
GENGÉNESISIsbꞌabꞌel hum tzꞌibꞌnhebꞌil yu yaꞌ Moisés
1. KUYBꞌANILE YINH YET YICHEBꞌANIL
(1:1—11:32)
Yet iswatxꞌenkano Komam Dios sunil tzet ay yul sat yibꞌanhqꞌinal tiꞌ
Yet yichebꞌanil, iswatxꞌe Komam Dios satkanh yebꞌ txꞌo txꞌotxꞌ. Wal txꞌo txꞌotxꞌ tiꞌ, maxhto ayoko txꞌotxꞌ yinh istxolal, yebꞌ xin machi hunu tzet ye tuꞌ ayayo sat txꞌotxꞌ. Hanhkꞌanhe ha haꞌ ayayo sat txꞌotxꞌ, kaw xin nimejalkano yich haꞌ, yebꞌ xin qꞌejholonhe sunil sat yibꞌanhqꞌinal tiꞌ, chiꞌekꞌpaxo Yespíritu Komam Dios yibꞌanh ha haꞌ.
Tzujan tuꞌ xin, yalni Komam [a]. Sunil tzet iswatxꞌe Komam Dios, watxꞌikano yu yip istzotiꞌ. . hakaꞌ tiꞌ: «Ayojabꞌ issajilqꞌinal,» xhi Komam. Yinhnhena tuꞌ issajbꞌiloj. Hayet yilni Komam tato kaw kꞌul sajilqꞌinal tuꞌ, ispohnilo Komam sajilqꞌinal yinh qꞌejholoj. Haxa sajilqꞌinal tuꞌ xin, tzꞌayik yako Komam isbꞌihoj, walpaxo qꞌejholo tuꞌ xin aqꞌbꞌal yako Komam isbꞌihoj. Yekꞌto aqꞌbꞌal yebꞌ sakꞌayal, hak tuꞌ yu istzꞌajna bꞌabꞌel tzꞌayik. [*]
Tzujan tuꞌ, yalni Komam Dios hakaꞌ tiꞌ: «Ayojabꞌ hunu tzet chiꞌok xolbꞌal ha haꞌ, kat ispohni isbꞌa haꞌ,» xhi Komam, kaw xin hak tuꞌ elikoj. Iswatxꞌe Komam huneꞌ pohni xolbꞌal ha haꞌ tuꞌ, yikta ha haꞌ kankano yibꞌanh, yiktapaxo haꞌ kankano yalanh. Haꞌ huneꞌ pohni xolbꞌal ha haꞌ tuꞌ, satkanh yako Komam isbꞌihoj. Yekꞌto aqꞌbꞌal yebꞌ sakꞌayal, hak tuꞌ yu istzꞌajna iskabꞌ tzꞌayik.
Tzujan tuꞌ xin, yalnipaxo Komam: «Wal ha haꞌ ayayo sat txꞌo txꞌotxꞌ tiꞌ, hunojabꞌiko haꞌ, wal xin ay bꞌay tajin,» xhi Komam. Kaw hakaꞌ yu yalni Komam, hak tuꞌ elikoj. Haꞌ bꞌay el ha haꞌ tuꞌ xin, txꞌotxꞌ yako Komam isbꞌihoj. Walpaxo ha haꞌ ishunbꞌakano isbꞌa tuꞌ xin, mar yako Komam isbꞌiho haꞌ. Yilni Komam tato kaw kꞌul hunteqꞌan iswatxꞌe tuꞌ.
Tzujan tuꞌ xin yalni Komam: «Wal tinanh chꞌibꞌojabꞌ sunil ej teꞌ yax telaj sat txꞌo txꞌotxꞌ tiꞌ; teꞌ telaj chiyaqꞌ yinhatil, yebꞌ ej te teꞌ chiyaqꞌ sat; yul sat tuꞌ xin ayikto yinhatil, hakaꞌtikꞌa tzet majanil teꞌ,» xhi Komam. Kaw xin hakaꞌ yute yalni Komam, hak tuꞌ elikoj. Hak tuꞌ yu ischꞌibꞌkanh sunil ej te teꞌ; teꞌ telaj chaqꞌ yinhatil, yebꞌpaxo sunil te teꞌ chisatni hakaꞌtikꞌa tzet teꞌal teꞌ. Yilnipaxo Komam tato kaw kꞌul hunteqꞌan tzet iswatxꞌe. Yekꞌto aqꞌbꞌal yebꞌ sakꞌayal, hak tuꞌ yu istzꞌajna yox tzꞌayik.
Tzujan tuꞌ xin, yalnipaxo Komam hakaꞌ tiꞌ: «Ayojabꞌ tzet chitzejla satkanh yunhe ismujli yinh txꞌo txꞌotxꞌ kat xin ispohni xolbꞌal tzꞌayikal yebꞌ aqꞌbꞌalil, kat isyeni bꞌaqꞌinh waresma yebꞌ nhabꞌil, yebꞌpaxo xin yu isbꞌislax tzꞌayik yebꞌ habꞌil,» xhi Komam. Kaw xin hakaꞌtikꞌa yu yalni Komam, hak tuꞌ elikoj. Hak tuꞌ yu iswatxꞌen Komam kabꞌebꞌ tzet chimujli. Huneꞌ nimajal, haꞌ ton tzꞌayik yu ismujli yet tzꞌayikal, yebꞌ huneꞌxa nichꞌan, haꞌ ton ixahaw yu ismujli yet aqꞌbꞌalil. Iswatxꞌenpaxo Komam sunil ej txꞌumel. Yanikaniko Komam hunteqꞌan chitzejla tuꞌ yul satkanh yu ismujli yinh txꞌo txꞌotxꞌ yet tzꞌayikal yebꞌ yet aqꞌbꞌalil, yebꞌpaxo xin yu ispohni issajilqꞌinal yinh qꞌejholoj. Yilni Komam tato kaw kꞌul tzet iswatxꞌe tuꞌ. [b].Yekꞌto aqꞌbꞌal yebꞌ sakꞌayal, istzꞌajna iskanh tzꞌayik.
Tzujan tuꞌ xin yalni Komam Dios: «Wal tinanh pitzkꞌahojabꞌ no noqꞌ xol haꞌ mar, yebꞌ ej noꞌ chꞌik chꞌekꞌ purla yul sat yibꞌanhqꞌinal tiꞌ,» xhi Komam. Hak tuꞌ yu iswatxꞌen Komam sunil ej noꞌ nime noqꞌ chꞌekꞌ xol haꞌ mar, sunil ismajanil noꞌ noqꞌ. Iswatxꞌenpaxo Komam sunil ej noꞌ chꞌik yinh ismajanil. Yilni Komam tato kaw kꞌul sunil tzet iswatxꞌe tuꞌ. Yanikanayo Komam iskꞌulal yibꞌanh ej noꞌ, yalni Komam hakaꞌ tiꞌ: «Kaw pohchahojabꞌ sunil ej no noqꞌ ay xol haꞌ mar, nohojabꞌilo xol haꞌ yu noꞌ. Pohchahojabꞌpaxkanh sunil ej noꞌ chꞌik yul sat yibꞌanhqꞌinal tiꞌ,» xhi Komam. Yekꞌto aqꞌbꞌal yebꞌ sakꞌayal, hak tuꞌ yu istzꞌajna ishoꞌ tzꞌayik.
Tzujan tuꞌ xin, yalnipaxo Komam: «Wal tinanh pitzkꞌahojabꞌ sunil ej no noqꞌ sat txꞌo txꞌotxꞌ tiꞌ hakaꞌ noꞌ chipohchalax yulaj nha, yebꞌ xin ej noꞌ xoltelajil noqꞌ, yebꞌpaxo ej noꞌ chishatxikꞌo isbꞌa sat txꞌotxꞌ,» xhi Komam. Kaw xin hakaꞌ yu yalni Komam, hak tuꞌ elikoj. Yilni Komam tato kaw kꞌul hunteqꞌan tzet iswatxꞌe tuꞌ.
Tzujan tuꞌ xin, yalni Komam hakaꞌ tiꞌ: «Wal tinanh kowatxꞌe naj winaj; lahanojabꞌ chꞌeliko naj hakaꞌ hanhonh tiꞌ. Ayojabꞌ yip naj yibꞌanh sunil ej no noqꞌ ay xol haꞌ mar, yebꞌ yibꞌanh ej noꞌ chꞌik, yebꞌ yibꞌanh ej no noqꞌ chipohchalax yulaj nha, yebꞌ noꞌ xoltelajil noqꞌ, yebꞌ xin yibꞌanh noꞌ chishatxikꞌo isbꞌa sat txꞌotxꞌ,» xhi Komam.
Iswatxꞌen Komam Dios naj winaj yecheloj.
Hayet iswatxꞌen Komam naj bꞌabꞌel winaj tuꞌ,
iswatxꞌenpaxo Komam ix ix.
Yanikanayo Komam iskꞌulal yibꞌanh naj yebꞌ ix hakaꞌ tiꞌ: «Ayojabꞌ heyuninal, pohchahojabꞌi masanta chinohilo sunil yul sat yibꞌanhqꞌinal tiꞌ, kat heyok yahawo yinh sunil sat yibꞌanhqꞌinal. Chiwaqꞌnipaxojan heyip yibꞌanh ej no noqꞌ ay xol haꞌ mar yebꞌ ej noꞌ chꞌik, yebꞌpaxo yibꞌanh ej no noqꞌ chishatxikꞌo isbꞌa,» xhi Komam.
Tzujan tuꞌ xin, yalnipaxo Komam tet naj yebꞌ tet ix hakaꞌ tiꞌ: «Chiwakanojan ej te teꞌ chaqꞌ yinhatil ay sat txꞌo txꞌotxꞌ tiꞌ teyet, yebꞌ xin ej teꞌ lobꞌehal. Sunil hunteqꞌan teꞌ tiꞌ chiwakanojan helobꞌ.
»Walpaxo tet sunil ej noꞌ xoltelajil noqꞌ xin, yebꞌ tet ej noꞌ chꞌik, yebꞌ tet ej noꞌ chishatxikꞌo iskꞌul, chiwakanojan teꞌ telaj islobꞌeho noꞌ,» xhi Komam.
Hakaꞌtikꞌa yu yalni Komam, hak tuꞌ elikoj. Yilni Komam xin tato kaw kꞌul hunteqꞌan tzet iswatxꞌe tuꞌ. Yekꞌto aqꞌbꞌal yebꞌ sakꞌayal, istzꞌajna iswaj tzꞌayik.
Hak tuꞌ yu islahwikano iswatxꞌen Komam Dios satkanh yebꞌ txꞌo txꞌotxꞌ yebꞌ xin sunil tzet ay yul satkanh tuꞌ, yebꞌpaxo sunil tzet ay yul sat yibꞌanhqꞌinal tiꞌ. Haxa yinh ishuj tzꞌayik, matxa munla Komam, yuto xew Komam yinh sunil tzet iswatxꞌe. [c] yinh tuꞌ chitit huneꞌ tzotiꞌ yinh castilla .Tzujan tuꞌ xin, istxayenkano Komam ishuj tzꞌayik. [d] yul Biblia chal yelapnoj ta kaw tzꞌajan yebꞌ kaw kꞌulkanoj. . Yalnikano Komam tato kaw aykano yelapno yehi, yuto yinh huneꞌ tzꞌayik tuꞌ xew Komam yinh sunil tzet iswatxꞌe. Hakton tiꞌ ye istzotiꞌal yet iswatxꞌenkano Komam Dios satkanh yebꞌ sunil tzet ay sat txꞌo txꞌotxꞌ tiꞌ.
	[a]1:3 Yalni Komam Dios, hak tuꞌ xin yuhiSal. 33:6-9; 148:5; Is. 48:13; 55:10-11; Heb. 11:3
	[b]1:14-18 Yinh isreligión hunteqꞌan anma chiyiyo isbꞌa ebꞌnaj tet tzꞌayik, txꞌumel yebꞌ tet ixahaw; yajaꞌ mach isje Komam Dios huneꞌ tuꞌ. Dt. 4:19; 17:2-5
	[c]2:2 Xewilalyinh tzotiꞌ hebreo chal yelapnoj, lahwikanojsábado
	[d]2:3 Ishuj tzꞌayik. Huneꞌ numero hujebꞌGn. 4:18
	1:5 1:5 Sal. 74:16

Naj bꞌabꞌel winaj yul peyabꞌ Edén
Yet iswatxꞌen Komam Dios Jahawil [e]. satkanh yebꞌ txꞌo txꞌotxꞌ, maxhto ej te teꞌ yebꞌ teꞌ telaj, yuto maxhto haꞌ nhabꞌ chati Komam Dios sat yibꞌanhqꞌinal tiꞌ, yebꞌ xin maxhto hunu mak chimunla sat txꞌotxꞌ. Wal xin, haꞌ xobꞌ ha haꞌ chꞌah sat txꞌotxꞌ, haꞌ chꞌaqꞌni chakꞌanbꞌo sunil. Yet iswatxꞌen Komam Dios naj bꞌabꞌel winaj, yinh txꞌo txꞌotxꞌ iswatxꞌe Komam naj. Lahwi tuꞌ xin, isxuniko Komam jaqꞌeqꞌ yinh istxam naj. Hak tuꞌ yu yaqꞌni Komam isqꞌinal naj, yokkano naj anmahil.
Tzujan tuꞌ xin, iswatxꞌen Komam Dios huneꞌ peyabꞌ bꞌey huneꞌ txꞌotxꞌ chiyij Edén, ayko yinh yetkꞌulal bꞌay chꞌahilo tzꞌayik. Yul huneꞌ peyabꞌ tuꞌ xin, ehayo naj bꞌabꞌel winaj tuꞌ. Yaqꞌnipaxo chꞌibꞌo Komam sunil ej te teꞌ chisatni, saqꞌal jilni yebꞌ xin kaw kꞌul islolaxi. Yiktabꞌal huneꞌ peyabꞌ tuꞌ xin, yaqꞌ chꞌibꞌo Komam huneꞌ teꞌ lobꞌehal chꞌaqꞌni qꞌinale yebꞌpaxo xin huneꞌ teꞌ lobꞌehal chꞌaqꞌni johtanhelo bꞌaytet kꞌul yebꞌ bꞌaytet txꞌoj.
Yul peyabꞌ Edén tuꞌ ay isnuqꞌ huneꞌ ha haꞌ chꞌahiloj, ha haꞌ xin chihayen hunteqꞌan tzꞌunubꞌ ay yul peyabꞌ tuꞌ. Huneꞌ haꞌ tuꞌ, kanhebꞌ bꞌay chipujnakanokanh haꞌ. Haꞌ bꞌabꞌel, Pisón isbꞌi haꞌ. Haꞌ ton haꞌ chꞌekꞌ hoyno huneꞌ txꞌotxꞌ chiyij Havila bꞌay kaw ay chꞌen oro. Wal chꞌen oro ay sat huneꞌ txꞌotxꞌ tuꞌ, haꞌ ton chꞌen kaw kꞌul. Aypaxo xin hunteqꞌan te teꞌ ay isqꞌolal, bedelio isbꞌi, aypaxo hunteqꞌan chꞌen chꞌen kaw aykano istohol, ónice isbꞌi. Walpaxo haꞌ iskabꞌ, Gihón isbꞌi haꞌ. Ha haꞌ tiꞌ, chꞌekꞌ haꞌ ishoyoꞌ huneꞌ txꞌotxꞌ chiyij Cus. Walpaxo haꞌ isyox xin, Tigris isbꞌi haꞌ. Wal haꞌ tiꞌ chꞌekꞌ haꞌ yetkꞌulal bꞌay chꞌahilo tzꞌayik yinh txꞌotxꞌ Asiria. Wal haꞌ iskanh xin, Éufrates isbꞌi haꞌ.
Yanikto Komam Dios Jahawil naj bꞌabꞌel winaj yul peyabꞌ Edén tuꞌ yunhe ismunlahi, yebꞌ yu istanhen naj huneꞌ peyabꞌ tuꞌ. Yalnikano Komam Dios tet naj hakaꞌ tiꞌ: «Chu haloni sat sunil ej te teꞌ ay yul huneꞌ peyabꞌ tiꞌ, yaj wal teꞌ chꞌaqꞌni ohtanhelaxo bꞌaytet kꞌul yebꞌ bꞌaytet txꞌoj, mach chu haloni sat teꞌ, yuto ta chaloh teꞌ, chaxhkami,» xhi Komam tet naj.
Lahwi tuꞌ xin yalni Komam Dios hakaꞌ tiꞌ: «Kaw mach kꞌulo ye naj winaj tiꞌ ischukil. Wal tinanh chinwatxꞌehan hunu yetbꞌi naj chikolwa yinh,» xhi Komam.
Wal sunil ej no noqꞌ yebꞌ ej noꞌ chꞌik, yinh txꞌo txꞌotxꞌ iswatxꞌe Komam Dios noꞌ. Lahwi tuꞌ yinito Komam sunil ej noꞌ tet naj Adán, yunhe yaniko naj isbꞌi ej noꞌ sunil, noꞌ chipohchalax yulaj nha, yebꞌ ej noꞌ chꞌik, yebꞌpaxo noꞌ xoltelajil noqꞌ, haꞌ hunteqꞌan bꞌihe tuꞌ xin, okkano isbꞌiho ej noꞌ. Wal xin maxhtikꞌa hunu no noqꞌ tuꞌ yu yok yetbꞌiho naj yebꞌ xin iskolwa yinh naj. Yaniko Komam huneꞌ niman wayanh yinh naj. Hayet lanhan isway naj xin, yinilti Komam Dios huneꞌ isbꞌajil ismotx naj. Tzujan tuꞌ xin, ishunbꞌanpaxkanayo Komam isnimanil naj bꞌay yilti huneꞌ ismotx naj. Yinh huneꞌ isbꞌajil ismotx naj, iswatxꞌe Komam huneꞌ ix ix. Lahwi tuꞌ yinito Komam ix tet naj. Hayet yilni naj ix, yalni naj hakaꞌ tiꞌ:
«¡Wal huneꞌ ix ix tiꞌ, kaw inchibꞌehalan yebꞌ inbꞌajilan ye ix!
Yuxinto ix chiꞌokkano isbꞌihoj,
yuto winhan elna ix yu Komam Dios,» xhi naj.
Yuxin chákano naj winaj ismam yebꞌ ismiꞌ, kat ishunbꞌan isbꞌa naj yebꞌ yixal, hak tuꞌ xin hunxanhe anmahil chꞌelkanikoj.
Wal naj bꞌabꞌel winaj yebꞌ yixal tuꞌ, tꞌilan iskawanhil. Machi xin yohtajo naj txꞌixwilal yebꞌ ix.
	[e]2:4 Huneꞌ tzotiꞌ Jahawil haꞌ huneꞌ isbꞌi Komam Dios, isDiosal anma Israel. Gn. 4:26; Ex. 3:14

Yet ismanhkꞌon naj Adán yebꞌ ix Eva yinh tzet yal Komam Dios
Wal xol sunil ej noꞌ xoltelajil noqꞌ iswatxꞌe Komam Dios Jahawil, noꞌ labꞌa, haꞌ noꞌ kaw kanhyehi. Yet hunel xin, tzotelkanh noꞌ tet ix Eva, isqꞌambꞌen noꞌ tet ix:
—¿Kaw yelmi xayal Komam Dios teyet ta mach chu heloni sunil teꞌ lobꞌehal ay yul huneꞌ peyabꞌ tiꞌ? xhi noꞌ tet ix.
Istaqꞌwi ix hakaꞌ tiꞌ:
—Halbꞌil jetanh yu Komam Dios ta chu kolonihanh sat sunil te teꞌ ay yul peyabꞌ tiꞌ. Yaj xin, huneꞌ teꞌ ayayo yul yiktabꞌal peyabꞌ tiꞌ, mach chu kotzabꞌnihanh teꞌ, nitam kolonipaxojanh teꞌ, yuto ta chikolohanh teꞌ chonhkamanh, xhi ix. [image: 1.TIF] 

Yalni noꞌ tet ix hakaꞌ tiꞌ:
—Mach yelo huneꞌ tuꞌ, wal xin mach chexkami. Yal Komam Dios huneꞌ tuꞌ yuto kaw yohta Komam tato yet cheloni teꞌ, kaw lahan chꞌeliko henabꞌal yebꞌ isnabꞌal Komam, kat xin heyohtanhenilo bꞌaytet kꞌul yebꞌ bꞌaytet txꞌoj, xhi noꞌ tet ix.
Yilni ix tato kaw saqꞌal jilni teꞌ lobꞌehal tuꞌ, yebꞌ xin kaw kꞌul islolax teꞌ. Yekꞌ yinh isnabꞌal ix ta hayet chisloni ix teꞌ, kaw lahanxam chꞌeliko isnabꞌal ix yebꞌ Komam Dios. Hak tuꞌ xin yu yinilo ix teꞌ lobꞌehal, islohni ix teꞌ. Tzujan tuꞌ xin, yaqꞌnipaxo ix teꞌ tet naj, islohnipaxo naj teꞌ. Yet islohni ix teꞌ lobꞌehal tuꞌ yebꞌ naj, isnachalo yu, yilnitij tato tꞌilan iskawanhil. Yinilo naj xaj teꞌ higuera yebꞌ ix, istzꞌisnayo naj teꞌ yebꞌ ix xilo isqꞌap.
Haxa yinh qꞌejbꞌiyal, yet chꞌekꞌ jaqꞌeqꞌ, yabꞌen naj yebꞌ ix tato lanhan yekꞌ Komam Dios yul peyabꞌ tuꞌ. Isto naj yinh anhe yebꞌanoto isbꞌa yebꞌ ix xolaj teꞌ qꞌebꞌtaj. Yahwi Komam yinh naj, yalni Komam:
—Adán, ¿bꞌaytuꞌwal ay hach? xhi Komam.
Istaqꞌwi naj tet Komam:
—Mamin, hayet mawabꞌenan tato lanhan hawekꞌ yul peyabꞌ tiꞌ, manxiwkanhan, yuxin mawebꞌa hinbꞌahan yuto tꞌilan hinan, xhi naj.
Yalni Komam Dios tet naj:
—¿Mak xin mahalni tawet tato tꞌilan hach? ¿Tom xin maxalo sat teꞌ lobꞌehal halbꞌil tawet wuhan tato mach chaloh? xhi Komam tet naj.
Istaqꞌwi naj tet Komam:
—Mamin, haꞌ ix hawaqꞌ wetbꞌihojan, haꞌ ix maꞌaqꞌni teꞌ wetan, manlonihan teꞌ, xhi naj.
Yalni Komam tet ix hakaꞌ tiꞌ:
—¿Tzet yinh yuxin maxawute huneꞌ tuꞌ? xhi Komam. Istaqꞌwi ix tet Komam:
—Haꞌ noꞌ labꞌa makinaqꞌni subꞌchahojan, yuxin manlohan teꞌ, xhi ix tet Komam.
Lahwi tuꞌ xin, yalni Komam Dios tet noꞌ labꞌa hakaꞌ tiꞌ:
—Yu huneꞌ maxawute tiꞌ, chaxhintzꞌaktiꞌnhekanojan xol sunil ej no noqꞌ.
Wal tinanh haxa hakꞌul chahatxikꞌo sat txꞌotxꞌ, yebꞌ xin pojoj chaloh.
Chiwakojan howal texol yebꞌ ix ix tiꞌ,
yebꞌpaxo xin xol ej hawuninal yebꞌ ej yuninal ix. Chiꞌapni istzꞌayikal bꞌay chikechꞌmoto hawiꞌ yu yuninal ix, [f].
wal hachpaxo xin chaxhchiwaho yinh isyutz yoj yuninal ix, xhi Komam.
Yalnipaxo Komam tet ix ix hakaꞌ tiꞌ:
—Kaw yaꞌta chawaqꞌle yet ayxa tzet hawehi, yebꞌpaxo xin kaw chawabꞌe isyaꞌtajil yet chipitzkꞌa hawunin.
Yaj kaw chawoche hawichamil, kat hawokkanto yalanh ischejbꞌanil naj, [*] xhi Komam.
Yalnipaxo Komam tet naj winaj:
—Wal tinanh, yu maxayije tzet mayal ix tiꞌ,
maxaloni teꞌ lobꞌehal walan tato mach chu haloni, yu huneꞌ tuꞌ yuxin chintzꞌaktinhekanojan txꞌo txꞌotxꞌ tiꞌ.
Kaw xin yaꞌta chawaqꞌle hamunlahi, katto hawiqꞌni tzet chaloh yulbꞌal sunilbꞌal tiempo ayachikꞌo yul sat yibꞌanhqꞌinal tiꞌ.
Wal sat txꞌotxꞌ tiꞌ, chichꞌibꞌkanh ej teꞌ txꞌix,
yebꞌ ej teꞌ komon telaj, kat haloni ej teꞌ itah chichꞌibꞌ xolaj telaj.
Kaw chaxhmunlahi, chito el haꞌ yinh hapalanh
katto hawiqꞌni tzet chaloh masanto yet chaxhkami.
Chaxhmeltzopaxiko txꞌotxꞌal hunelxa,
yuto yinh txꞌo txꞌotxꞌ watxꞌebꞌil hach wuhan, xhi Komam.
Wal naj Adán tuꞌ xin, Eva yako naj isbꞌiho ix yetbꞌi tuꞌ. Eva chaliloj qꞌinale, yuto haꞌ ix, miꞌe yinh sunil anma ay yul sat yibꞌanhqꞌinal tiꞌ. Iswatxꞌenayo Komam Dios xil isqꞌap naj yebꞌ ix yinh istzꞌumal no noqꞌ.
Lahwi tuꞌ xin, yalni Komam Dios hakaꞌ tiꞌ: «Wal tinanh, kaw lahanxa naj winaj hakaꞌ hanhonh, yuto yohtaxa naj bꞌaytet kꞌul yebꞌ bꞌaytet txꞌoj. Wal tinanh xin, yilal yelto naj yul peyabꞌ tiꞌ tajka chislopaxo naj teꞌ lobꞌehal chꞌaqꞌni qꞌinale. Yuto ta chislo naj teꞌ, chiqꞌkano naj isqꞌinal yinh hunelnhe,» xhi Komam.
Lahwi tuꞌ, istzumbꞌenilti Komam naj yebꞌ ix yul peyabꞌ Edén yu yokkano naj munil sat txꞌo txꞌotxꞌ. Wal xin yinh txꞌo txꞌotxꞌ watxꞌelax naj yu Komam Dios. Lahwi yelkanti naj yebꞌ ix yul peyabꞌ tuꞌ, yaniko Komam Dios hunteqꞌan ebꞌnaj ángel chiyij querubín yinh yetkꞌulal bꞌay chꞌahilo tzꞌayik yunhe istanhen ebꞌnaj huneꞌ peyabꞌ tuꞌ. Yanipaxiko Komam huneꞌ chꞌen espada ayko qꞌaꞌ yinh, chꞌekꞌ hoyon yinh bꞌeh chiꞌapni yinh teꞌ lobꞌehal chꞌaqꞌni qꞌinale tuꞌ, yunhe machi hunu mak chu yapni iskꞌatanh teꞌ. [g].[image: 2.TIF] 

	[f]3:15 Huneꞌ yuninal ix tiꞌ, chitzotel yinh Komam Cristo, yuto qꞌoji Komam yinh naj matzwalil, haxa yinh islahobꞌal chiqꞌoji Komam yinh sunil yip istxꞌojal. Ro. 16:20; Ap. 12:17
	[g]3:24 Naj winajyet iswatxꞌen Komam Dios naj, hunelnhe chiꞌehikꞌo naj yinh iskawil, yajaꞌ yet ismanhkꞌon naj ischejbꞌanil Komam yaniko naj ismul, yulkano kamikal yibꞌanh naj. Yuxin tinanh, sunil anma masan chikami. Gn. 2:17; Ro. 5:12
	3:16 3:16 Ef. 5:21-22; Ro. 16:20; Ap. 12:17

Naj Caín yebꞌ naj Abel
Lahwi tuꞌ ishunbꞌan isbꞌa naj Adán yebꞌ ix Eva, ispitzkꞌati nichꞌan yunin ix. Haxa yet yapni istzꞌayikal xin, iswatxꞌi iskꞌul ix. Haꞌ nichꞌan tzꞌul tuꞌ, Caín yijkano isbꞌi. Yalni ix Eva hakaꞌ tiꞌ: «Ayxa nichꞌan wuninan winaj haꞌ Komam Dios maꞌaqꞌni wetan,» xhi ix. Lahwi yekꞌto tzꞌayik xin, ispitzkꞌa hunxa nichꞌan istzꞌul ix, yuxhta naj Caín, Abel yij isbꞌi. Wal naj Abel tuꞌ, pohcha meꞌ ok naj, walpaxo naj Caín, munil sat txꞌo txꞌotxꞌ ok naj.
Hayet yekꞌto tiempo xin, yaqꞌni naj Caín isyebꞌalqꞌabꞌ tet Komam Dios. Haꞌ isyebꞌalqꞌabꞌ naj tuꞌ, haꞌ sat istzꞌunubꞌ naj. Hakpax tuꞌ xin naj Abel, yaqꞌ naj isyebꞌalqꞌabꞌ tet Komam Dios. Issikꞌlelo naj xol noꞌ bꞌabꞌel yunin ej ismeꞌ, noꞌ kaw bꞌaqꞌich, yaqꞌni naj noꞌ tet Komam. Wal Komam xin, kaw tzala Komam yinh naj Abel yebꞌ yinh isyebꞌalqꞌabꞌ naj. [h]chala ta yu yako yanma naj Abel yinh Komam, yuxin tzala Komam yinh naj yebꞌ yinh isyebꞌalqꞌabꞌ naj.Walpaxo yinh naj Caín yebꞌ yinh isyebꞌalqꞌabꞌ naj, machi tzala iskꞌul Komam. Yuxin kaw chíwakanh iskꞌul naj yinh huneꞌ tuꞌ, ishowbꞌilo sat naj. Yalni Komam Dios tet naj: [image: 3.TIF] 

—¿Tzet yinh yuxin chꞌok hahowal yinh hakꞌul, yebꞌ kaw how chawute hasat? Ta iskꞌulal chawatxꞌe, chimtzala hasat, yaj yu mach chawatxꞌe iskꞌulal etza chaxhaykꞌay yinh istxꞌojal. Yaj xin, chu haqꞌoji yinh istxꞌojal tuꞌ, xhi Komam tet naj.
Yet hunel xin, yal naj Caín tet yuxhtaj: «Tonh nino sat cheqꞌanh,» xhi naj. Haxa yet ay ebꞌnaj bꞌey tuꞌ, yok lemna naj Caín yinh naj Abel, ispotxꞌni naj naj. Tzujan tuꞌ xin, isqꞌambꞌen Komam Dios tet naj Caín:
—¿Bꞌaytuꞌwal ay naj Abel, hawuxhtaj? xhi Komam. Istaqꞌwi naj:
—Mach wohtajojan, mach ayinikojan intanhenojan naj, xhi naj tet Komam.
Yalnipaxo Komam tet naj:
—¿Tzet yinh yuxin maxawute huneꞌ tuꞌ? Haꞌ ischikꞌil hawuxhta mamalto sat txꞌotxꞌ hawu, kaw ayko yahwi wetan yu wilnihan tzet chꞌeliko huneꞌ istxꞌojal maxawatxꞌe tuꞌ. Yu huneꞌ maxawatxꞌe, yuxin chaxhintzꞌaktiꞌnhekanojan, yebꞌ xin chaxhintzumbꞌelojan sat txꞌo txꞌotxꞌ bꞌay mamalto ischikꞌil hawuxhta maxapotxꞌ tuꞌ. Walka chaxhmunlahi matxa chiꞌapni iswatxꞌi sat hatzꞌunubꞌ sat txꞌo txꞌotxꞌ. Chaxhekꞌkano kolo sat txꞌo txꞌotxꞌ tiꞌ, machi xin bꞌay kachankan apno haxewi, xhi Komam.
Istaqꞌwikanh naj Caín tet Komam Dios hakaꞌ tiꞌ:
—Kaw mach chitecha wuhan huneꞌ isyaꞌtajil chawayo wibꞌanhtiꞌan. Chinhatzumbꞌelojan sat txꞌo txꞌotxꞌ tiꞌ, kat welkanojan yinh hasat, kat wekꞌkano kolohan yul sat yibꞌanhqꞌinal tiꞌ, machi xin bꞌay kachankan apno inxewan, hawalni. Makxanhetikꞌa chinilnihan chinispotxꞌkamojan, xhi naj.
Istaqꞌwi Komam tet naj:
—Ta ay mak chaxhpotxꞌni, hujel ekꞌbꞌalto chiꞌay isyaꞌtajil yibꞌanh wuhan, xhi Komam.
Wal xin yako Komam huneꞌ yechel naj Caín yunhe machi mak chipotxꞌnikamo naj.
Lahwi tuꞌ xin, yel naj Caín sat txꞌo txꞌotxꞌ bꞌay tzotel yebꞌ Komam Dios. Isto naj sat huneꞌ txꞌo txꞌotxꞌ chiyij Nod, txꞌotxꞌ ayko yintalto txꞌotxꞌ Edén bꞌay chꞌahilo tzꞌayik.
	[h]4:4 Tzala Komam Dios yinh isyebꞌalqꞌabꞌ naj.Yinh Heb. 11:4 

Yet ispohchakanto yuninal naj Caín
Wal naj Caín, ishunbꞌa isbꞌa naj yebꞌ yixal, ispitzkꞌa huneꞌ nichꞌan yuninal naj yebꞌ ix. Haꞌ nichꞌan unin tuꞌ xin, Enoc yijkano isbꞌi. Iswatxꞌen naj Caín huneꞌ konhobꞌ, yaniko naj isbꞌi iskꞌahol yinh huneꞌ konhobꞌ tuꞌ, yuxin Enoc yijkano isbꞌi. Naj Enoc, ay huneꞌ iskꞌahol naj yij Irad. Naj Irad tuꞌ, ay huneꞌ iskꞌahol naj yij Mehujael. Naj Mehujael tuꞌ xin, ay huneꞌ iskꞌahol naj yij Metusael, haxa naj Metusael tuꞌ xin, ay huneꞌ iskꞌahol naj yij Lamec. Naj Lamec tuꞌ xin, kawanh yixal naj, huneꞌ ix chiyij Ada, hunxa ix xin chiyij Zila. Ix Ada tuꞌ, pitzkꞌa nichꞌan yunin ix yij Jabal. Yinh naj Jabal tuꞌ xin titna ebꞌnaj ekꞌlena yul hunteqꞌan nha watxꞌebꞌilayo yinh qꞌap qꞌap. Ebꞌnaj tiꞌ pohchahom wakax ebꞌnaj. Ay xin huneꞌ yuxhta naj Jabal tuꞌ yij Jubal. Yinh naj, titna sunil ebꞌnaj chꞌaniko teꞌ arpa yebꞌ teꞌ suꞌ. Wal ix Zila xin pitzkꞌa huneꞌ yunin ix yij Tubal-caín. Haꞌ naj tiꞌ, chakꞌom chꞌen naj. Chiswatxꞌe naj tzettaj ye tuꞌ yinh chꞌen bronce yebꞌ yinh chꞌen hierro. Naj Tubal-caín tuꞌ xin, ay huneꞌ yanabꞌ naj yij Naama.
Yet hunel xin, yal naj Lamec tet ebꞌix kawanh yixal tuꞌ:
«Hach tiꞌ Ada, yebꞌ hach tiꞌ Zila, abꞌewe tzet chiwalan:
Ay huneꞌ naj inpotxꞌan yuto kinlahwihan yu naj.
Inpotxꞌan naj yu kinismaqꞌan naj.
Tato hujel el chiꞌay isyaꞌtajil yibꞌanh mak chipotxꞌni naj Caín,
wal hinpaxojan xin ta ay mak chinpotxꞌnihan,
kaw hujelto el 70 (lahonhebꞌ iskanhwinaj) chꞌay isyaꞌtajil yibꞌanh,» xhi naj.
Naj Set, iskꞌahol naj Adán, isselel naj Abel
Wal naj Adán xin, pitzkꞌa huneꞌxa yuninal naj yebꞌ ix Eva, Set alaxiko isbꞌihoj. Yalni ix hakaꞌ tiꞌ: «Mayaqꞌ Komam Dios hunxa nichꞌan wuninan selelo naj Abel, naj kam yu naj Caín,» xhi ix.
Wal naj Set tuꞌ xin, ay huneꞌ iskꞌahol naj yij Enós. Haꞌ yinh ishabꞌilal naj Enós tuꞌ ichiko anma yaqꞌni bꞌinaho Komam Dios.
Pohchakanh yuninal naj Set, iskꞌahol naj Adán
(1Cr. 1:1-4)
Haꞌ tiꞌ istxolal yuninal yuninal naj Adán. Naj Adán tuꞌ iswatxꞌe Komam Dios naj yecheloj. Hayet iswatxꞌen Komam naj winaj tuꞌ xin, iswatxꞌenpaxo Komam ix ix. Yanikanayo Komam Dios iskꞌulal yibꞌanh naj yebꞌ ix. Yalnikano Komam tato anma chiyijkano naj yebꞌ ix.
Kaw 130 habꞌil naj Adán yet ispitzkꞌa iskꞌahol naj chiyij Set. Naj Set tuꞌ kaw lahan naj hakaꞌ ismam. Yet lahwi ispitzkꞌa naj Set tuꞌ xin, 800 habꞌilto ekꞌ naj Adán. Yulbꞌal hunteqꞌan habꞌil tuꞌ xin, kaw txꞌiꞌalto iskꞌahol naj yebꞌ iskutzꞌin naj pitzkꞌahi. Haꞌ xin ishabꞌilal naj yinh sunil kaw 930 habꞌil. Lahwi tuꞌ, iskam naj.
Wal naj Set, ayko naj yinh 105 habꞌil yet ispitzkꞌa nichꞌan iskꞌahol naj yij Enós. Yet lahwi ispitzkꞌakano naj Enós tuꞌ xin, kaw 807 habꞌilto ekꞌ naj Set tuꞌ. Yulbꞌal hunteqꞌan habꞌil tuꞌ xin, kaw txꞌiꞌalto iskꞌahol naj yebꞌ iskutzꞌin naj pitzkꞌahi. Haꞌ xin ishabꞌilal naj Set yinh sunil kaw 912 habꞌil. Lahwi tuꞌ iskam naj.
Wal naj Enós, kaw 90 (lahonhebꞌ ishokꞌal) habꞌil naj yet ispitzkꞌa nichꞌan iskꞌahol naj yij Cainán. Kaw xin 815 habꞌilto ekꞌ yaꞌ Enós tuꞌ. Yulbꞌal hunteqꞌan habꞌil tuꞌ xin, kaw txꞌiꞌalto ej iskꞌahol naj yebꞌ ej iskutzꞌin naj pitzkꞌahi. Wal ishabꞌilal naj Enós tuꞌ yinh sunil, kaw 905. Lahwi tuꞌ, iskam naj.
Haxa naj Cainán xin, kaw 70 (lahonhebꞌ iskanhwinaj) habꞌil naj yet ispitzkꞌa nichꞌan iskꞌahol, yij Mahalaleel. Kaw xin 840 habꞌilto ekꞌ naj Cainán. Yulbꞌal hunteqꞌan habꞌil tuꞌ xin, txꞌiꞌalto iskꞌahol yebꞌ iskutzꞌin naj pitzkꞌahi. Wal ishabꞌilal naj Cainán yinh sunil, kaw 910 habꞌil. Lahwi tuꞌ, iskam naj.
Haxa naj Mahalaleel xin, kaw 65 habꞌil naj yet ispitzkꞌa nichꞌan iskꞌahol naj, yij Jared. Kaw xin 830 habꞌilto ekꞌ naj Mahalaleel. Yulbꞌal hunteqꞌan habꞌil tuꞌ xin, kaw txꞌiꞌalto iskꞌahol naj yebꞌ iskutzꞌin naj pitzkꞌahi. Wal ishabꞌilal naj Mahalaleel yinh sunil, kaw 895. Lahwi tuꞌ xin, iskam naj.
Wal naj Jared, 162 habꞌil naj yet ispitzkꞌa nichꞌan iskꞌahol naj yij Enoc. Kaw xin 800 habꞌilto ekꞌ naj. Yulbꞌal hunteqꞌan habꞌil tuꞌ xin, kaw txꞌiꞌalto iskꞌahol naj yebꞌ iskutzꞌin naj pitzkꞌahi. Wal ishabꞌilal naj Jared tuꞌ yinh sunil, kaw 962 habꞌil. Lahwi tuꞌ xin iskam naj.
Wal yaꞌ Enoc, kaw 65 (howebꞌ iskanhwinaj) habꞌil yaꞌ yet ispitzkꞌa nichꞌan iskꞌahol yaꞌ yij Matusalén. Yaꞌ Enoc tuꞌ, kaw yijem yute isbꞌa yaꞌ yinh tzet yal Komam Dios. Kaw xin 300 habꞌilto ekꞌ yaꞌ yet ispitzkꞌa naj Matusalén. Yulbꞌal hunteqꞌan habꞌil tuꞌ, kaw txꞌiꞌalto iskꞌahol yaꞌ yebꞌ iskutzꞌin yaꞌ Enoc tuꞌ pitzkꞌahi. Wal yaꞌ Enoc kaw 365 ishabꞌilal yinh sunil. Yaꞌ Enoc tuꞌ, yu kaw yijem yaꞌ yinh tzet yal Komam Dios yuxin apni huneꞌ tzꞌayik bꞌay matxa il-lax yinh yaꞌ, yuto ilaxto yaꞌ satkanh yu Komam Dios.
Wal naj Matusalén, kaw 187 habꞌil naj yet ispitzkꞌa nichꞌan iskꞌahol naj yij Lamec. Kaw xin, 782 habꞌilto ekꞌ naj yet ispitzkꞌakano naj Lamec. Yulbꞌal hunteqꞌan habꞌil tuꞌ, kaw txꞌiꞌalto iskꞌahol naj yebꞌ iskutzꞌin naj pitzkꞌahi. Yuxin kaw 969 ishabꞌilal naj Matusalén tuꞌ yinh sunil. Tzujan tuꞌ xin, iskam naj.
Wal naj Lamec, kaw 182 habꞌil naj yet ispitzkꞌa nichꞌan iskꞌahol naj. Haꞌ nichꞌan unin pitzkꞌa tuꞌ xin, Noé yijkano isbꞌi, yuto yal naj mame hakaꞌ tiꞌ: «Komam Dios tzꞌaktiꞌnhenkano txꞌo txꞌotxꞌ, yuxin kaw yaꞌtaj chijaqꞌle katto ischꞌibꞌ kotzꞌunubꞌ, yaj wal xin haꞌ nichꞌan unin tiꞌ chonhaqꞌno xewoj,» xhi naj. Naj Lamec tuꞌ, kaw 595 habꞌilto ekꞌ naj. Yulbꞌal hunteqꞌan habꞌil tuꞌ xin, kaw tzetkꞌato iskꞌahol naj yebꞌ iskutzꞌin naj pitzkꞌahi. Yuxin naj Lamec kaw 777 ishabꞌilal naj yinh sunil. Lahwi tuꞌ, iskam naj.
Yet ayko yaꞌ Noé yinh 500 habꞌil ispitzkꞌa ebꞌnaj iskꞌahol yaꞌ, chiyij isbꞌi hakaꞌ tiꞌ: naj Sem, naj Cam yebꞌ naj Jafet.
Istxꞌojal anma yul sat Komam Dios
Yet yichiko ispohcha anma yul sat yibꞌanhqꞌinal tiꞌ, kaw txꞌiꞌal ej yuninal anma tuꞌ pitzkꞌahi. Yet yilni ebꞌnaj yuninal Komam Dios tato kaw kꞌulchꞌan jilni ebꞌix iskutzꞌin ebꞌnaj winaj tuꞌ, issaynilo ebꞌnaj yixal xol ebꞌix, yiqꞌni ebꞌnaj ebꞌix.
Yu huneꞌ tuꞌ yuxin yal Komam Dios hakaꞌ tiꞌ: «Wal tinanh matxa nimano tiempo chiꞌekꞌ anma yul sat yibꞌanhqꞌinal tiꞌ, yuto anmanhe. Wal xin 120 habꞌilnhe chꞌekꞌi,» xhi Komam.
Yet yiqꞌni ebꞌnaj yuninal Komam Dios [i], wal ebꞌix tiꞌ, haꞌ xin . ebꞌix iskutzꞌin ebꞌnaj tuꞌ, ispitzkꞌa yuninal ebꞌnaj yebꞌ ebꞌix. Haꞌ yuninal ebꞌnaj tuꞌ xin, kaw nimejkano istel yebꞌpaxo xin kaw aykano yip ebꞌnaj. Kaw xin aykano yelapno ebꞌnaj yul sat anma yet payat tuꞌ.
Yilni Komam Dios tato kaw txꞌojkano isbꞌeybꞌal sunil anma ay yul sat yibꞌanhqꞌinal tiꞌ, hanhkꞌanhetikꞌa istxꞌojal ayko yinh isnabꞌal iswatxꞌeni, kaw takkanh iskꞌul Komam yilni huneꞌ tuꞌ, yuxin yal Komam hakaꞌ tiꞌ: «Majaltam mach inwatxꞌehan hunteqꞌan anma tiꞌ. Wal tinanh, chiwilojan sunil anma sat txꞌo txꞌotxꞌ, yebꞌpaxo sunil ej no noqꞌ chipohchalax yulaj nha, yebꞌ ej noꞌ xoltelajil noqꞌ, yebꞌ ej noꞌ chishatxikꞌo isbꞌa, yebꞌpaxo ej noꞌ chꞌik. Wal xin majaltam mach inwatxꞌehan,» xhi Komam.
Yaj wal yinh yaꞌ Noé, kaw chitzala iskꞌul Komam.
	[i]6:4 Ebꞌnaj yuninal Komam Dios: Yuninal Komam Dios yuto chiyiyo isbꞌa ebꞌnaj tet Komam, haꞌ xin iskꞌahol naj Setiskutzꞌin naj Caín

Yet iswatxꞌen yaꞌ Noé huneꞌ teꞌ niman barco
Hak tiꞌ ye istzotebꞌanil yaꞌ Noé.
Yaꞌ Noé tuꞌ, kaw kꞌulkano isbꞌeybꞌal yaꞌ, yebꞌ kaw toholkano yanma yaꞌ xol sunil anma yinh huneꞌ tiempohal tuꞌ. Iswatxꞌe yaꞌ tzet yoche iskꞌul Komam Dios. Yaꞌ Noé tuꞌ, oxwanh iskꞌahol yaꞌ, hak tiꞌ isbꞌi ebꞌnaj hakaꞌ tiꞌ: naj Sem, naj Cam yebꞌ naj Jafet. Wal anma yul sat yibꞌanhqꞌinal tiꞌ kaw matzwalil isbꞌeybꞌal yul sat Komam Dios. Kaw haxanhetikꞌa istxꞌojal chiswatxꞌe. Yet yilni Komam tato kaw xapalkꞌon ismul anma, yalni Komam tet yaꞌ Noé: «Xaꞌel yinh inkꞌulan intanhtzenilojan anma ay yul sat yibꞌanhqꞌinal, yuto yu ismachiswalilal anma yuxin kaw ay istxꞌojal. Tinanh xin chiwaqꞌ kꞌayolojan sunil anma yebꞌ sunil tzet ay yul sat yibꞌanhqꞌinal. Wal xin, watxꞌe hunu teꞌ barco, ha teꞌ gofer chawako isteꞌalo teꞌ. Txꞌiꞌal xin chawute yul teꞌ, kat hawaniko qꞌol yinta teꞌ yebꞌ yul teꞌ bꞌay chilaischah isbꞌa hunun yaqꞌinteꞌal teꞌ, haxinwal mach chiꞌokto ha haꞌ yul teꞌ. Huneꞌ teꞌ barco tuꞌ, hak tiꞌ chawute ismalil teꞌ hakaꞌ tilah: 135 metro chawuteko istel teꞌ, wal istxikin teꞌ xin 22 (kabꞌ iskawinaj) metro yok yiktaj metro chawute, yebꞌpaxo xin 13 (oxlahonhebꞌ) metro yok yiktaj metro chawutekanh istel teꞌ. Oxebꞌ piso chawute teꞌ, kat xin hawatxꞌen hunu isventanahil teꞌ yinh iswiꞌ, yikta metro chawute istel huneꞌ ventanah tuꞌ. Lahwi tuꞌ kat hawaniko huneꞌ ispultahil teꞌ yinh iskꞌul. Chiwatijan huneꞌ niman yaxnhabꞌ, kat isnohilo sunil yul sat yibꞌanhqꞌinal tiꞌ yu haꞌ, hak tuꞌ chu istanhkanilo sunil tzet itzitz sat txꞌo txꞌotxꞌ. Sunil tzet ay yul sat yibꞌanhqꞌinal tiꞌ chikamkaniloj. Wal tawet xin chiwaqꞌan huneꞌ intratohan, yuxin chaxhokto yul teꞌ barco, yebꞌ hawixal, yebꞌ ebꞌnaj hakꞌahol, yebꞌ ebꞌix yixal ebꞌnaj hakꞌahol tuꞌ. Chawipaxikto ej no noqꞌ yul teꞌ; hunu noꞌ winaj yebꞌ hunu noꞌ ix yinh hunun ismajanil no noqꞌ ay yul sat yibꞌanhqꞌinal tiꞌ, haxinwal chikolcha noꞌ tawintaj. Chawikto ej noꞌ chꞌik, yebꞌ ej noꞌ xoltelajil noqꞌ, yebꞌ ej noꞌ chipohchalax yulaj nha, yebꞌpaxo ej noꞌ yibꞌanh iskꞌul chiꞌekꞌ hatxoni. Sunil hunteqꞌan noꞌ tiꞌ chawikto tawintaj, haxinwal machi kam sunil ej no noqꞌ. Wal xin, kutxbꞌako sunil tzet chaloh yebꞌ tzet chisloh ej no noqꞌ tuꞌ kat hawanikto yul teꞌ barco tuꞌ, haxinwal ay tzet chaloh yebꞌ noꞌ,» xhi Komam tet yaꞌ.
Wal yaꞌ Noé tuꞌ xin, isyije yaꞌ hakaꞌtikꞌa yu yalni Komam Dios.
Yet yaniti Komam Dios huneꞌ niman yaxnhabꞌ
Lahwi tuꞌ, yalni Komam Dios tet yaꞌ Noé hakaꞌ tiꞌ: «Xol sunil anma ay yul sat yibꞌanhqꞌinal tiꞌ, hachnhechꞌan kaw kꞌul habꞌeybꞌal yul insatan. Wal xin, chaxhokto yul teꞌ barco yebꞌ hawixal yebꞌ ebꞌnaj hakꞌahol yebꞌ ebꞌix hawalibꞌ. Chawipaxikto no noqꞌ kꞌul yok yinh xahanbꞌalil; hujkꞌonho noꞌ winaj, yebꞌ hujkꞌonho noꞌ ix. Wal xol sunil ej noꞌ komon xin, huneꞌnhechꞌan noꞌ icham yebꞌ huneꞌnhechꞌan noꞌ ix chawiktoj. Walpaxo xol sunil ej noꞌ chꞌik, chawikto hujkꞌonho noꞌ winaj yebꞌ hujkꞌonho noꞌ ix yinh hunun majan noꞌ, haxinwal mach chitanhilo yinhatil noꞌ. Wal xin yinh hujebꞌ tzꞌayik tinanh, chiwatijan huneꞌ niman yaxnhabꞌ, kaw xin 40 (kawinaj) tzꞌayik yebꞌ 40 (kawinaj) aqꞌbꞌal chaqꞌ haꞌ nhabꞌ tuꞌ. Chintanhtzekanilojan sunil tzet itzitz ay yul sat yibꞌanhqꞌinal tiꞌ yebꞌ xin sunil tzet watxꞌebꞌil wuhan,» xhi Komam. Wal yaꞌ Noé, kaw isyije yaꞌ yinh sunil tzet yal Komam Dios.
Yet yaqꞌni haꞌ niman yaxnhabꞌ tuꞌ, kaw 600 ishabꞌilal yaꞌ Noé. Yokto yaꞌ yul teꞌ barco tuꞌ yebꞌ yixal, yebꞌ ebꞌnaj iskꞌahol, yebꞌ yalibꞌ, yunhe iskolcha sunil tet huneꞌ niman yaxnhabꞌ tuꞌ. Yokpaxto xin ej no noqꞌ kꞌul yok yinh xahanbꞌalil yebꞌpaxo noꞌ komon noqꞌ. Yokpaxto xin ej noꞌ chꞌik yebꞌ ej noꞌ chishatxikꞌo iskꞌul. Sunil hunteqꞌan noꞌ tuꞌ okto yinta yaꞌ Noé yul teꞌ barco. Kaw xin katakꞌonh yu yokto noꞌ; huneꞌ noꞌ icham yebꞌ huneꞌ noꞌ ix, hakaꞌtikꞌa yu yalni Komam Dios tet yaꞌ Noé. [image: 4.TIF] 

Yet yapni yinh ishuj tzꞌayik tuꞌ xin, istzabꞌniko yaqꞌni haꞌ yax nhabꞌ, yichiko isnohkanh haꞌ sat txꞌo txꞌotxꞌ tiꞌ. Hayet 600 ishabꞌilal yaꞌ Noé tuꞌ, yinh ishujlahonhebꞌ tzꞌayik yinh iskabꞌ ixahaw islinhmohti ha haꞌ yul txꞌo txꞌotxꞌ, kaw xin yulbꞌal 40 (kawinaj) tzꞌayik yebꞌ yulbꞌal 40 (kawinaj) aqꞌbꞌal yaqꞌ haꞌ nhabꞌ tuꞌ yul sat yibꞌanhqꞌinal tiꞌ. Haꞌ yinh huneꞌ tzꞌayik yet yichiko yaqꞌni haꞌ nhabꞌ tuꞌ okto yaꞌ Noé yul teꞌ barco, yebꞌ yixal yebꞌ ebꞌnaj kꞌahole; naj Sem, naj Cam yebꞌ naj Jafet. Okpaxto ebꞌix alibꞌe. Yokpaxto sunil ej noꞌ xoltelajil noqꞌ, yebꞌ ej noꞌ chipohchalax yulaj nha, yebꞌ ej noꞌ chishatxikꞌo iskꞌul, yebꞌpaxo ej noꞌ chꞌik. Sunil hunteqꞌan noꞌ tiꞌ okto yinta yaꞌ Noé yul teꞌ barco. Kaw xin katakꞌonh yu yokto noꞌ. Yikto yaꞌ huneꞌ noꞌ icham yebꞌ huneꞌ noꞌ ix yinh hunun majan ej no noqꞌ. Kaw isyije yaꞌ hakaꞌtikꞌa yu yalni Komam Dios tet yaꞌ. Lahwi tuꞌ xin ispebꞌankano Komam Dios ispultahil teꞌ niman barco tuꞌ.
Wal haꞌ niman yaxnhabꞌ tuꞌ, 40 (kawinaj) tzꞌayik yaqꞌ haꞌ. Yichiko isnohkanh haꞌ sat txꞌo txꞌotxꞌ. Wal teꞌ barco tuꞌ xin, ah teꞌ yibꞌanh haꞌ. Kaw xin hunun tzꞌayik ischꞌibꞌkanh ha haꞌ tuꞌ yibꞌanh txꞌotxꞌ, wal teꞌ barco, sutsun yahpaxo teꞌ yibꞌanh haꞌ. Kaw nahat ahkano haꞌ yul sat yibꞌanhqꞌinal tiꞌ. Sunil ej witz kaw nahat yekanokanh mujikanto yalanh haꞌ. Kaw nohkanokanh haꞌ yul sat yibꞌanhqꞌinal tiꞌ, kaw hujebꞌto metro palkꞌonkanh haꞌ yibꞌanh ej witz kaw nahat yekanh. Hak tuꞌ yu iskamkanilo sunil anma ay yul sat yibꞌanhqꞌinal, iskampaxo sunil ej noꞌ chꞌik yebꞌpaxo sunil ej noꞌ chipohchalax yulaj nha, yebꞌ sunil ej noꞌ xoltelajil noqꞌ. Iskampaxo sunil ej noꞌ chishatxikꞌo iskꞌul. Sunil tzet itzitz yul sat yibꞌanhqꞌinal kaw tanhiloj. Kaw hanhkꞌanhe yaꞌ Noé yebꞌ mak okto yinta yaꞌ yul teꞌ barco tuꞌ kolchahi, yebꞌpaxo sunil ej no noqꞌ okto yinta yaꞌ. Walpaxo sunil anma xin kamiloj. Iskampaxilo sunil ej no noqꞌ, noꞌ chipohchalax yulaj nha, yebꞌ sunil ej noꞌ chꞌik, yebꞌpaxo ej no noqꞌ chishatxikꞌo iskꞌul. Wal ha haꞌ tuꞌ xin, kaw howebꞌ ixahaw ehayo haꞌ yibꞌanh txꞌo txꞌotxꞌ tiꞌ.
Yet lahwi yaqꞌnikanilo haꞌ niman yaxnhabꞌ
Wal xin kaw isnahti Komam Dios yaꞌ Noé yebꞌ sunil ej no noqꞌ ayikto yinta yaꞌ yul teꞌ barco tuꞌ. Yaniti Komam huneꞌ jaqꞌeqꞌ yul sat yibꞌanhqꞌinal tiꞌ, yichiko ispaxayo haꞌ. Islinhi yahilo haꞌ linhmohati sat txꞌotxꞌ tiꞌ, islinhipaxo yayilo ha haꞌ linhmohayti satkanh. Hak tuꞌ xin yu istuki yaqꞌni huneꞌ yaxnhabꞌ tuꞌ. Wal ha haꞌ nohkanokanh sat txꞌo txꞌotxꞌ tiꞌ, kaw nixhtejalnhe ispaxayo haꞌ. Haxa yet yapni yinh 150 tzꞌayik istanhkanayo haꞌ sat txꞌo txꞌotxꞌ tiꞌ. Wal teꞌ niman barco tuꞌ xin, aykano bꞌatxno teꞌ yibꞌanh iswiꞌ huneꞌ witz xol hunteqꞌan witz chiyij Ararat, yinh 17 (ishujlahonhebꞌ) tzꞌayik yet ishuj ixahaw yinh huneꞌ habꞌilal tuꞌ. Haxa yinh 10 (islahonhebꞌ) ixahaw yinh bꞌabꞌel tzꞌayik xin yixtanhwi iswiꞌ hunteqꞌan witz kaw nahat yekanokanh, yuto kaw hunun tzꞌayik yay sutsun haꞌ sat txꞌotxꞌ tiꞌ.
Hayet lahwi istzꞌajna 40 (kawinaj) tzꞌayik xin, ishajni yaꞌ Noé isventanahil teꞌ barco watxꞌebꞌil yu tuꞌ, yanilti yaꞌ huneꞌ noꞌ hoh. Wal noꞌ hoh tuꞌ xin, tonhe purpun yekꞌ noꞌ yechman ispaxayo haꞌ. Lahwi tuꞌ, yanipaxilti yaꞌ Noé huneꞌ noꞌ kuwis yunhe isto noꞌ yilnoj tato xapaxayo ha haꞌ yul sat yibꞌanhqꞌinal tiꞌ. Wal noꞌ kuwis tuꞌ, machi bꞌay yu isxew noꞌ, yuto kaw nohnatoyo ha haꞌ sat txꞌotxꞌ tiꞌ, yuxin meltzo noꞌ hunelxa bꞌay ay teꞌ barco. Hayet yilni yaꞌ Noé yapni noꞌ, yinikto yaꞌ noꞌ yul teꞌ barco tuꞌ hunelxa. [image: 5.TIF] 

Yaꞌ Noé tuꞌ xin yechma yaꞌ hujebꞌxa tzꞌayik yanilti yaꞌ noꞌ kuwis tuꞌ hunelxa. Haxa yet lanhanxa isqꞌejbꞌayo xin ismeltzopaxti noꞌ, iqꞌbꞌil huneꞌ isqꞌabꞌ teꞌ olivo yul sup istiꞌ noꞌ. Hak tuꞌ yu istxumni yaꞌ Noé tato lanhan ispaxayo ha haꞌ sat txꞌotxꞌ tiꞌ. Yechmanpaxo yaꞌ hujebꞌxa tzꞌayik yanipaxilti yaꞌ noꞌ kuwis yinh yoxel, yajaꞌ xin matxa meltzo noꞌ iskꞌatanh yaꞌ.
Haxa yet 601 habꞌilxa yaꞌ Noé, yinh isbꞌabꞌel tzꞌayik, yinh isbꞌabꞌel ixahaw istanhayo ha haꞌ sat txꞌo txꞌotxꞌ. Yinilo yaꞌ hanikꞌ iswiꞌ teꞌ barco tuꞌ, yilni yaꞌ tato tajinxa sat txꞌo txꞌotxꞌ tiꞌ. Haxa yinh tzꞌayik 27 (hujebꞌ iskawinaj) yinh iskabꞌ ixahaw xin, kaw tajinxa yul sat yibꞌanhqꞌinal tiꞌ. Lahwi tuꞌ, yalni Komam Dios tet yaꞌ Noé hakaꞌ tiꞌ: «Noé, wal tinanh elanhti yul teꞌ barco, yebꞌ hawixal, yebꞌ ebꞌnaj hakꞌahol yebꞌpaxo ebꞌix yixal ebꞌnaj hakꞌahol. Ipaxilti sunil ismajil ej no noqꞌ ayikto yul teꞌ barco tiꞌ; ej noꞌ chꞌik, yebꞌ ej noꞌ xoltelajil noqꞌ yebꞌ ej noꞌ chipohchalax yulaj nha, yebꞌpaxo noꞌ chishatxikꞌo iskꞌul. Wal xin pujnajabꞌto noꞌ sat txꞌo txꞌotxꞌ tiꞌ, kat ispohchapaxkanto noꞌ yul sat yibꞌanhqꞌinal tiꞌ hunelxa,» xhi Komam.
Lahwi tuꞌ xin, yelti yaꞌ Noé yul teꞌ barco yebꞌ yixal yebꞌ ebꞌnaj iskꞌahol yebꞌ ebꞌix yixal ebꞌnaj kꞌahole tuꞌ. Yelpaxti sunil ej no noqꞌ, noꞌ chipohchalax yulaj nha, yebꞌ noꞌ xoltelajil noqꞌ, yebꞌ ej noꞌ chishatxikꞌo iskꞌul, yebꞌpaxo xin ej noꞌ chꞌik. Lahwi yelti yaꞌ Noé, islatzꞌbꞌankanh yaꞌ chꞌen chꞌen bꞌay chaqꞌ isxahanbꞌal tet Komam Dios. Ispotxꞌni yaꞌ ej no noqꞌ kꞌul yok yinh xahanbꞌalil, yebꞌ noꞌ chꞌik kꞌul yok yinh xahanbꞌalil, yalten yaꞌ noꞌ tet Komam Dios. Hak tuꞌ yu yaqꞌni yaꞌ yuchꞌandios tet Komam. Wal huneꞌ xahanbꞌal yaqꞌ yaꞌ tet Komam Dios tuꞌ, kaw apni xuqꞌal sam sata Komam. Istzala iskꞌul Komam, yalni Komam hakaꞌ tiꞌ: «Wal tinanh, matxa bꞌaqꞌinhal chintzꞌaktinhehan txꞌo txꞌotxꞌ yu ismul anma. Wal xin, hanhetikꞌa istxꞌojal ayko yinh isnabꞌal iswatxꞌeni yichtaxtikꞌa ischꞌibꞌkanh, yajaꞌ matxa bꞌaqꞌinhal chintanhtzelojan anma yebꞌ ej no noqꞌ ay yul sat yibꞌanhqꞌinal tiꞌ. [image: 6.TIF] 

Yuxin hayet aytokꞌo huneꞌ yul sat yibꞌanhqꞌinal tiꞌ,
chichꞌibꞌo ej tzꞌunubꞌ kat yaqꞌni issat. Aypaxo xin chew yebꞌ qꞌaꞌ,
aypaxo xin nhabꞌil yebꞌ waresma,
yebꞌ xin tzꞌayikal yebꞌ aqꞌbꞌalil,» xhi Komam Dios.
Yaqꞌ Komam Dios istrato tet yaꞌ Noé
Yanikanayo Komam Dios iskꞌulal yibꞌanh yaꞌ Noé yebꞌ yibꞌanh ebꞌnaj iskꞌahol yaꞌ, yalni Komam hakaꞌ tiꞌ: «Kaw nimanojabꞌ heyuninal, pohchahojabꞌpaxkanto anma yinh heyuninal tuꞌ, kat xin isnohilo yul sat yibꞌanhqꞌinal tiꞌ yu anma. Wal sunil ej no noqꞌ ay yul sat yibꞌanhqꞌinal tiꞌ, chixiw noꞌ teyet. Chiwaqꞌpaxojan heyip yibꞌanh ej noꞌ chꞌik chꞌekꞌ satkanh yebꞌ yibꞌanh ej no noqꞌ ay sat txꞌotxꞌ tiꞌ, yebꞌ xin yibꞌanh ej no noqꞌ ay xol haꞌ mar. Chu hekꞌuxni ischibꞌehal sunil ej no noqꞌ cheyoche, yebꞌ xin chu heloni sunil ej teꞌ itah yebꞌ ej sat teꞌ lobꞌehal. Sunil hunteqꞌan tiꞌ chiwakanojan teyet. Yaj xin, mach chu hekꞌuxni ischibꞌehal ej no noqꞌ aytoko ischikꞌil xol ischibꞌehal, hakaꞌ noꞌ chishojtxꞌanhnhe isbꞌa, yuto yinh ischikꞌil noꞌ ayko iskawil. Wal xin, tato ay hunu no noqꞌ chipotxꞌni hunu maka, haninan chiwilan tzet chiꞌeliko noꞌ, yebꞌ xin ta ay hunu mak chipotxꞌnikamo hunu yet anmahil, haninan chiwilan tzet chꞌelikoj.
Tato ay hunu mak chipotxꞌni hunu yet anmahil,
nanxa mak chipotxꞌnipaxo kamoj, yuto naj winaj watxꞌebꞌil naj wuhan wechelojan.
Wal hex tiꞌ xin, kaw ayojabꞌ heyuninal yebꞌ xin pohchahojabꞌ heyuninal tuꞌ.
Nohojabꞌilo yul sat yibꞌanhqꞌinal tiꞌ
yu anma chipoh yinh heyuninal,» xhi Komam.
Yalnipaxo Komam Dios tet yaꞌ Noé yebꞌ tet ebꞌnaj iskꞌahol yaꞌ hakaꞌ tiꞌ: «Wal tinanh chiwaqꞌkanojan huneꞌ intratotiꞌan teyet, yebꞌ tet ej anma chipoho yinh heyuninal, yebꞌpaxo tet ej no noqꞌ elti teyintaj yul teꞌ barco; ej noꞌ chꞌik, ej noꞌ chipohchalax yulaj nha, yebꞌ ej noꞌ xoltelajil noqꞌ, yebꞌpaxo tet ej noꞌ chipoh yul sat yibꞌanhqꞌinal tiꞌ. Huneꞌ trato chiwaqꞌan teyet tiꞌ, mach chinhelan, yuxin matxa bꞌaqꞌinh chintanhtzelojan anma yebꞌ ej no noqꞌ yu haꞌ nhabꞌ. Matxa chiwatijan hunuxa niman yaxnhabꞌ chitanhtzenilo sunil tzet ay sat yibꞌanhqꞌinal tiꞌ,» xhi Komam.
Yalnipaxo Komam: «Haꞌ xin huneꞌ yechel trato chiwaqꞌan teyet yebꞌ tet ej no noqꞌ yinh sunilbꞌal ej tiempo, haꞌ ton noꞌ chꞌer wakanhan satkanh. Haꞌ noꞌ xin, chiꞌokkano yechelo yinh huneꞌ trato chiwaqꞌan teyet tiꞌ. Yet chiwanitijan moyan satkanh, kat yil-lax noꞌ chꞌer xol moyan tuꞌ, hak tuꞌ xin chu innanitijan tato ay huneꞌ trato waqꞌan teyet yebꞌ tet ej no noqꞌ, tato matxa chiwatijan hunu yaxnhabꞌ chitanhtzenilo tzet ay sat yibꞌanhqꞌinal tiꞌ. Yet chiꞌah noꞌ chꞌer xol moyan, chiwilan noꞌ, kat innanotijan huneꞌ trato waqꞌkanojan tet sunil anma yinh sunilbꞌal ej tiempo, yebꞌ tet ej no noqꞌ ay yul sat yibꞌanhqꞌinal tiꞌ,» xhi Komam.
Yalnipaxo Komam: «Haꞌ ton huneꞌ tiꞌ chiwakanojan yechelo huneꞌ trato waqꞌkanojan tet anma yebꞌ tet sunil ej no noqꞌ,» xhi Komam Dios tet yaꞌ Noé.
Yaꞌ Noé yebꞌ ebꞌnaj iskꞌahol
Ebꞌnaj iskꞌahol yaꞌ Noé elti yul teꞌ barco, haꞌ ton naj Sem, naj Cam yebꞌ naj Jafet. Naj Cam, haꞌ naj ismam naj Canaán. Yinh ebꞌnaj oxwanh iskꞌahol yaꞌ Noé tuꞌ xin pohchakanti sunil anma ay sat txꞌo txꞌotxꞌ tiꞌ.
Wal yaꞌ Noé ichiko ismunla sat txꞌo txꞌotxꞌ, istzꞌun yaꞌ teꞌ uva. Yet hunel xin, yukꞌ yaꞌ yal teꞌ uva, yukꞌikanh yaꞌ, istzilnilo yaꞌ xil isqꞌap yinh. Iskankano kupno yaꞌ yiktabꞌal qꞌap mantiado watxꞌebꞌilayo yatutoj. Wal naj Cam, ismam naj Canaán, hayet yilni naj ta tꞌilan ismam tuꞌ, yelti naj yalno tet yuxhtaj. Hayet yabꞌen naj Sem yebꞌ naj Jafet, yinito ebꞌnaj huneꞌ sábana yibꞌanh iswixikꞌ, isto ebꞌnaj islitxꞌbꞌanoyo yibꞌanh ismam tuꞌ. Yajaꞌ yunhe mach chil ebꞌnaj tato tꞌilan yaꞌ, yuxin yet isto ebꞌnaj yanoyo qꞌap, yinta ebꞌnaj bꞌelwitoj yebꞌ xin nan bꞌay tꞌanhanto ebꞌnaj yunhe mach chiyil ebꞌnaj tato tꞌilan ismam.
Hayet iswatxꞌilo iskꞌul yaꞌ Noé, yabꞌenilo yaꞌ tato il-lax yaꞌ yu iskꞌahol, naj islahobꞌal unin. Yalni yaꞌ hakaꞌ tiꞌ:
«Chintzꞌaktinhekanojan naj Canaán,
chꞌokokano naj ischejabꞌo kawanh yuxhtaj,» xhi yaꞌ.
Yalnipaxo yaꞌ:
«Walpaxo naj Sem, haꞌojabꞌ Komam Dios, inDiosalan,
chꞌanayo iskꞌulal yibꞌanh naj,
kat yokkano naj Canaán ischejabꞌo naj.
Walpaxo naj Jafet, kaw pohchahojabꞌ yuninal naj yebꞌ kaw ayojabꞌ tzet ay naj,
kat yehayo naj sat istxꞌotxꞌ naj Sem, kat yokpaxo naj Canaán ischejabꞌo naj,» xhi yaꞌ.
Wal yaꞌ Noé tuꞌ, kaw 350 habꞌilto ekꞌyaꞌ yet yaqꞌnikanilo haꞌ niman yaxnhabꞌ. Haxa yet iskam yaꞌ, kaw 950 ishabꞌilal yaꞌ.
Anma titna yinh ebꞌnaj yuninal yaꞌ Noé
(1Cr. 1:5-23)
Haꞌ anma tiꞌ, titna yinh naj Sem, naj Cam yebꞌ naj Jafet, ebꞌnaj iskꞌahol yaꞌ Noé. Haꞌ ebꞌnaj tiꞌ pohchakanh yuninal yet lahwi yaqꞌnikanilo haꞌ niman yaxnhabꞌ.
Ebꞌnaj iskꞌahol naj Jafet, haꞌ ton ebꞌnaj tiꞌ: naj Gomer, naj Magog, naj Madai, naj Javán, naj Tubal, naj Mesec yebꞌ naj Tiras. Wal ebꞌnaj iskꞌahol naj Gomer xin, haꞌ ton ebꞌnaj tiꞌ: naj Askenaz, naj Rifat yebꞌ naj Togarma. Wal iskꞌahol naj Javán, haꞌ ton naj Elisa, naj Tarsis, naj Quitim yebꞌ naj Dodanim. Haꞌ ebꞌnaj tiꞌ xin, titna yinh ej yuninal naj Jafet. Haꞌ xin ebꞌnaj pohchakanto istiꞌla haꞌ mar, hakaꞌtikꞌa yabꞌxubꞌal ebꞌnaj yebꞌ yikꞌal ebꞌnaj yinh hunun iskonhobꞌ.
Ebꞌnaj iskꞌahol naj Cam, haꞌ ton ebꞌnaj tiꞌ: naj Cus, naj Mizraim, naj Fut yebꞌ naj Canaán. Walpaxo ebꞌnaj iskꞌahol naj Cus xin, haꞌ ton ebꞌnaj tiꞌ: naj Seba, naj Havila, naj Sabta, naj Raama, yebꞌ naj Sabteca. Walpaxo ebꞌnaj iskꞌahol naj Raama xin, haꞌ ton naj Seba yebꞌ naj Dedán. Naj Cus, haꞌ naj ismam naj Nimrod. Naj Nimrod tuꞌ, haꞌ naj bꞌabꞌel winaj kaw aykano yip sat txꞌo txꞌotxꞌ tiꞌ yet payat tuꞌ. Naj Nimrod tuꞌ, kaw helan naj uste noqꞌ, yuto hak tuꞌ yoche Komam Dios. Yu huneꞌ tuꞌ yuxin chihal-lax hakaꞌ tiꞌ: «Lahanojabꞌ chꞌeliko naj tiꞌ hakaꞌ naj Nimrod, naj ustem noqꞌ kaw helan yul sat Komam Dios,» xhi. Ay hunteqꞌan konhobꞌ kaw aykano yelapno ye iswatxꞌe naj, yahaw yuko naj yinh, haꞌ ton konhobꞌ Babel, konhobꞌ Erec, konhobꞌ Acad yebꞌpaxo konhobꞌ Calne. Hunteqꞌan konhobꞌ tiꞌ ayayo yul ismajul txꞌotxꞌ Sinar. Lahwi tuꞌ xin, yel naj yul ismajul txꞌotxꞌ Sinar, isto naj bꞌey yul ismajul txꞌotxꞌ Asiria. Haꞌ bꞌey tuꞌ iswatxꞌe naj huneꞌ konhobꞌ Nínive, yebꞌ xin konhobꞌ Rehobot, yebꞌ konhobꞌ Kala. Iswatxꞌenpaxo naj hunxa konhobꞌ Resén kaw nimajalkanoj. Huneꞌ konhobꞌ tiꞌ ayayo xolbꞌal konhobꞌ Nínive yebꞌ konhobꞌ Kala.
Yinh naj Mizraim titna ebꞌnaj ludeo, ebꞌnaj anameo, ebꞌnaj lehabita, ebꞌnaj naftuhíta, [*]yebꞌ ebꞌnaj patruseo, ebꞌnaj casluhíta, yinh ebꞌnaj tuꞌ xin titna ebꞌnaj filisteo yebꞌ ebꞌnaj caftorita.
Wal naj Canaán xin, haꞌ naj ismam naj Sidón yebꞌ naj Het. Naj Sidón, haꞌ naj bꞌabꞌel kꞌahole. Yinh naj Canaán titna ebꞌnaj jebuseo, yebꞌ ebꞌnaj amorreo, ebꞌnaj gergeseo, yebꞌ ebꞌnaj heveo, ebꞌnaj araceo, ebꞌnaj sineo, yebꞌ ebꞌnaj arvadeo, ebꞌnaj zemareo, yebꞌpaxo ebꞌnaj chiyij hamateo. Sunil ebꞌnaj tiꞌ titna yinh naj Canaán, nixhtejalnhe yu ispujnakanh ebꞌnaj. Wal istxꞌotxꞌ ebꞌnaj cananeo tuꞌ, chiꞌichiti txꞌotxꞌ yinh txꞌotxꞌ Sidón yinh yetkꞌulal txꞌotxꞌ Gerar masanta chꞌapni txꞌotxꞌ yinh konhobꞌ Gaza, yebꞌ yinh yetkꞌulal konhobꞌ Sodoma, yebꞌ konhobꞌ Gomorra, konhobꞌ Adma yebꞌ konhobꞌ Zeboim, masanta yinh konhobꞌ Lasa. Haꞌ ebꞌnaj tuꞌ titna yinh ej yuninal naj Cam, ehayo ebꞌnaj sat istxꞌotxꞌ, hatatikꞌa yabꞌxubꞌal ebꞌnaj yebꞌ xin yikꞌal ebꞌnaj.
Wal naj Sem, [j]. haꞌ naj bꞌabꞌel uxhtaje sata naj Jafet, aypaxo iskꞌahol naj. Haꞌ naj xin ichmame yinh yuninal naj Heber. Haꞌ xin ebꞌnaj iskꞌahol naj Sem, haꞌ ton ebꞌnaj tiꞌ: naj Elam, naj Asur, naj Arfaxad, naj Lud yebꞌ naj Aram. Wal ebꞌnaj iskꞌahol naj Aram, haꞌ ton ebꞌnaj tiꞌ: naj Uz, naj Hul, naj Geter, yebꞌ naj Mas. Wal naj Arfaxad xin, haꞌ naj ismam naj Sala, haxa naj Sala iskꞌahol naj ye naj Heber. Wal naj Heber xin, pitzkꞌa kawanh iskꞌahol naj, huneꞌ naj yij Peleg yuto yinh huneꞌ tiempohal tuꞌ pohlaxto txꞌo txꞌotxꞌ yinh anma. Haxa hunxa yuxhta naj xin, haꞌ ton naj Joctán. Wal naj Joctán, haꞌ ebꞌnaj tiꞌ iskꞌahol naj: naj Almodad, naj Selef, naj Hazar-mavet, naj Jera, naj Adoram, naj Uzal, naj Dicla, naj Obal, naj Abimael, naj Seba, naj Ofir yebꞌ naj Havila, yebꞌpaxo xin naj Jobab. Sunil ebꞌnaj tuꞌ, iskꞌahol naj Joctán. Haꞌ xin txꞌo txꞌotxꞌ bꞌay ehayo ebꞌnaj, haꞌ ton txꞌotxꞌ chiꞌichiti yinh txꞌotxꞌ Mesa masanta chiꞌapni txꞌotxꞌ yinh txꞌotxꞌ Sefar. Haꞌ txꞌotxꞌ tuꞌ xin, kaw witzla txꞌotxꞌ. Ayko txꞌotxꞌ yinh yetkꞌulal bꞌay chꞌahilo tzꞌayik. Haꞌ sunil ebꞌnaj tuꞌ, titna yinh yuninal ej naj Sem. Ehayo ebꞌnaj sat istxꞌotxꞌ, hatatikꞌa yabꞌxubꞌal ebꞌnaj yebꞌ xin yikꞌal ebꞌnaj.
Haꞌ ton sunil ebꞌnaj tuꞌ titna yinh ebꞌnaj iskꞌahol yaꞌ Noé, hatatikꞌa yikꞌal ebꞌnaj yebꞌ istxꞌotxꞌ ebꞌnaj. Ispujnakanto ebꞌnaj yul sat yibꞌanhqꞌinal tiꞌ, iswatxꞌenpaxo ebꞌnaj iskonhobꞌ yet lahwi yaqꞌnikanilo haꞌ niman yaxnhabꞌ.
	[j]10:21 Haꞌ yinh naj Sem, tit anma Israel. Huneꞌ konhobꞌ issayilo Komam Dios iskonhobꞌoj yunhe yaqꞌni Komam Dios kolbꞌanile tet sunil anma. Gn. 11:10-26; 12:1
	10:13 10:13 Jer. 7:4

Yet somlaxto yabꞌxubꞌal anma
Yet kaw payat tiempo, yet lahwi yaqꞌnikanilo haꞌ niman yaxnhabꞌ, huneꞌnhechꞌan yabꞌxubꞌal anma ay sat txꞌo txꞌotxꞌ tiꞌ. El anma sat txꞌotxꞌ ayko yinh yetkꞌulal bꞌay chꞌahilo tzꞌayik, yapnikano anma sat huneꞌ txꞌo txꞌotxꞌ kaw akꞌal chiyij Sinar. [k]Yet hunel xin yalni anma tet hunun hakaꞌ tiꞌ: «Wal tinanh, kowatxꞌewe txꞌotxꞌ ladrillo, kat konhusni txꞌotxꞌ,» xhi anma. Txꞌotxꞌ ladrillo tuꞌ, haꞌ txꞌotxꞌ yako anma selelo chꞌen chꞌen, walpaxo huneꞌ yako anma selelo mezcla xin, haꞌ ton hunteqꞌan chiꞌokniko yinh qꞌolbꞌe. Tzujan tuꞌ xin, yalnipaxo anma hakaꞌ tiꞌ: «Wal tinanh kowatxꞌewe hunu konhobꞌ bꞌey tiꞌ, yebꞌ hunu nha chiꞌahapno istel satkanh. Hak tuꞌ xin kaw chonhbꞌinahoj, yebꞌ xin machi bꞌaqꞌinhal chonhpujnato sat txꞌo txꞌotxꞌ tiꞌ,» xhi anma. [image: 7.TIF] 

Wal Komam Dios xin, ayilo Komam yilaꞌ huneꞌ konhobꞌ yebꞌ huneꞌ niman nha nahat yekanh istel lanhan iswatxꞌen anma tuꞌ. Yalni Komam: «Haꞌ hunteqꞌan anma tiꞌ kaw huneꞌnhe konhobꞌal yehi, yebꞌ xin kaw huneꞌnhechꞌan yabꞌxubꞌal. Yu huneꞌ tuꞌ, yuxin lanhan iswatxꞌen anma huneꞌ konhobꞌ yebꞌ huneꞌ nha tiꞌ. Machi hunu tzet ye tuꞌ chꞌaqꞌni linhno huneꞌ ismunil anma tiꞌ. [*]Wal tinanh xin, kosomoto yabꞌxubꞌal anma tiꞌ, haxinwal matxa chitxumcha yu yinh tzet chal-le tet hunun,» xhi Komam.
Hak tuꞌ yu isbꞌejnikano anma iswatxꞌen huneꞌ konhobꞌ tuꞌ, ispujnakanto anma yul sat yibꞌanhqꞌinal tiꞌ yu Komam Dios. Haꞌ xin huneꞌ konhobꞌ iswatxꞌe anma tuꞌ, Babel okkano isbꞌihoj yuto haꞌ bꞌey tuꞌ yaqꞌ somchahoto Komam yabꞌxubꞌal anma, ispujnakanto anma yul sat yibꞌanhqꞌinal tiꞌ.
	[k]11:2 Sinar Hak tuꞌ isbꞌi txꞌotxꞌ akꞌal ayko xolbꞌal haꞌ Éufrates yebꞌ haꞌ Tigris, chal-laxpaxo Mesopotamia.
	11:6 11:6 Gn. 1:16

Ebꞌnaj titna yinh yuninal naj Sem
(1Cr. 1:24-27)
Haꞌ ebꞌnaj tiꞌ, titna yinh yuninal naj Sem. Yet kabꞌxa habꞌil yaqꞌni haꞌ niman yaxnhabꞌ, ispitzkꞌa huneꞌ iskꞌahol naj Sem yij Arfaxad, 100 (hokꞌal) habꞌil naj yet ispitzkꞌa iskꞌahol naj tuꞌ. Naj Sem tuꞌ, kaw 500 habꞌilto ekꞌ naj. Yulbꞌal hunteqꞌan habꞌil tuꞌ xin, kaw txꞌiꞌal ejto iskꞌahol naj yebꞌ iskutzꞌin naj pitzkꞌahi.
Wal naj Arfaxad, 35 (holanhebꞌ iskawinaj) ishabꞌilal naj, yet ispitzkꞌa iskꞌahol naj chiyij Sala. Kaw xin 403 habꞌil ekꞌ naj Arfaxad. Yulbꞌal hunteqꞌan habꞌil tuꞌ kaw ay ejto iskꞌahol naj yebꞌ iskutzꞌin naj pitzkꞌahi.
Haxa naj Sala, 30 (lahonhebꞌ iskawinaj) habꞌil naj yet ispitzkꞌa iskꞌahol naj chiyij Heber. Tzujan tuꞌ xin kaw 403 habꞌilto ekꞌ naj. Yulbꞌal hunteqꞌan habꞌil tuꞌ, kaw txꞌiꞌal ejto iskꞌahol naj yebꞌ iskutzꞌin naj Sala tuꞌ pitzkꞌahi.
Wal naj Heber, 34 (kanhlanhebꞌ iskawinaj) ishabꞌilal naj yet ispitzkꞌa iskꞌahol naj chiyij Peleg. Tzujan tuꞌ, kaw 430 habꞌilto ekꞌ naj Heber tuꞌ. Yulbꞌal hunteqꞌan habꞌil tuꞌ xin, kaw ay ejto iskꞌahol naj yebꞌ iskutzꞌin naj pitzkꞌahi.
Wal naj Peleg, 30 (lahonhebꞌ iskawinaj) habꞌil naj yet ispitzkꞌa iskꞌahol naj yij Reu. Tzujan tuꞌ xin, kaw 209 habꞌil ekꞌ naj Peleg. Yulbꞌal hunteqꞌan habꞌil tuꞌ xin, ay ejto iskꞌahol naj yebꞌ iskutzꞌin naj pitzkꞌahi.
Wal naj Reu, 32 habꞌil naj, yet ispitzkꞌa iskꞌahol naj chiyij Serug. Tzujan tuꞌ xin, kaw 207 habꞌilto ekꞌ naj Reu tuꞌ. Yulbꞌal hunteqꞌan habꞌil tuꞌ xin, ay ejto iskꞌahol naj yebꞌ iskutzꞌin naj pitzkꞌahi. Wal naj Serug, 30 (lahonhebꞌ iskawinaj) habꞌil naj yet ispitzkꞌa iskꞌahol naj yij Nacor. Tzujan tuꞌ xin, kaw 200 habꞌilto ekꞌ naj Serug tuꞌ. Yulbꞌal hunteqꞌan habꞌil tuꞌ xin, kaw ay ejto iskꞌahol naj yebꞌ iskutzꞌin naj pitzkꞌahi.
Wal naj Nacor 29 (bꞌalonhebꞌ iskawinaj) habꞌil naj, yet ispitzkꞌa iskꞌahol naj chiyij Taré. Tzujan tuꞌ xin kaw 119 habꞌilto ekꞌ naj Nacor. Yulbꞌal hunteqꞌan habꞌil tuꞌ xin, ay ejto iskꞌahol naj yebꞌ iskutzꞌin naj pitzkꞌahi.
Wal yaꞌ Taré, 70 (lahonhebꞌ iskanhwinaj) habꞌil yaꞌ yet ispitzkꞌa ebꞌnaj iskꞌahol yaꞌ tiꞌ, yaꞌ Abram, naj Nacor yebꞌ naj Harán. [*]
	11:26 11:26 Lc. 3:34

Ebꞌnaj iskꞌahol yaꞌ Taré
Haꞌ ebꞌnaj oxwanh tiꞌ iskꞌahol yaꞌ Taré, yaꞌ Abram, naj Nacor yebꞌ naj Harán. Naj Harán, haꞌ naj ismam yaꞌ Lot. Wal naj Harán tuꞌ, kam naj bꞌey konhobꞌ Ur ay yul ismajul txꞌotxꞌ Caldea, bꞌaytikꞌa pitzkꞌa naj. Bꞌabꞌel xin kam naj sata ismam.
Yaꞌ Abram, mohyi yaꞌ yebꞌ yaꞌ Sarai. Walpaxo naj Nacor mohyi naj yebꞌ ix Milca. Ix Milca tuꞌ, iskutzꞌin naj Harán ye ix, isnoh isbꞌa ix yebꞌ naj Isca. Yaꞌ Sarai tuꞌ, machi yunin yaꞌ.
Wal yaꞌ Taré, el yaꞌ yul konhobꞌ Ur ayko yul ismajul txꞌotxꞌ Caldea, isto yaꞌ bꞌey txꞌotxꞌ Canaán. Yinito yaꞌ yaꞌ Abram yebꞌpaxo yaꞌ Lot iskꞌahol yuxhta yaꞌ Abram, yipaxto yaꞌ yaꞌ Sarai, yixal yaꞌ Abram. Lahwi tuꞌ xin, yapni ebꞌyaꞌ bꞌey konhobꞌ Harán. Haꞌ bꞌey tuꞌ ehayo ebꞌyaꞌ. Yet 205 yaꞌ Taré, iskam yaꞌ bꞌey Harán tuꞌ.
2. ISTZOTIꞌAL EBꞌYAꞌ ICHMAME YINH EBꞌYAꞌ ISRAEL [l]
(12:1—50:26)
Awtelaxilo yaꞌ Abram yu Komam Dios
Yet hunel, yal Komam Dios tet yaꞌ Abram hakaꞌ tiꞌ: «Abram, akano hatxꞌotxꞌ tiꞌ yebꞌ hawikꞌal yebꞌ yatut hamam, kat hato bꞌey huneꞌ txꞌotxꞌ chinyehan tawet. Yinh anma chipoho yinh hawuninal chinwatxꞌehan huneꞌ niman konhobꞌ, kat xin wanayojan iskꞌulal tawibꞌanh yebꞌpaxo xin kaw chaxhbꞌinahoj. Kaw txꞌiꞌal anma chichahni iskꞌulal hawu. Chiwayojan iskꞌulal yibꞌanh mak kꞌul istzotel tawinh. Haꞌ mak txꞌoj istzotel tawinh xin, chiwayojan isyaꞌtajil yibꞌanh. Sunil ej konhobꞌ ay yul sat yibꞌanhqꞌinal tiꞌ chischah inkꞌulalan hawu,» xhi Komam.
Wal yaꞌ Abram isyije yaꞌ hakaꞌ tzet yal Komam Dios, topaxo yaꞌ Lot yintaj. Kaw xin 75 (holahonhebꞌ iskanhwinaj) habꞌil yaꞌ Abram yet yelto yaꞌ sat txꞌotxꞌ Harán. Yaꞌ Abram tuꞌ yito yaꞌ yixal Sarai, yebꞌpaxo yaꞌ Lot, yaꞌ iskꞌahol yuxhtaj. Yinipaxto yaꞌ sunil tzet aya yebꞌ sunil ebꞌnaj iskꞌamteꞌ, ebꞌnaj yiqꞌ bꞌey Harán. Yet yel yaꞌ Abram bꞌey txꞌotxꞌ Harán, apnikano yaꞌ yul ismajul txꞌotxꞌ Canaán. Lahwi tuꞌ isqꞌaxponikꞌto yaꞌ sat txꞌotxꞌ Canaán, yapni yaꞌ bꞌey konhobꞌ Siquem bꞌay ay huneꞌ teꞌ hih sat txꞌotxꞌ More. Sat huneꞌ txꞌo txꞌotxꞌ tuꞌ, ayayo ebꞌnaj cananeo. Haꞌ bꞌey tuꞌ xin, isye isbꞌa Komam Dios tet yaꞌ Abram, yalni Komam tet yaꞌ: «Haꞌ huneꞌ txꞌo txꞌotxꞌ bꞌay ay hach tiꞌ, chiwaqꞌan tet hawuninal yebꞌ tet yuninal hawuninal,» xhi Komam. [image: 8.TIF] 

Haꞌ bꞌey tuꞌ islatzꞌbꞌakanh yaꞌ chꞌen chꞌen, yaqꞌni yaꞌ isxahanbꞌal tet Komam Dios, yuto haꞌ tuꞌ tzotel Komam tet yaꞌ. Lahwi tuꞌ xin, isto yaꞌ bꞌey huneꞌ txꞌotxꞌ chewal txꞌotxꞌ ayko satakꞌto konhobꞌ Bet-el yinh yetkꞌulal bꞌay chiꞌahilo tzꞌayik. Haꞌ bꞌey tuꞌ xin ehayo yaꞌ, iswatxꞌenkanh yaꞌ qꞌap mantiado yatutoj. Wal konhobꞌ Bet-el tuꞌ [m] yintakꞌti yaꞌ kankanoj, haxa konhobꞌ Hai satato yaꞌ ayikꞌtoj. Bꞌey tuꞌ xin islatzꞌbꞌakanh yaꞌ chꞌen chꞌen, yaqꞌni yaꞌ isxahanbꞌal tet Komam Dios, istxahli yaꞌ tet Komam. Lahwi tuꞌ xin yel yaꞌ bꞌey tuꞌ, nixhtejal xin yapnikano yaꞌ bꞌey txꞌotxꞌ Neguev. [n]
	[l]12:0 Ebꞌyaꞌ mam ichamehaꞌ ton Abraham, Isaac, yebꞌ Jacob.
	[m]12:8 Bet-el, huneꞌ tzotiꞌ tiꞌ yinh hebreo, chal yelapnoj Yatut Komam Dios.
	[n]12:9 Txꞌotxꞌ Neguev ayko txꞌotxꞌ yinh sur yinh txꞌotxꞌ Canaán.

Yet isto yaꞌ Abram bꞌey txꞌotxꞌ Egipto
Yinh huneꞌ tiempohal tuꞌ xin, hul huneꞌ niman wahil sat txꞌo txꞌotxꞌ bꞌay ay yaꞌ Abram. Kaw xin matxatikꞌa nichꞌano tzet chilolaxi, yuxin to yaꞌ bꞌey txꞌotxꞌ Egipto. Haxa yet lanhanxa yapni yaꞌ bꞌey txꞌotxꞌ Egipto, yalni yaꞌ tet yixal: «Sarai, hach tiꞌ kaw kꞌulchꞌan kaxhjilni, yuxin hayet chaxhyilno ebꞌnaj Egipto, chalaꞌ ebꞌnaj hakaꞌ tiꞌ: “Huneꞌ ix tiꞌ yixal huneꞌ naj tiꞌ ye ix,” xhim ebꞌnaj. Hak tuꞌ xin chu kinispotxꞌnojan ebꞌnaj, kat kaxhyinokanto ebꞌnaj. Wal tinanh xin, yunhe kꞌul chinyilan ebꞌnaj yebꞌ xin mach chinispotxꞌan ebꞌnaj, chawalaꞌ tato wanabꞌan hawehi,» xhi yaꞌ tet yixal tuꞌ.
Hayet yapni yaꞌ Abram bꞌey Egipto, yilni ebꞌnaj ah Egipto tuꞌ tato kaw kꞌulchꞌan jilni yaꞌ Sarai. Yil-laxpaxo yaꞌ yu ebꞌnaj chimunla yinta naj rey, isto ebꞌnaj yalno tet naj rey tato kaw kꞌulchꞌan jilni yaꞌ Sarai. Lahwi tuꞌ xin, yilaxto yaꞌ yul ispalacio naj rey tuꞌ.
Wal yaꞌ Abram xin, kaw kꞌul il-lax yaꞌ yu naj rey tuꞌ yu yaꞌ Sarai. Issahni naj rey tuꞌ noꞌ meꞌ, noꞌ wakax, noꞌ burro yebꞌ noꞌ camello tet yaꞌ. Issahnipaxo naj hunteqꞌan ebꞌnaj yebꞌ hunteqꞌan ebꞌix ix chiꞌok ischejabꞌo yaꞌ Abram tuꞌ.
Wal Komam Dios xin, yati Komam huneꞌ niman isyaꞌtajil yibꞌanh naj rey tuꞌ yebꞌ yibꞌanh mak ay yul yatut naj yuto yilo naj yixal yaꞌ Abram, yaꞌ Sarai. Yu huneꞌ isyaꞌtajil ay yibꞌanh naj rey tuꞌ, yuxin yawte naj yaꞌ Abram, yalni naj tet yaꞌ hakaꞌ tiꞌ: «¿Tzet yinh yuxin maxawako leqꞌtiꞌal wetan? ¿Tzet yinh yuxin machi maxawal wetan tato hawixal ye ix? Wal xin, maxawal wetan tato hawanabꞌ ix, yuxin mawochehan wiqꞌaꞌan ix. Wal tinanh xin, ay hawixal lah. Ito ix, kat hapaxtoj,» xhi naj tet yaꞌ Abram. Lahwi tuꞌ xin ischejni naj rey tuꞌ ebꞌnaj chimunla yul ispalacio yu iskolwa ebꞌnaj yinh yaꞌ Abram yunhe yel yaꞌ sat txꞌotxꞌ Egipto tuꞌ yebꞌ yaꞌ Sarai, yebꞌ sunil tzet ay yaꞌ.
Ispoh isbꞌa yaꞌ Abram yebꞌ yaꞌ Lot
Yet yel yaꞌ Abram sat txꞌotxꞌ Egipto yebꞌ yixal yebꞌ sunil tzet aya, meltzopaxo yaꞌ sat txꞌotxꞌ Neguev, tzujanpaxo yaꞌ Lot yinta yaꞌ, yaꞌ iskꞌahol yuxhta yaꞌ. Yaꞌ Abram kaw qꞌalomkano yaꞌ yuto kaw ay isnoqꞌ yaꞌ yebꞌpaxo chꞌen oro yebꞌ chꞌen plata. Lahwi tuꞌ yel yaꞌ sat txꞌotxꞌ Neguev, nixhtejal xin yapni yaꞌ bꞌey konhobꞌ Bet-el. Tzujan tuꞌ xin istopaxo yaꞌ sat txꞌotxꞌ bꞌay ekꞌlena yet yalanhtokanoj. Huneꞌ txꞌotxꞌ tuꞌ ayayo txꞌotxꞌ yiktabꞌal konhobꞌ Bet-el yebꞌ konhobꞌ Hai, bꞌay islatzꞌbꞌakanh yaꞌ chꞌen chꞌen yet yaqꞌni yaꞌ isxahanbꞌal tet Komam Dios. Haꞌ bꞌey tuꞌ xin txahli yaꞌ tet Komam.
Hakpax tuꞌ yaꞌ Lot, kaw qꞌalompaxo yaꞌ hakaꞌ yaꞌ Abram. Yaꞌ Lot tuꞌ, kaw txꞌiꞌal ismeꞌ yaꞌ yebꞌ iswakax yaꞌ, yebꞌ xin kaw ay ischejabꞌ yaꞌ tzujan yintaj. Wal yaꞌ Abram yebꞌ yaꞌ Lot, kaw matxa chu yehayo iskawanhil sat huneꞌ txꞌo txꞌotxꞌ tuꞌ, yuto matxa chabꞌe bꞌay chilow isnoqꞌ, yuto kaw nimanxa noꞌ. Yu huneꞌ tuꞌ yuxin yaqꞌlekanh howal ebꞌnaj chitanhen isnoqꞌ ebꞌyaꞌ. Aypaxayo ebꞌnaj cananeo yebꞌ ebꞌnaj ferezeo sat huneꞌ txꞌo txꞌotxꞌ tuꞌ. Haxa yet hunel xin, yal yaꞌ Abram tet yaꞌ Lot hakaꞌ tiꞌ: «Hanhonh tiꞌ kaw juxhta kobꞌa, yuxin mach kꞌuloj tato ay howal koxol, yebꞌpaxo xol ebꞌnaj chitanhen konoqꞌ. Wal tinanh, kaw kꞌul tato chikopoh kobꞌa. Ilkꞌanabꞌto sunil txꞌo txꞌotxꞌ tuꞌ lah, sikꞌle bꞌaytuꞌwal chawoche chaxhkani. Wal xin tato hawahkantoj waykantojan, taka hawaykantoj, wahkantojan,» xhi yaꞌ Abram tet yaꞌ Lot.
Yilnito yaꞌ Lot huneꞌ niman akꞌal istiꞌ haꞌ niman Jordán, kaw xin ay ha haꞌ sat txꞌotxꞌ, masanta xin chiꞌapni txꞌotxꞌ yinh yetkꞌulal nichꞌan konhobꞌ chiyij Zoar. Huneꞌ txꞌotxꞌ yilto yaꞌ Lot tuꞌ, kaw lahan txꞌotxꞌ hakaꞌ huneꞌ peyabꞌ pebꞌil yu Komam Dios, yebꞌpaxo xin kaw lahan sat txꞌotxꞌ yebꞌ txꞌotxꞌ Egipto. Hak tuꞌ jilni sat txꞌotxꞌ yet yalanhto maxhto chisnhusto Komam Dios konhobꞌ Sodoma yebꞌ konhobꞌ Gomorra. Hak tuꞌ yu issikꞌlen yaꞌ Lot sunil txꞌotxꞌ akꞌal ayayo istiꞌla haꞌ niman Jordán, txꞌotxꞌ tuꞌ ayayo txꞌotxꞌ yinh yetkꞌulal bꞌay chiꞌahilo tzꞌayik. Lahwi tuꞌ xin isto yaꞌ Lot sat huneꞌ txꞌotxꞌ tuꞌ, hak tuꞌ xin yu ispohni isbꞌa yaꞌ yebꞌ yaꞌ Abram. Wal yaꞌ Abram xin kankano yaꞌ sat txꞌotxꞌ Canaán, haxa yaꞌ Lot ehayo sat akꞌal istiꞌ haꞌ Jordán, bꞌay ayayo hunteqꞌan konhobꞌ iskawilal konhobꞌ Sodoma. Wal anma ay yul hunteqꞌan konhobꞌ tuꞌ, kaw hanhkꞌanhetikꞌa istxꞌojal chiswatxꞌe, kaw mulumkano yul sat Komam Dios.
Haxa yet xaꞌispoh isbꞌa yaꞌ Lot yebꞌ yaꞌ Abram, yalni Komam Dios tet yaꞌ Abraham hakaꞌ tiꞌ: «Ilkꞌanabꞌto sunil txꞌotxꞌ yehato yinh norte yebꞌ txꞌotxꞌ yehayto yinh sur, yebꞌ txꞌotxꞌ yetkꞌulal bꞌay chꞌahilo tzꞌayik, yebꞌpaxo txꞌotxꞌ yetkꞌulal bꞌay chito tzꞌayik. Sunil txꞌotxꞌ tiꞌ chiwaqꞌan yinh hunelnhe tawet yebꞌ tet anma chipoh yinh hawuninal. Kaw niman anma chipohchakanilto tawinh hakaꞌ isbꞌisil pojoj. Tato ay hunu mak chu isbꞌisni pojoj, chu isbꞌislax anma chipohilto tawinh chal tuꞌ. Wal tinanh xin ahanhwanoj, as bꞌeytze istelbꞌal txꞌotxꞌ yebꞌ issatbꞌal txꞌotxꞌ, yuto haꞌ txꞌotxꞌ chiwaqꞌan tawet,» xhi Komam.
Lahwi tuꞌ xin yinikanh yaꞌ Abram qꞌap mantiado watxꞌebꞌilayo yatutoj, isto yaꞌ bꞌey huneꞌ hilaj, sat txꞌotxꞌ Mamre, iskawilal konhobꞌ Hebrón. Hayet yapni yaꞌ bꞌey tuꞌ islatzꞌbꞌankanh yaꞌ chꞌen chꞌen, yaqꞌni yaꞌ isxahanbꞌal tet Komam Dios.
Bꞌey yaꞌ Abram kolwal yinh yaꞌ Lot
Yinh huneꞌ tiempohal tuꞌ yet ayko naj Amrafel, isreyal txꞌotxꞌ Sinar, naj Arioc ayko isreyal txꞌotxꞌ Elasar, naj Quedorlaomer ayko isreyalo txꞌotxꞌ Elam, yebꞌpaxo naj Tidal ayko isreyal txꞌotxꞌ Goim. Kanhwanh ebꞌnaj rey tuꞌ yako ebꞌnaj howal yinh ebꞌnaj howanh rey tiꞌ; naj Bera isreyal konhobꞌ Sodoma, yebꞌ yinh naj Birsa isreyal konhobꞌ Gomorra yebꞌ yinh naj Sinab isreyal konhobꞌ Adma, yebꞌ yinh naj Semeber isreyal konhobꞌ Zeboim, yebꞌpaxo yinh naj isreyal konhobꞌ Bela chiyijpaxo Zoar. Wal ebꞌnaj howanh rey tiꞌ kaw 12 (kabꞌlahonhebꞌxa) habꞌil yokto ebꞌnaj yalanh yip naj rey Quedorlaomer. Haxa yinh 13 (yoxlahonhebꞌ) habꞌil xin yok yinh isnabꞌal ebꞌnaj yaniko howal yinh naj rey Quedorlaomer yebꞌ ebꞌnaj yetbꞌi. Yuxin iskutxbꞌako ebꞌnaj rey tiꞌ issoldado bꞌey huneꞌ akꞌal chiyij Sidim, istiꞌ haꞌ mar chihal-lax Kꞌachiꞌal. [o].
Haxa yinh 14 (iskanhlanhebꞌ) habꞌil, isto naj rey Quedorlaomer yebꞌ oxwanhxa ebꞌnaj rey ayko yintaj naj yinh howal. Yapni ebꞌnaj yul ismajul txꞌotxꞌ Astarot Karnaim. Haꞌ bꞌey tuꞌ xin qꞌoji ebꞌnaj yinh ebꞌnaj refaíta, isqꞌojipaxo ebꞌnaj yinh ebꞌnaj zuzita, ebꞌnaj ay yul konhobꞌ Ham. Yebꞌpaxo xin qꞌoji ebꞌnaj yinh ebꞌnaj emita bꞌey txꞌotxꞌ Save-quiriataim. Isqꞌojipaxo ebꞌnaj yinh ebꞌnaj horeo bꞌey hunteqꞌan witz bꞌey txꞌotxꞌ Seir. Yok tzujno ebꞌnaj yinta ebꞌnaj horeo tuꞌ masanta bꞌey akꞌal Parán iskawilal txꞌotxꞌ desierto. Hayet ismeltzo naj Quedorlaomer yebꞌ ebꞌnaj tzujan yintaj tuꞌ, yapni ebꞌnaj bꞌey txꞌotxꞌ En-mispat, chihal-laxpaxo Cades. Kaw xin ok ebꞌnaj istanhtzelo sunil tzet ilcha yu ebꞌnaj yul ismajul ebꞌnaj amalecita. Hakpax tuꞌ xin yute ebꞌnaj yinh ebꞌnaj amorreo, ebꞌnaj ayayo yul ismajul txꞌotxꞌ Hazezon-tamar.
Walpaxo ebꞌnaj isreyal txꞌotxꞌ Sodoma yebꞌ Gomorra yebꞌ konhobꞌ Adma yebꞌ konhobꞌ Zeboim yebꞌpaxo konhobꞌ Bela, chiyijpaxo Zoar, to ebꞌnaj bꞌey akꞌal Sidim tuꞌ yebꞌ issoldado yaqꞌaꞌko howal yinh naj rey Quedorlaomer, yebꞌ yinh naj rey Tidal, yinh naj rey Amrafel yebꞌ yinh naj rey Arioc. Ebꞌnaj kanhwanh tiꞌ haꞌ ebꞌnaj isreyal txꞌotxꞌ Elam, txꞌotxꞌ Goim, txꞌotxꞌ Sinar yebꞌ txꞌotxꞌ Elasar.
Sat huneꞌ txꞌotxꞌ akꞌal chiyij Sidim tuꞌ kaw ay hunteqꞌan kꞌuh bꞌay ay qꞌol, hunteqꞌan chiꞌokniko yinh qꞌolbꞌe. [p] Yuxin hayet yelkanh naj isreyal txꞌotxꞌ Sodoma yebꞌ naj isreyal txꞌotxꞌ Gomorra yalni, istokano ebꞌnaj yul hunteqꞌan kꞌuh tuꞌ. Walpaxo hunteqꞌanxa ebꞌnaj rey yetbꞌi ebꞌnaj xin, elkanh ebꞌnaj, isto ebꞌnaj iswiꞌla witz. Haꞌ xin naj rey Quedorlaomer yebꞌ xin oxwanh ebꞌnaj rey yetbꞌi, qꞌoji ebꞌnaj yinh huneꞌ howal tuꞌ, yinito ebꞌnaj isqꞌalomal ebꞌnaj Sodoma yebꞌ ebꞌnaj Gomorra, yebꞌ sunil tzet chislo ebꞌnaj, lahwi tuꞌ isto ebꞌnaj. Yinipaxto ebꞌnaj yaꞌ Lot, yaꞌ iskꞌahol yuxhta yaꞌ Abram, yebꞌ sunil tzet ay yaꞌ, yuto yul konhobꞌ Sodoma tuꞌ ay yaꞌ.
Ay xin huneꞌ naj elkanh yet yuni huneꞌ howal tuꞌ, isto naj yalno tet yaꞌ Abram, yaꞌ hebreo ay bꞌey txꞌotxꞌ hilaj, sat istxꞌotxꞌ naj Mamre, naj amorreo. Naj Mamre tuꞌ yuxhta isbꞌa naj yebꞌ naj Escol yebꞌ naj Aner. Haꞌ ebꞌnaj tuꞌ xin yetbꞌi isbꞌa ebꞌnaj yebꞌ yaꞌ Abram yinh howal.
Hayet yabꞌen yaꞌ Abram tato ilaxto yaꞌ Lot, iskꞌahol yuxhta yaꞌ, iskutxbꞌanayo yaꞌ ebꞌnaj ischejabꞌ pitzkꞌana yul yatut, yunhe isto ebꞌnaj yinta yaꞌ. Kaw xin 318 ebꞌnaj yinh sunil. Lahwi tuꞌ, isto yaꞌ Abram yebꞌ ebꞌnaj istzujnoyo ebꞌnaj rey tuꞌ masanta yul konhobꞌ Dan. Haxa yinh aqꞌbꞌalil xin, tona nahul ye ebꞌnaj rey tuꞌ, yapni lemna yaꞌ Abram yebꞌ ebꞌnaj yetbꞌi tuꞌ yinh ebꞌnaj. Yet yilni ebꞌnaj rey huneꞌ tuꞌ yelkanh ebꞌnaj. Wal yaꞌ Abram yebꞌ ebꞌnaj tzujan yintaj, ok tzujno ebꞌnaj yinta ebꞌnaj rey tuꞌ masanta bꞌey txꞌotxꞌ Hoba. Txꞌotxꞌ Hoba tuꞌ, yehato txꞌotxꞌ yibꞌanh konhobꞌ Damasco. Yinilo yaꞌ Abram sunil tzet yilo ebꞌnaj rey tuꞌ tet ebꞌnaj ah Sodoma, iskolnilo yaꞌ Lot yebꞌ sunil tzet aya. Iskolnipaxilo yaꞌ sunil ebꞌnaj winaj yebꞌ ebꞌix ix yiti ebꞌnaj rey tuꞌ.
	[o]14:3-4 Chihal-laxpaxo Mar Kamom
	[p]14:10 Qꞌol, haꞌ ton asfalto, hunteqꞌan chiꞌokniko yinh qꞌolbꞌe.

Yet isqꞌanni yaꞌ Melquisedec iskꞌulal Komam Dios yibꞌanh yaꞌ Abram
Hayet ismeltzo yaꞌ Abram yet isqꞌoji yaꞌ yinh naj rey Quedorlaomer yebꞌ yinh ebꞌnaj rey tzujan yintaj tuꞌ, istit naj isreyal Sodoma ischahno yaꞌ sat huneꞌ akꞌal chiyij Save, chihal-laxpaxo, Yakꞌal naj rey. Hakpax tuꞌ yaꞌ Melquisedec, [q] maka . yaꞌ isreyal konhobꞌ Salem, yaꞌ issacerdote Komam Dios, Komam kaw aykano yip. Hul yaꞌ ischabꞌ yaꞌ Abram, iqꞌbꞌil xin ixim pan yebꞌ vino yu yaꞌ. Isqꞌanni yaꞌ Melquisedec tuꞌ iskꞌulal Komam Dios yibꞌanh yaꞌ Abram, yalni yaꞌ hakaꞌ tiꞌ:
«Yaqꞌabꞌayo Komam Dios iskꞌulal tawibꞌanh,
Komam kaw aykano yip, Komam watxꞌenhe satkanh yebꞌ txꞌo txꞌotxꞌ.
Kaw nimanojabꞌ yelapno isbꞌi Komam Dios,
Komam kaw aykano yip, yuto haꞌ Komam makolwa tawinh
haqꞌoji yinh ebꞌnaj ayko ishowal tawinh,» xhi yaꞌ.
Lahwi tuꞌ xin yaqꞌni yaꞌ Abram isdiezmo tet yaꞌ Melquisedec yinh sunil tzet bꞌey iskololo yul isqꞌabꞌ ebꞌnaj rey tuꞌ. Walpaxo naj isreyal txꞌotxꞌ Sodoma, yal naj tet yaꞌ hakaꞌ tiꞌ:
—Aqꞌpaxo anma wetan kat iskankano sunil tzet ye tuꞌ tiꞌ tawet, xhi naj.
Istaqꞌwi yaꞌ:
—Xawalan tet Komam Dios, Komam kaw aykano yip, Komam watxꞌenhe satkanh yebꞌ txꞌo txꞌotxꞌ, tato machi hunu tzet ye tuꞌ hawet yehi chiwitojan. Wal xin nitam hunu nichꞌano txꞌal maka nichꞌan istxꞌanhal xanhabꞌ chiwitojan, haxinwal machi bꞌaqꞌinh chawala tato hawu yuxin qꞌalom hinan. Wal xin machi hunu tzet chiwitojan, kachannhe tzet chislo ebꞌnaj inchejabꞌtiꞌan, walpaxo ebꞌnaj tzujan wintatiꞌan xin, naj Aner, naj Escol, yebꞌ naj Mamre, chu yinito ebꞌnaj yet, xhi yaꞌ Abram tuꞌ.
	[q]14:18 Melquisedec, chal yelapnoj rey yinh istoholalrey chꞌaqꞌni aqꞌankꞌulalHeb. 7:2

Yal Komam Dios tato chaqꞌ hunu iskꞌahol yaꞌ Abram
Yet hunel xin tzotel Komam Dios tet yaꞌ Abram yinh sajsatil, yalni Komam hakaꞌ tiꞌ:
—Abram, mach chaxhxiwi, yuto haninan chaxhintanhehan. Kaw niman iskꞌulal chiwayojan tawibꞌanh, xhi Komam tet yaꞌ.
Istaqꞌwi yaꞌ:
—Mamin, hach inDiosalan, ¿tzet chꞌok iskꞌulal chawaqꞌ wetan? Hawohtaj tato maxhtikꞌa hunu wuninalan. Wal xin haꞌ tet naj Eliezer, naj ah Damasco inchejabꞌan, haꞌ tet naj chikankano tzet ay hinan, xhi yaꞌ.
Yalni Komam tet yaꞌ:
—Maxhtaj tet naj tuꞌ chikankano tzet ayach. Wal xin haꞌ tet kaw hakꞌahol chikankano tzet ayach, xhi Komam.
Yilaxilto yaꞌ Abram istinha yu Komam, tzujan tuꞌ xin yalni Komam:
—Tꞌanhxanhkanh satkanh kat hawilni tato chaxhqꞌoji habꞌisni sunil ej txꞌumel. Hakaꞌ isbꞌisil txꞌumel tuꞌ, hak tuꞌ isbꞌisil anma chipoh yinh hawuninal, xhi Komam tet yaꞌ.
Wal yaꞌ Abram kaw yayto yaꞌ yul yanma yinh tzet yal Komam, yuxin ok yaꞌ kꞌulal yul sat Komam Dios. Yalnipaxo Komam tet yaꞌ:
—Hanintiꞌan Dios hinan, kaxhwilojan yul konhobꞌ Ur xol ebꞌnaj caldeo, yu waqꞌnikanojan huneꞌ txꞌotxꞌ tiꞌ tawet, xhi Komam.
Istaqꞌwi yaꞌ Abram:
—Mamin, hach inDiosalan ¿tzet chu wohtanhenilojan tato chawaqꞌkano txꞌotxꞌ wetan? xhi yaꞌ.
Yalni Komam tet yaꞌ hakaꞌ tiꞌ:
—As iti hunu noꞌ ix wakax kaw bꞌaqꞌich ayko yinh oxebꞌ habꞌil, yebꞌ hunu noꞌ ix chiw oxebꞌ habꞌil, yebꞌ hunu noꞌ meꞌ winaj, oxebꞌpaxo habꞌil. Kat hawinipaxti hunu noꞌ palamuch yebꞌ hunu yunin noꞌ kuwis, xhi Komam.
Yiniti yaꞌ Abram no noqꞌ yal Komam tuꞌ. Ispotxꞌni yaꞌ noꞌ, lahwi tuꞌ isqꞌaxponayo yaꞌ yiktabꞌal hunun noꞌ. Ispohni yaꞌ xolbꞌal noꞌ qꞌaxqꞌep tuꞌ, wal noꞌ palamuch yebꞌ noꞌ kuwis mach ispohayo yaꞌ noꞌ. Kaw xin chulayti noꞌ usmij yibꞌanh ischibꞌehal no noqꞌ tuꞌ, yajaꞌ xin chistzumbꞌeto yaꞌ noꞌ. Haxa yet kaw lanhanxa isqꞌejbꞌayo xin yok huneꞌ niman wayanh yinh yaꞌ Abram tuꞌ. Yok hoyno huneꞌ qꞌejholo yinh yaꞌ, isxiwkanh yaꞌ. Yet lanhan isway yaꞌ, yalni Komam tet yaꞌ hakaꞌ tiꞌ:
—Kaw yilal hawohtanhenkaniloj tato anma chipoh yinh hawuninal chiꞌehayo yul huneꞌ nan konhobꞌal, kat xin yok ebꞌnaj ischejabꞌo anma ay yul huneꞌ konhobꞌ tuꞌ. Kaw xin kanhebꞌ ciento habꞌil chiꞌetalax ebꞌnaj yu anma tuꞌ. Wal intiꞌan xin chiwatijan isyaꞌtajil yibꞌanh hunteqꞌan anma bꞌay chꞌok ebꞌnaj chejabꞌo tuꞌ. Tzujan tuꞌ xin kat winilojan ebꞌnaj yalanh yip huneꞌ konhobꞌ tuꞌ, kat yok ebꞌnaj yahawo qꞌalomal. Wal hach tiꞌ xin kaw ichamil chaxhkami. Kaw xin chaxhkam yinh aqꞌankꞌulal kat hamuji iskꞌatanh hamam icham. Lahwi yekꞌto kanhebꞌ generación, kat ismeltzo ebꞌnaj chipoh yinh hawuninal tuꞌ sat huneꞌ txꞌotxꞌ tiꞌ, yuto tinanh maxhto chiꞌapni ispalkꞌon ismachiswalilal ebꞌnaj amorreo tiꞌ yul insatan, xhi Komam.
Haxa yet kaw aqꞌbꞌalxa xin, yet kaw qꞌejxaholo, isyeni isbꞌa huneꞌ horno, toxanhe topton yelti nhubꞌ yul, yebꞌ xin huneꞌ antorcha ayko qꞌaꞌ yinh, chilaxin ekꞌ xolbꞌal no noqꞌ qꞌaxqꞌep yehayo tuꞌ. Yinhtikꞌa huneꞌ tzꞌayik tuꞌ xin, yaqꞌ Komam istrato tet yaꞌ Abram, yalni Komam hakaꞌ tiꞌ:
—Haꞌ huneꞌ txꞌo txꞌotxꞌ tiꞌ chiwaqꞌan tet ebꞌnaj chipohcha yinh hawuninal. Chiꞌichiti txꞌotxꞌ yinh haꞌ chiꞌekꞌ bꞌey Egipto, masanta xin chiꞌapni txꞌotxꞌ yinh haꞌ niman Éufrates. Haꞌ ton txꞌotxꞌ bꞌay ayayo ebꞌnaj ceneo, ebꞌnaj cenezeo, ebꞌnaj cadmoneo, ebꞌnaj hitita, ebꞌnaj ferezeo, ebꞌnaj refaíta, yebꞌ xin txꞌotxꞌ bꞌay ayayo ebꞌnaj amorreo, ebꞌnaj cananeo, ebꞌnaj gergeseo, yebꞌ xin ebꞌnaj jebuseo, haꞌ txꞌotxꞌ chiwaqꞌan tet ebꞌnaj chipohcha yinh hawuninal, xhi Komam tet yaꞌ Abram.
Ix Agar yebꞌ yunin Ismael
Wal yaꞌ Sarai, yixal yaꞌ Abram, machi yunin. Ay xin huneꞌ ischejabꞌ yaꞌ ah Egipto, chiyij Agar, yalni yaꞌ Sarai tet yaꞌ Abram hakaꞌ tiꞌ:
—Kaw hawohtaj tato machi hunu wuninan chaqꞌ Komam Dios. Wal tinanh kaw chinqꞌanan tawet, iqꞌ ix inchejabꞌan, ix Agar. Aytaxka hawuninal yebꞌ ix, kat yok wuninojan, xhi yaꞌ Sarai tet yaꞌ.
Wal yaꞌ Abram tuꞌ xin isyije yaꞌ yinh tzet yal yaꞌ Sarai. Lahwi tuꞌ yaqꞌni yaꞌ Sarai ix Agar ischejabꞌ egipcia yixalo yaꞌ Abram. Kaw xin 10 (lahonhebꞌxa) habꞌil yehayo yaꞌ Abram sat txꞌotxꞌ Canaán yet yuni huneꞌ tuꞌ. Yiqꞌni yaꞌ Abram ix Agar, ispitzkꞌati nichꞌan unin yinh ix. Haxa yet ayxa tzet ye ix Agar tuꞌ matxa bꞌin yelapno yaꞌ Sarai yul sat ix. Hayet yilni yaꞌ Sarai huneꞌ tuꞌ, yalni yaꞌ tet yaꞌ Abram:
—¡Hawu yuxin chiꞌel intxꞌixobꞌalan! Hankawinan mawaqꞌan ix Agar tiꞌ hawixaloj. Wal tinanh xin kaw ekꞌbꞌalxa yelapno ye ix wibꞌanhan chabꞌe, yu chipitzkꞌaho nichꞌan yunin ix. Haꞌojabꞌ Komam Dios chiꞌilni mak ay ismul, tato hach makato haninan, xhi yaꞌ.
Yalni yaꞌ Abram tet yaꞌ Sarai:
—Kaw hachejabꞌ ye ix, yuxin hach hawohtaj tzet wal hawuten ix, xhi yaꞌ.
Wal yaꞌ Sarai, ichiko yaꞌ yetan ix Agar, hak tuꞌ xin yu yelkanh ix tet yaꞌ Sarai, isto ix. Haxa yet yapni ix Agar bꞌey huneꞌ kꞌuh ayko iskawilal huneꞌ bꞌeh chito bꞌey txꞌotxꞌ Shur, sat txꞌotxꞌ desierto, yapni yángel Komam Dios iskꞌatanh ix. Isqꞌambꞌen ángel Komam tet ix:
—Agar, ischejabꞌ yaꞌ Sarai, ¿bꞌaytuꞌwal hapeto yebꞌ xin bꞌaytuꞌwal chaxhtohi? xhi yángel Komam. Istaqꞌwi ix:
—Lanhan welkanhan tet wahawan, yaꞌ Sarai, yaꞌ bꞌay chinmunlahan, xhi ix.
Lahwi tuꞌ xin yalni naj ángel tet ix:
—Wal tinanh meltzanhto iskꞌatanh ix bꞌay chaxhmunla tuꞌ, kaw yijem chawute habꞌa tet ix, xhi naj.
Yalnipaxo naj ángel tet ix:
—Kaw niman anma chipohchakanilto yinh ej hawuninal,
machi hunu mak chu isbꞌisni isbꞌisil anma tuꞌ.
Wal tinanh ayxa tzet hawehi, haꞌ xin nichꞌan hawunin chipitzkꞌaho tuꞌ,
Ismael chawako isbꞌihoj, yuto mayil Komam Dios habꞌiskꞌulal.
Huneꞌ nichꞌan hawunin chipitzkꞌaho tuꞌ,
lahan chiꞌeloko naj hakaꞌ hunu noꞌ nichꞌan cheh kaw how, machi hunu mak chu istzabꞌni.
Chaqꞌ naj howal, kat yaqꞌlaxpaxo howal yinh naj.
Chiꞌehayo naj yinh sat ebꞌnaj yuxhtaj,
walka kaw chichiwa iskꞌul ebꞌnaj yinh naj, xhi naj ángel tet ix.
Yajaꞌ yu tzotel ix Agar yebꞌ Komam Dios, yuxin yal ix yinh Komam hakaꞌ tiꞌ: «Kaw mayil Komam winhan,» xhi ix. Yalnipaxo ix hakaꞌ tiꞌ: «Kaw matzotel Komam Dios wetan, yajaꞌ xin itzitz intohan,» xhi ix. Haꞌ xin huneꞌ kꞌuh bꞌay tzotel Komam yebꞌ ix, chihal-lax yinh hakaꞌ tiꞌ: «Iskꞌuh Komam Itzitz yebꞌ Chinilnihan.» Huneꞌ kꞌuh tuꞌ, ayayo xolbꞌal txꞌotxꞌ Cades yebꞌ txꞌotxꞌ Bered.
Hak tuꞌ yu ismeltzo ix Agar iskꞌatanh yaꞌ Sarai hunelxa. Lahwi tuꞌ yapni istzꞌayikal iswatxꞌi iskꞌul ix. Haꞌ nichꞌan iskꞌahol yaꞌ Abram pitzkꞌa tuꞌ xin, Ismael yako yaꞌ isbꞌihoj. Wal yaꞌ Abram tuꞌ kaw 86 (wajebꞌ ishokꞌal) habꞌil yaꞌ yet ispitzkꞌa naj nichꞌan Ismael tuꞌ. [image: 9.TIF] 

Yaqꞌ Komam huneꞌ yechel istrato tet yaꞌ Abram
Hayet ayxako yaꞌ Abram yinh 99 (bꞌalonhlahonhebꞌ ishokꞌal) habꞌil, isyeni isbꞌa Komam Dios tet yaꞌ, yalni Komam hakaꞌ tiꞌ:
—Hanintiꞌan Dios hinan, kaw aykano wipan. Wal xin kꞌulojabꞌnhetikꞌa chawute habꞌeybꞌal yul insatan. Chiwaqꞌan huneꞌ intratohan tawet; kaw xin niman anma chipohchakanilto yinh hawuninal, xhi Komam.
Wal yaꞌ Abram tuꞌ ay jahno yaꞌ, yay xulno yaꞌ sat txꞌotxꞌ. Yalnipaxo Komam tet yaꞌ:
—Haꞌ huneꞌ trato tiꞌ chiwaqꞌan tawet, chaxhok ichmamehal yinh txꞌiꞌal ej konhobꞌ. Tinanh xin matxa Abram habꞌi, wal xin Abraham [*] chawijkanoj yuto chaxhwakojan ichmamehal yinh txꞌiꞌal ej konhobꞌ. Haꞌ anma chitit tawinh, kaw chipohchakanh, yebꞌ xin tawinh chiꞌelo ebꞌnaj rey yebꞌ nimeta konhobꞌ. Wal huneꞌ trato chiwaqꞌan tawet yebꞌ tet anma chipohchakanilto tawinh tuꞌ, haꞌ ton huneꞌ tiꞌ: Haninnhehan haDiosal, yebꞌ haninnhehan isDiosal anma chipohcha tawinh. Tawet xin yebꞌ tet anma chipoho tawinh chiwaqꞌkanojan txꞌotxꞌ Canaán bꞌay ayachayo tiꞌ. Haꞌ txꞌotxꞌ chiwakanojan teyet yinh kaw hunelnhe, haninnhehan xin heDiosal, xhi Komam.
Yalnipaxo Komam tet yaꞌ Abraham:
—Yaj wal hach tiꞌ xin, yije huneꞌ trato chiwaqꞌan tawet tiꞌ, kat isyijenpaxo anma chipoh yinh hawuninal. Haꞌ ton huneꞌ trato tiꞌ chiwaqꞌan teyet yebꞌ tet anma chipohchakanilto yinh ej hawuninal tato yilal yaqꞌlax circuncidar [r] ebꞌnaj winaj. Haꞌ huneꞌ circuncisión tuꞌ, haꞌ ton huneꞌ yechel chiꞌok yinh henimanil, haꞌ xin chiꞌok yechelo huneꞌ trato koxolbꞌal. Wal tinanh xin sunil nixhte winaj unin chipitzkꞌa texol, yilal hawaqꞌni circuncidar yinh iswaxajebꞌ tzꞌayik, kat hawaqꞌni circuncidar ebꞌnaj chejabꞌ chipitzkꞌa yul hawatut yebꞌ ebꞌnaj loqꞌbꞌil hawu bꞌey nan konhobꞌal. Wal xin kaw mach chꞌekꞌto yet yaqꞌlax circuncidar ebꞌnaj tuꞌ, hak tuꞌ xin chu yokkano huneꞌ yechel intratohan teyinh yinh sunilbꞌal tiempo. Haꞌ mak mach chiꞌok circuncisión yinh isnimanil, kaw yilal yel texol yuto mach chisyije huneꞌ trato chiwaqꞌan teyet, xhi Komam.
Yalnipaxo Komam tet yaꞌ:
—Wal yaꞌ hawixal xin, matxa Sarai isbꞌi yaꞌ, wal xin Sara [s] yinh abꞌxubꞌal hebreo. chiyijkano isbꞌi yaꞌ. Chiwayojan inkꞌulalan yibꞌanh yaꞌ, kat xin waqꞌnihan huneꞌ hawuninal yebꞌ yaꞌ. Yinh kaw yeli chiwayojan inkꞌulalan yibꞌanh yaꞌ. Wal xin miꞌe chuko yaꞌ yinh txꞌiꞌal ej konhobꞌ, haxa ej yuninal yaꞌ xin, chiꞌok yahawo txꞌiꞌal ej konhobꞌ, xhi Komam.
Wal yaꞌ Abraham, ay jahno yaꞌ, yay xulno yaꞌ sat txꞌotxꞌ, yajaꞌ tzebꞌikanh yaꞌ istxumni yaꞌ hakaꞌ tiꞌ: «¿Tokꞌanabꞌ ay hunu naj icham winaj 100 (hokꞌal) habꞌilxa ayto hunu yuninal? Hakpax tuꞌ wixalan yaꞌ Sara, ¿tom xin chito pitzkꞌati hunu yunin yaꞌ yinh 90 (lahonhebꞌ ishokꞌal) habꞌil?» xhi yaꞌ ischukil. Yalni yaꞌ tet Komam:
—Mamin, yibꞌanhojabꞌ naj Ismael, chiꞌay huneꞌ hakꞌulal tiꞌ, xhi yaꞌ Abraham.
Yalni Komam tet yaꞌ:
—Wal xin, haꞌ huneꞌ mawalan tawet, to kaw yinhtikꞌa hawixal Sara chipitzkꞌa huneꞌ hakꞌahol, Isaac chawako isbꞌihoj. Yinh naj hakꞌahol tuꞌ chiyij isbꞌa huneꞌ intratotiꞌan. Haꞌ xin huneꞌ trato tiꞌ machi bꞌaqꞌinhal chitanhi, kat waqꞌnipaxojan huneꞌ trato tiꞌ tet yuninal naj. Wal yinh naj Ismael kaw mawabꞌehan tzet chawoche. Kaw chiwayojan inkꞌulalan yibꞌanh naj, kaw xin niman yuninal naj. Haꞌ yinh yuninal naj tuꞌ, kaw niman anma chipohchahi. Naj Ismael tuꞌ chiꞌok naj mamehal yinh 12 (kabꞌlanhwanh) ebꞌnaj yahaw kaw aykano yelapnoj. Chinwatxꞌeꞌan huneꞌ niman konhobꞌ yinh ej yuninal naj. Wal huneꞌ intratohan xin, haꞌ tet naj Isaac chiwaqꞌan, naj chipitzkꞌa yet hunabꞌ yinh yaꞌ Sara hakaꞌ yinh huneꞌ tiempohal tiꞌ, xhi Komam tet yaꞌ.
Hayet lahwi istzotel Komam tet yaꞌ Abraham tuꞌ, isto Komam. Yinhtikꞌa huneꞌ tzꞌayik tuꞌ xin yaqꞌ circuncidar isbꞌa yaꞌ Abraham yebꞌ naj nichꞌan Ismael, yaqꞌnipaxo circuncidar yaꞌ sunil ebꞌnaj ischejabꞌ, ebꞌnaj pitzkꞌana iskꞌatanh yaꞌ yebꞌ sunil ebꞌnaj loqꞌbꞌil yu yaꞌ. Yebꞌpaxo sunil ebꞌnaj winaj chimunla yul yatut yaꞌ. Aqꞌlax circuncidar ebꞌnaj hakaꞌtikꞌa yu yalni Komam Dios. Wal yaꞌ Abraham, kaw 99 (bꞌalonhlahonhebꞌ ishokꞌal) habꞌil yaꞌ yet yok huneꞌ yechel circuncisión tuꞌ yinh isnimanil yaꞌ. Naj Ismael xin, 13 (oxlanhebꞌ) habꞌil naj. Hak tuꞌ yu yokkano huneꞌ yechel yinh isnimanil yaꞌ yebꞌ iskꞌahol, huneꞌ chiyij circuncisión, yebꞌ yinh sunil ebꞌnaj ay yul yatut yaꞌ, ebꞌnaj chejabꞌ pitzkꞌana yul yatut yaꞌ, yebꞌ ebꞌnaj chejabꞌ loqꞌbꞌil yu yaꞌ bꞌey nan konhobꞌal.
	[r]17:10 Circuncidar Haꞌ chaliloj ta hoslaxilto nichꞌan istzꞌumal iswiꞌ iswinajil isnimanil ebꞌnaj. Haꞌ ton huneꞌ yechel yaqꞌ Komam Dios tet yaꞌ Abraham yet iswatxꞌen Komam istrato yebꞌ yaꞌ.
	[s]17:15 Huneꞌ bꞌihe Sara, haꞌ chaliloj princesa
	17:5 17:5 Ro. 4:17-18

Yet yal-lax tet yaꞌ Abraham tato chipitzkꞌa huneꞌ nichꞌan iskꞌahol yaꞌ
Lahwi tuꞌ isyenipaxo isbꞌa Komam Dios tet yaꞌ Abraham bꞌey huneꞌ hilaj, sat istxꞌotxꞌ naj Mamre. Wal yaꞌ Abraham, tzꞌonhanilti yaꞌ istiꞌ ispultahil yatut watxꞌebꞌilkanh yinh qꞌap qꞌap, yinhmi chumanil. Haxa yet yilniti yaꞌ, linhanxakanh oxwanh ebꞌnaj [t], wal kawanhxa ebꞌnaj xin yángel Komam ye ebꞌnaj. . sata yaꞌ. Yahwano yaꞌ yinh anhe ischahno ebꞌnaj, yay jahno yaꞌ, yay xulno yaꞌ sat txꞌotxꞌ. Yalni yaꞌ:
—Mamin, chinqꞌanan teyet kananhwekanoj. Maxhtonhe chextohi. Chiwitijan hanikꞌo ha haꞌ, kat hetxꞌahni heyoj, kat hexew hunepo yalanh yenhel huneꞌ te teꞌ tiꞌ. Yaqꞌ isbꞌa chexekꞌ bꞌay ay intiꞌan, chintohan wiqꞌaꞌtijan hanikꞌo tzet cheloh, haxinwal chꞌok heyip, kat heto yinh hebꞌel, xhi yaꞌ. Istaqꞌwi ebꞌnaj:
—Kꞌultikꞌa, xhi ebꞌnaj.
Yokto yaꞌ yul yatut, yalni yaꞌ tet yixal:
—Ihti 20 (hunkꞌal) kilo ixim harina yinh anhe, ixim kaw kꞌul, kat hawatxꞌen hayebꞌo ixim pan, xhi yaꞌ. Lahwi tuꞌ isto yaꞌ yinh anhe bꞌay ay iswakax, issaynilo yaꞌ huneꞌ noꞌ wakax kꞌul, kaw yechel tzeh, yebꞌ xin kaw bꞌaqꞌich. Yaqꞌni yaꞌ noꞌ tet huneꞌ naj ischejabꞌ, ispotxꞌni naj noꞌ yinh anhe, iswatxꞌelax itah. Lahwi iswatxꞌi xin, yiniti yaꞌ itah tuꞌ tet ebꞌnaj, yinipaxti yaꞌ noꞌ queso yebꞌ noꞌ lech. Yok ebꞌnaj waꞌoj. Kaw xin ayko yaꞌ Abraham tuꞌ iskꞌatanh ebꞌnaj yet chiwaꞌ ebꞌnaj yalanh yenhel te teꞌ tuꞌ.
Lahwi iswaꞌ ebꞌnaj xin, isqꞌambꞌen ebꞌnaj tet yaꞌ:
—¿Bꞌaytuꞌwal ay yaꞌ Sara hawixal? xhi ebꞌnaj. Istaqꞌwi yaꞌ:
—Ayikto yaꞌ yul qꞌap qꞌap watxꞌebꞌilkanh watutotiꞌan, xhi yaꞌ. Yalni xin huneꞌ naj tet yaꞌ:
—Yet hunabꞌ chinhulan kaxhwilaꞌan hunelxa, haꞌ yinh huneꞌ tiempohal tuꞌ chipitzkꞌa huneꞌ nichꞌan yunin yaꞌ Sara hawixal, xhi naj. Wal ixnam Sara tuꞌ xin, ayko ixnam yul ispultahil yatut yinta yaꞌ Abraham, yabꞌen yinh tzet lanhan yal-lax tet yaꞌ. [image: 10.TIF] 

Wal yaꞌ Abraham tuꞌ kaw ichamxa yaꞌ, hakpax tuꞌ ixnam Sara kaw ixnamxa, yebꞌ xin xaꞌekꞌto istiempohal yuninwi ixnam. Yuxinto tzebꞌikanh ixnam yet yabꞌen huneꞌ tuꞌ, istxumni ixnam hakaꞌ tiꞌ: «¿Tzetto chu wochenan huneꞌ tiꞌ? Hanintiꞌan kaw ixnam inxahan yebꞌpaxo xin kaw ichamxa wichamilan,» xhi ixnam ischukil. Yalni Komam tet yaꞌ Abraham:
—¿Tzet yinh xin chitzebꞌi hawixal tuꞌ? ¿Tzet yinh xin mach chayto yaꞌ yul yanma tato chito yu ispitzkꞌati hunu yunin yaꞌ walka ixnamxa yaꞌ? ¿Tom ay hunu tzet ye tuꞌ tiꞌ yaꞌta inwatxꞌenan? Yet hunabꞌ chinhulan kexwilaꞌan hunelxa, haꞌ yinh huneꞌ tiempohal tuꞌ xin, chipitzkꞌa huneꞌ nichꞌan yunin yaꞌ Sara hawixal, xhi Komam.
Yet yabꞌen ixnam Sara huneꞌ tuꞌ, kaw xiwkanh ixnam, yaniko ixnam leqꞌtiꞌal, yalni ixnam:
—Machi mantzebꞌihan, xhi ixnam. Yalnipaxo Komam:
—Wal xin makaxhtzebꞌi, xhi Komam.
	[t]18:2 Oxwanh ebꞌnaj Huneꞌ naj xol ebꞌnaj oxwanh tuꞌ, haꞌtikꞌa Komam Jahawil Gn. 18:1,13,17Gn. 19:1,15

Isqꞌan yaꞌ Abraham tato mach chayo Komam isyaꞌtajil yibꞌanh konhobꞌ Sodoma
Lahwi tuꞌ xin, yah linhno ebꞌnaj oxwanh apni iskꞌatanh yaꞌ Abraham tuꞌ. Isto ebꞌnaj yul isbꞌelal konhobꞌ Sodoma. Wal yaꞌ Abraham, to yaꞌ yaqꞌaꞌkano ebꞌnaj yu istaqꞌlikano yaꞌ tet ebꞌnaj. Yok Komam istxumno hakaꞌ tiꞌ: «Yilal walnihan tet yaꞌ Abraham yinh tzet chinwatxꞌehan. Yuto yaꞌ Abraham tiꞌ chiꞌok yaꞌ mamehal yinh huneꞌ niman konhobꞌ kaw aykano yip, yu yaꞌ yuxin chischah sunil ej konhobꞌ ay yul sat yibꞌanhqꞌinal tiꞌ inkꞌulalan. Hanan saynhelo yaꞌ yunhe yalni yaꞌ tet ej yuninal yebꞌ tet sunil anma chipohcha yinh yuninal yaꞌ tato yilal isyijen ebꞌnaj inkuybꞌanilan, yebꞌ iswatxꞌen ebꞌnaj sunil iskꞌulal yebꞌ sunil istoholal, hak tuꞌ xin chu waqꞌnihan tzet haltebꞌil tet ebꞌnaj wuhan,» xhi Komam. Yalni Komam tet yaꞌ:
—Xawabꞌehan yal-laxi tato sunil anma ay bꞌey konhobꞌ Sodoma yebꞌ bꞌey konhobꞌ Gomorra kaw txꞌojkano isbꞌeybꞌal, yebꞌ kaw ekꞌnaxakano ismul. Tinanh xin chintohan bꞌey tuꞌ kat wilnihan tato kaw yeli ekꞌnaxa ismul anma tuꞌ hakaꞌ yal-laxi, xhi Komam tet yaꞌ.
Wal kawanh ebꞌnaj xin, bꞌeh isto ebꞌnaj bꞌey konhobꞌ Sodoma, wal yaꞌ Abraham tuꞌ kankano yaꞌ sata Komam. Ishitziko yaꞌ iskawilal Komam, isqꞌambꞌen yaꞌ:
—Mamin, ¿tom chatanhtzelo anma machi ismul yinta anma mulum? Tato ay hunu 50 (lahonh yoxkꞌal) anma machi ismul yul huneꞌ konhobꞌ tuꞌ, ¿tom xin mach chawaqꞌ nimankꞌulal yinh yu 50 (lahonh yoxkꞌal) anma machi ismul tuꞌ? xhi yaꞌ. Yalnipaxo yaꞌ:
—Mach chu hatanhtzenilo anma mach ismul yinta anma mulum, yuto mach lahano anma mulum yebꞌ anma mach mulumoj. Wal xin machojabꞌ chawatxꞌe hakaꞌ tuꞌ. Hach tiꞌ Mamin, yahaw hach yinh sunil yul sat yibꞌanhqꞌinal tiꞌ, ¿Tom xin mach chawatxꞌeꞌ istoholal? xhi yaꞌ.
Istaqꞌwi Komam tet yaꞌ Abraham tuꞌ:
—Tato chiꞌilcha 50 (lahonh yoxkꞌal) anma kꞌul isbꞌeybꞌal wuhan yul konhobꞌ Sodoma tuꞌ, yu 50 (lahonh yoxkꞌal) anma tuꞌ chiwaqꞌ nimankꞌulalan yinh sunil anma ay yul huneꞌ konhobꞌ tuꞌ, xhi Komam. Yalnipaxo yaꞌ Abraham:
—Mamin, aqꞌ nimankꞌulal yu chiwalan huneꞌ tiꞌ tawet, yuto hach tiꞌ kaw Dios hach, wal hinan xin anma hinan. Mamin, yajaꞌ tato howanhxanhe machi tzꞌajna ebꞌnaj 50 (lahonh yoxkꞌal) mach ismul tuꞌ, ¿tom yunhe huneꞌ tuꞌ yuxin chatanhtzelo anma ay yul huneꞌ konhobꞌ tuꞌ? xhi yaꞌ. Istaqꞌwikanh Komam:
—Tato chiꞌilcha 45 (howebꞌ yoxkꞌal) anma kꞌul isbꞌeybꞌal wuhan, mach chintanhtzelojan huneꞌ konhobꞌ tuꞌ, xhi Komam. Yalnipaxo yaꞌ Abraham:
—¿Taka 40 (kawinajnhe) xin? xhi yaꞌ. Istaqꞌwi Komam:
—Yunhe 40 (kawinaj) anma tuꞌ, mach chintanhtzelojan huneꞌ konhobꞌ tuꞌ, xhipaxo Komam. Wal yaꞌ Abraham, kaw okpaxo yaꞌ isqꞌanaꞌ tet Komam hakaꞌ tiꞌ:
—Mamin, chinqꞌanan tawet mach chitit hahowal winhan, yuto huneꞌnhetikꞌa haꞌ tzet chinqꞌanan tawet. Taka 30 (lahonhebꞌ iskawinaj) anma xin, ¿tzet chawute? xhi yaꞌ. Yalni Komam:
—Yunhe 30 (lahonhebꞌ iskawinaj) anma tuꞌ chiwaqꞌ nimankꞌulalan yinh sunil anma ay yul huneꞌ konhobꞌ tuꞌ, xhi Komam. Yokpaxo yaꞌ isqꞌanno tet Komam:
—Hach Wahawil kaw chinpalkꞌonan, chiwalnihan huneꞌ tiꞌ tawet. Yajaꞌ tato 20 (hunkꞌalnhe) mak kꞌul isbꞌeybꞌal, ¿tzettaxka chawute? xhi yaꞌ. Yalnipaxo Komam hakaꞌ tiꞌ:
—Yu 20 (hunkꞌal) anma tuꞌ, mach chintanhtzelojan sunil anma ay yul konhobꞌ tuꞌ, xhi Komam. Yalnipaxo yaꞌ:
—Mamin, kaw chinqꞌanan tawet, mach chitit hahowal winhan, kaw haxanhe hunel tiꞌ chinqꞌambꞌehan tawet. ¿Tzet chawute Mamin tato 10 (lahonhwanhnhe) anma kꞌul isbꞌeybꞌal chiꞌilcha hawu? xhi yaꞌ. Yalnipaxo Komam:
—Chiwaqꞌpaxo nimankꞌulalan yinh huneꞌ konhobꞌ tuꞌ tato 10 (lahonhwanhnhepaxoj), xhi Komam.
Yet lahwi istzotel Komam tet yaꞌ isto Komam. Wal yaꞌ Abraham tuꞌ xin paxkanto yaꞌ, yapni yaꞌ yul yatut watxꞌebꞌilayo yinh qꞌap qꞌap.
Yet istanhtzenilo Komam Dios konhobꞌ Sodoma yebꞌ konhobꞌ Gomorra
Yet kaw lanhanxa yay numna xin yapni ebꞌnaj kawanh ángel tuꞌ [u]. yul konhobꞌ Sodoma. Wal yaꞌ Lot xin tzꞌonhanayo yaꞌ istiꞌ ispultahil konhobꞌ tuꞌ, bꞌay kaw hantanhe anma chiskutxbꞌa isbꞌa. Yet yilni yaꞌ Lot ebꞌnaj kawanh tuꞌ, yah linhno yaꞌ ischahno ebꞌnaj. Yay jahno yaꞌ sata ebꞌnaj, yay xulno yaꞌ sat txꞌotxꞌ, yalni yaꞌ tet ebꞌnaj hakaꞌ tiꞌ:
—Mamin, chinqꞌanan teyet, tonhwe bꞌey watutan, haꞌ tuꞌ xin chexkankano huneꞌ aqꞌbꞌal tiꞌ kat hetxꞌahno heyoj. Lahwi tuꞌ kat heto yinh hebꞌel sahabꞌ hekal, xhi yaꞌ Lot tuꞌ tet ebꞌnaj. Istaqꞌwi ebꞌnaj ángel tuꞌ:
—Yuchꞌandios tawet yajaꞌ machoj, wal xin chonhkanojanh txonhbꞌal, xhi ebꞌnaj. Wal yaꞌ Lot tuꞌ xin, kaw yahwiko yaꞌ yinh ebꞌnaj kawanh tuꞌ, hak tuꞌ yu isto ebꞌnaj yinta yaꞌ yatut. Yet yapni yaꞌ Lot yebꞌ ebꞌnaj bꞌey yatut tuꞌ xin, yok yaꞌ iswatxꞌeno itah kaw kꞌul chislo ebꞌnaj, iswatxꞌenpaxo yaꞌ ixim pan machi yanhal chiꞌoki. Lahwi tuꞌ xin iswaꞌ ebꞌnaj.
Yet maxhto chiwaykanh ebꞌnaj tuꞌ xin, yapni bꞌulna ebꞌnaj ay yul konhobꞌ tuꞌ, ishoynayo ebꞌnaj yatut yaꞌ Lot. Kaw sunil ebꞌnaj apni, apni ebꞌnaj tzehtaj yebꞌ xin ebꞌnaj ichamtaj. Yalni ebꞌnaj tet yaꞌ Lot yinh ip hakaꞌ tiꞌ:
—¿Bꞌaytuꞌwal ay ebꞌnaj mahul takꞌatanh yet huneꞌ aqꞌbꞌal tiꞌ? ¡Ilti ebꞌnaj! Chijochehanh chonhwayanh yebꞌ ebꞌnaj, xhi ebꞌnaj tet yaꞌ Lot.
Wal yaꞌ Lot tuꞌ xin elti yaꞌ tzotelo tet ebꞌnaj. Ispebꞌankanikto yaꞌ ispultahil yatut tuꞌ, yalni yaꞌ tet ebꞌnaj:
—Hex wet konhobꞌ, chinqꞌanan teyet, mach cheyute huneꞌ istxꞌojal tiꞌ. Wal xin ay kawanh inkutzꞌinan maxhto yichamil, chiwiltijan ebꞌix teyet, kat heyilni tzet cheyute ebꞌix. Wal ebꞌnaj mahul kinilnotiꞌan, chinqꞌanan teyet matzet cheyute ebꞌnaj, xhi yaꞌ Lot tuꞌ. Istaqꞌwi ebꞌnaj tuꞌ hakaꞌ tiꞌ:
—¡Hach tiꞌ, elanh yinh kosatanh! Mach chu konhhakachnihanh, yuto nan konhobꞌal hach. Wal tinanh xin ekꞌbꞌalto chaxhjetaꞌanh sataj ebꞌnaj tuꞌ, xhi ebꞌnaj tet yaꞌ.
Yichiko ebꞌnaj isbꞌahni yaꞌ Lot. Ishitziko ebꞌnaj sat pulta tuꞌ yu ispohnito ebꞌnaj teꞌ yalni. Wal ebꞌnaj ángel tuꞌ xin isnhikꞌikto ebꞌnaj yaꞌ Lot yul nha yinh anhe. Ispebꞌankꞌanilti ebꞌnaj teꞌ pulta tuꞌ. Yanikaniko ebꞌnaj ángel tuꞌ sunil ebꞌnaj tzꞌopsatil. Sunil ebꞌnaj apni bꞌey tuꞌ matxatikꞌa yu yilni, ichiti yinh ebꞌnaj tzeh masanta yinh ebꞌnaj ichamtaj. Issikikanilo sunil ebꞌnaj issayni ispultahil teꞌ nha tuꞌ, yajaꞌ xin maxhtikꞌa ilcha ispultahil teꞌ yu ebꞌnaj. Yalni ebꞌnaj ángel tuꞌ tet yaꞌ Lot:
—¿Aytom xin hawikꞌal bꞌey tiꞌ? Tinanh tato ay hakꞌahol, hakutzꞌin, yebꞌ ebꞌnaj chiꞌiqꞌni hakutzꞌin tuꞌ, yebꞌ hunuxa maka, ito sunil tawintaj kat hato nahat yebꞌi. Wal xin chikotanhtzelojanh huneꞌ konhobꞌ tiꞌ yuto kaw txꞌiꞌalxakano istxꞌojal chabꞌe Komam Dios yinh, yuxin makonhischejtijanh Komam kotanhtzelojanh, xhi ebꞌnaj ángel tuꞌ tet yaꞌ Lot.
Wal yaꞌ Lot tuꞌ xin, to yaꞌ yalaꞌ tet ebꞌnaj toxa chimohyi yebꞌ ebꞌix iskutzꞌin, yalni yaꞌ tet ebꞌnaj hakaꞌ tiꞌ:
—Ahanhwewanoj, elanhwe yul huneꞌ konhobꞌ tiꞌ yuto chistanhtzelo Komam Dios, xhi yaꞌ tet ebꞌnaj.
Yajaꞌ xin kaw mach yako ebꞌnaj yinh iskꞌul yinh tzet yal yaꞌ Lot, tonhe tzebꞌi ebꞌnaj. Yajaꞌ yu kaw lanhanxa issajbꞌiloj, yuxin yal ebꞌnaj ángel tet yaꞌ Lot:
—Ahanhwano yinh anhe kat hawinito hawixal yebꞌ kawanh hakutzꞌin tato mach chawoche chaxhkami yet chijanotijanh isyaꞌtajil yibꞌanh huneꞌ konhobꞌ tiꞌ, xhi ebꞌnaj.
Yajaꞌ yu kaw mach islahiko yaꞌ Lot yel yul konhobꞌ tuꞌ, yuxin ok tzabꞌno ebꞌnaj ángel yinh isqꞌabꞌ yaꞌ, yinilti ebꞌnaj yaꞌ. Yinipaxilti ebꞌnaj yixal yaꞌ yebꞌ ebꞌix iskutzꞌin yaꞌ yunhe iskolcha yaꞌ yebꞌ ebꞌix, yuto chitzꞌay iskꞌul Komam Dios yinh yaꞌ yebꞌ ebꞌix. Haxa yet xaꞌelti yaꞌ yebꞌ ebꞌix yul konhobꞌ tuꞌ, yalni huneꞌ naj ángel: [image: 11.TIF] 

—Asiꞌwe yinh anhe, kolwe hebꞌa, machi xin chextꞌanhxiti teyintaj yebꞌpaxo xin mach chexok linhno yul huneꞌ akꞌal tiꞌ. Asiꞌwe yinhla iswiꞌ witz tuꞌ lah ta cheyoche chexkolchahi, xhi naj ángel tuꞌ.
Istaqꞌwi yaꞌ Lot:
—Mamin, hex tiꞌ kaw kꞌul hekꞌul, kaw nimanxa chexkolwa jinhanh, yuto makonhhekolanh. Yajaꞌ wal xin kaw chikoqꞌananh teyet, mach chonhtohanh yinhla iswiꞌ witz tuꞌ yuto kꞌuxantaxka kotzujchahanh yu huneꞌ isyaꞌtajil tuꞌ kat kokamanh. Wal xin kokawilal tiꞌanh ay huneꞌ nichꞌan konhobꞌ bꞌay chu kotohanh kokolno kobꞌahanh, yuxin chikoqꞌananh teyet chawehonhtojanh bꞌey tuꞌ, haxinwal mach chonhkamanh. Huneꞌ konhobꞌ chijal tuꞌanh kaw nichꞌanchꞌan, xhi yaꞌ. Istaqꞌwi huneꞌ naj ángel tet yaꞌ Lot tuꞌ:
—Kꞌultikꞌa, chinyijehan hakaꞌ chaqꞌan tiꞌ, mach chintanhtzelojan huneꞌ nichꞌan konhobꞌ tuꞌ. Yajaꞌ xin asiꞌwe yinh anhe, kat hekankano bꞌey tuꞌ, yuto mach chu wanitijan huneꞌ isyaꞌtajil tiꞌ tato maxhto chexapni bꞌey tuꞌ, xhi naj ángel tet yaꞌ Lot. Yinhtikꞌa huneꞌ tiempohal tuꞌ, Zoar [v]. yijkano isbꞌi huneꞌ nichꞌan konhobꞌ tuꞌ. Haxa yet issajbꞌilo xin yapni yaꞌ Lot yul konhobꞌ Zoar. Lahwi tuꞌ yaniti Komam Dios yul satkanh qꞌa qꞌaꞌ yebꞌ azufre yibꞌanh konhobꞌ Sodoma yebꞌ konhobꞌ Gomorra, istzꞌakantoj. Kaw xin tzꞌapaxkanto hunteqꞌan konhobꞌ ayko yinhla ishoyani, yebꞌ sunil anma ay yul hunteqꞌan konhobꞌ tuꞌ, istzꞌapaxto sunil tzet chichꞌibꞌkanh sat huneꞌ akꞌal tuꞌ. Wal yixal yaꞌ Lot, tzujan ix yinta yaꞌ, yajaꞌ xin tꞌanhxito ix yintaj, yinhnhena tuꞌ xin, iskankano linhno ix bꞌey tuꞌ, yokkano ix atzꞌamil. [image: 12.TIF] 

Haxa yet kaw sahabꞌ yinh hunxa tzꞌayik xin, isto yaꞌ Abraham bꞌay tzotel yaꞌ yebꞌ Komam Dios. Ishakxito yaꞌ yinh konhobꞌ Sodoma yebꞌ konhobꞌ Gomorra, yebꞌ yinh huneꞌ niman akꞌal bꞌay ayayo hunteqꞌanxa konhobꞌ. Yilni yaꞌ tato sunil sat huneꞌ akꞌal tuꞌ kaw toxanhe chiꞌah topton nhubꞌ hakaꞌ isnhubꞌal hunu horno.
Hak tuꞌ yu istanhtzenkanilo Komam Dios hunteqꞌan konhobꞌ ayayo sat huneꞌ akꞌal bꞌay ehayo yaꞌ Lot. Yajaꞌ xin yabꞌeto Komam tzet isqꞌan yaꞌ Abraham yinh hunteqꞌan konhobꞌ tuꞌ, yuxin iskol Komam yaꞌ Lot xol huneꞌ isyaꞌtajil yati tuꞌ.
	[u]19:1 Haꞌ ebꞌnaj kawanh ángel tuꞌ, haꞌ ebꞌnaj tuklen yaꞌ Abraham. Gn. 18:1-6
	[v]19:22 Zoar chaliloj nichꞌanchꞌan

Yichmam ebꞌnaj moabita yebꞌ ebꞌnaj amonita
Tzujanxa xin yel yaꞌ Lot yebꞌ ebꞌix iskutzꞌin yul konhobꞌ Zoar yuto xiw yaꞌ iskankano yul nichꞌan konhobꞌ tuꞌ, isto yaꞌ yinh iswiꞌ hunteqꞌan witz. Haꞌ bꞌey tuꞌ xin ehayo yaꞌ yebꞌ kawanh iskutzꞌin yul huneꞌ chꞌen nhachꞌen. Yet hunel xin yal ix bꞌabꞌel ix tet ix iskabꞌ hakaꞌ tiꞌ:
—Wal komam, kaw ichamxa yaꞌ, yebꞌpaxo xin bꞌay ayonh tiꞌ machi hunu mak wal jiqꞌni hakaꞌtikꞌa jekanoj. Wal tinanh xin jukꞌtzekanh komam tiꞌ, kat koway yebꞌ yaꞌ, hak tuꞌ xin mach chitanhilo yikꞌal komam, xhi ix tet isnoh.
Yinhtikꞌa huneꞌ aqꞌbꞌal tuꞌ, yukꞌtzekanh ebꞌix ismam, isway ix bꞌabꞌel kutzꞌine yebꞌ ismam tuꞌ. Wal yaꞌ mame tuꞌ xin maxhtikꞌa nano yu yaꞌ yet isway yaꞌ yebꞌ iskutzꞌin tuꞌ. Haxa yet hunxa tzꞌayik xin yalni ix bꞌabꞌel ix tet ix isnoh hakaꞌ tiꞌ:
—Yet may aqꞌbꞌal makinwayan yebꞌ komam, wal yinh huneꞌ aqꞌbꞌal tiꞌ xin chijukꞌtzepaxokanh yaꞌ kat hawayopaxo yebꞌ yaꞌ, haxinwal kokawanhil ay juninal yebꞌ yaꞌ, xhi ix. Yinhtikꞌa huneꞌ aqꞌbꞌal tuꞌ xin yukꞌtzepaxokanh ebꞌix ismam, iswaypaxo ix iskabꞌ kutzꞌine yebꞌ ismam tuꞌ, yajaꞌ xin maxhtikꞌa nanopaxo yu yaꞌ yet isway yaꞌ yebꞌ iskutzꞌin tuꞌ. Hak tuꞌ xin yu ispitzkꞌati yunin ebꞌix iskawanhil yuto way ebꞌix yebꞌ ismam. Haxa yet yapni istzꞌayikal iswatxꞌi iskꞌul ix bꞌabꞌel kutzꞌine tuꞌ, pitzkꞌa huneꞌ nichꞌan yunin ix, Moab yako ix isbꞌihoj. Naj Moab tuꞌ, haꞌ naj mame yinh ebꞌnaj moabita tinanh. Hakpax tuꞌ ix iskabꞌ, pitzkꞌapaxo huneꞌ nichꞌan yunin ix, Ben-ammi yako ix isbꞌihoj. Haꞌ naj Ben-ammi tuꞌ haꞌ naj mame yinh ebꞌnaj amonita tinanh. [w]. Iskonhobꞌ ebꞌnaj ayko yinh yetkꞌulal bꞌay chiꞌahilo tzꞌayik yinh haꞌ Mar Kamom.
	[w]19:38 Ebꞌnaj moabita yebꞌ ebꞌnaj amonita yikꞌalto isbꞌa ebꞌnaj yebꞌ ebꞌnaj Israel, Dt. 2:9,19

Yaꞌ Abraham yebꞌ naj rey Abimelec
Lahwi tuꞌ xin yel yaꞌ Abraham sat huneꞌ txꞌotxꞌ bꞌay ayayoj, isto yaꞌ yul ismajul txꞌotxꞌ Neguev, yehayo yaꞌ yul huneꞌ konhobꞌ chiyij Gerar. Huneꞌ konhobꞌ tuꞌ ayayo xolbꞌal konhobꞌ Cades yebꞌ konhobꞌ Shur. Hayet ay yaꞌ Abraham bꞌey tuꞌ, yalni yaꞌ tato yanabꞌ yaꞌ ye yaꞌ Sara, yixal yaꞌ.
Hak tuꞌ yu yabꞌenilo naj Abimelec isreyal konhobꞌ Gerar tuꞌ, yanito naj yiqꞌomal yaꞌ Sara yu yok yaꞌ yixalo naj yalni. Yinh huneꞌ aqꞌbꞌal xin, tzotel Komam Dios tet naj Abimelec tuꞌ yul iswayik hakaꞌ tiꞌ: «Wal tinanh chaxhkamoj yuto huneꞌ ix ix hachej ilaxoti tiꞌ ay yichamil ix,» xhi Komam.
Yajaꞌ xin maxhto chiꞌok yaꞌ yixalo naj, yuxin yal naj tet Komam: «Mamin, ¿tom chawaqꞌ kamo hunu mak maxhto chiwatxꞌen hunu istxꞌojal yul hasat? Wal xin haꞌ kaw yaꞌ Abraham tuꞌ halni wetan tato yanabꞌ yaꞌ ye ix, hakpax tuꞌ ix, yal ix tato isnoh ix ye yaꞌ, yuxin mach kꞌulo wubꞌan chinnanikojan yok ix wixalojan. Wal xin mach istxꞌojal chinwatxꞌehan yul hasat,» xhi naj.
Istaqꞌwi Komam tet naj yul iswayik hakaꞌ tiꞌ: «Kaw wohtajan tato mach kꞌulo hawubꞌ chananiko huneꞌ tuꞌ yinh ix, yuxinto mach injehan ta chiꞌok ix hawixaloj, yunhe mach chawako hamul yul insatan. Tinanh xin aqꞌ meltzo yixal yaꞌ, yuto inchejabꞌan ye yaꞌ. Chitxahlo yaꞌ tawinh haxinwal ay hakawil. Taka mach chawaqꞌ meltzo ix tet yichamil tuꞌ xin, chaxhkamo yebꞌ sunil hawikꞌal,» xhi Komam Dios tet naj yul iswayik.
Haxa yet hunxa tzꞌayik xin, kaw sahabꞌ ah naj Abimelec tuꞌ. Yawteniko naj sunil ebꞌnaj ischejabꞌ, yalni naj huneꞌ iswayik tuꞌ tet ebꞌnaj. Yet yabꞌen ebꞌnaj iswayik naj tuꞌ kaw xiwkanh ebꞌnaj. Lahwi tuꞌ xin yawten naj Abimelec yaꞌ Abraham, yalni naj tet yaꞌ:
—¿Tzet yinh xin hak tiꞌ chonhhawutehanh? ¿Tom ay istxꞌojal chinwatxꞌehan tawinh yuxin chitit huneꞌ isyaꞌtajil tiꞌ wibꞌanhan hawu yebꞌ yibꞌanh mak ay inkꞌatanhan? Huneꞌ tzet hawatxꞌe mach kꞌuloj, xhi naj. Yalnipaxo naj tet yaꞌ:
—¿Tzet yinh xin hak tuꞌ hawute hawalni wetan? xhi naj Abimelec tuꞌ tet yaꞌ Abraham. Istaqꞌwi yaꞌ tet naj rey tuꞌ:
—Ham walnihan tato yul huneꞌ konhobꞌ tiꞌ, machi yelapno Komam Dios yul hesat, yuxin chimkinhepotxꞌan yu wixaltiꞌan walnihan. Yajaꞌ yeli wanabꞌan ix, yuto iskutzꞌin inmaman ye ix, yajaꞌ wal komiꞌanh nanantaj, yuxin kinmohyihan yebꞌ ix isyayil, xhi yaꞌ. Yalnipaxo yaꞌ:
—Yet yalni Komam Dios wetan tato chinelan yul yatut inmaman, walnikanojan tet ix tato bꞌajxanhetuꞌwal konhobꞌal chonhekꞌanh yebꞌ ix, chal ix tato isnoh ix wehan, xhi yaꞌ tet naj Abimelec.
Lahwi tuꞌ xin yaqꞌni meltzoho naj Abimelec yaꞌ Sara tet yaꞌ Abraham. Issahnipaxo naj hunteqꞌan noꞌ meꞌ yebꞌ noꞌ wakax tet yaꞌ, yebꞌ hunteqꞌan ebꞌnaj yebꞌ ebꞌix ix ok ischejabꞌo yaꞌ Abraham tuꞌ. Yalni naj Abimelec:
—Ilkꞌanabꞌto sunil txꞌotxꞌ tuꞌ lah, sikꞌle bꞌay chawoche chaxhehi, xhi naj. Yalnipaxo naj tet yaꞌ Sara:
—Haꞌ chꞌen mil melyu plata mawaqꞌan tet naj hanoh tiꞌ, haꞌ chiꞌok ispaj selelo tawet, haꞌ chihalnilo tet anma ayko takꞌatanh tato machi nichꞌano hamul. Hak tuꞌ xin machi hunu mak txꞌoj istzotel tawinh, xhi naj Abimelec tuꞌ.
Lahwi tuꞌ istxahli yaꞌ Abraham yinh naj Abimelec tet Komam Dios. Yaqꞌni kawxo Komam naj yebꞌ yixal. Yaqꞌnipaxo kawxo Komam ebꞌix ischejabꞌ naj, hak tuꞌ xin yu yuninwi ebꞌix hunelxa. Yuto yet yalanhto, sunil ebꞌix ix ay yul yatut naj Abimelec tuꞌ, matxa uninwi ebꞌix yu huneꞌ isyaꞌtajil yati Komam Dios yibꞌanh ebꞌix, yuto etza yiqꞌkanh naj Abimelec yaꞌ Sara.
Yet ispitzkꞌa naj nichꞌan Isaac
Haxa yet yekꞌto huneꞌ habꞌil, yijni isbꞌa tzet haltebꞌilkano tet yaꞌ Sara yu Komam Dios, pitzkꞌati nichꞌan unin yinh yaꞌ. Haxa yet yapni istzꞌayikal xin, iswatxꞌi iskꞌul yaꞌ. Kaw xin ichamxa yaꞌ Abraham yet ispitzkꞌa nichꞌan unin tuꞌ. Kaw yinhtikꞌa huneꞌ tiempo bꞌay halbꞌilkano yu Komam Dios pitzkꞌahi. Wal nichꞌan iskꞌahol yaꞌ Abraham tuꞌ, Isaac yako yaꞌ isbꞌihoj.
Haxa yinh iswaxajebꞌ tzꞌayik xin, yaqꞌni circuncidar yaꞌ nichꞌan iskꞌahol tuꞌ, yuto hak tuꞌ yu yalnikano Komam tet yaꞌ. Yaꞌ Abraham tuꞌ kaw 100 (hokꞌal) habꞌil yaꞌ yet ispitzkꞌa nichꞌan iskꞌahol tuꞌ. Yalni yaꞌ Sara hakaꞌ tiꞌ: «Haꞌ Komam Dios maꞌaqꞌni tzalaho wanmahan tinanh, kat istzalahopaxo iskꞌul sunil mak chiꞌabꞌenoj tato ayxa nichꞌan wuninan. ¿Makkꞌanabꞌ ohtanheni tato ay hunu nichꞌan wuninan yebꞌ yaꞌ Abraham? Wal xin walka kaw ichamxa yaꞌ, yajaꞌ ay nichꞌan juninalanh yebꞌ yaꞌ,» xhi yaꞌ Sara tuꞌ.
Yet istzumbꞌelaxto ix Agar yebꞌ naj nichꞌan Ismael
Wal naj nichꞌan Isaac kaw saqꞌal ischꞌibꞌ naj, yet hunel xin yekꞌtze yaꞌ Abraham huneꞌ niman qꞌinh, yuto ilaxilo naj nichꞌan Isaac tuꞌ yinh yim.
Wal yaꞌ Sara tuꞌ, yil yaꞌ tato naj Ismael iskꞌahol yaꞌ Abraham yebꞌ ix Agar ah Egipto chibꞌuchwa naj yinh naj nichꞌan Isaac. Isto yaꞌ yalno tet yaꞌ Abraham hakaꞌ tiꞌ: «Wal tinanh tzumbꞌeto huneꞌ ix chejabꞌ tiꞌ yebꞌ yunin, yuto naj yunin ix tiꞌ mach chiyok naj yinh ismajul wunin Isaactiꞌan,» xhi yaꞌ Sara tet yaꞌ Abraham. Yet yabꞌen yaꞌ huneꞌ tuꞌ, kaw yaꞌ yuko yinh yanma yaꞌ yuto iskꞌaholpaxo yaꞌ ye naj Ismael. Yajaꞌ xin yal Komam Dios tet yaꞌ hakaꞌ tiꞌ: «Mach chawako yinh hakꞌul yinh naj nichꞌan Ismael, yebꞌ yinh ix hachejabꞌ tuꞌ. Wal xin yije tzet chal yaꞌ Sara tiꞌ yuto yinh yaꞌ Isaac chipohcha hawuninal, hakaꞌ haltebꞌil wuhan. Walpaxo naj yunin ix chejabꞌ tuꞌ chipohchapaxo huneꞌ niman konhobꞌal anma yinh yuninal naj wuhan yuto hakꞌahol ye naj,» xhi Komam tet yaꞌ Abraham.
Haxa yinh hunxa tzꞌayik xin, kaw sahabꞌ ah yaꞌ Abraham tuꞌ, yaqꞌni yaꞌ hanikꞌ tzet chilolaxi, yebꞌ huneꞌ noꞌ tzꞌum bꞌay ayayto ha haꞌ tet ix Agar, yanikanh yaꞌ yinh yichinh ix. Tzujan tuꞌ xin, yaniko yaꞌ naj Ismael tuꞌ tet ix, istaqꞌlikano yaꞌ tet ix. Lahwi tuꞌ, isto ix yebꞌ naj nichꞌan Ismael, isbꞌelwikꞌo ix sat txꞌotxꞌ desierto chiyij Beerseba, machi xin chitxumcha yu ix bꞌay kaw istokoj. Hayet islahwi ha haꞌ ayayto yul noꞌ tzꞌum iqꞌbꞌil yu ix tuꞌ, isbꞌey ix yanokano naj nichꞌan Ismael yalanh yenhel huneꞌ teꞌ nichꞌan teꞌ, ishitzilo ix iskꞌatanh naj yunhe mach chiyil ix iskamayo naj. Hayet yay tzꞌonhno ix, yichiko naj nichꞌan tuꞌ yoqꞌi. Wal Komam Dios xin kaw yabꞌe Komam yoqꞌ naj nichꞌan tuꞌ, yuxin tzotelayti huneꞌ yángel Komam tet ix Agar yul satkanh, yalni naj: «Agar, ¿tzet habꞌiskꞌulal? ¡Mach chaxhxiwi! Kaw mayabꞌe Komam Dios yoqꞌ naj nichꞌan tiꞌ. Tinanh xin asiꞌ iskꞌatanh naj kat haxekni naj, machi xin chabꞌejtzo naj. Wal xin yinh ej yuninal naj chiswatxꞌe Komam Dios huneꞌ niman konhobꞌ,» xhi naj ángel.
Lahwi tuꞌ isyelaxto ix yinh huneꞌ kꞌuh yu Komam, isto ix yinh anhe isnohtzeno noꞌ tzꞌum, yaqꞌni ix haꞌ yukꞌuꞌ yunin tuꞌ.
Wal naj nichꞌan Ismael tuꞌ, kaw ilbꞌil naj yu Komam Dios, yebꞌpaxo xin kaw tzꞌehbꞌikanokanh naj, yehayo naj bꞌey huneꞌ txꞌotxꞌ desierto chiyij isbꞌi Parán. Kaw xin helan naj isqꞌojwa yu teꞌ litꞌ. Tzujan tuꞌ xin yaqꞌlax mohyo naj yebꞌ huneꞌ ix ix ah Egipto yu ismiꞌ.
Yet iswatxꞌen yaꞌ Abraham istrato yebꞌ naj rey Abimelec
Yinhtikꞌa huneꞌ tiempo tuꞌ, to naj rey Abimelec tzotelo tet yaꞌ Abraham, tzujan xin naj Ficol yinta naj, naj ayko yahawilo yinh ebꞌnaj issoldado naj. Hayet yapni naj, yalni naj tet yaꞌ Abraham:
—Kaw chijilanh tato Komam Dios chikolwa tawinh yinh sunil tzet chawatxꞌe. Wal tinanh halkano wetan yinh sat Komam Dios yinh kaw isyelal bꞌay lanhan kotzotel tiꞌ tato machi hunu istxꞌojal chawatxꞌe winhan yebꞌ yinh wuninalan, yebꞌ yinh yuninal wuninal tuꞌan, yebꞌpaxo yinh sunil anma ay sat huneꞌ txꞌo txꞌotxꞌ bꞌay ayach tiꞌ. Kaw halkano wetan tato kꞌul chawute hakꞌul winhan hakaꞌ iskꞌulchꞌanil inkꞌulan tawinh, xhi naj Abimelec tet yaꞌ Abraham.
Istaqꞌwi yaꞌ Abraham hakaꞌ tiꞌ:
—Kꞌultikꞌa, matzet chal hakꞌul, xhi yaꞌ.
Yalni yaꞌ yinh huneꞌ kꞌuh yilo ebꞌnaj ischejabꞌ naj Abimelec tuꞌ tet yaꞌ. Istaqꞌwi naj Abimelec tuꞌ:
—Maxhto wohtajojan huneꞌ chawal tiꞌ, yuto maxhto tzet chawal wetan. Mach wohtajojan mak ebꞌnajil tziknilo huneꞌ kꞌuh tuꞌ tawet, xhi naj tet yaꞌ. Lahwi tuꞌ xin yiniti yaꞌ Abraham haykꞌonh noꞌ meꞌ yebꞌ noꞌ wakax, yaqꞌni yaꞌ noꞌ tet naj Abimelec. Hak tuꞌ xin yu iswatxꞌenkanayo yaꞌ huneꞌ istrato tuꞌ yebꞌ naj. Tzujan tuꞌ xin ispohnipaxilo yaꞌ hujkꞌonh noꞌ qꞌopo meꞌ xol ismeꞌ. Hayet yilni naj Abimelec huneꞌ tuꞌ isqꞌambꞌen naj:
—¿Tzet yinh xin maxapohilo hujkꞌonh noꞌ meꞌ tiꞌ? xhi naj.
Istaqꞌwi yaꞌ Abraham:
—Noꞌ hujkꞌonh meꞌ tiꞌ, chiwaqꞌan noꞌ tawet, haꞌ noꞌ xin chiꞌok yecheloj tato haninan watxꞌenhe huneꞌ kꞌuh tuꞌ, xhi yaꞌ.
Yuxinto Beerseba okkano isbꞌiho huneꞌ txꞌotxꞌ tuꞌ yuto haꞌ bꞌey tuꞌ iswatxꞌe yaꞌ Abraham yebꞌ naj Abimelec huneꞌ istrato.
Hayet lahwi iswatxꞌenkano ebꞌnaj huneꞌ istrato bꞌey Beerseba tuꞌ [x] yinh abꞌxubꞌal hebreo. ismeltzo naj Abimelec yebꞌ naj Ficol yul ismajul txꞌotxꞌ Filistea. Lahwi tuꞌ xin istzꞌunni yaꞌ Abraham huneꞌ te teꞌ chiyij tamarisco bꞌey Beerseba tuꞌ. Haꞌ bꞌey tuꞌ xin txahli yaꞌ tet Komam Dios, Komam itzitznhetikꞌa. Yaꞌ Abraham tuꞌ, kaw txꞌiꞌalto tzꞌayik ehayo yaꞌ sat istxꞌotxꞌ ebꞌnaj filisteo tuꞌ.
	[x]21:32 Beerseba chaliloj kꞌuh yet trato

Yet yilwelax yaꞌ Abraham yu Komam Dios
Yet xaꞌekꞌto tiempo xin, yilwelax yaꞌ Abraham yu Komam Dios, yalni Komam tet yaꞌ:
—Hach Abraham, xhi Komam. Istaqꞌwi yaꞌ:
—Mamin, ayinan lah, xhi yaꞌ.
Yalni Komam xin:
—Wal tinanh, ito hunpilan hakꞌahol kaw xahan ay hawu, bꞌey txꞌotxꞌ Moriah. Hayet chaxhapni bꞌey tuꞌ xin, kat hawaqꞌni naj Isaac hakꞌahol tuꞌ yinh xahanbꞌalil wetan yinh iswiꞌ huneꞌ witz chinyehan tawet, xhi Komam tet yaꞌ.
Haxa yinh hunxa tzꞌayik kaw sahabꞌ sakꞌayalil xin, yanahto yaꞌ Abraham isxhila isburro, istzokꞌni yaꞌ teꞌ siꞌ chiꞌok yinh isxahanbꞌal tuꞌ. Lahwi tuꞌ, isto yaꞌ yebꞌ iskꞌahol bꞌey huneꞌ txꞌotxꞌ bꞌay yal Komam, yinipaxto yaꞌ kawanh ischejabꞌ yintaj. Haxa yinh yox tzꞌayik xin, yilnito yaꞌ huneꞌ txꞌo txꞌotxꞌ tuꞌ yinh kaw nahat. Yalni yaꞌ tet ebꞌnaj ischejabꞌ hakaꞌ tiꞌ:
—Kananhwekano bꞌey tiꞌ yebꞌ noꞌ burro, wal hinan yebꞌ inkꞌaholtiꞌan, chonhtohanh kosatato tiꞌ. Haꞌ bꞌey tiꞌ xin, chijaqꞌanh koxahanbꞌalanh tet Komam Dios, tzujan tuꞌ kat komeltzohanh, xhi yaꞌ.
Lahwi tuꞌ, yanahto yaꞌ Abraham teꞌ siꞌ chiꞌok yinh xahanbꞌal yibꞌanh iswixikꞌ naj Isaac, yinito yaꞌ chꞌen cuchillo yebꞌ qꞌa qꞌaꞌ, isto yaꞌ yebꞌ iskꞌahol tuꞌ. Hanikꞌixto chito yaꞌ tuꞌ, isqꞌambꞌen naj Isaac:
—Mam, xhi naj.
—¿Tzet tuꞌ kꞌahol? xhi yaꞌ.
—Iqꞌbꞌil teꞌ siꞌ ju lah, yebꞌ qꞌa qꞌaꞌ, ¿bꞌaytuꞌwal xin ay noꞌ meꞌ chiꞌok yinh xahanbꞌalil tuꞌ? xhi naj.
Yalni yaꞌ tet iskꞌahol:
—Kꞌahol, yohta Komam Dios bꞌaytuꞌwal chitij hunu noꞌ meꞌ chiꞌok yinh xahanbꞌalil tuꞌ, xhi yaꞌ. Islahniko yaꞌ yebꞌ iskꞌahol tuꞌ isto yinh isbꞌel. Lahwi tuꞌ xin, yapni yaꞌ bꞌay yal Komam Dios. Yok yaꞌ islatzꞌbꞌanokanh chꞌen chꞌen bꞌay chaqꞌ isxahanbꞌal, yanahto yaꞌ teꞌ siꞌ yibꞌanh chꞌen. Lahwi tuꞌ iskꞌalnayo yaꞌ iskꞌahol, yanahto yaꞌ naj Isaac yibꞌanh teꞌ siꞌ tuꞌ yinh xahanbꞌalil. Yajaꞌ hayet yinikanh yaꞌ chꞌen cuchillo yinh iskꞌahol tuꞌ, istzotelayti yángel Komam Dios tet yaꞌ yul satkanh, yalni hak tiꞌ: [image: 13.TIF] 

—Abraham, Abraham, xhi naj.
—¿Tzet tuꞌ Mamin? xhi yaꞌ.
Yalni yángel Komam tuꞌ:
—Mach chapotxꞌ hakꞌahol tiꞌ, yuto mawilan tato kaw yijem hach tet Komam Dios. Machi xin maxamanhkꞌo hawaqꞌni hakꞌahol tiꞌ yinh xahanbꞌalil tet Komam, xhi yángel Komam.
Lanhantotikꞌa xin, istꞌanhxito yaꞌ Abraham yintaj, yilni yaꞌ huneꞌ noꞌ meꞌ xol teꞌ txꞌix, kawxinakano yukꞌaꞌ noꞌ xol teꞌ. Isto yaꞌ yinoti noꞌ, yaqꞌni yaꞌ noꞌ yinh xahanbꞌalil selelo iskꞌahol tuꞌ. Yu huneꞌ tuꞌ, yuxin yakaniko yaꞌ isbꞌi huneꞌ witz bꞌay yaqꞌ isxahanbꞌal tuꞌ hakaꞌ tiꞌ: «Haꞌ Komam Dios chiꞌaqꞌni tzet chiꞌokniko ju,» xhi yaꞌ. Yuxin chito hal-lax yinh huneꞌ witz tuꞌ hakaꞌ tiꞌ: «Bꞌey witz Komam chiꞌaqꞌni tzet chiꞌokniko ju.»
Istzotelpaxayti yángel Komam Dios yul satkanh tet yaꞌ Abraham, yalni hakaꞌ tiꞌ:
—Hanin kaw Dios chihalni hakaꞌ tiꞌ: “Yu maxayije tzet mawalan, machi xin maxamanhkꞌo hawaqꞌni hunpilan hakꞌahol yinh xahanbꞌalil wetan, yuxin yinh kaw yeli, chiwayojan inkꞌulalan tawibꞌanh. Kaw hantanhe anma chipohchahokanto yinh hawuninal, hakaꞌ isbꞌisil ej txꞌumel ay satkanh, yebꞌ hakaꞌ isbꞌisil arena ay istiꞌla haꞌ mar, kat isqꞌoji ebꞌnaj yinh ebꞌnaj ayko ishowal yinh. Yu maxayije yinh tzet mawalan, yuxin sunil anma ay yul sat yibꞌanhqꞌinal tiꞌ chichahno iskꞌulchꞌanil inkꞌulan, hakaꞌ wanayojan inkꞌulalan yibꞌanh hawuninal,” xhi Komam, xhi yángel Komam tuꞌ.
Lahwi tuꞌ ismeltzo yaꞌ Abraham bꞌay kankano ebꞌnaj ischejabꞌ, ispaxto yaꞌ yebꞌ ebꞌnaj bꞌey Beerseba, yehayo yaꞌ bꞌey Beerseba tuꞌ. [y].
	[y]22:19 Yaꞌ Abraham yako yaꞌ yinh iskꞌul isyijen tzet yal Komam Dios, islinhbꞌa isbꞌa yaꞌ yinh huneꞌ ilwebꞌal tiꞌ yuxin tinanh yechel yeko yaꞌ jinh yinh janiko janma yinh Komam Dios yebꞌ koyijen tzet chal Komam. Stg. 2:21

Ebꞌnaj titna yinh yuninal naj Nacor
Haxa yet yekꞌto tiempo xin, yabꞌenilo yaꞌ Abraham tato txꞌiꞌalxa yuninal naj Nacor yebꞌ ix Milca. Naj Nacor tuꞌ yuxhta yaꞌ ye naj. Naj bꞌabꞌel iskꞌahol naj Nacor tuꞌ, haꞌ ton naj Uz. Tzujanxa xin ispitzkꞌa naj Buz, haxa yet yekꞌto tiempo xin ispitzkꞌapaxo naj Kemuel, naj ismam naj Aram. Tzujan tuꞌ xin ispitzkꞌapaxo hunteqꞌanxa iskꞌahol naj Nacor tuꞌ, haꞌ ton ebꞌnaj tiꞌ: naj Quesed, naj Hazo, naj Pildas, naj Jidlaf yebꞌ naj Betuel. Naj Betuel tuꞌ, haꞌ naj ismam ix Rebeca. Haꞌ ton xin ebꞌnaj waxajwanh tiꞌ yuninal naj Nacor yebꞌ yixal Milca, naj Nacor xin, yuxhta yaꞌ Abraham ye naj.
Naj Nacor tuꞌ, aypaxo yuninal naj yebꞌ ix Reúma, haꞌ ton ebꞌnaj tiꞌ: naj Teba, naj Gaham, naj Tahas yebꞌpaxo naj Maaca.
Iskamikal ixnam Sara yebꞌ yet ismujlaxi
Wal ixnam Sara, kam ixnam bꞌey konhobꞌ Quiriat-arba, chihal-laxpaxo Hebrón, ay yul ismajul Canaán. Ixnam Sara tuꞌ kaw 127 habꞌil ekꞌ ixnam. Hayet iskam ixnam tuꞌ xin kaw oqꞌ yaꞌ Abraham, yiqꞌni bꞌiskꞌulal yaꞌ yinh ixnam. Lahwi tuꞌ yel yaꞌ iskꞌatanh ixnam Sara, yet kamomxa ixnam, isto yaꞌ tzotelo tet ebꞌnaj hitita ay bꞌey tuꞌ. Yalni yaꞌ hakaꞌ tiꞌ:
—Walka nan konhobꞌal hinan texol, yajaꞌ kaw chinqꞌanan teyet, txonhwe nichꞌano hetxꞌotxꞌ wetan, bꞌay chinmujan isnimanil wixalan, xhi yaꞌ.
Istaqꞌwi ebꞌnaj hitita tuꞌ tet yaꞌ:
—Mamin, abꞌe tzet chijalanh, hach tiꞌ ischejabꞌ Komam Dios haweko koxolanh, yuxin akto isnimanil hawixal tuꞌ yul hunu chꞌen kopantionhanh kaw kꞌul. Wal xin machi hunu mak chimanhkꞌon huneꞌ chaqꞌan tiꞌ, xhi ebꞌnaj.
Yah linhno yaꞌ Abraham tuꞌ xin, yay xulno yinh sat ebꞌnaj hitita. Lahwi tuꞌ xin yalni yaꞌ:
—Tato kaw yel cheyala cheje chinmujan wixalan texol, kaw chinqꞌanan teyet tzotelanhwe tet naj Efrón iskꞌahol naj Zohar, tato chistxonhilo naj nichꞌano txꞌotxꞌ Macpela wetan, bꞌay ay huneꞌ chꞌen nhachꞌen, istiꞌla istxꞌotxꞌ naj Efrón. Wal xin chintohlahan chꞌen tet naj hakaꞌtikꞌa kaw istohol chꞌen, hak tuꞌ xin chiꞌokkano huneꞌ chꞌen nhachꞌen tuꞌ mujbꞌalil wuhan texol, xhi yaꞌ.
Yajaꞌ kꞌuxan ayko naj Efrón xol ebꞌnaj, istaqꞌwikanh naj tet yaꞌ Abraham yinh kaw ip, yunhe yabꞌen yet konhobꞌ naj yebꞌ anma chiꞌekꞌto istiꞌ ispultahil konhobꞌ tuꞌ, yalni naj hakaꞌ tiꞌ:
—Mamin, mach chinqꞌanan istohol txꞌotxꞌ, wal xin tonhe chiwaqꞌan txꞌotxꞌ tawet yebꞌ chꞌen nhachꞌen ayayo sat txꞌotxꞌ tuꞌ. Ebꞌnaj wet konhobꞌtiꞌan testigo chukaniko ebꞌnaj yinh huneꞌ tiꞌ, tato tonhe chiwaqꞌan txꞌotxꞌ tawet. Wal xin akto isnimanil hawixal yul chꞌen, xhi naj.
Yaypaxo xulno yaꞌ Abraham tuꞌ yinh sat ebꞌnaj hunelxa. Lahwi tuꞌ yalnipaxo yaꞌ tet naj Efrón yinh sat sunil ebꞌnaj hitita tuꞌ:
—Kaw chinqꞌanan tawet abꞌe tzet chiwalan, chákano istohol txꞌotxꞌ wetan katto waniktojan isnimanil wixal tuꞌan yul chꞌen, xhi yaꞌ.
Istaqꞌwi naj Efrón tuꞌ tet yaꞌ:
—Mamin, huneꞌ txꞌo txꞌotxꞌ tuꞌ kanhebꞌ ciento siclo plata istohol txꞌotxꞌ. Yinh istohol txꞌotxꞌ tuꞌ mach txꞌiꞌalo chonhtzoteli, wal xin as akto isnimanil hawixal yul chꞌen, xhi naj.
Hayet yabꞌen yaꞌ Abraham huneꞌ tuꞌ, istohlan yaꞌ txꞌotxꞌ tet naj Efrón, ismalen yaꞌ chꞌen 400 siclo plata tet naj yinh sat ebꞌnaj hitita, hakaꞌ chute ebꞌnaj txonhwom. Yaqꞌ yaꞌ chꞌen melyu yinh kaw tzꞌajan tet naj. Hak tuꞌ xin yu yokkano istxꞌotxꞌ naj Efrón yebꞌ chꞌen nhachꞌen tuꞌ yu yaꞌ Abraham, yebꞌpaxo sunil ej teꞌ qꞌebꞌtaj ayayo sat txꞌotxꞌ Macpela tuꞌ. Txꞌotxꞌ Macpela tuꞌ yintakꞌto txꞌotxꞌ Mamre ayikꞌto txꞌotxꞌ. Yaꞌ Abraham tuꞌ yahaw yukaniko yaꞌ yinh sunil tuꞌ, yinh sat ebꞌnaj hitita yebꞌ yinh sat sunil ebꞌnaj chiꞌekꞌ istiꞌ pulta tuꞌ.
Lahwi tuꞌ xin isto yaꞌ Abraham yanokto isnimanil yixal yul chꞌen nhachꞌen ay bꞌey Macpela, txꞌotxꞌ chihal-laxpaxo Hebrón. Txꞌotxꞌ Macpela tuꞌ yintakꞌto txꞌotxꞌ Mamre yul ismajul Canaán ay txꞌotxꞌ. [z], yebꞌpaxo yaꞌ Isaac, , yebꞌ ix Rebeca, ix Lea yebꞌ naj Jacob. .Hak tuꞌ yu yokkano huneꞌ txꞌotxꞌ tuꞌ yu yaꞌ Abraham yebꞌ chꞌen nhachꞌen ayayo sat txꞌotxꞌ bꞌay okkanto isnimanil yixal yaꞌ. Huneꞌ txꞌotxꞌ tuꞌ tet ebꞌnaj hitita isloqꞌ yaꞌ txꞌotxꞌ.
	[z]23:19 Huneꞌ txꞌotxꞌ yet naj Macpela isloqꞌ yaꞌ Abraham tuꞌ, haꞌ bꞌey tuꞌ mujlaxpaxo yaꞌ, Gn. 25:9-10Gn. 35:29Gn. 49:31; 50:13

Yet yalni yaꞌ Abraham tato chisaylax yixal yaꞌ Isaac
Wal yaꞌ Abraham kaw ichamxa yaꞌ, kaw xin yayo Komam Dios iskꞌulal yibꞌanh yaꞌ, yuxin kaw qꞌalomkano yaꞌ. Yet hunel xin yawte yaꞌ huneꞌ ischejabꞌ kaw ichamxa, naj ayko yahawilo yinh sunil tzet ay yaꞌ. Yalni yaꞌ tet naj:
—Tinanh akto haqꞌabꞌ yalanh inbꞌulan, kat hataqꞌwenkano yabꞌeꞌ Komam Dios, Komam yahaw satkanh yebꞌ txꞌo txꞌotxꞌ, tato mach chachah mohyo inkꞌaholan yebꞌ hunu ix ix ay bꞌey Canaán bꞌay ayonh tiꞌ. Wal xin chaxhto bꞌay pitzkꞌanajinan, bꞌay ay ebꞌnaj wuxhtajan. Haꞌ bꞌey tuꞌ xin chasay hunu yixal inkꞌaholtiꞌan, xhi yaꞌ.
Istaqꞌwi naj chejabꞌ tuꞌ:
—Mamin, yajaꞌ ta mach chisjeti ix wintajan, ¿tzet tzꞌaj wuteꞌan? ¿Tom chiwitojan hakꞌahol tiꞌ bꞌey tuꞌ? xhi naj.
Yalni yaꞌ Abraham tuꞌ tet naj:
—Machoj, mach chawito inkꞌaholan bꞌey tuꞌ. Wal xin haꞌ Komam Dios yahaw satkanh, Komam kininilojan yul yatut inmaman yebꞌ xol wikꞌalan, haltenkano wetan tato haꞌ huneꞌ txꞌotxꞌ tiꞌ chaqꞌ wetan yebꞌ tet wuninalan. Haꞌ Komam tuꞌ chiꞌanoti yángel kat iskolwa tawinh, kat hawiniti yixal inkꞌaholtiꞌan. Tato mach chisjeti ix tawinta xin, matxa tawibꞌanho chitokano tzet chataqꞌweko tawinh tiꞌ, yajaꞌ mach chawito inkꞌaholan bꞌey tuꞌ, xhi yaꞌ.
Hak tuꞌ yu yanikto naj chejabꞌ tuꞌ isqꞌabꞌ yalanh isbꞌul yaꞌ Abraham, istaqꞌwenkano naj tato chisyije naj tzet yal yaꞌ. Lahwi tuꞌ issaynilo naj chejabꞌ tuꞌ bꞌaytet ej sabꞌehal chitoj, hunteqꞌan kaw kꞌul xol sunil tzet ay yaꞌ Abraham tuꞌ, isto naj yinoto 10 (lahonhkꞌonh) noꞌ camello. Lahwi tuꞌ isto naj yinh isbꞌel bꞌey iskonhobꞌ naj Nacor [aa] yul ismajul Mesopotamia. Yet yapni naj chejabꞌ istxam konhobꞌ tuꞌ xin, kaw qꞌejbꞌixa. Isxew naj istiꞌ huneꞌ kꞌuh yebꞌ iscamello. Yinh huneꞌ orahil yinh qꞌejbꞌiyal tuꞌ xin, chibꞌey ebꞌix qꞌopo ay yul huneꞌ konhobꞌ tuꞌ iqꞌo haꞌ bꞌey tuꞌ. Wal naj chejabꞌ tuꞌ ok naj txahlo tet Komam Dios istiꞌ kꞌuh tuꞌ, yalni naj hakaꞌ tiꞌ: «Mamin, isDiosal yaꞌ Abraham, yaꞌ wahawilan, chinqꞌanan tawet yijabꞌ isbꞌa huneꞌ inchejbꞌaniltiꞌan. Yelo iskꞌulchꞌanil hakꞌul yibꞌanh wahawil tuꞌan. Mamin, chinkankanojan wechmaꞌan istiꞌ huneꞌ kꞌuh tiꞌ, yuto haꞌ bꞌey tiꞌ chul ebꞌix qꞌopo iqꞌo haꞌ. Mamin, haꞌojabꞌ ix bꞌay chiwalan hakaꞌ tiꞌ: “Ayo hatzꞌahabꞌ kat hawaqꞌni nichꞌano hawaꞌ wukꞌuꞌan,” ta kinchihan, ta xin chitaqꞌwi ix wetan: “Ukꞌ haꞌ mamin, ta chawoche chiwaqꞌpaxojan haꞌ tet hacamello tiꞌ,” ta xhi ix. Huneꞌ tuꞌ chalniloj tato haꞌ ix saybꞌilxalo yixalo yaꞌ Isaac hawu. Hak tuꞌ chu wohtanhenilojan hakꞌulal yinh wahawan,» xhi naj yinh istxah tet Komam.
Maxhtotikꞌa xin chilahwi istxahli naj, yilni naj yul huneꞌ ix qꞌopo ayahto istzꞌahabꞌ yibꞌanh iswixikꞌ. Huneꞌ ix qꞌopo tuꞌ haꞌ ton ix Rebeca, iskutzꞌin naj Betuel. Haꞌ xin ismam naj Betuel tuꞌ yebꞌ ismiꞌ, haꞌ ton naj Nacor yebꞌ ix Milca. Naj Nacor tuꞌ yuxhta isbꞌa naj yebꞌ yaꞌ Abraham. Ix Rebeca tuꞌ, kaw kꞌulchꞌankano jilni ix, yebꞌ xin maxhto hunu winaj xayiqꞌle ix. Ayilo ix istiꞌ huneꞌ kꞌuh tuꞌ isnohtzen ix istzꞌahabꞌ, lahwi tuꞌ ismeltzo ix. Wal naj ischejabꞌ yaꞌ Abraham tuꞌ, to naj yinh anhe istzujuyo ix, yalni naj tet ix:
—Kaw chinqꞌanan tawet, aqꞌ nichꞌano hawaꞌ yul hatzꞌahabꞌ tuꞌ wukꞌuꞌan, xhi naj. [image: 14.TIF] 

Istaqꞌwi ix:
—Ukꞌ haꞌ Mamin, xhi ix. Yinayo ix istzꞌahabꞌ yinh iswixikꞌ, yaqꞌni ix haꞌ yukꞌuꞌ naj. Hayet lahwi yukꞌni naj haꞌ xin, yalni ix tet naj:
—Mamin, ta chawoche chiwipaxatijan haꞌ yukꞌuꞌ hacamello tiꞌ hantatikꞌa haꞌ chukꞌ noꞌ, xhi ix.
Kaw yinh anhe to ix isjobꞌayto ha haꞌ ayayto yul istzꞌahabꞌ tuꞌ yul bꞌay chukꞌ haꞌ ej no noqꞌ. Kaw xin txꞌiꞌal el yihti ix haꞌ yul kꞌuh tuꞌ masanto kaw sunil noꞌ ukꞌnikano haꞌ. Wal naj chejabꞌ tuꞌ, kaw tonhe chikꞌay iskꞌul naj yilni, machi xin tzet chal naj. Istxumni naj tato haꞌ Komam Dios lanhan yanayo iskꞌulal yibꞌanh huneꞌ ischejbꞌanil tuꞌ.
Hayet lahwi yukꞌnikano noꞌ camello haꞌ, yinati naj huneꞌ chꞌen ome nabꞌa oro aymi howebꞌ gramo yalil, yanikto naj chꞌen yul istxam ix. Yaqꞌnipaxo naj kabꞌebꞌ chꞌen chiꞌok yinh isnuqꞌ isqꞌabꞌ ebꞌix ix, nabꞌa oronhe, aymi xin 100 (hokꞌal) gramo yalil hunun chꞌen. Lahwi tuꞌ, yalni naj tet ix:
—¿Mak iskutzꞌin hawehi? yebꞌ xin ¿Aymi bꞌay chu inkankanojan yebꞌ ebꞌnaj tzujan wintatiꞌan bꞌey yatut hamam tuꞌ yinh huneꞌ aqꞌbꞌal tiꞌ? xhi naj.
Istaqꞌwi ix:
—Yaꞌ Betuel inmaman. Inmam ichaman yaꞌ Nacor yebꞌ inmiꞌ ixnaman ye yaꞌ Milca. Bꞌey watuttuꞌan ay bꞌay chexkankano wayoj, yebꞌpaxo xin kaw ay telaj bꞌay chilow hecamello tiꞌ, xhi ix.
Hayet yabꞌen naj chejabꞌ sunil tuꞌ, yay jahno naj, yaqꞌni tzalaho yanma yinh Komam. Yalni naj: «Nimanojabꞌ yelapno ye isbꞌi Komam Dios, Komam isDiosal wahawilan yaꞌ Abraham, yuto kaw kꞌul iskꞌul Komam yinh yaꞌ, yebꞌpaxo haꞌ Komam makinijbꞌantijan bꞌey iskꞌatanh ebꞌnaj yuxhta wahawil tuꞌan,» xhi naj.
Wal ix Rebeca tuꞌ, to ix yatut yinh anhe yalni ix tet ismiꞌ yinh sunil tuꞌ. Ay xin huneꞌ isnoh ix chiyij Labán, hayet yabꞌen naj huneꞌ tuꞌ isto naj yinh anhe chawal yinh ischejabꞌ yaꞌ Abraham istiꞌ kꞌuh, yuto yil naj chꞌen ome aqꞌlax tet ix yebꞌ hunteqꞌan chꞌen ayko yinh isnuqꞌ isqꞌabꞌ ix, yebꞌ yu yabꞌe naj yet yalni ix yinh tzet hal-lax tet ix yu ischejabꞌ yaꞌ Abraham. Wal naj chejabꞌ tuꞌ aytoyo naj yebꞌ noꞌ camello istiꞌ kꞌuh yet yapni naj Labán, yalni naj:
—Mamin, kaw saqꞌal hawet yu Komam Dios. Tonh watutan, mach kꞌuloj ta chaxhkankano bꞌey tiꞌ. Wal xin kaw watxꞌebꞌilxa bꞌay chaxhkan wuhan, yebꞌ bꞌay chikan hacamello tiꞌ, xhi naj tet ischejabꞌ yaꞌ Abraham.
Lahwi tuꞌ isto naj chejabꞌ tuꞌ yinta naj Labán bꞌey yatut, hayet yapni ebꞌnaj xin, yinilo naj Labán yijatz noꞌ camello, yaniko naj istelaj noꞌ. Lahwi tuꞌ yiniti naj ha haꞌ yunhe istxꞌahni yoj naj ischejabꞌ yaꞌ Abraham yebꞌ ebꞌnaj tzujan yintaj.
Tzujan tuꞌ xin yawtelaxikto ebꞌnaj waꞌoj, yajaꞌ yet yalanhto maxhto chiwaꞌ ebꞌnaj, yalni naj chejabꞌ tuꞌ hakaꞌ tiꞌ:
—Hanintiꞌan mach chinwaꞌan yalanhto maxhto chiwalan inchejbꞌanilan, xhi naj. Istaqꞌwi naj Labán hakaꞌ tiꞌ:
—Hal hachejbꞌanil mamin, xhi naj.
Yalni naj chejabꞌ tuꞌ:
—Hanintiꞌan ischejabꞌ yaꞌ Abraham wehan. Yaꞌ wahaw tuꞌan kaw ayayo iskꞌulal Komam Dios yibꞌanh yaꞌ yuxin kaw qꞌalom yaꞌ. Kaw ay ismeꞌ yaꞌ, iswakax yaꞌ, iscamello yaꞌ, yebꞌ isburro yaꞌ, aypaxo yoro yaꞌ, yebꞌ isplata yaꞌ. Kaw xin aypaxo ebꞌnaj yebꞌ ebꞌix ischejabꞌ yaꞌ. Yajaꞌ yet kaw ixnamxa yaꞌ yixal wahaw tuꞌan, yaꞌ Sara, ispitzkꞌa huneꞌ nichꞌan yunin yaꞌ. Haꞌ tet naj xin chikankano sunil tzet ay yaꞌ wahaw tuꞌan. Kaw xin yal yaꞌ wahaw tuꞌan yinh isyelal wetan hakaꞌ tiꞌ: “Mach chachah mohyo naj inkꞌaholtiꞌan yebꞌ hunu ix ix ay bꞌey Canaán bꞌay ayonh tiꞌ. Wal xin asiꞌ xol ebꞌnaj wuxhtajan bꞌay ay ebꞌnaj wikꞌalan, haꞌ bꞌey tuꞌ xin chasay hunu yixal inkꞌaholtiꞌan,” xhi yaꞌ wetan. Yajaꞌ walan tet yaꞌ: “Mamin, yajaꞌ ta mach chisjeti ix wintajan, ¿tzet wal wutenan?” kinchihan. Istaqꞌwi yaꞌ wetan: “Hanintiꞌan kaw yijem hinan tet Komam Dios. Haꞌ Komam chiꞌanoti yángel chiꞌok hawetbꞌihoj haxinwal kꞌul chiꞌeliko huneꞌ hachejbꞌanil tuꞌ. Yuxin as say yixal inkꞌaholtiꞌan xol ebꞌix iskutzꞌin ebꞌnaj wikꞌalan, ebꞌnaj yuxhta inmaman. Yajaꞌ tato mach chisje ebꞌnaj wikꞌal tuꞌan yaqꞌati ix tawintaj matxa tawibꞌanho chitokano tzet chataqꞌweko tawinh tiꞌ,” xhi yaꞌ wetan, xhi naj ischejabꞌ yaꞌ Abraham.
Yalnipaxo naj chejabꞌ tuꞌ:
—Yuxin yet manhulan bꞌey huneꞌ kꞌu bꞌey tiꞌ mawalnihan tet Komam Dios, isDiosal yaꞌ wahawilan hakaꞌ tiꞌ: “Mamin, tato chawoche chawayo hakꞌulal wibꞌanhan yinh huneꞌ inchejbꞌaniltiꞌan, kaw chinqꞌanan tawet yubꞌojabꞌ istiꞌ huneꞌ kꞌuh tiꞌ hakaꞌ tiꞌ: Haꞌojabꞌ hunu ix qꞌopo chihul iqꞌo haꞌ kat walnihan tet ix: ‘Kaw chinqꞌanan tawet, aqꞌ nino hawaꞌ yul hatzꞌahabꞌ tuꞌ wukꞌuꞌan,’ ta kinchihan. Yajaꞌ ta chitaqꞌwo ix wetan: ‘Ukꞌ haꞌ mamin, kat winipaxahtijan haꞌ yukꞌuꞌ hacamello tiꞌ,’ ta xhi ix. Haꞌ chalniloj tato haꞌ ix saybꞌililo hawu yixalo iskꞌahol yaꞌ wahaw tuꞌan,” kinchihan yinh intxahan tet Komam. Maxhtotikꞌa chilahwi intxahlihan xin mawilnihan yapni ix Rebeca iqꞌo haꞌ bꞌey huneꞌ kꞌuh tuꞌ, ayahto istzꞌahabꞌ ix yibꞌanh iswixikꞌ. Mawalnihan tet ix: “Aqꞌ nino hawaꞌ wukꞌuꞌan,” kinchihan. Kaw xin yinh anhe mayayo ix istzꞌahabꞌ, mayalni ix wetan: “Ukꞌ haꞌ mamin, ta chawoche chiwipaxatijan haꞌ yukꞌuꞌ hacamello tiꞌ,” xhi ix. Mawukꞌnihan haꞌ, mayukꞌnipaxo incamellohan haꞌ yu ix. Lahwi tuꞌ manqꞌambꞌenan tet ix, “¿Mak iskutzꞌin hawehi?” kinchihan. Mataqꞌwi ix wetan hakaꞌ tiꞌ: “Iskutzꞌin yaꞌ Betuel wehan, ismam inmaman ye yaꞌ Nacor yebꞌ ismiꞌ inmamtuꞌan ye yaꞌ Milca,” xhi ix. Mawaniktojan yome ix yul istxam. Mawanipaxikojan kabꞌebꞌ chꞌen yelawil isnuqꞌ qꞌabꞌe yinh isnuqꞌ isqꞌabꞌ ix. Lahwi tuꞌ xin manay jahnojan intxahlihan tet Komam Dios. Wanikojan ismay Komam, isDiosal yaꞌ Abraham, yaꞌ wahawilan, yuto haꞌ Komam makolwa winhan yinh huneꞌ inchejbꞌaniltiꞌan, yu masay Komam yixal iskꞌahol wahawilan texol, hex yuxhta wahawil tuꞌan. Wal tinanh halwe nino wetan yinh kaw isyelal tato kaw kꞌul cheyute hekꞌul yinh yaꞌ wahawilan, ta mach xin halwe wetan haxinwal chiwilan tzet wal wuten hinbꞌahan yinh huneꞌ inchejbꞌaniltiꞌan, xhi naj ischejabꞌ yaꞌ Abraham.
Istaqꞌwi naj Labán yebꞌ ismam ix, naj Betuel:
—Sunil hunteqꞌan chawal tiꞌ matit tet Komam Dios, yuxin hanhonhtiꞌanh mach chu jalnihanh tato kꞌul makato machoj, xhi ebꞌnaj.
Yalnipaxo ebꞌnaj:
—Ay ix Rebeca tiꞌ lah, ito ix tawintaj. Haꞌojabꞌ ix chiꞌok yixalo iskꞌahol hawahawil tuꞌ, hakaꞌtikꞌa choche iskꞌul Komam, xhi ebꞌnaj.
Hayet yabꞌen naj ischejabꞌ yaꞌ Abraham tzet yal ebꞌnaj, yay jahno naj, yay xulno naj sat txꞌotxꞌ, yaqꞌni naj yuchꞌandiosal tet Komam Dios. Lahwi tuꞌ isholni naj yijatz, yinati naj hunteqꞌan chꞌen sekꞌ yebꞌ vaso oro yebꞌ plata, yaqꞌni naj chꞌen tet ix Rebeca yebꞌ hunteqꞌan xilqꞌape. Yaqꞌnipaxo naj hunteqꞌan sabꞌehal tet isnoh ix yebꞌ tet ismiꞌ ix. Lahwi tuꞌ, yok naj waꞌo yebꞌ ebꞌnaj tzujan yintaj. Iskankano ebꞌnaj wayo bꞌey tuꞌ. Haxa yet issajbꞌilo yinh hunxa tzꞌayik yahwano naj ischejabꞌ yaꞌ Abraham tuꞌ, yalni naj:
—Wal tinanh chinmeltzohan bꞌey yatut yaꞌ wahawilan, xhi naj.
Yajaꞌ xin taqꞌwi ismiꞌ ix yebꞌ isnoh ix, hakaꞌ tiꞌ:
—Kanojabꞌkano ix 10 (lahonhebꞌxa) tzꞌayik kokꞌatanhanh, tzujan tuꞌ xin kat hawinito ix, xhi ismiꞌ ix yebꞌ isnoh ix.
Istaqꞌwipaxo naj ischejabꞌ yaꞌ Abraham tuꞌ:
—Kaw chiwalan teyet, matxa chu inkanan hayebꞌoxa tzꞌayik, yaqꞌ isbꞌa kaw kꞌul maꞌeliko huneꞌ inchejbꞌaniltiꞌan yu Komam Dios. Yuxin kaw chiwalan teyet tato chinmeltzohan yatut yaꞌ wahawil tuꞌan tinanh, xhi naj.
Istaqꞌwi ismiꞌ ix yebꞌ isnoh ix:
—Ta hak tuꞌ chal tuꞌ chijawtetijanh ix, kat jabꞌenanh tzet chute yalni ix, xhi tet naj.
Yawtelaxti ix Rebeca tuꞌ, isqꞌambꞌelax tet ix hakaꞌ tiꞌ:
—¿Chimhawoche chaxhto yinta naj tiꞌ tinanh? xhi ix miꞌe yebꞌ xin isnoh ix tet.
Istaqꞌwi ix:
—Hoꞌ, chintohan, xhi ix.
Hak tuꞌ yu ischahlaxto ix Rebeca yinta naj ischejabꞌ yaꞌ Abraham. Yalaxpaxto huneꞌ ix chitikꞌa ilni ix. Istopaxo ebꞌnaj tzujantikꞌa yinta naj chejabꞌ tuꞌ. Isqꞌanlaxkano iskꞌulal Komam Dios yibꞌanh ix Rebeca, yal-laxkano tet ix hakaꞌ tiꞌ:
«Hach janabꞌ tiꞌanh,
txꞌiꞌalojabꞌ millón isbꞌisil yuninal hawuninal.
Haꞌ xin anma chipoh hawu tuꞌ,
kaw ayojabꞌ yip isqꞌoji yinh hunteqꞌan mak ayko ishowal yinh,» xhi.
Lahwi tuꞌ yahto ix Rebeca yibꞌanh noꞌ camello, yahpaxto ebꞌix ischejabꞌ ix Rebeca yibꞌanh ej noꞌ, yok tzujno ebꞌix yinta naj. Hak tuꞌ yu yinito naj ischejabꞌ yaꞌ Abraham ix Rebeca, yel naj bꞌey tuꞌ. [image: 15.TIF] 

Wal yaꞌ Isaac xin, meltzo yaꞌ bꞌey huneꞌ kꞌuh chiyij isbꞌi, Komam itzitz chinilnihan. [ab]. Yul ismajul txꞌotxꞌ Neguev haꞌ tuꞌ ay yatut yaꞌ. Haxa yet hunel xin, yinh qꞌejbꞌiyal elto yaꞌ xol tzꞌunubꞌ, yilnito yaꞌ hunteqꞌan noꞌ camello lanhan yuli. Hayet yilni ix Rebeca yaꞌ Isaac, yayti ix yibꞌanh noꞌ camello. Isqꞌambꞌen ix tet naj chejabꞌ tuꞌ:
—¿Mak anmahil huneꞌ naj lanhan ishitziko kokꞌatanh tiꞌ? xhi ix. Istaqꞌwi naj:
—Haꞌ ton yaꞌ wahawilan, xhi naj tet ix. Hayet yabꞌen ix huneꞌ tuꞌ, yaniko ix yenhel sat. [ac]
Lahwi tuꞌ yichiko naj chejabꞌ tuꞌ yalni tet yaꞌ Isaac sunil tzet yu yinh huneꞌ ischejbꞌanil naj tuꞌ. Yinito yaꞌ Isaac ix Rebeca bꞌay aykanh qꞌap mantiado yatuto ismiꞌ, haꞌ ton yaꞌ kamom Sara. Lahwi tuꞌ ismohyi yaꞌ yebꞌ ix. Wal yaꞌ Isaac tuꞌ, kaw chitzala yaꞌ yinh ix Rebeca. Hak tuꞌ yu yel bꞌiskꞌulal yinh yanma yaꞌ yinh iskamikal ismiꞌ.
	[aa]24:10 Naj Nacor tuꞌ yuxhta yaꞌ Abraham ye naj.
	[ab]24:62 Huneꞌ kꞌuh tiꞌ, haꞌ ton huneꞌ yil ix Agar yul desierto. Gn. 16:13
	[ac]24:65 Ebꞌix ix yinh huneꞌ tiempohal tuꞌ chako ebꞌix yenhel sat yet chischahni ebꞌix hunu naj mach yohtajo ebꞌix.

Ebꞌnaj yuninal yaꞌ Abraham yebꞌ huneꞌxa yixal chiyij Cetura
(1Cr. 1:32-33)
Wal yaꞌ Abraham xin, yiqꞌpaxo yaꞌ huneꞌxa yixal chiyij isbꞌi Cetura. Haꞌ xin ebꞌnaj iskꞌahol yaꞌ yebꞌ ix, haꞌ ton ebꞌnaj tiꞌ: naj Zimram, naj Jocsán, naj Medán, naj Madián, naj Isbac yebꞌ naj Súa. Naj Jocsán, haꞌ naj ismam naj Seba yebꞌ naj Dedán. Haꞌ xin anma pohchakanh yinh naj Dedán, haꞌ ton ebꞌnaj tiꞌ: ebꞌnaj asureo, ebꞌnaj letuseo yebꞌ ebꞌnaj leumeo. Haxa ebꞌnaj iskꞌahol naj Madián, haꞌ ton ebꞌnaj tiꞌ: naj Efa, naj Efer, naj Hanoc, naj Abida yebꞌ naj Elda. Sunil hunteqꞌan ebꞌnaj tiꞌ yinh ix Cetura titnaj ebꞌnaj.
Wal yaꞌ Abraham, haꞌ tet yaꞌ Isaac yakano yaꞌ sunil tzet aya. Walpaxo tet hunteqꞌanxa ebꞌnaj iskꞌahol yaꞌ, yuninal kawanhxa yixal yaꞌ, sabꞌehalnhe yaqꞌ yaꞌ tet ebꞌnaj. Yet itzitzto yaꞌ Abraham tuꞌ ispohnilo yaꞌ ebꞌnaj yinh yaꞌ Isaac, yaꞌ iskꞌahol yaꞌ. Ischejnito yaꞌ ebꞌnaj yul ismajul huneꞌ txꞌo txꞌotxꞌ kaw nahat, ayko yinh yetkꞌulal bꞌay chiꞌahilo tzꞌayik.
Iskamikal yaꞌ Abraham yebꞌ yet ismujlax yaꞌ
Wal yaꞌ Abraham kaw ichamxa yaꞌ, kaw 175 ishabꞌilal yaꞌ yinh sunil. Lahwi tuꞌ xin iskam yaꞌ. Ismujlax yaꞌ bꞌay mujan yaꞌ Sara. Ismujlax isnimanil yaꞌ yul huneꞌ chꞌen nhachꞌen bꞌey Macpela yu yaꞌ Isaac yebꞌ naj Ismael, ebꞌnaj iskꞌahol yaꞌ. Haꞌ huneꞌ chꞌen nhachꞌen tuꞌ ayayo chꞌen yetkꞌulal bꞌay chiꞌahilo tzꞌayik, yinh txꞌotxꞌ Mamre, sat istxꞌotxꞌ naj Efrón, naj iskꞌahol naj Zohar, naj hitita. Haꞌ huneꞌ txꞌo txꞌotxꞌ tuꞌ, haꞌ ton txꞌotxꞌ isloqꞌ yaꞌ Abraham yet yalanhtokano tet ebꞌnaj hitita. Haꞌ bꞌey tuꞌ alaxikto isnimanil yaꞌ Sara yixal yaꞌ, haꞌ bꞌey tuꞌ xin alaxpaxikto isnimanil yaꞌ. [*]Yet iskam yaꞌ Abraham kaw yakanayo Komam Dios iskꞌulal yibꞌanh yaꞌ Isaac. Yehayo yaꞌ bꞌey huneꞌ kꞌuh chihal-lax Huneꞌ mak itzitz chinilnihan. [*]
	25:10 25:10 Gn. 15:15; 23:17
	25:11 25:11 Gn. 16:7-14

Ebꞌnaj yuninal naj Ismael
(1Cr. 1:28-31)
Haꞌ ebꞌnaj tiꞌ iskꞌahol naj Ismael, naj iskꞌahol yaꞌ Abraham yebꞌ ix Agar, ix ah Egipto ischejabꞌ yaꞌ kamom Sara. Hak tiꞌ ye istxolal yet ispitzkꞌa ebꞌnaj hakaꞌ tiꞌ: naj Nebaiot, haꞌ naj bꞌabꞌel winaj, tzujan tuꞌ xin ispitzkꞌa naj Cedar, naj Adbeel, naj Mibsam, naj Misma, naj Duma, naj Massa, naj Hadar, naj Tema, naj Jetur, naj Nafis yebꞌ naj Cedema. Hak tuꞌ isbꞌi ebꞌnaj 12 (kabꞌlahonhwanh) iskꞌahol naj Ismael. Haꞌtikꞌa hunteqꞌan isbꞌi ebꞌnaj tuꞌ haꞌ ayko yinh istxꞌotxꞌ yebꞌ iskonhobꞌ hunun majan ebꞌnaj. Haꞌ xin hunun ebꞌnaj tuꞌ ok yahawilo yinh hunun majan anma.
Wal naj Ismael kam naj yet 137 habꞌil naj. Sunil ebꞌnaj yuninal naj Ismael tuꞌ ehayo ebꞌnaj yul ismajul txꞌotxꞌ ayayo xolbꞌal txꞌotxꞌ Havila yebꞌ txꞌotxꞌ Shur, satakꞌti txꞌotxꞌ Egipto, bꞌay chito isbꞌelal txꞌotxꞌ Asiria. Haꞌ tuꞌ ehayo ebꞌnaj, walka kaw kaj il-lax ebꞌnaj yu hunteqꞌanxa yuxhtaj.
Yet ispitzkꞌa naj Jacob yebꞌ naj Esaú
Hak tiꞌ ye istzotiꞌal yaꞌ Isaac, yaꞌ iskꞌahol yaꞌ Abraham. Yet ismohyi yaꞌ Isaac yebꞌ ix Rebeca kaw 40 (kawinaj) habꞌil yaꞌ. Wal ix Rebeca tuꞌ iskutzꞌin naj Betuel ye ix, naj arameo, yebꞌ xin yanabꞌ naj Labán yepaxo ix, ebꞌnaj ay bꞌey txꞌotxꞌ Padan-aram. Wal ix Rebeca tuꞌ machi yunin ix, yuxin txahli yaꞌ Isaac tet Komam Dios yinh ix. Kaw xin yabꞌe Komam istxah yaꞌ, hak tuꞌ yu ispitzkꞌa yunin ix. Haxa yet ayxa tzet ye ix Rebeca tuꞌ chabꞌen ix yaqꞌlen howal kawanh nixhte unin maxhto chipitzkꞌa tuꞌ, yuxin istxum ix hakaꞌ tiꞌ: «¿Tzet yinh xin hak tuꞌ chute isbꞌa? Ayxikꞌa machi kinhulnahan yul sat yibꞌanhqꞌinal tiꞌ,» xhi ix yul yet ischukil. Lahwi tuꞌ isto ix yalno huneꞌ isbꞌiskꞌulal tuꞌ yinh istxah tet Komam Dios. Yalni Komam tet ix hakaꞌ tiꞌ:
«Ay kabꞌebꞌ nime konhobꞌ ijbꞌiliko hawu,
haꞌ xin kabꞌebꞌ konhobꞌ tuꞌ kaw chaqꞌle howal yalanhto maxhto chipitzkꞌahi.
Ay huneꞌ kaw ekꞌbꞌal yip sat huneꞌxa.
Naj bꞌabꞌel chiꞌok naj yalanh yip naj iskabꞌ,» xhi Komam tet ix. [ad].
Lahwi tuꞌ yapni istzꞌayikal iswatxꞌi iskꞌul ix Rebeca, kaw xin kawanh nixhte yunin ix pitzkꞌahi. Naj nichꞌan bꞌabꞌel pitzkꞌahi, Esaú yij isbꞌi naj, naj tiꞌ kaw kaj chimchonhe naj yebꞌ xin kaw ay xil isnimanil naj. Lahwi tuꞌ, ispitzkꞌapaxo hunxa naj, hayet ispitzkꞌa naj tiꞌ tzabꞌaniko naj yinh isyutz yoj naj bꞌabꞌel pitzkꞌa tuꞌ, yuxin Jacob yij isbꞌi naj. Hayet ispitzkꞌa kawanh yunin ix Rebeca tuꞌ, kaw 60 (oxkꞌal) habꞌil yaꞌ Isaac.
	[ad]25:23 Yinh kawanh nixhte unin tuꞌ tit kabꞌebꞌ konhobꞌ. Yinh naj Esaú tit ebꞌnaj edomita, haxa yinh naj Jacob tit ebꞌnaj Israel. Mach xin yochele isbꞌa hunun konhobꞌ tuꞌ. Ro. 9:10-13

Yet yaqꞌni naj Esaú huneꞌ yehobꞌal yinh bꞌabꞌel kꞌahole tet naj Jacob
Wal kawanh nixhte unin tuꞌ kaw chꞌibꞌkanh. Naj Esaú kaw istzan naj yekꞌ xolaj qꞌebꞌtaj yebꞌ xin kaw helan naj uste noqꞌ. Walpaxo naj Jacob kaw yulnhanhe ay naj yebꞌ xin kaw chewchotanhe naj. Wal icham Isaac kaw chitzala icham yinh naj Esaú yuto kaw choche icham iskꞌuxuꞌ no noqꞌ chistzabꞌ naj. Walpaxo ix Rebeca xin haꞌ yinh naj Jacob bꞌay kaw chitzala ix.
Yet hunel xin lanhan iswatxꞌen naj Jacob tzet chislo yet yapni naj Esaú, kaw xin chisiki naj. Yalni naj tet yuxhta tuꞌ hakaꞌ tiꞌ:
—Kaw chinqꞌanan tawet, aqꞌ nichꞌano tzet chaloh kajkꞌomkꞌonhe jilni tuꞌ wetan, yuto kaw chinkaman yu nhochahilal, [ae] xhi naj.
Istaqꞌwi naj Jacob tuꞌ tet naj:
—Kꞌultikꞌa, yaj tato chawaqꞌ huneꞌ hawehobꞌal yet bꞌabꞌel kꞌahole wetan, xhi naj.
Istaqꞌwipaxo naj Esaú, yalni naj:
—Kaw chil hasat, lanhan inkaman yu nhochahilal, tzikꞌanabꞌ xin chiꞌokniko huneꞌ tuꞌ wuhan, xhi naj. Yalnipaxo naj Jacob:
—Kaw yelmi chawala, xhi naj. Istaqꞌwi naj Esaú: [image: 16.TIF] 

—Hoꞌ chiwaqꞌan tawet, kaw chabꞌe Komam Dios, xhi naj. Hak tuꞌ yu yaqꞌnikano naj huneꞌ yehobꞌal yet bꞌabꞌel kꞌahole tet naj Jacob. Lahwi tuꞌ yaqꞌni naj Jacob huneꞌ itah tuꞌ yebꞌ pan tet naj Esaú, yok naj waꞌoj. Haxa yet islahwi iswaꞌ naj Esaú tuꞌ, yahwano naj isto naj. Kaw xin matzet chalilo huneꞌ yehobꞌal naj yet bꞌabꞌel kꞌahole tuꞌ yul sat.
	[ae]25:30 Yu huneꞌ itah kajkꞌomkꞌonhe isqꞌan naj Esaú tet yuxhtaj, yuxin Edom ok isbꞌiho naj. Edom chaliloj kajkꞌomkꞌonhe.

Yet isto yaꞌ Isaac bꞌey konhobꞌ Gerar
Yinh huneꞌ tiempohal tuꞌ, hul huneꞌ niman wahil yul ismajul txꞌotxꞌ bꞌay ay yaꞌ Isaac, hakaꞌ huneꞌ wahil hul yet aytokꞌo yaꞌ Abraham. Yu huneꞌ wahil tuꞌ yuxin to yaꞌ Isaac bꞌey konhobꞌ Gerar, bꞌay ayko naj Abimelec isreyalo ebꞌnaj filisteo. Haxa yet ay yaꞌ Isaac bꞌey tuꞌ isyeni isbꞌa Komam Dios tet yaꞌ, yalni Komam hakaꞌ tiꞌ: «Isaac, mach chaxhto bꞌey Egipto, wal xin kananhkano bꞌay chiwalan tawet, wal haweh yul huneꞌ konhobꞌ tiꞌ. Haninan ayinikojan hawetbꞌihoj, chiwayojan inkꞌulalan tawibꞌanh, yuto tawet yebꞌ tet hawuninal chiwaqꞌan sunil hunteqꞌan txꞌo txꞌotxꞌ tiꞌ yunhe yijnikano isbꞌa tzet halbꞌilkano tet yaꞌ Abraham wuhan. Haninan chiwaqꞌpohchahojan anma yinh hawuninal hakaꞌ isbꞌisil txꞌumel, hak tuꞌ isbꞌisil anma chipohcha yinh hawuninal tuꞌ, kat xin waqꞌnihan sunil hunteqꞌan txꞌo txꞌotxꞌ tiꞌ teyet. Haꞌ xin anma ay yul sunil ej konhobꞌ yul sat yibꞌanhqꞌinal tiꞌ chischah iskꞌulal yu yuninal hawuninal. Chiwaqꞌan iskꞌulal inkꞌulan tawet, yebꞌ tet yuninal hawuninal, yuto kaw yijem yute isbꞌa yaꞌ Abraham iswatxꞌen tzet walan, yebꞌ yinh chejbꞌanile waqꞌan tet yaꞌ, isyijenpaxo yaꞌ inleyan yebꞌ xin kuybꞌanile waqꞌan tet yaꞌ,» xhi Komam.
Wal yaꞌ Isaac kankano yaꞌ bꞌey konhobꞌ Gerar. Ebꞌnaj ay yul huneꞌ konhobꞌ tuꞌ isqꞌambꞌe ebꞌnaj tzet ye yaꞌ yebꞌ ix Rebeca, yajaꞌ xin xiw yaꞌ yalni ta yixal yaꞌ ye ix. Wal ix Rebeca tuꞌ, kaw kꞌulchꞌan jilni ix, yuxin istxum yaꞌ Isaac tato chimpotxꞌlax yaꞌ ta chal yaꞌ tato yixal yaꞌ ye ix, yuxin yal yaꞌ ta yanabꞌ yaꞌ ye ix.
Kaw txꞌiꞌal tiempo ehayo yaꞌ Isaac bꞌey tuꞌ. Yet hunel xin tꞌanhxilto naj Abimelec yul huneꞌ wentanah, yilnito naj tato kaw chitzalako yaꞌ Isaac yinh ix Rebeca. Hayet yilni naj Abimelec huneꞌ tuꞌ yanito naj yiqꞌomal yaꞌ Isaac, yalni naj tet yaꞌ hakaꞌ tiꞌ:
—Toꞌan hawixal ye huneꞌ ix tiꞌ. ¿Tzet yinh xin hawala tato hawanabꞌ ye ix? xhi naj. Istaqꞌwi yaꞌ Isaac:
—Walan tato wanabꞌan ye ix yuto kꞌuxantaxka chinhepotxꞌan yu ix, xhi yaꞌ. Yajaꞌ xin yal naj Abimelec tet yaꞌ:
—¿Tzet yinh xin chawute huneꞌ tiꞌ? Kaw hanikꞌxanhe mach iqꞌlaxkanh hawixal tiꞌ yu hunu ebꞌnaj ay yul konhobꞌ tiꞌ, hakmi tuꞌ yu janiko komulanh, xhi naj. Lahwi tuꞌ, yalni naj yabꞌeꞌ sunil anma ay yul konhobꞌ tuꞌ hakaꞌ tiꞌ:
—Tato ay hunu mak chiwatxꞌen hunu istxꞌojal yinh huneꞌ naj tiꞌ maka yinh yixal naj, chiꞌaqꞌlaxkamoj, xhi naj.
Yinh huneꞌ habꞌil tuꞌ yako yaꞌ Isaac istzꞌunubꞌ bꞌey huneꞌ txꞌotxꞌ bꞌay ay tuꞌ, kaw xin nimankano issat istzꞌunubꞌ yaꞌ yiqꞌa yuto kaw yayo Komam Dios isyaxil yibꞌanh yaꞌ. Wal yaꞌ Isaac tuꞌ kaw okkano yaꞌ qꞌalomal, kaw xin ay tzet ay yaꞌ. Kaw hantanhekano ismeꞌ yaꞌ, yebꞌ iswakax yaꞌ yebꞌpaxo xin kaw txꞌiꞌal ischejabꞌ yaꞌ, yuxin kaw ok ishowal ebꞌnaj filisteo yinh yaꞌ. Ay xin hunteqꞌan kꞌuh watxꞌebꞌilkano yu ebꞌnaj ischejabꞌ yaꞌ Abraham, ismam yaꞌ Isaac tuꞌ yet itzitzto icham. Haxa yet tzujanilxa isnohtzen ebꞌnaj filisteo hunteqꞌan kꞌuh tuꞌ yu txꞌo txꞌotxꞌ, ismajchenkano ebꞌnaj. Lahwi tuꞌ yalni naj Abimelec tet yaꞌ Isaac hakaꞌ tiꞌ:
—Wal tinanh, elanh yul kokonhobꞌ tiꞌanh yuto kaw qꞌalom hachxa kosatajanh, xhi naj. Hak tuꞌ yu yel yaꞌ Isaac yul konhobꞌ tuꞌ, isto yaꞌ bꞌey huneꞌ akꞌal yul ismajul txꞌotxꞌ Gerar, iswatxꞌenkanh yaꞌ qꞌap mantiado yatutoj. Haꞌ bꞌey tuꞌ xin aypaxo hunteqꞌan kꞌuh holbꞌilkano yu ismam yaꞌ, yaꞌ Abraham. Yajaꞌ yet xakam yaꞌ isnohtzen ebꞌnaj filisteo, haꞌ hunteqꞌan kꞌuh tuꞌ ok yaꞌ Isaac isholoꞌ, yaniko yaꞌ isbꞌi hakaꞌtikꞌa isbꞌi yu ismam. Yet hunel xin ishol ebꞌnaj ischejabꞌ yaꞌ Isaac huneꞌ kꞌuh sat akꞌal tuꞌ, yilcha huneꞌ isnuqꞌ ha haꞌ yu ebꞌnaj. Yajaꞌ ebꞌnaj ah Gerar chitanhen ismeꞌ sat huneꞌ akꞌal tuꞌ yaqꞌlekanh howal ebꞌnaj yebꞌ ebꞌnaj chitanhen ismeꞌ yaꞌ Isaac yinh huneꞌ kꞌuh tuꞌ, yuto yal ebꞌnaj ah Gerar tuꞌ tato yet ebꞌnaj huneꞌ kꞌuh tuꞌ. Yuxin Esek yako yaꞌ Isaac isbꞌiho huneꞌ kꞌuh tuꞌ, haꞌ chaliloj kajlebꞌahil, yuto ah howal yu ebꞌnaj yinh. Lahwi tuꞌ isholnipaxo ebꞌnaj ischejabꞌ yaꞌ Isaac huneꞌxa kꞌuh, yahpaxo howal yu ebꞌnaj, yuxin Sitna yako yaꞌ isbꞌiho huneꞌ kꞌuh tuꞌ, haꞌ chal yelapnoj ayleko howal xol.
Lahwi tuꞌ isto yaꞌ Isaac bꞌey huneꞌ txꞌo txꞌotxꞌ kaw nahat, isholnipaxo yaꞌ huneꞌxa kꞌuh bꞌey tuꞌ, yajaꞌ xin matxa yaqꞌ howal ebꞌnaj yinh, yuxin Rehobot yako yaꞌ isbꞌiho huneꞌ kꞌuh tuꞌ, haꞌ chal yelapnoj Aqꞌankꞌulal yuto yal yaꞌ Isaac hakaꞌ tiꞌ: «Wal tinanh, mayaqꞌ Komam Dios hamanil jet sat huneꞌ txꞌo txꞌotxꞌ tiꞌ yunhe koqꞌalombꞌikanh sat txꞌo txꞌotxꞌ tiꞌ,» xhi yaꞌ.
Lahwi tuꞌ yelpaxo yaꞌ Isaac bꞌey tuꞌ, isto yaꞌ bꞌey txꞌotxꞌ Beerseba. Haxa yet aqꞌbꞌalil xin isyeni isbꞌa Komam Dios tet yaꞌ, yalni Komam hakaꞌ tiꞌ:
«Haninan isDiosal hamam Abraham,
mach chaxhxiwi yuto ayinikojan hawetbꞌihoj.
Wal xin yu yaꞌ Abraham inchejabꞌan,
yuxin chiwayojan iskꞌulal tawibꞌanh,
kat xin waqꞌnipaxo pohchahojan hawuninal,» xhi Komam tet yaꞌ.
Lahwi tuꞌ islatzꞌbꞌankanh yaꞌ Isaac chꞌen chꞌen bꞌay chaqꞌ isxahanbꞌal tet Komam Dios. Iswatxꞌenkanh yaꞌ qꞌap mantiado yatutoj, yehayo yaꞌ bꞌey tuꞌ, yokpaxo ebꞌnaj ischejabꞌ yaꞌ isholno huneꞌ kꞌuh bꞌey tuꞌ.
Yet iswatxꞌen yaꞌ Isaac yebꞌ naj Abimelec huneꞌ istrato
Yet hunel xin el naj rey Abimelec sat txꞌotxꞌ Gerar isto naj tzotelo tet yaꞌ Isaac, tzujan xin kawanh yamigo naj yintaj, haꞌ ton naj Ahuzat, yebꞌ naj Ficol, naj iscapitán issoldado naj. Hayet yapni ebꞌnaj, yalni yaꞌ Isaac tet ebꞌnaj hakaꞌ tiꞌ:
—Hex tiꞌ mach heyoche kinheyilaꞌan, kinhetzunbꞌenilojan sat hetxꞌotxꞌ, tinanh xin ¿tzet yinh xin chexhul kinheyilaꞌan? xhi yaꞌ.
Istaqꞌwikanh ebꞌnaj tet yaꞌ:
—Chijilanh tato kaw ayko Komam Dios hawetbꞌihoj, yuxin chijochehanh jalaꞌanh tawet ta chikowatxꞌe hunu kotrato. Huneꞌ trato tuꞌ haꞌ ton huneꞌ tiꞌ: Machojabꞌ hunu istxꞌojal chawatxꞌe jinhanh yuto hanhonhtiꞌanh machi hunu istxꞌojal kowatxꞌehanh tawinh. Wal xin kaw kꞌul jute kokꞌulanh tawinh yebꞌ xin aqꞌankꞌulal yu kaxhjinilojanh sat kotxꞌotxꞌanh. Wal tinanh xin kaw ayayo iskꞌulal Komam Dios tawibꞌanh, xhi ebꞌnaj.
Lahwi tuꞌ yekꞌtzen yaꞌ Isaac huneꞌ qꞌinh, iswaꞌ ebꞌnaj apni ilno yaꞌ tuꞌ. Haxa yet hunxa tzꞌayik kaw sahabꞌ ahwano ebꞌnaj, istaqꞌwenkano yaꞌ Isaac yebꞌ naj Abimelec huneꞌ trato tuꞌ yinh, istaqꞌlikano ebꞌnaj tet hunun, yokkano ebꞌnaj amigohal.
Yinhtikꞌa huneꞌ tzꞌayik tuꞌ apni ebꞌnaj ischejabꞌ yaꞌ Isaac yalaꞌ tato ilcha ha haꞌ yu ebꞌnaj yet isholni ebꞌnaj huneꞌ kꞌuh. Yaniko yaꞌ Isaac isbꞌi huneꞌ kꞌuh tuꞌ hakaꞌ tiꞌ, Seba. Yu huneꞌ tuꞌ yuxin Beerseba isbꞌi huneꞌ konhobꞌ tuꞌ tinanh.
Wal naj Esaú, yet ayko naj yinh 40 (kawinaj) habꞌil yiqꞌni naj kawanh ebꞌix hitita yixaloj, ix Judit ix iskutzꞌin naj Beeri, yebꞌ ix Basemat, ix iskutzꞌin naj Elón. Wal kawanh ebꞌix yixal naj Esaú tuꞌ kaw yako ebꞌix ishowal yaꞌ Isaac yebꞌ yaꞌ Rebeca yinh iskꞌul.
Yet isqꞌanni yaꞌ Isaac iskꞌulal Komam Dios yibꞌanh naj Jacob yebꞌ naj Esaú
Wal yaꞌ Isaac kaw ichamxa, yebꞌ xin matxa chu yilni. Yet hunel xin yal yaꞌ tet naj Esaú, naj isbꞌabꞌel kꞌahol, hakaꞌ tiꞌ:
—Kꞌahol, xhi yaꞌ. Istaqꞌwi naj:
—¿Tzet chawal mam? xhi naj. Yalni yaꞌ:
—Kaw icham inxahan, kaw toxa chinkaman. Tinanh xin ito halitꞌbꞌal kat hato halitꞌnokanh hunu no noqꞌ. Lahwi tuꞌ kat hawatxꞌen noꞌ, kaw xuqꞌ chawute hakaꞌ chiwochehan. Chilahwi tuꞌ xin kat hawaqꞌni noꞌ inkꞌuxuꞌan, kat inqꞌannikanojan iskꞌulal Komam Dios tawibꞌanh yet yalanhto maxhto chinkaman, xhi yaꞌ.
Wal yaꞌ Rebeca xin tonhe yabꞌe yaꞌ tzet yal yaꞌ Isaac tuꞌ tet naj Esaú. Yuxin hayet lanhantotikꞌa isto naj uste noqꞌ tuꞌ, yalni ixnam tet naj Jacob:
—Wunin, kaw mawabꞌehan yalni hamam tet hawuxhta Esaú hakaꞌ tiꞌ: “As litꞌkanh hunu no noqꞌ, kat hawatxꞌen nichꞌano tzet chinlohan kaw xuqꞌ chu, kat inqꞌannikanojan iskꞌulal Komam Dios tawibꞌanh yalanhto maxhto chinkaman,” xhi yaꞌ tet hawuxhta tuꞌ, xhi ixnam. Yalni ixnam:
—Yuxin, wal tinanh wunin, kaw abꞌe tzet chiwaltiꞌan. Asiꞌ bꞌay ay noꞌ meꞌ kat hawiniti kakꞌonho noꞌ nixhte chiw kaw bꞌaqꞌich, kat inwatxꞌenan noꞌ tet hamam kaw xuqꞌ chu hakaꞌ choche yaꞌ. Lahwi tuꞌ kat hawinito noꞌ iskꞌuxuꞌ yaꞌ, haxinwal chisqꞌankano yaꞌ iskꞌulal Komam Dios tawibꞌanh yalanhto maxhto chikam naj, xhi ixnam tet naj.
Istaqꞌwi naj tet ismiꞌ:
—Wal naj wuxhta tuꞌan kaw ay xil isnimanil naj, wal hinpaxojan xin, machoj. Hayet chinistzabꞌnojan inmamtuꞌan chohtanheholo yaꞌ tato maxhtaj naj wuxhta tuꞌan, kat isnahnolo yaꞌ tato chinetlihan yinh yaꞌ, hak tuꞌ xin chinistzꞌaktiꞌnhekanojan yaꞌ. Maxhtaj iskꞌulal chisqꞌanaꞌ yaꞌ wibꞌanhan, xhi naj.
Yalnipaxo ismiꞌ naj tet hakaꞌ tiꞌ:
—Wunin, wal xin matzet chal hakꞌul, tato chaxhtzꞌaktiꞌnhekano hamam tuꞌ wibꞌanhan chiꞌaykanoj. Wal xin yije tzet chiwalan, as iti noꞌ, xhi ixnam. Isto naj Jacob yinoti noꞌ chiw tuꞌ, lahwi tuꞌ yaqꞌni naj noꞌ tet ismiꞌ, yok ixnam iswatxꞌeno itah kaw xuqꞌ hakaꞌ choche icham. Yinilti ixnam xil isqꞌap naj Esaú, naj isbꞌabꞌel yunin ixnam, qꞌap kaw kꞌul, yaniko ixnam yinh naj Jacob, yaꞌ iskabꞌ unin. Lahwi tuꞌ yanipaxiko ixnam xil noꞌ chiw tuꞌ yinh isqꞌabꞌ naj yebꞌ yinh isnuqꞌ naj. Yaqꞌni ixnam itah tuꞌ yebꞌ ixim pan tet naj Jacob, yinito naj tet ismam.
Yokto naj Jacob iskꞌatanh ismam, yalni naj hakaꞌ tiꞌ:
—Mam, xhi naj. Istaqꞌwi icham:
—Ay hinan lah, ¿mak hach kꞌahol? xhi icham.
Yalni naj Jacob:
—Esaú hinan, naj habꞌabꞌel kꞌahol, manwatxꞌehan tzet maxawala. Mam, ahanhtzꞌonhnoj, kꞌux nichꞌano ischibꞌehal no noqꞌ makinbꞌeyan inlitꞌaꞌan, kat haqꞌannikano iskꞌulal Komam Dios wibꞌanhan, xhi naj.
Isqꞌambꞌen yaꞌ Isaac tet naj:
—Kꞌahol ¿tzet mayu halitꞌninakanh noꞌ yinh anhe? xhi yaꞌ. Istaqꞌwi naj Jacob:
—Haꞌ Komam Dios haDiosal, haꞌ makolwa winhan inlitꞌnihan noꞌ, xhi naj.
Yalnipaxo yaꞌ Isaac:
—Hitzanhiko inkꞌatanhan kat kaxhintzabꞌnihan yunhe wohtanhenilojan tato yeli hach tiꞌ Esaú, xhi yaꞌ.
Ishitziko naj Jacob iskꞌatanh ismam, lahwi tuꞌ yalni yaꞌ: «Huneꞌ yul nuqꞌe chiwabꞌetiꞌan, yul isnuqꞌ naj Jacob, walpaxo huneꞌ qꞌabꞌe chintzabꞌtiꞌan isqꞌabꞌ naj Esaú,» xhi yaꞌ.
Wal yaꞌ Isaac, mach istxum yaꞌ tato haꞌ naj Jacob, yuto yet istzabꞌni yaꞌ isqꞌabꞌ naj kaw ay xil isqꞌabꞌ naj hakaꞌ naj Esaú. Haxa yet lanhanxa isqꞌanni yaꞌ iskꞌulal Komam Dios yibꞌanh naj, yalnipaxo yaꞌ Isaac hakaꞌ tiꞌ:
—Kaw yelmi ¿hachmi tiꞌ Esaú inkꞌaholan? xhi yaꞌ. Istaqꞌwi naj Jacob:
—Hoꞌ, Esaú hinan, xhi naj.
Yalnipaxo yaꞌ tet naj Jacob:
—Ati tzet chinloh tuꞌan kꞌahol, chinkꞌuxninojan ischibꞌehal no noqꞌ makaxhbꞌey halitꞌaꞌkanh tuꞌ, kat inqꞌannikanojan iskꞌulal Komam Dios tawibꞌanh, xhi yaꞌ. Lahwi tuꞌ, yaqꞌni naj Jacob tzet chislo ismam, yaqꞌnipaxo yaꞌ vino yukꞌuꞌ ismam. Yalni yaꞌ Isaac tuꞌ:
—Kꞌahol, hitzanhti inkꞌatanhan kat hatzꞌohni inqꞌotxan, xhi yaꞌ. Hayet ishitziko naj Jacob istzꞌohno isqꞌotx yaꞌ Isaac, ismam tuꞌ, isxuqꞌxen yaꞌ xil isqꞌap naj. Hak tuꞌ yu isqꞌannikano yaꞌ iskꞌulal Komam Dios yibꞌanh naj Jacob, yalni yaꞌ xin:
«Yinh kaw yeli huneꞌ tiꞌ sam inkꞌaholan,
hakaꞌ isxuqꞌal sam xolaj telaj bꞌay kaw ayayo isyaxil Komam Dios.
Yaqꞌabꞌ Komam haꞌ nhabꞌ chitit yul satkanh tawet,
kat xin yaqꞌni txꞌo txꞌotxꞌ sat hatzꞌunubꞌ kaw kꞌul.
Kaw chawiqꞌ ixim trigo yebꞌ teꞌ uva.
Kaw niman anma chiꞌok hachejabꞌoj yebꞌ xin chꞌay jahno ej nimeta konhobꞌ tasataj.
Chaxhoko yahawo ebꞌnaj hawuxhtaj kat yay jahno ebꞌnaj tasataj.
Haꞌ mak chaxhtzꞌaktiꞌnheni, chiꞌay isyaꞌtajil yibꞌanh,
haꞌ mak chiqꞌanni iskꞌulal tawibꞌanh,
chiꞌay iskꞌulal yibꞌanh,» xhi yaꞌ.
Hayet lahwi isqꞌannikano yaꞌ Isaac iskꞌulal yibꞌanh naj Jacob, yelti naj iskꞌatanh ismam tuꞌ. Kaw xin lanhantotikꞌa yelti naj yet yapni naj Esaú uste noqꞌ. Yok naj iswatxꞌeno itah kaw xuqꞌ, yinito naj tet ismam tuꞌ, yalni naj hakaꞌ tiꞌ: [image: 17.TIF] 

—Mam, ahanhwanoj, kꞌux ischibꞌehal no noqꞌ makinbꞌeyan inlitꞌaꞌan, chilahwi tuꞌ xin kat haqꞌannikano iskꞌulal wibꞌanhan, xhi naj Esaú tuꞌ.
Isqꞌambꞌen yaꞌ Isaac:
—¿Mak anmahil hach? xhi yaꞌ. Istaqꞌwi naj:
—Esaú hinan, haninan habꞌabꞌel kꞌahol, xhi naj.
Hayet yabꞌen yaꞌ huneꞌ tuꞌ kaw kꞌayilo iskꞌul yaꞌ, yalni yaꞌ xin:
—¿Mak xin najil mabꞌeykꞌo uste noqꞌ, mayiniti tzet chinlohan yet hunepixto tiꞌ? Wal xin kaw makinwaꞌan yu naj, manqꞌannikanojan iskꞌulal yibꞌanh naj yet maxhto chaxhhuli, wal xin haꞌ yibꞌanh naj tuꞌ manqꞌankanojan iskꞌulal, xhi yaꞌ.
Hayet yabꞌen naj Esaú tzet yal ismam tuꞌ yok naj oqꞌo sikꞌlebꞌil. Yah yaw naj yinh kaw ip, yalni naj:
—Mam qꞌanpaxkanayo iskꞌulal wibꞌanhan, xhi naj. Yalni yaꞌ Isaac:
—Wal xin mahulnakꞌo hawuxhtaj mayaniko naj leqꞌtiꞌal wetan. Haꞌ xin yibꞌanh naj manqꞌankanojan iskꞌulal, hunteqꞌan iskꞌulal hawetxatikꞌa yehi, xhi yaꞌ.
Yalni naj Esaú:
—Toꞌan yuxin Jacob alaxiko isbꞌiho naj, wal xin iskayelxa tiꞌ kinyetanan naj. Yinh bꞌabꞌelal yilo naj huneꞌ wehobꞌalan yet bꞌabꞌel kꞌahole, haxa tinanh xin mayito naj hunteqꞌan iskꞌulal wettikꞌahan yehi, xhi naj. Yalnipaxo naj tet ismam:
—Mam ¿tom xin matxa chu haqꞌanni hunuxa iskꞌulal wibꞌanhan? xhi naj.
Istaqꞌwi yaꞌ Isaac tet naj Esaú:
—Wal xin mawalnahan tato chaxhokkanto yalanh yip naj hawuxhta tuꞌ. Mawalnipaxojan tato hach yebꞌ sunil hawuxhtaj chiꞌok ischejabꞌ naj. Mawalnipaxojan tato kaw chaqꞌ niman istrigo naj yebꞌ teꞌ uva. ¿Tzet xin tzꞌaj inqꞌanaꞌan tawibꞌanh kꞌahol? xhi yaꞌ.
Yalni naj Esaú:
—Mam ¿tom xin mach chu haqꞌanni hunuxa iskꞌulal wibꞌanhan? Wal xin kaw chinqꞌanan tawet, qꞌanpaxayo iskꞌulal Komam Dios wibꞌanhan tinanh, xhi naj. Yokpaxo naj oqꞌo yinh kaw ip.
Lahwi tuꞌ yalnikano yaꞌ Isaac hakaꞌ tiꞌ:
«Nahat chaxhelkano yinh ej txꞌo txꞌotxꞌ kaw kꞌul,
yebꞌ xin nahat chaxhelkano yinh bꞌay chaqꞌ haꞌ nhabꞌ.
Chakol habꞌa yu hawespada tet anma ayko ishowal tawinh,
kat xin hawokkano ischejabꞌo hawuxhtaj,
yajaꞌ haxa yet chawiqꞌnikanh hawip xin,
kat hakolni habꞌa tet naj,» xhi yaꞌ. [af]. Okpaxo ebꞌnaj yalanh yip ebꞌnaj Israel yinh istiempohal yaꞌ rey David, , haxa yinh istzujanilxa xin yok ebꞌnaj howal yinh ebꞌnaj Israel, yinilo isbꞌa ebꞌnaj yalanh yip ebꞌnaj. .
	[af]27:40 Haꞌ istxꞌotxꞌ ebꞌnaj yikꞌal naj Esaú tuꞌ mach kꞌulo sat txꞌotxꞌ. Gn. 36:82Sam. 8:12-141Rey. 11:14-25

Yet yelkanh naj Jacob tet naj Esaú
Hak tuꞌ yu yokkano ishowal naj Esaú yinh naj Jacob yu iskꞌulal qꞌanlaxkanayo yibꞌanh naj yu ismam. Istxumni naj Esaú hakaꞌ tiꞌ: «Kaw toxa chonhokanh yinh bꞌiskꞌulal yu iskamikal inmamtiꞌan, wal xin hatojabꞌ yet xakam yaꞌ, yet matxa kobꞌiskꞌulalanh yinh yaꞌ kat inpotxꞌnihan wuxhta Jacob tuꞌan,» xhi naj yul yet.
Haxa yet yabꞌenilo yaꞌ Rebeca tato choche naj Esaú ispotxꞌoꞌkamo yuxhta tuꞌ yawten ixnam naj Jacob, yalni ixnam tet naj:
—Wunin, naj Esaú hawuxhtaj, choche naj kaxhispotxꞌoꞌ kamoj yuto kaw ayko ishowal naj tawinh. Wal tinanh wunin, abꞌe tzet chiwaltiꞌan, elanhkanh tet naj hawuxhta tiꞌ. Asiꞌ bꞌey txꞌotxꞌ Harán iskꞌatanh naj Labán innohan. Wal haweh bꞌey tuꞌ hayebꞌo tiempo. Nixhtejal yelo ishowal naj yinh iskꞌul, kat iskꞌayto yu naj yinh huneꞌ maxawatxꞌe tiꞌ, xhi ixnam. Yalnipaxo ixnam:
—Wal xin, wal haweh bꞌey tuꞌ, masanto yet chiꞌapni intzotiꞌan ta chaxhmeltzohi. Kaw mach isje inkꞌulan ta huneꞌnhe tzꞌayik chu hekam hekawanhil, xhi ixnam.
Yalni yaꞌ Rebeca tet yaꞌ Isaac:
—Kaw xatibꞌayo hunteqꞌan ebꞌix hitita yixal naj Esaú tiꞌ wuhan, tato chimohyipaxo naj Jacob yebꞌ hunu ebꞌix hitita ay bꞌey Canaán tiꞌ, majaltam inkaman, xhi ixnam.
Hayet yabꞌen icham Isaac huneꞌ tzet yal ixnam Rebeca tuꞌ, yawten icham, naj Jacob, isqꞌannikano icham iskꞌulal Komam yibꞌanh naj, yalnikano icham ischejbꞌanil naj hakaꞌ tiꞌ: «Mach chaxhmohyi yebꞌ ebꞌix ix ay bꞌey txꞌotxꞌ Canaán tiꞌ. Wal xin, asiꞌ bꞌey Padan-aram bꞌey yatut hamam icham Betuel, kat hamohyi yebꞌ hunu ebꞌix iskutzꞌin naj Labán, naj isnoh hamiꞌ. Haꞌojabꞌ Komam Dios, Komam kaw aykano yip, chiꞌanayo iskꞌulal tawibꞌanh. Haꞌojabꞌ Komam chꞌaqꞌni pohchaho hawuninal haxinwal tawinh chiꞌel txꞌiꞌal nimeta konhobꞌ. Haꞌojabꞌ tawet yebꞌ tet hawuninal chaqꞌ Komam Dios tzet yalkano tet hamam icham Abraham, yet yalni Komam tato yahaw chuko yaꞌ yinh hunteqꞌan txꞌo txꞌotxꞌ bꞌay ayonh tiꞌ, yuto haꞌ Komam haltenkano txꞌotxꞌ tet hamam icham tuꞌ,» xhi yaꞌ.
Hak tuꞌ yu ischejlaxto naj Jacob yu icham Isaac bꞌey txꞌotxꞌ Padan-aram. Lahwi tuꞌ isto naj Jacob, yapni naj bꞌey yatut naj Labán iskꞌahol icham Betuel, naj arameo. Naj Labán tuꞌ isnoh ixnam Rebeca ye naj, ixnam ismiꞌ naj Jacob yebꞌ naj Esaú.
Yet yiqꞌni naj Esaú hunxa yixal
Wal naj Esaú yil naj yet isqꞌannikano icham Isaac iskꞌulal yibꞌanh naj Jacob, yabꞌen naj yalni icham tato chito naj Jacob bꞌey Padan-aram issayaꞌ yixal bꞌey tuꞌ. Yabꞌenpaxo naj yalni icham tato mach chissay naj yixal xol ebꞌix ah Canaán yet isqꞌannikano icham iskꞌulal yibꞌanh naj Jacob. Yilnipaxo naj Esaú tato isyije naj Jacob tzet yal ismam yebꞌ ismiꞌ yet isto naj bꞌey Padan-aram. Hak tuꞌ yu yohtanhenilo naj Esaú tuꞌ tato mach chitzala iskꞌul yaꞌ Isaac yinh ebꞌix ah Canaán. Wal naj Esaú, waxanhka ayxa kawanh yixal naj ah Canaán, yajaꞌ to naj iskꞌatanh naj Ismael, naj iskꞌahol yaꞌ Abraham, yiqꞌni naj huneꞌ iskutzꞌin naj, ix chiyij Mahalat, yanabꞌ naj Nebaiot.
Yet isyeni isbꞌa Komam Dios tet naj Jacob bꞌey Bet-el
Wal naj Jacob, el naj sat txꞌotxꞌ Beerseba, isto naj yinh isbꞌel bꞌey txꞌotxꞌ Harán. Haxa yet ayko naj yinh isbꞌel tuꞌ yay numna yinh naj, iskankano naj wayo bꞌey tuꞌ. Issayniti naj huneꞌ chꞌen chꞌen, yay hilno naj yaniko naj chꞌen isqꞌanho iswiꞌ. Haxa yet iswaykanh naj xin, iswayken naj hakaꞌ tiꞌ: Yil naj huneꞌ qꞌoch chiꞌichito yoj sat txꞌotxꞌ masanta chiꞌahapno istel satkanh. Ay xin ebꞌnaj yángel Komam Dios chiꞌaytij yebꞌ xin chiꞌahto yul huneꞌ qꞌoch tuꞌ. Yilnipaxo naj tato linhanayo Komam Dios iskꞌatanh, yabꞌen naj yalni Komam hakaꞌ tiꞌ: «Hanintiꞌan Dios hinan, isDiosal hamam icham Abraham, yebꞌ xin isDiosal hamam Isaac. Tawet yebꞌ tet anma chitit tawinh chiwaqꞌan huneꞌ txꞌo txꞌotxꞌ bꞌay hilanhachayo tiꞌ. Haꞌ xin anma chipoh tawinh tuꞌ kaw nimankano isbꞌisil, hakaꞌ isbꞌisil pojoj. Chipujnakanto bꞌey txꞌotxꞌ ayahto yinh norte, yebꞌ txꞌotxꞌ ayayto yinh sur, yebꞌ txꞌotxꞌ ayikꞌto yinh yetkꞌulal bꞌay chꞌahilo tzꞌayikꞌ, yebꞌ txꞌotxꞌ ayilto yinh yetkꞌulal bꞌay chito tzꞌayik. Sunil anma ay yul sat yibꞌanhqꞌinal tiꞌ chischah iskꞌulchꞌanil inkꞌulan hawu yebꞌ yu anma chipoh tawinh. Wal xin bꞌajxanhetuꞌwal chaxhtohi, ayinikojan hawetbꞌihoj. Mach chaxhinbꞌejkanojan masanto chiyij isbꞌa sunil tzet chiwalkanojan tawet tiꞌ, kat kaxhwaqꞌni meltzohojan sat huneꞌ txꞌotxꞌ tiꞌ,» xhi Komam tet naj yul iswayik.[image: 18.TIF] 

Haxa yet yel iswayanh naj Jacob, istxumni naj hakaꞌ tiꞌ: «Yinh kaw yeli ay Komam Dios bꞌey tiꞌ, machi xin wohtajojan,» xhi naj. Wal naj Jacob tuꞌ kaw xiw naj, istxumnipaxo naj: «Huneꞌ txꞌotxꞌ bꞌay ay intiꞌan kaw txahulkano txꞌotxꞌ. Haꞌ bꞌey tiꞌ ay Yatut Komam Dios. Bꞌey tiꞌ ay ispultahil satkanh,» xhi naj.
Haxa yet issajbꞌilo yinh hunxa tzꞌayik, kaw sahabꞌ ahwano naj, islinhbꞌankanh naj huneꞌ chꞌen chꞌen yako isqꞌanho iswiꞌ tuꞌ. Isjobꞌnayo naj aceite yibꞌanh chꞌen yunhe yokkano chꞌen yechelo yinh tzet yu bꞌey tuꞌ. Bꞌey huneꞌ txꞌo txꞌotxꞌ tuꞌ aytikꞌa huneꞌ konhobꞌ chiyij Luz, yajaꞌ xin ishel naj isbꞌi txꞌotxꞌ, yaniko naj Bet-el, [ag] isbꞌiho txꞌotxꞌ.
Haꞌ bꞌey tuꞌ yal naj hakaꞌ tiꞌ: «Ta Komam Dios chiꞌok wetbꞌihojan kat kinistanhenan yinh huneꞌ inbꞌeltiꞌan kat yaqꞌnipaxo tzet chinlohan yebꞌ xil inqꞌapan, yebꞌpaxo xin tato kꞌul chu inmeltzohan bꞌey yatut inmaman hunelxa, wal tuꞌ haꞌ Komam Dios chiꞌok inDiosalojan. Haꞌ huneꞌ chꞌen chꞌen manlinhbꞌakanhan hakaꞌ pilal tiꞌ, haꞌ chꞌen chiꞌok yatuto Komam Dios, kat waqꞌnihan indiezmohan yinh sunil tzet chaqꞌ Komam wetan,» xhi naj.
	[ag]28:19 Bet-el, yinh hebreo chal yelapnoj Yatut Komam Dios.

Yet yapni naj Jacob bꞌey Harán
Lahwi tuꞌ istopaxo naj Jacob yinh isbꞌel bꞌey istxꞌotxꞌ ebꞌnaj ay yinh yetkꞌulal bꞌay chiꞌahilo tzꞌayik.
Haxa yet yapni naj bꞌey huneꞌ cheqꞌanhlaj yilni huneꞌ kꞌuh. Iskawilal huneꞌ kꞌuh tuꞌ ay ox majan noꞌ meꞌ lanhan isxew yu ebꞌnaj chitanhen noꞌ, yuto haꞌ bꞌey tuꞌ chukꞌ noꞌ haꞌ. Huneꞌ kꞌuh tuꞌ ayko huneꞌ chꞌen niman chꞌen ismajiloj. Hayet chiskutxbꞌaniko ebꞌnaj ismeꞌ bꞌey tuꞌ kat yinilo ebꞌnaj huneꞌ chꞌen chꞌen ayko ismajilo kꞌuh tuꞌ, kat yaqꞌni ebꞌnaj haꞌ yukꞌuꞌ noꞌ. Tzujan tuꞌ xin kat yanipaxkaniko ebꞌnaj chꞌen ismajiloj. Isqꞌambꞌen naj Jacob tet ebꞌnaj:
—Hex amigo, ¿bꞌaytuꞌwal ay hex? xhi. Istaqꞌwi ebꞌnaj:
—Bꞌey Harán ayonhanh, xhi ebꞌnaj. Isqꞌambꞌenpaxo naj:
—¿Heyohtami naj Labán iskꞌahol yaꞌ Nacor? xhi naj. Istaqꞌwi ebꞌnaj:
—Hoꞌ johtajanh yaꞌ, xhi ebꞌnaj.
Yalnipaxo naj:
—¿Kꞌulmi ye yaꞌ? xhi naj. Istaqꞌwi ebꞌnaj:
—Hoꞌ kꞌul ye yaꞌ, xhi ebꞌnaj. Lahwi tuꞌ yalni ebꞌnaj tet naj Jacob:
—Ilkꞌanabꞌtoj lah, lanhan yul ix Raquel iskutzꞌin yaꞌ Labán, yebꞌ ismeꞌ ismam, xhi ebꞌnaj.
Yalni naj Jacob tet ebꞌnaj:
—Kaw sahabꞌto lah ¿estam maxhto chemajche hemeꞌ tiꞌ? ¿Estam tonhe cheyaqꞌ ukꞌu haꞌ noꞌ kat hetanhen noꞌ hunepoxa? xhi naj.
Istaqꞌwi ebꞌnaj tet naj:
—Machoj, wal xin chijechmahanh yul hunmajanxa noꞌ meꞌ kat jinilojanh yebꞌ ebꞌnaj chitanhen noꞌ tuꞌ ismajil huneꞌ kꞌuh tiꞌ kat yukꞌni noꞌ haꞌ, xhi ebꞌnaj.
Hayet lanhan istzotel naj Jacob yebꞌ ebꞌnaj, yapni ix Raquel yebꞌ ismeꞌ ismam yuto haꞌ ix chitanhen noꞌ. Lanhantotikꞌa yilni naj Jacob yapni ix Raquel yebꞌ ismeꞌ naj Labán, naj isnoh ismiꞌ naj, isto naj yinolo ismajil huneꞌ kꞌuh tuꞌ, yok naj yaqꞌno yaꞌ noꞌ meꞌ tuꞌ. Lahwi tuꞌ isqꞌambꞌen naj hanikꞌ ye iskꞌul ix, istzꞌohni naj isqꞌotx ix, yichiko naj yoqꞌi. Haxa yet yalni naj Jacob tato yunin ix Rebeca ye naj yebꞌ tato isnoh ismiꞌ naj ye naj Labán, ismam ix Raquel tuꞌ, isto ix yinh anhe yalno tet ismam.
Hayet yabꞌen naj Labán tzet yal ix Raquel yinh naj Jacob, yunin yanabꞌ naj, isto naj yinh anhe chawal yinh naj Jacob. Islaqꞌnayo naj naj, istzꞌohnipaxo naj isqꞌotx naj, yinito naj naj Jacob tuꞌ yatut. Lahwi tuꞌ yichiko naj Jacob yalni tet naj yinh sunil tzet yaqꞌle naj. Yalni naj Labán tet naj:
—Yinh kaw yeli juxhta kobꞌa, xhi naj.
Yet ismunla naj Jacob yu yiqꞌni naj ix Raquel yebꞌ ix Lea
Hunxa ixahaw yehayo naj Jacob iskꞌatanh naj Labán. Yalni naj Labán tet naj hakaꞌ tiꞌ:
—¿Tom yu juxhtato kobꞌa yuxin tonhe chaxhmunla wintajan? Wal xin hal wetan hanta hatohol chawiqꞌa, xhi naj.
Naj Labán tuꞌ ay kawanh iskutzꞌin naj, ix bꞌabꞌel Lea isbꞌi ix, wal ix iskabꞌ xin Raquel isbꞌi ix. Ix Lea machi kaw yip isbꞌaqꞌ sat ix ismujli yajaꞌ kaw kꞌulchꞌan, walpaxo ix Raquel kaw kawla ix ix, machi hunu mak hakaꞌ iskꞌulchꞌanil ix. Wal naj Jacob kaw okkano yanma naj yinh ix Raquel, yuxinto yal naj tet naj Labán hakaꞌ tiꞌ:
—Chinmunlahan hujebꞌo habꞌil tawintaj kat hawaqꞌni ix Raquel hakutzꞌin wixalojan, xhi naj.
Istaqꞌwi naj Labán tet naj:
—Kꞌultikꞌa, ayxam yok ix hawixaloj satata tet hunuxa nan winajil chiwatojan ix, wal xin kananhkano inkꞌatanhan, xhi naj.
Hak tuꞌ yu ismunla naj Jacob hujebꞌ habꞌil yinta naj Labán yu yiqꞌni naj ix Raquel, yajaꞌ kaw hanikꞌnhechꞌan tiempohal hujebꞌ habꞌil tuꞌ yul sat naj, yuto kaw ayko yanma naj yinh ix. Lahwi yekꞌto hujebꞌ habꞌil tuꞌ yalni naj Jacob tet naj Labán:
—Wal tinanh maꞌapni istiempohal wiqꞌnihan ix Raquel yuto matzꞌajna hujebꞌ habꞌil inmunlahan yinh ix hakaꞌ yu walnihan tawet, xhi naj.
Lahwi tuꞌ yawten naj Labán sunil ej mak ayayo yatut iskawilal, yekꞌtzen naj huneꞌ mohyilal tuꞌ. Yajaꞌ haxa yet aqꞌbꞌalil xin, haꞌ ix Lea yito naj Labán yixalo naj Jacob, isway naj Jacob tuꞌ yebꞌ ix. Wal naj Labán issah naj huneꞌ ix chejabꞌ chiyij Zilpa tet ix Lea tuꞌ, yu yok ix ischejabꞌo ix. Haxa yet issajbꞌilo yinh hunxa tzꞌayik, yilniti naj Jacob tato ix Lea way iskꞌatanh naj, yuxin ok naj yalaꞌ tet naj Labán hakaꞌ tiꞌ:
—¿Tzet yinh yuxin hak tuꞌ makinhawutehan? ¿Tom maxhtaj yinh ix Raquel kinmunlahan hujebꞌ habꞌil tawintaj? Wal xin ¿tzet yinh xin chaxhetli winhan? xhi naj.
Yalni naj Labán tet naj:
—Wal koxol tiꞌanh mach chu ismohyi ix tzujan unin tato maxhto chimohyi ix bꞌabꞌel. Wal xin yije huneꞌ semana qꞌinh yet mohyilal tiꞌ yebꞌ ix Lea, lahwi tuꞌ kat hawiqꞌnipaxo ix Raquel, yaj yilal hamunla hujebꞌxa habꞌil wintajan, xhi naj Labán tuꞌ.
Hayet yabꞌen naj Jacob huneꞌ tuꞌ istaqꞌwenpaxiko naj hujebꞌxa habꞌil munil yibꞌanh yu yiqꞌnipaxo naj ix Raquel. Haxa yet yekꞌto issemanahil qꞌinh yet huneꞌ mohyilal tuꞌ, yaqꞌni naj Labán ix Raquel yixalo naj Jacob. Issahnipaxo naj Labán huneꞌ ix chejabꞌ chiyij Bilha tet ix Raquel yu yokkano ix ischejabꞌo ix. Hak tuꞌ yu yiqꞌnipaxo naj Jacob ix Raquel tuꞌ. Kaw xin ekꞌna chitzala naj yinh ix satapaxo yinh ix Lea, waxanhka kaw hujebꞌto habꞌil munla naj yinta naj Labán tuꞌ.
Ebꞌnaj iskꞌahol yaꞌ Jacob
Hayet yilni Komam Dios tato mach xahano chiꞌil-lax ix Lea yu yaꞌ Jacob, yanayo Komam iskꞌulal yibꞌanh ix yuxin ay yunin ix, wal ix Raquel xin maxhtikꞌa yunin ix. Ispitzkꞌati nichꞌan unin yinh ix Lea, haxa yet yapni istiempohal xin, iswatxꞌi iskꞌul ix. Haꞌ xin nichꞌan unin tuꞌ, Rubén yako ix isbꞌihoj. Yalni ix hakaꞌ tiꞌ: «Haꞌ Komam Dios maꞌilni inbꞌiskꞌulalan, wal tinanh kaw xahan chinyilaꞌan wichamilan,» xhi ix.
Haxa yet yekꞌto tiempo xin ispitzkꞌa hunxa yunin ix, Simeón yako ix isbꞌihoj. Yalni ix hakaꞌ tiꞌ: «Yil Komam Dios tato hinbꞌil hinan, yuxin mayaqꞌ Komam huneꞌxa wunintiꞌan,» xhi ix. Lahwi tuꞌ ispitzkꞌapaxo huneꞌxa yunin ix, Leví yako ix isbꞌihoj, yalni ix hakaꞌ tiꞌ: «Wal tinanh kaw ekꞌbꞌal chinyochehan wichamilan yuto oxwanhxa wuninan,» xhi ix.
Lahwi tuꞌ ispitzkꞌa hunxa yunin ix, Judá yako ix isbꞌiho naj, yalni ix hakaꞌ tiꞌ: «Wal tinanh inbꞌitnhenxahan isbꞌi Komam Dios,» xhi ix. Lahwi tuꞌ isbꞌejni yuninwi ix.
Hayet yilni ix Raquel tato machi yunin ix yebꞌ yaꞌ Jacob, kaw ok ishowal ix yinh ix Lea, isnoh ix. Yalni ix tet yaꞌ Jacob hakaꞌ tiꞌ:
—Aqꞌ wuninan, ta matxin qꞌaꞌkꞌulmi inkaman, xhi ix.
Yajaꞌ kaw tit ishowal yaꞌ Jacob yinh ix, yalni yaꞌ tet ix:
—¿Tom Dios hinan chawila? Wal xin haꞌ Komam Dios mach chiꞌaqꞌni pitzkꞌahoti hawunin, xhi yaꞌ.
Yalni ix tet yaꞌ:
—Wal tinanh xin wayanh yebꞌ ix Bilha, ix inchejabꞌan, haxinwal ay hawuninal yebꞌ ix. Yet chipitzkꞌa yunin ix xin, hakojtam winhan chipitzkꞌahi. Haꞌ xin yunin ix tuꞌ wuninan chukoj, xhi ix.
Hak tuꞌ yu yaqꞌni ix Raquel ischejabꞌ tuꞌ yixalo yaꞌ Jacob. Lahwi tuꞌ ispitzkꞌati nichꞌan unin yinh ix Bilha. Haxa yet yapni istiempohal xin, iswatxꞌi iskꞌul ix. Yalni ix Raquel hakaꞌ tiꞌ: «Nichꞌan unin mapitzkꞌa tiꞌ Dan chiyij isbꞌi, yuto yabꞌe Komam Dios tzet inqꞌanan. Yilnipaxo Komam tzet wekojan yuxin mayaqꞌ Komam nichꞌan wunintiꞌan,» xhi ix.
Lahwi tuꞌ ispitzkꞌa huneꞌxa yunin ix Bilha yebꞌ yaꞌ Jacob. Hayet ispitzkꞌa nichꞌan unin tuꞌ yalni ix Raquel hakaꞌ tiꞌ: «Nichꞌan unin tiꞌ Neftalí chiyij isbꞌi, yuto kaw ayko howal koxolanh yebꞌ ix innohtiꞌan, yajaꞌ xin haninan manqꞌojihan yinh ix,» xhi ix.
Haxa yet yilni ix Lea tato matxa yunin ix yebꞌ yaꞌ Jacob, yaqꞌnipaxo ix ischejabꞌ Zilpa yixalo naj. Hayet ispitzkꞌa huneꞌ nichꞌan iswinaj unin ix Zilpa yebꞌ yaꞌ Jacob, yalni ix Lea hakaꞌ tiꞌ: «Kaw kꞌul winhbꞌalan, yuxin Gad chiꞌok isbꞌiho nichꞌan unin tiꞌ,» xhi ix.
Tzujan tuꞌ ispitzkꞌa huneꞌxa yunin ix Zilpa yebꞌ yaꞌ Jacob. Hayet ispitzkꞌa nichꞌan unin tuꞌ, yalni ix Lea hakaꞌ tiꞌ: «Kaw ay tzalahilal, wal tinanh chalaꞌ ebꞌix wet ixalan tato kaw tzalahilal wehan, yuxin Aser chiyij isbꞌi nichꞌan unin tiꞌ,» xhi ix.
Yet hunel xin, to naj Rubén xol munil yinh istiempohal yah ixim trigo, yilcha hunteqꞌan teꞌ lobꞌehal chiyij mandrágora yu naj. Yinito naj teꞌ tet ismiꞌ ix Lea. Haxa yet yilni ix Raquel teꞌ lobꞌehal tuꞌ, yalni ix tet ix Lea:
—Aqꞌ teꞌ lobꞌehal mayiti hawunin tuꞌ wetan, xhi ix.
Yajaꞌ taqꞌwi ix Lea tet ix:
—Maxawilo wichamilan, ¿tom xin chawipaxilo teꞌ mandrágora tiꞌ wetan hawalni? xhi ix. Istaqꞌwi ix Raquel tet ix:
—Wal xin tato chawaqꞌ teꞌ mandrágora tuꞌ wetan, chaxhwayo yebꞌ yaꞌ Jacob huneꞌ aqꞌbꞌal tiꞌ, xhi ix.
Haxa yinh qꞌejbꞌiyal xin yet yul yaꞌ Jacob yinh ismunil, yelti ix Lea ischahno yaꞌ, yalni ix tet yaꞌ:
—Yinh huneꞌ aqꞌbꞌal tiꞌ chaxhwayo inkꞌatanhan yuto mawaqꞌan teꞌ mandrágora tet ix Raquel, teꞌ mayiti wuninan. Mawaqꞌan teꞌ tet ix yunhe haway inkꞌatanhan, xhi ix.
Yinhtikꞌa huneꞌ aqꞌbꞌal tuꞌ xin way yaꞌ Jacob yebꞌ ix Lea. Ispitzkꞌati huneꞌxa nichꞌan unin yinh ix, yuto yabꞌe Komam Dios istxah ix, ishoꞌxa huneꞌ nichꞌan tuꞌ. Hayet ispitzkꞌa nichꞌan yunin ix tuꞌ, yalni ix: «Nichꞌan unin tiꞌ Isacar chiyij isbꞌi, yuto mayaqꞌ Komam Dios ispaj selel wetan yu waqꞌan ix inchejabꞌan yixalo wichamilan,» xhi ix.
Lahwi tuꞌ ispitzkꞌa naj iswaj yunin ix Lea yebꞌ yaꞌ Jacob. Hayet ispitzkꞌa nichꞌan unin tuꞌ, yalni ix hakaꞌ tiꞌ: «Haꞌ Komam Dios maꞌaqꞌni huneꞌ matan tiꞌ wetan. Wal tinanh kaw ekꞌbꞌalto chitzalaho wichamilan winhan yuto wajwanhxa wuninan yebꞌ yaꞌ, yuxin Zabulón chiꞌok isbꞌiho nichꞌan wunintiꞌan,» xhi ix. Haxa yet islahobꞌal xin, ixxa nichꞌan yunin ix Lea pitzkꞌahi, Dina yako ix isbꞌihoj.
Haxa yet yekꞌto tiempo xin isnahniti Komam Dios ix Raquel, yaqꞌni Komam yunin ix. Hayet ispitzkꞌa isbꞌabꞌel yunin ix tuꞌ, yalni ix hakaꞌ tiꞌ: «Wal tinanh matxa chiꞌel intxꞌixobꞌalan yuto mayaqꞌ Komam Dios wuninan. Hantam saqꞌal ta chaqꞌ Komam hunuxa wuninan,» xhi ix. Yuxin nichꞌan yunin ix Raquel tuꞌ, José yako ix isbꞌihoj.
Yet iskajlenkanh isbꞌa yaꞌ Jacob yebꞌ naj Labán
Haxa yet tzujanilxa xin, yet ispitzkꞌa naj José, yunin ix Raquel, yalni yaꞌ Jacob tet icham Labán:
—Wal tinanh chinpaxtojan bꞌey inkonhobꞌan. Chintohan yebꞌ wuninalan yebꞌ ebꞌix wixaltiꞌan, yuto yu ebꞌix yuxin kinmunlahan tawintaj. Wal xin chonhpaxtojanh. Hach tiꞌ kaw hawohtaj tzet yu inmunlahan tawintaj, xhi yaꞌ.
Istaqꞌwi icham Labán tet yaꞌ:
—Kaw chinqꞌanan tawet, kananhkano inkꞌatanhan yuto xaꞌintxumilojan tato hawu yuxin ayayo iskꞌulal Komam Dios wibꞌanhan. Wal xin hal wetan hanta chawoche hawiqꞌaꞌ, chaxhintolahan, xhi icham.
Yalni yaꞌ Jacob hakaꞌ tiꞌ:
—Kaw hawohtaj tato kaw kꞌul yu inmunlahan tawintaj yebꞌ ta kaw kꞌul yu intanhenan hanoqꞌ. Yet wulan kaw haykꞌonhixhto hanoqꞌ, wal tinanh xin kaw tzetkꞌaxa noꞌ. Hataxtikꞌa xin yet wulan yichiko Komam Dios yanayo isyaxil tawibꞌanh, ¿bꞌaqꞌinhkꞌanabꞌ xin chinichikojan inmunlahan yinh kaw wetan yebꞌ yinh yet wuninalan? xhi yaꞌ.
Yalnipaxo icham Labán tet yaꞌ:
—¿Hanta xin kaw chawoche chaxhintolahan? xhi icham. Istaqꞌwi yaꞌ:
—Mach chawaqꞌ intoholan, wal xin chintanhehan hameꞌ tuꞌ hunelxa yajaꞌ ta chischah hawiꞌ huneꞌ tiꞌ. Wal tinanh chintohan bꞌay ay hameꞌ kat inpohnilojan sunil ej noꞌ nixhte qꞌejinh, yebꞌ noꞌ chiw tzꞌibꞌinhtanhe yebꞌ noꞌ hiribꞌtanhe. Haꞌ noꞌ chiꞌok intoholojan. Haxa yet chaxhhul xin kat hawilni hantaxa inmeꞌan, hak tuꞌ xin chu hawohtanheniloj tato hanintiꞌan istoholalnhetikꞌa chinwatxꞌehan. Yajaꞌ tato ay noꞌ chiw mach hiribꞌtanhehoj yebꞌ mach tzꞌibꞌinhtanhe ayko xol noꞌ wetan yebꞌ xin tato ay noꞌ meꞌ mach qꞌejinhoj, chalilo chal tuꞌ tato elqꞌabꞌil noꞌ wuhan xol noꞌ hawet, xhi yaꞌ Jacob tuꞌ.
Istaqꞌwi icham Labán tet yaꞌ hakaꞌ tiꞌ:
—Kꞌultikꞌa hakaꞌ hawalni tiꞌ, xhi icham. Wal icham Labán yinhtikꞌa huneꞌ tzꞌayik tuꞌ ok icham issikꞌalo noꞌ winaj chiw yebꞌ noꞌ ix chiw tzꞌibꞌinhtanhe yebꞌ hiribꞌtanhe, yebꞌ noꞌ qꞌejinh meꞌ xol noꞌ meꞌ tuꞌ. Yaqꞌni icham noꞌ istanheꞌ ebꞌnaj iskꞌahol. Lahwi tuꞌ isto ebꞌnaj yebꞌ noꞌ bꞌey huneꞌ txꞌo txꞌotxꞌ kaw nahat, oxebꞌ tzꞌayik yuteto ebꞌnaj isbꞌel, ishitzilo ebꞌnaj yinh yaꞌ Jacob.
Walpaxo yaꞌ Jacob tuꞌ okpaxo yaꞌ istanheꞌ hunteqꞌanxa ismeꞌ icham Labán.
Lahwi tuꞌ yok yinh isnabꞌal yaꞌ Jacob istzokꞌnilo isqꞌabꞌ teꞌ álamo, yebꞌ teꞌ almendra yebꞌ xin teꞌ castaño. Tzꞌibꞌkiltanhe yutelo yaꞌ istzꞌumal teꞌ, yuxin haꞌ bꞌay el istzꞌumal teꞌ tuꞌ, saj elikoj. Lahwi tuꞌ islinhbꞌankanh yaꞌ teꞌ sata bꞌay chukꞌ noꞌ meꞌ tuꞌ ha haꞌ, yuto hayet chiꞌapni noꞌ ukꞌu haꞌ tuꞌ kat issajchi noꞌ, hak tuꞌ xin sunil nixhte yunin noꞌ chipitzkꞌahi tzꞌibꞌinhtanhe, yebꞌ hiribꞌtanhe, yebꞌ tꞌuhkixhtanhe yeko yechel. Wal yaꞌ Jacob tuꞌ chispohilo yaꞌ sunil noꞌ nixhte tzꞌibꞌinhtanhe yebꞌ noꞌ hiribꞌtanhe chipitzkꞌa yul ispeyabꞌ icham Labán, kat yanikto yaꞌ noꞌ yul ispeyabꞌ. Hak tuꞌ yu ispoh ismeꞌ yaꞌ Jacob tuꞌ. Hayet chilnipaxo yaꞌ Jacob issajchi noꞌ kaw bꞌaqꞌich, kat islinhbꞌankanh yaꞌ hunteqꞌan te teꞌ iswatxꞌe tuꞌ sata bꞌay chukꞌ noꞌ haꞌ. Yuxin hayet chisajchi noꞌ chil noꞌ hunteqꞌan te teꞌ tuꞌ. Yajaꞌ hayet chilni yaꞌ issajchi noꞌ bꞌajtanhe, mach chislinhbꞌakanh yaꞌ teꞌ yinh sat noꞌ, yuxin haꞌ noꞌ nixhte bꞌajtanhe chipitzkꞌa tuꞌ yet icham Labán ye noꞌ. Wal noꞌ kaw bꞌaqꞌich xin yet yaꞌ Jacob chuko noꞌ. Hak tuꞌ yu yokkano yaꞌ Jacob qꞌalomal, kaw nimankano ismeꞌ yaꞌ, iscamello yaꞌ yebꞌ noꞌ burro. Kaw txꞌiꞌalpaxo ebꞌnaj ischejabꞌ yaꞌ yebꞌ ebꞌix ischejabꞌ yaꞌ.
Yet yok yinh isnabꞌal yaꞌ Jacob yelkanh iskꞌatanh icham Labán
Lahwi tuꞌ yabꞌenilo yaꞌ Jacob tato txꞌoj istzotel ebꞌnaj iskꞌahol icham Labán yinh yaꞌ, yuto chal ebꞌnaj hakaꞌ tiꞌ: «Wal naj Jacob tiꞌ sunil tzet ay komam yako naj oko yu, yuxin maqꞌalombꞌikanh naj,» xhi ebꞌnaj yinh yaꞌ. Yilpaxo yaꞌ Jacob tuꞌ tato matxa xahano chiꞌil-lax yaꞌ yu icham Labán hakaꞌ yet yalanhtokanoj. Hayet hunel xin yal Komam Dios tet yaꞌ Jacob hakaꞌ tiꞌ: «Jacob, meltzanhto sat istxꞌotxꞌ hamam, bꞌay ay ej hawikꞌal, wal xin haninan chinokan hawetbꞌihoj,» xhi Komam tet yaꞌ.
Lahwi tuꞌ yanito yaꞌ Jacob yiqꞌomal ix Raquel yebꞌ ix Lea, yapni ebꞌix bꞌay chistanhe yaꞌ ismeꞌ. Haxa yet yapni ebꞌix, yalni yaꞌ tet ebꞌix:
—Wal tinanh kaw xawilan tato matxa xahano chinyilan hemam hakaꞌ yet yalanhtokanoj. Yajaꞌ wal Komam Dios, isDiosal inmaman aynhetikꞌakꞌo inkꞌatanhan. Hex kaw hex heyila tato kaw kꞌulnhetikꞌa yu inmunlahan yinta hemam, walpaxo yaꞌ xin kaw chiꞌetli yaꞌ winhan, yuto kaw 10 (lahonhel) ishelobꞌtanhe yaꞌ intoholan. Wal Komam Dios machi hunelo kinisbꞌejikojan Komam yul isqꞌabꞌ isyaꞌtajil chiswatxꞌe yaꞌ winhan. Wal xin hayet yalni yaꞌ hakaꞌ tiꞌ: “Sunil noꞌ tzꞌibꞌinhtanhe chipitzkꞌahi, haꞌ noꞌ chiwaqꞌan hatoholoj,” xhi yaꞌ. Hayet yalni yaꞌ hakaꞌ tuꞌ, sunil noꞌ nixhte pitzkꞌahi kaw tzꞌibꞌinhtanhe noꞌ. Hunelxa xin yalpaxo yaꞌ: “Sunil noꞌ hiribꞌtanhe, haꞌ noꞌ chiwaqꞌan hatoholoj,” xhi yaꞌ. Hayet yalnipaxo yaꞌ hakaꞌ tuꞌ, sunil noꞌ nixhte chipitzkꞌahi kaw hiribꞌtanhe noꞌ. Hak tuꞌ yu yinilo Komam Dios ismeꞌ hemam tuꞌ, yaqꞌni Komam noꞌ wetan, xhi yaꞌ tet ebꞌix.
Yalnipaxo yaꞌ:
—Haxa yet hunel xin, yet ayko noꞌ meꞌ yinh istiempohal issajchi, wilnihan yinh inwayikan tato sunil ej noꞌ winaj meꞌ tzꞌibꞌinhtanhe yebꞌ ej noꞌ hiribꞌtanhe, yebꞌ noꞌ txꞌiꞌal yelawil aykoj, haꞌ noꞌ sajchi yebꞌ noꞌ ix. Lahwi tuꞌ yalni yángel Komam Dios wetan hakaꞌ tiꞌ: “Jacob,” xhi naj. Walnihan xin: “Ay hinan lah,” kinchihan. Yalni naj wetan: “Ilkꞌanabꞌi, sunil ej noꞌ winaj meꞌ tzꞌibꞌinhtanhe yebꞌ ej noꞌ hiribꞌtanhe, yebꞌ xin ej noꞌ tꞌuhkixhtanhe yelawil aykoj, haꞌ noꞌ chisajchi yebꞌ ej noꞌ ix, yuto chiwilan sunil tzet chaxhyute naj Labán. Hanintiꞌan Dios hinan. Hanan inye hinbꞌahan tawet bꞌey txꞌotxꞌ Bet-el, bꞌay hajobꞌayo aceite yibꞌanh huneꞌ chꞌen chꞌen halinhbꞌankanokanh, yebꞌ bꞌay hataqꞌweko hunteqꞌan tzotiꞌ tawibꞌanh. Wal tinanh xin ahanhwanoj, elanh sat huneꞌ txꞌo txꞌotxꞌ tiꞌ kat hameltzo bꞌay pitzkꞌanaj hach,” xhi wetan, xhi yaꞌ Jacob tet ebꞌix.
Hayet yabꞌen ix Raquel yebꞌ ix Lea yinh tzet yal yaꞌ, yalni ebꞌix:
—Wal honhtiꞌanh matxa tzet ayonhanh iskꞌatanh komam tuꞌanh, yebꞌ xin ¿tom ayto komajulanh chaqꞌ yaꞌ? Wal xin hakaꞌxa komon anma jehanh yul sat yaꞌ. Txonhbꞌil xin konhyutehanh yaꞌ tawet yet komohyihanh yebꞌ hach. Islohnipaxayto yaꞌ kotoholanh, xhi ebꞌix. Yalnipaxo ebꞌix:
—Sunil isqꞌalomal komam tuꞌanh xayilo Komam Dios, tinanh xin jetxa ye yebꞌ juninal. Wal xin yije sunil tzet chal Komam Dios tawet, xhi ebꞌix tet yaꞌ. [*]

Yet yel yaꞌ Jacob sat txꞌotxꞌ Padan-aram
Lahwi tuꞌ iskutxbꞌanayo yaꞌ Jacob sunil tzet aya yu ismeltzo yaꞌ bꞌey txꞌotxꞌ Canaán, bꞌay ay yaꞌ Isaac, ismam yaꞌ. Yanahto yaꞌ ebꞌix yixal yebꞌ ej yuninal yibꞌanh ej noꞌ camello. Yinipaxto yaꞌ sunil tzet aya yebꞌ sunil isnoqꞌ yiqꞌ istoholo ismunil bꞌey txꞌotxꞌ Padan-aram. Wal icham Labán, ayto icham yiqꞌalo xil ismeꞌ, yuxin machi icham yet isbꞌey ix Raquel yelqꞌanoti istioxh icham ay yul yatut. Wal yaꞌ Jacob ewanta el yaꞌ bꞌey tuꞌ, matzet yal yaꞌ tet icham Labán, icham arameo, tato chipaxto yaꞌ. Hak tuꞌ yu yaqꞌni subꞌchaho yaꞌ icham. Yelkanh yaꞌ Jacob tuꞌ iskꞌatanh icham Labán, yinito yaꞌ sunil tzet aya. Kaw yinh anhe xin qꞌaxpokꞌto yaꞌ yibꞌanh haꞌ Éufrates. Isto yaꞌ bꞌey hunteqꞌan wonhan chiyij Galaad.
Yet isto icham Labán istzujnoyo yaꞌ Jacob
Oxebꞌxa tzꞌayik isto yaꞌ Jacob tuꞌ, yabꞌenilo icham Labán tato paxto yaꞌ. Lahwi tuꞌ isto icham yebꞌ ebꞌnaj iskꞌahol istzujnoyo yaꞌ Jacob tuꞌ. Haxa yinh ishuj tzꞌayik xin, istzujcha yaꞌ yu icham bꞌey hunteqꞌan wonhan chiyij Galaad. Haꞌtikꞌa yinh huneꞌ aqꞌbꞌal tuꞌ isye isbꞌa Komam Dios tet icham Labán, icham arameo, yul iswayik. Yalni Komam tet icham hakaꞌ tiꞌ: «Labán, kaw abꞌe tzet chiwalan, mach howo chawute hatzotel tet yaꞌ Jacob,» xhi Komam tet icham yul iswayik.
Wal yaꞌ Jacob bꞌey txꞌotxꞌ Galaad tuꞌ iswatxꞌekanh yaꞌ qꞌap mantiado yatutoj, yehayo yaꞌ bꞌey tuꞌ hayebꞌ tzꞌayikal, yuxin haꞌ bꞌey tuꞌ tzujcha yaꞌ yu icham Labán. Hayet yapni icham Labán bꞌey hunteqꞌan wonhan chiyij Galaad tuꞌ iswatxꞌenpaxokanh icham qꞌap mantiado yatutoj, yebꞌ ebꞌnaj tzujan yintaj. Lahwi tuꞌ yalni icham tet yaꞌ Jacob:
—¿Tzet yinh xin maxawute huneꞌ tiꞌ? ¿Tzet yinh yuxin makaxhetli winhan, maxawiniti ebꞌix inkutzꞌintiꞌan hakaꞌ chu yilaxti hunu presowom? ¿Tzet yinh xin yinh ewanta kaxhtita? Machi xin tzet hawal wetan. Wal xin estam hawal wetan tato chaxhtita, kaw yinh tzalahilalmi kintaqꞌlikanojan tawet. Wekꞌtzemihan hunu qꞌinh, okmi tinabꞌ yebꞌ teꞌ arpa. Wal xin matxa intzꞌohan isqꞌotx ebꞌix inkutzꞌintiꞌan yebꞌ ej yunin ebꞌix. Huneꞌ maxawute tiꞌ, mach kꞌuloj. Hex tiꞌ chu kexintanhtzenilojan, yajaꞌ yet may aqꞌbꞌal matzotel isDiosal hamam wetan hakaꞌ tiꞌ: “Labán, kaw abꞌe tzet chiwalan, mach howo chawute hatzotel tet yaꞌ Jacob,” xhi isDiosal hamam tuꞌ wetan, xhi icham. Yalnipaxo icham:
—Wal xin kꞌultikꞌa tato chawoche chaxhto iskꞌatanh hamam tuꞌ, yajaꞌ ¿tzet yinh xin hawelqꞌati intioxhan? xhi icham.
Istaqꞌwi yaꞌ Jacob:
—Machi walan intitan tawet yuto kinxiwan, kꞌuxantaxka hawinikanilo ebꞌix hakutzꞌin tiꞌ wetan walnihan, xhi yaꞌ. Yalnipaxo yaꞌ:
—Tato ay hunu mak koxol tiꞌanh iqꞌnhe hatioxh tuꞌ, ¡kamojabꞌi! Tinanh xin yinh sat sunil juninal tzujan jinta tiꞌ chasayiloj tato ay hunu hatzet ye tuꞌ witijan. Ta ay chiꞌilcha hawu, itoj, xhi yaꞌ.
Wal yaꞌ Jacob tuꞌ mach yohtajo yaꞌ tato ix Raquel elqꞌanti istioxh ismam tuꞌ.
Lahwi tuꞌ yokto icham Labán yul qꞌap qꞌap watxꞌebꞌilayo yatuto yaꞌ Jacob. Yokpaxto icham bꞌay ay ix Lea yebꞌ bꞌay ay ebꞌix kawanh chejabꞌ, machi xin ilcha istioxh icham yu. Lahwi tuꞌ yokpaxto icham bꞌay ay ix Raquel. Wal ix Raquel yebꞌato ix hunteqꞌan tioxh tuꞌ yalanh isxhila noꞌ camello, yay tzꞌonhno ix yibꞌanh. Wal icham Labán tuꞌ kaw issay icham sunil bꞌay ay ix Raquel, yajaꞌ maxhtikꞌa ilcha yu icham. Yalni ix tet ismam:
—Mam, machojabꞌ chitit hahowal yu mach chinah linhnojan yinh hasat, yuto lanhan wilnihan intxꞌahwobꞌalan, xhi ix. Wal icham Labán, kaw issay icham sunil bꞌay ay ix Raquel tuꞌ, yajaꞌ maxhtikꞌa ilcha hunteqꞌan tioxh tuꞌ yu icham. Yet yilni yaꞌ Jacob huneꞌ tuꞌ kaw tit ishowal yaꞌ, yalni yaꞌ tet icham:
—¿Tzet istxꞌojal inwatxꞌehan tawinh? ¿Tzet inmulan tawet, yuxin kaw anhe makaxhhul kinhatzujuyojan? Wal xin kaw maxapichꞌ sunil tzet ayinan. Tato ay hunu tzet ye tuꞌ hawet yehi maꞌilcha hawu, ayo yinh sat wuninaltiꞌan yebꞌ yinh sat hakꞌahol, haꞌojabꞌ ebꞌnaj xin chihalni mak ay ismul. Kaw 20 (hunkꞌal) habꞌil kinmunlahan tawintaj, yulbꞌal hunteqꞌan habꞌil tuꞌ machi hunu yunin hameꞌ yebꞌ hachiw tonhe eli, yebꞌ machi hunu hameꞌ inkꞌuxtojan. Mach hunelo tiꞌ witijan ej noꞌ ispotxꞌno noqꞌ tawet, wal xin intohlakojan noꞌ tawet. Yebꞌ xin tato ay noꞌ chiꞌelqꞌalaxto yet tzꞌayikal maka aqꞌbꞌalil, haqꞌan istohol noꞌ wetan. Hayet chintanhenan hameꞌ tuꞌ, chiweta wanmahan xol qꞌaꞌ, haxa yet aqꞌbꞌalil xin etza chinkaman yu chew. Ay aqꞌbꞌalil tiꞌ mach kinwayan. Hak tuꞌ yu wetan wanmahan 20 (hunkꞌal) habꞌil takꞌatanh. Kinmunlahan 14 (kanhlanhebꞌ) habꞌil yinh ebꞌix hakutzꞌin. Inmunlapaxojan wajebꞌ habꞌil yinh intanhenan ej hanoqꞌ. Kaw 10 (lahonhel) xin hahel intoholan. Wal xin tato mach ayko isDiosal yaꞌ Abraham wetbꞌihojan, huneꞌ Dios bꞌay chiyiyo isbꞌa inmaman, yaꞌ Isaac, yinh kaw isyelal maxhtikꞌa nichꞌano tzet ayinan inpaxtijan yu hawekꞌnajil. Wal xin kaw yil Komam Dios inbꞌiskꞌulalan yebꞌ xin yet wetan wanmahan inmunlahan tawintaj, kaxhiskachnipaxo Komam Dios yet ewi tato mach howo chu hatzotel wetan, xhi yaꞌ.
Yet iswatxꞌen yaꞌ Jacob huneꞌ istrato yebꞌ icham Labán
Lahwi tuꞌ yalni icham Labán tet yaꞌ Jacob hakaꞌ tiꞌ:
—Sunil tzet ay bꞌey tiꞌ wetan yehi, ebꞌix tiꞌ, inkutzꞌinan ebꞌix, ebꞌnaj yunin ebꞌix tiꞌ, inkꞌaholpaxojan ebꞌnaj, yebꞌ xin sunil ej noꞌ meꞌ tiꞌ wetan noꞌ, yajaꞌ ¿tzet tzꞌaj wuteꞌan ebꞌix inkutzꞌintiꞌan yebꞌ ej yunin? Wal tinanh xin kowatxꞌeꞌ huneꞌ kotrato bꞌey tiꞌ, haꞌ xin chiꞌok yechelo koxolbꞌal kokawanhil, xhi icham.
Lahwi tuꞌ islinhbꞌankanh yaꞌ Jacob huneꞌ chꞌen chꞌen ok yecheloj. Yalni yaꞌ tet ebꞌnaj iskꞌahol yebꞌ tet ebꞌnaj iskꞌahol icham Labán:
—¡Kutxbꞌawe chꞌen chꞌen! xhi yaꞌ. Yok ebꞌnaj iskutxbꞌano chꞌen chꞌen tuꞌ, istenbꞌan ebꞌnaj chꞌen. Tzujan tuꞌ yok ebꞌnaj waꞌo iskawilal chꞌen. Yaniko icham Labán isbꞌi huneꞌ txꞌotxꞌ tuꞌ yinh yabꞌxubꞌal hakaꞌ tiꞌ, Jegar Sahaduta. Walpaxo yaꞌ Jacob, Galaad yako yaꞌ isbꞌiho txꞌotxꞌ.
Lahwi tuꞌ yalni icham Labán:
—Haꞌ huntenan chꞌen chꞌen tiꞌ, haꞌ chꞌen chiꞌok testigohal koxol kokawanhil, xhi icham. Yuxin Galaad ok isbꞌiho huneꞌ txꞌo txꞌotxꞌ tuꞌ, yebꞌpaxo xin Mizpa ok isbꞌiho txꞌotxꞌ, yuto yal icham Labán hakaꞌ tiꞌ:
—Haꞌojabꞌ Komam Dios chꞌok koxolbꞌal kokawanhil, yet matxa bꞌaqꞌinh chijil kosat hununonh. Tato chaweta ebꞌix inkutzꞌintiꞌan, maka tato chasay haywanhoxa hawixal, walka machi hunu mak testigo koxol, yajaꞌ wal Komam Dios xin, haꞌ chiꞌok testigohal jinh, xhi icham.
Yalnipaxo icham:
—Wal xin, haꞌ huntenan chꞌen chꞌen tiꞌ yebꞌ huneꞌ chꞌen manlinhbꞌakanhan hakaꞌ pilal tiꞌ, haꞌ chꞌen maꞌok mohonal koxol yunhe mach chonhpalkꞌonikto yul komohon hununonh, hak tuꞌ xin mach chu kowatxꞌen hunu istxꞌojal jinh. Haꞌojabꞌ isDiosal hamam icham, yaꞌ Abraham yebꞌ isDiosal inmam ichaman, yaꞌ Nacor, haꞌojabꞌ chiꞌilni tzet chonhelikoj, xhi icham. Istaqꞌwi yaꞌ Jacob:
—Hakojabꞌ tuꞌ, xhi yaꞌ. Yaqꞌni bꞌinaho yaꞌ isbꞌi Komam Dios, isDiosal yaꞌ Isaac bꞌay chiyiyo isbꞌa. Lahwi tuꞌ ispotxꞌni yaꞌ Jacob no noqꞌ xahanbꞌalil iswiꞌ huneꞌ wonhan tuꞌ, yawten yaꞌ icham yebꞌ ej iskꞌahol waꞌo bꞌey tuꞌ, iswaꞌ ebꞌnaj. Iskankano ebꞌnaj huneꞌxa aqꞌbꞌal wayo bꞌey tuꞌ.
Haxa yet hunxa tzꞌayik xin, kaw sahabꞌ ahwano icham Labán, istzꞌohnikano icham isqꞌotx ebꞌnaj yunin ebꞌix iskutzꞌin, istzꞌohnipaxo icham isqꞌotx ebꞌix iskutzꞌin tuꞌ. Isqꞌannikano icham iskꞌulal yibꞌanh ebꞌix yebꞌ yunin. Ismeltzo icham yatut.
Yet ischalen isbꞌa yaꞌ Jacob yebꞌ naj Esaú
Yokpaxo yaꞌ Jacob yinh isbꞌel, isyeni isbꞌa hunteqꞌan yángel Komam Dios tet yaꞌ yul bꞌeh. Hayet yilni yaꞌ Jacob ebꞌnaj ángel tuꞌ, yalni yaꞌ hakaꞌ tiꞌ: «Hunteqꞌan ebꞌnaj tiꞌ issoldado Komam Dios ye ebꞌnaj,» xhi yaꞌ. Yu huneꞌ tuꞌ yuxin Mahanaim yakaniko yaꞌ isbꞌiho huneꞌ txꞌo txꞌotxꞌ tuꞌ.
Lahwi tuꞌ yanito yaꞌ Jacob hunteqꞌan ebꞌnaj ischejabꞌ bꞌey txꞌotxꞌ Seir, yul ismajul txꞌotxꞌ Edom, yunhe yalni ebꞌnaj tet naj Esaú, naj yuxhta yaꞌ Jacob tuꞌ, tato chiꞌapni yaꞌ. Yalni yaꞌ Jacob tet ebꞌnaj ischejabꞌ tuꞌ: «Halwe tet wuxhta Esaú tuꞌan hakaꞌ tiꞌ: “Mam Esaú, haꞌ yaꞌ hawuxhta Jacob, kaw hinan yaꞌ yanikto isbꞌa yalanh hachejbꞌanil. Chalnipaxo yaꞌ tawet hakaꞌ tiꞌ: ‘Hanintiꞌan iskꞌatanh icham Labán kinehan yinh huneꞌ tiempohal xaꞌekꞌto tiꞌ. Wal tinanh xin kaw ayxa inwakaxan, ay inburrohan yebꞌ inmeꞌan, aypaxo ebꞌnaj inchejabꞌan yebꞌ ebꞌix inchejabꞌan. Tinanh xin chiwatojan inchejabꞌan tawet wuxhta Esaú. Haꞌ huneꞌ chiwochehan xin tato kꞌul chu kinhachahnihan,’ xhi hawuxhta tuꞌ,” kexchi,» xhi yaꞌ Jacob tet ebꞌnaj.
Haxa yet ismeltzo ebꞌnaj ischejabꞌ yaꞌ Jacob, yalni ebꞌnaj tet yaꞌ:
—Makonhbꞌeyanh jilaꞌanh naj hawuxhta Esaú tuꞌ. Tinanh xin ayko naj yinh bꞌel yuto chul naj kaxhischabꞌ, tzujan xin kanhebꞌ ciento ebꞌnaj winaj yinta naj, xhi ebꞌnaj.
Hayet yabꞌen yaꞌ Jacob yalni ebꞌnaj hakaꞌ tuꞌ, kaw xiwkanh yaꞌ, yokkano yinh iskꞌul yaꞌ. Yok yaꞌ ispohno xol anma tzujan yinta tuꞌ yebꞌ ej noꞌ meꞌ, noꞌ wakax yebꞌpaxo noꞌ camello, kabꞌ majan eliko sunil, yuto istxum yaꞌ hakaꞌ tiꞌ: «Ta chihul naj Esaú tuꞌ yaqꞌaꞌko howal yinh huneꞌ majan, wal huneꞌxa majan xin chikolchahoj,» xhi yaꞌ. Lahwi tuꞌ yok yaꞌ txahlo tet Komam Dios, yalni yaꞌ hakaꞌ tiꞌ: «Mamin, isDiosal yaꞌ Abraham, inmam ichaman, yebꞌ isDiosal inmaman yaꞌ Isaac, hach hawal wetan tato kaw yilal inmeltzohan bꞌey inkonhobꞌan iskꞌatanh ej wikꞌalan. Hawalnipaxoj tato kaw chawayo hakꞌulal wibꞌanhan. Mamin, mach wetojan ay iskꞌulchꞌanil hakꞌul yuto matzet welapnojan. Hayet inqꞌaxponikꞌtojan haꞌ Jordán tiꞌ, machi hunu tzet iqꞌbꞌil wuhan, kachannhe inqꞌojochan. Wal tinanh xin kaw kabꞌ majanxa tzet ayinan. Tinanh xin Mamin, kaw chinqꞌanan tawet, kolinan yul isqꞌabꞌ wuxhta Esaú tuꞌan. Chinxiwan kꞌuxantaxka yul naj howal kat ispotxꞌni naj ebꞌix ix yebꞌ nixhte unin tiꞌ. Hach halnhekano wetan tato chawayo hakꞌulal wibꞌanhan. Hawalnipaxoj tato kaw niman anma chipohchakanto yinh ej wuninalan hakaꞌ isbꞌisil arena ay istiꞌ haꞌ mar, machi hunu mak chu isbꞌisni,» xhi yaꞌ yinh istxah.
Isway yaꞌ huneꞌ aqꞌbꞌal bꞌey tuꞌ. Issayni yaꞌ sabꞌehal chaqꞌ tet yuxhtaj xol sunil tzet aya. Issaynilo yaꞌ noꞌ chiw, 20 (hunkꞌalkꞌonh) noꞌ winaj, yebꞌ 200 noꞌ ix, yebꞌ noꞌ meꞌ, 20 (hunkꞌalkꞌonh) noꞌ winaj, 200 noꞌ ix. Issaynipaxo yaꞌ 30 (lahonhebꞌ iskawinaj) noꞌ miꞌe camello yebꞌ nixhte yunin, yebꞌ 40 (kawinaj) noꞌ ix wakax, yebꞌ 10 (lahonhkꞌonh) noꞌ winaj wakax ayko yinh kabꞌ oxebꞌ habꞌil, yebꞌ 10 (lahonhkꞌonh) noꞌ burro winaj yebꞌ 20 (hunkꞌalkꞌonh) noꞌ ix burro. Lahwi tuꞌ yaniko yaꞌ hunun majan noꞌ yul isqꞌabꞌ ebꞌnaj chejabꞌ, yalni yaꞌ tet ebꞌnaj hakaꞌ tiꞌ:
—Bꞌabꞌanhwe haywanho hex yebꞌ xin nahat cheyute xolbꞌal hunun majan ej no noqꞌ tiꞌ, xhi yaꞌ.
Yalni yaꞌ tet naj bꞌabꞌi hakaꞌ tiꞌ:
—Hayet chaxhischahno wuxhta tuꞌan, ta xin chisqꞌambꞌe naj tawet, “¿Mak hawahaw? ¿Bꞌay chaxhtohi?” yebꞌ xin, “¿Mak ay yet hunteqꞌan no noqꞌ iqꞌbꞌil hawu tiꞌ?” Ta xhi naj. Chawal tet naj hakaꞌ tiꞌ: “Mamin, hunteqꞌan ej no noqꞌ tiꞌ chaqꞌ yaꞌ Jacob hamatanoj. Wal yaꞌ Jacob tuꞌ, tzujan yaꞌ jintajanh,” kexchi, xhi yaꞌ.
Yalnipaxo yaꞌ Jacob tuꞌ tet naj iskabꞌ yebꞌ tet naj yox yebꞌ tet sunil ebꞌnaj iqꞌnhe hunun majan ej no noqꞌ tuꞌ hakaꞌ tiꞌ:
—Hayet chechahno naj Esaú tuꞌ, haktikꞌapax tuꞌ chu heyalno tet naj. Cheyalnopaxo hakaꞌ tiꞌ: “Wal yaꞌ Jacob, tzujan yaꞌ jintajanh,” kexchi, xhi yaꞌ.
Hak tuꞌ yute yaꞌ Jacob yuto istxum yaꞌ hakaꞌ tiꞌ: «Haꞌ hunteqꞌan sabꞌehal chiwatojan tet wuxhta tuꞌan, haꞌ chiꞌaqꞌni tzalahokanh iskꞌul naj kat yel ishowal naj winhan, haxinwal kꞌul chu kinischahnojan naj yet chinapnihan iskꞌatanh naj,» xhi yaꞌ Jacob. Hak tuꞌ yu isbꞌabꞌito ebꞌnaj chejabꞌ yebꞌ hunteqꞌan sabꞌehal tuꞌ, wal yaꞌ Jacob xin, kantokano yaꞌ huneꞌxa aqꞌbꞌal wayo bꞌey tuꞌ.
Yet yaqꞌlen howal yaꞌ Jacob yebꞌ huneꞌ naj Ángel
Yinhtikꞌa huneꞌ aqꞌbꞌal tuꞌ ahwano yaꞌ Jacob, yinito yaꞌ ebꞌix kawanh yixal yebꞌ ebꞌix kawanh chejabꞌ, yebꞌ ebꞌnaj 11 (hunlahonhwanh) iskꞌahol. Yanikanikꞌto yaꞌ ebꞌix yebꞌ yunin tuꞌ qꞌaxebꞌikꞌto haꞌ Jaboc, ekꞌto ebꞌix bꞌay kawil yehati yich haꞌ. Yanipaxikꞌto yaꞌ sunil tzet iqꞌbꞌil yu. Haxa yet iskankano yaꞌ Jacob ischukil, yapni huneꞌ naj yaqꞌleno howal yebꞌ yaꞌ masanta yet sajbꞌiloj. Yajaꞌ hayet yilni huneꞌ naj tuꞌ ta mach chiqꞌoji naj yinh yaꞌ Jacob, ismaqꞌnilo naj iswiꞌ isbꞌul yaꞌ. Ishekꞌmo iswiꞌ isbꞌul yaꞌ Jacob tuꞌ yet yaqꞌlen yaꞌ howal yebꞌ huneꞌ naj tuꞌ. Lahwi tuꞌ yalni naj tet yaꞌ Jacob: [image: 19.TIF] 

—Bꞌejtzo hinan yuto lanhan issajbꞌiloj lah, xhi naj. Yalni yaꞌ Jacob tet naj:
—Tato mach chaqꞌankano iskꞌulal wibꞌanhan mach chaxhinbꞌejtzohan, xhi yaꞌ.
Isqꞌambꞌen huneꞌ naj tuꞌ:
—¿Tzet habꞌi? xhi naj. Istaqꞌwi yaꞌ Jacob:
—Jacob inbꞌihan, xhi yaꞌ.
Yalnipaxo naj tet yaꞌ Jacob:
—Wal tinanh matxa Jacob habꞌi. Wal xin Israel chawijkanoj, yuto maxawaqꞌle howal yebꞌ Komam Dios, yebꞌ ebꞌnaj winaj, hach xin makaxhqꞌoji, xhi naj.
Isqꞌambꞌenpaxo yaꞌ Jacob tet naj:
—Wal tinanh xin halkano tzet habꞌi wetan, xhi yaꞌ. Yajaꞌ taqꞌwi huneꞌ naj tuꞌ hakaꞌ tiꞌ:
—¿Tzet yinh yuxin chaqꞌambꞌe inbꞌihan? xhi naj.
Lahwi tuꞌ isqꞌannikano naj iskꞌulal Komam Dios yibꞌanh yaꞌ Jacob bꞌey tuꞌ.
Yaniko yaꞌ Jacob Penuel isbꞌiho huneꞌ txꞌo txꞌotxꞌ tuꞌ, yuto yal yaꞌ hakaꞌ tiꞌ: «Kaw mawilan sat Komam Dios, yajaꞌ xin itzitz intohan,» xhi yaꞌ.
Lahwi tuꞌ yel yaꞌ Jacob bꞌey tuꞌ, haxa yet lanhanxa iskankano txꞌotxꞌ Penuel yu yaꞌ, yahilo tzꞌayik. Kaw xin chikotxxi yaꞌ yuto hekꞌmo iswiꞌ isbꞌul yaꞌ. Yu huneꞌ tuꞌ yuxin ebꞌnaj yikꞌal yaꞌ Israel mach chiskꞌux ebꞌnaj istxꞌanhal iswiꞌ isbꞌul ej no noqꞌ tinanh, yuto haꞌ iswiꞌ isbꞌul yaꞌ Jacob tuꞌ maqꞌlaxi.
Yet yaqꞌni nimankꞌulal naj Esaú yinh yaꞌ Jacob
Hayet yilnito yaꞌ Jacob yul naj Esaú yebꞌ 400 ebꞌnaj winaj, yok yaꞌ ispohno xol nixhte unin. Yaniko yaꞌ yunin ix Lea tet, yanipaxiko yaꞌ yunin ix Raquel tet, lahwi tuꞌ yaniko yaꞌ yunin ebꞌix kawanh chejabꞌ tet. Istxolbꞌan yaꞌ ebꞌix yebꞌ ej yunin tuꞌ hakaꞌ tiꞌ: Ebꞌix kawanh chejabꞌ yebꞌ yunin ok ebꞌix sataj. Tzujan isto ix Lea yebꞌ yunin, haxa yinh islahobꞌal xin ok tzujno ix Raquel yebꞌ yunin, haꞌ ton naj José. Isbꞌabꞌi yaꞌ Jacob sata ebꞌix yebꞌ yunin tuꞌ. Kaw hujel xin ay kꞌonhno yaꞌ, yaypaxo xulno yaꞌ sat txꞌotxꞌ masanta apni yaꞌ iskawilal yuxhta tuꞌ. Haxa yet yilnito naj Esaú yuxhta tuꞌ, isto naj yinh anhe ischahno yaꞌ. Yok laqꞌno naj yinh yaꞌ, istzꞌohni naj isqꞌotx yaꞌ, yok ebꞌnaj oqꞌo iskawanhil. Hayet yilni naj Esaú ebꞌix ix tuꞌ yebꞌ yunin, isqꞌambꞌen naj tet yaꞌ Jacob:
—¿Mak anmahil hunteqꞌan tiꞌ? xhi naj. Istaqꞌwi yaꞌ Jacob:
—Wuninalan xayaqꞌ Komam Dios, xhi yaꞌ.
Lahwi tuꞌ ishitziko ebꞌix kawanh chejabꞌ yebꞌ yunin iskꞌatanh naj Esaú. Yay xulno ebꞌix sata naj, yay xulno ebꞌix sat txꞌotxꞌ. Ishitzpaxiko ix Lea yebꞌ yunin, yaypaxo xulno ix sata naj. Lahwi tuꞌ ishitzpaxiko naj José yebꞌ ix Raquel, yay xulno sata naj. Isqꞌambꞌen naj Esaú:
—¿Mak ay yet sunil ej no noqꞌ manchahan yul bꞌeh? xhi naj. Istaqꞌwi yaꞌ Jacob hakaꞌ tiꞌ:
—Hunteqꞌan no noqꞌ tuꞌ chinsahan noꞌ tawet yunhe hatzala winhan, xhi yaꞌ.
Hayet yabꞌen naj Esaú yalni yaꞌ Jacob hakaꞌ tuꞌ, yalni naj:
—Machoj wuxhtaj, hanintiꞌan ay tzet ay hinan, wal xin mach chawaqꞌ noꞌ wetan, xhi naj.
Yajaꞌ yal yaꞌ Jacob tet naj hakaꞌ tiꞌ:
—Tato kaw yeli machi hahowal winhan, chah ej no noqꞌ chiwaqꞌan sabꞌehalo tawet tiꞌ. Hayet chaxhwilnitiꞌan hakojtam haꞌ Komam Dios chiwilan yuto kaw kꞌul chu kinhachahnihan. Yuxin chinqꞌanan tawet tato chachah insabꞌehaltiꞌan. Wal xin kaw qꞌalom hinan yu Komam Dios, sunil hunteqꞌan chawil tiꞌ wetan, xhi yaꞌ.
Yu kaw yal yaꞌ Jacob tato chischah naj Esaú sabꞌehal tuꞌ, yuxin ischah naj tet yaꞌ. Lahwi tuꞌ yalni naj Esaú:
—Wal tinanh xin tonhwej. Haninan chinbꞌabꞌihan tesataj, xhi naj Esaú.
Istaqꞌwi yaꞌ Jacob:
—Wuxhtaj, kaw hawohtaj tato mach chitecha bꞌel yu nixhte unin, yebꞌ xin aypaxo noꞌ nixhte meꞌ yebꞌ noꞌ nixhte wakax. Tato kaw chinlahikojan intohan yinh inbꞌeltiꞌan, yinhnhem huneꞌ tzꞌayik chikamilo noꞌ sunil yu sikilal. Wal xin bꞌabꞌanhto insatajan, wal hinan nixhtejal intohan yinta ej no noqꞌ tiꞌ, yuto kaw nanhkꞌulal chibꞌelwi noꞌ. Nixhtejal intopaxojan yebꞌ nixhte unin, masanta chonhapnihanh takꞌatanh bꞌey txꞌotxꞌ Seir, xhi yaꞌ Jacob.
Istaqꞌwi naj Esaú:
—Kꞌultikꞌa, yajaꞌ chiwakanojan haywanho ebꞌnaj tzujan wintatiꞌan kolwal tawinh, xhi naj. Istaqꞌwi yaꞌ Jacob:
—Machoj, matzet chal hakꞌul, xhi yaꞌ.
Wal naj Esaú yinhtikꞌa huneꞌ tzꞌayik tuꞌ apni naj bꞌey txꞌotxꞌ Seir. Walpaxo yaꞌ Jacob palan isto yaꞌ bꞌey txꞌotxꞌ Sucot. Iswatxꞌenkanh yaꞌ qꞌap mantiado yatuto bꞌey tuꞌ. Iswatxꞌenpaxokanh yaꞌ islexhpat no noqꞌ tuꞌ, yuxin Sucot ok isbꞌiho huneꞌ txꞌo txꞌotxꞌ tuꞌ.
Wal yaꞌ Jacob, kaw kꞌul yu yapni yaꞌ yul ismajul txꞌotxꞌ Canaán yet yel yaꞌ sat txꞌotxꞌ Padan-aram. Yehayo yaꞌ satakꞌti konhobꞌ Siquem ay yul ismajul Canaán. Lahwi tuꞌ isloqꞌni yaꞌ huneꞌ istxꞌotxꞌ bꞌey tuꞌ yinh 100 (hokꞌal) plata melyu. Huneꞌ txꞌo txꞌotxꞌ tuꞌ isloqꞌ yaꞌ txꞌotxꞌ tet ebꞌnaj iskꞌahol naj Hamor, naj ismam naj Siquem. Haꞌ bꞌey tuꞌ xin iswatxꞌekanh yaꞌ qꞌap mantiado yatutoj. Lahwi tuꞌ iswatxꞌenkanh yaꞌ bꞌay yaqꞌ isxahanbꞌal tet Komam Dios. Yaniko yaꞌ isbꞌi huneꞌ xahanbꞌal tuꞌ hakaꞌ tiꞌ, El-Elohe-Israel, chal yelapnoj, Komam Dios, haꞌ isDiosal yaꞌ Israel.
Yet yel istxꞌixobꞌal ix Dina yu naj Siquem
Yet hunel to ix Dina, ix yunin ix Lea, iskutzꞌin yaꞌ Jacob istukleꞌ ebꞌix qꞌopo ay yul huneꞌ konhobꞌ tuꞌ. Yul konhobꞌ tuꞌ ay huneꞌ naj tzeh chiyij Siquem, iskꞌahol naj Hamor, naj heveo. Naj Hamor tuꞌ yahawil yeko naj yinh konhobꞌ tuꞌ. Hayet yilni naj Siquem ix Dina, istzetnito naj ix yinh lanhbꞌilal, isway naj yebꞌ ix. Yajaꞌ kaw okkano yanma naj yinh ix, yuxin ok naj tzotelo tet ix yunhe yaniko yanma ix yinh naj. Yalni naj Siquem tet ismam:
—Chiwochehan chaxhto haqꞌanaꞌ huneꞌ ix qꞌopo tiꞌ wixalojan, xhi naj.
Wal yaꞌ Jacob yabꞌe yaꞌ tato yilo naj Siquem ispixan iskutzꞌin tuꞌ, yajaꞌ xin machi yu yalni yaꞌ tet ebꞌnaj iskꞌahol yuto ayto ebꞌnaj tanhe noqꞌ. Wal naj Hamor, to naj iskꞌatanh yaꞌ Jacob qꞌanwal yinh ix Dina.
Haxa yet ismeltzo ebꞌnaj isnoh ix Dina tanhe noqꞌ, yal-lax tet ebꞌnaj yinh tzet utelax ix Dina. Hayet yabꞌen ebꞌnaj huneꞌ tuꞌ, kaw ok bꞌiskꞌulal yinh iskꞌul ebꞌnaj, yebꞌ xin kaw ok ishowal ebꞌnaj yinh iskꞌul, yuto huneꞌ tuꞌ kaw txꞌojkano yul sat yuninal yaꞌ Jacob yet isway naj Siquem yebꞌ ix iskutzꞌin yaꞌ. ¡Ayxikꞌa mach yute naj Siquem huneꞌ tuꞌ! Yajaꞌ xin tzotel naj Hamor tet ebꞌnaj isnoh ix Dina, yalni naj hakaꞌ tiꞌ:
—Naj Siquem, inkꞌaholtiꞌan, kaw ayko yanma naj yinh ix heyanabꞌ, yuxin manhulan qꞌanwal yinh ix, yu yok ix yixalo inkꞌaholan. Kaw kꞌul ta chexok jet konhobꞌojanh, hak tuꞌ xin chu komohyihanh yebꞌ hekutzꞌin yebꞌ xin chu hemohyipaxo yebꞌ kokutzꞌinanh. Kananhwekano koxolanh, ehanhwe sat kotxꞌotxꞌanh. Chu hetxonhwi yebꞌ chu heloqꞌwi koxolanh, chu heloqꞌnipaxo hetxꞌotxꞌ jetanh, xhi naj.
Yalnipaxo naj Siquem tet ismam ix Dina yebꞌ tet ebꞌnaj isnoh ix hakaꞌ tiꞌ:
—Kaw chinqꞌanan teyet, aqꞌwe ix wixalojan, wal xin chiwaqꞌan sunil tzet cheyoche. Waxanhka kaw ekꞌbꞌalto niman tzet chiwaqꞌan yibꞌanh hakaꞌ tzet chaqꞌ anma, yebꞌpaxo xin kaw niman sabꞌehal chiwaqꞌan teyet. Yuxin kaw chinqꞌanan teyet, aqꞌwe ix wetan kat inmohyihan yebꞌ ix, xhi naj.
Yajaꞌ yu ipiko naj yinh ix yel istxꞌixobꞌal ix yu naj Siquem tuꞌ, yuxin yal ebꞌnaj iskꞌahol yaꞌ Jacob tet naj yebꞌ tet ismam naj, yaniko ebꞌnaj leqꞌtiꞌal. Yalni ebꞌnaj hakaꞌ tiꞌ:
—Mach chu jaqꞌni Janabꞌanh tet hunu mak maxhto ayoko circuncisión yinh, yuto ta chijaqꞌanh ix hawixaloj kaw txꞌixobꞌal huneꞌ tuꞌ. Wal xin chijaqꞌanh ix hawixaloj tato chischah hewiꞌ huneꞌ tiꞌ: Yilal heyaqꞌni circuncidar hebꞌa yebꞌ sunil ebꞌnaj winaj ay yul hekonhobꞌ. Ta cheyije huneꞌ tuꞌ, chu hemohyi yebꞌ ej kokutzꞌinanh yebꞌ xin chu komohyihanh yebꞌ hekutzꞌin kat kokankanojanh texol, haxinwal hunxanhe konhobꞌal chonhelikoj. Yajaꞌ tato mach cheyije huneꞌ circuncisión tiꞌ, chonhelanh sat hetxꞌotxꞌ tiꞌ, kat jinitojanh janabꞌ tiꞌanh, xhi ebꞌnaj.
Wal naj Hamor yebꞌ iskꞌahol Siquem ischah iswiꞌ ebꞌnaj yinh tzet yal ebꞌnaj iskꞌahol yaꞌ Jacob. Lahwi tuꞌ isto ebꞌnaj, yajaꞌ xin mach yechma naj Siquem txꞌiꞌal tiempo to yaqꞌ circuncidar isbꞌa naj yuto kaw ayko yanma naj yinh iskutzꞌin yaꞌ Jacob. Naj Siquem tuꞌ, haꞌ naj kaw ekꞌbꞌal yelapno ye xol ebꞌnaj yuxhtaj. Isto naj yebꞌ ismam bꞌey yul ispultahil konhobꞌ bꞌay chiskutxbꞌa isbꞌa anma txonhwoj, yalni ebꞌnaj tet ebꞌnaj winaj ay yul konhobꞌ tuꞌ hakaꞌ tiꞌ:
—Hunteqꞌan ebꞌnaj winaj tiꞌ kaw kꞌul isnabꞌal ebꞌnaj, chikankano ebꞌnaj eho koxol, yebꞌ xin chu istxonhwi ebꞌnaj yul kokonhobꞌ. Wal xin ay kotxꞌotxꞌ bꞌay chiꞌeh ebꞌnaj. Hak tuꞌ xin chu komohyi yebꞌ ej iskutzꞌin ebꞌnaj, kat ismohyi ebꞌnaj yebꞌ ej kokutzꞌin. Wal xin chikankano ebꞌnaj koxol, kat yok ebꞌnaj jet konhobꞌoj, yaj tato chijaqꞌ circuncidar kobꞌa hakaꞌ ebꞌnaj. Yebꞌ xin sunil tzet ay ebꞌnaj yebꞌ ej isnoqꞌ ebꞌnaj jet chupaxikoj. Chikankano ebꞌnaj koxol yajaꞌ ta chikoyije huneꞌ tuꞌ, xhi naj.
Wal xin sunil ebꞌnaj tzꞌajanxa yinh ishabꞌilal, isyije ebꞌnaj yinh tzet yal naj Hamor yebꞌ iskꞌahol Siquem tuꞌ. Hak tuꞌ xin yu yaqꞌlax circuncidar sunil ebꞌnaj. Haxa yinh yet yox tzꞌayik, yet yaꞌto ay sunil ebꞌnaj yu circuncisión tuꞌ, isto naj Simeón yebꞌ naj Leví, ebꞌnaj iskꞌahol yaꞌ Jacob, isnoh ix Dina. Ispotxꞌni ebꞌnaj yu yespada sunil ebꞌnaj winaj ay yul konhobꞌ tuꞌ yuto mach yu iskolni isbꞌa ebꞌnaj. Ispotxꞌnipaxo ebꞌnaj naj Hamor yebꞌ naj Siquem, naj iskꞌahol naj Hamor tuꞌ, yinilti ebꞌnaj ix Dina yul yatut naj Siquem, ispaxto ebꞌnaj. Lahwi tuꞌ yapnipaxo hunteqꞌanxa ebꞌnaj iskꞌahol yaꞌ Jacob, yekꞌto ebꞌnaj yibꞌanh kamom tuꞌ. Yinito ebꞌnaj sunil tzet ay yul konhobꞌ tuꞌ, yuto ayko ishowal ebꞌnaj yinh iskꞌul yu el ispixan yanabꞌ ebꞌnaj. Yito ebꞌnaj noꞌ meꞌ, yebꞌ ej noꞌ wakax yebꞌ ej noꞌ burro, yebꞌ sunil tzet ay yul konhobꞌ tuꞌ, yebꞌ tzet ay xolaj tzꞌunubꞌ. Yelqꞌanpaxilti ebꞌnaj sunil tzet ay yulaj nha, yinipaxti ebꞌnaj sunil nixhte unin yebꞌ ebꞌix ix hakaꞌ presowom. Hayet yilni yaꞌ Jacob huneꞌ tuꞌ, yalni yaꞌ tet naj Leví yebꞌ tet naj Simeón hakaꞌ tiꞌ:
—Yu huneꞌ maxeyute tiꞌ, kaw chiꞌok ishowal ebꞌnaj cananeo yebꞌ ebꞌnaj ferezeo winhan. Ebꞌnaj ayayo sat huneꞌ txꞌo txꞌotxꞌ tiꞌ, chiskutxbꞌako isbꞌa ebꞌnaj kat yanoko ebꞌnaj howal winhan, kat xin kinispotxꞌnojan ebꞌnaj yebꞌ wuninalan, yuto haywanhnhechꞌan ebꞌnaj winaj tzujan wintajan, xhi yaꞌ. Istaqꞌwi ebꞌnaj kawanh tuꞌ:
—¿Tom xin tonhe chijilanh chetan naj janabꞌ tiꞌanh, hakaꞌ hunu ix ix txꞌoj ye iswiꞌ? xhi ebꞌnaj.
Yet yanayo Komam Dios iskꞌulal yibꞌanh yaꞌ Jacob bꞌey Bet-el
Yet hunel xin yal Komam Dios tet yaꞌ Jacob hakaꞌ tiꞌ: «Jacob, elanh sat huneꞌ txꞌo txꞌotxꞌ tiꞌ, kat hato bꞌey txꞌotxꞌ Bet-el. Haꞌ tuꞌ xin chaxhehi, kat hawatxꞌen bꞌay chawaqꞌ haxahanbꞌal wetan, bꞌay inye hinbꞌahan tawet yet hawelkanh tet hawuxhta Esaú,» xhi Komam tet yaꞌ. Lahwi tuꞌ yalni yaꞌ Jacob tet ebꞌix yixal, yebꞌ tet yuninal yebꞌ tet sunil mak tzujan yintaj:
—Wal tinanh iwelo sunil ej tioxh ayko texol, kat heyaxhni kat hehelnilo xil heqꞌap. Wal tinanh tonhwe bꞌey txꞌotxꞌ Bet-el, yuto haꞌ bꞌey tuꞌ chinwatxꞌehan hunu bꞌay chiwaqꞌan inxahanbꞌalan tet Komam Dios, Komam kolwa winhan yet ayinikojan yinh ej isyaꞌtajil. Komam aynhetikꞌakꞌo inkꞌatanhan bꞌajxanhetuꞌwal chintohan, xhi yaꞌ.
Hayet yabꞌen anma huneꞌ tuꞌ, yaqꞌni sunil ej istioxh tet yaꞌ Jacob. Yinipaxilti ebꞌix ix yome, [ah] yaqꞌni ebꞌix tet yaꞌ. Ismujni yaꞌ hunteqꞌan tuꞌ yich huneꞌ teꞌ niman hih ayko iskawilal Siquem tuꞌ. Wal ebꞌnaj ay yul hunteqꞌan konhobꞌ ayko iskawilal bꞌay ayayo yaꞌ Jacob, yako Komam Dios huneꞌ xiwkilal yinh ebꞌnaj, yuxin mach ok tzujno ebꞌnaj yaniko howal yinh ebꞌnaj iskꞌahol yaꞌ Jacob yet yel ebꞌnaj bꞌey tuꞌ.
Yapni yaꞌ Jacob yebꞌ sunil mak tzujan yinta tuꞌ bꞌey konhobꞌ Luz, chiyijpaxo Bet-el, yul ismajul txꞌotxꞌ Canaán. Haꞌ bꞌey tuꞌ iswatxꞌe yaꞌ bꞌay yaqꞌ isxahanbꞌal tet Komam Dios. Yaniko yaꞌ El-Bet-el [ai]. isbꞌiho txꞌotxꞌ, yuto yet yelkanh yaꞌ tet yuxhtaj isyeni isbꞌa Komam tet yaꞌ bꞌey tuꞌ. Haꞌ bꞌey tuꞌ xin kamna ixnam Débora, ixnam aqꞌni chꞌibꞌo ix kamom Rebeca. Ismujlax ixnam Débora tuꞌ yich huneꞌ teꞌ niman hih iskawilal Bet-el tuꞌ. Yaniko yaꞌ Jacob isbꞌi bꞌay mujlax ixnam Débora hakaꞌ tiꞌ: Teꞌ hih bꞌay yu oqꞌil.
Yet yehayo yaꞌ Jacob bꞌey Canaán, yet ispeto yaꞌ bꞌey txꞌotxꞌ Padan-aram, isyeni isbꞌa Komam Dios tet yaꞌ. Yet yanayo Komam iskꞌulal yibꞌanh yaꞌ, [*]
yalni Komam hakaꞌ tiꞌ:
«Hach tiꞌ Jacob habꞌi yajaꞌ, matxa hako tuꞌ chawija,
wal xin Israel chiꞌokkano habꞌihoj,» xhi Komam.
Lahwi ishelni Komam isbꞌi yaꞌ,
yalnipaxo Komam hakaꞌ tiꞌ: [*] «Hanintiꞌan huneꞌ Dios kaw aykano yip,
kaw txꞌiꞌalojabꞌ hawuninal yebꞌ xin yuninal hawuninal.
Tawinh chiꞌel huneꞌ niman konhobꞌ yebꞌ hunteqꞌanxa ej konhobꞌ,
kat xin yelto ebꞌnaj rey xol ej yuninal ebꞌnaj hawuninal.
Haꞌ xin txꞌo txꞌotxꞌ waqꞌan tet yaꞌ Abraham yebꞌ tet yaꞌ Isaac,
haꞌ txꞌotxꞌ chiwaqꞌan tawet yebꞌ tet hawuninal,» xhi Komam.
Hayet lahwi istzotel Komam yebꞌ yaꞌ Jacob tuꞌ, isto Komam. Lahwi tuꞌ islinhbꞌankanh yaꞌ huneꞌ chꞌen chꞌen hakaꞌ hunu pilal bꞌay tzotel Komam tuꞌ tet yaꞌ. Isjobꞌnayo yaꞌ aceite yebꞌ vino yibꞌanh chꞌen. Yuxin Bet-el yako yaꞌ isbꞌiho huneꞌ txꞌo txꞌotxꞌ tuꞌ.
	[ah]35:4 Hunteqꞌan ome tuꞌ, yechel tioxh yehi.
	[ai]35:7 El huneꞌ isbꞌi Komam Dios yu ebꞌnaj Israel. Gn. 28:17
	35:9 35:9 Gn. 32:28
	35:11 35:11 Gn. 17:4-8

Yet iskam ix Raquel
Lahwi tuꞌ yel yaꞌ Jacob yebꞌ sunil mak tzujan yinta tuꞌ bꞌey Bet-el, isto yaꞌ bꞌey txꞌotxꞌ Efrata, yajaꞌ aytom yiktajo legua yapni ebꞌnaj bꞌey Efrata tuꞌ iswatxꞌi iskꞌul ix Raquel, kaw xin yaꞌta yaqꞌle ix. Hayet ayko ix yinh isyaꞌil tuꞌ, yalni ix iyawom hakaꞌ tiꞌ: «Mach chaxhxiwi yuto mapitzkꞌa hunxa hawinaj unin,» xhi ix. Hayet lanhanxa iskam ix Raquel yu nichꞌan yunin tuꞌ yalnikano ix tato Benoni chiyijkano isbꞌi. Wal yaꞌ Jacob ishel yaꞌ isbꞌi nichꞌan iskꞌahol tuꞌ, yaniko yaꞌ Benjamín isbꞌihoj.
Hak tuꞌ yu iskam ix Raquel, ismujlax ix istiꞌ bꞌeh chito bꞌey txꞌotxꞌ Efrata, txꞌotxꞌ chiyij Belén tinanh. Lahwi tuꞌ istenbꞌankanh yaꞌ chꞌen chꞌen yibꞌanh bꞌay muji ix Raquel, haꞌ xin huneꞌ yechel tuꞌ ixtanhto tinanh.
Wal yaꞌ Israel islah yaꞌ isbꞌel, yapni yaꞌ yintalto huneꞌ torre bꞌey txꞌotxꞌ Edar, yehayo yaꞌ bꞌey tuꞌ. Yet ayxayo yaꞌ Israel sat huneꞌ txꞌotxꞌ tuꞌ, isto naj Rubén iskꞌatanh huneꞌxa ix yixal yaꞌ Jacob chiyij Bilha, ix ischejabꞌ ix Raquel. Isway naj yebꞌ ix. Wal yaꞌ Israel yabꞌelo yaꞌ huneꞌ tuꞌ.
Ebꞌnaj iskꞌahol yaꞌ Jacob
(1Cr. 2:1-2)
Ebꞌnaj iskꞌahol yaꞌ Jacob 12 (kabꞌlahonhwanh) ebꞌnaj. Haꞌ xin ebꞌnaj iskꞌahol yaꞌ Jacob pitzkꞌana yebꞌ ix Lea haꞌ ton ebꞌnaj tiꞌ: Naj Rubén, haꞌ naj bꞌabꞌel kꞌahole, tzujan tuꞌ naj Simeón, naj Leví, naj Judá, naj Isacar yebꞌ naj Zabulón. Walpaxo ebꞌnaj iskꞌahol yaꞌ pitzkꞌa yebꞌ ix Raquel, haꞌ ton naj José yebꞌ naj Benjamín. Walpaxo ebꞌnaj iskꞌahol yaꞌ yebꞌ ix Bilha ischejabꞌ ix Raquel, haꞌ ton naj Dan yebꞌ naj Neftalí. Haxapaxo ebꞌnaj iskꞌahol yaꞌ yebꞌ ix Zilpa, ix ischejabꞌ ix Lea, haꞌ ton naj Gad yebꞌ naj Aser.
Haꞌ ebꞌnaj tuꞌ iskꞌahol yaꞌ Jacob pitzkꞌana bꞌey txꞌotxꞌ Padan-aram.
Yet iskam yaꞌ Isaac
Wal yaꞌ Jacob, to yaꞌ yilaꞌ ismam, haꞌ ton yaꞌ Isaac bꞌey konhobꞌ Mamre, chiyijpaxo isbꞌi Arba yebꞌ Hebrón. Haꞌ bꞌey tuꞌ ekꞌlena yaꞌ Abraham, haꞌ tuꞌ xin aypaxayo yaꞌ Isaac. Wal yaꞌ Isaac 180 habꞌil yaꞌ yet iskami. Kaw ichamilxa kam yaꞌ. Kam yaꞌ hakaꞌ yu iskamto ebꞌnaj yichmam yaꞌ. Ismujlax yaꞌ yu ebꞌnaj iskꞌahol, haꞌ ton naj Esaú yebꞌ yaꞌ Jacob.
Ebꞌnaj yuninal naj Esaú
(1Cr. 1:34-54)
Haꞌ ebꞌnaj tiꞌ, ebꞌnaj yuninal naj Esaú, naj chiyijpaxo Edom. Wal naj Esaú yiqꞌ naj yixal xol ebꞌix ah Canaán. Haꞌ ton ebꞌix tiꞌ: ix Ada, iskutzꞌin yaꞌ Elón, naj hitita, yiqꞌnipaxo naj ix Aholibama iskutzꞌin naj Aná, naj iskꞌahol naj Zibeón, naj heveo. Yiqꞌnipaxo naj ix Basemat, iskutzꞌin naj Ismael. Ix Basemat tuꞌ yanabꞌ naj Nebaiot ye ix. Haꞌ xin iskꞌahol naj pitzkꞌa yebꞌ ix Ada, haꞌ ton naj Elifaz. Haxa iskꞌahol naj Esaú pitzkꞌa yebꞌ ix Basemat haꞌ ton naj Reuel. Walpaxo yuninal naj Esaú pitzkꞌa yebꞌ ix Aholibama, haꞌ ton naj Jeús, naj Jaalam yebꞌ naj Coré. Haꞌ ebꞌnaj tiꞌ yuninal naj Esaú pitzkꞌana yet ay naj bꞌey txꞌotxꞌ Canaán.
Lahwi tuꞌ yinito naj Esaú ebꞌix yixal yebꞌ ej iskꞌahol, yebꞌ ej iskutzꞌin yebꞌ sunil mak ay iskꞌatanh. Isto naj bꞌey huneꞌxa txꞌo txꞌotxꞌ yunhe ishitzilo naj yinh yuxhta Jacob. Yinipaxto naj sunil ej isnoqꞌ yebꞌ sunil tzet ay naj bꞌey Canaán. Wal xin kaw ay tzet ay ebꞌnaj, yuxin matxa chu yehayo iskawanhil, yebꞌ xin kaw hantanhepaxo isnoqꞌ ebꞌnaj, yuxin matxa chabꞌe tzet chislo noꞌ. Yu huneꞌ tuꞌ, yuxin to naj Esaú, naj chiyijpaxo Edom, bꞌey hunteqꞌan wonhan yul ismajul txꞌotxꞌ Seir.
Haꞌ ebꞌnaj tiꞌ, yuninal naj Esaú, ebꞌnaj mam ichame bꞌay titkano ebꞌnaj edomita, ebꞌnaj ehayo bꞌey hunteqꞌan wonhan yul ismajul txꞌotxꞌ Seir. Hak tiꞌ isbꞌi ebꞌnaj yuninal naj Esaú hakaꞌ tiꞌ: Naj Elifaz, yunin ix Ada yebꞌ naj Esaú ye naj. Naj Reuel, yunin ix Basemat yebꞌ naj Esaú ye naj. Haxa ebꞌnaj yuninal naj Elifaz haꞌ ebꞌnaj tiꞌ: naj Temán, naj Omar, naj Zefo, naj Gatam yebꞌ naj Cenaz. Wal naj Elifaz yiqꞌpaxo naj huneꞌ iskabꞌ yixal chiyij Timna. Haꞌ xin huneꞌ yunin ix pitzkꞌa yebꞌ naj Elifaz tuꞌ Amalec yij isbꞌi. Haꞌ ebꞌnaj tuꞌ titna yinh ix Ada, huneꞌ ix yixal naj Esaú. Haxa ebꞌnaj yuninal naj Reuel, haꞌ ton ebꞌnaj tiꞌ: naj Nahat, naj Zera, naj Sama yebꞌ naj Miza. Haꞌ ebꞌnaj tuꞌ titna yinh ix Basemat, huneꞌxa yixal naj Esaú. Haxa ebꞌnaj yuninal naj Esaú yebꞌ huneꞌxa yixal chiyij Aholibama xin, hak tiꞌ isbꞌi ebꞌnaj: naj Jeús, naj Jaalam yebꞌ naj Coré. Wal ix Aholibama tuꞌ iskutzꞌin naj Aná ye ix, yebꞌ ismam icham ix ye naj Zibeón.
Haꞌ xin ebꞌnaj ok yahawo konhobꞌ titna yinh yuninal naj Esaú, haꞌ ton ebꞌnaj tiꞌ. Ebꞌnaj titna yinh yuninal naj Elifaz naj isbꞌabꞌel kꞌahol naj Esaú haꞌ ton naj Temán, naj Omar, naj Zefo, naj Cenaz, naj Coré, naj Gatam, yebꞌ naj Amalec. Ebꞌnaj tuꞌ ok yahawilo yinh ebꞌnaj titna yinh yuninal naj Elifaz bꞌey txꞌotxꞌ Edom. Haꞌ ebꞌnaj tuꞌ titna yinh ix Ada, yixal naj Esaú. Wal ebꞌnaj ok yahawilo yinh ebꞌnaj titna yinh naj Reuel iskꞌahol naj Esaú haꞌ ebꞌnaj tiꞌ: naj Nahat, naj Zera, naj Sama yebꞌ naj Miza. Haꞌ ebꞌnaj tuꞌ ok yahawilo yinh ebꞌnaj titna yinh yuninal naj Reuel bꞌey txꞌotxꞌ Edom, yinh ix Basemat titna ebꞌnaj, ix yixal naj Esaú. Walpaxo ebꞌnaj ok yahawilo konhobꞌ titna yinh hunxa yixal naj Esaú, ix Aholibama, iskutzꞌin naj Aná, haꞌ ebꞌnaj tiꞌ: naj Jeús, naj Jaalam yebꞌ naj Coré. Haꞌ sunil ebꞌnaj tuꞌ titna yinh naj Esaú, naj chiyijpaxo Edom, haꞌ ebꞌnaj ok yahawilo yinh hunun majan anma tuꞌ.
Ebꞌnaj iskꞌahol naj Seir naj horeo, naj ayayo sat txꞌotxꞌ bꞌay apni naj Esaú tuꞌ, haꞌ ton ebꞌnaj tiꞌ: naj Lotán, naj Sobal, naj Zibeón, naj Aná, yebꞌ naj Disón, naj Ezer yebꞌ naj Disán. Haꞌ ebꞌnaj tuꞌ ok yahawilo yinh ebꞌnaj horeo, ebꞌnaj tit yinh yuninal naj Seir, bꞌey txꞌotxꞌ Edom. Wal ebꞌnaj titna yinh yuninal naj Lotán, haꞌ ton naj Hori yebꞌ naj Hemam. Ix Timna, yanabꞌ naj Lotán ye ix. Wal ebꞌnaj iskꞌahol naj Sobal, haꞌ ton ebꞌnaj tiꞌ: naj Alván, naj Manahat, naj Ebal, naj Sefo yebꞌ naj Onam. Walpaxo ebꞌnaj iskꞌahol naj Zibeón haꞌ ton naj Aja yebꞌ naj Aná. Naj Aná tuꞌ haꞌ naj ilchanti huneꞌ ha haꞌ bꞌey txꞌotxꞌ desierto, yet lanhan istanhen naj isburro ismam Zibeón tuꞌ. Wal naj Aná ay huneꞌ iskꞌahol naj chiyij Disón yebꞌ huneꞌ iskutzꞌin naj chiyij Aholibama. Haxa ebꞌnaj iskꞌahol naj Disón, haꞌ ebꞌnaj tiꞌ: naj Hemdán, naj Esbán, naj Itrán yebꞌ naj Querán. Wal ebꞌnaj iskꞌahol naj Ezer, haꞌ ebꞌnaj tiꞌ: naj Bilhán, naj Zaaván yebꞌ naj Acán. Wal ebꞌnaj iskꞌahol naj Disán, haꞌ ton naj Uz, yebꞌ naj Arán.
Ebꞌnaj yahaw konhobꞌ xol ebꞌnaj horeo, haꞌ ton ebꞌnaj tiꞌ: naj Lotán, naj Sobal, naj Zibeón, naj Aná, naj Disón, naj Ezer yebꞌ naj Disán. Haꞌ ebꞌnaj tuꞌ ok yahawo yinh hunun majan yikꞌal, xol ebꞌnaj horeo bꞌey txꞌotxꞌ Seir.
Wal ebꞌnaj ok reyal bꞌey txꞌotxꞌ Edom, yet yalanhto maxhto isreyal ebꞌnaj Israel, haꞌ ton ebꞌnaj tiꞌ: naj Bela, naj iskꞌahol naj Beor. Haꞌ xin iskonhobꞌ naj Bela tuꞌ chiyij Dinaba. Haxa yet iskam naj Bela yok naj Jobab reyalo selelo naj. Naj Jobab tuꞌ, iskꞌahol naj Zera ye naj, haxa xin iskonhobꞌ naj chiyij Bosra. Haxa yet iskam naj Jobab yok naj Husam reyalo selelo naj. Haꞌ xin iskonhobꞌ naj Husam tuꞌ chiyij Temán. Haxa yet iskam naj Husam yok naj Hadad reyalo isselelo naj. Naj Hadad tuꞌ, iskꞌahol naj Bedad ye naj, naj qꞌoji yinh naj Madián bꞌey txꞌotxꞌ Moab. Haꞌ xin iskonhobꞌ naj Hadad tuꞌ chiyij Avit. Haxa yet iskam naj Hadad yok naj Samla reyalo selelo naj. Haꞌ xin iskonhobꞌ naj Samla tuꞌ chiyij Masreka. Haxa yet iskam naj Samla, yok naj Saúl reyalo selelo naj, haꞌ xin iskonhobꞌ naj Saúl chiyij Rehobot, huneꞌ konhobꞌ ayayo istiꞌla ha haꞌ. Haxa yet iskam naj Saúl yok naj Baal-hanán reyal selelo naj. Naj Baal-hanán tuꞌ iskꞌahol naj Acbor ye naj. Haxa yet iskam naj Baal-hanán yok naj Hadad reyal isselelo naj. Haꞌ xin iskonhobꞌ naj Hadad tuꞌ chiyij Pau, wal yixal naj, Mehetabel isbꞌi ix, iskutzꞌin naj Matred ye ix, yuxin ismam icham ix ye naj Mezaab.
Hak tiꞌ isbꞌi hunun majan ej anma tit yinh naj Esaú, yebꞌ xin hakaꞌtikꞌa isbꞌi ebꞌnaj tuꞌ hak tuꞌ ok yinh hunun majan yikꞌal ebꞌnaj, haꞌ ton ebꞌnaj tiꞌ: Naj Timna, naj Alva, naj Jetet, naj Aholibama, naj Ela, naj Pinón, naj Cenaz, naj Temán, naj Mibzar, yebꞌ naj Magdiel, yebꞌpaxo naj Iram. Haꞌ ton hunteqꞌan ebꞌnaj tuꞌ ok yahawilo yinh anma titna yinh naj Edom. Hakaꞌtikꞌa isbꞌi ebꞌnaj, hak tuꞌ ok yinh iskonhobꞌ ebꞌnaj. Wal naj Esaú, Edom hunxa isbꞌi naj.
Wal yaꞌ Jacob, ehayo yaꞌ sat txꞌotxꞌ Canaán bꞌaytikꞌa ehayo ismam yaꞌ hanikꞌ istiempohal. Hak tiꞌ ye istzotiꞌal ebꞌnaj iskꞌahol yaꞌ Jacob hakaꞌ tiꞌ.
Yet yalni naj José iswayik
Yet ayxako naj José yinh 17 (hujlanhebꞌ) habꞌil, chꞌekꞌ naj tanhe meꞌ yinta yuxhtaj, ebꞌnaj yunin ix Bilha yebꞌ ebꞌnaj yunin ix Zilpa, ebꞌix iskabꞌ yixal yaꞌ Jacob. Naj José tuꞌ tonhe chil naj tzettaj istxꞌojal chiswatxꞌe ebꞌnaj yuxhta tuꞌ kat yalni naj tet ismam.
Wal yaꞌ Israel kaw ekꞌna xahan ay naj José yu yaꞌ satapaxo hunteqꞌanxa ebꞌnaj iskꞌahol tuꞌ, yuto kaw ichamxa yaꞌ yet ispitzkꞌa naj. Iswatxꞌen yaꞌ huneꞌ xil isqꞌap naj José tuꞌ, kaw xin nananta yelawil oki. Hayet yilni ebꞌnaj yuxhta naj José tato kaw ekꞌna xahan ay naj yu ismam satapaxo ebꞌnaj, yok ishowal ebꞌnaj yinh naj, kaw xin howxanhetikꞌa istzotel ebꞌnaj tet naj José tuꞌ.
Yet hunel wayikli naj José, yalni naj huneꞌ iswayik tuꞌ tet ebꞌnaj yuxhtaj, yajaꞌ xin kaw ekꞌna ok ishowal ebꞌnaj yinh naj, yuto yal naj hakaꞌ tiꞌ:
—Wal tinanh abꞌewe huneꞌ inwayiktiꞌan, inwaykehan tato kosunil lanhan kokꞌalni hunta yachan ixim trigo. Lanhantotikꞌa xin yah linhno ixim inkꞌalan, walpaxo ixim hekꞌal xin ok hoyno ixim yinh ixim, yay xulno ixim hekꞌal tuꞌ yinh sat ixim inkꞌalan, xhi naj.
Hayet yabꞌen ebꞌnaj yuxhta naj José huneꞌ iswayik naj tuꞌ, yalni ebꞌnaj hakaꞌ tiꞌ:
—¿Haꞌ chal yelapno chal tuꞌ tato chaxhok jahawojanh kat joktojanh yalanh hawip? xhi ebꞌnaj.
Wal naj José tuꞌ, kaw yinh sunil iskꞌul naj yal naj huneꞌ iswayik tuꞌ, yajaꞌ yet yabꞌen ebꞌnaj yalni naj hakaꞌ tuꞌ kaw ekꞌbꞌalto okkano ishowal ebꞌnaj yinh naj.
Haxa yet hunelxa xin iswaykelpaxo naj José, yalnipaxo naj iswayik tuꞌ tet ebꞌnaj yuxhtaj, yichiko naj yalni hakaꞌ tiꞌ:
—Ay huneꞌxa inwayikan chiwalan teyet. Kaw inwaykehan tato chiꞌay xulno tzꞌayik yebꞌ ixahaw yebꞌ 11 (hunlahonhebꞌ) txꞌumel yinh insatan, xhi naj.
Hayet yalni naj huneꞌ iswayik tet ismam yebꞌ tet yuxhta tuꞌ, iskachwa ismam naj yinh hakaꞌ tiꞌ:
—¿Tzettaxka chalilo huneꞌ hawayik tuꞌ? ¿Tom chinayo xulnojan tasataj yebꞌ hamiꞌ yebꞌpaxo ebꞌnaj hawuxhta tiꞌ? xhi yaꞌ. Wal ebꞌnaj yuxhta naj José tuꞌ kaw chichiwa iskꞌul ebꞌnaj yinh naj, walpaxo yaꞌ Jacob kaw tonhe ok yaꞌ istxumuꞌ yinh tzet chal yelapno huneꞌ iswayik naj tuꞌ.
Yet istxonhlaxto naj José yu ebꞌnaj yuxhtaj
Yet hunel to ebꞌnaj yuxhta naj José istanheꞌ ismeꞌ ismam bꞌey txꞌotxꞌ Siquem. Lahwi tuꞌ yalni yaꞌ tet naj José:
—Wal tinanh chaxhto hawilaꞌ ebꞌnaj hawuxhta bꞌey txꞌotxꞌ Siquem, yuto haꞌ bꞌey tuꞌ lanhan istanhen ebꞌnaj noꞌ meꞌ, xhi yaꞌ. Istaqꞌwi naj José:
—Kꞌultikꞌa mam, chintohan, xhi naj. Yalnipaxo yaꞌ Israel tet naj:
—Asiꞌ kat hawilni hanikꞌ ye ebꞌnaj yebꞌ ej noꞌ meꞌ, kat hameltzo hawalni wetan, xhi yaꞌ. Lahwi tuꞌ yel naj José sat txꞌotxꞌ akꞌal Hebrón, isto naj. Haxa yet yapni naj bꞌey txꞌotxꞌ Siquem, iskꞌayto naj José tuꞌ yuto mach ilcha ebꞌnaj yuxhta naj tuꞌ yu. Yil-lax naj yu huneꞌ naj, isqꞌambꞌen naj tet naj José tuꞌ:
—¿Mak chasayikꞌoj? xhi naj. Istaqꞌwi naj José:
—Chinsayikꞌojan ebꞌnaj wuxhtajan, ¿machmi hawohtajoj bꞌaytuꞌwal ay ebꞌnaj tanhe meꞌ? xhi naj. Istaqꞌwi naj tet naj José:
—Matxa ebꞌnaj bꞌey tiꞌ, wabꞌehan yalni ebꞌnaj tato haꞌ bꞌey txꞌotxꞌ Dotán chito ebꞌnaj, xhi naj. Lahwi tuꞌ isto naj José issayno ebꞌnaj, yilcha ebꞌnaj yu naj bꞌey txꞌotxꞌ Dotán. Wal naj José nahatto ay naj yet yilniti ebꞌnaj naj. Hayet maxhto chiꞌapni naj iskꞌatanh yuxhta tuꞌ, yok yinh isnabꞌal ebꞌnaj ispotxꞌnikamo naj. Yalni ebꞌnaj tet hunun hakaꞌ tiꞌ:
—¡Ilwekꞌanabꞌtoj lah, lanhan yul hoꞌ wayiklom! Wal tinanh kopotxꞌoꞌwe kamo hoꞌ kat janayto hoꞌ yul hunu kꞌuh nahat yehayto yich, kat jalnoj tato makꞌuxlaxto hoꞌ yu hunu no noqꞌ. Lahwi tuꞌ kat jilnoj tzet chiꞌeliko iswayik hoꞌ, xhi ebꞌnaj.
Hayet yabꞌen naj Rubén huneꞌ tuꞌ, yok naj istxumni yinh tzet chu iskolni naj naj José yul isqꞌabꞌ ebꞌnaj yuxhta tuꞌ, yalni naj tet ebꞌnaj hakaꞌ tiꞌ:
—Machojabꞌ chijako komul kopotxꞌnikamo hoꞌ. Machojabꞌ chijaqꞌ maloto ischikꞌil hoꞌ, wal xin jaqꞌaweyto hoꞌ yul huneꞌ kꞌuh ay bꞌey txꞌotxꞌ desierto tiꞌ, xhi naj. Yal naj Rubén hak tuꞌ yunhe iskolnilo naj naj José yul isqꞌabꞌ ebꞌnaj yuxhta tuꞌ, kat yinito naj naj iskꞌatanh ismam. Haxa yet yapni naj José iskꞌatanh ebꞌnaj yuxhta tuꞌ, yok ebꞌnaj yinolo huneꞌ xil isqꞌap naj txꞌiꞌal yelawil ayko yinh. Istzabꞌnayo ebꞌnaj naj, yanayto ebꞌnaj naj yul huneꞌ kꞌuh tajin yul. Lahwi tuꞌ yok ebꞌnaj waꞌoj. [image: 20.TIF] 

Hayet lanhan iswaꞌ ebꞌnaj tuꞌ, yilni ebꞌnaj yul hunteqꞌan ebꞌnaj ismaelita comerciante, ispeto ebꞌnaj bꞌey Galaad. Iqꞌbꞌil hunteqꞌan anh kaw xuqꞌ sam yu ebꞌnaj, haꞌ ton bálsamo yebꞌ mirra ayahto yibꞌanh noꞌ camello. Haꞌ xin bꞌey txꞌotxꞌ Egipto chito ebꞌnaj. Lahwi tuꞌ yalni naj Judá tet ebꞌnaj yuxhta tuꞌ hakaꞌ tiꞌ:
—¿Tzet chijiqꞌ yinh ta chikopotxꞌ juxhta tiꞌ, lahwi tuꞌ kat jalni ta machtajonh makopotxꞌ hoꞌ? Wal xin majaltam kotxonhnito hoꞌ tet ebꞌnaj ismaelita tiꞌ, hak tuꞌ xin mach chikopotxꞌ hoꞌ, yuto kaw juxhta hoꞌ, xhi naj.
Wal ebꞌnaj yuxhta naj Judá tuꞌ ischah iswiꞌ ebꞌnaj huneꞌ tuꞌ. Haxa yet yekꞌto ebꞌnaj ismaelita bꞌey tuꞌ yilaxahti naj José yul kꞌuh yu ebꞌnaj yuxhtaj tuꞌ, istxonhnito ebꞌnaj naj tet ebꞌnaj ismaelita [aj] yinh 20 (hunkꞌal) plata melyu. Lahwi tuꞌ yilaxto naj José yu ebꞌnaj bꞌey Egipto.
Haxa yet isto naj Rubén bꞌey huneꞌ kꞌuh bꞌay alaxayto naj José, yilni naj tato matxa naj José tuꞌ ayaytoj. Hayet yilni naj huneꞌ tuꞌ istzilnilo naj xil isqꞌap yu bꞌiskꞌulal. Lahwi tuꞌ isto naj bꞌay ay ebꞌnaj yuxhtaj, yalni naj tet ebꞌnaj hakaꞌ tiꞌ:
—Matxa hoꞌ juxhta ayayto yul kꞌuh, wal tinanh ¿tzet wal wuten hinbꞌahan? xhi naj.
Wal ebꞌnaj yuxhta naj José tuꞌ, ispotxꞌ ebꞌnaj huneꞌ noꞌ nichꞌan chiw, isbꞌakniko ebꞌnaj ischikꞌil noꞌ yinh xil isqꞌap naj José tuꞌ. Lahwi tuꞌ yanito ebꞌnaj xil isqꞌap naj José tuꞌ tet ismam, yalnito ebꞌnaj hakaꞌ tiꞌ: «Maꞌilcha huneꞌ qꞌap xilqꞌape tiꞌ juhanh lah, ¿kam ilah tato yet hakꞌahol qꞌap mato machoj?» xhi ebꞌnaj.
Hayet istxumnilo yaꞌ Israel tato yet naj José huneꞌ xilqꞌape tuꞌ, yalni yaꞌ hakaꞌ tiꞌ: «Yet inkꞌaholan huneꞌ xilqꞌape tiꞌ, kaw noqꞌmi noꞌ makꞌuxnito inkꞌaholan,» xhi yaꞌ. Istzilnilo yaꞌ xil isqꞌabꞌ, yaniko yaꞌ qꞌap xilqꞌape yet bꞌiskꞌulal yinh, kaw xin txꞌiꞌal tiempo oqꞌ yaꞌ yinh iskꞌahol tuꞌ. Wal sunil ej iskꞌahol yaꞌ yebꞌ iskutzꞌin yaꞌ ok yalaꞌ tato niman chute iskꞌul yaꞌ, yajaꞌ mach isje yaꞌ yabꞌe. Wal xin kaw chꞌoqꞌ yaꞌ yinh iskꞌahol tuꞌ. Chalni yaꞌ hakaꞌ tiꞌ: «Wal xin kaw machi bꞌaqꞌinh chiꞌel huneꞌ bꞌiskꞌulal tiꞌ yinh wanmahan masanto yet chinkaman, kat wapnihan iskꞌatanh inkꞌaholtuꞌan xol kamom,» xhi yaꞌ.
Haxa yet yapni ebꞌnaj ismaelita bꞌey Egipto, istxonhnito ebꞌnaj naj José tet huneꞌ naj chiyij Potifar, naj chimunla yinta naj rey bꞌey Egipto. Naj Potifar tuꞌ yahawil yeko naj yinh ebꞌnaj soldado chitanhen naj rey.
	[aj]37:28 Ebꞌnaj bꞌay txonhlaxto naj José tuꞌ kabꞌ majan yiqꞌni isbꞌa ebꞌnaj, ebꞌnaj madianita yebꞌ ebꞌnaj ismaelita.

Naj Judá yebꞌ ix Tamar
Haꞌ yinh huneꞌ tiempohal tuꞌ, el naj Judá xol yuxhtaj. Yehayo naj iskꞌatanh huneꞌ naj chiyij Hira, bꞌey konhobꞌ Adulam. Hayet ay naj bꞌey tuꞌ yilni naj iskutzꞌin huneꞌ naj cananeo chiyij Súa, ismohyi naj yebꞌ ix. Ispitzkꞌati nichꞌan unin yinh ix, haxa yet yapni istiempohal xin ispitzkꞌa nichꞌan iswinaj yunin ix, Er ok isbꞌihoj. Haxa yet yekꞌto tiempo xin ispitzkꞌa hunxa naj, Onán yij isbꞌi. Lahwi tuꞌ ispitzkꞌa hunxa naj, Sela ok isbꞌihoj. Yet ispitzkꞌa nichꞌan unin tuꞌ, bꞌey Quezib ay ix.
Haxa yet yekꞌto tiempo xin yaqꞌni mohyo naj Judá naj Er, naj isbꞌabꞌel kꞌahol yebꞌ huneꞌ ix chiyij Tamar. Naj Er tuꞌ, kaw mach kꞌulo isbꞌeybꞌal naj yul sat Komam Dios yuxin pet kam naj yu Komam. Lahwi tuꞌ yalni naj Judá tet iskꞌahol Onán hakaꞌ tiꞌ:
—Wal tinanh chawiqꞌ yixal hawuxhta tiꞌ hakaꞌ yalni koley, haxinwal ay yunin ix hawu kat yok yuninalo hawuxhta tuꞌ, xhi ismam naj tuꞌ tet.
Wal naj Onán tuꞌ mach chisje iskꞌul naj tato ay yuninal naj yebꞌ ix, yuto mach yuninalo naj chukoj. Yuxin hunta el chiway naj yebꞌ ix mach chisje naj ta chipitzkꞌati yunin ix yebꞌ naj. Wal Komam Dios xin mach chitzala Komam yinh huneꞌ chute naj tuꞌ, yuxin yipaxilo Komam isqꞌinal naj. Lahwi tuꞌ yalni naj Judá tet ix Tamar, ix yixal iskꞌahol hakaꞌ tiꞌ:
—Wal tinanh asiꞌ iskꞌatanh hamam, wal haweh bꞌey tuꞌ jabꞌ tzehbꞌikanh inkꞌaholan naj Sela, xhi naj.
(Yal naj Judá hakaꞌ tuꞌ yuto istxum naj tato kꞌuxantaxka iskampaxo naj Sela yet chiqꞌni naj yixal yuxhtaj, hakaꞌ yu iskamto ebꞌnaj yuxhta naj Sela tuꞌ.)
Isto ix Tamar iskꞌatanh ismiꞌ yebꞌ ismam, haꞌ tuꞌ xin ehayo ix.
Haxa yet yekꞌto tiempo xin iskam yixal naj Judá, ix iskutzꞌin naj Súa. Naj Judá yiqꞌ naj bꞌiskꞌulal yinh yixal. Haxa yet yekꞌto isbꞌiskꞌulal naj tuꞌ, isto naj bꞌey konhobꞌ Timnat, haꞌ bꞌey tuꞌ xin ay ebꞌnaj chiꞌinilo xil ismeꞌ naj. Tzujanpaxo xin huneꞌ yamigo naj chiyij Hira yintaj, naj ah Adulam. Hayet yabꞌen ix Tamar ta to naj Judá, ismam yichamil ix, bꞌey konhobꞌ Timnat yiqꞌalo xil ismeꞌ, yinilo ix xil isqꞌap yet bꞌiskꞌulal, iswatxꞌen isbꞌa ix, yaniko ix huneꞌ qꞌap qꞌap yinh sat yunhe mach chitxumchalo ix. Lahwi tuꞌ isto ix istzꞌonhbꞌano isbꞌa istxam konhobꞌ Enaim, ayayo yul isbꞌelal konhobꞌ Timnat. Yute ix hakaꞌ tuꞌ yuto kaw tzehxa naj Sela, machi bꞌaqꞌinh xin chiꞌaqꞌlax mohyo ix yebꞌ naj yu naj Judá.
Hayet yilni naj Judá ix, istxumni naj tato ham hunu ebꞌix txꞌoj ye iswiꞌ yalni naj, yuto ayko yenhel sat ix. Ishekꞌnilo isbꞌa naj hanikꞌ yul bꞌeh, ishitziko naj iskꞌatanh ix. Machi xin istxum naj tato haꞌ ix yixal iskꞌahol naj. Yalni naj tet ix:
—¿Chimhaje chinwayan takꞌatanh? xhi naj tet ix. Istaqꞌwi ix:
—¿Tzet xin chawaqꞌ wetan? xhi ix. Yalni naj:
—Chiwaqꞌatijan hunu noꞌ nichꞌan chiw tawet, xhi naj Judá tuꞌ. Istaqꞌwi ix:
—Kꞌultikꞌa, yajaꞌ akano hunu tzet iqꞌbꞌil hawu tuꞌ wetan. Yet chawaniti noꞌ chiw tuꞌ, kat waqꞌni meltzohojan tawet, xhi ix.
Isqꞌambꞌen naj:
—¿Tzet chawoche chiwakanojan tawet? xhi naj. Yalni ix:
—Akano hasello yebꞌ istxꞌanhal yebꞌ haqꞌojoch wetan, xhi ix. Yaqꞌni naj Judá hunteqꞌan tzet isqꞌan ix tuꞌ, isway naj yebꞌ ix. Ispitzkꞌati nichꞌan unin yinh ix. Lahwi tuꞌ ispaxto ix Tamar yatut, yinilo ix qꞌap qꞌap ayko yenhelo sat, yanipaxiko ix xil isqꞌap, qꞌap chako ebꞌix hunix. Haxa yet tzujanxa xin yanito naj Judá noꞌ nichꞌan chiw tet ix yinta naj Hira ah Adulam, yamigo naj, yunhe yaqꞌnipaxo ix issello naj yebꞌ isqꞌojoch, yajaꞌ matxa ilcha ix yu naj. Isqꞌambꞌen naj Hira tuꞌ tet ebꞌnaj ay yul huneꞌ konhobꞌ tuꞌ hakaꞌ tiꞌ:
—¿Bꞌaytuꞌwal ay huneꞌ ix ix txꞌoj ye iswiꞌ ay yul konhobꞌ Enaim tiꞌ, ix ayayo istiꞌ bꞌeh? xhi naj. Istaqꞌwi ebꞌnaj:
—Bꞌey tiꞌ machi ebꞌix ix txꞌoj ye iswiꞌ, xhi ebꞌnaj. Lahwi tuꞌ ispaxto naj bꞌay ay naj Judá, yalni naj hakaꞌ tiꞌ:
—Machi maꞌilcha ix wuhan, yebꞌpaxo xin tolabꞌ machi hunu ebꞌix ix txꞌoj ye iswiꞌ yul huneꞌ konhobꞌ tuꞌ, xhi naj. Istaqꞌwi naj Judá:
—Yilaꞌxam ix, okojabꞌkano hunteqꞌan tuꞌ yu ix, hak tuꞌ xin machi mak txꞌoj istzotel jinh. Tanhe maxawito noꞌ tet ix yaj machi maꞌilcha ix hawu, xhi naj.
Oxebꞌxa ixahaw yuni huneꞌ tuꞌ, yul hal-laxo tet naj Judá hakaꞌ tiꞌ:
—Wal ix hawalibꞌ, ix Tamar, xaissay ix iswinaj, yuto ayxa tzet ye ix, xhi. Yabꞌenhe naj Judá huneꞌ tuꞌ, yalni naj yinh kaw ip:
—¡Iwelto ix istxam konhobꞌ kat henhusnito ix! xhi naj.
Haxa yet lanhan yilaxilti ix, ischejnito ix yal-laxo tet naj ismam yichamil ix tuꞌ hakaꞌ tiꞌ: «Haꞌ naj ay yet huneꞌ sello yebꞌ istxꞌanhal yebꞌ huneꞌ qꞌojoch tiꞌ, haꞌ naj ay yet nichꞌan unin ijbꞌiliko wuhtiꞌan. Kam ilah mak ay yet hunteqꞌan tiꞌ,» xhito ix. Hayet yilni naj Judá tato yet naj hunteqꞌan tuꞌ, yalni naj: «Wal ix tiꞌ haꞌ ye yu ix, kꞌul maswatxꞌe ix, wal hinan mach inwatxꞌehan istoholal, yuto machi waqꞌ mohyojan ix yebꞌ inkꞌaholan, naj Sela,» xhi naj. Wal naj Judá tuꞌ matxa hunelo way naj yebꞌ ix.
Haxa yet yapni istiempohal xin, iswatxꞌi iskꞌul ix Tamar, tioxh unin yunin ix pitzkꞌahi. Hayet lanhan iswatxꞌi iskꞌul ix tuꞌ yulikꞌo isqꞌabꞌ huneꞌ nichꞌan. Hayet yilni ix iyawom huneꞌ tuꞌ, iskꞌalniko ix nichꞌan txꞌal kaj yinh isnuqꞌ isqꞌabꞌ nichꞌan neneꞌ tuꞌ, yalni ix: «Haꞌ huneꞌ nichꞌan tiꞌ bꞌabꞌel,» xhi ix. Ismeltzoto isqꞌabꞌ nichꞌan unin tuꞌ, haxa huneꞌxa nichꞌan haꞌ pitzkꞌa bꞌabꞌel. Yu huneꞌ tuꞌ yuxin Fares yij isbꞌi nichꞌan unin tuꞌ, yuto yal ix hakaꞌ tiꞌ: «Watxꞌebꞌilxa isbꞌeh,» xhi ix. Lahwi tuꞌ ispitzkꞌa naj nichꞌan kꞌal-laxiko txꞌal txꞌal kaj yinh isnuqꞌ isqꞌabꞌ, Zara ok isbꞌiho naj.
Naj José yebꞌ yixal naj Potifar
Yet yilaxto naj José yu ebꞌnaj ismaelita bꞌey txꞌotxꞌ Egipto, istxonhto ebꞌnaj naj tet huneꞌ naj chiyij Potifar, ay bꞌey Egipto tuꞌ. Naj Potifar tuꞌ chimunla naj yinta naj rey yul palacio, yebꞌpaxo xin yahawil yeko naj yinh ebꞌnaj soldado chitanhen naj rey tuꞌ. Wal naj José kaw ayko Komam Dios yetbꞌiho naj, kaw yayo Komam iskꞌulal yibꞌanh naj yet yok naj ischejabꞌo naj Potifar, naj Egipto tuꞌ. Naj Potifar, yil naj tato kaw ayko Komam Dios yetbꞌiho naj José yuxin sunil tzet chiswatxꞌe naj, kaw ayayo isyaxil Komam yibꞌanh. Yu huneꞌ tuꞌ yuxin kaw kawxi iskꞌul naj Potifar yinh naj José, haꞌ naj xin chischej naj. Naj Potifar tuꞌ yako naj José yahawilo yatut, yebꞌ xin sunil tzet ay naj kaw okkano yul isqꞌabꞌ naj José tuꞌ. Wal Komam Dios xin kaw yakanayo Komam isyaxil yibꞌanh naj Potifar yet yokkano naj José yahawo yinh sunil tzet ay naj. Kaw yayo Komam isyaxilal yibꞌanh ej istzꞌunubꞌ naj yebꞌ yinh tzet ay yul yatut naj. Yet ayxako sunil yul isqꞌabꞌ naj José tuꞌ, matxatikꞌa tzet chal iskꞌul naj Potifar, haxanhe iswaꞌ naj.
Wal naj José, kaw kꞌulchꞌan jilni naj yebꞌ kaw kawla winaj naj. Haxa yet yekꞌto tiempo xin, yaniko yanma ix yixal naj Potifar yinh naj. Yet hunel xin yal ix tet naj hakaꞌ tiꞌ:
—Wayanh inkꞌatanhan, xhi ix.
Wal naj José tuꞌ mach chisje naj, yalni naj tet ix:
—¿Tom mach hawohtajoj tato sunil tzet ay yaꞌ wahawan aykaniko yul inqꞌabꞌan yu yaꞌ? Yuxin kaw matzet chal iskꞌul yaꞌ. Sunil tzet ay bꞌey tiꞌ yahawil wehikojan yinh, chu intzabꞌnihan. Wal hach xin mach chu kaxhintzabꞌnihan yuto yixal wahawilan hawehi, yuxin mach chu inwatxꞌenan huneꞌ istxꞌojal tiꞌ, kat waniko inmulan yul sat Komam Dios, xhi naj tet ix. Wal ix xin kaw hunun tzꞌayik yeliko yaw ix yinh naj José tuꞌ yunhe isway naj yebꞌ ix, yajaꞌ mach chisyije naj yinh tzet chal ix. Yet hunel xin okto naj José munil yul nha, machi xin hunu mak aykꞌoj, yok tzujnoj ix yinh xil isqꞌap naj, yalni ix tet naj hakaꞌ tiꞌ: [image: 21.TIF] 

—Ayxikꞌa chaxhwaynino inkꞌatanhan, xhi ix tet naj. Wal naj José tuꞌ istzikilo isbꞌa naj yul isqꞌabꞌ ix, yelkanh naj, iskankano ischumpa naj yul isqꞌabꞌ ix. Hayet yilni ix tato kankano ischumpa naj tet ix, yet yelkanh naj, yawtenti ix ischejabꞌ chimunla yintaj, yalni ix hakaꞌ tiꞌ:
—Ilwekꞌanabꞌ, huneꞌ naj hebreo yiti wichamiltiꞌan, kaw chꞌok naj etlo jinh. Maꞌokto naj bꞌay ay hinan yunhe isway naj inkꞌatanhan yalni, yajaꞌ manawihan yinh kaw ip. Yet manawihan xin maꞌelto naj yinh anhe, masbꞌejnikano naj ischumpa, xhi ix tet ischejabꞌ tuꞌ.
Lahwi tuꞌ iskꞌubꞌanto ix ischumpa naj José tuꞌ yunhe isyeni ix tet yichamil yet chiꞌapni naj yatut tuꞌ. Hayet yapni naj xin, yok ix yalno tet naj hakaꞌtikꞌa yute yalni ix tet ischejabꞌ, yalni ix:
—¡Ilkꞌanabꞌ tzet mayute huneꞌ naj hebreo hawitij! Maꞌokto naj bꞌay chinwayan yu isway naj inkꞌatanhan yalni. Yajaꞌ yet makinawihan yinh kaw ip maꞌelkanh naj, masbꞌejnikano naj ischumpa, xhi ix tet yichamil.
Yet yabꞌen naj yalni ix huneꞌ tuꞌ, kaw tit ishowal naj. Ischejni naj tzabꞌlaxoyo naj José, yalaxikto naj yul huneꞌ preso bꞌay ayikto ebꞌnaj ispresowom naj rey. Wal Komam Dios xin aynhetikꞌako Komam yetbꞌiho naj José tuꞌ, kaw xin isyelo Komam iskꞌulal yinh naj. Wal naj chitanhen teꞌ preso tuꞌ kawxi iskꞌul naj yinh naj José. Yuxin yaqꞌ naj ismunil naj José yinh istanhen ebꞌnaj presowom ayikto bꞌey tuꞌ. Haxa xin naj José tuꞌ chihalni tzet yilal iswatxꞌelax bꞌey tuꞌ. Wal naj yahaw preso matxa yilalo chiꞌekꞌ naj yilaꞌ munil ayko yalanh ischejbꞌanil naj José, yuto ayko Komam Dios yetbꞌiho naj, yuxin sunil tzet chiswatxꞌe naj kaw kꞌul chiꞌelikoj.
Yet yalnilo naj José yinh tzet chalilo iswayik kawanh ebꞌnaj presowom
Yet hunel xin ay kawanh ebꞌnaj yako ismul xol ebꞌnaj chimunla yul palacio yinta naj rey Egipto. Huneꞌ naj yahawil yinh ebꞌnaj chibꞌatxnikꞌo vino tet naj rey, hunxa naj xin yahawil yinh ebꞌnaj watxꞌem pan. Yu huneꞌ tuꞌ, yuxin tit ishowal naj rey yinh naj yahawil yinh ebꞌnaj chibꞌatxnikꞌo vino tuꞌ, yebꞌpaxo yinh naj yahawil yinh ebꞌnaj watxꞌem pan. Yanito naj ebꞌnaj yul huneꞌ preso ay bꞌey yatut naj Potifar, naj yahawil yinh ebꞌnaj soldado chitanhen naj rey. Haꞌ yul huneꞌ preso tuꞌ xin ayikto naj José. Yet yapni ebꞌnaj kawanh tuꞌ yul preso, istaqꞌenkano naj Potifar tuꞌ ebꞌnaj tet naj José. Wal ebꞌnaj kawanh tuꞌ kaw nahatil okto ebꞌnaj yul preso.
Yet huneꞌ aqꞌbꞌal xin, waykel ebꞌnaj kawanh chitikꞌa munla yinta naj rey tuꞌ, hunun iswayik ebꞌnaj tuꞌ ay tzet chal yelapnoj. Hayet kaw sahabꞌ sakꞌayalil xin yul naj José yilno ebꞌnaj, kaw xin bꞌiskꞌulal ye ebꞌnaj. Isqꞌambꞌen naj José tet ebꞌnaj:
—¿Tzet yinh kaw bꞌiskꞌulal wilnihan hesat? xhi naj.
Istaqꞌwi ebꞌnaj:
—To ay hunun kowayikanh hunun honhanh. Machi xin mak chu yalnilo yinh tzet chal yelapnoj, xhi ebꞌnaj. Yalni naj José tuꞌ xin:
—Hanhechꞌan Komam Dios chu yalniloj yinh tzet chalilo wayike. Halwe hewayik tuꞌ wetan, xhi naj.
Yichiko naj yahawil yinh ebꞌnaj chibꞌatxnikꞌo vino yalni iswayik tet naj José tuꞌ hakaꞌ tiꞌ:
—Yinh inwayik tuꞌan mawilan huneꞌ yoj teꞌ uva. Oxebꞌ xin isqꞌabꞌ teꞌ, hantanhepaxo iswol teꞌ, yebꞌ xin hantanhe isxumak teꞌ maꞌelikoj. Kaw xin yinh anhe maschaybꞌako teꞌ sat, maqꞌanbꞌinalo sat teꞌ. Tzabꞌil xin iscopa naj rey wuhan, maxininbꞌixnilojan sat teꞌ tuꞌ, manyatzꞌnaytojan yal teꞌ yul chꞌen copa, maxinwaqꞌnihan chꞌen copa tuꞌ yul isqꞌabꞌ naj rey. Hak tuꞌ mayu inwaykenan, xhi naj tet naj José. Yalni naj José tet naj:
—Hak tiꞌ chal yelapno hawayik hakaꞌ tilah: Teꞌ oxebꞌ isqꞌabꞌ uva tuꞌ yechel oxebꞌ tzꞌayik ye teꞌ. Hayet oxe tinanh chaxhok sata naj rey kat yilni naj tzet chaxhelikoj. Yajaꞌ xin chaxhmeltzoko yinh hamunil yu naj, kat hawok habꞌatxnokꞌo vino tet naj hakaꞌtikꞌa hamunil yet yalanhtokanoj. Yet chaxhmeltzo yinh hamunil tuꞌ, kaw chinhanatininojan. Kaw chitzꞌay nino hakꞌul winhan kat hatzotel nino winhan tet naj rey tuꞌ kat weltijan yul preso tiꞌ. Hanintiꞌan elqꞌabꞌil intijan sat txꞌotxꞌ bꞌay ay ebꞌnaj hebreo. Machi xin nino inmulan, yajaꞌ ayiniktijan yul preso tiꞌ, xhi naj.
Yet yabꞌen naj yahawil yinh ebꞌnaj watxꞌem pan tato kaw kꞌul chal yelapno iswayik naj yetbꞌi naj tuꞌ, yokpaxo naj yalno iswayik tet naj José, yalni naj hakaꞌ tiꞌ:
—Manwaykehan tato ayahto oxebꞌ nixhte motx ixim pan saj yinh inwiꞌan. Yajaꞌ teꞌ motx aykanh yibꞌanh kaw hantanhe ej ixim pastel ayayto yul teꞌ. Haꞌ ixim tuꞌ xin yet naj rey ixim, yajaꞌ hul noꞌ chꞌik islohno ixim ayayto yul teꞌ motx tuꞌ. Hak tuꞌ mayu inwaykenan, xhi naj.
Yalni naj José xin:
—Hawayik tuꞌ hak tiꞌ chal yelapnoj: Teꞌ nixhte oxebꞌ motx tuꞌ yechel oxebꞌ tzꞌayik ye teꞌ. Yet oxe tinanh chaxhok sata naj rey yu yilni naj tzet chaxhelikoj. Wal xin chischej naj elo hawiꞌ kat hatꞌunhbꞌalaxkanh yinh huneꞌ te teꞌ, haꞌ xin noꞌ usmij chul tꞌohnoto hanimanil, xhi naj José tet naj.
Haxa yet yapni yinh yox tzꞌayik xin, yekꞌtzen naj rey huneꞌ niman qꞌinh yebꞌ sunil ebꞌnaj chimunla yinta yul palacio, yuto tzꞌajna naj yinh ishabꞌilal. Yinh sat sunil ebꞌnaj kutxaniko tuꞌ, ischej naj ilaxoti ebꞌnaj kawanh ayikto yul preso, naj yahawil yinh ebꞌnaj chibꞌatxnikꞌo vino, yebꞌ naj yahawil yinh ebꞌnaj watxꞌem pan. Wal naj yahawil yinh ebꞌnaj chibꞌatxnikꞌo vino, ok naj yinh ismunil hunelxa yu naj rey, hakaꞌtikꞌa ismunil naj yet yalanhtokanoj. Yajaꞌ wal naj yahawil yinh ebꞌnaj watxꞌem pan xin, tꞌunhbꞌalaxkanh naj hakaꞌtikꞌa yu yalni naj José. Haxa yet ayxako naj yahawil yinh ebꞌnaj chibꞌatxnikꞌo vino yinh ismunil, machi isnahti naj naj José.
Yet yalnilo yaꞌ José tzet chalilo iswayik naj rey
Haxa yet yekꞌto kabꞌ habꞌil xin, iswaykel naj rey. Iswayke naj tato linhankanh naj istiꞌ haꞌ niman Nilo. Yilni naj yahilo hujkꞌonh noꞌ wakax xol haꞌ tuꞌ, kaw xin kꞌulchꞌan jilni yebꞌ kaw bꞌaqꞌich. Yok noꞌ lowo xol teꞌ junco. Lahwi tuꞌ yilni naj yahpaxilo hujkꞌonhxa noꞌ wakax xol haꞌ, kaw xin chikoyah jilni yebꞌ kaw bꞌajtanhe. Yok linhno noꞌ istiꞌ haꞌ tuꞌ iskꞌatanh noꞌ hujkꞌonh ahilo bꞌabꞌel. Yilni naj iskꞌuxnito noꞌ hujkꞌonh wakax kaw chikoyah jilni yebꞌ kaw bꞌajtanhe tuꞌ noꞌ hujkꞌonh kaw bꞌaqꞌich yebꞌ kaw kꞌulchꞌan jilni.
Yel lemna iswayanh naj rey tuꞌ, iswaypaxokanh naj hunelxa, iswaykenpaxo naj hakaꞌ tiꞌ: Yil naj hujebꞌ iswiꞌ ixim trigo yinh huneꞌ yoj, kaw xin ayko sat ixim yebꞌ kaw saqꞌal jilni ixim. Tzujan tuꞌ xin yilnipaxo naj hujebꞌxa iswiꞌ ixim trigo kaw machi sat, soholtanhe. Haꞌ ixim hujebꞌ iswiꞌ trigo machi sat ayko tuꞌ ok ixim iskꞌuxoꞌto ixim hujebꞌ iswiꞌ kaw ayko sat yebꞌ kaw saqꞌal jilni. Lahwi tuꞌ yel iswayanh naj rey, isnahni naj tato wayik chu naj. Haxa yet issajbꞌilo yinh hunxa tzꞌayik xin, kaw ayko yinh iskꞌul naj yinh iswayik tuꞌ, yuxin ischej naj ilaxoti ebꞌnaj ahbꞌelom yebꞌ ebꞌnaj kaw ay yitzꞌatil iswiꞌ ay yul txꞌotxꞌ Egipto tuꞌ. Yet yapni ebꞌnaj xin, yalni naj rey iswayik tet ebꞌnaj, yajaꞌ machi hunu ebꞌnaj tiꞌ halnilo tzet chal yelapno iswayik naj rey tuꞌ. Haxa naj yahawil yinh ebꞌnaj chibꞌatxnikꞌo vino tet naj rey tuꞌ halni hakaꞌ tiꞌ: [image: 22.TIF] 

—Mamin, hato tinanh chinnatijan yinh huneꞌ inmulan. Yet istit hahowal winhan yebꞌ yinh naj yahawil yinh ebꞌnaj watxꞌem pan, konhhawaniktojan yul preso ay bꞌey yatut naj yahawil yinh ebꞌnaj soldado chaxhtanheni. Yet ayonhiktojan yul preso tuꞌ, ay huneꞌ aqꞌbꞌalil tiꞌ konhwaykelanh kokawanhilanh. Haꞌ kowayik tuꞌanh xin, ay tzet chaliloj. Yul preso tuꞌ ayikto huneꞌ naj nichꞌan tzeh hebreo, ischejabꞌ naj yahawil ebꞌnaj soldado chaxhtanheni. Hayet jalni kowayik tuꞌanh tet naj, yalnilo naj yinh tzet chal yelapnoj. Kaw hakaꞌtikꞌa yu yalni naj, hak tuꞌ elikoj. Hanintiꞌan kinmeltzohan yinh inmunilan, wal naj yahawil yinh ebꞌnaj watxꞌem pan xin, tꞌunhbꞌalax naj, xhi naj tet naj rey.
Hayet yabꞌen naj rey yinh yaꞌ José tuꞌ, yanito naj yiqꞌomal yaꞌ. Isbꞌey ilaxolti yaꞌ yul preso yinh anhe. Wal yaꞌ José tuꞌ yilo yaꞌ xil iswiꞌ, ishelnilo yaꞌ xil isqꞌap, isto yaꞌ isyeno isbꞌa sat naj rey. Yet yapni yaꞌ xin, yalni naj rey tet yaꞌ:
—Ay huneꞌ inwayikan, yajaꞌ machi hunu mak chiqꞌoji yohtanheniloj yinh tzet chal yelapnoj. Yajaꞌ mawabꞌelojan tato yet chalni anma iswayik tawet, chawalniloj yinh tzet chal yelapnoj, xhi naj.
Istaqꞌwi yaꞌ José tet naj:
—Mamin, maxhtaj yu inhelanilan, wal xin haꞌ Komam Dios chiꞌaqꞌni wohtanhelojan yinh tzet chal yelapno hawayik tuꞌ, xhi yaꞌ.
Yichiko naj rey yalni iswayik tet yaꞌ José hakaꞌ tiꞌ:
—Kaw nan wuhan linhan inkanhan istiꞌ haꞌ niman Nilo. Wilnihan yahilo hujkꞌonh noꞌ wakax xol haꞌ, kaw bꞌaqꞌich yebꞌ kaw chijoche jilaꞌ. Yok noꞌ lowo xol teꞌ junco istiꞌ haꞌ tuꞌ. Lahwi tuꞌ wilnihan yahpaxilo hujkꞌonhxa noꞌ wakax kaw chikoyah jilni yebꞌ kaw bꞌajtanhe. Kaw maxhto bꞌay chiwilan hunteqꞌan noꞌ wakax bꞌey txꞌotxꞌ Egipto tiꞌ hakaꞌ noꞌ tuꞌ. Haꞌ noꞌ hujkꞌonh wakax kaw bꞌajtanhe tuꞌ ok noꞌ iskꞌuxnoyto noꞌ hujkꞌonh wakax kaw bꞌaqꞌich. Yajaꞌ maxhtikꞌa ixtanho jilni tato iskꞌuxto noꞌ noqꞌ, yuto huneꞌnhetikꞌa haꞌ isbꞌajtajil noꞌ. Lahwi tuꞌ yel lemna inwayanhan.
»Kinwaykanhan hunelxa, inwaykenpaxojan hujebꞌ iswiꞌ ixim trigo yinh huneꞌ yoj. Kaw xin ay sat ixim aykoj, yebꞌ kaw saqꞌal jilni ixim. Lahwi tuꞌ wilnipaxojan hujebꞌxa iswiꞌ ixim trigo kaw machi sat aykoj, kaw soholtanhe. Haꞌ ixim iswiꞌ trigo kaw machi yul tuꞌ, ok ixim iskꞌuxoyto ixim hujebꞌ iswiꞌ kaw saqꞌal jilni. Haꞌ hunteqꞌan tuꞌ inwaykehan. Mawalan inwayiktiꞌan tet ebꞌnaj ahbꞌelom, yajaꞌ machi hunu ebꞌnaj mayu yalni wetan yinh tzet chal yelapnoj, xhi naj rey tet yaꞌ José.
Yok yaꞌ José yalno yinh tzet chal yelapno iswayik naj rey tuꞌ, yalni yaꞌ hakaꞌ tiꞌ:
—Mamin, haꞌ kabꞌebꞌ hawayik tuꞌ huneꞌnhe tzet chaliloj. Haꞌ Komam Dios chihalni tawet yinh tzet chuli. Noꞌ hujkꞌonh wakax kaw saqꞌal jilni yebꞌ kaw bꞌaqꞌich, yechel yeko noꞌ yinh hujebꞌ habꞌil, haktikꞌapax tuꞌ ixim hujebꞌ iswiꞌ trigo kaw saqꞌal jilni. Wal xin haꞌ kabꞌebꞌ hawayik tuꞌ huneꞌnhe haꞌ bꞌay chitzoteli. Walpaxo noꞌ hujkꞌonh wakax kaw chikoyah jilni yebꞌ kaw bꞌajtanhe xin, chitzotel noꞌ yibꞌanhilo hujebꞌxapaxo habꞌil. Hakpax tuꞌ ixim hujebꞌ iswiꞌ trigo kaw machi yul aykoj, yebꞌ soholtanhe, huneꞌ tuꞌ chal yelapnoj tato chul hujebꞌ habꞌil wahil.
»Mam rey, hak tiꞌ chal yelapno hawayik, Komam Dios chihalni tawet yinh tzet chiswatxꞌe. Chihul hujebꞌ habꞌil bꞌay kaw chaqꞌ sat tzꞌunubꞌ sat txꞌotxꞌ Egipto tiꞌ. Lahwi tuꞌ xin kat yulpaxo hujebꞌxa habꞌil wahil. Matxa xin mak chinaniti iskꞌulal sat tzꞌunubꞌ chaqꞌ txꞌotxꞌ Egipto tiꞌ yuto kaw chiꞌekꞌo yaꞌ yanma anma yu huneꞌ wahil tuꞌ. Huneꞌ wahil chihul tuꞌ kaw nanxa yoki, yuto matxa chisyelo isbꞌa tato kaw yaqꞌ sat tzꞌunubꞌ yet yalanhtokanoj. Mam rey, kaw kayel kaxhwaykeli yunhe isnachalo hawu tato kaw mach chiꞌekꞌto yet yijni isbꞌa hunteqꞌan tiꞌ, yebꞌ xin kaw anhe chijaꞌ isbꞌa, xhi yaꞌ José.
Yalnipaxo yaꞌ hakaꞌ tiꞌ:
—Wal tinanh xin, kaw kꞌul tato chasay hunu mak kaw ay ishelanil yebꞌ kaw ay yitzꞌatil iswiꞌ kat yok yahawo txꞌotxꞌ Egipto yu yilni huneꞌ tuꞌ. Chasay haywanho ebꞌnaj chiꞌok gobernadoral, kat isto ebꞌnaj yulaj konhobꞌ ayko yul ismajul txꞌotxꞌ Egipto tiꞌ, kat iskutxbꞌaniko ebꞌnaj ishoꞌ majan sat ej tzꞌunubꞌ chaqꞌ yinh hujebꞌ habꞌil bꞌay kaw chaqꞌ sat tzꞌunubꞌ tuꞌ. Iskutxbꞌahabꞌiko ebꞌnaj sunil ixim trigo chaqꞌ yinh hunteqꞌan kꞌul-la habꞌil tuꞌ kat iskꞌubꞌanto ebꞌnaj ixim hakaꞌ tzet chal hakꞌul yul hunun konhobꞌ, haxinwal ay tzet chislo anma. Chikꞌubꞌalaxto sunil ixim tuꞌ yu iswani anma ay yul txꞌotxꞌ Egipto tiꞌ, haxinwal machi hunu mak chikami yet chihul hujebꞌ habꞌil wahil tuꞌ, xhi yaꞌ José tet naj rey.
Yet yalaxiko yaꞌ José gobernadoral bꞌey Egipto
Haꞌ hunteqꞌan tzet yal yaꞌ José tuꞌ kaw ischah yabꞌeꞌ naj rey yebꞌ ebꞌnaj chimunla yinta naj yul palacio. Yalni naj rey hakaꞌ tiꞌ:
—Machi hunu mak chiꞌilcha ju bꞌay ayko Yespíritu Komam Dios hakaꞌ huneꞌ naj tiꞌ, xhi naj.
Yalni naj tet yaꞌ José xin:
—Machi hunu mak helan bꞌey tiꞌ yebꞌ kaw aykano isnabꞌal hakaꞌ hach tiꞌ, yuto haꞌ Komam Dios chiꞌaqꞌni hawohtanhelo sunil hunteqꞌan tiꞌ. Wal tinanh xin hach chaxhokkano yahawo yinh inpalaciotiꞌan, sunil ej konhobꞌ chiyijen yinh tzet chawala. Wal xin haninnhehan ekꞌbꞌal welapnojan tasataj yuto rey hinan. Tinanh xin chaxhwakanikojan gobernadoral yinh sunil txꞌotxꞌ Egipto, xhi naj rey tet yaꞌ José.
Lahwi tuꞌ yinilo naj rey isjolqꞌabꞌ, chꞌen bꞌay ayko sello, yaniko naj chꞌen yinh yiximal isqꞌabꞌ yaꞌ José. Ischejnipaxo naj yalaxoko hunteqꞌan qꞌap xilqꞌape kaw kꞌul yinh yaꞌ. Hunteqꞌan xilqꞌape tuꞌ lino qꞌap. Yalnipaxo naj tato chiꞌalaxiko huneꞌ uwe oro yinh isnuqꞌ yaꞌ. Lahwi tuꞌ xin ischejlax alaxoto yaꞌ José yul teꞌ carruaje, teꞌ iskabꞌ chiꞌekꞌ yinta iscarruaje naj rey. Ischejnipaxo naj hal-laxo hakaꞌ tiꞌ: «Elanhwe yul bꞌeh bꞌay chꞌekꞌto yaꞌ,» xhi. Hak tuꞌ yu yokkano yaꞌ José gobernadoral yinh sunil txꞌotxꞌ Egipto. [image: 23.TIF] 

Yalnipaxo naj rey tet yaꞌ José:
—Haninnhehan rey hinan, yajaꞌ machi hunu mak chu iswatxꞌen hunu tzet ye tuꞌ yul txꞌotxꞌ Egipto tiꞌ, ta maxhtajach chawala, xhi naj.
Yaniko naj rey tuꞌ isbꞌi yaꞌ José yinh yabꞌxubꞌal ebꞌnaj Egipto tuꞌ hakaꞌ tiꞌ, Zafnat-panea. Yaqꞌni mohyo naj yaꞌ José yebꞌ ix Asenat, ix iskutzꞌin naj Potifera, naj issacerdotehal konhobꞌ On. Yokkano yaꞌ José yahawo yinh txꞌotxꞌ Egipto. Yaꞌ José tuꞌ ayko yaꞌ yinh 30 (lahonhebꞌ iskawinaj) habꞌil yet yalaxiko yaꞌ sata naj rey tuꞌ.
Lahwi tuꞌ yel yaꞌ José iskꞌatanh naj rey, isto yaꞌ yulaj ismajul txꞌotxꞌ Egipto. Wal yinh hujebꞌ habꞌil kaw kꞌul tuꞌ, kaw hantanhe sat tzꞌunubꞌ yaqꞌkanoj. Iskutxbꞌaniko yaꞌ José sunil ixim trigo watxꞌi yul hunun konhobꞌ yulbꞌal hujebꞌ habꞌil tuꞌ. Iskꞌubꞌankanh yaꞌ ixim yul hunun nimeta konhobꞌ. Ixim trigo iskutxbꞌako yaꞌ José tuꞌ, kaw hantanhekano ixim hakaꞌ isbꞌisil yarenahil haꞌ mar, yuxin matxa qꞌoji yaꞌ isbꞌisni hanta ixim kutxikoj.
Yet yalanhto maxhto chiꞌayilo huneꞌ wahil tuꞌ ispitzkꞌa kawanh iskꞌahol yaꞌ José yebꞌ yixal, ix Asenat. Naj bꞌabꞌel Manasés yako yaꞌ isbꞌiho naj yuto yal yaꞌ hakaꞌ tiꞌ: «Komam Dios aqꞌni kꞌayoto yul inkꞌulan yinh sunil isyaꞌtajil waqꞌlehan, yebꞌpaxo haꞌ Komam aqꞌni kꞌayoto inmaman, inmiꞌan yebꞌ ej wuxhtajan yul inkꞌulan,» xhi yaꞌ. Wal naj iskabꞌ xin, Efraín yako yaꞌ isbꞌiho naj, yuto yal yaꞌ hakaꞌ tiꞌ: «Komam Dios aqꞌni wuninalan yul huneꞌ konhobꞌ bꞌay kaw xaꞌekꞌ yaꞌ wanmahan,» xhi yaꞌ.
Yekꞌto hujebꞌ habꞌil bꞌay kaw yaqꞌ sat tzꞌunubꞌ sat txꞌotxꞌ Egipto. Lahwi tuꞌ yichiko hujebꞌ habꞌil wahil hakaꞌtikꞌa yu yalni yaꞌ José. Hul huneꞌ niman wahil sat sunil ej txꞌotxꞌ konhobꞌ. Wal yul txꞌotxꞌ Egipto xin ay tzet chilolaxi, yuxin haxa yet istanhayo istrigo anma ah Egipto tuꞌ, yapni anma isqꞌanno istrigo tet naj rey. Yalni naj tet anma ay bꞌey Egipto tuꞌ hakaꞌ tiꞌ: «Asiꞌwe iskꞌatanh yaꞌ José, sunil tzet chal yaꞌ teyet yijewej,» xhi naj rey tuꞌ.
Hayet islahniko wahil yul txꞌotxꞌ Egipto tuꞌ, ishajni yaꞌ José sunil ej bꞌay kꞌuwan ixim trigo yul hunun konhobꞌ yu istxonhlax ixim tet ebꞌnaj Egipto. Kaw ip yahkanh huneꞌ wahil tuꞌ. Wal sunil ej hunteqꞌan nan konhobꞌal hoyaniko yinhla txꞌotxꞌ Egipto tuꞌ apni loqꞌo trigo tet yaꞌ José, yuto matxatikꞌa tzet chilolax yul ej konhobꞌ tuꞌ.
Yet isto ebꞌnaj yuxhta yaꞌ José bꞌey Egipto loqꞌo trigo
Yet yabꞌenilo yaꞌ Jacob tato ay ixim trigo bꞌey txꞌotxꞌ Egipto, yalni yaꞌ tet ebꞌnaj iskꞌahol: «¿Tzet yinh xin tonhe cheyiliko hesat? Tolabꞌ ay ixim trigo bꞌey txꞌotxꞌ Egipto. Wal xin asiꞌwe loqꞌo trigo bꞌey tuꞌ haxinwal mach chonhkam yu huneꞌ wahil tiꞌ,» xhi yaꞌ.
Hak tuꞌ xin yu isto 10 (lahonhwanh) yuxhta yaꞌ José tuꞌ bꞌey Egipto loqꞌo trigo. Wal naj Benjamín, naj yuxhta yaꞌ José, mach ischato yaꞌ Jacob tuꞌ naj, yuto chahlotaxka ay tzet yinh naj yul bꞌeh.
Wal ebꞌnaj iskꞌahol yaꞌ Jacob, chiyijpaxo Israel, to ebꞌnaj yinta hunteqꞌanxa ebꞌnaj to loqꞌo trigo bꞌey Egipto, yuto sunil sat txꞌotxꞌ Canaán aypaxo wahil. Wal yaꞌ José, haꞌ yaꞌ ayko gobernadoral yinh txꞌotxꞌ Egipto, yebꞌ xin haꞌ yaꞌ chitxonhni ixim trigo tet anma ay yulajla konhobꞌ chiꞌapni loqꞌo trigo bꞌey Egipto tuꞌ. Hayet yapni ebꞌnaj yuxhta tuꞌ sata yaꞌ José, yay kꞌonho ebꞌnaj, yay xulno ebꞌnaj sat txꞌotxꞌ. Wal yaꞌ José tuꞌ pet istxumnalo yaꞌ ebꞌnaj yuxhta tuꞌ yet yilni yaꞌ ebꞌnaj, yajaꞌ xin mach chisyelo yaꞌ. Kaw xin how yute yaꞌ isqꞌambꞌen tet ebꞌnaj hakaꞌ tiꞌ:
—¿Bꞌaytuꞌwal hepeto? xhi yaꞌ. Istaqꞌwi ebꞌnaj:
—Kopetohanh bꞌey txꞌotxꞌ Canaán. Makonhhulanh loqꞌo trigo, xhi ebꞌnaj.
Waxanhka kaw pet istxumilo yaꞌ José tuꞌ tato yuxhta yaꞌ ye ebꞌnaj, wal ebꞌnaj xin mach istxumilo ebꞌnaj tato yuxhta ebꞌnaj ye yaꞌ. Hak tuꞌ yu isnahniti yaꞌ José huneꞌ iswayik yinh ebꞌnaj yuxhta tuꞌ. Yalnipaxo yaꞌ tet ebꞌnaj hunelxa:
—Wal hex hex tiꞌ mach kꞌulo nabꞌil heyu, tonhe chexhul heyilaꞌ tzet ye kokonhobꞌ tiꞌanh, xhi yaꞌ. Istaqꞌwi ebꞌnaj hakaꞌ tiꞌ:
—Machoj mamin, hanhonhtiꞌanh loqꞌo trigonhe makonhhulanh. Huneꞌnhe komamanh kosunilanh. Hanhonhtiꞌanh munlawom winaj honhanh, machi hunelo tiꞌ chonhchejlaxanh jilnihanh tzet ye ej konhobꞌ, xhi ebꞌnaj.
Yalni yaꞌ José:
—Mach yelo huneꞌ cheyal tiꞌ. Wal xin tonhe chexhul heyilaꞌ tato ay yip kokonhobꞌ tiꞌanh, xhi yaꞌ.
Istaqꞌwi ebꞌnaj tet yaꞌ:
—Hanhonhtiꞌanh 12 (kabꞌlanhwanh) honhanh, huneꞌnhe xin komamanh, haꞌ bꞌey txꞌotxꞌ Canaán ayonhanh. Wal naj islahobꞌal unin makankano naj iskꞌatanh komam tuꞌanh. Wal hunxa naj xin matxa ayokꞌo naj kokꞌatanhanh, xhi ebꞌnaj.
Yalnipaxo yaꞌ José: [image: 24.TIF] 

—Wal xin kaw yel hakaꞌ walnitiꞌan, hex tiꞌ chejbꞌil hex tiꞌ heyilaꞌ yinh tzet ye kokonhobꞌ tiꞌanh. Wal xin chexwakojan yinh ilwebꞌal, chalaꞌ isbꞌa tzet chiꞌeliko huneꞌ tiꞌ. Haꞌ naj rey chiꞌok testigohal yinh. Hak tuꞌ xin mach chexinchatojan pax tato mach chihul naj islahobꞌal unin tuꞌ bꞌey tiꞌ. Wal xin asiꞌwe hunujex heyiqꞌati heyuxhta tuꞌ kat hekankano hesunil yul preso. Chiwilan tato kaw yel cheyala. Yajaꞌ ta mach chul naj heyuxhta tuꞌ, chalilo chal tuꞌ tato chejbꞌil hex tiꞌ heyilaꞌ tzet ye kokonhobꞌ tiꞌanh. Hunteqꞌan tiꞌ chiwalan teyet yinh isbꞌi naj rey, xhi yaꞌ. Wal yaꞌ José tuꞌ yakto yaꞌ ebꞌnaj sunil yul preso yinh oxebꞌ tzꞌayik.
Yet istzꞌajna isyox tzꞌayik xin, yalni yaꞌ tet ebꞌnaj hakaꞌ tiꞌ:
—Hanintiꞌan chinxiwan tet Komam Dios. Tato cheyije yinh huneꞌ tiꞌ chiꞌaqꞌlax nimankꞌulal teyinh. Tato kaw yeli mach txꞌojo nabꞌil heyu, kanojabꞌkano hunu heyuxhta yul preso tiꞌ kat hepaxtoj, kat heyinito hetrigo chiswah hemam, heyixal yebꞌ heyuninal. Lahwi tuꞌ kat heyiniti naj islahobꞌal unin tuꞌ, kat wilnihan tato kaw yel cheyala. Ta mach xin chexkam hesunil, xhi yaꞌ. Istaqꞌwi ebꞌnaj xin:
—Kꞌultikꞌa, xhi ebꞌnaj. Yalni ebꞌnaj tet hunun hakaꞌ tiꞌ:
—Yinh kaw yeli kaw machiswalil jute kobꞌa yinh naj juxhtaj, kaw mach tzꞌay kokꞌul yinh naj yet yay sat naj jet yet kaw bꞌiskꞌulal ye naj. Haꞌ huneꞌ tuꞌ xin lanhan kotohlan tinanh, xhi ebꞌnaj.
Yalni huneꞌ yuxhta ebꞌnaj chiyij Rubén hakaꞌ tiꞌ:
—Kaw walan teyet tato mach cheyute hunu istxꞌojal yinh naj, yajaꞌ maxhtikꞌa heyabꞌeto tzet walan. Yuxin tinanh lanhan kotohlan iskamikal juxhta tuꞌ, xhi naj. Wal ebꞌnaj tuꞌ xin mach yohtajo ebꞌnaj tato chiyabꞌe yaꞌ José yinh tzet chal ebꞌnaj yuto hayet istzotel yaꞌ yebꞌ ebꞌnaj nan najil ok halno tet yaꞌ José tuꞌ yinh tzet yal ebꞌnaj tet yaꞌ. Yaꞌ José tuꞌ ishekꞌilo isbꞌa yaꞌ yinh ebꞌnaj, yok yaꞌ oqꞌoj. Lahwi tuꞌ istopaxo yaꞌ tzotelo tet ebꞌnaj. Ischejni yaꞌ kꞌalbꞌalaxo naj Simeón yinh sat ebꞌnaj yuxhta tuꞌ.
Lahwi tuꞌ xin ischejni yaꞌ nohtzelaxo issaco ebꞌnaj yu ixim trigo yebꞌ xin tato chiꞌalaxayto ismelyu ebꞌnaj istiꞌ hunun issaco yebꞌ tato chiꞌalaxayto tzet chislo ebꞌnaj yinh isbꞌel. Hakaꞌ yu yalni yaꞌ José tuꞌ, hak tuꞌ utelaxi. Yanikanh ebꞌnaj yijatz isburro isto ebꞌnaj xin.
Haxa yet isxew ebꞌnaj yinh aqꞌbꞌalil isholni huneꞌ naj issaco yu yaqꞌni naj islobꞌe isburro. Yilni naj tato aqꞌlax meltzoho istohol ixim trigo isloqꞌ tuꞌ, ayayto chꞌen istiꞌ txꞌanh saco. Yet yilni naj chꞌen melyu tuꞌ, yalni naj tet ebꞌnaj yuxhta hakaꞌ tiꞌ:
—¡Ilwekꞌanabꞌi, maꞌaqꞌlax meltzo inmelyuhan lah! ¡Ayayto chꞌen istiꞌ insacohan! xhi naj. Yet yilni ebꞌnaj huneꞌ tuꞌ kaw xiwkanh ebꞌnaj sunil, toxanhe chibꞌayla yah ebꞌnaj, chalni ebꞌnaj tet hunun:
—¿Tzet ye tuꞌ huneꞌ chonhyute Komam Dios tiꞌ? xhi ebꞌnaj.
Yet yapni ebꞌnaj bꞌey Canaán xin, yok ebꞌnaj yalno tet yaꞌ Jacob, ismam ebꞌnaj, yinh tzet utelax ebꞌnaj. Yalni ebꞌnaj hakaꞌ tiꞌ:
—Naj ayko yahawo txꞌotxꞌ konhobꞌ tuꞌ kaw how yu istzotel naj jetanh, yalni naj tato hanhonhtiꞌanh tonhe konhbꞌeyanh jilaꞌanh tzet ye konhobꞌ tuꞌ. Yajaꞌ jalanh tet naj tato hanhonhtiꞌanh munlawom winaj honhanh yebꞌ tato machi hunelo chonhekꞌanh jilaꞌanh tzet ye konhobꞌ. Jalnipaxojanh tato 12 (kabꞌlahonhwanh) honhanh, yebꞌ ta huneꞌnhe komamanh. Jalnipaxojanh tato matxa ayokꞌo huneꞌxa juxhtajanh kokꞌatanhanh. Wal naj islahobꞌal xin kankano naj iskꞌatanh komamanh bꞌey Canaán, konhchihanh tet naj. Yalni naj jetanh hakaꞌ tiꞌ: “Tato kaw yel cheyala awekano hunu heyuxhta inkꞌatanhan kat heto heyaqꞌno ixim trigo chiswah hemam, heyixal yebꞌ heyuninal, kat heyiniti naj heyuxhta tuꞌ. Hak tuꞌ xin chu wohtanhenilojan tato munlawom winaj hex, mach tonheho chexhul heyilaꞌ tzet ye kokonhobꞌ tiꞌanh chal tuꞌ. Lahwi tuꞌ kat inbꞌejtzonan hunxa naj heyuxhta tiꞌ, hak tuꞌ xin chu heyekꞌ yul kokonhobꞌ tiꞌanh, machi xin mak chexkachni,” xhi naj jetanh, xhi ebꞌnaj tet ismam tuꞌ.
Hayet isholni ebꞌnaj issaco tuꞌ xin, yilni ebꞌnaj tato ayayto ismelyu hunun ebꞌnaj istiꞌ issaco. Yet yilni ebꞌnaj huneꞌ tuꞌ kaw xiwkanh ebꞌnaj yebꞌ yaꞌ mame tuꞌ. Yalni yaꞌ Jacob tet ebꞌnaj:
—Lanhan inkankanojan manh kꞌaholehal. Matxa naj José aykꞌoj, yebꞌpaxo naj Simeón. Tinanh xin cheyipaxilo naj Benjamín wetan heyalni. Haꞌ mak chiꞌabꞌen isyaꞌil huneꞌ bꞌiskꞌulal tiꞌ, hanintonan, xhi yaꞌ.
Yalni naj Rubén tet ismam hakaꞌ tiꞌ:
—Mam, matzet chal hakꞌul yinh naj Benjamín tiꞌ, chinyaꞌilnhehan naj, chiwaqꞌaꞌ meltzohojan naj tawet. Ta matxa chihul naj wuhan xin chu hawaqꞌnikamo kawanh inkꞌaholan, xhi naj tet ismam.
Istaqꞌwi yaꞌ Jacob, yalni yaꞌ:
—Machoj, mach cheyito inkꞌaholan teyintaj. Haxanhe naj aykꞌo inkꞌatanhan, wal yuxhta naj xakam naj. Taka ay tzet chukanh naj yul bꞌeh, ¿tzettaxka cheyute hebꞌa? Inkamxamilojan yu bꞌiskꞌulal heyu, xhi yaꞌ mame tuꞌ.
Yet isto naj Benjamín yinta yuxhta bꞌey Egipto
Wal huneꞌ niman wahil tuꞌ, kaw islahiko yul txꞌotxꞌ Canaán. Haxa yet xalahwito ixim trigo bꞌey ebꞌnaj isloqꞌoꞌ bꞌey Egipto xin, yalni yaꞌ Jacob tet ebꞌnaj:
—Asiꞌwe hunelxa heloqꞌo hanikꞌoxa kotrigo chikowah, xhi yaꞌ tet ebꞌnaj.
Yalni naj Judá hakaꞌ tiꞌ:
—Mam, yajaꞌ huneꞌ naj yahaw tuꞌ kaw yalkano naj jetanh hakaꞌ tiꞌ: “Tato mach cheyiti naj heyuxhta islahobꞌal tuꞌ bꞌey tiꞌ, mach chexhul kinheyilaꞌan,” xhi naj jetanh. Wal xin tato chachato naj jintajanh chonhtohanh loqꞌo trigo tuꞌ. Yajaꞌ tato mach chachato naj xin, mach chonhtohanh, yuto kaw yal naj hakaꞌ tiꞌ: “Tato mach cheyiti naj bꞌey tiꞌ mach chexhul kinheyilaꞌan,” xhi naj jetanh, xhi naj Judá tuꞌ tet ismam.
Yalni yaꞌ Israel hakaꞌ tiꞌ:
—¡Kaw tzet hetxꞌojal! ¿Tzet yinh xin heyal tet huneꞌ naj tuꞌ tato ayto hunuxa heyuxhtaj? xhi yaꞌ.
Istaqꞌwi ebꞌnaj:
—Jalanh yuto kaw ok naj isqꞌambꞌeꞌ mak anmahil honhanh yebꞌ isqꞌambꞌepaxo naj yinh ej juninalanh hakaꞌ tiꞌ: “¿Aytomikꞌo hemam? ¿Aytom hunxa heyuxhtaj?” xhi naj. ¿Tokꞌanabꞌ xin mach chikopajtzehanh tzet isqꞌambꞌe naj tuꞌ? ¿Tzet johtanhenanh tato chal naj ta chijitojanh juxhta tiꞌanh? xhi ebꞌnaj. Yok naj Judá yalno tet ismam xin:
—Mam, tato mach chawoche chonhkamanh yebꞌ hach yebꞌ juninalanh, chato naj Benjamín tiꞌ wintajan, kat kotohanh hunelxa. Haninan chinyaꞌilnhehan naj. Yajaꞌ tato ay tzet yinh naj, matxa xin chimeltzo naj wuhan, yebꞌ tato mach chiwakojan naj yul haqꞌabꞌ bꞌey tiꞌ, wibꞌanhan chitokano huneꞌ tuꞌ yinh sunilbꞌal tiempo. Wal xin tato mach qꞌahano jechmananh, xam jaqꞌanh kayelo iqꞌo trigo tuꞌ tinanh, xhi naj tet ismam.
Yalni yaꞌ mame tuꞌ xin:
—Kaw matzet wal juten kobꞌa, yubꞌojabꞌ hakaꞌ tuꞌ, chal tuꞌ. Wal xin iweto hanikꞌo sabꞌehal tet huneꞌ naj tuꞌ yul hesaco yinh hunteqꞌan kaw kꞌul chiwatxꞌi bꞌey tiꞌ. Iweto hanikꞌo bálsamo, yebꞌ hanikꞌo noꞌ kabꞌ, yebꞌ hanikꞌo anh kaw xuqꞌ sam, yebꞌ mirra, yebꞌ teꞌ nueces yebꞌ teꞌ almendra. Yiktato xin ekꞌbꞌal chꞌen melyu cheyitoj. Wal xin haꞌ kaw tet naj cheyaqꞌ chꞌen yatipaxo naj teyet. ¡Tomi nahul chꞌen yu ebꞌnaj! Wal xin asiꞌwej, iweto heyuxhta tiꞌ, kat heto heyilno huneꞌ naj yahaw tuꞌ hunelxa. Haꞌojabꞌ Komam Dios kaw aykano yip chiꞌayto yul yanma naj, kat istzꞌay iskꞌul naj teyinh, kat isbꞌejtzon naj heyuxhta Simeón tuꞌ, yebꞌ xin kꞌulojabꞌ chu ismeltzo naj Benjamín tiꞌ teyintaj. Wal hinan xin tato chinkanan manh kꞌaholehal, ¡kanojinan tzikꞌanabꞌtikꞌa tzꞌaj wuteꞌ hinbꞌahan! xhi yaꞌ.
Lahwi tuꞌ yinito ebꞌnaj hunteqꞌan sabꞌehal tuꞌ, yinipaxto ebꞌnaj naj Benjamín. Wal chꞌen melyu xin kabꞌ majan xayu yinito ebꞌnaj chꞌen, isto ebꞌnaj xin. Yet yapni ebꞌnaj bꞌey Egipto tuꞌ isyeni isbꞌa ebꞌnaj sata yaꞌ José. Hayet yilni yaꞌ José tato tzujan naj Benjamín yinta ebꞌnaj, yalni yaꞌ José tuꞌ tet naj yahawil yinh ismunil bꞌey yatut hakaꞌ tiꞌ:
—Ito hunteqꞌan ebꞌnaj tiꞌ watutan kat hapotxꞌni hunu noꞌ wakax kat hawatxꞌen noꞌ, yuto chiwaꞌo ebꞌnaj tiꞌ inkꞌatanhan yet chumanil, xhi yaꞌ. Wal naj yahawil yinh yatut yaꞌ José tuꞌ isyije naj yinh sunil tzet yal yaꞌ. Yinito naj ebꞌnaj yatut yaꞌ José. Yajaꞌ kaw xiwkanh ebꞌnaj yuto ilaxto ebꞌnaj bꞌey yatut yaꞌ José, yalni ebꞌnaj tet hunun hakaꞌ tiꞌ:
—Kꞌul yubꞌ yaꞌ tiꞌ chonhyanito yaꞌ yatut yumi chꞌen melyu aqꞌlax meltzoho jet yettax hunel. Kaw chonhyaqꞌako yaꞌ munil yebꞌ ej noꞌ kocheh tiꞌ kat jokkano ischejabꞌo yaꞌ, xhi ebꞌnaj tet hunun. Yuxin hayet yapni ebꞌnaj istiꞌ ispultahil teꞌ nha tuꞌ, ishitziko ebꞌnaj iskꞌatanh naj yahawil yatut yaꞌ José tuꞌ, yok ebꞌnaj tzotelo tet naj, yalni ebꞌnaj hakaꞌ tiꞌ:
—¡Ay mamin! Yet hunel, yinh kaw yeli, loqꞌo trigo konhhulikꞌojanh, haxa yet jokanh xewo yet aqꞌbꞌalil yet ayonhikojanh yinh kobꞌel tuꞌanh, koholnihanh istiꞌ kosakohanh, yixtanhwati chꞌen melyu jaqꞌanh istoholo ixim istiꞌ hunun kosakohanh. Chꞌen melyu tuꞌ tzꞌajan chꞌen, majitijanh chꞌen yu jaqꞌnipaxojanh chꞌen tawet. Yajaꞌ tinanh xin majitijanh yaqꞌbꞌilxa komelyuhanh yu koloqꞌnihanh hanikꞌoxa kotrigohanh, wal xin mach johtajojanh mak anayto chꞌen melyu tuꞌ istiꞌ kosakohanh, xhi ebꞌnaj.
Istaqꞌwi naj yahawil yinh yatut yaꞌ José tuꞌ:
—Yilaꞌxam chꞌen mach chexxiwi, tzalahanhwej, ham heDiosal yebꞌ isDiosal hemam anayto chꞌen istiꞌ hesaco tuꞌ. Wal xin inchahan chꞌen melyu heyaqꞌ yinh istohol ixim, xhi naj.
Isto naj yinoti naj Simeón, yaniko naj naj xol ebꞌnaj. Lahwi tuꞌ yinikto naj ebꞌnaj yul yatut yaꞌ José, yiniti naj ha haꞌ yunhe istxꞌahni ebꞌnaj yoj, yaqꞌnipaxo naj islobꞌe ischeh ebꞌnaj. Yajaꞌ xin yabꞌe ebꞌnaj tato haꞌ tuꞌ chiwaꞌ ebꞌnaj yinh chumanil, yuxin kaw yechma ebꞌnaj yapni yaꞌ José yu yaqꞌni ebꞌnaj hunteqꞌan sabꞌehal tet yaꞌ.
Haxa yet yapni yaꞌ José xin, yaqꞌni ebꞌnaj hunteqꞌan sabꞌehal tuꞌ tet yaꞌ, yay kꞌonhno ebꞌnaj, yaykano xulno ebꞌnaj sat txꞌotxꞌ sata yaꞌ. Isqꞌambꞌen yaꞌ José tuꞌ hanikꞌ ye iskꞌul ebꞌnaj, isqꞌambꞌenpaxo yaꞌ hakaꞌ tiꞌ:
—Haxaka hemam, yaꞌ heyal wetan, ¿hanikꞌ ye yaꞌ? ¿Aytomikꞌo yaꞌ? xhi yaꞌ. Yaypaxo kꞌonhno ebꞌnaj sata yaꞌ José, yalni ebꞌnaj:
—Yaꞌ komam tuꞌanh aytokꞌo yaꞌ yebꞌ xin kꞌul ye yaꞌ, xhi ebꞌnaj.
Yekꞌ hakon yaꞌ José tuꞌ, yilni yaꞌ naj Benjamín, naj kaw yuxhta yaꞌ, yuto huneꞌnhe ismiꞌ ebꞌnaj iskawanhil. Isqꞌambꞌen yaꞌ José:
—¿Ham naj tiꞌ islahobꞌal heyuxhtaj, naj heyal wetan? xhi yaꞌ. Lahwi tuꞌ yalni yaꞌ tet naj Benjamín:
—Yaqꞌabꞌayo Komam Dios iskꞌulal tawibꞌanh, xhi yaꞌ.
Wal yaꞌ José tuꞌ, kaw tzalakanh yanma yaꞌ yet yilni yuxhta tuꞌ, etza xin oqꞌkanh yaꞌ, yajaꞌ yu mach techa yu yaꞌ yuxin okto yaꞌ yinh anhe oqꞌo yul iscuarto. Hayet lahwi yoqꞌ yaꞌ tuꞌ xin, istxꞌahni yaꞌ sat. Yelpaxti yaꞌ hunelxa, yalni yaꞌ: «Aweyo itah,» xhi yaꞌ.
Wal yaꞌ José tuꞌ xin nan alaxayo tzet chislo yaꞌ sat huneꞌ mexha, hakpax tuꞌ ebꞌnaj iskꞌahol yaꞌ Jacob nan alaxpaxayo tzet chislo ebꞌnaj sat hunxa mexha. Haxa yibꞌanh hunxa teꞌ xin alaxayo yitah ebꞌnaj chitikꞌawaꞌ yinta yaꞌ José. Yuto haꞌ ebꞌnaj Egipto tuꞌ txahul yok ebꞌnaj waꞌo iskꞌatanh ebꞌnaj hebreo. Yalni yaꞌ José tuꞌ tato chiꞌay tzꞌonhno ebꞌnaj yinh istxolal hakaꞌtikꞌa ishabꞌilal hunun ebꞌnaj. Kaw xin chikꞌay iskꞌul ebꞌnaj yilni huneꞌ tuꞌ, toxanhe chitꞌanhxiko ebꞌnaj yinh sat hunun. Wal yaꞌ José tuꞌ xin, yaqꞌ yaꞌ yitah ayayo sat ismexha tuꞌ tet ebꞌnaj, wal tet naj Benjamín ekꞌbꞌalto niman itah tuꞌ yaqꞌ yaꞌ satapaxo tet hunteqꞌanxa ebꞌnaj yuxhtaj. Yok ebꞌnaj waꞌoj, yukꞌni ebꞌnaj tzet yukꞌ yibꞌanh yoch, istzala iskꞌul ebꞌnaj.
Yet yalaxto iscopa yaꞌ José yul issaco naj Benjamín
Lahwi tuꞌ xin yalni yaꞌ José tet naj ayko yahawo yatut naj tuꞌ hakaꞌ tiꞌ:
—Nohtze issaco ebꞌnaj yu ixim trigo, yiqꞌabꞌto ebꞌnaj hantatikꞌa chiqꞌoji ebꞌnaj yinitoj, yebꞌ xin ayto ismelyu hunun ebꞌnaj istiꞌ issaco. Apaxayto incopahan, chꞌen nabꞌa plata, istiꞌ issaco naj islahobꞌal unin yuxhta ebꞌnaj, yebꞌ ismelyu naj mayaqꞌ yinh ixim trigo tiꞌ, xhi yaꞌ José. Wal naj ayko yinh yahawilo tuꞌ, isyije naj sunil tzet yal yaꞌ José. Haxa yet issajbꞌilo xin yalni yaꞌ José tato chipaxto ebꞌnaj yebꞌ ej ischeh tuꞌ. Lahwi tuꞌ isto ebꞌnaj, yajaꞌ kawilixto chito ebꞌnaj yet yalni yaꞌ José tet naj ayko yahawo istanhen yatut tuꞌ hakaꞌ tiꞌ:
—As tzujayo hunteqꞌan ebꞌnaj tuꞌ kat hawalni tet ebꞌnaj: “¿Tzet yinh xin haꞌ istxꞌojal cheyaqꞌ selelo iskꞌulal? ¿Tzet yinh xin maxeyelqꞌati chꞌen copa nabꞌa plata, chꞌen chiꞌokniko yu yaꞌ wahawan bꞌay chukꞌ yaꞌ vino yebꞌ chiꞌokniko yu yaꞌ yet chistxumni yaꞌ qꞌambꞌebꞌal? ¡Kaw txꞌoj huneꞌ maxeyute tiꞌ!” kachi tet ebꞌnaj, xhi yaꞌ José tuꞌ.
Yet istzujcha ebꞌnaj yu naj, yalni naj tet ebꞌnaj hakaꞌtikꞌa yu yalni yaꞌ José. Hayet yabꞌen ebꞌnaj yalni naj hakaꞌ tuꞌ, istaqꞌwi ebꞌnaj:
—¿Tzet yinh xin hak tuꞌ hawalni jetanh? Maxhto hunelo chonhelqꞌawihanh hakaꞌ hawalni tiꞌ. Haꞌ chꞌen melyu ilcha istiꞌ kosakohanh yet hunel, masan konhtitanh bꞌey Canaán julanh jaqꞌnojanh chꞌen tawet. Hajxam jelqꞌantijanh hunu tzet ye tuꞌ plata maka oro yul yatut yaꞌ hawahawil tuꞌ. Wal xin, ¡kamojabꞌ huneꞌ mak bꞌay chiꞌilcha chꞌen copa tuꞌ, kat jokkanojanh hachejabꞌoj! xhi ebꞌnaj.
Istaqꞌwi naj tet ebꞌnaj:
—Yubꞌojabꞌ hakaꞌ heyalni tiꞌ, yajaꞌ hanhe naj bꞌay chiꞌilcha chꞌen copa tuꞌ, hanhe naj chiꞌok inchejabꞌojan. Wal hex xin matzet tzꞌaj hetohlaꞌ, xhi naj.
Kaw yinh anhe yiyo ebꞌnaj yijatz ischeh tuꞌ, yanayo ebꞌnaj yijatz sat txꞌotxꞌ, yok ebꞌnaj isholno istiꞌ issaco. Yok naj yahawil yinh yatut yaꞌ José tuꞌ issayno yul issaco hunun ebꞌnaj. Ichiko naj issayni yul issaco naj bꞌabꞌel winaj masanta apni yinh issaco naj islahobꞌal. Kꞌuxan xin yul issaco naj Benjamín, naj islahobꞌal yuxhta ebꞌnaj tuꞌ, ilcha chꞌen. Kaw xin yaꞌ yuko huneꞌ tuꞌ yinh yanma ebꞌnaj, istzilnilo ebꞌnaj xil isqꞌap yu bꞌiskꞌulal. Lahwi tuꞌ yanipaxokanh ebꞌnaj yijatz ischeh, ismeltzopaxo ebꞌnaj yul konhobꞌ tuꞌ. Wal yaꞌ José aytokꞌo yaꞌ yatut yet yapni naj Judá yebꞌ ebꞌnaj yuxhtaj, yay jahno ebꞌnaj sata yaꞌ José tuꞌ, yay xulno ebꞌnaj sat txꞌotxꞌ. Yok yaꞌ José yalno tet ebꞌnaj hakaꞌ tiꞌ:
—¿Tzet yinh xin hak tuꞌ maxeyute? ¿Tom mach heyohtajoj tato hunu naj winaj hakaꞌ intiꞌan chisje istxumnilo hunu tzet ye tuꞌ? xhi yaꞌ.
Istaqꞌwi naj Judá tet yaꞌ:
—¿Tzet tzꞌaj jalaꞌanh tawet tinanh? ¿Tzikꞌanabꞌ hunu tzet chijalanh yunhe hawohtanheniloj tato machi nino komulanh? Wal tinanh lanhan yanayo Komam Dios isyaꞌtajil jibꞌanhanh. Ayonhanh lah, okojonhanh hachejabꞌoj yebꞌ naj bꞌay maꞌilcha chꞌen copa tuꞌ, xhi naj.
Istaqꞌwi yaꞌ José hakaꞌ tiꞌ:
—¡Machoj! Wal xin hanhe naj bꞌay maꞌilcha chꞌen copa tuꞌ, hanhe naj chiꞌok inchejabꞌojan. Wal hex tiꞌ xin paxanhweto yinh aqꞌankꞌulal bꞌey yatut hemam. Machi mak chexkachni, xhi yaꞌ José.
Ok naj Judá tzotelo yinh naj Benjamín tet yaꞌ José
Ishitziko naj Judá iskꞌatanh yaꞌ José, yalni naj:
—Mamin, kaw chinqꞌanan tawet, abꞌe nino tzet chiwalan yinh ewantajil tawet. Machojabꞌ xin chitit hahowal winhan. Hach tiꞌ lahan hawip yebꞌ naj rey. Hach haqꞌambꞌe jetanh tato aytokꞌo komamanh yebꞌ ta ay hunuxa juxhtajanh. Yuxin jalanh tawet tato aytokꞌo yaꞌ komam tuꞌanh yebꞌ ta ay hunxa juxhtajanh tzehto, pitzkꞌana yet kaw ichamxa komamanh. Jalnipaxojanh tawet tato naj tzeh tuꞌ, huneꞌnhe ismiꞌ naj yebꞌ huneꞌxa naj kamnaj. Haxanhe xin naj islahobꞌal unin tuꞌ aykꞌo iskꞌatanh yaꞌ komam tuꞌanh, yuxin kaw xahan ay naj yu yaꞌ. Yajaꞌ hawal jetanh tato chijitijanh naj hawilaꞌ. Jalnihanh tawet tato mach chu isbꞌejnikano naj komam tuꞌanh, yuto ta chisbꞌejkano naj yaꞌ, chimkam yaꞌ yu bꞌiskꞌulal. Hawalnipaxo jetanh tato mach chijitijanh naj, matxa chonhhachahanh.
»Yet komeltzohanh iskꞌatanh komam tuꞌanh jalnihanh tet yaꞌ yinh sunil tzet hawal jetanh. Yalnipaxo yaꞌ jetanh hunelxa hakaꞌ tiꞌ: “As loqꞌwe hanikꞌoxa kotrigo,” xhi yaꞌ. Kotaqꞌwihanh tet yaꞌ: “Mach chonhtohanh tato mach chachato naj juxhta tiꞌanh jintajanh, yuto mach chu japnihanh sata yaꞌ tuꞌ tato mach tzujano naj jintajanh,” konhchihanh tet yaꞌ. Yalni yaꞌ jetanh hakaꞌ tiꞌ: “Hex tiꞌ kaw heyohtaj tato kawanhchꞌan inkꞌaholan yu wixalan. Haꞌ huneꞌ naj tokano naj yinh hunelnhe. Matxa wilan sat naj, aymi hunu no noqꞌ kaw how kꞌuxnito naj. Yuxin tato chiꞌel hunxa naj tiꞌ inkꞌatanhan, kꞌuxan xin ay tzet yinh naj, hex xin ay hemul tato chinkaman yu bꞌiskꞌulal yinh naj,” xhi yaꞌ jetanh.
»Yaꞌ komam tuꞌanh kaw aykaniko yanma yaꞌ yinh naj tzeh tiꞌ, yuxin tato mach tzujano naj jintajanh yet chonhapnihanh, chimkam yaꞌ yet chilni yaꞌ ta mach tzujano naj jintajanh. Yuxin jibꞌanhanh chitokanoj tato chikam komam tuꞌanh yu bꞌiskꞌulal. Walan tet inmamtuꞌan tato chinyaꞌilnhehan naj, walnipaxojan tet yaꞌ hakaꞌ tiꞌ: “Tato mach chimeltzo naj wuhan, wibꞌanhan chitokano huneꞌ tuꞌ yinh sunilbꞌal tiempo,” kinchihan tet yaꞌ. Yuxin kaw chinqꞌanan tawet, kanojinkanojan hachejabꞌo selelo naj nichꞌan tzeh tiꞌ. Chato naj yinta ebꞌnaj wuxhtatiꞌan. Wal xin mach chu inmeltzohan iskꞌatanh inmamtuꞌan tato mach tzujano naj wintajan. Mach chiwochehan inwatxꞌehan hunu istxꞌojal chiꞌaniko bꞌiskꞌulal yinh inmamtuꞌan, xhi naj Judá tuꞌ tet yaꞌ José.
Isyelo isbꞌa yaꞌ José tet ebꞌnaj yuxhtaj
Wal yaꞌ José tuꞌ xin matxa chitecha yu yaꞌ yoqꞌkanh, yuxin yal yaꞌ tet ebꞌnaj ismunlawom yinh kaw ip hakaꞌ tiꞌ: «¡Elanhweto hesunil bꞌey tiꞌ!» xhi yaꞌ. ¡Yelto ebꞌnaj sunil! Haxa yet matxa hunu ebꞌnaj ayiktoj, isyenilo isbꞌa yaꞌ José tuꞌ tet ebꞌnaj yuxhtaj.
Lahwi tuꞌ yok yaꞌ oqꞌo yinh kaw ip. Sunil xin anma ay bꞌey Egipto abꞌenilo huneꞌ tuꞌ, yapnipaxo isqꞌumal tet naj rey yul palacio. Yalni yaꞌ José tet ebꞌnaj yuxhta tuꞌ hakaꞌ tiꞌ:
—Hanintiꞌan José hinan. ¿Kaw yelmi cheyala itzitzto komam tuꞌ? xhi yaꞌ.
Wal ebꞌnaj yuxhta yaꞌ tuꞌ, sukbꞌilo iskꞌul ebꞌnaj, yuxin matxa yu istaqꞌwi ebꞌnaj tet yaꞌ. Yalnipaxo yaꞌ José tet ebꞌnaj:
—Hitzanhweko inkꞌatanhan, xhi yaꞌ.
Yet ishitziko ebꞌnaj iskꞌatanh yaꞌ yok yaꞌ yalno hakaꞌ tiꞌ:
—Hanintiꞌan José hinan, naj heyuxhtaj, quinhetxonhtojan tet ebꞌnaj ah Egipto tiꞌ. Yajaꞌ chiwalan teyet mach cheyako bꞌiskꞌulal yinh hekꞌul yebꞌ mach chitit hehowal teyinh yu kinhetxonhtojan. Wal xin haꞌ Komam Dios kinaqꞌni bꞌabꞌotijan tesataj yu inkolnihan anma. Tinanh kabꞌxa habꞌil yichiko huneꞌ wahil sat txꞌo txꞌotxꞌ tiꞌ. Kaw xin howebꞌto habꞌil bꞌay mach chaqꞌ sat tzꞌunubꞌ, walka chitzꞌunlaxi. Haꞌ Komam Dios kinchejnitijan bꞌey tiꞌ yunhe mach chitanhilo heyikꞌal sat txꞌo txꞌotxꞌ tiꞌ, yuxin chexiskol Komam yu ishelanil. Yuxin haꞌ Komam Dios kinanitijan bꞌey tiꞌ, maxhtaj hex. Haꞌ Komam kinanikojan munil yinta yaꞌ rey, yebꞌ yahawilo yinh yatut yaꞌ, yebꞌpaxo gobernadoral yinh sunil txꞌotxꞌ Egipto tiꞌ. Wal xin asiꞌwe iskꞌatanh komam tuꞌ, kat heyalni tet yaꞌ: “Hak tiꞌ yalni hakꞌahol José tawet hakaꞌ tiꞌ: Haꞌ Komam Dios kinanikojan yahawo txꞌotxꞌ Egipto. Hulanh yinh anhe kinhawilaꞌan. Chaxhehoyo sat txꞌotxꞌ Gosén yebꞌ ej hakꞌahol yebꞌ ej yuninal hakꞌahol tuꞌ, yebꞌ sunil ej hanoqꞌ yebꞌ sunil tzet ay hach. Hak tuꞌ xin kawil chawukaniko winhan. Chiwaqꞌan sunil tzet chaloh yebꞌ tzet chislo ej hawuninal yebꞌ sunil mak tzujan tawintaj, haxinwal mach cheyeta hekꞌul, yuto kaw howebꞌto habꞌil chaqꞌaꞌ huneꞌ wahil tiꞌ,” xhi yaꞌ, kexchi tet komam tuꞌ. Testigo naj Benjamín tiꞌ yebꞌ hex yinh huneꞌ tzet mawaltiꞌan. Halwe tet komam tuꞌ yinh sunil wipan yibꞌanh txꞌotxꞌ Egipto tiꞌ yebꞌ yinh sunil tzet maxeyil bꞌey tiꞌ. ¡Wal xin as iweti komam tuꞌ bꞌey tiꞌ! xhi yaꞌ José tet ebꞌnaj.
Lahwi yalni yaꞌ hunteqꞌan tuꞌ xin, yok laqꞌno yaꞌ yinh naj Benjamín, naj kaw yuxhta yaꞌ, yok yaꞌ oqꞌoj. Hakpax tuꞌ naj Benjamín ok laqꞌno naj yinh yaꞌ José tuꞌ, yoqꞌpaxo naj. Hayet istzꞌohnipaxo yaꞌ José isqꞌotx sunil ebꞌnaj yuxhta tuꞌ chꞌoqꞌpaxo yaꞌ, yokpaxo laqꞌno yaꞌ yinh ebꞌnaj. Wal ebꞌnaj yuxhta yaꞌ José tuꞌ matxa chixiw ebꞌnaj istzotel tet yaꞌ.
Yapni isqꞌumal tet naj rey yul ispalacio tato apni ebꞌnaj yuxhta yaꞌ José iskꞌatanh, kaw xin tzalakanh naj yebꞌ ebꞌnaj chimunla yintaj. Lahwi tuꞌ yalni naj rey tet yaꞌ José hakaꞌ tiꞌ:
—Hal tet ebꞌnaj hawuxhta tuꞌ yaqꞌabꞌkanh ebꞌnaj yijatz ischeh kat isto ebꞌnaj bꞌey Canaán tuꞌ, kat yiniti ebꞌnaj yixal yebꞌ yuninal yebꞌ hamam. Wal xin chiwaqꞌan iskꞌulal txꞌotxꞌ Egipto tiꞌ tet ebꞌnaj, kat waqꞌnipaxojan iskꞌulal tzet chiwatxꞌi sat txꞌotxꞌ Egipto tiꞌ islobꞌ ebꞌnaj. Hal tet ebꞌnaj yiqꞌabꞌto ebꞌnaj hayebꞌo teꞌ carruaje ay bꞌey Egipto tiꞌ bꞌay chitit yixal ebꞌnaj yebꞌ ej yuninal yebꞌpaxo bꞌay chitit hamam tuꞌ. Wal xin tijabꞌ ebꞌnaj bꞌey tiꞌ. Machojabꞌ xin tzet chal iskꞌul ebꞌnaj yinh tzet ay bꞌey Canaán tuꞌ, yuto haꞌ iskꞌulal txꞌotxꞌ Egipto tiꞌ chiwaqꞌan tet ebꞌnaj, xhi naj rey tuꞌ.
Wal ebꞌnaj iskꞌahol yaꞌ Jacob isyije ebꞌnaj huneꞌ tuꞌ. Yaqꞌni yaꞌ José teꞌ carruaje tet ebꞌnaj hakaꞌtikꞌa yu yalni naj rey. Yaqꞌni yaꞌ tzet chislo ebꞌnaj yinh isbꞌel. Yaqꞌnipaxo yaꞌ hunun xil isqꞌap ebꞌnaj kaw akꞌto. Wal tet naj Benjamín yaqꞌ yaꞌ 300 melyu plata, yaqꞌnipaxo yaꞌ howebꞌ majan xil isqꞌap naj. Walpaxo tet icham mame xin yato yaꞌ hunteqꞌan iskꞌulal chiwatxꞌi bꞌey Egipto tuꞌ, 10 (lahonhkꞌonh) noꞌ burro ijnito hunteqꞌan sabꞌehal tuꞌ. Yijnipaxto 10 (lahonhkꞌonhxa) noꞌ miꞌe burro ixim trigo yebꞌ tzet chilolaxi, haꞌ xin chislo icham yebꞌ yuninal yinh isbꞌel. Hayet istaqꞌlikano yaꞌ José tuꞌ tet ebꞌnaj xin, yalni yaꞌ tet ebꞌnaj:
—Tajka cheyaqꞌle howal yulaj bꞌeh, xhi yaꞌ.
Lahwi tuꞌ yel ebꞌnaj sat txꞌotxꞌ Egipto, yapni ebꞌnaj bꞌey txꞌotxꞌ Canaán bꞌay ay yaꞌ Jacob, ismam ebꞌnaj. Yalni xin ebꞌnaj tet ismam tuꞌ tato mach kamnajo yaꞌ José, yebꞌ tato haꞌ yaꞌ ayko gobernadoral yinh sunil txꞌotxꞌ Egipto; yet yabꞌen yaꞌ huneꞌ tuꞌ, matxa chitxumcha yu yaꞌ tzet wal yalni tet ebꞌnaj. Kaw xin mach yayto yaꞌ yul yanma yinh huneꞌ tuꞌ. Yajaꞌ yet yok ebꞌnaj yalno tet yaꞌ yinh sunil tzet yalti yaꞌ José tet yaꞌ, yebꞌ yet yilni yaꞌ ej teꞌ carruaje yato yaꞌ José bꞌay chitit yaꞌ, hak tuꞌ xin yu yanayto yaꞌ yul yanma, istzalakanh yaꞌ. Lahwi tuꞌ yalni yaꞌ Jacob:
—Kaw chitzala wanmahan wabꞌenan tato itzitzto yaꞌ José. Wal tinanh xin chintohan wilaꞌan yaꞌ yalanhto maxhto chinkaman, xhi yaꞌ.
Yet isto yaꞌ Jacob yebꞌ ej yuninal bꞌey txꞌotxꞌ Egipto
Lahwi tuꞌ yok bꞌel yu yaꞌ Jacob, yaꞌ chihal-laxpaxo Israel, yinito yaꞌ sunil tzet aya. Hayet yapni yaꞌ bꞌey Beerseba, yaqꞌni yaꞌ isxahanbꞌal tet isDiosal ismam, haꞌ ton yaꞌ Isaac. Haxa yinh aqꞌbꞌalil xin istzotel Komam Dios tet yaꞌ yinh iswayik hakaꞌ tiꞌ:
—Jacob, xhi Komam. Istaqꞌwi yaꞌ:
—¿Tzet chawal, Mamin? xhi yaꞌ. Yalni Komam tet yaꞌ:
—Hanintiꞌan Dios hinan, isDiosal hamam. Wal xin mach chaxhxiw hato bꞌey Egipto, yuto haꞌ bꞌey tuꞌ chinwatxꞌehan huneꞌ niman konhobꞌ yinh ej hawuninal chipohi. Haninan chinokan hawetbꞌiho bꞌey Egipto. Haxa yet chiꞌapni istiempohal kat winilojan ej hawuninal sat txꞌotxꞌ Egipto tuꞌ, kat ismeltzopaxo ebꞌnaj bꞌey Canaán. Haxa yet chaxhkam xin ayxakꞌo yaꞌ José hakawilal, xhi Komam tet yaꞌ.
Lahwi tuꞌ xin yanahto ebꞌnaj ismam, yebꞌ ej iskꞌahol yebꞌ ebꞌix yixal yul teꞌ carruaje yato naj rey. Yel yaꞌ Jacob yebꞌ ebꞌnaj iskꞌahol bꞌey Beerseba tuꞌ. Hayet yel yaꞌ Jacob bꞌey Canaán, yet isto yaꞌ bꞌey Egipto, yito yaꞌ sunil iswakax yebꞌ ej ismeꞌ, yebꞌ sunil tzet aya. Yinipaxto yaꞌ sunil ebꞌnaj iskꞌahol, yebꞌ ebꞌix iskutzꞌin, yebꞌpaxo ej iskꞌahol ebꞌnaj kꞌahole tuꞌ, yebꞌ ebꞌix iskutzꞌin ebꞌnaj.
Hak tiꞌ isbꞌi ebꞌnaj israelita apni bꞌey Egipto, ebꞌnaj titna yinh yaꞌ Jacob: Yaꞌ Rubén, haꞌ yaꞌ bꞌabꞌel kꞌahole. Haxa ebꞌnaj iskꞌahol yaꞌ Rubén, haꞌ ton ebꞌnaj tiꞌ: Naj Hanoc, naj Falú, naj Hezrón yebꞌ naj Carmi.
Haxa ebꞌnaj iskꞌahol yaꞌ Simeón xin, haꞌ ton ebꞌnaj tiꞌ: Naj Jemuel, naj Jamín, naj Ohad, naj Jaquín, naj Zohar, yebꞌ naj Saúl. Naj Saúl tuꞌ xin yunin huneꞌ ix ah Canaán ye naj. Ebꞌnaj iskꞌahol yaꞌ Leví xin, haꞌ ton ebꞌnaj tiꞌ: Naj Gersón, naj Coat yebꞌ naj Merari. Haxa ebꞌnaj iskꞌahol yaꞌ Judá xin, haꞌ ton ebꞌnaj tiꞌ: Naj Er, naj Onán, naj Sela, naj Fares yebꞌ naj Zara; yajaꞌ wal naj Er yebꞌ naj Onán kam ebꞌnaj bꞌey txꞌotxꞌ Canaán. Haxa ebꞌnaj iskꞌahol naj Fares, haꞌ ton naj Hezrón yebꞌ naj Hamul. Ebꞌnaj iskꞌahol yaꞌ Isacar xin, haꞌ ton ebꞌnaj tiꞌ: Naj Tola, naj Fúa, naj Job yebꞌ naj Simrón. Wal ebꞌnaj iskꞌahol yaꞌ Zabulón xin, haꞌ ton ebꞌnaj tiꞌ: Naj Sered, yaꞌ Elón yebꞌ naj Jahleel. Haꞌ sunil ebꞌnaj tuꞌ titna yinh ebꞌnaj yunin ix Lea yebꞌ yaꞌ Jacob yet ay yaꞌ bꞌey Padan-aram. Ay xin huneꞌ yunin ix Lea ix chiyij Dina. Haꞌ isbꞌisil sunil yunin ix Lea yebꞌ ej yuninal ebꞌnaj yunin ix tuꞌ 33 (oxlahonhebꞌ iskawinaj) isbꞌisil yinh sunil.
Wal ebꞌnaj iskꞌahol yaꞌ Gad, haꞌ ton ebꞌnaj tiꞌ: Naj Zifión, naj Hagui, naj Ezbón, naj Suni, naj Eri, naj Arodi yebꞌ naj Areli. Haxa ebꞌnaj iskꞌahol yaꞌ Aser, haꞌ ebꞌnaj tiꞌ: Naj Imna, naj Isúa, naj Isúi yebꞌ naj Bería, ay xin huneꞌ yanabꞌ ebꞌnaj chiyij Sera. Haxa ebꞌnaj iskꞌahol naj Bería, haꞌ ton naj Heber yebꞌ naj Malquiel. Haꞌ ton ebꞌnaj tuꞌ titna yinh yunin ix Zilpa yebꞌ yaꞌ Jacob. Ix Zilpa tuꞌ, haꞌ ix yato icham Labán ischejabꞌo iskutzꞌin, haꞌ ton ix Lea. Kaw xin 16 (wajlahonhwanh) isbꞌisil ebꞌnaj titna yinh ix Zilpa tuꞌ.
Haxa ebꞌnaj yunin ix Raquel, ix yixal yaꞌ Jacob, haꞌ ton yaꞌ José yebꞌ yaꞌ Benjamín. Walpaxo ebꞌnaj iskꞌahol yaꞌ José pitzkꞌa bꞌey Egipto yebꞌ yixal, haꞌ ton naj Manasés yebꞌ naj Efraín. Haꞌ xin yixal yaꞌ José tuꞌ, haꞌ ton ix Asenat, iskutzꞌin naj Potifera, naj ayko sacerdotehal bꞌey konhobꞌ On. Haxa ebꞌnaj iskꞌahol yaꞌ Benjamín xin haꞌ ton ebꞌnaj tiꞌ: Naj Bela, naj Bequer, naj Asbel, naj Gera, naj Naamán, naj Ehi, naj Ros, naj Mupim, naj Hupim yebꞌ naj Ard. Haꞌ ton ebꞌnaj tuꞌ titna yinh yunin ix Raquel yebꞌ yaꞌ Jacob, 14 (kanhlanhwanh) ebꞌnaj yinh sunil.
Yaꞌ Dan xin ay huneꞌ iskꞌahol yaꞌ chiyij Husim.
Wal ebꞌnaj iskꞌahol yaꞌ Neftalí, haꞌ ton ebꞌnaj tiꞌ: naj Jahzeel, naj Guni, naj Jezer yebꞌ naj Silem. Haꞌ ebꞌnaj tuꞌ yunin ix Bilha yebꞌ yaꞌ Jacob. Ix Bilha tuꞌ ischejabꞌ ix Raquel ye ix, sabꞌil ix yu icham Labán tet iskutzꞌin tuꞌ. Haꞌ ton ebꞌnaj tuꞌ titna yinh yunin ix Bilha, hujwanh ebꞌnaj yinh sunil.
Kaw xin 66 (wajebꞌ iskanhwinaj) isbꞌisil ebꞌnaj iskꞌahol yaꞌ Jacob apni bꞌey Egipto. Yinh huneꞌ isbꞌisil tiꞌ hanhe ebꞌnaj iskꞌahol yaꞌ yebꞌ ej iskꞌahol ebꞌnaj kꞌahole tuꞌ, mach xin ayoko ebꞌix yixal ebꞌnaj tuꞌ istzꞌajoj. Nanyepaxo kawanh iskꞌahol yaꞌ José pitzkꞌa bꞌey Egipto, yuxin kaw 70 (lahonhebꞌ iskanhwinaj) isbꞌisil yuninal yaꞌ Jacob yinh sunil, yet ayxa yaꞌ bꞌey Egipto.
Yet aytoko yaꞌ Jacob yinh isbꞌel, yanito yaꞌ yaꞌ Judá yalaꞌ tet yaꞌ José tato chihul yaꞌ chawal yinh ismam bꞌey Gosén. Yet xaꞌapni yaꞌ bꞌey Gosén tuꞌ xin, ischejni yaꞌ José yilaxoti iscarruaje yu isto yaꞌ ischahno ismam. Hayet yapni yaꞌ iskꞌatanh ismam tuꞌ yok laqꞌno yaꞌ yinh yaꞌ, yokkano yaꞌ oqꞌo yibꞌanh iswixikꞌ yaꞌ, kaw xin hunep oqꞌ yaꞌ. Yalni yaꞌ Jacob tet yaꞌ José hakaꞌ tiꞌ:
—Wal tinanh xayu inkaman yuto hankawinan mawilikojan tawinh, yebꞌpaxo wohtaxahan tato itzitz hachto, xhi yaꞌ.
Yalni yaꞌ José tet ebꞌnaj yuxhtaj yebꞌ tet sunil mak tzujan yinta yaꞌ Jacob tuꞌ hakaꞌ tiꞌ:
—Wal tinanh chintohan wilaꞌan naj rey, kat walnihan tet naj hakaꞌ tiꞌ: “Mamin, mahul ebꞌnaj wuxhtajan yebꞌ sunil mak ay yul yatut inmaman ay bꞌey Canaán, yu iskankano ebꞌnaj inkꞌatanhan. Iqꞌbꞌil xin ismeꞌ ebꞌnaj yebꞌ iswakax ebꞌnaj yu, yebꞌ sunil tzet ay ebꞌnaj. Wal xin tanhem meꞌ ebꞌnaj yebꞌ pohcham wakax ebꞌnaj,” kinchinhetikꞌahan tet naj. Yuxin hayet chexyawteno naj rey tuꞌ, kat isqꞌambꞌeno naj teyet yinh tzet hemunil, cheyalaꞌ tet naj tato hex tiꞌ pohcham meꞌ hex hakaꞌtikꞌa heyichmam. Hak tuꞌ xin chu hekankano sat txꞌotxꞌ Gosén tiꞌ, yuto haꞌ anma ay bꞌey Egipto tiꞌ kachbꞌil yok xol ebꞌnaj tanhem meꞌ, xhi yaꞌ José tet ebꞌnaj.
Wal yaꞌ José, to yaꞌ yalaꞌ isqꞌumal huneꞌ tuꞌ tet naj rey hakaꞌ tiꞌ:
—Mahul inmaman yebꞌ ebꞌnaj wuxhtajan, ay ebꞌnaj bꞌey txꞌotxꞌ Gosén. Ispeto ebꞌnaj bꞌey Canaán, iqꞌbꞌil xin ismeꞌ ebꞌnaj yebꞌ iswakax ebꞌnaj yu yebꞌ sunil tzet ay ebꞌnaj, xhi yaꞌ. Yet isto yaꞌ José tzotelo tet naj rey, yito yaꞌ howanh yuxhta yunhe yohtanhelax ebꞌnaj yu naj. Isqꞌambꞌen naj tet ebꞌnaj hakaꞌ tiꞌ:
—¿Tzet hemunil hex tiꞌ? xhi naj. Istaqꞌwi ebꞌnaj:
—Mam rey, hanhonhtiꞌanh tanhem meꞌ honhanh, hakaꞌtikꞌa ebꞌnaj jichmamanh. Makonhhulanh bꞌey tiꞌ yu jehayojanh sat hetxꞌotxꞌ, yuto kaw ay wahil bꞌey txꞌotxꞌ Canaán. Machipaxo xin telaj chislo komeꞌanh yuxin kaw chikoqꞌananh tawet, ¿estam chaje chonhkananh yul ismajul txꞌotxꞌ Gosén? xhi ebꞌnaj tet naj.
Yalni naj rey tet yaꞌ José hakaꞌ tiꞌ:
—¡Mahul hamam yebꞌ ebꞌnaj hawuxhta takꞌatanh, chal tuꞌ! Wal tinanh ehojabꞌ ebꞌnaj bꞌay chal iskꞌul sat txꞌotxꞌ Egipto tiꞌ. Ehojabꞌ ebꞌnaj bꞌey txꞌotxꞌ Gosén yuto haꞌ txꞌotxꞌ kaw kꞌul yul ismajul txꞌotxꞌ Egipto tiꞌ. Tato ay ebꞌnaj kaw helan istanhen noꞌ wakax, ako ebꞌnaj yahawilo istanheno inwakaxan, xhi naj rey tet yaꞌ José.
Yaꞌ José tuꞌ yipaxto yaꞌ ismam sata naj rey yunhe yohtanhen naj icham. Hayet istioxhli yaꞌ Jacob tet naj rey, isqꞌanni naj rey iskꞌulal Komam Dios yibꞌanh yaꞌ. Lahwi tuꞌ isqꞌambꞌen naj rey tet yaꞌ:
—¿Hantaxa hahabꞌilal? xhi naj rey. Istaqꞌwi yaꞌ tet naj:
—130 inhabꞌilalan, yajaꞌ yulbꞌal hunteqꞌan habꞌil tuꞌ mach huneꞌnheho bꞌay kinehan. Kaw xin yinh isyaꞌtajil ekꞌto hunteqꞌan habꞌil tuꞌ wibꞌanhan. Hanikꞌixto xin intiempohalan yuto maxhto chintzꞌajnahan hakaꞌ ishabꞌilal ebꞌyaꞌ wichmaman, xhi yaꞌ.
Isqꞌannikano yaꞌ Jacob iskꞌulal Komam Dios yibꞌanh naj rey, lahwi tuꞌ yelti yaꞌ yinh sat naj. Yaqꞌni yaꞌ José [ak], yebꞌ yet chinayo isbꞌa ebꞌnaj yuxhta yaꞌ tet. istxꞌotxꞌ ismam yebꞌ yuxhtaj, txꞌotxꞌ kaw kꞌul yul ismajul Egipto tuꞌ hakaꞌtikꞌa yu yalni naj rey. Hak tuꞌ xin yu yehayo ismam yaꞌ José yebꞌ ebꞌnaj yuxhta yaꞌ yul ismajul txꞌotxꞌ Ramasés. [al].Yaqꞌnipaxo yaꞌ José tzet chislo ismam tuꞌ yebꞌ ebꞌnaj yuxhta yebꞌ sunil yuninal ebꞌnaj, hanta chiꞌokniko yu hunun ebꞌnaj.
	[ak]47:11 Kabꞌebꞌ iswayik yaꞌ José tiꞌ chitzotel yinh yet chiꞌok yaꞌ yahawo bꞌey txꞌotxꞌ Egipto, Gn. 41:1-36
	[al]47:11 Txꞌotxꞌ Gosén, Ramasés hunxa isbꞌi txꞌotxꞌ. Ex. 1:11; Nm. 33:35

Yitzꞌatil iswiꞌ yaꞌ José yinh istxonhni ixim trigo
Wal huneꞌ niman wahil tuꞌ kaw islahikoj, matxa hunu bꞌay ay ixim trigo, etzaxanhe xin chikam anma yu wahil yul ismajul txꞌotxꞌ Egipto, yebꞌ yul ismajul txꞌotxꞌ Canaán. Wal yaꞌ José xin iskutxbꞌako yaꞌ sunil chꞌen melyu yaqꞌ ebꞌnaj Egipto yebꞌ ebꞌnaj ah Canaán istoholo ixim trigo, iskꞌubꞌanto yaꞌ chꞌen yul ispalacio naj rey. Haxa yet islahwi ismelyu ebꞌnaj Egipto tuꞌ yebꞌ ebꞌnaj ah Canaán, isto ebꞌnaj Egipto tuꞌ yalno tet yaꞌ José hakaꞌ tiꞌ:
—¡Aqꞌ tzet chikolohanh! Mach kꞌuloj tato chonhhachah kamojanh yu huneꞌ wahil tiꞌ yu matxa komelyuhanh, xhi ebꞌnaj.
Istaqꞌwi yaꞌ José tet ebꞌnaj:
—Tato matxa hemelyu, iweti henoqꞌ, kat waqꞌnihan hetrigo selelo noꞌ, xhi yaꞌ.
Lahwi tuꞌ yinito ebꞌnaj Egipto ischeh, ismeꞌ, iswakax yebꞌ ej isburro tet yaꞌ José yunhe yaqꞌni yaꞌ istrigo ebꞌnaj yinh noꞌ. Hak tuꞌ yute ebꞌnaj yulbꞌal huneꞌ habꞌil. Haxa yinh hunxa habꞌil yapnipaxo ebꞌnaj iskꞌatanh yaꞌ José, yalni ebꞌnaj:
—Mamin, matxa komelyuhanh, matxapaxo konoqꞌanh yuto hawetxa noꞌ, txonhbꞌilxato noꞌ tawet juhanh. Matxa tzet tzꞌaj jaqꞌaꞌanh tawet, kachanxanhe kotxꞌotxꞌanh, yebꞌ jokanh hachejabꞌoj. Wal xin loqꞌikꞌo kotxꞌotxꞌanh kat konhhaloqꞌnipaxikꞌojanh. Lahwi tuꞌ kat jokkanojanh ischejabꞌo naj rey, kat hawaqꞌni kotrigohanh chikowahanh, yebꞌ xin jinhatanh chikotzꞌunanh sat txꞌotxꞌ. Haꞌ sat tzꞌunubꞌ tuꞌ xin yet naj yehi, haxinwal mach tonheho chiꞌekꞌ tiempo yibꞌanh txꞌotxꞌ. Kolwahanh jinhanh haxinwal mach chonhkamanh, yebꞌ xin mach chikan txꞌo txꞌotxꞌ yinh mach chimunlahi, xhi ebꞌnaj tet yaꞌ José.
Hak tuꞌ xin yu isloqꞌnikꞌo yaꞌ José sunil txꞌo txꞌotxꞌ tet ebꞌnaj Egipto. Yokkano txꞌotxꞌ yu naj rey, yuto istxonhto ebꞌnaj Egipto tuꞌ sunil istxꞌotxꞌ yu huneꞌ wahil tuꞌ. Yokkano sunil ebꞌnaj Egipto tuꞌ ischejabꞌo naj rey. Haxanhe xin istxꞌotxꞌ ebꞌnaj sacerdote mach isloqꞌ yaꞌ José tuꞌ yuto haꞌ naj rey chiꞌaqꞌni istrigo ebꞌnaj. Haꞌ ixim xin chiswah ebꞌnaj, yuxin mach istxonhto ebꞌnaj istxꞌotxꞌ.
Lahwi tuꞌ yalni yaꞌ José tet ebꞌnaj Egipto hakaꞌ tiꞌ:
—Wal tinanh yetxa naj rey heyehi yebꞌ hetxꞌotxꞌ, yuto loqꞌbꞌil hexxa wuhan. Ay hehinhat lah, txihwe ixim. Yajaꞌ xin chekomonnhe ixim, howebꞌ majan chiꞌayikoj. Huneꞌ majan yet naj rey yok kanhebꞌ majan heyet, haxinwal ay hehinhat, yebꞌ xin tzet cheloh yebꞌ ej heyuninal yebꞌ mak ay tekꞌatanh, xhi yaꞌ José.
Istaqꞌwi ebꞌnaj hakaꞌ tiꞌ:
—Mamin, hach tiꞌ kaw kꞌulkano hakꞌul jinhanh yuto chakol janmahanh yinh huneꞌ wahil tiꞌ. ¡Kꞌultikꞌa! chonhokkanojanh ischejabꞌo naj rey, xhi ebꞌnaj.
Yokkano huneꞌ ley yu yaꞌ José tato sunil sat tzꞌunubꞌ howebꞌ majan chiꞌayikoj, huneꞌ yet naj rey yok kanhebꞌ yet ebꞌnaj. Huneꞌ ley tuꞌ yexnheto yeko xol ebꞌnaj Egipto tinanh. Wal ebꞌnaj sacerdote xin mach chaqꞌ ebꞌnaj ismajul naj rey yuto haꞌ istxꞌotxꞌ ebꞌnaj tuꞌ, mach ok txꞌotxꞌ yu naj rey.
Yalkano yaꞌ Jacob yinh tzet chu ismuji
Wal ebꞌnaj israelita tuꞌ kankano ebꞌnaj sat txꞌotxꞌ Egipto, yaqꞌlax istxꞌotxꞌ ebꞌnaj yul ismajul txꞌotxꞌ Gosén. Kaw xin pohchakanokanh ebꞌnaj. Wal yaꞌ Jacob [am] kaw 17 (hujlanhebꞌto) habꞌil ekꞌyaꞌ bꞌey Egipto tuꞌ, yuxin 147 ishabꞌilal yaꞌ yinh sunil.
Haxa yet toxa chikam yaꞌ xin, ischejni yaꞌ awtelaxo yaꞌ José, yalni yaꞌ tet yaꞌ:
—Tato kaw yeli kꞌul hakꞌul winhan akto haqꞌabꞌ yalanh inbꞌulan [an] chal yelapnoj tato yilal isyijelax yinh tzet chalkano tuꞌ. kat hataqꞌwenkanoj yinh sat Komam Dios tato chayije yinh huneꞌ tzet chiwalkanotiꞌan. ¡Kaw chinqꞌankanojan tawet, mach chinhamujan bꞌey txꞌotxꞌ Egipto tiꞌ! Hayet chinkaman, chawito innimanilan kat kinhamujnihan bꞌay mujan inmaman yebꞌ inmam ichaman, xhi yaꞌ. Istaqꞌwi yaꞌ José:
—Kꞌultikꞌa mam, xhi yaꞌ. Yalnipaxo yaꞌ Jacob:
—¿Kaw yelmi chawala chataqꞌwekano tzet chiwaltiꞌan? xhi yaꞌ. Istaqꞌwi yaꞌ:
—Hoꞌ, hak tuꞌ chiwutehan mam, xhi yaꞌ José. Lahwi tuꞌ yay xulno yaꞌ Israel iswiꞌta istxꞌat istxahli yaꞌ tet Komam Dios.
	[am]47:28 Israel ok isbꞌiho yaꞌ Jacob yu Komam Dios.
	[an]47:29 Yet yalni yaꞌ Jacob, akto haqꞌabꞌ yalanh inbꞌulan

Yet isqꞌannikano yaꞌ Israel iskꞌulal Komam Dios yibꞌanh naj Efraín yebꞌ naj Manasés
Hayebꞌixto tzꞌayik xin yal-lax tet yaꞌ José tato yaꞌay ismam yaꞌ. Isto yaꞌ yilno ismam tuꞌ yinito yaꞌ kawanh iskꞌahol, haꞌ ton naj Manasés yebꞌ naj Efraín. Hayet yal-lax tet yaꞌ Israel tato apni yaꞌ José ilwal yinh yaꞌ, islanhnikanh isbꞌa yaꞌ, istzꞌonhi yaꞌ sat istxꞌat. Yalni yaꞌ tet yaꞌ José:
—Komam Dios kaw aykano yip, isye isbꞌa Komam wetan bꞌey konhobꞌ Luz yul ismajul txꞌotxꞌ Canaán, yanikanayo Komam iskꞌulal wibꞌanhan, yalni hakaꞌ tiꞌ: “Jacob, kaw chipohchahokanto hawuninal, kaw xin hantanhe konhobꞌ chiꞌel yinh ej hawuninal tuꞌ. Haꞌ xin tet hawuninal chiwaqꞌan huneꞌ txꞌo txꞌotxꞌ tiꞌ yinh hunelnhe,” xhi Komam wetan. Wal ebꞌnaj hakꞌahol pitzkꞌana yet maxhto chinhulan takꞌatanh bꞌey Egipto tiꞌ, naj Manasés yebꞌ naj Efraín wetan ye ebꞌnaj. Kaw inkꞌaholan ye ebꞌnaj hakaꞌ naj Rubén yebꞌ naj Simeón. Walpaxo ebꞌnaj hakꞌahol chipitzkꞌa tzujaniloxa yinta ebꞌnaj tiꞌ hawetxa ye ebꞌnaj, yajaꞌ yu yuxhta isbꞌa ebꞌnaj yebꞌ naj Manasés yebꞌ naj Efraín yuxin chischahpaxo ebꞌnaj ismajul yinta ebꞌnaj. Hayet ayinikojan yinh inbꞌelan yet welan bꞌey Padan-aram, yet lanhanxa wapnihan bꞌey txꞌotxꞌ Efrata ayko yul ismajul Canaán, iskam hamiꞌ Raquel. Inmujnikanojan yaꞌ istiꞌ bꞌeh chito bꞌey txꞌotxꞌ Efrata, haꞌ ton txꞌotxꞌ Belén tinanh, xhi icham.
Hunepixto xin yilni yaꞌ Israel tuꞌ ebꞌnaj iskꞌahol yaꞌ José, isqꞌambꞌen yaꞌ:
—¿Mak anmahil ebꞌnaj tiꞌ? xhi yaꞌ. Istaqꞌwi yaꞌ José:
—Haꞌ ebꞌnaj tiꞌ inkꞌaholan aqꞌbꞌil yu Komam Dios bꞌey txꞌotxꞌ Egipto tiꞌ, xhi yaꞌ. Yalnipaxo yaꞌ hakaꞌ tiꞌ:
—Hitzti ebꞌnaj inkꞌatanhan, chinqꞌankanojan iskꞌulal Komam Dios yibꞌanh ebꞌnaj, xhi yaꞌ.
Wal yaꞌ Israel tuꞌ kaw ichamxa yaꞌ, matxa xin kaw chu yilni yaꞌ. Ishitzniko yaꞌ José ebꞌnaj iskꞌahol tuꞌ iskꞌatanh yaꞌ, islaqꞌnayo yaꞌ ebꞌnaj, istzꞌohnipaxo yaꞌ isqꞌotx ebꞌnaj. Yalni yaꞌ tet yaꞌ José tuꞌ:
—Matxa chiwilan tawinh walnihan, yajaꞌ yu iskꞌulal Komam Dios yuxin chiwilan tawinh yebꞌ nixhte hakꞌahol tiꞌ, xhi yaꞌ.
Yinilo yaꞌ José tuꞌ ebꞌnaj yibꞌanh isbꞌul ismam, yay kꞌonhno yaꞌ, yay xulno yaꞌ sat txꞌotxꞌ. Lahwi tuꞌ xin isxekni yaꞌ kawanh iskꞌahol tuꞌ, naj Manasés yinh ismekqꞌabꞌ, haxa naj Efraín xin yinh iswatxꞌqꞌabꞌ, yaniko yaꞌ ebꞌnaj sata ismam tuꞌ. Hak tuꞌ yu yokkano naj Efraín yinh ismekqꞌabꞌ yaꞌ, wal naj Manasés xin yinh iswatxꞌqꞌabꞌ yaꞌ okkano naj. Haxa yet yanayo yaꞌ Israel isqꞌabꞌ yibꞌanh ebꞌnaj xin iskulusnhen isqꞌabꞌ yaꞌ, haꞌ iswatxꞌqꞌabꞌ yaꞌ yayo yibꞌanh naj Efraín, naj iskabꞌ kꞌahole, haxa ismekqꞌabꞌ yaꞌ xin yayo yibꞌanh naj Manasés, naj bꞌabꞌel winaj. Isqꞌannikano yaꞌ iskꞌulal Komam Dios yibꞌanh yaꞌ José hakaꞌ tiꞌ:
«Haꞌojabꞌ Komam Dios, Komam bꞌay isyije inmaman yebꞌ inmam ichaman,
Komam chintanhenan yettaxtikꞌa inpitzkꞌahan,
yebꞌ naj ángel, kinkolnihan tet sunil isyaꞌtajil,
haꞌojabꞌ chiꞌanayo iskꞌulal yibꞌanh ebꞌnaj nixhte tiꞌ.
Chixin bꞌinaho inbꞌihan yu ebꞌnaj yebꞌ isbꞌi inmam Isaacan, yebꞌ isbꞌi inmam Abrahaman.
Kaw xin nimanojabꞌ yuninal ebꞌnaj chipohcha yul sat yibꞌanhqꞌinal tiꞌ,» xhi ismam yaꞌ José.
Yajaꞌ wal yaꞌ José mach ischah iswiꞌ yaꞌ yet yilni yaꞌ yanayo iswatxꞌqꞌabꞌ ismam yibꞌanh iswiꞌ naj Efraín, naj iskabꞌ kꞌahole, haxa ismekqꞌabꞌ yaꞌ xin yayo yibꞌanh iswiꞌ naj Manasés. Yalni yaꞌ tet ismam hakaꞌ tiꞌ:
—Mach hako tuꞌ mam, wal xin haꞌ naj tiꞌ bꞌabꞌel winaj lah, yibꞌanh naj chawayo hawatxꞌqꞌabꞌ, xhi yaꞌ José.
Yajaꞌ mach chisje yaꞌ mame tuꞌ, yalni yaꞌ:
—Wohtajan kꞌahol, wohtajan, naj tiꞌ chiꞌel huneꞌ niman konhobꞌ kaw aykano yelapno yinh naj. Yajaꞌ naj iskabꞌ kꞌahole tiꞌ ekꞌbꞌal yelapno chiꞌeliko naj sata naj bꞌabꞌel, kaw xin tzetkꞌa konhobꞌ chipohchakanokanh yinh yuninal naj, xhi yaꞌ.
Yinhtikꞌa huneꞌ tzꞌayik tuꞌ isqꞌankano yaꞌ iskꞌulal Komam Dios yibꞌanh ebꞌnaj kawanh tuꞌ, yalni yaꞌ hakaꞌ tiꞌ:
—Chibꞌinaho hebꞌi yu anma Israel yet chisqꞌanni anma iskꞌulal yibꞌanh yuninal, chalni anma hakaꞌ tiꞌ: “Haꞌojabꞌ Komam Dios chiꞌanayo iskꞌulal tawibꞌanh hakaꞌ yu yanayo Komam iskꞌulal yibꞌanh naj Efraín yebꞌ naj Manasés,” xhinhetikꞌa anma tuꞌ, xhi yaꞌ.
Hak tuꞌ yu yanikanayo yaꞌ Israel ekꞌbꞌal iskꞌulal yibꞌanh naj Efraín sata naj Manasés. Yalnikano yaꞌ tet yaꞌ José hakaꞌ tiꞌ:
—Hanintiꞌan lanhanxa yapni istzꞌayikal bꞌay chinkaman, yajaꞌ Komam Dios chiꞌokkano heyetbꞌihoj. Haꞌ Komam tuꞌ chexaqꞌno meltzo sat istxꞌotxꞌ hemam. Kaw ekꞌbꞌal nimanta hamajul chiwakanojan sata ebꞌnaj hawuxhtaj. Chiwakanojan txꞌotxꞌ Siquem tawet, txꞌotxꞌ wilojan tet ebꞌnaj amorreo, yet inqꞌojihan yinh howal yinh ebꞌnaj, xhi yaꞌ.
Islahobꞌal tzotiꞌ yal yaꞌ Jacob
Yet hunel xin yawteko yaꞌ Jacob ebꞌnaj iskꞌahol, yalni yaꞌ hakaꞌ tiꞌ:
—Hitzanhweko inkꞌatanhan, chiwalkanojan yinh tzet chihul teyibꞌanh hekal kabꞌe:
Hitzanhwekoj kat heyabꞌen tzet chiwalan,
hanin Israel intiꞌan hemam, xhi yaꞌ.
Yichiko yaꞌ yalni yinh ebꞌnaj iskꞌahol hakaꞌ tiꞌ:
—Hach tiꞌ Rubén, inbꞌabꞌel kꞌaholan, chisyelo isbꞌa wipan tawinh yet kaw tzeh hinan.
Hach tiꞌ kaw ekꞌbꞌal yelapno haweh sata ebꞌnaj hawuxhtaj yebꞌ kaw aykano hawip,
yuto lahan hach yebꞌ hunu ha haꞌ kaw ay yip.
Yajaꞌ wal tinanh xin matxa bꞌabꞌelo hach,
yuto hawilo inpixanan yet haway yebꞌ huneꞌ ix wixalan,
ix ischejabꞌ hamiꞌ, xhi yaꞌ.
Yalnipaxo yaꞌ Jacob: —Hach tiꞌ Simeón yebꞌ hach tiꞌ Leví kaw heyuxhta hebꞌa.
Wal heyespada yebꞌ helitꞌ hanhkꞌanhe istxꞌojal chilaiswatxꞌe.
Yinh tzettaj lahtiꞌ chiꞌok heyu mach chiwako hinbꞌahan xol,
yuto hayet istit hehowal hepotxꞌkamo anma yebꞌpaxo yu heyekꞌnajil hewoqꞌilto yoj noꞌ winaj wakax.
Chititkano tzꞌaktiꞌal teyibꞌanh yu ishowal hewiꞌ,
chexinpujbꞌakantojan xol ebꞌnaj Israel, xhi yaꞌ.
Yalnipaxo yaꞌ Jacob: —Haxa hach tiꞌ Judá kaw chiꞌalaxiko hawinajil yu ebꞌnaj hawuxhtaj kat xin yay xulno ebꞌnaj tasataj.
Chaxhqꞌoji yinh ebꞌnaj ayko ishowal tawinh,
kat hawok yachno yinh isnuqꞌ ebꞌnaj.
Hach tiꞌ kꞌahol Judá, lahan hach hakaꞌ hunu noꞌ tzehla bꞌalam, [*]
hayet chilahwi iskꞌuxnayto noꞌ hunu no noqꞌ chispotxꞌkamoj,
chiꞌay pajno noꞌ kat yay kotno noꞌ sat txꞌotxꞌ hakaꞌ hunu noꞌ niman bꞌalam. Machi xin hunu mak chu ispitwako yinh noꞌ.
Machi hunu mak chu yinilo hawip,
yebꞌ xin machi hunu mak chu yinilo teꞌ vara yet ebꞌnaj rey ayko yul haqꞌabꞌ,
masanto yet chihul naj yahaw teꞌ, [ao] haꞌ tet naj xin chisyije anma.
Chaxekbꞌa haburro xol teꞌ uva kat hatxꞌahni xil haqꞌap yu vino yebꞌ yu yal teꞌ uva.
Wal isbꞌaqꞌ hasat ekꞌbꞌal kaw qꞌej sata teꞌ vino, haxa haweh xin,
ekꞌbꞌal issajil sata noꞌ lech, xhi yaꞌ.
Yalni yaꞌ hunelxa: —Haxa hach tiꞌ Zabulón, chaxheho istiꞌ haꞌ mar bꞌay chiꞌapni ej teꞌ barco.
Wal hatxꞌotxꞌ xin chitaapni txꞌotxꞌ bꞌey Sidón, xhi yaꞌ.
Yalnipaxo yaꞌ: —Haxa hach tiꞌ Isacar, lahan hach hakaꞌ, hunu noꞌ burro kaw ijtzom,
chixew yul iswaybꞌal.
Hayet chawilni txꞌo txꞌotxꞌ kaw kꞌul yebꞌ ta kaw kꞌul haxew sat txꞌotxꞌ chawaniko habꞌa yalanh ijatz.
Chaxhokkano chejabꞌoj, machi xin tzet chawala.
Haxa hach tiꞌ Dan, chaxhok yahawo yinh hakonhobꞌ hakaꞌtikꞌa hunu majan ebꞌnaj Israel.
Lahan hach hakaꞌ hunu noꞌ labꞌa ayayo istiꞌla bꞌeh chichiwa yinh yoj noꞌ cheh,
kat yaykꞌayti naj ayahto yibꞌanh noꞌ tuꞌ, xhi yaꞌ.
Yalnipaxo yaꞌ: —Mamin, chiwechmahan kinhakolnihan, xhi yaꞌ.
Lahwi tuꞌ yalnipaxo yaꞌ: —Haxa hach tiꞌ Gad, chiꞌapni ebꞌnaj aqꞌlen howal tawinh,
yajaꞌ xin chiꞌelkanh ebꞌnaj tawet, kat hawok tzujno yinta ebꞌnaj, xhi yaꞌ.
Yalnipaxo yaꞌ: —Haxa hach tiꞌ Aser, kaw ay tzet chaloh,
kat hawaqꞌni itah kaw kꞌul tet ebꞌnaj rey, xhi yaꞌ.
Lahwi tuꞌ, yalnipaxo yaꞌ: —Haxa hach tiꞌ Neftalí,
lahan hach hakaꞌ hunu noꞌ sajche mach chixiw yekꞌi yebꞌ kaw kꞌulchꞌankano jilni nixhte yunin, xhi yaꞌ.
Yalnipaxo yaꞌ: —Wal hach José hach tiꞌ, lahan hach hakaꞌ hunu teꞌ qꞌebꞌtaj ayayo istiꞌ ha haꞌ.
Kaw niman sat chaqꞌa, kat yelto lehna isqꞌabꞌ yibꞌanh ej peyabꞌ.
Ebꞌnaj ay islitꞌ chako ishowal ebꞌnaj tawinh, kat kaxhisqꞌojni ebꞌnaj yu islitꞌ tuꞌ.
Kaw xin aynhetikꞌako ebꞌnaj pitwal tawinh.
Yajaꞌ wal hach tiꞌ xin, machi bꞌaqꞌinh chisikilo haqꞌabꞌ,
yebꞌ xin mach chiꞌetaxto halitꞌ yu iskꞌulal Komam Dios,
Komam kaw aykano yip, Komam chintanhenan hanin Israel intiꞌan.
Yuchꞌandios tet inDiosalan haꞌ kolwa tawinh yebꞌpaxo yuchꞌandios tet Komam kaw aykano yip.
Chaqꞌ Komam iskꞌulal tawibꞌanh,
haꞌ ton haꞌ nhabꞌ chitit yul satkanh yebꞌ txꞌo txꞌotxꞌ yax sat tawet.
Haꞌ iskꞌulal Komam chiꞌaqꞌni pohchakanh hawuninal,
kat yaqꞌnipaxo pohchaho hanoqꞌ.
Kaw ekꞌbꞌal niman iskꞌulal chinqꞌankanojan tawibꞌanh sata iskꞌulal isqꞌankanayo inmaman wibꞌanhan.
Hunteqꞌan iskꞌulal chiwakanayojan tawibꞌanh tiꞌ kaw ay istiempo hakaꞌ witz.
Hach José, hach tiꞌ sikꞌbꞌil hachilo xol ebꞌnaj hawuxhtaj, xhi yaꞌ Jacob.
Yalnipaxo yaꞌ: —Haxa hach tiꞌ Benjamín, lahan hach hakaꞌ noꞌ oj kaw how, kaw kꞌuxum noqꞌ.
Yet kaw ayto issajbꞌiloj chiskꞌuxto noꞌ ischibꞌehal no noqꞌ chispotxꞌ tuꞌ.
Haxa yet qꞌejbꞌiyalil xin chitxqꞌato noꞌ, noꞌ chibꞌe matxa chilahwi yu, xhi yaꞌ Jacob.
Haꞌ ton ebꞌnaj tiꞌ ebꞌnaj kabꞌlahonhebꞌ majan Israel, yebꞌ xin haꞌ hunteqꞌan tzotiꞌ tuꞌ yalkano yaꞌ Jacob yibꞌanh hunun ebꞌnaj yet isqꞌannikano yaꞌ iskꞌulal Komam Dios yibꞌanh ebꞌnaj.
	[ao]49:10 Naj yahaw teꞌ chitzotel yinh yet yul Komam Cristo yahawo ebꞌnaj Israel.
	49:9 49:9 Ap. 5:5

Iskamikal yaꞌ Jacob yebꞌ yinh yet ismujlax yaꞌ
Yet hunel xin yalkano yaꞌ Jacob tet ebꞌnaj iskꞌahol hakaꞌ tiꞌ: «Wal hanintiꞌan kaw toxa chinkaman, chiwalkanojan teyet; chinhemujan yul huneꞌ chꞌen nhachꞌen bꞌay mujan ebꞌyaꞌ inmam ichaman, sat istxꞌotxꞌ naj Efrón, naj hitita. Huneꞌ chꞌen nhachꞌen tuꞌ bꞌey Canaán ay chꞌen yul ismajul txꞌotxꞌ Macpela, satalto txꞌotxꞌ Mamre. Huneꞌ txꞌo txꞌotxꞌ yebꞌ chꞌen nhachꞌen tuꞌ loqꞌbꞌilkano yu inmam ichaman, yaꞌ Abraham tet naj Efrón, yu yokniko chꞌen mujbꞌalil. Yul huneꞌ chꞌen nhachꞌen tuꞌ mujlax yaꞌ Abraham yebꞌ yixal, yaꞌ inmiꞌ ixnaman yaꞌ Sara. Haꞌ tuꞌ xin mujlaxpaxo hemam icham yaꞌ Isaac, yebꞌ hemiꞌ ixnam yaꞌ Rebeca, haꞌ bꞌey tuꞌ xin inmujpaxojan yaꞌ Lea. Huneꞌ txꞌo txꞌotxꞌ yebꞌ chꞌen nhachꞌen tuꞌ loqꞌbꞌilkano tet ebꞌnaj hitita,» xhi yaꞌ.
Yet lahwi yalnikano yaꞌ Jacob hunteqꞌan tzotiꞌ tuꞌ tet ebꞌnaj iskꞌahol yay hilno yaꞌ, iskamilo yaꞌ xin.
Hayet yilni yaꞌ José iskam ismam tuꞌ yok laqꞌno yaꞌ yinh yaꞌ, istzꞌohni yaꞌ isqꞌotx yaꞌ, yok yaꞌ oqꞌoj. Yaꞌ José tuꞌ, ay hunteqꞌan ebꞌnaj ischejabꞌ yaꞌ chiꞌanhten isnimanil kamom yunhe mach chiꞌetaxtoj, haꞌ xin ebꞌnaj ischej yaꞌ José yanhteno isnimanil ismam tuꞌ. Kaw xin 40 (kawinaj) tzꞌayik yito yanhtelax isnimanil yaꞌ, yuto hak tuꞌ tzꞌayik chikꞌayikꞌo yanhtelax isnimanil kamom yu ebꞌnaj.
Kaw xin 70 (lahonhebꞌ iskanhwinaj) tzꞌayik yiqꞌ bꞌiskꞌulal ebꞌnaj Egipto tuꞌ yinh yaꞌ. Haxa yet lahwi yekꞌto hunteqꞌan tzꞌayik tuꞌ xin, yalni yaꞌ José tet ebꞌnaj chimunla yinta naj rey yul palacio hakaꞌ tiꞌ:
—Ta kaw yeli kꞌul inkꞌulan teyinh cheyabꞌe, halwe tet naj faraón, tato taqꞌwebꞌilkano wuhan sata Komam Dios yet maxhto chikam inmamtuꞌan tato chinmujan isnimanil yaꞌ yul huneꞌ chꞌen nhachꞌen watxꞌebꞌil yu yaꞌ bꞌey Canaán. Yuxin halwe nino tet naj rey tuꞌ tato chintohan inmujuꞌ inmaman bꞌey tuꞌ, lahwi tuꞌ kat inmeltzohan, xhi yaꞌ José tuꞌ.
Yet yabꞌen naj rey huneꞌ tuꞌ yalni naj tet yaꞌ José:
—Kꞌultikꞌa, asmuj hamam tuꞌ hakaꞌ yu yalnikano yaꞌ tawet, xhi naj rey.
Lahwi tuꞌ xin isto yaꞌ José ismujno ismam, istopaxo xin ebꞌnaj chimunla yinta naj rey yul palacio, yebꞌ sunil ebꞌnaj ay ismunil yinta naj rey yul txꞌotxꞌ Egipto tuꞌ. Istopaxo yixal yaꞌ José yebꞌ yuninal, yebꞌ ebꞌnaj yuxhta yaꞌ, yebꞌ sunil mak ay yul yatut yaꞌ Jacob tuꞌ. Haxanhe nixhte unin yebꞌ isnoqꞌ ebꞌnaj kankano bꞌey txꞌotxꞌ Gosén. Kaw xin hantanhe anma to yibꞌanh carruaje, yebꞌ yibꞌanh noꞌ cheh mujwal yinta yaꞌ José tuꞌ. Hak tuꞌ xin kaw hantanhe anma to mujwal yinh yaꞌ Jacob. Haxa yet yapni ebꞌnaj bꞌey txꞌotxꞌ Atad, txꞌotxꞌ ayikꞌto isqꞌaxebꞌikꞌto haꞌ niman Jordán, yekꞌtzen yaꞌ José yebꞌ sunil anma tzujan yintaj tuꞌ huneꞌ yet bꞌiskꞌulal yinh iskamikal ismam. Kaw xin hujebꞌ tzꞌayik ekꞌtzelax huneꞌ tuꞌ.
Hayet yilni anma ay bꞌey Canaán huneꞌ tuꞌ, yalni anma: «Haꞌ hunteqꞌan ebꞌnaj Egipto tiꞌ kaw niman yelapno ye huneꞌ iskamom ebꞌnaj tiꞌ,» xhi anma. Yuxin Abel-mizraim yako anma isbꞌiho huneꞌ txꞌotxꞌ ayko yinh yetkꞌulal bꞌay chiꞌahilo tzꞌayik, yinh haꞌ niman Jordán.
Ebꞌnaj iskꞌahol yaꞌ Jacob tuꞌ, kaw isyije ebꞌnaj yinh tzet yalkano yaꞌ yinh iskamikal tuꞌ. Yito ebꞌnaj isnimanil ismam bꞌey Canaán, ismujni ebꞌnaj yaꞌ yul huneꞌ chꞌen nhachꞌen ayayo sat txꞌotxꞌ Macpela loqꞌbꞌilkano yu yaꞌ Abraham tet naj Efrón, naj hitita, yunhe haꞌ tuꞌ chimujlax yuninal yaꞌ. Huneꞌ txꞌo txꞌotxꞌ yebꞌ chꞌen nhachꞌen tuꞌ ayikꞌto yintakꞌto txꞌotxꞌ Mamre. Lahwi ismujnikano yaꞌ José ismam tuꞌ ismeltzo yaꞌ bꞌey Egipto hunelxa, yebꞌ ebꞌnaj yuxhtaj, yebꞌ sunil anma to mujwal tuꞌ.
Yet isqꞌanni ebꞌnaj yuxhta yaꞌ José nimankꞌulal yinh
Haxa yet xakamto yaꞌ Jacob, yalni ebꞌnaj yuxhta yaꞌ José tet hunun hakaꞌ tiꞌ:
—Wal tinanh kaw chiꞌok ishowal yaꞌ José jinh, chiꞌok yaꞌ konhyetaꞌ yu sunil istxꞌojal kowatxꞌe yinh yaꞌ, xhi ebꞌnaj tet hunun.
Lahwi tuꞌ ischejni ebꞌnaj hal-laxo tet yaꞌ José hakaꞌ tiꞌ: «Yet yalanhto maxhto chikam komam, yalnikano yaꞌ ta chijalanh tawet yinh hunteqꞌan tzotiꞌ hakaꞌ tiꞌ: “Kaw chinqꞌanan tawet, aqꞌ nimankꞌulal yinh sunil istxꞌojal iswatxꞌe ebꞌnaj hawuxhta tawinh, yuto kaw mach xahano kaxhyil ebꞌnaj,” xhikano Komam. Yuxin chikoqꞌananh tawet: “aqꞌ nimankꞌulal jinhanh, hanhonh ischejabꞌ Komam Dios honhtiꞌanh, isDiosal komam,” xhi ebꞌnaj hawuxhtaj,» xhi ebꞌnaj chejabꞌ tet yaꞌ José.
Hayet yabꞌen yaꞌ José huneꞌ tuꞌ ok yaꞌ oqꞌoj. Lahwi tuꞌ xin yapni ebꞌnaj yuxhta yaꞌ José tuꞌ sata, yay nohno ebꞌnaj, yaykano xulno ebꞌnaj sat txꞌotxꞌ, yalni ebꞌnaj hakaꞌ tiꞌ:
—Wal tinanh chonhokkanojanh hachejabꞌoj, ayonhanh lah, xhi ebꞌnaj.
Istaqꞌwi yaꞌ José tet ebꞌnaj:
—Matzet chal hekꞌul, mach chu waniko hinbꞌahan selelo Komam Dios. Hex tiꞌ kaw hewatxꞌe istxꞌojal winhan, yajaꞌ Komam Dios meltzoniko istxꞌojal tuꞌ yinh iskꞌulal, yunhe inkolwahan yinh anma, haꞌ ton hunteqꞌan iskꞌulal lanhan jilni tiꞌ. Wal xin mach chexxiwi, chiwaqꞌan tzet cheloh yebꞌ tzet chisloh heyuninal, xhi yaꞌ José tet ebꞌnaj. Kaw xin tzalakanh iskꞌul ebꞌnaj yuto kaw kꞌul yu yaqꞌni yaꞌ José ispaj istzotiꞌ ebꞌnaj.
Iskamikal yaꞌ José
Wal yaꞌ José, haꞌtikꞌa bꞌey Egipto tuꞌ ehayo yaꞌ yebꞌ xin sunil ebꞌnaj yuxhtaj, kaw xin 110 habꞌil ekꞌyaꞌ. Yiltoko yaꞌ yinh yuninal iskꞌahol naj Efraín, yebꞌ ebꞌnaj iskꞌahol yuninal naj Maquir, iskꞌahol naj Manasés. Ay hunel tiꞌ xin yal yaꞌ José tet ebꞌnaj yuxhta hakaꞌ tiꞌ:
—Wal hanintiꞌan lanhanxa yapni istzꞌayikal bꞌay chinkaman, yajaꞌ xin Komam Dios chikolwa teyinh, kat kexyinito Komam bꞌey huneꞌ txꞌo txꞌotxꞌ yalte tet jichmam Abraham, yebꞌ tet komam icham Isaac yebꞌ tet komam Jacob, xhi yaꞌ. Yalnipaxo yaꞌ tet ebꞌnaj yuxhtaj, ebꞌnaj iskꞌahol yaꞌ Israel, tato chistaqꞌwe ebꞌnaj huneꞌ chejbꞌanile tiꞌ yinh, yalni yaꞌ hakaꞌ tiꞌ:
—Yinh kaw yeli chiwalkanojan teyet tato chikolwa Komam Dios teyinh chexyinilo sat huneꞌ txꞌo txꞌotxꞌ tiꞌ. Hayet chij isbꞌa huneꞌ tuꞌ kat heyinito isbꞌajil innimanilan teyintaj, xhi yaꞌ José.
Wal yaꞌ José tuꞌ, kaw 110 habꞌil yaꞌ yet iskam yaꞌ bꞌey Egipto. Yet kamomxa yaꞌ xin yanhtelax isnimanil yaꞌ yunhe machi etaxtoj, lahwi tuꞌ yalaxayto isnimanil yaꞌ yul kaxha.
EXOÉXODOIskabꞌ hum tzꞌibꞌnhebꞌil yu yaꞌ Moisés
1. ANMA ISRAEL CHIꞌILAXILO CHEJABꞌO BꞌEY EGIPTO
(1:1—15:21)
Isyaꞌtajil yaqꞌle anma Israel bꞌey txꞌotxꞌ Egipto
Hak tiꞌ isbꞌi ebꞌyaꞌ iskꞌahol yaꞌ Israel [a] tzujan yintaj yet yapni yaꞌ bꞌey txꞌotxꞌ Egipto, hunun ebꞌyaꞌ kꞌahole tuꞌ tzujan yixal yebꞌ yuninal ebꞌyaꞌ yintaj: yaꞌ Rubén, yaꞌ Simeón, yaꞌ Leví, yaꞌ Judá, yaꞌ Isacar, yaꞌ Zabulón, yaꞌ Benjamín, yaꞌ Dan, yaꞌ Neftalí, yaꞌ Gad, yaꞌ Aser. Wal yaꞌ José, ayxa yaꞌ bꞌey txꞌotxꞌ Egipto tuꞌ, 70 (lahohebꞌ iskanhwinaj) isbꞌisil anma xapohilo yinh yuninal yaꞌ Jacob yet yapni bꞌey txꞌotxꞌ Egipto tuꞌ.
Haxa yet yekꞌto tiempo xin, iskamto yaꞌ José yebꞌ sunil yuxhtaj, yebꞌ yuninal apni bꞌey Egipto tuꞌ yinta ebꞌyaꞌ. Haxa anma titna yinh ebꞌnaj Israel tuꞌ kaw chꞌibꞌkanokanh isbꞌisil, yiqꞌnikanokanh yip ebꞌnaj, hak tuꞌ yu isnohilo sunil sat txꞌotxꞌ Egipto yu ebꞌnaj. [b].
Yinh huneꞌ tiempo tuꞌ xin, ok huneꞌxa naj isreyalo txꞌotxꞌ Egipto tuꞌ, yajaꞌ xin matxa ohtabꞌilo yaꞌ José yu naj, yuxin ok naj yalaꞌ tet yet konhobꞌ tuꞌ hakaꞌ tiꞌ: «Wal tinanh, xam heyila tato kaw ekꞌnaxakano isbꞌisil anma Israel tiꞌ jibꞌanh, yebꞌ kaw ekꞌbꞌalxa yip ebꞌnaj kosataj; wal tinanh xin, yilal kotxumni tzet wal juten huneꞌ tiꞌ, yunhe matxa chichꞌibꞌkanh isbꞌisil ebꞌnaj, yuto kꞌuxantaxka ay mak chiꞌaniko howal jinh kat yanito isbꞌa ebꞌnaj yintaj ebꞌnaj, kat yaniko ebꞌnaj howal jinh, kat yelkanh ebꞌnaj sat txꞌotxꞌ Egipto tiꞌ,» xhi naj rey tuꞌ.
Yuxin alaxiko yilomal ebꞌnaj Israel yu ebꞌnaj Egipto tuꞌ, yet chimunla ebꞌnaj. Yaqꞌlax munil kaw yaꞌta tet ebꞌnaj, yalaxiko ebꞌnaj iswatxꞌeno kabꞌebꞌ nimeta konhobꞌ, haꞌ ton konhobꞌ Pitón yebꞌ konhobꞌ Ramasés; haꞌ bꞌey hunteqꞌan konhobꞌ tuꞌ xin, iskꞌubꞌa naj Faraón ixim trigo. Yajaꞌ hayet chꞌaqꞌlax ekꞌoyaꞌ ebꞌnaj tuꞌ, kaw ip ispohchakanh isbꞌisil ebꞌnaj, yuxin xiwkanh ebꞌnaj Egipto tet ebꞌnaj Israel tuꞌ.
Yalaxkaniko ebꞌnaj Israel ischejabꞌo ebꞌnaj Egipto, yaqꞌlax munil kaw yaꞌta tet ebꞌnaj. Yaqꞌlax ekꞌoyaꞌ ebꞌnaj yinh munil kaw yaꞌtaj, yalaxiko ebꞌnaj somo tzꞌotzꞌew, chiswatxꞌen ebꞌnaj txꞌotxꞌ ladrillo, yalaxpaxiko ebꞌnaj tzꞌunu trigo, yebꞌ yinh hunteqꞌanxa munil. Kaw xin how ebꞌnaj Egipto tuꞌ yinh ebꞌnaj Israel yet chischejni ebꞌnaj, ebꞌnaj. Istzotelpaxo naj faraón tet ebꞌix chiꞌilni ebꞌix Israel tuꞌ yet chiwatxꞌi iskꞌul ebꞌix, haꞌ ton xin ix Sifra yebꞌ ix Fúa, yalni naj tet ebꞌix hakaꞌ tiꞌ:
—Hayet cheyilni ebꞌix Israel yet chiwatxꞌi iskꞌul ebꞌix, cheyila tzet uninal, tato winaj nixhte yunin ebꞌix chipitzkꞌahi, maqꞌbꞌil hepitzꞌni kamoj, taka ix nixhte yunin ebꞌix chipitzkꞌa xin matzet cheyute, hehojabꞌi, xhi naj tet ebꞌix.
Yajaꞌ wal ebꞌix iyawom tuꞌ xin, chixiw ebꞌix tet Komam Dios, yuxin mach isyije ebꞌix yinh tzet yal naj rey tuꞌ, mach ispitzꞌkamo ebꞌix nixhte winaj unin chipitzkꞌahi. Hayet yabꞌen naj rey huneꞌ tuꞌ, yawten naj ebꞌix, yalni naj tet ebꞌix hakaꞌ tiꞌ:
—¿Tzet yinh xin chechah itzitzbꞌo nixhte winaj unin, mach xin chepitzꞌkamoj? xhi naj. Istaqꞌwi ebꞌix:
—Yuto ebꞌix hebrea, mach lahano ebꞌix yebꞌ ebꞌix Egipto, ebꞌix hebrea tiꞌ, kaw ay yip ebꞌix, yuto hayet chonhtohanh jilaꞌanh ebꞌix xawatxꞌina iskꞌul ebꞌix yet chonhapnihanh, xhi ebꞌix.
Kaw yayo Komam Dios iskꞌulal yibꞌanh ebꞌix iyawom tuꞌ, yuxin chꞌibꞌkanokanh isbꞌisil anma Israel, yiqꞌnikanokanh yip. Yayo Komam Dios isyaxil yibꞌanh ebꞌix iyawom, isnohpaxokanh yuninal ebꞌix.
Wal naj rey faraón, ischej naj hal-laxo tet yet konhobꞌ hakaꞌ tiꞌ: «Wal tinanh sunil nixhte winaj unin chipitzkꞌa xol ebꞌnaj Israel, maqꞌbꞌil isqꞌojlaxto xol ha haꞌ, wal nixhte ix chipitzkꞌa xin, matzet cheyute, chꞌibꞌojabꞌi,» xhi naj rey tuꞌ.
	[a]1:1 Yaꞌ Jacob, haꞌtikꞌapaxo Israel.
	[b]1:7 Kaw chꞌibꞌkanh isbꞌisil ebꞌnaj Israel hakaꞌ yu yalni Komam Dios tet yaꞌ Abraham. Gn. 12:2; 13:15-16

Yet ispitzkꞌa yaꞌ Moisés
Yinh huneꞌ tiempo tuꞌ, ay huneꞌ naj titna yinh yaꞌ Leví, mohyi naj yebꞌ huneꞌ ix yinhtikꞌapaxo yaꞌ Leví pohchanatij. Ispitzkꞌati nichꞌan winaj unin yinh ix. Haxa yet yapni istiempohal ispitzkꞌa nichꞌan unin, kaw xin kꞌulchꞌan jilni, yuxin ebꞌalaxto oxebꞌ ixahaw. Yajaꞌ yet yilni ismam yebꞌ ismiꞌ tato matxa chu yebꞌalaxtoj iswatxꞌen ix huneꞌ teꞌ xuk, yaniko ix qꞌol yinh ej isholanil teꞌ yunhe machi okto ha haꞌ yul teꞌ, yanayto ix nichꞌan neneꞌ tuꞌ yul teꞌ, isto ix yanokano istiꞌ haꞌ niman Nilo, xol teꞌ ah. Yok huneꞌ yanabꞌ nichꞌan unin tuꞌ istanhenoj, yajaꞌ nahat el ix, chilni ix nichꞌan unin tuꞌ.
Haxa yinh hunxa tzꞌayik xin, yayapno iskutzꞌin naj faraón axhno bꞌey tuꞌ, yebꞌ hunteqꞌanxa ebꞌix qꞌopo. Haxa yet lanhan yekꞌ ix yebꞌ ebꞌix qꞌopo tuꞌ, yilnito ix huneꞌ xuk tuꞌ, ischejni ix huneꞌ ix qꞌopo yinohti teꞌ tuꞌ xol haꞌ. Hayet yinilo ix ismajil teꞌ xin, yilni ix ta hilanayto nichꞌan unin tuꞌ yul teꞌ, kaw xin chiꞌoqꞌ nichꞌan neneꞌ tuꞌ. Istzꞌaykanh iskꞌul ix yinh, yalni ix hakaꞌ tiꞌ:
—Nichꞌan unin tiꞌ, yet ebꞌix hebrea, xhi ix.
Ishitziko ix yanabꞌ nichꞌan neneꞌ tuꞌ, yalni ix tet iskutzꞌin naj rey tuꞌ hakaꞌ tiꞌ:
—¿Chimhawoche chiwawtehan hunu ix hebrea chiꞌaqꞌni yim nichꞌan neneꞌ tiꞌ, kat yok ix yilno tawet? xhi ix. Istaqꞌwi iskutzꞌin naj rey tuꞌ:
—Kꞌultikꞌa, xhi ix. Isto yanabꞌ nichꞌan neneꞌ tuꞌ yalno tet ismiꞌ, yul ix miꞌe tuꞌ bꞌay ay nichꞌan neneꞌ tuꞌ, yalni iskutzꞌin naj rey tet ismiꞌ nichꞌan neneꞌ tuꞌ: [image: 25.TIF] 

—Ito nichꞌan neneꞌ tiꞌ, kat hawaqꞌni chꞌibꞌo wetan, chaxhintolahan, xhi ix.
Yinito ix miꞌe nichꞌan neneꞌ tuꞌ, yaqꞌni chꞌibꞌo ix. Haxa yet walxa nichꞌan unin tuꞌ, yaqꞌni ix tet iskutzꞌin naj rey tuꞌ. Yaniko ix yuninoj, Moisés yako ix isbꞌiho nichꞌan unin tuꞌ, yalni ix hakaꞌ tiꞌ: «Nichꞌan unin tiꞌ, xol ha haꞌ wihtijan,» xhi ix. [c].
	[c]2:10 Moisés chaliloj: Iqꞌbꞌilahti xol ha haꞌ

Yet yelkanh yaꞌ Moisés sat txꞌotxꞌ Egipto
Hayet anmaxa yaꞌ Moisés tuꞌ xin, yok yinh isnabꞌal yaꞌ yelto yilno yet konhobꞌ Israel; yilni yaꞌ tato kaw chiꞌekꞌyaꞌ yet konhobꞌ yaꞌ tuꞌ yinh munil yu ebꞌnaj Egipto. Yilnipaxo yaꞌ ismaqꞌlax huneꞌ yet konhobꞌ yu huneꞌ naj Egipto. Yekꞌ tꞌanhtꞌon yaꞌ Moisés tuꞌ, hayet yilni yaꞌ tato machi mak chiꞌilni, ispotxꞌnikamo yaꞌ naj Egipto tuꞌ, ismujni yaꞌ naj xol arena. Haxa yinh hunxa tzꞌayik xin, yelto yaꞌ yilaꞌ yet konhobꞌ tuꞌ hunelxa, yilni yaꞌ yaqꞌlen howal kawanh yet konhobꞌ, isqꞌambꞌen yaꞌ tet naj chimaqꞌni hunxa naj tuꞌ hakaꞌ tiꞌ:
—¿Tzet yinh xin chamaqꞌ hawet konhobꞌ? xhi yaꞌ Moisés tuꞌ. Istaqꞌwi naj:
—¿Mak makaxhaniko yahawil maka juesal jinhanh? ¿Tom chawoche chinhapotxꞌkamojan hakaꞌ yu hapotxꞌnikamo naj Egipto? xhi naj.
Hayet yabꞌen yaꞌ Moisés yalni naj hakaꞌ tuꞌ, isxiwkanh yaꞌ. Istxumnilo yaꞌ tato xaꞌabꞌelaxiloj tato ispotxꞌkamo yaꞌ naj Egipto.
Hayet yabꞌenilo naj faraón huneꞌ tuꞌ, yoche naj ispotxꞌoꞌkamo yaꞌ Moisés, yajaꞌ xin elkanh yaꞌ tet naj rey tuꞌ, isto yaꞌ bꞌey txꞌotxꞌ Madián.
Hayet yapni yaꞌ bꞌey tuꞌ, yay tzꞌonhno yaꞌ istiꞌ huneꞌ kꞌuh, ay xin hujwanh iskutzꞌin naj sacerdote ay bꞌey txꞌotxꞌ Madián, apni ebꞌix iqꞌoti haꞌ yu isnohtzen ebꞌix teꞌ hukubꞌ bꞌay chukꞌ haꞌ ismeꞌ ismam ebꞌix. Yajaꞌ xin apni hunteqꞌanxa ebꞌnaj tanhem meꞌ, istzumbꞌento ebꞌnaj ebꞌix. Hayet yilni yaꞌ Moisés huneꞌ tuꞌ, yahwano yaꞌ, iskolni yaꞌ ebꞌix, yok yaꞌ yinohti ha haꞌ, yaqꞌni yaꞌ haꞌ tet noꞌ meꞌ. Lahwi tuꞌ, ismeltzo ebꞌix bꞌey yatut ismam, haꞌ ton naj Reuel, isqꞌambꞌen naj tet ebꞌix:
—¿Tzet yinh xin kaw pet makexhulnahi? xhi naj.
Istaqꞌwi ebꞌix tet ismam:
—Ay huneꞌ naj ah Egipto makonhkolnihanh tet hunteqꞌan ebꞌnaj tanhem meꞌ, mayinipaxahti naj ha haꞌ, mayaqꞌni naj haꞌ yukꞌuꞌ noꞌ meꞌ, xhi ebꞌix tet ismam.
Yalni naj Reuel tet ebꞌix:
—¿Bꞌaytuꞌwal xin ay naj? ¿Tzet yinh yuxin maxebꞌejkano naj? ¡As awteweti naj waꞌoj! xhi naj mame.
Hak tuꞌ yu isjeni yaꞌ Moisés, iskankano yaꞌ eho bꞌey yatut naj Reuel tuꞌ. Haxa yet yekꞌto hayebꞌ tzꞌayik xin, yaqꞌni naj Reuel huneꞌ iskutzꞌin yixalo yaꞌ Moisés tuꞌ, haꞌ ton ix Séfora.
Ispitzkꞌa huneꞌ yuninal yaꞌ Moisés yebꞌ yixal tuꞌ, Gersón yako yaꞌ isbꞌihoj, yalni yaꞌ hakaꞌ tiꞌ: «Nan konhobꞌal hinan sat huneꞌ txꞌotxꞌ tiꞌ,» xhi yaꞌ.
Haxa yet yekꞌto hayebꞌ tiempo xin, iskam naj rey faraón, wal ebꞌnaj Israel kaw ip islahniko yekꞌyaꞌ yanma ebꞌnaj yu munil, kaw xin chꞌoqꞌ yanma ebꞌnaj yu isyaꞌtajil. Yilni Komam Dios isyaꞌtajil chaqꞌle ebꞌnaj. Yabꞌenpaxo Komam yel yaw ebꞌnaj yu isyaꞌtajil, isnahniti Komam Dios tzet tꞌinhbꞌabꞌilkano yu tet yaꞌ Abraham, tet yaꞌ Isaac yebꞌ tet yaꞌ Jacob. Yil Komam isyaꞌtajil chaqꞌle ebꞌnaj Israel, isnahniti Komam ebꞌnaj.
Yet yawtelax yaꞌ Moisés yu Komam Dios
Yokkano yaꞌ Moisés istanheno ismeꞌ ismam yixal, haꞌ ton naj Jetro, naj sacerdote yul konhobꞌ Madián. Yet huneꞌ tzꞌayik xin, yito yaꞌ Moisés noꞌ meꞌ tuꞌ istanheꞌ bꞌey txꞌotxꞌ desierto, masanta apni yaꞌ bꞌey witz chiyij Horeb, bꞌey huneꞌ witz tuꞌ isyeh isbꞌa Komam tet yaꞌ. [d]Hayet ay yaꞌ bꞌey tuꞌ, isyeni isbꞌa yángel Komam Dios xol xaj qꞌa qꞌaꞌ chiꞌah xol hun hobꞌan teꞌ txꞌix. Istꞌanhxito yaꞌ Moisés yinh teꞌ txꞌix tuꞌ, kaw chiꞌah xaj qꞌaꞌ xol teꞌ, yajaꞌ xin maxhtikꞌa chitzꞌato teꞌ yu xaj qꞌaꞌ tuꞌ. Hayet yilni yaꞌ huneꞌ tuꞌ, yalni yaꞌ: «Hitzojinikojan kat kam wilnihan huneꞌ chisye isbꞌa yinh sajsatil wettiꞌan, kat wilnihan tzet yinh xin mach chitzꞌato teꞌ txꞌix tiꞌ yu qꞌaꞌ,» xhi yaꞌ Moisés. [image: 26.TIF] 

Hayet yilni Komam ishitziko yaꞌ, yu yilni yaꞌ huneꞌ xaj qꞌaꞌ tuꞌ, yawten Komam yaꞌ xol xaj qꞌa qꞌaꞌ, yalni Komam hakaꞌ tiꞌ.
—Moisés, Moisés, xhi Komam. Istaqꞌwi yaꞌ:
—Ayinan Mamin, xhi yaꞌ.
Yalni Komam tet yaꞌ:
—Mach chaxhhitzikoj, ilo haxanhabꞌ, yuto txꞌotxꞌ bꞌay ayach tiꞌ kaw txahul yu ayinikꞌojan bꞌey tiꞌ, xhi Komam.
Yalnipaxo Komam:
—Hanintiꞌan isDiosal ebꞌyaꞌ hawichmam wehan; isDiosal yaꞌ Abraham, isDiosal yaꞌ Isaac, yebꞌ xin isDiosal yaꞌ Jacob, xhi Komam. Wal yaꞌ Moisés tuꞌ yako yaꞌ yenhel issat, yuto xiwkanh yaꞌ yilni Komam Dios.
Yalnipaxo Komam hakaꞌ tiꞌ:
—Kaw chiwilan isyaꞌtajil chaqꞌle inkonhobꞌan yul konhobꞌ Egipto. Chiwabꞌenpaxojan yel yaw ebꞌnaj yet chiꞌetalax ebꞌnaj yu ebꞌnaj yahaw. Sunil isyaꞌtajil chaqꞌle ebꞌnaj tuꞌ kaw wohtajan. Yuxin makin ayilojan yu inkolnilojan ebꞌnaj yul isqꞌabꞌ ebꞌnaj Egipto. Chiwiltijan ebꞌnaj yul konhobꞌ Egipto tuꞌ, kat winitojan ebꞌnaj bꞌey huneꞌ txꞌotxꞌ kaw nimajal yebꞌ kaw kꞌul, bꞌay chꞌel yojomal noꞌ lech yebꞌ noꞌ kabꞌ. Haꞌ txꞌotxꞌ chiwaltiꞌan, haꞌ ton txꞌotxꞌ bꞌay ay anma cananeo, anma hitita, anma amorreo, anma ferezeo, anma heveo yebꞌ xin anma jebuseo. Sunil isyaꞌtajil chaqꞌle anma Israel tuꞌ, xaꞌahapno yinh insatan, xawilpaxojan hanta chiꞌekꞌyaꞌ yanma ebꞌnaj yu ebꞌnaj ah Egipto. Wal tinanh chachtohi, chachwatojan sata naj rey faraón, kat hawinilti inkonhobꞌ Israelan sat txꞌotxꞌ Egipto tuꞌ, xhi Komam tet yaꞌ Moisés.
Istaqꞌwi yaꞌ Moisés tet Komam hakaꞌ tiꞌ:
—Hanintiꞌan mach wetwanojan wokan sata naj faraón tuꞌ, kat winiltijan ebꞌnaj Israel sat txꞌotxꞌ Egipto, xhi yaꞌ tet Komam.
Istaqꞌwi Komam tet yaꞌ:
—Hanintiꞌan, chinokan hawetbꞌihoj, haꞌ huneꞌ tiꞌ chiꞌok yecheloj tato haninan chaxhinchejtojan. Hayet xahawilti inkonhobꞌ Israelan sat txꞌotxꞌ Egipto tuꞌ, haꞌ bꞌey huneꞌ witz tiꞌ chiyiyo isbꞌa wetan, yu yaniko inmayan, xhi Komam.
Istaqꞌwi yaꞌ Moisés tet Komam:
—Hayet chinapnihan kat walnihan tet wet Israel tuꞌan: “Haꞌ isDiosal ebꞌyaꞌ komam icham makinchejnitijan teyet, ta kinchihan,” taka xin chisqꞌambꞌe ebꞌnaj wetan: “¿Tzet xin isbꞌi mak kach chejnhe tuꞌ?” ta xhi ebꞌnaj wetan; ¿tzet chiwute walnihan? xhi yaꞌ.
Istaqꞌwi Komam Dios tet yaꞌ:
—Hanintiꞌan Ayintikꞌahan yuxin hak tiꞌ chawute hawalni tet hawet Israelal: Haꞌ mak Aynhetikꞌa haꞌ makinchejnitijan teyet, xhi Komam. [e] Aqꞌbꞌil xin traducir yinh  yinh hebreo YHWH chu istzꞌibꞌnhelaxi. Yinh abꞌxubꞌal xin .
Yalnipaxo Komam:
—Kat hawalni tet ebꞌnaj hawet Israelal tuꞌ: “Haꞌ Komam isDiosal ebꞌyaꞌ hemam icham, isDiosal yaꞌ Abraham, yaꞌ Isaac yebꞌ yaꞌ Jacob, haꞌ makinchejnitijan teyet,” kachi tet ebꞌnaj. Hak tuꞌ inbꞌihan yinh sunilbꞌal tiempo, yu inbꞌitiꞌan chinnalaxtijan yinh sunilbꞌal tiempo. Wal tinanh chaxhtohi, kat hakutxbꞌaniko ebꞌnaj ichamta winaj Israel, kat hawalni tet ebꞌnaj hakaꞌ tiꞌ: “Haꞌ Komam isDiosal ebꞌyaꞌ hemam icham, isDiosal yaꞌ Abraham, yaꞌ Isaac yebꞌ yaꞌ Jacob, isye isbꞌa wetan, yalni hakaꞌ tiꞌ: Yinh kaw yeli kexintuklehan wilnihan tzet chexutelax bꞌey Egipto tiꞌ. Yuxin xawalan ta chexinkolilojan yalanh isyaꞌtajil bꞌey Egipto, kat kexwinitojan sat txꞌotxꞌ bꞌay ay anma cananeo, anma heteo, anma amorreo, anma ferezeo, anma heveo, yebꞌ anma jebuseo; txꞌotxꞌ tuꞌ hakaꞌta lech yebꞌ kabꞌ chꞌel yojomal sat txꞌotxꞌ,” kachi tet ebꞌnaj. Hayet chawalni hakaꞌ tuꞌ, chabꞌe ebꞌnaj tzet chawala, yuxin chaxhto yebꞌ ebꞌnaj sata naj rey faraón bꞌey Egipto, kat hawalni tet naj: “Haꞌ Komam Dios, koDiosalanh hanhonh Israelonh tiꞌanh maꞌisye isbꞌa jetanh, yuxin oxebꞌ tzꞌayik chonhbꞌelwitojanh sat txꞌotxꞌ desierto, haꞌ tuꞌ chijaqꞌanh koxahanbꞌalanh tet Komam Dios, koDiosalanh,” hak tuꞌ chu hawalni tet naj faraón. Yajaꞌ xin kaw wohtajan tato naj faraón tuꞌ, mach chexischahti naj yinh haknhetiꞌ. Yuxin chinyelo wipan, chiwanayojan isyaꞌtajil yibꞌanh anma Egipto tuꞌ yu sunil ej kꞌaybꞌalkꞌule chinwatxꞌehan bꞌey tuꞌ, hak tuꞌ xin chu kexischahniti naj. Kat wanikojan yinh isnabꞌal ebꞌnaj tato kaw ay heyelapnoj, yuxin hayet chexel sat txꞌotxꞌ Egipto, kaw ay tzet iqꞌbꞌil heyu chexeli. Wal xin hunun ebꞌix ah Israel chisqꞌan tzetaj ye tuꞌ tet ebꞌix ah Egipto ay yul yatut, maka tet ebꞌix ayayo iskawilal yatut. Hayet chisqꞌanni ebꞌix ah Israel tuꞌ, chiꞌaqꞌlax tzetaj ye tuꞌ plata yebꞌ oro yebꞌ xilqꞌape cheyako yinh heyuninal; kaw xin txꞌiꞌal tzet ye tuꞌ cheyitij yet chexel bꞌey Egipto, xhi Komam tet yaꞌ Moisés.
Istaqꞌwi yaꞌ Moisés tet Komam:
—Machim chabꞌe ebꞌnaj tzet chiwalan yebꞌ xin machim chayto ebꞌnaj yul yanma, katmi yalni ebꞌnaj wetan: “Tonhem chawala, mach isye isbꞌa Komam tawet,” xhim ebꞌnaj wetan, xhi yaꞌ Moisés tet Komam.
Istaqꞌwi Komam Dios tet yaꞌ:
—¿Tzet iqꞌbꞌil yul haqꞌabꞌ tuꞌ? Xhi Komam. Istaqꞌwi yaꞌ:
—Huneꞌ qꞌojoch, xhi yaꞌ.
Yalni Komam tet yaꞌ:
—Qꞌojayo haqꞌojoch tuꞌ sat txꞌotxꞌ, xhi Komam tet yaꞌ. Hayet isqꞌojnayo yaꞌ isqꞌojoch tuꞌ, ismeltzoko teꞌ labꞌahil. Hayet yilni yaꞌ Moisés huneꞌ tuꞌ, yel lemna yaꞌ tet noꞌ. Yalni Komam tet yaꞌ:
—Tzabꞌ isnhe noꞌ labꞌa tuꞌ, xhi Komam. Hayet istzabꞌni yaꞌ isnhe noꞌ, ismeltzoko noꞌ qꞌojochal hunelxa.
Yalni Komam tet yaꞌ:
—Hayet chilni ebꞌnaj huneꞌ tuꞌ, chayto ebꞌnaj yul yanma tato inye hinbꞌahan tawet, Hanin isDiosal hawichmam, yaꞌ Abraham, yaꞌ Isaac yebꞌ yaꞌ Jacob, xhi Komam.
Yalnipaxo Komam:
—Wal tinanh ayto haqꞌabꞌ yinh istxam hakꞌul, xhi Komam. Yanayto yaꞌ isqꞌabꞌ yinh istxam iskꞌul, haxa yet yilni yaꞌ isqꞌabꞌ, ayxako lepra yinh, sajwakwoxanhe jilni, hakaꞌ chꞌen chew. Yalnipaxo Komam tet yaꞌ:
—Apaxayto haqꞌabꞌ yinh istxam hakꞌul hunelxa, xhi Komam. Yanayto yaꞌ isqꞌabꞌ yinh istxam iskꞌul, haxa yet yilniti yaꞌ isqꞌabꞌ tuꞌ, kꞌulxa ye isqꞌabꞌ yaꞌ hakaꞌxa isnimanil.
Yalnipaxo Komam tet yaꞌ:
—Ta mach chisyije ebꞌnaj tzet chawala yebꞌ ta mach chayto ebꞌnaj yul yanma yu huneꞌ bꞌabꞌel kꞌaybꞌalkꞌule chaye tet ebꞌnaj, haxa yu huneꞌ iskabꞌ kꞌaybꞌalkꞌule chayto ebꞌnaj yul yanma. Yajaꞌ ta mach chayto ebꞌnaj yul yanma yu kabꞌebꞌ yechel tiꞌ yebꞌ ta mach chabꞌeto ebꞌnaj tzet chawala, chawihti ha haꞌ yul haꞌ niman Nilo, kat hatxinayo haꞌ sat txꞌotxꞌ, kat ismeltzoko haꞌ chikꞌal sat txꞌotxꞌ, xhi Komam.
Istaqꞌwi yaꞌ Moisés tet Komam:
—Ay Mamin, hanintiꞌan mach kꞌulo intzotelan, maxhnhetaj ewi maka tinanh yet chaxhtzotel wettiꞌan, wal xin yettax inchꞌibꞌtijan, hanin hachejabꞌ intiꞌan, hak tuꞌ intzotelan, hanintiꞌan chilekta intiꞌan, xhi yaꞌ.
Yajaꞌ xin taqꞌwi Komam tet yaꞌ:
—¿Mak aqꞌnhe istiꞌ naj winaj hawalni? ¿Mak chu yaqꞌni sukbꞌo iskꞌul hunu maka? ¿Mak chu ismajchen istxikin hunu maka? ¿Mak chu yaqꞌni tzꞌopbꞌo sat hunu maka? ¿Mak chu yaqꞌni hajlo sat hunu mak mach chu yilni? ¿Tom maxhtaj hinan, hanin Yahawilintiꞌan? Asiꞌ bꞌay chaxhinchejtotiꞌan, haninan chinokan hawetbꞌihoj yet chaxhtzoteli, kat kach inkuynihan yinh tzet chu hatzoteli, xhi Komam.
Istaqꞌwi yaꞌ tet Komam:
—Mamin, estam nan mak chawatoj, xhi yaꞌ.
Kaw tit ishowal Komam yinh yaꞌ Moisés yet yalni yaꞌ hakaꞌ tuꞌ, yalni Komam tet yaꞌ:
—Yuxin ay hawuxhta Aarón yaꞌ levita, hawohtaj tato kaw helan yaꞌ istzoteli, yuxin haꞌ yaꞌ chiꞌeloti kaxhischanoj yet chachapni bꞌey Egipto, kaw xin chitzala yaꞌ yet chaxhyilnoj. Tzotelanh tet yaꞌ kat hawalni sunil tzet chawoche, haꞌ yaꞌ xin chalni, hanintiꞌan chinokan yetbꞌiho yaꞌ yebꞌ xin hawetbꞌihoj yet chextzoteli, kat inyenojan yinh tzet wal hewatxꞌeni. Hayet chaxhtzotel tet yaꞌ Aarón tuꞌ, lahan hakaꞌto haninan chintzotelan tet yaꞌ; haxa xin yaꞌ chihalni tet konhobꞌ tzet chawal tet yaꞌ. Ito haqꞌojoch tiꞌ, kaw txꞌiꞌal kꞌaybꞌalkꞌule chaye yu teꞌ, xhi Komam tet yaꞌ.
	[d]3:1 Naj Jetro yebꞌ naj Reuel, haꞌtikꞌa naj yinh kabꞌebꞌ bꞌihe tiꞌ.
	[e]3:14 Haꞌ isbꞌi Komam Dios, haꞌ ton, Hanintiꞌan Ayintikꞌahan.Jehová;Yahawil

Yet ismeltzo yaꞌ Moisés bꞌey Egipto
Lahwi tuꞌ, ismeltzo yaꞌ Moisés bꞌey yatut naj Jetro, ismam yixal yaꞌ, yalni yaꞌ tet naj hakaꞌ tiꞌ:
—Wal tinanh chinmeltzohan bꞌey txꞌotxꞌ Egipto, bꞌay ay ebꞌnaj wet konhobꞌan; chintohan wilaꞌan tato aytokꞌo ebꞌnaj bꞌey tuꞌ, xhi yaꞌ. Istaqꞌwi naj Jetro tet yaꞌ:
—Kꞌultikꞌa, asiꞌ yinh tzalahilal, kaw chawil habꞌa, xhi naj. Hayet aytokꞌo yaꞌ Moisés sat txꞌotxꞌ Madián tuꞌ, yalni Komam Dios tet yaꞌ:
—Meltzanhto bꞌey txꞌotxꞌ Egipto, yuto xakam sunil ebꞌnaj choche kaxhispotxꞌoꞌ, xhi Komam tet yaꞌ.
Lahwi tuꞌ xin, yok yaꞌ Moisés yinh bꞌel, yinito yaꞌ yixal yebꞌ yuninal, yanahto yaꞌ yuninal tuꞌ yibꞌanh noꞌ burro; yinipaxto yaꞌ isqꞌojoch, teꞌ yal Komam ta chiyito yaꞌ. Yalnipaxo Komam tet yaꞌ:
—Hayet chachapni bꞌey Egipto tuꞌ, kaw chawako yinh hanabꞌal hawatxꞌen sunil kꞌaybꞌalkꞌule sata naj faraón, hunteqꞌan kꞌaybꞌalkꞌule xawaqꞌan tawet. Yajaꞌ xin chiwaqꞌ kawbꞌolojan yanma naj faraón tuꞌ, hak tuꞌ xin mach chischabꞌato naj anma Israel tuꞌ. Chawalni xin tet naj faraón tuꞌ hakaꞌ tiꞌ: “Hak tiꞌ chiyute yalni Komam Dios: Haꞌ Israel tiꞌ, hakaꞌ inbꞌabꞌel inkꞌaholan yehi. Kaw halbꞌilxa tawet wuhan tato chachato inkꞌaholtiꞌan yu isto yanoko inmayan, yajaꞌ xin maxhtikꞌa chachatoj, yuxin chinpotxꞌkamojan habꞌabꞌel kꞌahol,” kachi, xhi Komam.
Yet ayko yaꞌ Moisés yinh isbꞌel, yapni Komam Dios iskꞌatanh yaꞌ bꞌay kankano yaꞌ yinh huneꞌ aqꞌbꞌal yebꞌ yixal yebꞌ yuninal wayoj, yoche Komam ispotxꞌoꞌkamo yaꞌ. Yinikanh ix Séfora huneꞌ chꞌen cuchillo, ishosnilto ix istzꞌumal iswiꞌ isnimanil yunin, isqꞌojnayo ix yich yoj yaꞌ Moisés, yalni ix tet yaꞌ:
—Yinh kaw yeli, yu wichamilan hach, yuxin haꞌ hun hinan tawinta yinh chikꞌ chimalto tiꞌ, xhi ix.
Hak tuꞌ xin yu ischahnito Komam yaꞌ Moisés tuꞌ. Yalni ix Séfora: «málomto chikꞌ yaꞌ Moisés», yu circuncisión.
Yalni xin Komam Dios tet yaꞌ Aarón hakaꞌ tiꞌ:
—As chawal yinh yaꞌ Moisés bꞌey txꞌotxꞌ desierto, xhi Komam. Isto yaꞌ Aarón chawal yinh yaꞌ Moisés, haꞌ bꞌey huneꞌ witz yet Komam, haꞌ tuꞌ apni yaꞌ chawal, istzꞌohni yaꞌ isqꞌotx yaꞌ. Yok yaꞌ Moisés yalno tet yaꞌ Aarón yinh sunil tzet yal Komam Dios tet yaꞌ ta chal yaꞌ tet yaꞌ Aarón, yebꞌ yinh sunil kꞌaybꞌalkꞌule ischej Komam iswatxꞌeꞌ yaꞌ. Lahwi tuꞌ, isto yaꞌ Moisés yebꞌ yaꞌ Aarón, iskutxbꞌaniko ebꞌyaꞌ sunil ebꞌnaj ichamta winaj xol ebꞌnaj Israel. Yok yaꞌ Aarón yalno tet anma yinh sunil tzet yal Komam Dios tet yaꞌ Moisés. Iswatxꞌenpaxo yaꞌ kꞌaybꞌalkꞌule yinh sat anma, hunteqꞌan isye Komam tet yaꞌ Moisés.
Hak tuꞌ xin yu yanayto anma Israel yul yanma yinh tzet yal ebꞌyaꞌ, yabꞌen anma tato ayko isnabꞌal Komam Dios yinh yebꞌ tato xayil Komam Dios sunil isyaꞌtajil chaqꞌle anma.
Yet yok yaꞌ Moisés yebꞌ yaꞌ Aarón sata naj rey Faraón bꞌey Egipto
Lahwi tuꞌ, yok yaꞌ Moisés yebꞌ yaꞌ Aarón sata naj faraón, yalni ebꞌyaꞌ tet naj hakaꞌ tiꞌ:
—Mam rey, haꞌ Komam Dios koDiosalanh hanhonh Israel honhtiꞌanh, haꞌ chihalni hakaꞌ tiꞌ: “Chato inkonhobꞌtiꞌan yunhe yekꞌtzen qꞌinh wetan, yu yaniko inmayan sat txꞌotxꞌ desierto,” xhi Komam, xhi ebꞌyaꞌ.
Istaqꞌwi naj rey faraón tuꞌ:
—¿Mak anmahil heDiosal tuꞌ, yuxin chiwabꞌehan tzet chala, kat kexinbꞌejtzontojan, hex Israel hex tiꞌ? Mach wohtajojan mak cheyal heDiosalo tuꞌ, yebꞌ xin mach chexinchatojan, xhi naj.
Yalnipaxo ebꞌyaꞌ tet naj rey tuꞌ hunelxa:
—Haꞌ Komam Dios, koDiosalanh hanhonh Israel honhtiꞌanh isye isbꞌa jetanh, yuxin tinanh oxebꞌ tzꞌayik chonhokanh yinh bꞌel sat txꞌotxꞌ desierto tuꞌ. Haꞌ bꞌey tuꞌ chijaqꞌaꞌkojanh koxahanbꞌalanh tet Komam Dios, koDiosalanh, yuto ta mach chonhtohanh, kꞌuxantaxka chonhkamanh yu hunu isyaꞌtajil maka hunu howal yu Komam, xhi ebꞌyaꞌ.
Istaqꞌwi naj rey Egipto tuꞌ tet ebꞌyaꞌ:
—Hach Moisés yebꞌ hach Aarón tiꞌ, ¿tzet yinh yuxin chelinhbꞌa heyet konhobꞌ tiꞌ yinh ismunil? As munlahanhwej, xhi naj.
Yalnipaxo naj faraón tuꞌ:
—Kaw hantanhekano heyet konhobꞌ Israel ay sat txꞌotxꞌ Egipto tiꞌ. ¿Tzet yinh xin chelinhbꞌa yinh ismunil? xhi naj rey tuꞌ.
Haꞌtikꞌa yinh huneꞌ tzꞌayik tuꞌ, yaqꞌ naj faraón chejbꞌanile tet ebꞌnaj yahawil yinh munil yebꞌ ebꞌnaj chiꞌilni munil, yalni naj tet ebꞌnaj:
—Wal tinanh matxa cheyaqꞌ teꞌ chꞌim tet ebꞌnaj Israel chiꞌok xol txꞌotxꞌ lokꞌ, wal xin tojabꞌ ebꞌnaj issayaꞌ ischꞌim. Yajaꞌ xin, huneꞌnhetikꞌa haꞌ isbꞌisil txꞌotxꞌ lokꞌ tuꞌ chiswatxꞌe ebꞌnaj, hakaꞌ yet cheyaqꞌni teꞌ chꞌim tet ebꞌnaj. Kaw tzꞌajanojabꞌ chiswatxꞌe ebꞌnaj txꞌotxꞌ; machojabꞌ hunu txꞌotxꞌ chikꞌaywahi, yuto isah hunteqꞌan ebꞌnaj tiꞌ, yuxin chal ebꞌnaj ta chito ebꞌnaj yaqꞌaꞌ xahanbꞌal tet isDiosal. Aweko yaqꞌbꞌil munil yibꞌanh ebꞌnaj, ayojabꞌnhetikꞌa tzet chu ebꞌnaj heyu, haxinwal mach chabꞌeto ebꞌnaj hunteqꞌan leqꞌtiꞌal chihal-lax tet tuꞌ, xhi naj.
Hayet yabꞌen ebꞌnaj yahawil yinh munil yebꞌ ebꞌnaj chiꞌilni munil huneꞌ tuꞌ, isto ebꞌnaj tzotelo tet ebꞌnaj Israel, yalni ebꞌnaj hakaꞌ tiꞌ:
—Mayal naj rey faraón jetanh tato matxa chijaqꞌanh hechꞌim cheyako xol txꞌotxꞌ lokꞌ tiꞌ. Wal xin hexxa chexto hesayaꞌ hechꞌim, yajaꞌ xin huneꞌnhetikꞌa haꞌ isbꞌisil txꞌotxꞌ chewatxꞌe, machi ayti isbꞌisil txꞌotxꞌ, xhi ebꞌnaj.
Hak tuꞌ xin, yu isto ebꞌnaj Israel sunil sat txꞌotxꞌ Egipto; issayni ebꞌnaj yoj ixim trigo selelo teꞌ chꞌim. Wal ebꞌnaj yahawil yinh munil, hunu tzꞌayik isqꞌanni ebꞌnaj ta lahan isbꞌisil txꞌotxꞌ lokꞌ chiswatxꞌe ebꞌnaj Israel tuꞌ hakaꞌtikꞌa yet chiꞌaqꞌlax ischꞌim ebꞌnaj; chismaqꞌnipaxo ebꞌnaj ebꞌnaj Israel ayko yahawilo xol ebꞌnaj tuꞌ, chalni ebꞌnaj tet ebꞌnaj:
—¿Tzet yinh yuxin mach lahano isbꞌisil txꞌotxꞌ hewatxꞌe yet ewi yebꞌ tinanh, hakaꞌ txꞌotxꞌ chitikꞌa hewatxꞌe yet yalanhtokanoj? xhi ebꞌnaj. [image: 27.TIF] 

Hayet yabꞌen ebꞌnaj yahawil xol ebꞌnaj Israel huneꞌ tuꞌ, isto ebꞌnaj tzotelo tet naj rey faraón, yalni ebꞌnaj tet naj hakaꞌ tiꞌ:
—Mam rey, ¿tzet yinh yuxin chonhhawetahanh hanhonh hachejabꞌ honhtiꞌanh? Matxa cheyaqꞌ kochꞌimanh, kat xin heqꞌannipaxoj ta lahannhetikꞌa isbꞌisil txꞌotxꞌ lokꞌ chikowatxꞌehanh hunun tzꞌayik, kat komaqꞌlaxpaxojanh; haꞌ xin hawet konhobꞌ ay ismul yinh tzet chijaqꞌletiꞌanh, xhi ebꞌnaj.
Istaqꞌwi naj rey tet ebꞌnaj:
—¡Isahil chexuten hex tiꞌ! Yuxin cheyala ta chexto heyaqꞌaꞌ hexahanbꞌal tet heDiosal tuꞌ. Wal xin asiꞌwe munil, matxa chiꞌaqꞌlax teꞌ chꞌim teyet, yajaꞌ xin huneꞌnhetikꞌa haꞌ isbꞌisil txꞌotxꞌ lokꞌ tuꞌ chewatxꞌe hunun tzꞌayik, xhi naj.
Ebꞌnaj yahawil yinh munil xol ebꞌnaj Israel, kaw yaꞌ yuko yinh yanma ebꞌnaj, yet yalni naj rey ta mach chꞌayti isbꞌisil txꞌotxꞌ lokꞌ chiswatxꞌe ebꞌnaj yinh hunun tzꞌayik. Hayet yelti ebꞌnaj yinh sat naj rey faraón ischanayo isbꞌa ebꞌnaj yebꞌ yaꞌ Moisés yebꞌ yaꞌ Aarón, yuto echmabꞌilxa yelti ebꞌnaj tuꞌ yu ebꞌyaꞌ iskawanhil. Yalni ebꞌnaj yahawil yinh ebꞌnaj Israel tuꞌ tet ebꞌyaꞌ:
—Haꞌ Komam Dios chiꞌilni tzet chonheyute tiꞌanh, kat yanayo isyaꞌtajil teyibꞌanh, yuto heyu yuxin matit ishowal naj rey faraón jinhanh, yebꞌpaxo ebꞌnaj chimunla yinta naj rey tuꞌ. Hexkawex maxeyako chꞌen espada yul isqꞌabꞌ ebꞌnaj yunhe konhispotxꞌnihanh ebꞌnaj, xhi ebꞌnaj tet yaꞌ Moisés yebꞌ tet yaꞌ Aarón.
Txahli yaꞌ Moisés tet Komam Dios
Hayet yabꞌen yaꞌ Moisés yalni ebꞌnaj hakaꞌ tuꞌ, istxahli yaꞌ tet Komam Dios, yalni yaꞌ yinh istxah:
—Mamin, ¿tzet yinh yuxin kaw chawayo isyaꞌtajil jibꞌanhanh, hanhonh konhhakonhobꞌonh tiꞌanh? ¿Tzet yinh yuxin kinhachejtijan tet naj rey faraón tiꞌ? Hataxtikꞌa intzotelan tet naj yinh habꞌi, islahniko naj yanayo isyaꞌtajil jibꞌanhanh hanhonh konhhakonhobꞌ honhtiꞌanh, mach xin chonhhakolilojanh tet naj, xhi yaꞌ Moisés yinh istxah.
Istaqꞌwi Komam tet yaꞌ Moisés:
—Wal tinanh, chawilaꞌ tzet chꞌeliko naj faraón wuhan, yuto hato yet chiwanayojan isyaꞌtajil yibꞌanh naj, kat kexischanolo naj sat txꞌotxꞌ Egipto tiꞌ. Haꞌ kaw naj chihalni ta chexel sat txꞌotxꞌ Egipto tiꞌ, xhi Komam.
Awtelax yaꞌ Moisés hunelxa yu Komam Dios
Istzotelpaxo Komam Dios tet yaꞌ Moisés hunelxa, yalni Komam:
—Hanintiꞌan, Yahawil hinan. Inye hinbꞌahan tet heyichmam, Abraham, Isaac yebꞌ tet yaꞌ Jacob, walan inbꞌihan tet ebꞌyaꞌ tato hanintiꞌan Dios kaw aykano yip; yajaꞌ xin mach walan tato Yahawil inbꞌihan tet ebꞌyaꞌ. Yebꞌ xin walkanojan yinh istꞌinhanil tet ebꞌyaꞌ, walnihan ta chiwaqꞌan txꞌotxꞌ Canaán, txꞌotxꞌ bꞌay ekꞌ ebꞌyaꞌ hakaꞌ nan konhobꞌal yinh hayebꞌ tiempohal. Yajaꞌ wal tinanh, chiwilan ta kaw chiꞌetalax ebꞌnaj Israel tiꞌ, kat ischejlaxpaxiko ebꞌnaj yinh munil kaw yaꞌtaj yu ebꞌnaj Egipto, yuxin mannatijan tzet tꞌinhbꞌabꞌilkano wuhan tet ebꞌnaj. Yuxin as hal tet ebꞌnaj Israel tuꞌ hakaꞌ tiꞌ: “Hanin Yahawilintiꞌan, Haninan chexwiltijan yalanh isyaꞌtajil munil chꞌaqꞌlax teyet bꞌey txꞌotxꞌ Egipto tiꞌ; kat kexinkolnilojan yalanh yip ebꞌnaj. Chexinkolilojan yu wipan yebꞌ yu nimeta kꞌaybꞌalkꞌule. Kat kexwanikojan inkonhobꞌojan, kat wokan heDiosaloj kat heyohtanheniloj ta haninan heYahawil, yebꞌ haninan heDiosal kexinilo yalanh yalil isyaꞌtajil munil bꞌey txꞌotxꞌ Egipto. Kat kexwinitojan sat txꞌotxꞌ waltehan yet wanikanh inqꞌabꞌan, walnihan ta chiwaqꞌan tet yaꞌ Abraham, yaꞌ Isaac yebꞌ tet yaꞌ Jacob, chiwaqꞌan txꞌotxꞌ oko heyu. Hanin Yahawintiꞌan, chiwalan huneꞌ tiꞌ,” kachi, xhi Komam tet yaꞌ Moisés.
Yalni yaꞌ Moisés sunil hunteqꞌan tiꞌ tet ebꞌnaj Israel, yajaꞌ xin mach yabꞌeto ebꞌnaj tzet yal yaꞌ Moisés tuꞌ, yuto kaw bꞌiskꞌulal ye ebꞌnaj yu isyaꞌtajil chiyaqꞌle ebꞌnaj. Yuxin yalpaxo Komam tet yaꞌ Moisés: —As hal tet naj faraón tuꞌ ta chisje naj chiꞌel ebꞌnaj Israel sat txꞌotxꞌ Egipto, xhi Komam.
Yajaꞌ xin taqꞌwi yaꞌ Moisés tet Komam:
—Mamin, mach chabꞌeto ebꞌnaj wet Israelan tzet chiwalan, hajxam xin naj faraón tuꞌ, yuto hanintiꞌan, mach helano hinan intzotelan, xhi yaꞌ. Ischejni Komam Dios yaꞌ Moisés yebꞌ yaꞌ Aarón yalaꞌ tet ebꞌnaj Israel yebꞌ tet naj faraón tato yilal yinilo ebꞌyaꞌ ebꞌnaj Israel sat txꞌotxꞌ Egipto.
Istxolal isbꞌi yichmam yaꞌ Aarón yebꞌ yaꞌ Moisés
Hak tiꞌ isbꞌi ebꞌnaj mame yinh hunun majan anma titna yinh yuninal yaꞌ Israel.
Yaꞌ Rubén, bꞌabꞌel iskꞌahol yaꞌ Israel. Haꞌ xin ebꞌnaj tiꞌ iskꞌahol yaꞌ Rubén tuꞌ: Naj Hanoc, naj Falú, naj Hezrón yebꞌ naj Carmi, haꞌ ebꞌnaj tuꞌ iskꞌahol yaꞌ Rubén.
Haꞌ ebꞌnaj tiꞌ, iskꞌahol yaꞌ Simeón: Naj Jemuel, naj Jamín, naj Ohad, naj Jaquín, naj Zohar yebꞌ naj Saúl; naj Saúl tuꞌ yunin huneꞌ ix ah cananea ye naj. Haꞌ ebꞌnaj tuꞌ iskꞌahol yaꞌ Simeón.
Haꞌ ebꞌnaj tiꞌ iskꞌahol yaꞌ Leví, chiꞌichiko yinh naj bꞌabꞌel masanta yinh naj islahobꞌal: yaꞌ Gersón, naj Coat yebꞌ naj Merari. Yaꞌ Leví tuꞌ, 137 habꞌil ekꞌ yaꞌ sat yibꞌanhqꞌinal tiꞌ. Haxa ebꞌnaj iskꞌahol yaꞌ Gersón, hak tiꞌ isbꞌi ebꞌnaj yinh istxolal: naj Libni yebꞌ naj Simei.
Naj Coat, 133 habꞌil ekꞌ naj sat yibꞌanhqꞌinal tiꞌ. Isbꞌi ebꞌnaj iskꞌahol naj xin, haꞌ ton naj Amram, naj Izhar, naj Hebrón, yebꞌ naj Uziel. Haxa ebꞌnaj iskꞌahol naj Merari, hak tiꞌ isbꞌi ebꞌnaj hakaꞌ tiꞌ: naj Mahli yebꞌ naj Musi. Hak tuꞌ yu ispohcha yuninal yaꞌ Leví.
Naj Amram, yiqꞌkanh naj yanabꞌ ismam, haꞌ ton ix Jocabed, ispitzkꞌa kawanh yunin ix yebꞌ naj, haꞌ ton yaꞌ Aarón yebꞌ yaꞌ Moisés. Wal naj Amram tuꞌ, 137 habꞌil ekꞌ naj sat yibꞌanhqꞌinal tiꞌ.
Haxa ebꞌnaj yuninal naj Izhar, haꞌ ton ebꞌnaj tiꞌ: naj Coré, naj Nefeg yebꞌ naj Zicri.
Haxa ebꞌnaj iskꞌahol naj Uziel, haꞌ ton ebꞌnaj tiꞌ: naj Misael, naj Elzafán yebꞌ naj Sitri.
Yaꞌ Aarón, yiqꞌ yaꞌ ix Elisabet, iskutzꞌin naj Aminadab. Ix Elisabet tuꞌ, yanabꞌ naj Naasón ye ix. Haꞌ xin iskꞌahol yaꞌ Aarón pitzkꞌa yebꞌ ix Elisabet, haꞌ ton naj Nadab, naj Abiú, yaꞌ Eleazar yebꞌ naj Itamar.
Haxa ebꞌnaj iskꞌahol naj Coré, haꞌ ton ebꞌnaj tiꞌ: naj Asir, naj Elcana yebꞌ naj Abiasaf. Haꞌ ton ebꞌnaj tiꞌ mame yinh ebꞌnaj Coreíta.
Yaꞌ Eleazar, iskꞌahol yaꞌ Aarón, yiqꞌ yaꞌ huneꞌ iskutzꞌin naj Futiel. Ispitzkꞌa huneꞌ iskꞌahol yaꞌ Eleazar yebꞌ yixal tuꞌ, haꞌ ton naj Finees. Hak tiꞌ isbꞌi hunun majan ebꞌnaj mame yebꞌ yuninal titna yinh yaꞌ Leví. Yaꞌ Aarón yebꞌ yaꞌ Moisés chibꞌina bꞌey tiꞌ, haꞌ ebꞌyaꞌ yal Komam Dios ta chiyilo ebꞌyaꞌ ebꞌnaj Israel sat txꞌotxꞌ Egipto yinh istxolal. Haꞌtikꞌa xin yaꞌ Moisés yebꞌ yaꞌ Aarón tiꞌ tzotel tet naj faraón bꞌey txꞌotxꞌ Egipto, yu yinilo ebꞌyaꞌ konhobꞌ Israel sat txꞌotxꞌ Egipto.
Yet ischejlax yaꞌ Moisés yebꞌ yaꞌ Aarón yu Komam Dios
Hayet istzꞌayikal yet istzotel Komam Dios tet yaꞌ Moisés bꞌey txꞌotxꞌ Egipto, yalni Komam tet yaꞌ hakaꞌ tiꞌ:
—Hanintiꞌan Yahaw hinan, hal tet naj faraón isreyal Egipto sunil tzet chiwalan tawet tiꞌ, xhi Komam.
Yajaꞌ xin taqꞌwi yaꞌ Moisés tet Komam:
—Mamin, hanintiꞌan, mach kꞌulo intzotelan, yuxin mach chabꞌeto naj rey tzet chiwal tuꞌan, xhi yaꞌ.
Istaqꞌwi Komam tet yaꞌ Moisés:
—Matzet chal hakꞌul, hach chachok inselelojan sata naj rey tuꞌ, haꞌ xin hawuxhta Aarón chitzotel haseleloj. Hach chawal sunil tzet xawalan tawet tet yaꞌ Aarón, haxa xin yaꞌ chitzotel tet naj faraón yu isjeni naj yel ebꞌnaj Israel sat txꞌotxꞌ Egipto tuꞌ. Yajaꞌ xin hankawinan chiwaqꞌ kawbꞌolojan yanma naj rey Egipto tuꞌ yunhe mach chexischalo naj, kat inyenihan nimeta kꞌaybꞌalkꞌule yebꞌ txꞌiꞌal yechel chinyehan bꞌey Egipto. Maxhtikꞌa chabꞌeto naj faraón tzet cheyalaꞌ, yuxin chinye wipan bꞌey tuꞌ, kat xin inyenojan txꞌiꞌal nimeta isyaꞌtajil, chinyenilojan ta istoholal chinwatxꞌehan. Hak tuꞌ chu winilojan inkonhobꞌ Israelan sat txꞌotxꞌ Egipto. Hayet chiwinilojan ebꞌnaj Israel sat txꞌotxꞌ Egipto katto yohtanhenilo anma ah Egipto tuꞌ ta Yahaw hinan, xhi Komam.
Isyijen yaꞌ Moisés yebꞌ yaꞌ Aarón sunil tzet yalkano Komam tuꞌ. Hayet istzotel ebꞌyaꞌ tet naj faraón, 80 (kanhwinaj) habꞌil yaꞌ Moisés, wal yaꞌ Aarón xin 83 (oxebꞌ ishokꞌal) yaꞌ.
Isqꞌojoch yaꞌ Aarón
Yalni Komam Dios tet yaꞌ Moisés yebꞌ tet yaꞌ Aarón hakaꞌ tiꞌ:
—Ta chisqꞌan naj faraón hunu kꞌaybꞌalkꞌule teyet, chawal tet yaꞌ Aarón ta chikanh yaꞌ isqꞌojoch, kat isqꞌojnayo yaꞌ teꞌ sat txꞌotxꞌ sata naj faraón tuꞌ, kat ismeltzoko teꞌ labꞌahil, xhi Komam.
Isto yaꞌ Moisés yebꞌ yaꞌ Aarón tzotelo tet naj faraón, isyijen ebꞌyaꞌ sunil tzet yal Komam tet ebꞌyaꞌ. Hayet isqꞌojnayo yaꞌ Aarón isqꞌojoch sata naj rey yebꞌ ebꞌnaj ischejabꞌ, ismeltzoko teꞌ labꞌahil. Hayet yilni naj faraón huneꞌ tuꞌ, yawten naj ebꞌnaj eslom yebꞌ ebꞌnaj nawal ay bꞌey Egipto tuꞌ, haktikꞌapax tuꞌ yute ebꞌnaj yu yip naj matzwalil. Isqꞌojpaxayo ebꞌnaj isqꞌojoch sat txꞌotxꞌ, ismeltzopaxiko isqꞌojoch ebꞌnaj tuꞌ labꞌahil; yaj xin bꞌiqꞌlaxayto isqꞌojoch ebꞌnaj ok labꞌahil yu isqꞌojoch yaꞌ Aarón. Waxanhka yil naj faraón huneꞌ tuꞌ yaj mach yabꞌeto naj hakaꞌ yu yalni Komam Dios, wal xin ip iskawbꞌilo yanma naj.
Yet ismeltzoko ha haꞌ chikꞌal
Lahwi tuꞌ, yalni Komam Dios tet yaꞌ Moisés:
—Wal naj faraón tiꞌ, kaw ip iskawbꞌilo yanma naj yebꞌ xin mach isje naj kexischabꞌalo sat txꞌotxꞌ Egipto. Yuxin yet hekal, yet sahabꞌ, chachto hawilaꞌ naj yet chiꞌayapno naj istiꞌ haꞌ niman. Haꞌ bꞌey istiꞌ haꞌ tuꞌ chawechma naj, kat hawinito haqꞌojoch meltzoko labꞌahil, kat xin hawalni tet naj hakaꞌ tiꞌ: “Haꞌ Komam Dios, koDiosalanh hanhonh Israel honhtiꞌanh makinchejnitijan walaꞌan tawet tato chachato konhobꞌ Israel yu yaniko ismay Komam bꞌey txꞌotxꞌ desierto, yajaꞌ xin maxhtikꞌa chawabꞌe tzet chal Komam. Yuxin chiyal Komam hakaꞌ tiꞌ: Wal tinanh, chawohtanheloj ta hanintiꞌan Yahaw hinan, hayet chiwanaytojan iswiꞌ inqꞌojochan iqꞌbꞌil wuhtiꞌan xol ha haꞌ, kat ismeltzoko haꞌ chikꞌal. Kat iskamilo sunil ej noꞌ kay ay xol haꞌ, kat xin yeh sam haꞌ, hak tuꞌ xin matxa chu yukꞌni ebꞌnaj ah Egipto tiꞌ haꞌ,” kachi tet naj, xhi Komam tet yaꞌ Moisés.
Yalnipaxo Komam tet yaꞌ Moisés:
—Hal tet yaꞌ Aarón chismaqꞌayo yaꞌ isqꞌojoch yibꞌanh haꞌ nime haꞌ, haꞌ nixhte isnuqꞌ haꞌ, yebꞌ haꞌ nime haꞌ panhan, yebꞌ haꞌ etxan yulaj netbꞌal ay sat txꞌotxꞌ Egipto. Hak tuꞌ chu ismeltzoko sunil ha haꞌ chikꞌal, haꞌ ayayto yul chꞌen vaso yebꞌ haꞌ ayayto yu teꞌ hukubꞌ, xhi Komam.
Hakaꞌ yu yalni Komam tet yaꞌ Moisés yebꞌ tet yaꞌ Aarón tuꞌ, hak tuꞌ yute ebꞌyaꞌ; yikanh yaꞌ Aarón isqꞌojoch, ismaqꞌnayo yaꞌ yibꞌanh haꞌ yinh sat naj faraón yebꞌ yinh sat ebꞌnaj chimunla yintaj yul palacio, yinhnhena tuꞌ, ismeltzoko sunil ha haꞌ chikꞌal. Hak tuꞌ yu iskamilo sunil noꞌ kay ay xol haꞌ, ispohkanh sam haꞌ xin, yuxin matxa yu yukꞌlax haꞌ yu anma ah Egipto. Sunil ha haꞌ ay bꞌey Egipto tuꞌ, meltzoko haꞌ chikꞌal.
Haktikꞌapax tuꞌ xin yute ebꞌnaj eslom yu yip naj matzwalil, yuxin kaw hipbꞌilo yanma naj rey faraón; hak tuꞌ xin mach yabꞌeto naj tzet yal yaꞌ Moisés yebꞌ yaꞌ Aarón, hakaꞌtikꞌa yu yal-lax tet ebꞌyaꞌ yu Komam. Lahwi tuꞌ xin; ismeltzo naj rey faraón yul palacio; mach xin yako naj huneꞌ tuꞌ yinh iskꞌul. Wal sunil ebꞌnaj ah Egipto; ok ebꞌnaj isholo kꞌuh istiꞌ haꞌ niman haꞌ chꞌekꞌ yul konhobꞌ tuꞌ, yunhe yilcha ha haꞌ saj yu ebꞌnaj; yuto haꞌ niman haꞌ tuꞌ, mach chu yukꞌlax haꞌ. [f].
	[f]7:24 Haꞌ niman haꞌ tuꞌ, haꞌ ton haꞌ Nilo

Yet ispohkanh noꞌ pahtzaꞌ sat txꞌotxꞌ Egipto
Hujebꞌxa tzꞌayik yaniko Komam ha haꞌ chikꞌal. [g]
Yalni Komam Dios tet yaꞌ Moisés:
—Moisés, asiꞌ sata naj rey faraón, kat hawalni tet naj hakaꞌ tiꞌ: “Hak tiꞌ chute yalni Komam tawet: ‘Chato inkonhobꞌan yu isto yanoko inmayan. Yuto ta mach chachato ebꞌnaj, chiwayojan isyaꞌtajil tawibꞌanh, kat ispohchakanh noꞌ pahtzaꞌ sat sunil hatxꞌotxꞌ tiꞌ. Haꞌ xol haꞌ niman chipitzkꞌa yunin noꞌ pahtzaꞌ, kat yahti noꞌ, kat yapni noꞌ yul hapalacio yebꞌ bꞌay chachwayi, kat yapni noꞌ yul yatut ebꞌnaj chimunla tawintaj, yebꞌ yul yatut sunil anma ah Egipto tiꞌ; kat yapnipaxo noꞌ bꞌay chisomlax ixim pan yebꞌ yul horno. Noꞌ pahtzaꞌ tuꞌ, chiꞌekꞌ tꞌujla noꞌ tawibꞌanh, yebꞌ yibꞌanh ebꞌnaj chimunla yul palacio, yebꞌ yibꞌanh hawet konhobꞌ,’” kachi tet naj, xhi tet yaꞌ Moisés yu yalni yaꞌ tet naj Faraón.
Yalnipaxo Komam tet yaꞌ Moisés:
—Hal tet yaꞌ Aarón: “Ismaqꞌabꞌayo yaꞌ isqꞌojoch yibꞌanh haꞌ nime haꞌ, yebꞌ haꞌ nixhte haꞌ, yebꞌ haꞌ nime haꞌ panhan, yunhe ispohchakanh noꞌ pahtzaꞌ xol haꞌ, kat yahti noꞌ, kat isto noꞌ, kat ispohkanokan noꞌ sunil sat txꞌotxꞌ Egipto tiꞌ,” kachi, xhi Komam.
Hayet ismaqꞌnayo yaꞌ Aarón isqꞌojoch yibꞌanh ha haꞌ bꞌey Egipto tuꞌ ispohchakanh noꞌ pahtzaꞌ xol haꞌ, yahti noꞌ xol haꞌ, isnohilo sunil sat txꞌotxꞌ Egipto yu noꞌ. Yajaꞌ xin haktikꞌapax tuꞌ yute ebꞌnaj eslom, hulpaxo noꞌ pahtzaꞌ tuꞌ yu ebꞌnaj sat txꞌotxꞌ Egipto, yu yip naj matzwalil. Lahwi tuꞌ yawten naj faraón yaꞌ Moisés yebꞌ yaꞌ Aarón, yalni naj tet ebꞌyaꞌ:
—Txahlanhwe tet heYahawil, hak tuꞌ xin chishekꞌilo isbꞌa noꞌ pahtzaꞌ winhan yebꞌ yul inkonhobꞌan, kat kexinchanitojan yebꞌ hekonhobꞌ, yu heyaniko hexahanbꞌal tet heDiosal, xhi naj tet ebꞌyaꞌ.
Istaqꞌwi yaꞌ Moisés tet naj faraón:
—Hala bꞌaqꞌinh chintxahlihan tawinh yebꞌ yinh ebꞌnaj chimunla tawintaj yebꞌ yinh hawet konhobꞌ, yunhe yinilo Komam noꞌ pahtzaꞌ texol yebꞌ yul heyatut; haꞌojabꞌnhe xin xol ha haꞌ chikankano noꞌ, xhi yaꞌ Moisés tet naj faraón.
Istaqꞌwi naj faraón tet naj:
—Yet hekal, xhi naj rey tuꞌ. Istaqꞌwi yaꞌ Moisés:
—Hakojabꞌ tuꞌ chꞌelikoj, yunhe hawohtanheniloj tato machi hunuxa mak hakaꞌ koDiosalanh. Chiꞌelo noꞌ yul hawatut, hanhe xin xol ha haꞌ chikankano noꞌ, matxa chaxhyeta noꞌ yebꞌ ebꞌnaj chimunla tawintaj yebꞌ xin hawet konhobꞌ, xhi yaꞌ Moisés.
Lahwi tuꞌ, yelti yaꞌ Moisés yebꞌ yaꞌ Aarón yinh sat naj rey faraón. Istxahli yaꞌ Moisés tet Komam Dios ta chiyilo Komam noꞌ pahtzaꞌ, noꞌ yati Komam yibꞌanh naj faraón yebꞌ yibꞌanh ebꞌnaj Egipto. Haꞌ tzet isqꞌan yaꞌ Moisés yinh istxah tuꞌ, isyije Komam, iskamilo sunil noꞌ pahtzaꞌ ay yulaj nha, noꞌ chꞌekꞌ istiꞌ nha, yebꞌ noꞌ ay xolaj telaj. Hak tuꞌ yu iskutxbꞌankanh anma noꞌ, istenbꞌalaxkanh noꞌ, kaw xin samxanhe noꞌ chꞌekꞌ bꞌayejtuꞌwal. Yajaꞌ haxa yet yilni naj faraón ta matxa isyaꞌtajil ayayo yibꞌanh, iskawbꞌipaxilo yanma naj, matxa xin yako naj yinh iskꞌul yinh tzet chal yaꞌ Moisés yebꞌ yaꞌ Aarón; hakaꞌtikꞌa yu yalni Komam.
	[g]7:25 Haꞌ hunteqꞌan isyaꞌtajil chul tiꞌ chiyenilo yip Komam Dios, ayxako xin yinh iskꞌul Komam iskolnilo anma Israel yalanh yip Egipto, machi hunu tzet xin chiꞌaqꞌni ekꞌayo yijni isbꞌa tzet choche Komam.

Yet ispohchakanh noꞌ ukꞌ sat txꞌotxꞌ Egipto
Lahwi tuꞌ, yalnipaxo Komam Dios tet yaꞌ Moisés:
—Hal tet yaꞌ Aarón, ismaqꞌabꞌayo yaꞌ isqꞌojoch yibꞌanh pojoj ay sat txꞌo txꞌotxꞌ, yunhe ismeltzoko pojoj tuꞌ ukꞌal sunil sat txꞌotxꞌ Egipto tiꞌ, xhi Komam.
Isyijen ebꞌyaꞌ hakaꞌ yalni Komam tuꞌ. Ismaqꞌnayo yaꞌ Aarón isqꞌojoch yibꞌanh pojoj ay sat txꞌotxꞌ Egipto; yinhnhena tuꞌ ismeltzoko pojoj ay sat txꞌotxꞌ Egipto ukꞌal. Yaqꞌni ekꞌoyaꞌ noꞌ ukꞌ tuꞌ anma sunil yebꞌ sunil ej no noqꞌ. Yaqꞌlenpaxo ebꞌnaj eslom yaniko pojoj tuꞌ ukꞌal, yajaꞌ mach chiyu yu ebꞌnaj. Kaw aqꞌlax ekꞌoyaꞌ anma yebꞌ ej no noqꞌ yu noꞌ ukꞌ tuꞌ.
Hayet yilni ebꞌnaj eslom huneꞌ tuꞌ, yalni ebꞌnaj tet naj rey faraón:
—Haꞌ huneꞌ isyaꞌtajil chijil tiꞌ, haꞌ Komam Dios chiꞌanayo jibꞌanh, xhi ebꞌnaj. Yajaꞌ wal naj faraón tuꞌ, kaw hipbꞌilo yanma naj, yuxin mach yabꞌeto naj huneꞌ tuꞌ, hakaꞌtikꞌa yu yalni Komam.
Yet ispohchakanh noꞌ us sat txꞌotxꞌ Egipto
Yalnipaxo Komam tet yaꞌ Moisés:
—Moisés, yet hekal yinh sahabꞌ chaxhto hawilaꞌ naj faraón, yet chiꞌayapno naj istiꞌ ha haꞌ, kat hawalni tet naj hakaꞌ tiꞌ: “Hak tiꞌ chute yalni Komam Dios, koDiosalanh, chato inkonhobꞌan yu yaniko inmayan. Yuto ta mach chachato inkonhobꞌtuꞌan, chiwatijan noꞌ us tawibꞌanh yebꞌ ebꞌnaj chimunla tawintaj yebꞌ yibꞌanh hawet konhobꞌ; kat ishanhchahokto noꞌ yul hawatut, yebꞌ yul yatut hawet konhobꞌ Egipto, yebꞌ xin, xanhe chihanhcha noꞌ sat txꞌotxꞌ. Yajaꞌ yet chiyuni huneꞌ tuꞌ, machi hunu noꞌ us tuꞌ chiꞌapni bꞌey txꞌotxꞌ Gosén bꞌay ay inkonhobꞌan. Hak tuꞌ chu hawohtanheniloj, tato haninan Yahawilintiꞌan, ayinayojan sat txꞌotxꞌ Egipto tiꞌ. Haꞌ huneꞌ isyaꞌtajil tiꞌ, mach chiꞌapni yinh inkonhobꞌan, hak tuꞌ chu hawohtanheniloj ta kaw ay yelapno inkonhobꞌtuꞌan yul insatan sata hakonhobꞌ. Huneꞌ tuꞌ, hekal chiyij isbꞌa,” kachi, xhi Komam tet yaꞌ Moisés.
Hakaꞌtikꞌa yu yalni Komam tuꞌ, hak tuꞌ elikoj. Ishanhchakanh noꞌ us chichiwahi, hakaꞌxanhe yekꞌ nhubꞌ, hak tuꞌ isqꞌejholi yekꞌ noꞌ yul ispalacio naj faraón yebꞌ yul yatut ebꞌnaj chimunla yinta naj, yebꞌ yibꞌanh sunil konhobꞌ Egipto. Sunil tzet ay bꞌey Egipto tuꞌ, yetakanto noꞌ us.
Yalni naj faraón ta chiꞌawtelax yaꞌ Moisés yebꞌ yaꞌ Aarón, yalni naj tet ebꞌyaꞌ:
—Asiꞌwe heyaqꞌaꞌ hexahanbꞌal tet heDiosal tuꞌ, yajaꞌ mach chexel sat txꞌotxꞌ Egipto tiꞌ, xhi naj.
Istaqꞌwi yaꞌ Moisés:
—Mach chu hakaꞌ tuꞌ, yuto no noqꞌ chijaqꞌanh yinh xahanbꞌal tet koDiosalanh kaw ay yelapno noꞌ yul sat hawet konhobꞌ Egipto; ta chonhyilaꞌanh hawet konhobꞌ kopotxꞌnihanh noꞌ xahanbꞌalil, chimkonhisqꞌoj kamojanh ebꞌnaj, yuto haꞌ tet noꞌ chiyiyo isbꞌa anma ah Egipto tiꞌ. Wal xin, oxebꞌ tzꞌayik chonhbꞌelwitojanh sat txꞌotxꞌ desierto, haꞌ tuꞌ xin chijaqꞌanh koxahanbꞌalanh tet Komam Dios, koDiosalanh, hakaꞌ chu yalni jetanh, xhi yaꞌ Moisés tet naj faraón.
Yalni naj faraón:
—Chisje heto sat txꞌotxꞌ desierto tuꞌ yunhe heyaqꞌni hexahanbꞌal tet heDiosal, yajaꞌ xin mach nahato chextohi, kat hetxahli winhan, xhi naj faraón tuꞌ.
Istaqꞌwi yaꞌ Moisés tet naj:
—Chinhe kinelan tasata tiꞌ, kat inqꞌannihan tet Komam ta yet hekal chiyilo Komam noꞌ us tiꞌ tawinh yebꞌ yinh ebꞌnaj chimunla tawintaj yebꞌ yinh hawet konhobꞌ; yunhe matxa chonhhawetahanh yebꞌ yunhe matxa chakach kotohanh sat txꞌotxꞌ desierto jaqꞌaꞌ koxahanbꞌalanh tet koDiosalanh, xhi yaꞌ Moisés.
Hayet yel yaꞌ Moisés yinh sat naj faraón tuꞌ, istxahli yaꞌ tet Komam Dios. Yabꞌen Komam tzet isqꞌan yaꞌ Moisés yinh istxah. Yinilo Komam noꞌ us tuꞌ yinh naj faraón yebꞌ yinh ebꞌnaj chimunla yinta naj, yebꞌ yinh anma Egipto. Lahwi tuꞌ, iskawbꞌipaxilo yanma naj faraón tuꞌ, yuxin matxa ischapaxto naj ebꞌnaj Israel.
Yabꞌil hul yibꞌanh isnoqꞌ ebꞌnaj Egipto
Lahwi tuꞌ, yalni Komam Dios tet yaꞌ Moisés:
—Moisés, asiꞌ sata naj rey faraón kat hawalni tet naj hakaꞌ tiꞌ: “Hak tiꞌ chiyute yalni Komam Dios, koDiosalanh hanhonh Israel honhtiꞌanh, chato inkonhobꞌ Israelan yunhe isto yanoko inmayan. Yajaꞌ ta yexnheto hamanhkꞌoni chakachni istohi; wal tuꞌ chitit inhowalan yibꞌanh hanoqꞌ ay sat hatxꞌotxꞌ, ay huneꞌ howla yabꞌil chihul yinh noꞌ, kat iskamkanilo noꞌ. Chikamilo noꞌ cheh, noꞌ burro, noꞌ camello, noꞌ wakax, yebꞌ noꞌ meꞌ. Yajaꞌ wal isnoqꞌ ebꞌnaj Israel, matzet chu noꞌ, hanhe noꞌ heyet chikamiloj,” kachi, xhi Komam.
Yalni Komam Jahawil bꞌaqꞌinh chiyij isbꞌa huneꞌ tuꞌ, yalni tet yaꞌ Moisés hakaꞌ tiꞌ:
—Huneꞌ chiwaltiꞌan, hekal chiyij isbꞌa, xhi Komam.
Haꞌ yinh huneꞌxa tzꞌayik xin, yanayo Komam huneꞌ yabꞌil tuꞌ yibꞌanh ej no noqꞌ. Sunil isnoqꞌ ebꞌnaj Egipto kamiloj; walpaxo isnoqꞌ ebꞌnaj Israel machi hunu noꞌ kami. Ischejni naj faraón huneꞌ mak to ilnoj tato kampaxo isnoqꞌ ebꞌnaj Israel, yajaꞌ xin machi hunu noꞌ kami. Wal naj faraón tuꞌ, kawbꞌilo yanma naj yuxin matxa ischato naj ebꞌnaj Israel.
Yet yaniti Komam Jahawil huneꞌ howla yabꞌil yinh anma Egipto
Lahwi tuꞌ, yalni Komam Dios tet yaꞌ Moisés yebꞌ tet yaꞌ Aarón hakaꞌ tiꞌ:
—Iwelti tanh yul heqꞌabꞌ yul horno, kat hetixhnikanh satkanh sata naj faraón. Kat ismeltzoho tanh pojojal sat sunil txꞌotxꞌ Egipto, kat ispitzkꞌahokanh txꞌak yebꞌ úlcera yu pojoj, kat istzabꞌchahoti anma yebꞌ no noqꞌ ay bꞌey Egipto tiꞌ yu txꞌak, xhi Komam tet ebꞌyaꞌ.
Yinilti ebꞌyaꞌ hunun pul tanh yul horno, isto ebꞌyaꞌ sata naj faraón; istixhnikanh yaꞌ Moisés tanh satkanh sata naj faraón tuꞌ, yinhnhena tuꞌ yelilo txꞌak yebꞌ úlcera yinh sunil anma tuꞌ yebꞌ yinh ej isnoqꞌ. Wal ebꞌnaj eslom, matxa apni ebꞌnaj sata yaꞌ Moisés yuto elilo hunteqꞌan yabꞌil tuꞌ yinh ebꞌnaj yebꞌ yinh sunil ebꞌnaj Egipto. Yajaꞌ xin yaqꞌ kawbꞌolo Komam Dios yanma naj faraón, yuxin mach yako naj yinh iskꞌul yinh tzet chal yaꞌ Moisés yebꞌ yaꞌ Aarón, hakaꞌtikꞌa yu yalni Komam tet yaꞌ Moisés.
Yet yaniti Komam Dios chꞌen Nimeta Sajbꞌat
Lahwi tuꞌ, yalni Komam Dios tet yaꞌ Moisés:
—Wal yet hekal, sahabꞌ chachto sata naj faraón kat hawalni tet naj: “Hak tiꞌ chiyute yalni Komam Dios, koDiosal hanhonh hebreo honhtiꞌanh: Chato inkonhobꞌ Israelan yunhe yaniko inmayan; yuto ta mach xin chiwayojan sunil isyaꞌtajil tawibꞌanh, yebꞌ yibꞌanh ebꞌnaj chimunla tawintaj yebꞌ yibꞌanh hawet konhobꞌ, yunhe hawohtanheniloj tato machi hunuxa mak hakaꞌ intiꞌan sat yibꞌanhqꞌinal tiꞌ. Ta chal inkꞌulan chu wanayojan isyaꞌtajil tawibꞌanh yebꞌ yibꞌanh hawet konhobꞌ kat hetanhilo yinh hunelnhe; yajaꞌ xin ayachtokꞌo wuhan, yunhe hawilni wipan yebꞌ yunhe wohtanhelaxilojan yu anma ay yul sat yibꞌanhqꞌinal tiꞌ. Yajaꞌ waxanhka xin chinyehan wipan hawilaꞌ yexnheto hawaqꞌni ekꞌoyaꞌ yanma inkonhobꞌan, machi xin chachahpaxtoj. Yuxin yet hekal, hakaꞌ yinh huneꞌ hora tiꞌ chiwatijan huneꞌ niman sajbꞌat teyibꞌanh; maxhto hunelo xin chaqꞌ chꞌen sajbꞌat yibꞌanh Egipto hakaꞌ tuꞌ. Wal tinanh xin, kutxbꞌako sunil hanoqꞌ chilow satla cheqꞌanh, kat hawinikto noꞌ yul hunu niman pat, yebꞌ sunil tzet ayach, yunhe mach chitanhiloj. Yuto haꞌ mak mach ayokto yul nha yet chitit chꞌen sajbꞌat tuꞌ, chikam yu chꞌen; hakpax tuꞌ no noqꞌ ta machi mak chikolnilo noꞌ chikampaxilo noꞌ,” kachi, xhi Komam tet yaꞌ Moisés.
Hayet yabꞌen haywanh ebꞌnaj chimunla yinta naj faraón tzet yal Komam tuꞌ, yaniko ebꞌnaj yinh iskꞌul ischejni ebꞌnaj ischejabꞌ oko yul nha, iskutxbꞌanpaxiko ebꞌnaj isnoqꞌ yul nimeta pat. Yajaꞌ ay ebꞌnaj mach yako yinh iskꞌul, machi yako ebꞌnaj ischejabꞌ yul nha, machi yapaxikto ebꞌnaj isnoqꞌ yul pat. Lahwi tuꞌ, yalni Komam tet yaꞌ Moisés:
—Moisés, akanh haqꞌabꞌ satkanh, kat istit huneꞌ niman sajbꞌat yibꞌanh anma ay sat txꞌotxꞌ Egipto tiꞌ yebꞌ yibꞌanh no noqꞌ, yebꞌ yibꞌanh istzꞌunubꞌ ebꞌnaj, xhi Komam tet naj.
Hayet yanikanh yaꞌ Moisés isqꞌabꞌ, yaniti Komam Jahawil kꞌuh, yichiko isnhirlahi yebꞌ isjeplahi, yichiko istit huneꞌ niman sajbꞌat sat sunil txꞌotxꞌ Egipto. Matxatikꞌa xin chisbꞌej yay chꞌen sajbꞌat tuꞌ, yebꞌ matxatikꞌa chisbꞌej isjepla kꞌuh. Maxhto hunelo xayaqꞌ chꞌen sajbꞌat sat txꞌotxꞌ Egipto hakaꞌ huneꞌ niman sajbꞌat yaqꞌ tuꞌ. Sunil tzet ay sat txꞌotxꞌ Egipto, etaxkanto yu chꞌen sajbꞌat. Ay anma kami, iskampaxo ej no noqꞌ, istzꞌato sunil tzꞌunubꞌ, isqꞌahpaxto isqꞌabꞌ teꞌ qꞌebꞌtaj yu huneꞌ niman sajbꞌat tuꞌ; yajaꞌ wal sat txꞌotxꞌ Gosén bꞌay ay ebꞌnaj Israel machi hunu chꞌen sajbꞌat tuꞌ ayi.
Ischejni naj faraón ilaxoti yaꞌ Moisés yebꞌ yaꞌ Aarón yinh issat. Hayet yapni ebꞌyaꞌ tuꞌ, yalni naj tet ebꞌyaꞌ:
—Wal tinanh matxumchalo wuhan, ta yu inmulan yebꞌ yu ismul inkonhobꞌan yuxin chꞌay huneꞌ isyaꞌtajil tiꞌ, wal heDiosal kaw haꞌ istoholal chiswatxꞌe. Wal tinanh, txahlanhwe tet heDiosal tuꞌ yunhe isbꞌejni ismaqꞌwa kꞌuh yebꞌ yay chꞌen sajbꞌat tiꞌ; lahwi tuꞌ, kat kexinchanitojan, matxa xin chexinlinhbꞌahan hetohi, xhi naj rey faraón tet ebꞌyaꞌ.
Istaqꞌwi yaꞌ Moisés tuꞌ:
—Chinhe kinelan yul konhobꞌ tiꞌ, kat winikanh inqꞌabꞌan iskabꞌil sata Komam Dios, kat intxahlihan teyinh, kat islinho yaqꞌni chꞌen sajbꞌat tiꞌ, kat islinhopaxo ismaqꞌwa kꞌuh, yunhe hawohtanheniloj ta haꞌ Komam Dios, Yahaw Komam yinh sunil yul sat yibꞌanhqꞌinal tiꞌ. Yajaꞌ xin kaw wohtajan tato maxhto yelapno Komam yul hasat yebꞌ yul sat ebꞌnaj chimunla tawintaj, xhi yaꞌ Moisés tet naj.
Hayet yaqꞌni chꞌen sajbꞌat tuꞌ, lanhan yok yul ixim cebada; walpaxo teꞌ lino, lanhan isxumakli teꞌ. Yuxin etaxkanto ixim cebada yebꞌ teꞌ lino. Yajaꞌ wal ixim trigo yebꞌ ixim centeno matzet yu ixim, yuto tzujanxa chiꞌeliloj.
Hayet yel yaꞌ Moisés yul konhobꞌ tuꞌ yet lahwi yel yaꞌ sata naj faraón, yikanh yaꞌ isqꞌabꞌ, istxahli yaꞌ tet Komam Dios, yinhnhena tuꞌ isbꞌejni yaqꞌni haꞌ nhabꞌ, isbꞌejni yaqꞌnipaxo chꞌen sajbꞌat, isbꞌejnipaxo ismaqꞌwa kꞌuh. Yajaꞌ haxa yet yilni naj faraón islinhi yekꞌ kꞌuh, yebꞌ chꞌen sajbꞌat, yebꞌ haꞌ nhabꞌ, yanipaxiko naj ismul yaqꞌni kawbꞌolo yanma naj yebꞌ ebꞌnaj chimunla yintaj yul palacio. Hak tuꞌ yu iskawbꞌilo yanma naj faraón, yuxin matxa ischahpaxto naj ebꞌnaj Israel hakaꞌtikꞌa yu yalni Komam tet yaꞌ Moisés.
Yet ispohchakanh noꞌ qꞌul sat txꞌotxꞌ Egipto
Lahwi tuꞌ, yalnipaxo Komam Dios tet yaꞌ Moisés:
—Moisés, asiꞌ sata naj rey faraón, yuto hankawinan mawaqꞌ kawbꞌolojan yanma naj yebꞌ ebꞌnaj chimunla yinta naj yul ispalacio; yunhe inyenihan wipan yinh ej kꞌaybꞌalkꞌule chinyetiꞌan. Yebꞌ yunhe hawalni yet bꞌaqꞌinh tet ebꞌnaj hakꞌahol yebꞌ tet yuninal ebꞌnaj hakꞌahol yinh hunteqꞌan isyaꞌtajil chiwayojan yibꞌanh ebꞌnaj Egipto tiꞌ, yebꞌ hunteqꞌan kꞌaybꞌalkꞌule tiꞌ. Hak tuꞌ chu heyohtanheniloj ta hanintiꞌan Yahaw hinan, xhi Komam tet yaꞌ.
Isto yaꞌ Aarón yebꞌ yaꞌ Moisés sata naj faraón, yalni ebꞌyaꞌ tet naj:
—Hak tiꞌ chiyute yalni Komam Dios, koDiosalanh, hanhonh hebreo honhtiꞌanh: ¿Bꞌaqꞌinh chabꞌej hawinikanh habꞌa insatajan? wal tinanh xin chato inkonhobꞌtiꞌan yunhe isto yanoko inmayan bꞌey txꞌotxꞌ desierto. Yuto ta ip halutꞌnhen hawanma, mach xin chachatoj, ta hak tuꞌ chiwayojan noꞌ qꞌul sat txꞌotxꞌ Egipto yet hekal. Chinohilo sunil sat txꞌotxꞌ Egipto tiꞌ yu noꞌ, matxa xin chu hemujli sat txꞌo txꞌotxꞌ yu noꞌ, yutoxanhe chibꞌukꞌcha noꞌ; kat islohnito noꞌ tzet kankano yu chꞌen sajbꞌat, kat islohnito noꞌ sunil xaj teꞌ qꞌebꞌtaj. Chinohikto noꞌ yul hapalacio yebꞌ yul yatut ebꞌnaj chimunla tawintaj, yebꞌ yul yatut sunil anma Egipto. Huneꞌ chiwaltiꞌan, maxhto chiyil hemam, maxhto hunelo xayilpaxo hemam icham, yuto maxhto hunelo chuhi, to hanhe yet hunel tiꞌ chuhi, xhi yaꞌ Moisés tet naj faraón.
Hayet lahwi istzotel yaꞌ Moisés tet naj faraón tuꞌ, yelti yaꞌ yul palacio sata naj. Yalni ebꞌnaj chimunla yinta naj faraón hakaꞌ tiꞌ:
—Mam rey ¿bꞌaqꞌinh chisbꞌej huneꞌ naj winaj tiꞌ konhyetani? Estam chachato hunteqꞌan anma tiꞌ, yaqꞌaꞌko ismay isDiosal. Mam rey, ¿tom mach chawila ta maꞌetaxkanto kokonhobꞌ Egipto yu hunteqꞌan isyaꞌtajil tiꞌ? xhi ebꞌnaj tet naj.
Lahwi tuꞌ, yawtenpaxo naj faraón yaꞌ Moisés yebꞌ yaꞌ Aarón tuꞌ, yalni naj tet ebꞌyaꞌ:
—Kꞌultikꞌa, asiꞌwe heyaqꞌaꞌko ismay heDiosal tuꞌ, yajaꞌ halwe wetan makta xin chito teyintaj, xhi naj faraón.
Istaqꞌwi yaꞌ Moisés tuꞌ tet naj, yalni yaꞌ:
—Hayet chonhto tuꞌanh, chijitojanh nixhte juninalanh yebꞌ ebꞌnaj ichamta winaj, yebꞌ ebꞌnaj kokꞌaholanh yebꞌ kokutzꞌinanh; kat jinipaxtojanh komeꞌanh yebꞌ kowakaxanh; yuto chonhto ay jahnojanh tet Komam Jahawil, xhi yaꞌ Moisés.
Yajaꞌ xin taqꞌwi naj faraón hakaꞌ tiꞌ:
—¡Kaw habꞌan kotxumni ta txꞌoj nabꞌil heyu! Waxanhka ayko heDiosal tuꞌ heyetbꞌihoj. ¿Ham heyalni tato chexinchatojan yebꞌ heyuninal? Mach chu hakaꞌ tuꞌ, wal xin hanhe hex icham winaj hex tiꞌ chextohi, kat heyaniko ismay heDiosal tuꞌ, yuto hak tuꞌ cheyoche, xhi naj.
Ischejni naj faraón yilaxolo yaꞌ Moisés yebꞌ yaꞌ Aarón tuꞌ sataj. Yajaꞌ yal Komam Dios tet yaꞌ Moisés tuꞌ:
—Ikanh haqꞌabꞌ yibꞌanh konhobꞌ Egipto yunhe istit bꞌulna noꞌ qꞌul sat txꞌotxꞌ Egipto tiꞌ, kat islonito noꞌ sunil xaj teꞌ qꞌebꞌtaj yebꞌ teꞌ satnom teꞌ kankano yu chꞌen sajbꞌat, xhi Komam.
Yinikanh yaꞌ Moisés isqꞌabꞌ yibꞌanh konhobꞌ Egipto, yinhnhena tuꞌ, yaniti Komam Dios huneꞌ niman jaqꞌeqꞌ tit yinh yetkꞌulal bꞌay chiꞌahilo tzꞌayik. Huneꞌ jaqꞌeqꞌ tuꞌ, sunilbꞌal tzꞌayik yebꞌ aqꞌbꞌal ekꞌ yibꞌanh txꞌotxꞌ Egipto. Haxa yinh hunxa tzꞌayik xin yiniti jaqꞌeqꞌ noꞌ qꞌul. Isnohilo sunil sat txꞌotxꞌ Egipto yu noꞌ, maxhtotikꞌa xin chu hunelo hakaꞌ tuꞌ, nitam yet yalanhtokanoj. Kaw xin nohilo sat txꞌotxꞌ Egipto tuꞌ yu noꞌ, matxa xin chu jilni txꞌo txꞌotxꞌ yu noꞌ. Islohnito noꞌ sunil telaj yebꞌ sunil sat ej teꞌ lobꞌehal kankano yu chꞌen sajbꞌat. Matxatikꞌa xin hunu tzet ye tuꞌ yax kankano sat txꞌotxꞌ Egipto yu noꞌ, sunil telaj yebꞌ sat te teꞌ islohto noꞌ.
Ischejnito naj faraón ischejabꞌ yawtenoti, yaꞌ Moisés yebꞌ yaꞌ Aarón yinh anhe, yalni naj tet ebꞌyaꞌ hakaꞌ tiꞌ:
—Wal tinanh kaw mawako inmulan tet Komam Dios, heDiosal, yebꞌ teyet. Chinqꞌanan teyet haxanhe tinanh cheyaqꞌ nimankꞌulal winhan, kat xin hetxahli winhan tet heYahawil, heDiosal tato chilo huneꞌ isyaꞌtajil chiꞌaqꞌni kamikal yibꞌanh inkonhobꞌtiꞌan, xhi naj faraón.
Hayet yelti yaꞌ Moisés sata naj faraón tuꞌ, yok yaꞌ txahlo tet Komam. Hak tuꞌ xin yati Komam huneꞌ niman jaqꞌeqꞌ bꞌay chito tzꞌayik, yinito jaqꞌeqꞌ noꞌ qꞌul tuꞌ, isto isqꞌojnokanayto noꞌ xol haꞌ Kajinh Mar. Matxa hunu noꞌ xin kankano sat txꞌotxꞌ Egipto. Yaqꞌnipaxo Komam kawbꞌolo yanma naj faraón, hak tuꞌ xin mach ischato naj ebꞌnaj Israel.
Yet yaniti Komam qꞌejholo sat txꞌotxꞌ Egipto
Yalnipaxo Komam Dios tet yaꞌ Moisés:
—Wal tinanh akanh haqꞌabꞌ satkanh yunhe isqꞌejholilo sat txꞌotxꞌ Egipto tiꞌ, chiqꞌejholilo yinh hunelnhe chisje istzabꞌlax qꞌejholo tuꞌ, xhi Komam Dios.
Haxa yet yanikanh yaꞌ Moisés isqꞌabꞌ tuꞌ xin, isqꞌejholikanilo sunil sat txꞌotxꞌ Egipto. Oxebꞌ tzꞌayik qꞌejholiloj, matxatikꞌa hunu mak yu yilni yet anmahil ayayo iskawilal, matxatikꞌa hunu mak chiꞌekꞌi; wal bꞌey Gosén bꞌay ay ebꞌnaj Israel ay sajqꞌinal.
Yawtelax yaꞌ Moisés yu naj faraón, yalni naj tet yaꞌ:
—Wal tinanh asiꞌwe heyaqꞌaꞌko ismay heDiosal tuꞌ, iweto heyuninal teyintaj, yajaꞌ xin awekano hemeꞌ yebꞌ hewakax bꞌey tiꞌ, xhi naj.
Istaqꞌwi yaꞌ Moisés tet naj:
—Wal xin hach kawach chawaqꞌ no noqꞌ chiꞌokniko juhanh yinh xahanbꞌalil tet Komam Dios, Jahawilanh, yunhe janikojanh ismay Komam. Chijinipaxtojanh sunil ej konoqꞌanh jintajanh, machi xin hunkꞌitano konoqꞌ tuꞌanh chijakanojanh, xol noꞌ tuꞌ xin chikosikꞌilojanh noꞌ chijaqꞌanh tet Jahawilanh yinh xahanbꞌalil. Yet maxhto chonhapnihanh bꞌey tuꞌ xin, mach johtajojanh bꞌaytuꞌwal ay noꞌ chijaqꞌanh tet Jahawilanh yinh xahanbꞌalil, xhi yaꞌ Moisés.
Yaqꞌnipaxo Komam Dios kawbꞌolo yanma naj faraón yunhe mach chischato naj ebꞌnaj Israel. Yalni naj faraón tet yaꞌ Moisés:
—Elanhto bꞌey tiꞌ, matxa chachhul yinh insatan hunelxa, yuto ta chachhul hunelxa, maqꞌbꞌilxa hakam yinh huneꞌ tzꞌayik tuꞌ, xhi naj faraón tet yaꞌ Moisés.
Istaqꞌwi yaꞌ Moisés tet naj:
—¡Kaw yel chawala! Matxa chinhulan tasata hunelxa, xhi yaꞌ Moisés.
Yet yalni Komam Dios ta chipotxꞌlaxkamo ebꞌnaj isbꞌabꞌel kꞌahol ebꞌnaj Egipto
Yalnipaxo Komam Dios tet yaꞌ Moisés:
—Ayto huneꞌxa isyaꞌtajil chiwatijan yibꞌanh naj faraón tiꞌ yebꞌ konhobꞌ Egipto; chilawi tuꞌ xin, kat isjeno naj ta chexel sat txꞌotxꞌ Egipto tiꞌ, haꞌ xin kaw naj chextzumbꞌeniloj. Wal tinanh xin, hal tet anma Israel, tato chisqꞌan tzet ye tuꞌ oro maka plata tet anma Egipto ayayo iskawilal yatut, tet ebꞌnaj winaj yebꞌ tet ebꞌix ix, xhi Komam tet yaꞌ. Kaw xin hunkuenta yute iskꞌul anma Egipto yinh ebꞌnaj Israel yu Komam, hakpax tuꞌ ebꞌnaj chimunla yinta naj faraón, kaw niman yelapno yaꞌ Moisés yul sat ebꞌnaj, yebꞌ yul sat sunil anma ay bꞌey Egipto tuꞌ.
Yalni yaꞌ Moisés tet naj faraón:
—Hak tiꞌ yute yalni Komam Dios hakaꞌ tiꞌ: “Yinh chuman aqꞌbꞌal chinekꞌojan sunil sat txꞌotxꞌ Egipto tiꞌ, kat waqꞌni kamojan isbꞌabꞌel kꞌahol ebꞌnaj Egipto xol hunun nhahil anma; chiꞌichiti yinh isbꞌabꞌel kꞌahol naj faraón, chiꞌayo tzꞌonhno yul yehobꞌal yintajilo naj, masanta yinh isbꞌabꞌel yunin ix chejabꞌ chimunla yinh chꞌen molino, kat iskampaxo isbꞌabꞌel yunin sunil ej no noqꞌ. Kaw ay niman oqꞌil sunil yul egipto, maxhto hunelo chu hakaꞌ tuꞌ, matxa xin bꞌaqꞌinhal chiyupaxoj. Yaj wal ebꞌnaj Israel matzet chu ebꞌnaj, nitam hunu metx txꞌiꞌ chichiwa yinh ebꞌnaj yebꞌ yinh isnoqꞌ ebꞌnaj, yunhe heyohtanheniloj tato Komam Dios Jahawilanh ekꞌbꞌal jelapnojanh tesataj hex Egipto hex tiꞌ yul sat, xahan ayonhanh yu,” xhi. Hak tuꞌ xin chihul sunil ebꞌnaj chimunla tawintaj, kat yay jahno ebꞌnaj, kat yalni ebꞌnaj wetan: “Wal tinanh, asiꞌ yebꞌ sunil anma ayko yalanh hawip,” xhi ebꞌnaj wetan. Yet chiyuni hunteqꞌan tiꞌ xin, kat kotokanojanh, xhi yaꞌ Moisés.
Kaw xin how yaꞌ Moisés yet yelti yaꞌ yinh sat naj faraón. Lahwi tuꞌ, yalni Komam Dios tet yaꞌ Moisés:
—Mach chabꞌeto naj faraón tzet cheyalaꞌ yuxin kaw nimanto kꞌaybꞌalkꞌule chinyehan bꞌey Egipto tiꞌ, xhi Komam.
Yaꞌ Moisés yebꞌ yaꞌ Aarón iswatxꞌe ebꞌyaꞌ sunil hunteqꞌan kꞌaybꞌalkꞌule tiꞌ yinh sat naj faraón, yaj yu yaqꞌ kawbꞌolo Komam Dios yanma naj, yuxin mach isje naj ta chiꞌel ebꞌnaj Israel sat txꞌotxꞌ Egipto.
Qꞌinh Pascua
Bꞌey Egipto tuꞌ, tzotel Komam Dios tet yaꞌ Moisés yebꞌ tet yaꞌ Aarón, yalni Komam tet ebꞌyaꞌ hakaꞌ tiꞌ:
«Huneꞌ ixahaw tiꞌ, haꞌ niman yelapno yul hesat, bꞌabꞌel ixahaw yinh habꞌil chukanoj. Halwe tet sunil anma Israel hakaꞌ tiꞌ: “Yinh 10 (islahonhebꞌ) tzꞌayik yinh huneꞌ ixahaw tiꞌ, hunun ebꞌnaj winaj chiyiti hunu noꞌ nichꞌan meꞌ maka hunu noꞌ nichꞌan chiw, hunun noꞌ yinh hunun nhahil anma. Yaj tato ay hunu nhahil anma mach chiqꞌoji iskꞌuxnito noꞌ meꞌ tuꞌ yu haywanhnhe, chisje iskꞌuxnito noꞌ yebꞌ mak ayayo yatut iskawilal, chixin yaqꞌni hantatikꞌa isbꞌisil anma yebꞌ hanta chiskꞌuxu. Noꞌ meꞌ tuꞌ machojabꞌ nichꞌano istzakaꞌil noꞌ aykoj, yebꞌ ta winaj noꞌ, yebꞌ ta huneꞌojabꞌ habꞌil noꞌ, machi yok yinh ta meꞌ maka chiw noꞌ. Chixin heyanhe noꞌ masanto yinh 14 (iskanhlanhebꞌ) tzꞌayik yinh huneꞌ ixahaw tiꞌ, haxa yet chiꞌayilo huneꞌ tzꞌayik tuꞌ xin, sunil anma Israel chipotxꞌni noꞌ yinh qꞌejbꞌiyalil. Chixin ischahnipaxo anma ischikꞌil noꞌ, kat ismasniko anma ischikꞌil noꞌ tuꞌ yinh sunil ismarcohal ispultahil teꞌ nha bꞌay chiskꞌux anma noꞌ meꞌ tuꞌ. Yinh huneꞌ aqꞌbꞌalil tuꞌ, chiskꞌux anma noꞌ chibꞌe, yajaꞌ chisqꞌantze anma noꞌ, kat islohni anma teꞌ kꞌahla itah yinta noꞌ, kat iswanipaxo ixim pan machi yanhal chiꞌoki. Machi nichꞌano noꞌ chiskꞌux yinh isyaxtohal, maka noꞌ chitahtzelaxi. Sunil isnimanil noꞌ yebꞌ iswiꞌ noꞌ yebꞌ yoj noꞌ yebꞌ yul iskꞌul noꞌ chiqꞌantzelaxi. Matxa xin nichꞌano noꞌ cheyakano yinh hunuxa tzꞌayik; tato ayto noꞌ chikani, maqꞌbꞌil henhusnikanto noꞌ yul qꞌaꞌ. Hayet chekꞌuxni noꞌ tuꞌ ayxako xil heqꞌap yebꞌ hexanhabꞌ yinh heyoj yebꞌ iqꞌbꞌilxa heqꞌojoch yul heqꞌabꞌ, chekꞌuxni noꞌ yinh anhe yuto qꞌinh Pascua tet Komam Jahawil huneꞌ tiꞌ. Yinh huneꞌ aqꞌbꞌal tuꞌ, chintohan sunil sat txꞌotxꞌ Egipto tiꞌ, kat waqꞌni kamojan sunil isbꞌabꞌel kꞌahol ebꞌnaj Egipto yebꞌ isbꞌabꞌel yunin isnoqꞌ ebꞌnaj; kat wetanotojan isdiosal anma egipto tiꞌ. Hanin Yahawintiꞌan chiwalan huneꞌ tiꞌ. [image: 28.TIF] 

»”Haꞌ chikꞌ ayko yinh ispultahil heyatut tuꞌ, haꞌ chiyeniloj tato Israel hex ay yul nha tuꞌ; hak tuꞌ xin yet chinekꞌan waqꞌaꞌkamojan Egipto machi hunu hex chexkami, yet chiwilnihan chikꞌ tuꞌ palan wekꞌtojan. Huneꞌ tzꞌayik tiꞌ, yilal henanitij yebꞌ heyekꞌtzeni, qꞌinh kaw niman yelapnoj, yu heyaniko ismay heDiosal. Kaw xin chejbꞌanile chukanoj yinh hunelnhe, kaw yilal heyijeni, kat xin isnahnipaxti heyuninal. Kaw hujebꞌ tzꞌayik mach chewah ixim pan machi yanhal aykoj, yuxin yinh bꞌabꞌel tzꞌayik matxahojabꞌ nino yanhal pan yul heyatut. Tato ay hunu mak chiwani ixim pan ayko yanhal yinh hunteqꞌan tzꞌayik tiꞌ, chiꞌilaxilo xol konhobꞌ Israel. Yinh bꞌabꞌel tzꞌayik, kaw yilal hekutxbꞌan hebꞌa hesunil yu heyinayo hebꞌa wetan, hak tuꞌ cheyutepaxo yinh ishuj tzꞌayik chekutxbꞌapaxo hebꞌa, machojabꞌ xin hunujex chexmunla yinh hunteqꞌan tzꞌayik tuꞌ, hach kachannhe hewatxꞌen tzet cheloh hunun hex. Huneꞌ qꞌinh yet chewani ixim pan machi yanhal kaw yilal heyekꞌtzeni, yuto haꞌ yinh huneꞌ tzꞌayik tuꞌ kexwiltijan yul konhobꞌ Egipto hesunil. Hakaꞌ chejbꞌanile chukano yinh hunelnhe, yuxin yilal heyekꞌtzeni, kat xin yekꞌtzenpaxo heyuninal yebꞌ heyikꞌal. Yinh bꞌabꞌel ixahaw yinh 14 (iskanhlanhebꞌ) tzꞌayik yinh qꞌejbꞌiyal chexichiko hewani ixim pan machi yanhal, masanta yinh tzꞌayik 21 (hun iskawinaj) yinh qꞌejbꞌiyal yinh isbꞌabꞌel ixahaw tuꞌ. Yulbꞌal hujebꞌ tzꞌayik tuꞌ, machi nino yanhal ixim pan yul heyatut, yuxin tato ay hunu mak chiwani ixim pan ayko yanhal tuꞌ, chiꞌilaxilo xol konhobꞌ Israel, waxanhka hunu nan konhobꞌal ayko texol maka Israel, chiꞌilaxilo texol. Yuxin machi nino yanhal pan cheloh; bꞌajxanhetuꞌwal ay hex, anhe ixim pan machi yanhal aykoj haꞌ chewah,” kachi,» xhi Komam.
Lahwi tuꞌ, yawten yaꞌ Moisés ebꞌnaj icham winajxa xol ebꞌnaj Israel, yalni yaꞌ tet ebꞌnaj: «Asiꞌwej, kat heyiniti hunu noꞌ tzehla meꞌ maka noꞌ chiw yu hekꞌuxni yebꞌ heyixal yebꞌ heyuninal. Chepotxꞌkamo noꞌ, kat heyicheniko qꞌinh pascua. Chechani ischikꞌil noꞌ yul hunu netbꞌal, kat xin heyiniti huntopano teꞌ hisopo, kat helabꞌanayto isqꞌabꞌ teꞌ xol chikꞌ, kat xin hemasniko yinh sunil ismarcohal hepulta. Machi hunu mak xin chiꞌelti yul yatut masanto yet chisajbꞌiloj. Haꞌ xin yet chiꞌelto Komam yinh aqꞌbꞌalil yaqꞌno kamo ebꞌnaj Egipto chilno Komam chikꞌ ayko yinh ismarcohal hepulta, hak tuꞌ xin palan yekꞌ Komam bꞌey tuꞌ. Machi xin chischakto Komam naj ángel chꞌaqꞌni kamo anma yul heyatut, yunhe mach chiyaqꞌkamo naj hebꞌabꞌel kꞌahol.
»Huneꞌ chejbꞌanile tiꞌ, yilal heyijeni yebꞌ ej heyuninal, hakaꞌ chejbꞌanile chukano yinh hunelnhe. Hayet ayexxa sat txꞌotxꞌ chaqꞌ Komam teyet, txꞌotxꞌ haltebꞌil teyet yu Komam, kaw yilal heyekꞌtzen huneꞌ qꞌinh tiꞌ. Haxa yet chisqꞌambꞌen heyuninal teyet hakaꞌ tiꞌ: “¿tzet yelapno ye huneꞌ qꞌinh cheyekꞌtze tiꞌ?” ta xhi. Chextaqꞌwi cheyalni tet heyuninal tuꞌ hakaꞌ tiꞌ: “Yinh huneꞌ qꞌinh tiꞌ, chikonahtijanh istzꞌayikal pascua, yet iskam noꞌ meꞌ yinh xahanbꞌalil tet Komam Dios. Yet yelto Komam yaqꞌno kamo ebꞌnaj Egipto, palan xin yekꞌto Komam bꞌay ay yatut ebꞌnaj Israel, hak tuꞌ xin yu iskolchakano juninalanh yu Komam yinh huneꞌ tiempohal tuꞌ,” kexchi tet heyuninal,» xhi yaꞌ Moisés.
Lahwi yalni yaꞌ Moisés hakaꞌ tuꞌ xin, yay nhohno ebꞌnaj Israel yu yinayo isbꞌa ebꞌnaj tet Komam Dios.
Lahwi tuꞌ, isto ebꞌnaj Israel, yok ebꞌnaj isyijeno hakaꞌtikꞌa yu yalni Komam tet yaꞌ Moisés yebꞌ tet yaꞌ Aarón.
Iskamikal isbꞌabꞌel kꞌahol ebꞌnaj Egipto
Haxa yinh chuman aqꞌbꞌal xin, yaqꞌnikamo Komam Dios ebꞌnaj bꞌabꞌel kꞌahole ay sat txꞌotxꞌ Egipto, yaqꞌkamo Komam isbꞌabꞌel kꞌahol naj faraón, naj chiꞌay tzꞌonhno yul yehobꞌal yul palacio, iskampaxo isbꞌabꞌel kꞌahol ebꞌnaj majan yul preso; iskampaxo isbꞌabꞌel yunin sunil ej no noqꞌ. Wal naj faraón yebꞌ ebꞌnaj chimunla yintaj, ahwano ebꞌnaj yinh huneꞌ aqꞌbꞌal tuꞌ, yahpaxowano sunil anma, yawxanhe yoqꞌ anma sunil, yuto machi hunu nha bꞌay machi kamom. Yinhtikꞌa huneꞌ aqꞌbꞌal tuꞌ, yawte naj faraón yaꞌ Moisés yebꞌ yaꞌ Aarón, yalni naj tet ebꞌyaꞌ:
—Wal tinanh, asiꞌwej, elanhwe yebꞌ heyet konhobꞌ Israel tiꞌ xol wet konhobꞌan, as aweko ismay heDiosal tuꞌ, hakaꞌ cheyute heyalni. Iwepaxto henoqꞌ, hemeꞌ yebꞌ hewakax teyintaj hakaꞌ cheyoche. Asiꞌwej, kat hetxahli winhan tet heDiosal tuꞌ, xhi naj faraón tet ebꞌyaꞌ kawanh tuꞌ.
Hakpax tuꞌ sunil anma, yal anma ta chiꞌel ebꞌnaj Israel sat txꞌotxꞌ Egipto yinh anhe, yuto istxumilo anma tuꞌ tato chikampaxo anma sunil. Yinito ebꞌnaj ixim harina qꞌoyexa yehi yaj maxhto yanhal aykoj, ispichniko ebꞌnaj sábana yinh ixim, yanahto ebꞌnaj ixim yibꞌanh iswixikꞌ. Isqꞌannipaxo ebꞌnaj Israel tuꞌ, tzet ye tuꞌ oro yebꞌ plata yebꞌ xilqꞌape tet anma Egipto hakaꞌtikꞌa yu yalni yaꞌ Moisés. Kaw xin kꞌulchꞌan yute iskꞌul ebꞌnaj ah Egipto yinh ebꞌnaj Israel yu Komam Dios, yaqꞌni ebꞌnaj sunil tzet isqꞌan ebꞌnaj. Hak tuꞌ xin yu yinito ebꞌnaj Israel tzet ay ebꞌnaj Egipto.
Yet yel ebꞌnaj Israel sat txꞌotxꞌ desierto
Lahwi tuꞌ yel ebꞌnaj Israel bꞌey Ramsés, yapni ebꞌnaj bꞌey Sucot, 600 mil isbꞌisil ebꞌnaj winaj machi xin ok ebꞌix ix yebꞌ nixhte unin yinh huneꞌ isbꞌisil tiꞌ. Kaw niman ismeꞌ ebꞌnaj yitoj, yebꞌ xin kaw niman anma nananta konhobꞌal to yinta ebꞌnaj. Iswatxꞌen ebꞌnaj ixim pan yinh ixim qꞌoye harina yiti bꞌey Egipto, ixim machi yanhal aykoj xol, mach chisipkꞌahi; matxa yu iswatxꞌen ebꞌnaj tzet chislo, yuto yinhxanhe anhe tzumbꞌelaxilti ebꞌnaj yu ebꞌnaj Egipto.
Ebꞌnaj Israel tuꞌ 430 habꞌil ekꞌ ebꞌnaj bꞌey Egipto. Hayet istzꞌajna 430 habꞌil tuꞌ yel iskonhobꞌ Komam yul huneꞌ konhobꞌ tuꞌ. [h].Yinh huneꞌ aqꞌbꞌal tuꞌ, yilti Komam iskonhobꞌ bꞌey Egipto, kaw xin ayko Komam istanhenoj. Yuxin huneꞌ aqꞌbꞌal tuꞌ yinh hunun habꞌil, sunil anma Israel elna iswayanh, yu yaniko ebꞌnaj ismay Komam, hak tuꞌ xin chiyute ebꞌnaj yinh sunilbꞌal ej habꞌil.
	[h]12:41 Yet lahwi 430 habꞌil, yel iskonhobꞌ Komam yul konhobꞌ Egipto. Gn. 15:13-16; Hch. 7:6; Gá. 3:17

Chejbꞌanile yibꞌanhilo yinh qꞌinh Pascua
Yalni Komam Dios tet yaꞌ Moisés yebꞌ tet yaꞌ Aarón:
«Haꞌ huneꞌ chejbꞌanile tiꞌ, chiwakanojan teyet yet cheyekꞌtzen qꞌinh Pascua, anma mach Israelo ay texol mach chu iskꞌuxni ischibꞌehal no noqꞌ cheyaqꞌ yinh qꞌinh pascua tuꞌ. Yajaꞌ wal ebꞌnaj chejabꞌ loqꞌbꞌil heyu chu iskꞌuxni ebꞌnaj noꞌ ta ayxako circuncisión yinh ebꞌnaj. Machi hunu komon anma chu iskꞌuxni noꞌ, waxanhka hekꞌamteꞌ maka hunu mak aykꞌo tekꞌatanh kexistuklenoj. Haꞌ yul nha bꞌay kutxanexikoj, haꞌ tuꞌ chekꞌux noꞌ, mach chu heyinilti nitam hun txꞌinano noꞌ yul nha tuꞌ; machi xin hunu isbꞌajil noꞌ chiꞌok xahanbꞌalil tuꞌ cheqꞌahtoj. Huneꞌ chejbꞌanile chiwaltiꞌan, sunil anma Israel chiyijeni. Yajaꞌ ta ay mak mach Israelo ay texol chiyoche yekꞌtze qꞌinh pascua tuꞌ teyintaj, yilal yaqꞌlax circuncidar bꞌabꞌel katto yekꞌtzen qꞌinh pascua tuꞌ teyintaj, hak tuꞌ xin heyet konhobꞌxa chukoj. Yaj wal mak machi circuncisión yinh, mach chu yekꞌtzen qꞌinh Pascua tuꞌ teyintaj. Huneꞌ ley tiꞌ, yilal heyijen hex Israel hex tiꞌ, yebꞌ anma mach Israelo ay texol,» xhi Komam.
Sunil tzet ischej Komam yalaꞌ yaꞌ Moisés yebꞌ yaꞌ Aarón, isyije sunil anma Israel. Yinhtikꞌa huneꞌ tzꞌayik tuꞌ, yilti Komam anma sat txꞌotxꞌ Egipto yinh istxolal, yuto kaw niman anma Israel tuꞌ.
Lahwi tuꞌ, yalni Komam Dios tet yaꞌ Moisés hakaꞌ tiꞌ: «Sunil bꞌabꞌel winaj chipitzkꞌa texol chepohiloj, yuto wetan yehi; hakpax tuꞌ xol no noqꞌ, noꞌ bꞌabꞌel chipitzkꞌahi chepohkanilo noꞌ, yuto wetan ye noꞌ,» xhi Komam.
Yalni yaꞌ Moisés tet anma Israel: «Yilal henaniti huneꞌ tzꞌayik yet kexyinilo Komam Dios sat txꞌotxꞌ Egipto bꞌay kexekꞌle chejabꞌoj; kexyilo Komam yebꞌ sunil yip, yuxin mach chubꞌ hewahni ixim pan ayko yanhal. Haꞌ tinanh xin, yinh huneꞌ tzꞌayik yinh ixahaw Abib tiꞌ kexyilo Komam sat txꞌotxꞌ Egipto. Yuxin yinhtikꞌa huneꞌ ixahaw tiꞌ yinh hunun habꞌil cheyekꞌtze qꞌinh pascua yet ayexxa sat txꞌotxꞌ kaw yax sat haltebꞌilxakano yu Komam Dios tet ebꞌyaꞌ komam jichmam, ta chiyaqꞌ jet. Haꞌ huneꞌ txꞌotxꞌ tuꞌ, haꞌ ton txꞌotxꞌ bꞌay ay anma cananeo, hitita, amorreo, heveo yebꞌ anma Jebuseo. Hayet cheyekꞌtzen qꞌinh pascua tuꞌ, wajebꞌ tzꞌayik chewah ixim pan machi yanhal, haxa yinh ishuj tzꞌayik xin chekutxbꞌa hebꞌa, kat heyaniko ismay Komam Dios. Yulbꞌal hujebꞌ tzꞌayik tuꞌ, mach chewah ixim pan ayko yanhal chisipkꞌahi, nitam hekꞌubꞌan ixim ayko yanhal yul heyatut, nitam hekꞌubꞌan yanhal ixim yul konhobꞌ. Haꞌ yinh huneꞌ tzꞌayik tuꞌ, hak tiꞌ cheyute heyalni tet heyuninal hakaꞌ tiꞌ: “Haꞌ huneꞌ qꞌinh tiꞌ chijekꞌtzehanh yu konanitijanh tzetaj iskꞌulal isye Komam Dios jinhanh yet konhyinilojanh sat txꞌotxꞌ Egipto,” kexchi. Hakaꞌ ismunil noꞌ tzꞌum ayko yinh koqꞌabꞌ yebꞌ yinh kopalanh, hak tuꞌ ismunil huneꞌ qꞌinh tiꞌ, haꞌ chiꞌok yechelo teyet yu henaniti yet kexyinilo Komam sat txꞌotxꞌ Egipto, kat heyalni ta yilal isyijelax isley Komam, yuto haꞌ konhinilo sat txꞌotxꞌ Egipto yebꞌ sunil yip. Yuxin yilal heyekꞌtzen huneꞌ qꞌinh tiꞌ hunun habꞌil, yinh istzꞌayikal yebꞌ yinh ixahawil halbꞌilkano teyet.
»Hayet chexyanikto Komam Dios sat txꞌotxꞌ Canaán hakaꞌ yu yaltenkano Komam Dios txꞌotxꞌ teyet yebꞌ tet heyichmam. Haꞌ hebꞌabꞌel winaj chipitzkꞌahi, chepohiloj yuto yet Komam yehi. Hakpax tuꞌ xin henoqꞌ, noꞌ winaj bꞌabꞌel chipitzkꞌahi, yet Komam ye noꞌ. Haxa yet chipitzkꞌa isbꞌabꞌel yunin noꞌ burro, cheyaqꞌ hunu noꞌ nixhte meꞌ maka noꞌ nixhte chiw seleloj; yajaꞌ ta mach cheyaqꞌ selel noꞌ chimaqꞌlaxpoho isnuqꞌ noꞌ nichꞌan burro tuꞌ. Hakpax tuꞌ xin, yet chipitzkꞌa hebꞌabꞌel winaj unin, cheyaqꞌ heyebꞌalqꞌabꞌ tet Komam seleloj. Hayet chisqꞌambꞌen heyuninal yet bꞌaqꞌinh hakaꞌ tiꞌ: “¿Tzet chalilo huneꞌ tiꞌ?” ta xhi, chextaqꞌwi tet hakaꞌ tiꞌ: “Huneꞌ tiꞌ chꞌaqꞌni konabꞌatijan yet konhyinilojanh Komam Dios sat txꞌotxꞌ Egipto, yet ayonhikojanh ischejabꞌo ebꞌnaj Egipto tuꞌ. Yajaꞌ hayet iskawbꞌilo yanma naj faraón, matxa konhischalojanh naj sat txꞌotxꞌ Egipto, yuxin yaqꞌkamo Komam Dios sunil isbꞌabꞌel kꞌahol ebꞌnaj Egipto. Haktikꞌapax tuꞌ yute Komam yinh isnoqꞌ ebꞌnaj, yuxin haꞌ noꞌ bꞌabꞌel yunin noꞌ meꞌ maka noꞌ chiw winaj chipitzkꞌahi, yet Komam Dios ye noꞌ; kat jaqꞌnipaxojanh koyebꞌalqꞌabꞌanh yet chipitzkꞌa kobꞌabꞌel kꞌaholanh,” kexchi. Yuxin hakaꞌ ismunil noꞌ tzꞌum ayko yinh koqꞌabꞌ yebꞌ yinh kopalanh, hak tuꞌ ismunil qꞌinh pascua tiꞌ; haꞌ chalnilo jetanh yu konanitijanh yet konhyiniltijanh Komam Jahawil sat txꞌotxꞌ Egipto yu yip,» xhi yaꞌ Moisés.
Huneꞌ niman topan moyan yebꞌ qꞌa qꞌaꞌ
Hayet ischahnilo naj faraón anma Israel sat txꞌotxꞌ Egipto, mach yito Komam Dios anma yul isbꞌehal iskonhobꞌ ebꞌnaj filisteo, waxanhka xin haꞌ huneꞌ bꞌeh tuꞌ kꞌotzan yekꞌi; yuto isnah Komam Dios ta mach kꞌuloj ta chiꞌah howal yu anma Israel yebꞌ ebꞌnaj filisteo tuꞌ, hayet chiyilni anma Israel howal tuꞌ chimmeltzopaxo sat txꞌotxꞌ Egipto hunelxa.
Yu huneꞌ tuꞌ, yuxin ekꞌ ebꞌnaj Ishoyoꞌ txꞌotxꞌ desierto yul bꞌeh chito istiꞌla haꞌ Kajinh Mar.
Hayet yel ebꞌnaj Israel sat txꞌotxꞌ Egipto iqꞌbꞌil ischꞌen ebꞌnaj yet howal yu. Hayet yel ebꞌnaj tuꞌ yito yaꞌ Moisés isbꞌajil isnimanil yaꞌ José, yuto hak tuꞌ yu yalnikano yaꞌ tet ebꞌyaꞌ yuxhtaj, ebꞌyaꞌ iskꞌahol yaꞌ Jacob. Istaqꞌwenkano ebꞌyaꞌ yuxhta yaꞌ José tuꞌ ta hak tuꞌ chute ebꞌyaꞌ, yet yalni yaꞌ José hakaꞌ tiꞌ: «Yinh kaw yeli chiꞌapni istzꞌayikal bꞌay chikolwaho Komam Dios teyinh. Hayet chiyijni isbꞌa huneꞌ tuꞌ cheyito isbꞌajil innimanilan teyintaj,» xhi yaꞌ tet ebꞌyaꞌ yuxhta tuꞌ.
Hayet yel anma sat txꞌotxꞌ Sucot, yapni anma sat txꞌotxꞌ Etam, ayko yinh istiꞌla bꞌay chiꞌichiko txꞌotxꞌ desierto. Hayet chibꞌelwi anma Israel yet tzꞌayikal ayko Komam Dios sata anma xol huneꞌ topan moyan yunhe isyeni Komam isbꞌeh anma Israel tuꞌ. Haxa yet aqꞌbꞌalil, ayko Komam sata anma xol huneꞌ topan qꞌaꞌ yunhe istzejni isbꞌeh. Hak tuꞌ yu isbꞌelwi anma Israel yinh isbꞌel yet tzꞌayikal yebꞌ yet aqꞌbꞌalil. Huneꞌ topan moyan tuꞌ, bꞌabꞌelnhetikꞌa sata anma Israel yet chibꞌelwi yet tzꞌayikal, haktikꞌapax tuꞌ huneꞌ topan qꞌaꞌ yet aqꞌbꞌalil. [image: 29.TIF] 

Yet yekꞌto anma yiktabꞌal haꞌ Kajinh Mar
Lahwi tuꞌ, yalni Komam Dios tet yaꞌ Moisés:
«Hal tet anma Israel ta chimeltzohi, kat yehayo satakꞌti txꞌotxꞌ Pi-hahirot yiktabꞌanil txꞌotxꞌ Migdol yebꞌ haꞌ mar, satakꞌti txꞌotxꞌ Baal-Zefón. Haꞌ bꞌey tuꞌ chiꞌehayo ebꞌnaj, kat iswatxꞌenkanh ebꞌnaj ismantiado yatutoj satakꞌti haꞌ mar. Haxa naj faraón chistxum naj hakaꞌ tiꞌ, “Haꞌ ebꞌnaj Israel, chimkꞌayikꞌo ebꞌnaj sat txꞌotxꞌ desierto, matxam chitxumcha yu ebꞌnaj bꞌay kaw istokoj,” xhim naj. Wal xin hankawinan chiwaqꞌ kawbꞌolojan yanma naj, kat istit naj kexistzujnoyoj, kat inyenilojan wipan tet naj yebꞌ tet ebꞌnaj issoldado naj, kat yohtanhenilo sunil anma Egipto ta hanintiꞌan Yahaw hinan,» xhi Komam tet yaꞌ Moisés.
Hakaꞌ yute yalni Komam tuꞌ, hak tuꞌ yute ebꞌnaj Israel.
Hayet xaꞌelna ebꞌnaj Israel sat txꞌotxꞌ Egipto yal-lax tet naj faraón ta matxa anma Israel tuꞌ. Hayet yabꞌen naj huneꞌ tuꞌ, ishelni naj isnabꞌal yebꞌ ebꞌnaj chimunla yinta yul palacio yinh ebꞌnaj Israel. Yalni ebꞌnaj tet hunun hakaꞌ tiꞌ: «Yajaꞌ tzet yinh yuxin makochahto ebꞌnaj Israel tuꞌ, masbꞌejnikano ebꞌnaj iswatxꞌen komunil,» xhi ebꞌnaj tet hunun.
Lahwi tuꞌ, ischejni naj faraón yilaxoti iscarruaje yet howal, isto naj yebꞌ issoldado istzujnoyo ebꞌnaj Israel. Yinipaxto naj 600 carruaje kaw kꞌul, yinipaxto naj sunil carruaje ay bꞌey Egipto tuꞌ, hunun xin ebꞌnaj capitán yinh hunun carruaje tuꞌ. Haꞌ kaw Komam Dios aqꞌni kawbꞌolo yanma naj rey tuꞌ, yuxin to naj istzujuyo ebꞌnaj Israel, yaj ebꞌnaj Israel tuꞌ kaw ay ismay yu yel ebꞌnaj sat txꞌotxꞌ Egipto.
Isto ebꞌnaj Egipto istzujnoyo ebꞌnaj Israel yebꞌ issoldado yebꞌ no cheh iqꞌnhe teꞌ carruaje; istzujchayo ebꞌnaj Israel yu ebꞌnaj satakꞌti haꞌ mar, iskawilal txꞌotxꞌ Pi-hahirot, satakꞌti txꞌotxꞌ Baal-Zefón bꞌay ayayo ebꞌnaj Israel tuꞌ. Hayet yilni ebꞌnaj Israel ta kawilxa yeti ebꞌnaj Egipto istzujnoyo ebꞌnaj, isxiwkanh ebꞌnaj Israel tuꞌ, isqꞌanni ebꞌnaj iskolwal Komam yinh. Yajaꞌ xin yal ebꞌnaj tet yaꞌ Moisés hakaꞌ tiꞌ:
—Moisés ¿tom machi bꞌay chonhmujlaxanh sat txꞌotxꞌ Egipto, yuxinto makonhhawitijanh kamo sat txꞌotxꞌ desierto tiꞌ? ¿Tzet yinh yuxin hak tiꞌ chonhhawutehanh? ¿Tzet yinh yuxin konhhawilojanh sat txꞌotxꞌ Egipto tuꞌ? ¿Tom mach jalanh tawet yet ayonhtokꞌojanh bꞌey txꞌotxꞌ Egipto ta mach chakach komunlahanh yinh ismunil ebꞌnaj Egipto? Wal xin ekꞌbꞌal kꞌul, waxanhka ischejabꞌ ebꞌnaj jekojanh, sata kokamanh sat txꞌotxꞌ desierto tiꞌ, xhi ebꞌnaj tet yaꞌ Moisés.
Yajaꞌ xin taqꞌwi yaꞌ Moisés tet ebꞌnaj:
—Mach chexxiwi, mach chexpax teyintaj, yuto yinh huneꞌ tzꞌayik tiꞌ cheyilaꞌ tzet chu konhiskolno Komam, matxa bꞌaqꞌinh cheyilaꞌ yinh ebꞌnaj Egipto tiꞌ. Yuxin mach cheyako yinh hekꞌul, yuto haꞌ Komam chꞌaqꞌno howal yinh ebꞌnaj koseleloj, xhi yaꞌ Moisés tet ebꞌnaj. Yalni Komam tet yaꞌ Moisés:
—¿Tzet yinh, yuxin chaxhawi wetan? Hal tet ebꞌnaj Israel, ta chislahiko ebꞌnaj yinh isbꞌel tuꞌ, bꞌelwojabꞌ ebꞌnaj sataj. Wal hach xin, ikanh haqꞌojoch kat hamaqꞌnayo yibꞌanh haꞌ mar tiꞌ, kat ispohno isbꞌa haꞌ yunhe yekꞌto ebꞌnaj Israel yul huneꞌ bꞌeh tajin, yiktabꞌal haꞌ. Haninan xin chiwaqꞌan kawbꞌolo yanma ebꞌnaj Egipto yunhe yok tzujno ebꞌnaj teyintaj; kat xin inyenilo wipan tet naj faraón, yebꞌ tet issoldado naj, yebꞌ yinh iscarruaje yebꞌ ischeh yet howal. Haxa yet chinyenilo wipan yinh naj faraón yebꞌ iscarruaje yebꞌ ischeh yet howal tuꞌ, hak tuꞌ xin chu yohtanhenilo sunil anma ah Egipto tato hanintiꞌan Yahawil hinan, xhi Komam.
Yinhnhena tuꞌ xin, naj yángel Komam Dios yebꞌ huneꞌ topan moyan ayko sata ebꞌnaj Israel tuꞌ ishekꞌilo isbꞌa, haxa yinta ebꞌnaj ok tzujnoj. Hak tuꞌ xin yu yok huneꞌ topan moyan tuꞌ xolbꞌal ebꞌnaj soldado Egipto yebꞌ ebꞌnaj Israel. Kaw xin qꞌejholilo elkaniko chil ebꞌnaj Egipto yu huneꞌ moyan tuꞌ, wal yinh ebꞌnaj Israel xin chitzejtzoni. Hak tuꞌ xin mach qꞌojwi ebꞌnaj Egipto istzujnayo ebꞌnaj Israel yinh sunilbꞌal huneꞌ aqꞌbꞌal tuꞌ.
Yanayo yaꞌ Moisés isqꞌabꞌ yibꞌanh haꞌ mar tuꞌ, yaniti Komam Dios huneꞌ niman jaqꞌeqꞌ tit bꞌay chiꞌahilo tzꞌayik; sunilbꞌal aqꞌbꞌal xin ekꞌ huneꞌ jaqꞌeqꞌ tuꞌ, isqꞌaxpoyo haꞌ mar yu, yuxin kabꞌ ayiko haꞌ. Istajkanh haꞌ mar yu Komam. Hak tuꞌ xin yu yekꞌto ebꞌnaj Israel yiktabꞌal haꞌ mar tuꞌ yinh istajinal. Hakaꞌ kꞌubꞌ yukanh haꞌ yinh isqꞌaxqꞌepal bꞌeh bꞌay ekꞌto ebꞌnaj tuꞌ.[image: 30.TIF] 

Hakpax tuꞌ ebꞌnaj Egipto ayto ebꞌnaj yul huneꞌ bꞌeh xol haꞌ istzujuyo ebꞌnaj Israel tuꞌ; sunil noꞌ cheh bꞌay ayahto ebꞌnaj issoldado naj faraón yebꞌ iscarruaje naj ekꞌtoj masanta yiktabꞌal haꞌ. Haxa yet lanhanxa issajbꞌiloj yilnayti Komam xol huneꞌ moyan yebꞌ xol huneꞌ qꞌaꞌ tuꞌ ebꞌnaj Egipto, yaqꞌni somchahokanh Komam isnabꞌal ebꞌnaj. Yetanpaxto Komam isyantahil ej iscarruaje ebꞌnaj, kaw nankꞌulalxanhe xin chaqꞌ ebꞌnaj. Yalni ebꞌnaj Egipto tuꞌ hakaꞌ tiꞌ:
—Wal tinanh elojonhwekanh tet ebꞌnaj Israel tiꞌ, yuto haꞌ Yahawil ebꞌnaj chꞌaqꞌni howal jinh seleloj, xhi ebꞌnaj.
Yalni xin Komam tet yaꞌ Moisés:
—Moisés, wal tinanh ayo haqꞌabꞌ yibꞌanh haꞌ mar tiꞌ, kat ismeltzo haꞌ, kat istokano haꞌ yibꞌanh ebꞌnaj Egipto tiꞌ yebꞌ ej iscarruaje yebꞌ ischeh ebꞌnaj bꞌay ayahtoj, xhi Komam. Yanayo yaꞌ Moisés isqꞌabꞌ yibꞌanh haꞌ mar tuꞌ, haxa yet issajbꞌilo xin, ishunbꞌanayo isbꞌa haꞌ hakaꞌtikꞌa bꞌay chꞌekꞌ haꞌ; haxa yet yelkanh ebꞌnaj Egipto yalni, istit haꞌ yibꞌanh ebꞌnaj, hak tuꞌ xin yu istokano ebꞌnaj xol haꞌ yu Komam. Hayet ishunbꞌan isbꞌa haꞌ mar tuꞌ hunelxa, ismujikanto ej iscarruaje ebꞌnaj Egipto, yebꞌ noꞌ cheh, yebꞌ xin sunil ebꞌnaj soldado okto xol haꞌ yu istzujnayo ebꞌnaj Israel. Sunil issoldado naj faraón tuꞌ kami, matxa hunu mak kani. Wal ebꞌnaj Israel tuꞌ xin, ekꞌto ebꞌnaj yiktabꞌal haꞌ mar tuꞌ yinh istajinal, hakaꞌ kꞌubꞌ yukanh ha haꞌ tuꞌ yinh isqꞌaxqꞌepal bꞌeh bꞌay ekꞌto ebꞌnaj xol haꞌ tuꞌ.
Hak tuꞌ xin yu iskolnilo Komam Dios ebꞌnaj Israel yul isqꞌabꞌ ebꞌnaj Egipto yinh huneꞌ tzꞌayik tuꞌ; yilni ebꞌnaj Israel isnimanil ebꞌnaj ah Egipto istiꞌ haꞌ mar. Ebꞌnaj Israel tuꞌ, yil ebꞌnaj huneꞌ niman yip Komam isye tet ebꞌnaj ah Egipto yet istokano ebꞌnaj yul haꞌ. Yay jahno ebꞌnaj Israel, yaniko ebꞌnaj ismay Komam Dios, iskawxi iskꞌul ebꞌnaj yinh Komam yebꞌpaxo yinh yaꞌ Moisés, ischejabꞌ Komam. [i].
	[i]14:31 Anma Israel yilal isnahniti hunteqꞌan kꞌaybꞌalkꞌule iswatxꞌe Komam Dios yet yinilti anma bꞌey Egipto. Dt. 6:21-23; Jos. 24:6-7; 1Sam. 12:6

Isbꞌit yaꞌ Moisés
Isbꞌitnhen yaꞌ Moisés isbꞌi Komam Dios yebꞌ ebꞌnaj Israel, yalni hakaꞌ tiꞌ:
«Chonhbꞌitnihanh tet Komam Dios yuto kaw isyekanilo Komam yip;
yakanayto Komam noꞌ cheh xol haꞌ mar yebꞌ ebꞌnaj ayahto yibꞌanh noꞌ.
Chonhbꞌitnihanh tet Komam Dios, yuto haꞌ Komam chꞌaqꞌni jipanh yebꞌ kokolbꞌanilanh.
Haꞌ Komam koDiosalanh, yuxin chijalanh kꞌul-la tzotiꞌ yinh,
haꞌ Komam isDiosal jichmamanh, yuxin chijikanhanh Komam.
Komam Dios kaw helan yinh howal; Yahaw isbꞌi Komam.
Yakanayto Komam Dios ej iscarruaje naj faraón xol haꞌ mar yebꞌ issoldado naj;
yebꞌ ebꞌnaj yahawil soldado kaw niman yelapnoj tokano ebꞌnaj yich haꞌ Kajinh Mar tuꞌ.
Tokano ebꞌnaj yich haꞌ hakaꞌ chꞌen chꞌen,
ismujikanto ebꞌnaj yu haꞌ.
Mamin, hawatxꞌqꞌabꞌ kaw aykano yip,
haꞌ aqꞌni tanholo ebꞌnaj ayko ishowal tawinh.
Yu hawip kaw nimankanoj, hamaqꞌayo ebꞌnaj chꞌaqꞌni howal tawinh;
kaw tit hahowal yinh ebꞌnaj, istzꞌato ebꞌnaj hakaꞌ teꞌ chꞌim.
Haxu jaqꞌeqꞌ yinh sunil hawip ishunbꞌan isbꞌa ha haꞌ;
hakaꞌ kꞌubꞌ yukanh haꞌ istiꞌ huneꞌ bꞌeh yiktabꞌal haꞌ mar nimajal yich.
Yalni ebꞌnaj ayko ishowal jinhanh hakaꞌ tiꞌ:
Okojonh tzujno yintaj masanto chitzujcha ju;
kat jitxqꞌanto jinh yinh tzet chijilo tet ebꞌnaj, hak tuꞌ xin kaw aqꞌan kokꞌul.
Chijihti jespada kat kotanhtzenilo ebꞌnaj yu koqꞌabꞌ.
Yajaꞌ xin haxu jaqꞌeqꞌ, istokano ebꞌnaj yich haꞌ mar tuꞌ,
hakaꞌ isto chꞌen plomo yich haꞌ.
Mamin, machi hunu dios chu islahbꞌan isbꞌa yebꞌ hach.
Machi hunu mak kaw machi nino istxꞌojal yinh, yebꞌ kaw niman yelapno hakaꞌ hach.
Chawatxꞌe kꞌaybꞌalkꞌule yebꞌ tzet ye tuꞌ chonhxiw jilni. Hawet ay, yal-lax kꞌul-la tzotiꞌ tawinh.
Yet hawanilto haqꞌabꞌ kaw aykano yip, isbꞌiqꞌnito txꞌotxꞌ ebꞌnaj.
Yu iskꞌulal hakꞌul chawijbꞌakꞌo huneꞌ konhobꞌ hakoliltij.
Yu hawip xin chawito bꞌay ay hach, bꞌay machi nino istxꞌojal.
Hayet chiyabꞌen hunteqꞌanxa nan konhobꞌal chiluylunkanh,
haxa ebꞌnaj filisteo chixiwokanokanh ebꞌnaj.
Ebꞌnaj yahawil bꞌey Edom, chikꞌayokanokanh iskꞌul ebꞌnaj.
Haxa ebꞌnaj yahawil bꞌey Moab, chiluylunkanh ebꞌnaj yu xiwkilal,
haxapaxo ebꞌnaj cananeo xin chiyebꞌa isbꞌa ebꞌnaj.
Mamin, luylonojabꞌkanh ebꞌnaj yebꞌ xiwojabꞌ ebꞌnaj,
hakaꞌojabꞌ chꞌen chꞌen chukanilo ebꞌnaj yu yipal haqꞌabꞌ,
masanto yet chꞌekꞌkanto hakonhobꞌ, huneꞌ konhobꞌ kolbꞌililo hawu.
Mamin, iqꞌonhtojanh bꞌey huneꞌ witz hawet yehi,
huneꞌ txꞌotxꞌ sikꞌbꞌililo hawu bꞌay chonhehikꞌojanh,
bꞌey huneꞌ hawatut watxꞌebꞌil hawu yu haqꞌabꞌ.
Haꞌ Komam Dios Yahawil yinh sunilbꞌal tiempo,» xhi yaꞌ Moisés yebꞌ ebꞌnaj Israel yinh isbꞌit.
Isbꞌit ix María
Hayet yokto ej iscarruaje naj faraón yiktabꞌanil haꞌ mar yebꞌ ej noꞌ cheh bꞌay ayahto ebꞌnaj soldado, ishunbꞌan isbꞌa haꞌ mar tuꞌ yu Komam, istokano ebꞌnaj xol haꞌ; wal ebꞌnaj Israel ekꞌto ebꞌnaj yiktabꞌal haꞌ mar tuꞌ yinh istajinal.
Wal ix María, ix chihalni tzotiꞌ chitit tet Komam Dios, ix yanabꞌ yaꞌ Aarón, yiti ix ispandereta, haktikꞌapax tuꞌ ebꞌix yet ixal ix. Chisqꞌanhtzen ix ispandereta yebꞌ ebꞌix, chixin kanhalwipaxo ebꞌix. Chalni ix María yinh isbꞌit hakaꞌ tiꞌ:
«Bꞌitnanhwe tet Komam Dios, yuto kaw maꞌisyekanilo Komam tato kaw aykano yip,
yuto mayakanayto Komam ej noꞌ cheh yebꞌ ebꞌnaj ayahto yibꞌanh noꞌ xol haꞌ mar,» xhi ix.
2. CHITO EBꞌNAJ ISRAEL YINH ISBꞌEL BꞌEY WITZ SINAÍ
(15:22—18:27)
Huneꞌ ha haꞌ kꞌah
Lahwi tuꞌ xin, yinilo yaꞌ Moisés ebꞌnaj Israel istiꞌ haꞌ Kajinh Mar, isto ebꞌnaj sat txꞌotxꞌ desierto, Shur isbꞌi. Oxebꞌ xin tzꞌayik bꞌelwi ebꞌnaj, machi xin nino ha haꞌ ilcha yu ebꞌnaj. Haxa yet yapni ebꞌnaj bꞌey Mara, mach yukꞌ ebꞌnaj ha haꞌ ay bꞌey tuꞌ yuto kaw kꞌah haꞌ, yuxin Mara yako ebꞌnaj isbꞌiho huneꞌ txꞌotxꞌ tuꞌ. [j].
Wal anma Israel tuꞌ, ok bꞌuchwal yinh yaꞌ Moisés, isqꞌambꞌen hakaꞌ tiꞌ: «¿Tzet xin chijukꞌ tinanh?» xhi anma. Isqꞌanni yaꞌ Moisés iskolwal Komam Dios, isyeni Komam huneꞌ teꞌ nichꞌan qꞌebꞌtaj tet yaꞌ, yanayto yaꞌ teꞌ xol haꞌ, hak tuꞌ xin yu yel iskꞌahil haꞌ.
Yaqꞌni Komam ischejbꞌanil tet ebꞌnaj bꞌey tuꞌ yebꞌ yinh tzet chute ebꞌnaj isbꞌeybꞌal, yunhe yilni Komam tato yijem ebꞌnaj. Yalni Komam tet ebꞌnaj: «Tato cheyabꞌeto tzet chiwalan, hanin Heyahaw intiꞌan yebꞌ heDiosal wehan, yebꞌ ta chewatxꞌe istoholal yul insatan, cheyijen chejbꞌanile chiwalan, kat hewatxꞌen tzet chiwalan; wal tuꞌ, machi hunu isyaꞌtajil chiwatijan teyibꞌanh, hakaꞌ hunteqꞌan watijan yibꞌanh ebꞌnaj Egipto, yuto hanin Heyahaw intiꞌan chexwaqꞌ kawxojan,» xhi Komam.
Lahwi tuꞌ xin yapni ebꞌnaj bꞌey Elim, bꞌey tuꞌ xin ay 14 (kanhlanhebꞌ) isnuqꞌ ha haꞌ yebꞌ 70 (lahonhebꞌ iskanhwinaj) teꞌ palmera aykanh, iswatxꞌenkanh ebꞌnaj ismantiado yatuto istiꞌ haꞌ.
	[j]15:23 Yinh hebreo Mara chal yelapnoj kꞌah

Yet yaqꞌni Komam Dios maná islobꞌ ebꞌnaj Israel
Lahwi tuꞌ xin, yel sunil anma Israel sat txꞌotxꞌ Elim, yapni anma sat txꞌotxꞌ desierto, Sin isbꞌi, ayko txꞌotxꞌ xolbꞌal Elim yebꞌ txꞌotxꞌ Sinaí. Huneꞌ tzꞌayik tuꞌ xin, haꞌ ton 14 (iskanhlanhebꞌ) tzꞌayik yinh iskabꞌ ixahaw yet lahwi yel ebꞌnaj bꞌey Egipto. Haꞌ bꞌey txꞌotxꞌ desierto tuꞌ, ok anma Israel bꞌuchwal yinh yaꞌ Moisés yebꞌ yaꞌ Aarón. Chalni anma hakaꞌ tiꞌ:
—Estam bꞌey Egipto konhkamanh yu Komam sataj, yuto bꞌey tuꞌ chonhay tzꞌonhno iskꞌatanh isxihal noꞌ chibꞌe, kat xin kowaꞌi, masanto kaw chinohkano kokꞌul, yajaꞌ makonhheyitijanh sat txꞌotxꞌ desierto tiꞌ yunhe kokamanh yu wahil, xhi ebꞌnaj.
Yalni Komam Dios tet yaꞌ Moisés hakaꞌ tiꞌ:
—Chiwatijan tzet chislo anma tiꞌ satkanh, hunun tzꞌayik xin yelto anma yinokanh tzet chislo tuꞌ, hanhe xin hanta kꞌuxan islohni anma yinh hunun tzꞌayik haꞌnhe chikanh; hak tuꞌ xin chu wilnihan tato cheyije chejbꞌanile chiwaltiꞌan. Haxa yinh iswajebꞌ tzꞌayik xin, yet cheyinikanh tzet cheloh tuꞌ, cheyikanto tzet cheloh yinh hunuxa tzꞌayik, xhi Komam tet yaꞌ Moisés.
Yalni yaꞌ Moisés yebꞌ yaꞌ Aarón tet anma Israel:
—Yinh qꞌejbꞌiyal cheyohtanheloj tato haꞌ Komam Dios kexinilti bꞌey Egipto. Haxa yinh sakꞌayal xin cheyil isqꞌaqꞌal yip Komam Jahawil; yuto xayabꞌe Komam hebꞌuchwa yinh, wal xin hanhonhtiꞌanh, ¿mak anmahil honhanh yuxin kexbꞌuchwa jinhanh? xhi ebꞌyaꞌ.
Yalnipaxo yaꞌ Moisés:
—Yinh qꞌejbꞌiyal, chibꞌe chekꞌux yu Komam, haxa yinh sakꞌayal xin pan chaqꞌ Komam hewabꞌ, yaj yinh kaw niman. Wal xin xayabꞌe Komam hebꞌuchwa yinh, yuto ¿mak anmahil honhanh heyalni? Yet hebꞌuchwa tuꞌ, maxhtaj jinhanh kexbꞌuchwahi, wal xin yinh Komam Dios kexbꞌuchwahi, xhi yaꞌ.
Yalni yaꞌ Moisés tet yaꞌ Aarón hakaꞌ tiꞌ:
—Hal tet ebꞌnaj Israel, hitzojabꞌti ebꞌnaj yinh sat Komam Dios, wal xin xayabꞌe Komam isbꞌuchwa ebꞌnaj, xhi yaꞌ Moisés.
Hayet lanhan istzotel yaꞌ Aarón tet ebꞌnaj Israel tuꞌ, istꞌanhxito ebꞌnaj sat txꞌotxꞌ desierto, isyeni isbꞌa isqꞌaqꞌal yip Komam Dios xol huneꞌ moyan. Istzotel Komam tet yaꞌ Moisés, yalni Komam:
—Xawabꞌehan isbꞌuchwa ebꞌnaj Israel tiꞌ. Tzotelanh tet ebꞌnaj, kat hawalni hakaꞌ tiꞌ: “Yinh qꞌejbꞌiyal, chibꞌe chekꞌuxuꞌ, haxa yinh sakꞌayal xin pan chewah masanta kaw chinohkano hekꞌul. Hak tuꞌ chu yohtanhenilo ebꞌnaj tato hanintiꞌan Yahaw hinan, isDiosal ebꞌnaj wehan,” xhi Komam, kachi.
Yinhtikꞌa huneꞌ tzꞌayik tuꞌ, yul ej noꞌ ahomtzꞌikin, isnohikto noꞌ yul iscampamento ebꞌnaj Israel tuꞌ, haxa yet issajbꞌilo xin nohnayo yal chew sat txꞌotxꞌ, yinhla iscampamento ebꞌnaj. Haxa yet istajkanh yal chew tuꞌ, iskankano wejna hunteqꞌan hakaꞌ chꞌen chew sat txꞌotxꞌ. Mach xin yohtajo ebꞌnaj Israel tzet ye tuꞌ, yuxin hayet yilni ebꞌnaj, isqꞌambꞌen ebꞌnaj hakaꞌ tiꞌ: «¿Tzet ye huneꞌ tiꞌ?» xhi ebꞌnaj. Yalni yaꞌ Moisés tet ebꞌnaj:
—Haꞌ ton huneꞌ tiꞌ chiyaqꞌ Komam Dios helobꞌ. Haꞌ huneꞌ chejbꞌanile tiꞌ xin chaqꞌkano Komam. Hunun hex tiꞌ cheyikanh hantatikꞌa kꞌuxan heloni yinh hunu tzꞌayik, hatatikꞌa isbꞌisil anma ay yul heyatut, huneꞌ malbꞌal kabꞌ litro yul, cheyito yinh hunun anma, xhi yaꞌ.
Hakaꞌ yu yalni yaꞌ Moisés, hak tuꞌ yute ebꞌnaj Israel, ay ebꞌnaj niman yitoj, ay ebꞌnaj hanikꞌnhe. Hakaꞌtikꞌa ismalil hal-laxi. Ebꞌnaj niman yet yitoj matxa tzet kankano tet ebꞌnaj, haxa ebꞌnaj hanikꞌnhe yitoj, kaw kꞌuxan islohni ebꞌnaj, matxa tzet kankanoj. Hunun ebꞌnaj Israel yikanh ebꞌnaj yet hatatikꞌa hanta kꞌuxan islohni ebꞌnaj yul yatut.
Yalnipaxo yaꞌ Moisés tet ebꞌnaj:
—Machi hunu hex tiꞌ cheyakano hanikꞌoxa yinh hunuxa tzꞌayik, xhi yaꞌ.
Yajaꞌ ay ebꞌnaj tiꞌ xin, mach isyije tzet yal yaꞌ Moisés, iskꞌubꞌakano ebꞌnaj hanikꞌxa tzet chislo tuꞌ yinh hunxa tzꞌayik. Haꞌ tzet iskꞌubꞌakano ebꞌnaj tuꞌ, ok ishahaꞌil yebꞌ kaw eh sam. Kaw xin tit ishowal yaꞌ Moisés yinh ebꞌnaj mach yijen hakaꞌ tzet yal yaꞌ.
Hunun sakꞌayal xin, yelto anma Israel yinokanh tzet chislo, hakaꞌtikꞌa kꞌuxan islohni yinh hunun tzꞌayik. Haxa yet chiꞌahilo tzꞌayik xin, kat yulito hantato tzet chikankano sat txꞌotxꞌ. Haxa yinh iswaj tzꞌayik, huneꞌto ekꞌbꞌal yet hunun anma yikanh; chal yelapnoj ta kanhkanh litro yikanh hunun anma. Wal ebꞌnaj yahawil xol anma Israel, to ebꞌnaj yalaꞌ huneꞌ tuꞌ tet yaꞌ Moisés. Istaqꞌwi yaꞌ Moisés tet ebꞌnaj:
—Hakton tuꞌ yute yalni Komam: “Yet hekal istzꞌayikal xewilal, huneꞌ tzꞌayik tuꞌ yet Komam yehi; yuxin tahtzewekano tinanh tzet cheloh hekal, yebꞌ aqꞌwekano huju tinanh tzet cheloh hekal, haꞌ tzet machi lahwi heyu tinanh chekꞌubꞌakanokanh, yu heloni yinh hunuxa tzꞌayik,” kachi, xhi Komam, xhi yaꞌ Moisés.
Isyijen ebꞌnaj hakaꞌ yute yalni yaꞌ Moisés, haꞌ tzet chislo ebꞌnaj iskꞌubꞌakano yinh hunxa tzꞌayik, machi xin eh sam, machi okpaxo ishahaꞌil. Haxa yinh hunxa tzꞌayik xin, yalni yaꞌ Moisés tet anma Israel:
—Lohwe tzet cheloh hekꞌubꞌakano yet ewi; tinanh istzꞌayikal xewilal, yet Komam ye huneꞌ tzꞌayik tiꞌ. Yinh huneꞌ tzꞌayik tiꞌ, machi nino tzet chilolax chiꞌilcha heyu yinhla hecampamento. Yulbꞌal wajebꞌ tzꞌayik chexelto heyiqꞌaꞌkanh tzet cheloh, haxa yinh ishuj tzꞌayik xin, istzꞌayikal xewilal, machi nino tzet chiꞌayi, xhi yaꞌ Moisés.
Yajaꞌ ay ebꞌnaj elto sayno yinh ishuj tzꞌayik tuꞌ, yaj matzet ilcha yu ebꞌnaj. Yalni Komam tet yaꞌ Moisés:
—¿Bꞌaqꞌinh chebꞌej hemanhkꞌon inchejbꞌanilan yebꞌ tzet chiwalan? Txumwekꞌanabꞌi, tato hanin Yahawintiꞌan, hanin chiwalan tato ay huneꞌ tzꞌayik xewilal; yuxinto yinh iswaj tzꞌayik chiwaqꞌan tzet cheloh yinh kabꞌ tzꞌayik. Haxa yinh ishujebꞌ tzꞌayik xin wal heye yul heyatut, machi hunu mak chiꞌeltoj, xhi Komam.
Hak tuꞌ xin yute anma, xew anma yinh ishuj tzꞌayik.
Ebꞌnaj Israel, maná [*] yako ebꞌnaj isbꞌiho tzet chiyikanh yinh hunun tzꞌayik tuꞌ. Maná tuꞌ, saj jilni hakaꞌ yinhatil teꞌ culantro; kaw xin chiꞌ kowani, hakaꞌ ixim wonhkꞌox ayko noꞌ kabꞌ xol.
Lahwi tuꞌ, yalni yaꞌ Moisés:
—Haꞌ huneꞌ chejbꞌanile tiꞌ chaqꞌ Komam Dios: “Nohtzewe huneꞌ malbꞌal kabꞌ litro yu maná, kat hekꞌubꞌanto tet heyuninal chipoholto teyinh; yunhe yilni tzet cheloh waqꞌan yet heyekꞌ sat txꞌotxꞌ desierto, yet kexwiniltijan bꞌey Egipto,” xhi Komam, xhi yaꞌ Moisés.
Yalni yaꞌ Moisés tet yaꞌ Aarón:
—Iti hunu xhalu, kat hawanayto kabꞌ litro maná yul, kat hato hawanoyo sata Komam Dios, yunhe iskꞌubꞌalaxtoj, yunhe yilni heyuninal chipohilto teyinh, xhi yaꞌ Moisés.
Hakaꞌtikꞌa yute yalni Komam Dios tet yaꞌ Moisés, hak tuꞌ yute yaꞌ Aarón; to yaꞌ iskꞌubꞌakanto huneꞌ xhalu tuꞌ sata huneꞌ Kaxha, bꞌay ayayto istꞌinhanil istrato Komam Dios.
Ebꞌnaj Israel tuꞌ, 40 (kawinaj) habꞌil isloh ebꞌnaj maná masanta apni ebꞌnaj sat txꞌotxꞌ bꞌay ay anma. Isloh ebꞌnaj maná tuꞌ masanta apni ebꞌnaj bꞌey ismohonal txꞌotxꞌ Canaán.
Huneꞌ malbꞌal tuꞌ, gomer isbꞌi, 10 (lahonhebꞌ) gomer yinh huneꞌ efa, haꞌ chaliloj 20 (hunkꞌal) litro.

Yet yelti ha haꞌ yul iskꞌul chꞌen chꞌen
Lahwi tuꞌ, yel anma Israel sat txꞌotxꞌ desierto Sin, islahni isbꞌel tuꞌ yinh nanhkꞌulal; hakaꞌtikꞌa yu yalni Komam tet ebꞌnaj Israel tuꞌ. Lahwi tuꞌ, yapni anma bꞌey txꞌotxꞌ Refidim, yajaꞌ xin machi ha haꞌ chiꞌukꞌlax bꞌey tuꞌ. Yuxin howbꞌi ebꞌnaj Israel yinh yaꞌ Moisés, yalni ebꞌnaj hakaꞌ tiꞌ:
—Moisés, aqꞌ jaꞌanh chijukꞌanh, xhi ebꞌnaj. Istaqꞌwi yaꞌ Moisés tet ebꞌnaj:
—¿Tzet yinh xin cheyaliko hunteqꞌan tiꞌ yinh insatan? ¿Tzet yinh yuxin cheyako Komam Dios yinh ilwebꞌal? xhi yaꞌ.
Yajaꞌ xin kaw chitaj istiꞌ anma Israel tuꞌ, yu machi ha haꞌ bꞌey tuꞌ; yuxin ok ebꞌnaj bꞌuchwal yinh yaꞌ Moisés hakaꞌ tiꞌ:
—¿Tzet yinh yuxin kaxhok konhawiqꞌaltijanh sat txꞌotxꞌ Egipto? ¿Tzet yinh xin konhhawitijanh bꞌey tiꞌ yunhe kokamanh yebꞌ juninalanh yebꞌ konoqꞌanh yu tajintiꞌal? xhi ebꞌnaj.
Istxahli yaꞌ Moisés tet Komam Dios, yalni yaꞌ hakaꞌ tiꞌ:
—Mamin, tzet wal wutenan anma tiꞌ, hayet xakintibꞌayojan yu, kat kinisqꞌojnokamojan anma, xhi.
Istaqꞌwi Komam tet yaꞌ:
—Bꞌabꞌanh sata anma Israel yebꞌ haywanho ebꞌnaj icham winaj Israel, kat hawinito haqꞌojoch tawintaj, teꞌ hamaqꞌayo yibꞌanh ha haꞌ. Chach wechmahan bꞌey witz Horeb, yibꞌanh iswiꞌ chꞌen niman chꞌen, yuto hayet chamaqꞌnayo haqꞌojoch yibꞌanh chꞌen, kat yelilo ha haꞌ yul iskꞌul chꞌen, kat yukꞌni anma haꞌ, xhi Komam.
Hak tuꞌ xin yute yaꞌ Moisés tuꞌ sata ebꞌnaj ichamta winaj Israel. Yuxin Masah yebꞌ Meriba yako yaꞌ Moisés isbꞌiho txꞌotxꞌ bꞌay yu huneꞌ tuꞌ; yuto bꞌuchwa anma yinh yaꞌ Moisés yebꞌ xin yilwepaxo anma Israel tuꞌ Komam Dios yet yalni hakaꞌ tiꞌ: «¿Aymiko Komam Dios jetbꞌihoj makato machoj?» xhi ebꞌnaj.
Yet yaqꞌni howal ebꞌnaj Israel yebꞌ ebꞌnaj amalecita
Lahwi tuꞌ, yapni ebꞌnaj amalecita bꞌey txꞌotxꞌ Refidim, bꞌay ayayo ebꞌnaj Israel. Yaniko ebꞌnaj howal yinh ebꞌnaj Israel tuꞌ. Yuxin yal yaꞌ Moisés tet yaꞌ Josué:
—Wal tinanh sayilo haywanho ebꞌnaj winaj xol anma Israel tiꞌ, kat heto aqꞌo howal yinh ebꞌnaj amalecita tiꞌ; wal hinan xin, chintohan yet hekal yinh iswiꞌ witz, kat winitojan teꞌ qꞌojoch yakaniko Komam yul inqꞌabꞌan yunhe isyeni kꞌaybꞌalkꞌule, xhi yaꞌ Moisés.
Isyijen yaꞌ Josué tzet yal yaꞌ Moisés, yaniko yaꞌ howal yebꞌ ebꞌnaj yetbꞌi yinh ebꞌnaj amalecita. Wal yaꞌ Moisés yebꞌ yaꞌ Aarón yebꞌ yaꞌ Hur ahto ebꞌyaꞌ yinh iswiꞌ witz. Hayet chanikanh yaꞌ Moisés isqꞌabꞌ satkanh yet chaqꞌlen ebꞌnaj howal tuꞌ, haꞌ ebꞌnaj Israel chiqꞌoji yinh ebꞌnaj amalecita; yajaꞌ hayet chiyinayo yaꞌ isqꞌabꞌ tuꞌ, haꞌ ebꞌnaj amalecita chiqꞌoji yinh ebꞌnaj Israel. Yajaꞌ yu kaw xasikilo yaꞌ Moisés yanikanh isqꞌabꞌ, yuxin issay ebꞌnaj huneꞌ chꞌen chꞌen yay tzꞌonhno yaꞌ Moisés yibꞌanh chꞌen. Yok yaꞌ Aarón yebꞌ yaꞌ Hur istzabꞌnokanh isqꞌabꞌ yaꞌ; huneꞌ yaꞌ yinh iswatxꞌqꞌabꞌ yaꞌ, huneꞌxa yaꞌ yinh ismekqꞌabꞌ yaꞌ. Hak tuꞌ yu istecha yu yaꞌ Moisés yanikanh isqꞌabꞌ satkanh masanto yet isto tzꞌayik. Hak tuꞌ yu isqꞌoji yaꞌ Josué yebꞌ ebꞌnaj yetbꞌi yinh ebꞌnaj amalecita; ismaqꞌnikano kamo ebꞌnaj ebꞌnaj yu chꞌen espada.
Lahwi tuꞌ, yalni Komam Dios tet yaꞌ Moisés:
—Tzꞌibꞌnhekano huneꞌ tiꞌ yul hum, yunhe isnahlaxtij, kat hawalni tet yaꞌ Josué ta chintanhtzekanilojan sunil anma amalecita tiꞌ, matxa yekꞌlenal chikani, xhi Komam.
Lahwi tuꞌ, islatzꞌbꞌankanh yaꞌ Moisés chꞌen chꞌen, yaniko yaꞌ isbꞌi chꞌen hakaꞌ tiꞌ Jahawil-nisi. [k]Yalni yaꞌ Moisés: «Sunilbꞌal tiempo chiyako Komam Dios howal yinh anma amalecita tiꞌ, yuto yako anma howal yinh Komam,» xhi yaꞌ.
	[k]17:15 Jahawil-nisi, chaliloj: Komam Jahawil haꞌ inbanderahan. Yechel yinh iskolwal Komam yinh ebꞌnaj Israel.

Yet yapni naj Jetro istukleꞌ yaꞌ Moisés
Yabꞌen naj Jetro, naj sacerdote bꞌey Madián, naj ismam yixal yaꞌ Moisés sunil tzet iswatxꞌe Komam yinh yaꞌ Moisés yebꞌ yinh konhobꞌ Israel; yabꞌenpaxo naj ta xayilo Komam ebꞌnaj Israel sat txꞌotxꞌ Egipto. Yinito naj Jetro ix Séfora yet isto naj tuꞌ, yuto yet yalanhto yaqꞌpaxo yaꞌ Moisés ix tet naj Jetro, ismam ix. Yinipaxto naj kawanh iskꞌahol yaꞌ Moisés tuꞌ. Huneꞌ naj Gersón isbꞌi yuto yet ispitzkꞌa naj yalni yaꞌ Moisés hakaꞌ tiꞌ: «Hanintiꞌan, nan konhobꞌal hinan sat huneꞌ txꞌo txꞌotxꞌ tiꞌ,» xhi yaꞌ. Haxa hunxa iskꞌahol yaꞌ Moisés tuꞌ, Eliezer isbꞌi, yuto yet ispitzkꞌa naj, yal yaꞌ Moisés hakaꞌ tiꞌ: «Haꞌ isDiosal inmaman, haꞌ makolwa winhan kiniskolnihan tet chꞌen espada yul isqꞌabꞌ naj faraón,» xhi.
Yapni naj Jetro iskꞌatanh yaꞌ Moisés, tzujaniko xin yixal yaꞌ Moisés yinta naj yebꞌ kawanh iskꞌahol yaꞌ; apni naj sat txꞌotxꞌ desierto, yuto haꞌ tuꞌ ay yaꞌ Moisés yebꞌ ebꞌnaj Israel yul iscampamento, satakꞌti huneꞌ witz kaw txahul. Yalni naj Jetro tet yaꞌ Moisés tuꞌ:
—Hanin Jetro intiꞌan, ismam hawixal wehan, makintitan kach wilaꞌan, tzujan hawixal yebꞌ kawanh hakꞌahol wintajan, xhi naj.
Hayet yilni yaꞌ Moisés naj Jetro tuꞌ, yelti yaꞌ ischahno naj, yay nhohno yaꞌ sata naj, istzꞌohni yaꞌ isqꞌotx naj; lahwi istioxhli ebꞌnaj tet hunun, yokto ebꞌnaj yul mantiado aykanh yatutoj. Yichiko yaꞌ Moisés yalni tet naj Jetro yinh sunil isyaꞌtajil yayo Komam Dios yibꞌanh naj faraón yebꞌ yibꞌanh ebꞌnaj ah Egipto yunhe isyenilo iskꞌulal iskꞌul yinh anma Israel. Yalnipaxo yaꞌ Moisés yinh ej isyaꞌtajil yaqꞌle ebꞌnaj Israel tuꞌ yinh isbꞌel, yebꞌ yinh tzet yu iskolni Komam ebꞌnaj.
Kaw tzala naj Jetro yabꞌen hanta iskꞌulal iskꞌul Komam Dios isyelo yinh ebꞌnaj Israel, yet iskolnilo Komam ebꞌnaj Israel yul isqꞌabꞌ ebꞌnaj ah Egipto. Hayet yabꞌen naj Jetro sunil tzet yal yaꞌ Moisés tuꞌ, yalni naj hakaꞌ tiꞌ:
—Chiwalan kꞌul-la tzotiꞌ yinh Komam Dios, yuto kexiskolilo yul isqꞌabꞌ naj faraón yebꞌ yul isqꞌabꞌ ebꞌnaj Egipto. Xakexiskolilo Komam yalanh isyaꞌtajil bꞌay ayexikoj. Wal tinanh, chiwohtanhelojan ta hanhe Komam Dios kaw aykano yelapnoj sata sunil tzet chihal-lax diosal; yuto hayet yinikanh isbꞌa ebꞌnaj Egipto tuꞌ istanhtzenilo Komam ebꞌnaj, xhi naj.
Ispotxꞌni naj Jetro no noqꞌ, yaqꞌni naj noꞌ yinh xahanbꞌalil tet Komam Dios. Yaqꞌnipaxo naj hunteqꞌanxa isyebꞌalqꞌabꞌ tet Komam. Yapni yaꞌ Aarón yebꞌ ebꞌnaj ichamta winaj Israel iskꞌatanh naj Jetro tuꞌ, iskꞌuxni ebꞌnaj ischibꞌehal no noqꞌ ok yinh xahanbꞌalil sata Komam Dios.
Saylaxilo ebꞌnaj juez xol ebꞌnaj Israel yu yaꞌ Moisés
Haxa yet hunxa tzꞌayik yay tzꞌonhno yaꞌ Moisés sata konhobꞌ Israel, yu yilni yaꞌ yinh tzet chiꞌeliko howal maka hunuxa tzet chiyoche anma Israel. Kaw xin sunilbꞌal tzꞌayik linhankanh anma Israel sata yaꞌ Moisés. Hayet yilni naj Jetro isyaꞌtajil chiyaqꞌle anma yebꞌ yaꞌ Moisés tuꞌ, yalni naj Jetro tet yaꞌ Moisés:
—¿Tzet yinh yuxin hachukilnhe chaxhay tzꞌonhno sata sunil anma yebꞌ xin sunilbꞌal tzꞌayik linhankanh anma tasataj? xhi naj.
Istaqꞌwi yaꞌ Moisés tet naj:
—Chul anma insatajan yuto chiyoche ta chintzotelan yinh tet Komam Dios; yebꞌ xin yet ay howal xol anma, kat yul yalno wetan yunhe wilnihan yinh tzet chiꞌelikoj, kat xin walnihan chejbꞌanile yebꞌ kuybꞌanile yet Komam Dios tet, xhi yaꞌ Moisés tuꞌ.
Yajaꞌ xin yal naj Jetro tet yaꞌ Moisés hakaꞌ tiꞌ:
—Mach kꞌulo hakaꞌ tiꞌ; yuto chachekꞌ yaꞌ, kat yekꞌpaxo yaꞌ anma Israel, kaw hachukilnhe xol huneꞌ niman munil tiꞌ, yuxin chitibꞌayo hawu. Wal xin, abꞌe tzet chiwalan, haꞌojabꞌ xin Komam chikolwa tawinh. Chachtzotel yinh anma tiꞌ tet Komam Dios, kat hawalni tet Komam tzet chiyoche anma iswatxꞌeyo yinh istoholal. Wal tet anma xin, hal ischejbꞌanil Komam tet yebꞌ kuybꞌanile chal Komam, kat hawalni tet yinh tzet wal iswatxꞌeni yebꞌ yinh tzet chu yehikꞌo yul sat yibꞌanhqꞌinal tiꞌ.
»Yuxin tinanh, sayilo haywanho ebꞌnaj winaj ay isnabꞌal xol ebꞌnaj Israel tiꞌ, ebꞌnaj chixiw tet Komam Dios, yebꞌ isyelalnhetikꞌa tzet chiyala, yebꞌ mach ayoko yanma yinh chꞌen melyu; kat hawaniko ebꞌnaj iswiꞌehalo yinh hunta majan anma Israel. Ay ebꞌnaj chawako yinh hunta majan yinh mil isbꞌisil, yebꞌpaxo yinh hunta majan yinh 100 (hokꞌal) isbꞌisil, yebꞌpaxo hunta majan yinh 50 (lahonh yoxkꞌal) yebꞌ xin hunta majan yinh 10 (lahonhwanh) isbꞌisil. Haꞌ ebꞌnaj tuꞌ xin, chiꞌilni yinh tzet chiꞌeliko anma yet ay tzet chiyoche iswatxꞌeꞌ; yajaꞌ ta ay tzet ye tuꞌ kaw yaꞌta yehi tawet chiyiti ebꞌnaj. Haxa hunteqꞌan mach yaꞌtajoj, haꞌ ebꞌnaj chiwatxꞌeni; haxinwal machnhetaj hach chaxhekꞌ yaꞌ, ayxa ebꞌnaj chikolwa tawinh. Ta chayije tzet chiwaltiꞌan, yebꞌ ta chischah iswiꞌ Komam, chawako yinh ismunil, hak tuꞌ xin mach chitibꞌayo anma Israel hawu. Yebꞌpaxo hayet chihul anma iswatxꞌeyo hunu tzet ye tuꞌ, yinhojabꞌ tzalahilal chipaxto yatut, xhi naj Jetro tet yaꞌ Moisés.
Sunil tzet yal naj Jetro tet yaꞌ Moisés tuꞌ, isyije yaꞌ. Issaynilo yaꞌ haywanh ebꞌnaj winaj kaw ay isnabꞌal xol ebꞌnaj Israel, yaniko yaꞌ ebꞌnaj iswiꞌehalo yinh hunta majan yinh mil isbꞌisil, hunta majan 100 (hokꞌal), hunta majan 50 (lahonh yoxkꞌal) yebꞌ hunta majan yinh 10 (lahonhwanh) isbꞌisil. Haꞌ ebꞌnaj tuꞌ xin, ok ilno yinh tzet chiꞌeliko tzetaj ye tuꞌ choche anma Israel iswatxꞌeyoj yinh hunu tzꞌayik. Wal tzet ye tuꞌ yaꞌta iswatxꞌayoj, haꞌ tet yaꞌ Moisés chito ebꞌnaj; wal tzet subꞌuta iswatxꞌayo xin haꞌ ebꞌnaj chiwatxꞌenayoj. Wal naj Jetro taqꞌlikano naj tet yaꞌ Moisés, ispaxto naj bꞌey iskonhobꞌ.
3. YET YAQꞌNI KOMAM DIOS ISTRATO TET ANMA ISRAEL BꞌEY WITZ SINAÍ
(19:1—24:18)
Yet yapni anma Israel sat txꞌotxꞌ Sinaí
Yinhxa yoxebꞌ ixahaw yelti ebꞌnaj Israel sat txꞌotxꞌ Egipto yapni ebꞌnaj sat txꞌotxꞌ desierto bꞌey witz Sinaí. [l].Hayet yapni ebꞌnaj bꞌey txꞌotxꞌ Sinaí tuꞌ, ispeto ebꞌnaj sat txꞌotxꞌ Refidim; yuto haꞌ tuꞌ ehayo ebꞌnaj hayebꞌ tzꞌayik yinh isbꞌel. Hayet yapni ebꞌnaj bꞌey txꞌotxꞌ Sinaí, satakꞌti huneꞌ witz tuꞌ ehayo ebꞌnaj. Yahto yaꞌ Moisés iswiꞌ witz tuꞌ yu istzotel yaꞌ tet Komam Dios, yawten Komam yaꞌ, yalni Komam hakaꞌ tiꞌ:
—Sunil tzet chiwalan tawet tiꞌ, hal tet anma pohchana yinh yuninal yaꞌ Jacob, haꞌ ton anma Israel. [m]Hex kaw hex heyil tzet wutehan anma ah Egipto; heyilnipaxo iskꞌulal wayojan teyibꞌanh, kexwinitijan bꞌay ay intiꞌan; hakaꞌto yibꞌanh noꞌ tꞌiw kexwakojan yet kexwinitijan. Yuxin ta cheyije sunil tzet chiwalan kat heyijenpaxo intratohan, chexwakojan inkonhobꞌojan, kaw ay yelapno chexelkaniko yul insatan xol sunil ej konhobꞌ. Sunil txꞌo txꞌotxꞌ ay yul sat yibꞌanhqꞌinal tiꞌ, wetan txꞌotxꞌ. Chexok sacerdotehal yinh inmunilan, chexinpohilojan wetojan. Hal hunteqꞌan tzet chiwalan tiꞌ tet anma Israel, xhi Komam tet yaꞌ Moisés.
Yayti yaꞌ Moisés, yawten yaꞌ ebꞌnaj ichamta winaj Israel, yok yaꞌ yalno sunil tzet ischej Komam yalaꞌ yaꞌ tet anma Israel. Hayet yabꞌen anma Israel tzet yal yaꞌ Moisés, kaw hun yu istaqꞌwi sunil, yalni hakaꞌ tiꞌ:
—Sunil tzet ischej Komam Dios kowatxꞌe tuꞌanh, chikoyijehanh, xhi anma Israel.
Isto yaꞌ Moisés iswiꞌ witz tuꞌ, yinito yaꞌ ispaj istzotiꞌ anma Israel tet Komam Dios. Yalni Komam tet yaꞌ Moisés tuꞌ:
—Chinye hinbꞌahan tawet xol huneꞌ moyan kaw tat, yu yabꞌen anma Israel yul innuqꞌan yet chintzotelan tawet, hak tuꞌ xin, chu iskawxi iskꞌul anma Israel tawinh, xhi Komam. Yalni yaꞌ Moisés ispaj istzotiꞌ anma Israel tet Komam Dios. Yalnipaxo Komam Dios tet yaꞌ Moisés:
—Asiꞌ, kat hawalni tet anma Israel ta tinanh yebꞌ hekal chissajnhe isbꞌa, chispohnilo isbꞌa xol istxꞌojal. Haxa yet kabꞌe xin kꞌulxa yehi, yuto yet kabꞌe tuꞌ chinayilojan yibꞌanh iswiꞌ witz Sinaí sata sunil anma Israel. Yuxin chawako yechel yinhla ishoyanil yich witz Sinaí tuꞌ yunhe machi mak chiꞌekꞌto bꞌay ayko yechel tuꞌ, kat hawalni tet ta kaw txahul huneꞌ witz tuꞌ, yuxin machi hunu mak chu yahto iswiꞌ witz, maka yekꞌ yinhla ishoyani; ta ay mak chihitziko xin, chiꞌaqꞌlaxkamoj. Yuto hayet chimaqꞌlaxkamo tuꞌ, machi hunu mak chiꞌaniko isqꞌabꞌ yinh, wal xin chꞌen chiqꞌojlaxiko yinh maka teꞌ litꞌ chꞌaqꞌni kamoj. Machi yok yinh, ta anma maka hunu no noqꞌ, wal xin yilal yaqꞌlax kamoj; kachannhe yet chiyabꞌen yoqꞌtzelax noꞌ yukꞌaꞌ chiw, wal tuꞌ chu ishitziko anma iskawilal yich witz Sinaí tiꞌ, xhi Komam tet yaꞌ Moisés.
Lahwi tuꞌ, yayti yaꞌ Moisés iswiꞌ Sinaí iswatxꞌeno anma Israel yunhe iskutxbꞌaniko isbꞌa yaniko ismay Komam Dios; sunil anma istxꞌah xil isqꞌap. Yalni yaꞌ Moisés tet anma:
—Watxꞌewe hebꞌa yebꞌ xin mach chexway yebꞌ heyixal masanto yet kabꞌe, xhi yaꞌ Moisés.
Haxa yet issajbꞌilo yinh yox tzꞌayik, yichiko isjeplahi yebꞌ ismaqꞌwa kꞌuh; yok huneꞌ niman moyan kaw qꞌej yibꞌanh iswiꞌ witz Sinaí, yabꞌelax yoqꞌ chꞌen trompeta yinh kaw ip; isluylunkanh anma Israel ayikto yul iscampamento. Hayet yilni yaꞌ Moisés huneꞌ tuꞌ, yinilo yaꞌ anma yul iscampamento tuꞌ, yinito yaꞌ yinhla ishoyanil witz Sinaí, yuto haꞌ tuꞌ chischah isbꞌa anma Israel yebꞌ Komam Dios. Sunil witz Sinaí tuꞌ chiꞌah isnhubꞌal, yuto ayilo Komam Dios yibꞌanh witz xol qꞌa qꞌaꞌ. Xanhe topton yah nhubꞌ, hakaꞌ isnhubꞌal horno kaw ayko qꞌaꞌ yinh, kaw xin chibꞌili witz tuꞌ yinh kaw ip. Wal noꞌ yukꞌaꞌ chiw kaw ip islahniko yoqꞌtzelax noꞌ. Hayet chitzotel yaꞌ Moisés yebꞌ Komam Dios, hakaꞌ ismaqꞌwa kꞌuh, hak tuꞌ yu istaqꞌwi Komam tet yaꞌ.
Ayilo Komam bꞌey kaw nahat yekanh yinh iswiꞌ witz Sinaí tuꞌ, yawtenahto Komam yaꞌ Moisés tuꞌ tzotelo tet, yahto yaꞌ Moisés. Yalni Komam tet yaꞌ:
—Ayanhtoj kat hawalni tet anma Israel tiꞌ ta mach chipalkꞌonikto bꞌay ayko yechel yinhla ishoyanil witz tiꞌ, machojabꞌ xin chinyilpaxojan, yuto ta chinil-laxan yu anma haywanhtam mak chikami. Hakpax tuꞌ, ebꞌnaj sacerdote chitikꞌa hitziko inkꞌatanhan yilal issajnhen isbꞌa ebꞌnaj, ta mach xin intanhtzetalojan ebꞌnaj, xhi Komam tet yaꞌ.
Istaqꞌwi yaꞌ Moisés tet Komam:
—Mamin, machi hunu mak chisyipnhe isbꞌa yahti yinh iswiꞌ witz tiꞌ yuto kinhachejan wanikojan yechel yinhla ishoyanil witz tiꞌ; hawalnipaxo ta kaw txahul huneꞌ witz tiꞌ, xhi yaꞌ.
Yajaꞌ yal Komam tet yaꞌ Moisés tuꞌ hakaꞌ tiꞌ:
—Asiꞌ, ayanhtoj, haxa yet chachahilo hunelxa chawihti yaꞌ Aarón tawintaj. Wal ebꞌnaj sacerdote yebꞌ anma Israel machojabꞌ chipalkꞌonikti bꞌay ayejxako yechel hawu yinhla ishoyanil witz tiꞌ; ta mach chisyije tzet chiwalan, intanhtzetakanilojan ebꞌnaj sunil, xhi Komam tet yaꞌ Moisés.
Yayti yaꞌ Moisés iswiꞌ witz Sinaí, yalni yaꞌ tzet yal Komam tet anma Israel.
	[l]19:1 Ebꞌnaj Israel apni ebꞌnaj bꞌey witz Sinaí, haꞌ tuꞌ xin ehayo ebꞌnaj masanta yet yalni Komam Dios tet ebꞌnaj ta chiꞌel ebꞌnaj. Nm. 10:1-12
	[m]19:3 Yaꞌ Moisés, haꞌ yaꞌ chitzotel yinh anma tet Komam Dios, yebꞌ haꞌ yaꞌ chitzotel yu Komam Dios tet anma.

Yet yaqꞌni Komam Dios lahonhebꞌ chejbꞌanile
(Dt. 5:1-21)
Yalni Komam Dios sunil tzotiꞌ tiꞌ, yalni hakaꞌ tiꞌ:
«Hanintiꞌan, Yahaw hinan, haninan heDiosal. Haninan kexwilojan sat txꞌotxꞌ Egipto bꞌay ayexiko chejabꞌoj.
»Mach cheyako hunuxa mak heDiosalo insatajan, yuto haninnhechꞌanan heDiosal. Mach chewatxꞌe tioxh maka yechel hunu tzetaj ay yul satkanh, maka tzetaj ay sat txꞌo txꞌotxꞌ tiꞌ, maka tzetaj ay xol haꞌ mar, maka tzetaj ay yalanh txꞌo txꞌotxꞌ tiꞌ. Mach chexay jahno sataj, nitam heyinayo hebꞌa tet, yuto hanintiꞌan heYahawil, kaw ay yelapnoj, yebꞌ heDiosal wehan. Hanintiꞌan kaw ay wipan, kaw tzꞌeꞌ hinan teyinh, chitit inhowalan teyinh ta cheyiyo hebꞌa tet hunuxa maka. Chiwayojan isyaꞌtajil yibꞌanh ebꞌnaj mame chiwatxꞌen istxꞌojal, yebꞌ yibꞌanh yuninal ebꞌnaj yebꞌ yibꞌanh ebꞌnaj isyox yebꞌ iskanh majan uninale titna yinh ebꞌnaj mame tuꞌ. Wal mak chinochenan, kat isyijen chejbꞌanile chiwaltiꞌan, chiwayojan iskꞌulal inkꞌulan yibꞌanh yebꞌ yibꞌanh yuninal yinh sunilbꞌal tiempo.
»Mach cheyaqꞌ bꞌinaho isbꞌi Komam Dios yinh tzet ye tuꞌ machi yelapnoj, yuto haꞌ mak tonhe chiꞌaqꞌni bꞌinaho isbꞌi Komam, machi ekꞌto yet yay isyaꞌtajil yibꞌanh.
»Naweti istzꞌayikal xewilal, kaw ayojabꞌ yelapno yul hesat yuto wetan ye huneꞌ tzꞌayik tuꞌ. Wajebꞌ tzꞌayik chexmunlahi, yulbꞌal wajebꞌ tzꞌayik tuꞌ chewatxꞌe hemunil. Yajaꞌ wal ishuj tzꞌayik, istzꞌayikal xewilal, wetan ye huneꞌ tzꞌayik tuꞌ; machi hunu munil chisje hewatxꞌen yulbꞌal huneꞌ tzꞌayik tuꞌ. Machi hunu munil chisje iswatxꞌen hekꞌahol maka hekutzꞌin maka naj hechejabꞌ, maka ix hechejabꞌ maka henoqꞌ, maka naj nan konhobꞌal ayko tekꞌatanh. Yuto yulbꞌal wajebꞌ tzꞌayik iswatxꞌe Komam txꞌo txꞌotxꞌ yebꞌ sunil tzet ay sat txꞌotxꞌ, yebꞌ haꞌ mar yebꞌ sunil tzet ay xol haꞌ; haxa yinh ishuj tzꞌayik xin isxew Komam, istxayenkano huneꞌ tzꞌayik tuꞌ, yanikaniko Komam yetoj. [*]
»Ayojabꞌ yelapno hemam yebꞌ hemiꞌ yul hesat, haxinwal ay hekawil sat txꞌo txꞌotxꞌ chiwaqꞌan teyet, hanin heDiosal intiꞌan.
»Mach chepotxꞌkamo heyet anmahil.
»Mach chexixli, mach chexwinajli.
»Mach chexelqꞌawi.
»Mach chehobꞌkanh leqꞌtiꞌal yinh heyet anmahil.
»Mach cheyocheko yatut heyet anmahil, mach cheyocheko yixal naj, maka naj ischejabꞌ naj, maka ix ischejabꞌ naj. Mach cheyochepaxiko iswakax, maka ischeh, maka hunuxa tzet ye tuꞌ ay heyet anmahil,» xhi Komam.
	20:11 20:11 Gn. 2:1-3; Ex. 31:17

Xiwkanh anma Israel yet istzotel Komam Dios
(Dt. 5:22-33)
Sunil anma Israel, abꞌen ismaqꞌwa kꞌuh yebꞌ yilpaxo isjeplahi, yabꞌenpaxo anma yoqꞌ chꞌen trompeta; yilnipaxo yah nhubꞌ yinh witz, yuxin kaw xiw anma Israel yilni hunteqꞌan tuꞌ, ishitzilo yinhla ishoyanil yich witz tuꞌ. Yuxin yal anma Israel tet yaꞌ Moisés:
—Moisés, tzotelanh tet Komam Dios tuꞌ, walonh tiꞌanh chikoyijehanh sunil tzet chal Komam tawet; yajaꞌ matxahojabꞌ chitzotel Komam jetanh, yuto konhkamtalojanh, xhi anma Israel.
Istaqꞌwi yaꞌ Moisés tet anma:
—Mach chexxiwi, yuto lanhan kexyilwen Komam Dios yunhe hexiw tet Komam yinh sunilbꞌal tiempo, yebꞌ yunhe matxa cheyako hemul yul sat Komam, xhi yaꞌ Moisés.
Haꞌ konhobꞌ Israel tuꞌ, nahat yehiloj, wal yaꞌ Moisés xin hitziko yaꞌ iskꞌatanh huneꞌ qꞌej moyan bꞌay aykꞌo Komam.
Lahwi tuꞌ, yalnipaxo Komam Dios tet yaꞌ Moisés:
«Hak tiꞌ chawute hawalni tet anma Israel hakaꞌ tiꞌ: “Kaw maxeyila ta makintzotelaytijan teyet yul satkanh. Mach chewatxꞌe chꞌen plata maka chꞌen oro hetioxhoj, kat heyay jahno sataj, hakaꞌ chu heyay jahno insatajan. Watxꞌekanh txꞌo txꞌotxꞌ ismexhahilo yet xahanbꞌal, kat hanhusni noꞌ meꞌ yebꞌ noꞌ wakax yinh xahanbꞌalil wetan, yebꞌ bꞌay chanhuspaxo hayebꞌalqꞌabꞌ yet aqꞌankꞌulal chawaqꞌ wetan. Sunil bꞌay chinyehan chanati inbꞌihan, hak tuꞌ xin chinayilojan, kat wanayojan isyaxil tawibꞌanh. Yajaꞌ xin ta haꞌ chꞌen chꞌen chawako ismexhahilo xahanbꞌal tuꞌ, mach chawako chꞌen chakꞌbꞌil iskꞌul yu martillo, yuto machi yelapno huneꞌ yet xahanbꞌal tuꞌ. Yebꞌpaxo xin mach cheyako isqꞌochal ismexhahil yet xahanbꞌal wetan yehi, haxinwal mach chiꞌil-lax henimanil yet chexahto bꞌey tuꞌ,” kachi,» xhi Komam.
Chejbꞌanile yinh ebꞌnaj chejabꞌ
(Dt. 15:12-18)
Yalnipaxo Komam Dios: «Hal hunteqꞌan kuybꞌanile tiꞌ tet anma Israel:
»Ta cheloqꞌ hunu heyet konhobꞌ Israel hechejabꞌoj, wajebꞌnhe habꞌil chimunla naj teyintaj, haxa yinh ishuj habꞌil xin kat iskolchalo naj; machi xin melyu chaqꞌ naj yinh iskolbꞌanil tuꞌ. Ta ischukilnhe naj apni yet isloqꞌlax naj tuꞌ, ischukilnhe naj chipaxtoj yet chikolchaloj. Taka tzujan yixal naj yintaj yet isloqꞌlax naj, hayet chipaxto naj tuꞌ chimeltzopaxo yixal naj yintaj. Yaj xin ta haꞌ naj yahaw naj tuꞌ chiꞌaniko yixal naj, ay xin yuninal yebꞌ yixal, hayet chipaxto naj xin, chikankano yixal naj yebꞌ yuninal naj, iskꞌatanh naj yahaw tuꞌ.
»Yaj ta mach chisjeto naj paxoj yu ayko yanma naj yinh yixal yebꞌ yinh yuninal, yebꞌ yu chitzala naj yinh yahaw tuꞌ; ta hak tuꞌ, chiꞌilaxto naj yu yahaw sata ebꞌnaj juez, kat yok linhno naj istiꞌ pulta bꞌay ay naj juez tuꞌ, maka yul ismarcohal teꞌ, kat isholchalax istxikin naj chejabꞌ tuꞌ yu yahaw yu chꞌen akuxha, hak tuꞌ xin chiꞌokkano naj ischejabꞌo naj yinh sunilbꞌal ej tiempo.
»Ta ay hunu naj chistxonhto iskutzꞌin chejabꞌoj, mach lahano chu iskolchalo ix hakaꞌ ebꞌnaj winaj. Ta mach chischah iskꞌul naj yahaw ix tuꞌ yok ix yixalo naj, yuto machi yoche naj ix, chisje ischahnipaxo naj yahaw ix tuꞌ istohol ix tet ismam. Mach chu istxonhnito naj yahaw ix tuꞌ tet hunu mak nan konhobꞌal, waxanhka matxa chisje naj yinh ix. Yajaꞌ xin ta yet chisloqꞌni naj ix tuꞌ, kat yaqꞌni naj ix yixalo hunu iskꞌahol, yilal isyaꞌilnhen naj yahaw ix tuꞌ ix hakaꞌ chu isyaꞌilnhen naj iskutzꞌin. Yajaꞌ ta chissay naj hunuxa yixal, mach komon ixo chukano ix bꞌabꞌel tuꞌ; wal xin chꞌaqꞌlax tzet chislo ix, kat yaqꞌni naj xil isqꞌap ix. Aypaxo yip ix isqꞌanni tet yichamil tuꞌ yinh tzet chiꞌoknikoj yu. Yaj ta mach chisyije naj yaqꞌni oxebꞌ tzet majan tiꞌ tet ix xin, wal tuꞌ chisje iskolchalo ix, machi xin melyu chiqꞌanlax tet ismam ix iskolbꞌaniloj,» xhi Komam tet yaꞌ Moisés.
Chejbꞌanile yinh mak chimaqꞌwahi yebꞌ yinh mak chipotxꞌwahi
Yalnipaxo Komam tet yaꞌ Moisés: «Tato ay mak chimaqꞌnikamo hunu anma, yilal yaqꞌlax kamo huneꞌ mak tuꞌ. Yajaꞌ ta mach kꞌulo yubꞌ chikam hunu anma yu, to istzꞌayikalxa iskam yul insatan, yinh istzujanilxa chiwalnihan tawet bꞌay chito yebꞌaꞌ isbꞌa huneꞌ mak tuꞌ. Yajaꞌ wal mak chitit ishowal yinh yet anmahil, kat ismaqꞌnikamoj, waxanhka yul watutan bꞌey bꞌay ay ismexhahil yet xahanbꞌal chito yebꞌaꞌ isbꞌa, cheyiltij, kat heyaqꞌni kamoj.
»Haꞌ mak chimaqꞌni ismam maka ismiꞌ, chimaqꞌlaxkamoj.
»Haꞌ mak chiꞌelqꞌanto hunu yet anmahil, kat istxonhnitoj, maka chiꞌok ischejabꞌoj mach istohol chischah, yilal yaqꞌlax kamo huneꞌ mak tuꞌ.
»Haꞌ mak chitzꞌaktiꞌnhen ismam maka ismiꞌ, yilal yaqꞌlax kamoj.
»Ta ay kawanh ebꞌnaj chiyaqꞌle howal, yajaꞌ ta ay hunu naj chiꞌok islahwilal yu hunxa naj yu chꞌen qꞌojbꞌal mak yu chismaqꞌ yu isqꞌabꞌ, kat isto naj sat txꞌat yu naj, yajaꞌ mach chikam naj, mach ismul naj maqꞌwa tuꞌ ta chiꞌahwano naj ok islahwilal tuꞌ, waxanhka xin ayko isqꞌojoch naj chiꞌekꞌ naj; yaj chistohla naj yanhtebꞌanil naj yebꞌ istzꞌayik naj.
»Ta ay hunu naj chismaqꞌkamo hunu ischejabꞌ maka hunu ix ischejabꞌ yu te teꞌ, kat iskami, yilal yok naj sata juez, kat yalaxayo isyaꞌtajil yibꞌanh naj. Yajaꞌ ta chismaqꞌ naj hunu ischejabꞌ, matzet chu naj yinh bꞌabꞌel tzꞌayik maka yinh iskabꞌ tzꞌayik, chꞌekꞌayo yibꞌanh naj yuto yet naj ye ischejabꞌ tuꞌ. Matxa chistohla naj ismul.
»Ta ay kawanh ebꞌnaj chiyaqꞌle howal, kat yapni isqꞌabꞌ ebꞌnaj yinh hunu ix ix ayxa chꞌini, kat yel nichꞌan unin tuꞌ yinh ix, ay ismul ebꞌnaj; yajaꞌ ta matzet chu ix, yilal yaqꞌni ebꞌnaj maqꞌni ix tuꞌ ismulta, hantatikꞌa chisqꞌan yichamil ix tet naj juez. Yajaꞌ ta chikam ix xin, yilal iskam ebꞌnaj yu ismul tuꞌ. Haꞌ mak chiꞌinilti isbꞌaqꞌ sat yet anmahil, haktikꞌapax tuꞌ chu yelti isbꞌaqꞌ sat huneꞌ mak tuꞌ, haxa mak chimaqꞌnilti yeh yet anmahil, haktikꞌapax tuꞌ chu ismaqꞌlaxilti ye huneꞌ mak tuꞌ. Haꞌ mak chiwoqꞌnilto isqꞌabꞌ yet anmahil, haktikꞌapax tuꞌ chu iswoqꞌlaxilto isqꞌabꞌ huneꞌ mak tuꞌ; haxa mak chimaqꞌnilto yoj yet anmahil, haktikꞌapax tuꞌ chu ismaqꞌlaxpaxilto yoj. Haꞌ mak chinhusnito yet anmahil maka chiyako islahwilal, hak tuꞌ chiꞌutelaxpaxoj; haxa mak chimaqꞌni yet anmahil, haktikꞌa tuꞌ chiꞌutelaxpaxoj.
Chejbꞌanile yinh tzet wal yuni ebꞌnaj yahaw yinh ebꞌnaj chejabꞌ yebꞌ ebꞌnaj yahaw munil
»Ta ay hunu naj chimaqꞌnipoho isbꞌaqꞌ sat ischejabꞌ maka ix ischejabꞌ, chikolchakanilo naj maka ix yul isqꞌabꞌ yahawil isselelo isbꞌaqꞌ sat chiskꞌayto tuꞌ. Taka yeh naj chejabꞌ tuꞌ chismaqꞌilti naj yahaw tuꞌ, chikolchapaxkanilo naj yul isqꞌabꞌ yahaw tuꞌ, selelo yeh chiꞌeltij.
»Ta ay hunu noꞌ wakax chitejnikamo hunu maka, yilal isqꞌojlaxkamo noꞌ, yaj xin mach chikꞌuxlax ischibꞌehal noꞌ; machi xin chiꞌalaxayo isyaꞌtajil yibꞌanh naj yahaw noꞌ tuꞌ. Yajaꞌ ta qꞌaynaxatikꞌa noꞌ istejwa yinh anma, machi xin chisxekbꞌa naj yahaw tuꞌ noꞌ, kat ispotxꞌni noꞌ hunu anma; yilal isqꞌojlaxkamo noꞌ yebꞌ naj yahaw noꞌ tuꞌ. Yaj ta melyu chaqꞌ naj selelo iskamikal tuꞌ, yilal yaqꞌni naj hantatikꞌa chꞌen chiqꞌanlax tet naj. Haꞌ ismulta naj tuꞌ chiyaqꞌ selelo iskawil. Haꞌtikꞌa huneꞌ chejbꞌanile tiꞌ chiwakanojan yinh ebꞌnaj tzeh maka ebꞌix qꞌopo chitejlaxkamo yu noꞌ wakax tuꞌ. Taka chistejkamo noꞌ hunu naj chejabꞌ maka hunu ix chejabꞌ, yilal ismaqꞌlaxkamo noꞌ, kat yaqꞌlax 30 (lahonhebꞌ iskawinaj) plata melyu tet naj yahaw naj chejabꞌ maka ix chejabꞌ tuꞌ.
»Ta ay hunu naj tonhe chishajbꞌakano hunu kꞌuh maka chiswatxꞌe hunu holan, tonhe xin chishajbꞌakanoj, machi xin chako naj ismajil, kat istokꞌay hunu noꞌ wakax maka hunu noꞌ burro yul kꞌuh tuꞌ, yilal istohlan naj noꞌ tet yahaw tuꞌ, kat iskankano noꞌ tet naj.
»Ta ay hunu noꞌ wakax chistejkamo iswakax hunuxa naj, wal tuꞌ chitxonhlaxto noꞌ wakax chitejwa tuꞌ, kat ispohnikanh ebꞌnaj istohol noꞌ tuꞌ yinh, yikta yet hunun ebꞌnaj; hakpax tuꞌ ischibꞌehal noꞌ chitejlaxkamo tuꞌ, yikta yet hunun ebꞌnaj. Yajaꞌ ta yohtaxa naj ta qꞌaynaxa noꞌ istejnikamo yet wakaxil tonhe xin chiyil naj yahaw noꞌ tuꞌ, wal tuꞌ haꞌ selel noꞌ chikam tuꞌ chiyaqꞌ naj, kat iskankano noꞌ chikam tuꞌ tet naj,» xhi Komam tet yaꞌ Moisés.
Chejbꞌanile yinh tzet chiꞌelqꞌalaxtoj
Yalnipaxo Komam tet yaꞌ Moisés hakaꞌ tiꞌ: «Ta ay mak chiꞌelqꞌanto hunu noꞌ wakax maka hunu noꞌ meꞌ, kat ispotxꞌni noꞌ maka chistxonhto naj noꞌ, hokꞌonh noꞌ wakax chaqꞌ naj selelo noꞌ yelqꞌa naj tuꞌ; taka meꞌ noꞌ xin, kanhkꞌonh noꞌ meꞌ chaqꞌ naj selelo noꞌ yelqꞌa tuꞌ. Ta ay hunu naj chiꞌilcha yet lanhan yelqꞌawi, kat ismaqꞌlax naj, kat iskam naj; iskamikal naj tuꞌ, mach chiꞌok ismulo naj chimaqꞌnikamo naj. Yaj ta tzꞌayikal chiꞌilcha naj yinh yeleqꞌ, kat ismaqꞌlaxkamo naj, iskamikal naj tuꞌ, chiꞌok ismulo naj chimaqꞌnikamo naj.
»Haꞌ mak chiꞌelqꞌan hunu tzet ye tuꞌ, yilal istohlan tzet chiyelqꞌa tuꞌ; yajaꞌ ta machi ismelyu naj chitohlani, yilal istxonhlaxto naj kat istohlan naj tzet chelqꞌa tuꞌ.
»Yajaꞌ ta xin chiꞌilcha no noqꞌ yelqꞌa naj yebꞌ xin ta itzitzto noꞌ, kayel chistohla naj noꞌ, machi yok yinh ta waxanhka wakax noꞌ, maka burro noꞌ, maka meꞌ noꞌ.
»Ta ay hunu naj chistanhe maka chisbꞌejtzokto isnoqꞌ lowo yul ispeyabꞌ hunuxa maka, yilal yanayo naj selel sat istzꞌunubꞌ naj tuꞌ, yaj hunteqꞌan kaw kꞌul, yinh ismul noꞌ chakoj.
»Ta ay hunu naj chiꞌaniko qꞌaꞌ, kat isto qꞌaꞌ yinh teꞌ txꞌix kat isnhusnito qꞌaꞌ ixim trigo tenan, maka ixim qꞌanxa aytoko xol istel, haꞌ mak chiꞌanito qꞌaꞌ tuꞌ, yilal istohlan ixim trigo chitzꞌato tuꞌ.
»Ta ay hunu mak chiyaqꞌ ismelyu maka hunuxa tzet ye tuꞌ kaw ay istohol iskꞌubꞌaꞌ hunu naj, kꞌuxan xin chiꞌelqꞌalaxilti yul yatut naj; ta xin chiꞌilcha naj chiꞌelqꞌawi tuꞌ, yilal kayel chistohla naj. Yajaꞌ ta mach chiꞌilcha mak elqꞌantoj yilal yilaxto naj yahaw nha tuꞌ sata ebꞌnaj juez, kat yil-laxi ta maxhtaj naj elqꞌanto tzet aqꞌlax iskꞌubꞌaꞌ tuꞌ.
»Ta ay hunu mak chihalni hunu noꞌ wakax yetoj, maka hunu noꞌ burro, maka hunu noꞌ meꞌ, maka hunu xilqꞌape, maka hunu tzet ye tuꞌ kꞌaynatoj chaliko yetoj; taka xin ay mak chihalni ta yet ye hunteqꞌan tuꞌ, yilal yilaxto kawanh mak tuꞌ sata ebꞌnaj juez. Haꞌ mak ay ismul tuꞌ yilal istohlan kayel tzet chal yeto tuꞌ tet naj yahaw.
»Ta ay hunu naj chiꞌel yinh iskꞌul ischahni tet hunuxa maka hunu noꞌ burro, maka hunu noꞌ wakax, maka hunu noꞌ meꞌ, maka hunuxa tzet noqꞌal istanheꞌ; yajaꞌ ta chikam noꞌ, maka ta chiꞌok hunu islahwilal noꞌ, maka ta chiꞌelqꞌalaxto noꞌ, machi xin mak chiꞌilni; haꞌ naj chahnhe noꞌ istanheꞌ tuꞌ, chaqꞌ bꞌinaho naj isbꞌi Komam Dios yinh yunhe yaqꞌni isbꞌa yinh ta mach ismul naj yinh noꞌ, kat yabꞌenti naj yahaw noꞌ tuꞌ tzet chal naj, machi xin chistohla naj noꞌ tet naj. Yajaꞌ ta yinh sat naj elqꞌalaxto noꞌ, wal tuꞌ yilal istohlan naj noꞌ tet yahaw tuꞌ; taka hunu noꞌ xoltelajil noqꞌ chipotxꞌnikamo noꞌ xin, yilal yinito naj hanikꞌo isnimanil noꞌ tuꞌ isyebꞌ tet naj yahaw noꞌ, hak tuꞌ xin mach chistohla naj noꞌ. Ta ay hunu naj chikꞌamnhen hunu no noqꞌ, kꞌuxan xin iskam noꞌ maka chilahwi noꞌ mach xin yinho sat naj yahaw chu noꞌ, yilal istohlan naj noꞌ tet naj yahaw tuꞌ. Yajaꞌ ta yinh sat naj yahaw tuꞌ chu noꞌ, wal xin mach chistohla naj noꞌ tet naj yahaw, hanhkꞌanhe iskꞌambꞌanil noꞌ chiyaqꞌ naj ta kꞌamil ye noꞌ yu naj.
Chejbꞌanile yinh iskꞌulal chiwatxꞌelaxi
»Ta ay hunu naj winaj tonhe chiꞌetli yinh hunu ix ix, kat isway naj yebꞌ ix, yajaꞌ ta xin maxhto mak chiqꞌanni ix, yilal yaqꞌni naj istohol ischꞌibꞌbꞌal ix tet ismam, istoholo ismul yako yinh ix, kat yiqꞌnikanokanh naj ix. Yajaꞌ ta mach chisje ismam ix chiyiqꞌ naj ix, masan yilal yaqꞌni naj istohol ischꞌibꞌbꞌal ix tet ismam.
»Sunil ebꞌix ahbꞌe, yilal yaqꞌlax kamo ebꞌix. Haꞌ mak chiwatxꞌen mule yebꞌ hunu no noqꞌ, yilal iskami.
»Haꞌ mak chihalten xahanbꞌal tet ej tioxh, yilal iskami, yuto wetnhehan bꞌay wal yaltelax xahanbꞌal tuꞌ.
»Mach cheyaqꞌ tako iskꞌul, yebꞌ mach cheyeta anma nan konhobꞌal ay tekꞌatanh, yuto kexehayo sat txꞌotxꞌ Egipto hakaꞌ nan konhobꞌal.
»Mach cheyeta ebꞌix hunix yebꞌ nixhte mebꞌaꞌ unin, mach ismam yebꞌ mach ismiꞌ. Yuto ta cheyeta, kat yapni yel yaw wetan, chinkolwahan yinh; kat istit inhowalan teyinh, kat kexintanhtzenilojan yu chꞌen espada, kat winilojan hekawil; hak tuꞌ xin chikankano heyixal hunixal, yebꞌ xin heyuninal, yinh mebꞌaꞌ uninal.
»Ta ay chꞌen melyu cheyaqꞌ kꞌamil tet anma mebꞌaꞌ ay tekꞌatanh ay yul inkonhobꞌtiꞌan, mach cheqꞌan yal chꞌen tet, hakaꞌ chute ebꞌnaj chꞌaqꞌni chꞌen melyu kꞌamil. Ta chiyakano xil isqꞌap yunhe heyaqꞌni chꞌen melyu kꞌamil tet, aqꞌwe meltzoho xil isqꞌap tuꞌ yet chꞌay numnahi; yuto hanhechꞌan huneꞌ xil isqꞌap tuꞌ, haꞌ xin chiꞌokniko yu yet ay chew yet chiꞌok wayoj. Ta xin chiꞌah yaw naj wetan, chinkolwahan yinh naj, yuto hanintiꞌan chitzꞌay inkꞌulan yinh anma.
»Machojabꞌ chexbꞌawa yinh ebꞌnaj juez, mach chetzꞌaktiꞌnhepaxo ebꞌnaj yahawil konhobꞌ.
»Machojabꞌ chiꞌekꞌ tzꞌayik yinh heyiniti bꞌabꞌel sat hetzꞌunubꞌ wetan yebꞌ teꞌ bꞌabꞌel yal uva, yebꞌ hebꞌabꞌel winaj unin chipitzkꞌahi cheyaqꞌ wetan; kat heyaqꞌnipaxo noꞌ bꞌabꞌel yunin hewakax yebꞌ hemeꞌ wetan. Wajebꞌnhe tzꞌayik chikankano iskꞌatanh ismiꞌ, haxa yinh iswaxajebꞌ tzꞌayik kat heyiniti noꞌ wetan. Hex tiꞌ, yilal hepohnilo hebꞌa xol istxꞌojal, yuto wetan heyehi.
»Mach chekꞌux ischibꞌehal no noqꞌ chipotxꞌlaxkamo yu noꞌ xoltelajil noqꞌ, wal xin haꞌ tet metx txꞌiꞌ cheyaqꞌ noꞌ.
»Mach chu hehobꞌnikanh leqꞌtiꞌal yinh hunu heyet anmahil; mach lahano cheyute habꞌa yebꞌ anma txꞌoj isnabꞌal cheyaqꞌni hebꞌa yinh tzet ye tuꞌ mach yeloj.
»Mach chexoktzujno yinta ebꞌnaj txꞌoj, waxanhka kaw niman yiqꞌni isbꞌa ebꞌnaj. Hayet chexqꞌanlax heyaqꞌni hebꞌa yinh hunu tzet ye tuꞌ mach toholoj, mach cheyako habꞌa xol, waxanhka hunbꞌulan yiqꞌni isbꞌa ebꞌnaj. Waxanhka kaw mebꞌaꞌ hunu mak, yajaꞌ ta ay ismul mach cheyato habꞌa yibꞌanh ismul tuꞌ.
»Ta chiꞌilcha isburro maka iswakax hunu mak ayko ishowal teyinh heyu, aqꞌwe meltzoho noꞌ tet. Ta cheyil yaykꞌay isburro huneꞌ mak ayko ishowal teyinh yalanh yijatz, ¿chimkexhkolwa yinh? Yilal hekolwa yinh heyinikanh noꞌ yebꞌ yijatz. [*]
»Machojabꞌ cheyilo ispixan naj mebꞌaꞌ yet chiskolni isbꞌa naj yet chiwatxꞌelaxayo hunu howal, yuto ay yelapno ye naj.
»Mach cheyako hebꞌa xol ebꞌnaj chinanikanh tzotiꞌ yinh hunuxa maka, chiqꞌannayo kamikal yibꞌanh mak tohol isbꞌeybꞌal, yuto haꞌ mak chiwatxꞌen hakaꞌ tuꞌ chiwalan ta chako ismul wetan.
»Mach chechah melyu yinh ewantajil yet chewatxꞌen hunu tzet ye tuꞌ; yuto haꞌ mak chichahni chꞌen melyu tuꞌ, lahan hakaꞌ mak mach chu yilni; machi xin chiswatxꞌe tzet ye tuꞌ yinh istoholal, hak tuꞌ xin chu iskꞌaywa ebꞌnaj mach ismul.
»Mach cheyeta anma nan konhobꞌal ay texol, yuto heyohta tzet heyaqꞌle xol anma nan konhobꞌal yet heyekꞌ sat txꞌotxꞌ Egipto.
»Wal xin wajebꞌ habꞌil chimunla hetxꞌotxꞌ, kat hekutxbꞌankanh sat hetzꞌunubꞌ tuꞌ. Wal yinh ishuj habꞌil xin, cheyakano txꞌotxꞌ xewoj; haꞌ xin tzet chichꞌibꞌkanh sat txꞌotxꞌ yinh ishuj habꞌil tuꞌ, matxa cheyikanh, to yet anma mebꞌaꞌ ay yul hekonhobꞌ yehi, kat xin islohnito noꞌ xoltelajil noqꞌ tzet matxa chilahwikanh. Hak tuꞌ cheyutepaxo yinh teꞌ uva yebꞌ teꞌ olivo.
»Wajebꞌ tzꞌayik chexmunla yul semana, haxa yinh ishuj tzꞌayik xin chexxewi, kat isxewpaxo hewakax yebꞌ heburro; kat xin isxewpaxo ebꞌnaj hechejabꞌ yebꞌ ebꞌnaj nan konhobꞌal ay texol, yunhe yiqꞌni yip ebꞌnaj.
»Sunil tzet chiwalan tawet tiꞌ, chekꞌubꞌa, kat heyijeni. Machojabꞌ bꞌaqꞌinh chꞌaqꞌlax bꞌinaho isbꞌi hunuxa tzet chihal-lax diosal texol, nitam heyaqꞌni bꞌinahoj,» xhi Komam tet yaꞌ Moisés.

Oxebꞌ nime qꞌinh chiꞌekꞌtzelax yinh habꞌil
(Ex. 34:18-26; Dt. 16:1-7)
Yalnipaxo Komam tet yaꞌ Moisés: «Yulbꞌal habꞌil, oxel cheyekꞌtze qꞌinh wetan. Cheyekꞌtze qꞌinh yet chewani ixim pan machi yanhal aykoj. Hakaꞌtikꞌa yu walnihan tawet, yulbꞌal hujebꞌ tzꞌayik chewah ixim pan machi yanhal aykoj. Huneꞌ qꞌinh tuꞌ yulbꞌal ixahaw Abib cheyekꞌtze, yuto yinh huneꞌ ixahaw tuꞌ kexwilojan sat txꞌotxꞌ Egipto. Machi mak chul insatajan ta machi isyebꞌalqꞌabꞌ iqꞌbꞌil yu.
»Cheyekꞌtzepaxo qꞌinh yet cheyinikanh bꞌabꞌel sat tzet tzꞌunbꞌil heyu, kat heyekꞌtzen qꞌinh yet cheyinikanh sat hetzꞌunubꞌ yinh islahobꞌal habꞌil.
»Sunil ebꞌnaj winaj yilal iskutxbꞌan isbꞌa ebꞌnaj oxel insatajan hanin Yahawilintiꞌan yulbꞌal hunun habꞌil, yet chꞌekꞌtzelax hunun qꞌinh tiꞌ wetan.
»Hayet cheyaqꞌni no noqꞌ yinh xahanbꞌalil wetan, mach hunnheho chu heyalten ischikꞌil noꞌ yebꞌ ixim pan ayko yanhal; machi xin chu hekꞌubꞌanto ismantecahil noꞌ yinh hunxa tzꞌayik. [*]
»Haꞌ bꞌabꞌel sat hetzꞌunubꞌ kaw kꞌul, yilal heyinito yul watutan, hanin heDiosal intiꞌan.
»Mach chu hetahtzen ischibꞌehal noꞌ nixhte chiw xol yal yim ismiꞌ,» xhi Komam tet yaꞌ Moisés.

Huneꞌ yángel Komam Jahawil ijbꞌanikꞌo anma Israel
Yalnipaxo Komam Jahawil tet yaꞌ Moisés: «Chinchejtojan wángelan tesataj yunhe kexistanhen yinh hebꞌel, kat kexyinito sat txꞌo txꞌotxꞌ watxꞌebꞌilxa teyet wuhan. Mach chexhitzilo yinh naj, yijem cheyute hebꞌa tet naj. Mach chaqꞌ nimankꞌulal naj teyinh tato manhkꞌom cheyute hebꞌa tet naj, yuto haninan anheko naj texol. [*]Ta kaw yeli cheyabꞌe tzet chal naj kat heyijen tzet chiwalan, wal tuꞌ chiwakojan inhowalan yinh mak chiꞌaniko ishowal teyinh; kat waqꞌni ekꞌojan yaꞌ yanma mak chexetani. Haꞌ naj wángeltiꞌan chiꞌok tesataj, kat kexyinito naj sat istxꞌotxꞌ ebꞌnaj amorreo, ebꞌnaj hitita, ebꞌnaj ferezeo, ebꞌnaj cananeo, ebꞌnaj heveo yebꞌ ebꞌnaj jebuseo, yuto chintanhtzelojan hunteqꞌan anma tuꞌ yinh hunelnhe. Mach cheyilto istxꞌojal chiswatxꞌe hunteqꞌan anma tuꞌ, mach chexay jahnoj, kat heyinayo hebꞌa sata istioxh, wal xin chemaqꞌ poho sunil hunteqꞌan istioxh tuꞌ yebꞌ hunteqꞌan chꞌen chꞌen bꞌay chiꞌay jahnoj. Hanhechꞌan wetan, hanin Heyahaw intiꞌan, heDiosal bꞌay cheyiyo hebꞌa, kat wanayojan isyaxil yibꞌanh tzet cheloh yebꞌ yibꞌanh ha haꞌ cheyukꞌu, kat winilojan sunilal yabꞌil texol. Wal xin txꞌiꞌal habꞌilal chiwaqꞌan teyet. Machi hunu ebꞌix ix texol tonhe chꞌel nixhte yunin yinh yebꞌ machi hunu ebꞌix machi yunin.
»Chiwaqꞌ xiwojan iskꞌul anma chexkajni, kat waqꞌni somchahokanhan isnabꞌal anma ay yul hunun konhobꞌ bꞌay chexekꞌi. Haxa anma chiꞌaniko ishowal teyinh, chꞌelkanh teyet wuhan. Chiwakojan xiwkilal yinh yanma ej konhobꞌ bꞌay chilakexekꞌi. Maxhtotikꞌa chexapni yul iskonhobꞌ tuꞌ, kat yelkanh yu xiwkilal teyet. Chixiwkanh anma heveo, anma cananeo yebꞌ anma heteo teyet, kat yelkanh tesataj. Mach chiwilojan anma tuꞌ yinhnhe huneꞌ habꞌil yunhe machi etaxto txꞌo txꞌotxꞌ, yebꞌ yunhe machi poh no noqꞌ xoltelajil, kat kexyetan noꞌ. Wal xin nixhtejal intzumbꞌenilojan anma tuꞌ tesataj, yet kaw xapohchakanokanh heyuninal, kat yokkano txꞌotxꞌ heyu. Xawayojan ismohonal hetxꞌotxꞌ tuꞌ; chiꞌichiti txꞌotxꞌ yinh haꞌ Kajinh Mar masanta chiꞌapni txꞌotxꞌ yinh haꞌ mar bꞌay ay ebꞌnaj filisteo, kat yichipaxti txꞌotxꞌ yinh txꞌotxꞌ desierto, kat yekꞌapno txꞌotxꞌ yinh haꞌ niman Éufrates. Chiwakojan sunil hunteqꞌan anma tuꞌ yul heqꞌabꞌ, kat winilojan ebꞌnaj yinh hesat.
»Mach chewatxꞌe hetrato yebꞌ hunteqꞌan anma tuꞌ, mach chexok heyiqꞌapaxayo hebꞌa tet istioxh ebꞌnaj. Mach chechayo hunteqꞌan anma tuꞌ texol, haxinwal mach chexyaqꞌ aykꞌayoj kat heyinayo hebꞌa tet istioxh, kat heyaniko hemul wetan yu hunteqꞌan anma tuꞌ,» xhi Komam.

Yaꞌ Moisés yebꞌ ebꞌnaj icham winaj Israel bꞌey witz Sinaí
Yalnipaxo Komam Jahawil tet yaꞌ Moisés:
—Ahanhti yebꞌ yaꞌ Aarón, naj Nadab yebꞌ naj Abiú, yebꞌpaxo 70 (lahonhebꞌ iskanhwinaj) ebꞌnaj ichamta winaj chiꞌijbꞌali xol ebꞌnaj Israel bꞌay ay intiꞌan, yajaꞌ xin nahat chꞌel ebꞌnaj winhan, kat yay jahnoj. Wal hach xin chachhitziko inkꞌatanhan, wal ebꞌnaj xin mach chu ishitziko ebꞌnaj, nitam konhobꞌ chu yahti inkꞌatanhan, xhi Komam tet yaꞌ Moisés.
Isto yaꞌ Moisés, yalno sunil tzet ischej Komam Jahawil isyijeꞌ konhobꞌ Israel. Hayet yabꞌen anma Israel tuꞌ, istaqꞌwi hakaꞌ tiꞌ:
—Chikoyijehanh sunil tzet chischej Komam kowatxꞌehanh, xhi anma Israel. Istzꞌibꞌnhenkano yaꞌ Moisés sunil tzet yalkano Komam tet yaꞌ. Haxa yinh hunxa tzꞌayik kaw sahabꞌ ah yaꞌ Moisés, iswatxꞌenkanh yaꞌ huneꞌ bꞌay chꞌaqꞌlax xahanbꞌal yich witz tuꞌ; islatzꞌbꞌankanh yaꞌ 12 (kabꞌlanhebꞌ) chꞌen chꞌen hakaꞌtikꞌa isbꞌisil hunun majan ebꞌnaj Israel. Lahwi tuꞌ, ischejni yaꞌ hunteqꞌan ebꞌnaj tzeh Israel ispotxꞌno noꞌ wakax yunhe isnhuslax noꞌ yinh xahanbꞌalil tet Komam Dios; yaqꞌnipaxo ebꞌnaj isxahanbꞌal yet aqꞌankꞌulal tet Komam. Ispohni yaꞌ Moisés yikta ischikꞌil noꞌ wakax tuꞌ, yanayto yaꞌ yul hunteqꞌan pechꞌan; haxa yiktaxa ischikꞌil noꞌ xin istixhayo yaꞌ yibꞌanh bꞌay chꞌok xahanbꞌal. Lahwi tuꞌ, yiniti yaꞌ teꞌ hum bꞌay tꞌinhbꞌabꞌil istrato Komam, yawten yaꞌ teꞌ yabꞌeꞌ konhobꞌ Israel. Istaqꞌwi anma Israel, yalni hakaꞌ tiꞌ:
—Kaw chijakojanh yinh kokꞌulanh kowatxꞌenanh, kat koyijenanh sunil tzet chiyal Komam tiꞌ, xhi anma Israel.
Yiniti yaꞌ Moisés ischikꞌil noꞌ wakax ayayto yul pechꞌan tuꞌ, istxihnayo yaꞌ noꞌ yibꞌanh anma Israel, yalni yaꞌ tet anma hakaꞌ tiꞌ:
—Haꞌ chikꞌ tiꞌ chꞌaqꞌnikano yijaꞌ isbꞌa istrato Komam Dios chiyaqꞌkano jet; haꞌ xin chitꞌinhbꞌankano hunteqꞌan tzotiꞌ yaqꞌ Komam jet, xhi yaꞌ Moisés.
Lahwi tuꞌ, yahto yaꞌ Moisés yebꞌ yaꞌ Aarón yebꞌ naj Nadab yebꞌ naj Abiú iswiꞌ witz, yebꞌ 70 (lahonhebꞌ iskanhwinaj) ebꞌnaj ichamta winaj Israel. Yilni ebꞌnaj Israel Komam Dios, isDiosal bꞌey tuꞌ, haꞌ bꞌay ayayo yoj Komam toxanhe chitzejtzon hakaꞌ chꞌen zafiro, kaw yaxnarnonhe jilni hakaꞌ satkanh. Matzet utelax ebꞌnaj yu isqꞌaqꞌal yip Komam, wal xin kaw yil ebꞌnaj Komam, iswaꞌ ebꞌnaj sataj Komam.
Yalnipaxo Komam Jahawil tet yaꞌ Moisés:
—Moisés, ahanhti iswiꞌ witz bꞌay ay intiꞌan, kat kinhawechmanan; yuto chiwaqꞌan kabꞌebꞌ chꞌen chꞌen paqꞌan yehi bꞌay intzꞌibꞌnhekojan chejbꞌanile yebꞌ kuybꞌanile yu kexinkuynihan, xhi Komam.
Yahwano yaꞌ Moisés yebꞌ yaꞌ Josué, yaꞌ ischejabꞌ yaꞌ Moisés tuꞌ, yahto ebꞌyaꞌ iswiꞌ witz bꞌay ay Komam. Yalni yaꞌ Moisés tet ebꞌnaj ichamta winaj Israel:
—Kananhwekano bꞌey tiꞌ, haꞌ tiꞌ chonhheyechmahanh, chikankano yaꞌ Aarón yebꞌ yaꞌ Hur tekꞌatanh; ta ay tzet cheyoche hewatxꞌeꞌ, haꞌ tet yaꞌ cheqꞌambꞌe, xhi yaꞌ Moisés.
Lahwi yalni yaꞌ Moisés, yahto yaꞌ iswiꞌ witz; yok hoyno huneꞌ moyan yinh iswiꞌ witz tuꞌ. Yayilo isqꞌaqꞌal ismay Komam Dios yibꞌanh iswiꞌ witz Sinaí. Wajebꞌ tzꞌayik ok hoyno huneꞌ moyan yinh iswiꞌ witz tuꞌ; haxa yinh ishuj tzꞌayik xin yawten Komam yaꞌ Moisés xol moyan. Isye isbꞌa isqꞌaqꞌal yip Komam yinh iswiꞌ witz nahat yekanh sata konhobꞌ Israel, hakaꞌ hunu qꞌa qꞌaꞌ kaw kaj txaltxonhe chonhtzꞌato yu, hak tuꞌ yu isyeni isbꞌa Komam. Lahwi tuꞌ, ishitzato yaꞌ Moisés yinh iswiꞌ witz, yokto yaꞌ xol huneꞌ moyan hoyanikoj; iskankano yaꞌ yinh 40 (kawinaj) tzꞌayik yebꞌ 40 (kawinaj) aqꞌbꞌal bꞌey tuꞌ.
4. KUYBꞌANILE YINH TZET CHU ISWATXꞌELAX YATUT KOMAM DIOS
(25:1—31:17)
Isyebꞌalqꞌabꞌ ebꞌnaj Israel yaqꞌ yinh iswatxꞌebꞌanil Yatut Komam Jahawil
(Ex. 35:4-9)
Lahwi tuꞌ, yalni Komam Jahawil tet yaꞌ Moisés hakaꞌ tiꞌ:
«Hal tet konhobꞌ Israel ta chiskutxbꞌako isyebꞌalqꞌabꞌ wetan. Huneꞌ yebꞌalqꞌabꞌ chiꞌah tuꞌ, chekutxbꞌakanh xol anma, chꞌel yinh iskꞌul yaqꞌni. Haꞌ tzet chikutxbꞌalaxkanh tuꞌ, haꞌ ton hunteqꞌan tiꞌ: chꞌen oro, chꞌen plata yebꞌ chꞌen cobre, qꞌap qꞌap yaxtzꞌantzꞌonhe, qꞌap kajmutzꞌmunhe, qꞌap qꞌap kaj jilni, qꞌap kaw kꞌul, xil noꞌ chiw. Yebꞌpaxo istzꞌumal noꞌ winaj chiw, kaj jilni anhtebꞌil, yebꞌ hunteqꞌan istzꞌumal no noqꞌ kaw ay istohol, yebꞌ teꞌ acacia. Yebꞌ teꞌ aceite chiꞌokniko yinh lámpara, yebꞌ anh kaw xuqꞌ sam chisomlaxiko xol teꞌ aceite chijobꞌlaxato yinh iswiꞌ mak chiꞌok yinh inmunilan, yebꞌ anh kaw xuqꞌ sam chꞌalaxiko xol teꞌ pom. Yebꞌ chꞌen cornalina yebꞌ hunteqꞌan chꞌen nixhte chꞌen kaw saqꞌal jilni chꞌok yinh ischaleko yebꞌ yinh istxam iskꞌul xil isqꞌap yaꞌ yahawil sacerdote.
»Kat hewatxꞌenkanh hunu nha wetan yunhe wehayojan xol anma Israel. Huneꞌ nha bꞌay chineh tuꞌan yebꞌ sunil tzet chiꞌokniko yul nha tuꞌ; kaw lahan chawute ismalil hakaꞌ ismalil chiwaqꞌan tawet,» xhi Komam tet yaꞌ Moisés.
Teꞌ Kaxha yet istrato Komam
(Ex. 37:1-9)
Yalnipaxo Komam Dios tet yaꞌ Moisés: «Watxꞌewe hunu Kaxha, [n] chal-laxpaxo yinh, yuto ayayto isley Komam Dios yul. yaj teꞌ acacia cheyakoj; huneꞌ metro yok 12 (kabꞌlanhebꞌ) centímetro ispakꞌul teꞌ, 67 (hujebꞌ iskanhwinaj) centímetro istelbꞌal teꞌ yebꞌpaxo satbꞌal teꞌ. Kat hawaniko chꞌen oro yinhla iskꞌul teꞌ yebꞌ yul teꞌ, kat heyanipaxiko chꞌen oro yelawilo yinhla istiꞌ teꞌ. Kat hewatxꞌen kanhebꞌ argolla, oro petan yehi, kat heyaniko hunun chꞌen yinh hunun istxikin teꞌ, yuxin kabꞌebꞌ chꞌen cheyako yinh huneꞌ iskꞌul teꞌ, kabꞌebꞌxa chꞌen xin yinh qꞌaxepxa iskꞌul teꞌ. Kat hewatxꞌenpaxo kabꞌebꞌ te teꞌ yinh teꞌ acacia, kat heyaniko chꞌen oro yinh teꞌ; kat heyanilto teꞌ yul chꞌen oro petan yehi ayko yinhla kabꞌebꞌ iskꞌul teꞌ Kaxha tuꞌ, huneꞌ teꞌ yinh qꞌaxep, hunxa teꞌ xin yinh qꞌaxepxa; chiꞌoknikoj yet chibꞌatxlaxikꞌo teꞌ Kaxha tuꞌ. Matxa xin cheyilti teꞌ yul chꞌen oro petan yehi ayko yinh teꞌ Kaxha, wal ye hakaꞌ tuꞌ. Yul teꞌ Kaxha tuꞌ xin, chekꞌubꞌato chejbꞌanile tzꞌibꞌnhebꞌiliko yinh chꞌen chꞌen chiwaqꞌan teyet.
»Chewatxꞌenpaxo ismajil teꞌ bꞌay chiꞌaqꞌlax tanho mule, chꞌen oro kaw kꞌul cheyako yinh teꞌ; huneꞌ metro yok 12 (kabꞌlahonhebꞌ) centímetro, 67 (hujebꞌ iskanhwinaj) centímetro issatbꞌal teꞌ. Haxa yibꞌanh ismajil teꞌ Kaxha tuꞌ, cheyayo kabꞌebꞌ yechel ebꞌnaj querubín watxꞌebꞌil yinh chꞌen oro, chakꞌbꞌil yu martillo; hunun ebꞌnaj querubín tuꞌ chilinhbꞌalaxayoj yiktabꞌal istxikin ismajil teꞌ Kaxha tuꞌ. Haꞌ ismajil teꞌ Kaxha tuꞌ yebꞌ yechel ebꞌnaj querubín huneꞌnhe yiqꞌni isbꞌa; hunun ebꞌnaj querubín tuꞌ chilinhbꞌalaxayoj yiktabꞌal istxikin ismajil teꞌ Kaxha tuꞌ. Ebꞌnaj querubín tuꞌ, ishakxiti ebꞌnaj yinh hunun, yajaꞌ yilnayo ebꞌnaj yibꞌanh ismajil teꞌ Kaxha tuꞌ; lehannilto xikꞌ ebꞌnaj yibꞌanh ismajil teꞌ Kaxha tuꞌ, kꞌuxannhe ismajnayo ebꞌnaj ismajil teꞌ yu xikꞌ. Lahwi tuꞌ, kat heyaniko ismajil teꞌ Kaxha tuꞌ, kat hekꞌubꞌankanto chejbꞌanile tzꞌibꞌnhebꞌiliko yinh chꞌen chꞌen chiwaqꞌan tawet. Haꞌ yibꞌanh ismajil teꞌ Kaxha bꞌay ayayto chꞌen chꞌen bꞌay tzꞌibꞌnhebꞌilayo chejbꞌanile wuhan, xolbꞌal ebꞌnaj kawanh querubín, haꞌ tuꞌ chinye hinbꞌahan, kat intzotelan tawet, kat walnihan tzet wal isyijen anma Israel,» xhi Komam tet yaꞌ Moisés.
	[n]25:10 Huneꞌ Kaxha, haꞌ chalniloj ta ayko Komam Dios xol iskonhobꞌ. Arca del testimonio

Ismexhahil ixim pan chiꞌalaxayo sata Komam Dios
(Ex. 37:10-16)
Yalnipaxo Komam Dios tet yaꞌ Moisés: «Chewatxꞌepaxo huneꞌ teꞌ mexha, yaj teꞌ acacia cheyako yinh; 90 (lahonhebꞌ ishokꞌal) centímetro ispakꞌul teꞌ, 45 (howebꞌ yoxkꞌal) centímetro satbꞌal teꞌ, yebꞌ xin 67 (hujebꞌ iskanhwinaj) centímetro istelbꞌal teꞌ. Kat heyaniko chꞌen oro, chꞌen kaw kꞌul yinh teꞌ mexha tuꞌ, kat heyaniko chꞌen oro yelawil iskꞌul iskanhebꞌal istxikin teꞌ. Kat hewatxꞌenpaxo yelawil yibꞌanh istiꞌla teꞌ yinh ishoyanil yinh chꞌen oro, oxebꞌ pulgada chukanh bꞌay chiꞌok chꞌen oro tuꞌ. Chewatxꞌepaxo kanhebꞌ chꞌen argolla oro petan yehi, kat heyaniko chꞌen yinh hunun istxikin teꞌ bꞌay ayko yoj teꞌ mexha tuꞌ. Haꞌ iskawilal yelawil teꞌ mexha cheyako chꞌen argolla, haxinwal chu yekꞌto te teꞌ yul chꞌen, yunhe isbꞌatxlaxkanh mexha tuꞌ. Kat hewatxꞌen kabꞌebꞌo te teꞌ yinh teꞌ acacia, kat heyaniko chꞌen oro yinh teꞌ, kat heyanilto teꞌ yul chꞌen oro petan yehi yunhe chiyu isbꞌatxlaxikꞌo teꞌ. Kat hewatxꞌenpaxo chꞌen plato, chꞌen cuchara yebꞌ chꞌen xhalu oro, kat hewatxꞌenpaxo chꞌen sekꞌ oro, bꞌay chiꞌetxi tzet chꞌaqꞌlax yebꞌalqꞌabꞌehal. Kat heyanayo ixim pan yibꞌanh mexha yinh sunilbꞌal tzꞌayik insatajan; ixim pan chiꞌay sat mexha tuꞌ, wetan ye ixim,» xhi Komam tet yaꞌ Moisés.
Huneꞌ candelero nabꞌa oro
(Ex. 37:17-24)
Yalnipaxo Komam Dios tet yaꞌ Moisés: «Chewatxꞌenpaxo huneꞌ candelero, nabꞌa oro cheyako yinh, haꞌ chꞌen martillo chichakꞌni yet chiwatxꞌelaxi; wal yoj yebꞌ bꞌay chiꞌay bꞌatxnoj yebꞌ netbꞌal yebꞌ isxumakil hunxanhe chꞌenal chutekano isbꞌa. Wajebꞌ xin isqꞌabꞌ chiꞌoki, oxox isqꞌabꞌ yinh qꞌaxqꞌep iskꞌul. Oxebꞌ chꞌen net hakaꞌ teꞌ isxumakil teꞌ almendro ayko yinh huneꞌ isqꞌabꞌ, aypaxiko yechel teꞌ manzan yebꞌ teꞌ kaj. Yinh hunxa isqꞌabꞌ, aypaxo oxebꞌ chꞌen net hakaꞌ teꞌ isxumakil teꞌ almendro, aypaxiko yechel teꞌ manzan yebꞌ teꞌ kaj yinh. Hak tuꞌ yeko yechel iswajebꞌal isqꞌabꞌ chꞌen candelero tuꞌ. Haꞌ chꞌen aykanh yiktabꞌal bꞌay chichꞌibꞌilo isqꞌabꞌ tuꞌ, ay kanhebꞌ isnet hakaꞌtikꞌa jilnipaxo isxumakil teꞌ almendro yebꞌ sat teꞌ yebꞌ iskajil teꞌ. Yalanh kabꞌkabꞌ isqꞌabꞌ chꞌen tuꞌ xin ayiko yechel sat teꞌ manzan, hak tuꞌ xin yalanh hunun kabꞌkabꞌ isqꞌabꞌ ayiko yechel sat teꞌ manzan. Hak tuꞌ ye chꞌen wajebꞌal isqꞌabꞌ. Haꞌ yechel sat teꞌ manzan yebꞌ isqꞌabꞌ chꞌen tuꞌ hunnhe yiqꞌni isbꞌa. Chichakꞌlax yu martillo yet chiwatxꞌi, nabꞌa oro chꞌen chiꞌok yinh.
»Kat hewatxꞌenpaxo hujebꞌ islamparahil, kat heyanahto yibꞌanh yunhe ismujli sataj. Haxa chꞌen tenaza chiꞌinati istanhil, yebꞌ isplatohal, oro chꞌen iskabꞌebꞌal. 33 (Oxlanhebꞌ iskawinaj) kilo oro chiꞌokniko iswatxꞌebꞌanil chꞌen candelero tuꞌ yebꞌ hunteqꞌanxa tzet chiꞌokniko yintaj. Kaw cheyil hewatxꞌen hunteqꞌan tiꞌ, kaw hakaꞌtikꞌa yechel inyehan tawet yinh iswiꞌ witz, hak tuꞌ cheyute,» xhi Komam tet yaꞌ Moisés.
Yatut Komam Dios
(Ex. 36:8-38)
Yalnipaxo Komam: «Haꞌ watutan chewatxꞌe, 10 (lahonhebꞌ) majan qꞌap cortina cheyakoj yinh, qꞌap lino kaw kꞌul, qꞌap chembꞌil, yebꞌ qꞌap yaxtzꞌantzꞌonhe, yebꞌ qꞌap kajmutzꞌmunhe yebꞌ qꞌap kaj jilni, haꞌ qꞌap chiꞌoki, kat ischemlaxiko yechel kawanh ebꞌnaj querubín yinh qꞌap; haꞌ mak kaw helan ischemli, haꞌ chiꞌaniko yechel ebꞌnaj yinh qꞌap. Sunil qꞌap cortina tuꞌ, lahannhe chu ismalil qꞌap, 12 (kabꞌlanhebꞌ) metro yok yiktaxa chu istel hunun qꞌap, haxa issat huneꞌ metro yok 80 (iskanhwinaj) centímetro. Kat hetzꞌisnayo howebꞌ qꞌap cortina tuꞌ, haxinwal hunxanhe chiꞌeliko qꞌap ishowebꞌal; haktikꞌapax tuꞌ howebꞌxa qꞌap hunxanhe chiꞌeliko qꞌap. Kat heyaniko isholanil yinh istiꞌla qꞌap bꞌabꞌel majan, kat istzꞌislaxayo yu txꞌal yax; haktikꞌapax tuꞌ cheyute hunxa qꞌap iskabꞌ majan. 50 (Lahonh yoxkꞌal) isholanil qꞌap chiꞌok yinh huneꞌ bꞌabꞌel majan cortina, lahannhe xin chuko isbꞌisil isholanil hunxa majan qꞌap cortina. Kat iswatxꞌelaxpaxo 50 (lahonh yoxkꞌal) chꞌen gancho oro yunhe ischahni isbꞌa huneꞌ majan qꞌap yebꞌ hunxa majan qꞌap, hak tuꞌ chu ishunayo qꞌap yinh watutojan.
»Watxꞌepaxo 11 (hunlanhebꞌ) cortina yinh istzꞌumal noꞌ chiw, hunnhe mantiadohal chuko yibꞌanh watuttuꞌan. Sunil hunta litxꞌan istzꞌumal noꞌ chiw tuꞌ lahan chiyu ismalil, yikta iskanh metro chawute ismalil istelbꞌal, wal issat xin kabꞌ metro chawute.
»Kat hetzꞌisnayo howebꞌ litxꞌan istzꞌumal noꞌ tuꞌ, haxinwal hunxanhe chiꞌelikoj, nan xin chetzꞌispaxayo wajebꞌxa litxꞌan istzꞌumal noꞌ, kat hepajtzonayo noꞌ iswaj litxꞌanil sata bꞌay chonhokapno yul watuttuꞌan. Kat hewatxꞌen 50 (lahonh yoxkꞌal) isholanil yinhla istiꞌla noꞌ yinh bꞌabꞌel howebꞌ litxꞌan; hak tuꞌ xin chupaxo isholanil istiꞌla hunxa noꞌ wajebꞌ litxꞌan. Kat hewatxꞌenpaxo 50 (lahonh yoxkꞌal) chꞌen gancho bronce, kat heyanikto chꞌen yul isholanil noꞌ tuꞌ; hak tuꞌ xin chu ismajchenayo noꞌ iswiꞌ yibꞌanh watuttuꞌan. Haxa noꞌ hun litxꞌan yiktato noꞌ ekꞌbꞌal chikanlokno yinta watuttuꞌan. Hak tuꞌ chu ismajchayo yich watuttuꞌan yu noꞌ chiꞌekꞌbꞌanli tuꞌ yinh qꞌaxqꞌep ispakꞌul watuttuꞌan; 45 (howebꞌ yoxkꞌal) [o] centímetro chipalkꞌon yinh qꞌaxqꞌep ispakꞌul.
»Chewatxꞌenpaxo istzꞌumal noꞌ winaj chiw mantiadohal, noꞌ kaj yanhal aykoj, chiꞌahto yibꞌanh watuttuꞌan; kat hewatxꞌenpaxo mantiado yinh hunteqꞌanxa istzꞌumal no noqꞌ kaw labꞌan, kaw ay istohol chiꞌahpaxto yibꞌanh watuttuꞌan.
»Chewatxꞌenpaxo teꞌ aqꞌinteꞌ teꞌ acacia; kaw tohol chawutelo teꞌ kat yok teꞌ yinh watuttuꞌan. Yikta ishoꞌ metro [p] chawute istel teꞌ, yebꞌ xin 67 (hujebꞌ iskanhwinaj) centímetro [q] chu satbꞌal teꞌ. Kat heyaniko ischolanil istiꞌ teꞌ aqꞌinteꞌ tuꞌ yunhe chu ischahni isbꞌa istiꞌ teꞌ yet chihunbꞌalax teꞌ yinh watuttuꞌan. Hayet chewatxꞌenilo teꞌ aqꞌinteꞌ tuꞌ, chewatxꞌe 20 (hunkꞌal) teꞌ chiꞌok yinh sur. Kat hewatxꞌen 40 (kawinaj) chꞌen plata bꞌay chiꞌay tzꞌonhno teꞌ, kabꞌkabꞌ chꞌen chiꞌay yalanh hunun teꞌ. Hakpax tuꞌ yinh qꞌaxepxa ispakꞌul watuttuꞌan yinh norte cheyapaxiko 20 (hunkꞌal) teꞌ aqꞌinteꞌ tuꞌ. Kat heyanayo 40 (kawinaj) chꞌen plata bꞌay chꞌay tzꞌonhno teꞌ, kabꞌkabꞌ chꞌen chiꞌay yalanh hunun teꞌ. Yinta watuttuꞌan yetkꞌulal bꞌay chito tzꞌayik, wajebꞌ teꞌ aqꞌinteꞌ tuꞌ chewatxꞌe. Kat hewatxꞌenpaxo kabꞌebꞌ teꞌ yinh istxikin bꞌay chito tzꞌayik. Teꞌ aqꞌinteꞌ tuꞌ kabꞌkabꞌ chiyuko teꞌ, kat ishunbꞌalax istxikin teꞌ yu chꞌen argolla petan yehi. Haꞌ teꞌ waxajebꞌ aqꞌinteꞌ, 16 (wajlanhebꞌ) chꞌen plata, hakaꞌ yoj pilal chiꞌay yalanh teꞌ, yuxin kabꞌkabꞌ chꞌen chiꞌay yalanh hunun teꞌ.
»Kat hewatxꞌenpaxo howebꞌ teꞌ regla teꞌ acacia, bꞌay chiꞌok teꞌ aqꞌinteꞌ yinh huneꞌ ispakꞌul watuttuꞌan, kat hewatxꞌenpaxo howebꞌxa teꞌ regla bꞌay chiꞌok teꞌ aqꞌinteꞌ yinh qꞌaxepxa ispakꞌul watuttuꞌan; yebꞌ howebꞌxa teꞌ chiꞌokniko yinh yetkꞌulal bꞌay chito tzꞌayik. Teꞌ regla chiꞌok yiktabꞌal chiꞌichito teꞌ yinh huneꞌ istxikin masanta chiꞌapni teꞌ yinh hunxa istxikin. Tzujan tuꞌ kat heyaniko chꞌen oro yinh teꞌ aqꞌinteꞌ yebꞌ yinh teꞌ regla, kat heyaniko chꞌen argolla oronhe yinh teꞌ aqꞌinteꞌ tuꞌ, yunhe yekꞌto teꞌ regla yul chꞌen. Kaw hakaꞌtikꞌa yechel inyehan tawet iswiꞌ witz, hak tuꞌ cheyute watuttuꞌan.
»Chewatxꞌenpaxo huneꞌ qꞌap cortina yinh qꞌap yax qꞌap yebꞌ yinh qꞌap kajmutzꞌmunhe, yebꞌ qꞌap kaj jilni, yebꞌ qꞌap lino chembꞌil; kat ischemlaxiko yechel ebꞌnaj querubín yinh qꞌap. Kat heyaniko kanhebꞌ chꞌen gancho oro yinh istiꞌ qꞌap, kat helokbꞌankanh qꞌap yinh kanhebꞌ teꞌ oy acacia, kat heyanipaxiko chꞌen oro yinh teꞌ, kat helinhbꞌanayo teꞌ yibꞌanh kanhebꞌ yoj pilal plata. Lahwi tuꞌ kat islokbꞌalax istiꞌ qꞌap cortina yinh chꞌen gancho tuꞌ; tzujan tuꞌ xin kat heyanikto isKaxhahil isTrato Komam tꞌinhbꞌabꞌilkanoj yintalto qꞌap cortina. Haꞌ xin qꞌap chipohni xolbꞌal huneꞌ Ehobꞌal Txahul yebꞌ huneꞌ Ehobꞌal ekꞌna kaw Txahul.Kat heyaniko ismajil teꞌ Kaxha tuꞌ bꞌay ayko ebꞌnaj querubín ay ismay, yul huneꞌ Ehobꞌal ekꞌna kaw Txahul.Kat heyanayo teꞌ mexha satakꞌti qꞌap cortina tuꞌ yinh yetkꞌulal norte; haxa candelabro yinh yetkꞌulal sur cheyayo chꞌen, satakꞌto teꞌ mexha.
»Kat hewatxꞌen hunu qꞌap cortina oxebꞌ yelawil aykoj; qꞌap yax yebꞌ qꞌap kajmutzꞌmunhe, yebꞌ qꞌap kaj jilni, chiꞌok ispultahilo watutan hakaꞌ mantiado tuꞌ, kat ischemlaxiko yechel yinh qꞌap yu mak kaw helan ischemli. Kat hewatxꞌenpaxo howebꞌ yoyal qꞌap, yaj teꞌ acacia cheyakoj, kat heyanipaxiko chꞌen oro yinh teꞌ, kat heyaniko isganchohal oro, kat heyanayo howebꞌ chꞌen bronce yalanh yoyal qꞌap cortina bꞌay chonhokapnoj,» xhi Komam tet yaꞌ Moisés.
	[o]26:13 Huneꞌ codo, lahan yebꞌ 45 centímetro.
	[p]26:16 Yikta ishoꞌ metro, lahan yinh 10 codo.
	[q]26:16 Hujebꞌ iskanhwinaj centímetro, lahan yinh codo y medio.

Huneꞌ mexha bronce yet xahanbꞌal
(Ex. 38:1-7)
Yalnipaxo Komam Dios tet yaꞌ Moisés: «Chewatxꞌepaxo huneꞌ ismexhahil yet xahanbꞌal yajaꞌ teꞌ acacia cheyakoj, lahannhe chu ismalil iskanhebꞌal ispakꞌul teꞌ, kabꞌ metro yok 25 (howebꞌ iskawinaj) centímetro chu ismalil hunun ispakꞌul teꞌ, yebꞌ huneꞌ metro yok 35 (holanhebꞌ iskawinaj) centímetro [r] chukanh istel. Kat heyaniko kanhebꞌ yukꞌaꞌ huneꞌ mexha yet xahanbꞌal tuꞌ, hunun yukꞌaꞌ yinh hunun istxikin, yukꞌaꞌ tuꞌ huneꞌnhe chu yebꞌ mexha yet xahanbꞌal; kat heyaniko chꞌen bronce yinh sunil. Kat hewatxꞌenpaxo munlabꞌal chiꞌokniko yinh xahanbꞌal, chewatxꞌen huneꞌ net bꞌay chikutxbꞌalaxkanh tanh yebꞌ chꞌen pala, yebꞌ chꞌen nime sekꞌ bꞌay chiꞌalaxayto ischikꞌil no noqꞌ, yebꞌ chꞌen tenaza chimeltzon noꞌ chibꞌe, yebꞌ chꞌen net bꞌay chiꞌay tzaqꞌaqꞌ, sunil hunteqꞌan munlabꞌal tiꞌ, broncenhe chꞌen chiꞌok yinh. Kat hewatxꞌenpaxo istxayibꞌal, bronce chꞌen cheyakoj, kat heyanipaxiko kanhebꞌ chꞌen argolla bronce petpet yehi yinhla iskanhebꞌal istxikin txayebꞌal tuꞌ. Kat heyaniko txayibꞌ tuꞌ yalanh istiꞌ ismexhahil yet xahanbꞌal yunhe iskankano yiktabꞌanil yoj ismexhahil tuꞌ. Kat hewatxꞌenpaxo te teꞌ, teꞌ acacia, chibꞌatxnikanh ismexhahil tuꞌ, kat heyanipaxiko chꞌen bronce yinh teꞌ. Haꞌ te teꞌ tuꞌ chiꞌekꞌto teꞌ yul isholanil chꞌen argolla yinh qꞌaxqꞌep iskꞌul ismexhahil xahanbꞌal, yunhe chiyu isbꞌatxlaxikꞌoj. Chewatxꞌe isholanil teꞌ aqꞌinteꞌ, kaw hakaꞌtikꞌa yechel hawil yinh iswiꞌ witz, hak tuꞌ chawute,» xhi Komam tet yaꞌ Moisés.
	[r]27:1 Huneꞌ metro yok 135 centímetro lahan yebꞌ oxebꞌ codo.

Yamaqꞌil Yatut Komam Dios
(Ex. 38:9-20)
Yalnipaxo Komam: «Chewatxꞌepaxo amaqꞌ yinhla ishoyanil watuttuꞌan, kat hemajchenayoj. Yinh yetkꞌulal sur, cheyako qꞌap cortina watxꞌebꞌil yinh qꞌap lino chembꞌil yinh, kat hakꞌalniko qꞌap, 45 (howebꞌ yoxkꞌal) metro chuko isqꞌatanil qꞌap. Kat heyaniko 20 (hunkꞌal) yoyal qꞌap yibꞌanh 20 (hunkꞌal) chꞌen bronce, kat hewatxꞌenpaxo isganchohal, plata chꞌen cheyakoj, petkixhtanhe cheyute. Hakpax tuꞌ xin yinh yetkꞌulal yinh norte, chemajchepaxayo yu qꞌap cortina, 45 (howebꞌ yoxkꞌal) metro chuko istel, kat heyaniko 20 (hunkꞌal) yoyal qꞌap yibꞌanh 20 (hunkꞌal) chꞌen bronce chitzꞌonhi, kat hewatxꞌen isganchohal yebꞌ yalawil iswiꞌ tuꞌ, chꞌen plata cheyako yinh.
»Haxa yamaqꞌil xin yinh yetkꞌulal bꞌay chito tzꞌayik, cheyapaxiko qꞌap cortina, 22 (kabꞌ iskawinaj) metro yok yiktaxa chuko istel, kat heyanayo 10 (lahonhebꞌ) yoyal yebꞌ 10 (lahonhebꞌ) bꞌay chꞌay yoj teꞌ oy tuꞌ. Haxapaxo yinh yetkꞌulal bꞌay chiꞌahilo tzꞌayik 22 (kabꞌ iskawinaj) metro chupaxiko ishojanil qꞌap cortina tuꞌ. Haꞌ yinh isqꞌaxepal ispultahil yamaqꞌil tuꞌ, chawapaxiko qꞌap cortina, hujebꞌ metro chuko qꞌap, kat hatzꞌunnayo oxebꞌ yoyal qꞌap yebꞌ oxebꞌ bꞌay chitzonnhi yoj teꞌ oy. Haxa qꞌaxepxapaxo yinh ispultahil, hujebꞌ metro chawutepaxiko ishojanil qꞌap cortina tuꞌ, kat hatzꞌunnipaxayo oxebꞌ yoyal qꞌap yebꞌ oxebꞌ bꞌay chitzꞌonhi teꞌ oy.
»Haxa ispultahil yamaqꞌil watuttuꞌan, bꞌalonhebꞌ metro chuto qꞌap cortina tuꞌ; kanhebꞌ yelawil qꞌap chꞌoki; qꞌap yax, qꞌap kajmutzꞌmunhe, qꞌap kaj yebꞌ qꞌap lino chembꞌil. Haꞌ qꞌap cheyako yinh, kat yok yelawil qꞌap yu mak kaw helan ischemli, kat hatzꞌunnayo kanhebꞌ yoyal qꞌap yebꞌ kanhebꞌ bꞌay chꞌay yoj teꞌ oy tuꞌ. Sunil teꞌ oy chꞌok yinh ishoyanil watuttuꞌan chiꞌok chꞌen plata ismajilo iswiꞌ, yebꞌ isganchohal teꞌ plata chꞌen chꞌoki. Wal yoj sunil teꞌ oy tuꞌ, bronce chꞌen chiꞌokto yalanh. Haꞌ yamaqꞌil ispakꞌul watuttuꞌan, 45 (howebꞌ yoxkꞌal) metro chuko ishojani, haxa sat yinh yamaqꞌil xin 22 (kabꞌ iskawinaj) metro yok yiktaxa chuko sat; haxa istelbꞌal qꞌap xin kabꞌ metro yok 25 (howebꞌ iskawinaj) centímetro chukanh. Haꞌ qꞌap lino chembꞌil, haꞌ qꞌap chiꞌok yinh qꞌap cortina chiꞌok yinh watuttuꞌan, haꞌ xin chꞌen bronce chikan yalanh teꞌ oy tuꞌ. Sunil munlabꞌal chiꞌokniko yinh culto yul watuttuꞌan chꞌen bronce chꞌok yinh. Hakpax tuꞌ estaca chiꞌokniko yinh watuttuꞌan yebꞌ estaca chiꞌokniko yinh yamaqꞌil, bronce chꞌen chiꞌoknikoj,» xhi Komam tet yaꞌ Moisés.
Teꞌ aceite chiꞌokniko yu ismujli chꞌen lámpara
(Lv. 24:1-4)
Yalnipaxo Komam tet yaꞌ Moisés: «Lahwi tuꞌ kat hawalni tet konhobꞌ Israel ta chiyiti teꞌ aceite chꞌel yinh teꞌ olivo yunhe ismujli chꞌen lámpara, haxinwal aynhetikꞌako qꞌaꞌ yinh chꞌen. Yaꞌ Aarón yebꞌ iskꞌahol chimunla yinh yilni chꞌen lámpara, haxinwal aynhetikꞌako qꞌaꞌ yinh chꞌen chꞌekꞌ aqꞌbꞌal insatajan, yul inTabernáculohan [s] watxꞌebꞌil yinh qꞌap mantiado, bꞌay chinchah hinbꞌahan yebꞌ hex; chꞌen lámpara tuꞌ ayko satakꞌti qꞌap velo aykanh, qꞌap ayko yenhelo teꞌ Kaxha yet inTratohan. Huneꞌ tiꞌ chejbꞌanile chiyukano texol, hex Israel hex tiꞌ yinh sunilbꞌal tiempo yebꞌ tet heyuninal,» xhi Komam tet yaꞌ Moisés.
	[s]27:21 Tabernáculo de reuniónhak tuꞌ isbꞌi Yatut Komamyuto haꞌ bꞌey tuꞌ chiskutxbꞌa isbꞌa ebꞌnaj Israel sata Komam Dios, chisyeni Komam isqꞌaqꞌal yip.

Xil isqꞌap ebꞌnaj sacerdote
(Ex. 39:1-31)
Yalnipaxo Komam tet yaꞌ Moisés hakaꞌ tiꞌ: «Xol ebꞌnaj Israel, haꞌ yaꞌ hawuxhta Aarón yebꞌ iskꞌahol, haꞌ ton naj Nadab, naj Abiú, yaꞌ Eleazar yebꞌ naj Itamar, haꞌ ebꞌnaj chꞌok hawetbꞌihoj yinh inmunilan; yaꞌ Aarón yebꞌ ebꞌnaj iskꞌahol tuꞌ haꞌ chiꞌok insacerdotehan. Yuxin kaw nantikꞌa chawatxꞌe xil isqꞌap yaꞌ Aarón, hawuxhtaj. Xil isqꞌap yaꞌ tuꞌ kaw ay yelapnoj, kaw ay ismay, yebꞌ xin kꞌulchꞌan jilni. Yuxin tzotelanh tet makta kaw ay ishelanil, tet makta chiwaqꞌan ishelanil ischemli, kat iswatxꞌen xil isqꞌap yaꞌ Aarón; yuto haꞌ yaꞌ insikꞌilojan yok sacerdotehal yinh inmunilan. Haꞌ xil isqꞌap yaꞌ chawaqꞌ watxꞌe tuꞌ, haꞌ ton hunteqꞌan tiꞌ: qꞌap chiꞌok yinh istxam iskꞌul yaꞌ, qꞌap efod, qꞌap chaleko qꞌap túnika chembꞌil, qꞌap mitra chiꞌahto yinh iswiꞌ yaꞌ. Yuxin kaw nantikꞌa yok iswatxꞌebꞌanil xil isqꞌap hawuxhta tuꞌ yebꞌ iskꞌahol yaꞌ, yu ismunla ebꞌnaj sacerdotehal yinh inmunilan. Haꞌ mak chiwatxꞌen xil isqꞌap ebꞌnaj tuꞌ yilal yaniko chꞌen oro yinh, yebꞌ xin qꞌap yax qꞌap, yebꞌ qꞌap kajmutzꞌmunhe qꞌap, qꞌap kaj jilni, yebꞌ qꞌap lino chembꞌil kotxkilta chuko yelawil.
»Haxa qꞌap chaleko, oro chꞌok yinh qꞌap, kat iswatxꞌelaxpaxo qꞌap qꞌap yax, qꞌap kajmutzꞌmunhe, qꞌap kaj jilni, yebꞌ qꞌap lino chembꞌil yu mak kaw helan. Kat iswatxꞌenpaxo qꞌap txꞌambꞌale chꞌok yinh iswixikꞌ ebꞌnaj, kat ischalen isbꞌa istxam yebꞌ qꞌap yintaj yebꞌ qꞌap sataj. Haxa qꞌap txꞌambꞌal chiꞌok yinh yikta yaꞌ yibꞌanh qꞌap chaleko yu issutꞌniko yiktaj, tzꞌisbꞌilayo qꞌap yibꞌanh qꞌap chaleko yunhe hunxanhe chꞌeliko qꞌap sunil, kat yok oro yinh qꞌap, yebꞌ qꞌap yax, qꞌap kajmutzꞌmunhe, qꞌap kaj jilni, yebꞌ qꞌap lino chembꞌil.
»Kat hewatxꞌenilo kabꞌebꞌ chꞌen ónice, kat istzꞌibꞌnhelaxiko isbꞌi ebꞌnaj iskꞌahol yaꞌ Israel yinh chꞌen. Wajebꞌ isbꞌi ebꞌnaj chitzꞌibꞌnhelaxiko yinh huneꞌ chꞌen, wajebꞌxa isbꞌi ebꞌnaj xin yinh hunxa chꞌen chitzꞌibꞌnhelaxikoj. Hakaꞌtikꞌa istxolal yu ispitzkꞌa ebꞌnaj, hak tuꞌ chu istzꞌibꞌnhelaxiko isbꞌi ebꞌnaj yinh chꞌen. Haꞌ mak chiꞌaniko isbꞌi ebꞌnaj yinh chꞌen tuꞌ, haꞌ ton mak chimunla yinh iswatxꞌen chꞌen kaw kꞌul jilni; hakaꞌ chu yok istzꞌibꞌal hunu sello, hak tuꞌ chu yok hunteqꞌan bꞌihe tuꞌ yinh chꞌen. Kaw cheyako chꞌen kabꞌebꞌ chꞌen tiꞌ yibꞌanh istxꞌanhal iswixikꞌ qꞌap chaleko. Haꞌ ismunil chꞌen, haꞌ ton isnahniti yinh ebꞌnaj iskꞌahol yaꞌ Israel. Hak tuꞌ chu yinikꞌo yaꞌ Aarón isbꞌi ebꞌnaj yibꞌanh iswixikꞌ insatajan, yunhe innanitijan ebꞌnaj. Kat hewatxꞌenpaxo chꞌen oro bꞌay chitzꞌonhi chꞌen. Kat ishal-lax kabꞌebꞌ chꞌen cadena oro kaw kꞌul, kat yokpaxo yinh chꞌen oro bꞌay chitzꞌonhi chꞌen ónice.
»Haxa yinh qꞌap yet istxam iskꞌul xin, qꞌap chiꞌok yechelo yinh isyaꞌtajil chiwayojan; hakaꞌtikꞌa chu iswatxꞌi qꞌap chaleko, hak tuꞌ yalaxpaxiko chꞌen oro yinh, yebꞌ qꞌap yax, qꞌap kajmutzꞌmunhe, qꞌap kaj, qꞌap lino kotxkixhtanhe chu yu yelawil. Qꞌap istxam iskꞌul tuꞌ kaw pim chiyuhi, yebꞌ xin lahannhe ismalil iskanhebꞌal istxikin, 22 (kabꞌ iskawinaj) centímetro chu hunun istxikin qꞌap. Lahwi tuꞌ, kat heyaniko chꞌen chꞌen kaw kꞌulchꞌan jilni yibꞌanh, kanh txol chuyo chꞌen yibꞌanh qꞌap. Haꞌ yinh bꞌabꞌel txol, cheyako huneꞌ chꞌen sárdica, yebꞌ huneꞌ chꞌen topacio, yebꞌ huneꞌ chꞌen carbunclo. Haxa yinh iskabꞌ txol xin cheyako huneꞌ chꞌen esmeralda, yebꞌ huneꞌ chꞌen zafiro, yebꞌ huneꞌ chꞌen diamante. Haxa yinh yox txol xin, cheyako huneꞌ chꞌen jacinto, yebꞌ huneꞌ chꞌen ágata, yebꞌ huneꞌ chꞌen amatista. Haxa yinh iskanh txol, cheyako huneꞌ chꞌen berilo, yebꞌ huneꞌ chꞌen ónice, yebꞌ huneꞌ chꞌen jaspe. Sunil hunteqꞌan chꞌen tiꞌ, yibꞌanh chꞌen oro chitokano chꞌen. Yilal 12 (kabꞌlanhebꞌ) chꞌen chiꞌoki, yuto 12 (kabꞌlanhwanh) ebꞌnaj iskꞌahol yaꞌ Israel. Hakaꞌ chu yok istzꞌibꞌal sello, hak tuꞌ chuko isbꞌi hunun ebꞌnaj 12 (kabꞌlahonhwanh) tuꞌ yinh chꞌen.
»Kat iswatxꞌelaxpaxo iscadenahil yet istxam iskꞌul tuꞌ, oro kaw kꞌul chꞌok yinh huneꞌ cadena tuꞌ, chihal-lax chꞌen kat yalaxayo yibꞌanh qꞌap. Kat iswatxꞌelax kabꞌebꞌ chꞌen oro, petan yehi, kat yalaxiko chꞌen yinh istxikin qꞌap yet istxam iskꞌul tuꞌ. Lahwi tuꞌ kat iskꞌal-laxiko chꞌen cadena tuꞌ yinh chꞌen oro petan yehi, ayko yinh kabꞌebꞌ istxikin qꞌap yet istxam iskꞌul. Kat yok hunun istxam chꞌen cadena yibꞌanh chꞌen bꞌay tzꞌonhbꞌabꞌilayo chꞌen, kat iskꞌal-laxiko yibꞌanh istxꞌanhal iswiꞌ iswixikꞌ qꞌap chaleko iskawilal istxam iskꞌul. Kat iswatxꞌipaxo kabꞌebꞌ chꞌen oro petkixhtanhe yehi, kat yalaxiko chꞌen yinh kabꞌebꞌ istxikin qꞌap yalanh istxam iskꞌul, yuto hun chuko yebꞌ qꞌap chaleko tuꞌ. Kat iswatxꞌipaxo kabꞌebꞌ chꞌen oro petkixhtanhe yehi, kat yok chꞌen yinh istxꞌanhal chaleko yinh iswiꞌ iswixikꞌ, iskawilal istxam iskꞌul bꞌay ay istzꞌisbꞌanil yibꞌanh qꞌap istxꞌanhal qꞌap chaleko tuꞌ. Hak tuꞌ xin chu ishuni qꞌap yet istxam iskꞌul yebꞌ qꞌap chaleko yu kanhebꞌ chꞌen oro petan yehi, haꞌ txꞌal yax txꞌal, haꞌ chiximlenkanoj; yebꞌ xin yunhe mach chispoh isbꞌa qꞌap chaleko yebꞌ qꞌap istxam iskꞌul tuꞌ. Yuxin hayet chiꞌokto yaꞌ Aarón yul watutan insatajan, yebꞌ isbꞌi 12 (kabꞌlanhwanh) iskꞌahol yaꞌ Israel yinh istxam iskꞌul, chinnatijan ebꞌnaj, yichmam ebꞌnaj Israel yinh sunilbꞌal tiempo. Kat hawanipaxiko chꞌen Urim yebꞌ chꞌen Tumim yibꞌanh qꞌap yet istxam iskꞌul, haxinwal iqꞌbꞌil chꞌen yu yaꞌ Aarón yibꞌanh istxam iskꞌul yet chiꞌok yaꞌ insatajan, hanin Yahawilintiꞌan. Hak tuꞌ chu yinikꞌo yaꞌ Aarón tuꞌ chꞌen yibꞌanh istxam iskꞌul yunhe istxumni yaꞌ tzet chiyoche inkꞌulan tet inkonhobꞌ Israelan.
»Kat xin hawatxꞌen qꞌap capa nabꞌa yaxnhe, yalanh qꞌap chaleko. Kat yalaxiko isholanil isnuqꞌ qꞌap; kat yok istiꞌ isnuqꞌ qꞌap tuꞌ yunhe ispimbꞌiloj hakaꞌ hunteqꞌan chaleko tzꞌum, yunhe machi tzilmohi. [*]Kat yalaxiko yelawil istxam istiꞌ qꞌap, chiꞌalaxiko yechel teꞌ granada yinh, chiwatxꞌelaxiko yelawil qꞌap yu qꞌap yax qꞌap, qꞌap kajmutzꞌmunhe, qꞌap kaj; kat hawatxꞌen nixhte iskꞌolkꞌolal istiꞌ qꞌap, kat yok chꞌen campana oro yinh istxam qꞌap. Yuxin istxolal chiꞌok yechel qꞌap, huneꞌ chꞌen campana, huneꞌ teꞌ granada, hunxa chꞌen campana, hunxa teꞌ granada; hak tuꞌ chuko istxolal yelawil istiꞌ qꞌap. Hayet chimunla yaꞌ Aarón yinh inmunil tuꞌan chiyako yaꞌ qꞌap capa tuꞌ, hak tuꞌ xin chiꞌabꞌelax isqꞌanhi chꞌen nixhte campana yet chiꞌokto yaꞌ yul watutan insatajan; haꞌ xin chalniloj ta mach kam yaꞌ.
»Kat hawatxꞌen hunu chꞌen placa nabꞌa oro bꞌay chitzꞌibꞌnhelaxiko hakaꞌ tiꞌ: “Aqꞌbꞌilxa tet Komam Jahawil,” chukoj. Hakaꞌ chu istzꞌibꞌnhelax tzꞌibꞌ yinh hunu sello, hak tuꞌ chu istzꞌibꞌnhelax hunteqꞌan tzꞌibꞌ tuꞌ. Kat iskꞌal-laxiko chꞌen placa tuꞌ yu huneꞌ txꞌal yax, yiktabꞌal ispalanh yinh qꞌap ayahto yinh iswiꞌ yaꞌ. Kat yok yinh ispalanh yaꞌ Aarón yinh sunilbꞌal tiempo. Haꞌ xin yaꞌ Aarón chiꞌinito sunil ismul anma Israel, yet chiyaqꞌni isyebꞌalqꞌabꞌ wetan, yu huneꞌ placa tuꞌ chinchahan isyebꞌalqꞌabꞌ anma.
»Kat ischemlaxpaxo qꞌap túnika yinh txꞌal lino, kat iswatxꞌelaxpaxo qꞌap chꞌahto yinh iswiꞌ yaꞌ yinh txꞌal lino; kat ischemlaxpaxo qꞌap txꞌambꞌal yu huneꞌ mak kaw helan ischemli. Kat hawaqꞌni watxꞌeꞌ xil isqꞌap ebꞌnaj iskꞌahol yaꞌ Aarón; chiwatxꞌi qꞌap túnika, yebꞌ qꞌap txꞌambꞌal, yebꞌ qꞌap chꞌahto yinh iswiꞌ ebꞌnaj yunhe kaw ay yelapnoj yehi yebꞌ xin kaw saqꞌal jilni.
»Hak tuꞌ chu xil isqꞌap yaꞌ Aarón yebꞌ ebꞌnaj iskꞌahol, kat hajobꞌnayo aceite yibꞌanh iswiꞌ ebꞌnaj yu yaqꞌlaxkano ismunil ebꞌnaj, kat yokkano ebꞌnaj insacerdotehojan. Kat iswatxꞌelaxpaxo yul iswex ebꞌnaj, haꞌ qꞌap lino chꞌoknikoj, chꞌichayti qꞌap yinh yikta ebꞌnaj masanta chꞌayilo yinh iswitxꞌiꞌ ebꞌnaj. Hayet chiꞌokto yaꞌ Aarón yebꞌ ebꞌnaj iskꞌahol yul watutan bꞌay chinchah hinbꞌahan yebꞌ ebꞌnaj, yilal yaniko ebꞌnaj yul iswex tuꞌ, yebꞌpaxo yet chihitziko ebꞌnaj iskꞌatanh ismexhahil yet xahanbꞌal yet chimunla ebꞌnaj yinh ismunil yinh sacerdotehal yul watutan, yunhe machi yako ebꞌnaj hunu ismul, kat iskam ebꞌnaj. Huneꞌ tiꞌ, chejbꞌanile chukano tet yaꞌ Aarón yebꞌ tet yuninal yaꞌ bꞌaqꞌinh,» xhi Komam tet yaꞌ Moisés.

Yet chiꞌok yaꞌ Aarón yebꞌ iskꞌahol yinh ismunil Komam
(Lv. 8:1-36)
Yalnipaxo Komam Dios tet yaꞌ Moisés: «Hayet chischahni yaꞌ Aarón ismunil yinh sacerdotehal yebꞌ iskꞌahol, chixeklaxti hunu noꞌ tzehla wakax yebꞌ kakꞌonho noꞌ meꞌ, noꞌ machi istzakaꞌil. Kat iswatxꞌelax ixim nixhte pan yebꞌ ixim nime pan yinh ixim harina kaw kꞌul, machi xin yanhal ixim chiꞌoki; ixim harina tuꞌ chisomlaxiko aceite xol ixim; kat iswatxꞌelaxpaxo ixim wonhkꞌox pan yinh ixim, yajaꞌ machi yanhal ixim chiꞌokpaxoj. Chawanayto pan yul huneꞌ motx, yet chawinito huneꞌ motx tuꞌ wetan, kat hawiniti huneꞌ noꞌ tzeh wakax yebꞌ kakꞌonh noꞌ meꞌ chawalte wetan. Tzujan tuꞌ xin, kat hawiniti yaꞌ Aarón yebꞌ ebꞌnaj iskꞌahol istiꞌ ispultahil watutan, bꞌay chinchah hinbꞌahan yebꞌ hex; kat xin yaxhni ebꞌnaj bꞌey tuꞌ. Kat hawiniti qꞌap xilqꞌape watxꞌebꞌilxa chiꞌok yinh yaꞌ sacerdote Aarón tuꞌ, kat hawaniko xil isqꞌap yaꞌ tuꞌ yinh; qꞌap túnika, qꞌap capa, qꞌap chaleko, qꞌap yet istxam iskꞌul, kat hakꞌalniko istxꞌambꞌalil qꞌap chaleko yinh yikta yaꞌ. Kat hawanahto qꞌap chꞌahto yinh iswiꞌ yaꞌ, haꞌ yinh qꞌap tuꞌ xin chawako chꞌen placa; haꞌ chꞌen placa tuꞌ chiyeniloj ta insacerdotehan ye yaꞌ. Kat hawinikanh teꞌ aceite olivo chiꞌalaxiko yinh mak chiꞌok yinh inmunilan, kat hajobꞌnayo teꞌ yibꞌanh iswiꞌ yaꞌ. [t].Kat ishitzpaxiko ebꞌnaj iskꞌahol yaꞌ Aarón tuꞌ, kat hawanipaxiko qꞌap túnika yinh ebꞌnaj; kat hawaniko istxꞌambꞌal yaꞌ Aarón tuꞌ yebꞌ ebꞌnaj kꞌahole, kat hawaniko qꞌap chiꞌahto yinh iswiꞌ ebꞌnaj, hak tuꞌ chu yaqꞌlaxkano yip ebꞌnaj yinh ismunil, kat yok ebꞌnaj insacerdotehojan, huneꞌ tiꞌ chejbꞌanile chiwaqꞌan yinh sunilbꞌal tiempo.
»Lahwi tuꞌ, kat hawinito noꞌ tzeh wakax bꞌey watuttuꞌan, bꞌay chinchah hinbꞌahan yebꞌ hex, yunhe yanayo isqꞌabꞌ yaꞌ Aarón yebꞌ ebꞌnaj kꞌahole yibꞌanh iswiꞌ noꞌ, kat hapotxꞌni noꞌ yinh insatan, haninan heYahawil, sata istiꞌ watutan bꞌay chonhoknapnoj, bꞌay chinchah hinbꞌahan yebꞌ hex. Kat hamasnikanh hanikꞌo ischikꞌil noꞌ yu yiximal haqꞌabꞌ, kat hamasniko chikꞌ tuꞌ yinh yukꞌaꞌil ismexhahil xahanbꞌal, haxa sunil ischikꞌil noꞌ xin chajobꞌayo yich yet xahanbꞌal tuꞌ. Haxa ismantecahil istxꞌanhal istzaꞌ noꞌ, yebꞌ ismantecahil issasibꞌ noꞌ, yebꞌ ismantecahil yubꞌal noꞌ, chanhusto yibꞌanh yet xahanbꞌal tuꞌ. Yajaꞌ wal ischibꞌehal noꞌ, yebꞌ istzꞌumal noꞌ yebꞌ istzaꞌ noꞌ, yintalto konhobꞌ chinhuslaxto, yuto xahanbꞌal ye yinh ismul anma Israel.
»Hak tuꞌ xin chu hawiniti huneꞌ noꞌ winaj meꞌ, kat yanayo yaꞌ Aarón yebꞌ ebꞌnaj iskꞌahol isqꞌabꞌ yibꞌanh iswiꞌ noꞌ. Tzujan tuꞌ kat hepotxꞌni noꞌ, kat hatixhnayo ischikꞌil noꞌ yibꞌanh yet xahanbꞌal yebꞌ sunil yinhla iskꞌul yet xahanbꞌal. Kat hatzokꞌnayo noꞌ, kat hatxꞌahnilo istxꞌanhal yul iskꞌul noꞌ yebꞌ isbꞌul noꞌ, kat hahunbꞌanayo ischibꞌehal noꞌ tzokꞌbꞌilayo tuꞌ yebꞌ iswiꞌ noꞌ. Lahwi tuꞌ, kat hanhusni noꞌ yibꞌanh ismexhahil yet xahanbꞌal wetan hanin Yahawilintiꞌan, huneꞌ xahanbꞌal chinhuslax tuꞌ kaw xuqꞌ sam yul insatan.
»Kat hawinipaxti hunxa noꞌ winaj meꞌ, kat yanipaxayo isqꞌabꞌ yaꞌ Aarón yebꞌ ebꞌnaj iskꞌahol yaꞌ yibꞌanh iswiꞌ noꞌ. Lahwi tuꞌ kat hapotxꞌni noꞌ, kat hamasnikanh hanikꞌ ischikꞌil noꞌ yu yiximal haqꞌabꞌ, kat hamasnipaxiko yinh iswiꞌ istxikin yaꞌ Aarón yebꞌ ebꞌnaj iskꞌahol, yinh iswatxꞌqꞌabꞌ; kat hamasnipaxiko chikꞌ yinh ismiꞌehal yiximal isqꞌabꞌ ebꞌnaj yinh iswatxꞌqꞌabꞌ, yebꞌ xin ismiꞌehal yiximal yoj ebꞌnaj yinh iswatxꞌqꞌabꞌ; kat hatixhnipaxayo ischikꞌil noꞌ yibꞌanh yet xahanbꞌal yebꞌ sunil yinhla iskꞌul yet xahanbꞌal. Haxa ischikꞌil noꞌ ay yibꞌanh yet xahanbꞌal, chasom yebꞌ teꞌ aceite chiꞌokniko yet chiꞌalaxiko hunu mak yinh inmunilan, kat hatxihnayo yibꞌanh yaꞌ Aarón yebꞌ yinh xil isqꞌap yaꞌ; kat hatxihnipaxayo yibꞌanh ebꞌyaꞌ iskꞌahol yaꞌ yebꞌ yinh xil isqꞌap ebꞌyaꞌ.
»Lahwi tuꞌ kat hawiniti ismantecahil noꞌ winaj meꞌ tuꞌ, isnhe noꞌ, yebꞌ ismantecahil yul iskꞌul noꞌ, yebꞌ ismantecahil issasibꞌ noꞌ, yebꞌ kabꞌebꞌ yubꞌal noꞌ, yebꞌ ismantecahil isbꞌul noꞌ yinh iswatxꞌ; yuto haꞌ noꞌ chꞌaqꞌlax xahanbꞌalil yet chꞌok ebꞌnaj yinh ismunil. Kat hawinikanh hunu ixim pan nimejal, yebꞌ hunu ixim pan ayko yaceitehal, yebꞌ xin hunxa ixim pan machi yanhal ayko yul nichꞌan motx chꞌay yinh insatan; kat hawaniko noꞌ yebꞌ ixim pan yul isqꞌabꞌ yaꞌ Aarón yebꞌ yul isqꞌabꞌ ebꞌnaj iskꞌahol yaꞌ, kat isbꞌatxnikanh ebꞌnaj, kat yalten ebꞌnaj noꞌ wetan, hanin Yahawilintiꞌan. Lahwi tuꞌ kat hawinilo noꞌ yul isqꞌabꞌ ebꞌnaj, kat hanhusnito noꞌ yibꞌanh ismexhahil yet xahanbꞌal yebꞌ noꞌ chibꞌe chitzꞌato yinh xahanbꞌalil wetan, huneꞌ xahanbꞌal tuꞌ kaw xuqꞌ yul sam yinh insatan.
»Hayet chischahnikano yaꞌ Aarón ismunil yinh sacerdotehal tuꞌ, chawinipaxokanh istxam iskꞌul noꞌ meꞌ, kat habꞌatxnikanh yinh insatan, kat hawalten noꞌ wetan, hanin Yahawilintiꞌan; haꞌ noꞌ istxam iskꞌul tuꞌ, hawet ye noꞌ. Kat hapohnilo noꞌ istxam iskꞌul hawalte wettuꞌan yebꞌ noꞌ isbꞌul, yuto haꞌ noꞌ chihaltelax yet chꞌok ebꞌnaj sacerdotehal yinh ismunil; noꞌ chibꞌe tuꞌ chikꞌubꞌalaxkanh noꞌ, yuto yet yaꞌ Aarón ye noꞌ yebꞌ ebꞌnaj iskꞌahol. Noꞌ chibꞌe tuꞌ, yet yaꞌ Aarón ye noꞌ yebꞌ iskꞌahol. Huneꞌ tiꞌ chejbꞌanile chukano xol ebꞌnaj Israel yinh sunilbꞌal ej tiempo. Haꞌ noꞌ kabꞌ majan chibꞌe tuꞌ chiyaqꞌ anma Israel xahanbꞌal yet aqꞌankꞌulal wetan, hanin Yahawilintiꞌan.
»Wal xil isqꞌap yaꞌ Aarón kaw ay yelapno yehi, qꞌap chiyako yaꞌ yinh ismunil yinh sacerdotehal, chikankano qꞌap tet yuninal yaꞌ chipohchakanh yet bꞌaqꞌinh. Qꞌap chako ebꞌnaj yet chischahnikano ebꞌnaj ismunil, yet chꞌalaxkaniko ebꞌnaj yinh sacerdotehal. Haꞌ naj iskꞌahol yaꞌ Aarón chꞌok sacerdotehal selelo yaꞌ tuꞌ yet bꞌaqꞌinh, yet chꞌok naj yinh ismunil Komam yulbꞌal hujebꞌ tzꞌayik, kat yaniko naj qꞌap yet sacerdote yinh yet chibꞌeykꞌo naj watuttuꞌan, yebꞌ bꞌay chiwilayo hinbꞌahan yebꞌ naj. Kat hawiniti noꞌ meꞌ chꞌaqꞌlax yinh yet chꞌalaxiko ebꞌnaj yinh sacerdotehal; haꞌ yul ehobꞌal txahul, haꞌ tuꞌ chatxik ischibꞌehal noꞌ. Wal yaꞌ Aarón yebꞌ ebꞌnaj iskꞌahol chiskꞌux ebꞌnaj ischibꞌehal noꞌ meꞌ yebꞌ iswahni ebꞌnaj ixim pan ayayto yul teꞌ nichꞌan motx. Chiwaꞌ ebꞌnaj sata ispultahil watutan bꞌay chinchah hinbꞌahan yebꞌ ebꞌnaj. Chiskꞌux ebꞌnaj chiꞌok sacerdotehal tuꞌ noꞌ, yuto xaꞌaqꞌlax noꞌ xahanbꞌalil wetan, yu waqꞌni nimankꞌulalan yinh ismul ebꞌnaj yet chꞌalaxkaniko ebꞌnaj yinh inmunilan; yajaꞌ wal komon anma mach chu iskꞌuxni noꞌ, yuto wetan ye noꞌ. Yaj ta xin ayto noꞌ chibꞌe xaꞌok yinh xahanbꞌalil tuꞌ yebꞌ ixim pan matxa chilahwi yu ebꞌnaj, mach chu iskꞌuxlax noꞌ yinh hunxa tzꞌayik, wal xin yilal isnhuslaxto noꞌ, yunhe machi hunu komon anma chikꞌuxni noꞌ, yuto wetan ye noꞌ.
»Sunil tzet chiwaltiꞌan, yilal hayijen yinh yaꞌ Aarón yebꞌ yinh ebꞌnaj iskꞌahol yaꞌ, hakaꞌtikꞌa chu walnihan tawet tiꞌ, hakojabꞌ tuꞌ chu hayijeni. Hujebꞌ tzꞌayik chito yet chꞌokkano ebꞌnaj yinh inmunilan yinh sacerdotehal tuꞌ. Hunun tzꞌayik hawaqꞌni hunun noꞌ tzehla wakax yinh xahanbꞌalil yu waqꞌnihan nimankꞌulal yinh mule; kat hasajnhenpaxo ismexhahil yet xahanbꞌal. Chanhusni xahanbꞌal yibꞌanh ismexhahil yet xahanbꞌal tuꞌ yinh ismul anma, kat hajobꞌnayo aceite yibꞌanh ismexhahil yet xahanbꞌal tuꞌ yet chiꞌokkano yinh ismunil. Yulbꞌal hujebꞌ tzꞌayik chawaqꞌ xahanbꞌal yibꞌanh ismexhahil yet xahanbꞌal tuꞌ, yu waqꞌni nimankꞌulalan yinh ismul anma, hak tuꞌ chu yokkano huneꞌ ismexhahil yet xahanbꞌal yinh ismunil, yebꞌ xin kaw txahul chukanoj. Sunil tzet ye tuꞌ chꞌok tzabꞌno yinh ismexhahil yet xahanbꞌal tuꞌ, chisajbꞌikanoj, yuto wetan yehi.
	[t]29:7 teꞌ aceite olivo chiꞌalaxiko teꞌ yinh yaꞌ sacerdote maka yinh naj rey yet chischahni ismunil, Sal. 2:2

Xahanbꞌal chꞌaqꞌlax hunun tzꞌayik
(Nm. 28:1-8)
»Yinh hunun tzꞌayik, yilal chꞌaqꞌlax kakꞌonh noꞌ meꞌ huneꞌ habꞌil yinh xahanbꞌalil yibꞌanh ismexhahil yet xahanbꞌal. Huneꞌ noꞌ chawalte yinh sahabꞌ sakꞌayal, hunxa noꞌ xin chawalte yinh qꞌejbꞌiyal. Haꞌ noꞌ bꞌabꞌel meꞌ chawaqꞌ xahanbꞌalil yinh yet sahabꞌ sakꞌayal, chawaqꞌnipaxo kanhebꞌ libra ixim harina kaw kꞌul sombꞌil huneꞌ litro teꞌ aceite chꞌel yinh teꞌ olivo xol, kat hajobꞌnayo hunu litro vino hayebꞌalqꞌabꞌ. Haktikꞌapax tuꞌ chawute yinh hunxa noꞌ meꞌ chawaqꞌ xahanbꞌalil yinh qꞌejbꞌiyal, yebꞌpaxo ixim harina yebꞌ vino yinh yebꞌalqꞌabꞌehal. Haꞌ hunteqꞌan xahanbꞌal chinhuslax tuꞌ, kaw xuqꞌ yapni sam yinh insatan. Hunteqꞌan xahanbꞌal chinhuslax yu yalaxiko inmayan, chinhuslaxpaxo yu heyuninal chipohchakanh texol, chenhus xahanbꞌal tuꞌ insatajan, hanin Yahawilintiꞌan bꞌay chonhoknapnoj yul watutan bꞌay chinchah hinbꞌahan yebꞌ ebꞌnaj Israel kat intzotelan tawet. Haꞌ bꞌey tuꞌ chinchah hinbꞌahan yebꞌ yuninal yaꞌ Israel, bꞌey huneꞌ watuttuꞌan kaw ay yelapnoj yehi yuto haꞌ tuꞌ ayayo isqꞌaqꞌal wipan.
»Chinsikꞌkanilojan huneꞌ nha aykanh qꞌap qꞌap yibꞌanh tuꞌ wetojan, yebꞌpaxo ismexhahil yet xahanbꞌal; kat insikꞌnikanilojan yaꞌ Aarón yebꞌ ebꞌnaj iskꞌahol, kat ismunla yinh sacerdotehal, kaw xin wetan chukanikoj. Hanintiꞌan chinehayojan xol anma Israel tiꞌ. Haninan xin chinokan isDiosaloj anma. Hak tuꞌ xin chu yohtanhenilo anma tato hanintiꞌan Yahaw hinan, kat yohtanhelaxpaxoj tato Dios hinan, kat yohtanhelaxpaxoj tato haninan wilojan anma Israel sat txꞌotxꞌ Egipto yunhe wehayojan xol, hanintiꞌan Yahawil yebꞌ heDiosal wehan,» xhi Komam tet yaꞌ Moisés.
Huneꞌ mexha bꞌay chinhuslax pom
(Ex. 37:25-28)
Yalnipaxo Komam Dios tet yaꞌ Moisés: «Chawatxꞌepaxo huneꞌ ismexhahil yet xahanbꞌal, bꞌay chinhuslax teꞌ pom, yajaꞌ teꞌ acacia chawako yinh. Lahan chawute ispakꞌul yebꞌ sat, 45 (howebꞌ yoxkꞌal) centímetro chawute ispakꞌul, 45 (howebꞌ yoxkꞌal) centímetro chawutepaxo sat, haxa istelbꞌal xin 90 (lahonhebꞌ ishokꞌal) centímetro chawutekanh; wal yukꞌaꞌ teꞌ, huneꞌnhe chu yebꞌ ismexhahil tuꞌ. Kat hawaniko chꞌen oro kaw kꞌul yinh, chawako chꞌen yibꞌanh yebꞌ yinh iskanhebꞌal iskꞌul, yebꞌ yinh yukꞌaꞌil ismexhahil yet xahanbꞌal tuꞌ; kat hawaniko yelawil istiꞌlaj, oro chawako yinh. Kat hawanipaxiko chꞌen argolla oro, petkixhtanhe yehi, yalanh yelawil istiꞌ tuꞌ, hunun chꞌen yinh hunun istxikin, yuxin kabꞌkabꞌ yinh hunun iskꞌul; yul chꞌen chꞌalaxilto te teꞌ chibꞌatxnikanh mexha tuꞌ. Haxa yet chawatxꞌen kabꞌebꞌ te teꞌ chibꞌatxnikanh ismexhahil yet xahanbꞌal tuꞌ acacia teꞌ chawahkoj, kat hawaniko chꞌen oro yinh teꞌ. Chawanayo xin ismexhahil bꞌay chinhuslax pom tuꞌ sata qꞌap cortina, qꞌap aykanh sata Kaxha bꞌay ayayto intratohan, sata ismajil Kaxha tuꞌ, bꞌay chintzotelan yebꞌ hach.
»Hunun sakꞌayal yet chiꞌalaxayto aceite yul chꞌen lámpara, kat isnhusni yaꞌ Aarón pom kaw xuqꞌ sam wetan yibꞌanh ismexhahil tuꞌ. Hakpax tuꞌ xin yet chiqꞌejbꞌayoj yet chiꞌalaxiko qꞌaꞌ yinh chꞌen lámpara, chisnhuspaxo yaꞌ pom wetan. Cheyije huneꞌ tiꞌ insatajan yinh sunilbꞌal ej tiempo. Mach cheyalte yibꞌanh huneꞌ ismexhahil yet xahanbꞌal tiꞌ hunuxa nan pomal, maka no noqꞌ chinhuslaxi, mach chetixhpaxayo vino cheyaqꞌ heyebꞌalqꞌabꞌeho yibꞌanh. Huneꞌ ismexhahil yet xahanbꞌal tiꞌ, kaw wetan yehi; hunelchꞌan yul hunun habꞌil xin chiyalte yaꞌ Aarón ischikꞌil no noqꞌ yibꞌanh yukꞌaꞌil ismexhahil yet xahanbꞌal tiꞌ, noꞌ chꞌaqꞌlax yinh xahanbꞌalil yu waqꞌnihan nimankꞌulal yinh ismul anma. Huntaꞌelnhechꞌan yul hunun habꞌil chihaltelax xahanbꞌal tiꞌ yu waqꞌni nimankꞌulalan yinh ismul anma, chilan iswatxꞌen yuninal yuninal ebꞌnaj huneꞌ tuꞌ,» [*] xhi Komam Jahawil tet yaꞌ Moisés.

Ismelyuhal kolbꞌanile
Yalnipaxo Komam tet yaꞌ Moisés hakaꞌ tiꞌ:
«Hayet chawinikanh isbꞌisil anma Israel tiꞌ, yilal yaqꞌni ebꞌnaj melyu wetan iskolbꞌanilo iskawil; haxinwal machi hunu isyaꞌtajil chul xol ebꞌnaj kat iskam ebꞌnaj yu, yet chiꞌilaxkanh isbꞌisil ebꞌnaj. Haꞌ mak chitzꞌunlax isbꞌi tuꞌ, yilal istohlan howebꞌ gramo plata wetan, lahan hakaꞌ yikta yip chꞌen peso chꞌaqꞌlax yul watutan. Sunil mak tzꞌajanxa yinh 20 (hunkꞌal) habꞌil yebꞌ makta ekꞌbꞌalxa yinh 20 (hunkꞌal) habꞌil tuꞌ, haꞌ chꞌaqꞌni huneꞌ yebꞌalqꞌabꞌe tiꞌ wetan, hanin Yahawilintiꞌan. Hayet chaqꞌni anma isyebꞌalqꞌabꞌ iskolbꞌanilo iskawil wetan, lahan chaqꞌ, anma qꞌalom, mach ekꞌbꞌalo chu yaqꞌni, haxa anma mebꞌaꞌ xin tzꞌajan chaqꞌa, howebꞌ gramo plata chaqꞌ hunun. Yuxin chakutxbꞌakanh chꞌen melyu chaqꞌ ebꞌnaj iskꞌahol yaꞌ Israel tuꞌ iskolbꞌanilo iskawil, haꞌ chꞌen xin chiꞌokniko yul watutan watxꞌebꞌil yinh qꞌap qꞌap, bꞌay chinchah hinbꞌahan yebꞌ hach. Hak tuꞌ xin chu isnahniti anma Israel insatajan yinh sunilbꞌal tiempo tato yaqꞌ anma isyebꞌalqꞌabꞌ wetan iskolbꞌanilo iskawil,» xhi Komam tet yaꞌ Moisés.
Huneꞌ chꞌen pechꞌan bronce
(Ex. 38:8)
Ayto tzet yal Komam tet yaꞌ Moisés hakaꞌ tiꞌ:
«Watxꞌepaxo huneꞌ pechꞌan nabꞌa bronce, kat hawatxꞌenpaxo yoyal pechꞌan tuꞌ, bronce chꞌen chawapaxikoj, haꞌ tuꞌ xin chistxꞌah isqꞌabꞌ yaꞌ Aarón. Chawayo huneꞌ pechꞌan tuꞌ xolbꞌal bꞌay chonhoknapno yul watutan bꞌay chinye hinbꞌahan tawet yebꞌ ismexhahil yet xahanbꞌal; kat xin hanohtzen yu ha haꞌ. Haꞌ xin yaꞌ Aarón yebꞌ ebꞌnaj iskꞌahol chihti ebꞌnaj haꞌ yul pechꞌan tuꞌ, kat istxꞌahni ebꞌnaj isqꞌabꞌ yebꞌ yoj. Chistxꞌah ebꞌnaj isqꞌabꞌ yebꞌ yoj tuꞌ yet chiꞌokto ebꞌnaj yul watuttuꞌan watxꞌebꞌil yinh qꞌap qꞌap, bꞌay chinchah hinbꞌahan yebꞌ ebꞌnaj; yebꞌpaxo yet chihitziko ebꞌnaj sata ismexhahil yet xahanbꞌal yu isyijen ismunil, yet chalten ebꞌnaj yebꞌalqꞌabꞌ chinuxhlax yinh xahanbꞌalil wetan; hak tuꞌ xin mach chikam ebꞌnaj. Chistxꞌah ebꞌnaj isqꞌabꞌ yebꞌ yoj tuꞌ yunhe mach chikam ebꞌnaj. Huneꞌ tiꞌ chejbꞌanile chukano yinh sunilbꞌal ej habꞌil tet yaꞌ Aarón yebꞌ tet sunil yuninal yuninal yaꞌ chipohchahi,» xhi Komam.
Teꞌ aceite yebꞌ teꞌ pom chiꞌokniko yinh ismunil Komam Dios
Aytopaxo tzet yal Komam Dios tet yaꞌ Moisés hakaꞌ tiꞌ:
«Chasayilo hunteqꞌan te teꞌ kaw xuqꞌkano sam: 12 (kabꞌlanhebꞌ) libra iskꞌolal teꞌ mirra, teꞌ kaw kꞌul chasayiloj, yebꞌ wajebꞌ libra teꞌ canela, kaw xuqꞌ sam, yebꞌ wajebꞌ libra teꞌ waleꞌ kaw xuqꞌ sam; yebꞌ 12 (kabꞌlanhebꞌ) libra teꞌ casia, hakaꞌ yalil chꞌen peso chꞌaqꞌlax yul watutan, yebꞌ yikta iskanh litro aceite chꞌel yinh teꞌ olivo. Yinh hunteqꞌan teꞌ aceite tiꞌ xin chawatxꞌe teꞌ aceite chiꞌalaxayo yibꞌanh iswiꞌ ebꞌnaj chꞌok yinh inmunilan; chawatxꞌe yinh kaw kꞌul hakaꞌ chu iswatxꞌen ebꞌnaj chiwatxꞌen perfume, huneꞌ aceite tuꞌ kaw kꞌul yinh inmunilan. Kat xin hajobꞌnayo aceite tuꞌ yibꞌanh watutan watxꞌebꞌil yinh qꞌap qꞌap, bꞌay chinchah hinbꞌahan yebꞌ hex, yebꞌ yibꞌanh teꞌ isKaxhahil inTratohan. Chajobꞌnipaxayo yibꞌanh teꞌ mexha yebꞌ ismunlabꞌal teꞌ, yebꞌ yinh chꞌen lámpara, bꞌay chiꞌok qꞌaꞌ yinh teꞌ aceite, yebꞌ ismunlabꞌal chꞌen; yebꞌ yibꞌanh mexha bꞌay chinhuslax pom. Chajobꞌnipaxayo yibꞌanh ismexhahil yet xahanbꞌal bꞌay chinhuslax no noqꞌ yinh xahanbꞌalil, yebꞌ yibꞌanh ismunlabꞌal ismexhahil yet xahanbꞌal; yebꞌ yibꞌanh chꞌen pechꞌan yebꞌ yoyal. Hak tuꞌ xin chu yokkano sunil tuꞌ wetojan, kaw xin txahul chꞌelkanikoj; sunil tzet bꞌay chiꞌalaxayo aceite tuꞌ, wetan chukanikoj.
»Chajobꞌpaxayo aceite tuꞌ yibꞌanh yaꞌ Aarón yebꞌ ebꞌnaj iskꞌahol, hak tuꞌ chu yok ebꞌnaj insacerdotehojan yinh inmunilan. Kat xin hawalni tet anma Israel hakaꞌ tiꞌ: “Haꞌ huneꞌ aceite tiꞌ, haꞌ chiqꞌanlax yinh sunilbꞌal tiempo, haꞌ chiꞌalaxayo yibꞌanh tzet chiꞌokkano yeto Komam. Huneꞌ aceite tiꞌ, mach chiꞌalaxayo yibꞌanh hunu komon anma, machi xin chexok hewatxꞌe aceite hakaꞌ huneꞌ tiꞌ. Huneꞌ aceite tiꞌ wetan yehi, txahulojabꞌ teyet. Ta ay hunu mak chiwatxꞌen hunu aceite hakaꞌ tiꞌ, maka ta chisjobꞌayo huneꞌ aceite tiꞌ yibꞌanh hunu komon anma, chiꞌilaxilo huneꞌ mak tuꞌ texol,” kachi,» xhi Komam tet yaꞌ Moisés.
Yalnipaxo Komam tet yaꞌ Moisés:
«Saypaxo hunteqꞌanxa te teꞌ kaw xuqꞌ sam, lahan xin chawute ismalil hunun teꞌ, chasay teꞌ bálsamo, yebꞌ teꞌ chihal-lax isqꞌajehal kaw xuqꞌkano sam, yebꞌ teꞌ pom, yebꞌ teꞌ gálbano kaw xuqꞌ sam. Haꞌ teꞌ xin chawako pomal, yaj haꞌ teꞌ pom tuꞌ xin wetan chꞌaqꞌlax teꞌ. Kaw chasom teꞌ hakaꞌ chu iswatxꞌelax perfume yu ebꞌnaj watxꞌem perfume. Chakokꞌtzen hanikꞌo teꞌ pom tuꞌ, kaw kokꞌ chu, kat hawanayo sata teꞌ Kaxha bꞌay ayayto trato watxꞌebꞌil wuhan yebꞌ hex, teꞌ ayikto yul qꞌap qꞌap aykanh watutojan, bꞌay chinchah hinbꞌahan yebꞌ hach. Teꞌ pom tuꞌ kaw niman yelapno yul insatan yuto wetan chꞌaqꞌlaxi. [*]Machi hunu mak xin chiꞌok iswatxꞌe hunu teꞌ pom hakaꞌ huneꞌ chawatxꞌe tuꞌ; kaw nimanojabꞌ yelapno yul hasat yuto wetan yehi. Ta ay hunu mak chꞌok watxꞌeno hunu teꞌ pom lahan sam hakaꞌ tuꞌ yu isxuqꞌxen sam, chiꞌilaxilo huneꞌ mak tuꞌ xol inkonhobꞌan,» xhi Komam.

Yawtebꞌal naj Bezaleel yebꞌ naj Aholiab yu Komam Dios
(Ex. 35:30—36:1)
Istzotel Komam Dios tet yaꞌ Moisés hunelxa:
«Ilkꞌanabꞌi xol yikꞌal yaꞌ Judá xaꞌinsayilojan naj Bezaleel, naj iskꞌahol naj Uri, naj Uri tuꞌ iskꞌahol naj Hur. Xawako Wespírituhan yinh naj, xawaqꞌan yitzꞌatil iswiꞌ naj, yebꞌ isnabꞌal naj, yebꞌ yohtanhen naj helanile iswatxꞌen sunil munil. Ishelanil naj iswatxꞌen yelawil tzetaj ye tuꞌ, iswatxꞌen naj chꞌen oro, chꞌen plata, yebꞌ chꞌen bronce. Ishelanil istzeni yebꞌ yaniko yelawil ej chꞌen chꞌen, yebꞌ ismunla yinh ej te teꞌ, yebꞌ iswatxꞌen naj tzijxanhe tzet munilal. Xaꞌinsaypaxilojan naj Aholiab yunhe iskolwa naj yinh naj, naj iskꞌahol naj Ahisamac, naj yikꞌal naj Dan; yebꞌ xin ebꞌnaj kaw ay isnabꞌal, xawaqꞌan yaqꞌbꞌil isnabꞌal ebꞌnaj, yunhe iswatxꞌen ebꞌnaj sunil tzet inchejan hawatxꞌe. Chiswatxꞌekanh ebꞌnaj Tabernáculo, bꞌay chinchah hinbꞌahan yebꞌ hach, yebꞌ teꞌ Kaxha yet intratohan, yebꞌ chiswatxꞌe ebꞌnaj ismajil teꞌ Kaxha tuꞌ. Chiswatxꞌepaxo ebꞌnaj sunil ismunlabꞌal watuttuꞌan; teꞌ mexha yebꞌ ismunlabꞌal teꞌ, yebꞌ huneꞌ candelero oro bꞌay chiahto cantil, yebꞌ ismunlabꞌal, yebꞌ ismexhahil yet xahanbꞌal bꞌay chinhuslax teꞌ pom. Kat iswatxꞌenpaxo ebꞌnaj huneꞌ mexha bꞌay chinhuslax xahanbꞌal wetan yebꞌ sunil ismunlabꞌal, yebꞌ huneꞌ chꞌen pechꞌan yebꞌ yoyal. Kat iswatxꞌen ebꞌnaj qꞌap xilqꞌape chembꞌil kaw txahul chako yaꞌ sacerdote Aarón, yebꞌ isxil isqꞌap ebꞌnaj iskꞌahol yaꞌ Aarón yet chiꞌok yinh ismunil yinh sacerdotehal. Chiswatxꞌepaxo ebꞌnaj teꞌ aceite chiꞌokniko yinh inmunilan, yebꞌ teꞌ pom kaw xuqꞌ sam chinhuslax yul watutan. Haꞌ ebꞌnaj tuꞌ chiwatxꞌen sunil hakaꞌtikꞌa chinchejan hawatxꞌeꞌ,» xhi Komam.
Isyijebꞌanil istzꞌayikal xewilal
(Ex. 35:1-3)
Ayto tzet yal Komam Dios tet yaꞌ Moisés hakaꞌ tiꞌ:
«Tzotelanh tet iskꞌahol yaꞌ Israel kat hawalni tet hakaꞌ tiꞌ: Yilal heyijen istzꞌayikal xewilal, yuto wetan yehi, haꞌ huneꞌ tiꞌ chiꞌok yechelo texol yebꞌ hinan yebꞌ xin tet yuninal yuninal ebꞌnaj Israel; yunhe yohtanhelaxiloj tato hanin Yahawintiꞌan kexinsikꞌilojan inkonhobꞌojan.
»Istzꞌayikal xewilal, haꞌ sábado, kaw niman yelapno yul hesat, yilal hexew yinh huneꞌ tzꞌayik tuꞌ. Haꞌ mak mach chiyijen huneꞌ tzꞌayik tuꞌ yilal yaqꞌlax kamoj; yebꞌ mak chimunla yinh huneꞌ tzꞌayik tuꞌ wihom yilaxilo xol inkonhobꞌan. Yulbꞌal wajebꞌ tzꞌayik chexmunlahi, haxa yinh ishuj tzꞌayik, sábado xin, chexxewi, yuto huneꞌ tzꞌayik tuꞌ wetan yehi, hanin Yahawintiꞌan. Maktikꞌa chimunla yinh huneꞌ tzꞌayik tuꞌ chikami. Yuxin sunil mak titna yinh yaꞌ Israel, yilal isyijen isxew yinh huneꞌ tzꞌayik tuꞌ, yuto haꞌ huneꞌ tiꞌ yechel intratohan yebꞌ hex. Haꞌ chiꞌok yechelo xol yuninal yaꞌ Israel yebꞌ hinan yinh sunilbꞌal ej tiempo.
»Yuto hanin Yahawintiꞌan inwatxꞌehan satkanh yebꞌ txꞌo txꞌotxꞌ yinh wajebꞌ tzꞌayik, haxa yinh ishuj tzꞌayik xin inlinhbꞌan inmunlahan inxewan,» xhi Komam.
5. HUNEꞌ YECHEL WAKAX WATXꞌELAXI, YEBꞌ CHIꞌAQꞌLAX ISLEY KOMAM DIOS YINH YAKꞌTOHAL
(31:18—34:35)
Yet iswatxꞌen ebꞌnaj Israel huneꞌ yechel noꞌ wakax yinh chꞌen oro
(Dt. 9:6-29)
Hayet lahwi istzotel Komam Dios tet yaꞌ Moisés iswiꞌ witz Sinaí, yaqꞌnikano Komam tet yaꞌ kabꞌebꞌ chꞌen chꞌen paqꞌan yehi, bꞌay tzꞌibꞌnhebꞌiliko ley yu Komam Dios yu yiximal isqꞌabꞌ.
Hayet yilni konhobꞌ Israel tato txꞌiꞌalxa tzꞌayik chꞌekꞌto yibꞌanh [*] yaꞌ Moisés iswiꞌ witz, maxhtikꞌa chipaxayti yaꞌ; yok hoyno anma yinh yaꞌ Aarón, yalni anma tet yaꞌ hakaꞌ tiꞌ:
—Aarón, ahanhwanoj, watxꞌe kotioxhanh chonhijbꞌananh, yuto yaꞌ Moisés, yaꞌ konhinilojanh sat txꞌotxꞌ Egipto mach johtajojanh tzet mayu yaꞌ, xhi anma.
Istaqꞌwi yaꞌ Aarón tet anma hakaꞌ tiꞌ:
—Iwelti yome heyixal yebꞌ heyuninal, chꞌen oro ayikto yul istxikin, kat heyiniti chꞌen wetan, xhi yaꞌ.
Sunil konhobꞌ yilti yome oro ayikto yul istxikin, yinito anma chꞌen tet yaꞌ Aarón; ischahnilo yaꞌ Aarón chꞌen tet anma, yaqꞌni uluto yaꞌ chꞌen oro tuꞌ yul qꞌaꞌ, lahwi tuꞌ iswatxꞌen yaꞌ huneꞌ yechel noꞌ tzehla wakax [u] yul molde yebꞌ yu chꞌen cincel. Yalni anma sunil hakaꞌ tiꞌ: [image: 31.TIF] 

—Hanhonh Israelonh tiꞌ haꞌ huneꞌ tiꞌ kodiosal konhinilo sat txꞌotxꞌ Egipto, xhi anma sunil. [*]Hayet yilni yaꞌ Aarón huneꞌ tuꞌ, iswatxꞌen yaꞌ huneꞌ ismexhahil yet xahanbꞌal sata huneꞌ yechel wakax tuꞌ, yalni yaꞌ yinh kaw ip hakaꞌ tiꞌ:
—Yet hekal chijekꞌtze qꞌinh yu janiko ismay Komam Dios, Jahawil, xhi yaꞌ.
Haxa yinh hunxa tzꞌayik xin kaw sahabꞌ ahwano anma, isnhusni anma no noqꞌ yinh xahanbꞌalil, yebꞌ hunteqꞌanxa xahanbꞌal chiqꞌanni aqꞌankꞌulal. Lahwi tuꞌ xin yay tzꞌonhno anma, yok waꞌoj yebꞌ ukꞌuj, tzujan tuꞌ xin yah bꞌulna anma, yok kanhalwoj, iswatxꞌen anma tzet choche iskꞌul. [v].Yalni Komam tet yaꞌ Moisés:
—Asiꞌ, ayanhtoj, yuto hawet konhobꞌ hawilo sat txꞌotxꞌ Egipto mayaqꞌ kꞌayoto isbꞌa. Kaw yinh anhe maꞌishekꞌilo isbꞌa anma yul bꞌeh chejbꞌil wuhan ta chitohi. Xaꞌiswatxꞌe anma huneꞌ yechel noꞌ wakax yinh chꞌen oro yul huneꞌ molde, haꞌ tet xin, lanhan yinayo isbꞌa anma, chaqꞌnipaxo anma isxahanbꞌal tet; chalni anma hakaꞌ tiꞌ: “Hanhonh Israelonh tiꞌ, haꞌ huneꞌ tiꞌ kotioxh konhinilo sat txꞌotxꞌ Egipto,” xhi anma. Yalnipaxo Komam tet yaꞌ Moisés:
—Kaw xawilan yebꞌ kaw wohtajan tato hunteqꞌan anma tiꞌ kaw wiꞌekano chute isbꞌa sikꞌlebꞌil. Tinanh xin, kaw ayti inhowalan, matzet xin chawal wetan yinh huneꞌ tiꞌ, chintanhtzelojan sunil hunteqꞌan anma tiꞌ, tawinh xin chinpohchakanhan huneꞌ niman konhobꞌ, xhi Komam tet yaꞌ.
Wal yaꞌ Moisés xin ok yaꞌ txahlo tet Komam, isDiosal yaꞌ, yalni yaꞌ hakaꞌ tiꞌ:
—Mamin, ¿tzet yuxinto chawiti hahowal yinh hakonhobꞌ, hach kaw hach hawilo sat txꞌotxꞌ Egipto yet hayenilo isqꞌaqꞌal hawip yu haqꞌabꞌ? Mamin, ta chawatxꞌe huneꞌ tiꞌ xin chalaꞌ ebꞌnaj ah Egipto hakaꞌ tiꞌ: “Kꞌul yubꞌ Komam Dios yinilo Komam ebꞌnaj yunhe yaqꞌlax kamo ebꞌnaj xolaj witz, yunhe istanhkanilo yikꞌal ebꞌnaj sat txꞌotxꞌ tiꞌ,” xhim ebꞌnaj. Wal xin mach chawiti hahowal, ekꞌojabꞌto ishowal hakꞌul, haxinwal mach hawayo isyaꞌtajil yibꞌanh hakonhobꞌ. Nati yaꞌ Abraham, yaꞌ Isaac yebꞌ yaꞌ Israel ebꞌyaꞌ hachejabꞌ; hawawte habꞌi hawalni tet ebꞌyaꞌ hakaꞌ tiꞌ: “Chiwaqꞌ pohchahokanhan heyuninal, hakaꞌ isbꞌisil txꞌumel ay satkanh, hak tuꞌ isbꞌisil. Haxa txꞌo txꞌotxꞌ walan ta chiwaqꞌan tet heyuninal, chiwaqꞌan txꞌotxꞌ ismajulo yinh sunilbꞌal ej tiempo,” kachi, xhi yaꞌ Moisés tet Komam Dios.
Hak tuꞌ xin isnah isbꞌa Komam yinh tzet yala tato chayo isyaꞌtajil yibꞌanh iskonhobꞌ. Ispaxayti yaꞌ Moisés yinh iswiꞌ witz tuꞌ, haꞌ xin chꞌen kabꞌebꞌ chꞌen paqꞌan yehi iqꞌbꞌil chꞌen yu yaꞌ yul isqꞌabꞌ, tzꞌibꞌnhebꞌiliko chejbꞌanile yinh chꞌen yu Komam Dios, tzꞌibꞌnhebꞌil sata chꞌen yebꞌ yinta chꞌen iskabꞌil. Haꞌ kaw Komam Dios watxꞌenhe chꞌen kabꞌebꞌ chꞌen paqꞌan ye tuꞌ, yebꞌ xin haꞌ kaw Komam anipaxiko tzꞌibꞌ ayko yinh chꞌen.
Hayet yabꞌen yaꞌ Josué yel yaw anma tuꞌ, yalni yaꞌ tet yaꞌ Moisés hakaꞌ tiꞌ:
—Huneꞌ aw chijabꞌe bꞌey campamento tuꞌ, kochan ay mak chaqꞌle howal, xhi yaꞌ.
Istaqꞌwi yaꞌ Moisés:
—Mach bꞌito yet chiqꞌoji anma yinh howal, mach bꞌitopaxo bꞌiskꞌulal yet chikꞌaywa anma yinh howal, wal xin nan bꞌital chiwabꞌehan, xhi yaꞌ Moisés. Hayet ishitziko yaꞌ Moisés yinh campamento tuꞌ, yilni yaꞌ huneꞌ yechel noꞌ wakax, yilnipaxo yaꞌ iskanhalwi anma, kaw kaj pulilo yaꞌ yu ishowal, wal chꞌen kabꞌebꞌ chꞌen paqꞌan yehi ayko yul isqꞌabꞌ bꞌay tzꞌibꞌnhebꞌiliko chejbꞌanile, isqꞌojayo yaꞌ chꞌen yich witz tuꞌ, ispohkanto chꞌen. Lahwi tuꞌ xin yok tzabꞌno yaꞌ yinh huneꞌ yechel wakax tuꞌ, isqꞌojnito yaꞌ xol qꞌa qꞌaꞌ, lahwi tuꞌ xin iskokꞌbꞌito chꞌen yu yaꞌ, kaw pojoj elkanikoj, istixhnayo yaꞌ ispojojal tuꞌ yibꞌanh ha haꞌ, yaqꞌni yaꞌ ha haꞌ tuꞌ yukꞌuꞌ anma Israel. Yalni yaꞌ Moisés tet yaꞌ Aarón: [image: 32.TIF] 

—¿Tzet kach yute hunteqꞌan anma tiꞌ, yuxin kaw mayako anma huneꞌ niman ismul yul sat Komam Dios hawu? xhi yaꞌ Moisés.
Istaqꞌwi yaꞌ Aarón tet yaꞌ:
—Mamin, mach chitit hahowal winhan, yuto kaw hawohtaj tato hunteqꞌan anma tiꞌ kaw chitzala iskꞌul iswatxꞌe istxꞌojal. Haꞌ anma halni wetan hakaꞌ tiꞌ: “Watxꞌe hunu kotioxhanh chonhijbꞌananh, yuto mach johtajojanh tzet yu yaꞌ Moisés, yaꞌ konhiniltijanh sat txꞌotxꞌ Egipto,” xhi anma wetan. Walnihan tet anma: “Haꞌ mak ay yoro, yiqꞌabꞌti chꞌen,” kinchihan. Hak tuꞌ yu yaqꞌni ebꞌnaj chꞌen oro wetan, waniktojan chꞌen yul qꞌaꞌ, hak tuꞌ yu iswatxꞌi huneꞌ yechel wakax tiꞌ, xhi yaꞌ Aarón.
Hayet istꞌanhxito yaꞌ Moisés yinh anma tuꞌ, yilni yaꞌ tato bꞌejtzobꞌil anma yinh tzet choche iskꞌul, yuto yaꞌ Aarón mach qꞌoji yaꞌ iskachwa yinh ebꞌnaj, yuxin kaw txꞌixobꞌal yute isbꞌa ebꞌnaj sata anma ayko ishowal yinh. Yok linhno yaꞌ Moisés istiꞌ campamento tuꞌ, yalni yaꞌ:
—Mak chako isbꞌa yinh Komam, tijabꞌ inkꞌatanhan, xhi yaꞌ. Sunil xin ebꞌnaj levita iskutxbꞌa isbꞌa iskꞌatanh yaꞌ. Yalni yaꞌ Moisés tet ebꞌnaj:
—Haꞌ Komam Dios, isDiosal anma Israel chihalni hakaꞌ tiꞌ: “Hunun hex tiꞌ, cheyiqꞌ heyespada, kat hemeltzokto yul campamento tuꞌ, kat xin heyokto yul ispultahil hunun nha, kat hepotxꞌnikamo heyuxhtaj, heyamigo yebꞌ mak ayayo iskawilal heyatut,” xhi Komam, xhi yaꞌ Moisés tet ebꞌnaj.
Ebꞌnaj levita tuꞌ, isyije ebꞌnaj chejbꞌanile yaqꞌ yaꞌ Moisés; oxebꞌ mil ebꞌnaj winaj kam yinh huneꞌ tzꞌayik tuꞌ. Yalni yaꞌ Moisés tet ebꞌnaj levita:
—Wal tinanh, chechahkano heyip sata Komam Dios, yuto hemaqꞌkamo hekꞌahol yebꞌ heyuxhtaj; yuxin tinanh chakanayo Komam Dios isyaxil teyibꞌanh, xhi yaꞌ Moisés.
Haxa yinh hunxa tzꞌayik xin, yalni yaꞌ Moisés tet anma:
—Hex tiꞌ kaw maxeyako huneꞌ niman mule, tinanh xin chinahtojan hunelxa bꞌay ay Komam, hamta chabꞌeto Komam tzet chiwalan, kat yaqꞌni nimankꞌulal teyinh, xhi.
Meltzoto yaꞌ Moisés iskꞌatanh Komam, yalni yaꞌ tet Komam hakaꞌ tiꞌ:
—Yinh kaw yeli anma tuꞌ kaw mayako huneꞌ niman mule tawet, yuto iswatxꞌe anma huneꞌ istioxh, yinh chꞌen oro. Chinqꞌanan tawet ta chawaqꞌ nimankꞌulal yinh anma, tato mach chawaqꞌ nimankꞌulal xin, chahokanh inbꞌihan yul teꞌ hum tzꞌibꞌnhebꞌil hawu, xhi yaꞌ.
Istaqꞌwi Komam Dios tet yaꞌ:
—Wal xin hanhe mak chako ismul, haꞌ chinhokanhan isbꞌi yul wuman. Wal xin, asiꞌ, ito anma tuꞌ bꞌey txꞌotxꞌ bꞌay walan tawet; naj wángelan chibꞌabꞌi tasataj; yajaꞌ yet chul istzꞌayikal wanayojan isyaꞌtajil yibꞌanh, kat wanayojan isyaꞌtajil yibꞌanh anma tiꞌ yu ismul yakoj, xhi Komam. Yaniti Komam huneꞌ isyaꞌtajil yibꞌanh anma tuꞌ, yuto yiyo isbꞌa anma tet yechel noꞌ wakax iswatxꞌe yaꞌ Aarón.
	[u]32:4 Yechel noꞌ tzehla wakax, noꞌ toro kaw ay yip noꞌ, yuxin yechel isyaxilal yeko noꞌ. Hakaꞌ ebꞌnaj cananeo ay huneꞌ istioxh ebꞌnaj chiyij Baal, yechel huneꞌ noꞌ tzehla wakax.
	[v]32:6 Yaqꞌ tzalaho iskꞌul, chal yelapnoj, ok ebꞌnaj ixloj, 1Co. 10:7

Huneꞌ Tabernáculo bꞌay chischayo isbꞌa anma yebꞌ Komam Dios
Lahwi tuꞌ yalni Komam Dios tet yaꞌ Moisés:
—Tinanh xin asiꞌ, elanh bꞌey tiꞌ yebꞌ konhobꞌ hawilo sat txꞌotxꞌ Egipto; asiꞌwe bꞌey txꞌo txꞌotxꞌ waltehan tet yaꞌ Abraham, yaꞌ Isaac yebꞌ tet yaꞌ Jacob, txꞌotxꞌ walan ta chiwaqꞌan tet yuninal chipohchalto yinh. Chiwatijan wángelan chaxhijbꞌani; kat winilojan ebꞌnaj cananeo, ebꞌnaj amorreo, ebꞌnaj heteo, ebꞌnaj ferezeo, ebꞌnaj heveo, yebꞌ ebꞌnaj jebuseo sat huneꞌ txꞌo txꞌotxꞌ tuꞌ. Kaw yaxkano sat huneꞌ txꞌotxꞌ tuꞌ, chꞌel yojomal noꞌ lech yebꞌ xin noꞌ kabꞌ sat txꞌotxꞌ. Yaj xin mach chintohan texol, yuto hex tiꞌ kaw lutꞌ hexkanoj, kaw mach heyabꞌe, ay ismay kexintanhtzenilojan yul bꞌeh, xhi Komam Dios.
Hayet yabꞌen konhobꞌ Israel hunteqꞌan tzotiꞌ tuꞌ, yokkano anma yinh bꞌiskꞌulal; matxa hunu mak xin anikto yome yebꞌ uwe. Yuto yal Komam tet yaꞌ Moisés: «Hal tet ebꞌnaj Israel hakaꞌ tiꞌ: “Hex tiꞌ, kaw wiꞌe hexkanoj, tato chinokan hunepo texol, kaw yinh anhemi chextanhilo wuhan. Tinanh xin, iwelti heyome yebꞌ heyuwe, kat wilnihan tzet chexelikoj,” kachi,» xhi Komam. Hak tuꞌ xin matxa hunu anma Israel anikto yome yebꞌ yuwe; haꞌ bꞌey witz Horeb [w] tuꞌ xin, ichiti huneꞌ tuꞌ.
Yinikanh yaꞌ Moisés huneꞌ nha qꞌap watxꞌebꞌil yatuto Komam Dios, isto yaꞌ yanokanh yintalto iscampamento ebꞌnaj Israel, nahat xin el yinh campamento tuꞌ. Yaniko yaꞌ isbꞌi hakaꞌ tiꞌ: «Nha bꞌay chischah isbꞌa anma Israel yebꞌ Komam Dios,» xhi yaꞌ. Hayet ay mak choche yalaꞌ hunu tzet ye tuꞌ tet Komam xin, chibꞌey yaꞌ Moisés yul Yatut Komam aykanh yintalto campamento tuꞌ. Hayet chibꞌey yaꞌ Moisés yul Yatut Komam tuꞌ xin, sunil anma chiꞌahwanoj, kat xin yok linhno istiꞌ ispultahil mantiado watxꞌebꞌil yu tuꞌ, kat xin istꞌanhxiko anma yinh yaꞌ masanto yet chiꞌokto yaꞌ yul Yatut Komam. Hayet chiꞌokto yaꞌ Moisés yul Yatut Komam tuꞌ xin, kat yul huneꞌ topan moyan, kat yok hoyno yinh istiꞌ ispultahil Yatut Komam tuꞌ, yulbꞌal yet chitzotel Komam Dios tet yaꞌ Moisés. [x]Hayet chilni anma yul huneꞌ topan moyan tuꞌ, kat yok hoyno yinh istiꞌ ismantiado aykanh yatuto Komam Dios, kat yay jahno anma istiꞌ ispultahil yatut yu yinayo isbꞌa tet Komam Dios.
Haꞌ bꞌey tuꞌ xin chitzotel Komam tet yaꞌ Moisés, hakaꞌ kotanhxiko yinh sat hunu jamigo yet chonhtzotel tet, hak tuꞌ chu istzotel Komam tet yaꞌ, chixin meltzoti yaꞌ Moisés yul campamento; wal yaꞌ Josué, yaꞌ ischejabꞌ yaꞌ, yaꞌ iskꞌahol icham Nun, hunel yehikto yaꞌ yul Yatut Komam tuꞌ, mach chiꞌelti yaꞌ.
Yalni yaꞌ Moisés tet Komam Dios:
—Chawal wetan tato chiwijbꞌahan huneꞌ konhobꞌ tiꞌ, yaj xin mach chawal wetan mak chiꞌok wetbꞌihojan; yaj xin chawala ta kaw chikawxi hakꞌul winhan, yebꞌ ta kaw chachtzala winhan. Yuxin wal tinanh, tato kaw chachtzala winhan, yelo wetan tzet chawoche chinwatxꞌehan, yunhe iskawxi inkꞌulan tawinh, hak tuꞌ xin tonhetikꞌa chachtzala winhan. Ilkꞌanabꞌi, huneꞌ konhobꞌ tiꞌ, hakonhobꞌ yehi, xhi yaꞌ tet Komam.
Yalni Komam tet yaꞌ Moisés:
—Haninan chinokan hawetbꞌihoj, kat kaxhwaqꞌni xewojan, xhi Komam.
Istaqꞌwi yaꞌ Moisés:
—Tato maxhtaj hach chaxhok jetbꞌihojanh, mach chonhhawilojanh bꞌay ayonh tiꞌanh. Tato mach chaxhok jetbꞌihojanh, ¿tzet chu johtanhenilojanh tato chachtzala yinh hakonhobꞌ yebꞌpaxo winhan? Hak tuꞌ xin mach lahano honhanh yebꞌ hunteqꞌanxa konhobꞌ ay yul sat yibꞌanhqꞌinal tiꞌ, to kaw nantikꞌa jehanh, xhi yaꞌ.
Yalni Komam tet yaꞌ Moisés:
—Chinwatxꞌehan hakaꞌ chawal tiꞌ, yuto chikawxi inkꞌulan tawinh, chintzalapaxojan tawinh, kaw wohtajan habꞌi yuto jamigo kobꞌa, xhi Komam.
Yalnipaxo yaꞌ Moisés:
—Yeh isqꞌaqꞌal hawip wetan, inqꞌanaꞌan, xhi yaꞌ.
Yalni Komam tet yaꞌ:
—Chiwaqꞌaꞌ ekꞌotojan iskꞌulchꞌanil inkꞌulan tasataj, yebꞌ walnojan inbꞌihan tasataj haninan Hawahawil intiꞌan. Chitzꞌay inkꞌulan yinh mak chiwochehan, chiwaqꞌan iskꞌulchꞌanil inkꞌulan tet mak bꞌay chal inkꞌulan, [*] xhi Komam. Yalnipaxo Komam:
—Mach chu hawilni insatan, yuto haꞌ mak chitꞌanhxiko yinh insatan, chikami, xhi Komam. Yalnipaxo Komam tet yaꞌ Moisés:
—Inkꞌatanhtiꞌan ay huneꞌ hawehobꞌal. Okanhlinhno yibꞌanh chꞌen niman chꞌen tiꞌ; hayet chinekꞌotojan yebꞌ isqꞌaqꞌal wipan, chachwaqꞌaktojan yul huneꞌ isholanil iskꞌul chꞌen tiꞌ, kat waniko inqꞌabꞌan hawenheloj, masanto yet chinekꞌtojan. Lahwi tuꞌ xin kat winilo inqꞌabꞌan, hak tuꞌ xin chu hawilni istel wichinhan, wal insatan xin machi hunu mak chu yok tꞌanhno yinh, xhi Komam tet yaꞌ Moisés.
	[w]33:6 Witz Horeb lahan yebꞌ witz Sinaí.
	[x]33:9 Tabernáculohaꞌ chaliloj Yatut Komam maka ismantiado Komam.

Huneꞌ tzet tꞌinhbꞌabꞌil yet bꞌabꞌelal, chiꞌokpaxo yinh akꞌtohal
(Dt. 10:1-5)
Yalnipaxo Komam Dios tet yaꞌ Moisés:
—Watxꞌe kabꞌebꞌ chꞌen chꞌen paqꞌan chu sat, hakaꞌtikꞌa chꞌen kabꞌebꞌ bꞌabꞌelal, yunhe intzꞌibꞌnhenikojan yinh chꞌen, hunteqꞌan tzotiꞌ intzꞌibꞌnhekojan yinh chꞌen kabꞌebꞌ hapohtoj. [*]Kat hawatxꞌen habꞌa, yuto yet hekal, chachahti iswiꞌ witz Sinaí, kat hawok yinh insatan yinh iswiꞌ witz bꞌay kaw nahat yekanh. Yajaꞌ machi hunu mak chawiti tawintaj, yebꞌ xin machi hunu mak chiꞌekꞌ yinh ishoyanil witz, machipaxo hunu noꞌ meꞌ maka noꞌ wakax chiꞌekꞌpaxo lowo satakꞌti witz tiꞌ, xhi Komam tet yaꞌ Moisés.
Iswatxꞌen yaꞌ Moisés kabꞌebꞌ chꞌen chꞌen paqꞌan yehi, hakaꞌtikꞌa chꞌen kabꞌebꞌ bꞌabꞌel. Haxa yinh hunxa tzꞌayik, kaw sahabꞌ to yaꞌ Moisés yinh iswiꞌ witz Sinaí, yinito yaꞌ chꞌen kabꞌebꞌ chꞌen tuꞌ, hakaꞌtikꞌa yu yalni Komam tet yaꞌ. Yayilo Komam Dios xol huneꞌ moyan yibꞌanh iswiꞌ witz tuꞌ, yehayo Komam iskꞌatanh yaꞌ Moisés, yalni Komam Jahawil isbꞌi tet yaꞌ; yekꞌto Komam sata yaꞌ Moisés, yalni Komam yinh kaw ip hakaꞌ tiꞌ:
—Hanintiꞌan Yahawil hinan, Yahawil inbꞌihan, kaw ay wipan; yebꞌ xin kaw kꞌul inkꞌulan, chitzꞌay inkꞌulan yinh anma, mach chitit inhowalan yinh anhe, wal xin hantanhe iskꞌulchꞌanil inkꞌulan, yebꞌpaxo xin isyelal chiwalan. Haꞌ iskꞌulal inkꞌulan aynhetikꞌa yinh anma yebꞌ yinh yuninal yuninal anma, kat waqꞌni nimankꞌulalan yinh ismul, yinh ismanhkꞌomal yebꞌ yinh istxꞌojal anma. Yajaꞌ chiwayojan isyaꞌtajil yibꞌanh anma chiwatxꞌen istxꞌojal. Ta naj mame chiyako ismul wetan, chiwayojan isyaꞌtajil yibꞌanh naj, yibꞌanh iskꞌahol naj, yebꞌ yibꞌanh yuninal iskꞌahol naj, yebꞌ yibꞌanh iskanh majan yuninal naj, xhi Komam tet yaꞌ Moisés.
Wal yaꞌ Moisés tuꞌ, yinh anhe ay jahno yaꞌ, yay xulno yaꞌ sat txꞌotxꞌ, yinayo isbꞌa yaꞌ sata Komam Dios, yalni hakaꞌ tiꞌ:
—Mam Wahawil, wal tinanh ta kaw yeli chachtzala winhan, okanh jetbꞌihojanh hanhonh Israelonh tiꞌanh. Haꞌ anma Israel tiꞌ, kaw lutꞌkano yanma, yajaꞌ aqꞌ nimankꞌulal yinh komulanh yebꞌ kotxꞌojalanh, kat konhachahnikojanh hakonhobꞌoj, xhi yaꞌ Moisés tet Komam.
	34:1 34:1 Ex. 32:11

Kuybꞌanile yibꞌanh isbꞌeybꞌal anma ay bꞌey Canaán
Yalni Komam Dios tet yaꞌ Moisés:
«Wal tinanh, abꞌe tzet chiwalan, chintꞌinhbꞌakanojan intratohan yinh yakꞌtohal tawet sata sunil hawet konhobꞌ, chinwatxꞌehan nimeta kꞌaybꞌalkꞌule tesataj, hunteqꞌan kꞌaybꞌalkꞌule tuꞌ, maxhto bꞌay chiꞌil-lax yu hunu konhobꞌ ay sat txꞌo txꞌotxꞌ tiꞌ. Sunil anma bꞌay ayexayo tiꞌ chiyilaꞌ tzetaj chiyu inwatxꞌenan, yuto chinyehan nimeta kꞌaybꞌalkꞌule tawet yinh sata anma.
»Yije sunil tzet chiwalan tawet tinanh, haninan chiwilojan anma amorreo, anma cananeo, anma heteo, anma ferezeo, anma heveo yebꞌ anma jebuseo yinh hasat.
»Machi hunu tzet chetaqꞌwekano tet anma ay sat txꞌotxꞌ bꞌay chexokto, yunhe mach chexaykꞌay yul isqꞌabꞌ hunteqꞌan anma tuꞌ. Wal xin cheyuchkꞌato bꞌay chaqꞌ isxahanbꞌal, kat hemaqꞌnipoho istioxh, yebꞌ yechel isdiosal, chiyij Asera. [*]
»Mach chexay jahno sata hunuxa tzet chihal-lax diosal, yuto hanintiꞌan kaw Yahaw hinan teyinh. Mach chischah inwiꞌan ta cheyiyo habꞌa tet tioxh, yuto kaw xiwkilta inbꞌihan, yebꞌ xin kaw tzꞌeꞌ hinan.
»Mach chetꞌinhbꞌa hetzotiꞌ yebꞌ hunteqꞌan anma ay sat txꞌo txꞌotxꞌ bꞌay chexapni tuꞌ, kꞌuxantaxka cheyiyo hebꞌa yet chiyinayo isbꞌa ebꞌnaj tet istioxh, yebꞌ yet chiyaqꞌni isxahanbꞌal tet istioxh tuꞌ, hex hunex taxka chexwaꞌ yintaj ebꞌnaj yet chiskꞌuxni ebꞌnaj noꞌ xahanbꞌal chiyalte tet istioxh. [y]Yebꞌ xin kꞌuxantaxka chiqꞌkanh ebꞌnaj hekutzꞌin yebꞌ xin iskutzꞌin ebꞌnaj yebꞌ hekꞌahol. Yuxin hayet chiyinayo isbꞌa ebꞌix tet istioxh, kat yinipaxayo isbꞌa ebꞌnaj sataj, kat yaniko ismul ebꞌnaj wetan.
»Yuxin machi bꞌaqꞌinhal chewatxꞌe hetioxh yul molde,» xhi Komam Dios tet yaꞌ Moisés.
	[y]34:15 Anma ay bꞌey Canaán chiyekꞌtze culto tet istioxh, chiꞌok ebꞌnaj winaj ixloj kat yokpaxo ebꞌix ix winajloj sata istioxh tuꞌ, yunhe kaw kꞌul chiyute yaqꞌni sat istzꞌunubꞌ ebꞌnaj chute yalni.
	34:13 34:13 Dt. 16:21

Qꞌinh chiꞌekꞌtzelax hunun habꞌil
(Ex. 23:14-19; Dt. 16:1-17)
Yalnipaxo Komam tet yaꞌ Moisés: «Cheyekꞌtze qꞌinh yet chewani ixim pan machi yanhal aykoj, hakaꞌtikꞌa chejbꞌanile aqꞌbꞌil teyet wuhan; yulbꞌal hujebꞌ tzꞌayik chewah ixim pan machi yanhal. Hakaꞌ yu walnihan teyet yinh ixahaw Abib cheyekꞌtze qꞌinh tuꞌ, yuto yinh huneꞌ ixahaw tuꞌ kexel bꞌey Egipto.
»Sunil hebꞌabꞌel kꞌahol chipitzkꞌahi, wetan yehi, yebꞌ xin bꞌabꞌel yunin henoqꞌ winaj, noꞌ wakax, noꞌ meꞌ yebꞌ noꞌ chiw wetan yehi. Haxa isbꞌabꞌel yunin heburro winaj chipitzkꞌahi, cheyaqꞌ hunu noꞌ nichꞌan meꞌ maka hunu noꞌ nichꞌan chiw selelo noꞌ, tato machi selel noꞌ cheyaqꞌ xin, yilal heqꞌahnito isnuqꞌ noꞌ nichꞌan burro tuꞌ. Hakpax tuꞌ yinh hebꞌabꞌel kꞌahol, yilal heyaqꞌni hunu noꞌ nichꞌan meꞌ isseleloj. Hayet chexhul insatajan yilal heyiniti hexahanbꞌal wetan.
»Yulbꞌal wajebꞌ tzꞌayik chexmunlahi, wal yinh ishuj tzꞌayik xin chexxewi, waxanhka istzꞌayikal hetzꞌunni hetzꞌunubꞌ, maka istzꞌayikal yet cheyinikanh sat hetzꞌunubꞌ.
»Cheyekꞌtze qꞌinh chihal-lax yet semanahil, yet cheyinikanh ixim trigo bꞌabꞌel chiqꞌanbꞌiloj, yebꞌpaxo yet cheyinikanh sat hetzꞌunubꞌ yinh islahobꞌal habꞌil cheyekꞌtze qꞌinh yet hetzꞌunubꞌ.
»Sunil ebꞌnaj winaj, oxta el chul ebꞌnaj insatajan yulbꞌal habꞌil, hanin Yahawilintiꞌan, heDiosal hex Israel hex tiꞌ. Sunil ej konhobꞌ chiwilojan tesataj, hak tuꞌ xin chichꞌibꞌto sat hetxꞌotxꞌ; machi xin hunu mak chiꞌocheniko hetxꞌotxꞌ tuꞌ yetoj yet chexhul insatajan oxel yul habꞌil.
»Hayet cheyaqꞌni no noqꞌ yinh xahanbꞌalil wetan, machojabꞌ cheyalte ischikꞌil noꞌ yebꞌ ixim pan ayko yanhal. No noqꞌ cheyaqꞌ wetan yinh xahanbꞌalil yinh pascua tuꞌ, machi hanikꞌoxa noꞌ cheyikano yinh hunuxa tzꞌayik.
»Haꞌ bꞌabꞌel sat hetzꞌunubꞌ kaw kꞌul cheyikanh sat hetxꞌotxꞌ yilal heyinito yul watutan, hanin Yahawil hinan yebꞌ heDiosal.
»Mach chetxik noꞌ nixhte chiw xol yal yim ismiꞌ,» xhi Komam.
Istzꞌibꞌnhenkano yaꞌ Moisés kuybꞌanile yinh chꞌen chꞌen
Yalnipaxo Komam Dios tet yaꞌ Moisés: «Tzꞌibꞌnhe hunteqꞌan tzotiꞌ tiꞌ, yu hunteqꞌan tiꞌ chinwatxꞌehan intratohan yebꞌ hach yebꞌ anma Israel,» xhi Komam.
40 (Kawinaj) tzꞌayik yebꞌ 40 (kawinaj) aqꞌbꞌal kankano yaꞌ Moisés iskꞌatanh Komam, machi xin waꞌ yaꞌ, machi haꞌ yukꞌpaxo yaꞌ. Haꞌ bꞌey tuꞌ xin, istzꞌibꞌnhe yaꞌ istzotiꞌal tzet ye tuꞌ istꞌinhbꞌakano Komam Dios yebꞌ konhobꞌ Israel yibꞌanh chꞌen chꞌen paqꞌan yehi; haꞌ ton 10 (lahonhebꞌ) chejbꞌanile.
Lahwi tuꞌ xin, ispaxayti yaꞌ Moisés iswiꞌ witz Sinaí tuꞌ, iqꞌbꞌil xin chꞌen kabꞌebꞌ chꞌen yu yaꞌ bꞌay tzꞌibꞌnhebꞌiliko chejbꞌanile; yet yayti yaꞌ iswiꞌ witz tuꞌ. Machi xin yohta yaꞌ tato chitzejtzon sat yaꞌ yuto ispeto yaꞌ tzotelo tet Komam. Hayet yilni yaꞌ Aarón yebꞌ ebꞌnaj Israel tato chitzejla sat yaꞌ Moisés, kaw xiwkanh ebꞌnaj, mach xin hitziko ebꞌnaj iskꞌatanh yaꞌ. Yaj xin yawte yaꞌ Moisés ebꞌnaj, ishitziko yaꞌ Aarón yebꞌ ebꞌnaj yahawil konhobꞌ Israel tuꞌ iskꞌatanh yaꞌ, istzotel yaꞌ tet ebꞌnaj. Lahwi tuꞌ xin, ishitziko anma Israel iskꞌatanh yaꞌ, yaqꞌni yaꞌ sunil chejbꞌanile yaqꞌ Komam tet yinh iswiꞌ witz Sinaí. Haxa yet lahwi istzotel yaꞌ tet anma Israel tuꞌ xin, yaniko yaꞌ huneꞌ qꞌap qꞌap yenhelo sat.
Haxa yet chiꞌapni yaꞌ Moisés sata Komam xin, yet chitzotel yaꞌ yebꞌ Komam, chilo yaꞌ qꞌap qꞌap ayko yenhelo sat masanto yet chiꞌelti yaꞌ. Hayet chiꞌelti yaꞌ xin, kat yalni yaꞌ tet anma Israel chejbꞌanile chaqꞌ Komam tet yaꞌ. Hayet chilni anma Israel tato chitzejla issat yaꞌ Moisés, kat yaniko yaꞌ qꞌap qꞌap tuꞌ yenhelo sat hunelxa, masanto yet chiꞌokto yaꞌ tzotelo tet Komam hunelxa, kat yinilo yaꞌ qꞌap.
6. KUYBꞌANILE YINH TZET CHU ISWATXꞌELAX YATUT KOMAM
(35:1—40:38)
Chejbꞌanile yinh tzꞌayik xewilal
(Ex. 31:12-17)
Iskutxbꞌaniko yaꞌ Moisés sunil anma Israel, yalni yaꞌ tet anma hakaꞌ tiꞌ: «Haꞌ hunteqꞌan chejbꞌanile tiꞌ yal Komam tato yilal koyijeni: Yulbꞌal wajebꞌ tzꞌayik chewatxꞌe hemunil, wal yinh ishuj tzꞌayik xin, kaw nimankano yelapno yul hesat, sunilbꞌal huneꞌ tzꞌayik tuꞌ chexxewi yu heyaniko ismay Komam Dios. Haꞌ mak chimunla yinh huneꞌ tzꞌayik tuꞌ, yilal yaqꞌlax kamoj. Bꞌayxanhetuꞌwal bꞌay ay hex, mach cheyako qꞌaꞌ yul heyatut yinh istzꞌayikal xewilal,» xhi yaꞌ.
Sabꞌehal chꞌaqꞌlax yinh Yatut Komam Dios
(Ex. 25:1-9)
Yalnipaxo yaꞌ Moisés tet anma Israel kutxaniko tuꞌ: «Haꞌ hunteqꞌan chejbꞌanile tiꞌ yal Komam tato yilal heyijeni; cheyiweti sabꞌehal tet Komam; sunil mak chiꞌel yinh iskꞌul yaqꞌni issabꞌehal; chisje yiniti chꞌen oro, chꞌen plata maka chꞌen bronce; maka qꞌap yax qꞌap, qꞌap kajmutzꞌmunhe, qꞌap kaj jilni, qꞌap lino kaw kꞌul, yebꞌ xil noꞌ chiw. Cheyipaxti istzꞌumal noꞌ meꞌ hunteqꞌan kaj yelawil aykoj, yebꞌ hunteqꞌanxa istzꞌumal no noqꞌ kaw ay istohol, yebꞌ teꞌ aqꞌinteꞌ chiꞌel yinh teꞌ acacia. Cheyipaxti teꞌ aceite chiꞌokniko yu ismujli chꞌen lámpara, cheyipaxti perfume chiꞌok xol teꞌ aceite chiꞌalaxayo yibꞌanh mak chiꞌok yinh inmunilan, yebꞌ chiꞌok xol teꞌ pom kaw xuqꞌkano sam. Cheyipaxti chꞌen ónice, yebꞌ hunteqꞌanxa chꞌen kaw ay istohol, chiꞌok yibꞌanh ischaleko yaꞌ yahawil sacerdote yebꞌ yibꞌanh qꞌap chiꞌok istxamo iskꞌul yaꞌ.
Iswatxꞌebꞌanil Yatut Komam Dios
(Ex. 39:32-43)
»Sunil ebꞌnaj winaj ay ishelanil isnabꞌal tijabꞌ ebꞌnaj kat yok ebꞌnaj iswatxꞌeno sunil tzet halbꞌil yu Komam ta yilal iswatxꞌi. Chiswatxꞌe ebꞌnaj bꞌay chiꞌeh Komam, huneꞌ yatut yinh qꞌap mantiado; chiswatxꞌe ebꞌnaj tzet chꞌahto yibꞌanh, yebꞌ isganchohal, yebꞌ teꞌ aqꞌinteꞌ chiꞌok yinh, yebꞌ isreglahil, yebꞌ yoyal, yebꞌ bꞌay chitzꞌonhi teꞌ oy. Chiswatxꞌepaxo ebꞌnaj teꞌ Kaxha yet istrato Komam, yebꞌ te teꞌ chibꞌatxnikanh, yebꞌ ismajil teꞌ Kaxha tuꞌ, yebꞌ qꞌap qꞌap chꞌok yiktabꞌal Yatut Komam. Chiswatxꞌepaxo ebꞌnaj teꞌ mexha yebꞌ te teꞌ chibꞌatxnikanh teꞌ, yebꞌ sunil ismunlabꞌal teꞌ mexha tuꞌ; yebꞌ ixim pan chiꞌay sata Komam. Chiswatxꞌepaxo ebꞌnaj huneꞌ candelero bꞌay chiꞌahto cantil kat yok qꞌaꞌ yinh, yu ismujli. Chiswatxꞌepaxo ebꞌnaj ismexhahil yet xahanbꞌal bꞌay chinhuslax teꞌ pom, yebꞌ te teꞌ chibꞌatxnikanh; yebꞌ teꞌ aceite chiꞌalaxayo yibꞌanh mak chiꞌok yinh ismunil Komam, yebꞌ teꞌ pom kaw xuqꞌkano sam, yebꞌ qꞌap qꞌap chiꞌok ismajilo istiꞌ ispultahil Yatut Komam Dios. Chiswatxꞌepaxo ebꞌnaj ismexhahil yet xahanbꞌal bꞌay chinhuslax xahanbꞌal, yebꞌ istxayibꞌal, bronce chꞌen chꞌoki. Chiswatxꞌenpaxo te teꞌ chibꞌatxnikꞌoj yebꞌ sunil ismunlabꞌal ismexhahil yet xahanbꞌal tuꞌ; chiswatxꞌepaxo ebꞌnaj huneꞌ chꞌen pechꞌan yebꞌ yoj pechꞌan tuꞌ. Yebꞌ qꞌap qꞌap chiꞌok yinh ishoyanil yamaqꞌil Yatut Komam, yebꞌ yoyal qꞌap, yebꞌ xeꞌ yoyal qꞌap tuꞌ, yebꞌ qꞌap qꞌap chiꞌok yinh istiꞌ ispultahil yamaqꞌil Yatut Komam. Yebꞌ teꞌ estaca yebꞌ txꞌanh txꞌanh chiꞌok yinh istiꞌla Yatut Komam yebꞌ yinh istiꞌla yamaqꞌil. Chiswatxꞌepaxo ebꞌnaj qꞌap xilqꞌape chembꞌil chiyako ebꞌnaj sacerdote yet chiꞌok ebꞌnaj yinh ismunil yul Yatut Komam, qꞌap kaw niman yelapno chako yaꞌ Aarón, yebꞌ xil isqꞌap ebꞌnaj iskꞌahol naj yet chiꞌok ebꞌnaj yinh ismunil yinh sacerdotehal,» xhi yaꞌ Moisés.
Yet yiniti anma Israel issabꞌehal
Hayet lahwi yalni yaꞌ Moisés sunil tuꞌ sata anma Israel, ispaxto anma. Sunil mak xin el yinh iskꞌul yaqꞌni, yiti issabꞌehal tet Komam Dios Jahawil, yu yokniko yinh iswatxꞌelax Yatut Komam bꞌay chischah isbꞌa yebꞌ ebꞌnaj, yebꞌ sunil tzet chiꞌokniko iswatxꞌebꞌaniloj, yebꞌ qꞌap xilqꞌape kaw niman yelapnoj. Hul ebꞌnaj winaj yebꞌ ebꞌix ix, maktikꞌa el yinh iskꞌul hul yaqꞌaꞌkano issabꞌehal tet Komam; ay mak initi chꞌen cadena, chꞌen uwe, yebꞌ chꞌen jolqꞌabꞌe, yebꞌ chꞌen petpet yehi chꞌok yinh qꞌabꞌe, yebꞌ sunil tzet ye tuꞌ ay istohol watxꞌebꞌil yinh chꞌen oro; sunil mak xin aqꞌni tzet ye tuꞌ oro sabꞌehal tet Komam. Sunil ebꞌnaj ay isqꞌap yax, yebꞌ qꞌap kajmutzꞌmunhe, yebꞌ qꞌap kaj, yebꞌ qꞌap lino kaw kꞌul, yebꞌ xil noꞌ chiw, yebꞌ istzꞌumal noꞌ meꞌ ayko kaj yelawiloj, yebꞌ hunteqꞌanxa istzꞌumal no noqꞌ kaw ay istohol, haꞌ yiti ebꞌnaj tet Komam. Haxa mak el yinh iskꞌul yiniti chꞌen plata yebꞌ chꞌen bronce sabꞌehal tet Komam, haꞌ chꞌen yitij; haxa mak ay teꞌ acacia tet, haꞌ teꞌ yitij, yu yijni isbꞌa sunil tzet chiꞌokniko yinh Yatut Komam. Haxa ebꞌix ix kaw helan ischemli, yiti ebꞌix qꞌap qꞌap ischem tuꞌ, qꞌap yax qꞌap, qꞌap kajmutzꞌmunhe, yebꞌ qꞌap kaj jilni, yebꞌ qꞌap lino kaw kꞌul. Yebꞌ sunil ebꞌix ix kaw ay ishelanil isnabꞌal el yinh iskꞌul ebꞌix, isbꞌaynayo xil noꞌ chiw. Haxa ebꞌnaj yahawil xol ebꞌnaj Israel, yiti ebꞌyaꞌ chꞌen ónice, yebꞌ hunteqꞌan chꞌen chꞌen kaw ay istohol, yu yok chꞌen yibꞌanh ischaleko yaꞌ yahawil sacerdote yebꞌ yinh qꞌap chiꞌok istxamo iskꞌul yaꞌ. Yinipaxti ebꞌnaj anh kaw xuqꞌ sam, yebꞌ teꞌ aceite chiꞌokniko yu ismujli chꞌen lámpara, yebꞌ tzet chiꞌokniko iswatxꞌebꞌanil teꞌ aceite chiꞌalaxayo yibꞌanh mak chiꞌok yinh ismunil Komam, yebꞌ tzet chiꞌok xol teꞌ pom kaw xuqꞌkano sam.
Sunil konhobꞌ Israel, ebꞌnaj winaj yebꞌ ebꞌix ix, maktikꞌa el yinh iskꞌul iskolwahi yunhe yijni isbꞌa iswatxꞌi tzet ischej Komam iswatxꞌeꞌ yaꞌ Moisés; yiti anma tuꞌ issabꞌehal, yaj el yinh iskꞌul yaqꞌni tet Komam.
Ismunil naj Bezaleel yebꞌ naj Aholiab
(Ex. 31:1-11)
Yalni yaꞌ Moisés tet anma Israel: «Ilwekꞌanabꞌi, xol yikꞌal yaꞌ Judá, xaꞌissayilo Komam naj Bezaleel, iskꞌahol naj Uri, ismam icham naj Bezaleel tuꞌ ye naj Hur. Yaqꞌni Komam yespíritu yinh naj, yaqꞌnipaxo Komam yitzꞌatil iswiꞌ naj, isnabꞌal naj, yebꞌ ishelanil naj yu iswatxꞌen sunil tzet ye tuꞌ. Ishelanil naj iswatxꞌen yechel ej tzet ye tuꞌ, yebꞌ ismunla naj yinh chꞌen oro, chꞌen plata yebꞌ chꞌen bronce; yebꞌ istzehni naj chꞌen chꞌen, yebꞌ yaniko naj yechel ej chꞌen chꞌen kꞌulchꞌan jilni; yebꞌ ismunla naj yinh ej te teꞌ, yebꞌ iswatxꞌen naj tzijxanhe munilal. Yaqꞌ Komam ishelanil naj iskuywahi, hakpax tuꞌ xin naj Aholiab, iskꞌahol yaꞌ Ahisamac, yaꞌ yikꞌal yaꞌ Dan. Xayaqꞌ Komam ishelanil isnabꞌal ebꞌnaj iswatxꞌen sunil ej tzet ye tuꞌ, istzehni ebꞌnaj chꞌen chꞌen, yebꞌ iswatxꞌen yechel sunil tzetaj ye tuꞌ; yebꞌ yaniko ebꞌnaj yelawil qꞌap yax qꞌap, qꞌap kajmutzꞌmunhe, yebꞌ qꞌap kaj yebꞌ qꞌap lino kaw kꞌul, yebꞌ ischemni ebꞌnaj ej qꞌap qꞌap chiꞌalaxiko yechel.
»Yuxin naj Bezaleel yebꞌ naj Aholiab yebꞌ sunil ebꞌnaj winaj xayaqꞌ Komam Dios ishelanil yebꞌ isnabꞌal iswatxꞌen yinh kaw kꞌul sunil tzet ye tuꞌ chiꞌokniko yul Yatut Komam. Chiꞌok ebꞌnaj iswatxꞌeꞌ sunil tzet ischej Komam yubꞌ ebꞌnaj,» xhi yaꞌ Moisés.
Yaꞌ Moisés ok yaꞌ islinhbꞌa ischahni sabꞌehal chaqꞌ anma
Yawten yaꞌ Moisés naj Bezaleel yebꞌ naj Aholiab yebꞌ sunil ebꞌnaj winaj kaw ay ishelanil iswatxꞌen munil kaw kꞌul, yebꞌ ebꞌnaj aqꞌbꞌil ishelanil yu Komam, yebꞌ ebꞌnaj yako Komam yinh yanma iskolwa yinh hunteqꞌan munil tuꞌ yinh sunil yanma. Haꞌ ebꞌnaj tuꞌ chahni yul isqꞌabꞌ yaꞌ Moisés, sunil sabꞌehal yiti anma Israel.
Yajaꞌ wal anma Israel yexnhetotikꞌa xin yiniti sabꞌehal hunun sakꞌayal, hatatikꞌa chiꞌel yinh yanma. Hayet yilni ebꞌnaj chiwatxꞌen tzet chiꞌokniko yinh Yatut Komam huneꞌ tuꞌ, islinhbꞌan ebꞌnaj ismunlahi, isto ebꞌnaj, yalni ebꞌnaj tet yaꞌ Moisés hakaꞌ tiꞌ: «Anma Israel yexnhetotikꞌa yiniti sabꞌehal, kaw xapalkꞌon hakaꞌ isqꞌan Komam chiꞌokniko yinh ismunil halbꞌilkanoj,» xhi ebꞌnaj tet yaꞌ Moisés.
Yuxin ischej yaꞌ Moisés hal-laxo tet ebꞌnaj winaj yebꞌ tet ebꞌix Israel yunhe matxa chiswatxꞌe tzet chiyito sabꞌehal; hak tuꞌ yu iskachni yaꞌ Moisés anma Israel yunhe matxa chiyiti sabꞌehal tuꞌ. Yuto kaw hantaxa tzet chiꞌokniko yinh munil chiwatxꞌi tuꞌ, kaw xin xapalkꞌoni.
Yet yichelaxiko iswatxꞌelax Yatut Komam
(Ex. 26:1-37)
Xol sunil ebꞌnaj chimunla tuꞌ, ebꞌnaj kaw ay ishelanil iswatxꞌen munil kaw kꞌul, haꞌ ebꞌnaj watxꞌen Yatut Komam yinh qꞌap qꞌap. Lahonhebꞌ pelan qꞌap lino ok yinh Yatut Komam tuꞌ, kaw watxꞌebꞌiliko yelawil qꞌap, ay qꞌap yax qꞌap, qꞌap kajmutzꞌmunhe, qꞌap kaj jilni; yalaxiko yechel kawanh ebꞌnaj querubín yinh qꞌap yu ebꞌnaj kaw helan iswatxꞌen tuꞌ. Qꞌap qꞌap tuꞌ, 12 (kabꞌlanhebꞌ) metro, yok 60 (oxkꞌal) centímetroxa istelbꞌal qꞌap, haxa issatbꞌal qꞌap, huneꞌ metro yok 80 (kanhwinaj) centímetroxa; sunil qꞌap qꞌap tuꞌ, lahannhe ismalil qꞌap. Howebꞌ pelan qꞌap tuꞌ hunbꞌalaxayoj, haktikꞌapax tuꞌ yu howebꞌxa qꞌap, yuxin kabꞌ majan eliko qꞌap. Yalaxiko nixhte isholanil istiꞌ qꞌap bꞌabꞌel qꞌap qꞌap watxꞌelaxayo yinh qꞌap howebꞌ, txꞌal txꞌal yaxtzꞌantzꞌonhe alaxiko yinh isholanil istiꞌ qꞌap tuꞌ, haktikꞌapax tuꞌ yu qꞌap iskabꞌ majan. 50 (lahonh yoxkꞌal) xin isholanil qꞌap bꞌabꞌel majan tuꞌ ok yinh istiꞌ, yebꞌ 50 (lahonh yoxkꞌalpaxo) isholanil qꞌap iskabꞌ majan; lahannhe xin ischalen isholanil istiꞌ qꞌap iskabꞌ majanil. Iswatxꞌepaxo ebꞌnaj 50 (lahonhebꞌ yoxkꞌal) chꞌen gancho oro yunhe ischalen istiꞌ qꞌap bꞌabꞌel majan yebꞌ qꞌap iskabꞌ majan tuꞌ; hak tuꞌ xin yu iswatxꞌayo Yatut Komam yinh qꞌap.
Iswatxꞌenpaxo 11 (hunlahonhebꞌ) qꞌap cortina yinh istzꞌumal noꞌ chiw, yunhe yahto yibꞌanh Yatut Komam watxꞌebꞌil yinh qꞌap qꞌap. Hunun qꞌap cortina watxꞌebꞌil yinh istzꞌumal noꞌ chiw tuꞌ, 13 (oxlahonhebꞌ) metro yok yiktaxa istel, wal issatbꞌal xin huneꞌ metro yok 80 (waxajebꞌ ishokꞌal) centímetro, haꞌ 11 (hunlahonhebꞌ) cortina tuꞌ lahannhe ismalil sunil. Howebꞌ cortina yinh istzꞌumal noꞌ chiw tuꞌ istzꞌisayo naj, hunxanhe eliko noꞌ yinh sunil, hakpax tuꞌ noꞌ wajebꞌxa cortina yinh istzꞌumal noꞌ chiw istzꞌisayo naj, hunxanhe eliko noꞌ yinh sunil. Yuxin kabꞌ majan cortina eliko yinh istzꞌumal noꞌ chiw tuꞌ. Yalaxiko 50 (lahonh yoxkꞌal) isholanil istiꞌ huneꞌ bꞌabꞌel majan istzꞌumal noꞌ, haktikꞌapax tuꞌ hunxa majan noꞌ tuꞌ, okpaxo 50 (lahonh yoxkꞌal) isholanil istiꞌ noꞌ. Iswatxꞌenpaxo naj 50 (lahonh yoxkꞌal) chꞌen gancho bronce chihunbꞌanayo iskabꞌil istiꞌ noꞌ. Huneꞌ niman litxꞌan elkaniko noꞌ ismajchakanayo yibꞌanh Yatut Komam yu noꞌ.
Iswatxꞌenpaxo naj istzꞌumal noꞌ meꞌ kaj yelawil aykoj, yahto yibꞌanh istzꞌumal noꞌ chiw ayko yibꞌanh Yatut Komam; iswatxꞌenpaxo naj hunteqꞌan istzꞌumal no noqꞌ kaw ay istohol. Haꞌ noꞌ ahkanto islahobꞌal yibꞌanh Yatut Komam. Iswatxꞌenpaxo naj teꞌ aqꞌinteꞌ acacia, kaw tohol yute naj teꞌ, yuto yinh Yatut Komam chiꞌok teꞌ. Hunun teꞌ aqꞌinteꞌ tuꞌ, yikta ishoꞌ metro yute naj istel teꞌ, haxa sat teꞌ xin 67 (hujebꞌ iskanhwinaj) centímetro. Hunun teꞌ aqꞌinteꞌ ayko isholanil istiꞌ teꞌ yunhe ischalen isbꞌa istiꞌ teꞌ tuꞌ; hak tuꞌ xin yute naj sunil teꞌ aqꞌinteꞌ okniko yinh Yatut Komam. 20 (Hunkꞌal) teꞌ aqꞌinteꞌ ok yinh ispakꞌul yinh yetkꞌulal sur. Yalaxpaxayo 40 (kawinaj) chꞌen plata yalanh bꞌay tzꞌonhi teꞌ, kabꞌkabꞌ chꞌen alaxikto yalanh hunun teꞌ aqꞌinteꞌ, hunun yinh bꞌay chischah isbꞌa teꞌ. Haxa yinh hunxa ispakꞌul Yatut Komam, yinh yetkꞌulal norte 20 (hunkꞌal) teꞌ aqꞌinteꞌ tuꞌ watxꞌipaxoj. Yalaxayo 40 (kawinaj) chꞌen plata isxeꞌaloj, bꞌay tzꞌonhi sunil teꞌ aqꞌinteꞌ tuꞌ, kabꞌkabꞌ chꞌen yalanh hunun teꞌ. Yinh Yatut Komam yetkꞌulal bꞌay chito tzꞌayik, wajebꞌ teꞌ aqꞌinteꞌ watxꞌelaxi. Yinh iskabꞌebꞌ istxikin yinta Yatut Komam tuꞌ xin iswatxꞌe naj hunun teꞌ aqꞌinteꞌ yinh hunun istxikin Yatut Komam. Haꞌ teꞌ aqꞌinteꞌ tuꞌ, hunbꞌalax istiꞌ teꞌ yinh yich masanta chiꞌahapno bꞌay hunbꞌabꞌil istxikin yu chꞌen jolqꞌabꞌ petpet yehi; hak tuꞌ ye iskabꞌebꞌal istxikin. Yuxin yalanh teꞌ waxajebꞌ aqꞌinteꞌ tuꞌ, okto 16 (wajlahonhebꞌ) chꞌen plata bꞌay tzꞌonhi teꞌ, kabꞌkabꞌ chꞌen kankano yalanh hunun teꞌ aqꞌinteꞌ tuꞌ.
Watxꞌipaxo teꞌ regla acacia, howebꞌ teꞌ okniko yinh teꞌ aqꞌinteꞌ yinh qꞌaxep iskꞌul Yatut Komam. Yebꞌ xin howebꞌxapaxo teꞌ regla ok yinh qꞌaxepxa ispakꞌul, yebꞌ xin howebꞌxapaxo teꞌ ok yinta Yatut Komam yinh yetkꞌulal bꞌay chꞌay tzꞌayik. Haxa teꞌ regla chiꞌok yiktabꞌal teꞌ aqꞌinteꞌ chiꞌichito teꞌ yinh huneꞌ istxikin masanta chiꞌapni teꞌ yinh hunxa istxikin. [*]Yalaxiko chꞌen oro yinh teꞌ aqꞌinteꞌ tuꞌ, iswatxꞌelaxpaxo chꞌen oro petan yehi bꞌay chiꞌekꞌto teꞌ regla tuꞌ; yalaxpaxiko chꞌen oro yinh teꞌ regla.
Iswatxꞌipaxo qꞌap velo yinh qꞌap yax qꞌap, qꞌap kajmutzꞌmunhe, qꞌap kaj jilni, yebꞌ yinh qꞌap lino bꞌatxꞌobꞌil. Ischemlaxiko yechel kawanh ebꞌnaj querubín yinh qꞌap yu mak kaw helan. Islokbꞌalaxkanh qꞌap qꞌap yu kanhebꞌ chꞌen oro gancho, yinh kanhebꞌ teꞌ oy watxꞌebꞌil yinh isteꞌal teꞌ acacia. Teꞌ oy tuꞌ, alaxiko chꞌen oro yinh teꞌ, yalaxiko kanhebꞌ xeꞌal plata bꞌay chitzꞌonhi teꞌ.
Iswatxꞌelax qꞌap qꞌap ok yinh ispultahil Yatut Komam. Haꞌ qꞌap qꞌap tuꞌ watxꞌelax qꞌap yinh qꞌap yax, yinh qꞌap kajmutzꞌmunhe, qꞌap kaj, yebꞌ qꞌap lino bꞌatxꞌobꞌil yechel aykoj; watxꞌebꞌiliko yelawil qꞌap kaw kꞌulchꞌan jilni. Iswatxꞌelax howebꞌ teꞌ oy, yebꞌ howebꞌ chꞌen gancho oro, iswatxꞌelaxpaxo howebꞌ isxeꞌal bronce bꞌay chitzꞌonhi teꞌ oy tuꞌ; yalaxpaxiko chꞌen oro yinh teꞌ oy yebꞌ isjolqꞌabꞌil.

Ismunlabꞌal isTabernáculo Komam Dios
(Ex. 25:10-40; 27:1-8; 30:1-10)
Iswatxꞌenpaxo naj Bezaleel teꞌ Kaxha, acacia teꞌ yako naj; huneꞌ metro yok 12 (kabꞌlanhebꞌ) centímetro ispakꞌul teꞌ, haxa issat teꞌ xin huneꞌpaxo metro yok 12 (kabꞌlanhebꞌ) centímetro, haxa yekanh isstel teꞌ xin, huneꞌpaxo metro yok 12 (kabꞌlanhebꞌ) centímetro. Yaniko naj chꞌen oro yinta teꞌ yebꞌ yul teꞌ, yanipaxiko naj chꞌen oro yelawilo istiꞌ ishoyanil teꞌ Kaxha tuꞌ. Iswatxꞌenpaxo naj kanhebꞌ chꞌen argolla oro, hunun chꞌen yinh hunun istxikin teꞌ, haꞌ qꞌaxep iskꞌul teꞌ kabꞌebꞌ chꞌen argolla oro, hakpax tuꞌ qꞌaxebꞌxa iskꞌul teꞌ, kabꞌebꞌ chꞌen argolla oro aypaxikoj. Iswatxꞌenpaxo naj kabꞌebꞌ te teꞌ yinh isteꞌal teꞌ acacia, yaniko naj chꞌen oro yinh teꞌ. Yanilto naj teꞌ yul chꞌen argolla oro, ayko yinh qꞌaxqꞌep iskꞌul teꞌ, yu yilaxikꞌo teꞌ Kaxha tuꞌ.
Iswatxꞌenpaxo naj ismajil teꞌ Kaxha, oro ok yinh; huneꞌ metro yok 12 (kabꞌlanhebꞌ) centímetro ispakꞌul teꞌ, wal sat teꞌ ismajil xin 67 (hujebꞌ iskanhwinaj) centímetro yu. Iswatxꞌen naj kabꞌebꞌ yechel ebꞌnaj querubín oro, chakꞌbꞌil yu chꞌen martillo yet iswatxꞌelaxi, ayko hunun yibꞌanh istiꞌla ismajil Kaxha tuꞌ. Iswatxꞌe naj ismajil Kaxha yebꞌ kabꞌebꞌ yechel ebꞌnaj querubín, hunnhe ye iswatxꞌebꞌanil, mach xijbꞌiloj. Hunun yechel ebꞌnaj querubín, ayiko yibꞌanh hunun istiꞌla ismajil teꞌ Kaxha tuꞌ. Kawanh yechel ebꞌnaj querubín tuꞌ, ishakxiko ebꞌnaj yinh hunun, yajaꞌ yilnayo ebꞌnaj yibꞌanh ismajil teꞌ Kaxha tuꞌ; leyanto xikꞌ ebꞌnaj yibꞌanh ismajil teꞌ Kaxha tuꞌ, kꞌuxannhe ismajnayo xikꞌ ebꞌnaj tuꞌ ismajil teꞌ. [image: 33.TIF] 

Iswatxꞌenpaxo naj huneꞌ teꞌ mexha, yaj teꞌ acacia ok yinh, 90 (lahonhebꞌ ishokꞌal) centímetro ispakꞌul teꞌ, wal sat teꞌ xin 45 (howebꞌ yoxkꞌal) centímetro. 67 (hujebꞌ iskanhwinaj) centímetro yekanh istel teꞌ. Yaniko naj chꞌen oro kaw kꞌul yinh teꞌ, yanipaxiko naj chꞌen nabꞌa oro yelawilo yinh sunil istiꞌla teꞌ. Hujebꞌ centímetro yutelo naj yelawil istiꞌ teꞌ, yaniko naj chꞌen oro yinh yelawil istiꞌ teꞌ. Iswatxꞌenpaxo naj kanhebꞌ chꞌen argolla oro, ok yinh hunun istxikin teꞌ mexha yinh iskanhebꞌal yoj teꞌ. Yalanh yelawil istiꞌ teꞌ mexha tuꞌ ok chꞌen argolla oro, yunhe yalaxikto te teꞌ chiꞌinikꞌo teꞌ mexha tuꞌ.
Iswatxꞌen naj te teꞌ yinh teꞌ acacia yunhe isbꞌatxlaxikꞌo teꞌ mexha tuꞌ, yanipaxiko naj chꞌen oro yinh teꞌ. Iswatxꞌenpaxo naj ismunlabꞌal mexha tuꞌ, hunteqꞌan chiꞌokniko yibꞌanh, oro chꞌen ok yinh; watxꞌelax chꞌen sekꞌ, chꞌen cuchara, chꞌen xhalu, chꞌen vaso bꞌay chiꞌalaxayto yal teꞌ uva chꞌaqꞌlax yebꞌalqꞌabꞌehal.
Hak tuꞌ xin yu iswatxꞌen naj huneꞌ candelabro nabꞌa oro bꞌay chitzujbꞌalaxiko qꞌaꞌ. Haꞌ bꞌay chiꞌay bꞌatxnoj yebꞌ isteꞌal yoj tuꞌ, yebꞌ isnetbꞌal aceite, yebꞌ yelawil hakaꞌ jilni teꞌ manzan, yebꞌ isxumakil. Iswatxꞌe naj sunil tuꞌ yu martillo, huneꞌnhe ye iswatxꞌebꞌanil sunil. Yinh qꞌaxqꞌep iskꞌul, ay oxox isqꞌabꞌ, haktikꞌapax tuꞌ yinh qꞌaxepxa. Oxebꞌ net hakaꞌ isxumakil almendro ayko yinh huneꞌ isqꞌabꞌ, yebꞌpaxo yechel teꞌ manzan yebꞌ isxumakil. Hak tuꞌ yeko yechel iswajebꞌal isqꞌabꞌ chꞌen yet candelabro tuꞌ. Haxa isteꞌal ayko yiktabꞌal chꞌen candelabro tuꞌ aypaxo kanhebꞌ isnet hakaꞌ jilni isxumakil teꞌ almendro, aypaxo ismansanil yebꞌ isxumakil. Yalanh kabꞌkabꞌ isqꞌabꞌ chꞌen tuꞌ xin ayiko yechel sat teꞌ manzan, hak tuꞌ xin yalanh hunun kabꞌkabꞌ isqꞌabꞌ. Hak tuꞌ ye chꞌen yinh iswajebꞌal isqꞌabꞌ. Haꞌ yechel sat teꞌ manzan yebꞌ isqꞌabꞌ tuꞌ, huneꞌnhe yiqꞌni isbꞌa yebꞌ candelabro, nabꞌa oro chꞌen ayko yinh, chakꞌlax yu martillo yet iswatxꞌi. Iswatxꞌenpaxo naj hujebꞌ islamparahil oro, yebꞌ chꞌen tenaza, yebꞌ issekꞌal. Hayet iswatxꞌi chꞌen candelabro tuꞌ yebꞌ ej ismunlabꞌal, 75 (holahonhebꞌ iskanhwinaj) libra chꞌen oro okniko yinh, chꞌen kaw kꞌul.
Iswatxꞌenpaxo naj mexha bꞌay chinhuslax teꞌ pom, huneꞌ mexha tuꞌ, acacia teꞌ. Lahan ispakꞌul yebꞌ sat, 45 (howebꞌ yoxkꞌal) centímetro yeko, yebꞌ xin 90 (lahonhebꞌ ishokꞌal) centímetro yekanh. Haxa yukꞌaꞌ ayko yinh iskanhebꞌal istxikin huneꞌnhe yeh iswatxꞌebꞌanil yebꞌ mexha tuꞌ. Yaniko naj chꞌen oro kaw kꞌul yibꞌanh teꞌ mexha tuꞌ, yebꞌ yinhla iskanhebꞌal iskꞌul teꞌ yebꞌ yinh yukꞌaꞌ teꞌ; yaniko naj chꞌen oro yelawilo istiꞌ teꞌ yinhla ishoyanil. Yanipaxiko naj chꞌen argolla oro yalanh yelawil istiꞌ teꞌ mexha tuꞌ, kabꞌkabꞌ chꞌen ok yinh hunun ispakꞌul teꞌ mexha, yunhe yekꞌto te teꞌ yul chꞌen; hak tuꞌ xin chisje isbꞌatxlaxikꞌo mexha tuꞌ. Iswatxꞌen naj te teꞌ acacia yu yelto teꞌ yul chꞌen oro petpet yehi, yaniko naj chꞌen oro yinh teꞌ.
Iswatxꞌenpaxo naj teꞌ aceite chiꞌalaxayo yibꞌanh mak chiꞌok yinh ismunil Komam Dios, iswatxꞌenpaxo naj teꞌ pom, yaniko naj anh kaw xuqꞌ sam xol hunteqꞌan kaw kꞌul, hakaꞌ chiswatxꞌe ebꞌnaj watxꞌem perfume.
Iswatxꞌen naj Bezaleel mexha yet xahanbꞌal bꞌay chinhuslax no noqꞌ yinh xahanbꞌalil tet Komam Dios. Haꞌ teꞌ acacia yako naj yinh. Lahan ismalil istelbꞌal yebꞌ satbꞌal tuꞌ, kabꞌ metro yok 35 (holanhebꞌ iskawinaj) centímetro ismalil; yebꞌ xin huneꞌ metro yok 35 (holanhebꞌ iskawinaj) centímetro yukanh istel. Iswatxꞌelax kanhebꞌ yukꞌaꞌ mexha tuꞌ, hunun yukꞌaꞌ yinh hunun istxikin, hun xin yu iswatxꞌelax yebꞌ teꞌ mexha, yuxin machi isxijil oki; teꞌ mexha tuꞌ yebꞌ yukꞌaꞌ, bronce chꞌen ok yinh. Iswatxꞌenpaxo naj chꞌen munlabꞌal chiꞌokniko yinh ismexhahil yet xahanbꞌal tuꞌ; chꞌen net bꞌay chiꞌayto tanh, chꞌen tenaza, chꞌen nime sekꞌ, yebꞌ chꞌen isnet tzaqꞌaqꞌ, chꞌen pala; sunil hunteqꞌan munlabꞌal tuꞌ, bronce chꞌen oknikoj. Iswatxꞌelaxpaxiko huneꞌ istxayibꞌal istiꞌla [z] mexha tuꞌ, bronce chꞌen oknikoj, yalanh istiꞌ ismexhahil yet xahanbꞌal tuꞌ alaxikoj yinh yiktabꞌal istel. Iswatxꞌenpaxo naj kanhebꞌ chꞌen argolla bronce, petpet yehi, yok chꞌen yinh hunun istxikin bꞌay ay istxayibꞌal ismexhahil xahanbꞌal tuꞌ, haꞌ yul chꞌen tuꞌ chiꞌelto te teꞌ chibꞌatxnikanh ismexhahil yet xahanbꞌal. Lahwi tuꞌ xin, iswatxꞌenpaxo naj te teꞌ yinh isteꞌal teꞌ acacia, teꞌ chibꞌatxnikanh ismexhahil yet xahanbꞌal tuꞌ, yaniko naj chꞌen bronce yinh teꞌ. Yanikto naj teꞌ yul chꞌen bronce petan yehi ayko yinhla istxikin ismexhahil yet xahanbꞌal tuꞌ, yunhe isbꞌatxlaxikꞌoj. Huneꞌ mexha yet xahanbꞌal tuꞌ holan yukano yul, watxꞌebꞌil yinh teꞌ aqꞌinteꞌ.
Iswatxꞌe naj huneꞌ pechꞌan yebꞌ yoj pechꞌan yinh chꞌen bronce. Chꞌen bꞌay chil sat ebꞌix ix chimunla yul ispultahil Yatut Komam, [aa]. bꞌay chiskutxbꞌa isbꞌa anma, haꞌ ebꞌix xin sahni chꞌen tet Komam. [ab]
	[z]38:4 Bꞌay chiqꞌanbꞌi chibꞌe.
	[aa]38:8 Haꞌ ismunil hunteqꞌan ebꞌix ix tiꞌ, yinh huneꞌ traducción griego chala ta chitxahli ebꞌix tet Komam Dios. 1Sam. 2:22
	[ab]38:8 Chꞌen bronce kaw chitzejtzon chꞌen, yuxin chil issat ebꞌix yul chꞌen.

Yamaqꞌil Yatut Komam Dios
(Ex. 27:9-19)
Iswatxꞌenpaxo naj yamaqꞌil Yatut Komam Dios, haꞌ yinh yetkꞌulal sur yinh chuman, haꞌ bꞌey tuꞌ xin 45 (howebꞌ yoxkꞌal) metro istelbꞌal qꞌap cortina oki, haꞌ qꞌap tuꞌ, yinh qꞌap lino bꞌatxꞌobꞌil watxꞌi qꞌap. Istzꞌunlaxayo 20 (hunkꞌal) yoyal qꞌap, yebꞌ 20 (hunkꞌal) isxeꞌal bronce; iswatxꞌelaxpaxo isganchohal teꞌ yebꞌ isjolqꞌabꞌil, yajaꞌ plata. Haxa yinh yetkꞌulal norte yinh yamaqꞌil Yatut Komam tuꞌ 45 (howebꞌ yoxkꞌal) metro yepaxiko istelbꞌal qꞌap cortina oki, iswatxꞌelaxayo 20 (hunkꞌal) yoyal nabꞌa bronce; iswatxꞌelaxpaxo isganchohal yebꞌ isjolqꞌabꞌil, yajaꞌ plata oknikoj. Haxa yinh yetkꞌulal bꞌay chito tzꞌayik, 22 (kabꞌ iskawinaj) metro qꞌap cortina oki; 10 (lahonhebꞌ) xin yoyal yebꞌ 10 (lahonhebꞌ) base bꞌay chitzꞌonhi teꞌ oy tuꞌ. Iswatxꞌelaxpaxo isganchohal yebꞌ isjolqꞌabꞌil, yajaꞌ plata chꞌen oki. Haxa yinh yetkꞌulal bꞌay chiꞌahilo tzꞌayik 22 (kabꞌ iskawinaj) metro yok yiktaxa istelbꞌal qꞌap cortina oki. Haꞌ isqꞌaxepal istiꞌ bꞌay chonhoknapnoj, 7 (hujebꞌ) metro istelbꞌal qꞌap oki, oxebꞌ xin yoyal, yebꞌ oxebꞌ isxeꞌal oy tuꞌ. Haxa hunxa isqꞌaxepal istiꞌ xin, 7 (hujebꞌ) metro istelbꞌal qꞌap ok yinh, oxebꞌ xin yoyal yebꞌ oxebꞌ isxeꞌ bꞌay chitzꞌonhi teꞌ oy tuꞌ. Sunil qꞌap cortina, hoyaniko yinh yamaqꞌil Yatut Komam Dios tuꞌ, yinh qꞌap lino bꞌatxꞌobꞌil watxꞌelax qꞌap. Wal sunil isxeꞌ teꞌ oy tuꞌ, bronce chꞌen, haxa isganchohal yebꞌ isjolqꞌabꞌil istiꞌla teꞌ plata chꞌen; aypaxiko chꞌen plata yinh iswiꞌ teꞌ oy tuꞌ. Sunil teꞌ oy hoyaniko yinh yamaqꞌil Yatut Komam, ayko isjolqꞌabꞌil yelawil iswiꞌ teꞌ, plata chꞌen ayko yinh.
Haxa qꞌap qꞌap ayko yinh ispultahil yamaqꞌil Yatut Komam tuꞌ, watxꞌebꞌiliko qꞌap qꞌap yax, qꞌap kajmutzꞌmunhe, qꞌap kaj jilni, yebꞌ qꞌap lino bꞌatxꞌobꞌil. Qꞌap tuꞌ xin, 9 (bꞌahonhebꞌ) metro yeko istel sat qꞌap, kabꞌ metro yok 25 (howebꞌ iskawinaj) centímetro yekanh istel yoj qꞌap; lahan ismalil qꞌap hakaꞌ sunil qꞌap ayko yinh yamaqꞌil Yatut Komam. Ayko kanhebꞌ yoyal qꞌap yebꞌ kanhebꞌ xeꞌ bronce; hakpax tuꞌ isganchohal yebꞌ isjolqꞌabꞌil aykoj, plata chꞌen. Aypaxiko chꞌen plata yinh iswiꞌ teꞌ oy tuꞌ. Sunil yestakahil Yatut Komam hoyanikoj, yebꞌ yestakahil yamaqꞌil, broncenhe chꞌen.
Ebꞌnaj ijbꞌalom yinh munil
Ischejni yaꞌ Moisés ta chiwatxꞌelax islistahil hanta tzet chꞌokniko yinh iswatxꞌebꞌanil Yatut Komam bꞌay chikꞌuhi isKaxhahil Istrato Komam. Haꞌ ebꞌnaj levita watxꞌen istxolal yinh tzetaj yet tuꞌ chꞌoknikoj haꞌ xin naj Itamar, iskꞌahol yaꞌ Aarón, haꞌ ijbꞌan ebꞌnaj levita tuꞌ.
Haꞌ xin naj Bezaleel, iskꞌahol naj Uri, watxꞌen sunil tzet ischej Komam Dios tet yaꞌ Moisés. Haxa ismam icham naj Bezaleel haꞌ ton naj Hur, yikꞌal yaꞌ Judá. Kolwapaxo naj Aholiab yinh munil tuꞌ, naj iskꞌahol naj Ahisamac yikꞌal naj Dan. Naj Aholiab tuꞌ, chakꞌom chꞌen naj, chemlompaxo naj, chapaxiko naj yelawil qꞌap yax qꞌap, qꞌap kajmutzꞌmunhe, yebꞌ qꞌap kaj, yebꞌ qꞌap lino kaw kꞌul.
Chꞌen chꞌen okniko yinh Yatut Komam Dios
Sunil chꞌen oro ok yinh Yatut Komam Dios, haꞌ ton chꞌen yaqꞌ anma Israel issabꞌehal tet Komam, 21 (hun iskawinaj) quintal yok 95 (holanhebꞌ ishokꞌal) libra yalil chꞌen oro tuꞌ, hakaꞌtikꞌa yalil chꞌen peso aqꞌlax yul Yatut Komam.
Haxa chꞌen plata kutxbꞌalaxayo yet yilaxkanh isbꞌisil anma Israel tuꞌ; 75 (holanhebꞌ iskanhwinaj) quintal yebꞌ kabꞌ arroba yalil chꞌen plata tuꞌ, hakaꞌ yalil chꞌen peso aqꞌlax yul Yatut Komam Dios. Sunil ebꞌnaj winaj tzꞌajanxa yinh ishabꞌilal, ebꞌnaj ekꞌbꞌalxa yinh 20 (hunkꞌal) habꞌil, 603,550 isbꞌisil ebꞌnaj yinh sunil. Yikta iswaj gramo chꞌen plata yaqꞌ hunun ebꞌnaj, hakaꞌ yalil chꞌen peso aqꞌlax yul Yatut Komam. Haꞌ ismalil chꞌen plata ok isxeꞌal bꞌay tzꞌonhi teꞌ aqꞌinteꞌ ok yicho Yatut Komam, yebꞌ xeꞌal yoyalo qꞌap qꞌap, 75 (howebꞌ iskanhwinaj) quintal yalil chꞌen. Sunil chꞌen plata tuꞌ okniko yinh 100 (hokꞌal) isxeꞌal teꞌ oy yinh sunil, yuxin 75 (howebꞌ iskawinaj) libra chꞌen plata ok xeꞌo hunun teꞌ oy. Haxa yinh kabꞌ arrobaxa chꞌen plata tuꞌ, iswatxꞌe naj Bezaleel chꞌen gancho ok yinh teꞌ oy yebꞌ chꞌen ok yibꞌanh iswiꞌ teꞌ, yebꞌ chꞌen ok yinh chꞌen petpet yehi.
Haxa chꞌen bronce kutxbꞌalaxi, chꞌen aqꞌlax sabꞌehal tet Komam Dios, apni yalil chꞌen yinh 53 (oxlanhebꞌ yoxkꞌal) quintal yok 10 (lahonhebꞌxa) libra. Haꞌ yinh chꞌen bronce kutxbꞌalaxkanh tuꞌ, watxꞌelax xeꞌalo ispultahil Yatut Komam, huneꞌ yatut bꞌay chiskutxbꞌa isbꞌa anma Israel. Yinh chꞌen xin, watxꞌelaxpaxo ismexhahil yet xahanbꞌal yebꞌ istxayibꞌal yelawil ismexhahil tuꞌ, yebꞌ sunil chꞌen munlabꞌal chiꞌokniko yinh ismexhahil yet xahanbꞌal. Haꞌ chꞌen bronce tuꞌ okpaxo yinh xeꞌaloj yoyal Yatut Komam yinh ishoyanil, yebꞌpaxo xeꞌalo ispultahil yamaqꞌil Yatut Komam; sunil yestakahil Yatut Komam yebꞌ yestakahil ishoyanil yamaqꞌil Yatut Komam, bronce chꞌen oknikoj.
Iswatxꞌebꞌanil xil isqꞌap ebꞌnaj sacerdote
(Ex. 28:1-43)
Haꞌ xil isqꞌap ebꞌnaj sacerdote chiyako yet chimunla ebꞌnaj yul Yatut Komam, watxꞌelax qꞌap tuꞌ yinh qꞌap yax qꞌap, qꞌap kajmutzꞌmunhe, qꞌap kaj; haktikꞌapax tuꞌ yu iswatxꞌelaxpaxo xil isqꞌap yaꞌ Aarón. Haꞌ xil isqꞌap yaꞌ chako yinh ismunil Komam watxꞌelax hakaꞌtikꞌa yu yalni Komam tet yaꞌ Moisés.
Hayet iswatxꞌelax qꞌap chaleko, ok chꞌen oro yinh qꞌap, yebꞌ txꞌal yax, txꞌal kajmutzꞌmunhe, txꞌal kaj jilni, yebꞌ txꞌal lino bꞌatxꞌobꞌil. Ischakꞌlax chꞌen oro yu chꞌen martillo yunhe ispaqꞌbꞌalax chꞌen hakaꞌ xaj hum eliko chꞌen, iskꞌuplaxayoj hakaꞌ txꞌal txꞌal. Ischemlaxto chꞌen xol txꞌal yax txꞌal, txꞌal kajmutzꞌmunhe, txꞌal kaj, yebꞌ txꞌal lino, kaw kꞌulchꞌan elikoj. Yalaxiko kabꞌebꞌ istxꞌanhal qꞌap chaleko tuꞌ, chiꞌekꞌto yibꞌanh iswixikꞌ yaꞌ, chischah isbꞌa istxam qꞌap istel yichinh yaꞌ. Hakaꞌ ye iswatxꞌebꞌanil qꞌap chaleko hak tuꞌ yepaxo qꞌap chikꞌalnayo chaleko tuꞌ. Huneꞌnhe yu iswatxꞌebꞌanil qꞌap yinh sunil yebꞌ yelawil; ok chꞌen oro xol qꞌap, yebꞌ txꞌal yax txꞌal, txꞌal kajmutzꞌmunhe, txꞌal kaj, yebꞌ txꞌal lino bꞌatxꞌobꞌil. Hakaꞌtikꞌa yu yalnikano Komam tet yaꞌ Moisés, hak tuꞌ elikoj.
Yalaxiko chꞌen ónice yibꞌanh chꞌen oro, istzꞌibꞌnhelaxiko isbꞌi ebꞌnaj iskꞌahol yaꞌ Israel yinh chꞌen, hakaꞌ chu yalaxiko istzꞌibꞌal hunu sello. Yaniko naj chꞌen yibꞌanh istxꞌanhal qꞌap chaleko yinh iswixikꞌ, yunhe isnahlaxti ebꞌnaj iskꞌahol yaꞌ Israel tuꞌ, hakaꞌtikꞌa yu yalni Komam Dios tet yaꞌ Moisés.
Haxa qꞌap yet istxam iskꞌul, kaw kꞌul yu ischembꞌanil qꞌap, hakaꞌ qꞌap chaleko tuꞌ; ayko chꞌen oro yinh qꞌap yebꞌ txꞌal yax txꞌal, txꞌal kajmutzꞌmunhe, txꞌal kaj, yebꞌ txꞌal lino bꞌatxꞌobꞌil. Qꞌap yet istxam iskꞌul tuꞌ, kaw pim qꞌap yebꞌ xin kanhebꞌ istxikin qꞌap; kabꞌ pajan ye qꞌap, 22 (kabꞌ iskawinaj) centímetro issat qꞌap, nueve pulgadapaxo issat qꞌap. Ayko kanhebꞌ txol chꞌen nixhte chꞌen kaw kꞌulchꞌan jilni yibꞌanh qꞌap; yinh bꞌabꞌel txol ayko chꞌen sardio, chꞌen topacio yebꞌ chꞌen carbunclo. Haxa chꞌen yinh iskabꞌ txol, ayko chꞌen esmeralda, chꞌen zafiro, chꞌen diamante. Haꞌ chꞌen yinh yox txol, ayko chꞌen jacinto, chꞌen ágata, yebꞌ chꞌen amatista. Haxa chꞌen yinh iskanh txol, ayko chꞌen berilo, chꞌen ónice yebꞌ chꞌen jaspe. Sunil chꞌen nixhte chꞌen tiꞌ, ayayto yul chꞌen oro. Kabꞌlahonhebꞌ chꞌen, yuto kabꞌlahonhebꞌ isbꞌisil ebꞌyaꞌ iskꞌahol yaꞌ Israel; hakaꞌ yeko istzꞌibꞌal sello, hak tuꞌ yeko isbꞌi hunun ebꞌyaꞌ yinh hunun chꞌen, haꞌ ton ebꞌyaꞌ kabꞌlahonhebꞌ majan Israel.
Iswatxꞌelaxpaxo iscadenahil qꞌap yet istxam iskꞌul tuꞌ, oro huneꞌ cadena tuꞌ, halbꞌil chꞌen. Iswatxꞌelaxpaxo kabꞌebꞌ chꞌen istzꞌonhobꞌal yebꞌ kabꞌebꞌ chꞌen oro, petan yehi. Yalaxiko chꞌen oro petan yehi yinh kabꞌebꞌal istxikin qꞌap yet istxam iskꞌul tuꞌ yinh yetkꞌulal iswixikꞌ. Iskꞌal-laxiko chꞌen cadena oro tuꞌ yinh chꞌen kabꞌebꞌ oro petpet yehi. Yok hunun istxam chꞌen cadena tuꞌ yibꞌanh chꞌen bꞌay tzꞌonhbꞌabꞌilayo chꞌen, iskꞌal-laxiko yibꞌanh istxꞌanhal iswiꞌ iswixikꞌ qꞌap chaleko iskawilal istxam iskꞌul. Iswatxꞌipaxo kabꞌebꞌ chꞌen oro petkixhtanhe yehi, yalaxiko chꞌen yinh kabꞌebꞌ istxikin qꞌap yalanh istxam iskꞌul, yuto hun chuko yebꞌ qꞌap chaleko tuꞌ. Iswatxꞌipaxo kabꞌebꞌ chꞌen oro petkixhtanhe yehi, yok chꞌen yinh istxꞌanhal chaleko yinh iswiꞌ iswixikꞌ, iskawilal istxam iskꞌul, hun yu iskankano bꞌay chiꞌapni istzꞌisbꞌanil yalanh, yibꞌanhahto qꞌap iskꞌalil yiktaj tuꞌ. Hak tuꞌ xin yu ishuni qꞌap yet istxam iskꞌul yebꞌ qꞌap chaleko yu kanhebꞌ chꞌen oro petan yehi, haꞌ txꞌal yax txꞌal, haꞌ chiximleni, yunhe isximlen isbꞌa qꞌap yibꞌanh qꞌap txꞌambꞌale yet qꞌap chaleko, yunhe mach chispoh isbꞌa qꞌap chaleko yebꞌ qꞌap istxam iskꞌul tuꞌ, hakaꞌ yu yalni Komam Jahawil tet yaꞌ Moisés.
Watxꞌelax iskapahil qꞌap chaleko chemlax qꞌap yinh qꞌap yax qꞌap. Haꞌ istiꞌ isholanil isnuqꞌ qꞌap kaw pim, pajtzobꞌil yunhe machi tzilmoto qꞌap, lahan hakaꞌ hunteqꞌan chaleko chiwatxꞌelax yinh noꞌ tzꞌum. [*]Yalaxiko yelawil istxam istiꞌ qꞌap capa tuꞌ, alaxiko yechel teꞌ granada watxꞌebꞌil yinh qꞌap yax qꞌap, qꞌap púrpura, qꞌap kaj, qꞌap lino bꞌatxꞌobꞌil. Iswatxꞌelaxpaxo nixhte campana oro; yalaxiko chꞌen campana tuꞌ xolbꞌal yechel teꞌ granada ayko yinh sunil istxam istiꞌ qꞌap capa tuꞌ. Yuxin huneꞌ chꞌen campana, huneꞌ teꞌ granada, huneꞌxa chꞌen campana, huneꞌxa teꞌ granada, hak tuꞌ yeko yelawil yinh istxam istiꞌ qꞌap capa chiꞌokniko yinh ismunil Komam, hakaꞌtikꞌa yu yalnikano Komam Jahawil tet yaꞌ Moisés.
Hak tuꞌ xin yu ej qꞌap túnika chiꞌok yinh yaꞌ Aarón yebꞌ yinh ebꞌnaj iskꞌahol yaꞌ, chemlax qꞌap yinh qꞌap lino kaw kꞌul. Hakpax tuꞌ qꞌap mitra yinh txꞌal lino kaw kꞌul chemlax qꞌap, yebꞌpaxo yelawil qꞌap tiara yinh txꞌal lino kaw kꞌul watxꞌebꞌil; hakpax tuꞌ qꞌap yul wexe yinh qꞌap lino watxꞌebꞌil qꞌap, qꞌap lino kotxkichtaj yeko yelawil. Haxa qꞌap chikꞌalni yikta ebꞌnaj, yinh qꞌap lino kotxkixhtanhe yeko yelawil yebꞌ txꞌal yax txꞌal, yebꞌ txꞌal kajmutzꞌmunhe, yebꞌ txꞌal kaj tzꞌisbꞌil qꞌap yu mak kaw ay ishelanil, hakaꞌtikꞌa yu yalni Komam Dios tet yaꞌ Moisés.
Iswatxꞌelaxpaxo chꞌen placa oro chiꞌok yinh qꞌap mitra, haꞌ chꞌen xin chihalniloj ta sacerdote ebꞌnaj; tzꞌibꞌnhebꞌiliko hunteqꞌan tzotiꞌ tiꞌ yinh chꞌen: Yet Komam Dios yehi, xhikoj. Lahwi tuꞌ iskꞌal-laxiko chꞌen yu txꞌal yaxtzꞌantzꞌonhe yibꞌanh qꞌap mitra, qꞌap ayahto yinh iswiꞌ ebꞌnaj, hakaꞌtikꞌa yu yalnikano Komam Dios tet yaꞌ Moisés.

Lahwikano iswatxꞌi Yatut Komam Dios
(Ex. 35:10-19)
Hak tuꞌ yu islahwi iswatxꞌelaxkano Yatut Komam Dios, watxꞌelax yinh qꞌap qꞌap bꞌay chiskutxbꞌa isbꞌa anma Israel yebꞌ Komam. Kaw hakaꞌtikꞌa yu yalnikano Komam Dios tet yaꞌ Moisés, hak tuꞌ yu iswatxꞌen ebꞌnaj Israel. Yanikaniko ebꞌnaj yul isqꞌabꞌ yaꞌ Moisés; ischahnikano yaꞌ Yatut Komam Dios watxꞌebꞌil yinh qꞌap qꞌap. Ischahnipaxkano yaꞌ sunil tzet chiꞌokniko yul Yatut Komam tuꞌ, hakaꞌ chꞌen gancho, teꞌ aqꞌinteꞌ, teꞌ regla chiꞌekꞌto yul chꞌen oro petan yehi, teꞌ oy yebꞌ isxeꞌal; yebꞌ istzꞌumal noꞌ meꞌ kaj yelawil aykoj, chiꞌahto yibꞌanh Yatut Komam tuꞌ; yebꞌ istzꞌumal no noqꞌ kaw labꞌan yebꞌ ay istohol, yebꞌ qꞌap velo ayko sata isKaxha Komam. Ischahnipaxo yaꞌ teꞌ Kaxha yet istrato Komam Dios, yebꞌ te teꞌ chibꞌatxnikanh, yebꞌ ismajil Kaxha tuꞌ. Yanipaxiko ebꞌnaj teꞌ mexha yul isqꞌabꞌ yaꞌ, yebꞌ sunil vaso, yebꞌ ixim pan chiꞌalaxayo sata Komam Dios, yebꞌ chꞌen candelero nabꞌa oro, yebꞌ isnet aceite, yebꞌ teꞌ aceite chiꞌayto yul isnet tuꞌ yunhe ismujli, yebꞌ sunil tzet chiꞌokniko yinh candelero tuꞌ yunhe machi tanh qꞌaꞌ yinh. Yalaxpaxiko ismexhahil yet xahanbꞌal nabꞌa oro yul isqꞌabꞌ yaꞌ, yebꞌ teꞌ aceite chiꞌalaxayo yibꞌanh mak chiꞌok yinh ismunil Komam, yebꞌ teꞌ pom kaw xuqꞌ sam; yebꞌ qꞌap cortina chiꞌok bꞌay chonhoknapno yul Yatut Komam. Ischahnipaxo yaꞌ ismexhahil yet xahanbꞌal nabꞌa bronce yebꞌ istxayibꞌal broncepaxoj, yebꞌ te teꞌ chibꞌatxnikanh ismexhahil yet xahanbꞌal tuꞌ, yebꞌ sunil tzet chiꞌokniko yinh ismexhahil yet xahanbꞌal tuꞌ; yebꞌ chꞌen pechꞌan, yebꞌ yoj chꞌen pechꞌan tuꞌ. Ischahnipaxo yaꞌ qꞌap cortina hoyaniko yinh yamaqꞌil Yatut Komam, yebꞌ yoyal yebꞌ xeꞌal oy tuꞌ; yebꞌ qꞌap cortina ayko yinh istiꞌ ispultahil yamaqꞌil Yatut Komam, yebꞌ txꞌanh lasu yebꞌ yestakahil yamaqꞌil Yatut Komam. Yebꞌ sunil tzet chiꞌokniko yul Yatut Komam watxꞌebꞌilayo yinh qꞌap qꞌap, bꞌay chiskutxbꞌa isbꞌa anma Israel yebꞌ Komam. Ischahnipaxkano yaꞌ Moisés qꞌap xilqꞌape chembꞌil chiꞌok yinh yaꞌ Aarón yebꞌ ebꞌnaj iskꞌahol yet chimunla ebꞌnaj yul Yatut Komam Dios; hunteqꞌan xil isqꞌap ebꞌnaj tuꞌ yinhnhe yet Komam chiꞌokniko yu ebꞌnaj.
Sunil tzet yalkano Komam Dios tet yaꞌ Moisés tuꞌ, iswatxꞌe ebꞌnaj Israel. Hayet yilni yaꞌ Moisés ta hakaꞌtikꞌa yu yalnikano Komam tet yaꞌ, hak tuꞌ yu iswatxꞌen ebꞌnaj, isqꞌanni yaꞌ iskꞌulal Komam Dios yibꞌanh sunil tuꞌ. [image: 34.TIF] 

Watxꞌelaxkanh isTabernáculo Komam Dios yu yaꞌ Moisés
Lahwi tuꞌ, istzotel Komam Dios tet yaꞌ Moisés, yalni Komam:
«Haꞌ yinh bꞌabꞌel tzꞌayik yinh bꞌabꞌel ixahaw chawakanh watutan yinh qꞌap qꞌap. Haꞌ bꞌey tuꞌ xin chinkutxbꞌa hinbꞌahan yebꞌ hex. Kat hawanikto teꞌ Kaxha yet trato yul watuttuꞌan, kat hawanikanh qꞌap velo yenhelo teꞌ. Kat hawanipaxikto teꞌ mexha yebꞌ sunil munlabꞌal chiꞌoknikoj yebꞌ chꞌen candelabro, kat hawaniko qꞌaꞌ yinh islamparahil chꞌen. Kat hawanikto chꞌen mexha oro, bꞌay chinhuslax pom satalti Kaxha yet istꞌinhanil intratohan, kat hawanikanh qꞌap qꞌap bꞌay chonhoknapno yul watuttuꞌan. Kat hawanayo chꞌen ismexhahil yet xahanbꞌal bꞌay chinhuslax no noqꞌ yinh xahanbꞌalil wetan, bꞌay chonhoknapno yul watutan watxꞌebꞌilayo yinh qꞌap qꞌap bꞌay chekutxbꞌa hebꞌa inkꞌatanhan. Kat hawanayo chꞌen niman pechꞌan xolbꞌal watutan bꞌay chekutxbꞌa hebꞌa inkꞌatanhan, yebꞌ xolbꞌal ismexhahil yet xahanbꞌal; kat hanohtzen chꞌen niman pechꞌan tuꞌ yu ha haꞌ. Lahwi tuꞌ, kat hawanikanh qꞌap cortina yinhla ishoyanil yamaqꞌil watutan, kat hawanikanh qꞌap cortina bꞌay chonhoknapno yul yamaqꞌil tuꞌ.
»Kat hawiniti teꞌ aceite chiꞌalaxayo yibꞌanh mak chiꞌok munil yinh inmunilan, kat hajobꞌnayo teꞌ yibꞌanh qꞌap qꞌap aykanh yibꞌanh watuttuꞌan, yebꞌ yibꞌanh sunil tzet ayikto yul watuttuꞌan. Hak tuꞌ xin chu yokkano sunil yinh ismunil, kat yokkano wetojan. Kat hajobꞌnayo teꞌ yibꞌanh ismexhahil yet xahanbꞌal bꞌay chinhuslax xahanbꞌal wetan, yebꞌ yibꞌanh sunil ismunlabꞌal ismexhahil yet xahanbꞌal tuꞌ, hak tuꞌ chu yokkano yinh ismunil, kat yokkano wetojan. Kat hajobꞌnayo aceite yibꞌanh chꞌen niman pechꞌan yebꞌ yinh yoj yebꞌ yich chꞌen, kat yokkano chꞌen yinh inmunilan.
»Lahwi tuꞌ, kat hawinito yaꞌ Aarón yebꞌ ebꞌnaj iskꞌahol yaꞌ iskawilal istiꞌ ispultahil qꞌap watutan bꞌay chekutxbꞌa hebꞌa inkꞌatanhan, kat hechejni axhno ebꞌnaj. Kat yaniko yaꞌ Aarón xil isqꞌap, qꞌap chiꞌokniko yinh inmunilan, lahwi tuꞌ kat hawanayo aceite yibꞌanh yaꞌ, yu yokkano yaꞌ munil yinh sacerdotehal. Kat hahitznipaxiko ebꞌnaj iskꞌahol yaꞌ Aarón tuꞌ, kat hawaniko qꞌap túnika yinh ebꞌnaj. Lahwi tuꞌ kat hawanipaxayo aceite yibꞌanh ebꞌnaj, hakaꞌ hawu yinh ismam ebꞌnaj, kat yokkano ebꞌnaj insacerdotehojan. Hayet chawanayo aceite yibꞌanh ebꞌnaj tuꞌ, hak tuꞌ chiyu iskankano huneꞌ munil tiꞌ yul isqꞌap ebꞌnaj, kat isyijenpaxo iskꞌahol ebꞌnaj chipohcha yinh yet bꞌaqꞌinh; huneꞌ munil tiꞌ chisyije ebꞌnaj yinh sunilbꞌal ej tiempo,» xhi Komam.
Hakaꞌ yu yalnikano Komam Dios tet yaꞌ Moisés tuꞌ, hak tuꞌ yu iswatxꞌen yaꞌ. Yuxin hayet yichiko iskabꞌ habꞌil yel anma Israel sat txꞌotxꞌ Egipto, yinh bꞌabꞌel tzꞌayik yinh bꞌabꞌel ixahaw tuꞌ, iswatxꞌelaxkanh qꞌap qꞌap yatuto Komam Dios. Iswatxꞌenkanh yaꞌ Moisés Yatut Komam tuꞌ, yanayo yaꞌ isxeꞌal, istzꞌonhbꞌanayo yaꞌ yoyal yibꞌanh xeꞌ tuꞌ, yaniko yaꞌ teꞌ aqꞌinteꞌ yich, yaniko yaꞌ isreglahil teꞌ. Islebꞌaniko yaꞌ qꞌap cortina yichoj, islebꞌanahto yaꞌ noꞌ tzꞌum, oxebꞌ majan yuteto yaꞌ noꞌ yibꞌanh Yatut Komam, hakaꞌtikꞌa yu yalni Komam tet yaꞌ.
Lahwi tuꞌ, yiniti yaꞌ Moisés chꞌen kabꞌebꞌ chꞌen paqꞌan yehi, bꞌay ayko chejbꞌanile yu Komam, yanayto yaꞌ chꞌen yul isKaxha Komam Dios. Yanikto yaꞌ te teꞌ yul chꞌen argolla petan yehi ayko yalanh istiꞌ teꞌ Kaxha, yanipaxiko yaꞌ ismajil Kaxha tuꞌ. Yinikto yaꞌ teꞌ Kaxha tuꞌ yul Yatut Komam Dios, islokbꞌankanh yaꞌ qꞌap velo yenhelo teꞌ Kaxha tuꞌ, hakaꞌtikꞌa yu yalni Komam Dios tet yaꞌ.
Yanipaxikto yaꞌ ismexhahil ixim pan yul Yatut Komam, bꞌay chiskutxbꞌa isbꞌa ebꞌnaj Israel yebꞌ Komam. Yayo yaꞌ mexha tuꞌ yinh yetkꞌulal norte yul Yatut Komam, satalti qꞌap velo. Yanayo yaꞌ ixim pan yibꞌanh mexha tuꞌ sata Komam Dios, iswatxꞌe yaꞌ ixim pan hakaꞌtikꞌa yu yalnikano Komam tet yaꞌ Moisés tuꞌ.
Yanikto yaꞌ candelabro yul Yatut Komam bꞌay chiskutxbꞌa isbꞌa anma sata Komam, satakꞌti teꞌ mexha yet ixim pan, yinh yetkꞌulal sur sata qꞌap cortina. Yaniko yaꞌ qꞌaꞌ yinh isnet aceite sata Komam Jahawil, hakaꞌtikꞌa yu yalnikano Komam tet yaꞌ Moisés.
Yanipaxikto yaꞌ mexha nabꞌa oro, ismexhahil xahanbꞌal yet teꞌ pom, yul Yatut Komam bꞌay chiskutxbꞌa isbꞌa anma, satalti qꞌap velo litxꞌankanh yiktabꞌal Yatut Komam. Isnhusni yaꞌ pom kaw xuqꞌ sam yibꞌanh mexha tuꞌ, hakaꞌtikꞌa yu yalnikano Komam tet yaꞌ Moisés.
Lahwi tuꞌ, yanikanh yaꞌ qꞌap cortina ispultahil Yatut Komam bꞌay chonhoknapnoj. Yanayo yaꞌ mexha yet xahanbꞌal bꞌay chinhuslax no noqꞌ yinh xahanbꞌalil tet Komam Dios sata bꞌay chonhoknapnoj yul Yatut Komam bꞌay chiskutxbꞌa isbꞌa anma Israel yebꞌ Komam Dios. Isnhusni yaꞌ Moisés no noqꞌ yebꞌ ixim harina yinh xahanbꞌalil tet Komam Dios; hakaꞌ yu yalnikano Komam Dios, Jahawil tet yaꞌ.
Yanayo yaꞌ chꞌen niman pechꞌan xolbꞌal Yatut Komam Dios bꞌay chiskutxbꞌa isbꞌa anma yebꞌ Komam, yebꞌ ismexhahil yet xahanbꞌal, isnohtzen yaꞌ chꞌen yu ha haꞌ, yu istxꞌahni isqꞌabꞌ ebꞌnaj sacerdote. Yaꞌ Moisés yebꞌ yaꞌ Aarón yebꞌ ebꞌnaj iskꞌahol yaꞌ chistxꞌah ebꞌnaj isqꞌabꞌ yebꞌ yoj yinh ha haꞌ ay yul huneꞌ pechꞌan tuꞌ. Hayet chiꞌokto ebꞌnaj yul Yatut Komam Dios bꞌay chiskutxbꞌa isbꞌa anma iskꞌatanh Komam, chistxꞌahni ebꞌnaj isqꞌabꞌ yebꞌ yoj, hakpax tuꞌ yet chihitziko ebꞌnaj iskꞌatanh mexha yet ismexhahil yet xahanbꞌal, chistxꞌahnipaxo ebꞌnaj isqꞌabꞌ yebꞌ yoj, hakaꞌtikꞌa yu yalnikano Komam tet yaꞌ Moisés.
Haxa yinh islahobꞌal xin, ishoynayo yaꞌ yamaqꞌil Yatut Komam yebꞌpaxo ismexhahil yet xahanbꞌal yu qꞌap cortina; islokbꞌankanh yaꞌ qꞌap cortina istiꞌ ispultahil yamaqꞌil Yatut Komam, bꞌay chonhoknapnoj.
Isqꞌaqꞌal yip Komam Dios nohayo yibꞌanh qꞌap qꞌap ayko yatutoj
(Nm. 9:15-23)
Hayet lahwi iswatxꞌikano Yatut Komam Dios yu yaꞌ Moisés xin, yul huneꞌ moyan, yok hoyno yinh qꞌap qꞌap ayko Yatut Komam bꞌay chiskutxbꞌa isbꞌa anma Israel iskꞌatanh Komam, isnohilo isqꞌaqꞌal yip Komam yul yatut tuꞌ. [*]Machi xin chu yokto yaꞌ Moisés yul qꞌap qꞌap ayko yatuto Komam tuꞌ, bꞌay chiskutxbꞌa isbꞌa anma iskꞌatanh Komam, yuto ayayo huneꞌ moyan tuꞌ yibꞌanh, yebꞌ nohnakto isqꞌaqꞌal yip Komam yul.
Hayet chiꞌel moyan yibꞌanh qꞌap Yatut Komam tuꞌ, kat yinikanh ebꞌnaj Israel yatut, kat yok ebꞌnaj yinh isbꞌel. Yaj tato mach chiꞌel huneꞌ moyan yibꞌanh Yatut Komam tuꞌ, mach chikanh ebꞌnaj iscampamento, wal xin chechma ebꞌnaj masanto yet chiꞌel moyan yibꞌanh Yatut Komam. Yet tzꞌayikal ayayo huneꞌ moyan tuꞌ yibꞌanh Yatut Komam, wal yet aqꞌbꞌalil xin huneꞌ topan qꞌaꞌ ayayo yibꞌanh Yatut Komam tuꞌ; yil ebꞌnaj Israel huneꞌ tuꞌ yinh sunil tiempo yet yekꞌ ebꞌnaj yinh isbꞌel.
	40:34 40:34 1Rey. 8:10-11; Is. 6:5; Ez. 43:4-5; Ex. 13:21-22

LEVLEVÍTICOIsyox hum tzꞌibꞌnhebꞌil yu yaꞌ Moisés
1. HUNTEQꞌAN YEBꞌALQꞌABꞌE YEBꞌ XAHANBꞌAL CHIꞌAQꞌLAX TET KOMAM
(1:1—7:38)
No noqꞌ chinhuslax xahanbꞌalil tet Komam Dios
Yawte Komam Dios Jahawil yaꞌ Moisés yul yatut watxꞌebꞌil yinh qꞌap qꞌap, bꞌay chiskutxbꞌa isbꞌa anma Israel iskꞌatanh Komam, yalni Komam tet yaꞌ: «Tzotelanh tet anma Israel, kat hawalni tet: Hayet cheyiniti hexahanbꞌal tet Komam Jahawil, yilal heyiniti noꞌ xol hewakax, xol hemeꞌ maka xol hechiw.
»Ta wakax noꞌ cheyiti nhuslaxo xahanbꞌalil tet Komam, yilal tzehla wakax noꞌ cheyitij yebꞌ xin machi nino istzakaꞌil noꞌ. Haꞌ xin sata istiꞌ ispultahil Yatut Komam watxꞌebꞌil yinh qꞌap qꞌap bꞌay chiskutxbꞌa isbꞌa anma iskꞌatanh Komam, haꞌ bꞌey tuꞌ cheyiti noꞌ xahanbꞌal tet Komam, yunhe ischahni Komam huneꞌ xahanbꞌal tuꞌ. [a]maka yu yaqꞌni ebꞌnaj yuchꞌandiosal tet Komam.Haꞌ naj chiꞌiniti noꞌ xin, chiyayo isqꞌabꞌ naj yibꞌanh iswiꞌ noꞌ, hak tuꞌ xin chu ischahni Komam huneꞌ xahanbꞌal tuꞌ, kat yaqꞌni nimankꞌulal Komam yinh ismul naj. Kat ispotxꞌni naj noꞌ wakax tuꞌ sata Komam Dios; haxa ebꞌnaj sacerdote, iskꞌahol yaꞌ Aarón chihalten ischikꞌil noꞌ tet Komam, lahwi tuꞌ kat istxihnayo ebꞌnaj ischikꞌil noꞌ yibꞌanh, yebꞌ yinhla iskꞌul ismexhahil xahanbꞌal tet Komam tuꞌ, ayayo sata istiꞌ ispultahil Yatut Komam watxꞌebꞌil yinh qꞌap qꞌap, bꞌay chiskutxbꞌa isbꞌa anma iskꞌatanh Komam. Lahwi tuꞌ, kat yinilo naj istzꞌumal noꞌ, kat istzokꞌnayo naj ischibꞌehal noꞌ. Haxa ebꞌnaj sacerdote, iskꞌahol yaꞌ Aarón chiꞌaniko qꞌa qꞌaꞌ yibꞌanh ismexhahil bꞌay chinhuslax xahanbꞌal tet Komam, kat iswatxꞌenahto ebꞌnaj teꞌ siꞌ yibꞌanh qꞌaꞌ. Lahwi tuꞌ xin kat yanahto ebꞌnaj sacerdote, iskꞌahol yaꞌ Aarón tuꞌ noꞌ chibꞌe pohbꞌilayo tuꞌ yebꞌ noꞌ iswiꞌ, yebꞌ ismantecahil noꞌ, yebꞌ istxꞌanhkanta istzaꞌ noꞌ, yibꞌanh teꞌ siꞌ xol xaj qꞌaꞌ yibꞌanh ismexhahil yet xahanbꞌal. Naj chiꞌaqꞌni noꞌ yinh xahanbꞌalil tuꞌ, chistxꞌah naj noꞌ istxꞌanhkanta istzaꞌ yebꞌ noꞌ yoj, kat isnhusnito naj sacerdote sunil noꞌ tuꞌ yibꞌanh chꞌen mexha yet xahanbꞌal. Noꞌ chibꞌe chinhuslax yinh xahanbꞌal tuꞌ, kaw xuqꞌ chꞌahapno sam sata Komam Dios, Jahawil.
»Ta meꞌ noꞌ maka ta chiw noꞌ cheyaqꞌ yinh xahanbꞌalil tet Komam xin, haꞌ noꞌ winaj cheyitij, hunu noꞌ machi nino istzakaꞌil. Kat xin ispotxꞌni naj noꞌ yetkꞌulal norte sata ismexhahil yet xahanbꞌal sata Komam; haxa ebꞌnaj iskꞌahol yaꞌ Aarón, chitxihnayo ischikꞌil noꞌ yibꞌanh yebꞌ yinhla iskꞌul mexha, bꞌay chinhuslax xahanbꞌal tet Komam. Kat istzokꞌnayo naj ischibꞌehal noꞌ, haxa xin naj sacerdote chiꞌanahto ischibꞌehal noꞌ yebꞌ iswiꞌ noꞌ yebꞌ ismantecahil noꞌ istxꞌanhkanta istzaꞌ noꞌ yibꞌanh teꞌ siꞌ xol qꞌaꞌ ayko yibꞌanh mexha bꞌay chinhuslax xahanbꞌal tet Komam. Naj ay yet noꞌ tuꞌ, chꞌaqꞌlax yinh xahanbꞌal tuꞌ, chistxꞌah naj noꞌ yul iskꞌul yebꞌ noꞌ yoj, kat isnhusni naj sacerdote noꞌ yibꞌanh ismexhahil yet xahanbꞌal. Haꞌ hunteqꞌan xahanbꞌal tiꞌ kaw xuqꞌ chꞌahapno sam sata Komam.
»Ta xin chꞌik noꞌ cheyiti nhuslaxo yinh xahanbꞌalil tet Komam Jahawil, yilal heyiniti noꞌ palamuch maka noꞌ kuwis. Haꞌ xin naj sacerdote tuꞌ chihalten noꞌ yibꞌanh mexha yet xahanbꞌal; chiyilo naj iswiꞌ noꞌ, kat isnhusni naj noꞌ xahanbꞌal tet Komam, kat istxihnayo naj ischikꞌil noꞌ yinhla iskꞌul ismexhahil xahanbꞌal tuꞌ. Kat yinilo naj xil noꞌ yebꞌ isponhkoy noꞌ, kat isqꞌojnito naj bꞌay chikutxi tanh yinh iskꞌul mexha yet xahanbꞌal, yinh yetkꞌulal bꞌay chito tzꞌayik. Lahwi tuꞌ, kat yok tzabꞌno naj yinh isxikꞌ noꞌ, kat istzilnayo naj noꞌ, yaj mach wiyom iskabꞌnhenayo naj noꞌ, lahwi tuꞌ, kat isnhusni naj sacerdote tuꞌ noꞌ yibꞌanh teꞌ siꞌ ayko qꞌaꞌ yinh yibꞌanh ismexhahil yet xahanbꞌal. Noꞌ chibꞌe chinhuslax yinh xahanbꞌal tuꞌ, kaw xuqꞌ chꞌahapno sam sata Komam Dios, Jahawil.
	[a]1:3 xahanbꞌal Chitzꞌakanto ischibꞌehal no noqꞌ tuꞌ yinh hunelnhe yibꞌanh altar. Chaltelaxi yu yinayo isbꞌa ebꞌnaj tet Komam Dios, 1Cr. 29:20-21 

Isyebꞌalqꞌabꞌ anma tet Komam
»Hayet chiyiniti hunu mak sat istzꞌunubꞌ yebꞌalqꞌabꞌehalo tet Komam Dios, yilal yiniti ixim harina kaw kꞌul, kat isjobꞌnayo aceite yebꞌ yanayo pom yibꞌanh ixim. [b]Kat yinito tet ebꞌnaj sacerdote, ebꞌnaj iskꞌahol yaꞌ Aarón, kat yinikanh naj sacerdote tuꞌ yikta bꞌetx ixim harina ayko aceite yebꞌ pom xol, kat isnhusni naj yibꞌanh yet xahanbꞌal; huneꞌ isyebꞌalqꞌabꞌ naj tuꞌ nabꞌanile yehi kaw xuqꞌ chꞌahapno sata Komam Dios, Jahawil. Haxa yaqꞌbꞌilxa ixim tuꞌ, yet yaꞌ Aarón yebꞌ ebꞌnaj iskꞌahol ye ixim. Ixim harina tuꞌ, kaw txahul, yuto yetbꞌi isbꞌa ixim yebꞌ ixim chinhuslax sata Komam Jahawil.
»Hayet chꞌaqꞌlax yebꞌalqꞌabꞌe tet Komam, cheyaqꞌ ixim pan qꞌanbꞌina yul horno, watxꞌebꞌil yinh ixim harina kaw kꞌul mach yanhal, sombꞌilto aceite xol; maka ixim wonhkꞌox pan, machi yanhal aykoj, masbꞌiliko aceite yinh.
»Ta ay heyebꞌalqꞌabꞌ qꞌantzebꞌil yul xhaltin cheyaqꞌ tet Komam, haꞌ ixim harina kaw kꞌul, machi yanhal aykoj sombꞌiliko aceite xol, kat ispohlaxayo ixim, kat isjobꞌlaxayo aceite yibꞌanh ixim. Ixim tuꞌ, yebꞌalqꞌabꞌe chiꞌaqꞌlax tet Komam yinh sat tzꞌunubꞌ.
»Ta heyebꞌalqꞌabꞌ tahna yul chꞌen cacerola cheyaqꞌ tet Komam, cheyaqꞌ ixim harina kaw kꞌul, sombꞌiliko aceite xol. Kat xin, heyinito heyebꞌalqꞌabꞌ watxꞌebꞌil tuꞌ sata Komam Jahawil, kat heyaqꞌni tet naj sacerdote, kat yinito naj bꞌey bꞌay chꞌok xahanbꞌal. Chiyikanh naj sacerdote hanikꞌo isyebꞌalqꞌabꞌ naj tuꞌ, haꞌ chiyeniloj tato yet Komam ye huneꞌ yebꞌalqꞌabꞌe tuꞌ, kat isnhusni naj sacerdote ixim yibꞌanh yet xahanbꞌal; haꞌ huneꞌ tuꞌ kaw xuqꞌ chꞌahapno sam sata Komam. Haxa yaqꞌbꞌilxa yebꞌalqꞌabꞌe tuꞌ, yet yaꞌ Aarón yebꞌ ebꞌnaj iskꞌahol yaꞌ yehi, kaw niman yelapno yul sat Komam yuto yetbꞌi isbꞌa yebꞌ yebꞌalqꞌabꞌe chinhuslax tet Komam.
»Machojabꞌ hunu heyebꞌalqꞌabꞌ cheyalte tet Komam ayko yanhal, yuto mach chu isnhuslax yanhal ixim pan yebꞌ noꞌ kabꞌ heyebꞌalqꞌabꞌehal tet Komam Jahawil. Chisje heyaqꞌni ixim pan ayko yanhal yebꞌ noꞌ kabꞌ heyebꞌalqꞌabꞌoj hakaꞌ bꞌabꞌel sat tzꞌunubꞌ; yajaꞌ mach chu isnhuslax ixim ayko yanhal maka noꞌ kabꞌ yibꞌanh mexha yet xahanbꞌal, hunteqꞌan kaw xuqꞌ sam yul sat Komam Jahawil. [c]
»Sunil heyebꞌalqꞌabꞌ cheyalte tet Komam, yilal cheyako yatzꞌamil, machojabꞌ hunu tiꞌ machi yatzꞌamil, yuto haꞌ chiyenilo ta tꞌinhbꞌabꞌil hetzotiꞌ yebꞌ Komam Dios. Sunil heyebꞌalqꞌabꞌ cheyaqꞌ tet Komam, yilal heyaniko yatzꞌamil. [d].
»Ta cheyaqꞌ heyebꞌalqꞌabꞌ yinh bꞌabꞌel sat hetzꞌunubꞌ tet Komam, cheqꞌantzewe iswiꞌ ixim trigo, ixim yaxto, kat hechilnilo sat ixim, kat heyaqꞌni ixim heyebꞌalqꞌabꞌehal tet Komam. [e].Kat hejobꞌnayo aceite yibꞌanh kat heyanayo pom yibꞌanh, yuto huneꞌ heyebꞌalqꞌabꞌ tuꞌ, sat hetzꞌunubꞌ yehi. Lahwi tuꞌ, kat isnhusni naj sacerdote hanikꞌo sat ixim trigo chilbꞌililo tuꞌ, yebꞌ aceite yebꞌ sunil pom ayko yinh. Haꞌ huneꞌ heyebꞌalqꞌabꞌ tuꞌ chinanitij tato yet Komam Jahawil ye sunil.
	[b]2:1 Huneꞌ xahanbꞌal tiꞌ, haꞌ ton sat tzꞌunubꞌ chaltelax tet Komam Dios, machi chikꞌ yinh hakaꞌ xahanbꞌal yinh no noqꞌ.
	[c]2:12 Mach choche Komam Dios yanhal ixim pan yebꞌ noꞌ kabꞌ sat mexha yet xahanbꞌal, yuto chisipkꞌakanh ixim harina sombꞌil yanhal tuꞌ xol.
	[d]2:13 Yako anma atzꞌam xol tzet chilolaxi yu mach etaxto, yuxin haꞌ atzꞌam tuꞌ chiyenilo ta mach chitanhayo istzotiꞌ Komam tet anma. Nm. 18:19; 2Cr. 13:5
	[e]2:14 Haꞌ bꞌabꞌel sat tzꞌunubꞌ yilal yaltelax tet Komam Dios, hakpax tuꞌ nixhte bꞌabꞌel winaj unin chipitzkꞌahi, yet Komam Dios yehi, Ex. 13:2; Dt. 26:1-15

Xahanbꞌal yet aqꞌankꞌulal
»Hayet cheyalten hexahanbꞌal yet aqꞌankꞌulal tet Komam Jahawil, haꞌ noꞌ winaj wakax maka noꞌ miꞌe wakax, haꞌ noꞌ yilal heyaqꞌni, yebꞌ xin machojabꞌ istzakaꞌil noꞌ aykoj. [f]Haꞌ mak chiꞌaqꞌni noꞌ xahanbꞌal, chiyayo isqꞌabꞌ yibꞌanh iswiꞌ noꞌ, lahwi tuꞌ kat ispotxꞌnikamo naj noꞌ sata istiꞌ Yatut Komam watxꞌebꞌil yinh qꞌap qꞌap bꞌay chiskutxbꞌa isbꞌa anma Israel yebꞌ Komam. Haꞌ ebꞌnaj sacerdote, iskꞌahol yaꞌ Aarón chitxihnayo ischikꞌil noꞌ yibꞌanh yebꞌ yinhla iskꞌul bꞌay chiꞌok xahanbꞌal.
»Haꞌ mak chiꞌaqꞌni noꞌ yinh xahanbꞌalil yet aqꞌankꞌulal tet Komam Jahawil, yilal yaqꞌni ismantecahil yet istxꞌanhkanta istzaꞌ noꞌ, kat isnhuslax xahanbꞌalil tet Komam. Hakpax tuꞌ kabꞌebꞌ yubꞌal noꞌ yebꞌ ismantecahil noꞌ, yebꞌ ismantecahil issasibꞌ noꞌ, yebꞌ noꞌ isqꞌejtxꞌotxꞌ, yebꞌpaxo ismantecahil istxꞌanhkanta istzaꞌ noꞌ, hun xin chu yilaxilo yebꞌ isqꞌejtxꞌotxꞌ noꞌ. Haxa ebꞌnaj sacerdote, iskꞌahol yaꞌ Aarón chinhusni sunil noꞌ yibꞌanh xahanbꞌal lanhan istzꞌayo yibꞌanh teꞌ siꞌ yibꞌanh mexha. Huneꞌ xahanbꞌal chinhuslax tuꞌ, kaw xuqꞌ chꞌapni sam sata Komam Jahawil. [g].
»Yajaꞌ ta meꞌ noꞌ cheyaqꞌ hexahanbꞌal yet aqꞌankꞌulal, haꞌ noꞌ winaj maka noꞌ ix cheyalte, yilal machi istzakaꞌil noꞌ cheyaqꞌ yinh xahanbꞌalil tuꞌ. Ta noꞌ meꞌ uninto cheyaqꞌ hexahanbꞌalo tet Komam Jahawil xin, haꞌ mak chihalten noꞌ meꞌ tuꞌ xahanbꞌalil, chiyayo isqꞌabꞌ yibꞌanh iswiꞌ noꞌ, kat ispotxꞌni naj noꞌ satalti istiꞌ Yatut Komam Dios watxꞌebꞌil yinh qꞌap qꞌap, bꞌay chiskutxbꞌa isbꞌa anma Israel yebꞌ Komam. Haxa xin ebꞌnaj sacerdote, iskꞌahol yaꞌ Aarón, chitxihnayo ischikꞌil noꞌ yibꞌanh ismexhahil xahanbꞌal yebꞌ yinhla iskꞌul.
»Haꞌ mak chiꞌaqꞌni noꞌ yinh xahanbꞌalil yet aqꞌankꞌulal tet Komam, yilal isnhuslax ismantecahil noꞌ yinh xahanbꞌalil tet Komam; ismantecahil sunil isnhe noꞌ, kꞌuxan xin istzokꞌlaxilto isnhe noꞌ tuꞌ yinh isbꞌajil isyutz, yebꞌpaxo ismantecahil ayko yinh ej istxꞌanhkanta istzaꞌ noꞌ, yebꞌpaxo ismantecahil yul iskꞌul noꞌ, yebꞌpaxo ismantecahil yibꞌanh yichinh noꞌ, yebꞌpaxo isqꞌejtxꞌotxꞌ noꞌ, hun xin chu yilaxilo yebꞌ iskabꞌebꞌ yubꞌal noꞌ. Hakpax tuꞌ kabꞌebꞌ yubꞌal noꞌ yebꞌ ismantecahil noꞌ, yebꞌ ismantecahil issasibꞌ noꞌ, yebꞌpaxo ismantecahil istxꞌanhkanta istzaꞌ noꞌ, hun xin chu yilaxilo yebꞌ isqꞌejtxꞌotxꞌ noꞌ. Lahwi tuꞌ, kat isnhusni naj sacerdote sunil tuꞌ yibꞌanh mexha yet xahanbꞌal, hakaꞌ hunu yebꞌalqꞌabꞌ chitzꞌato chꞌaniko ismay Komam Dios Jahawil.
»Ta miꞌe chiw noꞌ chꞌaqꞌlax xahanbꞌalil tet Komam Jahawil xin, haꞌ mak chihalten noꞌ chiw tuꞌ xahanbꞌalil, chiyayo isqꞌabꞌ yibꞌanh iswiꞌ noꞌ, kat ispotxꞌni naj noꞌ satalti istiꞌ Yatut Komam Dios watxꞌebꞌil yinh qꞌap qꞌap, bꞌay chiskutxbꞌa isbꞌa anma Israel yebꞌ Komam. Haxa xin ebꞌnaj sacerdote, iskꞌahol yaꞌ Aarón, chitxihnayo ischikꞌil noꞌ yibꞌanh ismexhahil xahanbꞌal yebꞌ yinhla iskꞌul.
»Lahwi tuꞌ, haꞌ naj sacerdote chiꞌaqꞌni noꞌ xahanbꞌalil tet Komam Jahawil, yilal isnhusni naj sunil ismantecahil yul iskꞌul noꞌ tet Komam; yebꞌpaxo ismantecahil yibꞌanh yichinh noꞌ, yebꞌpaxo ismantecahil noꞌ sasibꞌ, hun xin chu yilaxilo yebꞌ iskabꞌebꞌ yubꞌal noꞌ, yebꞌpaxo ismantecahil yibꞌanh yichinh noꞌ, yebꞌpaxo ismantecahil issasibꞌ noꞌ, hun xin chu yilaxilo yebꞌ yubꞌal noꞌ tuꞌ, kat isnhusni naj sacerdote sunil tiꞌ yibꞌanh ismexhahil yet xahanbꞌal, haꞌ ton hun tiꞌ kaw xuqꞌ chꞌapni sam sata Komam yet chinhuslaxi. Sunil ismantecahil noꞌ tuꞌ yet Komam Jahawil yehi.
»Haꞌ huneꞌ tiꞌ, chejbꞌanile chukano teyet yebꞌ tet heyuninal yinh sunilbꞌal habꞌil bꞌajxanhetuꞌwal ay hex; mach chu heloni ismantecahil noꞌ, yebꞌ ischikꞌil noꞌ,» xhi Komam, xhi Moisés tet anma Israel.
	[f]3:1 Huneꞌ xahanbꞌal tiꞌ chiꞌal-laxpaxo xahanbꞌal yetbꞌikꞌo isbꞌayu chiwaꞌ anma Israel yebꞌ isfamilia yebꞌ ej yamigo, hakaꞌ hunu niman qꞌinh chꞌaqꞌlax tet Komam. Yet hunel xin yaꞌ rey Salomón yaqꞌ 20 mil wakax yebꞌ 120 mil noꞌ meꞌ yebꞌ noꞌ chiw yinh dedicación yinh Yatut Komam Dios yet ay xahanbꞌal yet aqꞌankꞌulal.
	[g]3:5 Huneꞌ xahanbꞌal tiꞌ chinhuslax hunun sahabꞌ sakꞌayal tet Komam. Ex. 29:38-42

Xahanbꞌal chꞌaqꞌlax yinh mule
Istzotelpaxo Komam Dios tet yaꞌ Moisés, yalni hakaꞌ tiꞌ: «Tzotelanh tet anma Israel kat hawalni tet: Ta ay hunu mak mach nabꞌilo yu chaniko ismul, chismanhkꞌo chejbꞌanil chiwalan, ta chiswatxꞌe hunu tzet halbꞌilkano wuhan ta mach chu iswatxꞌeni, yilal isyijen sunil tzet chiwaltiꞌan.
»Ta ay hunu naj iswiꞌehal sacerdote chako ismul, haꞌ ismul naj tuꞌ chiꞌaykꞌaypaxo yibꞌanh konhobꞌ, yilal xin yalten naj hunu noꞌ tzehla wakax machi nino istzakaꞌil yinh xahanbꞌalil wetan yinh ismul. Chito naj noꞌ sata istiꞌ ispultahil Yatut Komam watxꞌebꞌil yinh qꞌap qꞌap bꞌay chiskutxbꞌa isbꞌa ebꞌnaj Israel yebꞌ Komam, kat xin yanayo naj isqꞌabꞌ yibꞌanh iswiꞌ noꞌ, kat ispotxꞌni naj noꞌ sata Komam, Jahawil. Lahwi tuꞌ xin, kat yinikanh naj iswiꞌehal sacerdote tuꞌ hanikꞌ ischikꞌil noꞌ tzehla wakax tuꞌ, kat yinito naj yul qꞌap qꞌap aykanh yatuto Komam bꞌay chiskutxbꞌa isbꞌa ebꞌnaj Israel yebꞌ Komam. Kat islabꞌanayto naj yiximal isqꞌabꞌ xol ischikꞌil noꞌ tuꞌ, hujel xin chistxihiko naj ischikꞌil noꞌ sata Komam, satalti qꞌap velo aykanh sata huneꞌ Ehobꞌal kaw ekꞌna Txahul. Kat yanipaxiko naj chikꞌ tuꞌ yinh yukꞌaꞌil ismexhahil yet pom kaw xuqꞌkano sam, huneꞌ mexha tuꞌ ayayo sata Komam yul yatut watxꞌebꞌil yinh qꞌap qꞌap bꞌay chiskutxbꞌa isbꞌa ebꞌnaj Israel iskꞌatanh Komam. Haxa yaqꞌbꞌilxa chikꞌ xin chisjobꞌayo naj yich chꞌen bꞌay chinhuslax no noqꞌ yinh xahanbꞌalil, huneꞌ ayayo sat istiꞌ ispultahil Yatut Komam watxꞌebꞌil yinh qꞌap qꞌap bꞌay chiskutxbꞌa isbꞌa anma Israel iskꞌatanh Komam. Lahwi tuꞌ kat yinito naj ismantecahil yul iskꞌul noꞌ wakax chꞌaqꞌlax yinh xahanbꞌalil yinh ismul naj. Yebꞌ kabꞌebꞌ yubꞌal noꞌ yebꞌ ismantecahil, yebꞌ ismantecahil yichinh noꞌ, yebꞌ ismantecahil issasibꞌ, yebꞌ isqꞌejtxꞌotxꞌ noꞌ, hun xin chu yilaxilo yebꞌ kabꞌebꞌ yubꞌal noꞌ. Hakaꞌtikꞌa chu yilaxilo yet noꞌ wakax chꞌaqꞌlax yinh xahanbꞌalil yet aqꞌankꞌulal. Lahwi tuꞌ kat isnhusni naj sacerdote noꞌ yibꞌanh mexha yet xahanbꞌal. Haxa istzꞌumal noꞌ xin yebꞌ sunil ischibꞌehal noꞌ, yebꞌ iswiꞌ noꞌ yebꞌ yoj noꞌ, yebꞌ sunil yul iskꞌul noꞌ yebꞌ istzaꞌ noꞌ, haꞌ xin sunil noꞌ mach ok yinh xahanbꞌal tuꞌ, chiꞌilaxilto yintalto campamento, bꞌay machi tzꞌil, bꞌay chiꞌalaxayo tanh; haꞌ bꞌey tuꞌ xin chinhuslaxto noꞌ yibꞌanh teꞌ siꞌ.
»Ta sunil anma Israel chako ismul, mach xin nabꞌilo yu, yebꞌ xin machi hunu ebꞌnaj chiꞌilchantij ta haꞌ tzet iswatxꞌe tuꞌ chikachwa ischejbꞌanil Komam yinh, yinh hakaꞌ tuꞌ yako ismul sata Komam yuto iswatxꞌe hunu tzet halbꞌilkanoj ta mach chiswatxꞌe. Haxa yet chiꞌixtanhwilo ismul yako tuꞌ, yilal yalten sunil anma hunu noꞌ tzehla wakax xahanbꞌalil yinh ismul tuꞌ, kat yinito ebꞌnaj noꞌ istiꞌ Yatut Komam bꞌay chiskutxbꞌa isbꞌa anma Israel yebꞌ Komam Dios. Haxa xin ebꞌnaj ichamta winaj Israel chayo isqꞌabꞌ yibꞌanh iswiꞌ noꞌ tzehla wakax tuꞌ, kat ispotxꞌni ebꞌnaj noꞌ sata Komam. Lahwi tuꞌ xin, kat yinikanh naj iswiꞌehal sacerdote tuꞌ hanikꞌ ischikꞌil noꞌ tzehla wakax, kat yinito naj yul qꞌap qꞌap aykanh yatuto Komam bꞌay chiskutxbꞌa isbꞌa ebꞌnaj Israel yebꞌ Komam, kat islabꞌanayto naj yiximal isqꞌabꞌ xol ischikꞌil noꞌ, kat istxihnayo naj hujel sata Komam Jahawil, satalti qꞌap velo. Kat yanipaxiko naj chikꞌ tuꞌ yinh yukꞌaꞌil ismexhahil pom ayayo sata Komam yul yatut bꞌay chiskutxbꞌa isbꞌa anma Israel iskꞌatanh Komam. Haxa hanikꞌxa ischikꞌil noꞌ tuꞌ chisjobꞌayo naj yich ismexhahil bꞌay chinhuslax no noqꞌ xahanbꞌalil, ayayo istiꞌ ispultahil Yatut Komam bꞌay iskutxbꞌa isbꞌa anma Israel iskꞌatanh Komam. Chiꞌilaxilo sunil ismantecahil noꞌ wakax tuꞌ, kat isnhuslax noꞌ yibꞌanh mexha yet xahanbꞌal. [*]Lahan xin chiꞌutelax noꞌ hakaꞌ chiꞌutelax noꞌ tzehla wakax chꞌaqꞌlax yinh xahanbꞌalil yinh ismul huneꞌ naj, hak tuꞌ xin chu yaqꞌni naj noꞌ yinh xahanbꞌalil yinh ismul anma, kat yaqꞌlaxkano nimankꞌulal yinh ismul yu Komam. Kat yinilto naj iswiꞌehal sacerdote noꞌ xahanbꞌal tuꞌ yintalto campamento, kat isnhusni naj noꞌ, hakaꞌ yu isnhusni naj noꞌ bꞌabꞌel tzeh wakax. Haꞌ noꞌ chꞌaqꞌlax xahanbꞌalil yu istanhbꞌal ismul anma.
»Taka hunu naj iswiꞌehal konhobꞌ chiyako ismul, chismanhkꞌon chejbꞌanile chal Komam Jahawil, isDiosal naj, waxanhka mach nano yu naj, kaw yeli ay ismul naj. Haxa yet chiyohtanhenilo naj ismul tuꞌ, yilal yalten naj hunu noꞌ winaj chiw machi nino istzakaꞌil tet Komam. Lahwi tuꞌ kat yanayo naj isqꞌabꞌ yibꞌanh iswiꞌ noꞌ tuꞌ, kat ispotxꞌni naj noꞌ sata Komam bꞌay chipotxꞌlax no noqꞌ chinhuslax yinh xahanbꞌalil, yuto haꞌ noꞌ chꞌaqꞌlax xahanbꞌalil yinh ismul naj. Haxa naj sacerdote xin chiyikanh naj hanikꞌ ischikꞌil noꞌ yu yiximal isqꞌabꞌ, kat yaniko naj chikꞌ tuꞌ yinh yukꞌaꞌil bꞌay chinhuslax noꞌ yinh xahanbꞌal. Haxa yaqꞌbꞌil chikꞌ tuꞌ chistixhayo naj yich bꞌay chꞌok xahanbꞌal. Kat isnhusni naj ismantecahil noꞌ yibꞌanh yet xahanbꞌal, hakaꞌ chu isnhuslax ismantecahil noꞌ chꞌaqꞌlax xahanbꞌalil yet aqꞌankꞌulal. Hak tuꞌ xin chu yaqꞌni naj sacerdote noꞌ xahanbꞌalil yinh ismul naj iswiꞌehal konhobꞌ tuꞌ kat yaqꞌni Komam nimankꞌulal yinh naj.
»Ta ay hunu anma komon yul konhobꞌ Israel chako ismul, yaj mach nabꞌilo yu chaniko ismul, chismanhkꞌon chejbꞌanil chal Komam Dios; haxa yet chiyohtanhenilo naj ismul tuꞌ, yilal yinito naj hunu noꞌ miꞌe chiw machi istzakaꞌil xahanbꞌal yinh ismul. Kat yanayo naj isqꞌabꞌ yibꞌanh iswiꞌ noꞌ kat ispotxꞌni naj noꞌ bꞌay chipotxꞌlax no noqꞌ chinhuslax xahanbꞌalil. Lahwi tuꞌ, kat yinikanh naj sacerdote hanikꞌ ischikꞌil noꞌ yu yiximal isqꞌabꞌ, kat yaniko naj yinh yukꞌaꞌil bꞌay chinhuslax xahanbꞌal, haxa hunteqꞌanxa ischikꞌil noꞌ tuꞌ chistixhayo naj yich yet xahanbꞌal. Kat yinilo naj sunil ismantecahil noꞌ hakaꞌ chu yilaxilo ismantecahil noꞌ chꞌaqꞌlax yinh xahanbꞌalil yet aqꞌankꞌulal; kat isnhusni naj noꞌ yibꞌanh yet xahanbꞌal; huneꞌ xahanbꞌal tuꞌ, kaw xuqꞌ chꞌapni sam sata Komam Jahawil. Hak tuꞌ chu yaqꞌni naj sacerdote noꞌ xahanbꞌalil yinh ismul huneꞌ naj tuꞌ, kat yaqꞌni Komam nimankꞌulal yinh ismul.
»Taka xin noꞌ meꞌ chiyaqꞌ huneꞌ mak tuꞌ xahanbꞌalil yinh ismul, yilal yiniti hunu noꞌ miꞌe meꞌ machi istzakaꞌil. Kat yanayo naj isqꞌabꞌ yibꞌanh iswiꞌ noꞌ, kat ispotxꞌni naj noꞌ xahanbꞌalo yinh ismul bꞌay chipotxꞌlax no noqꞌ chinhuslax yinh xahanbꞌalil. Haxa naj sacerdote xin chiꞌinikanh hanikꞌ ischikꞌil noꞌ chiꞌok xahanbꞌalil tuꞌ yu yiximal isqꞌabꞌ, kat yaniko naj yinh yukꞌaꞌil bꞌay chinhuslax xahanbꞌal, haxa yaqꞌbꞌilxa ischikꞌil noꞌ, chistixhayo naj yich yet xahanbꞌal. Lahwi tuꞌ, kat yinilo naj ismantecahil noꞌ, hakaꞌ chiꞌutelax noꞌ tzehla meꞌ chꞌaqꞌlax xahanbꞌalil yet aqꞌankꞌulal, kat isnhusni naj sacerdote noꞌ yibꞌanh yet xahanbꞌal chinhuslaxto sata Komam Jahawil. Hak tuꞌ chu yaqꞌlax noꞌ xahanbꞌalil yinh ismul huneꞌ mak tuꞌ, yunhe yaqꞌlaxkano nimankꞌulal yinh ismul yu Komam.
»Ta ay hunu mak chiꞌawtelax yu yok testigohal yinh hunu tzet yilah maka yabꞌe, machi xin chisje yalaꞌloj, haꞌ huneꞌ mak tuꞌ chako ismul.
»Taka ay hunu mak chitzabꞌni hunu tzet ye tuꞌ mach sajo yul sat Komam Dios, hakaꞌ isnimanil no noqꞌ mach sajoj, waxanhka xoltelajil noqꞌ maka noꞌ chipohchalax yul nha, maka noꞌ chishatxikꞌo iskꞌul yet chibꞌelwi, haꞌ mak chitzabꞌni noꞌ tuꞌ chitzꞌilbꞌilo yul sat Komam hakaꞌ yalni chejbꞌanile, waxanhka xin mach yohtajoj; yinh hakaꞌ tuꞌ chako ismul huneꞌ mak tuꞌ.
»Ta ay mak chitzabꞌni hunu tzet chiꞌel yinh anma, hunteqꞌan chitzꞌilbꞌito anma yu hakaꞌ yalni chejbꞌanile, yajaꞌ xin mach chohtanheloj, yaj ta tzujanxa, kat yohtanheniloj, chiꞌok huneꞌ tuꞌ ismuloj.
»Ta ay hunu mak chihalni hunu tzet ye tuꞌ yinh anhe, chiyaqꞌni bꞌinaho isbꞌi Komam Dios yinh iswatxꞌen hunu iskꞌulal maka istxꞌojal; sunil tzet chiyal hunu mak chiyaqꞌni bꞌinaho isbꞌi Komam yinh, mach xin chistxum yinh tzet chal tuꞌ, yajaꞌ ta tzujanxa kat istxumchalo yu, ay ismul yinh hakaꞌ tuꞌ.
»Ta ay hunu mak chiꞌaykꞌay yinh hunteqꞌan tiꞌ, yilal yalnatij bꞌaytet yinh aykꞌayi. Yuxin yilal yinito hunu noꞌ miꞌe meꞌ maka noꞌ miꞌe chiw xahanbꞌalil yinh ismul. Yu huneꞌ xahanbꞌal chaqꞌ naj sacerdote yinh ismul naj tuꞌ, chiyaqꞌkano Komam Dios nimankꞌulal yinh ismul naj.
»Yajaꞌ ta machi loqꞌcha hunu noꞌ meꞌ yu naj xin, yilal yinito naj kakꞌonho noꞌ palamuch maka kakꞌonh noꞌ yunin kuwis yinh ismul tet Komam Jahawil. Huneꞌ noꞌ chaqꞌ naj xahanbꞌalo yinh ismul, hunxa noꞌ xin chinhuslaxto sunil sata Komam Dios, kat yaqꞌni naj noꞌ tet naj sacerdote. Yinh bꞌabꞌel chiyalte naj noꞌ chꞌaqꞌlax xahanbꞌalil yinh ismul naj, chiswoqꞌnilto naj isnuqꞌ noꞌ, yajaꞌ mach wiyom yeltoj. Lahwi tuꞌ, kat istxihniko naj ischikꞌil noꞌ yinh iskꞌul bꞌay chꞌok xahanbꞌal tuꞌ. Haxa hanikꞌxa ischikꞌil noꞌ xin chistꞌulayo naj yich mexha yet xahanbꞌal, yuto xahanbꞌal huneꞌ tuꞌ yinh mule. Wal hunxa noꞌ xin chisnhusto naj sacerdote noꞌ hakaꞌ yalni chejbꞌanile. Hak tuꞌ chu yaqꞌni naj noꞌ yinh xahanbꞌalil yinh ismul naj, kat yaqꞌnikano Komam Dios nimankꞌulal yinh ismul naj.
»Yajaꞌ ta machi loqꞌcha kakꞌonh noꞌ palamuch maka kakꞌonh noꞌ yunin kuwis tuꞌ yu naj, yilal yinito naj kanhebꞌ libra ixim harina kaw kꞌul isyebꞌalqꞌabꞌo yinh ismul tuꞌ, mach chiꞌalaxiko aceite yibꞌanh ixim maka teꞌ pom, yuto haꞌ ixim tuꞌ yebꞌalqꞌabꞌe chꞌaqꞌlax yinh ismul naj. Kat xin yinito naj ixim tet naj sacerdote, kat yinikanh naj sacerdote hun pul ixim, haꞌ chꞌaqꞌni isnabꞌ naj, kat isnhusni naj sacerdote ixim yibꞌanh hunteqꞌanxa xahanbꞌal lanhan isnhuslaxi; haꞌ ixim tuꞌ yebꞌalqꞌabꞌe chꞌaqꞌlax tet Komam Jahawil yinh ismul naj. Chaqꞌ naj sacerdote xahanbꞌal yinh ismul hunu mak chiꞌaykꞌay yinh hunteqꞌan mule tuꞌ, kat xin yaqꞌlax nimankꞌulal yinh yu Komam Dios. Hantatotikꞌa tzet chikan yinh xahanbꞌal tuꞌ, yet naj sacerdote yehi, hakaꞌ hunteqꞌan yebꞌalqꞌabꞌe chꞌaqꞌlax yinh tzet chilolaxi,» xhi Komam tet yaꞌ Moisés.

Xahanbꞌal chitohlan mule
Istzotelpaxo Komam Dios Jahawil tet yaꞌ Moisés, yalni hakaꞌ tiꞌ: «Ta ay hunu mak mach nabꞌilo yu kat yaniko ismul yinh tzet ye tuꞌ yet Komam Dios yehi, yilal yiniti hunu noꞌ winaj meꞌ tet Komam, machi istzakaꞌil xahanbꞌalo yinh ismul, kat yil-lax hanta istohol noꞌ meꞌ tuꞌ yinh chꞌen plata, hakaꞌ yalil chꞌen chꞌaqꞌlax yul Yatut Komam Dios yebꞌalqꞌabꞌe yinh mule. Haꞌ huneꞌ mak tuꞌ, yilal istohlan tzet ye tuꞌ yet Komam Dios mach yaqꞌa, kat xin yaqꞌnipaxo huneꞌ ishoꞌ majan yibꞌanh istohol yaqꞌ tuꞌ tet naj sacerdote; kat xin yaqꞌni naj sacerdote noꞌ meꞌ tuꞌ xahanbꞌalo yinh ismul naj, kat yaqꞌlaxkano nimankꞌulal yinh naj yu Komam Dios.
»Ta ay hunu mak chako ismul chismanhkꞌon hunu chejbꞌanile yet Komam Jahawil, haꞌ hunteqꞌan tzet ye tuꞌ halbꞌilkanoj ta mach chu iswatxꞌeni; waxanhka xin mach chistxumu, huneꞌ mak tuꞌ chiꞌok ismul. Yuxin yilal yiniti naj hunu noꞌ winaj meꞌ, machi nino istzakaꞌil, kat xin yil-laxi hanta istohol noꞌ, kat yiniti naj noꞌ tet naj sacerdote xahanbꞌalo yinh ismul mach nabꞌilo yu yanikoj; kat yaqꞌlaxkano nimankꞌulal yinh ismul naj yu Komam. Huneꞌ tuꞌ, xahanbꞌal yinh mule, yuto huneꞌ mak tuꞌ yako ismul sata Komam Dios,» xhi Komam tet yaꞌ Moisés.
Xahanbꞌal chaqꞌ mak chꞌetan yet anmahil
Istzotelpaxo Komam Dios tet yaꞌ Moisés, yalni Komam tet yaꞌ hakaꞌ tiꞌ: «Ta ay hunu mak chiyako ismul sata Komam Dios yu yetan yet anmahil yinh tzet ye tuꞌ abꞌebꞌiliko tet, maka chelqꞌalo hunu tzet ye tuꞌ, maka yinilo hunu tzet ye tuꞌ yu leqꞌtiꞌal tet yet anmahil; maka mach chisje yalaꞌlo hunu tzet xaꞌilcha yu; maka yaqꞌ bꞌinaho isbꞌi Komam Dios yinh tzet ye tuꞌ mach yeloj. Bꞌaytetnhetikꞌa yinh hunteqꞌan istxꞌojal tiꞌ chiꞌaykꞌay hunu mak tuꞌ, chako ismul, yuxin yilal yaqꞌni meltzoho tzet yelqꞌa tuꞌ yebꞌ tzet yiqꞌ yinh leqꞌtiꞌal, maka tzet ye tuꞌ abꞌebꞌiliko tet, maka tzet issikꞌa, maka hunu tzet ye tuꞌ mach yelo bꞌay yaqꞌ bꞌinaho isbꞌi Komam Dios yinh. Sunil hunteqꞌan tuꞌ, yilal yaqꞌni meltzoho tet mak ay yet, kat yaqꞌnipaxo huneꞌ ishoꞌ majan isselel yibꞌanhilo selel chaqꞌ tuꞌ. Kat yaqꞌni naj isxahanbꞌal tet Komam Jahawil yinh ismul tuꞌ; haꞌ isxahanbꞌal naj chiyaqꞌa, haꞌ ton hunu noꞌ winaj meꞌ machi istzakaꞌil, xol ismeꞌ naj tuꞌ, kat xin yil-laxi hanta istohol noꞌ meꞌ tuꞌ, kat yinito naj noꞌ tet naj sacerdote xahanbꞌalo yinh ismul. Haxa xin naj sacerdote tuꞌ chiꞌaqꞌni noꞌ xahanbꞌalo yinh ismul naj sata Komam, kat xin yaqꞌnikano Komam nimankꞌulal yinh hunteqꞌan bꞌaytet yinh yako naj ismul tuꞌ,» xhi Komam tet yaꞌ Moisés.
Chejbꞌanile yinh tzet chu yaqꞌlax xahanbꞌal
Istzotelpaxo Komam Dios tet yaꞌ Moisés, yalni Komam tet yaꞌ: «Hal hunteqꞌan chejbꞌanile tiꞌ tet yaꞌ Aarón yebꞌ tet ebꞌnaj iskꞌahol yaꞌ yinh tzet chu yaqꞌni ebꞌnaj xahanbꞌal chinhuslax wetan. Haꞌ no noqꞌ chinhuslax xahanbꞌalil tuꞌ, sunilbꞌal aqꞌbꞌal chꞌahto noꞌ yibꞌanh tzaqꞌaqꞌ ayahto yibꞌanh mexha yet xahanbꞌal, yunhe istzꞌakanto noꞌ yul qꞌaꞌ. Kat yaniko naj sacerdote xil isqꞌap watxꞌebꞌil yinh qꞌap lino, yebꞌ qꞌap yul wexe linopaxoj, kat yinilo naj istanhil noꞌ tzꞌato tuꞌ yibꞌanh yet xahanbꞌal, kat yanayo naj yinh qꞌaxep iskꞌul ismexhahil xahanbꞌal. Lahwi tuꞌ, kat ishelnipaxilo naj xil isqꞌap tuꞌ, kat yaniko naj hunteqꞌanxa xil isqꞌap yinh, kat yinilto naj istanhil xahanbꞌal tuꞌ yintalto campamento, kat yanikanayo naj bꞌay machi tzꞌil.
»Haꞌ qꞌa qꞌaꞌ ayahto yibꞌanh ismexhahil xahanbꞌal tuꞌ, maxhtikꞌa chitanh qꞌaꞌ yinh; wal xin hunun sakꞌayal yanahto naj sacerdote teꞌ siꞌ yibꞌanh qꞌaꞌ, kat yanahto naj sacerdote xahanbꞌal nhuslaxo yibꞌanh teꞌ siꞌ tuꞌ, kat isnhusnipaxo naj ismantecahil no noqꞌ chꞌaqꞌlax yinh xahanbꞌalil yet aqꞌankꞌulal. Ayojabꞌnhetikꞌako qꞌa qꞌaꞌ yibꞌanh ismexhahil xahanbꞌal tuꞌ, maxhtikꞌa chichalax tanho qꞌaꞌ yinh.
»Haꞌ hunteqꞌanxa chejbꞌanile tiꞌ, haꞌ ton yinh sat tzꞌunubꞌ chꞌaqꞌlax yebꞌalqꞌabꞌehal, haꞌ hunteqꞌan tuꞌ, chiyalte ebꞌnaj sacerdote, iskꞌahol yaꞌ Aarón, tet Komam sata ismexhahil xahanbꞌal. Kat yinikanh hunu ebꞌnaj tuꞌ hun pul ixim harina kaw kꞌul, chꞌaqꞌlax yebꞌalqꞌabꞌehal, yebꞌpaxo teꞌ aceite yebꞌ sunil teꞌ pom ayayo yibꞌanh yebꞌalqꞌabꞌe tuꞌ, kat isnhusni naj yibꞌanh ismexhahil xahanbꞌal, huneꞌ yebꞌalqꞌabꞌe tuꞌ nabꞌanile yehi, wal xin kaw xuqꞌ chꞌapni sam sata Komam. Haxa yaqꞌbꞌilxa yebꞌalqꞌabꞌe chikankano xin, haꞌ chislo yaꞌ Aarón yebꞌ ebꞌnaj iskꞌahol, machi xin chiꞌok yanhal ixim yet chiswahni ebꞌnaj ixim. Haꞌ bꞌey istiꞌ isTabernáculo Komam bꞌay chiskutxbꞌa isbꞌa ebꞌnaj Israel yebꞌ Komam, haꞌ yul yamaqꞌil yatut tuꞌ chiswah ebꞌnaj ixim bꞌey huneꞌ ehobꞌal Txahul. Yet chitahtzelax tzet chilolaxi chꞌaqꞌlax yebꞌalqꞌabꞌe tuꞌ, machi alaxayto yanhal. Haꞌ yebꞌalqꞌabꞌe chihaltelax wettiꞌan xawaqꞌan ismajul ebꞌnaj sacerdote yinh. Hunteqꞌan yebꞌalqꞌabꞌe tuꞌ txahul yet Komam yehi, yuto lahan hakaꞌ xahanbꞌal chiꞌaqꞌni tanho mule yebꞌ xahanbꞌal chitohlan mule. Sunil ebꞌnaj winaj chipoh yinh yuninal yaꞌ Aarón ay ismajul ebꞌnaj yinh hunteqꞌan yebꞌalqꞌabꞌe chinhuslax tet Komam, chisje islohni ebꞌnaj. Huneꞌ tiꞌ chejbꞌanile chukano tet ebꞌnaj yinh sunilbꞌal tiempo. Tzijxanhe tzet chitzabꞌni, yet Komam Dios chiyukanikoj, kachi,» xhi Komam tet yaꞌ Moisés.
Yal Komam Dios tet yaꞌ Moisés hakaꞌ tiꞌ: «Haꞌ ton huneꞌ xahanbꞌal tiꞌ chiyaqꞌ yaꞌ Aarón yebꞌ ebꞌnaj iskꞌahol tet Komam yinh istzꞌayikal yet chiꞌalaxayo aceite yibꞌanh ebꞌnaj yet chiꞌokkano ebꞌnaj yinh ismunil Komam yinh sacerdotehal. Yilal yaqꞌni ebꞌnaj kanhebꞌ libra ixim harina, ixim kaw kꞌul, huneꞌ tuꞌ isyebꞌalqꞌabꞌ ebꞌnaj yinh sat tzꞌunubꞌ. Yikta xin ixim chalte ebꞌnaj yinh sakꞌayal, yikta ixim xin chaltepaxo ebꞌnaj yinh qꞌejbꞌiyal, hak tuꞌ chute ebꞌnaj yinh sunilbꞌal ej tiempo, yinh hunun tzꞌayik. Chiqꞌantzelax ixim yul xhaltin xol aceite, lahwi tuꞌ kat isqꞌaxponayo ebꞌnaj ixim, kat yalten ebꞌnaj ixim isyebꞌalqꞌabꞌo tet Komam; kaw xin xuqꞌ sam huneꞌ yebꞌalqꞌabꞌe tuꞌ yul sat Komam Jahawil. Hakpax tuꞌ xin chiyute hunun ebꞌnaj chiꞌok selelo yaꞌ Aarón, yaꞌ iswiꞌehal sacerdote, ebꞌnaj iskꞌahol yaꞌ chipohchakanokanh. Haꞌ isyebꞌalqꞌabꞌ ebꞌnaj chiyaqꞌ tuꞌ, yetpaxo Komam Jahawil yehi yinh sunilbꞌal tiempo, chinhuslax sunil sata Komam. Sunil isyebꞌalqꞌabꞌ ebꞌnaj sacerdote chiyaqꞌ tuꞌ, chinhuslaxto yinh hunelnhe, machi mak chiloni, kachi,» xhi Komam tet yaꞌ Moisés.
Yalnipaxo Komam Dios tet yaꞌ Moisés: «Hal tet yaꞌ Aarón yebꞌ tet ebꞌnaj iskꞌahol yaꞌ hakaꞌ tiꞌ: Huneꞌ tiꞌ chejbꞌanil yinh tzet chu yaqꞌlax xahanbꞌal yinh mule. Haꞌ bꞌay chipotxꞌlax no noqꞌ chinhuslax yinh xahanbꞌalil, haꞌ tuꞌ chipotxꞌlax noꞌ chꞌaqꞌlax xahanbꞌalo yinh mule sata Komam Jahawil. Huneꞌ xahanbꞌal tuꞌ, txahul yet Komam yehi. Haꞌ naj sacerdote chihalten noꞌ yinh xahanbꞌal yinh mule tuꞌ, chu iskꞌuxni naj ischibꞌehal noꞌ bꞌey huneꞌ ehobꞌal yet Komam yehi, yul yamaqꞌil Yatut Komam watxꞌebꞌil yinh qꞌap qꞌap bꞌay chiskutxbꞌa isbꞌa ebꞌnaj Israel yebꞌ Komam. Tzijxanhe tzet chipitni ischibꞌehal no noqꞌ chꞌaqꞌlax xahanbꞌalil tuꞌ, yet Komam chiyukanikoj. Ta chiꞌok tixhna ischikꞌil noꞌ yinh xil isqꞌap ebꞌnaj xin, yilal istxꞌahlax xil isqꞌap ebꞌnaj tuꞌ bꞌey ehobꞌal yet Komam. Ta yul txꞌotxꞌ xi chitahtzelax ischibꞌehal noꞌ chꞌaqꞌlax xahanbꞌalil tuꞌ, yilal ismaqꞌlaxpoho txꞌotxꞌ xi tuꞌ, taka yul chꞌen bronce xi chitahtzelax noꞌ xin, kaw kam chinhijlax yul chꞌen, kat istxꞌahlax chꞌen yu haꞌ.
»Huneꞌ xahanbꞌal tuꞌ txahul yuto yet Komam yehi. Sunil ebꞌnaj sacerdote chu iskꞌuxni ebꞌnaj ischibꞌehal noꞌ. Yajaꞌ mach chu iskꞌuxlax ischibꞌehal noꞌ chiꞌilaxikto ischikꞌil yul Yatut Komam watxꞌebꞌil yinh qꞌap qꞌap bꞌay chiskutxbꞌa isbꞌa ebꞌnaj Israel yebꞌ Komam. Wal ischibꞌehal noꞌ tuꞌ chihaltelax xahanbꞌalil yinh mule tet Komam, chinhuslaxto yibꞌanh qꞌaꞌ.
Xahanbꞌal yu istohlan mule
»Yebꞌpaxo xin haꞌ tiꞌ chejbꞌanile yinh xahanbꞌal chitohlan mule, hunteqꞌan xahanbꞌal tuꞌ yet Komam yehi. Haꞌ no noqꞌ chꞌaqꞌlax yinh xahanbꞌalil yu istohlan mule, chipotxꞌlaxkamo noꞌ bꞌay chipotxꞌlax noꞌ chinhuslax xahanbꞌalil; kat istxihlaxayo ischikꞌil noꞌ yibꞌanh yebꞌ yinhla sunil iskꞌul bꞌay chꞌok xahanbꞌal. Yilal yaltelax sunil ismantecahil noꞌ, ismantecahil isnhe noꞌ, yebꞌ sunil ismantecahil yul iskꞌul noꞌ, yebꞌ kabꞌebꞌ yubꞌal noꞌ yebꞌ ismantecahil, yebꞌ ismantecahil istel yichinh noꞌ, yebꞌ ismantecahil isqꞌejtxꞌotxꞌ noꞌ, hun xin chu yilaxilo yebꞌ kabꞌebꞌ yubꞌal noꞌ. Lahwi tuꞌ, kat isnhusni naj sacerdote yibꞌanh yet xahanbꞌal, hunteqꞌan tuꞌ xahanbꞌal chinhuslax sata Komam Jahawil; haꞌ xahanbꞌal tuꞌ chꞌaqꞌlax istoholo mule. Sunil ebꞌnaj sacerdote chu iskꞌuxni ebꞌnaj ischibꞌehal noꞌ, chiskꞌux ebꞌnaj noꞌ bꞌey ehobꞌal yet Komam, yuto yet Komam huneꞌ xahanbꞌal tuꞌ.
»Wal xahanbꞌal chitohlan mule, yebꞌ xahanbꞌal chiꞌaqꞌni tanho mule lahan chu iswatxꞌebꞌanil. Haꞌ naj sacerdote chiwatxꞌen xahanbꞌal tuꞌ, yet naj tuꞌ ye ischibꞌehal noꞌ. Hakpax tuꞌ yet chisnhusni naj sacerdote xahanbꞌal, yet naj chukaniko noꞌ istzꞌumal. Hakpax tuꞌ xin, hunteqꞌan xahanbꞌal chiqꞌanbꞌi yul horno yebꞌ hunteqꞌan chiqꞌantzelax yul xhaltin maka chitahtzelax yul chꞌen xi, yet naj sacerdote chukoj, haꞌ naj xin chikꞌuxnitoj. Hakpax tuꞌ, hunteqꞌan yebꞌalqꞌabꞌ yinh ixim harina sombꞌil yebꞌ aceite, yebꞌpaxo hunteqꞌan qꞌanbꞌinaj, yet ebꞌnaj iskꞌahol yaꞌ Aarón, lahan xin chu ispohnayo ebꞌnaj yinh.
Xahanbꞌal yet aqꞌankꞌulal
»Haꞌ hunteqꞌan tiꞌ chejbꞌanile yibꞌanhilo xahanbꞌal yet aqꞌankꞌulal chihaltelax tet Komam Jahawil. Ta yu yaqꞌlax yuchꞌandiosal tet Komam, yuxin chihaltelax noꞌ xahanbꞌal, yilal yaqꞌlax ixim nime pan machi yanhal aykoj, sombꞌiliko aceite xol, yebꞌpaxo ixim wonhkꞌox pan machi yanhal, sombꞌiliko nichꞌan aceite xol, yebꞌpaxo ixim nime pan watxꞌebꞌil yinh ixim harina kaw kꞌul, chisomlax xol aceite. Hun chu yaqꞌlax ixim pan ayko yanhal, yebꞌ xahanbꞌal bꞌay chꞌaqꞌlax yuchꞌandiosal tet Komam yebꞌ xahanbꞌal yet aqꞌankꞌulal. Yinh sunil hunteqꞌan xahanbꞌal tuꞌ, chiyikanh naj sacerdote hanikꞌoj kat yalten naj sata Komam, hakaꞌ hunu sabꞌehal chikan yul isqꞌabꞌ naj sacerdote, naj chitixhnayo ischikꞌil no noqꞌ chꞌaqꞌlax yinh xahanbꞌalil yet aqꞌankꞌulal.
»Haꞌ noꞌ chibꞌe chꞌaqꞌlax yinh xahanbꞌal yet aqꞌankꞌulal, yu yaqꞌlax yuchꞌandiosal tet Komam, yilal iskꞌuxlaxto noꞌ yinhtikꞌa istzꞌayikal yet chihaltelax noꞌ tet Komam, matxa xin nino noꞌ chikankano yinh hunxa tzꞌayik. Yajaꞌ ta chalte huneꞌ xahanbꞌal tuꞌ, yu isyijen hunu tzet ye tuꞌ tet Komam, maka tonhe chiꞌel yinh iskꞌul chiyaqꞌni huneꞌ xahanbꞌal tuꞌ; wal xin chikꞌuxlax ischibꞌehal noꞌ, yinh huneꞌ tzꞌayik chihaltelax noꞌ tuꞌ, yajaꞌ ta ayto noꞌ chikan yinh hunxa tzꞌayik xin chiyu iskꞌuxlax noꞌ. Yajaꞌ ta ayto noꞌ chibꞌe yinh xahanbꞌal chitokan yinh yoxihal, yilal isnhuslaxkanto noꞌ sunil. Yaj ta ay mak chikꞌuxni ischibꞌehal noꞌ xahanbꞌal yet aqꞌankꞌulal yinh yoxihal, haꞌ huneꞌ xahanbꞌal tuꞌ mach chischah Komam, mach chiꞌok yinh ismunil. Huneꞌ tuꞌ, kaw txꞌoj yul sat Komam, haꞌ mak chikꞌuxni noꞌ chibꞌe tuꞌ, chiꞌok huneꞌ tuꞌ ismuloj.
»Tato ay noꞌ chibꞌe yet xahanbꞌal tuꞌ, chiꞌekꞌ pitno hunu tzet ye tuꞌ mach sajoj, noꞌ chibꞌe tuꞌ, mach chikꞌuxlax noꞌ, wal xin wiyom isnhuslaxkanto noꞌ.
»Haꞌ mak saj yehi, chu iskꞌuxni hunteqꞌanxa noꞌ chibꞌe yet xahanbꞌal. Yaj ta ay mak mach sajoj, kat iskꞌuxni ischibꞌehal noꞌ xahanbꞌal yet aqꞌankꞌulal, haꞌ huneꞌ mak tuꞌ, wiyom yilaxilo xol yet konhobꞌ.
»Haꞌ mak chitzabꞌni tzet ye tuꞌ mach sajoj, hakaꞌ tzet mach sajo chiꞌel yinh anma, maka istzabꞌni isnimanil no noqꞌ mach sajoj, maka hunu tzet ye tuꞌ mach sajoj hakaꞌ yalni kuybꞌanile, kat iskꞌuxni ischibꞌehal noꞌ chꞌaqꞌlax yinh xahanbꞌalil yet aqꞌankꞌulal, xahanbꞌal yet Komam yehi, haꞌ huneꞌ mak tuꞌ, wiyom yilaxilo xol yet konhobꞌ,» xhi Komam tet yaꞌ Moisés.
Istzotelpaxo Komam Jahawil tet yaꞌ Moisés, yalni Komam: «Hal hunteqꞌan tiꞌ tet ebꞌnaj Israel: Mach chu islohni ebꞌnaj ismantecahil noꞌ wakax, noꞌ meꞌ, maka noꞌ chiw. Yebꞌpaxo ismantecahil noꞌ tonhe chikamkanh, maka noꞌ chixitlaxkamo yu noꞌ howla noqꞌ; chisje yokniko noꞌ yinh hunuxa tzet ye tuꞌ, yajaꞌ mach chu iskꞌuxlax noꞌ.
»Maknhetikꞌa chiloni ismantecahil no noqꞌ chinhuslax xahanbꞌalil tet Komam Jahawil, haꞌ huneꞌ mak tuꞌ, wiyom yilaxilo xol yet konhobꞌ.
»Bꞌajxanhetuꞌwal chexehayoj, mach cheloh ischikꞌil no noqꞌ, nitam heloni ischikꞌil noꞌ chꞌik. Haꞌ mak chiloni ischikꞌil no noqꞌ tzijxanhe noqꞌal, haꞌ huneꞌ mak tuꞌ, wiyom yilaxilo xol yet konhobꞌ, kachi,» xhi Komam tet yaꞌ Moisés.
Istzotelpaxo Komam Dios Jahawil tet yaꞌ Moisés, yalni Komam: «Hal hunteqꞌan tiꞌ tet ebꞌnaj Israel: Mak chihalten xahanbꞌal yet aqꞌankꞌulal tet Komam Jahawil, yilal yinito xahanbꞌal tuꞌ sata Komam. Haꞌ mak chiꞌinito huneꞌ noꞌ xahanbꞌal chinhuslax sata Komam tuꞌ chiyito naj noꞌ yul isqꞌabꞌ; noꞌ ismantecahil, yebꞌ noꞌ istxam iskꞌul, kat isbꞌatxnikanh naj noꞌ sata Komam. Haꞌ ismantecahil noꞌ tuꞌ, chisnhus naj sacerdote yibꞌanh ismexhahil xahanbꞌal, haxa noꞌ istxam iskꞌul xin yet yaꞌ Aarón ye noꞌ yebꞌ ebꞌnaj iskꞌahol. Haxa isbꞌul noꞌ chiꞌaqꞌlax yinh xahanbꞌalil yet aqꞌankꞌulal, noꞌ isbꞌul yinh iswatxꞌqꞌabꞌ chꞌaqꞌlax noꞌ tet naj sacerdote. Haꞌ isbꞌul noꞌ yinh iswatxꞌqꞌabꞌ tuꞌ yet naj sacerdote iskꞌahol yaꞌ Aarón, naj chihalten ismantecahil noꞌ yebꞌ ischikꞌil noꞌ xahanbꞌalil yet aqꞌankꞌulal. Haꞌ yinh xahanbꞌal yet aqꞌankꞌulal chiyaqꞌ ebꞌnaj Israel tet Komam, haꞌ noꞌ istxam iskꞌul chibꞌatxlaxkanh tet Komam yebꞌ noꞌ isbꞌul, haꞌ chꞌaqꞌlax sabꞌehal tet yaꞌ Aarón yaꞌ sacerdote, yebꞌ tet ebꞌnaj iskꞌahol. Huneꞌ tuꞌ, chejbꞌanile chukano tet ebꞌnaj Israel yinh sunilbꞌal ej tiempo,» xhi Komam tet yaꞌ Moisés.
Haꞌ ton hunteqꞌan tuꞌ, ismajul yaꞌ Aarón yebꞌ ebꞌnaj iskꞌahol, yinh hunteqꞌan xahanbꞌal chinhuslax tet Komam, hataxtikꞌa yinh istzꞌayikal yet yaniko Komam ebꞌnaj sacerdotehal yinh ismunil. Haꞌ Komam Jahawil halnhekanoj ta chꞌaqꞌlax tet ebꞌnaj yettaxtikꞌa issaylaxkaniko ebꞌnaj sacerdotehal xol ebꞌnaj Israel. Huneꞌ tiꞌ chejbꞌanile chukano yinh sunilbꞌal ej habꞌil.
Haꞌ ton hunteqꞌan tiꞌ chejbꞌanile yinh xahanbꞌal chinhuslaxi, yebꞌ yebꞌalqꞌabꞌe yinh sat tzꞌunubꞌ, yebꞌ xahanbꞌal yinh mule, yebꞌ xin xahanbꞌal chitohlan mule, yebꞌ xahanbꞌal yet chisikꞌlaxilo hunu mak yinh ismunil Komam, yebꞌ xahanbꞌal yet aqꞌankꞌulal. Hunteqꞌan chejbꞌanile tiꞌ, yaqꞌ Komam Dios tet yaꞌ Moisés bꞌey witz Sinaí, yet ay ebꞌnaj sat txꞌotxꞌ desierto, yet yalni Komam tet anma Israel ta chꞌaqꞌlax xahanbꞌal tet Komam.
2. KUYBꞌANILE YINH TZET CHU YALAXIKO EBꞌNAJ SACERDOTE YINH ISMUNIL KOMAM
(8:1—10:20)
Yet yalaxkaniko yaꞌ Aarón yebꞌ ebꞌnaj iskꞌahol yinh sacerdotehal
(Ex. 29:1-37)
Istzotelpaxo Komam Dios, Jahawil tet yaꞌ Moisés, yalni Komam: «Iti yaꞌ Aarón yebꞌ ebꞌnaj iskꞌahol, yebꞌpaxo qꞌap xilqꞌape chiꞌok yinh ebꞌnaj yet chiꞌok ebꞌnaj yinh sacerdotehal; kat hawiniti teꞌ aceite chiꞌalaxayo yibꞌanh mak chiꞌok yinh inmunilan, kat hawinipaxti noꞌ tzehla wakax chꞌaqꞌlax xahanbꞌalil yinh mule, yebꞌ noꞌ kakꞌonh winaj meꞌ yebꞌ teꞌ nichꞌan motx bꞌay ayayto ixim pan machi yanhal aykoj. Kat hakutxbꞌaniko sunil anma Israel istiꞌ ispultahil watutan watxꞌebꞌil yinh qꞌap qꞌap, bꞌay chiskutxbꞌa isbꞌa ebꞌnaj Israel insatajan,» xhi Komam.
Isyijen yaꞌ Moisés tzet yal Komam Jahawil tuꞌ. Iskutxbꞌan isbꞌa anma Israel istiꞌ ispultahil Yatut Komam. Lahwi tuꞌ, yalni yaꞌ Moisés tet anma Israel: «Haꞌ hunteqꞌan tiꞌ, yal Komam Dios ta chikowatxꞌe,» xhi yaꞌ.
Ischejni yaꞌ Moisés ta chihitziko yaꞌ Aarón yebꞌ ebꞌnaj iskꞌahol iskꞌatanh yu istxꞌahni yaꞌ ebꞌnaj yu ha haꞌ. [*]Lahwi tuꞌ, yaniko yaꞌ Moisés xil isqꞌap yaꞌ Aarón tuꞌ qꞌap túnika, iswatxꞌeniko yaꞌ iskꞌalil yikta yaꞌ; [*] ishukbꞌaniko yaꞌ qꞌap xilqꞌape hojan ye istel yinh yaꞌ, yanipaxiko yaꞌ qꞌap chaleko yibꞌanh xil isqꞌap yaꞌ tuꞌ; iskꞌalniko yaꞌ qꞌap chaleko tuꞌ yu istxꞌanhal qꞌap. [h]Lahwi tuꞌ, yanipaxiko yaꞌ qꞌap yet istxam iskꞌul yibꞌanh qꞌap xilqꞌape tuꞌ, yanipaxiko yaꞌ chꞌen Urim yebꞌ chꞌen Tumim yinh qꞌap yet istxam iskꞌul tuꞌ. [*]Yanahto yaꞌ Moisés tuꞌ qꞌap chiꞌahto yinh iswiꞌ yaꞌ Aarón, haxa sat qꞌap yako yaꞌ chꞌen placa nabꞌa oro. Haꞌ chꞌen placa tuꞌ, chiyeniloj ta sikꞌbꞌiliko yaꞌ yok yinh ismunil Komam Dios Jahawil, hakaꞌtikꞌa yu yalni Komam.
Lahwi tuꞌ, yinikanh yaꞌ Moisés teꞌ aceite chijobꞌlaxayo yibꞌanh tzet chiꞌokkano yeto Komam. Isjobꞌnayo yaꞌ teꞌ yibꞌanh Yatut Komam, yebꞌ yibꞌanh sunil tzet ayikto yul, hak tuꞌ yu yokkano yeto Komam. Istxihnayo yaꞌ hujel teꞌ aceite tuꞌ yibꞌanh yet xahanbꞌal. Isjobꞌnipaxayo yaꞌ aceite tuꞌ yibꞌanh yet xahanbꞌal tuꞌ, yebꞌ yibꞌanh sunil tzet chiꞌokniko yinh xahanbꞌal, yebꞌ yibꞌanh chꞌen niman pechꞌan, yebꞌ yibꞌanh yojbꞌal chꞌen, yu yokkano sunil tuꞌ yeto Komam yinh ismunil. Lahwi tuꞌ, isjobꞌnayo yaꞌ teꞌ aceite yibꞌanh iswiꞌ yaꞌ Aarón, yu yokkano yaꞌ munil yinh sacerdotehal. [i]. Chiꞌalaxpaxayo teꞌ yibꞌanh iswiꞌ mak niman yelapnoj chiꞌekꞌ tukleno hunu maka, , chiꞌalaxpaxayo teꞌ yibꞌanh iswiꞌ ebꞌnaj rey yebꞌ ebꞌnaj sacerdote yet chischahni ismunil. .Yalni yaꞌ Moisés ta chihitziko ebꞌnaj iskꞌahol yaꞌ Aarón, yaniko yaꞌ xil isqꞌap ebꞌnaj, qꞌap túnika, iswatxꞌeniko yaꞌ iskꞌalil yikta ebꞌnaj, yanahto yaꞌ qꞌap chiꞌahto yinh iswiꞌ ebꞌnaj, hakaꞌtikꞌa yu yalni Komam Dios Jahawil tet yaꞌ Moisés tuꞌ.
Lahwi tuꞌ, ischejni yaꞌ Moisés yilaxoti noꞌ tzehla wakax, noꞌ chihaltelax xahanbꞌalil yinh mule. Yanayo yaꞌ Aarón yebꞌ ebꞌnaj iskꞌahol isqꞌabꞌ yibꞌanh iswiꞌ noꞌ, ispotxꞌnikamo yaꞌ Moisés noꞌ, yinikanh yaꞌ hanikꞌ ischikꞌil noꞌ yu yiximal isqꞌabꞌ, ismasniko yaꞌ yinh yukꞌaꞌ ismexhahil xahanbꞌal ayko yinh hunun istxikin, yu issajnhenkano yaꞌ mexha yet xahanbꞌal tuꞌ. Haxa yaqꞌbꞌilxa ischikꞌil noꞌ, istixhayo yaꞌ yich yet xahanbꞌal. Hak tuꞌ yokkano huneꞌ yet xahanbꞌal tuꞌ yeto Komam, yuto haꞌ tuꞌ chꞌaqꞌlax nimankꞌulal yinh mule.
Lahwi tuꞌ, yinilo yaꞌ Moisés ismantecahil yul iskꞌul noꞌ tzehla wakax tuꞌ, yebꞌ ismantecahil isqꞌejtxꞌotxꞌ noꞌ, yinipaxilo yaꞌ kabꞌebꞌ yubꞌal noꞌ yebꞌ ismantecahil, isnhusni yaꞌ sunil tuꞌ yibꞌanh yet xahanbꞌal. Yajaꞌ wal yaqꞌbꞌilxa noꞌ xin, noꞌ istzꞌumal, noꞌ ischibꞌehal yebꞌ istzaꞌ noꞌ, nhuslaxto yintalto campamento, hakaꞌtikꞌa yu yalni Komam Jahawil tet yaꞌ Moisés.
Ischejni yaꞌ Moisés yilaxoti noꞌ winaj meꞌ, noꞌ chinhuslaxto xahanbꞌalil. Yanayo yaꞌ Aarón yebꞌ ebꞌnaj iskꞌahol yaꞌ isqꞌabꞌ yibꞌanh iswiꞌ noꞌ. Ispotxꞌni yaꞌ Moisés noꞌ, istxinayo yaꞌ ischikꞌil noꞌ yinhla kanhebꞌ iskꞌul yet xahanbꞌal. Istzokꞌnayo yaꞌ ischibꞌehal noꞌ, isnhusni yaꞌ iswiꞌ noꞌ, yebꞌ noꞌ ischibꞌehal istzokꞌayoj, yebꞌ ismantecahil noꞌ. Istxꞌahni yaꞌ noꞌ yul iskꞌul, yebꞌ noꞌ yoj, isnhusni yaꞌ sunil noꞌ yibꞌanh mexha yet xahanbꞌalil tet Komam. Haꞌ huneꞌ tuꞌ yebꞌalqꞌabꞌe kaw xuqꞌ chꞌapni sam sata Komam Jahawil; hakaꞌtikꞌa yu yalnikano Komam tet yaꞌ Moisés.
Lahwi tuꞌ, ischejni yaꞌ Moisés yilaxoti hunxa noꞌ winaj meꞌ, noꞌ chihaltelax yet chiꞌok hunu mak yinh ismunil Komam Dios. Yanayo yaꞌ Aarón yebꞌ ebꞌnaj iskꞌahol isqꞌabꞌ yibꞌanh iswiꞌ noꞌ, ispotxꞌnikamo yaꞌ Moisés noꞌ, yinikanh yaꞌ hanikꞌ ischikꞌil noꞌ, ismasniko yaꞌ yinh iswiꞌ istxikin yaꞌ Aarón yinh iswatxꞌqꞌabꞌ, yebꞌ yinh huneꞌ niman yiximal isqꞌabꞌ yaꞌ yinh iswatxꞌ, yebꞌpaxo yinh huneꞌ niman yiximal yoj yinh iswatxꞌqꞌabꞌ. Lahwi tuꞌ, yalnipaxo yaꞌ Moisés ta chihitzpaxiko ebꞌnaj iskꞌahol yaꞌ Aarón, ismasnipaxiko yaꞌ Moisés tuꞌ ischikꞌil noꞌ yinh iswiꞌ istxikin ebꞌnaj yinh iswatxꞌqꞌabꞌ, yebꞌ yinh huneꞌ niman yiximal isqꞌabꞌ ebꞌnaj yinh iswatxꞌqꞌabꞌ, yebꞌ yinh huneꞌ niman yiximal yoj ebꞌnaj yinh iswatxꞌqꞌabꞌ; haxa yaqꞌbꞌilxa ischikꞌil noꞌ, istxihayo yaꞌ yinhla yet xahanbꞌal yinh iskanhebꞌ iskꞌul.
Lahwi tuꞌ yinikanh yaꞌ Moisés ismantecahil isnhe noꞌ yebꞌ ismantecahil yul iskꞌul noꞌ, yebꞌ ismantecahil isqꞌejtxꞌotxꞌ noꞌ, yebꞌ kabꞌebꞌ yubꞌal noꞌ yebꞌ ismantecahil, yebꞌ isbꞌul noꞌ yinh iswatxꞌqꞌabꞌ. Yinipaxokanh yaꞌ huneꞌ ixim pan machi yanhal aykoj, yul teꞌ nichꞌan motx, ixim chiꞌalaxayo sata Komam. Yinipaxokanh yaꞌ ixim niman pan sombꞌiliko aceite xol, yebꞌ ixim wonhkꞌox pan. Hun xin yute yaꞌ ixim yebꞌ ismantecahil noꞌ winaj meꞌ tuꞌ, yebꞌ isbꞌul noꞌ yinh iswatxꞌqꞌabꞌ. Yaniko yaꞌ Moisés, sunil tuꞌ yul isqꞌabꞌ yaꞌ Aarón yebꞌ ebꞌnaj iskꞌahol, yu isbꞌatxnikanh ebꞌnaj yinh tzet chalte sata Komam. Lahwi tuꞌ, ischahnilo yaꞌ Moisés sunil tuꞌ yul isqꞌabꞌ ebꞌnaj, isnhusni yaꞌ yibꞌanh xahanbꞌal bꞌay lanhan istzꞌay sata Komam. Haꞌ huneꞌ tuꞌ, isyebꞌalqꞌabꞌ ebꞌnaj yu yokkano ebꞌnaj yinh ismunil yinh sacerdotehal hakaꞌtikꞌa yu yalnikano Komam. Huneꞌ xahanbꞌal tuꞌ, kaw xuqꞌkano sam yul sat Komam Jahawil.
Yinipaxokanh yaꞌ Moisés istxam iskꞌul noꞌ meꞌ haltelax yu yokkano ebꞌnaj yinh ismunil tuꞌ, isbꞌatxnikanh yaꞌ noꞌ istxam iskꞌul tuꞌ sata Komam Jahawil, haꞌ noꞌ istxam iskꞌul tuꞌ okkano yu yaꞌ Moisés, hakaꞌtikꞌa yu yalnikano Komam. [j]
Lahwi tuꞌ, yinipaxokanh yaꞌ Moisés hanikꞌ teꞌ aceite, teꞌ chijobꞌlaxayo yibꞌanh mak chiꞌokkano yinh ismunil Komam, yebꞌ ischikꞌil no noqꞌ ayayo yibꞌanh yet xahanbꞌal, istxihnayo yaꞌ yibꞌanh yaꞌ Aarón, yebꞌ yibꞌanh xil isqꞌap yaꞌ. Istxihnipaxayo yaꞌ yibꞌanh ebꞌnaj iskꞌahol yaꞌ, yebꞌ yibꞌanh xil isqꞌap ebꞌnaj. Hak tuꞌ yu yokkano yaꞌ Aarón yebꞌ ebꞌnaj iskꞌahol yebꞌ xil isqꞌap yinh ismunil Komam.
Lahwi tuꞌ, yalni yaꞌ Moisés tet yaꞌ Aarón yebꞌ tet ebꞌnaj iskꞌahol yaꞌ: «Txiklaxojabꞌ noꞌ chibꞌe istiꞌ Tabernáculo, Yatut Komam watxꞌebꞌil yinh qꞌap qꞌap, bꞌay chiskutxbꞌa isbꞌa anma Israel sata Komam, haꞌ bꞌey tuꞌ xin chekꞌux noꞌ, chewanipaxo ixim pan, ixim ayayto yul teꞌ nichꞌan motx, ixim haltelax yu heyokkano yinh hemunil, hakaꞌ yu yalnikano Komam wetan, yet yalni hakaꞌ tiꞌ: “Haꞌ yaꞌ Aarón yebꞌ ebꞌnaj iskꞌahol chikꞌuxni noꞌ chibꞌe tiꞌ, kachi,” xhi Komam wetan. Haxa noꞌ chibꞌe yebꞌ ixim machi lahwi heyu, palan henhusnikantoj. Haꞌ bꞌey istiꞌ Tabernáculo, Yatut Komam tuꞌ, bꞌay chikokutxbꞌa kobꞌa sata Komam, haꞌ tuꞌ chexeh yulbꞌal hujebꞌ tzꞌayik, mach chexhitzilo bꞌey tuꞌ masanto chitzꞌajna hujebꞌ tzꞌayik, hakaꞌ yu yalni Komam yet chexokkano yinh hemunil. Haꞌ Komam halnikanoj ta yilal hewatxꞌen hakaꞌ mayu yinh huneꞌ tzꞌayik tiꞌ, yu yaqꞌni Komam nimankꞌulal yinh hemul cheyakoj. Yuxin wal tinanh, yilal hekankano istiꞌ Yatut Komam watxꞌebꞌil yinh qꞌap qꞌap bꞌay chiskutxbꞌa kobꞌa yebꞌ Komam. Hujebꞌ tzꞌayik yebꞌ hujebꞌ aqꞌbꞌal chexkankanoj, kat heyijen hunteqꞌan chejbꞌanile yakano Komam tiꞌ, haxinwal mach chexkami, yuto hak tuꞌ yu yalnikano Komam wetan,» xhi yaꞌ Moisés tet ebꞌnaj.
Hak tuꞌ yu isyijen yaꞌ Aarón yebꞌ ebꞌnaj iskꞌahol yinh sunil tzet ischej Komam yalaꞌ yaꞌ Moisés.

Xahanbꞌal yaqꞌ yaꞌ Aarón
Haxa yinh iswaxajebꞌ tzꞌayik, yawten yaꞌ Moisés yaꞌ Aarón yebꞌ ebꞌnaj iskꞌahol, yebꞌ ebꞌnaj ichamta winaj Israel. Yalni yaꞌ tet yaꞌ Aarón tuꞌ: «Iti hunu noꞌ tzehla wakax chiꞌok xahanbꞌalil, yu yaqꞌlax tanho mule. Kat hawinipaxti hunu noꞌ winaj meꞌ machi istzakaꞌil, kat hanhusni noꞌ yinh xahanbꞌalil, kat hawalten noꞌ sata Komam. Chawal tet ebꞌnaj Israel hakaꞌ tiꞌ: “Iweti hunu noꞌ tzehla chiw chꞌaqꞌlax xahanbꞌalo yu yaqꞌlax tanho mule; kat heyinipaxti hunu noꞌ tzehla wakax, yebꞌ hunu noꞌ tzehla meꞌ huneꞌ habꞌil, noꞌ tuꞌ machi nino istzakaꞌil, yu isnhuslax noꞌ sata Komam. Kat heyinipaxti hunuxa noꞌ tzehla wakax yebꞌ hunuxa noꞌ winaj meꞌ, yunhe ispotxꞌlax noꞌ sata Komam yinh xahanbꞌalil yet aqꞌankꞌulal; kat heyinipaxti sat tzꞌunubꞌ sombꞌil yebꞌ aceite heyebꞌalqꞌabꞌo tet Komam, yuto haꞌ tinanh chisyelo isbꞌa Komam jet,” kachi,» xhi yaꞌ Moisés.
Yinito ebꞌnaj Israel tzet isqꞌan yaꞌ Moisés tuꞌ istiꞌ Yatut Komam watxꞌebꞌil yinh qꞌap qꞌap bꞌay chiskutxbꞌa isbꞌa ebꞌnaj Israel iskꞌatanh Komam. Ishitziko sunil anma Israel bꞌey tuꞌ, yok linhno sata Komam Jahawil. Yalni yaꞌ Moisés hakaꞌ tiꞌ: «Haꞌ hunteqꞌan tiꞌ yal Komam hewatxꞌeꞌ, yijewej, haxinwal chisyelo isbꞌa Komam teyet yebꞌ sunil isqꞌaqꞌal yip,» xhi yaꞌ Moisés.
Lahwi tuꞌ, yalni yaꞌ Moisés tet yaꞌ Aarón: «Hitzanhiko iskꞌatanh mexha, kat hawalten haxahanbꞌal yinh hamul, kat hanhusni no noqꞌ xahanbꞌalil yu yaqꞌlax nimankꞌulal yinh hamul yebꞌ ismul anma Israel, kat hawaltenpaxo xahanbꞌal yet anma Israel yunhe yaqꞌlaxpaxo nimankꞌulal yinh ismul anma, hakaꞌtikꞌa yu yalni Komam Dios Jahawil,» xhi yaꞌ Moisés.
Ishitziko yaꞌ Aarón yinh ismexhahil xahanbꞌal, ispotxꞌni yaꞌ noꞌ tzehla wakax, yalten yaꞌ noꞌ xahanbꞌalil yu istohlan ismul. Yiniti ebꞌnaj iskꞌahol yaꞌ ischikꞌil noꞌ, islabꞌanayto yaꞌ yiximal isqꞌabꞌ xol ischikꞌil noꞌ, ismasniko yaꞌ yinh yukꞌaꞌ yet xahanbꞌal. Haxa yaqꞌbꞌilxa ischikꞌil noꞌ, istixhayo yaꞌ yich ismexhahil xahanbꞌal tuꞌ. Lahwi tuꞌ, isnhusni yaꞌ ismantecahil noꞌ yebꞌ yubꞌal noꞌ, yebꞌ ismantecahil isqꞌejtxꞌotxꞌ noꞌ wakax haltelax xahanbꞌalil yinh mule tuꞌ, hakaꞌtikꞌa yu yalni Komam Jahawil tet yaꞌ Moisés. Yajaꞌ wal ischibꞌehal noꞌ yebꞌ istzꞌumal noꞌ xin, yintalto campamento nhuslaxtoj.
Ispotxꞌni yaꞌ no noqꞌ chinhuslax xahanbꞌalil tet Komam, yiniti ebꞌnaj iskꞌahol yaꞌ ischikꞌil noꞌ, istxinayo yaꞌ ischikꞌil noꞌ yibꞌanh yebꞌ yinhla sunil iskꞌul ismexhahil xahanbꞌal. Yinipaxti ebꞌnaj iskꞌahol yaꞌ Aarón tuꞌ noꞌ iswiꞌ yebꞌ noꞌ xahanbꞌal pohbꞌilayoj, isnhusni yaꞌ noꞌ yibꞌanh ismexhahil xahanbꞌal. Istxꞌalaxpaxo noꞌ yul iskꞌul yebꞌ noꞌ yoj, isnhusni yaꞌ noꞌ yibꞌanh xahanbꞌal lanhan istzꞌayi.
Yaltenpaxo yaꞌ Aarón isxahanbꞌal anma Israel tet Komam Dios; yiniti yaꞌ noꞌ winaj chiw chꞌaqꞌlax xahanbꞌalil yinh ismul anma Israel. Ispotxꞌnikamo yaꞌ noꞌ, yaqꞌni yaꞌ noꞌ xahanbꞌalo yu istohlan ismul anma, hakaꞌtikꞌa yu yaqꞌni yaꞌ noꞌ bꞌabꞌel xahanbꞌal yinh ismul. Yalten yaꞌ Aarón no noqꞌ chinhuslax yinh xahanbꞌalil hakaꞌtikꞌa yalni chejbꞌanile yinh xahanbꞌal tuꞌ. Lahwi tuꞌ, yalten yaꞌ yebꞌalqꞌabꞌe watxꞌebꞌil yinh sat tzꞌunubꞌ, yinikanh yaꞌ huneꞌ bꞌetx ixim harina yul isqꞌabꞌ, isnhusni yaꞌ yibꞌanh ismexhahil xahanbꞌal sata Komam, yebꞌ xahanbꞌal chinhuslax yinh sakꞌayalil.
Ispotxꞌni yaꞌ noꞌ wakax yebꞌ noꞌ winaj meꞌ yiti anma Israel xahanbꞌalo yet aqꞌankꞌulal, yiniti ebꞌnaj iskꞌahol yaꞌ Aarón ischikꞌil noꞌ, istxinayo yaꞌ noꞌ yibꞌanh yebꞌ yinhla sunil iskꞌul mexha yet xahanbꞌal. Yinipaxti ebꞌnaj iskꞌahol yaꞌ ismantecahil noꞌ wakax yebꞌ noꞌ meꞌ, yebꞌ ismantecahil isnhe noꞌ yebꞌ ismantecahil yul iskꞌul noꞌ, yebꞌ yubꞌal noꞌ, yebꞌ ismantecahil isqꞌejtxꞌotxꞌ noꞌ. Hun xin yaqꞌ ebꞌnaj ismantecahil noꞌ yebꞌ noꞌ istxam iskꞌul; isnhusni yaꞌ Aarón ismantecahil noꞌ tuꞌ yibꞌanh ismexhahil xahanbꞌal. Yajaꞌ wal noꞌ istxam iskꞌul yebꞌ noꞌ isbꞌul yinh iswatxꞌ isbꞌatxkanh yaꞌ noꞌ sata Komam, iskꞌuxni ebꞌnaj noꞌ hakaꞌtikꞌa yu yalni Komam tet yaꞌ Moisés. [*]
Lahwi tuꞌ, yanikanh yaꞌ Aarón isqꞌabꞌ, isqꞌanni yaꞌ iskꞌulal Komam Dios yibꞌanh anma Israel; lahwi tuꞌ yalten yaꞌ xahanbꞌal yinh ismul anma, yebꞌ xahanbꞌal chinhuslax tet Komam, yebꞌ xahanbꞌal yet aqꞌankꞌulal, yel yaꞌ iskꞌatanh mexha yet xahanbꞌal. Lahwi tuꞌ, yokto yaꞌ Moisés yebꞌ yaꞌ Aarón yul Yatut Komam watxꞌebꞌil yinh qꞌap qꞌap, bꞌay chiskutxbꞌa isbꞌa anma Israel yebꞌ Komam. Haxa yet yelti ebꞌyaꞌ xin, isqꞌanni ebꞌyaꞌ iskꞌulal Komam Jahawil yibꞌanh anma Israel. Lahwi tuꞌ, isyeni Komam isqꞌaqꞌal yip tet anma Israel. Yelti qꞌa qꞌaꞌ sata Komam, isnhusnito qꞌaꞌ noꞌ xahanbꞌal, yebꞌ ismantecahil no noqꞌ ayahto yibꞌanh yet xahanbꞌal. Hayet yilni anma Israel huneꞌ tuꞌ, yalni anma kꞌul-la tzotiꞌ yinh Komam, yay jahnoj, yay nhohno sat txꞌotxꞌ.

Ismul naj Nadab yebꞌ naj Abiú
Naj Nadab yebꞌ naj Abiú, iskꞌahol yaꞌ Aarón, yiti ebꞌnaj islesén yaniko ebꞌnaj tzaqꞌaqꞌ yul, yaniko ebꞌnaj pom yibꞌanh tzaqꞌaqꞌ, yalten ebꞌnaj qꞌaꞌ tuꞌ tet Komam, yaj maxhtaj Komam halni huneꞌ tuꞌ tet ebꞌnaj. [k].Yelti huneꞌ qꞌaꞌ sata Komam, isnhuslaxto ebꞌnaj yu qꞌaꞌ, iskam ebꞌnaj sata Komam Jahawil. Lahwi tuꞌ, yalni yaꞌ Moisés tet yaꞌ Aarón:
«Haꞌ huneꞌ tiꞌ yal Komam yet yalni hakaꞌ tiꞌ:
“Haꞌ mak chihitziko inkꞌatanhan chinyelojan ta machi nino istxꞌojal ayko winhan,
kat inyenilojan isqꞌaqꞌal wipan tet anma Israel,” xhi Komam,» xhi yaꞌ Moisés.
Wal yaꞌ Aarón matxa tzet yal yaꞌ.
Yawten yaꞌ Moisés naj Misael yebꞌ naj Elzafán iskꞌahol naj Uziel, yuxhta ismam yaꞌ Aarón. Yalni yaꞌ Moisés tet ebꞌnaj:
«Katawej, kat heyinilti isnimanil heyuxhta tiꞌ yul Yatut Komam, kat heyinito yintalto campamento,» xhi yaꞌ Moisés tuꞌ.
Ishitziko ebꞌnaj, yok tzabꞌno ebꞌnaj yinh xil isqꞌabꞌ ebꞌnaj, yilaxilto isnimanil ebꞌnaj yintalto campamento, hakaꞌtikꞌa yu yalni yaꞌ Moisés.
Lahwi tuꞌ, yalni yaꞌ Moisés tet yaꞌ Aarón yebꞌ tet ebꞌnaj iskꞌahol yaꞌ, haꞌ ton yaꞌ Eleazar yebꞌ naj Itamar:
«Mach cheyilo qꞌap qꞌap ayahto yinh hewiꞌ, mach chetzilpaxto xil heqꞌap yu heyenilo bꞌiskꞌulal, yunhe mach chexkami, yebꞌ yunhe mach chitit ishowal Komam Dios yibꞌanh sunil anma Israel. Wal sunil heyet konhobꞌ Israel chisje yiqꞌni bꞌiskꞌulal yinh ebꞌnaj istanhtzelo Komam Jahawil yu qꞌa qꞌaꞌ. Mach chexel istiꞌ ispultahil Yatut Komam watxꞌebꞌil yinh qꞌap qꞌap bꞌay chiskutxbꞌa isbꞌa anma Israel yebꞌ Komam, ta mach xin chexkami, yuto hex tiꞌ, sikꞌbꞌil hexiko yinh ismunil Komam Jahawil, yet yalaxayo aceite yinh hewiꞌ,» xhi yaꞌ Moisés. Hakaꞌtikꞌa yu yalni yaꞌ Moisés, hak tuꞌ yu isyijen ebꞌnaj.
Istzotel Komam Dios tet yaꞌ Aarón, yalni Komam xin: «Hayet chaxhokto yul watuttuꞌan, maka ebꞌnaj hakꞌahol, mach cheyukꞌ vino maka tzet qꞌuwinaxa, haxinwal mach chexkami. Huneꞌ tiꞌ, chejbꞌanile chukano tawet yebꞌ tet hawuninal yinh sunilbꞌal tiempo, yunhe chu hetxumni, bꞌaytet yet Komam yehi, yebꞌ bꞌaytet txꞌoj, yebꞌ bꞌaytet saj yebꞌ bꞌaytet mach sajoj, yebꞌ yunhe chu hekuyni anma Israel yinh chejbꞌanile xawalan teyet yu yaꞌ Moisés,» xhi Komam.
Lahwi tuꞌ, yalni yaꞌ Moisés tet yaꞌ Aarón yebꞌ tet ebꞌnaj iskꞌahol yaꞌ, yaꞌ Eleazar yebꞌ naj Itamar, ebꞌnaj kawanh iskꞌahol yaꞌ itzitzto:
«Iweti ixim harina, ixim kankano yinh ixim nhuslax sata Komam, kat hewatxꞌen ixim pan yinh ixim, yajaꞌ machi yanhal ixim cheyakoj, kat hewanito ixim iskawilal mexha yet xahanbꞌal, yuto huneꞌ yebꞌalqꞌabꞌe tiꞌ yet Komam yehi. Chewah ixim bꞌey ehobꞌal yet Komam yehi, haꞌ hunteqꞌan tuꞌ, haꞌ hemajul yinh yebꞌalqꞌabꞌe chinhuslax tet Komam, haꞌ hunteqꞌan tiꞌ yal Komam wetan ta chiwalan teyet. Haxa noꞌ istxam iskꞌul, noꞌ chibꞌatxlaxkanh sata Komam yebꞌ noꞌ isbꞌul, noꞌ chꞌaqꞌlax oko heyu, chekꞌuxto noꞌ bꞌey ehobꞌal kaw saj yebꞌ ebꞌnaj hekꞌahol, yebꞌ ebꞌix hekutzꞌin; yuto haꞌ noꞌ hemajul yinh xahanbꞌal yet aqꞌankꞌulal, chiyaqꞌ anma Israel. Haꞌ noꞌ isbꞌul, noꞌ chꞌaqꞌlax teyet yebꞌ noꞌ istxam iskꞌul, noꞌ chibꞌatxlaxkanh sata Komam, hun xin chu yaltelax noꞌ tet Komam yebꞌ noꞌ ismantecahil chinhuslaxi. Noꞌ istxam iskꞌul yebꞌ noꞌ isbꞌul, hawet ye noꞌ yebꞌ ebꞌnaj hakꞌahol yinh sunilbꞌal ej tiempo, hakaꞌtikꞌa yu yalnikano Komam,» xhi yaꞌ Moisés.
Isqꞌambꞌen yaꞌ Moisés yinh noꞌ chiw aqꞌlax yinh xahanbꞌalil yu istohlan mule, yalni ebꞌnaj ta isnhusto ebꞌnaj noꞌ, istit ishowal yaꞌ Moisés yinh yaꞌ Eleazar yebꞌ naj Itamar, ebꞌnaj kawanh iskꞌahol yaꞌ Aarón itzitzto. Yalni yaꞌ Moisés tet ebꞌnaj xin:
—¿Tzet yinh yuxin mach hekꞌuxto noꞌ xahanbꞌal tuꞌ bꞌey ehobꞌal yet Komam yehi? Huneꞌ xahanbꞌal tuꞌ, yet Komam, xayaqꞌ Komam teyet yunhe heyinito ismul anma; hak tuꞌ xin chu yaqꞌni nimankꞌulal Komam Dios yinh ismul anma. Haꞌ ischikꞌil noꞌ xahanbꞌal tuꞌ, mach ilaxikto yul Yatut Komam Dios, yuxin estam hekꞌuxto noꞌ yul ehobꞌal yet Komam, hakaꞌ yu walnihan teyet, xhi yaꞌ Moisés.
Istaqꞌwi yaꞌ Aarón:
—Haꞌ tinanh mayaqꞌ anma Israel isxahanbꞌal yinh mule, yebꞌ xahanbꞌal chinhuslax sata Komam; yajaꞌ ilkꞌanabꞌ tzet mahul wibꞌanhan.
»Ta mankꞌuxan noꞌ xahanbꞌal chꞌaqꞌlax yinh mule tuꞌ, ¿chimtzala Komam yinh hakaꞌ tuꞌ? xhi yaꞌ.
Hayet yabꞌen yaꞌ Moisés hakaꞌ tuꞌ, matxa tzet yal yaꞌ tet yaꞌ.
	[k]10:1 Etzanhem maxhtaj tzaqꞌaqꞌ yet altar yayto ebꞌnaj yul isnet incienso Lv. 16:12; 1Pe. 2:5,9

3. KUYBꞌANILE YINH TZET YE TUꞌ SAJ YEBꞌ YINH TZET YE TUꞌ MACH SAJOJ
(11:1—16:34)
No noqꞌ saj yebꞌ no noqꞌ mach sajoj
(Lv. 11:1—16:34; Dt. 14:3-21)
Tzotel Komam Jahawil tet yaꞌ Moisés yebꞌ tet yaꞌ Aarón, yalni Komam: «Halwe tet anma Israel hakaꞌ tiꞌ: Xol sunil ej no noqꞌ ay sat txꞌo txꞌotxꞌ tiꞌ, haꞌ hunteqꞌan noꞌ tiꞌ chu hekꞌuxni. Noꞌ pohbꞌil yisqꞌaj yebꞌ chiskayenhe tzet chislo, haꞌ noꞌ chisje hekꞌuxni. Yajaꞌ wal hunteqꞌanxa noꞌ tiꞌ xin, mach chu hekꞌuxni noꞌ, yuto waxanhka chiskayenhe noꞌ tzet chislo, yajaꞌ mach pohbꞌilo yisqꞌaj noꞌ. Noꞌ camello chiskayenhe noꞌ tzet chislo, yajaꞌ mach pohbꞌilo yisqꞌaj noꞌ, yilal heyohtanheni ta mach sajo noꞌ. Yebꞌ noꞌ tejon, chiskayenhe noꞌ tzet chislo, yajaꞌ mach pohbꞌilo yisqꞌaj noꞌ, yuxin mach sajo noꞌ. Yebꞌpaxo noꞌ xhik, chiskayenhe noꞌ tzet chislo, yajaꞌ mach pohbꞌilo yisqꞌaj noꞌ, yilal heyohtanheni ta mach sajo noꞌ. Yebꞌpaxo noꞌ txitam, waxanhka pohbꞌil yisqꞌaj noꞌ, yajaꞌ mach chiskayenhe noꞌ tzet chislo, yilal heyohtanheni ta mach sajo noꞌ. Hunteqꞌan no noqꞌ tuꞌ, mach chu hekꞌuxni ischibꞌehal noꞌ, nitam hetzabꞌni isnimanil noꞌ yet kamom noꞌ, yilal heyohtanheni ta mach sajo noꞌ.
»Haxa no noqꞌ ay xol ha haꞌ, hakaꞌ noꞌ ay xol haꞌ mar maka noꞌ ay xol ha haꞌ chꞌel yojomal, hanhe noꞌ ay isxikꞌ yebꞌ ismelyaxhil yinh, hanhe noꞌ chisje hekꞌuxni. Yajaꞌ wal noꞌ machi isxikꞌ yebꞌ machi ismelyaxhil yinh, yilal heyahni noꞌ, waxanhka xol haꞌ mar maka xol ha haꞌ chꞌel yojomal ay noꞌ. Mach chu hekꞌuxni ischibꞌehal noꞌ, yilal heyahni noꞌ, kat heyahnipaxo isnimanil noꞌ yet kamomxa noꞌ. Sunil no noqꞌ machi xikꞌ yebꞌ machi ismelyaxhil ay xol ha haꞌ, yahbꞌetahojabꞌ noꞌ yul hesat.
»Wal xol noꞌ chꞌik xin, haꞌ hunteqꞌan noꞌ tiꞌ cheyaha, mach chu hekꞌuxni: noꞌ tꞌiw, noꞌ xulem, yebꞌ noꞌ azor, noꞌ milano yebꞌ sunil majan noꞌ alcon, yebꞌ sunil ismajanil noꞌ hoh. Yebꞌpaxo noꞌ avestruz, noꞌ lechuza, noꞌ gaviota yebꞌ sunil ismajanil noꞌ kꞌukꞌum noꞌ pop, noꞌ somormujo, noꞌ ibis; noꞌ calamón, noꞌ pelícano, noꞌ usmij, noꞌ cigüeña, yebꞌ sunil ismajanil noꞌ garza, noꞌ abubilla yebꞌ noꞌ sotzꞌ.
»Yebꞌpaxo sunil noꞌ nixhte noqꞌ ay xikꞌ yebꞌ kanhebꞌ yoj, chiꞌekꞌ bꞌulbꞌon sat txꞌotxꞌ, yahbꞌetahojabꞌ noꞌ yul hesat. Yajaꞌ wal hunteqꞌanxa noꞌ nixhte noqꞌ tiꞌ, chisje hekꞌuxni noꞌ, waxanhka ay xikꞌ noꞌ yebꞌ ay kanhebꞌ yoj noꞌ, noꞌ ayayo isbꞌul yibꞌanh yoj, yunhe yekꞌ litꞌla sat txꞌotxꞌ. Xol noꞌ tuꞌ, haꞌ noꞌ tiꞌ chisje hekꞌuxni: sunil ismajanil noꞌ qꞌul, yebꞌ noꞌ langostín, noꞌ litꞌ, yebꞌ noꞌ saltamonte. Wal hunteqꞌanxa noꞌ nixhte noqꞌ ay xikꞌ yebꞌ ay kanhebꞌ yoj, yahbꞌetahojabꞌ noꞌ yul hesat.
»Ta chetzabꞌ hunteqꞌan noꞌ tuꞌ yet kamom noꞌ, mach sajo cheyukanoj masanto yet chiqꞌejbꞌayoj.
»Maknhetikꞌa chiꞌinikanh hunu no noqꞌ tiꞌ yet kamom noꞌ, yilal istxꞌahni xil isqꞌap, machi xin sajo chukanoj masanto yet chiqꞌejbꞌayoj.
»Sunil no noqꞌ ay yisqꞌaj, mach xin pohbꞌil yisqꞌaj noꞌ tuꞌ, yebꞌ mach chiskayenhe noꞌ tzet chislo, hunteqꞌan noꞌ tuꞌ, mach sajo noꞌ. Maknhetikꞌa chitzabꞌni noꞌ, mach sajo chiyukanoj.
»Sunil no noqꞌ kanhebꞌ yoj yebꞌ yibꞌanh ispaqꞌanil isqꞌabꞌ yebꞌ yibꞌanh ispaqꞌanil yoj chibꞌelwi, noꞌ tuꞌ mach sajo noꞌ yul hesat, makxanhetikꞌa chitzabꞌni isnimanil noꞌ yet kamomxa noꞌ, mach sajo chiyukanoj masanto yet chiqꞌejbꞌayoj. Makxanhetikꞌa chiꞌinikanh hunu noꞌ tiꞌ yet kamom noꞌ, yilal istxꞌahni xil isqꞌap, mach xin sajo chukanoj masanto yet chiqꞌejbꞌayoj. Hunteqꞌan noꞌ tuꞌ, mach sajo noꞌ yul hesat.
»Haxa noꞌ tiꞌ, noꞌ chishatxikꞌo iskꞌul sat txꞌotxꞌ, machojabꞌ sajo noꞌ yul hesat, hakaꞌ noꞌ sahbꞌen, noꞌ txꞌow, yebꞌ sunil noꞌ hakaꞌ noꞌ pahtzaꞌ, noꞌ erizo, noꞌ lagarto, noꞌ salamanquesa, noꞌ txukaꞌ, noꞌ camaleón.
»Xol sunil no noqꞌ ay yul yibꞌanhqꞌinal tiꞌ haꞌ noꞌ tuꞌ mach sajo yul hesat. Maknhetikꞌa chitzabꞌni isnimanil noꞌ yet kamom noꞌ, mach sajo chukanoj masanto yet chiqꞌejbꞌayoj.
»Yebꞌpaxo xin tzijxanhe tzet ye tuꞌ, bꞌay chiꞌaykꞌay hunu noꞌ kamom noqꞌ tuꞌ, mach sajo chiyukanoj; hakaꞌ yibꞌanh tzet ye tuꞌ watxꞌebꞌil yinh teꞌ aqꞌinteꞌ, maka yibꞌanh xilqꞌape, maka yibꞌanh hunu tzet ye tuꞌ watxꞌebꞌil yinh istzꞌumal no noqꞌ, maka yibꞌanh hunu saco, maka yibꞌanh hunu chꞌen munlabꞌal. Sunil hunteqꞌan tuꞌ, yilal yalaxayto xol ha haꞌ, mach xin sajo chukanoj masanto yet chꞌah aqꞌbꞌal, kat issajbꞌi.
»Ta ay hunu no noqꞌ tiꞌ chitokꞌay yul hunu txꞌotxꞌ xi, sunil tzet ayayto yul txꞌotxꞌ tuꞌ, mach sajo chukanoj, wiyom ispohlaxto huneꞌ txꞌotxꞌ xi tuꞌ. Sunil tzet chilolaxi, ta chiꞌapni hanikꞌo yal tzet ayayto yul txꞌotxꞌ xi tuꞌ yibꞌanh, mach sajo chukanoj; hakpax tuꞌ tzet chiꞌukꞌlax ayayto yul txꞌotxꞌ xi tuꞌ, mach sajo chupaxkanoj. Sunil yibꞌanh tzet ye tuꞌ bꞌay chiꞌaykꞌay no noqꞌ kamom tuꞌ, mach sajo chiyukanoj. Waxanhka yibꞌanh hunu horno, maka yet qꞌaꞌ bꞌay chiꞌaykꞌay noꞌ, yilal yuchkꞌalaxkantoj, yuto matxa sajo chiꞌelikoj, machojabꞌ sajo chukano yul hesat.
»Taka yul hunu isnuqꞌ ha haꞌ, maka yul hunu kꞌuh bꞌay chiꞌukꞌlax ha haꞌ, chiꞌaykꞌayto hunu noꞌ kamna noqꞌ tuꞌ, machi tzꞌilbꞌitoj haꞌ, hanhe mak chiꞌinahti noꞌ kamom noqꞌ yul haꞌ tuꞌ, mach sajo chukanoj.
»Ta ay hunu no noqꞌ tuꞌ, chikami kat yaykꞌay noꞌ yibꞌanh hunu majan hinhat chitzꞌunlaxi, haꞌ huneꞌ majan hinhat tuꞌ, mach chiꞌetaxtoj. Yajaꞌ ta chakꞌan huneꞌ majan hinhat tuꞌ, kat yaykꞌay hunu noꞌ kamom noqꞌ tuꞌ yibꞌanh, wal tuꞌ, mach sajo chiꞌelikoj.
»Ta kꞌuxan iskam hunu no noqꞌ chikꞌuxlax heyu, haꞌ mak chitzabꞌni isnimanil noꞌ tuꞌ, mach sajo chiꞌelikoj masanta yet chiqꞌejbꞌayoj. Haꞌ mak chikꞌuxni ischibꞌehal noꞌ kamom noqꞌ tuꞌ, yilal istxꞌahni xil isqꞌap, mach xin sajo chukanoj masanta yet chiqꞌejbꞌayoj. Haꞌ mak chiꞌinilti noꞌ kamom noqꞌ tuꞌ, mach sajo chukanoj masanto yet chiqꞌejbꞌayoj.
»Sunil no noqꞌ chishatxikꞌo isbꞌa sat txꞌotxꞌ yet chibꞌelwi, yahbꞌeta noꞌ, mach chu hekꞌuxni noꞌ.
»Sunil noꞌ chishatxikꞌo iskꞌul sat txꞌotxꞌ yet chibꞌelwi, noꞌ kanhebꞌ yoj maka ekꞌbꞌal kanhebꞌ yoj, sunil noꞌ chishatxikꞌo iskꞌul tuꞌ, mach chekꞌux noꞌ, yuto yahbꞌeta noꞌ. Mach cheyetato hebꞌa yu hunteqꞌan no noqꞌ chishatxikꞌo iskꞌul tuꞌ, yuto mach sajo chexeliko yu noꞌ. Yuto hanintiꞌan Yahawil hinan, heDiosal wehan, yuxin yilal hesajnhen hebꞌa yinh istxꞌojal, yuto hanintiꞌan machi nino istxꞌojal winhan; yuxin mach cheyetato hebꞌa yu hunu no noqꞌ chishatxikꞌo iskꞌul sat txꞌotxꞌ yet chibꞌelwi. Hanin Yahawintiꞌan, kexwilojan sat txꞌotxꞌ Egipto yu wokan heDiosaloj, yuxin yilal hepohnilo hebꞌa yinh istxꞌojal; yuto hanintiꞌan machi istxꞌojal winhan, xhi Komam tet yaꞌ Moisés yebꞌ tet yaꞌ Aarón.
»Haꞌ hunteqꞌan chejbꞌanile tiꞌ, chiwalkanojan yinh sunil ej no noqꞌ, noꞌ chꞌik, no noqꞌ ay xol haꞌ mar, yebꞌ sunil noꞌ chishatxikꞌo iskꞌul yet chibꞌelwi, yunhe heyohtanheniloj bꞌaytet no noqꞌ saj yebꞌ noꞌ mach sajoj, yebꞌ bꞌaytet noꞌ chisje hekꞌuxni, yebꞌ noꞌ mach chu hekꞌuxni,» xhi Komam.
Issajnhen isbꞌa ebꞌix ix yet chilahwi iswatxꞌi iskꞌul
Istzotelpaxo Komam Dios Jahawil tet yaꞌ Moisés, yalni Komam: «Hal hunteqꞌan chejbꞌanile tiꞌ tet anma Israel: Hayet chiwatxꞌi iskꞌul hunu ix ix, ta xin winaj nichꞌan yunin ix chipitzkꞌa tuꞌ, hujebꞌ tzꞌayik mach sajo chukano ix, hakaꞌtikꞌa chukano ix yet chiyilni ix istxꞌawobꞌal. Waxajebꞌxa tzꞌayik ispitzkꞌa nichꞌan unin tuꞌ, kat yaqꞌlax circuncidar. [l] haꞌ chalilo ta hoslaxilto nichꞌan iswiꞌ isnimanil ebꞌnaj Israel yet hujebꞌxa tzꞌayik ispitzkꞌa ebꞌnaj. Huneꞌ circuncisión tuꞌ haꞌ ok yechel huneꞌ istrato Komam Dios yaqꞌ tet anma Israel. Haꞌ chiyenipaxiloj ta iskonhobꞌ Komam ye ebꞌnaj. Huneꞌ circuncisión tuꞌ ichiti yinh icham Abraham yebꞌ iskꞌahol. .Wal ix miꞌe tuꞌ, yulbꞌal 33 (oxlahonhebꞌ iskawinaj) tzꞌayik chissajnhe isbꞌa ix. Yulbꞌal hunteqꞌan tzꞌayik tuꞌ, mach chu istzabꞌni ix hunu tzet ye tuꞌ yet Komam Dios yehi, yebꞌ xin mach chu yapni ix iskꞌatanh Yatut Komam, wal xin masanto yet chitzꞌajna istzꞌayikal bꞌay chisajbꞌikano ix. Yajaꞌ ta ix yunin ix chipitzkꞌahi, mach sajo chukano ix yulbꞌal kabꞌ semana, hakaꞌtikꞌa chukano ix yet chiyilni ix istxꞌawobꞌal, yajaꞌ yulbꞌal 66 (wajebꞌ iskanhwinaj) tzꞌayik chito issajnhe isbꞌa ix.
»Hayet chitzꞌajna istzꞌayikal issajnhen isbꞌa ix miꞌe tuꞌ, waxanhka winaj maka ix yunin ix tuꞌ, yilal yinito ix hunu noꞌ nichꞌan meꞌ huneꞌ habꞌil, sata istiꞌ ispultahil Yatut Komam watxꞌebꞌil yinh qꞌap qꞌap bꞌay chiskutxbꞌa isbꞌa anma Israel yebꞌ Komam, yu isnhuslax noꞌ yinh xahanbꞌalil, kat yinipaxti ix hunu noꞌ palamuch maka hunu noꞌ yunin kuwis xahanbꞌal yinh ismul, kat yaqꞌlax tet naj sacerdote. Haꞌ xin naj sacerdote tuꞌ, chihalten noꞌ xahanbꞌalil tet Komam Jahawil, yunhe yaqꞌni Komam nimankꞌulal yinh ismul ix, hak tuꞌ xin chu issajbꞌikano ix.
»Haꞌ hunteqꞌan tuꞌ chejbꞌanile yinh yet chipitzkꞌa nixhte unin winaj maka ix. Taka mach chiloqꞌcha hunu noꞌ nichꞌan meꞌ yu ix, yilal yiniti ix kakꞌonho noꞌ palamuch maka kakꞌonho noꞌ kuwis. Huneꞌ noꞌ chinhuslax xahanbꞌalil, hunxa noꞌ xin chihaltelax yinh ismul ix. Haꞌ xin naj sacerdote tuꞌ chiꞌaqꞌni noꞌ xahanbꞌalil yinh ismul ix, hak tuꞌ xin chu yaqꞌni Komam nimankꞌulal yinh ix, kat issajbꞌikano ix, kachi,» xhi Komam.
	[l]12:3 Circuncidar maka circuncisiónGn. 17:9-14; Gá. 2:3; Hch. 7:8

Chejbꞌanile yinh yabꞌil lepra
Istzotel Komam Dios tet yaꞌ Moisés yebꞌ tet yaꞌ Aarón, yalni Komam hakaꞌ tiꞌ: «Ta ay hunu mak chimalkanh isnimanil maka chiꞌelilo bꞌolobꞌ txꞌak yinh, maka hunteqꞌan petkixhtanhe saj jilni makato lahan jilni hakaꞌ txꞌak lepra yinh isnimanil, yilal isto isyeno isbꞌa tet yaꞌ sacerdote Aarón, maka tet hunu iskꞌahol yaꞌ Aarón, ebꞌnaj sacerdote. Haꞌ xin naj sacerdote tuꞌ chiꞌilni huneꞌ txꞌak ayko yinh isnimanil naj tuꞌ. Ta sajxa jilni xil isnimanil naj bꞌay aykoj, yebꞌ ta nahatxa yehayto yich, haꞌ huneꞌ tuꞌ lepra, chal tuꞌ. Lahwi yilni naj sacerdote tato lepra ayko yinh huneꞌ mak tuꞌ, kat yalni naj tato mach sajo chukano huneꞌ mak tuꞌ.
»Taka saj jilni istzꞌumal bꞌay ayko huneꞌ txꞌak tuꞌ, yaj mach nahat yehayto yich, yibꞌanhnhe istzꞌumal aykoj, mach sajopaxo xil istzꞌumal naj bꞌay aykoj, yinh hakaꞌ tuꞌ, chimajchelax naj hujebꞌ tzꞌayik yu naj sacerdote. Haxa yet chiꞌapni yinh ishuj tzꞌayik tuꞌ xin, kat yil-laxpaxo naj yu naj sacerdote; taka huneꞌnhetikꞌa haꞌ jilni, mach chibꞌelwi chismajchepaxo naj sacerdote naj hunelxa yinh hujebꞌxa tzꞌayik. Haxa yet chiꞌapnipaxo yinh hujebꞌxa tzꞌayik tuꞌ, kat yilni naj sacerdote naj hunelxa, yajaꞌ ta lanhan iskꞌayayo huneꞌ txꞌak yinh naj, machi xin chibꞌelwitoj, chalni naj sacerdote ta mach leprahoj, komon txꞌaknhe; kat yalni naj sacerdote ta mach yahbꞌeta chukano huneꞌ mak tuꞌ, kat xin istxꞌahni naj yaꞌay tuꞌ xil isqꞌap, sajxa xin chukano naj.
»Yajaꞌ ta tzujanxa kat isbꞌelwito huneꞌ yabꞌil yinh huneꞌ mak yet xaꞌil-lax yu naj sacerdote yet yalni naj ta mach leprahoj, yinh hakaꞌ tuꞌ, yilal isto naj tet sacerdote yu yilni naj naj hunelxa. Ta hayet chiꞌil-lax naj yu naj sacerdote, chiyilni naj ta xabꞌelwito huneꞌ yabꞌil tuꞌ yinh ischibꞌehal naj, yinh hakaꞌ tuꞌ, chiyal naj sacerdote tato lepra ayko yinh naj, matxa sajo chiyukano naj. Ta chiꞌelilo txꞌak yabꞌil yinh hunu mak hakaꞌ lepra jilni, huneꞌ mak tuꞌ, yilal yilaxti sata naj sacerdote. Tato chil naj sacerdote ta chimali, yebꞌ ta sajxa jilni sat, sajxapaxo xil bꞌay ayko huneꞌ txꞌak tuꞌ, yebꞌ ta ixtanhxa ischibꞌehal, yinh hakaꞌ tuꞌ, chal yelapnoj ta kaw how yeko lepra yinh naj, kat yalni naj sacerdote ta matxa sajo chukano naj, matxa xin chimajchelax naj, yuto matxa sajo ischibꞌehal naj.
»Taka xin kaw yinh anhe chibꞌelwi txꞌak tuꞌ, kat isnohilo yinh sunil isnimanil naj, chiꞌichiko yinh yoj naj masanta chiꞌahapno yinh iswiꞌ naj, hakaꞌ chiyu yilni naj sacerdote tuꞌ. Hayet chilahwi yilni naj sacerdote naj, kat yilni naj tato nohnako txꞌak yinh sunil isnimanil naj yebꞌ sajxa jilni; yinh hakaꞌ tuꞌ chiyal naj sacerdote tato saj huneꞌ naj tuꞌ. Yajaꞌ ta ay hunu tzꞌayik tiꞌ, chiꞌixtanhwipaxti huneꞌ txꞌak tuꞌ, ixtanhxa jilni ischibꞌehal naj, wal tuꞌ mach sajo chukano naj. Yuxin yet chiyilni naj sacerdote ischibꞌehal bꞌay ayko txꞌak tuꞌ, chal naj tato lepra huneꞌ tuꞌ, matxa sajo chukano naj, yuto yet chiꞌixtanhwiti ischibꞌehal txꞌak tuꞌ, yahbꞌetaxa chukanoj huneꞌ mak tuꞌ.
»Yajaꞌ ta chisajbꞌilo ischibꞌehal istxꞌakil naj tuꞌ, yilal isto naj isyeno isbꞌa tet naj sacerdote, kat yilni naj sacerdote naj; ta chil naj ta sajxa huneꞌ txꞌak tuꞌ, yinh hakaꞌ tuꞌ, chal naj ta matxa yahbꞌetajo chukano naj, wal xin sajxa chukano naj.
»Ta ay hunu mak ay hunu txꞌak chiꞌelilo yinh isnimanil, kat istaj huneꞌ txꞌak tuꞌ, yajaꞌ ta bꞌay ekꞌlena txꞌak tuꞌ chimali, saj jilni, maka kaj sulsunhe, haꞌ huneꞌ mak tuꞌ yilal yul isyeno isbꞌa tet naj sacerdote. Tato chil naj sacerdote, ta nahatxa yehayto yich huneꞌ txꞌak tuꞌ yalanh istzꞌumal isnimanil naj, yebꞌ xin ta sajxa isxil isnimanil naj bꞌay ayko huneꞌ txꞌak tuꞌ; yinh hakaꞌ tuꞌ, chal naj sacerdote ta yahbꞌil chukano huneꞌ naj tuꞌ, yuto yabꞌil lepra ayko yinh naj. Yajaꞌ ta mach sajo xil isnimanil naj bꞌay ayko huneꞌ txꞌak tuꞌ, yebꞌ ta mach nahat yehayto yich, yebꞌ ta lanhan iskꞌaykanh, yinh hakaꞌ tuꞌ, chismajche naj sacerdote naj yinh hujebꞌ tzꞌayik. Yajaꞌ tato xabꞌelwito yabꞌil yinh isnimanil huneꞌ mak tuꞌ, yinh hakaꞌ tuꞌ, chal naj sacerdote tato mach sajo chukano huneꞌ naj tuꞌ, yuto ayto txꞌak yinh naj. Yajaꞌ tato mach chibꞌelwi txꞌak ayko yinh naj tuꞌ, chal yelapnoj ta yechelnhe huneꞌ yabꞌil tuꞌ aykano yinh naj, yinh hakaꞌ tuꞌ chal naj sacerdote ta saj huneꞌ naj tuꞌ.
»Ta ay hunu mak chitzꞌatoj yul qꞌaꞌ, ta xin ischibꞌehal huneꞌ tzꞌayil tuꞌ, kaj sulsunhe sat, maka saj jilni, yilal yilni naj sacerdote huneꞌ mak tuꞌ. Ta sajxa jilni xil istzꞌumal bꞌay ayko huneꞌ tzꞌayil tuꞌ, yebꞌ ta nahatxa yehayto yich, wal tuꞌ lepra xapitzkꞌati yinh tzꞌayil tuꞌ, yinh hakaꞌ tuꞌ, chal naj sacerdote ta mach sajo chukano huneꞌ naj tuꞌ, yuto lepra ayko yinh naj. Yajaꞌ ta hayet chilni naj sacerdote naj tuꞌ, mach xin sajo xil istzꞌumal bꞌay tzꞌanato tuꞌ, mach xin nahato yich, lanhan xin iskꞌayayoj, yinh hakaꞌ tuꞌ chismajche naj sacerdote naj yinh hujebꞌ tzꞌayik. Haxa yinh ishuj tzꞌayik xin kat yilni naj sacerdote naj, ta xin xato lebꞌo huneꞌ tzꞌayil tuꞌ yinh ischibꞌehal naj, yinh hakaꞌ tuꞌ, chal naj sacerdote ta mach sajo chukano huneꞌ naj tuꞌ, yuto lepra ayko yinh naj. Yajaꞌ ta huneꞌnhe haꞌ jilni huneꞌ tzꞌayil tuꞌ, mach chito lebꞌo yinh ischibꞌehal naj, yebꞌ xin lanhan iskꞌaykanh; chal yelapnoj ta yechel tzꞌayil tuꞌ aykano yinh naj. Yinh hakaꞌ tuꞌ, chal naj sacerdote ta saj chukano huneꞌ naj tuꞌ.
»Ta ay hunu naj winaj maka hunu ix ix chiꞌelilo txꞌak yinh iswiꞌ, maka yinh iskelem, yilal yilni naj sacerdote huneꞌ txꞌak tuꞌ. Yaj tato nahat yehayto yich, yebꞌ ta qꞌan tzamtzonhe xil iswiꞌ maka xil iskelem, yebꞌ chihowayo xil, yinh hakaꞌ tuꞌ, chiyal naj sacerdote ta yahbꞌeta chukano huneꞌ mak tuꞌ, yuto ayko lepra yinh iswiꞌ maka yinh iskelem. Yajaꞌ ta yet chiyilni naj sacerdote ta mach nahat yehayto yich txꞌak yinh iswiꞌ, maka yinh iskelem, yebꞌ ta matxa qꞌejo jilni xil iswiꞌ, maka xil iskelem; yinh hakaꞌ tuꞌ chismajche naj sacerdote huneꞌ mak tuꞌ yinh hujebꞌ tzꞌayik. Haxa yinh ishuj tzꞌayik xin kat yilnipaxo naj sacerdote ta maxhto chito lebꞌo txꞌak tuꞌ yebꞌ ta maxhto qꞌano jilni xil, maxhto xin nahato yich, yinh hakaꞌ tuꞌ, chiyal naj sacerdote ta chiꞌilaxilo xil iswiꞌ maka xil iskelem huneꞌ mak tuꞌ, yajaꞌ machi ilaxilo xil bꞌay ayko txꞌak tuꞌ, kat ismajchelaxpaxo naj hujebꞌxa tzꞌayik. Haxa yet chiꞌapni yinh ishuj tzꞌayik tuꞌ, kat yilnipaxo naj sacerdote istxꞌakil iswiꞌ maka iskelem huneꞌ mak tuꞌ; yajaꞌ ta maxhto chito lebꞌo txꞌak tuꞌ, yebꞌ maxhto nahato chꞌayto yich; yinh hakaꞌ tuꞌ, chiyal naj sacerdote ta saj chiyukano huneꞌ naj tuꞌ, yilal xin istxꞌahnilo naj xil isqꞌap, kat issajbꞌikanoj. Yajaꞌ tato yet tzujanxa issajbꞌikanoj, kat isbꞌelwito txꞌak yinh iswiꞌ naj maka iskelem naj, yinh hakaꞌ tuꞌ, chil naj sacerdote naj hunelxa; ta xato lebꞌo txꞌak tuꞌ, matxa yilalo chil naj sacerdote tato qꞌan xil, yuto huneꞌ mak tuꞌ, yahbꞌeta chukanoj. Yajaꞌ ta chil naj sacerdote ta mach chito lebꞌo txꞌak tuꞌ yebꞌ ta qꞌej xil bꞌay ayko txꞌak, yinh hakaꞌ tuꞌ kawxa huneꞌ mak tuꞌ, xaꞌanhcha yabꞌil ayko yinh naj, kat yalni naj sacerdote ta sajxa chukano naj.
»Tato ay hunu naj winaj maka hunu ix ix chiꞌelilo hunteqꞌan petkixhtanhe saj yinh isnimanil, yilal yilni naj sacerdote huneꞌ mak tuꞌ, ta saj yebꞌ machi kaj sulsunhe; yinh hakaꞌ tuꞌ bꞌolobꞌ txꞌak elilo yinh, huneꞌ mak tuꞌ saj chukanoj.
»Tato ay hunu naj pechꞌan chukano iswiꞌ yu chihowilo xil iswiꞌ, matxa xin nino xil chikani, huneꞌ mak tuꞌ saj chukanoj. Ta xin haꞌ xil ispalanh chihowiloj, matxa nino xil chikani, huneꞌ mak tuꞌ saj chukanoj. Yajaꞌ ta ay hunu txꞌak chiꞌelilo bꞌay machi xil iswiꞌ tuꞌ yebꞌ ta saj, maka kaj sulsunhe jilni, haꞌ huneꞌ mak tuꞌ, ayko lepra yinh. Yilal yilni naj sacerdote huneꞌ mak tuꞌ. Yajaꞌ ta haꞌ bꞌay chimali saj yilni, yebꞌ kaj sulsunhe, hakaꞌ lepra chiꞌelilo yinh istzꞌumal. Haꞌ huneꞌ mak tuꞌ lepra chiꞌuteni, yuto ayko txꞌak lepra yinh iswiꞌ, yahbꞌeta chukanoj, kat xin yalni naj sacerdote ta mach sajo huneꞌ mak tuꞌ.
»Haꞌ mak ayko txꞌak lepra tuꞌ yinh, yilal tzilkixhtanhe xil isqꞌap chakoj, kat yinilo isqꞌuxil iswiꞌ, kat yaniko yenhel sat, kat yahwi yinh kaw ip yet chiꞌekꞌto xol anma chalni: “Elanhwej, mach sajo wehan, yahbꞌeta hinan,” xhi. Yulbꞌal tiempo ayko lepra yinh, mach sajoj, yahbꞌeta chukanoj, kat yeh ischukil yintalto campamento.
»Tato chiꞌelilo hunteqꞌan petkixhtanhe hakaꞌ qꞌuxew yinh hunu xilqꞌape lana maka lino, maka yinh hunu qꞌap qꞌap chembꞌil hakaꞌ txꞌal lino maka lana, maka yinh hunu noꞌ tzꞌum maka hunu tzet watxꞌebꞌil yinh noꞌ tzꞌum tuꞌ, ta hunteqꞌan petkixhtanhe ayko yinh hunteqꞌan tuꞌ, yax jilni maka kaj sulsunhe, wal tuꞌ lepra ayko yinh, yilal yilaxti yelaxo tet naj sacerdote. [m]Hayet chiyilni naj sacerdote isqꞌuxewal tuꞌ, chismajche naj huneꞌ tzet tuꞌ yinh hujebꞌ tzꞌayik. Haxa yinh ishuj tzꞌayik xin, chilni naj isqꞌuxewal huneꞌ tuꞌ, tato xabꞌelwito yinh huneꞌ xilqꞌape, maka yinh qꞌap chembꞌil maka yinh noꞌ tzꞌum maka tzet watxꞌebꞌil yinh noꞌ tzꞌum tuꞌ, chalilo chal tuꞌ, tato lepra kaw txꞌoj huneꞌ tuꞌ; yinh hakaꞌ tuꞌ, mach sajo chukanoj. Yuxin tzijxanhe tzet yet tuꞌ, ayko hunteqꞌan qꞌuxew tuꞌ yinh, yilal isnhuslaxkantoj, yuto lepra kaw txꞌoj ayko yinh, chiyetato hunuxa tzet ye tuꞌ. Yajaꞌ ta hayet chilni naj sacerdote ta maxhto chibꞌelwito huneꞌ qꞌuxew tuꞌ yinh xilqꞌape, maka yinh tzet watxꞌebꞌil yinh noꞌ tzꞌum, yinh hakaꞌ tuꞌ, chal naj ta chitxꞌalax bꞌay ayko isqꞌuxewal, kat ismajchen naj huneꞌ tuꞌ yinh hujebꞌ tzꞌayik.
»Haxa yet xalahwi istxꞌalaxi kat yilni naj sacerdote hunelxa; tato yexnheto yeko ispetkixhtanhehal tuꞌ yinh, ta yintaj maka yul aykoj, yinh hakaꞌ tuꞌ, mach sajo chukanoj huneꞌ tuꞌ, yilal isnhuslaxkantoj. Huneꞌ tuꞌ kaw how, kaw ay ismay waxanhka matxa chibꞌelwi. Yajaꞌ ta hayet chilni naj sacerdote, yet xalahwi istxꞌalaxi, ta lanhanxa iskꞌaykanh isqꞌuxewal, yinh hakaꞌ tuꞌ, chislotꞌilto naj isqꞌuxewal xilqꞌape tuꞌ, maka qꞌap qꞌap chembꞌil, maka noꞌ tzꞌum bꞌay aykoj. Yajaꞌ tato chiꞌelpaxilo isqꞌuxewal tuꞌ kat isto lebꞌo hunelxa yinh xilqꞌape maka yinh qꞌap qꞌap chembꞌil, maka yinh hunu tzet watxꞌebꞌil yinh noꞌ tzꞌum, yinh hakaꞌ tuꞌ, yilal isnhuslaxkantoj. Yajaꞌ tato lahwi istxꞌahlax hunu xilqꞌape, maka qꞌap qꞌap chembꞌil, maka hunu tzet ye tuꞌ watxꞌebꞌil yinh noꞌ tzꞌum, kat iskꞌaykanh isqꞌuxewal, yilal istxꞌahlaxpaxo hunelxa, yinh hakaꞌ tuꞌ saj chukano huneꞌ tuꞌ.
»Haꞌ hunteqꞌan tuꞌ, chejbꞌanile yinh qꞌuxew chiꞌelilo yinh xilqꞌape watxꞌebꞌil yinh qꞌap lino maka lana, yebꞌ yinh qꞌap chembꞌil, maka yinh tzet ye tuꞌ watxꞌebꞌil yinh noꞌ tzꞌum, yunhe yal-laxi ta saj maka mach sajoj,» xhi Komam.
Istzotelpaxo Komam Dios tet yaꞌ Moisés, yalni Komam xin: «Haꞌ hunteqꞌan tiꞌ chejbꞌanile yinh mak xaꞌel yabꞌil lepra yinh. Haꞌ mak tuꞌ, yilal isyelax tet naj sacerdote. Yajaꞌ chiꞌelto naj sacerdote tuꞌ yintalto campamento, kat yilni naj huneꞌ mak tuꞌ. Tato chiyil naj tato kawxa huneꞌ mak tuꞌ, chischej naj ilaxoti kakꞌonho noꞌ chꞌik itzitz, noꞌ saj hakaꞌ yalni ley, yebꞌ teꞌ cedro yebꞌ qꞌap qꞌap kaj yebꞌ teꞌ hisopo; hunteqꞌan tuꞌ chiꞌoknikoj yunhe issajbꞌikano naj. Lahwi tuꞌ, kat ischejni naj sacerdote potxꞌlaxo hunu noꞌ chꞌik yibꞌanh hunu txꞌotxꞌ xi bꞌay ayayto ha haꞌ iqꞌbꞌilahti yul isnuqꞌ ha haꞌ. Kat yinikanh naj huneꞌxa noꞌ chꞌik itzitzto, yebꞌ teꞌ cedro yebꞌ qꞌap qꞌap kaj yebꞌ teꞌ hisopo, kat islabꞌanayto naj hunteqꞌan tuꞌ xol ischikꞌil noꞌ chꞌik potxꞌlax yibꞌanh ha haꞌ iqꞌbꞌilahti yul isnuqꞌ haꞌ. Lahwi tuꞌ, kat istxihniko naj sacerdote hujel el chikꞌ yinh naj chisajbꞌikano bꞌay chꞌel huneꞌ yabꞌil lepra tuꞌ, kat xin yalni naj ta saj chukano huneꞌ mak tuꞌ, kat isbꞌejtzon naj noꞌ chꞌik itzitz tuꞌ xol telaj.
»Haꞌ mak chisajbꞌikano tuꞌ, yilal istxꞌahni xil isqꞌap kat yinilo sunil xil iswiꞌ, kat yaxhnhen isbꞌa, hak tuꞌ chu issajbꞌikanoj. Lahwi tuꞌ kat yokto yul campamento, yajaꞌ xin yulbꞌal hujebꞌ tzꞌayik mach chiꞌokto yul yatut. Haxa yinh ishuj tzꞌayik, chinilo sunil xil iswiꞌ yebꞌ xil istiꞌ, yebꞌ istxowal isbꞌaqꞌ sat, yebꞌ sunil xil isnimanil, kat istxꞌahni xil isqꞌap, kat yaxhnhen isbꞌa, hak tuꞌ chu issajbꞌikanoj. Haxa yinh iswaxajebꞌ tzꞌayik chiyiti huneꞌ mak tuꞌ kakꞌonh noꞌ winaj meꞌ, yebꞌ huneꞌ noꞌ meꞌ ix mach istzakaꞌil, yebꞌ hunu noꞌ nichꞌan ix meꞌ huneꞌ habꞌil, mach istzakaꞌil, yebꞌ howebꞌ libra ixim harina kaw kꞌul, sombꞌil yebꞌ aceite, yebꞌ huneꞌ vaso aceite chꞌaqꞌlax yebꞌalqꞌabꞌehal tet Komam. Haꞌ xin naj sacerdote tuꞌ chiꞌaniko naj yebꞌ isyebꞌalqꞌabꞌ sata Komam istiꞌ yatut watxꞌebꞌil yinh qꞌap qꞌap bꞌay chiskutxbꞌa isbꞌa anma Israel yebꞌ Komam. Lahwi tuꞌ, kat yiniti naj sacerdote noꞌ winaj meꞌ, kat yalten naj noꞌ yebꞌ teꞌ aceite tet Komam xahanbꞌalo yinh ismul huneꞌ mak tuꞌ, kat isbꞌatxni naj yebꞌalqꞌabꞌe sata Komam. Noꞌ meꞌ tuꞌ, chipotxꞌlax noꞌ yul ehobꞌal yet Komam yehi, bꞌay chipotxꞌlax no noqꞌ chꞌaqꞌlax xahanbꞌalil yinh mule tet Komam, yebꞌ bꞌay chipotxꞌlax no noqꞌ chinhuslax xahanbꞌalil tet Komam. Noꞌ chꞌaqꞌlax xahanbꞌalil yinh mule tuꞌ, chiꞌokkano noꞌ yu naj sacerdote, hakpax tuꞌ noꞌ chꞌaqꞌlax xahanbꞌalil yu istohlan mule chiꞌokpaxkano noꞌ yu naj sacerdote; hunteqꞌan xahanbꞌal tuꞌ yet Komam yehi.
»Lahwi tuꞌ, kat yinikanh naj sacerdote hanikꞌ ischikꞌil noꞌ meꞌ chꞌaqꞌlax yinh xahanbꞌalil yu istohlan mule, kat ismasniko naj hanikꞌ ischikꞌil noꞌ yinh istxikin naj, yinh isxaxohal yalanh, yinh iswatxꞌqꞌabꞌ naj chisajbꞌikano tuꞌ, kat ismasnipaxiko naj chikꞌ yinh ismiꞌehal yiximal isqꞌap naj, yebꞌ yinh ismiꞌehal yiximal yoj naj yinh iswatxꞌqꞌabꞌ. Kat yinipaxokanh naj sacerdote hanikꞌ aceite, kat isjobꞌnayo naj yul yoqꞌanil isqꞌabꞌ yinh ismekqꞌabꞌ, kat islabꞌanayto naj huneꞌ yiximal isqꞌabꞌ yinh iswatxꞌqꞌabꞌ xol teꞌ aceite ayko yul huneꞌxa isqꞌabꞌ, kat istxihniko naj hujel yu yiximal isqꞌabꞌ sata Komam Jahawil. Haxa yaqꞌbꞌil teꞌ aceite ayiko yul isqꞌabꞌ naj, chismasiko naj teꞌ yinh istxikin naj chisajnhelax tuꞌ, yinh isxaxohal yalanh, yinh istxikin naj yinh iswatxꞌqꞌabꞌ, yebꞌpaxo yinh ismiꞌehal yiximal isqꞌabꞌ naj yinh iswatxꞌqꞌabꞌ yebꞌpaxo yinh ismiꞌehal yiximal yoj naj yinh iswatxꞌqꞌabꞌ, yibꞌanh bꞌay maslaxiko ischikꞌil noꞌ meꞌ potxꞌlax yu istohlan mule. Haxa hanikꞌxa teꞌ aceite xin, chismasiko naj sacerdote teꞌ yinh iswiꞌ naj, hak tuꞌ xin chu issajnhelax naj sata Komam.
»Lahwi tuꞌ, kat yalten naj sacerdote noꞌ meꞌ chꞌaqꞌlax xahanbꞌal yinh mule, hak tuꞌ chu yaqꞌni tanho Komam Dios ismul mak chisajbꞌikano tuꞌ, kat ispotxꞌni naj sacerdote noꞌ meꞌ chinhuslax yinh xahanbꞌalil tet Komam. Chiyalten naj sacerdote noꞌ yibꞌanh ismexhahil xahanbꞌal yetbꞌi isbꞌa yebꞌ yebꞌalqꞌabꞌe yinh ixim harina chiꞌaqꞌlax tet Komam, hak tuꞌ chu yaqꞌnikano nimankꞌulal Komam yinh ismul mak chisajbꞌikanoj.
»Tato mebꞌaꞌ huneꞌ mak bꞌay ekꞌlena lepra tuꞌ, machi ismelyu chiloqꞌni hunteqꞌan tuꞌ, yilal yiniti naj hunu noꞌ tzehla meꞌ xahanbꞌalo chitohlan mule, kat isbꞌatxlaxkanh sata Komam, kat yinipaxti naj kabꞌ libra harina, ixim kaw kꞌul, sombꞌil yebꞌ aceite, yebꞌ oxebꞌ octavo aceite yebꞌalqꞌabꞌehal tet Komam. Chinipaxti naj kakꞌonho noꞌ palamuch maka kakꞌonho noꞌ yunin kuwis xahanbꞌalil, hantatikꞌa chiqꞌoji naj yaqꞌni. Huneꞌ noꞌ chihaltelax yinh xahanbꞌalil yinh mule, haxa hunxa noꞌ xin, chinhuslax xahanbꞌalil tet Komam. Haxa yinh iswaxajebꞌ tzꞌayik, chiyiti naj hunteqꞌan tuꞌ tet naj sacerdote chiꞌokniko yu issajbꞌikanoj, kat yalaxayo sata Komam istiꞌ ispultahil yatut watxꞌebꞌil yinh qꞌap qꞌap bꞌay chiskutxbꞌa isbꞌa anma Israel. Lahwi tuꞌ, kat yiniti naj sacerdote noꞌ meꞌ yebꞌ oxebꞌ octavo aceite, kat isbꞌatxnikanh naj sata Komam Jahawil xahanbꞌal chitohlan mule. Kat ispotxꞌni naj noꞌ meꞌ chꞌaqꞌlax xahanbꞌalil yu istohlan mule tuꞌ, kat yinikanh naj hanikꞌ ischikꞌil noꞌ, kat ismasniko naj yinh iswiꞌ istxikin naj chisajbꞌikano tuꞌ, yebꞌ yinh ismiꞌehal yiximal isqꞌabꞌ naj, yinh iswatxꞌqꞌabꞌ, yebꞌ yinh ismiꞌehal yiximal yoj naj yinh iswatxꞌqꞌabꞌ. Kat yaniko naj hanikꞌ teꞌ aceite yul yoqꞌanil isqꞌabꞌ yinh ismekqꞌabꞌ. Teꞌ aceite ayko yul isqꞌabꞌ naj sacerdote tuꞌ, hujel chistxihiko naj teꞌ sata Komam yu yiximal isqꞌabꞌ yinh iswatxꞌqꞌabꞌ. Kat ismasnipaxiko naj teꞌ aceite tuꞌ yinh iswiꞌ istxikin naj chisajbꞌikano tuꞌ, istxikin naj yinh iswatxꞌqꞌabꞌ, yebꞌ yinh ismiꞌehal yiximal isqꞌabꞌ naj yinh iswatxꞌqꞌabꞌ yebꞌ yinh ismiꞌehal yiximal yoj naj yinh iswatxꞌqꞌabꞌ, yibꞌanh bꞌay masbꞌiliko ischikꞌil noꞌ xahanbꞌal tuꞌ. Wal hanikꞌxa teꞌ aceite aytoko yul isqꞌabꞌ naj xin chismasahto naj teꞌ yinh iswiꞌ mak chisajbꞌikano tuꞌ, hak tuꞌ chu yaqꞌlaxkano nimankꞌulal yinh yu Komam Jahawil. Lahwi tuꞌ, kat ispotxꞌni naj sacerdote noꞌ kakꞌonh palamuch, maka kakꞌonh noꞌ yunin kuwis, hatatikꞌa tzet yito naj chisajbꞌikano tuꞌ. Huneꞌ noꞌ chihaltelax xahanbꞌalil istohlan ismul naj, hunxa noꞌ xin chinhuslax xahanbꞌalil tet Komam yebꞌ isyebꞌalqꞌabꞌ yinh ixim harina. Hak tuꞌ chu yaqꞌnikano nimankꞌulal Komam Jahawil yinh ismul naj chisajbꞌikano tuꞌ.
»Haꞌ hunteqꞌan tiꞌ kuybꞌanile yinh mak ekꞌlena lepra yinh, machi xin chiqꞌoji isloqꞌni xahanbꞌal aykanh istohol, yunhe issajnhen isbꞌa,» xhi Komam.
Istzotelpaxo Komam Dios Jahawil tet yaꞌ Moisés yebꞌ tet yaꞌ Aarón, yalni Komam hakaꞌ tiꞌ: «Hayet ayexxa sat txꞌotxꞌ Canaán, txꞌotxꞌ chiwaqꞌan teyet yu yokkano heyu; tato ay hunu mak chiwakojan lepra yinh yatut yet ay hexxa sat hetxꞌotxꞌ tuꞌ, haꞌ naj yahaw nha chiꞌelilo qꞌuxew yinh yatut tuꞌ, chito naj yalaꞌ tet naj sacerdote, kat yalni naj tet naj: “Ay hunteqꞌan qꞌuxew yinh watutan chiꞌekꞌ lebꞌohi,” xhihojabꞌ naj.
»Yet maxhto chiꞌokto naj sacerdote yul teꞌ nha tuꞌ, chischej naj ilaxolti sunil qꞌuybꞌe ayikto yul teꞌ, yunhe mach yahbꞌilo chukanoj tzet ayikto yul teꞌ yet chilni naj sacerdote ta lepra ayko yinh teꞌ. Lahwi tuꞌ, kat yokto naj yilno huneꞌ qꞌuxew tuꞌ.
»Ta hayet chilni naj sacerdote qꞌuxew petkixhtanhe ayko yinh isbꞌitzꞌabꞌil teꞌ nha tuꞌ, kat yilni naj ta nahatxa yehikto yul iskꞌul bꞌitzꞌabꞌ tuꞌ, yebꞌ ta yax, yebꞌ kaj jilni. Yinh hakaꞌ tuꞌ, chiꞌelti naj sacerdote yul huneꞌ nha, kat yalni naj tato chimajchelaxkano teꞌ yulbꞌal hujebꞌ tzꞌayik. Haxa yinh ishuj tzꞌayik, kat istopaxo naj sacerdote yilaꞌ teꞌ nha tuꞌ hunelxa. Hayet chilni naj tato xato lebꞌo qꞌuxew tuꞌ yinh isbꞌitzꞌabꞌil teꞌ, kat ischejni naj sacerdote tuꞌ yilaxolo chꞌen chꞌen bꞌay ayko qꞌuxew tuꞌ, kat isto tirlaxoto chꞌen bꞌay mach sajoj yintalto konhobꞌ. Kat ischejnipaxo naj nhijlaxolti yul bꞌitzꞌabꞌ yul nha tuꞌ, haꞌ xin ispojojal chito tirlaxokanto bꞌay mach sajoj yintalto konhobꞌ. Nanxa chꞌen chꞌen chiꞌokto selelo chꞌen chitirlaxto tuꞌ, yebꞌ xin nanxa txꞌo txꞌotxꞌ chiꞌok yinhla sat bꞌitzꞌabꞌ.
»Yajaꞌ tato lahwi yilaxilo chꞌen chꞌen yebꞌ lahwi isnhijlax bꞌitzꞌabꞌ tuꞌ yebꞌ yalaxiko selel, kat yelpaxilo qꞌuxew yinh teꞌ nha tuꞌ hunelxa, lahwi tuꞌ xin, kat istopaxo naj sacerdote yilaꞌ teꞌ nha tuꞌ hunelxa. Tato chiyil naj ta xato lebꞌo huneꞌ qꞌuxew tuꞌ, chaliloj tato lepra kaw txꞌoj huneꞌ tuꞌ, yuxin matxa sajo chukano teꞌ. Haꞌ huneꞌ teꞌ nha tuꞌ, yilal yuchkꞌalaxayo teꞌ; haꞌ xin sunil te teꞌ yebꞌ chꞌen chꞌen yebꞌ txꞌo txꞌotxꞌ ayko yinh teꞌ, chito tirlaxokano yintalto konhobꞌ bꞌay mach sajoj. Haꞌ mak chiꞌokto yul huneꞌ teꞌ nha tuꞌ yulbꞌal hunteqꞌan tzꞌayik chiyal naj sacerdote tato chipebꞌalax teꞌ, huneꞌ mak tuꞌ, mach sajo chukanoj masanto yet chiqꞌejbꞌayoj. Yebꞌ xin makxanhetikꞌa chiway yul teꞌ, maka chiwaꞌ yul teꞌ, yilal istxꞌahni xil isqꞌap, yunhe issajbꞌikanoj hakaꞌ yalni chejbꞌanile.
»Yajaꞌ ta hayet chiꞌokto naj sacerdote yul teꞌ nha tuꞌ, kat yilni naj tato mach chito lebꞌo qꞌuxew tuꞌ, yet lahwi ishel-lax sat bꞌitzꞌabꞌ; yinh hakaꞌ tuꞌ, chalni naj tato saj chukano huneꞌ teꞌ nha tuꞌ, yuto lanhan iskꞌaykanh qꞌuxew yinh teꞌ. Lahwi tuꞌ, kat yilaxti kakꞌonh noꞌ chꞌik yebꞌ teꞌ cedro, yebꞌ qꞌap qꞌap kaj yebꞌ teꞌ hisopo, yu yokniko yinh issajnhelaxkano teꞌ nha tuꞌ. Kat ispotxꞌlax huneꞌ noꞌ chꞌik tuꞌ yibꞌanh txꞌotxꞌ xi bꞌay ayayto ha haꞌ bꞌey iqꞌlaxo bꞌey isnuqꞌ ha haꞌ. Lahwi tuꞌ, chiyinikanh naj sacerdote teꞌ cedro yebꞌ qꞌap qꞌap kaj yebꞌ teꞌ hisopo, yebꞌ noꞌ chꞌik itzitz, kat islabꞌanayto naj xol ischikꞌil noꞌ chꞌik potxꞌlax tuꞌ, soman ye yebꞌ ha haꞌ bꞌey ilaxoti bꞌey isnuqꞌ ha haꞌ, chistxihniko naj hujel yul teꞌ nha tuꞌ. Hak tuꞌ chu issajnhelaxkano huneꞌ teꞌ nha tuꞌ yu ischikꞌil noꞌ chꞌik, yebꞌ yu ha haꞌ bꞌey ilaxoti bꞌey isnuqꞌ ha haꞌ, yebꞌpaxo yu noꞌ chꞌik itzitz, yebꞌ teꞌ cedro, yebꞌ qꞌap qꞌap kaj yebꞌ teꞌ hisopo. Lahwi tuꞌ, kat isbꞌejtzonto naj noꞌ chꞌik itzitz tuꞌ yintalto konhobꞌ, hak tuꞌ chu isyijelax chejbꞌanile yinh hunu teꞌ nha chisajnhelaxkanoj.
»Haꞌ ton hunteqꞌan tuꞌ chejbꞌanile yinh sunil yabꞌil lepra, yebꞌ yinh hunteqꞌan chihowayo xil iswiꞌ anma yu. Yebꞌ yinh qꞌuxew chiꞌelilo yinh xilqꞌape, maka yinh isbꞌitzꞌabꞌil hunu teꞌ nha, yebꞌ yinh hunteqꞌan txꞌak chimalkanh yebꞌ bꞌolobꞌ txꞌak, yebꞌ hunteqꞌan saj petkixhtanhe, yunhe heyohtanheniloj bꞌaytet tzet ye tuꞌ saj yebꞌ bꞌaytet mach sajoj. Haꞌ hunteqꞌan tiꞌ chejbꞌanile yinh yabꞌil lepra,» xhi Komam.
	[m]13:49 Hunteqꞌan qꞌuxewchiꞌelilo yinh xilqꞌape maka yinh hunuxa tzet ye tuꞌ, ay hunteqꞌan tiꞌ chal-lax lepra, hunteqꞌan xilqꞌape tuꞌ yilal isnhuslaxtoj.

Kuybꞌanile yinh tzet ye tuꞌ mach sajoj
Istzotelpaxo Komam Dios tet yaꞌ Moisés yebꞌ tet yaꞌ Aarón, yalni Komam: «Halwe hunteqꞌan tiꞌ tet ebꞌnaj heyet Israelal: Tato ay hunu naj winaj ay hunu isyaꞌil yinh, ay xin tzet chiꞌel yinh iswinajil naj, haꞌ huneꞌ naj tuꞌ mach sajo chukano naj. Waxanhka chiꞌel hunteqꞌan tuꞌ yinh, maka chimajikanh hayebꞌo tzꞌayikal, kat istitpaxoj, mach sajo chukano huneꞌ naj tuꞌ yinh hakaꞌ tuꞌ. Tzijxanhe waybꞌal bꞌay chiꞌay hilno naj, maka tzijxanhe chemal bꞌay chiꞌay tzꞌonhno naj mach sajo chiyukanoj. Maknhetikꞌa chitzabꞌni iswaybꞌal naj, yilal istxꞌahni xil isqꞌap, kat yaxhnhen isbꞌa, mach sajo xin chiyukanoj masanto yet chiqꞌejbꞌayoj. Makxanhetikꞌa chiꞌay tzꞌonhno yibꞌanh chem bꞌay ay tzꞌonhno naj, yilal istxꞌahni xil isqꞌap kat yaxhnhen isbꞌa; mach xin sajo chukanoj masanta yet chiqꞌejbꞌayoj. Hakpax tuꞌ, xin makxanhetikꞌa chitzabꞌni huneꞌ naj tuꞌ, yilal istxꞌahni xil isqꞌap kat yaxhnhen isbꞌa, mach xin sajo chukanoj masanta yet chiqꞌejbꞌayoj.
»Ta haꞌ naj chiꞌel hunteqꞌan tuꞌ yinh iswinajil chitzubꞌliko yinh hunu mak saj yehi, haꞌ huneꞌ mak tuꞌ, yilal istxꞌahni xil isqꞌap kat yaxhnhen isbꞌa, mach xin sajo chukanoj masanta yet chiqꞌejbꞌayoj. Tzijxanhe isxhilahil noꞌ cheh bꞌay chiꞌahto naj mach sajo chukanoj. Makxanhetikꞌa chitzabꞌni hunu tzet ye tuꞌ, bꞌay chiꞌay tzꞌonhno naj, mach sajo chukanoj masanto yet chiqꞌejbꞌayoj. Makxanhetikꞌa xin chiꞌinito hunu tzet ye tuꞌ bꞌay chitzꞌonhi naj tuꞌ, yilal istxꞌahni xil isqꞌap huneꞌ mak tuꞌ, kat yaxhnhen isbꞌa, mach xin sajo chukanoj masanta yet chiqꞌejbꞌayoj. Ta haꞌ naj chiꞌel hunteqꞌan tuꞌ yinh mach chistxꞌah isqꞌabꞌ, kat istzabꞌni naj hunu maka, haꞌ mak chistzabꞌ naj tuꞌ, yilal istxꞌahni xil isqꞌap, kat yaxhnhen isbꞌa; mach xin sajo chukanoj masanta yet chiqꞌejbꞌayoj. Tato chistzabꞌ naj hunu txꞌotxꞌ xi, yilal ispohlaxkanto txꞌotxꞌ, maka xin hunu munlabꞌal watxꞌebꞌil yinh te teꞌ chistzabꞌ naj xin, yilal kam chitxꞌahlax huneꞌ tuꞌ yu ha haꞌ.
»Tato chiꞌanhcha naj tuꞌ, matxa tzet chiꞌel yinh iswinajil, yilal isbꞌisni naj hujebꞌ tzꞌayik bꞌay chissajnhe isbꞌa, yilal xin istxꞌahni naj xil isqꞌap kat yaxhnhen isbꞌa yinh ha haꞌ chiꞌilaxti bꞌey isnuqꞌ ha haꞌ. Hak tuꞌ chu issajbꞌikano naj. Haxa yinh iswaxajebꞌ tzꞌayik, chiyiti naj kakꞌonho noꞌ palamuch maka kakꞌonho noꞌ yunin kuwis, kat yul naj istiꞌ ispultahil Yatut Komam watxꞌebꞌil yinh qꞌap qꞌap bꞌay chischah isbꞌa yebꞌ anma Israel, kat ischahnilo naj sacerdote noꞌ tet naj sata Komam. Huneꞌ noꞌ chiyaqꞌ naj sacerdote xahanbꞌalo yu yaqꞌlax tanho ismul naj, haxa hunxa noꞌ xin chisnhus naj yinh xahanbꞌalil. Haꞌ naj sacerdote tuꞌ chihalten hunteqꞌan xahanbꞌal tuꞌ sata Komam, yunhe issajbꞌikano naj yu tzet chiꞌel yinh iswinajil tuꞌ.
»Tato ay hunu naj winaj tonhe chiꞌel yinhatil yinh, yilal istxꞌahni naj sunil isnimanil, mach xin sajo chukanoj masanto yet chiqꞌejbꞌayoj. Tzijxanhe qꞌapil maka noꞌ tzꞌum bꞌay chiꞌay yinhatil tuꞌ, yilal istxꞌahlaxi, mach xin sajo chukanoj masanta yet chiqꞌejbꞌayoj. Tato ay hunu naj winaj chiway yebꞌ hunu ix ix, yilal yaxhni iskawanhil, mach xin sajo chukanoj masanta yet chiqꞌejbꞌayoj.
Kuybꞌanile yinh ebꞌix ix chil istxꞌawobꞌal
»Hayet ayko hunu ix ix yinh istiempohal yilni istxꞌawobꞌal, mach sajo chukano ix yulbꞌal hujebꞌ tzꞌayik. Maknhetikꞌa chitzabꞌni ix, mach sajo chukanoj masanto yet chiqꞌejbꞌayoj. Tzijxanhe tzet ye tuꞌ bꞌay chiꞌay hilno ix yulbꞌal istzꞌayikal chiyil ix istxꞌawobꞌal tuꞌ mach sajo chukanoj, yebꞌpaxo tzijxanhe tzet ye tuꞌ bꞌay chiꞌay tzꞌonhno ix mach sajo chukanoj. Makxanhetikꞌa chitzabꞌni bꞌay chiway ix, yilal istxꞌahni xil isqꞌap kat yaxhnhen isbꞌa, mach xin sajo chukanoj masanto yet chiqꞌejbꞌayoj. Makxanhetikꞌa chitzabꞌni tzijxanhe chemal bꞌay chiꞌay tzꞌonhno ix, yilal istxꞌahni xil isqꞌap kat yaxhnhen isbꞌa, mach xin sajo chukanoj masanto yet chiꞌah aqꞌbꞌal. Haꞌ mak chitzabꞌni tzet ayayo yibꞌanh bꞌay ay hilno ix, maka bꞌay ay tzꞌonhno ix, mach sajo chukanoj masanto yet chiꞌah aqꞌbꞌal. Tato ay hunu naj chiway yebꞌ ix, yinh hakaꞌ tuꞌ, chibꞌakchato naj, mach xin sajo chukano naj yulbꞌal hujebꞌ tzꞌayik; hakpax tuꞌ chukano bꞌay chiway naj.
»Tato ay hunu ix ix tonhetikꞌa chiyil istxꞌawobꞌal, waxanhka mach istiempohaloj, maka xin txꞌiꞌal tzꞌayik chiyilah; huneꞌ ix tuꞌ, mach sajo chukano ix yulbꞌal istzꞌayik chiyil ix istxꞌawobꞌal. Tzijxanhe tzet bꞌay chiꞌay hilno ix, maka chem bꞌay chiꞌay tzꞌonhno ix, yulbꞌal chiꞌay yinh ix; mach sajo chukanoj hakaꞌtikꞌa yet chiyilni ix istxꞌawobꞌal. Maknhetikꞌa chitzabꞌni bꞌay chiꞌay hilno ix maka bꞌay chiꞌay tzꞌonhno ix, yilal istxꞌahni xil isqꞌap, kat yaxhnhen isbꞌa, mach xin sajo chukanoj masanto yet chiꞌah aqꞌbꞌal.
»Hayet chilinhi yay yinh ix xin, yilal isbꞌisni ix hujebꞌ tzꞌayik, tzujan tuꞌ kat issajbꞌikano ix. Haxa yinh iswaxajebꞌ tzꞌayik, chiyiti ix kakꞌonho noꞌ palamuch maka kakꞌonho noꞌ yunin kuwis, kat yaqꞌni ix noꞌ tet naj sacerdote sata istiꞌ Yatut Komam Dios watxꞌebꞌil yinh qꞌap qꞌap bꞌay chischah isbꞌa yebꞌ anma Israel. Huneꞌ noꞌ, chiyalte naj sacerdote xahanbꞌal yu yaqꞌni tanho mule, hunxa noꞌ xin chisnhus naj xahanbꞌalo tet Komam. Hak tuꞌ chu issajbꞌikano sata Komam yu tzet chiꞌel yinh tuꞌ, yu xahanbꞌal chiyaqꞌ naj sacerdote.
»Hak tuꞌ, chu kosajnhen kobꞌa hanhonh Israelonh tiꞌ, yinh tzet mach sajoj, yunhe mach chonhkami chijetanto Yatut Komam ayko koxol.
»Haꞌ hunteqꞌan tuꞌ chejbꞌanile yinh ebꞌnaj winaj ay tzet chiꞌel yinh iswinajil, maka ebꞌnaj tonhe chiꞌel yinhatil yinh, yuxin mach sajo chukanoj, yebꞌ chejbꞌanile yinh ebꞌix ix yet chiyilni ebꞌix istxꞌawobꞌal, yebꞌ yinh sunil mak yaꞌay yu hunteqꞌan tuꞌ, winaj maka ix. Yebꞌ yinh ebꞌnaj winaj chiway yebꞌ hunu ix ix lanhan yilni istxꞌawobꞌal, hakaꞌ tuꞌ mach sajoj, kachi,» xhi Komam.
Istzꞌayikal yet chꞌaqꞌlax nimankꞌulal yinh mule
Tzotel Komam Dios Jahawil tet yaꞌ Moisés yet lahwi iskamto ebꞌnaj kawanh iskꞌahol yaꞌ Aarón. Kam ebꞌnaj yu kaw hitziko ebꞌnaj sata Komam. Yalni Komam tuꞌ tet yaꞌ Moisés: «Moisés, hal tet hawuxhta Aarón, yunhe machi kam yaꞌ, mach sunilbꞌalo tiempo chu yokto yaꞌ yul wehobꞌalan ekꞌna Txahul, yintakꞌti qꞌap velo, sata ismajil teꞌ kaxha, bꞌay chiwaqꞌ nimankꞌulalan. Chinye hinbꞌahan xol moyan yibꞌanh ismajil teꞌ kaxha tuꞌ.
»Yet maxhto chꞌokto yaꞌ Aarón yul wehobꞌalan kaw txahul, yilal yiniti yaꞌ hunu noꞌ tzehla wakax xahanbꞌalil yinh ismul, yebꞌ hunu noꞌ winaj meꞌ chinhuslax xahanbꞌalil. Yilal yaniko yaꞌ xil isqꞌap chiꞌokniko yinh ismunil, qꞌap túnika lino hojan yehi, kat yaniko yaꞌ qꞌap yul wexe lino, kat yaniko yaꞌ iskꞌalil yiktaj watxꞌebꞌilpaxo yinh qꞌap lino, kat yahnato yaꞌ qꞌap qꞌap yinh iswiꞌ watxꞌebꞌil yinh qꞌap lino. Hunteqꞌan xilqꞌape tuꞌ kaw txahul, yuxin yilal yaxhnhen isbꞌa yaꞌ bꞌabꞌel, kat yaniko yaꞌ xil isqꞌap tuꞌ. Kat yaqꞌnipaxo konhobꞌ Israel kakꞌonh noꞌ winaj chiw xahanbꞌalil yinh ismul, yebꞌ hunu noꞌ winaj meꞌ chinhuslax xahanbꞌalil.
»Lahwi tuꞌ, kat yiniti yaꞌ Aarón noꞌ tzehla wakax chiyaqꞌ yinh xahanbꞌal wetan, huneꞌ xahanbꞌal tuꞌ yet yaꞌ yehi yunhe waqꞌnihan nimankꞌulal yinh ismul yaꞌ, yebꞌ yinh ismul makta ay yul yatut yaꞌ. Lahwi tuꞌ, kat yiniti yaꞌ noꞌ kakꞌonh winaj chiw insatajan, sata istiꞌ watutan, bꞌay chiskutxbꞌa isbꞌa anma Israel inkꞌatanhan. Chanayo yaꞌ Aarón suerte yibꞌanh noꞌ kakꞌonh chiw tuꞌ; huneꞌ noꞌ chihaltelax yinh xahanbꞌalil wetan, hunxa noꞌ xin chiꞌalaxto ismul anma yibꞌanh yu yalaxto tet naj Azazel. [n]Chiyaqꞌnitij yaꞌ Aarón noꞌ bꞌay chiꞌaykꞌay suerte yok xahanbꞌal wetan, hanin Yahawilintiꞌan, chiyalte yaꞌ noꞌ xahanbꞌalil yinh mule. Haxa hunxa noꞌ bꞌay chiꞌaykꞌay suerte tet naj Azazel, itzitz noꞌ kat yilaxti noꞌ insatajan, kat yalaxkanto mule yibꞌanh noꞌ, kat isbꞌejtzolaxto noꞌ sat txꞌotxꞌ desierto tet naj Azazel.
»Chaqꞌni tij yaꞌ Aarón noꞌ tzehla wakax, noꞌ yettikꞌa ay iskami xahanbꞌalil chiꞌaqꞌni tanho ismul yaꞌ yebꞌ sunil mak ay yul yatut. Lahwi tuꞌ, kat yiniti yaꞌ lesen nohna yu tzaqꞌaqꞌ ayahto yibꞌanh ismexhahil yet xahanbꞌal ayko insatajan, kat yinikanh yaꞌ kabꞌ bꞌetx pom kaw xuqꞌ sam kokꞌtzebꞌil, kat yinikto yaꞌ yintakꞌto qꞌap velo aykanh yiktabꞌal Watutan. Kat yanayo yaꞌ pom tuꞌ yibꞌanh tzaqꞌaqꞌ insatajan, hanin Yahawilintiꞌan, haxa xin isnhubꞌal tuꞌ chiꞌok hoyno yibꞌanh ismajil Kaxha bꞌay ayayto istꞌinhanil intratohan, bꞌay chaqꞌan nimankꞌulal yinh mule. Hak tuꞌ xin machi kam yaꞌ Aarón yet chiꞌokto yaꞌ bꞌey tuꞌ. Lahwi tuꞌ, kat yiniti yaꞌ ischikꞌil noꞌ tzehla wakax, kat istxihniko yaꞌ yu yiximal isqꞌabꞌ sata ismajil kaxha yetkꞌulal bꞌay chiꞌahilo tzꞌayik, bꞌay chiwaqꞌan nimankꞌulal yinh mule. Hujel xin chistxihiko yaꞌ chikꞌ yu yiximal isqꞌabꞌ sata ismajil kaxha tuꞌ.
»Lahwi tuꞌ kat yelti yaꞌ, kat ispotxꞌnikamo yaꞌ noꞌ winaj chiw xahanbꞌalil yinh ismul konhobꞌ Israel, kat yinikto yaꞌ ischikꞌil noꞌ yintakꞌto qꞌap velo litxꞌankanh, kat istxihniko yaꞌ ischikꞌil noꞌ yibꞌanh ismajil kaxha yebꞌ sataj; hakaꞌtikꞌa yute yaꞌ ischikꞌil noꞌ tzehla wakax. Hak tuꞌ chu issajnhelaxkano Wehobꞌalan kaw txahul tet istxꞌojal anma Israel, yebꞌ tet ismanhkꞌomal yebꞌ ismachiswalilal. Haktikꞌapax tuꞌ chiꞌutelax inTabernáculohan bꞌay chiskutxbꞌa isbꞌa ebꞌnaj Israel inkꞌatanhan, ayayoj xol anma chiwatxꞌen istxꞌojal.
»Haꞌ inTabernáculohan bꞌay chiskutxbꞌa isbꞌa anma inkꞌatanhan, machi hunu mak chu yokto yul yet chiꞌokto yaꞌ Aarón bꞌey Wehobꞌalan kaw ekꞌna txahul. Chiꞌokto yaꞌ yu yalten xahanbꞌal chiꞌaqꞌni nimankꞌulal yinh ismul yaꞌ, yebꞌ yinh ismul makta ay yul yatut yaꞌ, yebꞌ ismul anma Israel.
»Lahwi tuꞌ xin kat yelti yaꞌ, kat isto yaꞌ bꞌey ismexhahil xahanbꞌal ayko insatajan, yunhe issajnhenkano yaꞌ huneꞌ mexha tuꞌ. Chiyinikanh yaꞌ hanikꞌ ischikꞌil noꞌ tzehla wakax yebꞌ ischikꞌil noꞌ chiw, kat ismasniko yaꞌ yinh yukꞌaꞌil ismexhahil yet xahanbꞌal yebꞌ yinh sunil iskꞌul. Chistxihniko yaꞌ yu yiximal isqꞌabꞌ hujel ischikꞌil no noqꞌ tuꞌ yibꞌanh ismexhahil xahanbꞌal. Hak tuꞌ chu issajnhenkano yaꞌ mexha tuꞌ yu istxꞌojal anma Israel.
»Hayet chilahwi issajnhenkano yaꞌ Wehobꞌalan kaw ekꞌna txahul ayko yul Watutan, yebꞌpaxo bꞌay chiskutxbꞌa isbꞌa anma inkꞌatanhan, yebꞌ ismexhahil xahanbꞌal, chischejni yaꞌ ilaxoti noꞌ chiw itzitz. Chanayo yaꞌ iskabꞌil isqꞌabꞌ yibꞌanh iswiꞌ noꞌ, kat yalni yaꞌ istxꞌojal, yebꞌ ismanhkꞌomal yebꞌ ismachiswalilal anma Israel, hak tuꞌ chu yaykano sunil ismul anma Israel yibꞌanh iswiꞌ noꞌ chiw. Ay xin huneꞌ naj saybꞌilxalo isto yanokano noꞌ sat txꞌotxꞌ desierto. Hak tuꞌ chu yinikanto noꞌ sunil ismul anma Israel yet chibꞌejtzolaxkanto noꞌ yul desierto bꞌay machi anma chꞌekꞌi.
»Lahwi tuꞌ, kat yokto yaꞌ Aarón yul Ehobꞌal txahul yul Watutan, bꞌay chiskutxbꞌa isbꞌa anma Israel inkꞌatanhan, kat yinilo yaꞌ xil isqꞌap watxꞌebꞌil yinh qꞌap lino yakoj yet yokto yul Wehobꞌalan kaw txahul, kat yanikano yaꞌ qꞌap bꞌey tuꞌ. Haꞌ bꞌey tuꞌ, chiyaxhnhe isbꞌa yaꞌ, kat yaniko yaꞌ xil isqꞌap, lahwi tuꞌ kat yelti yaꞌ, kat isnhusni yaꞌ isxahanbꞌal Wetan, yebꞌ isxahanbꞌal anma Israel; hak tuꞌ chu waqꞌnihan nimankꞌulal yinh ismul yaꞌ yebꞌ yinh ismul anma Israel. Lahwi tuꞌ, kat isnhusni yaꞌ ismantecahil noꞌ xahanbꞌal chꞌaqꞌlax yinh mule yibꞌanh ismexhahil xahanbꞌal.
»Haꞌ naj bꞌejtzonkanto noꞌ chiw, noꞌ inito ismul anma sat txꞌotxꞌ desierto tet naj Azazel, naj tuꞌ yilal istxꞌahni naj xil isqꞌap, kat yaxhnhen isbꞌa naj; lahwi tuꞌ kat yokto naj yul campamento.
»Haꞌ noꞌ tzehla wakax yebꞌ noꞌ winaj chiw aqꞌlax xahanbꞌalil yinh mule, noꞌ ilaxti ischikꞌil yul Wahobꞌalan kaw ekꞌna Txahul, chiꞌilaxilto isnimanil noꞌ yintalto campamento, haꞌ bꞌey tuꞌ xin chinhuslaxto ischibꞌehal noꞌ yebꞌ istzꞌumal noꞌ, yebꞌ istzaꞌ noꞌ. Haꞌ mak chinhusnito noꞌ tuꞌ, yilal istxꞌahni xil isqꞌap kat yaxhnhen isbꞌa, lahwi tuꞌ kat yokto naj yul campamento hunelxa.
	[n]16:8 Naj Azazel, etzanhem hak tuꞌ isbꞌi huneꞌ ischejabꞌ naj matzwalil. Anma payat tiempo tuꞌ chala ta haꞌ bꞌey txꞌotxꞌ desierto ay naj Azazel. Mach chaltelax noꞌ yinh xahanbꞌal tet naj Azazel yuto itzitz noꞌ kat yalaxto noꞌ.

Huneꞌ Tzꞌayik bꞌay chꞌaqꞌlax Xahanbꞌal chitohlan mule
»Huneꞌ tiꞌ, chejbꞌanile chukaniko texol yinh sunilbꞌal ej tiempo: Yinh 10 (islahonhebꞌ) tzꞌayik yinh ixahaw yinh ishuj ixahaw yinh hunun habꞌil, mach chexwaꞌ yet cheyinayo hebꞌa wetan, [*] yebꞌ xin machi hunu mak chimunla yinh huneꞌ tzꞌayik tuꞌ. Huneꞌ tiꞌ yilal heyijen hex Israel hex tiꞌ yebꞌ anma mach Israelo ay texol. Yuto yinh huneꞌ tzꞌayik tuꞌ chꞌaqꞌlax xahanbꞌal yu istohlan hemul; hak tuꞌ xin chu istanhkano hemul yul insatan. Huneꞌ tzꞌayik tuꞌ, istzꞌayikal xewilal chiyukanoj, yebꞌ cheyinayo hebꞌa wetan yet mach chexwaꞌi. Chejbꞌanile chukano texol yinh sunilbꞌal tiempo. Haꞌ naj sacerdote chiꞌokkano munil yinh yahawilo sacerdote selelo ismam yet chꞌalaxayo aceite yibꞌanh iswiꞌ, haꞌ naj tuꞌ chihalten xahanbꞌal chitohlan mule. Chako naj hunteqꞌan xil isqꞌap nabꞌa lino, kaw niman yelapnoj. Haꞌ naj chiꞌaqꞌni xahanbꞌal yu issajbꞌikano wahobꞌalan kaw ekꞌna Txahul ayko yul Tabernáculo, yebꞌ sunil watutan watxꞌebꞌilkanh yinh qꞌap cortina, yebꞌ istiꞌ bꞌay chiskutxbꞌa isbꞌa anma Israel inkꞌatanhan, yebꞌ ismexhahil xahanbꞌal bꞌay chꞌaqꞌlax tanho ismul ebꞌnaj sacerdote yebꞌ sunil anma Israel.
»Huneꞌ tiꞌ, chejbꞌanile chukano teyet yinh sunilbꞌal ej tiempo. Hunel yul hunun habꞌil cheyije, cheyaqꞌni hexahanbꞌal yunhe yaqꞌlax nimankꞌulal yinh hemul hex Israel hex tiꞌ, kachi,» xhi Komam tet yaꞌ Moisés.
Hakaꞌtikꞌa yu yalni Komam Dios, hak tuꞌ yu isyijen yaꞌ Moisés. [o] yinh abꞌxubꞌal hebreo.
	[o]16:34 Yet tzujanilxa, ebꞌnaj romano etanto Yatut Komam Dios bꞌey Jerusalén yinh habꞌil 70 d.C., haꞌ xin yinh tzꞌayikal yet chiqꞌanlax nimankꞌulal yinh mule. Huneꞌ qꞌinh tuꞌ chiꞌekꞌtzelax xol sunil ebꞌnaj Israel yul iscapilla masanta tinanh. Haꞌ isbꞌi tinanh xin Yom Kipur
	16:29 16:29 Is. 58:1-12

4. KUYBꞌANILE YIBꞌANHILO KOWATXꞌEN KOBꞌA SATA KOMAM
(17:1—25:55)
Anhe bꞌey Yatut Komam Dios chu yaltelax xahanbꞌal
Tzotelpaxo Komam Dios tet yaꞌ Moisés, yalni Komam: «Tzotelanh tet yaꞌ Aarón yebꞌ tet ebꞌnaj iskꞌahol yaꞌ yebꞌ sunil anma Israel, kat hawalni tet hakaꞌ tiꞌ: Haꞌ hunteqꞌan chejbꞌanile tiꞌ chiyaqꞌ Komam:
»Maknhetikꞌa hunu ebꞌnaj winaj Israel, chipotxꞌni hunu noꞌ wakax, maka hunu noꞌ meꞌ, maka hunu noꞌ chiw yul campamento maka yintalto campamento, machi xin chiyiti naj noꞌ yamaqꞌil istiꞌ Watutan, bꞌay chiskutxbꞌa isbꞌa anma inkꞌatanhan yu yalten ebꞌnaj noꞌ xahanbꞌalil wetan. Haꞌ ischikꞌil noꞌ chimalto yu naj, chiꞌokkano ismulo naj, huneꞌ naj tuꞌ, maqꞌbꞌil iskꞌaytzelaxilo naj texol. Hak tuꞌ chu walnihan teyet yunhe mach chepotxꞌkamo no noqꞌ yinh xahanbꞌalil yul campamento, maka yinta campamento. Wal xin cheyiti noꞌ tet naj sacerdote sata istiꞌ Watutan bꞌay chiskutxbꞌa isbꞌa anma Israel inkꞌatanhan, yunhe yalten naj noꞌ xahanbꞌalil yet aqꞌankꞌulal. Chistxihniko naj sacerdote ischikꞌil noꞌ yinhla iskꞌul ismexhahil xahanbꞌal insatajan bꞌay chexoknapno bꞌey istiꞌ Watutan, kat isnhusni naj ismantecahil noꞌ insatajan; huneꞌ tuꞌ kaw xuqꞌ chꞌapni sam insatajan. Matxa xin bꞌaqꞌinhal cheyaqꞌ hexahanbꞌal tet ischejabꞌ naj matzwalil, bꞌay heyiyo hebꞌa yu heyetaxtoj. Huneꞌ tiꞌ, chejbꞌanile chukano teyet yebꞌ tet heyuninal yinh sunilbꞌal tiempo.
»Chawalnipaxoj tato maknhetikꞌa anma Israel maka anma mach Israeloj ay texol chiyaqꞌ isxahanbꞌal chinhuslaxi maka hunuxa xahanbꞌal, machi xin chiyiti noꞌ isxahanbꞌal tuꞌ istiꞌ Watutan, bꞌay chiskutxbꞌa isbꞌa anma Israel inkꞌatanhan, yu yalten isxahanbꞌal, haꞌ huneꞌ mak tuꞌ maqꞌbꞌil iskꞌaytzelaxilo xol yet konhobꞌ.
Txahul islolax ischikꞌil no noqꞌ
»Maknhetikꞌa hex Israel hex tiꞌ, maka hunu mak mach Israelo ay texol chiloni ischikꞌil hunu no noqꞌ, huneꞌ mak tuꞌ, chinkajwahan yinh, wiyom yilaxilo texol. [p].Yuto sunil no noqꞌ yebꞌ sunil anma, yu ischikꞌil yuxin itzitz, yu tuꞌ yuxin walan ta chiꞌalaxiko ischikꞌil noꞌ yinh ej iskꞌul ismexhahil yet xahanbꞌal, hak tuꞌ xin chu yaqꞌnikano tanho mule, yuto haꞌ chikꞌ tuꞌ, chiyu yaqꞌni tanho ismul anma.
»Yuxin chiwalan tet ebꞌnaj Israel hakaꞌ tiꞌ: “Machi hunujex tiꞌ chu heloni ischikꞌil no noqꞌ, yebꞌpaxo xin anma mach Israeloj ay texol; mach chu islohni ischikꞌil no noqꞌ,” quinchihan. Maknhetikꞌa anma Israel tiꞌ, maka hunu mak mach Israelo ayko xol ebꞌnaj chitzabꞌni hunu no noqꞌ, maka hunu noꞌ chꞌik chu iskꞌuxlaxi, yilal yinikanilo ischikꞌil noꞌ, kat yanikaniko txꞌotxꞌ yibꞌanh. Yuto yu ischikꞌil no noqꞌ yuxin itzitz noꞌ, yuxin chiwalan tet ebꞌnaj Israel tato mach chu islolax ischikꞌil no noqꞌ. Yuto haꞌ ischikꞌil noꞌ chiꞌaqꞌni iskawil noꞌ. Haꞌ mak chiloni ischikꞌil hunu no noqꞌ, chiꞌilaxilo xol yet konhobꞌ yinh hunelnhe.
»Maknhetikꞌa anma Israel maka mak mach Israelo ay xol, chikꞌuxni ischibꞌehal hunu no noqꞌ kamnaxa maka hunu no noqꞌ chixitlaxkamoj yu hunu noꞌ howla noqꞌ, huneꞌ mak tuꞌ, yilal istxꞌahni xil isqꞌap, kat yaxhnhen isbꞌa, machi xin sajo chukanoj masanto yet chiqꞌejbꞌayoj; lahwi tuꞌ kat issajbꞌikano huneꞌ mak tuꞌ. Yajaꞌ ta mach chistxꞌah xil isqꞌap, yebꞌ ta mach chiyaxhnhe isbꞌa, chitokano ismul tuꞌ yibꞌanh, kachi,» xhi Komam.
	[p]17:10,11 Gn. 9:4; Heb. 9:22; Lv. 7:26

Hunteqꞌan anma machi mohyi, mach kꞌulo yul sat Komam Dios
Tzotelpaxo Komam Dios tet yaꞌ Moisés, yalni Komam: «Hal tet ebꞌnaj hawet konhobꞌ Israel hakaꞌ tiꞌ: Hanintiꞌan, Yahawil hinan yebꞌ heDiosal wehan.
»Mach chebꞌeybꞌalnhe isbꞌeybꞌal anma ay yul konhobꞌ Egipto bꞌay ekꞌlena hex.
»Mach cheyilto hewatxꞌen isbꞌeybꞌal anma ay bꞌey txꞌotxꞌ Canaán, txꞌotxꞌ bꞌay chexwijbꞌatojan. Mach chexoktzujno yinta kuybꞌanile bꞌay ayko anma tuꞌ.
»Wal xin, yijewe chejbꞌanil chiwalan teyet, kat xin hebꞌeybꞌalnhen tzet aqꞌbꞌilkano hekuyuꞌ wuhan, cheyijewe sunil hakaꞌ chiwalan. Hanin Yahawilintiꞌan yebꞌ heDiosal wehan.
»Bꞌeybꞌalnhewe chejbꞌanile, kat heyaniko yinh ismunil. Haꞌ mak chiyijeni, ay iskawil. Hanin Yahawintiꞌan chiwalan huneꞌ tiꞌ.
»Machi hunu naj winaj tiꞌ chihitziko iskꞌatanh hunu ix ix ayto yu isbꞌa yebꞌi, yu isway naj yebꞌ ix kat yilni naj istꞌilanil ix. Hanin Yahawilintiꞌan, chiwalan huneꞌ tiꞌ.
»Machawil istꞌilanil hamam, hamiꞌ, machawilo istxꞌixobꞌal.
»Haꞌ istꞌilanil yixal hamam, mach chayeloj, ta chayeloj chawilo istxꞌixobꞌal hamam.
»Machojabꞌ chayelo istꞌilanil hawanabꞌ, iskutzꞌin hamam maka yunin hamiꞌ, ix pitzkꞌana yul yatut maka bꞌayejtuꞌwal. [*]
»Machojabꞌ chatꞌilbꞌa iskutzꞌin hakꞌahol yu hawinilo ispixan, maka yunin hakutzꞌin. Hachtikꞌa mame hach tuꞌ chatꞌilbꞌa habꞌa.
»Mach chawilo istxꞌixobꞌal ix yunin yixal hamam yet chatꞌilbꞌan ix, yuto kaw iskutzꞌin hamam ye ix, yebꞌ xin kaw hawanabꞌ ye ix.
»Mach chawilo istxꞌixobꞌal yanabꞌ hamam yu hatꞌilbꞌan ix, yuto kaw yanabꞌ hamam ye ix.
»Mach chatꞌilbꞌa ix isnoh hamiꞌ mach hawilo istxꞌixobꞌal, yuto kaw isnoh isbꞌa ix yebꞌ hamiꞌ.
»Mach chatꞌilbꞌan yixal yuxhta hamam yu hawinilo istxꞌixobꞌal.
»Mach chatꞌilbꞌan hawalibꞌ yuto hakaꞌ tuꞌ haꞌ hakꞌahol lanhan hawinilo ispixan, yebꞌ chawilo istxꞌixobꞌal.
»Mach chatꞌilbꞌan yixal hawuxhta yuto hakaꞌ tuꞌ chawilo istxꞌixobꞌal naj.
»Ta chawiqꞌkanh habꞌa yebꞌ hunu ix, mach chu hatꞌilbꞌan yunin ix. Maxhtikꞌa chu yokniko iskutzꞌin yunin ix hawu yu hatꞌilbꞌani, yebꞌ xin ix yunin yunin ix mach chu hatꞌilbꞌan ix. Huneꞌ tuꞌ kaw txꞌojkanoj, yuto huneꞌnhe ischikꞌil ix yebꞌi.
»Machojabꞌ chawiqꞌkanh isnoh hawixal; yet itzitzto hawixal, yunhe mach chꞌokle ishowal ebꞌix yinh hunun.
»Machojabꞌ chiꞌokniko hawixal hawu yet lanhan yilni ix istxꞌawobꞌal.
»Machojabꞌ chaxhway yebꞌ yixal hunu hawet anmahil, hakaꞌ tuꞌ txꞌoj chacheliko yebꞌ ix.
»Mach cheyaqꞌ heyuninal nhuslaxo xahanbꞌalil tet tioxh Moloc, yunhe mach cheyaqꞌ tako inkꞌulan. Hanin Yahawintiꞌan, chiwalan huneꞌ tiꞌ. [q].
»Machojabꞌ hunu hawet winajil chawet wayi, chꞌokniko hawu hakaꞌ haweh yebꞌ hawixal, yahbꞌeta huneꞌ tuꞌ yul insatan.
»Machojabꞌ chaweta habꞌa yebꞌ hunu no noqꞌ, hak tuꞌ txꞌoj chaxhelikoj. Machojabꞌpaxo hunu ix ix chiyeta isbꞌa yebꞌ hunu no noqꞌ. Huneꞌ tuꞌ, kaw txꞌojkano yul insatan.
»Machojabꞌ cheyetato hebꞌa yu hunteqꞌan istxꞌojal tiꞌ, yuto haꞌ yinh hunteqꞌan tiꞌ yetato isbꞌa ej konhobꞌ chiwilojan tesataj. Etaxpaxkanto istxꞌotxꞌ ebꞌnaj yu istxꞌojal, yuxin wilan istxꞌojal hunteqꞌan anma tuꞌ; haꞌ xin istxꞌotxꞌ ebꞌnaj chixayeniloj. Yuxin hex Israel hex tiꞌ, yebꞌ anma mach Israelo ay texol, yijewe inchejbꞌanilan yebꞌ inleyan, machi xin chewatxꞌe hunteqꞌan yahbꞌeta tuꞌ. Haꞌ hunteqꞌan isyahbꞌetajil tuꞌ iswatxꞌe anma ay sat txꞌo txꞌotxꞌ bꞌay maxhto chexapni, etaxto txꞌotxꞌ yu ebꞌnaj. Ta cheyetato txꞌotxꞌ yu istxꞌojal, ay ismay kexisxayenilo txꞌotxꞌ, hakaꞌ yu isxayenilo txꞌotxꞌ anma ayayo sat txꞌotxꞌ yet yalanhto maxhto chexapni sat txꞌotxꞌ.
»Haꞌ mak chiwatxꞌen hunteqꞌan isyahbꞌetajil tuꞌ, wiyom yilaxilo texol. Yuxin yijewe chejbꞌanil chiwalan, yebꞌ xin mach chebꞌeybꞌalnhe hunteqꞌan isyahbꞌetajil iswatxꞌe anma ayayo sat txꞌotxꞌ yet maxhto chexapni; mach xin cheyetato hebꞌa yu hunteqꞌan tuꞌ. Hanin Yahawilintiꞌan yebꞌ heDiosal, chiwalan huneꞌ tiꞌ,» xhi Komam.
	[q]18:21 Huneꞌ bꞌihe Moloc, abꞌxubꞌal fenicio, yilal xin yaqꞌlax nixhte unin yinh xahanbꞌalil tet tioxh tuꞌ, yinh hebreo Moloc, chal yelapnoj rey, hak tuꞌ xin yu yok istioxh anma. Lv. 20:2
	18:9 18:9 Lv. 20:17

Chejbꞌanile yinh kopohnilo kobꞌa yinh istxꞌojal kat kowatxꞌen istoholal
Istzotelpaxo Komam Dios tet yaꞌ Moisés, yalni hakaꞌ tiꞌ: «Hal hunteqꞌan chejbꞌanile tiꞌ tet hawet konhobꞌ Israel: Chepohilo hebꞌa yinh istxꞌojal, yuto Komam Dios machi istxꞌojal yinh, Yahawil Komam yebꞌ koDiosal yehi. [r].
»Nananta isxiw hunun mak tet ismiꞌ yebꞌ tet ismam. Yijewe istzꞌayikal xewilal. Yuto Komam Dios Yahawil, yebꞌ koDiosal, chihalni huneꞌ tiꞌ.
»Mach cheyako heyanma yinh ej tioxh, mach chewatxꞌepaxo chꞌen chꞌen hediosaloj. Yuto Komam Dios Jahawil yebꞌ koDiosal, chihalni huneꞌ tiꞌ.
»Hayet cheyaqꞌni hexahanbꞌal yet aqꞌankꞌulal tet Komam Dios, yilal hewatxꞌeni hakaꞌ yalni chejbꞌanile. Haꞌ no noqꞌ cheyaqꞌ xahanbꞌalil tuꞌ, chekꞌux ischibꞌehal noꞌ yinh huneꞌ tzꞌayik tuꞌ yebꞌ yet hunxa tzꞌayik; yajaꞌ ta ayto noꞌ chibꞌe tuꞌ, chikankano yinh yox tzꞌayik, chenhusto noꞌ. Tato chekꞌux noꞌ chibꞌe cheyaqꞌ hexahanbꞌalo tuꞌ yinh iskabꞌwihal, huneꞌ tuꞌ yahbꞌeta yul sat Komam, machi xin chischah Komam huneꞌ xahanbꞌal tuꞌ. Haꞌ mak chikꞌuxni noꞌ yinh iskabꞌwihalxa tuꞌ, mach chitanh ismul tuꞌ yibꞌanh, yuto machi yelapno yul sat tzet ye tuꞌ yet Komam. Haꞌ huneꞌ mak tuꞌ, chikꞌaytzelaxilo texol.
»Hayet cheyinikanh sat hetzꞌunubꞌ sat hetxꞌotxꞌ, machi kaw kamo cheyikanh sat hetzꞌunubꞌ tuꞌ yinhla istiꞌlaj. Machi xin chexekꞌpaxo hesayaꞌ tato ayto iswiꞌ ixim trigo chikankano heyu xol istel. Hayet cheyinikanh sat teꞌ uva, mach chexekꞌ hekutxbꞌakanh yinh iskayel ta ayto teꞌ chikankano heyu. Mach xin cheyipaxoka sat teꞌ aykꞌayna sat txꞌotxꞌ. Haꞌ hunteqꞌan sat tzꞌunubꞌ chikankano tuꞌ yet anma mebꞌaꞌ yehi, yebꞌ anma nan konhobꞌal ay texol. Komam Yahawil, koDiosal chihalni huneꞌ tiꞌ.
»Mach chexelqꞌawi, mach cheyal leqꞌtiꞌal. Mach cheyaqꞌ subꞌchaho heyet anmahil.
»Mach cheyaqꞌ bꞌinaho isbꞌi Komam Dios yinh leqꞌtiꞌal yinh tzet cheyala, yuto cheyilo ispixan isbꞌi Komam. Haꞌ Komam Yahawil chihalni huneꞌ tiꞌ.
»Mach cheyeta heyet anmahil, yebꞌ xin mach cheyelqꞌalo tzet aya. Hayet chimunla hunu naj teyintaj, mach cheyala tato hekalto chetohla istzꞌayik naj tuꞌ.
»Mach chetzꞌaktiꞌnhe mak majan istxikin. Mach cheyayo hunu tzet ye tuꞌ yul isbꞌeh mak mach chu yilni yunhe istxaqꞌmohi. Wal xin xiwanhwe tet Komam Dios. Haꞌ Komam Yahawil chihalni huneꞌ tiꞌ.
»Hayet chewatxꞌenayo hunu tzet ye tuꞌ, mach chewatxꞌe tzet mach toholoj. Mach cheyato hebꞌa yinh mak mebꞌaꞌ maka yinh mak kaw ay yelapno yehi, wal xin haꞌ istoholal chewatxꞌe yinh heyet anmahil.
»Machojabꞌ chexekꞌ halo qꞌumal xol heyet konhobꞌ. Mach cheyal hepotxꞌoꞌkamo hunu heyet anmahil. Hanin Yahawilintiꞌan chiwalan huneꞌ tiꞌ.
»Mach cheyah heyuxhtaj yul heyanma. Kachwahanhwej yinh heyet anmahil ta ay istxꞌojal chiswatxꞌe, hak tuꞌ xin maxhtaj hunex chewatxꞌe istxꞌojal tuꞌ.
»Machojabꞌ chepajtze istxꞌojal chiswatxꞌe hunu heyet anma teyinh, yebꞌ xin machojabꞌ cheyako howal yinh heyet konhobꞌ; wal xin xahan cheyil heyet anmahil hakaꞌ chu heyaꞌilnhen hebꞌa. Haꞌ Komam Yahawil chihalni huneꞌ tiꞌ.
»Yijewe chejbꞌanile chiwaqꞌan teyet tiꞌ.
»Mach cheyaqꞌ sajcho henoqꞌ yebꞌ hunuxa noꞌ nan noqꞌal.
»Mach somano cheyute heyinhat yet chexto hetzꞌunno sat hetxꞌotxꞌ.
»Mach cheyako xil heqꞌap soman ye istxꞌalil yebꞌ hunuxa majan txꞌal.
»Ta ay hunu naj winaj chiway yebꞌ hunu ix chejabꞌ, yajaꞌ ta kꞌulxa ye ix yebꞌ hunu naj, yaj xin maxhto chitohlalax ix tet yahaw tuꞌ yebꞌ maxhto yeto isbꞌa ix ischukil, yinh hakaꞌ tuꞌ, mach chꞌaqꞌlaxkamo iskawanhil, tonhe chihatelaxi, yuto mach yeto isbꞌa ix tuꞌ ischukil. Naj chako ismul tuꞌ, yilal yiniti naj hunu noꞌ winaj meꞌ yamaqꞌil Yatut Komam bꞌay iskutxbꞌa isbꞌa anma iskꞌatanh Komam kat yalten naj noꞌ xahanbꞌalil yu istohlan ismul. Haꞌ xin naj sacerdote chipotxꞌnikamo noꞌ xahanbꞌalil yinh ismul naj, kat isqꞌanni naj nimankꞌulal yinh naj tet Komam, kat yaqꞌnikano Komam nimankꞌulal yinh ismul huneꞌ naj tuꞌ. [s] haꞌ chalilo ta hoslaxilto nichꞌan iswiꞌ isnimanil ebꞌnaj Israel yet hujebꞌxa tzꞌayik ispitzkꞌa ebꞌnaj, hak tuꞌ yu yokkano yechel isnimanil ebꞌnaj. Huneꞌ circuncisión tuꞌ haꞌ ok yechel huneꞌ istrato Komam Dios yaqꞌ tet anma Israel. Haꞌ chiyenipaxiloj ta iskonhobꞌ Komam ye ebꞌnaj. Huneꞌ circuncisión tuꞌ ichiti yinh icham Abraham yebꞌ iskꞌahol. .
»Hayet chexapni sat txꞌo txꞌotxꞌ chiwaqꞌan teyet, chetzꞌun sunil teꞌ lobꞌehal, yajaꞌ yulbꞌal oxebꞌ habꞌil mach cheyilo sat teꞌ yebꞌ mach chelopaxo teꞌ. Haxa yinh iskanh habꞌil yaqꞌni teꞌ sat xin, cheyiti sunil sat teꞌ lobꞌehal tuꞌ heyebꞌalqꞌabꞌoj, yu heyaqꞌni yuchꞌandiosal tet Komam. Haxa yinh ishoꞌ habꞌil yaqꞌni teꞌ sat tuꞌ, xaꞌisje heloni sat teꞌ lobꞌehal tuꞌ. Ta cheyije hakaꞌ tuꞌ, kaw txꞌiꞌal sat sunil teꞌ lobꞌehal tuꞌ chiyaqꞌa. Hanin heYahawilintiꞌan yebꞌ heDiosal chiwalan huneꞌ tiꞌ.
»Mach chekꞌux noꞌ chibꞌe aytoko ischikꞌil yinh.
»Mach cheyako hebꞌa henabꞌalo tzotiꞌ, nitam chexok ahbꞌehal.
»Mach petano chiyu heyinilo xil hewiꞌ.
»Mach cheyilo istxam xil hetiꞌ.
»Mach cheyako islahwilal henimanil yu bꞌiskꞌulal yet ay hunu mak chikami. Mach cheyako hunu yechel tzet ye tuꞌ yinh henimanil. Komam Dios Yahawil chihalni huneꞌ tiꞌ.
»Mach cheyilo istxꞌixobꞌal hekutzꞌin yet chexto heyaqꞌnokano ix yinh winajloj. Mach cheyetato hekonhobꞌ yu hewatxꞌen hunteqꞌan istxꞌojal tuꞌ.
»Yijewe istzꞌayikal xewilal. Nimanojabꞌ yelapno ye Yatut Komam yul hesat. Komam Dios Jahawil chihalni huneꞌ tiꞌ.
»Mach cheqꞌambꞌe hebꞌa tet anma chisqꞌumla isbꞌa yebꞌ kamom. Mach cheqꞌambꞌepaxo hebꞌa tet anma ahbꞌe, hak tuꞌ xin mach cheyetato hebꞌa. Komam Dios Jahawil, koDiosal chihalni huneꞌ tiꞌ.
»Ayojabꞌ yelapno ebꞌnaj ichamta winaj yul hesat, ahanhwe linhno sata ebꞌnaj. Xiwanhwe tet Komam Dios heDiosal. Komam Dios Jahawil, chihalni huneꞌ tiꞌ.
»Mach cheyeta anma mach Israelo ay texol, wal xin xahanojabꞌ cheyila hakaꞌ heyaꞌilnhen hebꞌa; xahanojabꞌ cheyila hakaꞌ heyilni heyet konhobꞌ, yuto hakexpax tuꞌ, kexekꞌlena nan konhobꞌal sat txꞌotxꞌ Egipto. Komam Dios Jahawil, yebꞌ koDiosal, chihalni huneꞌ tiꞌ.
»Machojabꞌ cheyeta hunu mak yinh tzet ye tuꞌ chetxonho, tzꞌajanojabꞌ hemalbꞌal cheyakoj; hakaꞌ yet chemalen hunu txꞌo txꞌotxꞌ, maka yet chemalen hunu tzet ye tuꞌ yinh isquintalil, maka yet chemalen hunu tzet ye tuꞌ, hakaꞌojabꞌ tuꞌ cheyute. Tzꞌajanojabꞌ helibra maka heyalmu chiꞌokniko heyu, maka hunuxa hemalbꞌal. Komam Dios Jahawil, koDiosal konhinilo sat txꞌotxꞌ Egipto, chihalni huneꞌ tiꞌ.
»Wal xin yijewe ischejbꞌanil yebꞌ isley Komam Dios chiyalkano tiꞌ. Komam Dios Jahawil, chalni huneꞌ tiꞌ,» xhi Komam, kachi.
	[r]19:2 Haꞌ Komam Dios sikꞌnilo konhobꞌ Israel iskonhobꞌoj. Is. 6:3; Ex. 9:6; Lv. 11:44-45
	[s]19:22 Circuncidar maka circuncisiónGn. 17:9-14; Gá. 2:3; Hch. 7:8

Isyaꞌtajil chiꞌay yibꞌanh mak mach chiyijen tzet chiyal Komam Dios
Tzotelpaxo Komam Jahawil tet yaꞌ Moisés, yalni Komam hakaꞌ tiꞌ: «Hak tiꞌ chawute hawalni tet hawet konhobꞌ Israel:
»Tato ay hunu hex Israel hex tiꞌ, maka hunu mak mach Israelo ay texol chiyalte hunu yuninal xahanbꞌalil tet tioxh Moloc, haꞌ huneꞌ mak tuꞌ, yilal isqꞌojlaxkamo yu yet konhobꞌ. Hanintiꞌan chiwako insatan yinh huneꞌ mak tuꞌ, yuxin maqꞌbꞌil winilojan xol konhobꞌ, yu chiyalte yuninal xahanbꞌalil tet tioxh Moloc, hak tuꞌ xin chu isbꞌakchato watutan yebꞌ chiyilo ispixan inbꞌihan kaw ay yelapnoj. Ta inkonhobꞌtiꞌan chismutzꞌ sat yinh mule chiswatxꞌe hunu naj yet chaqꞌni naj yuninal yinh xahanbꞌalil tet tioxh Moloc, machi xin chimaqꞌlaxkamo naj, yinh hakaꞌ tuꞌ, how wilnihan yinh naj yebꞌ yinh yixal, yebꞌ yinh yuninal, kat winilojan xol konhobꞌ, hakpax tuꞌ xin sunil mak chiꞌaqꞌni yuninal xahanbꞌalil tet tioxh Moloc.
»Haꞌ mak chisqꞌambꞌe isbꞌa tet anma ahbꞌelom yebꞌ tet anma tzꞌajan iskꞌul yalni, kat isyijen tzet chiyal ebꞌnaj tuꞌ, haꞌ hunteqꞌan anma tuꞌ chiyetato isbꞌa yinh hakaꞌ tuꞌ, yuxin how wilnihan yinh, hak tuꞌ xin chiwilojan xol yet konhobꞌ.
»Hunelnhehojabꞌ hepohnilo hebꞌa xol istxꞌojal, yuto hanintiꞌan heYahawil yebꞌ xin heDiosal. Bꞌeybꞌalnhewe inchejbꞌanilan, kat heyijeni. Hanintiꞌan heYahawil, kexpohniloj yu heyokkano wetojan.
»Maknhetikꞌa chitzꞌaktiꞌnhen ismam maka ismiꞌ maqꞌbꞌil iskami. Huneꞌ mak tuꞌ, haꞌ chiꞌiniti kamikal yibꞌanh, yuto chistzꞌaktiꞌnhe ismam maka ismiꞌ.
»Ta ay hunu naj chiyixnhe yixal hunu yet anmahil, haꞌ huneꞌ naj tuꞌ, maqꞌbꞌil iskam naj yebꞌ ix.
»Makxanhetikꞌa chiway yebꞌ yixal ismam, yinh hakaꞌ tuꞌ, hakaꞌtanhe chistꞌilbꞌa naj ismam, chiyilo naj ispixan, yuxin maqꞌbꞌil iskam naj yebꞌ ix, haꞌ xin chiꞌiniti kamikal yibꞌanh yu haꞌ chute isbꞌa.
»Tato ay hunu naj chiway yebꞌ yixal iskꞌahol, maqꞌbꞌil iskam iskawanhil, yuto kaw txꞌoj huneꞌ tuꞌ, haꞌ chiyiti kamikal yibꞌanh.
»Tato ay hunu naj winaj chiyeta isbꞌa yebꞌ yet winajil, hakaꞌ chu isway yebꞌ yixal, maqꞌbꞌil iskam iskawanhil, yuto kaw txꞌoj huneꞌ tuꞌ. Haꞌtikꞌa xin chiꞌiniti kamikal yibꞌanh. [*]
»Tato ay hunu naj chiyiqꞌ hunu ix ix, kat yiqꞌnipaxo naj ismiꞌ ix, huneꞌ tuꞌ kaw txꞌojkano yul sat Komam. Haꞌ huneꞌ naj tuꞌ, maqꞌbꞌil isnhuslaxtoj, yebꞌ ebꞌix kawanh, yaj yet itzitzto, haxinwal matxa mak chiwatxꞌen istxꞌojal tuꞌ texol.
»Ta ay hunu naj chiyeta isbꞌa yebꞌ hunu no noqꞌ, huneꞌ naj tuꞌ, maqꞌbꞌil iskam naj; hakpax tuꞌ noꞌ, wiyom iskam noꞌ.
»Ta ay hunu ix ix chiyeta isbꞌa yebꞌ hunu no noqꞌ, haꞌ huneꞌ ix tuꞌ, maqꞌbꞌil iskam ix yebꞌ noꞌ tuꞌ, haꞌtikꞌa xin chiꞌiniti kamikal yibꞌanh.
»Tato ay hunu naj chꞌiqꞌnikanh iskutzꞌin ismam, maka yunin ismiꞌ, yinh hakaꞌ tuꞌ, yanabꞌ naj chiyiqꞌkanh, yuxin haꞌ kawanh tuꞌ, maqꞌbꞌil iskam yinh sat sunil konhobꞌ, yuto kaw txꞌixobꞌal huneꞌ tuꞌ. Haꞌ mak chiꞌuten huneꞌ tuꞌ, chiyikanto ismul tuꞌ yibꞌanh. [*]
»Tato ay hunu naj chiway yebꞌ hunu ix ix yet chiyilni ix istxꞌawobꞌal, yinh hakaꞌ tuꞌ mach yelapno tzet ye ix tuꞌ yul sat naj, kat isyenipaxilo ix bꞌay chitit istxꞌawobꞌal tuꞌ, yuxin haꞌ kawanh tuꞌ chꞌilaxilo xol konhobꞌ.
»Machojabꞌ chaxhway yebꞌ hunu ix isnoh hamiꞌ, maka yebꞌ yanabꞌ hamam. Haꞌ mak chiꞌuten hakaꞌ tuꞌ, chitokano ismul yibꞌanh.
»Tato ay hunu naj chitꞌilbꞌan yixal yuxhtaj ismam yu isway yebꞌi, chiyilo naj ispixan yuxhta ismam. Haꞌ kawanh mak chiyako ismul tuꞌ, chiyikanto ismul yibꞌanh, machi xin hunu yuninal, kat iskamtoj.
»Ta ay hunu naj chiyilo yixal yuxhtaj kat yiqꞌni naj, yinh hakaꞌ tuꞌ chiyilo naj ispixan yuxhta tuꞌ; huneꞌ tuꞌ, kaw yahbꞌeta yul sat Komam, machi xin yuninal chiyila.
»Bꞌeybꞌalnhewe chejbꞌanile yebꞌ kuybꞌanile chiwakanojan tiꞌ, yijewe sunil, haxinwal mach chexisxayelo txꞌotxꞌ bꞌay chexwatojan tuꞌ. Mach chebꞌeybꞌalnhe tzet chiswatxꞌe anma chiwilojan tesataj tuꞌ. Sunil hunteqꞌan istxꞌojal tuꞌ, haꞌ chiswatxꞌe hunteqꞌan anma tuꞌ, yuxin kaw matxa chitecha istxꞌojal tuꞌ wuhan. Hanintiꞌan xawalan teyet tato chiwaqꞌan istxꞌotxꞌ hunteqꞌan anma tuꞌ teyet. Haꞌ txꞌo txꞌotxꞌ chiwaqꞌan teyet yu yokkano txꞌotxꞌ heyu, huneꞌ txꞌotxꞌ tuꞌ kaw kꞌul txꞌotxꞌ, kaw yax sat txꞌotxꞌ. Kaw ay noꞌ lech yebꞌ noꞌ kabꞌ sat txꞌotxꞌ.
»Hanin Yahawilintiꞌan, heDiosal, xakexinpohilojan xol ej konhobꞌ. Yuxin yilal heyohtanheniloj bꞌaytet no noqꞌ saj, yebꞌ bꞌaytet no noqꞌ mach sajoj; yebꞌ bꞌaytet noꞌ chꞌik saj yebꞌ bꞌaytet noꞌ mach sajoj. Mach cheyetato hebꞌa yu hekꞌuxni no noqꞌ mach sajoj, maka yu noꞌ chꞌik mach sajoj, maka noꞌ chishatxikꞌo iskꞌul; noꞌ xawalan tato mach sajoj. Pohwelo hebꞌa xol sunil txꞌoj, yuto hanin Yahawilintiꞌan, machi istxꞌojal winhan, kexinpohilojan xol ej konhobꞌ yu heyok inkonhobꞌojan.
»Tato ay hunu naj winaj maka hunu ix ix chisqꞌambꞌen isbꞌa tet kamom, maka chako isbꞌa ahbꞌehal, haꞌ hunteqꞌan mak tuꞌ, yilal isqꞌojlaxkamoj yu chꞌen chꞌen; haꞌ xin chiꞌiniti iskamikal yibꞌanh,» xhi Komam Dios tet yaꞌ Moisés.

Iskꞌulal yilal iswatxꞌen ebꞌnaj sacerdote
Yalnipaxo Komam Jahawil tet yaꞌ Moisés: «Hal tet ebꞌnaj sacerdote, ebꞌnaj iskꞌahol yaꞌ Aarón tato machi hitziko ebꞌnaj iskꞌatanh hunu kamom ayiko yul iskonhobꞌ, yuto chꞌel ispixan ismunil ebꞌnaj yu. Kachannhe ta chikam ismiꞌ maka ismam, maka iskꞌahol maka iskutzꞌin, maka hunu yuxhtaj, kꞌul yok iskꞌatanh. Yebꞌpaxo hunu yanabꞌ ay iskꞌatanh maxhto yichamil, wal tuꞌ kꞌul ishitziko ebꞌnaj iskꞌatanh. Mach chu ishitziko ebꞌnaj sacerdote iskꞌatanh hunu kamom ayto yu isbꞌa yixal ebꞌnaj yebꞌi, yuto chꞌel ispixan ismunil ebꞌnaj yu.
»Mach chubꞌ yinilo ebꞌnaj sacerdote xil iswiꞌ yebꞌ xil istiꞌ. Mach chu yaniko ebꞌnaj lahwilal yinh isnimanil. [*]Wal xin, yilal ishinni isbꞌa ebꞌnaj yinh ismunil Komam Dios, isDiosal. Machojabꞌ chiyal ebꞌnaj tzotiꞌ txꞌoj yinh inbꞌihan, yuto haꞌ ebꞌnaj chihalten xahanbꞌal chinhuslax wetan, yebꞌ ixim pan chꞌaqꞌlax yebꞌalqꞌabꞌeho wetan, yu huneꞌ tuꞌ yuxin kꞌulnhehojabꞌ chiyute isbꞌa ebꞌnaj.
»Mach chubꞌ ismoyipaxo ebꞌnaj sacerdote yebꞌ hunu ix ix txꞌoj ye iswiꞌ, maka yebꞌ hunu ix ix bꞌejbꞌilkano yu yichamil, yuto ebꞌnaj sacerdote tuꞌ ayiko ebꞌnaj yinh inmunilan. Yuxin chepohilo hebꞌa yinh istxꞌojal, cheyalten ixim pan yebꞌalqꞌabꞌe wetan, wal xin ayojabꞌ yelapno ixim pan tuꞌ yul hesat, yuto hanin Yahawintiꞌan, machi istxꞌojal winhan, haninan chinwatxꞌekojan anma yinh iskꞌulal.
»Tato ay hunu iskutzꞌin naj sacerdote chiyetato isbꞌa kat yok winajloj, yinh hakaꞌ tuꞌ chiyilo ix ispixan ismam, haꞌ huneꞌ ix tuꞌ chinhuslaxtoj.
»Haꞌ naj iswiꞌehal sacerdote xol yuxhtaj, naj bꞌay alaxayo aceite yibꞌanh iswiꞌ yet yalaxkaniko yinh ismunil Komam Dios, aqꞌbꞌil yip naj yaniko qꞌap xilqꞌape kaw ay yelapnoj, yuxin mach chu yinilo naj yenhel iswiꞌ, yebꞌ mach chu istzilnhento naj xil isqꞌap yu isyeni naj bꞌiskꞌulal. Yebꞌ xin mach chu ishitziko iskꞌatanh hunu kamom, waxanhka ismam maka ismiꞌ naj, yuto haꞌ ismunil Komam chu naj. Mach chu yel naj yul watutan yu iskamikal hunu mak, yuto ayojabꞌ yelapno wehobꞌalan yul sat naj, hanin isDiosal naj, yuto alaxahto teꞌ aceite yibꞌanh iswiꞌ naj yet yalaxkaniko naj yinh ismunil yu isDiosal, Hanin Yahawilintiꞌan chiwalan huneꞌ tiꞌ.
»Hayet chissayni naj yixal, haꞌ hunu ix qꞌopo maxhto hunu winaj chiyiqꞌle, haꞌ chiyiqꞌ naj. Mach chu yiqꞌni naj hunu ix ix kamnaxa yichamil, maka hunu ix ix bꞌejbꞌilkano yu yichamil, maka hunu ix tzetbꞌilto yu hunu winaj, maka hunu ix ix txꞌoj ye iswiꞌ. Wal xin haꞌ hunu ix ix yet konhobꞌ naj maxhto hunu winaj chiqꞌle, haꞌ chiyiqꞌkanh naj, yunhe mach chiyilo naj istxꞌixobꞌal yuninal chipohchakanh yinh yul sat yet konhobꞌ; yuto hanin Yahawilintiꞌan insayikojan ebꞌnaj yinh inmunilan, kachi tet ebꞌnaj,» xhi Komam Jahaw tet yaꞌ Moisés.
Yalnipaxo Komam Dios tet yaꞌ Moisés: «Hal tet yaꞌ Aarón hakaꞌ tiꞌ: Haꞌ tinanh yebꞌ yet bꞌaqꞌinh machojabꞌ hunu hakꞌahol mach tzꞌajano isnimanil chiꞌok yalteno ixim pan tet Komam, haDiosal. Machojabꞌ hunu naj winaj mach tzꞌajano isnimanil chiꞌok yinh ismunil Komam yinh sacerdotehal, hakaꞌ hunu naj mach chu yilni, maka naj mach kꞌulo ye yoj, maka tzakaꞌ ye isnimanil maka naj qꞌahnalto yoj, maka isqꞌabꞌ. Maka naj kꞌonhan yehi maka naj ayko saj yinh isbꞌaqꞌ sat, maka naj txꞌaktanhe isnimanil, maka ayilti xobꞌ qꞌaꞌ yinh isnimanil, maka naj etaxnato iswinajil. Machojabꞌ hunu yuninal yaꞌ sacerdote Aarón mach tzꞌajano isnimanil tuꞌ chisje isnhusni xahanbꞌal tet Komam Dios, Jahawil, yebꞌpaxo xin mach chu yalten ixim pan yebꞌalqꞌabꞌe tet Komam Dios. Yajaꞌ chisje iswani naj ixim pan, ixim yebꞌalqꞌabꞌe aqꞌbꞌilxa tet Komam Dios, yebꞌ hunteqꞌan xahanbꞌal ay yelapno yet Komam yehi. Yajaꞌ mach chu yokto naj yul qꞌap litxꞌaniko yinh istiꞌ Yatut Komam, yebꞌ mach chu ishitziko naj iskꞌatanh ismexhahil xahanbꞌal, yunhe mach chiꞌel ispixan yehobꞌal Komam yu naj, yuto Komam Yahawil ay yet hunteqꞌan tuꞌ,» kachi, xhi Komam tet yaꞌ Moisés.
Yalni yaꞌ Moisés sunil hunteqꞌan tuꞌ tet yaꞌ Aarón yebꞌ tet ebꞌnaj iskꞌahol yaꞌ, yebꞌ tet sunil ebꞌnaj Israel.

Mak mach chu islohni tzet chꞌaqꞌlax xahanbꞌalil tet Komam
Istzotel Komam Jahawil tet yaꞌ Moisés, yalni Komam: «Hal tet yaꞌ Aarón yebꞌ tet ebꞌnaj iskꞌahol ta kaw chiyil isbꞌa ebꞌnaj yinh yebꞌalqꞌabꞌe chiyaqꞌ ebꞌnaj Israel: Kaw chiyil isbꞌa ebꞌnaj yinh yebꞌalqꞌabꞌe chiyaqꞌ ebꞌnaj Israel wetan, yunhe mach chilo ebꞌnaj inpixanan. Hanin Yahawil hinan chiwalan huneꞌ tiꞌ. Kat hawalnipaxoj ta haꞌ tinanh yebꞌ yet bꞌaqꞌinh, makxanhetikꞌa iskꞌahol yaꞌ Aarón ta mach sajoj yet chiyalten xahanbꞌal chiyaqꞌ ebꞌnaj Israel wetan, huneꞌ mak tuꞌ, yilal yilaxilo insatajan, matxa chiyu yaniko xahanbꞌal. Haninan Yahawintiꞌan chiwalan huneꞌ tiꞌ.
»Makxanhetikꞌa hunu naj iskꞌahol yaꞌ Aarón ayko yabꞌil lepra yinh, maka ay tzet chiꞌel yinh iswinajil, mach chu islohni tzet haltebꞌil wetan, hato yet chissajnhe isbꞌa. Mach xin sajo chukano ebꞌnaj tato chistzabꞌ ebꞌnaj isnimanil hunu kamom, maka isnimanil hunu noꞌ kamom noqꞌ, maka chistzabꞌ hunu naj tonhe chiꞌel yinhatil yinh. Mach xin sajo chupaxkanoj ebꞌnaj tuꞌ ta chistzabꞌ ebꞌnaj hunu no noqꞌ chishatxikꞌo iskꞌul sat txꞌotxꞌ, maka yet chistzabꞌni ebꞌnaj hunu naj mach sajoj yu hunu tzet ye tuꞌ. Yet chistzabꞌni ebꞌnaj hunteqꞌan tuꞌ, mach sajo chukanoj, mach xin chisje islohni tzet haltebꞌil wetan, masanto yet chiqꞌejbꞌayoj yet xaꞌaxhni ebꞌnaj. Haxa yet qꞌejbꞌiyal, sajxa yeh hunu mak tuꞌ, xaꞌisje islohni tzet haltebꞌil wettuꞌan, yuto yettikꞌa naj yehi. Mach chu iskꞌuxnipaxo ebꞌnaj ischibꞌehal hunu noꞌ kamom noqꞌ, maka ischibꞌehal hunu noꞌ xitbꞌilkamo yu hunu noꞌ howla noqꞌ, yunhe machi yetato isbꞌa ebꞌnaj yet chiskꞌuxni noꞌ. Hanin Yahawintiꞌan chiwalan huneꞌ tiꞌ.
»Hal tet ebꞌnaj haxinwal chisyije ebꞌnaj chejbꞌanile chiwalkanojan, yunhe mach chitokano ismul ebꞌnaj yibꞌanh, tajka chismanhkꞌon ebꞌnaj, yunhe mach chikam ebꞌnaj. Hanin Yahaw hinan chiwalan huneꞌ tiꞌ.
»Hanhkꞌanhe ebꞌnaj sacerdote yebꞌ yuninal yebꞌ yixal ebꞌnaj sacerdote chu islohni tzet haltebꞌil wetan. Huneꞌ mak mach yetbꞌi isbꞌa yebꞌ ebꞌnaj sacerdote, maka mak chꞌekꞌ tukla iskꞌatanh, maka ebꞌnaj chimunlako iskꞌatanh ebꞌnaj, mach chu islohni tzet haltebꞌil wetan.
»Yajaꞌ ta chisloqꞌ naj sacerdote hunu ischejabꞌ, wal tuꞌ chisje islohni naj chejabꞌ tuꞌ tzet chihaltelax wetan. Hakpax tuꞌ yuninal naj chejabꞌ tuꞌ, chisje islohni ebꞌnaj tzet chislo naj sacerdote yinh tzet ye tuꞌ chihaltelax wetan.
»Taka chimohyi iskutzꞌin naj sacerdote yebꞌ hunu naj mach iskꞌaholo ebꞌnaj sacerdote, mach chu islohni ix tzet chꞌaqꞌlax tet ebꞌnaj sacerdote yinh tzet ye tuꞌ wetan yehi. Yajaꞌ ta chikam yichamil ix maka chispoh isbꞌa ix yebꞌ yichamil tuꞌ, mach xin yunin ix, kat ismeltzo ix iskꞌatanh ismam, kat ye ix iskꞌatanh ismam hakaꞌtikꞌa yet qꞌopo ix; yinh hakaꞌ tuꞌ, chisje islohni ix tzet chislo ismam yinh tzet ye tuꞌ wetan yehi. Wal hunuxa komon anma xin mach chu islohni tzet chislo yaꞌ sacerdote tuꞌ.
»Ta ay hunu mak chiloni tzet chihaltelax wetan, mach xin yohtajoj ta wetan yehi, haꞌ huneꞌ mak tuꞌ, yilal yaqꞌni meltzo selel tet naj sacerdote, kat yaqꞌnipaxo naj howebꞌto selel yibꞌanhilo huneꞌ chabꞌil yu naj tuꞌ. Mach komono chechah lolaxo tzet chiyaqꞌ ebꞌnaj Israel xahanbꞌalil wetan, yunhe mach chitokano ismul ebꞌnaj yibꞌanh yet chisloni ebꞌnaj tzet ye tuꞌ wetan yehi. Hanin Yahawilintiꞌan sikꞌnhe hexiloj,» xhi Komam.
Istzotelpaxo Komam Dios tet yaꞌ Moisés, yalni Komam: «Tzotelanh tet yaꞌ Aarón yebꞌ tet iskꞌahol yaꞌ yebꞌ tet sunil ebꞌnaj Israel, kat hawalni hakaꞌ tiꞌ: Tato ay hunu naj Israel maka hunu mak mach Israelo ay texol chiyaqꞌ hunu no noqꞌ chinhuslax xahanbꞌalil yu isyijen hunu tzet yalte tet Komam, maka tonhe chiꞌel yinh iskꞌul chiyaqꞌni xahanbꞌal tuꞌ, yilal yaqꞌni hunu no noqꞌ winaj machi nino istzakaꞌil yunhe ischahni Komam huneꞌ xahanbꞌal tuꞌ. Chisje yaqꞌni hunu noꞌ winaj wakax, maka hunu noꞌ meꞌ, maka hunu noꞌ chiw. Yajaꞌ maxhtaj noꞌ ay istzakaꞌil cheyalte tet Komam, yuto mach chischah Komam huneꞌ tuꞌ.
»Hakpax tuꞌ yet chiyaqꞌni anma Israel isxahanbꞌal yet aqꞌankꞌulal tet Komam yu isyijen hunu tzet xayalte tet Komam, maka tonhe chiꞌel yinh iskꞌul chiyaqꞌni xahanbꞌal tuꞌ; yilal yalten hunu noꞌ wakax maka hunu noꞌ meꞌ, machi xin nino istzakaꞌil noꞌ yunhe ischahni Komam huneꞌ xahanbꞌal tuꞌ. Mach cheyalte noꞌ mach chu yilni tet Komam, maka noꞌ ayko islahwilal maka noꞌ qꞌahnatoj, maka noꞌ tzijxanhe yabꞌilal ayilti yinh isnimanil. Hunteqꞌan no noqꞌ tuꞌ, mach chinhuslax noꞌ xahanbꞌalil. Haꞌ mak tonhe chiꞌel yinh iskꞌul chiyaqꞌni isxahanbꞌal tuꞌ, chisje yaqꞌni noꞌ wakax maka noꞌ meꞌ mach tzꞌajano istel yoj, yajaꞌ wal yet chiyaqꞌni isxahanbꞌal yu isyijen hunu tzet yalte tet Komam, mach chischah Komam noꞌ hakaꞌ tuꞌ. Mach cheyaqꞌpaxo yinh hexahanbꞌal tet Komam no noqꞌ ayko islahwilal isbꞌaqꞌ, maka noꞌ maqꞌbꞌil isbꞌaqꞌ, maka noꞌ tzilbꞌililti isbꞌaqꞌ, maka noꞌ hosbꞌililti isbꞌaqꞌ. Mach cheyaqꞌ noꞌ tuꞌ xahanbꞌalo yet ay hex sat hetxꞌotxꞌ. Mach chechahpaxo hunteqꞌan noꞌ tiꞌ tet anma mach Israelo ay texol, yu yok noꞌ xahanbꞌalil yebꞌ yu hekꞌuxni noꞌ, yuto mach tzꞌajano isnimanil noꞌ, haꞌ noꞌ tuꞌ, mach chischah Komam noꞌ, kachi,» xhi Komam. Istzotelpaxo Komam Dios tet yaꞌ Moisés yalni Komam: «Hayet chipitzkꞌa hunu noꞌ yunin wakax maka hunu noꞌ yunin meꞌ, maka yunin noꞌ chiw, yilal iskan noꞌ hujebꞌ tzꞌayik iskꞌatanh ismiꞌ; haxa yinh iswaxajebꞌ tzꞌayik, xayu isnhuslax noꞌ xahanbꞌalil tet Komam. Hayet istzꞌayikal chepotxꞌkamo noꞌ miꞌe wakax maka noꞌ miꞌe meꞌ, xahanbꞌalil, mach chu hepotxꞌnipaxo yunin noꞌ yinhtikꞌa huneꞌ tzꞌayik tuꞌ. Hayet cheyaqꞌni hexahanbꞌal yu heyaqꞌni yuchꞌandios tet Komam, hakaꞌojabꞌ yalni chejbꞌanile, hak tuꞌ chu heyalten noꞌ, haxinwal chischah Komam noꞌ. Yinhtikꞌa xin huneꞌ tzꞌayik tuꞌ chekꞌux noꞌ, matxa xin noꞌ cheyakano yinh huneꞌxa tzꞌayik. Hanin Yahawilintiꞌan chiwalan huneꞌ tiꞌ.
»Bꞌeybꞌalnhewe chejbꞌanile chiwalkanotiꞌan, yijewej. Hanin Yahawilintiꞌan, chiwalan huneꞌ tiꞌ. Mach cheyilo ispixan inbꞌihan, wal xin nimanojabꞌ welapnojan xol anma Israel. Hanin Yahawintiꞌan, pohbꞌilexilo wuhan wetojan. Kexwilojan sat txꞌotxꞌ Egipto, yu wokan heDiosaloj. Hanin Yahawilintiꞌan, chiwalan huneꞌ tiꞌ,» xhi Komam.
Istxolal hunteqꞌan qꞌinh kaw niman yelapno xol ebꞌnaj Israel
(Nm. 28:16—29:40)
Istzotelpaxo Komam Dios tet yaꞌ Moisés, yalni Komam: «Tzotelanh tet ebꞌnaj Israel kat hawalni tet ebꞌnaj hakaꞌ tiꞌ: Haꞌ hunteqꞌan qꞌinh tiꞌ, kaw niman yelapno cheyekꞌtze tet Komam bꞌay chekutxbꞌa hebꞌa yu heyinayo hebꞌa sata Komam.
»Wajebꞌ tzꞌayik chexmunlahi, yajaꞌ wal yinh ishuj tzꞌayik, chexxewi, chekutxbꞌan hebꞌa yunhe heyinayo hebꞌa tet Komam. Huneꞌ tzꞌayik tuꞌ, yet Komam yehi, cheyije bꞌayejtuꞌwal ay hex.
»Haꞌ hunteqꞌan qꞌinh tiꞌ, kaw niman yelapnoj, yet Komam yehi bꞌay chekutxbꞌa hebꞌa yu heyinayo hebꞌa tet Komam yinh istzꞌayikal bꞌay halbꞌilkanoj.
»Yinh 14 (iskanhlahonhebꞌ) tzꞌayik yinh bꞌabꞌel ixahaw yinh qꞌejbꞌiyal chiꞌichiko qꞌinh pascua chꞌekꞌtzelax tet Komam. [t]
»Haxa yinh 15 (isholanhebꞌ) tzꞌayik yinh ixahaw tuꞌ, cheyekꞌtze qꞌinh yet chiwalax ixim pan machi yanhal aykoj, yu heyinayo hebꞌa tet Komam. Yulbꞌal hujebꞌ tzꞌayik chewah ixim pan machi yanhal aykoj. [u]Yinh bꞌabꞌel tzꞌayik tuꞌ, chekutxbꞌa hebꞌa yu heyinayo hebꞌa tet Komam Dios, machi xin hunu munil chewatxꞌe. Yulbꞌal hujebꞌ tzꞌayik tuꞌ, chenhus no noqꞌ xahanbꞌalil tet Komam, haxa yinh ishuj tzꞌayik xin chekutxbꞌapaxo hebꞌa yu heyinayo hebꞌa sata Komam, machi xin hunu munil chewatxꞌe yinh huneꞌ tzꞌayik tuꞌ,» xhi Komam tet yaꞌ Moisés.
	[t]23:5 Bꞌabꞌel ixahaw yinh kalendario hebreo haꞌ ton marzo yebꞌ abril.
	[u]23:6 Qꞌinh pascualahan yebꞌ qꞌinh yet chiwalax ixim pan machi yanhal aykoj.

Qꞌinh yinh bꞌabꞌel sat tzꞌunubꞌ
Istzotelpaxo Komam Dios tet yaꞌ Moisés, yalni Komam: «Hal tet ebꞌnaj hawet Israelal hakaꞌ tiꞌ: Hayet ayexxa sat txꞌo txꞌotxꞌ chiwaqꞌan teyet, yet chexichiko hekꞌupnikanh hetrigo, haꞌ ixim bꞌabꞌel yachan chekꞌalah, haꞌ ixim tuꞌ cheyiti tet naj sacerdote, yuto ixim tuꞌ bꞌabꞌel sat hetzꞌunubꞌ. Haxa yinh hunxa tzꞌayik yet chilahwi istzꞌayikal xewilal, chiyalten naj sacerdote ixim heyebꞌalqꞌabꞌ tuꞌ tet Komam. Chisbꞌatxnikanh naj sata Komam, hak tuꞌ xin chu ischahni Komam hesabꞌehal tuꞌ. Hayet istzꞌayikal cheyalte ixim trigo heyebꞌalqꞌabꞌ cheyaqꞌnipaxo noꞌ meꞌ xahanbꞌalil tet Komam. Huneꞌ noꞌ meꞌ tuꞌ huneꞌ habꞌil, machi nino istzakaꞌil aykoj. Cheyaqꞌnipaxo kanhebꞌ libra ixim harina kaw kꞌul sombꞌiliko aceite xol heyebꞌalqꞌabꞌoj, chinhuslaxto ixim heyebꞌalqꞌabꞌoj, kaw xin xuqꞌ chꞌapni sam huneꞌ tuꞌ sata Komam, kat hetꞌulnayo huneꞌ litro vino yibꞌanh heyebꞌalqꞌabꞌ tuꞌ. [*]Mach chu hewahni ixim panil, mach chu hekꞌuxnipaxo ixim qꞌanbꞌinaj, maka ixim yaxla trigo bꞌolbꞌilxa yalanhto maxhto cheyaqꞌ heyebꞌalqꞌabꞌ tuꞌ tet Komam Dios. Huneꞌ tiꞌ, chejbꞌanile chukanoj teyet hex mame hex tiꞌ yebꞌ tet heyuninal bꞌajxanhetuꞌwal ay hex.
	23:13 23:13 Nm. 15:5; Gn. 35:14

Qꞌinh chiꞌekꞌtzelax yet chilahwi hujebꞌ semanahil
(Nm. 28:26-31; Dt. 16:9-12)
»Haꞌ istzꞌayikal yet cheyinito ixim bꞌabꞌel yachan trigo heyebꞌalqꞌabꞌo tet Komam, haꞌ tzꞌayik tzujan yinta istzꞌayikal xewilal, chebꞌis hujebꞌ semana; haxa hunxa tzꞌayik yinta istzꞌayikal xewilal tuꞌ chitzꞌajna 50 (lahonhebꞌ yoxkꞌal) tzꞌayik. Yet chitzꞌajna 50 (lahonhebꞌ yoxkꞌal) tzꞌayik tuꞌ, kat heyiniti hunuxa heyebꞌalqꞌabꞌ tet Komam, yinh ixim akꞌ trigo. [v] yebꞌpaxo . .Cheyipaxti kabꞌebꞌ ixim pan ayko yanhal watxꞌebꞌil yul heyatut yinh ixim harina kaw kꞌul, kanhkanh libra ixim harina chiꞌok yinh hunun ixim pan tuꞌ; kat isbꞌatxlaxkanh sata Komam heyebꞌalqꞌabꞌoj yinh ixim bꞌabꞌel sat tzꞌunubꞌ. Yet cheyaqꞌni ixim pan yebꞌ vino, cheyaqꞌnipaxo hujkꞌonh noꞌ tzehla meꞌ huneꞌ habꞌil, machi istzakaꞌil aykoj; yebꞌ hunu noꞌ tzehla wakax, yebꞌ kakꞌonh noꞌ icham meꞌ chinhuslaxto xahanbꞌalil tet Komam. Hunteqꞌan tuꞌ yebꞌalqꞌabꞌe kaw xuqꞌ chꞌapni sam sata Komam.
»Cheyaltepaxo hunu noꞌ winaj chiw xahanbꞌalil yinh mule, yebꞌ kakꞌonh noꞌ meꞌ huneꞌ habꞌil xahanbꞌalo yet aqꞌankꞌulal. Haꞌ xin naj sacerdote chihalten yebꞌalqꞌabꞌ tuꞌ tet Komam, chisbꞌatxnikanh naj ixim pan chꞌaqꞌlax yinh bꞌabꞌel sat tzꞌunubꞌ yebꞌ noꞌ kakꞌonh meꞌ. Hunteqꞌan tuꞌ chihaltelax tet Komam bꞌabꞌel, lahwi tuꞌ kat yokkano yu naj sacerdote.
»Yinh huneꞌ tzꞌayik tuꞌ, chekutxbꞌawe hebꞌa yu heyinayo hebꞌa tet Komam, machi xin hunu munil chewatxꞌe yinh huneꞌ tzꞌayik tuꞌ. Huneꞌ tiꞌ, chejbꞌanile chukano teyet yebꞌ tet heyuninal yinh sunilbꞌal tiempo bꞌajxanhetuꞌwal ay hex.
»Hayet chiꞌapni istzꞌayikal hekꞌupnikanh hetrigo bꞌey hetxꞌotxꞌ, mach kaw cheyikanh ixim istiꞌlaj, yebꞌ xin mach chexekꞌpaxo hekutxbꞌakanh ixim chikankano xol istel; yuto ixim tuꞌ yetxa anma mebꞌaꞌ yebꞌ yet anma mach Israelo ay texol ye ixim. Hanin Yahawilintiꞌan heDiosal, chiwalan huneꞌ tiꞌ,» xhi Komam tet yaꞌ Moisés.
	[v]23:16 Huneꞌ qꞌinh tiꞌ chiꞌekꞌtzelaxi yet lahwi yilaxkanh ixim trigo, yu yaqꞌni anma Israel yuchꞌandiosal tet Komam Dios, chal-laxpaxo qꞌinh pentecostésqꞌinh yinh ej semanaEx. 34:22; Hch. 2:1; 20:16

Qꞌinh yet chiꞌoqꞌtzelax chꞌen trompeta
(Nm. 29:1-6)
Istzotelpaxo Komam Dios tet yaꞌ Moisés, yalni Komam: «Hal tet ebꞌnaj hawet Israelal hakaꞌ tiꞌ: Hayet bꞌabꞌel tzꞌayik yinh ishuj ixahaw, chexxewi, kat hekutxbꞌan hebꞌa yu heyinayo hebꞌa tet Komam, kat yoqꞌtzelax chꞌen trompeta yu henaniti iskꞌulal Komam. Chenhusni xahanbꞌal tet Komam yinh huneꞌ tzꞌayik tuꞌ, machipaxo xin hunu munil chewatxꞌe,» xhi Komam.
Istzꞌayikal yet chiyaqꞌni nimankꞌulal Komam Dios yinh mule
(Lv. 16:2-34; Nm. 29:7-11)
Istzotelpaxo Komam Dios tet yaꞌ Moisés, yalni Komam: «Yinh 10 (islahonhebꞌ) tzꞌayik yinhtikꞌa ishuj ixahaw tuꞌ, istzꞌayikal bꞌay chꞌaqꞌlax nimankꞌulal yinh mule, chekutxbꞌa hebꞌa, mach chexwaꞌi yu heyinayo hebꞌa wetan, kat henhusni yebꞌalqꞌabꞌe xahanbꞌalil wetan. Machi hunu munil cheyu yinh huneꞌ tzꞌayik tuꞌ, yuto chiwaqꞌ nimankꞌulalan yinh hemul, hanin Yahawintiꞌan, heDiosal. Makxanhetikꞌa mach chiyijen yijlen wahil yinh huneꞌ tzꞌayik tuꞌ, wiyom yilaxilo yul iskonhobꞌ. [*]Yebꞌ maknhetikꞌa chimunla yinh huneꞌ tzꞌayik tuꞌ chintanhtzelojan xol yet konhobꞌ.
»Machi hunu munil cheyu yinh huneꞌ tzꞌayik tuꞌ. Kaw chejbꞌanile chukaniko huneꞌ tiꞌ teyet yebꞌ tet yuninal heyuninal yinh sunilbꞌal tiempo bꞌayxanhetuꞌwal ay hex. Chexxew huneꞌ tzꞌayik tuꞌ, yaj mach chexwaꞌ yet qꞌejbꞌiyal yinh isbꞌalonhebꞌ tzꞌayik yinh ixahaw tuꞌ, masanto yinh huneꞌxa qꞌejbꞌiyal yinh hunxa tzꞌayik,» xhi Komam.
	23:29 23:29 Lv. 7:20

Qꞌinh Lexhpat
(Nm. 29:12-39; Dt. 16:13-17)
Istzotelpaxo Komam Dios tet yaꞌ Moisés, yalni Komam: «Hal tet ebꞌnaj Israel hakaꞌ tiꞌ: Haꞌ yinh 15 (isholanhebꞌ) tzꞌayik yinhtikꞌa ishuj ixahaw tuꞌ, cheyekꞌtze qꞌinh Lexhpat yu heyaniko ismay Komam Dios, hujebꞌ tzꞌayik cheyekꞌtze huneꞌ qꞌinh tiꞌ. Chekutxbꞌa hebꞌa yinh bꞌabꞌel tzꞌayik tuꞌ yu heyinayo hebꞌa tet Komam. Machi hunu munil chewatxꞌe yinh huneꞌ tzꞌayik tuꞌ. Yulbꞌal hujebꞌ tzꞌayik tuꞌ, chenhus xahanbꞌal tet Komam, haxa yinh 8 (iswaxajebꞌ) tzꞌayik chekutxbꞌa hebꞌa yu heyinayo hebꞌa tet Komam, kat henhusni xahanbꞌal tet Komam. Yinh islahobꞌal tzꞌayik yinh qꞌinh tuꞌ chiꞌekꞌtzelax tet Komam, machi hunu mak chimunlahi.
»Haꞌ hunteqꞌan qꞌinh tiꞌ kaw niman yelapno cheyekꞌtze tet Komam bꞌay chekutxbꞌa hebꞌa yu heyinayo hebꞌa tet Komam, yebꞌ yu henhusni heyebꞌalqꞌabꞌ tet Komam; chenhusni no noqꞌ yinh xahanbꞌalil, cheyaqꞌnipaxo heyebꞌalqꞌabꞌ yinh teꞌ vino. Cheyaqꞌni hunteqꞌan tiꞌ hakaꞌ istxolal yinh istzꞌayikal hakaꞌ halbꞌilkano teyet. Nanyepaxo hunteqꞌan hexahanbꞌal cheyaqꞌ yinh istzꞌayikal xewilal tet Komam, yebꞌ hesabꞌehal cheyaqꞌ tet Komam, yebꞌ heyebꞌalqꞌabꞌ xaheyalte ta cheyaqꞌ tet Komam, yebꞌ heyebꞌalqꞌabꞌ tonhe chiꞌel yinh hekꞌul heyaqꞌni.
»Haxa yinh 15 (isholanhebꞌ) tzꞌayik yinh ishuj ixahaw tuꞌ, yet xaheyikanh sat hetzꞌunubꞌ, cheyekꞌtzen qꞌinh tet Komam yulbꞌal hujebꞌ tzꞌayik, yu heyaniko ismay Komam. Haꞌ bꞌabꞌel tzꞌayik, istzꞌayikal xewilal, yebꞌpaxo xin iswaxajebꞌ tzꞌayik aypaxo xewilal. Yinh bꞌabꞌel tzꞌayik cheyiti sat teꞌ lobꞌehal kaw kꞌul, yebꞌ xaj teꞌ palma, yebꞌ isqꞌabꞌ te teꞌ how yeko xaj, yebꞌ xaj teꞌ sauce ayko istiꞌla ha haꞌ; kat heyaqꞌni tzalaho hekꞌul sata heYahawil, heDiosal yulbꞌal hujebꞌ tzꞌayik. Hunun habꞌil yinh ishuj ixahaw, cheyekꞌtze huneꞌ qꞌinh tiꞌ yulbꞌal hujebꞌ tzꞌayik, yu heyinayo hebꞌa tet Komam. Huneꞌ tiꞌ, chejbꞌanile chukano teyet yebꞌ tet yuninal heyuninal yinh sunilbꞌal ej tiempo. Yulbꞌal hujebꞌ tzꞌayik tuꞌ, sunil hex Israel hex tiꞌ yul lexhpat chexehikꞌoj, yunhe yohtanhenilo heyuninal yet bꞌaqꞌinh tato hex Israel hex tiꞌ, yalanh lexhpat kexehikꞌoj yet lahwi kexyinilo Komam sat txꞌotxꞌ Egipto. Haꞌ Komam Jahawil, koDiosal, chihalni huneꞌ tiꞌ,» kachi, xhi Komam tet yaꞌ Moisés. [w].
Hak tuꞌ yu yaqꞌni yaꞌ Moisés yohtanhelo anma Israel istzꞌayikal qꞌinh kaw ay yelapno chiꞌekꞌtzelax tet Komam Dios, Jahawil.
	[w]23:42-43 Huneꞌ qꞌinh tiꞌ huneꞌ semana chiꞌekꞌ anma Israel yul nixhte pat chiswatxꞌe yinh xajtelaj, yunhe isnahniti yet yekꞌ ebꞌnaj sat txꞌotxꞌ desierto, yuto yul nixhte pat ekꞌ ebꞌnaj. Jer. 2:2

Istzejtahil isTabernáculo Yatut Komam Dios
(Ex. 27:20-21)
Istzotelpaxo Komam Dios tet yaꞌ Moisés, yalni Komam: «Hal tet ebꞌnaj Israel tato chiyiti ebꞌnaj teꞌ aceite kaw kꞌul tawet, teꞌ chiꞌel yinh teꞌ olivo, chiꞌokniko yinh chꞌen lámpara yunhe aynhetikꞌako qꞌaꞌ yinh chꞌen. Haxa xin yaꞌ Aarón chiwatxꞌeniko qꞌaꞌ yinh chꞌen lámpara insatajan, sata qꞌap velo bꞌay ayayo Kaxha yet intratohan yul Tabernáculo bꞌay chinchah hinbꞌahan yebꞌ hex. Hak tuꞌ xin aynhetikꞌako qꞌaꞌ yinh chꞌen sunilbꞌal aqꞌbꞌal. Huneꞌ tiꞌ, chejbꞌanile chukano teyet hex mame hex tiꞌ yebꞌ tet yuninal heyuninal yinh sunilbꞌal ej tiempo. Kaw kꞌul chu iswatxꞌelaxahto chꞌen lámpara oro yibꞌanh isbꞌatxobꞌal, aynhetikꞌako xin qꞌaꞌ yinh chꞌen insatajan, hanin Yahawilintiꞌan.
Pan chꞌaqꞌlax tet Komam
»Cheyiti ixim harina kaw kꞌul, kat iswatxꞌelax kabꞌlahonhebꞌ ixim pan yinh ixim, kabꞌ libra ixim harina chꞌok yinh hunun ixim pan tuꞌ; kat hawanayo ixim yibꞌanh mexha oro ayayo insatajan. Kabꞌ latzꞌan chuyo ixim yibꞌanh mexha tuꞌ, wajebꞌ ixim yinh hunun latzꞌan. Kat hawanayo teꞌ pom kaw xuqꞌ sam yibꞌanh hunun latzꞌan ixim; huneꞌ tuꞌ yebꞌalqꞌabꞌe chinhuslax insatajan, hanin Yahawilintiꞌan. Hunun tzꞌayik xewilal, chiꞌalaxayo ixim pan tuꞌ yinh istxolal insatajan, huneꞌ tiꞌ istꞌinhanil tzet taqꞌwebꞌilkano heyu wetan, yinh sunilbꞌal ej tiempo, hex Israel hex tiꞌ. Haꞌ ixim pan tuꞌ yet yaꞌ Aarón ye ixim, yebꞌ yuninal; haꞌ ehobꞌal bꞌay chiswah ebꞌnaj ixim tuꞌ wetan yehi, yuto kaw niman yelapno ixim yul insatan xol hunteqꞌan tzet chislo ebꞌnaj sacerdote, chiꞌilaxti yebꞌalqꞌabꞌehal chinhuslax insatajan,» xhi Komam.
Kamikal chiꞌay yibꞌanh mak chibꞌawa yinh Komam Dios
Yinh huneꞌ tiempohal tuꞌ, ay huneꞌ naj, ah Israel ismiꞌ, wal ismam naj ah Egipto. Haꞌ naj tuꞌ, elti xol ebꞌnaj Israel, iskajle isbꞌa naj yebꞌ huneꞌxa naj, kaw Israel, yul campamento. Haꞌ yunin ix ah Israel tuꞌ bꞌahwahi. Istzꞌaktiꞌnhenpaxo naj isbꞌi Komam Dios, yuxin ilaxto naj yu ebꞌnaj Israel sata yaꞌ Moisés. Haꞌ isbꞌi ismiꞌ naj tuꞌ xin, Selomit. Iskutzꞌin naj Dibri ye ix, yinh naj Dan titna ix. Ismajchelax naj, masanto yal Komam Dios yinh tzet eliko naj. Istzotel Komam Dios tet yaꞌ Moisés, yalni Komam hakaꞌ tiꞌ: «Ilto naj halni tzotiꞌ txꞌoj winhan yintalto campamento. Wal ebꞌnaj abꞌen tzet yal naj chayo isqꞌabꞌ ebꞌnaj yibꞌanh iswiꞌ naj, kat isqꞌojlaxkamo naj yu sunil ebꞌnaj Israel. Chawal tet ebꞌnaj Israel hakaꞌ tiꞌ: Makxanhetikꞌa chitzꞌaktiꞌnhen isDiosal, haꞌ huneꞌ mak tuꞌ, chitokano ismul yibꞌanh. Haꞌ mak chihalni tzotiꞌ txꞌoj yinh isbꞌi Komam Jahawil, yilal iskami. Wal xin sunil anma chiqꞌojni kamoj. Machi yok yinh ta jet konhobꞌ maka anma nan konhobꞌal ayko koxol, ta chibꞌahwa yinh isbꞌi Komam wiyom iskami.
»Haꞌ mak chimaqꞌnikamo yet anmahil, haꞌ huneꞌ mak tuꞌ yilal yaqꞌlen isyaꞌtajil kamikal.
»Haꞌ mak chimaqꞌnikamo hunu isnoqꞌ yet anmahil, yilal yaqꞌni selel noꞌ, huneꞌ noꞌ hakaꞌ noꞌ tuꞌ, chaqꞌ seleloj.
»Ta ay hunu mak chiwatxꞌen istxꞌojal yinh yet anmahil, haꞌtikꞌa istxꞌojal iswatxꞌe tuꞌ, haꞌtikꞌa chꞌaqꞌlax tet. Tato ay hunu mak chiqꞌahnito hunu yet anmahil, haꞌ huneꞌ mak tuꞌ yilal isqꞌahlapaxtoj. Tato ay hunu mak chimaqꞌnipoho isbꞌaqꞌ sat yet anmahil, haꞌ huneꞌ mak tuꞌ yilal ismaqꞌlaxpaxo poho isbꞌaqꞌ sat. Tato ay hunu mak chimaqꞌnilti yeh hunu yet anmahil, haꞌ huneꞌ mak tuꞌ, yilal ismaqꞌlaxpaxilti yeh. Haꞌ tzet chiswatxꞌe tuꞌ, haꞌtikꞌa chipajtzelax tet.
»Haꞌ mak chiꞌaqꞌnikamo hunu isnoqꞌ yet anmahil, yilal yaqꞌni selel noꞌ chismaqꞌkamo tuꞌ. Haꞌ mak chimaqꞌnikamo hunu yet anmahil, haꞌ huneꞌ mak tuꞌ, yilal ismaqꞌlaxpaxokamoj.
»Lahannhe chejbꞌanile chiwakanojan tet anma mach Israeloj ay texol, yebꞌ teyet hex Israel hex tiꞌ. Hanin Yahawilintiꞌan, heDiosal, chiwalan huneꞌ tiꞌ,» xhi Komam.
Yalni yaꞌ Moisés hunteqꞌan tuꞌ tet ebꞌnaj Israel, yinilto ebꞌnaj naj halni tzotiꞌ txꞌoj yinh Komam Dios yintalto campamento, isqꞌojnikamo ebꞌnaj naj. Hakaꞌtikꞌa yu yalni Komam Dios tet yaꞌ Moisés, hak tuꞌ yu isyijen ebꞌnaj Israel tuꞌ.
Istiempohal yet chixew txꞌo txꞌotxꞌ yebꞌ yet chikol-laxilo ebꞌnaj chejabꞌ
Istzotel Komam Dios tet yaꞌ Moisés iswiꞌ witz Sinaí, yalni Komam tet yaꞌ: «Hal hunteqꞌan tiꞌ tet ebꞌnaj Israel hakaꞌ tiꞌ: Hayet ayexxa sat txꞌo txꞌotxꞌ chiwaqꞌan teyet, yilal isxew txꞌotxꞌ yunhe yalaxiko inmayan, hanin heYahawilintiꞌan. Wajebꞌ habꞌil chexmunla sat hetxꞌotxꞌ, chetzꞌunni hetzꞌunubꞌ, chetzokꞌnipaxilto isqꞌabꞌ teꞌ uva yu iswolni teꞌ, kat heyuxni sat teꞌ yulbꞌal wajebꞌ habꞌil. Haxa yinh ishuj habꞌil, cheyakano hetxꞌotxꞌ tuꞌ xewoj, yu yalaxiko inmayan, hanin Yahawilintiꞌan, machi hunu tzꞌunubꞌ cheyako sat txꞌotxꞌ, mach chetzokꞌpaxilto isqꞌabꞌ teꞌ uva. Mach chekꞌupkanh ixim trigo tonhe chiyalnhe isbꞌa. Mach cheyuxpaxilo sat teꞌ uva, yuto chixew txꞌo txꞌotxꞌ yinh huneꞌ habꞌil tuꞌ. Haꞌ tzet tonhe chiyalnhe isbꞌa sat txꞌo txꞌotxꞌ yinh huneꞌ habꞌil yet chixew txꞌo txꞌotxꞌ tuꞌ chiyabꞌe heloni, yebꞌ ebꞌnaj hechejabꞌ yebꞌ ebꞌix hechejabꞌ, yebꞌ ebꞌnaj hekꞌamteꞌ, yebꞌ anma mach Israelo ay tekꞌatanh. Chiyabꞌepaxo islohni henoqꞌ yebꞌ noꞌ xoltelajil noqꞌ, yuxin haꞌ tzet tonhe chiyalnhe isbꞌa sat txꞌo txꞌotxꞌ yet huneꞌ habꞌil tuꞌ, haꞌ cheloh.
Ishabꞌilal yet tzalahilal
»Chebꞌis hujel el yinh hujuta habꞌil, haꞌ hujebꞌ habꞌil chibꞌislax yinh hujel tuꞌ, chiꞌeliko yinh 49 (bꞌalonhebꞌ yoxkꞌal) habꞌil. Haxa yinh 10 (islahonhebꞌ) tzꞌayik yinh ishuj ixahaw, istzꞌayikal bꞌay chiwaqꞌ nimankꞌulalan yinh mule, huneꞌ tzꞌayik tuꞌ, chiꞌoqꞌtzelax chꞌen trompeta yul sunil hekonhobꞌ. Haxa yet chitzꞌajna 50 (lahonhebꞌ yoxkꞌal) habꞌil, kaw ayojabꞌ yelapno huneꞌ habꞌil tuꞌ yul hesat, yuto ishabꞌilal yet chexkol-laxiloj. Cheyalnikꞌo yul sunil hekonhobꞌ ta ishabꞌilal bꞌay chexkol-laxiloj. Haꞌ mak chejabꞌ yehi chimeltzo yatut; haꞌ mak elna sat istxꞌotxꞌ, chimeltzo sat istxꞌotxꞌ hunelxa. Haꞌ habꞌil 50 (lahonhebꞌ yoxkꞌal) tuꞌ, ishabꞌilal yet chexok yinh tzalahilal. Huneꞌ habꞌil tuꞌ, machi hunu tzꞌunubꞌ chetzꞌun sat hetxꞌotxꞌ, mach chekꞌuppaxokanh ixim trigo tonhe chiyalnhe isbꞌa, mach chetzokꞌpaxilo isqꞌabꞌ teꞌ uva, mach cheyuxpaxilo sat teꞌ yinh huneꞌ habꞌil tuꞌ, yuto huneꞌ habꞌil tuꞌ kaw ay yelapno, ishabꞌilal bꞌay kexkol-laxiloj. Haꞌ tzet tonhe chiyalnhe isbꞌa sat hetxꞌotxꞌ yinh huneꞌ habꞌil tuꞌ, haꞌ cheloh.
»Haꞌ yinh huneꞌ habꞌil chexkol-laxilo tuꞌ, sunil hex chiꞌaqꞌlaxpaxo hetxꞌotxꞌ yul heqꞌabꞌ. Tato ay hunu mak chisloqꞌ maka chistxonh hunu istxꞌotxꞌ, machojabꞌ chistxum yiqꞌni niman melyu yinh txꞌotxꞌ. Haꞌ mak chiloqꞌni txꞌotxꞌ tuꞌ, yilal istohlan txꞌotxꞌ hatatikꞌa hanta habꞌil xaꞌekꞌto yettax habꞌil bꞌay chexkolchaloj. Haꞌ mak chitxonhni txꞌotxꞌ xin, yilal isqꞌanni istohol txꞌotxꞌ hatatikꞌa hantato habꞌil chiꞌok tzꞌunubꞌ sat txꞌotxꞌ, yalanhto yet chikol-laxiloj. Tato txꞌiꞌalto habꞌil bꞌay chiꞌok tzꞌunubꞌ sat txꞌotxꞌ, aykanh istohol txꞌotxꞌ, taka hayebꞌxanhe habꞌil bꞌay chiꞌok tzꞌunubꞌ sat txꞌotxꞌ, wal tuꞌ ayayti istohol txꞌotxꞌ. Yuto hatatikꞌa hanta sat tzꞌunubꞌ chiyaqꞌ txꞌotxꞌ haꞌ chichahlax istohol, hatatikꞌa hayebꞌto habꞌil chiꞌok tzꞌunubꞌ sat txꞌotxꞌ.
»Machojabꞌ hunujex cheyaqꞌ subꞌchaho heyet anmahil, wal xin xiwanhwe tet heDios, yuto hanintiꞌan heYahawil yebꞌ xin heDiosal. Bꞌeybꞌalnhewe kuybꞌanile yebꞌ chejbꞌanile chiwalan, haxinwal chexehikꞌo sat txꞌotxꞌ yinh sunil hekꞌul. Haꞌ txꞌotxꞌ chiꞌaqꞌni sat hetzꞌunubꞌ, chexwaꞌi masanto chipalkꞌon isnoh hekꞌul. Chexeh sat txꞌotxꞌ yinh kaw aqꞌankꞌulal.
»Kꞌuxanta cheqꞌambꞌe teyet hakaꞌ tiꞌ: “¿Tzet xin chikolo yinh ishuj habꞌil tuꞌ tato machi chikowatxꞌe komunil, yebꞌ ta mach chijikanh sat kotzꞌunubꞌ?” ta kexchi. Mach cheyako yinh hekꞌul, yuto yinh iswaj habꞌil kaw chiwayojan isyaxil yibꞌanh hetzꞌunubꞌ, haꞌ xin sat hetzꞌunubꞌ yinh huneꞌ habꞌil tuꞌ, chiyabꞌekanh yulbꞌal oxebꞌ habꞌil. Haꞌ xin sat hetzꞌunubꞌ chekꞌubꞌakanh tuꞌ, haꞌ cheloh yinh ishuj yebꞌ iswaxajebꞌ habꞌil, chito yabꞌepaxokanh yinh isbꞌalonhebꞌ habꞌil, yet cheyechman yelilo sat hetzꞌunubꞌ hunelxa.
»Haꞌ txꞌo txꞌotxꞌ mach chu istxonhlaxto txꞌotxꞌ yinh hunelnhe, yuto wetan ye txꞌotxꞌ. Hex tiꞌ tonhe chexekꞌ sat txꞌotxꞌ wuhan hakaꞌ ebꞌnaj tonhe chul ekꞌi. Tato ay hunu mak chitxonhni hunu istxꞌotxꞌ, chisje isloqꞌnipaxilo istxꞌotxꞌ tuꞌ hunelxa. [x].
»Tato ay hunu naj heyet konhobꞌ chikankano yinh manhtzetal, kat istxonhnito hunu istxꞌotxꞌ tet hunujex, haꞌ hunu mak ayto yuh isbꞌa yebꞌi, haꞌ chisje isloqꞌnipaxilo huneꞌ txꞌo txꞌotxꞌ istxonhto naj tuꞌ.
»Yajaꞌ tato ay hunu naj matxa mak ay yu chiloqꞌnilo txꞌotxꞌ tuꞌ, yajaꞌ ta chiyu isqꞌujnayo naj istohol txꞌotxꞌ xin, chisje isloqꞌnipaxilo naj istxꞌotxꞌ tuꞌ hunelxa, kachannhe chisbꞌis naj hantaxa habꞌil istxonhnito naj txꞌotxꞌ, kat yaqꞌni meltzoho naj tet naj loqꞌnhe txꞌotxꞌ hayebꞌto habꞌil yet chikol-laxilo txꞌotxꞌ. Yajaꞌ ta mach chikꞌuychayo istohol txꞌotxꞌ yu naj, wal tuꞌ, chikankano txꞌotxꞌ tet naj loqꞌnhe txꞌotxꞌ tuꞌ masanto yet ishabꞌilal yet chikol-laxilo txꞌotxꞌ. Hato yinh huneꞌ habꞌil tuꞌ, chikol-laxilo txꞌotxꞌ, kat ismeltzopaxiko txꞌotxꞌ yul isqꞌabꞌ naj hunelxa.
»Tato ay hunu mak chistxonhto hunu yatut ay yul nime konhobꞌ hoyaniko iskꞌubꞌal yinh; naj txonhnito yatut tuꞌ, chisje isloqꞌnipaxilo naj yatut hunelxa yulbꞌal huneꞌ habꞌil; huneꞌ habꞌil tuꞌ chiꞌichiko isbꞌisniti yinh istzꞌayikal yet istxonhnito naj yatut. Yajaꞌ tato mach chisloqꞌilo naj teꞌ yulbꞌal huneꞌ habꞌil tuꞌ, chikankano teꞌ tuꞌ yinh hunelnhe tet naj loqꞌnhe teꞌ yebꞌ tet yuninal naj. Mach chu iskol-laxilo teꞌ nha tuꞌ yet ishabꞌilal yet chikol-laxilo txꞌo txꞌotxꞌ. Walpaxo teꞌ nha chitxonhlax yul aldea machi iskꞌubꞌal aykoj, lahan teꞌ yebꞌ txꞌo txꞌotxꞌ, chisje isloqꞌlaxpaxilo teꞌ yu naj yahaw, yebꞌ xin chimeltzo teꞌ tet yahaw yinh ishabꞌilal yet chikol-laxilo txꞌo txꞌotxꞌ.
»Walpaxo ebꞌnaj levita chisje isloqꞌnipaxilo ebꞌnaj yatut ay yul iskonhobꞌ hunelxa, tzijxanhe ishabꞌilal. Haꞌ mak chiloqꞌni yatut hunu naj levita, chiꞌel naj yul teꞌ yinh ishabꞌilal yet chikol-laxilo txꞌo txꞌotxꞌ, yuto ebꞌnaj levita tuꞌ, haꞌ yatut ebꞌnaj ay yul iskonhobꞌ, haꞌ ismajul ebꞌnaj texol, hex Israel hex tiꞌ. [*]Yajaꞌ wal istxꞌotxꞌ ebꞌnaj levita ay yul iskonhobꞌ bꞌay chilow isnoqꞌ, mach chitxonhlaxto txꞌotxꞌ, yuto yet ebꞌnaj ye txꞌotxꞌ yinh sunilbꞌal tiempo.
»Tato ay hunu heyet konhobꞌ chikankano yinh manhtzetal, kat yapni tekꞌatanh, kolwahanhwe yinh, kat heyaqꞌni bꞌay chiꞌeh tekꞌatanh, hakaꞌ chu hekolwa yinh anma nan konhobꞌal chiꞌekꞌ tekꞌatanh. Machi hunu tzet ye tuꞌ tiꞌ cheyilo tet ta ay hunu tzet cheyaqꞌ isqꞌanaꞌ, mach cheqꞌan iskꞌambꞌanil tet; wal xin xiwanhwe wetan hanin heDiosal intiꞌan; kꞌul cheyute hebꞌa yinh mak chiꞌeyayo tekꞌatanh. Mach cheqꞌan yal chꞌen melyu cheyaqꞌ iskꞌamnheꞌ. Mach cheyapaxkanh istohol tzet chislo. Hanintiꞌan Yahawil hinan, heDiosal wehan, kexwilojan sat txꞌotxꞌ Egipto yunhe waqꞌnihan txꞌotxꞌ Canaán teyet kat wokan heDiosaloj.
»Tato ay hunu heyet konhobꞌ ay tekꞌatanh yul heyatut chikan yinh manhtzetal kat istxonhnito isbꞌa teyet; mach cheyaqꞌ ekꞌoyaꞌ yanma yinh munil, hakaꞌ ebꞌnaj chejabꞌ txonhbꞌil tet hunu maka. Wal xin hakaꞌ hunu hekꞌamteꞌ maka hakaꞌ hunu mak tonhe chiꞌekꞌ tekꞌatanh, hak tuꞌ cheyute. Huneꞌ mak tuꞌ, chimunla teyintaj masanta yet chiꞌayilo ishabꞌilal yet chikol-laxilo ebꞌnaj chejabꞌ txonhbꞌil, kat yel naj yebꞌ yuninal yul heyatut, kat ismeltzo naj iskꞌatanh mak ayto yu isbꞌa yebꞌi yebꞌ sat istxꞌotxꞌ. Yuto inchejabꞌan heyehi, hanan kexwilojan sat txꞌotxꞌ Egipto. Mach chu hetxonhlaxtoj yu heyok chejabꞌoj. Mach cheyako hebꞌa yahawilo yibꞌanh ebꞌnaj chistxonhto isbꞌa teyet; wal xin xiwanhwe wetan hanin heDiosal intiꞌan.
»Tato cheyoche cheloqꞌ hunu naj hechejabꞌoj maka hunu ix hechejabꞌoj, chu heloqꞌni xol ej konhobꞌ ayko yinhla ishoyanil hekonhobꞌ tuꞌ. Chisje heloqꞌnipaxo hechejabꞌ xol anma mach Israelo ay texol, yebꞌpaxo anma mach Israelo chipitzkꞌa texol. Haꞌ hunteqꞌan anma tuꞌ, chisje heloqꞌni yu yok hechejabꞌoj. Kat iskanpaxkano ebꞌnaj ismajulo heyuninal yet chexkamtoj, haꞌ ebꞌnaj xin chiꞌokpaxo ischejabꞌo heyuninal tuꞌ. Yajaꞌ wal texol hex Israel hex tiꞌ machi hunu mak Israel chu yok yahawo yet Israelal, kat yaqꞌni ekꞌoyaꞌ yinh ismunil.
»Ta ay hunu naj mach Israelo ay texol, chiꞌok qꞌalomal, taka xin ay hunu heyet konhobꞌ Israel ayayo iskawilal yatut naj chikan yinh manhtzetal, kat istxonhnito isbꞌa tet naj maka tet hunuxa naj nan konhobꞌal, haꞌ naj chistxonhto isbꞌa tuꞌ, chisje isloqꞌlaxilo naj yet tzujanilxa. Chisje isloqꞌlaxpaxilo naj yu hunu mak yuxhtato isbꞌa yebꞌi. Chisje isloqꞌlaxilo naj yu hunu yuxhta ismam, maka yu iskꞌahol yuxhta ismam, maka yu hunu mak ayto yu isbꞌa yebꞌi. Yebꞌ xin haꞌtikꞌa naj chiyu isloqꞌnipaxilo isbꞌa yul isqꞌabꞌ naj loqꞌnhe tuꞌ ta chiyu yu naj. Chisbꞌisni naj yebꞌ naj bꞌay istxonhto isbꞌa tuꞌ yinh habꞌil bꞌay istxonhto isbꞌa naj masanta yinh habꞌil yet chikolchalo ebꞌnaj chejabꞌ. Hatatikꞌa hayebꞌ habꞌil xaꞌekꞌto tuꞌ, hak tuꞌ istohol naj chiyaqꞌa; kat yaqꞌnipaxo meltzoho naj istohol tzꞌayik munlahi hakaꞌtikꞌa istohol istzꞌayik ebꞌnaj kꞌamteꞌ. Yajaꞌ ta kaw txꞌiꞌalto habꞌil yet chul habꞌil bꞌay chikol-laxilo ebꞌnaj chejabꞌ chistxonhto isbꞌa, hatatikꞌa hantato habꞌil tuꞌ, hak tuꞌ istohol chiyaqꞌa tet mak bꞌay txonhbꞌil isbꞌa naj tuꞌ; yinh hakaꞌ tuꞌ, chisje yaqꞌni meltzoho naj yaqꞌbꞌilxa chꞌen melyu ischah istoholo tuꞌ. Yajaꞌ tato hayebꞌxanhe habꞌil yinh habꞌil bꞌay chikol-laxilo ebꞌnaj chejabꞌ, haxanhe hayebꞌ habꞌil tuꞌ chistohla naj. Tato ay hunu heyet konhobꞌ Israel chistxonhto isbꞌa, hakaꞌojabꞌ hunu kꞌamteꞌ chimunla yinh ishabꞌilal, hakojabꞌ tuꞌ chiꞌutelaxi. Mach chechah etalaxo heyet konhobꞌ tuꞌ yinh hesat.
»Yajaꞌ tato mach chu iskol-laxilo yulbꞌal hunteqꞌan habꞌil tuꞌ, hato yinh habꞌil bꞌay chikol-laxilo ebꞌnaj chistxonh isbꞌa chejabꞌoj, hato tuꞌ chikolchalo naj yebꞌ yuninal. Yuto hex Israelex tiꞌ, kaw inchejabꞌan heyehi, haninan kexwilojan sat txꞌotxꞌ Egipto yu heyok inchejabꞌojan. Haninan Yahawintiꞌan heDiosaloj,» xhi Komam.
	[x]25:24 Ta ay hunu ebꞌnaj israelita chistxonhto hunu istxꞌotxꞌ, mach chiꞌokkano txꞌotxꞌ yu mak chiloqꞌni tuꞌ, wal xin yinh 50 (lahonhebꞌ yoxkꞌal) habꞌil chiꞌokpaxo txꞌotxꞌ yu yahaw hunelxa, yuto yet Komam Dios ye txꞌotxꞌ, haꞌ Komam aqꞌni txꞌotxꞌ tet ebꞌnaj. Jos. 13:21
	25:33 25:33 Nm. 35:1-8; Jos. 21:1-42

5. HUNTEQꞌAN ISYAXILAL YEBꞌ HUNTEQꞌAN ISYAꞌTAJIL
(26:1-46)
Isyaxilal chiyayo Komam Dios yibꞌanh mak yijem tet Komam
(Dt. 7:12-24; 28:1-14)
Istzotelpaxo Komam Dios tet yaꞌ Moisés, yalni Komam: «Mach chewatxꞌe hetioxh maka hunu tzet ye tuꞌ, kat heyalni hediosaloj, mach chewatxꞌe chꞌen chꞌen ayko yanhal yul hetxꞌotxꞌ, kat heyinayo hebꞌa tet, yuto hanintiꞌan Yahawil hinan, yebꞌ heDiosal. Yijewe tzꞌayik xewilal; kaw ayojabꞌ yelapno watutan yul hesat, Hanin Yahawilintiꞌan.
»Ta chebꞌeybꞌalnhe chejbꞌanile yebꞌ kuybꞌanile walan teyet, kat hewatxꞌen tzet chiwalan, chiwatijan haꞌ nhabꞌ yinh istzꞌayikal yibꞌanh hetxꞌotxꞌ kat yaqꞌni sat hetzꞌunubꞌ. Ayextoko yinh istzꞌayikal yet chekꞌupnikanh hetrigo, kat yaynapaxilo istzꞌayikal heyuxni teꞌ uva, kat yaynapaxilo istzꞌayikal hetxini hetrigo hunelxa; yuxin kaw aynhetikꞌa tzet cheloh masanto kaw chinohkano hekꞌul. Kaw xin yinh sunil hekꞌul chexeh sat hetxꞌotxꞌ.
»Chiwaqꞌnihan aqꞌankꞌulal teyet sat hetxꞌotxꞌ; hayet chexwayi, machi mak chexxibꞌteni, kat kexinkolnilojan tet noꞌ howla noqꞌ yebꞌ machi chꞌen espada sat hetxꞌotxꞌ. Haꞌ ebꞌnaj chiꞌaniko howal teyinh, chiꞌelkanh ebꞌnaj teyet, kat heyok tzujno yinta ebꞌnaj, kat yaykꞌay ebꞌnaj yul heqꞌabꞌ yu heyespada. Howanhchꞌan hex chexoktzujno yinta 100 (hokꞌal) ebꞌnaj winaj, Haxapaxo 100 (hokꞌal) hex xin chexoktzujno yinta 10 (lahonhebꞌ) mil ebꞌnaj. Haꞌ ebꞌnaj chiꞌaniko howal teyinh, chiꞌaykꞌay ebꞌnaj tuꞌ yul heqꞌabꞌ yu heyespada.
»Kaw kꞌul chexwilan, kat waqꞌni chꞌibꞌojan hebꞌisil, kat inyijenan tzet tꞌinhbꞌabꞌil teyet wuhan. Yexnheto hewahni ixim trigo hunbꞌihalxa, kat yayilo istzꞌayikal ixim akꞌ trigo, haxa ixim hunbꞌihal tuꞌ chiꞌelti ixim yul yehobꞌal kat istenbꞌalaxpaxto ixim akꞌto bꞌay chiꞌelti ixim hunbꞌihal tuꞌ.
»Chinwatxꞌehan bꞌay chinehayojan texol, machi xin chexinyahan. Chinekꞌan texol, kat wokan heDiosal, kat heyok inkonhobꞌojan. Hanin Yahawilintiꞌan heDiosal kexwilojan sat txꞌotxꞌ Egipto, yunhe matxa chexok ischejabꞌo ebꞌnaj Egipto tuꞌ. Kexinkolilojan yul isqꞌabꞌ isyaꞌtajil bꞌay ayexikoj, yuxin tinanh matxa nhohanexayoj yu txꞌixwilal yet chexekꞌi.
Isyaꞌtajil chiyaqꞌ Komam Dios yibꞌanh mak manhkꞌom
(Dt. 28:15-68)
»Yajaꞌ tato mach cheyabꞌe tzet chiwalan, yebꞌ ta mach cheyije inchejbꞌanilan, yebꞌ ta cheyintanhenkanilto kuybꞌanile chiwalan, yebꞌ ta mach chebꞌeybꞌalnhe sunil chejbꞌanile, kat heyetanto tzet tꞌinhbꞌabꞌilkano wuhan yebꞌ hex. Haꞌ hunteqꞌan isyaꞌtajil tiꞌ chiwayojan teyibꞌanh: Chiwatijan xiwkilal texol, chiwatijan howla yabꞌil chexaqꞌni kamoj, chiwatijan qꞌaꞌ yinh henimanil yebꞌ yabꞌil yul isbꞌaqꞌ hesat, kat yekꞌyaꞌ heyanma. Nabꞌnhe chetzꞌun hetzꞌunubꞌ, yuto haꞌ anma ayko ishowal teyinh chiꞌinito sat hetzꞌunubꞌ tuꞌ. Haninan chinokan howal teyinh, kat xin heyaykꞌay yul isqꞌabꞌ ebꞌnaj ayko ishowal teyinh, kat heyokto yalanh yip ebꞌnaj, kat xin heyelkanh waxanhka machi mak chextzunbꞌenikꞌoj.
»Yajaꞌ ta maxhtikꞌa cheyije kuybꞌanil chiwalan teyet yet cheyilni hunteqꞌan isyaꞌtajil tuꞌ, hujelto chiwayojan isyaꞌtajil teyibꞌanh yu hetxꞌojal tuꞌ. Chintanhtzelojan heloloꞌal tuꞌ; matxa haꞌ nhabꞌ chitit yul satkanh, matxa chaqꞌpaxo txꞌo txꞌotxꞌ sat hetzꞌunubꞌ. Nabꞌnhe chexekꞌyaꞌ hemunlahi, yuto matxa chiyaqꞌ txꞌo txꞌotxꞌ sat hetzꞌunubꞌ, matxa chiyaqꞌpaxo sat teꞌ lobꞌehal cheloh.
»Tato chelahiko hemanhkꞌon tzet chiwalan machi xin cheyije, hujelto chiwayojan isyaꞌtajil teyibꞌanh, hakaꞌtikꞌa hemul. Chiwatijan noꞌ howla noqꞌ texol, kat istzilnikamo noꞌ heyuninal yebꞌ henoqꞌ; nixhtejal kexistanhtzenilo noꞌ masanto chitanhilo anma, matxa xin hunu mak chiꞌekꞌ yulajla bꞌeh.
»Yajaꞌ tato maxhtikꞌa cheyije tzet chiwalan yet chihul hunteqꞌan isyaꞌtajil tuꞌ teyibꞌanh, ta chelahiko hemanhkꞌon wetan, yinh hakaꞌ tuꞌ, chiwayojan inhowalan teyibꞌanh, hujel el ekꞌbꞌalto isyaꞌtajil chiwayojan teyibꞌanh yu hemul. Chiwatijan howal teyinh yu espada yu chinpajtzehan teyet yu mach cheyije istꞌinhanil intratohan taqꞌwebꞌil heyu. Hayet chexto heyebꞌaꞌ hebꞌa yul hekonhobꞌ heyalni, kat wanitijan yabꞌil teyinh, kat heyaykꞌay yul isqꞌabꞌ ebꞌnaj chiꞌaniko howal tuꞌ teyinh.
»Hayet chiwetantojan tzet cheloh, 10 (lahonhwanh) ebꞌix ix hun chu iswatxꞌen tzet cheloh yul huneꞌ horno; kaw xin nixhchꞌan tzet cheloh tuꞌ chiꞌaqꞌlaxi, maxhtikꞌa xin chinoh hekꞌul yet cheloni.
»Yajaꞌ tato maxhtikꞌa cheyije inchejbꞌanilan, yexnhetotikꞌa xin hemanhkꞌomal wetan, hakinpax tuꞌan chiwakojan inhowalan teyinh, chiwinitijan ishowal inwiꞌan, hujel el ekꞌbꞌalto chiwayojan isyaꞌtajil teyibꞌanh yu hemul. Chexok hekꞌuxnoto ischibꞌehal hekꞌahol yebꞌ hekutzꞌin. Chiwuchkꞌayojan bꞌay cheyiyo hebꞌa sata hetioxh nahat yekanh, chinmaqꞌni pohojan hexahanbꞌal yet hepom yet hetioxhal tuꞌ. Haꞌ bꞌay tenanto hunteqꞌan hetioxh mach itzitzo tuꞌ, haꞌ yibꞌanh tuꞌ chexintenbꞌakanhan yet kamomexxa, kat kexinyahnihan. Chiwuchkꞌatojan hekonhobꞌ, kat wuchkꞌanayojan yatut hetioxh. Matxa xin chintzalahan yinh isxuqꞌal sam heyebꞌalqꞌabꞌ kaw xuqꞌ sam.
»Chiwuchkꞌakantojan hekonhobꞌ, haxa xin ebꞌnaj ayko ishowal teyinh, ebꞌnaj aytikꞌa texol, kaw xin chikꞌayilo iskꞌul ebꞌnaj yilni hekonhobꞌ etaxnatoj. Chexwaqꞌ pujnahotojan xolaj nime konhobꞌ. Aynhetikꞌati wespadahan teyinh yet chexekꞌi. Haꞌ hetxꞌotxꞌ tuꞌ tzꞌinan chukanoj, wal hekonhobꞌ chiꞌuchkꞌalaxtoj chikankano yinh haknhetiꞌ. Hayet ay hex sat istxꞌotxꞌ ebꞌnaj ayko ishowal teyinh tuꞌ, haꞌ yulbꞌal tiempo chikankano hetxꞌotxꞌ ischukil chixew txꞌotxꞌ yinh tzalahilal. Hak tuꞌ xin chu isxew txꞌotxꞌ, hakaꞌtikꞌa istzꞌayikal yet machi heyaqꞌ xewo txꞌotxꞌ yet ay hex sat txꞌotxꞌ.
»Hex itzitz hexto ay hex sat istxꞌotxꞌ ebꞌnaj chiꞌaniko howal teyinh; hayet ay hex bꞌey tuꞌ, chiwanikojan xiwkilal teyinh, yuxin hayet chibꞌili isqꞌabꞌ hunu te teꞌ, chexxiwkanh, kat heyelkanh hakaꞌta ay mak lanhan kexistzumbꞌen yu chꞌen espada, kat heyaykꞌayi, yajaꞌ xin machi mak chextzumbꞌeni. Toxanhe chetenlekanh hebꞌa hunun hex kat heyelkanh, hakaꞌto lanhan heyelkanh tet hunu howal, yajaꞌ xin machi mak chextzumbꞌeni. Machi hunujex tiꞌ chu heqꞌoji yinh ebꞌnaj chiꞌaniko howal teyinh. Chextanhtzelaxilo xolaj nan konhobꞌal; haxa xin istxꞌotxꞌ ebꞌnaj ayko ishowal teyinh haꞌ chexlahkꞌoni. Haxa xin hex chito kexkankano sat istxꞌotxꞌ ebꞌnaj ayko ishowal teyinh, haꞌ tuꞌ chexkamkanayo yu hemul, yebꞌ yu ismul heyichmam.
»Yajaꞌ ta cheyalahti hemul wetan, yebꞌ ismul hemam icham, yebꞌ cheyalnati hemanhkꞌomal yebꞌ hemachiswalilal winhan, yu sunil hemul tuꞌ yuxin tit inhowalan teyinh, yuxin chexwatojan sat istxꞌotxꞌ ebꞌnaj ayko ishowal teyinh. Yajaꞌ ta cheyiyo hebꞌa wetan, kat heyohtanheniloj ta heyako hemul, ta hak tuꞌ chinnanitijan istꞌinhanil intratohan waqꞌan tet yaꞌ Jacob yebꞌ tet yaꞌ Isaac yebꞌ tet yaꞌ Abraham. Chinnanipaxtijan istxꞌotxꞌ. Yajaꞌ chibꞌejlaxkano hetxꞌotxꞌ tiꞌ, tzꞌinan chukano txꞌotxꞌ, chixew txꞌotxꞌ yet matxa hex sat txꞌotxꞌ. Wal hex xin, chetohla hemul tuꞌ, yuto kexyahwa yinh chejbꞌanile walan teyet, yebꞌ heyintanhenkanilto kuybꞌanile.
»Yajaꞌ waxanhka nan konhobꞌal heye sat istxꞌotxꞌ ebꞌnaj ayko ishowal teyinh, yajaꞌ mach chexinyahan yebꞌ chexinbꞌejnikanojan yinh hunelnhe. Machi xin chexintanhtzelojan yinh hunelnhe yu inyijenan intratohan intꞌinhbꞌakanojan tet heyichmam, yuto hanintiꞌan Yahawil hinan heDiosal. Wal xin chinnatijan intratohan tꞌinhbꞌabꞌilkano wuhan yebꞌ hex yet kexwinilojan sat txꞌotxꞌ Egipto sata nime konhobꞌ, yu wokan heDiosaloj. Hanin Yahawilintiꞌan chiwalan huneꞌ tiꞌ,» xhi Komam.
Haꞌ hunteqꞌan chejbꞌanile, yebꞌ kuybꞌanile, yebꞌ tzotiꞌ yaqꞌkano Komam tet ebꞌnaj Israel, yinh iswiꞌ witz Sinaí tet yaꞌ Moisés, yunhe yalni yaꞌ tet anma Israel.
6. KUYBꞌANILE YINH HUNTEQꞌAN TZET CHIꞌAQꞌLAX TET KOMAM DIOS
(27:1-34)
Hunteqꞌan tzet chꞌaqꞌlax tet Komam Dios
Tzotel Komam Dios tet yaꞌ Moisés, yalni Komam: «Hal hunteqꞌan kuybꞌanile tiꞌ tet ebꞌnaj Israel: Tato ay hunu mak chiyoche isloqꞌolo hunu mak kat yalni ta chaqꞌ wetan, hak tiꞌ chu isloqꞌlaxilo hakaꞌ tiꞌ: [*]Ebꞌnaj winaj ayko yinh 20 (hunkꞌal) habꞌil masanta yinh ebꞌnaj 60 (oxkꞌal) habꞌil, chiꞌaqꞌlax 50 (lahonh yoxkꞌal) chꞌen plata istoholoj, hakaꞌ yalil chꞌen plata chiꞌokniko yul watutan. Haxa yinh ebꞌix ix xin 30 (lahonhebꞌ iskawinaj) chꞌen plata chiꞌaqꞌlaxi. Haxapaxo yinh ebꞌnaj winaj unin howebꞌ habꞌil masanto yinh ebꞌnaj 20 (hunkꞌal) habꞌil, 20 (hunkꞌal) chꞌen plata chiꞌaqꞌlaxi; taka ix ix xin 10 (lahonhebꞌ) chꞌen plata chiꞌaqꞌlaxi. Haxa yinh nixhte unin huneꞌixto ixahaw ispitzkꞌahi masanto yinh howebꞌ habꞌil, howebꞌ chꞌen plata chiꞌaqꞌlaxi, taka ix ix xin oxebꞌ chꞌen plata chiꞌaqꞌlaxi. Haxapaxo yinh ebꞌnaj ichamta winaj ekꞌbꞌalxa yinh 60 (oxkꞌal) habꞌil, 15 (holanhebꞌ) chꞌen plata chꞌaqꞌlax yinh, ta ixnam anmaxa xin, 10 (lahonhebꞌ) chꞌen plata chꞌaqꞌlax yinh. Yajaꞌ ta ay hunu mak mebꞌaꞌ machi qꞌuycha chꞌen yu, haꞌ huneꞌ mak tuꞌ chiꞌilaxti sata naj sacerdote kat yilni naj hanta chiyu yaqꞌni, hantatikꞌa chiqꞌoji yaqꞌni.
»Walpaxo tato haꞌ no noqꞌ, noꞌ chiyu yaqꞌlax xahanbꞌalil wetan, hanin Yahawilintiꞌan, haꞌ noꞌ tuꞌ chepohilo noꞌ, wetan yeh noꞌ. Mach chu ishel-laxto noꞌ yebꞌ hunuxa noꞌ. Mach chu ishel-lax noꞌ kꞌul yebꞌ hunuxa noꞌ mach kꞌuloj, maka hunu noꞌ mach kꞌuloj yebꞌ hunu noꞌ kꞌul; yajaꞌ ta chihel-laxto noꞌ, haꞌ noꞌ kakꞌonh tuꞌ, wetan ye noꞌ.
»Taka hunu no noqꞌ mach sajoj hakaꞌ yalni chejbꞌanile chꞌaqꞌlax wetan, noꞌ mach chu yaltelax xahanbꞌalil, haꞌ noꞌ tuꞌ, chiꞌilaxto noꞌ sata naj sacerdote, kat yalni naj hanta istohol noꞌ, hak tuꞌ xin chiꞌaqꞌlaxi, hatatikꞌa tzet jilni noꞌ. Yajaꞌ ta naj aqꞌni noꞌ wetan, choche naj isloqꞌopaxilo noꞌ, chꞌaqꞌ naj huneꞌ ishoꞌ majan yibꞌanhilo istohol noꞌ chiyal naj sacerdote tuꞌ.
»Ta ay hunu mak chiyaqꞌ yatut wetan, chiyil naj sacerdote huneꞌ teꞌ nha tuꞌ, kat yalni naj hanta istohol teꞌ hatatikꞌa tzet jilni teꞌ. Haꞌ istohol teꞌ chiyal naj, hak tuꞌ chiꞌaqꞌlaxi. Yajaꞌ ta naj aqꞌni teꞌ wetan chiyoche naj isloqꞌopaxilo teꞌ, yilal yaqꞌni naj huneꞌ ishoꞌ majan yibꞌanhilo istohol teꞌ chiyal naj sacerdote, kat yokpaxo teꞌ nha tuꞌ yu naj.
»Ta ay hunu mak chiyaqꞌ hanikꞌo istxꞌotxꞌ wetan, hatatikꞌa sat tzꞌunubꞌ chiyaqꞌ txꞌotxꞌ, hak tuꞌ istohol txꞌotxꞌ chiꞌalaxikoj. Tato bꞌalonhebꞌ arroba ixim cebada chiyaqꞌ txꞌotxꞌ, 50 (lahonh yoxkꞌal) plata istohol txꞌotxꞌ. Tato yinh habꞌil yet chikol-laxilo txꞌotxꞌ chꞌaqꞌlax txꞌotxꞌ wetan, haꞌ istohol txꞌotxꞌ tuꞌ tzꞌajan chiꞌalaxikoj. Yajaꞌ ta yet xaꞌekꞌto ishabꞌilal bꞌay kol-laxilo txꞌotxꞌ kat yaqꞌlax txꞌotxꞌ wetan, haꞌ naj sacerdote chistxumni hanta chꞌen plata chꞌaqꞌlax yinh txꞌotxꞌ, chiꞌilaxayti hanikꞌ istohol txꞌotxꞌ hatatikꞌa hayebꞌto habꞌil yayilo ishabꞌilal bꞌay chikol-laxilo txꞌotxꞌ hunelxa.
»Yajaꞌ ta chiyoche naj aqꞌnhe txꞌotxꞌ wetan isloqꞌopaxilo txꞌotxꞌ yilal yaqꞌni naj huneꞌ ishoꞌ majan yibꞌanhilo istohol txꞌotxꞌ chiyal naj sacerdote, hak tuꞌ chu yokpaxo txꞌotxꞌ yu naj. Yajaꞌ ta mach chisloqꞌilo naj txꞌotxꞌ, kat istxonhlaxto txꞌotxꞌ tet hunuxa maka, matxa chu isloqꞌnilo naj txꞌotxꞌ yinh hakaꞌ tuꞌ. Haxa yet chitzꞌajna istiempohal bꞌay chikol-laxilo txꞌo txꞌotxꞌ, huneꞌ txꞌotxꞌ tuꞌ chikol-laxilo wetan, haꞌ txꞌotxꞌ tuꞌ xin chiꞌokkano yul isqꞌabꞌ ebꞌnaj sacerdote.
»Tato ay hunu naj chiyaqꞌ hunu istxꞌotxꞌ wetan loqꞌbꞌil yu, mach ismajulo naj ye txꞌotxꞌ yu ismam, chiyil naj sacerdote txꞌotxꞌ yebꞌ naj, kat yalni naj hanta istohol txꞌotxꞌ, hatatikꞌa hantato istiempohal istzꞌajna bꞌay chikol-laxilo txꞌotxꞌ. Haꞌ yinh huneꞌ tzꞌayik tuꞌ, chiyaqꞌ naj istohol txꞌotxꞌ, haꞌ chꞌen tuꞌ, kꞌul yokkano wetojan, hanin Yahawilintiꞌan. Haxa yinh ishabꞌilal yet chikol-laxilo txꞌotxꞌ, chimeltzo txꞌotxꞌ tuꞌ yul isqꞌabꞌ naj txonhnheto txꞌotxꞌ, yuto yet yalanhtokanoj yettikꞌa naj txꞌotxꞌ.
»Haꞌ istohol hunu tzet ye tuꞌ, haꞌ ebꞌnaj sacerdote chihalni hanta istohol, hakaꞌ ismalil chꞌen melyu chiꞌokniko yul watutan, 20 (hunkꞌal) geras yalil hunun chꞌen plata. [y]
»Haꞌ noꞌ bꞌabꞌel yunin wakax, noꞌ bꞌabꞌel yunin meꞌ, wetan ye noꞌ, yuxin machi hunu mak chu yalni ta chꞌaqꞌlax noꞌ wetan, yuto wetan ye noꞌ. Taka noꞌ bꞌabꞌel yunin hunu noꞌ mach sajoj hakaꞌ yalni chejbꞌanile chꞌaqꞌlax wetan, yajaꞌ ta naj aqꞌnhe noꞌ chiloqꞌnipaxilo noꞌ wetan hunelxa, hakaꞌtikꞌa istohol noꞌ haꞌ chiꞌaqꞌlaxi, kat xin yaqꞌlaxpaxo huneꞌ ishoꞌ majan yibꞌanh istohol noꞌ. Yajaꞌ ta mach chiloqꞌlaxilo noꞌ yu naj aqꞌni noꞌ wetan, chisje istxonhlaxto noꞌ yu ebꞌnaj sacerdote.
»Tzijxanhe tzet ay hex chetaqꞌwe heyaqꞌni wetan, yinh hunelnhe chiꞌaqꞌlaxi; ta anma, maka hunu no noqꞌ, maka hunu txꞌotxꞌ aykano hemajuloj. Machi hunu tzet chꞌaqꞌlax wetan chiyu istxonhlaxtoj, maka ismeltzo tet yahaw, yuto wetan ye yinh hunelnhe. Haꞌ mak tꞌinhanxatikꞌa istanhtzelaxiloj mach chu isloqꞌlaxiloj yunhe matxa chꞌaqꞌlaxkamoj, wal xin yilal iskam huneꞌ mak tuꞌ. [*]
»Haꞌ yinh sunil sat tzꞌunubꞌ chiyaqꞌ txꞌo txꞌotxꞌ, haꞌ huneꞌ 10 (islahonhebꞌ) majan, wetan yehi. [*]Tato ay hunu mak chiyoche isloqꞌolo huneꞌ 10 (islahonhebꞌ) majan tuꞌ, yilal yaqꞌni huneꞌ ishoꞌ majan yibꞌanhilo istohol.
»Hunun noꞌ yet islahonhkꞌonh wetan yehi; ta noꞌ wakax, maka noꞌ meꞌ, cheyaqꞌ noꞌ heyebꞌalqꞌabꞌo wetan. Mach chisje hesikꞌlen noꞌ, bꞌaytet noꞌ saqꞌal jilni maka bꞌaytet noꞌ mach kꞌulo jilni, mach chu hehelnipaxo noꞌ yebꞌ hunuxa noꞌ nan jilni. Tato ay hunu mak chihelni noꞌ xin, haꞌ noꞌ bꞌabꞌel tuꞌ, yebꞌ noꞌ chꞌaqꞌlax selelo noꞌ, chiꞌok noꞌ iskakꞌonhal wuhan; matxa xin chu isloqꞌlaxpaxilo noꞌ yu yahaw,» xhi Komam.
Haꞌ hunteqꞌan chejbꞌanile tiꞌ, yaqꞌ Komam Dios tet yaꞌ Moisés iswiꞌ witz Sinaí, yu isyijen anma Israel.

NUMNÚMEROSIskanh hum tzꞌibꞌnhebꞌil yu yaꞌ Moisés
1. KUYBꞌANILE YET AYKꞌO ANMA ISRAEL BꞌEY TXꞌOTXꞌ SINAÍ
(1:1—10:10)
Isbꞌisil anma Israel bꞌey txꞌotxꞌ Sinaí
Hayet bꞌabꞌel tzꞌayik yinh iskabꞌ ixahaw yet kabꞌxa habꞌil yel anma Israel sat txꞌotxꞌ Egipto, istzotel Komam Dios tet yaꞌ Moisés yul Tabernáculo bꞌay chiskutxbꞌa isbꞌa anma Israel yebꞌ Komam Dios. Bꞌey txꞌotxꞌ desierto Sinaí, tzotel Komam tuꞌ tet yaꞌ Moisés hakaꞌ tiꞌ: «Ikanh isbꞌisil sunil ebꞌnaj winaj Israel, kat habꞌisni isbꞌisil hunun nhahil, yebꞌ isbꞌisil hunun majan yikꞌal ebꞌnaj Israel, kat hatzꞌibꞌnhen isbꞌi ebꞌnaj winaj Israel yinh hununtajil. Sunil ebꞌnaj tzꞌajanxa yinh 20 (hunkꞌal) habꞌil yebꞌ ebꞌnaj winaj ekꞌbꞌalxa yinh 20 (hunkꞌal) habꞌil, ebꞌnaj kꞌulxa isto yinh howal, haꞌ ebꞌnaj chawikanh isbꞌisil. Chikolwa yaꞌ Aarón tawinta habꞌisni ebꞌnaj, hakaꞌ chu isbꞌislax ebꞌnaj soldado yet howal. Haꞌ ebꞌnaj iswiꞌehal yinh hunun majan ebꞌnaj Israel chikolwa ebꞌnaj teyinh isbꞌisni. Hak tiꞌ isbꞌi hunun ebꞌnaj iswiꞌehal chikolwa tawintaj:
»Haꞌ yinh ebꞌnaj titna yinh yaꞌ Rubén, haꞌ naj Elisur, iskꞌahol naj Sedeur, haꞌ naj tuꞌ chikolwa teyinh.
»Haꞌ yinh ebꞌnaj titna yinh yaꞌ Simeón, haꞌ naj Selumiel, iskꞌahol naj Zurisadai, haꞌ naj chikolwahi.
»Haꞌ yinh ebꞌnaj titna yinh yaꞌ Judá, haꞌ naj Naasón iskꞌahol naj Aminadab, haꞌ naj chikolwahi.
»Haꞌ yinh ebꞌnaj titna yinh yaꞌ Isacar, naj Natanael, iskꞌahol naj Zuar, chikolwahi.
»Haꞌ yinh ebꞌnaj titna yinh yaꞌ Zabulón, naj Eliab, iskꞌahol naj Helón, chikolwahi.
»Haxa yinh ebꞌnaj titna yinh kawanh iskꞌahol yaꞌ José, ebꞌnaj titna yinh yaꞌ Efraín, naj Elisama, iskꞌahol naj Amiud, chikolwahi. Haxa ebꞌnaj titna yinh yaꞌ Manasés, hunxa iskꞌahol yaꞌ José, naj Gamaliel, iskꞌahol naj Pedasur, haꞌ naj chikolwahi.
»Haꞌ yinh ebꞌnaj titna yinh yaꞌ Benjamín, naj Abidán iskꞌahol naj Gedeoni, chikolwahi.
»Haꞌ yinh ebꞌnaj titna yinh yaꞌ Dan, naj Ahiezer iskꞌahol naj Amisadai, chikolwahi.
»Haꞌ yinh ebꞌnaj titna yinh yaꞌ Aser, naj Pagiel iskꞌahol naj Ocrán, chikolwahi.
»Haꞌ yinh ebꞌnaj titna yinh yaꞌ Gad, naj Eliasaf iskꞌahol naj Reuel, chikolwahi.
»Haꞌ yinh ebꞌnaj titna yinh yaꞌ Neftalí, naj Ahira iskꞌahol naj Enán, chikolwahi,» xhi Komam tet yaꞌ Moisés.
Haꞌ ton hunteqꞌan ebꞌnaj yahawil tiꞌ, sikꞌlaxilo xol hunun majan ebꞌnaj Israel; ok ijbꞌalo yinh munil tiꞌ.
Haꞌ yaꞌ Moisés yebꞌ yaꞌ Aarón inito ebꞌnaj winaj awtelax isbꞌi tuꞌ, iskutxbꞌaniko ebꞌyaꞌ sunil anma Israel yinh bꞌabꞌel tzꞌayik yinh iskabꞌ ixahaw, yinh huneꞌ habꞌil tuꞌ. Yilaxkanh isbꞌisil anma Israel, istzꞌunlax isbꞌi yinh istxolal, ebꞌnaj tzꞌajanxa yinh 20 (hunkꞌal) habꞌil yebꞌ ebꞌnaj ekꞌbꞌalxa yinh 20 (hunkꞌal) habꞌil; hatatikꞌa hunun nhahil yinh hunun majan ebꞌnaj. Hakaꞌtikꞌa yu yalni Komam tet yaꞌ Moisés, hak tuꞌ yu yilaxkanh isbꞌisil anma Israel, yet aykꞌoꞌ ebꞌnaj bꞌey txꞌotxꞌ desierto Sinaí.
Haꞌ yinh hunun majan ebꞌnaj Israel, yebꞌ yinh hunun majan yuninal ebꞌnaj ilaxkanh isbꞌisil anma Israel, hak tiꞌ xin eliko isbꞌisil hakaꞌ tiꞌ:
Haꞌ yinh ebꞌnaj titna yinh yaꞌ Rubén, yaꞌ bꞌabꞌel iskꞌahol yaꞌ Israel, tzꞌibꞌnhelax isbꞌi, yebꞌ isbꞌisil ebꞌnaj winaj tzꞌajanxa ishabꞌilal yinh 20 (hunkꞌal) habꞌil, yebꞌ ebꞌnaj ekꞌbꞌalxa 20 (hunkꞌal) habꞌil. Haꞌ ebꞌnaj titna yinh yuninal yaꞌ Rubén tuꞌ 46,500 isbꞌisil ebꞌnaj, ebꞌnaj winaj chiyu isto yinh howal.
Haꞌ ebꞌnaj titna yinh yaꞌ Simeón, 59,300 isbꞌisil ebꞌnaj.
Haꞌ ebꞌnaj titna yinh yaꞌ Gad, 46,650 isbꞌisil ebꞌnaj.
Haꞌ ebꞌnaj titna yinh yaꞌ Judá, 74,600 isbꞌisil ebꞌnaj.
Haꞌ ebꞌnaj titna yinh yaꞌ Isacar, 54,400 isbꞌisil ebꞌnaj.
Haꞌ ebꞌnaj titna yinh yaꞌ Zabulón, 57,400 isbꞌisil ebꞌnaj.
Haxa ebꞌnaj yuninal yaꞌ José, 40,500 isbꞌisil ebꞌnaj titna yinh yaꞌ Efraín; yebꞌpaxo 32,200 isbꞌisil ebꞌnaj titna yinh yaꞌ Manasés.
Haꞌ ebꞌnaj titna yinh yaꞌ Benjamín, 35,400 isbꞌisil ebꞌnaj.
Haꞌ ebꞌnaj titna yinh yaꞌ Dan, 62,700 isbꞌisil ebꞌnaj.
Haxa ebꞌnaj pohchakanti yinh yaꞌ Aser, 41,500 isbꞌisil ebꞌnaj.
Haꞌ ebꞌnaj titna yinh yaꞌ Neftalí, 53,400 isbꞌisil ebꞌnaj.
Hak tuꞌ eliko isbꞌisil ebꞌnaj Israel yet yinikanh yaꞌ Moisés isbꞌisil ebꞌnaj yebꞌ yaꞌ Aarón, yebꞌ ebꞌnaj 12 (kabꞌlahonhwanh) iswiꞌehal yinh hunun majan ebꞌnaj Israel. Sunil ebꞌnaj Israel bꞌislax tuꞌ, hatatikꞌa hunun majan ebꞌnaj yebꞌ hunun majan yuninal yuninal ebꞌnaj, tzꞌajanxa ishabꞌilal yinh 20 (hunkꞌal) habꞌil, yebꞌ ebꞌnaj ekꞌbꞌalxa yinh 20 (hunkꞌal) habꞌil tuꞌ, ebꞌnaj chiyu isto yinh howal, yinh sunil ebꞌnaj Israel tuꞌ 603,550 isbꞌisil ebꞌnaj.
Haꞌ ebꞌnaj levita chiꞌok munil bꞌey Tabernáculo
Wal hunun majan ebꞌnaj Israel titna yinh yuninal yaꞌ Leví, mach ilaxkanh isbꞌisil ebꞌnaj xol ebꞌnaj Israel, yuto Komam Dios Jahawil halni tet yaꞌ Moisés hakaꞌ tiꞌ: «Hayet chawinikanh isbꞌisil anma Israel tiꞌ, mach chawako anma titna yinh yaꞌ Leví istzꞌajoj. Haꞌ ebꞌnaj levita tuꞌ, haꞌ ebꞌnaj chawako munil yul watutan bꞌay ayikto isKaxhahil inTratohan waqꞌan tet ebꞌnaj Israel, haꞌ ebꞌnaj chiꞌilni sunil tzet chiꞌokniko yul watutan. Haꞌ ebꞌnaj chiꞌijnito isqꞌapil watutan yebꞌ sunil tzet chiꞌokniko yul. Haꞌ yinhla ishoyanil watuttuꞌan chiꞌehayo ebꞌnaj. Hayet chiꞌilaxto watuttuꞌan, haꞌ ebꞌnaj Levita chiꞌuchkꞌanayoj, haꞌ ebꞌnaj xin chiwatxꞌenpaxkanh bꞌay chiꞌapni. Makxanhetikꞌa hunu mak mach levitahoj chihitziko iskꞌatanh watuttuꞌan, maqꞌbꞌil iskami. Wal sunil ebꞌnaj Israel xin, chiꞌok ebꞌnaj yinh istxolal, kat yehayo ebꞌnaj yul iscampamento yalanh isbandera. Wal ebꞌnaj levita xin yinhla ishoyanil Tabernáculo, haꞌ bꞌey tuꞌ chiꞌeh ebꞌnaj yunhe mach chitit inhowalan teyinh, hex Israelex tiꞌ. Haꞌ xin ebꞌnaj levita tuꞌ, chiꞌilni watutan,» xhi Komam.
Isyijen ebꞌnaj Israel hakaꞌtikꞌa yu yalnikano Komam tet yaꞌ Moisés.
Istxolal iscampamento ebꞌnaj Israel yebꞌ ebꞌnaj yahawil yinh ebꞌnaj
Istzotel Komam Dios tet yaꞌ Moisés yebꞌ tet yaꞌ Aarón, yalni Komam hakaꞌ tiꞌ: «Hayet chiswatxꞌenkanh ebꞌnaj Israel iscampamento, nahat chiꞌel ebꞌnaj yinhla ishoyanil watutan watxꞌebꞌil yinh qꞌap qꞌap bꞌay chekutxbꞌa hebꞌa inkꞌatanhan. Kꞌul iskankano ebꞌnaj yinh hunun majan yalanh isbandera.
»Haꞌ yinh yetkꞌulal bꞌay chiꞌahilo tzꞌayik, haꞌ tuꞌ chiꞌay iscampamento yebꞌ isbandera ebꞌnaj titna yinh yaꞌ Judá. Haꞌ naj Naasón, iskꞌahol naj Aminadab, ayko iswiꞌehal yinh ebꞌnaj. Isbꞌisil ebꞌnaj winaj titna yinh yaꞌ Judá kꞌul isto yinh howal, ay 74,600 isbꞌisil ebꞌnaj. Iskꞌatanh ebꞌnaj tuꞌ, chiꞌay iscampamento ebꞌnaj titna yinh yaꞌ Isacar. Naj Natanael iskꞌahol naj Zuar, haꞌ naj yahawil yinh ebꞌnaj. Isbꞌisil ebꞌnaj winaj titna yinh yaꞌ Isacar kꞌul isto yinh howal, ay 54,400 isbꞌisil ebꞌnaj. Iskꞌatanh ebꞌnaj tuꞌ, chiꞌaypaxo iscampamento ebꞌnaj titna yinh yaꞌ Zabulón. Naj Eliab iskꞌahol naj Helón, haꞌ naj tuꞌ yahaw yinh ebꞌnaj. Isbꞌisil ebꞌnaj winaj titna yinh yaꞌ Zabulón kꞌul isto yinh howal, ay 57,400 isbꞌisil ebꞌnaj. Yuxin ox majan ebꞌnaj yul iscampamento yaꞌ Judá, ay 186,400 isbꞌisil ebꞌnaj ox majan tuꞌ, haꞌ xin ebꞌnaj chibꞌabꞌi yinh isbꞌel sata konhobꞌ Israel.
»Haꞌ yinh yetkꞌulal sur, haꞌ tuꞌ chiꞌay iscampamento yebꞌ isbandera ebꞌnaj titna yinh yaꞌ Rubén. Haꞌ naj Elisur, iskꞌahol naj Sedeur, haꞌ naj iswiꞌehal yinh ebꞌnaj tuꞌ. Isbꞌisil ebꞌnaj winaj titna yinh yaꞌ Rubén kꞌul isto yinh howal, ay 46,500 isbꞌisil ebꞌnaj. Iskꞌatanh ebꞌnaj tuꞌ, chiꞌay iscampamento ebꞌnaj titna yinh yaꞌ Simeón. Haꞌ xin naj Selumiel iskꞌahol naj Zurisadai, haꞌ naj tuꞌ yahaw yinh ebꞌnaj. Isbꞌisil ebꞌnaj winaj titna yinh yaꞌ Simeón kꞌul isto yinh howal, ay 59,300 isbꞌisil ebꞌnaj. Iskꞌatanh ebꞌnaj tuꞌ, chiꞌaypaxo iscampamento ebꞌnaj titna yinh yaꞌ Gad. Haꞌ xin naj Eliasaf, iskꞌahol naj Reuel, haꞌ naj yahawil yinh ebꞌnaj tuꞌ. Isbꞌisil ebꞌnaj winaj titna yinh yaꞌ Gad kꞌul isto yinh howal, ay 45,650 isbꞌisil ebꞌnaj. Yuxin ox majan ebꞌnaj yul iscampamento yaꞌ Rubén, ay 151,450 isbꞌisil ox majan ebꞌnaj tuꞌ. Haꞌ ebꞌnaj tiꞌ chiꞌok yinh iskabꞌ majan yinta yaꞌ Judá.
»Chiꞌokpaxo ebꞌnaj levita xolbꞌal kanhebꞌ campamento, haꞌ ebꞌnaj chiꞌinito qꞌap qꞌap chiꞌok yinh watutan bꞌay chekutxbꞌa hebꞌa inkꞌatanhan. Haꞌ kanhebꞌ campamento tuꞌ, hakaꞌtikꞌa yehayoj, hak tuꞌ chu isto yinh istxolal, hunun majan yinta isbandera.
»Haxa bꞌay yinh yetkꞌulal bꞌay chito tzꞌayik, haꞌ tuꞌ chiꞌay iscampamento yebꞌ isbandera ebꞌnaj titna yinh yaꞌ Efraín. Haꞌ naj Elisama, iskꞌahol naj Amiud, haꞌ naj tuꞌ iswiꞌehal yinh ebꞌnaj. Isbꞌisil ebꞌnaj winaj titna yinh yaꞌ Efraín kꞌul isto yinh howal 40,500 isbꞌisil ebꞌnaj. Iskꞌatanh ebꞌnaj tuꞌ, chiꞌay iscampamento ebꞌnaj titna yinh yaꞌ Manasés. Haꞌ naj Gamaliel, iskꞌahol naj Pedasur, haꞌ naj yahaw yinh ebꞌnaj. Isbꞌisil ebꞌnaj winaj titna yinh yaꞌ Manasés, kꞌul isto yinh howal, ay 32,200 isbꞌisil ebꞌnaj. Iskꞌatanh ebꞌnaj tuꞌ, chiꞌaypaxo iscampamento ebꞌnaj titna yinh yaꞌ Benjamín. Haꞌ xin naj Abidán, iskꞌahol naj Gedeoni, haꞌ naj yahawil yinh ebꞌnaj. Isbꞌisil ebꞌnaj winaj titna yinh yaꞌ Benjamín, kꞌul isto yinh howal, ay 35,400 isbꞌisil ebꞌnaj. Yuxin ox majan ebꞌnaj yul iscampamento yaꞌ Efraín, ay 108,100 isbꞌisil ebꞌnaj yinh yox majan tuꞌ. Haꞌ ebꞌnaj tuꞌ, chiꞌok yinh yet yox majan yinh isbꞌel yinta yaꞌ Rubén.
»Haxa bꞌay yinh yetkꞌulal norte, haꞌ tuꞌ chiꞌay iscampamento yebꞌ isbandera ebꞌnaj titna yinh yaꞌ Dan. Haꞌ xin naj Ahiezer, iskꞌahol naj Amisadai, haꞌ naj yahaw yinh ebꞌnaj. Isbꞌisil ebꞌnaj winaj tuꞌ kꞌul isto yinh howal, ay 62,700 isbꞌisil ebꞌnaj. Iskꞌatanh ebꞌnaj tuꞌ, chiꞌay iscampamento ebꞌnaj titna yinh yaꞌ Aser. Haꞌ xin naj Pagiel, iskꞌahol naj Ocrán, haꞌ naj iswiꞌehal yinh ebꞌnaj. Isbꞌisil ebꞌnaj winaj titna yinh yaꞌ Aser, kꞌul isto yinh howal, ay 41,500 isbꞌisil ebꞌnaj. Iskꞌatanh ebꞌnaj tuꞌ, chiꞌaypaxo iscampamento ebꞌnaj titna yinh yaꞌ Neftalí, haꞌ xin naj Ahira, iskꞌahol naj Enán, haꞌ naj xin yahawil yinh ebꞌnaj. Isbꞌisil ebꞌnaj winaj titna yinh yaꞌ Neftalí kꞌul isto yinh howal, ay 53,400 isbꞌisil ebꞌnaj. Yuxin ox majan ebꞌnaj yul iscampamento naj Dan, ay 157,600 isbꞌisil ebꞌnaj yinh yox majan. Haꞌ xin ebꞌnaj tuꞌ chꞌok yinh islahobꞌal yinh istxolal yinh isbꞌel. Wal xin iqꞌbꞌil isbandera ebꞌnaj yu,» xhi Komam.
Haꞌ isbꞌisil sunil ebꞌnaj winaj Israel kꞌul isto yinh howal, eliko yinh 603,550 ebꞌnaj. Yajaꞌ wal ebꞌnaj levita machi ok ebꞌnaj istzꞌajoj isbꞌisil ebꞌnaj Israel, hakaꞌtikꞌa yu yalni Komam Dios tet yaꞌ Moisés.
Isyijen ebꞌnaj Israel hakaꞌ yu yalni Komam tet yaꞌ Moisés, yehayo ebꞌnaj yinh hunun majan yul iscampamento yalanh isbandera, isto ebꞌnaj yinh istxolal, yebꞌ yinh hunun majan yuninal.
Isbꞌisil ebꞌnaj levita yebꞌ ismunil ebꞌnaj aqꞌlaxi
Yet istzotel Komam Dios tet yaꞌ Moisés yinh iswiꞌ witz Sinaí, haꞌ ebꞌnaj tiꞌ yuninal yaꞌ Aarón yebꞌ yuninal yaꞌ Moisés, hak tiꞌ ye hakaꞌ tiꞌ: Haꞌ iskꞌahol yaꞌ Aarón haꞌ ton ebꞌnaj tiꞌ: naj Nadab, haꞌ naj bꞌabꞌel winaj, lahwi tuꞌ naj Abiú, yaꞌ Eleazar, yebꞌ naj Itamar. Ebꞌnaj kanhwanh iskꞌahol yaꞌ Aarón tiꞌ, sikꞌlaxiko ebꞌnaj, yalaxiko ebꞌnaj sacerdotehal yinh ismunil Komam Dios. Yajaꞌ wal naj Nadab yebꞌ naj Abiú, kam ebꞌnaj sata Komam bꞌey txꞌotxꞌ desierto Sinaí, yuto yalte ebꞌnaj qꞌa qꞌaꞌ tet Komam, huneꞌ qꞌaꞌ mach hakaꞌo yalni Komam. Machi xin hunu yuninal ebꞌnaj yet iskam ebꞌnaj tuꞌ, yuxin hanhechꞌan yaꞌ Eleazar yebꞌ naj Itamar munla yinh sacerdotehal yalanh ischejbꞌanil yaꞌ Aarón, ismam ebꞌnaj.
Lahwi tuꞌ, istzotel Komam Dios tet yaꞌ Moisés, yalni Komam hakaꞌ tiꞌ: «Awte ebꞌnaj Israel titna yinh yuninal yaꞌ Leví, yunhe iskolwa ebꞌnaj yinta yaꞌ Aarón, kat isyijen ebꞌnaj tzet chiyal yaꞌ. Haꞌ ebꞌnaj tuꞌ chiwatxꞌen tzet chiyal yaꞌ Aarón yebꞌ konhobꞌ Israel bꞌey wehobꞌalan, haꞌ ton Tabernáculo bꞌay chekutxbꞌa hebꞌa inkꞌatanhan, haꞌ ebꞌnaj tuꞌ chiꞌilni munil yul watutan. Chistanhe ebꞌnaj sunil munlabꞌal ayikto yul watutan bꞌay chekutxbꞌa hebꞌa inkꞌatanhan. Hak tuꞌ chu yilni ebꞌnaj sunil inmunilan yul watutan xol ebꞌnaj Israel. Kaw nantikꞌa chapohilo ebꞌnaj levita xol ebꞌnaj Israel, yunhe yokkano ebꞌnaj munil yinta yaꞌ Aarón yebꞌ yinta iskꞌahol yaꞌ chipoh yet bꞌaqꞌinh. Haꞌ yul isqꞌabꞌ yaꞌ Aarón yebꞌ iskꞌahol chipoh yinh, chawakaniko munil yet sacerdotehal. Tato ay hunu komon mak chimunla yinh sacerdotehal, haꞌ huneꞌ mak tuꞌ, chikami,» xhi Komam.
Istzotelpaxo Komam Dios tet yaꞌ Moisés, yalni Komam: «Xaꞌinsikꞌilojan ebꞌnaj levita selelo ebꞌnaj isbꞌabꞌel kꞌahol ebꞌnaj Israel, yu wetan ye ebꞌnaj levita tuꞌ. [*]Yuto wetan ye sunil ebꞌnaj bꞌabꞌel kꞌahole; hayet inchejnihan potxꞌlaxo ebꞌnaj bꞌabꞌel kꞌahole xol ebꞌnaj Egipto, matzet wutehan ebꞌnaj bꞌabꞌel kꞌahole texol, hex Israel hex tiꞌ, yunhe yokkano ebꞌnaj wetojan. Haktikꞌapax tuꞌ noꞌ bꞌabꞌel yunin henoqꞌ, wetan ye noꞌ. Hanin Yahawintiꞌan, chiwalan huneꞌ tiꞌ,» xhi Komam.
Istzotelpaxo Komam Dios tet yaꞌ Moisés bꞌey txꞌotxꞌ desierto Sinaí, yalni Komam tet yaꞌ: «Ikanh isbꞌisil ebꞌnaj levita yinh istxolal, yinh hunun majan ebꞌnaj mame yebꞌ iskꞌahol. Sunil ebꞌnaj winaj xol ebꞌnaj levita chiꞌah isbꞌisil, chiꞌichiko yinh ebꞌnaj hunxa ixahaw ispitzkꞌahi,» xhi Komam. Yinikanh yaꞌ Moisés isbꞌisil ebꞌnaj levita tuꞌ, hakaꞌ yu yalni Komam.
Haꞌ ebꞌnaj iskꞌahol yaꞌ Leví, haꞌ ton ebꞌnaj tiꞌ: naj Gersón, naj Coat yebꞌ naj Merari.
Haxa ebꞌnaj iskꞌahol yaꞌ Gersón xin, haꞌ ton ebꞌnaj tiꞌ: naj Libni yebꞌ naj Simei. Haꞌ ebꞌnaj tiꞌ aqꞌlax bꞌinaho ebꞌnaj yu ebꞌnaj titna yinh, yet tzujanilxa.
Haxa ebꞌnaj iskꞌahol naj Coat, haꞌ ton ebꞌnaj tiꞌ: naj Amram, naj Izhar, naj Hebrón yebꞌ naj Uziel. Haꞌ ebꞌnaj xin chibꞌina yu ebꞌnaj titna yinh ebꞌnaj.
Haxa ebꞌnaj iskꞌahol naj Merari, haꞌ ton ebꞌnaj tiꞌ: naj Mahli yebꞌ naj Musi, haꞌ ebꞌnaj xin chibꞌina yu ebꞌnaj titna yinh ebꞌnaj. Sunil ebꞌnaj tuꞌ, iswiꞌehal yinh ebꞌnaj pohchakanh yinh yaꞌ Leví.
Haꞌ anma titna yinh yaꞌ Gersón kabꞌ majan yehi, huneꞌ majan titna yinh naj Libni, huneꞌxa majan titna yinh naj Simei. Haꞌ isbꞌisil ebꞌnaj winaj yinh sunil, ichiti yinh ebꞌnaj huneꞌ ixahaw ispitzkꞌahi, ay 7,500 ebꞌnaj. Sunil ebꞌnaj tuꞌ, ehayo ebꞌnaj yul iscampamento yintalto Yatut Komam yetkꞌulal bꞌay chito tzꞌayik. Haꞌ naj Eliasaf, iskꞌahol naj Lael, haꞌ naj iswiꞌehal yinh ebꞌnaj titna yinh yaꞌ Gersón tuꞌ. Haꞌ ebꞌnaj tuꞌ, chiꞌilni qꞌap leyanto yenhel yibꞌanh tabernáculo, Yatut Komam bꞌay chiskutxbꞌa isbꞌa anma Israel iskꞌatanh, yebꞌ qꞌap cortina issataltij, hakaꞌ ispultahil Yatut Komam. Chilnipaxo ebꞌnaj iscortinahil yamaqꞌil Yatut Komam, yebꞌ isqꞌapil iscortinahil istiꞌ ispultahil yamaqꞌil tuꞌ, qꞌapil cortina hojaniko yinh yatut bꞌay ayikto ismexhahil yet xahanbꞌal. Chilnipaxo ebꞌnaj txꞌanh txꞌanh chikꞌalni qꞌap tuꞌ.
Haxa ebꞌnaj titna yinh naj Coat, kanhebꞌ majan ebꞌnaj; ebꞌnaj titna yinh naj Amram, ebꞌnaj titna yinh naj Izhar, ebꞌnaj titna yinh naj Hebrón, yebꞌ ebꞌnaj pohchakanti yinh naj Uziel. Isbꞌisil ebꞌnaj winaj yinh sunil, ichiti yinh ebꞌnaj huneꞌ ixahaw ispitzkꞌahi, ay 8,600 isbꞌisil ebꞌnaj. Haꞌ chiꞌok ilno tzet ayikto yul Yatut Komam. Haꞌ ebꞌnaj chipohcha yinh iskꞌahol naj Coat tuꞌ, ayko iscampamento yinh iskꞌul Tabernáculo, haꞌ Yatut Komam, yinh yetkꞌulal sur. Haꞌ naj Elizafán iskꞌahol naj Uziel, haꞌ naj iswiꞌehal yinh sunil ebꞌnaj titna yinh naj Coat. Haꞌ ebꞌnaj tuꞌ chiꞌilni teꞌ Kaxha kaw txahul, yebꞌ teꞌ mexha, yebꞌ candelero isbꞌatxobꞌal chꞌen lámpara, yebꞌpaxo kabꞌebꞌ ismexhahil xahanbꞌal. Chiyilnipaxo ebꞌnaj sunil munlabꞌal chiꞌokniko yul Yatut Komam yebꞌpaxo qꞌap velo aykanh yul yatut bꞌay ayikto hunteqꞌan munlabꞌal tuꞌ.
Yaꞌ Eleazar, iskꞌahol yaꞌ sacerdote Aarón, yaꞌ yahawil ye xol sunil ebꞌnaj levita. Haꞌ yaꞌ Eleazar tuꞌ, chiꞌilni sunil ebꞌnaj chimunla yul Yatut Komam, haꞌ ton Tabernáculo.
Haꞌ ebꞌnaj titna yinh iskꞌahol naj Merari, kabꞌ majan ye ebꞌnaj, ebꞌnaj titna yinh naj Mahli yebꞌ ebꞌnaj titna yinh naj Musi. Haꞌ isbꞌisil sunil ebꞌnaj winaj tuꞌ ichiti isbꞌisil yinh ebꞌnaj hun ixahawxa ispitzkꞌahi, ay 6,200 ebꞌnaj. Haꞌ naj Zuriel, iskꞌahol naj Abihail, haꞌ naj iswiꞌehal yinh ebꞌnaj. Ebꞌnaj tuꞌ, ay iscampamento ebꞌnaj yinh iskꞌul Yatut Komam yinh yetkꞌulal norte. Ebꞌnaj titna yinh naj Merari, haꞌ ebꞌnaj chiꞌilni teꞌ aqꞌinteꞌ ayko yinh Yatut Komam, yebꞌ teꞌ regla bꞌay chiꞌalaxiko teꞌ aqꞌinteꞌ tuꞌ, yebꞌ teꞌ oy, yebꞌ isbasehal yoj teꞌ oy tuꞌ, yebꞌ sunil tzet chiꞌokniko yinh teꞌ. Haꞌ ebꞌnaj chiꞌilnipaxo teꞌ oy hoyaniko yinh yamaqꞌil Yatut Komam, yebꞌ isxeꞌal yoj teꞌ oy tuꞌ, yebꞌ teꞌ estaca yebꞌ txꞌanh txꞌanh kꞌalnhehayoj Tabernáculo tuꞌ.
Haxapaxo yinh yetkꞌulal bꞌay chiꞌahilo tzꞌayik, haꞌ tuꞌ chiꞌay iscampamento yaꞌ Moisés yebꞌ yaꞌ Aarón yebꞌ ebꞌnaj iskꞌahol. Haꞌ xin chiꞌilni Yatut Komam xol sunil ebꞌnaj Israel. Tato ay hunu ebꞌnaj chiꞌok yinh huneꞌ munil tuꞌ, mach xin levitahoj, haꞌ huneꞌ mak tuꞌ, chꞌaqꞌlaxkamoj.
Hayet yinikanh yaꞌ Moisés yebꞌ yaꞌ Aarón isbꞌisil ebꞌnaj Levita yinh istxolal, hakaꞌ yu yalni Komam tet ebꞌyaꞌ, hak tiꞌ eliko isbꞌisil ebꞌnaj winaj, 22,000 ichiti isbꞌislax ebꞌnaj yinh ebꞌnaj hun ixahaw ispitzkꞌahi.

Isselel ebꞌnaj bꞌabꞌel kꞌahol chiꞌaqꞌlaxi
Istzotel Komam Dios tet yaꞌ Moisés, yalni Komam hakaꞌ tiꞌ:
«Ikanh isbꞌisil ebꞌnaj bꞌabꞌel kꞌahole xol ebꞌnaj Israel, kat hatzꞌunni isbꞌi ebꞌnaj, chiꞌichiti habꞌisni yinh ebꞌnaj huneꞌ ixahaw ispitzkꞌahi. Haꞌ xin ebꞌnaj levita tiꞌ, chiꞌok wetojan selelo ebꞌnaj bꞌabꞌel kꞌahole xol ebꞌnaj Israel tiꞌ. Hakpax tuꞌ sunil noꞌ bꞌabꞌel yunin isnoqꞌ ebꞌnaj levita, haꞌ chiꞌok selelo noꞌ bꞌabꞌel yunin isnoqꞌ ebꞌnaj Israel. Hanin Yahawintiꞌan, chiwalan huneꞌ tiꞌ,» xhi Komam.
Yinikanh yaꞌ Moisés isbꞌisil ebꞌnaj bꞌabꞌel kꞌahole xol ebꞌnaj Israel, hakaꞌtikꞌa yu yalni Komam tet yaꞌ. Haꞌ isbꞌisil sunil ebꞌnaj, ichiti yinh huneꞌ ixahawxa ispitzkꞌahi, ay 22,273 isbꞌisil ebꞌnaj.
Yalnipaxo Komam tet yaꞌ Moisés hakaꞌ tiꞌ: «Akano ebꞌnaj levita tiꞌ wetojan selelo sunil ebꞌnaj isbꞌabꞌel kꞌahol ebꞌnaj Israel. Hakpax tuꞌ noꞌ bꞌabꞌel yunin isnoqꞌ ebꞌnaj levita, wetan ye noꞌ selelo noꞌ bꞌabꞌel yunin isnoqꞌ ebꞌnaj Israel, yuto wetan ye ebꞌnaj levita tuꞌ. Hanin Yahawintiꞌan, chiwalan huneꞌ tiꞌ. Yajaꞌ ebꞌnaj bꞌabꞌel kꞌahole xol ebꞌnaj Israel tiꞌ, ekꞌbꞌal isbꞌisil ebꞌnaj yibꞌanh isbꞌisil ebꞌnaj levita, yuxin haꞌ tzet chu iskolcha ebꞌnaj 273 ekꞌbꞌal isbꞌisil tuꞌ, chistohla ebꞌnaj wetan. Chaqꞌ ebꞌnaj howebꞌ chꞌen plata istoholo hunun ebꞌnaj, hakaꞌtikꞌa yalil chꞌen chiꞌokniko yul watutan, hunun 20 (hunkꞌal) geras yalil hunun chꞌen. Kat yalaxiko chꞌen melyu tuꞌ tet yaꞌ Aarón yebꞌ tet ebꞌnaj iskꞌahol yaꞌ istoholo ebꞌnaj,» xhi Komam.
Iskutxbꞌan yaꞌ Moisés chꞌen melyu tuꞌ istohol ebꞌnaj bꞌabꞌel kꞌahole ekꞌbꞌal isbꞌisil xol ebꞌnaj Israel. Haꞌ chꞌen melyu kutxbꞌalaxkanh tuꞌ, 1,365 chꞌen plata; hunun chꞌen plata tuꞌ hakaꞌ yalil chꞌen chiꞌokniko yul watutan. [a].Yaniko yaꞌ Moisés chꞌen melyu tuꞌ tet yaꞌ Aarón yebꞌ tet ebꞌnaj iskꞌahol yaꞌ, hakaꞌtikꞌa yu yalni Komam tet yaꞌ Moisés.
	[a]3:40-50 Nixhte winaj unin bꞌabꞌel chipitzkꞌahi, yet Komam Dios yehi, yilal yaqꞌlax ofrenda tet Komam Dios. Ex. 13:13

Ismunil ebꞌnaj levita
Istzotel Komam Dios tet yaꞌ Moisés yebꞌ tet yaꞌ Aarón, yalni Komam hakaꞌ tiꞌ: «Ikanh isbꞌisil ebꞌnaj winaj titna yinh naj Coat, huneꞌ naj iskꞌahol yaꞌ Leví, yinh istxolal ebꞌnaj mame yinh hunun majan. Chabꞌis ebꞌnaj 30 (lahonhebꞌ iskawinaj) habꞌil masanta yinh ebꞌnaj 50 (lahonh yoxkꞌal) habꞌil, ebꞌnaj tuꞌ chiyu yok munil yul watutan bꞌay chekutxbꞌa hebꞌa inkꞌatanhan.
»Haꞌ ismunil ebꞌnaj titna yinh naj Coat chiwaqꞌan yul watutan bꞌay chekutxbꞌa hebꞌa inkꞌatanhan, bꞌay kaw txahul, haꞌ ton tiꞌ ismunil ebꞌnaj. Hayet chiꞌel konhobꞌ Israel bꞌay aya, kat isto yinh isbꞌel, haꞌ yaꞌ Aarón yebꞌ ebꞌnaj iskꞌahol chilo ebꞌnaj qꞌap velo, qꞌap litxꞌankanh yul watutan, kat yaniko ebꞌnaj qꞌap ispichilo isKaxhahil intratohan. Kat yanipaxiko ebꞌnaj noꞌ tzꞌum kaw kꞌul yibꞌanh yenheloj. [b] Lahwi tuꞌ, kat islehbꞌanpaxayo ebꞌnaj qꞌap qꞌap yaxtzꞌantzꞌonhe yibꞌanh, kat isqꞌatbꞌaniko ebꞌnaj te teꞌ yinh iskꞌul teꞌ kaxha, yu isbꞌatxlaxkanh yet chiꞌilaxtoj. Chislebꞌanpaxayo ebꞌnaj qꞌap qꞌap yaxtzꞌantzꞌonhe yibꞌanh mexha ayayo insatajan, kat yanayo ebꞌnaj chꞌen sekꞌ yibꞌanh, yebꞌ chꞌen cucharón yebꞌ chꞌen vaso yebꞌ chꞌen xhalu bꞌay chiꞌayto vino chꞌaqꞌlax yebꞌalqꞌabꞌehal wetan, kat yanayo ebꞌnaj ixim pan, ixim chitikꞌa alaxayo insatajan hunun tzꞌayik. Chislebꞌanto ebꞌnaj qꞌap qꞌap kaj yibꞌanh sunil tuꞌ, kat yanipaxayo ebꞌnaj noꞌ tzꞌum kaw kꞌul yibꞌanh yenheloj, kat yaniko ebꞌnaj te teꞌ yinh mexha tuꞌ yu isbꞌatxlaxkanh yet chiꞌilaxtoj. Lahwi tuꞌ, kat yinipaxti ebꞌnaj qꞌap qꞌap yaxtzꞌantzꞌonhe, kat islebꞌanto ebꞌnaj qꞌap yibꞌanh candelero, yebꞌ yibꞌanh chꞌen cantil, yebꞌ chꞌen tenaza chiꞌinilo istanhil qꞌap mecha, yebꞌ platillo, yebꞌ isnet chiꞌokniko bꞌay chiꞌayto aceite. Chiyanipaxayo ebꞌnaj noꞌ tzꞌum kaw kꞌul yibꞌanh yenhelo sunil hunteqꞌan tuꞌ, kat yanayo ebꞌnaj yibꞌanh hunteqꞌan te teꞌ chibꞌatxnikanh.
»Chislebꞌanpaxto ebꞌnaj qꞌap qꞌap kaw yaxtzꞌantzꞌonhe yibꞌanh ismexhahil yet xahanbꞌal nabꞌa oro, kat yanipaxiko ebꞌnaj noꞌ tzꞌum kaw kꞌul yibꞌanh yenheloj, kat yanipaxiko ebꞌnaj te teꞌ yinh iskꞌul yu isbꞌatxlaxikꞌoj. Chiskutxbꞌaniko ebꞌnaj sunil munlabꞌal chiꞌokniko yul watutan, kat ispichniko ebꞌnaj qꞌap qꞌap yaxtzꞌantzꞌonhe yinh, kat yanipaxiko ebꞌnaj noꞌ tzꞌum kaw kꞌul yinh, kat yaniko ebꞌnaj te teꞌ yalanh, yunhe isbꞌatxlaxtoj. Chiyinilo ebꞌnaj tanh ayahto yibꞌanh ismexhahil yet xahanbꞌal, kat ispichni ebꞌnaj yu huneꞌ qꞌap qꞌap kajmutzꞌmunhe. Chiyahnato ebꞌnaj sunil munlabꞌal chiꞌokniko yet chinhuslax xahanbꞌal yibꞌanh tuꞌ; haꞌ ton isnetal tzaqꞌaqꞌ, chꞌen tenedor, chꞌen pala, chꞌen nime sekꞌ yebꞌ sunil munlabꞌal chiꞌokniko yinh tuꞌ, kat ispichnipaxiko ebꞌnaj noꞌ tzꞌum kaw kꞌul yinh, kat yaniko ebꞌnaj te teꞌ yinh yunhe chiyu isbꞌatxlaxtoj. Hayet xalahwi ispichnikanokanh yaꞌ Aarón yebꞌ ebꞌnaj iskꞌahol sunil hunteqꞌan tzet kaw ay yelapno ye tiꞌ, yebꞌ yet kꞌulxa yehi yu yilaxtoj, lahwi tuꞌ kat yul ebꞌnaj titna yinh iskꞌahol naj Coat, yu isbꞌatxnito ebꞌnaj hunteqꞌan tuꞌ. Yajaꞌ mach chako isqꞌabꞌ ebꞌnaj yinh hunu tzet ye tuꞌ wetan yehi kaw txahul, haxinwal mach chikam ebꞌnaj. Sunil munlabꞌal chiꞌokniko yul watutan bꞌay chekutxbꞌa hebꞌa inkꞌatanhan, ebꞌnaj titna yinh iskꞌahol naj Coat haꞌ ebꞌnaj chibꞌatxnitoj. Wal yaꞌ Eleazar, iskꞌahol yaꞌ Aarón, haꞌ yaꞌ chiꞌilni teꞌ aceite chiꞌayto yul cantil, yebꞌ teꞌ pom kaw xuqꞌ sam. Haꞌ yaꞌ chiꞌilnipaxo yebꞌalqꞌabꞌe yinh ixim trigo kaw yilal chꞌaqꞌlax wetan, yebꞌpaxo teꞌ aceite chiꞌalaxayo yibꞌanh iswiꞌ mak chisikꞌlaxiko yinh inmunilan. Haꞌ yaꞌ chiꞌilnipaxo watutan, yebꞌ sunil tzet ayikto yul, yebꞌ sunil munlabꞌal wetan yehi, hunteqꞌan ay yelapnoj,» xhi Komam.
Istzotelpaxo Komam Dios tet yaꞌ Moisés yebꞌ tet yaꞌ Aarón, yalni Komam hakaꞌ tiꞌ: «Mach chechah kꞌayoꞌkanh yikꞌal ebꞌnaj titna yinh naj Coat. Haꞌ ebꞌnaj tuꞌ kaw levita ebꞌnaj. Wal xin yunhe mach chikam ebꞌnaj yet chihitziko ebꞌnaj iskꞌatanh tzet ye tuꞌ kaw txahul, haꞌ hunteqꞌan tiꞌ chawu: Hach Aarón hach tiꞌ, yebꞌ ebꞌnaj hakꞌahol, hex kaw hex chexhuli, kat heyalni tet ebꞌnaj bꞌaytet chiyito ebꞌnaj. Mach chiꞌokto ebꞌnaj yilni hepichni munlabꞌal kaw txahul wetan yehi, yunhe mach chikam ebꞌnaj,» xhi Komam.
Istzotelpaxo Komam Dios tet yaꞌ Moisés, yalni Komam: «Chawinipaxokanh isbꞌisil ebꞌnaj winaj titna yinh yaꞌ Gersón, yinh istxolal chawikanh isbꞌisil ebꞌnaj yinh hunun majan yikꞌal yebꞌ hunun mame yebꞌ yuninal. Chabꞌis ebꞌnaj 30 (lahonhebꞌ iskawinaj) habꞌil masanta yinh ebꞌnaj 50 (lahonhebꞌ yoxkꞌal) habꞌil, ebꞌnaj chiyu ismunla yul watutan bꞌay chekutxbꞌa hebꞌa inkꞌatanhan.
»Ismunil ebꞌnaj iskꞌahol yaꞌ Gersón yebꞌ tzet chiyu ebꞌnaj, yebꞌ tzet chisbꞌatxiko ebꞌnaj, haꞌ ton tiꞌ: Chiyito ebꞌnaj qꞌap qꞌap chiꞌayti yibꞌanh watutan bꞌay chiskutxbꞌa isbꞌa anma Israel inkꞌatanhan, yebꞌ noꞌ tzꞌum kaw kꞌul chiꞌayti yibꞌanh watutan, yebꞌ qꞌap cortina litxꞌankanh yinh ispultahil istiꞌ watutan bꞌay chekutxbꞌa hebꞌa inkꞌatanhan. Kat yinipaxto ebꞌnaj qꞌap cortina hoyaniko yinh yamaqꞌil watutan, yebꞌ hoyaniko yinh ismexhahil yet xahanbꞌal, yebꞌ qꞌap ayko yinh istiꞌ ispultahil yamaqꞌil tuꞌ; yebꞌ sunil tzet chiꞌokniko yinh qꞌap cortina tuꞌ, yebꞌ txꞌanh txꞌanh chikꞌalni. Haꞌ yaꞌ Aarón yebꞌ iskꞌahol chiꞌijbꞌan ebꞌnaj titna yinh yaꞌ Gersón yinh tzet munil chu ebꞌnaj, yebꞌ tzet chiyito ebꞌnaj. Hex kaw hex cheyal tet ebꞌnaj tzet wal yuni ebꞌnaj. Hak tuꞌ ismunil ebꞌnaj titna yinh yaꞌ Gersón yinh watutan bꞌay chekutxbꞌa hebꞌa inkꞌatanhan. Haꞌ xin naj Itamar, iskꞌahol yaꞌ sacerdote Aarón chiꞌijbꞌan ebꞌnaj yinh ismunil.
»Chawikanh isbꞌisil ebꞌnaj winaj titna yinh naj Merari, yinh istxolal chawikanh isbꞌisil ebꞌnaj yinh hunun majan yikꞌal yebꞌ hunun mame yebꞌ yuninal. Chabꞌis ebꞌnaj 30 (lahonhebꞌ iskawinaj) habꞌil masanta yinh ebꞌnaj 50 (lahonh yoxkꞌal) habꞌil, ebꞌnaj chiyu ismunla yul watutan bꞌay chekutxbꞌa hebꞌa inkꞌatanhan. Haꞌ ismunil ebꞌnaj tuꞌ yinh watutan, haꞌ ton yinito ebꞌnaj teꞌ aqꞌinteꞌ ayko yinh watutan, yebꞌ teꞌ regla bꞌay chiꞌok teꞌ aqꞌinteꞌ tuꞌ, yebꞌ teꞌ oy yebꞌ yoj teꞌ oy tuꞌ. Yebꞌ yoyal yamaqꞌil hoyaniko yinh watutan, yebꞌ xeꞌ teꞌ oy, yebꞌ teꞌ estaca, yebꞌ txꞌanh txꞌanh kꞌalnhehayoj, yebꞌ sunil tzet chiꞌokniko yinh huneꞌ munil tuꞌ. Hach kaw hach chawal tet ebꞌnaj yinh tzetaj chito ebꞌnaj. Haꞌ hunteqꞌan tuꞌ ismunil ebꞌnaj titna yinh naj Merari, yinh watutan bꞌay chekutxbꞌa hebꞌa inkꞌatanhan. Haꞌ xin naj Itamar iskꞌahol yaꞌ sacerdote Aarón, haꞌ naj chiꞌijbꞌan ebꞌnaj yinh huneꞌ munil tuꞌ,» xhi Komam.
Haꞌ yaꞌ Moisés yebꞌ yaꞌ Aarón yebꞌ ebꞌnaj iswiꞌehal xol ebꞌnaj Israel, haꞌ ebꞌnaj inikanh isbꞌisil ebꞌnaj titna yinh naj Coat, yinh hunun majan yikꞌal, yebꞌ yinh hunun mame yebꞌ yuninal. Isbꞌislax ebꞌnaj 30 (lahonhebꞌ iskawinaj) habꞌil masanta yinh ebꞌnaj 50 (lahonh yoxkꞌal) habꞌil, ebꞌnaj chiyu ismunla yinh Yatut Komam, haꞌ xin Tabernáculo, bꞌay chekutxbꞌa hebꞌa iskꞌatanh Komam. Haꞌ xin isbꞌisil ebꞌnaj, 2,750 yinh sunil. Isbꞌisil ebꞌnaj titna yinh naj Coat, ebꞌnaj chiyu ismunla yul Yatut Komam, haꞌ xin Tabernáculo bꞌay chiskutxbꞌa isbꞌa anma Israel, iskꞌatanh Komam. Haꞌ isbꞌisil ebꞌnaj tuꞌ, haꞌ yaꞌ Moisés yebꞌ yaꞌ Aarón inikanh, hakaꞌtikꞌa yu yalni Komam Dios tet yaꞌ Moisés.
Haxa ebꞌnaj bꞌislax yinh istxolal yinh hunun majan yikꞌal, yebꞌ hunun mame yebꞌ yuninal, ebꞌnaj titna yinh yaꞌ Gersón, haꞌ ebꞌnaj 30 (lahonhebꞌ iskawinaj) habꞌil masanta yinh ebꞌnaj 50 (lahonhebꞌ yoxkꞌal) habꞌil, ebꞌnaj chiyu ismunla yinh Yatut Komam bꞌay chiskutxbꞌa isbꞌa yebꞌ anma Israel. Haꞌ isbꞌisil ebꞌnaj yinh hunun majan yikꞌal, yebꞌ hunun mame yebꞌ yuninal, 2,630 isbꞌisil yinh sunil. Hak tiꞌ isbꞌisil ebꞌnaj titna yinh yaꞌ Gersón, ebꞌnaj chu ismunla yinh Yatut Komam bꞌay chiskutxbꞌa isbꞌa anma Israel iskꞌatanh. Huneꞌ isbꞌisil ebꞌnaj tuꞌ, haꞌ yaꞌ Moisés yebꞌ yaꞌ Aarón inikanh hakaꞌtikꞌa yu yalni Komam.
Haxa isbꞌisil ebꞌnaj titna yinh naj Merari yinh istxolal yinh hunun majan yikꞌal, yebꞌ yinh hunun mame yebꞌ yuninal, hanhkꞌanhe ebꞌnaj 30 (lahonhebꞌ iskawinaj) habꞌil masanta yinh ebꞌnaj 50 (lahonh yoxkꞌal) habꞌil, ebꞌnaj chiyu ismunla yinh Yatut Komam bꞌay chiskutxbꞌa isbꞌa anma Israel iskꞌatanh, isbꞌisil ebꞌnaj tuꞌ, 3,200 isbꞌisil yinh sunil. Hak tuꞌ isbꞌisil ebꞌnaj titna yinh naj Merari. Huneꞌ isbꞌisil ebꞌnaj tuꞌ, haꞌ yaꞌ Moisés yebꞌ yaꞌ Aarón inikanh hakaꞌtikꞌa yu yalni Komam Jahawil tet yaꞌ Moisés.
Haꞌ isbꞌisil sunil ebꞌnaj levita yikanh yaꞌ Moisés yebꞌ yaꞌ Aarón yebꞌ ebꞌnaj iswiꞌehal xol ebꞌnaj Israel, yinh hunun majan yikꞌal ebꞌnaj yebꞌ hunun mame yebꞌ yuninal. Ebꞌnaj 30 (lahonhebꞌ iskawinaj) habꞌil masanta yinh 50 (lahonh yoxkꞌal) habꞌil, ebꞌnaj chiyu ismunla yul Yatut Komam bꞌay chiskutxbꞌa isbꞌa yebꞌ anma Israel. Haꞌ isbꞌisil ebꞌnaj, 8,580 yinh sunil. Haꞌ huneꞌ isbꞌisil ebꞌnaj ilaxkanh, hakaꞌtikꞌa yu yalni Komam Dios tet yaꞌ Moisés. Yal-laxpaxo tet hunun ebꞌnaj yinh tzet munilal chu ebꞌnaj, yebꞌ tzet chiyito ebꞌnaj, hakaꞌtikꞌa yu yalni Komam ischejbꞌanil yaꞌ Moisés.
	[b]4:6 Noꞌ tzꞌum kaw kꞌul, haꞌ ton istzꞌumal noꞌ tejon.

Sunil mak mach sajo yehi chiꞌilaxilto yintalto campamento
Yalni Komam Dios tet yaꞌ Moisés hakaꞌ tiꞌ: «Hal tet ebꞌnaj Israel tato chalto ebꞌnaj yintalto campamento sunil mak ayko yabꞌil lepra yinh, yebꞌ mak ay tzet chiꞌel yinh isnimanil, yebꞌ mak mach sajoj yu xaꞌistzabꞌ isnimanil hunu kamom. Chiꞌilaxilto yintalto campamento, walka ix maka winaj; hak tuꞌ xin mach chꞌetaxto campamento, bꞌay chinehikꞌojan texol,» xhi Komam.
Hak tuꞌ xin yute ebꞌnaj Israel hakaꞌtikꞌa chejbꞌanil yaqꞌ Komam tet yaꞌ Moisés tuꞌ, yanilto ebꞌnaj sunil hunteqꞌan mak tuꞌ yintalto campamento.
Chejbꞌanile yibꞌanhilo yaqꞌlax iskꞌulal selelo istxꞌojal
Tzotel Komam Dios tet yaꞌ Moisés, yalni Komam: «Hal tet ebꞌnaj Israel hakaꞌ tiꞌ: Tato ay hunu naj winaj maka hunu ix ix mach chiyijen tzet chiwalan, kat iswatxꞌen istxꞌojal yinh hunuxa maka, chako ismul huneꞌ mak tuꞌ, yilal xin yohtanhenilo huneꞌ mak tuꞌ istxꞌojal iswatxꞌe; kat yaqꞌni isselel tzet yetato tuꞌ, kat xin yaqꞌni howebꞌ majan yibꞌanhilo isselel. Ta huneꞌ mak bꞌay iswatxꞌe naj istxꞌojal tuꞌ xakami, matxapaxo xin hunu mak ayto yu isbꞌa yebꞌi chichahni selel chaqꞌ naj tuꞌ; yinh hakaꞌ tuꞌ, haꞌ selel chaqꞌ naj chiꞌok wetojan, yul isqꞌabꞌ ebꞌnaj sacerdote chikankanoj, nan xin yepaxo hunu noꞌ icham meꞌ chihaltelax xahanbꞌalil yu yaqꞌlax tanho ismul naj.
»Sunil yebꞌalqꞌabꞌ chiyaqꞌ ebꞌnaj Israel wetan, chꞌaqꞌlax sata naj sacerdote, yet naj chukanikoj. Sunil tzet chaqꞌ ebꞌnaj Israel wetan, kat xin yilaxto sata hunu naj sacerdote, yet naj chukanikoj,» xhi Komam.
Chejbꞌanil yinh ix ix chisnako yichamil yinh ta ay ismul
Tzotel Komam Dios tet yaꞌ Moisés, yalni Komam: «Hal tet ebꞌnaj Israel hakaꞌ tiꞌ: Kꞌuxanta ay hunu ix ix chako ismul yul isqꞌabꞌ yichamil, kat isway ix yebꞌ hunuxa winaj, machi xin mak chalni tet yichamil ix tuꞌ ta xayaqꞌ tzꞌilbꞌoto isbꞌa ix yinh ewantajil, mach xin ohtabꞌiloj, yuto machi mak ilnhe ix yinh ismul. Kat istzꞌeꞌbꞌikanh yichamil ix; maka xin tonhe chitzꞌeꞌbꞌikanh naj yinh ix, machi xin ismul ix. Yinh hakaꞌ tuꞌ, chíti naj ichamile tuꞌ yixal sata naj sacerdote, kat yaqꞌni naj kanhebꞌ libra ixim harina cebada yebꞌalqꞌabꞌehal yinh ix; yajaꞌ xin mach chayo naj aceite yebꞌ teꞌ pom yibꞌanh ixim harina tuꞌ, yuto huneꞌ tuꞌ, yebꞌalqꞌabꞌe yinh mak tzꞌeꞌ chute isbꞌa yinh yixal, yebꞌ chꞌaqꞌni ohtanhelaxo hunu mule.
»Kat xin yalni naj sacerdote tet ix tato chihitzti ix, kat yok ix sata Komam. Lahwi tuꞌ, kat yiniti naj hanikꞌo ha haꞌ yet Komam yehi, yul hunu txꞌotxꞌ xhalu, kat yinikanh naj hanikꞌo pojoj yul Yatut Komam tuꞌ, kat yanayto naj xol haꞌ. Kat yok linhno ix sata Komam yu naj sacerdote, kat yinilo ix yenhel iswiꞌ, kat yaniko naj sacerdote yul isqꞌabꞌ ix huneꞌ yebꞌalqꞌabꞌe yet mak tzꞌeꞌ yinh yixal, huneꞌ chiꞌaqꞌni ohtanhelaxo mule. Wal naj sacerdote tuꞌ xin, ayko ha haꞌ kꞌah yul isqꞌabꞌ naj, chiqꞌanniti tzꞌaktiꞌ ta ay ismul huneꞌ maka. Chalni naj yinh kaw isyelal tet ix hakaꞌ tiꞌ: “Tato yeli mach kaxhway yebꞌ hunu winaj, yebꞌ tato mach hawako hamul yul isqꞌabꞌ hawichamil tiꞌ, yebꞌ mach hatzꞌilnheto habꞌa yebꞌ hunuxa winaj, machojabꞌ tzet chawu yet chawukꞌni ha haꞌ kꞌah chiꞌiniti tzꞌaktiꞌ. Yajaꞌ tato hawako hamul yul isqꞌabꞌ hawichamil, yu kaxhway yebꞌ hunu winaj, hatzꞌilnhento habꞌa,” xhi naj sacerdote. Lahwi tuꞌ, kat istzotel naj sacerdote yibꞌanhilo tzꞌaktiꞌ tet ix hakaꞌ tiꞌ: “Haꞌ Komam Jahawil chaxhtzꞌaktiꞌnheni, yebꞌ yahbꞌeta chawukanoj, kat xin isbꞌajbꞌayo habꞌul, kat ismalkanh yul hakꞌul. Haꞌ huneꞌ isyaꞌtajil tuꞌ chihul tawibꞌanh yet chawukꞌni ha haꞌ chiꞌiniti tzꞌaktiꞌ, chimalkanh yul hakꞌul, kat isbꞌajbꞌilo yinh habꞌul,” xhihojabꞌ naj sacerdote tuꞌ, kat yalni ix: Yubꞌojabꞌi, xhi ix.
»Chistzꞌibꞌnhekano naj sacerdote hunteqꞌan tzꞌaktiꞌ yul teꞌ hum, tzujan tuꞌ kat ishonikanh naj yu haꞌ kꞌahla haꞌ tuꞌ. Lahwi tuꞌ, kat yaqꞌni naj haꞌ kꞌahla haꞌ yukꞌuꞌ ix, yunhe iskꞌahbꞌilo yul iskꞌul ix yu haꞌ. Kat yinilo naj sacerdote tuꞌ huneꞌ yebꞌalqꞌabꞌe ayko yul isqꞌabꞌ ix, ixim harina chꞌaqꞌlax yebꞌalqꞌabꞌehal, yu mak tzꞌeꞌ yinh yixal, kat xin isbꞌatxbꞌanahto naj huneꞌ yebꞌalqꞌabꞌe tuꞌ sat ismexhahil xahanbꞌal sata Komam. Haꞌ naj sacerdote tuꞌ chiyikanh naj hun pul ixim harina, kat isnhusni naj yibꞌanh ismexhahil xahanbꞌal, yinh yebꞌalqꞌabꞌe chinaniti mule, yet chilahwi yukꞌni ix haꞌ kꞌahla haꞌ tuꞌ yu naj sacerdote. Tato yako ismul ix yul isqꞌabꞌ yichamil tuꞌ, ha haꞌ chiꞌiniti tzꞌaktiꞌ, chikꞌahbꞌilo yul iskꞌul ix yu haꞌ, kat xin ismalkanh iskꞌul ix, kat isbꞌajbꞌayo yinh isbꞌul ix. Tzꞌaktiꞌ xin chukano ix sata yet konhobꞌ. Yaj ta machi ismul ix xin, matzet chu ix, wal xin chu yuninwi ix.
»Haꞌ ton hunteqꞌan tiꞌ chejbꞌanile yinh ix ix chako ismul yul isqꞌabꞌ yichamil, chistzꞌilnheto isbꞌa. Maka tonhe tzꞌeꞌ chute isbꞌa yichamil ix yinh, naj ichamile tuꞌ, yilal yiniti naj yixal sata Komam, kat xin iswatxꞌen naj sacerdote yinh ix sunil tzet hakaꞌ yalni chejbꞌanile. Haꞌ naj ichamile tuꞌ matzet chititkano yibꞌanh naj, yajaꞌ ta ay ismul ix tuꞌ, yibꞌanh ix chititkano ismul tuꞌ,» xhi Komam tet yaꞌ Moisés.
Chejbꞌanile yinh mak chalte isbꞌa yok yinh nazareohal
Tzotel Komam Dios tet yaꞌ Moisés, yalni Komam: «Hal tet ebꞌnaj Israel hakaꞌ tiꞌ: Tato ay hunu naj winaj, maka hunu ix ix, chispohilo isbꞌa yu yok yijemal wetan, kat yalten yaniko isbꞌa yinh nazareohal, huneꞌ mak tuꞌ, machi yukꞌ vino, maka tzet ye tuꞌ qꞌuwinaxa; mach chu yukꞌnipaxo noꞌ vinagre sombꞌil isbꞌa yebꞌ yal teꞌ uva, maka vinagre sombꞌil isbꞌa yebꞌ tzet qꞌuwinaxa, machi xin chu yukꞌnipaxo yal teꞌ uva maka islohni sat teꞌ, nitam iskꞌuxni teꞌ tajinxa. Yulbꞌal tiempo chisyije naj tzet yalte wetan tuꞌ, mach chu islohni naj hunu tzet ye tuꞌ chiwatxꞌelax yinh teꞌ uva, machi hunu tzet tuꞌ chislo naj.
»Yinh sunilbꞌal istiempo bꞌay yalte isbꞌa naj nazareohal mach chiꞌok xhilet yinikanh xil iswiꞌ naj. Wal xin chiyaqꞌ chꞌibꞌo naj xil iswiꞌ masanto yet chiꞌapni istzꞌayikal tzet haltebꞌil yu naj wetan, yu wetnhehan chukaniko naj. Yulbꞌal hunteqꞌan tiempo wetan chuko naj, mach chu ishitziko naj iskꞌatanh hunu kamom, waxanhka ismam naj maka ismiꞌ naj chikami, maka yuxhtaj, maka hunu yanabꞌ naj, mach chu ishitziko naj iskꞌatanh, yunhe mach chistzꞌilnheto isbꞌa naj, yuto hanhkꞌanhe tzet ye tuꞌ wetan haꞌ chu naj. [*]Yulbꞌal istiempohal ayko naj nazareohal, kaw yilal tzet ye tuꞌ wetnhetikꞌahan chu naj.
»Ta xin ay hunu mak ayko iskꞌatanh naj, kꞌuxan xin iskamayoj, haꞌ xin iswiꞌ naj wetan yeko tuꞌ, matxa sajo chukanoj hakaꞌ yalni chejbꞌanile, yuxin yilal yinilo naj xil iswiꞌ yet chilahwi yekꞌto hujebꞌ tzꞌayik bꞌay chissajnhe isbꞌa naj, hakaꞌ yalni chejbꞌanile. Haxa yinh ishuj tzꞌayik xin chíti naj kakꞌonho noꞌ kuwis maka kakꞌonho noꞌ yunin kuwis tet naj sacerdote, sata ispultahil istiꞌ watutan bꞌay chekutxbꞌa hebꞌa insatajan. Haxa xin naj sacerdote chihalten hunu noꞌ yinh xahanbꞌalil yinh mule, haxa hunxa noꞌ xin chinhuslax noꞌ yinh xahanbꞌalil. Hak tuꞌ chu yaqꞌlax nimankꞌulal yinh ismul naj yu ok naj iskꞌatanh isnimanil huneꞌ mak kam tuꞌ. Haꞌ yinh huneꞌ tzꞌayik tuꞌ chꞌok naj iswatxꞌeꞌ isbꞌa kat issajnhen iswiꞌ. Iswatxꞌe isbꞌa naj yinh huneꞌ tzꞌayik tuꞌ yu yichiko naj yok nazareohal hunelxa. Haꞌ tiempo xaꞌekꞌto yet yalanhtokano tuꞌ, matxa chiꞌok istzꞌajo isbꞌisil yinh, yuto haꞌ xil iswiꞌ naj wetan yehi etaxtoj, kat yiniti naj huneꞌ noꞌ yunin meꞌ xahanbꞌalil yinh ismul wetan.
»Hayet istzꞌayikal yet chilahwi yok hunu naj tuꞌ nazareohal, kat yapni naj istiꞌ ispultahil watutan bꞌay chiskutxbꞌa isbꞌa ebꞌnaj Israel inkꞌatanhan. Kat yalten naj hunu noꞌ yunin meꞌ huneꞌ habꞌil, machi istzakaꞌil wetan, yebꞌ hunu noꞌ ix meꞌ huneꞌ habꞌil machi istzakaꞌil, yu yaltelax noꞌ xahanbꞌalil yinh mule, kat yalten naj hunu noꞌ winaj meꞌ machi istzakaꞌil chu yok xahanbꞌalil yet aqꞌankꞌulal. Kat yaltenpaxo naj hunu nichꞌan motx ixim pan watxꞌebꞌil yinh ixim harina kaw kꞌul, sombꞌiliko aceite xol, machi yanhal aykoj, kat yaqꞌlaxpaxo ixim wonhkꞌox pan machi yanhal, sombꞌilpaxiko aceite xol, yebꞌpaxo ixim trigo yebꞌ vino yebꞌalqꞌabꞌehal. Haꞌ xin naj sacerdote chihalten huneꞌ xahanbꞌal yet mule tuꞌ insatajan, yebꞌpaxo xahanbꞌal chinhuslaxi. Kat yaltenpaxo naj noꞌ winaj meꞌ xahanbꞌalil yet aqꞌankꞌulal, hun chu yaltelax yebꞌ huneꞌ nichꞌan motx ixim pan machi yanhal aykoj, kat yaltenpaxo naj ixim trigo yebꞌ vino yebꞌalqꞌabꞌehal wetan. Bꞌey ispultahil watutan bꞌay chiskutxbꞌa isbꞌa ebꞌnaj Israel, haꞌ naj chꞌok nazareohal chiyilo xil iswiꞌ naj, yaj kaw pechꞌan chukanoj, kat yanikto naj xil iswiꞌ tuꞌ xol qꞌa qꞌaꞌ ayko yalanh xahanbꞌal yet aqꞌankꞌulal. Chiniti naj sacerdote isbꞌul noꞌ winaj meꞌ tahnaxa, yebꞌ pan machi yanhal aykoj ayayto yul huneꞌ nichꞌan motx, yebꞌ huneꞌ ixim wonhkꞌox pan machipaxo yanhal, chaniko naj sunil yul isqꞌabꞌ naj ok nazareohal tuꞌ. Lahwi tuꞌ, kat isbꞌatxnikanh naj sacerdote hunteqꞌan tuꞌ yebꞌalqꞌabꞌe insatajan. Haꞌ noꞌ istxam iskꞌul chibꞌatxlaxkanh insatajan, yebꞌ noꞌ isbꞌul tuꞌ, kaw aykano yelapno noꞌ, yuto haꞌ noꞌ chꞌaqꞌlax tet ebꞌnaj sacerdote yu iskꞌuxni. Haxa yet xalahwi sunil hunteqꞌan tuꞌ xin, xaꞌisje yukꞌni naj ok nazareohal tuꞌ teꞌ vino.
»Haꞌ ton hunteqꞌan tuꞌ chejbꞌanile yinh mak chiyalte isbꞌa yok wetojan yinh nazareohal. Haꞌpaxo hunteqꞌan yebꞌalqꞌabꞌe tuꞌ, yilal yalten wetan, yajaꞌ ta ay hunuxa yebꞌalqꞌabꞌe chiyoche chiyaqꞌa, chisje yaqꞌni. Haꞌ tzet chiyalte naj, yilal isyijen naj hakaꞌ yalni chejbꞌanile yinh ebꞌnaj chiꞌok nazareohal,» xhi Komam, xhi yaꞌ Moisés.

Kꞌul-la tzotiꞌ chiyal ebꞌnaj sacerdote
Istzotel Komam Dios tet yaꞌ Moisés, yalni Komam hakaꞌ tiꞌ: «Hal tet yaꞌ Aarón yebꞌ tet ebꞌnaj iskꞌahol, hayet chisqꞌanni ebꞌnaj iskꞌulal yibꞌanh anma Israel, hak tiꞌ chiyute yalni ebꞌnaj hakaꞌ tiꞌ:
“Yaqꞌabꞌayo Komam Dios iskꞌulal teyibꞌanh,
kat kexistanheni.
Haꞌojabꞌ Komam chexilni yinh tzalahilal,
kat isyenilo hanta chitzꞌay iskꞌul teyinh.
Yaqꞌabꞌayo Komam iskꞌulal teyibꞌanh,
kat yaqꞌni aqꞌankꞌulal teyet,” kexchi.
»Hak tuꞌ chu yaqꞌni bꞌinaho ebꞌnaj inbꞌihan yet chisqꞌanni ebꞌnaj iskꞌulal yibꞌanh anma Israel, kat wanayojan inkꞌulalan yibꞌanh,» xhi Komam.
Yebꞌalqꞌabꞌe ilaxti yu yekꞌtzelax isqꞌinhal Yatut Komam
Hayet islahwi iswatxꞌenkanokanh yaꞌ Moisés Tabernáculo, haꞌ Yatut Komam Dios, istxihniko yaꞌ aceite yinh Yatut Komam tuꞌ, yebꞌ yinh sunil munlabꞌal chiꞌokniko yul. Istxihnipaxiko yaꞌ aceite yibꞌanh ismexhahil xahanbꞌal yebꞌ sunil ismunlabꞌal Yatut Komam Dios tuꞌ. Wal ebꞌnaj yahaw ye yinh hunun majan ebꞌnaj Israel, yebꞌ ebꞌnaj mame yebꞌ yuninal; ebꞌnaj kolwa yinikanh isbꞌisil ebꞌnaj Israel, hul ebꞌnaj yaqꞌni ebꞌnaj wajebꞌ carruaje ayko yenhel yibꞌanh, yebꞌ 12 (kabꞌlahonhkꞌonh) noꞌ wakax yebꞌalqꞌabꞌehal tet Komam. Chal yelapnoj, hunun carruaje yinh katawanh ebꞌnaj, hunun xin noꞌ wakax yinh hunun ebꞌnaj. Sunil tiꞌ yalte ebꞌnaj sata istiꞌ Tabernáculo, haꞌ Yatut Komam.
Yalni Komam Dios tet yaꞌ Moisés hakaꞌ tiꞌ: «Chaloh hunteqꞌan carruaje yebꞌ noꞌ wakax tiꞌ tet ebꞌnaj, kat hawaqꞌni tet ebꞌnaj levita, yunhe yokniko yinh munil yul watutan watxꞌebꞌil yinh qꞌap cortina bꞌay chinchah hinbꞌahan yebꞌ hex, chawaqꞌa hatatikꞌa munil chiswatxꞌe hunun ebꞌnaj,» xhi Komam tet yaꞌ.
Ischahnilo yaꞌ Moisés hunteqꞌan carruaje yebꞌ noꞌ wakax, ispohnikanh yaꞌ xol ebꞌnaj levita. Yaqꞌni yaꞌ kabꞌebꞌ carruaje yebꞌ kanhkꞌonh noꞌ wakax tet ebꞌnaj titna yinh naj Gersón, yu yokniko yu ebꞌnaj yinh ismunil Komam iswatxꞌe ebꞌnaj. Yaqꞌnipaxo yaꞌ kanhebꞌ carruaje yebꞌ waxajkꞌonh noꞌ wakax tet ebꞌnaj titna yinh naj Merari, chiꞌokniko yu ebꞌnaj yinh ismunil Komam. Haꞌ xin naj Itamar, iskꞌahol yaꞌ sacerdote Aarón chiꞌijbꞌan ebꞌnaj yinh ismunil tuꞌ. Walpaxo ebꞌnaj titna yinh yuninal naj Coat, mach yaqꞌ yaꞌ Moisés carruaje yebꞌ noꞌ wakax tet ebꞌnaj, yuto haꞌ ebꞌnaj chiꞌinito yibꞌanh iswixikꞌ munlabꞌal, hunteqꞌan kaw ay yelapnoj, chiꞌokniko yul Yatut Komam.
Hayet istzꞌayikal yalaxiko ismexhahil yet xahanbꞌal yinh ismunil, yiniti ebꞌnaj iswiꞌehal yinh hunun majan ebꞌnaj Israel isyebꞌalqꞌabꞌ, yanayo ebꞌnaj sataj.
Yalni Komam Dios tet yaꞌ Moisés: «Haꞌ yinh hunun tzꞌayik, nananta ebꞌnaj iswiꞌehal yinh hunun majan ebꞌnaj Israel chiꞌiniti isyebꞌalqꞌabꞌ chiꞌokniko yinh yet chiꞌalaxiko ismexhahil xahanbꞌal yinh inmunilan,» xhi Komam.
Yinh bꞌabꞌel tzꞌayik, yiti naj Naasón, iskꞌahol naj Aminadab isyebꞌalqꞌabꞌ, naj iswiꞌehal yeko yinh ebꞌnaj titna yinh yaꞌ Judá. Haꞌ isyebꞌalqꞌabꞌ naj yiti tuꞌ, haꞌ ton huneꞌ chꞌen sekꞌ plata, 130 siclo yalil; yebꞌ huneꞌ chꞌen xhalu plata, 70 (lahonhebꞌ iskanhwinaj) siclo yalil, hakaꞌ ismalil malbꞌal chiꞌokniko yul Yatut Komam. Chꞌen sekꞌ yebꞌ chꞌen xhalu tuꞌ, nohna chꞌen iskabꞌil yu ixim harina kaw kꞌul, sombꞌil yebꞌ aceite, yu yaqꞌlax yebꞌalqꞌabꞌehal yinh tzet chilolaxi. Yaqꞌnipaxo naj huneꞌ chꞌen niman cuchara oro isyebꞌalqꞌabꞌoj, 10 (lahonhebꞌ) siclo yalil, nohnayto teꞌ pom yul. Yebꞌpaxo huneꞌ noꞌ tzehla wakax yebꞌ huneꞌ noꞌ winaj meꞌ yebꞌ huneꞌ noꞌ nichꞌan meꞌ huneꞌ habꞌil, yu yaqꞌlax yinh xahanbꞌalil chinhuslax tet Komam. Yaqꞌnipaxo naj huneꞌ noꞌ chiw xahanbꞌalil chitohlan mule. Yaqꞌnipaxo naj kakꞌonh noꞌ tzehla wakax, yebꞌ hokꞌonh noꞌ winaj meꞌ yebꞌ hokꞌonh noꞌ chiw, yebꞌ hokꞌonh noꞌ yunin meꞌ huneꞌ habꞌil, yu yaltelax noꞌ yinh xahanbꞌalil yet aqꞌankꞌulal. Haꞌ tuꞌ isyebꞌalqꞌabꞌ naj Naasón iskꞌahol naj Aminadab yaqꞌ tet Komam.
Haxa yinh iskabꞌ tzꞌayik, yaqꞌni naj Natanael, iskꞌahol naj Zuar isyebꞌalqꞌabꞌ, naj iswiꞌehal yinh ebꞌnaj titna yinh yaꞌ Isacar. Lahan xin isyebꞌalqꞌabꞌ naj yaqꞌ hakaꞌtikꞌa naj Naasón.
Haxa yinh yox tzꞌayik yaqꞌni naj Eliab, iskꞌahol naj Helón isyebꞌalqꞌabꞌ, naj iswiꞌehal yinh ebꞌnaj titna yinh yaꞌ Zabulón. Lahan xin isyebꞌalqꞌabꞌ naj Eliab tuꞌ yaqꞌ hakaꞌtikꞌa naj Naasón.
Haxa yinh iskanh tzꞌayik, yaqꞌ naj Elisur, iskꞌahol naj Sedeur isyebꞌalqꞌabꞌ, naj iswiꞌehal yinh ebꞌnaj titna yinh yaꞌ Rubén. Lahan xin isyebꞌalqꞌabꞌ naj yaqꞌ hakaꞌtikꞌa isyebꞌalqꞌabꞌ naj Naasón.
Haxa yinh ishoꞌ tzꞌayik, yaqꞌ naj Selumiel iskꞌahol naj Zurisadai isyebꞌalqꞌabꞌ, naj iswiꞌehal ebꞌnaj titna yinh yaꞌ Simeón. Lahan xin isyebꞌalqꞌabꞌ naj yaqꞌa hakaꞌtikꞌa isyebꞌalqꞌabꞌ naj Naasón.
Haxa yinh iswaj tzꞌayik, yaqꞌni naj Eliasaf, iskꞌahol naj Deuel isyebꞌalqꞌabꞌ, naj iswiꞌehal xol ebꞌnaj titna yinh yaꞌ Gad. Lahan xin isyebꞌalqꞌabꞌ naj hakaꞌtikꞌa isyebꞌalqꞌabꞌ naj Naasón.
Haxa yinh ishuj tzꞌayik, yaqꞌni naj Elisama iskꞌahol naj Amiud isyebꞌalqꞌabꞌ, naj iswiꞌehal xol ebꞌnaj titna yinh yaꞌ Efraín. Lahan xin isyebꞌalqꞌabꞌ naj hakaꞌtikꞌa isyebꞌalqꞌabꞌ ebꞌnaj bꞌabꞌel.
Haxa yinh iswaxajebꞌ tzꞌayik yaqꞌni naj Gamaliel, iskꞌahol naj Pedasur isyebꞌalqꞌabꞌ, naj iswiꞌehal xol ebꞌnaj titna yinh yaꞌ Manasés. Lahan xin isyebꞌalqꞌabꞌ naj yaqꞌ hakaꞌ ebꞌnaj bꞌabꞌel.
Haxa yinh isbꞌalonhebꞌ tzꞌayik yaqꞌni naj Abidán iskꞌahol naj Gedeoni isyebꞌalqꞌabꞌ, naj iswiꞌehal ye xol ebꞌnaj titna yinh yaꞌ Benjamín. Lahan xin isyebꞌalqꞌabꞌ naj yaqꞌ hakaꞌ yaqꞌ ebꞌnaj bꞌabꞌel.
Haxa yinh 10 (islahonhebꞌ) tzꞌayik, yaqꞌ naj Ahiezer iskꞌahol naj Amisadai isyebꞌalqꞌabꞌ, haꞌ naj iswiꞌehal yinh ebꞌnaj titna yinh yaꞌ Dan. Lahan xin isyebꞌalqꞌabꞌ naj yaqꞌ hakaꞌtikꞌa yaqꞌ ebꞌnaj bꞌabꞌel.
Haxa yinh 11 (ishunlahonhebꞌ) tzꞌayik yaqꞌni naj Pagiel, iskꞌahol naj Ocrán isyebꞌalqꞌabꞌ, naj iswiꞌehal yinh ebꞌnaj titna yinh yaꞌ Aser. Lahan xin isyebꞌalqꞌabꞌ naj yaqꞌ hakaꞌtikꞌa yaqꞌ ebꞌnaj bꞌabꞌel.
Haxa yinh 12 (iskabꞌlahonhebꞌ) tzꞌayik yaqꞌ naj Ahira, iskꞌahol naj Enán isyebꞌalqꞌabꞌ, naj iswiꞌehal xol ebꞌnaj titna yinh yaꞌ Neftalí. Lahan xin isyebꞌalqꞌabꞌ naj yaqꞌa hakaꞌtikꞌa yet ebꞌnaj bꞌabꞌel.
Yuxin hayet yalaxiko ismexhahil yet xahanbꞌal yinh ismunil kabꞌlahonhebꞌ chꞌen sekꞌ plata yaqꞌ ebꞌnaj iswiꞌehal xol ebꞌnaj Israel isyebꞌalqꞌabꞌoj, yaqꞌnipaxo ebꞌnaj kabꞌlahonhebꞌ chꞌen xhalu plata, yebꞌ kabꞌlahonhebꞌ chꞌen nime cuchara oro. Hunun chꞌen sekꞌ tuꞌ, 130 siclo yalil hunun chꞌen, walpaxo chꞌen xhalu xin, 70 (lahonhebꞌ iskanhwinaj) siclo yalil hunun chꞌen; yuxin yinh sunil, 2,400 siclo yalil chꞌen hakaꞌtikꞌa ismalil malbꞌal chiꞌokniko yul watutan. Yaqꞌnipaxo ebꞌnaj kabꞌlahonhebꞌ chꞌen nime cuchara oro, nohna yu teꞌ pom, 10 (lahonhebꞌ) siclo yalil hunun chꞌen hakaꞌtikꞌa malbꞌal chiꞌokniko yul Yatut Komam. 120 siclo yalil chꞌen cuchara tuꞌ yinh sunil.
Haxa isbꞌisil no noqꞌ nhuslax yinh xahanbꞌalil, haꞌ ton tiꞌ; 12 (kabꞌlahonhkꞌonh) noꞌ tzehla wakax, 12 (kabꞌlahonhkꞌonh) noꞌ tzehla meꞌ, 12 (kabꞌlahonhkꞌonh) noꞌ yunin meꞌ huneꞌ habꞌil; yaqꞌlaxpaxo ixim trigo yebꞌalqꞌabꞌe yinta noꞌ, yebꞌ 12 (kabꞌlahonhkꞌonh) noꞌ chiw nhuslax xahanbꞌalil yu istohlan mule. Haxa no noqꞌ aqꞌlax xahanbꞌalil yet aqꞌankꞌulal, 24 (kanhebꞌ iskawinaj) isbꞌisil noꞌ tzehla wakax yinh sunil, 60 (oxkꞌal) noꞌ isbꞌisil noꞌ winaj meꞌ, 60 (oxkꞌal) isbꞌisil noꞌ chiw, yebꞌ xin 60 (oxkꞌal) isbꞌisil noꞌ yunin meꞌ huneꞌ habꞌil. Hunteqꞌan yebꞌalqꞌabꞌe tiꞌ yaqꞌ ebꞌnaj yet yalaxiko ismexhahil yet xahanbꞌal yinh ismunil, yet lahwi istxihlaxiko aceite yinh.
Hayet yokto yaꞌ Moisés yul Yatut Komam watxꞌebꞌilkanh yinh qꞌap cortina bꞌay chiskutxbꞌa isbꞌa ebꞌnaj Israel iskꞌatanh Komam, yu istzotel yaꞌ yebꞌ Komam, yabꞌen yaꞌ istzotel Komam yibꞌanh ismajil Kaxha bꞌay ayayto istrato Komam yaqꞌ tet ebꞌnaj Israel, xolbꞌal yechel kawanh ebꞌnaj querubín, bꞌay chꞌaqꞌlax tanho mule.
Chejbꞌanile yinh tzet chu yalaxiko qꞌaꞌ yinh chꞌen lámpara yu yaꞌ Aarón
Lahwi tuꞌ, istzotel Komam Dios tet yaꞌ Moisés, yalni Komam hakaꞌ tiꞌ: «Hal tet yaꞌ Aarón tato hayet chistzujbꞌaniko yaꞌ qꞌaꞌ yinh hujebꞌ isnet aceite ayko yinh chꞌen candelabro, haꞌ isqꞌaqꞌal tuꞌ ismujlilti sataj,» xhi Komam. Isyijen yaꞌ Aarón huneꞌ tuꞌ, yahnico yaꞌ qꞌaꞌ yinh isnetal aceite yinh chꞌen candelabro istꞌanhxilti sataj, hakaꞌ yalni Komam Dios tet yaꞌ Moisés. Huneꞌ candelabro tuꞌ nabꞌa oronhe, chakꞌbꞌil yu martillo chiꞌichiti yich masanta yinh iswiꞌ, bꞌay ok xumak yelawilo iswiꞌ. Watxꞌi huneꞌ candelabro tuꞌ hakaꞌtikꞌa yechel isye Komam Dios tet yaꞌ Moisés.
Yet yalaxiko ebꞌnaj levita yinh ismunil Komam Dios
Istzotelpaxo Komam Dios tet yaꞌ Moisés, yalni Komam hakaꞌ tiꞌ: «Chapohilo sunil ebꞌnaj levita xol ebꞌnaj Israel, kat hasajnhenkano ebꞌnaj hakaꞌ yalni chejbꞌanile. Hak tiꞌ chu hasajnhenkano ebꞌnaj: Chatxihayo ha haꞌ yibꞌanh ebꞌnaj, haꞌ chiꞌokniko issajnhen anma Israel, lahwi tuꞌ kat yel xil ebꞌnaj yu chꞌen xhilet yinh sunil isnimanil, kat istxꞌahni ebꞌnaj xil isqꞌap, hak tuꞌ chu issajbꞌikano ebꞌnaj. Lahwi tuꞌ, kat yiniti ebꞌnaj hunu noꞌ tzehla wakax yebꞌ hanikꞌo ixim harina kaw kꞌul, sombꞌil yebꞌ aceite yebꞌalqꞌabꞌehal, kat yinipaxti ebꞌnaj hunuxa noꞌ tzehla wakax xahanbꞌalil yu istoholo ismul ebꞌnaj. Kat hawalni ta chihitziko ebꞌnaj levita tuꞌ iskꞌatanh watutan watxꞌebꞌilkanh yinh qꞌap cortina, kat hakutxbꞌanpaxiko sunil ebꞌnaj Israel. Kat yok ebꞌnaj levita tuꞌ insatajan, kat yanayo ebꞌnaj Israel isqꞌabꞌ yibꞌanh iswiꞌ ebꞌnaj. Lahwi tuꞌ xin chꞌalaxiko ebꞌnaj levita insatajan yu yaꞌ Aarón hakaꞌ hunu xahanbꞌal chaqꞌ ebꞌnaj Israel wetan. Hak tuꞌ xin chu yok ebꞌnaj levita tuꞌ yinh inmunilan. Lahwi tuꞌ, kat yanayo ebꞌnaj levita isqꞌabꞌ yibꞌanh iswiꞌ noꞌ tzehla wakax. Huneꞌ noꞌ chihaltelax xahanbꞌalil yu istohlan mule, huneꞌxa noꞌ xin chinhuslax xahanbꞌalil wetan, hanin Yahawilintiꞌan, yu issajnhelaxkano ebꞌnaj levita. Lahwi tuꞌ, kat hawaniko ebꞌnaj sata yaꞌ Aarón yebꞌ sata ebꞌnaj iskꞌahol yaꞌ. Kat hawaniko ebꞌnaj yebꞌalqꞌabꞌehal wetan. Hak tuꞌ chu hapohnikanilo ebꞌnaj levita tuꞌ xol ebꞌnaj Israel yunhe yokkano ebꞌnaj wetojan. Lahwi tuꞌ, kat yul ebꞌnaj munil yul watutan watxꞌebꞌilkanh yinh qꞌap cortina, bꞌay chekutxbꞌa hebꞌa inkꞌatanhan. Ebꞌnaj levita tuꞌ, yilal hasajnhenkano ebꞌnaj, kat hawanikaniko ebꞌnaj wetojan yinh yebꞌalqꞌabꞌehal kaw ay yelapnoj. Yuto texol hesunil hex Israel hex tiꞌ, haꞌ ebꞌnaj chiꞌok munil yinh inmunilan; wetan chukaniko ebꞌnaj selelo isbꞌabꞌel kꞌahol ebꞌnaj Israel. Yuto wetan ye sunil ebꞌnaj bꞌabꞌel iskꞌahol ebꞌnaj Israel; haktikꞌapax tuꞌ noꞌ bꞌabꞌel yunin isnoqꞌ ebꞌnaj, wetan ye noꞌ. Yet inpotxꞌnikamojan ebꞌnaj bꞌabꞌel iskꞌahol ebꞌnaj ah Egipto, matzet wutehan ebꞌnaj bꞌabꞌel iskꞌahol ebꞌnaj Israel, wal xin wakanikojan ebꞌnaj tuꞌ wetojan. Yuxin haꞌ ebꞌnaj levita chinchahan selelo ebꞌnaj bꞌabꞌel iskꞌahol ebꞌnaj Israel. Haninan sikꞌnhekanilo ebꞌnaj levita xol ebꞌnaj Israel yunhe yijbꞌan yaꞌ Aarón yebꞌ ebꞌnaj iskꞌahol yaꞌ ebꞌnaj yinh inmunilan yinh isbꞌi anma Israel yul Watutan watxꞌebꞌilkanh yinh qꞌap cortina; yunhe istzotel ebꞌnaj yinh anma Israel wetan, kat waqꞌni nimankꞌulalan yinh, yunhe machi hitziko anma Israel iskawilal Watutan, kat istit isyaꞌtajil yibꞌanh,» xhi Komam.
Isyijen yaꞌ Moisés yebꞌ yaꞌ Aarón yebꞌ sunil anma Israel yinh tzet yal Komam Dios tet yaꞌ Moisés yibꞌanhilo ebꞌnaj levita. Issajnhen isbꞌa ebꞌnaj levita tuꞌ, istxꞌahni ebꞌnaj xil isqꞌap, yaniko yaꞌ Aarón ebꞌnaj tet Komam Dios hakaꞌ hunu yebꞌalqꞌabꞌe kaw ay yelapno sata Komam, yaqꞌnipaxo yaꞌ huneꞌ xahanbꞌal yunhe issajnhelaxkano ebꞌnaj yinh ismul sata Komam. Isto ebꞌnaj levita bꞌey Yatut Komam watxꞌebꞌilkanh yinh qꞌap cortina bꞌay chiskutxbꞌa isbꞌa anma iskꞌatanh Komam. Haꞌ xin yaꞌ Aarón yebꞌ iskꞌahol chiꞌijbꞌan ebꞌnaj yinh munil tuꞌ. Hakaꞌtikꞌa yu yalnikano Komam Dios tet yaꞌ Moisés, hak tuꞌ yu isyijen ebꞌnaj levita.
Lahwi tuꞌ istzotel Komam Dios tet yaꞌ Moisés hakaꞌ tiꞌ: «Ebꞌnaj levita tzꞌajanxa yinh 25 (howebꞌ iskawinaj) habꞌil chiꞌok ebꞌnaj munil yul watutan watxꞌebꞌilkanh yinh qꞌap cortina. Haxa yet chitzꞌajna ebꞌnaj yinh 50 (lahonh yoxkꞌal) habꞌil, kat yel ebꞌnaj yinh inmunil tuꞌan. Hayet tzꞌajanxa ebꞌnaj yinh 50 (lahonh yoxkꞌal) habꞌil tuꞌ, toxanhe chikolwa ebꞌnaj yinh ebꞌnaj chitanhen watutan; yajaꞌ matxa kaw chimunla ebꞌnaj hakaꞌ yet yalanhtokanoj. Hak tuꞌ xin chu hawaniko ebꞌnaj levita yinh istxolal yinh inmunilan,» xhi Komam.
Chꞌekꞌtzelax qꞌinh Pascua
Istzotel Komam Dios tet yaꞌ Moisés sat txꞌotxꞌ desierto Sinaí yinh bꞌabꞌel ixahaw yetxa iskabꞌ habꞌil yel anma Israel sat txꞌotxꞌ Egipto, yalni Komam tet yaꞌ hakaꞌ tiꞌ: «Hal tet hawet konhobꞌ Israel tato chiyekꞌtze ebꞌnaj qꞌinh Pascua yinh istzꞌayikal bꞌay halbꞌilkanoj. [c]Yinh tzꞌayik 14 (kanhlahonhebꞌ) yinh ixahaw tiꞌ, chiꞌichiko qꞌinh yinh qꞌejbꞌiyal. Hakaꞌtikꞌa yalni chejbꞌanile walkanojan, hak tuꞌ chu heyekꞌtzen qꞌinh Pascua,» xhi Komam.
Hak tuꞌ yu ischejni yaꞌ Moisés tet konhobꞌ Israel ta chꞌekꞌtzelax qꞌinh Pascua. Yekꞌtzen anma Israel qꞌinh Pascua tuꞌ sat txꞌotxꞌ desierto Sinaí, yinh tzꞌayik 14 (kanhlahonhebꞌ) yinh huneꞌ ixahaw tuꞌ, ichiko qꞌinh tuꞌ yinh qꞌejbꞌiyalil. Isyijen anma Israel tuꞌ hakaꞌtikꞌa yu yalni Komam tet yaꞌ Moisés.
Yajaꞌ xin ay hunteqꞌan ebꞌnaj Israel mach sajo yehi hakaꞌ yalni chejbꞌanile, yuto istzabꞌ ebꞌnaj isnimanil kamom, yuxin mach yekꞌtze ebꞌnaj qꞌinh Pascua yinh huneꞌ tzꞌayik tuꞌ. Hul ebꞌnaj iskꞌatanh yaꞌ Moisés yebꞌ yaꞌ Aarón. Yalni ebꞌnaj:
—Hanhonhtiꞌanh kotzabꞌanh isnimanil kamom yuxin mach sajo jehanh hakaꞌ yalni chejbꞌanile; ¿tom xin yu huneꞌ tuꞌ yuxin mach chu jaqꞌni koyebꞌalqꞌabꞌanh tet Komam Dios yinh istzꞌayikal bꞌay chiyaqꞌ jet Israelanh isyebꞌalqꞌabꞌ? xhi ebꞌnaj. Istaqꞌwi yaꞌ Moisés tet ebꞌnaj:
—Echmawej, chiwabꞌehan tzet chu yalni Komam teyinh, xhi yaꞌ.
Istzotel Komam Dios tet yaꞌ Moisés, yalni Komam: «Hak tiꞌ chawute hawalni tet ebꞌnaj Israel hakaꞌ tiꞌ: Sunil hex Israel hex tiꞌ, yebꞌ anma chipoh yinh heyuninal bꞌaqꞌinh, yilal yekꞌtzen qꞌinh Pascua yu heyaniko inmayan. Sunil ebꞌnaj mach sajo yehi yu xaꞌistzabꞌ ebꞌnaj hunu kamom anma, maka yu ayko ebꞌnaj yinh isbꞌel nahat, chiyekꞌtze ebꞌnaj qꞌinh Pascua tiꞌ yinh 14 (iskanhlanhebꞌ) tzꞌayik yet qꞌejbꞌiyalil yinh iskabꞌ ixahaw; kat iskꞌuxni ebꞌnaj ischibꞌehal noꞌ meꞌ, kat islohnipaxo ebꞌnaj teꞌ kꞌahla itah yebꞌ ixim pan machi yanhal aykoj. Matxa xin ischibꞌehal noꞌ ok yinh xahanbꞌal tuꞌ cheyakanoj yinh hunxa tzꞌayik, yebꞌ mach cheqꞌahto hunu isbꞌajil noꞌ, yet cheyekꞌtze qꞌinh Pascua tiꞌ, hakaꞌtikꞌa yalni chejbꞌanile wakanojan teyet. [d].Yajaꞌ wal mak saj yehi, yebꞌ mach ayoto yinh isbꞌel nahat, yajaꞌ ta mach chekꞌtze qꞌinh Pascua, haꞌ huneꞌ mak tuꞌ maqꞌbꞌil yilaxilo xol yet konhobꞌ yuto mach yaqꞌ isyebꞌalqꞌabꞌ wetan yinh istzꞌayikal bꞌay halbꞌilkanoj, haꞌ huneꞌ mak tuꞌ chikankano yalanh ismul.
»Sunil anma mach Israelo ay texol, chiyekꞌtze qꞌinh Pascua teyintaj yu yaniko inmayan, chiyekꞌtze hakaꞌ yalni chejbꞌanile walkanojan teyet. Haꞌ chejbꞌanile xawaqꞌan heyijeꞌ hex Israel hex tiꞌ, haꞌ chisyijepaxo anma mach Israelo ay texol,» xhi Komam. [e].
	[c]9:2 Qꞌinh Pascua chalilo ta ekꞌto naj ángel yibꞌanh yatut ebꞌnaj Israel yet ispotxꞌnikamo naj ángel isbꞌabꞌel kꞌahol ebꞌnaj Egipto.
	[d]9:12 Machi hunu isbꞌajil chiqꞌahlaxtoj, yij isbꞌa yinh Komam Jesús. Ex. 12:46; Jn. 19:36; Sal. 34:20
	[e]9:14 Huneꞌ naj nan konhobꞌal chꞌok yechel naj, huneꞌ chij circuncisión yalanhto maxhto chiyekꞌtze qꞌinh Pascua. Ex. 12:48-49

Huneꞌ moyan ok linhno yibꞌanh Yatut Komam watxꞌebꞌil yinh qꞌap cortina
Haꞌ yinh istzꞌayikal yet islahwi yahkano Yatut Komam Dios, watxꞌebꞌil yinh qꞌap cortina, bꞌay ayikto istꞌinhanil istrato Komam yebꞌ ebꞌnaj Israel, yok hoyno huneꞌ moyan yibꞌanh. Haxa yet qꞌejbꞌiyal xin huneꞌ hakaꞌ qꞌa qꞌaꞌ ok hoyno yibꞌanh; sunilbꞌal aqꞌbꞌal xin ayko huneꞌ qꞌaꞌ tuꞌ yibꞌanh masanto yet issajbꞌiloj. Haknhetikꞌa tuꞌ xin yuhi. Yet tzꞌayikal, haꞌ moyan tuꞌ chiꞌok hoyno yibꞌanh Yatut Komam, haxa yet aqꞌbꞌalil xin, huneꞌ moyan tuꞌ yuteko isbꞌa hakaꞌ qꞌa qꞌaꞌ. Yajaꞌ hayet chiꞌah bꞌatxbꞌon moyan yibꞌanh Yatut Komam tuꞌ, kat isto ebꞌnaj Israel yinh isbꞌel, haꞌ xin bꞌay chiꞌok linhno moyan tuꞌ, haꞌ tuꞌ chikan ebꞌnaj Israel. Haꞌ Komam chihalni tet ebꞌnaj yet chito ebꞌnaj yinh isbꞌel, yebꞌ yet chiꞌok linhno ebꞌnaj yinh isbꞌel, kat iswatxꞌen ebꞌnaj iscampamento bꞌay chiꞌehi. Hatatikꞌa tzꞌayik chiꞌok linhno moyan yibꞌanh Yatut Komam, hak tuꞌ tzꞌayik chiꞌehayo ebꞌnaj. Tato txꞌiꞌal tzꞌayik chiꞌok linhno moyan yibꞌanh Yatut Komam, kat yokpaxo linhno ebꞌnaj yinh isbꞌel, yu yok ebꞌnaj Israel iswatxꞌe tzet chal Komam. Tato hayebꞌnhe tzꞌayik chikankano moyan tuꞌ xin, haktikꞌapax tuꞌ tzꞌayik chikankano ebꞌnaj, lahwi tuꞌ kat istopaxo ebꞌnaj yinh isbꞌel, hakaꞌtikꞌa yalni Komam. Ay bꞌay huneꞌnhechꞌan aqꞌbꞌal chiꞌok linhno huneꞌ moyan tuꞌ, haxa yet sahabꞌ sakꞌayal kat istopaxo ebꞌnaj yinh isbꞌel. Ta hayet tzꞌayikal maka ta hayet aqꞌbꞌalil chibꞌelwito huneꞌ moyan tuꞌ, kat istopaxo ebꞌnaj yinh isbꞌel. Yajaꞌ ta chiꞌok linhno moyan tuꞌ yibꞌanh Yatut Komam hayebꞌ tzꞌayik maka huneꞌ ixahaw maka huneꞌ habꞌil, hak tuꞌ tzꞌayik chikankano ebꞌnaj yul iscampamento, mach xin chito ebꞌnaj yinh isbꞌel. Haxa yet chibꞌelwi moyan tuꞌ, kat istopaxo ebꞌnaj yinh isbꞌel. Masantotikꞌa Komam chihalni ta chikan ebꞌnaj yul iscampamento, haꞌ Komam chihalnipaxoj tato chito ebꞌnaj yinh isbꞌel, chixin isyijen ebꞌnaj tzet yalkano Komam iswatxꞌe ebꞌnaj, hakaꞌ yu yalni Komam tet yaꞌ Moisés.
Chꞌen trompeta plata
Istzotel Komam Dios tet yaꞌ Moisés, yalni Komam hakaꞌ tiꞌ: «Watxꞌe kabꞌebꞌ chꞌen trompeta plata, chichakꞌlax yu martillo. Chꞌen trompeta tuꞌ, chꞌoqꞌtzelax chꞌen yu iskutxbꞌaniko isbꞌa anma Israel, yebꞌ yet chito ebꞌnaj yinh isbꞌel. Hayet chiꞌoqꞌtzelax chꞌen iskabꞌil, sunil anma Israel chikutxiko tasataj, sata istiꞌ watutan watxꞌebꞌil yinh qꞌap cortina bꞌay chekutxbꞌa hebꞌa inkꞌatanhan. Haxa yet hunchꞌan chꞌen chiꞌoqꞌtzelaxi hanhe ebꞌnaj iswiꞌehal yinh hunun majan ebꞌnaj Israel chiskutxbꞌako isbꞌa. Haxa yet chꞌoqꞌtzelax chꞌen yinh kaw ip, haꞌ ebꞌnaj ayayo iscampamento yinh yetkꞌulal bꞌay chiꞌahilo tzꞌayik chito ebꞌnaj yinh isbꞌel. Haxa yet chꞌoqꞌtzelax chꞌen yinh iskayelal haꞌ ebꞌnaj ayayo iscampamento yinh yetkꞌulal sur, chito yinh isbꞌel. Hayet chꞌoqꞌtzelax chꞌen trompeta, yebꞌ chiꞌawi ebꞌnaj yinh kaw ip, cheyohtaloj tato chexto yinh hebꞌel. Yajaꞌ tato chꞌoqꞌtzelax chꞌen, machi xin mak chiꞌawi, haꞌ chaliloj tato chekutxbꞌa hebꞌa. Haꞌ ebꞌnaj chiꞌoqꞌtzen chꞌen trompeta tuꞌ, haꞌ ton ebꞌnaj sacerdote titna yinh yaꞌ Aarón. Huneꞌ tiꞌ chejbꞌanile chukaniko texol yinh sunilbꞌal ej tiempo.
»Hayet chiꞌalaxiko howal yu ebꞌnaj ayko ishowal teyinh, yet ay hex sat hetxꞌotxꞌ kat heyelto heyaqꞌno howal yebꞌ ebꞌnaj, cheyoqꞌtze chꞌen trompeta tuꞌ, kat heyahwi yinh kaw ip, kat kexinnanitijan, hanin Yahawintiꞌan, heDiosal, kat kexinkolnihan yul isqꞌabꞌ ebꞌnaj. Cheyoqꞌtzenpaxo chꞌen trompeta yet tzalahilal heyehi, yet cheyekꞌtzen qꞌinh wetan, yebꞌ yet chiꞌichiko hunun ixahaw; cheyoqꞌtzepaxo chꞌen yet chenhusni hexahanbꞌal, yebꞌ yet cheyalten hexahanbꞌal yet aqꞌankꞌulal, hak tuꞌ chu kexinnanitijan. Hanin Yahawintiꞌan heDiosal chiwalan huneꞌ tiꞌ,» xhi Komam.
2. HUNEꞌ NIMAN BꞌEL MASANTA BꞌEY TXꞌOTXꞌ MOAB
(10:11—21:25)
Anma Israel el bꞌey txꞌotxꞌ Sinaí
Hayet ishunkꞌal tzꞌayik yet iskabꞌ ixahaw yulbꞌal iskabꞌ habꞌilxa yel anma Israel sat txꞌotxꞌ Egipto; yinh huneꞌ tzꞌayik tuꞌ, yel moyan yibꞌanh Yatut Komam watxꞌebꞌil yinh qꞌap cortina bꞌay kꞌuwan istrato Komam. Yel ebꞌnaj Israel sat txꞌotxꞌ desierto Sinaí hatatikꞌa tzet yu isbꞌelwi ebꞌnaj. Wal moyan tuꞌ, haꞌ bꞌey txꞌotxꞌ desierto Parán, haꞌ tuꞌ ok linhnoj. Isto ebꞌnaj yinh isbꞌabꞌel isbꞌel hakaꞌtikꞌa yu yalni Komam tet yaꞌ Moisés.
BANDERA 1. Ebꞌnaj soldado ayko yinh isbꞌabꞌel txol iqꞌnhe isbandera yaꞌ Judá. Haꞌ naj Naasón, iskꞌahol naj Aminadab, ayko yahawilo yinh ebꞌnaj. Ok ebꞌnaj soldado yikꞌal yaꞌ Isacar yinh isbꞌel, haxa naj Natanael, iskꞌahol naj Zuar ayko yahawilo yinh ebꞌnaj. Haꞌ ebꞌnaj soldado yikꞌal yaꞌ Zabulón ok yinh isbꞌel, haxa naj Eliab, iskꞌahol naj Helón ayko yahawilo yinh ebꞌnaj. Ebꞌnaj titna yinh yaꞌ Gersón yebꞌ yinh naj Merari haꞌ holnayo qꞌap cortina ayko yinh Yatut Komam, yuto haꞌ ebꞌnaj tuꞌ inito Tabernáculo yet isto ebꞌnaj yinh isbꞌel.
BANDERA 2. Istopaxo ebꞌnaj soldado iqꞌnhe isbandera yaꞌ Rubén yinh istxolal. Haꞌ naj Elisur, iskꞌahol naj Sedeur, yahawil naj yinh ebꞌnaj. Haꞌ ebꞌnaj soldado yikꞌal yaꞌ Simeón okpaxo yinh istxolal, naj Selumiel, iskꞌahol naj Zurisadai, yahawil naj yinh ebꞌnaj. Haxa ebꞌnaj soldado, yikꞌal yaꞌ Gad okpaxo yinh istxolal. Naj Eliasaf, iskꞌahol naj Reuel yahawilo naj yinh ebꞌnaj. Ebꞌnaj titna yinh naj Coat iqꞌnhe munlabꞌal kaw ay yelapno chiꞌokniko yul Tabernáculo, haꞌ Yatut Komam. Yalanhto maxhto chꞌapni ebꞌnaj ayxanakanh Yatut Komam yinh qꞌap cortina yu ebꞌnaj.
BANDERA 3. Tzujan tuꞌ, istopaxo ebꞌnaj soldado iqꞌnhe isbandera yaꞌ Efraín. Haxa naj Elisama, iskꞌahol naj Amiud, ayko yahawilo yinh ebꞌnaj. Haxa ebꞌnaj soldado, yikꞌal yaꞌ Manasés okpaxo ebꞌnaj yinh isbꞌel. Naj Gamaliel, iskꞌahol naj Pedasur, ayko yahawilo yinh ebꞌnaj. Haxa ebꞌnaj soldado, yikꞌal yaꞌ Benjamín ok ebꞌnaj yinh isbꞌel. Naj Abidán, iskꞌahol naj Gedeoni, ayko naj yahawilo yinh ebꞌnaj.
BANDERA 4. Tzujan tuꞌ xin istopaxo ebꞌnaj soldado iqꞌnhe isbandera yaꞌ Dan. Naj Ahiezer, iskꞌahol naj Amisadai, haꞌ naj ayko yahawilo yijbꞌali yinh ebꞌnaj. Haꞌ sata issoldado yikꞌal yaꞌ Aser, ok naj Pagiel, iskꞌahol naj Ocrán, yahawil yijbꞌali. Wal yinh ebꞌnaj issoldado yikꞌal yaꞌ Neftalí, yaꞌ Ahira, iskꞌahol yaꞌ Enán ok sata ebꞌnaj.
Hak tiꞌ ye istxolal ebꞌnaj soldado Israel yet isto ebꞌnaj yinh isbꞌel.
Tzujan tuꞌ istzotel yaꞌ Moisés tet naj Hobab, iskꞌahol naj Reuel, ismam yixal yaꞌ Moisés, naj ah Madián. Yal yaꞌ Moisés hakaꞌ tiꞌ: [f].
—Hanhonh Israel honhtiꞌanh chonhtohanh sat txꞌotxꞌ haltebꞌil jetanh yu Komam, tonh jintajanh, kaw kꞌul chaxhjilanh, yuto xayal Komam Dios jetanh hanhonh Israelonh tiꞌanh ta kaw kꞌul chonhyilanh Komam, xhi yaꞌ Moisés.
Yajaꞌ taqꞌwi naj Hobab, yalni naj:
—Machoj, wal xin chinpaxtojan bꞌey inkonhobꞌan bꞌay ay wikꞌalan, xhi naj. Kaw eliko yaw yaꞌ Moisés yinh naj:
—Chinqꞌanan tawet ta mach chonhhabꞌejtzotojanh, yuto hach tiꞌ hawohta bꞌay chu kokananh sat txꞌotxꞌ desierto, hak tuꞌ xin isbꞌaqꞌ kosatanh chawukoj. [*]Tato chaxhto jintajanh, haꞌ iskꞌulal chiyaqꞌ Komam Dios jetanh chijaqꞌpaxojanh tawet, xhi yaꞌ Moisés tet naj.
Lahwi tuꞌ, yel ebꞌnaj Israel yich witz Sinaí bꞌay tzotel Komam Dios tet yaꞌ Moisés. Oxebꞌ xin tzꞌayik bꞌelwito ebꞌnaj. Haꞌ Iskaxhahil istrato Komam Jahawil, haꞌ bꞌabꞌi sata ebꞌnaj yinh isbꞌel tuꞌ, yu isyenilo bꞌay chiꞌok linhno ebꞌnaj yu isxewi. Haxa yet yel ebꞌnaj bꞌey tuꞌ ijbꞌabꞌil ebꞌnaj yu moyan yet Komam ayko yibꞌanh ebꞌnaj yinh tzꞌayikal. Hayet chibꞌelwi teꞌ kaxha tuꞌ, chalni yaꞌ Moisés tet Komam Dios:
«Mamin, ahanhwanoj, saj tixhojabꞌto ebꞌnaj ayko ishowal tawinh.
Xiwojabꞌilo ebꞌnaj yinh hasat, ebꞌnaj chaxhyahni,» xhi yaꞌ.
Haxa yet chiꞌok linhno teꞌ kaxha tuꞌ, chalni yaꞌ Moisés tet Komam Dios:
«Xewanh Mam Jahawil koxolanh hanhonh Israelonh tiꞌanh,
matxa isbꞌi hanta kobꞌisilanh,» xhi yaꞌ Moisés.
	[f]10:29 Yibꞌanhilo isbꞌi ismam yixal yaꞌ Moisés, chu hawilnipaxo yinh Ex. 2:18; 3:1; 18:24

Komam Dios aniti noꞌ ahomtzꞌikin
Ay huneꞌ tzꞌayik tiꞌ xin, ok ebꞌnaj Israel bꞌuchwal yinh Komam Jahawil. Hayet yabꞌen Komam tzet chiyal ebꞌnaj tuꞌ, istit ishowal Komam yinh ebꞌnaj, yaniti Komam huneꞌ qꞌa qꞌaꞌ, isnhusnito ishoyanil istiꞌla campamento. Yah yaw anma Israel tet yaꞌ Moisés. Yok yaꞌ txahlo yinh anma tet Komam, hak tuꞌ xin istanhayo huneꞌ qꞌa qꞌaꞌ tuꞌ. Yu huneꞌ tuꞌ, yuxin Tabera ok isbꞌiho huneꞌ txꞌotxꞌ tuꞌ, yuto haꞌ tuꞌ yati Komam qꞌaꞌ xol ebꞌnaj Israel. [g]
Txꞌiꞌal anma nananta konhobꞌal ayko xol ebꞌnaj Israel tuꞌ, hanhkꞌanhe waꞌo ayko yinh iskꞌul, bꞌakchato ebꞌnaj Israel yintaj yu tzet chal ebꞌnaj tuꞌ, yuxin ok ebꞌnaj Israel oqꞌoj, chiyalni ebꞌnaj hakaꞌ tiꞌ: «¡Ayxikꞌa ay mak chalni jet kokꞌuxuwe chibꞌe! ¡Kaw chikonabꞌe noꞌ kay kokꞌux matanil bꞌey Egipto! Chikolonipaxo teꞌ pepino, teꞌ melón, teꞌ tuxibꞌ, teꞌ cebolla yebꞌ teꞌ axhuxh. Walpaxo bꞌey tiꞌ xin, chonhkam yu wahil, machi hunuxa tzet wal koloni, kachannhe maná chijil yu kosat,» xhi ebꞌnaj.
Haꞌ maná tuꞌ, lahan jilni hakaꞌ yinhatil teꞌ culantro, qꞌantzaqꞌtzonhe jilni hakaꞌ jilni bálsamo. Chiꞌelto anma Israel iskutxbꞌakanh maná, chiskokꞌtzen anma, maka xin chischakꞌpoho yu te teꞌ, kat xin istxikni anma yul xi, maka xin chiswatxꞌe anma panil yul xhaltin yibꞌanh qꞌaꞌ. Kaw xin lahan isxuqꞌal sam maná tuꞌ hakaꞌ akꞌla aceite sombꞌiliko xol harina. Hayet chꞌay yal chew yibꞌanh campamento yet aqꞌbꞌalil kat yaypaxo maná.
Hayet yabꞌen yaꞌ Moisés yoqꞌ sunil ebꞌnaj Israel yebꞌ yixal yebꞌ yuninal yul hunun ispultahil ismantiado aykanh yatuto ebꞌnaj; kaw tit ishowal Komam Dios yu huneꞌ tuꞌ, ischiwapaxokanh iskꞌul yaꞌ Moisés. Yalni yaꞌ tet Komam hakaꞌ tiꞌ:
—Mamin, ¿tzet yinh xin chawaqꞌ isyaꞌtajil wilaꞌan, hanin hachejabꞌ intiꞌan? ¿Tzet yinh xin hak tiꞌ chinhawutehan, yu ayiko huneꞌ niman ijatz kaw al wibꞌanhan hawu yu ayinikojan intanhenan hakonhobꞌ tiꞌ? ¿Tom haninan ismam maka ismiꞌ anma tiꞌ, yuxin chawal wetan ta chinlaqꞌtojan hakaꞌ nixhte unin bꞌey txꞌotxꞌ haltebꞌil tet yichmam ebꞌnaj hawu? ¿Bꞌay chintohan wiqꞌaꞌtijan noꞌ chibꞌe chisqꞌan sunil anma tiꞌ iskꞌuxuꞌ? Chiꞌoqꞌ anma chiꞌapni inkꞌatanhan, chalni: “Aqꞌ chibꞌe kokꞌuxuꞌanh,” xhi wetan. Machi techa wuhan inchukilan ijbꞌalo yinh sunil hakonhobꞌ tiꞌ. Kaw huneꞌ niman ijatz nanxa yok yalil yeko wibꞌanhan. Ta chalahiko hawaqꞌni isyaꞌtajil wilaꞌan hak tiꞌ, kꞌulmi ta yinh anhe chinhawaqꞌ kamojan. Tato chaxhtzala winhan, matxahojabꞌ chiwilan isyaꞌtajil, xhi yaꞌ Moisés.
Yajaꞌ taqꞌwi Komam tet yaꞌ hakaꞌ tiꞌ:
—Kutxbꞌako 70 (lahonhebꞌ iskanhwinaj) ebꞌnaj ichamta winaj Israel, ebꞌnaj hawohtaj ta ay yelapno xol ebꞌnaj Israel, kat hawinito ebꞌnaj sata istiꞌ watutan watxꞌebꞌil yinh qꞌap cortina bꞌay chekutxbꞌa hebꞌa inkꞌatanhan, kat yok linhno ebꞌnaj takꞌatanh. Kat wayilojan, kat intzotelan tawet bꞌey tuꞌ, kat winilojan hanikꞌo espíritu ayko tawinh, kat wanikojan yinh ebꞌnaj, yunhe iskolwa ebꞌnaj tawintaj yilni konhobꞌ Israel tiꞌ. Hak tuꞌ xin, matxa hachukilo chatanhe ebꞌnaj. Chawal tet konhobꞌ hakaꞌ tiꞌ: “Sajnhewekano hebꞌa yalanhto yet hekal, kat hekꞌuxni chibꞌe. Yabꞌe Komam heyoqꞌi yet heyalni hakaꞌ tiꞌ: ‘¿Mak chiꞌaqꞌni chibꞌe kokꞌuxuꞌ? ¡Ekꞌbꞌal kꞌul je bꞌey Egipto sata bꞌey tiꞌ!’ kexchi. Yuxin Komam Jahawil chꞌaqꞌni chibꞌe hekꞌuxuꞌ. Mach xin huneꞌnheho tzꞌayik chekꞌux chibꞌe, mach kabꞌonhe tzꞌayik, mach howebꞌonhe tzꞌayik, mach 10 (lahonhebꞌonhe) tzꞌayik, mach 20 (hunkꞌalonhe) tzꞌayik. ¡Mach hako tuꞌ! Wal xin huneꞌ ixahaw chiyaqꞌ Komam chibꞌe hekꞌuxuꞌ masanta chiꞌayilo noꞌ yul hetxam, kat yuchbꞌikanh hekꞌul yinh noꞌ. Yuto kexbꞌuchwa yinh Komam Jahawil ayayo koxol. Heyoqꞌpaxo sata Komam heyalni hakaꞌ tiꞌ: ‘¿Tzet yinh xin konhel sat txꞌotxꞌ Egipto?’ kexchi, kachi tet ebꞌnaj,” xhi Komam.
Yalni yaꞌ Moisés tet Komam xin:
—Mamin, haꞌ ebꞌnaj hakonhobꞌ tzujan wintatiꞌan 600 mil isbꞌisil ebꞌnaj, nanyepaxo ebꞌix ix yebꞌ nixhte unin. ¡Chawalni hawaqꞌaꞌ chibꞌe iskꞌuxuꞌ sunil anma tiꞌ yulbꞌal huneꞌ ixahaw! ¿Kꞌuxanmi chꞌeliko hunbꞌulan noꞌ meꞌ maka noꞌ wakax iskꞌuxuꞌ anma tiꞌ, kat yeliko noꞌ yinh ebꞌnaj sunil? ¿Machim chꞌeliko sunil noꞌ kay ay xol haꞌ mar iskꞌuxuꞌ sunil anma tiꞌ? xhi yaꞌ.
Hak tiꞌ xin yu istaqꞌwi Komam Jahawil tet yaꞌ Moisés:
—¿Ham hawalni tato txannhe inqꞌabꞌan, yuxin mach wipan, haninan heYahawil? Wal tinanh xin chawilaꞌ tato chiyij isbꞌa tzet chiwaltiꞌan makato machoj, xhi Komam.
Lahwi tuꞌ, isto yaꞌ Moisés, yalni yaꞌ tet konhobꞌ Israel tzet yal Komam tet yaꞌ. Iskuxbꞌaniko yaꞌ ebꞌnaj 70 (lahonhebꞌ iskanhwinaj) icham winaj Israel, yok hoyno ebꞌnaj yinh Yatut Komam, watxꞌebꞌil yinh qꞌap cortina. Yayilo Komam xol moyan, istzotel Komam tet yaꞌ Moisés. Yaqꞌni Komam hanikꞌ yespíritu yaꞌ Moisés tet ebꞌnaj 70 (lahonh iskanhwinaj) ichamta winaj tuꞌ. Hayet yok yespíritu yaꞌ Moisés yinh ebꞌnaj, yichiko ebꞌnaj istzotel hakaꞌ istzotel ebꞌnaj ischejabꞌ Komam, yajaꞌ hanhe hunel tuꞌ, matxa huneloxa.
Ay xin kawanh ebꞌnaj tiꞌ sikꞌlaxilo yinta ebꞌnaj 70 (lahonh iskanhwinaj) tuꞌ, huneꞌ naj Eldad isbꞌi, huneꞌxa naj xin Medad isbꞌi, ebꞌnaj kawanh tuꞌ, mach to ebꞌnaj bꞌey Yatut Komam hakaꞌ yu yalni yaꞌ Moisés; wal xin okpaxo yespíritu yaꞌ Moisés yinh ebꞌnaj, yichiko ebꞌnaj istzotel hakaꞌ istzotel ebꞌnaj ischejabꞌ Komam Dios. Isto huneꞌ naj tzeh yinh anhe yalno tet yaꞌ Moisés hakaꞌ tiꞌ:
—Naj Eldad yebꞌ naj Medad, lanhan istzotel ebꞌnaj yul campamento hakaꞌ istzotel ebꞌnaj ischejabꞌ Komam Dios, xhi naj.
Wal yaꞌ Josué, iskꞌahol yaꞌ Nun, huneꞌ yaꞌ nichꞌan tzehto yet yokkano kolwal yinta yaꞌ Moisés, yal yaꞌ hakaꞌ tiꞌ:
—Mam Moisés, kach ebꞌnaj, xhi yaꞌ.
Istaqꞌwi yaꞌ Moisés tuꞌ:
—¿Tzet yinh xin tzꞌeꞌ hach winhan yu mach haje chꞌaqꞌlax helanil ayko winhan tet hunxa maka?
»Tzettam saqꞌal ta chiyaqꞌ Komam Dios yespíritu tet sunil anma Israel tiꞌ, kat yok ischejabꞌo Komam, xhi yaꞌ Moisés.
Lahwi tuꞌ, ispaxto yaꞌ Moisés yebꞌ ebꞌnaj ichamta winaj Israel tuꞌ yul campamento.
Hunepixto xin, istit huneꞌ niman jaqꞌeqꞌ xol haꞌ mar yu Komam Dios, yiniti jaqꞌeqꞌ tuꞌ, noꞌ ahomtzꞌikin. Kaw xin tzetkꞌa noꞌ yiti jaqꞌeqꞌ, yaykꞌay noꞌ xol iscampamento anma Israel, yebꞌ yinh ej ishoyanil. Hakaꞌmi huneꞌ tzꞌayik bꞌel, hak tuꞌ to lehno noꞌ ahomtzꞌikin tuꞌ yinh ishoyanil campamento tuꞌ, etza xin huneꞌ metro yukanh ispimal bꞌay ahtenno noꞌ. Sunil huneꞌ tzꞌayik tuꞌ, yebꞌ sunilbꞌal aqꞌbꞌal yebꞌ huneꞌxa tzꞌayik istzabꞌayo anma Israel noꞌ ahomtzꞌikin tuꞌ. Haꞌ mak hanikꞌnhe noꞌ istzabꞌa, 10 (lahonhebꞌ) tenan noꞌ yiqꞌa. Iswatxꞌenilo anma Israel noꞌ, istajtzen anma ischibꞌehal noꞌ yinhla ishoyanil campamento. Yajaꞌ lanhantotikꞌa anma Israel iskachꞌottanhe noꞌ xin, istit ishowal Komam Dios yinh anma, yaniti Komam huneꞌ yabꞌil kaw how, kaw xin txꞌiꞌal anma Israel kami. Yu huneꞌ tuꞌ, yuxin Kibrot-hataava okkano isbꞌiho huneꞌ txꞌotxꞌ tuꞌ, yuto haꞌ bꞌey tuꞌ mujlaxkano anma ochen hantaj yu peqꞌal. [h]
Lahwi tuꞌ, yel anma Israel bꞌey Kibrot-hataava, isto yinh isbꞌel, yapni bꞌey txꞌotxꞌ Hazerot, iskankano anma bꞌey tuꞌ.
	[g]11:3 Yinh abꞌxubꞌal hebreo Taberachalilo qꞌaꞌ.
	[h]11:34 Kibrot-hataava yinh hebreo chal yelapnoj, bꞌay mujbꞌil anma nhochahi.

Ix María yebꞌ yaꞌ Aarón bꞌuchwa yinh yaꞌ Moisés
Ix María ok ix bꞌuchwal yebꞌ yaꞌ Aarón yinh yaꞌ Moisés, yuto yiqꞌkanh yaꞌ huneꞌ ix cusita yixaloj. Yalnipaxo ix yebꞌ yaꞌ Aarón hakaꞌ tiꞌ: «¿Tom hanhe tet yaꞌ Moisés tiꞌ chitzotel Komam Jahawil? Wal xin chitzotelpaxo Komam jet hanhonh tiꞌ,» xhi. Yabꞌen Komam tzet yal ix María yebꞌ yaꞌ Aarón.
Wal yaꞌ Moisés, yinh kaw yeli hanhkꞌanhe yaꞌ kaw chewchotanhe chiyute isbꞌa xol sunil ebꞌnaj winaj ay sat yibꞌanhqꞌinal tiꞌ. Yuxin yal Komam tet yaꞌ Moisés yebꞌ tet yaꞌ Aarón yebꞌ tet ix María hakaꞌ tiꞌ: «Asiꞌwe heyoxwanhil watutan watxꞌebꞌil yinh qꞌap cortina bꞌay chekutxbꞌa hebꞌa inkꞌatanhan,» xhi Komam.
Isto yoxwanhil Yatut Komam. Yayilo Komam xol moyan, yok linhno Komam istiꞌ ispultahil yatut. Yawten Komam yaꞌ Aarón yebꞌ ix María. Apni yaꞌ yebꞌ ix sata Komam. Yalni Komam hakaꞌ tiꞌ: «Kam cheyabꞌe tzet chiwaltiꞌan: “Hayet chinchejtojan ebꞌnaj inchejabꞌan texol, chintzotelan tet ebꞌnaj yinh sajsatil maka yul wayike. Yajaꞌ wal yaꞌ inchejabꞌan, yaꞌ Moisés, mach hako tuꞌ, yuto kaw yijem yaꞌ xol sunil ebꞌnaj inchejabꞌan. Hayet chintzotelan tet yaꞌ Moisés tuꞌ, chiyilniko yaꞌ insatan, chiwilnipaxikojan sat yaꞌ, chintzotelan yinh kaw habꞌan tet yaꞌ, mach ewan tzotiꞌoj chiwuhan tet yaꞌ. Yuxin ta kaw chiyiliko yaꞌ insatan yet chintzotelan tet yaꞌ, ¿tzet yinh xin txꞌoj hetzotel yinh yaꞌ?» xhi Komam.
Kaw tit ishowal Komam Dios yinh yaꞌ Aarón yebꞌ yinh ix María tuꞌ, lahwi tuꞌ isto Komam. Yinhnhena iskꞌaykanh moyan istiꞌ Yatut Komam, yelilo yabꞌil lepra yinh isnimanil ix María, sajwakwoxanhe jilni hakaꞌ chꞌen chew. Hayet yok tꞌanhno yaꞌ Aarón yinh ix, yilni yaꞌ ayxati yabꞌil lepra yinh ix. Yalni yaꞌ Aarón tet yaꞌ Moisés: «Mamin, kaw chinqꞌanan tawet, mach chawayo isyaꞌtajil tiꞌ jibꞌanhanh; yu kosukalanh yuxin majako komul tiꞌanh. Machojabꞌ chachah kamo ix, hakaꞌ nixhte unin kamomxa yet chipitzkꞌa yinh ismiꞌ, etaxnaxato isnimanil,» xhi yaꞌ Aarón.
Yah yaw yaꞌ Moisés tet Komam, yalni yaꞌ hakaꞌ tiꞌ: «Mamin, inDiosalan, kaw chinqꞌanan tawet, aqꞌ kawxo ix tinanh,» xhi yaꞌ.
Istaqꞌwi Komam tet yaꞌ Moisés: «Ta chitzubꞌliko ismam ix yinh issat, chikan ix yinh txꞌixobꞌalil yinh hujebꞌ tzꞌayik. Yuxin elojabꞌto ix yintalto campamento yinh hujebꞌ tzꞌayik; haxa yet xaꞌekꞌto hujebꞌ tzꞌayik tuꞌ, kat ismeltzo ix yul campamento tiꞌ,» xhi Komam.
Hak tuꞌ yu yelto ix María hujebꞌ tzꞌayik yintalto campamento. Yulbꞌal hujebꞌ tzꞌayik tuꞌ mach to anma Israel yinh isbꞌel, ehayo anma bꞌey tuꞌ yul iscampamento. Haxa yet ismeltzo ix María yul campamento tuꞌ, yel anma Israel sat txꞌotxꞌ Hazerot, iskan bꞌey desierto Parán.
Ebꞌnaj kabꞌlahonhwanh to ilno txꞌotxꞌ Canaán
(Dt. 1:19-25)
Istzotel Komam Dios tet yaꞌ Moisés, yalni Komam hakaꞌ tiꞌ: «Chejto haywanho ebꞌnaj winaj yilaꞌ txꞌotxꞌ Canaán, txꞌotxꞌ chiwaqꞌan tet ebꞌnaj Israel. Chasikꞌilo hunun ebꞌnaj iswiꞌehal xol hunun majan ebꞌnaj Israel, kat hachejnito ebꞌnaj yilaꞌ txꞌotxꞌ,» xhi Komam.
Isyijen yaꞌ Moisés sunil chejbꞌanile yal Komam tet yaꞌ. Ischejnito yaꞌ ebꞌnaj sikꞌlaxilo to ilno tzet jilni txꞌotxꞌ Canaán; yel ebꞌnaj sat txꞌotxꞌ desierto Parán, isto ebꞌnaj. Sunil ebꞌnaj chejlaxto tuꞌ, iswiꞌehal ye ebꞌnaj xol ebꞌnaj Israel. Hak tiꞌ isbꞌi ebꞌnaj chejlaxto tuꞌ hakaꞌ tiꞌ: Naj Samúa, iskꞌahol naj Zacur, naj yikꞌal yaꞌ Rubén. Naj Safat, iskꞌahol naj Hori, naj yikꞌal yaꞌ Simeón. Yaꞌ Caleb, iskꞌahol naj Jefone, yaꞌ yikꞌal yaꞌ Judá. Naj Igal, iskꞌahol naj José, naj yikꞌal yaꞌ Isacar. Yaꞌ Oseas, iskꞌahol yaꞌ Nun, yaꞌ yikꞌal yaꞌ Efraín. Naj Palti, iskꞌahol naj Rafú, naj yikꞌal yaꞌ Benjamín. Naj Gadiel, iskꞌahol naj Sodi, naj yikꞌal yaꞌ Zabulón. Naj Gadi, iskꞌahol naj Susi, naj yikꞌal yaꞌ José, ismam yaꞌ Manasés. Naj Amiel, iskꞌahol naj Gemali, naj yikꞌal yaꞌ Dan. Naj Setur, iskꞌahol naj Micael, naj yikꞌal naj Aser. Naj Nahbi, iskꞌahol naj Vapsi, naj yikꞌal yaꞌ Neftalí. Naj Geuel, iskꞌahol naj Maqui, naj yikꞌal yaꞌ Gad.
Hak tuꞌ isbꞌi ebꞌnaj ischejto yaꞌ Moisés yilaꞌ hanikꞌ yok txꞌotxꞌ Canaán. Wal yaꞌ Oseas, iskꞌahol yaꞌ Nun, ishel yaꞌ Moisés isbꞌi yaꞌ, yaniko yaꞌ Josué isbꞌiho yaꞌ. [i].
Hayet ischejnito yaꞌ Moisés ebꞌnaj yilaꞌ txꞌotxꞌ Canaán, yalni yaꞌ tet ebꞌnaj:
«Asiꞌwe xin, heto bꞌey txꞌotxꞌ Neguev, kat heyahto bꞌey txꞌotxꞌ chewal txꞌotxꞌ. Kaw cheyila tzet yok konhobꞌ tuꞌ, kat heyilni tato ay yip ebꞌnaj winaj ay sat txꞌotxꞌ, maka machoj; kat heyilnipaxoj tato niman anma ay sat txꞌotxꞌ, maka mach nimanoj. Cheyilni tato kꞌul txꞌotxꞌ maka mach kꞌulo txꞌotxꞌ, kat heyilnipaxo ta ayko anma yul yatut aykanh qꞌap mantiado yibꞌanh, maka hoyaniko chꞌen kꞌubꞌ yinhla iskonhobꞌ ebꞌnaj tuꞌ. Cheyilni ta yax sat txꞌotxꞌ maka tajin sat txꞌotxꞌ, tato qꞌebꞌtala txꞌotxꞌ mak machoj. Asiꞌwej, mach chexxiwi; kat heyiniti hanikꞌo sat tzꞌunubꞌ ay sat txꞌotxꞌ jilaꞌanh,» xhi yaꞌ Moisés tet ebꞌnaj.
Kꞌuxan xin istzꞌayikal isbꞌabꞌel sat teꞌ uva yet ischejlaxto ebꞌnaj tuꞌ. Isto ebꞌnaj yilno txꞌotxꞌ Canaán tuꞌ; yel ebꞌnaj sat txꞌotxꞌ desierto Zin ayko yinh yetkꞌulal sur, yapni ebꞌnaj bꞌey txꞌotxꞌ Rehob yinh yetkꞌulal norte iskawilal txꞌotxꞌ Hamat. Isto ebꞌnaj sat txꞌotxꞌ Neguev, masanta apni ebꞌnaj bꞌey txꞌotxꞌ Hebrón. Bꞌey txꞌotxꞌ Hebrón tuꞌ, ay naj Ahimán, naj Sesai yebꞌ naj Talmai, ebꞌnaj tuꞌ yikꞌal naj Anac. Haꞌ konhobꞌ Hebrón tuꞌ, hujebꞌxa habꞌil iswatxꞌi bꞌabꞌel sata konhobꞌ Zoán ay yul ismajul Egipto. Lahwi tuꞌ, yapni ebꞌnaj bꞌey huneꞌ hokan chiyij Escol, haꞌ bꞌey tuꞌ istzokꞌilo ebꞌnaj huneꞌ isqꞌabꞌ teꞌ uva chayaniko sat; iskꞌalbꞌaniko ebꞌnaj teꞌ yinh huneꞌ te teꞌ, yinito ebꞌnaj teꞌ yibꞌanh iswixikꞌ, kawanh yuko ebꞌnaj yalanh teꞌ. Yinipaxilo ebꞌnaj sat teꞌ granada yebꞌ sat teꞌ higo. Haꞌ huneꞌ hokan tuꞌ, Escol yako ebꞌnaj isbꞌihoj yuto haꞌ bꞌey tuꞌ yilo ebꞌnaj Israel isqꞌabꞌ teꞌ uva, chayanejiko sat. [image: 35.TIF] 

Lahwi yilni ebꞌnaj txꞌotxꞌ Canaán yinh 40 (kawinaj) tzꞌayik ispaxti ebꞌnaj xin. Ismeltzo ebꞌnaj bꞌay ay yaꞌ Moisés yebꞌ yaꞌ Aarón yebꞌ konhobꞌ Israel sat txꞌotxꞌ Cades yul ismajul txꞌotxꞌ desierto Parán. Yalni ebꞌnaj sunil tzet yil ebꞌnaj, isyenipaxo ebꞌnaj sat tzꞌunubꞌ chiyaqꞌ txꞌotxꞌ. Yalni ebꞌnaj tet yaꞌ Moisés:
«Konhekꞌanh jilaꞌanh txꞌotxꞌ bꞌay konhhachejtojanh; yinh kaw yeli, huneꞌ txꞌo txꞌotxꞌ tuꞌ kaw kꞌulkano txꞌotxꞌ, kaw yax sat txꞌotxꞌ, haꞌ hunteqꞌan sat tzꞌunubꞌ tiꞌ chiyaqꞌ txꞌotxꞌ. Yajaꞌ wal anma ay sat txꞌotxꞌ tuꞌ kaw ay yip, yebꞌ xin nime konhobꞌlaj ayayo sat txꞌotxꞌ, hoybꞌilpaxo konhobꞌ yu kꞌubꞌ. Jilnipaxojanh ebꞌnaj winaj kaw nimej istel, ebꞌnaj titna yinh naj Anac. Haꞌ yul ismajul txꞌotxꞌ Neguev ay ebꞌnaj amalecita, haxa yul ismajul txꞌotxꞌ chewal txꞌotxꞌ ay ebꞌnaj hitita, ebꞌnaj jebuseo yebꞌ ebꞌnaj amorreo; haxa ebꞌnaj cananeo ayko ebꞌnaj istiꞌ haꞌ mar yebꞌ istiꞌ haꞌ niman Jordán,» xhi ebꞌnaj.
Yalni yaꞌ Caleb tato chisbꞌej istzotel anma Israel kutxaniko yinh sat yaꞌ Moisés tuꞌ. Yalni yaꞌ Caleb hakaꞌ tiꞌ:
—Tonhwej, kat jinilo anma tuꞌ sat txꞌotxꞌ, kat yokkano txꞌotxꞌ ju, yuto ekꞌbꞌal jip yibꞌanh ebꞌnaj tuꞌ, xhi yaꞌ.
Istaqꞌwi ebꞌnaj bꞌeykꞌo ilno txꞌotxꞌ yinta yaꞌ Caleb tuꞌ, yalni ebꞌnaj:
—Machoj, mach chu jahto jinolo hunteqꞌan anma tuꞌ sat txꞌotxꞌ yuto kaw ekꞌbꞌal yip kosataj, xhi ebꞌnaj.
Kaw txꞌoj istzotel ebꞌnaj yinh txꞌo txꞌotxꞌ bꞌey yilaꞌ tuꞌ tet anma Israel, chalni ebꞌnaj:
—Haꞌ txꞌo txꞌotxꞌ konhekꞌanh jilaꞌ tuꞌanh, chikam anma yu ebꞌnaj ay sat txꞌotxꞌ tuꞌ; sunil ebꞌnaj winaj jilanh bꞌey tuꞌ, kaw nime istel ebꞌnaj. Jilpaxojanh ebꞌnaj winaj kaw nimej istel, ebꞌnaj titna yinh naj Anac. [*] Ta chikolahbꞌa kobꞌa yebꞌ ebꞌnaj, lahan chonheliko hakaꞌ noꞌ qꞌul yich yoj ebꞌnaj, hak tuꞌ konhyilni ebꞌnaj, xhi ebꞌnaj.
	[i]13:16 Oseas yebꞌ Josué lahan bꞌihe, yinh hebreo chal yelapnoj kolwawom, yinh tuꞌ xin chitit huneꞌ bꞌihe Jesús yinh hebreo, chu hawilni yinh Mt. 1:21; Nm. 13:27
	13:33 13:33 Gn. 6:4

Kabꞌkonkanh iskꞌul anma Israel yinh Komam Dios
Hayet yabꞌen konhobꞌ Israel tzet yal ebꞌnaj tuꞌ, yah yaw anma sunil, yaniko yip yul isnuqꞌ, yok oqꞌoj yinh sunilbꞌal aqꞌbꞌal. Kaw xin txꞌoj istzotel anma Israel tuꞌ yinh yaꞌ Moisés yebꞌ yinh yaꞌ Aarón, chalni anma: «¡Majaltam konhkam bꞌey txꞌotxꞌ Egipto, maka kokamna sat txꞌotxꞌ desierto tiꞌ! ¿Tzet yinh yuxin konhyiti Komam Dios bꞌey huneꞌ txꞌo txꞌotxꞌ tiꞌ yunhem kokam xol howal bꞌey tiꞌ, kat istokano jixal yebꞌ juninal yul isqꞌabꞌ ebꞌnaj chiꞌaniko howal jinh? Ekꞌbꞌalto kꞌul komeltzo bꞌey txꞌotxꞌ Egipto,» xhi anma tuꞌ. Yalnipaxo anma tet hunun: «Kosayaꞌ hunu mak chiꞌok ijbꞌalomal jinh, kat komeltzo Egipto,» xhi anma tet hunun.
Wal yaꞌ Moisés yebꞌ yaꞌ Aarón ay jahnoj, yay xulno sat txꞌotxꞌ sata sunil konhobꞌ Israel. Walpaxo yaꞌ Josué iskꞌahol yaꞌ Nun, yebꞌ yaꞌ Caleb, iskꞌahol naj Jefone, istzililo ebꞌyaꞌ xil isqꞌap yu isyenilo bꞌiskꞌulal. Yalni tet konhobꞌ Israel hakaꞌ tiꞌ:
—Haꞌ txꞌo txꞌotxꞌ konhbꞌeyanh jilaꞌ tuꞌanh, kaw kꞌulkano txꞌotxꞌ sikꞌlebꞌil. Ta chiyayo Komam iskꞌulal jibꞌanh chonhyiqꞌato sat txꞌotxꞌ, kat yaqꞌnikano Komam txꞌotxꞌ jetoj. Haꞌ huneꞌ txꞌo txꞌotxꞌ tuꞌ, kaw kꞌul txꞌotxꞌ, yebꞌ kaw yax sat txꞌotxꞌ. Yuxin mach manhkꞌomo cheyute hebꞌa tet Komam; mach chexxiwpaxo tet anma ay sat txꞌotxꞌ. Hakaꞌ kowanito hunu pan, hak tuꞌ chu iskꞌayilo ebꞌnaj ju, machi mak chikolwa yinh ebꞌnaj, walonh xin ayko Komam Dios jetbꞌihoj, yuxin mach chexxiwi, xhi ebꞌnaj.
Haxa yet yabꞌen anma Israel tzet yal yaꞌ Caleb yebꞌ yaꞌ Josué yichiko yalni anma ta chꞌok isqꞌojoꞌkanh ebꞌyaꞌ. Yinhnhena tuꞌ, isyeni isqꞌaqꞌal yip Komam Dios yinh sat sunil anma Israel yibꞌanh Yatut Komam bꞌay ay qꞌap cortina, bꞌay chiskutxbꞌa isbꞌa anma iskꞌatanh Komam. Yalni Komam tet yaꞌ Moisés:
—¿Bꞌaqꞌinh chisbꞌej anma Israel tiꞌ kinisyahnihan? ¿Bꞌaqꞌinh chisbꞌej iskabꞌkon iskꞌul winhan? Kaw txꞌiꞌalxa kꞌaybꞌalkꞌule xaꞌinyehan yilaꞌ, yajaꞌ xin yexnhetotikꞌa iskabꞌkon iskꞌul winhan. Haꞌ tinanh chiwatijan huneꞌ niman isyaꞌtajil yibꞌanh huneꞌ konhobꞌ tiꞌ, kat iskꞌayiloj. Wal hach xin chaxhwakojan ijbꞌalomal yinh hawikꞌal kaw ekꞌbꞌalto niman isbꞌisil, yebꞌ kaw ekꞌbꞌalto yip sata hunteqꞌan anma tiꞌ, xhi Komam.
Yajaꞌ xin, taqꞌwi yaꞌ Moisés tet Komam, yalni yaꞌ:
—Mamin, kaw yohta anma Egipto hanta hawip hayelo tet yet hawinilo huneꞌ konhobꞌ tiꞌ sat txꞌotxꞌ Egipto, kat yok anma Egipto tuꞌ yalaꞌ haqꞌumal yebꞌ anma ay bꞌey txꞌotxꞌ Canaán tiꞌ. Xayabꞌepaxilo hunteqꞌan anma tiꞌ tato hach Yahawil hach, ayachiko yetbꞌiho anma Israel, hayeni habꞌa tet, yebꞌ xin ayachpaxiko xol moyan yibꞌanh. Yohtapaxoj ta hayet tzꞌayikal chawijbꞌanikꞌo anma tiꞌ xol huneꞌ topan moyan, haxa yet aqꞌbꞌalil xin xol huneꞌ qꞌa qꞌaꞌ ayachiko ijbꞌaloj. Tato chatanhtzelo anma tiꞌ yinh hunelnhe, haꞌ ej konhobꞌ xayabꞌe hanta hawip, chimyal hakaꞌ tiꞌ: “Mach isje yu Komam Dios yaqꞌni txꞌo txꞌotxꞌ yalte tet anma Israel tuꞌ, yuxin mastanhtzelo sat txꞌotxꞌ desierto,” xhimi. Yuxin wal tinanh chinqꞌanan tawet Mamin, yelo hawip hakaꞌ yu hataqꞌwenkanoj, yet hawalni hakaꞌ tiꞌ. Komam Yahawil mach yinh anheho chitit ishowal yebꞌ kaw nimankano iskꞌul, yebꞌ chaqꞌ nimankꞌulal yinh anma mulum yebꞌ yinh anma manhkꞌom, waxanhka xin mach chiꞌekꞌto yet yanayo isyaꞌtajil yibꞌanh mak ay ismul; kat yanayo isyaꞌtajil yibꞌanh ebꞌnaj mame manhkꞌom tuꞌ, yebꞌ yibꞌanh iskꞌahol, yebꞌ yibꞌanh yuninal ebꞌnaj kꞌahole tuꞌ, yebꞌ yibꞌanh yuninal yuninal ebꞌnaj, xhi yaꞌ Moisés. Yalnipaxo yaꞌ Moisés:
—Mamin, chinqꞌanan tawet ta chawaqꞌ nimankꞌulal yinh ismul anma Israel tiꞌ hakaꞌtikꞌa kaw istzꞌay hakꞌul yinh. Wal xin xahayelo hanimankꞌulal yettaxtikꞌa hawinilo anma tuꞌ sat txꞌotxꞌ Egipto masanto bꞌey tiꞌ, xhi yaꞌ Moisés tet Komam.
Yayo Komam Dios isyaꞌtajil yibꞌanh anma Israel
(Dt. 1:34-40)
Istaqꞌwi Komam Dios tet yaꞌ Moisés, yalni hakaꞌ tiꞌ:
—Kꞌultikꞌa, chiwaqꞌan nimankꞌulal yinh hakaꞌ mayu haqꞌanni tiꞌ wetan. Yajaꞌ chiwaqꞌ hinbꞌahan yinh tzet chiwaltiꞌan, yebꞌ yu wipan nohnayo yibꞌanh txꞌo txꞌotxꞌ sat yibꞌanhqꞌinal tiꞌ, yinh tato machi hunu ebꞌnaj Israel xayil isqꞌaqꞌal wipan yebꞌ xayil sunil kꞌaybꞌalkꞌule inyehan bꞌey Egipto yebꞌ sat txꞌotxꞌ desierto tiꞌ, ebꞌnaj 10 (lahonhelxa) yaqꞌnitij inhowaltiꞌan, machi xin chisje ebꞌnaj isyijeꞌ tzet chiwalan, machi hunu ebꞌnaj tiꞌ chiꞌilno txꞌo txꞌotxꞌ waltehan tet yichmam ebꞌnaj. Machi hunu ebꞌnaj chinyahni tuꞌan chiꞌilno txꞌotxꞌ. Yajaꞌ hanhechꞌan inchejabꞌan yaꞌ Caleb chiꞌapno sat txꞌotxꞌ tuꞌ, yuto yijem yaꞌ wetan yu kꞌul isnabꞌal yaꞌ, haꞌ yaꞌ xin chiꞌok sat txꞌotxꞌ yebꞌ yuninal, txꞌotxꞌ bꞌey yaꞌ yilaꞌ. Haꞌ sat akꞌal hekawilal tiꞌ ayayo ebꞌnaj amalecita yebꞌ ebꞌnaj cananeo, yuxin yet hekal chexmeltzo sat txꞌotxꞌ desierto, kat heto yinh yetkꞌulal haꞌ Kajinh Mar, xhi Komam.
Yalnipaxo Komam tet yaꞌ Moisés yebꞌ tet yaꞌ Aarón hakaꞌ tiꞌ:
—¡Kaw matxa chitecha wuhan yinh hunteqꞌan anma Israel tiꞌ, kaw txꞌoj isnabꞌal anma, kaw xawabꞌehan isbꞌahwa winhan! Yuxin hal tet anma Israel tato hanan chiwalan hakaꞌ tiꞌ: “Hanin Yahawilintiꞌan, chiwalan ta chiyij isbꞌa tzet wabꞌehan heyalni winhan. Yuxin sunil ebꞌnaj 20 (hunkꞌal) habꞌil yebꞌ xin ebꞌnaj ekꞌbꞌalto yekanh ishabꞌilal, ebꞌnaj ilaxkanh isbꞌisil, ebꞌnaj txꞌoj istzotel winhan, chikam ebꞌnaj, kat iskankano pakꞌno isnimanil ebꞌnaj sat txꞌotxꞌ desierto tiꞌ. Hex tiꞌ, yinh kaw yeli mach chexapni sat txꞌo txꞌotxꞌ waqꞌ bꞌinaho inbꞌihan ta chiwaqꞌan txꞌotxꞌ teyet yet wanikanh inqꞌabꞌan, kachannhe yaꞌ Caleb, iskꞌahol naj Jefone yebꞌ yaꞌ Josué iskꞌahol yaꞌ Nun chꞌapni sat txꞌotxꞌ. Wal xin, haꞌ heyuninal heyala ta chiꞌaykꞌay yul isqꞌabꞌ ebꞌnaj ayko ishowal teyinh chiwitojan sat txꞌo txꞌotxꞌ tuꞌ, yu yochen ebꞌnaj txꞌotxꞌ yahbꞌil heyu tuꞌ. Haꞌ henimanil hex tiꞌ, chikankano pakꞌno sat txꞌotxꞌ desierto. Haꞌ xin sat txꞌotxꞌ tiꞌ chiꞌekꞌ heyuninal 40 (kawinaj) habꞌil hakaꞌ chu yekꞌ ebꞌnaj tanhem meꞌ, hak tuꞌ chu istohlankano ebꞌnaj hemanhkꞌomal tiꞌ, masanto yet chexkamkanilo hesunil sat txꞌotxꞌ desierto tiꞌ. Yet hebꞌey heyilno txꞌotxꞌ Canaán tuꞌ, 40 (kawinaj) tzꞌayik kexekꞌ heyilaꞌ txꞌotxꞌ, hak tuꞌ xin 40 (kawinaj) habꞌil chetohla hemul tiꞌ, haꞌ chal yelapnoj, hunun habꞌil yinh hunun tzꞌayik. Hak tuꞌ chu heyohtanhenilo isyaꞌtajil chiwaqꞌan. Hanin Yahawilintiꞌan chiwalan huneꞌ tiꞌ, hak tuꞌ chexwutehan hex txꞌoj hex tiꞌ, yuto hekutxbꞌa hebꞌa heyaniko howal winhan. Haꞌ sat txꞌotxꞌ desierto tiꞌ, chexkankanoj, kat hetanhkaniloj, kachi tet ebꞌnaj,” xhi Komam tet yaꞌ Moisés.
Wal ebꞌnaj ischejto yaꞌ Moisés ilwal yinh txꞌotxꞌ Canaán, hayet ismeltzo ebꞌnaj xin yok ebꞌnaj yalno txꞌojla tzotiꞌ yinh yaꞌ Moisés yebꞌ yinh huneꞌ txꞌotxꞌ tuꞌ tet ebꞌnaj Israel, haꞌ ebꞌnaj ok bꞌuchwal yinh txꞌotxꞌ tuꞌ kam ebꞌnaj yu Komam Dios. Wal yaꞌ Josué, iskꞌahol yaꞌ Nun yebꞌ yaꞌ Caleb, iskꞌahol naj Jefone, machi kam ebꞌyaꞌ xol ebꞌnaj bꞌey ilno txꞌotxꞌ tuꞌ.
Yet yaykꞌay ebꞌnaj Israel bꞌey Horma yu ebꞌnaj ayko ishowal yinh
(Dt. 1:41-46)
Hayet yalni yaꞌ Moisés tet anma Israel yinh sunil tzet yal Komam tet yaꞌ tuꞌ, kaw bꞌiskꞌulal yulo iskꞌul anma. Haxa yet hunxa tzꞌayik, kaw sahabꞌ ah ebꞌnaj Israel tuꞌ, isnahni ebꞌnaj isto yinhla istzalanil witz, yalni ebꞌnaj tet yaꞌ Moisés:
—Ayonhxa bꞌey tiꞌ, yu kotoh sat txꞌotxꞌ xayalte Komam Dios ta chiyaqꞌ jet, waxanhka xin kaw yeli jako komul, xhi ebꞌnaj.
Yajaꞌ xin taqꞌwi yaꞌ Moisés tet ebꞌnaj hakaꞌ tiꞌ:
—¿Tzet yinh xin chemanhkꞌo tzet yal Komam Dios? Haꞌ tzet cheyoche hewatxꞌeꞌ tiꞌ, mach kꞌulo chiꞌelikoj. Mach chexto yinh huneꞌ hebꞌel tuꞌ, yuto mach ayoko Komam heyetbꞌihoj, yuxin chexaykꞌayo yul isqꞌabꞌ ebꞌnaj chiꞌaniko howal teyinh. Yuto kosatakꞌto tiꞌ ayayo ebꞌnaj amalecita yebꞌ ebꞌnaj cananeo, kat yaniko ebꞌnaj howal teyinh, kat hekam yu ebꞌnaj yu yespada yuto xakexisbꞌejkano Komam, matxa ayoko heyetbꞌihoj, xhi yaꞌ Moisés.
Yajaꞌ xin ishipnheto isbꞌa ebꞌnaj yinhla iswonhanil txꞌotxꞌ chewal txꞌotxꞌ tuꞌ; yajaꞌ wal yaꞌ Moisés yebꞌ teꞌ Kaxha yet istꞌinhanil istrato Komam Dios kankano bꞌay aykanh ismantiado ebꞌnaj tuꞌ. Haxa yet ay ebꞌnaj bꞌey tuꞌ, yelilo ebꞌnaj amalecita yebꞌ ebꞌnaj cananeo ay bꞌey tuꞌ yinh ebꞌnaj Israel, yok tzujno ebꞌnaj yinta ebꞌnaj masanta bꞌey txꞌotxꞌ Horma; isqꞌoji ebꞌnaj yinh ebꞌnaj Israel, yaykꞌay ebꞌnaj yul isqꞌabꞌ ebꞌnaj amalecita yebꞌ yul isqꞌabꞌ ebꞌnaj cananeo.
Chejbꞌanile yibꞌanhilo xahanbꞌal
(Lv. 1—3)
Tzotel Komam Dios tet yaꞌ Moisés, yalni Komam hakaꞌ tiꞌ: «Hal hunteqꞌan chejbꞌanile tiꞌ tet ebꞌnaj Israel: Hayet chexapni, kat heyehayo sat txꞌotxꞌ chiwaqꞌan teyet, kat heyalten hunu noꞌ tzehla wakax, maka hunu noꞌ meꞌ yu isnhuslax noꞌ yinh xahanbꞌalil kaw xuqꞌ sam yul insatan; yu heyijen tzet xaheyalte wetan maka yu tonhe chiꞌel yinh hekꞌul cheyaqꞌni, maka yu hunu qꞌinh cheyekꞌtze wetan, hanin Yahawilintiꞌan, yilal haꞌ mak chiꞌaqꞌni isxahanbꞌal tuꞌ, chaqꞌpaxo kanhebꞌ libra ixim harina, ixim kaw kꞌul sombꞌil yebꞌ hunu litro aceite, kat istꞌulnayo huneꞌ litro vino yebꞌalqꞌabꞌe yibꞌanh hunun noꞌ yunin meꞌ chiyaqꞌ yinh xahanbꞌalil. Tato hunu noꞌ winaj meꞌ chiyaqꞌ yinh xahanbꞌalil xin, yilal yaqꞌni waxajebꞌ libra ixim harina yebꞌ xin ekꞌbꞌal huneꞌ litro aceite sombꞌiliko xol, yebꞌpaxo ekꞌbꞌal huneꞌ litro vino chaqꞌ yinta hunun xahanbꞌal huneꞌ yebꞌalqꞌabꞌe kaw xuqꞌ sam yul insatan. Taka hunu noꞌ tzehla wakax cheyaqꞌ yinh xahanbꞌalil yu isnhuslaxi, maka xahanbꞌal yu isyijen tzet xayalte wetan, maka xahanbꞌal yet aqꞌankꞌulal; cheyaqꞌpaxo kabꞌlahonhebꞌ libra ixim harina sombꞌilxa yebꞌ kabꞌ litro aceite, yebꞌ kabꞌ litro vino yebꞌalqꞌabꞌe. Haꞌ hunteqꞌan yebꞌalqꞌabꞌe tuꞌ, kaw xuqꞌ sam yul insatan, hanin Yahawilintiꞌan yet chinhuslaxi. Haꞌ hunteqꞌan tuꞌ, yilal heyaqꞌni yinta hunun noꞌ wakax, maka yinta hunu noꞌ winaj meꞌ, maka yinta hunun noꞌ yunin meꞌ, maka yinta hunun noꞌ yunin chiw cheyaqꞌ yinh xahanbꞌalil. Hakaꞌtikꞌa isbꞌisil noꞌ cheyaqꞌ yinh xahanbꞌalil, haktikꞌapax tuꞌ isbꞌisil hunteqꞌan yebꞌalqꞌabꞌe tiꞌ cheyaqꞌa. Sunil ebꞌnaj Israel chiyijen istxolal chiwaltiꞌan yet chiyaqꞌni isxahanbꞌal chinhuslax wetan. Hunteqꞌan xahanbꞌal tuꞌ, kaw xuqꞌ sam yul insatan.
»Tato ay hunu mak mach Israelo tonhe chiꞌekꞌ tekꞌatanh maka hunelxa ye texol, chiyoche yaqꞌaꞌ isxahanbꞌal wetan, xahanbꞌal kaw xuqꞌ sam yul insatan, haꞌ huneꞌ mak tuꞌ yilal isyijen chejbꞌanile yinh istxolal hakaꞌ walnihan teyet tiꞌ. Haꞌ hunteqꞌan kuybꞌanile tiꞌ cheyije yebꞌpaxo anma mach Israelo hunel ye texol. Chisyije naj mame yebꞌ ebꞌnaj yuninal ebꞌnaj uninale yul insatan. Huneꞌnhe haꞌ chejbꞌanile yebꞌ istxolal chiwakanojan teyet yebꞌ tet anma mach Israelo ay texol,» xhi Komam.
Yalnipaxo Komam tet yaꞌ Moisés: «Halpaxo hunteqꞌan chejbꞌanile tiꞌ tet ebꞌnaj Israel: Hayet ayexxa sat txꞌo txꞌotxꞌ bꞌay chexwitojan; hayet chexichiko hewani ixim trigo chiyaqꞌ sat txꞌotxꞌ tuꞌ, yilal hepohnilo hanikꞌo ixim, kat heyaqꞌni ixim yebꞌalqꞌabꞌehal wetan. Hakaꞌ chu yaqꞌlax ixim sat trigo wetan yinh ixim bꞌabꞌel trigo chixanhlaxiltij, hak tuꞌ chu heyaqꞌni bꞌabꞌel harina chisomlaxi. Haꞌ ixim bꞌabꞌel nime pan chiwatxꞌi tuꞌ, chꞌaqꞌlax ixim yebꞌalqꞌabꞌehal wetan. Haꞌ yinh ixim bꞌabꞌel sat tzꞌunubꞌ chekokꞌtze, cheyaqꞌ huneꞌ ixim nime pan yebꞌalqꞌabꞌehal wetan, hak tuꞌ cheyute yinh sunilbꞌal ej tiempo.
»Ta kꞌuxan chito nahul heyu hewatxꞌen hunu tzet halbꞌil tet yaꞌ Moisés wuhan, hunteqꞌan yinhtax bꞌabꞌel tzꞌayik walan tet yaꞌ yu heyijeni yebꞌ yu isyijen yuninal heyuninal bꞌaqꞌinh; haꞌ hunteqꞌan tiꞌ yilal hewatxꞌeni.
»Tato ay hunu chejbꞌanile tiꞌ chito nahul heyu hewatxꞌen hesunil, yilal heyaqꞌni hunu noꞌ tzehla wakax chinhuslax xahanbꞌalil wetan; huneꞌ tuꞌ xahanbꞌal kaw xuqꞌ sam yul insatan. Cheyaqꞌnipaxo ixim trigo yebꞌ vino xahanbꞌalil wetan hakaꞌ yu inchejnikanojan heyubꞌ, kat heyaqꞌni hunu noꞌ winaj chiw yinh xahanbꞌalil yinh mule. Haxa xin naj sacerdote chiꞌaqꞌni xahanbꞌal chiqꞌanni nimankꞌulal yinh ismul sunil anma Israel tuꞌ, kat waqꞌnihan nimankꞌulal yinh ismul, yuto mach kꞌulo yubꞌ anma yaniko ismul tuꞌ, kat xin yanipaxiko xahanbꞌal yinh ismul wetan. Chiwaqꞌni nimankꞌulalan teyinh hex Israel hex tiꞌ yebꞌ anma mach Israelo ay texol, yuto mach yinh sunilo hekꞌul heyaniko hemul tuꞌ.
»Taka xin, huneꞌnhe mak chiꞌok ismul, yu mach chitit yinh iskꞌul isyijen hunu chejbꞌanile tuꞌ; haꞌ yinh ismul tuꞌ yilal yiniti hunu noꞌ qꞌopo chiw huneꞌ habꞌil yinh xahanbꞌalil. Haxa xin naj sacerdote chihalten noꞌ xahanbꞌal wetan yu waqꞌni nimankꞌulalan yinh ismul mak mach yinho sunil iskꞌul yanikoj ismul, kat waqꞌni nimankꞌulalan yinh. Haꞌ chejbꞌanile chiwalan teyet tiꞌ, haꞌ chisyijepaxo anma mach Israelo ay texol, tato mach yinh sunilo iskꞌul chaniko ismul.
»Yajaꞌ tato ay hunujex Israel hex tiꞌ maka mach Israelo ay texol, yinh sunil iskꞌul mach chisyije hunu chejbꞌanile tiꞌ, chaqꞌtij inhowalan yinh, haꞌ huneꞌ mak tuꞌ yilal istanhtzelaxilo xol yet konhobꞌ. Yuto yahwa yinh intzotiꞌan yebꞌ mach isyije inchejbꞌanilan, yuxin chitanhtzelaxilo huneꞌ mak tuꞌ, kat istokano ismul yibꞌanh,» xhi Komam.
Kamikal tit yibꞌanh huneꞌ naj mach isyije istzꞌayikal xewilal
Hayet ay ebꞌnaj Israel sat txꞌotxꞌ desierto, yilni ebꞌnaj huneꞌ naj kutxu siꞌ chu yinh istzꞌayikal xewilal. Ebꞌnaj ilchanti naj tuꞌ, yito ebꞌnaj naj sata yaꞌ Moisés yebꞌ sata yaꞌ Aarón yebꞌ sata sunil anma Israel. Yalaxiko istanhemal naj, yuto mach yohtajo ebꞌnaj tzet chiꞌutelax naj. Yalni Komam Dios tet yaꞌ Moisés: «Huneꞌ naj tiꞌ, machi nimankꞌulal yinh naj, yilal iskam naj; qꞌojlaxojabꞌ kamo naj yu sunil anma Israel yintalto campamento,» xhi Komam. Yinilto ebꞌnaj Israel naj yintalto campamento tuꞌ, isqꞌojlaxkanh naj yu ebꞌnaj, iskam naj xin, hakaꞌtikꞌa yu yalni Komam tet yaꞌ Moisés.
Yelawil istiꞌ xil isqꞌap ebꞌnaj Israel
Istzotel Komam Dios tet yaꞌ Moisés, yalni hakaꞌ tiꞌ: «Hal hunteqꞌan chejbꞌanile tiꞌ tet ebꞌnaj Israel: Hex Israelex tiꞌ, yebꞌ yuninal heyuninal chipoh yet bꞌaqꞌinh, yilal heyaniko yelawil istiꞌ xil heqꞌap yinh txꞌal txꞌal yax. Chiꞌalaxiko yelawil tuꞌ yunhe hayet cheyilni yelawil tuꞌ, kat henaniti sunil chejbꞌanile walkanojan teyet, hanin Yahawilintiꞌan, kat heyijeni, haxinwal mach cheyije istxꞌojal tzet chiyoche heyanma yebꞌ istxꞌojal tzet cheyila, yuto yu hunteqꞌan tuꞌ, yuxin heyetato hebꞌa yul insatan. Hak tuꞌ chu henaniti sunil chejbꞌanil chiwalkanojan, kat heyijeni, kat heyokkano wetojan, hanin heDiosal intiꞌan. Hanin Yahawintiꞌan, heDiosal wehan kexwilojan sat txꞌotxꞌ Egipto. Hanin Yahawilintiꞌan yebꞌ heDiosal,» xhi Komam.
Ok naj Coré howal yinh yaꞌ Moisés
Ay huneꞌ naj levita, Coré isbꞌi, iskꞌahol naj Izhar, wal naj Izhar iskꞌahol naj Coat, yebꞌpaxo xin oxwanh ebꞌnaj titna yinh yaꞌ Rubén, haꞌ ton naj Datán yebꞌ naj Abiram, iskꞌahol naj Eliab ye ebꞌnaj, yebꞌ naj On iskꞌahol naj Pelet. Ebꞌnaj tiꞌ, yako ebꞌnaj howal yinh yaꞌ Moisés, yokpaxo tzujno 250 ebꞌnaj Israel yinta ebꞌnaj. Ebꞌnaj tuꞌ yahaw yeko ebꞌnaj xol anma Israel yebꞌ aypaxiko ebꞌnaj yetbꞌiho ebꞌnaj lahtiꞌwom, kaw ay yelapno ye ebꞌnaj. Iskutxbꞌa isbꞌa ebꞌnaj, isto ebꞌnaj iskꞌatanh yaꞌ Moisés yebꞌ iskꞌatanh yaꞌ Aarón, yalni ebꞌnaj:
—Bꞌejwe heyaniko hebꞌa yahawilo jinhanh yuto hanhonh Israelonh tiꞌ yet Komam Dios je kosunil, yuto ayko Komam koxol. ¿Tzet yinh yuxin cheyako hebꞌa yahawilo jinhanh hanhonh iskonhobꞌ Komam Dios jetiꞌanh? xhi ebꞌnaj.
Hayet yabꞌen yaꞌ Moisés yalni ebꞌnaj hakaꞌ tuꞌ, yay jahno yaꞌ, yay xulno yaꞌ sat txꞌotxꞌ; yalni yaꞌ tet naj Coré yebꞌ tet ebꞌnaj tzujan yinta naj Coré tuꞌ:
—Yet sahabꞌ hekal chisyelo Komam mak yet Komam yehi yebꞌ mak hunelnhe yekaniko yul isqꞌabꞌ Komam, kat isyenilo mak sikꞌbꞌililo yu yalten xahanbꞌal tet. Hanhe xin mak sikꞌbꞌililo yu Komam tuꞌ, haꞌ chihalten xahanbꞌal tet. Yet sahabꞌ hekal cheyiti helesén, hach Coré yebꞌ sunil mak tzujan tawintaj, kat heyanayto tzaqꞌaqꞌ yul helesén yebꞌ xin pom, kat heyaniko sata Komam; haꞌ xin mak chissikꞌilo Komam, haꞌ ton huneꞌ mak tuꞌ yet Komam yehi, hak tuꞌ xin chebꞌej hetzoteli, xhi yaꞌ Moisés tet ebꞌnaj.
Yalnipaxo yaꞌ Moisés tet naj Coré:
—Hex levita hex tiꞌ, kaw abꞌewe tzet chiwalan. ¿Tom kaw machi yelapno hemunil tiꞌ yul hesat yet kexissikꞌnilo Komam Dios, koDiosal hanhonh Israelonh tiꞌ, xol anma Israel yu hemunla yul Yatut Komam, yebꞌ yunhe heyehikꞌo iskawilal, yu heyijenpaxo tzet chiyal Komam yu hekolwa yinh anma Israel, iskonhobꞌ Komam? Wal xin xaꞌel yinh iskꞌul Komam tato hex yikꞌal hex yaꞌ Leví ayexnhetikꞌako iskawilal Komam. Tinanh xin, ¿tom cheyochepaxo chexok issacerdoteho Komam? Yuxin, hayet txꞌoj hetzoteli, yinh Komam chextzoteli, maxhtaj yinh yaꞌ Aarón yuto machi yelapno ye yaꞌ, xhi yaꞌ Moisés.
Ischejni yaꞌ Moisés ilaxoti naj Datán yebꞌ naj Abiram, ebꞌnaj iskꞌahol naj Eliab, yajaꞌ xin taqꞌwi ebꞌnaj, yalni ebꞌnaj hakaꞌ tiꞌ:
—Machoj, machonhtohanh bꞌey tuꞌ. ¿Tom hanikꞌnhe huneꞌ chonhhawute tiꞌanh yettax konhhawinilojanh sat txꞌotxꞌ Egipto bꞌay kaw ay iskꞌulal? Konhhawinitijanh sat txꞌotxꞌ desierto tiꞌ yunhe kokamanh, chawanipaxiko habꞌa yahawilo jinhanh. Hach tiꞌ, maxhtaj sat txꞌo txꞌotxꞌ kꞌul konhhawitijanh; machi kotxꞌotxꞌanh chawaqꞌa, machipaxo bꞌay chikotzꞌun juvahanh chawaqꞌpaxo jetanh. ¿Tom chawoche chikoyijehanh tzet chawala hakaꞌto mutzꞌan kosatanh? Wal xin mach chonhtohanh jabꞌehanh tzet chawala, xhito ebꞌnaj tet yaꞌ Moisés.
Yu huneꞌ tuꞌ, yuxin kaw tit ishowal yaꞌ Moisés, yalni yaꞌ tet Komam:
—Mamin, mach chachah isyebꞌalqꞌabꞌ hunteqꞌan ebꞌnaj tiꞌ. Hanintiꞌan, kaw machi hunu istxꞌojal xawuhan yinh ebꞌnaj, nitam hunu nichꞌan isburro ebꞌnaj xawilojan, xhi yaꞌ. Lahwi tuꞌ, yalni yaꞌ Moisés tet naj Coré:
—Yet hekal, hach tiꞌ yebꞌ ebꞌnaj hawetbꞌi yebꞌ yaꞌ Aarón chexok sata Komam Dios. Yuxin hunun ebꞌnaj hawetbꞌi chiyiqꞌ ebꞌnaj islesén, kat yayto pom yul, kat yinito ebꞌnaj sata Komam, wal xin 250 lesen chiyito ebꞌnaj. Hakpax tuꞌ, hach tiꞌ, yebꞌpaxo yaꞌ Aarón cheyito helesén, kat heyanayo sata Komam, xhi yaꞌ Moisés.
Hak tuꞌ xin, hunun ebꞌnaj yiqꞌ islesén, yanayto ebꞌnaj tzaqꞌaqꞌ yul yebꞌ pom, yalaxiko ebꞌnaj iskꞌatanh yaꞌ Moisés yebꞌ yaꞌ Aarón sata istiꞌ Yatut Komam bꞌay chiskutxbꞌa isbꞌa anma Israel. Wal naj Coré kutxanxako sunil anma Israel sata istiꞌ Yatut Komam yu yok howal yinh yaꞌ Moisés yebꞌ yinh yaꞌ Aarón. Yinhnhena tuꞌ isyeni isbꞌa isqꞌaqꞌal yip Komam Dios sata sunil anma tuꞌ. Yalni Komam tet yaꞌ Moisés yebꞌ tet yaꞌ Aarón:
—Pohwelo hebꞌa xol hunteqꞌan anma tiꞌ, yuto yinh hunepnhechꞌan chintanhtzelojan, xhi Komam. Hayet yalni Komam hakaꞌ tuꞌ, yay jahno yaꞌ Moisés yebꞌ yaꞌ Aarón, yay nhohno sat txꞌotxꞌ, yalni yaꞌ Moisés tet Komam:
—Mamin, hach tiꞌ, hawaqꞌ iskawil sunil anma yul sat yibꞌanhqꞌinal tiꞌ, ¿tom chatanhtzelo sunil anma tiꞌ yu ismul huneꞌ naj winaj? xhi yaꞌ.
Istaqꞌwi Komam tet yaꞌ Moisés, yalni Komam xin:
—Hal tet ebꞌnaj Israel tato chishekꞌilo isbꞌa ebꞌnaj yinhla ismantiado naj Coré, naj Datán, yebꞌ naj Abiram, xhi Komam.
Yahwano yaꞌ Moisés, yok tzujno ebꞌnaj ichamta winaj Israel yinta yaꞌ, isto ebꞌnaj bꞌay ay ismantiado naj Datán yebꞌ naj Abiram. Yalni yaꞌ Moisés tet anma Israel ayayo bꞌey tuꞌ:
—Hekꞌwelo hebꞌa yinhla ishoyanil ismantiado hunteqꞌan ebꞌnaj txꞌoj isnabꞌal tiꞌ, mach xin chetzabꞌ tzet ye tuꞌ yet ebꞌnaj yehi, yuto kꞌuxantaxka hex hunex chexkam yinta ebꞌnaj yu ismul, xhi yaꞌ Moisés.
Ishekꞌnilo isbꞌa anma yinhla ishoyanil ismantiado naj Coré, naj Datán yebꞌ naj Abiram. Wal naj Datán yebꞌ naj Abiram yebꞌ yixal ebꞌnaj yebꞌ yuninal ebꞌnaj ok linhno istiꞌ ismantiado tuꞌ. Yalnipaxo yaꞌ Moisés:
—Haꞌ tiꞌ chiyeniloj tato haꞌ Komam Dios chejnhe hinan inwatxꞌenan sunil hunteqꞌan tiꞌ, maxhtaj yul wetan chiwitijan chinwatxꞌenan. Tato chikam hunteqꞌan ebꞌnaj tiꞌ hakaꞌ chu iskam anma yu hunu komon yabꞌil, chaliloj tato maxhtaj Komam Dios chejnhe hinan. Yajaꞌ tato chisye Komam hunu kꞌaybꞌalkꞌule kat ispohni isbꞌa txꞌo txꞌotxꞌ tiꞌ, kat isto hopna txꞌotxꞌ yalanh ebꞌnaj, itzitz xin ebꞌnaj, kat istokꞌay ebꞌnaj yich txꞌo txꞌotxꞌ yebꞌ sunil tzet aya. Ta hak tuꞌ chiyuhi, cheyohtanheloj tato haꞌ hunteqꞌan ebꞌnaj tiꞌ aniko ismul tet Komam, xhi yaꞌ Moisés.
Haꞌ eliko xin, hayet lahwi istzotel yaꞌ Moisés tuꞌ, ispohni isbꞌa txꞌotxꞌ, isto hopna txꞌotxꞌ yalanh ebꞌnaj. Hayet ispohni isbꞌa txꞌotxꞌ tuꞌ, sunil ebꞌnaj tzujan yinta naj Coré yebꞌ yixal yebꞌ yuninal, tohkꞌay sunil ebꞌnaj yich txꞌotxꞌ yebꞌ ismantiado yebꞌ sunil tzet aya. Sunil hunteqꞌan anma tuꞌ, itzitzto istohkꞌay yich txꞌo txꞌotxꞌ bꞌay ay kambꞌal, yebꞌ sunil tzet aya. Lahwi tuꞌ ishunbꞌanpaxayo isbꞌa txꞌotxꞌ hunelxa. Hak tuꞌ yu istanhtzelaxilo hunteqꞌan ebꞌnaj tuꞌ xol anma Israel. Hayet yabꞌen anma Israel ayiko yinhla ishoyanil yel yaw ebꞌnaj yet isto yich txꞌotxꞌ, el anma yinh anhe, yalni hakaꞌ tiꞌ: «Kꞌuxantaxka kotohkꞌaypaxo yich txꞌotxꞌ,» xhi ebꞌnaj. Yelpaxilo qꞌaꞌ sata Komam, istanhtzelaxilo ebꞌnaj 250, ebꞌnaj halten pom tet Komam.
Istzotel Komam Dios tet yaꞌ Moisés, yalni Komam: «Hal tet yaꞌ Eleazar iskꞌahol yaꞌ Aarón tato chiyilti yaꞌ chꞌen lesen xol ebꞌnaj matzꞌato tuꞌ, kat xin isqꞌojnito yaꞌ tzaqꞌaqꞌ ayayto yul chꞌen tuꞌ nahat, yuto haꞌ tet Komam yalte ebꞌnaj pom tuꞌ. Haꞌ islesén hunteqꞌan ebꞌnaj kam yu ismul tuꞌ, chiꞌokkano chꞌen wetojan yuto yul chꞌen haltelax pom wetan. Yuxin hunteqꞌan chꞌen lesen tuꞌ chepaqꞌbꞌa chꞌen laminahil, kat heyaniko chꞌen yinhla iskꞌul ismexhahil xahanbꞌal, yunhe isnahniti anma Israel huneꞌ tiꞌ,» xhi Komam.
Iskutxbꞌankanh yaꞌ sacerdote Eleazar sunil chꞌen lesen bronce bꞌay yalte ebꞌnaj kam yu qꞌa qꞌaꞌ tuꞌ pom tet Komam. Ischejni yaꞌ Moisés iswatxꞌelax chꞌen lamina yinh chꞌen lesen tuꞌ, yunhe yok yenhelo yinhla iskꞌul huneꞌ mexha yet pom, yunhe yohtanhenkanilo ebꞌnaj Israel tato machi hunu komon mak chihitziko iskꞌatanh ismexhahil yet pom, kat yalten pom tet Komam. Ta hak tuꞌ chikam hakaꞌ yu iskam naj Coré yebꞌ ebꞌnaj tzujan yinta naj, wal xin hanhe ebꞌnaj titna yinh yaꞌ Aarón, haꞌ chihalten pom tet Komam. Sunil tzet yal Komam tet yaꞌ Moisés isyije yaꞌ sacerdote Eleazar.
Haxa yet hunxa tzꞌayik yichiko sunil anma Israel bꞌuchwal yinh yaꞌ Moisés yebꞌ yinh yaꞌ Aarón, yalni hakaꞌ tiꞌ:
«Hex tiꞌ, lanhan hetanhtzenilo iskonhobꞌ Komam tiꞌ,» xhi ebꞌnaj.
Sunil konhobꞌ Israel iswejbꞌa isbꞌa yinh yaꞌ Moisés yebꞌ yinh yaꞌ Aarón, yajaꞌ tꞌanhxito yaꞌ Moisés yebꞌ yaꞌ Aarón yinh Tabernáculo, haꞌ Yatut Komam bꞌay chiskutxbꞌa isbꞌa anma iskꞌatanh Komam, yinhnhena tuꞌ yayilo moyan yibꞌanh Tabernáculo tuꞌ, isyeni isbꞌa isqꞌaqꞌal yip Komam. Isto yaꞌ Moisés yebꞌ yaꞌ Aarón sata isTabernáculo Komam bꞌay chiskutxbꞌa isbꞌa anma Israel iskꞌatanh. Yalni Komam tet yaꞌ Moisés:
«Pohwelo hebꞌa xol hunteqꞌan anma tiꞌ, yuto yinh hunepnhechꞌan chintanhtzelojan,» xhi Komam.
Hayet yabꞌen yaꞌ Moisés yebꞌ yaꞌ Aarón yalni Komam hakaꞌ tuꞌ, yay jahnoj, yaypaxo xulnoj sat txꞌotxꞌ. Yalni yaꞌ Moisés tet yaꞌ Aarón:
«Iqꞌ halesén, kat hawanayto tzaqꞌaqꞌ chawilo sat mexha yet xahanbꞌal yul chꞌen tuꞌ, kat hawanipaxayto pom yul, kat hato iskꞌatanh konhobꞌ Israel yu haqꞌanni nimankꞌulal tet Komam; yuto matit ishowal Komam, maꞌichiko isyaꞌtajil xol jet konhobꞌ tiꞌ tinanh,» xhi yaꞌ Moisés.
Isyijen yaꞌ Aarón tzet yal yaꞌ Moisés, isto yaꞌ yinh anhe bꞌay kutxan anma Israel. Haꞌ huneꞌ isyaꞌtajil yati Komam yinh anma tuꞌ, lanhan iskamilo anma yu. Yalten yaꞌ Aarón pom tet Komam, isqꞌanni yaꞌ nimankꞌulal yinh anma. Islinhbꞌan isbꞌa yaꞌ xolbꞌal anma xakami yebꞌ anma itzitzto, hak tuꞌ yu yekꞌayo huneꞌ isyaꞌtajil tuꞌ. Yajaꞌ xin 14,700 anma Israel kami, nanyepaxo anma kam yinta naj Coré yu ismanhkꞌomal. Hayet yekꞌ ismul huneꞌ isyaꞌtajil tuꞌ, ismeltzo yaꞌ Aarón iskꞌatanh yaꞌ Moisés istiꞌ Tabernáculo bꞌay chiskutxbꞌa isbꞌa anma Israel iskꞌatanh Komam.
Wolni isqꞌojoch yaꞌ Aarón
Istzotel Komam Dios tet yaꞌ Moisés: «Hal tet ebꞌnaj iswiꞌehal yinh hunun majan ebꞌnaj Israel tato chiyiti ebꞌnaj hunun isqꞌojoch, kabꞌlahonhebꞌ qꞌojoch yinh sunil; kat hatzꞌibꞌnheniko isbꞌi yichmam ebꞌnaj yinh isqꞌojoch tuꞌ. Haxa yinh isqꞌojoch ebꞌnaj yikꞌal yaꞌ Leví, haꞌ isbꞌi yaꞌ Aarón chawako yinh teꞌ, yuto ayko qꞌojoch yul isqꞌabꞌ hunun iswiꞌehal ebꞌnaj yinh hunun majan yikꞌal ebꞌnaj Israel. Yul Tabernáculo bꞌay chekutxbꞌa hebꞌa satalti Kaxha bꞌay ayayto istꞌinhanil intratotiꞌan cheyayo sunil qꞌojoch tuꞌ. Haꞌ mak chiꞌelilo iswol isqꞌojoch, haꞌ chinsikꞌilojan oko wuhan, yunhe isbꞌejni ebꞌnaj Israel isbꞌuchwa teyinh insatajan,» xhi Komam.
Yalni yaꞌ Moisés huneꞌ tuꞌ tet ebꞌnaj Israel. Yiniti hunun ebꞌnaj iswiꞌehal yinh hunun majan ebꞌnaj Israel isqꞌojoch, iskutxbꞌaniko ebꞌnaj Israel isqꞌojoch, aypaxikto isqꞌojoch yaꞌ Aarón xol teꞌ kabꞌlahonhebꞌ qꞌojoch tuꞌ. Yaniko yaꞌ Moisés teꞌ qꞌojoch tuꞌ sata Komam Dios yul isTabernáculo Komam bꞌay ay istꞌinhanil isTrato Komam. Haxa yet hunxa tzꞌayik yet yapni yaꞌ Moisés yul isTabernáculo Komam, yilni yaꞌ ta elilo iswol isqꞌojoch yaꞌ Aarón, yaꞌ yikꞌal yaꞌ Leví. Elilo isqꞌabꞌ teꞌ yebꞌ isxumakil teꞌ, qꞌanxa xin issat teꞌ almendra tuꞌ. Yinilo yaꞌ Moisés ej teꞌ qꞌojoch tuꞌ sata Komam yu isyeni yaꞌ teꞌ tet ebꞌnaj Israel. Haxa yet lahwi yilni ebꞌnaj teꞌ yinito hunun ebꞌnaj isqꞌojoch.
Lahwi tuꞌ, yalni Komam Dios tet yaꞌ Moisés: «As akano isqꞌojoch yaꞌ Aarón wolni tiꞌ sata isKaxhahil istꞌinhanil inTratohan, kat hakꞌubꞌanto bꞌey tuꞌ, yuto haꞌ teꞌ chiꞌokniko yechelo tet anma kaw manhkꞌom tiꞌ, yunhe isbꞌejni isbꞌuchwa insatajan, hak tuꞌ xin mach chikami,» xhi Komam.
Hakaꞌtikꞌa yu yalni Komam Jahawil, hak tuꞌ yu isyijen yaꞌ Moisés. Yajaꞌ xin yal ebꞌnaj Israel tuꞌ tet yaꞌ Moisés: «Kosunilanh lanhan kokamilojanh. ¡Kosunil hanhonh Israelonh tiꞌ kꞌaynajonhtoj! ¡Kosunil kꞌaynajonhtoj! Makxanhetikꞌa chihitziko iskꞌatanh isTabernáculo Komam maqꞌbꞌil iskami, hak tuꞌ chu kokamilo kosunil,» xhi ebꞌnaj.
Ismunil ebꞌnaj sacerdote yebꞌ ebꞌnaj levita
Yalni Komam Dios tet yaꞌ Aarón: «Tato ay hunu mak chiyako ismul yinh watutan, haꞌ huneꞌ ismul tuꞌ chitit tawibꞌanh yebꞌ yibꞌanh hakꞌahol yebꞌ yibꞌanh ebꞌnaj hawet levitahil. Yajaꞌ tato ay hunu hemul cheyako yinh hemunil yinh sacerdotehal, tawibꞌanh hach tiꞌ yebꞌ yibꞌanh hakꞌahol chitokano huneꞌ mule tuꞌ. Yilal iskolwapaxo sunil ebꞌnaj hawet levitahil tawinh yebꞌ yinta hakꞌahol yinh munil yul inTabernáculohan bꞌay ay istꞌinhanil intzotiꞌan. Chiswatxꞌe ebꞌnaj tzet chawala kat ismunla ebꞌnaj yinh tzet chiꞌokniko yinh Tabernáculo, yajaꞌ mach chu ishitziko ebꞌnaj iskꞌatanh munlabꞌal chiꞌokniko yul Tabernáculo yebꞌ iskꞌatanh ismexhahil yet xahanbꞌal, yuto ta hak tuꞌ chikam ebꞌnaj kat hekampaxo yinta ebꞌnaj. Haꞌ hun ebꞌnaj chimunla teyintaj yinh sunil munil yinhla watutan, yajaꞌ hex cheyal tet ebꞌnaj tzet chu ebꞌnaj. Machi hunu komon anma tiꞌ chu ishitziko tekꞌatanh. Hexnhechꞌan chu hemunla bꞌey Watutan yebꞌ yinh ismexhahil xahanbꞌal, yunhe matxa chitit inhowalan yinh anma Israel. Hanan insikꞌilojan ebꞌnaj heyet levitahil xol ebꞌnaj Israel, yunhe waqꞌnihan ebꞌnaj teyet, yu yok ebꞌnaj munil teyintaj yinh hemunil bꞌey Tabernáculo bꞌay chekutxbꞌa hebꞌa inkꞌatanhan. Yajaꞌ hanhechꞌan hach yebꞌ ej hakꞌahol chu ismunla yinh sacerdotehal bꞌay ay ismexhahil yet xahanbꞌal, yebꞌ yintakꞌto qꞌap velo litxꞌankanh bꞌey huneꞌ Ehobꞌal ekꞌna kaw Txahul. Haꞌ munil tuꞌ chewatxꞌe, yuto hanan walan ta hex chexok insacerdotehojan. Tato ay hunu mak chimunla yinh huneꞌ inmunilan tuꞌ, mach xin insacerdotehojan yehi, haꞌ huneꞌ mak tuꞌ maqꞌbꞌil iskami,» xhi Komam tet yaꞌ Aarón.
Yalnipaxo Komam Dios tet yaꞌ Aarón: «Haninan kaxhwakojan hachahni yebꞌalqꞌabꞌe chiyaqꞌ ebꞌnaj Israel wetan. Sunil tuꞌ kaw ay yelapnoj. Haꞌ tuꞌ chiwaqꞌan tawet yebꞌ tet ebꞌnaj hakꞌahol, yuto huneꞌ tuꞌ hemajul ye wuhan yinh sunilbꞌal ej tiempo. [j].Haninan chiwaqꞌan tawet yebꞌ tet ebꞌnaj hakꞌahol sunil yebꞌalqꞌabꞌe chꞌaqꞌlax wetan, haꞌ ton hunteqꞌan machi nhuslaxi; hakaꞌ yebꞌalqꞌabꞌe yinh ixim trigo, yebꞌ xahanbꞌal chiꞌaqꞌni tanho mule yebꞌ xahanbꞌal chitohlan mule chiyalte ebꞌnaj Israel wetan. Sunil hunteqꞌan tuꞌ chiwaqꞌan tawet yebꞌ tet ebꞌnaj hakꞌahol. Sunil ebꞌnaj winaj ay texol chisje iskꞌuxni ebꞌnaj hunteqꞌan xahanbꞌal tuꞌ, kachannhe xin bꞌey Watutan chiskꞌux ebꞌnaj noꞌ, yuto kaw ay yelapno xahanbꞌal tuꞌ wuhan.
»Isyebꞌalqꞌabꞌ ebꞌnaj Israel chaqꞌ wetan, kaw ay yelapnoj, chiwaqꞌan tawet yebꞌ tet ebꞌnaj hakꞌahol yebꞌ tet ebꞌix hakutzꞌin ay takꞌatanh. Huneꞌ tiꞌ chejbꞌanile chukaniko yinh sunilbꞌal ej tiempo. Makxanhetikꞌa ayto hawu habꞌa yebꞌi tanhe saj yehi hakaꞌ yalni chejbꞌanile, chu iskꞌuxni yebꞌ hex. Yebꞌpaxo xin, bꞌabꞌel sat tzꞌunubꞌ chiyiti ebꞌnaj Israel wetan, hanin Yahawilintiꞌan, yinh hunun habꞌil, chiwaqꞌpaxojan teyet, haꞌ ton aceite kaw kꞌul, vino kaw kꞌul yebꞌ ixim trigo, ixim kaw kꞌul. Chiwaqꞌpaxojan bꞌabꞌel sat tzꞌunubꞌ chiyaqꞌ ebꞌnaj Israel wetan teyet. Makxanhetikꞌa ayto hawu habꞌa yebꞌi, tanhe saj yehi, chiyu islohni yebꞌ hex. Sunil yebꞌalqꞌabꞌe chiyaqꞌ ebꞌnaj Israel wetan, hawet yehi.
»Sunil isbꞌabꞌel kꞌahol ebꞌnaj Israel yebꞌ bꞌabꞌel yunin isnoqꞌ ebꞌnaj chiyaqꞌ ebꞌnaj wetan, hawet yepaxoj, yuxin chaqꞌan chꞌen melyu isyebꞌalqꞌabꞌ ebꞌnaj selelo ebꞌnaj bꞌabꞌel iskꞌahol chipitzkꞌahi, kat haqꞌannipaxo chꞌen yinh noꞌ bꞌabꞌel yunin no noqꞌ chipitzkꞌahi, noꞌ mach kꞌulo yinh xahanbꞌalil. Hayet hunxa ixahaw ispitzkꞌahi kat istohlalax bꞌabꞌel unin tuꞌ. Chꞌen howebꞌ siclo plata chꞌaqꞌlax yinh hunun, hakaꞌ chꞌen chiꞌokniko bꞌey Tabernáculo, chꞌen 20 (hunkꞌal) geras yalil. Yajaꞌ wal noꞌ bꞌabꞌel yunin noꞌ wakax yebꞌ noꞌ meꞌ, yebꞌ noꞌ chiw, mach chu istohlalax noꞌ, yuto wetan ye noꞌ, haꞌ noꞌ chepotxꞌo kat henhusni ismantecahil noꞌ wetan, huneꞌ tuꞌ yebꞌalqꞌabꞌe kaw xuqꞌ sam yul insatan. Hawet chiyukaniko sunil ischibꞌehal noꞌ, hakaꞌ noꞌ istxam iskꞌul yebꞌ noꞌ isbꞌul yinh iswatxꞌqꞌabꞌ yebꞌ hunteqꞌan xahanbꞌal chibꞌatxbꞌalaxahto yibꞌanh ismexhahil yet xahanbꞌal. Sunil isyebꞌalqꞌabꞌ ebꞌnaj Israel chiyalte wetan chiwaqꞌan tawet yebꞌ tet hakꞌahol yebꞌ hakutzꞌin ay takꞌatanh. Huneꞌ tiꞌ, chejbꞌanile chukaniko texol yinh sunilbꞌal tiempo. Huneꞌ tiꞌ istꞌinhanil chiwaqꞌan tawet yebꞌ tet hawuninal chipoh bꞌaqꞌinh, huneꞌ istꞌinhanil tiꞌ, mach chu ishel-laxi,» xhi Komam.
Yalnipaxo Komam Dios tet yaꞌ Aarón: «Hach tiꞌ, machi hatxꞌotxꞌ yebꞌ tzet ayach hakaꞌ ebꞌnaj Israel; wal xin Haninan hamajul xol ebꞌnaj Israel. Hex titna yinh yaꞌ Leví tiꞌ, haꞌ diezmo chiyaqꞌ ebꞌnaj Israel, haꞌ chiwaqꞌan hemajuloj, yebꞌ haꞌ chiwaqꞌan hetoholoj yu chexmunla bꞌey Tabernáculo, bꞌay chiskutxbꞌa isbꞌa ebꞌnaj Israel inkꞌatanhan. Wal xin machi hunu ebꞌnaj Israel tiꞌ chu ishitziko bꞌay ayayo inTabernáculohan, bꞌay chekutxbꞌa hebꞌa inkꞌatanhan, yuto ta chihitziko ebꞌnaj, chiyako ebꞌnaj ismul, kat istit kamikal yibꞌanh. Wal xin, hanhkꞌanhe ebꞌnaj levita chu ismunla yinh Tabernáculo bꞌay chekutxbꞌa hebꞌa inkꞌatanhan. Taka xin ay hunu ismul ebꞌnaj chako yinh munil tuꞌ, haꞌ kaw ebꞌnaj chitohlan ismul tuꞌ. Huneꞌ tiꞌ, chejbꞌanile chukaniko yinh sunilbꞌal ej tiempo, chisyije naj mame, kat isyijenpaxo yuninal naj. Ebꞌnaj levita tuꞌ, machi ismajul ebꞌnaj xol ebꞌnaj Israel. Haꞌ isdiezmohal tzet chiyaqꞌ ebꞌnaj Israel yinh sat istzꞌunubꞌ, haꞌ chiwaqꞌan tet ebꞌnaj levita; yuxin xawalan tato machi istxꞌotxꞌ ebꞌnaj chischah xol ebꞌnaj Israel,» xhi Komam tet yaꞌ Aarón.
Lahwi tuꞌ, yalnipaxo Komam Dios tet yaꞌ Moisés: «Hal tet sunil ebꞌnaj levita hakaꞌ tiꞌ: Yet chechahni isdiezmohal sat istzꞌunubꞌ ebꞌnaj Israel, hakaꞌtanhe hemajul chechah tet Komam, yilal chepohilo isdiezmohal yinh tzet chechah, kat heyaqꞌni tet Komam Jahawil. Haꞌ huneꞌ diezmo cheyaqꞌ tuꞌ, lahan hakaꞌ isdiezmohal ixim trigo yebꞌ vino chiyaqꞌ ebꞌnaj munlawom. Hak tuꞌ chu heyaqꞌni heyebꞌalqꞌabꞌ tet Komam Jahawil yinh isdiezmohal sat istzꞌunubꞌ ebꞌnaj Israel chechah, kat heyaqꞌni tet yaꞌ sacerdote Aarón hakaꞌojtam tet Komam Jahawil chiꞌaqꞌlaxi. Yinh sunil tzet chechah tet ebꞌnaj Israel chekꞌubꞌa tzet kaw kꞌul yu heyaqꞌni tet yaꞌ Aarón, haꞌ xin cheyaqꞌ heyebꞌalqꞌabꞌo tet Komam Jahawil,» kachi.
Yalnipaxo Komam Dios tet yaꞌ Moisés: «Chawalnipaxo tet ebꞌnaj levita hakaꞌ tiꞌ: “Hayet cheyaqꞌni iskꞌulal heyebꞌalqꞌabꞌ, hantato chikani, heyet yehi; hexxa cheyila tzet cheyute, hakaꞌ chute ebꞌnaj munlawom yinh istrigo yebꞌ yinh isvino. Chisje heloni tuꞌ yebꞌ heyixal yebꞌ heyuninal bꞌajxanhetuꞌwal, yuto haꞌ huneꞌ tuꞌ hetohol yinh hemunil yul isTabernáculo Komam bꞌay chekutxbꞌa hebꞌa. Hayet xahepohilo huneꞌ majan iskꞌulal tzet cheyaqꞌ heyebꞌalqꞌabꞌo tet Komam, haxa hunteqꞌanxa chikani chiyu heloni; machi xin cheyako hemul yet cheloni tuꞌ. Ta hak tuꞌ cheyute, mach cheyetato isyebꞌalqꞌabꞌ kaw ay yelapno chiyaqꞌ ebꞌnaj Israel tet Komam; yebꞌ xin machi kamikal chitit teyibꞌanh,” kachi,» xhi Komam tet yaꞌ Moisés.
	[j]18:8 Ebꞌnaj levita mach aqꞌlax istxꞌotxꞌ ebꞌnaj xol ebꞌnaj Israel, wal xin haꞌ yul Yatut Komam Dios chimunla ebꞌnaj, yuxin haꞌ no noqꞌ chaltelax yinh xahanbꞌal yebꞌ hunteqꞌan ofrenda chiꞌaqꞌlax tet Komam Dios yinh chiwaꞌ ebꞌnaj. Lv. 2:3

Chejbꞌanile yinh tzet chu issajnhen isbꞌa anma yetato isbꞌa
Lahwi tuꞌ istzotelpaxo Komam Dios tet yaꞌ Moisés yebꞌ tet yaꞌ Aarón, yalni Komam hakaꞌ tiꞌ: «Hanin Yahawintiꞌan chiwalan huneꞌ chejbꞌanile tiꞌ: Hal tet ebꞌnaj Israel ta chiyiti ebꞌnaj hunu noꞌ qꞌopo wakax kajinh, machi nino istzakaꞌil, yebꞌ maxhto hunelo chiꞌok te teꞌ yibꞌanh istel isnuqꞌ. Kat heyaniko noꞌ yul isqꞌabꞌ yaꞌ sacerdote Eleazar, kat yinilto yaꞌ noꞌ yintalto campamento, kat ischejni yaꞌ potxꞌlaxo noꞌ yinh sat yaꞌ. Kat yinikanh yaꞌ sacerdote Eleazar hanikꞌo ischikꞌil noꞌ yu yiximal isqꞌabꞌ, kat istxihniko yaꞌ hujel yinh yetkꞌulal bꞌay ay Tabernáculo bꞌay chekutxbꞌa hebꞌa inkꞌatanhan. Lahwi tuꞌ, kat isnhuslaxto noꞌ yinh sat yaꞌ. Chinhuslaxto istzꞌumal noꞌ, ischibꞌehal noꞌ, ischikꞌil noꞌ yebꞌ istzaꞌ noꞌ; kat yinikanh yaꞌ sacerdote tuꞌ teꞌ cedro yebꞌ huneꞌ isqꞌabꞌ teꞌ hisopo, yebꞌ txꞌal kaj txꞌal, kat yanikto yaꞌ sunil tuꞌ yul qꞌa qꞌaꞌ bꞌay lanhan istzꞌato noꞌ wakax tuꞌ. Lahwi tuꞌ, kat istxꞌahni yaꞌ xil isqꞌap, kat yaxhni yaꞌ; chilahwi tuꞌ kat yokto yaꞌ yul campamento, waxanhka xin maxhto sajo ye yaꞌ hakaꞌ yalni chejbꞌanile masanto yet chiqꞌejbꞌayoj. Hakpax tuꞌ, naj chinhusnito noꞌ wakax tuꞌ, chistxꞌah naj xil isqꞌap kat yaxhni naj, mach xin sajo chukano naj hakaꞌ yalni chejbꞌanile masanto yet chiqꞌejbꞌayoj. Haxa hunxa naj winaj saj yehi hakaꞌ yalni chejbꞌanile, haꞌ naj chiꞌinikanh istanhil noꞌ wakax tuꞌ, kat yinito naj bꞌay saj yehi yintalto campamento. Haꞌ tanh tuꞌ, chiꞌokniko yu anma Israel yu yokniko xol ha haꞌ chiꞌokniko issajnhe anma Israel. Haꞌ huneꞌ tiꞌ xahanbꞌal chiꞌinilo mule. Haꞌ naj inikanh tanh tuꞌ, chistxꞌah naj xil isqꞌap kat yaxhnhen isbꞌa naj, mach xin sajo chukano naj masanto yet qꞌejbꞌiyal. Huneꞌ tiꞌ, chejbꞌanile chukano texol yinh sunilbꞌal ej tiempo; cheyije hex Israelex tiꞌ, yebꞌ anma mach Israelo ay texol.
»Haꞌ mak chitzabꞌni isnimanil hunu kamom anma, mach sajo chukano yulbꞌal hujebꞌ tzꞌayik. Haꞌ yinh yox tzꞌayik yebꞌ yinh ishuj tzꞌayik tuꞌ, chissajnhe isbꞌa yu ha haꞌ chiꞌokniko yu issajnhelax anma Israel hakaꞌ yalni chejbꞌanile. Tato mach chissajnhe isbꞌa yinh yox tzꞌayik yebꞌ yinh ishuj tzꞌayik tuꞌ, machi sajbꞌikano huneꞌ mak tuꞌ. Tato ay hunu mak chitzabꞌni isnimanil hunu kamom, mach xin chissajnhe isbꞌa hakaꞌ yalni chejbꞌanile, haꞌ huneꞌ mak tuꞌ, chiyetato inTabernáculohan; yuxin maqꞌbꞌil yilaxilo mak tuꞌ xol anma Israel yuto mach issajnhe isbꞌa yu ha haꞌ chitxilaxayoj.
»Haꞌ tiꞌ chejbꞌanile chiwaqꞌan yet chikam hunu mak yul ismantiado yul campamento. Sunil mak chiꞌokto yul huneꞌ mantiado tuꞌ mach sajo chukanoj yulbꞌal hujebꞌ tzꞌayik. Sunil txꞌotxꞌ xi mach kꞌul yeko ismajil mach sajo chukano txꞌotxꞌ.
»Haꞌ mak chitzabꞌni hunu mak chimaqꞌlaxkamo istiꞌ campamento, maka mak chitzabꞌni isnimanil hunu mak tonhe chikamkanh yu hunu yabꞌil, maka mak chitzabꞌni isbꞌajil kamom, maka chitzabꞌni hunu panteón, haꞌ huneꞌ mak tuꞌ mach sajo chukano yulbꞌal hujebꞌ tzꞌayik.
»Yu hunteqꞌan mak mach sajo tuꞌ yuxin chiꞌilaxti hanikꞌo istanhil noꞌ wakax tzꞌanatoj yu yaqꞌni tanho mule kat yalaxayto yul hunu net, kat yalaxayto ha haꞌ elilo yul isnuqꞌ yul hunu net tuꞌ yibꞌanh tanh. Haxa hunu naj saj yehi, haꞌ naj chiꞌiniti hunu isqꞌabꞌ teꞌ hisopo, kat islabꞌanayto naj isqꞌabꞌ teꞌ xol ha haꞌ tuꞌ, kat istxihniko naj yinh huneꞌ mantiado, yebꞌ yinh txꞌotxꞌ xi, yebꞌ yinh anma ay yul mantiado tuꞌ. Kat istxihnipaxiko naj ha haꞌ tuꞌ yinh mak tzabꞌni isnimanil mak potxꞌbꞌilkamoj, yebꞌ yinh mak tzabꞌni isbꞌajil hunu kamom, yebꞌ yinh mak tzabꞌni hunu mak kam yu hunu yabꞌil, yebꞌ yinh mak tzabꞌni hunu panteón. [k]Haꞌ naj winaj saj yehi hakaꞌ yalni chejbꞌanile, chistxihiko naj ha haꞌ tuꞌ yinh yox tzꞌayik yebꞌ yinh ishuj tzꞌayik yinh mak chisajnhelaxkanoj. Haxa yinh ishuj tzꞌayik tuꞌ kat istxꞌahni xil isqꞌap kat yaxhnhen isbꞌa, haxa yinh qꞌejbꞌiyalil xin kat issajbꞌikanoj. Tato ay hunu mak mach sajoj, machi xin chissajnhe isbꞌa hakaꞌ yalni chejbꞌanile, machi xin txihlaxiko ha haꞌ yinh, haꞌ chisajnhenkano anma mach sajoj yehi, haꞌ huneꞌ mak tuꞌ, chiꞌilaxilo xol yet konhobꞌ yuto chiyetato isTabernáculo Komam, yebꞌ yu mach sajo yehi. Huneꞌ tiꞌ, chejbꞌanile chukaniko texol yinh sunilbꞌal ej tiempo.
»Haꞌ mak chitxihniko ha haꞌ tiꞌ yinh hunuxa anma, yilal istxꞌahni xil isqꞌap. Haꞌ mak chitzabꞌni ha haꞌ tuꞌ, mach sajo chukanoj masanto yet qꞌejbꞌiyalil. Sunil tzet chistzabꞌ hunu mak mach sajoj, mach sajo chupaxkano tzet chistzabꞌ tuꞌ. Hakpax tuꞌ xin haꞌ mak chitzabꞌni hunu mak mach sajoj, mach sajo chukanoj masanto yet qꞌejbꞌiyalil,» xhi Komam.
	[k]19:18 Teꞌ hisopo tuꞌ, chichꞌibꞌ teꞌ bꞌey haꞌ Mediterráneo.

Ha haꞌ elti yul iskꞌul chꞌen chꞌen
Yinh bꞌabꞌel ixahaw yulbꞌal huneꞌ habꞌil tuꞌ, yapni anma Israel sat txꞌotxꞌ desierto chiyij Zin, iskankano anma Israel sat txꞌotxꞌ Cades yul ismajul txꞌotxꞌ desierto. Haꞌ bꞌey tuꞌ, kam ix María, ismujlax ix bꞌey tuꞌ.
Yajaꞌ yu machi ha haꞌ bꞌey tuꞌ, yuxin ah wejna anma Israel yinh yaꞌ Moisés yebꞌ yinh yaꞌ Aarón. Yalni anma Israel hakaꞌ tiꞌ:
«¡Ayxikꞌa konhkam yinta jet konhobꞌ kam yu Komam Jahawil! ¿Tzet yinh yuxin konhheyitijanh bꞌey txꞌotxꞌ desierto tiꞌ hanhonh iskonhobꞌ Komam Dios Jahawil honhtiꞌanh? ¿Tzet yinh yuxin konhheyihtijanh yet jelanh sat txꞌotxꞌ Egipto, konhheyinitijanh sat txꞌotxꞌ bꞌay kaw ay isyaꞌtajil tiꞌ? Bꞌay ayonh tiꞌ, kaw matzet chiyaqꞌa, machi teꞌ higuera, machi teꞌ uva, machi teꞌ granado, kaw machi nichꞌano haꞌ, wal jukꞌni bꞌey tiꞌ,» xhi ebꞌnaj.
Hayet yabꞌen yaꞌ Moisés yebꞌ yaꞌ Aarón yalni ebꞌnaj hakaꞌ tiꞌ, ishitzilo ebꞌyaꞌ yinh anma Israel, isto ebꞌyaꞌ istiꞌ ispultahil isTabernáculo Komam, yay jahno ebꞌyaꞌ bꞌey tuꞌ, yay xulno ebꞌyaꞌ sat txꞌotxꞌ, yinhnhena tuꞌ, isyeni isbꞌa isqꞌaqꞌal ismay Komam Dios yibꞌanh ebꞌyaꞌ. Yalni Komam Jahawil tet yaꞌ Moisés:
«Iqꞌ haqꞌojoch, kat iskolwa hawuxhta Aarón tawintaj chakutxbꞌaniko anma Israel, kat hawalni tet chꞌen chꞌen ta chiꞌelilo ha haꞌ yul iskꞌul chꞌen, kat yukꞌni anma haꞌ yebꞌ isnoqꞌ,» xhi Komam.
Yinikanh yaꞌ Moisés teꞌ qꞌojoch ayko sata Komam Dios, hakaꞌ yu yalni Komam tet yaꞌ. Lahwi tuꞌ, iskutxbꞌaniko yaꞌ Moisés yebꞌ yaꞌ Aarón sunil anma Israel sata huneꞌ chꞌen chꞌen, yalni yaꞌ Moisés tet anma Israel tuꞌ:
«Hex manhkꞌom hex tiꞌ, abꞌewe tzet chiwalan, ¿tom chijiltijanh ha haꞌ yul iskꞌul chꞌen chꞌen tiꞌ, kat jaqꞌnihanh haꞌ heyukꞌuꞌ?» xhi yaꞌ.
Hayet lahwi yalni yaꞌ Moisés hakaꞌ tuꞌ, yinikanh yaꞌ isqꞌabꞌ, ismaqꞌniko yaꞌ isqꞌojoch tuꞌ kayel yinh iskꞌul chꞌen chꞌen tuꞌ, yinhnhena tuꞌ, yelilo tixhna ha haꞌ yul iskꞌul chꞌen, kaw xin nimajal isnuqꞌ ha haꞌ tuꞌ eliloj. Yukꞌni anma Israel haꞌ yebꞌ isnoqꞌ anma tuꞌ. Yajaꞌ xin yal Komam Dios tet yaꞌ Moisés yebꞌ tet yaꞌ Aarón hakaꞌ tiꞌ:
«Yu mach heyako heyanma winhan, yebꞌ yu mach heyala ta ay welapnojan sata anma Israel tiꞌ, yuxin maxhtaj hex cheyikto anma Israel tiꞌ sat txꞌotxꞌ aqꞌbꞌilxa tet wuhan,» xhi Komam.
Meriba ok isbꞌiho huneꞌ txꞌotxꞌ bꞌay elti haꞌ yul iskꞌul chꞌen chꞌen tuꞌ, yuto haꞌ bꞌey tuꞌ ok ebꞌnaj Israel bꞌuchwal yinh Komam Dios; haꞌ xin bꞌey tuꞌ isye Komam sata sunil anma Israel ta machi nino istxꞌojal ay yinh Komam. [l].
	[l]20:13 Meriba yinh abꞌxubꞌal hebreo, haꞌ chalilo bꞌahwal

Mach isje naj rey Edom ta chiꞌekꞌto ebꞌnaj Israel sat istxꞌotxꞌ naj
Hayet ay yaꞌ Moisés yebꞌ anma Israel bꞌey txꞌotxꞌ Cades, ischejnito yaꞌ haywanh ebꞌnaj kaw ay yelapno yalno tet naj rey Edom hakaꞌ tiꞌ: «Hanhonh Israelonh tiꞌanh yebꞌ hex tiꞌ, jikꞌalto kobꞌa, yuxin chijaltojanh huneꞌ chejbꞌanile tiꞌ tawet mam rey. Hach tiꞌ, kaw hawohta sunil isyaꞌtajil jaqꞌlehanh bꞌey txꞌotxꞌ Egipto. Komam jichmamanh apni bꞌey Egipto tuꞌ, yehayo txꞌiꞌal tiempo sat txꞌotxꞌ, yok ebꞌnaj ah Egipto tuꞌ konhyetananh, haktikꞌapax tuꞌ yu yetan ebꞌnaj komam jichmamanh. Yuxin koqꞌananh tet Komam Dios ta chikolwa jinhanh; yabꞌen Komam tzet koqꞌan tuꞌanh, ischejniti Komam yángel, konhyinilojanh sat txꞌotxꞌ Egipto. Tinanh xin, ayonhanh sat txꞌotxꞌ Cades iskawilal ismohonal hekonhobꞌ tiꞌ. Yuxin chikoqꞌananh tawet ta chonhhachakꞌtojanh sat hetxꞌotxꞌ tiꞌ yinh kobꞌelanh; mach chonhekꞌanh xolaj hetzꞌunubꞌ, mach chonhekꞌpaxojanh xolaj heyuva. Mach chonhokanh jiqꞌatijanh ha haꞌ yul hekꞌuh jukꞌuꞌanh; wal xin wihom jokanh yul niman bꞌeh, mach chu kohekꞌnilo kobꞌahanh kotohanh yinh kowatxꞌqꞌabꞌanh yebꞌ yinh komekqꞌabꞌanh, yet chonhqꞌaxponikꞌtojanh sat hetxꞌotxꞌ tiꞌ,» xhito yaꞌ Moisés.
Istaqꞌwi naj rey Edom hakaꞌ tiꞌ:
—Machoj, mach chexekꞌ sat kotxꞌotxꞌ tiꞌanh, ta mach xin chintohan kexinmajaꞌan yebꞌ insoldadohan, kat janikojanh howal teyinh, xhi naj.
Istaqꞌwi ebꞌnaj chejlaxto tuꞌ, yalni ebꞌnaj:
—Mamin, haꞌ yul niman bꞌeh chonhtohanh, taka xin ay ha haꞌ chijukꞌanh maka konoqꞌanh chꞌukꞌni haꞌ, chikotohlahanh haꞌ tawet. Chahonhikꞌtojanh sat hetxꞌotxꞌ tiꞌ, hanhe huneꞌ tuꞌ chikoqꞌananh tawet, xhi ebꞌnaj.
Yajaꞌ xin taqꞌwi naj rey Edom tuꞌ:
—Machoj, mach chexekꞌto sat kotxꞌotxꞌ tiꞌanh, xhi naj.
Yajaꞌ wal naj rey Edom tuꞌ, elto naj ischahbꞌaꞌ ebꞌnaj Israel yu yaniko naj howal yinh ebꞌnaj yebꞌ sunil issoldado, ayko xin ischꞌen ebꞌnaj yet howal yul isqꞌabꞌ. Maxhtikꞌa xin isje naj ta chiꞌekꞌto ebꞌnaj Israel sat istxꞌotxꞌ ebꞌnaj; yuxin nanxa bꞌehal bꞌay to ebꞌnaj Israel yinh isbꞌel tuꞌ.
Iskamikal yaꞌ Aarón bꞌey witz Hor
Lahwi tuꞌ, yel sunil anma Israel sat txꞌotxꞌ Cades yapni bꞌey witz Hor. Huneꞌ witz tuꞌ ayayo istiꞌla ismohonal istxꞌotxꞌ ebꞌnaj Edom, haꞌ bꞌey tuꞌ tzotel Komam Dios tet yaꞌ Moisés yebꞌ tet yaꞌ Aarón, yalni Komam hakaꞌ tiꞌ: «Hach Moisés, wal tinanh toxa chikam hawuxhta Aarón tiꞌ, yuxin matxa chiꞌapni yaꞌ sat txꞌotxꞌ chiwaqꞌan tet anma Israel tiꞌ, yuto hemanhkꞌo tzet walan bꞌey haꞌ Meriba. Yuxin ito yaꞌ Aarón tiꞌ yebꞌ yaꞌ Eleazar, yaꞌ iskꞌahol yaꞌ, kat hawahto yebꞌ ebꞌyaꞌ iswiꞌ witz Hor. Haꞌ tuꞌ chawilo xil isqꞌap yaꞌ, qꞌap chiꞌokniko yinh ismunil yinh sacerdotehal, kat hawaniko qꞌap yinh yaꞌ Eleazar, yuto haꞌ tuꞌ chikam yaꞌ Aarón tiꞌ,» xhi Komam.
Isyijen yaꞌ Moisés sunil tzet yal Komam tuꞌ, yahto yaꞌ yebꞌ yaꞌ Aarón yebꞌ yaꞌ Eleazar yinh iswiꞌ witz sata sunil anma Israel. Hayet yapni ebꞌyaꞌ iswiꞌ witz tuꞌ, yinilo yaꞌ Moisés xil isqꞌap yaꞌ Aarón, qꞌap chꞌokniko yinh ebꞌnaj ay ismunil yinh sacerdotehal, yaniko yaꞌ qꞌap yinh yaꞌ Eleazar. Haꞌ iswiꞌ witz tuꞌ xin kam yaꞌ Aarón. Lahwi tuꞌ, ispaxayti yaꞌ Moisés yebꞌ yaꞌ Eleazar iswiꞌ witz tuꞌ. [m].Hayet yohtanhenilo anma Israel ta kam yaꞌ Aarón tuꞌ, yiqꞌni bꞌiskꞌulal anma yinh huneꞌ ixahaw yinh yaꞌ Aarón.
	[m]20:28 Haꞌ yaꞌ Eleazar, iskꞌahol yaꞌ Aarón, haꞌ naj ok yahawilo yinh ebꞌyaꞌ sacerdote selelo ismam. Ex. 29:24; Nm. 3:2

Istanhtzelo ebꞌnaj Israel ebꞌnaj Cananeo
Haxa yet yabꞌen naj isreyal ebꞌnaj cananeo ay yul konhobꞌ Arad yul ismajul txꞌotxꞌ Neguev tato ayko ebꞌnaj Israel yul bꞌeh chito konhobꞌ Atarim, yelto naj rey tuꞌ yaqꞌaꞌko howal yinh ebꞌnaj Israel, istzabꞌnayo naj haywanh ebꞌnaj, yinito naj ebꞌnaj yul preso. Hayet yuni huneꞌ tuꞌ, istaqꞌweniko ebꞌnaj Israel yibꞌanh sata Komam, yalni ebꞌnaj hakaꞌ tiꞌ: «Mamin, ta chawako huneꞌ niman konhobꞌ tiꞌ yul koqꞌabꞌanh, chikotanhtzelojanh sunil konhobꞌ ayko yul ismajul huneꞌ niman konhobꞌ tiꞌ,» xhi ebꞌnaj tet Komam. Yabꞌen Komam tzet isqꞌan ebꞌnaj, iskolwa Komam yinh ebꞌnaj, isqꞌoji ebꞌnaj yinh ebꞌnaj cananeo tuꞌ, istanhtzenilo ebꞌnaj Israel sunil ebꞌnaj cananeo, yebꞌ sunil iskonhobꞌ ebꞌnaj. Yu huneꞌ tuꞌ, yuxin Horma ok isbꞌiho huneꞌ txꞌotxꞌ bꞌay yu huneꞌ tuꞌ.
Huneꞌ yechel labꞌa bronce
Lahwi tuꞌ, yel anma Israel bꞌey witz Hor, isto yul bꞌeh chito bꞌey haꞌ Kajinh Mar yu yekꞌ ishoyno txꞌotxꞌ Edom. Istibꞌayo yu anma Israel yinh isbꞌel tuꞌ. Yichiko istzotel yinh Komam Dios yebꞌ yinh yaꞌ Moisés, yalni hakaꞌ tiꞌ:
«¿Tzet yinh yuxin konhheyilojanh sat txꞌotxꞌ Egipto, chonhheyaqꞌni kamojanh sat txꞌotxꞌ desierto tiꞌ? Wal sat txꞌotxꞌ tiꞌ machi ha haꞌ chijukꞌu, machipaxo tzet chikolo, kaw xin huneꞌnhetikꞌa haꞌ tzet chikolo hunun tzꞌayik. Kaw xatibꞌayo huneꞌ maná tiꞌ kaw mach kꞌulo koloni,» xhi anma Israel.
Yuxin yati Komam Jahawil hunteqꞌan noꞌ howla labꞌa xol anma Israel, ischilax anma yu noꞌ, kaw xin hantanhe anma kam yu noꞌ. Isto anma Israel tuꞌ iskꞌatanh yaꞌ Moisés, yalni anma tet yaꞌ hakaꞌ tiꞌ:
«Mam Moisés, kaw majako komulanh kobꞌuchwahanh yinh Komam Dios yebꞌ tawinh; qꞌan tet Komam ta chiyilo noꞌ labꞌa koxol tiꞌanh,» xhi anma.
Isqꞌanni yaꞌ Moisés tet Komam ta chiyaqꞌ nimankꞌulal yinh anma tuꞌ. Yalni Komam tet yaꞌ Moisés hakaꞌ tiꞌ:
«Watxꞌe hunu yechel noꞌ howla labꞌa hakaꞌ hunteqꞌan noꞌ labꞌa tiꞌ, kat hatꞌunhbꞌankanh yinh hunu te teꞌ nimajal istel. Makxanhetikꞌa chischi noꞌ, kat yok tꞌanhno yinh huneꞌ yechel labꞌa chawatxꞌe tuꞌ, kat iskawxikanh, matxa chikam yu noꞌ,» xhi Komam tet yaꞌ Moisés.[image: 36.TIF] 

Iswatxꞌen yaꞌ Moisés huneꞌ yechel labꞌa yinh chꞌen bronce, islokbꞌankanh yaꞌ yechel tuꞌ yinh huneꞌ te teꞌ nimajal istel. Yuxin hayet chichilax anma Israel yu noꞌ labꞌa tuꞌ, kat isto tꞌanhno yinh huneꞌ chꞌen labꞌa bronce, hak tuꞌ xin matxa chikamiloj. [*]
	21:9 21:9 Jn. 3:14

Ebꞌnaj Israel ekꞌ ebꞌnaj ishoyoꞌ txꞌotxꞌ Moab
Lahwi tuꞌ, yel anma Israel bꞌay aya, yapni bꞌey txꞌotxꞌ Obot, haꞌ tuꞌ iswatxꞌekanh ismantiado. Tzujan tuꞌ, yel sat txꞌotxꞌ Obot, yapni bꞌey txꞌotxꞌ Ije-abarim, ayko sat txꞌotxꞌ desierto yibꞌanhahto txꞌotxꞌ Moab bꞌay chꞌahilo tzꞌayik. Lahwi tuꞌ, istopaxo yinh isbꞌel, iswatxꞌenpaxokanh ismantiado bꞌey istiꞌla ha haꞌ, Zered isbꞌi. Lahwi tuꞌ, istopaxo yinh isbꞌel, yapni isqꞌaxebꞌikꞌto haꞌ niman haꞌ Arnón sat txꞌotxꞌ desierto ayko yul ismajul ebꞌnaj amorreo. Haꞌ xin ha haꞌ tuꞌ ayko ismohonal istxꞌotxꞌ ebꞌnaj Moab yebꞌ ebꞌnaj amorreo. Haꞌ yinh huneꞌ tuꞌ chitzotel libro yinh howal yet Komam Jahawil bꞌay chala:
«Chikꞌay kokꞌul yinh tzet iswatxꞌe Komam Dios bꞌey haꞌ Kajinh Mar,
yebꞌ bꞌey haꞌ Arnón;
yebꞌ tzet isye Komam yinh yojomal ha haꞌ, haꞌ chiꞌekꞌ bꞌey txꞌotxꞌ Ar,
kat yapnikano bꞌey ismohonal txꞌotxꞌ Moab,» xhi.
Lahwi tuꞌ, yel anma Israel isqꞌaxebꞌikꞌto haꞌ Arnón, yapni bꞌey txꞌotxꞌ Beer bꞌay ay huneꞌ kꞌuh, bꞌay yal Komam Dios tet yaꞌ Moisés hakaꞌ tiꞌ: «Kutxbꞌako sunil anma Israel kat waqꞌnihan haꞌ yukꞌuꞌ,» xhi Komam. Hak tuꞌ xin yu yaniko anma Israel isnuqꞌal huneꞌ bꞌit, chalni hakaꞌ tiꞌ:
«Ahanhwano kꞌuh, kat habꞌitnhelaxi.
Haꞌ huneꞌ kꞌuh tiꞌ, ishol ebꞌnaj yahaw konhobꞌ yu isqꞌojoch.
Isholnipaxo ebꞌnaj nime winaj yu isvara ayko yul isqꞌabꞌ,» xhi huneꞌ bꞌit tuꞌ.
Lahwi tuꞌ, yel anma Israel bꞌey tuꞌ, yapni bꞌey txꞌotxꞌ Matana. Lahwi tuꞌ, yel ebꞌnaj bꞌey txꞌotxꞌ Matana, yapni bꞌey txꞌotxꞌ Nahaliel. Yelpaxo bꞌey txꞌotxꞌ Nahaliel yapni bꞌey txꞌotxꞌ Bamot. Lahwi tuꞌ yel bꞌey Bamot, yapni bꞌey huneꞌ niman hokan yul ismajul Moab, yapni bꞌey yakꞌalil iswiꞌ witz Pisga bꞌay chijilto txꞌotxꞌ desierto.
Qꞌoji ebꞌnaj Israel yinh naj rey Sehón
(Dt. 2:26-37)
Ischejnito ebꞌnaj Israel ischejabꞌ yalno tet naj Sehón, isreyal ebꞌnaj amorreo hakaꞌ tiꞌ: «Chijochehanh chonhekꞌtojanh sat hatxꞌotxꞌ tiꞌ. Mach chonhekꞌanh xolaj hetzꞌunubꞌ yebꞌ xolaj heyuva, mach chijukꞌpaxojanh ha haꞌ hayayto yul hekꞌuh. Yul niman bꞌeh chonhtohanh kat koqꞌaxponikꞌtojanh sat hetxꞌotxꞌ tiꞌ,» xhi ebꞌnaj.
Yajaꞌ mach isje naj rey Sehón ischahbꞌakto ebꞌnaj sat istxꞌotxꞌ; wal xin ishunbꞌako naj sunil anma, isto ebꞌnaj majwal yinh anma Israel sat txꞌotxꞌ desierto, haxa yet yapni ebꞌnaj bꞌey Jahaza, yaniko ebꞌnaj howal yinh ebꞌnaj Israel. Yajaꞌ xin iskol isbꞌa ebꞌnaj Israel tuꞌ tet ebꞌnaj, isqꞌoji ebꞌnaj yinh naj rey Sehón, yehayo ebꞌnaj Israel sat istxꞌotxꞌ ebꞌnaj. Istxꞌotxꞌ ebꞌnaj tuꞌ chiꞌichito txꞌotxꞌ yinh haꞌ Arnón masanta chiꞌapni txꞌotxꞌ yinh haꞌ Jaboc, bꞌay chiꞌekꞌ ismohonal istxꞌotxꞌ ebꞌnaj amonita, kaw xin pebꞌilayo ismohonal ebꞌnaj tuꞌ. Hak tuꞌ yu yokkano istxꞌotxꞌ ebꞌnaj amorreo yu ebꞌnaj Israel, yehayo ebꞌnaj Israel tuꞌ yul iskonhobꞌ ebꞌnaj, xol hunteqꞌan konhobꞌ tuꞌ ayko Hesbón yebꞌ sunil yaldeahil. Haꞌ konhobꞌ Hesbón tuꞌ, haꞌ iskonhobꞌ naj Sehón isreyal ebꞌnaj amorreo. Naj rey Sehón tuꞌ, yaqꞌ naj howal yebꞌ naj isreyal txꞌotxꞌ Moab yet yalanhtokanoj, yinilo naj Sehón tuꞌ huneꞌ majan istxꞌotxꞌ ebꞌnaj chitaapni yinh haꞌ Arnón. Yu huneꞌ tuꞌ yuxin chiyal ebꞌnaj chiꞌanilo isnuqꞌal tzotiꞌ hakaꞌ tiꞌ:
«Hulanhwe bꞌey Hesbón, iskonhobꞌ naj rey Sehón.
Watxꞌewekanh huneꞌ konhobꞌ tiꞌ,
kat heyanikanh iskꞌubꞌal.
Ay huneꞌ qꞌa qꞌaꞌ ichiti yul konhobꞌ Hesbón, iskonhobꞌ naj rey Sehón,
isnhusnilo qꞌaꞌ huneꞌ konhobꞌ ayko yul ismajul txꞌotxꞌ Moab.
Isnhusnipaxilo qꞌaꞌ tuꞌ ebꞌnaj yahaw yeko yinh konhobꞌ Ar ayko yinh qꞌeyan yibꞌanhahto haꞌ Arnón.
Kꞌanchꞌan hex konhobꞌ Moab, kꞌanchꞌan hex cheyiyo hebꞌa tet tioxh Quemos,
makextanhtzelaxiloj. Elkanh hekꞌahol yul hekonhobꞌ,
ilaxpaxto hekutzꞌin preso yu naj Sehón, isreyal ebꞌnaj amorreo.
Yajaꞌ wal tinanh xin makotanhtzelojanh yip konhobꞌ Hesbón tiꞌ,
yebꞌ hunteqꞌanxa konhobꞌ masanta maꞌapni yinh konhobꞌ Dibón.
Makotanhtzenpaxilojanh konhobꞌ Nofa yebꞌ hunteqꞌanxa konhobꞌ masanta bꞌey konhobꞌ Medeba,» xhi.
Tanhtzelaxilo naj rey Og yebꞌ konhobꞌ Basán
(Dt. 3:1-11)
Hak tuꞌ yu yokkano istxꞌotxꞌ ebꞌnaj amorreo yu anma Israel. Lahwi tuꞌ ischejnito yaꞌ Moisés haywanh ebꞌnaj Israel yunhe yilni ebꞌnaj tzet jilni konhobꞌ Jazer. Isqꞌoji ebꞌnaj Israel yinh huneꞌ konhobꞌ tuꞌ yebꞌ yinhla yaldeahil ayko yinhla ishoyanil; yinilo ebꞌnaj anma amorreo ay yul hunteqꞌan konhobꞌ tuꞌ. Lahwi tuꞌ, istopaxo ebꞌnaj yinh isbꞌel, yahto ebꞌnaj yul bꞌeh chꞌapni bꞌey konhobꞌ Basán; yajaꞌ naj Og, isreyal konhobꞌ Basán tuꞌ, elti naj yebꞌ issoldado yaqꞌaꞌko howal yinh ebꞌnaj Israel bꞌey txꞌotxꞌ Edrei. Istzotel Komam Dios tet yaꞌ Moisés, yalni Komam tet yaꞌ: «Mach chaxhxiw tet naj yuto haninan chiwakojan naj yul haqꞌabꞌ yebꞌ sunil issoldado, kat wanipaxikojan iskonhobꞌ naj tuꞌ yul haqꞌabꞌ, kat hatanhtzenilo naj rey tiꞌ, hakaꞌ hawute hatanhtzenilo naj Sehón, naj isreyal anma amorreo ay yul konhobꞌ Hesbón,» xhi Komam.
Ispotxꞌni ebꞌnaj Israel naj rey Og yebꞌ yuninal yebꞌ sunil issoldado naj. Machi hunu anma ay yul huneꞌ konhobꞌ tuꞌ mach kam yu ebꞌnaj, yokkano istxꞌotxꞌ ebꞌnaj tuꞌ yu ebꞌnaj Israel.
3. YET YEHAYO ANMA ISRAEL SAT AKꞌAL MOAB
(22:1—36:13)
Naj rey Balac yato naj yawtemal naj Balaam
Lahwi tuꞌ, isto anma Israel yinh isbꞌel, yapni bꞌey cheqꞌanhlaj, sat txꞌotxꞌ Moab, istiꞌla haꞌ Jordán, satakꞌti konhobꞌ Jericó. Haꞌ bꞌey tuꞌ xin iswatxꞌekanh ebꞌnaj ismantiado.
Hayet yilni naj Balac isreyal konhobꞌ Moab, naj iskꞌahol naj Zipor, tzet utelax anma amorreo yu ebꞌnaj Israel, isxiwkanh naj yebꞌ anma ay bꞌey Moab tuꞌ yet yilni ta kaw hantanhe isbꞌisil anma Israel tuꞌ. Yuxin yal anma Moab tet ebꞌnaj ichamta winaj ay bꞌey Madián hakaꞌ tiꞌ: «Hunteqꞌan anma chihul tiꞌ chistanhtzelo kotxꞌotxꞌ tiꞌ, hakaꞌ istanhtzenilo noꞌ wakax teꞌ telaj,» xhi anma.
Yinh hunteqꞌan tzꞌayik tuꞌ, haꞌ naj Balac tuꞌ ayko reyal yinh txꞌotxꞌ Moab. Ischejni naj rey Balac ilaxoti naj Balaam, iskꞌahol naj Beor, ay bꞌey konhobꞌ Petor, ayko istiꞌ ha haꞌ, [n] ayko yul ismajul txꞌotxꞌ Amav. Yalni naj Balac tuꞌ ta chiyal ebꞌnaj chejabꞌ to inoti naj Balaam hakaꞌ tiꞌ: «Ay huneꞌ niman konhobꞌ anma el sat txꞌotxꞌ Egipto, lanhan xin isnohilo sat kotxꞌotxꞌ yu hunteqꞌan anma tuꞌ; tinanh xin, ayayo ebꞌnaj kosatajanh. Yuxin titanh yinh anhe kat hawul hatzꞌaktiꞌnheno hunteqꞌan anma tiꞌ, yuto kaw ekꞌbꞌal yip kosatajanh; yuto ta chaxhhul hatzꞌaktiꞌnhe chiyu koqꞌojihanh yinh, kat kotzꞌumbꞌenilojanh ebꞌnaj sat kotxꞌotxꞌ tiꞌanh. Yuto wohtajan tato haꞌ mak chaqꞌan iskꞌulal yibꞌanh chischah iskꞌulal, haxa mak chaqꞌan tzꞌaktiꞌ yibꞌanh chiꞌay isyaꞌtajil yibꞌanh,» xhito naj.
Isto ebꞌnaj ichamta winaj Moab yebꞌ ebꞌnaj Madián yilno naj Balaam, iqꞌbꞌil xin istohol istzꞌaktiꞌ naj Balaam yibꞌanh konhobꞌ Israel tuꞌ yu ebꞌnaj. Hayet yapni ebꞌnaj iskꞌatanh naj Balaam tuꞌ, yalni ebꞌnaj ischejbꞌanil naj rey Balac. Hayet yabꞌen naj Balaam ischejbꞌanil ebꞌnaj, yalni naj tet ebꞌnaj:
—Kananhwekano huneꞌ aqꞌbꞌal tiꞌ, chito wabꞌehan tzet chiyute yalni Komam Dios Jahawil, katto waqꞌnihan ispaj hetzotiꞌ tiꞌ, xhi naj.
Yuxin kankano ebꞌnaj huneꞌ aqꞌbꞌal tuꞌ, iskꞌatanh naj Balaam. Istzotel Komam Dios tet naj Balaam huneꞌ aqꞌbꞌal tuꞌ, isqꞌambꞌen Komam tet naj hakaꞌ tiꞌ:
—¿Mak anmahil hunteqꞌan ebꞌnaj aykꞌo takꞌatanh tiꞌ? xhi Komam.
Istaqꞌwi naj Balaam:
—Naj Balac iskꞌahol naj Zipor, isreyal txꞌotxꞌ Moab chejnhe ebꞌnaj yalno wetan hakaꞌ tiꞌ: “Ay huneꞌ konhobꞌ anma el sat txꞌotxꞌ Egipto, lanhan xin ismajnilo anma tuꞌ intxꞌotxꞌan, yuxin chiwochehan chaxhto hatzꞌaktiꞌnhe hunteqꞌan anma tuꞌ, kꞌuxantaxka inqꞌojihan yinh, kat winilojan ebꞌnaj sat intxꞌotxꞌan,” xhi ebꞌnaj, xhi naj Balaam tet Komam.
Istaqꞌwi Komam tet naj Balaam, yalni Komam:
—Mach chaxhto yinta ebꞌnaj, mach xin chatzꞌaktiꞌnhe huneꞌ konhobꞌ tuꞌ, yuto ayayo inkꞌulalan yibꞌanh, xhi Komam tet naj Balaam.
Haxa yet hunxa tzꞌayik yet yahwano naj Balaam, yalni naj tet ebꞌnaj ischejabꞌ naj Balac hakaꞌ tiꞌ:
—Meltzanhweto hekonhobꞌ, mach chisje Komam ta chintohan teyintaj, xhi naj.
Hayet yabꞌen ebꞌnaj iswiꞌehal konhobꞌ Moab hakaꞌ tuꞌ, ismeltzo ebꞌnaj, yapni ebꞌnaj iskꞌatanh naj rey Balac, yalni ebꞌnaj tet naj:
—Mach isjeti naj Balaam tuꞌ jintajanh, xhi ebꞌnaj.
Yajaꞌ xin ischejpaxto naj Balac hunteqꞌanxa ebꞌnaj iswiꞌehal konhobꞌ Moab yiqꞌati naj Balaam tuꞌ; hunteqꞌanxa ebꞌnaj tuꞌ, ekꞌbꞌal niman ebꞌnaj yebꞌ ekꞌbꞌalto kaw ay yelapno ebꞌnaj sata ebꞌnaj ischejto naj yet bꞌabꞌelal. Isto ebꞌnaj yilno naj Balaam. Hayet yapni ebꞌnaj iskꞌatanh naj Balaam tuꞌ, yalni ebꞌnaj tet naj hakaꞌ tiꞌ:
—Naj rey Balac iskꞌahol naj Zipor makonhchejnitijanh jalnojanh tawet hakaꞌ tiꞌ: “Kaw chinqꞌanan tawet, mach chamanhkꞌo hatita. Ta chaxhtita kaw chiwakojan hawinajil, kat waqꞌnihan sunil tzet chaqꞌan wetan, yuxin titanh, kat hatzꞌaktiꞌnhen huneꞌ konhobꞌ tiꞌ,” xhiti naj tawet, xhi ebꞌnaj tet naj Balaam.
Yajaꞌ xin, taqꞌwi naj Balaam tet ebꞌnaj:
—Waxanhka chiyaqꞌ naj rey Balac yatut wetan nohna yu chꞌen oro yebꞌ chꞌen plata, mach chu inwatxꞌenan tzet ye tuꞌ; waxanhka kaw matzet chal yelapnoj, maka kaw ay chal yelapnoj, tato maxhtaj Komam inDiosalan chihalni wetan, maxhtikꞌa chu inwatxꞌenan, xhi naj Balaam. Yalnipaxo naj:
—Kananhwekano huneꞌ aqꞌbꞌal tiꞌ, wabꞌehan tzet chiyute yalni Komam wetan, xhi naj. Istzotel Komam tet naj Balaam yinh huneꞌ aqꞌbꞌal tuꞌ, yalni Komam:
«Tato mahulpaxo ebꞌnaj chejabꞌ tuꞌ iqꞌwal tawinh hunelxa, ahanhwanoj, asiꞌ yinta ebꞌnaj; yajaꞌ haꞌ tzet chiwalan tawet hanhechꞌan chawala,» xhi Komam tet naj.
	[n]22:5 Éufrates isbꞌi huneꞌ haꞌ tuꞌ.

Naj ángel isyekanh isbꞌa sata noꞌ burro
Yahwano naj Balaam yinh sahabꞌ sakꞌayal, yanikanh naj isxhilahil isburro, isto naj yinta ebꞌnaj iswiꞌehal konhobꞌ Moab. Ayahto naj Balaam yibꞌanh isburro tuꞌ, tzujan xin kawanh ischejabꞌ naj yintaj. Yajaꞌ tit ishowal Komam Dios yinh naj Balaam yuto to naj, yuxin hul yángel Komam Jahawil yunhe yok majno naj yul isbꞌeh naj Balaam tuꞌ.
Hayet yilni noꞌ burro tato linhankanh yángel Komam yul yiktabꞌanil bꞌeh, ayko xin huneꞌ espada ahnati yul yatut ayiko yul isqꞌabꞌ naj, ishekꞌnilo isbꞌa noꞌ, isto noꞌ xol telaj. Ismaqꞌni naj Balaam noꞌ yunhe ismeltzo noꞌ yul bꞌeh hunelxa. Tzujan tuꞌ xin, yokpaxo linhno yángel Komam Jahawil hunelxa yul bꞌeh tuꞌ bꞌay kaw lotꞌan, chiꞌekꞌ xol teꞌ uva; ayko xin chꞌen kꞌubꞌ yinh iskabꞌil iskꞌul bꞌeh tuꞌ. Hayet yilni noꞌ burro yángel Komam Jahawil, isnhijniko isbꞌa noꞌ yinhla chꞌen kꞌubꞌ, istenniko noꞌ yoj naj yinh chꞌen, ismaqꞌnipaxo naj noꞌ hunelxa. Ishitzilo yángel Komam sata naj, yokpaxo linhno naj yul bꞌeh bꞌay kaw lotꞌan bꞌay mach chu ishekꞌobꞌtanhen isbꞌa noꞌ. Hayet yilni noꞌ ta linhankanh yángel Komam yul bꞌeh tuꞌ, yay kotno noꞌ yalanh naj Balaam tuꞌ. Istit ishowal naj yinh noꞌ, ismaqꞌni naj noꞌ yu huneꞌ te teꞌ. Hayet lanhan ismaqꞌni naj noꞌ tuꞌ, istzotelkanh noꞌ yu Komam Dios Jahawil, yalni noꞌ tet naj Balaam:
—¿Tzet chachwutehan, yuxin yoxelxa kinhamaqꞌnitiꞌan? xhi noꞌ tet naj.
Istaqꞌwi naj Balaam tet noꞌ:
—¿Tzet yinh yuxin chachetli winhan? Tato ay hunu chꞌen espada iqꞌbꞌil wuhan, chimkach inpotxꞌkamojan tinanh, xhi naj tet noꞌ.
Istaqꞌwi noꞌ tet naj hakaꞌ tiꞌ:
—Wibꞌanhnhetikꞌahan chachekꞌi, kaw xin hawohtaj ta maxhto hunelo chiwuhan tawinh hakaꞌ tiꞌ, xhi noꞌ tet naj. Istaqꞌwi naj:
—Yel chawala, xhi naj. Lahwi tuꞌ isyeni isbꞌa yángel Komam Dios tuꞌ tet naj Balaam, linhankanh yiktabꞌanil bꞌeh, ayko xin huneꞌ chꞌen espada ahnati yul yatut ayko yul isqꞌabꞌ naj. Hayet yilni naj Balaam yángel Komam tuꞌ, yay jahno naj, yay xulno naj sat txꞌotxꞌ. Yalni yángel Komam Jahawil tet naj: [image: 37.TIF] 

—¿Tzet yinh yuxin oxelxa chamaqꞌ haburro tiꞌ? Wal xin haninan chinok linhnojan tasataj, chinmajchenan habꞌeh tiꞌ, yuto haꞌ tzet chaxhto hawatxꞌeꞌ kaw txꞌoj yul insatan. Ta xin mach ishekꞌilo isbꞌa noꞌ wetan xam kach kam wuhan tinanh, wal noꞌ xin matzet chu noꞌ wuhan, xhi naj yángel Komam tuꞌ.
Istaqꞌwi naj Balaam tet naj:
—Mamin, kaw mawako inmulan tawet, yuto mach wohtajojan tato linhan hachkanh yul bꞌeh tiꞌ yu hamajni inbꞌehan. Mamin, ta mach chisje hakꞌul chintohan yinta ebꞌnaj tiꞌ, chiyu inmeltzohan, xhi naj.
Istaqꞌwi yángel Komam Jahawil tuꞌ tet naj:
—Chisje hato yinta ebꞌnaj tiꞌ, yajaꞌ haꞌ tzet chiwalan tawet, haꞌ chawala, xhi yángel Komam tet naj Balaam tuꞌ.
Hak tuꞌ yu isto naj Balaam yinta ebꞌnaj yahawil konhobꞌ Moab ischejto naj rey Balac. Hayet yabꞌen naj Balac tato lanhan yapni naj Balaam tuꞌ, isto naj ischahno naj bꞌey huneꞌ konhobꞌ ayayo istiꞌ haꞌ Arnón, sat ismohonal txꞌotxꞌ Moab. Hayet ischahni naj Balac naj Balaam tuꞌ, yalni naj tet naj:
—¿Tzet yinh yuxin machi kaxhtita yet kach wawtentijan? ¿Ham hatxumni tato mach chu waqꞌnihan sunil tzet haltebꞌil wuhan tawet? xhi naj.
Istaqꞌwi naj Balaam hakaꞌ tiꞌ:
—Ayinan lah, makintitan kach wilaꞌan, yajaꞌ wal tinanh machi hunu tzet chiwalan yul wetan inchukilan, wal xin haꞌ tzotiꞌ chaqꞌaꞌko Komam Dios yul intiꞌan haꞌ chiwalaꞌan, xhi naj.
Lahwi tuꞌ, isto naj Balaam yinta naj Balac bꞌey txꞌotxꞌ Quiriat-huzot. Ischejni naj Balac potxꞌlaxo noꞌ wakax yebꞌ noꞌ meꞌ, yalaxiko noꞌ tet naj Balaam yebꞌ tet ebꞌnaj iswiꞌehal konhobꞌ tzujan yinta ebꞌnaj.
Isqꞌanayoj naj Balaam iskꞌulal yibꞌanh ebꞌnaj Israel
Haxa yinh hunxa tzꞌayik, yilaxto naj Balaam yu naj Balac iswiꞌ witz Bamot-baal, yuto haꞌ bꞌey tuꞌ chiyu yilnito ebꞌnaj ismantiado ebꞌnaj Israel.
Lahwi tuꞌ xin, yalni naj Balaam tet naj rey Balac:
—Watxꞌewe hujebꞌ ismexhahil xahanbꞌal bꞌey tiꞌ, kat hachejni potxꞌlaxo hujkꞌonh noꞌ winaj wakax yebꞌ hujkꞌonh noꞌ winaj meꞌ, xhi naj. Iswatxꞌen naj Balac tzet yal naj Balaam tuꞌ, yalten ebꞌnaj iskawanhil huneꞌ noꞌ tzehla wakax yebꞌ huneꞌ noꞌ meꞌ xahanbꞌalil yibꞌanh hunun mexha.
Yalni naj Balaam tet naj Balac:
—Kananhkano iskꞌatanh xahanbꞌal tiꞌ, wal hinan chintohan. Kꞌuxantaxka chitzotel Komam Dios wetan, tzujan tuꞌ chiwalnojan tawet tzet chiyal Komam wetan, xhi naj.
Ishitzto naj Balaam, yahto naj iswiꞌ huneꞌ witz bꞌay machi teꞌ qꞌebꞌtaj. Isyeni isbꞌa Komam Dios tet naj bꞌey tuꞌ, yalni naj tet Komam:
—Mamin, manlatzꞌbꞌakanhan hujebꞌ ismexhahil yet xahanbꞌal, mawanahtojan huneꞌ noꞌ wakax yebꞌ huneꞌ noꞌ meꞌ yibꞌanh hunun mexha tuꞌ, xhi naj.
Yanikto Komam tzet tzotiꞌal yul istiꞌ naj Balaam, lahwi tuꞌ yalni Komam hakaꞌ tiꞌ:
—Meltzanhto iskꞌatanh naj Balac kat hawalni tet naj tzet mawalan tawet tiꞌ, xhi Komam.
Ismeltzo naj Balaam. Wal naj Balac tuꞌ linhankanh naj yebꞌ ebꞌnaj iswiꞌehal konhobꞌ Moab iskꞌatanh xahanbꞌal tuꞌ yet yapni naj. Yichiko naj Balaam istzoteli, yalni naj hunteqꞌan tzotiꞌ kaw ay yelapno hakaꞌ tiꞌ:
«Hata bꞌey istzalanil witzla ayko yinh yetkꞌulal bꞌay chiꞌahilo tzꞌayik yul ismajul txꞌotxꞌ Aram,
kinyitijan naj rey Balac, isreyal txꞌotxꞌ Moab. Yalni naj wetan xin:
“Kata kat hatzꞌaktiꞌnhen anma titna yinh yaꞌ Jacob,
kat haqꞌanni isyaꞌtajil yibꞌanh ebꞌnaj Israel,” xhito naj wetan.
Yajaꞌ, ¿tzet chu intzꞌaktiꞌnhenan mak mach istzꞌaktiꞌnhe Komam Dios?
¿Tzet chu inqꞌannihan isyaꞌtajil yibꞌanh tato mach choche Komam chitit isyaꞌtajil yibꞌanh?
Kaw saqꞌal wilnitojan konhobꞌ Israel tuꞌ yet ayinahtojan yibꞌanh iswiꞌ chꞌen chꞌen.
Kaw saqꞌal wilnitojan huneꞌ konhobꞌ tuꞌ yinh iswiꞌ huneꞌ witz tiꞌ.
Huneꞌ konhobꞌ tuꞌ, kaw nan yehayo ischukil, kaw xin nan yok xol ejla konhobꞌ.
Haꞌ isbꞌisil yikꞌal yaꞌ Jacob tuꞌ, lahan hakaꞌ isbꞌisil pojoj.
¿Maktaxka chiyu isbꞌisni yet iskanh majan ebꞌnaj Israel tiꞌ?
Machi hunu mak chiyu isbꞌisni. Majaltam chinkaman hakaꞌ chu iskamto hunteqꞌan anma kaw kꞌul isbꞌeybꞌal tuꞌ.
Ayxikꞌa hak tuꞌ chu inkaman hakaꞌ ebꞌnaj tuꞌ,» xhi naj Balaam sata ebꞌnaj.
Hayet yabꞌen naj Balac yalni naj Balaam hakaꞌ tuꞌ, ismayni naj naj, yalni naj Balac hakaꞌ tiꞌ:
—¿Tzet yinh xin hak tiꞌ chinhawutehan? Awtebꞌil hach wuhan yu hatzꞌaktiꞌnhen hunteqꞌan ebꞌnaj bꞌay ayko inhowaltiꞌan; wal xin toka haꞌ iskꞌulal maxaqꞌanayo yibꞌanh ebꞌnaj, xhi naj Balac.
Istaqꞌwi naj Balaam, yalni naj hakaꞌ tiꞌ:
—Yajaꞌ mawalan tawet tato hanhe tzotiꞌ chiyal Komam Dios wetan, haꞌ chiwalan, xhi naj.
—¿Tom chito nahul wuhan tzet chaqꞌ Komam Jahawil walaꞌan yu intiꞌan? xhi naj.
Yajaꞌ xin yalpaxo naj Balac tet naj Balaam tuꞌ:
—Tonh wintajan bꞌey hunuxa bꞌaya, bꞌay yetzan nichꞌano istiꞌla ismantiado ebꞌnaj chijila, kat hatzꞌaktiꞌnhen bꞌey tuꞌ, xhi naj.
Yinito naj Balac naj Balaam tuꞌ bꞌey txꞌotxꞌ Zofim, yahto ebꞌnaj yinh iswiꞌ witz Pisga. Haꞌ bꞌey tuꞌ islatzꞌbꞌakanh naj hujebꞌ ismexhahil yet xahanbꞌal, yalten naj huneꞌ noꞌ tzehla wakax yebꞌ huneꞌ noꞌ tzehla meꞌ yibꞌanh hunun mexha tuꞌ. Lahwi tuꞌ, yalni naj Balaam tet naj Balac:
«Kananhkano iskꞌatanh xahanbꞌal tiꞌ, wal hinan chintohan inchabꞌan Komam Dios bꞌey tuꞌ,» xhi naj.
Ischahnayo Komam Jahawil naj Balaam, yanikto Komam tzotiꞌ yul istiꞌ naj, yalni Komam xin:
«Meltzanhto iskꞌatanh naj Balac tuꞌ, kat hawalni hakaꞌ mawalan tawet,» xhi Komam tet naj.
Ismeltzo naj Balaam tuꞌ bꞌay ay naj Balac yebꞌ ebꞌnaj iswiꞌehal konhobꞌ Moab iskꞌatanh xahanbꞌal. Isqꞌambꞌen naj Balac tet naj Balaam:
«¿Tzet mayal Komam Jahawil tawet?» xhi naj.
Yichiko naj Balaam istzoteli, yalni naj hunteqꞌan tzotiꞌ kaw ay yelapno hakaꞌ tiꞌ:
«Mam Balac, iskꞌahol icham Zipor,
ahanhwanoj, abꞌe tzet chiwalan.
Haꞌ Komam Dios, mach lahano hakaꞌ ebꞌnaj winaj.
Mach chako Komam leqꞌtiꞌal; mach chishelpaxo isnabꞌal.
Hayet chalni hunu tzet ye tuꞌ, chiyij isbꞌa tzet chala; haꞌ tzet chiyalte, chiyaqꞌa.
Haꞌ Komam kinchejnihan walnojan iskꞌulal yibꞌanh huneꞌ konhobꞌ tiꞌ;
yuxin ta hak tuꞌ yalni Komam, mach chu inmanhkꞌonan huneꞌ tuꞌ.
Machi leqꞌtiꞌal chiyil Komam yinh yaꞌ Jacob, machipaxo istxꞌojal chiyil Komam yinh Israel.
Haꞌ Komam Dios Jahawil isDiosal ebꞌnaj, haꞌ ayko xol konhobꞌ tuꞌ,
kat yalnipaxo ebꞌnaj tuꞌ Komam isreyaloj.
Haꞌ Komam inilo ebꞌnaj tuꞌ sat txꞌotxꞌ Egipto,
kaw isye yip Komam tet ebꞌnaj, hakaꞌ yip noꞌ xoltelajil wakax.
Machi hunu nawal chiqꞌoji yinh yikꞌal yaꞌ Jacob,
matzet chalpaxilo ebꞌnaj ahbꞌelom yinh ebꞌnaj Israel.
Haꞌ tinah yilal yal-lax yinh ebꞌnaj Israel hakaꞌ tiꞌ:
“Kaw tzetkꞌa kꞌaybꞌalkꞌule xaꞌiswatxꞌe Komam Dios yinh,” xhihojabꞌi.
Huneꞌ konhobꞌ tiꞌ, hayet chiꞌahi kaw ay ismay hakaꞌ noꞌ bꞌalam;
maxhtikꞌa chꞌay kotno yalanhto maxhto chiskꞌuxayto no noqꞌ chistzabꞌa,
kat yukꞌnilo noꞌ ischikꞌil noꞌ,» xhi naj Balaam tuꞌ.
Hayet yabꞌen naj Balac hunteqꞌan tzotiꞌ tuꞌ, yalni naj tet naj Balaam:
—Tato mach chu hatzꞌaktiꞌnhen huneꞌ konhobꞌ tiꞌ, machojabꞌ xin chaqꞌan iskꞌulal yibꞌanh, xhi naj.
Istaqꞌwi naj Balaam, yalni naj tet naj Balac:
—¿Tom mach walan tawet tato hanhe tzet chiyal Komam Jahawil wetan, haꞌ yilal inwatxꞌenan? xhi naj.
Yalnipaxo naj Balac tet naj Balaam:
—Chiwalan tawet, chachwitojan hunuxa bꞌaya, kꞌuxantaxka chischah iswiꞌ Komam Dios chatzꞌaktiꞌnhen ebꞌnaj bꞌey tuꞌ, xhi naj.
Yinito naj Balac naj Balaam iswiꞌ witz Peor, bꞌay ixtanh yil-laxto txꞌotxꞌ desierto. Hayet yapni ebꞌnaj bꞌey tuꞌ, yalni naj Balaam tet naj Balac:
—Watxꞌekanh hujebꞌ mexha yet xahanbꞌal bꞌey tiꞌ, kat hapotxꞌni hujkꞌonh noꞌ tzehla wakax, yok hujkꞌonh noꞌ tzehla meꞌ, xhi naj.
Iswatxꞌen naj Balac tzet yal naj Balaam tuꞌ, yalten naj Balaam huneꞌ noꞌ tzehla wakax yebꞌ huneꞌ noꞌ tzehla meꞌ yibꞌanh hunun mexha yet xahanbꞌal.
Yajaꞌ matxa ishekꞌilo isbꞌa naj Balaam bꞌey tuꞌ hakaꞌ yet bꞌabꞌelal yebꞌ yet iskayel yet isto naj yabꞌeno tzet chiyal Komam, yuto istxumilo naj tato chitzala Komam yet chisqꞌanni naj iskꞌulal yibꞌanh anma Israel. Istꞌanhxito naj yinh txꞌotxꞌ desierto; haxa yet yilnito naj ebꞌnaj Israel yinh hunun majan yikꞌal ebꞌnaj, yok Yespíritu Komam Dios yinh naj. Yichiko naj Balaam iskꞌahol naj Beor yalni tzotiꞌ kaw ay yelapno hakaꞌ tiꞌ:
«Haꞌ tzet chiyil naj hajan sat, kaw ay yelapnoj.
Ay huneꞌ mak abꞌen huneꞌ tzet chal Komam Dios.
Ay huneꞌ mak ilni tzet ye tuꞌ maxhto chiwatxꞌi yet Komam ay yelapno yehi.
Aykꞌay huneꞌ naj tuꞌ, yaj hajan sat.
Kaw saqꞌal jilni hemantiado, hex yikꞌal yaꞌ Jacob, yebꞌ xin bꞌay ay hex hex Israel. [o]
Hakaꞌ isbꞌelwito yojomal ha haꞌ, hak tuꞌ heyehi. Hakaꞌ jilni tzꞌunubꞌ istiꞌla ha haꞌ,
hak tuꞌ kexjilni. Hakaꞌ teꞌ áloes tzꞌunbꞌil yu Komam Jahawil, hak tuꞌ heyehi.
Hakaꞌ teꞌ cedro ayayo istiꞌla haꞌ,
hak tuꞌ kexjilni.
Chitixhmolo ha haꞌ yul heqꞌabꞌ.
Haxa xol sunilal hetzꞌunubꞌ xin kaw ay haꞌ chiꞌoknikoj.
Haꞌ hereyal kaw ekꞌbꞌal aykano yip sata naj rey Agag.
Haxa bꞌay chexapni kaw nimajal yekoj.
Komam Dios kexinilo sat txꞌotxꞌ Egipto.
Kaw ay heyip hakaꞌ noꞌ wakax xolaj telajil.
Chetanhtzenilo konhobꞌ chiꞌaniko howal teyinh,
chewoqꞌni qꞌaho isbꞌajil ebꞌnaj,
kat xin isqꞌaxponikꞌto isbꞌaqꞌ teꞌ litꞌ yul iskꞌul ebꞌnaj heyu.
Lahan hex hakaꞌ noꞌ bꞌalam chiꞌok kotno yu iswayi,
machi hunu mak xin ay yip yanma yinilo iswayanh huneꞌ noꞌ miꞌe bꞌalam.
Saqꞌal yet mak chiqꞌanni iskꞌulal teyibꞌanh, haxa mak chextzꞌaktiꞌnheni,
chiꞌalaxpaxayo tzꞌaktiꞌ yibꞌanh,» xhi naj Balaam.
	[o]24:5 Jacob yebꞌ Israel huneꞌnhe anmahil bꞌay chitzoteli.

Chiyal naj Balaam tzet chito yuhi
Hayet yabꞌen naj Balac isqꞌanni naj Balaam iskꞌulal yibꞌanh anma Israel tuꞌ, istit ishowal naj yinh naj Balaam, chiswoqꞌni naj yiximal isqꞌabꞌ, yalni naj tet naj:
—Makaxhwawtehan yu hatzꞌaktiꞌnhen ebꞌnaj bꞌay ayko inhowalan, yajaꞌ wal hachpaxo xin, oxelxa chaqꞌan iskꞌulal yibꞌanh hunteqꞌan anma tuꞌ. Yuxin wal tinanh, paxanhto hakonhobꞌ, nabꞌnhe walan tato kaw niman tzet chiwaqꞌan tawet kat wanikojan hawinajil. Yajaꞌ machi isje iskꞌul Komam Jahawil ta chꞌok hamay, xhi naj Balac.
Istaqꞌwi naj Balaam tet naj:
—¿Tom machi walan tet ebꞌnaj hachejabꞌ bꞌey iqꞌwal winhan, tato waxanhka nohna yatut naj Balac yu chꞌen oro yebꞌ chꞌen plata, kat yaqꞌni naj chꞌen wetan, mach chu inmanhkꞌonan tzet chiyal Komam Dios? Mach chu inwatxꞌenpaxojan hunu tzet ye tuꞌ yul wetan inchukilan, waxanhka kaw machi yelapnoj maka kaw ay yelapnoj. Yuxin walan tato hanhe tzet chiyal Komam Dios wetan, haꞌ chiwalan. Kꞌultikꞌa chinpaxtojan, yajaꞌ yet maxhto chintohan, chiwalkanojan tawet tzet chiꞌutelax hakonhobꞌ tiꞌ yu ebꞌnaj Israel yet bꞌaqꞌinh, xhi naj.
Yichiko naj Balaam yalni tzetaj ye tuꞌ chitohuli,
«yalni naj Balaam, iskꞌahol naj Beor,
chalni naj hajan sat,
yalni naj abꞌen tzet halbꞌilkano yu Komam Jahawil,
naj yohta kuybꞌanile yet Komam,
Komam kaw aykano yip. Aykꞌaynaj, yaj hajanpaxo sat.
Chiwiltojan, yaj maxhto taj tinanh, ay huneꞌ tzet chiwiltojan, yaj mach kawilo yetij.
Ay huneꞌ txꞌumel chiꞌel yinh yaꞌ Jacob. Huneꞌ naj tuꞌ chiꞌok yahawilo ebꞌnaj Israel,
haꞌ naj chiꞌaniko islahwilal ispalanh konhobꞌ Moab.
Haꞌ naj xin chitanhtzenpaxkanilo anma titna yinh naj Set.
Chiꞌaykꞌay konhobꞌ Edom yul isqꞌabꞌ,
chꞌaykꞌaypaxo txꞌotxꞌ Seir yul isqꞌabꞌ mak chichiwa iskꞌul yinh.
Ebꞌnaj Israel kaw chiyiqꞌkanokanh yip ebꞌnaj.
Yinh yaꞌ Jacob chiꞌel naj chiqꞌoji.
Haꞌ naj chitanhtzenilo hunteqꞌan mak chitokankano yul huneꞌ konhobꞌ tuꞌ,» xhi.
Lahwi tuꞌ, istꞌanhxito naj Balaam yinh konhobꞌ Amalec, yichiko naj yalni tzet chito hul yet bꞌaqꞌinh, yalni naj:
«Haꞌ konhobꞌ Amalec, haꞌ ayko iswiꞌehalo sunil ej konhobꞌ,
yajaꞌ xin chitanhtzelaxilo yet bꞌaqꞌinh,» xhi naj.
Lahwi tuꞌ, yilnipaxo naj Balaam konhobꞌ Ceneo, yichiko naj yalni tzet chiyu bꞌey tuꞌ yet bꞌaqꞌinh, yalni hakaꞌ tiꞌ:
«Waxanhka kaw ay yip hekonhobꞌ,
waxanhka yinh iskꞌul chꞌen chꞌen cheyako heyatut,
yajaꞌ chitanhtzelaxilo hekonhobꞌ hex Ceneo hex tiꞌ,
yet chexyinito ebꞌnaj Asiria ischejabꞌoj,» xhi naj Balaam.
Yalnipaxo naj hakaꞌ tiꞌ:
«¡Ay! ¿Aytom hunu mak chikan yinh itzitzal yet chaniti Komam Dios hunteqꞌan tiꞌ?
Chitit teꞌ barco ay istiꞌ haꞌ mar bꞌey konhobꞌ Quitim,
kat yul ebꞌnaj yaqꞌno ekꞌoyaꞌ yanma Asiria, kat yaqꞌlaxpaxo ekꞌoyaꞌ yanma konhobꞌ Heber.
Kat xin istanhtzelaxkaniloj,» xhi naj. [p]
Lahwi tuꞌ xin yahwano naj Balaam, ispaxto naj bꞌey iskonhobꞌ, ismeltzopaxkanto naj rey Balac yul bꞌeh bꞌaytikꞌa tita.
	[p]24:24 Konhobꞌ Quitim, haꞌ Chipre tinanh.

Ok ebꞌnaj Israel yiqꞌayo isbꞌa tet tioxh Baal-peor
Yet yehayo anma Israel bꞌey konhobꞌ Sitim, yiqꞌnikanh ebꞌnaj Israel tuꞌ ebꞌix iskutzꞌin ebꞌnaj Moab. Ismontenpaxto ebꞌix ebꞌnaj yinta yaqꞌni isxahanbꞌal tet istioxh, iskꞌuxnipaxo anma Israel noꞌ chibꞌe chihaltelax yinh xahanbꞌal tet tioxh; yokpaxo yinoyo isbꞌa tet istioxh ebꞌix. Hak tuꞌ yu yinayo isbꞌa anma Israel tet tioxh Baal-peor; yuxin tit ishowal Komam Jahawil yinh ebꞌnaj Israel tuꞌ. Yalni Komam tet yaꞌ Moisés:
«Kutxbꞌako sunil ebꞌnaj iswiꞌehal konhobꞌ yako ismul, kat hahojnikamo ebꞌnaj yalanh yoj tzꞌayik yinh insatan, yunhe chiꞌel isqꞌaqꞌal huneꞌ inhowalan yinh ebꞌnaj Israel tiꞌ,» xhi Komam tet yaꞌ Moisés.
Yuxin ischej yaꞌ Moisés ebꞌnaj juez Israel, yalni yaꞌ tet ebꞌnaj:
«Hunun hex yinh hunun majan ebꞌnaj Israel tiꞌ, chehojkamo ebꞌnaj yiyo isbꞌa tet tioxh Baal-peor,» xhi yaꞌ Moisés tet ebꞌnaj.
Yajaꞌ ay huneꞌ naj Israel tiꞌ, inito huneꞌ ix madianita yixaloj yul yatut yinh sat yaꞌ Moisés yebꞌ yinh sat sunil anma Israel kutxaniko oqꞌo istiꞌ Tabernáculo, bꞌay chiskutxbꞌa isbꞌa ebꞌnaj Israel iskꞌatanh Komam. Hayet yilni naj Finees, naj iskꞌahol yaꞌ Eleazar, haꞌ ismam icham naj xin, haꞌ ton yaꞌ sacerdote Aarón; ishekꞌnilo isbꞌa naj xol anma kutxaniko tuꞌ, yiniti naj huneꞌ chꞌen lanza. Yok tzujno naj Finees yinta huneꞌ naj Israel tuꞌ masanta yul ismantiado, isqꞌaxponikto naj chꞌen lanza tuꞌ yul iskꞌul naj Israel tuꞌ yebꞌ ix madianita. Hak tuꞌ yu islinhi iskam ebꞌnaj Israel yu isyaꞌtajil yati Komam Dios xol ebꞌnaj Israel. Kaw xin 24 mil ebꞌnaj kam yu huneꞌ isyaꞌtajil yati Komam xol ebꞌnaj Israel tuꞌ.
Lahwi tuꞌ, istzotel Komam tet yaꞌ Moisés, yalni Komam hak tiꞌ:
«Naj Finees tiꞌ, iskꞌahol yaꞌ Eleazar, iskꞌahol yaꞌ sacerdote Aarón, yu mach ischah iswiꞌ naj tzet chute ebꞌnaj, yuxin matxa mantanhtzelojan ebꞌnaj Israel yu inhowalan. Yuto yaꞌ mayuko yinh yanma naj hakaꞌ intiꞌan. Ta mach mayu naj hakaꞌ tuꞌ, mach matanh isyaꞌil intzꞌeꞌalan yinh ebꞌnaj, ta mach xin matanhilo sunil konhobꞌ tiꞌ wuhan. Yuxin hal tet naj ta chintꞌinhbꞌakano intratohan yet aqꞌankꞌulal tet naj. Chiwaqꞌan ismunil naj yinh sacerdotehal yinh sunilbꞌal ej tiempo, yebꞌ tet ebꞌnaj chipohilto yinh naj yet bꞌaqꞌinh, yuto haꞌ hun naj tzꞌeꞌ yute isbꞌa wintajan yu istxꞌojal iswatxꞌe ebꞌnaj Israel. Hak tuꞌ xin yu waqꞌni nimankꞌulalan yinh ebꞌnaj Israel tiꞌ,» xhi Komam.
Haꞌ naj Israel hun yu isqꞌaxpolaxikꞌto chꞌen lanza yul iskꞌul yebꞌ ix madianita tuꞌ, Zimri isbꞌi naj, iskꞌahol naj Salu ye naj. Naj Salu tuꞌ, iswiꞌehal yeko naj xol anma Israel titna yinh yaꞌ Simeón. Haxa ix ah Madián tuꞌ, Cozbi isbꞌi ix, iskutzꞌin naj Zur ye ix; naj Zur tuꞌ, iswiꞌehal yeko naj xol hunmajan ebꞌnaj Madianita.
Lahwi tuꞌ, istzotelpaxo Komam Jahawil tet yaꞌ Moisés, yalni Komam hakaꞌ tiꞌ:
«Aweko howal yinh ebꞌnaj Madianita tuꞌ, kat hetanhtzenilo ebꞌnaj, hakaꞌ yu yaqꞌni ekꞌoyaꞌ ebꞌnaj heyanma, yet kexismontento ebꞌnaj heyinayo hebꞌa tet tioxh Baal-peor. Yebꞌ yu tzet iswatxꞌe ix Cozbi, iskutzꞌin naj iswiꞌehal xol ebꞌnaj Madián; ix kam yu chꞌen lanza yet ayayo isyaꞌtajil teyibꞌanh wuhan yu heyiyo hebꞌa tet tioxh Baal-peor,» xhi Komam tet yaꞌ Moisés.
Yet yah isbꞌisil ebꞌnaj Israel bꞌey Moab
Lahwi yekꞌkano huneꞌ isyaꞌtajil tuꞌ xol anma Israel, yalni Komam Jahawil tet yaꞌ Moisés yebꞌ tet yaꞌ Eleazar, yaꞌ iskꞌahol yaꞌ Aarón, hakaꞌ tiꞌ: «Iwekanh isbꞌisil sunil ebꞌnaj Israel tiꞌ, chiꞌichiko yinh ebꞌnaj ayxako yinh 20 (hunkꞌal) habꞌil, yebꞌ xin ebꞌnaj ekꞌbꞌalxa yinh 20 (hunkꞌal) habꞌil kꞌulxa isto yinh howal,» xhi Komam.
Iskutxbꞌaniko yaꞌ Moisés yebꞌ yaꞌ sacerdote Eleazar ebꞌnaj Israel sat huneꞌ akꞌal bꞌey txꞌotxꞌ Moab, istiꞌ haꞌ Jordán, satakꞌti konhobꞌ Jericó, yalni ebꞌnaj: «Chebꞌis ebꞌnaj winaj ayxako yinh hunkꞌal habꞌil, yebꞌ ebꞌnaj ekꞌbꞌalxa ishabꞌil hakaꞌ yu yalni Komam Jahawil tet yaꞌ Moisés,» xhi ebꞌnaj.
Haꞌ ton ebꞌnaj Israel tiꞌ elnati bꞌey txꞌotxꞌ Egipto:
Yaꞌ Rubén, isbꞌabꞌel kꞌahol yaꞌ Israel. Haꞌ isbꞌabꞌel kꞌahol yaꞌ Rubén, haꞌ ton naj Enoc; yinh naj titna anma enoquita. Haꞌ naj iskabꞌ kꞌahol yaꞌ Rubén tuꞌ, haꞌ naj Falú, yinh naj titnakano anma Faluita. Haxa naj yox kꞌahole tuꞌ, haꞌ naj Hezrón, yinh naj titnakano anma hezronita, haxa naj iskanh kꞌahole xin, haꞌ ton naj Carmi, yinh naj titnakano anma carmita. Haꞌ xin isbꞌisil ebꞌnaj yikꞌal yaꞌ Rubén tuꞌ ay 43,730 isbꞌisil ebꞌnaj yinh sunil.
Haꞌ iskꞌahol naj Falú: haꞌ ton naj Eliab. Haꞌ iskꞌahol naj Eliab, haꞌ ton ebꞌnaj tiꞌ: naj Nemuel, naj Datán yebꞌ naj Abiram. Haꞌ naj Abiram yebꞌ naj Datán tuꞌ iswiꞌehal konhobꞌ ye ebꞌnaj, haꞌ ebꞌnaj xin islahtiꞌnhe isbꞌa yebꞌ naj Coré, yaniko ebꞌnaj howal yinh Komam Dios yebꞌ yinh yaꞌ Moisés yebꞌ yinh yaꞌ Aarón. Ishajni isbꞌa txꞌo txꞌotxꞌ, isto hopna txꞌotxꞌ yalanh ebꞌnaj kawanh tuꞌ yebꞌ naj Coré, iskam huneꞌ majan ebꞌnaj; istzꞌapaxto 250 ebꞌnaj yu qꞌa qꞌaꞌ. Yu huneꞌ hakaꞌ tuꞌ, yunhe yilnikano ebꞌnaj Israel huneꞌ tuꞌ. Yajaꞌ wal iskꞌahol naj Coré ayto ebꞌnaj mach kami.
Haxa ebꞌnaj yikꞌal iskꞌahol yaꞌ Simeón, haꞌ ebꞌnaj tiꞌ chibꞌinahi: naj Nemuel, yinh naj titnakano anma nemuelita, naj Jamín yinh naj titnakano anma jaminita, naj Jaquín yinh naj titnakano anma jaquinita. Naj Zera, yinh naj titnakano anma zeraíta, naj Saúl xin, yinh naj titnakano anma saulita. Haꞌ xin isbꞌisil ebꞌnaj yikꞌal yaꞌ Simeón tuꞌ, ay 22,200 isbꞌisil ebꞌnaj yinh sunil.
Haxa ebꞌnaj titnakano yinh ebꞌnaj, iskꞌahol naj Gad, haꞌ ebꞌnaj tiꞌ chibꞌinahi: Naj Zefón, yinh naj titnakano anma zefonita. Naj Hagui, yinh naj titnakano anma haguita. Naj Suni, yinh naj titnakano anma sunita. Naj Ozni, yinh naj titnakano anma oznita, naj Eri yinh naj titnakano anma erita. Naj Arod, yinh naj titnakano anma arodita; naj Areli, yinh naj titnakano anma arelita. Haꞌ xin isbꞌisil ebꞌnaj yikꞌal yinh yaꞌ Gad ay 40,500 isbꞌisil ebꞌnaj yinh sunil.
Haxa ebꞌnaj iskꞌahol yaꞌ Judá, naj Er yebꞌ naj Onán, kam ebꞌnaj bꞌey txꞌotxꞌ Canaán; haxa ebꞌnaj titnakano yinh iskꞌahol yaꞌ Judá, haꞌ ebꞌnaj tiꞌ chibꞌinahi: naj Sela, yinh naj titnakano anma selaita; naj Fares, yinh naj titnakano anma faresita, naj Zera, yinh naj titna anma zeraíta. Naj Hezrón, yinh naj titnakano anma hezronita, haxa naj Hamul, yinh naj titnakano anma hamulita. Haꞌ xin isbꞌisil ebꞌnaj pohchakanh yinh yaꞌ Judá tuꞌ, ay 76,500 isbꞌisil ebꞌnaj yinh sunil.
Haxa ebꞌnaj titnakano yinh iskꞌahol yaꞌ Isacar, haꞌ ebꞌnaj tiꞌ chibꞌinahi: Naj Tola, yinh naj titna anma tolaita; naj Fúa, yinh naj titna anma funita. Naj Jasub, yinh naj titna ebꞌnaj jasubita; naj Simrón, yinh naj titna ebꞌnaj simronita. Haꞌ xin isbꞌisil ebꞌnaj yikꞌal yaꞌ Isacar, ay 74,300 isbꞌisil ebꞌnaj yinh sunil.
Haxa ebꞌnaj yikꞌal yinh ebꞌnaj iskꞌahol yaꞌ Zabulón, haꞌ ebꞌnaj tiꞌ chibꞌinahi: Naj Sered, yinh naj titna anma seredita. Naj Elón yinh naj titna anma elonita; haxa naj Jahleel, yinh naj pohchakanti anma jahleelita. Haꞌ xin isbꞌisil ebꞌnaj pohchakanh yinh yaꞌ Zabulón, ay 60,500 isbꞌisil ebꞌnaj yinh sunil.
Haxa ebꞌnaj yikꞌal yinh iskꞌahol yaꞌ José, haꞌ ebꞌnaj tiꞌ chibꞌinahi: yaꞌ Manasés, yebꞌ yaꞌ Efraín. Haxa ebꞌnaj iskꞌahol yaꞌ Manasés, haꞌ ton ebꞌnaj tiꞌ: Naj Maquir, yinh naj titna anma maquirita; naj Maquir, iskꞌahol naj Galaad ye naj. Yinh naj Galaad tuꞌ titna anma galaadita. Haxa ebꞌnaj tiꞌ, iskꞌahol naj Galaad: Naj Jezer, yinh naj titna anma jezerita; haxa naj Helec, yinh naj titna anma helequita. Haxa naj Asriel, yinh naj titna anma asrielita, haxa naj Siquem, yinh naj titnakano anma siquemita. Haxa naj Semida, yinh naj titnakano anma semidaíta; haxa naj Hefer, yinh naj pohchakanokanh anma heferita. Haxa naj Zelofehad iskꞌahol naj Hefer, machi iskꞌahol naj, wal xin ixnhe yuninal naj, hak tiꞌ isbꞌi ebꞌix hakaꞌ tiꞌ: Ix Maala, ix Noa, ix Hogla, ix Milca yebꞌ ix Tirsa. Haxa ebꞌnaj titnakano yinh yaꞌ Manasés; ay 52,700 isbꞌisil ebꞌnaj yinh sunil.
Haxa ebꞌnaj pohchakanh yinh ebꞌnaj iskꞌahol yaꞌ Efraín, haꞌ ebꞌnaj tiꞌ chibꞌinahi: naj Sutela, yinh naj pohchakanh anma sutelaíta, haxa naj Bequer, yinh naj pohchakanh anma bequerita, haxa naj Tahán, yinh naj pohchakanh anma tahanita. Haxa ebꞌnaj pohchakanh yinh naj Sutela; naj Erán, yinh naj pohchakanh anma eranita. Haxa ebꞌnaj yikꞌal yinh yaꞌ Efraín, ay 32,500 isbꞌisil ebꞌnaj yinh sunil. Haꞌ ebꞌnaj tuꞌ, iskꞌahol yaꞌ José yinh hunun majan yuninal.
Haxa ebꞌnaj pohchakanh yinh iskꞌahol yaꞌ Benjamín, haꞌ ebꞌnaj tiꞌ chibꞌinahi: naj Bela, yinh naj pohchakanh anma belaíta; haꞌ naj Asbel, yinh naj pohchakanh anma asbelita. Haxa naj Ahiram, yinh naj pohchakanh anma ahiramita. Haxa naj Sufam, yinh naj pohchakanh anma sufamita; haxa naj Hufam, yinh naj pohchakanh anma hufamita. Haxa ebꞌnaj iskꞌahol naj Bela, haꞌ ebꞌnaj tiꞌ: Naj Ard yebꞌ naj Naamán. Yinh naj Ard pohchakanh anma ardita; haxa yinh naj Naamán, pohchakanh anma naamita. Haxa ebꞌnaj pohchakanh yinh yaꞌ Benjamín tuꞌ, ay 45,600 isbꞌisil ebꞌnaj yinh sunil.
Haxa ebꞌnaj pohchakanh yinh naj iskꞌahol yaꞌ Dan, haꞌ naj tiꞌ chibꞌinahi: naj Súham, yinh naj pohchakanh anma suhamita. Haꞌ ebꞌnaj tiꞌ yuninal yuninal yaꞌ Dan yinh hunun majan yuninal. Haꞌ ebꞌnaj pohchakanh yinh yaꞌ Dan tuꞌ, ay 64,400 yinh sunil.
Haxa ebꞌnaj pohchakanh yinh iskꞌahol yaꞌ Aser, haꞌ ebꞌnaj tiꞌ chibꞌinahi: naj Imna, yinh naj pohchakanh anma imnita; haxa naj Isúi, yinh naj pohchakanh anma isuita. Haxa naj Bería, yinh naj pohchakanh anma beriaíta. Haxa iskꞌahol naj Bería, haꞌ ton ebꞌnaj tiꞌ: naj Heber, yinh naj Heber pohchakanh anma heberita. Haxa naj Malquiel, yinh naj pohchakanh anma malquielita. Ay xin huneꞌ iskutzꞌin yaꞌ Aser chiyij Sera. Haꞌ ebꞌnaj pohchakanh yinh yaꞌ Aser, ay 53,400 isbꞌisil ebꞌnaj yinh sunil.
Haxa ebꞌnaj pohchakanh yinh ebꞌnaj iskꞌahol yaꞌ Neftalí, haꞌ ebꞌnaj tiꞌ chibꞌinahi: naj Jahzeel, yinh naj pohchakanh anma jahzeelita. Haxa naj Guni, yinh naj titna anma gunita. Naj Jezer, yinh naj pohchakanh anma jezerita. Haxa naj Silem, yinh naj pohchakanh anma silemita. Haꞌ ebꞌnaj pohchakanh yinh yaꞌ Neftalí tuꞌ, ay 45,400 isbꞌisil ebꞌnaj yinh sunil.
Haꞌ xin isbꞌisil sunil ebꞌnaj winaj Israel tuꞌ, ay 601,730 isbꞌisil ebꞌnaj yinh sunil.
Chejbꞌanile yinh tzet chu ispohnayo ebꞌnaj Israel txꞌo txꞌotxꞌ yinh
Lahwi tuꞌ, istzotel Komam Dios tet yaꞌ Moisés, yalni Komam: «Hakaꞌtikꞌa isbꞌisil anma Israel, hak tuꞌ chu ispohlaxkanh txꞌotxꞌ. Haꞌ hunmajan mak niman isbꞌisil, niman txꞌotxꞌ chischah; wal mak hanikꞌnhe isbꞌisil, hanikꞌnhe txꞌotxꞌ chischah. Haꞌ yinh suertehal chiyiqꞌ ebꞌnaj yet. Chischah ebꞌnaj txꞌotxꞌ yajaꞌ hatatikꞌa isbꞌisil ebꞌnaj mame yinh hunun majan ebꞌnaj. Hakaꞌtikꞌa issuertehal ebꞌnaj hak tuꞌ chu ispohlaxkanh txꞌotxꞌ yinh ebꞌnaj kaw aykanh isbꞌisil yebꞌ ebꞌnaj ayayti isbꞌisil,» xhi Komam.
Isbꞌisil ebꞌnaj Levita
Haꞌ anma titna yinh ebꞌnaj iskꞌahol yaꞌ Leví, haꞌ ebꞌnaj tiꞌ chibꞌinahi: yaꞌ Gersón, yinh yaꞌ titna anma gersonita; haxa naj Coat, yinh yaꞌ pohchakanh anma coatita, haxa naj Merari, yinh yaꞌ titna anma merarita. Chibꞌinapaxo ebꞌnaj libnita, ebꞌnaj hebronita, ebꞌnaj mahlita, ebꞌnaj musita yebꞌ ebꞌnaj coreíta, hunun majan ebꞌnaj tiꞌ, yinh yaꞌ Leví pohchakanh ebꞌyaꞌ.
Naj Coat, haꞌ naj ismam naj Amram. Naj Amram mohyi naj yebꞌ huneꞌ ix iskutzꞌin yuninal yaꞌ Leví, haꞌ ton ix Jocabed. Bꞌey Egipto pitzkꞌana ix. Yuninal naj Amram yebꞌ ix Jocabed, haꞌ ton yaꞌ Aarón, yaꞌ Moisés yebꞌ ix María. Haxa ebꞌnaj iskꞌahol yaꞌ Aarón xin, haꞌ ebꞌnaj tiꞌ: naj Nadab, naj Abiú, yaꞌ Eleazar, yebꞌ naj Itamar. Yajaꞌ wal naj Nadab yebꞌ naj Abiú, kam ebꞌnaj yuto yalte ebꞌnaj huneꞌ qꞌaꞌ tet Komam, mach xin halbꞌilo yu Komam.
Haꞌ xin isbꞌisil sunil ebꞌnaj winaj pohchakanh yinh yaꞌ Leví, ay 23 mil ebꞌnaj yinh sunil. Huneꞌ isbꞌisil tiꞌ, ichiko yinh ebꞌnaj huneꞌixto ixahaw ispitzkꞌahi. Haꞌ isbꞌisil ebꞌnaj tiꞌ, mach ok istzꞌajo yet Israelal ebꞌnaj, yuto machi txꞌotxꞌ ischah ebꞌnaj levita tuꞌ xol ebꞌnaj Israel.
Yaꞌ Caleb yebꞌ yaꞌ Josué kolchakanoj
Hak tiꞌ isbꞌisil sunil ebꞌnaj Israel yikanh yaꞌ Moisés yebꞌ yaꞌ sacerdote Eleazar sat akꞌal Moab, istiꞌla haꞌ Jordán, satakꞌti konhobꞌ Jericó. Xol sunil ebꞌnaj winaj bꞌislax tiꞌ, matxa hunu ebꞌnaj bꞌislax yu yaꞌ Moisés yebꞌ yu yaꞌ sacerdote Aarón bꞌey txꞌotxꞌ desierto Sinaí. Yuto haꞌ Komam halni tato haꞌ sat txꞌotxꞌ desierto tuꞌ chikamkano ebꞌnaj, machi xin hunu ebꞌnaj tuꞌ kani, kachannhe yaꞌ Caleb iskꞌahol naj Jefone yebꞌ yaꞌ Josué, iskꞌahol yaꞌ Nun machi kami. [q]
	[q]26:65 Kam ebꞌnaj yet yekꞌ sat txꞌotxꞌ desierto yulbꞌal 40 (kawinaj) habꞌil.

Ebꞌix iskutzꞌin naj Zelofehad
Xol ebꞌnaj iskꞌahol yaꞌ Manasés ay huneꞌ naj chiyij Zelofehad, naj tiꞌ, ay howanh iskutzꞌin naj, haꞌ ton ix Maala, ix Noa, ix Hogla, ix Milca, yebꞌ ix Tirsa. Hak tiꞌ xin isbꞌi istxolal yichmam naj Zelofehad hakaꞌ tiꞌ: naj Hefer, naj Galaad, naj Maquir, yaꞌ Manasés, yaꞌ José. Ebꞌix howanh isnohnhe isbꞌa tiꞌ, to ebꞌix yamaqꞌil istiꞌ isTabernáculo Komam iskꞌatanh yaꞌ Moisés yebꞌ yaꞌ sacerdote Eleazar yebꞌ ebꞌnaj iswiꞌehal konhobꞌ Israel yu istzotel ebꞌix tet ebꞌyaꞌ, yalni ebꞌix hakaꞌ tiꞌ: «Komamanh hanhonhtiꞌanh kam sat txꞌotxꞌ desierto, yaj maxhtaj hun yaꞌ xol ebꞌnaj aniko howal yinh Komam Dios yinta naj Coré, machoj; wal xin kam komam tuꞌanh yu ismul yako ischukil; yajaꞌ xin machi hunu iskꞌahol komam tuꞌanh, wal xin ixonhnhehanh. Yuxin mach kꞌuloj tato matxa chibꞌina isbꞌi komam tuꞌanh yu machi hunu iskꞌahol. Yuxin chikoqꞌananh tato cheyaqꞌ komajulanh yinta ebꞌnaj yuxhta komamanh,» xhi ebꞌix.
Isqꞌambꞌen yaꞌ Moisés tet Komam Dios yinh tzet chiyute yalni Komam yinh ebꞌix. Istaqꞌwi Komam tet yaꞌ hakaꞌ tiꞌ: «Ebꞌix iskutzꞌin naj Zelofehad tiꞌ, haꞌ ye yu ebꞌix, yuxin aqꞌwe istxꞌotxꞌ ebꞌix tuꞌ yinta ebꞌnaj yuxhta ismam. Haꞌ xin ebꞌix chimajnilo ismajul ismam tuꞌ. Kat hawalnipaxo tet ebꞌnaj Israel; tato ay hunu naj Israel chikami, machi xin hunu iskꞌahol naj winaj, haꞌ istxꞌotxꞌ naj tuꞌ chikankano tet ebꞌix kutzꞌine. Yajaꞌ ta machi hunu iskutzꞌin naj xin, chikankano istxꞌotxꞌ naj tuꞌ tet yuxhtaj. Taka machi hunu yuxhta naj xin, chikankano txꞌotxꞌ tet ebꞌnaj yuxhta ismam. Yajaꞌ ta machi yuxhta ismam, haꞌ tet mak ayto yu isbꞌa yebꞌi, haꞌ tet chikankano istxꞌotxꞌ tuꞌ. Huneꞌ tiꞌ, chejbꞌanile chukaniko texol hex Israelex tiꞌ, hakaꞌ chu walnikanojan tawet,» xhi Komam tet yaꞌ Moisés.
Alaxiko yaꞌ Josué selelo yaꞌ Moisés
(Dt. 31:1-8)
Lahwi tuꞌ, istzotel Komam Dios Jahawil tet yaꞌ Moisés, yalni Komam:
—Ahanhti iswiꞌ witz Abarim tiꞌ, kat hawilnito txꞌo txꞌotxꞌ chiwaqꞌan tet ebꞌnaj Israel. Lahwi hawilnikano txꞌotxꞌ kat hakami, hakaꞌ yu iskamto ebꞌnaj hawichmam, yebꞌ hakaꞌ yu iskam hawuxhta Aarón. Yuto hex kawanh hex tiꞌ, hemanhkꞌo tzet walan bꞌey txꞌotxꞌ desierto Zin, yet isbꞌuchwa anma Israel winhan, mach xin heyala ta kaw ay welapnojan sata anma tuꞌ, yet isqꞌanni ha haꞌ yukꞌuꞌ. Huneꞌ tiꞌ, yu bꞌey txꞌotxꞌ Meriba, [r] bꞌey txꞌotxꞌ Cades, yul ismajul txꞌotxꞌ desierto Zin, xhi Komam.
Hak tiꞌ xin yu ispajtzen yaꞌ Moisés tet Komam Jahawil:
—Mamin, hach tiꞌ, Dios hach, hach chawaqꞌ iskawil sunil anma, haꞌ tinanh xin sayiko hunu mak chiꞌok yahawo hakonhobꞌ tiꞌ, yunhe yijbꞌanikꞌo bꞌay chiꞌekꞌi, haxinwal machi kꞌayikꞌoj, hakaꞌ noꞌ meꞌ machi istanhemal, xhi yaꞌ tet Komam.
Istaqꞌwi Komam tet yaꞌ:
—Sayilo yaꞌ Josué, iskꞌahol yaꞌ Nun, yuto ayko Wespírituhan yinh yaꞌ, kat hawanayo haqꞌabꞌ yibꞌanh iswiꞌ yaꞌ, hayet ayko yaꞌ sata yaꞌ sacerdote Eleazar yebꞌ sata sunil konhobꞌ Israel kat ischahnikano yaꞌ yip. Kat hawanayo hanikꞌo hahelanil yibꞌanh yaꞌ, haxinwal sunil anma Israel chiyijen tzet chiyal yaꞌ. Yajaꞌ chawito yaꞌ Josué tuꞌ sata yaꞌ sacerdote Eleazar, haꞌ xin yaꞌ tuꞌ chitzotel yinh yaꞌ wetan, kat walnihan yinh chꞌen urim yinh tzet wal iswatxꞌen yaꞌ. Haꞌ yaꞌ Josué tuꞌ, chiꞌaqꞌni sunil chejbꞌanile tet anma Israel, kat isyijen tzet chiyal yaꞌ, xhi Komam tet yaꞌ Moisés.
Isyijen yaꞌ Moisés hakaꞌtikꞌa yu yalni Komam tet yaꞌ, yinito yaꞌ Moisés tuꞌ yaꞌ Josué sata yaꞌ sacerdote Eleazar yebꞌ sata konhobꞌ Israel. Yanayo yaꞌ Moisés isqꞌabꞌ yibꞌanh iswiꞌ yaꞌ Josué, yaqꞌnikano yaꞌ ismunil yaꞌ yok ijbꞌalomal yinh anma Israel hakaꞌ yalni Komam Jahawil.
	[r]27:14 Meriba chalilo bꞌahwal.

Yebꞌalqꞌabꞌe chꞌaqꞌlax hunun tzꞌayik
(Ex. 29:38-46)
Istzotel Komam Dios tet yaꞌ Moisés, yalni Komam: «Hal tet anma Israel tato mach chisbꞌej yalten ixim pan wetan, yebꞌ yaqꞌni xahanbꞌalil chinhuslax wetan yinh istzꞌayikal, yuto hunteqꞌan yebꞌalqꞌabꞌe tuꞌ, kaw xuqꞌ sam yul insatan.
»Hal tet ebꞌnaj Israel: Mach chenahulnheto henhusni noꞌ xahanbꞌal hunun tzꞌayik yu heyaniko ismay Komam Jahawil: Machi ekꞌto yet heyalten kakꞌonh noꞌ yunin meꞌ, noꞌ huneꞌ habꞌil, noꞌ machi istzakaꞌil. Huneꞌ noꞌ cheyalte xahanbꞌalil yet sakꞌayal, huneꞌxa noꞌ xin yinh qꞌejbꞌiyal. Haxapaxo yinh tzet yebꞌalqꞌabꞌe yinh ixim harina cheyaqꞌ kanhebꞌ libra ixim, ixim kaw kꞌul, sombꞌiliko huneꞌ litro aceite chiꞌel yinh teꞌ olivo chakꞌbꞌil. Hunteqꞌan yebꞌalqꞌabꞌ tiꞌ, haꞌ nhuslax hunun tzꞌayik tet Komam bꞌey witz Sinaí, yebꞌalqꞌabꞌe kaw xuqꞌ sam yul sat Komam. Kat heyaqꞌnipaxo huneꞌ litro vino yebꞌalqꞌabꞌehal yinta hunun noꞌ meꞌ chinhuslax xahanbꞌalil tuꞌ; haꞌ vino, chijobꞌlaxayo yul Yatut Komam yunhe yalaxiko ismay Komam. Haꞌ noꞌ iskabꞌ yunin meꞌ tuꞌ chihaltelax noꞌ xahanbꞌalil yinh qꞌejbꞌiyalil, kat heyaqꞌnipaxo ixim trigo yebꞌ vino yinta noꞌ, hakaꞌ yet sakꞌayalil. Hayet chinhuslax xahanbꞌal tuꞌ, kaw xuqꞌ chiꞌapni sam sata Komam Jahawil.
Yebꞌalqꞌabꞌe chꞌaqꞌlax yinh istzꞌayikal xewilal
»Haxa yinh istzꞌayikal xewilal, cheyaqꞌ kakꞌonh noꞌ yunin meꞌ huneꞌ habꞌil xahanbꞌaloj, machi xin istzakaꞌil; yebꞌ waxajebꞌ libra ixim harina, ixim kaw kꞌul, sombꞌiliko aceite xol yebꞌalqꞌabꞌe yinh tzet chilolaxi, kat heyaqꞌnipaxo vino yintaj. Haꞌ hunteqꞌan yebꞌalqꞌabꞌe tuꞌ, chinhuslax yinh tzꞌayikal xewilal kat yaqꞌlaxpaxo vino yintaj, nanyepaxo xahanbꞌal chinhuslax yinh hunun tzꞌayik.
Yebꞌalqꞌabꞌe chꞌaqꞌlax yinh hunun ixahaw
»Haꞌ yinh bꞌabꞌel tzꞌayik yinh hunun ixahaw, cheyaqꞌ kakꞌonho noꞌ tzehla wakax xahanbꞌalil tet Komam, yebꞌ huneꞌ noꞌ winaj meꞌ, yebꞌ hujkꞌonh noꞌ yunin meꞌ huneꞌ habꞌil, machi xin istzakaꞌil. Kat heyaqꞌnipaxo kabꞌlahonhebꞌ libra ixim harina, ixim kaw kꞌul, sombꞌiliko aceite xol yebꞌalqꞌabꞌe yinta hunun noꞌ winaj meꞌ chinhuslax xahanbꞌalil tuꞌ; kat heyaqꞌnipaxo kabꞌ libra ixim harina yinta hunun noꞌ yunin meꞌ tuꞌ. Hunteqꞌan yebꞌalqꞌabꞌe chinhuslax tuꞌ, kaw xuqꞌ sam yul insatan, hanin Yahawilintiꞌan. Haxa yebꞌalqꞌabꞌe yinh vino, cheyaqꞌ kabꞌkabꞌ litro vino tuꞌ yinta hunun noꞌ tzehla wakax tuꞌ, yok kabꞌ litro vino tuꞌ yinta hunun noꞌ winaj meꞌ, yok huneꞌ litro yinta hunun noꞌ yunin meꞌ. Haꞌ tiꞌ xahanbꞌal chinhuslax cheyaqꞌ tet Komam yinh hunun ixahaw yul hunun habꞌil. Yinta hexahanbꞌal chinhuslax hunun ixahaw tuꞌ, cheyaqꞌpaxo hunu noꞌ winaj chiw xahanbꞌalil yinh mule, kat heyaqꞌnipaxo vino yebꞌalqꞌabꞌe yintaj.
Yebꞌalqꞌabꞌe chꞌaqꞌlax yinh qꞌinh Pascua
(Lv. 23:1-44)
»Haꞌ yinh tzꞌayik 14 (kanhlahonhebꞌ) yinh bꞌabꞌel ixahaw yul tiempo, cheyekꞌtze qꞌinh Pascua tet Komam Jahawil yu heyaniko ismay Komam. Haxa yinh 15 (isholanhebꞌ) tzꞌayik, qꞌinh kaw ay yelapnoj; yinh huneꞌ tzꞌayik tuꞌ, chiꞌichiko hewani ixim pan machi yanhal aykoj. Yulbꞌal hujebꞌ tzꞌayik chewah ixim tuꞌ. Haꞌ yinh bꞌabꞌel tzꞌayik yulbꞌal hujebꞌ tzꞌayik tuꞌ, chekutxbꞌaweko hebꞌa yu heyinayo hebꞌa tet Komam; yinh huneꞌ tzꞌayik tuꞌ, machi hunu munil chewatxꞌe. Kat heyaqꞌni kakꞌonh noꞌ tzehla wakax chinhuslax xahanbꞌalil tet Komam, yok huneꞌ noꞌ winaj meꞌ, yok hujkꞌonh noꞌ yunin meꞌ huneꞌ habꞌil iskawil, machi istzakaꞌil. Kat xin heyaqꞌnipaxo ixim harina sombꞌiliko aceite xol yebꞌalqꞌabꞌe yinta noꞌ xahanbꞌal tuꞌ. Hak tiꞌ ismalil ixim cheyaqꞌa; kabꞌlahonhebꞌ libra ixim harina tuꞌ cheyaqꞌ yebꞌalqꞌabꞌe yinta hunun noꞌ tzehla wakax tuꞌ, yok waxajebꞌ libra ixim cheyaqꞌa yinta hunun noꞌ meꞌ. Yok kanhebꞌ libra ixim cheyaqꞌ yinta hunun noꞌ yunin meꞌ tuꞌ. Kat heyaqꞌni hunu noꞌ chiw yinh xahanbꞌalil yu yaqꞌlax nimankꞌulal yinh hemul. Sunil hunteqꞌan tuꞌ cheyaqꞌ heyebꞌalqꞌabꞌoj, nan xin yepaxo xahanbꞌal chꞌaqꞌlax yinh hunun sakꞌayalil. Hak tuꞌ chu heyaqꞌni yebꞌalqꞌabꞌe tuꞌ tet Komam Jahawil hunun tzꞌayik yulbꞌal hujebꞌ tzꞌayik yinh qꞌinh Pascua tuꞌ. Hunteqꞌan yebꞌalqꞌabꞌe chinhuslax tuꞌ, kaw xuqꞌ sam. Sunil hunteqꞌan noꞌ xahanbꞌal tuꞌ, cheyaqꞌpaxo vino yebꞌalqꞌabꞌe yintaj, nan xin yepaxo noꞌ chinhuslax yinh hunun tzꞌayik, kat yaqꞌlaxpaxo vino yebꞌalqꞌabꞌe yintaj. Haxa yinh ishuj tzꞌayik chekutxbꞌapaxiko hebꞌa hunelxa yu heyinayo hebꞌa tet Komam; yinh huneꞌ tzꞌayik tuꞌ, machi hunu mak tiꞌ chimunlahi.
Yebꞌalqꞌabꞌe chꞌaqꞌlax yinh bꞌabꞌel sat tzꞌunubꞌ
(Lv. 23:9-22)
»Haxa yet xalahwi hujebꞌ semana yekꞌ qꞌinh Pascua, yet cheyaqꞌni bꞌabꞌel sat hetzꞌunubꞌ yebꞌalqꞌabꞌehal tet Komam Jahawil, yinh huneꞌ tzꞌayik tuꞌ chekutxbꞌawe hebꞌa yu heyinayo hebꞌa tet Komam, machi xin hunu mak chimunla yinh huneꞌ tzꞌayik tuꞌ. Kat heyalten kakꞌonh noꞌ tzehla wakax xahanbꞌalil, yok huneꞌ noꞌ winaj meꞌ, yok hujkꞌonh noꞌ yunin meꞌ huneꞌ habꞌil iskawil; hunteqꞌan yebꞌalqꞌabꞌe tuꞌ, kaw xuqꞌ sam chiyabꞌe Komam. Kat heyaqꞌnipaxo ixim harina sombꞌiliko aceite xol yebꞌalqꞌabꞌe, 12 (kabꞌlanhebꞌ) libra harina yinta hunun noꞌ tzehla wakax tuꞌ, yok waxajebꞌ libra ixim yinta noꞌ winaj meꞌ; yok kanhebꞌ libra ixim yinta hunun noꞌ yunin meꞌ tuꞌ. Kat heyaltenpaxo huneꞌ noꞌ winaj chiw xahanbꞌalil yu yaqꞌni tanho mule. Cheyalte no noqꞌ tiꞌ xahanbꞌalil, yebꞌ ixim harina yebꞌ vino yebꞌalqꞌabꞌe yinta noꞌ. Nan xin yepaxo hexahanbꞌal cheyaqꞌ hunun tzꞌayik tet Komam. Haꞌ no noqꞌ cheyaqꞌ xahanbꞌalil tuꞌ, haꞌ ton noꞌ machi hunu istzakaꞌil.
Yebꞌalqꞌabꞌe chꞌaqꞌlax yet chꞌoqꞌtzelax chꞌen trompeta
(Lv. 23:23-25)
»Haꞌ yinh bꞌabꞌel tzꞌayik yinh ishuj ixahaw chekutxbꞌaweko hebꞌa tet Komam. Machi hunu mak tiꞌ chimunlahi; cheyoqꞌtze chꞌen trompeta yinh huneꞌ tzꞌayik tuꞌ. Kat xin heyaqꞌni hunu noꞌ tzehla wakax chinhuslax xahanbꞌalil tet Komam Jahawil, yebꞌ hunu noꞌ winaj meꞌ yebꞌ hujkꞌonh noꞌ yunin meꞌ huneꞌ habꞌil, noꞌ machi istzakaꞌil. Hayet cheyalten noꞌ xahanbꞌalil tuꞌ, kaw xuqꞌ sam huneꞌ yebꞌalqꞌabꞌe tuꞌ chiyabꞌe Komam. Kat xin heyaqꞌnipaxo kabꞌlahonhebꞌ libra ixim harina sombꞌiliko aceite xol, yinta noꞌ tzehla wakax tuꞌ, yok waxajebꞌ libra ixim yinta noꞌ winaj meꞌ. Yok kanhebꞌ libra ixim yebꞌalqꞌabꞌe yinta hunun noꞌ yunin meꞌ. Kat xin heyaltepaxo hunu noꞌ winaj chiw yu yaqꞌlax noꞌ xahanbꞌalil yu istohlan hemul. Kat yaqꞌlaxpaxo xahanbꞌal chꞌaqꞌlax hunun ixahaw yebꞌpaxo xahanbꞌal chꞌaqꞌlax hunun tzꞌayik, yebꞌ ixim harina yebꞌ vino yebꞌalqꞌabꞌe yintaj, hakaꞌ yu walnikanojan. Hunteqꞌan xahanbꞌal tuꞌ, kaw xuqꞌ sam chiyabꞌe Komam yet chinhuslaxi.
Yebꞌalqꞌabꞌe yinh istzꞌayikal nimankꞌulal
(Lv. 23:26-32)
»Yinh 10 (islahonhebꞌ) tzꞌayik yinh ishuj ixahaw, chekutxbꞌaweko hebꞌa yu heyinayo hebꞌa tet Komam; machi xin hunu mak chimunla yinh huneꞌ tzꞌayik tuꞌ. Kat heyaqꞌni hunu noꞌ tzehla wakax yinh xahanbꞌalil tet Komam Jahawil, yebꞌ hunu noꞌ meꞌ winaj, yok hujkꞌonho noꞌ yunin meꞌ huneꞌ habꞌil, noꞌ machi istzakaꞌil. Kat xin heyaqꞌni kabꞌlahonhebꞌ libra ixim harina sombꞌiliko aceite xol, yebꞌalqꞌabꞌehal yinta noꞌ tzehla wakax tuꞌ, yebꞌ waxajebꞌ libra ixim yinta noꞌ meꞌ. Yebꞌ kanhebꞌ libra ixim harina yinta hunun noꞌ yunin meꞌ. Kat heyaltenpaxo hunu noꞌ winaj chiw yinh xahanbꞌalil yu istohlan mule. Nan xin yepaxo noꞌ cheyalte yu hemul yinh istzꞌayikal bꞌay chiyaqꞌ Komam nimankꞌulal teyinh; nan xin yepaxo noꞌ cheyaqꞌ xahanbꞌal hunun tzꞌayik, yebꞌ ixim harina yebꞌ vino cheyaqꞌ yebꞌalqꞌabꞌe yinta noꞌ,» xhi yaꞌ Moisés.
Yebꞌalqꞌabꞌe chꞌaqꞌlax yinh qꞌinh Lexhpat
(Lv. 23:33-44)
Yalnipaxo Komam Dios tet yaꞌ Moisés: «Yinh 15 (isholanhebꞌ) tzꞌayik yinh ishuj ixahaw, chekutxbꞌaweko hebꞌa yu heyinayo hebꞌa wetan. Yinh huneꞌ tzꞌayik tuꞌ, machi hunu mak chimunlahi; hujebꞌ tzꞌayik xin cheyekꞌtze qꞌinh wetan, yu heyaniko inmayan. Yinh bꞌabꞌel tzꞌayik cheyalte 13 (oxlahonhkꞌonh) noꞌ tzehla wakax xahanbꞌalil wetan, yok kakꞌonh noꞌ winaj meꞌ, yok 14 (kanhlahonhkꞌonh) noꞌ yunin meꞌ huneꞌ habꞌil, noꞌ machi istzakaꞌil. Hayet chinhuslax noꞌ xahanbꞌalil wetan xuqꞌ sam huneꞌ yebꞌalqꞌabꞌe tuꞌ chiwabꞌehan. Kat heyaqꞌnipaxo ixim harina sombꞌil aceite xol yinta hunun noꞌ. Hak tiꞌ ismalil ixim cheyaqꞌa; cheyaqꞌ kabꞌlahonhebꞌ libra ixim yinta hunun noꞌ tzehla wakax, yok waxajebꞌ libra ixim yinta hunun noꞌ winaj meꞌ. Yok kanhebꞌ libra ixim yinta hunun noꞌ yunin meꞌ tuꞌ. Kat heyaltenpaxo hunu noꞌ chiw xahanbꞌalil yu istohlan mule. Nan xin yepaxo xahanbꞌal chinhuslax hunun tzꞌayik yebꞌ ixim trigo, yebꞌ vino chꞌaqꞌlax yebꞌalqꞌabꞌehal yintaj.
»Haxa yinh iskabꞌ tzꞌayik chihaltelax 12 (kabꞌlahonhkꞌonh) noꞌ tzehla wakax yinh xahanbꞌalil yok kakꞌonh noꞌ winaj meꞌ, yok 14 (kanhlahonhkꞌonh) noꞌ yunin meꞌ huneꞌ habꞌil, machi xin nino istzakaꞌil. Kat xin heyaqꞌnipaxo ixim harina yebꞌ vino yebꞌalqꞌabꞌehal yinta noꞌ, hakaꞌtikꞌa isbꞌisil noꞌ wakax, noꞌ meꞌ, yebꞌ noꞌ yunin meꞌ tuꞌ, hakaꞌtikꞌa yu walnikanojan. Kat xin yaltelaxpaxo hunu noꞌ chiw yinh xahanbꞌalil yu istohlan mule. Nan xin yepaxo xahanbꞌal chinhuslax hunun tzꞌayik, yebꞌ ixim harina yebꞌ vino chꞌaqꞌlax yebꞌalqꞌabꞌe yintaj.
»Haxa yinh isyox tzꞌayik cheyaqꞌ 11 (hunlanhkꞌonh) noꞌ tzehla wakax xahanbꞌalil, yok kakꞌonh noꞌ winaj meꞌ, yok 14 (kanhlahonhkꞌonh) noꞌ yunin meꞌ huneꞌ habꞌil, machi xin nino istzakaꞌil. Kat heyaqꞌnipaxo ixim harina yebꞌ vino yebꞌalqꞌabꞌehal yinta hunun noꞌ, hakaꞌtikꞌa isbꞌisil noꞌ tzehla wakax, noꞌ winaj meꞌ, yebꞌ noꞌ yunin meꞌ, hak tuꞌ chu yaqꞌlaxi, hakaꞌtikꞌa yu walnikanojan. Kat xin heyaltenpaxo hunu noꞌ chiw xahanbꞌalil yu istohlan mule; nan xin yepaxo xahanbꞌal chinhuslax hunun tzꞌayik yebꞌ ixim harina, yebꞌ vino chꞌaqꞌlax yebꞌalqꞌabꞌehal yintaj.
»Haxa yinh iskanh tzꞌayik cheyaqꞌ 10 (lahonhkꞌonh) noꞌ tzehla wakax xahanbꞌalil yok kakꞌonh noꞌ winaj meꞌ, yok 14 (kanhlahonhkꞌonh) noꞌ yunin meꞌ huneꞌ habꞌil, noꞌ machi nino istzakaꞌil. Kat xin heyaqꞌnipaxo ixim harina yebꞌ vino yebꞌalqꞌabꞌehal yinta hunun noꞌ, hakaꞌtikꞌa isbꞌisil noꞌ tzehla wakax yebꞌ noꞌ winaj meꞌ yebꞌ noꞌ yunin meꞌ, hak tuꞌ cheyaqꞌa, hakaꞌ yu walnikanojan. Kat xin heyaltenpaxo hunu noꞌ chiw xahanbꞌalil yu istohlan mule. Nantikꞌa xin yepaxo xahanbꞌal chinhuslax hunun tzꞌayik yebꞌ ixim harina yebꞌ vino chꞌaqꞌlax yebꞌalqꞌabꞌehal yintaj.
»Haxa yinh ishoꞌ tzꞌayik, cheyaqꞌ bꞌalonhkꞌonh noꞌ tzehla wakax xahanbꞌalil, yok kakꞌonh noꞌ winaj meꞌ yok 14 (kanhlahonhkꞌonh) noꞌ yunin meꞌ huneꞌ habꞌil, noꞌ machi nino istzakaꞌil. Kat xin heyaqꞌni ixim harina yebꞌ vino yebꞌalqꞌabꞌehal yinta hunun noꞌ, hakaꞌtikꞌa isbꞌisil noꞌ tzehla wakax yebꞌ noꞌ winaj meꞌ yebꞌ noꞌ yunin meꞌ, hak tuꞌ chiꞌaqꞌlaxi hakaꞌ walnikanojan. Kat xin heyaqꞌnipaxo hunu noꞌ chiw xahanbꞌalil chitohlan mule; nantikꞌa xin yepaxo xahanbꞌal chinhuslax hunun tzꞌayik yebꞌ ixim harina yebꞌ vino chꞌaqꞌlax yebꞌalqꞌabꞌe yintaj.
»Haxa yinh iswaj tzꞌayik, cheyaqꞌ waxajkꞌonh noꞌ tzehla wakax yinh xahanbꞌalil, yok kakꞌonh noꞌ winaj meꞌ, yok 14 (kanhlahonhkꞌonh) noꞌ yunin meꞌ huneꞌ habꞌil, noꞌ machi nino istzakaꞌil. Kat xin heyaqꞌnipaxo ixim harina yebꞌ vino yebꞌalqꞌabꞌehal yinta hunun noꞌ, hakaꞌtikꞌa isbꞌisil noꞌ tzehla wakax, yebꞌ noꞌ winaj meꞌ, yebꞌ noꞌ yunin meꞌ, hak tuꞌ chiꞌaqꞌlaxi, hakaꞌtikꞌa yu walnikanojan. Kat xin heyaqꞌni hunu noꞌ chiw xahanbꞌalil yu istohlan mule. Nantikꞌa xin yepaxo xahanbꞌal chinhuslax hunun tzꞌayik, yebꞌ ixim harina yebꞌ vino chꞌaqꞌlax yebꞌalqꞌabꞌehal yintaj.
»Haxa yinh ishuj tzꞌayik cheyaqꞌ hujkꞌonh noꞌ tzehla wakax yinh xahanbꞌalil yok kakꞌonh noꞌ winaj meꞌ yok kanhlanhkꞌonh noꞌ yunin meꞌ huneꞌ habꞌil, machi nino istzakaꞌil. Kat xin heyaqꞌnipaxo ixim harina yebꞌ vino yebꞌalqꞌabꞌehal yinta hunun noꞌ, hakaꞌtikꞌa isbꞌisil noꞌ tzehla wakax, noꞌ winaj meꞌ yebꞌ noꞌ yunin meꞌ, hak tuꞌ cheyaqꞌa, hakaꞌ yu walnikanojan. Kat xin heyaqꞌnipaxo hunu noꞌ chiw xahanbꞌalil chitohlan mule. Nantikꞌa xin, yepaxo xahanbꞌal chinhuslax hunun tzꞌayik yebꞌ ixim harina yebꞌ vino chꞌaqꞌlax yebꞌalqꞌabꞌehal yintaj.
»Haxa yinh ishuj tzꞌayik, chekutxbꞌaweko hebꞌa hesunil yu heyinayo hebꞌa wetan. Machi xin hunu mak chimunla yinh huneꞌ tzꞌayik tuꞌ. Kat xin heyalten hunu noꞌ tzehla wakax xahanbꞌalil wetan yok hunu noꞌ winaj meꞌ yok hujkꞌonh noꞌ yunin meꞌ huneꞌ habꞌil, noꞌ machi istzakaꞌil. Kat xin heyaqꞌnipaxo ixim harina yebꞌ vino yebꞌalqꞌabꞌehal yinta noꞌ, hakaꞌtikꞌa isbꞌisil noꞌ tzehla wakax yebꞌ noꞌ winaj meꞌ yebꞌ noꞌ yunin meꞌ, hak tuꞌ cheyaqꞌa, hakaꞌ yu walnikanojan. Kat xin heyaqꞌnipaxo hunu noꞌ chiw xahanbꞌalil yu istohlan mule. Nantikꞌa xin yepaxo xahanbꞌal chinhuslax hunun tzꞌayik yebꞌ ixim harina yebꞌ vino chꞌaqꞌlax yebꞌalqꞌabꞌe yintaj.
»Haꞌ tuꞌ, xahanbꞌal cheyaqꞌ wetan yinh istzꞌayikal bꞌay walkanojan, kat xin heyaqꞌnipaxo yebꞌalqꞌabꞌe halbꞌil heyu ta cheyaqꞌ wetan, maka tonhe chitit yinh hekꞌul cheyaqꞌni. Chisje heyaqꞌni xahanbꞌal chinhuslaxi, maka yebꞌalqꞌabꞌe yinh ixim harina yebꞌ vino, maka xahanbꞌal yet aqꞌankꞌulal,» xhi Komam.
Yalni yaꞌ Moisés tet anma Israel yinh sunil tzet yal Komam tet yaꞌ.
Chejbꞌanile yinh tzet chikotaqꞌweko jinh tet Komam
Lahwi tuꞌ, yalni yaꞌ Moisés tet ebꞌnaj iswiꞌehal xol anma Israel hakaꞌ tiꞌ: «Haꞌ Komam Dios halnhekanoj, tato ay hunu mak chalte iswatxꞌen iskꞌulal sata Komam, maka chistaqꞌweko hunu tzet ye tuꞌ yibꞌanh yu isyijeni, kat yaqꞌni ekꞌoyaꞌ yanma yu, haꞌ huneꞌ mak tuꞌ, yilal isyijen tzet xayala maka tzet istaqꞌweko yibꞌanh.
»Tato ay hunu ix qꞌopo ay iskꞌatanh ismam chalte iswatxꞌen iskꞌulal sata Komam Dios, maka chistaqꞌweko hunu tzet ye tuꞌ yinh yu isyijeni. Tato hayet chiyohtanhelo ismam ix, ta ay tzet chiyalte ix tet Komam, maka ay tzet chistaqꞌwe ix yibꞌanh yu isyijeni; matzet xin chiyal naj mame tuꞌ yinh ix, chiyu isyijen ix tzet chiyalte tuꞌ maka tzet istaqꞌweko ix yibꞌanh tuꞌ. Yajaꞌ tato mach chisje ismam ix, wal tuꞌ matxa yilalo chisyije ix tzet yalte tuꞌ, maka tzet istaqꞌweko yibꞌanh; chiyaqꞌ nimankꞌulal Komam yinh ix yinh hakaꞌ tuꞌ, yuto mach chisje ismam ix.
»Taka xin ay hunu ix ix chalte iswatxꞌen iskꞌulal sata Komam Dios, maka chistaqꞌweko hunu tzet ye tuꞌ yibꞌanh yinh anhe, lahwi tuꞌ kat yiqꞌni ix yichamil; ta xin matzet chiyal naj yichamil ix yet chiyabꞌen naj, yinh hakaꞌ tuꞌ chu isyijen ix tzet yalte maka tzet istaqꞌweko ix yibꞌanh. Yajaꞌ tato mach chisje naj yichamil ix tuꞌ, matxa yilalo chisyije ix tzet xayalte tuꞌ, maka tzet istaqꞌweko ix yibꞌanh yinh anhe; ay nimankꞌulal yinh ix yu Komam, yuto mach chisje yichamil ix.
»Ta ay hunu ix hunix maka hunu ix bꞌejbꞌilkano yu yichamil, chalte iswatxꞌen iskꞌulal sata Komam Dios, maka chistaqꞌweko hunu tzet ye tuꞌ yibꞌanh yu isyijeni; ebꞌix tuꞌ, yilal isyijen ebꞌix tzet yalte, maka tzet istaqꞌweko yibꞌanh.
»Tato ay hunu ix ixale chiyalte iswatxꞌen iskꞌulal sata Komam Dios, maka chistaqꞌweko ix hunu tzet ye tuꞌ yibꞌanh yu isyijeni; tato matzet xin chiyal yichamil ix yet chiyohtanhenilo naj, yilal isyijen ix tzet yalte maka tzet istaqꞌweko yibꞌanh tuꞌ. Yajaꞌ tato mach chisje naj, matxa yilalo chisyije ix tzet yalte tuꞌ maka tzet istaqꞌweko yibꞌanh, ay nimankꞌulal yinh ix yu Komam, yuto mach chisje yichamil ix.
»Haꞌ naj ichamile chisje yalni tato chisyije ebꞌix ixale tzet chiyalte tet Komam, maka tzet chistaqꞌweko ebꞌix yibꞌanh maka machoj; waxanhka chiyaqꞌ ekꞌoyaꞌ yanma isyijeni. Tato ayxa hunkabꞌo tzꞌayik yabꞌen naj tato ay tzet haltebꞌil yu ix maka ta ay tzet istaqꞌweko ix yibꞌanh, matzet xin chiyal naj, yinh hakaꞌ tuꞌ, yilal isyijen ix tzet yalte tuꞌ, maka tzet istaqꞌweko ix yibꞌanh. Yajaꞌ tato txꞌiꞌalxa tzꞌayik yabꞌen naj, katto yalni naj tato mach ischah iswiꞌ naj tato chisyije ix tzet yalte tuꞌ, maka tzet istaqꞌweko yibꞌanh, yinh hakaꞌ tuꞌ, yibꞌanh naj chitokano ismul ix yet matxa chisyije ix tzet yalte tuꞌ, maka tzet istaqꞌweko yibꞌanh,» xhi yaꞌ Moisés.
Haꞌ hunteqꞌan chejbꞌanile tiꞌ yalkano Komam Dios te yaꞌ Moisés yinh tzet chiyu yalni ebꞌnaj ichamile yinh yixal, yebꞌ tzet chiyu yalni ebꞌnaj mame yinh iskutzꞌin, yet aytoko ebꞌix iskꞌatanh ismam.
Tanhtzelaxilo konhobꞌ Madián yu ebꞌnaj Israel
Lahwi tuꞌ, istzotel Komam Dios tet yaꞌ Moisés, yalni Komam hakaꞌ tiꞌ: «Tanhtzewelo konhobꞌ Madián yu hepajtzen tzet kexyute ebꞌnaj, lahwi tuꞌ kat hakami, hach Moisés hach tiꞌ,» xhi Komam tet yaꞌ.
Yalni yaꞌ Moisés tet ebꞌnaj Israel:
«Watxꞌewe hebꞌa hex Israel hex tiꞌ, yuto chexto heyaqꞌaꞌko howal yinh konhobꞌ Madián yinh isbꞌi Komam Jahawil, yu chepajtze tzet kexyute ebꞌnaj. Xol hunun majan hex Israel hex tiꞌ, mil ebꞌnaj soldado chito yinh howal tuꞌ,» xhi yaꞌ Moisés.
Issikꞌlaxilo mil ebꞌnaj soldado xol hunun majan ebꞌnaj Israel, yuxin 12 mil isbꞌisil ebꞌnaj chito yinh howal tuꞌ yinh sunil, yiqꞌni ebꞌnaj ischꞌen yet howal. Ischejnito yaꞌ Moisés ebꞌnaj Israel tuꞌ yinh howal, istopaxo naj Finees, iskꞌahol yaꞌ sacerdote Eleazar, yinito naj chꞌen vaso kaw ay yelapno chiꞌokniko yul isTabernáculo Komam, yebꞌ chꞌen trompeta yu yoqꞌtzelax chꞌen yet chiꞌichiko howal tuꞌ. Yaniko ebꞌnaj Israel howal yinh konhobꞌ Madián, ispotxꞌnikamo ebꞌnaj sunil ebꞌnaj Madianita tuꞌ, hakaꞌtikꞌa yu yalni Komam Jahawil tet yaꞌ Moisés. Ispotxꞌnikamo ebꞌnaj naj Evi, naj Requem, naj Zur, naj Hur, yebꞌ naj Reba, haꞌ ebꞌnaj tuꞌ yahawil yeko yinh konhobꞌ Madián; ispotxꞌnipaxo ebꞌnaj naj Balaam, iskꞌahol naj Beor. Yinito ebꞌnaj Israel tuꞌ ebꞌix ix ah Madián yebꞌ nixhte yunin ischejabꞌoj; yinipaxto ebꞌnaj isnoqꞌ ebꞌnaj yebꞌ sunil tzetaj ay ebꞌnaj. Isnhusnito ebꞌnaj sunil iskonhobꞌ ebꞌnaj, yebꞌ yaldeahil yebꞌ ismantiado ebꞌnaj bꞌay aya. Sunil tzet ye tuꞌ yiti ebꞌnaj Israel, yiti ebꞌnaj anma, yinipaxti ebꞌnaj isnoqꞌ ebꞌnaj. Sunil ebꞌnaj Madián yebꞌ ebꞌix ix, yebꞌ isnoqꞌ ebꞌnaj, yebꞌ sunil tzetaj aya yito ebꞌnaj soldado tet yaꞌ Moisés yebꞌ tet yaꞌ sacerdote Eleazar, yebꞌ tet sunil anma Israel ayayo bꞌey yakꞌalil txꞌotxꞌ Moab, istiꞌ haꞌ Jordán, satakꞌti konhobꞌ Jericó. Yelto yaꞌ Moisés, yebꞌ yaꞌ Eleazar, yebꞌ ebꞌnaj iswiꞌehal konhobꞌ Israel ischahno ebꞌnaj soldado yintalti ismantiado ebꞌnaj Israel. Yajaꞌ xin tit ishowal yaꞌ Moisés yinh ebꞌnaj yahawil ayko sata hunun mil yebꞌ yinh ebꞌnaj ayko sata hunun cien ebꞌnaj soldado Israel ispeto yinh howal tuꞌ. Yalni yaꞌ Moisés tet ebꞌnaj hakaꞌ tiꞌ:
«¿Tzet yinh xin itzitzto sunil ebꞌix ix tiꞌ heyu? ¿Tom mach heyohtajoj tato haꞌ ebꞌix ix tiꞌ ischej naj Balaam monteli yinh ebꞌnaj Israel yaqꞌaꞌko ismul tet Komam Jahawil yet yinayo isbꞌa ebꞌnaj tet tioxh Baal-peor, yuxin tit ishowal Komam yaniti huneꞌ isyaꞌtajil koxol? Yuxin haꞌ tinanh, potxꞌwekamo sunil nixhte winaj unin tiꞌ, yebꞌ ebꞌix ix xayiqꞌle hunu winaj. Wal ebꞌix qꞌopo xol ebꞌix tiꞌ maxhto winaj xayiqꞌle, matzet cheyute ebꞌix, kanojabꞌkano ebꞌix. Sunil hex maxepotxꞌkamo hunu anma, maka hetzabꞌ isnimanil hunu kamom, kananhwekano yintalto hemantiado tiꞌ hujebꞌ tzꞌayik. Hex tiꞌ yebꞌ sunil ebꞌix maxeyiti tiꞌ, yilal hesajnhen hebꞌa yinh yox tzꞌayik yebꞌ yinh ishuj tzꞌayik. Kat xin hesajnhen sunil xil heqꞌap, yebꞌ sunil noꞌ tzꞌum watxꞌebꞌil hakaꞌ xilqꞌape, yebꞌ xil noꞌ chiw watxꞌebꞌilayo hakaꞌ xilqꞌape, yebꞌ sunil munlabꞌal watxꞌebꞌil yinh te teꞌ,» xhi yaꞌ Moisés. [*]

Pohlaxkanh tzet yiqꞌ ebꞌnaj Israel
Lahwi tuꞌ, yalni yaꞌ sacerdote Eleazar tet sunil ebꞌnaj soldado bꞌeykꞌo yinh howal tuꞌ hakaꞌ tiꞌ:
«Huneꞌ chiwaltiꞌan, chejbꞌanile yakano Komam Jahawil tet yaꞌ Moisés: Wal chꞌen oro, chꞌen plata, chꞌen bronce, chꞌen hierro, chꞌen estaño yebꞌ chꞌen plomo, sunil chꞌen tuꞌ mach chitzꞌato yu qꞌa qꞌaꞌ yilal chesajnhe chꞌen yu qꞌa qꞌaꞌ, chetxꞌahni chꞌen xol ha haꞌ chiꞌokniko issajnhe tzetaj ye tuꞌ; walpaxo tzet ye tuꞌ chitzꞌato yu qꞌa qꞌaꞌ, ha haꞌ chisajnhenkanoj. Wal hexpaxo xin, yinh ishuj tzꞌayik chetxꞌahni xil heqꞌap, katto hesajbꞌikanoj, lahwi tuꞌ kat heyokto yul hemantiado,» xhi yaꞌ sacerdote Eleazar.
Lahwi tuꞌ, istzotel Komam Jahawil tet yaꞌ Moisés: «Ikanh isbꞌisil anma Madián ilaxti yu ebꞌnaj soldado, kat xin habꞌisnipaxo sunil no noqꞌ yiti ebꞌnaj, kat habꞌisnipaxo sunil tzet ye tuꞌ yiti ebꞌnaj. Kolwahojabꞌ yaꞌ sacerdote Eleazar yebꞌ ebꞌnaj iswiꞌehal konhobꞌ isbꞌisni tawintaj. Kabꞌ majan cheyuteyoj, lahan chiyu isbꞌisil hunun majan. Huneꞌ majan chepohkanh yinh ebꞌnaj Israel bꞌeykꞌo yinh howal tuꞌ, haxa hunxa majan xin chepohkanh yinh konhobꞌ Israel. Haꞌ yinh huneꞌ majan chiyiqꞌ ebꞌnaj soldado tuꞌ, hunun wetan cheyilo yinh hunun 500 anma; hakpax tuꞌ yinh hunun 500 noꞌ wakax, noꞌ burro yebꞌ noꞌ meꞌ, hunun wetan cheyikaniloj. Cheyaqꞌni tet yaꞌ sacerdote Eleazar yebꞌalqꞌabꞌe wetan. Haxa yinh hunxa majan yet konhobꞌ Israel tuꞌ, hunun wetan cheyilo yinh hunun 50 (lahonh yoxkꞌal) anma Madián; hakpax tuꞌ yinh hunun 50 (lahonh yoxkꞌal) noꞌ wakax, noꞌ burro yebꞌ noꞌ meꞌ, hunun wetan cheyikaniloj; kat heyaniko tet ebꞌnaj levita, ebꞌnaj chimunla yul inTabernáculohan,» xhi Komam Jahawil tet yaꞌ Moisés.
Isyijen yaꞌ Moisés yebꞌ yaꞌ sacerdote Eleazar sunil tzet yal Komam Jahawil tet yaꞌ Moisés. Haꞌ xin isbꞌisil sunil tzet yilo ebꞌnaj tet ebꞌnaj ah Madián tuꞌ, ay 675 mil isbꞌisil noꞌ meꞌ, nan xin yepaxo sunil tzetaj yito hunun ebꞌnaj soldado. Haxa noꞌ wakax 72 mil isbꞌisil noꞌ. Haxa noꞌ burro 61 mil isbꞌisil noꞌ. Haxapaxo isbꞌisil ebꞌix qꞌopo, ebꞌix maxhto winaj chiqꞌle ay 32 mil. Yuxin hayet ispohlaxayoj, 337,500 noꞌ meꞌ aqꞌlax tet ebꞌnaj Israel bꞌeykꞌo yinh howal tuꞌ. Haꞌ yinh noꞌ meꞌ aqꞌlax tet ebꞌnaj bꞌeykꞌo yinh howal tuꞌ, ispohilo ebꞌnaj 675 noꞌ, yaqꞌni ebꞌnaj noꞌ isyebꞌalqꞌabꞌehal tet Komam Jahawil. Haxa 36 mil noꞌ wakax aqꞌlax tet ebꞌnaj bꞌeykꞌo yinh howal, ispohilo ebꞌnaj 72 noꞌ, yaqꞌni ebꞌnaj noꞌ yebꞌalqꞌabꞌehal tet Komam Jahawil. Haxa 30,500 noꞌ burro aqꞌlax tet ebꞌnaj, ispohilo ebꞌnaj 61 noꞌ, yaqꞌni ebꞌnaj noꞌ yebꞌalqꞌabꞌehal tet Komam. Haxa yinh anma Madián iqꞌlax yinh howal, aqꞌlax 16 mil anma tet ebꞌnaj, ispohilo ebꞌnaj 32 anma tuꞌ yebꞌalqꞌabꞌehal tet Komam. Yaniko yaꞌ Moisés sunil tuꞌ tet yaꞌ sacerdote Eleazar hakaꞌ yu yalnikano Komam Jahawil.
Hakaꞌtikꞌa isbꞌisil aqꞌlax tet ebꞌnaj Israel bꞌeykꞌo yinh howal, haktikꞌapax tuꞌ isbꞌisil yaqꞌ yaꞌ Moisés tet konhobꞌ Israel. Haꞌ isbꞌisil noꞌ meꞌ aqꞌlax tet konhobꞌ tuꞌ, 337,500 noꞌ. Haxa noꞌ wakax, 36 mil noꞌ. Haxa noꞌ burro, 30,500 isbꞌisil noꞌ. Haxapaxo isbꞌisil anma, ay 16 mil isbꞌisil. Yinh sunil tzet aqꞌlax tet konhobꞌ Israel tuꞌ, yilo yaꞌ Moisés hunun yinh hunun 50 anma, yebꞌ xin hunun yinh hunun 50 no noqꞌ, yaqꞌni yaꞌ tet ebꞌnaj levita, ebꞌnaj chimunla yul isTabernáculo Komam Jahawil, hakaꞌtikꞌa yu yalnikano Komam tet yaꞌ Moisés.
Lahwi tuꞌ, isto ebꞌnaj iswiꞌehal yinh hunun mil, ebꞌnaj bꞌeykꞌo yinh howal, yebꞌ ebꞌnaj iswiꞌehal yeko yinh hunun 100 (hokꞌal), apni ebꞌnaj tuꞌ iskꞌatanh yaꞌ Moisés, yalni ebꞌnaj tet yaꞌ: «Hanhonh konhhachejabꞌ honhtiꞌanh kobꞌisanh ebꞌnaj bꞌeykꞌo yinh howal ayko yalanh jipanh, kaw xin tzꞌajan ebꞌnaj, machi hunu ebꞌnaj tiꞌ kami. Jitijanh sunil chꞌen oro ilcha juhanh yul konhobꞌ Madián yebꞌ chꞌen brazaletes, chꞌen pulsera, chꞌen jolqꞌabꞌe, chꞌen ome, yebꞌ hunteqꞌan chꞌen chꞌen chiꞌok yelawilo ebꞌix ix. Haꞌ sunil hunteqꞌan tiꞌ, chijaqꞌan yebꞌalqꞌabꞌehal tet Komam Jahawil, yuto haꞌ Komam kolwa jinhanh, yu tzꞌajan yu komeltzohanh,» xhi ebꞌnaj.
Ischahnilo yaꞌ Moisés yebꞌ yaꞌ sacerdote Eleazar sunil chꞌen oro yebꞌ hunteqꞌanxa yelawil tuꞌ tet ebꞌnaj. Haꞌ xin yalil chꞌen oro yaqꞌ ebꞌnaj iswiꞌehal tuꞌ yebꞌalqꞌabꞌehal, ekꞌbꞌal 184 kilo yalil chꞌen yinh sunil. Yuto hunun ebꞌnaj bꞌeykꞌo yinh howal initi tzet ilcha yu yet isqꞌoji ebꞌnaj yinh ebꞌnaj Madián. Hayet lahwi ischahnilo yaꞌ Moisés yebꞌ yaꞌ sacerdote Eleazar chꞌen oro tet ebꞌnaj yahawil ebꞌnaj bꞌeykꞌo yinh howal, yinito ebꞌnaj chꞌen yul isTabernáculo Komam Jahawil bꞌay chiskutxbꞌa isbꞌa ebꞌnaj Israel iskꞌatanh Komam, yunhe isnahniti Komam anma Israel.
Aqꞌlax ismajul ebꞌnaj Rubén yebꞌ ebꞌnaj Gad
(Dt. 3:12-22)
Wal ebꞌnaj Rubén yebꞌ ebꞌnaj Gad, kaw hantanhekano isnoqꞌ ebꞌnaj; yuxin hayet yilni ebꞌnaj tato kaw kꞌul ispohchan ebꞌnaj isnoqꞌ sat txꞌotxꞌ Jazer yebꞌ txꞌotxꞌ Galaad, isto ebꞌnaj iskꞌatanh yaꞌ Moisés yebꞌ iskꞌatanh yaꞌ sacerdote Eleazar yebꞌ iskꞌatanh ebꞌnaj iswiꞌehal konhobꞌ Israel yalni ebꞌnaj tet ebꞌnaj:
—Ilwekꞌanabꞌ txꞌotxꞌ majbꞌil yu konhobꞌ Atarot, konhobꞌ Dibón, konhobꞌ Jazer, konhobꞌ Nimra, konhobꞌ Hesbón, konhobꞌ Eleale, konhobꞌ Sebam, konhobꞌ Nebo yebꞌ konhobꞌ Beón. Komam qꞌoji yinh anma ayayo sat txꞌotxꞌ tiꞌ, Komam aqꞌni txꞌotxꞌ jet hanhonh Israelonh tiꞌ; kaw kꞌul txꞌotxꞌ bꞌay chilow no noqꞌ. Hanhonh konhhachejabꞌ honhtiꞌanh kaw ay konoqꞌanh, yuxin tato chisje hekꞌul haꞌ txꞌotxꞌ cheyaqꞌ jetanh, ta hak tuꞌ matxa chonhqꞌaxponikꞌtojanh satakꞌto haꞌ Jordán tiꞌ, xhi ebꞌnaj.
Istaqꞌwi yaꞌ Moisés tet ebꞌnaj Rubén yebꞌ ebꞌnaj Gad:
—¿Tom chexkannakano bꞌey tiꞌ, tom matxa chexto kolwal yinh heyuxhta yinh howal? ¿Tzet yinh yuxin cheyaqꞌ kabꞌkonokanh iskꞌul heyet Israelal yunhe matxa chexhitzikꞌto sat txꞌotxꞌ haltebꞌil jet yu Komam Jahawil? Hakaꞌ cheyute tiꞌ tinanh, hak tuꞌ yu ebꞌnaj hemam icham bꞌey txꞌotxꞌ Cades-barnea yet inchejnitojan ebꞌnaj yilno txꞌotxꞌ aqꞌbꞌilxa jet yu Komam. Yahto ebꞌnaj heyichmam masanta apni ebꞌnaj bꞌey hokan chiyij Escol yu yilni ebꞌnaj sunil txꞌotxꞌ tuꞌ, haxa yet ismeltzo ebꞌnaj xin iskabꞌkonkanh iskꞌul anma Israel yu tzet yal ebꞌnaj; yunhe machi apni sat txꞌotxꞌ yalte Komam Jahawil ta chiyaqꞌ jet hanhonh Israelonh tiꞌ. Yu huneꞌ tuꞌ, yuxin tit ishowal Komam Jahawil, istaqꞌwen Komam hakaꞌ tiꞌ: “Sunil anma Israel el sat txꞌotxꞌ Egipto ayxako yinh 20 (hunkꞌal) habꞌil, yebꞌ sunil mak xapalkꞌon yinh huntakꞌal habꞌil, matxa chiꞌapni sat txꞌo txꞌotxꞌ haltebꞌil wuhan tet yaꞌ Abraham, yaꞌ Isaac yebꞌ yaꞌ Jacob, yu ismanhkꞌomal ebꞌnaj wetan. Kachannhe yaꞌ Caleb, iskꞌahol naj Jefone, naj cenezeo, yebꞌ yaꞌ Josué, iskꞌahol yaꞌ Nun, kaw yijem yute isbꞌa ebꞌyaꞌ tuꞌ wetan,” xhi Komam Jahawil yet istaqꞌwen Komam. Kaw tit ishowal Komam Dios yinh jet Israelal tuꞌ, yuxin 40 (kawinaj) habꞌil konhekꞌ sat txꞌotxꞌ desierto, ha tuꞌ xin kam sunil ebꞌnaj yako ismul tet Komam.
»Haxa hex tiꞌ, iskꞌahol hunteqꞌan ebꞌnaj mame yako ismul, hexxapaxo tinanh cheyako hemul, yu heyiniti ishowal Komam Jahawil jibꞌanh hanhonh Israelonh tiꞌ. Tato mach cheje heyok tzujno yinta tzet chal Komam, txꞌiꞌalto tiempo chikan sunil anma Israel sat txꞌotxꞌ desierto tiꞌ heyu, kat xin istanhtzenilo Komam anma tiꞌ heyu, xhi yaꞌ Moisés.
Ishitziko ebꞌnaj tuꞌ iskꞌatanh yaꞌ Moisés, yalni ebꞌnaj tet yaꞌ:
—Wal xin chijochehanh kowatxꞌehanh ispeyabꞌ komeꞌanh yebꞌ kowakaxanh bꞌey tiꞌ, kat xin kowatxꞌenanh bꞌay chikan jixalanh yebꞌ juninalanh. Walonh tiꞌanh chikowatxꞌe kobꞌahanh yu kotohanh yinh howal tuꞌ, kat kobꞌabꞌihanh sata jet Israelanh masanto chonhapnihanh sat txꞌo txꞌotxꞌ chꞌaqꞌlax tet ebꞌnaj. Wal jixalanh yebꞌ juninalanh xin chikankano yul konhobꞌ chikopehkanayojanh tiꞌ yunhe matzet chiyu yu anma hoyaniko yinhla iskꞌul. Mach chonhmeltzohanh jatutanh masanto chiꞌalaxiko istxꞌotxꞌ jet Israel tiꞌanh yul isqꞌabꞌ. Haꞌ txꞌotxꞌ ayko yetkꞌulal bꞌay chiꞌahilo tzꞌayik, txꞌotxꞌ ayayo satakꞌti haꞌ Jordán tiꞌ, haꞌ txꞌotxꞌ chiꞌok juhanh; yuxin matxa chikoqꞌananh komajulanh isqꞌaxebꞌikꞌto haꞌ tiꞌ, xhi ebꞌnaj. Istaqꞌwi yaꞌ Moisés:
—Kꞌultikꞌa chikan txꞌotxꞌ tiꞌ teyet tato cheyije hakaꞌ heyalni tiꞌ, kat heto yinta heyet Israelal heyaqꞌaꞌ howal, hakaꞌ yu ischejni Komam Jahawil. Yebꞌ tato hesunil iqꞌbꞌil hechꞌen yet howal heyu, kat heqꞌaxponikꞌto haꞌ Jordán tiꞌ sata Komam, kat heyechman bꞌey tuꞌ masanto chilo Komam sunil mak ayko ishowal yinh Komam sat txꞌotxꞌ. Yetto chonhqꞌojikano yinh sunil anma ayayo sat txꞌotxꞌ, katto hemeltzohi; yinh hakaꞌ tuꞌ, xaheyije tzet taqꞌwebꞌil heyu teyibꞌanh sata Komam yebꞌ tet heyet konhobꞌ Israel, kat yokkano txꞌotxꞌ tiꞌ heyu yu Komam. Yajaꞌ ta mach cheyije tzet cheyal tiꞌ, cheyako hemul tet Komam, yilal xin heyohtanheniloj tato chiyati Komam isyaꞌtajil teyibꞌanh yu hemul tuꞌ. Watxꞌewe bꞌay chikankano heyixal yebꞌ heyuninal tiꞌ, kat xin hewatxꞌenpaxo ispeyabꞌ henoqꞌ; yajaꞌ xin yilal heyijen tzet chal hetiꞌ, xhi yaꞌ Moisés.
Istaqꞌwi ebꞌnaj Gad yebꞌ ebꞌnaj Rubén, hakaꞌ tiꞌ:
—Hanhonh konhhachejabꞌ honhtiꞌanh chikoyijehanh tzet chawal tiꞌ. Sunil ebꞌix jixalanh yebꞌ nixhte juninalanh chijakanojanh yul konhobꞌ Galaad, kat iskanpaxkano kowakaxanh yebꞌ konoqꞌanh; walonh hachejabꞌ honhtiꞌanh chikowatxꞌe kobꞌahanh, kat kotohanh yinh howal hakaꞌ chiyal iskꞌul Komam, hakaꞌ hawalni tiꞌ, xhi ebꞌnaj.
Lahwi tuꞌ, yalni yaꞌ Moisés hunteqꞌan chejbꞌanile tiꞌ tet yaꞌ sacerdote Eleazar yebꞌ tet yaꞌ Josué yebꞌ tet ebꞌnaj iswiꞌehal ye xol hunun majan ebꞌnaj Israel, yalni yaꞌ hakaꞌ tiꞌ:
—Tato sunil ebꞌnaj winaj Gad yebꞌ sunil ebꞌnaj Rubén chiqꞌaxponikꞌto yibꞌanh haꞌ Jordán iqꞌbꞌil ismunlabꞌal yu isto yinh howal teyintaj hakaꞌ chal iskꞌul Komam, ayko ebꞌnaj xin heyetbꞌihoj masanto chexqꞌoji yinh sunil anma ayayo sat txꞌo txꞌotxꞌ chiyaqꞌ Komam teyet; wal tuꞌ cheyaqꞌ txꞌotxꞌ Galaad tet ebꞌnaj, kat yokkano txꞌotxꞌ yu ebꞌnaj. Yajaꞌ tato mach chiꞌekꞌto ebꞌnaj teyintaj yinh howal, haꞌ bꞌey txꞌotxꞌ Canaán cheyaqꞌ ismajul ebꞌnaj teyintaj, xhi yaꞌ Moisés.
Istaqꞌwi ebꞌnaj Gad yebꞌ xin ebꞌnaj Rubén, yalni ebꞌnaj:
—Chikoyijehanh sunil tzet chiyal Komam, hanhonh konhhachejabꞌ honhtiꞌanh, chonhtohanh yinh howal bꞌey txꞌotxꞌ Canaán tuꞌ yu koyijenanh tzet chiyal Komam; yajaꞌ chiꞌok txꞌotxꞌ ayko yinh yetkꞌulal bꞌay chiꞌahilo tzꞌayik tiꞌ juhanh, xhi ebꞌnaj.
Yuxin haꞌ tet ebꞌnaj Gad yebꞌ tet ebꞌnaj Rubén yebꞌ tet yikta majan ebꞌnaj Manasés, iskꞌahol yaꞌ José yaqꞌ yaꞌ Moisés istxꞌotxꞌ naj Sehón isreyal ebꞌnaj amorreo, istxꞌotxꞌ naj Og isreyal konhobꞌ Basán, yebꞌ sunil konhobꞌ ayko yul ismajul, yebꞌ txꞌo txꞌotxꞌ hoyaniko yinhla konhobꞌ tuꞌ. Yok ebꞌnaj Gad iswatxꞌenokanh konhobꞌ Dibón, konhobꞌ Atarot, konhobꞌ Aroer, yebꞌ konhobꞌ Atarot-sofán, konhobꞌ Jazer, konhobꞌ Jogbeha, yebꞌ konhobꞌ Bet-nimra, yebꞌ konhobꞌ Bet-arán; ispenayo ebꞌnaj iskonhobꞌ yu kꞌubꞌ; iswatxꞌenpaxo ebꞌnaj ispeyabꞌ ismeꞌ. Haxa ebꞌnaj Rubén, watxꞌenkanh konhobꞌ Hesbón, konhobꞌ Eleale, konhobꞌ Quiriataim, yebꞌ konhobꞌ Nebo, konhobꞌ Baal-meón, yebꞌ konhobꞌ Sibma. Haxa yet iswatxꞌenkanh ebꞌnaj hunteqꞌan konhobꞌ tuꞌ yaniko ebꞌnaj isbꞌi isbꞌihoj.
Haxa ebꞌnaj titna yinh naj Maquir, iskꞌahol yaꞌ Manasés, qꞌoji ebꞌnaj yinh ebꞌnaj amorreo ayayo sat txꞌotxꞌ Galaad, istzumbꞌenilo ebꞌnaj anma amorreo tuꞌ, yokkano istxꞌotxꞌ anma tuꞌ yu ebꞌnaj. Hak tuꞌ yu yaqꞌnikano yaꞌ Moisés txꞌotxꞌ Galaad tet ebꞌnaj titna yinh naj Maquir, iskꞌahol yaꞌ Manasés, yehayo ebꞌnaj sat txꞌotxꞌ. Haxa ebꞌnaj Jair, hunxa iskꞌahol yaꞌ Manasés, qꞌoji ebꞌnaj yinh hunteqꞌan yaldeahil ebꞌnaj amorreo, yaniko ebꞌnaj isbꞌi Havot-jair isbꞌiho txꞌotxꞌ. Haxa hunmajanxa ebꞌnaj chiyij Noba, qꞌoji ebꞌnaj yinh konhobꞌ Kenat, yebꞌ yinh sunil yaldeahil yaniko ebꞌnaj isbꞌi, yuxin Noba isbꞌi txꞌotxꞌ.
Istxolal yinh tzet yu yapnikano ebꞌnaj Israel yinh isbꞌel bꞌey Jordán
Haꞌ tiꞌ istxolal bꞌay leekꞌ anma Israel yinh isbꞌel yet yel sat txꞌotxꞌ Egipto yalanh ischejbꞌanil yaꞌ Moisés yebꞌ yaꞌ Aarón. Hunun majan ebꞌnaj ayko yinh istxolal. Istzꞌibꞌnhenkano yaꞌ Moisés isbꞌi bꞌayejtuꞌwal ekꞌ anma Israel yinh isbꞌel hakaꞌtikꞌa yu yalni Komam tet yaꞌ, bꞌey hunteqꞌan txꞌotxꞌ tiꞌ leekꞌ ebꞌnaj yinh isbꞌel.
Haꞌ yinh 15 (isholanhebꞌ) tzꞌayik, yulbꞌal isbꞌabꞌel ixahaw yul habꞌil yet yel anma Israel sat txꞌotxꞌ Ramasés, yinhxa yewihal qꞌinh Pascua. Yel sunil anma tuꞌ yu yip Komam sata sunil anma Egipto. Yet lanhan ismujni sunil ebꞌnaj Egipto isbꞌabꞌel kꞌahol kam yu Komam; yetanpaxkanto Komam Jahawil hunteqꞌan tzet chiyal anma Egipto isdiosaloj.
Hayet yel ebꞌnaj Israel sat txꞌotxꞌ Ramasés yapni bꞌey txꞌotxꞌ Sucot.
Lahwi tuꞌ, yel bꞌey Sucot, yapni bꞌey Etam, istiꞌla txꞌotxꞌ desierto.
Yel anma Israel bꞌey Etam yekꞌ ishoyno txꞌotxꞌ Pi-hahirot, ayko yinh ismohonal Baal-zefón, apni satakꞌti Migdol bꞌay ehayo ebꞌnaj.
Yel bꞌey Pi-hahirot, isqꞌaxebꞌikꞌto haꞌ mar, yapni bꞌey txꞌotxꞌ desierto, isbꞌelwito oxebꞌ tzꞌayik sat txꞌotxꞌ desierto Etam, yapni bꞌey txꞌotxꞌ Mara, yehayo bꞌey tuꞌ.
Yel bꞌey Mara, yapni bꞌey Elim bꞌay ay 12 (kabꞌlahonhebꞌ) isnuqꞌ ha haꞌ yebꞌ 70 (lahonhebꞌ iskanhwinaj) teꞌ palma, yehayo hayebꞌ tzꞌayik bꞌey tuꞌ.
Yel ebꞌnaj bꞌey txꞌotxꞌ Elim, yehayo ebꞌnaj istiꞌ haꞌ Kajinh Mar.
Yel istiꞌ haꞌ Kajinh Mar, yapni sat txꞌotxꞌ desierto Sin, iswatxꞌenkanh bꞌay ehayoj.
Yel sat txꞌotxꞌ Sin, yehpaxayo sat txꞌotxꞌ Dofca.
Yel bꞌey Dofca, yehayo sat txꞌotxꞌ Alús.
Yel bꞌey txꞌotxꞌ Alús, yehayo sat txꞌotxꞌ Refidim, wal bꞌey tuꞌ machi ha haꞌ yukꞌ anma Israel.
Yel bꞌey Refidim, yehayo sat txꞌotxꞌ desierto Sinaí.
Yel bꞌey desierto Sinaí, yapni bꞌey Kibrot-hataava, yehayo bꞌey tuꞌ. El bꞌey Kibrot-hataava, yehayo sat txꞌotxꞌ Hazerot.
El bꞌey Hazerot, yehayo sat txꞌotxꞌ Ritma.
Lahwi tuꞌ, yel bꞌey Ritma, yehayo sat txꞌotxꞌ Rimón-peres.
Yel bꞌey Rimón-peres, yehayo sat txꞌotxꞌ Libna.
Yel bꞌey Libna, yehayo sat txꞌotxꞌ Rissa.
Yel bꞌey txꞌotxꞌ Rissa, yehayo sat txꞌotxꞌ Ceelata.
Yel bꞌey Ceelata, yehayo bꞌey witz Sefer.
Lahwi tuꞌ, yel bꞌey witz Sefer, yehayo sat txꞌotxꞌ Harada. Yel bꞌey Harada, yehayo bꞌey Macelot.
Yel bꞌey Macelot, yapni bꞌey txꞌotxꞌ Tahat.
Yel bꞌey Tahat, yapni bꞌey Tara.
Yel bꞌey Tara, yapni bꞌey Mitca.
Yel bꞌey Mitca, yapni bꞌey Hasmona.
Yel bꞌey Hasmona, yapni bꞌey Moserot.
Yel bꞌey Moserot, yapni bꞌey Bene-jaacán.
Yel bꞌey Bene-jaacán, yapni bꞌey witz Gidgad.
Yel bꞌey witz Gidgad, yapni bꞌey Jotbata.
Yel bꞌey Jotbata, yapni bꞌey Abrona.
Yel bꞌey Abrona, yapni bꞌey Ezión-geber.
Yel bꞌey Ezión-geber, yehayo bꞌey txꞌotxꞌ desierto Zin, txꞌotxꞌ chihal-laxpaxo Cades.
Lahwi tuꞌ, yel bꞌey txꞌotxꞌ desierto Cades, yehayo bꞌey witz Hor, satakꞌti ismohonal txꞌotxꞌ Edom. Haꞌ bꞌey iswiꞌ witz Hor ahto yaꞌ Aarón. Haꞌ kaw istzꞌajna 40 (kawinaj) habꞌil yekꞌ hoyon ebꞌnaj Israel bꞌey txꞌotxꞌ desierto yet iskamayo yaꞌ Aarón hakaꞌtikꞌa yu yalni Komam Dios, yinh bꞌabꞌel tzꞌayik yinh ishoꞌ ixahaw, yet 40 (iskawinaj) habꞌil yet yichiko anma Israel yinh isbꞌel yet yel bꞌey txꞌotxꞌ Egipto. Hayet iskam yaꞌ Aarón bꞌey iswiꞌ witz Hor, 123 habꞌil yaꞌ.
Naj rey ah Arad, isreyal ebꞌnaj cananeo, ayayo naj sat txꞌotxꞌ Neguev yul ismajul txꞌotxꞌ Canaán yabꞌelo naj tato apni ebꞌnaj Israel bꞌey tuꞌ.
Lahwi tuꞌ, yel ebꞌnaj Israel bꞌey witz Hor, yehayo ebꞌnaj bꞌey txꞌotxꞌ Zalmona. Yel ebꞌnaj bꞌey Zalmona, yapni bꞌey Punón. Yel bꞌey Punón, yapni bꞌey Obot. Yel ebꞌnaj bꞌey Obot, yehayo bꞌey txꞌotxꞌ Ije-abarim, ayko istiꞌla ismohonal txꞌotxꞌ Moab.
Lahwi tuꞌ, yel bꞌey Ije-abarim, yapni bꞌey Dibón-gad.
Yel bꞌey Dibón-gad, yapni bꞌey Almón-diblataim.
Yel ebꞌnaj bꞌey Almón-diblataim, yehayo ebꞌnaj bꞌey witz Abarim, satakꞌto txꞌotxꞌ Nebo.
Lahwi tuꞌ, yel ebꞌnaj Israel bꞌey witz Abarim, yehayo bꞌey yakꞌalil txꞌotxꞌ Moab, istiꞌla haꞌ Jordán, satakꞌti konhobꞌ Jericó. Yanikanh anma Israel tuꞌ ismantiado istiꞌla haꞌ Jordán; sat yakꞌalil txꞌotxꞌ Moab. Haꞌ bꞌay yayo ismantiado ebꞌnaj, ichiti bꞌey txꞌotxꞌ Bet-jesimot masanta apni bꞌey txꞌotxꞌ Abel-sitim.
Chejbꞌanile yinh tzet chu ispohlaxayo txꞌotxꞌ Canaán
Haꞌ bꞌey akꞌal Moab, istiꞌla haꞌ Jordán satakꞌti konhobꞌ Jericó tzotel Komam Jahawil tet yaꞌ Moisés, yalni Komam hakaꞌ tiꞌ: «Moisés, hal tet ebꞌnaj Israel hakaꞌ tiꞌ: Hayet chexqꞌaxponikꞌto yibꞌanh haꞌ Jordán, yet chexapni sat txꞌotxꞌ Canaán, chetzumbꞌelo anma ayayo sat txꞌotxꞌ tuꞌ, kat heyuchkꞌanto istioxh watxꞌebꞌil yinh chꞌen chꞌen yebꞌ hunteqꞌan istioxh watxꞌebꞌil yinh chꞌen chꞌen nhusbꞌil xol qꞌa qꞌaꞌ, kat heyuchkꞌanto sunil bꞌay chiyiyo isbꞌa tet isdiosal yinh iswiꞌla wonhan. Chetzumbꞌelo anma ayayo sat txꞌotxꞌ Canaán tuꞌ, kat yokkano txꞌotxꞌ heyu yuto haninan chiwaqꞌan txꞌotxꞌ teyet yu heyehayo sat txꞌotxꞌ. Yajaꞌ yinh suertehal chapohayo txꞌotxꞌ yinh hunun majan. Haꞌ hunun majan ebꞌnaj niman isbꞌisil, niman txꞌotxꞌ chꞌaqꞌlax tet ebꞌnaj; haxa hunun majan ebꞌnaj haywanhnhe isbꞌisil, hanikꞌnhe txꞌotxꞌ chischah. Hunun majan ebꞌnaj chikan sat txꞌotxꞌ bꞌay chiꞌay issuerte. Yajaꞌ ta mach chetzumbꞌelo sunil anma ayayo sat txꞌotxꞌ; haꞌ mak chikan texol tuꞌ chaqꞌ ekꞌoyaꞌ heyanma, lahan chuko anma tuꞌ teyinh hakaꞌ hunu qꞌalem yul isbꞌaqꞌ hesat, maka hakaꞌ hunu teꞌ txꞌix yinh hemotx, chiꞌaqꞌni isyaꞌtajil teyet bꞌay chexehayoj. Tato ay ebꞌnaj chitokankano texol, haꞌ teyinh chinwatxꞌehan tzet nabꞌilxa wuhan yinh ebꞌnaj,» xhi Komam.
Ismohonal txꞌotxꞌ Canaán
Lahwi tuꞌ, istzotel Komam Jahawil tet yaꞌ Moisés, yalni Komam: «Hal hunteqꞌan chejbꞌanile tiꞌ tet ebꞌnaj Israel: Hayet ayexxako sat txꞌotxꞌ Canaán heyetxa chukaniko txꞌotxꞌ, hatatikꞌa bꞌay kachan yekꞌ txꞌotxꞌ.
»Haꞌ ismohonal txꞌotxꞌ yinh sur chiꞌekꞌ yinh desierto Zin, masanta chꞌapni istiꞌla txꞌotxꞌ Edom, chiꞌichiti ismohonal txꞌotxꞌ yinh yetkꞌulal bꞌay chiꞌahilo tzꞌayik masanta chiꞌapni yinh haꞌ Mar Kꞌachiꞌ yinh yetkꞌulal sur. Kat isto txꞌotxꞌ yinh sur masanta yinh witz Acrabim, kat yekꞌ txꞌotxꞌ bꞌey txꞌotxꞌ Zin, masanta chiꞌapni txꞌotxꞌ yinh Cades-barnea, kat istopaxo txꞌotxꞌ yinh txꞌotxꞌ Hasar-adar, masanta chiꞌapni txꞌotxꞌ yinh txꞌotxꞌ Asmón. Chiꞌichipaxti txꞌotxꞌ yinh txꞌotxꞌ Asmón kat yapni txꞌotxꞌ istiꞌla haꞌ ayko ismohonal txꞌotxꞌ Egipto, kat iskachnakanapno txꞌotxꞌ bꞌey haꞌ Mar Mediterráneo.
»Haxa ismohonal txꞌotxꞌ yinh yetkꞌulal bꞌay chito tzꞌayik, haꞌ ton haꞌ Mar Mediterráneo.
»Haꞌ yinh yetkꞌulal norte ismohonal txꞌotxꞌ, chiꞌichiti yinh haꞌ niman Mar Mediterráneo, kat yapni yinh witz Hor. Kat yichipaxti ismohonal txꞌotxꞌ yinh witz Hor masanta chꞌapni txꞌotxꞌ bꞌay chonhoknapno bꞌey Hamat, kat istopaxo ismohonal txꞌotxꞌ yinh txꞌotxꞌ Zedad. Chiꞌichipaxiko txꞌotxꞌ yinh txꞌotxꞌ Zedad kat yekꞌapno ismohonal txꞌotxꞌ yibꞌanhahto txꞌotxꞌ Zifrón, kat iskachnahapno txꞌotxꞌ bꞌey txꞌotxꞌ Hazar-enán.
»Haxa yinh yetkꞌulal bꞌay chiꞌahilo tzꞌayik ismohonal txꞌotxꞌ chiꞌichiti yinh txꞌotxꞌ Hazar-enán, masanta chiꞌapni yinh txꞌotxꞌ Sefam. Kat yichipaxti ismohonal txꞌotxꞌ yinh txꞌotxꞌ Sefam masanta chiꞌapni yinh txꞌotxꞌ Ribla yibꞌanhahto txꞌotxꞌ Aín, kat yayilo ismohonal txꞌotxꞌ tuꞌ yibꞌanhahto haꞌ lago Cineret. [s]Kat istopaxo ismohonal txꞌotxꞌ yinh haꞌ Jordán masanta chꞌapni yinh haꞌ Mar Kꞌachiꞌ.
»Haꞌ hunteqꞌan tuꞌ bꞌay kachan yekꞌ ismohonal hetxꞌotxꞌ,» xhi Komam.
	[s]34:11 Cineret yinh Nuevo Testamento haꞌ ton haꞌ lago Genesaret maka haꞌ Galilea.

Yinh tzet chu ispohlaxkanh txꞌo txꞌotxꞌ
Yalni yaꞌ Moisés hunteqꞌan chejbꞌanile tiꞌ tet ebꞌnaj Israel hakaꞌ tiꞌ: «Haꞌ txꞌotxꞌ tiꞌ, chipohlaxkanh teyinh kat yokkano txꞌotxꞌ heyu hatatikꞌa heyinhbꞌal hunun majan hex. Haꞌ txꞌotxꞌ yalkano Komam ta chipohlaxkanh teyinh hex bꞌalonh majan hex Israel hex tiꞌ yok yiktaxa. Wal xin haꞌ kabꞌ majan heyet Israelal yok yiktaxa, haꞌ ton ebꞌnaj Rubén, yebꞌ ebꞌnaj Gad yok yiktaxa majan ebꞌnaj Manasés. Yikta yox majan ebꞌnaj Israel xaꞌischahna ebꞌnaj ismajul yibꞌanhahto haꞌ Jordán, satakꞌti konhobꞌ Jericó bꞌay chꞌahilo tzꞌayik,» xhi yaꞌ Moisés tuꞌ.
Yalni Komam Jahawil tet yaꞌ Moisés: «Haꞌ ebꞌnaj chipohnikanh txꞌotxꞌ tiꞌ yinh ebꞌnaj Israel, haꞌ ton yaꞌ sacerdote Eleazar yebꞌ yaꞌ Josué, iskꞌahol yaꞌ Nun. Yajaꞌ xin, yilal cheyawtepaxo hunun ebꞌnaj iswiꞌehal yeko xol hunun majan ebꞌnaj Israel, haꞌ xin ebꞌnaj chipohnikanh txꞌotxꞌ. Haꞌ xin ebꞌnaj cheyawte tuꞌ, haꞌ ton ebꞌnaj tiꞌ:
»Yaꞌ Caleb, iskꞌahol naj Jefone, haꞌ yaꞌ cheyawtelo xol ebꞌnaj Judá.
»Naj Semuel, iskꞌahol naj Amiud, haꞌ naj cheyawtelo xol ebꞌnaj Simeón.
»Naj Elidad, iskꞌahol naj Quislón, haꞌ naj cheyawtelo xol ebꞌnaj Benjamín.
»Naj Buqui, iskꞌahol naj Jogli, haꞌ naj cheyawtelo xol ebꞌnaj Dan.
»Haxa yinh yaꞌ Manasés, iskꞌahol yaꞌ José, haꞌ naj Haniel, iskꞌahol naj Efod cheyawtelo. Haxa yinh yaꞌ Efraín, hunxa iskꞌahol yaꞌ José, naj Kemuel, iskꞌahol naj Siftán cheyawtelo.
»Naj Elizafán, iskꞌahol naj Parnac, haꞌ naj cheyawtelo xol ebꞌnaj Zabulón.
»Naj Paltiel, iskꞌahol naj Azán, haꞌ naj cheyawtelo xol ebꞌnaj Isacar.
»Naj Ahiud, iskꞌahol naj Selomi, haꞌ naj cheyawtelo xol ebꞌnaj Aser.
»Naj Pedael, iskꞌahol naj Amiud, haꞌ naj cheyawtelo xol ebꞌnaj Neftalí,» xhi Komam.
Haꞌ ebꞌnaj tuꞌ, yako Komam Jahawil ispohnokanh txꞌotxꞌ Canaán yinh ebꞌnaj Israel.
Haꞌ ismajul ebꞌnaj levita haꞌ ton hunteqꞌan konhobꞌ pohlaxkanh yinh ebꞌnaj
Istzotel Komam Jahawil tet yaꞌ Moisés bꞌey yakꞌalil Moab, istiꞌ haꞌ Jordán satakꞌti Jericó, yalni Komam hakaꞌ tiꞌ: «Hal tet ebꞌnaj Israel ta haꞌ yul istxꞌotxꞌ ebꞌnaj chischah, chiyaqꞌ ebꞌnaj hayebꞌo konhobꞌ tet ebꞌnaj levita yu yehayo ebꞌnaj yul konhobꞌ tuꞌ; kat xin yaqꞌnipaxo ebꞌnaj txꞌotxꞌ hoyaniko yinhla konhobꞌ tuꞌ, xin wal ay bꞌay chilow isnoqꞌ ebꞌnaj. Yul hunteqꞌan konhobꞌ tuꞌ chiꞌehayo ebꞌnaj levita, kat xin islowpaxo isnoqꞌ ebꞌnaj yinhla ishoyanil konhobꞌ tuꞌ. Haꞌ txꞌotxꞌ hoyaniko yinhla istxamla konhobꞌ tuꞌ, haꞌ txꞌotxꞌ chꞌaqꞌlax tet ebꞌnaj; 450 metro chuko satbꞌal txꞌotxꞌ yinhla ishoyanil konhobꞌ, chiꞌichito bꞌay aykanh iskꞌubꞌal konhobꞌ. Istxꞌotxꞌ ebꞌnaj levita cheyaqꞌa, 900 metro ismalil yetkꞌulal bꞌay chiꞌahilo tzꞌayik, haktikꞌapax tuꞌ ismalil txꞌotxꞌ yinh komek, yebꞌ yinh kowatxꞌ, yebꞌ bꞌay chitopaxkano tzꞌayik. Haꞌ xin konhobꞌ tuꞌ, chikan yiktabꞌanil txꞌotxꞌ bꞌay chilow isnoqꞌ ebꞌnaj levita.
»Xol konhobꞌ cheyaqꞌ tet ebꞌnaj levita tuꞌ, wajebꞌ konhobꞌ chiꞌokniko bꞌay chiskol isbꞌa anma chispotxꞌnikamo yet anmahil. Nanpaxo xin ye 42 (kabꞌ yoxkꞌal) konhobꞌ cheyaqꞌ tet ebꞌnaj levita tuꞌ. Yuxin yinh sunil, 48 (waxajebꞌ yoxkꞌal) konhobꞌ cheyaqꞌ tet ebꞌnaj levita, yebꞌ txꞌotxꞌ hoyaniko yinhla hunun konhobꞌ bꞌay chilow isnoqꞌ ebꞌnaj. Haꞌ yinh istxꞌotxꞌ ebꞌnaj Israel chischah, chiꞌel iskonhobꞌ ebꞌnaj levita tuꞌ, yuxin hunun majan ebꞌnaj Israel chiꞌaqꞌni konhobꞌ tet ebꞌnaj levita. Haꞌ ebꞌnaj niman istxꞌotxꞌ, niman konhobꞌ chiyaqꞌ ebꞌnaj tet ebꞌnaj levita; haxa ebꞌnaj hanikꞌnhe istxꞌotxꞌ, hayebꞌnhe konhobꞌ chꞌaqꞌlax tet ebꞌnaj,» xhi Komam.
Nime konhobꞌ bꞌay chiskol isbꞌa anma
Istzotelpaxo Komam Jahawil tet yaꞌ Moisés, yalni Komam hakaꞌ tiꞌ: «Hal hunteqꞌan chejbꞌanile tiꞌ tet ebꞌnaj Israel: Hayet chexqꞌaxponikꞌto haꞌ Jordán tiꞌ, kat heyapni sat txꞌotxꞌ Canaán. Yilal hesayni hayebꞌo konhobꞌ bꞌay chito hunu mak yinh anhe iskoloꞌ isbꞌa, anma chiyaqꞌkamo yet anmahil, yaj huchan yinh, mach chisje iskꞌul iswatxꞌe huneꞌ tuꞌ. Haꞌ tuꞌ chiskol isbꞌa mak chiꞌaqꞌnikamo yet anmahil tet yuxhta huneꞌ mak chikami, lanhanto maxhto chiꞌok sata konhobꞌ yu yil-laxi yinh tzet chiꞌelikoj. Wajebꞌ konhobꞌ cheyaqꞌa bꞌay chiskol isbꞌa anma chiꞌaqꞌnikamo yet anmahil, yaj huchan yinh. Oxebꞌ konhobꞌ cheyaqꞌ isqꞌaxebꞌikꞌti haꞌ Jordán, yok oxebꞌxa bꞌey txꞌotxꞌ Canaán, isqꞌaxebꞌikꞌto haꞌ Jordán tiꞌ, wajebꞌ konhobꞌ tuꞌ xin bꞌay chiꞌapni anma iskoloꞌ isbꞌa. Haꞌ hunteqꞌan konhobꞌ tuꞌ, chiꞌokniko bꞌay chiskol isbꞌa anma Israel yebꞌ anma mach Israelo ay texol, yebꞌ mak tonhe chiꞌekꞌ tukla tekꞌatanh. Haꞌ tuꞌ chiskol isbꞌa mak chiꞌaqꞌnikamo yet anmahil, yaj huchan yinh.
»Tato ay hunu mak chismaqꞌ yet anmahil yu hunu chꞌen hierro, kat iskam yu, haꞌ huneꞌ mak tuꞌ yilal yaqꞌlax kamoj.
»Tato ay hunu mak chiqꞌojnikanh yet anmahil yu chꞌen chꞌen, kat iskam yu, haꞌ huneꞌ mak tuꞌ, maqꞌomkamo anma, yuxin yilal yaqꞌlax kamoj.
»Tato ay hunu mak chismaqꞌ yet anmahil yu te teꞌ, kat iskam yu, maqꞌomkamo anma huneꞌ mak tuꞌ, yuxin yilal yaqꞌlax kamoj. Haꞌ mak ayto yu isbꞌa yebꞌ mak maqꞌlaxkamo tuꞌ, haꞌ chimaqꞌnikamo naj maqꞌom tuꞌ yet chischahnayo isbꞌa ebꞌnaj.
»Ta ay hunu mak chistenkanh hunu yet anmahil yu ayko ishowal yinh, maka ta chisqꞌojto hunu tzet ye tuꞌ yinh yuto chichiwa iskꞌul yinh, kat iskami, maka chismaqꞌa yu ayko ishowal yinh, kat iskam yu; huneꞌ mak tuꞌ yilal yaqꞌlax kamoj, yuto maqꞌomkamo anma. Haꞌ mak ayto yu isbꞌa yebꞌ mak maqꞌlaxkamo tuꞌ, haꞌ chimaqꞌnikamo naj maqꞌom tuꞌ yet chischahnayo isbꞌa.
»Yajaꞌ ta ay hunu mak kꞌuxan chistenchakanh hunu yet anmahil, mach xin ayoko ishowal yinh, maka xin chisqꞌojto hunu tzet ye tuꞌ, kꞌuxan xin yapni yinh hunu yet anmahil, mach xin kꞌulo yubꞌ, maka ta ay hunu mak chiqꞌojnito hunu chꞌen chꞌen, kꞌuxan xin islow chꞌen yinh hunu maka kat iskami, mach xin ayoko ishowal huneꞌ mak tuꞌ yinh mak isqꞌojkamo tuꞌ, to huchanxa yinh, yinh hakaꞌ tuꞌ, haꞌ konhobꞌ chiꞌilni yinh tzet chiꞌelikoj naj chiꞌaqꞌnikamo yet anmahil tuꞌ, yebꞌ tzet chiꞌeliko naj yu naj ayto yu isbꞌa yebꞌ mak maqꞌlaxkamoj tuꞌ. Chiyil ebꞌnaj yinh tzet chiꞌelikoj, hakaꞌtikꞌa yalni chejbꞌanile. Haꞌ xin konhobꞌ tuꞌ, chikolni naj potxꞌnikamo yet anmahil tuꞌ yul isqꞌabꞌ naj ayto yu isbꞌa yebꞌ naj kam tuꞌ, kat xin ismeltzo naj yul konhobꞌ bꞌay chiskol isbꞌa tuꞌ. Haꞌ tuꞌ xin chiꞌeh naj masanta yet chikam naj yahawil yinh ebꞌnaj sacerdote, naj sikꞌbꞌiliko yinh munil tuꞌ yet yalaxayo aceite yibꞌanh iswiꞌ naj.
»Yajaꞌ tato naj potxꞌom anma tuꞌ chiꞌeltij naj yintalti isnajachil konhobꞌ bꞌay chiskol isbꞌa tuꞌ, tato chichahlo naj yu naj ayto yu isbꞌa yebꞌ naj maqꞌbꞌilkamo tuꞌ, kat ispotxꞌnikamo naj naj, yinh hakaꞌ tuꞌ, mach chiꞌok ismulo naj. Yuto haꞌ mak chismaqꞌkamo yet anmahil, haꞌ bꞌey konhobꞌ tuꞌ chiꞌehayoj yu iskolni isbꞌa. Haꞌ tuꞌ xin chiꞌehayo masanta chikam naj yahawil sacerdote, katto ismeltzo naj iskonhobꞌ hunelxa.
Chejbꞌanile yibꞌanhilo ebꞌnaj chaqꞌ isbꞌa testigohal yebꞌ yinh ebꞌnaj choche chikol-laxiloj
»Haꞌ tzet chiwalkanotiꞌan, chejbꞌanile chukaniko texol, yebꞌ tet heyuninal yet bꞌaqꞌinh bꞌayejtuꞌwal ay hex.
»Tato txꞌiꞌal mak chaqꞌ isbꞌa yalnilo ismul hunu mak chismaqꞌkamo hunu yet anmahil, yinh hakaꞌ tuꞌ, chꞌaqꞌlaxkamo mak ay ismul; yajaꞌ tato hunchꞌannhe mak chihalni ta ay ismul hunu maka, mach chu yaqꞌlax kamo yinh hakaꞌ tuꞌ.
»Mach chu ischahlax chꞌen melyu tet hunu mak chipotxꞌnikamo yet anmahil yunhe iskolni isbꞌa; yuto kaw tꞌinhanxa iskam yu ismul, yilal yaqꞌlax kamoj.
»Mach chu ischahlax chꞌen melyu tet hunu mak xapotxꞌni kamo yet anmahil yu yel yul konhobꞌ bꞌay iskol isbꞌa, yunhe ismeltzo yul iskonhobꞌ, yet maxhto chikam naj yahawil sacerdote.
»Yet chexapni bꞌey txꞌotxꞌ Canaán tajka chepotxꞌ anma, mach cheyetato txꞌo txꞌotxꞌ yu ischikꞌil mak chipotxꞌlaxkamoj, yuto mach issajbꞌilo txꞌotxꞌ tato machi potxꞌlaxkamo anma potxꞌom anma tuꞌ.
»Yuxin mach cheyetato txꞌotxꞌ bꞌay chexapni tuꞌ, yuto haꞌ tuꞌ, chinehpaxojan texol. Yuto hanin Yahawintiꞌan ayinnhetikꞌakojan texol hex Israel hex tiꞌ,» xhi Komam.
Chejbꞌanile yinh ismajul ebꞌix ix
Ebꞌnaj yahawil hunmajan ebꞌnaj Israel, yuninal naj Galaad, titna yinh naj Maquir, naj iskꞌahol yaꞌ Manasés, naj iskꞌahol yaꞌ José, to ebꞌnaj iskꞌatanh yaꞌ Moisés yebꞌ iskꞌatanh ebꞌnaj iswiꞌehal ye xol ebꞌnaj Israel, yalni ebꞌnaj hakaꞌ tiꞌ:
—Mam Moisés, haꞌ Komam Dios halni tawet tato yinh suertehal chapohkanh txꞌo txꞌotxꞌ yinh hunun majan hanhonh Israelonh tiꞌanh. Yalnipaxo Komam tawet tato haꞌ ismajul naj Zelofehad, naj juxhtajanh kamnaxa, haꞌ ebꞌix iskutzꞌin naj chichahnikanilo txꞌotxꞌ. Yajaꞌ ta xin chimohyi ebꞌix yebꞌ hunuxa majan yet Israelal, haꞌ istxꞌotxꞌ ebꞌix tuꞌ, chitokano tet hunxa majan ebꞌnaj Israel chiyiqꞌ ebꞌix tuꞌ, yinh hakaꞌ tuꞌ, chimel txꞌotxꞌ yul komajultiꞌanh. Hak tuꞌ xin, nixhtejal yilaxilo kotxꞌotxꞌanh aqꞌbꞌil yinh jinhbꞌalanh. Yuxin hayet chꞌayilo istiempohal bꞌay chikol-laxilo txꞌo txꞌotxꞌ, haꞌ istxꞌotxꞌ ebꞌix tuꞌ, chiꞌokkano txꞌotxꞌ yu hunmajanxa ebꞌnaj Israel chiyiqꞌ ebꞌix tuꞌ, hak tuꞌ xin chu yilaxilo txꞌotxꞌ yul komajulanh, xhi ebꞌnaj. [t] yinh castilla, chaliloj ta 50 (lahonhebꞌ yoxkꞌal) habꞌil istxꞌotxꞌ ebꞌnaj istxonhtoj, chimeltzo txꞌotxꞌ yul isqꞌabꞌ yahaw hunelxa. .
Istaqꞌwi yaꞌ Moisés tet ebꞌnaj hakaꞌ yu yalni Komam Jahawil tet yaꞌ, yalni yaꞌ hakaꞌ tiꞌ:
—Haꞌ ebꞌnaj Israel titna yinh yaꞌ José tiꞌ, haꞌ ye yu ebꞌnaj. Ebꞌix iskutzꞌin naj Zelofehad yet chimohyi hunu ebꞌix tuꞌ makxanhetikꞌa hunu naj winaj chu yiqꞌni ebꞌix, yajaꞌ tanhe haꞌ hunu naj ay xol hunmajan yikꞌal yaꞌ José. Haꞌ txꞌotxꞌ ischah hunun majan ebꞌnaj Israel, mach chu yekꞌto txꞌotxꞌ tet huneꞌxa majan yet Israelal, wal xin hunun ebꞌnaj Israel chikankano yebꞌ istxꞌotxꞌ yinh hunun majan. Tato ay hunu ix ix Israel chischah istxꞌotxꞌ tet ismam yilal ismohyi ix yebꞌ hunu naj winaj ayko xol yikꞌal ismam tuꞌ, haxinwal chikankano txꞌotxꞌ xol ismajul ismam ix tuꞌ. Hak tuꞌ xin chikankano istxꞌotxꞌ ebꞌnaj hunun majan tuꞌ yul isqꞌabꞌ, hakaꞌtikꞌa ismalil istxꞌotxꞌ ebꞌnaj chabꞌilkano tet ismam icham. Mach chu yekꞌto hunu txꞌotxꞌ yet huneꞌ majan ebꞌnaj Israel tet huneꞌxa majan, wal xin hunun majan chikankano yebꞌ istxꞌotxꞌ tuꞌ hakaꞌtikꞌa yu ischahnikanoj, xhi yaꞌ Moisés.
Yuxin ebꞌix iskutzꞌin naj Zelofehad, haꞌ ton ix Maala, ix Tirsa, ix Hogla, ix Milca yebꞌ ix Noa, isyije ebꞌix tzet yal Komam Dios tet yaꞌ Moisés; ismohyi ebꞌix yebꞌ ebꞌnaj iskꞌahol yuxhta ismam. Ebꞌnaj bꞌay mohyi ebꞌix tuꞌ, titna ebꞌnaj yinh yaꞌ Manasés, naj iskꞌahol yaꞌ José. Hak tuꞌ yu iskankano istxꞌotxꞌ ebꞌix tuꞌ yul ismajul istxꞌotxꞌ ismam ebꞌix tuꞌ.
Haꞌ hunteqꞌan chejbꞌanile tiꞌ yaqꞌ Komam Jahawil tet yaꞌ Moisés yunhe yalni tet ebꞌnaj Israel yet ayayo ebꞌnaj bꞌey yakꞌalil Moab, istiꞌla haꞌ Jordán, satakꞌti Jericó.
	[t]36:4 Istiempohal bꞌay chikol-laxilo txꞌo txꞌotxꞌ, haꞌ ton jubileoLv. 25:8-16

DEUDEUTERONOMIOIshowebꞌ hum tzꞌibꞌnhebꞌil yu yaꞌ Moisés
Isnahti yaꞌ Moisés tzet yalte Komam Dios tet anma Israel bꞌey Horeb
Haꞌ hunteqꞌan tzotiꞌ tiꞌ yal yaꞌ Moisés tet anma Israel bꞌey isqꞌaxebꞌikꞌto haꞌ Jordán, bꞌey txꞌotxꞌ desierto, bꞌey txꞌotxꞌ Arabá, satakꞌti haꞌ Kajinh Mar, iskawilal ej konhobꞌ Parán yebꞌ Tofel yebꞌ Labán yebꞌ Hazerot yebꞌ Dizahab. 11 (Hunlanhebꞌ) tzꞌayik bꞌel yinh witz Horeb masanta chiꞌapni bꞌey Cades-barnea, yul isbꞌehal witz Seir. [a].Hayet ayxako yinh 40 (kawinaj) habꞌil yel konhobꞌ Israel bꞌey Egipto yinh 11 (ishunlanhebꞌ) ixahaw yinh bꞌabꞌel tzꞌayik, yalni yaꞌ Moisés tet anma Israel sunil tzet yal Komam ta yilal chisyije anma Israel. Yal yaꞌ Moisés hunteqꞌan tiꞌ tzujaniloxa yet isqꞌoji ebꞌnaj Israel yinh naj Sehón, isreyal ebꞌnaj amorreo, ay bꞌey Hesbón; yebꞌ yet lahwi isqꞌoji ebꞌnaj Israel yinh naj Og, isreyal txꞌotxꞌ Basán; ay bꞌey Astarot yul ismajul Edrei. Bꞌey isqꞌaxebꞌikꞌto haꞌ Jordán, bꞌey txꞌotxꞌ Moab, haꞌ bꞌey tuꞌ ok yaꞌ Moisés yaqꞌaꞌ hunteqꞌan kuybꞌanile tiꞌ tet anma Israel, yalni yaꞌ hakaꞌ tiꞌ:
«Haꞌ Komam Dios Jahawil, koDiosal, tzotel jet bꞌey witz Horeb, yet yalni hakaꞌ tiꞌ: “Kaw txꞌiꞌalxa tzꞌayik chexekꞌ bꞌey huneꞌ witz tiꞌ; wal tinanh, iwekanh heqꞌuybꞌe kat heto bꞌey chewal txꞌotxꞌ bꞌay ay ebꞌnaj amorreo, yebꞌ bꞌey sunil yul ismajul istxꞌotxꞌ ebꞌnaj; bꞌey Arabá, bꞌey witzlaj, yebꞌ bꞌey ej akꞌal, bꞌey Neguev, yebꞌ bꞌey istiꞌ haꞌ mar, yebꞌ bꞌey istxꞌotxꞌ ebꞌnaj cananeo, yebꞌ bꞌey Líbano masanta bꞌey haꞌ niman Éufrates. Yuto xawaqꞌan txꞌotxꞌ yul heqꞌabꞌ, asiꞌwej kat heyehayo sat txꞌotxꞌ, hanin Yahawintiꞌan walan tato chiwaqꞌan tet heyichmam, haꞌ ton yaꞌ Abraham, yaꞌ Isaac yebꞌ yaꞌ Jacob yebꞌ ej yuninal yuninal ebꞌyaꞌ,” xhi Komam jet bꞌey Horeb.
	[a]1:2 Witz Horeb, chal-laxpaxo Sinaí. Dt. 33:2

Yet issaylaxiko ebꞌnaj juez
(Ex. 18:13-27)
»Yinh huneꞌ tiempo tuꞌ, walan tet hemam hakaꞌ tiꞌ: “Hanintiꞌan inchukilan, matxa chinqꞌojihan kexwilnihan. Kaw hantaxakano heyuninal xayaqꞌ Komam Dios Jahawil, kaw nime konhobꞌ hexxa, lahan hebꞌisil hakaꞌ txꞌumel ay satkanh. ¡Haꞌojabꞌ Komam Dios Jahawil isDiosal ebꞌnaj jichmam chiꞌaqꞌni hayebꞌoxa mil hebꞌisil sata hebꞌisil tinanh, kat yanayo iskꞌulal teyibꞌanh hakaꞌtikꞌa yu yaltenkanoj! Tato inchukilan, ¿tzet chu inqꞌojihan kexwilnihan tet heyaꞌtajil? ¿Tzet chu kexinwatxꞌenilojan yalanh heyijatz? ¿Tzet chu kexwaqꞌni techahojan tet ej howal chiꞌah texol? Wal xin ta inchukilan mach chu istecha wuhan. Yuxin xol hunun majan hex Israel hex tiꞌ, chesayilo ebꞌnaj winaj kaw ay isnabꞌal, yebꞌ itzꞌat iswiꞌ yebꞌ ayxa ishelanil yijbꞌali, kat wanikojan ebꞌnaj yahawilo teyinh,” kinchihan tet hemam.
»Hetaqꞌwi wetan hakaꞌ tiꞌ: “Kꞌul hakaꞌ hawalni tiꞌ,” kexchi.
»Hak tuꞌ yu insikꞌnilojan xol hunun majan ebꞌnaj Israel tiꞌ, ebꞌnaj winaj kaw ay ishelanil yebꞌ niman yelapnoj, waqꞌnihan yip ebꞌnaj kexyijbꞌani. Ay ebꞌnaj wakojan yahawilo yinh mil anma, ay ebꞌnaj wakojan yahawilo yinh 100 (hokꞌal) anma, aypaxo ebꞌnaj wakojan yahawilo yinh 50 (lahonhebꞌ yoxkꞌal) anma, aypaxo ebꞌnaj ok yahawilo yinh 10 (lahonhwanh) anma; aypaxo ebꞌnaj wakojan yahawilo yinh hunun majan hex Israel hex tiꞌ. Waqꞌnikanojan chejbꞌanile tet ebꞌnaj juez tuꞌ hakaꞌ tiꞌ: “Watxꞌewelo tzet choche heyet konhobꞌ, haꞌ xin istoholal chewatxꞌe yinh heyet konhobꞌ, yebꞌpaxo yinh anma nan konhobꞌal ay texol. Hayet chewatxꞌenilo hunu isyaꞌtajil, mach cheyako hebꞌa yinh hunu maka; lahan cheyute hekꞌul hechahni anma komontanhe yebꞌ anma nime winaj. Machi hunu mak tet chexxiwi yuto haꞌ Komam Dios chiwatxꞌeniloj ej isyaꞌtajil, mach heyetoj. Yajaꞌ tato ay hunu tzet mach chexqꞌoji hewatxꞌenayoj cheyiti wetan, yunhe inwatxꞌenilojan,” kinchihan.
»Yinh huneꞌ tiempohal tuꞌ, kaw walkanojan tet ebꞌnaj yinh sunil tzet yilal iswatxꞌen ebꞌnaj.
Ebꞌnaj Kabꞌlahonhwanh bꞌey ilno txꞌo txꞌotxꞌ
(Nm. 13:1; 14:4)
»Hayet jel bꞌey Horeb, kotꞌinhbꞌanto kotoh bꞌey chewal txꞌotxꞌ bꞌay ay ebꞌnaj amorreo, kotohi hakaꞌtikꞌa yu yalni Komam Jahawil koDiosal, jekꞌ sat txꞌotxꞌ niman desierto kaw aykano ismay, hex xin kaw hex heyila, japnikano bꞌey Cades-barnea. Haꞌ bꞌey tuꞌ xin walan teyet hakaꞌ tiꞌ: “Makonhhul bꞌey chewal txꞌotxꞌ bꞌay ay ebꞌnaj amorreo, haꞌ ton txꞌotxꞌ tiꞌ chiyaqꞌ Komam Jahawil koDiosal jet. Haꞌ Komam Jahawil chꞌaqꞌnikano txꞌotxꞌ jet; yuxin asiꞌwej majwelo txꞌotxꞌ, kat heyehayo sat txꞌotxꞌ, hakaꞌtikꞌa yu yalni Komam Jahawil, isDiosal ebꞌnaj jichmam. Mach chexxiwi yebꞌ mach chikabꞌkon hekꞌul,” kinchihan teyet. Yajaꞌ kexhul inkꞌatanhan, heyalni hakaꞌ tiꞌ: “Kaw kꞌulmi tato chibꞌabꞌito haywanho ebꞌnaj, kat yilni ebꞌnaj tzet jilni txꞌotxꞌ, lahwi tuꞌ kat ismeltzo ebꞌnaj yalno jet tzet bꞌehal bꞌay kaw kotohi yebꞌ tzet konhobꞌal bꞌay chonhapni,” kexchi.
»Haꞌ tzet heyal tuꞌ, kaw inchah wabꞌehan, hak tuꞌ yu insaynilojan 12 (kabꞌlahonhwanh) ebꞌnaj texol, hunun ebꞌnaj xol hunun majan hex. Lahwi tuꞌ, isto ebꞌnaj yul ismajul txꞌotxꞌ chewal txꞌotxꞌ, yapni ebꞌnaj bꞌey akꞌal Escol, yekꞌ ebꞌnaj sunil yul ismajul txꞌotxꞌ. Yinilo ebꞌnaj sat teꞌ lobꞌehal ay bꞌey tuꞌ, yiniti ebꞌnaj teꞌ jet, yalni ebꞌnaj jet hakaꞌ tiꞌ: “Haꞌ txꞌo txꞌotxꞌ chaqꞌ Komam Jahawil koDiosal jet, kaw kꞌulkano txꞌotxꞌ sikꞌlebꞌil,” xhi ebꞌnaj. Yajaꞌ hex tiꞌ, mach chejetoj, wal xin kexok hemanhkꞌo chejbꞌanile yaqꞌ Komam jet, heyokpaxo bꞌuchwal yul heyatut watxꞌebꞌil yinh qꞌap qꞌap, heyalni hakaꞌ tiꞌ: “Wal Komam Dios mach chonhyoche Komam, yuto konhyilo sat txꞌotxꞌ Egipto yunhe konhyaniko yul isqꞌabꞌ ebꞌnaj amorreo, kat konhistanhtzenilo ebꞌnaj. Tinanh xin, ¿bꞌay kaw kotokoj? Ebꞌnaj jet konhobꞌ yal ebꞌnaj tato ebꞌnaj winaj ay bꞌey tuꞌ kaw aykano yip ebꞌnaj, yebꞌ kaw nimej istel, kaw nimejkano iskonhobꞌ ebꞌnaj hoybꞌil yu kꞌubꞌ, kaw xin nahat yekanh. Yilnipaxo ebꞌnaj hunteqꞌan ebꞌnaj titna yinh naj Anac, [*] ebꞌnaj iskꞌahol naj Anac tuꞌ, kaw nime istel ebꞌnaj. Yu sunil tzet yal ebꞌnaj tuꞌ, yuxin kabꞌkonkanh kokꞌulanh,” kexchi.
»Walnihan teyet hakaꞌ tiꞌ: “Mach chikabꞌkon hekꞌul, mach chexxiw tet ebꞌnaj. Haꞌ Komam Dios Jahawil koDiosal chibꞌabꞌi kosataj, haꞌ Komam chiꞌaqꞌni howal koseleloj hakaꞌ yu heyilni tzet iswatxꞌe Komam jinh bꞌey Egipto, yebꞌ bꞌey txꞌotxꞌ desierto. Komam Jahawil koDiosal, konhyako Komam yul isqꞌabꞌ yulbꞌal sunil kobꞌel bꞌay ej konhekꞌi masanto bꞌey tiꞌ, hakaꞌ chu islaqꞌnikanh hunu naj iskꞌahol yul isqꞌabꞌ, hak tuꞌ konhyute Komam. Yajaꞌ wal hexpaxo xin mach cheyayto Komam Dios, Jahawil yul heyanma. Haꞌ Komam bꞌabꞌel kosataj yinh kobꞌel yu issayni bꞌay ej konhkani. Yet aqꞌbꞌalil, konhistzejtanhen Komam kobꞌeh bꞌay kaw kotohi yu huneꞌ qꞌa qꞌaꞌ, haxa yet tzꞌayikal xin haꞌ huneꞌ moyan konhijbꞌanikꞌo yu Komam,” kinchihan.
	1:28 1:28 Nm. 13:32

Komam Dios yayo isyaꞌtajil yibꞌanh anma Israel
(Nm. 14:20-35)
»Hayet yabꞌen Komam Dios yinh tzet heyal tuꞌ, kaw tit ishowal Komam, yalni yinh kaw isyelal: “Machi hunu ebꞌnaj winaj kaw txꞌoj isnabꞌal tiꞌ chiꞌilni txꞌo txꞌotxꞌ haltebꞌil wuhan tet heyichmam ta chiwaqꞌan. Kachannhe yaꞌ Caleb, iskꞌahol naj Jefone chiꞌilni txꞌotxꞌ. Haꞌ tet yaꞌ yebꞌ tet yuninal yaꞌ chiwaqꞌan txꞌo txꞌotxꞌ bꞌeykꞌo yaꞌ yilaꞌ, yuto isyije yaꞌ yinh sunil iskꞌul yinh tzet walan,” xhi Komam.
»Heyupaxoj yuxin tit ishowal Komam Dios winhan, yalni hakaꞌ tiꞌ: “Hach tiꞌ, mach chaxhokpaxto sat txꞌotxꞌ; wal xin yaꞌ Josué, yaꞌ chikolwa tawintaj, yaꞌ iskꞌahol yaꞌ Nun, haꞌ yaꞌ chiꞌokto haseleloj. Iptze yaꞌ, yuto haꞌ yaꞌ chiꞌaqꞌni txꞌotxꞌ tet hawet Israelal tiꞌ. Wal xin haꞌ heyuninal heyala tato chiꞌilaxtoj kat xin yok ischejabꞌ ebꞌnaj ayko ishowal teyinh, haꞌ ton nixhte heyuninal maxhto isnabꞌal, haꞌ chiꞌokto sat txꞌo txꞌotxꞌ tuꞌ. Haninan chiwaqꞌan txꞌotxꞌ tet, kat yokkano txꞌotxꞌ yu. Wal hex tiꞌ xin, meltzanhweto sat txꞌotxꞌ desierto kat heto hunelxa yul bꞌeh chiꞌapni bꞌey haꞌ Kajinh Mar,” xhi Komam wetan.
Yet machi qꞌojikanh ebꞌnaj Israel bꞌey txꞌotxꞌ Horma
»Haxa hex tiꞌ kextaqꞌwi wetan hakaꞌ tiꞌ: “Kaw majako komulanh tet Komam Dios Jahawil, yaj wal tinanh chonhtohanh kat jaqꞌnihanh howal hakaꞌtikꞌa yu konhischejnianh Komam kowatxꞌehanh,” kexchi. Hewatxꞌen hebꞌa heyiqꞌni hechꞌen yet howal, yunhe heyahto bꞌey chewal txꞌotxꞌ tuꞌ. Wal xin Komam Jahawil halni wetan, chawal tet ebꞌnaj tato haninan chiwalan hakaꞌ tiꞌ: “Mach chexahto heyaqꞌaꞌ howal yunhe mach chextanhilo yu ebꞌnaj ayko ishowal teyinh, yuto matxa chinkolwahan teyinh,” xhi Komam.
»Waqꞌan huneꞌ tuꞌ heyohtanheloj, yajaꞌ mach heyabꞌetoj tzet walan teyet, wal xin manhkꞌom heyute hebꞌa yinh chejbꞌanil yaqꞌ Komam; kaw xin hehipnhenahto hebꞌa, heyahto bꞌey chewal txꞌotxꞌ tuꞌ. Hak tuꞌ xin yu yelilo ebꞌnaj amorreo ay bꞌey tuꞌ teyinh, kexistzumbꞌen ebꞌnaj hakaꞌ chu konhistzumbꞌen noꞌ qꞌejinh chꞌuchu, isqꞌoji ebꞌnaj teyinh bꞌey Seir masanta bꞌey Horma. Haxa yet hemeltzohi, heyok oqꞌo sata Komam, yajaꞌ xin mach yabꞌe Komam hebꞌiskꞌulal, mach taqꞌwi Komam teyet. Yuxin kaw txꞌiꞌal tzꞌayik kexekꞌ yul ismajul Cades.
Ishabꞌilalxa ekꞌ anma Israel sat txꞌotxꞌ desierto
»Lahwi tuꞌ, kotoh sat txꞌotxꞌ desierto yul bꞌeh chiꞌapni bꞌey haꞌ Kajinh Mar, hakaꞌtikꞌa yu yalni Komam jet. Kaw xin txꞌiꞌal tiempo konhbꞌelwikꞌo yinhla ishoyanil witz Seir. Tzujan tuꞌ xin yalni Komam wetan hakaꞌ tiꞌ: “Kaw mach isbꞌi hayelxa chexekꞌ hoyon yinhla iskꞌul hunteqꞌan witz tiꞌ, wal tinanh, asiꞌwe yinh yetkꞌulal norte. Hal tet konhobꞌ Israel hakaꞌ tiꞌ: Hex tiꞌ, chexekꞌto sat istxꞌotxꞌ ebꞌnaj titna yinh naj Esaú, ebꞌnaj ay bꞌey Seir; ebꞌnaj ayto heyu hebꞌa yebꞌi. Chixiw ebꞌnaj teyet, yajaꞌ xin cheyil hebꞌa, [b].mach cheyako howal yinh ebꞌnaj, machi nichꞌano istxꞌotxꞌ ebꞌnaj tuꞌ chiwaqꞌan teyet, machi hunu ojlenal; yuto sunil txꞌotxꞌ chewal txꞌotxꞌ yul Seir yet ebꞌnaj titna yinh naj Esaú ye txꞌotxꞌ, haninan waqꞌan txꞌotxꞌ tet ebꞌnaj. Cheqꞌan tet ebꞌnaj tato chistxonh ebꞌnaj tzet cheloh, kat xin hetohlan tet ebꞌnaj, hakpax tuꞌ xin ha haꞌ cheyukꞌ sat istxꞌotxꞌ ebꞌnaj tuꞌ chetohla haꞌ,” xhi Komam.
»Haꞌ Komam Jahawil koDiosal, xayayo iskꞌulal teyibꞌanh yinh sunil tzet xahewatxꞌe yulbꞌal 40 (kawinaj) habꞌil tiꞌ. Haꞌ Komam ayko heyetbꞌihoj, haꞌ Komam xin kextanhenpaxo yinh hebꞌel sat txꞌotxꞌ niman desierto, machi hunu tzet ye tuꞌ mach tzꞌajano yul heqꞌabꞌ.
»Hak tuꞌ yu kotoh istiꞌla istxꞌotxꞌ ebꞌnaj juxhtato kobꞌa yebꞌi, ebꞌnaj titna yinh naj Esaú ay bꞌey Seir, kotoh yul bꞌeh chito bꞌey Arabá, chitit bꞌey Elat yebꞌ bꞌey Ezión-geber, komeltzopaxto yul bꞌeh chiꞌekꞌ bꞌey txꞌotxꞌ desierto yul ismajul Moab. Yalni Komam Jahawil wetan: “Mach chaxhpitwakoj, yebꞌ mach chawaqꞌle howal yebꞌ ebꞌnaj Moabita, wal xin yinh yaꞌ Lot titna ebꞌnaj. Machi nichꞌano istxꞌotxꞌ ebꞌnaj tuꞌ chiwaqꞌan tawet, haninan waqꞌan txꞌotxꞌ Ar tet ebꞌnaj. [c].(Hayet payxa, haꞌ ebꞌnaj emita ayayo sat txꞌotxꞌ, kaw xin nimejalkano iskonhobꞌ ebꞌnaj, yebꞌ kaw tzetkꞌakano isbꞌisil ebꞌnaj, yebꞌ kaw nimej istel ebꞌnaj, lahan ebꞌnaj hakaꞌ iskꞌahol naj Anac. Yinh kaw yeli chal anma tato gigante ebꞌnaj, hakaꞌ ebꞌnaj iskꞌahol naj Anac; wal ebꞌnaj moabita tuꞌ xin, emita chal ebꞌnaj yinh ebꞌnaj. Wal txꞌotxꞌ Seir yet payxa, haꞌ ebꞌnaj horeo ayayo sat txꞌotxꞌ, yajaꞌ ebꞌnaj iskꞌahol naj Esaú tzumbꞌenilo ebꞌnaj, yelkanh ebꞌnaj horeo tuꞌ, yokkano ebꞌnaj iskꞌahol naj Esaú sat istxꞌotxꞌ ebꞌnaj; yehayo ebꞌnaj sat txꞌotxꞌ hakaꞌtikꞌa ju hanhonh Israelonh tiꞌ, yinh txꞌotxꞌ yaqꞌ Komam jet.) Wal tinanh xin, okanhwe yinh hebꞌel, ekꞌanhweto yibꞌanh haꞌ Zered,” xhi Komam. Hak tuꞌ yu jekꞌto yibꞌanh haꞌ Zered.
»Yettax jel bꞌey Cades-barnea masanto yet istzꞌayikal yet koqꞌaxponikꞌto haꞌ Zered, yulbꞌal hunteqꞌan habꞌil tuꞌ, ekꞌto 38 (waxajebꞌ iskawinaj) habꞌil. Yinh hunteqꞌan habꞌil tuꞌ, xakamnalo sunil ebꞌnaj winaj jet konhobꞌ ayko yinh ishabꞌilal isto yinh howal yet jel bꞌey Egipto, hakaꞌtikꞌa yu yalni Komam. Yayo Komam isqꞌabꞌ yibꞌanh ebꞌnaj, yuxin tanhilo ebꞌnaj manhkꞌon tzet yal Komam, matxa xin hunu ebꞌnaj kani.
»Haxa yet matxa hunu ebꞌnaj ayko yinh ishabꞌilal isto yinh howal tuꞌ itzitz, istzotel Komam Jahawil wetan, yalni hakaꞌ tiꞌ: “Tinanh xin, ekꞌanhweto yul ismohon ebꞌnaj Moab kat heto bꞌey Ar. Yajaꞌ yet chechahni hebꞌa yebꞌ ebꞌnaj yebꞌ ebꞌnaj amonita ebꞌnaj titna yinh yaꞌ Lot, mach chepit ebꞌnaj yebꞌ mach cheyako howal yinh ebꞌnaj; machi nino txꞌotxꞌ chiwaqꞌan teyet yinh istxꞌotxꞌ ebꞌnaj, wal xin hanan waqꞌan txꞌotxꞌ oko yu. (Yebꞌ xin hal-laxpaxoj tato yet ebꞌnaj gigante ye txꞌotxꞌ, yuto yet payxa, haꞌ ebꞌnaj gigante tuꞌ ayayo sat txꞌotxꞌ, wal ebꞌnaj amonita xin zomzomeo chal ebꞌnaj yinh ebꞌnaj. Kaw nimajalkano iskonhobꞌ ebꞌnaj yebꞌ kaw tzetkꞌa ebꞌnaj, kaw xin nimej istel ebꞌnaj, lahan ebꞌnaj hakaꞌ ebꞌnaj titna yinh naj Anac, yajaꞌ tanhtzelaxilo ebꞌnaj yu Komam, yuxin haꞌ ebꞌnaj amonita, kankano ebꞌnaj yinh hunelnhe sat txꞌotxꞌ tuꞌ. Lahan yu tuꞌ, hakaꞌ yute ebꞌnaj titna yinh naj Esaú, ebꞌnaj ayayo sat txꞌotxꞌ Seir; haꞌ Komam Jahawil tanhtzenilo ebꞌnaj horeo, yehayo ebꞌnaj titna yinh naj Esaú sat istxꞌotxꞌ ebꞌnaj seleloj. Hak tuꞌ yupaxo ebꞌnaj heveo ay yulaj aldea iskawilal Gaza, tanhtzelaxilo ebꞌnaj yu ebꞌnaj filisteo tit bꞌey Creta, yulkano ebꞌnaj ehoyo bꞌey tuꞌ.) Asiꞌwe xin, qꞌaxponanhwekꞌto yibꞌanh haꞌ Arnón, haninan chiwaqꞌ aykꞌayojan ebꞌnaj amorreo yul heqꞌabꞌ, yebꞌ naj Sehón, isreyal ebꞌnaj ay bꞌey Hesbón. Okanhwe sat istxꞌotxꞌ ebꞌnaj kat heyaniko howal yinh ebꞌnaj, kat yokkano istxꞌotxꞌ ebꞌnaj heyu. Wal tinanh xin, sunil ej konhobꞌ ay yul sat yibꞌanhqꞌinal tiꞌ, chixiwokanh teyet wuhan. Yet chabꞌen ebꞌnaj heqꞌumal, kat isluylunkanh ebꞌnaj kat yok xiwkilal yinh ebꞌnaj,” xhi Komam.
	[b]2:4 Ebꞌnaj edomita,yinh naj Esaú titna ebꞌnaj, naj yuxhta yaꞌ Jacob. Gn. 36:8
	[c]2:9 Ebꞌnaj moabita yebꞌ ebꞌnaj amonitayikꞌal isbꞌa ebꞌnaj yebꞌ ebꞌnaj Israel, yuto yinh yaꞌ Lot titna ebꞌnaj. Gn. 19:30-38

Yet isqꞌoji ebꞌnaj Israel yinh naj rey Sehón
(Nm. 21:21-30)
»Yet ayonh bꞌey txꞌotxꞌ desierto Cademot, inchejnitojan haywanh ebꞌnaj chejabꞌ iskꞌatanh naj Sehón, naj isreyal txꞌotxꞌ Hesbón, walnitojan yinh aqꞌankꞌulal tet naj hakaꞌ tiꞌ: “Chonhichikojanh jekꞌtojanh sat hetxꞌotxꞌ; yul niman bꞌeh chonhtohanh, machi xin chikohekꞌilo kobꞌahanh yul bꞌeh tuꞌ. Chikotohlahanh tzet chikolohanh yebꞌ ha haꞌ chijukꞌanh sat hatxꞌotxꞌ, wal xin kachannhe chikoqꞌananh tawet tato chonhekꞌtojanh sat hatxꞌotxꞌ. Hakaꞌ yu konhischahnikꞌtojanh ebꞌnaj titna yinh naj Esaú, ebꞌnaj ay bꞌey Seir, yebꞌ ebꞌnaj moabita ay bꞌey Ar; hak tuꞌ chijochehanh ta chonhekꞌtojanh, masanta chonhqꞌaxponikꞌtojanh yibꞌanh haꞌ Jordán kat japnikanojanh sat txꞌotxꞌ chaqꞌ Komam jetanh,” kinchitojan.
»Yajaꞌ naj Sehón isreyal Hesbón tuꞌ, mach isje naj tato chonhekꞌto sat istxꞌotxꞌ naj, yuto Komam Jahawil koDiosal aqꞌni kawbꞌolo yanma naj, yuxin mach isje naj; yunhe yokkano naj yul koqꞌabꞌ masanto tinanh.
»Lahwi tuꞌ, yalni Komam wetan hakaꞌ tiꞌ: “Wal tinanh xin, chiwakojan naj Sehón yul heqꞌabꞌ yebꞌ sunil istxꞌotxꞌ naj, okanhweto sat istxꞌotxꞌ naj, kat yokkano txꞌotxꞌ heyu,” xhi Komam.
»Istit naj Sehón tuꞌ yebꞌ sunil issoldado konhischahnoj, yu yaniko naj howal jinh bꞌey Jahaza. Yajaꞌ Komam Dios Jahawil koDiosal aqꞌni aykꞌayo naj yul koqꞌabꞌ, koqꞌoji yinh naj yebꞌ yinh ej iskꞌahol naj yebꞌ yinh sunil iskonhobꞌ naj. Sunil iskonhobꞌ naj aykꞌay yul koqꞌabꞌ, jetankanto sunil konhobꞌ tuꞌ, kopotxꞌni ebꞌnaj winaj yebꞌ ebꞌix ix yebꞌ nixhte unin, matxa hunu mak jakanoj. Hanhe xin isnoqꞌ ebꞌnaj okkano ju, yebꞌ hunteqꞌan tzet ye tuꞌ kaw ay istohol ilcha ju yul konhobꞌ bꞌay konhqꞌoji tuꞌ. Hata bꞌey konhobꞌ Aroer ayayo istiꞌ haꞌ nichꞌan Arnón, yebꞌ bꞌey konhobꞌ ayayo yul akꞌal tuꞌ, masanta bꞌey Galaad, machi hunu ej konhobꞌ tuꞌ qꞌoji jinh. Sunil hunteqꞌan konhobꞌ tuꞌ, yako Komam Jahawil koDiosal yul koqꞌabꞌ. Kachannhe xin hunteqꞌan txꞌotxꞌ tiꞌ bꞌay mach jako howal; txꞌotxꞌ bꞌay ayayo ebꞌnaj amonita yebꞌ txꞌotxꞌ ayikꞌto isqꞌaxebꞌikꞌto haꞌ Jaboc, yebꞌ hunteqꞌanxa konhobꞌ bꞌey chewal txꞌotxꞌ yebꞌ hunteqꞌan konhobꞌ yal Komam Jahawil koDiosal jet, ta mach chijako howal yinh.
Yet isqꞌoji ebꞌnaj Israel yinh naj Og isreyal Basán
(Nm. 21:31-35)
»Lahwi tuꞌ xin, nanxa bꞌehal jiqꞌa, kotoh bꞌey txꞌotxꞌ Basán; yajaꞌ naj Og, isreyal txꞌotxꞌ Basán tuꞌ, elti naj yebꞌ sunil issoldado yu yaniko howal jinh bꞌey Edrei.
»Yalni Komam wetan hakaꞌ tiꞌ: “Mach chaxhxiw tet naj, wal xin xawakojan naj yul heqꞌabꞌ yebꞌ sunil issoldado yebꞌ iskonhobꞌ, yunhe heqꞌoji yinh naj, hakaꞌ heyu yinh naj Sehón, isreyal ebꞌnaj amorreo, naj ay bꞌey Hesbón,” xhi Komam.
»Hak tuꞌ xin yu yaqꞌni Komam Dios Jahawil koDiosal aykꞌayo naj rey Og tuꞌ yul koqꞌabꞌ, yebꞌ sunil issoldado naj, kopotxꞌnikamo ebꞌnaj sunil, machi hunu mak xin jakanoj. Koqꞌojipaxo yinh sunil iskonhobꞌ naj, machi hunu konhobꞌ tiꞌ bꞌay mach konhqꞌoji. Yinh sunil, 60 (oxkꞌal) konhobꞌ, haꞌ ton sunil ej konhobꞌ ayko yul ismajul Argob, ayko yalanh yip naj Og bꞌey Basán. Sunil hunteqꞌan konhobꞌ tuꞌ majchebꞌilayoj, kaw nahat yekanh iskꞌubꞌal, ayko xin ispultahil konhobꞌ tuꞌ, ayko huneꞌ chꞌen hierro qꞌataniko isteloj. Nanyepaxo xin hunteqꞌanxa konhobꞌ machi iskꞌubꞌal bꞌay konhqꞌojipaxoj. Konhqꞌoji yinh hunteqꞌan konhobꞌ tuꞌ, hakaꞌ ju yinh naj Sehón, isreyal Hesbón. Kopotxꞌnikamo ebꞌnaj winaj yebꞌ ebꞌix ix yebꞌ nixhte unin yul hunteqꞌan konhobꞌ tuꞌ. Hanhe xin isnoqꞌ ebꞌnaj okkano ju, yebꞌ tzetaj ye tuꞌ ay istohol ay yul hunteqꞌan konhobꞌ tuꞌ.
»Hak tuꞌ xin yu yokkano istxꞌotxꞌ ebꞌnaj amorreo yul koqꞌabꞌ yinh hunteqꞌan tiempo tuꞌ; bꞌay ayko ebꞌnaj kawanh rey, ebꞌnaj ayayo isqꞌaxebꞌalikꞌti haꞌ Jordán, yinh yetkꞌulal bꞌay chiꞌahilo tzꞌayik; chiꞌichiti bꞌey haꞌ Arnón masanta bꞌey witz Hermón. (Ebꞌnaj Sidonio, Sirión yako ebꞌnaj isbꞌiho huneꞌ witz tuꞌ, wal ebꞌnaj amorreo xin, Senir yako ebꞌnaj isbꞌihoj). Sunil ej konhobꞌ ayayo yul niman akꞌal yebꞌ bꞌey Galaad yebꞌ bꞌey Basán masanta bꞌey Salca yebꞌ bꞌey Edrei; haꞌ hunteqꞌan konhobꞌ tuꞌ aykꞌay yul koqꞌabꞌ. Yalanhto tuꞌ haꞌ hunteqꞌan konhobꞌ tuꞌ, ayiko yalanh yip naj Og bꞌey Basán. Haxanhe naj rey Og tuꞌ, kaw islahobꞌalxhanhe yinh ebꞌnaj gigante, ebꞌnaj nime istel. Haꞌ ischꞌen txꞌat naj xin, kanhebꞌ metro yok howebꞌ centímetroxa istel, yok huneꞌ metro yebꞌ 80 (kanhwinaj) centímetro sat. Chito ilcha istxꞌat naj tuꞌ yul konhobꞌ Rabá, yul ismajul ebꞌnaj amonita.
Ebꞌnaj Israel titna yinh yaꞌ Rubén yebꞌ yaꞌ Gad yebꞌ yikta majan ebꞌnaj titna yinh yaꞌ Manasés ehayo ebꞌnaj isqꞌaxebꞌikꞌto haꞌ Jordán yetkꞌulal bꞌay chiꞌahilo tzꞌayik
(Nm. 32:1-42)
»Haꞌ txꞌotxꞌ komajilo yinh hunteqꞌan tiempo tuꞌ, waqꞌan txꞌotxꞌ tet ebꞌnaj Israel titna yinh yaꞌ Rubén yebꞌ yinh yaꞌ Gad. Txꞌotxꞌ chiꞌichiti bꞌey Aroer, ayayo istiꞌla haꞌ Arnón, masanta chiꞌapni yiktabꞌanil witz Galaad, yebꞌ sunil ej konhobꞌ ay sat txꞌotxꞌ. Haxa yaqꞌbꞌilxa txꞌotxꞌ Galaad, yebꞌ sunil txꞌotxꞌ Basán, txꞌotxꞌ ayiko yalanh yip naj Og yet yalanhto, yebꞌpaxo sunil txꞌotxꞌ Argob, txꞌotxꞌ chihal-lax istxꞌotxꞌ ebꞌnaj nimej istel. Sunil txꞌotxꞌ tuꞌ waqꞌan tet yikta majan ebꞌnaj titna yinh yaꞌ Manasés. Wal naj Jair, naj titna yinh yaꞌ Manasés, haꞌ naj iqꞌni txꞌotxꞌ Argob masanta bꞌey ismohonal istxꞌotxꞌ ebꞌnaj Gesur yebꞌ ebꞌnaj Maaca, yaniko naj isbꞌi naj yinh txꞌotxꞌ hakaꞌ tiꞌ, Basán-havot-jair. Hakto tuꞌ isbꞌi txꞌotxꞌ tinanh. Haꞌ tet naj Maquir waqꞌan txꞌotxꞌ Galaad. Wal tet ebꞌnaj titna yinh yaꞌ Rubén yebꞌ yinh yaꞌ Gad, waqꞌan txꞌotxꞌ ayko xolbꞌal Galaad yebꞌ haꞌ Arnón, haꞌ xin yiktabꞌal akꞌal chiꞌekꞌ ismohonal txꞌotxꞌ masanta bꞌey haꞌ Jaboc, haꞌ ton ismohon ebꞌnaj amonita. Haxa yinh yetkꞌulal bꞌay chiꞌahilo tzꞌayik, waqꞌan txꞌotxꞌ Arabá, haꞌ xin haꞌ Jordán ayko ismohonalo txꞌotxꞌ; chiꞌichiti bꞌey haꞌ Cineret [d] masanta bꞌey haꞌ mar Arabá, haꞌ ton haꞌ Mar Kꞌachiꞌ, yich witz Pisga.
»Yinh huneꞌ tiempo tuꞌ, waqꞌan huneꞌ chejbꞌanile tiꞌ tet ebꞌnaj Israel titna yinh yaꞌ Rubén yebꞌ yinh yaꞌ Gad, yebꞌ tet yikta majan ebꞌnaj titna yinh yaꞌ Manasés: “Komam Dios, Jahawil, chꞌaqꞌnikano txꞌotxꞌ tiꞌ hemajuloj. Haxa sunil ebꞌnaj winaj texol chiyu isto yinh howal, yiqꞌabꞌ ebꞌnaj ischꞌen yet howal, kat isbꞌabꞌi ebꞌnaj sata yet Israelal. Kachannhe xin ebꞌix ix chikankano yebꞌ nixhte yunin, yebꞌ sunil henoqꞌ yul konhobꞌ xawaqꞌan teyet tiꞌ. (Kaw wohtajan tato kaw tzetkꞌakano henoqꞌ.) Chexkolwahi masanto yet chꞌaqꞌni Komam xewilal tet heyuxhtaj, hakaꞌ yu yaqꞌni teyet, yet chꞌapnikano ebꞌnaj sat txꞌo txꞌotxꞌ chaqꞌ Komam ismajulo ebꞌnaj isqꞌaxebꞌikꞌto haꞌ Jordán, lahwi tuꞌ kat hemeltzo sat hetxꞌotxꞌ xawaqꞌan teyet,” haꞌ xin ischejbꞌanil Komam chiwalan teyet.
»Haꞌ tet yaꞌ Josué walkanojan chejbꞌanile hakaꞌ tiꞌ: “Hach kaw hawil yu isbꞌaqꞌ hasat tzettaj iswatxꞌe Komam Jahawil koDiosal yinh kawanh ebꞌnaj rey tiꞌ; haktikꞌapax tuꞌ xin chute Komam yinh ebꞌnaj ayko yahawilo txꞌo txꞌotxꞌ bꞌay chexhekꞌtoj.” Mach chaxhxiw tet ebꞌnaj, yuto haꞌ Komam Jahawil, koDiosal chꞌaqꞌni howal yinh ebꞌnaj teseleloj, kinchihan tet yaꞌ.
	[d]3:17 Cineret. Hunxa isbꞌi, haꞌ Galilea.

Yaꞌ Moisés mach chꞌokto yaꞌ sat txꞌotxꞌ Canaán
»Yinhtikꞌa huneꞌ tiempohal tuꞌ, inqꞌanan tet Komam, walnihan hakaꞌ tiꞌ: “Mam Wahawil, xakaxhichiko hayeni tato kaw niman hawelapnoj yebꞌ ta kaw aykano hawip tet hachejabꞌ tiꞌ; yuto machi hunu dios yul satkanh yebꞌ sat txꞌo txꞌotxꞌ tiꞌ chisje iswatxꞌen tzet kaw chikꞌay kokꞌul jilni hakaꞌ chawatxꞌe tiꞌ. Chinqꞌanan tawet tato chaje chinekꞌtojan isqꞌaxebꞌikꞌto haꞌ Jordán tuꞌ, yuto chiwochehan wilaꞌan txꞌo txꞌotxꞌ kaw kꞌulkanoj, txꞌotxꞌ chewal txꞌotxꞌ kaw kꞌul, yebꞌ witz Líbano,” kinchihan tet Komam. Yaj tit ishowal Komam winhan heyu hex tiꞌ; mach isje Komam yinh tzet inqꞌanan tet, yalni Komam wetan hakaꞌ tiꞌ: “Kꞌuxanxa, matxa chawal huneꞌ tiꞌ wetan. Wal xin ahanhto yinh iswiꞌ witz Pisga, kat hawilnito yinh yetkꞌulal bꞌay chito tzꞌayik, yebꞌ yinh yetkꞌulal norte, yebꞌ yinh yetkꞌulal sur, yebꞌ yinh yetkꞌulal bꞌay chiꞌahilo tzꞌayik; wal haqꞌaxponikꞌto yibꞌanh haꞌ Jordán, mach chaxhekꞌtoj. Wal xin aqꞌ kuybꞌanile tet yaꞌ Josué, iptzekanoj, kat hawaniko yip yanma, yuto haꞌ yaꞌ chibꞌabꞌi sata konhobꞌ tiꞌ, kat yanikto yaꞌ anma tuꞌ sat txꞌo txꞌotxꞌ chawilkano tinanh,” xhi Komam wetan.
»Lahwi tuꞌ kokankano bꞌey tuꞌ sat akꞌal, sata Bet-peor.
Yal yaꞌ Moisés tet anma Israel tato yijem chute isbꞌa
»Tinanh xin hex wet konhobꞌ Israel, abꞌewe kuybꞌanile yebꞌ chejbꞌanile chiwalan teyet, cheyijewe yunhe heyehikꞌoj, yebꞌ chexoktoj kat heyehayo sat txꞌo txꞌotxꞌ chaqꞌ Komam Jahawil teyet, isDiosal ebꞌnaj jichmam. Mach cheyako yaqꞌbꞌil maka heyinilo yaqꞌbꞌil chejbꞌanile chiwalkanojan teyet, wal xin bꞌeybꞌalnhewe chejbꞌanile chal Komam Jahawil koDiosal, hakaꞌ walnikanojan teyet tiꞌ. Hex tiꞌ heyil tzet eliko sunil ebꞌnaj yiyo isbꞌa tet tioxh Baal-peor yu Komam, istanhtzelo Komam ebꞌnaj texol. Wal hex kexok tzujno yinta tzet chal Komam Jahawil, koDiosal, itzitz hexto tinanh. Ilwekꞌanabꞌi, kaw xawalkanojan kuybꞌanile yebꞌ chejbꞌanile teyet, hakaꞌtikꞌa yu ischejni Komam Jahawil koDiosal walaꞌan teyet, yunhe hebꞌeybꞌalnheni yet ayexxa sat txꞌo txꞌotxꞌ bꞌay chexapni. Yijewe xin, kat hebꞌeybꞌalnhen hunteqꞌan chejbꞌanile tiꞌ, yuto haꞌ chiꞌaqꞌni henabꞌal yebꞌ hehelanil sata sunil ej konhobꞌ, yuto hayet chabꞌen anma sunil chejbꞌanile tiꞌ, chal anma hakaꞌ tiꞌ: “Yinh kaw yeli kaw helan yebꞌ kaw ay isnabꞌal yebꞌ kaw nime konhobꞌkanoj,” xhi. Yuto ¿bꞌaytet taxka hunu konhobꞌ kaw nimajalkanoj ayko isdiosal iskawilal hakaꞌ yeko Komam Jahawil koDiosal koxol tiꞌ? Wal xin haꞌ Komam chikolwa jinh yet chikoqꞌanni tet. Yebꞌ xin ¿bꞌaytet hunu konhobꞌ kaw toholkano iskuybꞌanil yebꞌ ischejbꞌanil, hakaꞌ hunteqꞌan chejbꞌanile chiwalkanojan teyet tinanh? Yuxin nannhe heyu, mach chenahulnheto tzet ye tuꞌ xaheyila, mach cheyilo yinh henabꞌal yulbꞌal itzitz hex, wal xin chekuy tet heyuninal yebꞌ tet yuninal heyuninal.
Kuybꞌanile yabꞌe ebꞌnaj Israel bꞌey witz Horeb
»Yinh istzꞌayikal yet ayonhiko sata Komam Jahawil koDiosal bꞌey witz Horeb, yalni Komam wetan hakaꞌ tiꞌ: “Kutxbꞌako sunil konhobꞌ tiꞌ yunhe waqꞌnihan chejbꞌanile yohtanheloj kat iskuyni, yunhe ay welapnojan yul sat ebꞌnaj yulbꞌal yet itzitz ebꞌnaj, kat xin iskuynipaxkano ebꞌnaj yuninal,” xhi Komam. Hehitziko yich witz. Yinhla witz tuꞌ xin kaw nahat ah xaj qꞌa qꞌaꞌ, ah topton isnhubꞌal satkanh, qꞌejxanhe jilni satkanh yu. Istzotelilti Komam jet xol qꞌa qꞌaꞌ; yet jabꞌen yul isnuqꞌ Komam yet istzotel tuꞌ, machi heyiliko yinh Komam. Yaqꞌnikano Komam istꞌinhanil istrato teyet, haꞌ ton 10 (lahonhebꞌ) chejbꞌanile istzꞌibꞌnheko yinh kabꞌebꞌ chꞌen chꞌen paqꞌpaqꞌ yehi, yalni Komam tato kaw yilal koyijeni. Yalnipaxo Komam wetan, tato chexinkuyan yinh kuybꞌanile yebꞌ yinh chejbꞌanile, yunhe hebꞌeybꞌalnhen yet ayexxa sat txꞌo txꞌotxꞌ bꞌay chexapnikanoj kat heyehayoj.
Kachbꞌanile tet ebꞌnaj Israel ta mach chiyo isbꞌa ebꞌnaj sata tioxh
»Haꞌ yinh istzꞌayikal yet istzotel Komam jet xol qꞌa qꞌaꞌ yinh iswiꞌ witz Horeb, machi hunu tzet ye tuꞌ heyiliko yinh xol qꞌa qꞌaꞌ. Yuxin kaw nannhe heyu, tajka cheyetato hebꞌa kat heyok hewatxꞌeno yechel hunu tzet ye tuꞌ hediosaloj. Yechel winaj maka yechel ix, maka yechel no noqꞌ ay sat txꞌo txꞌotxꞌ tiꞌ, maka yechel ej noꞌ chꞌik chiꞌekꞌ xol jaqꞌeqꞌ. Maka yechel ej no noqꞌ chishatxikꞌo iskꞌul sat txꞌotxꞌ, maka yechel noꞌ kay ay xol haꞌ mar. Yebꞌ xin hayet chextꞌanhxikanh satkanh, kat heyilni tzꞌayik, yebꞌ ixahaw, yebꞌ ej txꞌumel, yebꞌ sunil tzetaj ay satkanh tuꞌ, tajka chiꞌok yinh henabꞌal heyinayo hebꞌa tet, yuto haꞌ Komam Jahawil koDiosal watxꞌenhe sunil tzet ay satkanh tuꞌ yunhe ismujli yinh ej konhobꞌ yul sat yibꞌanhqꞌinal tiꞌ. [e].Yajaꞌ walonh tiꞌ, haꞌ Komam konhinilti yul huneꞌ konhobꞌ hakaꞌ hunu horno bꞌay chinhuslax chꞌen hierro, haꞌ ton Egipto, yunhe jokkano iskonhobꞌo Komam, hakaꞌ jeko tinanh.
»Yaj tit ishowal Komam Dios winhan heyu hex tiꞌ, yalni Komam tato mach chinekꞌtojan yibꞌanh haꞌ Jordán, yebꞌ mach chinoktojan sat txꞌo txꞌotxꞌ kaw kꞌul chaqꞌ Komam Jahawil koDiosal teyet yinh hunelnhe. Yuxin haꞌ bꞌey tiꞌ chinkaman, matxa chinqꞌaxponikꞌtojan yibꞌanh haꞌ Jordán, wal hex tiꞌ xin chexqꞌaxponikꞌto yibꞌanh haꞌ, kat heyehayo sat txꞌo txꞌotxꞌ kaw kꞌulkanoj. Yaj kaw nannhe heyu, mach chenahulnheto istrato Komam xayaqꞌ teyet. Machojabꞌ chexok hewatxꞌe yechel hunu tzet ye tuꞌ hediosaloj, hunteqꞌan txahul, bꞌay kachbꞌil hex yu Komam. Yuto Komam Jahawil koDiosal, mach chischah iswiꞌ tato cheyiyo hebꞌa tet hunuxa tzet ye tuꞌ; lahan ishowal Komam hakaꞌ qꞌa qꞌaꞌ chitzꞌato sunil tzetaj ye tuꞌ yu.
»Hayet ayxa heyuninal yebꞌ yet ayxa yuninal heyuninal, yet kaw nimanxa tiempo heyehayo sat txꞌo txꞌotxꞌ tuꞌ, tato cheyetato hebꞌa, chewatxꞌen yechel tzijxanhe tzet ye tuꞌ hediosaloj, cheyiti ishowal Komam teyibꞌanh. Tato hak tuꞌ cheyute, chiwakojan satkanh yebꞌ txꞌo txꞌotxꞌ yaqꞌni isbꞌa teyinh tato kaw yinh anhe chexkꞌaytzelaxilo sat txꞌotxꞌ bꞌay chexapni tuꞌ, isqꞌaxebꞌikꞌto haꞌ Jordán. Mach txꞌiꞌalo tiempo chexekꞌ sat txꞌotxꞌ, wal xin chextanhtzelaxkanilo yinh hunelnhe. Chexpujnato yulaj ej konhobꞌ yu Komam, haywanhxanhe hex xin chexkankano sat txꞌo txꞌotxꞌ. [f], ilaxpaxto ebꞌnaj preso bꞌey Babilonia yinh habꞌil 598 yebꞌ 587 a.C. .Haꞌ bꞌey tuꞌ xin cheyiyo hebꞌa tet tioxh watxꞌebꞌil yu anma; hakaꞌ te teꞌ maka chꞌen chꞌen. Tioxh mach chu yilni, mach chu yabꞌeni, mach chiwaꞌpaxoj, mach chishiqꞌpaxo jaqꞌeqꞌ, mach chu isxuqꞌyenpaxo hunu tzet ye tuꞌ. Yaj tato chesayilo Komam yet ay hex bꞌey tuꞌ xin, chiꞌok Komam heyetbꞌihoj, tato yinh sunil heyanma yebꞌ henabꞌal chesaya. Haxa yinh islahobꞌal yet chexekꞌ yinh sunil hunteqꞌan isyaꞌtajil tuꞌ, tato chexmeltzoko yul isqꞌabꞌ Komam, cheyijen tzet chiyala, mach chexisbꞌejkano Komam, yebꞌ mach chexistanhtzeloj, yebꞌ mach chisnahulnheto Komam istrato yaqꞌkano tet ebꞌnaj jichmam; yuto Komam Jahawil koDiosal, kaw kꞌulchꞌankano iskꞌul.
»Qꞌambꞌewe yinh hunteqꞌan tiempo xaꞌekꞌtoj, yichtax iswatxꞌen Komam anma sat txꞌo txꞌotxꞌ tiꞌ, kat heqꞌambꞌenpaxo sunil bꞌey yul sat yibꞌanhqꞌinal tiꞌ tato ayxa bꞌay xayuhi, maka xin abꞌelax hunu tzet ye tuꞌ kaw niman yelapnoj, hakaꞌ huneꞌ tzet xayu texol tiꞌ. ¿Tom ay hunu konhobꞌ tiꞌ xaꞌabꞌen yul isnuqꞌ Komam yet istzotel xol qꞌa qꞌaꞌ, hakaꞌ yu heyabꞌen hex tiꞌ, mach xin chikami, hakaꞌ hex tiꞌ? Maxhto maka. ¿Tom ay hunu dios tiꞌ xakolnilo hunu konhobꞌ xol hunuxa konhobꞌ, hakaꞌ yu kexyinilti Komam bꞌey Egipto? Hex kaw hex heyila tato isyelo Komam tato ayko kokꞌatanh, isyenipaxo kꞌaybꞌalkꞌule, yebꞌ yechel yip, yaqꞌni howal heseleloj, isyekanilo yip, lehanto xin isqꞌabꞌ iskolwa teyinh, isyeni nimeta xiwkilal yet kexyinilo bꞌey Egipto.
»Yelax hunteqꞌan tiꞌ teyet yunhe heyohtanheniloj tato Komam Jahawil, Dios yinh kaw isyelal, matxa xin hunuxa mak hakaꞌ Komam. Jabꞌen istzotel Komam satkanh yu konhiskuyni, haxa sat txꞌo txꞌotxꞌ tiꞌ, isye nime qꞌaꞌ jilaꞌ, jabꞌen istzotel Komam xol qꞌa qꞌaꞌ tuꞌ. Kaw xahan yil Komam ebꞌnaj jichmam, issikꞌnikanilo Komam anma chipohchakanh yinh ebꞌnaj konhiskolnilti Komam bꞌey Egipto yinh sunil isqꞌaqꞌal yip. Yinilo Komam hunteqꞌan nime konhobꞌ kaw aykanh yip kosataj, yunhe jehayo sat istxꞌotxꞌ ebꞌnaj, yokkano txꞌotxꞌ ju, hakaꞌ lanhan yuni tinanh.
»Yuxin johtanheweloj, kanojabꞌkano yinh konabꞌal tato Komam Jahawil, Dios yul satkanh yebꞌpaxo sat txꞌo txꞌotxꞌ tiꞌ, machi xin hunuxa mak Dios hakaꞌ Komam. Yuxin yijewej sunil chejbꞌanile chiwaqꞌkanojan teyet yinh huneꞌ tzꞌayik tiꞌ, hak tuꞌ xin kꞌulnhetikꞌa chiꞌekꞌ heyilaꞌ yebꞌ heyuninal chihul yinh tzujanilxa. Hak tuꞌ xin chexnahatli sat txꞌo txꞌotxꞌ chaqꞌ Komam Jahawil koDiosal teyet yinh hunelnhe,» xhi yaꞌ Moisés tet konhobꞌ Israel.
	[e]4:19 Anma ay bꞌey txꞌotxꞌ Mesopotamia chiyo isbꞌa tet tzꞌayik yebꞌ ixahaw yebꞌ tet txꞌumel, ebꞌnaj Israel yilto ebꞌnaj iswatxꞌen isbꞌeybꞌal hunteqꞌan anma tuꞌ. 2Rey. 17:16; 21:3,5; Jer. 8:2
	[f]4:27 Ebꞌnaj israelita ilaxto ebꞌnaj preso bꞌey Asiria yinh habꞌil 721 a.C. 2Rey. 17:4-62Rey. 25:8-12

Hunteqꞌan konhobꞌ bꞌay chiꞌapni anma Israel iskoloꞌ isbꞌa
Issaynikanilo yaꞌ Moisés oxebꞌ konhobꞌ isqꞌaxebꞌikꞌti haꞌ Jordán yinh yetkꞌulal bꞌay chiꞌahilo tzꞌayik. Yu yapni hunu mak chipotxꞌwahi, mach nabꞌilo yu chiyaqꞌnikamo hunu yet anmahil, maxhtotikꞌa xin chaqꞌ howal yebꞌ yet yalanhtokanoj; haꞌ bꞌey tuꞌ chiꞌelkanh, kat iskolni isbꞌa yul hunu konhobꞌ tuꞌ. Haꞌ hunteqꞌan konhobꞌ tuꞌ, haꞌ ton konhobꞌ Beser ayayo yul yakꞌalil txꞌotxꞌ desierto, haꞌ tuꞌ chiskol isbꞌa ebꞌnaj titna yinh yaꞌ Rubén. Yebꞌ konhobꞌ Ramot ay bꞌey Galaad, haꞌ bꞌey tuꞌ chiskol isbꞌa ebꞌnaj titna yinh yaꞌ Gad, yebꞌ konhobꞌ Golán ay bꞌey txꞌotxꞌ Basán, haꞌ tuꞌ chiskol isbꞌa ebꞌnaj titna yinh yaꞌ Manasés.
Yet yaqꞌlaxkano lahonhebꞌ kuybꞌanile tet ebꞌnaj Israel
Haꞌ hunteqꞌan chejbꞌanile tiꞌ yaqꞌkano yaꞌ Moisés tet ebꞌnaj Israel. Yet yel ebꞌnaj Israel tuꞌ yul konhobꞌ Egipto iskuyni yaꞌ Moisés ebꞌnaj yinh hunteqꞌan kuybꞌanile yebꞌ chejbꞌanile. Yal yaꞌ huneꞌ tuꞌ bꞌey isqꞌaxebꞌikꞌto haꞌ Jordán, bꞌey akꞌal ayayo sat konhobꞌ Bet-peor, bꞌey txꞌotxꞌ akꞌal yettikꞌa naj Sehón, isreyal ebꞌnaj amorreo yet yalanhtokanoj. Naj Sehón tuꞌ, bꞌey Hesbón ay naj, aykꞌay naj yu yaꞌ Moisés yebꞌ yu ebꞌnaj Israel yet yel ebꞌnaj bꞌey txꞌotxꞌ Egipto. Hak tuꞌ yu yehayo ebꞌnaj Israel sat txꞌo txꞌotxꞌ majbꞌililo yu naj Sehón, yebꞌpaxo txꞌotxꞌ majbꞌililo yu naj Og, naj ayko reyalil yinh txꞌotxꞌ Basán. Ebꞌnaj kawanh rey tiꞌ, isreyal ebꞌnaj amorreo ye ebꞌnaj, ebꞌnaj ayayo isqꞌaxebꞌikꞌto haꞌ Jordán yinh yetkꞌulal bꞌay chiꞌahilo tzꞌayik. Txꞌotxꞌ tuꞌ, chitaichiko txꞌotxꞌ bꞌey Aroer, ayayo istiꞌla haꞌ Arnón masanta bꞌey witz Sión, huneꞌ chihal-laxpaxo Hermón. Kat yekꞌpaxo txꞌotxꞌ sunil yul ismajul yet Arabá, isqꞌaxebꞌikꞌti haꞌ Jordán masanta bꞌey haꞌ Mar Kamom, bꞌey yich witz Pisga.
Lahonhebꞌ chejbꞌanile
(Ex. 20:1-17)
Lahwi tuꞌ, iskutxbꞌaniko yaꞌ Moisés anma Israel, yalni yaꞌ hakaꞌ tiꞌ:
«Hex Israel hex tiꞌ, abꞌewekano kuybꞌanile yebꞌ chejbꞌanile chiwalkanojan teyet tinanh. Kaw kam cheyabꞌekanoj, kat xin hebꞌeybꞌalnheni.
»Komam Jahawil koDiosal, yaqꞌkano Komam istꞌinhanil istzotiꞌ jet bꞌey witz Horeb. Machnhetaj tet komam icham yaqꞌkano Komam Jahawil istꞌinhanil istzotiꞌ tiꞌ, wal xin haꞌ hunonh bꞌay yaqꞌkano Komam jet kosunil, hanhonh itzitzonh tiꞌ tinanh. Haꞌ kaw Komam Jahawil tzotel jet bꞌey iswiꞌ witz. Tꞌanhaniko yinh kosat, tꞌanhan honhpaxiko yinh sat xol qꞌa qꞌaꞌ. Wal hinan xin, haninan ayinikojan texolbꞌal yunhe walnihan teyet tzotiꞌ chiyal Komam. Yu chexxiw tet qꞌa qꞌaꞌ yuxin mach kexahto iswiꞌ witz tuꞌ. Yalni Komam Jahawil hakaꞌ tiꞌ:
»“Haninan, Yahaw hinan, heDiosal wehan; haninan kexwilojan sat txꞌotxꞌ Egipto bꞌay ayexiko chejabꞌoj.
»”Mach cheyako hunuxa mak hediosaloj, wal xin haninnhechꞌanan heDiosal.
»”Mach chewatxꞌe yechel hunu tzet ye tuꞌ hediosaloj, tzet ye tuꞌ ay satkanh, yebꞌ tzetaj ay sat txꞌo txꞌotxꞌ tiꞌ, maka tzetaj ye tuꞌ ay yich haꞌ mar. Mach chexay jahno sataj, mach cheyaqꞌ chejaꞌ hebꞌa tet, yuto haninnhehan Yahaw hinan, heDiosal wehan, kaw ay welapnojan, chitit inhowalan teyinh tato cheyiyo hebꞌa tet hunuxa maka. Chiwayojan isyaꞌtajil yibꞌanh ebꞌnaj mame chiwatxꞌen istxꞌojal, yebꞌ yibꞌanh yuninal ebꞌnaj, yebꞌ yibꞌanh ebꞌnaj yox majan uninale, yebꞌ yibꞌanh ebꞌnaj iskanh majan uninale, ebꞌnaj chinyanihan. Mach isbꞌi hanta anma chiwayojan iskꞌulchꞌanil inkꞌulan yibꞌanh, yaj haꞌ mak chinochenan yebꞌ chisyije inchejbꞌanilan yinh sunil yanma.
»”Mach cheyaqꞌ bꞌinaho isbꞌi Komam Jahawil, heDiosal yinh isnabꞌnhehal; wal xin mach chiꞌekꞌto yet yanayo Komam isyaꞌtajil yibꞌanh mak chiꞌawten isbꞌi Komam yinh tzet ye tuꞌ machi yelapnoj.
»”Cheyijewe tzꞌayik xewilal, yu heyinayo hebꞌa tet Komam, hakaꞌtikꞌa yu yalnikano Komam Jahawil. Wajebꞌ tzꞌayik chexmunlahi, yulbꞌal wajebꞌ tzꞌayik tuꞌ chewatxꞌe hemunil. Yaj wal yinh ishuj tzꞌayik xin, istzꞌayikal xewilal, yet Komam Jahawil yehi. Machi hunu munil chewatxꞌe yinh huneꞌ tzꞌayik tuꞌ. Machi hunu munil chiswatxꞌe hekꞌahol, hekutzꞌin, nitam ebꞌnaj hechejabꞌ, nitam ebꞌix hechejabꞌ. Mach chimunlapaxo hewakax, heburro, maka hunuxa henoqꞌ; hakpax tuꞌ ebꞌnaj mach Israelo ay yul hekonhobꞌ mach chu ismunlapaxo ebꞌnaj yinh huneꞌ tzꞌayik tuꞌ. Yunhe isxew ebꞌnaj hechejabꞌ yebꞌ ebꞌix hechejabꞌ. Yilal henanitij tato hex tiꞌ chejabꞌ heye bꞌey Egipto. Haꞌ Komam Yahaw, heDiosal kexinilti bꞌey tuꞌ yu sunil yip, yuxin yilal heyijen tzꞌayik yet xewilal, hakaꞌ yalni Komam.
»”Ayojabꞌ yelapno hemam yebꞌ hemiꞌ yul hesat, hakaꞌtikꞌa yu yalni Komam Dios, heYahawil teyet, yunhe ay hekawil, yebꞌ chexnahatli yul sat yibꞌanhqꞌinal, yebꞌ kꞌulnhetikꞌa chiꞌekꞌ heyilaꞌ sat txꞌo txꞌotxꞌ chiyaqꞌ Komam teyet.
»”Mach chepotxꞌkamo heyet anmahil.
»”Mach chexixli, mach chexwinajli.
»”Mach chexelqꞌawi.
»”Mach chehobꞌkanh leqꞌtiꞌal yinh heyet anmahil.
»”Mach cheyocheko yixal heyet anmahil, nitam ebꞌnaj ischejabꞌ heyet anmahil, nitam ebꞌix ischejabꞌ heyet anmahil, nitam iswakax, nitam isburro, nitam hunuxa tzet ye tuꞌ ay heyet anmahil,” xhi Komam,» xhi yaꞌ Moisés.
Yet isxiwkanh konhobꞌ Israel
(Ex. 20:18-26)
Yalnipaxo yaꞌ Moisés: «Haꞌ ton hunteqꞌan tzotiꞌ tuꞌ yal Komam Jahawil yinh kaw ip xol qꞌa qꞌaꞌ yebꞌ xol huneꞌ moyan kaw qꞌej, yet kutxanonhiko kosunil yich witz. Lahwi tuꞌ, matxa tzotel Komam, istzꞌibꞌnheniko Komam hunteqꞌan tzotiꞌ tuꞌ yinh kabꞌebꞌ chꞌen chꞌen paqꞌpaqꞌ yehi, yaqꞌni Komam chꞌen wetan. Yaj yet heyabꞌen huneꞌ yul nuqꞌe xol qꞌejholo tuꞌ yebꞌ heyilni yah xaj qꞌaꞌ yinh witz, sunil hex yahaw hex yinh hunun majan ebꞌnaj Israel, yebꞌ ebꞌnaj ichamta winaj xol ebꞌnaj Israel tiꞌ, kexhul tzotelo wetan, heyalni wetan: “Yinh kaw yeli Komam Dios, Jahawil masye isqꞌaqꞌal yip jet, majabꞌenpaxo yul isnuqꞌ xol qꞌa qꞌaꞌ. Tinanh chijohtanheloj tato chisje istzotel Komam tet anma, machi xin chikam anma yu. Yaj, ¿tzet yinh yuxin chikosayti kamikal jibꞌanh yu huneꞌ qꞌa qꞌaꞌ kaw aykano ismay tiꞌ? Tato chijabꞌe yul isnuqꞌ Komam Jahawil hunelxa chonhkami. Yuto ¿mak hunu tiꞌ chu yabꞌen yul isnuqꞌ Komam Dios itzitz, xol qꞌa qꞌaꞌ, machi xin chikami, hakaꞌ mayu jabꞌen hanhonh tiꞌ? Wal xin okanh sata Komam hach tiꞌ, kat hawabꞌen sunil tzet chal Komam Dios, Jahawil, lahwi tuꞌ kat hawalni jetanh sunil tzet chal Komam tawet tuꞌ, kat jokanh koyijenanh yinh sunil tzet chiyal Komam tawet,” kexchi.
»Hayet hetzotel wettuꞌan yabꞌe Komam tzet heyala, yalni Komam wetan hakaꞌ tiꞌ: “Mawabꞌehan tzet mayal konhobꞌ tiꞌ, kaw xin kꞌul tzet mayala. Majaltam haknhetikꞌa tuꞌ isnabꞌal, ayojabꞌnhetikꞌa welapnojan yul sat, kat isyijen inchejbꞌanilan hunun tzꞌayik, haxinwal kꞌulnhetikꞌa chiꞌekꞌ yilaꞌ yebꞌ yuninal yinh tohbꞌalqꞌinal. Yuxin, as hal tet ebꞌnaj, meltzohojabꞌto ebꞌnaj bꞌay aykanh ismantiado. Yaj wal hach tiꞌ, kananhkano inkꞌatanhan bꞌey tiꞌ, yuto chiwalan sunil kuybꞌanile yebꞌ chejbꞌanile tawet, yunhe hakuyni ebꞌnaj yinh, kat isbꞌeybꞌalnhen ebꞌnaj yet ayxa ebꞌnaj sat txꞌotxꞌ chiwaqꞌan tet yinh hunelnhe,” xhi Komam. Yuxin yijewe sunil tzet chischej Komam heyubꞌ, machojabꞌ chexekꞌ txaltxoni, hakaꞌ yinh hewatxꞌ maka yinh hemek. Bꞌeybꞌalnhewe bꞌeybꞌale isyekano Komam Dios Jahawil teyet, yunhe kꞌulnhetikꞌa chiꞌekꞌ heyilaꞌ, yebꞌ chexnahatli sat txꞌo txꞌotxꞌ chaqꞌ Komam teyet yinh hunelnhe.
Huneꞌ niman chejbꞌanile
»Haꞌ ton hunteqꞌan chejbꞌanile yebꞌ kuybꞌanile tiꞌ yal Komam Dios Jahawil tato chexinkuyan yinh yu hebꞌeybꞌalnhen sat txꞌo txꞌotxꞌ chiꞌokkano heyu yinh hunelnhe. Hak tuꞌ xin chu heyaniko ismay Komam Dios Jahawil, cheyijen chejbꞌanile yebꞌ kuybꞌanile chiwaqꞌan teyet tiꞌ. Cheyije yebꞌ heyuninal yebꞌ yuninal heyuninal yulbꞌal itzitz hex, hak tuꞌ xin chexnahatli sat txꞌo txꞌotxꞌ tuꞌ. Yuxin abꞌewe hex wet konhobꞌ Israel, haweko yinh hekꞌul heyijen hunteqꞌan chejbꞌanile tiꞌ, haxinwal kꞌulnhetikꞌa chiꞌekꞌ heyilaꞌ yebꞌ kaw chichꞌibꞌ hebꞌisil sat txꞌo kaw kꞌul, kaw yax sat, bꞌay chiꞌel yojomal noꞌ lech yebꞌ noꞌ kabꞌ sat txꞌotxꞌ. Sunil tiꞌ yal Komam Jahawil tet ebꞌnaj jichmam yet yalanhtokanoj.
»Abꞌewe hex wet konhobꞌ Israel, Komam Jahawil koDiosal, hunchꞌannhe Komam, machi hunuxa.
»Tzalahanhwe yinh Komam Dios, Jahawil yinh sunil hekꞌul, yinh sunil heyanma, yebꞌ yinh sunil heyip.
»Sunil tzet chiwalkanojan teyet tiꞌ, kanojabꞌkano yinh heyanma. Naunhe xin cheqꞌaytzen heyuninal yabꞌeni. Cheyal tet yet ay hex yul heyatut, yet ayexiko yinh hebꞌel, yebꞌ yet chexok wayoj, yebꞌ yet chexahwanoj. Chekꞌaliko hunteqꞌan chejbꞌanile tiꞌ yinh heqꞌabꞌ yebꞌ yinh hepalanh, hakaꞌ hunu yechel chꞌok yu henanitij. Kat xin hetzꞌibꞌnheniko yinh ispilalil heyatut yebꞌ yinh ispultahil.
Kuybꞌanile yinh yijemal
»Komam Dios Jahawil, chexanikto sat txꞌo txꞌotxꞌ yalte tet ebꞌyaꞌ jichmam, haꞌ ton yaꞌ Abraham, yaꞌ Isaac, yebꞌ yaꞌ Jacob bꞌay ay hunteqꞌan konhobꞌ kaw nanxa yoki yebꞌ kaw nimej, maxhtaj hex watxꞌenhekanh. Bꞌay ay ej teꞌ nha nohna yu sunil tzetaj ye tuꞌ kaw kꞌulkanoj, maxhtaj hex xin nohtzenhe, yebꞌ bꞌay ay hunteqꞌan kꞌuh maxhtaj hex holnhe, yebꞌ bꞌay ay teꞌ uva yebꞌ teꞌ olivo maxhtaj hex tzꞌunnhe. Cheloh sunil hunteqꞌan tuꞌ masanto yet chinohkano hekꞌul. Cheyil hebꞌa tajka chenahulnheto Komam Dios, Jahawil kexinilti bꞌey Egipto bꞌay kexok chejabꞌoj. Haꞌojabꞌnhe tet Komam chexxiwi. Hanhe tet Komam xin cheyije; yebꞌ xin yet cheyalni hunu tzet ye tuꞌ, hanhehojabꞌ isbꞌi Komam cheyaqꞌ bꞌinaho yinh. Mach chexoktzujno yinta hunteqꞌan tioxh bꞌay chiyiyo isbꞌa ej konhobꞌ ayayo tekawilal, yuto Komam Dios Jahawil ayko texol, kaw tzꞌeꞌ teyinh yinh hunteqꞌan tuꞌ, haxataxka chꞌelikoj, chitit ishowal Komam teyinh, kat kexistanhtzenilo sat txꞌotxꞌ.
»Mach cheyako Komam Dios Jahawil yinh ilwebꞌal, hakaꞌ heyu bꞌey Masah. [*]Kaw yijem cheyute hebꞌa tet chejbꞌanil yalkano Komam Jahawil; haꞌ ton sunil chejbꞌanile yebꞌ kuybꞌanile yaqꞌ jet. Watxꞌewe istoholal yebꞌ iskꞌulal sata Komam Jahawil, haxinwal kꞌulnhetikꞌa chꞌekꞌ heyilaꞌ, kat heyehayo sat txꞌotxꞌ kaw kꞌul. Huneꞌ txꞌotxꞌ tuꞌ yalte Komam tato chiyaqꞌ tet jichmam, kat yinilo Komam tesataj ebꞌnaj ayko ishowal teyinh, hakaꞌtikꞌa yu yalni Komam.
»Hayet chisqꞌambꞌen heyuninal teyet, yet hekal kabꞌe, chalni hakaꞌ tiꞌ: “¿Tzet chalilo hunteqꞌan kuybꞌanile yebꞌ chejbꞌanile xayaqꞌ Komam Jahawil koDiosal jet tiꞌ?” ta xhi. Kat hetaqꞌwi tet hakaꞌ tiꞌ: “Hanhonh tiꞌ, ayonhiko ischejabꞌo naj faraón bꞌey Egipto yet yalanhtokanoj, konhyinilti Komam bꞌey tuꞌ yebꞌ sunil yip. Komam yeni hunteqꞌan nimeta kꞌaybꞌalkꞌule yebꞌ yechel yip jilaꞌanh bꞌey Egipto. Isye Komam tet naj faraón yebꞌ tet sunil konhobꞌ huneꞌ niman xiwkilal kaw nanxa yoki. Konhyinilti Komam bꞌey tuꞌ, konhyinito bꞌey txꞌotxꞌ haltebꞌilkano tet ebꞌnaj jichmam yu Komam, yaqꞌnikano Komam txꞌotxꞌ jet. Ischejni Komam Jahawil koyijen sunil hunteqꞌan chejbꞌanile tiꞌ, yebꞌ nimanojabꞌ yelapno Komam Dios Jahawil yul kosat, yebꞌ yunhe kꞌul chꞌekꞌ jilaꞌ hunun tzꞌayik, yebꞌ yu ay kokawil yu Komam masanto tinanh. Yuxin tato chikoyije hunteqꞌan chejbꞌanile tiꞌ, hakaꞌtikꞌa yu yalnikano Komam, yinh hakaꞌ tuꞌ, kꞌulonh yul sat Komam,” kexchi tet heyuninal.

Kachbꞌanile tet ebꞌnaj Israel ta machi yiyo isbꞌa tet tioxh
(Ex. 34:11-17)
»Hayet chexyinokto Komam Dios Jahawil sat txꞌotxꞌ bꞌay chexehkanayo yinh hunelnhe, yet chiyinilo Komam hujebꞌ nimeta konhobꞌ ekꞌbꞌal yip tesataj; haꞌ ton istxꞌotxꞌ ebꞌnaj heteo, ebꞌnaj gergeseo, ebꞌnaj amorreo, ebꞌnaj cananeo, ebꞌnaj ferezeo, ebꞌnaj heveo, yebꞌ ebꞌnaj Jebuseo. Hayet chaqꞌno aykꞌayo Komam Jahawil hunteqꞌan txꞌotxꞌ konhobꞌ tuꞌ yul heqꞌabꞌ, yet chexqꞌoji yinh, chetanhtzekanilo yinh hunelnhe. Matzet chetꞌinhbꞌakano yebꞌi, mach chitzꞌaypaxo hekꞌul yinh. Mach chehunbꞌa hebꞌa yebꞌi. Mach chemohbꞌa hekutzꞌin yebꞌ iskꞌahol ebꞌnaj, machi yiqꞌkanh hekꞌahol iskutzꞌin ebꞌnaj. Yuto chishekꞌilo isbꞌa ebꞌnaj hekꞌahol tuꞌ yinh Komam yu ebꞌix, kat yinayo isbꞌa ebꞌnaj tet hunuxa nan diosal. Yinh hakaꞌ tuꞌ, chitit ishowal Komam Dios teyinh, kat kexistanhtzenilo Komam yinh anhe. Wal xin haꞌ huneꞌ cheyute, cheyuchkꞌakanto ismexhahil yet isxahanbꞌal ebꞌnaj, kat hemaqꞌni qꞌaho istioxh ebꞌnaj Asera, isbꞌi, yebꞌ hunteqꞌan te teꞌ yebꞌ chꞌen chꞌen bꞌay chiyiyo isbꞌa ebꞌnaj, kat henhusnikanto istioxh. Yuto hex tiꞌ, pohbꞌilexilo yu heyok iskonhobꞌo Komam Dios Jahawil, haꞌ Komam sikꞌnhe hexilo xol sunil ej konhobꞌ yul sat yibꞌanhqꞌinal tiꞌ, wal xin kaw ay heyelapno yul sat Komam.
Huneꞌ konhobꞌ kaw kꞌul tet Komam Jahawil
»El yinh iskꞌul Komam Dios Jahawil kexissikꞌnikaniloj, maxhtaj yu nime konhobꞌ hex, wal xin kaw haywanh hexchꞌan sata hunteqꞌanxa konhobꞌ. Kexyilti Komam bꞌey Egipto bꞌay ayexiko chejabꞌoj, kexyilo Komam yinh sunil yip yul isqꞌabꞌ naj faraón, yuto xahan ay hex yu Komam; isyijen Komam tzet yaltekano tet ebꞌnaj jichmam. Ohtanheweloj tato Komam Dios Jahawil, Dios yinh kaw isyelal, chisyije Komam tzet haltebꞌilkano yu, mach isbꞌi hanta iskꞌulal chaqꞌ tet mak chitzala yinh Komam, kat isyijen kuybꞌanile chaqꞌ Komam, kat isyeni iskꞌulchꞌanil iskꞌul Komam tet yuninal yuninal anma tuꞌ. Yajaꞌ chispajtze Komam, yaqꞌni selel tet mak chiyahni Komam, chistanhtzenkanilo Komam; yajaꞌ mach chinahatli Komam ispajtzen selel tet mak tuꞌ. [*]Yuxin bꞌeybꞌalnhewe chejbꞌanile yebꞌ kuybꞌanile chiwalkanojan teyet tiꞌ.

Isyaxilal chaqꞌ Komam Dios tet anma Israel tato chisyije tzet chala
(Lv. 26:3-13; Dt. 28:1-14)
»Tato yet chilahwikano heyabꞌen hunteqꞌan kuybꞌanile tiꞌ, kat heyok heyijenoj, kat xin hebꞌeybꞌalnheni, wal tuꞌ, chisyije Komam Dios Jahawil yinh tzet tꞌinhbꞌabꞌilkano teyet, kat isyijen Komam tzet haltebꞌil yu tet ebꞌnaj jichmam, yuto yawte Komam isbꞌi yinh. Chexisxahannhe Komam, kat yanayo isyaxil teyibꞌanh, kat yaqꞌni chꞌibꞌo Komam hebꞌisil. Chayo Komam iskꞌulal yibꞌanh heyuninal, yebꞌ yibꞌanh sat hetzꞌunubꞌ, yebꞌ yibꞌanh hetrigo, yebꞌ yibꞌanh hevino yebꞌ teꞌ aceite, yebꞌpaxo yibꞌanh yunin hewakax, yebꞌ hemeꞌ, yet ayexxa sat txꞌotxꞌ yalte Komam tet ebꞌnaj jichmam ta chiyaqꞌ jet. Chayo Komam isyaxil teyibꞌanh sata hunteqꞌanxa konhobꞌ. Machi hunu ebꞌnaj winaj tiꞌ machi yuninal, yebꞌ machi hunu ebꞌix ix tiꞌ machi yunin, yebꞌpaxo xin henoqꞌ, machi hunu noꞌ tiꞌ machi uninwi. Chishekꞌilo Komam sunil yabꞌil texol, yebꞌ sunil hunteqꞌan nimeta isyaꞌtajil chati Komam yibꞌanh anma bꞌey Egipto, hex kaw hex heyohta huneꞌ tiꞌ. Mach xin chayo Komam hunteqꞌan tuꞌ teyibꞌanh; wal xin haꞌ yibꞌanh anma ayko ishowal teyinh, haꞌ yibꞌanh chiyayo hunteqꞌan isyaꞌtajil tuꞌ. Wal xin wiyom hetanhtzenkanilo sunil hunteqꞌan konhobꞌ chischej Komam hetanhtzeloj. Mach chitzꞌay hekꞌul yinh, mach cheyipaxayo hebꞌa tet ej istioxh, yuto haꞌ hunteqꞌan tuꞌ chexyaqꞌ aykꞌayoj.
»Hex tiꞌ ta chiyal heyanma hakaꞌ tiꞌ: “Anma ay yul hunteqꞌan txꞌotxꞌ konhobꞌ tuꞌ, kaw tzetkꞌakano isbꞌisil kosataj, ¿tzettaxka chu kotanhtzeniloj?” tajka kexchi. Wal xin, mach chexxiw tet hunteqꞌan konhobꞌ tuꞌ, chenati tzet iswatxꞌe Komam Dios Jahawil yinh naj faraón bꞌey Egipto, yebꞌ yinh anma ay bꞌey tuꞌ. Chenahti yinh hunteqꞌan nimeta isyaꞌtajil yati Komam bꞌey tuꞌ, hex xin kaw hex heyila. Isyeni Komam hunteqꞌan yechel yebꞌ kꞌaybꞌalkꞌule, isyenikanilo Komam Dios Jahawil yip yet konhyinilti bꞌey Egipto; haktikꞌapax tuꞌ xin, chiyutepaxo Komam yinh hunteqꞌan konhobꞌ bꞌay chexxiwiko tiꞌ. Chaniti Komam noꞌ chꞌuchu yulaj teꞌ nime teꞌ, yinh ebꞌnaj, kat istanhtzenilo makta chitokankanoj, yebꞌ makta chiyebꞌa isbꞌa teyet. Yuxin mach chexxiwkanh tet ebꞌnaj, yuto Komam Dios Jahawil, ayko texol, Komam kaw aykano yip, yebꞌ kaw ay ismay. Nixhtejal xin chinilo Komam Dios Jahawil anma ay yul hunteqꞌan konhobꞌ tuꞌ tesataj, mach chu hetanhtzenilo ebꞌnaj yinh hunelnhe, yunhe mach chichꞌibꞌ isbꞌisil noꞌ xoltelajil noqꞌ teyinh, kat kexiskꞌuxnayto noꞌ. Haꞌ xin Komam Dios Jahawil chꞌaniko hunteqꞌan konhobꞌ tuꞌ yul heqꞌabꞌ, hak tuꞌ xin chiyu iskꞌaytzelaxiloj, masanta chitanhtzelaxkanilo yinh hunelnhe. Chako Komam isreyal anma tuꞌ yul heqꞌabꞌ, hak tuꞌ xin matxa chiꞌaqꞌlax bꞌinaho anma tuꞌ yul sat yibꞌanhqꞌinal tiꞌ yu chetanhtzekaniloj. Machi hunu konhobꞌ tuꞌ chiqꞌoji teyinh yet cheyaniko howal yinh, wal xin chetanhtzekanilo sunil. Chenhuskanto istioxh, hunteqꞌan chal anma tuꞌ isdiosaloj, yaj mach cheyikano chꞌen oro yebꞌ chꞌen plata ayko yinh hunteqꞌan tioxh tuꞌ yu yok heyetoj; mach chexaykꞌay yinh huneꞌ isyaꞌtajil tuꞌ, yuto ta hak tuꞌ kaw yahbꞌeta tzet chewatxꞌe sata Komam. Yuxin sunil hunteqꞌan tzet chisyah Komam Dios tiꞌ, machi hunu tzet cheyito heyatut, yunhe mach chextanhtzelaxiloj, wal xin yahwe hunteqꞌan tuꞌ yuto yalanh istzꞌaktiꞌ Komam Dios ayayoj.
Txꞌo txꞌotxꞌ kaw kꞌul bꞌay chiꞌapni ebꞌnaj Israel
»Wal xin chebꞌeybꞌalnhe sunil chejbꞌanile chiwalkanojan teyet tiꞌ tinanh, hak tuꞌ xin ay hekawil, yebꞌ xin chipohchakanokanh hebꞌisil, kat heyoktoj, kat heyehayo sat txꞌotxꞌ yaltekano Komam tet ebꞌyaꞌ jichmam. Kat xin henaniti bꞌeh bꞌay kexyijbꞌakꞌo Komam sat txꞌotxꞌ desierto yulbꞌal 40 (kawinaj) habꞌil. Kexyaniko Komam yinh isyaꞌtajil, kexyilweni yu yohtanhen Komam henabꞌal, tato cheyije ischejbꞌanil maka machoj. Kexyako Komam yinh isyaꞌtajil yet heyijlen wahil, lahwi tuꞌ yaqꞌni Komam maná hewabꞌ, huneꞌ itah mach ohtabꞌilo heyu, yebꞌ mach ohtabꞌilo yu ebꞌnaj heyichmam, yunhe heyohtanheni tato machnhetaj yu tzet chikolo yuxin ay kokawil, machoj, to yupaxo Istzotiꞌ Komam Dios chiꞌelti yul istiꞌ. Yulbꞌal 40 (kawinaj) habꞌil tuꞌ, maxhtikꞌa xilbꞌilo xil heqꞌap ayko teyinh, machi xin malpaxokanh heyoj yinh hebꞌel. Ohtanheweloj tato yayo Komam isyaꞌtajil teyibꞌanh yu yaqꞌni hekuybꞌanil, hakaꞌ chu iskuyni hunu naj mame iskꞌahol. Yuxin yijewe chejbꞌanile chal Komam Dios Jahawil, xiwanhwe tet Komam, okanhwe tzujno yinta kuybꞌanile xayaqꞌ teyet. Yuto Komam Dios Jahawil chexyito sat huneꞌ txꞌo txꞌotxꞌ kaw kꞌulkanoj, huneꞌ txꞌotxꞌ bꞌay kaw ay haꞌ nixhte haꞌ chiꞌel yojomal, yebꞌ haꞌ nime haꞌ ay isnuqꞌ yaxtzꞌantzꞌonhe, yebꞌ ha haꞌ chiꞌahilo sat akꞌal yebꞌ yinhla witz. Huneꞌ txꞌo txꞌotxꞌ tuꞌ, kaw chaqꞌ ixim trigo sat txꞌotxꞌ yebꞌ ixim cebada, yebꞌ teꞌ uva, yebꞌ teꞌ higuera, yebꞌ teꞌ granada, yebꞌ teꞌ olivo, yebꞌpaxo noꞌ kabꞌ. Bꞌey tuꞌ, mach chiꞌok yinh hekꞌul ta matzet cheloh, machi hunu tzet ye tuꞌ tiꞌ matzet yul heqꞌabꞌ. Haꞌ chꞌen chꞌen bꞌey tuꞌ, haꞌ chꞌok hierrohal heyu, haxa yinhla iskꞌul witz xin cheyilti chꞌen cobre, kat hewaꞌi masanta kaw chinohkano hekꞌul, cheyaqꞌni yuchꞌandiosal tet Komam Dios Jahawil yu txꞌo txꞌotxꞌ kaw kꞌul, chaqꞌ teyet.
Iptzebꞌal yinh ebꞌnaj Israel ta mach chisnahulnheto ebꞌnaj Komam Dios
»Cheyil hebꞌa tajka chenahulnheto Komam Dios Jahawil. Mach chebꞌej heyijen chejbꞌanile yebꞌ kuybꞌanile yinh tzet chal Komam, hakaꞌ chu walnikanojan teyet tiꞌ. Tajka hayet chilahwi hewaꞌkanoj, yet kaw chinohkano hekꞌul, yebꞌ yet chexehayo yul hunteqꞌan nha kaw kꞌul chewatxꞌekanh, yebꞌ yet kaw xapohchakanh hewakax yebꞌ hemeꞌ, yebꞌ yet kaw ayxa chꞌen oro yebꞌ chꞌen plata kꞌuwan heyu, yebꞌ yet ayxa sunil yul heqꞌabꞌ, lahwi tuꞌ, kat yok loloꞌal teyinh, kat xin henahulnhento Komam Dios Jahawil konhinilti bꞌey Egipto, bꞌay ayonhiko chejabꞌoj. Konhyinikꞌo Komam sat txꞌotxꞌ niman desierto kaw aykano ismay, bꞌay kaw ay noꞌ howla labꞌa, yebꞌpaxo noꞌ kꞌolotx; bꞌay machi ha haꞌ, bꞌay elilo ha haꞌ yul iskꞌul huneꞌ chꞌen niman chꞌen. Haꞌ xin maná yaqꞌ Komam kowabꞌ sat txꞌotxꞌ desierto tuꞌ, huneꞌ itah mach ohtabꞌilo yu ebꞌnaj hemam. Yayo Komam isyaꞌtajil teyibꞌanh kexyilweni, yu iskꞌulalo teyinh yet tzujaniloxa. Machojabꞌ cheyal yebꞌ heyanma hakaꞌ tiꞌ: “Yu jip yebꞌ yu komunil, yuxin kaw ay koqꞌalomal tiꞌ,” tajka kexchi. Wal xin yilal henaniti Komam Dios Jahawil, yuto haꞌ Komam chiꞌaqꞌni heyip heyok qꞌalomal, hak tuꞌ xin chu yijnikano isbꞌa yinh tzet tꞌinhbꞌabꞌilkano yu Komam tet ebꞌnaj jichmam, hakaꞌ chijil yijni isbꞌa tiꞌ.
»Yaj tato chenahulnheto Komam Dios Jahawil, kat heyok tzujno yinta tzet chiyal anma isdiosaloj, kat heyinayo hebꞌa tet, yinh kaw yeli chiwalkanojan teyet tinanh, tato chexistanhtzelo Komam yinh hunelnhe, hakaꞌ chu istanhtzenilo Komam ej konhobꞌ tesataj, hak tuꞌ chu kexistanhtzenilo Komam ta mach cheyabꞌeto tzet chiyal Komam Dios Jahawil,» xhi yaꞌ Moisés.
Maxhtaj yu iskꞌulal anma Israel yuxin sikꞌlaxiloj
Yalnipaxo yaꞌ Moisés: «Abꞌewe hex Israel hex tiꞌ, tinanh maꞌapni yorahil heqꞌaxponikꞌto yibꞌanh haꞌ Jordán, kat heyok heyinolo anma yul ej konhobꞌ kaw nimejkanoj, yebꞌ ekꞌbꞌal yip tesataj, yebꞌ ekꞌbꞌal isbꞌisil teyibꞌanh. Hunteqꞌan konhobꞌ hoyaniko chꞌen kꞌubꞌ yinh, kaw nahat yekanokanh. Hunteqꞌan anma ay yul hunteqꞌan konhobꞌ tuꞌ kaw nime anma ebꞌnaj, kaw xin nimejkano istel ebꞌnaj, haꞌ ton ebꞌnaj titna yinh naj Anac. Hex tiꞌ xaheyabꞌe isqꞌumal ebꞌnaj yet yal-lax hakaꞌ tiꞌ: “¿Mak hunu tiꞌ chiqꞌoji yinh ebꞌnaj titna yinh naj Anac? Mach maka,” xhi. Wal tinanh ohtanheweloj tato Komam Dios Jahawil chibꞌabꞌi tesataj, lahan hakaꞌ qꞌa qꞌaꞌ chitanhtzenilo sunil tzet ye tuꞌ. Haꞌ Komam chitanhtzenilo hunteqꞌan konhobꞌ tuꞌ, kat yinayo isbꞌa tesataj, kat xin hetzumbꞌenilo bꞌey tuꞌ; kat xin hetanhtzenkanilo yinh islahobꞌal, hakaꞌtikꞌa yute yalni Komam.
»Hayet xayilo Komam anma tuꞌ tesataj, mach cheyal hakaꞌ tiꞌ: “Yu kokꞌulal yuxin konhyiti Komam ehoyo sat txꞌotxꞌ tiꞌ,” tajka kexchi. Wal xin chilo Komam hunteqꞌan anma tuꞌ tesataj yu istxꞌojal tzet chiswatxꞌe sata Komam; maxhtaj yu hekꞌulal yebꞌ yu istoholal heyanma, yuxin chexapni sat istxꞌotxꞌ anma tuꞌ, wal xin chiyilo Komam anma tuꞌ tesataj yu istxꞌojal chiswatxꞌe, yebꞌ yu yijni isbꞌa tzet yalte Komam tet yaꞌ Abraham, yaꞌ Isaac, yebꞌ yaꞌ Jacob, ebꞌyaꞌ jichmam. Wal xin ohtanheweloj tato mach yu hekꞌulal, yuxin chaqꞌ Komam txꞌotxꞌ kaw kꞌul teyet kat heyehayo sat txꞌotxꞌ, wal xin, hex tiꞌ lahan hex yebꞌ anma kaw lutꞌ.
Yet yok anma Israel ismanhkꞌono tet Komam Dios bꞌey witz Horeb
(Ex. 31:18—32:35)
»Taj chenahulnhetoj tato heyaqꞌtij ishowal Komam Dios Jahawil bꞌey txꞌotxꞌ desierto. Yettax konhyilo Komam bꞌey Egipto masanta bꞌay ayonh tiꞌ tinanh kaw manhkꞌomexnhetikꞌa tet Komam. [g].Yet ayonh bꞌey witz Horeb kaw heyaqꞌtij ishowal Komam, kaw xin yoche Komam kexistanhtzeloj yu kaw tit ishowal teyinh. Yet wahtojan yinh iswiꞌ witz inchahnojan chꞌen chꞌen paqꞌpaqꞌ yehi tet Komam, bꞌay tzꞌibꞌnhebꞌiliko chejbꞌanile yaqꞌ Komam jet, 40 (kawinaj) tzꞌayik yebꞌ 40 (kawinaj) aqꞌbꞌal kinkankanojan, machi xin kinwaꞌan, matzet wukꞌpaxojan. Yaqꞌni Komam chꞌen kabꞌebꞌ chꞌen paqꞌpaqꞌ yehi wetan bꞌay tzꞌibꞌnhebꞌiliko tzotiꞌ yal Komam yinh iswiꞌ witz xol qꞌa qꞌaꞌ yinh istzꞌayikal yet kutxanexiko yich witz tuꞌ, haꞌ xin kaw Komam tzꞌibꞌnhenayo yinh chꞌen yu yiximal isqꞌabꞌ. Yet lahwi yekꞌto 40 (kawinaj) tzꞌayik yebꞌ 40 (kawinaj) aqꞌbꞌal tuꞌ, yaqꞌni Komam chꞌen kabꞌebꞌ chꞌen paqꞌpaqꞌ yehi wetan bꞌay tzꞌibꞌnhebꞌilkanayo ischejbꞌanil Komam. Yalni Komam wetan hakaꞌ tiꞌ: “Ahanhwanoj, ayanhto yinh anhe yuto hawet konhobꞌ hawilti bꞌey Egipto xayetato isbꞌa; kaw yinh anhe isbꞌejkano isyijen tzet halbꞌil wuhan, maswatxꞌe ebꞌnaj huneꞌ istioxh yinh chꞌen chꞌen uli xol qꞌa qꞌaꞌ,” xhi Komam. [*]
»Yalnipaxo Komam wetan hakaꞌ tiꞌ: “Kaw xawilan tato huneꞌ konhobꞌ tiꞌ kaw hipkanoj. Hitzanhilo insatajan yuto chintohan intanhtzekanilojan ebꞌnaj yunhe matxa chibꞌina ebꞌnaj yul sat yibꞌanhqꞌinal tiꞌ; haxa tawinh chipohcha huneꞌ niman konhobꞌ wuhan, huneꞌ konhobꞌ kaw ay yip yebꞌ ekꞌbꞌal isbꞌisil yibꞌanh ebꞌnaj tiꞌ,” xhi Komam.
»Hayet waytijan yinh iswiꞌ witz tuꞌ bꞌay chiꞌah topla qꞌa qꞌaꞌ, iqꞌbꞌil chꞌen kabꞌebꞌ chꞌen paqꞌpaqꞌ ye wuhan bꞌay tzꞌibꞌnhebꞌilayo ischejbꞌanil Komam. Yajaꞌ yet wilnihan tato heyako hemul yul sat Komam Dios Jahawil, hewatxꞌen huneꞌ yechel noꞌ tzehla wakax yinh chꞌen chꞌen uli xol qꞌa qꞌaꞌ, hebꞌejnikano bꞌeybꞌale halbꞌilkano teyet yu Komam ta cheyije. Yet wilnihan huneꞌ tuꞌ inqꞌojnitojan chꞌen kabꞌebꞌ chꞌen paqꞌpaqꞌ yehi ayko yul inqꞌabꞌan, inpohnitojan chꞌen yinh hesat. Way jahnojan sata Komam, hakaꞌ yet bꞌabꞌelal, 40 (kawinaj) tzꞌayik yebꞌ 40 (kawinaj) aqꞌbꞌal, machi xin kinwaꞌan, matzet wukꞌpaxojan yu hemul heyakoj; hewatxꞌen istxꞌojal sata Komam, heyaqꞌnitij ishowal. Kaw xin kinxiwkanhan yu sunil ishowal Komam tit teyinh, yu kexistanhtzeniloj, yajaꞌ xin yabꞌeto Komam tzet inqꞌanan hunelxa. Kaw xin titpaxo ishowal Komam yinh yaꞌ Aarón, yaꞌ wuxhtajan; yoche xin Komam istanhtzelo yaꞌ, yajaꞌ kinokan tzotelo yinh yaꞌ tet Komam. Lahwi tuꞌ, wok tzabꞌnojan yinh huneꞌ yechel wakax hewatxꞌe, bꞌay heyako hemul. Inqꞌojnitojan chꞌen tuꞌ xol qꞌa qꞌaꞌ, lahwi tuꞌ inchejnihan kokꞌtzelaxoj, kaw pojoj elkanikoj. Wanaytojan ispojojal tuꞌ xol haꞌ nichꞌan haꞌ chiꞌekꞌ yojomal chitit yinh witz.
»Hakpax tuꞌ xin yet ayonh bꞌey Tabera yebꞌ bꞌey Masah, yebꞌpaxo bꞌey Kibrot-hataava, heyaqꞌnipaxo tij ishowal Komam Jahawil. Hakpax tuꞌ xin yet jel yu Komam bꞌey Cades-barnea yet yalni jet hakaꞌ tiꞌ: “Ahanhwetoj kat heyehayo sat txꞌo txꞌotxꞌ waqꞌan teyet,” xhi Komam, kaw xin manhkꞌom heyute hebꞌa yinh tzet yala. Kaw manhkꞌom heyute hebꞌa tet Komam Jahawil yettax kexwohtanhekanilojan.
»Kinay jahnojan sata Komam Jahawil; yinh 40 (kawinaj) tzꞌayik yebꞌ 40 (kawinaj) aqꞌbꞌal kinay jahnojan sata Komam yu yal Komam kexistanhtzeloj. Kaw xin kinokan inqꞌanaꞌan tet Komam hakaꞌ tiꞌ: Mamin, mach chatanhtzelo huneꞌ konhobꞌ tiꞌ yuto hawet yehi. Huneꞌ konhobꞌ tiꞌ hakolilo yu hahelanil, hawinilti bꞌey Egipto yet hayeni hawip. Wal xin nati hachejabꞌ Abraham, hachejabꞌ Isaac yebꞌ hachejabꞌ Jacob; mach chaxhoktꞌanhno yinh ishipal hunteqꞌan anma tiꞌ, yebꞌ istxꞌojal iswatxꞌe, yebꞌ mule. Yunhe mach chal anma ay sat txꞌotxꞌ bꞌay konhhawiltijanh hakaꞌ tiꞌ: “Mach chu yu Komam yanikto anma tuꞌ sat txꞌotxꞌ yalte ta chiyaqꞌa,” xhi. Maka chiyalpaxo anma hakaꞌ tiꞌ: “Yu chiyahwa Komam yinh ebꞌnaj, yuxin yilo Komam ebꞌnaj bꞌey tiꞌ yu yaqꞌnikamo ebꞌnaj sat txꞌotxꞌ desierto,” xhim anma. Wal xin haꞌ anma tuꞌ hakonhobꞌ, hawet yehi, hach hawilti bꞌey Egipto yinh sunil hawip, yebꞌ haqꞌabꞌ halebꞌato yibꞌanh ebꞌnaj,» kinchihan tet Komam.

Watxꞌelax selel chꞌen chꞌen bꞌay tzꞌibꞌnhelaxiko chejbꞌanile hunelxa
(Ex. 34:1-10)
Yalnipaxo yaꞌ Moisés: «Lahwi tuꞌ, yalni Komam Dios wetan: “Paqꞌbꞌa kabꞌebꞌxa chꞌen chꞌen hakaꞌtikꞌa chꞌen bꞌabꞌelal, kat hawatxꞌenpaxo huneꞌ teꞌ kaxha, kat hawahti iswiꞌ witz tiꞌ tzotelo wetan. Kat intzꞌibꞌnhenikojan chejbꞌanile yinh chꞌen hakaꞌtikꞌa chejbꞌanile intzꞌibꞌnhekojan yinh chꞌen bꞌabꞌel hapohtoj, kat hakꞌubꞌanto chꞌen yul teꞌ kaxha,” xhi Komam wetan.
»Lahwi tuꞌ, inwatxꞌenan huneꞌ kaxha, yinh yaqꞌinteꞌal teꞌ acacia. Inwatxꞌenpaxojan kabꞌebꞌ chꞌen chꞌen paqꞌpaqꞌ yehi, lahwi tuꞌ winahtojan chꞌen yinh iswiꞌ witz. Istzꞌibꞌnheniko Komam Dios 10 (lahonhebꞌ) chejbꞌanile yinh chꞌen, hakaꞌtikꞌa yu istzꞌibꞌnheniko yet bꞌabꞌelal, yet istzotelayti Komam teyet xol qꞌa qꞌaꞌ yinh iswiꞌ witz yet kutxanexikoj, yaqꞌni Komam chꞌen wetan. Lahwi tuꞌ, inpaxaytijan iswiꞌ witz tuꞌ, inkꞌubꞌantojan chꞌen yul teꞌ Kaxha, haꞌ bꞌey tuꞌ ay chꞌen tinanh hakaꞌ yalni Komam Jahawil wetan.
»(Lahwi tuꞌ, yel konhobꞌ Israel bꞌey Beerot-bene-jaacán, yapni bꞌey Mosera, bꞌay kam yaꞌ Aarón, haꞌ tuꞌ mujlax yaꞌ. Haxa xin yaꞌ Eleazar, yaꞌ iskꞌahol yaꞌ Aarón, okkano sacerdotehal selelo ismam. Yel ebꞌnaj Israel bꞌey tuꞌ, yapni bꞌey Gudgoda, yel ebꞌnaj bꞌey Gudgoda tuꞌ, yapni bꞌey Jotbata bꞌay kaw ay ha haꞌ. Haꞌ yinh huneꞌ tiempohal tuꞌ, issikꞌilo Komam anma titna yinh yaꞌ Leví yunhe haꞌ ebꞌnaj chiꞌinito isKaxhahil istrato Komam, yebꞌ yu aynhetikꞌako ebꞌnaj sata Komam yu isyijen tzet chiyala, yebꞌ yu isqꞌanni ebꞌnaj iskꞌulal Komam yibꞌanh anma Israel yinh isbꞌi Komam; haꞌ xin ismunil ebꞌnaj tinanh. Yu huneꞌ tuꞌ, yuxin machi istxꞌotxꞌ yebꞌ ismajul ebꞌnaj levita tuꞌ xol ebꞌnaj Israel; yuto haꞌ Komam, haꞌ ayko ismajulo ebꞌnaj, hakaꞌtikꞌa yalni Komam.)
»Hayet wahtojan iswiꞌ witz tuꞌ, 40 (kawinaj) tzꞌayik yebꞌ 40 (kawinaj) aqꞌbꞌal kinehayojan bꞌey tuꞌ, hakaꞌtikꞌa yet bꞌabꞌelal. Yabꞌenpaxo Komam tzet inqꞌanan yuxin machi kexistanhtzeloj. Wal xin yal Komam wetan hakaꞌ tiꞌ: “Ayanhtoj, watxꞌe habꞌa, yuto hach chaxhbꞌabꞌi sata konhobꞌ tiꞌ, kat heto heyaqꞌni howal, kat heqꞌoji yinh anma ay sat txꞌotxꞌ waltehan ta chiwaqꞌan tet heyichmam,” xhi Komam.
Haꞌ tzet choche Komam chiwatxꞌelaxi
»Haꞌ tinanh xin, hex wet Israelal, ¿tzet chisqꞌan Komam Dios Jahawil? Wal xin ayojabꞌ yelapno Komam yul hesat, kat heyok tzujno yinta sunil tzet chala, kat heyochen Komam, kat heyijen tzet chala yinh sunil heyanma yebꞌ sunil hekꞌul. Kat hekꞌubꞌan chejbꞌanile yaqꞌ Komam Jahawil, yebꞌ kuybꞌanile lanhan walnihan teyet tinanh, hak tuꞌ xin kꞌul chiꞌekꞌ heyilaꞌ. Yet Komam Dios Jahawil ye satkanh yebꞌ tzet ay yibꞌanhahto satkanh; haꞌ txꞌo txꞌotxꞌ yebꞌ sunil tzet ay sat txꞌotxꞌ yet Komam yehi. Yajaꞌ waxanhka yahaw Komam yinh tuꞌ, yaj kaw tzala Komam yinh ebꞌyaꞌ jichmam. Isxahannhen Komam ebꞌyaꞌ, konhissikꞌnilo hanhonh titna yinh jichmam xol ejla konhobꞌ, hak tuꞌ chu yijni isbꞌa tinanh.
»Aqꞌwe circuncidar heyanma, yebꞌ xin matxa chehipnhe hebꞌa. Yuto Komam Dios Jahawil, ekꞌbꞌal yibꞌanh sunil tzet chihal-lax diosal. Yahaw Komam yibꞌanh ebꞌnaj chihal-lax yahawil. Kaw aykano yelapno Komam, kaw aykano yip yebꞌ kaw ay ismay. Machi hunu mak tiꞌ ekꞌbꞌal yelapno sata hunuxa yet anmahil yul sat Komam. Mach chisubꞌcha Komam yu hunu sabꞌehal chꞌaqꞌlax tet. Haꞌ Komam chiwatxꞌen istoholal yinh mak machi ismam, machi ismiꞌ, yebꞌ yinh ebꞌix hunix. Xahan chiyil Komam anma nan konhobꞌal ayko texol, chiyaqꞌni Komam tzet chislo yebꞌ xil isqꞌap. Yuxin hakojabꞌ tuꞌ cheyute, xahan cheyil anma mach Israelo ay texol, yuto hex tiꞌ nan konhobꞌal yu hebꞌeykꞌo xol anma Egipto yet heyekꞌ bꞌey tuꞌ.
»Hanhehojabꞌ Komam Dios Jahawil ay yelapno yul hesat, yebꞌ xin hanhehojabꞌ tet Komam cheyije, kat heyok tzujno yinh tzet chiyala, hanhe xin isbꞌi cheyawte yet chetaqꞌweniko hunu tzet ye tuꞌ teyibꞌanh. Halwe Kꞌul-la tzotiꞌ yinh Komam, yuto Komam koDiosal watxꞌenhe sunil nimeta kꞌaybꞌalkꞌule yebꞌ tzetaj kaw ay yelapno yehi, hakaꞌ tzet ilbꞌil ju. Hayet yapni ebꞌnaj jichmam bꞌey Egipto tuꞌ, 70 (lahonhebꞌ iskanhwinajnhe) isbꞌisil yinh sunil, yajaꞌ wal tinanh xapohchakanokanh kobꞌisil yu Komam Dios Jahawil, hakaꞌ isbꞌisil txꞌumel,» xhi yaꞌ Moisés.
Kaw aykano yelapno Komam Jahawil
Yalnipaxo yaꞌ Moisés: «Ochewe Komam Dios, Jahawil, kat hekꞌubꞌan Istzotiꞌ Komam, yebꞌ kuybꞌanile, yebꞌ chejbꞌanile, yebꞌ isley yinh sunil tzꞌayik. Txumchahojabꞌilo heyu yinh sunil tzet xaꞌiswatxꞌe Komam jinh. Maxhtaj tet heyuninal chintzotelan, yuto maxhto bꞌay chiyabꞌe, yebꞌ xin maxhto bꞌay ilbꞌil yu. Wal hex xin ilbꞌilxa isyaꞌtajil yayo Komam yibꞌanh anma, heyilnipaxo isqꞌaqꞌal yip, yebꞌ kꞌaybꞌalkꞌule iswatxꞌe, yebꞌ iskꞌulchꞌanil iskꞌul, yebꞌ isqꞌabꞌ leyantoj. Heyilnipaxo sunil nimeta isyaꞌtajil yati Komam yibꞌanh naj rey faraón bꞌey Egipto yebꞌ yibꞌanh sunil anma tuꞌ, yebꞌ yet istanhtzenilo Komam ebꞌnaj soldado Egipto, yebꞌ ischeh ebꞌnaj yebꞌ iscarruaje ebꞌnaj yet howal yet istokano sunil tuꞌ yich haꞌ Kajinh Mar yu Komam, yet yok tzujno ebꞌnaj jintaj, istanhtzenkanilo Komam ebꞌnaj yinh hunelnhe. Nawepaxti iskꞌulal iswatxꞌe Komam jinh yet jekꞌ sat txꞌotxꞌ desierto masanta bꞌay ayonh tiꞌ. Nawepaxti tzet yute Komam naj Datán yebꞌ naj Abiram, ebꞌnaj iskꞌahol naj Eliab, yebꞌ ebꞌnaj titna yinh yaꞌ Rubén, yet ishajni isbꞌa txꞌo txꞌotxꞌ yalanh ebꞌnaj, istokano ebꞌnaj yalanh txꞌotxꞌ yinh kosat hanhonh Israelonh tiꞌ. Istopaxo yixal, yebꞌ yuninal, yebꞌ ismantiado aykanh yatuto yebꞌ sunil isnoqꞌ ebꞌnaj. Yuxin hex, kaw hex, heyil sunil nimeta kꞌaybꞌalkꞌule xaꞌisye Komam Jahawil jet.
Huneꞌ txꞌotxꞌ kaw kꞌul yalte Komam
»Yijewe sunil chejbꞌanile yal Komam chiwalkanojan teyet tinanh, yu heyiqꞌni heyip, kat heto heyanoko howal yinh anma ayayo sat txꞌo txꞌotxꞌ chiꞌok heyu, kat heqꞌoji yinh, kat yokkano txꞌotxꞌ heyu. Ta hak tuꞌ, txꞌiꞌal tiempo chexekꞌ sat txꞌo txꞌotxꞌ kaw kꞌul yebꞌ yax sat, txꞌotxꞌ yalte Komam tet ebꞌyaꞌ jichmam yebꞌ tet anma titna yinh ebꞌyaꞌ. Haꞌ txꞌo txꞌotxꞌ bꞌay ay anma chexqꞌoji yinh tuꞌ, mach lahano txꞌotxꞌ hakaꞌ txꞌotxꞌ Egipto bꞌay konhyilo Komam Dios. Bꞌey Egipto tuꞌ, lahwi heyaniko hetzꞌunubꞌ, kat heyok hehayenopaxoj, hakaꞌ nixhte tzꞌunubꞌ ay yul hunu peyabꞌ. Yajaꞌ walpaxo txꞌo txꞌotxꞌ bꞌay chexapni tuꞌ xin, ay iswitzal txꞌotxꞌ, aypaxo yakꞌalil txꞌotxꞌ, chakꞌannhetikꞌa sat txꞌotxꞌ yu haꞌ nhabꞌ chiyati Komam. Haꞌ huneꞌ txꞌo txꞌotxꞌ tuꞌ, tanhebꞌilnhetikꞌa txꞌotxꞌ yu Komam Jahawil, koDiosal, ilbꞌil txꞌotxꞌ yu Komam sunilbꞌal tiempo.
»Tato cheyije chejbꞌanile chal Komam chiwalan teyet tiꞌ tinanh, kat hetzala yinh Komam Jahawil, kat hewatxꞌen tzet chiyal yinh sunil heyanma yebꞌ yinh sunil hekꞌul, tato hak tuꞌ cheyu, chiyaqꞌ haꞌ nhabꞌ teyet yinh istzꞌayikal; haꞌ bꞌabꞌel nhabꞌ [h]. yebꞌ xin haꞌ islahobꞌal nhabꞌ chꞌaqꞌni chꞌibꞌoj yebꞌ watxꞌeno sat hetrigo, heyuva yebꞌ heyaceite. Kat yaqꞌlaxpaxo teꞌ yaxla chꞌim islobꞌe henoqꞌ; kaw xin aynhetikꞌa tzet cheloh. Yajaꞌ kaw cheyil hebꞌa, tajka cheyaqꞌ subꞌchaho hebꞌa, mach chehekꞌilo hebꞌa yinh Komam, yu heto heyinoyo hebꞌa tet tzetaj chihal-lax diosal, mach chexay jahno sataj. Yuto ta hak tuꞌ cheyu, chitit ishowal Komam Dios teyinh, matxa chati Komam haꞌ nhabꞌ, hak tuꞌ xin matxa chiyaqꞌ sat hetzꞌunubꞌ, kat xin hekamilo sat txꞌotxꞌ kaw kꞌul chiyaqꞌ Komam teyet.
»Kanojabꞌkano chejbꞌanile chal Komam tiꞌ yinh heyanma yebꞌ yinh henabꞌal, chekꞌaliko yinh heqꞌabꞌ yebꞌ yinh hepalanh. Yilal hekuyni nixhte heyuninal, cheyalni chejbꞌanile yal Komam teyet, yet ay hex yul heyatut, yebꞌ yet ayexiko yinh hebꞌel, yebꞌ yet chexok wayoj, yebꞌ yet chexahwanoj. Chetzꞌibꞌnhepaxiko yinh ispilalil heyatut, yebꞌ xin yinh hepulta, yunhe henahatli yebꞌ heyuninal sat txꞌo txꞌotxꞌ haltebꞌil yu Komam tet ebꞌnaj jichmam, yulbꞌal ayko satkanh yibꞌanh txꞌo txꞌotxꞌ.
»Tato kaw kam cheyije chejbꞌanile chal Komam chiwalkanojan teyet tiꞌ, kat hebꞌeybꞌalnheni, yebꞌ ta chextzala yinh Komam Jahawil, koDiosal, kat heyok tzujno yinta sunil tzet chala, wal tuꞌ chistzumbꞌelo Komam sunil anma ayayo sat txꞌotxꞌ chiyaqꞌ teyet yinh hesat, kat xin heqꞌoji yinh hunteqꞌan konhobꞌ kaw nimej, yebꞌ kaw aykano yip tesataj. Sunil txꞌo txꞌotxꞌ bꞌay cheyayo heyoj heyet chukanikoj; chiꞌichiti hetxꞌotxꞌ tuꞌ yinh txꞌotxꞌ desierto masanta chiꞌapni bꞌey txꞌotxꞌ Líbano, kat yichipaxti txꞌotxꞌ yinh haꞌ Éufrates masanta chiꞌapni txꞌotxꞌ yinh haꞌ mar Mediterráneo. Machi hunu mak tiꞌ chislinhbꞌa isbꞌa tesataj yu yaniko howal teyinh. Haꞌ Komam chiꞌaniko xiwkilal xol anma bꞌay chexekꞌi, hakaꞌtikꞌa yu yalnikano Komam.
»Ilwekꞌano tinanh chiwayojan tesataj hesikꞌlenkano iskꞌulal maka tzꞌaktiꞌ. Chechah iskꞌulal tato cheyije chejbꞌanile chal Komam Jahawil, koDiosal, chiwalan teyet tinanh. Yajaꞌ tato chemanhkꞌo chejbꞌanile kat hepohnilo hebꞌa yinh tzet chiwalan teyet tiꞌ, kat heto heyinoyo hebꞌa tet hunteqꞌan tioxh chihal-lax diosal mach ohtabꞌilo heyu, hak tuꞌ xin, chiꞌay isyaꞌtajil teyibꞌanh.
»Hayet chexyanikto Komam Jahawil, koDiosal sat txꞌo txꞌotxꞌ chiyaqꞌ teyet, cheqꞌan iskꞌulal Komam Dios bꞌey witz Gerizim, kat heqꞌanni isyaꞌtajil bꞌey witz Ebal. [*]Haꞌ hunteqꞌan witz tuꞌ, ayayo isqꞌaxebꞌikꞌto haꞌ Jordán, satakꞌto niman bꞌeh, yinh yetkꞌulal bꞌay chito tzꞌayik, bꞌey istxꞌotxꞌ ebꞌnaj cananeo, anma ayayo istiꞌ yakꞌalil haꞌ niman Jordán, satakꞌto Gilgal, hun yehayo yebꞌ qꞌebꞌtala nabꞌa hih, yet naj More. Lanhanxa yapni yorahil heqꞌaxponikꞌto haꞌ Jordán, kat yokkano txꞌo txꞌotxꞌ tuꞌ heyu yu Komam Jahawil, koDiosal. Haxa yet xaꞌok txꞌotxꞌ yul heqꞌabꞌ xin, kat heyehayo sat txꞌotxꞌ. Kam cheyako yinh hekꞌul heyijen chejbꞌanile yebꞌ kuybꞌanile chiwalkanojan teyet tiꞌ.
	[h]11:14 Haꞌ bꞌabꞌel nhabꞌ, haꞌ ton haꞌ chaqꞌ yinh octubre yebꞌ noviembre, chiꞌaqꞌni chakꞌanbꞌo sat txꞌo txꞌotxꞌ yunhe labꞌan istꞌokni ebꞌnaj istxꞌotxꞌ bꞌay chayo istzꞌunubꞌ. Haxa haꞌ islahobꞌal nhabꞌ, haꞌ ton haꞌ chaqꞌ yinh marzo yebꞌ yinh abril, haꞌ chꞌaqꞌni chꞌibꞌo yebꞌ watxꞌeno sat tzꞌunubꞌ. Jer. 5:24

Huneꞌnhechꞌan Yatut Komam Dios
»Haꞌ ton hunteqꞌan chejbꞌanile yebꞌ kuybꞌanile tiꞌ yilal hebꞌeybꞌalnhen yulbꞌal hunteqꞌan tiempo bꞌay itzitz hex sat txꞌo txꞌotxꞌ chiyaqꞌ Komam Jahawil, koDiosal teyet, isDiosal ebꞌyaꞌ jichmam.
»Cheyuchkꞌato sunil bꞌay chiyiyo isbꞌa anma, chexok heyiqꞌalo sat txꞌo txꞌotxꞌ chiꞌok heyu tuꞌ; cheyetanto bꞌay chitxahli yichla witz, yebꞌ iswiꞌla wonhan, yebꞌ yichla teꞌ nime qꞌebꞌtaj. Kat heyuchkꞌanayo chꞌen chꞌen latzꞌbꞌabꞌilkanh mexhahil, kat hemaqꞌnipoho yechel sunil tzetaj ye tuꞌ watxꞌebꞌil bꞌay chiꞌay jahno hunteqꞌan anma tuꞌ, kat henhusnipaxto yechel istioxh Asera, kat hetanhtzenkanilo yechel istioxh chiyal isdiosaloj, yunhe matxa chibꞌina hunteqꞌan tuꞌ sat txꞌo txꞌotxꞌ.
»Tajka hak tuꞌ chu heyinayo hebꞌa tet Komam Dios Jahawil. Haꞌ bꞌay chissayilo Komam Dios, haꞌ tuꞌ chiꞌah yatut texol hex Israel hex tiꞌ, haꞌ tuꞌ chexto heyiqꞌayo hebꞌa sata Komam, yuto haꞌ bꞌey tuꞌ chiꞌaqꞌlax bꞌinaho isbꞌi. Haꞌ tuꞌ xin, cheyaqꞌ hexahanbꞌal, kat henhusni no noqꞌ yu heyaniko ismay Komam. Haꞌ bꞌey tuꞌ xin, cheyipaxto hediezmo, yebꞌ tzet xaheyalte tet Komam, yebꞌ yebꞌalqꞌabꞌe chitit yinh hekꞌul heyaqꞌni. Haꞌ tuꞌ xin, cheyipaxto bꞌabꞌel yunin hewakax yebꞌ noꞌ bꞌabꞌel yunin hemeꞌ tet Komam. Kat hewaꞌ bꞌey tuꞌ sata Komam Dios, Jahawil, yebꞌ heyixal yebꞌ heyuninal yinh tzalahilal. Cheloni sat hetzꞌunubꞌ tzꞌunbꞌil heyu, yuto haꞌ Komam Jahawil, koDiosal chiꞌanayo isyaxil teyibꞌanh.
»Haꞌ bꞌey tuꞌ, mach chewatxꞌe tzet chewatxꞌe bꞌey tiꞌ, yuto bꞌey tiꞌ, haꞌ tzet chal hekꞌul, haꞌ chewatxꞌe. Yuto tinanh maxhto chexapni sat txꞌotxꞌ bꞌay chexxewi, bꞌay ay hemajul yu Komam Dios, Jahawil. Lanhanxa yapni istzꞌayikal heqꞌaxponikꞌto yibꞌanh haꞌ Jordán, kat heyapni sat txꞌo txꞌotxꞌ chiyaqꞌ Komam teyet. Haꞌ bꞌey tuꞌ xin, chexkolchakanilo yul isqꞌabꞌ anma ayko ishowal teyinh. Hayet ay hex bꞌey tuꞌ matxa mak tet chexxiwi. Haꞌ xin, bꞌay chissayilo Komam Dios bꞌay chiꞌah yatut yu isbꞌina isbꞌi, haꞌ bꞌey tuꞌ cheyito sunil tzet chiwaltiꞌan. Cheyito no noqꞌ chiꞌaqꞌlax yinh xahanbꞌalil yebꞌ noꞌ chinhuslax tet Komam yu yalaxiko ismay. Cheyipaxto hediezmo, yebꞌ heyebꞌalqꞌabꞌ cheyaqꞌ tet Komam, yebꞌ sunil iskꞌulal xaheyalte ta cheyaqꞌ tet Komam. Kat heyaqꞌni tzalaho hekꞌul sata Komam Dios, Jahawil, yebꞌ heyixal, heyuninal, yebꞌ hechejabꞌ, yebꞌ ebꞌnaj levita ay texol; yuto ebꞌnaj levita tuꞌ, machi istxꞌotxꞌ ebꞌnaj yebꞌ ismajul ebꞌnaj texol.
»Kaw cheyil hebꞌa, mach cheyako no noqꞌ yinh xahanbꞌalil tet Komam bꞌayejtuꞌwal chal hekꞌul. Wal xin, hanhechꞌan bꞌay chissayilo Komam Jahawil xol hunu majan hex Israelex tiꞌ, haꞌ tuꞌ chenhus no noqꞌ hexahanbꞌaloj; haꞌ tuꞌ xin cheyito sunil tzet chiwaltiꞌan.
»Yaj xin chiyu hepotxꞌni henoqꞌ hekꞌuxuꞌ yulaj hekonhobꞌ yet cheyocheni hatatikꞌa isyaxil chiyayo Komam Dios, Jahawil teyibꞌanh. Chisje hekꞌuxni noꞌ chibꞌe tuꞌ, machi yok yinh ta saj heyehi hakaꞌ yalni kuybꞌanile, maka machoj; chiyu hekꞌuxni noꞌ, hakaꞌ chu hekꞌuxni noꞌ miꞌe sajche maka noꞌ winaj sajche. Kachannhe ischikꞌil noꞌ, mach cheloh, chetixhto noꞌ sat txꞌo txꞌotxꞌ, hakaꞌ chu istixhlaxto ha haꞌ.
»Yaj mach chewah isdiezmohal ixim trigo yulaj hekonhobꞌ, maka isdiezmohal hevino, maka isdiezmohal teꞌ aceite. Mach chekꞌuxpaxo noꞌ bꞌabꞌel yunin hewakax maka noꞌ bꞌabꞌel yunin hemeꞌ. Mach chu hetzꞌabꞌnipaxo hunu tzet xaheyalte tet Komam, maka hunu heyebꞌalqꞌabꞌ xaꞌel yinh hekꞌul heyaqꞌni, maka yebꞌalqꞌabꞌ pohbꞌilxalo yu heqꞌabꞌ. Kachannhe haꞌ bꞌay chissayilo Komam Dios Jahawil, haꞌ tuꞌ chekꞌux no noqꞌ cheyaqꞌ xahanbꞌalil. Haꞌ tuꞌ chekꞌux noꞌ sata Komam yebꞌ hekꞌahol, yebꞌ hekutzꞌin, yebꞌ ebꞌnaj hechejabꞌ yebꞌ ebꞌix hechejabꞌ, yebꞌ ebꞌnaj levita ay tekꞌatanh; cheyaqꞌni tzalaho hekꞌul yinh sat hetzꞌunubꞌ. Yulbꞌal tiempo ay hex sat txꞌo txꞌotxꞌ tuꞌ, mach chenahulnheto ebꞌnaj levita.
»Hayet chichꞌibꞌto hetxꞌotxꞌ yu Komam Dios Jahawil, hakaꞌtikꞌa yu yalnikanoj, ta xin chiyoche hekꞌul hekꞌuxuꞌ chibꞌe, chisje hekꞌuxni tzijxanhe tzꞌayikal. Ta haꞌ bꞌay chissayilo Komam bꞌay chiꞌah yatut kaw nahat yehilo teyinh, chisje hepotxꞌnikamo hewakax maka hemeꞌ chiyaqꞌ Komam teyet, kat hekꞌuxni hantatikꞌa cheyoche bꞌay ay hex tuꞌ, hakaꞌ yu walnikanojan teyet. Lahan hakaꞌ yet chekꞌuxni ischibꞌehal noꞌ miꞌe sajche maka noꞌ winaj, machi yok yinh tato saj heyehi hakaꞌ yalni chejbꞌanile, maka mach sajo heyehi. Kachannhe huneꞌ tiꞌ mach cheloh noꞌ chikꞌ, yuto haꞌ ischikꞌil noꞌ tuꞌ iskawil noꞌ yekoj; yuxin mach chu hekꞌuxni noꞌ yebꞌ iskawil. Wal xin mach cheloh ischikꞌil noꞌ, tonhe chetixhayo noꞌ sat txꞌotxꞌ hakaꞌ ha haꞌ. Mach cheloh noꞌ haxinwal kꞌul chiꞌekꞌ heyilaꞌ yebꞌ heyuninal, yuto haꞌ istoholal chewatxꞌe sata Komam Jahawil. Wal hunteqꞌan cheyaqꞌ heyebꞌalqꞌabꞌo tet Komam, maka tzet haltebꞌilxa tet Komam heyu, yilal heyinito sata Komam bꞌay chissayilo bꞌay aykanh yatut. Haꞌ tuꞌ xin, cheyalte hexahanbꞌal, ischibꞌehal noꞌ yebꞌ ischikꞌil noꞌ yibꞌanh mexha sata Komam Jahawil. Haꞌ ischikꞌil no noqꞌ cheyaqꞌ tuꞌ chitixhlaxayo yibꞌanh ismexhahil xahanbꞌal tet Komam Jahawil, yajaꞌ wal ischibꞌehal noꞌ xin chisje hekꞌuxni.
»Kam cheyabꞌe sunil tzet chiwaltiꞌan, kat heyijeni, haxinwal yet chewatxꞌen iskꞌulal yebꞌ istoholal sata Komam, kꞌul chiꞌekꞌ heyilaꞌ yebꞌ heyuninal yinh sunilbꞌal tzꞌayik.
Kachbꞌanile tet ebꞌnaj Israel ta machi yiyo isbꞌa tet tioxh
»Hayet xaꞌistanhtzelo Komam Dios Jahawil anma ayayo sat txꞌo txꞌotxꞌ bꞌay chexapni, yu yok txꞌotxꞌ heyu, kat heyehayo sat txꞌotxꞌ, kaw cheyil hebꞌa, haxinwal mach chewatxꞌe tzet chiswatxꞌe hunteqꞌan anma tuꞌ yet chinayo isbꞌa sata hunteqꞌan tioxh chiyal isdiosaloj. Hayet xatanhtzelaxilo hunteqꞌan anma tuꞌ tesataj, mach cheqꞌambꞌe yinh isdiosal, mach cheyal hakaꞌ tiꞌ: “Hakaꞌtikꞌa yu yinayo isbꞌa hunteqꞌan anma tiꞌ tet isdiosal, hak tuꞌ chu jinayo kobꞌa,” tajka kexchi. Mach chewatxꞌe istxꞌojal sata Komam Jahawil, koDiosal, hakaꞌ istxꞌojal iswatxꞌe hunteqꞌan anma tuꞌ tet istioxh, yuto hunteqꞌan anma tuꞌ, chisnhusto nixhte yuninal xahanbꞌalil tet istioxh.
»Kaw cheyil hebꞌa yinh heyijen sunil tzet chiwaltiꞌan. Machi hunu kuybꞌanile tiꞌ cheyako istzꞌaj, machi hunu tiꞌ cheyipaxilo istzꞌaj.
»Tato ay hunu mak chiꞌah texol, chiyalni tato ischejabꞌ Komam Dios yehi, maka xin wayiklom, chiyalni tato ay hunu yechel maka kꞌaybꞌalkꞌule chiyuhi, kat xin yijni isbꞌa yechel maka kꞌaybꞌalkꞌule chiyal tuꞌ, kat xin yalni teyet hakaꞌ tiꞌ: “Titanhwej kat jok tzujno yinta hunteqꞌanxa dios mach ohtabꞌilo heyu, kat jay jahno sataj,” ta xhi. Mach cheyabꞌeto tzet chiyal huneꞌ mak chiyaliko isbꞌa ischejabꞌo Komam maka hunu wayiklom; yuto chexyako Komam yinh ilwebꞌal yunhe yilni tato chextzala yinh Komam yinh sunil heyanma yebꞌ yinh sunil hekꞌul. Okanhwe tzujno yinta Komam, ayojabꞌ yelapno yul hesat, bꞌeybꞌalnhewe chejbꞌanile, cheyabꞌewe tzet chiyala, kat heyijeni. Haꞌ hunu mak chiyaliko isbꞌa ischejabꞌo Komam tuꞌ, maka hunu wayiklom, yilal yaqꞌlax kamoj, yu chiꞌok yalaꞌ teyet ta chemanhkꞌo tzet chiyal Komam Dios, Jahawil, Komam konhinilti bꞌey Egipto, konhiskolnilo yalanh isyaꞌtajil bꞌay ayonhtikꞌa. Haꞌ hunteqꞌan mak tuꞌ, yilal iskami, yuto yoche kexishekꞌalo yinh tzet halbꞌilkano yu Komam Dios ta chebꞌeybꞌalnhe; hak tuꞌ xin chiyu heyinilo istxꞌojal texol.
»Ta ay hunu heyuxhtaj, maka hunu hekꞌahol, maka hunu hekutzꞌin, maka heyixal, maka hunu heyamigo xahan ay heyu, chexok monteno yinh ewantajil heto heyinoyo hebꞌa tet hunteqꞌan tioxh chihal-lax diosal, hunteqꞌan mach ohtabꞌilo heyu yebꞌ mach ohtabꞌilo yu hemam hemiꞌ, haꞌ ton isdiosal anma ay yul konhobꞌ hoyaniko teyinh, maka istioxh anma nahat yehilo teyinh, mach chehunbꞌa hebꞌa yebꞌi, mach cheyahbꞌeto tzet chiyala, mach xin chitzꞌay hekꞌul yinh, mach cheyebꞌayo ismul. Wal xin maqꞌbꞌil hemaqꞌnikamoj, hex bꞌabꞌel cheyikanh heqꞌabꞌ yinh yu hemaqꞌnikamoj. Tzujanxa xin kat istit sunil konhobꞌ ismaqꞌno kamoj. Cheqꞌojkanh yu chꞌen chꞌen huneꞌ mak tuꞌ masan chikam heyu, yuto yoche kexispoholo yinh Komam Dios, Komam konhinilo bꞌey Egipto yalanh isyaꞌtajil bꞌay ayonhiko chejabꞌoj. Yunhe yabꞌen sunil anma Israel, kat isxiwkanh, hak tuꞌ xin, matxa mak chu yaniko ismul hakaꞌ tuꞌ.
»Tato cheyabꞌelo isqꞌumal yinh hunu konhobꞌ chiyaqꞌ Komam Jahawil teyet; huneꞌ konhobꞌ bꞌay chexehayoj, tato ay mak tiꞌ chimanhkꞌon tzet chiyal Komam Dios, kat yaqꞌni aykꞌayo anma ay yul konhobꞌ tuꞌ, kat isto yinoyo isbꞌa tet tioxh chihal-lax diosal, huneꞌ dios mach ohtabꞌilo heyu; haꞌ tzet cheyabꞌe isqꞌumal tuꞌ, yilal kaw kam cheqꞌambꞌeloj, ta yeli ay ebꞌnaj yako ismul iswatxꞌen hunteqꞌan isyahbꞌetajil tuꞌ; yinh hakaꞌ tuꞌ, mach chiꞌekꞌto yet hepotxꞌni kamoj sunil anma ay yul huneꞌ konhobꞌ tuꞌ yu chꞌen espada, yebꞌ sunil isnoqꞌ, kat xin heyetankanto sunil tzet ay yul konhobꞌ tuꞌ. Chekutxbꞌako sunil isqꞌalomal yul txonhbꞌal, kat xin henhusnito huneꞌ konhobꞌ tuꞌ yebꞌ sunil tzet yilo tet anma ayko ishowal yinh yet yalanhtokanoj. Chenhusnitoj sunil tuꞌ hakaꞌ hunu yebꞌalqꞌabꞌeqꞌabꞌe tet Komam Dios Jahawil, kat xin istanhkanilo huneꞌ konhobꞌ tuꞌ yinh hunelnhe. Matxa bꞌaqꞌinhal chiwatxꞌelaxkanh hunelxa.
»Haꞌ sunil tzet yal Komam ta chitanhtzelaxiloj, machi hunu tiꞌ chikan yul heqꞌabꞌ yu yokkano heyu, hak tuꞌ xin mach chitit ishowal Komam Dios teyinh, kat yaqꞌni chꞌibꞌo Komam hebꞌisil hakaꞌ yu yalnikano Komam tet ebꞌnaj jichmam. Yet cheyijen yul isnuqꞌ Komam Jahawil tuꞌ, kat hekꞌubꞌan sunil chejbꞌanile chiwalkanojan teyet tiꞌ, yu hewatxꞌen istoholal sata Komam Dios.
»Hanhonh tiꞌ, yuninal Komam Dios Jahawil jehi; mach cheyako islahwilal henimanil yu bꞌiskꞌulal yet chikam hunu maka, maka hekꞌobꞌoxnhen hewiꞌ, yuto iskonhobꞌ Komam heyehi. Awtebꞌilonh yu jok yetoj, konhissikꞌnilo Komam xol ej konhobꞌ yul sat yibꞌanhqꞌinal tiꞌ, jokkano iskonhobꞌo Komam.
No noqꞌ saj yebꞌ noꞌ mach sajoj
(Lv. 11:1-47)
»Mach chekꞌux no noqꞌ mach sajoj.
»Haꞌ hunteqꞌan no noqꞌ tiꞌ chisje hekꞌuxni: noꞌ wakax, noꞌ meꞌ, yebꞌ noꞌ chiw, noꞌ winaj sajche, noꞌ miꞌe sajche, noꞌ corzo, noꞌ chiw xoltelajil, noꞌ íbice, noꞌ antílope, noꞌ meꞌ xoltelajil; sunil no noqꞌ pohbꞌil yisqꞌaj, yebꞌ xin chiskayenhe tzet chislo, chisje hekꞌuxni noꞌ. Yajaꞌ ay noꞌ tiꞌ mach chisje hekꞌuxni, waxanhka chiskayenhe tzet chislo, maka pohbꞌil yisqꞌaj: hakaꞌ noꞌ camello, noꞌ liebre, noꞌ xhik, noꞌ tuꞌ chiskayenhe noꞌ tzet chislo, yajaꞌ xin mach pohbꞌilo yisqꞌaj noꞌ, noꞌ tuꞌ mach sajo noꞌ. Yebꞌpaxo noꞌ txitam, mach chekꞌux noꞌ, pohbꞌil isbꞌa yisqꞌaj noꞌ, yajaꞌ xin mach chiskayenhe noꞌ tzet chislo, yuxin mach sajo noꞌ. Mach chekꞌux ischibꞌehal hunteqꞌan noqꞌ tuꞌ, mach chetzabꞌ isnimanil noꞌ yet kamomxa.
»Xol sunil no noqꞌ ay xol ha haꞌ, noꞌ ay nixhte xikꞌ yebꞌ noꞌ ay ismelyaxhil yinh, haꞌ noꞌ chekꞌuxu. Wal sunil noꞌ machi xikꞌ yebꞌ machi ismelyaxhil yinh, mach chekꞌux noꞌ, mach sajo noꞌ.
»Sunil noꞌ chꞌik saj, chisje hekꞌuxni noꞌ. Yajaꞌ ay noꞌ tiꞌ, mach chu hekꞌuxni; hakaꞌ noꞌ tꞌiw, noꞌ xulem, noꞌ usmij, noꞌ gallinazo, noꞌ tꞌiw yebꞌ hunteqꞌanxa noꞌ yetbꞌi isbꞌa yebꞌ noꞌ tꞌiw tuꞌ, noꞌ hoh yebꞌ hunteqꞌanxa noꞌ yetbꞌi isbꞌa yebꞌ noꞌ hoh tuꞌ. Noꞌ avestruz, noꞌ kuꞌ, noꞌ gaviota, noꞌ kꞌukꞌum, yebꞌ hunteqꞌanxa noꞌ yetbꞌi isbꞌa yebꞌ noꞌ kꞌukꞌum tuꞌ, noꞌ pop, noꞌ ibis, noꞌ calamón, noꞌ pelícano, noꞌ usmij, noꞌ somormujo, noꞌ cigüeña, noꞌ garza, yebꞌ hunteqꞌanxa noꞌ yetbꞌi isbꞌa, yebꞌ noꞌ garza tuꞌ, yebꞌ noꞌ abubilla, yebꞌ noꞌ sotzꞌ.
»Sunil noꞌ nixhte komon noqꞌ ay xikꞌ, mach sajo noꞌ, mach chu hekꞌuxni noꞌ. Sunil noꞌ chꞌik saj, chisje hekꞌuxni noꞌ.
»Mach chekꞌux no noqꞌ tonhe chikamkanh, yuto kexiskonhobꞌ Komam Dios Jahawil, yet Komam heyehi. Yajaꞌ chisje heyaqꞌni noꞌ tet ebꞌnaj mach Israelo ay texol, ebꞌnaj tuꞌ chisje iskꞌuxni ebꞌnaj noꞌ, maka chisje hetxonhni noꞌ tet mak nan konhobꞌal chiꞌekꞌ tukla tekꞌatanh.
»Mach chetxik noꞌ nixhte chiw xol yal yim ismiꞌ.
Chejbꞌanile yinh tzet chu yaqꞌlax diezmo
»Hunun habꞌil yilal hepohnilo isdiezmohal sat hetzꞌunubꞌ cheyiqꞌa. Haꞌ ton isdiezmohal hetrigo, hevino, heyaceite; kat hepohnipaxilo noꞌ bꞌabꞌel yunin hewakax, yebꞌ noꞌ bꞌabꞌel yunin hemeꞌ wetan. Cheloni sunil tuꞌ sata Komam Dios Jahawil, bꞌay chissikꞌle Komam bꞌay chiꞌah Yatut Komam, haꞌ ton Tabernáculo, bꞌay cheyiyo hebꞌa sataj, hak tuꞌ xin kaw ay yelapno Komam yul hesat. Yajaꞌ ta kaw nahat heyehilo yinh bꞌay chissikꞌle Komam bꞌay ayiko isbꞌi, bꞌay cheyiyo hebꞌa sataj, yuxin mach chu heyinito isdiezmohal yet chiyaqꞌni Komam isyaxil yibꞌanh hetzꞌunubꞌ, chisje hetxonhnitoj, kat hekꞌubꞌanto istohol, haxa xin yet chexto heyinoyo hebꞌa tet Komam Dios Jahawil bꞌay sikꞌlebꞌil yu Komam, kat heloqꞌni yu chꞌen melyu tuꞌ sunil tzet cheyoche; hakaꞌ noꞌ wakax, maka noꞌ meꞌ, maka vino, maka hunuxa howla vino, tzijxanhe tzet cheyoche, kat hewaꞌ bꞌey tuꞌ sata Komam Dios yinh tzalahilal yebꞌ heyixal yebꞌ heyuninal. [*]
»Mach cheyintanhekanilto ebꞌnaj levita ay texol, yuto mach istxꞌotxꞌ ebꞌnaj ischah texol.
»Haxa yoxebꞌ habꞌil xin haxa yul hekonhobꞌ cheyito hediezmo, haꞌ sat hetzꞌunubꞌ tuꞌ, chekꞌubꞌato yul hekonhobꞌ, haxinwal yet chihul ebꞌnaj levita, ebꞌnaj machi istxꞌotxꞌ ischah, chislo ebꞌnaj hediezmo kꞌuwan tuꞌ, hak tuꞌ xin nohnanhetikꞌa iskꞌul ebꞌnaj. Chislonipaxo ebꞌnaj nan konhobꞌal ay texol, maka mebꞌaꞌ unin kamnaxa ismam, kamnaxa ismiꞌ, maka ebꞌix hunix; hak tuꞌ xin chiyayo Komam Dios iskꞌulal yibꞌanh sunil tzet chewatxꞌe yinh hemunil.

Ishabꞌilal yet chiꞌaqꞌlax nimankꞌulal yinh kꞌas
»Yinh hujuta habꞌil cheyaqꞌni nimankꞌulal yinh mak ay iskꞌas teyet.
»Hak tiꞌ chu heyaqꞌni nimankꞌulal yinh: Makxanhetikꞌa yaqꞌ hunu tzet ye tuꞌ kꞌamil tet hunuxa yet anmahil, chiyaqꞌ nimankꞌulal yinh tzet yaqꞌ kꞌamil tuꞌ; matxa chisqꞌan tet yet anmahil maka tet yuxhta tuꞌ ta chistohla, yuto yinh huneꞌ habꞌil tuꞌ chihal-laxi ta ishabꞌilal bꞌay chiꞌaqꞌlax nimankꞌulal yinh mak ay iskꞌas, yu yalaxiko ismay Komam Dios. Wal tet anma mach Israelo ay texol xin cheqꞌanayo iskꞌas tuꞌ, yajaꞌ wal tet heyet konhobꞌ maka tet heyuxhta matxa cheqꞌanpaxoj tzet heyaqꞌ kꞌamil tet. Hak tuꞌ xin machi mak mebꞌaꞌ texol, haꞌ xin Komam Dios Jahawil chiꞌanayo isyaxil teyibꞌanh yet ayexxa sat txꞌotxꞌ chiyaqꞌ teyet, yu yokkano heyu, tato cheyije, kat hebꞌeybꞌalnhen sunil chejbꞌanile chiwalan teyet tiꞌ. Yet chanayo Komam Dios Jahawil isyaxil teyibꞌanh hakaꞌ yu yalnikanoj; cheyaqꞌ kꞌamil tet txꞌiꞌal ej txꞌotxꞌ konhobꞌ, yaj wal hex tiꞌ xin, mach chexekꞌ kꞌam; txꞌiꞌal konhobꞌ chiꞌokto yalanh heyip, yajaꞌ wal hex xin, mach chexokto yalanh yip hunteqꞌan konhobꞌ tuꞌ.
Chꞌaqꞌlax kꞌamil tet ebꞌnaj mebꞌaꞌ
»Tato ay hunu jet konhobꞌ kaw mebꞌaꞌ texol yul hunu konhobꞌ sat txꞌo txꞌotxꞌ chiyaqꞌ Komam Dios Jahawil teyet, mach chemanhkꞌo heyaqꞌni kꞌamil tet, tajka mach chikam hekꞌul yinh. Wal xin kꞌulchꞌan cheyute hekꞌul yinh, cheyaqꞌni iskꞌamnheꞌ tzet kaw chiꞌokniko yu. Machojabꞌ cheyaqꞌ hamanil tet istxꞌojal yinh henabꞌal, chetxumni hakaꞌ tiꞌ: “Mach chiwaqꞌan kꞌamil, yuto toxa chiꞌayilo istzꞌayikal istzꞌajna hujebꞌ habꞌil yet chiꞌaqꞌlax nimankꞌulal yinh iskꞌas anma,” tajka kexchi. How xin cheyute hesat yinh heyet konhobꞌ kaw mebꞌaꞌ tuꞌ, machi xin tzet cheyaqꞌ tet, yuxin chiꞌok naj yalaꞌ tet Komam Jahawil yinh tzet cheyute naj tuꞌ, kat yok hemul yul sat Komam. Wal xin, yilal hekolwa yinh, machojabꞌ chexoqꞌ heyaqꞌni kꞌamil tet, haxinwal chiyayo Komam Dios Jahawil isyaxil yibꞌanh hemunil, yebꞌ tzet cheyoche hewatxꞌeꞌ. Yuto anma mebꞌaꞌ aynhetikꞌa sat yibꞌanhqꞌinal tiꞌ, yuxin chiwalan teyet tato kꞌulchꞌan cheyute hekꞌul yinh heyuxhtaj yaꞌta yekoj, yebꞌ yinh heyet konhobꞌ matzet aya.
Chejbꞌanile yinh ebꞌnaj txonhbꞌil
(Ex. 21:1-11)
»Tato ay hunu heyet konhobꞌ hebreo winaj maka ix chistxonhto isbꞌa teyet chejabꞌoj; wajebꞌnhe habꞌil chiꞌok hechejabꞌoj, haxa yinh ishuj habꞌil chebꞌejtzo. Hayet chiꞌel tekꞌatanh tuꞌ, mach laqꞌbꞌilo isqꞌabꞌ chitohi. Wal xin chesah ismeꞌ, yebꞌ istrigo, yebꞌ isvino; chal yelapnoj chexkolwa yinh sunil isyaxil chiyayo Komam Dios Jahawil teyibꞌanh. Mach chenahulnhetoj ta kexok ischejabꞌo anma ah Egipto, yajaꞌ xin haꞌ Komam Dios Jahawil kexkolniloj; yuxin chiwalan hunteqꞌan chejbꞌanile tiꞌ teyet.
»Yajaꞌ ta mach chisjeto paxoj hechejabꞌ tuꞌ, yuto chitzala teyinh, yebꞌ yinh heyuninal, yu kaw xahan ay heyu, yinh hakaꞌ tuꞌ, cheyiti hunu chꞌen nime akuxha, cheyinito hechejabꞌ tuꞌ iskawilal ispultahil heyatut, kat heholni istxikin yu chꞌen. Haꞌ chihalniloj tato hechejabꞌ chiyukaniko huneꞌ mak tuꞌ yinh hunelnhe, kat iskankano tekꞌatanh; haktikꞌapax tuꞌ cheyute ta ix ix ayko hechejabꞌoj. Machojabꞌ tzet chal hekꞌul yet chebꞌejtzonto hechejabꞌ tuꞌ, yuto yulbꞌal wajebꞌ habꞌil munla tekꞌatanh, yiktanhe xin istohol yiqꞌa. Ta cheyije hakaꞌ tuꞌ, chiyayo Komam Dios Jahawil isyaxil yibꞌanh sunil tzet chewatxꞌe.
Chispohilo ebꞌnaj Israel noꞌ bꞌabꞌel yunin iswakax winaj
»Sunil noꞌ bꞌabꞌel yunin hewakax yebꞌ noꞌ bꞌabꞌel yunin hemeꞌ winaj chipitzkꞌahi, chepohilo noꞌ yeto Komam Dios, Jahawil.
»Mach cheyako noꞌ bꞌabꞌel yunin hewakax winaj chipitzkꞌa yinh munil. Mach cheyipaxilo xil noꞌ bꞌabꞌel yunin hemeꞌ winaj chipitzkꞌahi. Wal xin yinh hunun habꞌil chekꞌux noꞌ yebꞌ heyixal yebꞌ heyuninal sata Komam Dios Jahawil, koDiosal bꞌay chissayilo Komam bꞌay chiꞌehayoj. Yajaꞌ tato ay hunu istzakaꞌil noꞌ, maka ta mach kꞌulo ye yoj noꞌ, maka isbꞌaqꞌ sat noꞌ, maka tato ay hunuxa tzet mach tzꞌajano yinh isnimanil noꞌ, mach cheyito noꞌ xahanbꞌalil tet Komam. Chisje hekꞌuxni noꞌ yul hekonhobꞌ, makojxanhetikꞌa ay tekꞌatanh chisje iskꞌuxni noꞌ, machi yok yinh ta saj yehi maka mach sajo yehi hakaꞌ yalni chejbꞌanile. Chekꞌux noꞌ, hakaꞌ chu hekꞌuxni ischibꞌehal noꞌ winaj sajche, maka noꞌ miꞌe sajche. Yajaꞌ wal ischikꞌil noꞌ, mach chu heloni, wal xin chejobꞌayo sat txꞌotxꞌ hakaꞌ chu isjobꞌlaxto ha haꞌ.
Qꞌinh chiꞌekꞌtzelax yulbꞌal hunun habꞌil
(Ex. 23:14-17; 34:18-24)
»Hayet chiꞌayilo ixahaw Abib, cheyekꞌtzen qꞌinh pascua yu heyaniko ismay Komam Dios koDiosal, yuto yinh huneꞌ aqꞌbꞌalil yulbꞌal huneꞌ ixahaw tuꞌ konhyilo Komam bꞌey Egipto.
»Yulbꞌal qꞌinh Pascua tuꞌ, cheyalte noꞌ wakax yebꞌ noꞌ meꞌ xahanbꞌalil tet Komam Dios Jahawil, yu heyaniko ismay bꞌay saybꞌililo yu Komam bꞌay chꞌehayo isbꞌi Komam.
»Haꞌ no noqꞌ cheyaqꞌ xahanbꞌalil tuꞌ, chekꞌux noꞌ, kat hewani ixim pan machi yanhal aykoj. Yulbꞌal hujebꞌ tzꞌayik chewah ixim pan mach sombꞌiliko yanhal xol, haꞌ ixim chinaniti isyaꞌtajil, yuto konhel yinh anhe sat txꞌotxꞌ Egipto. Yuxin yulbꞌal tiempo itzitz hex yul sat yibꞌanhqꞌinal tiꞌ chenaniti istzꞌayikal yet jel sat txꞌotxꞌ Egipto tuꞌ. Yulbꞌal hujebꞌ tzꞌayik, machi bꞌay chekꞌubꞌa yanhal ixim pan. Haxa noꞌ chibꞌe cheyalte yinh xahanbꞌalil tet Komam yet qꞌejbꞌiyalil yinh bꞌabꞌel tzꞌayik tuꞌ, matxa noꞌ cheyakano yinh hunuxa tzꞌayik. Mach bꞌajxanhetuꞌwal yul konhobꞌ chiyaqꞌ Komam Dios Jahawil teyet bꞌay cheyalte no noqꞌ xahanbꞌalo yet pascua tuꞌ. Wal xin hanhe bꞌay chissayilo Komam bꞌay chiꞌah yatut, haꞌ tuꞌ cheyalte hexahanbꞌal. Cheyalte hexahanbꞌal tuꞌ yinh qꞌejbꞌiyalil yet chito tzꞌayik, yuto hak tuꞌ yorahil yet konhyinilo Komam sat txꞌotxꞌ Egipto. Haꞌ noꞌ chibꞌe cheyalte yinh xahanbꞌalil tuꞌ, cheqꞌantze noꞌ, lahwi tuꞌ, kat hekꞌuxni noꞌ bꞌay chisayilo Komam yehobꞌal bꞌay ayko isbꞌi. Haxa yinh hunuxa tzꞌayik, sahabꞌ sakꞌayal, kat hepaxto bꞌay ay hex. Yulbꞌal wajebꞌ tzꞌayik chewah ixim pan machi yanhal aykoj, haxa yinh ishuj tzꞌayik chekutxbꞌan hebꞌa, kat heyekꞌtzen qꞌinh yu heyaniko ismay Komam Dios Jahawil. Huneꞌ tzꞌayik tuꞌ, kaw ay yelapnoj; machi hunu munil chewatxꞌe yinh huneꞌ tzꞌayik tuꞌ.
»Hayet chiꞌichiko iskꞌuplaxkanh ixim trigo, kat yichiko hebꞌisni hujebꞌ semana. Hayet chilahwi hujebꞌ semana tuꞌ, kat heyekꞌtzen qꞌinh bꞌay cheyiti sat hetzꞌunubꞌ cheyaqꞌni heyebꞌalqꞌabꞌ tet Komam, haꞌ heyebꞌalqꞌabꞌ chitit yinh hekꞌul, haꞌ cheyaqꞌa, hatatikꞌa hanta isyaxilal chiyayo Komam Dios Jahawil teyibꞌanh. Kat heyaqꞌni tzalaho hekꞌul sata Komam Dios Jahawil yebꞌ heyixal, hekꞌahol, hakutzꞌin, yebꞌ ebꞌnaj hechejabꞌ yebꞌ ebꞌix hechejabꞌ, yebꞌ ebꞌnaj levita ay yul hekonhobꞌ, yebꞌ anma mach Israelo ay texol, yebꞌ unin machi ismam machi ismiꞌ, yebꞌ ebꞌix hunix. Chekutxbꞌa hebꞌa sata Komam Dios bꞌay sikꞌlebꞌil yu Komam bꞌay chiꞌehayoj, bꞌay ayko isbꞌi. Yilal chenatij tato kexok chejabꞌo niman tiempo bꞌey Egipto, yuxin chiwalan teyet tato cheyije sunil chejbꞌanile chiwalan teyet tiꞌ.
»Hayet xalahwi hekꞌupni hetrigo yebꞌ heyatzꞌni yal teꞌ uva, cheyekꞌtzen qꞌinh Lexhpat yulbꞌal hujebꞌ tzꞌayik. Kat heyaqꞌni tzalaho hekꞌul yinh huneꞌ qꞌinh tuꞌ yebꞌ hekꞌahol yebꞌ hekutzꞌin, yebꞌ ebꞌnaj hechejabꞌ, yebꞌ ebꞌix hechejabꞌ, yebꞌ ebꞌnaj levita, yebꞌ anma mach Israelo ay texol, yebꞌ nixhte unin machi ismam machi ismiꞌ, yebꞌ ebꞌix hunix mebꞌaꞌ ay yul hekonhobꞌ. Cheyekꞌtze huneꞌ qꞌinh tuꞌ yulbꞌal hujebꞌ tzꞌayik, yu heyaniko ismay Komam Dios Jahawil. Cheyekꞌtze bꞌay sikꞌlebꞌil yehobꞌal Komam yu, yuto haꞌ Komam Dios, haꞌ chiꞌanayo isyaxil yibꞌanh hetzꞌunubꞌ yebꞌ yibꞌanh sunil tzet chewatxꞌe; hak tuꞌ xin kaw chextzala sikꞌlebꞌil.
»Sunil ebꞌnaj winaj, yilal oxel chitohikꞌo ebꞌnaj sata Komam Dios Jahawil yulbꞌal hunun habꞌil, bꞌay sikꞌlebꞌil yehobꞌal Komam yu. Yilal istohikꞌo ebꞌnaj yinh oxebꞌ qꞌinh tiꞌ: Yinh qꞌinh yet chiwalax ixim pan machi yanhal chiꞌalaxikoj, yebꞌ yinh qꞌinh yet chiꞌilaxto bꞌabꞌel sat tzꞌunubꞌ tet Komam, yebꞌ qꞌinh Lexhpat. Machi hunu mak chiꞌok sata Komam, ta matzet iqꞌbꞌil yu. Wal xin hunun mak chiyito isyebꞌalqꞌabꞌ tet Komam, hatatikꞌa isyaxil chischah tet Komam Dios Jahawil.
Kuybꞌanile yinh iswatxꞌelax istoholal
»Chesayikꞌo ebꞌnaj juez yebꞌ ebꞌnaj alkal yul hunun konhobꞌ chiyaqꞌ Komam Dios Jahawil teyet xol hunun majan hex Israel hex tiꞌ; haꞌ ebꞌnaj xin chiꞌilni tzet chiꞌeliko anma texol yinh kaw kꞌul. [i].Machojabꞌ chiskotxbꞌa ebꞌnaj yinh tzet ye anma, yu yok ebꞌnaj yetanto istoholal, machojabꞌ hunu mak ekꞌbꞌal yelapno sata hunuxa maka yul sat ebꞌnaj. Machojabꞌ chiyaqꞌ monte isbꞌa ebꞌnaj yu chꞌen melyu, yuto chiꞌetaxto isnabꞌal ebꞌnaj winaj ay ishelanil yu chꞌen, kat yanipaxiko ebꞌnaj tohol isbꞌeybꞌal, leqꞌtiꞌal yu chꞌen. Wal xin, hanhkꞌanhe istoholal chewatxꞌe, haxinwal ay hekawil, kat heyehikꞌo sat txꞌotxꞌ chiyaqꞌ Komam Dios Jahawil teyet.
»Hayet chewatxꞌen ismexhahil xahanbꞌal tet Komam Dios Jahawil, mach chetzꞌun teꞌ qꞌebꞌtaj yinh isbꞌi tioxh Asera iskawilal ismexhahil xahanbꞌal Komam. Mach chewatxꞌepaxokanh yechel tioxh, yu heyinayo hebꞌa tet, yuto chisyah Komam Dios Jahawil huneꞌ tuꞌ.
»Mach cheyalte noꞌ wakax, maka noꞌ meꞌ ay hunu istzakaꞌil, maka noꞌ ay hunu istxꞌojal yinh xahanbꞌalil tet Komam Dios Jahawil, yuto chisyah Komam huneꞌ tuꞌ.
»Tato ay hunu bꞌay yul konhobꞌ chiyaqꞌ Komam Dios Jahawil teyet cheyabꞌe isqꞌumal tato ay hunu naj winaj maka hunu ix ix chiwatxꞌen tzetaj chisyah Komam Dios, chismanhkꞌon istꞌinhanil istrato tet Komam, chiyinayo isbꞌa tet tzetaj ye tuꞌ chihal-lax diosal, kat yay jahno sataj, hakaꞌ tet tzꞌayik maka ixahaw, maka txꞌumel; halbꞌilkano xin tato mach chu heyay jahno sataj. Hayet cheyabꞌenilo isqꞌumal tuꞌ, yilal kaw kam cheqꞌambꞌeloj, ta xin yeli ay mak chiwatxꞌen hunteqꞌan istxꞌojal, chisyah Komam texol hex Israel hex tiꞌ, yilal heyinilti huneꞌ mak tuꞌ yul ispultahil konhobꞌ, kat heqꞌojnikamo huneꞌ mak watxꞌen istxꞌojal tuꞌ, machi yok yinh ta winaj maka ix.
»Tato ay kawanh maka oxwanh mak ilnhe chihalnilo ismul huneꞌ mak tuꞌ, yilal yaqꞌlax kamoj, yajaꞌ ta huneꞌnhe mak ohtanhe, mach chu yaqꞌlax kamoj. Haꞌ mak ilnhe ismul huneꞌ mak tuꞌ, haꞌ bꞌabꞌel chiꞌaqꞌni chꞌen qꞌojbꞌal yinh, tzujan tuꞌ xin, kat isqꞌojlaxkamo yu konhobꞌ, hak tuꞌ chu istanhilo istxꞌojal texol.
»Tato ay hunu tzet ye tuꞌ kaw yaꞌtaj, hakaꞌ hunu kamikal, maka howal, maka yet ay hunu mak aqꞌni lahwo isnimanil hunu yet anmahil, maka hunuxa tzet ye tuꞌ chiyu yul hekonhobꞌ, yilal heto bꞌay chissikꞌle Komam bꞌay chiꞌeyayoj, yebꞌ bꞌay ayko isbꞌi Komam, kat heto heyalno tet ebꞌnaj sacerdote levita, maka tet naj ayko juesal yinh huneꞌ tiempohal tuꞌ, haꞌ xin ebꞌnaj chihalni teyet yinh tzet chiꞌeliko huneꞌ tuꞌ; kat xin heyijen hakaꞌtikꞌa chu yalni ebꞌnaj juez teyet bꞌey bꞌay sikꞌlebꞌilxa yu Komam. Haꞌ isyaꞌtajil chiyal ebꞌnaj ta chiꞌay yibꞌanh mak ay ismul tuꞌ, haꞌ cheyayo hatatikꞌa yalni ebꞌnaj, kat xin heyijen kuybꞌanile chiyal ebꞌnaj, yinh hantatikꞌa isyaꞌtajil chayo ebꞌnaj yibꞌanh huneꞌ mak tuꞌ. Mach chexto yinh hewatxꞌqꞌabꞌ, mach chextopaxo yinh hemekqꞌabꞌ yinh tzet chiyal ebꞌnaj. Yajaꞌ tato ay hunu hex tiꞌ kaw aykanh cheyute hebꞌa, machi xin cheyije tzet chiyal naj sacerdote aqꞌbꞌiliko yinh ismunil yu Komam Dios, maka chismanhkꞌo tzet chiyal naj juez, haꞌ huneꞌ mak tuꞌ yilal iskami, hak tuꞌ chu yilaxilo istxꞌojal texol, hex Israel hex tiꞌ. Hayet chiyabꞌen anma Israel huneꞌ tuꞌ chixiwi, hak tuꞌ xin chu isbꞌejni yinikanh isbꞌa.
	[i]16:18 Haꞌ yul ispultahil konhobꞌ chiꞌay tzꞌonhno ebꞌnaj juez, maka ebꞌnaj ichamta winaj yul konhobꞌ yu yilni yinh tzet chiꞌeliko hunu maka. Dt. 17:5

Chejbꞌanile tet ebꞌnaj chiꞌok reyal
»Hayet chexapni sat txꞌo txꞌotxꞌ chiyaqꞌ Komam Dios Jahawil teyet, kat yokkano txꞌotxꞌ heyu, hayet ay hexxa sat txꞌotxꞌ tuꞌ, kat heyalni hakaꞌ tiꞌ: “Jaqꞌaꞌweko hunu korey chonhijbꞌani, hakaꞌ hunteqꞌan nime konhobꞌ ayko kokawilal tiꞌ,” kexchimi. Yinh kaw yeli haꞌ mak cheyako hereyaloj, haꞌ mak chisikꞌiko Komam Dios Jahawil. Haꞌ xin hunu ebꞌnaj jet konhobꞌ chiꞌok hereyaloj, mach chu heyaniko hunu naj mach Israelo heyahawiloj. Haꞌ naj chiꞌok hereyalo tuꞌ, mach nimano isbꞌisil ischeh naj, mach chexischejto naj bꞌey Egipto iqꞌo cheh yunhe ischꞌibꞌ isbꞌisil ischeh naj tuꞌ; yuto haꞌ Komam halni jet hakaꞌ tiꞌ: “Matxa chexmeltzo yul isbꞌelal txꞌotxꞌ Egipto tiꞌ hunelxa,” xhikano jet. Machojabꞌ xin txꞌiꞌalo yixal naj, yunhe mach chiꞌetaxto yanma naj yu ebꞌix; machojabꞌ xin chistenbꞌakanh naj chꞌen plata yebꞌ chꞌen oro yetoj.
»Hayet chiꞌok tzꞌonhno naj yul istzꞌonhobꞌal yet chiꞌok reyal, chischej naj tzꞌibꞌnhelaxo yul hunuxa hum sunil chejbꞌanile tiꞌ, chiꞌilaxkanh yul hum bꞌay bꞌabꞌel tzꞌibꞌnhebꞌilayoj ayko yul isqꞌabꞌ ebꞌnaj sacerdote levita. Aynhetikꞌako xin huneꞌ hum tuꞌ yul isqꞌabꞌ naj, kat yilni naj hunun tzꞌayik, hak tuꞌ xin ay yelapno Komam Dios Jahawil yul sat naj, yebꞌ yu isyijen naj sunil chejbꞌanile yebꞌ kuybꞌanile ayayo yul hum tuꞌ. Yebꞌ yunhe machi yikanh isbꞌa naj yibꞌanh yet konhobꞌ yebꞌ yunhe mach chishekꞌilo isbꞌa naj yinh iswatxꞌqꞌabꞌ maka yinh ismekqꞌabꞌ yinh chejbꞌanile tiꞌ. Hak tuꞌ xin chinahatli istiempo naj yok yinh reyal yinh konhobꞌ Israel, haktikꞌapax tuꞌ xin ebꞌnaj chipohchalto yinh naj, chinahatli istiempohal bꞌay chiꞌok ebꞌnaj yahawil.
Ismajul ebꞌnaj levita
»Haꞌ ebꞌnaj sacerdote levita, haꞌ sunil ebꞌnaj titna yinh yaꞌ Leví, machi ismajul ebꞌnaj yebꞌ machi istxꞌotxꞌ ebꞌnaj xol yet Israelal, yuxin haꞌ yinh xahanbꞌal chihaltelax tet Komam yebꞌ yinh tzet chiꞌaqꞌlax yebꞌalqꞌabꞌehal tet Komam ay yet ebꞌyaꞌ yinh, hak tuꞌ xin chu yekꞌ yu ebꞌnaj. Mach istxꞌotxꞌ ebꞌnaj ischah hakaꞌ yet Israelal, yuto haꞌ Komam haꞌ ismajul ebꞌnaj, hakaꞌtikꞌa yu yalnikanoj.
»Haꞌ xin ismajul ebꞌnaj sacerdote tuꞌ yinh xahanbꞌal chiyalte anma Israel yet chiyaqꞌni noꞌ wakax maka noꞌ meꞌ xahanbꞌalil, haꞌ ton hunteqꞌan tiꞌ: noꞌ istel yichinh, noꞌ iskelem, yebꞌ noꞌ istzukutz, yebꞌ ixim bꞌabꞌel sat trigo, vino yebꞌ teꞌ aceite, yebꞌpaxo isbꞌabꞌel xil noꞌ meꞌ chiꞌilaxiloj, sunil tuꞌ chiꞌaqꞌlax tet Komam, yuto haꞌ Komam Dios Jahawil sikꞌnhelo ebꞌnaj xol hunun majan, hanhonh Israelonh tiꞌ, yu yok ebꞌnaj munil yebꞌ iskꞌahol yinh yet Komam yinh sunilbꞌal tiempo.
»Tato ay hunu naj levita yul hunu konhobꞌ texol, chiꞌel yinh sunil yanma isto bꞌay saybꞌililo yu Komam bꞌay aya, bꞌay ayko isbꞌi, chisje yok huneꞌ naj tuꞌ yinh ismunil Komam, hakaꞌ hunteqꞌanxa ebꞌnaj yet levitahil chimunla yinh ismunil Komam bꞌey tuꞌ. Lahan xin ismalil tzet chislo naj chiꞌaqꞌlax tet hakaꞌ ismalil chischah ebꞌnaj levita chimunla bꞌey tuꞌ; nantikꞌapaxo ye ismajul naj chischah tet ismam.
Kachbꞌanile yinh istxꞌojal chiswatxꞌe anma mach ohtanheo Komam Dios
»Hayet chexapni sat txꞌo txꞌotxꞌ chiyaqꞌ Komam Dios Jahawil teyet, mach cheyilto hewatxꞌen isyahbꞌetajil chiswatxꞌe hunteqꞌan anma ay bꞌey tuꞌ. Mach chenhusto hekꞌahol yebꞌ hekutzꞌin xol qꞌa qꞌaꞌ xahanbꞌalil, hakaꞌ chiyu hunteqꞌan anma tuꞌ. Mach cheyako hebꞌa ahbꞌelomal, nawalil, yebꞌ kunlumal, mach cheqꞌambꞌe hebꞌa tet hunteqꞌan anma tuꞌ, mach cheqꞌambꞌepaxo hebꞌa tet kamom. Yuto chisyah Komam hunteqꞌan anma chiwatxꞌen hunteqꞌan tuꞌ, yuto yu hunteqꞌan istxꞌojal chiswatxꞌe, yuxin chistzumbꞌelo Komam anma tuꞌ tesataj. Wal xin kꞌul cheyute hebꞌeybꞌal sata Komam Dios Jahawil. Haꞌ hunteqꞌan anma ayayo sat txꞌo txꞌotxꞌ chiyaqꞌ Komam teyet tuꞌ, haꞌ tzet chiyal ebꞌnaj ahbꞌe yebꞌ ebꞌnaj kunlum haꞌ chiyabꞌetoj; wal hex tiꞌ xin, mach isje iskꞌul Komam Dios Jahawil ta chewatxꞌe.
Komam Dios chalte Komam huneꞌ chejabꞌ hakaꞌ yaꞌ Moisés
»Haꞌ Komam chisikꞌnilo hunu jet Israelal ischejabꞌo texol hakaꞌ intiꞌan, yilal xin heyijen tzet chiyal huneꞌ ischejabꞌ Komam tuꞌ. Haꞌ ton huneꞌ tuꞌ heqꞌan tet Komam Dios Jahawil yet ay hex bꞌey yich witz Horeb, yet istzꞌayikal yet kutxanexiko bꞌey tuꞌ, heyalni hakaꞌ tiꞌ: “Matxa chijochehanh chijabꞌehanh yul isnuqꞌ Komam Dios Jahawil, yebꞌ jilnihanh huneꞌ niman qꞌaꞌ tiꞌ, xin wal mach chonhkamanh,” kexchi. Yal Komam Jahawil wetan: “Kꞌultikꞌa, hakaꞌ yalni ebꞌnaj tiꞌ,” xhi Komam. Yuxin chinsikꞌlelojan xol heyet konhobꞌ tiꞌ, hunu inchejabꞌan hakaꞌ hach tiꞌ. Chiwaqꞌan intzotiꞌan tet naj, kat yalni naj teyet sunil tzet chinchejan hewatxꞌeꞌ. Wal makxanhe machi abꞌen intzotiꞌan chiyal naj tuꞌ yinh inbꞌihan, hankawhinan, chiwilan tzet chiꞌelikoj. Yajaꞌ tato ay hunu naj chisbꞌaliko isbꞌa inchejabꞌojan, chalni intzotiꞌan yalni, kat xin yalni naj tzet mach halbꞌilo wuhan, maka chaqꞌ bꞌinaho naj isbꞌi hunteqꞌanxa tzet chihal-lax diosal yu anma; huneꞌ naj tuꞌ yilal yaqꞌlax kamoj. Yajaꞌ ta chetxum yul heyanma hakaꞌ tiꞌ: “¿Tzet xin chu johtanheniloj ta haꞌ tzet chal naj tiꞌ mach istzotiꞌo Komam?” ta kexchi. Wal xin yilal heyohtanhenilo huneꞌ chihal-lax tiꞌ: “Tato mach chij isbꞌa tzet chiyal naj yinh isbꞌi Komam, chal yelapno tato maxhtaj Komam chalni tet naj, yul yet naj chitij yunhe yalaxiko ismay naj; wal xin mach chexxiw tet tzet chal naj,” xhi Komam,» xhi yaꞌ Moisés.
Hunteqꞌan nime konhobꞌ bꞌay chiskol isbꞌa anma
(Nm. 35:9-28)
Yalnipaxo yaꞌ Moisés: «Hayet chistanhtzenilo Komam Dios Jahawil hunteqꞌan txꞌotxꞌ konhobꞌ tuꞌ, kat yaqꞌnikano Komam istxꞌotxꞌ anma tuꞌ teyet, kat heyehayo yul iskonhobꞌ, yebꞌ yul yatut, hayet ay hexxa sat txꞌotxꞌ chaqꞌ Komam Dios Jahawil teyet tuꞌ, chepohilo oxebꞌ nime konhobꞌ. Chepohnipaxayo txꞌo txꞌotxꞌ chiyaqꞌ Komam teyet yinh ox majan, hunun konhobꞌ yul hunun majan txꞌotxꞌ, kat hewatxꞌen isbꞌelal oxebꞌ konhobꞌ tuꞌ yu yapni anma iskoloꞌ isbꞌa yul konhobꞌ tuꞌ mak chiꞌok huchanil yinh chismaqꞌnikamo yet anmahil. Haꞌ mak mach nabꞌilo yu chismaqꞌnikamo hunu yet anmahil, yebꞌ machi howal chaqꞌ yebꞌi yet yalanhtokanoj; haꞌ huneꞌ mak tuꞌ chito yebꞌaꞌ isbꞌa yul konhobꞌ tuꞌ yu iskolni isbꞌa. Qꞌinalo tato ay hunu naj chito tzokꞌo siꞌ yinta hunuxa naj, hayet lanhan istzokꞌni huneꞌ naj issiꞌ tuꞌ, kꞌuxan xin yel sopna chꞌen eche yinh yoj, kat islow chꞌen yinh yetbꞌi naj tuꞌ, kat iskam naj. Haꞌ naj ok huchan yinh tuꞌ, chiꞌelkanh naj kat isto naj iskolno isbꞌa yul hunu konhobꞌ tuꞌ. Yaj ta nahat yeko isbꞌelal huneꞌ konhobꞌ bꞌay chiꞌapni naj iskoloꞌ isbꞌa, kꞌuxantaxka istzujchayo naj yu hunu mak ayto yu isbꞌa yebꞌ naj kam yu naj tuꞌ, kat ispotxꞌnikamo naj naj yu ishowal. Yajaꞌ xin huneꞌ naj tuꞌ mach chu ispotxꞌlaxkamo naj yuto mach kꞌulo yubꞌ naj ismaqꞌnikamo naj yet anmahil; yuto machi howal xol ebꞌnaj yet yalanhtokanoj. Yuxin chiwalan teyet, chepohilo oxebꞌ konhobꞌ bꞌay chito anma iskoloꞌ isbꞌa.
»Tato chebꞌeybꞌalnhe sunil chejbꞌanile chiwalan teyet tiꞌ tinanh, cheyochen Komam Dios Jahawil, kat heyok tzujno yinta tzet chala, wal tuꞌ chiyaqꞌ Komam sunil txꞌo txꞌotxꞌ yaltekano tet ebꞌnaj jichmam teyet, hayet chiyaqꞌni chꞌibꞌo Komam Dios hetxꞌotxꞌ tuꞌ, kat hepohnipaxilo oxebꞌxa konhobꞌ yibꞌanhilo oxebꞌ pohbꞌililoj heyu yet bꞌabꞌelal. Hak tuꞌ cheyute haxinwal mach tonhe chiꞌaqꞌlaxkamo mak machi ismul yunhe mach tonhe chiꞌaqꞌlax maloto ischikꞌil sat txꞌo txꞌotxꞌ chiyaqꞌ Komam Dios teyet, hak tuꞌ xin mach chiꞌay iskamikal hunu mak teyibꞌanh.
»Yajaꞌ tato ay hunu mak ayko ishowal yinh hunu yet anmahil kat yok tzujno yintaj, kat ismaqꞌnikamoj, lahwi tuꞌ kat isto iskolno isbꞌa yul hunu konhobꞌ tuꞌ, yinh hakaꞌ tuꞌ, chischej ebꞌnaj ichamta winaj ilaxolti huneꞌ mak tuꞌ, kat yalaxiko yul isqꞌabꞌ mak ayto yu isbꞌa yebꞌ mak potxꞌbꞌilkamo tuꞌ, kat ismaqꞌnikamoj. Mach chitzꞌay hekꞌul yinh huneꞌ mak tuꞌ; haxinwal mach tonhe chimalto ischikꞌil mak machi ismul texol hex Israel hex tiꞌ; ta hak tuꞌ cheyu kꞌul chiꞌeliko sunil tzet chewatxꞌe.
»Hayet ay hex sat txꞌo txꞌotxꞌ chiyaqꞌ Komam Dios Jahawil teyet, ayojabꞌ chalilo ismohonal istxꞌotxꞌ heyet anmahil yul hesat, hakaꞌtikꞌa yekano ismohonal tuꞌ yet yalanhtokanoj.
Chejbꞌanile yinh mak chako isbꞌa yalnilo tzet ye tuꞌ kaw yeli
»Yaj tato huneꞌnhe mak chiyaqꞌ isbꞌa yalnilo ismul maka istxꞌojal maka ismanhkꞌomal hunu maka, yinh hakaꞌ tuꞌ mach chichalax abꞌelaxoj; yajaꞌ tato kawanh maka oxwanh mak chaqꞌ isbꞌa yalniloj, wal tuꞌ chichalax abꞌelaxoj.
»Tato ay hunu naj txꞌoj isnabꞌal chalni hunu tzet ye tuꞌ mach yeloj, kat isbꞌalnikanh naj leqꞌtiꞌal ismulo hunu yet anmahil. Haꞌ kawanh mak ay howal xol tuꞌ, yilal isto sata Komam yebꞌ sata ebꞌnaj sacerdote yebꞌ sata ebꞌnaj juez ayko yinh ismunil yinh huneꞌ tzꞌayik tuꞌ, haꞌ xin ebꞌnaj juez chiꞌilni yinh kaw kꞌul tzet chiꞌeliko huneꞌ tuꞌ, yajaꞌ ta xin leqꞌtiꞌal tzet chiyaliko naj ismulo yuxhtaj; haꞌ yibꞌanh naj chinanikanh leqꞌtiꞌal tuꞌ, chitokano tzet chisqꞌan naj yibꞌanh yuxhta tuꞌ, hak tuꞌ chu hetanhtzenilo istxꞌojal texol. Haꞌ xin yet chiyabꞌen konhobꞌ huneꞌ tuꞌ kat isxiwi, hak tuꞌ xin machi hunu istxꞌojal chiswatxꞌe hakaꞌ tuꞌ. Mach chitzꞌay hekꞌul yinh mak hakaꞌ tuꞌ; wal xin haꞌ mak chismaqꞌkamo yet anmahil, yilal ismaqꞌlaxpaxokamoj, haꞌ mak chimaqꞌnipoho isbꞌaqꞌ sat yet anmahil, yilal ismaqꞌlaxpaxo poho isbꞌaqꞌ sat. Haꞌ mak chimaqꞌnilti yeh yet anmahil, yilal ismaqꞌlaxpaxilti yeh. Haxa mak chimaqꞌnilto isqꞌabꞌ maka yoj yet anmahil, haktikꞌapax tuꞌ chiꞌutelaxi.
Chejbꞌanile yet chiꞌok howal
»Hayet chexelto yinh howal yinh anma chiꞌaniko howal teyinh, kat heyilni ischeh yebꞌ iscarruaje yet howal, yebꞌ tato ekꞌbꞌal isbꞌisil anma tuꞌ tesataj, mach chexxiwi, yuto ayko Komam Dios Jahawil heyetbꞌihoj, Komam konhinilti bꞌey Egipto. Hayet lanhan yichiko howal tuꞌ kat yelto naj sacerdote yilno ebꞌnaj Israel, kat yalni naj tet ebꞌnaj hakaꞌ tiꞌ: “Abꞌewe hex Israel hex tiꞌ, tinanh cheyaqꞌ howal yebꞌ ebꞌnaj ayko ishowal teyinh, mach chikabꞌkon hekꞌul, mach chexxiwpaxoj, mach chexluylunkanh yu xiwkilal, yuto ayko Komam Dios Jahawil heyetbꞌihoj. Haꞌ Komam chiꞌaqꞌni howal yinh ebꞌnaj heseleloj, kat xin heqꞌoji yinh ebꞌnaj,” xhi naj. Lahwi tuꞌ chitzotelpaxo ebꞌnaj iswiꞌehal ebꞌnaj Israel chito yinh howal, chalni ebꞌnaj tet ebꞌnaj: “Tato ay hunu mak tiꞌ tolto yakanh hunu yatut, maxhto xin chiꞌokto yul teꞌ, meltzojabꞌto yatut, yuto kꞌuxantaxka chikam yinh howal, nanxa xin mak chitzulni teꞌ yinh yakꞌtohal. Tato ay hunu mak tiꞌ istzꞌun teꞌ uva, maxhto xin chislo sat teꞌ, meltzojabꞌto yatut, yuto kꞌuxantaxka iskam yinh howal, nanxa xin mak chiloni sat istzꞌunubꞌ. Tato ay hunu mak tiꞌ qꞌanbꞌilxa yixal, maxhto xin chimohyi, meltzojabꞌto yatut, yuto kꞌuxantaxka iskam yinh howal, nanxa xin naj chiꞌiqꞌnikanh ix qꞌanbꞌilxa tuꞌ,” xhi ebꞌnaj.
»Kat xin yalnipaxo ebꞌnaj iswiꞌehal ebꞌnaj tuꞌ hunelxa: “Tato ay hunu mak texol tiꞌ mach yip yanma tet howal, pet chixiwkanh, meltzojabꞌto yatut, yuto kꞌuxantaxka yaqꞌni kabꞌkonokanh yanma hunteqꞌanxa ebꞌnaj,” xhi ebꞌnaj. Hayet chilahwi istzotel ebꞌnaj iswiꞌehal tuꞌ, chisikꞌnilo ebꞌnaj ebꞌnaj ok ijbꞌano hunun majan ebꞌnaj chito yinh howal.
»Hayet kawilxa heyeko yinh hunu konhobꞌ yu heyaniko howal yinh, chextzotel tet anma ay yul hunu konhobꞌ tuꞌ ta chiyoche chiꞌok yinh aqꞌankꞌulal yebꞌ hex. Ta xin chiyoche chiꞌok yinh aqꞌankꞌulal yebꞌ hex xin, chexischahnikto yul iskonhobꞌ, haꞌ xin anma tuꞌ chiꞌokkano hechejabꞌoj, kat xin ismunla yinh munil kaw yaꞌtaj. Yajaꞌ ta mach chisje chiꞌok yinh aqꞌankꞌulal yebꞌ hex, kat yaniko howal teyinh, chehoyayo iskonhobꞌ tuꞌ, kat heyaniko howal yinh. Hayet chiyaniko Komam Dios Jahawil huneꞌ konhobꞌ tuꞌ yul heqꞌabꞌ, kat hepotxꞌnikamo sunil ebꞌnaj winaj yu chꞌen espada. Wal sunil ebꞌix ix yebꞌ nixhte unin yebꞌ isnoqꞌ, yebꞌ sunil tzet ay yul konhobꞌ heyet chukanikoj, kat heloni tzet kꞌuwan yu ebꞌnaj chichiwa iskꞌul teyinh tuꞌ, sunil tzet chiyako Komam Dios Jahawil yul heqꞌabꞌ ay yul hunun konhobꞌ heyet yehi. Hak tuꞌ cheyute yinh hunteqꞌan txꞌotxꞌ konhobꞌ nahat yehiloj, mach yetbꞌiho isbꞌa yebꞌ hunteqꞌan konhobꞌ kawil bꞌay chexapni tuꞌ.
»Yajaꞌ wal hunteqꞌan konhobꞌ ayayo sat txꞌo txꞌotxꞌ chiyaqꞌ Komam Dios Jahawil hemajuloj, machi hunu mak chikankano yinh itzitzal. Wal xin chetanhtzelo sunil hakaꞌ yu yalnikano Komam Dios Jahawil; haꞌ ton hunteqꞌan konhobꞌ bꞌay ay anma heteo, amorreo, cananeo, ferezeo, heveo, yebꞌ anma jebuseo. Chetanhtzekanilo sunil anma tuꞌ haxinwal mach cheqꞌaytze hebꞌa kexiskuyni yinh isyahbꞌetajil chiswatxꞌe ebꞌnaj sata isdiosal, kat heyaniko hemul tet Komam Dios Jahawil.
»Hayet cheyaniko howal yinh hunu konhobꞌ, txꞌiꞌal tzꞌayik xin chehoyayoj yet chexqꞌoji yinh, mach cheqꞌajikꞌo teꞌ lobꞌehal yu chꞌen eche, yuto chiꞌokniko sat teꞌ lobꞌehal tuꞌ heyu. Mach chekꞌayilo teꞌ lobꞌehal tuꞌ yuto mach lahano teꞌ hakaꞌ anma, mach chitit teꞌ teyinh, kat yaqꞌni howal teꞌ yebꞌ hex. Yajaꞌ wal teꞌ komon qꞌebꞌtaj machi sat chiyaqꞌa, chisje heqꞌajnikꞌo teꞌ, kat hewatxꞌenilo teꞌ kucham yinh teꞌ, kat helatzꞌbꞌankanh teꞌ yu hekolni hebꞌa masanta chexqꞌoji yinh huneꞌ konhobꞌ tuꞌ.
Xahanbꞌal chiꞌaqꞌlax yinh yet chipotxꞌlaxkamo hunu mak mach ohtabꞌilo mak chipotxꞌni
»Wal xin yet ay hex sat txꞌo txꞌotxꞌ chiyaqꞌ Komam Dios Jahawil teyet, chiꞌilcha isnimanil hunu mak maqꞌbꞌil kamoj, machi xin chiꞌabꞌchaloj mak potxꞌnhekamoj; haꞌ xin ebꞌnaj ichamta winaj ay yul konhobꞌ yebꞌ ebꞌnaj juez chimaleni bꞌaytet konhobꞌ kawil yeko bꞌay ayayo isnimanil huneꞌ kamom tuꞌ. Haꞌ xin ebꞌnaj ichamta winaj ay yul konhobꞌ ayko iskawilal tuꞌ chiꞌiniti hunu noꞌ qꞌopo wakax maxhto chiꞌalaxiko yinh munil, maxhto chiꞌok te teꞌ yibꞌanh isnuqꞌ, kat yinayto ebꞌnaj noꞌ istiꞌ hunu haꞌ nichꞌan haꞌ mach chitajkanh, bꞌay maxhto hunu mak xamunlahi yebꞌ chiꞌaniko istzꞌunubꞌ; haꞌ bꞌey tuꞌ xin chiswoqꞌilo ebꞌnaj isnuqꞌ noꞌ, kat iskam noqꞌ.
»Lahwi tuꞌ, kat yapni ebꞌnaj sacerdote, ebꞌnaj titna yinh yaꞌ Leví, ebꞌnaj sikꞌbꞌiliko yu Komam Dios Jahawil yu ismunla ebꞌnaj yinh ismunil Komam, kat xin isqꞌanni ebꞌnaj iskꞌulal teyibꞌanh yinh isbꞌi Komam. Haꞌ xin ebꞌnaj chihalni yinh tzet chiꞌeliko howal, yebꞌ kajlebꞌahil chiꞌah texol, haꞌ xin tzet chiyal ebꞌnaj haꞌ chij isbꞌa. Lahwi tuꞌ, sunil ebꞌnaj ichamta winaj ay yul konhobꞌ iskawilal bꞌay ilcha huneꞌ kamom tuꞌ, chistxꞌah isqꞌabꞌ yibꞌanh isnimanil noꞌ wakax tuꞌ, kat yalni ebꞌnaj hakaꞌ tiꞌ: “Mamin, hanhonhtiꞌanh, maxhtaj honhanh kopotxꞌanh huneꞌ naj tiꞌ, mach xin jilanh mak potxꞌnikamo naj. Mam Jahawil, aqꞌ nimankꞌulal jinhanh hanhonh konhhakonhobꞌ Israelonh tiꞌanh, hanhonh konhhakolilojanh yul konhobꞌ Egipto, mach chawako iskamikal huneꞌ naj machi ismul tiꞌ komulojanh,” xhi ebꞌnaj. Hak tuꞌ xin machi ok iskamikal huneꞌ naj tuꞌ hemuloj. Ta hak tuꞌ cheyute, chewatxꞌe istoholal sata Komam Dios, machi heyok yinh huneꞌ kamikal tuꞌ.
Chejbꞌanile yinh ebꞌix ix chiꞌilaxto preso
»Hayet cheyaqꞌni howal yebꞌ konhobꞌ chiꞌaniko howal teyinh, kat xin yaqꞌni aykꞌayo Komam Dios Jahawil anma yul heqꞌabꞌ, kat heyinito preso yul hekonhobꞌ, ta xin ay hunu naj winaj tiꞌ chiꞌilni hunu ix ix kaw kꞌulchꞌan jilni xol anma cheyito preso tuꞌ, kat xin yok yanma naj yinh ix yu yok ix yixalo naj. Yinh hakaꞌ tuꞌ, chiyito naj ix yatut, kat iskꞌupnilo ix xil iswiꞌ, kat yinilo ix yisqꞌaj, kat ishelni ix xil isqꞌap ayko yinh yet chiꞌilaxti preso tuꞌ, kat iskankano ix yatut naj, huneꞌ ixahaw xin chiꞌoqꞌ ix yinh ismam yebꞌ yinh ismiꞌ, lahwi tuꞌ kat yiqꞌni naj Israel tuꞌ ix yixaloj, hak tuꞌ chu yokkano naj yichamilo ix, kat yokpaxkano ix yixalo naj. Yajaꞌ ta yet tzujanilxa matxa chiyoche naj ix, chisje isbꞌejnikano naj ix, yajaꞌ mach chu istxonhnito naj ix chejabꞌoj, maka yok ix ischejabꞌo naj, yuto ta hak tuꞌ chꞌel ispixan ix yu naj.
»Tato ay hunu naj winaj kawanh yixal, ay xin hunu ix xahan ay yu naj, hunxa ix xin machoj, yajaꞌ ay yuninal naj yebꞌ ebꞌix iskawanhil, haꞌ xin yebꞌ ix mach xahano ay yu naj tuꞌ ay isbꞌabꞌel kꞌahol, [j], yajaꞌ yet yichebꞌanil yet iswatxꞌen Komam Dios naj winaj mach hako tuꞌ, ; haxa yinh NT chala ta huneꞌnhe yixal naj winaj. .hayet chispohni naj tzet ay yinh yuninal tuꞌ, mach chu yaqꞌni naj tet yunin ix xahan ilbꞌil yu naj hakaꞌ ismalil tzet chaqꞌ naj tet isbꞌabꞌel kꞌahol, yunin ix yahbꞌil yu naj. Wal xin yilal haꞌ naj yunin ix mach ochebꞌilo tuꞌ chiꞌok bꞌabꞌel kꞌahole yul sat naj, yuxin ekꞌbꞌal ismajul naj chiꞌaqꞌlax yu ismam tuꞌ sata hunteqꞌanxa ebꞌnaj iskꞌahol naj, yuto haꞌ naj isbꞌabꞌel kꞌahol naj pitzkꞌahi yet tzeh naj mame tuꞌ, yuxin yet naj ye ismajul yet bꞌabꞌel kꞌahole.
»Tato ay hunu naj mame tiꞌ ay hunu iskꞌahol kaw manhkꞌom, kaw hip chute isbꞌa, mach chabꞌeto tzet chal ismam, mach chabꞌe tzet chal ismiꞌ, mach xin chisyije yet chihatelax yu ismam tuꞌ, waxanhka chiꞌaqꞌlax yijaꞌ yet chikuylaxi, matxatikꞌa chiyabꞌetoj. Haꞌ huneꞌ naj kꞌahole tuꞌ, chiꞌilaxto naj yu ismam yebꞌ ismiꞌ sata ebꞌnaj ichamta winaj yahawil yul konhobꞌ, bꞌey ispultahil iskonhobꞌ ebꞌnaj tuꞌ, kat xin yalni naj hakaꞌ tiꞌ: “Huneꞌ juninal tiꞌanh kaw manhkꞌom, soman mach chisyije, maxhtikꞌa chiyabꞌe tzet chijalanh, kaw peqꞌ, yebꞌ kaw ukꞌum teꞌ,” xhi. Haxa xin ebꞌnaj winaj yul konhobꞌ tuꞌ chiqꞌojnikanh masanta chikami. Hak tuꞌ chu hetanhtzenilo istxꞌojal texol hex Israel hex tiꞌ. Hayet chiyabꞌen anma Israel huneꞌ tuꞌ, kat isxiw iswatxꞌen istxꞌojal.
»Ta ay hunu naj chiꞌaqꞌlaxkamo yu ismul, kat istꞌunhbꞌalaxkanh yinh te teꞌ yuto yako ismul kaw how, haꞌ isnimanil huneꞌ naj tuꞌ mach chu iskankano tꞌunhno yinh huneꞌ aqꞌbꞌal, wal xin haꞌtikꞌa yinh huneꞌ tzꞌayik bꞌay chitꞌunhbꞌalax tuꞌ chiꞌilaxaytij, kat ismujlaxi. Ta cheyije hakaꞌ tuꞌ, mach cheyetato txꞌo txꞌotxꞌ chiyaqꞌ Komam Dios Jahawil teyet hemajuloj, yuto haꞌ mak chitꞌunhbꞌalaxkanh yinh te teꞌ ayayo istzꞌaktiꞌ Komam Dios yibꞌanh.
»Tato ay hunujex tiꞌ cheyil hunu iswakax maka hunu ismeꞌ heyet konhobꞌ kꞌaynatoj, mach tonhe cheyiliko noꞌ, wal xin cheyito noꞌ bꞌey yatut heyet konhobꞌ tuꞌ. Yajaꞌ ta mach hekawilalo ayayo yatut naj yahaw noꞌ, maka mach heyohtajo mak ay yet noꞌ, yinh hakaꞌ tuꞌ, cheyito noꞌ heyatut, kat xin iskankano noꞌ heyatut tuꞌ masanto chiqꞌambꞌelax noꞌ yu yahaw, kat heyaqꞌni meltzoho noꞌ. Haktikꞌapax tuꞌ cheyute yet chikꞌayto isburro heyet konhobꞌ maka hunu xil isqꞌap, maka hunuxa tzet ye tuꞌ chikꞌaytoj. Tato ay hunujex cheyila, mach tonheho cheyilikoj.
»Tato ay hunujex tiꞌ cheyil yaykꞌay ischeh maka iswakax hunu heyet konhobꞌ, mach tonheho cheyila, wal xin yilal hekolwa heyinikanh noꞌ yinta heyet konhobꞌ tuꞌ.
»Ebꞌix ix, mach chu yaniko ebꞌix xil isqꞌap ebꞌnaj winaj yinh, hakpax tuꞌ ebꞌnaj winaj, mach chu yaniko ebꞌnaj xil isqꞌap ebꞌix ix yinh; yuto chisyah Komam Dios Jahawil makxanhetikꞌa chiwatxꞌen hakaꞌ tuꞌ.
»Hayet chiꞌilcha hunu yatut noꞌ chꞌik bꞌayejtuꞌwal heyu yinh ej iswiꞌ te teꞌ maka yibꞌanh txꞌotxꞌ, pajanayo noꞌ miꞌe yibꞌanh yunin maka yibꞌanh ishos, mach cheyito noꞌ miꞌe tuꞌ yebꞌ yunin. Wal xin chisje heyinito noꞌ nixhte yunin, kat heyanikano noꞌ miꞌe tuꞌ ischukil, haxinwal kꞌul chiꞌekꞌ heyilaꞌ, kat ischꞌibꞌto yoj hekawil sat yibꞌanhqꞌinal tiꞌ.
»Tato ay hunu hex tiꞌ cheyakanh hunu heyatut, yilal helatzꞌbꞌankanh iskꞌubꞌal yinh istiꞌla yibꞌanh terraza tuꞌ, yuto kꞌuxantaxka yaykꞌayti hunu mak bꞌey tuꞌ kat iskami, kat yok iskamikal tuꞌ hemuloj yebꞌ mak ay yul heyatut.
»Mach cheyato hunuxa nan hinhatil xol heyuva yet chetzꞌunni, yuto ta hak tuꞌ cheyute, chiꞌetaxto hehinhat tuꞌ, kat yetaxpaxto issat teꞌ uva.
»Hayet ay tꞌoko mach cheyako noꞌ wakax yebꞌ huneꞌ noꞌ burro iskakꞌonhal tꞌoko txꞌotxꞌ.
»Mach cheyako xilqꞌape sombꞌil ischembꞌanil yebꞌ noꞌ lana yebꞌ txꞌal lino.
»Cheyako yelawil kanhebꞌ istxikin istiꞌ xil heqꞌap chehukbꞌako teyinh. [*]

Chejbꞌanile yinh iqꞌlebꞌahil
»Tato ay hunu naj winaj chiꞌiqꞌni hunu ix ix yixaloj, lahwi yiqꞌni naj ix xin matxa chiyoche naj ix, kat yalni naj tato xayiqꞌle ix winaj, kat yok naj tzotelo yinh ix, chiyalni naj hakaꞌ tiꞌ: “Manmoyihan yebꞌ huneꞌ ix ix tiꞌ, yajaꞌ hayet manwayan yebꞌ ix mawilnihan tato matxa qꞌopoho ix, xayiqꞌle ix winaj,” xhi naj. Haxa ismam ix yebꞌ ismiꞌ ix chiꞌinito yechel isqꞌopohal ix sata ebꞌnaj ichamta yahawil konhobꞌ, kat xin yalni naj mame tuꞌ hakaꞌ tiꞌ: “Hanintiꞌan waqꞌan inkutzꞌinan yixalo huneꞌ naj tiꞌ, yajaꞌ haxa tinanh xin matxa chiyoche naj ix. Isnakanh naj leqꞌtiꞌal ismulo ix, chalni naj tato matxa qꞌopoho ix yet yiqꞌni naj ix, wal xin ay yechel isqꞌopohal ix lah,” xhi naj mame tuꞌ. Hayet chiyalni naj hak tuꞌ, kat islehbꞌalaxto qꞌap sábana sata ebꞌnaj ichamta winaj yahaw konhobꞌ tuꞌ; kat ischejni ebꞌnaj tzabꞌlaxoyo huneꞌ naj tuꞌ, kat yalaxayo isyaꞌtajil yibꞌanh naj. Kat yaqꞌni naj 100 (hokꞌal) siclo chꞌen melyu plata ismultahoj, kat yaqꞌlax chꞌen tet ismam ix, yu yilo naj ispixan huneꞌ ix ix haꞌ Israel; yaj xin yixal naj chuko ix yinh sunilbꞌal tiempo, machi xin chu ispohlen isbꞌa naj yebꞌ ix.
»Yajaꞌ tato yeli matxa qꞌopoho ix yet yiqꞌni naj ix, wal tuꞌ chiꞌilaxilti ix yul yatut ismam, kat isqꞌojlaxkamo ix yu ebꞌnaj winaj ay yul konhobꞌ tuꞌ, yu yako ix ismul yul konhobꞌ Israel yebꞌ yu yilo ix ispixan ismam; hak tuꞌ chu heyinilo istxꞌojal tuꞌ texol.
»Tato ay hunu naj winaj chiꞌilcha yet lanhan isway yebꞌ hunu ix ix, ay xin yichamil ix, haꞌ kawanh mak tuꞌ chiyako ismul, yilal yaqꞌlax kamoj; hak tuꞌ chu heyinilo istxꞌojal texol.
»Tato ay hunu ix qꞌopo qꞌanbꞌilxa, yajaꞌ ay hunu naj chiꞌilni ix yul konhobꞌ, kat isway naj yebꞌ ix. Haꞌ kawanh yako ismul tuꞌ, yilal yilaxto sata ebꞌnaj yahaw konhobꞌ yu isqꞌojlaxkamoj. Chiꞌaqꞌlaxkamo ix qꞌopo tuꞌ yuto machi awi ix yul konhobꞌ tuꞌ yu iskol-laxilo ix tet naj; chiqꞌojlaxpaxo kamo naj winaj tuꞌ, yuto yeta naj huneꞌ ix ix qꞌanbꞌilxa tuꞌ. Hak tuꞌ chu heyinilo istxꞌojal texol tuꞌ.
»Tato ay hunu naj winaj chichahni hunu ix ix qꞌanbꞌilxa xol munil, kat xin yipiko naj yinh ix, kat isway naj yebꞌ ix, yinh hakaꞌ tuꞌ, hanhe huneꞌ naj winaj tuꞌ chiꞌaqꞌlaxkamoj; wal ix qꞌopo tuꞌ, matzet chiꞌutelax ix, yuto machi ismul ix chiꞌaqꞌnikamoj. Haꞌ tzet yute huneꞌ naj tuꞌ, lahan hakaꞌ hunu naj chismaqꞌkamo hunuxa yet anmahil, yuto ischukil ix yet ischahni naj ix, waxanhkami xin awi ix, yaj machi mak kolni ix tet naj.
»Tato ay hunu naj winaj chichahnayo hunu ix qꞌopo maxhto qꞌanbꞌiloj, kat xin yipiko naj yinh ix kat isway naj yebꞌ ix, kat yabꞌchalo huneꞌ tuꞌ. Yinh hakaꞌ tuꞌ, chiyaqꞌ naj 50 (lahonhebꞌ yoxkꞌal) siclo chꞌen melyu plata tet ismam ix qꞌopo tuꞌ, kat yokkano ix yixalo naj yinh hunelnhe, yuto etalax ix yu naj, mach xin chu isbꞌejnikano naj ix.
»Machi hunu naj winaj chu isway yebꞌ yixal ismam, yuto ta yinh hakaꞌ tuꞌ, chilo naj ispixan ismam tuꞌ.
Anma nan yikꞌal, mach chu yok xol anma Israel
»Tato ay hunu naj winaj maqꞌbꞌil poho yetbꞌi iswinajil, maka elnati yetbꞌi iswinajil tuꞌ, mach chu yok xol anma Israel yet chiskutxbꞌan isbꞌa sata Komam Dios.
»Haꞌ mak tonhe mitzꞌnhebꞌil yu ismiꞌ, mach chu yok xol anma Israel yet chiskutxbꞌan isbꞌa sata Komam, hakpax tuꞌ xin yuninal chipohchakanti yinh 10 (islahonhebꞌ) majan yuninal yuninal ebꞌnaj, machi bꞌaqꞌinhal chiꞌok xol konhobꞌ Israel yet chiꞌok sata Komam.
»Haꞌ anma amonita yebꞌ anma moabita, hakpax tuꞌ xin yuninal chipohchahi, machi bꞌaqꞌinh tiꞌ chiꞌok xol konhobꞌ Israel yet chiskutxbꞌan isbꞌa sata Komam Dios. Yuto yet ayexiko yinh hebꞌel yet heyel bꞌey txꞌotxꞌ Egipto, machi elilo ebꞌnaj kexischabꞌ yul bꞌeh yu yaqꞌni ebꞌnaj nichꞌano pan hewabꞌ yebꞌ ha haꞌ. Wal xin istohla ebꞌnaj naj Balaam, iskꞌahol naj Beor ay bꞌey txꞌotxꞌ Petor, ayko yul ismajul txꞌotxꞌ Mesopotamia, yunhe isqꞌanni naj tzꞌaktiꞌ teyibꞌanh, yajaꞌ xin mach yabꞌe Komam tzet yal naj Balaam tuꞌ. Haxa xin Komam Dios Jahawil tzotel tet naj, yuxin haxa iskꞌulal isqꞌan naj teyibꞌanh selelo tzꞌaktiꞌ, yuto kaw xahan ay hex yu Komam. Mach chesay isaqꞌankꞌulal hunteqꞌan konhobꞌ tuꞌ yinh sunilbꞌal ej tiempo.
»Yajaꞌ xin mach cheyako hehowal yinh ebꞌnaj edomita, [k]Edom, huneꞌxa isbꞌi naj Esaú, yuxhta isbꞌa yebꞌ yaꞌ Jacob. yuto heyuxhtato hebꞌa yebꞌ ebꞌnaj, mach xin chichiwapaxo hekꞌul yinh anma Egipto, yuto nan konhobꞌal yu heyekꞌ sat istxꞌotxꞌ ebꞌnaj. Haꞌ xin yuninal ebꞌnaj chipohchati yinh isyox majan mame chiyu yok texol yet chekutxbꞌa hebꞌa sata Komam.
	[k]23:7 Gn. 25:22,26. 

Chejbꞌanile yibꞌanhilo issajnhelaxi
»Hayet chexelto yinh howal yinh ebꞌnaj ayko ishowal teyinh, yet ay hex yul hecampamento, mach chewatxꞌe tzet ye tuꞌ mach kꞌuloj hakaꞌ yalni chejbꞌanile. Tato ay hunu naj winaj chiꞌel yikꞌal yinh yet lanhan isway yet aqꞌbꞌalil, huneꞌ naj tuꞌ, mach sajo naj hakaꞌ yalni chejbꞌanile, yuxin yilal yelto naj yintalto campamento sunilbꞌal huneꞌ tzꞌayik tuꞌ. Haxa yet qꞌejbꞌiyal xin, kat yaxhnhen isbꞌa naj, kat ismeltzo naj yul campamento tuꞌ yet chito tzꞌayik.
»Yintalto campamento tuꞌ chesay bꞌay chextxuli. Yilal heyinikꞌo hunu te teꞌ paqꞌan ye iswiꞌ yinta hechꞌen yet howal, haxinwal yet chextzayi yintalto campamento tuꞌ, cheholni txꞌo txꞌotxꞌ yu te teꞌ, kat hetzayayto yul, lahwi tuꞌ kat hemajchenkano yu txꞌo txꞌotxꞌ. Yuto chiꞌekꞌayo Komam Dios Jahawil texol yul campamento tuꞌ, yu kexistanheni, yebꞌ yu iskolwa teyinh heqꞌoji yinh ebꞌnaj ayko ishowal teyinh. Yuxin yilal saj ye campamento tuꞌ, yunhe machi hunu tzet tzꞌil chiyil Komam bꞌey tuꞌ, ta mach xin mach chꞌehikꞌo Komam texol.
Hunteqꞌanxa chejbꞌanile chikolwa yinh anma
»Tato ay hunu naj chejabꞌ chiꞌelkanh iskꞌatanh yahaw, kat yapni naj tekꞌatanh, mach chetzumbꞌeto naj iskꞌatanh yahaw tuꞌ hunelxa. Kanojabꞌkano naj yul konhobꞌ chissikꞌiloj bꞌay chiyoche iskꞌul chiꞌeh texol tuꞌ, mach xin cheyeta naj.
»Machojabꞌ ebꞌix txꞌoj ye iswiꞌ xol ebꞌix ix Israel, machojabꞌ hunu ebꞌnaj winaj jet Israelal chiyako ismul yu isway yebꞌ yet winajil. [l]Haꞌ chꞌen melyu istohol hunu ix txꞌoj ye iswiꞌ, maka istohol hunu naj winaj chiway yebꞌ yet winajil, mach chu yilaxto chꞌen yul Yatut Komam yebꞌalqꞌabꞌehal yu isyijen tzet xayalte tet Komam, yuto kaw chisyah Komam hunteqꞌan istxꞌojal tuꞌ.
»Hayet cheyaqꞌni chꞌen melyu kꞌamil tet heyet konhobꞌ, mach cheqꞌan yal chꞌen tet. Mach cheqꞌanpaxo iskꞌambꞌanil tzet chilolaxi, maka iskꞌambꞌanil hunuxa tzet chitikꞌa qꞌanlax iskꞌambꞌanil. Wal tet ebꞌnaj mach Israelo ay texol chisje heqꞌanni iskꞌambꞌanil, yajaꞌ wal tet heyet konhobꞌ, mach cheqꞌana. Haꞌ xin Komam chiꞌanayo isyaxil yibꞌanh sunil tzet chewatxꞌe yet ay hex sat txꞌo txꞌotxꞌ chiyaqꞌ Komam teyet.
»Hayet cheyalten hunu tzet ye tuꞌ tet Komam Dios Jahawil, mach nimano tzꞌayikal chiꞌekꞌto heyu heyijeni, wal xin yinh anhe cheyije; ta mach xin, chisqꞌanaꞌ Komam teyet, yinh hakaꞌ tuꞌ chiꞌok hemul sata Komam. Yajaꞌ ta matzet chetaqꞌweko teyibꞌanh sata Komam, mach chiꞌok hemul hakaꞌ tuꞌ, yaj ta chitit yinh hekꞌul, kat heyalni ta cheyaqꞌ hunu tzet ye tuꞌ tet Komam Dios Jahawil, mach chiꞌekꞌto yet heyijeni.
»Hayet chexekꞌ xol istzꞌunubꞌ hunu heyet anmahil, chisje heloni sat teꞌ uva hantatikꞌa chiyoche hekꞌul, yajaꞌ machi hunu teꞌ cheyito yul hemotx. Yebꞌ xin tato chexekꞌ xol istrigo heyet anmahil, chisje heyinilo iswiꞌ ixim trigo hekꞌuxuꞌ, yajaꞌ mach chu hekꞌupnilo iswiꞌ ixim yu chꞌen kꞌupbꞌal trigo.
»Tato ay hunu naj winaj chimohyi yebꞌ hunu ix ix, yajaꞌ ta yet tzujanilxa xin matxa chiyoche naj ix yu hunu istxꞌojal chiꞌilchalo yinh ix yu naj, yinh hakaꞌ tuꞌ chistzꞌibꞌnhe naj hunu hum yet pohlebꞌahil tet ix, kat yalni naj tet ix ta chipaxto ix. Haxa yet paxnaxa ix yatut naj tuꞌ, chisje yiqꞌni ix hunuxa naj yichamiloj. Yajaꞌ ta hayet tzujanilxa, matxa chiꞌochelaxpaxo ix yu naj iskabꞌ tuꞌ yixaloj, chistzꞌibꞌnhe naj hum yet pohlebꞌahil tet ix, kat ispaxto ix; yajaꞌ tato chikam naj iskabꞌ ichamile tuꞌ; yinh hakaꞌ tuꞌ, matxa chisje yiqꞌlax ix yu naj bꞌabꞌel ichamile hunelxa, yuto mach sajo ye ix; mach kꞌulo huneꞌ tuꞌ yul sat Komam Dios Jahawil. Mach cheyetato txꞌo txꞌotxꞌ aqꞌbꞌil teyet yu Komam yu chewatxꞌen hakaꞌ tuꞌ.
»Tato ay hunu naj tolto mohyi, mach chu yalaxto naj yinh howal, mach chu yokpaxo naj yinh hunuxa munil chiꞌaqꞌlax tet yulbꞌal huneꞌ tiempo. Chikankano naj yul yatut iskꞌatanh yixal yunhe istzala iskꞌul yixal naj tuꞌ.
»Mach cheqꞌanilo isqꞌabꞌ iskaꞌ ebꞌnaj, maka chꞌen ismiꞌehal yet cheyaqꞌni chꞌen melyu kꞌamil tet, yuto ta mach iskaꞌ naj lahan hakaꞌto cheyilo iskawil huneꞌ mak tuꞌ.
»Tato ay hunu jet Israelal chiꞌelqꞌalaxto yu hunu yet konhobꞌ yu yaniko ischejabꞌoj, maka yu istxonhnito chejabꞌoj, haꞌ huneꞌ mak tuꞌ yilal yaqꞌlax kamoj, yu heyinilo istxꞌojal texol.
»Tato ay hunujex chiꞌelilo lepra teyinh, yilal heyijen sunil chejbꞌanile chiyal ebꞌnaj sacerdote levita, yilal heyijen hakaꞌtikꞌa yu walnikanojan tet ebꞌnaj. Naweti tzet utelax ix María yu Komam Dios Jahawil, yet ayonhiko yinh kobꞌel yet jel bꞌey Egipto.
»Tato ay chꞌen melyu cheyaqꞌ kꞌamil tet hunu heyet anmahil, mach chexokto yul yatut naj heyiqꞌalti hunu xil isqꞌap selelo chꞌen melyu cheyaqꞌ kꞌamil tuꞌ. Wal xin chexkankano linhno istiꞌ yatut naj, kat heyechman yinilti hunu xil isqꞌap selelo chꞌen melyu tuꞌ. Yajaꞌ ta kaw mebꞌaꞌ naj, mach chu iskankano xil isqꞌap naj yul heqꞌabꞌ yet chiꞌah aqꞌbꞌal. Wal xin yilal heyaqꞌni meltzoho tet naj yet chiꞌah aqꞌbꞌal, yunhe ispichni isbꞌa naj yu xil isqꞌap tuꞌ yet chiꞌok wayoj. Hak tuꞌ chu isqꞌanni hawet anmahil tuꞌ iskꞌulal teyibꞌanh, yinh hakaꞌ tuꞌ xin chewatxꞌe iskꞌulal sata Komam Dios Jahawil.
»Mach cheyeta heyet anmahil kaw yaꞌtaj chiꞌekꞌ yu, yebꞌ kaw mebꞌaꞌ, ayiko munil teyintaj, anma heyet konhobꞌ maka mach heyet konhobꞌo ay yul hekonhobꞌ. Wal xin haꞌtikꞌa yinh huneꞌ tzꞌayik chimunla teyinta tuꞌ chetohla yet maxhto chito tzꞌayik, yuto mebꞌaꞌ, yuto chiꞌokniko istohol tuꞌ yu yekꞌ yilaꞌ; ta mach xin chiꞌah yaw teyinh tet Komam Dios, kat yok huneꞌ tuꞌ hemulo sata Komam.
»Mach chu yaqꞌlax kamo naj mame yu ismul iskꞌahol, hakpax tuꞌ naj kꞌahole mach chu yaqꞌlax kamo naj yu ismul ismam; wal xin haꞌ mak ay ismul, haꞌ chiꞌaqꞌlaxkamo yu ismul.
»Mach chewatxꞌe istxꞌojal yinh anma nan konhobꞌal ay texol, yebꞌ hunu mebꞌaꞌ machi ismam machi ismiꞌ. Mach cheqꞌanpaxilo xil isqꞌap ebꞌix hunix iskꞌambꞌanilo tzet cheyaqꞌ tet. Mach chenahulnhetoj tato hakexpax tuꞌ kexok ischejabꞌo anma ah Egipto, yajaꞌ xin kexiskolilo Komam Dios Jahawil yalanh isyaꞌtajil tuꞌ. Yuxin chiwalan teyet tato cheyije sunil tzet chiwalan teyet tiꞌ.
»Tato yet lanhan hekꞌupni hetrigo, kat hebꞌejnikano hunu yachan ixim, matxa chexmeltzo hesikꞌaꞌkanh ixim, chikankano ixim yuto haxa anma mach Israelo ay texol, maka mak machi ismam machi ismiꞌ, maka ebꞌix hunix mebꞌaꞌ chiꞌekꞌ sikꞌnokanh ixim tuꞌ. Hak tuꞌ xin chu yanayo Komam Dios Jahawil isyaxil yibꞌanh sunil tzet chewatxꞌe.
»Hayet cheyinilo sat teꞌ olivo, mach chexekꞌ hekayeꞌnhe hesayni sat teꞌ xolaj isqꞌabꞌ, haꞌ teꞌ sat chikankano heyu yetxa anma mach Israelo ay texol ye teꞌ, yebꞌ makta mach ismam machi ismiꞌ, yebꞌ ebꞌix hunix mebꞌaꞌ.
»Hayet cheyuxni sat heyuva, mach chexekꞌ hekayeꞌnhe heyilni tato ay sat teꞌ chitokankano heyu. Haꞌ teꞌ chikan tuꞌ, awekano teꞌ tet anma mach Israelo ay texol, yebꞌ makta mach ismam mach ismiꞌ, yebꞌ ebꞌix hunix mebꞌaꞌ. Nawetij tato kexok ischejabꞌo anma Egipto, yuxin chiwalan teyet, tato cheyijewe sunil tzet chiwaltiꞌan.
»Tato ay ebꞌnaj chiyaqꞌ howal, yilal isto ebꞌnaj sata ebꞌnaj yahaw konhobꞌ yu yil-laxi yinh tzet chiꞌeliko ebꞌnaj. Haꞌ mak machi ismul chikolchaloj, wal mak ay ismul chiꞌay isyaꞌtajil yibꞌanh yu ebꞌnaj. Haꞌ naj ay ismul tuꞌ yet ay ishatelaxi, ebꞌnaj yahaw konhobꞌ tuꞌ chichejnayo naj sat txꞌotxꞌ, kat yijni naj tzꞌum, hatatikꞌa ismul naj. Yet chihatelax hunu maka, mach chipalkꞌon 40 (kawinaj) el tzꞌum chiyija, yunhe mach kaw chiꞌaykano isyaꞌtajil tuꞌ yibꞌanh, yebꞌ yunhe machi el ispixan tesataj. [m].
»Mach cheyako tzꞌispa yinh istiꞌ noꞌ wakax yet chixanhwi trigo noꞌ.
»Tato ay kawanh ebꞌnaj winaj yuxhta isbꞌa, huneꞌnhe nhahil xin ye ebꞌnaj, yajaꞌ ta chikam hunu naj, machi xin hunu yuninal naj kamom tuꞌ yebꞌ yixal, haꞌ ix chikam yichamil tuꞌ, mach chu yiqꞌni ix hunuxa naj komon winaj, wal xin haꞌ naj yuxhta naj kamom tuꞌ chiꞌiqꞌnikanokanh ix, yu isyijen naj hakaꞌ yalni chejbꞌanile ta yilal chiqꞌkanh naj yixal yuxhtaj. Haꞌ bꞌabꞌel yunin ix winaj chipitzkꞌahi, haꞌ isbꞌi naj kamom tuꞌ chiꞌok isbꞌiho nichꞌan unin tuꞌ, yunhe mach chikꞌayilo isbꞌi naj yul konhobꞌ Israel. Yajaꞌ ta mach isje naj yuxhta naj chikam tuꞌ yiqꞌaꞌ ix, chito ix sata ebꞌnaj ichamta winaj yahawil konhobꞌ, kat yalni ix hakaꞌ tiꞌ: “Haꞌ naj yuxhta wichamilan kamnaxa, mach chisje naj chibꞌina isbꞌi yuxhta yul konhobꞌ, mach chisje naj kinyiqꞌaꞌan hakaꞌ yalni chejbꞌanile yinh ebꞌnaj chiyiqꞌnikanokanh yixal yuxhta chikami,” xhi ix. Haxa xin ebꞌnaj ichamta winaj yahaw konhobꞌ tuꞌ, chichejni ilaxoti naj, kat istzotel ebꞌnaj tet naj, yajaꞌ ta chiꞌah linhno naj kat yalni naj: “Machi wiqꞌan ix,” xhi naj. Chihitziko ix iskꞌatanh naj, kat yinilo ix isxanhabꞌ naj sata ebꞌnaj yahaw konhobꞌ tuꞌ, kat istzubꞌliko ix yinh sat naj, kat yalni ix hakaꞌ tiꞌ: “Hak tiꞌ chiꞌutelax ebꞌnaj winaj mach chisje chiꞌaqꞌlax bꞌinaho isbꞌi yuxhtaj,” xhi ix. [n] haꞌ chaliloj .Yu huneꞌ tuꞌ, yuxin chihal-lax yinh naj xol konhobꞌ Israel hakaꞌ tiꞌ: “yatut naj ilaxilo isxanhabꞌ,” xhi.
»Tato ay kawanh ebꞌnaj winaj chiyaqꞌle howal, kat yaniko isbꞌa yixal hunu naj kolwal yinh, kat yok tzabꞌno ix yinh iswinajil naj chimaqꞌni yichamil ix, haꞌ huneꞌ ix ix tuꞌ, chechej tzokꞌlaxolto isqꞌabꞌ ix, mach cheyaqꞌ nimankꞌulal yinh ix.
»Hayet chextxonhwi maka yet chexloqꞌwi, mach cheyako chꞌen libra mach tzꞌajanoj. Machojabꞌ hemalbꞌal nimej yet heloqꞌbꞌal yul heyatut, yebꞌ xin hemalbꞌal txannhe yet hetxonh. Wal xin kaw tzꞌajan cheyute hemalbꞌal, haxinwal ay hekawil sat txꞌo txꞌotxꞌ chiyaqꞌ Komam Dios Jahawil teyet. Yuto haꞌ mak chiwatxꞌen malbꞌal mach tzꞌajanoj, yebꞌ mak mach chiwatxꞌen istoholal, chisyah Komam Dios Jahawil huneꞌ tuꞌ.
	[l]23:17 Chitzotel tiꞌ yinh anma chiswatxꞌe istxꞌojal yul yatut hunteqꞌan chihal-lax tioxhal, yu yinayo isbꞌa tet hunteqꞌan tioxh tuꞌ.
	[m]25:3 Cuarenta tzꞌum chiꞌaqꞌlax yijaꞌ, yajaꞌ ilaxilo huneꞌ yuxin treinta y nuevexanhe, yunhe machi mak chipalkꞌon yibꞌanh. 2Co. 11:24
	[n]25:9 Ay huneꞌ tzotiꞌ chal ebꞌnaj Israel, chiswatxꞌekanokanh nhachibꞌinakano huneꞌ yikꞌal ebꞌnaj

Chejbꞌanile yinh istanhtzelaxkanilo anma amalecita
»Chenatij tzet konhyute anma amalecita yet ayonhiko yinh kobꞌel yet jel bꞌey Egipto. Nawetij tato maxhtikꞌa xiw ebꞌnaj tuꞌ tet Komam Dios, yaniko ebꞌnaj howal jinh yul bꞌeh yet yilni tato kaw sikomonh, yebꞌ kaw matxa jip, yebꞌ yet yilni anma kankano tzujnoj yu matxatikꞌa nino yip. Yuxin hayet xakexiskolilo Komam Dios Jahawil yul isqꞌabꞌ sunil anma ayko ishowal teyinh, hoyaniko yinh txꞌotxꞌ chiyaqꞌ Komam teyet, yilal hetanhtzenkanilo isbꞌi naj Amalec tuꞌ sat yibꞌanhqꞌinal tiꞌ. [o]. Machojabꞌ chito nahul huneꞌ tiꞌ heyu.
	[o]25:19 Hetanhtzenkanilo isbꞌi haꞌ chalilo, chikam sunil anma Amalec heyu

Yebꞌalqꞌabꞌe yet bꞌabꞌel sat tzꞌunubꞌ
»Hayet chexapni sat txꞌo txꞌotxꞌ chiyaqꞌ Komam Dios Jahawil teyet hemajuloj, yet ayexxa sat txꞌotxꞌ; cheyiti bꞌabꞌel sat sunil hetzꞌunubꞌ chiyaqꞌ txꞌo txꞌotxꞌ chaqꞌ Komam teyet, kat heyanayto yul teꞌ motx, cheyinito bꞌey txꞌotxꞌ sikꞌbꞌililo yu Komam Dios Jahawil bꞌay chiꞌehikꞌo isbꞌi. Cheyito huneꞌ motx tuꞌ sata yaꞌ sacerdote ayko yinh ismunil yinh huneꞌ tzꞌayik tuꞌ, kat heyalni hakaꞌ tiꞌ: “Tinanh chijalanh sata Komam Dios Jahawil, tato ayonhxa sat txꞌo txꞌotxꞌ yawte isbꞌi Komam Dios tet ebꞌyaꞌ jichmam ta chiyaqꞌ Komam jet,” kexchi tet naj sacerdote. Chischahnilo naj sacerdote huneꞌ motx tuꞌ teyet, kat yanayo naj sata ismexhahil xahanbꞌal tet Komam Dios; kat heyalnipaxo sata Komam Dios Jahawil hunteqꞌan tzotiꞌ hakaꞌ tiꞌ:
»“Mamin, naj jichmamanh, haꞌ naj arameo, ekꞌ kolohi [p] kaw haywanhnhechꞌan isbꞌisil ebꞌnaj apni bꞌey Egipto. Yu huneꞌ wahil xin to ebꞌnaj iskoloꞌ isbꞌa Egipto. Haꞌ tuꞌ xin ok ebꞌnaj nime konhobꞌal yebꞌ xin kaw ay yelapno eliko ebꞌnaj, ischꞌibꞌpaxokanh isbꞌisil ebꞌnaj. Yajaꞌ yet tzujanilxa yichiko ebꞌnaj Egipto tuꞌ konhyetananh, yaqꞌni ekꞌoyaꞌ ebꞌnaj janmahanh, konhyanikojanh ebꞌnaj ischejabꞌoj. Jalnihanh tet Komam Dios, isDiosal ebꞌnaj jichmamtuꞌanh tato chonhiskolilojanh, yabꞌen Komam tzet koqꞌananh, yilni Komam jetalaxanh yebꞌ yaqꞌlax ekꞌoyaꞌ janmahanh yinh munil, yebꞌ kaw yaꞌta munil yaqꞌ ebꞌnaj Egipto jetanh. Isyeni Komam yip yebꞌ iskꞌulal jinhanh, konhyinilojanh sat txꞌotxꞌ Egipto tuꞌ, isyenipaxo nimeta xiwkilal yebꞌ kꞌaybꞌalkꞌule, yebꞌ yechel yip yet konhyinilo tuꞌanh. Konhyinitijanh Komam sat txꞌo txꞌotxꞌ kaw kꞌul tiꞌ, yebꞌ kaw yax sat. Yuxin majitijanh bꞌabꞌel sat kotzꞌunubꞌanh mayaqꞌ txꞌo txꞌotxꞌ aqꞌbꞌil jetanh yu Komam Jahawil,” kexchi.
»Lahwi tuꞌ kat heyanayo huneꞌ motx tuꞌ sata Komam Dios Jahawil, kat heyay jahno sata Komam. Kat heyaqꞌni tzalaho hekꞌul yu sunil iskꞌulal chiyaqꞌ Komam Dios Jahawil teyet yebꞌ tet sunil heyuninal, yebꞌ ebꞌnaj levita yebꞌ anma mach Israelo ay texol chitzala tekꞌatanh.
»Hayet chitzꞌajna oxox habꞌil yet chepohnilo isdiezmohal sunil sat hetzꞌunubꞌ yet cheyaqꞌni tet ebꞌnaj levita, yebꞌ tet anma mach Israelo ay texol, yebꞌ tet nixhte unin xakam ismiꞌ xakam ismam, yebꞌ tet ebꞌix hunix mebꞌaꞌ, yunhe ay tzet chislo, yebꞌ nohnanhetikꞌa iskꞌul yulaj hekonhobꞌ. Kat xin heyalni sata Komam Dios Jahawil hakaꞌ tiꞌ:
»“Mamin, xaꞌinpohilojan yul watutan sunil tzet hawet yehi, yinh sunil tzet mawiqꞌan yinh sat intzꞌunubꞌan, manpohnikanhan yinh ebꞌnaj levita, yebꞌ yinh anma mach Israelo ay koxolanh yebꞌ yinh nixhte unin xakam ismam xakam ismiꞌ, yebꞌ yinh ebꞌix hunix mebꞌaꞌ. Inyijehan sunil tzet halbꞌilkano hawu, machi hunu hachejbꞌanil tiꞌ xin chinmanhkꞌohan. Machi hunu tzet hawet yehi, inlotojan yet istzꞌayikal yet bꞌiskꞌulal wehan yu hunu kamikal, matzet inlopaxojan yet mach sajo wehan, hakaꞌ yalni chejbꞌanile; mach waltepaxojan tet kamom. Mamin, hach inDiosalan, inyijehan sunil tzet halbꞌilkano hawu. Ilonhaytijanh satkanh bꞌay ay hawehobꞌal kaw ay yelapnoj, kat hawanayo hakꞌulal jibꞌanhanh hanhonh hakonhobꞌ Israelo honhtiꞌanh, kat hawanayo hayaxil yibꞌanh txꞌo txꞌotxꞌ kaw kꞌul yebꞌ kaw yax sat xahawaqꞌ jetanh, hakaꞌ yu hawalnikano tet ebꞌnaj jichmamanh,” kexchi.
»Haꞌ Komam Dios Jahawil, chihalnikano tinanh tato yilal heyijen chejbꞌanile yebꞌ kuybꞌanile chiwalkanojan teyet tiꞌ, yuxin yijewe yinh sunil hekꞌul yebꞌ yinh sunil heyanma.
»Maxeyalkano tinanh, tato haꞌ Komam Dios haꞌ heDiosal, maxetaqꞌwenpaxiko teyinh heyok tzujno yinh tzet chala, yebꞌ heyijen ischejbꞌanil yebꞌ iskuybꞌanil Komam. Mayalpaxo Komam tinanh tato hanhonh Israelonh tiꞌ, iskonhobꞌ Komam jehi, hakaꞌ yu yalnikanoj, yuxin yilal heyijen sunil ischejbꞌanil Komam. Haꞌ Komam chexanoko nime konhobꞌal, yebꞌ kaw aykano hemay sata ej konhobꞌ, kat hebꞌinakanoj, yebꞌ kaw ekꞌbꞌal heyelapno sata hunteqꞌanxa konhobꞌ iswatxꞌe Komam, kat xin heyokkano yeto Komam Dios Jahawil, hakaꞌtikꞌa yu yalnikanoj,» xhi yaꞌ Moisés.
	[p]26:5 Haꞌ yaꞌ tuꞌ haꞌ Jacob, hunxa isbꞌi, yaꞌ Israel.

Chejbꞌanile tzꞌibꞌnhebꞌilkaniko yinh chꞌen chꞌen
Lahwi tuꞌ, yalni yaꞌ Moisés yebꞌ ebꞌnaj ichamta winaj Israel sunil hunteqꞌan chejbꞌanile tiꞌ tet konhobꞌ:
«Haꞌ tinanh xin, cheyije sunil tzet xawalkanojan teyet. Hayet chexqꞌaxponikꞌto yibꞌanh haꞌ Jordán, kat heyapni sat txꞌo txꞌotxꞌ chiyaqꞌ Komam Dios Jahawil teyet, chelinhbꞌakanh hunteqꞌan chꞌen nime chꞌen, kat heyaniko chꞌen txoh yinh chꞌen, kat hetzꞌibꞌnheniko yinh chꞌen sunil chejbꞌanile tiꞌ yet chexapni sat txꞌo txꞌotxꞌ kaw kꞌul yebꞌ kaw yax sat [q]. chaqꞌ Komam Dios Jahawil teyet, hakaꞌ yalnikano Komam tet ebꞌnaj jichmam. Yuxin hayet chexqꞌaxponikꞌto haꞌ Jordán, chelinhbꞌakanh chꞌen nime chꞌen chiwalan teyet tiꞌ bꞌey witz Ebal, kat heqꞌilniko chꞌen txoh yinh chꞌen. Chewatxꞌenpaxokanh hunu ismexhahil xahanbꞌal tet Komam Dios Jahawil bꞌey tuꞌ. Haꞌ chꞌen chꞌen chelatzꞌbꞌako yinh mexhahil tuꞌ, mach chiꞌokniko munlabꞌal istzeni sat chꞌen. Chelatzꞌbꞌakanh chꞌen mexhahil, yaj chꞌen mach tzehbꞌilo yu munlabꞌal. Yibꞌanh chꞌen mexha tuꞌ xin chenhus xahanbꞌal tet Komam Dios Jahawil. Cheyaqꞌpaxo hexahanbꞌal yet aqꞌankꞌulal yibꞌanh mexha tuꞌ sata Komam Dios Jahawil, kat hewaꞌ bꞌey tuꞌ, kat heyaqꞌni tzalaho hekꞌul sata Komam. Kaw habꞌan chu hetzꞌibꞌnhenayo chejbꞌanile xawalkanojan teyet yibꞌanh chꞌen,» xhi yaꞌ Moisés.
Lahwi tuꞌ, istzotelpaxo yaꞌ Moisés tet konhobꞌ tuꞌ, ayko xin ebꞌnaj sacerdote titna yinh yaꞌ Leví iskꞌatanh yaꞌ, yalni yaꞌ tet anma Israel hakaꞌ tiꞌ: «Wal tinanh hex wet konhobꞌ Israel, mach chextzoteli, abꞌewe tzet chiwalan, yuto iskonhobꞌxa Komam Dios Jahawil heyehi. Yuxin yilal heyijen sunil tzet chiyal Komam Dios Jahawil, kat hebꞌeybꞌalnhen sunil chejbꞌanile yebꞌ kuybꞌanile chiwalkanojan teyet tiꞌ tinanh,» xhi yaꞌ Moisés.
	[q]27:3 Txꞌotxꞌ bꞌay chꞌekꞌ yojomal lech yebꞌ xin noꞌ kabꞌ,yinh istzotiꞌ ebꞌnaj Israel, haꞌ chalilo txꞌotxꞌ kaw kꞌul yebꞌ kaw yax sat

Tzꞌaktiꞌ bꞌey witz Ebal
Yinh huneꞌ tzꞌayik tuꞌ, yal yaꞌ Moisés hunteqꞌan chejbꞌanile tiꞌ tet konhobꞌ Israel:
«Hayet chexqꞌaxponikꞌto haꞌ Jordán, haꞌ ebꞌnaj Israel titna yinh yaꞌ Simeón, yinh yaꞌ Leví, yinh yaꞌ Judá, yinh yaꞌ Isacar, yinh yaꞌ José, yebꞌ yinh yaꞌ Benjamín, chiꞌahto ebꞌnaj iswiꞌ witz Gerizim, [r] yu isqꞌannayo ebꞌnaj iskꞌulal Komam Dios yibꞌanh konhobꞌ Israel. Walpaxo anma Israel titna yinh yaꞌ Rubén, yinh yaꞌ Gad, yinh yaꞌ Aser, yinh yaꞌ Zabulón, yinh yaꞌ Dan yebꞌ yinh yaꞌ Neftalí chiꞌahto ebꞌnaj iswiꞌ witz Ebal yu isqꞌannayo ebꞌnaj istzꞌaktiꞌ Komam Dios. Kat yok ebꞌnaj levita yalno yinh kaw ip hunteqꞌan tzotiꞌ tiꞌ tet anma Israel, chalni ebꞌnaj:
»“Chiꞌalaxayo tzꞌaktiꞌ yibꞌanh mak chiwatxꞌen istioxh, maka yechel tzetaj ye tuꞌ yinh chꞌen chꞌen nhusbꞌil, kat isto yanokanh bꞌay ewan; hunteqꞌan tiꞌ kaw yahbꞌeta yul sat Komam Dios,” xhi ebꞌnaj, kat xin istaqꞌwi konhobꞌ: “Yubꞌojabꞌi,” xhi anma tuꞌ.
»“Chiꞌalaxayo tzꞌaktiꞌ yibꞌanh mak mach yelapno ismam maka ismiꞌ yul sat,” xhi ebꞌnaj. Kat istaqꞌwi konhobꞌ: “Yubꞌojabꞌi,” xhi.
»“Chiꞌalaxayo tzꞌaktiꞌ yibꞌanh mak chihekꞌni ismohonal istxꞌotxꞌ yet anmahil yu yelqꞌan hanikꞌxa txꞌo txꞌotxꞌ tuꞌ,” xhi ebꞌnaj. Kat xin istaqꞌwi konhobꞌ: “Yubꞌojabꞌi,” xhi.
»“Chiꞌalaxayo tzꞌaktiꞌ yibꞌanh mak chihekꞌnilo hunu mak mach chu yilni yul isbꞌeh,” xhi ebꞌnaj. Kat yalni konhobꞌ: “Yubꞌojabꞌi,” xhi.
»“Chiꞌalaxayo tzꞌaktiꞌ yibꞌanh mak chiwatxꞌen hunu tzet mach toholo yinh anma mach Israelo ay texol, maka yinh nixhte unin xakam ismiꞌ yebꞌ ismam, maka yinh ebꞌix hunix mebꞌaꞌ,” xhi ebꞌnaj. Kat xin istaqꞌwi konhobꞌ: “Yubꞌojabꞌi,” xhi anma.
»“Chiꞌalaxayo tzꞌaktiꞌ yibꞌanh naj winaj chiway yebꞌ yixal ismam, yuto chiyilo naj ispixan ismam yinh hakaꞌ tuꞌ,” xhi ebꞌnaj. Kat xin istaqꞌwi konhobꞌ: “Yubꞌojabꞌi,” xhi anma.
»“Chiꞌalaxayo tzꞌaktiꞌ yibꞌanh mak chiyeta isbꞌa yebꞌ hunu no noqꞌ,” xhi ebꞌnaj. Kat xin istaqꞌwi sunil konhobꞌ: “Yubꞌojabꞌi,” xhi.
»“Chiꞌalaxayo tzꞌaktiꞌ yibꞌanh naj winaj chiway yebꞌ yanabꞌ, iskutzꞌin ismam, maka yunin ismiꞌ,” xhi ebꞌnaj. Kat istaqꞌwi konhobꞌ hakaꞌ tiꞌ: “Yubꞌojabꞌi,” xhi anma.
»“Chiꞌalaxayo tzꞌaktiꞌ yibꞌanh naj winaj chiway yebꞌ ismiꞌ yixal,” xhi ebꞌnaj. Kat istaqꞌwi sunil konhobꞌ hakaꞌ tiꞌ: “Yubꞌojabꞌi,” xhi.
»“Chiꞌalaxayo tzꞌaktiꞌ yibꞌanh mak chimaqꞌnikamo yet anmahil, yinh ewantajil,” xhi ebꞌnaj. Kat xin istaqꞌwi sunil konhobꞌ: “Yubꞌojabꞌi,” xhi anma.
»“Chiꞌalaxayo istzꞌaktiꞌ Komam Dios yibꞌanh mak chitohlalaxi yu ispotxꞌnikamo hunu yet anmahil machi ismul,” xhi ebꞌnaj. Kat xin istaqꞌwi konhobꞌ: “Yubꞌojabꞌi,” xhi.
»“Chiꞌalaxayo tzꞌaktiꞌ yibꞌanh mak mach chiyelapno hunteqꞌan chejbꞌanile tiꞌ yul sat, mach xin chisyije,” xhi ebꞌnaj. Kat xin istaqꞌwi sunil konhobꞌ: “Yubꞌojabꞌi,” xhi anma.
	[r]27:12 Gerizim hunxa isbꞌi, witz Ebal.

Isyaxil chiꞌay yibꞌanh anma yijem
(Lv. 26:3-13; Dt. 7:12-24)
»Tato cheyabꞌe tzet chiyal Komam Dios Jahawil, kat hebꞌeybꞌalnhen sunil chejbꞌanile chiwalan teyet tiꞌ tinanh, kaw niman yelapno chexeliko yu Komam sata sunil nime konhobꞌ ay sat yibꞌanhqꞌinal tiꞌ. Kat xin hechahnipaxo sunil hunteqꞌan isyaxil tiꞌ, chiꞌay teyibꞌanh tato cheyije tzet chiyal Komam Dios Jahawil.
»Chiyayo Komam isyaxil teyibꞌanh yul hekonhobꞌ yebꞌ xol hemunil.
»Chiyayo Komam isyaxil yibꞌanh heyuninal yebꞌ yibꞌanh sat hetzꞌunubꞌ; chiyayo Komam isyaxil yibꞌanh yunin hewakax, yunin hemeꞌ yebꞌ yibꞌanh yunin hunteqꞌanxa henoqꞌ.
»Chiyayo Komam isyaxil yibꞌanh tzet cheyayto yul hemotx yebꞌ yibꞌanh bꞌay chesom ixim harina.
»Kat yanayo Komam isyaxil teyibꞌanh yet chexto yinh hebꞌel, yebꞌ yet chexmeltzohi.
»Haꞌ Komam chiꞌaniko ebꞌnaj ayko ishowal teyinh yul heqꞌabꞌ; hayet chiyaniko ebꞌnaj howal teyinh tuꞌ, hunchꞌan bꞌeh bꞌay chihul ebꞌnaj, hujebꞌxapaxo bꞌeh bꞌay chito ebꞌnaj yet chiꞌelkanh ebꞌnaj teyet.
»Chiyayo Komam isyaxil yibꞌanh sat hetzꞌunubꞌ yebꞌ yibꞌanh sunil tzet chewatxꞌe; kat heyaqꞌni tzalaho hekꞌul sat txꞌo txꞌotxꞌ chiyaqꞌ teyet.
»Tato cheyije ischejbꞌanil Komam, kat heyok tzujno yinh tzet chala, haꞌ Komam chexaniko iskonhobꞌoj, yu heyokkano yetoj, hakaꞌtikꞌa yu yaqꞌni isbꞌi Komam yinh. Hak tuꞌ xin sunil konhobꞌ ay sat yibꞌanhqꞌinal tiꞌ, chiyabꞌeloj tato chibꞌina isbꞌi Komam texol, kat isxiwkanh teyet. Chisyenilo Komam iskꞌulal iskꞌul teyinh, chiyaqꞌni txꞌiꞌal heyuninal, kat ispohchakanh isbꞌisil henoqꞌ, yebꞌ xin kaw niman chuko sat hetzꞌunubꞌ sat txꞌo txꞌotxꞌ chiyaqꞌ teyet, hakaꞌ yu yalnikano tet ebꞌnaj jichmam yet yaqꞌni isbꞌi Komam yinh. Kat ishajni Komam niman isqꞌalomal teyet, haꞌ ton satkanh bꞌay chitit haꞌ nhabꞌ, chiyaniti haꞌ yinh istiempohal yibꞌanh hetxꞌotxꞌ, kat yanayo isyaxil yibꞌanh hemunil. Kaw txꞌiꞌal konhobꞌ bꞌay cheyaqꞌ kꞌamil, yajaꞌ wal hex xin mach hunu mak tet chexkꞌamli. Tato cheyije sunil ischejbꞌanil Komam Dios Jahawil chiwalan teyet tinanh, chexbꞌabꞌi yu Komam, mach xin islahobꞌal cheyukanoj. Ayexnhetikꞌakanh yibꞌanh ej konhobꞌ, mach xin chexkankano yalanh. Hak tuꞌ chiyute Komam teyet tato mach chepohilo hebꞌa yinh tzet chiwalan teyet tiꞌ tinanh, yebꞌ ta mach chexokꞌ tzujno yinta hunteqꞌan chihal-lax diosal kat heyinayo hebꞌa sataj.
Isyaꞌtajil chiꞌay yibꞌanh mak manhkꞌom
(Lv. 26:14-46)
»Yajaꞌ tato mach cheyabꞌe tzet chiyal Komam Dios Jahawil, mach xin cheyije sunil chejbꞌanile yebꞌ kuybꞌanile chiwalan teyet tiꞌ, chiꞌay hunteqꞌan tzꞌaktiꞌ tiꞌ teyibꞌanh.
»Chiꞌay tzꞌaktiꞌ teyibꞌanh yul hekonhobꞌ yebꞌ yet ay hex xol hemunil.
»Chiꞌay tzꞌaktiꞌ yibꞌanh tzet cheyayto yul hemotx, yebꞌ yibꞌanh bꞌay chesom ixim harina.
»Kat yay tzꞌaktiꞌ yibꞌanh heyuninal, yebꞌ yibꞌanh sat hetzꞌunubꞌ, yebꞌ yibꞌanh yuninal hewakax yebꞌ yibꞌanh yunin hemeꞌ, yebꞌ yibꞌanh yunin hunteqꞌanxa henoqꞌ.
»Kat yaypaxo tzꞌaktiꞌ teyibꞌanh yet chexokto yul heyatut, yebꞌ yet chexelto yul heyatut.
»Chiꞌay istzꞌaktiꞌ Komam Dios Jahawil teyibꞌanh, chiyanayo isyaꞌtajil yibꞌanh sunil tzet chewatxꞌe, kat issomchakanh yul hewiꞌ, yinh hunelnhe xin chexistanhtzeloj; yu istxꞌojal chewatxꞌe yu hebꞌejkanoj. Chiyaniti Komam Jahawil howla yabꞌil texol yunhe kexistanhtzenilo sat txꞌo txꞌotxꞌ chiyaqꞌ teyet. Chiyanipaxti Komam Jahawil hunteqꞌan yabꞌil tonhe chextzꞌonbꞌayo yu, yebꞌ howla qꞌaꞌ yebꞌ malilal yebꞌ yabꞌil kaw yaꞌ chexaqꞌni ekꞌoyaꞌ, kat yanipaxti tajintiꞌal yu matxa chaqꞌ haꞌ nhabꞌ, kat istajilo hetzꞌunubꞌ yu qꞌa qꞌaꞌ, kat yah sohol yinh hetrigo. Sunil hunteqꞌan tuꞌ chexkꞌaytzenkaniloj.
»Haꞌ satkanh, matxa chiyaqꞌati haꞌ nhabꞌ teyibꞌanh, matxa xin chiyaqꞌpaxo txꞌo txꞌotxꞌ sat hetzꞌunubꞌ. Yajaꞌ chati Komam Jahawil pojoj yebꞌ tanh teyibꞌanh selelo haꞌ nhabꞌ, yunhe hetanhkaniloj. Chexyaniko Komam yul isqꞌabꞌ anma ayko ishowal teyinh, hayet cheyaniko howal yinh ebꞌnaj yinh istxolal chu heyelilo yul huneꞌ bꞌeh, yajaꞌ haxa yet chexelkanh tet ebꞌnaj xin, nanantaxanhe bꞌay chextokanikoj. Sunil konhobꞌ ay sat yibꞌanhqꞌinal tiꞌ, chixiw yilni tzet chexelkanikoj. Haꞌ noꞌ chꞌik chilojnito henimanil, yebꞌpaxo xin noꞌ xoltelajil noqꞌ chexkꞌuxnitoj; matxa mak xin chixibꞌten noꞌ.
»Chiyaqꞌni Komam Dios ekꞌoyaꞌ heyanma, kat isqꞌato henimanil hakaꞌ yu anma ah Egipto, kat yelilo malilal teyinh yebꞌ howla txꞌak, yebꞌ hunteqꞌan howla qꞌajach yabꞌil yinh henimanil; matxa xin chexanhchahi. Chiyaqꞌni Komam Dios somchahokanh yul hewiꞌ, kat heyok tzꞌopsatil, kat iskꞌayilo hekꞌul. Kat heyekꞌ matxmon yet tzꞌayikal, hakaꞌ chu yekꞌ matxmon ebꞌnaj mach chu yilni. Machi hunu tzet chewatxꞌe kꞌul chiꞌelikoj, tonhetikꞌa chexetalaxi, kat yelqꞌalax tzet ay hex, machi xin hunu mak chexkolni.
»Haꞌ mak qꞌanbꞌilxa yixal yu ismohyi, nanxa naj winaj chiway yebꞌ ix. Cheyakanh heyatut, yajaꞌ mach chexeh yul heyatut tuꞌ. Chetzꞌun teꞌ uva, yajaꞌ mach cheyoche sat teꞌ. Yinh hesat chipotxꞌlaxkamo hewakax, yajaꞌ xin mach chekꞌux ischibꞌehal noꞌ. Yinh hesat chiꞌilaxto heburro, yajaꞌ xin matxa chꞌaqꞌlaxpaxo noꞌ teyet, kat yilaxto hemeꞌ yu anma ayko ishowal teyinh, machi mak xin chikolwa teyinh heyinilo noꞌ tet. Yinh hesat chiꞌalaxiko hekꞌahol yebꞌ hekutzꞌin yul isqꞌabꞌ anma mach ohtabꞌilo heyu, kat yilaxtoj. Cheyoche heyilaꞌ heyuninal, yajaꞌ matxa cheyil yinh yuto matxa heyip heyinitij. Haꞌ hemunil yebꞌ sat hetzꞌunubꞌ chiyaqꞌ txꞌo txꞌotxꞌ, haꞌ anma mach heyohtajoj haꞌ chilonitoj. Naunhe xin chexetalaxi, kat yaqꞌlax ekꞌoyaꞌ heyanma. Hayet cheyilni sunil hunteqꞌan isyaꞌtajil tuꞌ, chisomchakanh yul hewiꞌ. Chiyaniti Komam howla txꞌak yinh hewitxꞌiꞌ, yebꞌ yinh hebꞌul, yebꞌ yinh sunil henimanil, chiꞌichiti yalanh ispaqꞌanil heyoj masanta chiꞌahapno yinh hechꞌuj, matxa xin chexanhchahi.
»Haꞌ Komam Dios Jahawil, chexinito yebꞌ hereyal bꞌey hunuxa nan konhobꞌal mach heyohtajoj, mach ohtabꞌilpaxo yu hemam icham. Cheyinayo hebꞌa tet te teꞌ watxꞌebꞌil tioxhal, yebꞌ chꞌen chꞌen watxꞌebꞌil tioxhal. Haꞌ konhobꞌ bꞌay chexyito Komam kaw toxanhe chikꞌay iskꞌul kexyilni, hexxanhe ayexilti yul istiꞌ, kat istzebꞌipaxo teyinh. Kaw niman hetzꞌunubꞌ cheyakoj, yajaꞌ kaw hanikꞌnhe issat chehatxꞌkanh, yuto chihul noꞌ qꞌul islobꞌotoj. Chetzꞌunnipaxo teꞌ uva, kat heyok hetanheno teꞌ, yajaꞌ machi sat teꞌ cheyuxiloj, mach cheyukꞌpaxo vino yinh teꞌ, yuto haꞌ noꞌ tzojoy chilonito teꞌ sunil. Ay teꞌ olivo sat hetxꞌotxꞌ, yajaꞌ mach cheyako anh kaw xuqꞌ sam chiꞌel yinh teꞌ teyinh, yuto yaxto teꞌ, kat yaykꞌayti teꞌ yinh isqꞌabꞌ. Kaw ay hekꞌahol, yebꞌ hekutzꞌin, yajaꞌ machi heyuninal tuꞌ tekꞌatanh, yuto chiꞌilaxto preso yu hunteqꞌanxa nan konhobꞌal. Sunil teꞌ lobꞌehal yebꞌ sat tzꞌunubꞌ chaqꞌ txꞌo txꞌotxꞌ chitanhkanilo yu noꞌ qꞌul. Haꞌ anma mach heyet konhobꞌo ay texol chiyiqꞌkanokanh yip, wal hex xin chipaxkano heyip. Haꞌ anma tuꞌ chiꞌaqꞌni kꞌamil teyet, wal hexpaxo xin matzet tzꞌaj heyaqꞌaꞌ kꞌamil tet; haꞌ chiꞌokpaxo bꞌabꞌel tesataj, wal hex xin islahobꞌal cheyukanoj.
»Sunil hunteqꞌan istzꞌaktiꞌ Komam tiꞌ, chihul texol kat yapni teyinh, kat kexistanhtzenkaniloj, yuto mach cheyabꞌe tzet chiyal Komam Dios Jahawil, yebꞌ mach cheyije ischejbꞌanil yebꞌ iskuybꞌanil Komam aqꞌbꞌilxa teyet. Haꞌ hunteqꞌan tiꞌ chiꞌok yecheloj yebꞌ kꞌaybꞌalkꞌulehal teyinh yebꞌ tet yuninal heyuninal yinh sunilbꞌal tiempo.
»Yu matxa cheyiyo hebꞌa sata Komam Dios Jahawil yinh tzalahilal yebꞌ yinh sunil heyanma yu hanta iskꞌulal iskꞌul Komam teyibꞌanh. Chexok ischejabꞌo konhobꞌ chischej Komam yanoko howal teyinh, kat heyijlen wahil, tajintiꞌal yebꞌ manh xilqꞌapehal, kat heyaqꞌlen sunil isyaꞌtajil. Haꞌ Komam chexaqꞌni ekꞌoyaꞌ yinh munil kaw yaꞌtaj yet chexok ischejabꞌo hunteqꞌan konhobꞌ tuꞌ masanta chextanhkaniloj. Kat yiniti Komam Jahawil huneꞌ niman konhobꞌ kaw nahat ispeto yul sat yibꞌanhqꞌinal tiꞌ, kat yul lemna teyinh, hakaꞌ chu yul purna noꞌ tꞌiw. Huneꞌ konhobꞌ tuꞌ, mach chitxumcha yabꞌxubꞌal heyu. Hunteqꞌan anma tuꞌ, kaw how jilni issat, machi xin yelapno ebꞌnaj ichamta winaj yul sat, yebꞌ nixhte unin. Kat iskꞌuxnito ebꞌnaj yunin henoqꞌ, kat islohnito ebꞌnaj sat hetzꞌunubꞌ ay sat hetxꞌotxꞌ, kat yetankanoto ebꞌnaj. Matxa hetrigo yebꞌ hevino yebꞌ teꞌ aceite chiyakano ebꞌnaj. Matxapaxo xin yunin hewakax yebꞌ yunin hemeꞌ chikankanoj, kat hekam yu wahil.
»Kat ishoynayo ebꞌnaj sunil hekonhobꞌ, kat yaniko ebꞌnaj howal teyinh, kat yuchkꞌanayo ebꞌnaj iskꞌubꞌal hekonhobꞌ kaw ay yip yebꞌ kaw nahat yekanh istel. Chishoyayo ebꞌnaj sunil hekonhobꞌ bꞌay sat txꞌo txꞌotxꞌ chiyaqꞌ Komam Dios Jahawil teyet, kat yaniko ebꞌnaj howal teyinh. Hayet chiꞌalaxiko howal teyinh tuꞌ, cheyaqꞌle wahil, haxa yu wahil tuꞌ chekꞌuxayto heyuninal chipitzkꞌati teyinh, haꞌ ton hekꞌahol yebꞌ hekutzꞌin chiyaqꞌ Komam Dios Jahawil teyet. Haꞌ ebꞌnaj winaj kaw kꞌul iskꞌul texol tinanh, yinh huneꞌ tiempohal tuꞌ, how chiyute sat ebꞌnaj yinh yuxhtaj, yinh yixal, yebꞌ yinh yuninal chitokani. Machi xin chiyaqꞌ hanikꞌo ischibꞌehal yuninal lanhan iskꞌuxni tuꞌ tet yuxhtaj, yixal yebꞌ tet yuninal tuꞌ, yuto haxanhe ay yul isqꞌabꞌ; yu matxa tzet chilolaxi yet chiyaniko huneꞌ konhobꞌ tuꞌ howal teyinh, chiyaqꞌni ekꞌoyaꞌ heyanma yulaj hekonhobꞌ. Hakpax tuꞌ, ix ix kaw kꞌul iskꞌul yebꞌ kaw txahul, maxhtikꞌa chiyayo yoj sat txꞌotxꞌ ta machi isxanhabꞌ aykoj. Haꞌ yinh huneꞌ tiempohal tuꞌ, how chiyute sat ix yinh yichamil yebꞌ yinh yuninal, mach xin chiyaqꞌ ix ischibꞌehal yunin lanhan yali yebꞌ yet bꞌeyom tuꞌ tet yichamil yebꞌ tet yunin, wal xin ewanta chiskꞌuxayto ix yuto matxa tzet chilolaxi, yet chiyaniko huneꞌ konhobꞌ tuꞌ howal teyinh, chexyaqꞌni ekꞌoyaꞌ yulaj hekonhobꞌ.
»Tato mach cheyije sunil chejbꞌanile tzꞌibꞌnhebꞌilayo yul hum tiꞌ, yebꞌ ta machi yelapno isbꞌi Komam Dios Jahawil yul hesat, Komam saqꞌalkano isbꞌi, yebꞌ kaw aykano ismay, chiyahti Komam nimeta isyaꞌtajil teyibꞌanh yebꞌ yibꞌanh heyuninal chipohcha teyinh, kat yanipaxti howla yabꞌil teyinh, machi xin chiꞌanhchahi. Chiyati Komam sunil isyaꞌtajil heyil yay yibꞌanh anma bꞌey Egipto teyibꞌanh, hunteqꞌan isyaꞌtajil kaw kexxiw heyilni, kaw naunhe xin chiyanayo teyibꞌanh. Chiyanipaxti hunteqꞌan isyaꞌtajil yebꞌ yabꞌil matxa ayayo yul hum tiꞌ yet kuybꞌanile tiꞌ teyibꞌanh, yunhe hekꞌaytzelaxkaniloj. Hex konhobꞌ Israel hex tiꞌ, kaw nimankano hebꞌisil hakaꞌ isbꞌisil txꞌumel, yajaꞌ xin hanikꞌxanhe chiꞌelkaniko hebꞌisil yu mach cheyije tzet chiyal Komam Dios Jahawil. Hakaꞌtikꞌa istzala iskꞌul Komam yanayo iskꞌulal teyibꞌanh yebꞌ yaqꞌni chꞌibꞌo hebꞌisil, haktikꞌapax tuꞌ istzala iskꞌul Komam yanayo isyaꞌtajil teyibꞌanh yebꞌ kexistanhtzeniloj. Chexistanhtzelo Komam sat txꞌotxꞌ bꞌay chexehayoj.
»Chexpujnato sunil yulaj konhobꞌ ay yul sat yibꞌanhqꞌinal tiꞌ yu Komam, kat heyinayo hebꞌa tet hunteqꞌan tzet chal anma isdiosaloj mach heyohtajoj yebꞌ mach yohtajo heyichmam; haꞌ ton xin te teꞌ yebꞌ chꞌen chꞌen watxꞌebꞌil isdiosaloj. Hayet ay hex yul hunteqꞌan konhobꞌ tuꞌ, machi aqꞌankꞌulal yul heyanma yebꞌ xin machi xewilal tet heyoj, yuto haꞌ Komam chiꞌaniko xiwkilal teyinh, toxanhe bꞌiskꞌulal yil-lax hesat, kat yoqꞌ heyanma. Ayexnhetikꞌako yul isqꞌabꞌ naj huchan, aynhetikꞌako xiwkilal teyinh chiꞌekꞌ aqꞌbꞌal chiꞌekꞌ tzꞌayik, mach xin tꞌinhano heyekoj yinh hekawil. Chiꞌokkano huneꞌ niman xiwkilal teyinh yu sunil isyaꞌtajil cheyila, yuxin cheyal yet tzꞌayikal hakaꞌ tiꞌ: “Majaltam aqꞌbꞌalil tinanh,” kexchi. Haxa yet aqꞌbꞌalil cheyalnipaxoj: “Majaltam tzꞌayikal tinanh,” kexchipaxoj. Waxanhka xayal Komam ta mach chexmeltzo yul isbꞌehal Egipto, yajaꞌ chexyaqꞌ meltzo Komam bꞌey Egipto tuꞌ yul teꞌ barco, kat hetxonhlaxto chejabꞌoj bꞌey tuꞌ tet ebꞌnaj ayko ishowal teyinh, yajaꞌ xin mach chisje ebꞌnaj kexisloqꞌoꞌ,» xhi yaꞌ Moisés.
Istꞌinhanil istrato Komam Dios yaqꞌ tet anma Israel bꞌey txꞌotxꞌ Moab
Haꞌ hunteqꞌan kuybꞌanile tiꞌ, haꞌ ton istꞌinhanil istrato Komam yal tet yaꞌ Moisés tato chiswatxꞌe yebꞌ konhobꞌ Israel yul ismajul txꞌotxꞌ Moab, haꞌ ton hunteqꞌanxa yetbꞌi kuybꞌanile yaqꞌ Komam Dios tet anma tuꞌ bꞌey witz Horeb. [s]Iskutxbꞌaniko yaꞌ Moisés sunil anma Israel, yalni yaꞌ hakaꞌ tiꞌ:
«Hex tiꞌ, heyil tzet iswatxꞌe Komam Dios Jahawil yinh naj Faraón bꞌey Egipto, yebꞌ yinh ebꞌnaj chimunla yinta naj, yebꞌpaxo yinh anma ay bꞌey tuꞌ. Hex cheyaqꞌ hebꞌa yinh isyaꞌtajil heyila, yebꞌ yinh yechel yip Komam, yebꞌ yinh kꞌaybꞌalkꞌule isye Komam bꞌey tuꞌ. Yaj hato tinanh, maxhto chiyaqꞌ Komam heyohtanheloj yul heyanma, yebꞌ isnachalo heyu yinh tzet chal yelapno hunteqꞌan kꞌaybꞌalkꞌule tuꞌ. [*]Yulbꞌal 40 (kawinaj) habꞌil kexwijbꞌakꞌojan sat txꞌotxꞌ desierto; yulbꞌal hunteqꞌan habꞌil tuꞌ maxhtikꞌa xilbꞌilo xil heqꞌap, yebꞌ maxhtikꞌa lahwilo hexanhabꞌ yinh heyoj. Machi ixim pan hewah, machi vino heyukꞌu, maka hunuxa vino kaw howkanoj heyukꞌu, yunhe heyohtanheni tato haꞌ Komam Dios Jahawil, kaw heDios yehi, chikolwa teyinh.
»Hayet jul bꞌey txꞌotxꞌ bꞌay ayonh tiꞌ, elti naj Sehón, yaqꞌaꞌko howal jinh, naj isreyal txꞌotxꞌ Hesbón, yebꞌpaxo xin naj Og, naj isreyal txꞌotxꞌ Basán, elti naj howal jinh, yaj xin aykꞌay ebꞌnaj ju. Jinikanikꞌo istxꞌotxꞌ ebꞌnaj, jaqꞌnikano txꞌotxꞌ ismajulo ebꞌnaj Israel titna yinh yaꞌ Rubén, yebꞌ ebꞌnaj titna yinh yaꞌ Gad, yebꞌ tet yikta majan ebꞌnaj titna yinh yaꞌ Manasés. Yuxin yijewe istzotiꞌal huneꞌ kuybꞌanile tiꞌ, kat hebꞌeybꞌalnheni; haxinwal kꞌul chexeliko yinh sunil tzet chewatxꞌe.
»Tinanh, kutxanexiko hesunil sata Komam Jahawil koDiosal; sunil ebꞌnaj yahawil yinh hunun majan anma Israel, yebꞌ ebꞌnaj ichamta winaj yahawil yul konhobꞌ, yebꞌ ebꞌnaj ay ismunil yijbꞌali, yebꞌ sunil ebꞌnaj jet Israelal, yebꞌ heyuninal, yebꞌ ebꞌix heyixal, yebꞌ ebꞌnaj yebꞌ ebꞌix nan konhobꞌal chiꞌeyayo yul hecampamento; haꞌ xin chitzokꞌni hesiꞌ, haꞌ chiꞌinipaxahti heyaꞌ. Kutxanonhikoj yu kochahnikano kuybꞌanile chaqꞌ Komam jet; chaqꞌ isbꞌi Komam Dios Jahawil yinh yu istꞌinhikano chejbꞌanile yul koqꞌabꞌ yu Komam. Haꞌ chiyukano tinanh, to iskonhobꞌ Komam Dios jehi, haꞌ xin Komam haꞌ koDiosal, hakaꞌ yu yaltenkano tet yaꞌ Abraham, yaꞌ Isaac, yebꞌ yaꞌ Jacob, ebꞌyaꞌ komam jichmam. Maxhnhetaj jet hanhonh ayonhiko sata Komam tiꞌ bꞌay chistꞌinhbꞌakano Komam chejbꞌanile, to tetpaxo mak maxhto ayokꞌo kokꞌatanh.
»Hex tiꞌ heyohtaj yinh tzet yu jehikꞌo bꞌey Egipto, yebꞌpaxo yinh tzet yu heyekꞌto xolaj txꞌotxꞌ konhobꞌ yet ayonhiko yinh kobꞌel, bꞌay heyil hunteqꞌan kaw yahbꞌetaj; te teꞌ watxꞌebꞌil yu anma isdiosaloj, chꞌen chꞌen istioxh ebꞌnaj, yebꞌ chꞌen plata yebꞌ chꞌen oro bꞌay chiyiyo isbꞌa anma tet. Yuxin texol hex tiꞌ, machojabꞌ hunu ebꞌnaj winaj maka hunu ebꞌix ix, maka hunu nhahil anma, maka hunu majan ebꞌnaj Israel chibꞌejnikano Komam Dios Jahawil, kat isto yinoyo isbꞌa tet isdiosal hunteqꞌan anma tuꞌ. Machojabꞌ hunujex tiꞌ lahan hakaꞌ hunu xeꞌ te teꞌ kaw kꞌah, kaw how, chonhkam yu.
»Yaj tato lahwi heyabꞌen istzotiꞌal huneꞌ ischejbꞌanil Komam tiꞌ, ay xin hunujex tiꞌ chetxumu tato kaw kꞌulkano yet, chalni hakaꞌ tiꞌ: “Kaw kꞌul chinelikojan yinh sunil tzet chinwatxꞌehan, waxanhka xin chinwatxꞌehan tzet chal inkꞌulan,” xhi. Yu huneꞌ mak tuꞌ yuxin chextanhtzelaxkaniloj. Yu huneꞌ tuꞌ xin matxa chaqꞌ nimankꞌulal Komam yinh, wal xin chayo Komam ishowal yibꞌanh huneꞌ mak tuꞌ. Haꞌ xin sunil ishowal Komam halbꞌilkano yul hum tiꞌ, chiꞌalaxayo yibꞌanh, kat xin istanhtzenilo Komam yuninal chipohcha yinh sat txꞌo txꞌotxꞌ tiꞌ. [*]Texol hunun majan hex Israel hex tiꞌ, chispohilo Komam Jahawil huneꞌ mak tuꞌ, kat yul isyaꞌtajil yibꞌanh, hakaꞌtikꞌa yalni istzotiꞌal chejbꞌanile yu Komam, hunteqꞌan tzꞌaktiꞌ tzꞌibꞌnhebꞌilkano yul yum yet chejbꞌanile tiꞌ.
»Haꞌ anma chitohuli, heyuninal chipohchati teyinh yebꞌ hunteqꞌanxa anma nan konhobꞌal nahat chitita; chiyil isyaꞌtajil yebꞌ ej yabꞌil chati Komam sat txꞌo txꞌotxꞌ tiꞌ. Chilaꞌ ebꞌnaj tato sat txꞌo txꞌotxꞌ tiꞌ haxanhe azufre yebꞌ atzꞌam atzꞌam ay sat txꞌotxꞌ yebꞌ txꞌo txꞌotxꞌ tzꞌayil. Matxa hunu tzet chiyu istzꞌunlax sat txꞌotxꞌ, matxa chaqꞌ sat tzꞌunubꞌ, nitam hunu teꞌ itah chichꞌibꞌi, hakaꞌ yu istanhtzelaxkanilo konhobꞌ Sodoma yebꞌ konhobꞌ Gomorra, yebꞌ konhobꞌ Adma yebꞌ konhobꞌ Zeboim; hunteqꞌan konhobꞌ tuꞌ istanhtzelo Komam yu ishowal. Kat xin isqꞌambꞌen ej txꞌotxꞌ konhobꞌ hakaꞌ tiꞌ: “¿Tzet yinh xin hak tuꞌ yute Komam yinh huneꞌ konhobꞌ tiꞌ? ¿Tzet yinh yuxin yiti Komam ishowal yinh?” xhi. Kat ispajtzelax huneꞌ tuꞌ hakaꞌ tiꞌ: “Yuto ebꞌnaj iskonhobꞌ Komam, isbꞌejkano ebꞌnaj istzotiꞌ Komam Dios Jahawil yaqꞌ tet ebꞌnaj yet yinilti Komam ebꞌnaj bꞌey Egipto, Komam isDiosal yichmam ebꞌnaj. Isto ebꞌnaj isyijeno tet hunteqꞌan tzet chihal-lax diosal, yinayo isbꞌa ebꞌnaj tet hunteqꞌan dios mach ohtabꞌilo yu ebꞌnaj, maxhtikꞌa xin tzet ischah ebꞌnaj tet hunteqꞌan dios tuꞌ. Yiti Komam ishowal yibꞌanh txꞌo txꞌotxꞌ tiꞌ, yaniti Komam sunil tzꞌaktiꞌ tzꞌibꞌnhebꞌilkano yul hum tiꞌ. Istzumbꞌelo Komam anma sat istxꞌotxꞌ yu sunil ishowal; istokano xol hunteqꞌanxa txꞌotxꞌ konhobꞌ, hakaꞌ jilni tzet lanhan yuni tinanh,” xhi.
»Ay tzet ye tuꞌ mach johtajoj, hunteqꞌan tuꞌ yet Komam yehi, yaj xin, ay tzet ye tuꞌ tiꞌ yaqꞌ Komam johtanheloj, yebꞌ yohtanhen juninal, yu koyijen yinh sunilbꞌal ej tiempo, haꞌ ton sunil chejbꞌanile tiꞌ yebꞌ kuybꞌanile.
	[s]29:1 Chaqꞌpaxo Komam Dios ischejbꞌanil tet anma Israel, yuto ebꞌnaj bꞌay yaqꞌ Komam ischejbꞌanil bꞌey Sinaí kam ebꞌnaj sat desierto, haxa ebꞌnaj okto sat txꞌotxꞌ Canaán uninalexa ebꞌnaj.

Tzet yilal kowatxꞌeni kat kochahni iskꞌulal Komam hunelxa
»Hayet chihul sunil tzet xawaltiꞌan teyibꞌanh, iskꞌulal yebꞌ tzꞌaktiꞌ xawaqꞌan hesikꞌleꞌ; tato chenah hebꞌa yet ayexxa yul hunteqꞌan konhobꞌ bꞌay chexapnikano yu Komam tuꞌ; kat hemeltzoko yul isqꞌabꞌ Komam Dios, yebꞌ yinh sunil hekꞌul yebꞌ yinh sunil heyanma cheyijen tzet chal Komam, chisyijenpaxo xin heyuninal, hakaꞌtikꞌa chu walnikanojan teyet tinanh. Yinh hakaꞌ tuꞌ, chishel Komam Jahawil heyinhbꞌal, kat xin istzꞌay iskꞌul Komam teyinh, kat kexiskutxbꞌanikoj yet chexyinilo xolaj konhobꞌ bꞌay pujanextoj. Waxanhka kexsajlemitoj heyapnikano bꞌay chikachnakano sat yibꞌanhqꞌinal tiꞌ, haꞌ bꞌey tuꞌ chexyiti Komam Dios Jahawil; hata bꞌey tuꞌ chito Komam kexyiqꞌatij. Kat kexyaqꞌni meltzoho Komam sat txꞌo txꞌotxꞌ yaqꞌ tet hemam icham; kat yokkano txꞌotxꞌ heyu, kat yanayo isyaxilal teyibꞌanh; kaw xin chipohkanokanh heyuninal ekꞌbꞌalto sata yuninal hemam icham. Chiyako Komam yechel istrato yinh heyanma, haꞌ xin chalnilo tato yetxa Komam heyehi, yebꞌ yinh yanma heyuninal chipohchakanokanh, yunhe hexahannhen Komam yinh sunil heyanma, yebꞌ yinh sunil hekꞌul, hak tuꞌ xin ay hekawil. Chanikanto Komam Dios Jahawil sunil hunteqꞌan tzꞌaktiꞌ yibꞌanh ebꞌnaj ayko ishowal teyinh; ebꞌnaj chichiwa iskꞌul teyinh, kextzumbꞌeni. Hex tiꞌ, chexmeltzoko yul isqꞌabꞌ Komam Dios Jahawil, kat xin heyok yijemal tet, kat xin hebꞌeybꞌalnhen sunil chejbꞌanile chiwaqꞌkanojan teyet tiꞌ. Hak tuꞌ xin chayo Komam isyaxil yibꞌanh sunil tzet chewatxꞌe, chayo isyaxil yibꞌanh heyuninal, yebꞌ yibꞌanh yunin henoqꞌ, yebꞌ yibꞌanh sat hetzꞌunubꞌ. Kaw chitzala iskꞌul Komam yanayo iskꞌulal teyibꞌanh, hakaꞌ yu istzala iskꞌul yanayo iskꞌulal yibꞌanh hemam icham, hak tuꞌ chu Komam tato cheyije yinh tzet chal Komam Dios Jahawil, kat xin hebꞌeybꞌalnhen chejbꞌanile yebꞌ kuybꞌanile tzꞌibꞌnhebꞌil yinh hum yet chejbꞌanile yaqꞌ Komam jet; ta chexmeltzoko yul isqꞌabꞌ Komam yinh sunil heyanma yebꞌ yinh sunil hekꞌul.
»Haꞌ hunteqꞌan chejbꞌanile chiwaqꞌan teyet tiꞌ, mach yaꞌtajo heyijeni, mach nahato yehilo teyinh. Mach satkanho aya yunhe heyalni hakaꞌ tiꞌ: “¿Mak hunu chisje yahto satkanh yunhe isto yinoyti chejbꞌanile tuꞌ, kat xin yaqꞌni johtanheloj, yunhe jok kobꞌeybꞌalnheni?” mach xhihoj. Mach isqꞌaxebꞌikꞌto haꞌ mar aypaxoj yuxin cheyal hakaꞌ tiꞌ: “¿Mak chiqꞌaxponikꞌto yibꞌanh haꞌ mar tiꞌ, kat isto yinoti jet, kat xin yaqꞌni johtanheloj, kat xin koyijeni?” mach xhihoj. Wal xin haꞌ chejbꞌanile tiꞌ kawil yeko kokꞌatanh, ayikto yul hetiꞌ yebꞌ ayko yinh henabꞌal yu hebꞌeybꞌalnheni.
»Haꞌ tinanh chiwaqꞌan hesikꞌleꞌ bꞌaytet cheyoche; ham hekawil yebꞌ iskꞌulal, mato istxꞌojal yebꞌ kamikal. Tato cheyije sunil tzet chiwalkanojan teyet tiꞌ, kat xin heyochen Komam Dios Jahawil, kat heyok tzujno yinh isbꞌeybꞌal Komam, kat xin heyijen chejbꞌanile yebꞌ kuybꞌanile; yinh hakaꞌ tuꞌ ay hekawil yebꞌ kaw niman heyuninal, kat xin yanayo Komam Dios iskꞌulchꞌanil iskꞌul teyibꞌanh sat txꞌo txꞌotxꞌ bꞌay chexapni tuꞌ.
»Yaj tato heyanma chishekꞌilo isbꞌa yinh Komam, mach xin cheyabꞌeto tzet chala, cheyaqꞌni kꞌayoto hebꞌa, kat heto yinta hunteqꞌan komon dios, kat heyok heyijeno tet, kat heyay jahno sataj; haꞌtikꞌa tinanh chiwalkanojan teyet tato mach chiꞌekꞌto yet hetanhtzelaxiloj, mach txꞌiꞌal tzꞌayik chexekꞌ sat txꞌo txꞌotxꞌ chiꞌok heyu yet chilahwi heqꞌaxponikꞌto yibꞌanh haꞌ Jordán.
»Yinh huneꞌ tzꞌayik tiꞌ, chiwakojan satkanh yebꞌ xin txꞌo txꞌotxꞌ yaqꞌni isbꞌa teyinh tato waqꞌan teyet yu hesikꞌleniloj bꞌaytet cheyoche; ta haꞌ hekawil, maka kamikal, ta haꞌ iskꞌulal, maka istxꞌojal. Yuxin saywelo hekawil yebꞌ iskawil heyuninal chipohchahi. [*]Ochewe Komam Dios Jahawil, cheyabꞌento yul isnuqꞌ, okanhwe tzujno yinta Komam yuto yinh chitit hekawil, kaw xin chihitzto yoj hehabꞌilal sat txꞌo txꞌotxꞌ yaltekano tet komam icham; tet yaꞌ Abraham, yaꞌ Isaac, yebꞌ yaꞌ Jacob tato chiyaqꞌ jet,» xhi yaꞌ Moisés tet ebꞌnaj Israel.

Alaxiko yaꞌ Josué selelo yaꞌ Moisés
Lahwi tuꞌ istzotelpaxo yaꞌ Moisés tet sunil anma Israel, yalni yaꞌ hakaꞌ tiꞌ:
«Hanintiꞌan 120 inhabꞌilalan, kaw icham inxahan, matxa wipan kexwijbꞌanikꞌojan, yebꞌpaxo xin xayal Komam wetan tato mach chinqꞌaxponikꞌtojan yibꞌanh haꞌ Jordán teyintaj. Yajaꞌ haꞌ Komam Dios Jahawil chibꞌabꞌi tesataj, kat istanhtzenilo Komam sunil nimeta konhobꞌ ayayo sat txꞌo txꞌotxꞌ chiyaqꞌ teyet tuꞌ, yu heyehayoj. Haxa yaꞌ Josué chiꞌok tesataj, kat kexyijbꞌanikꞌo yaꞌ hakaꞌtikꞌa yu yalnikano Komam. Haꞌ Komam chitanhtzenilo sunil nime konhobꞌ hakaꞌ yu istanhtzenilo Komam isreyal anma amorreo, haꞌ ton naj Sehón yebꞌ naj Og; istanhtzenpaxilo Komam sunil iskonhobꞌ ebꞌnaj tuꞌ ayko sat istxꞌotxꞌ. Hayet chiyaqꞌni aykꞌayo Komam Jahawil hunteqꞌan konhobꞌ tuꞌ yul heqꞌabꞌ, yilal hetanhtzenkaniloj, hakaꞌ yu walnikanojan teyet. Linhbꞌawe hebꞌa, aweko yip heyanma. Mach chexxiwi yet cheyilni hunteqꞌan konhobꞌ tuꞌ yuto haꞌ Komam Dios Jahawil chiꞌok heyetbꞌihoj, mach chexisbꞌejkano hechukil, mach chexisnahulnhetoj,» xhi yaꞌ Moisés.
Lahwi tuꞌ, yawten yaꞌ Moisés yaꞌ Josué, yalni yaꞌ tet yaꞌ yinh sat sunil anma Israel hakaꞌ tiꞌ:
«Ako yip hawanma, linhbꞌa habꞌa, yuto hach chawikto konhobꞌ tiꞌ sat txꞌo txꞌotxꞌ yaltekano Komam Dios Jahawil tet ebꞌnaj jichmam ta chiyaqꞌ teyet; hach xin chapohkanh txꞌotxꞌ yinh konhobꞌ tiꞌ. Haꞌ Komam chibꞌabꞌi tasataj, kat xin yok hawetbꞌihoj, mach chaxhisnahulnhetoj, machi xin chexisbꞌejkano hechukil, yuxin mach chaxhxiwi, machi xin chaxhmeltzo tawintaj,» xhi yaꞌ tet yaꞌ Josué.
Istzꞌibꞌnhenkano yaꞌ Moisés hunteqꞌan chejbꞌanile tuꞌ, yanikaniko yaꞌ yul isqꞌabꞌ ebꞌnaj sacerdote titna yinh yaꞌ Leví, ebꞌnaj aqꞌbꞌil ismunil yinito teꞌ Kaxha yet istrato Komam Dios Jahawil, yebꞌpaxo tet sunil ebꞌnaj ichamta winaj Israel. Yalnikano yaꞌ Moisés tet ebꞌnaj hakaꞌ tiꞌ:
«Hayet chitzꞌajna hujuta habꞌil, yulbꞌal ishabꞌilal yet chiꞌaqꞌlax nimankꞌulal yinh kꞌas, yet chiskutxbꞌan isbꞌa sunil anma Israel sata Komam Dios Jahawil yulbꞌal istzꞌayikal qꞌinh Lexhpat; yet chiꞌapni sunil anma Israel sata Komam Dios Jahawil, bꞌay chisikꞌlelo bꞌay chiꞌehikꞌoj, chawawte istzotiꞌal chejbꞌanile tiꞌ yabꞌeꞌ sunil konhobꞌ. Yilal iskutxbꞌan isbꞌa sunil anma Israel; ebꞌnaj winaj, ebꞌix ix yebꞌ nixhte unin, yebꞌ anma mach Israelo ay texol, yunhe yabꞌen yawtelax hum yet chejbꞌanile, kat iskankano yinh isnabꞌal, haxinwal chixiw tet Komam Dios Jahawil, kat isyijen sunil chejbꞌanile tzꞌibꞌnhebꞌilkano yul hum tuꞌ. Haxa xin nixhte heyuninal mach yohtajo chejbꞌanile tuꞌ, hayet chiyabꞌeni kat isyijen tzet chal Komam Dios Jahawil yulbꞌal tiempo ay iskawil sat txꞌo txꞌotxꞌ chiyaqꞌ Komam teyet yet chexqꞌaxponikꞌto yibꞌanh haꞌ Jordán,» xhi yaꞌ Moisés.
Istzotel Komam Dios Jahawil tet yaꞌ Moisés, yalni hakaꞌ tiꞌ:
«Wal tinanh maꞌapni istzꞌayikal bꞌay chaxhkami, yuxin awteti yaꞌ Josué, kat hato yebꞌ yaꞌ yul Tabernáculo bꞌay chekutxbꞌa hebꞌa inkꞌatanhan, kat walnikanojan chejbꞌanile tet yaꞌ,» xhi Komam.
Isto yaꞌ Moisés yebꞌ yaꞌ Josué yul isTabernáculo Komam bꞌay chiskutxbꞌa isbꞌa ebꞌnaj Israel. Isyeni isbꞌa Komam Dios, Jahawil tet ebꞌyaꞌ bꞌey tuꞌ xol hun topan moyan ok yibꞌanh istiꞌ ispultahil isTabernáculo Komam. Istzotel Komam tet yaꞌ Moisés, yalni hakaꞌ tiꞌ:
«Hach tiꞌ, kaw toxa chaxhkami; haꞌ konhobꞌ Israel tiꞌ, chiyetato isbꞌa, chiyinayo isbꞌa sata hunteqꞌan istioxh anma ay sat txꞌo txꞌotxꞌ bꞌay chiꞌapni, kat ispohnilo isbꞌa winhan, kat yetanto huneꞌ istrato intzotiꞌan aqꞌbꞌil tet wuhan. [t]Yajaꞌ xin, chitit inhowalan yinh, kat inbꞌejnikanojan, chiwebꞌato insatan tet ebꞌnaj, kat xin istit isyaꞌtajil yebꞌ bꞌiskꞌulal yibꞌanh, kat istxumni isbꞌa iskꞌul, chiyalni: “¿Tzet yinh yuxin kaw chiꞌay isyaꞌtajil tiꞌ jibꞌanh? Yumi kopohilo kobꞌa yinh Komam Dios, yuxin hak tiꞌ chijaqꞌle,” xhi anma tuꞌ. Yajaꞌ yinh kaw isyelal chiwebꞌato insatan yinh huneꞌ tzꞌayik tuꞌ yu sunil istxꞌojal chiswatxꞌe ebꞌnaj yet chiꞌoktzujno yinta hunteqꞌan tioxh watxꞌebꞌil yu anma, hunteqꞌan tzet chihal-lax diosal.
»Haꞌ tinanh xin, tzꞌibꞌnhekano huneꞌ bꞌit chiwalan tawet, kat hawaqꞌni iskuyuꞌ anma Israel, kat isqꞌaytzen isbꞌa ebꞌnaj isbꞌitnheni, haꞌ xin huneꞌ bꞌit tuꞌ, chiꞌok yechelo wuhan yinh ebꞌnaj yu ismanhkꞌomal ebꞌnaj. Hayet ayxa anma Israel sat txꞌo txꞌotxꞌ chiwaqꞌan tet, txꞌotxꞌ kaw kꞌul yebꞌ yax sat waltekanojan tet ebꞌyaꞌ ismam icham ebꞌnaj ta chiwaqꞌan tet. Haꞌ bꞌey tuꞌ, chiwaꞌi, kat kaw isnoh iskꞌul, kat isbꞌaqꞌichbꞌiloj, lahwi tuꞌ kat yok yinoyo isbꞌa sata tioxh mach yohtajoj, kat kinisyahnikanojan, kat yetanto ebꞌnaj tzet tꞌinhbꞌabꞌilkano wuhan tet ebꞌnaj. Haxa yet chitit txꞌiꞌal isyaꞌtajil yibꞌanh yebꞌ bꞌiskꞌulal, haꞌ huneꞌ bꞌit tiꞌ chihalniko yinh sat ebꞌnaj, kat xin isnahlaxti yu yuninal ebꞌnaj bꞌaqꞌinh, kat xin isbꞌitnheni, yuto yalanhto maxhto chiꞌapni sat txꞌo txꞌotxꞌ walkanojan ta chiwaqꞌan tet, wohtaxahan tzet nabꞌil yu,» xhi Komam.
Yinhtikꞌa huneꞌ tzꞌayik tuꞌ, istzꞌibꞌnhekano yaꞌ Moisés huneꞌ bꞌit tuꞌ, yaqꞌni yaꞌ iskuyuꞌ anma Israel.
Yalni Komam tet yaꞌ Josué, yaꞌ iskꞌahol yaꞌ Nun hakaꞌ tiꞌ:
«Ako yip hawanma, linhbꞌa habꞌa, yuto hach chawito anma Israel tiꞌ sat txꞌo txꞌotxꞌ walan tato chiwaqꞌan tet, haninan xin chinokan hawetbꞌihoj,» xhi Komam tet yaꞌ.
	[t]31:16 Anma Israel, yet chiꞌok yinoyo isbꞌa tet tioxh lahan hakaꞌ hunu ix ix ay yichamil, kat isto yinta hunuxa winaj. Komam Dios hakaꞌ ichamile yeko yinh anma Israel.

Chejbꞌanile yinh iskꞌubꞌalax kuybꞌanile tiꞌ iskꞌatanh arca
Hayet lahwi istzꞌibꞌnhenkano yaꞌ Moisés sunil chejbꞌanile tiꞌ yul hum, yalni yaꞌ tet ebꞌnaj sacerdote levita, ebꞌnaj chiꞌinito teꞌ Kaxha yet istrato Komam:
«Iweto huneꞌ hum tiꞌ, kat heyanayo iskꞌatanh isKaxhahil istrato Komam Dios Jahawil; haꞌ xin teꞌ hum tiꞌ chaqꞌ isbꞌa testigohal teyinh. Yuto wohtajan tato kaw manhkꞌom hex yebꞌ kaw lutꞌkano heyanma. Ta manhkꞌomex tet Komam yet itzitz intotiꞌan, ¿hajxam yet xakinkaman, chal tuꞌ? Chejweti ebꞌnaj ichamta winaj Israel yebꞌ ebꞌnaj iswiꞌehal yinh hunun majan hex Israel hex tiꞌ bꞌey tiꞌ, yu walnikanojan hunteqꞌan chejbꞌanile tiꞌ tet ebꞌnaj, chiwanikojan satkanh yebꞌ txꞌo txꞌotxꞌ yu yaqꞌni isbꞌa yinh istxꞌojal ebꞌnaj. Yuto wohtajan tato yet lahwi inkaman, kat yetanto isbꞌa ebꞌnaj, kat ismanhkꞌon ebꞌnaj tzet halbꞌilkano wuhan. Wohtapaxojan tato chihul isyaꞌtajil yibꞌanh ebꞌnaj yet bꞌaqꞌinh, yu istxꞌojal chiswatxꞌe ebꞌnaj sata Komam, chiyiniti ebꞌnaj ishowal Komam Dios yibꞌanh yu istxꞌojal chiswatxꞌe,» xhikano yaꞌ Moisés.
Isbꞌit yaꞌ Moisés
Lahwi tuꞌ, yicheniko yaꞌ Moisés yalni istzotiꞌal huneꞌ bꞌit tiꞌ sata sunil anma Israel yet kutxanikoj. Yicheko yaꞌ masanta xin islah yaꞌ, yalni yaꞌ hakaꞌ tiꞌ:
«Yabꞌehabꞌ satkanh tzotiꞌ chiwalan tiꞌ,
kat xin yabꞌenpaxo txꞌo txꞌotxꞌ tzet chal intiꞌan.
Haꞌ kuybꞌanile chiwaqꞌan, lahan hakaꞌ haꞌ nhabꞌ chiꞌayi.
Wal intzotiꞌan, lahan hakaꞌ yal chew chiꞌayi, lahanpaxo hakaꞌ wexhnhabꞌ chiꞌay yibꞌanh teꞌ telaj,
yebꞌ hakaꞌ hunta tꞌuhan haꞌ nhabꞌ chiꞌay yibꞌanh tzꞌunubꞌ.
Chiwalilojan tzet yelapno ye Komam Dios Jahawil.
Aweko ismay Komam.
Haꞌ Komam ayko jenheloj, hakaꞌ hunu chꞌen niman chꞌen.
Tzꞌajan chiꞌeliko tzet chiswatxꞌe yebꞌ xin kaw tohol, yebꞌ kaw yel tzet chiyala.
Machi hunu istxꞌojal tiꞌ chiꞌilchalo yinh. Kaw kꞌul Komam yebꞌ kaw toholkanoj.
Mach istxꞌojal Komam. Haꞌ yuninal ebꞌnaj iskonhobꞌ kaw tzꞌil,
manhkꞌompaxoj, kaw kotxan.
¿Tom xin hak tuꞌ chu heyaqꞌni ispaj tet Komam?
Wal xin kaw suk hexkanoj, yebꞌ kaw machi henabꞌal.
¿Tom maxhtaj Komam kexaqꞌni pitzkꞌahoj?
Wal xin haꞌ Komam kexwatxꞌeni, haꞌ anikto yip heyanma.
Naweti yettax payat, ekꞌojabꞌ henabꞌal yinh tzetaj iswatxꞌe Komam yinh habꞌil xaꞌekꞌtoj,
kam cheqꞌambꞌelo tet hemam yebꞌ tet ebꞌnaj ichamta winaj, yu yalni ebꞌnaj heyabꞌeꞌ.
Yet ispohlaxkanh anma yu Komam Dios,
Komam kaw aykano yelapnoj, yaqꞌnikano Komam ismajul hunun konhobꞌ.
Yanikanayo Komam ismohonal hunun konhobꞌ,
yajaꞌ yinh bꞌabꞌelal ekꞌ yinh isnabꞌal Komam hatatikꞌa hanta isbꞌisil anma Israel.
Yuto ismajul Komam Jahawil ye iskonhobꞌ,
haꞌ xin ebꞌnaj titna yinh yaꞌ Jacob sikꞌbꞌililo yu Komam.
Chahlo ebꞌnaj yu Komam sat txꞌotxꞌ desierto,
bꞌay kaw xiwkilal yekꞌi yu chitzꞌinhtzꞌoni, kaw islaqꞌayo Komam ebꞌnaj yu isqꞌabꞌ.
Yok Komam iskuyno ebꞌnaj.
Kꞌubꞌalax ebꞌnaj hakaꞌ isyaꞌilnhen ebꞌnaj istioxhal isbꞌaqꞌ sat.
Hakaꞌ noꞌ tꞌiw chisqꞌaytze noꞌ istennilo yunin yul yatut yunhe ispurwi.
Hakaꞌ chiyu islehbꞌanto noꞌ isxikꞌ yalanh yunin tuꞌ,
kat ischahnahto noꞌ yunin yibꞌanh xikꞌ, hak tuꞌ utelax ebꞌnaj yu Komam.
Hanhkꞌanhe Komam ijbꞌan ebꞌnaj,
machi hunuxa komon dios kolwa yinh.
Yinito Komam ebꞌnaj bꞌey chewal txꞌotxꞌ, islohni ebꞌnaj sat tzꞌunubꞌ yu Komam.
Yaqꞌni Komam eloti noꞌ kabꞌ yul iskꞌul chꞌen nime chꞌen yukꞌuꞌ ebꞌnaj,
yukꞌnipaxo ebꞌnaj aceite chꞌel yinh teꞌ olivo satla chꞌen chꞌen.
Yukꞌni ebꞌnaj noꞌ lech, islohnipaxo ebꞌnaj noꞌ queso yaqꞌ iswakax ebꞌnaj yebꞌ noꞌ chiw.
Aypaxo noꞌ tzehla meꞌ kaw bꞌaqꞌich iskꞌux ebꞌnaj.
Iskꞌuxnipaxo noꞌ meꞌ yebꞌ noꞌ chiw ay bꞌey txꞌotxꞌ Basán.
Iswahnipaxo ebꞌnaj ixim trigo, ixim kaw kꞌul, yukꞌnipaxo ebꞌnaj vino, yal teꞌ uva.
Yajaꞌ haxa yet isbꞌaqꞌichbꞌilo Jesurún, [u]
isxanhwa hakaꞌ noꞌ cheh, ishekꞌnilo isbꞌa yinh Komam Dios watxꞌenhe,
isyahnikano istanhemal yebꞌ iskolomal.
Yok anma tuꞌ yanoko ishowal Komam yinh iskꞌul,
istit ishowal Komam yibꞌanh yet yinayo isbꞌa anma tuꞌ tet hunteqꞌan tioxh chisyah Komam.
Yaqꞌni isxahanbꞌal tet ischejabꞌ naj matzwalil, hunteqꞌan tioxh mach diosoj,
mach ohtabꞌilo yu yet yalanhtokanoj; komon dios tolto watxꞌi,
hunteqꞌan bꞌay machi yiyo isbꞌa ebꞌyaꞌ jichmam.
Konhobꞌ Israel isnahulnheto Komam watxꞌenhe, yebꞌ isKolomal,
isnahulnheto anma Komam aqꞌni iskawil.
Hayet yilni Komam huneꞌ tuꞌ istit lemna ishowal,
isyahnikanh Komam ebꞌnaj iskꞌahol yebꞌ ebꞌix iskutzꞌin.
Yalni Komam hakaꞌ tiꞌ: “Matxa chiwilan hunteqꞌan anma tiꞌ, wilaꞌan tzet chiꞌelikoj.
Yinh kaw yeli kaw txꞌojkanoj, mach chu iskawxi inkꞌulan yinh.
Chiyaqꞌ chíwaho inkꞌulan yet chiyinayo isbꞌa tet tioxh,
mach diosoj, kat yaqꞌnitij inhowalan yet chiyinayo isbꞌa tet yechel tzetaj ye tuꞌ.
Hakinpax tuꞌan chiwaqꞌ chíwahojan iskꞌul yet chiwalnihan hunteqꞌan nan konhobꞌal inkonhobꞌojan.
Chiwaqꞌnipaxotijan ishowal yet chiwanikojan anma mach isnabꞌal inkonhobꞌojan.
Chitit inhowalan hakaꞌ xaj qꞌa qꞌaꞌ,
kat xin istzuji qꞌa qꞌaꞌ wuhan yich yalanh txꞌotxꞌ bꞌay ay kamom, [v] isbꞌi huneꞌ bꞌay ay kamom yinh hebreo.
kat istzꞌato sunil sat tzꞌunubꞌ ay sat txꞌotxꞌ, kat istzꞌato yichla nime witz.
Chiwatijan sunilal ismajanil isyaꞌtajil yibꞌanh hunteqꞌan anma tuꞌ,
kat wanipaxtojan sunil isbꞌaqꞌ inlitꞌan yinh.
Kat iskam yu wahil yebꞌ yu qꞌaꞌ yabꞌil,
kat wanipaxtojan howla yabꞌil yinh, yunhe istanhtzenkaniloj,
kat wanipaxtojan noꞌ howla noqꞌ yebꞌ noꞌ howla labꞌa yinh.
Yulaj bꞌeh chipotxꞌlaxkamo yuninal yu chꞌen espada;
haxa yet ay yul yatut xin chiꞌok xiwkilal yinh,
kat iskam ebꞌnaj tzehtaj, yebꞌ ebꞌix qꞌopo, yebꞌ ebꞌnaj ichamta winaj,
yebꞌ nixhte neneꞌ chitotxutxwi yinh ismiꞌ.
Ok yinh innabꞌalan inpujbꞌantojan konhobꞌ Israel tiꞌ,
yunhe istanhkanilo sat yibꞌanhqꞌinal tiꞌ.
Yajaꞌ mach chiwochehan wabꞌehan isbꞌuchwa ebꞌnaj ayko ishowal winhan.
Mach chiwochehan chiyikanh isbꞌa ebꞌnaj tuꞌ, chiyalni:
‘Hanhonh majaqꞌ aykꞌayo anma Israel tiꞌ yu jip,
maxhtaj Komam Dios maꞌaqꞌni aykꞌayoj,’” xhim ebꞌnaj.
Haꞌ anma Israel tiꞌ, kaw matzet chitxumchalo yu,
kaw machi isnabꞌal.
Hantam saqꞌal ta ay isnabꞌal chimtxumchalo yu yinh tzet chꞌelkanikoj.
¿Tzet yinh yuxin huneꞌnhe mak chixibꞌtento huneꞌ mil ebꞌnaj Israel?
¿Tzet yinh yuxin kawanhnhe mak chixibꞌtento 10 (lahonhebꞌ) mil ebꞌnaj Israel?
Wal xin haꞌ Komam, yet yalanhto iskolomal anma Israel ye Komam,
yaj tzujanxa xin Komam aniko ebꞌnaj Israel yul isqꞌabꞌ ebꞌnaj ayko ishowal yinh.
Kaw yohtaj ebꞌnaj ayko ishowal yinh ebꞌnaj Israel tato haꞌ istioxh ebꞌnaj machi yip,
mach hakaꞌo isDios ebꞌnaj Israel.
Haꞌ ebꞌnaj ayko ishowal yinh ebꞌnaj Israel kaw txꞌojkanoj,
yuto haꞌ ebꞌnaj konhobꞌ Sodoma yebꞌ konhobꞌ Gomorra,
bꞌay titna ebꞌnaj. Lahan xin ebꞌnaj hakaꞌ teꞌ uva kaw kꞌah, kaw how chonhkam yu.
Haꞌ isvino ebꞌnaj tuꞌ,
lahan yebꞌ ishowal yeh noꞌ labꞌa.
Yalnipaxo Komam hakaꞌ tiꞌ: “Sunil istxꞌojal ebꞌnaj ayko ishowal yinh Israel tiꞌ,
kaw kꞌuwan wuhan, hakaꞌ kokꞌubꞌan hunu qꞌalomal.
Hanintiꞌan chiwitijan inhowalan yinh mak chiwatxꞌen istxꞌojal,
chiwaqꞌan ispaj selel tet yu istxꞌojal chiswatxꞌe, yinh istzꞌayikal bꞌay chiꞌaykꞌayi.
Lanhanxa yul istzꞌayikal bꞌay chiꞌay isyaꞌtajil yibꞌanh mak ayko ishowal yinh Israel,
kawilxa yeti tzet watxꞌebꞌilxa yilal istit yibꞌanh,” xhi Komam. [*]
Haꞌ Komam chꞌelti kolwal yinh iskonhobꞌ yet chiyilni ta matxa yip iskolni isbꞌa,
kat istzꞌay iskꞌul Komam yinh ebꞌnaj ischejabꞌ yet chiyilni ta matxa yip,
machpaxo mak chikolwa yinh yuto matxa hunu maka;
matxa ebꞌnaj kꞌamteꞌ, matxa ebꞌnaj yet isbꞌa ischukil.
Chisqꞌambꞌen Komam tet ebꞌnaj Israel hakaꞌ tiꞌ:
“¿Bꞌaytuꞌwal ay hunteqꞌan cheyaliko hediosaloj,
hekolomal hakaꞌ chꞌen chꞌen bꞌay chekol hebꞌa?
¿Bꞌaytuꞌwal ay hediosal tuꞌ?
Hunteqꞌan cheyal hediosaloj lonayto ismantecahil xahanbꞌal heyalte tet,
yukꞌnipaxayto vino heyaqꞌ heyebꞌalqꞌabꞌo tet.
¡Tijabꞌ kolwal teyinh kat kexiskolni!
Txumwekꞌanabꞌi. Ilwekꞌanabꞌ tinanh tato hanin Dios hinan,
matxa hunuxa Dios hakaꞌ intiꞌan. Haninan chiwatijan kamikal yibꞌanh anma,
haninan xin chiwaqꞌan itzitzbꞌokanh.
Haninan chiwakojan islahwilal, haninpaxojan xin chiwaqꞌ kawxojan.
Machi hunu mak chu iskolnilo isbꞌa yul inqꞌabꞌan.
Chiwakanhan inqꞌabꞌan satkanh,
chiwaqꞌni bꞌinahojan tato hanintiꞌan ay inkawilan yinh sunilbꞌal ej tiempo,
hayet chinnhijnatijan ye wespadahan xanhe chijeplahi.
Inqꞌabꞌan xin chinkꞌolbꞌahan,
kat wilnihan tzet chiꞌeliko ebꞌnaj ayko ishowal winhan,
kat waqꞌnihan ispaj selel tet ebꞌnaj chinyahnihan.
Chibꞌakchakanto inlitꞌan tuꞌ yu ischikꞌil ebꞌnaj.
Haxa wespadahan xin chitzokꞌnikanto isnimanil ebꞌnaj;
ay ischikꞌil islahwilal ebꞌnaj chiꞌilaxto preso,
ay ischikꞌil iswiꞌ ebꞌnaj iswiꞌehal yinh ebꞌnaj aqꞌom howal tuꞌ,” xhi Komam.
Hex nime konhobꞌlaj tzalahanhwe [*] yinta iskonhobꞌ Komam,
yuto chispajtze Komam iskamikal ebꞌnaj ischejabꞌ,
kat istanhtzenkanilo Komam ebꞌnaj ayko ishowal yinh,
kat yaqꞌni nimankꞌulal Komam yinh iskonhobꞌ,» xhi yaꞌ Moisés. [*]
Apni yaꞌ Moisés sata sunil konhobꞌ Israel, yok yaꞌ yalno istzotiꞌal huneꞌ isbꞌit tet anma Israel; wal yaꞌ Josué, iskꞌahol yaꞌ Nun yetbꞌinhe isbꞌa yaꞌ yebꞌ yaꞌ Moisés. Hayet lahwi yaꞌ Moisés yalni tzotiꞌ ayko yinh huneꞌ bꞌit tet sunil anma Israel, yalni yaꞌ tet anma Israel hakaꞌ tiꞌ: «Sunil tzet mawalan teyet tiꞌ, txumchahojabꞌilo heyu kat heyalni tet heyuninal ta chiyako yinh iskꞌul isyijen chejbꞌanile tiꞌ. Yuto mach komono hunteqꞌan chejbꞌanile tiꞌ, wal xin haꞌ chiꞌaqꞌni hekawil. Tato cheyije haꞌ chiꞌaqꞌni chꞌibꞌo yoj hekawil yet ay hex sat txꞌo txꞌotxꞌ chiꞌaqꞌlax teyet yet chexqꞌaxponikꞌto bꞌey haꞌ Jordán,» xhi yaꞌ Moisés.
	[u]32:15 Jesurún hunxa isbꞌi Israel.
	[v]32:22 Seol
	32:35 32:35 Ro. 12:19
	32:43 32:43 Heb. 1:6
	32:43 32:43 Ap. 19:2

Tonhe yilkaniko yaꞌ Moisés txꞌotxꞌ Canaán
Yinhtikꞌa huneꞌ tzꞌayik tuꞌ, tzotel Komam Dios Jahawil tet yaꞌ Moisés, yalni Komam:
«Asiꞌ bꞌey witzla Abarim, kat hawahto iswiꞌ witz Nebo ayko yul ismajul txꞌotxꞌ Moab, satakꞌti konhobꞌ Jericó. Haꞌ bꞌey tuꞌ xin chawilkanto txꞌotxꞌ Canaán, txꞌotxꞌ chiwaqꞌan tet anma Israel tiꞌ. Haꞌ xin yinh iswiꞌ huneꞌ witz bꞌay chaxhahto tuꞌ, haꞌ tuꞌ chaxhkami, hakaꞌ yu iskam ebꞌyaꞌ hawichmam, yebꞌ hakaꞌ yu iskam hawuxhta Aarón yinh iswiꞌ witz Hor. Yuto hekawanhil mach heyije tzet walan, mach heyeloj ta kaw ay welapnojan sata anma Israel yet ay hex bꞌey haꞌ Meriba-cades, bꞌey txꞌotxꞌ desierto Zin. Wal xin haꞌ bꞌey tiꞌ chawilkanto txꞌotxꞌ chiwaqꞌan tet konhobꞌ Israel, mach chachapni sat txꞌotxꞌ,» xhi Komam. [w].
	[w]32:52 Mach okto yaꞌ Moisés sat txꞌo txꞌotxꞌ haltebꞌil yu Komam Dios. Nm. 20:10-13; Dt. 3:23-27

Isqꞌan yaꞌ Moisés iskꞌulal yibꞌanh ebꞌnaj kabꞌlahonh majan Israel
Hayet yalanhto maxhto chikam yaꞌ Moisés, ischejabꞌ Komam Dios, isqꞌannikano yaꞌ iskꞌulal Komam yibꞌanh ebꞌnaj Israel, yalni yaꞌ hakaꞌ tiꞌ:
«Chitit Komam bꞌey witz Sinaí, chonhistzejnhen bꞌey Seir,
chijeplapaxti isqꞌaqꞌal bꞌey witz Parán.
Hayet chitit tuꞌ, ayko xolal ismilalxa ebꞌnaj ángel,
iqꞌbꞌil chejbꞌanile yu iswatxꞌqꞌabꞌ, chixin tzejtzon isqꞌaqꞌal.
Xahan ay iskonhobꞌ Komam yu, chiskolni Komam makta yetxa yehi.
Haꞌ mak yetxa ye tuꞌ chiꞌay jahno sata Komam, chisyijen chejbꞌanile chal Komam.
Haꞌ chejbꞌanile aqꞌbꞌil wuhan isqꞌalomal anma titna yinh yaꞌ Jacob [x],  yehi.
Haꞌ Komam ayko reyal [*] bꞌey Jesurún yet chiskutxbꞌan isbꞌa ebꞌnaj yahaw konhobꞌ,
yet chiskutxbꞌan isbꞌa hunu majan ebꞌnaj Israel.
Isqꞌanni yaꞌ Moisés iskꞌulal yibꞌanh yaꞌ Rubén. [y]
Ayojabꞌ iskawil anma titna yinh yaꞌ Rubén, machojabꞌ chikꞌayiloj,» xhi yaꞌ Moisés.
Yalni yaꞌ Moisés yinh yaꞌ Judá hakaꞌ tiꞌ:
«Mamin, abꞌe tzet chisqꞌan anma titna yinh yaꞌ Judá, kutxbꞌako iskꞌatanh yet konhobꞌ.
Hanhehojabꞌ yu isqꞌabꞌ ebꞌnaj chiskol isbꞌa,
wal xin kolwahanh yinh ebꞌnaj yu hawip,
kolwahanh yinh ebꞌnaj yu isqꞌoji yinh anma chiꞌaniko howal yinh,» xhi yaꞌ.
Yalni yaꞌ yinh yaꞌ Leví hakaꞌ tiꞌ:
«Mamin, yelo tzet chawoche yinh Tumim yebꞌ yinh Urim
aqꞌbꞌiliko yul isqꞌabꞌ ebꞌnaj hachejabꞌ levita yijem tawet.
Ebꞌnaj hawako yinh ilwebꞌal bꞌey Masah,
ebꞌnaj bꞌay hakajle habꞌa yebꞌi bꞌey haꞌ Meriba.
Kaw ekꞌbꞌal kachyoche ebꞌnaj sata ismam, ismiꞌ, yuninal, yuxhtaj;
yu isyijen ebꞌnaj haTzotiꞌ, isyijenpaxo ebꞌnaj chejbꞌanile chawala.
Haꞌ ebꞌnaj xin chihalni chejbꞌanile hawal tet anma titna yinh yaꞌ Jacob;
haꞌ ton kuybꞌanile hawal tet anma Israel.
Chisnhusni ebꞌnaj pom yebꞌ no noqꞌ chiꞌahto yibꞌanh ismexhahil yet xahanbꞌal tasataj.
Mam Jahawil, ayo hakꞌulal yibꞌanh tzet chiswatxꞌe ebꞌnaj levita tiꞌ;
kat hachahni yinh tzalahilal tzet chiyalte ebꞌnaj tawet yinh hamunil.
Haꞌ mak chiꞌaniko ishowal yinh ebꞌnaj, maqꞌbꞌil haqꞌahnito ismotx;
matxahojabꞌ xin chissikꞌkanh isbꞌa,» xhi yaꞌ.
Yalni yaꞌ Moisés yinh yaꞌ Benjamín hakaꞌ tiꞌ:
«Kaw xahan ay yaꞌ Benjamín yu Komam Dios,
kaw aqꞌankꞌulalnhetikꞌa ye yaꞌ yuto ayko yaꞌ iskawilal Komam, yu Komam ayko yenhelo yaꞌ,
ayahto yaꞌ yibꞌanh iswixikꞌ Komam yu haꞌ chitanhen yaꞌ,» xhi yaꞌ.
Yalnipaxo yaꞌ Moisés yinh yaꞌ José hakaꞌ tiꞌ:
«Yaqꞌabꞌayo Komam Dios isyaxil yibꞌanh istxꞌotxꞌ yu nixhte haꞌ nhabꞌ chitit satkanh,
yebꞌpaxo xin isyaxil ha haꞌ ayayto yalanh txꞌotxꞌ.
Kꞌulojabꞌ chiyu isqꞌanbꞌilo sat istzꞌunubꞌ yu yoj tzꞌayik,
chiꞌojabꞌ chiꞌeliko sat tzꞌunubꞌ yu ixahaw.
Yaqꞌabꞌayo Komam iskꞌulal yibꞌanh sat istzꞌunubꞌ chiyako yinhla istzalanil witz yebꞌ yinhla wonhan;
hunteqꞌan witz ayxatikꞌa yettax kaw payat.
Nohojabꞌilo sat istxꞌotxꞌ yu sat tzꞌunubꞌ, yu isyaxilal Komam Dios,
Komam isye isbꞌa xol teꞌ txꞌix bꞌayah jopla qꞌaꞌ.
Sunil iskꞌulal tiꞌ ayojabꞌ yibꞌanh anma titna yinh yaꞌ José, yaꞌ sikꞌbꞌililo xol yuxhtaj.
Kaw xin saqꞌal jilni yaꞌ, hakaꞌ hunu noꞌ tzehla wakax bꞌabꞌel pitzkꞌahi; kaw xin ay yip hakaꞌ noꞌ búfalo,
kat istejwa yinh sunil ej konhobꞌ masanta islahobꞌal txꞌo txꞌotxꞌ. Haꞌ ebꞌnaj kaw ay yip,
haꞌ ton ebꞌnaj 10 (lahonhebꞌ) mil isbꞌisil anma titna yinh yaꞌ Efraín;
yebꞌpaxo yinh ebꞌnaj titna yinh yaꞌ Manasés, txꞌiꞌal mil isbꞌisil,» xhi yaꞌ Moisés.
Yalni yaꞌ Moisés yinh yaꞌ Zabulón yebꞌ yinh yaꞌ Isacar hakaꞌ tiꞌ:
«Hex titna yinh yaꞌ Zabulón, tzalahanhwej bꞌayejtuꞌwal chexekꞌi.
Haxa hex titna yinh yaꞌ Isacar tzalahanhwe yul hemantiado.
Cheyawte sunil nime konhobꞌ bꞌey iswiꞌ witz,
kat heyaqꞌni hexahanbꞌal hakaꞌ chal iskꞌul Komam Dios,
mach chexqꞌoji heloni no noqꞌ chiꞌahti xol haꞌ mar;
kat heloni isyaxil ay istiꞌla ha haꞌ,» xhi yaꞌ.
Yalnipaxo yaꞌ Moisés yinh anma titna yinh yaꞌ Gad hakaꞌ tiꞌ:
«Alaxojabꞌiko ismay Komam aqꞌnikano niman istxꞌotxꞌ.
Hakaꞌ yay pajno hunu noꞌ bꞌalam ismajwahi,
hak tuꞌ ye ebꞌnaj titna yinh yaꞌ Gad,
chistzilnikanto isqꞌabꞌ anma yebꞌ iswiꞌ anma ayko ishowal yinh.
Haꞌ iqꞌnhe txꞌo txꞌotxꞌ kaw kꞌul, haꞌ huneꞌ txꞌotxꞌ tuꞌ hakaꞌta yet ebꞌnaj capitán ye txꞌotxꞌ.
Ok yaꞌ yahawo xol anma Israel isyijen sunil tzet chal Komam,
iswatxꞌenpaxo istoholal xol yet konhobꞌ Israel,» xhi yaꞌ.
Yalnipaxo yaꞌ Moisés yinh anma titna yinh yaꞌ Dan hakaꞌ tiꞌ:
«Yaꞌ Dan, lahan yaꞌ hakaꞌ hunu yunin noꞌ bꞌalam chitit tꞌujla bꞌey txꞌotxꞌ Basán,» xhi yaꞌ.
Yalni yaꞌ yinh yaꞌ Neftalí hakaꞌ tiꞌ:
«Haꞌ anma titna yinh yaꞌ Neftalí, kaw kꞌul yekano yu Komam Dios Jahawil,
kaw txꞌiꞌal iskꞌulal Komam aykanayo yibꞌanh.
Yet ebꞌnaj ye txꞌotxꞌ istiꞌ haꞌ lago masanta yinh yetkꞌulal sur,» xhi yaꞌ.
Yalnipaxo yaꞌ Moisés yinh yaꞌ Aser hakaꞌ tiꞌ:
«Yaqꞌabꞌayo Komam iskꞌulal yibꞌanh yaꞌ Aser sata ebꞌyaꞌ yuxhta yaꞌ, iskꞌahol yaꞌ Jacob.
Kaw xahanojabꞌ ay yaꞌ yu ebꞌyaꞌ yuxhtaj, kat istxꞌahni yoj yu aceite.
Kꞌulojabꞌnhetikꞌa chu ismajchenkano ispultahil iskonhobꞌ yu chꞌen hierro yebꞌ bronce.
Aynhetikꞌa yip sunilbꞌal tzꞌayik.
Machi hunu mak hakaꞌ isDiosal konhobꞌ Jerusún,
chiꞌekꞌ Komam yibꞌanh ej moyan yu isqꞌaqꞌal yip, kat yul kolwal teyinh.
Haꞌ Komam Dios, Komam aynhetikꞌa yinh sunilbꞌal tiempo,
haꞌ chexkolni; haꞌ isqꞌabꞌ Komam kaw aykano yip chikolwa teyinh.
Haꞌ Komam tzumbꞌenilo anma ayko ishowal teyinh yinh hesat,
yalni Komam teyet ta chetanhtzekaniloj.
Hex Israel hex tiꞌ, hesunil chexeh sat hetxꞌotxꞌ yinh aqꞌankꞌulal.
Heyuninal chipohcha teyinh kaw ay ixim trigo yebꞌ teꞌ uva sat istxꞌotxꞌ;
chꞌaypaxo txihnhabꞌ yibꞌanh hetzꞌunubꞌ.
¡Saqꞌal heyet hex Israel hex tiꞌ, [z] yeko yinh RV, mach isqꞌan ispaj tzotiꞌ. Ayko yu chiyaqꞌ yip yinh tzet yal yinh ebꞌnaj Israel. machi hunu konhobꞌ hakaꞌ hex tiꞌ!
Haꞌ Komam Jahawil kexkolnikanoj, haꞌ chexilni, kat iskolwa teyinh.
Hakaꞌ heyespada yeko Komam, yuxin chexqꞌoji yinh ebꞌnaj ayko ishowal teyinh,
kat yaykꞌay ebꞌnaj yul heqꞌabꞌ,
kat hexanhnikanayo ebꞌnaj,» xhi yaꞌ Moisés.
	[x]33:4 Jacobhunxa isbꞌi, haꞌ ton Israel.
	[y]33:6 Ichiko yaꞌ Moisés isqꞌanni iskꞌulal Komam yibꞌanh anma titna yinh kabꞌlahonh majan ebꞌnaj iskꞌahol yaꞌ Israel.
	[z]33:29 Huneꞌ qꞌambꞌebꞌal retorico
	33:5 33:5 Jue. 8:23

Iskamikal yaꞌ Moisés yebꞌ yet ismuji yaꞌ
Haꞌ bꞌey akꞌal Moab ay yaꞌ Moisés, yahto yaꞌ bꞌay ay hunteqꞌan witz chiyij Nebo, yahto yaꞌ yinh iswiꞌ witz Pisga ay bꞌey tuꞌ, ayko satakꞌti konhobꞌ Jericó. Haꞌ bꞌey tuꞌ xin isye Komam Dios Jahawil tet yaꞌ Moisés sunil txꞌotxꞌ Galaad, masanta bꞌey txꞌotxꞌ Dan. Isyenipaxo Komam txꞌotxꞌ ismajul yaꞌ Neftalí, yaꞌ Efraín, yebꞌ yaꞌ Manasés, yebꞌ sunil txꞌotxꞌ ismajul yaꞌ Judá masanta chiꞌapni txꞌotxꞌ bꞌey haꞌ mar bꞌay chito tzꞌayik. Isyenipaxo Komam txꞌotxꞌ Neguev, txꞌotxꞌ yakꞌalil istiꞌ haꞌ Jordán, yebꞌ yakꞌalil txꞌotxꞌ Jericó bꞌay kaw ay ej teꞌ palmera masanta bꞌey konhobꞌ Zoar. Yalni Komam tet yaꞌ Moisés hakaꞌ tiꞌ:
«Haꞌ txꞌo txꞌotxꞌ tiꞌ waltehan tet heyichmam Abraham, heyichmam Isaac yebꞌ heyichmam Jacob tato chiwaqꞌan tet anma chipohchakanilto yinh yuninal. Chinyekanojan txꞌotxꞌ hawilaꞌ, yaj matxa chaxhapni sat txꞌotxꞌ,» xhi Komam tet yaꞌ.
Haꞌ tuꞌ xin kam yaꞌ Moisés, ischejabꞌ Komam Dios Jahawil yul ismajul txꞌotxꞌ Moab, hakaꞌtikꞌa yu yalnikano Komam. Ismujlax yaꞌ Moisés sat yakꞌalil txꞌotxꞌ Moab, satakꞌti txꞌotxꞌ Bet-peor. Haꞌ xin bꞌay mujlaxkano yaꞌ Moisés tuꞌ, machi hunu mak ohtanhe tinanh. 120 ishabꞌilal yaꞌ yet iskam yaꞌ, kaw xin kꞌulto yilni yaꞌ yebꞌ kaw ayto yip yaꞌ yet iskam yaꞌ. [aa], 40 (kawinaj) habꞌil ekꞌyaꞌ bꞌey Madián, , yok 40 (kawinaj) habꞌil ekꞌyaꞌ bꞌey txꞌotxꞌ desierto, .
Yok anma Israel oqꞌo yinh yaꞌ Moisés bꞌey txꞌotxꞌ Moab, kaw huneꞌ ixahaw oqꞌ anma yinh yaꞌ; yiqꞌni anma bꞌiskꞌulal yinh iskamikal yaꞌ hakaꞌtikꞌa chu ebꞌnaj Israel. Ischahnikano yaꞌ Josué, iskꞌahol yaꞌ Nun, ishelanil yaꞌ Moisés, yuto yalanhto maxhto chikam yaꞌ Moisés tuꞌ, yanikanayo isqꞌabꞌ yaꞌ yibꞌanh iswiꞌ yaꞌ Josué. Isyijen sunil anma Israel tzet chiyal yaꞌ Josué tuꞌ, hakaꞌtikꞌa yu yalnikano Komam tet yaꞌ Moisés.
Hataxtikꞌa tuꞌ xin matxa hunu ischejabꞌ Komam xol anma Israel hakaꞌ yaꞌ Moisés, yaꞌ ilniko sat Komam yet chitzotel tet. Machipaxo hunu mak yeni kꞌaybꞌalkꞌule yebꞌ yechel yip Komam hakaꞌ isye yaꞌ Moisés yu Komam bꞌey Egipto yinh naj rey Faraón, yebꞌ yinh sunil ebꞌnaj chimunla yinta naj, yebꞌ yinh sunil anma ah Egipto tuꞌ. Machipaxo hunuxa mak yeni tzetaj kaw ay yelapnoj, yebꞌ tzet ay ismay, yebꞌ tzetaj chonhxiw jilni hakaꞌ isye yaꞌ Moisés xol anma Israel.
	[aa]34:7 120 habꞌil yaꞌ Moisés yet iskam yaꞌ, 40 (kawinaj) habꞌil ekꞌyaꞌ bꞌey Egipto. Hch. 7:23Hch. 7:30Hch. 7:30

JOSJOSUÉHum tzꞌibꞌnhebꞌilkano yu yaꞌ Josué
1. CHIꞌOKKANO TXꞌOTXꞌ CANAÁN YU EBꞌNAJ ISRAEL
(1:1—12:24)
Iswatxꞌe isbꞌa ebꞌnaj Israel yinh tzet chiyu isqꞌoji ebꞌnaj yinh anma ay bꞌey Canaán
Hayet lahwi iskamto yaꞌ Moisés, ischejabꞌ Komam Dios, istzotel Komam tet yaꞌ Josué, iskꞌahol yaꞌ Nun; yaꞌ Josué tuꞌ ischejabꞌ yaꞌ Moisés yehi. Yalni Komam tet yaꞌ Josué hakaꞌ tiꞌ: «Wal tinanh xakam yaꞌ Moisés inchejabꞌan, yuxin hach tiꞌ chawijbꞌato konhobꞌ Israel yinh isbꞌel, chaxhqꞌaxponikꞌto yibꞌanh haꞌ Jordán yebꞌi, kat heyapni sat txꞌo txꞌotxꞌ chiwaqꞌan teyet hex Israel hex tiꞌ. [a].Hakaꞌtikꞌa yu walnihan tet yaꞌ Moisés; sunil txꞌo txꞌotxꞌ bꞌay chilakexekꞌi, bꞌay cheyayo heyoj, haninan chiwaqꞌkanojan txꞌotxꞌ teyet. Sunil txꞌotxꞌ ay bꞌey txꞌotxꞌ desierto, yebꞌ txꞌotxꞌ Líbano masanta chiꞌapni yinh haꞌ niman Éufrates chiwaqꞌan teyet; chiwaqꞌnipaxojan sunil istxꞌotxꞌ ebꞌnaj hitita teyet masanta chiꞌapni yinh haꞌ Niman Mar [b] yetkꞌulal bꞌay chito tzꞌayik. Yulbꞌal tiempo ay hakawil yul sat yibꞌanhqꞌinal tiꞌ, machi hunu mak chiqꞌoji tawinh; ayinnhetikꞌakojan hawetbꞌihoj hakaꞌ yu wokan yetbꞌiho yaꞌ Moisés; machi bꞌaqꞌinh chaxhinbꞌejkanojan, mach chachkan hachukil yinh hunelnhe. Ako hawip, mach chachxiwi, yuto hach chapohkanh txꞌotxꞌ yinh ebꞌnaj Israel, txꞌotxꞌ haltebꞌil tet heyichmam ta chiwaqꞌan teyet. Hanhe tiꞌ chinqꞌanan tawet ta chawako yip hawanma, mach chaxhxiwi, chayije sunil chejbꞌanile halbꞌilkano tawet yu yaꞌ Moisés, yaꞌ inchejabꞌan. Mach chahekꞌilo habꞌa yinh; mach chaxhto yinh hawatxꞌqꞌabꞌ, mach chaxhto yinh hamekqꞌabꞌ yinh sunil tzet chiyala, hak tuꞌ xin kꞌul chacheliko yinh sunil tzet chawatxꞌe. Machojabꞌ chabꞌej hawawten Istzotiꞌ Komam Dios ayko yinh hum; tzꞌayikal yebꞌ aqꞌbꞌalil chiꞌekꞌ hanabꞌal yinh yu hayijeni, haxinwal kꞌul chiꞌeliko sunil tzet chawatxꞌe. Abꞌe tzet chiwalan, hanin haDiosal intiꞌan. Chiwalan tawet; ako yip hawanma, helan chawute habꞌa, mach chaxhxiwi, mach chikabꞌkon hakꞌul yuto haninan haDiosal yebꞌ haWahawil, chinokan hawetbꞌihoj bꞌajxanhetuꞌwal chachtohi,» xhi Komam.
	[a]1:2 Haxa yaꞌ Josué ok ijbꞌalomalo yinh anma Israel selelo yaꞌ Moisés, haꞌ yaꞌ chiꞌinikto anma Israel sat txꞌotxꞌ Canaán, saybꞌilxalo yaꞌ yu Komam Dios. Nm. 27:18; Dt. 1:38
	[b]1:4 Haꞌ Niman Mar, haꞌ ton haꞌ Mar Mediterráneo.

Iswatxꞌe isbꞌa yaꞌ Josué isto yinh howal
Lahwi tuꞌ, istzotel yaꞌ Josué tet ebꞌnaj yahawil xol anma Israel, yalni yaꞌ: «Asiꞌwe xolaj campamento kat heyalni tet konhobꞌ tato chiswatxꞌe tzet chislo chiyitoj, yuto yet oxebꞌ tzꞌayik chonhqꞌaxponikꞌto yibꞌanh haꞌ Jordán tiꞌ, kat kotoh bꞌey txꞌo txꞌotxꞌ chaqꞌ Komam Jahawil, koDiosal jet, kexchi,» xhi yaꞌ Josué.
Istzotelpaxo yaꞌ Josué tet ebꞌnaj Israel, ebꞌnaj titna yinh yaꞌ Rubén, yebꞌ tet ebꞌnaj Israel titna yinh yaꞌ Gad, yebꞌ tet yikta majan ebꞌnaj Israel titna yinh yaꞌ Manasés, yalni yaꞌ Josué hakaꞌ tiꞌ:
—Chenatij tzet halbꞌilkano yu yaꞌ Moisés, ischejabꞌ Komam Dios teyet, yet yalni ta haꞌ Komam Jahawil, koDiosal, aqꞌnikano txꞌo txꞌotxꞌ tiꞌ teyet yu hexew sat txꞌotxꞌ. [c]Kanojabꞌkano heyixal, heyuninal yebꞌ henoqꞌ sat txꞌo txꞌotxꞌ yaqꞌkano yaꞌ Moisés teyet tiꞌ, txꞌotxꞌ ayikꞌti isqꞌaxebꞌikꞌti haꞌ Jordán tiꞌ; yajaꞌ wal hex kaw helan hex heto yinh howal, iqꞌwe hemunlabꞌal yet howal, kat hebꞌabꞌi sata hunteqꞌanxa jet konhobꞌ yu hekolwa yinh. Hato xin yet chiyaqꞌnikano Komam bꞌay chixew ebꞌnaj hakaꞌ yu Komam teyinh, masanto yet chaqꞌnikano Komam istxꞌotxꞌ ebꞌnaj, katto hepaxti sat hetxꞌotxꞌ ay isqꞌaxebꞌikꞌti haꞌ Jordán tiꞌ, txꞌotxꞌ ayko yetkꞌulal bꞌay chiꞌahilo tzꞌayik, yu heyokkano yahawo txꞌotxꞌ, txꞌotxꞌ yaqꞌkano yaꞌ Moisés ischejabꞌ Komam Dios teyet, xhi yaꞌ tet ebꞌnaj.
Istaqꞌwi ebꞌnaj tet yaꞌ Josué:
—Kꞌultikꞌa, chikowatxꞌehanh tzet chawal tiꞌ, kat kotohanh bꞌay chonhhachejto tiꞌanh. Chixin koyijehanh tzet chawal jetanh hakaꞌ yu koyijenanh tzet yal yaꞌ Moisés. Haꞌ xin huneꞌ tzet chijochehanh ta chiꞌok Komam Dios koDiosal hawetbꞌihoj hakaꞌ yu yok Komam yetbꞌiho yaꞌ Moisés. Makxanhetikꞌa mach chisyije tzet chawala, maka chismanhkꞌo tzet chawal tiꞌ, yilal yaqꞌlax kamoj. Hach kachannhe ako yip hawanma, mach chaxhxiwi, xhi ebꞌnaj.
	[c]1:13 Huneꞌ xewilal yalte Komam Dios, hato yet yokto anma Israel sat txꞌotxꞌ Canaán, hato tuꞌ yaqꞌ Komam Dios xewilal tet anma Israel; yet lahwi yekꞌ chejabꞌo bꞌey Egipto, lahwi tuꞌ yekꞌpaxo sat txꞌotxꞌ desierto.

Ischejto yaꞌ Josué kawanh ebꞌnaj yilno konhobꞌ Jericó
Hayet ay yaꞌ Josué, iskꞌahol yaꞌ Nun bꞌey konhobꞌ Sitim, ischejnito yaꞌ kawanh ebꞌnaj Israel yu isto ebꞌnaj yinh ewantajil yilno txꞌo txꞌotxꞌ yebꞌ konhobꞌ Jericó, yalni yaꞌ tet ebꞌnaj: «Asiꞌwe ilwekꞌo txꞌo txꞌotxꞌ, kat kam heyilni konhobꞌ Jericó,» xhi yaꞌ. [d].
Lahwi tuꞌ isto ebꞌnaj, yapni ebꞌnaj, isqꞌanni ebꞌnaj bꞌay chiway bꞌey yatut huneꞌ ix ix txꞌoj ye iswiꞌ, chiyij Rahab. [e] isbꞌi huneꞌ noꞌ niman noqꞌ chiꞌekꞌ xol haꞌ mar. Chijil tzotiꞌ yinh noꞌ yinh ej yikꞌtiꞌ ebꞌnaj hebreo. .Yajaꞌ xin ay mak bꞌey halno tet naj isreyal konhobꞌ Jericó tuꞌ hakaꞌ tiꞌ:
—Mamin, haꞌ yinh huneꞌ aqꞌbꞌal tiꞌ, ay ebꞌnaj Israel mahul ilno kotxꞌotxꞌ, xhi ebꞌnaj.
Ischejnito naj isreyal konhobꞌ Jericó tuꞌ yalno tet ix Rahab hakaꞌ tiꞌ:
—Chejilti ebꞌnaj Israel mahul isqꞌanaꞌ bꞌay chiway bꞌey hawatut tiꞌ, kat hawaniko ebꞌnaj yul inqꞌabꞌan, yuto tonhe chihul ebꞌnaj yilaꞌ kotxꞌotxꞌ tiꞌ, xhi ebꞌnaj chejabꞌ.
Yajaꞌ xin ebꞌabꞌilxato ebꞌnaj kawanh yu ix; yalnito ix tet ischejabꞌ naj rey hakaꞌ tiꞌ:
—Yeli ay ebꞌnaj mahul isqꞌanaꞌ bꞌay chiwayi, yajaꞌ mach wohtajojan bꞌay ay ebꞌnaj. Yajaꞌ yet maqꞌejbꞌayoj yet lanhanxa ispebꞌalax ispultahil konhobꞌ tiꞌ, mato ebꞌnaj, yajaꞌ xin mach wohtajojan tzet bꞌehal maschato ebꞌnaj; asiꞌwe yinh anhe hetzujuyo ebꞌnaj tinanh, chito tzujchayo ebꞌnaj heyu, xhi ix.
Yajaꞌ xin yihto ix ebꞌnaj yibꞌanh yakꞌalil yatut, yebꞌanto ix ebꞌnaj xol txꞌiꞌal topan teꞌ lino ayahto tajo bꞌey tuꞌ.
Hak tuꞌ yu isto ebꞌnaj issoldado naj rey saywal yinh ebꞌnaj yulaj bꞌeh chito bꞌey haꞌ Jordán, masanta istiꞌ haꞌ, bꞌay kawil yehati yich haꞌ. Hayet yelto ebꞌnaj soldado istzujnoyo ebꞌnaj tuꞌ, ispebꞌalaxkano ispultahil konhobꞌ Jericó. Hayet maxhto chiwaykanh ebꞌnaj kawanh Israel tuꞌ, yahto ix Rahab yibꞌanh yakꞌalil yatut bꞌay ayahto ebꞌnaj, yalni ix tet ebꞌnaj:
—Kaw wohtajan ta xayaqꞌ Komam heYahawil txꞌo txꞌotxꞌ tiꞌ teyet, yuxin hul huneꞌ xiwkilal jibꞌanhanh yu Komam. Kaw sunil anma ay yul huneꞌ konhobꞌ tiꞌ, lanhan ispax yip yu xiwkilal teyet. Xajabꞌehanh isqꞌumal tato yet heyel yul konhobꞌ Egipto ispohni Komam heYahawil haꞌ Kajinh Mar yu heyekꞌto yiktabꞌal haꞌ yul bꞌeh tajin. Jabꞌenpaxojanh tato hetanhtzelo kawanh ebꞌnaj isreyal anma amorreo; anma ay isqꞌaxebꞌikꞌto haꞌ Jordán, haꞌ ton naj Sehón yebꞌ naj Og. Hayet jabꞌenanh isqꞌumal tuꞌ, kaw konhxiwkanokanhanh, yuxin machi hunu mak tiꞌ chiqꞌoji yaniko howal teyinh, yuto heYahawil hex tiꞌ, haꞌ ton Komam Dios isDiosal satkanh yebꞌ isDiosal sat txꞌo txꞌotxꞌ tiꞌ. Yuxin chinqꞌanan teyet tato cheyaqꞌ bꞌinaho isbꞌi Komam heYahawil, cheyalni tato chexkolwa winhan yebꞌ mak ay yu inmaman yul watuttiꞌan, hakaꞌ mayu inkolwahan teyinh. Aqꞌwe hunu yechel wetan chiyeniloj ta kaw yel cheyala, ta chekolkanilo inmaman yebꞌ inmiꞌan yebꞌ sunil ebꞌnaj innohan yebꞌpaxo ebꞌix innohan, yebꞌ sunil yuninal. ¡Mach chonhhetanhtzelojanh! xhi ix.
Istaqꞌwi ebꞌnaj tet ix:
—Chijaqꞌ kobꞌahanh tawinh, tanhe machi bꞌay chawalikꞌo huneꞌ tiꞌ. Hayet chaqꞌni Komam Jahawil txꞌo txꞌotxꞌ tiꞌ jetanh, kꞌul chijute kobꞌahanh tawinh, chachkokolilojanh, xhi ebꞌnaj tet ix.
Ix Rahab tuꞌ, ayko yatut ix yinh iskꞌubꞌal konhobꞌ, yuxin yul wentanah yalti ix ebꞌnaj yinh huneꞌ lasu. Hayet maxhto chiꞌayti ebꞌnaj, yalni ix tet ebꞌnaj:
—As ebꞌawe hebꞌa iswiꞌ witz, haxinwal mach chexilcha yu ebꞌnaj to kexsaynoj, wal xin cheyebꞌa hebꞌa oxebꞌ tzꞌayik bꞌey tuꞌ masanto yet chimeltzo ebꞌnaj elto kexissaynoj. Lahwi tuꞌ kat heto yinh hebꞌel bꞌay ay hex, xhi ix tet ebꞌnaj.
Istaqꞌwi ebꞌnaj tet ix:
—Hanhonhtiꞌanh chikoyijehanh tzet makotaqꞌwe jubꞌanh tawinh. Yuxin yet chonhhulanh janokojanh howal yinh konhobꞌ tiꞌ, chalokbꞌayto hunu lasu kaj tiꞌ yul wentanah bꞌay chonhayto tꞌunhno tiꞌanh; kat hakutxbꞌan habꞌa yebꞌ hamam, hamiꞌ, yebꞌ sunil hanoh, yebꞌ sunil mak ayto hawu habꞌa yebꞌ bꞌey hawatut tiꞌ. Tato ay hunu mak chiꞌelto yul nha tiꞌ yet ayko howal kat iskam juhanh, yinh hakaꞌ tuꞌ machi ok iskamikal tuꞌ komulojanh, yuto haꞌ chisayni kamikal yinh; yajaꞌ ta ayikti yul nha tiꞌ, kat iskam juhanh, yinh hakaꞌ tuꞌ chiꞌok huneꞌ tuꞌ komulojanh. Yajaꞌ ta chawalilo huneꞌ tiꞌ, wal tuꞌ matxa yilalo chikoyijehanh tzet chijaltekanojanh tawet tiꞌ, xhi ebꞌnaj.
Istaqꞌwi ix:
—Kꞌultikꞌa hakaꞌ heyalni tiꞌ, xhi ix.
Istaqꞌlikano ebꞌnaj tet ix, isto ebꞌnaj. Lahwi tuꞌ isximnikaniko ix huneꞌ txꞌanh lasu kaj jilni yinh isventanahil yatut.
Isto ebꞌnaj kawanh Israel tuꞌ yebꞌano isbꞌa iswiꞌ witz, yehayo ebꞌnaj oxebꞌ tzꞌayik bꞌey tuꞌ, masanto yet ismeltzo ebꞌnaj soldado bꞌey saywal yinh ebꞌnaj. Kaw xin sunil bꞌay ekꞌ ebꞌnaj soldado tuꞌ saywal yinh ebꞌnaj, yajaꞌ machi ilcha ebꞌnaj yu ebꞌnaj. Lahwi tuꞌ, yayti ebꞌnaj kawanh Israel tuꞌ iswiꞌ witz, isqꞌaxponikꞌto ebꞌnaj yibꞌanh haꞌ Jordán, yapni ebꞌnaj bꞌay ay yaꞌ Josué, iskꞌahol yaꞌ Nun. Yichiko ebꞌnaj yalni sunil tzet bꞌey ebꞌnaj yilaꞌ bꞌey tuꞌ. Yalni ebꞌnaj tet yaꞌ hakaꞌ tiꞌ: «Xayako Komam Dios Jahawil txꞌo txꞌotxꞌ tuꞌ yul koqꞌabꞌ, yuto sunil anma ay yul konhobꞌ, lanhan ispax yip yu xiwkilal jet,» xhi ebꞌnaj.
	[d]2:1 Txꞌotxꞌ Sitim ayko txꞌotxꞌ isqꞌaxebꞌikꞌto haꞌ Jordán, yinh yetkꞌulal bꞌay chiꞌahilo tzꞌayik, sat akꞌal Moab ayayo txꞌotxꞌ; haꞌ tuꞌ xin ehayo ebꞌnaj Israel yet toxa chiꞌokto ebꞌnaj sat txꞌotxꞌ Canaán. Nm. 25:1; Jos. 3:1
	[e]2:1 RahabHeb. 11:31; Stg. 2:25; Sal. 89:10

Yet isqꞌaxponikꞌto ebꞌnaj Israel yibꞌanh haꞌ Jordán
Haxa yinh huneꞌxa tzꞌayik, yinh kaw sahabꞌ sakꞌayal yel yaꞌ Josué yebꞌ sunil anma Israel bꞌey txꞌotxꞌ Sitim, yapni ebꞌnaj istiꞌ haꞌ Jordán, yajaꞌ mach qꞌaxponikꞌto ebꞌnaj yibꞌanh haꞌ yinh huneꞌ tzꞌayik tuꞌ, wal xin kantokano ebꞌnaj istiꞌ haꞌ. Haxa yinh yox tzꞌayik yekꞌ ebꞌnaj yahawil konhobꞌ Israel xolaj campamento, yalni ebꞌnaj chejbꞌanile tet anma Israel hakaꞌ tiꞌ: «Hayet cheyilni yekꞌto isKaxhahil istrato Komam Dios iqꞌbꞌil yu ebꞌnaj sacerdote, ebꞌnaj titna yinh yaꞌ Leví, xol haꞌ Jordán, chexel bꞌay ay hex, kat heyok tzujno yintaj. Hak tuꞌ chu heyohtanhenilo bꞌay kaw hetohi, yuto maxhto hunujex xakexekꞌ yul bꞌeh tuꞌ yet yalanhtokanoj. Yajaꞌ mach chexhitziko yinh isKaxhahil isTrato Komam, [f] ayko xol ebꞌnaj Israel, haꞌ chiyeniloj ta ayko Komam Dios yetbꞌiho ebꞌnaj, . wal xin nahat chexkantzujnoj, huneꞌ kilómetro chexkan tzujno yintaj,» xhi ebꞌnaj.
Yalni yaꞌ Josué tet konhobꞌ Israel: «Wal tinanh sajnhewe hebꞌa, yuto yet hekal cheyil iswatxꞌen Komam Jahawil kꞌaybꞌalkꞌule koxol,» xhi yaꞌ. Yalnipaxo yaꞌ Josué tet ebꞌnaj sacerdote: «Bꞌatxwekanh isKaxhahil isTrato Komam, kat heyekꞌto yebꞌ teꞌ xol haꞌ sata sunil anma tiꞌ,» xhi yaꞌ.
Isbꞌatxnikanh ebꞌnaj teꞌ kaxha tuꞌ, isbꞌabꞌi ebꞌnaj sata sunil anma. Lahwi tuꞌ, istzotel Komam tet yaꞌ Josué, yalni hakaꞌ tiꞌ: «Haꞌ yinh huneꞌ tzꞌayik tiꞌ, chiꞌichiko wanikojan hamay yul sat anma Israel, hak tuꞌ chu yohtanheniloj ta ayinikojan hawetbꞌihoj, hakaꞌ yu wokan yetbꞌiho yaꞌ Moisés. Wal hach xin chachej ebꞌnaj sacerdote ta chisbꞌatxto ebꞌnaj teꞌ isKaxhahil inTratohan, hayet chꞌayto ebꞌnaj istiꞌ haꞌ Jordán tuꞌ xin, kat yok linhno ebꞌnaj xol haꞌ,» xhi Komam.
Lahwi tuꞌ, yalni yaꞌ Josué tet konhobꞌ Israel: «Hitzanhwetij, kat heyabꞌen tzet chiyal Komam Jahawil, koDiosal, yu tzet cheyil tinanh, haꞌ chiꞌaqꞌno heyohtanheloj tato ayko Komam Dios itzitz koxol, kat xin yinilo Komam anma cananeo yinh kosat, yebꞌ anma hitita, yebꞌ anma heveo, yebꞌ anma ferezeo, yebꞌ anma gergeseo, yebꞌ anma amorreo, yebꞌ anma jebuseo. Tinanh xin, haꞌ teꞌ Kaxha yet istꞌinhanil istrato Komam Dios, Yahawil yinh txꞌo txꞌotxꞌ, haꞌ chibꞌabꞌayto xol haꞌ Jordán kosataj. Yuxin sayilo 12 (kabꞌlahonhwanh) ebꞌnaj Israel, hunun ebꞌnaj yinh hunun majan yikꞌal yaꞌ Israel. Hayet chiyanayto yoj ebꞌnaj sacerdote, ebꞌnaj iqꞌnhe teꞌ Kaxha yet istrato Komam Jahawil, Yahawil yinh txꞌo txꞌotxꞌ, xol haꞌ Jordán, kat ispohni isbꞌa haꞌ, yuto ha haꞌ chibꞌelwi yayiloj chislinhbꞌa isbꞌa, kat islatzꞌbꞌankanh isbꞌa haꞌ hakaꞌ kꞌubꞌ,» xhi yaꞌ Josué tuꞌ.
Lahwi tuꞌ xin yinikanh anma Israel yatut watxꞌebꞌil yinh qꞌap qꞌap yu yekꞌto anma xol haꞌ Jordán, bꞌabꞌel xin ebꞌnaj sacerdote iqꞌnhe teꞌ Kaxha yet isTrato Komam sata anma. Hayet yichiko yokto ebꞌnaj sacerdote xol haꞌ, ischakꞌanbꞌi yoj ebꞌnaj yu ha haꞌ istiꞌ haꞌ tuꞌ; hunteqꞌan tzꞌayik tuꞌ bꞌay chikꞌuplaxkanh ixim trigo, kaw chichꞌibꞌkanh haꞌ Jordán. Haxa ha haꞌ chiꞌayilo yibꞌanh, islinhbꞌa isbꞌa haꞌ, islatzꞌbꞌakanh isbꞌa haꞌ, kaw xin nahat to haꞌ yetkꞌulal konhobꞌ Adán, iskawilal Saretán. Haxapaxo haꞌ ay yalanh xin, tokano haꞌ, masanta apnikano haꞌ xol haꞌ Mar Kamom. Hak tuꞌ xin yu ispohni isbꞌa haꞌ Jordán tuꞌ, yekꞌto anma Israel yiktabꞌal haꞌ yul huneꞌ bꞌeh tajin, satakꞌti konhobꞌ Jericó. Wal ebꞌnaj sacerdote iqꞌnhe isKaxhahil isTrato Komam, ok linhno ebꞌnaj bꞌay tajin yiktabꞌal haꞌ Jordán, hak tuꞌ xin yu yekꞌto sunil anma Israel yiktabꞌal haꞌ bꞌay tajin.
	[f]3:4 Haꞌ huneꞌ isKaxhahil isTrato Komam haꞌ ton Arca del Pacto2Sam. 6:7,9

Kabꞌlahonhebꞌ chꞌen chꞌen chꞌaqꞌni isnabꞌati ebꞌnaj Israel
Hayet lahwi yekꞌkanto anma Israel isqꞌaxebꞌikꞌto haꞌ Jordán, yalni Komam Dios Jahawil tet yaꞌ Josué: «Sikꞌlelo 12 (kabꞌlahonhwanh) ebꞌnaj winaj xol ebꞌnaj Israel; hunun ebꞌnaj yinh hunun majan ebꞌnaj. Kat hawalni tet ebꞌnaj ta chiyihti ebꞌnaj kabꞌlahonhebꞌ chꞌen chꞌen xol yiktabꞌal haꞌ Jordán, iskawilal bꞌay linhan ebꞌnaj sacerdote, kat yiniti ebꞌnaj chꞌen kat isbꞌulbꞌanayo ebꞌnaj chꞌen bꞌay chexkankano huneꞌ aqꞌbꞌal tiꞌ,» xhi Komam.
Lahwi tuꞌ, yawtenti yaꞌ Josué ebꞌnaj 12 (kabꞌlahonhwanh) issikꞌlelo tuꞌ, hunun ebꞌnaj yinh hunun majan ebꞌnaj Israel. Yalni yaꞌ tet ebꞌnaj: «Ayanhweto satakꞌti isKaxhahil isTrato Komam Dios Jahawil ayko yiktabꞌal haꞌ Jordán, kat heyahnato hunun chꞌen yibꞌanh hewixikꞌ, hunun chꞌen yinh hunun majan ebꞌnaj Israel, hak tuꞌ xin kabꞌlahonhebꞌ chꞌen yinh sunil. Haꞌ chꞌen tuꞌ chiꞌok yecheloj yu hetxumnilo yinh tzet yu heyekꞌto yul huneꞌ bꞌeh yiktabꞌal haꞌ; yebꞌ yet chisqꞌambꞌen heyuninal teyet yet bꞌaqꞌinh hakaꞌ tiꞌ: “¿Tzet chal yelapno hunteqꞌan chꞌen chꞌen tiꞌ?” ta xhi. [*]Kat heyalni tet: “Hayet yekꞌto isKaxhahil isTrato Komam Jahawil xol haꞌ Jordán, ispohni isbꞌa haꞌ sata isKaxha Komam, yuxin haꞌ chꞌen chꞌen bꞌulanayo tiꞌ ayko yechelo yinh tzet iswatxꞌe Komam jinh hanhonh Israelonh tiꞌ,” kexchi,» xhi yaꞌ Josué.
Isyijen ebꞌnaj tzet yal yaꞌ Josué tuꞌ, yinahti ebꞌnaj kabꞌlahonhebꞌ chꞌen chꞌen bꞌay ispoh isbꞌa haꞌ Jordán tuꞌ, hunun chꞌen yinh hunun majan ebꞌnaj Israel. Yinito ebꞌnaj chꞌen bꞌey campamento, isbꞌulbꞌankanh ebꞌnaj chꞌen hakaꞌtikꞌa yu yalni Komam Dios tet yaꞌ Josué. Ischejnipaxo yaꞌ Josué bꞌulbꞌalaxokanh 12 (kabꞌlahonhebꞌxa) chꞌen chꞌen yul haꞌ Jordán, bꞌay ok linhno ebꞌnaj sacerdote iqꞌnhe isKaxhahil isTrato Komam. Hunteqꞌan chꞌen chꞌen tuꞌ bꞌulankanokanh chꞌen xol haꞌ Jordán tinanh.
Hayet linhaniko ebꞌnaj sacerdote iqꞌnhe teꞌ isKaxha Komam Dios yiktabꞌal haꞌ Jordán, isyijen anma Israel sunil tzet yal Komam tet yaꞌ Josué, yijnipaxkano isbꞌa sunil tzet yalkano yaꞌ Moisés tet yaꞌ Josué tuꞌ. Haꞌ anma Israel, kaw yinh anhe ekꞌto yiktabꞌal haꞌ Jordán. Haxa yet xaꞌekꞌto sunil anma Israel isqꞌaxebꞌikꞌto haꞌ xin, yekꞌpaxto ebꞌnaj sacerdote iqꞌnhe isKaxha Komam. Lahwi tuꞌ, isbꞌabꞌi ebꞌnaj sata sunil anma Israel. Ekꞌpaxto ebꞌnaj soldado Israel titna yinh yaꞌ Rubén yebꞌ yinh yaꞌ Gad, yebꞌ yikta majan ebꞌnaj titna yinh yaꞌ Manasés. Sunil ebꞌnaj soldado tuꞌ, iqꞌbꞌil ischꞌen ebꞌnaj yet howal, bꞌabꞌi xin ebꞌnaj sata sunil anma Israel, hakaꞌtikꞌa yu yalnikano yaꞌ Moisés. Aymi 40 mil isbꞌisil ebꞌnaj soldado yet howal bꞌabꞌi sata isKaxha Komam Jahawil, yapnikano sunil anma Israel tuꞌ sata Komam Jahawil, satakꞌti konhobꞌ Jericó. [*]Yinh huneꞌ tzꞌayik tuꞌ, kaw niman yelapno elkaniko yaꞌ Josué yul sat sunil anma Israel yu Komam Dios, wal xin yijem yute isbꞌa anma Israel tet yaꞌ, hakaꞌ isyijemal tet yaꞌ Moisés yulbꞌal hunteqꞌan habꞌil ehikꞌo yaꞌ.
Lahwi tuꞌ, istzotel Komam Dios tet yaꞌ Josué, yalni Komam: «Hal tet ebꞌnaj sacerdote iqꞌnhe Kaxha yet isTrato Komam tato chiꞌahti ebꞌnaj xol haꞌ,» xhi Komam.
Wal yaꞌ Josué yal yaꞌ tet ebꞌnaj sacerdote hakaꞌ tiꞌ: «Ahanhweti xol haꞌ Jordán,» xhi yaꞌ. Hayet yel ebꞌnaj sacerdote iqꞌnhe isKaxha Komam Jahawil yiktabꞌal haꞌ Jordán, yanayo ebꞌnaj yoj yibꞌanh txꞌo txꞌotxꞌ tajin ayko istiꞌ haꞌ, yichiko haꞌ Jordán tuꞌ isbꞌelwi yul isbꞌeh hunelxa, isnohkanh haꞌ yul isbꞌeh hakaꞌtikꞌa ye yet yalanhtokanoj.
Haꞌ yinh 10 (islahonhebꞌ) tzꞌayik yinh bꞌabꞌel ixahaw yekꞌto anma Israel yul haꞌ Jordán, yapni bꞌey Gilgal, satakꞌti Jericó, yinh yetkꞌulal bꞌay chiꞌahilo tzꞌayik. Haꞌ bꞌey tuꞌ xin, islatzꞌbꞌakanh yaꞌ Josué chꞌen kabꞌlahonhebꞌ chꞌen ilaxahti yul haꞌ Jordán. Yalni yaꞌ Josué tet ebꞌnaj Israel: «Yet bꞌaqꞌinhal yet chisqꞌambꞌen heyuninal teyet: “¿Tzet chal yelapno hunteqꞌan chꞌen chꞌen tiꞌ?” ta xhi. Cheyal tet heyuninal yinh tzet chal yelapnoj: “Hanhonh Israelonh tiꞌ konhekꞌto yul huneꞌ bꞌeh tajin yiktabꞌal haꞌ Jordán tiꞌ,” kexchi. Cheyalni tet heyuninal yinh tzet yu ispohni Komam Jahawil koDiosal haꞌ Jordán, jekꞌtojanh kosunil yul huneꞌ bꞌeh tajin, hakaꞌ yu ispohni Komam Jahawil haꞌ Kajinh Mar yet jekꞌto yiktabꞌal haꞌ. Hak tuꞌ chu yohtanhenilo anma ay yul sat yibꞌanhqꞌinal tiꞌ tato kaw aykano yip Komam Dios. Haxa hex tiꞌ xin yilal hexiw tet Komam Jahawil, koDiosal yinh sunilbꞌal tzꞌayik,» xhi yaꞌ Josué.
	4:6 4:6 1Sam. 7:12
	4:13 4:13 Nm. 26

Alaxiko circuncisión yinh ebꞌnaj Israel bꞌey txꞌotxꞌ Gilgal
Sunil ebꞌnaj isreyal anma amorreo ay isqꞌaxebꞌikꞌti haꞌ Jordán, ay yinh yetkꞌulal bꞌay chito tzꞌayik, yebꞌ ebꞌnaj isreyal anma cananeo ayayo iskawilal istiꞌ haꞌ Mar Mediterráneo yabꞌelo ebꞌnaj isqꞌumal tato ispoh Komam haꞌ Jordán, istajayto haꞌ bꞌay ekꞌto anma Israel. Hayet yabꞌenilo ebꞌnaj huneꞌ tuꞌ, isxiwkanokanh ebꞌnaj, machi xin hunu ebꞌnaj islinhbꞌa isbꞌa yaniko howal yinh ebꞌnaj Israel. [g], , 
Yinh hunteqꞌan tzꞌayik tuꞌ, tzotel Komam Jahawil tet yaꞌ Josué, yalni Komam hakaꞌ tiꞌ: «Watxꞌe hayebꞌo chꞌen chꞌen chililon chawuteti yeh hakaꞌ chꞌen cuchillo, kat hawaqꞌni circuncidar ebꞌnaj Israel,» xhi Komam.
Iswatxꞌen yaꞌ Josué chꞌen chꞌen hakaꞌ cuchillo, yaqꞌni circuncidar yaꞌ ebꞌnaj Israel bꞌey istzalanil Aralot. Yaqꞌni circuncidar yaꞌ Josué sunil ebꞌnaj Israel tuꞌ, yuto ebꞌnaj el bꞌey Egipto, ebꞌnaj kꞌulxa isto yinh howal kamilo ebꞌnaj sat txꞌotxꞌ desierto yinh bꞌel. Yuto sunil ebꞌnaj el bꞌey Egipto tuꞌ, ayxako circuncisión yinh ebꞌnaj. Wal sunil ebꞌnaj pitzkꞌa bꞌey txꞌotxꞌ desierto yet ayko ebꞌnaj yinh isbꞌel, maxhto ayoko circuncisión yinh ebꞌnaj. Ebꞌnaj Israel tuꞌ yulbꞌal 40 (kawinaj) habꞌil ekꞌ ebꞌnaj sat txꞌotxꞌ desierto, yuxin ebꞌnaj ayko yinh ishabꞌilal isto yinh howal el bꞌey Egipto kam ebꞌnaj bꞌey txꞌotxꞌ desierto, yuto mach yijemo yute isbꞌa ebꞌnaj tet Komam Jahawil. Yuxin yalkano Komam tet ebꞌnaj tato mach chil ebꞌnaj txꞌo txꞌotxꞌ yaltekano Komam tet ebꞌyaꞌ jichmam ta chiyaqꞌ jet, haꞌ ton huneꞌ txꞌo txꞌotxꞌ kaw kꞌul yebꞌ kaw yax sat. [*]Yuxin yaqꞌ circuncidar yaꞌ Josué iskꞌahol ebꞌnaj kamto tuꞌ, yaniko Komam iskꞌahol ebꞌnaj tuꞌ isseleloj. Ebꞌnaj kꞌahole tuꞌ, maxhto ayoko yechel circuncisión yinh ebꞌnaj yuto ayko ebꞌnaj yinh isbꞌel. [*]Yet lahwi yaqꞌlaxkano circuncidar ebꞌnaj winaj Israel tuꞌ, iskankano ebꞌnaj xewo yul campamento masanto kawxilo ebꞌnaj. Lahwi tuꞌ yalni Komam tet yaꞌ Josué: «Hayet maꞌokkano yechel circuncisión teyinh tiꞌ, haꞌ chaliloj ta chinmajchekanojan istiꞌ ebꞌnaj Egipto isbꞌuchwa teyinh,» xhi Komam. Yuxin Gilgal [h] yijkano isbꞌi huneꞌ txꞌotxꞌ tuꞌ; yexnheto xin isbꞌina tinanh.
Ebꞌnaj Israel tuꞌ, ehayo ebꞌnaj yul iscampamento bꞌey txꞌotxꞌ Gilgal, haxa yinh qꞌejbꞌiyal yinh 14 (iskanhlahonhebꞌ) tzꞌayik yinh ixahaw tuꞌ, yekꞌtzen ebꞌnaj qꞌinh pascua bꞌey akꞌal satakꞌti konhobꞌ Jericó. Yinhtikꞌa huneꞌ tzꞌayik tuꞌ, haxa sat tzꞌunubꞌ chiꞌel sat txꞌo txꞌotxꞌ tuꞌ isloh ebꞌnaj, iswahni ebꞌnaj ixim pan machi yanhal aykoj, iskꞌuxnipaxo ebꞌnaj iswiꞌ ixim akꞌ trigo qꞌantzebꞌil. Haxa yinh huneꞌxa sahabꞌ sakꞌayal xin, matxa ay maná, yuto haxa sat tzꞌunubꞌ chiꞌel sat txꞌo txꞌotxꞌ bꞌey Canaán tuꞌ haxa isloh anma Israel huneꞌ habꞌil tuꞌ.
	[g]5:1 Ebꞌnaj amorreoebꞌnaj cananeoiskonhobꞌ ebꞌnaj, haꞌ ekꞌbꞌal niman yelapno xol hunteqꞌan konhobꞌ ay bꞌey Canaán yettaxtikꞌa payat tiempo yet maxhto chiꞌapni ebꞌnaj Israel bꞌey tuꞌ.
	[h]5:9 Gilgal tzotiꞌ yinh abꞌxubꞌal hebreo, haꞌ chaliloj chꞌelí.
	5:6 5:6 Ex. 3:8; Nm. 14:8
	5:7 5:7 Gn. 17:9-14

Yil yaꞌ Josué yinh naj ijbꞌalom yinh yejercito Komam
Yet hunel yet ayko yaꞌ Josué iskawilal konhobꞌ Jericó, hayet istꞌanhxito yaꞌ, yilni yaꞌ huneꞌ naj hakaꞌ soldado, ayko huneꞌ chꞌen espada ahnati yul yatut yul isqꞌabꞌ, ishitziko yaꞌ Josué iskꞌatanh naj, isqꞌambꞌen yaꞌ Josué tuꞌ:
—¿Mak hach anmahil, jetbꞌimihanh hawehi mato yetbꞌi ebꞌnaj ayko ishowal jinhanh? xhi yaꞌ Josué.
Istaqꞌwi naj:
—Machoj, hanintiꞌan Ijbꞌalom yinh yejercito Komam Jahawil, xhi naj. Hayet yabꞌen yaꞌ Josué hakaꞌ tuꞌ, yay jahno yaꞌ, yay xulno yaꞌ sat txꞌotxꞌ, yinayo isbꞌa yaꞌ tet. Isqꞌambꞌen yaꞌ Josué tet naj:
—¿Mamin, tzet chawoche chawal wetan hanin hachejabꞌ intiꞌan? xhi yaꞌ.
Istaqꞌwi naj Ijbꞌalom yinh yejercito Komam Jahawil:
—Ilo haxanhabꞌ yinh hawoj, yuto bꞌay linhan hach tiꞌ, kaw txahul, yet Komam yehi, xhi naj.
Isyijen yaꞌ Josué tzet yal naj tuꞌ.
Yinh tzet yu yaqꞌlax aykꞌayo konhobꞌ Jericó
Wal ispultahil konhobꞌ Jericó, kaw kꞌul yekaniko istel, yu chixiw anma tuꞌ tet ebꞌnaj Israel, machi xin hunu mak chu yoktoj, machi hunu mak chu yelpaxti yul konhobꞌ tuꞌ.
Yalni Komam Dios tet yaꞌ Josué: «Hanintiꞌan chiwakojan konhobꞌ Jericó yul haqꞌabꞌ yebꞌ isreyal anma tuꞌ yebꞌ ebꞌnaj soldado ay bꞌey tuꞌ. Haxa hex soldado Israel hex tiꞌ yulbꞌal wajebꞌ tzꞌayik chexekꞌ yinh sunil ishoyanil konhobꞌ tuꞌ, hunta el chexekꞌ hehoyoꞌ yinh hunun tzꞌayik. Kat isbꞌabꞌi hujwanh ebꞌnaj sacerdote sat Kaxha yet isTrato Komam, kat yiqꞌni ebꞌnaj hunun yukꞌaꞌ noꞌ winaj meꞌ yu yoqꞌtzen ebꞌnaj. Haxa yinh ishuj tzꞌayik xin, hujel el chexekꞌ hehoyoꞌ konhobꞌ tuꞌ, wal ebꞌnaj sacerdote chiꞌok ebꞌnaj yoqꞌtzeꞌ yukꞌaꞌ noꞌ meꞌ tuꞌ. [i]Haxa yet cheyabꞌeni ta nanxa chu yoqꞌtzen ebꞌnaj yukꞌaꞌ noꞌ meꞌ tuꞌ, kat yichiko yel heyaw yinh kaw ip, kat yay wuyna iskꞌubꞌal konhobꞌ hoyaniko yinh tuꞌ, kat heyokto yul konhobꞌ hunun hex chexto yinh yetkꞌulal bꞌay ay hex,» xhi Komam.
Lahwi tuꞌ, yawten yaꞌ Josué ebꞌnaj sacerdote, yalni yaꞌ: «Iweto Kaxha yet isTrato Komam, hujwanh hex xin chexbꞌabꞌi sata Kaxha tiꞌ, kat heyiqꞌni yukꞌaꞌ noꞌ winaj meꞌ yu heyoqꞌtzeni,» xhi yaꞌ. Yalnipaxo yaꞌ tet konhobꞌ Israel: «Asiꞌwej kat hehoyni konhobꞌ tuꞌ, haxa xin ebꞌnaj soldado chibꞌabꞌi ebꞌnaj sata isKaxha isTrato Komam Jahawil,» xhi yaꞌ.
Isyijen ebꞌnaj sunil tzet yal yaꞌ Josué tuꞌ. Isbꞌabꞌi hujwanh ebꞌnaj sacerdote sata isKaxha Komam Jahawil, yoqꞌtzen ebꞌnaj noꞌ yukꞌaꞌ meꞌ tuꞌ, tzujan xin isKaxha isTrato Komam Jahawil yinta ebꞌnaj. Wal ebꞌnaj soldado yet howal, bꞌabꞌi ebꞌnaj sata ebꞌnaj sacerdote tuꞌ, ay xin huneꞌxa majan ebꞌnaj ok tzujno yinta isKaxha Komam, wal ebꞌnaj sacerdote xin matxa islinhbꞌa ebꞌnaj yoqꞌtzen noꞌ yukꞌaꞌ meꞌ tuꞌ. Yalni yaꞌ Josué tet ebꞌnaj soldado tato machi hunu ebꞌnaj chiꞌel yaw nitam istzoteli masanto yet chiyalni yaꞌ Josué tuꞌ ta chiꞌel yaw ebꞌnaj yinh kaw ip.
Ischejni yaꞌ Josué tato chishoyikꞌo isKaxhahil istrato Komam Jahawil konhobꞌ Jericó. Lahwi tuꞌ ismeltzo yaꞌ Josué yebꞌ ebꞌnaj yul campamento, haꞌ tuꞌ xin ekꞌto huneꞌ aqꞌbꞌal yibꞌanh ebꞌnaj. Haxa yinh hunxa tzꞌayik yinh kaw sahabꞌ ah yaꞌ Josué, yinito ebꞌnaj sacerdote isKaxhahil istrato Komam Jahawil. Haxa xin ebꞌnaj hujwanh sacerdote iqꞌnhe noꞌ yukꞌaꞌ meꞌ, bꞌabꞌi ebꞌnaj sata Kaxha tuꞌ, isbꞌelwi ebꞌnaj, chiyoqꞌtzen ebꞌnaj yukꞌaꞌ noꞌ meꞌ tuꞌ. Wal ebꞌnaj soldado yet howal, bꞌabꞌi ebꞌnaj sata ebꞌnaj sacerdote tuꞌ, nan xin ebꞌnaj soldado kankano tzujno yinta isKaxhahil istrato Komam; machi xin isbꞌej ebꞌnaj sacerdote yoqꞌtzen yukꞌaꞌ noꞌ meꞌ tuꞌ. Haꞌ yinh iskabꞌ tzꞌayik ekꞌpaxo ebꞌnaj ishoyoꞌ konhobꞌ lahan hakaꞌ yu ebꞌnaj yinh bꞌabꞌel tzꞌayik; lahwi tuꞌ ismeltzo ebꞌnaj yul campamento hunelxa, hak tuꞌ yute ebꞌnaj yulbꞌal wajebꞌ tzꞌayik. [image: 38.TIF] 

Haxa yinh ishuj tzꞌayik, kaw sahabꞌ ahwano ebꞌnaj, isto ebꞌnaj ishoyoꞌ konhobꞌ Jericó hunelxa, hujel xin ekꞌ ebꞌnaj ishoyoꞌ konhobꞌ yinh huneꞌ tzꞌayik tuꞌ. Haxa yet ishujel tuꞌ, yet yoqꞌtzen ebꞌnaj sacerdote yukꞌaꞌ noꞌ meꞌ, yalni yaꞌ Josué tet anma: «¡Elojabꞌ heyaw yinh kaw ip! Haꞌ Komam Dios maꞌaniko huneꞌ konhobꞌ tuꞌ yul koqꞌabꞌ. Haꞌ sunil konhobꞌ tuꞌ yebꞌ sunil anma ay yul konhobꞌ wiyom istanhtzelaxkaniloj, yuto hak tuꞌ yalni Komam, hanhe ix Rahab, ix txꞌoj ye iswiꞌ, mach chitanhtzelaxiloj yebꞌ sunil mak ayikꞌo iskꞌatanh yul yatut, yuto yebꞌalo ix ebꞌnaj jet Israelal hul ilno konhobꞌ Jericó yet yalanhtokanoj. Wal hex xin machi hunu tzet ye tuꞌ ay yul konhobꞌ tiꞌ cheyitoj yu yok heyu; maka hetzabꞌni, yuto halbꞌilxa yu Komam tato wiyom istanhtzelaxiloj; yuto ta mach cheyije, cheyiti tzꞌaktiꞌ yibꞌanh campamento tiꞌ, kat xin yel kotxꞌixobꞌal heyu. Yajaꞌ wal chꞌen oro yebꞌ chꞌen plata yebꞌ sunil tzet watxꞌebꞌil yinh chꞌen bronce maka chꞌen hierro, chiꞌilaxti tet Komam kat yalaxiko yul iskꞌuwanbꞌal Komam,» xhi yaꞌ Josué.
Lahwi tuꞌ, yoqꞌtzen ebꞌnaj sacerdote yukꞌaꞌ noꞌ meꞌ, hayet yabꞌen anma Israel huneꞌ tuꞌ yichiko anma yel yaw yinh kaw ip, yay wuyna iskꞌubꞌal konhobꞌ tuꞌ, yaykꞌaykano yul isqꞌabꞌ ebꞌnaj Israel, yokto ebꞌnaj yul konhobꞌ yinh anhe yinh yetkꞌulal bꞌay ay hunun ebꞌnaj. Ispotxꞌnikamo ebꞌnaj yu yespada sunil ebꞌnaj winaj yebꞌ ebꞌix ix yebꞌ ebꞌnaj tzehtaj yebꞌ ebꞌix qꞌopo yebꞌ ebꞌnaj ichamta winaj ay yul konhobꞌ tuꞌ, ispotxꞌnipaxokamo ebꞌnaj noꞌ wakax, noꞌ meꞌ yebꞌ noꞌ burro, istanhtzenilo ebꞌnaj sunil tzet ay yul konhobꞌ.
Yalni yaꞌ Josué tuꞌ tet ebꞌnaj kawanh bꞌeykꞌo ilno konhobꞌ Jericó hakaꞌ tiꞌ: «Asiꞌwe bꞌey yatut ix Rahab, ix txꞌoj ye iswiꞌ, kat heyinilti ix yebꞌ sunil mak ay yul yatut ix, hakaꞌtikꞌa yu hetaqꞌwen tet ix,» xhi yaꞌ Josué. Isto ebꞌnaj yatut ix, yinilti ebꞌnaj ix Rahab tuꞌ yebꞌ ismam, yebꞌ ismiꞌ ix, yebꞌ ej isnoh ix, yebꞌ sunil mak ayto yuh isbꞌa ix yebꞌi. Yinito ebꞌnaj ix yebꞌ sunil mak tuꞌ yintalto campamento. Isnhusnito ebꞌnaj Israel konhobꞌ tuꞌ yebꞌ sunil tzet ay bꞌey tuꞌ. Hanhe xin chꞌen oro yebꞌ chꞌen plata yebꞌ tzetaj watxꞌebꞌilayo yinh chꞌen bronce yebꞌ chꞌen hierro; sunil chꞌen tuꞌ yilti ebꞌnaj, yaniko ebꞌnaj chꞌen yul iskꞌuwanbꞌal Komam. Wal yaꞌ Josué iskolilo yaꞌ ix Rahab yebꞌ ismam ix, yebꞌ ismiꞌ ix, yebꞌ isnoh ix, yebꞌ makta ayto yu isbꞌa ix yebꞌi, yuto yebꞌalo ix ebꞌnaj Israel ischej yaꞌ Josué bꞌeykꞌo ilno konhobꞌ Jericó. Hataxtikꞌa tuꞌ xin iskankano ix Rahab yebꞌ sunil mak ay yu ix xol anma Israel masanto tinanh. [j].
Lahwi tuꞌ, yalni yaꞌ Josué hunteqꞌan tzotiꞌ tiꞌ sata Komam Jahawil: «Haꞌ mak chiꞌok watxꞌenokanh konhobꞌ Jericó tiꞌ, chitzꞌaktiꞌnhelax yu Komam Dios, chikam isbꞌabꞌel kꞌahol yet chiswatxꞌenkanh xeꞌ konhobꞌ tiꞌ; chikampaxo iskꞌahol islahobꞌal unin yet chiꞌok ispultahil konhobꞌ,» xhi yaꞌ Josué.
Kaw kolwa Komam Dios yinh yaꞌ Josué, ispujnakanh isqꞌumal yaꞌ sunil sat txꞌotxꞌ tuꞌ.
	[i]6:4 Huneꞌ numero hujebꞌ, yechel yinh tzet kaw tzꞌajan yebꞌ kaw tohol.
	[j]6:25 Ix Rahab chiꞌaqꞌlax bꞌinaho ix xol ebꞌnaj yichmam Komam Jesucristo. Mt. 1:5

Ismul naj Acán
Ay xin huneꞌ naj xol ebꞌnaj Israel titna yinh yaꞌ Judá, chiyij Acán, iskꞌahol naj Carmi ye naj, ismam icham naj ye naj Zabdi, haꞌ xin naj Zera ismam icham ismam naj. Naj Acán tuꞌ ay hunteqꞌan tzet yito naj halbꞌilkanoj ta maqꞌbꞌil istanhtzelaxkaniloj. Yu huneꞌ tuꞌ, yuxin sunil anma Israel yako ismul yul sat Komam Dios, istit ishowal Komam yinh konhobꞌ Israel.
Hayet ay yaꞌ Josué yebꞌ ebꞌnaj Israel bꞌey Jericó, ischejnito yaꞌ haywanh ebꞌnaj Israel bꞌey konhobꞌ Hai, yunhe isto ebꞌnaj yilno konhobꞌ tuꞌ. Konhobꞌ Hai, ayko satakꞌti Bet-el, iskawilal Bet-avén. Yalni yaꞌ Josué tet ebꞌnaj: «Asiꞌweto bꞌey konhobꞌ Hai, kat heyilni konhobꞌ tuꞌ,» xhi yaꞌ. Isto ebꞌnaj yilno konhobꞌ Hai. Hayet ismeltzo ebꞌnaj xin, yalni ebꞌnaj tet yaꞌ Josué: «Mach yilalo chiꞌahto sunil ebꞌnaj Israel yaqꞌaꞌko howal yinh konhobꞌ Hai, wal xin kabꞌ oxebꞌnhe mil ebꞌnaj chiꞌaniko howal yinh konhobꞌ tuꞌ. Mach chiꞌahto sunil ebꞌnaj yetaꞌ iskꞌul, yuto haywanhnhechꞌan mak chitanhen konhobꞌ tuꞌ,» xhi ebꞌnaj.
Hak tuꞌ xin oxebꞌnhe mil ebꞌnaj ahto yaqꞌaꞌko howal yinh konhobꞌ tuꞌ, yajaꞌ xin qꞌoji ebꞌnaj ay yul huneꞌ konhobꞌ tuꞌ yinh ebꞌnaj Israel, istzumbꞌen ebꞌnaj ebꞌnaj. Tzumbꞌelax ebꞌnaj Israel yu ebꞌnaj bꞌey ispultahil konhobꞌ tuꞌ, masanta bꞌey konhobꞌ Sebarim, ismaqꞌnikamo ebꞌnaj 36 (wajlahonhebꞌ iskawinaj) ebꞌnaj soldado Israel yinh istzalanil witz yalanh konhobꞌ tuꞌ. Yuxin kabꞌkonkanh iskꞌul anma Israel, ispax yip, ischewbꞌilo ebꞌnaj hakaꞌ ha haꞌ. Wal yaꞌ Josué istzililo yaꞌ xil isqꞌap, yanahto yaꞌ pojoj xol xil iswiꞌ yu bꞌiskꞌulal. Hak tuꞌ yutepaxo ebꞌnaj ichamta winaj Israel. Yay jahno ebꞌnaj sata isKaxhahil istrato Komam, yay xulno ebꞌnaj sat txꞌotxꞌ, masanto yinh qꞌejbꞌiyal. [k].Yalni yaꞌ Josué tet Komam:
—¡Ay Mamin, Jahawilanh! ¿Tzet yinh yuxin konhhawikꞌtijanh isqꞌaxebꞌikꞌti haꞌ Jordán tiꞌ? ¿Tom yu konhhawanikojanh yul isqꞌabꞌ anma amorreo tiꞌ, kat konhistanhtzenilojanh ebꞌnaj? ¡Majaltam konhkantikꞌakanojanh isqꞌaxebꞌikꞌto haꞌ Jordán sataj! ¡Ay Mamin! ¿Tzet chiwute walnihan tinanh? Yuto matzumbꞌelax ebꞌnaj Israel, maꞌelkanh ebꞌnaj tet ebꞌnaj ayko ishowal yinh. Ebꞌnaj cananeo yebꞌ sunil anma ayayo yul ismajul txꞌo txꞌotxꞌ tiꞌ, chiyabꞌelo ebꞌnaj huneꞌ tiꞌ, kat yawten isbꞌa ebꞌnaj jinhanh, kat isbꞌutnikanh ebꞌnaj kobꞌihanh. Ta hak tuꞌ, ¿tzet chu isbꞌina habꞌi? xhi yaꞌ Josué.
Istaqꞌwi Komam tet yaꞌ Josué:
—Ikanh habꞌa, ¿tzet yinh xin makaxhay jahnoj, maxawanayo hapalanh xol txꞌotxꞌ? Haꞌ anma Israel tiꞌ mayako ismul, masmanhkꞌon intzotiꞌan waqꞌan tet, yito ebꞌnaj tzet walan ta chitanhtzelaxkaniloj, yelqꞌanti ebꞌnaj yinh ewantajil, yebꞌanto ebꞌnaj hunteqꞌan tuꞌ bꞌay aya. Yuxin haꞌ ebꞌnaj Israel tiꞌ, mach chiqꞌoji ebꞌnaj yinh anma ayko ishowal yinh, wal xin chiꞌelkanh ebꞌnaj tet ebꞌnaj. Yu ismul ebꞌnaj tuꞌ, yuxin yet ay hetanhtzelaxiloj. Tato mach cheyuchkꞌato tzet halbꞌilkano wuhan ta chiꞌuchkꞌalaxtoj, hak tuꞌ xin mach chu wokan heyetbꞌihoj. Wal tinanh xin, ikanh habꞌa, kat hasajnhen konhobꞌ tiꞌ, kat hawalni tet ta chiswatxꞌe isbꞌa, yuto yet hekal chiꞌok insatajan. Hanin heYahawilintiꞌan, yebꞌ heDiosal, chiwalan huneꞌ tiꞌ: “Hex Israel hex tiꞌ, xaheyiti tzet halbꞌil wuhan ta chitanhtzelaxilo yinh hunelnhe. Tato mach cheyilo texol, chextanhiloj, mach chu heqꞌoji yinh ebꞌnaj ayko ishowal teyinh,” xhi Komam. Yet hekal chexok insatajan yinh hunun majan hex Israel hex tiꞌ; haꞌ xin huneꞌ majan ebꞌnaj Israel chinyehan xol tuꞌ, chiꞌok huneꞌ majan ebꞌnaj yuxhtanhe isbꞌa tuꞌ insatajan, haxa xol ebꞌnaj yuxhtanhe isbꞌa tuꞌ, chiꞌok hunun nhahil anma tuꞌ insatajan, haxa yinh hunun nhahil anma tuꞌ, chiꞌok hunun ebꞌnaj winaj insatajan yinh hununtajil. Haꞌ xin mak chiꞌilchahi ta yiti tzet walan ta chitanhtzelaxiloj, haꞌ huneꞌ mak tuꞌ chinhuslaxkantoj yebꞌ yixal, yuninal yebꞌ sunil tzet aya, yuto iswatxꞌe istxꞌojal xol ebꞌnaj Israel, ismanhkꞌon istꞌinhanil chejbꞌanile aqꞌbꞌil wuhan, xhi Komam.
Haxa yet hunxa tzꞌayik, yinh sahabꞌ sakꞌayal ah yaꞌ Josué, yalni yaꞌ ta chihitziko konhobꞌ Israel yinh hunun majan, yinhnhena tuꞌ isyeni Komam Dios ebꞌnaj Israel titna yinh yaꞌ Judá. Yalni yaꞌ Josué ta chiꞌok huneꞌ majan ebꞌnaj yuxhtanhe isbꞌa titna yinh yaꞌ Judá tuꞌ sata Komam, isyeni Komam ebꞌnaj titna yinh naj Zera. Haxa xol ebꞌnaj titna yinh naj Zera tuꞌ isyeni Komam naj Zabdi. Haxa yet yok ebꞌnaj iskꞌahol naj Zabdi sata Komam, isyenilo Komam naj Acán, iskꞌahol naj Carmi, ismam icham naj Acán tuꞌ ye naj Zabdi, haꞌ xin ismam naj Zabdi haꞌ naj Zera. Haxa naj Zera tuꞌ xin, titna yinh yaꞌ Judá.
Lahwi tuꞌ, yalni yaꞌ Josué tet naj Acán:
—Hach wet konhobꞌ, ayojabꞌ yelapno Komam Dios yul hasat, kat hawaniko ismay Komam, koDiosal hanhonh Israelonh tiꞌ; chawalnilo wetan tzet istxꞌojal maxawatxꞌe, matzet xin chawebꞌa, xhi yaꞌ Josué.
Istaqꞌwi naj Acán: [image: 39.TIF] 

—Yinh kaw yeli, wako inmulan tet Komam Jahawil, koDiosal, haꞌ hunteqꞌan tiꞌ witijan; xol hunteqꞌan tzet ye tuꞌ ay bꞌey Jericó, wilan huneꞌ qꞌap qꞌap kaw kꞌul titna bꞌey Babilonia, yebꞌ 200 siclo chꞌen plata, yebꞌ hunlijan chꞌen oro, 50 (lahonh yoxkꞌal) siclo [l],  yalil. Wochenikojan hunteqꞌan tuꞌ, winitijan wetojan, mujbꞌil xin wuhan yul qꞌap inmantiadohan, haꞌ kaw yich xin ayayto chꞌen melyu wuhan, xhi naj.
Ischejnito yaꞌ Josué haywanh ebꞌnaj yatut naj Acán tuꞌ, isto ebꞌnaj yinh anhe, yilcha hunteqꞌan tuꞌ yu ebꞌnaj, ayayto chꞌen melyu yalanh yu naj. Yinito ebꞌnaj hunteqꞌan tuꞌ tet yaꞌ Josué yebꞌ tet sunil ebꞌnaj Israel, yaniko ebꞌnaj sata Komam Dios. Lahwi tuꞌ, yinito ebꞌnaj naj Acán bꞌey akꞌal Acor, yilaxpaxto chꞌen melyu plata yebꞌ qꞌap qꞌap, yebꞌ hunlijan chꞌen oro tuꞌ; yilaxpaxto ebꞌnaj iskꞌahol naj yebꞌ ebꞌix iskutzꞌin naj, yebꞌ ej iswakax naj, yebꞌ ej isburro naj, yebꞌ ej ismeꞌ naj, yebꞌ qꞌap qꞌap aykanh yatuto naj yebꞌ sunil tzet ay naj.
Yalni yaꞌ Josué tet naj Acán:
—¿Tzet yinh yuxin maxawiti huneꞌ isyaꞌtajil tiꞌ jibꞌanh? Wal xin yaqꞌabꞌkanayo Komam isyaꞌtajil tawibꞌanh, xhi yaꞌ Josué.
Hayet yalni yaꞌ hakaꞌ tuꞌ, isqꞌojnikamo sunil ebꞌnaj Israel naj Acán yebꞌ yuninal naj, isnhuslaxkanto naj. Lahwi tuꞌ, istenbꞌankanh ebꞌnaj chꞌen chꞌen yibꞌanh naj Acán; tenantokanh chꞌen tinanh. Yu huneꞌ tuꞌ yuxin Acor ok isbꞌiho huneꞌ txꞌo txꞌotxꞌ tuꞌ; yexnheto xin yal-lax yinh txꞌotxꞌ tuꞌ tinanh. Hak tuꞌ yu istanh ishowal Komam yinh anma Israel.
	[k]7:6 Istzilto naj xil isqꞌap, yanahto naj tanh yinh iswiꞌ, hak tuꞌ chu isyenilo isbꞌiskꞌulal yebꞌ isyaꞌtajil chabꞌe. Gn. 37:29-34; Job 1:20; 2:12
	[l]7:21 Huneꞌ siclolahan yalil yebꞌ 11 gramos, ekꞌbꞌal huneꞌ libra.

Qꞌoji ebꞌnaj Israel yinh konhobꞌ Hai
Lahwi tuꞌ yalni Komam Dios tet yaꞌ Josué: «Mach chaxhxiwi, mach chikabꞌkon hakꞌul. Ito sunil ebꞌnaj soldado kat hato yebꞌ ebꞌnaj heyanoko howal yinh konhobꞌ Hai, kat wanikojan konhobꞌ tuꞌ yebꞌ isreyal yul heqꞌabꞌ, kat yokkano istxꞌotxꞌ ebꞌnaj tuꞌ heyu. Hakaꞌtikꞌa heyu yinh konhobꞌ Jericó yebꞌ isreyal, haktikꞌapax tuꞌ cheyute yinh konhobꞌ Hai yebꞌ isreyal, yajaꞌ wal tzet ay anma tuꞌ chisje yokkano heyu yebꞌ ej isnoqꞌ anma yet chexqꞌoji yinh konhobꞌ tuꞌ. Cheyebꞌa hebꞌa yintalto konhobꞌ, hayet tona nahul ay ebꞌnaj xin, kat heyaniko howal yinh,» xhi Komam.
Iswatxꞌen isbꞌa yaꞌ Josué yebꞌ issoldado yu isto yanoko howal yinh konhobꞌ Hai. Issaynilo yaꞌ 30 mil ebꞌnaj soldado kaw helan, kaw ay yip; ischejnito yaꞌ ebꞌnaj yinh aqꞌbꞌalil, yalni yaꞌ Josué chejbꞌanile tet ebꞌnaj hakaꞌ tiꞌ: «Kaw kam cheyabꞌewe xin, haꞌ yintalto konhobꞌ tuꞌ chexehi, kat heyebꞌanto hebꞌa bꞌey tuꞌ, mach xin nahato chexel yinh konhobꞌ, kaw xin helan cheyute hebꞌa heyechman heyaniko howal tuꞌ. Wal hunteqꞌanxa ebꞌnaj soldado Israel xin, chintohan yebꞌ ebꞌnaj, kat kohitzikojanh iskawilal konhobꞌ tuꞌ, haxa yet chiꞌelti ebꞌnaj yaqꞌaꞌko howal jinhanh, kat jelkanhanh tet ebꞌnaj, hakaꞌ heyu yet bꞌabꞌelal. Kat yok tzujno ebꞌnaj jintajanh yet chonhelkanh tuꞌanh. Chisnanipaxo ebꞌnaj: “Ebꞌnaj Israel tiꞌ chiꞌelkanh ebꞌnaj jet hakaꞌ yet bꞌabꞌelal,” xhiho ebꞌnaj. Tonh yinta ebꞌnaj, lanhan koqꞌoji yinh ebꞌnaj. Wal hex tiꞌ xin chexelti bꞌay ebꞌabꞌil hebꞌa, kat heyokto lemna yul konhobꞌ tuꞌ, yuto haꞌ Komam Dios Jahawil, koDiosal chiꞌaniko konhobꞌ tuꞌ yul heqꞌabꞌ. Haxa yet xaꞌaykꞌay konhobꞌ yul heqꞌabꞌ tuꞌ, kat heyaniko qꞌaꞌ yinh. Hakaꞌtikꞌa yu yalnikano Komam Jahawil chejbꞌanile, hak tuꞌ chiwute walnikanojan teyet,» xhi yaꞌ Josué.
Yalni yaꞌ Josué ta chito ebꞌnaj; lahwi tuꞌ xin isto ebꞌnaj yebꞌano isbꞌa xolbꞌal Bet-el yebꞌ konhobꞌ Hai, yintalto konhobꞌ, yetkꞌulal bꞌay chiꞌahilo tzꞌayik. Wal yaꞌ Josué tuꞌ xin kantokano yaꞌ huneꞌxa aqꞌbꞌal yul campamento.
Haxa yet hunxa tzꞌayik xin, kaw sahabꞌ ah yaꞌ Josué, iskutxbꞌaniko yaꞌ hunteqꞌanxa ebꞌnaj soldado, lahwi tuꞌ isbꞌabꞌi yaꞌ yebꞌ ebꞌnaj ichamta Israel sata ebꞌnaj soldado tuꞌ, isto ebꞌnaj yanoko howal yinh konhobꞌ Hai. Ishitzato ebꞌnaj aqꞌom howal yinh konhobꞌ yinh yetkꞌulal istiꞌ ispultahil, iswatxꞌenkanh ebꞌnaj iscampamento sat akꞌal yinh yetkꞌulal norte yinh konhobꞌ Hai tuꞌ, hak tuꞌ xin yu iskankano akꞌal tuꞌ xolbꞌal ebꞌnaj yebꞌ konhobꞌ. Yaꞌ Josué tuꞌ, ischejto yaꞌ howebꞌ mil ebꞌnaj yebꞌaꞌ isbꞌa xolbꞌal Bet-el yebꞌ konhobꞌ Hai, yinh yetkꞌulal bꞌay chito tzꞌayik. Hak tuꞌ xin kabꞌ majan eliko ebꞌnaj soldado Israel tuꞌ; huneꞌ majan ebꞌnaj ebꞌabꞌil isbꞌa yinta konhobꞌ, yinh yetkꞌulal bꞌay chito tzꞌayik, hunxa majan ebꞌnaj xin ayayo yul campamento yinh yetkꞌulal norte. Haxa yaꞌ Josué xin hitzto yaꞌ yiktabꞌal akꞌal tuꞌ yet aqꞌbꞌalil.
Haxa yet yilniti naj isreyal konhobꞌ Hai huneꞌ tuꞌ, kaw sahabꞌ ahwano naj, yah lemna naj yebꞌ sunil issoldado yelto naj yanoko howal yinh ebꞌnaj Israel bꞌey yakꞌalil istiꞌ haꞌ Jordán. Mach xin yohtajo ebꞌnaj tato ay hunteqꞌanxa ebꞌnaj soldado Israel ebꞌabꞌil isbꞌa yintalto konhobꞌ tuꞌ. Yaꞌ Josué yebꞌ issoldado tuꞌ kꞌul yubꞌ ebꞌnaj yaqꞌlen yelkanh ebꞌnaj tet ebꞌnaj ay yul konhobꞌ Hai, isto ebꞌnaj yul bꞌeh chiꞌapni bꞌey txꞌotxꞌ desierto. Hak tuꞌ xin yu yaqꞌlax chejbꞌanile tet ebꞌnaj soldado ay yul konhobꞌ Hai ta chistzumbꞌe ebꞌnaj yaꞌ Josué yebꞌ issoldado, kaw xin nahat el ebꞌnaj yinh iskonhobꞌ tuꞌ. Sunil ebꞌnaj winaj ay yul konhobꞌ Hai yebꞌ konhobꞌ Bet-el, ok tzujno yinta ebꞌnaj Israel tuꞌ, matxa hunu ebꞌnaj kan yul iskonhobꞌ. Yu kaw yako ebꞌnaj yinh iskꞌul isto istzumbꞌeno ebꞌnaj Israel, yuxin ishajbꞌakano ebꞌnaj ispultahil iskonhobꞌ tuꞌ. Lahwi tuꞌ yalni Komam Dios tet yaꞌ Josué: «Yeto halanza iqꞌbꞌil yul haqꞌabꞌ yinh yetkꞌulal konhobꞌ Hai, yuto chiwakojan konhobꞌ tiꞌ yul haqꞌabꞌ,» xhi Komam.
Hak tuꞌ yu isyenito yaꞌ Josué islanza ayko yul isqꞌabꞌ yinh yetkꞌulal konhobꞌ Hai. Yelti ebꞌnaj soldado yinh anhe bꞌay ebꞌabꞌil isbꞌa, yokto ebꞌnaj yul konhobꞌ Hai yinh anhe, yaniko ebꞌnaj howal yinh, isnhusnito ebꞌnaj konhobꞌ tuꞌ.
Wal ebꞌnaj ah konhobꞌ Hai, ismeltzo isbꞌa ebꞌnaj, istꞌanhxito yinh iskonhobꞌ, yilni ebꞌnaj tato toxanhe topton yah isnhubꞌal iskonhobꞌ tuꞌ satkanh; matxa xin bꞌay chu iskolni isbꞌa ebꞌnaj. Yuto ebꞌnaj Israel istzumbꞌe ebꞌnaj sat txꞌotxꞌ desierto, meltzoti ebꞌnaj yaqꞌaꞌko howal yinh ebꞌnaj ah Hai. Haxa yet yilnito yaꞌ Josué yebꞌ ebꞌnaj Israel tato xaꞌaykꞌay konhobꞌ tuꞌ yul isqꞌabꞌ ebꞌnaj ebꞌabꞌil isbꞌa, yilni ebꞌnaj yah isnhubꞌal konhobꞌ tuꞌ, ismeltzo ebꞌnaj yanoko howal yinh ebꞌnaj soldado yet konhobꞌ Hai. Haxa ebꞌnaj soldado Israel ayikto yul konhobꞌ tuꞌ, elti ebꞌnaj, istit ebꞌnaj yinh ebꞌnaj soldado Hai, hak tuꞌ yu iskankano ebꞌnaj xol iskabꞌ majan ebꞌnaj Israel tuꞌ. Yaniko ebꞌnaj Israel howal yinh ebꞌnaj, ispotxꞌnikamo ebꞌnaj sunil ebꞌnaj, matxa xin hunu ebꞌnaj kolchaloj. Wal naj isreyal konhobꞌ tuꞌ, mach ispotxꞌ ebꞌnaj naj, wal xin istzabꞌayo ebꞌnaj naj, yinito ebꞌnaj naj yinh itzitzal sata yaꞌ Josué.
Lahwi ispotxꞌni ebꞌnaj Israel sunil ebꞌnaj soldado Hai elti tzumbꞌeno sat akꞌal tuꞌ, ismeltzo ebꞌnaj Israel yul konhobꞌ Hai, ispotxꞌni ebꞌnaj makta kantokano yul konhobꞌ tuꞌ. Haꞌ xin isbꞌisil ebꞌnaj winaj yebꞌ ebꞌix ix kam yul konhobꞌ Hai, 12 (kabꞌlahonhebꞌ) mil isbꞌisil yinh sunil. Wal yaꞌ Josué tuꞌ machi yiyo yaꞌ isqꞌabꞌ, huneꞌnhetikꞌa isyenito yaꞌ islanza yetkꞌulal konhobꞌ Hai masanto tanhilo sunil anma ay bꞌey konhobꞌ Hai. Wal isnoqꞌ anma yebꞌ tzetaj ay anma yul konhobꞌ tuꞌ, okkano yu ebꞌnaj Israel, hakaꞌtikꞌa yu yalni Komam Dios tet yaꞌ Josué. Isnhusnikanto yaꞌ Josué konhobꞌ Hai yinh hunelnhe, haxanhe xin yekꞌlenajil konhobꞌ tuꞌ ixtanhto tinanh. Wal naj Isreyal konhobꞌ tuꞌ, istꞌunhbꞌakanh yaꞌ Josué naj yinh isqꞌabꞌ huneꞌ teꞌ qꞌebꞌtaj masanto yinh qꞌejbꞌiyal. Haxa yet isqꞌejbꞌayo tuꞌ, ischejni yaꞌ Josué ilaxoyti isnimanil naj, isto alaxayo naj istiꞌ ispultahil konhobꞌ Hai, istenbꞌankanh ebꞌnaj chꞌen chꞌen yibꞌanh isnimanil naj; tenantokanokanh chꞌen chꞌen tuꞌ tinanh.
Il-lax istzotiꞌal chejbꞌanile bꞌey yich witz Ebal
Lahwi tuꞌ iswatxꞌenkanh yaꞌ Josué huneꞌ mexha yet xahanbꞌalil yinh chꞌen chꞌen tet Komam Jahawil, isDiosal ebꞌnaj Israel, haꞌ huneꞌ tuꞌ iswatxꞌe yaꞌ Josué bꞌey witz Ebal. Iswatxꞌenkanh ebꞌnaj chꞌen chꞌen hakaꞌtikꞌa yu yalnikano yaꞌ Moisés, ischejabꞌ Komam Dios tet ebꞌnaj Israel, yebꞌ hakaꞌ yalni hum yet chejbꞌanile bꞌay chal hakaꞌ tiꞌ: «Haꞌ chꞌen chꞌen mach paqꞌbꞌilo iskꞌul, haꞌ chꞌen chꞌok mexhahil yeto xahanbꞌal,» xhihayoj. Lahwi tuꞌ isnhusni ebꞌnaj Israel isxahanbꞌal yibꞌanh ismexhahil yet xahanbꞌal tet Komam, yaqꞌnipaxo ebꞌnaj isxahanbꞌal, yebꞌalqꞌabꞌe yet aqꞌankꞌulal. [*]Istzꞌibꞌnheniko yaꞌ Josué chejbꞌanile aykano yu yaꞌ Moisés tet ebꞌnaj Israel, yinh chꞌen chꞌen ayko ismexhahil yet xahanbꞌal yinh sat sunil konhobꞌ Israel. Lahwi tuꞌ, sunil ebꞌnaj Israel yebꞌ anma mach Israelo ayko xol ebꞌnaj, yebꞌ ebꞌnaj ichamta winaj Israel yebꞌ ebꞌnaj yahawil soldado, yebꞌ ebꞌnaj juez, ok linhno ebꞌnaj iskawilal ebꞌnaj sacerdote levita, ebꞌnaj iqꞌnhe Kaxha yet istrato Komam Jahawil. Yikta ebꞌnaj tuꞌ ok yich witz Gerizim, haxa yiktaxa ebꞌnaj xin okpaxo yich witz Ebal; isqꞌanni ebꞌnaj sacerdote iskꞌulal Komam Dios yibꞌanh konhobꞌ Israel, hakaꞌtikꞌa yu yalnikano yaꞌ Moisés, ischejabꞌ Komam, yet yalanhtokanoj.
Lahwi tuꞌ, yilni yaꞌ Josué hunun chejbꞌanile tzꞌibꞌnhebꞌilkano yul hum yabꞌeꞌ sunil anma; hunteqꞌan iskꞌulal iskꞌul Komam Dios yebꞌ isyaꞌtajil chiyayo Komam yibꞌanh ebꞌnaj machi yijen tzet chal Komam. Machi hunu chejbꞌanile halbꞌilkano yu yaꞌ Moisés, machi yalilo yaꞌ Josué, wal xin tzꞌajan yalilo yaꞌ; kaw xin sunil konhobꞌ Israel abꞌenkanoj; yabꞌe ebꞌnaj winaj, yabꞌe ebꞌix ix, yabꞌe nixhte unin, yebꞌ anma mach Israelo ayko xol ebꞌnaj Israel tuꞌ.
	8:31 8:31 Ex. 20:24-26; Dt. 27:5-6

Leqꞌtiꞌal yako ebꞌnaj Gabaonita tet ebꞌnaj Israel
Yabꞌelaxilo isqꞌumal tzet iswatxꞌe yaꞌ Josué yu ebꞌnaj isreyal ebꞌnaj heteo, ebꞌnaj amorreo, ebꞌnaj cananeo, ebꞌnaj ferezeo, ebꞌnaj heveo yebꞌ ebꞌnaj jebuseo. Ebꞌnaj ayayo satakꞌto istiꞌ haꞌ Jordán, bꞌey chewal txꞌotxꞌ, yebꞌ satla akꞌal, yebꞌ istiꞌla haꞌ mar Mediterráneo masanta chiꞌapni bꞌey txꞌotxꞌ Líbano, yabꞌelo ebꞌnaj tuꞌ tzet iswatxꞌe yaꞌ Josué. Islahtiꞌnhen isbꞌa ebꞌnaj isreyal hunteqꞌan konhobꞌ tuꞌ, iskutxbꞌaniko isbꞌa ebꞌnaj yu yaniko howal yinh yaꞌ Josué yebꞌ yinh ebꞌnaj Israel. Yajaꞌ wal anma heveo ay bꞌey Gabaón, hayet yabꞌenilo isqꞌumal tzet utelax konhobꞌ Jericó yebꞌ konhobꞌ Hai yu yaꞌ Josué, istxumni ebꞌnaj yinh tzet chu yaniko ebꞌnaj leqꞌtiꞌal tet yaꞌ Josué. Yiti ebꞌnaj hunteqꞌan saco kaw xilxa yebꞌ bꞌujtaxanhe, yebꞌ noꞌ tzꞌum kaw xilxa, yebꞌ holkixhtaxanhe bꞌay chiꞌayto vino, yanahto ebꞌnaj sunil hunteqꞌan tuꞌ yibꞌanh isburro, isto ebꞌnaj yilno yaꞌ Josué. Yanipaxiko ebꞌnaj xilqꞌape kaw xilxa yebꞌ kaw bꞌujbꞌiltaxanhe, yanipaxiko ebꞌnaj noꞌ xanhabꞌ kaw xilxa yinh yoj. Haꞌ xin ixim pan kaw kaw yebꞌ ayxa xil, haꞌ yito ebꞌnaj yinh isbꞌel tuꞌ. Hayet yapni ebꞌnaj bꞌey iscampamento ebꞌnaj Israel bꞌey Gilgal, yalni ebꞌnaj tet yaꞌ Josué yebꞌ tet ebꞌnaj Israel hakaꞌ tiꞌ:
—Hanhonhtiꞌanh, kaw nahat kopetohanh, makonhhulanh, yuto chijochehanh chikowatxꞌehanh hunu kotratohanh yebꞌ hex, xhi ebꞌnaj.
Istaqꞌwi ebꞌnaj Israel tet ebꞌnaj heveo tuꞌ:
—Kꞌuxantaxka kokawilal tiꞌanh ay hex, ¿tzet chu kowatxꞌen kotratohanh yebꞌ hex? xhi ebꞌnaj.
Yajaꞌ xin yal ebꞌnaj tet yaꞌ Josué:
—Hanhonhtiꞌanh, hinanonhanh jokanh hachejabꞌoj, xhi ebꞌnaj.
Istaqꞌwi yaꞌ Josué tet ebꞌnaj:
—¿Mak hex anmahil? ¿Bꞌaytuꞌwal hepeto? xhi yaꞌ.
Istaqꞌwi ebꞌnaj tet yaꞌ Josué:
—Hanhonhtiꞌanh, kaw nahat kopetohanh, xajabꞌehanh tato kaw aykano ismay Komam heYahawil, heDiosal, jabꞌenpaxojanh tzet iswatxꞌe Komam bꞌey Egipto; yebꞌ tzet yute Komam ebꞌnaj kawanh rey, isreyal anma amorreo ay isqꞌaxebꞌikꞌto haꞌ Jordán, haꞌ ton naj Sehón, rey ay bꞌey Hesbón, yebꞌ naj rey Og, ay bꞌey Basán, ayko yul ismajul txꞌotxꞌ Astarot. Yu huneꞌ tuꞌ, yuxin yal ebꞌnaj jahawilanh yebꞌ jet konhobꞌanh jetanh hakaꞌ tiꞌ: “Iqꞌwe tzet cheloh yebꞌ tzet chiꞌokniko heyu yinh hebꞌel, kat heto heyilno ebꞌnaj Israel bꞌay ay ebꞌnaj, kat heyalni tet ebꞌnaj tato chonhok ischejabꞌo ebꞌnaj kat kowatxꞌenkano kotrato yebꞌ ebꞌnaj,” xhi ebꞌnaj jetanh. Hayet jelanh bꞌay ayonhanh yu kotitanh kexjilnojanh, haꞌ tzet chikolohanh jitijanh yinh kobꞌel tiꞌanh, kaw kajto jinitijanh, yajaꞌ wal tinanh kaw kawxa, yebꞌ ayxa xil ixim. Hakpax tuꞌ noꞌ tzꞌum tiꞌ, kaw akꞌto noꞌ yet konotzenanh noꞌ yu vino, yajaꞌ wal tinanh xin, holanxa noꞌ. Hakpax tuꞌ xil koqꞌapanh yebꞌ koxanhabꞌanh, kaw akꞌto yet jelanh, wal tinanh kaw xilxa, yuto kaw nahat kopetohanh, xhi ebꞌnaj.
Yabꞌlen ebꞌnaj Israel tzet chislo ebꞌnaj tuꞌ, yajaꞌ mach isqꞌambꞌe ebꞌnaj tet Komam Dios yinh tzet chiyute isbꞌa ebꞌnaj yebꞌ ebꞌnaj. Lahwi tuꞌ, istꞌinhbꞌankano yaꞌ Josué istzotiꞌ yinh aqꞌankꞌulal yebꞌ ebꞌnaj, yalni yaꞌ Josué tato chiꞌaqꞌlax nimankꞌulal yinh ebꞌnaj, hak tuꞌ xin mach chitanhtzelaxilo ebꞌnaj. Haktikꞌapax tuꞌ yute yalni ebꞌnaj yahawil yinh ebꞌnaj Israel, yaqꞌni bꞌinaho ebꞌnaj isbꞌi Komam yinh.
Haxa yinhxa oxebꞌ tzꞌayik istꞌinhbꞌankano ebꞌnaj istrato xin yabꞌenilo ebꞌnaj Israel tato haꞌ iskawilal ebꞌnaj ayayo ebꞌnaj gabaonita tuꞌ, ebꞌnaj bꞌay yaqꞌ istrato bꞌay istꞌinhbꞌa ebꞌnaj istzotiꞌ yebꞌ ebꞌnaj. Lahwi tuꞌ, isto ebꞌnaj Israel issayno bꞌay ay ebꞌnaj gabaonita, haxa yinh yox tzꞌayik, yapni ebꞌnaj bꞌay ay iskonhobꞌ ebꞌnaj, haꞌ ton konhobꞌ Gabaón, konhobꞌ Cafira, konhobꞌ Beerot, yebꞌ konhobꞌ Quiriat-jearim. Yajaꞌ xin, mach potxꞌlaxkamo anma ay yul hunteqꞌan konhobꞌ tuꞌ yu ebꞌnaj Israel, yuto ebꞌnaj yahawil ebꞌnaj Israel tuꞌ yaqꞌ bꞌinaho ebꞌnaj isbꞌi Komam Dios yet yalni ebꞌnaj ta chiꞌaqꞌlax nimankꞌulal yinh ebꞌnaj gabaonita tuꞌ.
Yuxin ok anma Israel bꞌuchwal yinh ebꞌnaj yahawil konhobꞌ. Yuxin yal ebꞌnaj yahawil konhobꞌ tuꞌ hakaꞌ tiꞌ:
—Hanhonhtiꞌanh, jaqꞌ bꞌinahojanh isbꞌi Komam Jahawil, koDiosal, jalnihanh tato mach chikopotxꞌkamo ebꞌnaj, yuxin matzet chijute ebꞌnaj. Mach chikotanhtzelo ebꞌnaj, yuto ta chikomanhkꞌo yinh tzet taqꞌwebꞌil ju, yet jaqꞌni bꞌinaho isbꞌi Komam Dios, chitit ishowal Komam jinh, xhi ebꞌnaj.
Yalnipaxo ebꞌnaj yahawil ebꞌnaj Israel tuꞌ tato mach chipotxꞌlaxkamo ebꞌnaj gabaonita tuꞌ, yajaꞌ xin alaxkaniko ebꞌnaj ijo siꞌ, yebꞌ ijo haꞌ xol ebꞌnaj Israel; hak tuꞌ yu isyijen ebꞌnaj yahawil yinh tzet yala.
Wal yaꞌ Josué, yawte yaꞌ ebꞌnaj gabaonita tuꞌ, yalni yaꞌ tet ebꞌnaj:
—¿Tzet yinh yuxin heyako leqꞌtiꞌal jetanh, heyalni tato kaw nahat hepeto, taꞌan kokawilalanh ayexayo bꞌani? Yu huneꞌ tuꞌ, yuxin chiꞌay tzꞌaktiꞌ teyibꞌanh, chejabꞌ cheyukaniko yinh sunibꞌal ej tiempo, hex xin chexokkano tzokꞌo siꞌ yebꞌ ijo haꞌ chiꞌokniko yul Yatut Komam Dios, koDiosalanh, xhi yaꞌ Josué.
Istaqꞌwi ebꞌnaj tet yaꞌ Josué:
—Ay tzet yinh hak tuꞌ jutehanh, yuto konhxiwanh tato chonhhepotxꞌ kamojanh, yuto jabꞌelojanh tato Komam Dios, heDiosal halnikano tet yaꞌ Moisés ischejabꞌ, tato chiyaqꞌkano Komam hunteqꞌan txꞌo txꞌotxꞌ tiꞌ teyet, kat hetanhtzenkanilo sunil anma ayayo sat txꞌotxꞌ. Yuxin tinanh ayonhxakojanh yul haqꞌabꞌ, haꞌ bꞌaytet istoholal chawabꞌe, watxꞌe jinhanh, xhi ebꞌnaj.
Hak tuꞌ xin yute yaꞌ Josué, matxa isje yaꞌ ta chipotxꞌlaxkamo ebꞌnaj gabaonita yu ebꞌnaj Israel. Yajaꞌ yakaniko yaꞌ Josué ebꞌnaj gabaonita ijo siꞌ, yebꞌ ijo haꞌ xol ebꞌnaj Israel, yebꞌ ha haꞌ yebꞌ teꞌ siꞌ chiꞌokniko yinh ismexhahil yet xahanbꞌal tet Komam Dios, Jahawil, bꞌay chissayilo Komam bꞌay chiꞌah isTabernáculo. Haꞌ to xin ismunil ebꞌnaj gabaonita tuꞌ.
Yet isqꞌoji ebꞌnaj Israel yinh ebꞌnaj amorreo
Hayet yabꞌenilo naj Adonisedec, isreyal konhobꞌ Jerusalén tato aykꞌay konhobꞌ Hai yul isqꞌabꞌ yaꞌ Josué, istanhtzenkanilo yaꞌ konhobꞌ tuꞌ, kaw xiwkanh naj, yuto lahan utelax konhobꞌ tuꞌ yebꞌ isreyal, hakaꞌ utelax konhobꞌ Jericó yebꞌ isreyal yu yaꞌ Josué. Kaw xiwpaxokanh naj yet yabꞌenpaxilo naj tato yako isbꞌa ebꞌnaj gabaonita yul isqꞌabꞌ yaꞌ Josué yebꞌ yul isqꞌabꞌ anma Israel yu iskolni isbꞌa ebꞌnaj. Kaw xiwkanh naj yuto haꞌ konhobꞌ Gabaón tuꞌ kaw ay yelapnoj hakaꞌ hunteqꞌan konhobꞌ ay isreyal, kaw ekꞌbꞌal nimajal yekoj sata konhobꞌ Hai, yebꞌ xin kaw ay yip yinh howal. Yu huneꞌ tuꞌ, yuxin yalto naj Adonisedec, isreyal konhobꞌ Jerusalén tzotiꞌ tet naj Hoham, isreyal konhobꞌ Hebrón, yebꞌ tet naj Piream, isreyal konhobꞌ Jarmut, yebꞌ tet naj Jafía, isreyal konhobꞌ Laquis, yebꞌ tet naj Debir, isreyal konhobꞌ Eglón, yalnito naj hakaꞌ tiꞌ: «Titanhwej, kat hekolwa winhan, kat janiko howal yinh ebꞌnaj gabaonita, yuto xaꞌok ebꞌnaj yinh aqꞌankꞌulal yebꞌ yaꞌ Josué yebꞌ ebꞌnaj Israel,» xhito naj. Hak tuꞌ yu iskutxbꞌanayo isbꞌa ebꞌnaj howanh rey amorreo tuꞌ; haꞌ ton naj isreyal konhobꞌ Jerusalén yebꞌ naj isreyal konhobꞌ Hebrón, yebꞌ naj isreyal konhobꞌ Jarmut, yebꞌ naj isreyal konhobꞌ Laquis, yebꞌ naj isreyal konhobꞌ Eglón, yahto ebꞌnaj yebꞌ issoldado, yanikanh ebꞌnaj iscampamento satakꞌti konhobꞌ Gabaón yu yaniko ebꞌnaj howal yinh.
Ischejnito ebꞌnaj Gabaón hal-laxo tet yaꞌ Josué yul campamento bꞌey Gilgal hakaꞌ tiꞌ: «Ahanhti yinh anhe kolwahanh jinhanh yuto sunil ebꞌnaj isreyal anma amorreo ay chewal txꞌotxꞌ tiꞌ, maskutxbꞌayo isbꞌa yu yaniko howal jinhanh. Mach chamanhkꞌo hakolwa jinhanh, hanhonh konhhachejabꞌonh tiꞌanh,» xhito ebꞌnaj tet yaꞌ Josué. Hayet yabꞌen yaꞌ Josué huneꞌ tuꞌ, yel yaꞌ bꞌey Gilgal yebꞌ issoldado, ebꞌnaj kaw ay yip, kaw helan. Yalni Komam Dios tet yaꞌ Josué: «Mach chaxhxiw tet ebꞌnaj, yuto haninan chiwakojan ebꞌnaj yul haqꞌabꞌ, machi hunu ebꞌnaj tuꞌ chiqꞌoji tawinh,» xhi Komam.
El yaꞌ Josué yebꞌ issoldado bꞌey konhobꞌ Gilgal, aqꞌbꞌalil ahapno ebꞌnaj, tona nahul ay ebꞌnaj yet yapni ebꞌnaj Israel tuꞌ. Yaniko Komam Jahawil huneꞌ niman xiwkilal yinh ebꞌnaj yet yilni ebꞌnaj ebꞌnaj Israel; kaw xin niman ebꞌnaj tanhtzelaxkanilo bꞌey konhobꞌ Gabaón. Istzumbꞌen ebꞌnaj hunteqꞌanxa ebꞌnaj yul bꞌeh chiꞌapni bꞌey Bet-horón, ismaqꞌnikamo ebꞌnaj ebꞌnaj amorreo tzabꞌcha yu, masanta bꞌey konhobꞌ Azeca yebꞌ bꞌey konhobꞌ Maceda. Hayet yayapno ebꞌnaj amorreo yinh isxulanil Bet-horón, yet lanhan yelkanh ebꞌnaj tet ebꞌnaj Israel, yaniti Komam Dios chꞌen nimeta sajbꞌat yibꞌanh ebꞌnaj masanta apni bꞌey konhobꞌ Azeca; istanhkanilo ebꞌnaj yu chꞌen nimeta sajbꞌat tuꞌ. Haꞌ isbꞌisil ebꞌnaj kam yu chꞌen sajbꞌat tuꞌ ekꞌbꞌal sata isbꞌisil ebꞌnaj kam yu chꞌen espada yu ebꞌnaj Israel.
Hayet yaniko Komam Jahawil ebꞌnaj amorreo yul isqꞌabꞌ ebꞌnaj Israel, istzotel yaꞌ Josué tet Komam Dios Jahawil sata konhobꞌ Israel, yalni yaꞌ hakaꞌ tiꞌ:
«Mamin, islinhbꞌahabꞌ isbꞌa tzꞌayik yibꞌanh Gabaón,
kat yokpaxo linhno ixahaw yibꞌanh yakꞌalil Ajalón,» xhi yaꞌ.
Hak tuꞌ yu yok linhno tzꞌayik yebꞌ ixahaw,
masanto qꞌoji ebꞌnaj Israel yinh makta ayko ishowal yinh.
Hak tuꞌ yu istzꞌibꞌnhelaxkano yul yum naj Jaser. Yet hunel, ok linhno tzꞌayik yiktabꞌal satkanh. Huneꞌ tzꞌayik xin elto yibꞌanh, mach bꞌelwi. [*]Machi hunuxa tzꞌayik hakaꞌ huneꞌ tzꞌayik tuꞌ; nitam yet yalanhtokanoj, nitam yet tzujanilxa, yuto yabꞌe Komam Jahawil tzet isqꞌan huneꞌ naj winaj, yuto haꞌ Komam yaqꞌ howal selelo ebꞌnaj Israel.
Lahwi tuꞌ, ismeltzo yaꞌ Josué yebꞌ ebꞌnaj Israel bꞌey Gilgal yul iscampamento. Yajaꞌ wal ebꞌnaj howanh rey, isreyal hunteqꞌan konhobꞌ tuꞌ elkanh ebꞌnaj, yebꞌanto isbꞌa ebꞌnaj yul huneꞌ chꞌen nhachꞌen bꞌey konhobꞌ Maceda. Apni yalomal tet yaꞌ Josué tato howanh ebꞌnaj rey ebꞌabꞌil isbꞌa yul huneꞌ chꞌen nhachꞌen bꞌey konhobꞌ Maceda. Yalni yaꞌ Josué hakaꞌ tiꞌ: «Bꞌalweyti chꞌen nime chꞌen istiꞌ chꞌen nhachꞌen tuꞌ, kat hemajchenkano istiꞌ chꞌen yu chꞌen, kat heyaniko istanhemal chꞌen. Yajaꞌ wal hex mach chexkankano bꞌey tiꞌ, wal xin asiꞌwe yinta hunteqꞌanxa ebꞌnaj lanhan yelkanh, ebꞌnaj ayiko ishowal jinh, kat heyaniko howal yinh ebꞌnaj. Machi xin chechah meltzoho ebꞌnaj yul iskonhobꞌ, yuto haꞌ Komam Dios Jahawil koDiosal, xaꞌaniko ebꞌnaj yul koqꞌabꞌ,» xhi yaꞌ Josué.
Hanikꞌxanhe mach tanhilo ebꞌnaj ayko ishowal yinh ebꞌnaj Israel yu yaꞌ Josué yebꞌ yu ebꞌnaj soldado Israel; kaw nimankano ebꞌnaj kami, yajaꞌ xin ayto haywanhxa ebꞌnaj kani, isto ebꞌnaj iskolno isbꞌa yul iskonhobꞌ bꞌay ayko iskꞌubꞌal. Wal ebꞌnaj soldado Israel xin meltzo ebꞌnaj yul campamento bꞌey Maceda bꞌay ay yaꞌ Josué; machi hunu ebꞌnaj tiꞌ lahwi, machi hunu ebꞌnaj kampaxoj. Machi hunu ebꞌnaj ayko ishowal yinh ebꞌnaj Israel, ahti tzotiꞌ txꞌoj yul istiꞌ yinh ebꞌnaj.
Lahwi tuꞌ yalni yaꞌ Josué: «Iwelo ismajil chꞌen nhachꞌen, kat heyinilti ebꞌnaj howanh rey ebꞌabꞌil isbꞌa bꞌey tuꞌ,» xhi yaꞌ. Isyijen ebꞌnaj hakaꞌ yalni yaꞌ Josué, yinilti ebꞌnaj ebꞌnaj yul chꞌen nhachꞌen tuꞌ; naj isreyal konhobꞌ Jerusalén, yebꞌ naj isreyal konhobꞌ Hebrón, yebꞌ naj isreyal konhobꞌ Jarmut, yebꞌ naj isreyal konhobꞌ Laquis, yebꞌ naj isreyal konhobꞌ Eglón. Hayet yilaxti ebꞌnaj tet yaꞌ Josué, yawten yaꞌ Josué sunil ebꞌnaj winaj Israel, yalni yaꞌ tet ebꞌnaj yahawil yinh ebꞌnaj soldado ayko iskꞌatanh: «Hitzanhwekoj, kat heyanayo heyoj yibꞌanh isnuqꞌ [m] hunteqꞌan ebꞌnaj tiꞌ,» xhi yaꞌ. Isyijen ebꞌnaj tzet yal yaꞌ tuꞌ.
Yalni yaꞌ Josué hakaꞌ tiꞌ: «Mach chexxiwi, machi kabꞌkon hekꞌul; wal xin aweko yip heyanma, linhbꞌawe hebꞌa, yuto hak tiꞌ chiyute Komam hunteqꞌanxa ebꞌnaj ayko ishowal jinh,» xhi yaꞌ Josué.
Lahwi tuꞌ, ispotxꞌnikamo yaꞌ Josué ebꞌnaj howanh rey tuꞌ, istꞌunhbꞌalaxkanokanh ebꞌnaj yinh hunun teꞌ qꞌebꞌtaj masanto yinh qꞌejbꞌiyal. Haxa yet isqꞌejbꞌayo tuꞌ xin, ischejni yaꞌ Josué ilaxoyo isnimanil ebꞌnaj, isto yalaxokto yul chꞌen nhachꞌen bꞌay yebꞌa isbꞌa ebꞌnaj. Yanikaniko ebꞌnaj Israel hunteqꞌan chꞌen nime chꞌen ismajilo istiꞌ chꞌen nhachꞌen tuꞌ, aytoko chꞌen ismajilo tuꞌ tinanh.
Yinhtikꞌa huneꞌ tzꞌayik tuꞌ, aykꞌay konhobꞌ Maceda yu yaꞌ Josué, istanhtzenkanilo yaꞌ konhobꞌ tuꞌ. Ispotxꞌnikamo ebꞌnaj Israel sunil mak ay yul konhobꞌ tuꞌ yu chꞌen espada, machi hunu mak kankanoj. Hakaꞌtikꞌa utelax naj isreyal konhobꞌ Jericó, hak tuꞌ utelaxpaxo naj isreyal konhobꞌ Maceda.
Lahwi tuꞌ, yel yaꞌ Josué yebꞌ ebꞌnaj Israel bꞌey Maceda tuꞌ, isto ebꞌnaj bꞌey konhobꞌ Libna, yaniko ebꞌnaj howal yinh konhobꞌ tuꞌ. Yaniko Komam huneꞌ konhobꞌ tuꞌ yebꞌ isreyal yul isqꞌabꞌ ebꞌnaj Israel. Ispotxꞌnikamo ebꞌnaj sunil mak ay yul konhobꞌ yu chꞌen espada, istanhtzenpaxilo ebꞌnaj sunil tzet ay bꞌey tuꞌ, matxa hunu tzet kankanoj. Hakaꞌtikꞌa utelax naj isreyal konhobꞌ Jericó, haktikꞌapax tuꞌ utelax naj isreyal konhobꞌ Libna.
Lahwi tuꞌ, yel yaꞌ Josué yebꞌ sunil anma Israel bꞌey Libna, isto bꞌey konhobꞌ Laquis, iswatxꞌenkanh ebꞌnaj iscampamento iskawilal, yaniko ebꞌnaj howal yinh. Haxa yet hunxa tzꞌayik, yaniko Komam konhobꞌ Laquis yul isqꞌabꞌ ebꞌnaj Israel, ispotxꞌnikamo ebꞌnaj sunil anma ay yul konhobꞌ tuꞌ yu chꞌen espada. Istanhtzenkanilo ebꞌnaj sunil tzet ay bꞌey tuꞌ hakaꞌtikꞌa yute ebꞌnaj konhobꞌ Libna. Wal naj Horam, isreyal konhobꞌ Gezer, ahto naj yebꞌ issoldado kolwal yinh konhobꞌ Laquis, yajaꞌ xin tanhtzelaxpaxilo naj yebꞌ sunil iskonhobꞌ yu yaꞌ Josué.
Lahwi tuꞌ, yel yaꞌ Josué yebꞌ Israel bꞌey konhobꞌ Laquis, isto yaꞌ bꞌey konhobꞌ Eglón, iswatxꞌenkanh ebꞌnaj iscampamento iskawilal konhobꞌ Eglón tuꞌ, yaniko ebꞌnaj howal yinh konhobꞌ tuꞌ. Yinhtikꞌa huneꞌ tzꞌayik tuꞌ, aykꞌay konhobꞌ yul isqꞌabꞌ ebꞌnaj; ispotxꞌnikamo ebꞌnaj sunil anma ay bꞌey tuꞌ yu chꞌen espada, istanhtzenkanilo ebꞌnaj sunil tzet ay bꞌey tuꞌ, hakaꞌtikꞌa yute ebꞌnaj bꞌey konhobꞌ Laquis.
Lahwi tuꞌ yel yaꞌ Josué yebꞌ issoldado bꞌey Eglón, yahto ebꞌnaj bꞌey konhobꞌ Hebrón, yaniko ebꞌnaj howal yinh konhobꞌ tuꞌ. Yaykꞌay konhobꞌ tuꞌ yul isqꞌabꞌ ebꞌnaj, istanhtzenilo ebꞌnaj sunil tzetaj ay bꞌey tuꞌ, ispotxꞌnikamo ebꞌnaj naj rey yebꞌ sunil anma ay bꞌey tuꞌ yu chꞌen espada. Istanhtzenpaxilo ebꞌnaj konhobꞌ ayko yinh ishoyanil konhobꞌ tuꞌ, hakaꞌtikꞌa yute ebꞌnaj konhobꞌ Eglón.
Lahwi tuꞌ, yel yaꞌ Josué yebꞌ issoldado bꞌey Eglón, isto ebꞌnaj bꞌey konhobꞌ Debir, yaniko ebꞌnaj howal yinh konhobꞌ tuꞌ. Yaykꞌay konhobꞌ tuꞌ yul isqꞌabꞌ ebꞌnaj. Ispotxꞌnikamo ebꞌnaj naj rey yebꞌ sunil anma ay yul konhobꞌ tuꞌ, istanhtzenpaxilo ebꞌnaj ej konhobꞌ ayayo yinhla ishoyanil. Matxa xin hunu mak kankano yul konhobꞌ tuꞌ, sunil mak tanhkaniloj. Hakaꞌtikꞌa utelax konhobꞌ Hebrón yebꞌ konhobꞌ Laquis yebꞌ isreyal, haktikꞌapax tuꞌ yu konhobꞌ Debir.
Hak tuꞌ yu yaqꞌni aykꞌayo yaꞌ Josué sunil konhobꞌ ayko yul ismajul txꞌotxꞌ tuꞌ. Yaqꞌ aykꞌayo yaꞌ ebꞌnaj rey ay yul ismajul txꞌotxꞌ Neguev, bꞌey chewal txꞌotxꞌ, yebꞌ satla akꞌal, yinhla witz, ispotxꞌnikamo ebꞌnaj Israel sunil anma ay yul hunteqꞌan konhobꞌ tuꞌ, istanhtzenkanilo ebꞌnaj sunil tzetaj ay bꞌey tuꞌ. Matxa hunu tzet kankanoj, hakaꞌtikꞌa yu yalnikano Komam Jahawil tet ebꞌnaj, Komam isDiosal ebꞌnaj Israel tuꞌ. Yaqꞌ aykꞌayo yaꞌ Josué ebꞌnaj rey tuꞌ yinh hunelnhe, yinikanikꞌo ebꞌnaj Israel istxꞌotxꞌ ebꞌnaj; ichiti bꞌey Cades-barnea masanta bꞌey Gaza, yebꞌ sunil ismajul Gosén, masanta bꞌey konhobꞌ Gabaón. Sunil ebꞌnaj rey tanhilo yu yaꞌ Josué, ismajnayo yaꞌ istxꞌotxꞌ ebꞌnaj yuto haꞌ Komam Dios Jahawil, isDiosal ebꞌnaj Israel, kolwa yinh ebꞌnaj yaniko howal. Lahwi tuꞌ, ismeltzo yaꞌ Josué yebꞌ sunil ebꞌnaj Israel bꞌey campamento bꞌey Gilgal.
	[m]10:24 Yanayo ebꞌnaj yoj yibꞌanh isnuqꞌ ebꞌnaj, huneꞌ tuꞌ chal yelapnoj ta qꞌojikano ebꞌnaj yinh howal yebꞌ xin chiꞌokkanto hunteqꞌan anma tuꞌ yalanh yip ebꞌnaj.
	10:13 10:13 2Sam. 1:18; Jue. 5:1-31; Nm. 21:14

Qꞌoji yaꞌ Josué yinh naj rey Jabín yebꞌ yinh hunteqꞌanxa ebꞌnaj
Hayet yabꞌenilo naj rey Jabín, isreyal konhobꞌ Hazor sunil tuꞌ, ischejnito naj ischejabꞌ tet naj rey Jobab, isreyal konhobꞌ Madón, yebꞌ tet ebꞌnaj isreyal Simrón yebꞌ Acsaf, yunhe iskutxbꞌaniko isbꞌa ebꞌnaj isto yinh howal, yanipaxto naj ischejabꞌ tet ebꞌnaj isreyal konhobꞌ ay yul ismajul txꞌotxꞌ chewal txꞌotxꞌ, ayko yinh yetkꞌulal norte, yebꞌpaxo ebꞌnaj isreyal konhobꞌ ayayo satla akꞌal, yebꞌpaxo istiꞌ haꞌ Jordán, yetkꞌulal sur yalanh haꞌ lago Cineret, yebꞌ ebꞌnaj ay bꞌey sat akꞌal, iskawilal konhobꞌ Dor yetkꞌulal bꞌay chito tzꞌayik. [n].Yebꞌ ebꞌnaj cananeo ay yinh yetkꞌulal bꞌay chiꞌahilo tzꞌayik, yebꞌ ebꞌnaj ayayo yetkꞌulal bꞌay chito tzꞌayik; yebꞌpaxo ebꞌnaj amorreo, yebꞌ ebꞌnaj hitita, yebꞌ ebꞌnaj ferezeo, yebꞌ ebꞌnaj jebuseo ay yinh chewal txꞌotxꞌ, yebꞌpaxo ebꞌnaj heveo ay yinh tzalan Hermón yul ismajul txꞌotxꞌ Mizpa. Sunil ebꞌnaj rey tuꞌ, elti ebꞌnaj yebꞌ sunil issoldado, kaw xin txꞌiꞌalkano noꞌ cheh yebꞌ carruaje yet howal iqꞌbꞌil yu ebꞌnaj. Kaw tzetkꞌakano ebꞌnaj soldado tuꞌ, matxa chibꞌischa ebꞌnaj, lahanxa isbꞌisil ebꞌnaj hakaꞌ arena ay istiꞌ haꞌ mar. Kaw tzetkꞌapaxo ischeh ebꞌnaj iqꞌnhe carruaje yet howal. Iskutxbꞌan isbꞌa sunil ebꞌnaj tuꞌ istiꞌ haꞌ lago Merom; iswatxꞌenkanh ebꞌnaj iscampamento yu yaniko ebꞌnaj howal yinh ebꞌnaj Israel.
Yalni Komam Jahawil tet yaꞌ Josué: «Mach chaxhxiwi, yuto yet hekal hakaꞌ hora tiꞌ sunil ebꞌnaj tuꞌ chiꞌaykꞌay tesataj hex Israelex tiꞌ, kat iskamkaniloj. Yajaꞌ hex tiꞌ xin chemaqꞌilto yoj ischeh ebꞌnaj, kat henhusnikanto iscarruaje ebꞌnaj yet howal tuꞌ,» xhi Komam.
Isto yaꞌ Josué yebꞌ sunil ebꞌnaj soldado Israel istiꞌ haꞌ lago Merom, tona nahul ay ebꞌnaj ayko ishowal yinh yaꞌ Josué yet yapni lemna ebꞌnaj Israel yinh ebꞌnaj. Yaniko Komam Jahawil ebꞌnaj yul isqꞌabꞌ ebꞌnaj Israel, yaykꞌay ebꞌnaj yu ebꞌnaj yulaj bꞌeh, masanto apni ebꞌnaj bꞌey niman konhobꞌ Sidón, yebꞌ konhobꞌ Misrefot-maim, yebꞌ bꞌey akꞌal Mizpa ayko yinh yetkꞌulal bꞌay chito tzꞌayik. Sunil ebꞌnaj ispotxꞌkamo ebꞌnaj Israel tuꞌ, matxa xin hunu ebꞌnaj kolchakanoj. Wal yaꞌ Josué kaw isyije yaꞌ tzet yal Komam Jahawil. Ismaqꞌilto yaꞌ yoj ischeh ebꞌnaj, isnhusnito yaꞌ iscarruaje ebꞌnaj yet howal.
Lahwi tuꞌ ismeltzo yaꞌ Josué yebꞌ ebꞌnaj Israel, yok ebꞌnaj yul konhobꞌ Hazor bꞌay iskutxbꞌa isbꞌa sunil ebꞌnaj aniko howal yinh ebꞌnaj Israel tuꞌ. Ispotxꞌnikamo yaꞌ Josué isreyal konhobꞌ tuꞌ. Ispotxꞌnipaxokamo sunil anma ay yul konhobꞌ tuꞌ, istanhtzenkanilo ebꞌnaj sunil tzet ay bꞌey tuꞌ, isnhusnikanto ebꞌnaj konhobꞌ.
Hakaꞌtikꞌa yu ebꞌnaj Israel yinh konhobꞌ Hazor, hak tuꞌ yu ebꞌnaj yinh hunteqꞌanxa iskonhobꞌ ebꞌnaj rey iskutxbꞌa isbꞌa yu yaniko howal yinh ebꞌnaj Israel. Ok ebꞌnaj Israel yul iskonhobꞌ ebꞌnaj tuꞌ, ispotxꞌnikamo ebꞌnaj isreyal konhobꞌ, istanhtzenkanilo ebꞌnaj sunil hunteqꞌan konhobꞌ tuꞌ hakaꞌtikꞌa yu yalnikano yaꞌ Moisés, ischejabꞌ Komam Dios yet yalanhtokanoj. Yajaꞌ wal hunteqꞌan konhobꞌ ayko yinhla iswiꞌ wonhan, mach isnhusilo ebꞌnaj, kachannhe konhobꞌ Hazor wal tuꞌ isnhusilo yaꞌ Josué tuꞌ. Ispotxꞌnikamo ebꞌnaj sunil anma ay yul hunteqꞌan konhobꞌ tuꞌ yu yespada, machi xin hunu mak itzitz yakano ebꞌnaj. Yokkano isnoqꞌ anma tuꞌ yu ebꞌnaj yebꞌ tzetaj ay yul hunteqꞌan konhobꞌ tuꞌ. Yaqꞌkano Komam Dios chejbꞌanile tet yaꞌ Moisés ischejabꞌ, haxa xin yaꞌ Moisés tuꞌ aqꞌnikano chejbꞌanile tuꞌ tet yaꞌ Josué, isyijen yaꞌ sunil chejbꞌanile tuꞌ, machi hunu tiꞌ mach isyije yaꞌ.
	[n]11:2 Cineret, haꞌ hunxa isbꞌi haꞌ lago Galilea, Dt. 3:17; Jos. 12:3

Yaꞌ Josué okkano yaꞌ yahawilo yinh sunil txꞌo txꞌotxꞌ
Yinikanikꞌo yaꞌ Josué sunil hunteqꞌan txꞌo txꞌotxꞌ tuꞌ, haꞌ ton txꞌotxꞌ chewal txꞌotxꞌ, yebꞌ ismajul Neguev, yebꞌ sunil txꞌotxꞌ Gosén, yebꞌ sunil akꞌal, txꞌotxꞌ Arabá, yebꞌ sunil txꞌotxꞌ chewal txꞌotxꞌ ayxatikꞌa yul isqꞌabꞌ ebꞌnaj Israel yebꞌ yakꞌalil. Haꞌ ton txꞌotxꞌ chiꞌichiti bꞌey witz Halac, kat isto bꞌey txꞌotxꞌ Seir, masanta bꞌey Baal-gad ayayo yul yakꞌalil txꞌotxꞌ Líbano, yebꞌ yich witz Hermón. Istzabꞌnayo yaꞌ Josué sunil ebꞌnaj isreyal hunteqꞌan konhobꞌ tuꞌ, ispotxꞌnikamo yaꞌ ebꞌnaj. Kaw xin txꞌiꞌal ej tzꞌayik yaqꞌle howal yaꞌ Josué yebꞌ ebꞌnaj rey tuꞌ. Hanhe xin ebꞌnaj heveo ay bꞌey konhobꞌ Gabaón istꞌinhbꞌakano istzotiꞌ yebꞌ ebꞌnaj Israel, wal sunil hunteqꞌanxa konhobꞌ xin, istanhtzekanilo ebꞌnaj Israel yet yaniko ebꞌnaj howal yinh. Yuto yaqꞌ kawbꞌolo Komam Dios, Jahawil yanma ebꞌnaj, yaniko ebꞌnaj howal yinh ebꞌnaj Israel, yunhe istanhtzelaxkanilo ebꞌnaj yu ebꞌnaj Israel tuꞌ. Mach xin tzꞌay iskꞌul ebꞌnaj istanhtzenkanilo ebꞌnaj, hakaꞌtikꞌa yu yalnikano Komam tet yaꞌ Moisés. [*]
Yinh hunteqꞌan tzꞌayik tuꞌ, qꞌoji yaꞌ Josué yinh sunil iskonhobꞌ ebꞌnaj anaceo, istanhtzenkanilo yaꞌ yinh hunelnhe; haꞌ ton konhobꞌ ay bꞌey chewal txꞌotxꞌ; konhobꞌ Hebrón, yebꞌ konhobꞌ Debir, yebꞌ konhobꞌ Anab, yebꞌ txꞌotxꞌ chewal txꞌotxꞌ ismajul Judá, yebꞌ yul ismajul Israel. Hak tuꞌ xin, matxa hunu ebꞌnaj winaj kaw nimej istel, titna yinh naj Anac kankano yul ismajul ebꞌnaj Israel, kachannhe bꞌey konhobꞌ Gaza, yebꞌ bꞌey konhobꞌ Gat, yebꞌ bꞌey konhobꞌ Asdod, kantokano yikꞌal naj Anac.
Hak tuꞌ yu yinikanikꞌo yaꞌ Josué sunil txꞌo txꞌotxꞌ tuꞌ, hakaꞌtikꞌa yu yalnikano Komam tet yaꞌ Moisés. Lahwi tuꞌ, ispohnikanh yaꞌ Josué sunil txꞌo txꞌotxꞌ tuꞌ yinh hunun majan ebꞌnaj Israel, yunhe yokkano txꞌotxꞌ yu ebꞌnaj yinh hunelnhe. Lahwi tuꞌ xin, yok aqꞌankꞌulal sat txꞌotxꞌ yu matxa howal.
	11:20 11:20 Dt. 7:16

Hunteqꞌan ebꞌnaj rey bꞌay qꞌoji yaꞌ Moisés
Haꞌ ton hunteqꞌan ebꞌnaj rey tiꞌ aykꞌay yu ebꞌnaj Israel bꞌey isqꞌaxebꞌikꞌto haꞌ Jordán, yinh yetkꞌulal bꞌay chiꞌahilo tzꞌayik, yebꞌpaxo txꞌo txꞌotxꞌ yikanikꞌo ebꞌnaj. Haꞌ ton txꞌotxꞌ chiꞌichito bꞌey haꞌ Arnón, masanta bꞌey witz Hermón, yebꞌ sunil txꞌotxꞌ yakꞌalil istiꞌ haꞌ Jordán.
Qꞌoji ebꞌnaj Israel tuꞌ yinh naj rey Sehón, ay bꞌey konhobꞌ Hesbón, isreyal anma amorreo. Haꞌ xin txꞌotxꞌ ismajul naj tuꞌ, chiꞌichito txꞌotxꞌ bꞌey konhobꞌ Aroer, istiꞌ haꞌ Arnón masanta chiꞌapni yiktabꞌal hokan istiꞌ haꞌ Jaboc, bꞌay chiꞌichiko istxꞌotxꞌ ebꞌnaj amonita, yiktabꞌal txꞌotxꞌ Galaad. Yebꞌpaxo txꞌotxꞌ istiꞌ haꞌ Jordán yinh yetkꞌulal bꞌay chito tzꞌayik, chiꞌichito txꞌotxꞌ yinh haꞌ Cineret, masanta bꞌey haꞌ Mar Kꞌachiꞌ, yinh istoholal Bet-jesimot, masanta yinh yetkꞌulal sur, yich witz Pisga. [o]
Isqꞌojipaxo ebꞌnaj Israel tuꞌ yinh naj Og, isreyal txꞌotxꞌ Basán, haꞌ xin naj islahobꞌal rey yinh ebꞌnaj refaíta, ekꞌlena bꞌey konhobꞌ Astarot yebꞌ bꞌey konhobꞌ Edrei. Haꞌ xin ismajul naj chiꞌichito txꞌotxꞌ bꞌey witz Hermón yebꞌ Salca, kat isto txꞌotxꞌ sunil yul ismajul txꞌotxꞌ Basán, masanta chiꞌapni txꞌotxꞌ yinh ismohonal txꞌotxꞌ Gesur yebꞌ Maaca, masanta bꞌey yiktabꞌanil txꞌotxꞌ Galaad, ayko yul ismajul naj rey Sehón, ay bꞌey konhobꞌ Hesbón.
Qꞌoji yaꞌ Moisés, ischejabꞌ Komam Dios yebꞌ ebꞌnaj Israel yinh ebꞌnaj rey tuꞌ, yaqꞌnikano yaꞌ Moisés istxꞌotxꞌ ebꞌnaj tuꞌ tet ebꞌnaj Israel titna yinh yaꞌ Rubén, yebꞌ ebꞌnaj titna yinh yaꞌ Gad, yebꞌ tet yikta majan ebꞌnaj titna yinh yaꞌ Manasés.
	[o]12:3 Haꞌ Mar Kꞌachiꞌ, hunxa isbꞌi Mar Kamom.

Qꞌoji yaꞌ Josué yinh hunteqꞌan ebꞌnaj rey
Haꞌ ton hunteqꞌan ebꞌnaj rey tiꞌ aykꞌay yu yaꞌ Josué yebꞌ yu ebꞌnaj Israel, isqꞌaxebꞌikꞌti haꞌ Jordán, yinh yetkꞌulal bꞌay chito tzꞌayik. Chiꞌichiti bꞌey Baal-gad yakꞌalil Líbano, masanta yich witz Halac, chiꞌahapno bꞌey Seir. Ispohnikanh yaꞌ Josué istxꞌotxꞌ ebꞌnaj rey tuꞌ yinh hunun majan ebꞌnaj Israel, yokkano txꞌotxꞌ yu ebꞌnaj yinh hunelnhe. Haꞌ ton txꞌotxꞌ chewal txꞌotxꞌ, yebꞌ ej txꞌotxꞌ akꞌal, yebꞌ txꞌotxꞌ ayayo istiꞌ haꞌ Jordán, yebꞌ txꞌotxꞌ ayko yinh qꞌehan, yebꞌ txꞌotxꞌ ayko yul ismajul txꞌotxꞌ desierto, yebꞌ txꞌotxꞌ Neguev. Hunteqꞌan txꞌotxꞌ tuꞌ, yettikꞌa ebꞌnaj hitita yebꞌ ebꞌnaj amorreo, yebꞌ ebꞌnaj cananeo, yebꞌ ebꞌnaj ferezeo, yebꞌ ebꞌnaj heveo, yebꞌ ebꞌnaj jebuseo ye txꞌotxꞌ.
Haꞌ ebꞌnaj rey bꞌay qꞌoji ebꞌnaj Israel tuꞌ, haꞌ ton ebꞌnaj tiꞌ: naj isreyal konhobꞌ Jericó, yebꞌ naj isreyal konhobꞌ Hai, ayko iskawilal Bet-el, naj isreyal Jerusalén, naj isreyal konhobꞌ Hebrón, naj isreyal konhobꞌ Jarmut, naj isreyal konhobꞌ Laquis, naj isreyal konhobꞌ Eglón, naj isreyal konhobꞌ Gezer, naj isreyal konhobꞌ Debir, naj isreyal konhobꞌ Geder, naj isreyal konhobꞌ Horma, naj isreyal konhobꞌ Arad, naj isreyal konhobꞌ Libna, naj isreyal konhobꞌ Adulam, naj isreyal konhobꞌ Maceda, naj isreyal konhobꞌ Bet-el, naj isreyal konhobꞌ Tapúa, naj isreyal konhobꞌ Hefer, naj isreyal konhobꞌ Afec, naj isreyal konhobꞌ Sarón, naj isreyal konhobꞌ Madón, naj isreyal konhobꞌ Hazor, naj isreyal konhobꞌ Simron-merón, naj isreyal konhobꞌ Acsaf, naj isreyal konhobꞌ Taanac, naj isreyal konhobꞌ Meguido, naj isreyal konhobꞌ Cedes, naj isreyal konhobꞌ Jocneam, ay bꞌey Carmelo, naj isreyal konhobꞌ Dor, ayko yul ismajul txꞌotxꞌ Dor, naj isreyal konhobꞌ Goim ay yul ismajul Gilgal, yebꞌ naj isreyal konhobꞌ Tirsa. Yinh sunil, 31 (hunlahonhebꞌ iskawinaj) ebꞌnaj isreyal hunteqꞌan konhobꞌ tiꞌ.
2. ISPOHKANH YAꞌ JOSUÉ TXꞌO TXꞌOTXꞌ YINH HUNUN MAJAN EBꞌNAJ ISRAEL
(13:1—22:34)
Hunteqꞌan konhobꞌ tolto chiqꞌoji yaꞌ Josué yinh
Hayet kaw ichamxa yaꞌ Josué, yalni Komam Dios tet yaꞌ: «Kaw icham hachxa, kaw ayxa hahabꞌilal, kaw xin ayto txꞌo txꞌotxꞌ maxhto chiꞌok yul haqꞌabꞌ.
»Haꞌ txꞌotxꞌ maxhto cheyiloj, haꞌ ton txꞌotxꞌ yet ebꞌnaj filisteo, yebꞌ txꞌotxꞌ yet ebꞌnaj gesureo. Chiꞌichiti txꞌotxꞌ bꞌey haꞌ Sihor, yinh yetkꞌulal bꞌay chiꞌahilo tzꞌayik yinh Egipto, masanta chiꞌapni yinh ismohonal Ecrón, yinh yetkꞌulal norte; haꞌ txꞌotxꞌ xin istxꞌotxꞌ ebꞌnaj cananeo. Haꞌ tuꞌ xin ay howanh ebꞌnaj yahawil ebꞌnaj filisteo, haꞌ ton ebꞌnaj yahawil konhobꞌ Gaza, konhobꞌ Asdod, konhobꞌ Ascalón, konhobꞌ Gat, yebꞌ konhobꞌ Ecrón. Aytopaxo txꞌotxꞌ yul ismajul ebꞌnaj aveo, yinh yetkꞌulal sur; yebꞌpaxo sunil istxꞌotxꞌ ebꞌnaj cananeo, chiꞌichiti bꞌey konhobꞌ Mehara, ayko yul ismajul ebꞌnaj sidonio, masanta chiꞌapni bꞌey Afec, yinh ismohonal istxꞌotxꞌ ebꞌnaj amorreo. Aytopaxo istxꞌotxꞌ ebꞌnaj giblita, yebꞌ sunil txꞌotxꞌ Líbano ayko yinh yetkꞌulal bꞌay chiꞌahilo tzꞌayik, chiꞌichiti bꞌey konhobꞌ Baal-gad, bꞌey yich witz Hermón, masanta bꞌay chonhokapno bꞌey Hamat.
»Chintanhtzekanilojan yinh sat ebꞌnaj Israel sunil anma ay bꞌey txꞌotxꞌ chewal txꞌotxꞌ, chiꞌichiti bꞌey Líbano, masanta bꞌey Misrefot-maim, yebꞌ sunil anma sidonio. Haxa hach xin chaxhok hapohoꞌkanh txꞌotxꞌ, kat hawaqꞌnikano ismajul ebꞌnaj Israel hakaꞌtikꞌa yu walnihan tawet. Chapohkanh txꞌotxꞌ yinh bꞌalonhebꞌ majan ebꞌnaj Israel, yebꞌ yinh yiktaxa majan ebꞌnaj titna yinh yaꞌ Manasés,» xhi Komam tet yaꞌ Josué.
Wal ebꞌnaj Israel titna yinh yaꞌ Rubén, yebꞌ yinh yaꞌ Gad, yebꞌ yikta majan ebꞌnaj Manasés, ischakano ebꞌnaj ismajul tet yaꞌ Moisés, ischejabꞌ Komam Jahawil bꞌey isqꞌaxebꞌikꞌto haꞌ Jordán, yinh yetkꞌulal bꞌay chiꞌahilo tzꞌayik. Yiqꞌ ebꞌnaj txꞌotxꞌ chiꞌichiko bꞌey konhobꞌ Aroer, ayayo istiꞌ haꞌ Arnón, yebꞌ konhobꞌ ayayo sata akꞌal, yebꞌ sunil yakꞌalil txꞌotxꞌ Medeba, masanta chiꞌapni bꞌey konhobꞌ Dibón. Yinipaxilo ebꞌnaj sunil iskonhobꞌ naj Sehón, ay bꞌey Hesbón, isreyal anma amorreo, masanta chiꞌapni yinh ismohonal istxꞌotxꞌ ebꞌnaj amonita. Yinipaxilo ebꞌnaj txꞌotxꞌ Galaad, yebꞌ istxꞌotxꞌ ebꞌnaj gesureo, yebꞌ istxꞌotxꞌ ebꞌnaj maacateo, yebꞌ sunil witz Hermón, yebꞌ sunil txꞌotxꞌ Basán, masanta chiꞌapni bꞌey konhobꞌ Salca. Yebꞌ sunil txꞌotxꞌ ismajul naj Og, isreyal txꞌotxꞌ Basán, isreyal konhobꞌ Astarot yebꞌ konhobꞌ Edrei. Haꞌ naj Og tuꞌ islahobꞌal rey xol ebꞌnaj refaíta. Haꞌ ebꞌnaj tuꞌ qꞌoji yaꞌ Moisés yinh, yinilo yaꞌ ebꞌnaj sat istxꞌotxꞌ. Yajaꞌ wal ebꞌnaj ah Gesur, yebꞌ ebꞌnaj ah Maaca, mach ilaxilo ebꞌnaj sat istxꞌotxꞌ, kankano ebꞌnaj xol ebꞌnaj Israel, masanto tinanh.
Txꞌotxꞌ pohbꞌilkano yu yaꞌ Moisés
Wal ebꞌnaj Israel titna yinh yaꞌ Leví, mach istxꞌotxꞌ ebꞌnaj yaqꞌ yaꞌ Moisés, yuto yet ebꞌnaj ye yebꞌalqꞌabꞌe chihaltelax yinh xahanbꞌalil tet Komam Dios, Jahawil, isDiosal anma Israel, hakaꞌtikꞌa yu yalni Komam. [*]
Yaqꞌni yaꞌ Moisés istxꞌotxꞌ ebꞌnaj titna yinh Rubén; hakaꞌtikꞌa isbꞌisil ebꞌnaj hak tuꞌ txꞌotxꞌ ischakanilo ebꞌnaj. Haꞌ istxꞌotxꞌ ebꞌnaj tuꞌ chiꞌichiti bꞌey konhobꞌ Aroer, ayayo istiꞌ haꞌ Arnón, kat yekꞌ bꞌey konhobꞌ ayayo yiktabꞌal hokan yebꞌ yinh nimeta akꞌal masanta yinh txꞌotxꞌ Medeba, masanta chiꞌapni txꞌotxꞌ bꞌey Hesbón, yebꞌ bꞌey sunil konhobꞌ ayayo yul nimeta akꞌal tuꞌ, haꞌ ton konhobꞌ Dibón, konhobꞌ Bamot-baal, konhobꞌ Bet-baal-meón; yebꞌ konhobꞌ Jahaza, konhobꞌ Cademot, konhobꞌ Mefaat, yebꞌ konhobꞌ Quiriataim, konhobꞌ Sibma, konhobꞌ Zaret-sahar, ayko yinh iswonhanil akꞌal tuꞌ, yebꞌ konhobꞌ Bet-peor, konhobꞌ Bet-jesimot, yebꞌ istzalanil witz Pisga, haꞌ ton konhobꞌ ayayo yul akꞌal, yebꞌ sunil txꞌotxꞌ ismajul naj Sehón, isreyal anma amorreo, ay bꞌey Hesbón. Haꞌ naj rey Sehón tuꞌ, qꞌoji yaꞌ Moisés yinh naj, yebꞌ yinh ebꞌnaj yahawil ay bꞌey Madián, ayikto yalanh yip naj Sehón, haꞌ ton naj Evi, naj Requem, naj Sur, naj Hur, yebꞌ naj Reba. Ispotxꞌnipaxo ebꞌnaj Israel naj Balaam, naj ahbꞌelom, iskꞌahol naj Beor, txꞌiꞌal hunteqꞌanxa ebꞌnaj potxꞌlaxpaxo yinta naj. Ebꞌnaj Israel titna yinh yaꞌ Rubén tuꞌ, istxꞌotxꞌ ebꞌnaj chꞌapni yinh istiꞌ haꞌ Jordán. Hakaꞌtikꞌa isbꞌisil ebꞌnaj hak tuꞌ istxꞌotxꞌ ebꞌnaj aqꞌlaxi yebꞌ hunteqꞌan konhobꞌ yebꞌ ej yaldeahil.
Yaqꞌnipaxo yaꞌ Moisés istxꞌotxꞌ ebꞌnaj Israel titna yinh yaꞌ Gad, hakaꞌtikꞌa isbꞌisil ebꞌnaj tuꞌ, hak tuꞌ istxꞌotxꞌ ebꞌnaj ischah. Yok ebꞌnaj yahawo txꞌotxꞌ Jazer, yebꞌ sunil konhobꞌ ayayo sat txꞌotxꞌ Galaad, yebꞌ yikta istxꞌotxꞌ ebꞌnaj amonita, masanta chiꞌapni bꞌey konhobꞌ Aroer, satakꞌti konhobꞌ Rabá. Ischahnilo ebꞌnaj txꞌotxꞌ ayayo xolbꞌal Hesbón yebꞌ Ramat-mizpa yebꞌ Betonim, yebꞌ txꞌotxꞌ ayayo xolbꞌal Mahanaim, chiꞌapni sat mohon Debir. Ischahnilo ebꞌnaj txꞌotxꞌ akꞌal, bꞌay ayayo Bet-aram, Bet-nimra, Sucot, yebꞌ Zafón, yuto haxanhe txꞌotxꞌ tuꞌ istxꞌotxꞌ naj Sehón, isreyal Hesbón aykanoj. Yuxin haꞌ istxꞌotxꞌ ebꞌnaj Gad ischah, chiꞌichiti txꞌotxꞌ yinh haꞌ Jordán yinh yetkꞌulal bꞌay chiꞌahilo tzꞌayik masanta chiꞌapni txꞌotxꞌ yinh haꞌ Cineret yinh yetkꞌulal sur. Haꞌ hunteqꞌan konhobꞌ yebꞌ yaldeahil tuꞌ, okkano yu ebꞌnaj Gad. Hakaꞌtikꞌa xin isbꞌisil ebꞌnaj tuꞌ, hak tuꞌ istxꞌotxꞌ ebꞌnaj ischah.
Yaqꞌnipaxkano yaꞌ Moisés istxꞌotxꞌ yikta majan ebꞌnaj Israel titna yinh yaꞌ Manasés. Hakaꞌtikꞌa isbꞌisil ebꞌnaj tuꞌ, hak tuꞌ istxꞌotxꞌ ebꞌnaj aqꞌlaxi. Ebꞌnaj tuꞌ, yiqꞌ ebꞌnaj sunil istxꞌotxꞌ naj Og, isreyal Basán, chal yelapnoj sunil txꞌotxꞌ Basán; chiꞌichiti bꞌey Mahanaim, yebꞌ 60 konhobꞌ ay yul ismajul Jair, masanta yiktabꞌal txꞌotxꞌ Galaad, kat yapnikano bꞌey konhobꞌ Astarot, yebꞌ konhobꞌ Edrei, iskonhobꞌ naj rey Og. Haꞌ sunil tuꞌ, ischah anma Israel titna yinh naj Maquir, iskꞌahol yaꞌ Manasés. Hakaꞌtikꞌa xin isbꞌisil ebꞌnaj tuꞌ, hak tuꞌ txꞌotxꞌ ischah ebꞌnaj.
Haꞌ txꞌotxꞌ tuꞌ, yaqꞌkano yaꞌ Moisés tet ebꞌnaj bꞌey yakꞌalil txꞌotxꞌ Moab, ayayo isqꞌaxebꞌikꞌto haꞌ Jordán, satakꞌti konhobꞌ Jericó. Yajaꞌ wal ebꞌnaj Israel titna yinh yaꞌ Leví, mach istxꞌotxꞌ ebꞌnaj aqꞌlax ismajuloj, yuto hal-lax tet ebꞌnaj tato haꞌ Komam Dios Jahawil, isDiosal anma Israel, haꞌ ismajul ebꞌnaj.
	13:14 13:14 Dt. 18:1-2; Nm. 18:20

Pohlaxkanh txꞌotxꞌ Canaán
Ischah ebꞌnaj Israel txꞌotxꞌ Canaán ismajuloj, yaqꞌlaxkano txꞌotxꞌ tet ebꞌnaj Israel yu yaꞌ sacerdote Eleazar, yebꞌ yu yaꞌ Josué iskꞌahol yaꞌ Nun, yebꞌ yu ebꞌnaj yahawil yinh hunun majan ebꞌnaj Israel. Pohlaxkanh txꞌotxꞌ yinh suertehal yinh ebꞌnaj bꞌalonhwanh majan Israel, yebꞌ yinh yiktaxa majan ebꞌnaj, hakaꞌ yu yalni Komam tet yaꞌ Moisés. Wal ebꞌnaj Israel titna yinh yaꞌ Rubén, yebꞌ yinh yaꞌ Gad, yebꞌ yikta majan ebꞌnaj titna yinh Manasés, aqꞌlaxkano istxꞌotxꞌ ebꞌnaj yu yaꞌ Moisés bꞌey isqꞌaxebꞌikꞌto haꞌ Jordán, yajaꞌ wal ebꞌnaj Israel titna yinh yaꞌ Leví, mach istxꞌotxꞌ ebꞌnaj aqꞌlaxi. Haꞌ ebꞌnaj Israel titna yinh yaꞌ José, kabꞌ majan ebꞌnaj, haꞌ ton ebꞌnaj titna yinh yaꞌ Manasés yebꞌ yinh yaꞌ Efraín, wal ebꞌnaj Levita xin machi ismajul ebꞌnaj ischah, kachannhe hunteqꞌan konhobꞌ bꞌay chiꞌeh ebꞌnaj aqꞌlax tet, yebꞌ txꞌo txꞌotxꞌ ayko yinhla ishoyanil konhobꞌ tuꞌ bꞌay chilow isnoqꞌ ebꞌnaj. Hakaꞌtikꞌa yu yalni Komam Dios tet yaꞌ Moisés, hak tuꞌ yu ispohnikanh ebꞌnaj Israel txꞌo txꞌotxꞌ tuꞌ yinh.
Aqꞌlax txꞌotxꞌ Hebrón ismajulo yaꞌ Caleb
Ebꞌnaj Israel titna yinh yaꞌ Judá, to ebꞌnaj bꞌey konhobꞌ Gilgal tzotelo tet yaꞌ Josué, yalni yaꞌ Caleb yaꞌ cenezeo, iskꞌahol naj Jefone tet yaꞌ Josué hakaꞌ tiꞌ: «Natij tzet yalkano Komam Dios tawinh yebꞌ winhan tet yaꞌ Moisés, ischejabꞌ Komam Dios yet ayonh bꞌey Cades-barnea. 40 (Kawinaj) habꞌil hinan yet ayonh bꞌey Cades-barnea bꞌay konhischejto yaꞌ Moisés jilaꞌ txꞌo txꞌotxꞌ tiꞌ; haxa yet komeltzo xin, intzotelan yinh kaw isyelal. Wal ebꞌnaj jet Israelal hulikꞌo jinta xin, ok ebꞌnaj yaqꞌaꞌ xiwokanh iskꞌul konhobꞌ, yajaꞌ wal hinan xin, inyijehan wok tzujnojan yinh tzet yal Komam Dios, inDiosalan. Yuxin yaqꞌ bꞌinaho yaꞌ Moisés isbꞌi Komam Dios, yalni yaꞌ wetan hakaꞌ tiꞌ: “Haꞌ txꞌo txꞌotxꞌ kach bꞌey habꞌeytzeꞌ tuꞌ hawet ye txꞌotxꞌ, haꞌ txꞌotxꞌ hamajul yebꞌ hawuninal yinh sunilbꞌal ej tiempo, yuto hayije hawok tzujno yinta tzet yal Komam Dios, koDiosal,” xhikano yaꞌ Moisés. Haꞌ huneꞌ tiꞌ, 45 (howebꞌ yoxkꞌal) habꞌilxa yalnikano yaꞌ Moisés yu Komam Dios yet ayonh bꞌey txꞌotxꞌ desierto; yu tzet halbꞌilkano tuꞌ, yuxin itzitz intohan yu Komam, wal tinanh xin 85 (howebꞌ ishokꞌal) habꞌil inxahan; yajaꞌ xin kaw ayto wipan chiwabꞌehan tinanh hakaꞌ yet konhischejniti yaꞌ Moisés kobꞌeytzeno txꞌo txꞌotxꞌ tiꞌ, kaw xin ayto wipan tinanh wekꞌan yebꞌ waqꞌni howalan hakaꞌ wipan yet yalanhtokanoj. Yuxin chinqꞌanan tawet tato chawaqꞌ txꞌotxꞌ chewal txꞌotxꞌ tuꞌ wetan, hakaꞌ yu yalni Komam wetan yet hunel tuꞌ. Hataxtikꞌa tuꞌ hawabꞌenkanoj tato ebꞌnaj anaceo [p]. ayayo sat txꞌotxꞌ, kaw xin nimej iskonhobꞌ ebꞌnaj tuꞌ, yebꞌ xin ayko chꞌen kꞌubꞌ yinhla ishoyanil; yajaꞌ xin chikawxi inkꞌulan ta chiꞌok Komam Dios wetbꞌihojan, kat iskolwa winhan winilojan ebꞌnaj sat txꞌotxꞌ, hakaꞌ yu yalni Komam,» xhi yaꞌ Caleb.
Hak tuꞌ yu isqꞌannikano yaꞌ Josué iskꞌulal Komam yibꞌanh yaꞌ Caleb, iskꞌahol naj Jefone, yaqꞌnikano yaꞌ Josué txꞌotxꞌ Hebrón ismajulo yaꞌ Caleb yebꞌ tet yuninal. Hak tuꞌ yu yokkano txꞌotxꞌ Hebrón yu yaꞌ Caleb, iskꞌahol naj Jefone, naj cenezeo, yuto isyije yaꞌ yok tzujno yinh tzet yal Komam Dios, isDiosal anma Israel, yetto xin yaꞌ txꞌotxꞌ tinanh. Haꞌ konhobꞌ Hebrón tuꞌ, Quiriat-arba tikꞌa isbꞌi yet kaw payat, yuto Arba isbꞌi huneꞌ naj kaw aykano yelapnoj ay bꞌey tuꞌ, titna naj yinh naj Anac, naj kaw nimajalkano istel.
Hato xin yet yiqꞌnikano hunun majan ebꞌnaj Israel istxꞌotxꞌ, yokkano aqꞌankꞌulal sat txꞌotxꞌ yu matxa howal.
	[p]14:12 Ebꞌnaj anaceo, kaw nimej istel. Jos. 11:21; Jue. 1:20; Nm. 13:33

Istxꞌotxꞌ ebꞌnaj titna yinh yaꞌ Judá
Haꞌ txꞌo txꞌotxꞌ yiqꞌ huneꞌ majan ebꞌnaj Israel titna yinh yaꞌ Judá yinh suertehal, chiꞌapni txꞌotxꞌ yinh ismohonal txꞌotxꞌ Edom, haxa yinh yetkꞌulal sur chitaapni txꞌotxꞌ yinh txꞌotxꞌ desierto Zin.
Haxa ismohonal txꞌotxꞌ yinh yetkꞌulal sur, chiꞌichiti yinh haꞌ Mar Kachi, kat isto ismohonal txꞌotxꞌ yinh yetkꞌulal sur yinh isqꞌehanil Acrabim, kat isto yinh txꞌotxꞌ desierto Zin, kat yekꞌ yetkꞌulal sur yinh konhobꞌ Cades-barnea, kat yekꞌpaxo bꞌey konhobꞌ Hezrón, kat yahapno bꞌey konhobꞌ Adar, kat yekꞌ ishoyno konhobꞌ Carca. Kat istopaxoj kat yapni yinh konhobꞌ Asmón, kat yelapno bꞌey ha haꞌ yul yet Egipto, kat yapnikano yinh haꞌ mar Mediterráneo, haꞌ tuꞌ ismohonal txꞌotxꞌ yinh yetkꞌulal sur. Haxa ismohonal txꞌotxꞌ yinh yetkꞌulal bꞌay chiꞌahilo tzꞌayik chiꞌekꞌ yinh istiꞌ haꞌ Mar Kachi, masanta bꞌay chiꞌokapno haꞌ Jordán yul haꞌ mar tuꞌ. Haꞌ bꞌey tuꞌ, xin chiꞌichipaxti ismohonal txꞌotxꞌ yinh norte, kat yahapno ismohonal txꞌotxꞌ tuꞌ yinh konhobꞌ Bet-hogla, kat yekꞌ yinh yetkꞌulal norte yinh konhobꞌ Bet-arabá, chiꞌel bꞌey tuꞌ kat yapni yich chꞌen chꞌen yet naj Bohán, iskꞌahol yaꞌ Rubén.
Lahwi tuꞌ xin, kat yahapno ismohonal txꞌotxꞌ tuꞌ yul akꞌal yet Acor, kat isto bꞌey Debir, kat ismeltzo bꞌey konhobꞌ Gilgal ayko satakꞌti istzalanil Adumín, yinh yetkꞌulal sur yinh huneꞌ haꞌ nichꞌan haꞌ, kat yekꞌto ismohonal txꞌotxꞌ bꞌey isnuqꞌ ha haꞌ En-semes, masanta chiꞌapni bꞌey isnuqꞌ ha haꞌ Rogel. Lahwi tuꞌ, kat yekꞌ ismohonal txꞌotxꞌ bꞌey huneꞌ hokan yet iskꞌahol naj Hinom, yinh yetkꞌulal sur yinh witz Jebús, haꞌ ton konhobꞌ Jerusalén, kat yekꞌ yinh iswiꞌ huneꞌ witz ayayo yinh yetkꞌulal bꞌay chito tzꞌayik yinh hokan Hinom, yebꞌ yetkꞌulal norte yinh hokan Refaim; kat ismeltzo ishoyni iswiꞌ witz tuꞌ masanta bꞌey isnuqꞌ haꞌ bꞌey Neftoa, kat yapni bꞌey hunteqꞌan konhobꞌ ayayo yich witz Efrón, kat istopaxo bꞌey konhobꞌ Baala chihal-laxpaxo Quiriat-jearim, kat ismeltzo ismohonal yinh Baala tuꞌ yinh yetkꞌulal bꞌay chito tzꞌayik masanta bꞌey witz Seir, kat yekꞌpaxo bꞌey konhobꞌ Quesalón yinh yetkꞌulal norte yinh iskꞌul witz Jearim; lahwi tuꞌ kat yayilo bꞌey konhobꞌ Bet-semes, kat yekꞌ bꞌey konhobꞌ Timna. Kat yahpaxo yinh iskꞌul witz yinh yetkꞌulal norte yinh konhobꞌ Ecrón, kat ishoyni konhobꞌ Sicrón, kat yekꞌpaxo bꞌey witz Baala, kat yelapno bꞌey konhobꞌ Jabneel, kat yapnikano yinh haꞌ Niman Mar. [q].Haxa ismohonal txꞌotxꞌ tuꞌ yinh yetkꞌulal bꞌay chito tzꞌayik, haꞌ ton haꞌ niman Mar. Haꞌ tuꞌ ismohonal txꞌo txꞌotxꞌ aqꞌlax tet ebꞌnaj Israel titna yinh yaꞌ Judá, pohlaxkanh txꞌotxꞌ yinh ebꞌnaj mame yinh hunun nhahil anma.
	[q]15:11 Hunxa isbꞌi haꞌ Niman Mar, haꞌ ton Mediterráneo

Qꞌoji yaꞌ Caleb yinh konhobꞌ Hebrón yebꞌ yinh konhobꞌ Debir
(Jue. 1:10-15)
Yaqꞌ yaꞌ Josué istxꞌotxꞌ yaꞌ Caleb, iskꞌahol yaꞌ Jefone yinh ismajul ebꞌnaj titna yinh yaꞌ Judá, hakaꞌtikꞌa yu yalni Komam Jahawil; yiqꞌ yaꞌ Caleb tuꞌ konhobꞌ Quiriat-arba, haꞌ ton konhobꞌ Hebrón. Haꞌ konhobꞌ Hebrón tuꞌ, haꞌ iskonhobꞌ naj Arba yet payat; naj Arba tuꞌ, haꞌ naj ismam naj Anac, naj kaw nimajal istel. [*]Oxwanh xin ebꞌnaj iskꞌahol naj Anac tuꞌ istzumbꞌelo yaꞌ Caleb sat konhobꞌ Hebrón tuꞌ, haꞌ ton naj Sesai, naj Ahimán yebꞌ naj Talmai. Lahwi tuꞌ, yahto yaꞌ Caleb yinh anma ay yul konhobꞌ Debir; haꞌ konhobꞌ Debir tuꞌ, Quiriat-sefer isbꞌi yet payat. Yalni yaꞌ Caleb hakaꞌ tiꞌ: «Haꞌ mak chiꞌaniko howal yinh konhobꞌ tiꞌ, kat isqꞌoji yinh, chiwaqꞌan inkutzꞌinan, ix Acsa yixaloj,» xhi yaꞌ.
Haꞌ yaꞌ Otoniel iskꞌahol yuxhta yaꞌ Caleb, haꞌ ton naj Cenaz, aniko howal yinh konhobꞌ Debir; isqꞌoji yaꞌ yinh. Yu huneꞌ tuꞌ yuxin yako yaꞌ Caleb ix Acsa, iskutzꞌin, yixalo yaꞌ Otoniel. [r].Hayet lanhan isto yaꞌ Otoniel yebꞌ yixal bꞌey yatut, yok yaꞌ yalno tet ix tato chisqꞌan ix istxꞌotxꞌ tet ismam yeto tzꞌunubꞌ. Yuxin ayti ix yibꞌanh noꞌ burro, isqꞌambꞌen ismam ix tet:
—¿Tzet chawoche? xhi yaꞌ Caleb.
Istaqꞌwi ix:
—Xahawaqꞌ intxꞌotxꞌan bꞌey txꞌotxꞌ Neguev, [s] yuxin chinqꞌanan ta chawaqꞌpaxo intxꞌotxꞌan bꞌay ay isnuqꞌ ha haꞌ, xhi ix.
Yu huneꞌ tuꞌ yuxin aqꞌlaxpaxo istxꞌotxꞌ ix yu ismam; txꞌotxꞌ bꞌay ay isnuqꞌ haꞌ iswiꞌlaj yebꞌ yichlaj.
	[r]15:17 Naj Otoniel, haꞌ naj ok bꞌabꞌel juesal yinh ebꞌnaj Israel. Jue. 3:9
	[s]15:19 Haꞌ txꞌotxꞌ Neguev machi haꞌ sat txꞌotxꞌ.
	15:13 15:13 Gn. 13:18; Jos. 14:15; Jue. 1:20

Hunteqꞌan konhobꞌ yiqꞌ ebꞌnaj titna yinh yaꞌ Judá
Ischah ismajul ebꞌnaj titna yinh yaꞌ Judá, hunun mame yebꞌ yuninal. Haꞌ xin konhobꞌ yiqꞌ ebꞌnaj yinh txꞌotxꞌ ayko yinh yetkꞌulal sur yinh ismohonal txꞌotxꞌ Edom, haꞌ ton konhobꞌ Cabseel, konhobꞌ Edar, konhobꞌ Jagur, konhobꞌ Cina, konhobꞌ Dimona, konhobꞌ Adada, konhobꞌ Cedes, konhobꞌ Hazor, konhobꞌ Itnán, konhobꞌ Zif, konhobꞌ Telem, konhobꞌ Bealot, konhobꞌ Hazor-adata, konhobꞌ Queriot, konhobꞌ Hezrón chiyijpaxo Hazor, konhobꞌ Amam, konhobꞌ Sema, konhobꞌ Molada, konhobꞌ Hazar-gada, konhobꞌ Hesmón, konhobꞌ Bet-pelet, konhobꞌ Hazar-sual, konhobꞌ Beerseba, konhobꞌ Bizotia, konhobꞌ Baala, konhobꞌ Iim, konhobꞌ Esem, konhobꞌ Eltolad, konhobꞌ Quesil, konhobꞌ Horma, konhobꞌ Siclag, konhobꞌ Madmana, konhobꞌ Sansana, konhobꞌ Lebaot, konhobꞌ Silhim, konhobꞌ Aín, yebꞌ konhobꞌ Rimón. Haꞌ xin isbꞌisil hunteqꞌan konhobꞌ tuꞌ, 29 (bꞌalonhebꞌ iskawinaj) yinh sunil, yebꞌ ej yaldeahil.
Haxa konhobꞌ yiqꞌ ebꞌnaj ayayo sat akꞌal, haꞌ ton konhobꞌ Estaol, konhobꞌ Zora, konhobꞌ Asena, konhobꞌ Zanoa, konhobꞌ En-ganim, konhobꞌ Tapúa, konhobꞌ Enam, konhobꞌ Jarmut, konhobꞌ Adulam, konhobꞌ Soco, konhobꞌ Azeca, konhobꞌ Saaraim, konhobꞌ Aditaim, konhobꞌ Gedera, yebꞌ konhobꞌ Gederotaim. Haꞌ xin isbꞌisil hunteqꞌan konhobꞌ tuꞌ, 14 (kanhlahonhebꞌ) yinh sunil, yebꞌ ej yaldeahil.
Yiqꞌnipaxo ebꞌnaj konhobꞌ Zenán, konhobꞌ Hadasa, konhobꞌ Migdal-gad, konhobꞌ Deleán, konhobꞌ Mizpa, konhobꞌ Jocteel, konhobꞌ Laquis, konhobꞌ Boscat, konhobꞌ Eglón, konhobꞌ Cabón, konhobꞌ Lahmam, konhobꞌ Quitlis, konhobꞌ Gederot, konhobꞌ Bet-dagón, konhobꞌ Naama yebꞌ konhobꞌ Maceda. Haꞌ xin isbꞌisil hunteqꞌan konhobꞌ tuꞌ, 16 (wajlahonhebꞌ) konhobꞌ yinh sunil, yebꞌ ej yaldeahil.
Yiqꞌpaxo ebꞌnaj konhobꞌ Libna, konhobꞌ Eter, konhobꞌ Asán, konhobꞌ Jifta, konhobꞌ Asena, konhobꞌ Nezib, konhobꞌ Keila, konhobꞌ Aczib, yebꞌ konhobꞌ Maresa. Haꞌ xin isbꞌisil hunteqꞌan konhobꞌ tuꞌ, bꞌalonhebꞌ yinh sunil, yebꞌ ej yaldeahil.
Yiqꞌpaxo ebꞌnaj konhobꞌ Ecrón yebꞌ nixhte konhobꞌ yebꞌ yaldeahil. Bꞌey konhobꞌ Ecrón tuꞌ masanta chiꞌapni bꞌey haꞌ mar, yiqꞌ ebꞌnaj sunil txꞌotxꞌ ayayo iskawilal konhobꞌ Asdod yebꞌ ej yaldeahil.
Yiqꞌnipaxo ebꞌnaj konhobꞌ Asdod yebꞌ sunil nixhte konhobꞌ yebꞌ yaldeahil, yebꞌ konhobꞌ Gaza yebꞌ nixhte konhobꞌ yebꞌ yaldeahil, masanta chiꞌapni bꞌey haꞌ nichꞌan haꞌ yet Egipto, yebꞌ istiꞌla haꞌ Niman mar.
Haxa bꞌey txꞌotxꞌ chewal txꞌotxꞌ, yiqꞌ ebꞌnaj konhobꞌ Samir, konhobꞌ Jatir, konhobꞌ Soco, konhobꞌ Dana, konhobꞌ Quiriat-sana, chihal-laxpaxo Debir, yebꞌ konhobꞌ Anab, konhobꞌ Estemoa, konhobꞌ Anim, konhobꞌ Gosén, konhobꞌ Holón yebꞌ konhobꞌ Gilo. Haꞌ isbꞌisil hunteqꞌan konhobꞌ tuꞌ, 11 (hunlahonhebꞌ) yinh sunil, yebꞌ ej yaldeahil.
Yiqꞌnipaxo ebꞌnaj konhobꞌ Arab, konhobꞌ Duma, konhobꞌ Esán, konhobꞌ Janum, konhobꞌ Bet-tapúa, konhobꞌ Afeca, konhobꞌ Humta, konhobꞌ Quiriat-arba, chihal-laxpaxo Hebrón, yebꞌ konhobꞌ Sior. Haꞌ isbꞌisil hunteqꞌan konhobꞌ tuꞌ bꞌalonhebꞌ yinh sunil, yebꞌ ej yaldeahil.
Yiqꞌnipaxo ebꞌnaj konhobꞌ Maón, konhobꞌ Carmel, konhobꞌ Zif, konhobꞌ Juta, konhobꞌ Jezreel, konhobꞌ Jocdeam, konhobꞌ Zanoa, konhobꞌ Caín, konhobꞌ Gabaa yebꞌ konhobꞌ Timna. Haꞌ xin isbꞌisil hunteqꞌan konhobꞌ tuꞌ 10 (lahonhebꞌ) yinh sunil, yebꞌ ej yaldeahil.
Yiqꞌnipaxo ebꞌnaj konhobꞌ Halhul, konhobꞌ Bet-sur, konhobꞌ Gedor, konhobꞌ Maarat, konhobꞌ Bet-anot, yebꞌ konhobꞌ Eltecón. Haꞌ xin isbꞌisil hunteqꞌan konhobꞌ tuꞌ, wajebꞌ yinh sunil yebꞌ ej yaldeahil.
Yiqꞌnipaxo ebꞌnaj konhobꞌ Quiriat-baal, chihal-laxpaxo Quiriat-jearim yebꞌ konhobꞌ Rabá, yiqꞌ ebꞌnaj kabꞌebꞌ konhobꞌ tuꞌ, yebꞌ yaldeahil.
Yiqꞌpaxo ebꞌnaj konhobꞌ ayayo sat txꞌotxꞌ bꞌay machi haꞌ, haꞌ ton konhobꞌ Bet-arabá, konhobꞌ Midín, konhobꞌ Secaca, konhobꞌ Nibsán, yebꞌ huneꞌ konhobꞌ yet Atzꞌam, yebꞌ konhobꞌ En-gadi; wajebꞌ isbꞌisil hunteqꞌan konhobꞌ tuꞌ yebꞌ ej yaldeahil.
Wal ebꞌnaj jebuseo [t]. ay bꞌey konhobꞌ Jerusalén, mach ilaxilo ebꞌnaj yu ebꞌnaj titna yinh yaꞌ Judá, yuxin kankano ebꞌnaj jebuseo tuꞌ xol ebꞌnaj Judá masanta tinanh.
	[t]15:63 Yet istzꞌibꞌnhelax huneꞌ hum tiꞌ aytoyo ebꞌnaj jebuseo sat txꞌotxꞌ Jerusalén, masanto yinh istiempohal yaꞌ David ilaxilo ebꞌnaj sat istxꞌotxꞌ tuꞌ. Jue. 1:21; 2Sam. 5:6-9; 1Cr. 4:4

Istxꞌotxꞌ yaꞌ Efraín yebꞌ istxꞌotxꞌ yaꞌ Manasés
Haꞌ txꞌotxꞌ ischah ebꞌnaj titna yinh yaꞌ José hatatikꞌa yinhbꞌal, chiꞌichiti txꞌotxꞌ yinh yetkꞌulal bꞌay chiꞌahilo tzꞌayik yinh haꞌ Jordán, kat yekꞌ ismohonal txꞌotxꞌ bꞌay ay isnuqꞌ ha haꞌ bꞌey Jericó, kat yekꞌ ismohonal txꞌotxꞌ bꞌey txꞌotxꞌ desierto, bꞌey hunteqꞌan witz bꞌey Jericó, chiꞌapni bꞌey konhobꞌ Bet-el. Palan yekꞌto ismohonal txꞌotxꞌ bꞌey konhobꞌ Bet-el, chihal-laxpaxo Luz, kat yekꞌ ismohonal txꞌotxꞌ bꞌay ay istxꞌotxꞌ ebꞌnaj arquita, masanta bꞌey konhobꞌ Atarot; kat istopaxo txꞌotxꞌ yinh yetkꞌulal bꞌay chito tzꞌayik bꞌey istxꞌotxꞌ ebꞌnaj jafletita, masanta chꞌekꞌ ismohonal txꞌotxꞌ yinh ismohonal Bet-horón yichayoj masanta bꞌey konhobꞌ Gezer, kat yelapno bꞌey haꞌ Niman Mar. Haꞌ ton txꞌotxꞌ tiꞌ ischahkano ebꞌnaj titna yinh yaꞌ Manasés yebꞌ yinh yaꞌ Efraín, ebꞌyaꞌ iskꞌahol yaꞌ José.
Haꞌ ismohonal istxꞌotxꞌ ebꞌnaj titna yinh yaꞌ Efraín, chitaichiti txꞌotxꞌ bꞌey Atarot-adar, yinh yetkꞌulal bꞌay chiꞌahilo tzꞌayik, masanto yinhahto Bet-horón; kat yekꞌ ismohonal txꞌotxꞌ istiꞌ haꞌ Niman mar, masanta bꞌey konhobꞌ Micmetat yinh yetkꞌulal norte, kat isbꞌey ishoyoꞌ isbꞌa yinh yetkꞌulal bꞌay chiꞌahilo tzꞌayik masanta chiꞌapni bꞌey konhobꞌ Taanat-silo, lahwi tuꞌ kat yekꞌto bꞌey Janoa, kat yayapno bꞌey konhobꞌ Atarot, yebꞌ bꞌey konhobꞌ Naarat, masanta chiꞌapni bꞌey konhobꞌ Jericó, kat yelapno bꞌey haꞌ Jordán, kat yichipaxti ismohonal txꞌotxꞌ bꞌey konhobꞌ Tapúa, kat isto yinh yetkꞌulal bꞌay chito tzꞌayik masanta bꞌey haꞌ nichꞌan haꞌ bꞌey konhobꞌ Caná, yebꞌ bꞌey haꞌ Niman Mar. Haꞌ ton txꞌotxꞌ tuꞌ ischah ebꞌnaj titna yinh yaꞌ Efraín, ispohlaxkanh txꞌotxꞌ yinh hunun ebꞌnaj mame yinh hunun majan. Aypaxo xin hunteqꞌan konhobꞌ yebꞌ yaldeahil ayko yul ismajul istxꞌotxꞌ ebꞌnaj titna yinh yaꞌ Manasés ischahpaxo ebꞌnaj titna yinh yaꞌ Efraín. Yaj xin mach istzumbꞌelo ebꞌnaj titna yinh yaꞌ Efraín tuꞌ ebꞌnaj cananeo ay bꞌey konhobꞌ Gezer, [u] yaj isqꞌan ebꞌnaj chꞌen tohlabꞌal tet ebꞌnaj; yexnheto xin ye ebꞌnaj cananeo tuꞌ xol ebꞌnaj tinanh.
Haꞌ txꞌotxꞌ tiꞌ yiqꞌ ebꞌnaj titna yinh naj Maquir, naj isbꞌabꞌel kꞌahol yaꞌ Manasés. Haꞌ xin yaꞌ Manasés tuꞌ, haꞌ yaꞌ isbꞌabꞌel kꞌahol yaꞌ José; aqꞌlax txꞌotxꞌ tet ebꞌnaj yinh suertehal. Naj Maquir tuꞌ, kaw helan naj yinh howal, naj ismam naj Galaad. Haꞌ txꞌotxꞌ Galaad yebꞌ txꞌotxꞌ Basán ayko yinh yetkꞌulal bꞌay chiꞌahilo tzꞌayik yinh haꞌ Jordán, haꞌ txꞌotxꞌ ischah naj Maquir tuꞌ. Ischahpaxo hunteqꞌanxa iskꞌahol yaꞌ Manasés istxꞌotxꞌ, ispohlaxkanh txꞌotxꞌ yinh ebꞌnaj, yaj hatatikꞌa hunun majan nhahil ebꞌnaj: naj Abiezer, naj Helec, naj Asriel, naj Siquem, naj Hefer, yebꞌ naj Semida, haꞌ ebꞌnaj tiꞌ hunteqꞌanxa iskꞌahol yaꞌ Manasés.
Yajaꞌ wal naj Zelofehad machi yuninal naj winaj, wal xin ixnhe howanh iskutzꞌin naj, haꞌ ton ix Maala, ix Noa, ix Hogla, ix Milca, yebꞌ ix Tirsa. Naj Zelofehad tuꞌ, iskꞌahol naj Hefer ye naj, haxa naj Hefer iskꞌahol naj Galaad ye naj, haxa naj Galaad iskꞌahol naj Maquir ye yaꞌ, haxa naj Maquir iskꞌahol yaꞌ Manasés ye naj. Haꞌ ebꞌix tuꞌ, to ebꞌix iskꞌatanh yaꞌ sacerdote Eleazar yebꞌ iskꞌatanh yaꞌ Josué yebꞌ iskꞌatanh ebꞌnaj yahawil konhobꞌ; yalni ebꞌix: «Haꞌ Komam Dios halnikano tet yaꞌ Moisés tato chiꞌaqꞌlax kotxꞌotxꞌanh, hakaꞌ yaqꞌlax yet jet Israelanh,» xhi ebꞌix. Hak tuꞌ yu yaqꞌni yaꞌ Josué istxꞌotxꞌ ebꞌix, hakaꞌ yu yaqꞌlax istxꞌotxꞌ ebꞌnaj yuxhta ismam ebꞌix, hakaꞌtikꞌa yu yalnikano Komam Dios. [*]
Hak tuꞌ yu ischahnikano ebꞌnaj titna yinh yaꞌ Manasés, 10 (lahonhebꞌ) majan istxꞌotxꞌ, nan xin yepaxo txꞌotxꞌ Galaad yebꞌ txꞌotxꞌ Basán, ay isqꞌaxebꞌikꞌti haꞌ Jordán yinh yetkꞌulal bꞌay chiꞌahilo tzꞌayik. Wal xin aqꞌlax istxꞌotxꞌ ebꞌix hakaꞌ yu yaqꞌlax istxꞌotxꞌ ebꞌnaj winaj. Haꞌ txꞌotxꞌ Galaad tuꞌ, aqꞌlax txꞌotxꞌ tet hunteqꞌanxa ebꞌnaj titna yinh yaꞌ Manasés. Haꞌ istxꞌotxꞌ ebꞌnaj titna yinh yaꞌ Manasés tuꞌ, chiꞌichiti ismohonal txꞌotxꞌ bꞌey konhobꞌ Aser, masanta bꞌey Micmetat, satakꞌti Siquem, kat yekꞌ ismohonal txꞌotxꞌ yinh sur, masanta bꞌay ay isnuqꞌ ha haꞌ bꞌey konhobꞌ Tapúa. Waxanhka yet ebꞌnaj titna yinh yaꞌ Manasés ye ismajul txꞌotxꞌ Tapúa, yajaꞌ wal konhobꞌ Tapúa huneꞌnhe yehayo ismohonal yebꞌ istxꞌotxꞌ yaꞌ Manasés tuꞌ, ayko yul isqꞌabꞌ ebꞌnaj titna yinh yaꞌ Efraín. Haꞌ tuꞌ xin chꞌayilo ismohonal istxꞌotxꞌ ebꞌnaj titna yinh yaꞌ Manasés yinh haꞌ nichꞌan haꞌ bꞌey konhobꞌ Caná yinh yetkꞌulal sur, hak tuꞌ yu iskankano hunteqꞌan iskonhobꞌ ebꞌnaj yikꞌal yaꞌ Efraín yulikto ismohonal ebꞌnaj tuꞌ. Ismohonal istxꞌotxꞌ ebꞌnaj Manasés tuꞌ ayko yetkꞌulal norte bꞌay ay ha haꞌ tuꞌ yebꞌ bꞌay chiꞌelilo isqꞌabꞌ haꞌ mar. Iskankano ebꞌnaj titna yinh yaꞌ Efraín yinh yetkꞌulal sur yinh haꞌ nichꞌan haꞌ tuꞌ, haxa ebꞌnaj titna yinh yaꞌ Manasés kankano ebꞌnaj yinh yetkꞌulal norte yinh haꞌ. Iskankano istxꞌotxꞌ ebꞌnaj titna yinh yaꞌ Aser yinh yetkꞌulal norte yinh istxꞌotxꞌ yaꞌ Manasés, haxa ebꞌnaj titna yinh yaꞌ Isacar kankano ebꞌnaj yinh yetkꞌulal bꞌay chiꞌahilo tzꞌayik yinh ismohonal istxꞌotxꞌ yaꞌ Manasés.
Ischahpaxo ebꞌnaj titna yinh yaꞌ Manasés hunteqꞌan konhobꞌ ayko yul ismajul ebꞌnaj titna yinh yaꞌ Isacar yebꞌ yul ismajul ebꞌnaj titna yinh yaꞌ Aser. Ischah ebꞌnaj hunteqꞌan konhobꞌ tuꞌ yebꞌ yaldeahil, haꞌ ton konhobꞌ Bet-seán, konhobꞌ Ibleam, konhobꞌ Dor, konhobꞌ Endor, konhobꞌ Taanac yebꞌ konhobꞌ Meguido, yebꞌ oxebꞌxa konhobꞌ ayko yinh wonhan. [*]
Yajaꞌ mach ok hunteqꞌan konhobꞌ tuꞌ yu ebꞌnaj titna yinh yaꞌ Manasés, yuto ebꞌnaj cananeo ay bꞌey tuꞌ, islinhbꞌa isbꞌa ebꞌnaj sata ebꞌnaj Israel, yuxin mach yu yinilo ebꞌnaj ebꞌnaj, hak tuꞌ xin yu iskankano ebꞌnaj cananeo bꞌey hunteqꞌan konhobꞌ tuꞌ. Haxa yet yiqꞌnikanh yip ebꞌnaj Israel, isqꞌanni ebꞌnaj tato chitohlawi ebꞌnaj cananeo tuꞌ tet ebꞌnaj, yajaꞌ machi tzumbꞌelaxilo ebꞌnaj yu ebꞌnaj.
Yalni ebꞌnaj titna yinh yaꞌ José tet yaꞌ Josué hakaꞌ tiꞌ:
—¿Tzet yinh xin huneꞌ suertehalnhe maxawayo yinh kotxꞌotxꞌanh? Hanhonhtiꞌanh ayayo isyaxil Komam Jahawil jibꞌanhanh, yu huneꞌ tuꞌ yuxin niman kobꞌisilanh yu Komam, xhi ebꞌnaj.
Istaqꞌwi yaꞌ Josué tet ebꞌnaj:
—Yu kaw nimankano hebꞌisil, machi xin chꞌeliko txꞌotxꞌ chewal txꞌotxꞌ teyinh yettikꞌa yaꞌ Efraín hechah hemajuloj, ahanhweto xol qꞌebꞌtalaj sat istxꞌotxꞌ ebꞌnaj ferezeo yebꞌ ebꞌnaj refaíta, kat heqꞌajnayo te teꞌ, xhi yaꞌ Josué tet ebꞌnaj.
Istaqꞌwi ebꞌnaj tet yaꞌ Josué tuꞌ, yalni ebꞌnaj:
—Yinh kaw yeli, mach chabꞌe txꞌotxꞌ chewal txꞌotxꞌ tiꞌ jinhanh, yajaꞌ wal ebꞌnaj cananeo ayayo sat akꞌal, ay iscarruaje ebꞌnaj chꞌen; hak tuꞌ xin anma ay bꞌey konhobꞌ Bet-seán yebꞌpaxo yaldeahil; haktikꞌapax tuꞌ anma ay yul hokan Jezreel, xhi ebꞌnaj.
Istaqꞌwi yaꞌ Josué tet ebꞌnaj titna yinh yaꞌ José, haꞌ ton ebꞌnaj Efraín yebꞌ ebꞌnaj Manasés hakaꞌ tiꞌ:
—Hex tiꞌ kaw niman hebꞌisil yebꞌ xin kaw ay heyip, yuxin mach hunnhe majan hetxꞌotxꞌ chechah. Wal xin chiꞌokpaxkano txꞌotxꞌ qꞌebꞌtala tuꞌ heyu, kat yoknipaxiko teꞌ qꞌebꞌtaj tuꞌ heyu, yajaꞌ wal ebꞌnaj cananeo ay bꞌey tuꞌ, waxanhka kaw ay yip ebꞌnaj yebꞌ ay iscarruaje ebꞌnaj, chetzumbꞌelo ebꞌnaj bꞌey tuꞌ, xhi yaꞌ Josué tet ebꞌnaj.
	[u]16:10 Gezer Jos. 10:33; 12:12.
	17:4 17:4 Nm. 26:33; 27:1-7
	17:11 17:11 1Sam. 31:10

Istxꞌotxꞌ hunmajanxa ebꞌnaj Israel
Hayet ischahnikano ebꞌnaj Israel txꞌo txꞌotxꞌ, iskutxbꞌan isbꞌa ebꞌnaj bꞌey konhobꞌ Silo, yanikanh ebꞌnaj Tabernáculo, bꞌay chiskutxbꞌa isbꞌa anma yebꞌ Komam. Sunil anma mach Israeloj ay bꞌey tuꞌ yakto isbꞌa yalanh ischejbꞌanil ebꞌnaj Israel, [v]. Niman tiempo ekꞌle iskaxhahil Komam Dios bꞌey konhobꞌ Silo. .yajaꞌ xin ayto huj majanxa ebꞌnaj Israel tuꞌ maxhto chischah ismajul.
Yuxin yal yaꞌ Josué tet ebꞌnaj Israel tuꞌ hakaꞌ tiꞌ: «¿Tzet cheyechma yuxin maxhto chexto ehoyo sat txꞌo txꞌotxꞌ xayaqꞌ Komam Jahawil teyet, Komam isDiosal hemam icham? Saywelo oxwanh ebꞌnaj winaj xol hunun majan hex Israel hex tiꞌ, kat inchejnitojan ebꞌnaj isbꞌeytzeno txꞌotxꞌ, haxa yet chimeltzo ebꞌnaj kat yalni ebꞌnaj wetan tzet yok txꞌotxꞌ, yunhe chu ispohlaxkanh txꞌotxꞌ teyinh. Haꞌ xin ebꞌnaj chito ilno txꞌotxꞌ tuꞌ hujebꞌ majan chu ispohnayo ebꞌnaj txꞌotxꞌ. Chikankano istxꞌotxꞌ ebꞌnaj titna yinh yaꞌ Judá yinh yetkꞌulal sur yinh txꞌotxꞌ chepohayo tuꞌ; haxa istxꞌotxꞌ ebꞌnaj titna yinh yaꞌ José chikankano yinh yetkꞌulal norte yinh txꞌotxꞌ chepohayo tuꞌ. Hayet xahepohkanh txꞌotxꞌ yinh ishuj majan, chetzꞌibꞌnhenkano ismohonal txꞌotxꞌ kat heyiniti wetan, kat wanayojan suerte sata Komam Jahawil, koDiosal. Wal ebꞌnaj levita, mach ismajul ebꞌnaj chischah, yuto haꞌ ismunil ebꞌnaj haꞌ ton yok ebꞌnaj issacerdotehal Komam. Wal ebꞌnaj heyet Israelal titna yinh yaꞌ Gad yebꞌ yinh yaꞌ Rubén yebꞌ yikta majan ebꞌnaj titna yinh yaꞌ Manasés, xaꞌischah ebꞌnaj ismajul isqꞌaxebꞌikꞌto haꞌ Jordán yinh yetkꞌulal bꞌay chiꞌahilo tzꞌayik; txꞌotxꞌ aqꞌbꞌilkano yu yaꞌ Moisés, ischejabꞌ Komam Dios,» xhi Josué.
Hayet lanhanxa isto ebꞌnaj ispohnoyo txꞌotxꞌ tuꞌ yebꞌ ebꞌnaj chitzꞌibꞌnhenayo isnajachil bꞌay chꞌekꞌ txꞌotxꞌ, yalni yaꞌ Josué tuꞌ tet ebꞌnaj: «Asiꞌwe yulaj ismajul sunil txꞌo txꞌotxꞌ tuꞌ, kat hepohnayo txꞌotxꞌ, lahwi tuꞌ kat hemeltzo bꞌey konhobꞌ Silo tiꞌ, hak tuꞌ xin chiwayojan suerte sata Komam Jahawil, yinh bꞌaytet txꞌotxꞌ chechah,» xhi yaꞌ Josué tet ebꞌnaj.
Isto ebꞌnaj yilno txꞌotxꞌ tuꞌ, isbꞌeytzen ebꞌnaj sunil ismajul txꞌotxꞌ, ispohnayo ebꞌnaj ej txꞌotxꞌ konhobꞌ yinh hujebꞌ majan, istzꞌibꞌnhenkano ebꞌnaj yul hum bꞌay chꞌekꞌ isnajachil; lahwi tuꞌ ismeltzo ebꞌnaj yul campamento bꞌey konhobꞌ Silo. Ispohnikanokanh yaꞌ Josué txꞌotxꞌ yinh suertehal yinh ebꞌnaj Israel tuꞌ hatatikꞌa yinh hanta chischah hunun majan, sata Komam Jahawil bꞌey konhobꞌ Silo.
Hayet ispohlaxkanh txꞌotxꞌ yinh suertehal, haꞌ ebꞌnaj titna yinh yaꞌ Benjamín ischah istxꞌotxꞌ yinh bꞌabꞌelal, yaj hakaꞌtikꞌa isbꞌisil ebꞌnaj. Aqꞌlax istxꞌotxꞌ ebꞌnaj tuꞌ xolbꞌal istxꞌotxꞌ ebꞌnaj titna yinh yaꞌ Judá, yebꞌ ebꞌnaj titna yinh yaꞌ José.
Haꞌ ismohonal istxꞌotxꞌ ebꞌnaj tuꞌ yinh yetkꞌulal norte, chiꞌichiti yinh haꞌ Jordán, kat yekꞌ yinh yetkꞌulal norte yinh konhobꞌ Jericó, kat istopaxo yinh txꞌotxꞌ chewal txꞌotxꞌ yinh yetkꞌulal bꞌay chito tzꞌayik, kat yelapno yinh txꞌotxꞌ desierto Bet-avén, kat istopaxo bꞌey konhobꞌ Luz chihal-laxpaxo Bet-el yinh yetkꞌulal sur, kat yayapno bꞌey konhobꞌ Atarot-adar bꞌey huneꞌ witz yinh yetkꞌulal sur yinh konhobꞌ Bet-horón bꞌey yalanhaytoj; kat ismeltzo ismohonal txꞌotxꞌ tuꞌ, kat yekꞌ yinh iskꞌul witz yinh yetkꞌulal sur ayko satakꞌti Bet-horón, kat yapni bꞌey Quiriat-baal, chihal-laxpaxo Quiriat-jearim, iskonhobꞌ ebꞌnaj Judá. Haꞌ ton tuꞌ ismohonal txꞌotxꞌ yinh yetkꞌulal bꞌay chito tzꞌayik.
Haxa ismohonal txꞌotxꞌ yinh yetkꞌulal sur chitaichiti bꞌey konhobꞌ Quiriat-jearim yinh yetkꞌulal bꞌay chito tzꞌayik, bꞌay ay isnuqꞌ ha haꞌ bꞌey konhobꞌ Neftoa. Kat yayapno yinh witz ayko satakꞌti hokan yet iskꞌahol naj Hinom yinh yetkꞌulal norte yinh hokan Refaim. Lahwi tuꞌ, kat istopaxo sat hokan Hinom, kat yekꞌto yinh iskꞌul witz Jebús yinh yetkꞌulal sur, kat yapnikano bꞌey isnuqꞌ ha haꞌ Rogel, kat ismeltzopaxo ismohonal yinh yetkꞌulal norte, kat yelapno bꞌey konhobꞌ En-semes, kat istopaxo bꞌey konhobꞌ Gelilot ayko satakꞌti iskꞌul witz Adumín, kat yayapno satla chꞌen chꞌen yet naj Bohán, iskꞌahol naj Rubén, kat yekꞌ yinh witz yinh yetkꞌulal norte satakꞌto wonhan Arabá, kat yayapno yul hokan Arabá. [w]Kat yayapno yinh yetkꞌulal norte yinh konhobꞌ Bet-hogla, kat yapnikano yinh yetkꞌulal norte yinh isqꞌabꞌ haꞌ mar Kachi, kat yapnikano yinh iskꞌul haꞌ Jordán yinh sur. Haꞌ ton tiꞌ ismohonal txꞌotxꞌ yinh yetkꞌulal sur.
Haxa ismohonal txꞌotxꞌ yinh yetkꞌulal bꞌay chiꞌahilo tzꞌayik, haꞌ ton haꞌ Jordán. Haꞌ hunteqꞌan tiꞌ ismohonal txꞌotxꞌ chabꞌil yu ebꞌnaj titna yinh yaꞌ Benjamín.
Haꞌ xin konhobꞌ ischah ebꞌnaj titna yinh yaꞌ Benjamín, haꞌ ton hunteqꞌan konhobꞌ tiꞌ: konhobꞌ Jericó, konhobꞌ Bet-hogla, hokan Casis, [x]konhobꞌ Bet-arabá, konhobꞌ Zemaraim, konhobꞌ Bet-el, konhobꞌ Avim, konhobꞌ Pará, konhobꞌ Ofra, konhobꞌ Quefar-haamoni, konhobꞌ Ofni yebꞌ konhobꞌ Geba; kabꞌlahonhebꞌ konhobꞌ tuꞌ yebꞌ ej yaldeahil.
Ischahnilo ebꞌnaj konhobꞌ Gabaón, konhobꞌ Ramá, konhobꞌ Beerot, konhobꞌ Mizpa, konhobꞌ Cafira, konhobꞌ Mozah, konhobꞌ Requem, konhobꞌ Irpeel, konhobꞌ Tarala, konhobꞌ Zela, konhobꞌ Elef, konhobꞌ Jebús, haꞌ ton Jerusalén, konhobꞌ Gabaa, yebꞌ konhobꞌ Quiriat; 14 (kanhlahonhebꞌ) konhobꞌ tuꞌ yebꞌ ej yaldeahil. Haꞌ ton txꞌotxꞌ tiꞌ ischalo ebꞌnaj titna yinh yaꞌ Benjamín.
Haxa txꞌotxꞌ yet iskabꞌ majan ok suerte yinh, haꞌ ebꞌnaj Israel titna yinh yaꞌ Simeón iqꞌni txꞌotxꞌ; hakaꞌtikꞌa xin isbꞌisil ebꞌnaj hak tuꞌ istxꞌotxꞌ ebꞌnaj ischah. Haꞌ xin hanikꞌ ismajul ebꞌnaj Judá aqꞌlax tet ebꞌnaj Simeón tuꞌ. Haꞌ xin hunteqꞌan konhobꞌ ischah ebꞌnaj tuꞌ; haꞌ ton konhobꞌ Beerseba, konhobꞌ Seba, konhobꞌ Molada, konhobꞌ Hazar-sual, konhobꞌ Bala, konhobꞌ Ezem, konhobꞌ Eltolad, konhobꞌ Betul, konhobꞌ Horma, konhobꞌ Siclag, konhobꞌ Bet-marcabot, konhobꞌ Hazar-susa, konhobꞌ Bet-lebaot yebꞌ konhobꞌ Saruhén; 13 (oxlahonhebꞌ) konhobꞌ tuꞌ yebꞌ ej yaldeahil.
Ischahpaxo ebꞌnaj konhobꞌ Aín, konhobꞌ Rimón, konhobꞌ Eter yebꞌ konhobꞌ Asán; kanhebꞌ konhobꞌ tuꞌ yebꞌ ej yaldeahil. Ischahpaxo ebꞌnaj sunil ej yaldeahil ayko yinhla ishoyanil konhobꞌ tuꞌ masanta bꞌey konhobꞌ Baalat-beer, haꞌ ton konhobꞌ chal-laxpaxo Ramot ay bꞌey txꞌotxꞌ Neguev. Haꞌ ton xin txꞌotxꞌ aqꞌlax tet ebꞌnaj titna yinh yaꞌ Simeón, hakaꞌtikꞌa isbꞌisil ebꞌnaj, hak tuꞌ txꞌotxꞌ ischah ebꞌnaj. Haꞌ yul ismajul ebꞌnaj titna yinh yaꞌ Judá, aqꞌlax ismajul ebꞌnaj titna yinh yaꞌ Simeón, yuto ebꞌnaj titna yinh yaꞌ Judá tuꞌ, kaw niman istxꞌotxꞌ ebꞌnaj ischah, yuxin yinh ismajul ebꞌnaj Judá el ismajul ebꞌnaj titna yinh yaꞌ Simeón.
Haxa txꞌotxꞌ yet isyox majan ok suerte yinh, haꞌ ebꞌnaj Israel titna yinh yaꞌ Zabulón iqꞌni txꞌotxꞌ; hakaꞌtikꞌa isbꞌisil ebꞌnaj, hak tuꞌ istxꞌotxꞌ ebꞌnaj ischah. Haꞌ ismohonal istxꞌotxꞌ ebꞌnaj chitaichiti bꞌey konhobꞌ Sarid, kat isto yinh yetkꞌulal bꞌay chiꞌahilo tzꞌayik masanta bꞌey konhobꞌ Marala, chꞌekꞌpaxo bꞌey konhobꞌ Dabeset, kat yapnikano yinh haꞌ nichꞌan haꞌ ay satakꞌti Jocneam. Chiꞌichipaxti bꞌey konhobꞌ Sarid tuꞌ, kat isto ismohonal txꞌotxꞌ yinh yetkꞌulal bꞌay chiꞌahilo tzꞌayik masanta bꞌey konhobꞌ Quislot-tabor, kat xin yekꞌpaxo bꞌey konhobꞌ Daberat, kat yahapno bꞌey konhobꞌ Jafía, haꞌ bꞌey tuꞌ chitopaxo ismohonal txꞌotxꞌ yinh yetkꞌulal bꞌay chiꞌahilo tzꞌayik, kat yekꞌ bꞌey konhobꞌ Gat-hefer, kat yekꞌpaxo bꞌey konhobꞌ Ita-cazín, kat yapnikano bꞌey konhobꞌ Rimón, ishoyni isbꞌa yinh konhobꞌ Nea. Haxa ismohonal yinh yetkꞌulal norte, chitaekꞌ ishoyoꞌ bꞌey konhobꞌ Hanatón kat yelapno yul akꞌal ay bꞌey konhobꞌ Jefte-el. Xol konhobꞌ tuꞌ ayko konhobꞌ Catat, konhobꞌ Naalal, konhobꞌ Simrón, konhobꞌ Idala yebꞌ konhobꞌ Belén; ay kabꞌlahonhebꞌ konhobꞌ yebꞌ ej yaldeahil. Haꞌ ton txꞌotxꞌ tuꞌ aqꞌlax ismajulo ebꞌnaj titna yinh yaꞌ Zabulón, yebꞌ hunteqꞌan konhobꞌ yebꞌ ej yaldeahil.
Haxa txꞌotxꞌ yet iskanh majan ok suerte yinh, haꞌ ebꞌnaj Israel titna yinh yaꞌ Isacar iqꞌni txꞌotxꞌ; hakaꞌtikꞌa isbꞌisil ebꞌnaj tuꞌ, hak tuꞌ istxꞌotxꞌ ebꞌnaj ischah. Haꞌ sat istxꞌotxꞌ ebꞌnaj tuꞌ ayayo hunteqꞌan konhobꞌ tiꞌ; konhobꞌ Jezreel, konhobꞌ Quesulot, konhobꞌ Sunem, konhobꞌ Hafaraim, konhobꞌ Sihón, konhobꞌ Anaharat, konhobꞌ Rabit, konhobꞌ Quisión, konhobꞌ Abez, konhobꞌ Remet, konhobꞌ En-ganim, konhobꞌ En-hada yebꞌ konhobꞌ Bet-pases. Chitaxin apni ismohonal txꞌotxꞌ tuꞌ bꞌey konhobꞌ Tabor yebꞌ bꞌey konhobꞌ Sahazima yebꞌ bꞌey konhobꞌ Bet-semes, kat iskachnakanapno yinh haꞌ Jordán; 16 (wajlanhebꞌ) konhobꞌ tuꞌ yebꞌ ej yaldeahil. Haꞌ txꞌotxꞌ tuꞌ yebꞌ ej konhobꞌ yebꞌ ej yaldeahil aqꞌlaxkano ismajuloj ebꞌnaj titna yinh yaꞌ Isacar.
Haxa txꞌotxꞌ yet ishoꞌ majan ok suerte yinh, haꞌ ebꞌnaj Israel titna yinh yaꞌ Aser iqꞌni txꞌotxꞌ; hakaꞌtikꞌa isbꞌisil ebꞌnaj, hak tuꞌ istxꞌotxꞌ ebꞌnaj ischah. Haꞌ xin sat istxꞌotxꞌ ebꞌnaj tuꞌ, ayayo hunteqꞌan konhobꞌ tiꞌ; konhobꞌ Helcat, konhobꞌ Hali, konhobꞌ Betén, konhobꞌ Acsaf, konhobꞌ Alamelec, konhobꞌ Amad, konhobꞌ Miseal, chitaxin apni bꞌey witz Carmelo yinh yetkꞌulal bꞌay chito tzꞌayik yebꞌ bꞌey konhobꞌ Sihor-libnat. Haxa ismohonal txꞌotxꞌ xin chishoy isbꞌa yinh yetkꞌulal bꞌay chito tzꞌayik masanta bꞌey konhobꞌ Bet-dagón, kat isto yinh yetkꞌulal norte kat yapni yinh istxꞌotxꞌ ebꞌnaj Zabulón, kat yekꞌ bꞌey hokan Jefte-el yebꞌ bꞌey konhobꞌ Bet-emec yebꞌ bꞌey konhobꞌ Neiel, kat yekꞌto satakꞌto konhobꞌ Cabul yinh yetkꞌulal norte. Yuxin chiꞌekꞌ ismajatoj konhobꞌ Hebrón, konhobꞌ Rehob, konhobꞌ Hamón, yebꞌ konhobꞌ Caná, masanta chiꞌapni yinh niman konhobꞌ Sidón. Chilahwi tuꞌ, kat yekꞌ ismohonal tuꞌ ishoyno konhobꞌ Ramá masanta chiꞌapni bꞌey huneꞌ konhobꞌ hoyaniko kꞌubꞌ yinh, haꞌ ton Tiro, tohol yapni yinh konhobꞌ Hosa, kat apni yinh haꞌ Niman mar bꞌey txꞌotxꞌ yetto Aczib, yebꞌpaxo bꞌey konhobꞌ Uma, konhobꞌ Afec yebꞌ konhobꞌ Rehob; haꞌ ej konhobꞌ tuꞌ 22 (kabꞌ iskawinaj) yinh sunil, yebꞌpaxo ej yaldeahil. Haꞌ txꞌotxꞌ tuꞌ aqꞌlaxkano tet ebꞌnaj titna yinh yaꞌ Aser yebꞌ hunteqꞌan konhobꞌ yebꞌ ej yaldeahil.
Haxa txꞌotxꞌ yet iswaj majan ok suerte yinh, haꞌ ebꞌnaj Israel titna yinh yaꞌ Neftalí iqꞌni txꞌotxꞌ; hakaꞌtikꞌa isbꞌisil ebꞌnaj, hak tuꞌ istxꞌotxꞌ ebꞌnaj ischah. Haꞌ istxꞌotxꞌ ebꞌnaj tuꞌ chitaekꞌ txꞌotxꞌ bꞌey konhobꞌ Helef yebꞌ bꞌey konhobꞌ Alón-saananim yebꞌ bꞌey konhobꞌ Adami-neceb yebꞌ bꞌey konhobꞌ Jabneel, masanta bꞌey konhobꞌ Lacum, chꞌelapno ismohonal txꞌotxꞌ yinh haꞌ Jordán. Haxa ismohonal txꞌotxꞌ yinh yetkꞌulal bꞌay chito tzꞌayik chiꞌichitij bꞌey konhobꞌ Aznot-tabor, kat yapni bꞌey konhobꞌ Hucoc, yuxin haꞌ yinh yetkꞌulal sur, haꞌ yinh istxꞌotxꞌ ebꞌnaj titna yinh yaꞌ Zabulón chiꞌekꞌ ismohonal txꞌotxꞌ haxa yinh yetkꞌulal bꞌay chito tzꞌayik, haꞌ xin yinh istxꞌotxꞌ ebꞌnaj Aser chiꞌekꞌ ismohonal txꞌotxꞌ. Haxa yinh yetkꞌulal bꞌay chiꞌahilo tzꞌayik chiꞌekꞌ ismohonal txꞌotxꞌ bꞌey istxꞌotxꞌ ebꞌnaj Judá, kat apni bꞌey haꞌ Jordán. Haꞌ xin hunteqꞌan konhobꞌ ayko iskꞌubꞌal, haꞌ ton konhobꞌ Sidim, konhobꞌ Zer, konhobꞌ Hamat, konhobꞌ Racat, konhobꞌ Cineret, konhobꞌ Adama, konhobꞌ Ramá, konhobꞌ Hazor, konhobꞌ Cedes, konhobꞌ Edrei, konhobꞌ En-hazor, konhobꞌ Irón, konhobꞌ Migdal-el, konhobꞌ Horem, konhobꞌ Bet-anat yebꞌ konhobꞌ Bet-semes; 19 (bꞌalonhlahonhebꞌ) konhobꞌ tuꞌ yebꞌ ej yaldeahil. Haꞌ ton txꞌotxꞌ yebꞌ hunteqꞌan konhobꞌ tiꞌ yebꞌ ej yaldeahil ischah ebꞌnaj titna yinh yaꞌ Neftalí. Hakaꞌtikꞌa isbꞌisil ebꞌnaj hak tuꞌ istxꞌotxꞌ ebꞌnaj ischah.
Haxa txꞌotxꞌ yet ishuj majan ok suerte yinh, haꞌ ebꞌnaj Israel titna yinh yaꞌ Dan iqꞌni txꞌotxꞌ; hakaꞌtikꞌa xin isbꞌisil ebꞌnaj, hak tuꞌ istxꞌotxꞌ ebꞌnaj ischah. Haꞌ xin hunteqꞌan konhobꞌ ayayo sat istxꞌotxꞌ ebꞌnaj ischah tuꞌ, haꞌ ton konhobꞌ Zora, konhobꞌ Estaol, konhobꞌ Ir-semes, konhobꞌ Saalabín, konhobꞌ Ajalón, konhobꞌ Jetla, konhobꞌ Elón, konhobꞌ Timnat, konhobꞌ Ecrón, konhobꞌ Elteque, konhobꞌ Gibetón, konhobꞌ Baalat, konhobꞌ Jehud, konhobꞌ Bene-berac, konhobꞌ Gat-rimón, konhobꞌ Mejarcón, yebꞌ konhobꞌ Racón, yebꞌ txꞌotxꞌ ayko satakꞌti konhobꞌ Jope. Yajaꞌ istxꞌotxꞌ ebꞌnaj titna yinh yaꞌ Dan ischah tuꞌ, machi eliko txꞌotxꞌ yinh ebꞌnaj, yuxin ahto ebꞌnaj yaqꞌaꞌko howal yinh konhobꞌ Lesem; ispotxꞌnikamo ebꞌnaj sunil anma ay bꞌey tuꞌ, yokkano txꞌotxꞌ yu ebꞌnaj, iskankano ebꞌnaj bꞌey tuꞌ. Ishelni ebꞌnaj isbꞌi huneꞌ konhobꞌ, yaniko ebꞌnaj Dan isbꞌiho txꞌotxꞌ, hakaꞌ isbꞌi ismam icham ebꞌnaj. Haꞌ ton txꞌotxꞌ tiꞌ yebꞌ ej konhobꞌ yebꞌ ej yaldeahil ischah ebꞌnaj titna yinh yaꞌ Dan ismajuloj; hakaꞌtikꞌa isbꞌisil ebꞌnaj, hak tuꞌ istxꞌotxꞌ ebꞌnaj ischah.
Lahwi ispohlaxkanokanh txꞌotxꞌ yinh hunun majan ebꞌnaj Israel tuꞌ, yaqꞌni hunun majan ebꞌnaj istxꞌotxꞌ yaꞌ Josué, iskꞌahol yaꞌ Nun. Hakaꞌtikꞌa yu yalnikano Komam Jahawil, aqꞌlax konhobꞌ Timnat-sera tet yaꞌ, konhobꞌ ay bꞌey txꞌotxꞌ chewal txꞌotxꞌ yul ismajul ebꞌnaj Efraín, yuto haꞌ konhobꞌ tuꞌ qꞌanbꞌil yu yaꞌ Josué. Iswatxꞌenkanh yaꞌ huneꞌ konhobꞌ tuꞌ, haꞌ bꞌey tuꞌ ehayo yaꞌ.
Haꞌ sunil txꞌo txꞌotxꞌ tuꞌ, ispohkanh yaꞌ sacerdote Eleazar yebꞌ yaꞌ Josué yebꞌ ebꞌnaj iswiꞌehal konhobꞌ yinh suerte yinh hunun majan ebꞌnaj Israel, pohlaxkanh bꞌey konhobꞌ Silo sata Komam Jahawil, sata istiꞌ isTabernáculo Komam, bꞌay chiskutxbꞌa isbꞌa ebꞌnaj Israel; hak tuꞌ yu islahwi ispohnikanokanh ebꞌnaj txꞌotxꞌ yinh.
	[v]18:1 Huneꞌ isTabernáculo Komam Dios yijikꞌo ebꞌnaj Israel bꞌey txꞌotxꞌ desierto, Ex. 26:1-37; 27:21; Jue. 18:311Sam. 4:4
	[w]18:18 Hokan Arabá chal-laxpaxoj Yakꞌalil istiꞌ haꞌ Jordán.
	[x]18:21 Hokan Casis chalpaxilo Emec Casis.

Hunteqꞌan konhobꞌ bꞌay chiꞌapni anma iskoloꞌ isbꞌa
Istzotel Komam Jahawil tet yaꞌ Josué, yalni Komam hakaꞌ tiꞌ: «Tzotelanh tet ebꞌnaj Israel kat hawalni tato chissayilo ebꞌnaj hunteqꞌan konhobꞌ bꞌay chiskol isbꞌa anma, hakaꞌtikꞌa yu walnikanojan tet yaꞌ Moisés. Tato ay hunu mak chipotxꞌnikamo hunu yet anmahil, mach xin nabꞌilo yu chiyaqꞌni kamoj, chisje isto iskolno isbꞌa yul hunu konhobꞌ tuꞌ, yunhe machi maqꞌlaxkamo yu mak ayto yu isbꞌa yebꞌ mak chimaqꞌlaxkamo tuꞌ.
»Haꞌ mak chito iskoloꞌ isbꞌa yul konhobꞌ tuꞌ chiꞌapni istiꞌ ispultahil konhobꞌ, kat yalni tet ebꞌnaj icham winaj chiꞌijbꞌali tzet yinh yuxin chiꞌapni bꞌey tuꞌ, kat ischahnikto ebꞌnaj yul konhobꞌ, kat yaqꞌni ebꞌnaj bꞌay chiꞌehayoj. Ta xin haꞌ hunu mak ayto yu isbꞌa yebꞌ naj aqꞌlaxkamo chiꞌapni istzujuyo naj, ebꞌnaj ichamta winaj ay ismunil yijbꞌali mach chako ebꞌnaj naj yul isqꞌabꞌ naj, yuto mach nabꞌilo yu naj yet yaqꞌnikamo yet anmahil tuꞌ, machi xin howal xol yet yalanhtokanoj. Chixin kankano naj iskoloꞌ isbꞌa yul konhobꞌ tuꞌ, masanto yet chiꞌok naj sata konhobꞌ Israel yu yil-laxi tzet chiꞌeliko naj, yebꞌ masanto yet chikam naj yahawil sacerdote ayko yinh ismunil yinh huneꞌ tiempohal tuꞌ; lahwi tuꞌ xayu ismeltzo naj yatut yul iskonhobꞌ bꞌay elnakanh tuꞌ,» xhi Komam. [*]
Hak tuꞌ yu issaynilo ebꞌnaj Israel hunteqꞌan konhobꞌ bꞌay chiskol isbꞌa ebꞌnaj; issaynilo ebꞌnaj konhobꞌ Cedes bꞌey Galilea bꞌey txꞌotxꞌ chewal txꞌotxꞌ yul ismajul ebꞌnaj titna yinh yaꞌ Neftalí, yebꞌ konhobꞌ Siquem ay bꞌey txꞌotxꞌ chewal txꞌotxꞌ yul ismajul ebꞌnaj titna yinh yaꞌ Efraín, yebꞌ konhobꞌ Quiriat-arba, chihal-laxpaxo Hebrón ay bꞌey txꞌotxꞌ chewal txꞌotxꞌ yul ismajul ebꞌnaj titna yinh yaꞌ Judá. Haxa bꞌey isqꞌaxebꞌikꞌto haꞌ Jordán yul akꞌal sat txꞌotxꞌ desierto yinh yetkꞌulal bꞌay chiꞌahilo tzꞌayik yinh txꞌotxꞌ Jericó, issayilo ebꞌnaj konhobꞌ Beser ayko yul ismajul ebꞌnaj titna yinh yaꞌ Rubén. Haxa bꞌey txꞌotxꞌ Galaad issayilo ebꞌnaj konhobꞌ Ramot ayko yul ismajul ebꞌnaj titna yinh yaꞌ Gad. Haxa bꞌey txꞌotxꞌ Basán issayilo ebꞌnaj konhobꞌ Golán ayko yul ismajul ebꞌnaj titna yinh yaꞌ Manasés. Haꞌ hunteqꞌan konhobꞌ tuꞌ issayilo ebꞌnaj yunhe iskolni isbꞌa anma Israel tuꞌ yebꞌ anma mach Israelo ay xol ebꞌnaj. Haꞌ bꞌey tuꞌ chito iskoloꞌ isbꞌa hunu mak mach nabꞌilo yu chismaqꞌnikamo hunu yet anmahil, yunhe matzet chiꞌutelax yu hunu mak ayto yu isbꞌa yebꞌ mak chimaqꞌlaxkamo tuꞌ yalanhto maxhto chiꞌok sata konhobꞌ yu yil-laxi yinh tzet chiꞌelikoj.

Ej konhobꞌ yet ebꞌnaj levita
Ebꞌnaj yahawil yinh hunun nhahil anma titna yinh yaꞌ Leví, to ebꞌnaj iskꞌatanh yaꞌ sacerdote Eleazar yebꞌ iskꞌatanh yaꞌ Josué yebꞌ iskꞌatanh ebꞌnaj iswiꞌehal yinh ebꞌnaj Israel, bꞌey konhobꞌ Silo ay yul ismajul Canaán, yalni ebꞌnaj hakaꞌ tiꞌ: «Yalkano yaꞌ Moisés yu Komam Jahawil tato chiꞌaqꞌlax hunteqꞌan konhobꞌ jetanh bꞌay chonhehanh, yebꞌ bꞌay chilow konoqꞌanh,» xhi ebꞌnaj. Hak tuꞌ xin yu yaqꞌni ebꞌnaj Israel hunteqꞌan konhobꞌ yebꞌ hunteqꞌan bꞌay chilow isnoqꞌ ebꞌnaj levita yinh ej ismajul, hakaꞌtikꞌa yu yalnikano Komam Jahawil. [y], yajaꞌ aqꞌlax hunteqꞌan konhobꞌ bꞌay chiꞌeh ebꞌnaj yebꞌ bꞌay chilow isnoqꞌ ebꞌnaj, 48 (waxajebꞌ yoxkꞌal) konhobꞌ aqꞌlax tet ebꞌnaj, .
Yinh bꞌabꞌelal xin haꞌ yibꞌanh ebꞌnaj levita titna yinh naj Coat aykꞌay suerte; haꞌ xin ebꞌnaj Coat, ebꞌnaj titna yinh yaꞌ sacerdote Aarón ischah ebꞌnaj 13 (oxlahonhebꞌ) konhobꞌ, hunteqꞌan konhobꞌ tuꞌ ayko yul ismajul ebꞌnaj Judá, yebꞌ yul ismajul ebꞌnaj Simeón, yebꞌ yul ismajul ebꞌnaj Benjamín. [z].Haxa hunteqꞌanxa ebꞌnaj yuninal naj Coat xin aqꞌlax 10 (lahonhebꞌ) konhobꞌ tet ebꞌnaj yinh suertehal. Hunteqꞌan konhobꞌ tuꞌ ayko yul ismajul ebꞌnaj Efraín, yebꞌ yul ismajul ebꞌnaj Dan, yebꞌ yul ismajul ebꞌnaj Manasés.
Haꞌ xin hunmajanxa ebꞌnaj levita titna yinh yaꞌ Gersón aqꞌlax 13 (oxlanhebꞌ) konhobꞌ tet ebꞌnaj yinh suertehal. Hunteqꞌan konhobꞌ tuꞌ ayko yul ismajul ebꞌnaj Isacar, yebꞌ yul ismajul ebꞌnaj Aser, yebꞌ yul ismajul ebꞌnaj Neftalí, yebꞌ yul ismajul ebꞌnaj Manasés ay bꞌey Basán. Haxa hunmajanxa ebꞌyaꞌ levita titna yinh naj Merari, aqꞌlax 12 (kabꞌlahonhebꞌ) konhobꞌ tet ebꞌnaj hatatikꞌa isbꞌisil ebꞌnaj. Hunteqꞌan konhobꞌ tuꞌ ayko yul ismajul ebꞌnaj Rubén, yebꞌ yul ismajul ebꞌnaj Gad, yul ismajul ebꞌnaj Zabulón.
Hak tuꞌ xin yu yaqꞌni ebꞌnaj Israel hunteqꞌan konhobꞌ tet ebꞌnaj titna yinh yaꞌ Leví yebꞌ bꞌay chilow isnoqꞌ ebꞌnaj, yinh suertehal ebꞌnaj, hakaꞌ yu yalnikano Komam Jahawil tet yaꞌ Moisés.
Haꞌ hunteqꞌan konhobꞌ chibꞌina tiꞌ, haꞌ yul ismajul ebꞌnaj Judá yebꞌ yul ismajul ebꞌnaj Simeón aya. [*]Haꞌ xin ebꞌnaj levita titna yinh naj Coat, yebꞌ yinh yaꞌ Aarón ischah hunteqꞌan konhobꞌ tuꞌ, yuto haꞌ ebꞌnaj chahni bꞌabꞌel, hatatikꞌa yinh suertehal ebꞌnaj.
Haꞌ bꞌey chewal txꞌotxꞌ yul ismajul ebꞌnaj Judá aqꞌlax konhobꞌ Quiriat-arba tet ebꞌnaj, haꞌtikꞌa huneꞌ konhobꞌ tuꞌ chal-lax Hebrón, yaqꞌlaxpaxo bꞌay chilow isnoqꞌ ebꞌnaj yinhla ishoyanil konhobꞌ. Haꞌ konhobꞌ Quiriat-arba tuꞌ kaw bꞌinabꞌilkano yu ebꞌnaj Anac, ebꞌnaj nimej istel. Yajaꞌ wal istxꞌotxꞌ yebꞌ ej yaldeahil huneꞌ konhobꞌ tuꞌ, aqꞌbꞌilxa ismajulo yaꞌ Caleb, iskꞌahol naj Jefone. [*]
Yaqꞌlax konhobꞌ Hebrón tet ebꞌnaj iskꞌahol yaꞌ Aarón yebꞌ bꞌay chilow isnoqꞌ ebꞌnaj yinhla ishoyanil. Haꞌ bꞌey konhobꞌ tuꞌ chiskol isbꞌa ebꞌnaj mach nabꞌilo yu chismaqꞌnikamo hunu yet anmahil. Yiqꞌnipaxo ebꞌnaj hunteqꞌan konhobꞌ yebꞌ ej bꞌay chilow isnoqꞌ ebꞌnaj; haꞌ ton xin konhobꞌ Libna, konhobꞌ Jatir, konhobꞌ Estemoa, konhobꞌ Holón, konhobꞌ Debir, konhobꞌ Aín, konhobꞌ Juta, konhobꞌ Bet-semes; bꞌalonhebꞌ konhobꞌ tuꞌ yinh kabꞌ majan ebꞌnaj Israel.
Haxa yul ismajul ebꞌnaj Benjamín, ischah ebꞌnaj iskꞌahol yaꞌ Aarón hunteqꞌan konhobꞌ tiꞌ yebꞌ bꞌay chilow isnoqꞌ: konhobꞌ Gabaón, konhobꞌ Geba, konhobꞌ Anatot, konhobꞌ Almón, kanhebꞌ konhobꞌ ischah ebꞌnaj. Yuxin haꞌ konhobꞌ aqꞌlax tet ebꞌnaj sacerdote titna yinh yaꞌ Aarón, 13 (oxlahonhebꞌ) yinh sunil, yaqꞌlaxpaxo bꞌay chilow isnoqꞌ ebꞌnaj yinhla ishoyanil konhobꞌ.
Haxa hunmajanxa ebꞌnaj levita titna yinh naj Coat, aqꞌlax hunteqꞌan konhobꞌ tet ebꞌnaj yinh suertehal yul ismajul ebꞌnaj Efraín hatatikꞌa yinhbꞌal ebꞌnaj.
Haꞌ bꞌey txꞌotxꞌ chewal txꞌotxꞌ yinh ismajul ebꞌnaj Efraín tuꞌ aqꞌlax konhobꞌ Siquem tet ebꞌnaj. Haꞌ yul konhobꞌ Siquem tuꞌ, haꞌ tuꞌ chiskol isbꞌa ebꞌnaj mach nabꞌilo yu chismaqꞌnikamo hunu yet anmahil. Yaqꞌlaxpaxo konhobꞌ Gezer tet ebꞌnaj, yebꞌ konhobꞌ Kibsaim, yebꞌ konhobꞌ Bet-horón. Kanhebꞌ konhobꞌ tuꞌ aqꞌlax tet ebꞌnaj yebꞌ bꞌay chilow isnoqꞌ ebꞌnaj yinhla ishoyanil.
Haxa yul ismajul ebꞌnaj Dan ischah ebꞌnaj hunteqꞌan konhobꞌ yebꞌ bꞌay chilow isnoqꞌ ebꞌnaj. Haꞌ ton xin konhobꞌ Elteque, konhobꞌ Gibetón, konhobꞌ Ajalón, konhobꞌ Gat-rimón. Haꞌ tuꞌ ischah ebꞌnaj kanhebꞌ konhobꞌ, yebꞌ bꞌay chilow isnoqꞌ ebꞌnaj yinhla ishoyanil.
Haxa yul ismajul yikta majan ebꞌyaꞌ Manasés ischah ebꞌnaj kabꞌebꞌ konhobꞌ tet ebꞌnaj; haꞌ ton konhobꞌ Taanac yebꞌ konhobꞌ Gat-rimón yebꞌ bꞌay chilow isnoqꞌ ebꞌnaj yinhla ishoyanil. Yuxin 10 (lahonhebꞌ) konhobꞌ ischah ebꞌnaj titna yinh naj Coat, yebꞌ bꞌay chilow isnoqꞌ ebꞌnaj yinhla ishoyanil.
Haxa ebꞌnaj levita titna yinh yaꞌ Gersón aqꞌlax kabꞌebꞌ konhobꞌ tet ebꞌnaj yul ismajul yikta majan ebꞌnaj Manasés, yaqꞌlaxpaxo bꞌay chilow isnoqꞌ ebꞌnaj. Haꞌ ton konhobꞌ Beestera, yebꞌ konhobꞌ Golán ay bꞌey txꞌotxꞌ Basán. Haꞌ bꞌey tuꞌ xin chiskol isbꞌa mak mach nabꞌilo yu chiyaqꞌnikamo hunu yet anmahil. Haꞌ yul ismajul ebꞌnaj Isacar ischah ebꞌnaj titna yinh yaꞌ Gersón konhobꞌ Cisón, yebꞌ konhobꞌ Daberat, yebꞌ bꞌay chilow isnoqꞌ ebꞌnaj. Ischahpaxo ebꞌnaj konhobꞌ Jarmut yebꞌ konhobꞌ En-ganim; kanhebꞌ konhobꞌ tuꞌ yebꞌ bꞌay chilow isnoqꞌ ebꞌnaj yinhla ishoyanil. Haxa yul ismajul ebꞌnaj Aser ischah ebꞌnaj konhobꞌ Miseal yebꞌ konhobꞌ Abdón, yebꞌ konhobꞌ Helcat yebꞌ konhobꞌ Rehob; haꞌ kanhebꞌ konhobꞌ tiꞌ aqꞌlax tet ebꞌnaj, yebꞌ bꞌay chilow isnoqꞌ ebꞌnaj yinhla ishoyanil. Haxa yinh ismajul ebꞌnaj Neftalí ischah ebꞌnaj konhobꞌ Cedes, ayko yul ismajul Galilea. Haꞌ bꞌey Cades tuꞌ chiskol isbꞌa ebꞌnaj mach nabꞌilo yu chaqꞌnikamo hunu yet anmahil. Ischahpaxo ebꞌnaj konhobꞌ Hamot-dor yebꞌ konhobꞌ Cartán; haꞌ oxebꞌ konhobꞌ tuꞌ aqꞌlax tet ebꞌnaj, yaqꞌlaxpaxo bꞌay chilow isnoqꞌ ebꞌnaj yinhla ishoyanil. Yuxin ebꞌnaj levita titna yinh yaꞌ Gersón, 13 (oxlahonhebꞌ) konhobꞌ ischah ebꞌnaj yinh sunil, hakaꞌtikꞌa isbꞌisil hunun majan ebꞌnaj. Yaqꞌlaxpaxo bꞌay chilow isnoqꞌ ebꞌnaj yinhla ishoyanil hunun konhobꞌ tuꞌ.
Haxa hunmajanxa ebꞌnaj levita maxhto chiꞌaqꞌlax yet, ebꞌnaj titna yinh naj Merari, ischah ebꞌnaj kanhebꞌ konhobꞌ yul ismajul ebꞌnaj Zabulón; haꞌ ton konhobꞌ Jocneam, konhobꞌ Carta, konhobꞌ Dimna yebꞌ konhobꞌ Naalal; haꞌ kanhebꞌ konhobꞌ tuꞌ aqꞌlax tet ebꞌnaj yebꞌ bꞌay chilow isnoqꞌ ebꞌnaj yinhla ishoyanil. Kanhebꞌpaxo xin konhobꞌ aqꞌlax tet ebꞌnaj titna yinh naj Merari yul ismajul ebꞌnaj Rubén; haꞌ ton konhobꞌ Beser yebꞌ konhobꞌ Jahaza, konhobꞌ Cademot yebꞌ konhobꞌ Mefaat; haꞌ kanhebꞌ konhobꞌ tuꞌ aqꞌlax tet ebꞌnaj yebꞌ bꞌay chilow isnoqꞌ ebꞌnaj yinhla ishoyanil. Kanhebꞌ konhobꞌ aqꞌlaxpaxo tet ebꞌnaj yul ismajul ebꞌnaj Gad, haꞌ ton konhobꞌ Ramot ay bꞌey Galaad, haꞌ bꞌey tuꞌ xin chiskol isbꞌa mak chimaqꞌnikamo yet anmahil. Yaqꞌlaxpaxo konhobꞌ Mahanaim, konhobꞌ Hesbón yebꞌ konhobꞌ Jazer; haꞌ kanhebꞌ konhobꞌ tuꞌ aqꞌlax tet ebꞌnaj yebꞌ bꞌay chilow isnoqꞌ ebꞌnaj yinhla ishoyanil. Yuxin haꞌ ebꞌnaj levita titna yinh naj Merari, 12 (kabꞌlahonhebꞌ) konhobꞌ aqꞌlax tet ebꞌnaj; hakaꞌtikꞌa xin isbꞌisil hunun majan ebꞌnaj hak tuꞌ konhobꞌ aqꞌlax tet ebꞌnaj.
Haꞌ xin isbꞌisil sunil konhobꞌ aqꞌlax tet ebꞌnaj levita tuꞌ, 48 (waxaj yoxkꞌal) konhobꞌ yul ismajul ebꞌnaj Israel. Aqꞌlaxpaxo bꞌay chilow isnoqꞌ ebꞌnaj. Haꞌ hunteqꞌan konhobꞌ tiꞌ nananta yehi. Ay bꞌay chilow isnoqꞌ ebꞌnaj tuꞌ yinhla ishoyanil, hak tuꞌ ye hunun konhobꞌ.
	[y]21:3 Ebꞌnaj Israel titna yinh yaꞌ Leví, mach istxꞌotxꞌ ebꞌnaj aqꞌlaxi, Jos. 13:33; 14:4; 18:17Jos. 21:41

Ehkanayo ebꞌnaj Israel sat txꞌo txꞌotxꞌ
Hak tuꞌ yu yaqꞌnikano Komam Jahawil txꞌo txꞌotxꞌ tet ebꞌnaj Israel, haꞌ ton sunil txꞌotxꞌ yaltekano tet yichmam ebꞌnaj yet yaqꞌni bꞌinaho isbꞌi. Hak tuꞌ yu yokkano txꞌotxꞌ yu ebꞌnaj, yehayo ebꞌnaj sat txꞌotxꞌ. Isyije Komam tzet yalte tet ismam ebꞌnaj; yaqꞌni Komam Jahawil aqꞌankꞌulal tet ebꞌnaj Israel sat istxꞌotxꞌ tuꞌ. Machi hunu ebꞌnaj chichiwa iskꞌul chisje yaniko howal yinh ebꞌnaj, yuto haꞌ Komam Jahawil anikaniko ebꞌnaj yul isqꞌabꞌ ebꞌnaj Israel. Machi hunu Istzotiꞌ Komam Jahawil mach chiyij isbꞌa, wal xin sunil yijkano isbꞌa, hakaꞌtikꞌa yu yalnikano Komam.
Latzꞌbꞌalaxkanh chꞌen chꞌen mexhahil istiꞌ haꞌ Jordán
Lahwi tuꞌ, yawten yaꞌ Josué ebꞌnaj soldado Israel titna yinh yaꞌ Rubén yebꞌ ebꞌnaj titna yinh yaꞌ Gad yebꞌ yikta majan ebꞌnaj titna yinh yaꞌ Manasés. Yalni yaꞌ tet ebꞌnaj: «Hex tiꞌ malahwi heyijenkano sunil tzet yalkano yaꞌ Moisés ischejabꞌ Komam Jahawil, heyijenpaxo tzet walan. Maxhtikꞌa hebꞌejkano heyuxhta Israel yulbꞌal hunteqꞌan tiempo tiꞌ, masanto tinanh, wal xin heyije sunil chejbꞌanile yalkano Komam Jahawil, koDiosal. Wal tinanh mayijkano isbꞌa tzet haltebꞌilkano yu Komam Dios, Jahawil, yuto sunil ebꞌnaj heyet Israelal ayxako ebꞌnaj yinh tzalahilal, yuxin meltzanhweto bꞌay aykanh hemantiado sat hetxꞌotxꞌ aqꞌbꞌilkano yu yaꞌ Moisés isqꞌaxebꞌikꞌto haꞌ Jordán. Haꞌ huneꞌ tzet chinqꞌanan teyet ta cheyije sunil chejbꞌanile yebꞌ kuybꞌanile aqꞌbꞌilkano yu yaꞌ Moisés, ischejabꞌ Komam Dios, haꞌ chal yelapno chexahannhe Komam Jahawil koDiosal, kat hebꞌeybꞌalnhen tzet chal Komam, kat heyijen chejbꞌanile, kat heyok tzujno yintaj, kat hewatxꞌen tzet chala yinh sunil hekꞌul yebꞌ yinh sunil heyanma,» xhi yaꞌ Josué.
Lahwi tuꞌ xin, isqꞌannayo yaꞌ Josué iskꞌulal Komam Dios yibꞌanh ebꞌnaj, istaqꞌlikano yaꞌ tet ebꞌnaj, ispaxto ebꞌnaj bꞌay aykanh ismantiado.
Haꞌ yikta majan ebꞌnaj titna yinh yaꞌ Manasés, haꞌ yaꞌ Moisés aqꞌnikano istxꞌotxꞌ ebꞌnaj bꞌey txꞌotxꞌ Basán; haxa yiktaxa majan ebꞌnaj xin haꞌ yaꞌ Josué aqꞌni istxꞌotxꞌ ebꞌnaj xol yet Israelal bꞌey isqꞌaxebꞌikꞌti haꞌ Jordán yinh yetkꞌulal bꞌay chito tzꞌayik. Ischejnitopaxo yaꞌ Josué ebꞌnaj bꞌey isqꞌaxebꞌikꞌto haꞌ Jordán bꞌay aykanh ismantiado ebꞌnaj yet lahwi isqꞌannikanayo yaꞌ iskꞌulal Komam yibꞌanh ebꞌnaj. Yalni yaꞌ Josué hakaꞌ tiꞌ: «Hex tiꞌ chexmeltzo sat hetxꞌotxꞌ yebꞌ nimeta qꞌalomal, yebꞌ kaw nimankano henoqꞌ, yebꞌ chꞌen oro, yebꞌ chꞌen plata yebꞌ chꞌen bronce yebꞌ chꞌen hierro, kaw nimanpaxo xilqꞌape cheyitoj. Sunil tzet heyilo tet ebꞌnaj chichiwa iskꞌul jinh, chepohkanh teyinh yebꞌ sunil mak aykano bꞌey tuꞌ,» xhi yaꞌ Josué.
Hak tuꞌ yu ispohni isbꞌa ebꞌnaj titna yinh yaꞌ Rubén yebꞌ ebꞌnaj titna yinh yaꞌ Gad yebꞌ yikta majan ebꞌnaj titna yinh yaꞌ Manasés yinh hunteqꞌanxa ebꞌnaj Israel bꞌey konhobꞌ Silo ay yul ismajul txꞌotxꞌ Canaán, ispaxto ebꞌnaj sat istxꞌotxꞌ bꞌey Galaad, txꞌotxꞌ aqꞌlaxkano ismajuloj ebꞌnaj hakaꞌtikꞌa yu yalnikano Komam tet yaꞌ Moisés.
Haxa yet yapni ebꞌnaj Rubén yebꞌ ebꞌnaj Gad yebꞌ ebꞌnaj yikta majan ebꞌnaj Manasés bꞌey istiꞌ haꞌ Jordán, yulto ismajul txꞌotxꞌ Canaán, iswatxꞌenkanh ebꞌnaj huneꞌ niman mexha yinh chꞌen chꞌen yet xahanbꞌalil bꞌey tuꞌ. Hayet yabꞌenilo hunteqꞌanxa ebꞌnaj Israel tato islatzꞌbꞌakanh ebꞌnaj chꞌen chꞌen ok mexhahil yet xahanbꞌal bꞌey ismohonal txꞌotxꞌ Canaán istiꞌ haꞌ Jordán yul ismajul hunteqꞌanxa ebꞌnaj Israel. Hayet yabꞌenilo ebꞌnaj tuꞌ, iskutxbꞌaniko isbꞌa ebꞌnaj bꞌey konhobꞌ Silo, yu yahto ebꞌnaj yanoko howal yinh ebꞌnaj tuꞌ. [*]
Yajaꞌ yet yalanhto maxhto chito ebꞌnaj, ischejnito ebꞌnaj yaꞌ Finees, iskꞌahol yaꞌ sacerdote Eleazar bꞌey Galaad, bꞌay ay ebꞌnaj Rubén yebꞌ ebꞌnaj Gad yebꞌ yiktaj majan ebꞌnaj Manasés. Istopaxo 10 (lahonhwanh) ebꞌnaj iswiꞌehal ebꞌnaj Israel yinta yaꞌ Finees tuꞌ, hunun ebꞌnaj tuꞌ yahaw yeko ebꞌnaj yinh hunun majan ebꞌnaj Israel.
Isto ebꞌnaj sunil bꞌey Galaad, bꞌay ay ebꞌnaj Rubén yebꞌ ebꞌnaj Gad yebꞌ yiktaj majan ebꞌnaj Manasés, yalni ebꞌnaj tet ebꞌnaj hakaꞌ tiꞌ:
—Sunil ebꞌnaj Israel iskutxbꞌako isbꞌa sata Komam Jahawil, konhischejnitijan ebꞌnaj jalnojanh teyet hakaꞌ tiꞌ:
—¿Tzet yinh maxewatxꞌe huneꞌ kaw txꞌoj yinh Komam Jahawil koDiosal, hanhonh Israelonh tiꞌ? ¿Tzet yinh xin hebꞌejkano Komam Dios, helatzꞌbꞌakanh chꞌen chꞌen ok mexhahil yet xahanbꞌal, heyaniko hebꞌa manhkꞌomal tet Komam? ¿Tom hanikꞌnhe istxꞌojal yu bꞌey konhobꞌ Peor, [*] aytopaxiko xin jibꞌanh tinanh? Wal xin maxhto chikosajnhe kobꞌa yalanh isyaꞌtajil hunteqꞌan tuꞌ. Kaw xin txꞌiꞌal jet Israelal kam koxol hanhonh konhiskonhobꞌonh Komam tiꞌ yu huneꞌ istxꞌojal tuꞌ. ¿Tom hanikꞌnhe huneꞌ tuꞌ yul hesat, yuxin chebꞌejkano Komam tinanh?
»Tato chexok manhkꞌomal tet Komam, yet hekal chitit ishowal jinh hanhonh Israelonh tiꞌ. Tato chetxumu ta mach chu heyinayo hebꞌa tet Komam sat txꞌo txꞌotxꞌ hechah tiꞌ, tonhwe bꞌey txꞌotxꞌ yet Komam bꞌay aykanh istabernáculo Komam, kat hechahni hetxꞌotxꞌ koxolanh. Yajaꞌ xin mach cheyako hebꞌa manhkꞌomal tet Komam yebꞌ xin jetanh, chewatxꞌen hunxa chꞌen chꞌen mexhahil yet xahanbꞌal, yintajilo chꞌen yet Komam Jahawil, koDiosal. Nawetij yet yaniko ismul naj Acán, iskꞌahol naj Zera, yet yiniti naj hunteqꞌan yalkano Komam ta chitanhtzelaxkaniloj, yu huneꞌ istxꞌojal iswatxꞌe naj tuꞌ yuxin tit ishowal Komam jinh kosunil hanhonh Israelonh tiꞌ. ¡Machnhetaj xin naj Acán kam yu ismul tuꞌ! xhi ebꞌnaj.
Istaqꞌwi ebꞌnaj Rubén yebꞌ ebꞌnaj Gad yebꞌ yikta majan ebꞌnaj Manasés tet ebꞌnaj iswiꞌehal ebꞌnaj Israel tuꞌ hakaꞌ tiꞌ:
—Komam Jahawil, isDiosal tzet chihal-lax diosal yohta Komam tato maxhtaj yu jokanh manhkꞌomal tet Komam, maka yu kopohnilo kobꞌahanh yinh Komam yuxin kowatxꞌehanh huneꞌ tiꞌ; wal xin yohta Komam, chixin yaqꞌ Komam heyohtanheꞌ. Yajaꞌ ta yu jokanh manhkꞌomal chikowatxꞌenanh istxꞌojal sata Komam, machojabꞌ cheyaqꞌ nimankꞌulal jinhanh. Tato kowatxꞌehanh huneꞌ chꞌen mexha yu kohekꞌnilo kobꞌahanh yinh Komam maka yu konhusnihanh no noqꞌ yinh xahanbꞌalil, maka yu jaqꞌnihanh ixim trigo koyebꞌalqꞌabꞌojanh, maka yu jaltenanh xahanbꞌal yet aqꞌankꞌulal; yinh hakaꞌ tuꞌ yaqꞌabꞌayo Komam ishowal jibꞌanhanh.
»Wal xin kowatxꞌekanhanh huneꞌ chꞌen mexha tiꞌ, yuto mach chijochehanh tato chiyal heyuninal yet bꞌaqꞌinh tet juninalanh hakaꞌ tiꞌ: “Hex tiꞌ, machi heyok yinh Komam Jahawil, koDiosalanh hanhonh Israelonh tiꞌanh. Haꞌ Komam Dios aniko haꞌ Jordán mohonal jinhanh yebꞌ hex Israel titna yinh yaꞌ Rubén yebꞌ hex titna yinh yaꞌ Gad, yuxin hex tiꞌ machi heyok yinh Komam Dios,” xhitaxka ebꞌnaj. Hak tuꞌ xin matxa yelapno Komam Dios yul sat juninalanh yu tzet chiyal heyuninal tuꞌ.
»Yuxin ok yinh konabꞌalanh kolatzꞌbꞌankanhanh chꞌen chꞌen mexhahil tiꞌ, yaj maxhtaj yu konhusnihanh xahanbꞌal, maka yu jaltenanh hunuxa xahanbꞌal tet Komam. Wal xin kowatxꞌehanh huneꞌ tiꞌ yu yaqꞌni isbꞌa testigohal jinhanh yebꞌ hex, yebꞌ xol juninalanh yebꞌ heyuninal yet bꞌaqꞌinh, tato chu jinipaxayo kobꞌahanh tet Komam Dios, yebꞌ jokanh sata Komam yu konhusnihanh koxahanbꞌalanh, yebꞌ jaqꞌnihanh xahanbꞌal chitohlan komulanh, yebꞌ xahanbꞌal yet aqꞌankꞌulal; hak tuꞌ xin mach chu yalni heyuninal yet bꞌaqꞌinh hakaꞌ tiꞌ: “Hex tiꞌ machi heyok yinh Komam Dios,” xhitaxka.
»Yuxin kotxumanh tato ay mak chihalni jetanh hakaꞌ tuꞌ, maka tet juninalanh yet bꞌaqꞌinh, chonhtaqꞌwihanh tet hakaꞌ tiꞌ: “Ilwekꞌanabꞌi, haꞌ ebꞌyaꞌ komam ichamanh latzꞌbꞌankanh chꞌen chꞌen hakaꞌ mexha, yajaꞌ maxhtaj yu konhusnihanh no noqꞌ yinh xahanbꞌalil maka yu jaltenanh koxahanbꞌalanh, wal xin to yu yokniko yaqꞌni isbꞌa jinhanh, koxolanh yebꞌ hex,” konhchihanh tet. Haꞌojabꞌ Komam Dios chikolwa jinhanh, haxinwal mach chonhokanh manhkꞌomal tet Komam, kat kopohnilo kobꞌahanh yinh Komam chikowatxꞌenkanhanh hunuxa mexha bꞌay chikonhusanh no noqꞌ xahanbꞌalil, maka bꞌay chijaltehanh sat ixim trigo koyebꞌalqꞌabꞌehalanh, maka hunuxa xahanbꞌal yibꞌanhilo ismexhahil xahanbꞌal yet Komam ayko sata istiꞌ ispultahil isTabernáculo Komam, xhi ebꞌnaj.
Hayet yabꞌen yaꞌ sacerdote Finees yebꞌ ebꞌnaj iswiꞌehal konhobꞌ Israel yinh tzet yal ebꞌnaj Rubén yebꞌ ebꞌnaj Gad yebꞌ yikta majan ebꞌnaj Manasés, huneꞌ tuꞌ kaw ischah iswiꞌ ebꞌnaj yinh tzet yal ebꞌnaj. Yalni xin yaꞌ Finees, iskꞌahol yaꞌ sacerdote Eleazar tet ebꞌnaj Rubén, yebꞌ ebꞌnaj Gad yebꞌ ebꞌnaj Manasés hakaꞌ tiꞌ:
—Tinanh xin, chijohtanhelojanh tato ayko Komam Jahawil koxol, yuto mach ayoko yinh henabꞌal heyok manhkꞌomal tet Komam, hak tuꞌ xin machi isyaꞌtajil chiyayti Komam jibꞌanh hanhonh Israelonh tiꞌ, xhi ebꞌnaj.
Lahwi tuꞌ, istaqꞌli yaꞌ Finees, iskꞌahol yaꞌ sacerdote Eleazar, yebꞌ ebꞌnaj iswiꞌehal yeko yinh konhobꞌ Israel tet ebꞌnaj Rubén yebꞌ ebꞌnaj Gad; yel ebꞌnaj bꞌey Galaad tuꞌ, isto ebꞌnaj bꞌey Canaán. Yalni ebꞌnaj ispaj tet ebꞌnaj bꞌey tuꞌ yinh tzet elikoj. Hayet yabꞌen ebꞌnaj yinh tzet yal ebꞌnaj tuꞌ, kaw ischah iswiꞌ ebꞌnaj, yok ebꞌnaj yanoko ismay Komam Jahawil, matxa xin tzet yal ebꞌnaj isto yanoko howal yinh ebꞌnaj yebꞌ yetanto istxꞌotxꞌ ebꞌnaj Rubén yebꞌ ebꞌnaj Gad. Yaniko ebꞌnaj titna yinh yaꞌ Rubén yebꞌ ebꞌnaj titna yinh yaꞌ Gad huneꞌ bꞌihe chalni hakaꞌ tiꞌ: «Haꞌ chꞌen latzꞌbꞌabꞌilkanh mexhahil tiꞌ, haꞌ chꞌen ayko koxol, chaliloj tato haꞌ Komam Jahawil koDiosal kosunil,» xhikoj.

3. ISLAHOBꞌAL TZOTIꞌ YAL YAꞌ JOSUÉ YEBꞌ HAL-LAX CHEJBꞌANILE YINH ISKAYELAL
(23:1—24:33)
Yaꞌ Josué yaqꞌ yaꞌ kuybꞌanile tet ebꞌnaj Israel
Yet txꞌiꞌalxa habꞌil yaqꞌni Komam Dios xewilal tet ebꞌnaj Israel; matxa howal yaqꞌle ebꞌnaj yebꞌ ebꞌnaj ayko ishowal yinh; wal yaꞌ Josué tuꞌ kaw ichamxa yaꞌ. Ischejni yaꞌ Josué tuꞌ iskutxbꞌanoko isbꞌa sunil ebꞌnaj Israel; ebꞌnaj ichamtaxa xol ebꞌnaj, yebꞌ ebꞌnaj iswiꞌehal konhobꞌ, yebꞌ ebꞌnaj juez, yebꞌ ebꞌnaj yahawil konhobꞌ, yalni yaꞌ tet ebꞌnaj hakaꞌ tiꞌ: «Hanintiꞌan kaw icham inxahan, kaw ayxa intiempohalan; hex tiꞌ xaheyila tzet xaꞌiswatxꞌe Komam Jahawil koDiosal yinh hunteqꞌan konhobꞌ islinhbꞌa isbꞌa yaniko howal teyinh, haꞌ xin Komam aqꞌni howal heseleloj. Xaꞌinpohkanhan sunil txꞌo txꞌotxꞌ tiꞌ hatatikꞌa heyinhbꞌal teyet hunun majan hex Israel tiꞌ, yajaꞌ machnhetaj txꞌotxꞌ xakonhqꞌoji yinh, wal xin inpohpaxkanhan txꞌotxꞌ maxhto chonhqꞌoji yinh; haꞌ ton txꞌotxꞌ chiꞌichiti yinh haꞌ Jordán masanta chiꞌapni yinh haꞌ Niman Mar yinh yetkꞌulal bꞌay chito tzꞌayik. Haꞌ xin Komam Jahawil koDiosal chiꞌinilo hunteqꞌan anma ay sat txꞌotxꞌ tuꞌ tesataj, kat yokkano txꞌotxꞌ heyu hakaꞌ yu yalnikano Komam Jahawil koDiosal.
»Aweko yinh hekꞌul heyijen yebꞌ hebꞌeybꞌalnhen sunil tzet tzꞌibꞌnhebꞌilkano yul hum yet chejbꞌanile aqꞌbꞌilkano yu yaꞌ Moisés; chu heyijeni, mach chehekꞌilo hebꞌa yinh hewatxꞌqꞌabꞌ yebꞌ yinh hemekqꞌabꞌ. Mach chesomto hebꞌa yebꞌ hunteqꞌan konhobꞌ kankano texol tiꞌ, mach cheyiyo hebꞌa tet hunteqꞌan tzet chal anma tuꞌ isdiosaloj, mach chexok yijemal tet, mach chu heyaqꞌni bꞌinaho isbꞌi istioxh ebꞌnaj, mach chu heqꞌanni yinh isbꞌi istioxh ebꞌnaj. Wal xin yintanhehojabꞌ Komam Jahawil koDiosal tzujan hex hakaꞌtikꞌa heye yet yalanhtokanoj masanto tinanh.
»Haꞌ Komam tzumbꞌenilo anma ay yul nimeta konhobꞌ tesataj yebꞌ konhobꞌ kaw aykano yip. Machi hunu mak tiꞌ islinhbꞌa isbꞌa yaniko howal teyinh masanto tinanh. Hunchꞌan hexnhe tiꞌ chetzumbꞌe mil ebꞌnaj winaj, yuto haꞌ Komam Jahawil, koDiosal, chiꞌaqꞌni howal heseleloj, hakaꞌtikꞌa yu yalni teyet. Kaw kam cheyil hebꞌa, ochewe Komam Jahawil, koDiosal, yuto tato chehekꞌilo hebꞌa yinh Komam, kat hesomnito hebꞌa yebꞌ hunteqꞌan anma ay yul konhobꞌ aytoko texol tiꞌ, kat hemohyi yebꞌi, chehunbꞌan hebꞌa yebꞌi; ta hak tuꞌ, ohtanheweloj tato mach chistzumbꞌelo Komam Jahawil koDiosal hunteqꞌan anma tuꞌ tesataj; wal xin hakaꞌ latzꞌabꞌ yehiko ebꞌnaj teyinh yunhe heyaykꞌayi, yebꞌ hakaꞌ noꞌ tzꞌum chiꞌayto istel heyichinh, yebꞌ hakaꞌ teꞌ txꞌix chito yul isbꞌaqꞌ hesat, hak tuꞌ chuko ebꞌnaj teyinh masanto chextanhkanilo sat txꞌo txꞌotxꞌ kaw kꞌul yaqꞌ Komam Jahawil koDiosal teyet bꞌay ay hex tiꞌ.
»Hanintiꞌan, lanhanxa yapni istzꞌayikal bꞌay chinkaman, chiwochehan cheyohtanhekanilo yinh sunil heyanma yebꞌ yinh sunil hekꞌul tato xayijkano isbꞌa sunil tzet iskꞌulal yaltekano Komam Jahawil jet, machi hunu tiꞌ chꞌekꞌto yet yijni isbꞌa. Hakaꞌtikꞌa yijni isbꞌa sunil iskꞌulal yalkano Komam teyinh, hak tuꞌ chu yanipaxti Komam Jahawil koDiosal sunil isyaꞌtajil halbꞌilkano yu teyibꞌanh masanto chexistanhtzekanilo sat txꞌo txꞌotxꞌ kaw kꞌul bꞌay ay hex tiꞌ, tato chemanhkꞌo istꞌinhanil yaqꞌ Komam teyet, kat heto yinta istioxh anma tiꞌ kat heyinayo hebꞌa tet, kat heyay jahno sataj, yinh hakaꞌ tuꞌ chitit ishowal Komam teyinh, kat hetanhtzelaxilo yinh haꞌmataj sat txꞌo txꞌotxꞌ kaw kꞌul yaqꞌ Komam teyet tiꞌ,» xhi yaꞌ Josué.
Islahobꞌal tzotiꞌ yalkano yaꞌ Josué
Iskutxbꞌaniko yaꞌ Josué hunun majan ebꞌnaj Israel bꞌey konhobꞌ Siquem, yawtenpaxo yaꞌ ebꞌnaj ichamta winaj Israel, yebꞌ ebꞌnaj iswiꞌehal yeko yinh konhobꞌ Israel, yebꞌ ebꞌnaj juez, yebꞌ ebꞌnaj chimunla yinta naj juez; yok ebꞌnaj sunil sata Komam Dios.
Yalni yaꞌ Josué tet konhobꞌ Israel:
—Hak tiꞌ yalni Komam Jahawil, koDiosal hanhonh Israelonh hakaꞌ tiꞌ: “Hayet kaw payat, yaꞌ Taré yebꞌ kawanh iskꞌahol, haꞌ ton yaꞌ Abraham yebꞌ naj Nacor, ebꞌyaꞌ heyichmam, haꞌ bꞌey isqꞌaxebꞌikꞌto haꞌ niman Éufrates ay ebꞌyaꞌ. Hayet ay ebꞌyaꞌ bꞌey tuꞌ, haꞌ tet hunteqꞌan tzet chihal-lax tioxhal chiyiyo isbꞌa. Wawtentijan yaꞌ Abraham heyichmam bꞌey tuꞌ, winitijan yaꞌ sat txꞌotxꞌ Canaán tiꞌ, ispitzkꞌa huneꞌ iskꞌahol yaꞌ, haꞌ ton yaꞌ Isaac, ispohchakanh yuninal yaꞌ Isaac tuꞌ. Waqꞌnipaxojan kawanh iskꞌahol yaꞌ Isaac tuꞌ, haꞌ ton yaꞌ Jacob yebꞌ naj Esaú. Waqꞌnihan txꞌotxꞌ chewal txꞌotxꞌ ay yul ismajul Seir tet naj Esaú tuꞌ, yajaꞌ wal yaꞌ Jacob yebꞌ yuninal, to ebꞌnaj bꞌey Egipto. Inchejnitojan yaꞌ Moisés yebꞌ yaꞌ Aarón bꞌey Egipto, wanayojan isyaꞌtajil yibꞌanh anma ah Egipto masanto apni istiempohal winilojan heyichmam tuꞌ. Hayet winiltijan ebꞌnaj heyichmam bꞌey Egipto, tit ebꞌnaj ah Egipto istzujuyo ebꞌnaj yebꞌ iscarruaje yebꞌ ischeh yet howal masanta bꞌey haꞌ Kajinh Mar, yahwi ebꞌnaj heyichmam tuꞌ wetan, hanin Yahawilintiꞌan, wanikojan qꞌejholo xolbꞌal ebꞌnaj yebꞌ ebꞌnaj ah Egipto, wanitijan haꞌ mar tuꞌ yibꞌanh ebꞌnaj, istokano ebꞌnaj xol haꞌ. Hex tiꞌ ilbꞌilxa heyu yinh tzet wutehan ebꞌnaj Egipto.
»”Kaw xin txꞌiꞌal habꞌil ekꞌ ebꞌnaj heyichmam tuꞌ sat txꞌotxꞌ desierto. Lahwi tuꞌ, winitijan ebꞌnaj yebꞌ hex sat istxꞌotxꞌ ebꞌnaj amorreo isqꞌaxebꞌikꞌto haꞌ Jordán yinh yetkꞌulal bꞌay chiꞌahilo tzꞌayik. Yaniko ebꞌnaj amorreo tuꞌ howal teyinh, yajaꞌ xin wakojan ebꞌnaj yul heqꞌabꞌ heqꞌoji yinh ebꞌnaj, yokkano istxꞌotxꞌ ebꞌnaj heyu. Lahwi tuꞌ, istit naj Balac, iskꞌahol naj Zipor, isreyal ebꞌnaj moabita yanoko howal teyinh, hex Israel hex tiꞌ. Yanito naj Balac ischejabꞌ yawtenoti naj Balaam, iskꞌahol naj Beor, yunhe kexistzꞌaktiꞌnhen naj; yajaꞌ mach inchahan kexistzꞌaktiꞌnhe naj, wal xin txꞌiꞌal el isqꞌan naj iskꞌulal teyibꞌanh, hak tuꞌ yu kexinkolnilojan yul isqꞌabꞌ naj. Lahwi tuꞌ heqꞌaxponikꞌto yibꞌanh haꞌ Jordán, heyapni bꞌey konhobꞌ Jericó, haꞌ xin ebꞌnaj ay bꞌey Jericó tuꞌ yebꞌ ebꞌnaj amorreo, yebꞌ ebꞌnaj ferezeo, ebꞌnaj cananeo, ebꞌnaj hitita, ebꞌnaj gergeseo, ebꞌnaj heveo, ebꞌnaj jebuseo yako ebꞌnaj tuꞌ howal teyinh, yajaꞌ wakojan ebꞌnaj yul heqꞌabꞌ. Ebꞌnaj kawanh rey amorreo, machi kexqꞌoji yinh ebꞌnaj yu heyespada yebꞌ yu helitꞌ, wal xin haninan watijan huneꞌ xiwkilal xol ebꞌnaj, yuxin elkanh ebꞌnaj teyet. Haninan waqꞌan hetxꞌotxꞌ, maxhtaj hex xin hetzꞌun tzꞌunubꞌ sat txꞌotxꞌ, waqꞌnipaxojan konhobꞌ bꞌay kexehi, maxhtaj hex xin hewatxꞌekanh. Tinanh kaw kꞌul heyehi, cheloh sat teꞌ uva, yebꞌ teꞌ aceituna, maxhtaj hex xin hetzꞌunu,” xhi Komam.
»Yu sunil hunteqꞌan tiꞌ yuxin ayojabꞌ yelapno Komam Jahawil yul hesat, kat heyijen yinh tzet chal Komam yinh sunil hekꞌul yebꞌ yinh kaw isyelal. Iwelo hunteqꞌan tzet chihal-lax tioxhal texol, hunteqꞌan bꞌay yiyo isbꞌa ebꞌnaj jichmam isqꞌaxebꞌikꞌto haꞌ Éufrates yebꞌ bꞌey Egipto. Yajaꞌ ta mach choche hekꞌul cheyije tzet chal Komam Jahawil xin, sikꞌlewej mak tet bꞌay wal heyijeni, ta haꞌ tet hunteqꞌan tioxh bꞌay yiyo isbꞌa heyichmam bꞌey isqꞌaxebꞌikꞌto haꞌ Éufrates, maka tet isdiosal ebꞌnaj amorreo ay bꞌey tiꞌ; wal hanintiꞌan, haꞌ tet Komam Dios Jahawil bꞌay chiwaqꞌ chejaꞌ hinbꞌahan yebꞌ wixalan yebꞌ wuninalan, xhi yaꞌ Josué.
Istaqꞌwi sunil konhobꞌ Israel hakaꞌ tiꞌ:
—Machojabꞌ bꞌaqꞌinh chikobꞌejkanojanh Komam Jahawil, kat jokanh koyijenojanh tet hunuxa nan diosal. Yuto haꞌ Komam Jahawil haꞌ konhinilti bꞌey Egipto yebꞌ komam icham bꞌay ayonhiko chejabꞌoj. Isyeni Komam nimeta kꞌaybꞌalkꞌule jet, haꞌ Komam xin konhkꞌubꞌani yebꞌ konhkolni yinh sunil kobꞌeh bꞌayla konhekꞌi, yebꞌ yet jekꞌto yulaj konhobꞌ. Haꞌ Komam Jahawil xin inipaxilo sunil ej konhobꞌ kosataj, yinipaxilo xin Komam ebꞌnaj amorreo ay bꞌey tiꞌ yet juli. Yu sunil tzet iswatxꞌe Komam tuꞌ, yuxin chijiyo kobꞌahanh tet Komam, yuto haꞌ Komam koDiosal, xhi ebꞌnaj Israel tuꞌ.
Yajaꞌ xin yal yaꞌ Josué hakaꞌ tiꞌ:
—Mach chu heyok heyijeno tet Komam, yuto Komam Jahawil, machi nino istxꞌojal yinh Komam; kaw chitit ishowal Komam yet cheyinayo hebꞌa tet hunuxa dios, mach chaqꞌ nimankꞌulal Komam yinh hemul. Tato chebꞌejkano Komam Dios, kat heyok heyinoyo hebꞌa tet hunuxa nan diosal, kaw chiꞌok Komam kexiskajaꞌ yinh hakaꞌ tuꞌ, kat yaniti Komam isyaꞌtajil teyibꞌanh, kat kexistanhtzeniloj, waxanhka kaw niman iskꞌulal xaꞌiswatxꞌe Komam teyinh, xhi yaꞌ Josué.
Istaqꞌwi sunil ebꞌnaj Israel tet:
—Mach hako tuꞌ chijutehanh, wal xin haꞌ tet Komam Jahawil chikoyijehanh tzet chala, xhi ebꞌnaj.
Yalni yaꞌ Josué:
—Hex cheyaqꞌ hebꞌa teyinh tato hanhe tet Komam Jahawil bꞌay cheyiyo hebꞌa, xhi yaꞌ.
Istaqꞌwi ebꞌnaj:
—Hak tuꞌ ye hakaꞌ hawalni tiꞌ, xhi ebꞌnaj.
Yalni yaꞌ Josué:
—Ta hak tuꞌ, iwelo sunil hunteqꞌan tioxh texol, kat heyaniko heyanma yinh Komam Jahawil, koDiosal hanhonh Israelonh tiꞌ, xhi yaꞌ.
Istaqꞌwi ebꞌnaj Israel:
—Hanhe tet Komam Jahawil chijaqꞌ chejaꞌ kobꞌahanh, kat koyijenanh yinh tzet chala, xhi ebꞌnaj.
Haꞌ yinh huneꞌ tzꞌayik tuꞌ, istꞌinhbꞌakano yaꞌ Josué huneꞌ tzotiꞌ tuꞌ yebꞌ konhobꞌ Israel bꞌey konhobꞌ Siquem, yaqꞌnikano yaꞌ chejbꞌanile yebꞌ kuybꞌanile tet ebꞌnaj. Istzꞌibꞌnhenkano yaꞌ Josué yul hum yet chejbꞌanile yet Komam Dios. Lahwi tuꞌ, ischejni yaꞌ bꞌal-laxoti huneꞌ chꞌen niman chꞌen, yanayo yaꞌ chꞌen yich huneꞌ teꞌ hih bꞌey yamaqꞌil Yatut Komam. Yalni yaꞌ Josué tet sunil anma Israel:
—Haꞌ huneꞌ chꞌen chꞌen tiꞌ testigo jinh yinh sunil tzet mayalkano Komam Dios jet. Testigo chꞌen teyinh tato mach cheyije tzet maxetaqꞌwekano tet Komam Dios tiꞌ, xhi yaꞌ Josué.
Lahwi tuꞌ, ischejnito yaꞌ Josué hunun majan ebꞌnaj Israel tuꞌ sat istxꞌotxꞌ chabꞌilxa yu.
Iskamikal yaꞌ Josué
Lahwi tuꞌ xin, iskam yaꞌ Josué, ischejabꞌ Komam Dios, yaꞌ iskꞌahol yaꞌ Nun; 110 ishabꞌilal yaꞌ yet iskam yaꞌ. Mujlax yaꞌ sat istxꞌotxꞌ ischah bꞌey konhobꞌ Timnat-sera bꞌey chewal txꞌotxꞌ, yul ismajul yaꞌ Efraín, yinh isnortehal witz Gaas. Ebꞌnaj Israel isyije ebꞌnaj tzet yal Komam Jahawil yulbꞌal istiempohal ehikꞌo yaꞌ Josué, yebꞌ yet aytokꞌo ebꞌnaj ichamta winaj kantokano yinta yaꞌ Josué, ebꞌnaj ohtanhe sunil tzet iswatxꞌe Komam Dios yinh anma Israel.
Yet ismujni ebꞌnaj Israel isbꞌajil yaꞌ José bꞌey konhobꞌ Siquem
Ismujlax isbꞌajil isnimanil yaꞌ José yiti ebꞌnaj Israel bꞌey Egipto. Ismujni ebꞌnaj bꞌey konhobꞌ Siquem, bꞌey huneꞌ txꞌotxꞌ loqꞌbꞌil yu yaꞌ Jacob yinh 100 (hokꞌal) plata tet iskꞌahol naj Hamor, ismam naj Siquem. Haꞌ huneꞌ txꞌotxꞌ tuꞌ, okkano ismajulo ebꞌnaj titna yinh yaꞌ José.
Iskamikal yaꞌ Eleazar
Iskampaxo yaꞌ Eleazar, iskꞌahol yaꞌ Aarón. Ismujlax yaꞌ bꞌey huneꞌ tzalan sat istxꞌotxꞌ yaꞌ Finees, iskꞌahol yaꞌ Eleazar, txꞌotxꞌ aqꞌlax ismajulo yaꞌ bꞌey chewal txꞌotxꞌ yinh ismajul ebꞌnaj titna yinh yaꞌ Efraín.
JDGJUECES1. ISTZOTIꞌAL EBꞌNAJ JUEZ IJBꞌALI YINH EBꞌNAJ ISRAEL
(1:1—3:6)
Yet istzabꞌlaxayo naj Adoni-bezec yu ebꞌnaj Judá yebꞌ yu ebꞌnaj Simeón
Hayet xakamto yaꞌ Josué, isqꞌambꞌen sunil ebꞌnaj Israel tet Komam Dios mak ebꞌnaj Israel tuꞌ bꞌabꞌel chiꞌaniko howal yinh ebꞌnaj cananeo.
Istaqꞌwi Komam, yalni tato haꞌ ebꞌnaj Judá chiꞌaniko howal bꞌabꞌelal, yebꞌ tato chaqꞌ Komam istxꞌotxꞌ ebꞌnaj cananeo tet ebꞌnaj.
Yawten ebꞌnaj Judá, ebꞌnaj titna yinh yaꞌ Simeón, yalni hakaꞌ tiꞌ:
«Ahanhweto jintajanh yu janiko howal yinh ebꞌnaj cananeo yuto haꞌ txꞌotxꞌ bꞌay ay ebꞌnaj tuꞌ, aqꞌbꞌilxa jetanh yu Komam, lahwi tuꞌ xin kat kotopaxojanh kolwal teyintaj yet chexto heyinolo txꞌotxꞌ aqꞌbꞌilxa teyet yu Komam,» xhi ebꞌnaj Judá.
Hak tuꞌ xin yu isto ebꞌnaj, isqꞌoji ebꞌnaj yinh howal yinh ebꞌnaj cananeo yebꞌ yinh ebꞌnaj ferezeo, yuto haꞌ Komam Dios Jahawil aniko ebꞌnaj yul isqꞌabꞌ ebꞌnaj. 10 (lahonhebꞌ) mil ebꞌnaj soldado aykꞌay yu ebꞌnaj bꞌey txꞌotxꞌ Bezec. Haꞌ hunpaxo xin naj Adoni-bezec, isreyal txꞌotxꞌ Bezec ok islahwilal yu ebꞌnaj xol ebꞌnaj cananeo yebꞌ ebꞌnaj ferezeo tuꞌ. Waxanhka xin elkanh naj Adoni-bezec, yaj ok tzujno ebꞌnaj Israel yinta naj, istzabꞌcha naj yu ebꞌnaj. Istzokꞌnilto ebꞌnaj ismiꞌehal yiximal isqꞌabꞌ naj yebꞌ ismiꞌehal yiximal yoj naj. [a]Yalni naj Adoni-bezec hakaꞌ tiꞌ:
«Hayet yalanhtokanoj, intzokꞌiltojan ismiꞌehal yiximal isqꞌabꞌ yebꞌ ismiꞌehal yiximal yoj 70 (lahonhebꞌ iskanhwinaj) ebꞌnaj rey, chixin issikꞌkanh ebꞌnaj isqꞌal intiꞌan chiꞌaykꞌay yalanh mexha; yajaꞌ tinanh, lahan chinyutehan Komam Dios hakaꞌ wutehan ebꞌnaj tuꞌ,» xhi naj.
Yinito ebꞌnaj naj Adoni-bezec bꞌey Jerusalén, haꞌ bꞌey tuꞌ xin kam naj.
	[a]1:6 Haꞌ mak chiꞌilaxilo ismiꞌ yiximal isqꞌabꞌ, matxa chu yaqꞌbꞌalnhen chꞌen chiꞌokniko yinh howal.

Qꞌoji ebꞌnaj Judá yinh konhobꞌ Jerusalén yebꞌ yinh konhobꞌ Hebrón
Ebꞌnaj Judá yako ebꞌnaj howal yinh konhobꞌ Jerusalén, yaykꞌay yul isqꞌabꞌ ebꞌnaj. Ispotxꞌnikamo ebꞌnaj sunil anma yu espada, isnhusnikanto ebꞌnaj konhobꞌ tuꞌ.
Lahwi tuꞌ istopaxo ebꞌnaj yanoko howal yinh ebꞌnaj cananeo ay bꞌey chewal txꞌotxꞌ, yebꞌ ebꞌnaj ay yul ismajul Neguev, yebꞌ ebꞌnaj ay ej yulaj akꞌal. Istopaxo ebꞌnaj yanoko howal yinh ebꞌnaj cananeo ay yul konhobꞌ Hebrón, huneꞌ konhobꞌ chihal-lax Quiriat-arba yet yalanhtokanoj, yaqꞌnikamo ebꞌnaj naj Sesai, yebꞌ naj Ahimán yebꞌ naj Talmai.
Yet isqꞌoji yaꞌ Otoniel yinh konhobꞌ Debir, yalaxiko ix Acsa yixalo yaꞌ
(Jos. 15:15-19)
Lahwi tuꞌ xin, yanipaxiko ebꞌnaj howal yinh konhobꞌ Debir, huneꞌ konhobꞌ chihal-lax Quiriat-sefer yet yalanhtokanoj. Yalni yaꞌ Caleb:
«Haꞌ mak chiꞌaniko howal yinh konhobꞌ Quiriat-sefer kat yaqꞌni aykꞌayoj, chiwaqꞌan inkutzꞌinan, ix Acsa yixaloj,» xhi yaꞌ.
Haꞌ xin yaꞌ qꞌoji yinh konhobꞌ tuꞌ, haꞌ ton yaꞌ Otoniel, iskꞌahol naj Cenaz. Naj Cenaz tuꞌ, yuxhta isbꞌa naj yebꞌ yaꞌ Caleb, tzujan unin naj. Hak tuꞌ xin yu yaqꞌni yaꞌ Caleb iskutzꞌin Acsa yixalo yaꞌ Otoniel. Hayet lanhan isto ix yebꞌ yaꞌ, yalni yaꞌ tet ix tato chisqꞌan ix istxꞌotxꞌ tet ismam. Hayet yayti ix yibꞌanh noꞌ burro bꞌay ayahtoj, isqꞌambꞌen yaꞌ Caleb tuꞌ tet ix:
—¿Tzet hawehi? xhi yaꞌ.
Istaqꞌwi ix:
—Ay tzet chiwochehan chawaqꞌ wetan. Xahawaqꞌ intxꞌotxꞌan bꞌey Neguev, yaj chiwochehan chawaqꞌpaxo intxꞌotxꞌan bꞌay ay isnuqꞌ ha haꞌ, xhi ix.
Hak tuꞌ xin yu yaqꞌni yaꞌ Caleb huneꞌxa istxꞌotxꞌ ix bꞌay ay isnuqꞌ ha haꞌ iswiꞌlaj, yebꞌ xin huneꞌxa istxꞌotxꞌ bꞌay ay isnuqꞌ ha haꞌ yichlaj.
Hunteqꞌan konhobꞌ bꞌay qꞌojwi ebꞌnaj Judá yebꞌ ebꞌnaj Benjamín
Haꞌ ebꞌnaj titna yinh naj Ceneo, naj ismam yixal yaꞌ Moisés, el ebꞌnaj yul konhobꞌ chihal-lax Palmera yebꞌ ebꞌnaj titna yinh yaꞌ Judá, isto ebꞌnaj bꞌey txꞌotxꞌ desierto yul ismajul txꞌotxꞌ Judá bꞌey Neguev, bꞌey iskawilal Arad, yehayo ebꞌnaj xol anma ay bꞌey tuꞌ.
Ebꞌnaj Judá tuꞌ, to ebꞌnaj kolwal yinta ebꞌnaj Simeón, yaniko ebꞌnaj howal yinh ebꞌnaj cananeo ay bꞌey Sefat, istanhtzenkanilo ebꞌnaj konhobꞌ tuꞌ yinh hunelnhe, yuxin Horma yako ebꞌnaj isbꞌiho huneꞌ konhobꞌ tuꞌ isselelo Sefat. [b]Isqꞌojipaxo ebꞌnaj Judá tuꞌ yinh konhobꞌ Gaza, yebꞌ yinh konhobꞌ Ascalón, yebꞌ yinh konhobꞌ Ecrón, yebꞌ yinh sunil ishoyanil hunteqꞌan konhobꞌ tuꞌ.
Komam Dios kolwa yinh ebꞌnaj Judá isqꞌoji ebꞌnaj yinh hunteqꞌan anma ay bꞌey chewal txꞌotxꞌ. Yajaꞌ mach yinilo ebꞌnaj anma ayayo sat akꞌal yuto hunteqꞌan anma tuꞌ ay iscarruaje yet howal, nabꞌa chꞌennhe. Haꞌ tet yaꞌ Caleb aqꞌlax konhobꞌ Hebrón, hakaꞌtikꞌa yu yalnikano yaꞌ Moisés. Haꞌ xin yaꞌ Caleb tuꞌ inilo sunil ebꞌnaj titna yinh oxwanh iskꞌahol naj Anac. Haxapaxo ebꞌnaj Benjamín, machi yu yinilo ebꞌnaj ebꞌnaj jebuseo ay bꞌey Jerusalén, yuxin ebꞌnaj Benjamín tuꞌ, xol ebꞌnaj jebuseo ay ebꞌnaj bꞌey Jerusalén masanto tinanh.
	[b]1:17 Yinh abꞌxubꞌal hebreo, Horma chaliloj etabꞌiltoj.

Ebꞌnaj José qꞌoji ebꞌnaj yinh konhobꞌ Bet-el
Wal ebꞌnaj José, ahto ebꞌnaj yaqꞌaꞌko howal yinh konhobꞌ Bet-el. Haꞌ xin Komam Dios ayko yetbꞌiho ebꞌnaj. Haꞌ ebꞌnaj José tuꞌ ischejto ebꞌnaj il-laxo konhobꞌ Bet-el; huneꞌ konhobꞌ chiyij Luz yet yalanhtokanoj. Ebꞌnaj to ilno konhobꞌ tuꞌ, yil ebꞌyaꞌ yelti huneꞌ naj yul konhobꞌ, yalni ebꞌnaj tet naj:
«Tato chayelo jetanh yinh tzet chu joktojanh yul konhobꞌ tiꞌ, yinh hakaꞌ tuꞌ chitzꞌayo kokꞌulanh tawinh,» xhi ebꞌnaj tet naj.
Isyeni naj bꞌaytuꞌwal chu yokto ebꞌnaj yul konhobꞌ. Hak tuꞌ xin yu ispotxꞌnikamo ebꞌnaj sunil anma ay yul konhobꞌ, yajaꞌ wal naj yewa tet ebꞌnaj, yaqꞌ nimankꞌulal ebꞌnaj yinh naj yebꞌ yinh sunil mak ay yul yatut naj. Wal huneꞌ naj tuꞌ to naj sat istxꞌotxꞌ ebꞌnaj heteo, iswatxꞌenkanh naj huneꞌ konhobꞌ bꞌey tuꞌ, yaniko naj Sajilqꞌinal isbꞌihoj; hak tuꞌ xin isbꞌi tinanh.
Hunteqꞌan konhobꞌ bꞌay qꞌoji ebꞌnaj Manasés yebꞌ ebꞌnaj Efraín
Ebꞌnaj Israel titna yinh yaꞌ Manasés, mach yu istzumbꞌenilo ebꞌnaj ebꞌnaj cananeo ay bꞌey konhobꞌ Bet-seán, bꞌey konhobꞌ Taanac, bꞌey konhobꞌ Dor, bꞌey konhobꞌ Ibleam yebꞌ bꞌey konhobꞌ Meguido, yebꞌ yulajla yaldeahil hunteqꞌan konhobꞌ tuꞌ. Hak tuꞌ xin yu iskankano ebꞌnaj cananeo yul hunteqꞌan konhobꞌ tuꞌ. Haxa yet yiqꞌnikanh yip ebꞌnaj Israel tuꞌ, yaniko ebꞌnaj ebꞌnaj cananeo yinh munil kaw yaꞌtaj, yaj mach yu istzumbꞌenilo ebꞌnaj ebꞌnaj.
Hakpax tuꞌ ebꞌnaj Efraín, mach yilo ebꞌnaj ebꞌnaj cananeo ay bꞌey konhobꞌ Gezer, yuxin kankano ebꞌnaj xol ebꞌnaj tuꞌ.
Hunteqꞌan konhobꞌ bꞌay qꞌoji hunteqꞌanxa ebꞌnaj Israel
Ebꞌnaj Zabulón machi yu yinilo ebꞌnaj ebꞌnaj cananeo ay bꞌey konhobꞌ Quitrón yebꞌ bꞌey konhobꞌ Naalal. Hak tuꞌ yu iskankano ebꞌnaj cananeo tuꞌ xol ebꞌnaj, yajaꞌ xin yako ebꞌnaj Zabulón ebꞌnaj tuꞌ yinh munil kaw yaꞌtaj. Hakpax tuꞌ ebꞌnaj Aser, mach yu yinilo ebꞌnaj ebꞌnaj cananeo ay bꞌey konhobꞌ Aco, bꞌey konhobꞌ Sidón, bꞌey konhobꞌ Ahlab, bꞌey konhobꞌ Aczib, bꞌey konhobꞌ Helba, bꞌey konhobꞌ Afec yebꞌ bꞌey konhobꞌ Rehob. Yehayo ebꞌnaj Aser xol ebꞌnaj cananeo ay bꞌey tuꞌ, yuto mach ilaxilo ebꞌnaj yu ebꞌnaj.
Hakpax tuꞌ ebꞌnaj Neftalí, mach yipaxilo ebꞌnaj ebꞌnaj cananeo ay bꞌey konhobꞌ Bet-semes, yebꞌ bꞌey konhobꞌ Bet-anat, wal xin yako ebꞌnaj Neftalí ebꞌnaj yinh munil kaw yaꞌtaj, yaj ehayo ebꞌnaj xol ebꞌnaj.
Wal ebꞌnaj amorreo, hata bꞌey chewal txꞌotxꞌ yakanto ebꞌnaj ebꞌnaj Dan, mach ischahko ebꞌnaj ebꞌnaj Dan sat akꞌal. Hak tuꞌ yu iskankano ebꞌnaj amorreo ehoyo bꞌey witz Heres, yebꞌ bꞌey witz Ajalón, yebꞌ bꞌey witz Saalbim; yajaꞌ haxa yet yiqꞌnikanh yip ebꞌnaj Dan, yaniko ebꞌnaj ebꞌnaj amorreo yinh munil kaw yaꞌtaj.
Haꞌ ismohonal istxꞌotxꞌ ebꞌnaj amorreo, chꞌekꞌ yinh istzalanil witz Acrabim masanto chiꞌapni bꞌey witz Sela, chilahwi tuꞌ, kat yekꞌpaxo yibꞌanhahto istzalanil txꞌotxꞌ tuꞌ.
Yángel Komam Dios Jahawil bꞌey txꞌotxꞌ Boquim
Haꞌ yángel Komam Dios Jahawil, ahto bꞌey konhobꞌ Gilgal, isto bꞌey txꞌotxꞌ Boquim, yalni tet ebꞌnaj Israel hakaꞌ tiꞌ:
«Hanintiꞌan kexwiltijan bꞌey txꞌotxꞌ Egipto, kexwinitijan sat txꞌotxꞌ waltekanojan tet heyichmam, walnikanojan tato machi bꞌaqꞌinhal chintanhtzehan huneꞌ tzet tꞌinhbꞌabꞌilkano wuhan yebꞌ hex, [c].yunhe maxhtaj tet anma ay sat txꞌo txꞌotxꞌ bꞌay ay hex tiꞌ chetꞌinhbꞌakano hetzotiꞌ, wal xin to cheyuchkꞌakanto ismexhahil xahanbꞌal bꞌay chitxahli ebꞌnaj; yajaꞌ wal hex tiꞌ mach heyije yinh tzet walan. ¿Tzet yinh xin cheyute huneꞌ tiꞌ? Yuxin chiwalkanojan teyet tato mach chiwilojan hunteqꞌan anma tiꞌ texol; wal xin hakaꞌ noꞌ tzꞌum chiꞌalaxayto yinh hemotx, hak tuꞌ chuko ebꞌnaj teyinh, haxa isdiosal ebꞌnaj xin, haꞌ chexaqꞌni txaqꞌmohoj,» xhi yángel Komam tuꞌ.
Hayet lahwi istzotelkano yángel Komam Dios, yaniko yip yul isnuqꞌ sunil anma Israel, yoqꞌi. Yuxin Boquim yijkano isbꞌi txꞌotxꞌ. [d],  Yaqꞌni ebꞌnaj isxahanbꞌal tet Komam Dios bꞌey tuꞌ.
	[c]2:1 Yángel Komam Jahawil, Gn. 16:7
	[d]2:5 Boquimyinh tzotiꞌ hebreo chaliloj, chꞌoqꞌi.

Iskamikal yaꞌ Josué
(Jos. 24:29-31)
Hayet lahwi istaqꞌlikano yaꞌ Josué tet konhobꞌ Israel, isto hunun majan ebꞌnaj sat istxꞌotxꞌ aqꞌlax ismajuloj. Yulbꞌal istiempohal itzitz yaꞌ Josué kaw yijem yute isbꞌa konhobꞌ Israel; yinayo isbꞌa ebꞌnaj tet Komam Dios. Kaw yijem yutepaxo isbꞌa ebꞌnaj yulbꞌal yet aytokꞌo ebꞌnaj ichamta winaj Israel, ebꞌnaj kamto tzujanilxa yinta yaꞌ Josué, ebꞌnaj ilni sunil nimeta kꞌaybꞌalkꞌule iswatxꞌe Komam Dios yinh konhobꞌ Israel.
Wal yaꞌ Josué, ischejabꞌ Komam Dios Jahawil, iskꞌahol yaꞌ Nun, ekꞌyaꞌ 110 habꞌil yul sat yibꞌanhqꞌinal tiꞌ. Ismujlax yaꞌ sat istxꞌotxꞌ bꞌey txꞌotxꞌ Timnat-sera, ayko yinh norte yinh wonhan Gaas, bꞌey chewal txꞌotxꞌ yul ismajul txꞌotxꞌ Efraín. Iskampaxto ebꞌnaj ichamta winaj ekꞌ yulbꞌal istiempohal yaꞌ Josué; wal ebꞌnaj Israel pitzkꞌa yet tzujanilxa, matxa yohtajo ebꞌnaj Komam Dios yebꞌ matxa yohtanhelo ebꞌnaj iskꞌulal iswatxꞌe Komam yinh konhobꞌ Israel.
Ishinkano ebꞌnaj Israel Komam Dios yet ayiko ebꞌnaj juez ijbꞌalo xol ebꞌnaj
Haxa yet tzujanilxa xin ok ebꞌnaj Israel iswatxꞌeꞌ istxꞌojal sata Komam Dios, yok ebꞌnaj yinoyo isbꞌa tet hunteqꞌan tioxh chiyij Baal. Isbꞌejnikano ebꞌnaj Komam Dios Jahawil, isDiosal ismam icham ebꞌnaj, Komam inilo ebꞌnaj bꞌey Egipto, yok ebꞌnaj yinoyo isbꞌa tet isdiosal anma ayayo bꞌay ay ebꞌnaj tuꞌ, hak tuꞌ yu yiniti ebꞌnaj ishowal Komam Dios Jahawil yinh. Ishinnikano ebꞌnaj Komam Dios Jahawil, yinayo isbꞌa ebꞌnaj tet tioxh Baal yebꞌ tioxh Astarot. [e].Hak tuꞌ yu istit ishowal Komam Dios Jahawil yinh ebꞌnaj Israel tuꞌ, yaniko Komam ebꞌnaj yul isqꞌabꞌ ebꞌnaj hoyaniko yinh ebꞌnaj tuꞌ, matxa xin yu iskolni isbꞌa ebꞌnaj tet ebꞌnaj. Hunta el yet chiꞌelto ebꞌnaj yinh howal chiyako Komam Jahawil ebꞌnaj Israel yul isqꞌabꞌ ebꞌnaj ayko ishowal yinh. Hakaꞌtikꞌa yu yalnikano Komam, hak tuꞌ yu yaqꞌlax ekꞌoyaꞌ ebꞌnaj.
Issikꞌilo Komam Dios Jahawil ebꞌnaj chiꞌok juesal xol ebꞌnaj Israel chikolnilo ebꞌnaj yul isqꞌabꞌ ebꞌnaj chiꞌinilo tzet ay ebꞌnaj Israel tuꞌ. Yajaꞌ xin mach yabꞌeto ebꞌnaj tzet yal ebꞌnaj ok juesal kolwal yinh ebꞌnaj yu Komam; wal xin ismanhkꞌo ebꞌnaj tzet yal Komam, yok ebꞌnaj yinoyo isbꞌa tet hunteqꞌan komon dios, ispohnilo isbꞌa ebꞌnaj yinh isbꞌeybꞌal ismam icham. Ismam icham ebꞌnaj tuꞌ, isyije ischejbꞌanil Komam Jahawil, yajaꞌ wal ebꞌnaj xin mach isyije ebꞌnaj hakaꞌ ismam icham. Hunta el yet chiyinikanh Komam hunu mak chikolwa yinh ebꞌnaj Israel, ayko Komam yetbꞌiho huneꞌ mak tuꞌ, kat iskolni Komam ebꞌnaj Israel tuꞌ yul isqꞌabꞌ ebꞌnaj ayko ishowal yinh yulbꞌal istiempohal naj saybꞌiliko yu Komam, yuto chitzꞌay iskꞌul Komam yinh ebꞌnaj yet chiyabꞌen yel yaw ebꞌnaj yu isyaꞌtajil chul yibꞌanh yu ebꞌnaj ayko ishowal yinh. Yajaꞌ hayet chikamto naj juez chikolwa yinh ebꞌnaj tuꞌ, kat yokpaxo ebꞌnaj iswatxꞌeno istxꞌojal hunelxa, ekꞌbꞌalto xin istxꞌojal chiswatxꞌe ebꞌnaj yibꞌanh istxꞌojal ismam icham. Yok tzujno ebꞌnaj yinta hunteqꞌan komon tioxh, yok ebꞌnaj yijemal tet, yinayo isbꞌa ebꞌnaj tet. Maxhtikꞌa isbꞌejkano ebꞌnaj isbꞌeybꞌal tuꞌ, kaw iswiꞌnhekano ebꞌnaj iswatxꞌen istxꞌojal.
Yuxin kaw tit ishowal Komam Dios yinh ebꞌnaj Israel, yalni Komam: «Hunteqꞌan anma tiꞌ, kaw chismanhkꞌokano tzet kaw tꞌinhbꞌabꞌilkano wuhan yebꞌ yichmam, mach chisyije ebꞌnaj tzet chiwalan; yuxin mach chiwilojan hunteqꞌan konhobꞌ xol ebꞌnaj, hunteqꞌan kantokano yu yaꞌ Josué yet iskam yaꞌ,» xhi Komam. Kankano hunteqꞌan konhobꞌ tuꞌ, yunhe yilni Komam tato chiꞌoktzujno anma Israel yinta isbꞌeybꞌal Komam maka mach xin, hakaꞌ yu yok tzujno ismam icham ebꞌnaj yinta Komam. Yuxin mach yilo Komam hunteqꞌan konhobꞌ tuꞌ xol ebꞌnaj Israel, hunteqꞌan konhobꞌ tuꞌ mach yako Komam yul isqꞌabꞌ yaꞌ Josué.
	[e]2:13 Tioxh Baal yebꞌ Astarot, isdiosal ebꞌnaj cananeo, isdiosal isyaxilal yehi. Haꞌ tet hunteqꞌan tioxh tuꞌ yiyo isbꞌa txꞌiꞌal ebꞌnaj Israel, yuto yayto ebꞌnaj yul yanma ta tioxh tuꞌ chiꞌanayo isyaxilal yibꞌanh istzꞌunubꞌ ebꞌnaj yebꞌ yibꞌanh isnoqꞌ ebꞌnaj. Os. 2:5,8

Hunteqꞌan konhobꞌ mach tanhtzelaxiloj yu yok ilwebꞌalil yinh ebꞌnaj Israel
Haꞌ hunteqꞌan konhobꞌ tiꞌ yakano Komam Dios xol ebꞌnaj Israel bꞌey Canaán yu yok ilwebꞌalil yu Komam yinh ebꞌnaj Israel mach ohtanheo howal yet isqꞌoji ebꞌnaj Israel tuꞌ yinh txꞌotxꞌ Canaán. Kankano hunteqꞌan konhobꞌ tuꞌ yu Komam yunhe yohtanhenilo ebꞌnaj Israel howal, ebꞌnaj yikꞌal ebꞌnaj Israel maxhto hunelo chiꞌok yinh howal. Kankano howebꞌ iskonhobꞌ ebꞌnaj filisteo yebꞌ sunil ebꞌnaj cananeo, yebꞌ ebꞌnaj sidonio, yebꞌ ebꞌnaj heveo ay bꞌey chewal txꞌotxꞌ bꞌey Líbano; istxꞌotxꞌ ebꞌnaj chiꞌichiti bꞌey wonhan Baal-hermón masanta bꞌey wonhan Hamat. Yakano Komam hunteqꞌan konhobꞌ tuꞌ yunhe yok ilwebꞌalil yu Komam Jahawil yinh ebꞌnaj Israel, yunhe yilni tato chisyije ebꞌnaj sunil chejbꞌanile yaqꞌkano Komam tet yichmam ebꞌnaj yu yaꞌ Moisés.
Hak tuꞌ yu yehayo ebꞌnaj Israel xol ebꞌnaj cananeo, ebꞌnaj heteo, ebꞌnaj amorreo, ebꞌnaj ferezeo, ebꞌnaj heveo, yebꞌ ebꞌnaj jebuseo. Haxa iskꞌahol yebꞌ iskutzꞌin ebꞌnaj Israel yiqꞌlekanh isbꞌa yebꞌ iskutzꞌin yebꞌ iskꞌahol ebꞌnaj ay yul hunteqꞌan konhobꞌ tuꞌ; yuxin yaqꞌ chejaꞌ isbꞌa ebꞌnaj Israel tet istioxh hunteqꞌan konhobꞌ tuꞌ.
2. EBꞌNAJ JUEZ YINH ANMA ISRAEL
(3:7—16:31)
Iskolilo yaꞌ Otoniel ebꞌnaj Israel yul isqꞌabꞌ naj Cusan-risataim
Iswatxꞌe ebꞌnaj Israel istxꞌojal yul sat Komam Dios Jahawil yet isnahulnheto ebꞌnaj Komam isDiosal; yinayo isbꞌa ebꞌnaj tet tioxh Baal yebꞌ tet yechel huneꞌ tioxh chiyij Asera. [f], huneꞌ tiꞌ haꞌ ton tioxh Astarot, isdiosal ebꞌnaj cananeo, hakaꞌ yalni yinh .Yuxin tit ishowal Komam yinh ebꞌnaj Israel tuꞌ, yaniko Komam ebꞌnaj yul isqꞌabꞌ naj Cusan-risataim, isreyal txꞌotxꞌ Mesopotamia; yulbꞌal waxajebꞌ habꞌil ok ebꞌnaj ischejabꞌo naj rey tuꞌ. Haxa yet yah yaw ebꞌnaj Israel tet Komam, yinikanh Komam huneꞌ yaꞌ ok kolwal yinh ebꞌnaj Israel, isbꞌejtzolax ebꞌnaj. Haꞌ yaꞌ tuꞌ, Otoniel isbꞌi yaꞌ, islahobꞌal iskꞌahol naj Cenaz, haꞌ naj Cenaz tuꞌ yuxhta yaꞌ Caleb ye naj. Yaniti Komam Dios yespíritu yinh yaꞌ Otoniel, yok yaꞌ yahawilo ebꞌnaj Israel. Isto yaꞌ yinh howal yinh naj Cusan-risataim, yaniko Komam naj yul isqꞌabꞌ yaꞌ; isqꞌoji yaꞌ yinh naj Cusan-risataim, isreyal txꞌotxꞌ Siria. [g], yaꞌ Jefté, , yaꞌ Sansón, , naj rey Saúl, , yebꞌ yaꞌ David, .Lahwi tuꞌ xin yok ebꞌnaj Israel yinh aqꞌankꞌulal yulbꞌal 40 (kawinaj) habꞌil masanto yet kam yaꞌ Otoniel, iskꞌahol naj Cenaz.
	[f]3:7 Asera, haꞌ ton hunteqꞌan poste xahannhebꞌil, linhankanh bꞌay chiyo isbꞌa anma tet istioxh, Dt. 12:21; 2Rey. 17:10Jue. 2:13
	[g]3:10 Hakaꞌtikꞌa bꞌey tiꞌ hak tuꞌ yutepaxo isbꞌa yinh ebꞌyaꞌ jueces, haꞌ Yespíritu Komam Jahawil aniko ebꞌyaꞌ yahawilal yebꞌ iskolomalo iskonhobꞌ; yaꞌ Gedeón, Jue. 6:34Jue. 11:29Jue. 14:6,191Sam. 10:10; 11:61Sam. 16:13

Iskolilo yaꞌ Aod ebꞌnaj Israel yul isqꞌabꞌ ebꞌnaj Moab
Haxa yinh istzujanilxa yokpaxo ebꞌnaj Israel iswatxꞌeno istxꞌojal yul sat Komam Dios Jahawil, yuxin yaqꞌ Komam yip naj Eglón, isreyal ebꞌnaj Moab, yaniko howal yinh ebꞌnaj Israel yu istxꞌojal iswatxꞌe ebꞌnaj yul sat Komam Jahawil. Islahtiꞌnhen isbꞌa naj Eglón yebꞌ ebꞌnaj amonita yebꞌ ebꞌnaj amalecita yu isto ebꞌnaj yaqꞌaꞌko howal yinh ebꞌnaj Israel. Isqꞌoji ebꞌnaj yinh ebꞌnaj Israel, yaykꞌay konhobꞌ chihal-lax palmera yul isqꞌabꞌ ebꞌnaj. Yulbꞌal 18 (waxajlahonhebꞌ) habꞌil ok ebꞌnaj Israel tuꞌ ischejabꞌo naj rey Eglón tuꞌ.
Haxa xin yet yah yaw ebꞌnaj Israel tuꞌ tet Komam Dios, hato tuꞌ yinikanh Komam huneꞌ mak chikolnilo ebꞌnaj. Haꞌ xin yaꞌ Aod kolnilo ebꞌnaj Israel tuꞌ; iskꞌahol naj Gera ye yaꞌ Aod, titna yinh yaꞌ Benjamín. Yaꞌ Aod tuꞌ, haꞌ ismekqꞌabꞌ yaꞌ chiyaqꞌbꞌalnhe yinh howal.
Ay huneꞌ tzꞌayik tiꞌ chejlaxto yaꞌ Aod yaqꞌaꞌkano istohlabꞌal ebꞌnaj Israel tet naj Eglón, isreyal Moab tuꞌ. Yajaꞌ xaꞌiswatxꞌe yaꞌ Aod tuꞌ huneꞌ yespada, ayahti yeh yintaj iswiꞌ yebꞌ sataj; nichꞌanxanhe mach yiktajo metro istel. Iskꞌalbꞌaniko yaꞌ yespada tuꞌ yinh yiktaj, yinh iswatxꞌqꞌabꞌ, yalanh xil isqꞌap. Yinito yaꞌ Aod tuꞌ chꞌen tohlabꞌal tet naj rey Eglón; naj rey tuꞌ kaw bꞌaqꞌichkanoj. Lahwi yaqꞌnikano yaꞌ Aod chꞌen tohlabꞌal tet naj rey, istaqꞌli yaꞌ Aod tet ebꞌnaj tzujan yinta yaꞌ. Yajaꞌ hayet yapni yaꞌ Aod bꞌay aykanh hunteqꞌan tioxh iskawilal Gilgal, ismeltzo yaꞌ iskꞌatanh naj Eglón hunelxa, yalni yaꞌ tet naj:
—Mam rey, ay huneꞌ inchejbꞌanilan tawet, yajaꞌ yinh ewantajil chiwalan tawet, xhi yaꞌ. Yuxin yal naj rey tet ebꞌnaj chimunla iskꞌatanh ta chiskach istiꞌ ebꞌnaj. Hak tuꞌ xin yu yelti ebꞌnaj munlawom ayikto bꞌey tuꞌ.
Ishitziko yaꞌ Aod iskꞌatanh naj rey bꞌay tzꞌonhan naj ischukil yul ischem, yul iscuarto bꞌay chixewi yet hajan. Yalni yaꞌ tet naj rey tuꞌ:
—Haꞌ hunteqꞌan tzotiꞌ chiwalan tawet tiꞌ, yet Komam Dios yehi, xhi yaꞌ. Hayet yabꞌen naj rey hakaꞌ tuꞌ, yah linhno naj.
Yanito yaꞌ Aod ismekqꞌabꞌ yinh iswatxꞌqꞌabꞌ bꞌay ayko yespada, yinahti yaꞌ chꞌen yinh iswiꞌ isbꞌul yu iswatxꞌqꞌabꞌ, istejnito yaꞌ chꞌen yul iskꞌul naj rey Eglón tuꞌ. Machnhetaj xin iswiꞌ chꞌen espada tuꞌ to yul iskꞌul naj, wal xin lahwito chꞌen yebꞌ sunil yoj yul iskꞌul naj, ismajikanto chꞌen espada tuꞌ yu isbꞌaqꞌichal naj. Matxa xin yilti yaꞌ Aod chꞌen yul iskꞌul naj rey tuꞌ. Hak tuꞌ xin yu yelti hapna istzaꞌ naj yul iskꞌul. Lahwi tuꞌ yelti yaꞌ Aod istinha, ismajchenkano yaꞌ pulta, yanikaniko yaꞌ istel.
Hayet xaꞌelti yaꞌ Aod, yapni ebꞌnaj ischejabꞌ naj rey tuꞌ, hayet yilni ebꞌnaj tato ayko istel pulta, yalni ebꞌnaj xin:
«Etza lanhan istxuli yaꞌ yuxin ayko istel pulta,» xhi ebꞌnaj.
Hayet yilni ebꞌnaj tato maxhtikꞌa chiꞌelti naj rey tuꞌ, yechma ebꞌnaj yu mach yohtajo ebꞌnaj tzet yinh; lahwi tuꞌ yiniti ebꞌnaj chꞌen lawe. Haxa yet ishajni ebꞌnaj pulta yilniti ebꞌnaj tato kamomxa naj isreyal ebꞌnaj, pakꞌankanh naj sat txꞌotxꞌ.
Hayet qꞌahan yilni ebꞌnaj tzet yu naj rey, yelkanh yaꞌ Aod, yekꞌto yaꞌ bꞌay aykanh hunteqꞌan tioxh, isto yaꞌ iskolno isbꞌa bꞌey konhobꞌ Seirat. Haxa yet yapni yaꞌ bꞌey wonhan bꞌay ay ismajul yaꞌ Efraín, yoqꞌtzen yaꞌ noꞌ yukꞌaꞌ wakax yu iskutxbꞌan isbꞌa ebꞌnaj Israel. Yayti ebꞌnaj bꞌey chewal txꞌotxꞌ tuꞌ, haꞌ xin yaꞌ Aod bꞌabꞌel sata ebꞌnaj. Yalni yaꞌ tet ebꞌnaj:
«Okanhwe tzujno wintajan, yuto mayako Komam Jahawil ebꞌnaj moabita yul koqꞌabꞌ, ebꞌnaj ayko ishowal jinh,» xhi yaꞌ.
Hak tuꞌ xin yu isto ebꞌnaj yinta yaꞌ, yok ebꞌnaj majwal istiꞌ haꞌ Jordán bꞌay kawil yehayto yich haꞌ, machi xin hunu ebꞌnaj moabita ischakꞌti ebꞌnaj. Yet hunel tuꞌ, 10 (lahonhebꞌ) mil ebꞌnaj moabita ispotxꞌkamo ebꞌnaj Israel. Sunil ebꞌnaj kam tuꞌ, kaw ay yip yanma ebꞌnaj yebꞌ kaw helan ebꞌnaj yinh howal, yajaꞌ maxhtikꞌa hunu ebꞌnaj tuꞌ yu iskolni isbꞌa. Hak tuꞌ yu isqꞌoji ebꞌnaj Israel yinh ebꞌnaj moabita yinh huneꞌ tzꞌayik tuꞌ. Yok ebꞌnaj Israel yinh aqꞌankꞌulal yulbꞌal 80 (kanhwinaj) habꞌil.
Iskolilo yaꞌ Samgar ebꞌnaj Israel tet ebꞌnaj filisteo
Tzujan tuꞌ xin iskolnipaxilo yaꞌ Samgar ebꞌnaj Israel, yaꞌ iskꞌahol naj Anat. Ispotxꞌnikamo yaꞌ 600 ebꞌnaj filisteo yu huneꞌ te teꞌ ayko chꞌen chꞌen qꞌaqꞌiꞌ yinh iswiꞌ, huneꞌ teꞌ chiꞌokniko isyoni noꞌ wakax. Hak tuꞌ yu iskolnipaxo yaꞌ Samgar ebꞌnaj Israel.
Aykꞌay naj Sísara yu ix Débora yebꞌ yu yaꞌ Barac
Hayet xalahwi iskamto yaꞌ Aod, ismeltzo ebꞌnaj Israel iswatxꞌen istxꞌojal yul sat Komam Jahawil. Yuxin yako Komam Jahawil ebꞌnaj Israel yul isqꞌabꞌ naj Jabín, isreyal ebꞌnaj cananeo ay bꞌey Hazor. Haxa naj yahawil issoldado naj rey tuꞌ, haꞌ ton naj Sísara ay bꞌey Haroset-goim. 900 iscarruaje naj Jabín yet howal, nabꞌa hierro. 20 (Hunkꞌalxa) habꞌil yokto ebꞌnaj Israel yalanh yip naj rey tuꞌ, kaw xin etalax ebꞌnaj yu naj. Yuxin ah yaw ebꞌnaj Israel tuꞌ tet Komam yu iskolni Komam ebꞌnaj.
Haꞌ yinh hunteqꞌan habꞌil tuꞌ, haꞌ ix Débora, ayko yahawil xol anma Israel. Ix Débora tuꞌ yixal naj Lapidot ye ix, chal ix tzotiꞌ chitit tet Komam Dios. Ix Débora tuꞌ, chiꞌay tzꞌonhno ix yich huneꞌ teꞌ palmera ay bꞌey chewal txꞌotxꞌ yinh wonhan bꞌey txꞌotxꞌ ismajul Efraín, ayko xolbꞌal konhobꞌ Ramá yebꞌ konhobꞌ Bet-el; haꞌ tuꞌ xin chibꞌey ebꞌnaj Israel isqꞌambꞌeꞌ tet ix yu yalnilo ix tzet chiꞌeliko howal chiꞌah xol ebꞌnaj. Yuxin chihal-lax yinh teꞌ «Teꞌ palmera yet ix Débora,» xhi.
Ay huneꞌ tzꞌayik tiꞌ yawte ix Débora yaꞌ Barac, iskꞌahol naj Abinoam ay bꞌey konhobꞌ Cedes, yul txꞌotxꞌ ismajul ebꞌnaj yikꞌal yaꞌ Neftalí, yalni ix tet yaꞌ: [image: 40.TIF] 

—Haꞌ Komam Dios, koDiosal hanhonh Israelonh tiꞌ, chalni hakaꞌ tiꞌ: “Asiꞌ bꞌey witz Tabor, kat hakutxbꞌaniko 10 (lahonhebꞌ) mil ebꞌnaj soldado yikꞌal yaꞌ Neftalí yebꞌ yikꞌal yaꞌ Zabulón. Haninan xin chiwaqꞌtijan naj Sísara, yahawil issoldado naj rey Jabín bꞌey haꞌ nichꞌan Cisón, yebꞌ iscarruaje yet howal, yu yaniko ebꞌnaj howal teyinh, yajaꞌ xin haninan chiwakojan ebꞌnaj yul haqꞌabꞌ,” xhi Komam, xhi ix.
Istaqꞌwi yaꞌ Barac tet ix, yalni yaꞌ:
—Tato chaxhto wintajan chintohan, yajaꞌ ta mach chaxhtohi, mach chintohan, xhi yaꞌ.
Istaqꞌwi ix:
—Chintohan, yajaꞌ maxhtaj hach chaxhbꞌina yinh huneꞌ howal bꞌay chachto tuꞌ, yuto yul isqꞌabꞌ huneꞌ ix ix chako Komam naj Sísara, xhi ix.
Lahwi tuꞌ, isto ix Débora yebꞌ yaꞌ Barac bꞌey konhobꞌ Cedes. Iskutxbꞌaniko yaꞌ Barac 10 (lahonhebꞌ) mil ebꞌnaj soldado Israel titna yinh yaꞌ Zabulón yebꞌ titna yinh yaꞌ Neftalí, ahto ebꞌnaj yinta yaꞌ; tzujanpaxo ix Débora.
Haꞌ iskawilal konhobꞌ Cedes bꞌey akꞌal Zaanaim, haꞌ tuꞌ ay iscampamento huneꞌ naj ceneo chiyij Heber, yuto ispohilo isbꞌa naj xol ebꞌnaj ceneo; ebꞌnaj ceneo tuꞌ titna yinh naj Hobab. Naj Hobab xin, haꞌ naj tuꞌ ismam yixal yaꞌ Moisés. Hayet yabꞌenilo naj Sísara tato ahto yaꞌ Barac yinh iswiꞌ witz Tabor, iskutxbꞌaniko naj sunil iscarruaje yet howal, 900 iscarruaje naj, nabꞌa chꞌen. Iskutxbꞌanpaxiko naj sunil issoldado, yel ebꞌnaj bꞌey konhobꞌ Haroset-goim, yapni ebꞌnaj bꞌey haꞌ nichꞌan haꞌ Cisón.
Yalni ix Débora tet yaꞌ Barac hakaꞌ tiꞌ:
«Asiꞌ, yuto yinh huneꞌ tzꞌayik tiꞌ chiyako Komam Dios naj Sísara yul haqꞌabꞌ, haꞌ xin Komam chibꞌabꞌi tasataj,» xhi ix.
Lahwi tuꞌ yayti yaꞌ Barac iswiꞌ witz Tabor yebꞌ 10 (lahonhebꞌ) mil ebꞌnaj soldado. Hayet yaniko yaꞌ Barac howal yinh ebꞌnaj tuꞌ, yaniti Komam Dios huneꞌ niman xiwkilal yinh ebꞌnaj iqꞌnhe chꞌen carruaje yet howal, yebꞌ yinh ebꞌnaj soldado. Isxiwpaxokanh naj Sísara, naj yahaw ebꞌnaj soldado tuꞌ, yayti naj yul iscarruaje, yelkanh naj yu yoj. Yok tzujno yaꞌ Barac yebꞌ issoldado yinta issoldado yebꞌ yinta iscarruaje naj Sísara masanta bꞌey konhobꞌ Haroset-goim, yaykꞌay ebꞌnaj issoldado naj tuꞌ, ispotxꞌlaxkamo ebꞌnaj issoldado naj Sísara yu chꞌen espada, matxa hunu ebꞌnaj kolchahi.
Isto naj Sísara yu yoj iskolno isbꞌa bꞌey yatut ix Jael, yixal naj Heber, naj ceneo; yuto naj Heber yebꞌ yikꞌal naj Jabín, isreyal Hazor, ayko aqꞌankꞌulal xol ebꞌnaj. Yelti ix ischahno naj, yalni ix tet naj:
—Okanh yul nha tiꞌ mamin, okanh, mach chaxhxiwi, xhi ix tet naj.
Yokto naj yul ismantiado ix, yebꞌanto ix naj, yaniko ix huneꞌ qꞌap sábana yibꞌanh naj.
Isqꞌanni naj yaꞌ tet ix, yuto kaw chitaj istiꞌ naj, yinilo ix ismajil istiꞌ noꞌ tzꞌum bꞌay kꞌuwan noꞌ lech, yaqꞌni ix noꞌ yukꞌuꞌ naj, lahwi tuꞌ xin yanipaxiko ix yenhel naj hunelxa.
Yalni naj Sísara tet ix:
—Elanhto linhno istiꞌ mantiado tiꞌ, tato ay mak chihuli, kat isqꞌambꞌeni tato ay mak ayikti bꞌey tiꞌ, chawal tet tato machi maka, kachi, xhi naj. Wal naj Sísara tuꞌ, kaw sikom ay naj, yuxin ok huneꞌ niman wayanh yinh naj, iswaykanh naj. Yiniti ix Jael huneꞌ teꞌ estaca kaw xixiꞌ iswiꞌ bꞌay chiximlaxiko istxꞌanhal qꞌap ismantiado yebꞌ huneꞌ teꞌ maqꞌbꞌal estaca, nanhkꞌulal xin hitziko ix iskꞌatanh naj, ismaqꞌnayto ix teꞌ estaca tuꞌ yul iswiꞌ naj, yetkꞌulal isnabꞌal naj, isqꞌaxponikꞌto teꞌ yul iswiꞌ naj, isto teꞌ yul txꞌotxꞌ; hak tuꞌ yu iskam naj.
Haxa yet yapni yaꞌ Barac saywal yinh naj Sísara tuꞌ, yelti ix Jael chawal yinh yaꞌ, yalni ix:
«Okanh, kat inyenihan tawet naj chasayikꞌoj,» xhi ix.
Yokto yaꞌ Barac yul ismantiado ix, yilni yaꞌ tato kamomxa naj Sísara sat txꞌotxꞌ, ayikto teꞌ estaca yul iswiꞌ naj.
Hak tuꞌ xin yu yaykꞌay naj Jabín, isreyal ebꞌnaj cananeo yu Komam Dios sata ebꞌnaj Israel. Hak tuꞌ yu yichiko yahkanokanh isyaꞌtajil yibꞌanh naj Jabín yu ebꞌnaj Israel masanto tanhkanilo naj yu ebꞌnaj.
Isbꞌit ix Débora yebꞌ yaꞌ Barac
(Jos. 10:13; 2Sam. 1:18)
Haꞌ yinh huneꞌ tzꞌayik tuꞌ isbꞌitnhe ix Débora huneꞌ bꞌit yebꞌ yaꞌ Barac, iskꞌahol naj Abinoam, yalni hakaꞌ tiꞌ:
«Haꞌ ebꞌnaj yahawil Israel hinan iskꞌul isto yinh howal,
aypaxo ebꞌnaj soldado bꞌey Israel tiꞌ istaqꞌwe isto yinh howal,
yu huneꞌ tuꞌ xin, bꞌitnhewe Komam Dios Jahawil.
Abꞌewe tzet chiwalan hex rey hex tiꞌ,
abꞌewe hex yahaw konhobꞌ, yuto chinbꞌitnihan tet Komam Dios Jahawil.
Chinbꞌitnihan tet koDiosal hanhonh Israelonh tiꞌ.
Hayet kach el bꞌey witz Seir, Mamin, hayet kach el bꞌey txꞌotxꞌ Edom isbꞌili txꞌotxꞌ,
istit haꞌ nhabꞌ yul satkanh, isbꞌejtzonayti moyan isqꞌal nhabꞌ tuꞌ.
Ej witz, bꞌili sata Komam Jahawil,
witz Sinaí bꞌili sata Yahawil ebꞌnaj Israel.
Haꞌ yul istiempohal yaꞌ Samgar iskꞌahol naj Anat, yebꞌ yul istiempohal ix Jael,
matxa ekꞌ ebꞌnaj bꞌelwom yul nimeta bꞌeh,
wal xin yul nixhte bꞌeh kotxkixhtanhe bꞌay ekꞌ ebꞌnaj. [h].
Haꞌ yulaj yaldeahil yet ismajul Israel matxa hunu mak kankanoj.
Haꞌ yinh hunteqꞌan habꞌil tiꞌ wikanh hinbꞌahan, hanin Débora intiꞌan, wokan hakaꞌ miꞌe xol anma Israel.
Haꞌ yinh hunteqꞌan habꞌil tiꞌ issayilo konhobꞌ Israel komon tioxh isdiosaloj,
yuxin hul howal bꞌey ispultahil konhobꞌ,
yajaꞌ machi mak chimajwahi,
yebꞌ machi hunu chꞌen escudo yebꞌ chꞌen lanza xol ebꞌnaj 40 (kawinaj) mil soldado Israel.
Haꞌ wanmahan hinan iskolwa teyinh hex yahaw konhobꞌ Israel,
yebꞌ xin ebꞌnaj Israel hinan isto yinh howal.
Yuxin jaqꞌaꞌweko ismay Komam Dios Jahawil.
Halwe tzet iswatxꞌe Komam Dios hex chexahto yibꞌanh noꞌ sajinh burro,
yebꞌpaxo hex chexekꞌ yinh hebꞌel.
Hata bꞌey ukꞌbꞌal haꞌ chiꞌabꞌelax isqꞌanhi chꞌen platillo cheyakoj,
cheyalnikꞌoj ta xaqꞌoji Komam yinh ebꞌnaj ayko ishowal yinh,
kat heyalnipaxikꞌoj ta xaqꞌoji sunil ebꞌnaj Israel ay yulaj yaldeahil.
Hak tuꞌ yu istit iskonhobꞌ Komam sat pulta.
Yalni ebꞌnaj hakaꞌ tiꞌ: Débora, ilo hawayanh, ilo hawayanh kat habꞌitni.
Haxa hach Barac, iskꞌahol naj Abinoam, ahanhwanoj,
kat hawinito ebꞌnaj preso yekoj hawu.
Hak tuꞌ yu yayilo ebꞌnaj Israel yu yaqꞌni howal yinh ebꞌnaj kaw ay yip,
yayilo ebꞌnaj iskonhobꞌ Komam yaqꞌaꞌ howal yinh ebꞌnaj soldado kaw helan yinh howal.
Yayilo ebꞌnaj soldado titna yinh yaꞌ Efraín, ebꞌnaj ay bꞌey witzlaj yet naj Amalec.
Ebꞌnaj tuꞌ tzujan yul ebꞌnaj soldado titna yinh yaꞌ Benjamín,
yulpaxo ebꞌnaj iscapitán yebꞌ issoldado naj Maquir.
Yulpaxo ebꞌnaj yahawil xol ebꞌnaj titna yinh yaꞌ Zabulón.
Yulpaxo ebꞌnaj yahawil xol ebꞌnaj titna yinh yaꞌ Isacar yinh howal yinta ix Débora.
Ebꞌnaj Isacar tuꞌ, ok ebꞌnaj yipo iskꞌul yaꞌ Barac,
isto lemna ebꞌnaj yinta yaꞌ yinh howal sat akꞌal.
Wal ebꞌnaj Israel yikꞌal yaꞌ Rubén,
mach kam iskꞌul ebꞌnaj iskolwahi.
Iskankano ebꞌnaj bꞌay chimajchelax noꞌ meꞌ,
chiyabꞌen ebꞌnaj yahwi ebꞌnaj chitanhen noꞌ meꞌ tuꞌ.
Xol ebꞌnaj Israel titna yinh yaꞌ Rubén tuꞌ ay ebꞌnaj nime winaj mach kam iskꞌul iskolwahi.
Haxapaxo ebꞌnaj yikꞌal naj Galaad xin,
kankano ebꞌnaj isqꞌaxebꞌikꞌto haꞌ Jordán.
Haxapaxo ebꞌnaj yikꞌal yaꞌ Dan, kankano ebꞌnaj bꞌay ay ej teꞌ barco.
Iskanpaxkano ebꞌnaj yikꞌal yaꞌ Aser istiꞌ haꞌ mar, bꞌay chiꞌapni teꞌ barco.
Yajaꞌ wal ebꞌnaj yikꞌal yaꞌ Zabulón yebꞌ ebꞌnaj yikꞌal yaꞌ Neftalí to ebꞌnaj yinh howal tuꞌ,
ishinni isbꞌa ebꞌnaj iskami.
Yapni ebꞌnaj rey cananeo bꞌey konhobꞌ Taanac, istiꞌ haꞌ Meguido,
yu yaqꞌni ebꞌnaj howal yalni, yajaꞌ xin machi qꞌalomal yebꞌ melyu yiqꞌ ebꞌnaj.
Hata bꞌey satkanh, yaqꞌle howal ej txꞌumel yet ayko yinh isbꞌel yinh naj Sísara.
Haꞌ niman Cisón, ha haꞌ ayxatikꞌa yettax kaw payat,
yijto haꞌ sunil ebꞌnaj tuꞌ.
Hach wanmatiꞌan, asiꞌ yebꞌ sunil hawip.
Kaw qꞌanhi yay yisqꞌaj noꞌ cheh yet isto lemna noꞌ yinh anhe yinh howal.
Istzotel yángel Komam Dios, yalni hakaꞌ tiꞌ:
“Tijabꞌ ishowal Komam Dios yibꞌanh konhobꞌ Meroz,
ayojabꞌ isyaꞌtajil yibꞌanh sunil ebꞌnaj winaj ay bꞌey tuꞌ,
yuto mach kolwa ebꞌnaj yinta Komam yinh howal,
yinh ebꞌnaj soldado kaw ay yip,” xhi yángel Komam tuꞌ.
Saqꞌal yet ix Jael xol yet ixal,
ix yixal naj Heber, naj ceneo. Saqꞌal yet ix xol yet ixal yul mantiado.
Yet isqꞌanni naj Sísara haꞌ yukꞌuꞌ tet ix,
lech noꞌ yaqꞌ ix yukꞌuꞌ naj.
Yaqꞌni ix crema islobꞌoꞌ naj yul huneꞌ sekꞌ kaw nanxa islow jilni.
Yinikanh ix huneꞌ teꞌ estaca yu ismekqꞌabꞌ,
yinipaxkanh ix teꞌ maqꞌbꞌal estaca yu iswatxꞌqꞌabꞌ,
teꞌ chiꞌokniko yu ebꞌnaj munlawom;
lahwi tuꞌ ismaqꞌnayto ix teꞌ yul iswiꞌ naj Sísara,
ishopcha iswiꞌ naj yu teꞌ, isqꞌaxponikꞌto teꞌ yul isqꞌon naj.
Iskꞌolbꞌan isbꞌa naj Sísara tuꞌ yu isyaꞌil yich yoj ix Jael.
Ispaxilo yip naj, istokano pakꞌna naj sat txꞌotxꞌ, iskamilo naj xin.
Wal ix ismiꞌ naj Sísara tuꞌ kaw ayko yinh iskꞌul ix,
chitꞌanhxilti ix yul isventanahil yatut, chalni ix:
“¿Tzet yinh xin qꞌahan yul wuninan yebꞌ iscarruaje?
¿Tzet yinh xin chꞌok linhno iscarruaje naj?” xhi ix.
Istaqꞌwi ebꞌix yet ixal ix kaw ay isnabꞌal chiyute yalni.
Haꞌ xin hunix chistxumni hakaꞌ ebꞌix tuꞌ, chalni ebꞌix hakaꞌ tiꞌ:
“¿Lanhanmi ispohnikanh ebꞌnaj tzet yilo tet ebꞌnaj aykꞌay yul isqꞌabꞌ yinh howal tuꞌ?
¿Hununmi ebꞌix qꞌopo maka kawanhmi chiꞌaqꞌlax tet hunun ebꞌnaj soldado tuꞌ?
¿Lanhanmi issikꞌlen naj Sísara tuꞌ qꞌap xilqꞌape kaw kꞌul?
¿Ham qꞌap kaw kꞌul yehiko yelawil yinh hunun istxikin,
ham qꞌap chissayilo naj, qꞌap chiꞌok yinh isnuqꞌ naj yahawil aqꞌni aykꞌayo ebꞌnaj tuꞌ?” xhi ebꞌix.
Mamin, hakojabꞌ tuꞌ chu istanhkanilo ebꞌnaj ayko ishowal tawinh.
Wal mak chaxhocheni, lahanojabꞌ istzejtzon hakaꞌ istzejla yoj tzꞌayik yet chꞌahiloj,» xhi ix Débora yebꞌ yaꞌ Barac yinh isbꞌit.
Hayet yekꞌto huneꞌ howal tuꞌ, aqꞌankꞌulalxanhe ye konhobꞌ Israel, matxa howal yulbꞌal 40 (kawinaj) habꞌil.
	[h]5:6 Chixiw ebꞌnaj Israel tet ebꞌnaj ayko ishowal yinh. Jue. 3:31; 4:1-2

Yet yawtelax yaꞌ Gedeón
Iswatxꞌenpaxo ebꞌnaj Israel istxꞌojal yul sat Komam Dios Jahawil, yuxin isbꞌejiko Komam ebꞌnaj yul isqꞌabꞌ ebꞌnaj madianita yulbꞌal hujebꞌ habꞌil. Kaw xin hunun tzꞌayik islahniko ebꞌnaj madianita yanayo isyaꞌtajil yibꞌanh ebꞌnaj Israel tuꞌ, yuxin ok ebꞌnaj iswatxꞌe holan yinhla witz bꞌay chiyebꞌa isbꞌa yu xiwkilal tet ebꞌnaj. Chiyebꞌanpaxo isbꞌa ebꞌnaj yulaj chꞌen nhachꞌen, chanipaxkaniko ebꞌnaj ismajil chꞌen yunhe yaꞌtaj yilchalo ebꞌnaj. Haxa ebꞌnaj madianita yebꞌ ebꞌnaj amalecita yebꞌ ebꞌnaj ay bꞌey txꞌotxꞌ ayko yinh yetkꞌulal bꞌay chiꞌahilo tzꞌayik, hayet chiyilni ebꞌnaj yaniko ebꞌnaj Israel tuꞌ istzꞌunubꞌ, kat yahapno ebꞌnaj yetano ebꞌnaj. Chiswatxꞌenkanh ebꞌnaj iscampamento sat istxꞌotxꞌ ebꞌnaj Israel tuꞌ, chiyetanto ebꞌnaj sat istzꞌunubꞌ ebꞌnaj masanta chiꞌapni ebꞌnaj bꞌey konhobꞌ Gaza, matxa xin tzet chislo ebꞌnaj Israel tuꞌ chákano ebꞌnaj. Chiyelqꞌanpaxto ebꞌnaj ismeꞌ ebꞌnaj yebꞌ noꞌ wakax yebꞌ noꞌ burro. Chiyinito ebꞌnaj sunil isnoqꞌ sat istxꞌotxꞌ ebꞌnaj Israel yet chiswatxꞌenkanh ebꞌnaj iscampamento tuꞌ. Chiyetanto ebꞌnaj sunil istzꞌunubꞌ ebꞌnaj; chiyinito ebꞌnaj iscamello, lahanxa xin isbꞌisil iscamello ebꞌnaj hakaꞌ isbꞌisil noꞌ qꞌul yet chiꞌekꞌ bꞌulbꞌon noꞌ. Hak tuꞌ yu yokkano mebꞌaꞌil yinh ebꞌnaj Israel yu tzet utelax ebꞌnaj yu ebꞌnaj madianita tuꞌ, yuxin ah yaw ebꞌnaj Israel tet Komam Dios Jahawil ta chikolwa Komam yinh ebꞌnaj.
Hayet yah yaw ebꞌnaj Israel isqꞌanni ebꞌnaj ta chiskolilo Komam Jahawil ebꞌnaj yul isqꞌabꞌ ebꞌnaj madianita tuꞌ; ischejniti Komam huneꞌ ischejabꞌ, yalni yaꞌ tet ebꞌnaj Israel hakaꞌ tiꞌ:
«Hak tiꞌ yu yalni Komam Dios Jahawil, koDiosal hanhonh Israelonh tiꞌ: “Haninan kexwilojan sat txꞌotxꞌ Egipto bꞌay ayexiko chejabꞌoj. Haninan kexinkolilojan yul isqꞌabꞌ ebꞌnaj Egipto tuꞌ, kexinkolnipaxilojan yul isqꞌabꞌ ebꞌnaj kexetani, intzumbꞌenilojan ebꞌnaj tesataj, waqꞌnihan istxꞌotxꞌ ebꞌnaj teyet. Walnipaxojan teyet: Haninan heYahawil yebꞌ heDiosal, yuxin mach chexxiw tet hunteqꞌan komon tioxh chal ebꞌnaj amorreo tiꞌ isdiosaloj, hunteqꞌan ay sat istxꞌotxꞌ ebꞌnaj bꞌay ay hex tiꞌ. Yajaꞌ xin mach heyije tzet walan,” xhi Komam,» xhi yaꞌ ischejabꞌ Komam tet ebꞌnaj Israel tuꞌ.
Lahwi tuꞌ, yapni yángel Komam Dios, yay tzꞌonhno yich huneꞌ teꞌ hih ay bꞌey Ofra, sat istxꞌotxꞌ yaꞌ Joás, yaꞌ iskꞌahol naj Abiezer. Yaꞌ Joás tuꞌ ay huneꞌ iskꞌahol yaꞌ chiyij Gedeón. Haꞌ yinh huneꞌ tzꞌayik tuꞌ lanhan isxunilo yaꞌ Gedeón tuꞌ qꞌalem xol ixim trigo yinh ewantajil tet ebꞌnaj madianita. Haꞌ xin bꞌay chixanhlaxilti yal teꞌ uva, haꞌ tuꞌ lanhan iswatxꞌenilo yaꞌ ixim. Yet isyenikanh isbꞌa yángel Komam Jahawil tet yaꞌ Gedeón tuꞌ, yalni hakaꞌ tiꞌ:
—Haꞌ Komam Dios Jahawil ayko hawetbꞌihoj, hach tiꞌ kaw ay yip hawanma, yebꞌ kaw helan hach, xhi yángel Komam. [i].
Istaqꞌwi yaꞌ Gedeón:
—Mamin, aqꞌ nimankꞌulal chiwalnihan huneꞌ tiꞌ: Tato ayko Komam Jahawil jetbꞌihojanh, ¿tzet yinh yuxin hak tiꞌ chijaqꞌlehanh? ¿Bꞌaytuꞌwal chijilanh kꞌaybꞌalkꞌule tinanh, hakaꞌ yu yilni jichmamanh yet yinilo Komam Dios ebꞌnaj sat txꞌotxꞌ Egipto? Wal xin xakonhisbꞌejkanojanh Komam, konhyanikojanh yul isqꞌabꞌ ebꞌnaj madianita, xhi yaꞌ Gedeón.
Yok tꞌanhno Komam Jahawil yinh yaꞌ Gedeón, yalni hakaꞌ tiꞌ:
—Haninan chaxhinchejtojan, ako sunil hawip hakolnilo ebꞌnaj Israel yul isqꞌabꞌ ebꞌnaj madianita, xhi yángel Komam tet yaꞌ.
Isqꞌambꞌen yaꞌ Gedeón:
—Mamin, aqꞌ nimankꞌulal yinh tzet chiwalpaxojan tawet tiꞌ. ¿Tzet xin chu inkolnilojan konhobꞌ Israel? Hanhonhtiꞌanh mebꞌaꞌ honhanh xol ebꞌnaj titna yinh yaꞌ Manasés. Hanintiꞌan xin islahobꞌal unin xol yuninal inmaman, xhi yaꞌ. [j], yaꞌ Saúl , yebꞌ yaꞌ Jeremías, .
Istaqꞌwi Komam tet yaꞌ:
—Haninan chinokan hawetbꞌihoj, hach tiꞌ xin chatanhtzelo ebꞌnaj madianita, hakaꞌta huneꞌnhe winaj naj chawaqꞌ aykꞌayoj, xhi Komam.
Yalni yaꞌ Gedeón:
—Mamin, tato kꞌulinan yul hasat, aqꞌ hunu yechel wetan yunhe wohtanhenilojan tato hach chaxhtzotel wetan. Chinqꞌanan tawet, tato maxhtonhe chaxhto bꞌey tiꞌ masanto yet chinhulujan yebꞌ inxahanbꞌalan, kat wanayojan tasataj, xhi yaꞌ.
Istaqꞌwi Komam Jahawil:
—Chiwechmahan masanto yet chachhuluj, xhi Komam. Isto yaꞌ Gedeón, ispotxꞌnikamo yaꞌ huneꞌ noꞌ nichꞌan chiw, iswatxꞌenpaxo yaꞌ ixim pan yinh 20 (hunkꞌal) kilo ixim harina, machi xin yanhal ixim yako yaꞌ. Lahwi tuꞌ, yanayto yaꞌ noꞌ chibꞌe yul huneꞌ motx, haxa yal noꞌ xin yayto yaꞌ yul huneꞌ txꞌotxꞌ xi, yinito yaꞌ yich teꞌ hih tuꞌ.
Yalni yángel Komam Dios tet yaꞌ:
—Ikanh noꞌ chibꞌe tiꞌ yebꞌ ixim pan machi yanhal aykoj, kat hawanahto yibꞌanh huneꞌ chꞌen niman chꞌen tiꞌ, kat xin hatixhnayo yal noꞌ tuꞌ yibꞌanh, xhi yángel Komam.
Haꞌ yángel Komam Jahawil tuꞌ xin, yayo iswiꞌ isqꞌojoch yibꞌanh noꞌ chibꞌe yebꞌ ixim pan, yah qꞌa qꞌaꞌ yinh chꞌen niman chꞌen tuꞌ, istzꞌato noꞌ chibꞌe yebꞌ ixim pan yu qꞌaꞌ. Lahwi tuꞌ iskꞌayayo yángel Komam yinh sat yaꞌ Gedeón.
Hak tuꞌ yu yohtanhenilo yaꞌ Gedeón tato yángel Komam Dios ye huneꞌ mak tzotel tet yaꞌ. Yalni yaꞌ hakaꞌ tiꞌ:
—Mam Wahawil, mawilikojan yinh yángel Komam Jahawil yu insatan, xhi yaꞌ.
Yalni Komam Jahawil tet yaꞌ xin:
—Haꞌ aqꞌankꞌulal chiꞌokkano takꞌatanh. Mach chaxhxiwi, yuto mach chaxhkami, xhi Komam.
Wal yaꞌ Gedeón xin, islatzꞌbꞌakanh yaꞌ chꞌen chꞌen mexhahil yet xahanbꞌal tet Komam Jahawil bꞌey tuꞌ, yaniko yaꞌ isbꞌi hakaꞌ tiꞌ: «Haꞌ Komam Dios yet aqꞌankꞌulal yehi,» xhi. Haꞌ chꞌen mexha tuꞌ aytokꞌo tinanh bꞌey konhobꞌ Ofra, iskonhobꞌ ebꞌnaj yuninal yaꞌ Abiezer.
Yinhtikꞌa huneꞌ aqꞌbꞌal tuꞌ, yal Komam Dios tet yaꞌ Gedeón hakaꞌ tiꞌ:
«Iti hunu noꞌ winaj wakax xol noꞌ iswakax hamam, noꞌ yet iskabꞌ yunin ayko yinh hujebꞌ habꞌil, kat hawuchkꞌanayo huneꞌ chꞌen mexha yet tioxh Baal, huneꞌ yet hamam, kat hatzokꞌnito huneꞌ yechel tioxh Asera ayko iskꞌatanh chꞌen tuꞌ. Haꞌ yinh iswiꞌ huneꞌ wonhan tuꞌ chalatzꞌbꞌakanh chꞌen chꞌen chꞌok mexhahil wetan, hanin Yahawilintiꞌan, heDiosal. Kat xin hapotxꞌnikamo noꞌ wakax tuꞌ, kat hanhusni noꞌ yinh xahanbꞌalil, haxa teꞌ isteꞌal tioxh Asera chatzokꞌayo tuꞌ, haꞌ chꞌok siꞌal yalanh xahanbꞌal chawaqꞌ wettuꞌan,» xhi Komam tet yaꞌ.
Lahwi tuꞌ, yinito yaꞌ Gedeón 10 (lahonhwanh) ischejabꞌ, iswatxꞌen yaꞌ hakaꞌtikꞌa yu yalni Komam. Mach chiswatxꞌe yaꞌ huneꞌ tuꞌ yinh tzꞌayikal wal xin aqꞌbꞌalil iswatxꞌe yaꞌ tuꞌ yu chixiw yaꞌ tet sunil yuxhta ismam, yebꞌ tet anma ay yul konhobꞌ tuꞌ.
Haxa yet issajbꞌiloj, yet yahwano anma ay yul konhobꞌ, yilni tato uchkꞌabꞌilxato ismexhahil yet xahanbꞌal yet tioxh Baal, yebꞌ tzokꞌlaxayo huneꞌ yechel tioxh Asera ayko iskꞌatanh chꞌen mexha tuꞌ, yilnipaxo anma noꞌ winaj wakax nhuslaxto yibꞌanh huneꞌ mexha yet xahanbꞌal akꞌto iswatxꞌikanh. Yok anma isqꞌambꞌeno tet hunun hakaꞌ tiꞌ:
—¿Mak mawatxꞌen huneꞌ tiꞌ? xhi.
Hayet kaw xalahwilo yekꞌkano anma isqꞌambꞌenoj, yabꞌchalo yu anma tato yaꞌ Gedeón, iskꞌahol yaꞌ Joás watxꞌen huneꞌ tuꞌ; yuxin to ebꞌnaj yalaꞌ tet yaꞌ Joás hakaꞌ tiꞌ:
—Ilti naj hakꞌahol, chikopotxꞌkamojanh naj, yuto mayuchkꞌayo naj ismexhahil xahanbꞌal yet tioxh Baal, yebꞌ mastzokꞌayo naj yechel tioxh Asera ayko iskꞌatanh mexha tuꞌ, xhi ebꞌnaj.
Istaqꞌwi yaꞌ Joás tet ebꞌnaj apni iskꞌatanh tuꞌ:
—¿Tom chexkolwa yinh tioxh Baal tuꞌ, kat heyanito hebꞌa yinh? Makxanhetikꞌa chikolnilo tioxh Baal tuꞌ, kamojabꞌ yinh huneꞌ sahabꞌ sakꞌayal tiꞌ. Tato kaw yeli dios huneꞌ Baal tuꞌ, iskolabꞌ isbꞌa ischukil tet mak maꞌuchkꞌanayo yet xahanbꞌal tuꞌ, xhi yaꞌ.
Yinh huneꞌ tzꞌayik tuꞌ, Jerobaal alaxiko isbꞌiho yaꞌ Gedeón, huneꞌ tiꞌ chal yelapnoj: «Iskolabꞌ isbꞌa Baal tet naj,» xhi; yuto haꞌ yaꞌ Gedeón tuꞌ uchkꞌanayo ismexha yet xahanbꞌal yet tioxh Baal.
Iskutxbꞌaniko isbꞌa ebꞌnaj madianita yebꞌ ebꞌnaj amalecita, yebꞌ ebꞌnaj ay yinh yetkꞌulal bꞌay chiꞌahilo tzꞌayik, isqꞌaxponikꞌto ebꞌnaj yibꞌanh haꞌ Jordán, iswatxꞌenkanh ebꞌnaj ismantiado sat akꞌal Jezreel. Lahwi tuꞌ yul Yespíritu Komam Jahawil yinh yaꞌ Gedeón, yoqꞌtzen yaꞌ yukꞌaꞌ noꞌ meꞌ, iskutxbꞌaniko isbꞌa ebꞌnaj yikꞌal yaꞌ Abiezer iskꞌatanh yaꞌ. Yanito yaꞌ tzotiꞌ tet ebꞌnaj Israel titna yinh yaꞌ Manasés, iskutxbꞌaniko isbꞌa ebꞌnaj iskꞌatanh yaꞌ. Yanipaxto yaꞌ tzotiꞌ tet ebꞌnaj Israel yikꞌal yaꞌ Aser yebꞌ tet ebꞌnaj yikꞌal yaꞌ Zabulón, yebꞌ ebꞌnaj yikꞌal yaꞌ Neftalí; istitpaxo ebꞌnaj tuꞌ, iskutxbꞌaniko isbꞌa yinta yaꞌ.
Yalni yaꞌ Gedeón tet Komam Dios:
«Tato yeli chinhawakojan inkoloꞌan anma Israel, hakaꞌ hawalni wetan. Chiwayojan hunteqꞌan xil noꞌ meꞌ kaw pim xil bꞌay chixanhlaxilti ixim trigo, tato yet hekal yet chisajbꞌiloj kaw chakꞌan xil noꞌ meꞌ tuꞌ yu yal chew, haxapaxo sat txꞌotxꞌ yinhla ishoyanil tuꞌ, tajinpaxoj. Yinh hakaꞌ tuꞌ, chiwohtanhelojan tato haninan chinhawakojan inkoloꞌan anma Israel, hakaꞌ hawalni wetan,» xhi yaꞌ.
Hakaꞌ yu yalni yaꞌ tuꞌ, hak tuꞌ elikoj. Hayet yahwano yaꞌ yinh sahabꞌ sakꞌayal, isyatzꞌnilo yaꞌ xil noꞌ meꞌ tuꞌ, huneꞌ vaso yal chew yilo yaꞌ yinh noꞌ. Yalnipaxo yaꞌ Gedeón tet Komam:
«Mach chitit hahowal winhan Mamin, yuto chintzotelan hunelxa tawet, ayto huneꞌxa yechel chiwochehan yinh xil noꞌ meꞌ. Hayet hunelxa tiꞌ, chiwochehan tato machi haꞌ chiꞌay yibꞌanh xil noꞌ meꞌ tuꞌ, haxa txꞌo txꞌotxꞌ istiꞌla noꞌ tuꞌ xin chichakꞌanbꞌi,» xhi yaꞌ.
Haꞌ yinh huneꞌ aqꞌbꞌal tuꞌ xin iswatxꞌe Komam Dios hakaꞌ yalni yaꞌ. Hanhechꞌan yibꞌanh xil noꞌ meꞌ tuꞌ tajin, wal yibꞌanh txꞌo txꞌotxꞌ istiꞌla noꞌ xin akꞌilo yu yal chew.
	[i]6:12 Isye isbꞌa Komam Dios hakaꞌ hunu ángel tet yaꞌ Gedeón, hakaꞌ yu isyeni isbꞌa tet yaꞌ Moisés yebꞌ tet yaꞌ Jeremías. Gn. 18:1-15; Jer. 1
	[j]6:15 Haꞌ mak komontanhe yehi haꞌ chawte Komam Dios yinh ismunil; hakaꞌ yute yalni yaꞌ Gedeón, hak tuꞌ yute yalni yaꞌ Moisés, Ex. 31:111Sam. 9:21Jer. 1:6

Yet isqꞌoji yaꞌ Gedeón yinh ebꞌnaj Madianita
Wal yaꞌ Gedeón, yaꞌ chihal-laxpaxo Jerobaal, kaw sahabꞌ ah yaꞌ yebꞌ sunil ebꞌnaj kutxiko yinta yaꞌ tuꞌ, isto ebꞌnaj, iswatxꞌenkanh ebꞌnaj iscampamento bꞌay ay isnuqꞌ ha haꞌ chiyij Harod. Wal iscampamento ebꞌnaj madianita, yinh yetkꞌulal norte ayayoj, bꞌey sat akꞌal, yich witz More.
Yalni Komam Jahawil tet yaꞌ Gedeón:
«Kaw niman anma iqꞌbꞌil hawu, tato chiwakojan ebꞌnaj madianita tiꞌ yul heqꞌabꞌ kat heqꞌoji yinh ebꞌnaj, chimheyikanh hebꞌa insatajan, kat heyalni hakaꞌ tiꞌ: “Koqꞌabꞌ tiꞌanh makolwa jinhanh,” kexchimi. Yuxin hal tet sunil ebꞌnaj soldado tato ay ebꞌnaj chixiw isto yinh howal, sahabꞌojabꞌ chiꞌahwano hekal, kat yel bꞌey witz Galaad tiꞌ, kat ispaxto yatut,» xhi Komam.
Hak tuꞌ yu yilwen yaꞌ Gedeón ebꞌnaj tuꞌ, yuxin 22 mil ebꞌnaj paxto yatut, haxanhe xin 10 mil ebꞌnaj kankanoj.
Yajaꞌ xin yalpaxo Komam:
«Kaw nimantopaxo ebꞌnaj, wal tinanh ito ebꞌnaj ukꞌu haꞌ istiꞌ ha haꞌ, kat wilwenan ebꞌnaj, kat walnojan tawet makta ebꞌnaj chito tawintaj yebꞌ makta ebꞌnaj mach chitohi,» xhi Komam.
Hak tuꞌ xin yu yinito yaꞌ Gedeón ebꞌnaj soldado tuꞌ ukꞌu haꞌ, yalni Komam tet yaꞌ:
«Haꞌ ebꞌnaj tonhe chiꞌetxnati haꞌ yu isqꞌabꞌ, kat isleqꞌnati ebꞌnaj haꞌ hakaꞌ metx txꞌiꞌ, chapohilo ebꞌnaj xol ebꞌnaj chiꞌay jahnoj kat yukꞌni haꞌ,» xhi Komam.
Wal isbꞌisil ebꞌnaj leqꞌnati haꞌ yul isbꞌetx yet chaniko yinh istiꞌ, 300 ebꞌnaj, wal hunteqꞌanxa ebꞌnaj xin, ay jahnoj yet yukꞌni haꞌ.
Lahwi tuꞌ yalni Komam Dios Jahawil tet yaꞌ Gedeón:
«Kꞌuxan 300 ebꞌnaj tiꞌ chexkolnilo yul isqꞌabꞌ ebꞌnaj madianita wuhan, hanhe ebꞌnaj tiꞌ chinqꞌanan isqꞌoji yinh ebꞌnaj madianita, wal hunteqꞌanxa ebꞌnaj xin paxojabꞌto ebꞌnaj bꞌay aya,» xhi Komam.
Yuxin yal yaꞌ Gedeón tato chimeltzo ebꞌnaj yatut. Yet maxhto chito ebꞌnaj yinikanilo yaꞌ Gedeón tzet chislo ebꞌnaj yebꞌ noꞌ yukꞌaꞌ wakax chiyoqꞌtze ebꞌnaj. Haxanhe xin ebꞌnaj 300 pohlaxilo tuꞌ kankano iskꞌatanh yaꞌ Gedeón. Haꞌ xin yinh iswiꞌ witz ayayo iscampamento ebꞌnaj, wal ebꞌnaj madianita xin, yehayto iscampamento ebꞌnaj.
Yinh huneꞌ aqꞌbꞌal tuꞌ yal Komam Jahawil tet yaꞌ Gedeón:
«Ahanhwanoj, kat hawayto bꞌey campamento, yuto xawakojan ebꞌnaj madianita yul haqꞌabꞌ. Yajaꞌ tato chaxhxiw hawaniko howal yinh ebꞌnaj xin, ayanhto yebꞌ hachejabꞌ naj Fura bꞌey iscampamento ebꞌnaj madianita yinh ewantajil; kat hawabꞌen yinh tzet chal ebꞌnaj, lahwi tuꞌ kat yok yip hawanma, kat hawayto hawanoko howal yinh ebꞌnaj,» xhi Komam.
Hak tuꞌ yu yayto yaꞌ Gedeón yebꞌ ischejabꞌ, haꞌ ton naj Fura, yapni ebꞌnaj bꞌay ay ebꞌnaj soldado madianita chitanhen campamento tuꞌ. Wal ebꞌnaj madianita yebꞌ ebꞌnaj amalecita yebꞌ ebꞌnaj ay yinh yetkꞌulal bꞌay chiꞌahilo tzꞌayik, tokano lehno ebꞌnaj sunil sat akꞌal tuꞌ, hakaꞌ noꞌ qꞌul yet chiꞌekꞌ noꞌ yetanoto tzꞌunubꞌ. Kaw xin hantanhekano isbꞌisil iscamello ebꞌnaj, lahanxa isbꞌisil hakaꞌ arena ay istiꞌ haꞌ mar.
Hayet yapni yaꞌ Gedeón istiꞌ campamento tuꞌ, yabꞌen yaꞌ yet lanhan yalni huneꞌ naj soldado iswayik tet hunxa naj, yalni naj hakaꞌ tiꞌ:
—Manwaykehan tato ay huneꞌ ixim pan cebada, matit petpon bꞌey kokampamento tiꞌ, haxa yet mahul ixim ismaqꞌnoko isbꞌa yinh kokampamento tiꞌ, maꞌuchkꞌato iswiꞌ campamento yebꞌ yich, lahwi tuꞌ xin maꞌaywejnahi, xhi naj. [k]
Istaqꞌwi naj yetbꞌi naj tuꞌ hakaꞌ tiꞌ:
—Haꞌ tzet chal yelapno hawayik tiꞌ maxhtaj hunuxa tzet ye tuꞌ chala; wal xin haꞌ yespada yaꞌ Gedeón, iskꞌahol yaꞌ Joás, yaꞌ ah Israel. Haꞌ Komam Dios chonhaniko yul isqꞌabꞌ yaꞌ yebꞌ kokampamento tiꞌ, xhi naj.
Hayet yabꞌen yaꞌ Gedeón yal-lax huneꞌ wayike tuꞌ yebꞌ yinh tzet chal yelapnoj, yay jahno yaꞌ sata Komam. Lahwi tuꞌ ismeltzo yaꞌ bꞌay ay iscampamento ebꞌnaj Israel, yalni yaꞌ:
«Ahanhwewanoj, yuto mayako Komam Jahawil iscampamento ebꞌnaj madianita yul koqꞌabꞌ,» xhi yaꞌ.
Ispohni yaꞌ ebꞌnaj 300 soldado tuꞌ yinh oxebꞌ majan; yaniko yaꞌ noꞌ yukꞌaꞌ wakax yul isqꞌap hunun ebꞌnaj yunhe yoqꞌtzen ebꞌnaj, yebꞌ hunun txꞌotxꞌ tzꞌahabꞌ, ayayto istah ebꞌnaj yul, ayko qꞌaꞌ yinh. Yalni yaꞌ Gedeón tet ebꞌnaj: [image: 41.TIF] 

«Hayet chinekꞌapnojan isqꞌaxebꞌikꞌto iscampamento ebꞌnaj tuꞌ, kaw kam cheyil yinh tzet chiwutehan, haktikꞌapax tuꞌ xin cheyute. Hayet chiwoqꞌtzenan noꞌ yukꞌaꞌ meꞌ yebꞌ ebꞌnaj tzujan wintajan, kat xin heyoqꞌtzenpaxo heyet yinhla ishoyanil campamento, kat heyahwi, cheyalni hakaꞌ tiꞌ: “¡Yu Komam Dios Jahawil yebꞌ yu yaꞌ Gedeón!” kexchi,» xhi yaꞌ Gedeón.
Lahwi tuꞌ, yekꞌapno yaꞌ Gedeón isqꞌaxebꞌikꞌto campamento yebꞌ ebꞌnaj 100 (hokꞌal) soldado tzujan yintaj yinh chuman aqꞌbꞌal yet lanhan ishelni isbꞌa ebꞌnaj soldado madianita chitanhen campamento. Yok ebꞌnaj yoqꞌtzeno noꞌ yukꞌaꞌ, ispohnito ebꞌnaj txꞌotxꞌ tzꞌahabꞌ iqꞌbꞌil yu. [l]Huneꞌnhe xin yu yoqꞌtzen ebꞌnaj noꞌ yukꞌaꞌ tuꞌ isyox majanil, ispohnipaxto ebꞌnaj txꞌotxꞌ tzꞌahabꞌ iqꞌbꞌil yu. Haꞌ ismekqꞌabꞌ ebꞌnaj tzejnhe istah tuꞌ, haxa iswatxꞌqꞌabꞌ ebꞌnaj xin iqꞌnhe noꞌ yukꞌaꞌ chiyoqꞌtze tuꞌ. Chalni ebꞌnaj yinh kaw ip hakaꞌ tiꞌ:
—¡Jaqꞌaꞌwe howal yu yespada Komam Jahawil yebꞌ yu yaꞌ Gedeón! xhi ebꞌnaj.
Wal ebꞌnaj Israel tuꞌ huneꞌnhetikꞌa haꞌ bꞌay linhaniko hunun ebꞌnaj yinh ishoyanil campamento tuꞌ; wal ebꞌnaj madianita xin elkanh ebꞌnaj, yawxanhe ebꞌnaj yu xiwkilal. Hayet yoqꞌtzen ebꞌnaj 300 Israel noꞌ yukꞌaꞌ tuꞌ, issomchanto Komam Jahawil isnabꞌal ebꞌnaj madianita, haꞌtikꞌa ebꞌnaj ispotxꞌlekamo isbꞌa, aypaxo xin ebꞌnaj elkanh, yapni ebꞌnaj bꞌey konhobꞌ Bet-sitá, yinh yetkꞌulal Zerera, masanta bꞌey ismohonal Abel-mehola, iskawilal Tabat.
Iskutxbꞌaniko isbꞌa ebꞌnaj Israel; ebꞌnaj titna yinh yaꞌ Neftalí, yebꞌ ebꞌnaj titna yinh yaꞌ Aser, yebꞌpaxo sunil ebꞌnaj titna yinh yaꞌ Manasés. Haꞌ xin ebꞌnaj ok tzujno yinta ebꞌnaj madianita.
Yanito yaꞌ Gedeón tzotiꞌ bꞌey chewal txꞌotxꞌ tet ebꞌnaj Israel titna yinh yaꞌ Efraín tato chiꞌayti ebꞌnaj kat ismajni ebꞌnaj isbꞌeh ebꞌnaj madianita bꞌey istiꞌ ha haꞌ bꞌey Bet-bará, yebꞌ bꞌey istiꞌ haꞌ Jordán, bꞌay kawil yehayto yich haꞌ, yet yalanhto maxhto chiꞌapni ebꞌnaj madianita bꞌey tuꞌ.
Isyijen ebꞌnaj titna yinh yaꞌ Efraín tuꞌ, hakaꞌ yu yalni yaꞌ Gedeón. Istzabꞌnayo ebꞌnaj kawanh ebꞌnaj yahawil ebꞌnaj madianita; huneꞌ naj chiyij Oreb, huneꞌxa naj xin chiyij Zeeb. Ispotxꞌnikamo ebꞌnaj naj Oreb bꞌey chꞌen niman chꞌen chihal-lax Oreb, haxa naj Zeeb, potxꞌlaxkamo naj bꞌey bꞌay chixanhlaxilti yal teꞌ uva, yuxin huneꞌ tuꞌ Zeeb isbꞌi tinanh. Lahwi tuꞌ xin istzumbꞌen ebꞌnaj yikꞌal yaꞌ Efraín ebꞌnaj madianita, yinito ebꞌnaj iswiꞌ naj Oreb yebꞌ naj Zeeb tet yaꞌ Gedeón bꞌey isqꞌaxebꞌikꞌto haꞌ Jordán.
	[k]7:13 Qꞌap mantiado aykanh nhahil, yechel yinh ebꞌnaj madianita; haxa ixim pan cebada yechel yinh ebꞌnaj Israel.
	[l]7:19 Ebꞌnaj Israel oxebꞌ tiempo yehayo aqꞌbꞌal yu ebꞌnaj, huneꞌ bꞌabꞌel chiꞌichiko yinh chꞌen wajebꞌ chiꞌapni yinh chꞌen lahonhebꞌ, iskabꞌ huneꞌ chal-lax yet chuman aqꞌbꞌal chiꞌichiko yinh chꞌen lahonhebꞌ chiꞌapni yinh chꞌen kabꞌebꞌ, huneꞌ isyox chiꞌichiko yinh chꞌen kabꞌebꞌ chiꞌapni yinh chꞌen wajebꞌ yinh sakꞌayal.

Yet istzabꞌnayo yaꞌ Gedeón ebꞌnaj yahawil ebꞌnaj Madianita
(Ex. 28:6-30; 39:2-26; Lv. 8:7)
Wal ebꞌnaj Israel ebꞌnaj yikꞌal yaꞌ Efraín, tit ishowal ebꞌnaj yinh yaꞌ Gedeón, yalni ebꞌnaj tet yaꞌ:
—¿Tzet yinh xin hak tiꞌ maxawute jinhanh? ¿Tzet yinh xin mach konhhawawtehanh yet hato hawanoko howal yinh ebꞌnaj madianita? xhi ebꞌnaj.
Istaqꞌwi yaꞌ Gedeón:
—¿Tom mach chitxumchalo heyu tato ekꞌbꞌal niman tzet maxewatxꞌe insatajan? Haꞌ tzet maxewatxꞌe yinh islahobꞌalxa tiꞌ, ekꞌbꞌal niman yelapno sata tzet kowatxꞌhanh yet yichiko howal. ¿Tom mach heyohtajoj tato sat heyuva ekꞌbꞌalto sata yuva ebꞌnaj titna yinh yaꞌ Abiezer? Yuto yako Komam Dios naj Oreb yebꞌ naj Zeeb yul heqꞌabꞌ, ebꞌnaj yahawil issoldado ebꞌnaj madianita. ¿Tom niman tzet inwatxꞌehan yibꞌanhilo hanta tzet hewatxꞌe tiꞌ? xhi yaꞌ.
Hayet yabꞌen ebꞌnaj yalni yaꞌ Gedeón hakaꞌ tuꞌ, isbꞌejni ebꞌnaj ishowal yinh naj.
Yapni yaꞌ Gedeón istiꞌ haꞌ Jordán yebꞌ ebꞌnaj 300 soldado tzujan yintaj, isqꞌaxponikꞌto ebꞌnaj yibꞌanh haꞌ, waxanhka kaw sikomxa ebꞌnaj, yaj ayko ebꞌnaj istzumbꞌen ebꞌnaj madianita. Haxa yet yapni ebꞌnaj bꞌey konhobꞌ Sucot, yalni yaꞌ Gedeón tet anma ay bꞌey tuꞌ:
—Kaw chinqꞌanan teyet, aqꞌwe hanikꞌo tzet chislo ebꞌnaj tzujan wintatiꞌan, yuto kaw sikom ay ebꞌnaj. Wal hinan xin masan chintzujayojan ebꞌnaj yahawil ebꞌnaj madianita, haꞌ ton naj Zeba yebꞌ naj Zalmuna, xhi naj.
Haꞌ ebꞌnaj yahawil konhobꞌ Sucot, taqꞌwi ebꞌnaj hakaꞌ tiꞌ:
—¿Tom tzabꞌilxa naj Zeba yebꞌ naj Zalmuna tuꞌ hawu, yuxin chaqꞌana ta chijaqꞌanh tzet chislo ebꞌnaj tzujan tawinta tiꞌ? xhi ebꞌnaj.
Istaqꞌwi yaꞌ Gedeón:
—Hayet chilahwi yaniko Komam Dios naj Zeba yebꞌ naj Zalmuna yul inqꞌabꞌan, haxa yet chinmeltzohan xin, kat intzilnitojan henimanil yu teꞌ txꞌix ay bꞌey txꞌotxꞌ desierto, xhi yaꞌ.
Lahwi tuꞌ, yahto yaꞌ bꞌey konhobꞌ Peniel, isqꞌannipaxo yaꞌ tzet chislo ebꞌnaj soldado tet ebꞌnaj ay bꞌey tuꞌ. Hakaꞌtikꞌa yu istaqꞌwi ebꞌnaj ay bꞌey konhobꞌ Sucot, hak tuꞌ yu istaqꞌwipaxo ebꞌnaj tet yaꞌ Gedeón. Yalni yaꞌ Gedeón tet ebꞌnaj ay bꞌey Peniel hakaꞌ tiꞌ:
«Hayet chinmeltzohan bꞌey tiꞌ yet xakinqꞌojihan, kat wekꞌan wuchkꞌanayojan huneꞌ torre tiꞌ,» xhi yaꞌ.
Wal naj Zeba yebꞌ naj Zalmuna, hata bꞌey konhobꞌ Carcor ay ebꞌnaj, yebꞌ 15 (holanhebꞌ) mil ebꞌnaj soldado; haxanhechꞌan ebꞌnaj mach tanhilo yinh ebꞌnaj ay yinh yetkꞌulal bꞌay chiꞌahilo tzꞌayik; wal ebꞌnaj kamilo xin, 120 mil ebꞌnaj. Ahto yaꞌ Gedeón yebꞌ ebꞌnaj issoldado yul bꞌeh chiꞌekꞌ istiꞌla txꞌotxꞌ desierto, yinh yetkꞌulal bꞌay chiꞌahilo tzꞌayik yinh konhobꞌ Noba yebꞌ yinh konhobꞌ Jogbeha, yaniko ebꞌnaj howal yinh iscampamento ebꞌnaj madianita yet tona nahul ay ebꞌnaj. Wal naj Zeba yebꞌ naj Zalmuna tuꞌ elkanh ebꞌnaj, yok tzujno yaꞌ Gedeón yinta ebꞌnaj, istzabꞌnayo yaꞌ ebꞌnaj kawanh isreyal ebꞌnaj madianita, haꞌ naj Zeba yebꞌ naj Zalmuna; issajlemito issoldado ebꞌnaj yu xiwkilal yu yaꞌ Gedeón.
Haxa yet ismeltzoxati yaꞌ Gedeón iskꞌahol yaꞌ Joás yinh howal yet maxhto chiꞌah tzꞌayik, istzabꞌayo yaꞌ huneꞌ naj tzeh ah konhobꞌ Sucot, isqꞌambꞌen yaꞌ tet naj tzettaj isbꞌi hunun ebꞌnaj yahawil konhobꞌ. Istzꞌibꞌnhenayo yaꞌ isbꞌi hunun ebꞌnaj yahawil konhobꞌ yebꞌ ebꞌnaj iswiꞌehal yul konhobꞌ tuꞌ, 77 (hujebꞌlanhebꞌ iskanhwinaj) isbꞌisil ebꞌnaj yinh sunil.
Lahwi tuꞌ, isto yaꞌ Gedeón bꞌey konhobꞌ Sucot, yalni yaꞌ tet ebꞌnaj ay bꞌey tuꞌ:
«Ay naj Zeba yebꞌ naj Zalmuna lah; nawetij tato kexok bꞌuchwal winhan yu ebꞌnaj yet heyalni hakaꞌ tiꞌ: “¿Tom tzabꞌilxayo naj Zeba yebꞌ naj Zalmuna hawu yuxin chaqꞌan ta chijaqꞌanh tzet chislo ebꞌnaj hasoldado sikom aya?” kexchi,» xhi yaꞌ.
Yiniti yaꞌ Gedeón teꞌ txꞌix, yiti bꞌey txꞌotxꞌ desierto, yaqꞌni yaꞌ ekꞌoyaꞌ yanma ebꞌnaj yahawil konhobꞌ Sucot tuꞌ yu teꞌ. Lahwi tuꞌ, istopaxo yaꞌ bꞌey konhobꞌ Peniel, yuchkꞌanayo yaꞌ huneꞌ torre ay bꞌey tuꞌ, ispotxꞌnikamo yaꞌ sunil anma ay bꞌey tuꞌ.
Isqꞌambꞌen yaꞌ tet naj Zeba yebꞌ tet naj Zalmuna:
—¿Tzet jilni ebꞌnaj winaj hepotxꞌkamo bꞌey konhobꞌ Tabor? xhi yaꞌ.
Istaqꞌwi ebꞌnaj:
—Hakaꞌ kach jilni tiꞌ, hak tuꞌ jilni ebꞌnaj. Lahan jilni ebꞌnaj hakaꞌ iskꞌahol ebꞌnaj rey, xhi ebꞌnaj.
Hayet yabꞌen yaꞌ Gedeón yalni ebꞌnaj hakaꞌ tuꞌ, yah yaw yaꞌ, yalni:
—Wuxhtajan ebꞌnaj hepotxꞌkamo tuꞌ, huneꞌnhe inmiꞌan yebꞌ ebꞌnaj. Haꞌ tinanh xin, chiwaqꞌ bꞌinahojan isbꞌi Komam Jahawil, tato mach hemaqꞌkamo ebꞌnaj tuꞌ, machim chexinpotxꞌkamojan tinanh, xhi yaꞌ.
Yalni yaꞌ Gedeón tet naj Jeter, naj isbꞌabꞌel kꞌahol:
«Ahanhwanoj, kat hapotxꞌnikamo ebꞌnaj tiꞌ,» xhi yaꞌ.
Wal naj Jeter tuꞌ machi yihti naj yespada yul yatut yuto chixiw naj; nichꞌan tzehto naj.
Yalni naj Zeba yebꞌ naj Zalmuna tet yaꞌ Gedeón:
«¿Tzet yinh mach tajach chonhhapotxꞌkamojanh? Yuto hakaꞌ kach jilni tiꞌ, hakpax tuꞌ hawipal,» xhi ebꞌnaj.
Yah lemna yaꞌ Gedeón, ispotxꞌnikamo yaꞌ naj Zeba yebꞌ naj Zalmuna, yinilo yaꞌ hunteqꞌan yechel ixahaw ayko yelawilo isnuqꞌ iscamello ebꞌnaj.
Yalni ebꞌnaj Israel tet yaꞌ Gedeón hakaꞌ tiꞌ:
—Hach tiꞌ chaxhok jahawilojanh yebꞌ hawuninal, yuto konhhakolilojanh yul isqꞌabꞌ ebꞌnaj madianita, xhi ebꞌnaj.
Istaqꞌwi yaꞌ Gedeón tet ebꞌnaj Israel:
—Mach chinokan heyahawiloj, mach chiꞌokpaxo wuninalan, wal xin haꞌ Komam Dios, hanhechꞌan Jahawil. Haꞌ huneꞌ chinqꞌanan teyet ta cheyaqꞌ wetan sunil chꞌen ome heyilo tet ebꞌnaj madianita, xhi yaꞌ Gedeón.
Istaqꞌwi ebꞌnaj tet yaꞌ Gedeón:
—Yinh sunil kokꞌulanh chijaqꞌanh chꞌen tawet, xhi ebꞌnaj. Islebꞌanto ebꞌnaj huneꞌ qꞌap qꞌap, yanayo ebꞌnaj chꞌen ome yilo ebꞌnaj tet ebꞌnaj bꞌay qꞌoji tuꞌ.
Haꞌ xin yalil chꞌen oro ayko yinh chꞌen ome tuꞌ, 1,700 siclo yalil chꞌen, nanyepaxo hunteqꞌan yelawil yebꞌ hunteqꞌan chꞌen chꞌen kaw ay istohol, yebꞌ hunteqꞌan qꞌap qꞌap kajmutzꞌmunhe iqꞌbꞌil yu ebꞌnaj isreyal ebꞌnaj madianita tuꞌ, yebꞌ chꞌen uwe ayko yinh isnuqꞌ iscamello ebꞌnaj. Yinh sunil chꞌen oro tuꞌ xin, iswatxꞌe yaꞌ Gedeón huneꞌ efod, yechel xilqꞌape chiyako ebꞌnaj yahawil sacerdote, yanito yaꞌ chꞌen yul iskonhobꞌ, haꞌ ton Ofra. Wal sunil ebꞌnaj Israel xin, isbꞌejkano ebꞌnaj Komam Dios, yok ebꞌnaj yinoyo isbꞌa tet huneꞌ tuꞌ. Huneꞌ chꞌen tuꞌ, okpaxo latzꞌabꞌil yinh yaꞌ Gedeón, yebꞌ yuninal. [m].
Ebꞌnaj madianita tuꞌ okkanto ebꞌnaj yalanh yip ebꞌnaj Israel, matxatikꞌa xin yikanh isbꞌa ebꞌnaj. Yulbꞌal 40 (kawinaj) habꞌil aqꞌankꞌulal ye ebꞌnaj Israel, yet itzitzto yaꞌ Gedeón.
Lahwi tuꞌ, ispaxto yaꞌ Jerobaal bꞌey yatut, yaꞌ iskꞌahol yaꞌ Joás. [n]70 (Lahonhebꞌ iskanhwinaj) yuninal yaꞌ Gedeón, yuto kaw txꞌiꞌal yixal yaꞌ. Haꞌ xin huneꞌ yixal yaꞌ ay bꞌey konhobꞌ Siquem, ay huneꞌ yuninal yaꞌ yebꞌ ix, Abimelec yako yaꞌ isbꞌihoj.
Kaw ichamxa yaꞌ Gedeón tuꞌ yet iskam yaꞌ, ismujlax yaꞌ yul ispantionh ismam, haꞌ ton yaꞌ Joás, bꞌey konhobꞌ Ofra bꞌay ay ebꞌnaj yikꞌal yaꞌ Abiezer.
Haxa yet xakamto yaꞌ Gedeón, ispohnipaxilo isbꞌa ebꞌnaj Israel yinh Komam Dios, yok ebꞌnaj yinoyo isbꞌa tet ej yechel tioxh Baal; haꞌ xin tioxh Baal-berit issayiko ebꞌnaj isdiosaloj. Isnahulnhenkanto ebꞌnaj Israel tuꞌ Komam Dios Jahawil, isDiosal ebꞌnaj, Komam kolni ebꞌnaj tet ebꞌnaj ayko ishowal yinh, ebꞌnaj hoyaniko bꞌay ay ebꞌnaj. Maxhtikꞌapaxo hunu tzet iskꞌulal iswatxꞌe ebꞌnaj Israel yinh yuninal yaꞌ Jerobaal, haꞌ ton yaꞌ Gedeón, ispaj selelo iskꞌulal iswatxꞌe yaꞌ yinh ebꞌnaj Israel tuꞌ.
	[m]8:27 Chijil efod yinh Ex. 28:6-30; 39:2-26; Lv. 8:7
	[n]8:29 Yaꞌ Jerobaal tiꞌ, haꞌ ton yaꞌ Gedeón.

Yet yok naj Abimelec yahawil
(Dt. 29:23; Job 39:6; Sal. 107:34)
Wal naj Abimelec, [o] iskꞌahol yaꞌ Jerobaal to naj tzotelo tet ebꞌnaj isnoh ismiꞌ ay bꞌey konhobꞌ Siquem, yebꞌ tet sunil yikꞌal ismam ismiꞌ, yalni naj tet ebꞌnaj:
«Kaw chinqꞌanan teyet ta chexok heyalaꞌ tet sunil ebꞌnaj ay bꞌey konhobꞌ Siquem tiꞌ; tato ekꞌbꞌalto kꞌul ta hunnhe mak chiꞌok yahawilo ebꞌnaj, sata yaqꞌni ebꞌnaj 70 (lahonhebꞌ iskanhwinaj) iskꞌahol yaꞌ Jerobaal yahawilal yibꞌanh ebꞌnaj. Nawetij tato hanhonh tiꞌ juxhtato kobꞌa, hechikꞌilto wehan,» xhi naj.
Yajaꞌ yu ayto yu isbꞌa ebꞌnaj yebꞌ naj Abimelec tuꞌ, yuxin yako isbꞌa ebꞌnaj yinh naj, yok ebꞌnaj ismonteno ebꞌnaj ay bꞌey Siquem tuꞌ, yunhe yaniko isbꞌa ebꞌnaj yinh naj.
Yinilti ebꞌnaj tuꞌ 70 (lahonhebꞌ iskanhwinaj) chꞌen melyu plata yul yatut istioxh Baal-berit, yaqꞌni ebꞌnaj chꞌen tet naj Abimelec. Yinh chꞌen melyu tuꞌ istohla naj Abimelec hunteqꞌan ebꞌnaj isah winaj, tonhe chiꞌekꞌi, yunhe yok ebꞌnaj yetbꞌiho naj, yok tzujno ebꞌnaj yinta naj. Isto naj bꞌey konhobꞌ Ofra, bꞌay ekꞌlena ismam naj; haꞌ bꞌey tuꞌ xin ismaqꞌkamo naj Abimelec tuꞌ ebꞌnaj 70 (lahonhebꞌ iskanhwinaj) yuxhtaj yibꞌanh huneꞌ chꞌen chꞌen. Haxanhe xin naj Jotam kolchahi, yuto yebꞌa isbꞌa naj, haꞌ xin naj islahobꞌal iskꞌahol yaꞌ Jerobaal. Lahwi tuꞌ xin iskutxbꞌaniko isbꞌa sunil anma ay bꞌey konhobꞌ Siquem yebꞌ anma ah Bet-milo, iskꞌatanh huneꞌ chꞌen chꞌen kaw txahul yul sat ebꞌnaj, huneꞌ chꞌen chꞌen tuꞌ sat huneꞌ akꞌal ayayo bꞌey Siquem; haꞌ bꞌey tuꞌ xin alaxiko naj Abimelec yahawilo yu anma sunil.
Hayet yabꞌenilo naj Jotam tato alaxiko naj Abimelec yahawiloj, yahto naj yinh iswiꞌ witz Gerizim, yahwi naj yinh kaw ip, yalni naj hakaꞌ tiꞌ:
«Hex ay hex bꞌey konhobꞌ Siquem tiꞌ, kaw kam cheyabꞌe tzet chiwalan,
hak tuꞌ xin chiyabꞌepaxo Komam Dios tzet cheyala.
Hayet hunel yoche ej te teꞌ tato ay hunu te teꞌ ok yahawil,
yuxin yal ej teꞌ tet teꞌ olivo: “Okanh jahawilojanh,” xhi ej teꞌ.
Istaqꞌwi teꞌ olivo: “Machoj, yuto ta chinokan heyahawiloj,
matxa chiwaqꞌan teꞌ aceite chiꞌaniko ismay Komam Dios yebꞌ ismay ebꞌnaj winaj,” xhi teꞌ.
Lahwi tuꞌ, yalnipaxo ej te teꞌ tuꞌ tet teꞌ higuera:
“Wal tinanh chaxhok yahawo jinhanh,” xhi ej teꞌ.
Istaqꞌwi teꞌ higuera hakaꞌ tiꞌ: “Machoj,
tato chinokan yahawil teyinh matxa chu waqꞌni insatan kaw kꞌul yebꞌ kaw chiꞌ,” xhi teꞌ.
Lahwi tuꞌ, yalnipaxo ej te teꞌ tuꞌ tet yoj teꞌ uva:
“Kata, okanh yahawilo jinhanh,” xhi ej teꞌ.
Istaqꞌwi yoj teꞌ uva tuꞌ hakaꞌ tiꞌ:
“Machoj, yuto ta chinokan yahawil teyinh, matxa chiwaqꞌan teꞌ vino chiꞌaqꞌni tzalaho iskꞌul Komam Dios,
yebꞌ xin waqꞌni tzalahojan iskꞌul anma,” xhi teꞌ.
Haxa yinh kaw istzujanilxa xin, yalni ej te teꞌ tet teꞌ txꞌix:
“Wal tinanh chachok yahawilo jinhanh,” xhi ej teꞌ.
Isjeni teꞌ txꞌix tuꞌ, yalni teꞌ tet ej te teꞌ:
“Tato kaw yinh sunil hekꞌul chinheyakojan heyahawiloj; katawej,
kat heyok yalanh wenheltiꞌan hesunil.
Ta mach isje hekꞌul chinokpaxojan yahawil teyinh xin,
elojabꞌto huneꞌ niman qꞌaꞌ winhan,
kat istzꞌalo teꞌ cedro ay bꞌey Líbano yu qꞌaꞌ chꞌel winhan,” xhi teꞌ txꞌix tet ej te teꞌ tuꞌ.
»Tinanh xin, chinqꞌambꞌehan teyet: ¿tom haꞌ isyelal chewatxꞌe yebꞌ istoholal yet cheyaniko naj Abimelec tiꞌ heyahawiloj? ¿Hakaꞌmi iskꞌulal iswatxꞌe yaꞌ Jerobaal teyinh, hakmi tuꞌ ispaj selel cheyaqꞌ tet yaꞌ yebꞌ tet yuninal yaꞌ? Haꞌ inmamtuꞌan, ishin isbꞌa isto yinh howal, kexiskolnilo yul isqꞌabꞌ ebꞌnaj madianita. Yajaꞌ wal hex ah konhobꞌ Siquem, xakexmeltzoko yinh yuninal inmaman, hepotxꞌni ebꞌnaj 70 (lahonhebꞌ iskanhwinaj) iskꞌahol yibꞌanh huneꞌ chꞌen chꞌen; heyaniko naj Abimelec jahawiloj, naj yunin ix ischejabꞌ inmaman, yunhem heyuxhtato hebꞌa yebꞌ naj. Chiwalkanojan teyet tinanh tato kaw yeli hewatxꞌe istoholal yinh inmaman, yebꞌ yinh yuninal inmaman, kꞌulojabꞌ chexeliko yebꞌ naj Abimelec tiꞌ, kꞌulojabꞌ chiꞌelpaxiko naj yebꞌ hex. Ta mach xin elojabꞌ hunu niman qꞌaꞌ yinh naj Abimelec, kat istanhtzenilo anma ay bꞌey konhobꞌ Siquem tiꞌ, yebꞌ anma ay bꞌey Bet-milo. Yebꞌ elojabꞌ hunu niman qꞌaꞌ yinh anma ah Siquem yebꞌ anma bꞌey Bet-milo, kat istanhtzenilo naj Abimelec,» xhi naj Jotam.
Lahwi yalni naj Jotam hunteqꞌan tzotiꞌ tiꞌ, yelkanh naj, isto naj bꞌey konhobꞌ Beer, iskankano naj bꞌey tuꞌ yuto chixiw naj tet naj Abimelec, naj yuxhta naj tuꞌ.
Oxebꞌ habꞌil ok naj Abimelec yahawilo ebꞌnaj Israel. Lahwi tuꞌ, yaniko Komam huneꞌ kajlebꞌahil xol naj Abimelec yebꞌ anma ay bꞌey Siquem, yu ismeltzoko ebꞌnaj manhkꞌomal tet naj; yunhe istohlan naj Abimelec iskamikal ebꞌnaj 70 (lahonhebꞌ iskanhwinaj) yuxhta ispotxꞌkamoj, yebꞌ yunhe istohlanpaxo ebꞌnaj ah Siquem tuꞌ, yuto kolwa ebꞌnaj yinta naj yet ispotxꞌnikamo naj yuxhtaj. Haꞌ ebꞌnaj ah Siquem tuꞌ ischejto ebꞌnaj hunteqꞌan ebꞌnaj yebꞌano isbꞌa istiꞌla bꞌeh chiꞌekꞌ yinh iswiꞌ witz, chiyelqꞌanilo ebꞌnaj yijatz anma chiꞌekꞌ yul bꞌeh iskawilal konhobꞌ tuꞌ. Yabꞌen xin naj Abimelec huneꞌ tuꞌ.
Ay huneꞌ tzꞌayik tiꞌ xin apni naj Gaal, iskꞌahol naj Ebed yebꞌ ebꞌnaj yuxhtaj bꞌey Siquem, iskan naj kꞌulal yul sat ebꞌnaj ay bꞌey tuꞌ. Yet hunel tuꞌ, elto ebꞌnaj xol tzꞌunubꞌ yinilo ebꞌnaj sat teꞌ uva, iswatxꞌen ebꞌnaj teꞌ vino yinh teꞌ, yekꞌtzen ebꞌnaj huneꞌ niman qꞌinh, yichiko ebꞌnaj iswaꞌi yebꞌ yukꞌni vino yul yatut istioxh, chistzꞌaktiꞌnhen ebꞌnaj naj Abimelec.
Yalni naj Gaal, iskꞌahol naj Ebed hakaꞌ tiꞌ:
«¿Tzet yelapno ye naj Abimelec tuꞌ, heyalni? Naj tuꞌ iskꞌahol yaꞌ Jerobaal ye naj, wal ischejabꞌ naj xin, haꞌ ton naj Zebul. Haxa hanhonh ah Siquem tiꞌ, ¿tzet jehi yuxin chonhok ischejabꞌo naj? Wal xin haꞌ tet naj Hamor chonhok yijemoj, yuto haꞌ naj watxꞌenkanh konhobꞌ Siquem tiꞌ. Yuxin jiqꞌawelo kobꞌa yul isqꞌabꞌ naj Abimelec tiꞌ. Tato haninan ayinikojan heyahawiloj, kaw yinh anhemi chintanhtzelojan naj Abimelec. Chiwalnihan tet naj: “Kutxbꞌako ebꞌnaj hasoldado, kat hatita, kat jaqꞌlen howal,” kinchimihan tet naj,» xhi naj.
Hayet yabꞌen naj Zebul, naj ayko yalkalilo konhobꞌ tuꞌ, yinh tzet yal naj Gaal, istit ishowal naj. Yinh anhe xin yato naj hunteqꞌan ischejabꞌ yalno tet naj Abimelec yinh ewantajil hakaꞌ tiꞌ: «Naj Gaal, iskꞌahol naj Ebed, xahul naj yebꞌ ebꞌnaj yuxhta bꞌey Siquem tiꞌ, lanhan xin yok ebꞌnaj aqꞌokꞌule tet anma yunhe ismeltzoko tawinh. Yuxin ahanhwanoj, titanh yinh aqꞌbꞌalil tiꞌ yebꞌ ebꞌnaj hasoldado, kat heyebꞌan hebꞌa yintalto konhobꞌ tiꞌ. Haxa yet chisajbꞌolo xin, yet chiꞌahilo tzꞌayik kat hawaniko howal yinh konhobꞌ tiꞌ; haxa yet chiꞌelto naj Gaal yebꞌ issoldado yaqꞌle howal yebꞌ hex, hachxa chawil yinh tzet chawute naj,» xhito naj Zebul tuꞌ.
Hak tuꞌ xin yu istit naj Abimelec yinh aqꞌbꞌalil yebꞌ issoldado, kanhebꞌ xin majan yute isbꞌa ebꞌnaj, yebꞌan isbꞌa ebꞌnaj yinhla ishoyanil konhobꞌ Siquem. Haxa yet yelto naj Gaal istiꞌ ispultahil konhobꞌ tuꞌ, yelti naj Abimelec yebꞌ issoldado bꞌay ebꞌabꞌil isbꞌa.
Hayet yilni naj Gaal tuꞌ ebꞌnaj, yalni naj tet naj Zebul hakaꞌ tiꞌ:
—Ilkꞌanabꞌi, lanhan yayilo hunteqꞌan ebꞌnaj soldado yinhla witz tuꞌ lah, xhi naj. Istaqꞌwi naj Zebul:
—Chawil yenhel witz hakaꞌ anma, chute hawilni, xhi naj. Yalnipaxo naj Gaal:
—Hakpax tuꞌ bꞌey wonhan chihal-lax ismuxuk txꞌo txꞌotxꞌ ay ebꞌnaj chiꞌayiloj. Aypaxo hunmajanxa ebꞌnaj ayko yul isbꞌehal teꞌ hih yet ebꞌnaj ahbꞌelom, xhi naj.
Yalni naj Zebul tet naj:
—Yajaꞌ hach tiꞌ, hawal hakaꞌ tiꞌ: “¿Mak anmahil naj Abimelec yuxin chonhok ischejabꞌo naj?” kachi. Wal xin haꞌ ebꞌnaj issoldado naj tiꞌ bꞌay chaxhbꞌuchwahi; yuxin elanhto yinh howal yinh ebꞌnaj tinanh, xhi naj Zebul.
Lahwi tuꞌ, yelti naj Gaal yijbꞌano ebꞌnaj ay bꞌey Siquem, yaqꞌni howal yebꞌ naj Abimelec. Yajaꞌ xin istzumbꞌe naj Abimelec naj Gaal, yelkanh naj tet naj. Yul ispultahil konhobꞌ tuꞌ, kaw hantanhe mak kami. Lahwi tuꞌ, ismeltzo naj Abimelec bꞌey konhobꞌ Aruma. Haxa naj Zebul xin tzumbꞌenilo naj Gaal yebꞌ ebꞌnaj yuxhta naj bꞌey Siquem yinh hunelnhe.
Yinh hunxa tzꞌayikal yabꞌenilo naj Abimelec tato chiꞌelti ebꞌnaj ah Siquem xol munil. Yuxin iskutxbꞌayo naj issoldado yinh anhe, ispohnayo naj ebꞌnaj yinh oxebꞌ majan, yebꞌanto isbꞌa ebꞌnaj xol ismunil ebꞌnaj ah Siquem. Haxa yet yilni ebꞌnaj yelilo ebꞌnaj ah Siquem yul ispultahil konhobꞌ, yelti ebꞌnaj bꞌay ebꞌabꞌil isbꞌa tuꞌ, yaniko ebꞌnaj howal yinh ebꞌnaj. Tzujan tuꞌ xin isto naj Abimelec yebꞌ hunmajan ebꞌnaj soldado tzujan yinta naj, ismajcheꞌ istiꞌ ispultahil konhobꞌ, haxa kabꞌ majanxa ebꞌnaj soldado xin haꞌ aniko howal yinh ebꞌnaj Siquem ayko xol munil, ispotxꞌnikamo ebꞌnaj ebꞌnaj tuꞌ. Sunilbꞌal tzꞌayik yako naj Abimelec howal yinh konhobꞌ tuꞌ, ispotxꞌnikamo naj sunil anma. Yuchkꞌanayo naj huneꞌ konhobꞌ tuꞌ, istixhnikanayo naj atzꞌam yibꞌanh. [p].
Hayet yabꞌenilo anma ay bꞌey Migdal-Siquem tato istanhtzelo naj Abimelec konhobꞌ Siquem, isto anma tuꞌ yebꞌano isbꞌa yul yatut tioxh chiyij isbꞌi Berit. [q].Hayet yabꞌenilo naj Abimelec tato kutxan anma bꞌey Migdal-Siquem, isto naj yebꞌ sunil issoldado bꞌey witz Salmón. Istzokꞌnilo naj isqꞌabꞌ huneꞌ te teꞌ yu huneꞌ chꞌen eche, yanahto naj teꞌ yibꞌanh iswixikꞌ, yalni naj tet sunil ebꞌnaj soldado ta hak tuꞌ chutepaxo ebꞌnaj yinh anhe.
Yuxin sunil ebꞌnaj soldado tzokꞌnipaxilo isqꞌabꞌ te teꞌ, yok tzujno ebꞌnaj yinta naj Abimelec masanta apni ebꞌnaj bꞌey torre yebꞌ yatut istioxh ebꞌnaj; ishoybꞌaniko ebꞌnaj isqꞌabꞌ teꞌ yinh, lahwi tuꞌ xin yaniko ebꞌnaj qꞌaꞌ yinh teꞌ. Hak tuꞌ xin yu iskam sunil anma yul huneꞌ torre; aymi hunu mil ebꞌnaj winaj yebꞌ ebꞌix ix. [r].
Lahwi tuꞌ xin, isto naj Abimelec yanoko howal yinh konhobꞌ Tebes. Ishoynayo ebꞌnaj konhobꞌ tuꞌ, yokto ebꞌnaj yul. Yul yiktabꞌal konhobꞌ tuꞌ ay huneꞌ niman nha kaw nahat yekanh istel bꞌay chiskol isbꞌa anma. Isto sunil anma yebꞌano isbꞌa bꞌey tuꞌ, kaw xin kꞌul yu ismajchenkano anma ispultahil huneꞌ nha tuꞌ, yahto anma yibꞌanh yakꞌalil iswiꞌ nha tuꞌ. Yapni naj Abimelec yanoko howal yinh anma, ishitziko naj istiꞌ ispultahil huneꞌ niman nha tuꞌ, lanhanxa yaniko naj qꞌa yinh. Ay xin huneꞌ ix ix bꞌejtzonayti ischꞌenal chꞌen molino, yayilo chꞌen yibꞌanh iswiꞌ naj Abimelec tuꞌ, ispohto iswiꞌ naj yu chꞌen. Kaw yinh anhe xin yawte naj Abimelec huneꞌ naj chiꞌinikꞌo tzet chaqꞌbꞌalnhe naj yinh howal, yalni naj tet naj:
«Ihti hawespada yul yatut, kat kinhapotxꞌnikamojan; yuto mach chiwochehan tato chihal-laxi tato haꞌ huneꞌ ix ix kinaqꞌni kamojan,» xhi naj. Hak tuꞌ yu yinahti naj yespada, ishopchanikto naj chꞌen yul iskꞌul naj, iskam naj xin. Hayet yilni ebꞌnaj israelita, issoldado naj Abimelec tuꞌ ta kam naj, ispaxto ebꞌnaj yatut.
Hak tuꞌ yu ispajtzen Komam Dios istxꞌojal iswatxꞌe naj Abimelec yinh ismam, yuto ismaqꞌkamo naj 70 (lahonhebꞌ iskanhwinaj) yuxhtaj. Ispajtzenpaxo Komam Dios tet ebꞌnaj ah Siquem yu istxꞌojal iswatxꞌepaxo ebꞌnaj. Hak tuꞌ yu yijni isbꞌa tzꞌaktiꞌ yalkanilto naj Jotam yibꞌanh ebꞌnaj, naj iskꞌahol yaꞌ Jerobaal.
	[o]9:1 Huneꞌ bꞌihe Abimelec chal yelapnoj Rey inmaman.
	[p]9:45 Yayo naj atzꞌam yibꞌanh yunhe machi yabꞌil chipohi. Dt. 29:23; Job 39:6; Sal. 107:34
	[q]9:46 Migdal isbꞌi huneꞌ aldea Siquem bꞌay ay huneꞌ torre, yebꞌ yatut tioxh. Jue. 9:6
	[r]9:49 Tzotebꞌilkano huneꞌ tuꞌ yu naj Jotam, hak tuꞌ xin elikoj. Jue. 9:20

Yaꞌ Tola yebꞌ yaꞌ Jair ok ebꞌyaꞌ yahawilo yinh ebꞌnaj Israel
Haxa yet tzujanilxa yinta naj Abimelec, haxa yaꞌ Tola ok kolwa yinh anma Israel. Yaꞌ Tola tuꞌ, yikꞌal yaꞌ Isacar ye yaꞌ, haꞌ naj Fúa ismam yaꞌ, haxa ismam icham yaꞌ xin, haꞌ ton naj Dodo. Yaꞌ Tola tuꞌ, haꞌ bꞌey Samir ay yaꞌ, bꞌey chewal txꞌotxꞌ yinh wonhan bꞌay ay ismajul ebꞌnaj titna yinh yaꞌ Efraín. Yaꞌ Tola tuꞌ, 23 (oxebꞌ iskawinaj) habꞌil ok yaꞌ juesal yinh ebꞌnaj Israel. Lahwi tuꞌ iskam yaꞌ, ismujlax yaꞌ bꞌey Samir.
Lahwi tuꞌ, haxa yaꞌ Jair, yaꞌ galaadita, ok juesal yinh ebꞌnaj Israel yulbꞌal 22 (kabꞌ iskawinaj) habꞌil. Yaꞌ Jair tuꞌ, ay 30 (lahonhebꞌ iskawinaj) iskꞌahol yaꞌ; aypaxo xin 30 (lahonhebꞌ iskawinaj) noꞌ burro yijomal ebꞌnaj. Aypaxo 30 (lahonhebꞌ iskawinaj) konhobꞌ yul ismajul Galaad bꞌay chꞌekꞌ ebꞌnaj ilwal, chito bꞌina tinanh, chihal-lax yinh hakaꞌ tiꞌ: «Iskonhobꞌ yaꞌ Jair,» xhi. Lahwi tuꞌ, iskam yaꞌ Jair, ismujlax yaꞌ bꞌey Camón.
Yaꞌ Jefté iskolilo yaꞌ ebꞌnaj Israel tet ebꞌnaj amonita
Wal ebꞌnaj Israel, okpaxo ebꞌnaj iswatxꞌeꞌ istxꞌojal yul sat Komam Jahawil, yok ebꞌnaj yinoyo isbꞌa tet ej yechel tioxh Baal yebꞌ tioxh Astarot. Chinipaxayo isbꞌa ebꞌnaj tet istioxh ebꞌnaj Siria, ebꞌnaj ah Sidón, yebꞌ ebꞌnaj moabita, yebꞌ ebꞌnaj amonita, yebꞌ tet istioxh ebꞌnaj filisteo. Hak tuꞌ yu ishinnikano ebꞌnaj Komam Dios Jahawil; matxa yiyo isbꞌa ebꞌnaj tet Komam. Istit ishowal Komam Jahawil yinh ebꞌnaj Israel tuꞌ, yaniko Komam ebꞌnaj yul isqꞌabꞌ ebꞌnaj filisteo yebꞌ yul isqꞌabꞌ ebꞌnaj amonita. Yulbꞌal 18 (waxajlahonhebꞌ) habꞌil ok ebꞌnaj Israel yalanh yip ebꞌnaj, yok ebꞌnaj yetan sunil ebꞌnaj Israel ayayo isqꞌaxebꞌikꞌto haꞌ Jordán sat txꞌotxꞌ Galaad, yul ismajul ebꞌnaj amorreo. Ebꞌnaj amonita tuꞌ, ekꞌto ebꞌnaj yibꞌanh haꞌ Jordán yu isto ebꞌnaj yanoko howal yinh ebꞌnaj Israel yikꞌal yaꞌ Judá yebꞌ yikꞌal yaꞌ Benjamín, yebꞌ yinh ebꞌnaj yikꞌal yaꞌ Efraín; hak tuꞌ xin kaw yaqꞌle ebꞌnaj Israel isyaꞌtajil.
Hak tuꞌ xin yu yah yaw ebꞌnaj Israel tet Komam Dios Jahawil, yalni ebꞌnaj:
—Mamin, hach koDiosalanh, kaw jako komulanh tawet, yuto kach kohinkanojanh, jokanh jinoyo kobꞌahanh tet tioxh Baal, xhi ebꞌnaj.
Istaqꞌwi Komam tet ebꞌnaj:
—Hex tiꞌ, kexekꞌyaꞌ yu ebꞌnaj Egipto, yebꞌ yu ebꞌnaj amorreo, yebꞌ yu ebꞌnaj amonita, yebꞌ yu ebꞌnaj filisteo, yebꞌpaxo yu ebꞌnaj Sidonio, yebꞌ yu ebꞌnaj amalecita, yebꞌ yu ebꞌnaj madianita; haꞌ xin yet yah heyaw wetan, kexinkolnilojan yul isqꞌabꞌ ebꞌnaj. Waxanhka kexinkolan yajaꞌ xin kinhehinkanojan, yuxin matxa chinkolwahan teyinh tinanh. Wal xin asiꞌwe iskꞌatanh hetioxh saybꞌililo heyu, kat yah heyaw tet, kat kexiskolni yinh istiempohal chiꞌaqꞌlax ekꞌoyaꞌ heyanma, xhi Komam.
Istaqꞌwi ebꞌnaj Israel tet Komam:
—Mamin, kaw xajako komulanh yul hasat, yuxin chisje hawatxꞌen tzet chal hakꞌul jinhanh, yajaꞌ chikoqꞌananh tawet ta chonhhakolanh tinanh, xhi ebꞌnaj tet Komam.
Yinilo ebꞌnaj Israel hunteqꞌan komon tioxh tuꞌ xol, yok ebꞌnaj yinoyo isbꞌa tet Komam Dios Jahawil. Hak tuꞌ xin, matxa techa yu Komam tato tonhe chiyilikoj yet chiyabꞌen ebꞌnaj isyaꞌtajil tuꞌ.
Iskutxbꞌaniko isbꞌa ebꞌnaj amonita, iswatxꞌenkanh ebꞌnaj iscampamento bꞌey Galaad; iskutxbꞌanpaxiko isbꞌa ebꞌnaj Israel, iswatxꞌenkanh ebꞌnaj iscampamento bꞌey Mizpa. Haꞌ xin ebꞌnaj Israel ay bꞌey Galaad, yebꞌ ebꞌnaj iswiꞌehal xol ebꞌnaj, yal ebꞌnaj hakaꞌ tiꞌ:
«Haꞌ mak chiꞌijbꞌali jinh yinh howal yinh ebꞌnaj amonita tiꞌ, haꞌ chiꞌokkano yahawil jinh hanhonh ayonh bꞌey Galaad tiꞌ,» xhi ebꞌnaj.
Ay xin huneꞌ yaꞌ chiyij Jefté ay yul ismajul Galaad, kaw helan yaꞌ yinh howal, yunin huneꞌ ix ix txꞌoj ye iswiꞌ ye yaꞌ yebꞌ huneꞌ yaꞌ chiyij Galaad. Wal ix kaw yixal naj Galaad xin, aypaxo yunin ix yebꞌ naj. Haxa yet ischꞌibꞌkanh ebꞌnaj yunin ix tuꞌ xin, istzumbꞌenilo ebꞌnaj yaꞌ Jefté yul nha, yalni ebꞌnaj tet yaꞌ:
«Hach tiꞌ, machi hamajul yinh tzet ay komam tiꞌanh, yuto nan miꞌehal hach,» xhi ebꞌnaj tet yaꞌ.
Hak tuꞌ xin yu yel yaꞌ Jefté tet ebꞌnaj yuxhtaj, isto yaꞌ yul ismajul txꞌotxꞌ Tob. Haꞌ bꞌey tuꞌ, iskutxbꞌako yaꞌ hunbꞌulan ebꞌnaj winaj kaw isah, haꞌ xin ebꞌnaj tuꞌ, hun chꞌekꞌ ebꞌnaj yebꞌ yaꞌ.
Haxa yet yekꞌto tiempo xin, yok ebꞌnaj amonita howal yinh ebꞌnaj Israel. Yuxin ebꞌnaj yahawil bꞌey Galaad tuꞌ, to ebꞌnaj iqꞌwal yinh yaꞌ Jefté bꞌey yul ismajul txꞌotxꞌ Tob. Yalni ebꞌnaj tet yaꞌ:
—Okanh tzujno jintajanh, kat hawok ijbꞌalo jinhanh yinh howal yinh ebꞌnaj amonita, xhi ebꞌnaj.
Istaqꞌwi yaꞌ Jefté tet ebꞌnaj:
—Hex tiꞌ, mach cheyoche kinheyilaꞌan yuxin kinhetzumbꞌelojan texol bꞌey yatut inmaman. ¿Tzet yinh xin hayet ayexxako yinh isyaꞌtajil, kat heyul saywal winhan? xhi yaꞌ.
Istaqꞌwi ebꞌnaj yahawil tit bꞌey Galaad:
—Yu ayonhikojanh yinh isyaꞌtajil yuxin chonhhulanh kach kosayaꞌanh. Chijochehanh chaxhto jintajanh, kat hawaqꞌlen howal yebꞌ ebꞌnaj amonita, kat hawok yahawilo jinhanh, hanhonh ayonhanh bꞌey Galaad, xhi ebꞌnaj.
Yalni yaꞌ Jefté tet ebꞌnaj:
—Tato cheyoche chinmeltzohan, kat waqꞌni howalan yebꞌ ebꞌnaj amonita; ta xin chako Komam Dios Jahawil ebꞌnaj yul inqꞌabꞌan, ¿Kaw yelmi xin chinokan heyahawiloj? xhi yaꞌ.
Istaqꞌwi ebꞌnaj yahawil Galaad hakaꞌ tiꞌ:
—Haꞌ Komam Dios Jahawil chaqꞌ isbꞌa yinh tzet chijalanh tawet tiꞌ, tato hakaꞌ hawalni tiꞌ, haꞌ chikoyijehanh, xhi ebꞌnaj.
Hak tuꞌ xin yu isto yaꞌ Jefté yinta ebꞌnaj yahawil Galaad. Yalaxiko yaꞌ Jefté yahawilo yu sunil anma. Haꞌ bꞌey Mizpa iskayeꞌnhe yaꞌ Jefté yalni sata Komam Dios yinh tzet taqꞌwebꞌilxa yu yaꞌ. Lahwi tuꞌ, ischejnito yaꞌ Jefté hunteqꞌan ebꞌnaj chejabꞌ isqꞌambꞌeno tet naj isreyal ebꞌnaj amonita:
—¿Tzet yinh xin ayti hehowal jinhanh, yuto chexhul heyaqꞌaꞌko howal jinhanh sat kotxꞌotxꞌ tiꞌanh? xhito yaꞌ.
Istaqꞌwi naj isreyal ebꞌnaj amonita tet ebꞌnaj ischejabꞌ yaꞌ Jefté:
—Yuto hex Israel hex tiꞌ, hayet heyel bꞌey Egipto heyinilo kotxꞌotxꞌanh, chiꞌichiti bꞌey haꞌ Arnón masanta bꞌey haꞌ Jaboc yebꞌ bꞌey haꞌ Jordán. Yuxin aqꞌ meltzoho kotxꞌotxꞌanh tinanh yinh aqꞌankꞌulal, xhi naj.
Lahwi tuꞌ ischejnipaxto yaꞌ Jefté hunteqꞌanxa ebꞌnaj ischejabꞌ tet naj isreyal ebꞌnaj amonita, yu yalni tet naj hakaꞌ tiꞌ:
—Hak tiꞌ chu ispajtzen yaꞌ Jefté tawet: “Hanhonh Israelonh tiꞌanh machi hetxꞌotxꞌ xajilojanh, nitam tet ebꞌnaj moabita, nitam teyet hex amonita hex tiꞌ. Hayet jelanh bꞌey Egipto, haꞌ sat txꞌotxꞌ desierto konhtitanh masanta konhekꞌanh bꞌey haꞌ Kajinh Mar, lahwi tuꞌ julanh bꞌey Cades tiꞌ. Yet ayonhanh bꞌey tuꞌ, kochejnitojanh hunteqꞌan ebꞌnaj kochejabꞌanh tet naj isreyal Edom, yunhe isqꞌanni ebꞌnaj tet naj tato chonhekꞌtojanh sat istxꞌotxꞌ naj, yajaꞌ xin mach isje naj. Janipaxtojanh chejabꞌ tet naj isreyal Moab, isqꞌannoj ta chonhekꞌtojanh sat istxꞌotxꞌ naj, yajaꞌ xin mach isje naj, yuxin konhkananh bꞌey Cades. Lahwi tuꞌ, kotohanh sat txꞌotxꞌ desierto, kohoynihanh txꞌotxꞌ Edom, yebꞌpaxo txꞌotxꞌ Moab, japnihanh yinh yetkꞌulal bꞌay chiꞌahilo tzꞌayik yinh Moab, haꞌ tuꞌ xin konhkananh bꞌey isqꞌaxebꞌikꞌti haꞌ Arnón; yajaꞌ mach konhqꞌaxponikꞌtojanh, yuto haꞌ tuꞌ chiꞌichiko txꞌotxꞌ Moab. Haꞌ bꞌey tuꞌ xin kochejtojanh hunteqꞌan ebꞌnaj tet naj Sehón, naj isreyal Hesbón, yunhe yalni ebꞌnaj tet naj tato chonhischakꞌtojanh naj sat istxꞌotxꞌ yu japnihanh bꞌey kotxꞌotxꞌanh. Yajaꞌ xin kabꞌkonkanh iskꞌul naj Sehón tuꞌ jinhanh, mach isje naj ta chonhekꞌtojanh sat istxꞌotxꞌ naj. Wal xin haꞌ huneꞌ yute naj, iskutxbꞌako naj issoldado, istit ebꞌnaj iswatxꞌenokanh iscampamento bꞌey Jahaza, yichiko naj yaniko howal jinhanh. Yajaꞌ xin Komam Dios Jahawil, koDiosalanh hanhonh Israelonh tiꞌanh, yako Komam naj Sehón tuꞌ yul koqꞌabꞌanh, kotanhtzenilojanh naj yebꞌ sunil iskonhobꞌ. Hak tuꞌ yu jinikanikꞌojanh istxꞌotxꞌ ebꞌnaj amorreo ay bꞌey tuꞌ. Hak tuꞌ yu yokkano sunil istxꞌotxꞌ ebꞌnaj amorreo tuꞌ juhanh. Chiꞌichiti bꞌey haꞌ Arnón masanta bꞌey haꞌ Jaboc, chiꞌichipaxti yinh txꞌotxꞌ desierto kat yul yinh haꞌ Jordán. Wal xin yet yalanhtokanoj yilo Komam Dios Jahawil txꞌotxꞌ tet ebꞌnaj amorreo yu yaqꞌnikano jetanh, ¿tzet yinh xin chawoche chawilo txꞌotxꞌ jetanh hunelxa? Ta haꞌ hetioxh Quemos, chiyaqꞌ hunu tzet ye tuꞌ teyet hemajuloj, haꞌ huneꞌ tuꞌ cheyal heyetoj. ¿Tom mach yelo huneꞌ tuꞌ xin? Hakonhpax tuꞌanh sunil tzet xayaqꞌkano Komam Dios Jahawil jetanh, haꞌ chijalanh jetojanh. ¿Tajka chatxumu tato ekꞌbꞌal hach yibꞌanh naj Balac, iskꞌahol naj Zipor, naj isreyal Moab? ¿Hulmi naj aqꞌo howal jinhanh yu txꞌotxꞌ? Machoj. Hanhonh Israelonh tiꞌanh, oxebꞌ cientos habꞌilxa julanh bꞌey Hesbón yebꞌ yulaj yaldeahil yul ismajul Hesbón, yebꞌpaxo bꞌey Aroer yebꞌ yaldeahil, yebꞌpaxo yul sunil ej konhobꞌ ayayo istiꞌ haꞌ Arnón; ¿tzet yinh xin hato tinanh chexok howal jinhanh yu txꞌotxꞌ? Hanintiꞌan, machi hunu istxꞌojal xaꞌinwatxꞌehan tawinh, to hach tiꞌ chawatxꞌe istxꞌojal yuto chaxhhul howal jinhanh. Wal Komam Dios Jahawil haꞌ chiꞌilni yinh kaw istzꞌajanil yinh tzet chonhelikojanh hanhonh Israelonh tiꞌanh, yebꞌ yinh tzet chexeliko hex amonita hex tiꞌ,” xhi yaꞌ, xhi ebꞌnaj ischejabꞌ yaꞌ Jefté.
Waxanhka tzetkꞌa chejbꞌanile yato yaꞌ Jefté tet isreyal ebꞌnaj amonita, yajaꞌ machi yabꞌeto naj.
Lahwi tuꞌ xin yul Yespíritu Komam Dios Jahawil yinh yaꞌ Jefté, hak tuꞌ yu isto yaꞌ yul ismajul Galaad yebꞌ yul ismajul txꞌotxꞌ yet yaꞌ Manasés, yekꞌpaxo yaꞌ bꞌey Mizpa yul ismajul Galaad; lahwi tuꞌ isto yaꞌ yanoko howal yinh ebꞌnaj amonita. Yalni yaꞌ tet Komam Jahawil yet istaqꞌweniko yaꞌ yibꞌanh hakaꞌ tiꞌ:
«Mamin, ta chawako ebꞌnaj amonita yul inqꞌabꞌan, hayet chinmeltzohan yinh howal xin, maknhetikꞌa chiꞌelti bꞌabꞌel kinischahnojan yul ispultahil watutan, haꞌ chinnhustojan xahanbꞌalil tawet,» xhi yaꞌ tet Komam. Yaniko yaꞌ Jefté howal yinh ebꞌnaj amonita, yaniko Komam ebꞌnaj yul isqꞌabꞌ yaꞌ, kaw xin niman ebꞌnaj amonita tuꞌ ispotxꞌkamo yaꞌ. Istanhtzelo yaꞌ 20 (hunkꞌal) konhobꞌ ayayo xolbꞌal Aroer yebꞌ Minit xolbꞌal tzꞌunubꞌ uva. Hak tuꞌ yu istanhilo ebꞌnaj amonita yul isqꞌabꞌ ebꞌnaj Israel.
Hayet ismeltzo yaꞌ Jefté bꞌey yatut bꞌey Mizpa, yelti iskutzꞌin yaꞌ ischahnoj, chiyaniko ix teꞌ pandereta kat iskanhalwi ix. Kaw xin hanhechꞌan huneꞌ iskutzꞌin yaꞌ tuꞌ, machi hunu iskꞌahol yaꞌ, machipaxo hunuxa iskutzꞌin yaꞌ. Yuxin hayet yilni yaꞌ yelilo ix chawal yinh yaꞌ, istzilnito yaꞌ xil isqꞌap, yalni yaꞌ hakaꞌ tiꞌ:
—Ay kutzꞌin, kaw chiꞌok bꞌiskꞌulal yinh inkꞌulan hawu, hach chawiti huneꞌ isyaꞌtajil tiꞌ wibꞌanhan, yuto ay huneꞌ tzet tiꞌ xawaltehan tet Komam, yilal xin inyijenan, xhi yaꞌ.
Istaqꞌwi iskutzꞌin yaꞌ tuꞌ:
—Mam, yije winhan hakaꞌ tzet hawalte tet Komam Dios, yuto yako Komam ebꞌnaj amonita yul haqꞌabꞌ; yajaꞌ xin chinqꞌanan tawet, tato chawaqꞌ kabꞌoxa ixahaw wetan, yuto chintohan yebꞌ ebꞌix wet qꞌopohalan yinh iswiꞌ witz, yunhe woqꞌan yebꞌ ebꞌix, yuto chinkaman yalanhto maxhto wichamilan, xhi ix tet ismam.
Yaqꞌni yaꞌ Jefté kabꞌ ixahaw tuꞌ tet ix, isto ix iswiꞌ witz yebꞌ hunteqꞌanxa yet qꞌopohal oqꞌoj, yuto chikam ix yalanhto maxhto yichamil ix. Lahwi yekꞌto kabꞌ ixahaw tuꞌ, ismeltzo ix yatut ismam, isyijen yaꞌ tet Komam hakaꞌtikꞌa yalten yaꞌ. Hak tuꞌ yu iskam ix iskutzꞌin yaꞌ Jefté tuꞌ, machi xin winaj yiqꞌ ix. [s], yajaꞌ ebꞌnaj Israel ay huneꞌ tiempohal yaqꞌ ebꞌnaj yuninal yinh xahanbꞌal, , hakaꞌ yute anma ayayo iskawilal ebꞌnaj .Yuxin hunun habꞌil iskutxbꞌan isbꞌa ebꞌix qꞌopo Israel yulbꞌal kanhebꞌ tzꞌayik kat yoqꞌ ebꞌix, chisnaniti ebꞌix iskutzꞌin yaꞌ Jefté, yaꞌ ah Galaad.
	[s]11:39 Yinh isley yaꞌ Moisés chala tato txahul yaqꞌlax anma yinh xahanbꞌalil Dt. 12:312Rey. 16:3; 21:6; Jer. 7:31; 19:52Rey. 3:26-27

Yaꞌ Jefté yebꞌ ebꞌnaj Israel titna yinh yaꞌ Efraín
Iskutxbꞌaniko isbꞌa ebꞌnaj Israel titna yinh yaꞌ Efraín, isqꞌaxponikꞌto ebꞌnaj haꞌ Jordán yinh yetkꞌulal bꞌay ay konhobꞌ Zafón, yalni ebꞌnaj tet yaꞌ Jefté hakaꞌ tiꞌ:
—¿Tzet yinh yuxin mach hawal jetanh yet hato hawanoko howal yinh ebꞌnaj amonita? Wal tinanh xin chachkonhustojanh yebꞌ hawatut tiꞌ, xhi ebꞌnaj tet yaꞌ.
Istaqꞌwi yaꞌ Jefté tet ebꞌnaj:
—Hanintiꞌan yebꞌ inkonhobꞌan, ay huneꞌ howal koxolanh yebꞌ ebꞌnaj amonita, kexjawtehanh, yajaꞌ xin mach kexhul kolwal jinhanh. Yet wilnihan tato mach kexhul kolwal, inhinni hinbꞌahan intohan yinh howal tuꞌ, wanikojan howal yinh ebꞌnaj amonita, yaniko Komam ebꞌnaj yul inqꞌabꞌan, ¿tzet yinh yuxin haꞌ tinanh chexhul howal winhan? xhi yaꞌ.
Iskutxbꞌaniko yaꞌ Jefté sunil ebꞌnaj ay bꞌey Galaad tuꞌ, yaqꞌni ebꞌnaj howal yebꞌ ebꞌnaj Israel titna yinh yaꞌ Efraín, yaqꞌni aykꞌayo ebꞌnaj Galaad tuꞌ ebꞌnaj. Haꞌ ebꞌnaj titna yinh yaꞌ Efraín tuꞌ bꞌuchwa ebꞌnaj yalni ebꞌnaj tato ebꞌnaj ah Galaad elna ebꞌnaj xol ebꞌnaj Efraín yebꞌ ebꞌnaj Manasés; bꞌejbꞌilkano ebꞌnaj Efraín yu ebꞌnaj.
Wal ebꞌnaj Galaad tuꞌ, to ebꞌnaj majwal istiꞌ haꞌ Jordán bꞌay kawil yehati yich haꞌ, yunhe mach chischakꞌto ebꞌnaj ebꞌnaj titna yinh yaꞌ Efraín chiꞌekꞌto bꞌey tuꞌ, yet chiꞌelkanh ebꞌnaj. Yuxin hayet chiꞌapni ebꞌnaj Efraín bꞌey tuꞌ kat isqꞌaxponikꞌto ebꞌnaj yalni, kat isqꞌambꞌen ebꞌnaj tet ebꞌnaj tato Efraín ebꞌnaj, taka xin chal ebꞌnaj ta machoj, kat yok ebꞌnaj yilweno ebꞌnaj chalni ebꞌnaj tato chal ebꞌnaj hakaꞌ tiꞌ: Shibolet ta xin Sibolet ta xhi ebꞌnaj, yet ebꞌnaj Efraín ye ebꞌnaj chal tuꞌ, yuto ebꞌnaj tuꞌ mach chu yalni ebꞌnaj huneꞌ tzotiꞌ tuꞌ. Hak tuꞌ yu istzabꞌnayo ebꞌnaj Galaad tuꞌ ebꞌnaj, ispotxꞌnikamo ebꞌnaj ebꞌnaj istiꞌ haꞌ Jordán tuꞌ. Hayet hunel tuꞌ 42 (kabꞌebꞌ yoxkꞌal) mil isbꞌisil ebꞌnaj Efraín tuꞌ kami. [t]
Yaꞌ Jefté tuꞌ yulbꞌal wajebꞌ habꞌil ok yaꞌ yahawilo ebꞌnaj Israel. Haxa yet iskam yaꞌ xin, ismujlax yaꞌ yul huneꞌ konhobꞌ bꞌey yul ismajul Galaad, bꞌay pitzkꞌana yaꞌ.
	[t]12:6 Shibolet maka sibolet chal yelapnoj iswiꞌ trigo.

Ebꞌyaꞌ oxwanh ok yahawilalo ebꞌnaj Israel
Yintajilo yaꞌ Jefté xin, haꞌ yaꞌ Ibzán ok yahawilalo ebꞌnaj Israel, yaꞌ ah Belén. Yaꞌ Ibzán tuꞌ 30 (lahonhebꞌ iskawinaj) iskꞌahol yaꞌ yebꞌ 30 (lahonhebꞌ iskawinaj) iskutzꞌin yaꞌ, yaqꞌ yaꞌ mohyo ebꞌix iskutzꞌin tuꞌ yebꞌ hunteqꞌan ebꞌnaj matxa ayto yuh isbꞌa yebꞌi, hakpax tuꞌ ebꞌnaj iskꞌahol yaꞌ, mohyi ebꞌnaj yebꞌ hunteqꞌan ebꞌix matxa ayto yuh isbꞌa yebꞌi. Hujebꞌ habꞌil ok yaꞌ Ibzán tuꞌ yahawilalo anma Israel. Haxa yet iskam yaꞌ Ibzán tuꞌ, ismujlax yaꞌ bꞌey Belén.
Lahwi tuꞌ haxa yaꞌ Elón ok yahawilalo ebꞌnaj Israel. Yaꞌ tuꞌ titna yaꞌ yinh yaꞌ Zabulón. Lahonhebꞌ xin habꞌil ok yaꞌ yahawilalo ebꞌnaj Israel tuꞌ. Haxa yet iskam yaꞌ xin, ismujlax yaꞌ bꞌey Ajalón, yul ismajul ebꞌnaj Zabulón bꞌay titna yaꞌ tuꞌ.
Haxa istzujanilo yaꞌ Elón tuꞌ, haxa yaꞌ Abdón ok yahawilo ebꞌnaj Israel, iskꞌahol yaꞌ Hilel, ah konhobꞌ Piratón yaꞌ Abdón tuꞌ. Yulbꞌal waxajebꞌ habꞌil ok yaꞌ yahawilalo ebꞌnaj Israel. Ay xin 40 (kawinaj) iskꞌahol yaꞌ yebꞌ 30 (lahonhebꞌ iskawinaj) iskꞌahol ebꞌnaj kꞌahole tuꞌ, ay xin 70 (lahonhebꞌ iskanhwinaj) isburro ebꞌnaj bꞌay chiꞌahtoj. Haxa yet iskam yaꞌ Abdón tuꞌ, ismujlax yaꞌ bꞌey Piratón, ayko yul ismajul istxꞌotxꞌ ebꞌnaj Efraín, yul txꞌotxꞌ chewal txꞌotxꞌ yet naj Amalec.
Yet ispitzkꞌa naj Sansón
Yokpaxo ebꞌnaj Israel iswatxꞌeno istxꞌojal yul sat Komam Dios, yaniko Komam ebꞌnaj yul isqꞌabꞌ ebꞌnaj filisteo, yulbꞌal 40 (kawinaj) habꞌil.
Ay xin huneꞌ naj tiꞌ chiyij Manoa, ay yul konhobꞌ Zora, titna naj yinh yaꞌ Dan; machi xin hunu yuninal naj yebꞌ yixal, yuto machi yunin ix. Isyeni isbꞌa yángel Komam Dios tet ix, yalni hakaꞌ tiꞌ:
«Hach tiꞌ, machi hunu hawunin, yajaꞌ wal tinanh chipitzkꞌahoti nichꞌan unin tawinh, kat hawilno yinh nichꞌan hawunin tuꞌ. Wal tinanh xin mach chawukꞌ vino, maka hunuxa howla ukꞌe, mach chalopaxo tzet ye tuꞌ mach sajoj, hakaꞌ yalni ley. Haꞌ nichꞌan hawunin chipitzkꞌa tuꞌ, mach chiꞌilaxilo xil iswiꞌ, yuto yet Komam Dios yehi yalanhto maxhto chipitzkꞌahi, nazareo chukoj. Haꞌ naj xin chiꞌichiko iskolnilo anma Israel yul isqꞌabꞌ ebꞌnaj filisteo,» xhi yángel Komam tet ix.
Isto ix iskꞌatanh yichamil, yalni ix tet naj:
«Ay huneꞌ ischejabꞌ Komam Dios isye isbꞌa wetan, kaw xin kꞌayilo inkꞌulan yet wilnihan, lahan jilni hakaꞌ yángel Komam Dios, mach xin inqꞌambꞌehan mak anmahil, mach xin yalpaxo wetan. Wal xin haꞌ huneꞌ mayal wetan, to chipitzkꞌati wuninan, yebꞌ ta mach chiwukꞌan vino maka howla ukꞌe, mach chinlopaxojan tzet ye tuꞌ mach sajoj hakaꞌ yalni ley. Hayet chipitzkꞌa nichꞌan unin tuꞌ, yet Komam Dios chukoj, yuxin nazareo naj masanto yet chikami,» xhi ix tet yichamil.
Istxahli naj Manoa tet Komam Dios, yalni naj hakaꞌ tiꞌ: «Mamin, chinqꞌanan tawet tato chachejti hachejabꞌ tuꞌ jetanh hunelxa, yunhe yalni jetanh yinh tzet wal jutenanh nichꞌan unin chipitzkꞌa tuꞌ,» xhi naj.
Ispajtzen Komam istxah naj Manoa, isyeni isbꞌa yángel Komam tet yixal naj hunelxa xol munil, wal naj Manoa tuꞌ machi naj iskꞌatanh ix; yuxin to ix yinh anhe awo tet naj hakaꞌ tiꞌ:
«Abꞌe tzet chiwaltiꞌan, naj tzotel wetan yet hunel, masyepaxo isbꞌa naj wetan hunelxa,» xhi ix.
Yah lemna naj Manoa, isto naj yinta ix bꞌay isye isbꞌa naj tuꞌ, yalni naj:
—¿Ham hach tiꞌ kaxhhul tzotelo tet wixalan yet hunel? xhi naj.
Istaqꞌwi yángel Komam tuꞌ:
—Hoꞌ, hanintonan, xhi.
Isqꞌambꞌen naj Manoa:
—Hayet chiyijni isbꞌa tzet chawal tiꞌ, ¿tzet chu jaqꞌni chꞌibꞌojanh naj, yebꞌ tzet chijutehanh naj? xhi naj.
Istaqꞌwi yángel Komam Jahawil tet naj:
—Isyijeꞌabꞌ ix hawixal sunil tzet halbꞌil tet ix wuhan. Machojabꞌ chukꞌ ix tzet chitit yinh teꞌ uva, maka hunuxa howla ukꞌe, machojabꞌ chislopaxo ix tzet ye tuꞌ mach sajoj, hakaꞌ yalni ley; isyijeꞌabꞌ ix tzet walan, xhi yángel Komam.
Lahwi tuꞌ, yalni naj Manoa tet yángel Komam tuꞌ:
—Chiwalan tawet, echma hunepoj, chikowatxꞌehanh hunu noꞌ nichꞌan chiw, kat hawaꞌi, xhi naj.
Istaqꞌwi yángel Komam Jahawil:
—Waxanhka chinkanan hunepo tekꞌatanh, yajaꞌ mach chinwaꞌan yebꞌ hex, wal xin chisje henhusni noꞌ chiw tuꞌ yinh xahanbꞌalil tet Komam, xhi. Mach xin yohtajo naj Manoa tato yángel Komam Dios huneꞌ tuꞌ.
Isqꞌambꞌenpaxo naj Manoa tet naj yángel Komam Jahawil:
—Hal jetanh tzet habꞌi, haxinwal hayet chiyijni isbꞌa tzet chawal jettiꞌanh, kat jaqꞌnihanh yuchꞌandiosal tawet, xhi naj.
Istaqꞌwi yángel Komam Jahawil tet naj:
—¿Tzet yinh xin chaqꞌambꞌe inbꞌihan, haꞌ hinbꞌi tuꞌan kaw kꞌaybꞌalkꞌule yoki? xhi.
Yiniti naj Manoa noꞌ nichꞌan chiw yebꞌ sat tzꞌunubꞌ yebꞌalqꞌabꞌehal, yanayo naj yibꞌanh huneꞌ chꞌen niman chꞌen, isnhusni naj yinh xahanbꞌalil tet Komam Jahawil. Isyeni yángel Komam huneꞌ kꞌaybꞌalkꞌule yinh sat naj Manoa yebꞌ yixal, yuto yet yah xaj qꞌa qꞌaꞌ yibꞌanh xahanbꞌal tuꞌ, yilni naj Manoa yebꞌ yixal yah yángel Komam Jahawil xol xaj qꞌaꞌ satkanh; hayet yilni naj huneꞌ tuꞌ yay jahno naj yebꞌ yixal, yay xulno sat txꞌotxꞌ. Hak tuꞌ yu yohtanhenilo naj Manoa tato yángel Komam Jahawil huneꞌ tuꞌ; matxa xin isye isbꞌa yángel Komam tet naj yebꞌ tet yixal naj. Yalni naj Manoa tet yixal:
—Yinh kaw isyelal chonhkamo tinanh, yuto majil yinh Komam Dios, xhi naj.
Istaqꞌwi ix tet naj:
—Tato choche Komam Dios konhyaqꞌaꞌ kamoj, machim maschah Komam koxahanbꞌal yebꞌ koyebꞌalqꞌabꞌ, machim xin masye Komam hunteqꞌan tiꞌ jilaꞌ, yebꞌ machim mayal hunteqꞌan tiꞌ jet, xhi ix.
Haxa yet yapni istzꞌayikal ispitzkꞌa nichꞌan yunin ix tuꞌ xin, Sansón yako ix isbꞌihoj. Kaw xin saqꞌal ischꞌibꞌ nichꞌan unin tuꞌ, ayayo iskꞌulal Komam Jahawil yibꞌanh. Haxa yet hunel yet ay naj Sansón bꞌey iscampamento ebꞌnaj Dan xolbꞌal konhobꞌ Zora yebꞌ konhobꞌ Estaol, yichiko isyeni isbꞌa Yespíritu Komam Dios Jahawil yinh naj Sansón.
Naj Sansón yebꞌ ix filistea bꞌey konhobꞌ Timnat
Yet hunel to naj Sansón bꞌey konhobꞌ Timnat, yul ismajul txꞌotxꞌ Filistea; haꞌ bꞌey tuꞌ yil naj huneꞌ ix iskutzꞌin ebꞌnaj filisteo tuꞌ. Haxa yet ismeltzo naj yatut, yalni naj tet ismam yebꞌ tet ismiꞌ:
—Ay huneꞌ ix qꞌopo iskutzꞌin ebꞌnaj filisteo wilan bꞌey konhobꞌ Timnat, chinqꞌanan teyet tato chexto heqꞌanaꞌ ix wixalojan, xhi naj.
Yajaꞌ taqꞌwi ismam naj yebꞌ ismiꞌ naj tet hakaꞌ tiꞌ:
—¿Tom machi ebꞌix ix xol jet konhobꞌ, maka xol jet Israelal, yuxin haꞌ ebꞌix iskutzꞌin ebꞌnaj filisteo ebꞌnaj mach ayoko circuncisión yinh chasay hawixaloj? xhi ismam naj yebꞌ ismiꞌ naj tet. [u]
Istaqꞌwi naj Sansón:
—Haꞌ ix chiwochehan, yuxin haꞌ ix cheqꞌan wixalojan, xhi naj. [v], yu yochento naj ebꞌix ix yako isbꞌa naj yinh isyaꞌtajil masanta tanhkanilo naj, .
Yajaꞌ xin mach yohtajo ismam naj yebꞌ ismiꞌ naj tato haꞌ Komam Dios Jahawil aqꞌni istxumuꞌ naj yiqꞌni huneꞌ ix filistea yixaloj, yu yaniko Komam howal yinh ebꞌnaj filisteo; yuto yinh huneꞌ tiempohal tuꞌ ayko ebꞌnaj Israel yalanh yip ebꞌnaj.
Hak tuꞌ yu isto naj Sansón yebꞌ ismam yebꞌ ismiꞌ bꞌey konhobꞌ Timnat. Haxa yet yekꞌto xol teꞌ uva sat txꞌotxꞌ konhobꞌ Timnat, yelilo lemna huneꞌ noꞌ tzehla bꞌalam yinh naj, kaw xin chiꞌel yaw noꞌ; yinhnhena tuꞌ yul Yespíritu Komam yinh naj Sansón, isxitnito naj noꞌ bꞌalam tuꞌ yu isqꞌabꞌ, hakaꞌnhe isxitlaxto hunu noꞌ nichꞌan chiw, hak tuꞌ yuteto naj noꞌ, machi xin tzet ayko yul isqꞌabꞌ naj. Yajaꞌ xin mach yal naj tet ismam yebꞌ tet ismiꞌ tato isxitkamo naj noꞌ bꞌalam tuꞌ. Haxa yet yapni ebꞌnaj bꞌey konhobꞌ tuꞌ, istzotel naj Sansón tet ix qꞌopo chiyoche tuꞌ, yokkano isnabꞌal naj yinh ix. Lahwi tuꞌ ismeltzo ebꞌnaj yatut.
Haxa yet yekꞌto hayebꞌ tzꞌayik xin, ismeltzo naj Sansón yebꞌ ismam yebꞌ ismiꞌ yu ismohyi naj yebꞌ ix qꞌopo tuꞌ; ishekꞌnilo isbꞌa naj yul bꞌeh, isto naj yilno noꞌ bꞌalam isxitkamo naj tuꞌ. Hayet yapni naj tuꞌ, ayxakto huneꞌ noꞌ ajan yul ismotx isbꞌajil noꞌ, kaw xin ay iskabꞌil noꞌ ajan tuꞌ. Yinito naj noꞌ ajan tuꞌ, islohni naj noꞌ, isto naj yinh isbꞌel, haxa yet istzujchayo ismam yebꞌ ismiꞌ naj yu, yaqꞌni naj iskabꞌil noꞌ islobꞌ ismam yebꞌ ismiꞌ, yajaꞌ xin mach yal naj tato yul ismotx noꞌ bꞌalam tuꞌ yilti naj noꞌ.
Yapni naj yebꞌ ismam iskꞌatanh ix qꞌopo tuꞌ, yekꞌtzen naj Sansón tuꞌ qꞌinh, hakaꞌ qꞌinh chiyekꞌtze ebꞌnaj tzehtaj chimohyi ay bꞌey tuꞌ. Hayet yilni ebꞌnaj filisteo naj Sansón tuꞌ, iskutxbꞌaniko ebꞌnaj 30 (lahonhebꞌ iskawinaj) ebꞌnaj tzehtaj chiꞌok iskꞌatanh naj yinh mohyilal tuꞌ, yalni naj Sansón tet ebꞌnaj:
—Ay hunteqꞌan tzotiꞌ chiwalan teyet, yajaꞌ tato chetxumiloj kat heyaqꞌni ispaj wetan yulbꞌal hujebꞌ tzꞌayik qꞌinh tiꞌ, wal tuꞌ chiwaqꞌan 30 (lahonhebꞌ iskawinaj) qꞌap lino chꞌok heqꞌuxilo, qꞌap kaw ay istohol, hunun heyet hunun hex, yebꞌpaxo 30 (lahonhebꞌ iskawinaj) xil heqꞌap yet qꞌinh chiwaqꞌan. Yajaꞌ tato mach cheyalilo ispaj wetan xin, hex cheyaqꞌ 30 (lahonhebꞌ iskawinaj) qꞌap lino kaw ay istohol wetan, yebꞌpaxo 30 (lahonhebꞌ iskawinaj) xilqꞌape yet qꞌinh cheyaqꞌ wetan, xhi naj.
Istaqꞌwi ebꞌnaj tuꞌ, yalni ebꞌnaj:
—Hal istzotiꞌal jabꞌehanh nanh, xhi ebꞌnaj.
Yalni naj Sansón hakaꞌ tiꞌ:
—Haꞌ yinh huneꞌ kꞌuxwawom, haꞌ bꞌay elilo tzet chilolaxi.
Haxa yinh mak kaw ay yip, elilo tzet kaw chiꞌ jukꞌni, xhi naj.
Haxa yinh yox tzꞌayik xin, maxhtikꞌa txumcha ispaj istzotiꞌ naj Sansón yu ebꞌnaj. Yuxin haꞌ yinh ishuj tzꞌayik yalni ebꞌnaj tet yixal naj Sansón tuꞌ:
«Qꞌambꞌe ispaj hunteqꞌan tzotiꞌ tiꞌ tet hawichamil kat hawalnilo jetanh, ta mach xin chachkonhustojanh yebꞌ hamam yebꞌ hanoh. Etzanhem yu heyinilo tzet ayonhanh, yuxin makonhheyawtehanh yinh huneꞌ qꞌinh tiꞌ,» xhi ebꞌnaj tet ix.
Isto ix yilno naj Sansón, yok ix oqꞌo yinh sat naj, yalni ix hakaꞌ tiꞌ:
—Hach tiꞌ mach chinhawochehan, wal xin chinhayahan, ay hunteqꞌan tzotiꞌ tiꞌ ay yelapno hawal tet wet konhobꞌan machi xin chawalilo tzet yelapno ye wetan, xhi ix tet naj.
Istaqꞌwi naj tet ix:
—Maxhto chiwalilojan tet inmaman yebꞌ tet inmiꞌan, ¿hatokꞌanabꞌ tawet chiwalaꞌlojan? xhi naj. [image: 42.TIF] 

Yajaꞌ xin yulbꞌal hujebꞌ tzꞌayik qꞌinh tuꞌ, oqꞌ ix sata naj, yuxin yalilo naj ispaj tzotiꞌ tuꞌ tet ix yinh ishuj tzꞌayik tuꞌ, isto ix yalno tet ebꞌnaj yet konhobꞌ tuꞌ. Haꞌ yinh ishuj tzꞌayik tuꞌ, yet maxhto chiꞌay numnahi, isto ebꞌnaj filisteo tuꞌ iskꞌatanh naj Sansón, yalni ebꞌnaj ispaj istzotiꞌ naj tuꞌ hakaꞌ tiꞌ:
—Machi hunu tzet ye tuꞌ tiꞌ, ekꞌna chiꞌ sata noꞌ kabꞌ.
Machi hunu mak kaw ekꞌbꞌal yip yibꞌanh noꞌ bꞌalam, xhi ebꞌnaj.
Istaqꞌwi naj Sansón:
—Tato mach heyako inqꞌopo wakaxan tꞌoko txꞌotxꞌ,
maxhtikꞌam matxumchalo ispaj heyu, xhi naj.
Lahwi tuꞌ yul Yespíritu Komam Jahawil yinh naj Sansón, isto naj bꞌey konhobꞌ Ascalón, ispotxꞌnikamo naj 30 (lahonhebꞌ iskawinaj) ebꞌnaj filisteo bꞌey tuꞌ, yinilo naj xil isqꞌap ebꞌnaj, yaqꞌni naj xil isqꞌap ebꞌnaj tuꞌ istoholo ebꞌnaj halni ispaj istzotiꞌ naj tuꞌ. Lahwi tuꞌ ispaxto naj yatut, kaw xin ok ishowal naj yinh iskꞌul yu huneꞌ tuꞌ.
Wal ix yixal naj Sansón tuꞌ, haxa tet huneꞌ yamigo naj alaxiko ix.
Haxa yet yekꞌto hayebꞌ tzꞌayik xin, yinh istiempohal yet chikꞌuplaxkanh ixim trigo, ismeltzo yaꞌ Sansón iskꞌatanh yixal, yu yilni yaꞌ ix yalni, iqꞌbꞌil xin huneꞌ noꞌ chiw yu yaꞌ, yalni yaꞌ hakaꞌ tiꞌ:
—Chinoktojan wilaꞌan wixalan yul iscuarto, xhi yaꞌ.
Yajaꞌ xin mach chahlaxikto yaꞌ yul nha yu ismam ix. Yalni naj tet yaꞌ Sansón:
—Wakojan yinh inkꞌulan ta yahbꞌilkano ix hawu, yuxin wakojan ix yixalo huneꞌ hawamigo; yajaꞌ xin chiwakojan huneꞌ isnoh ix txanto yul haqꞌabꞌ kat yok hawixaloj, ekꞌbꞌalto xin kawla ix ix sata isnoh tuꞌ, xhi naj.
Istaqꞌwi yaꞌ Sansón tet naj:
—Wal tinanh tato ay istxꞌojal chinwatxꞌehan teyinh hex filisteo hex tiꞌ, mach inmulojan chuko, xhi yaꞌ.
Lahwi tuꞌ isto yaꞌ Sansón, istzabꞌnayo yaꞌ oxebꞌ ciento noꞌ wech. Katakꞌonh yu ishunbꞌan yaꞌ noꞌ, isximniko yaꞌ isnhe huneꞌ noꞌ yinh hunxa noꞌ; iskꞌalbꞌaniko yaꞌ antorcha yinh isnhe noꞌ. Istzujbꞌaniko yaꞌ qꞌaꞌ yinh antorcha tuꞌ, isbꞌejtzonto yaꞌ noꞌ xolaj istzꞌunubꞌ ebꞌnaj filisteo. Hak tuꞌ yu istzꞌato ixim trigo tenanxatoj yebꞌ ixim maxhto chikꞌuplaxkanh, istzꞌapaxto teꞌ uva yebꞌ teꞌ olivo.
Yok ebꞌnaj filisteo isqꞌambꞌenoj mak anito qꞌaꞌ tuꞌ, yabꞌenilo ebꞌnaj tato yaꞌ Sansón yuto tit ishowal yaꞌ yu tzet utelax yaꞌ yu ismam yixal, yuto yato naj yixal yaꞌ Sansón yinta huneꞌxa yamigo yaꞌ. Isto ebꞌnaj filisteo bꞌey yatut ismam ix tuꞌ, isnhusnito ebꞌnaj ix yebꞌ ismam. Hayet yilni yaꞌ Sansón huneꞌ tuꞌ yalni yaꞌ tet ebꞌnaj filisteo:
—Hak tiꞌ maxeyu winhan, wal tinanh xin masanta chiwaqꞌan ispaj selel tzet maxeyu winhtiꞌan, katto wokan yinh aqꞌankꞌulal, xhi yaꞌ.
Istit ishowal yaꞌ Sansón ismaqꞌnikamo yaꞌ ebꞌnaj filisteo, machi xin hunu mak kolchalo yul isqꞌabꞌ yaꞌ. Lahwi tuꞌ isto yaꞌ eho yul huneꞌ chꞌen nhachꞌen ay bꞌey Etam.
	[u]14:3 Ebꞌnaj filisteo tuꞌ, yinh tioxh ayko yanma ebꞌnaj.
	[v]14:3 Bꞌey tiꞌ chijil isbꞌeybꞌal naj Sansón, haꞌ tzet choche iskꞌul naj haꞌ iswatxꞌe, Jue. 15:4-5; 16:3Jue. 16:16-21

Istanhtzelo yaꞌ Sansón ebꞌnaj filisteo ay bꞌey Lehi
Yahto ebꞌnaj filisteo sat istxꞌotxꞌ ebꞌnaj Israel, iswatxꞌenkanh ebꞌnaj iscampamento yul ismajul Judá masanta bꞌey konhobꞌ Lehi. Isqꞌambꞌen ebꞌnaj Israel ay bꞌey Judá tuꞌ tet ebꞌnaj filisteo apni:
—¿Tzet yinh yuxin chexhul heyaqꞌaꞌ howal jinhanh? xhi ebꞌnaj.
Istaqꞌwi ebꞌnaj:
—Makonhhulanh kotzabꞌayojanh naj Sansón yu kopajtzenanh tet naj istxꞌojal iswatxꞌe naj jinhanh, xhi ebꞌnaj.
Hayet yabꞌen ebꞌnaj hakaꞌ tuꞌ, isto oxebꞌ mil ebꞌnaj ah Judá bꞌey chꞌen nhachꞌen bꞌey Etam bꞌay ay yaꞌ Sansón, yalni ebꞌnaj tet yaꞌ:
—¿Tzet yinh yuxin chapitiko ebꞌnaj filisteo tiꞌ jinh? ¿Tom mach chawohtajoj tato yalanh yip ebꞌnaj ayonhiktoj? xhi ebꞌnaj tet yaꞌ.
Istaqꞌwi yaꞌ Sansón tuꞌ:
—Hakaꞌtikꞌa yu iswatxꞌen ebꞌnaj istxꞌojal winhan, haktikꞌapax tuꞌ yu inpajtzenan tet ebꞌnaj, xhi yaꞌ.
Yalni ebꞌnaj tet yaꞌ:
—Hanhonhtiꞌanh, makonhhulanh kach kotzabꞌayojanh kat kach janikojanh yul isqꞌabꞌ ebꞌnaj filisteo tuꞌ, xhi ebꞌnaj.
Istaqꞌwi yaꞌ Sansón tuꞌ:
—Halwe wetan yinh kaw isyelal, mach chinhepotxꞌ kamojan, xhi yaꞌ.
Istaqꞌwi ebꞌnaj tet yaꞌ:
—Machoj, mach chachkopotxꞌkamojanh, wal xin tonhe chachkotzabꞌayojanh kat kach janikojanh yul isqꞌabꞌ ebꞌnaj filisteo, xhi ebꞌnaj.
Iskꞌalbꞌan ebꞌnaj yaꞌ yu kabꞌebꞌ txꞌanh lasu kaw akꞌto, yinilti ebꞌnaj yaꞌ yul chꞌen nhachꞌen tuꞌ. Yinito ebꞌnaj yaꞌ bꞌey konhobꞌ Lehi; hayet yilni ebꞌnaj filisteo yaꞌ Sansón tuꞌ, istit ebꞌnaj ischahno yaꞌ, xanhe xin chiꞌawi ebꞌnaj yu tzalahilal. Yinhnhena tuꞌ yul Yespíritu Komam Jahawil yinh yaꞌ Sansón, islinhnito yaꞌ txꞌanh lasu kꞌalbꞌanhe isqꞌabꞌ yaꞌ, hakaꞌ chu islinhmoto txꞌal tzꞌayil lino, hak tuꞌ yu islinhnito yaꞌ txꞌanh. Yinikanh yaꞌ huneꞌ isbꞌajil iskelem noꞌ burro yaxto ayayo bꞌey tuꞌ, ismaqꞌnikamo yaꞌ mil ebꞌnaj winaj yu iskelem noꞌ burro tuꞌ. Lahwi tuꞌ, yalni yaꞌ Sansón hakaꞌ tiꞌ:
«Hanhechꞌan huneꞌ isbꞌajil iskelem noꞌ burro waqꞌbꞌalnhehan intenbꞌankanhan kabꞌ oxebꞌ tenan kamom.
Inmaqꞌkamojan huneꞌ mil ebꞌnaj winaj yu iskelem noꞌ burro,» xhi yaꞌ.
Hayet lahwi yalni yaꞌ hakaꞌ tuꞌ, isqꞌojnito yaꞌ iskelem noꞌ burro tuꞌ, yaniko yaꞌ Ramat-lehi, isbꞌiho huneꞌ txꞌotxꞌ bꞌay yu huneꞌ tuꞌ.
Kaw xin taj istiꞌ yaꞌ Sansón tuꞌ, yuxin ah yaw yaꞌ tet Komam Jahawil, yalni yaꞌ hakaꞌ tiꞌ:
«Mamin, hach kaxhkolwa winhan inqꞌojihan yinh ebꞌnaj filisteo tiꞌ, ¿tom xin chinhawaqꞌ kamojan yu huneꞌ tajintiꞌal tiꞌ, kat kinhawanikojan yul isqꞌabꞌ ebꞌnaj mach kach ohtanheni, ebꞌnaj mach ayopaxiko circuncisión yinh?» xhi yaꞌ.
Yinhnhena tuꞌ, iskꞌanhni isbꞌa txꞌotxꞌ, yahilo haꞌ yul huneꞌ holan yu Komam Dios bꞌey Lehi, yukꞌni yaꞌ Sansón haꞌ, yok yip yanma yaꞌ, yiqꞌni yip yaꞌ. Yaniko yaꞌ En-hacore isbꞌiho huneꞌ txꞌotxꞌ tuꞌ, hak tuꞌ xin isbꞌi txꞌotxꞌ tinanh. [w], .
20 (Hunkꞌal) habꞌil ok yaꞌ Sansón yahawil yinh ebꞌnaj Israel tuꞌ, yulbꞌal istiempohal yet ayikto ebꞌnaj Israel yalanh yip ebꞌnaj filisteo.
	[w]15:19 Huneꞌ tzotiꞌ En-hacoreyinh abꞌxubꞌal hebreo chaliloj aqꞌlax haꞌ yukꞌuꞌ mak qꞌanni

Yet ayko yaꞌ Sansón bꞌey konhobꞌ Gaza
Yet hunel to yaꞌ Sansón bꞌey konhobꞌ Gaza, yilni yaꞌ huneꞌ ix ix txꞌoj ye iswiꞌ bꞌey tuꞌ, yokto yaꞌ iskꞌatanh ix. Hayet yabꞌenilo ebꞌnaj ay yul konhobꞌ Gaza, tato apni yaꞌ Sansón bꞌey tuꞌ, ishoynayo ebꞌnaj konhobꞌ, yaniko ebꞌnaj istanhemal ispultahil konhobꞌ yinh huneꞌ aqꞌbꞌal tuꞌ; machi xin hunu ebꞌnaj bꞌili yuto yal ebꞌnaj hakaꞌ tiꞌ: «Chinhe sajbꞌoloj, kat kopotxꞌnokamoj naj,» xhi ebꞌnaj.
Yajaꞌ wal yaꞌ Sansón tuꞌ, yiktanhe aqꞌbꞌal way yaꞌ, yahwano yaꞌ yinh chuman aqꞌbꞌal, isjanhnikanh yaꞌ huneꞌ niman ispultahil konhobꞌ tuꞌ, yebꞌ kabꞌebꞌ ispilalil istiꞌ pulta yebꞌ istel pulta tuꞌ, yahnato yaꞌ yibꞌanh iswixikꞌ, yinahto yaꞌ yinh iswiꞌ huneꞌ wonhan ayko satakꞌti witz Hebrón.
Yaꞌ Sansón yebꞌ ix Dalila
Lahwi tuꞌ, yok yanma yaꞌ Sansón yinh huneꞌ ix ix chiyij Dalila ay bꞌey akꞌal Sorec. Yuxin to ebꞌnaj yahawil ebꞌnaj filisteo iskꞌatanh ix Dalila tuꞌ, yalni ebꞌnaj tet ix:
—Aqꞌ subꞌchaho naj Sansón tiꞌ, kat haqꞌambꞌenilo tet naj tzet yinh xin kaw ay yip naj, yebꞌ tzet chu koqꞌojihanh yinh naj, kat kokꞌalbꞌananh naj matxa xin chu iskolni isbꞌa naj. Hak tuꞌ xin chijaqꞌanh 1,100 siclo melyu plata tawet hunun honhanh, xhi ebꞌnaj tet ix.
Yalni ix Dalila tet yaꞌ Sansón:
—Kaw chinqꞌanan tawet, halilo wetan bꞌaytet yinh chitit huneꞌ hawip kaw nanxa islowi. Aymi tzet chu hakꞌalbꞌalaxi, matxa xin chu hakolnilo habꞌa, xhi ix tet yaꞌ.
Istaqꞌwi yaꞌ Sansón:
—Tato chinkꞌalbꞌalaxayojan yu hujebꞌ teꞌ yaxla aqꞌ, hak tuꞌ xin chu ispaxilo wipan, lahan xin chinelikojan hakaꞌ komon anma, xhi yaꞌ.
Hak tuꞌ xin yu yiniti ebꞌnaj yahawil ebꞌnaj filisteo hujebꞌ teꞌ yaxla aqꞌ tet ix Dalila, iskꞌalnayo ix yaꞌ tuꞌ yu teꞌ. Ay xin hunteqꞌan ebꞌnaj ebꞌabꞌil isbꞌa yul bꞌay ay ix, yuxin awi ix tet yaꞌ:
«Sansón, chul ebꞌnaj filisteo tawinh,» xhi ix.
Hayet yabꞌen yaꞌ Sansón hakaꞌ tuꞌ, islinhnito yaꞌ teꞌ aqꞌ hakaꞌ islinhlaxto hunu txꞌanh tzꞌayil. Hak tuꞌ xin machi yu yohtanhenilo ebꞌnaj filisteo bꞌaytuꞌwal chitit yip yaꞌ. Lahwi tuꞌ, yalni ix Dalila tet yaꞌ Sansón:
—Kaw chinhawetahan, chawaniko haleqꞌtiꞌal wetan, wal tinanh kaw chinqꞌanan tawet, halilo wetan tzet chu hakꞌalbꞌalaxi, xhi ix tet yaꞌ.
Istaqꞌwi yaꞌ Sansón tet ix:
—Tato chinkꞌal-laxayojan yu txꞌanh nime lasu kaw akꞌto maxhto hunelo chiꞌoknikoj, hak tuꞌ xin chu ispax wipan, lahan xin chiꞌeliko wipan hakaꞌ hunu komon anma, xhi yaꞌ tet ix. Iskꞌalbꞌan ix Dalila yaꞌ Sansón tuꞌ yu txꞌanh nime lasu kaw akꞌto, yahwi ix hakaꞌ tiꞌ:
«Sansón, chul ebꞌnaj filisteo tawinh,» xhi ix. Ebꞌabꞌilpaxo xin hunteqꞌan ebꞌnaj yu ix yul huneꞌ cuarto. Hayet yabꞌen yaꞌ hakaꞌ tuꞌ, islinhnito yaꞌ txꞌanh lasu tuꞌ hakaꞌ chu islinhlaxto nixhte txꞌal. Hayet yilni ix Dalila huneꞌ tuꞌ, yalni ix tet yaꞌ:
—¿Tzet yinh xin chalahiko kinhawetanan chawaniko leqꞌtiꞌal wetan? Wal tinanh kaw chinqꞌanan tawet, halilo wetan tzet chu hakꞌalbꞌalaxi, xhi ix tet yaꞌ.
Istaqꞌwi yaꞌ tet ix.
—Tato chachemto hujebꞌ hilan xil inwiꞌan yebꞌ txꞌal txꞌal chiꞌokniko yinh chembꞌal, kat hakꞌalniko yinh teꞌ estaca maqꞌbꞌilayto yul txꞌotxꞌ, chipáxilo wiptiꞌan, lahan xin chiꞌeliko wipan hakaꞌ komon anma, xhi yaꞌ.
Hak tuꞌ yu iswaytzenkanh ix Dalila yaꞌ Sansón, ischemni ix hujebꞌ hilan xil iswiꞌ yaꞌ yebꞌ txꞌal txꞌal chiꞌokniko yinh chembꞌal. Isximniko ix xil iswiꞌ yaꞌ tuꞌ yinh teꞌ estaca maqꞌbꞌilayto yul txꞌotxꞌ, yahwi ix tet yaꞌ hakaꞌ tiꞌ:
«Sansón, chul ebꞌnaj filisteo tawinh,» xhi ix. Yel iswayanh yaꞌ Sansón, yahwano yaꞌ, yahti hokꞌla teꞌ estaca tuꞌ yul txꞌotxꞌ.
Yalni ix Dalila tet yaꞌ:
—Kaw tonhe chawala tato chaxhtzala winhan, oxelxa chinhawetahan, mach xin chawaliloj bꞌaytet yinh chitit hawip, xhi ix tet yaꞌ.
Kaw xin chilannhetikꞌa yeko ix isqꞌambꞌenilo tet yaꞌ hunun tzꞌayik, naunhe chisqꞌambꞌen ix, yuxin kaw tibꞌayo yu yaꞌ, iskajtzakanh iskꞌul yaꞌ. Yalnilo yaꞌ yinh sunil iskꞌul tet ix hakaꞌ tiꞌ:
—Maxhto hunelo tiꞌ xaꞌekꞌ chꞌen xhilet xol xil inwiꞌan, yuto yet Komam Dios wehan, nazareo hinan yettax inpitzkꞌatijan yinh inmiꞌan, yuxin tato chiꞌilaxilo xil inwiꞌtiꞌan, chipax wipan, lahanxa xin chinelikojan hakaꞌ komon anma, xhi yaꞌ.
Hayet yabꞌenilo ix Dalila tato yalilo yaꞌ yinh sunil yanma bꞌaytet yinh chitit yip yaꞌ, yanito ix yawtemal ebꞌnaj yahawil ebꞌnaj filisteo hakaꞌ tiꞌ:
«Wal tinanh titanhwej, yuto mayalilo naj Sansón wetan bꞌaytet yinh chitit yip naj,» xhito ix.
Isto ebꞌnaj yilno ix, iqꞌbꞌil xin chꞌen melyu yu ebꞌnaj.
Iswaytzenkanh ix Dalila yaꞌ Sansón tuꞌ sat isbꞌul, yawtenti ix huneꞌ naj yunhe iskꞌupnilo naj xil iswiꞌ yaꞌ Sansón. Iskꞌupnilo naj hujebꞌ majan xil iswiꞌ yaꞌ halbꞌil tuꞌ. Hayet elnaxa xil iswiꞌ yaꞌ yichiko ix Dalila isbꞌahwa yinh yaꞌ yuto matxa yip yaꞌ. Yahwi ix tet yaꞌ hakaꞌ tiꞌ:
«Sansón, chul ebꞌnaj filisteo tawinh,» xhi ix. Yel iswayanh yaꞌ, isnahni yaꞌ tato chito yu iskolnilo isbꞌa yaꞌ yul isqꞌabꞌ ebꞌnaj filisteo hakaꞌtikꞌa yalanhtokanoj; mach xin yohtajo yaꞌ tato haꞌ Komam Jahawil xaꞌishekꞌilo isbꞌa yinh yaꞌ. Yapni ebꞌnaj filisteo yinh yaꞌ, istzabꞌnayo ebꞌnaj yaꞌ, ischꞌotnilti ebꞌnaj isbꞌaqꞌ sat yaꞌ, yinito ebꞌnaj yaꞌ bꞌey konhobꞌ Gaza. Yaniko ebꞌnaj chꞌen cadena yinh yaꞌ yu yok yaꞌ munil yinh chꞌen molino yul preso tuꞌ. Yet lahwi yelkano xil iswiꞌ yaꞌ tuꞌ xin, ichipaxiko ischꞌibꞌ hunelxa.
Iskamikal yaꞌ Sansón
Lahwi tuꞌ, iskutxbꞌaniko isbꞌa ebꞌnaj yahawil ebꞌnaj filisteo yu tzalahilal; yaqꞌni ebꞌnaj isxahanbꞌal tet istioxh Dagón, yalni ebꞌnaj xin:
«Haꞌ kotioxh tiꞌ, haꞌ maꞌaniko naj Sansón yul koqꞌabꞌ,
naj ayko ishowal jinh,» xhi ebꞌnaj.
Hayet yilni anma huneꞌ tuꞌ, yichipaxiko anma isbꞌitni tet istioxh hakaꞌ tiꞌ:
«Haꞌ kotioxh tiꞌ, maꞌaniko naj Sansón yul koqꞌabꞌ,
naj ayko ishowal jinh.
Naj etanto kotzꞌunubꞌ, yebꞌ txꞌiꞌal jet konhobꞌ ispotxꞌkamo naj,» xhi anma.
Hayet lanhan istzala anma tuꞌ, yalni anma:
«Iweti naj Sansón yunhe kotzala yu naj,» xhi.
Yilaxilti yaꞌ Sansón yul preso, yok anma tzebꞌo yinh yaꞌ, islinhbꞌankanh ebꞌnaj yaꞌ yiktabꞌal kabꞌebꞌ isxeꞌ nha.
Yalni yaꞌ Sansón tet naj tzeh chixekꞌobꞌtanhen yaꞌ:
«Iqꞌintojan bꞌay ay yoyal xeꞌ nha, kat intzabꞌnihan, kat inqꞌebꞌan hinbꞌahan yinh,» xhi yaꞌ.
Kaw xin nohna nha tuꞌ yu ebꞌnaj winaj yebꞌ ebꞌix ix; aypaxikto ebꞌnaj yahawil ebꞌnaj filisteo tuꞌ, aymi xin hunu oxebꞌo mil anma ayahto yinh iskabꞌ piso, yilni yetan ebꞌnaj yaꞌ Sansón tuꞌ. Yah yaw yaꞌ Sansón tet Komam Dios Jahawil, yalni yaꞌ hakaꞌ tiꞌ:
«Mamin, hach inDiosalan, chinqꞌanan tawet ta chinhanatijan, waxanhka haxanhe hunel tiꞌ chawaqꞌ wipan, kat waqꞌnihan ispaj selel tet ebꞌnaj filisteo chꞌotnilti isbꞌaqꞌ insattiꞌan,» xhi yaꞌ. Yaniko isqꞌabꞌ yaꞌ yinh kabꞌebꞌ yoyal ayko yiktabꞌanil nha bꞌay ayayo yalil sunil nha tuꞌ, yako iswatxꞌqꞌabꞌ yaꞌ yinh huneꞌ yoyal, yanipaxiko ismekqꞌabꞌ yinh huneꞌxa yoyal. Yah yaw yaꞌ yinh kaw ip hakaꞌ tiꞌ: [image: 43.TIF] 

«Kamojinan yebꞌ ebꞌnaj filisteo tiꞌ,» xhi yaꞌ.
Istennikꞌo yaꞌ yoyal nha tuꞌ yinh sunil yip, yaykꞌay yibꞌanh sunil ebꞌnaj yahawil ebꞌnaj filisteo, yebꞌ yibꞌanh sunil anma ayikto bꞌey tuꞌ. Kaw xin niman anma kam yu yaꞌ Sansón yet iskam yaꞌ. Ekꞌbꞌal xin isbꞌisil anma tuꞌ, sata isbꞌisil anma ispotxꞌ yaꞌ yet yalanhtokanoj.
Lahwi tuꞌ, yapni ebꞌnaj yuxhta yaꞌ Sansón yebꞌ makta ayto yu isbꞌa yebꞌ yaꞌ, yinito ebꞌnaj isnimanil yaꞌ, ismujni ebꞌnaj yaꞌ xolbꞌal konhobꞌ Zora yebꞌ konhobꞌ Estaol, bꞌay mujan ismam yaꞌ, haꞌ ton naj Manoa. Wal yaꞌ Sansón yulbꞌal 20 (hunkꞌal) habꞌil ok yaꞌ yahawil ebꞌnaj Israel.
3. HUNTEQꞌANXA TZET YU EBꞌNAJ ISRAEL
(17:1—21:25)
Ej tioxh yebꞌ naj sacerdote yet naj Micaía
Bꞌey txꞌotxꞌ chewal txꞌotxꞌ sat istxꞌotxꞌ yikꞌal yaꞌ Efraín, ay huneꞌ naj chiyij Micaía. Haꞌ naj tuꞌ halni tet ismiꞌ hakaꞌ tiꞌ:
—Wal chꞌen 1,100 melyu plata hawala ta elqꞌabꞌiltoj, hatzꞌaktiꞌnhen naj elqꞌom tuꞌ, matzet chal hakꞌul yinh chꞌen, yuto haninan iqꞌnhe chꞌen. Haninan welqꞌatojan chꞌen yajaꞌ tinanh chiwaqꞌpaxojan chꞌen tawet, xhi naj.
Yalni ix miꞌe xin:
—Saqꞌal yet Komam Jahawil, wunin, yuto maxawalilo chꞌen wetan, xhi ix.
Yaqꞌni naj chꞌen 1,100 melyu plata tet ismiꞌ, yalni ismiꞌ naj xin:
—Yinh kaw isyelal xawaqꞌan chꞌen tiꞌ tet Komam Jahawil yu iswatxꞌelax huneꞌ tioxh yinh kaw kꞌul, yebꞌ huneꞌxa tioxh chiwatxꞌi yul chꞌen molde, yu huneꞌ tuꞌ yuxin chinqꞌanan iskꞌulal Komam yinh wuninan; yuxin chiwaqꞌ meltzohojan chꞌen tawet, xhi ix miꞌe.
Yaqꞌni meltzoho naj chꞌen melyu tet ismiꞌ, yaqꞌni ix 200 chꞌen melyu tuꞌ tet huneꞌ naj chakꞌom plata, yunhe iswatxꞌen naj hunu istioxh ix kaw kꞌulchꞌan, yebꞌ huneꞌxa tioxh chiwatxꞌihati yul chꞌen molde, haꞌ xin bꞌey alaxokto yul yatut naj Micaía. [x]
Haꞌ huneꞌ naj winaj Micaía tuꞌ xin ay huneꞌ yatut istioxh naj. Iswatxꞌen naj xilqꞌape chiꞌokniko yinh naj sacerdote yinh istioxh naj, [*] iswatxꞌenpaxo naj hunteqꞌanxa nixhte tioxh, yaniko naj huneꞌ iskꞌahol yinh sacerdotehal yinh istioxh tuꞌ. Yinh huneꞌ tiempohal tuꞌ machi mak ayko isreyalo ebꞌnaj Israel, yuxin haꞌ tzet chiyoche iskꞌul anma iswatxꞌeꞌ, haꞌ chiyu.
Ay xin huneꞌ naj tzeh ay bꞌey konhobꞌ Belén, sat istxꞌotxꞌ yikꞌal yaꞌ Judá, wal naj tuꞌ yikꞌal yaꞌ Leví ye naj; huneꞌ naj tzeh tuꞌ tonhe chihul ekꞌ naj yulaj konhobꞌ. El naj yul konhobꞌ Belén sat istxꞌotxꞌ yikꞌal yaꞌ Judá, isto naj issayno hunu nha bꞌay chiꞌehi. Hayet lanhan yekꞌ naj bꞌey txꞌotxꞌ chewal txꞌotxꞌ, istxꞌotxꞌ yikꞌal yaꞌ Efraín, yapni naj bꞌey yatut naj Micaía.
Isqꞌambꞌen naj Micaía tet naj hakaꞌ tiꞌ:
—¿Bꞌaytuꞌwal hapeto? xhi naj. Istaqꞌwi naj:
—Inpetohan bꞌey konhobꞌ Belén, ayko yul ismajul Judá, hanintiꞌan levita hinan, chinekꞌan insayaꞌan bꞌay chinehan, xhi naj.
Yalni naj Micaía tet naj:
—Kananhkano bꞌey watuttiꞌan, chaxhok insacerdotehojan yinh intioxhan; hakaꞌ inmaman chawukoj. Chiwaqꞌan 10 (lahonhebꞌ) siclo plata hatoholo hunun habꞌil, chiwaqꞌnipaxojan xil haqꞌap yebꞌ tzet chaloh, xhi naj. Hak tuꞌ yu iskankano naj tzeh levita tuꞌ iskꞌatanh naj Micaía.
Kaw xin chitzala naj yu kankano naj bꞌey yatut naj Micaía tuꞌ; hakaꞌ iskꞌahol naj Micaía yuko naj. Yaniko naj Micaía naj tzeh levita tuꞌ issacerdotehoj yinh istioxh, yehkanayo naj yatut naj tuꞌ. Istxumni naj Micaía hakaꞌ tiꞌ:
«Wal tinanh, chiyaqꞌayo Komam Jahawil isyaxil wibꞌanhan, yuto levita naj ayko insacerdotehojan,» xhi naj.
	[x]17:4 Yet payat tuꞌ chiwatxꞌelax tioxh yu tzꞌujubꞌ, kat ismaslaxiko plata yinh.

Naj Micaía yebꞌ ebꞌnaj yikꞌal yaꞌ Dan
Haꞌ yinh huneꞌ tiempohal tuꞌ, machi isreyal anma Israel, maxhtopaxo xin istxꞌotxꞌ ebꞌnaj yikꞌal yaꞌ Dan xol ebꞌnaj Israel, yuxin yexnheto issayni ebꞌnaj bꞌay chiꞌehi. Yuxin ischejto ebꞌnaj howanh ebꞌnaj winaj kaw ay yip yanma, yel ebꞌnaj bꞌey konhobꞌ Zora yebꞌ bꞌey konhobꞌ Estaol, isto ebꞌnaj yilno ej txꞌo txꞌotxꞌ. Yalni ebꞌnaj tet ebꞌnaj:
«Asiꞌwej, kat heyohtanhenilo txꞌotxꞌ,» xhi ebꞌnaj. Yapni ebꞌnaj howanh tuꞌ bꞌey chewal txꞌotxꞌ yul ismajul yikꞌal yaꞌ Efraín, yapni ebꞌnaj bꞌey yatut naj Micaía, iskankano ebꞌnaj huneꞌ aqꞌbꞌal bꞌey tuꞌ. Hayet ay ebꞌnaj bꞌey yatut naj Micaía tuꞌ xin, yabꞌen ebꞌnaj yul isnuqꞌ naj tzeh levita tuꞌ, yuxin to ebꞌnaj iskꞌatanh naj, isqꞌambꞌen ebꞌnaj tet naj:
—¿Mak kaxhiniti bꞌey tiꞌ? ¿tzet yinh xin ayachikꞌoj? ¿tzet chasaykꞌoj? xhi ebꞌnaj tet naj.
Istaqꞌwi naj:
—Naj Micaía tiꞌ aqꞌni istzotiꞌ wetan yu wokan issacerdoteho naj yinh istioxh, xhi naj. Yuxin yal ebꞌnaj tet naj hakaꞌ tiꞌ:
—Qꞌambꞌe tet Komam Dios tato kꞌul chiꞌeloko huneꞌ kobꞌel tiꞌanh, xhi ebꞌnaj. Istaqꞌwi naj levita tuꞌ tet ebꞌnaj:
—Asiꞌwej yinh aqꞌankꞌulal, haꞌ Komam Dios chiꞌok heyetbꞌihoj yinh hebꞌel, xhi naj.
Isto ebꞌnaj howanh tuꞌ bꞌey konhobꞌ Lais. Haꞌ anma ay yul konhobꞌ tuꞌ kaw aqꞌankꞌulal yehi, kaw matzet chal iskꞌul, yebꞌ kaw isah iskꞌul; lahan hakaꞌ anma ay bꞌey konhobꞌ Sidón. Machi xin hunu mak chiꞌaniko howal yinh, mach xin ayokto yalanh yip hunuxa konhobꞌ. Nahat xin yehilo yinh konhobꞌ Sidón, wal xin yet isbꞌa ischukil. Lahwi tuꞌ ismeltzo ebꞌnaj howanh ilom txꞌotxꞌ iskꞌatanh yuxhta bꞌey konhobꞌ Zora yebꞌ konhobꞌ Estaol. Haꞌ ebꞌnaj yuxhta ebꞌnaj tuꞌ qꞌambꞌeni:
—¿Hanikꞌ maꞌeliko hebꞌel? xhi ebꞌnaj.
Istaqꞌwi ebꞌnaj xin:
—Ahanhwewanoj, ahojonhweto jaqꞌaꞌko howal yinh ebꞌnaj. Kaw konhekꞌanh kobꞌeytzeꞌanh huneꞌ txꞌotxꞌ tuꞌ, jilanh tato kaw kꞌul txꞌotxꞌ. Machojabꞌ hunu hex chexkan tzꞌonhnoj yinh matzet cheyu, wal xin tonhwej, jiqꞌalo huneꞌ txꞌotxꞌ tuꞌ. Hayet chexapni bꞌey tuꞌ, kat heyilni anma kaw matzet chal iskꞌul, yebꞌ huneꞌ txꞌotxꞌ tuꞌ kaw nimejal yekoj. Haꞌ Komam Dios xin anheko txꞌotxꞌ yul koqꞌabꞌ, huneꞌ txꞌotxꞌ tuꞌ sunil tzet tzꞌajan sat txꞌotxꞌ, xhi ebꞌnaj.
Hak tuꞌ yu yel 600 ebꞌnaj Israel yikꞌal yaꞌ Dan bꞌey konhobꞌ Zora yebꞌ konhobꞌ Estaol, iqꞌbꞌil xin ismunlabꞌal ebꞌnaj yet howal. Isto ebꞌnaj yinh howal tuꞌ, yapni ebꞌnaj bꞌey txꞌotxꞌ ismajul yikꞌal yaꞌ Judá, iswatxꞌenkanh ebꞌnaj ismantiado iskawilal konhobꞌ Quiriat-jearim, yetkꞌulal bꞌay chito tzꞌayik. Haꞌ ton huneꞌ txꞌotxꞌ tuꞌ chito hal-lax tinanh ismantiado yaꞌ Dan. Lahwi tuꞌ yel ebꞌnaj bꞌey tuꞌ, yapni ebꞌnaj bꞌey chewal txꞌotxꞌ yul ismajul yikꞌal yaꞌ Efraín, yapni ebꞌnaj bꞌey yatut naj Micaía.
Yalni ebꞌnaj howanh bꞌey ilno txꞌotxꞌ Lais tuꞌ tet ebꞌnaj yuxhta tuꞌ:
«Ilwekꞌanabꞌtoj lah, haꞌ yul huneꞌ nha tuꞌ ayikꞌto xil isqꞌap naj sacerdote yebꞌ nixhte tioxh, yebꞌ huneꞌ tioxh ayko chꞌen plata yinh, yebꞌ huneꞌxa watxꞌebꞌil yul molde. Chisje heyilni tzet cheyute,» xhi ebꞌnaj.
Hayet yapni ebꞌnaj bꞌey tuꞌ isto ebꞌnaj bꞌay ay naj tzeh levita tuꞌ ayko yul yatut naj Micaía. Hayet yilni ebꞌnaj naj, isqꞌambꞌen ebꞌnaj hanikꞌ ye naj. Wal ebꞌnaj 600, ebꞌnaj yikꞌal yaꞌ Dan, kankano ebꞌnaj istiꞌ pulta, ayko xin ischꞌen ebꞌnaj yet howal yul isqꞌabꞌ. Yokto ebꞌnaj howanh tuꞌ yul yatut naj Micaía, yinilti ebꞌnaj huneꞌ tioxh ayko chꞌen plata yinh, yinipaxilti ebꞌnaj xil isqꞌabꞌ naj sacerdote yinh tioxh tuꞌ yebꞌ hunteqꞌanxa nixhte tioxh ayikto yul nha tuꞌ. Wal naj sacerdote kankano naj istiꞌ pulta iskꞌatanh ebꞌnaj 600 yikꞌal yaꞌ Dan.
Hayet yilni naj sacerdote yokto ebꞌnaj howanh yul yatut naj Micaía tuꞌ, yinilti ebꞌnaj huneꞌ tioxh watxꞌebꞌil, ayko chꞌen plata yinh, yinipaxilti ebꞌnaj xil isqꞌap naj sacerdote yinh tioxh yebꞌ hunteqꞌanxa nixhte tioxh, yalni naj tet ebꞌnaj hakaꞌ tiꞌ:
—¿Tzet cheyu tuꞌ? xhi naj.
Istaqꞌwi ebꞌnaj:
—Kach hatiꞌ, ako haqꞌabꞌ ismajo hatiꞌ, kata, yuto chachto jintajanh, hakaꞌ xin komamanh chawukoj, kat hawok kosacerdotehojanh. ¿Tom ekꞌbꞌalto kꞌul hawok sacerdotehal yinh huneꞌ naj winaj yebꞌ iskꞌahol, sata hawok sacerdotehal yinh hunmajan ebꞌnaj Israel? xhi ebꞌnaj tet naj. Istzalakanh iskꞌul naj sacerdote tuꞌ. Yinito naj xil isqꞌap yet sacerdote yebꞌ nixhte tioxh, yinipaxto naj huneꞌ tioxh watxꞌebꞌil, ayko chꞌen plata yinh, isto naj yinta ebꞌnaj yikꞌal yaꞌ Dan tuꞌ.
Hunxa xin isto ebꞌnaj yinh isbꞌel, isbꞌabꞌi nixhte yuninal ebꞌnaj yebꞌ isnoqꞌ ebꞌnaj yebꞌ tzetaj ay ebꞌnaj. Nahatxa xin chito ebꞌnaj yinh isbꞌel tuꞌ, yet iskutxbꞌanayo naj Micaía ebꞌnaj ayayo iskawilal yatut, isto ebꞌnaj istzujnoyo ebꞌnaj Israel yikꞌal yaꞌ Dan tuꞌ. Hayet yabꞌen ebꞌnaj yikꞌal yaꞌ Dan yahwi naj Micaía yintaj, ismeltzo ebꞌnaj, yok tꞌanhno ebꞌnaj yinh sat naj, isqꞌambꞌen ebꞌnaj tet naj:
—¿Tzet hawehi, yuxin tzetkꞌa anma maxakutxbꞌa? xhi ebꞌnaj.
Istaqꞌwi naj Micaía tet ebꞌnaj:
—Maxeyelqꞌato intioxhan watxꞌebꞌil wuhan, maxeyinipaxto insacerdotehan yinh intioxhan, kat hepaxtoj. ¿Tom ayto tzet maxeyakano wetan? kat xin heyalnipaxo wetan: ¿Tzet hawehi? xhi naj.
Istaqꞌwi ebꞌnaj yikꞌal yaꞌ Dan tet naj:
—Bꞌej yelti hawaw jintajanh, kꞌuxantaxka ay ebꞌnaj nabꞌ istit ishowal, kat chachistanhtzeniloj yebꞌ hawuninal, xhi ebꞌnaj tet naj.
Islahniko ebꞌnaj yikꞌal yaꞌ Dan tuꞌ isbꞌel. Hayet jilni naj Micaía, ta kaw ay yip ebꞌnaj sata naj, ismeltzo naj bꞌey yatut. Yinito ebꞌnaj sunil tzet yilo tet naj Micaía, yinipaxto ebꞌnaj naj sacerdote levita; yapni ebꞌnaj bꞌey konhobꞌ Lais. Wal anma ay bꞌey Lais tuꞌ, kaw aqꞌankꞌulal yehi, kaw matzet chal iskꞌul. Yaniko ebꞌnaj Israel tuꞌ howal yinh anma ay yul konhobꞌ Lais, ispotxꞌnikamo ebꞌnaj anma yu chꞌen espada, isnhusnilo ebꞌnaj konhobꞌ.
Haꞌ konhobꞌ Lais tuꞌ kaw nahat yehilo yinh konhobꞌ Sidón yebꞌ xin mach chitxonhwi yebꞌ chiloqꞌwi ebꞌnaj tet hunuxa konhobꞌ, yuxin machi mak kolni ebꞌnaj yul isqꞌabꞌ ebꞌnaj Israel tuꞌ. Konhobꞌ Lais tuꞌ, ayayo yul akꞌal yul ismajul Bet-rehob, yok ebꞌnaj iswatxꞌenokanh konhobꞌ tuꞌ hunelxa, yehayo ebꞌnaj bꞌey tuꞌ. Yaniko ebꞌnaj Dan isbꞌiho konhobꞌ Lais tuꞌ, yuto hak tuꞌ isbꞌi ismam icham ebꞌnaj, haꞌ ton huneꞌ iskꞌahol yaꞌ Israel. Wal ebꞌnaj yikꞌal yaꞌ Dan yakanh ebꞌnaj huneꞌ tioxh ayko chꞌen plata yinh, iqꞌbꞌil yu tuꞌ, yu yinayo isbꞌa ebꞌnaj tet. Yaniko ebꞌnaj naj Jonatán iskꞌahol yaꞌ Gersón issacerdotehoj, wal xin yaꞌ Moisés, ismam icham naj Jonatán tuꞌ. Haꞌ xin naj Jonatán yebꞌ iskꞌahol ok sacerdotehal xol ebꞌnaj yikꞌal yaꞌ Dan masanto yet yilaxto ebꞌnaj preso yul huneꞌxa nan konhobꞌal. Sunil istiempo ayko Yatut Komam Dios bꞌey konhobꞌ Silo, yakanh ebꞌnaj yikꞌal yaꞌ Dan huneꞌ tioxh watxꞌebꞌil yu naj Micaía yul Yatut Komam tuꞌ. [*]

Huneꞌ naj levita yebꞌ iskabꞌ yixal
Haꞌ yinh istiempohal yet maxhto isreyal ebꞌnaj Israel, ay huneꞌ naj levita ay bꞌey txꞌotxꞌ chewal txꞌotxꞌ bꞌey istxꞌotxꞌ yikꞌal yaꞌ Efraín, kaw xin nahat yekanto sat txꞌotxꞌ chewal txꞌotxꞌ tuꞌ. Yiqꞌni naj levita tuꞌ huneꞌ ix; huneꞌ ix tuꞌ ah konhobꞌ Belén ayko yul ismajul txꞌotxꞌ Judá. Yajaꞌ xin issay ix ismul iskꞌatanh naj, ispaxto ix yatut ismam bꞌey konhobꞌ Belén, wal xin kankano ix kanhebꞌ ixahaw bꞌey yatut ismam tuꞌ. Lahwi tuꞌ yahwano yichamil ix, isto naj ilwal yinh ix, yu istzotel naj yinh aqꞌankꞌulal tet ix, kꞌuxantaxka chito isjeti ix. Tzujan xin huneꞌ naj iskꞌamteꞌ naj yintaj yebꞌ kakꞌonh noꞌ burro; ischahlax naj yu ix yet yapni naj yatut ismam ix tuꞌ. Yet yilni naj ismam ix tuꞌ naj tzeh, yelti naj ischahno naj yinh tzalahilal. Yalni naj tato chikankano naj yatut naj tuꞌ. Hak tuꞌ yu iskankano naj oxebꞌ tzꞌayik yul yatut ismam ix tuꞌ; yaqꞌlax tzet chislo naj, yaqꞌlax tzet chukꞌ naj, yaqꞌlaxpaxo bꞌay chiway naj.
Haxa yinh iskanh tzꞌayik xin, yahwano sunil makta ay yul nha tuꞌ, wal naj levita iswatxꞌe isbꞌa naj ispaxtoj, yajaꞌ ismam yixal naj tuꞌ yal naj hakaꞌ tiꞌ:
—Estam chexwaꞌkano, maxhto chextohi, haxinwal ay heyip yinh hebꞌel, xhi naj.
Yay tzꞌonhno naj yebꞌ ix waꞌoj; lahwi tuꞌ yalni naj mame hakaꞌ tiꞌ:
—Kananhwekano hunxa aqꞌbꞌal, chiwalan tawet, tato kaw chitzalaho hawanma, xhi naj.
Yahwano naj yu isto naj yalni, yok ismam ix tuꞌ yalno tet naj:
—Kananhwekano hunxa aqꞌbꞌal tiꞌ, xhi naj. Hak tuꞌ yu yehayo naj hunxa aqꞌbꞌal tuꞌ.
Haxa yinh ishowebꞌ tzꞌayik, yinh kaw sahabꞌ sakꞌayal ahwano naj yu isto naj, yajaꞌ xin yal ismam ix hakaꞌ tiꞌ:
—Xewanhnino yalanhto maxhto chextohi, ahojabꞌna tzꞌayik bꞌela, xhi naj. Hak tuꞌ xin yu yok naj waꞌoj yebꞌ ismam yixal.
Yah linhno naj yu isto naj yebꞌ yixal yebꞌ iskꞌamteꞌ. Haxa xin naj ismam yixal naj tuꞌ yal hakaꞌ tiꞌ:
—Kaw maꞌah tzꞌayik lah, kananhwekano hunxa aqꞌbꞌal, kat hawaqꞌni tzalaho hakꞌul, haxa yet hekal sahabꞌ chaxhahwanoj, kat hato hawatut, xhi naj.
Yajaꞌ xin matxa isjekano naj huneꞌ aqꞌbꞌal tuꞌ, wal xin to naj, yinito naj yixal yebꞌ ischejabꞌ yebꞌ kakꞌonh isburro ayahto isxhila; yapni naj satakꞌti konhobꞌ Jebús, haꞌ ton Jerusalén. [y].
Yet ay naj iskawilal konhobꞌ Jebús tuꞌ, haꞌ tzꞌayik xin xaꞌaynahi. Yalni ischejabꞌ naj tet:
—Tonh bꞌey iskonhobꞌ ebꞌnaj jebuseo ay bꞌey tiꞌ, kat kokankano huneꞌ aqꞌbꞌal tiꞌ, xhi naj.
Istaqꞌwi naj levita tuꞌ:
—Machoj, mach chonhkan yul hunu konhobꞌ mach Israeloj, wal xin palan korinhbꞌanto bꞌey konhobꞌ Gabaa, xhi naj. Yalnipaxo naj tet iskꞌamteꞌ:
—Haꞌ bꞌey konhobꞌ Gabaa tuꞌ chonhkankanoj, maka bꞌey konhobꞌ Ramá, xhi naj.
Hak tuꞌ yu isrinhbꞌanto ebꞌnaj yinh isbꞌel tuꞌ, haxa yet lanhanxa yay numnahi, yapni ebꞌnaj bꞌey Gabaa, haꞌ huneꞌ konhobꞌ tuꞌ iskonhobꞌ ebꞌnaj yikꞌal yaꞌ Benjamín. Ishekꞌnilo isbꞌa ebꞌnaj yinh bꞌeh bꞌey tuꞌ, isto ebꞌnaj yul konhobꞌ Gabaa yu iskankano ebꞌnaj huneꞌ aqꞌbꞌal bꞌey tuꞌ. Hak tuꞌ xin yu yokto ebꞌnaj yul konhobꞌ, yay tzꞌonhno ebꞌnaj yul txonhbꞌal yuto machi mak aqꞌni bꞌay chiway ebꞌnaj.
Haxa yet kaw xaꞌah aqꞌbꞌal xin yekꞌto huneꞌ naj icham, ispeto munil. Ah chewal txꞌotxꞌ naj yul ismajul yaꞌ Efraín ay naj yet yalanhtokanoj; wal xin bꞌey konhobꞌ Gabaa tuꞌ ay naj. Haꞌ xin anma ay bꞌey Gabaa tuꞌ, yikꞌal yaꞌ Benjamín ye ebꞌnaj.
Hayet yah tꞌanhno icham, yilni icham naj bꞌelwom yul txonhbꞌal tuꞌ, isqꞌambꞌen icham tet naj:
—¿Bꞌay hapeto, bꞌay xin chachtohi? xhi icham.
Istaqꞌwi naj tuꞌ:
—Kopetohanh bꞌey Belén, yul ismajul Judá, chonhtohanh bꞌey watutan bꞌay kaw nahat yekanto bꞌey txꞌotxꞌ chewal txꞌotxꞌ yul ismajul ebꞌnaj yikꞌal yaꞌ Efraín. Konhekꞌanh hayebꞌ tzꞌayik bꞌey Belén, haꞌ tinanh xin chintohan bꞌay ay Yatut Komam Jahawil, machi mak xin chiꞌaqꞌni bꞌay chonhwayanh bꞌey tiꞌ. Wal xin ay istelaj koburrohanh iqꞌbꞌil juhanh; iqꞌbꞌilpaxo tzet chinlohan yebꞌ wixalan yebꞌ inchejabꞌan, iqꞌbꞌilpaxo kovinohanh, tzꞌajan lahan iqꞌbꞌil juanh, xhi naj.
Istaqꞌwi icham tet naj:
—Matzet chal hekꞌul, tonhwe wintajan, sunil tzet chiꞌokniko hawu chiwaqꞌan tawet, mach chisje inkꞌulan ta chachkankano yul txonhbꞌal tiꞌ, xhi icham.
Hak tuꞌ xin yu yinito icham ebꞌnaj yul yatut, yaqꞌni icham istelaj isburro naj, istxꞌahni ebꞌnaj yoj, yok ebꞌnaj waꞌoj. Hayet kaw lanhan istzala ebꞌnaj tuꞌ, yapni hunteqꞌan ebꞌnaj winaj kaw txꞌojkanoj ay yul konhobꞌ tuꞌ bꞌey yatut icham. Ishoynayo ebꞌnaj teꞌ nha tuꞌ, yichiko ebꞌnaj ismaqꞌnito teꞌ pulta, yalni ebꞌnaj tet icham hakaꞌ tiꞌ:
—Ilti huneꞌ naj mahul takꞌatanh tinanh, chijochehanh chonhwayanh yebꞌ naj, xhi ebꞌnaj.
Yelti icham yahaw nha tuꞌ tzotelo tet ebꞌnaj, yalni icham tet ebꞌnaj:
—Machoj, hex wet anmahil mach chewatxꞌe huneꞌ istxꞌojal tuꞌ yinh naj mahul watut tiꞌanh. Wal xin ay huneꞌ inkutzꞌinan maxhto yichamil yebꞌpaxo xin yixal naj iqꞌbꞌil yu, chiwaltojan ebꞌix teyet kat hewatxꞌen tzet cheyoche yinh ebꞌix, yajaꞌ wal yinh naj tiꞌ, mach chewatxꞌe istxꞌojal tuꞌ, xhi icham.
Yajaꞌ xin mach yabꞌeto ebꞌnaj yinh tzet yal icham. Hak tuꞌ xin yu yanilto naj levita tuꞌ yixal yul calla tet ebꞌnaj, yok ebꞌnaj yetano ix sunilbꞌal aqꞌbꞌal; haxa yet lanhanxa issajbꞌiloj isbꞌejnikano ebꞌnaj ix. Haxa yet lanhanxa issajbꞌilo xin ismeltzokto ix yatut icham bꞌay ay yichamil ix tuꞌ, yajaꞌ hayet yapni ix istiꞌ pulta yaykꞌay ix. [*]Haxa yet yahwano naj levita, ishajni naj teꞌ pulta yu istoxa naj yinh isbꞌel; yilni naj yixal tuꞌ hichanto ix sat txꞌotxꞌ, aykanto isqꞌabꞌ ix yibꞌanh ismarcohal teꞌ pulta.
Yalni yichamil ix tuꞌ tet:
—Ahanhwanoj, tonh, xhi naj, yajaꞌ xin mach taqꞌwi ix.
Yinikanh naj ix, yanahto naj ix yibꞌanh noꞌ burro, isto naj yinh isbꞌel bꞌey yatut. Hayet yapni naj yatut yiniti naj chꞌen cuchillo, ishosnayo naj isnimanil ix bꞌay chischale isbꞌa isbꞌajil, kabꞌlahonhebꞌ yuteyo naj isnimanil ix tuꞌ; yanito naj isnimanil ix tet hunun ismajul ebꞌnaj Israel. Haꞌ sunil mak ilni huneꞌ tuꞌ yal hakaꞌ tiꞌ:
«Yichitax jel, hanhonh Israelonh tiꞌ, bꞌey Egipto maxhto bꞌay chijil yuni hakaꞌ tiꞌ. Tinanh xin kaw kotxumuwej yinh huneꞌ tiꞌ, kat jilni yinh tzet chiꞌelikoj, kat kotzotel yibꞌanhiloj,» xhi ebꞌnaj.
	[y]19:10 Haꞌ konhobꞌ Jerusalén, Jebús chal-laxpaxo yinh, yuto haꞌ bꞌey tuꞌ ekꞌlena ebꞌnaj jebuseo, Jos. 15:8; 18:16,28; Jue. 1:21
	19:26 19:26 Os. 9:9; 10:9

Yako ebꞌnaj Israel howal yinh ebꞌnaj yikꞌal yaꞌ Benjamín
Iskutxbꞌaniko isbꞌa sunil ebꞌnaj Israel sata Komam Dios bꞌey Mizpa, istit ebꞌnaj Israel ay bꞌey Dan masanta bꞌey Beerseba yebꞌpaxo ebꞌnaj Israel ay bꞌey Galaad, huneꞌxanhe xin yute isbꞌa ebꞌnaj. Iskutxbꞌako isbꞌa sunil ebꞌnaj iswiꞌehal yeko yinh ebꞌnaj Israel. Xol iskonhobꞌ Komam iskutxbꞌako isbꞌa tuꞌ, ay 400 mil ebꞌnaj soldado ayko yespada yul isqꞌabꞌ to yinh howal. Yabꞌenilo ebꞌnaj yikꞌal yaꞌ Benjamín tato iskutxbꞌako isbꞌa ebꞌnaj Israel bꞌey Mizpa. Isqꞌambꞌen ebꞌnaj Israel tet naj levita tuꞌ:
—Halilo tzet ye huneꞌ istxꞌojal tuꞌ, xhi ebꞌnaj. Yalni naj levita, yichamil ix aqꞌlaxkamo tuꞌ:
—Kinapnihan yebꞌ wixalan bꞌey konhobꞌ Gabaa, ayko yul ismajul ebꞌnaj yikꞌal yaꞌ Benjamín; inkanan wayo huneꞌ aqꞌbꞌal bꞌey tuꞌ. Iskutxbꞌa isbꞌa ebꞌnaj ay bꞌey Gabaa winhan; ishoynayo ebꞌnaj teꞌ nha bꞌay ayonh tuꞌanh yinh huneꞌ aqꞌbꞌal tuꞌ yunhe kinismaqꞌnikamojan ebꞌnaj. Haxa wixalan ok ebꞌnaj yetaꞌ; hak tuꞌ xin yu iskam ix yu ebꞌnaj. Winitijan wixal tuꞌan, inpolnayojan ix, wanitojan isnimanil ix yul sunil ismajul ebꞌnaj Israel yunhe heyohtanheni huneꞌ mule yu tiꞌ yebꞌ istxꞌojal yako ebꞌnaj yinh ebꞌnaj Israel. Hanhonh tiꞌ jet Israelal kobꞌa, yuxin haꞌ tinanh chisje hetxumni yebꞌ heyalni tzet chiꞌeliko huneꞌ tiꞌ, xhi naj.
Huneꞌnhe xin yute isnabꞌal ebꞌnaj sunil, yahwano ebꞌnaj, yalni ebꞌnaj hakaꞌ tiꞌ:
—Wal tinanh, machi hunujonh tiꞌ chonhmeltzo bꞌey komantiado, machipaxo hunujonh chonhmeltzo bꞌay ayonh. Wal tinanh chonhahweto jaqꞌaꞌko howal yinh konhobꞌ Gabaa tuꞌ; yaj chijayo suerte yu jilni mak chito bꞌabꞌel. Haxa hunun xol lahlahonhwanh ebꞌnaj winaj xol sunil ebꞌnaj Israel tiꞌ chiꞌinito tzet chikolo hanhonh soldadohonh tiꞌ; walonh kosunil xin chonhto jaqꞌaꞌ ispaj tet ebꞌnaj Gabaa tuꞌ, yu istxꞌojal iswatxꞌe ebꞌnaj jinh, hanhonh Israelonh tiꞌ, xhi ebꞌnaj.
Iskutxbꞌaniko isbꞌa sunil ebꞌnaj Israel yu yaniko ebꞌnaj howal yinh konhobꞌ tuꞌ; hunxanhe yute isnabꞌal ebꞌnaj sunil. Yanito ebꞌnaj Israel hunteqꞌan ebꞌnaj chejabꞌ yulaj sunil ismajul ebꞌnaj yikꞌal yaꞌ Benjamín, yalni ebꞌnaj hakaꞌ tiꞌ:
«¿Aytam iswatxꞌen ebꞌnaj huneꞌ istxꞌojal koxol tiꞌ? Aweko hunteqꞌan ebꞌnaj txꞌoj isnabꞌal ay bꞌey konhobꞌ Gabaa yul koqꞌabꞌanh, kat kopotxꞌnikamojanh ebꞌnaj, hak tuꞌ xin chiꞌel istxꞌojal koxol hanhonh Israelonh tiꞌ,» xhi ebꞌnaj. Yajaꞌ xin mach yabꞌeto ebꞌnaj yikꞌal yaꞌ Benjamín yinh tzet yal ebꞌnaj Israel tuꞌ. Wal xin tit ebꞌnaj yul hunun konhobꞌ yul ismajul ebꞌnaj Benjamín tuꞌ, iskutxbꞌaniko isbꞌa ebꞌnaj bꞌey Gabaa yu yaniko ebꞌnaj howal yinh ebꞌnaj Israel tuꞌ. 26 mil isbꞌisil ebꞌnaj soldado kutxikoj, tit yul hunun konhobꞌ ayko yul ismajul ebꞌnaj Benjamín, ebꞌnaj tuꞌ watxꞌebꞌilxa isbꞌa ebꞌnaj istit yinh howal. Nan xin yepaxo ebꞌnaj 700 soldado kaw helan ah Gabaa. Xol sunil ebꞌnaj soldado tuꞌ, 700 ebꞌnaj, haꞌ ismekqꞌabꞌ chiyaqꞌbꞌalnhe, kaw xin helan ebꞌnaj isqꞌojwahi yu ximich; hayet chiqꞌojwa ebꞌnaj chꞌilwento ebꞌnaj yinh huneꞌ petan yehi, haꞌ huneꞌ nichꞌan qꞌej ayko yiktabꞌal hakaꞌ xil wiꞌe, haꞌ chij yu ebꞌnaj, machi hunu ebꞌnaj chikꞌaywahi.
Haxa isbꞌisil sunil ebꞌnaj Israel iskutxbꞌako isbꞌa tuꞌ, 400 mil isbꞌisil ebꞌnaj, kaw xin helan ebꞌnaj yinh howal, nan xin yepaxo ebꞌnaj yikꞌal yaꞌ Benjamín.
Lahwi tuꞌ, isto ebꞌnaj Israel bꞌey Bet-el, [z]. haꞌ tuꞌ isqꞌambꞌe ebꞌnaj tet Komam Dios hakaꞌ tiꞌ:
—¿Mak ebꞌnaj chito bꞌabꞌel yaqꞌaꞌko howal yinh ebꞌnaj yikꞌal yaꞌ Benjamín? xhi ebꞌnaj. Istaqꞌwi Komam Jahawil:
—Ebꞌnaj Judá chibꞌabꞌi yaniko howal yinh ebꞌnaj, xhi Komam.
Haxa yet hunxa tzꞌayik xin kaw sahabꞌ ah ebꞌnaj Israel, iswatxꞌen isbꞌa ebꞌnaj isto yanoko howal yinh konhobꞌ Gabaa. Yelto ebꞌnaj Israel yaqꞌno howal yinh ebꞌnaj Benjamín, yuxin hitziko ebꞌnaj yetkꞌulal konhobꞌ Gabaa. Yajaꞌ wal ebꞌyaꞌ Benjamín elti ebꞌnaj bꞌey konhobꞌ Gabaa yinh howal, yinh huneꞌ tzꞌayik tuꞌ ispotxꞌ ebꞌnaj 22 mil ebꞌnaj Israel. Haxa yinh hunxa tzꞌayik yiqꞌ yip ebꞌnaj Israel tuꞌ, isto ebꞌnaj yanoko howal yinh ebꞌnaj yikꞌal yaꞌ Benjamín; haꞌtikꞌa xin bꞌay yaqꞌ ebꞌnaj howal yet bꞌabꞌelal, haꞌ tuꞌ okpaxo ebꞌnaj hunelxa yu yaniko howal; yuxin to ebꞌnaj Israel tuꞌ bꞌey konhobꞌ Bet-el sata Komam Jahawil, yok ebꞌnaj oqꞌo sunilbꞌal tzꞌayik masanto yet yahbꞌal aqꞌbꞌal. Isqꞌambꞌen ebꞌnaj tet Komam Jahawil hakaꞌ tiꞌ:
—¿Chimkonhichipaxikojanh janikojanh howal yinh ebꞌnaj titna yinh yaꞌ Benjamín, ebꞌnaj juxhtajanh tuꞌ hunelxa? xhi ebꞌnaj. Istaqꞌwi Komam Jahawil:
—Ahanhweto heyaqꞌaꞌko howal yinh ebꞌnaj, xhi Komam.
Yuxin hitziko ebꞌnaj Israel iskawilal ebꞌnaj Benjamín yet yewihal yinh hunxa tzꞌayik. Haxa yinh iskayel tuꞌ, elpaxti ebꞌnaj Benjamín ay bꞌey konhobꞌ Gabaa yinh ebꞌnaj Israel, ispotxꞌni ebꞌnaj 18 mil ebꞌnaj Israel ay yespada.
Yuxin to sunil ebꞌnaj soldado Israel tuꞌ yebꞌ sunil konhobꞌ Israel bꞌey Bet-el sata Komam Jahawil, yok ebꞌnaj oqꞌo sata Komam, machi xin waꞌ ebꞌnaj sunilbꞌal tzꞌayik, isnhusni ebꞌnaj isxahanbꞌal tet Komam, yaqꞌni ebꞌnaj yebꞌalqꞌabꞌe yet aqꞌankꞌulal tet Komam Jahawil. Isqꞌambꞌe ebꞌnaj Israel tet Komam Jahawil hakaꞌ tiꞌ: (Yinh huneꞌ tiempohal tuꞌ, haꞌ bꞌey Bet-el ay isKaxha istrato Komam, haꞌ xin yaꞌ Finees, iskꞌahol yaꞌ Eleazar, iskꞌahol yaꞌ Aarón ayko sacerdotehal.)
—Mamin, ¿chitom jakojanh howal yinh ebꞌnaj jet Israelanh, ebꞌnaj Benjamín tiꞌ hunelxa, mato chikobꞌejanh? xhi ebꞌnaj. Istaqꞌwi Komam Jahawil:
—Ahanhwetoj, yuto yet hekal chiwakojan ebꞌnaj yul heqꞌabꞌ, xhi Komam.
Hak tuꞌ yu isto haywanh ebꞌnaj Israel yebꞌa isbꞌa yinhla ishoyanil konhobꞌ Gabaa. Wal hunteqꞌanxa ebꞌnaj soldado Israel ahto ebꞌnaj yu yaniko howal yinh ebꞌnaj Benjamín yinh yoxel. Iswatxꞌen isbꞌa ebꞌnaj yinh howal sata konhobꞌ Gabaa, hakaꞌtikꞌa yet bꞌabꞌelal yebꞌ yet iskayel. Yelti ebꞌnaj Benjamín tuꞌ yinh ebꞌnaj; hak tuꞌ yu ishitzilo ebꞌnaj yinh iskonhobꞌ tuꞌ, ispotxꞌni ebꞌnaj 30 (lahonhebꞌ iskawinaj) ebꞌnaj Israel hakaꞌtikꞌa yet bꞌabꞌelal, yul bꞌeh chito bꞌey Bet-el yebꞌ bꞌeh chito bꞌey Gabaa, bꞌay machi anma chiꞌekꞌi. Haꞌ ebꞌnaj Benjamín tuꞌ xin, halni hakaꞌ tiꞌ: «Makonhqꞌoji yinh ebꞌnaj hakaꞌ yet yalanhtokanoj,» xhi ebꞌnaj.
Wal ebꞌnaj Israel xin, yal ebꞌnaj hakaꞌ tiꞌ: «Hitzojonhweloj nahat yinh huneꞌ konhobꞌ tiꞌ masanta chonhapni istiꞌla bꞌeh,» xhi ebꞌnaj.
Kaw yinh anhe yako isbꞌa ebꞌnaj Israel yinh istxolal yu yaniko howal bꞌey konhobꞌ Baal-tamar. Yahpaxto hunteqꞌanxa ebꞌnaj Israel yebꞌa isbꞌa yinhla ishoyanil konhobꞌ Gabaa. Lahonhebꞌ mil xin ebꞌnaj soldado kaw helan yinh howal xol ebꞌnaj soldado Israel aniko howal yinh konhobꞌ Gabaa tuꞌ, hak tuꞌ xin yu islahniko yip huneꞌ howal. Wal ebꞌnaj Benjamín hitzilo ebꞌnaj yinh iskonhobꞌ tuꞌ, mach istxum ebꞌnaj tato ayxako ebꞌnaj yul isqꞌabꞌ ebꞌnaj Israel. Yaqꞌ Komam yip ebꞌnaj Israel isqꞌoji ebꞌnaj yinh ebꞌnaj Benjamín, ispotxꞌnikamo ebꞌnaj 25,100 ebꞌnaj soldado Benjamín iqꞌbꞌil yespada tuꞌ. Hak tuꞌ xin yu yilniti ebꞌnaj yikꞌal yaꞌ Benjamín tuꞌ tato xaꞌaykꞌay ebꞌnaj yul isqꞌabꞌ ebꞌnaj Israel.
Wal ebꞌnaj Israel tuꞌ, kaw nahat elkano ebꞌnaj tet yikꞌal yaꞌ Benjamín, yuto chikawxi iskꞌul ebꞌnaj yinh ebꞌnaj ebꞌabꞌil isbꞌa yu yaniko howal yinh konhobꞌ Gabaa. Yelti lemna ebꞌnaj ebꞌabꞌil isbꞌa tuꞌ, yok ebꞌnaj yul konhobꞌ, ispotxꞌnikamo ebꞌnaj sunil anma ay yul konhobꞌ tuꞌ yu chꞌen espada. Ebꞌnaj yebꞌa isbꞌa tuꞌ, halbꞌilxa yu ebꞌnaj tet hunteqꞌanxa ebꞌnaj Israel ta hayet chiqꞌoji ebꞌnaj yinh konhobꞌ tuꞌ, kat yaniko ebꞌnaj qꞌaꞌ yinh, kat yah topton isnhubꞌal, hak tuꞌ xin chu yohtanhenilo ebꞌnaj tuꞌ tato xaqꞌoji ebꞌnaj yinh konhobꞌ tuꞌ.
Wal ebꞌnaj Israel lanhan yel tet ebꞌnaj Benjamín, hayet yilni ebꞌnaj nhubꞌ tuꞌ, ismeltzoti ebꞌnaj yinh ebꞌnaj Benjamín.
Wal ebꞌnaj Benjamín tuꞌ, yalanhto tiꞌ ispotxꞌkamo ebꞌnaj 30 (lahonhebꞌ iskawinaj) ebꞌnaj soldado Israel, ham yalni ebꞌnaj tato xaꞌaykꞌay ebꞌnaj Israel yu ebꞌnaj, hakaꞌtikꞌa yet bꞌabꞌelal. Kaw xin chiꞌah topton nhubꞌ yinh konhobꞌ tuꞌ, yuxin hayet ishakxito ebꞌnaj Benjamín yintaj, yilnito ebꞌnaj isnhubꞌal iskonhobꞌ, kaw nahat chitokano satkanh. Yaniko ebꞌnaj Israel tuꞌ howal yinh ebꞌnaj Benjamín, isxiwkanh ebꞌnaj Benjamín yuto lanhan yaykꞌay isyaꞌtajil yibꞌanh. Yelkanh ebꞌnaj tet ebꞌnaj Israel tuꞌ, isto ebꞌnaj yul bꞌeh chito bꞌey desierto, yajaꞌ matxa yu yelkanh ebꞌnaj yuto ebꞌnaj soldado Israel okto yul konhobꞌ tuꞌ meltzo ebꞌnaj, ismajni ebꞌnaj isbꞌeh ebꞌnaj, istzabꞌlaxayo ebꞌnaj, ispotxꞌlaxkamo ebꞌnaj yu espada.
Hak tuꞌ yu iskankano ebꞌnaj Benjamín tuꞌ xolbꞌal ebꞌnaj Israel, istzumbꞌen ebꞌnaj ebꞌnaj, yichiko isqꞌoji ebꞌnaj Israel yinh ebꞌnaj Benjamín bꞌey konhobꞌ Menúha masanta bꞌey Gabaa yinh yetkꞌulal bꞌay chiꞌahilo tzꞌayik. Ispotxꞌnikamo ebꞌnaj Israel 18 mil ebꞌnaj soldado Benjamín tuꞌ. Wal hunteqꞌanxa ebꞌnaj Benjamín tuꞌ, meltzoto ebꞌnaj, yelkanh ebꞌnaj bꞌey txꞌotxꞌ desierto yinh yetkꞌulal chꞌen niman chꞌen chiyij Rimón, howebꞌ mil ebꞌnaj tuꞌ kam yulaj bꞌeh; yokpaxo tzujno ebꞌnaj Israel yinta ebꞌnaj masanta bꞌey konhobꞌ Gidom, ispotxꞌnipaxo ebꞌnaj Israel tuꞌ kabꞌ mil ebꞌnaj Benjamín. Yinh huneꞌ tzꞌayik tuꞌ 25 mil ebꞌnaj soldado Benjamín kami; sunil ebꞌnaj tanhilo tuꞌ kaw helan ebꞌnaj yinh howal. Yajaꞌ 600 ebꞌnaj Benjamín elkanh, isto bꞌey txꞌotxꞌ desierto; kanhebꞌ xin ixahaw ehayo ebꞌnaj yul chꞌen niman chꞌen chiyij Rimón tuꞌ.
Ismeltzo ebꞌnaj Israel tuꞌ, yanipaxiko ebꞌnaj howal yinh hunteqꞌanxa ebꞌnaj Benjamín, ispotxꞌni ebꞌnaj anma yul hunun konhobꞌ yu chꞌen espada, ispotxꞌnipaxkamo ebꞌnaj no noqꞌ, yebꞌ sunil tzet ilcha yu ebꞌnaj; isnhusnikanto ebꞌnaj sunil iskonhobꞌ ebꞌnaj Benjamín.
	[z]20:18 Yatut Komam Dios, yinh hebreo Bet-el chal-lax yinh. Jue. 4:5

Ebꞌix ix ok yixalo ebꞌnaj Benjamín kantokanoj
Wal ebꞌnaj Israel tuꞌ, yaqꞌ bꞌinaho ebꞌnaj isbꞌi Komam Dios yinh yet yalni ebꞌnaj bꞌey konhobꞌ Mizpa tato machi hunu ebꞌnaj tiꞌ chiyaqꞌ iskutzꞌin yixalo ebꞌnaj Benjamín. [*]
Iskutxbꞌaniko isbꞌa sunil konhobꞌ Israel tuꞌ bꞌey Bet-el sata Komam Dios masanta yet aqꞌbꞌalil, yok ebꞌnaj oqꞌoj, chalni ebꞌnaj:
«Mam Jahawil, koDiosalanh, hanhonh Israel honhtiꞌanh, ¿tzet yinh yuxin hak tiꞌ chijaqꞌlehanh? ¿tzet yinh yuxin chikꞌayilo huneꞌ majan ebꞌnaj jet Israel tiꞌanh koxolanh?» xhi ebꞌnaj.
Haxa yet hunxa tzꞌayik, kaw sahabꞌ ah ebꞌnaj Israel, islatzꞌbꞌakanh ebꞌnaj chꞌen chꞌen mexhahil, isnhusni ebꞌnaj isxahanbꞌal tet Komam yibꞌanh chꞌen, yaqꞌni ebꞌnaj yebꞌalqꞌabꞌe yet aqꞌankꞌulal.
Isqꞌambꞌen ebꞌnaj tet hunun hakaꞌ tiꞌ: «¿Mak hunu majan ebꞌnaj jet Israelal mach iskutxbꞌa isbꞌa koxol sata Komam bꞌey Mizpa?» xhi ebꞌnaj. Yuto halbꞌilxa yu ebꞌnaj yaqꞌni bꞌinaho ebꞌnaj isbꞌi Komam Dios tato mak mach chiskutxbꞌa isbꞌa bꞌey tuꞌ, chiyaqꞌkamo ebꞌnaj.
Kaw xin bꞌiskꞌulal ye ebꞌnaj Israel tuꞌ yinh tzet yu xol ebꞌyaꞌ Benjamín, yuto yuxhtato isbꞌa ebꞌnaj. Yalni ebꞌnaj Israel hakaꞌ tiꞌ: «Yinh huneꞌ tzꞌayik tiꞌ, makꞌaytzelaxilo huneꞌ majan jet Israelal koxol, ¿Bꞌaymi chijiqꞌati yixal ebꞌnaj Benjamín matokankano tiꞌ, yuto hanhonh xajal yabꞌeꞌ Komam Jahawil yet yalanhtokano tato machi jaqꞌ kokutzꞌin yiqꞌaꞌ ebꞌnaj?» xhi ebꞌnaj.
Yalnipaxo ebꞌnaj: «¿Aymi ebꞌnaj Israel mach iskutxbꞌako isbꞌa sata Komam Dios bꞌey Mizpa?» xhi ebꞌnaj. Isnahniti ebꞌnaj tato ebꞌnaj ay bꞌey Jabes-galaad mach apni ebꞌnaj bꞌay iskutxbꞌa isbꞌa ebꞌnaj tuꞌ. Yuto yet yahwi isbꞌi sunil ebꞌnaj kutxiko tuꞌ, machi hunu ebꞌnaj Jabes-galaad taqꞌwi.
Hayet yabꞌenilo ebꞌnaj tuꞌ, ischejnito ebꞌnaj 12 (kabꞌlahonhebꞌ) mil ebꞌnaj soldado kaw helan, yalni ebꞌnaj tet ebꞌnaj tato chispotxꞌkamo ebꞌnaj ebꞌnaj ay bꞌey Jabes-galaad, yebꞌ nixhte unin yebꞌ ebꞌix ix ayxa yichamil. Haꞌ huneꞌ wal heyuteni, chepotxꞌkamo sunil ebꞌnaj winaj, yebꞌ xin sunil ebꞌix ix xayiqꞌle winaj, xhi ebꞌnaj.
Haꞌ xol ebꞌnaj Jabes-galaad tuꞌ, ilcha 400 ebꞌix qꞌopo maxhto winaj chiyiqꞌle, yiniti ebꞌnaj ebꞌix bꞌey konhobꞌ Silo, ayko yul ismajul txꞌotxꞌ Canaán. Yanito ebꞌnaj Israel ischejabꞌ tet ebꞌnaj Benjamín ay bꞌey chꞌen niman chꞌen chiyij Rimón, yu chiꞌawtelax ebꞌnaj tato ayxa aqꞌankꞌulal. Hak tuꞌ xin yu ismeltzo ebꞌnaj Benjamín tuꞌ, yaqꞌni ebꞌnaj ebꞌix qꞌopo yixalo ebꞌnaj, yajaꞌ xin mach tzꞌajano ebꞌix yinh ebꞌnaj.
Kaw xin tzꞌay iskꞌul ebꞌnaj Israel tuꞌ yinh ebꞌnaj Benjamín, yuto etza iskꞌaytzelo Komam huneꞌ majan ebꞌnaj Israel tuꞌ xol yet Israelal. Yalni ebꞌnaj yahawil xol ebꞌnaj Israel tuꞌ hakaꞌ tiꞌ: «¿Bꞌaytuꞌwal xin chonhto jiqꞌaꞌti hunteqꞌanxa ebꞌix ix chiꞌok yixalo ebꞌnaj Benjamín matokankano tiꞌ, yuto kamilo ebꞌix ix yul iskonhobꞌ ebꞌnaj?» xhi ebꞌnaj. Yalnipaxo ebꞌnaj: «Haꞌ ebꞌnaj winaj matokankano tuꞌ, haꞌojabꞌ yinh ebꞌnaj chitit yikꞌal yaꞌ Benjamín, hak tuꞌ xin mach chitanhkanilo huneꞌ majan jet Israelal tuꞌ koxol. Yajaꞌ hanhonh tiꞌ, mach chu jaqꞌni kokutzꞌin yiqꞌaꞌ ebꞌnaj, yuto halbꞌilxa ju: “Kꞌanchꞌan ebꞌnaj chꞌanilo yixal ebꞌnaj Benjamín, yuto chitit istzꞌaktiꞌ Komam yibꞌanh,” konhchi. Wal xin ay huneꞌ qꞌinh chiꞌekꞌtzelax tet Komam hunun habꞌil bꞌey konhobꞌ Silo, ayko yinh yetkꞌulal norte yinh Bet-el, yebꞌ ayko yinh yetkꞌulal bꞌay chiꞌahilo tzꞌayik yinh bꞌeh chito bꞌey Bet-el chiꞌapni bꞌey Siquem, yebꞌ ayko yinh yetkꞌulal sur yinh konhobꞌ Lebona,» xhi ebꞌnaj.
Yanito ebꞌnaj yahawil ebꞌnaj Israel tuꞌ tzotiꞌ tet ebꞌnaj Benjamín hakaꞌ tiꞌ:
«Asiꞌwe bꞌey konhobꞌ Silo, kat heyebꞌan hebꞌa xol teꞌ uva iskawilal konhobꞌ tuꞌ, kaw xin helan cheyute hebꞌa. Hayet cheyilni yelto ebꞌix qꞌopo ah Silo kanhalwo yinh hunta bꞌulan, kat heyelti bꞌay ebꞌabꞌil hebꞌa tuꞌ, kat heyelqꞌanto hunun ebꞌix heyixalo hunun hex, kat heto sat hetxꞌotxꞌ bꞌay ay hex. Yajaꞌ ta chihul ismam ebꞌix maka isnoh ebꞌix isqꞌanaꞌ jetanh, chijalanh tet ebꞌnaj hakaꞌ tiꞌ: “Kaw aqꞌwe nimankꞌulal yinh ebꞌnaj, yuto ebꞌix ix jitijanh yinh howal bꞌey Jabes-galaad, mach tzꞌajano eliko ebꞌix yinh ebꞌnaj; yebꞌpaxo xin, maxhtaj hex heyako ebꞌix yixalo ebꞌnaj, yuxin machi hemul yinh,” konhchinhetikꞌahanh tet ebꞌnaj,» xhi ebꞌnaj.
Kaw xin ischah iswiꞌ ebꞌnaj Benjamín yinh tzet yal ebꞌnaj, yok ebꞌnaj yinito hunun ebꞌix yixaloj xol ebꞌix elto kanhalwo tuꞌ. Lahwi tuꞌ, ismeltzo ebꞌnaj sat istxꞌotxꞌ, yichiko ebꞌnaj iswatxꞌenkanh iskonhobꞌ hunelxa, yehayo ebꞌnaj yul iskonhobꞌ tuꞌ.
Hakpax tuꞌ ebꞌnaj Israel, meltzo ebꞌnaj sat istxꞌotxꞌ ismam icham bꞌaytikꞌa aya sat hunun ismajul.
Yinh huneꞌ tiempo tuꞌ, machi mak chiꞌijbꞌan ebꞌnaj Israel, yuxin haꞌ tzet chal iskꞌul ebꞌnaj, haꞌ chilaiswatxꞌe.
	21:1 21:1 Jue. 20:1

RUTRUT1. YET ISTO NAJ ELIMELEC YEBꞌ YIXAL YEBꞌ ISKꞌAHOL BꞌEY MOAB
(1:1-5)
Ix Rut yebꞌ ix Noemí
Haꞌ yinh hunteqꞌan tzꞌayik yet ayko ebꞌnaj juez yahawilo konhobꞌ Israel, yul huneꞌ wahil bꞌey txꞌotxꞌ Israel. Ay xin huneꞌ naj ay bꞌey konhobꞌ Belén, ayko yul ismajul txꞌotxꞌ Judá to bꞌey txꞌotxꞌ Moab yu huneꞌ wahilal tuꞌ, yinito naj yixal yebꞌ kawanh iskꞌahol. Naj tiꞌ Elimelec isbꞌi naj, haxa yixal naj xin Noemí isbꞌi ix. Haxa kawanh iskꞌahol naj, huneꞌ naj Mahlón isbꞌi, hunxa naj xin Quelión isbꞌi. Ebꞌnaj tuꞌ efrateo ebꞌnaj, chal yelapnoj ah Belén. [a]. Noemí, haꞌ chaliloj  yinh abꞌxubꞌal hebreo.
Hak tuꞌ xin yu yapni ebꞌnaj bꞌey txꞌotxꞌ Moab, iskankano ebꞌnaj bꞌey tuꞌ. [b]
Yajaꞌ xin kam naj Elimelec, yichamil ix Noemí bꞌey tuꞌ, iskankano ix ischukil yebꞌ kawanh yunin. Tzujanilxa xin yiqꞌni yixal ebꞌnaj kawanh yunin ix Noemí xol ebꞌix moabita. Huneꞌ ix Orfa isbꞌi, hunxa ix Rut isbꞌi. Lahonhebꞌ xin habꞌil ehayo ix Noemí yebꞌ yunin bꞌey tuꞌ, iskam ebꞌnaj kawanh yunin ix, naj Mahlón yebꞌ naj Quelión. Hak tuꞌ yu iskankano ix Noemí ischukil, matxa yunin ix, matxapaxo yichamil.
	[a]1:2 Efrateo ebꞌnaj. Efrata, isbꞌi ismam naj Belén 1Cr. 4:3-4; Mi. 5:2kaw chiꞌ
	[b]1:1-2 Ebꞌnaj juez machnhetaj iswatxꞌenayo ebꞌnaj howal xol anma, haꞌ ismunil ebꞌnaj, wal xin saybꞌiliko ebꞌnaj yu Komam Dios yu iskolni ebꞌnaj yet konhobꞌ Israel yalanh isyaꞌtajil chaqꞌ hunuxa nan konhobꞌal yinh ebꞌnaj.

2. YET ISMELTZO IX NOEMÍ YEBꞌ IX RUT BꞌEY BELÉN
(1:6-22)
Yabꞌenilo ix Noemí bꞌey Moab tato matxa wahil bꞌey Israel, yuto tzꞌay iskꞌul Komam Jahawil yinh konhobꞌ Israel. Hak tuꞌ yu yel ix Noemí bꞌey txꞌotxꞌ Moab bꞌaytikꞌa aya, istopaxo kawanh yalibꞌ ix yintaj. Hak tuꞌ xin yu istit ebꞌix yinh isbꞌel bꞌey txꞌotxꞌ Judá. Haxa yet ayko ebꞌix yinh isbꞌel tuꞌ, yalni ix Noemí tet ebꞌix:
—Meltzanhweto bꞌey heyatut iskꞌatanh hemiꞌ, kꞌulchꞌanojabꞌ chiyute iskꞌul Komam Dios teyinh, hakaꞌ heyute hekꞌul winhan yebꞌ yinh ebꞌnaj wuninan xakami. Haꞌojabꞌ Komam Jahawil chiꞌok heyetbꞌihoj, chiyaqꞌni hunxa heyichamil kat heye yinh aqꞌankꞌulal yul yatut ebꞌnaj, xhi ix.
Lahwi tuꞌ, istzꞌohni ix isqꞌotx ebꞌix yu istaqꞌlikano ix tet ebꞌix, yajaꞌ xin yako yip yul isnuqꞌ ebꞌix yoqꞌi. Yalni ebꞌix hakaꞌ tiꞌ:
—Machoj, matxa chonhmeltzohanh, wal xin chonhtohanh tawinta yul hakonhobꞌ tuꞌ, xhi ebꞌix.
Yokpaxo ix Noemí tuꞌ yalno tet ebꞌix:
—Hex walibꞌ, meltzanhweto heyatut, ¿tzettokꞌanabꞌ yinh yuxin chexoktzujno wintajan? Hanintiꞌan matxa wuninan chipitzkꞌahi bꞌay wal hemohyi. Meltzanhweto heyatut, yuto wal hinan tiꞌ ixnamxa nan, matxa chiwiqꞌan wichamilan, waxanhka xin chiwiqꞌan wichamilan, kat inmohyihan yinh huneꞌ aqꞌbꞌal tiꞌ, kat ispitzkꞌa wuninan; ¿tom xin niman hekꞌul heyechman ischꞌibꞌi? ¿Tom yu heyechmani yuxin mach cheyiqꞌ heyichamil? Hex walibꞌ, mach kꞌulo hakaꞌ tuꞌ. Hanintiꞌan kaw xawilan isyaꞌtajil yu Komam Jahawil, yajaꞌ ta chiwilan heyetan heyanma, ip yahkanokanh inbꞌiskꞌulalan heyu, xhi ix.
Hayet yabꞌen ebꞌix hakaꞌ tuꞌ, yanipaxiko yul isnuqꞌ ebꞌix yoqꞌi. Yajaꞌ wal ix Orfa istzꞌoh ix isqꞌotx ix yalibꞌ tuꞌ, ispaxto ix yatut, wal ix Rut xin, kankano ix iskꞌatanh ix Noemí. [image: 44.TIF] 

Yalni ix Noemí tuꞌ tet ix Rut hunelxa:
—Ilkꞌanabꞌi, lanhan ispaxto ix yixal yuxhta hawichamil bꞌey iskonhobꞌ yebꞌ bꞌay ay isdiosal, asiꞌ yinta ix, xhi ix.
Yajaꞌ taqꞌwi ix Rut hakaꞌ tiꞌ:
—Mach chalahiko hawalni wetan ta chaxhinbꞌejkanojan yebꞌ ta chikopoh kobꞌa.
Wal xin haꞌ bꞌay chaxhtohi, haꞌ tuꞌ chintohan; bꞌay chaxhehi,
bꞌey tuꞌ chinehan; hakonhobꞌ, haꞌ chiꞌok inkonhobꞌojan; haDiosal, haꞌ chiꞌokpaxo inDiosalojan;
haꞌ bꞌay chaxhkami, haꞌ tuꞌ chinkaman, kat inmujlaxpaxojan. Tato chaxhinbꞌejkanojan,
kꞌul ta chitit isyaꞌtajil wibꞌanhan yu Komam Jahawil, wal xin hanhehojabꞌ naj kamikal chipohni koxol, xhi ix.
Hayet yilni ix Noemí tato kaw hinan ix Rut tuꞌ isto yinta ix, matxa tzet yal ix.
Lahwi tuꞌ xin isto ebꞌix yinh isbꞌel masanta apni ebꞌix bꞌey konhobꞌ Belén. Kaw kꞌayilo iskꞌul sunil anma ay yul konhobꞌ tuꞌ yilni ebꞌix. Yalni ebꞌix ix ay bꞌey tuꞌ hakaꞌ tiꞌ:
—¿Kochnhe haꞌ ix tiꞌ ix Noemí? xhi ebꞌix.
Istaqꞌwi ix Noemí tet ebꞌix:
—Matxa cheyal Noemí winhan, wal xin Mara cheyal winhan, yuto Komam Jahawil, kaw aykano yip, kaw txꞌiꞌal isyaꞌtajil yayo wibꞌanhan. [c], 
Hayet welan bꞌey tiꞌ ayayo isyaxil Komam wibꞌanhan, haxa yet inmeltzohan xin,
matxa tzet ay yul inqꞌabꞌan yuto hak tuꞌ el yinh iskꞌul Komam Dios, Jahawil.
¿Tzet yinh yuxin chito heyal Noemí inbꞌihojan? Yuto xayaqꞌ Komam Dios,
Komam kaw aykano yip, isyaꞌtajil wibꞌanhan, xhi ix.
Hak tuꞌ yu yel ix Noemí yebꞌ ix Rut sat txꞌotxꞌ Moab, ismeltzo ebꞌix bꞌey konhobꞌ Belén. Hayet yapni ebꞌix bꞌey Belén tuꞌ, lanhan yichiko iskꞌuplaxkanh ixim cebada.
	[c]1:20 Marahaꞌ chaliloj kꞌah.

3. IX RUT BꞌEYKꞌO IX XOL ISTZꞌUNUBꞌ YAꞌ BOOZ
(2:1-23)
Bꞌey konhobꞌ Belén, ay huneꞌ yaꞌ ayto yu isbꞌa yebꞌ naj Elimelec, yichamil ix Noemí; huneꞌ yaꞌ tuꞌ Booz isbꞌi, kaw xin qꞌalom winaj yaꞌ.
Ay huneꞌ tzꞌayik tiꞌ xin, yal ix Rut moabita tet ix Noemí:
—Estam chinachatojan intohan wilaꞌan bꞌay lanhan iskꞌuplax ixim cebada, aytaxka mak kꞌul chute iskꞌul winhan, chisjeni chinsikꞌnikanhan iswiꞌ ixim xol ismunil, xhi ix.
Istaqꞌwi ix Noemí:
—Kꞌultikꞌa, walibꞌ, asiꞌ, xhi ix. [d].
Hak tuꞌ yu isto ix Rut bꞌay chikꞌuplax ixim cebada, yok ix issikꞌnokanh iswiꞌ ixim chiꞌaykꞌaykano yu ebꞌnaj kꞌupom cebada tuꞌ. Kaw xin kꞌul yil ix Rut tuꞌ, yuto xol iscebada yaꞌ Booz apni ix; yaꞌ Booz tuꞌ ayto yu isbꞌa yaꞌ yebꞌ naj Elimelec, kamom yichamil ix Noemí. Lahwi tuꞌ, yapni yaꞌ Booz xol iscebada, ispeto yaꞌ konhobꞌ Belén; istioxhli yaꞌ tet ebꞌnaj kꞌupom cebada tuꞌ, yalni yaꞌ hakaꞌ tiꞌ:
—Okojabꞌ Komam Dios heyetbꞌihoj, xhi yaꞌ. Istaqꞌwi ebꞌnaj ismunlawom yaꞌ tuꞌ:
—Haꞌojabꞌ Komam chiꞌanayo isyaxilal tawibꞌanh, xhi ebꞌnaj.
Isqꞌambꞌen yaꞌ Booz tuꞌ tet naj chiꞌijbꞌali yinh ebꞌnaj munlawom tuꞌ:
—¿Mak ay yet huneꞌ ix qꞌopo tiꞌ? xhi yaꞌ.
Istaqꞌwi naj ilom munil tuꞌ:
—Huneꞌ ix qꞌopo tiꞌ, moabita ix, tit ix yinta ix Noemí bꞌey Moab. Masqꞌan ix wetan tato chiꞌekꞌ ix issikꞌkanh iswiꞌ ixim cebada chikankano yu ebꞌnaj munlawom tiꞌ, kaw xin sahabꞌ maꞌichiko ix ismunlahi, maxhtikꞌa xin chixew nino ix, xhi naj.
Yalni yaꞌ Booz tet ix Rut tuꞌ:
—Tzꞌul, abꞌe tzet chiwalan, mach chaxhto hasikꞌa iswiꞌ ixim cebada hunuxa bꞌaya; wal xin kananhkano iskꞌatanh ebꞌix inchejabꞌan; kat hato yinta ebꞌix bꞌay chiskꞌup ebꞌnaj inmunlawoman ixim cebada. Mawalan tet ebꞌnaj inkꞌamteꞌan ta machi mak chaxhkachni. Hayet chitaj hatiꞌ, chisje hawinati hawaꞌ yul mok bꞌay chiyihti inchejabꞌan yaꞌ, xhi yaꞌ.
Hayet yabꞌen ix yalni yaꞌ hakaꞌ tuꞌ, yay xulno ix sat txꞌotxꞌ, yalni ix tet yaꞌ:
—Mamin, hanintiꞌan nan konhobꞌal hinan, ¿bꞌaytet inkꞌulalan yul hasat, yuxin kaw kꞌul hakꞌul winhan? xhi ix.
Istaqꞌwi yaꞌ Booz tet ix:
—Wohtajan iskꞌulchꞌanil hakꞌul yinh ix hawalibꞌ yettax iskam hawichamil, hawanipaxkano hamam hamiꞌ yebꞌ hakonhobꞌ, hatit koxolanh hanhonh mach konhhawohtajo tiꞌanh. Haꞌojabꞌ Komam Jahawil chiꞌaqꞌni ispaj selel iskꞌulal hakꞌul. Haꞌojabꞌ koDiosal hanhonh Israelonh tiꞌanh, bꞌay kaxhhul hawaqꞌakto habꞌa yalanh xikꞌ yu hakolni habꞌa, chꞌaqꞌni iskꞌulal yu iskꞌulal hawatxꞌe, xhi yaꞌ tet ix.
Istaqꞌwi ix xin:
—Mamin, kaw kꞌul hakꞌul winhan, kaw chitzala inkꞌulan wabꞌenan tzet chawal tiꞌ. Hanintiꞌan, mach ekꞌbꞌalo welapnojan yibꞌanh ebꞌix hachejabꞌ, yajaꞌ kaw kꞌul hatzotel winhan, xhi ix.
Haxa yet yok yaꞌ Booz waꞌoj yebꞌ ischejabꞌ, yawten yaꞌ ix Rut, yalni yaꞌ tet ix:
«Rut kata, wah hunu hapan, labꞌayto xol vinagre tiꞌ,» xhi yaꞌ tet ix.
Yay tzꞌonhno ix iskꞌatanh ebꞌnaj munlawom tuꞌ, yaqꞌni yaꞌ Booz ixim qꞌanbꞌina cebada tet ix, iswaꞌ ix, kaw noh iskꞌul ix sikꞌlebꞌil, ayto xin tzet chislo ix tuꞌ matxa lahwi yu. Hayet yokpaxo ebꞌnaj chejabꞌ tuꞌ munil hunelxa, yalni yaꞌ Booz tet ebꞌnaj:
«Ta chissikꞌaꞌpaxokanh ix iswiꞌ ixim cebada xol ixim kꞌalbꞌilxa, matzet cheyal tet ix. Kat xin hebꞌejnikano hunun ixim yu issikꞌnikanh ix, mach cheyaqꞌ hetiꞌ yinh ix,» xhi yaꞌ.
Kaw xin sunilbꞌal tzꞌayik issikꞌ ix Rut iswiꞌ ixim cebada xol ismunil yaꞌ Booz masanto yet aqꞌbꞌalil, haxa yet iswatxꞌenilo ix ixim cebada, hanikꞌxanhe mach yiktajo quintal eliko ixim. Lahwi tuꞌ, ismeltzo ix bꞌey konhobꞌ Belén, yijnito ix ixim; isyeni ix ixim tet ix Noemí, yinipaxahti ix ixim qꞌanbꞌina cebada matxa lahwi yu, yaqꞌni ix ixim tet ix Noemí.
Isqꞌambꞌen ix Noemí tet ix:
—¿Bꞌay makaxhbꞌey munlaho tinanh? ¿Bꞌay maxasikꞌ kaw niman ixim cebada tiꞌ? Yaqꞌabꞌayo Komam Jahawil isyaxil yibꞌanh naj makaxhkolni tiꞌ, xhi ix.
Yalni ix Rut tet ix Noemí mak xol ismunil bꞌeykꞌo ix, yalni ix hakaꞌ tiꞌ:
—Booz isbꞌi yaꞌ yahaw ixim cebada bꞌay makinbꞌeykꞌo tuꞌan, xhi ix.
Istaqꞌwi ix Noemí tet yalibꞌ:
—Haꞌojabꞌ Komam Jahawil chiꞌanayo iskꞌulal yibꞌanh yaꞌ. Haꞌ Komam anayo iskꞌulal iskꞌul jibꞌanh hanhonh itzitzonhto, hakaꞌ yu Komam yinh wichamilan xakami. Yaꞌ Booz tuꞌ, ayto ju kobꞌahanh yebꞌ yaꞌ, yuxin chikolwa yaꞌ jinh, xhi ix. [e], yebꞌpaxo haꞌ chu ismohyi yebꞌ ix kamna yichamil tuꞌ, .
Yalni ix Rut, ix moabita hakaꞌ tiꞌ:
—Mayalpaxo yaꞌ wetan tato chinapnihan sikꞌo iswiꞌ ixim cebada yinta ebꞌix ischejabꞌ yaꞌ chimunla bꞌey tuꞌ masanto chilahwi kꞌupo cebada, xhi ix.
Istaqꞌwi ix Noemí tet ix Rut:
—Walibꞌ, etza kꞌul hakan yinta ebꞌix ischejabꞌ yaꞌ tuꞌ, machi xin chaxhto hunuxa bꞌaya, haxinwal machi mak chiꞌah yaw tawet, xhi ix Noemí.
Hak tuꞌ yu yokkano ix Rut sikꞌo iswiꞌ cebada yinta ebꞌix ischejabꞌ yaꞌ Booz masanto yet lahwi iskꞌuplax ixim cebada yebꞌ ixim trigo. Wal xin huneꞌnhe ay ix Rut yebꞌ ix Noemí.
	[d]2:2 Yinh isley yaꞌ Moisés chala tato haꞌ anma mebꞌaꞌ chiyu yekꞌ issikꞌnokanh iswiꞌ ixim trigo chiꞌaykꞌay yu ebꞌnaj kꞌupom trigo. Lv. 19:9-10; Dt. 24:19
	[e]2:20 Haꞌ huneꞌ mak ayto yuh isbꞌa yebꞌi, haꞌ chu isloqꞌni istxꞌotxꞌ naj kamna tuꞌ, Rt. 4:3Rt. 1:1-5; 4:10,17

4. ISKꞌULCHꞌANIL ISKꞌUL YAꞌ BOOZ YINH IX RUT
(3:1-18)
Hayet huneꞌ tzꞌayik xin, yal ix Noemí hakaꞌ tiꞌ:
—Walibꞌ, kꞌul ta chinsayan hunu hawichamil, yunhe kꞌul chiꞌekꞌ hawilaꞌ. ¿Tom mach ayto yu isbꞌa yaꞌ Booz yebꞌ wichamilan xin? Yaꞌ ay ischejabꞌ ebꞌix hun chaxhmunla yebꞌi. Wal xin ayto yu isbꞌa. Yinh huneꞌ aqꞌbꞌal tiꞌ chitoj yaꞌ kanokano xol iscebada yu isxunilo yaꞌ isqꞌal ixim. Yuxin wal tinanh, axhnanh, kat hawaniko anh kaw xuqꞌ sam tawinh, kat hawaniko xil haqꞌap kaw kꞌul, kat hato iskꞌatanh yaꞌ bꞌay ay ismunil; yajaꞌ xin mach chaye habꞌa tet yaꞌ yet yalanhto maxhto chiwaꞌ yaꞌ yebꞌ yukꞌni yaꞌ tzet chukꞌu. Kam chawil bꞌay chikan yaꞌ wayoj; haxa yet chiwaykanh yaꞌ tuꞌ, kat hato hawinolo yenhel yoj yaꞌ, kat haway hilno yojtabꞌal yaꞌ tuꞌ. Haxa yaꞌ xin chihalni tawet yinh tzet chiꞌeliko huneꞌ tuꞌ yet chaxhyilno yaꞌ, xhi ix Noemí.
Istaqꞌwi ix Rut:
—Kꞌultikꞌa, chinyijehan sunil tzet chawala, xhi ix.
Hak tuꞌ yu isto ix Rut bꞌay chimunla yaꞌ Booz, isyijen ix sunil hakaꞌ tzet yal ix Noemí, ix alibꞌe.
Haxa yet lahwi iswaꞌilo yaꞌ Booz yukꞌni yaꞌ tzet yukꞌuꞌ; kaw chitzala yaꞌ isto yaꞌ wayo bꞌay tenanto ixim cebada. Haxa yet lanhan isway yaꞌ Booz tuꞌ, yapni motxmon ix Rut yinh nanhkꞌulal, yinilo ix yenhel yoj yaꞌ, yay hilno ix yojtabꞌal yaꞌ. Haxa yet chuman aqꞌbꞌal yet chiway yaꞌ ismeltzon isbꞌa yaꞌ, yilniti yaꞌ tato ay huneꞌ ix hilanayo yojtabꞌal yaꞌ.
Isqꞌambꞌen yaꞌ:
—¿Mak hach anmahil? xhi yaꞌ.
Istaqꞌwi ix:
—Hanintiꞌan Rut hinan, hachejabꞌ. Aqꞌ hanikꞌo istiꞌ hatxow yenhelo hachejabꞌ. Hach tiꞌ yilal hakolwa winhan, yuto ayto hawu habꞌa yebꞌ kamom wichamilan, xhi ix tet yaꞌ. [f]
Istaqꞌwi yaꞌ Booz tet ix:
—Rut, kaw saqꞌal hawet yu Komam Jahawil. Wal tinanh chintxuman tato kaw kꞌul hakꞌul yuto huneꞌ iskabꞌebꞌ iskꞌulal hawatxꞌe tiꞌ yu mach hasay hawichamil kaw tzehto, waxanhka naj mebꞌaꞌ maka qꞌalom; wal xin mach hako tuꞌ hatxumni. Matzet chal hakꞌul, sunil yul konhobꞌ tiꞌ chibꞌinahi tato kꞌul habꞌeybꞌal, yuxin chinyijehan tzet chawala. Yeli ayto wuh hinbꞌahan yebꞌ naj kamom hawichamil, yajaꞌ xin ay huneꞌ mak ekꞌbꞌalto ayto yu isbꞌa yebꞌ naj kamom hawichamil insatajan. Kananhkano huneꞌ aqꞌbꞌal bꞌey tiꞌ, hayet hekal chiwalan tet naj tato chimohyi naj yebꞌ hach, hakaꞌ yalni ley. Ta chisje naj, kꞌultikꞌa, taka mach xin chiwaqꞌ bꞌinahojan isbꞌi Komam Jahawil, chiwalnihan tato haninan chinmohyihan yebꞌ hach. Xewanh, hato yet sahabꞌ chaxhtohi, xhi yaꞌ.
Hak tuꞌ yu iskankano ix wayo yojtabꞌal yaꞌ huneꞌ aqꞌbꞌal tuꞌ. Ayto xin issajbꞌi yahwano ix Rut yet qꞌejtoholo yunhe machi mak chiꞌilchanti ix, yuto yal yaꞌ Booz tet ix: «Machojabꞌ chiꞌohtanhelaxiloj tato ay huneꞌ ix ix mahulikꞌo xol inmuniltiꞌan,» xhi yaꞌ.
Lahwi tuꞌ yalni yaꞌ tet ix:
«Ilo hapix tiꞌ, kat halebꞌanayoj,» xhi yaꞌ.
Istzabꞌni ix istxam ispix tuꞌ, yanayo yaꞌ ekꞌbꞌal kabꞌ arroba ixim cebada yibꞌanh, iskolwa yaꞌ yanikanh ixim yibꞌanh iswixikꞌ ix, isto ix yul konhobꞌ.
Hayet yapni ix Rut yatut yalibꞌ, isqꞌambꞌen ix Noemí tet ix:
—Walibꞌ, ¿hanikꞌ maꞌeliko huneꞌ hachejbꞌanil mabꞌey hawubꞌ? xhi ix.
Yalni ix Rut sunil tzet yal yaꞌ Booz tet ix. Yalnipaxo ix tet ix Noemí:
—Mayaqꞌ yaꞌ wajebꞌ mal ixim cebada wetan, mayalni yaꞌ: “Mach chaxhmeltzoto yatut hawalibꞌ ta matzet chawitoj,” xhi yaꞌ wetan, xhi ix Rut.
Yalni ix Noemí tet ix:
—Walibꞌ, tonhe chawechma tzet chiꞌeliko huneꞌ tiꞌ, wal yaꞌ Booz tuꞌ, mach chikan yanma yaꞌ yinh aqꞌankꞌulal tato mach chil yaꞌ tzet chiꞌeliko huneꞌ tiꞌ tinanh, xhi ix Noemí.
	[f]3:9 Yuto hak tuꞌ isley ebꞌnaj Israel tato naj ayto yu isbꞌa yebꞌ naj kamom tuꞌ, chiqꞌkanokanh naj yixal naj kamom tuꞌ.

5. MOHYI YAꞌ BOOZ YEBꞌ IX RUT
(4:1-17)
Lahwi tuꞌ, yahto yaꞌ Booz yul istiꞌ ispultahil konhobꞌ, yay tzꞌonhno yaꞌ bꞌey tuꞌ, lanhantikꞌa xin yekꞌto naj ayto yu isbꞌa yebꞌ naj kamom yichamil ix Noemí, yawten yaꞌ Booz naj, yalni yaꞌ tet naj:
—Wuxhtaj, kata, ayanh tzꞌonhno bꞌey tiꞌ, xhi yaꞌ.
Yapni naj iskꞌatanh yaꞌ Booz, yay tzꞌonhno naj. Yawten yaꞌ Booz 10 (lahonhwanh) ebꞌnaj xol ebꞌnaj ichamta winaj ay yul konhobꞌ, yalni yaꞌ tet ebꞌnaj tato chiꞌay tzꞌonhno ebꞌnaj.
Hayet yay tzꞌonhno ebꞌnaj tuꞌ, yalni yaꞌ Booz tet naj yuxhtato isbꞌa yebꞌi:
—Haꞌ ix Noemí paxnati bꞌey txꞌotxꞌ Moab, chistxonhto ix istxꞌotxꞌ yichamil, naj kamom Elimelec, naj juxhtato kobꞌa yebꞌi. Yuxin chiwaqꞌan hawohtanheloj tato chawoche chu haloqꞌnikanikꞌo txꞌotxꞌ yinh sat sunil ebꞌnaj kutxaniko tiꞌ yebꞌ yinh sat ebꞌnaj ichamta winaj ay yul konhobꞌ tiꞌ. Hach tiꞌ yinh kaw yeli, ekꞌbꞌalto ayto hawu habꞌa yebꞌ naj kamom Elimelec tuꞌ, yuxin chu haloqꞌnikꞌo txꞌotxꞌ; yajaꞌ ta mach chaloqꞌ txꞌotxꞌ xin, haliloj, yuto hanintiꞌan ayto wuhpaxo hinbꞌahan yebꞌ naj, yuxin ta mach chaloqꞌiko txꞌotxꞌ, haninan chinloqꞌan txꞌotxꞌ, xhi yaꞌ Booz.
Istaqꞌwi naj tuꞌ tet yaꞌ Booz:
—Kꞌultikꞌa, chinloqꞌan txꞌotxꞌ, xhi naj.
Yalni yaꞌ Booz tet naj:
—Haꞌtikꞌa istzꞌayikal chaloqꞌ istxꞌotxꞌ ix Noemí tuꞌ, kat hawiqꞌnipaxo ix Rut ah Moab, yixal naj kamom Mahlón, yunin ix Noemí tuꞌ, yunhe isbꞌinakano isbꞌi yichamil ix tuꞌ yinh txꞌotxꞌ, xhi yaꞌ.
Hayet yabꞌen naj hakaꞌ tuꞌ, yalni naj:
—Ta hak tuꞌ yehi, mach chinloqꞌan txꞌotxꞌ chal tuꞌ, yuto aytaxka tzet chꞌeliko inmajulan yu; yuxin ta chawoche haninan chiwalan tawet, loqꞌikꞌo txꞌotxꞌ inselelojan, xhi naj.
Haꞌ yinh huneꞌ tiempohal tuꞌ, haꞌ anma Israel yet chisloqꞌnikꞌo hunu tzet ye tuꞌ, maka yet chistꞌinhbꞌankano hunu istrato, haꞌ mak chisje yinh hunu trato tuꞌ, chiyilo isxanhabꞌ yinh yoj, kat yaqꞌni tet mak bꞌay lanhan istꞌinhbꞌankano istrato tuꞌ; haꞌ xin chihalniloj tato chiwatxꞌikanayo huneꞌ trato tuꞌ. Hak tuꞌ isbꞌeybꞌal ebꞌnaj Israel yinh huneꞌ tiempohal tuꞌ. Yalni naj ayto yu isbꞌa yebꞌ yaꞌ Booz hakaꞌ tiꞌ:
—Loqꞌikꞌo txꞌotxꞌ hach tiꞌ, xhi naj.
Yinilo naj isxanhabꞌ xin.
Yalni yaꞌ Booz tet ebꞌnaj yahawil konhobꞌ tuꞌ yebꞌ ebꞌnaj kutxaniko tuꞌ:
—Hesunil hex tiꞌ, testigo hex yinh huneꞌ tzꞌayik tiꞌ tato chinloqꞌkanikꞌojan tet ix Noemí istxꞌotxꞌ naj Elimelec, naj Quelión yebꞌ istxꞌotxꞌ naj Mahlón. Kat wiqꞌnipaxojan ix Rut ah Moab, ix yixal naj kamom Mahlón, yunhe isbꞌinakano isbꞌi naj yinh istxꞌotxꞌ, hak tuꞌ xin mach chitanhilo isbꞌi naj yul konhobꞌ tiꞌ, yuxin testigo hex yinh huneꞌ tiꞌ tinanh, xhi yaꞌ Booz.
Istaqꞌwi ebꞌnaj yahawil konhobꞌ yebꞌ ebꞌnaj kutxaniko tuꞌ:
—Hoꞌ, chijaqꞌ kobꞌahanh yinh. Lahanojabꞌ chiꞌeliko ix chiꞌapni yul hawatut yu Komam Jahawil hakaꞌ ix Raquel yebꞌ ix Lea, ebꞌix bꞌay titnajonh, hanhonh Israelonh tiꞌ. Wal hachpaxo xin, nimanojabꞌ hawelapno yul sat anma bꞌey txꞌotxꞌ Efrata, kat habꞌina yul konhobꞌ Belén tiꞌ. Nimanojabꞌ hawuninal chiyaqꞌ Komam Jahawil yebꞌ huneꞌ ix ix tiꞌ, kat ispohchakanh hakaꞌ yu ispohkanh yuninal naj Fares, iskꞌahol yaꞌ Judá, yunin ix Tamar, xhi ebꞌnaj.
Hak tuꞌ yu yiqꞌni yaꞌ Booz ix Rut, yok ix yixalo yaꞌ, yanayo Komam Jahawil isyaxil yibꞌanh ix, ispitzkꞌati nichꞌan unin yinh ix, haxa yet yapni istiempohal xin ispitzkꞌa nichꞌan yunin ix, winaj naj.
Yalni ebꞌix ay bꞌey konhobꞌ Belén tuꞌ tet ix Noemí hakaꞌ tiꞌ: «Hal-laxojabꞌ Kꞌul-la tzotiꞌ yinh Komam Jahawil, yuto mayaqꞌ Komam nichꞌan yuninal hawunin. Haꞌ naj chaxhilni bꞌaqꞌinh; nimanojabꞌ yelapno naj yul konhobꞌ Israel tiꞌ. Haꞌ naj chiꞌok yipo hakꞌul bꞌaqꞌinh, kat kaxhyilni naj yet ixnam hachxa, yuto yunin hawalibꞌ ye naj, ix hawalibꞌ kaw xahan kaxhyila. Ekꞌbꞌal yelapno ix yul hasat hakaꞌto hujwanh hawunin chipitzkꞌahi,» xhi ebꞌix tet ix.
Lahwi tuꞌ, ischahnilo ix Noemí naj nichꞌan. Yanayo ix naj sat isbꞌul, yok ix yaqꞌno chꞌibꞌo naj. Hayet yilni ebꞌix, ayayo iskawilal ix Noemí, yalni ebꞌix hakaꞌ tiꞌ: «Hakaꞌto mapitzkꞌa huneꞌ yunin ix Noemí tiꞌ,» xhi ebꞌix. [image: 45.TIF] 

Yaniko ebꞌix Obed isbꞌiho naj nichꞌan tuꞌ, Obed yijkano isbꞌi. Haꞌ yaꞌ Obed, ismam yaꞌ Isaí, yaꞌ Isaí, ismam yaꞌ rey David.
6. YICHMAM YAꞌ REY DAVID
(4:18-22)
Haꞌ ebꞌnaj tiꞌ yichmam yaꞌ rey David, chiꞌichiti istxolal yinh naj Fares. Naj Fares tuꞌ, haꞌ naj ismam naj Hezrón. Naj Hezrón, haꞌ naj ismam naj Ram; naj Ram haꞌ naj ismam naj Aminadab. Naj Aminadab, haꞌ naj ismam naj Naasón, naj Naasón, haꞌ naj ismam yaꞌ Salmón. Yaꞌ Salmón, haꞌ yaꞌ ismam yaꞌ Booz. Yaꞌ Booz, haꞌ yaꞌ ismam yaꞌ Obed. Yaꞌ Obed, haꞌ yaꞌ ismam yaꞌ Isaí, yaꞌ Isaí, haꞌ yaꞌ ismam yaꞌ rey David.
1SABꞌABꞌEL HUM SAMUEL1. YET NICHꞌAN UNIN YAꞌ SAMUEL, YEBꞌ YET PROFETA YAꞌ, YEBꞌ YET JUEZPAXO YAꞌ YINH ANMA ISRAEL
(1:1—7:17)
Yet ispitzkꞌa nichꞌan Samuel
Ay huneꞌ konhobꞌ Ramataim bꞌey chewal txꞌotxꞌ yul ismajul ebꞌnaj Efraín. Haꞌ tuꞌ ay huneꞌ naj chiyij Elcana, sufita naj, iskꞌahol naj Jeroham, haxa naj Jeroham iskꞌahol naj Eliú, haxa naj Eliú iskꞌahol naj Tohu, haxa naj Tohu iskꞌahol naj Zuf, naj ah Efrata. Naj Elcana tuꞌ kawanh yixal naj, huneꞌ ix chiyij Ana, hunxa ix xin chiyij Penina. Ix Penina, ay yunin ix, walpaxo ix Ana machi yunin ix. Hunun habꞌil xin isbꞌeyahto naj Elcana bꞌey konhobꞌ Silo yu yaqꞌni isxahanbꞌal yebꞌ yu yaniko ismay Komam Dios Jahawil, kaw aykano yip. Haꞌ bꞌey tuꞌ ay kawanh iskꞌahol yaꞌ sacerdote Elí, haꞌ ton naj Ofni yebꞌ naj Finees, ebꞌnaj kawanh tuꞌ, sacerdotepaxo ebꞌnaj yinta ismam.
Hayet chibꞌeykꞌo naj Elcana yalte isxahanbꞌal tuꞌ, chiyaqꞌni naj ismajul ix Penina yebꞌ ismajul hunun yuninal ix yinh noꞌ xahanbꞌal chiyalte tuꞌ. Walpaxo ix Ana xin, haꞌ noꞌ ekꞌna kaw kꞌul chiyaqꞌ naj tet ix, yuto ekꞌna xahan ay ix yu naj, waxanhka xin machi yunin ix Ana tuꞌ yaqꞌ Komam Jahawil. [a].Yu huneꞌ tuꞌ yuxin chibꞌuchwa ix Penina yinh ix, yuxin kaw ok ishowal ix Ana yinh iskꞌul, yokpaxo bꞌiskꞌulal yinh ix, yuto machi yunin ix yaqꞌ Komam Jahawil.
Hayet chibꞌeyahto naj Elcana yebꞌ ebꞌix yixal bꞌey Yatut Komam Jahawil yinh hunun habꞌil, kat isbꞌuchwa ix Penina yinh ix Ana tuꞌ, yuxin ok ix Ana tuꞌ oqꞌoj, machi xin chisje ix waꞌoj. Yuxin yal naj Elcana tet ix Ana hakaꞌ tiꞌ: «¿Tzet yinh chaxhoqꞌi? ¿Tzet yinh xin bꞌiskꞌulal hawehi? ¿Tzet yinh xin mach chaxhwaꞌi? ¿Tom mach ekꞌna hawu winhan sata 10 (lahonhwanh) hawunin?» xhi naj tet ix.
Hayet lahwi iswaꞌ ix Ana bꞌey konhobꞌ Silo tuꞌ, yahwano ix, isto ix Yatut Komam. Tzꞌonhanayo xin yaꞌ sacerdote Elí yul huneꞌ xhila, iskawilal ispilalil istiꞌ Yatut Komam Jahawil. Kaw aykaniko bꞌiskꞌulal yinh yanma ix, chiꞌoqꞌ sikꞌlebꞌil; yok ix txahlo tet Komam Jahawil. Istxahli ix, yalten ix tet Komam hakaꞌ tiꞌ: «Mam Jahawil, kaw aykano yip, ta chinhanatijan hanin hachejabꞌ intiꞌan, chawilni inbꞌiskꞌulaltiꞌan, chawaqꞌni hunu inwinaj wuninan, chiwaqꞌan tawet yinh hamunil. Mach hunelo chꞌekꞌ navaja xol xil iswiꞌ naj, yuto hawet chuko naj,» xhi ix Ana.
Kaw xin hunep txahli ix tet Komam Jahawil, wal yaꞌ sacerdote Elí ok tꞌanhno yinh istiꞌ ix, yuto hayet istxahli ix Ana tuꞌ, tonhe chimexhmon istiꞌ ix, machi jabꞌe tzet chal ix. Tonhe chitzotel yanma ix yinh istxah tet Komam, yuxin haꞌ yalni yaꞌ Elí ta ukꞌum ix Ana. Yuxin yal yaꞌ tet ix hakaꞌ tiꞌ: [image: 46.TIF] 

—¿Hanikꞌmi chabꞌej hawukꞌni teꞌ? Wal xin matxa chawukꞌ teꞌ vino, xhi yaꞌ.
Istaqꞌwi ix Ana:
—Mamin, mach ukꞌumonan, machi vino chiwukꞌan, machi howla ukꞌe chiwukꞌan, wal xin kaw bꞌiskꞌulal wehan, chiwalnatijan sunil inbꞌiskꞌulalan tet Komam Jahawil. Mach chatxumiko istxꞌojal winhan hanin hachejabꞌ intiꞌan, wal xin yu inbꞌiskꞌulalan yebꞌ yu txꞌixwilal chiwaqꞌlehan, yuxin kaw hunep manokan txahlo tet Komam, xhi ix.
Istaqꞌwi yaꞌ:
—Kꞌultikꞌa, paxanhto yinh aqꞌankꞌulal, haꞌojabꞌ Komam Dios, koDiosal hanhonh Israelonh tiꞌ chipajtzen hatxah tiꞌ, xhi yaꞌ Elí.
Istaqꞌwi ix Ana:
—Mamin, tzꞌayojabꞌ hakꞌul winhan, hanin hachejabꞌ intiꞌan, xhi ix.
Ismeltzo ix bꞌay aya. Lahwi tuꞌ yok ix waꞌoj. Matxa xin isbꞌiskꞌulal ix.
Haxa yinh hunxa tzꞌayik kaw sahabꞌ ahwanoj, yaniko ix Ana yebꞌ yichamil tuꞌ ismay Komam Jahawil. Lahwi tuꞌ ispaxto ix iskonhobꞌ bꞌey Ramá. Yet isway naj yebꞌ ix Ana, nabꞌil yu Komam Jahawil tzet isqꞌan ix tuꞌ yinh istxah. Ispitzkꞌati yunin ix. Haxa yet istzꞌajna istzꞌayikal iswatxꞌi iskꞌul ix, yaniko ix isbꞌi naj nichꞌan tuꞌ, Samuel yij isbꞌi naj, yuto qꞌanbꞌil naj tet Komam Jahawil yu ix.
Haxa yet yayilo istzꞌayikal bꞌay chiꞌaqꞌlax xahanbꞌal tet Komam yinh hunun habꞌil, yahto naj Elcana yebꞌ huneꞌxa yixal yebꞌ yuninal bꞌey konhobꞌ Silo, yu isyijen naj tzet haltebꞌil yu tet Komam Jahawil yebꞌ yu isnhusni naj isxahanbꞌal tet Komam. Yajaꞌ wal ix Ana mach to ix, yuxin yal ix tet naj hakaꞌ tiꞌ:
—Wal hanintiꞌan, mach chintohan, wal xin hato yet chiwinilojan naj wunintiꞌan yinh im, katto intohan, chinyenihan naj tet Komam Jahawil, kat iskankano naj bꞌey tuꞌ yinh hunelnhe, xhi ix.
Istaqꞌwi naj Elcana, yichamil ix:
—Yubꞌojabꞌ tzet chawoche. Kananhnakanoj, mach chaxhtonahi hatojabꞌ yet chiꞌel naj yinh im, katto hato yebꞌ naj, kat yijnikano isbꞌa tzet haltebꞌil hawu tet Komam Jahawil, xhi naj.
Hak tuꞌ yu iskankano ix, yok ix yilno nichꞌan yunin tuꞌ masanto yet yel naj yinh im. Haxa yet yapni istzꞌayikal yinilo ix yinh im tuꞌ, yinito ix naj yintaj yul Yatut Komam bꞌey konhobꞌ Silo. Kaw xin nichꞌanto naj yet yinito ix naj; yinipaxto ix oxkꞌonh noꞌ tzehla wakax [b] yebꞌ ekꞌbꞌal huneꞌ arroba ixim harina, yebꞌ huneꞌ noꞌ tzꞌum bꞌay ayayto vino. Yaqꞌlax huneꞌ noꞌ wakax yinh xahanbꞌalil, yaniko ix Ana nichꞌan yunin tuꞌ yul isqꞌabꞌ yaꞌ sacerdote Elí. Yalni ix Ana tet yaꞌ:
—Kaw yel Mamin, kaw hanintiꞌan huneꞌ ix hulikꞌo txahlo hakawilal yul Yatut Komam tiꞌ. Inqꞌannihan nichꞌan wuninan tet Komam Jahawil yinh intxahan, haꞌ xin nichꞌan unin tiꞌ yaqꞌ Komam wetan, yuxin chiwaqꞌkanojan nichꞌan wunintiꞌan tet Komam Jahawil, sunilbꞌal tiempo ay iskawil naj yul sat yibꞌanhqꞌinal chimunlaho naj yinh ismunil Komam, xhi ix.
Yay jahno ix, yu yinayo isbꞌa sata Komam Jahawil.
	[a]1:5 Xol anma Israel hunu ix ix machi yunin, chal-laxi ta ayayo isyaꞌtajil Komam Dios yibꞌanh ix, yebꞌpaxo xin kaw txꞌixobꞌal huneꞌ tuꞌ sata anma. Gn. 16:2; Jue. 13:2; Lc. 1:25
	[b]1:24 Ay teꞌ hum manuscrito chalni: Huneꞌ noꞌ tzehla wakax yinh oxebꞌ habꞌil.

Isbꞌit ix Ana
Istxahli ix Ana tet Komam Jahaw, yalni ix hakaꞌ tiꞌ:
«Mamin, hach Wahawilan, kaw chitzala wanmahan tawinh yuto hach hawaqꞌ wipan.
Haꞌ intiꞌan chitzebꞌi yinh mak bꞌuchwa winhan; xin kaw chintzalahan yu kaxhkolwa winhan.
Mamin, machi hunu mak kaw kꞌulkano hakaꞌ hach tiꞌ.
Machi hunu mak chu iskolwa hakaꞌ hach, koDiosal tiꞌanh.
Machojabꞌ mak chisloloꞌnhe isbꞌa yinh tzet chala.
Isbꞌeybꞌal anma yalni istzotiꞌ chiꞌaniko ismay, haꞌ chiꞌaqꞌni aykꞌayoj,
yuto hachnhechꞌan Diosach, sunil hawohtaj.
Hachnhechꞌan xin chawil yinh tzet chiꞌeliko anma yinh tzet chiswatxꞌe.
Chiqꞌahto islitꞌ ebꞌnaj kaw ay yip,
haxa ebꞌnaj machi yip xin chiyiqꞌkanokanh yip ebꞌnaj.
Haꞌ mak kaw ay tzet chislo yet yalanhtokanoj, haꞌ tinanh xin chaqꞌ munlaho isbꞌa yu iswaꞌi;
wal mak chitikꞌa nhohcha xin, nohnaxa iskꞌul.
Haꞌ ix ix maxhtikꞌa yunin, wal tinanh hujwanhxa yunin ix chila; walpaxo ix tzetkꞌaxa yunin, chitajkanayoj.
Haꞌ Komam Jahawil chiꞌinilo kokawil, haꞌ Komam chiꞌaqꞌnipaxo kokawil.
Haꞌ Komam chonhanito yul kambꞌal, haꞌ chonhinipaxahtij.
Haꞌ Komam Jahawil chiꞌaqꞌni mebꞌaꞌil, haꞌ chiꞌaqꞌnipaxo qꞌalomal.
Haꞌ Komam chonhaqꞌni aykꞌayoj, haꞌ Komam chonhinipaxkanh.
Haꞌ Komam chiꞌinikanh anma mebꞌaꞌ ayayo xol pojoj.
Chissikꞌnikanh Komam anma ayayo xol qꞌalem,
kat istzꞌonhbꞌaniko Komam tuꞌ xol ebꞌnaj nime yahaw, yunhe yaqꞌlax ismunil kaw ay yelapnoj xol ebꞌnaj.
Haꞌ Komam watxꞌenhe xeꞌ txꞌo txꞌotxꞌ tiꞌ, istzꞌunnayo Komam huneꞌ yul sat yibꞌanhqꞌinal tiꞌ yibꞌanh xeꞌ.
Haꞌ Komam chiyaꞌilnhen isxalabꞌ makta yetxa Komam yehi; wal makta chiwatxꞌen istxꞌojal chitanhilo xol qꞌejholoj.
Machi hunu mak tiꞌ chitzujcha apno hunu tzet ye tuꞌ yu yip ischukil.
Haꞌ mak ayko ishowal yinh Komam Jahawil chixitchatoj, hata bꞌey satkanh chimaqꞌwa kꞌuh yinh.
Haꞌ Komam chiꞌilni yinh tzet chiꞌeliko sunil anma ay yul sat yibꞌanhqꞌinal tiꞌ.
Haꞌ Komam chiꞌaqꞌni yip naj rey issikꞌiloj, kat yalaxiko ismay yu Komam,» xhi ix. [*]
Lahwi tuꞌ, ismeltzo naj Elcana yatut bꞌey Ramá. Wal naj nichꞌan Samuel tuꞌ, kankano naj yaqꞌni chejaꞌ isbꞌa naj tet Komam Jahawil iskꞌatanh yaꞌ sacerdote Elí.

Istxꞌojal ebꞌnaj iskꞌahol yaꞌ sacerdote Elí
Haꞌ ebꞌnaj iskꞌahol yaꞌ sacerdote Elí, kaw txꞌoj isbꞌeybꞌal ebꞌnaj, machi yelapno Komam Jahawil yul sat ebꞌnaj. [*]Hayet lanhan yaqꞌni hunu ebꞌnaj Israel isxahanbꞌal tet Komam Jahawil, kat yapni naj ischejabꞌ ebꞌnaj sacerdote tuꞌ yebꞌ huneꞌ chꞌen tenedor nimejal, oxebꞌ yeh. Hayet lanhan istah noꞌ chibꞌe yul xi, maka yul isnet, kat yanayto naj chꞌen tenedor yul xi tuꞌ, hantanhetikꞌa noꞌ chiꞌahti yu chꞌen, kat yinito naj noꞌ tet ebꞌnaj sacerdote. Hak tuꞌ chiyute ebꞌnaj yinh isxahanbꞌal ebꞌnaj Israel chiꞌapni bꞌey konhobꞌ Silo. [c], yajaꞌ bꞌey tiꞌ mach chechma ebꞌnaj yaqꞌlax ismajul hakaꞌ yalni ley tuꞌ.Haktikꞌapax tuꞌ yet maxhto chitzꞌalo ismantecahil noꞌ chibꞌe chiꞌaqꞌlax yinh xahanbꞌal tuꞌ, chiꞌapni naj ischejabꞌ naj sacerdote, chalni naj tet naj lanhan yaqꞌni isxahanbꞌal tuꞌ: «Aqꞌ hanikꞌo noꞌ chibꞌe wetan, yuto chinqꞌantzehan noꞌ iskꞌuxuꞌ naj, yuto mach chischabꞌ naj noꞌ tahnaxa tawet, wal xin haꞌ noꞌ yaxto choche naj,» xhi naj chejabꞌ tuꞌ. [*]Yajaꞌ ta chitaqꞌwi naj lanhan yalten isxahanbꞌal hakaꞌ tiꞌ: «Machoj, chitotzꞌalo ismantecahil noꞌ bꞌabꞌel, tzujan tuꞌ kat hawinito hantanhetikꞌa chawoche,» ta xhi naj; kat istaqꞌwi naj ischejabꞌ naj sacerdote tuꞌ: «Machoj, machi wechmahan; ta mach chawaqꞌ noꞌ, hankawinan chinokan intzikalojan noꞌ tawet,» xhi naj. Yuxin kaw nimankano istxꞌojal ebꞌnaj tzeh, iskꞌahol yaꞌ Elí tuꞌ yul sat Komam Jahawil, yuto machi yelapno xahanbꞌal chiyaqꞌ anma tet Komam yul sat ebꞌnaj.
Wal naj nichꞌan Samuel xin, ayko xil isqꞌap naj hakaꞌ qꞌap chako ebꞌnaj sacerdote yu ayxako naj yaqꞌni chejaꞌ isbꞌa yinh tzet chal Komam Jahawil. [*]Hayet chibꞌeykꞌo ix Ana yebꞌ yichamil yalteꞌ isxahanbꞌal hunun habꞌil bꞌey konhobꞌ Silo, chiyinito ix hunun xil isqꞌap naj nichꞌan Samuel, haꞌ ix xin chiwatxꞌeni. Chisqꞌanni yaꞌ sacerdote Elí iskꞌulal Komam Jahawil yibꞌanh naj Elcana yebꞌ ix Ana, chalni yaꞌ hakaꞌ tiꞌ: «Yaqꞌabꞌ Komam Jahawil haywanhoxa hawuninal yebꞌ ix Ana tiꞌ, haꞌ xin chꞌokkano selelo naj qꞌanbꞌil yu ix yu yokniko yu Komam,» xhi yaꞌ. Lahwi tuꞌ, kat ispaxto naj Elcana yebꞌ ix Ana yatut. Hak tuꞌ yu yanayo Komam iskꞌulal yibꞌanh ix, ispitzkꞌa oxwanhxa yunin ix winaj, yebꞌ kawanh ebꞌix ix. Wal naj nichꞌan Samuel xin kaw saqꞌal ischꞌibꞌ naj sata Komam Dios.
Wal yaꞌ Elí, kaw ichamxa yaꞌ, yajaꞌ yohta yaꞌ tzet chiꞌutelax konhobꞌ Israel yu ebꞌnaj iskꞌahol; yohtapaxo yaꞌ tato chiway ebꞌnaj yebꞌ ebꞌix ix chitanhen istiꞌ isTabernáculo Komam bꞌay chiskutxbꞌa isbꞌa anma Israel yebꞌ Komam. Yalni yaꞌ tet ebꞌnaj iskꞌahol: «¿Tzet yinh xin hak tiꞌ cheyute? Kaw sunil konhobꞌ chihalni wetan yinh istxꞌojal chewatxꞌe. Mach cheyute hakaꞌ tuꞌ, kꞌahol, yuto mach kꞌulo sunil tzet chiwabꞌehan yalni iskonhobꞌ Komam tiꞌ yinh tzet cheyu. Tato ay hunu mak chako ismul yinh hunu yet anmahil, haꞌ ebꞌnaj juez chiꞌilni tzet chꞌelikoj, yajaꞌ ta ay mak chako ismul yinh Komam Jahawil, ¿mak chaqꞌ isbꞌa yinh? ¡Mach maka! ¿Mataxka chu iskolni isbꞌa huneꞌ mak tuꞌ yul isqꞌabꞌ Komam?» xhi yaꞌ. Yajaꞌ xin mach yabꞌeto ebꞌnaj tzet yal ismam; wal Komam Jahawil xin xaꞌistxumna Komam tato maqꞌbꞌil istanhtzelaxilo ebꞌnaj. [*]
Wal naj nichꞌan tzeh Samuel xin, kaw saqꞌal ischꞌibꞌ naj, kaw kꞌul isbꞌeybꞌal naj sata Komam Dios yebꞌ sata anma.
Yet hunel tuꞌ, apni huneꞌ ischejabꞌ Komam Dios iskꞌatanh yaꞌ Elí, yalni: «Haꞌ Komam Jahawil halni hakaꞌ tiꞌ: “Hayet ay ebꞌnaj hawichmam bꞌey Egipto, ischejabꞌo naj rey Faraón, kaw inyehan wipan tet ebꞌnaj. [d].Insikꞌlelojan insacerdotehan xol hunun majan ebꞌnaj Israel yu yalten ebꞌnaj xahanbꞌal yibꞌanh ismexhahil xahanbꞌal yebꞌ yunhe isnhusni ebꞌnaj ispom, kat yaniko ebꞌnaj xil isqꞌap yet sacerdotehal yinh insatan, waqꞌnipaxojan ismajul ebꞌyaꞌ hawichmam yinh xahanbꞌal chiyaqꞌ konhobꞌ Israel tuꞌ wetan. [*]¿Tzet yinh yuxinto machi yelapno xahanbꞌal yebꞌ yebꞌalqꞌabꞌe inchejan yaqꞌni inkonhobꞌan bꞌey watutan yul hasat, hakaꞌto chaxanhobꞌtanhe? ¿Tzet yinh yuxin ekꞌna xahan chawil ebꞌnaj hakꞌahol sata hinan, chawaqꞌni bꞌaqꞌichbꞌo ebꞌnaj yu xahanbꞌal yebꞌ yebꞌalqꞌabꞌe kaw kꞌul chiyaqꞌ konhobꞌ Israel wetan? Hanin Yahawil Israel intiꞌan, xawalan tato hach tiꞌ yebꞌ hawuninal chexmunla sacerdotehal yul watutan, yajaꞌ wal tinanh chiwalan tato matxa chaxhok yinh huneꞌ munil tiꞌ. Wal xin haꞌ mak ay welapnojan yul sat, ay yelapno yul insatan; haxa mak mach welapnojan yul sat, machi yelapno yul insatan. Lanhan yul istzꞌayikal bꞌay chintanhtzelojan hawip yebꞌ yip ebꞌnaj hakꞌahol; machi hunu ebꞌnaj hakꞌahol tiꞌ chiꞌichambꞌoloj. Chiwayojan isyaꞌtajil tawibꞌanh yebꞌ hawuninal, chixin chíwaho hakꞌul hawilni iskꞌulal chiwayojan yibꞌanh hawet Israelal. Machi hunu hakꞌahol tiꞌ chiꞌichambꞌi. Chiwakojan huneꞌ mak ayto hawu habꞌa yebꞌi yinh ismunil bꞌey ismexhahil xahanbꞌal, kat hawoqꞌi, niman yal hasat chiꞌaykanoj, kat yok hahowal yinh hakꞌul hawilni; wal ebꞌnaj hakꞌahol yebꞌ yuninal hakꞌahol tuꞌ, yet yechel tzehto kat iskami. Chisyelo isbꞌa tato yel tzet chiwaltiꞌan, yinhnhe huneꞌ tzꞌayik chipotxꞌlaxkamo kawanh hakꞌahol, naj Ofni yebꞌ naj Finees. Chinsayikojan huneꞌ insacerdotehan chiyijen tzet chiwalan kat iswatxꞌen tzet chiyoche wanmahan, kat isnahatli yebꞌ yuninal tuꞌ yinh inmuniltiꞌan. Kat xin waqꞌnihan ismunil yinh sunilbꞌal tiempo yinta naj rey chinsikꞌikojan reyal. Haxa mak chitokankano xol hawuninal, chito isjahbꞌa isbꞌa sata naj sacerdote yu isqꞌanni hunu melyu, maka nichꞌano tzet chislo, kat isqꞌanni ta chꞌaqꞌlax yet ismunil sacerdotehal, yunhe yekꞌ yu,” xhi Komam,» xhi yaꞌ ischejabꞌ Komam tet yaꞌ Elí.
	[c]2:14 Chal isley yaꞌ Moisés tato ebꞌyaꞌ sacerdote ay yet ebꞌyaꞌ yinh noꞌ chibꞌe chaltelax yinh xahanbꞌalil, Lv. 7:28-36

Awtelax naj Samuel yu Komam Jahawil
Wal naj tzeh Samuel chimunlakto naj yul Yatut Komam Jahawil, yalanh ischejbꞌanil yaꞌ Elí. Yinh hunteqꞌan tzꞌayik tuꞌ mach komono chitzotel Komam Jahawil tet anma, mach komonopaxo chisye Komam hunu tzet ye tuꞌ yinh sajsatil. Wal yaꞌ Elí lanhan yichi istanh ismujlubꞌal yaꞌ yu ichamil, matxa kaw chu yilni yaꞌ; ay xin huneꞌ aqꞌbꞌal tiꞌ, lanhan isway yaꞌ yul iscuarto. Wal naj Samuel, lanhan iswaypaxo naj yul isTabernáculo Komam bꞌay ay isKaxhahil istrato Komam Jahawil. Wal xin aynhetikꞌako qꞌaꞌ yinh chꞌen candelero ayikto bꞌey tuꞌ; [*]yawten Komam naj Samuel:
—Samuel, xhi Komam. Istaqꞌwi naj:
—Ayinan lah, xhi naj. Isto naj yinh anhe bꞌay ay yaꞌ Elí, yalni naj tet yaꞌ:
—Mamin, ayinan lah, ¿tzet chawala? xhi naj. Istaqꞌwi yaꞌ Elí:
—Machi hach chaxhwawtehan, as wayanh, xhi yaꞌ. Isto naj Samuel ishilbꞌano isbꞌa. Yajaꞌ yawtenpaxo Komam naj hunelxa:
—Samuel, xhi Komam.
Yahwano naj, isto naj iskꞌatanh yaꞌ Elí, yalni naj:
—Ayinan lah, ¿tzet chawala? xhi naj.
Istaqꞌwi yaꞌ Elí:
—Hach kꞌahol, machi hach chaxhwawtehan, as wayanh, xhi yaꞌ.
Wal naj Samuel, maxhto ohtabꞌilo Komam Jahawil yu naj, yuto maxhto hunelo tiꞌ chitzotel Komam tet naj. Yawtenpaxo Komam naj yinh yoxel, yahwano naj, isto naj iskꞌatanh yaꞌ Elí, yalni naj:
—Mamin, ayinan lah, ¿tzet chawala? xhi naj.
Istxumnilo yaꞌ Elí tato haꞌ Komam Jahawil chiꞌawten naj nichꞌan tzeh Samuel tuꞌ. Yalni yaꞌ hakaꞌ tiꞌ:
—As hilbꞌa habꞌa, tato chaxhyawte Komam Jahawil, hak tiꞌ chawute hataqꞌwi: “Mamin, tzotelanh yuto hanin hachejabꞌ intiꞌan chiwabꞌehan tzet chawala,” kachi, xhi yaꞌ tet naj.
Isto naj Samuel ishilbꞌano isbꞌa. Lahwi tuꞌ yapni Komam Jahawil, yok linhnoj, yawten Komam naj Samuel hakaꞌtikꞌa yet yalanhto, yalni Komam:
—Samuel, Samuel, xhi.
Istaqꞌwi naj Samuel:
—Tzotelanh Mamin, yuto hanin hachejabꞌ intiꞌan, chiwabꞌehan tzet chawala, xhi naj.
Yalni Komam tet naj Samuel:
—Ay huneꞌ tzet chinwatxꞌehan bꞌey konhobꞌ Israel tiꞌ, haꞌ mak chiꞌabꞌeni, kaw chitak iskꞌul yabꞌeni. Haꞌ yinh huneꞌ tzꞌayik tuꞌ, chiyij isbꞌa sunil tzet xawalan yinh yaꞌ Elí yebꞌ yinh yuninal, sunil tzet walan yinh yichebꞌanil masanta yinh islahobꞌal chiyij isbꞌa yinh yaꞌ. [*]Xawalan tato chiwayojan isyaꞌtajil yinh sunilbꞌal tiempo yibꞌanh yuninal yaꞌ, yu istxꞌojal ebꞌnaj iskꞌahol yaꞌ, yohta xin yaꞌ istxꞌojal ebꞌnaj, yajaꞌ xin mach chikachwa yaꞌ yinh ebꞌnaj. Yuxin xawaqꞌ bꞌinaho inbꞌihan yinh yet walnihan yinh yuninal yaꞌ Elí tato machi xahanbꞌal maka hunuxa yebꞌalqꞌabꞌe chiꞌaqꞌni tanho ismul ebꞌnaj tuꞌ, xhi Komam tet naj Samuel.
Lahwi tuꞌ, yay hilno naj Samuel masanto yet issajbꞌiloj. Haxa yet issajbꞌilo xin, ishajni naj ispultahil isTabernáculo Komam. Kaw xin chixiw naj yalni tet yaꞌ Elí yinh tzet yal Komam tet naj Samuel tuꞌ. Yajaꞌ awtelax naj Samuel yu yaꞌ Elí, yalni yaꞌ tet naj:
—Samuel, hach inkꞌaholan, xhi yaꞌ.
Istaqꞌwi naj Samuel:
—Ayinan lah mamin, xhi naj.
Isqꞌambꞌen yaꞌ Elí tet naj:
—¿Tzet mayal Komam tawet? Machojabꞌ tzet mayal Komam tawet tuꞌ chawebꞌa wetan, yuto ta ay chawebꞌa, haꞌ Komam chiꞌanayo isyaꞌtajil tawibꞌanh, xhi yaꞌ.
Hak tuꞌ yu yalnilo naj Samuel sunil tzet yal Komam tet yaꞌ Elí, machi hunu tzet yebꞌayo naj. Hayet yabꞌen yaꞌ Elí tzet yal naj Samuel tuꞌ, yalni yaꞌ:
—Haꞌ kaw Komam Jahawil mahalni, yuxin yubꞌojabꞌ hakaꞌ chal iskꞌul Komam, xhi yaꞌ Elí. [image: 47.TIF] 

Ischꞌibꞌkanh naj Samuel tuꞌ, kaw xin ayko Komam Jahawil yetbꞌiho naj; yuxin sunil tzet chiyal naj chiyij isbꞌa. Yohtanhelo sunil anma Israel ay bꞌey Dan masanta bꞌey Beerseba tato kaw yijem naj Samuel tet Komam Jahawil, yebꞌ ta ischejabꞌ Komam ye naj. Txꞌiꞌal el isye isbꞌa Komam Jahawil tet naj Samuel bꞌey konhobꞌ Silo, yuto haꞌ bꞌey tuꞌ tzotel Komam tet naj.

Ebꞌnaj filisteo yelqꞌato ebꞌnaj isKaxhahil istrato Komam
Hak tuꞌ xin chu yaqꞌni yaꞌ Samuel yohtanhelo anma Israel.
Yinh huneꞌ tiempohal tuꞌ, iskutxbꞌako isbꞌa ebꞌnaj filisteo yu yaniko ebꞌnaj howal yinh ebꞌnaj Israel, yuxin tit ebꞌnaj Israel tuꞌ ismajaꞌ issat ebꞌnaj. Iswatxꞌenkanh ebꞌnaj iscampamento bꞌey Eben-ezer, wal ebꞌnaj filisteo xin bꞌey Afec, iswatxꞌenkanh ebꞌnaj iscampamento. [e]Yaniko ebꞌnaj filisteo howal yinh ebꞌnaj Israel, hayet yok howal tuꞌ xin, isqꞌoji ebꞌnaj yinh ebꞌnaj Israel, ispotxꞌnikamo ebꞌnaj kanhebꞌ mil ebꞌnaj Israel. Hayet ismeltzo ebꞌnaj Israel bꞌey campamento, yalni ebꞌnaj ichamta winaj Israel: «¿Tzet yinh xin makonhyako Komam Dios yul isqꞌabꞌ ebꞌnaj filisteo tiꞌ? Wal tinanh tonh bꞌey Silo kat jiniti isKaxhahil istrato Komam, haxinwal yet ayko koxol chonhiskolilo yul isqꞌabꞌ ebꞌnaj ayko ishowal jinh,» xhi ebꞌnaj.
Ischejnito ebꞌnaj Israel hunteqꞌan ebꞌnaj chejabꞌ bꞌey Silo yinoti isKaxhahil istrato Komam Jahawil, Komam kaw aykano yip, ayko xolbꞌal kawanh ebꞌnaj querubín. Isto naj Ofni yebꞌ naj Finees, ebꞌnaj iskꞌahol yaꞌ Elí yinta isKaxhahil istrato Komam. Haxa yet yapni isKaxhahil istrato Komam bꞌey campamento tuꞌ, sunil ebꞌnaj Israel ah yaw yinh kaw ip yu tzalahilal, isbꞌili txꞌo txꞌotxꞌ yu yel yaw ebꞌnaj.
Hayet yabꞌen ebꞌnaj filisteo yel yaw ebꞌnaj Israel yinh tzalahilal tuꞌ, yalni ebꞌnaj: «¿Tzet yinh yuxin chiꞌel yaw ebꞌnaj hebreo yinh tzalahilal yul iscampamento tuꞌ?» xhi ebꞌnaj. Lahwi tuꞌ yabꞌenilo ebꞌnaj tato ilaxto isKaxhahil istrato Komam bꞌey iscampamento ebꞌnaj Israel tuꞌ. Kaw xin xiwkanh ebꞌnaj filisteo tuꞌ, yalni ebꞌnaj hakaꞌ tiꞌ: «Maꞌapni isDiosal ebꞌnaj hebreo tiꞌ yul campamento, wal tinanh kaw kꞌanchꞌanonh, maxhto hunelo chu hakaꞌ tiꞌ. Kꞌanchꞌanonh, ¿mak chu konhiskolnilo yul isqꞌabꞌ isDiosal ebꞌnaj, huneꞌ Dios kaw aykano yip tuꞌ? Haꞌ ton isDiosal ebꞌnaj tuꞌ tanhtzenilo ebꞌnaj ah Egipto bꞌey txꞌotxꞌ desierto, yanayo sunil isyaꞌtajil yibꞌanh ebꞌnaj. Wal tinanh jiqꞌawe jip hanhonh filisteo honh tiꞌ, jaqꞌaꞌwe howal yinh sunil jip, haxinwal mach chonhok ischejabꞌo ebꞌnaj hebreo tuꞌ, hakaꞌ yu yok ebꞌnaj kochejabꞌoj,» xhi ebꞌnaj.
Yaniko ebꞌnaj filisteo tuꞌ howal yinh ebꞌnaj Israel, isqꞌoji ebꞌnaj yinh ebꞌnaj, yelkanh ebꞌnaj Israel tuꞌ, isto ebꞌnaj yatut. Kaw niman ebꞌnaj Israel kami, 30 mil isbꞌisil ebꞌnaj ispotxꞌ ebꞌnaj filisteo. Yinito ebꞌnaj filisteo tuꞌ isKaxhahil istrato Komam, ispotxꞌnikamo ebꞌnaj naj Ofni yebꞌ naj Finees, ebꞌnaj kawanh iskꞌahol yaꞌ Elí.
Yajaꞌ xin ay huneꞌ naj soldado benjaminita elkanh xol howal tuꞌ, isto naj yinh anhe bꞌey Silo, yapni naj bꞌey Silo yinh huneꞌ tzꞌayik tuꞌ. Istzilnilo naj xil isqꞌap, yanahto naj txꞌotxꞌ xol xil iswiꞌ yu isyenilo naj bꞌiskꞌulal. [f].Hayet yapni naj yul konhobꞌ tuꞌ, tzꞌonhanayo yaꞌ Elí yul huneꞌ xhila istiꞌ bꞌeh yechman tzet chiyuhi, yuto ayko yinh iskꞌul yaꞌ yinh isKaxhahil istrato Komam. Hayet yapni naj soldado bꞌey Silo tuꞌ, yok naj yalno tet anma tzet yehi, yah yaw anma tuꞌ sunil. Hayet yabꞌen yaꞌ Elí yahwi anma tuꞌ isqꞌambꞌen yaꞌ:
—¿Tzet yinh xin chiwejcha anma tuꞌ? xhi yaꞌ.
Yapni naj soldado tuꞌ yinh anhe iskꞌatanh yaꞌ Elí, yalni naj sunil tzet yuhi. Wal yaꞌ Elí tuꞌ 98 (waxajlahonhebꞌ ishokꞌal) ishabꞌil yaꞌ, yuxin xatanh ismujlubꞌal yaꞌ, matxa chu yilni. Yalni naj soldado tuꞌ tet yaꞌ:
—Hanintiꞌan manelkanhan bꞌay ok howal, haꞌ tuꞌ inpetohan tinanh, xhi naj.
Isqꞌambꞌen yaꞌ Elí tet naj:
—¿Tzet mayu? xhi yaꞌ.
Yalni naj tet yaꞌ:
—Ebꞌnaj Israel, maꞌelkanh ebꞌnaj tet ebꞌnaj filisteo, kaw xin niman ebꞌnaj soldado makami, makampaxo ebꞌnaj kawanh hakꞌahol, naj Ofni yebꞌ naj Finees, mayinito ebꞌnaj filisteo tuꞌ isKaxhahil istrato Komam Dios, xhi naj.
Hayet yabꞌen yaꞌ yalni naj yinh teꞌ Kaxha, yelto pakꞌna yaꞌ yintaj, yibꞌanh isxhila istiꞌ pulta, isqꞌahilto isnuqꞌ yaꞌ, iskam yaꞌ. Kaw xin ichamxa yaꞌ yebꞌ kaw al isnimanil yaꞌ. Wal yaꞌ Elí tuꞌ 40 (kawinaj) habꞌil ok yaꞌ juesal yinh konhobꞌ Israel. Wal ix yixal iskꞌahol yaꞌ Elí, naj Finees, ayxa tzet yeh ix, toxa xin chiwatxꞌi iskꞌul ix; yuxin hayet yabꞌen ix tato ilaxto isKaxhahil istrato Komam yebꞌ ta kam yaꞌ Elí yebꞌ naj yichamil ix, istit isyaꞌil iskꞌul ix, yay nhohno ix, ispitzkꞌa nichꞌan yunin ix. Hayet yilni ebꞌix chiꞌilni ix tuꞌ tato lanhan iskam ix, yalni ebꞌix tet ix: «Mach chaxhxiwi, yuto mapitzkꞌa huneꞌ nichꞌan hawinaj unin,» xhi ebꞌix. Yajaꞌ mach taqꞌwi ix, matxa yabꞌeto ix. Yaniko ix Icabod isbꞌiho nichꞌan yunin pitzkꞌa tuꞌ, yalni ix hakaꞌ tiꞌ: «Maꞌilaxilo ismay konhobꞌ Israel tinanh,» xhi ix. Yuto ilaxto isKaxhahil istrato Komam Dios, yu kam ismam yichamil ix, yebꞌ yichamil ix tuꞌ. Yuxin yal ix hakaꞌ tiꞌ: «Maꞌilaxilo ismay konhobꞌ Israel tiꞌ, yuto maꞌilaxto isKaxhahil istrato Komam Dios,» xhi ix.
	[e]4:1 Ebꞌnaj filisteo ayayo ebꞌnaj istiꞌ haꞌ mar Mediterráneo; haꞌ hunteqꞌan iskonhobꞌ ebꞌnaj haꞌ ton Gaza, Gat, Ascalón, Asdod yebꞌ Ecrón.
	[f]4:12 Tziltaxanhe xil isqꞌap naj yebꞌ ayahto pojoj xol xil iswiꞌ naj, chal yelapnoj ta kaw bꞌiskꞌulal ye naj yebꞌ kaw chabꞌe naj isyaꞌilal, 1Sam. 1:11-12; 2Sam. 1:2

Yet ayxako isKaxhahil istrato Komam Dios xol ebꞌnaj filisteo
Haꞌ bꞌey Eben-ezer yito ebꞌnaj filisteo isKaxhahil istrato Komam, yapni bꞌey Asdod yu ebꞌnaj. Haxa yet yapni bꞌey konhobꞌ tuꞌ, yanikto ebꞌnaj yul yatut istioxh chiyij Dagón, yanayo ebꞌnaj iskꞌatanh istioxh tuꞌ. Haxa yinh hunxa tzꞌayik yinh kaw sahabꞌ apni ebꞌnaj ay yul konhobꞌ tuꞌ yul yatut istioxh tuꞌ, yilni ebꞌnaj tato pakꞌanxayo istioxh ebꞌnaj sat txꞌotxꞌ, sata isKaxhahil istrato Komam, yinikanh ebꞌnaj istioxh tuꞌ, islinhbꞌankanh ebꞌnaj bꞌaytikꞌa aya. Haxa yet hunxa tzꞌayik xin, kaw sahabꞌ topaxo ebꞌnaj bꞌey yatut istioxh tuꞌ, pakꞌanxapaxayo tioxh Dagón tuꞌ sat txꞌotxꞌ sata isKaxhahil istrato Komam Dios, wal iswiꞌ yebꞌ isqꞌabꞌ qꞌahtoj, pakꞌankanilto yul ismarcohal teꞌ pulta, haxanhe xin isnimanil aykanayoj. Hatax tuꞌ xin, hayet chiꞌokto ebꞌnaj sacerdote yet Dagón yebꞌ konhobꞌ ay bꞌey tuꞌ yul yatut tioxh tuꞌ, mach chiyayo yoj yibꞌanh ismarcohal pulta tuꞌ masanto tinanh.
Lahwi tuꞌ yanayo Komam Dios isyaꞌtajil yibꞌanh anma ay bꞌey Asdod yebꞌ yibꞌanh sunil anma ay yul ismajul Asdod tuꞌ, yelilo malilal yul iskꞌul anma, chixin kam anma tuꞌ yu. Hayet yilni ebꞌnaj ay bꞌey konhobꞌ Asdod huneꞌ tuꞌ, yalni ebꞌnaj: «Matxahojabꞌ chikan isKaxha isDiosal ebꞌnaj Israel tiꞌ koxol, yuto kaw ayayo isyaꞌtajil jibꞌanh yu yebꞌ yibꞌanh kodiosal Dagón,» xhi ebꞌnaj.
Iskutxbꞌaniko ebꞌnaj ebꞌnaj yahawil ebꞌnaj filisteo, isqꞌambꞌen ebꞌnaj tet ebꞌnaj:
—¿Tzet chijute isKaxhahil isDiosal ebꞌnaj Israel tiꞌ? xhi ebꞌnaj.
Istaqꞌwi ebꞌnaj yahaw konhobꞌ tuꞌ:
—Iweto bꞌey konhobꞌ Gat, xhi ebꞌnaj.
Hak tuꞌ yu yinito ebꞌnaj isKaxhahil istrato Komam Dios bꞌey konhobꞌ Gat. Haxa yet yapni isKaxhahil istrato Komam bꞌey tuꞌ, yaniko Komam huneꞌ niman xiwkilal yinh anma ay yul konhobꞌ, yelilo malilal yul iskꞌul, yinh sunil ichamta anma masanta yinh nixhte unin. Yuxin ishekꞌilo ebꞌnaj isKaxhahil istrato Komam, yinito ebꞌnaj teꞌ bꞌey konhobꞌ Ecrón, yajaꞌ yet yapni isKaxhahil istrato Komam bꞌey tuꞌ, yah yaw anma ah Ecrón hakaꞌ tiꞌ: «Maꞌilaxti isKaxha isDiosal ebꞌnaj Israel koxol tiꞌ yunhe konhistanhtzenilo kosunil,» xhi anma.
Iskam anma ay yul konhobꞌ Ecrón yu xiwkilal yebꞌ yu isyaꞌtajil yati Komam yibꞌanh anma tuꞌ, yuxin yawte ebꞌnaj ebꞌnaj yahawil ebꞌnaj filisteo tuꞌ, yalni ebꞌnaj tet ebꞌnaj: «Iweto isKaxhahil isDiosal ebꞌnaj Israel bꞌey tiꞌ, kat heyaqꞌni meltzohoj, haxinwal mach chonhkam kosunil,» xhi ebꞌnaj.
Kaw xin chiꞌapni yel yaw anma satkanh yu isyaꞌil tzet ayayo yibꞌanh. Haxa anma maxhto chikam xin, kaw elilo malilal yul iskꞌul.
Yaqꞌ meltzoho ebꞌnaj filisteo isKaxhahil istrato Komam
Wal isKaxhahil istrato Komam Dios, hujebꞌ ixahaw ehayo xol ebꞌnaj filisteo. Lahwi tuꞌ yawten ebꞌnaj filisteo ebꞌnaj sacerdote yebꞌ ebꞌnaj ahbꞌelom, isqꞌambꞌen ebꞌnaj tet ebꞌnaj:
—¿Tzettaxka wal jutenanh isKaxhahil isDiosal ebꞌnaj Israel tiꞌ? ¿Yebꞌ tzet chu jaqꞌni meltzohojanh bꞌaytikꞌa aya? xhi ebꞌnaj.
Istaqꞌwi ebꞌnaj:
—Tato cheyaqꞌ meltzoho isKaxhahil istrato isDiosal ebꞌnaj Israel tiꞌ, mach cheyaqꞌ meltzoho yinh haknhetiꞌ, wal xin yilal ay sabꞌehal cheyato yintaj yu hetohlan hemul, hak tuꞌ chu hekawxokanh, cheyohtanheniloj tzet yinh xin mach chiꞌel isyaꞌtajil ayayo teyibꞌanh tiꞌ, xhi ebꞌnaj.
Isqꞌambꞌen ebꞌnaj filisteo tuꞌ:
—¿Tzet xin chijaqꞌanh istoholo komul tiꞌanh? xhi ebꞌnaj.
Istaqꞌwi ebꞌnaj:
—Cheyaqꞌ howebꞌo yechel yabꞌil malilal oro yebꞌ howebꞌo yechel noꞌ txꞌow oro, hakaꞌtikꞌa isbꞌisil ebꞌnaj yahawil ebꞌnaj filisteo tiꞌ, yuto lahannhe isyaꞌtajil ay teyibꞌanh yebꞌ ebꞌnaj. Yuxin chewatxꞌe yechel yabꞌil tiꞌ yebꞌ yechel noꞌ txꞌow chiꞌetanto sat txꞌo txꞌotxꞌ, kat heyaniko ismay isDiosal ebꞌnaj Israel, hak tuꞌ xin chisbꞌej yanayo isyaꞌtajil teyibꞌanh, yebꞌ yibꞌanh hediosal yebꞌ yibꞌanh hetxꞌotxꞌ. ¿Tzet yinh xin cheyaqꞌ kabꞌkono heyanma hakaꞌ naj faraón yebꞌ anma ah Egipto? Yuto hato yet yanayo Komam Dios isyaꞌtajil yibꞌanh ebꞌnaj ischahnito ebꞌnaj ebꞌnaj Israel. Aqꞌwe watxꞌe hunu carruaje kaw akꞌto, kat heyiniti kakꞌonho noꞌ wakax ay yunin, noꞌ maxhto chiꞌalaxiko hunelo te teꞌ yibꞌanh isnuqꞌ, kat hehunbꞌan noꞌ, kat hekꞌalniko teꞌ carruaje tuꞌ yinta noꞌ, mach xin chechato yunin noꞌ yintaj, chemajchekano noꞌ yul ispeyabꞌ. Kat heyahnato isKaxhahil istrato Komam yul carruaje tuꞌ, haxa hunteqꞌan oro cheyaqꞌ istoholo hemul tuꞌ, cheyayto yul hunuxa kaxha, kat heyahnato yinh iskꞌul kaxha tuꞌ, lahwi tuꞌ kat hebꞌejtzonto noꞌ wakax iqꞌnhe teꞌ carruaje tuꞌ ischukil. Kat heyilni bꞌay kaw isto noꞌ, tato haꞌ bꞌey yul isbꞌelal konhobꞌ Bet-semes yul ismajul ebꞌnaj Israel chito noꞌ, chal yelapnoj tato haꞌ isDiosal ebꞌnaj tuꞌ aniti isyaꞌtajil tiꞌ jibꞌanh, yajaꞌ ta nan bꞌehal bꞌay chito noꞌ, tonhe chiꞌekꞌ hunteqꞌan isyaꞌtajil tiꞌ jibꞌanh chal tuꞌ, maxhtaj isDiosal ebꞌnaj chonhetani, xhi ebꞌnaj.
Yok ebꞌnaj filisteo iswatxꞌeno hakaꞌ yu yalni ebꞌnaj tuꞌ, yiniti ebꞌnaj kakꞌonh noꞌ wakax ay yunin, ismajchen ebꞌnaj yunin noꞌ yul ispeyabꞌil, ishunbꞌan ebꞌnaj noꞌ, iskꞌalniko ebꞌnaj teꞌ carruaje yinta noꞌ. Yanahto ebꞌnaj isKaxhahil istrato Komam yul teꞌ carruaje tuꞌ, yanipaxahto ebꞌnaj hunxa teꞌ kaxha bꞌay ayayto yechel noꞌ txꞌow yinh chꞌen oro, yebꞌ yechel malilal yabꞌil elilo yinh anma. Isbꞌejtzonto ebꞌnaj noꞌ wakax tuꞌ, isto noꞌ yul isbꞌelal Bet-semes, kaw xin chimuꞌlah noꞌ, toholnhetikꞌa xin isto noꞌ yul bꞌeh, mach ishekꞌilo isbꞌa noꞌ. Nahat xin tzujan ebꞌnaj filisteo yilni isto noꞌ, masanta apni ebꞌnaj ismohonal Bet-semes. Haxa ebꞌnaj ay bꞌey Bet-semes tuꞌ lanhan iskꞌupni ebꞌnaj ixim trigo yul hokan. Hayet istꞌanhxito ebꞌnaj, yilnito ebꞌnaj isKaxhahil istrato Komam, istzalakanh ebꞌnaj. Yapni linhno noꞌ wakax yebꞌ teꞌ carruaje bꞌey hokan yet naj Josué yul ismajul Bet-semes, ay xin huneꞌ chꞌen niman chꞌen bꞌey tuꞌ. Haꞌ xin ebꞌnaj ay bꞌey Bet-semes tuꞌ ok ebꞌnaj istzokꞌo teꞌ carruaje siꞌal, isnhusnito ebꞌnaj noꞌ wakax tuꞌ yinh xahanbꞌalil tet Komam. Haꞌ xin ebꞌnaj levita inayti teꞌ isKaxhahil istrato Komam, yinipaxayti ebꞌnaj huneꞌxa kaxha bꞌay ayayto hunteqꞌan oro tuꞌ, yanayo ebꞌnaj yibꞌanh huneꞌ chꞌen niman chꞌen. Haꞌ yinh huneꞌ tzꞌayik tuꞌ yaqꞌ ebꞌnaj ay bꞌey Bet-semes isxahanbꞌal yebꞌ yebꞌalqꞌabꞌe chinhuslax tet Komam. Hayet yilni ebꞌnaj howanh yahaw ebꞌnaj filisteo huneꞌ tuꞌ, ispaxto ebꞌnaj bꞌey konhobꞌ Ecrón, yinhtikꞌa huneꞌ tzꞌayik tuꞌ apni ebꞌnaj.
Haꞌ howebꞌ yechel yabꞌil malilal nabꞌa oro yaqꞌ ebꞌnaj filisteo tuꞌ yu istoholo ismul tet Komam, hunun yet hunun konhobꞌ: huneꞌ yet konhobꞌ Asdod, huneꞌ yet konhobꞌ Gaza, huneꞌ yet konhobꞌ Ascalón, huneꞌ yet konhobꞌ Gat, yebꞌ huneꞌ yet konhobꞌ Ecrón. Haxa yechel noꞌ txꞌow lahan isbꞌisil hakaꞌ iskonhobꞌ ebꞌnaj howanh yahawil filisteo tuꞌ, haꞌ ton konhobꞌ hoyaniko iskꞌubꞌal yebꞌ ej yaldeahil. Haxa huneꞌ chꞌen niman chꞌen bꞌay alaxayo isKaxhahil istrato Komam Dios, aytoyo chꞌen yul hokan sat istxꞌotxꞌ naj Josué, yul ismajul Bet-semes tinanh.
Ay xin ebꞌnaj kam bꞌey konhobꞌ Bet-semes, yuto tꞌanhxayto ebꞌnaj yul isKaxhahil istrato Komam Jahawil, yok anma oqꞌo yinh ebꞌnaj, yuto ok kamik yu Komam, 70 (lahonhebꞌ iskanhwinaj) ebꞌnaj kami. [g]Yalni anma ay bꞌey Bet-semes hakaꞌ tiꞌ: «¿Maktaxka chu islinhbꞌan isbꞌa sata Komam Dios, Komam kaw machi nino istxꞌojal? ¿Bꞌaytuꞌwal chijato isKaxhahil istrato Komam tiꞌ, kat yelkano koxol?» xhi ebꞌnaj. Yanito ebꞌnaj hunteqꞌan ischejabꞌ bꞌey konhobꞌ Quiriat-jearim, yalnito ebꞌnaj hakaꞌ tiꞌ: «Mayaqꞌ meltzoho ebꞌnaj filisteo isKaxhahil istrato Komam, yuxin hulanhwe heyiqꞌatoj,» xhi ebꞌnaj.
Hak tuꞌ yu yapni ebꞌnaj ah Quiriat-jearim bꞌey Bet-semes, yinito ebꞌnaj isKaxhahil istrato Komam Jahawil, yanikto ebꞌnaj yul yatut naj Abinadab ayko yibꞌanh huneꞌ wonhan. Yaniko ebꞌnaj yaꞌ Eleazar iskꞌahol naj Abinadab tuꞌ istanheno isKaxhahil istrato Komam. [*]
	[g]6:19 Ay txꞌiꞌal manuscrito bꞌay chala ta kam 50,070. Wal tinanh ebꞌnaj kaw kuyum yinh Istzotiꞌ Komam Dios chalni, ta mach hako tuꞌ isbꞌisil anma.

Ok yaꞌ Samuel yahawilo yinh anma Israel
Kaw niman tiempo kankano isKaxhahil istrato Komam Jahawil bꞌey konhobꞌ Quiriat-jearim, 20 (hunkꞌal) habꞌil kankanoj. Wal sunil anma Israel chꞌah iskꞌul yu bꞌiskꞌulal issaynikꞌo Komam Jahawil. Yuxin yal yaꞌ Samuel tet anma Israel hakaꞌ tiꞌ: «Tato yinh kaw sunil heyanma chexmeltzoko yul isqꞌabꞌ Komam Jahawil, iwelo hunteqꞌan komon tioxh texol yebꞌ yechel tioxh Astarot, kat heyok yijemal tet Komam, hanhe tet Komam xin bꞌay cheyiyo hebꞌa; ta hak tuꞌ, haꞌ Komam chexkolnilo yul isqꞌabꞌ ebꞌnaj filisteo,» xhi yaꞌ.
Hak tuꞌ xin yu yok ebꞌnaj Israel yinolo yechel tioxh Baal yebꞌ tioxh Astarot, hunteqꞌan chal ebꞌnaj isdiosaloj, hanhe xin tet Komam ok ebꞌnaj yiqꞌayo isbꞌa. [h].Lahwi tuꞌ, yalni yaꞌ Samuel tato chiskutxbꞌako isbꞌa anma Israel bꞌey konhobꞌ Mizpa, yu istxahli yaꞌ yinh anma Israel tet Komam Jahawil.
Hak tuꞌ yu iskutxbꞌan isbꞌa anma Israel bꞌey Mizpa, yinahti ebꞌnaj ha haꞌ isjobꞌnayo ebꞌnaj haꞌ sat txꞌotxꞌ sata Komam Jahawil, mach xin waꞌ ebꞌnaj yu istxahli huneꞌ tzꞌayik tuꞌ tet Komam, yalni ebꞌnaj: «Kaw xajako komulanh yul hasat, Mamin,» xhi ebꞌnaj. Haꞌ bꞌey Mizpa tuꞌ xin yil yaꞌ Samuel yinh tzet chiꞌeliko anma Israel yinh tzetaj chiswatxꞌe. Hayet yabꞌenilo ebꞌnaj filisteo tato iskutxbꞌako isbꞌa anma Israel bꞌey konhobꞌ Mizpa, istit ebꞌnaj yahawil ebꞌnaj filisteo yinh ebꞌnaj, hayet yabꞌen ebꞌnaj Israel huneꞌ tuꞌ, isxiwkanh ebꞌnaj. Yalni ebꞌnaj Israel tuꞌ tet yaꞌ Samuel: «Machojabꞌ chabꞌej hatxahli jinhanh tet Komam Jahawil, koDiosal yu konhiskolnilo yul isqꞌabꞌ ebꞌnaj filisteo,» xhi ebꞌnaj.
Yiniti yaꞌ Samuel huneꞌ noꞌ nichꞌan yunin meꞌ chitotxutxwi, yaniko yaꞌ noꞌ yinh xahanbꞌal tet Komam Jahawil, istxahli yaꞌ tet Komam tato chikolwa yinh anma Israel, yabꞌen Komam istxah yaꞌ Samuel tuꞌ. Hayet lanhan isnhusni yaꞌ Samuel xahanbꞌal tuꞌ, yapni lemna ebꞌnaj filisteo yanoko howal yinh ebꞌnaj Israel, yajaꞌ maqꞌwa huneꞌ kꞌuh yinh sat ebꞌnaj yu Komam, isxiwkanh ebꞌnaj, yelkanh ebꞌnaj tet ebꞌnaj Israel. Yel ebꞌnaj Israel bꞌey Mizpa, yok tzujno ebꞌnaj yinta ebꞌnaj filisteo, isqꞌoji ebꞌnaj yinh ebꞌnaj. Ispotxꞌnikamo ebꞌnaj Israel ebꞌnaj filisteo tuꞌ masanta apni ebꞌnaj yalanhayto konhobꞌ Bet-car. Issayni yaꞌ Samuel huneꞌ chꞌen chꞌen, islinhbꞌankanh yaꞌ chꞌen yiktabꞌal konhobꞌ Mizpa yebꞌ konhobꞌ Sen, yaniko yaꞌ Eben-ezer isbꞌiho chꞌen, yalni yaꞌ hakaꞌ tiꞌ: «Haꞌ Komam Jahawil chikolwa jinh masanta tinanh,» xhi yaꞌ. [i].
Hak tuꞌ yu isqꞌoji ebꞌnaj Israel yinh ebꞌnaj filisteo; matxa xin hul ebꞌnaj sat istxꞌotxꞌ ebꞌnaj Israel, yuto ayko ishowal Komam Jahawil yinh ebꞌnaj yulbꞌal istiempohal ayko yaꞌ Samuel yahawilo yinh ebꞌnaj Israel. Haꞌ sunil istxꞌotxꞌ yebꞌ iskonhobꞌ ebꞌnaj Israel iqꞌbꞌililo yu ebꞌnaj filisteo, chiꞌichiti bꞌey konhobꞌ Ecrón, masanta bꞌey Gat, okpaxo yu ebꞌnaj Israel hunelxa. Hak tuꞌ yu yinilo ebꞌnaj Israel istxꞌotxꞌ tet ebꞌnaj filisteo. Yokkano aqꞌankꞌulal xol ebꞌnaj Israel yebꞌ ebꞌnaj amorreo.
Yulbꞌal istiempohal itzitz yaꞌ Samuel tuꞌ ok yaꞌ yilaꞌ yinh tzet chiꞌeliko ebꞌnaj Israel yinh tzet chiswatxꞌe. Hunun habꞌil xin isbꞌeykꞌo yaꞌ Samuel bꞌey Bet-el yebꞌ Gilgal yebꞌ bꞌey Mizpa, yilni yaꞌ tzet chiꞌeliko ebꞌnaj Israel bꞌey hunun konhobꞌ tuꞌ. Lahwi tuꞌ kat ismeltzo yaꞌ bꞌey konhobꞌ Ramá, yuto haꞌ tuꞌ ay yatut yaꞌ. Haꞌ bꞌey tuꞌ xin chiyil yaꞌ tzet chiꞌeliko anma Israel, iswatxꞌenkanh yaꞌ huneꞌ ismexhahil yet xahanbꞌal tet Komam Jahawil.
	[h]7:4 Tioxh Baal, isdiosal haꞌ nhabꞌ yebꞌ isyaxilal ye yu anma cananeo, Jue. 2:13
	[i]7:12 Huneꞌ bendición tiꞌ, Haꞌ Komam Jahawil chikolwa jinh masanta tinanh

2. CHIꞌALAXIKO EBꞌNAJ REY YAHAWILO YINH EBꞌNAJ ISRAEL
(8:1—12:25)
Isqꞌan ebꞌnaj Israel isreyal
Haxa yet ichamxa yaꞌ Samuel, yaniko yaꞌ kawanh iskꞌahol yahawilo ebꞌnaj Israel. Naj bꞌabꞌel kꞌahole, Joel isbꞌi, haxa naj iskabꞌ, Abías isbꞌi. Haꞌ xin bꞌey konhobꞌ Beerseba chil ebꞌnaj yinh tzet chꞌeliko anma. Yajaꞌ mach lahano isbꞌeybꞌal ebꞌnaj hakaꞌ ismam, wal xin yako yanma ebꞌnaj yinh chꞌen melyu, ischahni ebꞌnaj chꞌen tohlabꞌal yinh isnabꞌnhehal, matxataj istoholal chiswatxꞌe ebꞌnaj yet chiyilni ebꞌnaj yinh tzet chiꞌeliko anma. Yuxin iskutxbꞌako isbꞌa ebꞌnaj ichamta winaj Israel, isto ebꞌnaj yilno yaꞌ Samuel bꞌey Ramá, yalni ebꞌnaj tet yaꞌ: «Hach tiꞌ kaw icham hachxa, wal ebꞌnaj hakꞌahol mach chiswatxꞌe ebꞌnaj hakaꞌ habꞌeybꞌal. Yuxin tinanh makonhhulanh koqꞌanaꞌanh tawet tato chasayiko hunu mak chiꞌok koreyalojanh, kat yilni yinh tzet chiꞌah koxolanh, hakaꞌ yeko isreyal hunteqꞌanxa nan konhobꞌal,» xhi ebꞌnaj.
Yajaꞌ mach ischah iswiꞌ yaꞌ Samuel tzet yal ebꞌnaj tato choche ebꞌnaj hunu isrey chiꞌok yahawilo yinh ebꞌnaj, yuxin txahli yaꞌ Samuel tet Komam. Yalni Komam tet yaꞌ: «Yije tzet chisqꞌan ebꞌnaj, yuto maxhtaj hach chaxhisyah ebꞌnaj, wal xin haninan chinisyahan ebꞌnaj, yuto matxa choche ebꞌnaj tato chinokan yahawilo ebꞌnaj. Hatax yet winiltijan ebꞌnaj bꞌey Egipto kinisbꞌejnikanojan ebꞌnaj, yinayo isbꞌa ebꞌnaj tet hunteqꞌan komon tioxh; hakaꞌ kinyutehan ebꞌnaj tuꞌ, hak tuꞌ chachyute ebꞌnaj tinanh. Yuxin yije tzet chal ebꞌnaj, yajaꞌ xin yalanhto chawaqꞌni yohtanhelo ebꞌnaj tzet chiꞌutelax ebꞌnaj yu isrey tuꞌ,» xhi Komam.
Yok yaꞌ Samuel yalno tet ebꞌnaj Israel, ebꞌnaj isqꞌan isreyal tuꞌ, yinh sunil tzet yal Komam Jahawil. Yuxin yal yaꞌ Samuel tet ebꞌnaj Israel:
—Hak tiꞌ chexyute naj rey chiꞌok heyahawilo hakaꞌ tiꞌ: Chilo naj hekꞌahol, kat yaniko naj ebꞌnaj yinh chꞌen carruaje yet howal, yebꞌ xin ay ebꞌnaj chiꞌahto yibꞌanh noꞌ cheh, kat isto yinh howal, aypaxo ebꞌnaj xin chiꞌok tanheno naj rey tuꞌ. Ay ebꞌnaj xin chiꞌok yahawilo yinh mil ebꞌnaj soldado, aypaxo ebꞌnaj xin chiꞌok yahawilo yibꞌanh cincuenta ebꞌnaj. Aypaxo ebꞌnaj xin chiꞌok tꞌoko txꞌotxꞌ yinh ismunil naj rey, aypaxo ebꞌnaj xin chiꞌok iskꞌupukanh sat istzꞌunubꞌ naj. Aypaxo ebꞌnaj chiꞌok iswatxꞌeꞌ chꞌen yet howal, aypaxo ebꞌnaj xin chiwatxꞌen chꞌen chꞌen chiꞌok yinh iscarruaje ebꞌnaj yet howal. Kat yinipaxilo naj hekutzꞌin, kat yok ebꞌix iswatxꞌeno anh kaw xuqꞌ sam, ay ebꞌix chiꞌokpaxo watxꞌeꞌ tzet chilolaxi yebꞌ watxꞌe pan. Chiyilo naj hetxꞌotxꞌ kaw kꞌul, yebꞌ teꞌ uva yebꞌ teꞌ olivo tzꞌunbꞌil heyu, kat yaqꞌni naj teꞌ tet ebꞌnaj chimunla yintaj. Chisqꞌanni naj isdiezmohal hetrigo yebꞌ heyuva, kat yaqꞌni naj tet ebꞌnaj yahawil soldado, yebꞌ tet ischejabꞌ. Kat yinipaxilo naj ebꞌnaj hechejabꞌ yebꞌ ebꞌix hechejabꞌ yebꞌ ebꞌnaj hetzehtaj, kat yaniko naj yinh ismunil, kat yinipaxilo naj heburro. Chisqꞌannipaxo naj isdiezmohal hemeꞌ, kat heyok ischejabꞌo naj. Haꞌ yinh hunteqꞌan tzꞌayik tuꞌ, chiꞌah heyaw yu isyaꞌtajil chiyaqꞌ naj rey teyet, naj hesikꞌilo tuꞌ, yajaꞌ machi yabꞌe Komam tzet cheyala, xhi yaꞌ Samuel.
Yajaꞌ wal anma Israel, mach yabꞌeto tzet yal yaꞌ Samuel, yalni hakaꞌ tiꞌ:
—Machi yelapno hunteqꞌan chawal tiꞌ, wal xin chijochehanh hunu koreyalanh, hakaꞌ hunteqꞌanxa konhobꞌ. Haꞌ naj chiꞌok jahawilojanh, kat konhyijbꞌananh naj yinh howal, xhi ebꞌnaj.
Hayet yabꞌen yaꞌ Samuel tuꞌ, yalnipaxo yaꞌ tet Komam Jahawil yinh sunil tzet yal ebꞌnaj. Istaqꞌwi Komam tet yaꞌ:
—Yije tzet chiyal ebꞌnaj, kat hasayniko hunu isreyal ebꞌnaj, xhi Komam.
Yuxin yal yaꞌ Samuel tet ebꞌnaj Israel tuꞌ:
—Asiꞌwej paxanhweto yul konhobꞌ bꞌay ay hex, xhi yaꞌ.
Alaxiko naj Saúl reyal
Ay huneꞌ naj Israel titna yinh yaꞌ Benjamín chiyij Cis, kaw xin niman yelapno naj yul sat anma. Naj Cis tuꞌ iskꞌahol naj Abiel ye naj, naj Abiel iskꞌahol naj Zeror ye naj, naj Zeror iskꞌahol naj Becorat ye naj, naj Becorat iskꞌahol naj Afía ye naj, haxa naj Afía tuꞌ, iskꞌahol huneꞌ naj Benjaminita ye naj. Naj Cis tuꞌ, ay huneꞌ iskꞌahol naj tzeh kaw kawla winaj, chiyij Saúl. Xol ebꞌnaj Israel, machi hunuxa mak kawla winaj hakaꞌ naj Saúl tuꞌ, yebꞌ xin kaw nimajal istel naj, hanhe xin yinh iswixikꞌ naj chiꞌahapno istel ebꞌnaj Israel.
Ay huneꞌ tzꞌayik tiꞌ xin, kꞌayto isburro naj Cis, yuxin yal naj tet naj Saúl, naj iskꞌahol tuꞌ:
«Watxꞌe habꞌa yuto chaxhto hasayaꞌ noꞌ burro; ito hunu ebꞌnaj chejabꞌ tawintaj,» xhi ismam naj tuꞌ.
Isto naj Saúl, isqꞌaxponikꞌto naj bꞌey txꞌotxꞌ chewal txꞌotxꞌ yet yaꞌ Efraín, yekꞌto naj yul ismajul txꞌotxꞌ Salisa, yajaꞌ xin mach ilcha noꞌ yu naj. Yapni naj bꞌey txꞌotxꞌ Saalim, mach ilchapaxo noꞌ yu naj; lahwi tuꞌ yapni bꞌey istxꞌotxꞌ ebꞌnaj benjaminita, machipaxo noꞌ bꞌey tuꞌ. Haxa yet yapni naj bꞌey txꞌotxꞌ Zuf, yalni naj Saúl tet ischejabꞌ tzujan yintaj:
—Meltzojonhto bꞌey tiꞌ, yuto ekꞌbꞌal ayonhxamiko yinh iskꞌul inmaman sata noꞌ burro tuꞌ, xhi naj.
Istaqꞌwi naj chejabꞌ tet naj:
—Yul huneꞌ konhobꞌ tiꞌ ay huneꞌ ischejabꞌ Komam Dios kaw ay yelapno yul sat anma, yuto sunil tzet chiyal yaꞌ chiyij isbꞌa. Tonh jilaꞌ yaꞌ, haꞌ yaꞌ chihalno jet tzet bꞌehal chikochatoj, xhi naj.
Istaqꞌwi naj Saúl tet naj:
—Kꞌultikꞌa, tonh jilaꞌ yaꞌ, yajaꞌ ¿tzet wal jaqꞌni tet yaꞌ, yuto matxa hunu ixim pan ayayto yul kotzꞌispa tiꞌ? Machi hunu tzet tzꞌaj jaqꞌaꞌ tet ischejabꞌ Komam Dios tuꞌ, xhi naj Saúl.
Istaqꞌwi naj chejabꞌ tet naj:
—Ay oxebꞌ chꞌen nixhte plata iqꞌbꞌil wuhan, lah, haꞌ chijaqꞌ tet yaꞌ, kat yalnolo yaꞌ tzet bꞌehal chikochatoj, xhi naj chejabꞌ tuꞌ.
(Yet payat, yet chito ebꞌnaj Israel isqꞌambꞌe isbꞌa tet Komam Dios, chalni ebꞌnaj: «Kata, tonh bꞌey yaꞌ chiyu yilni,» xhi. Haꞌ huneꞌ mak tuꞌ, haꞌ ton yaꞌ chihal-lax ischejabꞌ Komam.)
Istaqꞌwi naj Saúl tet naj chejabꞌ tuꞌ:
—Kꞌultikꞌa, tonh jilaꞌ yaꞌ, xhi naj.
Isto ebꞌnaj yul konhobꞌ bꞌay ay ischejabꞌ Komam Dios tuꞌ.
Hayet lanhan yahto ebꞌnaj yinh iswitzal konhobꞌ tuꞌ, ischahni isbꞌa ebꞌnaj yebꞌ hunteqꞌan ebꞌix qꞌopo, lanhan isto iqꞌo haꞌ. Isqꞌambꞌen ebꞌnaj tet ebꞌix:
—¿Aymikꞌo ischejabꞌ Komam Dios yul konhobꞌ tiꞌ? xhi ebꞌnaj.
Istaqꞌwi ebꞌix:
—Hoꞌ ayko yaꞌ, ay yaꞌ hesatakꞌto tiꞌ, yajaꞌ chelahiko hetohi, haxinwal cheyil yaꞌ, yuto mahul yaꞌ yul konhobꞌ tiꞌ yu yilni yaꞌ yaqꞌni konhobꞌ isxahanbꞌal yinh istzalanil. Chinhe kexapni yul konhobꞌ tuꞌ, kat hesaynilo yaꞌ yalanhto maxhto chiꞌahto yaꞌ bꞌey tzalan waꞌoj bꞌay lanhan yechmalax yaꞌ yu anma. Hato xin yet chiꞌapni yaꞌ, kat isqꞌanni yaꞌ iskꞌulal Komam Dios yibꞌanh xahanbꞌal tuꞌ, katto iswaꞌ anma; yuxin chelahiko hetohi, kꞌuxanto cheyilaꞌ yaꞌ, xhi ebꞌix.
Isto ebꞌnaj, yahapno ebꞌnaj yul konhobꞌ tuꞌ. Hayet yekꞌto ebꞌnaj yul konhobꞌ ischalen isbꞌa ebꞌnaj yebꞌ yaꞌ Samuel yet lanhan isto yaꞌ bꞌey tzalan bꞌay chiꞌaqꞌlax xahanbꞌal.
Yajaꞌ huneꞌ tzꞌayik yalanhto maxhto chiꞌapni naj Saúl saywal yinh yaꞌ Samuel, yalni Komam Jahawil tet yaꞌ Samuel hakaꞌ tiꞌ: «Yet hekal hakaꞌ huneꞌ hora tiꞌ, chinchejtijan huneꞌ naj benjaminita takꞌatanh; hayet chihul naj chawayo aceite yibꞌanh iswiꞌ naj yuto haꞌ naj chiꞌok yahawilo yinh inkonhobꞌ Israelan, kat iskolnilo naj yul isqꞌabꞌ ebꞌnaj filisteo, yuto chiwilan isyaꞌtajil chaqꞌle inkonhobꞌan; xaꞌahpax apno yel yaw ebꞌnaj inkꞌatanhan,» xhi Komam tet yaꞌ.
Hayet yilnito yaꞌ Samuel naj Saúl tuꞌ, yalni Komam tet yaꞌ: «Haꞌ naj tiꞌ walan tawet. Haꞌ naj chiꞌok yahawilo yilni inkonhobꞌan,» xhi Komam.
Ishitziko naj Saúl iskꞌatanh yaꞌ Samuel xolbꞌal ispultahil konhobꞌ tuꞌ, isqꞌambꞌen naj tet yaꞌ Samuel:
—Mamin, halnino wetan bꞌaytuꞌwal ay yatut yaꞌ ischejabꞌ Komam Dios, xhi naj.
Istaqꞌwi yaꞌ Samuel tuꞌ:
—Hanintonan huneꞌ chawal tiꞌ. Tonh, bꞌabꞌanh, kat kowaꞌo bꞌey tuꞌ, haxa yet hekal chiwalan tawet tzet chawoche haqꞌambꞌeꞌ, lahwi tuꞌ kat hapaxtoj. Wal noꞌ burro oxebꞌxa tzꞌayik iskꞌayto tinanh, matxa chawako yinh hakꞌul yinh noꞌ, yuto xaꞌilcha noꞌ. Wal tinanh, sunil tzet ochebꞌil yu ebꞌnaj Israel, hawet yehi yebꞌ hunteqꞌanxa yuninal hamam, xhi yaꞌ Samuel.
Istaqꞌwi naj Saúl:
—Hanintiꞌan yikꞌal yaꞌ Benjamín wehan, haꞌ huneꞌ majan hanhonh Israel honhtiꞌanh kaw hanikꞌnhe kobꞌisilanh xol jet Israelal. Hakpax tuꞌ wichmaman bꞌay pohchanaj intijan kaw matzet chal yelapno xol ebꞌnaj titna yinh yaꞌ Benjamín. ¿Tzet yinh xin chawal sunil hunteqꞌan tiꞌ wetan? xhi naj Saúl.
Lahwi tuꞌ yinito yaꞌ Samuel naj Saúl yebꞌ naj chejabꞌ tuꞌ bꞌey salón, yaqꞌni yaꞌ istzꞌonhobꞌal naj kaw ay yelapno xol ebꞌnaj kutxaniko bꞌey tuꞌ. Aymi hunu 30 (lahonhebꞌ iskawinaj) ebꞌnaj kutxikoj. Yalni yaꞌ Samuel tet naj watxꞌem itah:
—Iti noꞌ chibꞌe waqꞌan tawet, noꞌ walan tato nan chawaqꞌa, xhi yaꞌ.
Kaw yinh anhe xin yiti naj huneꞌ noꞌ isbꞌul yebꞌ tzet ayayo yibꞌanh, yanayo naj yinh sat naj Saúl, yalni yaꞌ Samuel:
—Haꞌ tiꞌ tzet chaloh pohbꞌilxalo wuhan. Waꞌanh, nanxatikꞌa ye wuhan yu haloni yinh huneꞌ qꞌinh tiꞌ, xhi yaꞌ Samuel.
Iswaꞌ naj Saúl yinta yaꞌ Samuel yet huneꞌ tzꞌayik tuꞌ. Haxa yet yayti naj Saúl yinta yaꞌ Samuel yinh tzalan, yapni yul konhobꞌ, istzotel yaꞌ Samuel yebꞌ naj Saúl yibꞌanh yakꞌalil teꞌ nha. Haxa yet hunxa tzꞌayik yinh kaw sahabꞌ sakꞌayal, yet lanhan issajlehiloj, yawtelax naj Saúl yu yaꞌ Samuel yibꞌanh yakꞌalil teꞌ nha, yalni yaꞌ tet naj Saúl:
—Ahanhwanoj kat hatohi, xhi yaꞌ.
Yahwano naj Saúl, yelti naj yul nha yebꞌ yaꞌ Samuel. Haxa yet yapni bꞌey istxam konhobꞌ, yalni yaꞌ Samuel tet naj Saúl:
—Hal tet naj hachejabꞌ tiꞌ bꞌabꞌojabꞌ to naj, wal hach xin kananhkano hunepoxa, yuto ay tzet chiwalan tawet yinh tzet yal Komam Dios wetan tawinh, xhi yaꞌ. Wal naj chejabꞌ tuꞌ bꞌabꞌito naj.
Lahwi tuꞌ yiniti yaꞌ Samuel huneꞌ net bꞌay ayayto aceite, isjobꞌnayo yaꞌ aceite tuꞌ yibꞌanh iswiꞌ naj Saúl, istzꞌohnilo yaꞌ isqꞌotx naj, yalni yaꞌ xin:
—Haꞌ Komam Jahawil chachsikꞌnilo hawok isreyalo konhobꞌ Israel tinanh. Hayet chikopohlenkano kobꞌa tiꞌ chachahleꞌ habꞌa yebꞌ kawanh ebꞌnaj bꞌay mujan ix Raquel bꞌey txꞌotxꞌ Selsa, yul ismajul istxꞌotxꞌ jichmam Benjamín, chiyalno ebꞌnaj tawet: “Xaꞌilcha noꞌ burro kextit hesayaꞌ, yuxin matxa tzet chal iskꞌul hamam yinh noꞌ tinanh; wal xin hachxa ayachiko yinh iskꞌul hamam tinanh yinh tzet chu hawilchahi,” xhi ebꞌnaj. Hanikꞌixto chaxhto yinh habꞌel tuꞌ xin yet chaxhapni bꞌey teꞌ hih yet wonhan Tabor chachahno oxwanh ebꞌnaj winaj chito yinh iswiꞌ wonhan Bet-el, yu yaqꞌni isxahanbꞌal tet Komam Dios. Huneꞌ naj iqꞌnhe oxkꞌonh noꞌ nixhte chiw, hunxa naj iqꞌnhe oxebꞌ ixim nime pan, haxa naj yox iqꞌnhe huneꞌ xhalu vino. Hayet chachyilni ebꞌnaj tuꞌ, kat istioxhli ebꞌnaj tawet, kat yaqꞌni ebꞌnaj kabꞌebꞌ ixim pan tawet, kat hachahnilo ixim tet ebꞌnaj. Lahwi tuꞌ xin chachapno bꞌey konhobꞌ Gabaa, bꞌay chiyiyo isbꞌa anma tet Komam Dios, bꞌay ay iscampamento ebꞌnaj filisteo. Hayet chachokto yul konhobꞌ tuꞌ, chawilno hunbꞌulan ebꞌnaj ischejabꞌ Komam Dios, lanhan ispaxayti iswiꞌ wonhan. Bꞌabꞌel xin ebꞌnaj chiꞌaniko teꞌ salterio, pandereta, teꞌ suꞌ yebꞌ teꞌ arpa sata ebꞌnaj chalni tzotiꞌ chitit tet Komam. Yinhnhena tuꞌ kat yul Yespíritu Komam Dios tawinh yinh sunil yip, kat hawalni tzotiꞌ chitit tet Komam Dios yinta ebꞌnaj, nanxa xin anmahil chachelikoj. [*]Hayet chul Yespíritu Komam tawinh tuꞌ, haꞌ tzet kꞌul chawabꞌe, haꞌ chawatxꞌe, yuto ayko Komam Dios hawetbꞌihoj. Lahwi tuꞌ kat habꞌabꞌito bꞌey konhobꞌ Gilgal, haꞌ tuꞌ xin chikochah kobꞌa kat waqꞌnihan xahanbꞌal yebꞌ yebꞌalqꞌabꞌe yet aqꞌankꞌulal tet Komam Dios. Hujebꞌ tzꞌayik xin chinhawechmahan bꞌey tuꞌ, haxa yet chinapnihan takꞌatanh chiwalnihan tawet tzet wal hawatxꞌeni, xhi yaꞌ Samuel.
Hayet lahwi istaqꞌlikano naj Saúl tet yaꞌ Samuel yet isto naj yinh isbꞌel, ishelni Komam yanma naj Saúl. Yijni isbꞌa sunil tzet yal yaꞌ Samuel tet naj yinh huneꞌ tzꞌayik tuꞌ. Haxa yet yapni naj Saúl yebꞌ ischejabꞌ bꞌey konhobꞌ Gabaa, yelti ebꞌnaj ischejabꞌ Komam chawal yinh naj. Yay Yespíritu Komam yibꞌanh naj Saúl yinh sunil yip, yok naj yalno tzotiꞌ chitit tet Komam yinta ebꞌnaj ischejabꞌ Komam tuꞌ. Haꞌ mak ohtanhe naj Saúl tuꞌ, hayet yalni naj tzotiꞌ chitit tet Komam, yichiko yalni anma tet hunun hakaꞌ tiꞌ: «¿Tzet chiyaqꞌle iskꞌahol naj Cis? ¿Tom haꞌ hun naj Saúl tiꞌ yinta ischejabꞌ Komam Dios?» xhi anma tet hunun.
Ay xin huneꞌ naj ay bꞌey tuꞌ, qꞌambꞌen hakaꞌ tiꞌ:
«¿Mak xin ismam ebꞌnaj ischejabꞌ Komam Dios tiꞌ?» xhi naj. Yu huneꞌ tuꞌ yuxin chiyal anma hunteqꞌan tzotiꞌ hakaꞌ tiꞌ: «¿Tom haꞌ hunpaxo naj Saúl yinta ebꞌnaj ischejabꞌ Komam Dios?» xhi.
Lahwi yalni naj Saúl tzotiꞌ chitit tet Komam, yahapno naj iswiꞌ wonhan. Isqꞌambꞌen huneꞌ yuxhta ismam naj Saúl tuꞌ tet, yebꞌ tet ischejabꞌ hakaꞌ tiꞌ:
—¿Bꞌay makexbꞌeyi? xhi naj. Istaqꞌwi naj Saúl:
—Konhbꞌeyanh kosayaꞌanh noꞌ burro kꞌaynatoj, yajaꞌ mach ilcha noꞌ juhanh, yuxin konhtohanh koqꞌambꞌehanh tet yaꞌ Samuel, xhi naj.
Isqꞌambꞌen naj yuxhta ismam naj Saúl tuꞌ hunelxa:
—¿Tzet xin yal yaꞌ Samuel tuꞌ teyet? Halwelo wetan, xhi naj.
Istaqꞌwi naj Saúl tet naj:
—Mayalilo yaꞌ jetanh tato xaꞌilcha noꞌ burro tuꞌ, xhi naj. Yaj xin mach yalilo naj Saúl tato haꞌ naj chiꞌok isreyalo konhobꞌ Israel, hakaꞌ yalni yaꞌ Samuel tet naj.
Lahwi tuꞌ iskutxbꞌaniko yaꞌ Samuel konhobꞌ Israel sata Komam Dios bꞌey konhobꞌ Mizpa, yalni yaꞌ tet konhobꞌ Israel hakaꞌ tiꞌ:
«Haꞌ Komam Dios koDiosal hanhonh Israelonh tiꞌ, chihalni hakaꞌ tiꞌ: “Haninan kexwiltijan hex Israel hex tiꞌ bꞌey Egipto, kexinkolnilojan yalanh yip Egipto tuꞌ. Kexinkolnipaxojan yalanh yip ebꞌnaj rey kexaqꞌni ekꞌoyaꞌ,” xhi Komam. Haxapaxo tinanh cheyintanhenkanilto koDiosal konhkolnilo yul isqꞌabꞌ isyaꞌtajil yinh bꞌiskꞌulal. Heyintanhekanilto Komam, heqꞌanni hunu herey chiꞌok heyahawoj; yuxin tinanh kutxbꞌaweko hebꞌa sata Komam Dios yinh hunun majan hex Israelex tiꞌ, yebꞌ hunun ebꞌnaj mame yebꞌ yuninal,» xhi yaꞌ Samuel.
Lahwi tuꞌ ischejni yaꞌ Samuel ta chihitziko hunun majan ebꞌnaj Israel; kꞌuxan xin yaykꞌay suerte yibꞌanh ebꞌnaj Benjamín. Yalnipaxo yaꞌ tato chihitziko ebꞌnaj Benjamín tuꞌ, hak tuꞌ xin yibꞌanh naj Matri yebꞌ yuninal aykꞌay suerte. Yalnipaxo yaꞌ Samuel ta chihitziko naj Matri yebꞌ yuninal, hak tuꞌ xin yibꞌanh naj Saúl aykꞌay suerte, iskꞌahol naj Cis, issaylax naj Saúl bꞌey tuꞌ, yajaꞌ mach ayoko naj xol ebꞌnaj. Yuxin isqꞌambꞌe ebꞌnaj tet Komam Dios Jahawil tato apni naj Saúl bꞌey tuꞌ, yalni Komam tet ebꞌnaj tato apni naj, yajaꞌ ebꞌabꞌil isbꞌa naj xol isqꞌuybꞌe anma Israel tuꞌ. Yok ebꞌnaj yinh anhe issayno naj Saúl tuꞌ, yiniti ebꞌnaj naj, yalaxiko naj xolbꞌal konhobꞌ; haꞌ xin naj Saúl tuꞌ nimejal istel naj xol sunil konhobꞌ Israel tuꞌ. Yalni yaꞌ Samuel tet konhobꞌ Israel:
—Ilwe yaꞌ rey sikꞌbꞌiliko yu Komam Jahawil lah, machi hunuxa mak hakaꞌ yaꞌ tiꞌ, xhi yaꞌ Samuel. Hayet yilni anma yaꞌ Saúl tuꞌ, yah yaw yinh kaw ip yu tzalahilal, yalni hakaꞌ tiꞌ:
—¡Tzalajonhwej yinh koreyal tiꞌ! xhixanhe anma.
Lahwi tuꞌ xin, yalni yaꞌ Samuel isleyalil yaꞌ rey tet konhobꞌ Israel, istzꞌibꞌnhenkano yaꞌ yul huneꞌ hum, yanikto yaꞌ yul Yatut Komam Jahawil. Lahwi tuꞌ yalni yaꞌ Samuel tato chimeltzo anma Israel tuꞌ yatut. Hakpax tuꞌ yaꞌ Saúl, meltzo yaꞌ yatut bꞌey konhobꞌ Gabaa, yaniko Komam Dios yinh isnabꞌal haywanh ebꞌnaj winaj kaw helan yinh howal isto yinta yaꞌ Saúl. Yajaꞌ ay hunteqꞌan ebꞌnaj txꞌoj isnabꞌal halni yinh yaꞌ Saúl hakaꞌ tiꞌ: «¿Tom haꞌ naj tiꞌ chonhkolnoj?» xhi ebꞌnaj. Kaw machi xin yelapno yaꞌ Saúl tuꞌ yul sat ebꞌnaj, machi xin sabꞌehal yaqꞌ ebꞌnaj tet yaꞌ. Wal yaꞌ Saúl hakaꞌtanhe mach yabꞌe yaꞌ tzet hal-lax yinh yaꞌ tuꞌ.
	10:6 10:6 Nm. 11:24-30

Yet yaqꞌni aykꞌayo yaꞌ Saúl ebꞌnaj amonita
Lahwi tuꞌ, istit naj Nahas, isreyal ebꞌnaj Amón yebꞌ issoldado yanoko howal yinh konhobꞌ Jabes, ayko yul ismajul Galaad. Iswatxꞌenkanh ebꞌnaj iscampamento, yajaꞌ wal ebꞌnaj ay bꞌey Jabes-galaad, yal ebꞌnaj tet naj Nahas hakaꞌ tiꞌ:
—Aqꞌ hunu hatrato jetanh, kat jokkanojanh hachejabꞌoj, xhi ebꞌnaj. Istaqꞌwi naj Nahas, isreyal ebꞌnaj amonita tet ebꞌnaj:
—Chintaqꞌwehan tzet cheyoche, yaj chiwiltijan isbꞌaqꞌ hesat yinh hewatxꞌqꞌabꞌ hesunil, yunhe yel ispixan heyet Israelal, xhi naj. [j], yunhe yelkano ispixan, yebꞌ yunhe matxa chu yaqꞌbꞌalnhen chꞌen espada, yebꞌ xin yunhe matxa chu yilni, kat iskolni isbꞌa yu chꞌen escudo.
Istaqꞌwi ebꞌnaj ichamta winaj ay bꞌey Jabes tuꞌ hakaꞌ tiꞌ:
—Ta hak tuꞌ chonhhawechmahanh hujebꞌo tzꞌayik, chijatojanh kochejabꞌanh yalaꞌ tet sunil konhobꞌ Israel; yajaꞌ tato machi mak chikolwa jinhanh, wal tuꞌ chijako kobꞌahanh yul heqꞌabꞌ, xhi ebꞌnaj.
Hayet yapni ebꞌnaj chejabꞌ bꞌey Gabaa, iskonhobꞌ yaꞌ Saúl, yalni ebꞌnaj huneꞌ tiꞌ tet konhobꞌ, hayet yabꞌen anma huneꞌ tuꞌ yah yaw anma, yok oqꞌoj. Wal yaꞌ Saúl lanhan yokto yaꞌ yul konhobꞌ, ispeto yaꞌ munil tzujaniko yaꞌ yinta noꞌ wakax, isqꞌambꞌen yaꞌ:
—¿Tzet yinh yuxin chiꞌoqꞌ anma? xhi yaꞌ.
Yal-lax tet yaꞌ tzet yal ebꞌnaj ah Jabes tuꞌ. Hayet yabꞌen yaꞌ Saúl huneꞌ tuꞌ, yul Yespíritu Komam Dios yinh yaꞌ yu yaqꞌni yip yaꞌ; istit lemna ishowal yaꞌ, yiniti yaꞌ kakꞌonh noꞌ wakax, ispotxꞌnikamo yaꞌ noꞌ, istzokꞌnayo yaꞌ isnimanil noꞌ, yinito ebꞌnaj chejabꞌ noꞌ chibꞌe tuꞌ yelaxo yul sunil ismajul Israel, yalni ebꞌnaj hakaꞌ tiꞌ: «Hak tiꞌ chiꞌutelax iswakax ebꞌnaj Israel mach chiꞌoktzujno yinta yaꞌ Saúl yebꞌ yinta yaꞌ Samuel, yet chito yinh howal,» xhi ebꞌnaj.
Yok huneꞌ niman xiwkilal yinh anma Israel yu Komam Jahawil, hunxanhe nabꞌalehal yuteyo isbꞌa ebꞌnaj, yok tzujno ebꞌnaj yinta yaꞌ Saúl. Hayet isbꞌisni yaꞌ Saúl ebꞌnaj winaj iskutxbꞌako isbꞌa bꞌey konhobꞌ Bezec, 300 mil isbꞌisil ebꞌnaj tit yul ismajul ebꞌnaj Israel, yok 30 (lahonhebꞌ iskawinaj) mil isbꞌisil ebꞌnaj tit yul ismajul Judá. Yalni yaꞌ Saúl tet ebꞌnaj chejabꞌ tit bꞌey konhobꞌ Jabes:
—Hak tiꞌ cheyute heyalni tet ebꞌnaj Jabes, “Hayet hekal yalanh chuman xakexkolchalo yul isqꞌabꞌ ebꞌnaj amonita,” kexchi, xhi yaꞌ.
Ismeltzo ebꞌnaj chejabꞌ tuꞌ bꞌey Jabes, yalni ebꞌnaj tzet yal yaꞌ Saúl tet ebꞌnaj. Hayet yabꞌen ebꞌnaj huneꞌ tuꞌ kaw tzalakanh ebꞌnaj. Yalni ebꞌnaj Jabes tet naj Nahas, isreyal ebꞌnaj amonita hakaꞌ tiꞌ:
—Hayet hekal chijako kobꞌahanh yul haqꞌabꞌ, kat hawatxꞌe hakaꞌ tzet choche hakꞌul jinhanh, xhi ebꞌnaj.
Haxa yet hunxa tzꞌayik, ispohni yaꞌ Saúl ebꞌnaj issoldado, oxebꞌ majan yuteyo yaꞌ ebꞌnaj, yokto lemna ebꞌnaj yul iscampamento ebꞌnaj amonita yet maxhto chisajbꞌiloj, yichiko ebꞌnaj ispotxꞌnikamo ebꞌnaj masanta yet chumanil, haxa ebꞌnaj mach kami pujnato ebꞌnaj, yajaꞌ machi bꞌay katawanh yukano ebꞌnaj. Yalni ebꞌnaj Israel tet yaꞌ Samuel:
—¿Mak anmahil ebꞌnaj halni tato mach istzano yaꞌ Saúl yok koreyaloj? Iti ebꞌnaj bꞌey tiꞌ, kat kopotxꞌnikamojanh ebꞌnaj, xhi ebꞌnaj.
Yalni yaꞌ Saúl:
—Haꞌ tinanh mach chu iskam hunu jet konhobꞌ Israel, yuto yinh huneꞌ tzꞌayik tiꞌ makonhiskolilo Komam Jahawil, xhi yaꞌ.
Yalni yaꞌ Samuel tet konhobꞌ Israel:
—Tonhwe bꞌey konhobꞌ Gilgal, haꞌ tuꞌ chischahkano yaꞌ Saúl ismunil yinh reyalil, xhi yaꞌ.
Isto sunil anma Israel bꞌey konhobꞌ Gilgal, haꞌ bꞌey tuꞌ xin alaxiko yaꞌ Saúl reyal yinh anma Israel sata Komam Jahawil, yaqꞌni ebꞌnaj Israel isxahanbꞌal yet aqꞌankꞌulal tet Komam. Istzala yaꞌ Saúl yebꞌ sunil anma Israel tuꞌ.
	[j]11:2 Chiꞌilaxilti huneꞌ isbꞌaqꞌ sat yinh iswatxꞌqꞌabꞌ, hak tuꞌ chiꞌutelax anma chiꞌaykꞌay yul isqꞌabꞌ hunuxa mak chiqꞌoji yinh yet ay howal, Jue. 16:21; 2Rey. 25:7

Yaqꞌkano yaꞌ Samuel ischejbꞌanil konhobꞌ Israel
Yalni yaꞌ Samuel tet konhobꞌ Israel hakaꞌ tiꞌ:
—Hex tiꞌ, heyohtaj tato wabꞌetojan sunil tzet heyala, wanikojan hereyal. Wal tinanh haxa naj hereyal tiꞌ chexijbꞌani, wal hanintiꞌan icham inxahan, sajxa xil inwiꞌan, yajaꞌ wal ebꞌnaj inkꞌaholan ayko ebꞌnaj heyetbꞌihoj. Hanintiꞌan yettaxtikꞌa tzeh hinan wokan ijbꞌalo teyinh masanto tinanh. Tinanh xin, ayinikojan tesataj, tato ay hunujex wilojan hunu hewakax maka heburro, maka ta ay hunu mak wetahan, maka waqꞌ ekꞌojan yaꞌ yanma hunu maka, maka ta ay chꞌen melyu inchahan tet hunu mak yu inwatxꞌenayojan hunu tzet ye tuꞌ. Ta hak tuꞌ halwe sata Komam Jahawil yebꞌ sata yaꞌ rey issikꞌiko Komam tiꞌ, tato ay bꞌay inwatxꞌehan hakaꞌ tuꞌ, chisje intohlanan tinanh, xhi yaꞌ Samuel.
Istaqꞌwi ebꞌnaj tet yaꞌ:
—Mamin, machi hunelo tiꞌ konhhawetahanh maka hawaqꞌ ekꞌoyaꞌ janmahanh, machi hunelo tiꞌ haqꞌan melyu jetanh yu hawatxꞌenayo hunu tzet ye tuꞌ, xhi ebꞌnaj.
Yalnipaxo yaꞌ Samuel:
—Haꞌ Komam Dios chaqꞌ isbꞌa yinh yebꞌpaxo yinh yaꞌ rey issikꞌiko Komam tiꞌ tato hanintiꞌan machi inmulan, xhi yaꞌ.
Istaqꞌwi ebꞌnaj Israel:
—Yeli, kaw hak tuꞌ yehi, xhi ebꞌnaj.
Yalnipaxo yaꞌ Samuel tet konhobꞌ Israel:
—Haꞌ Komam Jahawil sikꞌnilo yaꞌ Moisés yebꞌ yaꞌ Aarón yu yinilti ebꞌnaj jichmam bꞌey Egipto, haꞌ Komam chaqꞌ isbꞌa yinh. Yuxin tinanh kaw hajbꞌawe hetxikin heyabꞌen tzet chiwalan teyet sata Komam Jahawil yinh sunil iskꞌulal iswatxꞌe Komam jinh yet konhiskolni yebꞌ yinh ej jichmam. Hayet ay jichmam Jacob yebꞌ yuninal bꞌey Egipto kaw etalax ebꞌnaj yu ebꞌnaj ah Egipto tuꞌ, yah yaw ebꞌnaj jichmam tet Komam ta chikolwa yinh ebꞌnaj, ischejnito Komam yaꞌ Moisés yebꞌ yaꞌ Aarón yinilti ebꞌnaj jichmam sat txꞌotxꞌ Egipto tuꞌ, yiniti Komam ebꞌnaj bꞌay ayonh tiꞌ. Yajaꞌ isnahulnheto ebꞌnaj Komam Jahawil isDiosal, yuxin alaxiko ebꞌnaj yu Komam yul isqꞌabꞌ naj Sísara, yahawil yeko yinh issoldado naj isreyal konhobꞌ Hazor, yanipaxiko Komam ebꞌnaj yul isqꞌabꞌ ebꞌnaj filisteo yebꞌ yul isqꞌabꞌ naj isreyal txꞌotxꞌ Moab; yaniko hunteqꞌan konhobꞌ tuꞌ howal yinh jet Israelal. Yuxin ah yaw ebꞌnaj Israel tet Komam Jahawil, yalni ebꞌnaj: “Mamin, jako komulanh yul hasat, yuto kach kobꞌejkanojanh yu jinayo kobꞌahanh tet tioxh Baal yebꞌ tioxh Astarot. Wal tinanh Mamin, kólonhilojanh yul isqꞌabꞌ ebꞌnaj chiꞌaniko howal jinh tiꞌanh, kat koyijenanh tzet chawala,” xhi ebꞌnaj.
»Yuxin yati Komam yaꞌ Jerobaal, yaꞌ Barac, yaꞌ Jefté yebꞌ hanin Samuel intiꞌan, yunhe hekol-laxilo yul isqꞌabꞌ ebꞌnaj ayko ishowal teyinh hoynhehexayoj, hak tuꞌ xin chexehikꞌo yinh aqꞌankꞌulal. Haxa yet heyilni istit naj Nahas, isreyal ebꞌnaj amonita howal teyinh, heqꞌanni huneꞌ hereyal wetan, yu yok heyahawil, waxanhka xin haꞌ Komam Jahawil, koDiosal, haꞌ heYahawil sikꞌniko naj hereyaloj. Tinanh xin haꞌ tiꞌ ay hereyal, saybꞌilikoj, huneꞌ qꞌanbꞌil heyu. Heyohtaxa tato Komam Jahawil aqꞌni huneꞌ herey. Haꞌ tinanh xin xiwanhwe tet Komam Jahawil, kat heyinayo hebꞌa tet kat heyabꞌen tzet chala, mach xin manhkꞌomo cheyute hebꞌa tet. Tato hex yebꞌ hereyal cheyije tzet chal Komam Jahawil, koDiosal, kaw saqꞌal chexelikoj. Yajaꞌ ta mach cheyabꞌe tzet chiyal Komam Jahawil, chemanhkꞌon tzet chala, chiyahti Komam ishowal teyinh hakaꞌ yu yaniti ishowal yinh ebꞌnaj komam jichmam.
»Wal tinanh xin echmawej, yuto chisye Komam Jahawil hunteqꞌan kꞌaybꞌalkꞌule heyilaꞌ. Haꞌ tinanh heyohtaj tato istiempohal iskꞌuplax ixim trigo, machi haꞌ nhabꞌ chaqꞌa, yajaꞌ chinqꞌanan tet Komam tato chati kꞌuh kat ismaqꞌwahi, kat yaniti huneꞌ niman nhabꞌ, yunhe hetxumniloj kat heyohtanheniloj tato heyako hemul sata Komam Jahawil yet heqꞌanni herey tet Komam, xhi yaꞌ Samuel.
Isqꞌanni yaꞌ Samuel kꞌuh yebꞌ haꞌ nhabꞌ tet Komam, yaniti Komam kꞌuh yebꞌ haꞌ nhabꞌ yinh huneꞌ tzꞌayik tuꞌ. Hayet yilni konhobꞌ Israel huneꞌ tuꞌ, isxiwkanh tet Komam Jahawil yebꞌ tet yaꞌ Samuel. Yalni sunil anma tet yaꞌ Samuel:
—Mamin, qꞌan nimankꞌulal tet Komam Jahawil, koDiosal, haxinwal mach chonhkamanh hanhonh hachejabꞌ honhtiꞌanh, yuto kaw maꞌahkanh komulanh sata Komam yet koqꞌannihanh koreyalanh tet Komam, xhi anma.
Istaqꞌwi yaꞌ Samuel tet konhobꞌ Israel:
—Mach chexxiwi, yeli heyako hemul tet Komam Jahawil, yajaꞌ tinanh xin, mach chepohilo hebꞌa yinh Komam, wal xin yijewe tzet chiyal Komam yinh sunil heyanma. Mach chexoktzujno yinta hunteqꞌan tzet chihal-lax diosal, yuto matzet chaqꞌ teyet, mach chu kexiskolni, yuxin matzet chaliloj. Haꞌ Komam Jahawil, niman yelapno isbꞌi Komam, yuxin mach chonhishinkꞌulnhe, choche Komam chexok iskonhobꞌoj. Wal hanintiꞌan, haꞌojabꞌ Komam chikolwa winhan yunhe mach chiwako inmulan, yunhe mach chinbꞌejkanojan intxahlihan teyinh, kat kexinkuynihan hebꞌeybꞌalnhen iskꞌulal yebꞌ istoholal. Hanhehojabꞌ tet Komam bꞌay wal hexiwi, cheyijen yinh isyelal yinh tzet chala yinh sunil heyanma, yu sunil nimeta iskꞌulal xaꞌiswatxꞌe jinh. Yajaꞌ ta chechilbꞌa heyok hewatxꞌen istxꞌojal, chextanhiloj, kat istanhpaxilo hereyal, xhi yaꞌ Samuel. [k]
	[k]12:25 Yinh hunteqꞌan tzotiꞌ tiꞌ chitaqꞌlikano yaꞌ Samuel, chilahwikano ismunil ebꞌyaꞌ jueces yijbꞌali yinh anma Israel, haxa ebꞌnaj rey chiꞌok yahawo anma Israel.

3. HUNTEQꞌAN TZET YUHI YET YAQꞌNI YAꞌ SAÚL YAHAWILAL
(13:1—15:35)
Yet yaniko ebꞌnaj Israel howal yinh ebꞌnaj filisteo
Istzꞌajna huneꞌ habꞌil yok yaꞌ Saúl reyal, haxa yet kabꞌxa habꞌil yok yaꞌ reyal yinh ebꞌnaj Israel, issikꞌnilo yaꞌ oxebꞌ mil ebꞌnaj soldado xol ebꞌnaj Israel. Kabꞌ mil ebꞌnaj kankano iskꞌatanh yaꞌ Saúl tuꞌ bꞌey konhobꞌ Micmas yebꞌ bꞌey wonhan Bet-el, haxa hunxa mil ebꞌnaj xin kankano iskꞌatanh yaꞌ Jonatán bꞌey konhobꞌ Gabaa yul ismajul yaꞌ Benjamín. Haxa hunteqꞌanxa ebꞌnaj xin, chejlaxtopaxo ebꞌnaj bꞌay aykanh ismantiado. Wal yaꞌ Jonatán yako yaꞌ howal yinh huneꞌ iscampamento ebꞌnaj filisteo ay bꞌey Gabaa, yabꞌenilo hunteqꞌanxa ebꞌnaj filisteo huneꞌ tuꞌ. Ischejni yaꞌ Saúl yoqꞌtzelax chꞌen trompeta sunil yul ismajul Israel, yunhe iskutxbꞌaniko isbꞌa ebꞌnaj winaj.
Yabꞌen anma Israel yal-lax hakaꞌ tiꞌ: «Mastanhtzelo yaꞌ Saúl iscampamento ebꞌnaj filisteo,» xhi. Yu huneꞌ tuꞌ, yuxin tit ishowal ebꞌnaj filisteo yinh ebꞌnaj Israel. Iskutxbꞌaniko isbꞌa ebꞌnaj Israel yinta yaꞌ Saúl bꞌey Gilgal. Hakpax tuꞌ ebꞌnaj filisteo iskutxbꞌako isbꞌa ebꞌnaj yu yaniko howal yinh ebꞌnaj Israel. 30 (lahonhebꞌ iskawinaj) mil iscarruaje ebꞌnaj yet howal, yebꞌ 6 mil ebꞌnaj soldado ayahto yibꞌanh cheh, wal hunteqꞌanxa yetbꞌi ebꞌnaj soldado filisteo tuꞌ xin kaw nimankano isbꞌisil ebꞌnaj, lahan hakaꞌ isbꞌisil arena ay istiꞌ haꞌ mar. Istit ebꞌnaj filisteo tuꞌ, iswatxꞌenkanh ebꞌnaj iscampamento bꞌey Micmas yinh yetkꞌulal bꞌay chito tzꞌayik yinh Bet-avén. [l]
Hayet yilni ebꞌnaj Israel tato kaw ay ismay, etza matxa chu iskolni isbꞌa ebꞌnaj, yuto kawilxa yeko ebꞌnaj filisteo yinh ebꞌnaj; yebꞌanto isbꞌa ebꞌnaj yulaj chꞌen nhachꞌen, yulaj nime holan, xolaj chꞌen nime chꞌen yebꞌ yulaj sanja, yebꞌ yulaj kꞌuh bꞌay machi haꞌ. Aypaxo xin ebꞌnaj Israel tuꞌ qꞌaxponikꞌto haꞌ niman Jordán, yekꞌapno ebꞌnaj sat txꞌotxꞌ Gad yebꞌ Galaad, yajaꞌ yaꞌ Saúl kankano yaꞌ bꞌey Gilgal. Wal sunil issoldado yaꞌ tzujaniko yinta tuꞌ toxanhe chiluylun ebꞌnaj yu xiwkilal. Haꞌ bꞌey tuꞌ yechma yaꞌ Saúl hujebꞌ tzꞌayik hakaꞌtikꞌa yu yalni yaꞌ Samuel tet yaꞌ, yajaꞌ xin mach apni yaꞌ Samuel tuꞌ, yuxin ichiko ispaxto ebꞌnaj soldado yatut. Yuxin yal yaꞌ Saúl hakaꞌ tiꞌ:
—Iweti noꞌ xahanbꞌal chinhuslax tet Komam Dios yebꞌ yebꞌalqꞌabꞌe yet aqꞌankꞌulal, xhi yaꞌ. Yalten yaꞌ Saúl xahanbꞌal tuꞌ tet Komam Dios.
Hayet lahwi yalten yaꞌ Saúl xahanbꞌal tuꞌ, yapni yaꞌ Samuel, yelti yaꞌ Saúl chawal yinh yaꞌ, istioxhli yaꞌ tet yaꞌ. Yalni yaꞌ Samuel tet yaꞌ Saúl tuꞌ:
—¿Tzet maxawatxꞌe? xhi yaꞌ.
Istaqꞌwi yaꞌ Saúl tuꞌ:
—Hayet wilnihan yichiko ispaxto ebꞌnaj soldado, yuto mach chaxhhuli hakaꞌtikꞌa hawalni, yebꞌ yu kutxanxako ebꞌnaj filisteo bꞌey Micmas, waniko wetan innhusnihan xahanbꞌal yunhe inqꞌannihan tet Komam ta chikolwa jinhanh, yuto intxuman tato chiꞌayilo ebꞌnaj filisteo tuꞌ yaqꞌaꞌko howal jinhanh bꞌey Gilgal, xhi yaꞌ Saúl.
Yalni yaꞌ Samuel tet yaꞌ Saúl:
—Haꞌ huneꞌ maxawatxꞌe tiꞌ mach kꞌuloj yul sat Komam Jahawil. Tato maxayije ischejbꞌanil Komam Dios, koDiosal, yalkano tawet, chaxhkan reyalil yinh konhobꞌ Israel yinh hunelnhe. Tinanh xin, matxa chachnahatli hawok reyal, yuto xaꞌissikꞌilo Komam Jahawil huneꞌ yaꞌ hakaꞌ chal yanma Komam chiꞌok isreyalo iskonhobꞌ, yuto machi maxayije chejbꞌanile yal Komam tawet, xhi yaꞌ Samuel.
Lahwi tuꞌ yel yaꞌ Samuel bꞌey Gilgal, isto yaꞌ yinh isbꞌel. Wal hunteqꞌanxa ebꞌnaj soldado ok tzujno ebꞌnaj yinta yaꞌ Saúl, yu isto yinh howal, yel ebꞌnaj bꞌey Gilgal, yapni ebꞌnaj bꞌey Gabaa yul ismajul yaꞌ Benjamín. Haꞌ bꞌey tuꞌ xin isbꞌis yaꞌ Saúl issoldado, yilni yaꞌ tato 600 xanhe ebꞌnaj. Yaꞌ Saúl tuꞌ, tzujan iskꞌahol yaꞌ, haꞌ ton yaꞌ Jonatán, yebꞌpaxo ebꞌnaj issoldado, iskankano ebꞌnaj bꞌey Gabaa. Walpaxo ebꞌnaj filisteo xin ay ebꞌnaj yul iscampamento bꞌey Micmas. Istit ebꞌnaj filisteo tuꞌ, oxebꞌ majan yute isbꞌa ebꞌnaj, huneꞌ majan ebꞌnaj to yul isbꞌehal txꞌotxꞌ Ofra yul ismajul txꞌotxꞌ Sual. Haxa hunxa majan ebꞌnaj xin to bꞌey Bet-horón, haxa yox majan ebꞌnaj xin to bꞌey qꞌehan yibꞌanhahto akꞌal Zeboim, bꞌay chiꞌichiko txꞌotxꞌ desierto.
Sunil yul ismajul txꞌotxꞌ Israel tuꞌ, machi hunu ebꞌnaj chakꞌom chꞌen, yuto ebꞌnaj filisteo halni hakaꞌ tiꞌ: «Yunhe mach chu iswatxꞌen ebꞌnaj Israel chꞌen espada yebꞌ chꞌen lanza,» xhi ebꞌnaj. Yuxin hayet chiyinati ebꞌnaj Israel yeh chꞌen arado chitꞌokni txꞌo txꞌotxꞌ, yebꞌ yeh yasarón, yebꞌ ye chꞌen eche, yebꞌ chꞌen kꞌupom trigo, haꞌ tet ebꞌnaj filisteo chito ebꞌnaj yiqꞌati ye ismunlabꞌal tuꞌ. Kabꞌebꞌ yox majan plata chisqꞌan ebꞌnaj filisteo tet ebꞌnaj Israel yahbꞌalti yeh chꞌen arado yebꞌ chꞌen asarón; haxa yahbꞌalti ye chꞌen eche yebꞌ istoholbꞌanhelax iswiꞌ chꞌen qꞌaqꞌiꞌ iswiꞌ chiyohni noꞌ wakax, huneꞌ yox majan chꞌen plata chisqꞌan ebꞌnaj. Yuxin ebꞌnaj soldado tzujaniko yinta yaꞌ Saúl yebꞌ yinta yaꞌ Jonatán, machi yespada yebꞌ islanza ebꞌnaj iqꞌbꞌil yu yet yok howal, hanhe yaꞌ Saúl yebꞌ yaꞌ Jonatán ay yet. Wal ebꞌnaj soldado filisteo ay yul destacamento tit ebꞌnaj, yok majno yul isbꞌehal Micmas.
	[l]13:5 Bet-avén, tzotiꞌ hebreo, chal yelapnoj, nha bꞌay ay istxꞌojal.

Yet yaykꞌay ebꞌnaj filisteo yu yaꞌ Jonatán
Ay huneꞌ tzꞌayik tiꞌ yal yaꞌ Jonatán, iskꞌahol yaꞌ Saúl, tet naj ischejabꞌ, yaꞌ iqꞌnhe chꞌen yet howal, hakaꞌ tiꞌ:
«Ekꞌojonhto isqꞌaxebꞌikꞌto haꞌ Jordán, kat janiko howal yinh iscampamento ebꞌnaj filisteo,» xhi yaꞌ.
Yajaꞌ machi yaqꞌ yaꞌ yohtanhelo ismam yinh huneꞌ tuꞌ. Wal yaꞌ Saúl ay iscampamento yaꞌ iskawilal Gabaa, yich huneꞌ teꞌ granado ay bꞌey Migrón, wajebꞌ ciento ebꞌnaj soldado ayko iskꞌatanh yaꞌ Saúl tuꞌ. Wal yaꞌ Ahías ayko yaꞌ iskꞌatanh yaꞌ Saúl, ayiko xilqꞌape yet ebꞌnaj sacerdote yinh yaꞌ. Yaꞌ Ahías tuꞌ, iskꞌahol yaꞌ Ahitob ye yaꞌ, yaꞌ Ahitob yuxhta isbꞌa yaꞌ yebꞌ naj Icabod, iskꞌahol naj Finees, haꞌ xin yaꞌ Elí, ok sacerdotehal bꞌey konhobꞌ Silo, haꞌ ismam naj Finees.
Yajaꞌ wal ebꞌnaj Israel mach yohtajo ebꞌnaj ta to yaꞌ Jonatán yaqꞌaꞌko howal yinh ebꞌnaj filisteo tuꞌ. Wal yaꞌ Jonatán ayko yinh isnabꞌal yaꞌ yapni bꞌey iscampamento ebꞌnaj filisteo, haꞌ xin bꞌay chiꞌekꞌto yaꞌ tuꞌ ay kabꞌebꞌ chꞌen nime chꞌen, nimej yekanh istel, huneꞌ chꞌen chiyij Boses, hunxa chꞌen xin chiyij Sene. Huneꞌ chꞌen aykanh yetkꞌulal norte satakꞌti Micmas, hunxa chꞌen xin aykanh yinh yetkꞌulal sur satakꞌti Gabaa. Yalni yaꞌ Jonatán tet naj iqꞌnhe chꞌen yet howal:
—Wal tinanh ekꞌojonhto isqꞌaxebꞌikꞌto chꞌen tiꞌ bꞌay ay iscampamento ebꞌnaj filisteo, ebꞌnaj mach circuncisión yinh, kat janiko howal yinh ebꞌnaj, kꞌuxantaxka iskolwa Komam Dios jinh, yuto yul sat Komam Dios mach yaꞌtajo konhiskolni, machi yok yinh ta nimanonh maka hun kawanhonhnhe, xhi yaꞌ.
Istaqꞌwi naj iqꞌnhe chꞌen yet howal tet yaꞌ Jonatán:
—Watxꞌe tzet chiyal hawanma, hanintiꞌan ayinikojan hawetbꞌihoj, chinyijehan tzet chawala, xhi naj.
Yalni yaꞌ Jonatán tet naj:
—Ekꞌojonhto bꞌay ay ebꞌnaj filisteo tuꞌ, kat koyeni kobꞌa tet ebꞌnaj, yajaꞌ ta chiyal ebꞌnaj jet hakaꞌ tiꞌ: “Echmawe japnihanh tekꞌatanh bꞌey tuꞌ,” ta xhi ebꞌnaj. Haꞌ tuꞌ chonhkan linhnoj, mach chonhahto bꞌay ay ebꞌnaj tuꞌ. Yajaꞌ ta chiyal ebꞌnaj jet hakaꞌ tiꞌ: “Ahanhweti bꞌay ayonh tiꞌanh,” ta xhi ebꞌnaj, chalilo chal tuꞌ tato haꞌ Komam Dios chiꞌaniko ebꞌnaj yul koqꞌabꞌ, haꞌ xin chiꞌok yechelo jet, xhi yaꞌ Jonatán.
Isyeni isbꞌa ebꞌnaj iskawanhil tet ebꞌnaj filisteo tuꞌ, yuxin hayet yil-lax ebꞌnaj yu ebꞌnaj filisteo, yalni ebꞌnaj: «Ilwetoj lah, lanhanla yelti ebꞌnaj Israel yulaj chꞌen chꞌen bꞌay ebꞌabꞌil isbꞌa,» xhi ebꞌnaj. Yalni ebꞌnaj filisteo tet yaꞌ Jonatán yebꞌ tet naj tzujan yintaj:
«Ahanhweti kokꞌatanhanh, ay huneꞌ tzet chijalanh teyet,» xhi ebꞌnaj. Yalni yaꞌ Jonatán tet naj iqꞌnhe ischꞌen yet howal tuꞌ:
«Okanh tzujno wintajan kat jahtoj, yuto haꞌ Komam Dios chiꞌaniko ebꞌnaj filisteo tiꞌ yul koqꞌabꞌ, hanhonh Israelonh tiꞌ,» xhi yaꞌ.
Yahto motxmon yaꞌ Jonatán chitzabꞌi yaꞌ yu isqꞌabꞌ yebꞌ yu yoj, tzujaniko naj iqꞌnhe chꞌen yet howal yintaj yaꞌ, haꞌ xin ebꞌnaj filisteo chiꞌelto pakꞌo yu yaꞌ Jonatán, haꞌ naj iqꞌnhe chꞌen yet howal tuꞌ, haꞌ naj chilahkꞌon kamo ebꞌnaj. Haꞌ yinh huneꞌ bꞌabꞌel howal tuꞌ, aymi 20 (hunkꞌalwanho) ebꞌnaj filisteo ismaqꞌkamo yaꞌ Jonatán yebꞌ naj tzujan yinta tuꞌ. Hanikꞌnhechꞌan xin bꞌay bꞌelwito ebꞌnaj yet ispotxꞌnikamo ebꞌnaj ebꞌnaj filisteo tuꞌ. Sunil ebꞌnaj soldado filisteo ay yul campamento, yebꞌ ebꞌnaj pujanto xol ebꞌnaj Israel yu yinilo tzetaj ay ebꞌnaj, ok huneꞌ niman xiwkilal yinh ebꞌnaj. Yinhnhena tuꞌ yekꞌ huneꞌ niman txixkabꞌ isbꞌili txꞌo txꞌotxꞌ yu, yaniko Komam huneꞌ niman xiwkilal yinh ebꞌnaj filisteo.
Wal ebꞌnaj soldado ayko majwal yu yaꞌ Saúl bꞌey Gabaa yul yet Benjamín yil ebꞌnaj yelkanh ebꞌnaj soldado filisteo yinh hunta bꞌulan, matxa chitxumcha yu ebꞌnaj bꞌay kaw istohi. Yalni yaꞌ Saúl tet ebꞌnaj soldado ayko iskꞌatanh:
«Ilwej tato tzꞌajan ebꞌnaj soldado, kꞌuxantaxka ay ebꞌnaj mach ayokꞌoj,» xhi yaꞌ. Hayet isbꞌislax ebꞌnaj tuꞌ, yilni ebꞌnaj tato machi yaꞌ Jonatán yebꞌ naj iqꞌnhe ischꞌen yaꞌ yet howal. Hayet huneꞌ tiempo tuꞌ ayikꞌo isKaxhahil istrato Komam Dios xol ebꞌnaj Israel bꞌey tuꞌ, yuxin yal yaꞌ Saúl tet yaꞌ sacerdote Ahías hakaꞌ tiꞌ:
«Iti isKaxhahil istrato Komam Dios,» xhi yaꞌ.
Yajaꞌ hayet lanhan istzotel yaꞌ Saúl tet yaꞌ sacerdote Ahías tuꞌ, yabꞌen ebꞌnaj Israel yahkanh iswejcha ebꞌnaj soldado filisteo, yuxin yal yaꞌ Saúl tet yaꞌ Ahías: «Maxhtonhe chawitij isKaxhahil istrato Komam,» xhi yaꞌ.
Iskutxbꞌaniko yaꞌ Saúl issoldado, isto ebꞌnaj bꞌey iscampamento ebꞌnaj filisteo tuꞌ. Hayet yapni ebꞌnaj, yilni ebꞌnaj tato haꞌtikꞌa xol ebꞌnaj filisteo tuꞌ lanhan ispotxꞌnikamo yet soldadohal yu yespada, yuto somchalo yul isnabꞌal ebꞌnaj. Ay xin ebꞌnaj Israel ayxako yetbꞌiho ebꞌnaj filisteo yet yalanhtokanoj, tzujan xin ebꞌnaj yinta ebꞌnaj yul iscampamento ebꞌnaj filisteo tuꞌ, yuxin hayet yilni ebꞌnaj huneꞌ tuꞌ yel ebꞌnaj xol ebꞌnaj filisteo, yok ebꞌnaj yetbꞌiho ebꞌnaj soldado Israel tzujan yinta yaꞌ Saúl yebꞌ yinta yaꞌ Jonatán. Haxa ebꞌnaj Israel yebꞌato isbꞌa bꞌey chewal txꞌotxꞌ yul yet yaꞌ Efraín, yet yabꞌen ebꞌnaj tato elkanh ebꞌnaj filisteo tuꞌ, yelti ebꞌnaj bꞌay ebꞌabꞌil isbꞌa, yok tzujno ebꞌnaj yinta ebꞌnaj filisteo tuꞌ, yaniko ebꞌnaj howal yinh ebꞌnaj. Yok tzujno ebꞌnaj Israel yinta ebꞌnaj filisteo masanto bꞌey Bet-avén, hak tuꞌ yu iskolnilo Komam Jahawil ebꞌnaj Israel yinh huneꞌ tzꞌayik tuꞌ.
Yajaꞌ wal ebꞌnaj Israel tuꞌ kaw machi yip ebꞌnaj yinh huneꞌ tzꞌayik tuꞌ yuto machi nichꞌano tzet isloh ebꞌnaj, yuto yaꞌ Saúl yaqꞌ bꞌinaho yaꞌ isbꞌi Komam Dios, yet yalanhto hakaꞌ tiꞌ: «Tato ay mak chiwaꞌi yalanhto maxhto chꞌay numnahi, yalanhto maxhto chitanhilo ebꞌnaj filisteo ju, haꞌ mak tuꞌ chiꞌay istzꞌaktiꞌ Komam Dios yibꞌanh,» xhi yaꞌ. Lahwi tuꞌ yapni ebꞌnaj soldado Israel xol huneꞌ qꞌebꞌtalaj, yilni ebꞌnaj huneꞌ noꞌ ajan, chꞌay tꞌuhla iskabꞌil sat txꞌotxꞌ. Hakaꞌ yekꞌ yojomal ha haꞌ, hak tuꞌ yekꞌ noꞌ kabꞌ tuꞌ sat txꞌotxꞌ; yajaꞌ xin machi hunu ebꞌnaj soldado Israel loni noꞌ, yuto chixiw ebꞌnaj yinh tzet yal yaꞌ Saúl yabꞌeꞌ Komam Dios. Yajaꞌ wal yaꞌ Jonatán mach yohtajo yaꞌ tzet yal ismam, yuxin yato yaꞌ iswiꞌ huneꞌ te teꞌ iqꞌbꞌil yu xol noꞌ kabꞌ tuꞌ, islohni yaꞌ noꞌ, yok yip isbꞌaqꞌ sat yaꞌ yu noꞌ.
Yalni huneꞌ naj soldado tet yaꞌ:
—Yaqꞌ bꞌinaho hamam isbꞌi Komam Dios yalni hakaꞌ tiꞌ: “Tato ay hunu mak chiwaꞌi yalanhto maxhto chiꞌay numnahi yinh huneꞌ tzꞌayik tiꞌ, chikankano yalanh istzꞌaktiꞌ Komam Dios,” xhi yaꞌ. Wal ebꞌnaj soldado tiꞌ, lanhan ispaxilo yip ebꞌnaj yu wahil, xhi naj. Istaqꞌwi yaꞌ Jonatán:
—Haꞌ inmamtuꞌan, qꞌannheti huneꞌ isyaꞌtajil yibꞌanh konhobꞌ Israel tiꞌ. Abꞌe tzet chiwalan, yuto hayet manlonihan hanikꞌ noꞌ kabꞌ tiꞌ, kaw mawabꞌehan yok wipan, kaw aymi yip sunil ebꞌnaj soldado tiꞌ tinanh tato masloh ebꞌnaj tzet mayilo tet ebꞌnaj filisteo, hak tuꞌ xin ekꞌbꞌal tom makonhqꞌoji yinh ebꞌnaj, xhi yaꞌ.
Haꞌ yinh huneꞌ tzꞌayik tuꞌ qꞌoji ebꞌnaj Israel yinh ebꞌnaj filisteo, yako ebꞌnaj howal yinh ebꞌnaj bꞌey Micmas masanta bꞌey Ajalón, yajaꞌ wal ebꞌnaj Israel tuꞌ matxa yip ebꞌnaj yu wahil. Yuxin yinh haꞌmataj ok ebꞌnaj ispotxꞌoꞌ no noqꞌ yilo tet ebꞌnaj filisteo; noꞌ meꞌ, yebꞌ noꞌ wakax yebꞌ noꞌ tzehla wakax, iskꞌuxni ebꞌnaj noꞌ, aytoko xin ischikꞌil noꞌ yinh yet iskꞌuxni ebꞌnaj noꞌ, yuto matxa yechma ebꞌnaj yel ischikꞌil noꞌ. Yajaꞌ xin ay hunteqꞌan ebꞌnaj halni tet yaꞌ Saúl hakaꞌ tiꞌ:
—Ebꞌnaj soldado lanhan yaniko ebꞌnaj ismul yul sat Komam Dios, yuto lanhan iskꞌuxni ebꞌnaj noꞌ chibꞌe ayko ischikꞌil yinh, xhi ebꞌnaj.
Istaqꞌwi yaꞌ Saúl:
—Maxeyako hemul yul sat Komam Dios, bꞌalweti hunu chꞌen niman chꞌen bꞌey tiꞌ tinanh, kat heto heyalno tet sunil anma Israel ta chiyiti hunun anma tuꞌ iswakax yebꞌ ismeꞌ bꞌey tiꞌ, kat hepotxꞌnikamo noꞌ kat hewaꞌi. Mach xin cheyako hemul sata Komam chekꞌuxni chibꞌe ayko ischikꞌil yinh, xhi yaꞌ.
Hayet huneꞌ aqꞌbꞌal tuꞌ, hunun anma Israel yiti iswakax, ispotxꞌni ebꞌnaj noꞌ bꞌey tuꞌ, yaniko ebꞌnaj noꞌ xahanbꞌalil, iskꞌuxnipaxo ebꞌnaj noꞌ. Lahwi tuꞌ islatzꞌbꞌankanh yaꞌ Saúl huneꞌ ismexhahil xahanbꞌal tet Komam Dios Jahawil, haꞌ huneꞌ ismexhahil xahanbꞌal tuꞌ, haꞌ bꞌabꞌel iswatxꞌekanh yaꞌ Saúl tet Komam Jahawil.
Yalni yaꞌ Saúl hakaꞌ tiꞌ:
—Tonhwe jaqꞌaꞌko howal yinh ebꞌnaj filisteo huneꞌ aqꞌbꞌal tiꞌ, kat jinilo sunil tzet ay ebꞌnaj masanto yet chisajbꞌiloj, kat kopotxꞌnikamo ebꞌnaj, machi xin hunu ebꞌnaj chikolchakanoj, xhi yaꞌ.
Istaqꞌwi sunil ebꞌnaj soldado tet yaꞌ:
—Yubꞌojabꞌ tzet chal hakꞌul, xhi ebꞌnaj.
Tzujan tuꞌ yalni naj sacerdote:
—Hitzojonhweko iskꞌatanh Komam Dios bꞌey tiꞌ, xhi yaꞌ.
Isqꞌambꞌen yaꞌ Saúl tet Komam Dios hakaꞌ tiꞌ: «Mamin ¿chimkonhtohanh jaqꞌaꞌkojanh howal yinh ebꞌnaj filisteo? ¿Chimhawako ebꞌnaj yul koqꞌabꞌanh hanhonh Israelonh tiꞌanh?» xhi yaꞌ.
Yajaꞌ mach taqꞌwi Komam Dios tet yaꞌ huneꞌ aqꞌbꞌal tuꞌ. Yuxin yal yaꞌ Saúl tet ebꞌnaj Israel hakaꞌ tiꞌ:
—Sunil hex yahaw hex yinh ebꞌnaj soldado tiꞌ hitzanhweti bꞌey tiꞌ, kat heyilni mak ay ismul koxol tiꞌ. Chiwaqꞌ bꞌinahojan isbꞌi Komam Dios Jahawil, Iskolomal anma Israel, yinh ta haꞌ mak aniko ismul, waxanhka naj Jonatán inkꞌaholan, chikami, xhi yaꞌ.
Yajaꞌ machi hunu mak xol ebꞌnaj soldado tuꞌ taqꞌwi, yuxin yal yaꞌ Saúl tet sunil ebꞌnaj Israel tuꞌ:
—Ekꞌanhweti hesunil isqꞌaxebꞌikꞌti tiꞌ, haxa hinan yebꞌ naj Jonatán, inkꞌaholan chonhekꞌtojanh qꞌaxepxakꞌto tuꞌ, xhi yaꞌ.
Istaqꞌwi ebꞌnaj soldado:
—Kꞌultikꞌa, yubꞌojabꞌ hakaꞌ chawoche tiꞌ, xhi ebꞌnaj.
Yalni yaꞌ Saúl hakaꞌ tiꞌ:
—Mamin, koDiosal hanhonh Israelonh tiꞌanh, yeloj, kat hayeni mak ay ismul, xhi yaꞌ. Yaykꞌay huneꞌ suerte tuꞌ yibꞌanh yaꞌ Jonatán yebꞌ yaꞌ Saúl, hak tuꞌ yu isyenilo isbꞌa tato maxhtaj konhobꞌ tuꞌ ay ismul.
Lahwi tuꞌ yalnipaxo yaꞌ Saúl:
—Wal tinanh xin ilwe suerte wibꞌanhan yebꞌ yibꞌanh yaꞌ Jonatán, kat yilchalo mak ay ismul, xhi yaꞌ. Yaykꞌay suerte tuꞌ yibꞌanh yaꞌ Jonatán. Yalni yaꞌ Saúl tet yaꞌ Jonatán:
—Halilo hamul wetan tinanh, xhi yaꞌ.
Istaqꞌwi yaꞌ Jonatán:
—Yinh kaw yeli inlabꞌaytojan iswiꞌ te teꞌ iqꞌbꞌil wuhan xol noꞌ kabꞌ, inlonihan hanikꞌ noꞌ, yuxin ayinan lah, hinan inkaman, xhi yaꞌ.
Istaqꞌwi yaꞌ Saúl:
—Jonatán, yaqꞌabꞌayo Komam Dios niman isyaꞌtajil wibꞌanhan tato mach chachkami, xhi yaꞌ.
Yajaꞌ yal konhobꞌ Israel tet yaꞌ Saúl hakaꞌ tiꞌ:
—Machoj, mach chu iskam yaꞌ tiꞌ, yuto haꞌ yaꞌ kolnilo konhobꞌ Israel yul isqꞌabꞌ ebꞌnaj filisteo. Chijaqꞌbꞌinaho isbꞌi Komam itzitznhetikꞌa chijalni tato machi hunu xil iswiꞌ yaꞌ Jonatán tiꞌ chiꞌaykꞌay sat txꞌotxꞌ. Ayko Komam Dios yetbꞌiho yaꞌ, yuxin qꞌoji yaꞌ yinh ebꞌnaj filisteo, xhi ebꞌnaj.
Hak tuꞌ yu iskolnilo ebꞌnaj Israel yaꞌ Jonatán yul isqꞌabꞌ kamikal. Isbꞌejni yaꞌ Saúl yaniko howal yinh ebꞌnaj filisteo, ispaxto ebꞌnaj filisteo sat istxꞌotxꞌ bꞌay aya.
Hayet yalaxiko yaꞌ Saúl isreyalo Israel, yako yaꞌ howal yinh konhobꞌ ayko yinhla ishoyanil Israel tuꞌ; haꞌ ton hunteqꞌan konhobꞌ tiꞌ: konhobꞌ Moab, konhobꞌ Amón, konhobꞌ Edom; yanipaxiko yaꞌ howal yinh ebꞌnaj isreyal konhobꞌ Soba, yebꞌ yinh ebꞌnaj filisteo, wal xin isqꞌoji yaꞌ yinh hunteqꞌan konhobꞌ tuꞌ. Hayet hunel iskutxbꞌako yaꞌ Saúl tuꞌ issoldado, yaniko yaꞌ howal yinh ebꞌnaj Amalec, iskolnilo yaꞌ konhobꞌ Israel tet ebꞌnaj, isbꞌejni ebꞌnaj yapni yelqꞌanoti tzet ay ebꞌnaj Israel.
Haꞌ xin ebꞌnaj iskꞌahol yaꞌ Saúl tuꞌ, haꞌ ton ebꞌnaj tiꞌ: Yaꞌ Jonatán, naj Isúi yebꞌ naj Malquisúa. Aypaxo kawanh iskutzꞌin yaꞌ, haꞌ ix bꞌabꞌel, Merab isbꞌi ix, haxa ix iskabꞌ, Mical isbꞌi ix. Haxa ix yixal yaꞌ Saúl tuꞌ, Ahinoam isbꞌi ix, iskutzꞌin naj Ahimaas ye ix. Haꞌ xin naj Abner ayko yahawilo yinh ebꞌnaj issoldado yaꞌ Saúl tuꞌ. Naj Abner tuꞌ, iskꞌahol naj Ner ye naj, naj Ner tuꞌ yuxhta isbꞌa naj yebꞌ naj ismam yaꞌ Saúl. Yuto naj Cis, ismam yaꞌ Saúl yebꞌ naj Ner, ismam naj Abner, iskꞌahol naj Abiel ye ebꞌnaj.
Haꞌ yulbꞌal istiempohal ok yaꞌ Saúl isreyalo Israel tuꞌ, kaw yiqꞌkanokanh yip howal xol konhobꞌ Israel yebꞌ ebꞌnaj filisteo, yu tuꞌ yuxin sunil ebꞌnaj tzeh kaw ay yip yanma yebꞌ kaw helan yinh howal ok soldadohal yu yaꞌ Saúl.
Mach isyije yaꞌ Saúl tzet yal Komam Dios
Ay huneꞌ tzꞌayik tiꞌ yal yaꞌ Samuel tet yaꞌ Saúl hakaꞌ tiꞌ:
—Haꞌ Komam Jahawil kinchejnihan kach wanikojan isreyalo iskonhobꞌ Israel, yuxin haꞌ tinanh kaw hajbꞌa hatxikin hawabꞌen tzet chiyal Komam Jahawil tawet. Komam Yahawil, kaw aykano yip, chihalni hakaꞌ tiꞌ: “Hanintiꞌan chiwayojan isyaꞌtajil yibꞌanh ebꞌnaj Amalec, yu yako ebꞌnaj howal yinh ebꞌnaj Israel yet ayko ebꞌnaj yinh isbꞌel yet yel ebꞌnaj bꞌey konhobꞌ Egipto. Yuxin as ako howal yinh ebꞌnaj Amalec tuꞌ, kat hatanhtzenkanilo ebꞌnaj yebꞌ sunil tzet aya. Machojabꞌ chitzꞌay hakꞌul yinh hunteqꞌan anma tuꞌ. Chapotxꞌkamo ebꞌnaj winaj, yebꞌ ebꞌix ix yebꞌ nixhte unin yebꞌ nixhte neneꞌ chitotxutxwi. Chiwaqꞌnipaxo kamo iswakax ebꞌnaj, ismeꞌ, iscamello yebꞌ isburro ebꞌnaj,” xhi Komam, xhi yaꞌ Samuel tet yaꞌ Saúl.
Iskutxbꞌaniko yaꞌ Saúl ebꞌnaj Israel, isbꞌisni yaꞌ ebꞌnaj bꞌey Telaim. Bꞌislax kabꞌ ciento mil ebꞌnaj soldado chito yinh howal yu yoj, isbꞌislaxpaxo 10 (lahonhebꞌ) mil ebꞌnaj Judá. Isto yaꞌ Saúl yebꞌ issoldado tuꞌ bꞌey iskonhobꞌ naj Amalec; haxa yet yapni ebꞌnaj bꞌey tuꞌ yebꞌanto isbꞌa ebꞌnaj bꞌey huneꞌ akꞌal. Yalni yaꞌ Saúl tet ebꞌnaj ceneo ay bꞌey tuꞌ hakaꞌ tiꞌ:
«Pohwelo hebꞌa xol ebꞌnaj Amalec tiꞌ, haxinwal mach chextanhilo yinta ebꞌnaj, yuto hex tiꞌ kꞌulchꞌan heyute hekꞌul yinh ebꞌnaj jichmam Israelanh yet yel ebꞌnaj bꞌey Egipto,» xhi yaꞌ.
Hak tuꞌ yu ispohnilo isbꞌa ebꞌnaj ceneo xol ebꞌnaj Amalec. Yicheniko yaꞌ Saúl yaniko howal yinh ebꞌnaj Amalec bꞌey konhobꞌ Havila masanta bꞌey Shur yinh ismohonal txꞌotxꞌ Egipto bꞌay chito tzꞌayik, yaqꞌni aykꞌayo yaꞌ Saúl tuꞌ ebꞌnaj. Istzabꞌnayo yaꞌ Saúl tuꞌ naj Agag, isreyal ebꞌnaj Amalec, wal sunil konhobꞌ xin ispotxꞌkamo ebꞌnaj Israel tuꞌ yu espada kaw ay ye. Yajaꞌ wal yaꞌ Saúl yebꞌ issoldado mach ispotxꞌkamo ebꞌnaj naj rey Agag. Mach ispotxꞌpaxo ebꞌnaj noꞌ meꞌ kaw saqꞌal yebꞌ noꞌ wakax kaw bꞌaqꞌich yebꞌ noꞌ winaj meꞌ. Mach ispotxꞌ ebꞌnaj sunil hunteqꞌan noꞌ tuꞌ, yajaꞌ wal sunil tzet mach kꞌuloj yebꞌ mach istohol, istanhtzekanilo ebꞌnaj.
Lahwi tuꞌ istzotel Komam Jahawil tet yaꞌ Samuel, yalni hakaꞌ tiꞌ:
«Majaltam mach wakojan yaꞌ Saúl tiꞌ reyal, yuto maspohilo isbꞌa yaꞌ winhan, machi xin masyije yaꞌ yinh tzet walan,» xhi Komam.
Hayet yabꞌen yaꞌ Samuel tzet yal Komam tuꞌ, yok bꞌiskꞌulal yinh iskꞌul yaꞌ; mach xin way yaꞌ huneꞌ aqꞌbꞌal tuꞌ yu istxahli tet Komam Jahawil. Haxa yet hunxa tzꞌayik kaw sahabꞌ ah yaꞌ, isto yaꞌ tzotelo tet yaꞌ Saúl, yajaꞌ ay mak halni hakaꞌ tiꞌ: «To yaꞌ Saúl bꞌey Carmel, yu iswatxꞌenkanh huneꞌ yechel bꞌey tuꞌ yu yok ismay yaꞌ, yekꞌ yaꞌ ishoyno Carmel, yapni yaꞌ bꞌey Gilgal,» xhi tet yaꞌ Samuel. Yapni yaꞌ Samuel bꞌay ay yaꞌ Saúl, yalni yaꞌ Saúl tuꞌ tet yaꞌ Samuel:
—Mamin, kaw saqꞌal hawet yu Komam Jahawil. Hanintiꞌan, kinbꞌeyan inyijehan chejbꞌanile yal Komam Jahawil wetan, xhi yaꞌ.
Yalni yaꞌ Samuel tet yaꞌ:
—¿Tzet xin ye noꞌ meꞌ chiꞌel yaw chiwabꞌehan, yebꞌ noꞌ wakax chimuꞌlahi? xhi yaꞌ.
Istaqꞌwi yaꞌ Saúl:
—Haꞌ noꞌ tuꞌ jilojanh tet ebꞌnaj Amalec. Haꞌ ebꞌnaj soldado pohnilo noꞌ meꞌ yebꞌ noꞌ wakax kaw bꞌaqꞌich yu yaltelax noꞌ yinh xahanbꞌal tet Komam Jahawil, koDiosal, wal sunil tzet yal Komam tuꞌ kotanhtzelojanh, xhi yaꞌ.
Yalni yaꞌ Samuel tet yaꞌ Saúl:
—Abꞌe tzet chiwalan, yuto chiwalan tawet tzet yal Komam Dios wetan yet qꞌani, xhi yaꞌ. Yalni yaꞌ Saúl:
—Hala, xhi yaꞌ.
Yalni yaꞌ Samuel:
—Waxanhka kaw machi hawelapno hawalni yet yalanhtokanoj, yajaꞌ kach yako Komam Jahawil iswiꞌehalo hunun majan ebꞌnaj Israel, kach yaniko reyalil yinh konhobꞌ Israel. Komam Jahawil kach aniti yinh huneꞌ hamunil tiꞌ, yalnipaxo tawet: “Asiꞌ, tanhtzelo ebꞌnaj mulum Amalec, kat xin hawaniko howal, kat hatanhtzenkanilo ebꞌnaj yinh hunelnhe,” xhi. ¿Tzet yinh xin hamanhkꞌo yinh tzet halbꞌil yu Komam, hawiniti tzetaj ye tuꞌ yet ebꞌnaj Amalec? Kaw txꞌoj tzet chawatxꞌe sat Komam, xhi yaꞌ Samuel.
Istaqꞌwi yaꞌ Saúl:
—Wal xin hanintiꞌan inyijehan tzet yal Komam Jahawil, kinbꞌeyan waqꞌaꞌkojan howal yinh ebꞌnaj Amalec, winitijan naj rey Agag preso, wal ebꞌnaj Amalec tuꞌ xin intanhtzekanilojan ebꞌnaj sunil. Haꞌ ebꞌnaj soldado pohnilo noꞌ meꞌ yebꞌ noꞌ wakax, noꞌ kaw bꞌaqꞌich, noꞌ tꞌinhanxatikꞌa istanhtzelaxkaniloj, yiniti ebꞌnaj noꞌ yu yok noꞌ xahanbꞌalil tet Komam Jahawil bꞌey Gilgal, xhi yaꞌ Saúl.
Yalni yaꞌ Samuel hakaꞌ tiꞌ:
—¿Tom ekꞌbꞌalto kaw chitzala Komam Jahawil yinh xahanbꞌal chinhuslax tet Komam sata koyijen tzet chal Komam?
Kaw yeli haꞌ koyijen tzet chal Komam kaw ekꞌbꞌalto kꞌul sata jaqꞌni xahanbꞌal tet.
Kaw ekꞌbꞌalto kꞌul jabꞌen tzet chal Komam, sata jaqꞌni noꞌ meꞌ xahanbꞌalil.
Haꞌ mak manhkꞌom tet Komam lahan ismul hakaꞌ anma ahbꞌelom;
haxa mak mach chiyijen tzet chal Komam, lahan ismul hakaꞌ mak chiyiyo isbꞌa tet tioxh.
Wal xin hakaꞌ yu hayahni ischejbꞌanil Komam Jahawil, hak tuꞌ yu kach isyahni Komam;
yuxin chachyilo Komam isreyalo ebꞌnaj Israel, xhi yaꞌ Samuel.
Istaqꞌwi yaꞌ Saúl tet yaꞌ Samuel:
—Hoꞌ kaw wako inmulan, inmanhkꞌonan ischejbꞌanil Komam Jahawil yebꞌ tzet hawala, wal xin kinxiwan tet konhobꞌ Israel, yuxin inyijehan tzet yala. Aqꞌ nimankꞌulal yinh inmultiꞌan tinanh. Titanh inkꞌatanhan kat janiko ismay Komam Jahawil, xhi yaꞌ Saúl.
Istaqꞌwi yaꞌ Samuel tet yaꞌ Saúl:
—Mach chintohan yebꞌ hach, yuto hamanhkꞌo Istzotiꞌ Komam Jahawil, yuxin chachyilo Komam isreyalo konhobꞌ Israel, xhi yaꞌ.
Hayet ismeltzonto isbꞌa yaꞌ Samuel yet ispaxtoj, yok tzabꞌno yaꞌ Saúl yinh istiꞌ xil isqꞌap yaꞌ hukaniko yinh, istzilmoto qꞌap. Yalni yaꞌ Samuel:
—Hakaꞌ mayu hatzilnito istiꞌ xil inqꞌaptiꞌan hak tuꞌ chu istzilnito Komam hamunil yinh reyalil yinh konhobꞌ Israel. Mayilo Komam huneꞌ munil tiꞌ tawet, mayaqꞌni tet huneꞌxa jet konhobꞌ kꞌul tasataj. Komam chiꞌaniko ismay konhobꞌ Israel, haꞌ chihalni, Komam tuꞌ mach chako leqꞌtiꞌal. Mach isnah isbꞌa Komam ismeltzo hunelxa, mach lahano Komam hakaꞌ anma, xhi yaꞌ Samuel.
Yalnipaxo yaꞌ Saúl:
—Yeli wako inmulan, yajaꞌ yeloj tato ay welapnojan yul hasat sata ebꞌnaj ichamta winaj Israel yebꞌ sata konhobꞌ Israel tiꞌ. Titanh inkꞌatanhan yu winayo hinbꞌahan sata Komam Jahawil, haDiosal, xhi yaꞌ Saúl.
Isto yaꞌ Samuel tuꞌ yinta yaꞌ Saúl, yaniko yaꞌ Saúl tuꞌ ismay Komam Jahawil. Lahwi tuꞌ yalni yaꞌ Samuel hakaꞌ tiꞌ:
«Iweti naj Agag, naj isreyal ebꞌnaj Amalec insatajan,» xhi yaꞌ.
Kaw xin tzala iskꞌul naj rey Agag yet yul naj sata yaꞌ Samuel. Haꞌ yute istxumni naj ta xakolchalo naj yul isqꞌabꞌ isyaꞌilal kamikal.
Yalni yaꞌ Samuel:
«Hakaꞌ yu hawanikano txꞌiꞌal ebꞌix ix manh uninal yu hawespada, hak tuꞌ chu iskankano hamiꞌ manh uninal xol yet ixal tinanh,» xhi yaꞌ Samuel tet naj.
Ispotxꞌni yaꞌ Samuel naj Agag tuꞌ, kaw xin kokꞌ ayiko isnimanil naj yu yaꞌ sata Komam Dios bꞌey Gilgal. Lahwi tuꞌ ismeltzo yaꞌ Samuel bꞌey konhobꞌ Ramá, hakpax tuꞌ yaꞌ Saúl meltzo yaꞌ bꞌey konhobꞌ Gabaa, yuto haꞌ tuꞌ ay iskonhobꞌ yaꞌ. Istaqꞌbꞌal xin yilkano yaꞌ Samuel yaꞌ Saúl yinh hunelnhe. Wal yaꞌ Samuel tuꞌ xin, kaw oqꞌ yaꞌ yinh yaꞌ Saúl, kaw xin ok bꞌiskꞌulal yinh iskꞌul yaꞌ yinh yaꞌ Saúl tuꞌ, yu matxa isje Komam Jahawil yok yaꞌ Saúl isreyalo konhobꞌ Israel.
4. ALAXAYO ACEITE YIBꞌANH ISWIꞌ YAꞌ DAVID YU YOK YAꞌ REYAL
(16:1—31:13)
Yet yalaxiko yaꞌ David reyal
Lahwi tuꞌ, yalni Komam Jahawil tet yaꞌ Samuel:
—¿Bꞌaqꞌinh chabꞌej hawoqꞌ yinh yaꞌ Saúl? Hankawhinan yahnhekanilo yaꞌ, matxa chiꞌok yaꞌ isreyalo anma Israel. Wal xin as nohtze yukꞌaꞌ noꞌ wakax yu teꞌ aceite, yuto chachinchejtojan iskꞌatanh yaꞌ Isaí bꞌey konhobꞌ Belén. Xol ebꞌnaj iskꞌahol yaꞌ, saybꞌilxalo huneꞌ naj chiꞌok reyal wuhan, xhi Komam.
Istaqꞌwi yaꞌ Samuel:
—¿Tzet chu intohan, hawalni? yuto ta chiyabꞌelo yaꞌ Saúl, chinispotxꞌkamojan yaꞌ, xhi yaꞌ.
Istaqꞌwi Komam Jahawil tet yaꞌ:
—Ito hunu noꞌ qꞌopo wakax, kat hawalni tato chaxhto hawalteꞌ xahanbꞌal wetan. Yet chachapni xin, kat hawawten yaꞌ Isaí takꞌatanh yet chawalten xahanbꞌal tuꞌ. Hanan chiwalan tawet yinh tzet chawatxꞌe, kat xin hajobꞌnayo aceite yibꞌanh iswiꞌ naj chiwalan tawet, yu yok naj reyal, xhi Komam.
Wal yaꞌ Samuel, isyije yaꞌ hakaꞌtikꞌa yu yalni Komam Jahawil. Hayet yapni yaꞌ bꞌey konhobꞌ Belén, yelti ebꞌnaj ichamta winaj ay yul konhobꞌ tuꞌ ischahno yaꞌ, isqꞌambꞌen ebꞌnaj tet yaꞌ:
—¿Tzet yinh chachhuli? ¿tom aqꞌankꞌulal chachhul hawalaꞌ? xhi ebꞌnaj.
Istaqꞌwi yaꞌ Samuel:
—Hoꞌ hak tuꞌ yehi, chinhulan waltehan xahanbꞌal tet Komam Jahawil. Watxꞌewe hebꞌa kat hetit inkꞌatanhan, xhi yaꞌ. [*]
Yaqꞌni sajnheno yaꞌ Samuel yaꞌ Isaí yebꞌ ebꞌnaj iskꞌahol. Yalni yaꞌ tato chihul yaꞌ Isaí yebꞌ iskꞌahol iskꞌatanh yaꞌ yet chaniko yaꞌ isxahanbꞌal tet Komam Jahawil. Haxa yet yapni yaꞌ Isaí yebꞌ ebꞌnaj iskꞌahol, yet yilni yaꞌ Samuel naj Eliab, istxumni yaꞌ hakaꞌ tiꞌ: «Yinh kaw yeli haꞌ naj tiꞌ saybꞌilxalo yu Komam Jahawil yu yok reyal,» xhi yaꞌ.
Istaqꞌwi Komam Jahawil tet yaꞌ Samuel:
—Maxhtaj yinh tzet jilni hunu mak chachok tꞌanhnoj maka yinh hanta hun istel, yuto chinyahan huneꞌ tuꞌ. Yuto hanintiꞌan yet chinsikꞌlenilojan hunu maka, mach lahano insaynihan hakaꞌ issayni anma, yuto anma, haꞌ yinh tzet jilni, yinh tuꞌ chꞌok tꞌanhnoj; yajaꞌ wal hanintiꞌan, haꞌ iskꞌulchꞌanil yanma chiwilan, xhi Komam.
Lahwi tuꞌ, yawten yaꞌ Isaí naj Abinadab, yaniko yaꞌ naj sata yaꞌ Samuel, yalni yaꞌ Samuel:
—Maxhtaj naj tiꞌ saybꞌilpaxilo yu Komam Jahawil, xhi yaꞌ.
Yanipaxiko yaꞌ Isaí naj Sama sata yaꞌ Samuel, yalni yaꞌ tet yaꞌ Isaí:
—Maxhtajpaxo naj tiꞌ saybꞌililo yu Komam Jahawil, xhi yaꞌ.
Hujwanh xin ebꞌnaj iskꞌahol yaꞌ Isaí tuꞌ yako sata yaꞌ Samuel, yajaꞌ xin yal yaꞌ Samuel tet yaꞌ Isaí tuꞌ:
—Machi hunu ebꞌnaj tiꞌ saybꞌiliko yu Komam yok reyal, xhi yaꞌ.
Isqꞌambꞌen yaꞌ Samuel tet yaꞌ Isaí:
—¿Tom hanhe ebꞌnaj tiꞌ hakꞌahol? xhi yaꞌ.
Istaqꞌwi yaꞌ Isaí:
—Ayto huneꞌxa naj, haꞌ ton naj islahobꞌal, naj chitanhen inmeꞌan, xhi yaꞌ.
Yalni yaꞌ Samuel tet yaꞌ Isaí:
—Ato yawtemal naj, yuto mach chu jok tzꞌonhno waꞌoj tato mach chul naj, xhi yaꞌ Samuel. [image: 48.TIF] 

Yanito yaꞌ Isaí yawtemal naj, lahwi tuꞌ yul naj. Wal naj xin, kaw kaj chimchonhe naj, kaw kꞌulchꞌan jilni isbꞌaqꞌ sat naj, yebꞌ kaw kawla winaj naj.
Yalni Komam Jahawil tet yaꞌ Samuel:
«Haꞌ ton naj tiꞌ, ahanhwanoj, kat hawanayo aceite yibꞌanh iswiꞌ naj,» xhi Komam.
Yiniti yaꞌ Samuel yukꞌaꞌ noꞌ wakax bꞌay ayayto teꞌ aceite, yanayo yaꞌ teꞌ yibꞌanh iswiꞌ naj yinh sat sunil yuxhta naj. Hak tuꞌ yu yaqꞌnikano yaꞌ Samuel ismunil yaꞌ David yinh reyal. Haꞌ yinh huneꞌ tzꞌayik tuꞌ, hul Yespíritu Komam Jahawil yinh yaꞌ David, wal yaꞌ Samuel ahwano yaꞌ ispaxto yaꞌ bꞌey konhobꞌ Ramá.
	16:5 16:5 Ex. 19:10; Jos. 3:5

Yet yok yaꞌ David sata yaꞌ Saúl yu yaniko yaꞌ teꞌ Arpa
Wal Yespíritu Komam Jahawil el yinh yaꞌ Saúl, yaniko Komam huneꞌ espíritu matzwalil yinh yaꞌ, wal xin kaw ekꞌyaꞌ yaꞌ yu. Yuxin yal ebꞌnaj ischejabꞌ yaꞌ Saúl tet hakaꞌ tiꞌ:
—Mamin, kaw chawila tato ay huneꞌ espíritu matzwalil chiꞌaqꞌni ekꞌoyaꞌ hawanma yu Komam Dios. Yuxin hanhonh konhhachejabꞌ honhtiꞌanh hal jetanh yunhe kotohanh kosaynojanh hunu mak chiꞌaniko teꞌ arpa, haxinwal yet chiꞌok huneꞌ espíritu matzwalil yu Komam Dios, kach yetani, kat yaniko naj teꞌ arpa, yaqꞌlobꞌal hakꞌul, xhi ebꞌnaj.
Istaqꞌwi yaꞌ Saúl tet ebꞌnaj ischejabꞌ tuꞌ:
—As sayweti hunu mak tinanh xin, hunu mak kaw kꞌul yaniko teꞌ arpa, kat heyiniti naj inkꞌatanhan, xhi yaꞌ.
Xol ebꞌnaj ischejabꞌ yaꞌ Saúl tuꞌ ay huneꞌ naj halni hakaꞌ tiꞌ:
—Xol ebꞌnaj iskꞌahol yaꞌ Isaí ay bꞌey konhobꞌ Belén, ay huneꞌ naj tiꞌ kaw helan yaniko teꞌ arpa yebꞌ kaw ay yip yanma naj, yebꞌ kaw kawla winaj naj, ayko xin Komam Jahawil yetbꞌiho naj, xhi naj.
Ischejnito yaꞌ Saúl hunteqꞌan ebꞌnaj iskꞌatanh yaꞌ Isaí, yalnito yaꞌ hakaꞌ tiꞌ: «Chejti naj hakꞌahol inkꞌatanhan, naj chitanhen hameꞌ,» xhito yaꞌ. Ischejnito yaꞌ Isaí yaꞌ David iskꞌatanh yaꞌ Saúl. Yanipaxto yaꞌ huneꞌ noꞌ burro ijnito ixim pan, yebꞌ huneꞌ noꞌ tzꞌum bꞌay ayayto vino, yebꞌ huneꞌ noꞌ nichꞌan chiw. Hak tuꞌ yu isto yaꞌ David yapni yaꞌ sata yaꞌ Saúl, iskankano yaꞌ bꞌey tuꞌ. Kaw xin xahan yil yaꞌ Saúl yaꞌ David, yok yaꞌ kolwaho yinh yaꞌ Saúl. Yalnito yaꞌ Saúl tet yaꞌ Isaí: «Chinqꞌanan tawet, kanojabꞌkano yaꞌ David inkꞌatanhan, yuto kaw chintzalahan yinh yaꞌ,» xhito yaꞌ. Yuxin hayet chiꞌok huneꞌ espíritu matzwalil yetano yaꞌ Saúl yu Komam Dios, kat yiniti yaꞌ David yarpa, kat yok yaꞌ yanoko teꞌ, hak tuꞌ xin chu yaqꞌlo iskꞌul yaꞌ Saúl, kat iswatxꞌilo iskꞌul yaꞌ, kat xin yel huneꞌ espíritu matzwalil tuꞌ yinh yaꞌ.
Kam naj Goliat yu yaꞌ David
Wal ebꞌnaj filisteo iskutxbꞌako ebꞌnaj issoldado yu yaniko ebꞌnaj howal yinh ebꞌnaj Israel. Iskutxbꞌaniko isbꞌa ebꞌnaj bꞌey Soco, ayko yul ismajul Judá, isto ebꞌnaj iswatxꞌenokanh iscampamento bꞌey Efes-damim, xolbꞌal Soco yebꞌ Azeca. Hakpax tuꞌ yaꞌ Saúl yebꞌ ebꞌnaj Israel iskutxbꞌako isbꞌa ebꞌnaj, iswatxꞌenkanh ebꞌnaj iscampamento bꞌey akꞌal Ela; iswatxꞌen isbꞌa ebꞌnaj yu yaniko howal yinh ebꞌnaj filisteo. Ebꞌnaj filisteo tuꞌ, yibꞌanh huneꞌ wonhan ayko ebꞌnaj, hakpax tuꞌ ebꞌnaj Israel yibꞌanh hunxa wonhan ayko ebꞌnaj, yuxin xolbꞌal ebꞌnaj ayiko huneꞌ akꞌal. Xol ebꞌnaj soldado filisteo tuꞌ, elti huneꞌ naj soldado kaw helan yinh howal, Goliat isbꞌi, ah konhobꞌ Gat, aymi xin oxebꞌo metro istel naj. Ayahto huneꞌ chꞌen casco nabꞌa bronce yinh iswiꞌ naj, aypaxiko xin huneꞌ xilqꞌape nabꞌa bronce yinh istxam iskꞌul naj, aymi hunu 55 (holanhebꞌ yoxkꞌal) kilo yalil. Haxa yinh isbꞌul naj xin, aypaxiko hunteqꞌan chꞌen chꞌen nabꞌa bronce. Iqꞌbꞌilpaxo huneꞌ chꞌen nichꞌan qꞌojbꞌal lanza nabꞌa bronce yu naj yinh istel yichinh. Haxa istel yoj islanza naj, lahan hakaꞌ istel yoj te teꞌ chiꞌokniko yinh chembꞌal, haxa iswiꞌ islanza naj tuꞌ nabꞌa hierro, ekꞌbꞌal wajebꞌ kilo yalil chꞌen ayko yinh iswiꞌ. Haꞌ xin naj chikolwa yinh naj yijnikꞌo ischꞌen yet howal, bꞌabꞌel naj sata naj. Yok linhno naj Goliat tuꞌ, yahwito naj tet ebꞌnaj soldado Israel hakaꞌ tiꞌ:
—¿Tzet yinh xin watxꞌebꞌilxa hebꞌa yinh howal? ¿Tom man filisteo hinan? Wal hexpaxo xin ischejabꞌnhe naj Saúl heyehi. Tinanh xin sikꞌlewelo hunu naj texol, kat waqꞌlenan howal yebꞌ naj bꞌey tiꞌ. Tato chu yaqꞌlen naj howal yebꞌ hinan, kat isqꞌoji naj winhan, yinh hakaꞌ tuꞌ chonhokanh hechejabꞌoj, yajaꞌ ta haninan chinqꞌojihan yinh naj xin, chexok hex tiꞌ kochejabꞌojanh. Yinh huneꞌ tzꞌayik tiꞌ chinokan walaꞌan teyet, hex issoldado Israel, aweti hunu naj kat waqꞌlen howalan yebꞌi, xhi naj Goliat.
Hayet yabꞌen yaꞌ Saúl yebꞌ ebꞌnaj Israel yinh tzet yal naj filisteo tuꞌ, iskabꞌkonkanh yanma ebꞌnaj, isxiwkanh ebꞌnaj.
Ay xin huneꞌ yaꞌ chiyij Isaí, efrateo yaꞌ, ay bꞌey konhobꞌ Belén yul ismajul txꞌotxꞌ Judá. Yulbꞌal istiempo yaꞌ Saúl haꞌ yaꞌ Isaí tuꞌ kaw ichamxa. Waxajwanh iskꞌahol yaꞌ, xol ebꞌnaj tuꞌ ayko yaꞌ David. Haxa ebꞌnaj bꞌabꞌel oxwanh iskꞌahol yaꞌ Isaí tuꞌ, ayto ebꞌnaj yinh howal yinta yaꞌ Saúl. Haꞌ isbꞌi ebꞌnaj oxwanh tiꞌ, naj bꞌabꞌel winaj, Eliab isbꞌi, haxa naj iskabꞌ, Abinadab isbꞌi, haxa naj yox, Sama isbꞌi. Yaꞌ David, islahobꞌal unin. Wal ebꞌnaj oxwanh bꞌabꞌel, ayto ebꞌnaj yinta yaꞌ Saúl yinh howal. Yaꞌ David tuꞌ, chibꞌeylekꞌo yaꞌ yul iscampamento yaꞌ Saúl, kat ismeltzo yaꞌ bꞌey Belén, kat yok yaꞌ istanheno ismeꞌ ismam.
Wal naj filisteo tuꞌ, hunun sakꞌayal yebꞌ hunun qꞌejbꞌiyal yelti naj pitwal yinh ebꞌnaj Israel, hak tuꞌ yute naj yulbꞌal 40 (kawinaj) tzꞌayik.
Yalni yaꞌ Isaí tet yaꞌ David, iskꞌahol:
«Iti hunu 20 (hunkꞌal) kilo ixim trigo qꞌantzebꞌil, yebꞌ 10 (lahonhebꞌ) ixim pan, kat hawinito yinh anhe tet ebꞌnaj hawuxhta bꞌey campamento. Wal 10 (lahonhebꞌ) noꞌ queso tiꞌ lah chawito noꞌ tet naj yahawil huneꞌ mil ebꞌnaj soldado bꞌay ayiko hawuxhtaj. Kaw kam chawila hanikꞌ ye ebꞌnaj hawuxhtaj, kat yaniti ebꞌnaj tawintaj hunu tzet ye tuꞌ chiyeniloj ta kꞌul ye ebꞌnaj,» xhi yaꞌ Isaí tet yaꞌ David.
Wal ebꞌnaj yuxhta yaꞌ David tuꞌ ayko ebꞌnaj iskꞌatanh yaꞌ Saúl yebꞌ ebꞌnaj Israel bꞌey akꞌal Ela, ayko ebꞌnaj iswatxꞌen isbꞌa yaniko howal yinh ebꞌnaj filisteo.
Haxa yinh hunxa tzꞌayik kaw sahabꞌ ahwano yaꞌ David, yanikano yaꞌ ismeꞌ ismam istanheꞌ huneꞌxa maka. Isto yaꞌ David yinito yaꞌ tzet chilolax yato yaꞌ Isaí yinta yaꞌ. Hayet yapni yaꞌ yul campamento tuꞌ, lanhan iswatxꞌen isbꞌa ebꞌnaj Israel yelto yinh howal, chixin el yaw ebꞌnaj yibꞌanhilo tzet chu yok howal. Ebꞌnaj Israel tuꞌ yebꞌ ebꞌnaj filisteo iswatxꞌeti isbꞌa ebꞌnaj yinh sat hunun yu yaqꞌlen howal. Yanikano yaꞌ David tzet iqꞌbꞌil yu tet naj chitanhen tzet ay ebꞌnaj soldado tuꞌ, isto yaꞌ yinh anhe bꞌay ay ebꞌnaj soldado yu isqꞌambꞌen yaꞌ hanikꞌ ye ebꞌnaj yuxhtaj. Hayet lanhan istzotel yaꞌ yebꞌ yuxhta tuꞌ, haꞌ naj filisteo kaw kꞌul yinh howal chiyij Goliat, naj ay bꞌey konhobꞌ Gat, elti naj xol bꞌabꞌel txol ebꞌnaj soldado filisteo, yalno hunteqꞌan tzotiꞌ tet ebꞌnaj Israel hakaꞌtikꞌa istzotel naj, wal yaꞌ David xin yabꞌe yaꞌ yinh tzet yal naj.
Wal ebꞌnaj Israel yet yilni ebꞌnaj huneꞌ naj tuꞌ, isxiwkanh ebꞌnaj, yel ebꞌnaj tet naj. Yalni ebꞌnaj Israel hakaꞌ tiꞌ: «¿Mamxeyil huneꞌ naj maꞌelti tuꞌ? Maꞌelti naj yunhe kotoh hunujonh tiꞌ jaqꞌleꞌ howal yebꞌ naj. Yuxin tinanh, haꞌ mak chiqꞌoji yinh naj tuꞌ, chiyaqꞌ yaꞌ korey txꞌiꞌal qꞌalomal tet, kat yaqꞌnipaxo yaꞌ iskutzꞌin tet naj, matxa xin chiyaqꞌ naj istohlabꞌal yebꞌ ismam yebꞌ yuxhtaj tet yaꞌ rey yul konhobꞌ Israel,» xhi ebꞌnaj.
Isqꞌambꞌen yaꞌ David tet ebꞌnaj soldado ayayo iskawilal tuꞌ:
—¿Tzet chiꞌaqꞌlax tet naj chipotxꞌnikamo naj filisteo tuꞌ, kat yel huneꞌ txꞌixobꞌal tiꞌ yinh konhobꞌ Israel? Yuto, ¿tzet ye huneꞌ naj filisteo, machi circuncisión yinh tiꞌ, yuxin chipitwa naj yinh issoldado Komam Dios itzitz? xhi yaꞌ David.
Yalni ebꞌnaj tet naj hakaꞌtikꞌa yu yalni yet bꞌabꞌelal. Yuxin yal ebꞌnaj: «Hoꞌ, xahal-laxi ta chꞌaqꞌlaxi,» xhi ebꞌnaj. Wal naj Eliab, naj bꞌabꞌel winaj yuxhta yaꞌ David, yabꞌe naj yet istzotel yaꞌ David yebꞌ ebꞌnaj soldado, yuxin tit ishowal naj yinh yuxhta, yalni naj hakaꞌ tiꞌ:
—¿Tzet mahul hawubꞌ bꞌey tiꞌ? ¿Mak maxawakaniko istanhemalo haykꞌonh ismeꞌ komam ay bꞌey txꞌotxꞌ desierto? Wohtajan tato kaw helan chawute habꞌa yu txꞌoj nabꞌil hawu. Hach tiꞌ makaxhhuli yunhe hawilni huneꞌ howal tiꞌ, xhi naj.
Istaqꞌwi yaꞌ David:
—¿Tzet xaꞌinwatxꞌehan, yuxin hak tuꞌ hawalni? Hanintiꞌan tonhe tzotelo chiwuhan, xhi yaꞌ.
Lahwi tuꞌ yel yaꞌ iskꞌatanh yuxhtaj tuꞌ, hayet isqꞌambꞌen yaꞌ tet hunteqꞌan ebꞌnaj soldado yinh tzet chiꞌaqꞌlax tet mak chiꞌaqꞌnikamo naj Goliat, istaqꞌwi ebꞌnaj tet yaꞌ hakaꞌtikꞌa halbꞌil yu ebꞌnaj. Ay xin hunteqꞌan ebꞌnaj abꞌen yinh tzet yal yaꞌ David tuꞌ, isto ebꞌnaj yalno tet yaꞌ Saúl. Ischejni yaꞌ Saúl ilaxoti yaꞌ David sataj. Yalni yaꞌ David tet yaꞌ Saúl:
—Machojabꞌ hunu mak chixiwkanh tet huneꞌ naj filisteo tuꞌ. Hanin hachejabꞌ intiꞌan chintohan waqꞌlehan howal yebꞌ huneꞌ naj tuꞌ, xhi yaꞌ David. Yalni yaꞌ Saúl tet yaꞌ David:
—Mach chu hato hawaqꞌleno howal yebꞌ huneꞌ naj filisteo tuꞌ, yuto hach tiꞌ nichꞌan tzeh hachto, wal naj tuꞌ, aqꞌom howaltikꞌa naj yettaxtikꞌa istitiko naj yinh istzehal, xhi yaꞌ Saúl.
Istaqꞌwi yaꞌ David tet yaꞌ Saúl:
—Mamin, hanin hachejabꞌ intiꞌan, chintanhehan ismeꞌ inmaman, hayet chul noꞌ bꞌalam maka noꞌ oso yiqꞌato hunu noꞌ meꞌ xol yetbꞌi, chinok tzujnojan yinta noꞌ, kat winilojan noꞌ meꞌ tuꞌ yul istiꞌ noꞌ, yajaꞌ ta chititlemna noꞌ winhan, chinok tzabꞌnojan yinh iskelem noꞌ, kat wanikojan islahwilal noꞌ, masanta chikam noꞌ wuhan. Ta bꞌalam noꞌ, maka ta oso noꞌ chul yinh noꞌ meꞌ tuꞌ, chikam yu noꞌ yu hachejabꞌ tiꞌ, hak tuꞌ xin chiwutehan naj filisteo mach circuncidado ye tiꞌ, yuto chiꞌok naj bꞌuchwal yinh issoldado Komam Dios itzitz, xhi yaꞌ David. Yalnipaxo yaꞌ David:
—Haꞌ Komam kinkolnihan tet noꞌ bꞌalam yebꞌ tet noꞌ oso, haꞌ Komam chinkolnipaxojan yul isqꞌabꞌ huneꞌ naj filisteo tiꞌ, xhi yaꞌ.
Yalni yaꞌ Saúl tet yaꞌ David:
—Asiꞌ, haꞌojabꞌ Komam Dios Jahawil chiꞌok hawetbꞌihoj, xhi yaꞌ.
Lahwi tuꞌ yaniko yaꞌ Saúl xil isqꞌap yet howal yinh yaꞌ David, yanahto yaꞌ huneꞌ chꞌen casco nabꞌa bronce yinh iswiꞌ yaꞌ, yaniko yaꞌ huneꞌ hakaꞌ xilqꞌape bronce yinh yaꞌ. Iskꞌalniko yaꞌ David chꞌen espada yinh yiktaj yibꞌanh hunteqꞌan xilqꞌape tuꞌ, yaqꞌlen yaꞌ isbꞌelwi, yuto maxhto hunelo chaqꞌleko yaꞌ hunteqꞌan xilqꞌape tuꞌ. Yalni yaꞌ tet yaꞌ Saúl:
—Mach chu inbꞌelwihan yalanh hunteqꞌan xilqꞌape tiꞌ, yuto manqꞌaynajojan, xhi yaꞌ.
Yinilo yaꞌ David hunteqꞌan xilqꞌape tuꞌ yinh. Yinito yaꞌ David isqꞌojoch, issikꞌnati yaꞌ howebꞌ chꞌen nixhte chꞌen kaw txꞌutxꞌuꞌ xol huneꞌ haꞌ nichꞌan haꞌ chibꞌelwi yojomal, yanayto yaꞌ chꞌen yul istzꞌispa, huneꞌ chiyikꞌo yaꞌ yet chꞌekꞌyaꞌ tanhe meꞌ, iqꞌbꞌil xin huneꞌ isximich yaꞌ yu, ishitziko yaꞌ yinh naj filisteo. Wal naj filisteo tuꞌ xin bꞌelwiti naj, ishitziko naj yinh yaꞌ David, bꞌabꞌeliko xin naj chiꞌijnikꞌo ischꞌen naj yet howal sataj. Hayet yilni naj filisteo yaꞌ David yilni ta kaw kaj chimchonhe yaꞌ, yebꞌ xin kawla winaj, yebꞌ xin kaw nichꞌan tzehto yaꞌ, yuxin mach yako naj yinh iskꞌul yu machi yelapno yaꞌ yul sat naj. Yalni naj Goliat tet yaꞌ David:
—¿Tom txꞌiꞌ hinan tawet yuxin iqꞌbꞌil ha teꞌ kat hawul winhan? xhi naj.
Lahwi tuꞌ yaqꞌni bꞌinaho naj Goliat isbꞌi isdiosal, istzꞌaktiꞌnhen naj yaꞌ David. Yalnipaxo naj Goliat tet yaꞌ David:
—Hitzanhtij, chiwaqꞌaꞌan hanimanil tuꞌ islobꞌoꞌ noꞌ chꞌik chiꞌekꞌ satkanh, yebꞌ tet ej noꞌ howla noqꞌ xoltelajil, xhi naj.
Istaqꞌwi yaꞌ David tet naj Goliat:
—Hach tiꞌ chachtit winhan yebꞌ hawespada, yebꞌ halanza yebꞌ chꞌen nixhte qꞌojbꞌal lanza, wal inpaxojan xin chintohan tawinh yinh isbꞌi Komam Yahawil kaw aykano yip, Komam isDiosal ebꞌnaj soldado Israel chawaqꞌtij ishowal. Tinanh chachyako Komam Dios Jahawil yul inqꞌabꞌan, chachinpotxꞌkamojan, kat intzokꞌniltojan hawiꞌ. Haꞌtikꞌa tinanh xin chiwaqꞌan hanimanil yebꞌ isnimanil ebꞌnaj soldado filisteo tet noꞌ chꞌik chiꞌekꞌ satkanh, yebꞌ tet noꞌ howla noqꞌ xolaj telaj. Hak tuꞌ xin chu yohtanhenilo sunil anma yul sat yibꞌanhqꞌinal tiꞌ tato ayko Komam Dios yetbꞌiho konhobꞌ Israel. Hak tuꞌ xin chu yohtanhenilo sunil mak kutxaniko bꞌey tiꞌ, tato maxhtaj yu chꞌen espada yebꞌ chꞌen lanza chiskolilo Komam anma, wal xin haꞌ Komam Jahawil chiꞌaqꞌni howal koselelojanh, chexyaniko Komam yul koqꞌabꞌanh, xhi yaꞌ David.
Lahwi tuꞌ yah naj filisteo, ishitzti naj yinh sat yaꞌ David, yah lemna yaꞌ David, isto yaꞌ yinh bꞌabꞌel txol sata naj filisteo. Yanayto isqꞌap yaꞌ David yul istzꞌispa, yinahti yaꞌ huneꞌ chꞌen nichꞌan chꞌen, yaniko yaꞌ chꞌen yul iswiꞌ isximich, yilwento yaꞌ chꞌen yinh ispalanh naj filisteo, iskan txꞌapno chꞌen yul ispalanh naj, yaykꞌay naj filisteo tuꞌ sat txꞌotxꞌ, nhohan yukanayo naj. Hak tuꞌ xin yu isqꞌoji yaꞌ David yinh naj filisteo yu huneꞌ chꞌen chꞌen yebꞌ isximich. Yaqꞌkamo yaꞌ David naj filisteo tuꞌ, machi xin yespada yaꞌ yebꞌ islanza yaꞌ iqꞌbꞌil yu. Isto lemna yaꞌ David yibꞌanh naj Goliat, yinahti yaꞌ yespada naj yul yatut, islahkꞌon yaꞌ naj, istzokꞌnilto yaꞌ iswiꞌ naj yu chꞌen yespada tuꞌ. [image: 49.TIF] 

Hayet yilni ebꞌnaj filisteo iskam yetbꞌi ebꞌnaj tuꞌ, haꞌ ton naj soldado kaw helan yinh howal, yelkanh ebꞌnaj sunil. Yah lemna ebꞌnaj Israel yebꞌ ebꞌnaj ah Judá, yahwi ebꞌnaj yinh kaw ip yu isto ebꞌnaj sunil yinh howal, yok tzujno ebꞌnaj yinta ebꞌnaj filisteo masanta sat akꞌal, yebꞌ masanta istiꞌ ispultahil konhobꞌ Ecrón. Hantanhe ebꞌnaj filisteo tuꞌ aykꞌay yul bꞌeh yet Saaraim masanta bꞌey Gat yebꞌ bꞌey Ecrón.
Haxa yet lahwi istzumbꞌen ebꞌnaj Israel ebꞌnaj filisteo, ismeltzo ebꞌnaj, yokto ebꞌnaj yul iscampamento ebꞌnaj filisteo, yinito ebꞌnaj sunil tzet ay yul campamento tuꞌ. Wal yaꞌ David yikanh yaꞌ iswiꞌ naj filisteo yiniti yaꞌ bꞌey Jerusalén; wal ischꞌen naj Goliat yet howal xin, yakto yaꞌ David yul ismantiado. [*]
Yet yalanhto maxhto chito yaꞌ David howal yinh naj Goliat, isqꞌambꞌe yaꞌ Saúl tet naj Abner, naj yahawil yinh ebꞌnaj soldado Israel hakaꞌ tiꞌ:
—Hach Abner, ¿mak ismam naj nichꞌan tzeh tiꞌ? xhi yaꞌ. Istaqꞌwi naj Abner:
—Mam rey, yinh kaw isyelal mach wohtajojan mak ismam naj, xhi naj. Yalni yaꞌ Saúl:
—Wal xin okanh haqꞌambꞌeloj mak ismam naj, xhi yaꞌ. Yuxin hayet ismeltzo yaꞌ David yet yaqꞌnikamo yaꞌ naj filisteo, yawten naj Abner yaꞌ, yinito naj yaꞌ sata yaꞌ Saúl; iqꞌbꞌil xin iswiꞌ naj Goliat yu yaꞌ David tuꞌ. Isqꞌambꞌen yaꞌ Saúl tet yaꞌ:
—Hach nichꞌan tzeh, hal wetan mak hamam, xhi yaꞌ.
Istaqꞌwi yaꞌ David:
—Hanintiꞌan iskꞌahol hachejabꞌ, yaꞌ Isaí wehan, yaꞌ ay bꞌey Belén, xhi yaꞌ David tet yaꞌ Saúl.

Istꞌinhbꞌakano istzotiꞌ yaꞌ Jonatán yebꞌ yaꞌ David
Hayet lahwi istzotel yaꞌ David tet yaꞌ rey Saúl, yok yaꞌ Jonatán yamigoho yaꞌ David, kaw xin xahan chil yaꞌ Jonatán yaꞌ David tuꞌ, hakaꞌ isyaꞌilnhen isbꞌa yaꞌ. Hakpax tuꞌ yaꞌ rey Saúl, matxa ischahto yaꞌ yaꞌ David yatut, wal xin yinhtikꞌa huneꞌ tzꞌayik tuꞌ kankano yaꞌ David munlaho iskꞌatanh yaꞌ rey. Istꞌinhbꞌakano istzotiꞌ yaꞌ Jonatán yebꞌ yaꞌ David yok ebꞌyaꞌ amigohal iskawanhil, yuto kaw xahan ay yaꞌ David yu yaꞌ Jonatán hakaꞌ isyaꞌilnhen isbꞌa yaꞌ. Yinilo yaꞌ Jonatán huneꞌ xil isqꞌap hukan yehi, yaqꞌni yaꞌ tet yaꞌ David tuꞌ, issahni yaꞌ hunteqꞌanxa xil isqꞌap tet yaꞌ. Yaqꞌnipaxo yaꞌ Jonatán tuꞌ yespada yebꞌ islitꞌ yebꞌ istxꞌambꞌal ayko yinh yikta tet yaꞌ David. [image: 50.TIF] 

Bꞌajxanhetuꞌwal xin chischejto yaꞌ Saúl yaꞌ David chisyije yaꞌ, kaw xin kꞌul chiꞌelikoj yuto kaw helan yaꞌ David. Yaniko yaꞌ rey Saúl yaꞌ yahawilo yinh ebꞌnaj soldado yet howal, kaw xin chitzala sunil konhobꞌ Israel, yebꞌ ebꞌnaj yahawil yeko yinh ebꞌnaj soldado yinh yaꞌ David.
Yaꞌ rey Saúl yako ishowal yaꞌ yinh yaꞌ David
Hayet ismeltzo ebꞌnaj soldado yinh howal yet ispotxꞌnikamo yaꞌ David naj Goliat iskutxbꞌaniko isbꞌa ebꞌix ix tit yul sunil ismajul Israel, yelto ebꞌix ischahno yaꞌ rey Saúl; iskanhalwi ebꞌix, isbꞌitni ebꞌix yu tzalahilal, yaniko ebꞌix teꞌ pandereta yebꞌ hunteqꞌanxa munlabꞌal chꞌanilo isnuqꞌal bꞌit. Hayet iskanhalwi ebꞌix tuꞌ, isbꞌitnhe ebꞌix hakaꞌ tiꞌ:
«Huneꞌ mil ispotxꞌ yaꞌ rey Saúl;
wal yaꞌ David, 10 (lahonhebꞌ) mil ispotxꞌkamo yaꞌ,» xhi ebꞌix.
Hayet yabꞌen yaꞌ rey Saúl huneꞌ tuꞌ mach ischah iswiꞌ yaꞌ, wal xin kaw titkano ishowal yaꞌ sikꞌlebꞌil, yalni yaꞌ hakaꞌ tiꞌ:
«Haxanhe yalaxiko naj David tiꞌ reyal inselelojan, yuto chal-laxi tato 10 (lahonhebꞌ) mil ebꞌnaj ispotxꞌkamo naj, wal hinan xin huneꞌnhechꞌan mil,» xhi yaꞌ.
Haꞌtikꞌa yinh huneꞌ tzꞌayik tuꞌ xin titkano ishowal yaꞌ rey Saúl yinh yaꞌ David, matxa kꞌulo ismujliko yaꞌ yinh yaꞌ David.
Haxa yet hunxa tzꞌayik yaniko Komam Dios huneꞌ espíritu matzwalil yinh yaꞌ Saúl, [m]. toxanhe chul ekꞌ istzotel yaꞌ yu etaxnato yul iswiꞌ yaꞌ, yet ayikꞌto yaꞌ yul ispalacio; chixin yako yaꞌ David teꞌ arpa yabꞌeꞌ yaꞌ Saúl tuꞌ hakaꞌtikꞌa yu yaꞌ yinh hunteqꞌan tzꞌayik yet yalanhtokanoj. Iqꞌbꞌil xin islanza yaꞌ Saúl yu, isqꞌojnito yaꞌ islanza tuꞌ yinh yaꞌ David. Istxumni yaꞌ Saúl yul isnabꞌal hakaꞌ tiꞌ: «Chiwilwetojan chꞌen yinh naj yunhe yekꞌto chꞌen yul iskꞌul naj kat iskawxiko naj sat bꞌitzꞌabꞌ,» xhi yaꞌ. Yajaꞌ xin kayel ismetzꞌilto isbꞌa yaꞌ David tet chꞌen lanza.
Wal yaꞌ Saúl chixiw yaꞌ tet yaꞌ David, yuto ayko Komam Jahawil yetbꞌiho yaꞌ, wal yaꞌ Saúl tuꞌ matxa ayoko Komam yetbꞌiho yaꞌ. Yuxin yilo yaꞌ Saúl yaꞌ David tuꞌ yinh sat, yaniko yaꞌ yaꞌ yahawilo yinh huneꞌ mil ebꞌnaj soldado; haꞌ xin yaꞌ David ijbꞌanikꞌo ebꞌnaj yinh howal. Kaw xin helan yaꞌ David yinh sunil tzet chiswatxꞌe, yuto ayko Komam Jahawil yetbꞌiho yaꞌ. Hayet yilni yaꞌ Saúl tato kaw kꞌul yute isbꞌa yaꞌ David yinh sunil tzet chiswatxꞌe, isxiw yaꞌ Saúl tuꞌ tet yaꞌ. Wal sunil anma Israel yebꞌ anma ah Judá kaw chitzala yinh yaꞌ David tuꞌ, yuto haꞌ yaꞌ ijbꞌalom xol ebꞌnaj yinh howal.
Hayet hunel yal yaꞌ Saúl tet yaꞌ David:
—Chiwaqꞌan inbꞌabꞌel kutzꞌinan hawixaloj, haꞌ ton ix Merab, yajaꞌ tato kaw helan chawute habꞌa yinh howal, yebꞌ ta mach chachxiw hawiqꞌwa yinh howal yinh ebꞌnaj ayko ishowal yinh iskonhobꞌ Komam Jahawil tiꞌ, xhi yaꞌ.
Yajaꞌ yal yaꞌ Saúl yinh isnabꞌal hakaꞌ tiꞌ: «Tanhe maxhtaj hinan chinpotxꞌkamojan naj yu inqꞌabꞌan, yuxin haꞌojabꞌ ebꞌnaj filisteo chilow isqꞌabꞌ yinh naj,» xhi yaꞌ.
Istaqꞌwi yaꞌ David tet yaꞌ Saúl tuꞌ:
—Mam rey ¿Tzet wehan? ¿tzet welapnojan? Yuto inmaman yebꞌ mak ay wuhan machi yelapno xol ebꞌnaj Israel, ¿yuxin tzet yinh chinhawakojan yichamilo hakutzꞌin? xhi yaꞌ David.
Yajaꞌ hayet yapni istzꞌayikal yok ix Merab, iskutzꞌin yaꞌ Saúl, yixalo yaꞌ David, haxa tet naj Adriel, naj ah Mehola alaxiko ix.
Yajaꞌ ay huneꞌxa iskutzꞌin yaꞌ Saúl chiyij Mical, kaw xin chiyoche ix yaꞌ David, yuxin hayet yabꞌen yaꞌ Saúl huneꞌ tuꞌ, kaw kꞌul eliko huneꞌ tuꞌ yul sat yaꞌ. Yok yinh isnabꞌal yaꞌ Saúl hakaꞌ tiꞌ: «Chiwakojan ix yixalo naj yunhe yaykꞌay naj yul isqꞌabꞌ ebꞌnaj filisteo,» xhi yaꞌ yinh isnabꞌal. Yalni yaꞌ Saúl tet yaꞌ David tuꞌ yinh iskayel:
—Wal tinanh, chachok yichamilo inkutzꞌinan, xhi yaꞌ.
Ischejto yaꞌ Saúl ischejabꞌ hakaꞌ tiꞌ:
—Halwe tet naj David yinh ewantajil tato hanin rey intiꞌan kaw xahan ay naj wuhan, yebꞌ xahanpaxo ay naj yu ebꞌnaj inchejabꞌan. Halwepaxo tet naj ta chiwochehan ta chiꞌok naj yichamilo inkutzꞌinan, xhi yaꞌ Saúl tet ebꞌnaj ischejabꞌ.
Isto ischejabꞌ yaꞌ Saúl tuꞌ iskayeꞌnhe hunteqꞌan tzotiꞌ tiꞌ yabꞌeꞌ yaꞌ David. Ispajtzenpaxo yaꞌ:
—Ham heyalni tato subꞌuta jok yichamilo iskutzꞌin yaꞌ rey. Hanintiꞌan mebꞌaꞌ hinan, yebꞌ xin machi welapnojan, xhi yaꞌ David tuꞌ.
Isto ebꞌnaj chejabꞌ tuꞌ yaqꞌno ispaj istzotiꞌ yaꞌ David tuꞌ tet yaꞌ Saúl. Yalni yaꞌ Saúl tet ebꞌnaj:
—Halwe tet naj David hakaꞌ tiꞌ: “Hanhe huneꞌ tiꞌ istohol inkutzꞌinan chinqꞌanan tet naj 100 (hokꞌal) iswiꞌ iswinajil ebꞌnaj filisteo, yu inpajtzenan selel tet ebꞌnaj filisteo ayko ishowal winhan,” kexchi, xhi yaꞌ Saúl.
Yal yaꞌ hakaꞌ tuꞌ yunhe yaykꞌay yaꞌ David yul isqꞌabꞌ ebꞌnaj filisteo. Hayet yalni ebꞌnaj chejabꞌ huneꞌ tuꞌ tet yaꞌ David, istxumni isbꞌa iskꞌul yaꞌ tato kꞌul huneꞌ tzet chal-lax tet yaꞌ tuꞌ, yu chiꞌok yaꞌ yichamilo iskutzꞌin yaꞌ rey. Yaj yet yalanh maxhto chiyij isbꞌa istzꞌayikal yinh tzet isqꞌan yaꞌ rey tet yaꞌ, isto yaꞌ David yebꞌ issoldado yanoko howal yinh ebꞌnaj filisteo, ispotxꞌnikamo yaꞌ 200 ebꞌnaj filisteo, ishosnilto yaꞌ iswiꞌ iswinajil ebꞌnaj, yinito yaꞌ tet yaꞌ Saúl, yu yok yaꞌ yichamilo iskutzꞌin yaꞌ rey tuꞌ. Hak tuꞌ yu yaniko yaꞌ Saúl ix Mical, yixalo yaꞌ David.
Yajaꞌ hayet yilni yaꞌ Saúl, istxumchalo yu yaꞌ tato Komam Jahawil ayko yetbꞌiho yaꞌ David, yebꞌ ta kaw chiꞌochelax yaꞌ David yu ix Mical, iskutzꞌin yaꞌ rey. Yuxin kaw ahkanh xiwkilal yinh yaꞌ rey Saúl tet yaꞌ David. Hak tuꞌ yu yokkano ishowal yaꞌ Saúl yinh yaꞌ David yinh sunilbꞌal ej tzꞌayik. Wal ebꞌnaj yahaw ebꞌnaj filisteo chilannhetikꞌa yaniko ebꞌnaj howal yinh ebꞌnaj Israel. Hunta el xin chiyaqꞌ ebꞌnaj howal tuꞌ, haꞌ yaꞌ David ekꞌbꞌal chiqꞌoji yinh ebꞌnaj sata hunteqꞌanxa ebꞌnaj yahawil issoldado yaꞌ rey Saúl, yuxin kaw ahkanokanh isbꞌina yaꞌ David xol anma Israel.

Yaqꞌle yaꞌ Saúl ispotxꞌnikamo yaꞌ David
Yalni yaꞌ rey Saúl tet iskꞌahol Jonatán, yebꞌ tet ischejabꞌ tato chispotxꞌkamo ebꞌnaj yaꞌ David, yajaꞌ wal yaꞌ Jonatán, kaw xahan ay yaꞌ David yu yaꞌ. Yuxin yaqꞌ yaꞌ yohtanhelo yaꞌ David, yalni yaꞌ tet yaꞌ:
—Choche inmaman kach ispotxꞌoꞌkamoj, yuxin chawil habꞌa, hayet sahabꞌ hekal chawebꞌato habꞌa bꞌay ewan, yuto hayet hekal chineltojan yintalto konhobꞌ yebꞌ inmaman, bꞌay kawil ayach, kat wokan tzotelo tawinh tet inmamtuꞌan yu kach inkolnihan, kat xin walnihan tawet tzet chiyute yalni inmaman, xhi yaꞌ Jonatán tet yaꞌ David.
Wal yaꞌ Jonatán kaw kꞌul yu istzotel yaꞌ yibꞌanhilo yaꞌ David tet yaꞌ Saúl, yalni yaꞌ hakaꞌ tiꞌ:
—Mam, machojabꞌ chawako hamul chawatxꞌen hunu istxꞌojal yinh hachejabꞌ David, yuto machi hunu istxꞌojal tiꞌ xaꞌiswatxꞌe naj tawinh, wal xin kaw kꞌul sunil tzet xaꞌiswatxꞌe naj. Kaw ishin isbꞌa naj iskami, yaqꞌni naj howal yebꞌ naj Goliat, ispotxꞌnikamo naj naj Goliat, hak tuꞌ yu iskolnilo Komam Jahawil konhobꞌ Israel. Hach kawach hawil huneꞌ tuꞌ, hatzalahi. ¿Tzet yinh xin chawako hamul chawochen hapotxꞌnikamo naj David, machi xin ismul naj? xhi yaꞌ Jonatán.
Hayet yabꞌen yaꞌ rey Saúl yinh sunil tzet yal yaꞌ Jonatán, yalni yaꞌ:
—Chiwalan yabꞌeꞌ Komam Jahawil tato mach chinpotxꞌan naj David, xhi yaꞌ.
Lahwi tuꞌ yawten yaꞌ Jonatán yaꞌ David, yalni yaꞌ sunil tuꞌ tet yaꞌ. Haꞌ kaw yaꞌ Jonatán tuꞌ inito yaꞌ David sata yaꞌ Saúl munlaho yul yatut yaꞌ rey hakaꞌtikꞌa yet yalanhtokanoj.
Lahwi tuꞌ yanipaxiko ebꞌnaj filisteo howal yinh ebꞌnaj Israel, yelto yaꞌ David yebꞌ ebꞌnaj soldado yaqꞌaꞌ howal yinh ebꞌnaj. Isqꞌoji yaꞌ David yinh ebꞌnaj, kaw xin tzetkꞌa ebꞌnaj kam yu yaꞌ, haxa hunteqꞌanxa ebꞌnaj xin elkanh ebꞌnaj tet yaꞌ David. Yokpaxo huneꞌ espíritu matzwalil yinh yaꞌ Saúl yu Komam Jahawil, ayko xin islanza yaꞌ yul isqꞌabꞌ yet tzꞌonhan yaꞌ yul palacio. Lanhan xin yaniko yaꞌ David teꞌ arpa yinh sat yaꞌ. Iswatxꞌe isbꞌa yaꞌ Saúl isqꞌojnito chꞌen lanza yunhe yekꞌto chꞌen yul iskꞌul yaꞌ David kat iskawxiko yaꞌ sat bꞌitzꞌabꞌ, yajaꞌ ismetzꞌnhelto yaꞌ David tuꞌ, iskankano txꞌapno chꞌen lanza yul iskꞌul bꞌitzꞌabꞌ. Yinhtikꞌa huneꞌ aqꞌbꞌal tuꞌ el yaꞌ David iskꞌatanh yaꞌ rey Saúl. Yalni yaꞌ Saúl tet hunteqꞌan ebꞌnaj soldado tato chito ebꞌnaj istanheꞌ yatut yaꞌ David yunhe ispotxꞌnikamo ebꞌnaj yaꞌ yet sahabꞌ yinh hunxa tzꞌayik. Wal ix Mical, yixal yaꞌ David, yal ix tet yaꞌ hakaꞌ tiꞌ:
«Tato mach chakol habꞌa yinh huneꞌ aqꞌbꞌal tiꞌ, yet hekal kamom hachxa,» xhi ix.
Lahwi tuꞌ yanilti ix Mical huneꞌ txꞌanh lasu yul isventanahil yatut, yayti yaꞌ David yinh txꞌanh, hak tuꞌ yu yelkanh yaꞌ, iskolni isbꞌa. Yiniti ix Mical huneꞌ tioxh ishilbꞌanayo ix sat txꞌat, yaniko ix xil noꞌ chiw isqꞌanho iswiꞌ, yanikanh ix istxow. Haxa yet yapni ebꞌnaj issoldado yaꞌ rey Saúl tzabꞌwal yinh yaꞌ David, yalni ix Mical tato yaꞌay yaꞌ David. Lahwi tuꞌ ischejnipaxto yaꞌ rey Saúl ebꞌnaj issoldado yiqꞌati yaꞌ David, yalni yaꞌ tet ebꞌnaj:
«Iweti naj yibꞌanh istxꞌat tuꞌ, kat inpotxꞌnikamojan naj,» xhi yaꞌ.
Hayet yokto ebꞌnaj soldado istzabꞌnoyo yaꞌ David yul yatut, yilni ebꞌnaj huneꞌ tioxh hilanayo sat txꞌat, ayko xil noꞌ chiw isqꞌanho iswiꞌ, isto ebꞌnaj yalno huneꞌ tuꞌ tet yaꞌ rey Saúl. Yalni yaꞌ Saúl tet ix Mical:
—¿Tzet yinh xin makinhawetahan, yuto tonhe maxawil yelkanh naj bꞌay ayko inhowalan? xhi yaꞌ.
Istaqꞌwi ix tet ismam:
—Wal xin mayal naj wetan: “Elojinkanhan, wal xin ta mach chinachatojan, chaxhinpotxꞌkamojan,” xhi naj wetan, xhi ix tet ismam.
Yelkanh yaꞌ David, iskolchalo yaꞌ xin. Isto yaꞌ iskꞌatanh yaꞌ Samuel bꞌey Ramá. Yalni yaꞌ tet yaꞌ yinh sunil tzet utelax yaꞌ yu yaꞌ Saúl. Lahwi tuꞌ isto yaꞌ David yebꞌ yaꞌ Samuel ehoyo bꞌey konhobꞌ Naiot. Yapni yalomal tet yaꞌ Saúl, yalni hakaꞌ tiꞌ: «Yaꞌ David, ayxa yaꞌ yul konhobꞌ Naiot yul ismajul Ramá,» xhi. Ischejnito yaꞌ Saúl ebꞌnaj ischejabꞌ tzabꞌwal yinh yaꞌ David, yajaꞌ hayet yapni ebꞌnaj bꞌey tuꞌ, yilni ebꞌnaj hunbꞌulan ebꞌnaj ischejabꞌ Komam Dios lanhan yalni kꞌul-la tzotiꞌ yinh Komam. Ayko xin yaꞌ Samuel ijbꞌalo xol ebꞌnaj. Yet ayko ischejabꞌ yaꞌ Saúl iskꞌatanh ebꞌnaj tuꞌ yay Yespíritu Komam yibꞌanh ebꞌnaj, yokpaxo ebꞌnaj yalno kꞌul-la tzotiꞌ yinh Komam.
Hayet yabꞌen yaꞌ rey Saúl huneꞌ tuꞌ, ischejnipaxto yaꞌ haywanhxa ischejabꞌ. Hayet yapnipaxo ebꞌnaj, yok ebꞌnaj yalnopaxo kꞌul-la tzotiꞌ yinh Komam. Tzujan tuꞌ xin, yanipaxto yaꞌ rey Saúl haywanhxa ischejabꞌ yinhxa yoxel, yajaꞌ hayet yapni ebꞌnaj bꞌey tuꞌ, yokpaxo ebꞌnaj yalno kꞌul-la tzotiꞌ yinh Komam. Lahwi tuꞌ, haxa kaw yaꞌ rey Saúl tuꞌ to bꞌey Ramá, hayet yapni yaꞌ bꞌay ay huneꞌ niman kꞌuh bꞌey Secú, isqꞌambꞌen yaꞌ hakaꞌ tiꞌ:
—¿Bꞌaytuꞌwal ay yaꞌ Samuel yebꞌ naj David? xhi yaꞌ. Istaqꞌwi ebꞌnaj:
—Haꞌ bꞌey Naiot yul ismajul Ramá ay yaꞌ, xhi ebꞌnaj tuꞌ.
Isto yaꞌ bꞌey Naiot yul ismajul Ramá. Hayet ayko yaꞌ yinh isbꞌel, yay Yespíritu Komam Dios yibꞌanh yaꞌ, yichiko yaꞌ yalni kꞌul-la tzotiꞌ yinh Komam, masanta bꞌey Naiot, yul ismajul Ramá. [*]Yinilo yaꞌ xil isqꞌap, yalni yaꞌ tzotiꞌ chitit tet Komam yinh sat yaꞌ Samuel, iskan tꞌilno yaꞌ huneꞌ tzꞌayik yebꞌ huneꞌ aqꞌbꞌal. Yuxin chal-lax hakaꞌ tiꞌ: «Haꞌ hunpaxo yaꞌ Saúl xol ebꞌyaꞌ ischejabꞌ Komam Dios,» xhi.

Kolwa yaꞌ Jonatán yinh yaꞌ David
Lahwi tuꞌ yel yaꞌ David bꞌey Naiot yul ismajul Ramá, isto yaꞌ iskꞌatanh yaꞌ Jonatán, yalni yaꞌ tet yaꞌ:
—¿Tzet xawutehan? ¿Tzet inmulan? ¿Tom ay hunu istxꞌojal inwatxꞌehan yinh hamam, yuxin chinissayikꞌojan yaꞌ yu kinispotxꞌnikamojan? xhi yaꞌ David.
Istaqꞌwi yaꞌ Jonatán:
—Machoj, mach chu kach ispotxꞌnikamo inmamtuꞌan. Txumu tato machi hunu tzet ye tuꞌ tiꞌ chiswatxꞌe yaꞌ tato mach chal yaꞌ wetan, waxanhka tzet ye tuꞌ kaw matzet chal yelapnoj maka tzet ye tuꞌ ay yelapnoj, ¿tom xin mach chalilo yaꞌ wetan tato chiyoche yaꞌ kach ispotxꞌoꞌ hawalni? Machoj, ¡mach chachispotxꞌkamo yaꞌ! xhi yaꞌ.
Yalni yaꞌ David yinh kaw isyelal tet yaꞌ Jonatán hakaꞌ tiꞌ:
—Yaꞌ hamam tuꞌ kaw yohta yaꞌ ta kaw xahan ayinan hawu, yuxin yal yaꞌ hakaꞌ tiꞌ: “Machojabꞌ chꞌabꞌelax huneꞌ tiꞌ yu naj Jonatán, xin wal mach chiꞌok bꞌiskꞌulal yinh yanma naj,” xhi yaꞌ. Yajaꞌ xin chiwaqꞌ bꞌinahojan isbꞌi Komam Dios, chiwalnihan tawet tato kaw kawilxa wekojan yul isqꞌabꞌ naj kamikal, xhi yaꞌ David.
Yalni yaꞌ Jonatán tet yaꞌ David:
—Chinwatxꞌehan bꞌaytet choche hawanma, xhi yaꞌ.
Istaqꞌwi yaꞌ David tet yaꞌ Jonatán:
—Hayet hekal chiꞌichiko qꞌinh yinh unin ixahaw, hunta el chiꞌekꞌtzelax qꞌinh tuꞌ chinok tzꞌonhnojan waꞌo iskꞌatanh yaꞌ hamam, yajaꞌ yet hekal tuꞌ ta chisje hakꞌul chiwebꞌato hinbꞌahan xol telaj masanto yet qꞌejbꞌiyal yinh yox tzꞌayik qꞌinh. Ta xin chinisqꞌambꞌehan hamam tuꞌ kat hawalni tet yaꞌ hakaꞌ tiꞌ: “Isqꞌan naj David wetan ta chito naj yinh anhe bꞌey iskonhobꞌ Belén, yuto haꞌ ismam yebꞌ yuxhtaj chaqꞌ isxahanbꞌal tet Komam bꞌey tuꞌ hunun habꞌil,” hak tuꞌ chawute hawalni tet hamam. Ta xin chiyal yaꞌ hamam tuꞌ: “Kꞌultikꞌa,” ta xhi yaꞌ, kaw matzet chal inkꞌulan chal tuꞌ; yaj tato chitit ishowal yaꞌ yet chawalni, hak tuꞌ chu hatxumniloj tato chiyoche yaꞌ kinispotxꞌoꞌkamojan. Yuxin tzꞌayojabꞌ hakꞌul winhan, hanin hachejabꞌ intiꞌan, wal xin jamigo kobꞌa sata Komam Jahawil; yajaꞌ ta ay inmulan yul hasat, kꞌulmi kinhapotxꞌnikamojan, matxa yilalo chinhawitojan iskꞌatanh hamam, xhi yaꞌ David.
Istaqꞌwi yaꞌ Jonatán:
—Mach chatxum hakaꞌ tuꞌ, wal xin tato chiwabꞌehan ta chiyoche inmamtuꞌan chachispotxꞌoꞌ, chiwalaꞌan tawet, xhi yaꞌ Jonatán.
Yalni yaꞌ David tet yaꞌ Jonatán:
—¿Mak chihalni wetan tato txꞌoj chu istaqꞌwo hamam tawet wibꞌanhilojan? xhi yaꞌ.
Yalni yaꞌ Jonatán tet yaꞌ David tuꞌ:
—Elojonhto yintalto konhobꞌ tiꞌ, xhi yaꞌ. Yelto ebꞌyaꞌ iskawanhil. Yalni yaꞌ Jonatán tet yaꞌ David:
—Komam Jahawil, koDiosal hanhonh Israelonh tiꞌ chaqꞌ isbꞌa yinh tzet chiwalan tawet, wal xin hayet hekal maka kabꞌe yinhtikꞌa huneꞌ hora tiꞌ chinqꞌambꞌelojan tet inmaman tzet isnahni yaꞌ tawinh. Tato kꞌul chisnah yaꞌ tawinh, chiwaltojan tawet; yajaꞌ ta txꞌoj chisnah inmaman tawinh, haꞌojabꞌ Komam Jahawil chiꞌanayo isyaꞌtajil wibꞌanhan tato mach chiwalilojan tawet, yebꞌ ta mach chinkolwahan tawinh hakolni habꞌa. Haꞌojabꞌ Komam Jahawil chikolwa tawinh hakaꞌ yu iskolwa yinh inmaman yet yalanhtokanoj. Wal xin ta itzitz intohan yet bꞌaqꞌinh, kꞌulojabꞌ chawute hakꞌul winhan hakaꞌ iskꞌulchꞌanil iskꞌul Komam Jahawil tawinh, hak tuꞌ xin mach chinhapotxꞌkamojan. Taka xakinkaman xin chiwalkanojan tawet tato chanati wuninalan yinh sunilbꞌal tiempo. Hayet chitanhilo ebꞌnaj ayko ishowal tawinh yinh hununtajil yu Komam Jahawil, machojabꞌ chakꞌaytzelo hawaqꞌni bꞌinaho inbꞌihan yul hawatut, xhi yaꞌ Jonatán.
Hak tuꞌ yu istꞌinhbꞌankano istzotiꞌ yaꞌ Jonatán yebꞌ yaꞌ David, yalni yaꞌ Jonatán hakaꞌ tiꞌ: «Haꞌojabꞌ Komam Jahawil chiꞌilni tzet chiꞌeliko ebꞌnaj ayko ishowal tawinh, kat kach iskolnilo yul isqꞌabꞌ ebꞌnaj,» xhi yaꞌ Jonatán. Yuto kaw xahan ay yaꞌ David yu yaꞌ Jonatán, yuxin iskayeꞌnhe yaꞌ istꞌinhbꞌankano istzotiꞌ yebꞌ yaꞌ David. Yalnipaxo yaꞌ Jonatán tuꞌ:
—Yet hekal chiꞌichiko qꞌinh yuto tzꞌul ixahaw, hayet chiꞌil-laxi tato machijach yul hatzꞌonhobꞌal, tzimi chal-lax tawinh: Yuxin qꞌakꞌul tato chachok waꞌo oxebꞌo tzꞌayik qꞌinh tuꞌ iskꞌatanh inmaman. Lahwi tuꞌ kat hato hawebꞌano habꞌa bꞌaytikꞌa hawebꞌa habꞌa yet bꞌabꞌelal, kat hawechman bꞌey chꞌen chꞌen Ezel; kat inqꞌojnitojan oxebꞌ litꞌ bꞌey tuꞌ, hakaꞌto ay tzet bꞌay lanhan wilwentojan. Lahwi tuꞌ kat inchejnitojan inchejabꞌan issayaꞌ bꞌay chꞌaykꞌay teꞌ litꞌ tuꞌ, ta xin chiwalan tet naj hakaꞌ tiꞌ: “Hasatakꞌti ayayo teꞌ, iti teꞌ,” ta kinchihan, chisje hawelti bꞌay ewan haweh tuꞌ yinh tzalahilal, yuto matzet chachyute inmaman. Tato hak tuꞌ chijal kꞌul-la tzotiꞌ yinh Komam Jahawil. Yajaꞌ ta chiwalan tet naj hakaꞌ tiꞌ: “Haꞌ teꞌ litꞌ tuꞌ nahatta maꞌaykꞌay teꞌ tasatakꞌtoj,” ta kinchihan, chachelkanh, yuto haꞌ Komam Jahawil chachchejnitoj, yunhe hakolni habꞌa. Wal tzet tꞌinhbꞌabꞌilkano ju kokawanhil, haꞌ Komam Jahawil chaqꞌ isbꞌa yinh tzet halbꞌil ju yinh sunilbꞌal tiempo, xhi yaꞌ Jonatán tet yaꞌ David.
Lahwi tuꞌ yebꞌanto isbꞌa yaꞌ David xol telaj; haxa yet yapni istzꞌayikal bꞌay chiꞌichiko qꞌinh yet tzꞌul ixahaw yok tzꞌonhno yaꞌ rey Saúl yinh mexha waꞌoj. Ay tzꞌonhno yaꞌ yinh bꞌitzꞌabꞌ bꞌaytikꞌa chitzꞌonhi yaꞌ hunta el, yaypaxo tzꞌonhno yaꞌ Jonatán. Haxa iskawilal yaꞌ rey Saúl ay tzꞌonhno naj Abner, iskankano istzꞌonhobꞌal yaꞌ David, machi mak ok yul. Yajaꞌ yinh bꞌabꞌel tzꞌayik tuꞌ matzet yal yaꞌ rey Saúl yuto istxum yaꞌ yinh isnabꞌal hakaꞌ tiꞌ: «Aymi hunu tzet txahul iswatxꞌe naj David tiꞌ, yuxin machi mahul naj. Machim masajnhe isbꞌa naj hakaꞌ yalni ley,» xhi yaꞌ yul isnabꞌal. Haxa yinh iskabꞌ tzꞌayik qꞌinh yet tzꞌul ixahaw, machipaxo yaꞌ David yul istzꞌonhobꞌal, yuxin isqꞌambꞌe yaꞌ Saúl tet yaꞌ Jonatán, iskꞌahol:
—¿Tzet yinh xin mach hul iskꞌahol yaꞌ Isaí waꞌo yet ewi, machi mahulpaxo naj tinanh? xhi yaꞌ. Istaqꞌwi yaꞌ Jonatán tet yaꞌ Saúl:
—Naj David tuꞌ, isqꞌan naj wetan tato chinchatojan naj bꞌey iskonhobꞌ Belén, yuto tolabꞌ sunil mak ay yu naj chiskutxbꞌako isbꞌa yinh qꞌinh yu yaqꞌni isxahanbꞌal tet Komam Jahawil bꞌey iskonhobꞌ, yuxin awtelax naj yu yuxhtaj, yalnipaxo naj wetan tato chitzꞌay inkꞌulan yinh naj chinchanitojan naj, yunhe yilnipaxo naj hanikꞌ ye yuxhtaj; yuxin mach ayokꞌo naj waꞌo kokꞌatanh, xhi yaꞌ Jonatán.
Hayet yabꞌen yaꞌ rey Saúl hakaꞌ tuꞌ, istit lemna ishowal yaꞌ yinh yaꞌ Jonatán, yalni yaꞌ tet yaꞌ:
—Hach tiꞌ, yunin ix ix txꞌoj ye iswiꞌ, mach yijemoj. ¿Tom mach wohtajojan hawalni, tato kaw hawamigo habꞌa yebꞌ naj iskꞌahol yaꞌ Isaí tuꞌ? Hak tuꞌ chu hawiniti txꞌixobꞌal tawibꞌanh, yebꞌpaxo txꞌixobꞌal yibꞌanh hamiꞌ. Yulbꞌal istiempohal itzitz iskꞌahol yaꞌ Isaí sat txꞌo txꞌotxꞌ tiꞌ mach tꞌinhano hawekoj, yebꞌ mach chaxhok reyal, yuxin chejto issayomal naj tinanh kat yilaxti naj bꞌey tiꞌ, yuto yilal iskam naj, xhi yaꞌ Saúl.
Istaqꞌwi yaꞌ Jonatán, yalni yaꞌ tet ismam:
—¿Tzet yinh xin chikam naj hawalni? ¿tzet ismul naj? xhi yaꞌ.
Istit ishowal yaꞌ Saúl tuꞌ, yinikanh yaꞌ chꞌen lanza, isqꞌojnito yaꞌ yinh yaꞌ Jonatán yunhe islahwi yaꞌ. Hak tuꞌ yu istxumnilo yaꞌ Jonatán tato hinan ismam yaꞌ tuꞌ ispotxꞌnikamo yaꞌ David. Istit ishowal yaꞌ Jonatán, yah lemna yaꞌ bꞌay tzꞌonhan yinh mexha tuꞌ, matxa xin waꞌ yaꞌ yinh iskabꞌ tzꞌayik qꞌinh yet unin ixahaw tuꞌ, yuto yiqꞌ bꞌiskꞌulal yaꞌ yinh yaꞌ David yu tit ishowal ismam yaꞌ yinh. Haxa yet hunxa tzꞌayik yinh sahabꞌ sakꞌayal, yelto yaꞌ Jonatán yintalto konhobꞌ hakaꞌtikꞌa yu yalni yaꞌ tet yaꞌ David yet yalanhtokanoj, ok tzujan huneꞌ naj nichꞌan tzeh yinta yaꞌ. Yalni yaꞌ Jonatán tet naj tzeh tuꞌ:
«Chinqꞌojtojan teꞌ litꞌ kat hato hasaynokanh teꞌ yinh anhe,» xhi yaꞌ.
Hayet lanhan isto naj tzeh tuꞌ yinh anhe, isqꞌojnito yaꞌ Jonatán teꞌ litꞌ yinh kaw ip, yunhe ispalkꞌon teꞌ satato naj nichꞌan tzeh tuꞌ. Haxa yet yapni naj bꞌay aykꞌay teꞌ litꞌ tuꞌ, yalni yaꞌ Jonatán yinh kaw ip tet naj:
—Hitzanhtoj, hasatato tuꞌ maꞌapni teꞌ, xhi yaꞌ.
Yalnipaxo yaꞌ Jonatán tet naj yinh kaw ip hunelxa hakaꞌ tiꞌ:
—Asiꞌ yinh anhe, mach chaxhok linhnoj, xhi yaꞌ.
Issikꞌnikanh naj teꞌ litꞌ tuꞌ, yiniti naj teꞌ tet yaꞌ Jonatán. Yajaꞌ mach yohtajo naj tzeh tuꞌ tzet yehi, kachannhe yaꞌ Jonatán yebꞌ yaꞌ David. Lahwi tuꞌ yaniko yaꞌ Jonatán ischꞌen yet howal tet naj nichꞌan tzeh tuꞌ, yalni naj xin: «Asiꞌ, ito hunteqꞌan tiꞌ yul konhobꞌ,» xhi yaꞌ.
Hayet isto naj tzeh tuꞌ, yelti yaꞌ David bꞌay ebꞌabꞌil isbꞌa yinh yetkꞌulal sur, yay jahno yaꞌ oxel sat txꞌotxꞌ sata yaꞌ Jonatán, istzꞌolen isqꞌotx ebꞌnaj hunun, yok ebꞌnaj oqꞌo iskawanhil, yajaꞌ wal yaꞌ David kaw ekꞌbꞌalto oqꞌkano yaꞌ. Yalni yaꞌ Jonatán tet yaꞌ David:
«Asiꞌ, matzet chal hakꞌul, yuto halbꞌilxa ju sata Komam Dios hakaꞌ tiꞌ: Haꞌ Komam Dios chiꞌok hawetbꞌihoj yebꞌ wetbꞌihojan yebꞌ yetbꞌiho hawuninal bꞌaqꞌinh yebꞌpaxo yetbꞌiho wuninalan, konhchi,» xhi yaꞌ Jonatán tet yaꞌ David.
Lahwi tuꞌ yok yaꞌ David yinh isbꞌel ispaxtoj, wal yaꞌ Jonatán meltzo yaꞌ yul iskonhobꞌ.
Yet yelkanh yaꞌ David tet yaꞌ rey Saúl
Lahwi tuꞌ, isto yaꞌ David bꞌey konhobꞌ Nob, yapni yaꞌ iskꞌatanh yaꞌ sacerdote Ahimelec. Hayet yilni yaꞌ Ahimelec yaꞌ David kaw kꞌayilo iskꞌul yaꞌ, isto yaꞌ ischahno yaꞌ, yalni yaꞌ tet yaꞌ:
—¿Tzet yinh xin hachukilchꞌan, machi xin hunu mak tzujan tawintaj? xhi yaꞌ.
Istaqꞌwi yaꞌ David tet yaꞌ Ahimelec:
—Haꞌ yaꞌ rey kinchejnitijan, ay huneꞌ chejbꞌanil chul wubꞌan, yal yaꞌ wetan hakaꞌ tiꞌ: “Machi mak tet chawalilo huneꞌ chejbꞌanile tiꞌ yebꞌ tzet chiꞌapni hawubꞌ,” xhi yaꞌ wetan. Wal ebꞌnaj wetbꞌihan xawalan bꞌay chinchale hinbꞌahan yebꞌ ebꞌnaj. Kꞌuxanta ay tzet chilolax kꞌuwan hawu, ¿machim howebꞌo pan maka hunuxa tzet ye tuꞌ? xhi yaꞌ David.
Istaqꞌwi yaꞌ sacerdote tet yaꞌ:
—Machi ixim komon pan kꞌuwan wuhan, hanhe ixim haltebꞌil tet Komam Dios; chiwaqꞌan ixim tawet, yajaꞌ tanhe saj ye ebꞌnaj hachejabꞌ, tanhe machi ebꞌix ix bꞌay way ebꞌnaj, xhi yaꞌ.
Istaqꞌwi yaꞌ David:
—Yinh kaw yeli ebꞌix jetbꞌihanh nahat yehilo ebꞌix jinhanh, yettax kabꞌwi yebꞌ ewi kankano ebꞌix. Waxanhka xin komon huneꞌ bꞌel tiꞌ yajaꞌ yet jelanh sajxa ye isnimanil ebꞌnaj tzeh tiꞌ hakaꞌ yalni ley, haxa tinanh ekꞌbꞌal saj ye ebꞌnaj, xhi yaꞌ David.
Hak tuꞌ yu yaqꞌni yaꞌ sacerdote ixim pan haltebꞌilxa tet Komam Dios tet yaꞌ David. Yinhtikꞌa huneꞌ tzꞌayik tuꞌ, ilaxilo ixim sata Komam, yalaxayo ixim kajla pan lanhanto iswatxꞌi selelo ixim sat mexha. Haꞌ ixim pan haltebꞌilxa tet Komam Dios, yaqꞌ yaꞌ sacerdote tet yaꞌ David, yuto machi ixim komon pan kꞌuwan yu yaꞌ. Hayet huneꞌ tzꞌayik tuꞌ aykꞌo huneꞌ ischejabꞌ yaꞌ rey Saúl bꞌey Yatut Komam Dios, tzabꞌlaxayo naj yuto ay huneꞌ ismul naj yakoj. Haꞌ naj tuꞌ, edomita naj, Doeg isbꞌi. Yahaw yeko naj yinh ebꞌnaj chitanhen ismeꞌ yaꞌ Saúl.
Lahwi tuꞌ yalni yaꞌ David tet yaꞌ sacerdote Ahimelec:
—¿Machim hunu chꞌen lanza, maka hunu espada ayikꞌo takꞌatanh? Kaw yinh anhexanhe kinischejtijan yaꞌ rey, yuxin matxa wihti wespadahan maka hunuxa inmunlabꞌalan yet howal, xhi yaꞌ.
Istaqꞌwi yaꞌ sacerdote:
—Hatiꞌ ayikꞌo yespada naj Goliat, naj filisteo kaxhqꞌoji yinh bꞌey akꞌal Ela, ay chꞌen yinta qꞌap xilqꞌape yet ebꞌnaj sacerdote, pichbꞌiliko huneꞌ qꞌap qꞌap yinh chꞌen, ta chawoche chisje hawinito chꞌen yuto machi hunuxa chꞌen ay bꞌey tiꞌ, xhi yaꞌ.
Istaqꞌwi yaꞌ David:
—Aqꞌ chꞌen wetan, yuto machi hunuxa chꞌen lahan hakaꞌ chꞌen tiꞌ, xhi yaꞌ.
Isto yaꞌ David yinh huneꞌ tzꞌayik tuꞌ yuto elkanh yaꞌ tet yaꞌ rey Saúl; yapni yaꞌ iskꞌatanh naj Aquis, isreyal konhobꞌ Gat. Hayet yil-lax yaꞌ David yu ebꞌnaj ischejabꞌ naj Aquis, yalni ebꞌnaj hakaꞌ tiꞌ:
—¿Machmi taj naj tiꞌ, naj David, isreyal txꞌotxꞌ tiꞌ, naj bꞌitnhelax yu ebꞌix ix yet iskanhalwi ebꞌix? Yalni ebꞌix hakaꞌ tiꞌ: “Yaꞌ Saúl huneꞌnhe mil ebꞌnaj ispotxꞌkamo yaꞌ, wal yaꞌ David, 10 (lahonhebꞌ) mil ebꞌnaj ispotxꞌkamo yaꞌ,” xhi ebꞌix, xhi ebꞌnaj.
Hayet yabꞌen yaꞌ David yalni ebꞌnaj hakaꞌ tuꞌ, yok yinh iskꞌul yaꞌ; isxiwkanh yaꞌ tet naj Aquis, isreyal konhobꞌ Gat. Yuxin hakaꞌxanhe nan anmahil yuteko isbꞌa yaꞌ David sata ebꞌnaj, yuteko isbꞌa yaꞌ sukal, istzꞌibꞌnheniko yaꞌ nime tzꞌibꞌ yinh ej pulta; kꞌul yubꞌ yaꞌ toxanhe chiꞌay yal istiꞌ yaꞌ yinh xil iskelem. Hayet yilni naj rey Aquis yaꞌ David tuꞌ, yalni naj tet ebꞌnaj ischejabꞌ:
—¿Tom mach cheyila tato suk huneꞌ naj tiꞌ? ¿Tzet yinh xin maxeyiti naj insatajan? ¿Tom machi ebꞌnaj suk bꞌey tiꞌ yuxin makexbꞌey heyiqꞌati naj tiꞌ, kat iswatxꞌen naj issukal yul watuttiꞌan? xhi naj.
Yel yaꞌ David bꞌey tuꞌ, isto yaꞌ yebꞌanoto isbꞌa yul huneꞌ chꞌen nhachꞌen yul yet Adulam. Hayet yabꞌenilo ebꞌnaj yuxhta yaꞌ David yebꞌ makta ay bꞌey yatut ismam yaꞌ tato haꞌ bꞌey tuꞌ ay yaꞌ, yapni ebꞌnaj yebꞌanoto isbꞌa iskꞌatanh yaꞌ. Hakpax tuꞌ xin ebꞌnaj kaw chꞌekꞌyaꞌ yanma, yebꞌ ebꞌnaj ay iskꞌas, yebꞌ ebꞌnaj kaw bꞌiskꞌulal yehi, apni ebꞌnaj iskꞌatanh yaꞌ. Yok yaꞌ iswiꞌehalo yinh ebꞌnaj, aymi kanhebꞌo ciento ebꞌnaj iskutxbꞌako isbꞌa iskꞌatanh yaꞌ.
Yel yaꞌ David bꞌey tuꞌ, isto yaꞌ bꞌey konhobꞌ Mizpa ayko yul ismajul txꞌotxꞌ Moab, yalni yaꞌ tet naj isreyal Moab hakaꞌ tiꞌ:
«Mamin, chiwalan tawet, estam chawaqꞌ nino bꞌay chikan inmaman yebꞌ inmiꞌan takꞌatanh, masanto chiwilan tzet chinelikojan yu Komam Dios,» xhi yaꞌ.
Hak tuꞌ yu yiniti yaꞌ ismam yebꞌ ismiꞌ sata naj isreyal txꞌotxꞌ Moab, iskankano bꞌey tuꞌ yulbꞌal istiempohal yet ekꞌyaꞌ David iskolno isbꞌa tet yaꞌ rey Saúl. Yajaꞌ yal yaꞌ Gad, ischejabꞌ Komam Dios, tet yaꞌ David hakaꞌ tiꞌ:
«Mach chaxhkan hakoloꞌ habꞌa bꞌey tiꞌ, wal xin as kol habꞌa bꞌey txꞌotxꞌ Judá,» xhi yaꞌ tet yaꞌ David.
Hak tuꞌ yu isto yaꞌ David bꞌey txꞌotxꞌ Judá, yapni yaꞌ xolaj qꞌebꞌtaj chiyij Haret.
Ischej yaꞌ Saúl potxꞌlaxokamo ebꞌnaj sacerdote ay bꞌey konhobꞌ Nob
Ay huneꞌ tzꞌayik xin, tzꞌonhanayo yaꞌ rey Saúl yich huneꞌ teꞌ tamarisco ay bꞌey Gabaa bꞌay ay Yatut Komam Dios, ayko islanza yaꞌ yul isqꞌabꞌ, hoyaniko issoldado yaꞌ yinh. Hayet yabꞌenilo yaꞌ Saúl bꞌay ay yaꞌ David yebꞌ ebꞌnaj tzujan yinta yaꞌ, yalni yaꞌ Saúl tuꞌ tet issoldado hakaꞌ tiꞌ:
—Hex wet konhobꞌ Benjamín, kaw abꞌewe tzet chiwalan, ¿tajka chetxumu ta chiyaqꞌ naj iskꞌahol yaꞌ Isaí hetxꞌotxꞌ yebꞌ heyuva, yebꞌ ta chexyako naj yahawilo yinh mil ebꞌnaj soldado yebꞌ yinh hunun majanil cien soldado? Yuxin hesunil kexpakꞌiko winhan, yuto machi hunujex heyal wetan tato ay tzet istꞌinhbꞌakano inkꞌaholan yu yamigo isbꞌa naj yebꞌ iskꞌahol yaꞌ Isaí, kaw machi nino kinheyakojan yinh hekꞌul, machi hunujex tiꞌ heyalilo wetan tato xaꞌok inkꞌaholan aqꞌokꞌule tet naj inchejabꞌ tikꞌahan, naj chinmaqꞌni kamojan, xhi yaꞌ Saúl.
Wal naj Doeg, naj edomita aykꞌo naj bꞌey tuꞌ, naj yahawil ebꞌnaj ischejabꞌ yaꞌ Saúl, haꞌ naj xin halni hakaꞌ tiꞌ:
—Hanintiꞌan wilan iskꞌahol yaꞌ Isaí bꞌey Nob, apni naj iskꞌatanh yaꞌ sacerdote Ahimelec, iskꞌahol yaꞌ Ahitob. Yaꞌ Ahimelec tuꞌ isqꞌambꞌe yaꞌ tet Komam Jahawil yibꞌanhilo naj David, yaqꞌni yaꞌ tzet chislo naj, yaqꞌnipaxo yaꞌ yespada naj Goliat, naj filisteo, tet naj, xhi naj.
Hayet yabꞌen yaꞌ rey Saúl tuꞌ, yanito yaꞌ yawtemal yaꞌ sacerdote Ahimelec, yaꞌ iskꞌahol yaꞌ Ahitob, yebꞌ sunil mak ayto yu isbꞌa yaꞌ yebꞌi, ebꞌnaj sacerdote ay bꞌey Nob; sunil ebꞌnaj tuꞌ apni iskꞌatanh yaꞌ rey. Yalni yaꞌ rey Saúl tet yaꞌ sacerdote Ahimelec hakaꞌ tiꞌ:
—Hach, iskꞌahol yaꞌ Ahitob, abꞌe tzet chiwalan, xhi yaꞌ.
Istaqꞌwi yaꞌ Ahimelec:
—Ay hinan Mam rey, ayinikojan tasataj lah, xhi yaꞌ.
Yalni yaꞌ Saúl tet yaꞌ hakaꞌ tiꞌ:
—¿Tzet yinh xin chawako hahowal winhan, hach yebꞌ iskꞌahol yaꞌ Isaí? Hach tiꞌ hawaqꞌ tzet chislo naj, hawaqꞌnipaxo espada tet naj, haqꞌambꞌen tet Komam Dios yinh naj yu yaniko naj howal winhan yunhe kinismaqꞌnikamojan naj, hakaꞌ chu naj tinanh, xhi yaꞌ Saúl.
Istaqꞌwi yaꞌ Ahimelec tet yaꞌ:
—Mam rey, xol ebꞌnaj hachejabꞌ, machi hunu ebꞌnaj tiꞌ kaw yijem hakaꞌ yaꞌ David, yebꞌpaxo xin yichamil hakutzꞌin ye yaꞌ, haꞌ yaꞌ kaw ay yelapno xol ebꞌnaj chimunla tawinta yul hapalacio. Mach bꞌabꞌelixto intzotelan yinh yaꞌ David tet Komam Dios. Mam rey, kaw chiwalan tawet tato mach chatxumiko istxꞌojal winhan yebꞌ yinh mak ayto wuh hinbꞌahan yebꞌi, yuto mach wohtajojan nichꞌano huneꞌ tzet chawal tiꞌ, xhi yaꞌ.
Istaqꞌwi yaꞌ rey Saúl tet yaꞌ:
—Hach Ahimelec, kaw yilal hakami yebꞌ sunil mak ayto yu isbꞌa yebꞌ hamam, xhi yaꞌ.
Ischejni yaꞌ ebꞌnaj soldado chitanheni, yalni yaꞌ tet ebꞌnaj hakaꞌ tiꞌ:
—Potxꞌwekamo ebꞌnaj issacerdote Komam Dios tiꞌ, yuto yetbꞌi isbꞌa ebꞌnaj yebꞌ naj David, kaw yohta ebꞌnaj tato lanhan yebꞌanikꞌo isbꞌa naj wetan, yaj mach yalilo ebꞌnaj naj wetan, xhi yaꞌ.
Yaj xin mach isje ebꞌnaj soldado tuꞌ ispotxꞌoꞌkamo ebꞌnaj issacerdote Komam Jahawil. Yuxin yal yaꞌ rey Saúl tet naj Doeg, naj edomita hakaꞌ tiꞌ:
—Potxꞌkamo ebꞌnaj hach tiꞌ, xhi yaꞌ.
Yok naj Doeg tuꞌ ispotxꞌnokamo ebꞌnaj sacerdote. Haꞌ yinh huneꞌ tzꞌayik tuꞌ 85 (howebꞌ ishokꞌal) ebꞌnaj ispotxꞌkamo naj; wal xil isqꞌap ebꞌnaj aykoj, qꞌap efod, nabꞌa linonhe. Lahwi tuꞌ istopaxo naj Doeg bꞌey Nob, iskonhobꞌ ebꞌnaj sacerdote, ispotxꞌnipaxokamo naj yu espada, ebꞌnaj winaj yebꞌ ebꞌix ix yebꞌ nixhte unin yebꞌ nixhte neneꞌ ay yul konhobꞌ tuꞌ. Ismaqꞌnikamo naj sunil iswakax yebꞌ isburro yebꞌ ismeꞌ ebꞌnaj sacerdote. Yajaꞌ xin ay huneꞌ iskꞌahol yaꞌ Ahimelec, Abiatar isbꞌi, [n] elkanh bꞌay ok kamik tuꞌ, isto yaꞌ bꞌay ay yaꞌ David. Yalni yaꞌ Abiatar tet yaꞌ David tato ischej yaꞌ rey Saúl potxꞌlaxokamo sunil ebꞌnaj sacerdote yet Komam Jahawil. Hayet yabꞌen yaꞌ David huneꞌ tuꞌ, yalni yaꞌ hakaꞌ tiꞌ:
—Yinhtikꞌa huneꞌ tzꞌayik yet inbꞌeykꞌojan iskꞌatanh yaꞌ Ahimelec, aykꞌo naj Doeg, naj edomita, yuxin intxuman tato chiyalilo naj tet yaꞌ rey Saúl ta kinbꞌeyan iskꞌatanh yaꞌ Ahimelec. Wal xin, wuhan yuxin mapotxꞌlaxkamo hamam yebꞌ sunil makta ayto yu isbꞌa yebꞌ hamam. Mach chaxhxiwi, kananhkano inkꞌatanhan, matzet chawuh. Haꞌ mak choche kaxhpotxꞌnoj, chiyoche kinispotxꞌoꞌpaxojan, wal tinanh wal haweh inkꞌatanhan, xhi yaꞌ David tet yaꞌ.
	[n]22:20 Yaꞌ Abiatar, haꞌ yaꞌ ok yahawilo ebꞌyaꞌ sacerdote yulbꞌal ayko yaꞌ David reyal.

Yaꞌ David bꞌey txꞌotxꞌ desierto
Ay huneꞌ tzꞌayik apni yalomal tet yaꞌ David hakaꞌ tiꞌ: «Haꞌ ebꞌnaj filisteo yako ebꞌnaj howal yinh konhobꞌ Keila, yelqꞌanto ebꞌnaj ixim trigo watxꞌebꞌilxa,» xhi. Yuxin ok yaꞌ isqꞌambꞌe tet Komam Jahawil hakaꞌ tiꞌ:
—Mamin, ¿chimisje intohan waqꞌaꞌkojan howal yinh ebꞌnaj filisteo tuꞌ? xhi yaꞌ.
Istaqꞌwi Komam tet yaꞌ:
—Asiꞌ, ako howal yinh ebꞌnaj filisteo tuꞌ, kat hakolnilo konhobꞌ Keila yul isqꞌabꞌ ebꞌnaj, xhi Komam.
Yajaꞌ ebꞌnaj tzujan yinta yaꞌ David, yal ebꞌnaj hakaꞌ tiꞌ:
—Wal hanhonh ayonh bꞌey Judá tiꞌ kaw chonhxiwanh, hajxam kotohanh janokojanh howal yinh ebꞌnaj filisteo bꞌey konhobꞌ Keila chimahkanh koxiwkanhanh, xhi ebꞌnaj.
Yuxin isqꞌambꞌe yaꞌ David tet Komam Jahawil hunelxa, istaqꞌwi Komam tet yaꞌ:
—Asiꞌ bꞌey konhobꞌ Keila tuꞌ, yuto haninan chiwakojan ebꞌnaj filisteo yul haqꞌabꞌ, xhi Komam.
Hak tuꞌ yu isto yaꞌ David yebꞌ ebꞌnaj winaj tzujan yintaj bꞌey konhobꞌ Keila. Yaniko yaꞌ howal yinh ebꞌnaj filisteo, isqꞌoji yaꞌ yinh ebꞌnaj, yinilo yaꞌ sunil isnoqꞌ ebꞌnaj filisteo tuꞌ. Hak tuꞌ yu iskolnilo yaꞌ David konhobꞌ Keila yul isqꞌabꞌ ebꞌnaj filisteo.
Yaꞌ Abiatar, iskꞌahol yaꞌ Ahimelec, yaꞌ apni iskoloꞌ isbꞌa iskꞌatanh yaꞌ David; haꞌ yaꞌ xin tzujan yinta yaꞌ David yet yapni yaꞌ bꞌey konhobꞌ Keila, iqꞌbꞌil xin qꞌap xilqꞌape efod yu yaꞌ. Lahwi tuꞌ yal-lax tet yaꞌ rey Saúl ta haꞌ bꞌey konhobꞌ Keila ay naj David, yuxin istxum yaꞌ hakaꞌ tiꞌ: «Wal tinanh, haꞌ Komam Dios xaꞌaniko naj David tiꞌ yul inqꞌabꞌan, yuto haꞌ kaw naj maspebꞌakanikto isbꞌa yul huneꞌ konhobꞌ hoybꞌil yu kꞌubꞌ, yebꞌ kaw kꞌul yehiko ispultahil,» xhi yaꞌ yinh isnabꞌal.
Yinhnhena tuꞌ, iskutxbꞌaniko yaꞌ Saúl sunil ebꞌnaj issoldado yunhe isto ebꞌnaj ishoynoyo konhobꞌ Keila yu yaniko howal yinh yaꞌ David yebꞌ ebꞌnaj tzujan yinta yaꞌ. Yajaꞌ hayet yabꞌenilo yaꞌ David tato ayko yinh isnabꞌal yaꞌ Saúl istit yaniko howal yinh yaꞌ, yalni yaꞌ David tet yaꞌ sacerdote Abiatar: «Iti qꞌap efod,» xhi yaꞌ. Yalni yaꞌ David tet Komam hakaꞌ tiꞌ:
—Mam Jahawilanh, isDiosal hanhonh Israelonh tiꞌanh, hanin hachejabꞌ intiꞌan wohtanhelojan tato choche yaꞌ rey Saúl yul istanhtzelo konhobꞌ Keila tiꞌ wuhan. Mamin, ¿chimhul yaꞌ Saúl kinissayaꞌan hakaꞌ yal-lax wettiꞌan tiꞌ? ¿Chimxinkinyakojan konhobꞌ tiꞌ yul isqꞌabꞌ yaꞌ rey Saúl? Mamin koDiosal hanhonh Israelonh tiꞌanh, hanin hachejabꞌ intiꞌan chinqꞌanan tawet tato chawaqꞌ wohtanhelojan, xhi yaꞌ.
Istaqꞌwi Komam Jahawil tet yaꞌ David:
—Hoꞌ chul yaꞌ, xhi Komam.
Isqꞌambꞌenpaxo yaꞌ David hunelxa:
—¿Chimkinyakojan konhobꞌ tiꞌ yul isqꞌabꞌ yaꞌ yebꞌ ebꞌnaj tzujan wintajan? xhi yaꞌ.
Istaqꞌwi Komam Jahawil:
—Hoꞌ chexyako konhobꞌ yul isqꞌabꞌ ebꞌnaj, xhi Komam.
Hak tuꞌ yu yel yaꞌ David yebꞌ ebꞌnaj tzujan yinta bꞌey konhobꞌ Keila, etza 600 ebꞌnaj tzujan yinta yaꞌ. Machi xin bꞌay kan yaꞌ David tuꞌ yinh hunelnhe, wal xin tonhe chiꞌekꞌ kolo yaꞌ yebꞌ ebꞌnaj tzujan yintaj. Haxa yet yabꞌenilo yaꞌ rey Saúl tato el yaꞌ David yul konhobꞌ Keila tuꞌ, matxa to yaꞌ saywal yinh ebꞌnaj.
Lahwi tuꞌ xin iskankano yaꞌ David yebꞌaꞌ isbꞌa yul huneꞌ chꞌen nhachꞌen ay bꞌey iswiꞌ witz sat txꞌotxꞌ desierto Zif. Waxanhka kaw chissayikꞌo yaꞌ rey Saúl yaꞌ David, yajaꞌ machi yako Komam Dios yaꞌ yul isqꞌabꞌ yaꞌ. Yabꞌenilo yaꞌ David tato elto yaꞌ rey Saúl saywal yinh yaꞌ yu ispotxꞌnikamo yaꞌ yaꞌ, yuxin kankano yaꞌ David bꞌey Hores sat txꞌotxꞌ desierto Zif.
Ay huneꞌ tzꞌayik tiꞌ xin apni yaꞌ Jonatán ilwal yinh yaꞌ David bꞌey Hores. Hak tuꞌ xin yu yiqꞌni yip yanma yaꞌ David yu iptzebꞌal yaqꞌ yaꞌ Jonatán. Yalni yaꞌ Jonatán tet yaꞌ David tuꞌ:
—Mach chaxhxiwi, mach chachilcha yu inmaman, yuto hach chaxhok isreyalo konhobꞌ Israel. Haninan xin chinokan yinh iskabꞌo reyal tawintaj. Wal xin yohtapaxo inmaman huneꞌ tiꞌ, xhi yaꞌ Jonatán.
Iskawanhil ebꞌyaꞌ tꞌinhbꞌankano huneꞌ tzotiꞌ tuꞌ sata Komam Dios Jahawil, tzujan tuꞌ xin ispaxto yaꞌ Jonatán yatut, wal yaꞌ David kankano yaꞌ bꞌey Hores. Yajaꞌ xin ay hunteqꞌan ebꞌnaj ay bꞌey txꞌotxꞌ desierto Zif to bꞌey konhobꞌ Gabaa iskꞌatanh yaꞌ rey Saúl, yalni ebꞌnaj tet yaꞌ hakaꞌ tiꞌ:
—Mam rey, ¿hawohtami tato haꞌ naj David ay naj sat kotxꞌotxꞌanh? Ebꞌabꞌil isbꞌa naj yul huneꞌ chꞌen nhachꞌen ayko iswiꞌ witz Haquila, ayko yinh yetkꞌulal sur, sat txꞌotxꞌ Hores. Yuxin ta chawoche hanhkawonhanh chijakojanh naj yul haqꞌabꞌ, xhi ebꞌnaj.
Istaqꞌwi yaꞌ Saúl tet ebꞌnaj:
—Yaqꞌabꞌayo Komam Dios iskꞌulal teyibꞌanh, yuto chitzꞌay hekꞌul winhan. Wal tinanh chiwalan teyet tato kam cheyil bꞌay ewan naj, kat heqꞌambꞌeni mak ilni naj bꞌey tuꞌ, yuto hanintiꞌan kaw wohtajan tato haꞌ naj David tuꞌ kaw helan naj iskolni isbꞌa. Yuxin as kam ilwej bꞌaytuꞌwal chiꞌekꞌ naj yebꞌa isbꞌa, haxa yet kaw tꞌinhan heyekoj, kat heyul heyalno wetan, kat intohan teyintaj. Ta xin yeli ay naj sat hetxꞌotxꞌ tuꞌ yilal chinekꞌan insayaꞌan naj xol sunil ebꞌnaj Judá, xhi yaꞌ tet ebꞌnaj.
Yel ebꞌnaj ah Zif tuꞌ sata yaꞌ rey Saúl, ispaxto ebꞌnaj iskonhobꞌ, yajaꞌ wal yaꞌ David yebꞌ ebꞌnaj tzujan yintaj, haxa bꞌey txꞌotxꞌ desierto Maón ay yaꞌ yul ismajul txꞌotxꞌ Arabá, yinh yetkꞌulal sur sat txꞌotxꞌ desierto tuꞌ. Isto yaꞌ Saúl tuꞌ yebꞌ ebꞌnaj issoldado saywal yinh yaꞌ David, yajaꞌ xin yabꞌelo yaꞌ David tato tit yaꞌ rey Saúl saywal yinh yaꞌ, yuxin ayti yaꞌ yinh iskꞌul chꞌen nhachꞌen bꞌay ewan ye tuꞌ, iskan yaꞌ sat txꞌotxꞌ desierto Maón. Hayet yabꞌenilo yaꞌ rey Saúl tato haꞌ bꞌey Maón ay yaꞌ David, isto yaꞌ saywal yinh yaꞌ. Yapni yaꞌ rey Saúl iskawilal yaꞌ David, haꞌ yinh isqꞌaxep iskꞌul witz tuꞌ ay yaꞌ Saúl yebꞌ issoldado, haxa yinh hunxa qꞌaxepxa witz tuꞌ xin ay yaꞌ David yebꞌ issoldado; lanhan xin yel yaꞌ yinh anhe tet yaꞌ rey Saúl. Yajaꞌ haxa yet hoybꞌilxayo yaꞌ David yebꞌ issoldado yu yaꞌ Saúl, hanikꞌxanhe xin istzabꞌcha yaꞌ. Lahwi tuꞌ xin yapni huneꞌ naj chejabꞌ yalno tet yaꞌ Saúl hakaꞌ tiꞌ:
«Mam rey meltzanh yinh anhe, yuto maꞌok ebꞌnaj filisteo yul konhobꞌ,» xhi naj.
Hayet yabꞌen yaꞌ huneꞌ tuꞌ, isbꞌejni yaꞌ issayni yaꞌ David, isto yaꞌ yebꞌ issoldado yaqꞌaꞌ howal yinh ebꞌnaj filisteo tuꞌ. Yu huneꞌ tuꞌ yuxin alaxkaniko isbꞌi huneꞌ chꞌen nhachꞌen tuꞌ hakaꞌ tiꞌ: Sela-hama-lecot, haꞌ chal yelapnoj Sat chꞌen chꞌen ok pohlebꞌahil.
Lahwi tuꞌ xin yel yaꞌ David bꞌey tuꞌ, iskankano yaꞌ xolaj hunteqꞌan chꞌen nhachꞌen bꞌey txꞌotxꞌ En-gadi.
Yaqꞌ nimankꞌulal yaꞌ David yinh yaꞌ rey Saúl bꞌey En-gadi
Hayet ismeltzo yaꞌ rey Saúl yanoko howal yinh ebꞌnaj filisteo, yal-lax tet yaꞌ tato haꞌ bꞌey txꞌotxꞌ desierto En-gadi ay yaꞌ David. Yuxin issikꞌilo yaꞌ rey Saúl oxebꞌ mil ebꞌnaj soldado kaw helan xol ebꞌnaj Israel. Isto yaꞌ yebꞌ ebꞌnaj tzujan yintaj bꞌey xolaj iswiꞌla chꞌen nime chꞌen bꞌay ay noꞌ xoltelajil chiw. Hayet yapni yaꞌ Saúl yebꞌ issoldado bꞌey huneꞌ ispeyabꞌ noꞌ meꞌ, istiꞌ bꞌeh, yokto yaꞌ rey Saúl txulu yul huneꞌ chꞌen nhachꞌen ay iskawilal tuꞌ, mach xin yohtajo yaꞌ tato tzꞌonhanikto yaꞌ David yebꞌ issoldado yulikto chꞌen. Yalni ebꞌnaj issoldado yaꞌ David hakaꞌ tiꞌ:
—Haꞌ tinanh chiyij isbꞌa tzet haltebꞌil tawet yu Komam Jahawil yet yalni tato chiyako Komam yaꞌ ayko ishowal tawinh yul haqꞌabꞌ, kat hawilni tzet chawute yaꞌ, xhi ebꞌnaj.
Yahwano yaꞌ David tuꞌ, isto yaꞌ yinh nanhkꞌulal iskawilal yaꞌ rey Saúl, iskꞌupnilto yaꞌ hanikꞌ istiꞌ xil isqꞌap yaꞌ ayko yinh. Yajaꞌ hayet lahwi iskꞌupnilto yaꞌ istiꞌ xil isqꞌap yaꞌ rey Saúl tuꞌ, istxumni isbꞌa yanma yaꞌ, yalni yaꞌ hakaꞌ tiꞌ:
—Haꞌojabꞌ Komam Jahawil chikolwa winhan xin wal machi low inqꞌabꞌan yinh yaꞌ rey Saúl tiꞌ, yuto haꞌ Komam saynheko yaꞌ yok reyal, xhi yaꞌ David.
Haꞌ hunteqꞌan tzotiꞌ yal yaꞌ David tuꞌ haꞌ kachwa yinh ebꞌnaj soldado, yekꞌayo ishowal ebꞌnaj yinh yaꞌ Saúl; tzujan tuꞌ xin yelti yaꞌ Saúl yul chꞌen nhachꞌen, isto yaꞌ yinh isbꞌel. Hakpax tuꞌ yaꞌ David elti yebꞌ issoldado yul chꞌen nhachꞌen, yahwito yaꞌ tet yaꞌ Saúl hakaꞌ tiꞌ:
—Mam rey, xhi yaꞌ David.
Hayet yabꞌen yaꞌ rey Saúl huneꞌ tuꞌ, istꞌanhxito yaꞌ yintaj, yajaꞌ wal yaꞌ David ay jahno yaꞌ, yay xulno yaꞌ sat txꞌotxꞌ, yuto kaw ay yelapno yaꞌ rey Saúl tuꞌ yul sat yaꞌ. Yalni yaꞌ David tet yaꞌ Saúl hakaꞌ tiꞌ:
—Mamin, ¿tzet yinh xin chawabꞌeto tzet chal ebꞌnaj chalni hakaꞌ tiꞌ: “Haꞌ naj David ayko ishowal naj tawinh?” xhi ebꞌnaj. Wal xin chiwaqꞌan hawohtanheloj tato haꞌ yinh huneꞌ tzꞌayik tiꞌ makaxhyako Komam Jahawil yul inqꞌabꞌan yul chꞌen nhachꞌen. Mayal ebꞌnaj insoldadohan wetan tato chachinpotxꞌkamojan, yajaꞌ mawaqꞌ nimankꞌulalan tawinh yuto mantxuman tato hach tiꞌ isreyal konhobꞌ Israel hawehi, haꞌ Komam Jahawil kach sikꞌniko reyal.
»Ilkꞌanabꞌ mam rey, ilkꞌanabꞌ istiꞌ xil haqꞌap mankꞌupilojan, lah. Mach masje inkꞌulan, yuxin machi makaxhinpotxꞌkamojan; wal xin haꞌojabꞌ huneꞌ tiꞌ chiꞌaqꞌni hatxumuloj tato hanintiꞌan mach istxꞌojal chinnakojan tawinh, yebꞌ mach ayoko inhowalan tawinh, yajaꞌ wal hach xin chinhasayikꞌojan, yunhe kinhapotxꞌnikamojan. Haꞌojabꞌ Komam Jahawil chiꞌilni tzet chonheliko kokawanhil, haꞌojabꞌ Komam chiꞌaqꞌni ispaj tzet chinhawutetiꞌan, yajaꞌ wal hinan xin mach bꞌaqꞌinhal chilow inqꞌabꞌan tawinh. Ay huneꞌ tzotiꞌ halbꞌilkano yet payat hakaꞌ tiꞌ: “Haꞌ istxꞌojal, yinh ebꞌnaj txꞌoj chitita,” xhi. Yuxin hanintiꞌan mach bꞌaqꞌinhal chilow inqꞌabꞌan tawinh. ¿Mak anmahil chistzumbꞌekꞌo yaꞌ isreyal ebꞌnaj Israel? ¿Tom metx kamom txꞌiꞌ mato haꞌ noꞌ qꞌaj chissayikꞌo yaꞌ? Haꞌojabꞌ Komam Jahawil chiꞌok juesal koxol, kat yilni ta hach maka haninan. Haꞌ Komam yohtaj tato machi istxꞌojal chinnakojan tawinh, haꞌ xin Komam chinkolnilojan yul haqꞌabꞌ, xhi yaꞌ David tet yaꞌ rey Saúl.
Hayet isbꞌejni yaꞌ David istzotel tuꞌ, yalni yaꞌ rey Saúl hakaꞌ tiꞌ:
—¿Tom hach tiꞌ kꞌahol, hach David? ¿Tom hach chaxhtzotel wettiꞌan? xhi yaꞌ.
Hayet lahwi yalni yaꞌ Saúl hakaꞌ tuꞌ ishatzꞌbꞌaniko yul isnuqꞌ yaꞌ yoqꞌi. Yalni yaꞌ tet yaꞌ David hakaꞌ tiꞌ:
—Hach tiꞌ kaw tohol hanabꞌal, chawaqꞌni iskꞌulal ispajo selel istxꞌojal chiwuhan tawinh. Tinanh xin, maxayelo iskꞌulchꞌanil hakꞌul winhan, yuto manyakojan Komam Jahawil yul haqꞌabꞌ, yaj machi makinhapotxꞌkamojan. ¿Mak hunu tiꞌ chiꞌilcha hunu mak ayko ishowal yinh, kat isbꞌejtzontoj, yebꞌ mach chispotxꞌkamoj? ¡Machi maka! Yuxin haꞌojabꞌ Komam Jahawil chiꞌaqꞌni iskꞌulal ispajo tawet, yu huneꞌ iskꞌulal maxawatxꞌe winhtiꞌan. Wal tinanh xin, matxumchalo wuhan tato hach chaxhok isreyalo konhobꞌ Israel, huneꞌ hamunil yinh reyalil, machi hunu mak chiꞌinilo tawet. Yuxin chinqꞌanan tawet tinanh, taqꞌwekano yinh isbꞌi Komam Jahawil tato mach chatanhtzelo yuninal wuninalan tzujanilo wintajilojan, yebꞌ xin mach chatanhtzelo inbꞌihan yinh ej yuninal wuninalan, xhi yaꞌ rey Saúl.
Hak tuꞌ yu istaqꞌweniko yaꞌ David huneꞌ tuꞌ yibꞌanh tet yaꞌ rey Saúl, lahwi tuꞌ ispaxto yaꞌ yatut. Wal yaꞌ David yebꞌ ebꞌnaj tzujan yintaj yaꞌ, to ebꞌnaj yulaj chꞌen nhachꞌen ay bꞌey tuꞌ.
Yaꞌ David yebꞌ ix Abigail
Apni istzꞌayikal bꞌay kam yaꞌ Samuel, iskutxbꞌaniko isbꞌa sunil konhobꞌ Israel, yok oqꞌo yu bꞌiskꞌulal yinh yaꞌ. Ismujlax yaꞌ bꞌey iskonhobꞌ, haꞌ ton Ramá. Wal yaꞌ David el yaꞌ bꞌay ebꞌabꞌil isbꞌa, isto yaꞌ bꞌey txꞌotxꞌ desierto Parán.
Haꞌ xin bꞌey txꞌotxꞌ Maón ay huneꞌ naj kaw qꞌalom, bꞌey Carmel ay istxꞌotxꞌ naj bꞌay ay isnoqꞌ, oxebꞌ mil ismeꞌ naj, huneꞌ mil ischiw naj. Bꞌey Carmel tuꞌ xin chiskꞌupilo naj xil ismeꞌ. Huneꞌ naj tuꞌ Nabal isbꞌi naj, wal yixal naj xin Abigail isbꞌi ix. Ix Abigail tuꞌ, kaw ay yitzꞌatil iswiꞌ ix, yebꞌ kaw kawla ix ix; wal naj Nabal tuꞌ kaw how iswiꞌ naj, yebꞌ kaw txꞌoj isbꞌeybꞌal naj; yikꞌal yaꞌ Caleb ye naj.
Hayet ay yaꞌ David bꞌey txꞌotxꞌ desierto yabꞌenilo yaꞌ tato chiskꞌupilo naj Nabal xil ismeꞌ bꞌey Carmel. Yuxin ischejto yaꞌ David tuꞌ 10 (lahonhwanh) ebꞌnaj tzeh, yalni yaꞌ tet ebꞌnaj hakaꞌ tiꞌ: «Ahanhweto bꞌey Carmel iskꞌatanh naj Nabal, kat heyalni tato haninan chinqꞌambꞌetojan hanikꞌ ye naj. [o], chaqꞌni anma noꞌ meꞌ, maka hunuxa tzet ye tuꞌ sabꞌehal tet mak matzet aya.  haꞌ chalilo yinh abꞌxubꞌal hebreo .Cheyalnipaxo tet naj hakaꞌ tiꞌ: “Yaqꞌabꞌ Komam Dios aqꞌankꞌulal tawet, yebꞌ tet hawuninal, kat yanayo iskꞌulal yibꞌanh sunil tzet ayach. Mawabꞌehan tato ayachikꞌo hawiqꞌalo xil hameꞌ, hawohtaxapaxoj tato haꞌ kokꞌatanhanh ehikꞌo ebꞌnaj chitanhen hameꞌ bꞌey Carmel tiꞌ. Hayet aykꞌo ebꞌnaj kokꞌatanh tuꞌanh matzet yu ebꞌnaj, machipaxo tzet ilaxilo tet ebꞌnaj yinh huneꞌ tiempohal tuꞌ. Chisje haqꞌambꞌen tet ebꞌnaj chitanhen hameꞌ, ebꞌnaj xin chihalni tawet ta yeli; yuxin kꞌulojabꞌ chu konhhachahnihanh, yebꞌ kꞌul chawute hakꞌul jinhanh yinh huneꞌ tzꞌayik tiꞌ, chawaqꞌni hanikꞌo tzet ayach jetanh yebꞌ tet yaꞌ David, yaꞌ hakaꞌ hakꞌahol yehi,” kexchi,» xhi yaꞌ David tet ebꞌnaj ischejabꞌ. [p]
Hak tuꞌ yu isto ebꞌnaj ischejabꞌ yaꞌ David iskꞌatanh naj Nabal tuꞌ, yalni ebꞌnaj ischejbꞌanil tet naj, yechman ebꞌnaj ispaj ischejbꞌanil tuꞌ. Yajaꞌ taqꞌwi naj Nabal tuꞌ tet ebꞌnaj hakaꞌ tiꞌ:
—¿Mak anmahil naj David tuꞌ? ¿Mak najil huneꞌ naj iskꞌahol yaꞌ Isaí cheyal tuꞌ? Yuto tinanh kaw txꞌiꞌal ebꞌnaj chejabꞌ chiꞌelkanh tet ebꞌnaj yahaw. ¿Tom xin chiwilojan tzet chislo inchejabꞌan chiꞌinilo xil inmeꞌtiꞌan yebꞌ ha haꞌ chiyukꞌu, yebꞌ noꞌ chibꞌe watxꞌebꞌilxa, kat waqꞌnihan tet mak mach wohtajojan? xhi naj.
Hak tuꞌ yu ismeltzo ebꞌnaj ischejabꞌ yaꞌ David tuꞌ, haxa yet yapni ebꞌnaj, yalni ebꞌnaj tet yaꞌ yinh tzet yal naj Nabal tuꞌ. Yuxin yal yaꞌ David tet ebꞌnaj tzujan yinta hakaꞌ tiꞌ:
«Kꞌalweko heyespada yinh heyiktaj hunun hex,» xhi yaꞌ.
Iskꞌalniko ebꞌnaj yespada yinh yiktaj, hakpax tuꞌ yaꞌ David. Yok tzujno 400 ebꞌnaj yinta yaꞌ David, iskankano 200 ebꞌnaj istanheno isqꞌuybꞌe ebꞌnaj. Yajaꞌ xin ay huneꞌ naj ischejabꞌ naj Nabal halni tet ix Abigail, ix yixal naj Nabal hakaꞌ tiꞌ: «Ay hunteqꞌan ebꞌnaj ischejti yaꞌ David, ispeto bꞌey txꞌotxꞌ desierto isqꞌambꞌeno hanikꞌ ye yaꞌ jahaw tiꞌanh, yajaꞌ xin kaw how yu istzotel yaꞌ tet ebꞌnaj. Hunteqꞌan ebꞌnaj tuꞌ, kaw kꞌul yute iskꞌul ebꞌnaj jinhanh, sunilbꞌal tiempo konhekꞌanh tanhe meꞌ iskꞌatanh ebꞌnaj tuꞌ, machi hunu istxꞌojal iswatxꞌe ebꞌnaj jinhanh, matzet yipaxilo ebꞌnaj jetanh. Wal xin hakaꞌ hunu kꞌubꞌ, yuko ebꞌnaj jenhelojanh yet konhistanhenanh ebꞌnaj tzꞌayikal yebꞌ aqꞌbꞌalil yet ayonhikojanh kotanhenah noꞌ meꞌ. Yajaꞌ mach chu kotzotel tet yaꞌ jahawil tiꞌanh, yuto kaw how iswiꞌ yaꞌ. Yuxin wal tinanh kaw kam chatxumu tzet chawute, yuto yinh kaw yeli ay istxꞌojal chitij yibꞌanh yaꞌ yebꞌ sunil mak ay yul yatut yaꞌ,» xhi naj.
Wal ix Abigail tuꞌ yinhxanhe anhe yiti ix 200 ixim pan yebꞌ kabꞌ net nohna yu vino, yebꞌ hokꞌonh noꞌ meꞌ watxꞌebꞌilxa, yebꞌ howebꞌ mal ixim trigo qꞌanbꞌinaj, yebꞌ 100 (huneꞌ ishokꞌal) chayan teꞌ uva tajtzebꞌilxa, yebꞌ 200 chayan teꞌ higo tajtzebꞌilxa. Yanahto ix sunil tzet chilolax tuꞌ yibꞌanh ej isburro. Yalni ix tet ebꞌnaj ischejabꞌ:
«Bꞌabꞌanhwe insatajan, chexintzujuyojan,» xhi ix.
Yajaꞌ xin matzet yal ix tet yichamil, haꞌ ton naj Nabal tuꞌ. Lahwi tuꞌ yahto ix yibꞌanh huneꞌ noꞌ burro, isto ix yul huneꞌ bꞌeh txannhe sat yinh isxulanil iskꞌul witz. Hayet ayko ix yinh isbꞌel tuꞌ, yilnito ix tato lanhan istit yaꞌ David yebꞌ ebꞌnaj tzujan yintaj, isto ix ischahno yaꞌ.
Wal yaꞌ David xayal yaꞌ hakaꞌ tiꞌ: «Yinh kaw yeli kaw nabꞌanhe intanhehan isnoqꞌ naj Nabal bꞌey txꞌotxꞌ desierto, machi xin tzet ay naj tuꞌ intzabꞌan, yajaꞌ xin haꞌ istxꞌojal chaqꞌ naj ispajo selel wetan. Yuxin chiwaqꞌ bꞌinahojan isbꞌi Komam Dios yinh tzet chiwaltiꞌan, tato mach chinpotxꞌkamojan naj Nabal tiꞌ yebꞌ ebꞌnaj iskꞌahol naj yet hekal, tijabꞌ niman isyaꞌtajil wibꞌanhan yu Komam Dios,» xhi yaꞌ David.
Haxa yet lanhanxa ishitziko ix Abigail iskꞌatanh yaꞌ David, yayti ix yibꞌanh noꞌ burro, yay jahno ix, yay xulno ix sat txꞌotxꞌ. Yapnikano ix yich yoj yaꞌ David, yalni ix tet yaꞌ:
—Mamin, haꞌ istxꞌojal iswatxꞌe naj Nabal, wibꞌanhojabꞌan chiꞌaykꞌayi, kaw chinqꞌanan tawet tato chawabꞌe nino tzet chiwalan hanin hachejabꞌ intiꞌan, yuto ay huneꞌ inchejbꞌanilan tawet. Mach chawako yinh hakꞌul yinh tzet yal naj Nabal tawet, huneꞌ naj winaj tuꞌ kaw txꞌojkano naj. Hakaꞌtikꞌa yok isbꞌi naj tuꞌ, hak tuꞌ naj, kaw machikano nino isnabꞌal naj. Yajaꞌ hanin hachejabꞌ intiꞌan, machi wilan isbꞌeykꞌo ebꞌnaj tzeh hachejto tzotelo tet naj. Tinanh xin Mamin, haꞌ Komam Jahawil chaxhlinhbꞌani yunhe mach chatanhtzelo mak tꞌinhanxatikꞌa hapotxꞌnikamoj yu hawaqꞌni ispaj selel tet. Haꞌ mak ayko ishowal tawinh, yebꞌ chiyoche kach ispotxꞌoꞌ, lahanojabꞌ chitanhkano hakaꞌ naj Nabal. Wal tinanh xin ay hanikꞌ sabꞌehal iqꞌbꞌil wuhan chiwaqꞌan tawet, pohkanh yinh ebꞌnaj tzujan tawinta tiꞌ. Chinqꞌanan tawet hanin hachejabꞌ intiꞌan, ta chawaqꞌ nimankꞌulal winhan. Yinh kaw yeli haꞌ Komam Jahawil chachaniko reyal yebꞌ ebꞌnaj hakꞌahol yinh sunilbꞌal ej tiempo, yuto yu Komam yuxin chawaqꞌ howal, machojabꞌ istxꞌojal chawil yulbꞌal sunil ej habꞌil. Ta ay mak chachtzumbꞌenikꞌoj yu chiyoche kach ispotxꞌoꞌ matzet chal hakꞌul, yuto tꞌinhan hawehiko yul isqꞌabꞌ Komam Jahawil, haDiosal. Wal ebꞌnaj ayko ishowal tawinh, haꞌojabꞌ Komam chiqꞌojnito ebꞌnaj hakaꞌ isqꞌojlaxto hunu qꞌojbꞌal yu iswiꞌ ximich. Hayet chiyijni isbꞌa sunil tzet halbꞌilkano yu Komam Jahawil tawinh, yet chachyaniko reyal yinh konhobꞌ Israel, matzet chal hakꞌul, mach chawiqꞌ bꞌiskꞌulal yuto mach chapotxꞌkamo mak machi ismul, yebꞌ yu chawaqꞌ ispaj selel yu haqꞌabꞌ tet mak ayko ishowal tawinh. Yuxin Mamin, mach chaxhto potxꞌwal tuꞌ. Haxa yet kaw ay hawelapno yu iskꞌulal chaqꞌ Komam Jahawil tawet, chinhanatijan, hanin hachejabꞌ intiꞌan, xhi ix.
Istaqꞌwi yaꞌ David tet ix Abigail hakaꞌ tiꞌ:
—Hal-laxojabꞌ kꞌul-la tzotiꞌ yinh Komam Jahawil, koDiosal hanhonh Israelonh tiꞌ, yuto haꞌ Komam kaxhchejniti hawul kinatuklenan. Yaqꞌabꞌpaxayo Komam Jahawil iskꞌulal tawibꞌanh yuto kaw kꞌul hanabꞌal, kach hul kachwal winhan yunhe matxa chintohan potxꞌwal, yu waqꞌnihan ispaj selel yu inqꞌabꞌan tet mak ayko ishowal winhan. Chiwaqꞌ bꞌinahojan isbꞌi Komam Jahawil, koDiosal hanhonh Israelonh tiꞌ, yuto haꞌ chinpahnihan inwatxꞌenan istxꞌojal tawinh, yuto ta mach kach tit yinh anhe kinhachabꞌan, yet hekal matxa hunu ischejabꞌ naj Nabal itzitz, xhi yaꞌ David.
Lahwi tuꞌ ischahnilo yaꞌ David tzet chilolax tuꞌ tet ix Abigail, yalni yaꞌ tet ix hakaꞌ tiꞌ:
—Paxanhto yinh tzalahilal hawatut, mantxuman tato kꞌul hanabꞌal, chinyijenan tzet chaqꞌan tiꞌ, xhi yaꞌ.
Hayet ismeltzo ix Abigail bꞌey yatut, lanhan yekꞌtzen naj Nabal huneꞌ niman qꞌinh, hakaꞌ qꞌinh chiyekꞌtze ebꞌnaj rey, kaw xin ukꞌum naj Nabal tuꞌ yuxin kaw tzalahilal ye naj, hak tuꞌ xin matzet yal ix Abigail tet naj; wal xin hato yet hunxa tzꞌayik yal ix sunil tuꞌ tet naj. Haxa yet hunxa tzꞌayik tuꞌ, yet xaꞌel teꞌ ukꞌe yinh sat naj, yalni ix Abigail yinh kaw habꞌan sunil tuꞌ tet naj. Hayet yabꞌen naj Nabal tuꞌ tzet yal ix, islow huneꞌ yaxchew yinh naj, iskawyanhilo isnimanil naj. Haxa yet yekꞌto 10 (lahonhebꞌ) tzꞌayik, yaniti Komam Jahawil huneꞌ yabꞌil yinh naj Nabal tuꞌ, iskam naj. Hayet yabꞌenilo yaꞌ David tato kam naj Nabal tuꞌ, yalni yaꞌ hakaꞌ tiꞌ:
«Hal-laxojabꞌ kꞌul-la tzotiꞌ yinh Komam Jahawil, yuto haꞌ Komam mapajtzen tet naj Nabal yu istxꞌojal iswatxꞌe naj winhan. Haꞌ Komam kolwa winhan yuxin machi inwatxꞌehan huneꞌ istxꞌojal tuꞌ. Wal xin istxꞌojal naj, aykꞌay yibꞌanh iswiꞌ yu Komam,» xhi yaꞌ David.
Lahwi tuꞌ ischejnito yaꞌ David ischejabꞌ yalno tet ix Abigail tato chiꞌok ix yixalo yaꞌ. Haxa yet yapni ebꞌnaj ischejabꞌ yaꞌ David tuꞌ bꞌey Carmel tzotelo tet ix Abigail, yalni ebꞌnaj tet ix hakaꞌ tiꞌ:
—Makonhischejtijanh yaꞌ David jalaꞌanh tawet tato chiyoche yaꞌ chaxhok yixaloj yaꞌ, xhi ebꞌnaj chejabꞌ tuꞌ.
Hayet yabꞌen ix Abigail yinh tzet yal ebꞌnaj tuꞌ, yay jahno ix, yay xulno ix sat txꞌotxꞌ, yalni ix hakaꞌ tiꞌ:
—Hanintiꞌan ischejabꞌ yaꞌ David wehan, kꞌul wokan intxꞌahaꞌan yoj ebꞌnaj ischejabꞌ yaꞌ wahawilan, xhi ix.
Lahwi yalni ix hakaꞌ tuꞌ, iswatxꞌen isbꞌa ix yinh anhe, yahto ix yibꞌanh huneꞌ noꞌ burro, isto ix yinta ebꞌnaj ischejabꞌ yaꞌ David tuꞌ, yinipaxto ix howanh ebꞌix qꞌopo ischejabꞌ yintaj, yok ix Abigail tuꞌ yixalo yaꞌ David.
Yalanhtokanoj yiqꞌ yaꞌ David ix Ahinoam ah Jezreel, haꞌ xin ebꞌix kawanh tuꞌ yixal yaꞌ. Haꞌ isbꞌabꞌel yixal yaꞌ David, haꞌ ton ix Mical, iskutzꞌin yaꞌ Saúl. Tzujan tuꞌ xin yanito yaꞌ Saúl ix yixalo hunxa naj, haꞌ ton naj Palti, iskꞌahol naj Lais, naj ah Galim.
	[o]25:4-5 Yet chiꞌilaxilo xil noꞌ meꞌ chiyekꞌtze anma qꞌinh yebꞌ chaqꞌ tzalaho iskꞌul, 2Sam. 13:23-24Huneꞌ bꞌihe Nabalsuk
	[p]25:8 Isqꞌan yaꞌ David tzet chilolaxi tet naj Nabal, yuto kolwa yaꞌ David yinh iskꞌamteꞌ naj Nabal yet yalanhtokanoj.

Yaqꞌ nimankꞌulal yaꞌ David yinh yaꞌ rey Saúl bꞌey Zif
Ay xin hunteqꞌan ebꞌnaj ah Zif to ilno yaꞌ rey Saúl bꞌey Gabaa, yalni ebꞌnaj tet yaꞌ hakaꞌ tiꞌ: «Naj David ebꞌabꞌil isbꞌa naj iswiꞌ witz Haquila, satakꞌti txꞌotxꞌ desierto,» xhi ebꞌnaj. [q], haꞌ chalilo ta mach qꞌambꞌebꞌalo yehi.
Hayet yabꞌen yaꞌ rey Saúl huneꞌ tuꞌ, yahwano yaꞌ, issikꞌnilo yaꞌ oxebꞌ mil ebꞌnaj soldado kaw helan xol yebꞌ naj Israel, isto ebꞌnaj yinta yaꞌ saywal yinh yaꞌ David bꞌey txꞌotxꞌ desierto Zif. Iswatxꞌenkanh ebꞌnaj issoldado yaꞌ Saúl iscampamento yinh istzalanil Haquila istiꞌ bꞌeh, satakꞌti txꞌotxꞌ desierto. Wal yaꞌ David xin bꞌey txꞌotxꞌ desierto ay yaꞌ, yajaꞌ yabꞌelo yaꞌ tato apni yaꞌ Saúl saywal yinh yaꞌ bꞌey tuꞌ. Yuxin ischejto yaꞌ David haywanh issoldado yilaꞌ bꞌaytuꞌwal ay yaꞌ Saúl. Lahwi tuꞌ, isto yaꞌ David bꞌay ay iscampamento yaꞌ Saúl, yilnikano yaꞌ bꞌay chiway yaꞌ Saúl, yebꞌ bꞌay chiway naj Abner, iskꞌahol naj Ner. Naj Abner, [r]. haꞌ naj ayko yahawilo issoldado yaꞌ Saúl. Hak tuꞌ xin yu yilni yaꞌ tato haꞌ yul campamento chiway yaꞌ rey Saúl, hoyaniko xin issoldado yaꞌ yinh. Yuxin yal yaꞌ David tet yaꞌ Ahimelec, naj heteo, yebꞌ tet naj Abisai, [s]. yunin ix Sarvia, yuxhta naj Joab, hakaꞌ tiꞌ:
—¿Mak hunujex tiꞌ chexto wintajan, jilaꞌ yaꞌ rey Saúl bꞌey iscampamento? xhi yaꞌ.
Istaqꞌwi naj Abisai tet yaꞌ:
—Hanan chintohan tawintaj, xhi naj.
Yinhtikꞌa huneꞌ aqꞌbꞌal tuꞌ to yaꞌ David yebꞌ naj Abisai bꞌey iscampamento yaꞌ rey Saúl. Wal yaꞌ Saúl tuꞌ, lanhan isway yaꞌ yul campamento, toqꞌanayo islanza yaꞌ iswiꞌtaj. Hakpax tuꞌ naj Abner kaw wayanh chu naj yebꞌ ebꞌnaj soldado, hilanayo ebꞌnaj, hoyaniko ebꞌnaj yinh yaꞌ rey Saúl. Yalni naj Abisai tet yaꞌ David hakaꞌ tiꞌ:
—Wal tinanh mayako Komam Dios yaꞌ ayko ishowal tawinh yul haqꞌabꞌ. Chimhaje chinpotxꞌkamojan yaꞌ tinanh, chintejtojan islanza yaꞌ tiꞌ yul iskꞌul, kat isqꞌaxponayto chꞌen yul txꞌotxꞌ, hunelnhechꞌan chiwaqꞌan yinh yaꞌ, kat istanhkanilo yaꞌ, xhi naj tet yaꞌ David.
Istaqꞌwi yaꞌ David tet naj Abisai hakaꞌ tiꞌ:
—Machoj, mach chapotxꞌkamo yaꞌ, yuto haꞌ mak chipotxꞌnikamo yaꞌ rey sikꞌbꞌiliko yu Komam Jahawil, chiꞌay isyaꞌtajil yibꞌanh. Chiwaqꞌ bꞌinahojan isbꞌi Komam Jahawil, chiwalnihan tato hanhe Komam chu yaqꞌni kamikal tet yaꞌ rey; yet chihul iskamikal yaꞌ, kat iskam yaꞌ, maka xol howal chikam yaꞌ. Haꞌojabꞌ Komam Jahawil chinkolnihan winikanh inqꞌabꞌan yinh yaꞌ rey, sikꞌbꞌiliko yu Komam isreyalo konhobꞌ Israel. Wal xin ikanh islanza yaꞌ toqꞌanayo iswiꞌta yaꞌ tiꞌ, kat hawinipaxto huneꞌ xhalu bꞌay ayayto ha haꞌ chukꞌ yaꞌ, kat kopaxtoj, xhi yaꞌ David.
Hak tuꞌ yu yinito yaꞌ David islanza yaꞌ Saúl yebꞌ huneꞌ xhalu bꞌay ayayto ha haꞌ chukꞌ yaꞌ, ayayo iswiꞌta yaꞌ yet lanhan isway yaꞌ; ispaxto yaꞌ David yebꞌ naj Abisai. Yajaꞌ xin machi hunu ebꞌnaj issoldado yaꞌ Saúl ilni yebꞌ abꞌeni yet yapni yaꞌ David, yuto wayanh chu ebꞌnaj. Wal xin haꞌ Komam Jahawil aniko huneꞌ niman wayanh yinh ebꞌnaj sunil. Wal yaꞌ David to yaꞌ yinh iswiꞌ huneꞌxa witz ayko satakꞌti bꞌay ay yaꞌ Saúl tuꞌ, kaw xin nahat xol ebꞌyaꞌ. Yahwi yaꞌ David tet ebꞌnaj issoldado yaꞌ Saúl yebꞌ tet naj Abner, naj iskꞌahol naj Ner, yalni yaꞌ hakaꞌ tiꞌ:
—Abner, taqꞌwanh wetan, xhi yaꞌ David.
Istaqꞌwi naj Abner tuꞌ:
—Mak hach anmahil, ¿tzet yinh xin chaxhawi yinh kaw ip tet yaꞌ rey? xhi naj.
Istaqꞌwi yaꞌ David:
—¿Ham hach tiꞌ kaw ay hawelapnoj, machi hunu mak hakaꞌ hach xol ebꞌnaj Israel? ¿Tzet yinh machi maxatanhe yaꞌ rey hawahawil tuꞌ? Wal xin ay huneꞌ naj jet konhobꞌ tiꞌ mabꞌeyikto yul campamento tuꞌ mayoche naj ispotxꞌoꞌ yaꞌ rey. Huneꞌ maxawu tiꞌ mach kꞌuloj, chiwaqꞌ bꞌinahojan isbꞌi Komam Jahawil chiwalnihan tato hawet ay hamaqꞌlaxkamoj, yuto mach chatanhe yaꞌ rey hawahawil tuꞌ, yaꞌ sikꞌbꞌiliko isreyalo konhobꞌ Israel yu Komam Jahawil. Wal tinanh xin say islanza yaꞌ yebꞌ huneꞌ xhalu bꞌay ayayto ha haꞌ bꞌey iswiꞌta yaꞌ, xhi yaꞌ David tuꞌ.
Yajaꞌ hayet yohtanhenilo yaꞌ rey Saúl ta haꞌ yaꞌ David chitzoteli, yalni yaꞌ hakaꞌ tiꞌ:
—¿Tom hach tiꞌ David, inkꞌaholan? ¿Tom hach chachtzotel tuꞌ? xhi yaꞌ.
Istaqꞌwi yaꞌ David:
—Hoꞌ, haninan mam rey, xhi yaꞌ.
Yalnipaxo yaꞌ David:
—¿Tzet yinh yuxin chinhatzumbꞌekꞌojan hanin hachejabꞌ intiꞌan? ¿Bꞌaytet inmulan yul hasat? ¿Tom ay txꞌoj chinwatxꞌehan yu inqꞌabꞌan? Mam rey kaw chinqꞌanan tawet tato chawabꞌe nino tzet chiwalan, hanin hachejabꞌ intiꞌan. Tato haꞌ Komam Jahawil chiꞌaniko yinh hanabꞌal hawaniko howal winhan, chischah Komam huneꞌ xahanbꞌal chiwaqꞌan tet, yajaꞌ tato haꞌ anma chꞌok aqꞌokꞌule tawet hawaniko howal winhan, yaqꞌabꞌayo Komam Jahawil istzꞌaktiꞌ yibꞌanh hunteqꞌan anma tuꞌ. Yuto haꞌ chintzumbꞌenilojan sat txꞌotxꞌ ismajul ebꞌnaj Israel yu Komam Jahawil, kat yalni wetan: “As iyo habꞌa tet tioxh watxꞌebꞌil yu anma,” xhi ebꞌnaj. Wal xin mach chisje inkꞌulan tato nahat chinelan sat istxꞌotxꞌ Komam Jahawil yet chinkaman. Yajaꞌ mam rey ¿tzet yinh xin chachekꞌ hasayaꞌ huneꞌ mak, hakaꞌ hasayni hunu noꞌ qꞌaj? Kach elti kinhasayaꞌan iswiꞌla witz hakaꞌ issaylax hunu noꞌ ahomtzꞌikin, xhi yaꞌ David.
Istaqꞌwi yaꞌ rey Saúl tet yaꞌ David hakaꞌ tiꞌ:
—David, hach tiꞌ hakaꞌ inkꞌaholan hawehi, wal tinanh chiwohtanhelojan tato wako inmulan. Wal xin meltzohanh, matxa tzet chachwutehan, yuto chiwohtanhelojan tato kaw ay welapnojan yul hasat, wal hinan xin hakaꞌ mak machi isnabꞌal, hak tuꞌ wute hinbꞌahan, chinwatxꞌenan istxꞌojal tawinh, xhi yaꞌ.
Istaqꞌwi yaꞌ David tet yaꞌ hakaꞌ tiꞌ:
—Mam rey, iqꞌbꞌil halanza wuhan, lah. Tijabꞌ hunu ebꞌnaj hasoldado yiqꞌato chꞌen bꞌey tiꞌ. Haꞌojabꞌ Komam Jahawil chiꞌaqꞌni ispaj tet mak tohol isnabꞌal yebꞌ tet mak istoholalnhe chiswatxꞌe. Haꞌ Komam Jahawil makaxhaniko yul inqꞌabꞌan yinh huneꞌ aqꞌbꞌal tiꞌ, yajaꞌ machi manjehan kach inpotxꞌoꞌkamojan, yuto haꞌ Komam kach sikꞌniko isreyalo konhobꞌ Israel. Wal xin kaw ay hawelapno yul insatan, yuxin ayojabꞌpaxo welapnojan yul sat Komam Jahawil, kat kiniskolnilojan yul isqꞌabꞌ sunil isyaꞌtajil, xhi yaꞌ David.
Yalnipaxo yaꞌ rey Saúl tet yaꞌ David hakaꞌ tiꞌ:
—David, kaw ayayo iskꞌulal Komam Jahawil tawibꞌanh, hach inkꞌahol. Yinh kaw yeli, kaw ay nimeta tzet ye tuꞌ ay yelapno chawatxꞌe. Kaw xin kꞌul chachelikoj, xhi yaꞌ Saúl tet yaꞌ David tuꞌ.
Lahwi tuꞌ ispaxto yaꞌ rey Saúl yatut, wal yaꞌ David xin tokano yaꞌ yinh isbꞌel.
	[q]26:1 Qꞌambꞌebꞌal ayayo yul hum Reina Valera yinh huneꞌ versículo tiꞌ, chiyal yinh qꞌambꞌebꞌal retorico
	[r]26:5 Naj Abner yebꞌ yaꞌ Saúl yuxhtato isbꞌa ebꞌnaj, yahawil yeko naj Abner yinh issoldado yaꞌ Saúl; 1Sam. 14:50
	[s]26:6 Naj Abisai yebꞌ naj Joab, yahawil ebꞌyaꞌ xol issoldado yaꞌ David, 1Cr. 11:20; 2Sam. 3:23

To yaꞌ David sat istxꞌotxꞌ ebꞌnaj Filisteo
Yajaꞌ wal yaꞌ David, istxum yaꞌ hakaꞌ tiꞌ: «Aymi bꞌaqꞌinh chinispotxꞌkamojan yaꞌ Saúl, yuxin kꞌul intokanojan sat istxꞌotxꞌ ebꞌnaj filisteo, kat yokkano wanmahan yinh aqꞌankꞌulal; xin wal matxa chako yaꞌ Saúl yinh iskꞌul winhan, haxinwal matxa chinissayan yaꞌ sat txꞌotxꞌ Israel tiꞌ, hak tuꞌ xin chu inkolnilo hinbꞌahan yul isqꞌabꞌ yaꞌ,» xhi yaꞌ. Lahwi tuꞌ, isto yaꞌ David yebꞌ ebꞌnaj 600 tzujan yintaj yaꞌ, iskꞌatanh naj Aquis, iskꞌahol naj Maoc; naj isreyal konhobꞌ Gat. Hak tuꞌ xin yu yapni yaꞌ David yebꞌ ebꞌnaj tzujaniko yinta tuꞌ ehoyo iskꞌatanh naj rey Aquis. Sunil ebꞌnaj tuꞌ yito yixal yebꞌ yuninal; hakpax tuꞌ yaꞌ David tzujan kawanh yixal yintaj; ix Ahinoam ah Jezreel yebꞌ ix Abigail yixalbꞌen naj Nabal ah Carmel. Wal yaꞌ Saúl yabꞌelo yaꞌ tato haꞌ bꞌey konhobꞌ Gat apni yaꞌ David iskoloꞌ isbꞌa, yuxin matxa to yaꞌ saywal yinh yaꞌ.
Lahwi tuꞌ yalni yaꞌ David tet naj rey Aquis:
—Mam rey ta yeli kaw kꞌul hakꞌul winhan chinqꞌanan tawet tato chintohan ehoyo yul hunu yaldeahil yet hakonhobꞌ tiꞌ, yuto mach kꞌuloj tato hanin hachejabꞌ intiꞌan chinehayojan takꞌatanh yul konhobꞌ bꞌay ayachiko reyalil tiꞌ, xhi yaꞌ.
Yinh huneꞌ tzꞌayik tuꞌ yakaniko naj rey Aquis yaldeahil Siclag tet yaꞌ David yunhe yehayo yaꞌ bꞌey tuꞌ yebꞌ ebꞌnaj tzujan yintaj; yuxin haꞌ Siclag tuꞌ, yet txꞌotxꞌ Judá ye masanto tinanh.
Huneꞌ habꞌil yok kanhebꞌxa ixahaw eyayo yaꞌ David sat istxꞌotxꞌ ebꞌnaj filisteo. Elto yaꞌ David yebꞌ issoldado yaqꞌaꞌ howal yinh ebꞌnaj gesurita yebꞌ yinh ebꞌnaj gezrita yebꞌ yinh ebꞌnaj amalecita; kaw xin txꞌiꞌalxa tiempo yehayo hunteqꞌan ebꞌnaj tuꞌ bꞌey tuꞌ, chiꞌichiti iskonhobꞌ ebꞌnaj tuꞌ satakꞌti txꞌotxꞌ Shur masanta chiꞌapni bꞌey ismohonal txꞌotxꞌ Egipto. Naunhe xin yako yaꞌ David howal yinh hunteqꞌan konhobꞌ tuꞌ, ispotxꞌnikamo yaꞌ ebꞌnaj winaj yebꞌ ebꞌix ix, machi hunu kolchalo yul isqꞌabꞌ yaꞌ. Yinito yaꞌ ismeꞌ ebꞌnaj, noꞌ wakax, noꞌ burro yebꞌ iscamello hunteqꞌan anma tuꞌ, yinipaxto yaꞌ xilqꞌape; huntaꞌel bꞌey yaꞌ David yinh howal, lahwi tuꞌ kat ismeltzo yaꞌ iskꞌatanh naj Aquis. Isqꞌambꞌen naj Aquis tet yaꞌ David: «¿Tzet konhobꞌal makaxhbꞌey hatanhtzelo tinanh?» xhi naj. Istaqꞌwi yaꞌ David hakaꞌ tiꞌ: «Manbꞌeyan intanhtzelojan ebꞌnaj ay bꞌey txꞌotxꞌ Neguev yul ismajul Judá,» xhi yaꞌ David. Hunelxa xin yalni yaꞌ David ta bꞌey txꞌotxꞌ Neguev yul yet Jerameel bꞌey yaꞌ istanhtzelo anma; hunelxa xin yalni yaꞌ ta bꞌey txꞌotxꞌ Neguev bꞌay ay ebꞌnaj ceneo bꞌey yaꞌ istanhtzelo anma.
Sunil ebꞌnaj winaj yebꞌ ebꞌix ix ay yul hunteqꞌan konhobꞌ tuꞌ istanhtzelo yaꞌ David, yunhe machi hunu mak chu yul yalno bꞌey konhobꞌ Gat yinh tzet chibꞌey yubꞌ yaꞌ David. Sunilbꞌal tiempo eh yaꞌ David sat istxꞌotxꞌ ebꞌnaj filisteo, chilannhetikꞌa yaniko yaꞌ howal yinh hunteqꞌan konhobꞌ tuꞌ. Wal naj rey Aquis kaw chikawxi iskꞌul naj yinh yaꞌ David, istxumni naj hakaꞌ tiꞌ: «Naj David tiꞌ, kaw maꞌokkano ishowal naj yinh konhobꞌ Israel tinanh, yuxin chiꞌokkano naj inchejabꞌojan yinh sunilbꞌal ej tiempo,» xhi naj Aquis.
Haꞌ yinh hunteqꞌan tzꞌayik tuꞌ, iskutxbꞌako isbꞌa ebꞌnaj filisteo yu yaniko ebꞌnaj howal yinh ebꞌnaj Israel. Yalni naj Aquis tet yaꞌ David hakaꞌ tiꞌ:
—Chiwalan tawet tato chakutxbꞌako ebꞌnaj hasoldado kat kotoh yinh howal, xhi naj.
Istaqꞌwi yaꞌ David tet naj Aquis:
—Kꞌultikꞌa, haꞌ tinanh chawilaꞌ hanta chinqꞌojihan inwatxꞌenan hanin hachejabꞌ intiꞌan, xhi yaꞌ David. Yuxin yal naj Aquis tet yaꞌ David hakaꞌ tiꞌ:
—Wal xin chachwakanikojan yahawil yinh hunelnhe yinh ebꞌnaj soldado chintanhenan, xhi naj Aquis.
Yaꞌ rey Saúl isqꞌambꞌe isbꞌa tet huneꞌ ix ahbꞌelom ay bꞌey konhobꞌ Endor
Haꞌ yinh huneꞌ tiempo tuꞌ, ayxana iskam yaꞌ Samuel, kaw xin sunil konhobꞌ Israel yiqꞌ bꞌiskꞌulal yinh iskamikal yaꞌ. Mujlax yaꞌ bꞌey iskonhobꞌ, haꞌ ton konhobꞌ Ramá. Wal yaꞌ rey Saúl xin xaꞌistzumbꞌelo yaꞌ sunil makta ahbꞌelom yebꞌ makta chiqꞌumlan kamom.
Iskutxbꞌan isbꞌa ebꞌnaj filisteo iswatxꞌenkanh ebꞌnaj iscampamento bꞌey Sunem. Hakpax tuꞌ yaꞌ rey Saúl iskutxbꞌako yaꞌ issoldado, iswatxꞌenkanh ebꞌnaj iscampamento bꞌey Gilboa. Yajaꞌ hayet yilnito yaꞌ Saúl iscampamento ebꞌnaj filisteo, isxiwkanh yaꞌ, iskabꞌkonkanh iskꞌul yaꞌ. Isqꞌambꞌen yaꞌ Saúl tet Komam Jahawil yinh tzet chiꞌelikoj, yajaꞌ xin mach taqꞌwi Komam tet yaꞌ; mach ispajtze Komam yul wayike, mach ispajtzepaxo Komam tet yaꞌ sacerdote yu Urim, [t]. Yaqꞌ Komam Dios ispaj istzotiꞌ ebꞌnaj Israel yul wayike maka yu Urim, maka yu ischejabꞌ, , maxhtaj yu anma ahbꞌelom maka yu anma kamnaxa, . mach ispajtze Komam tet ebꞌyaꞌ ischejabꞌ Komam. Yuxin yal yaꞌ Saúl tet ebꞌnaj ischejabꞌ hakaꞌ tiꞌ:
—As saywe hunu ix ix chisqꞌumla isbꞌa yebꞌ kamom, kat heyul heyalno wetan, kat intohan inqꞌambꞌeno hinbꞌahan tet ix, xhi yaꞌ.
Istaqꞌwi ebꞌnaj ischejabꞌ yaꞌ hakaꞌ tiꞌ:
—Bꞌey Endor ay huneꞌ ix, xhi ebꞌnaj.
Ishelnilo yaꞌ Saúl xil isqꞌap ayko yinh, yaniko yaꞌ komon xilqꞌape yinh, isto yaꞌ yebꞌ kawanh ischejabꞌ yet aqꞌbꞌalil iskꞌatanh huneꞌ ix tuꞌ. Yalni yaꞌ tet ix hakaꞌ tiꞌ:
—Chinqꞌanan tawet tato chawawte ispixan hunu mak chiwochehan, yuto ay inqꞌambꞌebꞌalan tet, xhi yaꞌ.
Istaqꞌwi ix tuꞌ tet yaꞌ Saúl hakaꞌ tiꞌ:
—Hach tiꞌ, hawohtaj tzet yu yaꞌ rey Saúl yet istzumbꞌenilo yaꞌ anma ahbꞌelom yebꞌ mak chisqꞌumla isbꞌa yebꞌ kamom sat txꞌotxꞌ tiꞌ, ¿tzet yinh xin chinhawaqꞌ txꞌaqꞌmojan yunhe waykꞌayan yul isqꞌabꞌ kamikal? xhi ix.
Istaqꞌwi yaꞌ Saúl tet ix:
—Chiwaqꞌ bꞌinahojan isbꞌi Komam Jahawil yinh chiwalnihan tawet tato matzet chul tawinh yinh huneꞌ tiꞌ, xhi yaꞌ.
Isqꞌambꞌen ix:
—¿Mak xin chawoche chiwawtehan ispixan tuꞌ? xhi ix.
Istaqꞌwi yaꞌ Saúl:
—Chiwochehan chawawte yaꞌ Samuel, xhi yaꞌ.
Yinhnhena tuꞌ yilni ix yinh yaꞌ Samuel, yah yaw ix yinh kaw ip, yalni ix tet yaꞌ Saúl tuꞌ:
—¿Tzet yinh xin chachetli winhan? ¿Chinhawetahan? Hach tiꞌ rey Saúl, xhi ix.
Istaqꞌwi yaꞌ rey Saúl tuꞌ:
—Mach chaxhxiwi, ¿mak lanhan hawilni? xhi yaꞌ.
Istaqꞌwi ix tet yaꞌ Saúl:
—Ay huneꞌ dios, chiwilan yahilo yul txꞌotxꞌ, xhi ix.
Isqꞌambꞌen yaꞌ Saúl:
—¿Tzet jilni yinh mak chawil tuꞌ? xhi yaꞌ.
Istaqꞌwi ix:
—Chiwilan yinh huneꞌ naj icham, hukaniko xil isqꞌap yinh, xhi ix.
Hak tuꞌ yu istxumnilo yaꞌ rey Saúl tato haꞌ yaꞌ Samuel chil ix, yay jahno yaꞌ Saúl tuꞌ, yay xulno yaꞌ sat txꞌotxꞌ. Yalni yaꞌ Samuel tet yaꞌ rey Saúl hakaꞌ tiꞌ:
—¿Tzet yinh xin chinhawetahan chinhawawtenan? xhi yaꞌ.
Istaqꞌwi yaꞌ Saúl tet yaꞌ:
—Kaw bꞌiskꞌulal wehan, yuto kutxanxako ebꞌnaj filisteo yu yaniko ebꞌnaj howal winhan. Xakinisbꞌejkanojan Komam Jahawil, mach xin chispajtze Komam wetan yu ischejabꞌ, maka yul wayike, yuxin kach wawtehan yunhe hawalni wetan tzet wal wuten hinbꞌahan, xhi yaꞌ.
Istaqꞌwi yaꞌ Samuel tet yaꞌ:
—¿Tzet yinh xin chaqꞌambꞌe wetan? [*] Yuto bꞌejbꞌil hachkano yu Komam Jahawil yu ayko ishowal Komam tawinh. Sunil tzet yalkano Komam Jahawil wetan tawinh, lanhan yijni isbꞌa, wal xin chachyilo Komam reyalil, kat yaniko Komam yaꞌ David haseleloj. Yuto mach hayije tzet yal Komam Jahawil, yet mach hatanhtzelo ebꞌnaj amalecita, ebꞌnaj chichiwa iskꞌul Komam yinh, yu huneꞌ tuꞌ, yuxin hak tiꞌ chawaqꞌle. Chachyako Komam yebꞌ ebꞌnaj Israel yul isqꞌabꞌ ebꞌnaj filisteo, haxa yet hekal ayachxa yebꞌ ebꞌnaj hakꞌahol bꞌay ay intiꞌan. Chanipaxiko Komam iscampamento ebꞌnaj Israel yul isqꞌabꞌ ebꞌnaj filisteo, xhi yaꞌ Samuel.
Hayet yabꞌen yaꞌ rey Saúl hakaꞌ tuꞌ, yaykꞌay yaꞌ sat txꞌotxꞌ, yuto kaw xiw yaꞌ yabꞌen tzet yal yaꞌ Samuel. Yaꞌ Saúl tuꞌ kaw nimajalkano istel yaꞌ; matxatikꞌa xin yip yaꞌ yuto huneꞌ tzꞌayik yebꞌ huneꞌ aqꞌbꞌal maxhtikꞌa waꞌ yaꞌ. Haxa yet yilni huneꞌ ix tuꞌ tato kaw bꞌiskꞌulal ye yaꞌ rey Saúl, yalni ix tet yaꞌ:
—Mamin, hanin hachejabꞌ intiꞌan manyijehan tzet maxaqꞌan wetan, manhin hinbꞌahan inkaman yu tzet manwatxꞌetiꞌan. Yuxin chinqꞌanan tato chayije tzet chiwalan, chiwitijan nichꞌano tzet chaloh, kat hawaꞌi, yunhe yok hawip, kat hato yinh habꞌel, xhi ix.
Yaj xin mach isje yaꞌ Saúl waꞌoj, yuxin okpaxo ebꞌnaj ischejabꞌ yaꞌ yebꞌ ix tuꞌ yalaꞌ tato chiwaꞌ yaꞌ. Hak tuꞌ yu isyijen yaꞌ, yahwano yaꞌ sat txꞌotxꞌ, yay tzꞌonhno yaꞌ sat txꞌat. Ay xin huneꞌ noꞌ tzehla wakax kaw bꞌaqꞌich bꞌey yatut ix, ispotxꞌnikamo ix noꞌ yinh anhe, iswatxꞌen ix noꞌ, yiniti ix ixim harina, iswatxꞌen ix ixim pan machi yanhal. Lahwi tuꞌ yiniti ix tzet chislo yaꞌ rey Saúl yebꞌ ischejabꞌ tuꞌ, iswaꞌ ebꞌnaj. Hayet lahwi iswaꞌkanilo ebꞌnaj, ismeltzo ebꞌnaj yinhtikꞌa huneꞌ aqꞌbꞌal tuꞌ.
	[t]28:6 Yet payxa, tzotel Komam Dios tet ebꞌyaꞌ sacerdote Israel yu chꞌen Urim. Ex. 28:30; Dt. 31:23; Nm. 27:21Dt. 33:8; 1Rey. 3:5Dt. 18:9-14; Lv. 19:31
	28:16 28:16 1Sam. 15:1-23

Kabꞌkonkanh iskꞌul ebꞌnaj filisteo yinh yaꞌ David
Iskutxbꞌaniko ebꞌnaj yahawil ebꞌnaj filisteo sunil issoldado bꞌey konhobꞌ Afec, wal ebꞌnaj Israel iskutxbꞌapaxiko isbꞌa ebꞌnaj bꞌey isnuqꞌ ha haꞌ bꞌey Jezreel. Hayet isbꞌisni ebꞌnaj yahawil ebꞌnaj filisteo issoldado yinh 100 yebꞌ yinh mil yilni ebꞌnaj tato tzujan yaꞌ David yebꞌ issoldado yinta naj rey Aquis. Yuxin isqꞌambꞌe ebꞌnaj tet naj rey Aquis hakaꞌ tiꞌ:
—¿Tzet chu hunteqꞌan ebꞌnaj hebreo tiꞌ bꞌey tiꞌ? xhi ebꞌnaj.
Istaqꞌwi naj rey Aquis tet ebꞌnaj:
—Haꞌ naj tiꞌ, naj David, ischejabꞌ yaꞌ Saúl isreyal Israel, ayxa istiempohal yehikꞌo naj inkꞌatanhan; yichtax yul naj inkꞌatanhan machi hunu ismul naj chiwilan, xhi naj.
Yajaꞌ tit ishowal ebꞌnaj yinh naj rey Aquis tuꞌ, yalni ebꞌnaj hakaꞌ tiꞌ:
—Hal tet naj, meltzojabꞌ naj yebꞌ issoldado yul yehobꞌal bꞌay yebꞌil hawu, mach chu isto naj jinta yinh howal tiꞌ, yuto kꞌuxantaxka jinh chipakꞌiko naj yet ayko howal. Yuto ta chiyoche naj chikan naj kꞌulal yul sat naj rey Saúl, naj yahawil naj, chu ispotxꞌnikamo naj ebꞌnaj kosoldado tiꞌ, kat yinito naj iswiꞌ ebꞌnaj tet naj. ¿Machmi taj naj tiꞌ naj David, chisbꞌitnhe ebꞌix ix, ebꞌix chꞌah tꞌujla yet chikanhalwi chalni hakaꞌ tiꞌ:
“Huneꞌ mil ebꞌnaj ispotxꞌkamo yaꞌ Saúl,
wal yaꞌ David 10 (lahonhebꞌ) mil ebꞌnaj ispotxꞌkamo yaꞌ,” xhi ebꞌix? xhi ebꞌnaj tet naj rey Aquis tuꞌ.
Yuxin yawteti naj rey Aquis yaꞌ David, yalni naj tet yaꞌ:
—Yinh kaw yeli hach tiꞌ kaw kꞌul hanabꞌal yebꞌ xin kaw tohol habꞌeybꞌal yul insatan. Yet ayach yul campamento, machi hunu istxꞌojal tiꞌ chiwilan tawinh yichitax hawul inkꞌatanhan; yajaꞌ ebꞌnaj yahawil ebꞌnaj filisteo tiꞌ mach chachochelax yu ebꞌnaj; yuxin paxanhtoj yinh aqꞌankꞌulal, haxinwal matzet chiyal ebꞌnaj yahawil ebꞌnaj filisteo tiꞌ, xhi naj.
Istaqꞌwi yaꞌ David:
—¿Tzet inwatxꞌehan? ¿Ayxam hunu istxꞌojal chawil winhan hanin hachejabꞌ intiꞌan yuxin mach chinhachahtojan intohan waqꞌaꞌan howal yinh mak chichiwako iskꞌul tawinh? xhi yaꞌ.
Istaqꞌwi naj rey Aquis tet yaꞌ David:
—Hach tiꞌ kaw kꞌul hach yul insatan, lahan hach hakaꞌ hunu yángel Komam Dios, yajaꞌ mayal ebꞌnaj yahawil ebꞌnaj filisteo hakaꞌ tiꞌ: “Mach chito naj jintajanh yinh howal,” xhi ebꞌnaj wetan. Yuxin hayet hekal kaw sahabꞌ chachahwano, kat hato yinh habꞌel, kat hameltzo yebꞌ ebꞌnaj soldado tzujan tawintaj, ebꞌnaj ischejabꞌ hawahawil, xhi naj rey Aquis.
Haxa yet hunxa tzꞌayik kaw sahabꞌ ahwano yaꞌ David yebꞌ ebꞌnaj issoldado, ismeltzo ebꞌnaj sat istxꞌotxꞌ ebꞌnaj filisteo; wal ebꞌnaj soldado filisteo, to ebꞌnaj bꞌey konhobꞌ Jezreel.
Tanhilo ebꞌnaj amalecita yu yaꞌ David
Haxa yet ismeltzo yaꞌ David yebꞌ ebꞌnaj issoldado, yinhxa yox tzꞌayik yapni ebꞌnaj bꞌey konhobꞌ Siclag. Yilni ebꞌnaj ta ok ebꞌnaj amalecita eleqꞌ yinh konhobꞌ Neguev yebꞌ yinh konhobꞌ Siclag; yako ebꞌnaj howal yinh Siclag tuꞌ, isnhusnipaxkanto ebꞌnaj. Hayet isto ebꞌnaj amalecita tuꞌ yinh isbꞌel yinito ebꞌnaj anma presohal; sunil ebꞌix ix yebꞌ sunil nixhte unin, yebꞌ ichamta anma, yajaꞌ machi hunu mak ispotxꞌ ebꞌnaj. Hayet yapni yaꞌ David yebꞌ ebꞌnaj issoldado bꞌey konhobꞌ Siclag, yilni ebꞌnaj tato xanhuslaxto konhobꞌ tuꞌ; yilnipaxo ebꞌnaj ta xaꞌilaxto yixal ebꞌnaj, yebꞌ iskꞌahol ebꞌnaj, yebꞌ iskutzꞌin ebꞌnaj preso yu ebꞌnaj amalecita tuꞌ. Yuxin ok yaꞌ David yebꞌ ebꞌnaj tzujan yinta oqꞌoj, kaw yakaniko ebꞌnaj yul isnuqꞌ, ispaxilo yip ebꞌnaj yoqꞌi. Yilaxpaxto ebꞌix kawanh yixal yaꞌ David, ix Ahinoam ah Jezreel yebꞌ ix Abigail, yixalbꞌen naj Nabal ah Carmel. Kaw xin ok yinh iskꞌul yaꞌ David yuto yoche ebꞌnaj issoldado yaꞌ tuꞌ isqꞌojoꞌkamoj yu chꞌen chꞌen, yuto sunil ebꞌnaj tuꞌ kaw bꞌiskꞌulal ye iskꞌul yinh iskꞌahol yebꞌ yinh iskutzꞌin. Wal yaꞌ David xin, yako yanma yaꞌ yinh Komam Dios, isDiosal. Lahwi tuꞌ yalni yaꞌ David tet yaꞌ sacerdote Abiatar, iskꞌahol yaꞌ Ahimelec:
«Iti xil isqꞌap yaꞌ sacerdote, huneꞌ ayko efod yinh inkꞌatanhan,» xhi yaꞌ.
Yiniti yaꞌ qꞌap iskꞌatanh yaꞌ David tuꞌ. Isqꞌambꞌen yaꞌ David tet Komam Jahawil hakaꞌ tiꞌ:
—Mamin, ¿chimisje intohan intzujuyojan hunteqꞌan ebꞌnaj elqꞌom tuꞌ? ¿Chimtzujchayo ebꞌnaj wuhan? xhi yaꞌ.
Istaqꞌwi Komam Dios tet yaꞌ:
—As tzujayo ebꞌnaj yuto chitzujchayo ebꞌnaj hawu, kat hakolnilo makta yito ebꞌnaj, xhi Komam tet yaꞌ.
Isto yaꞌ David tuꞌ yebꞌ ebꞌnaj 600 soldado tzujan yintaj, istzujuyo ebꞌnaj amalecita tuꞌ, yapni ebꞌnaj bꞌey ha haꞌ Besor, bꞌay kankano haywanh ebꞌnaj. Wal yaꞌ David to yaꞌ yebꞌ 400 ebꞌnaj issoldado yintaj. Kankano 200 ebꞌnaj yuto matxa yu isqꞌaxponikꞌto ebꞌnaj yibꞌanh ha haꞌ yu sikilal. Hayet ayko ebꞌnaj yinh isbꞌel tuꞌ, yilcha huneꞌ naj ah Egipto yu ebꞌnaj, yinito ebꞌnaj naj sata yaꞌ David, yaqꞌni ebꞌnaj tzet chislo naj, iswaꞌ naj, yukꞌnipaxo naj haꞌ. Yaqꞌnipaxo ebꞌnaj huneꞌ pan watxꞌebꞌil yinh teꞌ higo qꞌanbꞌinaxa yebꞌ kabꞌ chayan teꞌ tajin uva, islohnito naj. Lahwi tuꞌ yok yip naj, yuto oxebꞌxa tzꞌayik yebꞌ oxebꞌxa aqꞌbꞌal machi waꞌ naj, machi ha haꞌ yukꞌpaxo naj. Isqꞌambꞌen yaꞌ David tet naj:
—¿Mak hach anmahil? ¿tzet konhobꞌal hach? xhi yaꞌ.
Istaqꞌwi naj tzeh tuꞌ xin:
—Hanintiꞌan ah Egipto hinan, ischejabꞌ huneꞌ naj amalecita wehan, kinisbꞌejkanojan naj wahaw tuꞌan bꞌey tiꞌ yuto kinyabꞌi ayan; oxebꞌxa tzꞌayik xin inkankanojan tinanh. Konhbꞌeyanh eleqꞌ yinh iskonhobꞌ ebꞌnaj cereteo yul ismajul txꞌotxꞌ Neguev yebꞌ yul ismajul txꞌotxꞌ Judá, yebꞌ yul iskonhobꞌ yaꞌ Caleb ay yul ismajul txꞌotxꞌ Neguev; janipaxikojanh qꞌaꞌ yinh konhobꞌ Siclag, xhi naj.
Isqꞌambꞌen yaꞌ David tet naj:
—¿Chimhaje chachto hayebꞌ wetan bꞌay ay ebꞌnaj soldado ok eleqꞌ tuꞌ? xhi yaꞌ.
Istaqꞌwi naj xin:
—Kꞌultikꞌa, ta chawaqꞌ bꞌinaho isbꞌi Komam Dios chawalni wetan tato mach chinhapotxꞌkamojan, maka mach chinhawakojan yul isqꞌabꞌ naj wahawil tuꞌanh, ta hak tuꞌ chintohan inyebꞌaꞌan ebꞌnaj tawet, xhi naj.
Hak tuꞌ yu yinito huneꞌ naj tuꞌ yaꞌ David bꞌay ay ebꞌnaj amalecita. Hayet yapni ebꞌnaj, nananta bꞌay wejanto ebꞌnaj bꞌey tuꞌ. Lanhan xin iswaꞌ ebꞌnaj, chukꞌni ebꞌnaj tzet chukꞌu, yekꞌtzen ebꞌnaj qꞌinh yu tzet yelqꞌalo ebꞌnaj tet ebꞌnaj filisteo yebꞌ tet ebꞌnaj Judá. Yaniko yaꞌ David howal yinh ebꞌnaj, kabꞌ tzꞌayik xin yaqꞌ huneꞌ howal tuꞌ, ispotxꞌnikamo yaꞌ David sunil ebꞌnaj; kachanxanhe 400 ebꞌnaj tzeh ahto yibꞌanh iscamello yelkanh, haꞌ kolchahi.
Iskolnilo yaꞌ David sunil tzet elqꞌabꞌil yu ebꞌnaj amalecita, iskolnipaxilo yaꞌ kawanh yixal. Machi hunu tzet yelqꞌato ebꞌnaj tuꞌ mach iskolilo yaꞌ David, wal xin sunil iskolilo yaꞌ, iskolnipaxilo yaꞌ iskꞌahol yebꞌ iskutzꞌin ebꞌnaj issoldado tuꞌ. Iskolnipaxilo yaꞌ David sunil noꞌ meꞌ yebꞌ noꞌ wakax, kaw xin niman isbꞌisil noꞌ wakax tuꞌ. Yaqꞌni bꞌabꞌo ebꞌnaj noꞌ, yichiko ebꞌnaj yalni hakaꞌ tiꞌ: «Haꞌ yaꞌ David iqꞌwa yinh hunteqꞌan tiꞌ,» xhi ebꞌnaj.
Haxa yet yapni yaꞌ David yebꞌ issoldado bꞌay kankano ebꞌnaj 200 mach isje isqꞌaxpon haꞌ Besor yu kaw sikomxa ay ebꞌnaj; yelti ebꞌnaj ischahno yaꞌ David yebꞌ sunil mak tzujan yinta yaꞌ, yok ebꞌnaj isqꞌambꞌeno: «¿Hanikꞌ elikoj?» xhi ebꞌnaj. Yajaꞌ ay hunteqꞌan ebꞌnaj kaw txꞌoj yebꞌ machiswalil, tzujan yinta yaꞌ David tuꞌ, yalni ebꞌnaj hakaꞌ tiꞌ: «Matzet chijaqꞌanh teyet yinh tzet majiqꞌanh tiꞌ, yuto mach kexbꞌey jintajanh, wal xin hanhe heyixal yebꞌ heyuninal cheyitoj, kat hetohi,» xhi ebꞌnaj. Yajaꞌ yal yaꞌ David hakaꞌ tiꞌ:
—Hex wuxhtaj, mach cheyute hakaꞌ tuꞌ, yuto haꞌ Komam Jahawil aniko sunil tiꞌ yul koqꞌabꞌ, Komam konhtanheni, yaniko Komam ebꞌnaj aniko howal tuꞌ jinh yul koqꞌabꞌ. Haꞌ tzet chiꞌekꞌ yinh henabꞌal tiꞌ, mach kꞌuloj, yuto hayet chipohlax tzet jiqꞌa, lahan chiyiqꞌ ebꞌnaj kankano tanheno koqꞌuybꞌe yebꞌ ebꞌnaj bꞌeykꞌo yinh howal, xhi yaꞌ David tuꞌ.
Hataxtikꞌa tuꞌ xin iskankano huneꞌ chejbꞌanile tuꞌ xol ebꞌnaj Israel masanto tinanh.
Hayet yapni yaꞌ David bꞌey Siclag, yanito yaꞌ tzet ye tuꞌ yiqꞌ yinh howal. Yanito yaꞌ tet hunteqꞌan yamigo ay bꞌey Judá, yalnito yaꞌ hakaꞌ tiꞌ: «Chiwatojan hunteqꞌan sabꞌehal tiꞌ teyet, haꞌ wilojan tet ebꞌnaj ayko ishowal yinh Komam Dios,» xhito yaꞌ. Yato yaꞌ hunteqꞌan sabꞌehal tuꞌ tet ebꞌnaj ay bꞌey Bet-el, bꞌey Ramot yul yet txꞌotxꞌ Neguev, yebꞌ bꞌey Jatir. Yanipaxto yaꞌ bꞌey Aroer, bꞌey Sifnot, yebꞌ bꞌey Estemoa, yebꞌ bꞌey Racal, yebꞌ yulaj konhobꞌ ay yul ismajul Jerameel yebꞌ yulaj iskonhobꞌ ebꞌnaj ceneo, yebꞌ Horma, yebꞌ bꞌey Corasán yebꞌ bꞌey Atac, yebꞌ bꞌey Hebrón. Yanipaxto yaꞌ David sabꞌehal tuꞌ sunil bꞌayla ekꞌyaꞌ yebꞌ ebꞌnaj issoldado.
Yet yaqꞌlax kamo yaꞌ rey Saúl yebꞌ ebꞌnaj iskꞌahol
(1Cr. 10:1-12)
Yaniko ebꞌnaj filisteo howal yinh ebꞌnaj Israel, yelkanh ebꞌnaj tet ebꞌnaj, kaw xin niman ebꞌnaj Israel tuꞌ kam yu ebꞌnaj bꞌey witz Gilboa. Yok tzujno ebꞌnaj yinta yaꞌ rey Saúl yebꞌ yinta ebꞌnaj iskꞌahol yaꞌ, ispotxꞌnikamo ebꞌnaj yaꞌ Jonatán, naj Abinadab yebꞌ naj Malquisúa, haꞌ ebꞌnaj oxwanh tiꞌ iskꞌahol yaꞌ rey Saúl. Yiqꞌnikanh yip huneꞌ howal tuꞌ yinh yaꞌ rey Saúl, istzabꞌcha yaꞌ Saúl yu islitꞌ ebꞌnaj filisteo, hak tuꞌ xin yu yok huneꞌ niman xiwkilal yinh yaꞌ. Yuxin yal yaꞌ Saúl tet naj soldado chitanhen hakaꞌ tiꞌ:
«Ihti hawespada, kat hachꞌenikto chꞌen yul inkꞌulan, yuto mach isje inkꞌulan tato chinetalaxan yu hunteqꞌan ebꞌnaj mach circuncidadohoj, lahwi tuꞌ kat kinispotxꞌnikamojan ebꞌnaj,» xhi yaꞌ.
Yajaꞌ xin mach isje naj soldado tuꞌ ispotxꞌoꞌ yaꞌ rey Saúl yuto chixiw naj, yuxin yihti yaꞌ rey Saúl yespada tuꞌ, istoqꞌbꞌankanh yaꞌ chꞌen, yanayo isbꞌa yaꞌ yibꞌanh chꞌen. Hayet yilni naj chitanhen yaꞌ rey Saúl huneꞌ tuꞌ, yinipaxahti naj yespada, yay pajno naj yibꞌanh chꞌen, iskam naj yinta yaꞌ rey Saúl. Hak tuꞌ yu iskam yaꞌ rey Saúl yinh huneꞌ tzꞌayik tuꞌ, iskampaxo oxwanh iskꞌahol yaꞌ yebꞌ naj soldado chitanheni, iskampaxo sunil issoldado yaꞌ rey Saúl tuꞌ. Hayet yabꞌen ebꞌnaj Israel ay bꞌey isqꞌaxebꞌikꞌto akꞌal Jezreel yebꞌ ebꞌnaj ay isqꞌaxebꞌikꞌto haꞌ Jordán tato elkanh ebꞌnaj yet Israel tet ebꞌnaj filisteo, yebꞌ ta ispotxꞌ ebꞌnaj yaꞌ rey Saúl, yebꞌ ebꞌnaj iskꞌahol yaꞌ, isbꞌejnikano ebꞌnaj iskonhobꞌ tuꞌ yelkanh ebꞌnaj. Lahwi tuꞌ yapni ebꞌnaj filisteo, yok ebꞌnaj yul ej iskonhobꞌ ebꞌnaj Israel yehayo ebꞌnaj bꞌey tuꞌ.
Haxa yinh hunxa tzꞌayik yet isto ebꞌnaj filisteo yinolo tzet ay ebꞌnaj Israel ispotxꞌkamo tuꞌ, yilchati isnimanil yaꞌ rey Saúl yebꞌ iskꞌahol yaꞌ yu ebꞌnaj bꞌey iswiꞌ witz Gilboa. Yinilto ebꞌnaj iswiꞌ yaꞌ rey Saúl, yinipaxilo ebꞌnaj ischꞌen yaꞌ yet howal. Ischejnito ebꞌnaj filisteo ischejabꞌ yalno huneꞌ tuꞌ sunil yul ismajul ebꞌnaj filisteo yebꞌ bꞌey yatut istioxh ebꞌnaj. Yanikto ebꞌnaj yespada yaꞌ rey Saúl yul yatut istioxh, chiyij Astarot, istꞌunhbꞌankanh ebꞌnaj isnimanil yaꞌ Saúl sat iskꞌubꞌal konhobꞌ Bet-sán.
Haxa yet yabꞌenilo ebꞌnaj Jabes-galaad yinh tzet utelax yaꞌ rey Saúl yu ebꞌnaj filisteo tuꞌ, yahwano ebꞌnaj winaj kaw ay yip yanma, isto ebꞌnaj yinh huneꞌ aqꞌbꞌal tuꞌ, yinayti ebꞌnaj isnimanil yaꞌ rey Saúl yebꞌ isnimanil ebꞌnaj iskꞌahol yaꞌ yinh sat chꞌen iskꞌubꞌal Bet-sán, ismeltzo ebꞌnaj bꞌey Jabes, isnhusnito ebꞌnaj isnimanil ebꞌnaj. Lahwi tuꞌ, yinikanh ebꞌnaj isbꞌajil isnimanil yaꞌ Saúl yebꞌ ebꞌnaj iskꞌahol, ismujni ebꞌnaj yich huneꞌ teꞌ qꞌebꞌtaj bꞌey Jabes; hujebꞌ tzꞌayik machi waꞌ ebꞌnaj yinh bꞌiskꞌulal yu iskamikal yaꞌ rey Saúl yebꞌ ebꞌnaj iskꞌahol yaꞌ.
2SAISKABꞌ HUM SAMUEL1. YET YICHIKO YAꞌ DAVID YAQꞌNI YAHAWIL YINH EBꞌNAJ ISRAEL, YU YIP KOMAM
(1:1—8:18)
Yabꞌelo yaꞌ David tato kam yaꞌ rey Saúl
Haxa yet kam yaꞌ rey Saúl, lahwi isqꞌoji yaꞌ David yinh howal yinh ebꞌnaj amalecita, ismeltzo yaꞌ bꞌey konhobꞌ Siclag, iskankano yaꞌ kabꞌ tzꞌayik bꞌey tuꞌ. [a]Yajaꞌ haxa yinh yox tzꞌayik xin, yapni huneꞌ naj tzeh iskꞌatanh yaꞌ David, ispeto naj bꞌey iscampamento yaꞌ rey Saúl; istzilto naj xil isqꞌap, yanahto naj txꞌotxꞌ xol xil iswiꞌ yu bꞌiskꞌulal. Hayet yapni naj iskꞌatanh yaꞌ David tuꞌ yay jahno naj, yay xulno naj sat txꞌotxꞌ, yuto kaw ay yelapno yaꞌ David yul sat naj.
Isqꞌambꞌen yaꞌ David tet naj:
—¿Bꞌaytuꞌwal makaw hatitikoj? xhi yaꞌ. Istaqꞌwi naj:
—Inpetohan bꞌey iscampamento ebꞌnaj Israel, xhi naj.
Isqꞌambꞌenpaxo yaꞌ David tuꞌ:
—¿Hanikꞌ yeko howal? Chinqꞌanan tawet ta chawalilo wetan, xhi yaꞌ.
Istaqꞌwi naj hakaꞌ tiꞌ:
—Tanhilo ebꞌnaj Israel yu ebꞌnaj filisteo, ay ebꞌnaj elkanh, aypaxo ebꞌnaj kami, iskampaxo yaꞌ rey Saúl yebꞌ iskꞌahol Jonatán, xhi naj.
Isqꞌambꞌenpaxo yaꞌ David tet naj tzeh tuꞌ:
—¿Tzet xin yu hawohtanheniloj ta kam yaꞌ Saúl yebꞌ yaꞌ Jonatán? xhi yaꞌ.
Istaqꞌwi naj tzeh, halni huneꞌ tuꞌ hakaꞌ tiꞌ:
—Kꞌuxan lanhan wekꞌan bꞌey witz Gilboa, wilnihan yaꞌ Saúl, pajanayo yaꞌ yibꞌanh yespada, lanhan xin istzujcha yaꞌ yu ebꞌnaj filisteo ayahto yul iscarruaje yebꞌpaxo ebꞌnaj ayahto yibꞌanh ischeh. Haxa yet istꞌanhxiti yaꞌ yintaj, kinyilnihan yaꞌ, kinyawtentojan yaꞌ iskꞌatanh, intaqꞌwihan tet yaꞌ: “¿Tzet chawal mamin?” kinchihan. Isqꞌambꞌen yaꞌ wetan hakaꞌ tiꞌ: “¿Makach anmahil?” xhi yaꞌ. Intaqꞌwihan tet yaꞌ xin: “Amalecita hinan,” kinchihan. Yalni yaꞌ wetan hakaꞌ tiꞌ: “Kaw chinqꞌanan tawet tato chachhitziko inkꞌatanhan, kat kinhapotxꞌnikamojan yinh hunelnhe, yuto itzitz intohan, kaw xin yaꞌ chuko bꞌiskꞌulal yinh wanmahan,” xhi yaꞌ wetan. Hak tuꞌ yu inhitzikojan iskꞌatanh yaꞌ, inpotxꞌnikamojan yaꞌ, yuto intxuman tato matxa chihul iskꞌul yaꞌ, winilojan iscorona yaꞌ yinh iswiꞌ, winipaxilojan chꞌen brazalete ayko yinh isqꞌabꞌ yaꞌ, witijan chꞌen tawet mamin, xhi naj.
Hayet yabꞌen yaꞌ David huneꞌ tuꞌ, istzilnilo yaꞌ xil isqꞌap, haktikꞌapax tuꞌ yute ebꞌnaj soldado tzujan yinta yaꞌ. Yok ebꞌnaj oqꞌo yu bꞌiskꞌulal yu iskamikal yaꞌ Saúl yebꞌ iskꞌahol Jonatán, yebꞌ yu ebꞌnaj soldado Israel, iskonhobꞌ Komam Jahawil yuto potxꞌlaxkamo ebꞌnaj yu espada. Matxa xin waꞌ ebꞌnaj yu bꞌiskꞌulal masanto yet qꞌejbꞌiyalil yinh huneꞌ tzꞌayik tuꞌ. Tzujan tuꞌ isqꞌambꞌen yaꞌ David tet naj tzeh bꞌey halno tet yaꞌ yinh iskamikal yaꞌ Saúl tuꞌ:
—¿Tzet konhobꞌal hach? xhi yaꞌ. Istaqꞌwi naj:
—Hanintiꞌan iskꞌahol huneꞌ naj amalecita ay texol hex Israel hex tiꞌ, xhi naj.
Yalni yaꞌ David tet naj:
—¿Tzet yinh xin machi kaxhxiw islow haqꞌabꞌ yinh yaꞌ sikꞌbꞌiliko yu Komam Jahawil, yaꞌ ayko isreyalo konhobꞌ Israel? xhi yaꞌ. [b]. Yuxin machi hunu mak chu yinikanh isqꞌabꞌ yinh .
Hak tuꞌ xin yu yawtenti yaꞌ David huneꞌ issoldado, yalni yaꞌ tet naj:
—Potxꞌkamo huneꞌ naj tiꞌ, xhi yaꞌ.
Ispotxꞌnikamo naj soldado huneꞌ naj tzeh tuꞌ. Hayet lanhan ispotxꞌlaxkamo naj, yalni yaꞌ David hakaꞌ tiꞌ:
—Tawibꞌanh chitokano hamul tiꞌ, yuto hach kaw hach maxawal yu hatiꞌ tato hach hapotxꞌkamo yaꞌ rey sikꞌbꞌiliko yu Komam Jahawil, xhi yaꞌ.
	[a]1:1 Yinh 1 Samuel chitzotel yibꞌanhilo yaꞌ Saúl yebꞌ yinh tzet iswatxꞌe yaꞌ, haxa 2 Samuel chitzotel yibꞌanh yaꞌ David.
	[b]1:14 Yaꞌ Saúl yet alaxiko yaꞌ reyal, alaxahto aceite yinh iswiꞌ yaꞌ, chal yelapnoj tato alaxiko yaꞌ yinh ismunil Komam Dios, 1Sam. 10:1; Sal. 2:21Sam. 24:6-7; 26:9

Isbꞌit yaꞌ David yet bꞌiskꞌulal chinaniti yaꞌ Saúl yebꞌ yaꞌ Jonatán
Isbꞌitnhen yaꞌ David huneꞌ bꞌit yet bꞌiskꞌulal yu iskamikal yaꞌ Saúl yebꞌ yaꞌ Jonatán, iskꞌahol yaꞌ Saúl. Ischejnikano yaꞌ tato yilal iskuylax ebꞌnaj ah Judá yinh huneꞌ bꞌit tuꞌ, hakaꞌ yu istzꞌibꞌnhelaxkano yul teꞌ hum yet Jaser, bꞌay chal hakaꞌ tiꞌ:
«¡Matanhkanilo yip isqꞌaqꞌal komay hanhonh Israelonh tiꞌ bꞌey witz Gilboa!
¡Maꞌaykꞌay ebꞌnaj winaj kaw ay yelapno koxol!
Mach cheyalilo huneꞌ tuꞌ bꞌey konhobꞌ Gat.
Mach cheyalpaxikꞌo bꞌey yulaj txonhbꞌal bꞌey Ascalón,
haxinwal mach chitzala ebꞌix iskutzꞌin ebꞌnaj filisteo yet chiyabꞌen ebꞌix,
yebꞌ yunhe machi ah tꞌujla ebꞌix iskutzꞌin ebꞌnaj machi circuncisión yinh yu tzalahilal.
Haꞌ witz Gilboa matxahojabꞌ chiꞌay yal chew yebꞌ haꞌ nhabꞌ yibꞌanh.
Matxahojabꞌ chichꞌibꞌ ixim trigo chiꞌaqꞌlax yebꞌalqꞌabꞌehoj,
yuto haꞌ tuꞌ xanhlaxikꞌo yescudo ebꞌnaj winaj kaw ay yelapnoj.
Haꞌ tuꞌ xanhlaxikꞌo yescudo yaꞌ rey Saúl, hakaꞌto machi alaxayo aceite yibꞌanh iswiꞌ yaꞌ yet yok yaꞌ reyal.
Machi hunelo tiꞌ meltzo yaꞌ rey Saúl yebꞌ yaꞌ Jonatán yinh howal ta mach isbꞌak yebꞌ yespada,
yebꞌ islanza yu ischikꞌil,
yebꞌ yu ismantecahil isnimanil ebꞌnaj winaj kaw ay yelapnoj.
Hach Saúl yebꞌ hach Jonatán kaw ochebꞌil hex,
hex kaw xahan ay wuhan, huneꞌnhe heyehi yet itzitz hex, huneꞌnhe yu hekampaxoj,
ekꞌbꞌal heyekꞌ yinh anhe sata noꞌ tꞌiw, ekꞌbꞌal heyip sata noꞌ bꞌalam.
Hex ix ah Israel, oqꞌanhwe yinh yaꞌ Saúl, yaꞌ aniko xil heqꞌap,
qꞌap kaj kajmutzꞌmunhe, yebꞌ qꞌap lino kaw kꞌul, yaniko yaꞌ chꞌen oro yelawilo xil heqꞌap.
¡Tzimi yu yaykꞌay ebꞌyaꞌ kaw ay yelapnoj yinh howal!
¡Ismaqꞌlaxkamo yaꞌ Jonatán iswiꞌ witz nahat yekanh!
Jonatán, hach tiꞌ hakaꞌ wuxhtajan hawehi, kaw chitzꞌay inkꞌulan tawinh.
Ekꞌbꞌal wochehan iskꞌulal hakꞌul sata iskꞌulal iskꞌul hunu ix ix.
¡Tzimi yinh xin tanhilo ebꞌnaj winaj kaw ay yelapnoj,
yetaxkanto ismunlabꞌal ebꞌnaj yet howal!» xhi yaꞌ David.
Alaxiko yaꞌ David reyal yinh Judá
Lahwi tuꞌ isqꞌambꞌen yaꞌ David tet Komam Jahawil hakaꞌ tiꞌ:
—Mamin, ¿chimyu intohan yul hunu konhobꞌ yul ismajul txꞌotxꞌ Judá? xhi yaꞌ.
Istaqꞌwi Komam Jahawil tet yaꞌ:
—Hoꞌ asiꞌ, xhi Komam.
Isqꞌambꞌenpaxo yaꞌ David:
—¿Tzet konhobꞌal xin bꞌay chintohan? xhi yaꞌ.
Istaqꞌwi Komam tet yaꞌ:
—Asiꞌ bꞌey Hebrón, xhi Komam.
Hak tuꞌ yu isto yaꞌ David bꞌey konhobꞌ Hebrón yinito yaꞌ kawanh yixal, ix Ahinoam ah Jezreel, yebꞌ ix Abigail yixalbꞌen naj Nabal ah Carmel. Yinipaxto yaꞌ David ebꞌnaj tzujantikꞌa yintaj, yebꞌ yixal yebꞌ yuninal ebꞌnaj, yehayo ebꞌnaj bꞌey Hebrón. Lahwi tuꞌ yapni ebꞌnaj Judá bꞌey konhobꞌ Hebrón, yaniko ebꞌnaj yaꞌ David isreyalo ebꞌnaj Judá. Yalni ebꞌnaj tet yaꞌ David hakaꞌ tiꞌ:
—Ebꞌnaj ah Jabes-galaad mujni yaꞌ rey Saúl, xhi ebꞌnaj.
Ischejnito yaꞌ David haywanh ischejabꞌ yalno tet ebꞌnaj ah Jabes-galaad hakaꞌ tiꞌ: «Yaqꞌabꞌayo Komam Jahawil isyaxil teyibꞌanh, yuto tzꞌay hekꞌul yinh yaꞌ rey Saúl, hemujni isnimanil yaꞌ. Kaw kꞌulojabꞌ chiyute iskꞌul Komam Jahawil teyinh yebꞌ nanhexnhetikꞌa yu, haxa hanintiꞌan xin xahan chexwilan yu huneꞌ iskꞌulal hewatxꞌe tiꞌ. Yajaꞌ wal tinanh xin mach chexxiwi, aweko yip heyanma, xakam yaꞌ Saúl koreyal, yajaꞌ wal ebꞌnaj Judá kinyakojan ebꞌnaj isreyaloj,» xhi yaꞌ David tuꞌ.
Howal xolbꞌal yaꞌ David yebꞌ ebꞌnaj Israel
Yajaꞌ wal naj Abner, naj iskꞌahol naj Ner, yahawil yinh ebꞌnaj issoldado yaꞌ kamom Saúl, yito naj naj Is-boset, iskꞌahol yaꞌ Saúl bꞌey konhobꞌ Mahanaim, yaniko naj naj Is-boset tuꞌ isreyalo Galaad, yebꞌ Gesuri, yebꞌ Jezreel, yebꞌ Efraín, yebꞌ Benjamín, yebꞌ isreyalo hunteqꞌanxa txꞌotxꞌ Israel. 40 (Kawinaj) habꞌil naj Is-boset, iskꞌahol yaꞌ kamom Saúl yet yok naj reyal yinh ebꞌnaj Israel, kabꞌnhe habꞌil ok naj reyal. Wal yaꞌ David, hanhe ebꞌnaj Judá ok tzujno yinta yaꞌ. Hujebꞌ habꞌil yok wajebꞌ ixahaw ok yaꞌ David tuꞌ reyal bꞌey Hebrón, ayko yul ismajul Judá.
Lahwi tuꞌ yel naj Abner, iskꞌahol naj Ner bꞌey Mahanaim, isto naj bꞌey Gabaón yebꞌ ebꞌnaj issoldado naj Is-boset, naj iskꞌahol yaꞌ kamom Saúl. Hakpax tuꞌ naj Joab, yunin ix Sarvia, el naj bꞌay aya, isto naj yebꞌ ebꞌnaj issoldado yaꞌ David, ischahni isbꞌa ebꞌnaj yebꞌ ebꞌnaj issoldado naj Is-boset bꞌey bꞌay ay ha haꞌ yet Gabaón, iskan linhno huneꞌ majan ebꞌnaj isqꞌaxepal haꞌ, haxa hunxa majan ebꞌnaj xin kan yinh huneꞌxa isqꞌaxepal haꞌ. [c].Yalni naj Abner tet naj Joab hakaꞌ tiꞌ:
—Elojabꞌti haywanho ebꞌnaj tzeh kat yaniko howal kosataj, xhi naj.
Istaqꞌwi naj Joab:
—Kꞌultikꞌa, xhi naj.
Yelti ebꞌnaj yaqꞌleno howal tuꞌ, lahan xin isbꞌisil ebꞌnaj elti yinh hunun majan, 12 (kabꞌlahonhwanh) ebꞌnaj benjaminita elti xol ebꞌnaj issoldado naj Is-boset, iskꞌahol yaꞌ Saúl, yok 12 (kabꞌlahonhwanh) ebꞌnaj elti xol ebꞌnaj issoldado yaꞌ David. Yok tzabꞌno hunun ebꞌnaj soldado tuꞌ yinh iswiꞌ hunun, ishopchanikto ebꞌnaj yespada yul ismotx, yaykꞌay ebꞌnaj, iskamilo ebꞌnaj elti xol issoldado naj Is-boset yebꞌpaxo ebꞌnaj elti xol issoldado yaꞌ David, yuxin Helcat-hazurim [d], . ok isbꞌiho huneꞌ txꞌotxꞌ tuꞌ. Haꞌ xin yul ismajul Gabaón yu huneꞌ tuꞌ. Kaw xin yiqꞌkanokanh yip howal yinh huneꞌ tzꞌayik tuꞌ, isqꞌoji ebꞌnaj issoldado yaꞌ David yinh naj Abner yebꞌ ebꞌnaj soldado Israel. Haꞌ xol howal tuꞌ ayko oxwanh yunin ix Sarvia, haꞌ ton naj Joab, naj Abisai yebꞌ naj Asael. Naj Asael tuꞌ, kaw helan naj isbꞌelwi yinh anhe, lahan isbꞌelwi naj hakaꞌ noꞌ miꞌe sajche. Isto naj Asael tuꞌ istzujnoyo naj Abner, machi xin bꞌay ishekꞌilo isbꞌa naj yinh iswatxꞌ yebꞌ yinh ismek. Haxa yet istꞌanhxiti naj Abner tuꞌ yintaj, yalni naj:
—¿Ham hach tiꞌ Asael hach? xhi naj.
Istaqꞌwi naj:
—Hoꞌ haninan, xhi naj.
Yalni naj Abner tet naj:
—Kꞌul hahekꞌni habꞌa yinh hawatxꞌqꞌabꞌ maka hamekqꞌabꞌ, kat hapotxꞌnikamo hunu ebꞌnaj winaj, kat hawinilo tzet aya, xhi naj. Yajaꞌ mach isje naj Asael isbꞌejaꞌ istzumbꞌen naj Abner tuꞌ. Yuxin yal naj Abner tet naj Asael hunelxa:
—Bꞌej kinhatzumbꞌenan. ¡Lowta inqꞌabꞌan tawinh! Ta hak tuꞌ, ¿tzettaxka kinchihan chinok linhnojan tzotelo tet hawuxhta Joab? xhi naj Abner.
Yajaꞌ mach isje naj Asael isbꞌejaꞌ istzumbꞌen naj Abner tuꞌ, yuxin isqꞌojto naj Abner yoj islanza yinh naj Asael tuꞌ isqꞌaxpon chꞌen yul ismotx naj, yelapno chꞌen yintalto istel yichinh naj Asael tuꞌ, yaykꞌay naj, iskam naj. Sunil ebꞌnaj ekꞌto bꞌey tuꞌ ok linhno yilni naj Asael. Yajaꞌ wal naj Joab yebꞌ naj Abisai to ebꞌnaj istzujuyo naj Abner tuꞌ, haxa yet yah aqꞌbꞌal yapni ebꞌnaj bꞌey witz Amma satakꞌti Gía bꞌay chitokano isbꞌelal txꞌotxꞌ desierto yet Gabaón. Iskutxbꞌaniko isbꞌa ebꞌnaj benjaminita iskꞌatanh naj Abner, hunxanhe yute isbꞌa ebꞌnaj sunil, isto ebꞌnaj iswiꞌ huneꞌ witz tuꞌ. Yahwi naj Abner yinh kaw ip tet naj Joab hakaꞌ tiꞌ:
—¿Tom machi bꞌaqꞌinh chitanh huneꞌ howal koxol tiꞌ? ¿Tom mach chawohtajo tato yinh islahobꞌal ay bꞌiskꞌulal? ¿Bꞌaqꞌinh chakach ebꞌnaj hasoldado tiꞌ isbꞌejni istzumbꞌenikꞌo ebꞌnaj yuxhtaj? xhi naj.
Istaqꞌwi naj Joab hakaꞌ tiꞌ:
—Chiwaqꞌ bꞌinahojan isbꞌi Komam Dios chiwalnihan tato machi makaxhawi hakaꞌ tiꞌ, ebꞌnaj insoldadotiꞌan chistzumbꞌe ebꞌnaj yuxhtaj tiꞌ sunilbꞌal aqꞌbꞌal masanto yet chisajbꞌiloj, xhi naj.
Hak tuꞌ yu yok naj Joab yoqꞌtzeno yukꞌaꞌ noꞌ wakax, yu yok linhno ebꞌnaj soldado, isbꞌejni ebꞌnaj istzumbꞌen yet Israelal tuꞌ, matxa islahiko howal. Wal naj Abner yebꞌ sunil issoldado tuꞌ bꞌelwito ebꞌnaj yinh sunilbꞌal aqꞌbꞌal yul yakꞌalil txꞌotxꞌ Arabá, isqꞌaxpon ebꞌnaj haꞌ Jordán, yekꞌto ebꞌnaj bꞌey Bitrón masanta apni ebꞌnaj bꞌey Mahanaim.
Hak tuꞌ yu isbꞌejni naj Joab istzumbꞌen naj Abner, iskutxbꞌaniko isbꞌa sunil ebꞌnaj issoldado naj Joab tuꞌ, haxa yet isbꞌisni naj issoldado tuꞌ yilni naj ta matxa tzꞌajano ebꞌnaj issoldado yaꞌ David tuꞌ, 19 (bꞌalonhlahonhwanh) ebꞌnaj kam yinh howal, iskampaxo naj Asael. Walpaxo ebꞌnaj issoldado yaꞌ David 360 ebꞌnaj benjaminita yebꞌ ebꞌnaj issoldado naj Abner ispotxꞌkamo ebꞌnaj.
Lahwi tuꞌ yinikanh ebꞌnaj isnimanil naj Asael, yinito ebꞌnaj, ismujlax naj bꞌay mujan ismam naj, bꞌey Belén. Isbꞌelwito naj Joab yebꞌ issoldado sunilbꞌal aqꞌbꞌal, hata bꞌey Hebrón sajbꞌilo yinh ebꞌnaj.
Haꞌ issoldado yaꞌ kamom Saúl yebꞌ issoldado yaꞌ David kaw nahatil yaqꞌ howal xol ebꞌnaj, yajaꞌ wal yaꞌ David yebꞌ issoldado kaw yiqꞌ yip ebꞌnaj, wal naj Is-boset xin, naj iskꞌahol yaꞌ kamom Saúl nixhtejal ispax yip issoldado naj.
	[c]2:13 Naj Joab, yunin yanabꞌ yaꞌ David ye naj, yahawil naj yinh issoldado yaꞌ David, kaw helankano naj sikꞌlebꞌil. 1Sam. 26:6-8
	[d]2:16 Helcat-hazurimhaꞌ chalilo Bꞌay ok howal

Ebꞌnaj iskꞌahol yaꞌ David pitzkꞌa bꞌey Hebrón
(1Cr. 3:1-4)
Haꞌ ebꞌnaj iskꞌahol yaꞌ David Pitzkꞌa bꞌey Hebrón, haꞌ ton ebꞌnaj tiꞌ: naj bꞌabꞌel, haꞌ ton naj Amnón yunin ix Ahinoam, ix ah Jezreel. Naj iskabꞌ, haꞌ ton naj Quileab yunin ix Abigail, ix yixalbꞌen naj kamom Nabal ah Carmel. Naj yox haꞌ ton naj Absalón yunin ix Maaca, iskutzꞌin naj Talmai, isreyal Gesur. Naj iskanh, haꞌ ton naj Adonías, yunin ix Haguit, naj ishoꞌ haꞌ ton naj Sefatías, yunin ix Abital. Naj iswaj, haꞌ ton naj Itream, yunin ix Egla, huneꞌxa yixal yaꞌ David tuꞌ. Haꞌ ebꞌnaj tuꞌ iskꞌahol yaꞌ David Pitzkꞌa bꞌey Hebrón.
Istꞌinhbꞌakano naj Abner istzotiꞌ yebꞌ yaꞌ David
Hayet ayleko howal xol ebꞌnaj issoldado iskꞌahol yaꞌ kamom Saúl yebꞌ ebꞌnaj issoldado yaꞌ David, haꞌ xin naj Abner, kaw yiqꞌ yip naj xol ebꞌnaj iskꞌahol yaꞌ Saúl. Haꞌ yaꞌ kamom Saúl tuꞌ ay huneꞌ iskabꞌ yixal yaꞌ chiyij Rizpa, iskutzꞌin naj Aja. Ay huneꞌ tzꞌayik tiꞌ xin yal naj Is-boset tet naj Abner:
—¿Tzet yinh xin kaxhway yebꞌ ix iskabꞌ yixal inmaman? xhi naj.
Yajaꞌ kaw tit ishowal naj Abner yabꞌen yinh tzet yal naj Is-boset. Istaqꞌwi naj:
—¿Tom txꞌiꞌ hinan chawila? ¿Tom lahan hinan hakaꞌ ebꞌnaj winaj txꞌoj ay bꞌey Judá? Hanintiꞌan kaw kꞌul chiwute hinbꞌahan yinh yuninal hamam Saúl yebꞌ yinh mak ay yu hamam, yebꞌ yinh yamigo hamam, machi xin kach wakojan yul isqꞌabꞌ yaꞌ David tinanh. ¿Tzet yinh xin chabꞌaliko huneꞌ mule tiꞌ wibꞌanhan yebꞌ ix ix tuꞌ? Yaqꞌabꞌayo Komam Dios isyaꞌtajil wibꞌanhan ta mach chinwatxꞌehan hakaꞌ tzet yalkano Komam Jahawil tet yaꞌ David, tato chiyilo Komam ismunil yaꞌ Saúl yebꞌ iskꞌahol yok isreyalo Israel. Chiyakaniko Komam yaꞌ David reyalo isseleloj. Haꞌ xin yaꞌ David tuꞌ chiꞌok reyalo yinh ebꞌnaj Israel yebꞌ yinh ebꞌnaj Judá, chiꞌichiti bꞌey Dan masanta bꞌey Beerseba, xhi naj Abner tuꞌ.
Wal naj Is-boset tuꞌ matxa hunu tzotiꞌ yaqꞌ naj ispajo tet naj Abner, yuto chixiw naj tet naj. Lahwi tuꞌ yanito naj Abner tzotiꞌ tet yaꞌ David hakaꞌ tiꞌ: «¿Mak ay yet txꞌotxꞌ Israel tiꞌ tinanh? Wal xin ta chaje kotꞌinhbꞌakano kotzotiꞌ, hak tuꞌ xin chinokan walaꞌan tet sunil ebꞌnaj Israel ta chiꞌoktzujno ebꞌnaj tawintaj,» xhito naj. Istaqꞌwi yaꞌ David:
—Kꞌultikꞌa, chiko tꞌinhbꞌakano kotzotiꞌ, yajaꞌ ay huneꞌ tzet ye tuꞌ chinqꞌanayojan tawet, mach tonhe chaxhhul ilwal winhan, wal xin yilal chawiti ix Mical, ix iskutzꞌin yaꞌ kamom Saúl, xhi yaꞌ.
Yalnipaxto yaꞌ David tuꞌ tzotiꞌ tet naj Is-boset hakaꞌ tiꞌ: «Aqꞌ meltzoho ix Mical wetan, ix bꞌay kinmohyihan yet winitojan 100 (hokꞌal) iswiꞌ iswinajil ebꞌnaj filisteo tet hamam,» xhito yaꞌ.
Hak tuꞌ yu ischejni naj Is-boset yilaxolo ix Mical tet yichamil, haꞌ ton naj Paltiel, iskꞌahol naj Lais. Yajaꞌ hayet yilaxto ix tuꞌ, isto tzujtzun naj Paltiel yinta ix, yaj kaw chꞌoqꞌ naj masanta apnikano naj bꞌey Bahurim. Haꞌ bꞌey Bahurim tuꞌ yal naj Abner tet naj Paltiel hakaꞌ tiꞌ: «¡Asiꞌ, meltzohantoj!» xhi naj Abner. Ismeltzo naj.
Lahwi tuꞌ istzotel naj Abner tet ebꞌnaj icham winaj yet Israel, yalni naj hakaꞌ tiꞌ: «Payxa kexichiko heyochen yok yaꞌ David tiꞌ hereyaloj, yuxin wal tinanh maꞌapni istzꞌayikal yok yaꞌ isreyalo Israel, yuto haꞌ Komam Jahawil halnikano tet yaꞌ ta haꞌ yaꞌ chikolnilo iskonhobꞌ Komam tiꞌ yul isqꞌabꞌ ebꞌnaj filisteo yebꞌ yul isqꞌabꞌ hunteqꞌanxa konhobꞌ ayko ishowal jinh,» xhi naj.
Istzotelpaxo naj Abner tuꞌ tet ebꞌnaj benjaminita, lahwi tuꞌ isto naj yalno tet yaꞌ David bꞌey Hebrón yinh tzet yu yalni ebꞌnaj Israel yebꞌ ebꞌnaj benjaminita yinh huneꞌ tuꞌ. Hayet isto naj yilno yaꞌ David bꞌey Hebrón, tzujan 20 (hunkꞌalwanh) ebꞌnaj soldado yinta naj. Hayet yapni ebꞌnaj bꞌey tuꞌ, yekꞌtzen yaꞌ David huneꞌ qꞌinh yu ischahni yaꞌ naj Abner yebꞌ ebꞌnaj tzujan yintaj. Lahwi tuꞌ yalni naj Abner tet yaꞌ David hakaꞌ tiꞌ:
—Wal tinanh yilal inmeltzohan, chintohan inkutxbꞌanokojan sunil ebꞌnaj Israel yu yalnikano ebꞌnaj tawet ta chachokkano isreyal ebꞌnaj, hakaꞌ choche hawanma, xhi naj Abner.
Hak tuꞌ yu istaqꞌlikano naj Abner tet yaꞌ David tuꞌ, ispaxto naj yinh tzalahilal.
Ispotxꞌkamo naj Joab naj Abner
Lahwi tuꞌ yapni naj Joab yebꞌ ebꞌnaj issoldado yaꞌ David ispeto ebꞌnaj yinh huneꞌ howal, kaw xin txꞌiꞌal tzet ye tuꞌ yilo ebꞌnaj tet ebꞌnaj bꞌay bꞌey yaqꞌaꞌ howal tuꞌ, iqꞌbꞌil xin sunil tuꞌ yu ebꞌnaj. Hayet yapni ebꞌnaj tuꞌ matxa naj Abner iskꞌatanh yaꞌ David bꞌey Hebrón, yuto hayet istaqꞌli ebꞌnaj tet hunun ispaxti naj Abner tuꞌ yinh tzalahilal. Kaw lanhantotikꞌa yapni naj Joab bꞌey Hebrón yebꞌ ebꞌnaj soldado yal-lax tet naj tato bꞌeykꞌo naj Abner, iskꞌahol naj Ner, tzotelo tet yaꞌ rey David, tzujan istaqꞌli ebꞌnaj tet hunun, ispaxti naj Abner tuꞌ yinh tzalahilal. Hayet yabꞌen naj Joab huneꞌ tuꞌ isto naj iskꞌatanh yaꞌ rey David, yalni naj tet yaꞌ:
«¿Tzet huneꞌ maxawu? Tolabꞌ hulikꞌo naj Abner tzotelo tawet, ¿tzet yinh xin hachahto naj? Mam rey, kaw hawohta naj Abner, iskꞌahol naj Ner, tonhe hulikꞌo naj kach yaqꞌaꞌ subꞌchahoj, yebꞌ tonhe hulikꞌo naj yilaꞌ bꞌaytuꞌwal chachekꞌi yebꞌ tzet chawatxꞌe,» xhi naj.
Lahwi tuꞌ yel naj Joab sata yaꞌ rey David, ischejnito naj ischejabꞌ saywal yinh naj Abner, yajaꞌ wal yaꞌ rey David mach yohtajo yaꞌ huneꞌ tuꞌ, haꞌ xin haꞌ bꞌay huneꞌ kꞌuh chiyij Sira haꞌ tuꞌ meltzo naj Abner yu ebꞌnaj. Haxa yet yapni naj Abner bꞌey Hebrón yijbꞌanto naj Joab naj yintalto ispultahil konhobꞌ tuꞌ yu istzotel ebꞌnaj iskawanhil yinh ewantajil. Haꞌ bꞌey tuꞌ xin ishopchakto naj Joab chꞌen espada yul iskꞌul naj Abner, yinh ishowebꞌ isbꞌajil ismotx naj yehkanh low chꞌen, iskam naj xin. Hak tuꞌ yu ispajtzen naj Joab tet naj Abner yuto haꞌ naj potxꞌnikamo yuxhta naj, haꞌ ton naj Asael. Haxa yet yabꞌenilo yaꞌ rey David yinh tzujaniloxa tato kam naj Abner, yalni yaꞌ hakaꞌ tiꞌ: «Haꞌ sata Komam Jahawil, hanintiꞌan yebꞌ ebꞌnaj inchejabꞌan, mach komulojanh iskamikal naj Abner, iskꞌahol naj Ner. Wal xin aykꞌayojabꞌ ismul naj Joab tuꞌ yibꞌanh, yebꞌ yibꞌanh makta ay yul yatut ismam naj. Ayojabꞌ yabꞌil xol makta ay yul yatut naj, matxahojabꞌ chislinhbꞌa isbꞌa yekꞌ hunteqꞌan yabꞌil xol yikꞌal naj, ay xin ebꞌix ix matxahojabꞌ chilinhi yay istxꞌawobꞌal, kat yul yabꞌil lepra yinh, kat yekꞌ kotxlahi, hayet chiꞌekꞌi chiyikꞌo isqꞌojoch. Ay ej mak ay yul yatut naj Joab tuꞌ xin chimaqꞌlaxkamo yu chꞌen espada, aypaxo mak chꞌaqꞌlen wahil,» xhi yaꞌ.
Haꞌ naj Joab yebꞌ yuxhta Abisai potxꞌni naj Abner yuto haꞌ naj Abner potxꞌni naj Asael, naj yuxhta ebꞌnaj yet yok howal bꞌey Gabaón.
Lahwi tuꞌ yalni yaꞌ rey David tet naj Joab yebꞌ tet sunil issoldado: «Wal tinanh tzilwelo xil heqꞌap, kat heyaniko xil heqꞌap chiyenilo bꞌiskꞌulal, kat heyok oqꞌo yinh naj Abner,» xhi yaꞌ. Tzujan xin yaꞌ rey David yinta anma to mujnokano isnimanil naj Abner tuꞌ. Hayet ismujlax naj Abner bꞌey konhobꞌ Hebrón, yok yaꞌ rey David oqꞌoj, yaniko yip yul isnuqꞌ yaꞌ bꞌay mujlax naj Abner tuꞌ, hakpax tuꞌ sunil anma Israel ok oqꞌo yinh naj. Yaniko yaꞌ rey David huneꞌ bꞌit yet bꞌiskꞌulal yinh naj Abner, yalni yaꞌ hakaꞌ tiꞌ:
«¿Tzet yinh xin hak tuꞌ yu iskam naj Abner hakaꞌ chu iskam ebꞌnaj kaw txꞌoj?
Mach kꞌal-lax haqꞌabꞌ yebꞌ hawoj yu chꞌen cadena,
¿tzet xin yu hawaykꞌayi?
Hakaꞌ chiyu yaykꞌay hunu mak yul isqꞌabꞌ ebꞌnaj txꞌoj isnabꞌal,
hak tuꞌ yu hakami,» xhi yaꞌ.
Lahwi tuꞌ yokpaxo sunil anma oqꞌo bꞌay mujlax naj Abner tuꞌ. Isto ebꞌnaj chejabꞌ yalno tet yaꞌ David tato chiwaꞌ yaꞌ yalanhto maxhto chiꞌay numna yinh huneꞌ tzꞌayik tuꞌ, yajaꞌ yaqꞌ bꞌinaho yaꞌ isbꞌi Komam Dios yalni yaꞌ hakaꞌ tiꞌ: «Yaqꞌabꞌayo Komam Dios isyaꞌtajil wibꞌanhan tato chinwaꞌan maka ta chinlohan hunu tzet ye tuꞌ yalanhto maxhto chito tzꞌayik,» xhi yaꞌ.
Sunil anma Israel abꞌenilo tzet yal yaꞌ rey David tuꞌ, kaw xin ischah iswiꞌ ebꞌnaj yinh tzet yal yaꞌ; yebꞌ xin sunil tzet iswatxꞌe yaꞌ rey David tuꞌ kaw tzala anma yinh. Istxumnilo sunil anma Israel yinh huneꞌ tzꞌayik tuꞌ tato machi ismul yaꞌ David yinh iskamikal naj Abner, iskꞌahol naj Ner. Lahwi tuꞌ yalnipaxo yaꞌ rey David tet ebꞌnaj Issoldado: «¿Tom mach heyohtajoj tato makam huneꞌ naj kaw helan, naj iswiꞌehal yeko yinh konhobꞌ Israel tiꞌ? Haꞌ Komam Dios kinsaynikojan isreyalo Israel tiꞌ, yajaꞌ chiwabꞌehan ispax wipan yu yip istxꞌojal iswatxꞌe ebꞌnaj yunin ix Sarvia tiꞌ. ¡Haꞌojabꞌ Komam Jahawil chipajtzen tet ebꞌnaj watxꞌen huneꞌ istxꞌojal tiꞌ!» xhi yaꞌ.
Potxꞌlaxkamo naj Is-boset
Hayet yabꞌen naj Is-boset, naj iskꞌahol naj kamom Saúl tato potxꞌlaxkamo naj Abner bꞌey Hebrón, ispax yip naj isxiwpaxokanh sunil anma Israel. Ay xin kawanh ebꞌnaj ischejabꞌ naj Is-boset tuꞌ yahawiltikꞌa yeko yinh hunbꞌulan ebꞌnaj elqꞌom; huneꞌ naj chiyij Baana, hunxa naj xin chiyij Recab. Ebꞌnaj kawanh tuꞌ iskꞌahol naj Rimón ye ebꞌnaj, naj ay bꞌey Beerot yul ismajul istxꞌotxꞌ ebꞌnaj Benjamín (haꞌ anma ay bꞌey Beerot tuꞌ yikꞌalto yaꞌ Benjamín ye ebꞌnaj; yajaꞌ xin elkanh ebꞌnaj bꞌey istxꞌotxꞌ ebꞌnaj Benjamín tuꞌ, isto ebꞌnaj bꞌey Gitaim. Haꞌ tuꞌ xin ay ebꞌnaj tinanh, yaj nan konhobꞌ yehayo ebꞌnaj).
Wal yaꞌ kamom Jonatán, iskꞌahol yaꞌ Saúl, ay huneꞌ iskꞌahol yaꞌ chiyij Mefi-boset, qꞌahnato isbꞌajil yoj. Hayet howebꞌ habꞌil naj Mefi-boset tuꞌ, yapni isqꞌumal bꞌey Jezreel tato potxꞌlaxkamo yaꞌ Saúl yebꞌ yaꞌ Jonatán yinh howal, yuxin hayet yabꞌen ix chiꞌilni naj Mefi-boset huneꞌ tuꞌ, yelkanh ix yinh anhe yebꞌ naj nichꞌan Mefi-boset, yaykꞌay naj yu ix, hak tuꞌ yu isqꞌahto yoj naj iskabꞌil.
Isto naj Recab yebꞌ naj Baana, ebꞌnaj iskꞌahol naj Rimón ah Beerot bꞌey yatut naj Is-boset yinh chumanil, yet kaw ayko yip qꞌaꞌ, yokto ebꞌnaj yul yatut naj Is-boset yet lanhan isway naj yul iscuarto sat istxꞌat. Hayet yapni ebꞌnaj bꞌey yatut naj tuꞌ, haꞌ ix chitanhen ispultahil yamaqꞌil teꞌ nha tuꞌ, lahwinhe iswatxꞌenilo ix ixim trigo, iswaykanh ix, yuxin mach yil ix yokto naj Recab yebꞌ yuxhtaj, haꞌ ton naj Baana, yul nha. Hayet yokto ebꞌnaj yul nha tuꞌ, lanhan isway naj Is-boset yul iscuarto yibꞌanh istxꞌat, ismaqꞌnikamo ebꞌnaj naj, istzokꞌnilto ebꞌnaj iswiꞌ naj. Yinito ebꞌnaj iswiꞌ naj, kaw xin sunilbꞌal huneꞌ aqꞌbꞌal tuꞌ bꞌelwi ebꞌnaj yul isbꞌehal Arabá. Yinito ebꞌnaj iswiꞌ naj Is-boset tet yaꞌ rey David bꞌey Hebrón, yalni ebꞌnaj tet yaꞌ hakaꞌ tiꞌ:
—Mam rey, majitijanh iswiꞌ naj Is-boset, naj iskꞌahol yaꞌ kamom Saúl, yaꞌ aniko howal tawinh, yaꞌ yoche kaxhispotxꞌoꞌ, wal tinanh xin haꞌ Komam Jahawil pajtzen tet yaꞌ Saúl yebꞌ tet iskꞌahol yinh tzet kach yute tuꞌ, xhi ebꞌnaj.
Istaqꞌwi yaꞌ rey David tet naj Recab yebꞌ tet yuxhta naj, haꞌ ton naj Baana, ebꞌnaj iskꞌahol naj Rimón, ay bꞌey konhobꞌ Beerot, yalni yaꞌ:
—Chiwaqꞌ bꞌinahojan isbꞌi Komam Jahawil, Komam kinkolnihan yinh sunil inbꞌiskꞌulalan. Chiwalnihan ta hayet yapni huneꞌ naj yalno wetan bꞌey Siclag tato kam yaꞌ Saúl, ham yalni huneꞌ naj tuꞌ tato kaw chintzalahan wabꞌenan tato kam yaꞌ Saúl tuꞌ, machoj, wal xin inkachan naj, inchejnihan potxꞌlaxokamo naj yu tzet bꞌey naj yalaꞌ wettuꞌan. Ta hak tuꞌ wutehan huneꞌ naj tuꞌ, ¿haꞌ tom hex tiꞌ, mach chinchejikojan inchejabꞌan kexispotxꞌni kamoj? ¿Hatokꞌanabꞌ hex mach chexinpotxꞌkamojan? Yuto kaw txꞌoj hex, kexbꞌey hemaqꞌaꞌ kamo huneꞌ naj machi ismul yet lanhan isway yul yatut. Yuxin wal tinanh ¿tom mach chinqꞌanayojan istohol hemul heyako tuꞌ? Yuxin chinchejtojan inchejabꞌan kexispotxꞌnokamoj, kat heyel yul sat yibꞌanhqꞌinal tiꞌ, xhi yaꞌ David.
Lahwi tuꞌ, ischejnito yaꞌ rey David issoldado ispotxꞌoꞌkamo ebꞌnaj kawanh tuꞌ, istzokꞌnilto ebꞌnaj isqꞌabꞌ ebꞌnaj yebꞌ yoj ebꞌnaj, istꞌunhbꞌalaxkanh isnimanil ebꞌnaj tuꞌ bꞌey huneꞌ kꞌuh ay bꞌey Hebrón; tzujan tuꞌ yinito ebꞌnaj ischejabꞌ yaꞌ David iswiꞌ naj Is-boset, ismujni ebꞌnaj bꞌey Hebrón bꞌay mujan naj Abner.
Hal-laxikꞌoj ta haꞌ yaꞌ David chꞌok reyal yinh txꞌotxꞌ Israel
(1Cr. 11:1-3)
Lahwi tuꞌ isto sunil hunun majan ebꞌnaj Israel bꞌey Hebrón tzotelo tet yaꞌ David, yalni ebꞌnaj: «Ilkꞌanabꞌi, habꞌajil jehanh, hachibꞌehal jehanh. Yinh kaw yeli haꞌ yaꞌ Saúl ok koreyalojanh, yajaꞌ xin hach hawijbꞌakꞌo ebꞌnaj issoldado yaꞌ yinh howal. Yebꞌpaxo huneꞌxa, haꞌ Komam Jahawil halnikano tawet ta hach chawijbꞌa konhobꞌ Israel, kat hawok isreyaloj,» xhi ebꞌnaj.
Hul sunil ebꞌnaj ichamtaxa xol ebꞌnaj Israel tzotelo tet yaꞌ David bꞌey Hebrón, iswatxꞌenkanoyo yaꞌ istzotiꞌ yebꞌ ebꞌnaj sata Komam Jahawil. Yalaxayo aceite yibꞌanh iswiꞌ yaꞌ David yet yok yaꞌ reyal. 30 (Lahonhebꞌ iskawinaj) habꞌil yaꞌ David yet yok yaꞌ reyal yinh konhobꞌ Israel, wal xin 40 (kawinaj) habꞌil ok yaꞌ reyal. Hujebꞌ habꞌil yok wajebꞌ ixahaw ok yaꞌ isreyalo txꞌotxꞌ Judá, yok 33 (oxlahonhebꞌ iskawinaj) habꞌil ok yaꞌ isreyalo sunil txꞌotxꞌ Israel yebꞌ txꞌotxꞌ Judá bꞌey Jerusalén.
Qꞌoji yaꞌ rey David yinh konhobꞌ Sión
(1Cr. 11:4-9)
Lahwi tuꞌ isto yaꞌ rey David yebꞌ issoldado yanoko howal yinh konhobꞌ Jerusalén, iskonhobꞌ ebꞌnaj jebuseo, [e], masanto yinh istiempohal yaꞌ David. yuto haꞌ ebꞌnaj jebuseo tuꞌ majnheyo txꞌotxꞌ Jerusalén. Yajaꞌ yalto ebꞌnaj jebuseo tet yaꞌ rey David hakaꞌ tiꞌ: «Hach tiꞌ mach chu hawokti yul kokonhobꞌ tiꞌanh, yuto hanhechꞌan ebꞌnaj mach chu yilni yebꞌ ebꞌnaj chikotxxi mach chaxhchaniktij,» xhi ebꞌnaj. (Yal ebꞌnaj hakaꞌ tuꞌ yuto istxum ebꞌnaj tato mach chiqꞌoji yaꞌ rey David yinh iskonhobꞌ ebꞌnaj tuꞌ.) Yajaꞌ qꞌoji yaꞌ rey David yinh konhobꞌ Sión tuꞌ, yuxin chihal-lax yinh konhobꞌ tuꞌ tinanh ta iskonhobꞌ yaꞌ rey David. Hayet maxhto chito ebꞌnaj yaqꞌaꞌ howal yinh konhobꞌ Jebús tuꞌ, yalni yaꞌ rey David tet ebꞌnaj issoldado hakaꞌ tiꞌ: «Sunil mak chito yaqꞌaꞌ howal yinh ebꞌnaj jebuseo, chiꞌahto yul isbꞌeh ha haꞌ chꞌahapno yul konhobꞌ, kat yok ismaqꞌnokamo sunil ebꞌnaj mach chu yilni yebꞌ xin ebꞌnaj chikotxxi; ebꞌnaj tuꞌ chinyahnihan,» xhi yaꞌ David. Yuxin chihal-lax hakaꞌ tiꞌ: «Ebꞌnaj mach chu yilni yebꞌ ebꞌnaj chikotxxi, mach chu yokto ebꞌnaj yul Yatut Komam,» xhi. Lahwi tuꞌ yehayo yaꞌ David yul konhobꞌ, yaniko yaꞌ isbꞌi konhobꞌ Iskonhobꞌ yaꞌ David. Iswatxꞌenkanh yaꞌ kꞌubꞌ yinh ishoyanil konhobꞌ, ichitati bꞌey Milo, yokkanapno yul konhobꞌ. [f], Kaw xin yiqꞌ yip ismay yaꞌ rey David tuꞌ, yuto Komam Dios Yahawil yinh sunil, ayko yetbꞌiho yaꞌ.
	[e]5:6 Ebꞌnaj jebuseo, mach ilaxilo ebꞌnaj sat istxꞌotxꞌ yinh istiempohal yaꞌ Josué, Jos. 15:63; Jue. 1:21
	[f]5:9 Iskonhobꞌ yaꞌ Davidhak tuꞌ yute yaniko yaꞌ David yinh konhobꞌ Jerusalén, yuto haꞌ yaꞌ aqꞌni aykꞌayoj, yaniko yaꞌ konhobꞌ tuꞌ iskonhobꞌoj.

Yati naj rey Hiram ischejabꞌ tet yaꞌ David
(1Cr. 14:1-2)
Naj Hiram isreyal Tiro, ischejti naj ismunlawom munla yinta yaꞌ rey David, yanipaxti naj teꞌ cedro, yebꞌ ebꞌnaj hutxꞌum teꞌ, yebꞌ ebꞌnaj chitzehni chꞌen chꞌen chiꞌokniko yinh kꞌubꞌ; ebꞌnaj tuꞌ xin watxꞌenkanh yatut yaꞌ David. Hak tuꞌ yu istxumnilo yaꞌ David ta haꞌ kaw Komam Jahawil aniko yaꞌ isreyalo konhobꞌ Israel, yiqꞌni yip ismunil yaꞌ yinh reyal tuꞌ, yuto ochebꞌil konhobꞌ Israel yu Komam Dios.
Yuninal yaꞌ David pitzkꞌa bꞌey Jerusalén
Haxa yet ayxa yaꞌ rey David bꞌey Jerusalén, yet lahwi yehayo yaꞌ bꞌey Hebrón, yiqꞌni yaꞌ hunteqꞌanxa ebꞌix yixalo, ispitzkꞌa hunteqꞌanxa iskꞌahol yebꞌ hunteqꞌanxa iskutzꞌin yaꞌ. Hak tiꞌ isbꞌi yuninal yaꞌ Pitzkꞌa bꞌey Jerusalén: Naj Samúa, naj Sobab, naj Natán, yaꞌ Salomón, naj Ibhar, naj Elisúa, naj Nefeg, naj Jafía, naj Elisama, naj Eliada yebꞌ naj Elifelet.
Qꞌoji yaꞌ David yinh ebꞌnaj filisteo
(1Cr. 14:8-17)
Hayet yabꞌenilo ebꞌnaj filisteo tato alaxiko yaꞌ David isreyalo Israel, iskutxbꞌan isbꞌa ebꞌnaj, isto ebꞌnaj issayno yaꞌ rey David, yajaꞌ hayet yabꞌenilo yaꞌ huneꞌ tuꞌ, isto yaꞌ iskolno isbꞌa bꞌay chebꞌa isbꞌa ebꞌnaj yet chiꞌok howal. Yapni ebꞌnaj filisteo tuꞌ yanoko howal yinh yaꞌ rey David, iswatxꞌen ebꞌnaj iscampamento bꞌey akꞌal Refaim. Isqꞌambꞌen yaꞌ rey David tet Komam Jahawil hakaꞌ tiꞌ:
—Mamin, ¿chimkintohan waqꞌaꞌan howal yinh ebꞌnaj filisteo tuꞌ? ¿Chimhawako ebꞌnaj yul inqꞌabꞌan? xhi yaꞌ. Istaqꞌwi Komam tet yaꞌ:
—Asiꞌ, kat hawaniko howal yinh ebꞌnaj filisteo tuꞌ yuto chiwakojan ebꞌnaj yul haqꞌabꞌ, xhi Komam.
Isto yaꞌ David yanoko howal yinh ebꞌnaj filisteo tuꞌ, isqꞌoji yaꞌ yinh ebꞌnaj bꞌey Baal-perazim, yalni yaꞌ hakaꞌ tiꞌ: «Maspohlikto Komam Jahawil huneꞌ bꞌeh xol ebꞌnaj ayko ishowal winhan, hakaꞌ chu ispolnito haꞌ elomaꞌ isbꞌeh,» xhi yaꞌ. Yuxin Baal-perazim yuteko yaꞌ isbꞌi txꞌotxꞌ bꞌay yu huneꞌ tuꞌ. Isbꞌejnikano ebꞌnaj filisteo istioxh bꞌey tuꞌ, isnhusnito yaꞌ rey David yebꞌ issoldado hunteqꞌan tioxh tuꞌ.
Lahwi tuꞌ ismeltzo ebꞌnaj filisteo, iskutxbꞌaniko isbꞌa ebꞌnaj yu yaniko ebꞌnaj howal yinh ebꞌnaj Israel, iswatxꞌenkanh ebꞌnaj iscampamento bꞌey akꞌal Refaim. Isqꞌambꞌen yaꞌ rey David tet Komam Jahawil tato chito yaꞌ yaqꞌaꞌko howal, istaqꞌwi Komam tet yaꞌ:
—Ako howal yinh ebꞌnaj, yajaꞌ mach chachok sata ebꞌnaj, wal xin chehoyayo ebꞌnaj satakꞌti teꞌ balsamera. Haxa yet chawabꞌen isbꞌili istinhni yay oje yibꞌanh iswiꞌ teꞌ balsamera, [g] kat heyelti yinh ebꞌnaj filisteo, yuto chinbꞌabꞌihan tesataj, kat inpotxꞌnikamojan ebꞌnaj yul iscampamento tuꞌ, xhi Komam.
Isyijen yaꞌ rey David hakaꞌ yu yalni Komam Jahawil tet yaꞌ. Ismaqꞌnikamo yaꞌ ebꞌnaj filisteo bꞌey Geba masanta bꞌey Gezer.
	[g]5:24 Yet chawabꞌen yay oje, haꞌ chal yelapno ta haꞌ ebꞌnaj ischejabꞌ Komam Dios tit satkanh yinh huneꞌ howal tuꞌ.

Yoche yiqꞌato yaꞌ David isKaxhahil istrato Komam Bꞌey Jerusalén
(1Cr. 13:5-14)
Lahwi tuꞌ iskutxbꞌanpaxiko yaꞌ rey David ebꞌnaj Israel, kaw kꞌul yinh howal, iskutxbꞌako yaꞌ 30 (lahonhebꞌ iskawinaj) mil ebꞌnaj soldado tuꞌ. Isto yaꞌ rey David yebꞌ ebꞌnaj soldado bꞌey Baala ayko yul ismajul Judá, ishekꞌni yaꞌ isKaxhahil istrato Komam Dios, bꞌay chiꞌaqꞌlax bꞌinaho isbꞌi Komam Yahawil yinh Sunil, Komam Jahawil eyayo xolbꞌal kawanh querubín linhaniko istiꞌ Kaxha tuꞌ. Haꞌ xin bꞌey yatut naj Abinadab ay bꞌey huneꞌ wonhan, haꞌ tuꞌ ayikto kaxha tuꞌ, yinilti ebꞌnaj teꞌ bꞌey tuꞌ, yanahto ebꞌnaj teꞌ yul huneꞌ carruaje kaw akꞌto. Haꞌ xin naj Uza yebꞌ naj Ahío, ebꞌnaj iskꞌahol naj Abinadab ijbꞌan noꞌ wakax nhikꞌnhe carruaje tuꞌ. Hayet ishekꞌni ebꞌnaj isKaxhahil istrato Komam bꞌey yatut naj Abinadab, bꞌey wonhan tuꞌ, haꞌ naj Ahío bꞌabꞌi sata teꞌ Kaxha tuꞌ. Wal yaꞌ rey David yebꞌ sunil ebꞌnaj Israel tzujan yinta tuꞌ chibꞌitni ebꞌnaj yinh sunil yanma, chitꞌujla yah ebꞌnaj sata Komam Jahawil, chixin yaniko ebꞌnaj teꞌ arpa, teꞌ salterio, chꞌen pandereta, teꞌ suꞌ yebꞌ cimbalo. Haxa yet yapni ebꞌnaj bꞌay chiwatxꞌelaxilo istrigo naj Nacón istxaqꞌmo noꞌ wakax nhikꞌnhe carruaje bꞌay ayahto teꞌ Kaxha tuꞌ, istit sutna teꞌ, istzabꞌni naj Uza teꞌ yunhe machi aykꞌay teꞌ. Istit ishowal Komam Dios yinh naj Uza, yuto istzabꞌ naj teꞌ Kaxha, yaykꞌay naj iskꞌatanh teꞌ, iskamilo naj.
Kaw xin ok bꞌiskꞌulal yinh yaꞌ rey David, yu kam naj Uza yu Komam Jahawil, yaniko yaꞌ David Pérez-uza, isbꞌi bꞌay kam naj Uza tuꞌ, hakto tuꞌ xin isbꞌi tinanh. Haꞌ yinh huneꞌ tzꞌayik tuꞌ kaw xiw yaꞌ rey David tet Komam Jahawil, yuxin yal yaꞌ hakaꞌ tiꞌ: «Ta hak tuꞌ, ¿tzet kinchihan chiwinitojan Kaxha yet istrato Komam Jahawil tiꞌ yul watutan?» xhi yaꞌ. Hak tuꞌ xin matxa yito yaꞌ David teꞌ Kaxha tuꞌ iskꞌatanh yul konhobꞌ chiyij iskonhobꞌ yaꞌ David; wal xin ischej yaꞌ ilaxoto teꞌ bꞌey yatut naj Obed-edom, naj geteo. Iskankano isKaxhahil istrato Komam oxebꞌ ixahaw bꞌey yatut naj Obed-edom, naj geteo, yanayo Komam Jahawil isyaxil yibꞌanh naj Obed-edom yebꞌ yibꞌanh sunil mak ay yul yatut naj.
Yito yaꞌ David Kaxha bꞌey Jerusalén
Apni hal-laxo tet yaꞌ rey David hakaꞌ tiꞌ: «Yayo Komam Jahawil isyaxil yibꞌanh naj Obed-edom yebꞌ yibꞌanh makta ay yul yatut naj yebꞌ yibꞌanh sunil tzet ay naj yu huneꞌ Kaxha tuꞌ,» xhi. Hayet yabꞌen yaꞌ rey David tzotiꞌ tuꞌ, isto yaꞌ yinoti teꞌ Kaxha tuꞌ bꞌey yatut naj Obed-edom, yinito yaꞌ teꞌ yinh tzalahilal bꞌey konhobꞌ chiyij Iskonhobꞌ yaꞌ David. Haxa yet xabꞌelwito ebꞌnaj iqꞌnhe teꞌ tuꞌ wajebꞌ xalabꞌ, yaqꞌni yaꞌ rey David huneꞌ noꞌ wakax, yebꞌ huneꞌ noꞌ winaj meꞌ kaw bꞌaqꞌich xahanbꞌalil tet Komam.
Ayko xil isqꞌap ebꞌnaj sacerdote qꞌap efod nabꞌa lino yinh yaꞌ rey David, chixin ah tꞌujla yaꞌ yinh sunil yanma sata Komam Jahawil. Hak tuꞌ yu yinito yaꞌ rey David yebꞌ sunil ebꞌnaj Israel isKaxhahil istrato Komam tuꞌ yinh tzalahilal.
Haxa yet yapni isKaxhahil Komam bꞌey konhobꞌ chiyij iskonhobꞌ yaꞌ David, yilnilti ix Mical, iskutzꞌin yaꞌ kamom Saúl yul ventanah tato chiꞌah tꞌujla yaꞌ David sata Komam Dios, isyahnikanh ix yaꞌ.
Lahwi tuꞌ yalaxikto Kaxha yet istrato Komam yiktabꞌal huneꞌ qꞌap mantiado yaqꞌ watxꞌe yaꞌ rey David, isnhusni yaꞌ xahanbꞌal tet Komam Jahawil, yaltenpaxo yaꞌ xahanbꞌal yet aqꞌankꞌulal. Hayet lahwi yalten yaꞌ xahanbꞌal tet Komam Dios, isqꞌanni yaꞌ iskꞌulal Komam yibꞌanh konhobꞌ tuꞌ yinh isbꞌi Komam Jahawil, Komam kaw aykano yip. Sunil ebꞌnaj Israel iskutxbꞌa isbꞌa bꞌey tuꞌ, ebꞌnaj winaj yebꞌ ebꞌix ix, aqꞌlax hunun ispan, yebꞌ ischibꞌe, yebꞌ teꞌ tajin uva; lahwi tuꞌ ismeltzo anma yatut. [image: 51.TIF] 

Wal yaꞌ rey David, meltzo yaꞌ yatut yu isqꞌanni yaꞌ iskꞌulal Komam yibꞌanh makta ay yul yatut, yelti ix Mical, yixal yaꞌ ischahnoj, yalni ix tet yaꞌ hakaꞌ tiꞌ:
—Wal tinanh kaw maꞌel hapixan hach isreyal Israel, hayeni hanimanil tet ebꞌix ischejabꞌ ebꞌnaj chimunla tawintaj, txꞌixobꞌal maxawute habꞌa hakaꞌ hunu komon anma, xhi ix tet yaꞌ.
Istaqꞌwi yaꞌ tet ix:
—Yeli kinahtꞌujlahan, yajaꞌ sata Komam Jahawil, Komam kinsaynikojan reyalo selelo hamam yebꞌ selelo hanoh, kinyakojan yahawo yinh jet konhobꞌ Israel, iskonhobꞌ Komam Jahawil, yuxin kinahtꞌujlahan sata Komam. Ekꞌbꞌalto xin chito wiyo hinbꞌahan, chiꞌel inpixanan hakaꞌ hawalni tiꞌ, yajaꞌ wal yul sat ebꞌix ix chawal tiꞌ, kaw ay welapnojan, xhi yaꞌ.
Wal ix Mical, iskutzꞌin yaꞌ kamom Saúl, hatax yet yalni ix ta txꞌixobꞌal yu yaꞌ David, islinhi yuninwi ix.
Ay tzet istaqꞌwe Komam Dios tet yaꞌ rey David
(1Cr. 17:1-27)
Hayet yehayo yaꞌ rey David yul yatut, yebꞌpaxo xin ayxako yaꞌ yinh aqꞌankꞌulal yu Komam Jahawil yebꞌ hunteqꞌanxa konhobꞌ hoyaniko yinh konhobꞌ bꞌay ay yaꞌ, matxa xin howal xol. Tzujan tuꞌ xin yalni yaꞌ David tet yaꞌ Natán, ischejabꞌ Komam Dios hakaꞌ tiꞌ:
—Ilkꞌanabꞌ tinanh, hanintiꞌan, ayiniktijan yul huneꞌ nha cedro ayko yich. Walpaxo isKaxhahil istrato Komam yul mantiado ayiktoj, xhi yaꞌ.
Istaqꞌwi yaꞌ Natán tet yaꞌ:
—Watxꞌe tzet chal hawanma, yuto ayko Komam Dios hawetbꞌihoj, xhi yaꞌ.
Yajaꞌ yinhtikꞌa huneꞌ aqꞌbꞌal tuꞌ xin tzotel Komam Jahawil tet yaꞌ Natán, yalni Komam tet yaꞌ: «As tzotelanh tet inchejabꞌan, yaꞌ David, kat hawalni tato hanin Yahawilintiꞌan, chiwalan hakaꞌ tiꞌ: “David, ¿tom chawatxꞌe hunun nha bꞌay chinehayojan?” xhi Komam. Yalnipaxo Komam: “Yinh kaw isyelal yettaxtikꞌa yet winiltijan konhobꞌ Israel sat txꞌotxꞌ Egipto masanto tinanh, maxhto bꞌay chinehikꞌojan yul hunu nha, wal xin yulnhe qꞌap mantiado kinehikꞌojan. Yinh sunilbꞌal tiempo yet wekꞌan yebꞌ ebꞌnaj Israel, machi hunelo inqꞌanan tet ebꞌnaj ijbꞌalom, ebꞌnaj wakojan istanhemalo inkonhobꞌan hakaꞌ tiꞌ: ‘¿Tzet yinh mach hewatxꞌekanh hunu watutan cedro chꞌok yich?’ Mach kinchihojan. [h], yuto mach chiꞌok isnoqꞌal teꞌ.Yuxin chawal tet yaꞌ David, yaꞌ inchejabꞌ tuꞌan hakaꞌ tiꞌ: ‘Asiꞌ, hak tiꞌ yalni Komam Jahawil kaw aykano yip. Haninan, kaxhwilojan tanhe meꞌ, kaxhwanikojan yahawilo inkonhobꞌ Israelan. Ayinikojan hawetbꞌihoj yinh bꞌayejtuꞌwal kach ekꞌi, intanhtzenilojan sunil ebꞌnaj ayko ishowal tawinh tasataj. Wanikojan hamay hakaꞌ yalaxiko ismay ebꞌnaj nime winaj ay yelapnoj ay yul sat yibꞌanhqꞌinal tiꞌ. Yebꞌpaxo xin chiwaqꞌan hetxꞌotxꞌ bꞌay chexehi, hex inkonhobꞌtiꞌan. Machi xin hunu mak chexiniloj, matxa xin chexyeta ebꞌnaj ayko ishowal teyinh hakaꞌ yet yichebꞌanil, yet wanikojan ebꞌnaj juez ijbꞌalomal yinh inkonhobꞌan, haꞌ ton Israel. Yajaꞌ wal tawet xin chiwaqꞌan xewilal yunhe matxa howal chako hunteqꞌanxa konhobꞌ ayko ishowal tawinh. Chiwalnipaxojan hawabꞌeꞌ tato haꞌ hakꞌahol chiꞌok reyal haselelo bꞌaqꞌinh. Haxa yet chiꞌapni istiempohal bꞌay chachkami, kat hamujlax bꞌay mujan hamam, haninan chiwakojan huneꞌ hakꞌahol tuꞌ reyal haseleloj, chiwanikojan sunil yul isqꞌabꞌ. Haꞌ naj xin chiwatxꞌenkanh watutan, kat wanikojan huneꞌ munil reyalil tet yikꞌal iskꞌahol hakꞌahol yinh sunilbꞌal tiempo. [i].Haninan chinokan ismamo naj, kat yok naj inkꞌaholojan, yajaꞌ tato chiswatxꞌe naj istxꞌojal, chiwayojan isyaꞌtajil yibꞌanh naj, kat waqꞌnihan yijaꞌ naj yu teꞌ kꞌax, maka hakaꞌ chu yaqꞌni naj mame tzꞌum yijaꞌ iskꞌahol. Yajaꞌ matxa chinhekꞌilojan iskꞌulchꞌanil inkꞌulan yinh naj, hakaꞌ yu inhekꞌnilojan iskꞌulchꞌanil inkꞌulan yinh yaꞌ Saúl, hakaꞌ yu winilojan yaꞌ Saúl yinh hasat. Haꞌ hamunil yinh reyalil tiꞌ yebꞌ ebꞌnaj hakꞌahol chiꞌok haseleloj, chiwaqꞌan teyet yinh sunilbꞌal tiempo,’ kachi tet yaꞌ David,” xhi Komam.»
Yal yaꞌ Natán sunil tuꞌ tet yaꞌ rey David hakaꞌtikꞌa yu yilni yaꞌ yinh sajsatil, yebꞌ hakaꞌtikꞌa yu yabꞌen yaꞌ tzet yal Komam. Hayet yabꞌen yaꞌ rey David hunteqꞌan tzotiꞌ tuꞌ, yokto yaꞌ yul qꞌap mantiado aykanh yatuto Komam Jahawil, yok yaꞌ sata Komam, yalni yaꞌ hakaꞌ tiꞌ: «Mamin, ¿tom ay yelapno wichmaman yebꞌ inmaman yebꞌ inmiꞌan yuxin chawaqꞌ huneꞌ munil kaw ay yelapno tiꞌ wetan yu wokan reyal yinh Israel? ¿Tom xin hanikꞌnhechꞌan yelapno huneꞌ tiꞌ hawalni, hawalnipaxkanoj tato inkꞌaholan chiꞌok reyal inselelojan bꞌaqꞌinh? ¡Mamin, machi hunu naj winaj chiwatxꞌen hakaꞌ tzet chawatxꞌe! Mam Wahawil, matzet tzꞌaj walaꞌan tawet, yuto kinhawohtajan hanin hachejabꞌ intiꞌan. Hawatxꞌe sunil tzet kaw chikꞌay kokꞌul jilni, hakaꞌtikꞌa yu hawalnikanoj, yuto hak tuꞌ el yinh hakꞌul yunhe wohtanhenilojan hanin hachejabꞌ intiꞌan. Mam Wahawil, inDiosalan, kaw nimankano hawelapnoj, machi hunuxa dios tasataj, hunchꞌan Dios aya, hachnhechꞌan hakaꞌtikꞌa yu jabꞌenanh sunil, yu kotxikinanh. Wal hakonhobꞌ Israel tiꞌ, machi hunuxa konhobꞌ hakaꞌ; hanhechꞌan kaw ay yelapnoj xol sunil konhobꞌ ay yul sat yibꞌanhqꞌinal tiꞌ yul hasat, hakolilo yul isqꞌabꞌ isyaꞌtajil, hawaniko hakonhobꞌoj, hawaniko ismay, hayeni nimeta kꞌaybꞌalkꞌule yebꞌ tzetaj kaw ay yelapnoj tet. Hakolilo konhobꞌ Israel tiꞌ sat txꞌotxꞌ Egipto, hatanhtzenilo ej konhobꞌ, yebꞌ hunteqꞌan isdiosal anma tuꞌ yinh sat. Mam Wahawil, hach hawako konhobꞌ Israel hakonhobꞌoj yinh sunilbꞌal tiempo, hach xin isDiosal ebꞌnaj.
»Wal tinanh xin Mam Wahawil, inDiosalan, yijabꞌ isbꞌa sunil tzet halbꞌilkano hawu winhan, hanin hachejabꞌ intiꞌan, yebꞌpaxo yinh inkꞌaholan chiꞌok reyal inselelojan bꞌaqꞌinh. Kaw niman yelapno habꞌi yinh sunilbꞌal tiempo, kat yal-laxi tato hach tiꞌ Yahawil kaw aykano yip, isDiosalpaxo ebꞌnaj Israel. Haꞌ ebꞌnaj inkꞌaholan chiꞌok reyal inselelojan bꞌaqꞌinh, aynhehojabꞌnhetikꞌa ismunil ebꞌnaj yinh reyal tuꞌ yul hasat yinh sunilbꞌal tiempo. Mamin, hach tiꞌ Yahawil kaw aykano yip, isDiosal ebꞌnaj Israel, hawal yabꞌe istxikin hachejabꞌ hakaꞌ tiꞌ: “Haꞌ ebꞌnaj hakꞌahol chꞌok ebꞌnaj reyal haseleloj yet bꞌaqꞌinh,” kachi. Yuxin hanin hachejabꞌ intiꞌan chitit yinh wanmahan inqꞌannihan huneꞌ tiꞌ tawet. Mam Wahawil, hach tiꞌ Dios hach, haꞌ tzet chawala kaw yeli, kaw hantanhe iskꞌulal hawaltekano wetan, hanin hachejabꞌ intiꞌan. Mamin, ayo hakꞌulal yibꞌanh inkꞌaholan chꞌok reyal inselelojan bꞌaqꞌinh, haxinwal aynhetikꞌa yinh sunilbꞌal tiempo yinh hasat, yuto hach halnhekano huneꞌ tuꞌ. Mam Wahawil, inDiosalan, yu iskꞌulchꞌanil hakꞌul yuxin chawayo hakꞌulal yibꞌanh ebꞌnaj inkꞌaholan yinh sunilbꞌal ej tiempo,» xhi yaꞌ rey David tet Komam Dios.
	[h]7:7 Yet payat tiempo, haꞌ yatut naj rey yebꞌ Yatut Komam Dios, cedro teꞌ ayko yinh 2Sam. 5:11; 1Rey. 5:10
	[i]7:13 Chitzotel tiꞌ yibꞌanhilo tzet yalte Komam jet ta chul Komam Jesucristo yul sat yibꞌanhqꞌinal tiꞌ, kat yok reyal; yuto yikꞌal yaꞌ rey David ye Komam. Chiꞌilcha huneꞌ tiꞌ yul Sal. 2:7; Mt. 1:1; Mr. 1:11; Heb. 1:5; 12:7

Txꞌiꞌal konhobꞌ okkano yalanh yip yaꞌ rey David
(1Cr. 18:1-13)
Lahwi tuꞌ, yaniko yaꞌ rey David howal yinh ebꞌnaj filisteo, isqꞌoji yaꞌ yinh ebꞌnaj, yokkano ebꞌnaj yalanh yip yaꞌ. Iskolnilo yaꞌ txꞌotxꞌ Meteg-ama yul isqꞌabꞌ ebꞌnaj filisteo tuꞌ. Isqꞌojipaxo yaꞌ yinh ebꞌnaj moabita, ischejni yaꞌ yay pajno sunil ebꞌnaj sat txꞌotxꞌ. Yok yaꞌ ismalen ebꞌnaj yu txꞌanh txꞌanh, haꞌ ebꞌnaj kankano yul kabꞌ txꞌanhil aqꞌlaxkamo ebꞌnaj, haxa ebꞌnaj kankano yul yet yox txꞌanhil xin mach aqꞌlaxkamo ebꞌnaj. Hak tuꞌ yu yinh sunil ebꞌnaj moabita, yokkano ebꞌnaj yalanh ischejbꞌanil yaꞌ rey David, yokpaxo ebꞌnaj yinh tohlabꞌal tet yaꞌ.
Lahwi tuꞌ isqꞌojipaxo yaꞌ rey David yinh naj isreyal Soba, haꞌ ton naj Hadad-ezer, iskꞌahol naj Rehob, yet lanhan isto naj Hadad-ezer tuꞌ iskolnolo istxꞌotxꞌ ay bꞌey haꞌ niman Éufrates. Yaꞌ rey David yito yaꞌ preso 1,700 ebꞌnaj soldado ah Soba ayahto yibꞌanh cheh, yebꞌ 20 (hunkꞌal) mil ebꞌnaj soldado chibꞌelwi yu yoj. Isqꞌahnito yaꞌ rey David tuꞌ yoj sunil ischeh ebꞌnaj chiꞌokniko yinh howal, kachanxanhe xin noꞌ nhikꞌnhe 100 (hokꞌal) carruaje matxa isqꞌahilto yaꞌ yoj noꞌ.
Yapni ebꞌnaj sirio ay bꞌey Damasco kolwal yinh naj Hadad-ezer, isreyal txꞌotxꞌ Soba, yajaꞌ qꞌoji yaꞌ rey David tuꞌ yinh ebꞌnaj sirio, ispotxꞌnikamo yaꞌ 22 mil ebꞌnaj. Iswatxꞌenkanh yaꞌ David tuꞌ iscampamento bꞌey Damasco yet Siria, yokkano ebꞌnaj sirio yalanh yip yaꞌ, yaqꞌni ebꞌnaj istohlabꞌal tet yaꞌ David. Bꞌajxanhetuꞌwal to yaꞌ David yinh howal, haꞌ yaꞌ qꞌoji, yuto haꞌ Komam Jahawil kolwa yinh yaꞌ.
Lahwi tuꞌ yinilo yaꞌ rey David chꞌen escudo oro, chꞌen okniko yu ebꞌnaj ischejabꞌ naj rey Hadad-ezer, yinito yaꞌ David chꞌen bꞌey Jerusalén. Yinipaxilo yaꞌ niman chꞌen bronce bꞌey konhobꞌ Beta yebꞌ konhobꞌ Berotai, iskonhobꞌ naj rey Hadad-ezer.
Hayet yabꞌen naj Toi, isreyal txꞌotxꞌ Hamat tato qꞌoji yaꞌ rey David yinh ebꞌnaj issoldado naj rey Hadad-ezer, ischejni naj Toi iskꞌahol, haꞌ ton naj Joram, isqꞌanaꞌ iskꞌulal yibꞌanh yaꞌ rey David yebꞌ yu istioxhli naj tet yaꞌ yinh tzalahilal, yuto qꞌoji yaꞌ David yinh naj rey Hadad-ezer, yuto ayko ishowal naj Hadad-ezer yinh naj rey Toi. Hayet isto naj Joram yilaꞌ yaꞌ rey David tuꞌ iqꞌbꞌil chꞌen munlabꞌal plata, chꞌen oro yebꞌ chꞌen bronce yu naj, sabꞌehal tet yaꞌ rey David. Yaqꞌni yaꞌ rey David chꞌen plata, chꞌen oro yebꞌ chꞌen bronce tuꞌ tet Komam Jahawil, yebꞌ xin yaqꞌpaxo yaꞌ tet Komam chꞌen yilo yaꞌ tet hunteqꞌan konhobꞌ okkano yalanh yip yaꞌ. Haꞌ ton chꞌen yilo yaꞌ tet ebꞌnaj sirio, yebꞌ ebꞌnaj moabita, amonita, yebꞌ tet ebꞌnaj filisteo, yebꞌ tet ebꞌnaj amalecita yebꞌ tet naj Hadad-ezer, iskꞌahol naj Rehob, isreyal txꞌotxꞌ Soba.
Hak tuꞌ yu isbꞌinakano yaꞌ rey David. Hayet ismeltzo yaꞌ rey yanoko howal yinh ebꞌnaj sirio tuꞌ, yaniko yaꞌ howal yinh ebꞌnaj edomita ay bꞌey akꞌal chiyij isbꞌi Atzꞌam, isqꞌoji yaꞌ yinh ebꞌnaj, ismaqꞌnikamo yaꞌ 18 (waxajlahonhebꞌ) mil ebꞌnaj edomita tuꞌ. Iswatxꞌenkanh yaꞌ iscampamento yul sunil txꞌotxꞌ Edom, yok sunil ebꞌnaj edomita tuꞌ ischejabꞌo yaꞌ rey David. Bꞌajxanhetuꞌwal to yaꞌ rey David yaqꞌaꞌ howal, haꞌ yaꞌ chiqꞌoji, yuto Komam Jahawil kolwa yinh yaꞌ.
Ebꞌnaj chischej yaꞌ rey David
(2Sam. 20:23-26; 1Cr. 18:14-17)
Yaꞌ rey David ok yaꞌ reyal yinh sunil txꞌotxꞌ Israel, haꞌ xin istoholal yebꞌ iskꞌulal iswatxꞌe yaꞌ yinh ej yet konhobꞌ tuꞌ. Haꞌ xin naj Joab, yunin ix Sarvia, haꞌ naj ayko yahawilo yinh ebꞌnaj issoldado yaꞌ David. Naj Josafat, iskꞌahol naj Ahilud chitzꞌibꞌnhen tzet chiyu yaꞌ rey David tuꞌ. Haꞌ xin yaꞌ Sadoc, iskꞌahol yaꞌ Ahitob yebꞌ yaꞌ Ahimelec, iskꞌahol yaꞌ Abiatar ayko sacerdotehal. Haꞌ xin naj Seraías, istzꞌibꞌlom yaꞌ. Haꞌ xin naj Benaía, iskꞌahol naj Joiada ayko yahawilo ebꞌnaj cereteo, yebꞌ ebꞌnaj peleteo, haxa ebꞌnaj iskꞌahol yaꞌ rey David tuꞌ xin iswiꞌehal yeko ebꞌnaj xol ebꞌnaj yahawil Israel.
2. HUNTEQꞌAN TZET ISWATXꞌE YAꞌ DAVID YEBꞌ TZET YAQꞌLE YAꞌ YET AYKO YAꞌ REYAL
(9:1—20:26)
Iskꞌulal iskꞌul yaꞌ rey David yinh naj Mefi-boset
Isqꞌambꞌen yaꞌ rey David: «¿Aymi hunu yuninal yaꞌ kamom Saúl aytokꞌoj, bꞌay chisje inkolwahan yu chinnatijan iskꞌulal yaꞌ kamom Jonatán?» xhi yaꞌ.
Ay xin huneꞌ naj ischejabꞌ yuninal yaꞌ kamom Saúl chiyij Siba, ischejlax ilaxoti naj sata yaꞌ rey David. Hayet yapni naj Siba, isqꞌambꞌen yaꞌ rey David tet naj:
—¿Ham hach tiꞌ Siba? xhi yaꞌ. Istaqꞌwi naj:
—Hoꞌ, haninan hachejabꞌ intiꞌan, xhi naj.
Isqꞌambꞌen yaꞌ rey David tet naj:
—¿Aytom hunu yuninal yaꞌ kamom Saúl aytokꞌoj bꞌay chu inkolwahan yinh sat Komam Dios? xhi yaꞌ. Istaqꞌwi naj Siba:
—Ay huneꞌ iskꞌahol yaꞌ kamom Jonatán aytokꞌoj, yaj mach kꞌulo ye yoj iskabꞌil, xhi naj.
Yalni yaꞌ rey David:
—¿Bꞌaytuꞌwal ay naj? xhi yaꞌ. Istaqꞌwi naj Siba:
—Ay naj bꞌey yatut naj Maquir, iskꞌahol naj Amiel, bꞌey Lodebar, xhi naj.
Ischejni yaꞌ rey David ilaxoti naj bꞌey yatut naj Maquir, iskꞌahol naj Amiel bꞌey Lodebar. Yapni naj Mefi-boset, iskꞌahol naj kamom Jonatán sata yaꞌ rey David, yay jahno naj sata yaꞌ yu yinayo isbꞌa naj tet yaꞌ. Haꞌ xin yaꞌ kamom Saúl, haꞌ yaꞌ ismam icham naj Mefi-boset tuꞌ. Isqꞌambꞌen yaꞌ rey tet naj Mefi-boset:
—¿Hachmi tiꞌ Mefi-boset? xhi yaꞌ. Istaqꞌwi naj: [image: 52.TIF] 

—Hoꞌ, haninan, hachejabꞌ tiꞌ, xhi naj. [j].
Yalni yaꞌ rey David tet naj:
—Mach chaxhxiwi, yuto chinkolwahan tawinh yu iskꞌulal iskꞌul hamam winhan. Chiwaqꞌ meltzohojan sunil istxꞌotxꞌ hamam icham Saúl tawet, sunilbꞌal tiempo xin chachwaꞌ inkꞌatanhan sat inmexhahan, xhi yaꞌ.
Hayet yabꞌen naj Mefi-boset hakaꞌ tuꞌ, yay jahno naj yalni naj tet yaꞌ rey David:
—Mamin, ¿tzet welapnojan hanin hachejabꞌ intiꞌan, yuxin chitzꞌay hakꞌul winhan? Hanintiꞌan lahan hinan hakaꞌ hunu kamom txꞌiꞌ, xhi naj.
Lahwi tuꞌ ischejni yaꞌ rey David ta chiꞌawtelaxikto naj Siba, ischejabꞌ yuninal yaꞌ kamom Saúl, yalni yaꞌ rey David tet naj:
—Sunil tzet yettikꞌa yaꞌ Saúl yebꞌ yuninal, chiwakanikojan yul isqꞌabꞌ naj iskꞌahol hawahawil tuꞌ. Hach yebꞌ hakꞌahol yebꞌ ebꞌnaj chejabꞌ chaxhok hawatxꞌeꞌ istzꞌunubꞌ naj sat istxꞌotxꞌ, kat hakꞌubꞌankanh sat tzꞌunubꞌ tuꞌ, haxinwal aynhetikꞌa tzet chislo yuninal yaꞌ Saúl hawahawil, yajaꞌ wal naj Mefi-boset tiꞌ, haꞌ inkꞌatanhan chiwaꞌ naj sat inmexhahan yinh sunilbꞌal ej tiempo, xhi yaꞌ.
Wal naj Siba tuꞌ xin, 15 (holanhwanh) iskꞌahol naj, yok 20 (hunkꞌal) ischejabꞌ naj. Yalni naj Siba tuꞌ:
—Mamin, sunil tzet chachej inwatxꞌetiꞌan, chinyijehan hakaꞌ hawalni tiꞌ, yuto hachejabꞌ wehan, xhi naj. Yalnipaxo yaꞌ rey David hakaꞌ tiꞌ:
—Wal naj Mefi-boset tiꞌ inkꞌatanhan chiwaꞌ naj sat inmexhahan hakaꞌ chu iswaꞌ ebꞌnaj inkꞌaholan, xhi yaꞌ.
Naj Mefi-boset tuꞌ, ay huneꞌ nichꞌan iskꞌahol naj chiyij Micaía. Sunil yuninal naj Siba tuꞌ ayko ischejabꞌo naj Mefi-boset tuꞌ. Haꞌ xin bꞌey Jerusalén ay naj Mefi-boset, yuto iskꞌatanh yaꞌ rey David chiwaꞌ naj sat mexha yinh sunilbꞌal tiempo; txꞌoj xin ye yoj naj iskabꞌil.
	[j]9:6 Chijil yetbꞌi kuybꞌanile yinh naj Mefi-boset yinh 2Sam. 4:4

Qꞌoji yaꞌ David yinh ebꞌnaj sirio yebꞌ yinh ebꞌnaj amonita
(1Cr. 19:1-19)
Haxa yet yekꞌto tiempo xin iskam isreyal ebꞌnaj amonita, haxa xin naj Hanún iskꞌahol naj Nahas, ok selelo yinh reyal. [k]Hayet yabꞌen yaꞌ rey David huneꞌ tuꞌ yalni yaꞌ: «Wal tinanh yilal kꞌul chiwute inkꞌulan yinh naj Hanún, iskꞌahol naj Nahas, hakaꞌ iskꞌulal yute iskꞌul ismam naj winhan,» xhi yaꞌ. Tzujan tuꞌ ischejnito yaꞌ rey David ischejabꞌ yaqꞌno isnimanbꞌal iskꞌul naj Hanún yu iskamikal ismam. Haxa yet yapni ebꞌnaj ischejabꞌ yaꞌ rey David bꞌey istxꞌotxꞌ ebꞌnaj amonita, yalni ebꞌnaj iswiꞌehal yeko yinh ebꞌnaj amonita tet naj Hanún isreyal ebꞌnaj: «Mam rey, ¿tom chawayto yul hawanma tato mahul ebꞌnaj ischejabꞌ yaꞌ rey David tiꞌ yaqꞌaꞌ isnimanbꞌal hakꞌul yu iskamikal hamam yu kaw ay yelapno hamam yul sat yaꞌ? Machoj, wal xin tonhe mahul ebꞌnaj yilaꞌ kokonhobꞌ tiꞌ yunhe konhistanhtzenilo ebꞌnaj,» xhi ebꞌnaj.
Yalni naj Hanún tet ischejabꞌ ta chitzabꞌlaxayo ischejabꞌ yaꞌ rey David, yok ebꞌnaj iskꞌupnolo yikta xil istiꞌ ebꞌnaj, yokpaxo ebꞌnaj iskꞌupnolto istel xil isqꞌap ebꞌnaj masanta yinh isyutz ebꞌnaj, ischejlaxtopaxo ebꞌnaj. Hayet yal-lax huneꞌ tuꞌ tet yaꞌ rey David, yanito yaꞌ ischejabꞌ ischahno ebꞌnaj, yuto kaw txꞌixobꞌal yil-lax ebꞌnaj, yalnito yaꞌ David hakaꞌ tiꞌ: «Kananhwekano yul konhobꞌ Jericó masanto chichꞌibꞌ xil hetiꞌ, katto heyul bꞌey konhobꞌ tiꞌ hunelxa,» xhi yaꞌ David tet ebꞌnaj chejabꞌ tuꞌ.
Haxa yet yilni ebꞌnaj amonita tuꞌ tato kan ebꞌnaj txꞌojal yul sat yaꞌ rey David, yuxin to ebꞌnaj tzotelo tet ebꞌnaj sirio, istohlan ebꞌnaj 20 (hunkꞌal) mil ebꞌnaj soldado ay bꞌey Bet-rehob yebꞌ bꞌey Soba. Istitpaxo huneꞌ mil ebꞌnaj issoldado naj rey Maaca yebꞌ 12 (kabꞌlahonhebꞌ) mil ebꞌnaj soldado ah konhobꞌ Is-tob. Hayet yabꞌenilo yaꞌ David huneꞌ tuꞌ, yanito yaꞌ naj Joab, yinh howal yebꞌ ebꞌnaj soldado Israel, ebꞌnaj kaw helan yinh howal. Isto ebꞌnaj ah Amón tuꞌ yanoko howal yinh ebꞌnaj Israel, istxolbꞌan isbꞌa ebꞌnaj istiꞌ ispultahil iskonhobꞌ; wal ebꞌnaj soldado sirio tit bꞌey Soba yebꞌ bꞌey Rehob yebꞌ ebꞌnaj tit bꞌey Is-tob yebꞌ bꞌey Maaca nan istxolbꞌa isbꞌa ebꞌnaj yintalto konhobꞌ tuꞌ. Haxa yet yilni naj Joab tato watxꞌebꞌil isbꞌa ebꞌnaj yaniko howal yinh ebꞌnaj Israel sataj konhobꞌ yebꞌ yinhla konhobꞌ, issaynilo naj ebꞌnaj soldado Israel kaw helan, iswatxꞌen isbꞌa ebꞌnaj yaniko howal yinh ebꞌnaj sirio. Wal hunteqꞌanxa ebꞌnaj soldado Israel xin, haꞌ naj Abisai ok yahawilo ebꞌnaj, naj yuxhta isbꞌa yebꞌ naj Joab. Haꞌ xin naj Abisai yebꞌ issoldado aniko howal yinh ebꞌnaj amonita. Yalni naj Joab tet naj Abisai hakaꞌ tiꞌ: «Tato chiqꞌoji ebꞌnaj sirio tiꞌ winhan chachtit kolwal, yaj tato chiqꞌoji ebꞌnaj amonita tawinh kat intopaxojan kolwal tawinh. Ako yip hawanma, Jaqꞌaꞌweko jip kokolni kokonhobꞌ, hanhonh konhiskonhobꞌ koDiosal tiꞌ. ¡Iswatxꞌehojabꞌ Komam Jahawil hakaꞌ tzet choche iskꞌul!» xhi naj Joab.
Yaniko naj Joab yebꞌ issoldado howal yinh ebꞌnaj sirio, yelkanh ebꞌnaj tet naj Joab tuꞌ. Hayet yilni ebꞌnaj amonita yelkanh ebꞌnaj sirio, yelpaxokanh ebꞌnaj tet naj Abisai, yokto ebꞌnaj iskolno isbꞌa yul iskonhobꞌ. Isbꞌejni naj Joab yaniko howal yinh ebꞌnaj, ismeltzo naj Jerusalén.
Hayet yilni ebꞌnaj sirio ta qꞌoji ebꞌnaj Israel yinh ebꞌnaj, iskutxbꞌanpaxiko isbꞌa ebꞌnaj yu yaniko howal yinh ebꞌnaj Israel hunelxa. Yanito naj rey Hadad-ezer yawtemal ebꞌnaj sirio ay isqꞌaxebꞌikꞌto haꞌ niman Éufrates, istit ebꞌnaj, iskutxbꞌan isbꞌa ebꞌnaj bꞌey konhobꞌ Helam. Haꞌ xin naj Sobac ayko yahawilo ebꞌnaj issoldado naj Hadad-ezer tuꞌ. Wal yaꞌ rey David yabꞌelo yaꞌ tato iskutxbꞌa isbꞌa ebꞌnaj sirio hunelxa, hak tuꞌ xin yu iskutxbꞌanpaxiko yaꞌ David ebꞌnaj soldado Israel, isto ebꞌnaj; isqꞌaxponikꞌto ebꞌnaj yibꞌanh haꞌ Jordán, yapni ebꞌnaj bꞌey Helam. Hayet yapni ebꞌnaj bꞌey tuꞌ yaniko ebꞌnaj sirio howal yinh ebꞌnaj. Yajaꞌ elkanh ebꞌnaj sirio tuꞌ tet ebꞌnaj Israel, isqꞌoji ebꞌnaj yinh ebꞌnaj. Ispotxꞌnikamo ebꞌnaj Israel 40 (kawinaj) mil ebꞌnaj sirio tuꞌ, yebꞌ 700 ebꞌnaj ayahto yul carruaje; ispotxꞌnipaxokamo ebꞌnaj naj Sobac, yahawil yinh ebꞌnaj ah sirio tuꞌ. Hayet yilni sunil ebꞌnaj rey chikolwa yaqꞌni howal yinta naj rey Hadad-ezer tato qꞌoji ebꞌnaj Israel yinh ebꞌnaj, yok ebꞌnaj yinh aqꞌankꞌulal yebꞌ ebꞌnaj Israel, yokkano ebꞌnaj ischejabꞌo ebꞌnaj Israel, hak tuꞌ xin yu isxiwkanh ebꞌnaj sirio tuꞌ, matxa kolwa ebꞌnaj yaqꞌni howal yinta ebꞌnaj amonita.
	[k]10:1-19 Capitulo 10 chiꞌapni yinh capitulo 12, chitzotel yinh howal xol ebꞌnaj Israel yebꞌ ebꞌnaj amonita, ebꞌnaj amonita yikꞌal yaꞌ Lot ye ebꞌnaj.

Yaꞌ rey David yebꞌ ix Betsabé
Haxa yinh hunxa habꞌil yet istiempohal yelto ebꞌnaj rey yinh howal, ischejnito yaꞌ rey David naj Joab yebꞌ hunteqꞌanxa ebꞌnaj chejabꞌ, yebꞌ sunil ebꞌnaj soldado Israel yaqꞌaꞌko howal yinh ebꞌnaj amonita, istanhtzenilo ebꞌnaj ebꞌnaj amonita tuꞌ, ishoynayo ebꞌnaj huneꞌ niman konhobꞌ Rabá, yajaꞌ wal yaꞌ rey David kankano yaꞌ yul konhobꞌ Jerusalén.
Haxa yinh huneꞌ qꞌejbꞌiyalil xin, lanhan isxew yaꞌ rey David sat istxꞌat, yahwano yaꞌ, haꞌ xin yet lanhan yekꞌ yaꞌ yibꞌanh yakꞌalil ispalacio yilnito yaꞌ huneꞌ ix ix lanhan yaxhni, kaw xin kawla ix ix. Ischejnito yaꞌ huneꞌ ischejabꞌ isqꞌambꞌeno mak anmahil ix, yal-lax tet yaꞌ tato haꞌ ix Betsabé, yixal naj Urías heteo, iskutzꞌin naj Eliam. Ischejnito yaꞌ rey David ischejabꞌ yinoti ix, yapni ix sata yaꞌ, isway yaꞌ yebꞌ ix. Lahwi tuꞌ issajnhen isbꞌa ix, ispaxto ix yatut.
Ispitzkꞌati yunin ix, ischejni ix hal-laxo tet yaꞌ rey David tato ayxa tzet ye ix. Hayet yabꞌen yaꞌ rey David huneꞌ tuꞌ ischejni yaꞌ hal-laxo tet naj Joab tato chiyati naj naj Urías heteo iskꞌatanh yaꞌ rey David. Isyijen naj Joab tuꞌ, yaniti naj naj Urías iskꞌatanh yaꞌ rey. Hayet yapni naj Urías iskꞌatanh yaꞌ rey David isqꞌambꞌen yaꞌ hanikꞌ ye naj Joab yebꞌ ebꞌnaj soldado yebꞌ hanikꞌ yeko howal. Lahwi tuꞌ yalni yaꞌ David tet naj Urías: «Asiꞌ hawatut, kat hatxꞌahni hawoj,» xhi yaꞌ.
Hayet yelti naj Urías yul yatut yaꞌ rey David, ischejni yaꞌ yaqꞌlaxo itah kaw kꞌul sabꞌehalo tet naj. [l]Yajaꞌ wal naj Urías mach to naj yatut, wal xin kankano naj wayo istiꞌ ispultahil palacio iskꞌatanh ebꞌnaj soldado chitanhen ispalacio yaꞌ rey David. Haxa yet hunxa tzꞌayik yal-lax tet yaꞌ David tato mach to naj Urías wayo yatut. Isqꞌambꞌen yaꞌ rey David tet naj Urías hakaꞌ tiꞌ:
—¿Tom mach nahato hapeto? ¿Tzet yinh xin machi kachto wayo hawatut? xhi yaꞌ.
Istaqꞌwi naj Urías tet yaꞌ David:
—Mam rey, ¿tzet kinchihan chintohan xewo watutan, kat inwaꞌan, kat inwayan yebꞌ wixalan, wal Kaxha yet istrato Komam Jahawil, yebꞌ ebꞌnaj wet Israelan, yebꞌ ebꞌnaj Judá, yul qꞌap mantiado aya? ¿Tzet kinchihan chintohan xewo watutan, yet satla cheqꞌanh chiway naj Joab, naj wahawilan yebꞌ ebꞌnaj soldado? Wal xin mach chintohan xewo watutan, xhi naj.
Yalni yaꞌ rey David tet naj Urías:
—Kananhkano hunxa aqꞌbꞌal bꞌey tiꞌ, haxa yet hekal chachtohi, xhi yaꞌ.
Iskankano naj Urías huneꞌ aqꞌbꞌal tuꞌ yebꞌ hunxa tzꞌayik bꞌey Jerusalén. Yawten yaꞌ rey David naj Urías tuꞌ waꞌo iskꞌatanh, yaqꞌni yaꞌ vino tet naj, yukꞌtzenkanh yaꞌ naj. Haxa yet qꞌejbꞌiyal xin isto naj Urías wayo sat istxꞌat iskꞌatanh ebꞌnaj issoldado yaꞌ rey David, mach xin to naj yatut.
Haxa yet issajbꞌilo yinh hunxa tzꞌayik istzꞌibꞌnhen yaꞌ rey David huneꞌ carta tet naj Joab, yanito yaꞌ huneꞌ carta tuꞌ yinta naj Urías yet ismeltzo naj yinh howal. Yanayto yaꞌ yul hum hakaꞌ tiꞌ: «Ako naj Urías tiꞌ sataj bꞌay kaw ayko yip howal, kat heyanikano naj ischukil, yunhe iskam naj,» xhito yaꞌ yul hum.
Yuxin hayet ishoynayo naj Joab konhobꞌ Rabá yebꞌ issoldado, yaniko naj naj Urías bꞌay yohta naj ta ayayo ebꞌnaj soldado kaw helan, ebꞌnaj bꞌay chiyaqꞌ ebꞌnaj howal tuꞌ. Yelti ebꞌnaj yul iskonhobꞌ tuꞌ, yaniko ebꞌnaj howal yinh naj Joab, ispotxꞌnikamo ebꞌnaj haywanh ebꞌnaj issoldado yaꞌ rey David, iskampaxo naj Urías, naj heteo.
Lahwi tuꞌ yanito naj Joab ischejabꞌ yalno tet yaꞌ rey David yinh tzet eliko howal. Yalni naj Joab tet naj: «Yajaꞌ hayet chilahwi hawalni hanikꞌ maꞌeliko howal tiꞌ, ta chitit ishowal naj rey, kat yalni hakaꞌ tiꞌ: “¿Tzet yinh xin kaw kexhitziko yinh konhobꞌ tuꞌ? ¿Tom mach chetxumu ta chiyu yaniti ebꞌnaj qꞌojbꞌal teyinh yibꞌanh iskꞌubꞌal konhobꞌ? ¿Tom xato nahul heyu yinh yet isqꞌojnayti huneꞌ ix ayahto yibꞌanh chꞌen kꞌubꞌ qꞌaxep chꞌen molino yibꞌanh naj Abimelec, iskꞌahol yaꞌ Jerobaal bꞌey konhobꞌ Tebes, iskam naj yu ix? ¿Tzet yinh xin kaw kexhitziko yinh sat iskꞌubꞌal konhobꞌ tuꞌ?” ta xhi yaꞌ rey tuꞌ, kat hawalni hakaꞌ tiꞌ: “Haꞌ hunpaxo naj Urías, naj heteo makami, naj hachejabꞌ, mam rey,” kachi,» xhi naj Joab.
Hak tuꞌ yu isto naj chejabꞌ, yapni naj iskꞌatanh yaꞌ rey David, yalni naj tet yaꞌ hakaꞌtikꞌa yu yalni naj Joab tuꞌ tet naj. Yalni naj tet yaꞌ rey David tuꞌ:
—Elti ebꞌnaj ay yul konhobꞌ tuꞌ yaqꞌaꞌko howal jinhanh, etza xin qꞌoji ebꞌnaj jinhanh, yajaꞌ konhok tzujnojanh yinta ebꞌnaj masanta apni ebꞌnaj istiꞌ ispultahil iskonhobꞌ. Yajaꞌ ebꞌnaj iqꞌbꞌil islitꞌ ayahto yibꞌanh chꞌen kꞌubꞌ tuꞌ yayti ebꞌnaj isbꞌaqꞌ teꞌ litꞌ jinhanh, ispotxꞌnikamo ebꞌnaj haywanh hasoldado yebꞌ iskampaxo naj Urías heteo, naj hachejabꞌ, xhi naj.
Istaqꞌwi yaꞌ rey David tet naj:
—Hal tet naj Joab tato mach chiyiqꞌ bꞌiskꞌulal naj yu huneꞌ tuꞌ, hak tuꞌ howal tiꞌ, yilal ay mak chikami. Wal xin mach chexpax teyintaj, iqꞌwe heyip cheyaniko howal yinh huneꞌ konhobꞌ tuꞌ masanto chexqꞌoji yinh, xhi yaꞌ David tet naj chejabꞌ tuꞌ.
Hayet yabꞌen ix Betsabé tato kam yichamil ix, yok ix yinh bꞌiskꞌulal yu iskamikal yichamil tuꞌ. Hayet yekꞌto istzꞌayikal isbꞌiskꞌulal ix, yanito yaꞌ rey David yiqꞌomal ix, yapni ix yatut yaꞌ, yok ix yixalo yaꞌ, ispitzkꞌa huneꞌ iskꞌahol yaꞌ yebꞌ ix. Yajaꞌ wal yul sat Komam Dios mach kꞌulo tzet iswatxꞌe yaꞌ rey David.
	[l]11:8 Chatxꞌah hawoj, chal yelapnoj, as wayanh yebꞌ hawixal.

Kachlax yaꞌ rey David yu yaꞌ Natán
Lahwi tuꞌ ischejnito Komam Jahawil yaꞌ Natán iskꞌatanh yaꞌ rey David; hayet yapni yaꞌ sata yaꞌ, yalni yaꞌ hakaꞌ tiꞌ:
—Ay kawanh ebꞌnaj winaj ay yul huneꞌ konhobꞌ, huneꞌ naj kaw qꞌalom, hunxa naj xin kaw mebꞌaꞌ. Naj qꞌalom tuꞌ, kaw txꞌiꞌal ismeꞌ naj yebꞌ iswakax naj. Wal naj mebꞌaꞌ xin huneꞌnhe nichꞌan ismeꞌ naj, loqꞌbꞌil noꞌ yu naj, haꞌ naj xin aqꞌni chꞌibꞌo noꞌ yul yatut yinta yuninal. Haꞌ tzet chislo naj, haꞌ chislo noꞌ, ha haꞌ yul isvaso naj, haꞌ chukꞌ noꞌ, haꞌ istxam iskꞌul naj chiway noꞌ. Kaw xahan ay noꞌ yu naj hakaꞌ isxahanil chil naj iskutzꞌin. Haꞌ yinh huneꞌ tzꞌayik xin apni huneꞌ naj nahat ispeto istukleꞌ naj qꞌalom tuꞌ, yajaꞌ xin mach ispotxꞌ naj qꞌalom hunu ismeꞌ maka iswakax iskꞌuxuꞌ naj, wal xin haꞌ ismeꞌ naj mebꞌaꞌ tuꞌ bꞌey naj yiqꞌaꞌtij, ispotxꞌni naj noꞌ, iskꞌuxuꞌ naj apni tukwal tuꞌ, xhi yaꞌ Natán.
Hayet yabꞌen yaꞌ rey David huneꞌ tuꞌ istit ishowal yaꞌ yinh naj qꞌalom inilo ismeꞌ naj mebꞌaꞌ, yalni yaꞌ tet yaꞌ Natán:
—Chiwaqꞌ bꞌinahojan isbꞌi Komam Jahawil chiwalnihan tato haꞌ naj inilo ismeꞌ naj mebꞌaꞌ tuꞌ, yilal iskam naj, kat yaqꞌni naj kanhkꞌonh noꞌ nixhte meꞌ selelo noꞌ, yuto mach tzꞌay iskꞌul naj yinilo ismeꞌ naj mebꞌaꞌ tuꞌ, xhi yaꞌ rey. [m].
Yalni yaꞌ Natán tet yaꞌ rey David tuꞌ:
—Hachton huneꞌ naj tuꞌ. Hak tiꞌ yalni Komam Jahawil, koDiosal hanhonh Israelonh tiꞌ tawet: “Haninan kach insikꞌilojan kach wanikojan isreyalo Israel, kach inkolnilojan yul isqꞌabꞌ yaꞌ Saúl. [n]. Haꞌ yaꞌ iptzeni ta yaꞌ Salomón chiꞌok reyalo selelo yaꞌ David, .Wanikojan yatut yaꞌ hawahawil tuꞌ yebꞌ ebꞌix yixal yaꞌ yul haqꞌabꞌ, kach wanikojan yahawilo txꞌotxꞌ Israel yebꞌ txꞌotxꞌ Judá, ta xin hanikꞌnhe tuꞌ chawabꞌe, chiwaqꞌpaxojan yaqꞌbꞌil tawet. Yajaꞌ ¿tzet yinh xin hayah intzotiꞌan, hawatxꞌen istxꞌojal insatajan? Hamaqꞌkamo naj Urías heteo yu yespada ebꞌnaj amonita, hawinilo yixal naj yok ix hawixaloj. Yu huneꞌ tuꞌ, yuxin machi bꞌaqꞌinhal tiꞌ chishekꞌilo isbꞌa howal yul hawatut xol hawuninal, yu hayahkan intzotiꞌan, hawinilo yixal naj Urías heteo hawiqꞌni ix. Hanin Yahawintiꞌan chiwalan tato haꞌtikꞌa hawuninal chiꞌiniti isyaꞌtajil tawibꞌanh, chiwinilojan ebꞌix hawixal tawet, kat wanikojan ebꞌix yul isqꞌabꞌ hakꞌahol, kat isway naj yebꞌ ebꞌix yet tzꞌayikal. Hach tiꞌ ewantajil hawatxꞌe istxꞌojal, wal hinan xin, yet tzꞌayikal chinyelojan istxꞌojal chiwatxꞌelax yinh ebꞌix hawixal tuꞌ yinh sat sunil Israel,” xhi Komam, xhi yaꞌ Natán. [o].
Istaqꞌwi yaꞌ rey David tet yaꞌ Natán:
—Kaw yeli maꞌok inmulan yul sat Komam Jahawil, xhi yaꞌ. Yalni yaꞌ Natán tet yaꞌ David:
—Yajaꞌ mayaqꞌ nimankꞌulal Komam Jahawil yinh hamul, xin mach chachkamoj; yajaꞌ yu txꞌoj istzotel ebꞌnaj ayko ishowal yinh Israel yinh Komam Jahawil yu tzet hawatxꞌe tuꞌ, yuxin haꞌ nichꞌan hakꞌahol tolto pitzkꞌa tuꞌ, chikami, xhi yaꞌ Natán tet yaꞌ rey David.
Lahwi tuꞌ ismeltzo yaꞌ Natán yatut. Yaniti Komam Jahawil huneꞌ howla yabꞌil yinh nichꞌan yuninal yaꞌ David yebꞌ ix yixal naj Urías. Yok yaꞌ rey David txahlo yinh nichꞌan iskꞌahol tuꞌ tet Komam Dios, mach xin waꞌ yaꞌ yu istxahli, sunilbꞌal aqꞌbꞌal xin ayayo yaꞌ sat txꞌotxꞌ. Isto ebꞌnaj ischejabꞌ yaꞌ, ebꞌnaj ichamxa ilwal yinh yaꞌ yunhe yalni ebꞌnaj tet yaꞌ tato chiꞌahwano yaꞌ sat txꞌotxꞌ, yajaꞌ xin mach isjekanh yaꞌ, yebꞌ mach waꞌpaxo yaꞌ yinta ebꞌnaj tuꞌ.
Haxa yinh ishuj tzꞌayik xin iskam nichꞌan iskꞌahol yaꞌ, yajaꞌ wal ebꞌnaj chejabꞌ, xiw ebꞌnaj yalni tet yaꞌ rey David tato kam nichꞌan unin, yuto istxum ebꞌnaj hakaꞌ tiꞌ: «Hayet itzitzto naj nichꞌan tiꞌ maxhtikꞌa yabꞌe yaꞌ rey tiꞌ tzet jalah, hajxamta chijalaꞌ tato makam naj nichꞌan tiꞌ, tzimi chiꞌeliko iskꞌul yaꞌ, yuxin machi jalilo aytaxka tzet chu yaꞌ,» xhi ebꞌnaj.
Yajaꞌ hayet yilni yaꞌ rey tuꞌ tato chitzotel ebꞌnaj chejabꞌ tuꞌ tet hunun, istxumnilo yaꞌ tato kam nichꞌan iskꞌahol yaꞌ. Isqꞌambꞌen yaꞌ tet ebꞌnaj:
—¿Tom makam inkꞌaholtuꞌan? xhi yaꞌ.
—Hoꞌ makam naj, xhi ebꞌnaj.
Hayet yabꞌen yaꞌ huneꞌ tuꞌ, yahwano yaꞌ sat txꞌotxꞌ, yaxhni yaꞌ, yanahto yaꞌ anh xuqꞌ sam xol xil iswiꞌ, ishelni yaꞌ xil isqꞌap, isto yaꞌ yul Yatut Komam Jahawil, yu yinayo isbꞌa yaꞌ sata Komam, lahwi tuꞌ yapni yaꞌ yatut, isqꞌanni yaꞌ tzet chislo, yilaxti tzet chislo yaꞌ, iswaꞌ yaꞌ. Isqꞌambꞌen ebꞌnaj ischejabꞌ yaꞌ tet:
—Mam rey, ¿tzet yinh xin hak tuꞌ chawute? Yet itzitzto nichꞌan hakꞌahol tuꞌ mach haje waꞌoj, yebꞌ kaw chachoqꞌi, yajaꞌ hayet hawabꞌeni ta kam naj, hawahwanoj sat txꞌotxꞌ, hawaꞌi, xhi ebꞌnaj tet yaꞌ.
Istaqꞌwi yaꞌ:
—Hayet itzitzto naj, mach kinwaꞌan yu intxahlihan, kinoqꞌan inqꞌannihan tet Komam Dios ta chitzꞌay iskꞌul winhan, chiyaqꞌni kawxo naj. Yajaꞌ wal tinanh xin ta xakam naj, ¿tzetto chiꞌoknikoj ta mach chinwaꞌan yu intxahlihan? ¿Tom chu waqꞌni meltzohojan naj hunelxa? Haninan chintohan bꞌay ay naj tuꞌ, maxhtaj naj chihul inkꞌatanhan, xhi yaꞌ.
Lahwi tuꞌ yalni yaꞌ rey David tet ix Betsabé tato niman chiyute iskꞌul ix yinh iskamikal yunin tuꞌ. Isway yaꞌ yebꞌ ix, ispitzkꞌati hunxa yuninal yaꞌ yebꞌ ix. Haꞌ nichꞌan winaj unin pitzkꞌa tuꞌ, Salomón yako yaꞌ isbꞌihoj. Kaw xin chitzala Komam Jahawil yinh nichꞌan unin tuꞌ. Ischejniti Komam Jahawil yaꞌ Natán yalaꞌ tet yaꞌ rey David tato kaw chitzala Komam yinh nichꞌan unin tuꞌ, yuxin Jedidías ok isbꞌiho nichꞌan unin tuꞌ. [p].
	[m]12:6 Kanhel el ekꞌbꞌal selel chaqꞌa, hak tuꞌ chu istohlan hunu mak chiꞌelqꞌanto hunun noꞌ meꞌ, chu hawilni yetbꞌi kuybꞌanile yinh Ex. 22:1
	[n]12:7 Yaꞌ Natán, ischejabꞌ Komam Dios ye yaꞌ, kaw niman yelapno yaꞌ yinh istiempohal yet ayko yaꞌ David reyal, 2Sam. 12:1-251Rey. 1:8-45
	[o]12:11-12 Yaꞌ Natán chal yaꞌ yinh hunteqꞌan tzet chiswatxꞌe naj Absalón yinh yaꞌ David, yebꞌ yinh hunteqꞌanxa isyaꞌtajil chu yibꞌanh yaꞌ, 2Sam. 16:22
	[p]12:25 Jedidías, chaliloj xahan ay wuhan

Qꞌoji yaꞌ rey David yinh konhobꞌ Rabá
(1Cr. 20:1-3)
Wal naj Joab yebꞌ ebꞌnaj soldado Israel, ayto ebꞌnaj yanoko howal yinh ebꞌnaj amonita bꞌey konhobꞌ Rabá. Lanhan isqꞌoji ebꞌnaj yinh iskonhobꞌ isreyal ebꞌnaj amonita. Ischejnito naj Joab huneꞌ ischejabꞌ yalno tet yaꞌ rey David hakaꞌ tiꞌ: «Hoybꞌilxayo konhobꞌ Rabá juhanh, maxinhoychayo ha haꞌ chiꞌokilo yul konhobꞌ tiꞌ juhanh. Yuxin chiwaltojan tawet mam rey tato chakutxbꞌako hunteqꞌanxa ebꞌnaj soldado kankanoj, kat hatit yebꞌ ebꞌnaj hawanoko howal yinh konhobꞌ Rabá tiꞌ, kat haqꞌoji yinh, ta mach xin haninan chinqꞌojihan yinh, kat waniko inbꞌihan yinh, yajaꞌ mach chiwochehan hakaꞌ tuꞌ,» xhito naj Joab.
Hak tuꞌ yu iskutxbꞌaniko yaꞌ rey David ebꞌnaj soldado, isto yaꞌ yebꞌ ebꞌnaj yaqꞌaꞌko howal yinh konhobꞌ Rabá, isqꞌoji ebꞌnaj yinh konhobꞌ tuꞌ. Yinilo yaꞌ iscorona naj isreyal konhobꞌ Rabá tuꞌ yinh iswiꞌ. Huneꞌ corona tuꞌ oro, 76 (wajlahonhebꞌ iskanhwinaj) libra yalil, ay xin hunteqꞌan chꞌen chꞌen kaw kꞌulchꞌan jilni ayko yinh yelawiloj; yanahto ebꞌnaj huneꞌ corona tuꞌ yinh iswiꞌ yaꞌ rey David. Kaw xin niman tzet ye tuꞌ kaw ay istohol ay yul konhobꞌ Rabá yilo yaꞌ rey David. Haxa anma kantokano yul konhobꞌ, yito yaꞌ rey David, yaniko yaꞌ ebꞌnaj munil yu chꞌen sierra, yebꞌ yu chꞌen piocha, yebꞌ xin yu chꞌen eche, yanipaxiko yaꞌ ebꞌnaj nhusuꞌ ladrillo yul horno. Haktikꞌapax tuꞌ utelax hunteqꞌanxa konhobꞌ amonita yu yaꞌ rey David. Lahwi tuꞌ ismeltzo yaꞌ rey yebꞌ ebꞌnaj issoldado Israel bꞌey Jerusalén.
Naj Amnón yebꞌ ix Tamar
Naj Absalón, iskꞌahol yaꞌ rey David, ay huneꞌ yanabꞌ naj kaw kawla ix, chiyij Tamar. Ay xin huneꞌxa iskꞌahol yaꞌ rey David tuꞌ chiyij Amnón, yajaꞌ xin kaw ayko yanma naj Amnón yinh ix Tamar. Kaw xin ok isyabꞌil naj yu bꞌiskꞌulal yu kaw ayko yanma naj yinh yanabꞌ tuꞌ. Yajaꞌ istxum naj Amnón tato mach chu yaykꞌay ix yu naj, yuto kaw qꞌopo ix, maxhto hunu winaj chiyiqꞌle ix. Ay xin huneꞌ yamigo naj Amnón tuꞌ chiyij Jonadab, iskꞌahol naj Simea. Naj Simea tuꞌ yuxhta isbꞌa naj yebꞌ yaꞌ rey David, yajaꞌ wal naj Jonadab kaw helan naj yinh istxꞌojal. Ay xin huneꞌ tzꞌayikal tiꞌ ok naj Jonadab isqꞌambꞌe tet naj Amnón:
—Hach iskꞌahol yaꞌ rey tiꞌ, ¿Tzet yinh xin hunun tzꞌayik habꞌajbꞌayoj chiwilan, matzet xin chawal wetan? xhi naj.
Istaqꞌwi naj Amnón tet naj:
—Kaw ayko wanmahan yinh ix Tamar, yanabꞌ naj Absalón, naj wuxhtajan, xhi naj.
Yalni naj Jonadab tet naj Amnón hakaꞌ tiꞌ:
—Wal tinanh kꞌul hawubꞌ chahilbꞌan habꞌa sat hatxꞌat, kat hawalni tato kaw yaꞌ hach ay; haxa yet chul hamam kaxhyilnoj, kat hawalni tet yaꞌ ta chischejti yaꞌ ix Tamar tuꞌ kach yilaꞌ yunhe iswatxꞌen ix tzet chaloh, kat yaqꞌni ix tawet, kat hawilni ix, kat haloni tzet chiswatxꞌe ix tuꞌ, xhi naj.
Ishilbꞌan isbꞌa naj Amnón tuꞌ sat istxꞌat, kꞌul yubꞌ naj yaqꞌni yaꞌbꞌinlo isbꞌa naj. Yapni ismam naj yilnoj, yalni naj tet ismam:
—Mam, kaw chinqꞌanan tawet tato chachejti ix Tamar, wanabꞌan, iswatxꞌe kabꞌebꞌo inpanan, haꞌ kaw ix xin chiꞌaqꞌni ixim inwabꞌaꞌan, xhi naj.
Hak tuꞌ yu ischejnito yaꞌ rey David ix Tamar yatut naj Amnón, yalni yaꞌ tet ix:
—As il naj Amnón bꞌey yatut, kat hawatxꞌen tzet chislo naj, xhi yaꞌ.
Hak tuꞌ yu isto ix Tamar yilno isnoh; hayet yapni ix, hilan naj sat txꞌat, yok ix issomno ixim harina, iswatxꞌen ix ixim pan sata naj Amnón tuꞌ. Lahwi tuꞌ yinilti ix ixim yul xhaltin, yaqꞌni ix ixim iswabꞌ naj Amnón tuꞌ, yajaꞌ xin mach isje naj iswabꞌ ixim. Yalni naj tet ix: «Elojabꞌto sunil mak ayikti yul nha tiꞌ,» xhi naj. Hak tuꞌ yu yelti sunil mak ayikto yul nha tuꞌ. Tzujan tuꞌ xin yalni naj tet ix:
«Iti ixim sat intxꞌattiꞌan, hach kaw hach xin chawaqꞌ ixim inwabꞌaꞌan,» xhi naj. Yinito ix ixim pan iswatxꞌe tuꞌ sat istxꞌat naj. Hayet yaqꞌni ix ixim tet naj, yok yachno naj yinh ix, yalni naj tet ix:
—Wanabꞌ wayanh inkꞌatanhan, xhi naj tet ix.
Istaqꞌwi ix tet naj:
—Nohin machoj, mach chawute huneꞌ istxꞌojal tuꞌ, yuto huneꞌ tiꞌ machi bꞌay chiyu koxol hanhonh Israelonh tiꞌ, huneꞌ chawal tiꞌ kaw machiswalil. Bꞌaytuꞌwal chu intohan yebꞌ huneꞌ txꞌixwilal tiꞌ hawalni, hakachpax tuꞌ chachkankano txꞌojal yul sat anma Israel. Wal xin chisje kinhaqꞌannihan hawixalo tet yaꞌ rey, mach chu ismanhkꞌon yaꞌ tzet chaqꞌana, xhi ix tet naj.
Yajaꞌ xin mach yabꞌeto naj Amnón tzet yal ix, matxa xin yu istziknilo isbꞌa ix yul isqꞌabꞌ naj, yuto ekꞌbꞌal yip naj yibꞌanh ix, hak tuꞌ yu isway naj yebꞌ ix.
Lahwi tuꞌ xin, isyahnikanh naj ix, kaw xin ekꞌnakano ok ishowal naj yinh ix sata yet ayko yanma naj yinh ix. Yalni naj tet ix:
—Ahanhwanoj kat hapaxtoj, xhi naj tet ix.
Istaqꞌwi ix tet naj:
—Machoj, yuto ta chinhatzumbꞌetojan, ekꞌbꞌalto txꞌoj huneꞌ tuꞌ sata tzet makinhawutetiꞌan, xhi ix.
Yajaꞌ xin mach yabꞌeto naj tzet yal ix; wal xin yawte naj ischejabꞌ, yalni naj tet naj:
—Ilto huneꞌ ix tiꞌ bꞌey tiꞌ kat hepebꞌankano pulta, xhi naj.
Hak tuꞌ yu yinilto naj chejabꞌ tuꞌ ix Tamar, ispebꞌankano naj pulta yet yelto ix tuꞌ. Ix Tamar, ayko huneꞌ xil isqꞌap ix kaw txꞌiꞌal yelawil, yuto hak tuꞌ jilni xil isqꞌap ebꞌix qꞌopo iskutzꞌin yaꞌ rey chakoj. Hayet yelto ix yul yatut naj Amnón, yanahto ix tanh xol xil iswiꞌ, istzilnito ix xil isqꞌap ayko yinh, yanahto ix isqꞌabꞌ yibꞌanh iswiꞌ, isto ix, chixin oqꞌ ix yulaj bꞌeh.
Hayet yapni ix Tamar bꞌey yatut isnoh Absalón, yalni naj tet ix:
—Wanabꞌ, ¿tom hak tiꞌ makaxhyute naj Amnón hanoh tuꞌ? Wal tinanh xin matzet chawala yuto hanoh naj, mach chiꞌok bꞌiskꞌulal yinh hakꞌul yu huneꞌ tuꞌ, xhi naj tet ix.
Hak tuꞌ yu iskankano ix Tamar yinh bꞌiskꞌulal bꞌey yatut isnoh Absalón. Hayet yabꞌen yaꞌ rey David huneꞌ tuꞌ kaw ok ishowal yaꞌ yinh iskꞌul. Yajaꞌ wal naj Absalón matzet yal naj tet naj Amnón yinh huneꞌ tuꞌ, yajaꞌ xin kaw okkano ishowal naj yinh naj, yuto yeta naj ix Tamar.
Ispajtze naj Absalón tet naj Amnón yelkanh naj
Kabꞌxa habꞌil xin yuni huneꞌ tuꞌ, yinh istiempohal yet lanhan yinilo ebꞌnaj iskꞌamteꞌ naj Absalón xil noꞌ meꞌ bꞌey Baal-hazor, iskawilal konhobꞌ Efraín, yalni naj Absalón tet sunil ebꞌnaj iskꞌahol yaꞌ rey tato chito ebꞌnaj waꞌo yinta naj bꞌey tuꞌ. Istopaxo naj tzotelo tet ismam, haꞌ ton yaꞌ rey David, yalni naj hakaꞌ tiꞌ:
—Mam, ayko ebꞌnaj inkꞌamteꞌan yiqꞌalo isxil inmeꞌan bꞌey Baal-hazor, yuxin chiwochehan tato chachto wintajan yebꞌ ebꞌnaj hachejabꞌ, xhi naj.
Istaqꞌwi yaꞌ rey David tet naj:
—Kꞌahol, machoj, machonhtohanh kosunilanh, haxinwal mach nimano tzet chakꞌayiloj, xhi yaꞌ.
Kaw xin eliko yaw naj Absalón yinh ismam yunhe isto yaꞌ yinta naj, yajaꞌ xin mach to yaꞌ. Isqꞌannikano yaꞌ rey David tuꞌ iskꞌulal Komam Dios yibꞌanh naj Absalón tuꞌ. Tzujan tuꞌ yalnipaxo naj Absalón tet ismam:
—Ta mach chachto chal tuꞌ, tojabꞌ naj Amnón, naj wuxhtajan jintajanh, xhi naj.
Istaqꞌwi yaꞌ rey David tuꞌ:
—¿Tzet yinh xin chito naj hawalni? xhi yaꞌ.
Yajaꞌ yu kaw eliko yaw naj Absalón tet ismam tuꞌ, yuxin ischejto yaꞌ naj Amnón yinta naj Absalón tuꞌ, ischejnipaxto yaꞌ David sunil iskꞌahol yinta naj.
Yajaꞌ hayet yalanhto, yal naj Absalón tet ebꞌnaj iskꞌamteꞌ hakaꞌ tiꞌ: «Kaw kam cheyila, hayet kaw xatzala yanma naj Amnón yu teꞌ vino, kat walnojan teyet: “Aqꞌwe yinh naj Amnón kat hemaqꞌnikamo naj. Aweko yip heyanma, mach chexxiwi,” yuto haninan chiwalan,» xhi naj.
Yok ebꞌnaj iskꞌamteꞌ naj Absalón ismaqꞌnokamo naj Amnón hakaꞌtikꞌa yu yalni naj Absalón. Hayet yilni ebꞌnaj uxhtaje huneꞌ tuꞌ, yahto ebꞌnaj yibꞌanh ej ismula, yelkanh ebꞌnaj.
Hayet aytoko ebꞌnaj yinh isbꞌel yapni isqꞌumal tet yaꞌ rey David tato sunil ebꞌnaj iskꞌahol yaꞌ ispotxꞌkamo naj Absalón, ta matxa hunu ebꞌnaj kani. Hayet yabꞌen yaꞌ rey David yal-lax hakaꞌ tuꞌ, istzilnilo yaꞌ xil isqꞌap, yay hilno yaꞌ sat txꞌotxꞌ yu bꞌiskꞌulal, hakpax tuꞌ ebꞌnaj ischejabꞌ yaꞌ, istzililo ebꞌnaj xil isqꞌap. Yajaꞌ haꞌ naj Jonadab, iskꞌahol naj Simea, yuxhta yaꞌ rey David halni hakaꞌ tiꞌ:
—Mam rey, mach yeloj tato sunil ebꞌnaj hakꞌahol mapotxꞌlaxkamoj, wal xin hach kachannhe naj Amnón ispotxꞌkamo naj Absalón, yuto hak tuꞌ yu istxumni naj yinh naj Amnón yettaxtikꞌa yetan naj ix Tamar. Mam rey, mach chawako yinh hakꞌul yinh tzet chihal-lax tuꞌ tato sunil ebꞌnaj hakꞌahol maꞌaqꞌlax kamoj. Wal xin hanhe naj Amnón makami. Wal naj Absalón maꞌelkanh naj, xhi naj Jonadab.
Haxa yet istꞌanhxito naj tzeh ayko majwal, yilnito naj tato lanhan yul hunbꞌulan anma chiꞌayti yinh istzalanil witz yul bꞌeh ayko yintaj naj. Yalni naj Jonadab tet yaꞌ rey David hakaꞌ tiꞌ:
—Mam rey, lanhan yul ebꞌnaj hakꞌahol, hakaꞌtikꞌa mayu walnihan tawet, hanin hachejabꞌ intiꞌan, xhi naj.
Hayet lahwi istzotel naj tuꞌ yapni ebꞌnaj iskꞌahol yaꞌ rey David, yok ebꞌnaj oqꞌoj. Yoqꞌpaxokanh yaꞌ rey David yebꞌ ebꞌnaj ischejabꞌ yu bꞌiskꞌulal yinh naj Amnón. Wal naj Absalón elkanh naj, isto naj iskꞌatanh naj Talmai, iskꞌahol naj Amiud, isreyal konhobꞌ Gesur. Kaw xin hunun tzꞌayik yoqꞌ yaꞌ rey David yinh naj Amnón. Hak tuꞌ xin yu yelkanh naj Absalón, yehayo naj oxebꞌ habꞌil bꞌey konhobꞌ Gesur. Kaw xin chiyoche yaꞌ rey David yilaꞌ naj Absalón tuꞌ yet xaꞌekꞌto isbꞌiskꞌulal yaꞌ yinh naj Amnón.
Yet ismeltzo naj Absalón bꞌey Jerusalén yu naj Joab
Hayet yohtanhenilo naj Joab, yunin ix Sarvia, tato kaw bꞌiskꞌulal ye yaꞌ rey David yinh naj Absalón, ischejnito naj yiqꞌomal huneꞌ ix ix kaw kanhyehi ay bꞌey Tecoa. Hayet yapni ix tuꞌ yalni naj tet ix hakaꞌ tiꞌ: «Kꞌul hawubꞌ chayeniloj ta kaw bꞌiskꞌulal hawehi, chawaniko xil haqꞌap chiyenilo bꞌiskꞌulal yinh hunu kamom, mach xin chawako anh xuqꞌ sam tawinh. Wal xin kꞌul hawubꞌ hakaꞌtanhe kaw payxa kach okkano yinh bꞌiskꞌulal yu hunu hakamom, kat hawok sata yaꞌ rey kat hatzotel tet yaꞌ,» xhi naj Joab tet ix. Lahwi tuꞌ yalni naj Joab tet ix yinh tzet chiyute yalni ix tet yaꞌ rey David.
Yokto ix ah Tecoa tuꞌ sata yaꞌ rey David, yay jahno ix, yay xulno ix sat txꞌotxꞌ yu yinayo isbꞌa ix sata yaꞌ rey, yalni ix tet yaꞌ:
—Mam rey, kolwahanh winhan, xhi ix. Isqꞌambꞌen yaꞌ tet ix:
—¿Tzet hawehi? xhi yaꞌ.
Istaqꞌwi ix:
—Mamin, yinh kaw yeli hanintiꞌan hunix hinan, payxa kam wichamilan. Hanin hachejabꞌ intiꞌan ay kawanh wuninan winaj, yajaꞌ hayet hunel yaqꞌlekanh howal ebꞌnaj xol ismunil, machi mak xin pohni xol ebꞌnaj, iskam huneꞌ naj yu hunxa naj. Yuxin tinanh ebꞌnaj ayto yu isbꞌa yebꞌ wunin tuꞌan kaw ayko ishowal ebꞌnaj winhan, chiyalni ebꞌnaj tato chiwakojan naj potxꞌnikamo yuxhta tuꞌ yul isqꞌabꞌ ebꞌnaj, yunhe ismaqꞌnikamo ebꞌnaj naj yalni. Ta hak tuꞌ matxa mak tet chikankano istxꞌotxꞌ ismam naj, yuto haxanhechꞌan naj, yebꞌ xin matxam mak chꞌok yipo inkꞌulan, yebꞌ matxa hunuxa yuninal wichamilan chiꞌaqꞌni bꞌinaho isbꞌi bꞌaqꞌinh yul sat yibꞌanhqꞌinal tiꞌ, xhi ix.
Yalni yaꞌ rey David tet ix:
—Asiꞌ hawatut matzet chal hakꞌul, chinwatxꞌeyojan huneꞌ tiꞌ, xhi yaꞌ.
Yalnipaxo ix ah Tecoa tuꞌ tet yaꞌ:
—Mam rey, haꞌ ismul naj wunin tuꞌan aykꞌayojabꞌ wibꞌanhan yebꞌ yibꞌanh mak ay wuhan, yaj machojabꞌ chiꞌaykꞌay tawibꞌanh yebꞌ yibꞌanh mak ayko yalanh hachejbꞌanil, xhi ix.
Istaqꞌwi yaꞌ rey tet ix:
—Ta ay mak txꞌoj istzotel tawinh, chawiti insatajan bꞌey tiꞌ, hak tuꞌ xin matxa mak chachpitnikoj, xhi yaꞌ tet ix.
Yalnipaxo ix hunelxa:
—Mam rey, kaw chiwalan tawet tato chaqꞌan tet Komam Jahawil, haDiosal ta matxa chiꞌahwejna anma isqꞌanni kamo wunin tuꞌan, machojabꞌ tzet chiꞌutelax naj, xhi ix.
Istaqꞌwi yaꞌ rey tet ix:
—Chiwaqꞌ bꞌinahojan Komam Jahawil yet chiwalnihan tato machi hunu xil iswiꞌ naj chiꞌaykꞌay sat txꞌotxꞌ, xhi yaꞌ rey tet ix.
Yalnipaxo ix tet yaꞌ rey tuꞌ:
—Mam rey, ayto hanikꞌxa tzet chiwoche walaꞌan tawet, abꞌeninoj, xhi ix.
—Hala, xhi yaꞌ.
Yalni ix tet yaꞌ:
—Mam rey, ¿tzet yinh xin hak tuꞌ hatxumni yinh iskonhobꞌ Komam Dios tiꞌ? Hakaꞌ hawalni tiꞌ tawinh chilowi, yuto mach chawaqꞌtij hakꞌahol nahat aykantoj. Yinh kaw yeli sunilonh chonhkami, lahanonh hakaꞌ ha haꞌ chitixhlaxto sat txꞌotxꞌ, matxa chu jinikanh. Komam Dios mach chu yinilo isqꞌinal mak maxhto istzꞌayikalo iskami. Haꞌ huneꞌ chiyoche Komam ta chito ilaxoti hunu mak nahat aykantoj. Mam rey, makinhulan walaꞌan tawet yuto chinisxibꞌtehan anma, yajaꞌ hanin hachejabꞌ intiꞌan ok yinh innabꞌalan wulan tasataj tiꞌ kꞌuxantaxka hawabꞌento tzet chiwalan. Yuxin tato chawabꞌeto tzet chiwalan mam rey, chinhakolilojan yul isqꞌabꞌ ebꞌnaj chiyoche kinistanhtzelojan yebꞌ wunintiꞌan sat txꞌo txꞌotxꞌ yaqꞌ Komam Dios komajulojanh. Mam rey, haꞌojabꞌ ispaj tzet chinqꞌanan tawet tiꞌ chiꞌaqꞌni yaqꞌlobꞌal wanmahan, hanin hachejabꞌ intiꞌan, yuto hach tiꞌ mam rey, hawohta hatxumnilo bꞌaytet kꞌul yebꞌ bꞌaytet txꞌoj, lahan hach hakaꞌ hunu yángel Komam Dios. Haꞌojabꞌ Komam Jahawil, haDiosal chiꞌok hawetbꞌihoj, xhi ix tet yaꞌ.
Isqꞌambꞌen yaꞌ rey David tet ix:
—Tinanh xin ay huneꞌ tzet chinqꞌambꞌehan tawet, yajaꞌ matzet chawebꞌa wetan, sunil chawalilo yinh isyelal, xhi yaꞌ.
Yalni ix tet yaꞌ:
—¿Tzet chawoche chaqꞌambꞌe wetan, mamin? xhi ix.
Isqꞌambꞌen yaꞌ rey:
—¿Machmi taj naj Joab kach chejni hawalno huneꞌ tiꞌ? xhi yaꞌ.
Istaqꞌwi ix tet yaꞌ:
—Mam rey, sunil tzet maxawal tiꞌ machi mak chu yekꞌto yinh iswatxꞌ, maka yinh ismek, kaw yeli, haꞌ naj Joab, hachejabꞌ chejnheintijan takꞌatanh tiꞌ, yalni naj wetan yinh tzet chu intzotelan tawet. Yunhe yixtanhwiloj hawu, yuxin kinischejtijan naj Joab, hachejabꞌ, kat ishelni isbꞌa tzet ayko yinh hanabꞌal. Wal hach tiꞌ xin kaw helan hach hakaꞌ hunu yángel Komam Dios, hawohtaj sunil tzet chiwatxꞌi sat txꞌo txꞌotxꞌ tiꞌ, xhi ix.
Hak tuꞌ yu yawtelax naj Joab yu yaꞌ rey, yalni yaꞌ tet naj:
—Kꞌultikꞌa, hakaꞌ hawalni tiꞌ, as iti naj tzeh Absalón tuꞌ, xhi yaꞌ tet naj Joab.
Hayet yabꞌen naj Joab yalni yaꞌ rey hakaꞌ tuꞌ, yay jahno naj, yay xulno naj sat txꞌotxꞌ, yu yinayo isbꞌa sata yaꞌ rey tuꞌ. Isqꞌanni naj iskꞌulal Komam Dios yibꞌanh yaꞌ rey David, yalni naj tet yaꞌ:
—Wal tinanh mam rey, chiwohtanhelojan tato ay welapnojan yul hasat, maxawabꞌen tzet manqꞌanan tawet, hanin hachejabꞌ intiꞌan, xhi naj.
Lahwi tuꞌ xin isto naj Joab bꞌey konhobꞌ Gesur yu yiniti naj naj Absalón, hak tuꞌ xin yu yapni naj Absalón bꞌey Jerusalén. Hayet yapni naj Absalón bꞌey Jerusalén yalni yaꞌ rey David hakaꞌ tiꞌ: «Tojabꞌ naj Absalón bꞌey yatut, mach isye isbꞌa naj wetan,» xhi yaꞌ rey David tuꞌ. Hak tuꞌ yu isto naj Absalón yatut, mach xin yil naj ismam.
Xol sunil ebꞌnaj Israel machi hunuxa naj winaj kaw kawla winaj hakaꞌ naj Absalón, kaw chibꞌina naj yul sunil txꞌotxꞌ Israel tuꞌ yu iskawla winajil, machi hunu istzakaꞌil isnimanil naj aykoj. Hunta el chiꞌilaxilo xil iswiꞌ naj yinh hunun habꞌil, yuto kaw al yeko xil iswiꞌ naj chabꞌe, haꞌ xil iswiꞌ naj tuꞌ xin, kanhebꞌ libra yalil, malebꞌil yu malbꞌal chiꞌokniko yu ebꞌnaj rey. Ay xin oxwanh iskꞌahol naj Absalón tuꞌ yebꞌ huneꞌ iskutzꞌin naj chiyij Tamar, kaw xin kawla ix ix.
Yulbꞌal kabꞌ habꞌil eh naj Absalón bꞌey Jerusalén tuꞌ, mach yil naj yinh yaꞌ rey. Lahwi tuꞌ yanito naj Absalón tuꞌ yiqꞌomal naj Joab yunhe yinito naj naj yilno yaꞌ rey, yajaꞌ xin mach isje naj Joab. Yanipaxto naj yiqꞌomal naj yinh iskayel, yajaꞌ mach isjepaxto naj. Yuxin yal naj Absalón tet ebꞌnaj ischejabꞌ hakaꞌ tiꞌ:
—Kaw heyohtaj tato istiꞌla intxꞌotxꞌan ay istxꞌotxꞌ naj Joab, yuxin asiꞌwej, kat heyanayo qꞌaꞌ xol iscebada naj sat istxꞌotxꞌ, xhi naj.
Hak tuꞌ yu isto ebꞌnaj ischejabꞌ naj Absalón, yanoto qꞌaꞌ xol iscebada naj Joab tuꞌ. Hayet yabꞌenilo naj Joab huneꞌ tuꞌ, isto naj tzotelo tet naj Absalón, yalni naj tet naj hakaꞌ tiꞌ:
—¿Tzet yinh xin yato ebꞌnaj hachejabꞌ qꞌaꞌ xol incebadahan? xhi naj.
Istaqꞌwi naj Absalón tuꞌ:
—Inchejan hal-laxo tawet tato chachtit inkꞌatanhan, yunhe hato haqꞌambꞌeno tet inmaman tzet yinh xin kach ischejto yaꞌ iqꞌwal winhan bꞌey konhobꞌ Gesur. Yinh kaw yeli ekꞌbꞌalto kꞌul ta kinkanan bꞌey tuꞌ. Hanintiꞌan chiwochehan wilaꞌan inmaman, ta ay inmulan chisje inmaqꞌlaxkamojan, xhi naj Absalón.
Hak tuꞌ yu isto naj Joab yilno yaꞌ rey yunhe yalni naj tzet yal naj Absalón. Lahwi tuꞌ yawtelax naj Absalón yu yaꞌ rey. Hayet yapni naj yay jahno naj, yay xulno naj sat txꞌotxꞌ sata yaꞌ rey, ischahni yaꞌ rey naj, istzꞌohni yaꞌ isqꞌotx naj.
Pakꞌiko naj Absalón howal yinh yaꞌ rey David
Haxa yet yekꞌto tiempo xin yiqꞌni naj Absalón ej iscarruaje yet howal, yebꞌ ej ischeh, issaynipaxo naj 50 (lahonh yoxkꞌal) ebꞌnaj winaj chitanheni, kat yekꞌ yinh anhe sata naj. Hunun tzꞌayik xin kaw sahabꞌ chiꞌahwano naj Absalón, kat xin isbꞌey naj istiꞌ ispultahil konhobꞌ. Haxa sunil anma Israel chibꞌey sata yaꞌ rey yu iswatxꞌenayo yaꞌ howal chiꞌah xol, chawtelo naj Absalón, kat isqꞌambꞌen naj tzet konhobꞌal aya, chispajtzen ebꞌnaj bꞌaytuꞌwal chititiko ebꞌnaj. Chalni naj tet ebꞌnaj: «Haꞌ tzet cheyoche ay iswatxꞌebꞌanil, yajaꞌ machi mak chexchahni yu yaꞌ,» xhi naj. Chalnipaxo naj: «Majaltam chinokan juesal yul konhobꞌ tiꞌ, kat hetit inkꞌatanhan, kat inbꞌutnihan howal texol, kat kexinwatxꞌenilojan yinh istoholal,» xhi naj. Hayet chiꞌapni ebꞌnaj Israel iskꞌatanh naj Absalón yu yay jahno ebꞌnaj sata naj, chanito naj isqꞌabꞌ tet, kat islaqꞌnayo naj ebꞌnaj, chistzꞌohnipaxo naj isqꞌotx ebꞌnaj. Hak tuꞌ chiyute naj yinh sunil ebꞌnaj Israel chibꞌey isqꞌanaꞌ yinh tet yaꞌ rey David, yu ismonteniko naj ebꞌnaj Israel tuꞌ yinh.
Haxa yet yekꞌto kanhebꞌ habꞌil, yalni naj Absalón tet yaꞌ rey David:
—Chinqꞌanan tawet mam rey tato chinachatojan bꞌey Hebrón yunhe inyijenan tzet xawaltehan tet Komam Dios, yuto yet ayinan yul konhobꞌ Gesur yul ismajul txꞌotxꞌ Siria, walnihan tet Komam Jahawil tato chinmeltzohan Jerusalén tiꞌ, chiwaqꞌan inxahanbꞌalan tet Komam, xhi naj.
Istaqꞌwi yaꞌ rey David:
—Kꞌultikꞌa, asiꞌ yinh aqꞌankꞌulal, xhi yaꞌ.
Hak tuꞌ yu isto naj Absalón bꞌey Hebrón tuꞌ. Yanito naj tzotiꞌ tet hunun majan ebꞌnaj Israel hakaꞌ tiꞌ: «Hayet cheyabꞌen yoqꞌ chꞌen trompeta cheyalnoj tato xaꞌok naj Absalón isreyalo Hebrón,» xhi naj. Hayet isto naj bꞌey Hebrón tuꞌ yawteko naj 200 ebꞌnaj ah Jerusalén yintaj, yajaꞌ xin mach yohtajo ebꞌnaj tzet chiꞌekꞌ yinh isnabꞌal naj Absalón. Haxa yet ayko naj Absalón yaqꞌni isxahanbꞌal, ischejni naj iloxiti naj Ahitofel [q]. bꞌey yul konhobꞌ Gilo. Haꞌ naj Ahitofel tuꞌ, haꞌ naj chiꞌaqꞌni tzꞌajbꞌano iskꞌul yaꞌ rey David. Hak tuꞌ yu yiqꞌni yip naj Absalón yaniko howal yinh ismam, ischꞌibꞌ isbꞌisil anma ok tzujno yinta naj.
	[q]15:12 Naj Ahitofel, chu hawilni yetbꞌi kuybꞌanile yinh 2Sam. 16:23; 23:34

Yet yelkanh yaꞌ rey David tet naj Absalón
Ay xin huneꞌ naj chejabꞌ hul halno tet yaꞌ rey David tato sunil ebꞌnaj Israel ayxako yetbꞌiho naj Absalón. Hayet yabꞌen yaꞌ huneꞌ tuꞌ yalni yaꞌ tet ebꞌnaj chimunla yintaj bꞌey Jerusalén:
—Tonhwej, elojonhwe yinh anhe tet naj Absalón, yuto kꞌuxantaxka matxa chu kokolni kobꞌa tet naj; chelahwekoj kꞌuxantaxka yul lemna naj jinh, kat konhismaqꞌnikamo naj, kat istanhtzenilo naj sunil anma ay yul konhobꞌ tiꞌ, xhi yaꞌ. Yalni ebꞌnaj ischejabꞌ yaꞌ rey David tet hakaꞌ tiꞌ:
—Mam rey, hanhonh hachejabꞌ honhtiꞌanh hinanonhanh koyijenanh tzet chawal tiꞌ, xhi ebꞌnaj.
Hak tuꞌ yu yelkanh yaꞌ rey David yebꞌ yixal yebꞌ yuninal, yebꞌpaxo ebꞌnaj chimunla yinta yaꞌ yul palacio, haxanhe xin 10 (lahonhwanh) ebꞌix iskabꞌ yixal yaꞌ kankano ilno palacio. Istopaxo anma ayko yetbꞌiho yaꞌ yintaj, haxa yet yapni ebꞌnaj istxam konhobꞌ tuꞌ yok linhno ebꞌnaj. Yok ebꞌnaj chimunla yinta yaꞌ rey David tuꞌ iskꞌatanh, wal ebꞌnaj soldado chitanhen yaꞌ, bꞌabꞌi ebꞌnaj sata yaꞌ, haꞌ ton ebꞌnaj cereteo yebꞌ ebꞌnaj peleteo. Isbꞌabꞌipaxo 600 ebꞌnaj geteo sata yaꞌ, ebꞌnaj geteo tuꞌ tit ebꞌnaj yu yoj bꞌey konhobꞌ Gat. Yalni yaꞌ David tet naj Itai, naj tit bꞌey Gat, naj geteo:
—¿Tzet yinh yuxin makaxhtit jintajanh? Kꞌulmi hameltzohi, kat hakan iskꞌatanh naj akꞌ rey tuꞌ, yuto hach tiꞌ nan konhobꞌal hach. Tolto kach huli, yuxin mach chu walnihan tawet tato chaxhto jintajanh. Wal hanintiꞌan mach wohtajojan bꞌay kaw intokojan, yuxin kꞌul hameltzohi, kat hawinito ebꞌnaj hawet konhobꞌ. Haꞌ Komam Jahawil xin chiꞌanayo iskꞌulal tawibꞌanh, kat kaxhyilni, xhi yaꞌ rey David tuꞌ.
Istaqꞌwi naj Itai tet yaꞌ:
—Mam rey chiwaqꞌ bꞌinahojan isbꞌi Komam Dios chiwalnihan tato chintohan tawintaj, machi wokan yinh tato kꞌul chiwilan maka ta chinkaman, xhi naj.
Istaqꞌwi yaꞌ rey David tet naj:
—Kꞌultikꞌa chal tuꞌ, chaxhto jintajanh, xhi yaꞌ.
Isto naj Itai, naj geteo yebꞌ ebꞌnaj yet konhobꞌ naj, yebꞌ yixal naj yebꞌ yuninal naj yinta yaꞌ rey David. Sunil anma Israel tuꞌ ok oqꞌoj yinh kaw ip. Yekꞌto sunil ebꞌnaj yebꞌ yaꞌ rey David yul haꞌ Cedrón, istokano ebꞌnaj yul isbꞌelal txꞌotxꞌ desierto. [r].Tzujanpaxo xin yaꞌ sacerdote Sadoc yebꞌ ebꞌnaj levita, ebꞌnaj iqꞌnhe isKaxhahil istrato Komam Dios; yanayo ebꞌnaj isKaxhahil Komam tuꞌ iskꞌatanh yaꞌ sacerdote Abiatar. Haxa yet islahwi isto sunil anma ay yul konhobꞌ yinta yaꞌ rey David, islahobꞌalxa yok tzujno yaꞌ sacerdote Abiatar. Yajaꞌ yal yaꞌ rey David tet yaꞌ Sadoc hakaꞌ tiꞌ:
—Aqꞌ meltzoho isKaxhahil istrato Komam Dios tiꞌ bꞌey konhobꞌ Jerusalén. Tato chitzꞌay iskꞌul Komam winhan chinmeltzohojan, kat wilnihan teꞌ Kaxha tiꞌ hunelxa yebꞌ Yatut Komam, haꞌ ton Tabernáculo. Yajaꞌ ta xhi Komam wetan hakaꞌ tiꞌ: “Mach chitzala inkꞌulan tawinh,” ta xhi. Wal xin ayinan lah iswatxꞌehabꞌ tzet chisje iskꞌul winhan, xhi yaꞌ David. Yalnipaxo yaꞌ David tet yaꞌ sacerdote Sadoc:
—¿Tom mach ischejabꞌ Komam Dios hawehi? Meltzanhto yinh aqꞌankꞌulal bꞌey yul konhobꞌ; kat hawinito hakꞌahol, yaꞌ Ahimaas, kat hawinipaxto yaꞌ Abiatar yebꞌ iskꞌahol, haꞌ ton naj Jonatán. Wal hinan chinkanan sat cheqꞌanh sat txꞌotxꞌ desierto, masanta cheyati tzotiꞌ wetan yinh tzet chiyu yul konhobꞌ, xhi yaꞌ David.
Hak tuꞌ yu ismeltzo yaꞌ sacerdote Sadoc yebꞌ yaꞌ sacerdote Abiatar bꞌey konhobꞌ Jerusalén yebꞌ isKaxhahil istꞌinhanil istrato Komam Dios, iskankano ebꞌyaꞌ bꞌey tuꞌ. Yahto yaꞌ rey David yinh istzalanil witz Olivo, chixin oqꞌ yaꞌ, ayko yenhel iswiꞌ yaꞌ yu bꞌiskꞌulal, machi xin isxanhabꞌ yaꞌ aykoj. Hakpax tuꞌ anma tzujan yinta yaꞌ ayko yenhel iswiꞌ yu bꞌiskꞌulal, chixin oqꞌi, chiꞌahto yinh istzalanil witz tuꞌ. Lahwi tuꞌ yapni tzotiꞌ tet yaꞌ rey David hakaꞌ tiꞌ: «Ayko naj Ahitofel yetbꞌiho ebꞌnaj ayko yinta naj Absalón yinh yaniko howal tawinh,» xhi. Isqꞌanni yaꞌ David tet Komam Dios tato chetato Komam tzet chiꞌekꞌ yinh isnabꞌal naj Ahitofel.
Hayet yahapno yaꞌ rey David iswiꞌ witz tuꞌ yu yinayo isbꞌa yaꞌ tet Komam Dios, yul naj Husai arquita chawal yinh yaꞌ, tzilkixhtanhe xil isqꞌap naj aykoj, aypaxahto txꞌotxꞌ xol xil iswiꞌ naj. Yalni yaꞌ rey David tet naj:
—Tato chaxhok tzujno wintajan lanhan hawaniko yalil ijatz wibꞌanhan. Yajaꞌ tato chaxhto bꞌey Jerusalén kat hawalni tet naj Absalón: “Mam rey, okojinan hachejabꞌoj, hakaꞌ yu wokan ischejabꞌo hamam masanto tinanh,” kachi. Ta hak tuꞌ chawute, hak tuꞌ chu hasomchanto isnabꞌal naj Ahitofel. Haꞌ tuꞌ aykano ebꞌyaꞌ sacerdote, yaꞌ Sadoc yebꞌ yaꞌ Abiatar, chꞌok ebꞌyaꞌ hawetbꞌihoj. Wal xin, sunil tzet chawabꞌe yul palacio chu hawalni tet ebꞌyaꞌ. Haꞌ tuꞌ aypaxo ebꞌnaj iskꞌahol ebꞌyaꞌ sacerdote tuꞌ, yaꞌ Ahimaas yebꞌ naj Jonatán, haꞌ xin ebꞌnaj chꞌaniti tzotiꞌ wetan yinh tzet cheyabꞌe bꞌey tuꞌ, xhi yaꞌ David.
Hak tuꞌ yu isto naj Husai, naj yamigo yaꞌ rey David, bꞌey Jerusalén. Hayet lanhanxa apni naj yul konhobꞌ, yokpaxto naj Absalón.
Hayet isbꞌelwito yaꞌ rey David hanikꞌxa yinh iswiꞌ witz tuꞌ, yul naj Siba, ischejabꞌ naj Mefi-boset chawal yinh yaꞌ, iqꞌbꞌil kakꞌonh noꞌ burro yet xhila. Ayahto 200 ixim pan yibꞌanh noꞌ, yebꞌ 100 (hokꞌal) chayan teꞌ uva, yebꞌ 100 (hokꞌal) teꞌ higo qꞌanbꞌinaxa patebꞌil, yebꞌ huneꞌ tzꞌum nohna yu teꞌ vino. Isqꞌambꞌen yaꞌ rey David tet naj Siba:
—¿Tzet yinh xin iqꞌbꞌil hunteqꞌan tiꞌ hawu? xhi yaꞌ.
Istaqꞌwi naj Siba:
—Haꞌ noꞌ burro tiꞌ mawitijan noꞌ yunhe yahto hawuninal yibꞌanh noꞌ yebꞌ hawetbꞌi, wal ixim pan yebꞌ teꞌ lobꞌehal tiꞌ yet ebꞌnaj hasoldado ye teꞌ, haꞌ xin vino tiꞌ chukꞌ ebꞌnaj yet chisikikanh ebꞌnaj yinh isbꞌel sat txꞌotxꞌ desierto, xhi naj.
Isqꞌambꞌen yaꞌ rey David tet naj:
—¿Bꞌaytuꞌwal ay naj Mefi-boset, iskꞌahol naj hawahawil? xhi yaꞌ. Istaqꞌwi naj Siba tet yaꞌ:
—Aykano naj bꞌey Jerusalén yuto yal naj hakaꞌ tiꞌ: “Tinanh, haꞌ ebꞌnaj Israel chinyakanikojan ebꞌnaj yahawil selelo inmam ichaman,” xhi naj. [*]
Yalni yaꞌ rey David tet naj Siba:
—Wal tinanh hawet chukaniko sunil tzet ay naj Mefi-boset, xhi yaꞌ.
Yay jahno naj Siba sata yaꞌ rey David, yalni naj:
—Mam rey, kanojinan kꞌulal yul hasat, xhi naj.
Haxa yet yapni yaꞌ rey David bꞌey Bahurim yelti huneꞌ naj sata yaꞌ, yalnito naj tzꞌaktiꞌ yibꞌanh yaꞌ David. Huneꞌ naj tuꞌ Simei isbꞌi naj, ayto yu isbꞌa naj yebꞌ yaꞌ kamom rey Saúl. Naj Simei tuꞌ, iskꞌahol naj Gera ye naj. Chisqꞌojnito naj chꞌen yinh yaꞌ rey David yebꞌ yinh ebꞌnaj chejabꞌ; ayko xin konhobꞌ Israel yebꞌ ebꞌnaj soldado kaw helan yinh iswatxꞌqꞌabꞌ yaꞌ yebꞌ yinh ismekqꞌabꞌ yaꞌ rey David tuꞌ. Chalni naj Simei tzꞌaktiꞌ yinh yaꞌ rey David hakaꞌ tiꞌ: «Elanh bꞌey tiꞌ, elanh, hach tiꞌ maqꞌom hach kamo anma, kaw txꞌoj hachkanoj. Haꞌ tinanh lanhan yaqꞌni Komam Dios ispaj selel tawet yu hamaqꞌkamo yuninal yaꞌ kamom rey Saúl, hawokkano reyal selelo yaꞌ. Wal tinanh xin haꞌ naj hakꞌahol Absalón chiꞌok reyal haseleloj. Lanhan hawaqꞌlen isyaꞌtajil yu hatxꞌojal, yuto maqꞌomkamo anma hach,» xhi naj.
Hayet yabꞌen naj Abisai, naj yunin ix Sarvia yalni naj Simei hakaꞌ tuꞌ, yalni naj tet yaꞌ rey David:
—Mam rey ¿tzet yinh xin chachistzꞌaktiꞌnhe huneꞌ naj lahan hakaꞌ metx kamom txꞌiꞌ tiꞌ? Chinqꞌanan tawet ta chinachatojan winolojan iswiꞌ huneꞌ naj tiꞌ, xhi naj.
Istaqꞌwi yaꞌ rey David:
—Hex yunin ix Sarvia, machi heyok yinh huneꞌ tiꞌ. Tato chinistzꞌaktiꞌnhehan huneꞌ naj tiꞌ, ham Komam Dios chejnhe naj. ¿Tom chu kokachni Komam Dios yinh tzet chiswatxꞌe? xhi yaꞌ.
Yalnipaxo yaꞌ David tet naj Abisai yebꞌ tet issoldado hakaꞌ tiꞌ:
—¿Ta haꞌtikꞌa inkꞌaholan chiꞌaniko howal winhan, hatokꞌanabꞌ xin hunu ebꞌnaj Israel titna yinh yaꞌ Benjamín mach chako ishowal winhan, kat kinistzꞌaktiꞌnhenan? Wal xin yilaꞌxam naj, haꞌ Komam Dios chejnhe naj, yu chinistzꞌaktiꞌnhenan naj. Wal xin kꞌuxantaxka istzꞌay iskꞌul Komam winhan yinh isyaꞌtajil chiwaqꞌletiꞌan, kat yanayo iskꞌulal wibꞌanhan selelo tzꞌaktiꞌ chiwabꞌehan yal-lax tiꞌ, xhi yaꞌ.
Isto yaꞌ rey David yebꞌ issoldado yinh isbꞌel, istopaxo naj Simei yinh istzalanil witz tuꞌ yetkꞌulal yaꞌ rey David. Chistzꞌaktiꞌnhen naj yaꞌ rey David yebꞌ sunil anma tzujan yintaj. Chisqꞌojniti naj chꞌen yinh yaꞌ rey, kat istixhnipaxti naj pojoj yinh yaꞌ. Haꞌ yaꞌ rey yebꞌ sunil mak tzujan yintaj kaw sikinaxa yet yapni bꞌey huneꞌ xewobꞌal. [s]
Wal naj Absalón okto naj yul konhobꞌ Jerusalén yebꞌ ebꞌnaj Israel ayiko yetbꞌihoj, yebꞌ naj Ahitofel. Yelto naj Husai arquita, yamigo yaꞌ rey David ischahno naj Absalón tuꞌ, yalni naj hakaꞌ tiꞌ:
—¡Tzalahojonhwe yinh koreyal! ¡Tzalajonhwej! xhi naj.
Yalni naj Absalón tet naj Husai:
—¿Tom hak tiꞌ chu hapajtzen iskꞌulal iskꞌul hawamigo? ¿Tzet yinh xin mach kachto yinta hawamigo tuꞌ? xhi naj.
Istaqꞌwi naj Husai:
—Mach kintohan, yuto yilal inkanan iskꞌatanh mak chissayiko Komam Dios yebꞌ anma Israel isreyaloj. ¿Mak tet chinokan chejabꞌoj? ¿Tom tet iskꞌahol wamigohan? Hakaꞌ yu waqꞌni chejaꞌ hinbꞌahan tet hamam, hak tuꞌ chu waqꞌni chejaꞌ hinbꞌahan tawet, xhi naj.
Lahwi tuꞌ isqꞌambꞌen naj Absalón tet naj Ahitofel:
—Hala tzet wal juni, xhi naj.
Yalni naj Ahitofel tet naj:
—Wayanh yebꞌ ebꞌix iskabꞌ yixal hamam, ebꞌix yakano yaꞌ tanhe nha, hak tuꞌ chu yohtanhenilo sunil anma Israel tato chachkankano txꞌojal yul sat hamam, hak tuꞌ chu yiqꞌnikanh yip sunil ebꞌnaj ayko hawetbꞌihoj, xhi naj.
Iswatxꞌenkanh ebꞌnaj qꞌap mantiado yibꞌanh yakꞌalil palacio, yokto naj Absalón wayo yebꞌ ebꞌix iskabꞌ yixal yaꞌ rey David yul qꞌap, yabꞌenilo sunil anma Israel huneꞌ tuꞌ. Haꞌ yinh huneꞌ tiempohal tuꞌ, hayet chistzꞌajbꞌan naj Ahitofel iskꞌul hunu maka lahan hakaꞌto haꞌ Komam Dios chihalni, yuxin isyije yaꞌ rey David yabꞌeꞌ tzet yal naj Ahitofel tuꞌ, hakpax tuꞌ naj Absalón.
	[r]15:23 Hayet chiꞌilaxilo xil noꞌ meꞌ kaw qꞌinh chiyu yekꞌtzelaxi, kat xin iswaꞌ anma, chu hawilni yinh 1Sam. 25:4-13
	[s]16:14 Ay versión yinh griego chalni ta bꞌey haꞌ Jordán apni ebꞌnaj tuꞌ.
	16:3 16:3 2Sam. 9

Ok naj Ahitofel yebꞌ naj Husai yalaꞌ tzet wal iswatxꞌen naj Absalón
Lahwi tuꞌ, yalni naj Ahitofel tet naj Absalón hakaꞌ tiꞌ:
—Wal tinanh chinsayilojan 12 (kabꞌlahonhebꞌ) mil ebꞌnaj soldado, kat intohan yebꞌ ebꞌnaj intzujuyojan yaꞌ David yinh huneꞌ aqꞌbꞌal tiꞌ. Hak tuꞌ xin yet kaw matxa yip yaꞌ yu sikilal, kat wapni lemnahan yibꞌanh yaꞌ, kat isxiwkanh issoldado yaꞌ, kat yelkanh ebꞌnaj. Haxanhe xin yaꞌ rey David tuꞌ chikankano ischukil, kat inmaqꞌni kamojan yaꞌ. Hak tuꞌ xin chu yok sunil konhobꞌ Israel hawetbꞌihoj, yuto hanhe yaꞌ rey David tuꞌ chinmaqꞌkamojan, kat yok sunil anma tuꞌ yinh aqꞌankꞌulal, xhi naj Ahitofel.
Haꞌ tzet yal naj Ahitofel tuꞌ, kaw ischah iswiꞌ naj Absalón yebꞌ ebꞌnaj ichamta winaj Israel. Yalni naj Absalón:
—Wal tinanh tijabꞌpaxo naj Husai, arquita, kat jabꞌeni tzet xhipaxo naj, xhi naj.
Hayet yapni naj Husai iskꞌatanh naj Absalón, yalni naj Absalón tuꞌ tet naj yinh tzet yal naj Ahitofel. Yalni naj Absalón tet naj:
—¿Chimkoyije tzet chal naj tiꞌ, mato machoj? Wal xin halah tzet chꞌelikoj, xhi naj.
Istaqꞌwi naj Husai tet naj Absalón hakaꞌ tiꞌ:
—Haꞌ tzet yal naj Ahitofel tuꞌ, mach kꞌuloj, xhi naj.
Yalnipaxo naj hunxa tzotiꞌ hakaꞌ tiꞌ:
—Hach tiꞌ kaw hawohtaj tato kaw helan hamam yinh howal yebꞌ ebꞌnaj issoldado. Haꞌ tinanh xin kaw lemanti ishowal yaꞌ, hakaꞌ istit ishowal hunu noꞌ miꞌe oso yet chiꞌilaxilo yunin noꞌ iskꞌatanh. Yebꞌpaxo xin kaw ay isnabꞌal yaꞌ hamam tuꞌ yinh howal, yuxin mach chikan yaꞌ xol anma yinh huneꞌ aqꞌbꞌal tiꞌ. Wal xin ebꞌabꞌilmi isbꞌa yaꞌ yul hunu chꞌen nhachꞌen, maka hunuxa bꞌaya. Ta xin chitanhilo haywanho hasoldado yul isqꞌabꞌ yaꞌ, kat yekꞌ isqꞌumal, chimyalaꞌ anma tato sunil ebꞌnaj ayko hawetbꞌiho chiꞌaykꞌay yul isqꞌabꞌ hamam. Hak tuꞌ xin chu isxiwokanh ebꞌnaj kaw ay yip yanma hakaꞌ noꞌ bꞌalam, yuto sunil konhobꞌ Israel kaw yohtaj tato kaw helan hamam yinh howal yebꞌ xin haꞌ chiꞌiptzen issoldado. Yuxin chiwalan tawet ta chakutxbꞌako sunil ebꞌnaj Israel ay bꞌey konhobꞌ Dan masanta bꞌey konhobꞌ Beerseba hawetbꞌihoj, kat xin hato yinh howal. Haꞌ ebꞌnaj tuꞌ kaw txꞌiꞌal isbꞌisil ebꞌnaj hakaꞌ isbꞌisil arena ay istiꞌ haꞌ mar. Bꞌajxanhetuꞌwal xin ay hamam tuꞌ, kat japni lemna yibꞌanh, hakaꞌ chu yay txihtxon yal chew yibꞌanh txꞌo txꞌotxꞌ, kat komaqꞌnikamo sunil mak tzujan yinta yaꞌ, matxa hunu mak chikobꞌejtzo yinh itzitzal. Yajaꞌ ta chiyebꞌa isbꞌa yaꞌ yebꞌ anma tzujan yinta yul hunu konhobꞌ, kosunil hanhonh Israelonh tiꞌ chijiqꞌ kolasu, kat kohatxniti sunil konhobꞌ tuꞌ yebꞌ chꞌen chꞌen, kat koqꞌojnikanto yulaj xabꞌ. Matxa hunu chꞌen chijakano bꞌey tuꞌ, xhi naj Husai tet naj Absalón.
Yuxin yal naj Absalón yebꞌ ebꞌnaj Israel hakaꞌ tiꞌ: «Kaw ekꞌna kꞌul sunil tzet yal naj Husai sata tzet yal naj Ahitofel,» xhi ebꞌnaj. Yalni ebꞌnaj hakaꞌ tuꞌ yuto Komam Dios etanto tzet yal naj Ahitofel, yunhe yaykꞌay isyaꞌtajil yibꞌanh naj Absalón yu Komam. Yinh anhe xin to naj Husai yalaꞌ tet yaꞌ sacerdote Sadoc yebꞌ tet yaꞌ sacerdote Abiatar hakaꞌ tiꞌ: «Haꞌ naj Ahitofel, ok naj aqꞌokꞌule tet naj Absalón yebꞌ tet ebꞌnaj ichamta winaj Israel, wal hinan xin nan yu walnihan tet naj. Yuxin yinh anhe cheyato tzotiꞌ tet yaꞌ rey David hakaꞌ tiꞌ: “Wal xin mach chaxhkan satla cheqꞌanh sat txꞌotxꞌ desierto, ekꞌanhto qꞌaxepxakꞌto haꞌ Jordán, haxinwal mach chaxhtanhtzelaxilo yebꞌ ebꞌnaj tzujan tawintaj,” kexchi,» xhi naj Husai tet ebꞌnaj sacerdote.
Wal naj Jonatán yebꞌ yaꞌ Ahimaas, hata bꞌey isnuqꞌ ha haꞌ bꞌey konhobꞌ En-rogel ay ebꞌnaj yintalto konhobꞌ. Machi xin chu isyeni isbꞌa ebꞌnaj yul konhobꞌ, yuxin haꞌ huneꞌ ix chejabꞌ to halno tet ebꞌnaj yinh tzet yal naj Husai. Lahwi tuꞌ, isto ebꞌnaj kawanh yalno tet yaꞌ rey David. Yajaꞌ il-lax ebꞌnaj yu huneꞌ naj tzeh, isto naj yalno tet naj Absalón, yajaꞌ islahiko ebꞌnaj isto yinh anhe yapni ebꞌnaj bꞌey yatut huneꞌ naj ay bꞌey konhobꞌ Bahurim, ay xin huneꞌ kꞌuh tajin yul ay istiꞌ yatut huneꞌ naj tuꞌ, yebꞌan isbꞌa ebꞌnaj yul.
Haꞌ ix ix yahaw huneꞌ nha tuꞌ yiti ix huneꞌ qꞌap manta, islebꞌanto ix qꞌap yibꞌanh istiꞌ kꞌuh tuꞌ, islebꞌanpaxto ix sat ixim trigo yibꞌanh qꞌap, machi mak xin ilni tato haꞌ tuꞌ yebꞌa isbꞌa ebꞌnaj kawanh. Lahwi tuꞌ yapni ebꞌnaj issoldado naj Absalón bꞌey yatut huneꞌ ix tuꞌ, isqꞌambꞌen ebꞌnaj tet ix:
—¿Bꞌaytuꞌwal ay yaꞌ Ahimaas yebꞌ naj Jonatán? xhi ebꞌnaj tet ix. Istaqꞌwi ix tet ebꞌnaj:
—Mayxatax ekꞌto ebꞌnaj bꞌey tiꞌ, xam ekꞌnato ebꞌnaj bꞌay kawil yehati yich haꞌ Jordán tuꞌ, xhi ix.
Isto ebꞌnaj saywal yinh ebꞌnaj kawanh tuꞌ, yajaꞌ mach ilcha ebꞌnaj yu ebꞌnaj, yuxin meltzo ebꞌnaj issoldado naj Absalón bꞌey Jerusalén. Haxa yet xameltzo ebꞌnaj soldado, yahti ebꞌnaj kawanh yul kꞌuh, isto ebꞌnaj, yapni ebꞌnaj iskꞌatanh yaꞌ rey David yalni ebꞌnaj tet yaꞌ hakaꞌ tiꞌ: «Mamin, ahanhwe wano yinh anhe, kat heqꞌaxponikꞌto yibꞌanh ha haꞌ, yuto ok naj Ahitofel aqꞌokꞌule jinh tet naj Absalón,» xhi ebꞌnaj. Hak tuꞌ yu yahwano yaꞌ rey David yebꞌ sunil mak tzujan yintaj, isto yaꞌ; maxhto xin chisajbꞌiloj yet isqꞌaxponikꞌto ebꞌnaj yibꞌanh haꞌ Jordán. Kaw sunil mak tzujan yinta yaꞌ rey David ekꞌto yibꞌanh haꞌ, machi hunu mak kankanoj. Yajaꞌ wal naj Ahitofel, hayet yilni naj tato mach yabꞌeto naj Absalón tzet yal naj, yanikanh naj istzꞌum ischeh ispaxto naj yatut bꞌey iskonhobꞌ, iswatxꞌenkano naj tzet ay yul yatut, lahwi tuꞌ istꞌunhbꞌan isbꞌa naj. Hak tuꞌ yu iskam naj Ahitofel, ismujlax naj bꞌay mujan ismam.
Haxa yet yapni yaꞌ rey David bꞌey konhobꞌ Mahanaim, isqꞌaxpon naj Absalón haꞌ Jordán yebꞌ ebꞌnaj Israel tzujan yintaj. Yaniko naj Absalón naj Amasa yahawilo issoldado selelo naj Joab. Naj Amasa tuꞌ, iskꞌahol huneꞌ naj Israel chiyij Itra ye naj. Naj Itra tuꞌ yiqꞌle naj ix Abigail, yunin ix Nahas, isnoh ix Sarvia, ismiꞌ naj Joab.
Haxa yet yapni ebꞌnaj Israel tzujan yinta naj Absalón bꞌey Galaad iswatxꞌenkanh ebꞌnaj iscampamento bꞌey tuꞌ. Haxa yet yapni yaꞌ rey David bꞌey Mahanaim tuꞌ, istit naj Sobi, iskꞌahol naj Nahas ah Rabá ay yul ismajul txꞌotxꞌ Amón ischahno yaꞌ, yebꞌ naj Maquir, iskꞌahol naj Amiel ah Lodebar, yebꞌ naj Barzilai ah Rogelim ay yul ismajul txꞌotxꞌ Galaad. Iqꞌbꞌil xin hunteqꞌan sabꞌehal yu ebꞌnaj tet yaꞌ rey David yebꞌ tet anma tzujan yinta yaꞌ. Iqꞌbꞌil txowe yu ebꞌnaj, yebꞌ pechꞌan, yebꞌ txꞌotxꞌ xi, yebꞌ ixim trigo, yebꞌ ixim cebada, yebꞌ ixim harina, yebꞌ ixim trigo qꞌanbꞌinaj, yebꞌ teꞌ habas, yebꞌ teꞌ lenteja, yebꞌ noꞌ kabꞌ, yebꞌ crema, yebꞌ noꞌ queso, yebꞌ noꞌ meꞌ chiskꞌux ebꞌnaj, yuto yaꞌ rey David yebꞌ sunil mak tzujan yintaj, ispeto bꞌey txꞌotxꞌ desierto. Ebꞌnaj tuꞌ xin halni: «Kaw chinhohcha ebꞌnaj, yebꞌ kaw sikom ebꞌnaj, yebꞌ kaw chitaj istiꞌ ebꞌnaj yu ispeto ebꞌnaj bꞌey desierto,» xhi.
Iskamikal naj Absalón
Lahwi tuꞌ isbꞌisni yaꞌ rey David issoldado tzujan yintaj, yaniko yaꞌ yahawil hunun mil yebꞌ hunun 100 (hokꞌal) ebꞌnaj issoldado tuꞌ. Yet yanito yaꞌ ebꞌnaj yinh howal, oxebꞌ majan yuteyo yaꞌ ebꞌnaj. Huneꞌ majan ebꞌnaj ok yalanh ischejbꞌanil naj Joab, huneꞌxa majan ebꞌnaj ok yalanh ischejbꞌanil naj Abisai, yunin ix Sarvia. Naj Abisai yebꞌ naj Joab yuxhta isbꞌa ebꞌnaj. Haxa hunxa majan ebꞌnaj xin ok yalanh ischejbꞌanil naj Itai, naj geteo. Yalni yaꞌ David tet ebꞌnaj:
—Haꞌ huninan chintohan teyinta yinh howal, xhi yaꞌ.
Yajaꞌ taqꞌwi ebꞌnaj tet yaꞌ:
—Mam rey, mach chaxhto jintajanh. Wal honhtiꞌanh ta chonhkolchahanh, maka ta chikam yikta jetbꞌi tiꞌanh, matzet chal iskꞌul ebꞌnaj issoldado naj Absalón jinhanh, yuto hach chaxhissayikꞌo ebꞌnaj. Hach tiꞌ ekꞌbꞌal hawelapno sata 10 (lahonhebꞌ) mil honhtiꞌanh, yuxin kꞌul hakankano yul huneꞌ konhobꞌ tiꞌ. Hach xin chawato yaqꞌbꞌilxa ebꞌnaj soldado, xhi ebꞌnaj.
Istaqꞌwi yaꞌ rey David tet ebꞌnaj:
—Kꞌultikꞌa, chinyijehan hakaꞌ heyalni tiꞌ, xhi yaꞌ.
Yok linhno yaꞌ yinh ispultahil konhobꞌ; yilni yelto ebꞌnaj issoldado yinh hunun majan yinh 100 (hokꞌal), yebꞌ hunun majan yinh mil.
Yalni yaꞌ tet naj Joab yebꞌ tet naj Abisai yebꞌ tet naj Itai hakaꞌ tiꞌ: «Yu iskꞌulchꞌanil hekꞌul winhan, matzet cheyute naj tzeh Absalón inqꞌanaꞌan,» xhi yaꞌ. Sunil ebꞌnaj soldado abꞌeni yet yalni yaꞌ rey David huneꞌ tuꞌ tet ebꞌnaj yahawil soldado. Hak tuꞌ yu isto ebꞌnaj yaqꞌno howal yebꞌ ebꞌnaj Israel tzujan yinta naj Absalón, yok howal bꞌey xolaj qꞌebꞌtaj yul ismajul yaꞌ Efraín.
Isqꞌoji ebꞌnaj issoldado yaꞌ rey David yinh ebꞌnaj Israel tzujan yinta naj Absalón. Yinh huneꞌ tzꞌayik tuꞌ kaw niman ebꞌnaj Israel kami, 20 mil ebꞌnaj ispotxꞌkamo ebꞌnaj issoldado yaꞌ rey David. Kaw xin yiqꞌkanh yip howal tuꞌ sunil yul ismajul Israel, yuxin ekꞌbꞌal isbꞌisil ebꞌnaj Israel kꞌayikꞌoj iskam xolaj qꞌebꞌtaj sata ebꞌnaj potxꞌlaxkamo yu chꞌen espada. Ischahnayo isbꞌa naj Absalón yebꞌ ebꞌnaj issoldado yaꞌ rey David; ayahto naj Absalón tuꞌ yibꞌanh huneꞌ noꞌ mula, ismeltzo naj yintaj, haxa yet yekꞌto noꞌ yalanh isqꞌabꞌ huneꞌ teꞌ hih, iskankano txꞌapno isnuqꞌ naj Absalón tuꞌ xol isqꞌabꞌ teꞌ hih. Wal noꞌ mula palan yelto noꞌ yalanh naj, iskankano tꞌunhno naj Absalón xol isqꞌabꞌ teꞌ. Hayet yilni huneꞌ naj huneꞌ tuꞌ, isto naj yalno tet naj Joab, yalni naj hakaꞌ tiꞌ: [image: 53.TIF] 

—Mawilan iskankano tꞌunhno naj Absalón xol isqꞌabꞌ huneꞌ teꞌ hih, xhi naj.
Istaqꞌwi naj Joab tet naj:
—Ta maxawil naj, ¿tzet yinh xin machi maxamaqꞌkamo naj? Ta maxamaqꞌkamo naj chimwaqꞌan 10 (lahonhebꞌ) siclo [t] chꞌen melyu plata tawet yebꞌ hunu cinturón, xhi naj.
Istaqꞌwi naj tet naj Joab tuꞌ:
—Waxanhka chawaqꞌ mil siclo chꞌen plata wetan, machi low inqꞌabꞌan yinh iskꞌahol yaꞌ rey tuꞌ, yuto jabꞌehanh yalni yaꞌ tawet yebꞌ tet naj Abisai yebꞌ tet naj Itai hakaꞌ tiꞌ: “Cheyabꞌe, machi hunujex chu islow heqꞌabꞌ yinh naj Absalón,” xhi yaꞌ rey. Yebꞌ xin ta manmaqꞌkamojan naj, winhmihan chilowi, yuto machi hunu tzet ye tuꞌ tiꞌ chu jebꞌan tet yaꞌ rey tuꞌ; ¿tom xin chito yu kinhakolnihan hach tiꞌ? xhi naj.
Istaqꞌwi naj Joab tet naj:
—Tzet chiꞌok chinkꞌayan intiempohan kaxhwechmanan hatzoteli, xhi naj.
Isto lemna naj Joab, yinito naj oxebꞌ lanza, isqꞌojnito naj yinh naj Absalón, isqꞌaxponikꞌto chꞌen yul yanma naj yuto itzitzto naj yet tꞌunhaniko naj xol isqꞌabꞌ teꞌ hih. Lahwi tuꞌ yok hoyno 10 (lahonhwanh) ebꞌnaj chiꞌekꞌ tzujtzun yinta naj Joab; islahkꞌon ebꞌnaj naj Absalón. Wal naj Joab tuꞌ xin yoqꞌtze naj chꞌen trompeta yunhe isbꞌejni ebꞌnaj issoldado yaꞌ rey David istzumbꞌen ebꞌnaj Israel yetbꞌi isbꞌa yebꞌ naj Absalón, hak tuꞌ yu islinhbꞌan naj Joab huneꞌ howal tuꞌ. Lahwi tuꞌ yinayo ebꞌnaj isnimanil naj Absalón, yanayto ebꞌnaj isnimanil naj yul huneꞌ niman holan xol qꞌebꞌtaj, istenbꞌankanh ebꞌnaj huneꞌ niman tenan chꞌen yibꞌanh naj. Hayet yabꞌen ebꞌnaj Israel yetbꞌi naj Absalón huneꞌ tuꞌ, yelkanh ebꞌnaj, isto ebꞌnaj yulaj ismantiado. [u].
Hayet itzitzto naj Absalón yaqꞌni watxꞌeꞌ naj huneꞌ chꞌen monumento bꞌey huneꞌ akꞌal chihal-lax Yakꞌal ebꞌnaj Rey. Yako isbꞌi naj yinh huneꞌ chꞌen tuꞌ yuto yal naj hakaꞌ tiꞌ: «Machi hunu inkꞌaholan bꞌay chibꞌinakano inbꞌihan,» xhi naj. Aytokꞌo huneꞌ chꞌen chꞌen tuꞌ tinanh.
Lahwi tuꞌ yalni yaꞌ sacerdote Ahimaas, iskꞌahol yaꞌ sacerdote Sadoc tet naj Joab hakaꞌ tiꞌ:
—Chinqꞌanan tawet tato chinachatojan, kat intohan yinh anhe walnojan tet yaꞌ rey David tato maswatxꞌe Komam Dios istoholal, iskolnilo Komam yaꞌ yul isqꞌabꞌ ebꞌnaj ayko ishowal yinh, xhi yaꞌ.
Istaqꞌwi naj Joab tet yaꞌ:
—Huneꞌ tzꞌayik tiꞌ, mach chu hato hawalnoj, nantojabꞌ hatohi, yuto haꞌ kaw iskꞌahol yaꞌ rey makami, xhi naj.
Yalni naj Joab tuꞌ tet huneꞌ naj etíope:
—Asiꞌ, kat hawalni tet yaꞌ rey tzet maxawil tiꞌ, xhi naj Joab.
Yay kꞌonhno naj yu yinayo isbꞌa naj sata naj Joab, lahwi tuꞌ isto naj yinh anhe yalno tet yaꞌ rey David. Yalnipaxo yaꞌ sacerdote Ahimaas iskꞌahol yaꞌ Sadoc tet naj Joab hunelxa hakaꞌ tiꞌ:
—Chintohan intzujuyojan naj etíope yinh anhe, xhi yaꞌ. Istaqꞌwi naj Joab tet yaꞌ:
—¿Tzet chawiqꞌ yinh hato yinh anhe hawalno tet yaꞌ rey? ¿Tom ay sabꞌehal chaqꞌaꞌ yaꞌ tawet yu tzet chawal tet yaꞌ? xhi naj.
Istaqꞌwi yaꞌ:
—Machi wokan ta ay tzet chaqꞌ yaꞌ maka machoj, wal xin chintohan yinh anhe walaꞌan, xhi yaꞌ. Yuxin yal naj Joab tet yaꞌ:
—Asiꞌ yinh anhe chal tuꞌ, xhi naj.
Hak tuꞌ yu isto yaꞌ Ahimaas yinh anhe yulaj bꞌeh sat akꞌal, isbꞌabꞌikꞌo yaꞌ sata naj etíope. Wal yaꞌ rey David, tzꞌonhanayo yaꞌ xolbꞌal kabꞌebꞌ ispultahil konhobꞌ, haxapaxo naj soldado chitanhen yaꞌ rey tuꞌ, ayahto naj yibꞌanh chꞌen kꞌubꞌ aykanh yibꞌanh ispultahil konhobꞌ. Hayet istꞌanhxito naj, yilnito naj tato ay huneꞌ naj lanhan yul yinh anhe. Yalni naj tet yaꞌ rey yinh kaw ip. Istaqꞌwi yaꞌ rey hakaꞌ tiꞌ:
—Tato ischukil naj chuli, kꞌul chul naj yalaꞌ chal tuꞌ, xhi yaꞌ.
Hayet lanhan ishitziko naj tuꞌ, yilnipaxto naj soldado huneꞌxa naj chul yinh anhe, yalni naj tet naj chitanhen ispultahil konhobꞌ yinh kaw ip hakaꞌ tiꞌ: «Lanhan yulpaxo huneꞌxa naj yinh anhe,» xhi naj. Yalni yaꞌ rey David hakaꞌ tiꞌ:
—Ay tzet chulpaxo naj yalaꞌ, xhi yaꞌ.
Yalnipaxo naj soldado:
—Haꞌ naj bꞌabꞌel kochnhe yaꞌ Ahimaas, iskꞌahol yaꞌ Sadoc chiwilan, xhi naj. Istaqꞌwi yaꞌ rey:
—Ta haꞌ yaꞌ Ahimaas chuli, kꞌul tzet chul yaꞌ yalaꞌ, chal tuꞌ, xhi yaꞌ.
Hayet yapni yaꞌ Ahimaas sata yaꞌ rey David, yay jahno yaꞌ, istioxhli yaꞌ tet yaꞌ, yalni yaꞌ yinh kaw ip hakaꞌ tiꞌ:
—Hal-laxojabꞌ kꞌul-la tzotiꞌ yinh Komam Dios koDiosal, yuto mayako Komam ebꞌnaj chiꞌaniko howal tawinh yul haqꞌabꞌ, xhi yaꞌ.
Isqꞌambꞌen yaꞌ rey tuꞌ:
—¿Hanikꞌ ye naj Absalón? xhi yaꞌ. Istaqꞌwi yaꞌ Ahimaas:
—Hayet makinischejnitijan naj Joab, hachejabꞌ, takꞌatanh tiꞌ, mawilnihan toxanhe chiwejcha anma, yajaꞌ mach wohtajojan tzet yuhi, xhi yaꞌ.
Yalni yaꞌ rey David tet yaꞌ:
—Okanhlinhno bꞌey tuꞌ lah, kat hawechmani, xhi yaꞌ. Yel yaꞌ sata yaꞌ rey tuꞌ, yok linhno yaꞌ bꞌay yal yaꞌ.
Lahwi tuꞌ yapni naj etíope, yalni naj tet yaꞌ rey:
—Mam rey, haꞌ chejbꞌanil chinhul walaꞌtiꞌan, kaw kꞌul. Wal tinanh makaxhiskolilo Komam Dios yul isqꞌabꞌ ebꞌnaj chiꞌaniko howal tawinh, xhi naj. Isqꞌambꞌen yaꞌ tet naj etíope tuꞌ:
—¿Hanikꞌ ye naj Absalón? xhi yaꞌ. Istaqꞌwi naj etíope tuꞌ:
—Hakaꞌojabꞌ mayu istanhilo naj Absalón, hakojabꞌpax tuꞌ istanhilo ebꞌnaj chiꞌaniko howal tawinh, xhi naj.
Hayet yabꞌen yaꞌ rey yalni naj hakaꞌ tuꞌ, yok huneꞌ niman bꞌiskꞌulal yul yanma yaꞌ, yahto yaꞌ yul huneꞌ cuarto aykanh yibꞌanh ispultahil konhobꞌ, yok yaꞌ oqꞌoj. Hayet ayko yaꞌ isbꞌelwahto xin, yalni yaꞌ: «¡Hach inkꞌahol Absalón! ¡Hach inkꞌahol Absalón! ¡Majaltam haninan makinkaman haseleloj, hach inkꞌahol, hach inkꞌahol!» xhi yaꞌ.
	[t]18:11 siclo 11 gramos.
	[u]18:17 Istenbꞌankanh ebꞌnaj chꞌen chꞌen yibꞌanh bꞌay mujan naj, hak tuꞌ chiꞌutelax bꞌay chimujlax hunu mak tzꞌaktiꞌnhebꞌil, Jos. 7:6; 8:29; 10:27

Yet ismeltzo yaꞌ rey David bꞌey Jerusalén
Lahwi tuꞌ yal-lax tet naj Joab tato kaw chꞌoqꞌ yaꞌ rey David, yebꞌ ta bꞌiskꞌulal ye yaꞌ yu iskamikal naj Absalón. Yuxin haꞌ huneꞌ istzalahil anma Israel yu qꞌoji yinh howal meltzoko yinh bꞌiskꞌulal, yet yabꞌen anma tato bꞌiskꞌulal ye yaꞌ rey David yu iskamikal iskꞌahol. Yuxin hayet ismeltzo ebꞌnaj soldado yul konhobꞌ Jerusalén ewanta okto ebꞌnaj yul konhobꞌ, hakaꞌ chu yokto ebꞌnaj chitxꞌixwi yu machi qꞌoji yinh howal. Wal yaꞌ rey David tuꞌ ayko yenhel sat yaꞌ yet chꞌel yaw yaꞌ yinh kaw ip: «¡Hach inkꞌahol Absalón! ¡Hach inkꞌahol Absalón! Hach inkꞌahol,» xhi yaꞌ.
Lahwi tuꞌ yapni naj Joab yatut yaꞌ rey David, yalni naj tet yaꞌ: «Wal tinanh kaw maxawako ebꞌnaj hasoldado yinh txꞌixwilal, ebꞌnaj kaxhkolni yebꞌ hawuninal yebꞌ hawixal yebꞌ ebꞌix hakabꞌ ixale. Haꞌ tinanh chayeloj tato machi yelapno ebꞌnaj yahawil yeko yinh hasoldado, yebꞌ xin ebꞌnaj hasoldado machi yelapno yul hasat, yuto chaxahannhe mak ayko ishowal tawinh, kat hayahni mak xahan chaxhilni. Tinanh chiwohtanhelojan tato kaw ekꞌbꞌal chaxhtzalahi tato itzitz naj Absalón tuꞌ waxanhka makonhkamanh kosunilanh. Wal xin ahanhwanoj, kat hawelto tzotelo tet ebꞌnaj hasoldado ok tzujno tawintaj yunhe istzala iskꞌul ebꞌnaj. Yajaꞌ tato mach chaxheltoj, chiwaqꞌ bꞌinahojan isbꞌi Komam Dios chiwalnihan tato machi hunu ebꞌnaj hasoldado chikankano takꞌatanh huneꞌ aqꞌbꞌal tiꞌ. Ta hak tuꞌ, yinh kaw yeli ekꞌbꞌal txꞌoj huneꞌ isyaꞌtajil tiꞌ sata isyaꞌtajil xaꞌay tawibꞌanh yichitax hawichiti yinh hatzehal,» xhi naj Joab tet yaꞌ.
Hak tuꞌ yu yahwano yaꞌ rey David, yok tzꞌonhno yaꞌ bꞌey ispultahil konhobꞌ. Hayet yabꞌen sunil ebꞌnaj Israel ayko yetbꞌiho yaꞌ rey huneꞌ tuꞌ, isto ebꞌnaj isyeno isbꞌa sata yaꞌ.
Walpaxo ebꞌnaj Israel ayko yetbꞌiho naj Absalón xin yinhxa anhe paxto ebꞌnaj yul qꞌap ismantiado. Sunil xin hunun majan ebꞌnaj Israel halni tet hunun hakaꞌ tiꞌ: «Haꞌ yaꞌ rey David konhkolnilo yul isqꞌabꞌ ebꞌnaj ayko ishowal jinh yebꞌ yul isqꞌabꞌ ebꞌnaj filisteo, tzujan tuꞌ xin elkanh yaꞌ tet iskꞌahol Absalón. Wal naj Absalón, naj jako koreyaloj xakam naj xol howal, tinanh xin, ¿tzet chijechma? ¿Tzet yinh xin mach chonhto jiqꞌaꞌti yaꞌ David koreyaloj?» xhi ebꞌnaj.
Sunil tzet yal ebꞌnaj Israel yabꞌelo yaꞌ rey David, yuxin yato yaꞌ ischejabꞌ yalno tet yaꞌ sacerdote Sadoc yebꞌ tet yaꞌ Abiatar tato chꞌok ebꞌyaꞌ isqꞌambꞌelo tet ebꞌnaj ichamta winaj Judá hakaꞌ tiꞌ: «¿Tzet yinh xin cheyechma heto heyinoti yaꞌ rey David, kat heyinapno yaꞌ yul ispalacio, hakaꞌ yalni sunil ebꞌnaj Israel tiꞌ?» xhi. Yalnipaxto yaꞌ rey tet ebꞌyaꞌ sacerdote hakaꞌ tiꞌ: «Mach kꞌuloj tato haꞌ ebꞌnaj chito yinh islahobꞌal yinoti yaꞌ rey, yuto wet konhobꞌ hinbꞌahan yebꞌ ebꞌnaj,» xhito yaꞌ rey tet ebꞌyaꞌ sacerdote. Yalnipaxo yaꞌ tet naj Amasa hakaꞌ tiꞌ: «Hanhonh tiꞌ juxhtato kobꞌa, huneꞌnhe haꞌ kochikꞌil, wal tinanh chaxhwakojan yahawilo insoldadohan yinh sunilbꞌal tiempo selelo naj Joab. Tato mach chaxhwakojan hakaꞌ walnitiꞌan xin yaqꞌabꞌayo Komam Dios isyaꞌtajil wibꞌanhan,» xhi yaꞌ.
Hak tuꞌ yu istzalakanh ebꞌnaj Judá yinh yaꞌ rey David, ishunbꞌan ebꞌnaj isnabꞌal, yalnito ebꞌnaj tet yaꞌ hakaꞌ tiꞌ: «Meltzanh bꞌey Jerusalén, yebꞌ sunil ebꞌnaj ayko ismunil yul isqꞌabꞌ hawu,» xhi ebꞌnaj. Ismeltzo yaꞌ rey David tuꞌ yebꞌ issoldado, yapni ebꞌnaj istiꞌ haꞌ Jordán. Isto ebꞌnaj Judá ischahno yaꞌ bꞌey konhobꞌ Gilgal, yebꞌ yunhe iskolwa ebꞌnaj yinh yaꞌ yu isqꞌaxpon yaꞌ yibꞌanh haꞌ Jordán.
Hakpax tuꞌ naj Simei, iskꞌahol naj Gera, to naj yinh anhe chawal yinh yaꞌ rey David yinta ebꞌnaj ah Judá. Naj Simei tuꞌ, benjaminita, haꞌ yul konhobꞌ Bahurim ay naj. Tzujanpaxo huneꞌ mil ebꞌnaj benjaminita yinta naj Simei tuꞌ. Tzujanpaxo naj Siba, [*] ischejabꞌ yuninal yaꞌ Saúl; tzujanpaxo 15 (holanhwanh) iskꞌahol naj, yebꞌ xin 20 (hunkꞌalwanh) ischejabꞌ naj, isqꞌaxponikꞌto sunil ebꞌnaj tuꞌ yibꞌanh haꞌ Jordán sata yaꞌ rey David. Yekꞌto ebꞌnaj bꞌay kawil yehati yich haꞌ, yu iskolwa ebꞌnaj ischahnikꞌto yuninal yaꞌ rey David yibꞌanh haꞌ, yebꞌ yunhe isyijen ebꞌnaj tzet chiyal yaꞌ rey tuꞌ. Haxa yet isqꞌaxponikꞌto ebꞌnaj haꞌ Jordán tuꞌ, yay jahno naj Simei, iskꞌahol naj Gera sata yaꞌ rey David. Yalni naj tet yaꞌ hakaꞌ tiꞌ:
—Mam rey, kaw chinqꞌanan tawet tato chawaqꞌ nimankꞌulal winhan, machi xin chanati inmulan wakojan tawet yet hawel bꞌey Jerusalén. Machojabꞌ chitit hahowal winhan. Hanin hachejabꞌ intiꞌan kaw wohtajan tato txꞌoj wute hinbꞌahan tawinh; haninan xin bꞌabꞌel makintitan chawal tawinh xol sunil mak yikꞌal yaꞌ José, xhi naj.
Yalni naj Abisai, yunin ix Sarvia hakaꞌ tiꞌ:
—Naj Simei tiꞌ, yilal iskam naj yuto istzꞌaktiꞌnhe naj yaꞌ rey, sikꞌbꞌiliko yu Komam Dios, Jahawil, xhi naj. [v]. Kaw xahan ay naj rey, naj sikꞌbꞌiliko yu Komam, yuxin yet istzotel naj Abisai tet naj rey tuꞌ, nan yu istzotel naj yibꞌanhiloj.
Istaqꞌwi yaꞌ rey David:
—Hex yunin ix Sarvia, machi heyok yinh huneꞌ tiꞌ, ¿tzet yinh xin chewiꞌnhe hebꞌa yinh tzet chiwalan? Wal xin machi mak chikam yinh huneꞌ tzꞌayik tiꞌ, yuto wohtajan ta chinokan isreyalo Israel hunelxa, xhi yaꞌ.
Yaqꞌni bꞌinaho yaꞌ rey David isbꞌi Komam Dios yalni yaꞌ tet naj Simei:
—Mach chaxhkami, xhi yaꞌ.
Hakpax tuꞌ naj Mefi-boset, naj iskꞌahol yaꞌ kamom Saúl, to naj chawal yinh yaꞌ rey David. Hataxtikꞌa yet istokano yaꞌ rey David, matxatikꞌa istxꞌah naj yoj, matxatikꞌa hunelo yilo naj xil istiꞌ, matxa xin istxꞌahpaxo naj xil isqꞌap masanto yet ismeltzo yaꞌ rey David yinh aqꞌankꞌulal. Hayet yelti naj Mefi-boset ischahno yaꞌ rey bꞌey Jerusalén, yalni yaꞌ rey tet naj:
—Mefi-boset, ¿tzet yinh xin mach kachto wintajan? xhi yaꞌ.
Istaqꞌwi naj Mefi-boset tet yaꞌ:
—Mam rey, hanin hachejabꞌ intiꞌan kaw hawohtaj tato mach kꞌulo ye wojan, yuxin inchejan naj inchejabꞌan yaqꞌaꞌkanh isxhila inchehan yu intohan takꞌatanh walnihan, yajaꞌ mach isyije naj yinh tzet walan. Yul naj yanoko leqꞌtiꞌal winhan tawet mam rey, yajaꞌ hach tiꞌ lahan hach hakaꞌ hunu yángel Komam Dios, yuxin watxꞌe tzet chal hakꞌul winhan. Wal xin sunil yuninal inmaman yet ay iskam hawu, mam rey, yajaꞌ tzꞌay hakꞌul winhan hanin hachejabꞌ intiꞌan kinhawanikojan waꞌo takꞌatanh sat hamexha. Wal xin mach intzanojan waqꞌni kabꞌo hinbꞌahan inqꞌannihan hunuxa tzet ye tuꞌ tawet, xhi naj.
Istaqꞌwi yaꞌ rey David tet naj:
—Matxa tzet tzꞌaj walaꞌan yinh huneꞌ tuꞌ, yuto xawalan tato chapohkanh txꞌo txꞌotxꞌ tawinh yebꞌ naj Siba hachejabꞌ, xhi yaꞌ.
Istaqꞌwi naj Mefi-boset tet yaꞌ:
—Mam rey okojabꞌ txꞌotxꞌ sunil yu naj Siba tuꞌ, tanhe kꞌul mayu hameltzo yul hapalacio hunelxa, xhi naj.
Wal naj Barzilai, naj ah Galaad, titna naj bꞌey Rogelim taqꞌlokano tet yaꞌ rey David, isqꞌaxponikꞌto naj yibꞌanh haꞌ Jordán yinta yaꞌ rey. Naj Barzilai tuꞌ, ichamxa naj, 80 (kanhwinaj) habꞌilxa naj; haꞌ xin naj aqꞌni tzet isloh yaꞌ rey yebꞌ issoldado yet ay naj bꞌey Mahanaim, yuto kaw qꞌalom naj. Yuxin yal yaꞌ rey David tet naj:
—Tonh wintajan bꞌey Jerusalén, haninan chaxhinlotzehan bꞌey tuꞌ, xhi yaꞌ rey David tet naj.
Istaqꞌwi naj Barzilai tet yaꞌ rey:
—Mamin, hanintiꞌan icham inxahan, hayebꞌxanhe tzꞌayik ayinan sat yibꞌanhqꞌinal tiꞌ, ¿tzet xin chito wubꞌan takꞌatanh bꞌey Jerusalén tuꞌ? 80 (kanhwinaj) habꞌil inxahan, matxa chu wabꞌenan isxuqꞌal tzet chilolaxi maka tzet chiꞌukꞌlaxi, matxa chiwabꞌehan yet chibꞌitni ebꞌnaj bꞌitnom yebꞌ ebꞌix bꞌitnom. Mamin, yinh hakaꞌ tuꞌ toxanhe chiwaqꞌ kabꞌo hinbꞌahan takꞌatanh. Mamin, ¿tzet yinh xin chawala tato chintohan tawintaj, yu hapajtzen iskꞌulal inkꞌulan tawinh? Wal xin chinqꞌaxponikꞌtojan yibꞌanh haꞌ Jordán, kat inbꞌelwitojan hanikꞌoxa. Chilahwi tuꞌ xin chinhachanitopaxojan watutan, toxanhe xin chiwechmahan inkaman, kat inmujlaxan yul inkonhobꞌan bꞌay mujan inmaman yebꞌ inmiꞌan. Wal xin tzujan naj Quimam inkꞌaholan, naj hachejabꞌ; haꞌ naj chito tawintaj, wal xin tzet choche hakꞌul, chawaqꞌ tet naj, xhi naj.
Yalni yaꞌ rey David:
—Tojabꞌ naj Quimam wintajan, chinwatxꞌehan iskꞌulal inkꞌulan yinh naj hakaꞌ hawalni tiꞌ. Sunil tzet chawoche haqꞌanaꞌ wetan chiwaqꞌan tet naj, xhi yaꞌ rey David tet naj.
Yekꞌto sunil ebꞌnaj tzujan yinta yaꞌ rey yibꞌanh haꞌ Jordán, yekꞌpaxto yaꞌ rey; lahwi tuꞌ istzꞌohni yaꞌ isqꞌotx naj Barzilai, istaqꞌlikano naj tet yaꞌ, ispaxto naj yatut. Lahwi tuꞌ yapni yaꞌ rey bꞌey Gilgal, tzujan xin naj Quimam yinta yaꞌ yebꞌ ebꞌnaj Judá, yebꞌ yikta majan ebꞌnaj Israel. Isto sunil ebꞌnaj Israel ischahno yaꞌ rey David tuꞌ, yalni ebꞌnaj tet yaꞌ hakaꞌ tiꞌ:
—¿Tzet yinh xin hanhe ebꞌnaj jet Israel yikꞌal yaꞌ Judá kach bꞌey inotij, iskolwa ebꞌnaj kach yinikꞌti yibꞌanh haꞌ Jordán, iskolwapaxo ebꞌnaj yinikꞌti hawixal yebꞌ hawuninal yebꞌ anma tzujan tawinta tiꞌ? xhi ebꞌnaj. Istaqꞌwi ebꞌnaj Judá tet ebꞌnaj, yalni ebꞌnaj:
—Yuto ayto ju kobꞌahanh yebꞌ yaꞌ rey tiꞌ, yuxin konhbꞌeyanh jiqꞌatijanh yaꞌ, yuxin mach chitit hehowal yu huneꞌ tuꞌ; yuto maxhtaj yu yaꞌ rey tiꞌ yuxin chonhwaꞌanh, machi xin tzet lanhan kochahnihanh tet yaꞌ, xhi ebꞌnaj.
Istaqꞌwipaxo ebꞌnaj Israel tet ebꞌnaj Judá:
—Hanhonhtiꞌanh ekꞌbꞌalto lahonhel ay komajulanh yinta yaꞌ rey tiꞌ tesataj, yuto hanhonhtiꞌanh bꞌabꞌel honhanh tesataj, yuxin mach chu konhheyintanhenkanilojanh, yuto hanhonhanh bꞌabꞌel konhbꞌeyanh jiqꞌatijanh yaꞌ rey tiꞌ, xhi ebꞌnaj.
Kaw xin ekꞌbꞌal how istzotiꞌ ebꞌnaj Judá sata tzet yal ebꞌnaj Israel.
	[v]19:21 1Sam. 26:6
	19:17 19:17 2Sam. 9:2-11; 16:1-4

Yako naj Seba ishowal yinh yaꞌ rey David
Xol ebꞌnaj kutxaniko iskꞌatanh yaꞌ rey David, ay huneꞌ naj kaw txꞌoj isnabꞌal, yikꞌal yaꞌ Benjamín ye naj. Huneꞌ naj tuꞌ Seba isbꞌi, iskꞌahol naj Bicri ye naj. Yoqꞌtze naj chꞌen trompeta yalni naj hakaꞌ tiꞌ:
«Hanhonh tiꞌ, machi jok yinh yaꞌ rey David, iskꞌahol yaꞌ Isaí,
yebꞌ machi komajul yinta yaꞌ, yuxin paxojonhweto hanhonh Israelonh tiꞌ yul komantiado,» xhi naj.
Hak tuꞌ yu isbꞌejnikano ebꞌnaj Israel yaꞌ rey David, yok tzujno ebꞌnaj yinta naj Seba, iskꞌahol naj Bicri. Wal ebꞌnaj Judá ok tzujno yinta yaꞌ rey David, ebꞌnaj titna bꞌey haꞌ Jordán masanta bꞌey Jerusalén, mach isbꞌejkano ebꞌnaj tuꞌ yaꞌ David.
Haxa yet yapni yaꞌ rey David bꞌey yatut bꞌey Jerusalén, bꞌay aykano 10 (lahonhwanh) ebꞌix iskabꞌ yixal, ebꞌix yakaniko yaꞌ istanhemalo yatut yalanhtokanoj; yinito yaꞌ ebꞌix bꞌey huneꞌxa nha. Yaniko yaꞌ istanhemal ebꞌix, yajaꞌ matxa way yaꞌ yebꞌ ebꞌix. Haꞌ tuꞌ xin majchelaxkano ebꞌix, yaqꞌlax tzet chislo ebꞌix, iskankano ebꞌix hunixal yinh sunilbꞌal tiempo masanta kamto ebꞌix.
Lahwi tuꞌ yalni yaꞌ rey David tet naj Amasa:
—Kutxbꞌako sunil ebꞌnaj Judá, kat hawul yebꞌ ebꞌnaj yet oxe insatajan, xhi yaꞌ.
Isto naj Amasa iskutxbꞌanoko sunil ebꞌnaj Judá, yajaꞌ xin mach meltzo naj hakaꞌ yu yalni yaꞌ rey David. Yuxin yal yaꞌ David tet naj Abisai hakaꞌ tiꞌ:
—Wal tinanh ekꞌbꞌal chonhekꞌyaꞌ yu naj Seba sata naj Absalón, yuxin asiꞌ yebꞌ ebꞌnaj insoldadohan hatzujuyo naj, yuto kꞌuxantaxka yapni naj yul hunu konhobꞌ ayko iskꞌubꞌal, kat yaniko naj howal jinh, xhi yaꞌ.
Isto naj Joab yebꞌ naj Abisai istzujuyo naj Seba, istopaxo ebꞌnaj cereteo yebꞌ ebꞌnaj peleteo, haꞌ ton ebꞌnaj soldado chitanhen yaꞌ rey David; istopaxo ebꞌnaj soldado kaw helan; el ebꞌnaj bꞌey konhobꞌ Jerusalén yu istzujnayo ebꞌnaj naj Seba, iskꞌahol naj Bicri. Haxa yet yapni ebꞌnaj iskawilal huneꞌ chꞌen niman chꞌen bꞌey Gabaón, ischahnayo isbꞌa ebꞌnaj yebꞌ naj Amasa. Haꞌ xin naj Joab ayko xil isqꞌap naj yet howal, aypaxiko iscinturón naj bꞌay ayko yespada ayayto yul yatut; aykꞌaykano chꞌen yet isto naj tioxhloj. Yanito naj Joab iswatxꞌqꞌabꞌ yinh xil istiꞌ naj Amasa istzꞌohnilo naj isqꞌotx naj, yalni naj tet naj:
—¿Hanikꞌ haweh wuxhtaj? xhi naj. Yajaꞌ mach yil naj Amasa tato ay huneꞌ chꞌen espada iqꞌbꞌil yu naj Joab tuꞌ. Istejnito naj Joab chꞌen espada tuꞌ yul iskꞌul naj Amasa, yapni chꞌen yinh huneꞌ isbꞌajil ismotx naj, yelti hapna yul iskꞌul naj, yaykꞌay sat txꞌotxꞌ. Hunelnhe xin yaqꞌ naj Joab yinh naj, matxa yaqꞌ naj hunelxa, iskamilo naj. Lahwi tuꞌ isto naj Joab yebꞌ yuxhta Abisai istzujnoyo naj Seba, iskꞌahol naj Bicri. Yok linhno huneꞌ issoldado naj Joab iskꞌatanh isnimanil naj Amasa, yalni naj hakaꞌ tiꞌ:
—Haꞌ mak chitzala yinh naj Joab yebꞌ yinh yaꞌ rey David okojabꞌ tzujno yinta naj Joab, xhi naj.
Iskankano pakꞌno isnimanil naj Amasa xol ischikꞌil yiktabꞌal bꞌeh, yuxin sunil ebꞌnaj chiꞌekꞌto yul bꞌeh, chꞌok linhno ebꞌnaj yet chiyilni ebꞌnaj isnimanil naj Amasa tuꞌ. Haxa yet yilni naj soldado, tato sunil ebꞌnaj chiꞌok linhno yilni, ishekꞌnilo naj isnimanil naj istiꞌ bꞌeh, islebꞌanayo naj huneꞌ qꞌap yibꞌanh naj. Hayet lahwi ishekꞌnilo naj isnimanil naj Amasa yul huneꞌ bꞌeh tuꞌ, yekꞌto sunil ebꞌnaj issoldado naj Joab isto istzujnoyo naj Seba, iskꞌahol naj Bicri.
Wal naj Seba ekꞌ naj sunil yul ismajul hunun majan ebꞌnaj Israel masanta apnikano naj bꞌey Abel-bet-maaca. Iskutxbꞌan isbꞌa sunil ebꞌnaj ay bꞌey Barim, yok tzujno ebꞌnaj yinta naj Seba yul huneꞌ konhobꞌ tuꞌ. Lahwi tuꞌ yapni naj Joab yebꞌ issoldado bꞌey Abel-bet-maaca, iswatxꞌen ebꞌnaj isqꞌoch bꞌay chiꞌahto yinh iskꞌubꞌal konhobꞌ tuꞌ, yunhe yaniko ebꞌnaj howal yinh. Sunil ebꞌnaj issoldado naj Joab ok ebꞌnaj yuchkꞌayo iskꞌubꞌal konhobꞌ tuꞌ. Ay xin huneꞌ ix ix ay yul konhobꞌ tuꞌ, kaw ay yitzꞌatil iswiꞌ. Ahto ix yibꞌanh iskꞌubꞌal konhobꞌ tuꞌ, yahwi ix yinh kaw ip hakaꞌ tiꞌ:
—¡Abꞌewe tzet chiwalan tiꞌ inqꞌanaꞌan! Halwe tet naj Joab tato chihitzti naj, yuto chiwochehan chintzotelan tet naj, xhi ix.
Hayet ishitziko naj Joab iskꞌatanh ix, isqꞌambꞌen ix tet naj:
—¿Ham hach tiꞌ naj Joab? xhi ix. Istaqꞌwi naj:
—Hoꞌ haninan, xhi naj. Yalni ix tet naj:
—Ay huneꞌ inchejbꞌanilan tawet chawabꞌe nino tzet chiwalan, xhi ix. Istaqꞌwi naj:
—¿Tzet hachejbꞌanil? xhi naj.
Yalni ix tet naj:
—Yet payat chihal-laxi: “Sunil tzet cheyoche heqꞌambꞌeꞌ, qꞌambꞌewe bꞌey konhobꞌ Abel,” xhi, hak tuꞌ chu iswatxꞌayo hunu tzet ye tuꞌ. Haꞌ kokonhobꞌ tiꞌanh kaw mach choche howal, kaw xin yijem tet Komam Dios xol sunil ej konhobꞌ ay sat txꞌotxꞌ Israel tiꞌ, haꞌ kokonhobꞌ tiꞌanh yinh kaw yeli kaw ay yelapnoj, miꞌe yeko yinh Israel; yuxin, ¿tzet yinh yuxin chawoche hatanhtzelo tzet ye tuꞌ yet Komam Dios Jahawil yehi? xhi ix.
Istaqꞌwi naj Joab tet ix:
—Mach hako tuꞌ intxumnihan, hakaꞌ hawalni tiꞌ, mach chintanhtzelojan hekonhobꞌ. Wal xin ay huneꞌ naj ah chewal txꞌotxꞌ yikꞌal yaꞌ Efraín, haꞌ naj chikosayikꞌojanh yuto yako naj ishowal yinh yaꞌ rey David. Huneꞌ naj tuꞌ Seba isbꞌi naj, iskꞌahol naj Bicri ye naj. Tato cheyako naj yul koqꞌabꞌanh chonhelanh bꞌey hekonhobꞌ tiꞌ, kat kopaxtojan, xhi naj tet ix. Istaqꞌwi ix tet naj:
—Kꞌultikꞌa, haꞌ iswiꞌ naj chiqꞌojlaxolti tawet yibꞌanh iskꞌubꞌal konhobꞌ tiꞌ, xhi ix.
Isto ix yul sunil konhobꞌ; yok ix tzotelo yu yitzꞌatil iswiꞌ tet anma, ischejni ix yilaxolto iswiꞌ naj Seba, iskꞌahol naj Bicri. Lahwi tuꞌ xin isqꞌojlaxilto iswiꞌ naj yintalto iskꞌubꞌal konhobꞌ tet naj Joab. Hak tuꞌ xin yu yoqꞌtzen naj Joab chꞌen trompeta, ispaxto sunil ebꞌnaj tzujan yinta naj yul ismantiado. Ismeltzo naj Joab iskꞌatanh yaꞌ rey David bꞌey Jerusalén.
Ebꞌnaj iswiꞌehal yinta yaꞌ rey David
(2Sam. 8:15-18; 1Cr. 18:14-17)
Hak tuꞌ yu yokpaxkano naj Joab yahawilo yinh ebꞌnaj soldado Israel. Haꞌ xin naj Benaía, iskꞌahol naj Joiada, ok yahawilo ebꞌnaj cereteo yebꞌ yinh ebꞌnaj peleteo. Haꞌ xin naj Adoram ok yahawilo yinh ebꞌnaj chiꞌalaxiko yinh munil tet yaꞌ rey. Haꞌ xin naj Josafat, iskꞌahol naj Ahilud, chitzꞌibꞌnhen isbꞌi tzetaj chiyuhi. Haꞌ xin naj Seva, haꞌ naj istzꞌibꞌlom yaꞌ rey, wal yaꞌ Sadoc yebꞌ yaꞌ Abiatar, haꞌ ebꞌyaꞌ sacerdote. Haꞌ xin yaꞌ Ira ah Jair, sacerdotepaxo yeko yinh yaꞌ rey David.
3. HUNTEQꞌANXA KUYBꞌANILE AYKO YINH ISLAHOBꞌAL: SALMO 18 YEBꞌ YET YILAXKANH ISBꞌISIL ANMA ISRAEL
(21:1—24:25)
Ispajtze ebꞌnaj ah Gabaón istxꞌojal watxꞌelax yinh ebꞌnaj yu yaꞌ Saúl
Yulbꞌal istiempohal yet ayko yaꞌ David reyal, hul huneꞌ wahil yul konhobꞌ Israel, huneꞌ wahil tuꞌ oxebꞌ habꞌil yaqꞌa, yuxin isqꞌambꞌe yaꞌ rey David tet Komam Dios Jahawil yinh tzet chiyute isbꞌa huneꞌ tuꞌ. Istaqꞌwi Komam tet yaꞌ hakaꞌ tiꞌ: «Haꞌ huneꞌ wahil tiꞌ, hul teyibꞌanh yuto yaꞌ Saúl yebꞌ yuninal, haꞌ maqꞌnikamo ebꞌnaj ah Gabaón,» xhi Komam tet yaꞌ.
Lahwi tuꞌ yawten yaꞌ rey David ebꞌnaj ah Gabaón yu istzotel yaꞌ tet ebꞌnaj. Ebꞌnaj Gabaón tuꞌ, mach Israelo ebꞌnaj, yikꞌal ebꞌnaj amorreo ye ebꞌnaj. Yet yalanhtokanoj yalnikano ebꞌnaj Israel yaqꞌni bꞌinaho ebꞌnaj isbꞌi Komam Dios, tato mach chiskꞌaytzelo ebꞌnaj ebꞌnaj Gabaón; yajaꞌ wal yaꞌ Saúl xin yaqꞌle yaꞌ iskꞌaytzelo ebꞌnaj yu iskꞌulal yinh ebꞌnaj Israel yebꞌ ebꞌnaj Judá. Isqꞌambꞌen yaꞌ rey David tet ebꞌnaj ah Gabaón:
—¿Tzet cheyoche chinwatxꞌehan teyinh tinanh, yunhe istzala hekꞌul jinhanh, kat heqꞌanni iskꞌulal Komam Dios Jahawil jibꞌanhanh hanhonh konhiskonhobꞌonh tiꞌanh? xhi yaꞌ.
Istaqꞌwi ebꞌnaj ah Gabaón:
—Mach yuho chꞌen melyu yuxin okkano kꞌas yaꞌ Saúl tuꞌ jetanh, mach chijochepaxojanh tato ay kamikal chiꞌok texol, hex Israel hex tiꞌ, xhi ebꞌnaj. Istaqꞌwi yaꞌ rey David tet ebꞌnaj:
—Wal xin haꞌ bꞌaytet cheqꞌana, chiwaqꞌan, xhi yaꞌ.
Istaqꞌwi ebꞌnaj ah Gabaón:
—Haꞌ yaꞌ Saúl, haꞌ yaꞌ maqꞌnikamo jet konhobꞌanh, yuxin yoche yaꞌ konhiskꞌaytzelojanh, yunhe matxa hunujonhanh chonhkananh sat txꞌotxꞌ Israel tiꞌ. Yuxin chijochehanh chawako hujwanho yuninal yaꞌ Saúl yul koqꞌabꞌanh. Haꞌ ebꞌnaj hujwanh tuꞌ chikohojkamojanh ebꞌnaj sata Komam Dios Jahawil bꞌey Gabaa, iskonhobꞌ yaꞌ Saúl, yaꞌ issayiko Komam isreyalo Israel, xhi ebꞌnaj. Istaqꞌwi yaꞌ rey David tet ebꞌnaj:
—Kꞌultikꞌa, chiwakojan ebꞌnaj yul heqꞌabꞌ, xhi yaꞌ.
Yajaꞌ wal naj Mefi-boset, iskꞌahol yaꞌ Jonatán mach yako yaꞌ naj yul isqꞌabꞌ ebꞌnaj, yu huneꞌ tzet tꞌinhbꞌabꞌilkano yu yaꞌ David yebꞌ yaꞌ Jonatán yet yalanhtokanoj bꞌay yaqꞌ bꞌinaho yaꞌ David isbꞌi Komam Dios. Wal yaꞌ Jonatán tuꞌ, iskꞌahol yaꞌ Saúl ye yaꞌ. Yaniko yaꞌ rey David tuꞌ kawanh yunin ix Rizpa, iskutzꞌin naj Aja yul isqꞌabꞌ ebꞌnaj. Haꞌ ebꞌnaj kawanh tuꞌ iskꞌahol yaꞌ Saúl ye ebꞌnaj, huneꞌ naj chiyij Armoni, hunxa xin naj Mefi-boset. Yanipaxiko yaꞌ howanh yunin ix Merab, iskutzꞌin yaꞌ Saúl, yul isqꞌabꞌ ebꞌnaj. Haꞌ xin naj Adriel ismam ebꞌnaj howanh tuꞌ. Naj Adriel, iskꞌahol naj Barzilai ah Mehola naj. Yaniko yaꞌ rey David ebꞌnaj hujwanh tuꞌ yul isqꞌabꞌ ebꞌnaj Gabaón, ishojlaxkamo ebꞌnaj yinh iswiꞌ huneꞌ wonhan sata Komam Dios Jahawil, hak tuꞌ yu iskam ebꞌnaj ishujwanhil yinh istiempohal yichebꞌanil iskꞌuplaxkanh ixim cebada.
Wal ix Rizpa iskutzꞌin naj Aja, to ix istanheꞌ isnimanil ebꞌnaj hojlaxkamo tuꞌ, yinito ix huneꞌ qꞌap qꞌap yet bꞌiskꞌulal, islitxꞌbꞌanayo ix qꞌap yibꞌanh huneꞌ chꞌen chꞌen, yay hilno ix yibꞌanh. Iskankano ix istanheꞌ isnimanil ebꞌnaj bꞌey tuꞌ yulbꞌal yet ichiko iskꞌuplax ixim cebada masanto yet yok haꞌ nhabꞌ. Machi xin ischayo ix noꞌ chꞌik istꞌojoto isnimanil ebꞌnaj yet tzꞌayikal, haxa yet aqꞌbꞌalil mach ischako ix yul noꞌ xoltelajil noqꞌ iskꞌuxoꞌto isnimanil ebꞌnaj.
Haxa yet yal-lax tet yaꞌ rey David yinh ix Rizpa, iskutzꞌin naj Aja, ix iskabꞌ yixal yaꞌ kamom Saúl, ischejnito yaꞌ David ilaxoti isbꞌajil isnimanil yaꞌ kamom Saúl yebꞌ isbꞌajil iskꞌahol, haꞌ ton yaꞌ Jonatán, bꞌey konhobꞌ Jabes yul ismajul Galaad. Haꞌ bꞌey tuꞌ mujbꞌil ebꞌnaj, yuto ebꞌnaj Jabes tuꞌ bꞌey elqꞌanoti isnimanil ebꞌnaj tꞌunhankanh iskawilal txonhbꞌal bꞌey Bet-sán. Yuto yet lahwi ispotxꞌnikamo ebꞌnaj filisteo yaꞌ Saúl yebꞌ yaꞌ Jonatán istꞌunhbꞌalaxkanokanh ebꞌyaꞌ. Ischejni yaꞌ David ilaxoti isbꞌajil yaꞌ Saúl yebꞌ yaꞌ Jonatán bꞌay mujan tuꞌ, yinipaxti ebꞌnaj isbꞌajil isnimanil ebꞌnaj hujwanh hojlaxkamoj. Ismujni ebꞌnaj isbꞌajil yaꞌ Saúl yebꞌ yaꞌ Jonatán bꞌay mujan ismam yaꞌ Saúl tuꞌ, haꞌ ton naj Cis. Mujlax ebꞌnaj bꞌey Zela sat istxꞌotxꞌ ebꞌnaj Benjamín. Hak tuꞌ yu isyijen ebꞌnaj chejabꞌ tuꞌ sunil tzet yal yaꞌ rey David. Lahwi tuꞌ yanayo Komam Dios iskꞌulal yibꞌanh txꞌotxꞌ Israel hakaꞌ yu isqꞌanni yaꞌ David.
Iskolilo naj Abisai yaꞌ rey David yul isqꞌabꞌ naj Isbi-benob
Lahwi tuꞌ yaniko ebꞌnaj filisteo howal yinh ebꞌnaj Israel, isto yaꞌ rey David yebꞌ issoldado yinh howal tuꞌ. Hayet ayko howal tuꞌ xin issikꞌilo yaꞌ rey David, ay xin huneꞌ naj filisteo kaw nimajal istel chiyij isbꞌi Isbi-benob. Haꞌ islanza naj tuꞌ bronce chꞌen, aymi 60 (oxkꞌal) libra yalil, aypaxiko huneꞌ espada kaw akꞌto yinh yikta naj. Kaw xin lanhanxa isqꞌoji naj Isbi-benob yinh yaꞌ rey David, yajaꞌ xin apni naj Abisai, yunin ix Sarvia, kolwal yinh yaꞌ. Ispotxꞌnikamo naj Abisai naj Isbi-benob tuꞌ. Yuxin yal ebꞌnaj issoldado yaꞌ rey David hakaꞌ tiꞌ: «Mam rey, wal tinanh, matxa bꞌaqꞌinhal chaxhelto yinh howal jintajanh, yunhe mach chitanhtzelaxilo huneꞌ mak ayko yipo kokꞌulanh hanhonh Israelonh tiꞌanh,» xhi ebꞌnaj tet yaꞌ rey David.
Ispotxꞌ ebꞌnaj Israel ebꞌnaj filisteo kaw nimej istel
(1Cr. 20:4-8)
Lahwi tuꞌ yokpaxo huneꞌxa howal xol ebꞌnaj Israel yebꞌ ebꞌnaj filisteo bꞌey Gob, isqꞌoji naj Sibecai, ah Husa yinh naj Saf, ispotxꞌnikamo naj naj. Naj Saf tuꞌ kaw nimajalkano istel naj, yuto yikꞌal ebꞌnaj nimeta winaj ye naj. Haxa yet hunelxa xin okpaxo howal xol ebꞌnaj Israel yebꞌ ebꞌnaj filisteo bꞌey Gob, isqꞌoji naj Elhanán, iskꞌahol naj Jaare-oregim ah Belén yinh naj Goliat ah Gat, ispotxꞌnikamo naj naj. Haꞌ islanza naj tuꞌ lahan istel hakaꞌ istel te teꞌ bꞌay chibꞌaqꞌolaxiko txꞌal txꞌal yet chembꞌal.
Lahwi tuꞌ yaqꞌnipaxo ebꞌnaj howal bꞌey Gat, haꞌ bꞌey tuꞌ xin ay huneꞌ naj filisteo kaw nimajal istel, yikꞌal ebꞌnaj nime winaj ye naj. Huneꞌ naj tuꞌ kabꞌlahonhebꞌ yiximal isqꞌabꞌ naj yok kabꞌlahonhebꞌ yiximal yoj naj. Kaw xin chibꞌuchwa naj yinh ebꞌnaj soldado Israel. Wal xin qꞌoji naj Jonatán, iskꞌahol naj Simea yinh naj, ismaqꞌnikamo naj naj. Naj Simea tuꞌ yuxhta isbꞌa naj yebꞌ yaꞌ rey David. Ebꞌnaj kanhwanh winaj kaw nime istel tuꞌ yikꞌal anma nime winaj ekꞌlena bꞌey Gat ye ebꞌnaj; yajaꞌ potxꞌlaxkamo ebꞌnaj yu issoldado yaꞌ rey David, hak tuꞌ xin yu yaykꞌay ebꞌnaj yul isqꞌabꞌ yaꞌ rey David.
Isbꞌit yaꞌ rey David yu qꞌoji yaꞌ yinh howal
(Sal. 18:1-50)
Isbꞌitnhe yaꞌ rey David huneꞌ bꞌit yu iskolilo Komam Dios Jahawil yaꞌ yul isqꞌabꞌ yaꞌ Saúl, yebꞌ tet sunil ebꞌnaj ayko ishowal yinh yaꞌ. Yalni yaꞌ yinh isbꞌit tet Komam Dios hakaꞌ tiꞌ:
«Mamin, tawinh chitit wipan, yuxin kaw chintzalahan tawinh.
Mamin, lahan hach hakaꞌ hunu chꞌen chꞌen bꞌay chinkolinbꞌahan.
Hach inkolomalan, hach inDiosalan. Tawinh chitit wipan, yuxin tawinh chikawxi inkꞌulan.
Chinhakolan hakaꞌ chu ispahni chꞌen escudo flecha. Kaw ay yip huneꞌ kolbꞌanile chitit tawinh, kaw aykano yelapnoj.
Mamin, hach tiꞌ hatzan yal-lax kꞌul-la tzotiꞌ tawinh.
Hayet chiꞌahwawan tawet chinhakolan tet ebꞌnaj ayko ishowal winhan.
Yoche naj kamikal kinyaqꞌaꞌ aykꞌayojan yul islatzꞌabꞌ,
kaw kinxiwan tet yip naj aqꞌomkamo anma tuꞌ.
Kinishojnayojan naj, yunhe waykꞌayan yul istxꞌanh naj chiꞌinito anma yinh kambꞌal.
Yinh ej isyaꞌtajil tuꞌ ah wawan tet Komam Jahawil, inqꞌannihan iskolwal inDiosalan winhan,
yabꞌen Komam wawihan bꞌey yatut, apni yul innuqꞌan yul istxikin Komam.
Yekꞌ huneꞌ niman txixkabꞌ kaw how, isbꞌilikanh isxeꞌ nimeta witz,
yu ishowal Komam.
Elti nhubꞌ yul istxam Komam,
yelti qꞌaꞌ yul istiꞌ yelpaxti tzaqꞌaqꞌ yul istiꞌ Komam.
Ishajni isbꞌa satkanh,
yayiloj nimeta qꞌej moyan ayko yalanh yoj Komam.
Ayahto yibꞌanh huneꞌ querubín yekꞌ xol jaqꞌeqꞌ.
Yebꞌanto isbꞌa xol qꞌejholo hoyaniko yinh,
yebꞌ nimeta qꞌej moyan iqꞌbꞌil nhabꞌ yu.
Istzejlalti sata Komam, istit nimeta tzaqꞌaqꞌ kaj nhatxnhonhe qꞌaꞌ yinh.
Isnhirla yul satkanh yu Komam,
yabꞌelax yul isnuqꞌ Komam kaw aykano yelapnoj.
Isqꞌojnito Komam islitꞌ yinh ebꞌnaj ayko ishowal yinh, yelkanh ebꞌnaj,
yaniti Komam kꞌuh istanhkanilo ebꞌnaj.
Hak tuꞌ yu yixtanhwati yich haꞌ mar,
yixtanhwipaxo isxeꞌ txꞌo txꞌotxꞌ yu ishowal Komam yebꞌ yu yip isxobꞌ istiꞌ Komam.
Yaniti Komam isqꞌabꞌ wetan yul satkanh,
kinyinahtijan xol ha haꞌ kaw nimej yich.
Kiniskolan Komam tet ebꞌnaj kaw ay yip ayko ishowal winhan,
ebꞌnaj chichiwa iskꞌul winhan. Hunteqꞌan ebꞌnaj tuꞌ kaw ekꞌbꞌal yip ebꞌnaj insatajan.
Hunteqꞌan ebꞌnaj tuꞌ ok bꞌulna ebꞌnaj winhan yet kaw ayinikojan yinh ej isyaꞌtajil,
yajaꞌ xin haꞌ Komam kolwa winhan.
Kiniskolilojan Komam,
yaqꞌ Komam inkolbꞌanilan yuto xahan ay hinan yu.
Haꞌ Komam aqꞌni ispaj selel istoholal chinwatxꞌehan,
machi inmulan yuxin hak tuꞌ yu ispajtzen Komam wetan.
Hanintiꞌan ayinnhetikꞌakojan yul isbꞌeh Komam.
Machi hunelo tiꞌ chinmanhkꞌohan tzet chal inDiosalan.
Aynhetikꞌako ischejbꞌanil Komam yinh innabꞌalan,
maxhtikꞌa hunelo tiꞌ chiwintanhenkaniltojan ischejbꞌanil Komam.
Machi nichꞌano intxꞌojalan sata Komam, xaꞌinpohilo hinbꞌahan yinh istxꞌojal.
Haꞌ Komam aqꞌni iskꞌulal ispaj selelo wetan,
yu machi nino istxꞌojal chiꞌekꞌ yinh innabꞌalan.
Mamin, haꞌ mak chitzꞌay iskꞌul yinh yet anmahil, chitzꞌaypaxo hakꞌul yinh.
Haꞌ mak chiwatxꞌen istoholal, istoholal chawatxꞌepaxo yinh.
Haꞌ mak chiwatxꞌen iskꞌulal, haꞌ iskꞌulal chawatxꞌepaxo yinh.
Wal mak chiwatxꞌen istxꞌojal how chawute habꞌa yinh.
Haꞌ mak chewchotanhe chute isbꞌa,
chaxhkolwa yinh, yajaꞌ wal mak chiyikanh isbꞌa chawilo ispixan.
Mam Wahawil, hach inDiosalan, hach chawaqꞌ sajilqꞌinal wetan xol qꞌejholoj.
Yu hakolwal chintanhtzelojan ebꞌnaj ayko ishowal winhan,
kat inpalkꞌonan satakꞌto iskꞌubꞌal iskonhobꞌ ebꞌnaj.
Kaw toholkano isbꞌeybꞌal Komam, sunil tzet chalte Komam yet ay janiko yipo kokꞌul.
¡Sunil mak chikawxi iskꞌul yinh Komam Dios, chiskol Komam!
¿Aymi hunuxa dios yibꞌanhilo Komam Dios?
¿Mak hunuxa dios chu konhiskolni?
Haꞌ Komam Dios chiꞌaqꞌni wipan.
Haꞌ Komam chiwatxꞌen inbꞌehan.
Haꞌ Komam chiꞌaqꞌni yip wojan inbꞌelwihan yinhla witz yinh anhe,
hakaꞌ isbꞌelwi noꞌ miꞌe sajche.
Haꞌ Komam chinkuynihan inkolni hinbꞌahan yinh howal.
Haꞌ chiꞌaqꞌni yip inqꞌabꞌan inqꞌojnitojan chꞌen litꞌ nabꞌa bronce.
Mamin, hach chinhawilan yebꞌ hach chinhakolan,
hawatxꞌqꞌabꞌ iqꞌnhe hinan. Yu iskꞌulchꞌanil hakꞌul chawaqꞌ iskꞌulal wetan.
Hach anheinikojan yul huneꞌ bꞌeh nimejal sat,
yuxin mach chinaykꞌayan.
Chintzumbꞌehan ebꞌnaj ayko ishowal winhan,
istzujchayo ebꞌnaj wuhan, masanta chikam ebꞌnaj sunil wuhan kat xin inmeltzohan.
Kaw chinxitkantojan ebꞌnaj,
hak tuꞌ xin matxa chu yahwano ebꞌnaj, kat iskankano ebꞌnaj yalanh wojan.
Hach hawaqꞌ wipan inqꞌojihan yinh ebꞌnaj.
Yaypaxo jahno ebꞌnaj manhkꞌom yinh insatan.
Yelpaxokanh ebꞌnaj chichiwa iskꞌul winhan yinh insatan.
Hak tuꞌ yu intanhtzenilojan ebꞌnaj ayko ishowal winhan.
Isqꞌan ebꞌnaj tato ay mak chikolwa yinh, yaj machi mak kolni ebꞌnaj.
Eliko yaw ebꞌnaj yinh Komam, yaj mach ispajtze Komam tet ebꞌnaj.
Kaw kokꞌ wuteyojan ebꞌnaj hakaꞌ pojoj chiyijto jaqꞌeqꞌ.
Inxanhnayojan ebꞌnaj hakaꞌ koxanhnayo tzꞌotzꞌew yulaj bꞌeh.
Mamin, kinhakolan tet ishowal anma ay yul konhobꞌ.
Kinhawanikojan yahawilo yinh ej konhobꞌ, chisyijen anma tzet chiwalan, anma mach ohtabꞌilo wuhan.
Hayet chiyabꞌen anma tuꞌ tzet chiwalan, chisyijen wetan.
Anma nan konhobꞌal kꞌul istzotel winhan.
Anma nan konhobꞌal paxilo yip isluylunkanh, yelkanh bꞌay ebꞌabꞌil isbꞌa.
¡Itzitz Komam Dios! ¡Hal-laxojabꞌ tzotiꞌ kꞌul yinh Komam!
Ilaxojabꞌkanh isbꞌi Komam Dios Kokolomal.
Chaqꞌ Komam isyaꞌtajil tet mak ayko ishowal winhan,
kat yinayo isbꞌa ej konhobꞌ wetan yu Komam.
Haꞌ Komam chinkolnilojan tet ebꞌnaj ayko ishowal winhan.
Chiniskolan Komam tet ebꞌnaj txꞌoj chiꞌahwejna winhan. Mamin,
hach chinhakolan tet ebꞌnaj chiswatxꞌe istxꞌojal, ebꞌnaj mach isnimankꞌulal.
Yuxin chiwalan kꞌul-la tzotiꞌ tawinh yulaj nime konhobꞌ, kat inbꞌitnhenan habꞌi Mam Wahawil. [*]
Hach chachkolwa winhan inqꞌojihan yinh ebꞌnaj ayko ishowal winhan.
Hanin rey intiꞌan sikꞌbꞌil inilojan hawu.
Kaw chayekanilo iskꞌulal hakꞌul winhan hanin David intiꞌan,
yebꞌ tet anma chipohchalto winhan yinh sunilbꞌal ej tiempo,» xhi yaꞌ David yinh isbꞌit.

Islahobꞌal tzotiꞌ yal yaꞌ rey David
Haꞌ tiꞌ islahobꞌal tzotiꞌ yal yaꞌ rey David,
yaꞌ David iskꞌahol yaꞌ Isaí, yaꞌ kaw aykano yelapno elkanikoj.
Haꞌ Komam Dios, isDiosal yaꞌ Jacob sikꞌnheko yaꞌ isreyalo Israel.
Haꞌ yaꞌ kaw chiꞌ isbꞌitni xol ebꞌnaj Israel, chalni yaꞌ hakaꞌ tiꞌ:
«Haꞌ Yespíritu Komam Dios Jahawil chitzotel winhan.
Haꞌ Istzotiꞌ Komam ayko sat waqꞌan.
Tzotel Komam Dios isKolomal Israel.
Haꞌ Komam Dios, Komam hakaꞌ chꞌen chꞌen tzotel wetan, yalni hakaꞌ tiꞌ:
“Haꞌ mak chꞌok yahawilo anma haꞌ chiꞌijbꞌali yinh istoholal, kat isxiw wetan,” xhi Komam.
Yalnipaxo Komam Dios: “Lahan hakaꞌ issajilqꞌinal yet chisajmatxiloj,
lahanpaxo hakaꞌ istzejtzon yoj tzꞌayik yet kaw hajan.
Haꞌ huneꞌ mak tuꞌ lahanpaxo hakaꞌ haꞌ nhabꞌ chiꞌaqꞌni chꞌibꞌo tzꞌunubꞌ sat txꞌo txꞌotxꞌ,” xhi Komam.
Yuxin haꞌ Komam Dios chiꞌanayo iskꞌulal yibꞌanh wuninalan,
yuto istꞌinhbꞌakano Komam istrato wetan,
huneꞌ machi bꞌaqꞌinh chilahwi, kaw tinanh yehi, inkolbꞌanilan yebꞌ tzet chiwochehan.
Wal ebꞌnaj txꞌoj lahan ebꞌnaj hakaꞌ teꞌ txꞌix chihokꞌlaxkanh, machi hunu mak chihitziko isqꞌabꞌ yinh.
Tato ay hunu mak chiyoche istzabꞌaꞌ teꞌ txꞌix tuꞌ,
chisqꞌan hunu chꞌen hierro maka hunu isteꞌal lanza yunhe isqꞌojnito teꞌ xol qꞌaꞌ,
kat istzꞌakanto yinh hunelnhe,» xhi yaꞌ David.
Hunteqꞌan ebꞌnaj issoldado yaꞌ rey David kaw helan
(1Cr. 11:10-47)
Haꞌ hunteqꞌan ebꞌnaj winaj tiꞌ kaw helan xol ebꞌnaj issoldado yaꞌ rey David: Naj Joseb-basebet tacmonita, naj kaw yahawil yeko xol ebꞌnaj oxwanh issoldado yaꞌ rey David kaw helan. Ay hunel tiꞌ ismaqꞌkamo naj 800 ebꞌnaj winaj yu islanza. Haxa naj iskabꞌ xol ebꞌnaj oxwanh helan tuꞌ, haꞌ ton yaꞌ Eleazar, iskꞌahol naj Dodo, naj ahohíta, haxanhe yaꞌ tuꞌ kankano iskꞌatanh yaꞌ rey David yet iskutxbꞌaniko isbꞌa ebꞌnaj filisteo yu yaqꞌni howal, yajaꞌ wal sunil hunteqꞌanxa ebꞌnaj Israel elkanh ebꞌnaj. Haꞌ xin yaꞌ Eleazar tuꞌ yaqꞌ yaꞌ howal yinh ebꞌnaj filisteo; ismaqꞌnikamo yaꞌ ebꞌnaj masanto sikilo yaꞌ, kaw kꞌoliko isqꞌabꞌ naj yinh yespada. Hayet huneꞌ tzꞌayik tuꞌ kolwa Komam Dios Jahawil yinh yaꞌ Eleazar yet isqꞌoji yinh ebꞌnaj filisteo. Tzujan tuꞌ xin ismeltzo issoldado yaꞌ rey David, yok ebꞌnaj iskutxbꞌanokanh tzet ay ebꞌnaj tanhilo yu yaꞌ Eleazar.
Haxa naj isyox, haꞌ ton naj Sama, iskꞌahol naj Age ararita. Hayet hunel xin iskutxbꞌako isbꞌa ebꞌnaj filisteo bꞌey Lehi, bꞌay tzꞌunbꞌil teꞌ lenteja, yu yaniko howal yinh yaꞌ rey David, yajaꞌ xiwkanh ebꞌnaj Israel, yelkanh ebꞌnaj. Yajaꞌ wal naj Sama bꞌey naj islinhbꞌakto isbꞌa yiktabꞌanil huneꞌ tzꞌunubꞌ tuꞌ, yaqꞌni howal naj yebꞌ ebꞌnaj filisteo. Iskolwa Komam Dios Jahawil yinh naj ismaqꞌnikamo naj ebꞌnaj filisteo.
Haxa yet hunel yinh istzꞌayikal iskꞌuplax ixim trigo ay oxwanh ebꞌnaj xol ebꞌnaj 30 (lahonhebꞌ iskawinaj) iswiꞌehal kaw helan, to ilno yaꞌ David yul chꞌen nhachꞌen bꞌey Adulam. Wal ebꞌnaj filisteo xin ayayo iscampamento ebꞌnaj bꞌey akꞌal Refaim. Yet ayikto yaꞌ David yul huneꞌ chꞌen nhachꞌen, aypaxo xin huneꞌxa majan ebꞌnaj filisteo bꞌey Belén. Hayet yapni ebꞌnaj oxwanh tuꞌ iskꞌatanh yaꞌ David yalni yaꞌ tzet kaw choche iskꞌul tet ebꞌnaj, yalni yaꞌ yinh kaw ip: «¡Ayxikꞌa ay hunu mak chiꞌaqꞌni nichꞌano ha haꞌ ay yul kꞌuh ay istiꞌ ispultahil konhobꞌ Belén wukꞌuꞌan!» xhi yaꞌ.
Hayet yabꞌen ebꞌnaj oxwanh soldado kaw helan yalni yaꞌ David hakaꞌ tuꞌ, isto ebꞌnaj. Yokto ebꞌnaj yul iscampamento ebꞌnaj filisteo, yinahti ebꞌnaj ha haꞌ yul kꞌuh ay istiꞌ ispultahil Belén. Ismeltzo ebꞌnaj iskꞌatanh yaꞌ David, yaqꞌni ebꞌnaj haꞌ tet yaꞌ, yajaꞌ mach isje yaꞌ yukꞌuꞌ haꞌ, wal xin isjobꞌayo yaꞌ rey haꞌ sat txꞌotxꞌ hakaꞌ hunu yebꞌalqꞌabꞌe tet Komam Dios Jahawil. Yalni yaꞌ David: «Mamin, mach chu wukꞌnihan huneꞌ haꞌ tiꞌ. ¿Chimisje wukꞌnihan haꞌ hakaꞌtanhe ischikꞌil ebꞌnaj bꞌey iqꞌno haꞌ chiwukꞌan? Machoj, yuto ebꞌnaj tiꞌ ishin isbꞌa ebꞌnaj tet kamikal yet isbꞌey yiqꞌno haꞌ,» xhi yaꞌ David. Matxa xin yukꞌ yaꞌ haꞌ.
Haꞌ huneꞌ tiꞌ iswatxꞌe ebꞌnaj oxwanh soldado kaw helan.
Haꞌ xin naj Abisai, yuxhta naj Joab, yunin ix Sarvia, haꞌ naj kaw kankano ye xol ebꞌnaj 30 (lahonhebꞌ iskawinaj) soldado kaw helan. Yet hunel ismaqꞌkamo naj 300 ebꞌnaj winaj yu islanza, yuxin kaw chito bꞌinakano naj hakaꞌ ebꞌnaj oxwanh. Haꞌ naj Abisai tuꞌ kaw bꞌinakano xol ebꞌnaj 30 (lahonhebꞌ iskawinaj) soldado kaw helan, yok naj iswiꞌehalo yinh ebꞌnaj tuꞌ, yajaꞌ xin ayto machi eliko yu naj hakaꞌ ebꞌnaj oxwanh bꞌabꞌel.
Hakpax tuꞌ naj Benaía, ah konhobꞌ Cabseel, iskꞌahol naj Joiada, haꞌ naj tuꞌ kaw helan naj, txꞌiꞌal tzet ye tuꞌ iswatxꞌe naj. Haꞌ naj potxꞌnikamo kakꞌonh noꞌ bꞌalam bꞌey Moab. Haxa yet hunel yet kaw chiꞌay chꞌen chew, yokto naj yul huneꞌ holan ismaqꞌnikamo naj huneꞌ noꞌ bꞌalam ayikto bꞌey tuꞌ. Ismaqꞌnipaxokamo naj huneꞌ naj ah Egipto kaw nimajalkano istel. Ayko xin islanza naj ah Egipto yul isqꞌabꞌ, yajaꞌ ismaqꞌilo naj Benaía chꞌen lanza yul isqꞌabꞌ naj yu huneꞌ te teꞌ. Yinikanh naj islanza naj, yaqꞌni naj chꞌen yinh naj. Haꞌtikꞌa xin islanza naj tuꞌ aqꞌni kamoj. Haꞌ huneꞌ tuꞌ yu naj Benaía, iskꞌahol naj Joiada. Chibꞌinakano naj yinta ebꞌnaj oxwanh kaw helan. Hak tuꞌ yu isbꞌinakano naj Benaía xol ebꞌnaj 30 (lahonhebꞌ iskawinaj), yajaꞌ xin ayto mach chiꞌeliko yu naj hakaꞌ ebꞌnaj oxwanh bꞌabꞌel. Wal xin yako yaꞌ David naj Benaía tuꞌ iswiꞌehalo yinh ebꞌnaj soldado chitanheni.
Haꞌ ebꞌnaj 30 (lahonhebꞌ iskawinaj) soldado kaw helan tuꞌ, haꞌ ton ebꞌnaj tiꞌ: Naj Asael, yuxhta naj Joab, naj Elhanán iskꞌahol naj Dodo ay bꞌey Belén, naj Sama, ay bꞌey Harod, naj Elica ay bꞌey Harodpaxoj. Naj Heles ay bꞌey Palti, naj Ira iskꞌahol naj Iques ay bꞌey Tecoa. Naj Abiezer ay bꞌey Anatot, naj Mebunai ay bꞌey Husah, naj Salmón ahohíta, naj Maharai ay bꞌey Netofa. Naj Heleb iskꞌahol naj Baana, ay bꞌey Netofa, naj Itai iskꞌahol naj Ribai ay bꞌey Gabaa, ay yul ismajul ebꞌnaj Benjamín. Naj Benaía ay bꞌey Piratón, naj Hidai ay istiꞌla ha haꞌ Gaas. Naj Abi-albón ay bꞌey Arba, naj Azmavet ay bꞌey Bahurim. Naj Eliab ay bꞌey Saalbón, naj Jonatán, huneꞌ iskꞌahol naj Jasén. Naj Sama ay bꞌey Ara, naj Ahíam, iskꞌahol naj Sarar aypaxo bꞌey Ara. Naj Elifelet iskꞌahol naj Ahasbai ay bꞌey Maaca, naj Eliam iskꞌahol naj Ahitofel ay bꞌey Gilo, naj Hezrai ay bꞌey Carmel, naj Paarai ay bꞌey Arba, naj Igal iskꞌahol naj Natán ay bꞌey Soba, naj Bani ay bꞌey Gad, naj Selec ay bꞌey Amón, naj Naharai ay bꞌey Beerot, haꞌ naj yiqꞌomal ismunlabꞌal naj Joab yet howal, naj yunin ix Sarvia, naj Ira, ay bꞌey Itri, naj Gareb ay bꞌey Itripaxoj, yebꞌ naj Urías, naj heteo, 37 (hujlanhwanh iskawinaj) isbꞌisil ebꞌnaj tuꞌ yinh sunil.
Yikanh yaꞌ rey David isbꞌisil konhobꞌ Israel
Istit ishowal Komam Dios Jahawil yinh konhobꞌ Israel hunelxa, yaniko Komam yinh isnabꞌal yaꞌ rey David yinikanh isbꞌisil anma Israel yebꞌ isbꞌisil anma Judá. [w], ta naj matzwalil aniko yinh isnabꞌal yaꞌ David ta chitzꞌunlax isbꞌi anma Israel hunelxa.Yalni yaꞌ rey David tet naj Joab, naj ayko yahawilo yinh ebꞌnaj issoldado hakaꞌ tiꞌ:
—Asiꞌ yulaj sunil ismajul hunun majan ebꞌnaj Israel chiꞌichiti bꞌey Dan masanta bꞌey Beerseba, kat hawinikanh isbꞌisil yunhe wohtanhenilojan hanta isbꞌisil anma ay bꞌey tuꞌ, xhi yaꞌ. Istaqꞌwi naj Joab tet yaꞌ:
—Mam rey, haꞌojabꞌ Komam Jahawil, koDiosal chiꞌaqꞌni chꞌibꞌo isbꞌisil anma 100 elto yibꞌanhilo anma ay tinanh katto hawilnoj, yajaꞌ ¿tzet yinh xin chawoche hawohtanhelo hanta isbꞌisil anma tiꞌ? xhi naj.
Yajaꞌ haꞌ tzet yal yaꞌ rey tuꞌ qꞌoji yibꞌanh tzet yal naj Joab yebꞌ ebꞌnaj iswiꞌehal yinh ebꞌnaj soldado, yuxin el ebꞌnaj iskꞌatanh yaꞌ rey David, isto ebꞌnaj yinokanh isbꞌisil konhobꞌ Israel. Isqꞌaxpon ebꞌnaj haꞌ Jordán, iswatxꞌenkanh ebꞌnaj iscampamento bꞌey Aroer yinh yetkꞌulal sur yinh konhobꞌ ayayo yul yiktabꞌal yakꞌalil Gad, iskawilal Jazer. Lahwi tuꞌ isto ebꞌnaj bꞌey Galaad yebꞌ bꞌey txꞌotxꞌ qꞌaxan txꞌotxꞌ, chiyij Hodsi. Lahwi tuꞌ istopaxo ebꞌnaj bꞌey Dan, yekꞌ ebꞌnaj yulaj konhobꞌ ayko yinhla ishoyanil Sidón. Istopaxo ebꞌnaj bꞌey niman konhobꞌ Tiro yebꞌ bꞌey sunilal yul iskonhobꞌ ebꞌnaj heveo, yebꞌ ebꞌnaj cananeo, yapnikano ebꞌnaj bꞌey Beerseba bꞌey txꞌotxꞌ Neguev, yul ismajul Judá. Lahwi yekꞌkano ebꞌnaj sunil yul hunteqꞌan konhobꞌ tuꞌ, ismeltzo ebꞌnaj bꞌey Jerusalén yulbꞌal bꞌalonhebꞌ ixahaw yok 20 (hunkꞌalxa) tzꞌayik. Yaqꞌni naj Joab isbꞌisil sunil ebꞌnaj Israel tet yaꞌ rey David, 800 mil isbꞌisil ebꞌnaj winaj Israel kꞌul isto yinh howal, walpaxo ebꞌnaj Judá xin, 500 mil isbꞌisil ebꞌnaj.
Hayet lahwi yinikanh yaꞌ rey David isbꞌisil anma tuꞌ yok yinh iskꞌul yaꞌ, yalni yaꞌ tet Komam Dios Jahawil hakaꞌ tiꞌ:
—Mamin, kaw wako inmulan yul hasat yinh huneꞌ tiꞌ, wal tinanh xin chinqꞌanan ta chawaqꞌ nimankꞌulal winhan yinh inmultiꞌan, yuto kaw inlutꞌnhe hinbꞌahan winikanhan isbꞌisil anma tiꞌ, xhi yaꞌ.
Haxa yet hunxa tzꞌayik yinh sahabꞌ sakꞌayal yet xaꞌahwano yaꞌ rey David, istzotel Komam Dios tet yaꞌ Gad, yaꞌ ischejabꞌ Komam Dios, ischejabꞌpaxo yaꞌ rey David. Yalni Komam tet yaꞌ Gad hakaꞌ tiꞌ: «Asiꞌ, hal tet yaꞌ David: Hak tiꞌ yalni Komam Jahawil hakaꞌ tiꞌ: “Ay oxebꞌ isyaꞌtajil tiꞌ chiwalan tawet, sikꞌle hunu bꞌaytet chawoche chiwatijan tawibꞌanh,” kachi,» xhi Komam. Isto yaꞌ Gad iskꞌatanh yaꞌ rey David, yalni yaꞌ tet yaꞌ yinh tzet yal Komam Dios, yalni yaꞌ hakaꞌ tiꞌ:
—¿Bꞌaytet chawoche? ¿Chimhawoche ta chihul hujebꞌ habꞌil wahil sat txꞌotxꞌ Israel tiꞌ? ¿Mato chawoche chiqꞌoji ebꞌnaj ayko ishowal tawinh, kat kach istzumbꞌenikꞌo ebꞌnaj, kat hawelkanh, chawebꞌanto habꞌa oxebꞌ ixahaw tet ebꞌnaj? ¿Mato chawoche chihul oxebꞌ tzꞌayik isyaꞌtajil yibꞌanh konhobꞌ Israel tiꞌ, kat iskamilo anma yu? Txumu, kat hasaynilo bꞌaytet chawoche, chawalni wetan, kat waqꞌnihan ispaj tet Komam Jahawil chejnheintijan, xhi yaꞌ.
Istaqꞌwi yaꞌ rey David tet yaꞌ Gad, yalni yaꞌ:
—Kaw chisomchakanh yul inwiꞌan tinanh yu huneꞌ niman isyaꞌtajil, yaj xin chitxumchalo wuhan tato ekꞌbꞌalto kꞌul jaykꞌayanh yul isqꞌabꞌ Komam Jahawil, yuto kaw kꞌul iskꞌul Komam sata ta chonhaykꞌayanh yul isqꞌabꞌ ebꞌnaj winaj, xhi yaꞌ rey.
Haxa hunxa tzꞌayik yinh sahabꞌ yaniti Komam Dios huneꞌ howla yabꞌil yinh anma Israel masanta yinh istzꞌayikal bꞌay yal Komam. Huneꞌ howla yabꞌil tuꞌ ichiti bꞌey Dan masanta bꞌey Beerseba, iskam 70 mil anma Israel yu huneꞌ howla yabꞌil tuꞌ. Haxa yet yanito yángel Komam Dios isqꞌabꞌ yibꞌanh konhobꞌ Jerusalén yu istanhtzeniloj, isnahni isbꞌa Komam yinh tzet lanhan yuni tuꞌ, yuxin yal Komam tet naj ángel hakaꞌ tiꞌ: «Kꞌuxanxanahi, linhbꞌa haqꞌabꞌ, matxa chawayo isyaꞌtajil yibꞌanh konhobꞌ,» xhi Komam.
Huneꞌ naj ángel tuꞌ linhankanh naj bꞌay chixanhlaxilti istrigo naj Arauna, naj jebuseo. Hayet yilni yaꞌ rey David naj ángel chitanhtzenilo anma tuꞌ, yalni yaꞌ tet Komam Dios Jahawil hakaꞌ tiꞌ:
—Haninan ay inmulan. ¿Tzet ismul hunteqꞌan anma tiꞌ? Yuxin chinqꞌanan tawet, wibꞌanhojabꞌan chiꞌaykꞌay isyaꞌtajil tiꞌ, yebꞌ yibꞌanh mak ay wuhan, xhi yaꞌ rey tuꞌ.

Iswatxꞌenkanh yaꞌ rey David huneꞌ yet xahanbꞌal
Yinhtikꞌa huneꞌ tzꞌayik tuꞌ apni yaꞌ Gad iskꞌatanh yaꞌ rey David, yalni yaꞌ hakaꞌ tiꞌ: «Asiꞌ bꞌay lanhan iswatxꞌelaxilo istrigo naj Arauna, naj jebuseo, kat hawatxꞌenkanh huneꞌ yet xahanbꞌal tet Komam Jahawil bꞌey tuꞌ,» xhi yaꞌ. Yahto yaꞌ rey David bꞌey tuꞌ, isto yaꞌ hakaꞌtikꞌa yu yalni yaꞌ Gad, hatatikꞌa ischejbꞌanil yaꞌ yu Komam Jahawil. Hayet yilnito naj Arauna istit yaꞌ rey David yebꞌ ebꞌnaj ischejabꞌ, isto naj ischahno yaꞌ, yay jahno naj, yay xulno naj sat txꞌotxꞌ sata rey. Yalni naj Arauna tet yaꞌ hakaꞌ tiꞌ:
—Mam rey ¿Tzet chul hawubꞌ inkꞌatanhan, hanin hachejabꞌ intiꞌan? xhi naj.
Istaqꞌwi yaꞌ rey David tet naj:
—Manhulan takꞌatanh, yuto chiwochehan inloqꞌoꞌan hatxꞌotxꞌ bꞌay chawatxꞌelo hatrigo tiꞌ, yuto chinwatxꞌekanhan hunu yet xahanbꞌal, bꞌay chiwaqꞌan inxahanbꞌalan tet Komam Dios Jahawil, yunhe yekꞌayo huneꞌ kamikal hul yibꞌanh konhobꞌ tiꞌ, xhi yaꞌ.
Yalni naj Arauna tet yaꞌ:
—Mam rey, aqꞌ haxahanbꞌal hakaꞌ chawoche, ay noꞌ wakax bꞌey tiꞌ chiyu hawaqꞌni yinh xahanbꞌalil, aypaxo teꞌ maqꞌbꞌal trigo yebꞌ teꞌ yugo chiꞌok siꞌal. Sunil tiꞌ, mam rey, chiwaqꞌan tawet, ¿tzettam saqꞌal tato chitzꞌay iskꞌul Komam Dios tawinh chiyabꞌen tzet chaqꞌana? xhi naj.
Istaqꞌwi yaꞌ rey tet naj:
—Machoj, mach chinchahan matanil sunil tiꞌ tawet, wal xin mach chu waqꞌnihan tet Komam Dios Jahawil tzet ye tuꞌ bꞌaytet mach wetojan, xhi yaꞌ rey David tuꞌ.
Hak tuꞌ yu isloqꞌni yaꞌ rey David huneꞌ txꞌotxꞌ yebꞌ noꞌ wakax yinh 50 (lahonh yoxkꞌal) siclo chꞌen plata. Iswatxꞌenkanh yaꞌ David huneꞌ bꞌay chiꞌahto xahanbꞌal, yaniko yaꞌ isxahanbꞌal tet Komam Dios Jahawil, yaqꞌnipaxo yaꞌ isyebꞌalqꞌabꞌ yet aqꞌankꞌulal. Yabꞌen Komam tzet isqꞌan yaꞌ, yok linhno iskam anma Israel. Hak tuꞌ yu yel huneꞌ howla yabꞌil xol anma Israel.
1KIBꞌABꞌEL HUM REYES1. CHILAHWI YAQꞌNI YAꞌ DAVID YAHAWILAL
(1:1—2:12)
Ok ix Abisag ilwal yinh yaꞌ rey David
Hayet kaw ichamxa yaꞌ rey David matxatikꞌa chiqꞌaxnakanh yaꞌ, yuxin kaw pim istxow yaꞌ chiꞌalaxkanh yibꞌanh, yajaꞌ xin matxatikꞌa chiqꞌaxnakanh isnimanil yaꞌ. Yuxin yal ebꞌnaj ischejabꞌ yaꞌ hakaꞌ tiꞌ:
—Yilal issaylax hunu ix qꞌopo chiꞌilni yaꞌ rey tiꞌ, kat isway ix iskꞌatanh yaꞌ yunhe isqꞌaxna isnimanil yaꞌ, xhi ebꞌnaj.
Hak tuꞌ yu isto ebꞌnaj issayno huneꞌ ix qꞌopo kaw kawla ix yul sat sunil txꞌotxꞌ Israel, yilcha ix Abisag ah Sunem yu ebꞌnaj, yinito ebꞌnaj ix tet yaꞌ rey David. Ix Abisag tuꞌ kaw kawla ix ix; yok ix yilwal yinh yaꞌ, iswaypaxo ix yebꞌ yaꞌ yunhe isqꞌaxna yaꞌ, yajaꞌ matxa yoche isbꞌa yaꞌ yebꞌ ix. [a]
	[a]1:4 Mach iqꞌlax ix yu yaꞌ.

Yako isbꞌa naj Adonías reyal
Wal naj Adonías, iskꞌahol yaꞌ rey David, yunin ix Haguit, yuteko isbꞌa naj ekꞌnajil, yalni hakaꞌ tiꞌ: «Hanintiꞌan chinokan reyal,» xhi naj. Iswatxꞌen isbꞌa naj yebꞌ iscarruaje yebꞌ ischeh yet howal, aypaxo xin 50 (lahonh yoxkꞌal) ebꞌnaj issoldado naj bꞌabꞌi yinh anhe sata naj. [*]Yettaxtikꞌa ischꞌibꞌkanh naj Adonías tuꞌ maxhtikꞌa hunelo tiꞌ kachlax naj yu ismam hakaꞌ tiꞌ: «Kꞌahol, ¿tzet yinh xin chawatxꞌe huneꞌ tiꞌ?» mach xhihoj yaꞌ. Wal xin kaw kawla winaj naj Adonías; haꞌ naj tzujan unin yinta naj Absalón. Islahtiꞌnhe isbꞌa naj yebꞌ naj Joab, yunin ix Sarvia, yebꞌ yaꞌ sacerdote Abiatar; kolwa ebꞌnaj tuꞌ yinh naj Adonías.
Yajaꞌ wal yaꞌ sacerdote Sadoc, yebꞌ naj Benaía, naj iskꞌahol naj Joiada, yebꞌ yaꞌ Natán ischejabꞌ Komam Dios, yebꞌ naj Simei, yebꞌ naj Rei, yebꞌ sunil ebꞌnaj nime winaj chimunla yinta yaꞌ rey David, mach ok tzujno ebꞌnaj yinta naj Adonías tuꞌ.
Yekꞌtzen naj Adonías huneꞌ niman qꞌinh bꞌey chꞌen niman chꞌen bꞌey Zohelet ayko iskawilal isnuqꞌ ha haꞌ bꞌey Rogel, ischejni naj potxꞌlaxo noꞌ meꞌ yebꞌ noꞌ wakax yebꞌ no noqꞌ kaw bꞌaqꞌich, yawten naj sunil yuxhta waꞌoj; ebꞌnaj iskꞌahol yaꞌ rey David yebꞌ sunil ebꞌnaj Judá chimunla yinta yaꞌ rey David. Yajaꞌ mach yawte naj yaꞌ Natán, yaꞌ ischejabꞌ Komam Dios, yebꞌ naj Benaía, yebꞌ ebꞌnaj nime winaj chimunla yinta ismam, mach yawtepaxo naj yuxhta Salomón. Wal yaꞌ Natán, tzotel yaꞌ tet ix Betsabé, ismiꞌ yaꞌ Salomón, yalni yaꞌ tet ix:
—¿Tom maxhto chawabꞌe tato yako isbꞌa naj Adonías, yunin ix Haguit reyal? Mach xin yohtajo yaꞌ rey David huneꞌ tiꞌ. Wal tinanh xin abꞌe tzet chiwaltiꞌan, kat hayijeni, haxinwal mach chaxhkam yebꞌ yaꞌ hawunin Salomón. As tzotelanh tet yaꞌ rey David tuꞌ, kat hawalni tet yaꞌ hakaꞌ tiꞌ: “Mam rey, hach tiꞌ hawaqꞌ bꞌinaho isbꞌi Komam Dios, hawalni wetan tato haꞌ yaꞌ Salomón, wuninan chiꞌokkano reyal haseleloj, ta haꞌ yaꞌ chiꞌok tzꞌonhno yul hatzꞌonhobꞌal. Ta hak tuꞌ, ¿tzet yinh xin haxa naj Adonías ayxanako reyal?” kachi. Hayet lanhan hatzotel yebꞌ yaꞌ rey tuꞌ, tzujan wokapnojan tawintaj, kat wapnihan, kat walnihan tato yel tzet chawala, xhi yaꞌ Natán.
Hak tuꞌ yu isto ix Betsabé tzotelo tet yaꞌ rey David bꞌey yatut. Wal yaꞌ David tuꞌ kaw ichamxa yaꞌ, haꞌ xin ix Abisag, ix sunamita chiꞌilwa yinh yaꞌ. Hayet yapni ix Betsabé tuꞌ, yay jahno ix, yay xulno ix sat txꞌotxꞌ sata yaꞌ rey David yu yinayo isbꞌa. Isqꞌambꞌen yaꞌ tet ix:
—¿Tzet chawaqꞌle? xhi yaꞌ.
Istaqꞌwi ix:
—Mamin, hach tiꞌ hawaqꞌ bꞌinaho isbꞌi Komam Dios Jahawil, haDiosal, hawalni wetan tato haꞌ yaꞌ Salomón, wuninan chiꞌok reyalo haseleloj, hawala ta haꞌ yaꞌ chiꞌok tzꞌonhno yul hatzꞌonhobꞌal. Yaj xayanako isbꞌa naj Adonías reyal, mach xin hawohtajoj. Ischej naj potxꞌlaxo noꞌ wakax yebꞌ no noqꞌ kaw bꞌaqꞌich yebꞌ txꞌiꞌal noꞌ meꞌ, yawten naj ebꞌnaj hakꞌahol waꞌoj yebꞌ yaꞌ sacerdote Abiatar yebꞌ naj Joab, yahaw yinh ebꞌnaj hasoldado, yajaꞌ machi yawte naj hakꞌahol Salomón. Tinanh xin kaw lanhan yechman konhobꞌ Israel yinh tzet chawute hawalni, yebꞌ xin mak chawakaniko reyal haseleloj, kat yok tzꞌonhno yul hatzꞌonhobꞌal. Yajaꞌ ta mach chawakaniko mak chiꞌok reyal haseleloj yalanhto maxhto chaxhkami, chinmaqꞌlaxkamojan yebꞌ yaꞌ Salomón, wuninan, xhi ix.
Hayet lanhan istzotel ix tet yaꞌ rey David tuꞌ, yapni yaꞌ Natán, ischejabꞌ Komam Dios. Yal-lax tet yaꞌ rey tato apni yaꞌ Natán tuꞌ, yokto yaꞌ iskꞌatanh yaꞌ, yay jahnoj, yay xulno sat txꞌotxꞌ sata rey. Yalni yaꞌ Natán tet yaꞌ rey:
—Mam rey, ¿Tom hach hawala tato haꞌ naj Adonías chꞌok reyal haseleloj, kat yok tzꞌonhno yul hatzꞌonhobꞌal? Ischejni naj potxꞌlaxo noꞌ wakax yebꞌ no noqꞌ kaw bꞌaqꞌich yebꞌ txꞌiꞌal noꞌ meꞌ, yawten naj ebꞌnaj hakꞌahol waꞌoj, yebꞌ ebꞌnaj yahaw yeko yinh ebꞌnaj hasoldado, yawtenpaxo naj yaꞌ sacerdote Abiatar. Lanhan xin iswaꞌ ebꞌnaj yebꞌ naj Adonías tuꞌ tinanh, chalni ebꞌnaj: “¡Tzalajonhwe yinh naj Adonías koreyal tiꞌ!” xhi ebꞌnaj. Yajaꞌ wal hinan hachejabꞌ intiꞌan, mach kinyawtehan naj, mach yawtepaxo naj yaꞌ sacerdote Sadoc, yebꞌ naj Benaía iskꞌahol naj Joiada, yebꞌ yaꞌ hakꞌahol Salomón. Mamin, ¿tom hach hachej ebꞌnaj iswatxꞌen huneꞌ tiꞌ, machi xin hawal jetanh hanhonh hachejabꞌonh tiꞌanh, yinh mak chawako reyal haseleloj, kat yok tzꞌonhno yul hatzꞌonhobꞌal? xhi yaꞌ Natán.
	1:5 1:5 2Sam. 3:4; 13:28; 18:14

Yal yaꞌ rey David tato haꞌ yaꞌ Salomón chiꞌokkano reyal
Lahwi tuꞌ, yalni yaꞌ rey David tato chiꞌawtelaxikto ix Betsabé sata yaꞌ, hayet yokapno ix yok linhno ix. Yalni yaꞌ rey:
—Chiwaqꞌ bꞌinahojan isbꞌi Komam Dios Jahawil, Komam kinkolnilojan tet sunil isyaꞌtajil. Yet waqꞌni bꞌinahojan isbꞌi Komam Dios Jahawil, isDiosal Israel, walnihan hakaꞌ tiꞌ: “Haꞌ naj Salomón, hawunin chiꞌok reyal inselelojan, kat yok tzꞌonhno naj yul intzꞌonhobꞌalan,” kinchihan. Haꞌ xin huneꞌ tuꞌ chiyijkano isbꞌa tinanh, xhi yaꞌ rey.
Hayet yabꞌen ix Betsabé yalni yaꞌ hakaꞌ tuꞌ, yay jahno ix, yay xulno ix sat txꞌotxꞌ yu yinayo isbꞌa sata yaꞌ, yalni ix hakaꞌ tiꞌ:
—Mam rey David, Hal-laxojabꞌ kꞌul-la tzotiꞌ tawinh yinh sunilbꞌal ej tiempo, xhi ix.
Tzujan tuꞌ yalni yaꞌ rey tato chiꞌawtelax yaꞌ sacerdote Sadoc, yebꞌ yaꞌ Natán, ischejabꞌ Komam Dios, yebꞌ naj Benaía, iskꞌahol naj Joiada. Yokapno ebꞌnaj sata yaꞌ rey David. Yalni yaꞌ tet ebꞌnaj:
—Iweto ebꞌnaj chimunla wintajan yul palacio teyintaj, kat heyanahto naj Salomón, inkꞌaholan, yibꞌanh inmulahan, kat heyinito naj bꞌey Gihón. Haꞌ bꞌey tuꞌ xin chiꞌalaxayo aceite yibꞌanh iswiꞌ naj yu yaꞌ sacerdote Sadoc, yebꞌ yu yaꞌ Natán, kat yokkano naj isreyalo konhobꞌ Israel, kat heyoqꞌtzen chꞌen trompeta, kat yel heyaw yinh kaw ip, cheyalni hakaꞌ tiꞌ: “¡Tzalajonhwe yinh yaꞌ Salomón koreyal!” kexchi. [b].Lahwi tuꞌ kat heyok tzujno yinta naj, kat hemeltzohi, hayet chexhul xin, kat heyaniko naj yul intzꞌonhobꞌalan, kat yokkano naj reyal inselelojan, yuto haꞌ naj sikꞌbꞌiliko wuhan yok yahawilo yinh Israel yebꞌ Judá, xhi yaꞌ rey David. [image: 54.TIF] 

Istaqꞌwi naj Benaía, iskꞌahol naj Joiada tet yaꞌ:
—Mam rey yubꞌojabꞌ hakaꞌ hawalni tiꞌ, haꞌojabꞌ Komam Dios Jahawil, haDiosal, chiwatxꞌen hakaꞌ hawalni tiꞌ, Mamin. Hakaꞌojabꞌ yu yok Komam Dios hawetbꞌihoj, hakojabꞌ tuꞌ chu yok Komam yetbꞌiho yaꞌ Salomón tiꞌ. Kaw nimanojabꞌ yelapno chiꞌelkaniko huneꞌ ismunil yaꞌ tiꞌ tasataj, xhi naj.
Hak tuꞌ yu isto yaꞌ sacerdote Sadoc yebꞌ yaꞌ Natán ischejabꞌ Komam Dios, yebꞌ naj Benaía iskꞌahol naj Joiada, yebꞌ ebꞌnaj cereteo, yebꞌ ebꞌnaj peleteo, yanahto ebꞌnaj yaꞌ Salomón yibꞌanh ismula yaꞌ rey David, yinito ebꞌnaj yaꞌ bꞌey Gihón. Haꞌ bꞌey tuꞌ xin yilti yaꞌ sacerdote Sadoc aceite ayikto yul Yatut Komam Dios, isjobꞌnayo yaꞌ yibꞌanh iswiꞌ yaꞌ Salomón. Hak tuꞌ yu yanikaniko ebꞌnaj yaꞌ Salomón tuꞌ reyal, yoqꞌtzen ebꞌnaj trompeta, yah yaw sunil konhobꞌ kutxaniko tuꞌ, yalni hakaꞌ tiꞌ: «¡Tzalajonhwe yinh yaꞌ Salomón koreyal tiꞌ!» xhixanhe anma. Lahwi tuꞌ yok tzujno sunil konhobꞌ yinta yaꞌ Salomón, ismeltzo bꞌey Jerusalén, chixin bꞌitni ebꞌnaj, chahnipaxiko ebꞌnaj teꞌ suꞌ, xanhe xin chiwejcha anma yu tzalahilal, etzaxanhe chiꞌayto hopna txꞌotxꞌ yalanh anma yu iswejchahi.
Haxa yet xalahwilo iswaꞌ naj Adonías yebꞌ ebꞌnaj awtebꞌil yu, yabꞌen ebꞌnaj iswejcha anma tuꞌ. Haxa yet yabꞌen naj Joab yoqꞌ chꞌen trompeta, isqꞌambꞌen naj: «¿Tzet yinh xin toxanhe chiwejcha konhobꞌ tiꞌ, kat yahwi yinh kaw ip?» xhi naj.
Hayet lanhan istzotel naj Joab tuꞌ, yapni naj Jonatán iskꞌahol yaꞌ sacerdote Abiatar, yalni naj Adonías tet naj:
—Okanhtij, hach tiꞌ kaw ay yip hawanma, tzettam saqꞌal ta haꞌ iskꞌulal chaxhhul hawalaꞌ, xhi naj.
Istaqꞌwi naj Jonatán tet naj:
—Yinh kaw yeli manhul walaꞌan tawet tato mayako yaꞌ rey David yaꞌ Salomón reyal seleloj. Ischejnito yaꞌ yaꞌ sacerdote Sadoc yebꞌ yaꞌ Natán ischejabꞌ Komam Dios, yebꞌ naj Benaía, iskꞌahol naj Joiada yebꞌ ebꞌnaj cereteo yebꞌ ebꞌnaj peleteo yinta yaꞌ, yanahto ebꞌnaj yaꞌ yibꞌanh ismula yaꞌ rey tuꞌ. Isto ebꞌnaj bꞌey Gihón, yanahto yaꞌ sacerdote Sadoc yebꞌ yaꞌ Natán aceite yibꞌanh iswiꞌ yaꞌ bꞌey tuꞌ, yanikaniko ebꞌnaj yaꞌ reyal. Lahwi tuꞌ ismeltzo ebꞌnaj bꞌey Jerusalén, xanhe xin chiqꞌanhi yu iswejcha anma yu tzalahilal, yuxin heyabꞌe iswejcha anma tuꞌ. Haꞌ tinanh xin tzꞌonhanxa yaꞌ Salomón yul istzꞌonhobꞌal yaꞌ rey David. Haꞌ hun xin ebꞌnaj chimunla yinta yaꞌ rey yul palacio bꞌey qꞌanno iskꞌulal Komam Dios yibꞌanh yaꞌ Salomón, isqꞌanni ebꞌnaj tato ekꞌbꞌal niman yelapno chiꞌelkaniko yaꞌ sata yaꞌ rey David tuꞌ, yebꞌ ta chiyiqꞌ yip ismunil yaꞌ yinh reyal sat txꞌotxꞌ Israel sata ismam. Haꞌ hun yaꞌ David yaqꞌ tzalaho iskꞌul, yaniko ismay Komam Dios yet hilan sat istxꞌat. Yalni yaꞌ rey: “Hal-laxojabꞌ kꞌul-la tzotiꞌ yinh Komam Dios, isDiosal Israel, yuto mawilan yanikaniko Komam inkꞌaholan reyal inselelojan, kat yokkano tzꞌonhno yul intzꞌonhobꞌalan,” xhi yaꞌ rey, xhi naj Jonatán tuꞌ.
Hayet yabꞌen ebꞌnaj huneꞌ tuꞌ isxiwkanh ebꞌnaj, yah lemna sunil ebꞌnaj awtebꞌil yu naj Adonías, hununtajilxanhe yu ispaxto ebꞌnaj. Isxiwpaxokanh naj Adonías tuꞌ tet yaꞌ Salomón, isto naj Yatut Komam Dios, yokto naj, yok tzabꞌno naj yinh yukꞌaꞌil istxikin yet xahanbꞌal. [c], haꞌ bꞌey tuꞌ chibꞌey anma iskoloꞌ isbꞌa tet mak ayko ishowal yinh. , yebꞌpaxo xin ay hunteqꞌan konhobꞌ bꞌay chiyu isto yebꞌano isbꞌa tet mak chiyoche yaqꞌaꞌ kamoj, .Isto hal-laxo tet yaꞌ Salomón hakaꞌ tiꞌ:
—Naj Adonías chixiw naj tawet yuxin to naj yok tzabꞌno naj yinh yukꞌaꞌil istxikin yet xahanbꞌal. Chalni naj hakaꞌ tiꞌ: “Yaqꞌabꞌ bꞌinaho yaꞌ Salomón isbꞌi Komam Dios yunhe mach chinmaqꞌlaxkamojan yu espada,” xhi naj Adonías, xhi ischejabꞌ naj.
Istaqꞌwi yaꞌ Salomón, yalni yaꞌ:
—Tato haꞌ iskꞌulal chiswatxꞌe naj, matzet chu naj, nitam hunu xil iswiꞌ naj chiꞌaykꞌay sat txꞌotxꞌ, yajaꞌ ta istxꞌojal chiswatxꞌe naj, wal tuꞌ yilal iskam naj, xhi yaꞌ.
Ischejni yaꞌ rey Salomón isto ilaxolo naj Adonías iskꞌatanh yet xahanbꞌal. Hayet yapni naj, yay jahno naj, yay xulno naj sata yaꞌ rey Salomón, yalni yaꞌ rey tet naj hakaꞌ tiꞌ:
—As paxanhto hawatut, xhi yaꞌ.
	[b]1:34 Huneꞌ mak chiꞌalaxiko reyalil, chiꞌalaxayo teꞌ aceite ayikto yul Yatut Komam Dios yibꞌanh iswiꞌ, chal yelapnoj ta huneꞌ mak tuꞌ, chiꞌokkano yalanh ischejbꞌanil Komam Dios, 1Rey. 1:39; 1Sam. 16:13; Sal. 89:20-21
	[c]1:50 Huneꞌ altar yet xahanbꞌal ay kanhebꞌ yukꞌaꞌ, 2Sam. 2:28; Ex. 27:2Ex. 21:12-14Nm. 35:9-15

Yalkano yaꞌ David chejbꞌanile tet yaꞌ Salomón
Hayet kawilxa yeti istzꞌayikal bꞌay chikam yaꞌ rey David, yalnikano yaꞌ tet yaꞌ Salomón iskꞌahol hakaꞌ tiꞌ: «Lanhanxa yapni istzꞌayikal bꞌay chinkaman hakaꞌ chu iskamto sunil jet anmahil. Wal hach xin ako yip hawanma, winaj chawute habꞌa. Chayije sunil ischejbꞌanil Komam Dios Jahawil, koDiosal, kat habꞌeybꞌalnhen tzet choche Komam, kat hayijen kuybꞌanile yebꞌ chejbꞌanile, hakaꞌ yalni yinh ley tzꞌibꞌnhebꞌilkano yu yaꞌ Moisés, haxinwal kꞌul chiꞌeliko sunil tzet chawatxꞌe, yebꞌ sunil tzet chawoche hawatxꞌeꞌ. Yunhe yijnikano isbꞌa tzet yalkano Komam Dios Jahawil wetan, yet yalni: “Tato chisbꞌeybꞌalnhe ebꞌnaj hakꞌahol tzet chiwalan, yebꞌ ta hanhe isyelal chiyal ebꞌnaj yinh sunil yanma, yebꞌ yinh sunil iskꞌul, machi hunelo tiꞌ chisbꞌej ebꞌnaj hakꞌahol yaqꞌni yahawilal yinh ebꞌnaj Israel,” xhi Komam wetan.
»Hawohtaxa tzet kinyutehan naj Joab, yunin ix Sarvia, ispotxꞌkamo naj kawanh ebꞌnaj yahawil soldado Israel, haꞌ ton naj Abner iskꞌahol naj Ner, yebꞌ naj Amasa iskꞌahol naj Jeter. Hayet machi howal ismaqꞌnikamo naj ebꞌnaj, isbꞌakniko naj ischikꞌil ebꞌnaj yinh iskꞌalil yiktaj yebꞌ yinh isxanhabꞌ. Haxa hach tiꞌ xin chawil tzet chꞌeliko naj Joab tuꞌ, yuto kaw ay hahelanil. Wal xin chawila yalanhto maxhto chiꞌichambꞌi naj ta mach chikam naj yinh aqꞌankꞌulal. Wal ebꞌnaj iskꞌahol naj Barzilai, ah Galaad, kaw kꞌul chawute hakꞌul yinh ebꞌnaj, chawawteko ebꞌnaj waꞌo takꞌatanh sat hamexha, yuto yaqꞌ ebꞌnaj tzet inlohan yet welkanhan tet hawuxhta Absalón. Haxapaxo naj Simei, aykꞌo takꞌatanh, naj iskꞌahol naj Gera, yikꞌal yaꞌ Benjamín ay bꞌey Bahurim, kinistzꞌaktiꞌnhehan naj yet lanhan intohan bꞌey Mahanaim, yajaꞌ haxa yet inmeltzohan istit naj kinischahnojan bꞌey haꞌ Jordán, waqꞌni bꞌinahojan isbꞌi Komam Dios, walnihan tet naj tato mach chinpotxꞌkamojan naj. Yajaꞌ wal hach tiꞌ mach chawaqꞌ nimankꞌulal yinh naj, hach tiꞌ kaw ay hahelanil, yuxin hach chawila tzet chawute naj. Machojabꞌ tonhe chikam naj yinh haknhetiꞌ, wal xin chimaqꞌlaxkamo naj, kat isbꞌaklaxiko ischikꞌil naj xol xil iswiꞌ yet chikami,» xhi yaꞌ tet iskꞌahol.
Iskamikal yaꞌ rey David
(1Cr. 29:26-30)
Haxa yet yapni istzꞌayikal iskam yaꞌ rey David ismujlax yaꞌ yul iskonhobꞌ bꞌay mujan ebꞌnaj yichmam yaꞌ. Hujebꞌ habꞌil ok yaꞌ reyal bꞌey Hebrón, yok 33 (oxlahonhebꞌ iskawinaj) habꞌil ok yaꞌ reyalo bꞌey Jerusalén; yuxin yinh sunil, 40 (kawinaj) habꞌil ok yaꞌ isreyalo ebꞌnaj Israel. Haꞌ xin yaꞌ Salomón ok reyal selelo ismam. Haꞌ huneꞌ ismunil yaꞌ Salomón yinh reyal tuꞌ machi mak inilo tet yaꞌ.
2. YET YAQꞌNI YAꞌ SALOMÓN YAHAWILAL YINH EBꞌNAJ ISRAEL
(2:13—11:43)
Tꞌinhbꞌalaxiko ismunil yaꞌ Salomón yul isqꞌabꞌ yinh reyal
Lahwi tuꞌ isto naj Adonías, yunin ix Haguit iskꞌatanh ix Betsabé, ismiꞌ yaꞌ Salomón. Hayet yapni naj isqꞌambꞌen ix tet naj:
—¿Aqꞌankꞌulal nabꞌilmi hawu, yuxin chaxhhuli? xhi ix. Istaqꞌwi naj:
—Hoꞌ, iskꞌulal chul walaꞌan, xhi naj. Lahwi tuꞌ xin, yalni naj:
—Ay hanikꞌ tzet chiwalan tawet, xhi naj. Isqꞌambꞌen ix:
—Hal hachejbꞌanil tuꞌ, xhi ix. Yalni naj:
—Hach tiꞌ kaw hawohtaj tato wettikꞌahan huneꞌ munil yinh wokan reyal, yuto sunil anma Israel yako isnabꞌal winhan wokan reyal, yajaꞌ ilaxilo huneꞌ munil tuꞌ wetan, yaqꞌlaxkano tet yaꞌ wuxhtajan, yuto yettikꞌa yaꞌ ye yu Komam Dios. Yuxin wal tinanh ay huneꞌ tzet chinqꞌanan tawet, mach chamanhkꞌo wetan, xhi naj. Istaqꞌwi ix tet naj:
—¿Tzet chaqꞌan xin? xhi ix.
Istaqꞌwi naj tet ix:
—Chinqꞌanan tawet ta chaxhok tzotelo winhan tet yaꞌ rey Salomón tato chaqꞌ yaꞌ ix Abisag, ix sunamita wixalojan. Kaw wohtajan tato kaw mach chismanhkꞌo yaꞌ tawet, xhi naj.
Istaqꞌwi ix Betsabé tet naj:
—Kꞌultikꞌa, chintzotelan tawinh tuꞌ, xhi ix.
Isto ix iskꞌatanh yaꞌ Salomón tzotelo yinh naj Adonías. Hayet yilni yaꞌ rey Salomón yapni ismiꞌ tuꞌ, yahwano yaꞌ ischahno ix, yay xulno yaꞌ sata ismiꞌ. Lahwi tuꞌ yay tzꞌonhno yaꞌ yul istzꞌonhobꞌal, ischejni yaꞌ yilaxoti xhila bꞌay chitzꞌonhi ismiꞌ tuꞌ, yay tzꞌonhno ix yinh iswatxꞌqꞌabꞌ yaꞌ. Yalni ix tet yaꞌ:
—Wunin, ay huneꞌ nichꞌan tzet chiwochehan inqꞌanaꞌan tawet, mach chamanhkꞌo wetan, xhi ix. Yalni yaꞌ rey Salomón tuꞌ:
—Miꞌ, qꞌan tzet chawoche wetan, mach chu inmanhkꞌonan tzet chaqꞌana, xhi yaꞌ.
Yalni ix:
—Chinqꞌanan tawet tato chawaqꞌ ix Abisag ix sunamita yixalo naj hawuxhta Adonías, xhi ix.
Istaqꞌwi yaꞌ rey Salomón tet ismiꞌ:
—¿Tzet yinh xin chaxhhul haqꞌanaꞌ wetan tato chiwaqꞌan ix Abisag, ix sunamita yixalo naj Adonías? Wal xin haꞌ chal yelapno huneꞌ tiꞌ lanhan kinyinilojan naj reyal, yuto haꞌ naj bꞌabꞌel winaj, yebꞌ xin yu ayko yaꞌ sacerdote Abiatar yebꞌ naj Joab, yunin ix Sarvia yetbꞌiho naj, xhi yaꞌ Salomón tet ismiꞌ. [d]
Yaqꞌni bꞌinaho yaꞌ rey Salomón isbꞌi Komam Dios, yalni yaꞌ: «Yaqꞌabꞌayo Komam Dios isyaꞌtajil kaw how wibꞌanhan tato mach chikam naj Adonías yu tzet chisqꞌan naj. Haꞌ Komam Dios Jahawil itzitz, aniko huneꞌ munil tiꞌ yul inqꞌabꞌan yinh wokan reyal, kinyanikojan yul istzꞌonhobꞌal yaꞌ rey David, inmaman. Yalnipaxoj tato haꞌ ebꞌnaj inkꞌaholan chiꞌok reyal inselelojan bꞌaqꞌinh, chiwaqꞌni bꞌinahojan isbꞌi Komam Dios chiwalnihan tato chikam naj Adonías tuꞌ tinanh,» xhi yaꞌ Salomón.
Ischejni yaꞌ Salomón naj Benaía, iskꞌahol naj Joiada ispotxꞌnokamo naj Adonías, iskam naj Adonías tuꞌ. [e]yuxin isqꞌan naj Adonías ix Abisag yixaloj yunhe isyeni ta haꞌ naj chiꞌok reyalo selelo ismam.Yalnipaxo yaꞌ rey Salomón tet yaꞌ sacerdote Abiatar: «Paxanhto sat hatxꞌotxꞌ bꞌey Anatot, hach tiꞌ hawet ay hakami, yajaꞌ mach chachinpotxꞌkamojan tinanh, yuto hach hunach hawikꞌo isKaxhahil istrato Komam Dios sata inmaman, yebꞌ xin yu haꞌ hun hach kach ekꞌyaꞌ yinta inmaman yet yaqꞌlen sunil isyaꞌtajil,» xhi yaꞌ. Hak tuꞌ yu yelkano yaꞌ Abiatar yinh sacerdotehal, hak tuꞌ yu yijni isbꞌa huneꞌ tzet yalkano Komam Dios Jahawil yinh yuninal yaꞌ Elí, bꞌey Silo.
Yet yalanhto mach ok naj Joab yetbꞌiho naj Absalón, yajaꞌ ok naj Joab yetbꞌiho naj Adonías, yuxin hayet yapni huneꞌ tzotiꞌ tuꞌ tet naj Joab, isto naj yebꞌano isbꞌa yul isTabernáculo Komam Dios Jahawil, yok tzabꞌno naj yinh yukꞌaꞌil istxikin yet xahanbꞌal. Yal-lax tet yaꞌ Salomón tato to naj Joab yebꞌaꞌ isbꞌa yul istabernáculo Komam Dios Jahawil iskawilal yet xahanbꞌal, yuxin ischejto yaꞌ naj Benaía, iskꞌahol naj Joiada, yalni yaꞌ tet naj: «As potxꞌkamo naj Joab,» xhi yaꞌ. Isto naj Benaía, yokto naj yul istabernáculo Komam Dios Jahawil, yalni naj tet naj Joab:
—Chal yaꞌ rey tato chaxhelto bꞌey tiꞌ, xhi naj. Istaqꞌwi naj Joab:
—Machoj, kamojinan bꞌey tiꞌ, xhi naj. Ismeltzo naj Benaía iskꞌatanh yaꞌ rey Salomón, yalni naj tet yaꞌ yinh tzet yu istaqꞌwi naj Joab.
Istaqꞌwi yaꞌ rey Salomón tet naj Benaía:
—Yubꞌojabꞌ hakaꞌ choche naj, maqꞌkamo naj bꞌey tuꞌ, kat hamujni naj, hak tuꞌ xin machi tokano ismul naj yibꞌanh inmaman yebꞌ wibꞌanhan yet ispotxꞌnikamo naj ebꞌnaj machi ismul. Haꞌ iskamikal naj tuꞌ, chitokano yibꞌanh naj, yu hak tuꞌ ye yu Komam Dios Jahawil, yuto ismaqꞌkamo naj kawanh ebꞌnaj winaj machi ismul, yebꞌ kaw ekꞌbꞌal tohol, yebꞌ kꞌul isbꞌeybꞌal sata naj. Ebꞌnaj kawanh tuꞌ, haꞌ ton naj Abner, iskꞌahol naj Ner, yebꞌ naj Amasa, iskꞌahol naj Jeter. Naj Abner tuꞌ yahawil naj yinh ebꞌnaj soldado Israel, haxa naj Amasa, yahawil naj yinh ebꞌnaj soldado Judá. Naj Joab tuꞌ ismaqꞌkamo naj ebꞌnaj, machi xin yohtajo inmaman, yuto iswatxꞌe naj huneꞌ tuꞌ yinh ewantajil yinh sat inmaman. Iskamikal ebꞌnaj kawanh tuꞌ, yibꞌanh naj Joab chitokanoj, yebꞌ yibꞌanh yuninal naj yinh sunilbꞌal tiempo, yajaꞌ wal yibꞌanh yaꞌ David yebꞌ yibꞌanh yuninal yaꞌ, chiꞌok reyal seleloj, yebꞌ yibꞌanh mak chiꞌok tzꞌonhno yul istzꞌonhobꞌal, yaqꞌabꞌayo Komam Dios Jahawil aqꞌankꞌulal yinh sunilbꞌal ej tiempo, xhi yaꞌ Salomón tet naj Benaía. [f]. Yinh yet ispotxꞌlax naj Abner, , yinh yet ispotxꞌlax naj Amasías , yebꞌ xin naj Joab yapaxiko isbꞌa naj yinta naj Adonías, yuxin aqꞌlaxkamo naj.
Hak tuꞌ yu isto naj Benaía, iskꞌahol naj Joiada, istzabꞌnoyo naj Joab, ismaqꞌnikamo naj naj, ismujlax naj yul ismantiado aykanh yatutoj bꞌey txꞌotxꞌ desierto. Lahwi tuꞌ yaniko yaꞌ rey Salomón naj Benaía yahawilo ebꞌnaj soldado, selelo naj Joab, yanipaxiko naj yaꞌ Sadoc sacerdotehal selelo yaꞌ Abiatar. Yanipaxto yaꞌ rey Salomón yiqꞌomal naj Simei, yalni yaꞌ tet naj:
—Watxꞌekanh hawatut bꞌey Jerusalén tiꞌ, kat haweh bꞌey tiꞌ, machi xin bꞌay chaxheltoj; yajaꞌ ta ay bꞌaqꞌinh chaxheltoj, kat haqꞌaxponikꞌto yibꞌanh haꞌ Cedrón, yinh kaw yeli chaxhkami, kat istitkano hachikꞌil yibꞌanh hawiꞌ yu hamanhkomal, xhi yaꞌ rey Salomón tet naj.
Istaqꞌwi naj Simei tet yaꞌ rey Salomón:
—Mam rey, haꞌ tzet chawal tiꞌ kaw kꞌulkanoj, hanin hachejabꞌ intiꞌan chinyijehan hakaꞌ hawalni tiꞌ, xhi naj.
Nahatil xin ehayo naj Simei bꞌey Jerusalén. Haxa yet yekꞌto oxebꞌ habꞌil yelkanh kawanh ebꞌnaj ischejabꞌ naj Simei, isto ebꞌnaj iskꞌatanh naj Aquis, iskꞌahol naj Maaca, isreyal Gat. Ay mak halni tet naj Simei: «Haꞌ ebꞌnaj hachejabꞌ aykꞌo ebꞌnaj bꞌey Gat,» xhi. Hayet yabꞌen naj huneꞌ tuꞌ yanikanh naj isxhila ischeh, isto naj iskꞌatanh naj Aquis bꞌey Gat saywal yinh ischejabꞌ. Lahwi tuꞌ ismeltzo naj Simei, yiniti naj ischejabꞌ bꞌey Gat. Lahwi tuꞌ yal-lax tet yaꞌ rey Salomón tato bꞌeykꞌo naj Simei bꞌey Gat, xaxin meltzo naj bꞌey Jerusalén tuꞌ. Ischejnito yaꞌ rey Salomón huneꞌ naj to awtenoti naj Simei, yalni yaꞌ rey tet naj: «¿Tom machi walan tawet, yet waqꞌni bꞌinahojan isbꞌi Komam Dios Jahawil tato ay bꞌay chaxhelto yul konhobꞌ tiꞌ chawohtanhenkaniloj ta chaxhkami? Hach taqꞌwenkano yu hatiꞌ: “Kaw kꞌul tzet chawala, chinokan inyijehan,” kachi. ¿Tzet yinh xin machi hayije tzet walan yet waqꞌni bꞌinahojan isbꞌi Komam Dios Jahawil tawet?» xhi yaꞌ Salomón.
Yalnipaxo yaꞌ rey tet naj Simei: «Hach tiꞌ kaw hawohtaj istxꞌojal hawal yinh inmaman, yaꞌ David, wal tinanh haꞌ Komam Dios chꞌaqꞌni meltzoho hatxꞌojal tawibꞌanh. Wal hanin Salomón intiꞌan, haꞌ Komam Dios Jahawil chiꞌanayo iskꞌulal wibꞌanhan, haxa yuninal yaꞌ David xin, haꞌ chiꞌok yul istzꞌonhobꞌal yaꞌ yinh sunilbꞌal tiempo,» xhi yaꞌ rey Salomón.
Lahwi tuꞌ ischejni yaꞌ rey Salomón naj Benaía, iskꞌahol naj Joiada ispotxꞌnokamo naj Simei, iskam naj Simei tuꞌ.
Hak tuꞌ yu iskawxikaniko ismunil yaꞌ rey Salomón yul isqꞌabꞌ.
	[d]2:22 Haꞌ ix Abisag, iskabꞌ yixal yaꞌ rey David, mach chu yaqꞌlax ix tet hunxa naj.
	[e]2:16-25 Yet chikam hunu naj rey, haꞌ ebꞌix yixal naj chiꞌok ebꞌix yu naj kꞌahole chiꞌok selelo ismam tuꞌ, 2Sam. 16:21-22, 
	[f]2:31-33 Haꞌ mak nabꞌil yu chaqꞌnikamo hunu maka, mach chu isto iskolno isbꞌa bꞌay ay altar yet xahanbꞌal. 1Rey. 2:282Sam. 3:26-302Sam. 20:9-10

Mohyi yaꞌ Salomón yebꞌ iskutzꞌin naj Faraón
Wal yaꞌ Salomón mohyi yaꞌ yebꞌ iskutzꞌin naj faraón, isreyal Egipto, hak tuꞌ yu istꞌinhbꞌankano isnabꞌal kabꞌebꞌ konhobꞌ tuꞌ. Hayet ismohyi yaꞌ Salomón, yinito yaꞌ yixal tuꞌ bꞌey iskonhobꞌ yaꞌ David, yet lanhanxa iswatxꞌi yatut yaꞌ Salomón, yebꞌ Yatut Komam Dios Jahawil, yebꞌ iskꞌubꞌal ok hoyno yinh Jerusalén tuꞌ. Haꞌ yinh hunteqꞌan tzꞌayik tuꞌ yet maxhto chiwatxꞌi Yatut Komam Dios Jahawil, yinhla iswiꞌla wonhan yako anma Israel isxahanbꞌal tet Komam Dios. [g]. Yinh bꞌabꞌelal chitzotel yinh yitzꞌatil iswiꞌ yaꞌ, haxa yinh istzujanilxa xin txꞌojxa tzet iswatxꞌe yaꞌ. .
	[g]3:1-2 Bꞌey tiꞌ chiꞌichiko yalni yinh tzet iswatxꞌe yaꞌ rey Salomón. 1Rey. 11:411Rey. 11

Isqꞌan yaꞌ Salomón yitzꞌatil iswiꞌ tet Komam Dios
(2Cr. 1:1-13)
Kaw xin ayko yanma yaꞌ Salomón yinh Komam Jahawil, chisyijen yaꞌ sunil chejbꞌanile halbꞌilkano tet yaꞌ yu ismam, haꞌ ton yaꞌ David, yajaꞌ chako yaꞌ isxahanbꞌal iswiꞌla witz, kat isnhusnipaxo yaꞌ teꞌ pom. Chixin bꞌeypaxikꞌo yaꞌ rey Salomón bꞌey Gabaón bꞌey iswiꞌ huneꞌ witz kaw aykano yelapnoj, chahniko yaꞌ qꞌaꞌ yibꞌanh yet xahanbꞌal, kat yanahto yaꞌ no noqꞌ yibꞌanh, kat istzꞌatoj. Mil no noqꞌ tuꞌ yako yaꞌ xahanbꞌalil bꞌey tuꞌ.
Hayet ay yaꞌ rey Salomón bꞌey Gabaón isyeni isbꞌa Komam Dios Jahawil tet yaꞌ yul iswayik yinh huneꞌ aqꞌbꞌal, yalni Komam tet yaꞌ:
—Qꞌan tzet chawoche, chiwaqꞌan tawet, xhi Komam.
Istaqꞌwi yaꞌ rey Salomón:
—Mamin, hach tiꞌ kaw ayayo iskꞌulal hakꞌul yibꞌanh hachejabꞌ David inmaman, yuto haꞌ inmamtuꞌan isyelal yebꞌ iskꞌulal yebꞌ istoholal iswatxꞌe yaꞌ yinh sunil yanma yul hasat. Haꞌ tinanh xin chito ayilo iskꞌulal hakꞌul yinh yaꞌ, yuxin hanin iskꞌahol intiꞌan kinok tzꞌonhnojan yul istzꞌonhobꞌal yaꞌ hakaꞌ yijni isbꞌa tinanh. Wal tinanh xin Mam Yahawil, hach kinhawakojan hanin hachejabꞌ intiꞌan reyal selelo inmaman. Hanintiꞌan tzeh intohan, kaw mach wohtajojan yinh tzet chu wijbꞌanan konhobꞌ. Hanin hachejabꞌ intiꞌan, ayinikojan yahawil yinh hakonhobꞌ sikꞌbꞌililo hawu, hakonhobꞌ tiꞌ kaw nimajalkanoj, mach chu isbꞌislaxi, yuto kaw niman isbꞌisil. Yuxin chinqꞌanan tawet ta chawaqꞌ innabꞌalan wijbꞌanan hakonhobꞌ, yunhe wohtanhenilojan bꞌaytet iskꞌulal, yebꞌ bꞌaytet istxꞌojal. Yuto ¿maktaxka chu yijbꞌan hakonhobꞌ matxa isbꞌi hanta isbꞌisil? xhi yaꞌ tet Komam.
Kaw xin ischah iswiꞌ Komam Dios Jahawil tzet isqꞌan yaꞌ rey Salomón. Istaqꞌwi Komam tet yaꞌ:
—Wal tinanh xin, haꞌ tzet haqꞌanaꞌ, haꞌ ton hahelanil yebꞌ yitzꞌatil hawiꞌ; mach haqꞌan hakawil maka haqꞌalomal. Mach haqꞌanpaxo iskamikal ebꞌnaj ayko ishowal tawinh, wal xin haꞌ hahelanil qꞌanbꞌil hawu yinh tzet chu hawijbꞌan konhobꞌ; yuxin chiwaqꞌan tzet chaqꞌan tiꞌ. Chiwaqꞌan hanabꞌal yebꞌ hahelanil. Maxhto hunu mak kaw ay ishelanil yet yalanhtokanoj hakaꞌ hach tiꞌ, yebꞌ xin machi hunu mak chitohuli yinh tzujaniloxa hakaꞌ hach tiꞌ. Chiwaqꞌnipaxojan tawet bꞌaytet mach qꞌanbꞌilo hawu, chiwaqꞌan qꞌalomal tawet, chiwanikojan hamay, machi xin hunu ebꞌnaj rey hakaꞌ hach tiꞌ yulbꞌal istiempohal yet itzitz hachto. Ta chabꞌeybꞌalnhe inbꞌeybꞌalan, kat hakꞌubꞌan kuybꞌanile, yebꞌ chejbꞌanile chiwaqꞌan, hakaꞌ yu isyijen hamam, yaꞌ David. Ta hak tuꞌ, chaxhnahatli yul sat yibꞌanhqꞌinal tiꞌ, xhi Komam tet yaꞌ.
Hayet yel iswayanh yaꞌ rey Salomón, istxumchalo yu yaꞌ tato wayike huneꞌ tuꞌ. Lahwi tuꞌ ismeltzo yaꞌ bꞌey Jerusalén, isto yaꞌ sata isKaxhahil istꞌinhanil istrato Komam Dios Jahawil. Yaniko yaꞌ no noqꞌ xahanbꞌalil, yaltenpaxo yaꞌ xahanbꞌal yet aqꞌankꞌulal. Yawten yaꞌ sunil ischejabꞌ waꞌoj.
Ishelanil yaꞌ Salomón yebꞌ isqꞌalomal
Yinh huneꞌ tiempohal tuꞌ apni kawanh ebꞌix ix txꞌoj ye iswiꞌ isqꞌanle yinh tet yaꞌ rey Salomón. Yalni huneꞌ ix tet yaꞌ:
—¡Mam rey! Hanintiꞌan yebꞌ huneꞌ ix tiꞌ, huneꞌnhe nhahil bꞌay ayonhanh. Hayet yapni istzꞌayikal ispitzkꞌa wuninan, aykꞌo ix tiꞌ inkꞌatanhan. Haxa yinh yoxebꞌ tzꞌayik xin ispitzkꞌapaxo yunin ix. Wal xin kokawanhilchꞌananh ayonhanh yul nha, machi hunuxa mak ayko kokꞌatanhanh. Ay huneꞌ aqꞌbꞌal tiꞌ xin, yet kaw kamom ix iswayi, ismeltzon isbꞌa ix, yok ix yibꞌanh yunin, iskami. Haxa yet chuman aqꞌbꞌal, yet kaw chinwayan, hanin hachejabꞌ intiꞌan, yahwano ix, yinikanh ix wuninan ishilbꞌanayo ix iskꞌatanh, haxapaxo yunin ix kamom tuꞌ xin, haxa yayo ix inkꞌatanhan. Haxa yet kaw sahabꞌ yet waqꞌnihan yim wuninan walnihan, yixtanhwiti wuhan ta kamomxa. Haxa yet issajbꞌilo xin wilnihan ta maxhtaj wuninan, xhi ix.
Yalnipaxo hunxa ix:
—Machoj, haꞌ nichꞌan unin itzitzto tiꞌ, haꞌ wuninan yehi. Haꞌ nichꞌan kam tuꞌ haꞌ hawunin, xhi ix. Yalnipaxo ix bꞌabꞌel tuꞌ:
—Machoj, haꞌ nichꞌan unin itzitz tiꞌ haꞌ wuninan, haꞌ nichꞌan kamom, haꞌ hawunin, xhi ix.
Hak tuꞌ yu iskajlen isbꞌa ebꞌix sata yaꞌ rey Salomón. Yuxin yal yaꞌ rey: «Haꞌ huneꞌ ix tiꞌ chiyal ix hakaꞌ tiꞌ: “Haꞌ nichꞌan unin itzitz tiꞌ, haꞌ wuninan, haꞌ nichꞌan kamom, haꞌ hawunin,” xhi ix. Haktikꞌapax tuꞌ yalni ix bꞌabꞌel, chalni ix: “Machoj, haꞌ nichꞌan itzitz haꞌ wuninan, haꞌ nichꞌan kamom haꞌ hawunin,” xhipaxo ix,» xhi yaꞌ rey Salomón. Yuxin yal yaꞌ rey:
—Iweti hunu chꞌen espada, xhi yaꞌ. Yilaxti huneꞌ chꞌen espada tet yaꞌ. Lahwi tuꞌ yalni yaꞌ:
—Qꞌaxpoweyo nichꞌan unin itzitz tiꞌ, kabꞌ cheyuteyoj, kat heyaqꞌni qꞌaxqꞌep yet hunun ebꞌix, xhi yaꞌ rey tuꞌ. [image: 55.TIF] 

Haꞌ ismiꞌ nichꞌan unin itzitz tuꞌ, ok bꞌiskꞌulal yinh iskꞌul ix yinh nichꞌan unin yinh tzet yal yaꞌ rey, yuxin yal ix tet yaꞌ:
—Mam rey, haꞌ nichꞌan unin itzitz tiꞌ aqꞌ tet ix tiꞌ, mach chapotxꞌkamoj, xhi ix. Wal hunxa ix xin yal ix hakaꞌ tiꞌ:
—Yunhe mach chikan nichꞌan unin tiꞌ wetan, yebꞌ yunhe machi kanpaxo tet ix tiꞌ, wal xin maqꞌbꞌil haqꞌaxponayoj, xhi ix.
Yuxin yal yaꞌ rey Salomón:
—Aweko nichꞌan unin itzitz tiꞌ yul isqꞌabꞌ ix mahalni ta mach chikam nichꞌan unin tiꞌ, mach chepotxꞌkamoj, yuto haꞌ ix miꞌe yinh, xhi yaꞌ.
Sunil anma Israel abꞌenilo yinh tzet yu iswatxꞌenilo yaꞌ rey Salomón huneꞌ kajlebꞌahil, isxiwkanh anma tet yaꞌ, yuto yil anma ishelanil yaꞌ yaqꞌ Komam Dios yinh iswatxꞌenilo howal chiꞌah xol anma.
Ok yaꞌ rey Salomón reyal yinh sunil anma Israel. Haꞌ xin ebꞌnaj ok iswiꞌehalo yinh ebꞌnaj munla yinta yaꞌ, haꞌ ton ebꞌnaj tiꞌ: Naj Azarías, iskꞌahol yaꞌ sacerdote Sadoc. Naj Elihoref, yebꞌ naj Ahías, haꞌ ebꞌnaj chitzꞌibꞌnhen tzet chiyu yaꞌ rey, ebꞌnaj kawanh tiꞌ, iskꞌahol naj Sisa ye ebꞌnaj. Yebꞌ naj Josafat iskꞌahol naj Ahilud, haꞌ naj istzꞌibꞌlom yaꞌ rey, haꞌ naj tuꞌ iqꞌnhe sello yet yaꞌ rey. Naj Benaía, iskꞌahol naj Joiada, haꞌ naj yahawil yinh ebꞌnaj soldado Israel, wal yaꞌ Sadoc yebꞌ yaꞌ Abiatar, haꞌ ebꞌyaꞌ sacerdote yinh ebꞌnaj Israel. Naj Azarías iskꞌahol yaꞌ Natán, haꞌ naj yahawil yinh ebꞌnaj chiꞌijbꞌali yinh hunun konhobꞌ, naj Zabud iskꞌaholpaxo yaꞌ Natán, haꞌ naj kaw niman yelapno xol ebꞌnaj chimunla yul ispalacio yaꞌ rey Salomón, kaw yamigo yaꞌ rey ye naj. Haxa naj Ahisar, haꞌ naj chiꞌilni ismunil yaꞌ rey tuꞌ, naj Adoniram, iskꞌahol naj Abda, haꞌ naj chiꞌilni ebꞌnaj chiꞌalaxiko yinh munil.
Ay 12 (kabꞌlahonhwanh) ebꞌnaj chimunla yinta yaꞌ Salomón, hunun ebꞌnaj chiꞌijbꞌali yinh hunun majan anma bꞌey yul sunil ismajul Israel. Haꞌ xin ebꞌnaj tuꞌ chiꞌaniloj tzet chislo yaꞌ rey Salomón yebꞌ makta ay yul yatut yaꞌ; hunun ixahaw yaqꞌni hunun ebꞌnaj tzet chꞌokniko yu yaꞌ rey yulbꞌal hunun habꞌil. Hak tiꞌ isbꞌi ebꞌnaj chimunla yinta yaꞌ Salomón tuꞌ hakaꞌ tiꞌ: Naj iskꞌahol naj Hur, haꞌ naj chiꞌijbꞌali yinh txꞌotxꞌ Efraín, txꞌotxꞌ chewal txꞌotxꞌ. Naj iskꞌahol naj Decar, haꞌ naj chiꞌijbꞌali yinh anma ay sat txꞌotxꞌ Macaz, yebꞌ anma ay bꞌey Saalbim, yebꞌ anma ay bꞌey Bet-semes, yebꞌ anma ay bꞌey Elón yebꞌpaxo yinh anma ay bꞌey Bet-hanán. Naj iskꞌahol naj Hesed chiꞌijbꞌali yinh anma bꞌey txꞌotxꞌ Arubot, yebꞌ anma ay bꞌey txꞌotxꞌ Soco yebꞌ yinh anma ay bꞌey txꞌotxꞌ Hefer. Naj iskꞌahol naj Abinadab, haꞌ naj chiꞌijbꞌali yinh sunil ismajul txꞌotxꞌ Dor, haꞌ xin ix Tafat, iskutzꞌin yaꞌ rey Salomón, haꞌ ix yixal naj. Naj Baana iskꞌahol naj Ahilud, haꞌ naj chiꞌijbꞌali yinh anma ay sat txꞌotxꞌ Taanac, yebꞌ anma ay bꞌey Meguido yebꞌ yinh anma ay bꞌey sunil txꞌotxꞌ Bet-seán, ayko iskawilal txꞌotxꞌ Saretán yalanhayto txꞌotxꞌ Jezreel, chitaichiti txꞌotxꞌ bꞌey Bet-seán masanta chiꞌapni txꞌotxꞌ bꞌey Abel-mehola, kat yapnipaxo txꞌotxꞌ isqꞌaxebꞌikꞌto Jocmeam. Naj iskꞌahol naj Geber, haꞌ naj chiꞌijbꞌali yinh anma ay bꞌey txꞌotxꞌ Ramot ay bꞌey Galaad, yebꞌ sunil iskonhobꞌ ebꞌnaj pohchakanokanh yinh naj Jair, iskꞌahol yaꞌ Manasés, yul ismajul txꞌotxꞌ Galaad. Chiꞌijbꞌalipaxo naj yinh anma ay bꞌey txꞌotxꞌ Argob yul ismajul txꞌotxꞌ Basán, bꞌay ay 60 (oxkꞌal) nime konhobꞌ, hoyanejiko iskꞌubꞌal, wal xin bronce ispultahil hunteqꞌan konhobꞌ tuꞌ aykoj. Naj Ahinadab iskꞌahol yaꞌ Iddo, haꞌ naj chiꞌijbꞌali yinh anma ay bꞌey Mahanaim. Naj Ahimaas, chiꞌijbꞌali naj yinh anma ay bꞌey txꞌotxꞌ Neftalí, haꞌ xin ix Basemat iskutzꞌin yaꞌ rey Salomón, haꞌ ix yiqꞌkanh naj. Naj Baana, iskꞌahol naj Husai, haꞌ naj chiꞌijbꞌali yinh anma ay bꞌey txꞌotxꞌ Aser, yebꞌ yinh anma ay bꞌey txꞌotxꞌ Alot. Naj Josafat, iskꞌahol naj Parúa, haꞌ naj chiꞌijbꞌali yinh anma ay bꞌey txꞌotxꞌ Isacar. Naj Simei, iskꞌahol naj Ela, haꞌ naj chiꞌijbꞌali yinh anma ay bꞌey txꞌotxꞌ Benjamín. Naj Geber iskꞌahol naj Uri, haꞌ naj chiꞌijbꞌali yinh anma ay bꞌey txꞌotxꞌ Galaad, haꞌ ton istxꞌotxꞌ naj Sehón, isreyal ebꞌnaj amorreo yebꞌ istxꞌotxꞌ naj Og, isreyal Basán. Hanhe xin naj Geber, chiꞌijbꞌali yinh anma yinh sunil txꞌotxꞌ Galaad.
Haꞌ anma Judá yebꞌ anma Israel, kaw nimankano isbꞌisil, lahan isbꞌisil hakaꞌ isbꞌisil arena ay istiꞌ haꞌ mar. Kaw xin ay tzet chislo yebꞌ tzet chiyukꞌu, yebꞌ xin kaw tzalahilalnhetikꞌa ye ebꞌnaj yinh hunteqꞌan habꞌil tuꞌ. Yaꞌ Salomón tuꞌ ok yaꞌ reyal yinh hunteqꞌan konhobꞌ chitaichiti bꞌey haꞌ Éufrates masanta chiꞌapni bꞌey istxꞌotxꞌ ebꞌnaj filisteo, kat yapnipaxo yinh ismohonal txꞌotxꞌ Egipto. Sunil hunteqꞌan konhobꞌ tuꞌ yaqꞌ istohlabꞌal tet yaꞌ rey Salomón, isyijen tzet yal yaꞌ yulbꞌal tiempo yet itzitz yaꞌ. Haꞌ sunil tzet chislo yaꞌ rey Salomón chiꞌaqꞌlax hunu tzꞌayik, 70 (lahonhebꞌ iskanhwinaj) quintal ixim harina kaw kꞌunkꞌuꞌ, yebꞌpaxo xin 140 quintal ixim mach kaw kokꞌo yehi. 10 (Lahonhkꞌonh) noꞌ wakax ayikto yul peyabꞌ kaw bꞌaqꞌich, yebꞌ 20 (hunkꞌal) noꞌ wakax chꞌimnhe chislo, 100 (hokꞌalkꞌonh) noꞌ meꞌ, nanyepaxo noꞌ sajche yebꞌ noꞌ miꞌe sajche, yebꞌ noꞌ chꞌik kaw bꞌaqꞌich. Yuto yaꞌ Salomón tuꞌ, haꞌ yaꞌ yahawil yinh sunil ismajul txꞌotxꞌ ayko yinh yetkꞌulal bꞌay chito tzꞌayik, yinh istiꞌla haꞌ Éufrates; chitaichiti txꞌotxꞌ bꞌey Tifsa masanta bꞌey Gaza. Yahawil yeko yaꞌ yinh sunil ebꞌnaj rey ay yul hunun konhobꞌ tuꞌ. Aqꞌankꞌulal xin ye yaꞌ yebꞌ nime konhobꞌ ayko yinhla ishoyanil Israel.
Yulbꞌal istiempohal yet itzitzto yaꞌ rey Salomón, sunil anma Judá yebꞌ sunil anma Israel chitaichiti bꞌey konhobꞌ Dan masanta bꞌey konhobꞌ Beerseba aqꞌankꞌulal yehi; hunun mak tuꞌ ayikꞌto yalanh yenhel teꞌ uva, yebꞌ teꞌ higuera. [h]Yaꞌ Salomón tuꞌ, aypaxo 40 (kawinaj) mil ischeh yaꞌ chitarnikꞌo teꞌ carruaje chiꞌokniko yinh howal, yebꞌ 12 (kabꞌlahonhebꞌ) mil ebꞌnaj soldado chiꞌekꞌ yibꞌanh cheh. Haꞌ ebꞌnaj chiꞌijbꞌali yinh hunun majan konhobꞌ chaqꞌ ebꞌnaj tzet chislo yaꞌ rey Salomón, yebꞌ sunil ebꞌnaj chiwaꞌ yinta yaꞌ sat ismexha. Hunun ixahaw chiyaqꞌ hunun ebꞌnaj tzet chislo yaꞌ rey Salomón tuꞌ, machi hunu tzet ye tuꞌ tiꞌ mach chiꞌaqꞌlax tet yaꞌ. Chiyipaxto ebꞌnaj ixim cebada yebꞌ teꞌ chꞌim chislo noꞌ cheh yet howal, yebꞌ noꞌ cheh yet ijatz. Sunil tuꞌ chito ebꞌnaj bꞌay ay yaꞌ rey Salomón yinh istxolal hunun ebꞌnaj.
Kaw nimankano ishelanil yebꞌ yitzꞌatil iswiꞌ yaꞌ rey Salomón aqꞌlax tet yu Komam Dios; kaw xin nimankano yip yanma yaꞌ hakaꞌ isbꞌisil arena ay istiꞌ haꞌ mar. Haꞌ ishelanil yaꞌ tuꞌ ekꞌbꞌal yibꞌanh ishelanil ebꞌnaj ay yul nime konhobꞌ ay bꞌey bꞌay chiꞌahilo tzꞌayik, yebꞌ ekꞌbꞌal sata ishelanil ebꞌnaj ah Egipto. Haꞌ ishelanil yaꞌ Salomón tuꞌ kaw ekꞌbꞌalkano yibꞌanh ishelanil ebꞌnaj winaj. Ekꞌbꞌal ishelanil yaꞌ yibꞌanh naj Etán ezraíta, naj Hemán, naj Calcol yebꞌ naj Darda, iskꞌahol naj Mahol. Sunil nime konhobꞌ ayko yinhla ishoyanil Israel abꞌenilo isqꞌumal ishelanil yaꞌ rey Salomón tuꞌ.
Istzꞌibꞌnhenayo yaꞌ oxebꞌ mil nabꞌale kaw ay yelapnoj, yebꞌpaxo 1,005 bꞌit. Tzotelpaxo yaꞌ yibꞌanhilo teꞌ qꞌebꞌtaj, ichiti yaꞌ yinh teꞌ cedro ay bꞌey Líbano masanta apni yaꞌ yinh teꞌ hisopo chiꞌelilo yinhla iskꞌul bꞌitzꞌabꞌ. Tzotelpaxo yaꞌ yibꞌanhilo no noqꞌ, noꞌ chꞌik, no noqꞌ chishatxikꞌo iskꞌul, yebꞌ yibꞌanhilo noꞌ kay. Sunil ej konhobꞌ yebꞌ ebꞌnaj rey ay sat txꞌo txꞌotxꞌ abꞌenilo isqꞌumal ishelanil yaꞌ rey Salomón, isto ebꞌnaj yabꞌeno ishelanil yaꞌ bꞌey Israel.
	[h]4:25 Yalanh ishiguera, chal yelapnoj tato kaw ayayo isyaxil yibꞌanh ebꞌnaj.

Istꞌinhbꞌakano yaꞌ Salomón istrato yebꞌ naj Hiram
(2Cr. 2:1-18)
Hayet yabꞌen naj Hiram, isreyal Tiro tato haꞌ yaꞌ Salomón ok reyal selelo ismam, haꞌ ton yaꞌ David, ischejnito naj ischejabꞌ tzotelo tet yaꞌ rey Salomón tuꞌ, yuto kaw xahan yil isbꞌa naj Hiram yebꞌ yaꞌ David yet yalanhtokanoj. Yalnito yaꞌ rey Salomón tet naj Hiram: «Hach tiꞌ kaw hawohtaj tato mach yu yanikanh inmam Davidan Yatut Komam Dios Jahawil, isDiosal, yu ej howal yako konhobꞌ ayko yinhla ishoyanil, yajaꞌ masanta yako Komam Dios ebꞌnaj tuꞌ yalanh yoj inmaman. Haꞌ tinanh xin, chiyaqꞌ Komam Wahawil, inDiosalan aqꞌankꞌulal wilaꞌan sat sunil txꞌotxꞌ Israel, yuto machi mak ayko ishowal jinhanh yebꞌ machi mak tet wal koxiwanh. Yuxin wal tinanh, xaꞌel yinh inkꞌulan wanikanhan Yatut Komam Wahawilan, inDiosalan, hakaꞌ yu yalnikano Komam tet inmaman yet yalnikanoj: “Naj hakꞌahol chiwakojan reyal haseleloj, haꞌ naj chiꞌanikanh watutan,” xhikano Komam. Yuxin chiwaltojan tawet tato chachejto ebꞌnaj hachejabꞌ qꞌajo cedro bꞌey txꞌotxꞌ Líbano. Chinchejnipaxtojan inchejabꞌan yinta ebꞌnaj hachejabꞌ tuꞌ, kat hawalni hanta istohol ebꞌnaj chiwaqꞌan, yuto hach tiꞌ kaw hawohtaj tato koxol tiꞌanh machi ebꞌnaj polom teꞌ hakaꞌ ebꞌnaj ay takꞌatanh bꞌey Sidón,» xhito yaꞌ Salomón.
Hayet yabꞌen naj Hiram tzet yalto yaꞌ rey Salomón istzalakanh naj, yalni naj: «Hal-laxojabꞌ kꞌul-la tzotiꞌ yinh Komam Dios Jahawil, yuto yaqꞌ Komam ishelanil iskꞌahol yaꞌ David yijbꞌan huneꞌ konhobꞌ kaw nimajalkano tiꞌ,» xhi naj.
Yalnito naj Hiram tet yaꞌ Salomón: «Mawabꞌehan tzet hawaltij, chinyijenan tzet chawoche, chinchejnihan ilaxoyo teꞌ cedro yebꞌ teꞌ tzꞌisis, hakaꞌ hawalni tiꞌ. Kat yiniti ebꞌnaj inchejabꞌan teꞌ bꞌey txꞌotxꞌ Líbano masanta istiꞌ haꞌ mar. Lahwi tuꞌ kat iskꞌalbꞌan ebꞌnaj teꞌ yinh islatzꞌanil, kat yaniko ebꞌnaj teꞌ yibꞌanh haꞌ mar, kat yinito ebꞌnaj teꞌ bꞌay chawoche tuꞌ, kat yilaxilo iskꞌalil teꞌ, kat yalaxiko teꞌ yul haqꞌabꞌ. Wal xin chayije tzet chiwochehan, chawaniti tzet chinlohan yebꞌ mak ay yul watutan,» xhito naj.
Hak tuꞌ yu yaqꞌni naj Hiram sunil teꞌ cedro yebꞌ teꞌ tzꞌisis isqꞌan yaꞌ Salomón. Yaqꞌni yaꞌ Salomón hanta tzet chiꞌokniko yu naj Hiram, 75 (holanhebꞌ iskanhwinaj) mil quintal ixim trigo yu iswahni naj ixim yebꞌ makta ay yul yatut, yaqꞌnipaxo 115 mil litro teꞌ aceite olivo kaw kꞌul tet naj. Haꞌ ixim trigo yebꞌ teꞌ aceite tuꞌ yaqꞌ yaꞌ Salomón hunun habꞌil tet naj Hiram. Yaqꞌ Komam Dios Jahawil ishelanil yaꞌ Salomón hakaꞌ yu yalnikano Komam. Wal xin istꞌinhbꞌakano istzotiꞌ naj Hiram yebꞌ yaꞌ Salomón, hak tuꞌ xin ay aqꞌankꞌulal xol yaꞌ yebꞌ naj rey.
Yanilto yaꞌ rey Salomón huneꞌ chejbꞌanile tet sunil anma ay sat txꞌotxꞌ Israel ta chikutxiko ebꞌnaj chito yinh munil. Iskutxbꞌalaxiko 30 (lahonhebꞌ iskawinaj) mil ebꞌnaj winaj. [*]Ischejlaxto hunun 10 (lahonhebꞌ) mil ebꞌnaj yinh hunun ixahaw yinh istxolal, yuxin huneꞌ ixahaw chibꞌeykꞌo 10 (lahonhebꞌ) mil ebꞌnaj munlahoj bꞌey txꞌotxꞌ Líbano, tzujan tuꞌ, kat ismeltzo ebꞌnaj yatut, kabꞌ xin ixahaw chiꞌehikꞌo ebꞌnaj yatut, kat isto ebꞌnaj hunelxa. Haꞌ naj Adoniram ayko yahawilo yinh ebꞌnaj alaxto munil tuꞌ. Issaynipaxo yaꞌ rey Salomón 70 (holanhebꞌ iskanhwinaj) mil ebꞌnaj winaj ijom ijatz, yebꞌ xin 80 (kanhwinaj) mil ebꞌnaj maqꞌom poho chꞌen xolaj qꞌebꞌtaj. Nan xin yepaxo ebꞌnaj iswiꞌehal issayiko yaꞌ Salomón yinh ebꞌnaj chimunla tuꞌ, 3,300 isbꞌisil ebꞌnaj chiꞌijbꞌali yinh ebꞌnaj. Ischejni yaꞌ rey Salomón yilaxoti chꞌen nime chꞌen yebꞌ chꞌen yaꞌtaj iswatxꞌelaxiloj chꞌokniko xeꞌo Yatut Komam Dios, yilaxpaxti chꞌen chꞌen tzehbꞌil iskꞌul, chiꞌok isxihalo Yatut Komam. Ebꞌnaj watxꞌem nha yet yaꞌ rey Salomón yebꞌ ebꞌnaj watxꞌem nha yet naj rey Hiram, yebꞌ hunteqꞌanxa ebꞌnaj ah Gebal, ispolayo ebꞌnaj te teꞌ, iswatxꞌenpaxilo ebꞌnaj chꞌen chꞌen chiꞌokniko yinh Yatut Komam.

Yaꞌ rey Salomón ok yaꞌ iswatxꞌekanh Yatut Komam Dios
(2Cr. 2:1-18)
480 habꞌilxa yel ebꞌnaj Israel bꞌey Egipto, kanhebꞌxa xin habꞌil yokpaxo yaꞌ Salomón isreyalo Israel selelo ismam, yicheniko yaꞌ iswatxꞌenkanh Yatut Komam Dios, yinh iskabꞌ ixahaw chiyij Zif yinh huneꞌ habꞌil tuꞌ. Haꞌ Yatut Komam Dios Jahawil iswatxꞌe yaꞌ rey Salomón tuꞌ, 27 (hujebꞌ iskawinaj) metro ispakꞌul, bꞌalonhebꞌ metro yuko istxikin, 13 (oxlanhebꞌ) metro ok yikta metro yupaxkanh istel. Hakaꞌ ismalil yuko istxikin Yatut Komam Dios, hak tuꞌ yupaxilto ismalil yamaqꞌil, bꞌalonhebꞌ metro yukoj. Wal sat yamaqꞌil Yatut Komam tuꞌ, kanhebꞌ metro yok yiktaxa yukoj. Iswatxꞌenpaxo yaꞌ isventanahil Yatut Komam tuꞌ, nimajal sat yul, haxa yintaj txannhe sat. Iswatxꞌelaxpaxo hunteqꞌan cuarto yinhla ishoyanil iskꞌul yebꞌ istxikin isbꞌitzꞌabꞌil Yatut Komam Dios tuꞌ. Oxebꞌ piso yu iswatxꞌelaxi, haꞌ bꞌabꞌel piso, kabꞌ metro yok 25 centímetro yuko sat, haxa iskabꞌ piso kabꞌebꞌ metro yok 70 centímetro yuko sat, haxa yoxebꞌ piso xin oxebꞌ metro yok 15 centímetro yuko sat. Yuto haꞌ ispimal bꞌitzꞌabꞌ mokꞌi ismalil, yunhe machi hol-lax bꞌitzꞌabꞌ bꞌay chiꞌok ispatzabꞌil, yuxin hak tuꞌ yuhi. Hayet iswatxꞌelax Yatut Komam, chꞌen chꞌen ok bꞌitzꞌabꞌoj. Hunteqꞌan chꞌen tuꞌ, watxꞌebꞌilxa chꞌen yet yilaxti chꞌen, yuxin hayet ismunla ebꞌnaj anikanh Yatut Komam, machi abꞌelax ischakꞌlax chꞌen yu martillo maka yu hunu eche, maka yu hunuxa chꞌen munlabꞌal. Haꞌ ispultahil iskabꞌ piso ayko yinh yetkꞌulal kowatxꞌqꞌabꞌ yet chonhokto yul Yatut Komam, haxa bꞌay chonhahto yinh iskabꞌ yebꞌ yinh yet yox piso tuꞌ ay huneꞌ qꞌoch chiꞌekꞌ kotxkoni hakaꞌ yul iskꞌul noꞌ mikꞌin.
Iswatxꞌekanh yaꞌ Salomón Yatut Komam, hayet islahwi xin yalaxiko teꞌ patzabꞌ yibꞌanh, yokpaxkano teꞌ nime aqꞌinteꞌ, cedro yinh. Iswatxꞌelaxpaxokanh cuarto yinhla ishoyanil iskꞌul, kabꞌ metro yok 25 centímetro yukanh istel hunun cuarto. Yalaxiko ispatzabꞌil, cedronhe teꞌ oknikoj yinh. Haꞌ teꞌ patzabꞌ tuꞌ chiꞌokapno istxam teꞌ yibꞌanh iskahonal Yatut Komam. [i]Lahwi tuꞌ yalni Komam Dios Jahawil tet yaꞌ rey Salomón hakaꞌ tiꞌ: «Haꞌ yinh huneꞌ nha maxawatxꞌekanh tiꞌ chiwalkanojan tawet, tato chaxhok tzujno yinta tzet chiwalan, kat hayijen inchejbꞌanilan, kat hakꞌubꞌanpaxoj, kat habꞌeybꞌalnheni, chinyijehan tawet tzet waltekanojan tet yaꞌ rey David hamam. Chinehikꞌojan xol ebꞌnaj Israel, machi xin chinbꞌejkanojan inkonhobꞌ Israeltiꞌan,» xhi Komam.
Hayet lahwi iswatxꞌikanokanh Yatut Komam Dios yu yaꞌ rey Salomón, yalaxiko teꞌ aqꞌinteꞌ cedro yul yinhla iskꞌul bꞌitzꞌabꞌ, ok teꞌ aqꞌinteꞌ tuꞌ yich masanta ahapno teꞌ yalanh teꞌ patzabꞌ bꞌay ayahto jaqꞌal. Yalaxpaxayo teꞌ aqꞌinteꞌ tzꞌisis pisohal. Haꞌ yul Yatut Komam, watxꞌelaxpaxokanh huneꞌ cuarto yinh yaqꞌinteꞌal teꞌ cedro, haꞌ ton huneꞌ cuarto chiyij Ehobꞌal ekꞌna kaw Txahul; huneꞌ cuarto tuꞌ, bꞌalonhebꞌ metro yeko yul. 18 (waxajlahonhebꞌ) metro yeko ispakꞌul Yatut Komam. Haꞌ yul Yatut Komam tuꞌ ayko teꞌ aqꞌinteꞌ cedro yinhla iskꞌul bꞌitzꞌabꞌ, ayko yechel isxumakil teꞌ kaj yebꞌ sat teꞌ kꞌum yelawiloj. Haꞌ yul tuꞌ cedronhe teꞌ, mach ixtanho yeko chꞌen chꞌen bꞌitzꞌabꞌoj. Yalaxpaxiko yelawil yul Cuarto chiyij Ehobꞌal ekꞌna kaw Txahul ayikto yul Yatut Komam, yalaxikto isKaxhahil istrato Komam Dios Jahawil bꞌey tuꞌ. [*]Huneꞌ cuarto tuꞌ ayikto yul Yatut Komam bꞌalonhebꞌ metro yeko istxikin, bꞌalonhebꞌ metro yeko ispakꞌul, bꞌalonhebꞌ metro yekanh istel. Yalaxiko chꞌen oro, chꞌen kawxayako iskꞌulal yinhla iskꞌul teꞌ aqꞌinteꞌ yul huneꞌ cuarto tuꞌ, yalaxpaxiko chꞌen oro yinh ismexhahil bꞌay chinhuslax pom, haꞌ ismexhahil tuꞌ cedronhe teꞌ aykoj. Hak tuꞌ yu ischejni yaꞌ rey Salomón yalaxiko chꞌen oro yinh teꞌ aqꞌinteꞌ yulaj iskꞌul Yatut Komam, yalaxiko huneꞌ chꞌen cadena oro satalti huneꞌ Ehobꞌal ekꞌna kaw Txahul. [*]Yalaxiko chꞌen oro yul Yatut Komam, ichiko yalaxiko chꞌen yich masanta bꞌay kachan bꞌitzꞌabꞌ, yalaxpaxiko chꞌen oro yinh ismexhahil yet pom ayko satalti huneꞌ Ehobꞌal ekꞌna kaw Txahul.
Iswatxꞌelaxpaxo yechel kawanh ebꞌnaj querubín. Haꞌ istel hunun querubín tuꞌ kanhebꞌ metro yok 50 centímetro, yalaxikto yul Ehobꞌal ekꞌna kaw Txahul.Kabꞌebꞌ metro yok 25 centímetro yeko hunun xikꞌ, yuxin kanhebꞌ metro yok 50 centímetro chismajiloj; chitaichiti yinh istxam xikꞌ masanta yinh huneꞌxa istxam xikꞌ hunun querubín. Haktikꞌapax tuꞌ huneꞌxa naj querubín, kanhebꞌ metro yok 50 centímetro chismajilo xikꞌ, wal xin lahannhe ismalil iskabꞌil, yebꞌ xin lahannhe yil-laxi. Kanhebꞌ metro yok 50 centímetroxa istel huneꞌ querubín, haktikꞌapax tuꞌ istel huneꞌxa. Yalaxikto kawanh querubín tuꞌ yul Ehobꞌal ekꞌna kaw Txahul ayikto yul Yatut Komam. Haꞌ kawanh querubín tuꞌ xin, lehanilto xikꞌ, yuxin huneꞌ querubín apni isxikꞌ yinh iskꞌul huneꞌ bꞌitzꞌabꞌ, haꞌ isxikꞌ huneꞌxa querubín apnipaxo xikꞌ yinh iskꞌul qꞌaxepxa huneꞌxa bꞌitzꞌabꞌ, wal qꞌaxepxa xikꞌ hunun querubín xin ischale isbꞌa istxam yiktabꞌal cuarto tuꞌ. Yalaxpaxiko chꞌen oro yinh kabꞌebꞌ querubín tuꞌ. Yalaxiko txꞌiꞌal yelawil isbꞌitzꞌabꞌil Yatut Komam, alaxiko yechel ebꞌnaj querubín yebꞌ yechel xaj teꞌ palma yebꞌ isxumakil te teꞌ. Alaxiko yelawil tuꞌ yul huneꞌ Ehobꞌal ekꞌna kaw Txahul yebꞌ yintaj. Yalaxpaxayo chꞌen oro yibꞌanh teꞌ aqꞌinteꞌ ayayo yul Yatut Komam yinh bꞌabꞌel cuarto, yebꞌ yul Ehobꞌal ekꞌna kaw Txahul. Haꞌ isteꞌal teꞌ olivo watxꞌebꞌiliko pultahil yinh huneꞌ Ehobꞌal ekꞌna kaw Txahul, haxa ismarcohal yebꞌ yoyalil howebꞌ istxikin ayko yelawiloj. Haꞌ kabꞌebꞌ teꞌ pulta tuꞌ watxꞌebꞌil yinh teꞌ olivo, alaxiko yechel ebꞌnaj querubín yebꞌ xaj teꞌ palma yebꞌ isxumakil te teꞌ yelawiloj. Yalaxpaxiko chꞌen oro yinh teꞌ pulta, yebꞌ yinh yelawil yechel querubín yebꞌ yinh xaj teꞌ palma. Bꞌay kaw chonhokapno yul Yatut Komam Dios, haꞌtikꞌa teꞌ olivo ok ismarcohalo yinh iskanhebꞌal istiꞌla teꞌ pulta. Haꞌ kabꞌebꞌ teꞌ pulta ayko yinh Yatut Komam tuꞌ tzꞌisis teꞌ. Wal xin hunun pulta tuꞌ kabꞌebꞌ yiqꞌni isbꞌa, hayet chihajlaxi kat ispajtzon isbꞌa. Yalaxpaxiko yechel ebꞌnaj querubín yebꞌ xaj teꞌ palma, yebꞌ xumakil te teꞌ yelawilo pulta tuꞌ; yanhtelaxpaxoj yok chꞌen oro yinh. Iswatxꞌelaxpaxkanh chꞌen kꞌubꞌ yamaqꞌil Yatut Komam, oxebꞌ txol chꞌen chꞌen tzehbꞌilxa latzꞌbꞌalaxkanh, yalaxiko huneꞌ txol teꞌ patzabꞌ cedro yibꞌanh.
Kanhebꞌxa habꞌil yok yaꞌ Salomón reyal yet ichiko yalaxayto xeꞌ Yatut Komam Dios, yinh ixahaw Zif ichikoj. Hunlahonhebꞌxa habꞌil xin yok yaꞌ Salomón reyal yinh ixahaw Bul, haꞌ ton iswaxajebꞌ ixahaw yinh huneꞌ habꞌil tuꞌ, islahwikano iswatxꞌelax Yatut Komam yebꞌ sunil iscuartohal yebꞌ yelawil. Hujebꞌ habꞌil yito iswatxꞌelaxkanh Yatut Komam yu yaꞌ rey Salomón.
	[i]6:10 Kabꞌebꞌ metro yok 25 (howebꞌ iskawinaj) centímetro istel hunun cuarto.
	6:19 6:19 Ex. 25:10-21; 26:33-34
	6:21 6:21 2Cr. 3:14; Mt. 27:51; Heb. 6:19

Hunteqꞌanxa nha iswatxꞌekanh yaꞌ rey Salomón
Lahwi tuꞌ, iswatxꞌenpaxokanh yaꞌ rey Salomón yatut; 13 (oxlahonhebꞌ) habꞌil yito iswatxꞌelaxkanh yatut yaꞌ. [*]Iswatxꞌenpaxokanh yaꞌ huneꞌ nha chiyij Nha yet qꞌebꞌtalaj Líbano, huneꞌ nha tuꞌ 45 (howebꞌ yoxkꞌal) metro yuko ispakꞌul, 22 (kabꞌ iskawinaj) metro yok 50 (lahonh yoxkꞌal) centímetro yuko istxikin, 13 (oxlahonhebꞌ) metro yok 50 centímetro yukanh istel, kanh txol yuko yoyalil, yaj cedronhe teꞌ. Haꞌ xin teꞌ patzabꞌ ayahto yibꞌanh yoyal tuꞌ, cedronhe teꞌ. Ayko xin teꞌ aqꞌinteꞌ cedronhe yibꞌanh teꞌ patzabꞌ aykanh yibꞌanh 45 teꞌ yoyal, oxebꞌ txol teꞌ yoyal tuꞌ, 15 (holanhebꞌ) teꞌ yinh hunun txol. Aypaxo oxebꞌ txol isventanahil, oxox ventanah ayko yinh hunun txol tuꞌ, ishakxiko hunun ventanah yinh hunun. Sunil ispultahil yebꞌ ismarcohal lahannhe ismalil, kanhebꞌ istxikin. Oxebꞌ txol isventanahil, hunun wentanah tuꞌ ayko yinh yetkꞌulal sata hunxa ayko yinh qꞌaxepxa. Iswatxꞌenpaxo yaꞌ huneꞌ yamaqꞌil nha yoyalnhe oki, 22 metro yok 50 centímetro yuko ispakꞌul, 13 metro yok 50 centímetro yuko istxikin. Huneꞌ nha tiꞌ ayko sata hunteqꞌanxa nha ayko yoyal yebꞌ ayko yibꞌanh. Iswatxꞌenpaxokanh yaꞌ iskapil, bꞌay chiyil yinh tzet chiꞌeliko anma chisqꞌanle yinh, yaniko yaꞌ teꞌ aqꞌinteꞌ cedro yinh bꞌitzꞌabꞌ, ichiko yich masanta ahapno yinh teꞌ patzabꞌ.
Haxapaxo yatut yaꞌ rey Salomón bꞌay aya, iswatxꞌekanh yaꞌ yinta huneꞌ bꞌabꞌel nha, lahan xin jilni. Iswatxꞌenpaxo yaꞌ yatut ix iskutzꞌin naj faraón, ix ok yixalo yaꞌ. Haꞌ yatut yixal yaꞌ tuꞌ lahan jilni yebꞌ hunteqꞌanxa nha watxꞌebꞌilkanh yu yaꞌ. Sunil hunteqꞌan nha ischej yaꞌ rey Salomón watxꞌelaxoj, haꞌ chꞌen chꞌen kaw yaꞌtaj iswatxꞌebꞌanil haꞌ ok yinh. Hosbꞌil chꞌen yu sierra, hatatikꞌa ismalil hunun chꞌen; paqꞌbꞌil sata chꞌen yebꞌ yinta chꞌen. Haꞌ chꞌen okniko yinh isxeꞌal masanta bꞌay kachankan apno bꞌitzꞌabꞌ; hakaꞌtikꞌa chꞌen ok yinh niman yamaqꞌil. Chꞌen ok yinh xeꞌal tuꞌ, kaw yaꞌta yu iswatxꞌelax chꞌen yebꞌ kaw nimej chꞌen. Ay chꞌen yinh kanhebꞌ metro yok 50 (lahonhebꞌ yoxkꞌal) isqꞌatanil, aypaxo chꞌen oxebꞌ metro yok 60 (oxkꞌal) centímetro sat. Haxa yibꞌanh xeꞌal tuꞌ alaxiko chꞌen chꞌen kaw yaꞌta iswatxꞌebꞌanil, chꞌen hosbꞌil hatatikꞌa ismalil hunun, alaxpaxiko teꞌ aqꞌinteꞌ cedro yinh. Haxa yinh huneꞌ niman yamaqꞌil nha tuꞌ, ayko oxebꞌ txol chꞌen chꞌen hosbꞌil, ayko xin huneꞌ txol teꞌ patzabꞌ cedro yibꞌanh. Hakaꞌtikꞌa ye yamaqꞌil Yatut Komam Dios, hak tuꞌ ye yamaqꞌil yatut yaꞌ Salomón tuꞌ.
	7:1 7:1 Hag. 1:2-4

Munla naj Hiram ah Tiro yinta yaꞌ rey Salomón
(2Cr. 2:13-14; 3:15-17)
Yaꞌ rey Salomón yaqꞌtij yaꞌ naj Hiram ah Tiro. Naj Hiram tuꞌ, yunin huneꞌ ix hunix ye naj, yikꞌal yaꞌ Neftalí ye ix, wal ismam naj xin ah Tiro naj. Hayet itzitzto ismam naj, chimunla naj yinh chꞌen bronce. Naj Hiram tuꞌ kaw helan naj yebꞌ kaw itzꞌat iswiꞌ naj iswatxꞌen munlabꞌal yinh chꞌen bronce; yuxin apni naj iskꞌatanh yaꞌ rey Salomón iswatxꞌen naj sunil ismunil yaꞌ. Iswatxꞌe naj kabꞌebꞌ oy, yaj broncenhe. Hunun oy tuꞌ waxajebꞌ metro yok 10 (lahonhebꞌ) centímetro istel, howebꞌ metro yok 40 (kawinaj) centímetro ispetikoj. Iswatxꞌenpaxo naj kabꞌebꞌ yelawil chiꞌok yibꞌanh iswiꞌ hunun oy, yinh chꞌen bronce. Kabꞌebꞌ metro yok 40 centímetro istel hunun yelawil ok yinh iswiꞌ oy tuꞌ. Haꞌ yinh kabꞌebꞌ yelawil ayko iswiꞌ oy tuꞌ ayko chꞌen bronce halbꞌilayoj hakaꞌ txꞌanh hakꞌ, yebꞌ yechel txꞌanh txꞌanh, hakaꞌ jilni cadena, hujebꞌ ayko yinh hunun yelawil. Yaniko naj kabꞌ txol yechel teꞌ granada, yinh chꞌen bronce yinhla ishoyanil yelawil iswiꞌ kabꞌebꞌ oy hakaꞌ ishalbꞌanil txꞌanh hakꞌ. Iswatxꞌenpaxo naj kabꞌebꞌ yelawil chiꞌok yibꞌanh iswiꞌ oy ay bꞌey yamaqꞌil, huneꞌ metro yok 80 (kanhwinaj) centímetro istel hunun, haꞌ yelawil tuꞌ lahan jilni hakaꞌ teꞌ lirio. [j]Haꞌ yinh yelawil iswiꞌ kabꞌebꞌ yoyal tuꞌ ayko yechel 200 teꞌ granada, kabꞌ txol yehikoj, bꞌeqꞌaniko chꞌen bronce, hakaꞌ ishalbꞌanil txꞌanh hakꞌ. Yanikanh naj Hiram kabꞌebꞌ nimeta oy tuꞌ yamaqꞌil yatut yaꞌ Salomón. Hayet lahwi yanikanh naj huneꞌ yinh iswatxꞌqꞌabꞌ nha, yaniko naj, Jaquín isbꞌihoj oy tuꞌ, haxa yet lahwi yanikanh naj hunxa niman oy yinh ismekqꞌabꞌ nha, yaniko naj Boaz isbꞌihoj. Yaniko naj yechel teꞌ lirio yinh iswiꞌ kabꞌebꞌ nime oy. Hak tuꞌ yu islahwikano ismunil naj iswatxꞌen kabꞌebꞌ oy tuꞌ.
	[j]7:19 Yelawil tuꞌ etza kabꞌ metro istel.

Watxꞌi ismunlabꞌal Yatut Komam Dios
(2Cr. 4:1—5:1)
Iswatxꞌenpaxo naj Hiram huneꞌ niman pila yet ha haꞌ, huneꞌ pila tuꞌ broncenhe chꞌen okniko yinh, petan yehi. Kanhebꞌ metro yok 50 centímetro xolbꞌal istiꞌ chiꞌapni qꞌaxepxa istiꞌ. Kabꞌ metro yok 25 centímetro yehayto yich. Huneꞌ txꞌanh txꞌanh 13 (oxlanhebꞌ) metro yok 50 centímetro, hak tuꞌ yekoj ispetanil istiꞌ. Haꞌ yalanh istiꞌ huneꞌ pila tuꞌ ayko katxol yechel sat te teꞌ hakaꞌ jilni teꞌ kꞌum, yaj txanejnhe. Sunil yinh istiꞌ huneꞌ pila tuꞌ hoyaniko teꞌ. Xolbꞌal hunun 45 (howebꞌ yoxkꞌal) centímetro txolaniko 10 (lahonhebꞌ) teꞌ, huneꞌnhe xin ye iswatxꞌebꞌanil yebꞌ pila tuꞌ. Huneꞌ pila tuꞌ aykanh yibꞌanh yechel 12 (kabꞌlahonhkꞌonh) noꞌ wakax, yaj broncenhe chꞌen ayko yinh. Oxkꞌonh noꞌ tuꞌ tꞌanhanto yinh norte, oxkꞌonhxa xin noꞌ tꞌanhanto bꞌay chiꞌahilo tzꞌayik, oxkꞌonhxa xin tꞌanhanto yinh sur, oxkꞌonhxa noꞌ xin tꞌanhanto bꞌay chito tzꞌayik. Yibꞌanh noꞌ ayayo huneꞌ pila tuꞌ, haꞌ xin yoj noꞌ yintaj yalanh huneꞌ pila tuꞌ ayiktoj. Huneꞌ pila tuꞌ huneꞌ qꞌuchubꞌ ispimal, haꞌ yinh istiꞌ pila tuꞌ ayko isxumakil teꞌ lirio yelawiloj. Haꞌ yul huneꞌ pila tuꞌ chiꞌayto 44 (kanhebꞌ yoxkꞌal) mil litro ha haꞌ.
Iswatxꞌenpaxo naj Hiram 10 (lahonhebꞌ) carruaje, yaj broncenhe chꞌen ok yinh. Huneꞌ metro yok 80 centímetro yeko ispakꞌul, huneꞌ metro yok 80 centímetropaxo sat, hunun metro yok 35 centímetro yekanh istel. Hunteqꞌan carruaje tuꞌ, hak tiꞌ ye iswatxꞌebꞌanil hakaꞌ tiꞌ: Ayko ismarcohal, haxa yibꞌanh ismarcohal tuꞌ ayko yaqꞌinteꞌal. Haxa yibꞌanh yaqꞌinteꞌal tuꞌ ayko yechel noꞌ bꞌalam, noꞌ wakax yebꞌ yechel ebꞌnaj querubín, aypaxo hunteqꞌanxa yelawil aykoj yibꞌanh yebꞌ yalanh hunteqꞌan yechel tuꞌ. Hunun carruaje tuꞌ, ayko kanhebꞌ yanta, broncenhe chꞌen, broncenhepaxo chꞌen bꞌay chiꞌekꞌ petpon yanta tuꞌ, haꞌ yinhla kanhebꞌ istxikin ayikto huneꞌ chꞌen chichahwahi, ayko yipomalo bꞌay chiꞌayto pila, broncepaxo chꞌen. Aypaxiko xaj te teꞌ yebꞌ teꞌ xumak yelawiloj. Haxa yul hunun carruaje tuꞌ ayayto huneꞌ niman hakaꞌ tubo, 45 (howebꞌ yoxkꞌal) centímetro yekanh yibꞌanh istiꞌ carruaje tuꞌ, 68 (waxajebꞌ iskanhwinaj) centímetro yehpaxikto chꞌen tubo yulikto carruaje tuꞌ. Aypaxiko xin yelawil huneꞌ niman tubo, haxa ismajil istiꞌ tubo tuꞌ, mach petano yehi, wal xin kanh tzalan ye ismajil. Haꞌ kanhebꞌ yanta tuꞌ ayko yalanh yaqꞌinteꞌal, haxa bꞌay chiꞌekꞌ petpon yanta tuꞌ hunye iswatxꞌebꞌanil yebꞌ carruaje, 27 (hujebꞌ iskawinaj) pulgada ismalil yekanh hunun llanta tuꞌ. Lahan yanta tuꞌ hakaꞌ isyantahil chꞌen carruaje, huneꞌnhe ye iswatxꞌebꞌanil, broncenhe chꞌen sunil. Haktikꞌapax tuꞌ kanhebꞌ chꞌen chichahwahi, ayko yipomalo ayko yinhla istxikin carruaje tuꞌ, broncenhe chꞌen, hun xin ye iswatxꞌebꞌanil huneꞌ tuꞌ yebꞌ chꞌen carruaje. Aypaxokanh huneꞌ petan yehi yibꞌanh carruaje tuꞌ, 18 (waxajlahonhebꞌ) pulgada yekanh istel, haꞌ ismarcohal yebꞌ yaqꞌinteꞌal tuꞌ hunnhe ye iswatxꞌebꞌanil sunil. [k]Haꞌ yinh marco yebꞌ yinh yaqꞌinteꞌal yako naj Hiram yechel ebꞌnaj querubín yebꞌ yechel noꞌ bꞌalam yebꞌ yechel xaj teꞌ palma, hatatikꞌa ishamanil xol hunun; yanipaxiko naj yelawil yinhla ishoyanil. Hak tuꞌ yute naj iswatxꞌebꞌanil 10 (lahonhebꞌ) carruaje, broncenhe chꞌen okniko yinh sunil; lahannhe xin jilni yebꞌ lahannhe ismalil yebꞌ yelawil.
Iswatxꞌenpaxo naj 10 (lahonhebꞌ) pila, yaj bronce chꞌen okniko yinh, huneꞌ metro yok 80 (kanhwinaj) centímetro ismalil, 40 (kawinaj) kꞌot ha haꞌ chiꞌayto yul hunun pila tuꞌ. Yalaxiko howebꞌ carruaje tuꞌ yinh iswatxꞌqꞌabꞌ yinh iskꞌul Yatut Komam Dios, howebꞌxa xin alaxiko yinh ismekqꞌabꞌ yinh qꞌaxepxa iskꞌul yatut tuꞌ. Yalaxiko huneꞌ niman pila yinh iswatxꞌqꞌabꞌ yatut tuꞌ yinh istxikin yetkꞌulal bꞌay chito tzꞌayik yebꞌpaxo yinh sur.
	[k]7:35 Huneꞌ codo lahan yinh 45 centímetro.

Isbꞌi istxolal munlabꞌal bꞌey Yatut Komam
Iswatxꞌenpaxo naj Hiram nimeta xi yebꞌ chꞌen tenaza, yebꞌ chꞌen nime sekꞌ. Hak tuꞌ yu islahwi iswatxꞌenkano naj munlabꞌal chiꞌokniko yul Yatut Komam Dios, yet ischejlax naj yu yaꞌ rey Salomón. Iswatxꞌe naj kabꞌebꞌ oy yebꞌ kabꞌebꞌ yelawil iswiꞌ oy, yanipaxiko naj chꞌen bronce watxꞌebꞌilayo hakaꞌ jilni txꞌanh hak, haꞌ xin ishoybꞌako naj yelawilo iswiꞌ oy. Yaniko naj kanhebꞌ ciento yechel teꞌ granada, yinh kabꞌebꞌ txꞌanh hakꞌ tuꞌ, katxol yuko granada yinh hunun yechel txꞌanh hakꞌ hoyaniko yinh iskꞌolanil yelawil iswiꞌ oy tuꞌ. Iswatxꞌenpaxo naj 10 (lahonhebꞌ) carruaje yebꞌ 10 (lahonhebꞌ) pila ahto yibꞌanh yehobꞌal yibꞌanh carruaje. Iswatxꞌenpaxo naj huneꞌ niman pila yebꞌ 12 (kabꞌlahonhkꞌonh) yechel noꞌ wakax okto linhno yalanh. Iswatxꞌenpaxo naj Hiram chꞌen nime xi, chꞌen nime cuchara yebꞌ chꞌen nime sekꞌ chiꞌokniko yul Yatut Komam Jahawil.
Sunil hunteqꞌan munlabꞌal iswatxꞌe naj Hiram tuꞌ bronce chꞌen ok yinh, chijepla elikoj; haꞌ yaꞌ rey Salomón chejni naj. Sunil tuꞌ ischej yaꞌ rey iswatxꞌe naj Hiram istiꞌ haꞌ Jordán, bꞌay ay huneꞌ txꞌotxꞌ kꞌul yinh sekꞌal, ayko xolbꞌal konhobꞌ Sucot yebꞌ konhobꞌ Saretán. Mach xin ismale yaꞌ rey Salomón hanta yalil chꞌen bronce okniko yinh sunil munlabꞌal tuꞌ, yuto kaw nimankano chꞌen ok yinh.
Ischejnipaxo yaꞌ rey Salomón watxꞌelaxo hunteqꞌanxa munlabꞌal chiꞌokniko yul Yatut Komam Jahawil. Iswatxꞌenkanh naj huneꞌ mexha nabꞌa oro ok yinh, bꞌay chinhuslax pom, yebꞌ huneꞌ mexha oropaxo bꞌay chiꞌahto ixim pan chihaltelax tet Komam. Iswatxꞌenpaxo naj howebꞌ candelero watxꞌebꞌil yinh chꞌen oro, chꞌen kaw kꞌul, chiꞌok yinh iswatxꞌqꞌabꞌ yul Yatut Komam Dios, yok howebꞌxapaxo chꞌen chiꞌok yinh ismekqꞌabꞌ yul Yatut Komam sata Ehobꞌal ekꞌna kaw Txahul. Iswatxꞌenpaxo naj isxumakil te teꞌ yebꞌ chꞌen cantil yebꞌ chꞌen tenaza oronhe. Iswatxꞌenpaxo naj tzꞌahabꞌ, yebꞌ chꞌen tenaza chiꞌinilo istanhil ismechahil cantil, yebꞌ nime sekꞌ, yebꞌ cucharón, yebꞌ chꞌen lesen oropaxoj. Oropaxo iswisagrahil ispultahil Ehobꞌal ekꞌna kaw Txahul, ayikto yul Yatut Komam, yebꞌ iswisagrahil sunil ispultahil Yatut Komam.
Hak tiꞌ yu islahwikano iswatxꞌi sunil munlabꞌal ischej yaꞌ rey watxꞌelaxoj. Ischejni yaꞌ Salomón tuꞌ yilaxkanto sunilal munlabꞌal oro yebꞌ plata yakano yaꞌ rey David, ismam yaꞌ Salomón, yu yokniko yul Yatut Komam, iskꞌubꞌalaxto munlabꞌal tuꞌ yul kꞌuwanbꞌal yul Yatut Komam.
Alaxikto isKaxhahil istrato Komam Dios yul Yatut Komam
(2Cr. 5:2-14)
Lahwi tuꞌ iskutxbꞌaniko yaꞌ rey Salomón ebꞌnaj ichamta winaj Israel bꞌey Jerusalén yebꞌ ebꞌnaj iswiꞌehal yinh hunun majan ebꞌnaj Israel yebꞌ ebꞌnaj mame yinh hunun nhahil ebꞌnaj, yu isto ebꞌnaj yinoti isKaxhahil istrato Komam Dios bꞌey iskonhobꞌ yaꞌ David, haꞌ ton Sión. Iskutxbꞌaniko yaꞌ rey Salomón ebꞌnaj winaj Israel tuꞌ yinh ixahaw Etanim, haꞌ ton ishuj ixahaw yinh huneꞌ habꞌil, yet chiꞌekꞌtzelax huneꞌ niman qꞌinh. Iskutxbꞌaniko isbꞌa sunil ebꞌnaj winaj Israel, yinito ebꞌyaꞌ sacerdote isKaxhahil istꞌinhanil istrato Komam Dios. Hayet yinito ebꞌyaꞌ isKaxhahil istrato Komam tuꞌ, yinipaxto ebꞌyaꞌ qꞌap qꞌap aykanh isTabernáculo Komam, bꞌay chiskutxbꞌa isbꞌa anma Israel yebꞌ Komam. Yinipaxto ebꞌyaꞌ sunil munlabꞌal okniko yul qꞌap; haꞌ ebꞌyaꞌ sacerdote yebꞌ ebꞌnaj levita ijnito sunil tuꞌ. Haxa yaꞌ rey Salomón yebꞌ sunil ebꞌnaj winaj Israel kutxiko tuꞌ, ayko ebꞌnaj sata isKaxhahil istrato Komam, yaqꞌni ebꞌnaj noꞌ meꞌ yebꞌ noꞌ wakax xahanbꞌalil. Kaw nimankano no noqꞌ nhuslax xahanbꞌalil, yuxin matxa chu isbꞌislax noꞌ, yu kaw hantanhekano noꞌ. Yanikto ebꞌyaꞌ sacerdote isKaxhahil istrato Komam yul Yatut Komam, yul Ehobꞌal ekꞌna kaw Txahul, yalanh yenhel xikꞌ yechel ebꞌnaj querubín. Leyanilto xikꞌ ebꞌnaj querubín tuꞌ yibꞌanh isKaxhahil istrato Komam, haꞌ xin xikꞌ tuꞌ ayko yenhelo kaxha, yebꞌ teꞌ regla ayko yinh yu isbꞌatxlaxkanh. Haꞌ teꞌ chibꞌatxnikꞌo tuꞌ, kaw nimajal istel teꞌ, yuxin hayet ay ebꞌyaꞌ bꞌey Ehobꞌal Txahul, ayko satalti Ehobꞌal ekꞌna kaw Txahul chiyilikto ebꞌyaꞌ sacerdote istxam teꞌ, yajaꞌ yinh nahatxa yelo ebꞌyaꞌ sacerdote xin, matxa chiyilikto ebꞌyaꞌ teꞌ. Matxa hunuxa tzet ye tuꞌ ayayto yul Kaxha, kachannhe kabꞌebꞌ chꞌen chꞌen paqꞌan yehi bꞌay ayiko chejbꞌanile yakanayto yaꞌ Moisés yet ay bꞌey witz Horeb, bꞌay istꞌinhbꞌakano Komam Dios istrato yebꞌ ebꞌnaj Israel, yet yinilo Komam konhobꞌ Israel sat txꞌotxꞌ Egipto.
Haxa yet yelti ebꞌyaꞌ sacerdote yul Yatut Komam tuꞌ, isnohilo yul yu moyan. Matxa xin yu yokto ebꞌyaꞌ sacerdote iswatxꞌeno ismunil yul Yatut Komam Jahawil, yuto nohilo yul nha tuꞌ yu isqꞌaqꞌal yip Komam.
Ekꞌtzelax isqꞌinhal Yatut Komam Dios
(2Cr. 6:1-7,10)
Lahwi tuꞌ yalni yaꞌ Salomón:
«Haꞌ Komam Dios halni ta chꞌehikꞌo xol qꞌejholoj.
Mamin, yajaꞌ xin watxꞌebꞌilxa huneꞌ nha tiꞌ wuhan,
huneꞌ nha bꞌay chaxhehikꞌoj yinh sunilbꞌal ej tiempo,» xhi yaꞌ.
Lahwi tuꞌ ismeltzo tꞌanhno yaꞌ Salomón yibꞌanh anma Israel linhanejkanh, isqꞌanni yaꞌ iskꞌulal Komam Dios yibꞌanh anma. Yalni yaꞌ: «Jalaꞌwe kꞌul-la tzotiꞌ yinh Komam Dios, isDiosal Israel, yuto mayij isbꞌa tzet halbꞌilkano yu Komam tet inmam Davidan. Yalni Komam hakaꞌ tiꞌ: “Yettaxtikꞌa winilo inkonhobꞌ Israelan bꞌey Egipto, maxhtotikꞌa bꞌay chinsikꞌilojan huneꞌ konhobꞌ xol ebꞌnaj Israel bꞌay chiꞌah watutan, bꞌay chinehikꞌojan, kachannhe xin insayikojan yaꞌ David isreyalo Israel, inkonhobꞌan,” xhi Komam. Haꞌ inmam Davidan yoche yanma yaqꞌaꞌkanh Yatut Komam Dios, bꞌay chibꞌina isbꞌi Komam, isDiosal Israel. Yajaꞌ yal Komam Dios tet inmamtuꞌan: “Kaw chiꞌekꞌ yinh hawanma hawatxꞌenkanh watutan bꞌay chibꞌina inbꞌihan, kaw kꞌulkano tzet chawoche tuꞌ. Yajaꞌ xin maxhtaj hach chawatxꞌe watuttuꞌan, wal xin haꞌ huneꞌ hakꞌahol chipitzkꞌahi, haꞌ naj chꞌanikanh bꞌay chibꞌina inbꞌihan,” xhi Komam.
»Haꞌ tinanh xin mayijkano isbꞌa tzet yal Komam, kinyanikojan reyalo selelo inmaman, kinok tzꞌonhnojan yul istzꞌonhobꞌal yahawilo konhobꞌ Israel hakaꞌtikꞌa yu yalnikanoj. Wanikanhan Yatut Komam, isDiosal Israel bꞌay chibꞌina isbꞌi. Haꞌ yul yatut, xaꞌinwatxꞌehan bꞌay chiꞌehikꞌo isKaxhahil istꞌinhanil istrato Komam yaqꞌkano tet ebꞌyaꞌ komam jichmam, yet yinilo Komam ebꞌyaꞌ bꞌey Egipto,» xhi yaꞌ rey Salomón.
Lahwi tuꞌ yok linhno yaꞌ Salomón sata mexha bꞌay chꞌaqꞌlax xahanbꞌal tet Komam Dios yinh sat sunil konhobꞌ Israel tuꞌ, yanikanh yaꞌ isqꞌabꞌ satkanh, yalni yaꞌ: «Mam Jahawil, isDiosal Israel, machi hunuxa mak hakaꞌ hach tiꞌ, ay hach yul satkanh yebꞌ sat txꞌo txꞌotxꞌ tiꞌ, chij isbꞌa tzet tꞌinhbꞌabꞌilkano hawu yebꞌ konhobꞌ Israel, kat hayenilo iskꞌulal hakꞌul yinh ebꞌnaj chiyijen yinh sunil yanma yinh tzet chawala. Hayijenpaxo tzet hawalkano tet hachejabꞌ David, inmaman. Haꞌ tzet hawalkano yu hatiꞌ, haꞌ tinanh chiyijkano isbꞌa yu haqꞌabꞌ. Wal tinanh xin Mamin, isDiosal Israel, yijabꞌ isbꞌa tzet hawalkano tet hachejabꞌ David, inmaman yet hawalni: “Haꞌ hakꞌahol chꞌok tzꞌonhno yahawilo Israel, tato chiskꞌubꞌa ebꞌnaj tzet chiwalan yebꞌ ta chibꞌelwi ebꞌnaj yinh iskꞌulal insatajan, hakaꞌ hach tiꞌ,” kachikano tet inmaman. Wal tinanh xin Mamin, isDiosal Israel, yijabꞌ isbꞌa tzet hawalkano tet hachejabꞌ David inmamtuꞌan.
»Yajaꞌ ¿yelmi Mamin, chaxheh sat txꞌo txꞌotxꞌ tiꞌ? Tato machi kꞌuxanli satkanh bꞌay chachehikꞌoj, ¿hajxam huneꞌ nha inwatxꞌekanhan tawet tiꞌ? Waxanhka hak tuꞌ ye Mam Wahawil, hach inDiosalan, yajaꞌ hach tiꞌ chawabꞌe intxahan, hanin hachejabꞌ intiꞌan; chawabꞌe tzet chinqꞌanan, tawet chiꞌahwawan yinh huneꞌ tzꞌayik tiꞌ. Hajannhehojabꞌnhetikꞌa hasat yilni huneꞌ nha tiꞌ tzꞌayikal yebꞌ aqꞌbꞌalil, bꞌay hawalkanoj ta chibꞌina habꞌi. Mamin, abꞌe intxahan chiwaqꞌan tawet yul hawatut tiꞌ, hanin hachejabꞌ intiꞌan. Abꞌe tzet chinqꞌanan tawet, hanin hachejabꞌ intiꞌan, kat hawabꞌenpaxo tzet chisqꞌan hakonhobꞌ Israel. Hayet chonhtxalihanh yul hawatut tiꞌ, chawabꞌen kotxahanh bꞌay ayach yul satkanh, chapajtzeni chawaqꞌni nimankꞌulal jinhanh.
»Tato ay hunu mak chiyako ismul yinh hunu yet anmahil, kat yal-lax tet ta chihul yalaꞌti ismul yul hawatut sata bꞌay chiꞌaqꞌlax xahanbꞌal tawet tiꞌ, kat hawabꞌen yul satkanh, chawilni tzet chiꞌelikoj. Chawilni tzet chiꞌeliko ebꞌnaj hachejabꞌ, chawanayo isyaꞌtajil yibꞌanh mak ay ismul, chawaqꞌni istxꞌojal chiswatxꞌe tuꞌ tet, chawaqꞌni istoholal tet mak mach ismul, hakaꞌtikꞌa istoholal chiswatxꞌe tuꞌ.
»Hayet chiꞌaykꞌay hakonhobꞌ Israel tiꞌ yul isqꞌabꞌ ebꞌnaj chiꞌaniko howal yinh, yuto yako ismul tawet, yajaꞌ hayet chisnah isbꞌa kat yawten habꞌi yinh, chisqꞌanni tawet yinh istxah yul hawatut tiꞌ, chawabꞌen bꞌey yul satkanh tzet chisqꞌana, chawaqꞌni nimankꞌulal yinh ismul hakonhobꞌ Israel tiꞌ, kat hawaqꞌni meltzoho ebꞌnaj sat istxꞌotxꞌ, txꞌotxꞌ hawaqꞌkano tet ebꞌyaꞌ jichmamanh.
»Tato matxa chiyaqꞌ haꞌ nhabꞌ yu ismul hakonhobꞌ chiyako tawet, yajaꞌ ta chisnah isbꞌa yinh ismul yet chawanayo isyaꞌtajil yibꞌanh, kat yul txahlo tawet yul hawatut tiꞌ, chawabꞌen tzet chisqꞌan yinh istxah tuꞌ bꞌay ayach yul satkanh, chawaqꞌni nimankꞌulal yinh ismul hachejabꞌ yebꞌ hakonhobꞌ Israel yet chakuyni ebꞌnaj yinh iskꞌulal, chawanayo haꞌ nhabꞌ yibꞌanh istxꞌotxꞌ, txꞌotxꞌ hawaqꞌ ismajulo ebꞌnaj.
»Tato ay wahil chihul bꞌey kokonhobꞌ tiꞌanh, maka howla yabꞌil, maka ta chitajilo tzꞌunubꞌ yu qꞌa qꞌaꞌ, maka yu chihul no noqꞌ istanhtzeloj sat tzꞌunubꞌ hakaꞌ noꞌ qꞌul, maka hunuxa majan noꞌ; yebꞌ xin ta chihul ebꞌnaj ayko ishowal yinh hakonhobꞌ tiꞌ kat ishoynayoj, maka ta chihul tzijxanhe yabꞌilal maka isyaꞌtajil, hayet lanhan yabꞌen ebꞌnaj isyaꞌtajil tuꞌ, kat yul makxanhetikꞌa anmahil, maka ta sunil hakonhobꞌ Israel yul hawatut tiꞌ, kat isqꞌanni yinh istxah tawet, chanikanh isqꞌabꞌ sataj, chawabꞌe istxah tuꞌ bꞌay ayach yul hawehobꞌal yul satkanh, kat hawaqꞌni nimankꞌulal yinh, chapajtzen istxah. Chawaqꞌni ispaj tet hunun anma, hatatikꞌa isbꞌeybꞌal yul hasat, yuto hach hawohta yanma sunil anma, (yuto hachnhechꞌan hawohta tzet chiꞌekꞌ yinh yanma iskꞌahol ebꞌnaj winaj), yunhe isxiw ebꞌnaj tawet yulbꞌal sunil tzꞌayik itzitz ebꞌnaj sat txꞌo txꞌotxꞌ hawaqꞌkano tet ebꞌyaꞌ jichmamanh.
»Hakpax tuꞌ; ebꞌnaj nan konhobꞌal, mach Israeloj, nahat chitita yu yinayo isbꞌa tawet, (yuto chiyabꞌe ebꞌnaj isbꞌina habꞌi, habꞌi kaw ay yelapnoj, chiyabꞌen ebꞌnaj tzetaj hawatxꞌe yu haqꞌabꞌ kaw aykano yip), kat xin istxahli ebꞌnaj tawet yul hawatut tiꞌ, chawabꞌenpaxo istxah ebꞌnaj bꞌay ayach yul satkanh kat hawaqꞌni ispaj tzet chisqꞌan ebꞌnaj nan konhobꞌal tuꞌ, yunhe yohtanhenilo sunil ej konhobꞌ ay sat yibꞌanhqꞌinal tiꞌ habꞌi, kat isxiw tawet, hakaꞌ hakonhobꞌ Israel tiꞌ, kat yohtanhenilo hunteqꞌan konhobꞌ tuꞌ tato chibꞌina habꞌi yul huneꞌ nha inwatxꞌekanhan tawet tiꞌ.
»Hayet chiꞌelto hakonhobꞌ yaqꞌaꞌko howal yinh ebꞌnaj ayko ishowal yinh, kat isto yul bꞌeh bꞌay chawala, kat istxahli tawet, mam Jahawil, kat istꞌanhxiko yinh hakonhobꞌ hasikꞌilo tiꞌ yebꞌ yinh hawatut inwatxꞌekanhan bꞌay chibꞌina habꞌi tiꞌ, chawabꞌe istxah bꞌay ayach yul satkanh, chawabꞌen tzet chisqꞌana, chawatxꞌen istoholal yinh.
»Tato chako hakonhobꞌ tiꞌ ismul tawet yuto machi hunu naj winaj tiꞌ mach chako ismul, kat istit hahowal yinh, kat hawaniko hakonhobꞌ yul isqꞌabꞌ ebꞌnaj ayko ishowal yinh, chiyinito ebꞌnaj hakonhobꞌ tiꞌ ischejabꞌoj bꞌey nan konhobꞌal, nahata maka kawil, yajaꞌ ta chistxum isbꞌa iskꞌul bꞌay chiꞌilaxto tuꞌ, kat ismeltzoko yul haqꞌabꞌ kat istxahli tawet chalni: “Majako komulanh, makowatxꞌenanh istxꞌojal yebꞌ ismachiswalilal,” ta xhi. Kat ismeltzoko yinh sunil iskꞌul yebꞌ yinh sunil yanma yul haqꞌabꞌ bꞌay ilaxto chejabꞌo tuꞌ, kat istxahli tawet, chitꞌanhxiti yinh txꞌotxꞌ, txꞌotxꞌ hawaqꞌkano tet ebꞌyaꞌ jichmamanh yebꞌ tet hakonhobꞌ sikꞌbꞌililoj hawu, yebꞌ yinh hawatut inwatxꞌehan bꞌay chibꞌina habꞌi tiꞌ, chawabꞌe istxah bꞌay ayach yul satkanh, chawabꞌen tzet chisqꞌan yinh sunil yanma, chawatxꞌen istoholal yinh. Chawaqꞌni nimankꞌulal yinh ismul, yebꞌ yinh ismanhkꞌomal tawet, chawaqꞌni tzꞌayo iskꞌul ebꞌnaj nan konhobꞌal xaꞌinito hakonhobꞌ tuꞌ, yuto hanhonhtiꞌanh hakonhobꞌ jehanh, hamajul jehanh, konhhawilojanh sat txꞌotxꞌ Egipto huneꞌ konhobꞌ hakaꞌ horno bꞌay chinhuslax chꞌen hierro. [*]
»Mamin, abꞌe istxah hachejabꞌ yebꞌ istxah hakonhobꞌ Israel, chawabꞌen sunil tzet chisqꞌan tawet, yuto hach, mam Jahawil, hapohilo hakonhobꞌ tiꞌ xol sunil ej konhobꞌ ay sat yibꞌanhqꞌinal tiꞌ yu yok hamajuloj hakaꞌ yu hawalnikano tet yaꞌ Moisés, hachejabꞌ, yet hawinilo jichmamanh sat txꞌotxꞌ Egipto,» xhi yaꞌ Salomón, yinh istxah.
Hayet istxahli yaꞌ Salomón tuꞌ tet Komam Jahawil, jahanayo yaꞌ sata ismexhahil yet xahanbꞌal tet Komam, aykanh xin isqꞌabꞌ yaꞌ satkanh. Yahwano yaꞌ, isqꞌanni yaꞌ iskꞌulal Komam Dios yibꞌanh konhobꞌ Israel, yalni yaꞌ yinh kaw ip hakaꞌ tiꞌ: «Jalaꞌwe kꞌul-la tzotiꞌ yinh Komam Dios, Jahawil, Komam aqꞌni aqꞌankꞌulal yul konhobꞌ Israel hakaꞌtikꞌa yu yet yalanhtokanoj. Sunil tzet yalte Komam tet yaꞌ Moisés, ischejabꞌ, yij isbꞌa, machi hunu tiꞌ mach yij isbꞌa.
»Ayojabꞌiko Komam Dios, Jahawil, koDiosal jetbꞌihoj, machojabꞌ chonhisnahulnheto Komam, machojabꞌ chonhisbꞌejkanoj. Haꞌojabꞌ Komam chimeltzoniko janma yul isqꞌabꞌ, yunhe kobꞌelwi yul isbꞌeh, kat kokꞌubꞌan chejbꞌanile chal Komam, yebꞌ iskuybꞌanil, yebꞌ tzotiꞌ yal Komam, hunteqꞌan yalkano tet komam icham. Haꞌ xin tzet chinqꞌanan yinh intxahtiꞌan, ayojabꞌnhetikꞌako tzꞌayik yebꞌ aqꞌbꞌal iskꞌatanh Komam Dios, Jahawil, yunhe iskolwa Komam yinh ischejabꞌ yebꞌ yinh iskonhobꞌ Israel chipajtzen kotxah yinh istzꞌayikal. Yunhe yohtanhenilo konhobꞌ ay sat txꞌo txꞌotxꞌ tiꞌ tato hanhe Komam Dios, Jahawil, kaw Dioskanoj, machi hunuxa mak hakaꞌ Komam. Toholojabꞌ janma sata Komam Dios, Jahawil, koDiosal, chikoyijen Istzotiꞌ yebꞌ ischejbꞌanil, hakaꞌ koyijen yinh huneꞌ tzꞌayik tiꞌ,» xhi yaꞌ rey Salomón.
Lahwi tuꞌ, yaqꞌni yaꞌ rey Salomón yebꞌ konhobꞌ Israel isxahanbꞌal tet Komam Dios, Jahawil. Yaqꞌnipaxo yaꞌ xahanbꞌal yet aqꞌankꞌulal tet Komam. 22 mil noꞌ wakax nhuslax yinh xahanbꞌalil tuꞌ, 120 mil noꞌ meꞌ.
Hak tuꞌ yu yekꞌtzelax isqꞌinh Yatut Komam Dios, Jahawil, yu yaꞌ rey Salomón yebꞌ konhobꞌ Israel. [l].Yinhtikꞌa huneꞌ tzꞌayik tuꞌ, yakaniko yaꞌ Salomón yiktabꞌal yamaqꞌil Yatut Komam bꞌay chiꞌalaxiko xahanbꞌal tet Komam, yuto haꞌ bꞌey tuꞌ nhuslax noꞌ xahanbꞌal yebꞌ yebꞌalqꞌabꞌe, haꞌ tuꞌ nhuslaxpaxo ismantecahil noꞌ aqꞌlax xahanbꞌalil yet aqꞌankꞌulal; yuto haꞌ huneꞌ mexha yet xahanbꞌal bronce ayko sata Komam Jahawil yul yatut, nichꞌanchꞌan, machi qꞌoji isnhuslaxayo noꞌ xahanbꞌal tuꞌ yibꞌanh.
Haꞌ yinh huneꞌ tiempo tuꞌ, hujebꞌ tzꞌayik yekꞌtze yaꞌ Salomón yebꞌ konhobꞌ Israel huneꞌ qꞌinh tet Komam Dios, Jahawil. Kaw sunil anma Israel iskutxbꞌako isbꞌa; tit anma ay bꞌey ismohonal Hamat masanta istiꞌ ha haꞌ ayko ismohonalo Egipto. Hayet islahwi hujebꞌ tzꞌayik qꞌinh tuꞌ, yichipaxiko hujebꞌxa tzꞌayik qꞌinh, yuxin 14 (kanhlahonhebꞌ) tzꞌayik ekꞌtzelax huneꞌ qꞌinh tuꞌ. Haxa yinh iswaxajebꞌ tzꞌayik, istaqꞌlikano yaꞌ rey Salomón tet konhobꞌ Israel, isqꞌanni anma Israel tuꞌ iskꞌulal Komam Dios Jahawil yibꞌanh yaꞌ rey Salomón, ispaxto anma yatut. Kaw xin chitzala yanma anma Israel yuto isyelo Komam sunil iskꞌulal yinh yaꞌ David, ischejabꞌ Komam yebꞌ yinh konhobꞌ Israel.
	[l]8:63 Yinh tzet yelapno ye huneꞌ xahanbꞌal yet aqꞌankꞌulal. Lv. 3:1; 2Sam. 6:17-19; Neh. 12:27-43
	8:51 8:51 Dt. 4:20

Istꞌinhbꞌakano Komam Dios Istzotiꞌ yebꞌ yaꞌ rey Salomón
(2Cr. 7:11-22)
Hayet lahwi iswatxꞌenkano yaꞌ rey Salomón Yatut Komam Dios, Jahawil, yebꞌ yatut yaꞌ, yebꞌ yet xalahwikano iswatxꞌen yaꞌ sunil tzet yoche, isyeni isbꞌa Komam Dios Jahawil tet yaꞌ yinh iskayel, hakaꞌ yu isyeni isbꞌa Komam tet yaꞌ bꞌey Gabaón. Yalni Komam tet yaꞌ: «Hanintiꞌan wabꞌehan hatxah yebꞌ tzet haqꞌan wetan. Haꞌ huneꞌ nha maxawatxꞌekanh tiꞌ, wetan mayukanikoj, yu isbꞌinako inbꞌihan yinh sunilbꞌal ej tiempo, chiwaniko inmujlubꞌal yebꞌ wanmahan yinh sunilbꞌal ej tiempo. Tato chachekꞌ yinh istoholal yebꞌ isyelal yinh sunil hawanma, hakaꞌ yu yekꞌ hamam David yinh insatan yinh kuybꞌanile, chayijen sunil chejbꞌanile chiwalkanojan tawet tiꞌ. Hanintiꞌan chintꞌinhbꞌakanojan tawet ta hanhe ebꞌnaj hakꞌahol chiwaqꞌan ismunil yok reyal yinh Israel hakaꞌ yu walnikanojan tet hamam hakaꞌ tiꞌ: “Haꞌ kꞌahol yebꞌ yuninal hakꞌahol chiꞌok reyalo haseleloj yinh ebꞌnaj Israel,” hak tuꞌ yu walnikanojan. Yajaꞌ ta chelutꞌnhe hebꞌa, ta hach yebꞌ hawuninal chepohnilo hebꞌa winhan, machi xin chekꞌubꞌa heyijen tzet chiyal chejbꞌanile chiwalan, kat heyaqꞌni chejaꞌ hebꞌa tet tioxh, kat heyinayo hebꞌa tet. Haninan xin chiwilojan ebꞌnaj Israel tiꞌ sat huneꞌ txꞌo txꞌotxꞌ aqꞌbꞌilxa teyet wuhan, yebꞌ huneꞌ nha bꞌay chibꞌina inbꞌihan, chiwintanhenkaniltojan kat winilojan yinh insatan, kat yalni ej konhobꞌ bꞌuchwal tzotiꞌ yinh konhobꞌ Israel tiꞌ. Haxa huneꞌ nha kaw ochebꞌil tiꞌ tinanh, makxanhetikꞌa chiꞌekꞌtoj chitakkanh iskꞌul kat isbꞌuchwahi chalni: “¿Tzet yinh xin hak tiꞌ chute isDiosal Israel huneꞌ txꞌotxꞌ yebꞌ huneꞌ nha tiꞌ?” xhinhetikꞌa anma. Kat istaqꞌwipax anma tet hunun: “Isbꞌejkano anma isDiosal, huneꞌ inilti yichmam ebꞌnaj sat txꞌotxꞌ Egipto, yok tzujno ebꞌnaj yinta hunteqꞌan komon tioxh, yinayo isbꞌa ebꞌnaj tet, yuxin hul isyaꞌtajil yibꞌanh ebꞌnaj yu isDiosal,” xhi anma,» xhi Komam.
Hunteqꞌanxa tzet ye tuꞌ iswatxꞌe yaꞌ Salomón
(2Cr. 8:1-18)
Haxa yet xaꞌekꞌto 20 (hunkꞌal) habꞌil, islahwi iswatxꞌenkano yaꞌ Salomón kabꞌebꞌ nime nha, haꞌ ton Yatut Komam Dios, Jahawil, yebꞌ yatut yaꞌ. Haꞌ xin naj Hiram, isreyal Tiro aniti teꞌ cedro yebꞌ teꞌ tzꞌisis tet yaꞌ rey Salomón okniko yinh hunteqꞌan nha tuꞌ, yanipaxti naj sunil chꞌen oro isqꞌan yaꞌ Salomón. Wal yaꞌ rey Salomón tuꞌ, yaqꞌ yaꞌ 20 (hunkꞌal) konhobꞌ ay yul ismajul txꞌotxꞌ Galilea tet naj rey Hiram. Yel naj Hiram bꞌey Tiro, isto naj yilno hunteqꞌan konhobꞌ, yajaꞌ xin mach yoche naj hunteqꞌan konhobꞌ tuꞌ. Yalni naj Hiram: «¿Tzet ye hunteqꞌan konhobꞌ chawaqꞌ wettiꞌan wuxhtaj?» xhi naj. Yaniko naj Hiram isbꞌi hunteqꞌan tuꞌ «Istxꞌotxꞌal Cabul», hakto tuꞌ xin isbꞌi tinanh. [m]Haꞌ chꞌen oro yati naj Hiram tet yaꞌ Salomón 120 talento chꞌen. [n]
Haꞌ xin ebꞌnaj mach Israeloj yako yaꞌ rey Salomón yinh munil iswatxꞌenokanh Yatut Komam Dios, Jahawil, yebꞌ yatut yaꞌ, yebꞌ iskꞌubꞌal Milo, yebꞌ iskꞌubꞌal hoybꞌalaxiko yinh konhobꞌ Jerusalén, yebꞌ iskꞌubꞌal konhobꞌ Hazor, iskꞌubꞌal konhobꞌ Meguido, yebꞌ iskꞌubꞌal konhobꞌ Gezer. Yet yalanhtokanoj naj rey faraón yinh Egipto, bꞌey naj yaqꞌaꞌko howal yinh konhobꞌ Gezer, isqꞌoji naj yinh, isnhusnilo naj konhobꞌ, ismaqꞌnikamo naj ebꞌnaj cananeo ay yul konhobꞌ tuꞌ. Haꞌ huneꞌ konhobꞌ tuꞌ issah naj faraón tet iskutzꞌin yet ismohyi ix yebꞌ yaꞌ rey Salomón. Lahwi tuꞌ iswatxꞌenkanh yaꞌ Salomón konhobꞌ Gezer tuꞌ, iswatxꞌenpaxokanh yaꞌ txꞌotxꞌ qꞌaxan txꞌotxꞌ Bet-horón, yebꞌ konhobꞌ Baalat yebꞌ konhobꞌ Tadmor ay sat txꞌotxꞌ desierto. Iswatxꞌenpaxokanh yaꞌ Salomón tuꞌ konhobꞌ bꞌay kꞌuwan tzet chislo yaꞌ, yebꞌ konhobꞌ bꞌay ay iscarruaje yaꞌ, yebꞌ konhobꞌ bꞌay ay ebꞌnaj soldado chiꞌahto yibꞌanh cheh. Iswatxꞌenpaxokanh yaꞌ bꞌey Jerusalén sunil tzet yoche yebꞌ bꞌey txꞌotxꞌ Líbano yebꞌ bꞌey sunil txꞌotxꞌ ayko yalanh yip yaꞌ. Sunil ebꞌnaj amorreo, ebꞌnaj heteo, ebꞌnaj ferezeo, ebꞌnaj heveo yebꞌ ebꞌnaj jebuseo kankano xol ebꞌnaj Israel, haꞌ hunteqꞌan anma tuꞌ mach Israeloj. Ebꞌnaj tuꞌ, mach qꞌoji ebꞌnaj Israel istanhtzeniloj, haxa xin yuninal ebꞌnaj yako yaꞌ rey Salomón yinh munil yaꞌtaj, hak tuꞌ xin tinanh, haꞌ ebꞌnaj ayko chejabꞌoj. Mach xin hunu ebꞌnaj Israel lanhlaxiko yinh munil kaw yaꞌta tuꞌ, wal xin aqꞌlax ismunil ebꞌnaj yinh soldadohal, yebꞌ yinh ijbꞌalomal, yebꞌ yinh kapitanhil, yebꞌ yinh komandantehal yinh carruaje yet howal, ay ebꞌnaj xin chꞌekꞌ yibꞌanh cheh yet howal. Haꞌ ebꞌnaj Israel alaxiko yahawil yebꞌ istanhemal ebꞌnaj alaxiko munil tuꞌ, 550 isbꞌisil ebꞌnaj yinh sunil.
Hayet iswatxꞌeniko yaꞌ huneꞌ niman kꞌubꞌ, yakꞌalnhelaxi, yahto ix iskutzꞌin naj faraón yul konhobꞌ chiyij iskonhobꞌ yaꞌ rey David, haꞌ xin Jerusalén, isto ix yul yatut iswatxꞌenkanh yaꞌ rey Salomón.
Oxel yul hunun habꞌil chisnhus yaꞌ rey Salomón noꞌ xahanbꞌal tet Komam Dios Jahawil yebꞌ xahanbꞌal yet aqꞌankꞌulal yibꞌanh huneꞌ mexha iswatxꞌekanh tet Komam Dios. Chisnhusnipaxo yaꞌ teꞌ pom yibꞌanh ismexhahil xahanbꞌal ayko sata Komam Jahawil yet xalahwi iswatxꞌikano Yatut Komam Dios. [o].
Ischejnipaxo yaꞌ rey Salomón watxꞌelaxo teꞌ barco bꞌey Ezión-geber, iskawilal Elot ayko istiꞌ haꞌ Kajinh Mar, sat txꞌotxꞌ Edom. Ischejnito naj Hiram ischejabꞌ yebꞌ ebꞌnaj chiꞌinikꞌo teꞌ barco, yebꞌ ebꞌnaj yohta yekꞌ yibꞌanh haꞌ mar yul teꞌ barco tuꞌ, yinta ismunlawom yaꞌ rey Salomón, yapni ebꞌnaj bꞌey txꞌotxꞌ Ofir, yiniti ebꞌnaj chꞌen oro bꞌey tuꞌ tet yaꞌ rey Salomón, 420 talento chꞌen oro yito ebꞌnaj. [p]
	[m]9:13 Cabul yinh abꞌxubꞌal hebreo chalilo tzꞌotzꞌewlaj maka panhan haꞌ.
	[n]9:14 120 talento chꞌen, haꞌ chalilo 3,960 kilo. Huneꞌ talento, haꞌ chalilo 33 kilogramos.
	[o]9:25 Oxel yul habꞌil, haꞌ ton yinh oxebꞌ qꞌinh kaw niman yelapno ye yul sat anma Israel. Ex. 23:14-17; 34:23; Dt. 16:16
	[p]9:28 Yito ebꞌnaj catorce mil kilo chꞌen oro.

Ix reina ah Sabá, apni ix istukleꞌ yaꞌ rey Salomón
Hayet yabꞌenilo ix reina ah Sabá isqꞌumal ishelanil yaꞌ rey Salomón yaqꞌ Komam Dios, Jahawil, yul ix yilweno yaꞌ, isqꞌambꞌen ix hunteqꞌan qꞌambꞌebꞌal kaw yaꞌtaj tet yaꞌ. Yapni ix bꞌey Jerusalén, kaw xin niman ebꞌnaj ischejabꞌ ix tzujan yintaj, iqꞌbꞌilpaxo noꞌ camello yu ix, kaw al yet noꞌ yu anh kaw xuqꞌ sam, kaw nimanpaxo chꞌen oro iqꞌbꞌilpaxo yu ix, yebꞌ ej chꞌen chꞌen kaw kꞌulejchꞌan jilni. Hayet yapni ix iskꞌatanh yaꞌ rey Salomón, isqꞌambꞌen ix sunil tzet ay yul yanma tet yaꞌ. Ispajtzen yaꞌ sunil isqꞌambꞌebꞌal ix; wal xin sunil yalilo yaꞌ. Hayet yabꞌen ix reina ah Sabá ishelanil yaꞌ rey Salomón yebꞌ yet yilni ix yatut yaꞌ iswatxꞌe, yebꞌ tzet chislo yaꞌ sat mexha, yebꞌ bꞌay ay ebꞌnaj oficial, yebꞌ ebꞌnaj chejabꞌ chibꞌatxnikꞌo vino, yebꞌ xil isqꞌabꞌ ebꞌnaj kaw kꞌul aykoj. Yilnipaxo ix xahanbꞌal chisnhus yaꞌ rey Salomón yul Yatut Komam Jahawil. Haꞌ yinh sunil tuꞌ xin kaw kꞌaykanilo iskꞌul ix yilni. Yalni ix tet yaꞌ rey Salomón: «Toꞌan kaw yel sunil tzet wabꞌehan bꞌey inkonhobꞌan yinh tzetaj hawatxꞌe yebꞌ yitzꞌatil hawiꞌ. Wal walnihan tonhem chal-laxi, yajaꞌ wal tinanh hankawinan manhulan wilaꞌan yu isbꞌaqꞌ insatan. Haꞌ tzet hal-lax wettuꞌan, mach chiꞌapni hakaꞌ tzet lanhan wilnitiꞌan, wal xin kaw nimankano hahelanil yebꞌ haqꞌalomal sata tzet hal-lax wetan. Kaw saqꞌal yet ebꞌnaj winaj chimunla takꞌatanh, yebꞌ ebꞌnaj hachejabꞌ aynhetikꞌako tasataj, yuto chiyabꞌe ebꞌnaj hawalni yitzꞌatil hawiꞌ. Hal-laxojabꞌ kꞌul-la tzotiꞌ yinh Komam Jahawil, haDiosal, yuto chitzala tawinh kach yaniko yahawilo Israel, yuto kaw xahan ay Israel tiꞌ yu Komam Jahawil, yuxin kach yako isreyaloj yunhe hawatxꞌen istoholal yebꞌ isyelal,» xhi ix tet yaꞌ rey Salomón.
Lahwi tuꞌ yaqꞌni ix 120 talento chꞌen oro tet yaꞌ, yebꞌ kaw nimankano anh kaw xuqꞌ sam, yebꞌ chꞌen chꞌen kaw kꞌulejchꞌankanoj. Machi hunu mak aqꞌni anh kaw xuqꞌ sam yinh kaw niman hakaꞌ yaqꞌ ix reina ah Sabá tet yaꞌ rey Salomón tuꞌ.
Nanyepaxo chꞌen tit yul barco yu naj rey Hiram tet yaꞌ rey Salomón, haꞌ bꞌey Ofir yiti naj chꞌen, yebꞌpaxo teꞌ sándalo, yebꞌ chꞌen chꞌen kꞌulejchꞌan jilni yaqꞌ tet yaꞌ rey Salomón. Haꞌ teꞌ sándalo tuꞌ ok iswarandahil Yatut Komam Dios yebꞌ xin iswarandahil yatut yaꞌ Salomón. Haꞌ yinh teꞌ sándalo tuꞌ watxꞌelaxpaxayo teꞌ arpa. Haꞌ yinh teꞌ sándalo tuꞌ xin watxꞌelaxpaxo teꞌ salterio chiyako ebꞌnaj bꞌitnom. Machi hunelo tiꞌ xaꞌilaxti hanta teꞌ sándalo hakaꞌ ilaxti tet yaꞌ Salomón, wal tinanh matxa xin bꞌay chiꞌilcha teꞌ.
Haꞌ yaꞌ rey Salomón tuꞌ yaqꞌ yaꞌ sunil tzet yoche ix reina ay bꞌey Sabá, yebꞌ xin sunil tzet isqꞌan ix tet yaꞌ, yebꞌ sunil tzet el yinh iskꞌul yaꞌ yaqꞌ tet ix. Lahwi tuꞌ ispaxto ix bꞌey iskonhobꞌ yebꞌ ebꞌnaj ischejabꞌ tzujan yintaj.
Kaw qꞌalom yaꞌ Salomón yebꞌ xin kaw ay ismay yaꞌ
(2Cr. 9:13-24)
Haꞌ yalil chꞌen oro iskꞌambꞌanil txꞌo txꞌotxꞌ chischah yaꞌ rey Salomón yinh hunun habꞌil, chꞌahapno isbꞌisil chꞌen yinh 666 talento. [q]Yajaꞌ mach ayoko istohlabꞌal ebꞌnaj txonhom, yebꞌ ebꞌnaj chiꞌiniti anh kaw xuqꞌ sam, yebꞌ istohlabꞌal ebꞌnaj rey ay bꞌey Arabia, yebꞌ ebꞌnaj gobernador ay sat txꞌo txꞌotxꞌ, istzꞌajoj. Yaqꞌnipaxo watxꞌo yaꞌ rey Salomón 200 chꞌen escudo kaw nimej yinh chꞌen oro somlaxi, 600 siclo chꞌen oro ok yinh hunun escudo tuꞌ. [r]Yaqꞌnipaxo watxꞌo yaꞌ 300 hunteqꞌanxa escudo oro, oxebꞌ libra chꞌen oro ok yinh hunun, yanikto yaꞌ chꞌen escudo tuꞌ yul nha chiyij Qꞌebꞌtala Líbano. [*]Ischejnipaxo yaꞌ watxꞌelaxo huneꞌ niman tzꞌonhobꞌal yet ebꞌnaj rey, chꞌen marfil alaxiko yinh, yalaxpaxiko oro kaw kꞌul yinh. Huneꞌ tzꞌonhobꞌal tuꞌ wajebꞌ yekanh isqꞌochal, haꞌ istel yichinh petan yehi, ay xin hunun isqꞌabꞌ yinh qꞌaxqꞌep iskꞌul tzꞌonhobꞌal tuꞌ, iskawilal hunun isqꞌabꞌ tuꞌ, linhankanh hunun yechel noꞌ bꞌalam. [s]Haꞌ yinh qꞌaxqꞌep iskꞌul wajebꞌ qꞌoch tuꞌ, aykanh 12 (kabꞌlahonhkꞌonh) yechel noꞌ bꞌalam. Machi hunuxa naj rey watxꞌenhe istzꞌonhobꞌal hakaꞌ yet yaꞌ Salomón tuꞌ. Hakpax tuꞌ isvaso yaꞌ rey Salomón oro chꞌen, hakpax tuꞌ sunil sekꞌ chiꞌokniko yul nha chiyij Isqꞌebꞌtala Líbano oropaxoj; Machi hunu munlabꞌal tuꞌ plata chꞌen okniko yinh, yuto yinh istiempohal yaꞌ rey Salomón, machi yelapno chꞌen plata. Yuto txꞌiꞌal isbarco yaꞌ Salomón watxꞌebꞌil bꞌey konhobꞌ Tarsis, yebꞌ hunteqꞌan isbarco naj rey Hiram ayayo istiꞌ haꞌ mar, hunta el yinh oxox habꞌil chiꞌilaxti teꞌ aqꞌo oro, yebꞌ chꞌen plata, chꞌen marfil, yebꞌ noꞌ max, yebꞌ noꞌ pavo real tet yaꞌ rey Salomón.
Haꞌ yaꞌ rey Salomón tuꞌ, haꞌ yaꞌ kaw ekꞌbꞌalkano isqꞌalomal sata sunil ebꞌnaj rey ay sat txꞌo txꞌotxꞌ, yebꞌ xin haꞌ yaꞌ kaw ekꞌbꞌalkano ishelanil. Sunil anma ay sat txꞌo txꞌotxꞌ yoche istukleꞌ yaꞌ Salomón yu yochen yabꞌeꞌ ishelanil yaꞌ aqꞌbꞌil yu Komam Dios. Sunil mak chibꞌey ilno yaꞌ Salomón yinh hunun habꞌil, chiyito sabꞌehal tet yaꞌ, chiyinito tzetaj ye tuꞌ watxꞌebꞌil yinh chꞌen oro yebꞌ yinh chꞌen plata, chiyinipaxto xilqꞌape, yebꞌ chꞌen chꞌen yet howal, yebꞌ anh kaw xuqꞌ sam, yebꞌ noꞌ cheh, yebꞌ noꞌ mula sabꞌehalo tet yaꞌ.
	[q]10:14 Yalil chꞌen oro chischah yaꞌ rey Salomón yinh hunun habꞌil, 22 mil kilo chꞌen. Talento, haꞌ lahan yinh 33 kilogramo yalil.
	[r]10:16 6 kilo chꞌen oro ok yinh hunun escudo.
	[s]10:19 Yechel noꞌ bꞌalam chitzotel yibꞌanhilo yikꞌal yaꞌ Judá; yako yaꞌ Salomón noꞌ tuꞌ yecheloj yuto yikꞌal yaꞌ Judá ye yaꞌ.
	10:17 10:17 1Rey. 7:2

Istxonh yaꞌ rey Salomón noꞌ cheh yebꞌ chꞌen carruaje
(2Cr. 1:14-17; 9:25-28)
Iskutxbꞌako yaꞌ Salomón iscarruaje yebꞌ ebꞌnaj soldado chiꞌekꞌ yibꞌanh cheh yet howal; 1,400 isbꞌisil iscarruaje yaꞌ tuꞌ, yok 12 (kabꞌlanhebꞌ) mil isbꞌisil ebꞌnaj soldado chꞌekꞌ yibꞌanh cheh, iskutxbꞌako yaꞌ sunil tuꞌ yulajla konhobꞌ bꞌay chal-lax konhobꞌ yet carruaje bꞌey Jerusalén, bꞌay ay yaꞌ. Kaw nimankano chꞌen plata iskutxbꞌako yaꞌ rey Salomón bꞌey Jerusalén, hakaꞌxa isbꞌisil chꞌen komon chꞌen, hakxa tuꞌ isbꞌisil chꞌen; hakpax tuꞌ teꞌ cedro kaw nimankano teꞌ, lahanxa isbꞌisil teꞌ hakaꞌ teꞌ xoltelajil higo ay bꞌey txꞌotxꞌ Sefela. Haꞌ xin bꞌey Egipto ilaxti noꞌ cheh yebꞌ qꞌap qꞌap ay istohol, tet yaꞌ Salomón, yuto bꞌey Egipto tuꞌ chisloqꞌ ebꞌnaj ischejabꞌ yaꞌ rey noꞌ cheh yebꞌ qꞌap lino. [t].Haꞌ carruaje chiloqꞌlax bꞌey Egipto 600 melyu plata chiꞌeliko istohol hunun, haxa noꞌ cheh, 150 plata chiꞌeliko hunun noꞌ. Haxa ebꞌnaj rey hitita yebꞌ ebꞌnaj isreyal Siria chiloqꞌni chꞌen carruaje yebꞌ noꞌ cheh tuꞌ tet ebꞌnaj ischejabꞌ yaꞌ rey Salomón.
	[t]10:28 Chala ta bꞌey ebꞌnaj loqꞌwo bꞌey Musri, haꞌ xin bꞌey Asia Menor. Dt. 17:16

Meltzoko yaꞌ Salomón manhkꞌomal tet Komam Dios
Wal yaꞌ rey Salomón machnhetaj ix iskutzꞌin naj faraón yiqꞌ yaꞌ, wal xin yiqꞌpaxo yaꞌ hunteqꞌanxa ebꞌix ix nan konhobꞌal, ebꞌix ah Moab, ebꞌix ah Amón, ebꞌix ah Edom, ebꞌix Sidón, yebꞌ ebꞌix heteo. [u]Haꞌ yinh hunteqꞌan ebꞌix tuꞌ yal Komam tet ebꞌnaj Israel hakaꞌ tiꞌ: «Haꞌ hunteqꞌan ebꞌix tiꞌ, mach cheyiqꞌ ebꞌix heyixaloj, hakpax tuꞌ ebꞌix Israelita mach chu yiqꞌni ebꞌix ebꞌnaj yichamiloj, yuto ta cheyiqꞌ ebꞌix nan konhobꞌal chiꞌok ebꞌix yalaꞌ teyet tato cheyiyo hebꞌa sata istioxh ebꞌix, cheyaniko heyanma yinh istioxh ebꞌix tuꞌ,» xhi Komam. Yajaꞌ wal yaꞌ rey Salomón tuꞌ yocheko yaꞌ ebꞌix, yiqꞌnikanh yaꞌ ebꞌix yixaloj. 700 ebꞌix iskutzꞌin ebꞌnaj rey ok yixalo yaꞌ Salomón, yiqꞌnipaxokanh yaꞌ 300 ebꞌix iskabꞌ ixale; haꞌ ebꞌix yixal yaꞌ tuꞌ inilo yanma yaꞌ yinh Komam Dios. Haxa yet ichamxa yaꞌ Salomón, issomchakanh isnabꞌal yaꞌ yu ebꞌix yixal, yaniko yanma yaꞌ yinh hunteqꞌan tioxh chihal-lax diosal. Hak tuꞌ xin matxa toholo yanma yaꞌ sata Komam Jahawil, hakaꞌ istoholal yanma yaꞌ David, ismam yaꞌ. Ok yaꞌ Salomón tuꞌ yiqꞌayo isbꞌa tet tioxh Astoret, isdiosal ebꞌnaj Sidonio, yebꞌ tet tioxh Milcom, isdiosal ebꞌnaj amonita; hunteqꞌan tioxh tuꞌ kaw yahbꞌetaj yul sat Komam. Iswatxꞌen yaꞌ Salomón tuꞌ istxꞌojal sata Komam, mach xin yijemo yute isbꞌa yaꞌ tet Komam hakaꞌ isyijemal yaꞌ David, ismam yaꞌ.
Iswatxꞌenkanh yaꞌ Salomón yatut tioxh Quemos, isdiosal Moab, yebꞌ yatut tioxh Moloc, isdiosal Amón yibꞌanh iswiꞌ wonhan aykoj satakꞌti Jerusalén, haꞌ hunteqꞌan tioxh tuꞌ kaw yahbꞌeta yul sat Komam Dios. [*]Haktikꞌapax tuꞌ xin yute yaꞌ yinh ebꞌix ix nan konhobꞌal iqꞌbꞌil yu, iswatxꞌekanh yaꞌ yatut istioxh ebꞌix, chisnhusni ebꞌix teꞌ pom yebꞌ xahanbꞌal tet istioxh. Istit ishowal Komam Jahawil yinh yaꞌ Salomón, yuto yilo yanma yaꞌ yinh Komam, isDiosal Israel, waxanhka xin isye isbꞌa Komam kayel tet yaꞌ. Yal Komam tet yaꞌ tato mach chiyiyo isbꞌa yaꞌ sata hunteqꞌan tioxh, yajaꞌ mach iskꞌubꞌa yaꞌ tzet yal Komam, Jahawil tet yaꞌ. Yuxin yal Komam Dios Jahawil tet yaꞌ Salomón: «Yu tzet xahawatxꞌe tiꞌ, mach xin hawije tzet chiwalan, yuxin chachwilojan yinh hawaqꞌni yahawilal, kat wanikojan yul isqꞌabꞌ hachejabꞌ. Yajaꞌ mach chintzikilojan txꞌotxꞌ konhobꞌ Israel yul haqꞌabꞌ yulbꞌal istiempohal yet itzitz hachto, yu iskꞌulal inkꞌulan yinh hamam David, wal xin haꞌ tet hakꞌahol chintzikilojan txꞌotxꞌ. Yajaꞌ mach sunilo chiwilojan, wal xin chiwakojan huneꞌ majan ebꞌnaj Israel yul isqꞌabꞌ hakꞌahol, yu iskꞌulal inkꞌulan yinh hamam David, yebꞌ yinh konhobꞌ Jerusalén sikꞌbꞌililo wuhan,» xhi Komam tet yaꞌ Salomón.
Hak tuꞌ yu yaniko Komam Dios huneꞌ naj yaqꞌaꞌko howal yinh yaꞌ rey Salomón. Huneꞌ naj tuꞌ, haꞌ ton naj Hadad ah Edom, naj yikꞌal ebꞌnaj isreyal Edom. Hayet yalanhtokanoj qꞌoji yaꞌ David yinh ebꞌnaj edomita, yapni naj Joab, yahawil ebꞌnaj soldado Israel mujwal yinh ebꞌnaj Israel kamiloj, hayet ayko naj Joab yebꞌ issoldado bꞌey tuꞌ ispotxꞌnikamo ebꞌnaj sunil ebꞌnaj edomita. (Wajebꞌ ixahaw ehayo naj Joab bꞌey tuꞌ yebꞌ sunil ebꞌnaj soldado Israel masanto tanhkanilo sunil ebꞌnaj winaj edomita yu naj.) Hak tuꞌ yu yelkanh naj Hadad yebꞌ haywanhxa ebꞌnaj edomita, ischejabꞌ ismam naj, isto ebꞌnaj bꞌey Egipto. Hayet yelkanh naj Hadad tuꞌ, nichꞌan tzeh naj. Hayet yelkanh ebꞌnaj tuꞌ yapni ebꞌnaj bꞌey txꞌotxꞌ Madián, yapnipaxo ebꞌnaj bꞌey txꞌotxꞌ Parán, haꞌ bꞌey tuꞌ ok tzujno hunteqꞌanxa ebꞌnaj yinta naj Hadad. Yapni ebꞌnaj bꞌey Egipto iskꞌatanh naj faraón, isreyal Egipto; yaqꞌni naj faraón tuꞌ yatut ebꞌnaj yebꞌ tzet chislo ebꞌnaj, yaqꞌnipaxo naj istxꞌotxꞌ ebꞌnaj.
Kaw xin kan naj Hadad kꞌulal yul sat naj faraón, yuxin yaqꞌ naj isnoh yixal, yiqꞌaꞌkanh naj Hadad tuꞌ. Wal isbꞌi ix yixal naj faraón tuꞌ, Tahpenes isbꞌi ix. Lahwi tuꞌ, ispitzkꞌa huneꞌ iskꞌahol naj Hadad yebꞌ ix isnoh ix Tahpenes, Genubat isbꞌi nichꞌan unin tuꞌ. Wal naj Genubat tuꞌ xin, huneꞌnhe yu ischꞌibꞌkanh naj yebꞌ ebꞌnaj yunin ix Tahpenes yul yatut naj Faraón. Haxa yet yabꞌen naj Hadad bꞌey Egipto tato xakam yaꞌ David yebꞌ naj Joab, yahawil yinh ebꞌnaj soldado Israel, yalni naj tet naj Faraón:
—Chahintopáxojan yul inkonhobꞌan, xhi naj.
Istaqꞌwi naj Faraón tet naj:
—¿Tzet yinh? ¿Tom mach tzꞌajano tzet ay yul haqꞌabꞌ inkꞌatanhtiꞌan yuxin chawoche chachpaxto hakonhobꞌ? xhi naj. Istaqꞌwi naj Hadad tuꞌ:
—Machi hunu tzet tiꞌ mach ay yul inqꞌabꞌan, yajaꞌ chinqꞌanan tawet tato chinhachatopaxojan, xhi naj.
Yanipaxiko Komam Dios naj Rezón yaqꞌaꞌko howal yinh yaꞌ rey Salomón, naj Rezón tuꞌ, iskꞌahol naj Eliada ye naj. Naj Eliada tuꞌ elnakanh naj iskꞌatanh naj Hadad-ezer, isreyal Soba. Hayet ismaqꞌnikamo yaꞌ David ebꞌnaj ah Soba yok tzujno hunbꞌulan ebꞌnaj ah Soba elqꞌom yinta naj Rezón. Yok naj Rezón yahawilo ebꞌnaj, isto ebꞌnaj bꞌey Damasco, yehayo ebꞌnaj bꞌey tuꞌ, yaniko ebꞌnaj naj Rezón isreyalo Damasco. Naj Rezón tuꞌ, yako naj howal yinh ebꞌnaj Israel yinh sunilbꞌal tiempo yet itzitzto yaꞌ rey Salomón. Wal xin haꞌ hun naj Rezón yinta naj Hadad yinh howal yinh Israel, yet ayiko naj Rezón isreyalo txꞌotxꞌ Siria.
Hakpax tuꞌ yaꞌ Jeroboam iskꞌahol naj Nabat, yikꞌal yaꞌ Efraín, ay bꞌey Sereda, meltzoko yaꞌ howal yinh yaꞌ rey Salomón. Wal xin, ischejabꞌ yaꞌ rey Salomón ye yaꞌ, ismiꞌ yaꞌ xin, Zerúa isbꞌi ix, ix Zerúa tuꞌ hunix ix. Yako yaꞌ Jeroboam ishowal yinh yaꞌ Salomón yu huneꞌ tiꞌ: hayet lanhan iswatxꞌenkanh yaꞌ rey Salomón chꞌen kꞌubꞌ, Milo isbꞌi, ismajchen yaꞌ rey tuꞌ huneꞌ nichꞌan bꞌeh chiꞌokto yul iskonhobꞌ yaꞌ David, ismam yaꞌ Salomón. Yaꞌ Jeroboam tuꞌ, kaw ay yip yanma yaꞌ yebꞌ kaw hinan yaꞌ, yuxin hayet yilni yaꞌ Salomón tato kaw sakꞌan yaꞌ Jeroboam tuꞌ, yaniko yaꞌ yaꞌ yahawilo yinh ebꞌnaj Israel yikꞌal yaꞌ José.
Hayet hunel xin elto yaꞌ Jeroboam yul konhobꞌ Jerusalén, kꞌuxan xin ischahnayo isbꞌa yaꞌ yul bꞌeh yebꞌ yaꞌ Ahías, silonita, yaꞌ ischejabꞌ Komam Dios, hukaniko huneꞌ akꞌ capa yinh yaꞌ Ahías. Iskawanhilchꞌan xin yilayo isbꞌa yul bꞌeh tuꞌ. Yinilo yaꞌ Ahías iscapa ayko yinh, istzilnayo yaꞌ, kabꞌlahonhebꞌ pelan yuteyo yaꞌ qꞌap. Yalni yaꞌ tet yaꞌ Jeroboam: «Haꞌ 10 (lahonhebꞌ) pelan qꞌap tiꞌ, hawet qꞌap yuto hak tiꞌ chute yalni Komam Dios, Jahawil, isDiosal Israel, hakaꞌ tiꞌ: “Chinpohayojan konhobꞌ ayko yalanh yip yaꞌ rey Salomón, chiwanikojan 10 (lahonhebꞌ) majan ebꞌnaj Israel yalanh hawip. Chikankano huneꞌ majan ebꞌnaj Israel yalanh yip yaꞌ rey Salomón, yu iskꞌulal inkꞌulan yinh yaꞌ David, inchejabꞌan yebꞌ yu iskꞌulal inkꞌulan yinh konhobꞌ Jerusalén, konhobꞌ insikꞌilojan xol hunun majan ebꞌnaj Israel. Yuto bꞌejbꞌilinkanojan yu yaꞌ rey, yok yaꞌ yinoyo isbꞌa tet tioxh Astoret, isdiosal ebꞌnaj Sidonio, yinipaxayo isbꞌa yaꞌ tet tioxh Quemos, isdiosal ebꞌnaj Moab, yebꞌ tet tioxh Moloc, isdiosal ebꞌnaj Amón. Machi xin bꞌelwi yaꞌ yinh kꞌul yul inbꞌehan, maxhtaj xin istoholal iswatxꞌe yaꞌ yul insatan. Machi xin isyije yaꞌ chejbꞌanile yebꞌ kuybꞌanile waqꞌan tet yaꞌ hakaꞌ yu isyijen yaꞌ David, ismam yaꞌ Salomón tuꞌ. Yajaꞌ mach chinpohayojan konhobꞌ ayko yalanh yip yaꞌ Salomón tiꞌ tinanh, yuto sunilbꞌal tiempo itzitz yaꞌ Salomón tiꞌ, chiꞌok yaꞌ isreyal Israel yu iskꞌulal inkꞌulan yinh yaꞌ David inchejabꞌan, yaꞌ saybꞌiliko isreyalo Israel, yaꞌ David tuꞌ isyije yaꞌ chejbꞌanile yebꞌ kuybꞌanile waqꞌan tet yaꞌ. Yajaꞌ chinpohayojan konhobꞌ ayko yalanh yip iskꞌahol yaꞌ, kat wanikojan 10 (lahonhebꞌ) majan ebꞌnaj Israel yalanh hawip. Chiwanikojan huneꞌ majan ebꞌnaj Israel yalanh yip iskꞌahol yaꞌ Salomón tiꞌ, haxinwal aynhetikꞌako qꞌaꞌ yinh istzejtah yaꞌ David inchejabꞌan, yinh sunilbꞌal tiempo insatajan bꞌey Jerusalén, konhobꞌ saybꞌililo wuhan yu yaqꞌlax bꞌinaho inbꞌihan. Haninan chachwakojan reyal yibꞌanh sunil tzet choche hawanma, kat hawok isreyalo Israel. Tato chawabꞌe sunil tzet chiwaltiꞌan, kat habꞌeybꞌalnhen tzet chiwalkanojan, kat hawatxꞌen istoholal yul insatan, kat hakꞌubꞌan chejbꞌanil yebꞌ kuybꞌanile chiwalan hakaꞌ yu iskꞌubꞌan yaꞌ David, inchejabꞌan, wal tuꞌ chinokan hawetbꞌihoj, chiwanikojan hakꞌahol reyal haselelo bꞌaqꞌinh. Hakaꞌ wuhan yinh yaꞌ David, chiwanikojan Israel yalanh hawip. Wal yuninal yaꞌ David chiwayojan isyaꞌtajil yibꞌanh yulbꞌal hayebꞌo habꞌil yu ismul yaꞌ Salomón,” xhi Komam,» xhi yaꞌ Ahías.
Yu huneꞌ tuꞌ, yuxin yoche yaꞌ rey Salomón ispotxꞌoꞌkamo yaꞌ Jeroboam, yajaꞌ elkanh yaꞌ, isto yaꞌ Egipto, yapni yaꞌ iskꞌatanh naj Sisac, isreyal Egipto, haꞌ tuꞌ xin ehayo yaꞌ Jeroboam masanto kam yaꞌ Salomón. [v]
	[u]11:1 Haꞌ isbꞌeybꞌal ebꞌnaj rey chiqꞌlekanh ebꞌnaj iskutzꞌin yet reyal yunhe machi howal xol ebꞌnaj.
	[v]11:1-40 Yu istxꞌojal iswatxꞌe yaꞌ Salomón etaxto sunil iskꞌulal ichebꞌiltij yinh bꞌabꞌelal. Ok tzujno yaꞌ yinta hunteqꞌan tioxh, ismanhkꞌonpaxo naj isley Komam Dios, yinipaxayo isbꞌa yaꞌ bꞌay ay ej yatut tioxh, lahwi tuꞌ ispohni isbꞌa anma Israel, matxa huneꞌnhe yute isbꞌa.
	11:7 11:7 1Rey. 3:2; 2Rey. 3:26-27

Iskamikal yaꞌ Salomón
(2Cr. 9:29-31)
Haꞌ hunteqꞌanxa tzet iswatxꞌe yaꞌ Salomón yebꞌ ishelanil yaꞌ, tzꞌibꞌnhebꞌil yul huneꞌ hum chitzotel yinh tzetaj iswatxꞌe yaꞌ Salomón. 40 (Kawinaj) habꞌil ok yaꞌ Salomón reyal yinh sunil Israel. Lahwi tuꞌ iskam yaꞌ rey Salomón tuꞌ hakaꞌ yu leiskamto ismam icham yaꞌ yebꞌ ismam yaꞌ. Yok yaꞌ Roboam, iskꞌahol yaꞌ Salomón tuꞌ reyal seleloj.
3. ISPOHLE ISBꞌA EBꞌNAJ ISRAEL
(12:1-33)
Somchakanh yul iswiꞌ ebꞌnaj Israel
(2Cr. 10:1—11:4)
To yaꞌ Roboam bꞌey Siquem yuto sunil anma Israel bꞌey anokaniko yaꞌ reyal. [w], Yapni isqꞌumal huneꞌ tuꞌ tet yaꞌ Jeroboam, iskꞌahol naj Nabat bꞌey Egipto, yuto haꞌ tuꞌ to yaꞌ yebꞌa isbꞌa tet yaꞌ Salomón, haꞌ tuꞌ xin ehayo yaꞌ. Lahwi tuꞌ yanito ebꞌnaj Israel yiqꞌomal yaꞌ Jeroboam, yapni yaꞌ Jeroboam bꞌey Israel tuꞌ. Isto yaꞌ Jeroboam yebꞌ sunil ebꞌnaj Israel tzotelo tet yaꞌ Roboam, yalni ebꞌnaj tet yaꞌ:
—Kaw xakonhekꞌyaꞌanh yu isyaꞌtajil yaqꞌ hamam jetanh, yuxin chijochehanh ta chawilo hanikꞌo yalil munil jibꞌanhanh, ta hak tuꞌ chikoyijehanh tzet chawala, xhi ebꞌnaj tet yaꞌ.
Istaqꞌwi yaꞌ Roboam tet ebꞌnaj:
—Paxanhwetoj, hato yet oxe chexhuli, kat waqꞌnihan ispaj hetzotiꞌ tiꞌ, xhi yaꞌ. Hak tuꞌ yu ispaxto konhobꞌ Israel. Isqꞌambꞌen yaꞌ rey Roboam tet ebꞌnaj ichamta winaj munla yinta ismam yet itzitzto, haꞌ ton yaꞌ Salomón, yalni yaꞌ:
—¿Tzet chu waqꞌnihan ispaj istzotiꞌ konhobꞌ tiꞌ? xhi yaꞌ.
Istaqꞌwi ebꞌnaj tet yaꞌ:
—Tato chawoche kaxhok isreyalo konhobꞌ tiꞌ, kꞌul chu hapajtzen isqꞌambꞌebꞌal ebꞌnaj, hak tuꞌ xin chisyijen ebꞌnaj tzet chawal yinh sunilbꞌal tiempo, xhi ebꞌnaj.
Yajaꞌ mach yabꞌeto yaꞌ Roboam tzet yal ebꞌnaj ichamta winaj tuꞌ, isqꞌambꞌenpaxo yaꞌ tzet wal yuni huneꞌ qꞌambꞌebꞌal tuꞌ tet ebꞌnaj yet tzehal ayko iskꞌatanh, ebꞌnaj yet chꞌibꞌom yaꞌ. Yalni yaꞌ tet ebꞌnaj:
—Haꞌ konhobꞌ tiꞌ, chiyoche tato chiwilojan hanikꞌ yalil isyaꞌtajil munil yaqꞌ inmaman tet, ¿tzet cheyute heyalni wetan yinh huneꞌ tiꞌ? xhi yaꞌ tet ebꞌnaj.
Istaqꞌwi ebꞌnaj tzeh tet yaꞌ:
—Hak tiꞌ chawute hapajtzen tet ebꞌnaj chiyoche chawilo hanikꞌo yalil isyaꞌtajil munil yaqꞌ hamam tet hakaꞌ tiꞌ: “Haꞌ nichꞌan yiximal inqꞌabꞌan, ekꞌbꞌalto nimajal yinh sata yikta inmaman. Haꞌ inmamtuꞌan yaqꞌ munil kaw yaꞌta teyet, yajaꞌ wal hinan ekꞌna chiwayojan yalil isyaꞌtajil munil teyibꞌanh. Kexismaqꞌ inmaman yu tzꞌum, wal hinan xin, chiwakojan chꞌen chꞌen yinh iswiꞌ noꞌ tzꞌum tuꞌ, kat wanaytojan teyinh, yunhe heyabꞌen isyaꞌil,” kachi, xhi ebꞌnaj tet yaꞌ.
Haxa yinh yox tzꞌayik, yapni yaꞌ Jeroboam yebꞌ konhobꞌ Israel iskꞌatanh yaꞌ rey Roboam, hakaꞌtikꞌa yu yalni yaꞌ tet ebꞌnaj tato hato yinh oxebꞌ tzꞌayik chiꞌapni ebꞌnaj iskꞌatanh yaꞌ. Yajaꞌ kaw yaꞌ ispaj istzotiꞌ konhobꞌ tuꞌ yaqꞌ yaꞌ, yuto mach yabꞌeto yaꞌ tzet yal ebꞌnaj ichamta winaj. Wal xin haꞌ tzet yal ebꞌnaj tzeh tet yaꞌ, haꞌ yal yaꞌ tet konhobꞌ tuꞌ, yalni yaꞌ hakaꞌ tiꞌ: «Haꞌ inmamtuꞌan yaqꞌ munil kaw yaꞌta teyet, yajaꞌ wal hanintiꞌan, ekꞌna chiwayojan yalil munil teyibꞌanh; yaqꞌ inmaman tzꞌum heyijaꞌ, wal hinan xin chiwakojan chꞌen chꞌen yinh iswiꞌ noꞌ tzꞌum tuꞌ chiwaqꞌnihan heyijaꞌ yunhe heyabꞌen isyaꞌil,» xhi yaꞌ. Mach yabꞌeto yaꞌ rey Roboam tzet isqꞌan konhobꞌ Israel, yuto hak tuꞌ nabꞌil yu Komam Dios, Jahawil, yunhe yijni isbꞌa tzet yalkano yaꞌ Ahías, silonita tet yaꞌ Jeroboam, iskꞌahol naj Nabat, yu chejbꞌanile tzet yal Komam Dios. Hayet yilni konhobꞌ Israel tato mach yabꞌeto yaꞌ rey Roboam tzet isqꞌana, yalni ebꞌnaj tet yaꞌ hakaꞌ tiꞌ:
«Hanhonhtiꞌanh mach chijokanh yinh yaꞌ rey David, iskꞌahol yaꞌ Isaí.
Machipaxo komajulanh yinta yaꞌ. ¡Paxojonhweto hanhonh Israelonh tiꞌ jatut!
¡Yaqꞌabꞌ yaꞌ David tuꞌ tzet chiꞌokniko yu yuninal!» xhi ebꞌnaj.
Ispaxto konhobꞌ Israel tuꞌ yul ismantiado. [*]Yajaꞌ ok yaꞌ Roboam tuꞌ reyal yinh anma Israel ay yulaj ismajul Judá. Lahwi tuꞌ ischejnito yaꞌ rey Roboam naj Adoram xol ebꞌnaj Israel, yuto haꞌ naj yahawil yeko yinh ebꞌnaj chiꞌalaxiko yinh munil; yajaꞌ isqꞌojkamo ebꞌnaj Israel naj. Hayet yabꞌen yaꞌ Roboam huneꞌ tuꞌ, yahto yaꞌ yul iscarruaje yinh anhe, yelkanh yaꞌ, isto yaꞌ bꞌey Jerusalén. [*]Hak tuꞌ yu ispohnilo isbꞌa ebꞌnaj Israel xol yuninal yaꞌ David, masanto tinanh.
Haxa yet yabꞌenilo konhobꞌ Israel tato xameltzoti yaꞌ Jeroboam bꞌey Israel, yanito ebꞌnaj yiqꞌomal yaꞌ, yalaxiko yaꞌ sata konhobꞌ Israel, yaniko ebꞌnaj yaꞌ Jeroboam tuꞌ isreyalo Israel, machi xin hunu majan ebꞌnaj Israel ok tzujno yinta ebꞌnaj yuninal yaꞌ David, kachannhe ebꞌnaj Judá ok tzujnoj.
Hayet yapni yaꞌ rey Roboam bꞌey Jerusalén, iskutxbꞌaniko yaꞌ ebꞌnaj Judá yebꞌ ebꞌnaj Benjamín; 180 mil isbꞌisil ebꞌnaj yinh sunil. Ebꞌnaj tuꞌ sikꞌlaxilo ebꞌnaj, yuto kaw helan ebꞌnaj yinh howal, kutxiko ebꞌnaj yunhe yaniko ebꞌnaj howal yinh ebꞌnaj Israel, yunhe ismeltzo ebꞌnaj yalanh yip yaꞌ Roboam, iskꞌahol yaꞌ Salomón. Yajaꞌ tzotel Komam Dios Jahawil tet yaꞌ Semaías, ischejabꞌ Komam, yalni Komam tet yaꞌ: «Okanh tzotelo tet yaꞌ rey Roboam, iskꞌahol yaꞌ Salomón, isreyal ebꞌnaj Judá, yebꞌ tet sunil yikꞌal yaꞌ Judá, yebꞌ tet yikꞌal yaꞌ Benjamín yebꞌ tet hunteqꞌanxa konhobꞌ: “Hak tiꞌ yute yalni Komam Dios Jahawil hakaꞌ tiꞌ: Mach chexto heyaqꞌaꞌko howal yinh heyuxhta, haꞌ ebꞌnaj Israel, wal xin meltzohanhwe hunun hex heyatut, yuto hak tuꞌ el yinh inkꞌulan, ta hak tuꞌ chiyuhi,” xhi Komam, kachi tet yaꞌ rey,» xhi Komam tet yaꞌ Semaías, ischejabꞌ Komam.
Hayet yabꞌen ebꞌnaj hakaꞌ tuꞌ, ismeltzo ebꞌnaj yatut, hakaꞌtikꞌa yu yalni Komam.
	[w]12:1 Siquemhaꞌ bꞌabꞌel capital xol ebꞌnaj Israel.
	12:16 12:16 2Sam. 20:1
	12:18 12:18 2Sam. 20:24

Yako yaꞌ Jeroboam ismul yul sat Komam Dios
Iswatxꞌenkanh yaꞌ Jeroboam konhobꞌ Siquem ay bꞌey txꞌotxꞌ chewal txꞌotxꞌ Efraín, yehayo yaꞌ bꞌey tuꞌ. Lahwi tuꞌ yel yaꞌ bꞌey Siquem, iswatxꞌenkanh yaꞌ konhobꞌ Penuel. [x]Istzotel yanma yaꞌ rey Jeroboam hakaꞌ tiꞌ: «Wal tinanh, chimeltzopaxiko konhobꞌ tiꞌ yalanh yip ebꞌnaj yuninal yaꞌ David. Tato chito yaqꞌaꞌ isxahanbꞌal bꞌey yul Yatut Komam Dios Jahawil, bꞌey Jerusalén chimyaqꞌaꞌko isnabꞌal yinh yaꞌ rey Roboam, isreyal Judá, kat kinismaqꞌnikamojan, kat yokkano tzujno Israel tiꞌ yinta yaꞌ Roboam hunelxa,» xhi yaꞌ.
Haxa yet lahwi isqꞌambꞌenilo yibꞌanhilo huneꞌ tuꞌ tet ebꞌnaj ayko iskꞌatanh, iswatxꞌen yaꞌ yechel kakꞌonh noꞌ tzehla wakax oronhe, yalni yaꞌ tet konhobꞌ Israel: «Txꞌiꞌalxa habꞌil heyichiko hebꞌeykꞌo bꞌey Jerusalén, wal tinanh hex Israel, ay hediosal lah, haꞌ kabꞌebꞌ yechel hediosal tiꞌ, haꞌ kexinilo sat txꞌotxꞌ Egipto,» xhi yaꞌ. [y].Yanikanh yaꞌ huneꞌ yechel wakax tuꞌ bꞌey Bet-el, hunxa xin bꞌey Dan. Yu huneꞌ tuꞌ yuxin ok ismul anma, yuto hata bꞌey konhobꞌ Dan chibꞌeykꞌo yiqꞌayo isbꞌa sata yechel huneꞌ wakax tuꞌ. Iswatxꞌenpaxokanh yaꞌ Jeroboam yatut tioxh yinh iswiꞌla wonhan, yaniko yaꞌ ebꞌnaj komon sacerdote, mach levitaho xol konhobꞌ. Yalni yaꞌ Jeroboam tato chiꞌekꞌtzelax huneꞌ niman qꞌinh yinh 15 (isholanhebꞌ) tzꞌayik yinh iswaxajebꞌ ixahaw yinh huneꞌ habꞌil tuꞌ, hakaꞌ huneꞌ niman qꞌinh chiꞌekꞌtzelax bꞌey Judá, isnhusni yaꞌ xahanbꞌal yibꞌanh huneꞌ mexha. Haktikꞌapax tuꞌ yute yaꞌ bꞌey Bet-el, yalten yaꞌ xahanbꞌal tet yechel wakax iswatxꞌe. Yanipaxiko yaꞌ ebꞌnaj sacerdote yu ismunla yul yatut tioxh iswatxꞌekanh yinhla iswiꞌ wonhan. Yalten yaꞌ Jeroboam xahanbꞌal yibꞌanh mexha iswatxꞌe bꞌey Bet-el. Haꞌ yinh 15 (isholanhebꞌ) tzꞌayik yinh iswaxajebꞌ ixahaw, yinh huneꞌ habꞌil tuꞌ yichekanh yaꞌ Jeroboam huneꞌ niman qꞌinh hakaꞌ chal iskꞌul, yalni yaꞌ ta haꞌ huneꞌ qꞌinh tuꞌ, haꞌ isqꞌinh anma Israel, haꞌ yinh huneꞌ tzꞌayik tuꞌ isnhus yaꞌ teꞌ pom yibꞌanh mexha yet xahanbꞌal.
	[x]12:25 Konhobꞌ Penuel, ayko yetkꞌulal bꞌay chiꞌahilo tzꞌayik yinh haꞌ Jordán.
	[y]12:28 Iswatxꞌe naj rey Jeroboam kabꞌebꞌ yechel noꞌ tzehla wakax, yunhe yilni anma ta haꞌ yaꞌ chiꞌaqꞌni yahawilal yibꞌanh anma Israel. Yet payat tiempo noꞌ wakax yechel yeko noꞌ yinh ipehal yebꞌpaxo yinh isyaxilal, haꞌ noꞌ ok yechelo yip Komam Dios yu anma. Ex. 32:4

4. KAWANH ISREYAL ISRAEL
(13:1—16:34)
Maylax yaꞌ rey Jeroboam yu huneꞌ ischejabꞌ Komam Dios
Yet hunel bꞌey Bet-el linhankanh yaꞌ Jeroboam iskꞌatanh ismexhahil xahanbꞌal lanhan isnhusni teꞌ pom, yapni huneꞌ ischejabꞌ Komam Dios iskꞌatanh yaꞌ, ispeto bꞌey Judá. Huneꞌ yaꞌ chejabꞌ tuꞌ, haꞌ Komam Dios chejnhe. Haꞌ xin Komam chejnhe ischejabꞌ tuꞌ tzotelo yinh ismexhahil yet xahanbꞌal tuꞌ, yalni hakaꞌ tiꞌ: «Ismexhahil yet xahanbꞌal, ismexhahil yet xahanbꞌal, hak tiꞌ chiyu yalni Komam hakaꞌ tiꞌ: “Haꞌ yinh yikꞌal yuninal yaꞌ David chipitzkꞌa huneꞌ yaꞌ chiyij Josías; haꞌ xin yaꞌ Josías tuꞌ chinhusnito ebꞌnaj sacerdote tawibꞌanh, ebꞌnaj sacerdote chinhusni xahanbꞌal tawibꞌanh, haꞌ ton ebꞌnaj chinhusni teꞌ pom sata tioxh aykanh yinh ej iswiꞌla witz. Chinhuslaxo isbꞌajil ebꞌnaj winaj tawibꞌanh,” xhi Komam,» xhi ischejabꞌ Komam Dios.
Haꞌ yinh huneꞌ tzꞌayik tuꞌ, yaqꞌ ischejabꞌ Komam huneꞌ yechel, yalni hakaꞌ tiꞌ: «Haꞌ huneꞌ yechel tiꞌ, chiyeniloj tato haꞌ Komam Dios chejnhe hinan walnihan hunteqꞌan tzotiꞌ tiꞌ. Haꞌ huneꞌ ismexhahil xahanbꞌal tiꞌ chipohtoj, kat istixhmoto tanh aykanh yibꞌanh,» xhi ischejabꞌ Komam.
Hayet yabꞌen yaꞌ rey Jeroboam tzet yal ischejabꞌ Komam yinh ismexhahil yet xahanbꞌal, isyeto yaꞌ isqꞌabꞌ yinh ischejabꞌ Komam bꞌey ismexhahil yet xahanbꞌal tuꞌ, yalni yaꞌ: «Tzabꞌweyo huneꞌ naj tiꞌ,» xhi yaꞌ. Yajaꞌ haꞌ isqꞌabꞌ yaꞌ yeni tuꞌ, tajiloj, matxa yu ismeltzonti yaꞌ yuto kawtejiloj. Ispohto huneꞌ ismexhahil yet xahanbꞌal, istixhmoto tanh aykanh yibꞌanh hakaꞌtikꞌa yechel ischej Komam Dios ta chal ischejabꞌ. Yalni yaꞌ rey Jeroboam tet ischejabꞌ Komam Dios:
—Kaw chinqꞌanan tawet tato chaxhtxahli winhan tet Komam Dios, Jahawil, haDiosal, yu yanhcha inqꞌabꞌtiꞌan, xhi yaꞌ. Istxahli ischejabꞌ Komam yinh yaꞌ rey Jeroboam, yanhcha isqꞌabꞌ yaꞌ, iswatxꞌiloj. Yalni yaꞌ rey tet ischejabꞌ Komam Dios:
—Tonh wintajan bꞌey watutan, kat hawaꞌi, chiwaqꞌnihan huneꞌ sabꞌehal tawet, xhi yaꞌ rey tet yaꞌ.
Yajaꞌ taqꞌwi ischejabꞌ Komam:
—Waxanhka chawaqꞌ yiktajo tzet ay bꞌey hawatut wetan, mach chintohan tawintaj. Hanintiꞌan mach chinwahan pan, mach chiwukꞌpaxojan ha haꞌ bꞌey huneꞌ txꞌotxꞌ tiꞌ; yuto hak tuꞌ yu yalni Komam Dios, Jahawil wetan yet yalni: “Mach chawah pan, mach chawukꞌpaxo ha haꞌ bꞌey tuꞌ, haxa yet chachmeltzohi, nanxa bꞌehal bꞌay kaw hatita,” xhi Komam wetan, xhi yaꞌ chejabꞌ tuꞌ.
Yuxin nanxa bꞌehal bꞌay paxto ischejabꞌ Komam Dios, matxa xin meltzo yul bꞌeh bꞌay apni, yet yapni bꞌey Bet-el.
Haꞌ yinh hunteqꞌan tzꞌayik tuꞌ, ay huneꞌ ischejabꞌ Komam Dios kaw ichamxa ay bꞌey Bet-el, yapni ebꞌnaj iskꞌahol yaꞌ yalno tet yinh sunil tzet iswatxꞌe ischejabꞌ Komam yinh huneꞌ tzꞌayik tuꞌ bꞌey Bet-el, yalnipaxo ebꞌnaj tet ismam tuꞌ yinh tzet yal ischejabꞌ Komam tet yaꞌ rey Jeroboam. Isqꞌambꞌen icham tet iskꞌahol tuꞌ:
—¿Tzet bꞌehal bꞌay mato ischejabꞌ Komam Dios tuꞌ? xhi icham.
Isyeni ebꞌnaj bꞌeh bꞌay meltzo ischejabꞌ Komam Dios ispeto bꞌey Judá. Lahwi tuꞌ yalni icham tet iskꞌahol:
—Awekanh istzꞌum noꞌ burro, xhi icham.
Yanikanh ebꞌnaj istzꞌum noꞌ, yahto icham yibꞌanh noꞌ. Isto icham istzujnoyo ischejabꞌ Komam Dios, hayet yapni icham tuꞌ tzꞌonhanayo ischejabꞌ Komam yich huneꞌ teꞌ hih istiꞌ bꞌeh. Isqꞌambꞌen icham tet ischejabꞌ Komam:
—¿Ham hach tiꞌ ischejabꞌ Komam Dios ispeto bꞌey Judá? xhi icham. Istaqꞌwi ischejabꞌ Komam:
—Hoꞌ, haninan, xhi.
Yalni icham tet ischejabꞌ Komam tuꞌ:
—Tonh inkꞌatanhan bꞌey watutan, kat hawani pan, xhi icham.
Yajaꞌ taqꞌwi ischejabꞌ Komam:
—Mach chu inmeltzohan tawintaj, mach chu inwanipaxojan pan, maka wukꞌnihan ha haꞌ tawinta bꞌey tiꞌ, yuto haꞌ Komam Dios halni wetan hakaꞌ tiꞌ: “Mach chawah pan, mach chawukꞌpaxo haꞌ bꞌey tuꞌ, hayet kach meltzohi, nanxa bꞌehal bꞌay chaxhtita,” xhi wetan, xhi ischejabꞌ Komam.
Yajaꞌ yako icham leqꞌtiꞌal, yalni icham:
—Hanintiꞌan ischejabꞌpaxo Komam Dios wehan hakaꞌ hach tiꞌ, ay xin huneꞌ yángel Komam Dios Jahawil matzotel wetan yu chiwalan tawet tato chachmeltzo wintajan, kat hawani pan, kat hawukꞌni ha haꞌ bꞌey watutan, xhi icham.
Hak tuꞌ yu ismeltzo ischejabꞌ Komam yinta icham bꞌey yatut, iswahni pan yukꞌni ha haꞌ.
Haxa yet ayko sat mexha, istzotel Komam Dios Jahawil tet ischejabꞌ, icham bꞌey aqꞌno meltzoho ischejabꞌ Komam Dios tuꞌ. Yalni icham yinh kaw ip tet ischejabꞌ Komam ispeto bꞌey Judá: «Hak tiꞌ chiyute yalni Komam Dios Jahawil: Yu maxamanhkꞌo yinh tzet yal Komam Dios Jahawil tawet, machi xin hakꞌubꞌa chejbꞌanile yaqꞌ Komam Dios Jahawil, haDiosal. Makaxhmeltzotij, maxawahni pan, maxawukꞌnipaxo haꞌ bꞌay yal Komam tato mach chawukꞌu, yuxin mach chimujlax hanimanil bꞌay mujan isnimanil hamam,» xhi icham.
Haxa yet islahwi iswahni ischejabꞌ Komam pan, yebꞌ yukꞌni ha haꞌ; haꞌ icham bꞌey iqꞌwal yinh ischejabꞌ Komam tuꞌ, haꞌ icham anikanh isxhila noꞌ burro. Ispaxto ischejabꞌ Komam, yajaꞌ haxa yet ayko yinh isbꞌel, yelilo huneꞌ noꞌ bꞌalam, iskam ischejabꞌ yu noꞌ. Iskankano pakꞌno isnimanil ischejabꞌ Komam yul bꞌeh, yokkano linhno noꞌ burro yebꞌ noꞌ bꞌalam iskꞌatanh isnimanil. Haxa yet yekꞌto hunteqꞌan ebꞌnaj bꞌey tuꞌ, yilni ebꞌnaj isnimanil ischejabꞌ Komam pakꞌanayo yul bꞌeh, yilnipaxo ebꞌnaj noꞌ bꞌalam linhankanh iskꞌatanh isnimanil. Haxa yet yapni ebꞌnaj yul konhobꞌ yalni ebꞌnaj tzet yil tuꞌ tet icham ischejabꞌ Komam. Hayet yabꞌen icham ischejabꞌ Komam Dios, bꞌey aqꞌno meltzoho ischejabꞌ Komam, yalni icham: «Haꞌ ischejabꞌ Komam tiꞌ, ismanhkꞌo tzet yal Komam Dios Jahawil, yuxin yako Komam yul isqꞌabꞌ noꞌ bꞌalam, makam ischejabꞌ Komam yu noꞌ hakaꞌtikꞌa yu yalni Komam tet,» xhi icham.
Lahwi tuꞌ yalni icham tet ebꞌnaj iskꞌahol: «Awekanh isxhila hunu noꞌ burro,» xhi icham. Yanikanh ebꞌnaj kꞌahole isxhila noꞌ. Isto icham ischejabꞌ Komam Dios yilnoj, yapni icham bꞌay pakꞌanayo isnimanil ischejabꞌ Komam yul bꞌey, linhankanh xin noꞌ burro yebꞌ noꞌ bꞌalam iskꞌatanh isnimanil. Mach xin iskꞌuxto noꞌ bꞌalam tuꞌ isnimanil ischejabꞌ Komam, machi xin tzet yutepaxo noꞌ, noꞌ burro. Yinikanh icham isnimanil ischejabꞌ Komam Dios, yanahto icham yibꞌanh isburro, ismeltzo icham bꞌey iskonhobꞌ, yoqꞌ anma yu bꞌiskꞌulal yinh ischejabꞌ Komam Dios tuꞌ, lahwi tuꞌ xin ismujlaxi. Ismuj icham ischejabꞌ Komam Dios yul ispantionh, yok icham oqꞌo yinh, yalni icham: «¡Kꞌanchꞌan hach wuxhtaj!» xhi icham.
Haxa yet lahwi ismujnikano icham ischejabꞌ Komam, yalni icham tet ebꞌnaj iskꞌahol: «Hayet chinkaman hatiꞌ chinhemujan bꞌay manmujan ischejabꞌ Komam Dios tiꞌ, haꞌ bꞌay ayikto isbꞌajil tiꞌ, haꞌ tiꞌ chinheyaktojan, yuto masan chiyij isbꞌa tzet ischej Komam Dios Jahawil yalaꞌ ischejabꞌ Komam yinh kaw ip sata ismexhahil xahanbꞌal bꞌey Bet-el tiꞌ, yebꞌ tzet yal ischejabꞌ Komam yinh yatut tioxh aykanh iswiꞌla wonhan, yulaj konhobꞌ ay sat txꞌotxꞌ Samaria,» xhi icham.
Waxanhka yij isbꞌa sunil tiꞌ, yajaꞌ mach isbꞌejkano yaꞌ Jeroboam iswatxꞌen istxꞌojal, wal xin yako yaꞌ ebꞌnaj sacerdote xol ebꞌnaj Israel yunhe ismunla yul yatut tioxh. Makxanhetikꞌa chiꞌochen yok sacerdotehal, haꞌ chako yaꞌ yinh ismunla yulaj yatut tioxh. Haꞌ tzet iswatxꞌe yaꞌ Jeroboam tiꞌ, haꞌ ok ismuloj yebꞌ sunil yuninal, yuxin tanhtzelaxkanilo sunil yuninal yaꞌ Jeroboam tuꞌ, matxa hunu yikꞌal kani.
Tzotebꞌilkano yu yaꞌ Ahías yibꞌanhilo yaꞌ rey Jeroboam
Haꞌ yinh hunteqꞌan tzꞌayik tuꞌ, yabꞌiꞌay naj nichꞌan Abías, iskꞌahol yaꞌ Jeroboam. Yuxin yal yaꞌ Jeroboam tet yixal: «Wal tinanh asiꞌ bꞌey Silo, helilo xil haqꞌap tiꞌ, kat hawaniko komon xilqꞌape tawinh, yunhe mach chachohtanhelaxi tato wixalan hawehi, yuto haꞌ bꞌey Silo tuꞌ ay yaꞌ Ahías, ischejabꞌ Komam Dios, yaꞌ halni wetan tato chinokan isreyalo konhobꞌ tiꞌ. Kat hawinito 10 (lahonhebꞌ) pan yebꞌ ixim nime pan yebꞌ hunu xhalu noꞌ kabꞌ tet yaꞌ, haꞌ yaꞌ xin chihalno tawet yinh tzet chiꞌeliko nichꞌan inkꞌaholtiꞌan,» xhi yaꞌ tet yixal.
Isyijen yixal yaꞌ Jeroboam huneꞌ tuꞌ, isto ix bꞌey Silo, yapni ix bꞌey yatut yaꞌ Ahías. Wal yaꞌ Ahías tuꞌ matxa chiyu yilni yaꞌ yu ichamil. Yajaꞌ yal Komam Dios Jahawil tet yaꞌ hakaꞌ tiꞌ: «Haꞌ ix yixal yaꞌ Jeroboam chihulo ix isqꞌambꞌeꞌ tawet yinh nichꞌan yunin yaꞌay. Hayet chihul ix takꞌatanh, komon xil isqꞌabꞌ ix aykoj, hak tiꞌ xin chawute hawalni tet ix,» xhi Komam tet yaꞌ.
Haxa yet yabꞌen yaꞌ Ahías yay yoj ix yokapno yul pulta, yalni yaꞌ: «Okanh hach yixal yaꞌ Jeroboam, ¿tzet yinh xin helbꞌil xil haqꞌap yunhe mach chachtxumchalo wuhan? Hanintiꞌan chejbꞌil hinan walnihan isyaꞌtajil tawet. Meltzohanh, kat hawalni tet yaꞌ Jeroboam tato hak tiꞌ chiyu yalni Komam Dios Jahawil, isDiosal Israel hakaꞌ tiꞌ: “Haninan kach insayilojan xol konhobꞌ, kach wanikojan isreyalo konhobꞌ Israel. Wilojan konhobꞌ ayko yalanh yip yuninal yaꞌ David, wanikojan yalanh hawip, yajaꞌ xin mach yijemo hawute habꞌa, hakaꞌ yaꞌ David, inchejabꞌan. Yaꞌ David tuꞌ iskꞌubꞌa yaꞌ chejbꞌanile waqꞌan, yok tzujno yaꞌ wintajan yinh sunil yanma, hanhe xin istoholal iswatxꞌe yaꞌ insatajan. Wal hach tiꞌ, ekꞌbꞌal istxꞌojal tzet chawatxꞌe sata ebꞌnaj rey ekꞌlena tasataj, yuto hawatxꞌe chꞌen chꞌen yechelo tioxh, hawatxꞌen komon dios hadiosaloj. Hawaqꞌnitij inhowalan, kinayahnikanilojan. Yuxin chiwayojan isyaꞌtajil yibꞌanh makta ay yul hawatut, hach Jeroboam. Chintanhtzenilojan sunil ebꞌnaj winaj hawuninal bꞌey Israel, hach Jeroboam; ebꞌnaj yet isbꞌa ischukil, yebꞌ ebꞌnaj chejabꞌ. Chitzꞌistzꞌon intanhtzenilojan hawikꞌal yul hawatut hakaꞌ chu istzꞌislaxkanh istzaꞌ no noqꞌ, matxa hunu itzitz chikani. Haꞌ ebꞌnaj yikꞌal yaꞌ Jeroboam chikam yul konhobꞌ, haꞌ metx txꞌiꞌ chikꞌuxnito isnimanil ebꞌnaj, haxa ebꞌnaj chikam xol ismunil, haꞌ noꞌ chꞌik chilojnito ischibꞌehal ebꞌnaj, yuto hak tuꞌ yalni Komam,” xhi ischejabꞌ Komam tuꞌ. Wal hach tiꞌ xin, ahanhwanoj, paxanhto bꞌey hawatut, hayet chawanayo hawoj yinh istxam konhobꞌ tuꞌ, kat iskam nichꞌan hawunin. Kat yoqꞌ anma Israel yu bꞌiskꞌulal yinh, kat ismujlaxi, yuto hanhe nichꞌan unin tuꞌ chimujlax xol sunil yuninal yaꞌ Jeroboam, yuto hanhechꞌan nichꞌan unin tuꞌ bꞌay chiꞌilchalo iskꞌulal yu Komam Dios Jahawil, isDiosal ebꞌnaj Israel. Yinh tzꞌayik chito tiꞌ, chako Komam Jahawil hunuxa yaꞌ rey xol Israel, haꞌ yaꞌ tuꞌ xin chitanhtzenilo sunil yikꞌal yaꞌ Jeroboam, yinh huneꞌ tzꞌayik tuꞌ. Chistzikobꞌtanhe Komam Jahawil konhobꞌ Israel, hakaꞌ chu istzikobꞌtanhelax teꞌ ah yu ha haꞌ. Chishokꞌkanh Komam anma Israel sat huneꞌ txꞌo txꞌotxꞌ kaw kꞌul yaqꞌ tet jichmam, kat isqꞌojnito satakꞌto haꞌ Éufrates, yuto iswatxꞌe anma istioxh Asera, hak tuꞌ yu yaqꞌnitij anma ishowal yinh Komam Dios. Haꞌ Komam chiꞌaniko Israel yul isqꞌabꞌ hunuxa niman konhobꞌ yu ismul yaꞌ Jeroboam yakoj, yijbꞌanpaxo yaꞌ ebꞌnaj Israel yanoko ismul,» xhi yaꞌ Ahías tet ix.
Yahwano ix yixal yaꞌ Jeroboam tuꞌ, ispaxto ix bꞌey Tirsa, haxa yet yokto ix yul ispultahil yatut, iskamayo nichꞌan unin tuꞌ. Ismujlaxi, sunil anma Israel oqꞌ yu bꞌiskꞌulal yinh, hakaꞌtikꞌa yu yaqꞌni Komam Dios yalaꞌ yaꞌ Ahías, ischejabꞌ.
Haꞌ yetbꞌi hunteqꞌan tzet iswatxꞌe yaꞌ rey Jeroboam, yebꞌ yet yaqꞌni howal yaꞌ, yebꞌ yinh tzet yu yijbꞌan yaꞌ ebꞌnaj Israel, sunil tuꞌ tzꞌibꞌnhebꞌil yul hum chitzotel yinh ebꞌnaj isreyal Israel. [z], istzꞌibꞌnhelax kabꞌebꞌ libro chal-lax  ayko yul Biblia.22 (Kabꞌ iskawinaj) habꞌil ok yaꞌ Jeroboam isreyalo Israel, haxa yet iskam yaꞌ hakaꞌ yu iskam ismam icham yebꞌ ismam, yok yaꞌ Nadab, iskꞌahol yaꞌ reyal seleloj.
	[z]14:19 Huneꞌ tzꞌibꞌnhebꞌil yu ebꞌnaj escriba yul palacio, chitzotel yinh tzet iswatxꞌe ebꞌnaj isreyal Israel yebꞌ ebꞌnaj isreyal Judá, 1Rey. 14:29Isreyal ebꞌnaj Israel

Yet yok yaꞌ Roboam isreyalo Judá
(2Cr. 12:1-16)
Wal yaꞌ Roboam, iskꞌahol yaꞌ Salomón, ok yaꞌ isreyalo Judá, 41 (huneꞌ yoxkꞌal) habꞌil yaꞌ, yet yok yaꞌ reyal, 16 (wajlahonhebꞌ) habꞌil xin ok yaꞌ reyalil bꞌey Jerusalén, huneꞌ konhobꞌ issikꞌilo Komam xol hunun majan ebꞌnaj Israel yu isbꞌinako isbꞌi Komam yinh. Haꞌ xin ix Naama, ah Amón ismiꞌ yaꞌ Roboam tuꞌ. Haꞌ anma Judá iswatxꞌe istxꞌojal sata Komam Dios Jahawil, ekꞌna xin yako anma tuꞌ ishowal Komam yinh iskꞌul, sata sunil ismul ismam icham.
Yuto haꞌ anma Judá tuꞌ iswatxꞌepaxokanh bꞌay chiyiyo isbꞌa iswiꞌla wonhan, iswatxꞌen istioxh yebꞌ yechel tioxh Asera iswiꞌla wonhan yebꞌ yalanh ej teꞌ nimeta qꞌebꞌtaj. Okpaxo ebꞌnaj winaj iswatxꞌe mule yebꞌ yet winajil. Iswatxꞌen ebꞌnaj sunil isyahbꞌetajil hakaꞌ iswatxꞌe nime konhobꞌ istzumbꞌelo Komam sata ebꞌnaj Israel tuꞌ. [aa]. .
Howebꞌxa habꞌil yok yaꞌ Roboam reyal yet yaniko naj Sisac, isreyal Egipto, howal yinh Jerusalén. Yinito naj Sisac tuꞌ sunil qꞌalomal ay yul Yatut Komam Dios Jahawil, yebꞌ qꞌalomal ay yul yehobꞌal yaꞌ rey. Sunil hunteqꞌan tuꞌ yelqꞌato naj, yinipaxto naj sunil chꞌen escudo chꞌen oro watxꞌebꞌil yu yaꞌ Salomón. [*]Yuxin haxa chꞌen bronce yaqꞌ watxꞌe yaꞌ rey Roboam escudohal selel chꞌen yelqꞌato naj Sisac, yaniko yaꞌ chꞌen escudo tuꞌ yul isqꞌabꞌ ebꞌnaj capitán. Haꞌ xin ebꞌnaj aqꞌni chꞌen tet ebꞌnaj soldado chitanhen ispultahil yatut yaꞌ rey. Hayet chibꞌeykꞌo yaꞌ rey Roboam hunta el yul Yatut Komam Dios Jahawil, chiyinito ebꞌnaj soldado, chitanhen yaꞌ rey tuꞌ, chꞌen escudo, haxa yet chimeltzo ebꞌnaj xin, kat iskꞌubꞌanto ebꞌnaj chꞌen yul iscuarto ebꞌnaj soldado chitanheni.
Sunil hunteqꞌan tzet iswatxꞌe yaꞌ rey Roboam tzꞌibꞌnhebꞌil yul hum chitzotel yinh tzetaj iswatxꞌe ebꞌyaꞌ isreyal Judá.
Aynhetikꞌa xin howal xol yaꞌ rey Roboam yebꞌ yaꞌ rey Jeroboam yulbꞌal hunteqꞌan habꞌil ok ebꞌyaꞌ reyal. Lahwi tuꞌ iskam yaꞌ rey Roboam hakaꞌ yu iskamto ismam yebꞌ ismam icham, ismujlax yaꞌ bꞌay mujbꞌil ismam bꞌey iskonhobꞌ yaꞌ David. Haꞌ ismiꞌ yaꞌ rey Roboam tuꞌ Naama isbꞌi ix, ah konhobꞌ Amón ix. Haꞌ xin yaꞌ Abiam, iskꞌahol yaꞌ Roboam tuꞌ, ok reyal seleloj.
	[aa]14:24 Huneꞌ mule tiꞌ chalilo sodomitaDt. 23:17-18
	14:26 14:26 2Cr. 9:15-16

Ok yaꞌ Abiam reyal yinh Judá
(2Cr. 13:1-22)
Hayet 18 (iswaxajlahonhebꞌxa) habꞌil yok yaꞌ Jeroboam, iskꞌahol naj Nabat reyal yinh Israel, yok yaꞌ Abiam isreyalo Judá. Oxebꞌ habꞌil xin ok yaꞌ reyal bꞌey Jerusalén. Haꞌ isbꞌi ismiꞌ yaꞌ Abiam tuꞌ, Maaca isbꞌi iskutzꞌin naj Abisalom ye ix. Yaꞌ rey Abiam tuꞌ isbꞌeybꞌalnhe yaꞌ sunil istxꞌojal iswatxꞌe ismam yuxin mach toholo yanma yaꞌ sata Komam Dios Jahawil, isDiosal, mach hakaꞌ yaꞌ David, yichmam yaꞌ. Yajaꞌ yu iskꞌulal iskꞌul Komam Jahawil yinh yaꞌ David, isDiosal yaꞌ, yuxin mach istanhtzelo Komam yikꞌal yaꞌ, haꞌ xin istzejtah Jerusalén. Wal xin ok yikꞌal yaꞌ yinh reyal bꞌey Jerusalén, iskolchakanilo huneꞌ konhobꞌ tuꞌ. [ab]Yuto haꞌ istoholal iswatxꞌe yaꞌ David sata Komam Dios Jahawil, yulbꞌal sunilbꞌal tiempo itzitz yaꞌ, machi hunu tzet ye tuꞌ tiꞌ bꞌay chejlax yaꞌ yu Komam ismanhkꞌo; kachannhe xin haꞌ huneꞌ ismul yaꞌ yako yinh naj Urías, naj heteo. [ac]
Sunilbꞌal tiempo yet ayiko yaꞌ Roboam reyal, yebꞌ yet aypaxiko yaꞌ Jeroboam reyal ay howal xol ebꞌyaꞌ. Haꞌ hunteqꞌanxa tzet yu yaꞌ rey Abiam yebꞌ sunil tzet iswatxꞌe yaꞌ, tzꞌibꞌnhebꞌil yul hum chitzotel yinh ebꞌyaꞌ rey Judá. Wal xin aynhetikꞌa howal xol yaꞌ rey Abiam yebꞌ yaꞌ rey Jeroboam. Iskam yaꞌ Abiam, hakaꞌ yu iskamto ismam yebꞌ ismam icham yaꞌ, ismujlax yaꞌ bꞌey iskonhobꞌ yaꞌ David, yok yaꞌ Asa iskꞌahol yaꞌ reyal seleloj.
	[ab]15:4 Haꞌ yikꞌal yaꞌ David, haꞌ xin istzejtah Jerusalén, chijpaxo lámpara yinh castilla.
	[ac]15:5 Kam naj Urías yu yaꞌ David.

Ok yaꞌ Asa isreyalo Judá
(2Cr. 14:1-5; 15:16-19)
Hayet 20 (hunkꞌalxa) habꞌil yok yaꞌ Jeroboam isreyalo Israel, yokpaxo yaꞌ Asa isreyalo Judá. 41 (Hun yoxkꞌal) habꞌil ok yaꞌ reyal bꞌey Jerusalén, Maaca isbꞌi ismiꞌ yaꞌ Asa tuꞌ, ix iskutzꞌin naj Abisalom.
Wal yaꞌ rey Asa tuꞌ, iswatxꞌe yaꞌ istoholal sata Komam Dios Jahawil, hakaꞌ yaꞌ David yichmam yaꞌ. Istzumbꞌelo yaꞌ ebꞌnaj winaj chiwatxꞌen mule yebꞌ yet winajil yul konhobꞌ tuꞌ, yinilo yaꞌ sunil tioxh iswatxꞌe ismam icham yebꞌ ismam yaꞌ. Yinilo yaꞌ ismiꞌ, haꞌ ton ix Maaca yul huneꞌ yehobꞌal kaw ay yelapnoj, yuto iswatxꞌe ix yechel tioxh Asera. Ismaqꞌnipoho yaꞌ istioxh ismiꞌ tuꞌ, isnhusnito yaꞌ istiꞌ haꞌ Cedrón. Yajaꞌ wal hunteqꞌan bꞌay chiyiyo isbꞌa anma tet istioxh iswiꞌla wonhan machi istanhtzelo yaꞌ. Sunilbꞌal tiempo itzitz yaꞌ Asa tuꞌ tohol yanma yaꞌ sata Komam Dios Jahawil. Yanikanikto yaꞌ Asa yul Yatut Komam Dios sunil tzet iswatxꞌe ismam yaꞌ yeto Komam Dios Jahawil. Iswatxꞌenpaxayo yaꞌ Asa munlabꞌal yinh chꞌen oro yebꞌ chꞌen plata, yokniko yinh ismunil Komam.
Ay tzet istꞌinhbꞌakano yaꞌ rey Asa yebꞌ naj rey Ben-adad
(2Cr. 16:1-10)
Sunilbꞌal tiempo yet ayko yaꞌ Asa reyal yinh Judá yaqꞌ yaꞌ howal yebꞌ yaꞌ Baasa, isreyal Israel. Hayet yahapno yaꞌ Baasa, isreyal Israel yaqꞌaꞌko howal yinh Judá, iswatxꞌenkanh yaꞌ iscuartelo konhobꞌ Ramá, hak tuꞌ yu ismajchen yaꞌ bꞌeh yunhe machi hunu ebꞌnaj Israel chiꞌapni Judá iskꞌatanh yaꞌ rey Asa, yebꞌ yunhe machi hunu mak chiꞌel yul ismajul Judá. Yuxin yilti yaꞌ rey Asa chꞌen oro yebꞌ chꞌen plata kantokano yul Yatut Komam Dios Jahawil, yebꞌ qꞌalomal ay yul yatut yaꞌ, ischejnito yaꞌ ischejabꞌ yanokano sunil tuꞌ tet naj Ben-adad, isreyal Siria. Naj Ben-adad tuꞌ, iskꞌahol naj Tabrimón ye naj, haxa naj Tabrimón iskꞌahol naj Hezión ye naj. Haꞌ xin bꞌey Damasco ay naj Ben-adad tuꞌ, yalnito yaꞌ Asa tet naj hakaꞌ tiꞌ: «Kotꞌinhbꞌa kotrato, hakaꞌ yu istꞌinhbꞌan istrato inmaman yebꞌ hamam, chiwatojan chꞌen plata yebꞌ chꞌen oro sabꞌehal tawet, manhkꞌo tzet tꞌinhbꞌabꞌil hawu yebꞌ yaꞌ Baasa isreyal Israel, yunhe isbꞌejnikano yaꞌ yaniko howal winhan,» xhito yaꞌ Asa.
Isyijen naj Ben-adad tzet isqꞌan yaꞌ rey Asa, ischejnito naj yahawil issoldado yaqꞌaꞌko howal yinh ej konhobꞌ ay yul ismajul Israel; konhobꞌ Ijón, Dan, Abel-bet-maaca yebꞌ konhobꞌ ay yul ismajul txꞌotxꞌ Cineret yebꞌ Neftalí, yok hunteqꞌan konhobꞌ tiꞌ yalanh yip naj Ben-adad. Hayet yabꞌen yaꞌ Baasa huneꞌ tuꞌ, islinhbꞌan yaꞌ iswatxꞌenkanh konhobꞌ Ramá, iskankano yaꞌ bꞌey konhobꞌ Tirsa. Lahwi tuꞌ iskutxbꞌaniko yaꞌ rey Asa sunil ebꞌnaj Judá, machi hunu ebꞌnaj Judá machi apni; isto ebꞌnaj bꞌey Ramá yinilo ebꞌnaj sunil chꞌen chꞌen yebꞌ te teꞌ yako yaꞌ Baasa yet iswatxꞌenkanh konhobꞌ Ramá, iswatxꞌenkanh yaꞌ rey Asa konhobꞌ Geba ay yul ismajul Benjamín yebꞌ konhobꞌ Mizpa yu chꞌen chꞌen yebꞌ te teꞌ yilo bꞌey konhobꞌ Ramá.
Iskamikal yaꞌ rey Asa
(2Cr. 16:11-14)
Haꞌ hunteqꞌanxa tzet iswatxꞌe yaꞌ rey Asa, yebꞌ yip yaꞌ, yebꞌ ej konhobꞌ iswatxꞌekanh yaꞌ, tzꞌibꞌnhebꞌil yul hum chitzotel yinh ebꞌyaꞌ isreyal Judá.
Haxa yet kaw ichamxa yaꞌ rey Asa yok huneꞌ yabꞌil yinh yoj yaꞌ. [*]Lahwi tuꞌ iskam yaꞌ, hakaꞌ yu iskamto ismam icham, yebꞌ ismam yaꞌ bꞌey iskonhobꞌ yaꞌ David, yichmam yaꞌ. Yok yaꞌ Josafat, iskꞌahol yaꞌ Asa reyal seleloj.
	15:23 15:23 2Cr. 16:12

Ok yaꞌ Nadab reyal yinh Israel
Hayet kabꞌxa habꞌil yok yaꞌ Asa isreyalo Judá, yok yaꞌ Nadab iskꞌahol yaꞌ Jeroboam isreyalo Israel, kabꞌnhe xin habꞌil ok yaꞌ isreyal. Yaꞌ Nadab tuꞌ, iswatxꞌe yaꞌ istxꞌojal sata Komam Dios Jahawil, yuto isbꞌeybꞌalnhe yaꞌ istxꞌojal hakaꞌ iswatxꞌe ismam, yijbꞌanpaxo yaꞌ konhobꞌ Israel iswatxꞌen istxꞌojal. Yajaꞌ yako yaꞌ Baasa, iskꞌahol yaꞌ Ahías howal yinh yaꞌ rey Nadab, ispotxꞌnikamo yaꞌ yaꞌ bꞌey konhobꞌ Gibetón, iskonhobꞌ ebꞌnaj filisteo, yuto haꞌ konhobꞌ Gibetón tuꞌ hoybꞌilayo yu yaꞌ rey Nadab yebꞌ yu sunil ebꞌnaj soldado Israel. Yaꞌ Baasa yikꞌal yaꞌ Isacar ye yaꞌ.
Hayet oxebꞌxa habꞌil yok yaꞌ Asa, isreyalo Judá, ispotxꞌnikamo yaꞌ Baasa yaꞌ rey Nadab, yok yaꞌ isreyalo Israel, selelo yaꞌ. Hayebꞌixto tzꞌayik yok yaꞌ Baasa isreyalo Israel tuꞌ ispotxꞌnikamo yaꞌ sunil yuninal yaꞌ Jeroboam. Machi hunu yuninal yaꞌ Jeroboam tuꞌ kankanoj, wal xin sunil istanhtzelo yaꞌ, yu yijni isbꞌa hakaꞌ yu yalni yaꞌ Ahías, silonita, ischejabꞌ Komam Dios. Haꞌ isyaꞌtajil tuꞌ hul yu ismul yaꞌ rey Jeroboam, yebꞌ yu yijbꞌa yaꞌ konhobꞌ Israel yaniko ismul, yaqꞌnitij yaꞌ ishowal Komam Dios Jahawil, isDiosal Israel.
Haꞌ hunteqꞌanxa tzet yu yaꞌ rey Nadab yebꞌ sunil tzet iswatxꞌe yaꞌ, tzꞌibꞌnhebꞌil yul hum chitzotel yinh ebꞌyaꞌ rey Israel.
Sunilbꞌal tiempo yet ayko yaꞌ Asa isreyalo Judá, yebꞌ xin ayko yaꞌ Baasa isreyalo Israel, yaleko howal yinh hunun.
Ok yaꞌ Baasa isreyalo Israel
Ayxako yox habꞌil yok yaꞌ Asa isreyalo Judá, yet yok yaꞌ Baasa, iskꞌahol naj Ahías, reyal yinh sunil Israel bꞌey konhobꞌ Tirsa. Yulbꞌal 24 (kanhebꞌ iskawinaj) habꞌil ok yaꞌ isreyalo Israel. Yajaꞌ yaꞌ Baasa tuꞌ, haꞌ istxꞌojal iswatxꞌe yaꞌ sata Komam Dios Jahawil, isbꞌeybꞌalnhe yaꞌ istxꞌojal iswatxꞌe yaꞌ Jeroboam, yet yok yaꞌ yijbꞌan ebꞌnaj Israel yanoko ismul yul sat Komam Dios.
Istzotel Komam Dios Jahawil, tet yaꞌ Jehú, iskꞌahol naj Hanani, yu yalni yaꞌ tet yaꞌ Baasa, hakaꞌ tiꞌ: «Haninan kach wikanhan xol pojoj, kach wanikojan isreyalo Israel inkonhobꞌan, yajaꞌ lahan habꞌeybꞌal yebꞌ yaꞌ Jeroboam, hawijbꞌan Israel inkonhobꞌan yanoko ismul. Hawaqꞌnitij inhowalan yu hamul. Hach Baasa, chachintanhtzelojan yebꞌ sunil mak ay yul hawatut, hakaꞌ yekꞌ tzꞌisbꞌal chꞌinikanh qꞌalem, chintanhtzepaxilojan hawuninal chipoh bꞌaqꞌinh, chachintanhtzelojan hakaꞌ wutehan yikꞌal yaꞌ Jeroboam, iskꞌahol naj Nabat. Haꞌ ebꞌnaj hakꞌahol chikam yul konhobꞌ, haꞌ metx txꞌiꞌ chikꞌuxnito isnimanil ebꞌnaj, haxa ebꞌnaj chikam xol ismunil, haꞌ noꞌ chꞌik chiꞌekꞌ satkanh, chilojnitoj isnimanil ebꞌnaj, xhi Komam,» xhi yaꞌ Jehú.
Haꞌ hunteqꞌanxa tzet yu yaꞌ Baasa, yebꞌ tzet iswatxꞌe yaꞌ, yebꞌ yip yaꞌ, tzꞌibꞌnhebꞌil yul hum chitzotel yibꞌanhilo ebꞌyaꞌ isreyal Israel. Iskam yaꞌ Baasa hakaꞌle yu iskamto ismam icham yebꞌ ismam yaꞌ, ismujlax yaꞌ bꞌey konhobꞌ Tirsa, yok yaꞌ Ela, iskꞌahol yaꞌ, reyal seleloj.
Haꞌ yaꞌ Jehú iskꞌahol yaꞌ Hanani, halni yu Komam Jahawil, yinh tzet tꞌinhan yul yibꞌanh yaꞌ Baasa, yebꞌ yibꞌanh yuninal yebꞌ sunil yikꞌal, yu istxꞌojal isbꞌeybꞌalnhe yaꞌ sata Komam Dios. Yaqꞌtij yaꞌ ishowal Komam yu tzetaj iswatxꞌe yu isqꞌabꞌ, yu istanhkanilo yaꞌ hakaꞌ yu istanhkanilo yaꞌ Jeroboam yebꞌ yikꞌal.
Ok yaꞌ Ela yebꞌ yaꞌ Zimri isreyalo konhobꞌ Israel
Haxa yet 26 (wajebꞌ iskawinaj) habꞌil yok yaꞌ Asa isreyalo Judá, yok yaꞌ Ela, iskꞌahol yaꞌ Baasa isreyalo konhobꞌ Israel bꞌey konhobꞌ Tirsa; wal xin kabꞌnhe habꞌil ok yaꞌ reyal. Yajaꞌ haꞌ yaꞌ Zimri, yaꞌ yahaw yeko yinh yikta majan iscarruaje yaꞌ rey Ela, yako yaꞌ ishowal yinh yaꞌ Ela tuꞌ. Hayet huneꞌ tzꞌayik yet ay yaꞌ Ela bꞌey Tirsa bꞌey yatut naj Arsa, yukꞌikanh yaꞌ bꞌey tuꞌ. Naj Arsa tuꞌ yahawil yeko naj yinh ismunil yaꞌ Ela bꞌey Tirsa. Yapni yaꞌ Zimri bꞌey yatut naj Arsa, ismaqꞌnikamo yaꞌ yaꞌ rey Ela. Lahwi tuꞌ xin yokkano yaꞌ Zimri reyalil selelo yaꞌ Ela. Hayet yuni huneꞌ tuꞌ, ayko yinh 27 (hujebꞌ iskawinaj) habꞌil yok yaꞌ Asa isreyalo Judá.
Haxa yet ayxako yaꞌ Zimri reyal, yet tzꞌonhanxa yaꞌ yul istzꞌonhobꞌal, ispotxꞌnikamo yaꞌ sunil yuninal yaꞌ Baasa, matxa hunu ebꞌnaj winaj kani, matxapaxo hunu yikꞌal yaꞌ kani, matxapaxo hunu yamigo yaꞌ kani. Hak tuꞌ yu istanhtzenilo yaꞌ Zimri sunil yuninal yaꞌ Baasa, hakaꞌtikꞌa yu yalni Komam Jahawil yibꞌanhilo yaꞌ Baasa, tet ischejabꞌ, haꞌ ton yaꞌ Jehú. Yu sunil ismul yaꞌ Baasa yako yebꞌ iskꞌahol chiyij Ela, yijbꞌan ebꞌyaꞌ konhobꞌ Israel yanoko ismul yu yiyo isbꞌa tet tioxh, yaqꞌnitij ebꞌyaꞌ ishowal Komam Jahawil, isDiosal Israel.
Haꞌ hunteqꞌanxa yetbꞌi tzet yu yaꞌ Ela, yebꞌ sunil tzet iswatxꞌe yaꞌ, tzꞌibꞌnhebꞌil yul hum chitzotel yibꞌanhilo ebꞌnaj isreyal Israel.
Hayet 27 (hujebꞌ iskawinaxa) habꞌil yok yaꞌ Asa isreyalo Judá, yokpaxo yaꞌ Zimri isreyalo Israel bꞌey konhobꞌ Tirsa, yajaꞌ hujebꞌnhe tzꞌayik ok yaꞌ reyal. Hayet hunel tuꞌ ay iscampamento ebꞌnaj Israel sat istxꞌotxꞌ ebꞌnaj filisteo yu yaniko howal yinh konhobꞌ Gibetón. Hayet ay ebꞌnaj soldado Israel bꞌey iscampamento tuꞌ yabꞌen ebꞌnaj yal-laxi: «Haꞌ yaꞌ Zimri, aqꞌnikamo yaꞌ rey Ela,» xhi. Yuxin ebꞌnaj soldado Israel yako ebꞌnaj yaꞌ Omri isreyalo Israel yinh huneꞌ tzꞌayik tuꞌ. Haꞌ yaꞌ Omri, haꞌ yaꞌ yahawil yeko yinh ebꞌnaj issoldado Israel. [ad].Isbꞌejni yaꞌ Omri yebꞌ ebꞌnaj issoldado Israel yaniko howal yinh Gibetón, isto ebꞌnaj yanoko howal yinh konhobꞌ Tirsa.
Haxa yet yilni yaꞌ rey Zimri tato apni ebꞌnaj Israel yaqꞌaꞌko howal yinh konhobꞌ tuꞌ, yokto yaꞌ yul yatut ay bꞌey palacio, yaniko yaꞌ qꞌaꞌ yinh nha bꞌay ayikto tuꞌ, hak tuꞌ yu iskam yaꞌ. Yu hakaꞌ tuꞌ, yu ismul yaꞌ yakoj, yuto iswatxꞌe yaꞌ istxꞌojal sata Komam Jahawil, isbꞌeybꞌalnhen yaꞌ istxꞌojal hakaꞌ yute yaꞌ Jeroboam, yako yaꞌ ismul yijbꞌan yaꞌ konhobꞌ Israel yaniko ismul.
Haꞌ hunteqꞌanxa yetbꞌi tzet iswatxꞌe yaꞌ Zimri yebꞌ yet ismaqꞌnikamo yaꞌ yaꞌ rey, tzꞌibꞌnhebꞌil yul hum chitzotel yibꞌanhilo ebꞌyaꞌ isreyal Israel.
	[ad]16:16 Yaꞌ Omri, isreyal txꞌotxꞌ Israel, haꞌ yaꞌ anikanh konhobꞌ Samaria, yaniko yaꞌ konhobꞌ tuꞌ bꞌay chaqꞌ ebꞌnaj rey yahawilal yibꞌanh sunil txꞌotxꞌ Israel, 1Rey. 16:23-24

Yet yok yaꞌ Omri isreyalo Israel
Hayet hunel tuꞌ kabꞌ majan eliko konhobꞌ Israel, huneꞌ majan yoche yaqꞌaꞌko naj Tibni, iskꞌahol naj Ginat, yinh reyal, haxa hunxa majan ebꞌnaj xin ochen yaqꞌaꞌko yaꞌ Omri reyal. Yajaꞌ haꞌ anma tzujaniko yinta yaꞌ Omri qꞌoji yinh anma tzujaniko yinta naj Tibni, iskꞌahol naj Ginat, yuxin kam naj Tibni, yokkano yaꞌ Omri reyal.
Hayet 31 (hunlahonhebꞌ iskawinaj) habꞌil yok yaꞌ Asa isreyalo Judá, yok yaꞌ Omri 12 (kabꞌlahonhebꞌ) habꞌil isreyalo Israel, wal xin wajebꞌchꞌan habꞌil ekꞌyaꞌ bꞌey konhobꞌ Tirsa. Isloqꞌni yaꞌ rey Omri huneꞌ txꞌotxꞌ wonhan [ae] chiyij Samaria tet naj Semer yinh 68 (waxajebꞌ iskanhwinaj) kilo chꞌen plata. Iswatxꞌenkanh yaꞌ huneꞌ konhobꞌ, yako yaꞌ iskꞌubꞌal. Yaniko yaꞌ Samaria isbꞌiho huneꞌ konhobꞌ iswatxꞌekanh tuꞌ yuto Semer isbꞌi naj bꞌay isloqꞌ yaꞌ Omri txꞌotxꞌ.
Yaꞌ Omri tuꞌ, ay istxꞌojal iswatxꞌe yaꞌ sata Komam Jahawil, kaw ekꞌna xin kaw txꞌoj iswatxꞌe yaꞌ sata sunil ebꞌnaj rey ekꞌlena yet yalanhtokanoj. Yuto isbꞌeybꞌalnhe yaꞌ istxꞌojal tzet iswatxꞌe yaꞌ Jeroboam, iskꞌahol naj Nabat, yijbꞌan yaꞌ konhobꞌ Israel yaniko ismul, yaqꞌnitij ebꞌnaj ishowal Komam Jahawil yet yinayo isbꞌa ebꞌnaj tet tioxh.
Haꞌ hunteqꞌanxa yetbꞌi tzet yu yaꞌ Omri, yebꞌ sunil tzet iswatxꞌe yaꞌ, yebꞌ yet isqꞌoji yaꞌ yinh howal, tzꞌibꞌnhebꞌil yul hum chitzotel yibꞌanhilo yinh ebꞌyaꞌ rey Israel. Hayet iskam yaꞌ Omri, kam yaꞌ hakaꞌle yu iskamto ismam icham yaꞌ yebꞌ ismam yaꞌ; ismujlax yaꞌ bꞌey Samaria, yok yaꞌ Acab, iskꞌahol yaꞌ Omri tuꞌ reyal seleloj.
	[ae]16:24 Isloqꞌ huneꞌ txꞌotxꞌ yinh kabꞌebꞌ talento plata; huneꞌ talento 75 libra yalil.

Ok yaꞌ Acab isreyalo konhobꞌ Israel
Hayet 38 (waxajlahonhebꞌ iskawinaj) habꞌilxa yok yaꞌ Asa isreyalo Judá, yet yichiko yaꞌ Acab, iskꞌahol yaꞌ Omri, isreyalo Israel. [af].22 (Kabꞌ iskawinaj) habꞌilxa ok yaꞌ Acab isreyalo Israel bꞌey Samaria, yajaꞌ xin ekꞌbꞌal istxꞌojal iswatxꞌe yaꞌ iskꞌahol yaꞌ Omri sata ebꞌnaj rey ekꞌlena yet yalanhtokanoj. Yuto isbꞌeybꞌalnhe yaꞌ istxꞌojal iswatxꞌe yaꞌ Jeroboam, iskꞌahol naj Nabat. Yaꞌ Acab yiqꞌ yaꞌ ix Jezabel, iskutzꞌin naj Et-baal, isreyal ebꞌnaj Sidonio, yok tzujno yaꞌ yinta tioxh Baal, yinayo isbꞌa yaꞌ tet. [ag], lahanpaxo chal yelapno yebꞌ Baal. Yet yiqꞌni yaꞌ Acab ix Jezabel apni ix bꞌey Samaria yebꞌ istioxh yebꞌpaxo ebꞌnaj profeta yinh tioxh tuꞌ, , yuxin ismonte ix anma Israel yok tzujno yinta tioxh Baal. .Iswatxꞌenkanh yaꞌ yatut tioxh Baal bꞌey Samaria, iswatxꞌenpaxo yaꞌ ismexhahil yet xahanbꞌal tet huneꞌ tioxh tuꞌ. Iswatxꞌenpaxo yaꞌ yechel tioxh Asera, yuxin kaw ekꞌbꞌal istxꞌojal iswatxꞌe yaꞌ Acab tuꞌ sata ebꞌyaꞌ isreyal Israel ekꞌlena yalanhtokanoj, yaqꞌnitij yaꞌ ishowal Komam Jahawil, isDiosal Israel.
Haꞌ yinh istiempohal yaꞌ rey Acab iswatxꞌekanh naj Hiel, ah Bet-el, konhobꞌ Jericó. Hayet yanayo naj xeꞌal iskꞌubꞌal huneꞌ konhobꞌ tuꞌ, iskam isbꞌabꞌel kꞌahol naj, chiyij Abiram. Haxa yet yaniko naj ispultahil huneꞌ kꞌubꞌ tuꞌ, iskam islahobꞌal kꞌahol naj chiyij Segub, hak tuꞌ yu yijni isbꞌa tzet yaqꞌ Komam Jahawil yalaꞌ yaꞌ Josué, iskꞌahol yaꞌ Nun.
	[af]16:29-34 Haꞌ yaꞌ Elías ayko ischejabꞌo Komam Dios yinh istiempohal yaꞌ rey Acab. Mal. 4:5-6
	[ag]16:31 Ix Jezabel, huneꞌ bꞌihe Jezabel chal yelapnoj itzitz iskꞌahol naj rey1Rey. 18:19Jue. 2:13

5. YAꞌ ELÍAS, ISCHEJABꞌ KOMAM, YEBꞌ YAꞌ REY ACAB
(17:1—22:40)
Yal yaꞌ Elías tato matxa chiyaqꞌ haꞌ nhabꞌ
Ay huneꞌ ischejabꞌ Komam Dios chiyij Elías, ay bꞌey Tisbe yul ismajul Galaad, yal yaꞌ tet yaꞌ rey Acab hakaꞌ tiꞌ: «Hanintiꞌan ayinikojan ischejabꞌo Komam Jahawil, isDiosal Israel, Komam itzitznhetikꞌa; hanintiꞌan chiwalan tato matxa chiyaqꞌ haꞌ nhabꞌ yulbꞌal hayebꞌ habꞌil tiꞌ, matxa chiꞌaypaxo yal chew, wal xin hato yet chiwalnihan, kat yaqꞌni haꞌ,» xhi yaꞌ. [ah] Yaꞌ Elías haꞌ yaꞌ ischejabꞌ Komam Dios bꞌey Israel yinh istiempohal yaꞌ rey Acab yebꞌ yaꞌ Ocozías, yinh habꞌil 874 yebꞌ 852 a.C.
Lahwi tuꞌ istzotel Komam Jahawil tet yaꞌ Elías, yalni hakaꞌ tiꞌ: «Elanh bꞌey tiꞌ, kat hato bꞌey txꞌotxꞌ ayko yinh yetkꞌulal bꞌay chꞌahilo tzꞌayik, kat hawebꞌanto habꞌa istiꞌ haꞌ nichꞌan haꞌ Querit, ayko satakꞌto haꞌ Jordán. Haꞌ nichꞌan haꞌ tuꞌ chawukꞌu, yebꞌ xin xawalan tet noꞌ hoh tato haꞌ noꞌ chiꞌinapno tzet chaloh,» xhi Komam tet yaꞌ.
Isyijen yaꞌ Elías hakaꞌtikꞌa yu yalni Komam tet yaꞌ. Isto yaꞌ, yebꞌano isbꞌa istiꞌ haꞌ Querit ayko satakꞌto haꞌ Jordán. Haꞌ noꞌ hoh xin chiꞌinito pan yebꞌ chibꞌe tet yaꞌ Elías yinh sahabꞌ sakꞌayal, haktikꞌapax tuꞌ yet qꞌejbꞌiyal, chiyito noꞌ pan yebꞌ chibꞌe tet yaꞌ; chiyukꞌnipaxo yaꞌ haꞌ nichꞌan haꞌ tuꞌ. Haxa yet yekꞌto hayebꞌ tzꞌayik xin, istajkanh haꞌ nichꞌan haꞌ tuꞌ.
	[ah]17:1 Elías, chal yelapnoj Komam Jehová haꞌ Dios.

Aqꞌlax tzet chislo yaꞌ Elías yu huneꞌ ix hunix ah Sarepta
Lanhantotikꞌa xin yapni Istzotiꞌ Komam Jahawil tet yaꞌ Elías, yalni hakaꞌ tiꞌ: «Elías, ahanhwanoj, kat hato bꞌey Sarepta, yul ismajul Sidón, kat hawehayo bꞌey tuꞌ. Xawalan tet huneꞌ ix hunix ay bꞌey tuꞌ tato chiyaqꞌ ix tzet chaloh,» xhi Komam tet yaꞌ.
Yel yaꞌ Elías bꞌey tuꞌ, isto yaꞌ bꞌey Sarepta. Haxa yet yapni yaꞌ yul ispultahil konhobꞌ tuꞌ, yilni yaꞌ huneꞌ ix hunix lanhan iskutxbꞌan ix issiꞌ, yawten yaꞌ ix yalni yaꞌ tet ix:
—Chinqꞌanan tawet tato chawiti nichꞌano ha haꞌ yul hunu vaso wukꞌuꞌan, xhi yaꞌ tet ix.
Hayet lanhan isto ix yinoti haꞌ, yawtenpaxo yaꞌ ix hakaꞌ tiꞌ:
—Chinqꞌanpaxojan tawet, chawiniti nichꞌano pan yul haqꞌabꞌ inwabꞌan, xhi yaꞌ.
Istaqꞌwi ix tet yaꞌ:
—Mamin, itzitz Komam Jahawil, haDiosal, chiwalan tawet tato machi ixim pan watxꞌebꞌil wuhan. Hunxanhe bꞌetx ixim harina yanhebꞌil wuhan yul huneꞌ xi, yebꞌ hanikꞌ teꞌ aceite yul huneꞌ xhalu, haꞌ xin chintohan inwatxꞌeꞌan, yuxin lanhan inkutxbꞌanan kabꞌ insiꞌtiꞌan. Chinwahnihan yebꞌ wuninan, haxanhe xin chikowahanh, chilahwi tuꞌ kat jechmananh kokamanh yu wahil, xhi ix.
Yalni yaꞌ Elías tet ix:
—Mach chaxhxiwi, as watxꞌe ixim hakaꞌ hawalni tiꞌ, yajaꞌ watxꞌe hunu nichꞌan inpanan yinh bꞌabꞌelal yinh ixim harina yanhebꞌil hawu tuꞌ, kat haqꞌantzen ixim xol tzaqꞌaqꞌ, kat hawiniti ixim wetan, lahwi tuꞌ kat hawatxꞌen hawet hawabꞌ yebꞌ hawunin, yuto haꞌ Komam Jahawil, isDiosal Israel halni hakaꞌ tiꞌ: “Haꞌ ixim harina ayayto yul huneꞌ xi machi lahwi ixim, yebꞌpaxo teꞌ aceite ayayto yul xhalu machi lahwati teꞌ masanto yinh istzꞌayikal chiyaqꞌ haꞌ nhabꞌ yu Komam Jahawil sat yibꞌanhqꞌinal tiꞌ,” xhi Komam, xhi yaꞌ Elías.
Lahwi tuꞌ xin isto ix hunix iswatxꞌeno hakaꞌ yalni yaꞌ Elías. Iswaꞌ yaꞌ, iswaꞌpaxo ix yebꞌ yunin yulbꞌal txꞌiꞌal tzꞌayik. Maxhtikꞌa lahwati ixim harina yul txꞌotxꞌ xi tuꞌ, yebꞌpaxo teꞌ aceite ayayto yul xhalu, maxhtikꞌa lahwati teꞌ hakaꞌ yu yalni yaꞌ Elías yu Komam Jahawil.
Lahwinhe hunteqꞌan tiꞌ xin, yok yabꞌil yinh yunin ix hunix, ix yahaw nha bꞌay ay yaꞌ Elías, kaw how yute islow huneꞌ yabꞌil tuꞌ, iskam naj. Yuxin yal ix tet yaꞌ Elías:
—Mamin, ¿tzet wokan tawinh yinh huneꞌ tiꞌ? Hach tiꞌ ischejabꞌ Komam Dios, ¿tzet hawehi? ¿tom makaxhhul inkꞌatanhtiꞌan yunhe hananiti inmulan, yuxin makam wunintiꞌan? xhi ix.
Yalni yaꞌ tet ix:
—Iti hawunin tuꞌ bꞌey tiꞌ, xhi yaꞌ.
Yiniti ix nichꞌan yunin tuꞌ, ischelnilo yaꞌ, yinahto yaꞌ yul iscuarto yinh iskabꞌ piso, ishilbꞌanayo yaꞌ sat istxꞌat. Istxahli yaꞌ tet Komam Jahawil, yalni yaꞌ hakaꞌ tiꞌ: «Mamin, hach inDiosalan, ¿tom haꞌ hunpaxo ix hunix bꞌay ay intiꞌan chawayo isyaꞌtajil, chawaqꞌni kamo yunin ix?» xhi yaꞌ. [image: 56.TIF] 

Oxel ay pajno yaꞌ Elías yibꞌanh nichꞌan unin tuꞌ, yet istxahli yaꞌ tet Komam Jahawil: «Mamin, hach inDiosalan, chinqꞌanan tawet tato chawaqꞌ itzitzbꞌo nichꞌan unin tiꞌ,» xhi yaꞌ.
Yabꞌen Komam Jahawil istxah yaꞌ Elías, yaqꞌni itzitzbꞌokanh Komam nichꞌan unin tuꞌ, yulkanh iskꞌul. Yinayti yaꞌ Elías nichꞌan unin bꞌey bꞌabꞌel piso bꞌay ay ismiꞌ, yalni yaꞌ tet ix:
—Ilkꞌanabꞌi mahulkanh iskꞌul hawunin lah, xhi yaꞌ.
Istaqꞌwi ix tet yaꞌ Elías:
—Haꞌ tinanh chiwohtanhelojan tato ischejabꞌ Komam Dios hawehi, haꞌ Istzotiꞌ Komam Jahawil chiꞌelti yul hatiꞌ kaw yel chala, xhi ix.
Meltzo yaꞌ Elías iskꞌatanh yaꞌ Acab
Haxa yet yekꞌto oxebꞌ habꞌil, istzotel Komam Jahawil tet yaꞌ Elías, yalni Komam: «Elías, as ye habꞌa tet yaꞌ rey Acab, yuto chiwayojan haꞌ nhabꞌ yibꞌanh txꞌotxꞌ tiꞌ hunelxa,» xhi Komam.
Isto yaꞌ Elías isyeno isbꞌa tet yaꞌ Acab, yajaꞌ wal bꞌey Samaria xin how yaqꞌni wahil. Yawten yaꞌ rey Acab naj Abdías, yahawil yeko yinh ismunil; wal xin kaw ay yelapno Komam Jahawil yul sat naj. Yuto hayet ispotxꞌnikamo ix Jezabel ebꞌnaj ischejabꞌ Komam Jahawil, yebꞌanilo naj Abdías tuꞌ 100 (hokꞌal) ebꞌnaj ischejabꞌ Komam; 50 (lahonhebꞌ yoxkꞌal) isbꞌisil ebꞌnaj yul hunun chꞌen nhachꞌen, yaqꞌni naj pan yebꞌ ha haꞌ yukꞌuꞌ ebꞌnaj. Yalni yaꞌ Acab tet naj Abdías:
—As bꞌeytze sunil sat txꞌotxꞌ Israel tiꞌ, kat hawilni tato ayto ha haꞌ chꞌekꞌ yojomal, yebꞌ tato ayto haꞌ nixhte haꞌ, yebꞌ ta ay telaj chislo noꞌ cheh yebꞌ noꞌ mula, yunhe machi kamilo noꞌ, yebꞌ xin machonhkan manhchehal, xhi yaꞌ.
Kabꞌ majan txꞌotxꞌ xin to ebꞌnaj isbꞌeytzeꞌ. Nan bꞌehal bꞌay tokano yaꞌ Acab, nan bꞌehal xin bꞌay tokano naj Abdías. Haxa yet ayko naj Abdías yinh isbꞌel ischahnayo isbꞌa naj yebꞌ yaꞌ Elías. Hayet yilni naj Abdías yaꞌ Elías tuꞌ yay jahno naj, yalni naj:
—¿Mamin, hachmi tiꞌ mam Elías? xhi naj.
Istaqꞌwi yaꞌ Elías:
—Hoꞌ haninan, as hal tet yaꞌ hawahawil: “Haꞌ bꞌey tuꞌ ay yaꞌ Elías,” kachi, xhi yaꞌ.
Yajaꞌ taqꞌwi naj Abdías tet yaꞌ:
—Mamin, ¿tzet inmulan yuxin chinhawakojan, hanin hachejabꞌ intiꞌan, yul isqꞌabꞌ yaꞌ rey Acab, yunhe kinismaqꞌnikamojan yaꞌ? Itzitz Komam Jahawil, haDiosal, chiwalnihan tato machi txꞌotxꞌ konhobꞌ tiꞌ bꞌay mach ischej yaꞌ wahaw tuꞌan kach issayaꞌ. Hayet yalni ebꞌnaj isreyal txꞌotxꞌ konhobꞌ tuꞌ tato machijach yul iskonhobꞌ ebꞌnaj; yalni yaꞌ wahawil tuꞌan tato chaqꞌ bꞌinaho ebꞌnaj isbꞌi Komam Dios chalni ebꞌnaj tato yeli machi hach bꞌey tuꞌ. Tinanh xin chawala: “Asiꞌ hal tet hawahawil: ‘Haꞌ bꞌey tuꞌ ayikꞌo yaꞌ Elías,’ kachi. ¿Tzet yinh xin hak tuꞌ walnojan hakaꞌ tuꞌ?” Haxa chiꞌeliko xin hayet chinelan takꞌatanh tiꞌ, kat kach yinito Yespíritu Komam Jahawil bꞌay mach wohtajojan, haxa yet chinapnojan walnojan tet yaꞌ tato haꞌ bꞌey tiꞌ ay hach, kat istit yaꞌ kaxhyilnoj matxa hachpaxoj, haninxahan xin chinispotxꞌkamojan yaꞌ. Hanin hachejabꞌ intiꞌan kaw ay yelapno Komam Jahawil yul insatan yettaxtikꞌa inchꞌibꞌkanhan. ¿Tom maxhto mak chalni tawet yinh tzet inwatxꞌehan yet ischejni ix Jezabel potxꞌlaxokamo ebꞌnaj ischejabꞌ Komam Jahawil, webꞌanilojan cien ebꞌnaj ischejabꞌ Komam, cincuenta yu hunun majan ebꞌnaj webꞌatojan yul hunun chꞌen nhachꞌen, waqꞌnihan ispan ebꞌnaj yebꞌ ha haꞌ yukꞌuꞌ ebꞌnaj? Kat hawalnipaxoj wetan tato chintohan walaꞌan tet yaꞌ wahawilan: “Haꞌ bꞌey tuꞌ ayko yaꞌ Elías,” kachi. ¿Tom chawoche ta chinmaqꞌlaxkamojan? xhi naj Abdías tet yaꞌ Elías.
Istaqꞌwi yaꞌ Elías:
—Itzitz Komam Jahawil, Komam kaw aykano yip, hanin ischejabꞌ Komam intiꞌan, chintohan inyebꞌa hinbꞌahan yinh sat yaꞌ rey Acab tinanh, xhi yaꞌ.
Lahwi tuꞌ, ismeltzo naj Abdías yalno tet yaꞌ rey Acab. Hayet yabꞌen yaꞌ Acab tuꞌ, isto yaꞌ yilno yaꞌ Elías. Hayet yilni yaꞌ rey Acab yaꞌ Elías tuꞌ, yalni yaꞌ:
—¿Hachmi tiꞌ lanhan hawaqꞌni ekꞌoyaꞌ yanma konhobꞌ Israel? xhi yaꞌ.
Istaqꞌwi yaꞌ Elías:
—Hanintiꞌan, maxhtaj hinan chiwaqꞌan isyaꞌtajil tet konhobꞌ Israel, wal xin hawu hach tiꞌ yebꞌ yu sunil yuninal hamam, yuxin lanhan yaqꞌlen ebꞌnaj Israel isyaꞌtajil, yuto xahebꞌejkano ischejbꞌanil Komam Jahawil, cheyinayo hebꞌa tet tioxh Baal. Wal tinanh xin, ato yiqꞌomal sunil konhobꞌ Israel, kat iskutxbꞌaniko isbꞌa bꞌey witz Carmelo, kat iskutxbꞌanpaxo isbꞌa ebꞌnaj 450 ischejabꞌ tioxh Baal, yebꞌ ebꞌnaj 400 ischejabꞌ istioxh Asera, ebꞌnaj chiwaꞌ yinh ismexha ix Jezabel, xhi yaꞌ Elías.
Yaꞌ Elías yebꞌ ebꞌnaj ischejabꞌ Baal
Hak tuꞌ yu iskutxbꞌaniko yaꞌ Acab sunil konhobꞌ Israel yebꞌ ebꞌnaj chejabꞌ yinh tioxh Baal bꞌey iswiꞌ witz Carmelo. Ishitziko yaꞌ Elías iskꞌatanh anma yalni yaꞌ:
—Hex Israel ¿bꞌaqꞌinhtaxka chebꞌej yul ekꞌ henabꞌal yinh kabꞌ nabꞌale? Tato haꞌ Komam Jahawil kaw Dioskanoj, okanhwe tzujno yintaj, yajaꞌ ta haꞌ tioxh Baal, haꞌ Dios okanhwe tzujno yinta chal tuꞌ, xhi yaꞌ.
Yajaꞌ wal ebꞌnaj Israel tuꞌ, matxa hunu tzotiꞌ yaqꞌ ebꞌnaj ispajoj. Yalnipaxo yaꞌ Elías tet anma Israel:
—Haninxanhehan kinkankanojan ischejabꞌ Komam Jahawil, wal ebꞌnaj ischejabꞌ Baal, 450 ebꞌnaj. Wal xin iweti kakꞌonho noꞌ wakax, kat issikꞌnilo ebꞌnaj ischejabꞌ Baal hunu yet, kat ispotxꞌni ebꞌnaj noꞌ, kat ispolnayo ebꞌnaj noꞌ, kat yanahto ebꞌnaj noꞌ yibꞌanh teꞌ siꞌ, yibꞌanh xahanbꞌal, yajaꞌ mach chako ebꞌnaj qꞌaꞌ yalanh; wal hinan xin chinpotxꞌan hunxa noꞌ, kat inpolnayojan noꞌ, kat wanahtojan noꞌ yibꞌanh teꞌ siꞌ, yibꞌanh xahanbꞌal, yajaꞌ machi qꞌaꞌ chiwapaxikojan yalanh. Lahwi tuꞌ kat isqꞌanniti ebꞌnaj tiꞌ qꞌa qꞌaꞌ tet isdiosal, wal hinan xin chinqꞌanan yinh isbꞌi Wahawilan tato chiyati qꞌaꞌ yibꞌanh inxahanbꞌalan, haꞌ mak chiꞌaniti qꞌaꞌ tuꞌ, haꞌ Dios yinh kaw isyelal, xhi yaꞌ Elías.
Istaqꞌwi sunil anma Israel tuꞌ:
—Kꞌultikꞌa, xhi.
Lahwi tuꞌ yalni yaꞌ Elías tet ebꞌnaj ischejabꞌ tioxh Baal:
«Sikꞌwelo hunu hewakax, kat hepotxꞌni, kat hewatxꞌenahto noꞌ yibꞌanh teꞌ siꞌ. Hex bꞌabꞌel cheyaqꞌ hexahanbꞌal, yuto niman hex, lahwi tuꞌ kat heyawten hediosal kolwaho teyinh, yajaꞌ mach cheyako qꞌa qꞌaꞌ yalanh hexahanbꞌal tuꞌ,» xhi yaꞌ Elías tet ebꞌnaj.
Issikꞌlenilo ebꞌnaj noꞌ yebꞌ ispotxꞌnikamo ebꞌnaj noꞌ, Iswatxꞌenahto ebꞌnaj noꞌ yibꞌanh teꞌ siꞌ, yichiko ebꞌnaj yahwi tet istioxh Baal yinh sahabꞌ masanta yet chuman, chalni ebꞌnaj: «Baal, pajtze tzet chikoqꞌananh tawet tiꞌ,» xhi ebꞌnaj. Chixin ah tꞌujla ebꞌnaj yet chꞌekꞌ hoyon ebꞌnaj yinhla xahanbꞌal iswatxꞌe tuꞌ, yajaꞌ mach taqꞌwi tet ebꞌnaj, mach ispajtze tzet isqꞌan ebꞌnaj tuꞌ. Yuxin hayet chuman, ok yaꞌ Elías bꞌuchwal yinh ebꞌnaj, yalni yaꞌ: «Heyip chiꞌel heyaw, yuto haꞌ hediosal, tukanmiko yinh tzet lanhan istxumni, maka ta lanhan ismunlahi, maka ta ayko yinh bꞌel, maka ta lanhan iswayi, yuxin iwelo iswayanh,» xhi yaꞌ. [image: 57.TIF] 

Islahniko ebꞌnaj yel yaw yinh kaw ip, chaniko ebꞌnaj islahwilal isnimanil yu chꞌen cuchillo, yebꞌ chꞌen nixhte lanza, hakaꞌtikꞌa isbꞌeybꞌal ebꞌnaj yet chitxahli tet istioxh, xanhe xin chꞌay ischikꞌil ebꞌnaj. Yekꞌto chuman, islahniko ebꞌnaj yel yaw yinh kaw ip, yebꞌ kaw howxa ebꞌnaj masanta yet yapni yorahil bꞌay chihaltelax xahanbꞌal tet Komam, yajaꞌ wal istioxh ebꞌnaj tuꞌ machi taqꞌwi, mach yaqꞌpaxo ispaj tzet isqꞌan ebꞌnaj. Lahwi tuꞌ, yalni yaꞌ Elías tet anma Israel: «Hitzanhweti inkꞌatanhan,» xhi yaꞌ.
Ishitziko anma Israel iskꞌatanh yaꞌ, yok yaꞌ iswatxꞌenokanh ismexhahil yet xahanbꞌal tet Komam Jahawil, yuto uchkꞌabꞌiltoj. Islatzꞌbꞌankanh yaꞌ kabꞌlahonhebꞌ chꞌen chꞌen hakaꞌ isbꞌisil hunun majan ebꞌnaj Israel, ebꞌnaj yikꞌal yaꞌ Jacob, yaꞌ bꞌay yal Komam Jahawil hakaꞌ tiꞌ: «Israel chiyijkano habꞌi,» xhi Komam. Iswatxꞌenkanh yaꞌ huneꞌ ismexhahil yet xahanbꞌal tet Komam Jahawil yinh chꞌen chꞌen tuꞌ, yaniko yaꞌ huneꞌ sanja yinhla ishoyanil chꞌen tuꞌ; haꞌ yul sanja tuꞌ chimlahwayto kabꞌebꞌ mal trigo yul. Iswatxꞌenahto yaꞌ teꞌ siꞌ yibꞌanh chꞌen yet xahanbꞌal tuꞌ, ispotxꞌni yaꞌ noꞌ wakax, ispolnayo yaꞌ ischibꞌehal noꞌ, yanahto yaꞌ noꞌ yibꞌanh teꞌ siꞌ. Lahwi tuꞌ yalni yaꞌ: «Nohtzewe kanhebꞌ tzꞌahabꞌ yu ha haꞌ, kat hejobꞌnayo haꞌ yibꞌanh noꞌ chibꞌe yebꞌ yibꞌanh teꞌ siꞌ tiꞌ,» xhi yaꞌ. Tzujan tuꞌ yalnipaxo yaꞌ: «Jobꞌwepaxayo haꞌ yibꞌanh hunelxa,» xhi yaꞌ. Isjobꞌnayo ebꞌnaj haꞌ yibꞌanh ismexhahil yet xahanbꞌal tuꞌ, yalnipaxo yaꞌ hunelxa: «Jobꞌweyo haꞌ yibꞌanh yinh yoxel,» xhi yaꞌ. Isjobꞌnayo ebꞌnaj haꞌ yibꞌanh yinh yoxel. Yuxin xanhe chiꞌel yojomal haꞌ yinh ishoyanil chꞌen yet xahanbꞌal tuꞌ, isnohpaxokanh sanja yu haꞌ.
Haxa yet yapni yorahil yalten yaꞌ Elías xahanbꞌal tet Komam Jahawil, ishitziko yaꞌ iskꞌatanh chꞌen yet xahanbꞌal, istxahli yaꞌ, yalni yaꞌ hakaꞌ tiꞌ: «Mamin, isDiosal yaꞌ Abraham, yebꞌ yaꞌ Isaac yebꞌ isDiosal Israel, tinanh xin ohtanhelaxojabꞌiloj tato koDiosal hanhonh Israel honhtiꞌanh hawehi, kat yohtanhelaxiloj tato hachejabꞌ wehan, yebꞌ ta hach chejnhe hinan inwatxꞌenan hunteqꞌan tiꞌ. Mamin, mam Wahawil, pajtze tzet chinqꞌantiꞌan, pajtze yunhe yohtanhenilo konhobꞌ tiꞌ ta hachnhechꞌan Dios hach, yebꞌ tato hachnhechꞌan chawaqꞌ meltzoho yanma anma tawinh,» xhi yaꞌ.
Hayet lahwi istxahli yaꞌ Elías, yaniti Komam Jahawil qꞌa qꞌaꞌ yul satkanh yibꞌanh xahanbꞌal tuꞌ, istzꞌato noꞌ chibꞌe, yebꞌ teꞌ siꞌ, yebꞌ chꞌen chꞌen, yebꞌ pojoj, wal xin kaw leqꞌlon yuteti qꞌa qꞌaꞌ ha haꞌ yul sanja. Hayet yilni sunil anma Israel huneꞌ tuꞌ, yay jahnoj, yalni hakaꞌ tiꞌ: «¡Hanhechꞌan Komam Jahawil kaw Dioskanoj! ¡Hanhechꞌan Komam Jahawil kaw Dioskanoj!» xhixanhe sunil anma. [image: 58.TIF] 

Lahwi tuꞌ yalni yaꞌ Elías: «Tzabꞌweyo ebꞌnaj ischejabꞌ tioxh Baal tiꞌ, machi hunu ebꞌnaj chebꞌejtzotoj,» xhi yaꞌ.
Istzabꞌlaxayo ebꞌnaj xin, yinito yaꞌ Elías ebꞌnaj bꞌey haꞌ nichꞌan haꞌ chiyij Cisón, ispotxꞌnikamo yaꞌ ebꞌnaj bꞌey tuꞌ. [ai].
	[ai]18:40 Iswatxꞌe yaꞌ Elías huneꞌ tiꞌ yuto hak tuꞌ yalni ischejbꞌanil Komam ta chipotxꞌlaxkamo makta chiꞌijbꞌan anma chꞌay jahno sata tioxh. Dt. 13:12-18; 20:12-13

Txahli yaꞌ Elías yunhe yaqꞌni haꞌ nhabꞌ
Lahwi tuꞌ yalni yaꞌ Elías tet yaꞌ rey Acab: «As waꞌanh, kat hawukꞌni tzet chawukꞌu, yuto lanhan ishaxon istit huneꞌ niman nhabꞌ chiwabꞌehan,» xhi yaꞌ.
Isto yaꞌ rey Acab waꞌoj; wal yaꞌ Elías ahto yaꞌ yinh iswiꞌ witz Carmelo, yay jahno yaꞌ, yay xulno yaꞌ sat txꞌotxꞌ, yanayo sat yaꞌ yetkꞌulal iswitxꞌiꞌ. Yalni yaꞌ tet ischejabꞌ:
—Ahanhti bꞌey tiꞌ, kat hatꞌanhxito yinh haꞌ mar, xhi yaꞌ tet ischejabꞌ.
Yahto ischejabꞌ yaꞌ Elías, yilnito naj haꞌ mar, ismeltzo naj, yalni naj tet yaꞌ Elías:
—Matzet chiwilan, xhi naj.
Yalni yaꞌ Elías hunelxa:
—Hujelto chaxhto hawilaꞌtoj, xhi yaꞌ tet naj.
Haxa yinh ishujel yalni naj chejabꞌ tuꞌ tet yaꞌ Elías:
—Ay huneꞌ nichꞌan moyan hakaꞌ ispaqꞌanil qꞌabꞌe chiwilan yah yibꞌanh haꞌ mar, xhi naj.
Yalni yaꞌ Elías tet ischejabꞌ:
—As hal tet yaꞌ rey Acab hakaꞌ tiꞌ: “Watxꞌeko hacheh yinh hacarruaje, kat hatohi, hataxka chiꞌelikoj matxa chu hato yu haꞌ nhabꞌ,” xhi yaꞌ Elías tuꞌ.
Yahto yaꞌ rey Acab yul iscarruaje, isto yaꞌ bꞌey konhobꞌ Jezreel, isqꞌejholilo satkanh yu moyan, istit jaqꞌeqꞌ, yaqꞌni huneꞌ niman nhabꞌ. Wal yaꞌ Elías aqꞌlax yip yaꞌ yu Komam Jahawil, iskawxeniko istxꞌambꞌal yinh yiktaj, isto yaꞌ yinh anhe, isbꞌabꞌikꞌo yaꞌ sata yaꞌ rey Acab, yapni yaꞌ bꞌey Jezreel.
To yaꞌ Elías yebꞌaꞌ isbꞌa bꞌey witz Horeb
Yalni yaꞌ rey Acab tet ix Jezabel yinh sunil tzet iswatxꞌe yaꞌ Elías, yebꞌ yu ismaqꞌkamo yaꞌ sunil ebꞌnaj ischejabꞌ tioxh Baal. Yuxin yato ix huneꞌ ischejabꞌ yalno tet yaꞌ Elías: «Yaqꞌabꞌayo indiosalan isyaꞌtajil wibꞌanhan ta mach chinpotxꞌkamojan yaꞌ Elías yet hekal yinh huneꞌ hora tiꞌ, hakaꞌ yu ispotxꞌnikamo yaꞌ ischejabꞌ indiosalan,» xhi ix.
Hayet yilni yaꞌ Elías tato ay ismay ispotxꞌlax yaꞌ yu ix Jezabel yahwano yaꞌ isto yaꞌ iskolno isbꞌa bꞌey Beerseba yul ismajul Judá, haꞌ bꞌey tuꞌ xin yakano yaꞌ ischejabꞌ. Hunto tzꞌayik xin yuteto yaꞌ isbꞌel sat txꞌotxꞌ desierto, isxew yaꞌ yinh isbꞌel tuꞌ yich huneꞌ teꞌ enebro, kaw xin choche yaꞌ iskami, yalni yaꞌ hakaꞌ tiꞌ: «Yetzanxana tiꞌ Mamin Wahawil, aqꞌin kamojan bꞌey tiꞌ, yuto hanintiꞌan mach ekꞌbꞌalo kꞌulinan sata ebꞌyaꞌ wichmaman,» xhi yaꞌ.
Yay hilno yaꞌ yich teꞌ enebro tuꞌ, iswaykanh yaꞌ. Hayet lanhan isway yaꞌ tuꞌ, yapni huneꞌ naj ángel pitwal yinh yaꞌ, yalni naj: «Ahanhwanoj, kat hawaꞌi,» xhi naj.
Haxa yet yel iswayanh yaꞌ yilnito yaꞌ yinh iswiꞌta yaꞌ huneꞌ ixim niman pan qꞌantzebꞌil yibꞌanh tzaqꞌaqꞌ, yebꞌ huneꞌ xhalu ha haꞌ. Iswanito yaꞌ ixim pan tuꞌ yukꞌni yaꞌ haꞌ, tzujan tuꞌ iswaypaxokanh yaꞌ. Hayet lanhan isway yaꞌ Elías tuꞌ, yapnipaxo naj yángel Komam Jahawil pitwal yinh yaꞌ yinh iskayel, yalni naj tet yaꞌ: «Ahanhwanoj, kat hawaꞌi, yuto kaw nahatto yeto bꞌay chachapni,» xhi naj.
Yahwano yaꞌ Elías, yok yaꞌ waꞌoj, yok yip yaꞌ yu tzet isloh tuꞌ, isbꞌelwito yaꞌ 40 (kawinaj) tzꞌayik yok 40 (kawinaj) aqꞌbꞌal, masanta apni yaꞌ bꞌey Horeb bꞌey witz yet Komam Dios yehi. [aj]Yokto yaꞌ yul huneꞌ chꞌen nhachꞌen bꞌey tuꞌ, haꞌ tuꞌ xin way yaꞌ aqꞌbꞌalil. Istzotel Komam Jahawil tet yaꞌ, yalni hakaꞌ tiꞌ:
—Elías ¿tzet chawu bꞌey tiꞌ? xhi Komam.
Istaqꞌwi yaꞌ Elías:
—Mamin, hach tiꞌ Yahaw hach yinh sunil ejército, kaw tit inhowalan yu tzet chachutelax yu konhobꞌ Israel, yuto isbꞌejkano ebꞌnaj huneꞌ trato tꞌinhbꞌabꞌilkano hawu, yuchkꞌanayo ebꞌnaj mexha yet xahanbꞌal, ispotxꞌnikamo ebꞌnaj hachejabꞌ yu chꞌen espada, haninxanhehan xin ayinikꞌojan, chixin kinsaylaxikꞌojan yunhe inpotxꞌlax kamojan, xhi yaꞌ.
Yalni Komam Jahawil tet yaꞌ:
—Elanhti bꞌey tuꞌ, kat hawok linhno insatajan iswiꞌ witz tiꞌ, xhi Komam tet yaꞌ.
Chixin ekꞌ Komam Jahawil bꞌey tuꞌ, yekꞌ huneꞌ niman jaqꞌeqꞌ, ispohnito witz yebꞌ chꞌen nime chꞌen sata Komam, yajaꞌ mach ayoko Komam xol huneꞌ niman jaqꞌeqꞌ tuꞌ. Lahwi yekꞌ huneꞌ niman jaqꞌeqꞌ tuꞌ, yekꞌpaxo huneꞌ txixkabꞌ, yajaꞌ mach ayoko Komam xol huneꞌ txixkabꞌ tuꞌ. Lahwi tuꞌ yekꞌ huneꞌ niman qꞌaꞌ, yajaꞌ machi Komam xol qꞌaꞌ tuꞌ. Lahwi yekꞌ huneꞌ niman qꞌaꞌ tuꞌ, yabꞌen yaꞌ Elías huneꞌ mak chixuqꞌabꞌli yinh kaw nanhkꞌulal yebꞌ kaw saqꞌal jabꞌeni. Hayet yabꞌen yaꞌ Elías huneꞌ tuꞌ, yaniko yaꞌ yenhel issat, yelti yaꞌ yul chꞌen nhachꞌen, yok linhno yaꞌ istiꞌ chꞌen, yabꞌen yaꞌ huneꞌ yul nuqꞌe halni hakaꞌ tiꞌ:
—Elías, ¿tzet chawu bꞌey tiꞌ? xhi tet yaꞌ.
Istaqꞌwi yaꞌ Elías:
—Mam Wahawil, hach tiꞌ yahaw hach yinh sunil, kaw tit inhowalan yinh tzet chachutelax yu konhobꞌ Israel, yuto isbꞌejkano ebꞌnaj hatrato aqꞌbꞌilkano tet ebꞌnaj hawu, yuchkꞌanayo ebꞌnaj ismexhahil yet xahanbꞌal chꞌaqꞌlax tawet. Ispotxꞌnikamo ebꞌnaj sunil ebꞌnaj hachejabꞌ, haninxanhehan xin ayinikꞌojan, chixin kinsaylaxan yunhe inpotxꞌlax kamojan, xhi yaꞌ.
Yalni Komam tet yaꞌ:
—Asiꞌ, meltzanhto yul bꞌeh bꞌay kaxhtita sat txꞌotxꞌ desierto bꞌey Damasco, kat hawanayo aceite yibꞌanh iswiꞌ naj Hazael, yuto haꞌ naj chiꞌok isreyalo Siria, kat hawanayo aceite yibꞌanh iswiꞌ yaꞌ Jehú, iskꞌahol naj Nimsi, yuto haꞌ yaꞌ chiꞌok isreyalo Israel, kat hawanipaxayo aceite yibꞌanh iswiꞌ yaꞌ Eliseo, iskꞌahol yaꞌ Safat, ah konhobꞌ Abel-mehola, yuto haꞌ yaꞌ chiꞌok inchejabꞌojan haseleloj. Haꞌ mak chiskolilo isbꞌa tet yespada naj Hazael, haꞌ yaꞌ Jehú chipotxꞌnikamoj, haxa mak chiskolilo isbꞌa tet yespada yaꞌ Jehú, haꞌ yaꞌ Eliseo chipotxꞌnikamoj. Yajaꞌ ayto hujebꞌ mil ebꞌnaj Israel machi ay jahno sata tioxh Baal, mach istzꞌohpaxo ebꞌnaj tioxh tuꞌ, xhi Komam. [*]
	[aj]19:8 Huneꞌ witz tiꞌ haꞌ ton Sinaí, bꞌay tzotel Komam Dios tet yaꞌ Moisés, yet yaqꞌnikano istrato tet ebꞌnaj Israel.
	19:18 19:18 Gn. 4:23-24

Yawtebꞌal yaꞌ Eliseo
Ismeltzo yaꞌ Elías, yilchayo yaꞌ Eliseo, iskꞌahol yaꞌ Safat yu yaꞌ. Lanhan istꞌokni 12 (kabꞌlahonhkꞌonh) noꞌ wakax txꞌo txꞌotxꞌ yu yaꞌ, haꞌ yaꞌ xin tzujaniko yinta noꞌ kakꞌonh islahobꞌal; yekꞌto yaꞌ Elías tuꞌ, islebꞌanto yaꞌ xil isqꞌap hukaniko yinh yibꞌanh yaꞌ Eliseo. [ak]Yinhnhena tuꞌ isbꞌejnikano yaꞌ Eliseo noꞌ wakax, isto yaꞌ istzujnoyo yaꞌ Elías, yalni yaꞌ hakaꞌ tiꞌ: [image: 59.TIF] 

—Mamin, chiwalan tawet tato chawaqꞌ inhamanilan intohan taqꞌlokano tet inmaman yebꞌ tet inmiꞌan, chintzꞌohnikanojan isqꞌotx, tzujan tuꞌ, kat wok tzujnojan tawintaj, xhi yaꞌ.
Istaqꞌwi yaꞌ Elías tet yaꞌ:
—Asiꞌ, lahwi tuꞌ kat hameltzohi, natij tzet mawuhan tawinh, xhi yaꞌ.
Lahwi tuꞌ ismeltzo yaꞌ Eliseo iskꞌatanh yaꞌ Elías, yiniti yaꞌ Eliseo kakꞌonh noꞌ wakax, ispotxꞌnikamo yaꞌ noꞌ, haꞌtikꞌa xin te teꞌ chisnhikꞌiko noꞌ wakax istꞌokni txꞌotxꞌ tuꞌ, haꞌ teꞌ isnhus yaꞌ siꞌal, isqꞌantzen yaꞌ noꞌ chibꞌe tuꞌ, yaqꞌni yaꞌ noꞌ iskꞌuxuꞌ ebꞌnaj chimunla yintaj, lahwi tuꞌ yahwano yaꞌ, yok tzujno yaꞌ yinta yaꞌ Elías, yu isyijen yaꞌ tzet chal yaꞌ.
	[ak]19:19 Yet chislebꞌanto hunu naj ischejabꞌ Komam Dios xil isqꞌap hukaniko yinh yibꞌanh hunxa naj, haꞌ chalilo ta ayxako isbꞌi yinh naj tuꞌ yok ischejabꞌo Komam, kat ischahni naj yip Komam yinh huneꞌ munil tuꞌ.

Qꞌoji yaꞌ rey Acab yinh ebꞌnaj sirio
Naj Ben-adad isreyal Siria, iskutxbꞌako naj issoldado, ishunbꞌanpaxiko isbꞌa 32 (kabꞌlahonhebꞌ iskawinaj) ebꞌnaj rey yinta naj, yinito ebꞌnaj ischeh yebꞌ iscarruaje yet howal, isto ebꞌnaj bꞌey konhobꞌ Samaria, ishoynayo ebꞌnaj konhobꞌ Samaria yu yaniko ebꞌnaj howal yinh. Ischejnito naj Ben-adad ischejabꞌ bꞌey konhobꞌ Samaria yalno tet yaꞌ rey Acab hakaꞌ tiꞌ: «Hak tiꞌ chute yalni yaꞌ Ben-adad: “Wal xin haꞌ chꞌen plata yebꞌ chꞌen chꞌen oro yebꞌ ebꞌix hawixal yebꞌ hawuninal kaw kꞌulejchꞌan, wetan yehi,” xhi yaꞌ,» xhi ebꞌnaj.
Istaqꞌwi yaꞌ rey Acab: «Yubꞌojabꞌ hakaꞌ hawalni tiꞌ mam rey, hanintiꞌan yebꞌ sunil tzet ayinan hawet yehi,» xhi yaꞌ.
Lahwi tuꞌ, istopaxo ebꞌnaj ischejabꞌ naj rey Ben-adad hunelxa yalno tet yaꞌ rey Acab: «Hak tiꞌ yalni yaꞌ rey Ben-adad tawet: “Haꞌ chꞌen haplata yebꞌ chꞌen oro yebꞌ ebꞌix hawixal yebꞌ hawuninal, chawaqꞌ wetan, yebꞌ xin hayet hekal hakaꞌ huneꞌ hora tiꞌ chinchejtojan inchejabꞌan ispichꞌaꞌ sunil yul hawatut yebꞌ yatut ebꞌnaj chimunla tawintaj, kat yinito ebꞌnaj sunil qꞌalomal ay yul heyatut tuꞌ,” xhi yaꞌ Ben-adad,» xhi ebꞌnaj.
Lahwi tuꞌ yawten yaꞌ rey Acab sunil ebꞌnaj ichamta winaj Israel, yalni yaꞌ tet ebꞌnaj:
—Ilwej yuto haꞌ naj Ben-adad haꞌ istxꞌojal chiyoche naj iswatxꞌe winhan, maxhtaj iskꞌulal; yati naj ebꞌnaj ischejabꞌ yalaꞌ wetan tato chiyilo naj ebꞌix wixalan yebꞌ wuninalan yebꞌ inplatahan yebꞌ chꞌen oro, yajaꞌ waltojan tet naj tato chiwaqꞌan tzet chisqꞌan naj tuꞌ, yuxin kaw txumweloj tzet kaw wal yuni hun tiꞌ, xhi yaꞌ.
Istaqꞌwi ebꞌnaj ichamta winaj yebꞌ konhobꞌ Israel:
—Mach chayije tzet chal naj, mach chawaqꞌpaxo tzet chisqꞌan naj tuꞌ, xhi ebꞌnaj.
Lahwi tuꞌ yalni yaꞌ rey Acab tet ebꞌnaj ischejabꞌ naj rey Ben-adad: «Halwe tet yaꞌ rey, wahawil tuꞌan hakaꞌ tiꞌ: “Chinyijehan tzet yal yaꞌ yet bꞌabꞌelal, yajaꞌ haꞌ tzet chiyal yaꞌ tinanh mach chinyijehan,” kexchi,» xhito yaꞌ rey Acab.
Yinito ebꞌnaj ischejabꞌ naj rey Ben-adad ispaj tzotiꞌ tuꞌ. Tzujan tuꞌ xin yanipaxto naj Ben-adad ischejabꞌ yalnito hakaꞌ tiꞌ: «Yaqꞌabꞌti hunteqꞌan tioxh isyaꞌtajil wibꞌanhan ta mach chintanhtzelojan konhobꞌ Samaria, wal xin haꞌ ispojojal Samaria tuꞌ, mach chabꞌe hunun bꞌetx yul isqꞌabꞌ ebꞌnaj chimunla inkꞌatanhan,» xhi naj.
Haxa yaꞌ isreyal Israel halnito tet naj Ben-adad hakaꞌ tiꞌ: «Mach istzanoj tato chiyanako ismay mak anmahil lanhan isto yinh howal sata mak lanhan ismeltzohi,» xhito yaꞌ rey Acab.
Hayet ismeltzo ebꞌnaj ischejabꞌ naj rey Ben-adad bꞌey campamento, ukꞌu teꞌ chu naj Ben-adad yebꞌ hunteqꞌanxa ebꞌnaj rey tzujan yintaj. Yalni ebꞌnaj chejabꞌ tuꞌ tet naj yinh tzet yu yalni yaꞌ rey Acab, yuxin yal naj Ben-adad tet issoldado: «Aweko howal,» xhi naj. Yuxin iswatxꞌe isbꞌa ebꞌnaj soldado yaniko howal yinh konhobꞌ.
Haꞌ yinh tuꞌ xin yapni huneꞌ ischejabꞌ Komam Dios iskꞌatanh yaꞌ Acab, isreyal Israel, yalni ischejabꞌ Komam:
—Hak tiꞌ yalni Komam Jahawil hakaꞌ tiꞌ: “Haꞌ huntenan ebꞌnaj ayko ishowal tawinh, chawil tiꞌ, haninan chiwakojan ebꞌnaj yul haqꞌabꞌ, yunhe hawohtanheniloj tato hanintiꞌan Dios hinan,” xhi Komam, xhi yaꞌ chejabꞌ tuꞌ.
Isqꞌambꞌen yaꞌ rey Acab:
—¿Mak xin chiꞌicheniko howal tuꞌ bꞌabꞌel? xhi yaꞌ.
Istaqꞌwi ischejabꞌ Komam:
—Hach tiꞌ, xhi yaꞌ.
Isbꞌisni yaꞌ Acab ebꞌnaj yahawil hunun majan ebꞌnaj Israel, 232 isbꞌisil ebꞌnaj. Isbꞌisnipaxo yaꞌ Acab sunil ebꞌnaj soldado ay yul hunun konhobꞌ Israel; hujebꞌ mil isbꞌisil ebꞌnaj. Isto ebꞌnaj Israel yinh howal tuꞌ yinh chumanil. Wal naj Ben-adad yebꞌ ebꞌnaj 32 (kabꞌlahonhebꞌ iskawinaj) rey ayko yetbꞌiho naj yu iskolwahi, ukꞌu teꞌ chu ebꞌnaj yul iscampamento. Yajaꞌ haꞌ ebꞌnaj yahawil hunun majan ebꞌnaj Israel bꞌabꞌito yanoko howal tuꞌ. Haꞌ naj Ben-adad xin yato naj huneꞌ ischejabꞌ, meltzo naj, yul naj yalnoj: «Ay ebꞌnaj ah Samaria lanhan istita,» xhi naj. Yuxin yal naj Ben-adad hakaꞌ tiꞌ: «Tato aqꞌankꞌulal nabꞌil yu ebꞌnaj yuxin matit ebꞌnaj jinh, maka ta yu yaniko ebꞌnaj howal, tzabꞌweyo ebꞌnaj yinh yitzitztohal,» xhi naj.
Hayet yelto ebꞌnaj yahawil hunun majan ebꞌnaj Israel yinh howal tuꞌ, yok tzujno ebꞌnaj soldado Israel yinta ebꞌnaj. Yichiko hunun ebꞌnaj Israel ispotxꞌni hunun ebꞌnaj issoldado naj Ben-adad, yelkanh ebꞌnaj sirio tuꞌ, tzumbꞌelax ebꞌnaj yu ebꞌnaj Israel, wal naj Ben-adad ahto naj yibꞌanh ischeh, yelkanh naj yebꞌ hunteqꞌanxa ebꞌnaj issoldado ayahto yibꞌanh cheh. Istzujnayo yaꞌ isreyal Israel ebꞌnaj soldado sirio, ismaqꞌnikamo yaꞌ ebꞌnaj aykanh yibꞌanh cheh, yetanto yaꞌ iscarruaje ebꞌnaj, hak tuꞌ yu istanhtzelaxkanilo ebꞌnaj sirio yu ebꞌnaj Israel. Lahwi tuꞌ yapni ischejabꞌ Komam Jahawil iskꞌatanh yaꞌ rey Acab hunelxa, yalni tet yaꞌ:
—Wal tinanh yilal hawaniko yinh hakꞌul, hasayni hunteqꞌanxa ebꞌnaj hasoldado, kat kaw hatxumni yinh tzet chawu, yuto yet huneꞌ habꞌil tinanh chihul naj rey ah Siria yaqꞌaꞌko howal tawinh hunelxa, xhi ischejabꞌ Komam.
Haꞌ ebꞌnaj yahawil issoldado naj rey ah Siria halni hakaꞌ tiꞌ:
—Haꞌ isDiosal ebꞌnaj Israel tiꞌ, isDiosal iswiꞌla witz, yuxin maqꞌoji ebꞌnaj jinh, yajaꞌ tato chijaqꞌle howal satla akꞌal yebꞌ ebꞌnaj, yinh kaw yeli hanhonh chonhqꞌoji yinh ebꞌnaj. Haꞌ tzet yilal hawatxꞌen tinanh mam rey, chawilo sunil ebꞌnaj rey tiꞌ, kat hawaniko ebꞌnaj yahawil soldado selelo ebꞌnaj. Chawaniko hunxa bꞌulan ebꞌnaj soldado hakaꞌ ebꞌnaj matanhilo tiꞌ, lahan xin isbꞌisil noꞌ cheh yebꞌ teꞌ carruaje chawako hakaꞌ matanhpaxilo tiꞌ, kat janiko howal yinh ebꞌnaj sat akꞌal, jilaꞌ xin tato mach chonhqꞌoji yinh ebꞌnaj, xhi ebꞌnaj.
Yabꞌento naj Ben-adad tzet yal ebꞌnaj yahawil issoldado, iswatxꞌen naj hakaꞌ tuꞌ. Haxa yet yekꞌto huneꞌ habꞌil, isbꞌisni naj rey ebꞌnaj issoldado Siria, isto ebꞌnaj bꞌey konhobꞌ Afec yu yaniko howal yinh konhobꞌ Israel. Hakpax tuꞌ ebꞌnaj Israel, bꞌislax ebꞌnaj soldado, yaqꞌlax tzet chiꞌokniko yu ebꞌnaj yinh howal, isto ebꞌnaj ischahno ebꞌnaj ah Siria. Iswatxꞌen ebꞌnaj iscampamento satakꞌti ebꞌnaj ah Siria. Lahan jilni iscampamento ebꞌnaj Israel tuꞌ hakaꞌ kabꞌ bꞌotzan noꞌ chiw, wal ebꞌnaj ah Siria xin nohna sat akꞌal yu ebꞌnaj.
Yapni ischejabꞌ Komam Jahawil iskꞌatanh yaꞌ isreyal Israel, yalni yaꞌ: «Haꞌ Komam Jahawil chalni hakaꞌ tiꞌ: “Chal ebꞌnaj ah Siria hakaꞌ tiꞌ: ‘Haꞌ ebꞌnaj Israel tiꞌ, isDiosal ebꞌnaj yeko iswiꞌla witz, mach yetto isDiosal ebꞌnaj ye akꞌal,’ xhi ebꞌnaj. Yuxin chiwakojan huneꞌ bꞌulan ebꞌnaj Siria tiꞌ yul haqꞌabꞌ, yunhe hawohtanheniloj tato hanintiꞌan Yahaw wehikojan yinh sunil,” xhi Komam,» xhi yaꞌ chejabꞌ tuꞌ.
Hujebꞌ tzꞌayik ehayo ebꞌnaj Israel yebꞌ ebꞌnaj ah Siria yul iscampamento, haꞌ iscampamento ebꞌnaj Israel ayayo satakꞌti iscampamento ebꞌnaj ah Siria. Haxa yinh ishuj tzꞌayik xin yichiko howal tuꞌ. Isqꞌoji ebꞌnaj Israel yinh ebꞌnaj ah Siria, ispotxꞌnikamo ebꞌnaj 100 mil ebꞌnaj ah Siria yinh huneꞌ tzꞌayik. Ebꞌnaj kam tuꞌ mach yibꞌanho noꞌ cheh aykanh ebꞌnaj, wal xin yoj ebꞌnaj yakoj. Wal hunteqꞌanxa ebꞌnaj xin elkanh ebꞌnaj, isto ebꞌnaj bꞌey konhobꞌ Afec. Haxa iskꞌubꞌal konhobꞌ tuꞌ ay wuyna yibꞌanh 27 (hujebꞌ iskawinaj) mil ebꞌnaj iskutxbꞌa isbꞌa yul konhobꞌ tuꞌ. Hakpax tuꞌ naj rey Ben-adad elkanh naj, yapni naj yul konhobꞌ, chixin yebꞌa isbꞌa naj yul huneꞌ cuarto yulikto konhobꞌ tuꞌ.
Yalni ebꞌnaj ischejabꞌ naj Ben-adad tet hakaꞌ tiꞌ: «Jabꞌehanh tato kaw kꞌul iskꞌul ebꞌnaj rey Israel tuꞌ, yuxin ta chisje hakꞌul chijakojanh xil koqꞌapanh yet bꞌiskꞌulal, kat janikojanh txꞌanh lasu yinh konuqꞌanh, kat kotohanh jilnojanh naj rey Israel tuꞌ, kat jabꞌenanh tato chiyaqꞌ naj nimankꞌulal tawinh,» xhi ebꞌnaj tet naj.
Lahwi tuꞌ yaniko ebꞌnaj xil isqꞌap yet bꞌiskꞌulal yinh, yaniko ebꞌnaj txꞌanh lasu yinh isnuqꞌ, isto ebꞌnaj isyeno isbꞌa sata yaꞌ rey Israel, yalni ebꞌnaj tet yaꞌ:
—Mamin, haꞌ yaꞌ hachejabꞌ Ben-adad chisqꞌan yaꞌ tawet tato chawaqꞌ nimankꞌulal yinh yaꞌ, xhi ebꞌnaj. Istaqꞌwi yaꞌ rey Acab:
—¿Tom itzitzto naj? Haꞌ yul insatan hakaꞌto wuxhtajan ye naj, xhi yaꞌ rey.
Kaw kꞌul ispaj istzotiꞌ ebꞌnaj yaqꞌ yaꞌ rey Acab, yuxin yalpaxo ebꞌnaj tet yaꞌ hakaꞌ tiꞌ:
—Haꞌ yaꞌ hawuxhta Ben-adad tuꞌ itzitzto yaꞌ, xhi ebꞌnaj. Yalni yaꞌ rey Acab tet ebꞌnaj:
—Asiꞌwej kat heyiniti naj bꞌey tiꞌ, xhi yaꞌ.
Yapni naj Ben-adad isyeno isbꞌa tet yaꞌ rey Acab, yaqꞌni yaꞌ Acab ahoto naj yul carruaje iskꞌatanh. Yalni naj Ben-adad tet yaꞌ Acab:
—Haꞌ konhobꞌ yilo inmaman tet hamam chiwaqꞌ meltzohojan tawet, kat hawatxꞌenkanh txonhbꞌal bꞌey konhobꞌ Damasco, hakaꞌ yu iswatxꞌenkanh inmaman txonhbꞌal bꞌey Samaria, xhi naj Ben-adad.
Istaqꞌwi yaꞌ rey Acab tet naj:
—Ta hak tuꞌ xin chachinbꞌejtzohan, xhi yaꞌ Acab.
Hak tuꞌ yu istꞌinhbꞌankano yaꞌ Acab istzotiꞌ yebꞌ naj Ben-adad, lahwi tuꞌ isbꞌejtzon yaꞌ Acab naj Ben-adad.
Yajaꞌ xin ay huneꞌ yaꞌ xol ebꞌyaꞌ iskꞌahol ischejabꞌ Komam Jahawil, halni tet hunxa yetbꞌi:
—Chinqꞌanan tawet tato chinhamaqꞌan, kat hawaniko inlahwilalan, xhi yaꞌ.
Yal yaꞌ hakaꞌ tuꞌ, yuto hak tuꞌ yute yalni Komam Dios tet yaꞌ. Yajaꞌ mach isje naj tuꞌ ismaqꞌaꞌ yaꞌ. Yuxin yal huneꞌ yaꞌ iskꞌahol ischejabꞌ Komam Jahawil tet naj mach isje ismaqꞌaꞌ tuꞌ:
—Yu machi maxayije tzet mayal Komam Jahawil, yuxin hayet chikopohleno kobꞌa tiꞌ, chiꞌelilo huneꞌ noꞌ bꞌalam yul habꞌeh, kat kach ispotxꞌnikamo noꞌ, xhi yaꞌ.
Hayet ispohlen isbꞌa ebꞌnaj, isto naj tuꞌ yul bꞌeh, yelilo huneꞌ noꞌ bꞌalam yinh naj, ispotxꞌlaxkamo naj yu noꞌ.
Lahwi tuꞌ, ischahni isbꞌa iskꞌahol ischejabꞌ Jahawil yebꞌ huneꞌxa naj, yalni yaꞌ tet naj:
—Chinqꞌanan tawet tato chinhamaqꞌan, kat yok inlahwilalan hawu, xhi yaꞌ. Hak tuꞌ yu ismaqꞌni huneꞌ naj tuꞌ yaꞌ, islahwi yaꞌ yu naj. Isto ischejabꞌ Komam yechmano yekꞌto yaꞌ rey Acab istiꞌ bꞌeh, ishelni isbꞌa yaꞌ, isximniko yaꞌ huneꞌ qꞌap qꞌap yenhelo sat. Haxa yet yekꞌto yaꞌ rey Acab, yah yaw yaꞌ yinh kaw ip, yalni yaꞌ tet yaꞌ:
—Hanin hachejabꞌ intiꞌan mam rey, kinbꞌeykꞌojan yinh howal, yajaꞌ kinelkanhan xol ebꞌnaj soldado tuꞌ. Yet ayinan bꞌey tuꞌ yul huneꞌ naj soldado yiniti naj huneꞌ naj presowom inkꞌatanhan, yalni naj wetan: “Tanhe huneꞌ naj tiꞌ, yajaꞌ tato chabꞌejtzoto naj, hach chachkam selelo naj, maka chawaqꞌ huneꞌ talento chꞌen plata selelo naj,” xhi. Yajaꞌ hayet ay tzet chiwuhan mach wilan yelkanh naj, isto naj, xhi yaꞌ tet yaꞌ rey.
Istaqꞌwi yaꞌ isreyal Israel tet yaꞌ:
—Hach kaw hach maxawalahti hamul, haꞌ tzet maxawal tiꞌ, hakton tuꞌ chu hatohlankano hamul, xhi yaꞌ rey.
Yajaꞌ yinh anhe yilo yaꞌ yenhel issat, yohtanhenilo yaꞌ isreyal Israel tato ischejabꞌ Komam ye yaꞌ. Yalni yaꞌ tet yaꞌ rey:
—Hak tiꞌ chiyu yalni Komam Jahawil, hakaꞌ tiꞌ: “Hach tiꞌ maxabꞌejtzoto naj walan tato yilal hamaqꞌnikamoj, yuxin haxa hach chachkam selelo naj, haxa xin haꞌ konhobꞌ chikam selelo iskonhobꞌ naj,” xhi Komam, xhi yaꞌ ischejabꞌ Komam.
Hayet yabꞌen yaꞌ rey hakaꞌ tuꞌ, isto yaꞌ yinh bꞌiskꞌulal yatut yebꞌ xin kaw tit ishowal yaꞌ, yapni yaꞌ bꞌey konhobꞌ Samaria.
Yilo yaꞌ rey Acab istxꞌotxꞌ naj Nabot
Hayet yekꞌto hunteqꞌan tuꞌ, ay huneꞌ naj chiyij Nabot, ah Jezreel naj, ay huneꞌ istxꞌotxꞌ naj iskawilal ispalacio yaꞌ Acab, isreyal Samaria, bꞌay tzꞌunbꞌil teꞌ uva. [al].Istzotel yaꞌ rey Acab tet naj Nabot, yalni yaꞌ:
—Aqꞌ hatxꞌotxꞌ wetan bꞌay tzꞌunbꞌil teꞌ uva hawu, yuto chiwochehan intzꞌunuꞌan itah sat txꞌotxꞌ, yebꞌ xin yuto kawil yeko txꞌotxꞌ yinh watutan. Ta chawoche chiwaqꞌan hunxa selel txꞌotxꞌ ekꞌbꞌalto kaw kꞌul tawet, maka chinloqꞌan txꞌotxꞌ tawet, xhi yaꞌ.
Istaqꞌwi naj Nabot tet yaꞌ Acab:
—Mach isje iskꞌul Komam Jahawil ta chintxonhilojan intxꞌotxꞌan aqꞌbꞌil yu inmaman inmajulojan, xhi naj.
Lahwi tuꞌ isto yaꞌ Acab bꞌey yatut, kaw yiqꞌ bꞌiskꞌulal yaꞌ yebꞌ xin tit ishowal yaꞌ yu tzet yal naj Nabot ah Jezreel hakaꞌ tiꞌ: «Machi waqꞌan intxꞌotxꞌan tawet, txꞌotxꞌ aqꞌbꞌil wetan inmajulojan yu inmaman,» xhi naj. Hayet yapni yaꞌ rey bꞌey yatut, isto yaꞌ ishilbꞌano isbꞌa sat istxꞌat, ismeltzoniko isbꞌa yaꞌ yinh sat bꞌitzꞌabꞌ, mach xin isjepaxo yaꞌ waꞌoj. Yapni ix Jezabel yixal yaꞌ iskꞌatanh, yalni ix:
—¿Tzet yinh xin kaw bꞌiskꞌulal hawehi, mach xin chajepaxo waꞌoj? xhi ix tet yaꞌ.
Istaqꞌwi yaꞌ:
—Kintzotelan tet naj Nabot ah Jezreel, walnihan tet naj ta chistxonhto naj istxꞌotxꞌ wetan bꞌay tzꞌunbꞌil teꞌ uva, maka ta chiyoche naj chiwaqꞌan hunuxa selel txꞌotxꞌ tet naj, yajaꞌ yal naj tato mach chistxonhto naj txꞌotxꞌ, xhi yaꞌ.
Yalni ix Jezabel tuꞌ tet yaꞌ:
—Matzet chal hakꞌul, ¿tom mach yahawilo konhobꞌ Israel hawehi? Ahanhwanoj, kat hawaꞌi, tzalahojabꞌ hawanma, yuto haninan chiwaqꞌan istxꞌotxꞌ naj Nabot ah Jezreel tawet, xhi ix tet yaꞌ.
Lahwi tuꞌ istzꞌibꞌnhen ix hunteqꞌan teꞌ carta, yaniko ix isbꞌi yaꞌ rey Acab yinh teꞌ, yanipaxiko ix issellohal isjolqꞌabꞌ yaꞌ rey yinh teꞌ, yanito ix teꞌ tet ebꞌnaj ichamta winaj Israel yebꞌ tet ebꞌnaj yahaw konhobꞌ bꞌay ay naj Nabot. Haꞌ teꞌ carta istzꞌibꞌnheto ix tuꞌ, hak tiꞌ chiyute yalni teꞌ hakaꞌ tiꞌ: «Halwe tet konhobꞌ Israel ta mach chiwaꞌi yu istxahli, kat yalaxiko naj Nabot sata konhobꞌ tuꞌ, kat heyaniko kawanho ebꞌnaj winaj isah, leqꞌtiꞌ chꞌok testigohal sata naj Nabot tuꞌ, chalni ebꞌnaj tato txꞌoj istzotel naj Nabot yinh Komam Dios yebꞌ yinh yaꞌ rey. Lahwi tuꞌ kat heyinilto naj istxam konhobꞌ, kat heqꞌojnikamo naj,» xhi teꞌ carta tuꞌ.
Sunil ebꞌnaj yet konhobꞌ naj Nabot yebꞌ ebꞌnaj ichamta winaj Israel yebꞌ ebꞌnaj yahawil konhobꞌ, isyije ebꞌnaj hakaꞌ yu yalnito ix Jezabel yul teꞌ carta. Yalnito ebꞌnaj tet anma tato chiskutxbꞌako isbꞌa anma, mach xin chiwaꞌ yu istxahli, yaniko ebꞌnaj naj Nabot sata konhobꞌ. Yapni kawanh ebꞌnaj winaj txꞌoj isnabꞌal, yay tzꞌonhno ebꞌnaj sata naj Nabot, isnahnikanh ebꞌnaj leqꞌtiꞌal yinh naj, yalni ebꞌnaj tet konhobꞌ hakaꞌ tiꞌ: «Naj Nabot tiꞌ, txꞌoj istzotel naj yinh Komam Dios yebꞌ yinh yaꞌ rey,» xhi ebꞌnaj. Lahwi tuꞌ yinito konhobꞌ naj Nabot istxam konhobꞌ, isqꞌojnikanh ebꞌnaj naj yu chꞌen chꞌen, iskam naj. Lahwi tuꞌ, ischejni ebꞌnaj yalno tet ix Jezabel hakaꞌ tiꞌ: «Naj Nabot, makam naj, yuto maqꞌojlaxkanh naj yu anma,» xhito ebꞌnaj.
Hayet yabꞌen ix Jezabel tato qꞌojlaxkamo naj Nabot, yalni ix tet yaꞌ Acab: «Wal tinanh ahanhwanoj, hawetxa ye istxꞌotxꞌ naj Nabot ah Jezreel, txꞌotxꞌ mach isje naj istxonho tawet, yuto matxa naj, wal xin makam naj,» xhi ix.
Hayet yabꞌen yaꞌ Acab tato kam naj Nabot tuꞌ, yahwano yaꞌ, isto yaꞌ sat istxꞌotxꞌ naj Nabot ah Jezreel, yokkano txꞌotxꞌ yu yaꞌ xin. Yajaꞌ tzotel Komam Jahawil tet yaꞌ Elías tisbita, yalni Komam tet yaꞌ: «Ahanhwanoj, kat hato hawilno yaꞌ Acab, isreyal Israel bꞌey Samaria. Tinanh ay yaꞌ sat istxꞌotxꞌ naj Nabot, apni yaꞌ bꞌey tuꞌ yunhe yokkano istxꞌotxꞌ naj Nabot tuꞌ yu yaꞌ. Hak tiꞌ xin chawute hawalni tet yaꞌ: “Haꞌ Komam Jahawil chihalni hakaꞌ tiꞌ: ‘Hach tiꞌ, maxawaqꞌkamo naj Nabot, hawinilo tzet ay naj,’ xhi Komam,” kachi. Chawalnipaxo tet yaꞌ: “Haꞌ Komam chihalni hakaꞌ tiꞌ: Haꞌtikꞌa bꞌay isleqꞌkanh metx txꞌiꞌ ischikꞌil naj Nabot, haꞌtikꞌa tuꞌ chisleqꞌpaxokanh metx txꞌiꞌ hachikꞌil,” kachi,» xhi Komam tet yaꞌ Elías.
Hayet yabꞌen yaꞌ Acab huneꞌ tuꞌ, yalni yaꞌ tet yaꞌ Elías:
—Wal tinanh, manchalohan hawu, chawaniko hahowal winhan, xhi yaꞌ. Istaqꞌwi yaꞌ Elías tet yaꞌ:
—Makaxhchaloh wuhan yuto maxawaqꞌ habꞌa hawatxꞌen istxꞌojal sata Komam Jahawil. Yuxin chal Komam Dios: “Wal tinanh chiwayojan isyaꞌtajil tawibꞌanh, yu huneꞌ tuꞌ xin chꞌekꞌ tzꞌisbꞌal, kat intanhtzenilojan sunil hawikꞌal, chintanhtzenilojan sunil ebꞌnaj winaj yuninal hawuninal, ebꞌnaj chejabꞌ yebꞌ ebꞌnaj mach chejabꞌo ay yul konhobꞌ Israel. Lahan chiꞌelkaniko hawatut hakaꞌ elkaniko yatut naj rey Jeroboam, iskꞌahol naj Nabat, yebꞌ hakaꞌ elkaniko yatut naj Baasa, iskꞌahol naj Ahías, yu hamul hawakoj hawaqꞌnitij inhowalan tawinh, yebꞌ yu hawijbꞌa ebꞌnaj Israel yaniko ismul,” xhi Komam. Yalnipaxo Komam Jahawil yinh ix Jezabel hakaꞌ tiꞌ: “Wal ix Jezabel, haꞌ metx txꞌiꞌ chikꞌuxnito isnimanil ix bꞌey iskꞌubꞌal konhobꞌ Jezreel. Haꞌ hawuninal chikam yul konhobꞌ, haꞌ metx txꞌiꞌ chikꞌuxnito isnimanil, haxa ebꞌnaj hawuninal chikam xol ismunil, haꞌ noꞌ chꞌik, chꞌekꞌ satkanh chilojnito isnimanil,” xhi Komam, xhi yaꞌ Elías.
(Machi hunuxa yaꞌ rey hakaꞌ yaꞌ Acab, yuto isqꞌan isbꞌa yaꞌ tet istxꞌojal sata Komam Jahawil, yuto haꞌ ix Jezabel, yixal yaꞌ, chejni iswatxꞌen istxꞌojal tuꞌ. Yaꞌ Acab kaw yahbꞌeta tzet iswatxꞌe yaꞌ, yuto ok tzujno yaꞌ yinta hunteqꞌan tioxh, yinayo isbꞌa yaꞌ tet, isbꞌeybꞌalnhen yaꞌ sunil istxꞌojal iswatxꞌe ebꞌnaj amorreo, ebꞌnaj istzumbꞌelo Komam Jahawil sata ebꞌnaj Israel.)
Yajaꞌ hayet yabꞌen yaꞌ rey Acab sunil tzet yal yaꞌ Elías tuꞌ istzilnilo yaꞌ xil isqꞌap, yaniko yaꞌ hunteqꞌan xilqꞌape hakaꞌ saco kaw qꞌaqꞌiꞌ, yok yaꞌ txahloj, mach xin waꞌ yaꞌ yu istxahli. Machi xin chipáxilo yaꞌ xil isqꞌap hakaꞌ saco tuꞌ yet chiwayi, yinayo isbꞌa yaꞌ sata Komam Dios. Yuxin tzotel Komam Jahawil tet yaꞌ Elías tisbita, yalni Komam: «¿Chimhawil yinayo isbꞌa yaꞌ Acab insatajan? Wal xin yu chiyiyo isbꞌa yaꞌ insatajan, yuxin matxa chiwayojan isyaꞌtajil yibꞌanh yaꞌ yulbꞌal tiempo yet itzitzto yaꞌ, wal xin haꞌ yibꞌanh iskꞌahol yaꞌ chiwayojan isyaꞌtajil halbꞌilxa wuhan,» xhi Komam tet yaꞌ Elías.
	[al]21:1 Yaꞌ Acab, bꞌey Samaria ay ispalacio yaꞌ, yajaꞌ xin aypaxo yatut yaꞌ bꞌey Jezreel bꞌay chixew yinh waresmahil. 1Rey. 18:4

Yalkano yaꞌ Micaías tato chitanhilo yaꞌ Acab
(2Cr. 18:1-34)
Oxebꞌ habꞌil machi howal xol ebꞌnaj ah Siria yebꞌ ebꞌnaj Israel. Haxa yet yekꞌto oxebꞌ habꞌil tuꞌ, isto yaꞌ Josafat, isreyal Judá iskꞌatanh yaꞌ Acab, isreyal Israel. Yalni yaꞌ isreyal Israel tet ebꞌnaj ischejabꞌ:
—Hex tiꞌ kaw heyohtaj tato konhobꞌ Ramot, ay yul ismajul Galaad jet yehi, tonhe xin chiꞌekꞌ kosat, machi jilo yul isqꞌabꞌ ebꞌnaj sirio tuꞌ, xhi yaꞌ.
Yalni yaꞌ Acab tuꞌ tet yaꞌ Josafat:
—¿Chimhawoche chachto jintajanh jaqꞌaꞌko howal yinh konhobꞌ Ramot ay yul ismajul Galaad? xhi yaꞌ. Istaqꞌwi yaꞌ Josafat:
—Hanintiꞌan lahan hakaꞌto hawuxhta wehan, yebꞌ inkonhobꞌan lahan hakaꞌpaxo hakonhobꞌ, yebꞌ inchehan lahan hakaꞌ hawetpaxo noꞌ, xhi yaꞌ.
Yalnipaxo yaꞌ Josafat:
—Yajaꞌ ayxikꞌa chaqꞌambꞌe tet Komam Jahawil bꞌabꞌel, xhi yaꞌ.
Yuxin iskutxbꞌako yaꞌ rey Israel 400 ebꞌyaꞌ ischejabꞌ Komam Dios, isqꞌambꞌen yaꞌ tet ebꞌyaꞌ:
—¿Tzet cheyute heyalni, chimkintohan waqꞌaꞌkojan howal yinh konhobꞌ Ramot, ay yul ismajul Galaad, mato mach chintohan? xhi yaꞌ. Istaqꞌwi ebꞌyaꞌ ischejabꞌ Komam:
—Asiꞌ, yuto haꞌ Komam Jahawil chiꞌaniko konhobꞌ tuꞌ yul haqꞌabꞌ, xhi ebꞌyaꞌ.
Yajaꞌ isqꞌambꞌepaxo yaꞌ Josafat:
—¿Machim hunuxa ischejabꞌ Komam Dios bꞌey tiꞌ bꞌay chikoqꞌambꞌepaxoj? xhi yaꞌ.
Istaqꞌwi yaꞌ isreyal Israel tet yaꞌ Josafat:
—Ayto huneꞌxa ischejabꞌ Komam bꞌay chu koqꞌambꞌen yinh tzet chu yalni Komam Jahawil, haꞌ ton yaꞌ Micaías, iskꞌahol yaꞌ Imla, kachannhe xin chichiwa inkꞌulan yinh yaꞌ yuto machi hunelo tiꞌ chiyal yaꞌ iskꞌulal winhan, wal xin hanhe isyaꞌtajil chiyal yaꞌ, xhi yaꞌ. Istaqꞌwi yaꞌ Josafat tet yaꞌ:
—Mach chawal hakaꞌ tuꞌ, xhi yaꞌ.
Yawten yaꞌ isreyal Israel huneꞌ naj ischejabꞌ, yalni yaꞌ tet naj: «As iti yaꞌ Micaías, iskꞌahol yaꞌ Imla yinh anhe,» xhi yaꞌ.
Yaꞌ Acab, isreyal Israel yebꞌ yaꞌ Josafat, isreyal Judá, ayko qꞌap xil isqꞌap ebꞌnaj rey yinh ebꞌyaꞌ, tzꞌonhanayo ebꞌyaꞌ yul isxhila yul txonhbꞌal, iskawilal istiꞌ ispultahil konhobꞌ Samaria. Sunil xin ebꞌyaꞌ ischejabꞌ Komam Dios ayko sata ebꞌyaꞌ rey tuꞌ chalni tzet chiꞌeliko yaꞌ isreyal Israel tuꞌ. Wal naj Sedequías, iskꞌahol naj Quenaana, iswatxꞌe naj hunteqꞌan yechel yukꞌaꞌ noꞌ wakax, yaj hierro chꞌen yako naj, yalni naj: «Hak tiꞌ chiyute yalni Komam Jahawil hakaꞌ tiꞌ: “Haꞌ yu hunteqꞌan chꞌen hakaꞌ yukꞌaꞌ wakax tiꞌ, chetejkamo ebꞌnaj ah Siria masanto chetanhtzekanilo ebꞌnaj,” xhi Komam,» xhi naj.
Haktikꞌapax tuꞌ ebꞌyaꞌ ischejabꞌ Komam Dios lahannhe yalni ebꞌyaꞌ tet yaꞌ isreyal Israel hakaꞌ tiꞌ: «As ako howal yinh konhobꞌ Ramot, ay yul ismajul Galaad, hach chachqꞌoji yinh, yuto haꞌ Komam Jahawil chiꞌaniko ebꞌnaj yul haqꞌabꞌ,» xhi ebꞌyaꞌ.
Haꞌ naj chejabꞌ bꞌey inoti yaꞌ Micaías, yal naj tet yaꞌ hakaꞌ tiꞌ:
—Sunil ebꞌyaꞌ ischejabꞌ Komam Dios, lahannhe chu yalni ebꞌyaꞌ iskꞌulal yinh yaꞌ rey. Hakojabꞌ tuꞌ, hach tiꞌ, haꞌojabꞌ iskꞌulal chawal yinh yaꞌ, hakaꞌ yalni ebꞌyaꞌ tuꞌ, xhi naj.
Istaqꞌwi yaꞌ Micaías tet naj chejabꞌ tuꞌ:
—Haꞌ Komam Jahawil itzitz, haꞌ tzet chal Komam wetan haꞌ chiwalan, xhi yaꞌ.
Lahwi tuꞌ, isto yaꞌ Micaías iskꞌatanh yaꞌ rey Israel, hayet yapni yaꞌ yalni yaꞌ rey tet yaꞌ:
—Micaías, ¿tzet chawute hawalni? ¿Chimkintohan waqꞌaꞌkojan howal yinh konhobꞌ Ramot ay yul ismajul Galaad, mato machoj? xhi yaꞌ.
Istaqꞌwi yaꞌ Micaías:
—Asiꞌ, chachqꞌoji yinh, yuto haꞌ Komam Jahawil chiꞌaniko yul haqꞌabꞌ, xhi yaꞌ.
Yalni yaꞌ rey tet yaꞌ:
—Txꞌiꞌalxa el chiwalan tawet tato hanhe isyelal chawal wetan, chawaqꞌni bꞌinaho isbꞌi Komam Jahawil, xhi yaꞌ.
Istaqꞌwi yaꞌ Micaías tet yaꞌ:
—Wilan sunil Israel issajlemito iswiꞌla witz, hakaꞌ issajlemito noꞌ meꞌ machi mak chitanheni, yalni Komam Jahawil wetan: “Haꞌ hunteqꞌan anma tiꞌ, machi yahaw, kꞌul ta chimeltzoto yatut yinh aqꞌankꞌulal,” xhi Komam, xhi yaꞌ Micaías.
Yalni yaꞌ rey tet yaꞌ Josafat:
—Ilkꞌanabꞌ xin lah ¿Tom maxhtikꞌa walan tawet tato haꞌ huneꞌ yaꞌ tiꞌ, maxhtikꞌa nino iskꞌulal chiyal yaꞌ wibꞌanhilojan? Wal xin to hanhe isyaꞌtajil chiyal yaꞌ winhan, xhi yaꞌ. Yalni yaꞌ Micaías xin:
—Abꞌe tzet chal Istzotiꞌ Komam Jahawil: “Wilan Komam Jahawil tzꞌonhan yul istzꞌonhobꞌal, sunil ebꞌnaj ejército ay satkanh ayko iskawilal Komam, ayko ebꞌnaj yinh iswatxꞌqꞌabꞌ Komam, aypaxiko ebꞌnaj yinh ismekqꞌabꞌ Komam. Lahwi tuꞌ xin yalni Komam Jahawil: ¿Mak chiꞌiptzen yaꞌ Acab isto howal yinh konhobꞌ Ramot ayko yul ismajul Galaad yu iskam yaꞌ? Hak tuꞌ xin txꞌiꞌal mak halni, yaj nananta chu yalni. Haxa eliko xin ay huneꞌ espíritu apni sata Komam Jahawil, yalni hakaꞌ tiꞌ: ‘Haninan chintubꞌtetojan yaꞌ,’ xhi. Isqꞌambꞌen Komam tet espíritu tuꞌ: ‘¿Tzet xin chu hatubꞌtento yaꞌ?’ xhi Komam. Yalni: ‘Chintohan kat walnihan leqꞌtiꞌal yalaꞌ sunil ebꞌyaꞌ ischejabꞌ Komam tet yaꞌ rey Acab,’ xhi. Istaqꞌwi Komam Jahawil: ‘Tubꞌte yaꞌ, kat isyijeno yaꞌ tzet chawala. Asiꞌ xin, kat hawatxꞌen hakaꞌ hawalni tiꞌ,’ xhi Komam. Yuxin haꞌ Komam Jahawil chejnhe huneꞌ espíritu aqꞌnhe leqꞌtiꞌal yalaꞌ ebꞌyaꞌ chejabꞌ tiꞌ, yajaꞌ wal Komam xayala tato haꞌ isyaꞌtajil chihul tawibꞌanh,” xhi yaꞌ Micaías tet yaꞌ rey Acab.
Hayet yalni yaꞌ Micaías hakaꞌ tuꞌ, ishitziko naj Sedequías, iskꞌahol naj Quenaana, ispaqꞌnilto naj isqꞌotx yaꞌ Micaías, yalni naj tet yaꞌ:
—¿Bꞌaytuꞌwal makaw istonako Yespíritu Komam Jahawil maꞌel winhan yu istzotel tawet, hach tiꞌ? xhi naj.
Istaqꞌwi yaꞌ Micaías:
—Chawilaꞌ yet huneꞌ tzꞌayikal yet chaxhekꞌ yul hunun nha yet chawebꞌano habꞌa, xhi yaꞌ.
Yalni yaꞌ rey Acab, isreyal Israel:
—Tzabꞌweyo yaꞌ Micaías tiꞌ, kat heyinito yaꞌ tet naj Amón, gobernador yinh konhobꞌ, yebꞌ tet naj Joás, inkꞌaholan. Cheyal tet ebꞌnaj hakaꞌ tiꞌ: “Hak tiꞌ yalni yaꞌ rey: Awekto yaꞌ yul preso, nixhtenhe istiꞌ pan yebꞌ nixhtenhe haꞌ cheyaqꞌ tet yaꞌ masanto yet chinmeltzohan yinh aqꞌankꞌulal,” xhi yaꞌ rey.
Yalni yaꞌ Micaías tet yaꞌ rey Acab:
—Tato kꞌul chu hameltzohi, maxhtaj Komam Jahawil chihalni tzet mawalan tawet, xhi yaꞌ.
Lahwi tuꞌ xin yalnipaxo yaꞌ hakaꞌ tiꞌ: «Cheyabꞌekano hesunil hex wet konhobꞌ huneꞌ tiꞌ,» xhi yaꞌ Micaías.
Lahwi tuꞌ isto yaꞌ Acab, isreyal Israel yebꞌ yaꞌ Josafat isreyal Judá, yanoko howal yinh konhobꞌ Ramot ay yul ismajul Galaad. Yalni yaꞌ rey Acab tet yaꞌ rey Josafat: «Nan chiwutelo hinbꞌahan yu hunu komon xilqꞌape chiwakojan yet chinokan xol howal, wal hach xin mach chawilo xil haqꞌap ayko tawinh,» xhi yaꞌ.
Ishelnilo yaꞌ rey Acab xil isqꞌap tuꞌ, yaniko yaꞌ xil isqꞌap soldado yinh, yok yaꞌ xol howal. Yajaꞌ wal naj isreyal Siria xayal naj tet ebꞌnaj 32 (kabꞌlanhebꞌ iskawinaj) capitán yinh iscarruaje yet howal hakaꞌ tiꞌ: «Mach cheyako howal yinh ebꞌnaj soldado; ebꞌnaj ay yelapno maka ebꞌnaj mach yelapnoj, wal xin yinhnhe naj isreyal Israel cheyaqꞌ howal,» xhi naj tet ebꞌnaj capitán. Hayet yilni ebꞌnaj capitán yaꞌ rey Josafat, yalni ebꞌnaj: «Haꞌ naj tiꞌ isreyal Israel,» xhi ebꞌnaj. Ishitziko ebꞌnaj iskꞌatanh yaꞌ yu yaniko ebꞌnaj howal yinh, yajaꞌ ah yaw yaꞌ Josafat. Hayet yilni ebꞌnaj capitán tato maxhtaj yaꞌ isreyal Israel tuꞌ, yel ebꞌnaj iskꞌatanh yaꞌ. Yajaꞌ xin ay huneꞌ naj soldado tonhe chisqꞌojto islitꞌ, kꞌuxan xin yapni yinh yaꞌ rey Acab, bꞌay chischah isbꞌa isxijbꞌanil chꞌen chꞌen yet howal ayko yinh yaꞌ, yuxin yal yaꞌ Acab tuꞌ tet naj lanhan yijbꞌali yinh noꞌ cheh nhikꞌnhe carruaje bꞌay ayahto yaꞌ: «Meltzo noꞌ cheh nhikꞌnhe carruaje tiꞌ, chinhawinilojan xol howal yuto niman inlahwilalan maꞌoki,» xhi yaꞌ.
Yajaꞌ xin yiqꞌkanh yip howal yinh huneꞌ tzꞌayik tuꞌ, ayahto xin yaꞌ rey Israel yul iscarruaje yet chiyaqꞌni howal ebꞌnaj Israel yebꞌ ebꞌnaj sirio. Haxa yet qꞌejbꞌiyal xin iskamayo yaꞌ rey Acab, malikꞌo ischikꞌil yaꞌ yul carruaje tuꞌ.
Haxa yet lanhanxa isto tzꞌayik yal-lax tet sunil ebꞌnaj soldado: «¡Paxanhweto hunun hex bꞌay ay hex! ¡Paxanhweto hunun hex sat hetxꞌotxꞌ! Makam yaꞌ rey Acab,» xhi.
Yilaxto yaꞌ bꞌey konhobꞌ Samaria, ismujlax yaꞌ bꞌey tuꞌ. Istxꞌahlaxilti ischikꞌil yaꞌ yul carruaje bꞌey huneꞌ ha haꞌ ay bꞌey Samaria, isleqꞌnikanh metx txꞌiꞌ ischikꞌil yaꞌ. (Haꞌ bꞌey huneꞌ ha haꞌ tuꞌ, haꞌ bꞌey tuꞌ chiꞌaxhni ebꞌix txꞌoj ye iswiꞌ.) Sunil tuꞌ yij isbꞌa hakaꞌtikꞌa yu yalni Komam Jahawil.
Haꞌ sunil hunteqꞌanxa tzet iswatxꞌe yaꞌ rey Acab yebꞌ sunil tzet yu yaꞌ, yebꞌ istzotiꞌal yatut yaꞌ iswatxꞌekanh, marfilnhe okniko yinh, yebꞌ istzotiꞌal ej nime konhobꞌ iswatxꞌe yaꞌ, tzꞌibꞌnhebꞌil yul hum chitzotel yinh ebꞌyaꞌ isreyal Israel. [am]Hayet iskam yaꞌ rey Acab, yok yaꞌ Ocozías, iskꞌahol yaꞌ, seleloj.
	[am]22:39 Chꞌen marfil, chiꞌalaxiko chꞌen yinh isbꞌitzꞌabꞌil nha, maka yibꞌanh mexha. Bꞌey Samaria yinh istzujanilxa ilcha kaw txꞌiꞌal chꞌen marfil yalanh txꞌotxꞌ yu ebꞌnaj chisayni tzettaj ye tuꞌ kaw ichamejxa.

Yet yok yaꞌ Josafat reyal yinh Judá
(2Cr. 20:31-37)
Hayet kanhebꞌxa habꞌil yok yaꞌ Acab isreyalo Israel, yok yaꞌ Josafat, iskꞌahol yaꞌ Asa isreyalo Judá. 35 (Holanhebꞌ iskawinaj) habꞌil yaꞌ Josafat yet yok yaꞌ reyalil. 25 (Howebꞌ iskawinaj) habꞌil ok yaꞌ reyal bꞌey konhobꞌ Jerusalén. Wal isbꞌi ismiꞌ yaꞌ xin Azuba, isbꞌi ix, iskutzꞌin naj Silhi ye ix.
Yaꞌ Josafat isbꞌeybꞌalnhe yaꞌ iskꞌulal hakaꞌ isbꞌeybꞌal ismam, haꞌ ton yaꞌ Asa. Machi xin ishekꞌilo isbꞌa yaꞌ yinh iskꞌulal, wal xin hanhkꞌanhe istoholal iswatxꞌe yaꞌ sata Komam Jahawil. Kachannhe xin mach ischej yaꞌ ilaxolo hunteqꞌan bꞌay chitxahli anma tet istioxh iswiꞌla witz, yuto haꞌ bꞌey tuꞌ chiyaqꞌ konhobꞌ tuꞌ isxahanbꞌal, chisnhusnipaxo teꞌ pom bꞌey tuꞌ. Istꞌinhbꞌakano yaꞌ Josafat istzotiꞌ yok yinh aqꞌankꞌulal yebꞌ yaꞌ isreyal Israel. Haꞌ hunteqꞌanxa tzet iswatxꞌe yaꞌ Josafat, yebꞌ yip yaꞌ, yebꞌ howal yaqꞌ yaꞌ, tzꞌibꞌnhebꞌil yul hum chitzotel yinh ebꞌyaꞌ rey Judá. Yaꞌ Josafat, istanhtzelo yaꞌ isbꞌeybꞌal ebꞌnaj winaj chiwatxꞌen mule yebꞌ yet winajil, hunteqꞌan istxꞌojal yaqꞌle ismam yaꞌ Josafat istanhtzeniloj, haꞌ ton yaꞌ rey Asa. Haꞌ yinh hunteqꞌan habꞌil tuꞌ, mach isreyal konhobꞌ Edom, kachannhe ebꞌnaj gobernador ayko selelo ebꞌnaj rey.
Yaꞌ Josafat, iswatxꞌe yaꞌ teꞌ barco hakaꞌ teꞌ chiwatxꞌi bꞌey txꞌotxꞌ Tarsis, yunhe yilaxto teꞌ iqꞌo oro bꞌey txꞌotxꞌ Ofir; yajaꞌ matxa yito ebꞌnaj teꞌ yuto pohto teꞌ bꞌey konhobꞌ Ezión-geber. [*]Yuxin yal yaꞌ Ocozías, iskꞌahol yaꞌ Acab tet yaꞌ Josafat: «Tojabꞌ ebꞌnaj inmunlawoman munlaho yinta ebꞌnaj hamunlawom yinh teꞌ barco tuꞌ,» xhi yaꞌ. Yajaꞌ xin mach isje yaꞌ Josafat.
Iskam yaꞌ Josafat hakaꞌ yu iskamto ismam icham yebꞌ ismam yaꞌ, ismujlax yaꞌ bꞌay mujbꞌil ismam bꞌey iskonhobꞌ yaꞌ David, yichmam yaꞌ. Yok yaꞌ Joram reyalo seleloj ismam.
	22:48 22:48 2Cr. 17:11

Ok yaꞌ Ocozías isreyalo Israel
Hayet 17 (hujlahonhebꞌxa) habꞌil yok yaꞌ Josafat isreyalo Judá, yok yaꞌ Ocozías, iskꞌahol yaꞌ Acab isreyalo Israel bꞌey Samaria.
Yaꞌ Ocozías tuꞌ, haꞌ istxꞌojal iswatxꞌe yaꞌ sata Komam Jahawil, isbꞌeybꞌalnhen yaꞌ istxꞌojal iswatxꞌe ismam yebꞌ istxꞌojal iswatxꞌe ismiꞌ. Isbꞌeybꞌalnhenpaxo yaꞌ istxꞌojal iswatxꞌe yaꞌ Jeroboam, iskꞌahol naj Nabat, yet yijbꞌan yaꞌ konhobꞌ Israel yanoko ismul. Yok tzujno yaꞌ yinta tioxh Baal, yinayo isbꞌa yaꞌ tet, iswatxꞌen yaꞌ sunil istxꞌojal iswatxꞌe ismam yet yalanhtokanoj. Yu tzet iswatxꞌe yaꞌ tuꞌ, yuxin tit ishowal Komam Jahawil, isDiosal konhobꞌ Israel.
2KIISKABꞌ HUM REYES1. TZOTIꞌ YINH ISCHEJABꞌ KOMAM, YAꞌ ELÍAS YEBꞌ YAꞌ REY OCOZÍAS
(1:1-18)
Iskamikal yaꞌ rey Ocozías
Hayet xakamto yaꞌ rey Acab, yinilo isbꞌa ebꞌnaj Moab yul isqꞌabꞌ Israel.
Wal yaꞌ Ocozías titkꞌay yaꞌ yul isventanah yinh yet iskabꞌ piso yatut yaꞌ ay bꞌey Samaria. Kaw xin niman islahwilal yaꞌ oki. Hayet kaw yaꞌay yaꞌ tuꞌ yawten yaꞌ ebꞌnaj ischejabꞌ yalni yaꞌ tet ebꞌnaj: «Asiꞌwe heqꞌambꞌeꞌ tet Baal-zebub, isdiosal Ecrón ta chito kinkawxihan,» xhi yaꞌ.
Istzotel yángel Komam Jahawil tet yaꞌ Elías, yaꞌ ay bꞌey Tisbe hakaꞌ tiꞌ: «Elías, ahanhwanoj kat hachahleno habꞌa yebꞌ ebꞌnaj ischejabꞌ yaꞌ rey Samaria, kat hawalni tet ebꞌnaj: “¿Tom machi Dios bꞌey Israel yuxin chexto heqꞌambꞌeꞌ tet Baal-zebub, isdiosal Ecrón?” kachi tet ebꞌnaj,» xhi yángel Komam. Yalnipaxo yángel Komam tet yaꞌ Elías: «Haꞌ Komam chihalni tet yaꞌ rey: “Matxa chachahwanoj, wal xin yinh kaw yeli chachkamoj,” xhi Komam, kachi,» xhi yángel Komam. Lahwi tuꞌ isto yaꞌ Elías, ischahni yaꞌ ebꞌnaj ischejabꞌ yaꞌ rey.
Ismeltzo ebꞌnaj chejabꞌ tuꞌ, hayet yapni ebꞌnaj iskꞌatanh yaꞌ rey, isqꞌambꞌen yaꞌ tet ebꞌnaj:
—¿Tzet yinh xin makexmeltzohi? xhi yaꞌ. Istaqꞌwi ebꞌnaj:
—Makochayo kobꞌahanh yebꞌ huneꞌ yaꞌ yul bꞌeh, mayalni yaꞌ jetanh: “Meltzanhweto iskꞌatanh yaꞌ rey makexchejnitij, kat heyalni tet yaꞌ: Hak tiꞌ chiyute yalni Komam Dios hakaꞌ tiꞌ: ‘¿Tom machi Dios bꞌey Israel yuxin hachejti haqꞌambꞌeꞌ habꞌa tet Baal-zebub, isdiosal Ecrón? Yu huneꞌ maxawu tiꞌ, yuxin matxa chachahwano sat hatxꞌat,’ xhi Komam Dios,” xhi yaꞌ jetanh, xhi ebꞌnaj.
Isqꞌambꞌen yaꞌ rey tet ebꞌnaj:
—¿Tzet jilni huneꞌ yaꞌ winaj hechah tuꞌ, yalni hunteqꞌan tiꞌ teyet? xhi yaꞌ.
Istaqꞌwi ebꞌnaj:
—Mam rey, haꞌ huneꞌ yaꞌ winaj tuꞌ, haꞌ huneꞌ noꞌ tzꞌum ay xil hukaniko yinh yaꞌ, yebꞌ xin tzꞌumpaxo noꞌ ayko istxꞌambꞌalo yaꞌ, xhi ebꞌnaj. Yalni yaꞌ rey tuꞌ tet ebꞌnaj:
—¡Haꞌ yaꞌ Elías, yaꞌ ay bꞌey Tisbe, chal tuꞌ! xhi yaꞌ. Lahwi tuꞌ ischejnito yaꞌ rey Ocozías huneꞌ naj yahawil yeko yinh 50 (lahonh yoxkꞌalwanh) ebꞌnaj soldado istzujnoyo yaꞌ, isto naj yebꞌ ebꞌnaj issoldado, ilchayo yaꞌ Elías yu ebꞌnaj. Hayet yapni ebꞌnaj tuꞌ, tzꞌonhanayo yaꞌ iswiꞌ wonhan, yalni naj yahawil soldado tuꞌ tet yaꞌ:
—Hach ischejabꞌ Komam Dios, chal yaꞌ rey tato chachayti iswiꞌ wonhan tiꞌ, xhi naj. Istaqꞌwi yaꞌ Elías:
—¡Tato ischejabꞌ Komam Dios wehan, tijabꞌ qꞌa qꞌaꞌ yul satkanh kat kach isnhusnito yebꞌ ebꞌnaj 50 (lahonh yoxkꞌalwanh) hasoldado tiꞌ! xhi yaꞌ. Yinhnhena tuꞌ istit qꞌa qꞌaꞌ satkanh istzꞌato naj yebꞌ 50 (lahonh yoxkꞌalwah) issoldado tzujan yintaj.
Lahwi tuꞌ, ischejnipaxto yaꞌ rey Ocozías huneꞌxa naj yahawil yinh 50 (lahonh yoxkꞌalwah) ebꞌnaj soldado, isto naj yebꞌ issoldado tuꞌ, yapni ebꞌnaj iskꞌatanh yaꞌ Elías, yalni naj tet yaꞌ:
—Hach ischejabꞌ Komam Dios, chal yaꞌ rey tato chachayti yinh anhe, xhi naj. Istaqꞌwi yaꞌ Elías tet naj:
—Tato ischejabꞌ Komam Dios wehan, tijabꞌ qꞌa qꞌaꞌ satkanh, kat hatzꞌato yebꞌ 50 (lahonh yoxkꞌalwah) ebꞌnaj hasoldado, xhi yaꞌ.
Yinhnhena tuꞌ istit qꞌa qꞌaꞌ satkanh istzꞌato naj yebꞌ 50 (lahonh yoxkꞌalwah) issoldado tzujan yintaj.
Lahwi tuꞌ, ischejnipaxto yaꞌ rey huneꞌxa naj yahawil, yebꞌ 50 ebꞌnaj soldado, iskꞌatanh yaꞌ Elías. Hayet yahapno naj yebꞌ issoldado tuꞌ, yay jahno naj yahawil chejlaxto yinh yoxel sata yaꞌ Elías, isqꞌanni naj tet yaꞌ hakaꞌ tiꞌ:
—Mamin, hach ischejabꞌ Komam Dios, ayojabꞌ yelapno inkawilan yul hasat, yebꞌ iskawil ebꞌnaj 50 issoldado hachejabꞌ tiꞌ yul hasat, yuto kawanh ebꞌnaj yahawil yebꞌ 50 issoldado hunun ebꞌnaj tanhilo yu qꞌa qꞌaꞌ tit satkanh; ¡yuxin hanintiꞌan chinqꞌanan tawet, ayojabꞌ yelapno inkawilan yul hasat! xhi naj.
Yuxin yal yángel Komam Jahawil tet yaꞌ Elías: «Asiꞌ yinta naj, mach chaxhxiw tet yaꞌ rey tuꞌ,» xhi yángel Komam Dios. Yahwano yaꞌ Elías, yok tzujno yaꞌ yinta ebꞌnaj, isto yaꞌ isyeno isbꞌa tet yaꞌ rey Ocozías. Yalni yaꞌ Elías tet yaꞌ rey tuꞌ:
—Hak tiꞌ chiyute yalni Komam Jahawil: ¿Tom machi Dios bꞌey Israel tiꞌ bꞌay chaqꞌambꞌe habꞌa tet, yuxin hachejto hachejabꞌ kach isqꞌambꞌeꞌ tet Baal-zebub, isdiosal Ecrón? Yu huneꞌ maxawu tuꞌ, yuxin matxa chachahwano sat hatxꞌat, ¡wal xin yinh kaw yeli chaxhkami! xhi yaꞌ Elías.
Iskam yaꞌ rey Ocozías hakaꞌtikꞌa yu yalni Komam Jahawil tet yaꞌ Elías. Yaꞌ Ocozías tuꞌ, machi hunu iskꞌahol yaꞌ, yuxin haꞌ yaꞌ Joram, yuxhta yaꞌ ok reyal seleloj. Hayet yok yaꞌ Joram isreyalo Israel, kabꞌxa habꞌil yok hunxa yaꞌ Joram, iskꞌahol yaꞌ Josafat isreyal Judá.
Haꞌ hunteqꞌanxa tzet iswatxꞌe yaꞌ rey Ocozías tzꞌibꞌnhebꞌilkano yul hum chitzotel yinh ebꞌyaꞌ isreyal Israel.
2. OK YAꞌ ELISEO ISCHEJABꞌO KOMAM DIOS SELELO YAꞌ ELÍAS
(2:1-25)
Ok yaꞌ Eliseo ischejabꞌo Komam Dios selelo yaꞌ Elías
Hayet lanhanxa yapni istzꞌayikal bꞌay chiyito Komam Jahawil yaꞌ Elías satkanh xol huneꞌ jaqꞌeqꞌ kajtuxkum, yel yaꞌ Elías tuꞌ yebꞌ yaꞌ Eliseo bꞌey Gilgal. Yalni yaꞌ Elías tet yaꞌ Eliseo:
—Kananhkano bꞌey tiꞌ tinanh, yuto chinischejtojan Komam Jahawil bꞌey Bet-el, xhi yaꞌ. Istaqꞌwi yaꞌ Eliseo tet yaꞌ:
—¡Chiwaqꞌ bꞌinahojan isbꞌi Komam Jahawil itzitz, chiwalnikanojan tawet tato mach chachinbꞌejkanojan! xhi yaꞌ.
Hak tuꞌ yu isto ebꞌyaꞌ iskawanhil bꞌey Bet-el. Yelti ebꞌnaj iskꞌahol ebꞌyaꞌ ischejabꞌ Komam Dios bꞌey Bet-el ischahno yaꞌ Eliseo, yalni ebꞌnaj tet yaꞌ:
—¿Hawohtaxami tato chiyilo Komam Jahawil yaꞌ hawahawil tiꞌ takꞌatanh tinanh? xhi ebꞌnaj. Istaqꞌwi yaꞌ Eliseo tet ebꞌnaj:
—Hoꞌ wohtajan, kachwe hetiꞌ, xhi yaꞌ. Yalni yaꞌ Elías tet yaꞌ Eliseo hunelxa:
—Kananhkano bꞌey tiꞌ tinanh, yuto chinischejtojan Komam Jahawil bꞌey Jericó, xhi yaꞌ. Istaqꞌwi yaꞌ Eliseo tet yaꞌ:
—Chiwaqꞌ bꞌinahojan isbꞌi Komam Jahawil itzitz, chiwalnikanojan tawet tato mach chachinbꞌejkanojan, xhi yaꞌ. Ishitziko ebꞌnaj iskꞌahol ebꞌyaꞌ ischejabꞌ Komam Dios bꞌey Jericó ischahno yaꞌ Eliseo, yalni ebꞌnaj tet yaꞌ:
—¿Hawohtaxami tato chiyilo Komam Jahawil yaꞌ hawahawil tiꞌ takꞌatanh tinanh? xhi ebꞌnaj. Istaqꞌwi yaꞌ Eliseo tet ebꞌnaj:
—Hoꞌ wohtajan, kachwe hetiꞌ, xhi yaꞌ. Yalni yaꞌ Elías tet yaꞌ Eliseo hunelxa:
—Kananhkano bꞌey tiꞌ tinanh, yuto chinischejtojan Komam Jahawil bꞌey haꞌ Jordán, xhi yaꞌ. Istaqꞌwi yaꞌ Eliseo tet yaꞌ:
—¡Chiwaqꞌ bꞌinahojan isbꞌi Komam Jahawil itzitz, chiwalnikanojan tawet tato mach chachinbꞌejkanojan! xhi yaꞌ.
Isto ebꞌyaꞌ iskawanhil xin. Yajaꞌ apni 50 (lahonh yoxkꞌalwah) ebꞌnaj iskꞌahol ebꞌyaꞌ ischejabꞌ Komam Dios bꞌay chito ebꞌyaꞌ kawanh tuꞌ, nahat xin kankano linhno ebꞌnaj; wal ebꞌyaꞌ kawanh xin, ok linhno ebꞌyaꞌ istiꞌ haꞌ Jordán. Yinilo yaꞌ Elías huneꞌ xil isqꞌap ayko yinh, ispajtzonayo yaꞌ, ismaqꞌnayo yaꞌ qꞌap tuꞌ yibꞌanh haꞌ Jordán, ispohni isbꞌa haꞌ, yekꞌto ebꞌyaꞌ bꞌay tajin txꞌotxꞌ. Hayet xaꞌekꞌto ebꞌyaꞌ tuꞌ, yalni yaꞌ Elías tet yaꞌ Eliseo:
—Qꞌankano tzet chawoche chiwaqꞌan tawet yalanhto maxhto chinilaxilojan takꞌatanh, xhi yaꞌ. Istaqꞌwi yaꞌ Eliseo:
—Chinqꞌanan tawet tato kayel chawaqꞌkano hawespíritu wibꞌanhan, inmajujlojan, hakaꞌta habꞌabꞌel kꞌahol inan, xhi yaꞌ. [a]Istaqꞌwi yaꞌ Elías tet yaꞌ:
—Haꞌ tzet maxaqꞌan tiꞌ kaw yaꞌtaj. Tato chawil yet chinilaxilojan takꞌatanh, wal tuꞌ chiyij isbꞌa tzet maxaqꞌan tiꞌ, taka mach chawil wilaxilojan takꞌatanh, mach chij isbꞌa, xhi yaꞌ.
Hayet lanhan istzotel ebꞌyaꞌ tuꞌ bꞌelwo chu ebꞌyaꞌ, yinhnhena tuꞌ yul huneꞌ carruaje hoyaniko qꞌaꞌ yinh, nhikꞌbꞌil yu noꞌ cheh xol qꞌa qꞌaꞌ, haꞌ xin pohni xolbꞌal ebꞌyaꞌ. Yilaxto yaꞌ Elías satkanh xol huneꞌ jaqꞌeqꞌ kajtuxkum. Hayet yilni yaꞌ Eliseo huneꞌ tuꞌ, yah yaw yaꞌ hakaꞌ tiꞌ: «¡Hach wahawil, hach wahawil, haꞌ huneꞌ tiꞌ, haꞌ iscarruaje ebꞌnaj Israel, yebꞌ ebꞌnaj issoldado ayahto yibꞌanh cheh!» xhi yaꞌ. [image: 60.TIF] 

Hak tuꞌ xin matxa yil yaꞌ Eliseo yaꞌ Elías.
Yinilo yaꞌ Eliseo xil isqꞌap, istzilnito yaꞌ qꞌap, kabꞌebꞌ ayiko qꞌap yu yaꞌ. Lahwi tuꞌ, yinikanh yaꞌ xil isqꞌap yaꞌ Elías aykꞌaykanoj, isto yaꞌ istiꞌ haꞌ Jordán, yok linhno yaꞌ istiꞌ haꞌ. Ismaqꞌnayo yaꞌ xil isqꞌap yaꞌ Elías yibꞌanh haꞌ, yalni yaꞌ: «¿Bꞌaytuꞌwal ay Komam Dios, isDiosal yaꞌ Elías?» xhi yaꞌ.
Lanhantotikꞌa ismaqꞌnayo yaꞌ qꞌap yibꞌanh haꞌ, ispohni isbꞌa haꞌ, yekꞌto yaꞌ Eliseo yiktabꞌal haꞌ. Hayet yilni ebꞌnaj iskꞌahol ebꞌyaꞌ ischejabꞌ Komam Dios huneꞌ tuꞌ, ebꞌnaj tit bꞌey Jericó, iskankano linhno isqꞌaxebꞌikꞌto haꞌ, yalni ebꞌnaj hakaꞌ tiꞌ: «Haꞌ yespíritu yaꞌ Elías mahul yibꞌanh yaꞌ Eliseo tiꞌ,» xhi ebꞌnaj.
Ishitzto ebꞌnaj ischahno yaꞌ Eliseo, yay nhohno ebꞌnaj sata yaꞌ. Yalni ebꞌnaj tet yaꞌ Eliseo:
—Mamin, hakoxolanh hanhonh hachejabꞌ honhtiꞌanh ay 50 (lahonh yoxkꞌalwanh) ebꞌnaj winaj kaw ay yip, tojabꞌ ebꞌnaj tinanh issayaꞌ yaꞌ Elías, hawahawil tuꞌ, yuto kꞌuxantaxka haꞌ Yespíritu Komam Dios maꞌinito yaꞌ iswiꞌla witz maka satla akꞌal, xhi ebꞌnaj. Istaqꞌwi yaꞌ Eliseo tet ebꞌnaj:
—Machoj, mach chechejto ebꞌnaj, xhi yaꞌ.
Yajaꞌ kaw ischilbꞌa ebꞌnaj yalni huneꞌ tuꞌ tet yaꞌ Eliseo, yuxin tibꞌayo yu yaꞌ, yalni yaꞌ:
—Chejweto ebꞌnaj, chal tuꞌ, xhi yaꞌ. Ischejlaxto 50 (lahonh yoxkꞌalwah) ebꞌnaj, issayno yaꞌ Elías, issaylax yaꞌ yulbꞌal oxebꞌ tzꞌayik, yajaꞌ mach ilcha yaꞌ. Haxa yet ismeltzo ebꞌnaj bꞌey sayno yaꞌ Elías tuꞌ iskꞌatanh yaꞌ Eliseo bꞌey Jericó, yalni yaꞌ Eliseo tet ebꞌnaj:
—¿Tom machi walan teyet xin tato mach chexto hesayaꞌ yaꞌ? xhi yaꞌ tet ebꞌnaj. Yalni ebꞌnaj winaj ay yul konhobꞌ tuꞌ tet yaꞌ Eliseo:
—Mamin, ilkꞌanabꞌi lah, haꞌ bꞌay ayayo huneꞌ konhobꞌ tiꞌ kaw saqꞌal jilni, yajaꞌ wal isnuqꞌ ej ha haꞌ mach kꞌulo haꞌ, yebꞌpaxo txꞌo txꞌotxꞌ matzet chichꞌibꞌ sat txꞌotxꞌ, xhi ebꞌnaj. Yalni yaꞌ Eliseo tet ebꞌnaj:
—Iweti atzꞌam atzꞌam yul hunu sekꞌ kaw akꞌto, xhi yaꞌ.
Yiniti ebꞌnaj atzꞌam atzꞌam tuꞌ tet yaꞌ Eliseo, isto yaꞌ istixhnoyto atzꞌam yul ej isnuqꞌ ha haꞌ, yalni yaꞌ:
—Haꞌ Komam Jahawil halni hakaꞌ tiꞌ: “Haninan chinwatxꞌelojan ha haꞌ tiꞌ, matxa bꞌaqꞌinh chiyako haꞌ kamikal, matxapaxo xin yabꞌil chaqꞌ haꞌ,” xhi Komam, xhi yaꞌ.
Iswatxꞌikanilo ha haꞌ tuꞌ masanto tinanh, hakaꞌtikꞌa yu yalni yaꞌ Eliseo.
Lahwi tuꞌ yel yaꞌ Eliseo bꞌey tuꞌ, isto yaꞌ bꞌey Bet-el, hayet lanhan yahto yaꞌ yinh isbꞌel, yelti hunbꞌulan ebꞌnaj tzeh ay yul konhobꞌ bꞌuchwal yinh yaꞌ hakaꞌ tiꞌ: «¡Ahanhto pechꞌanwiꞌ! ¡Ahanhto pechꞌanwiꞌ!» xhi ebꞌnaj.
Ismeltzo yaꞌ Eliseo yok tꞌanhno yaꞌ yinh ebꞌnaj, istzꞌaktiꞌnhen yaꞌ ebꞌnaj yinh isbꞌi Komam Jahawil, yelilo kakꞌonh noꞌ oso xol telaj yinh ebꞌnaj, istzilnikamo noꞌ 42 (kabꞌ yoxkꞌalwanh) ebꞌnaj tzehtaj tuꞌ. Lahwi tuꞌ isto yaꞌ Eliseo bꞌey witz Carmelo, tzujan tuꞌ ismeltzo yaꞌ bꞌey Samaria.
	[a]2:9 Yaꞌ Eliseo isqꞌankano yaꞌ ismajul tet yaꞌ Elías. Hak tuꞌ ismajul ebꞌnaj bꞌabꞌel kꞌahol chiꞌaqꞌlaxi, huneꞌto ekꞌbꞌal ismajul ebꞌnaj chiꞌaqꞌlaxi.

3. TZET ISWATXꞌE YAꞌ ELISEO
(3:1—8:15)
Ok yaꞌ Joram isreyalo Israel
Hayet 18 (waxajlahonhebꞌxa) habꞌil yok yaꞌ Josafat isreyalo Judá, yok yaꞌ Joram iskꞌahol yaꞌ Acab isreyalo Israel bꞌey Samaria; 12 (kabꞌlahonhebꞌ) habꞌil ok yaꞌ reyal. Yaꞌ Joram tuꞌ, iswatxꞌe yaꞌ istxꞌojal yul sat Komam Jahawil, yaj mach hakaꞌho istxꞌojal iswatxꞌe ismam yaꞌ yebꞌ istxꞌojal iswatxꞌ ismiꞌ yaꞌ, yuto yilo yaꞌ tioxh Baal iswatxꞌe ismam yaꞌ. Yaj xin iswatxꞌe yaꞌ sunil istxꞌojal hakaꞌ iswatxꞌe yaꞌ rey Jeroboam, iskꞌahol naj Nabat yet yijbꞌan yaꞌ konhobꞌ Israel yaniko ismul, mach xin ispohilo isbꞌa yaꞌ yinh istxꞌojal.
Yal yaꞌ Eliseo tato chiqꞌoji ebꞌnaj Israel yinh konhobꞌ Moab
Haꞌ yinh hunteqꞌan habꞌil tuꞌ, haꞌ naj Mesa isreyal Moab, pohchahom meꞌ naj, chaqꞌni naj 100 mil yunin noꞌ meꞌ, yebꞌ xin 100 mil noꞌ icham meꞌ yebꞌ isxil noꞌ, yinh tohlabꞌal tet yaꞌ isreyal Israel. Yajaꞌ haxa yet iskam yaꞌ rey Acab, yok ebꞌnaj Moab manhkꞌomal tet isreyal ebꞌnaj Israel. Yuxin el yaꞌ rey Joram bꞌey Samaria, isto yaꞌ iskutxbꞌanoko sunil ebꞌnaj soldado Israel. Ischejni yaꞌ rey Joram ischejabꞌ yalno tet yaꞌ Josafat, isreyal Judá:
—Naj isreyal Moab chilo isbꞌa naj yalanh wipan, yuxin ¿chimkachto hawaqꞌaꞌ howal wintajan yinh txꞌotxꞌ Moab? xhito yaꞌ. Istaqꞌwi yaꞌ Josafat:
—Chintohan tawintaj, yuto hanin tiꞌanh hakaꞌto hawuxhta wehan, haꞌ inkonhobꞌan, hakaꞌto hakonhobꞌpaxoj, haꞌ inchehan yet howal hakaꞌto hawetpaxo noꞌ. Yajaꞌ ¿tzet bꞌehal bꞌay chonhto jaqꞌaꞌko howal yinh Moab tuꞌ? xhi yaꞌ. Istaqꞌwi yaꞌ Joram:
—Haꞌ yul isbꞌelal txꞌotxꞌ desierto, ay yul ismajul Edom chonhtohi, xhi yaꞌ.
Hak tuꞌ yu isto yaꞌ isreyal Israel, yebꞌ yaꞌ isreyal Judá yebꞌ naj isreyal Edom yinh howal tuꞌ, yajaꞌ ekꞌ ebꞌnaj ishoyoꞌ txꞌotxꞌ desierto yulbꞌal hujebꞌ tzꞌayik, yuxin lahwayo yaꞌ ebꞌnaj soldado yinh isbꞌel, machipaxo haꞌ chukꞌ ischeh ebꞌnaj. Yuxin yal yaꞌ rey Israel:
—¡Wal tinanh tonhe makonhyiti Komam Jahawil joxwanhil hanhonh reyonh tiꞌ bꞌey tiꞌ, yunhe konhyaniko yul isqꞌabꞌ ebꞌnaj Moab! xhi yaꞌ. Yajaꞌ yal yaꞌ Josafat, isreyal Judá:
—¿Tom xin machi hunu ischejabꞌ Komam Jahawil bꞌey tiꞌ bꞌay chisje koqꞌambꞌen tet Komam Jahawil yinh tzet wal juten kobꞌa? xhi yaꞌ. Istaqꞌwi huneꞌ ischejabꞌ yaꞌ rey Israel, yalni naj:
—Haꞌ bꞌey tiꞌ aykꞌo yaꞌ Eliseo, iskꞌahol yaꞌ Safat. Yaꞌ Eliseo tuꞌ, ischejabꞌ yaꞌ Elías ye yaꞌ yet yalanhtokanoj, xhi naj. Istaqꞌwi yaꞌ Josafat:
—Haꞌ yaꞌ tuꞌ chihalno tzotiꞌ yet Komam Jahawil, xhi yaꞌ. Yuxin haꞌ yaꞌ rey Israel yebꞌ yaꞌ Josafat yebꞌ naj isreyal ebꞌnaj Edom, to ebꞌnaj yoxwanhil bꞌay ay yaꞌ Eliseo tuꞌ. Yalni yaꞌ Eliseo tet yaꞌ isreyal Israel:
—¿Tzet wokan tawinh? ¡Asiꞌ tet ebꞌnaj ischejabꞌ hamam, yebꞌ xin tet ebꞌnaj ischejabꞌ hamiꞌ! xhi yaꞌ Eliseo. Yaꞌ isreyal Israel ispajtze yaꞌ hakaꞌ tiꞌ:
—Machoj, yuto haꞌ Komam Yahawil, konhawtenikojanh oxwanh reyonh tiꞌanh yunhe konhyanikojanh yul isqꞌabꞌ ebꞌnaj moabita, xhi yaꞌ. Istaqꞌwi yaꞌ Eliseo:
—¡Chiwaqꞌ bꞌinahojan isbꞌi Komam Jahawil itzitz, Komam kaw aykano yip ayinikojan ischejabꞌoj! Chiwalnihan tato maxhtaj yu ay yelapno yaꞌ Josafat, isreyal Judá yul insatan, machi wabꞌehan tzet chawala, mach chintꞌanhxipaxikojan tawinh. Iweti hunu naj chiꞌaniko teꞌ arpa yinh insatan, xhi yaꞌ.
Hayet lanhan yaniko huneꞌ naj teꞌ arpa tuꞌ, yul yip Komam Jahawil yibꞌanh yaꞌ Eliseo, yalni yaꞌ: «Hak tiꞌ chiyute yalni Komam Jahawil hakaꞌ tiꞌ: “Watxꞌewe txꞌiꞌal sanja sat akꞌal tiꞌ, machi xin jaqꞌeqꞌ cheyil yekꞌi, machipaxo haꞌ nhabꞌ chiyaqꞌa, yajaꞌ chinoholo huneꞌ akꞌal tiꞌ yu ha haꞌ, kat heyukꞌni haꞌ yebꞌ hecheh yebꞌ henoqꞌ. Huneꞌ tiꞌ nichꞌanchꞌan yul sat Komam Jahawil yinh tzet chisyeloj, chiyaniko Komam ebꞌnaj moabita yul heqꞌabꞌ. Cheyetanto sunil ej konhobꞌ ayko iskꞌubꞌal, yebꞌ nime konhobꞌ kaw kꞌulchꞌan jilni, cheqꞌajnayo isqꞌeptalajil kaw kꞌul, chemajchen sunil isnuqꞌ ha haꞌ, chemujnito istxꞌotxꞌ kaw kꞌul bꞌay chimunla yu chꞌen chꞌen,” xhi Komam,» xhi yaꞌ Eliseo.
Haxa yet hunxa tzꞌayik yet sahabꞌ yet yorahil yaqꞌlax xahanbꞌal, istit ha haꞌ yul ismajul Edom, isnohilo sat akꞌal yu haꞌ.
Haxa yet yabꞌen ebꞌnaj Moab tato lanhan yahapno ebꞌnaj rey yaqꞌaꞌko howal yinh ebꞌnaj, iskutxbꞌaniko isbꞌa ebꞌnaj nixhte tzehtaj maxhto helano yinh howal, yebꞌ ebꞌnaj winaj ayko yinh istiempohal isto yinh howal, istxolbꞌaniko isbꞌa ebꞌnaj yinhla ismohonal istxꞌotxꞌ. Haxa yet kaw sahabꞌ yet hunxa tzꞌayik, yahwano ebꞌnaj yet lanhan yahilo tzꞌayik, yilnito ebꞌnaj Moab tuꞌ kaj ponhpoxanhe jilnito ha haꞌ sat akꞌal tuꞌ hakaꞌ chikꞌ, yu yoj tzꞌayik. Yuxin yal ebꞌnaj: «¡Haꞌ tzet chijilto tiꞌ, chikꞌ el yu chꞌen espada! Ebꞌnaj rey tuꞌ pakꞌiko ebꞌnaj yinh hunun, hakpax tuꞌ ebꞌnaj soldado pakꞌiko ebꞌnaj yinh yet soldadohal, ismaqꞌlenkamo isbꞌa ebꞌnaj. Wal tinanh xin tonhwe kosunil hanhonh Moabonh tiꞌ jiqꞌaꞌti sunil tzet makankano yu ebꞌnaj,» xhi ebꞌnaj.
Haxa yet yapni ebꞌnaj moabita bꞌey iscampamento ebꞌnaj Israel, yelti ebꞌnaj Israel howal yinh ebꞌnaj, yelkanh ebꞌnaj moabita tet ebꞌnaj, yok tzujno ebꞌnaj Israel yinta ebꞌnaj, ispotxꞌnikamo ebꞌnaj Israel ebꞌnaj Moab tuꞌ. Lahwi tuꞌ yuchkꞌankanto ebꞌnaj Israel iskonhobꞌ ebꞌnaj, isnohtzen ebꞌnaj sat istxꞌotxꞌ ebꞌnaj bꞌay chimunla yu ej chꞌen chꞌen, ismajchen ebꞌnaj sunil isnuqꞌ ha haꞌ. Isqꞌajnayo ebꞌnaj sunil teꞌ qꞌebꞌtaj kaw kꞌul, kachanxanhe konhobꞌ Kir-hareset kani. Yajaꞌ haꞌ ebꞌnaj iqꞌbꞌil isximich hoyni huneꞌ konhobꞌ tuꞌ, isqꞌojnito ebꞌnaj isbꞌaqꞌ isximich yinh konhobꞌ, yuchkꞌakantoj.
Hayet yilni naj rey Moab tato tanhilo issoldado naj yinh howal tuꞌ, iskutxbꞌaniko naj 700 ebꞌnaj winaj kaw helan yaqꞌni howal yu espada, yinito naj ebꞌnaj yintaj yunhe yaniko naj howal yinh naj rey Edom, yajaꞌ mach qꞌoji ebꞌnaj yinh naj. Istzabꞌnayo naj rey Moab isbꞌabꞌel kꞌahol chiꞌok reyal seleloj, isnhusni naj iskꞌahol xahanbꞌalil yibꞌanh iskꞌubꞌal konhobꞌ hoyanikoj. Hak tuꞌ yu yokkano ishowal ebꞌnaj moabita yinh konhobꞌ Israel, yel ebꞌnaj Israel tuꞌ, ismeltzo ebꞌnaj sat istxꞌotxꞌ. [b].
	[b]3:27 Yalte naj isbꞌabꞌel kꞌahol yinh xahanbꞌalil tet tioxh Quemos, isdiosal ebꞌnaj Moab tuꞌ, yunhe istanh ishowal tioxh tuꞌ yibꞌanh istxꞌotxꞌ ebꞌnaj, Jer. 48:7-13

Yaceite huneꞌ ix hunix kamnaxa yichamil
Ay huneꞌ ix yixal huneꞌ yaꞌ yetbꞌi ebꞌyaꞌ ischejabꞌ Komam Dios, to halno tet yaꞌ Eliseo:
—Mamin, haꞌ wichamilan, hachejabꞌ, kamnaxa yaꞌ; hach tiꞌ kaw hawohtaj hayet itzitz wichamil tuꞌan, xiw yaꞌ tet Komam Jahawil. Haꞌ tinanh xin mahul huneꞌ naj bꞌay ay iskꞌas wichamil tuꞌan, chixin yoche naj yiqꞌato kawanh wuninan ischejabꞌoj selelo iskꞌas wichamil tuꞌan, xhi ix. Istaqꞌwi yaꞌ Eliseo tet ix:
—¿Tzet wal kach wutenan tinanh? Hal wetan ¿tzet ay yul hawatut? xhi yaꞌ tet ix. Istaqꞌwi ix:
—Mamin, hanin hachejabꞌ intiꞌan, matzet ay hinan yul watutan, kachannhe huneꞌ nichꞌan xhalu aceite, xhi ix. Yalni yaꞌ Eliseo tet ix:
—Wal tinanh asiꞌ, kat hato hakꞌamnhen net tet ebꞌix ayayo yatut hakawilal, yajaꞌ mach hayebꞌnheho chakꞌamnhe. Lahwi hakꞌamnhen sunil net tuꞌ, kat hawokto yul hawatut yebꞌ hawunin, kat hapebꞌan ispultahil hawatut, kat hanohtzen sunil net tuꞌ yu hawaceite ayayto yul nichꞌan haxhalu tuꞌ, nan xin chawaqꞌ sunil net chanohtze tuꞌ, xhi yaꞌ tet ix.
Isto ix iskꞌamnhenoti hunteqꞌan xhalu, ismajchenikto isbꞌa ix yebꞌ yunin yul yatut, haꞌ xin ebꞌnaj yunin ix inito txꞌotxꞌ tet ismiꞌ tuꞌ, yanayto ix aceite yul. Hayet isnohkano sunil xhalu tuꞌ, yalni ix tet huneꞌ yunin:
—Iti hunuxa xhalu, xhi ix. Istaqꞌwi yunin ix:
—Matxa tzet, xhi naj. Hayet yalni naj hakaꞌ tuꞌ, istanhayto yaceite ix ayayto yul nichꞌan isxhalu. Lahwi tuꞌ isto ix tzotelo tet ischejabꞌ Komam Dios; yalni yaꞌ tet ix hakaꞌ tiꞌ:
—Wal tinanh asiꞌ, kat hatxonhni tet aceite tuꞌ, kat hatohlanto iskꞌas hawichamil, hantato chikankano yul haqꞌabꞌ tuꞌ xin, chiꞌokniko yu yekꞌ hawu yebꞌ hawunin, xhi yaꞌ Eliseo tet ix.
Yaꞌ Eliseo yebꞌ huneꞌ ix ah Sunem
Yinh huneꞌ tzꞌayik, yet yekꞌ yaꞌ Eliseo bꞌey Sunem, haꞌ bꞌey tuꞌ xin ay huneꞌ ix ix kaw ay yelapnoj, kaw xin txꞌiꞌal el eliko yaw ix yinh yaꞌ tato chito yaꞌ waꞌo yatut ix. Yuxin hunta el chiꞌapni yaꞌ Eliseo bꞌey Sunem haꞌ bꞌey yatut ix chiꞌapni yaꞌ waꞌoj. Yuxin yal ix tet yichamil:
—Wal tinanh, matxumchalo wuhan tato haꞌ huneꞌ yaꞌ chꞌekꞌ waꞌo kokꞌatanh tiꞌ, ischejabꞌ Komam Dios ye yaꞌ, pohbꞌililo isbꞌa yaꞌ xol istxꞌojal. Yuxin chinqꞌanan tawet tato chikowatxꞌe hunu nichꞌan cuarto bꞌay chiꞌehayo yaꞌ yet chꞌekꞌyaꞌ kokꞌatanh, kat janikto hunu txꞌat, yebꞌ hunu mexha, yebꞌ hunu xhila, yebꞌ hunu cantil yul cuarto tuꞌ chiꞌokniko yu yaꞌ, xhi ix tet yichamil.
Haxa yet hunelxa xin apni yaꞌ Eliseo bꞌey tuꞌ, iskankano yaꞌ wayo yul huneꞌ cuarto tuꞌ. Yalni yaꞌ Eliseo tet naj Giezi ischejabꞌ:
—Awte ix Sunem, xhi yaꞌ. Isto naj yawteno ix, yapni ix iskꞌatanh yaꞌ. Yalni yaꞌ Eliseo tet naj Giezi ischejabꞌ:
—Hal tet ix: “Hach tiꞌ kaw kꞌul hakꞌul jinhanh yu chawaqꞌ bꞌay chonhxewanh, yuxin qꞌan tzet chawoche. ¿Ta chawoche chisje kotzotelanh tawinh yu hachahni iskꞌulal tet yaꞌ rey maka tet naj yahawil yinh ebꞌnaj soldado?” xhi yaꞌ. Istaqꞌwi ix:
—Matzet chal hekꞌul winhan, kꞌul wehan xol wet konhobꞌtiꞌan, xhi ix. Yalni yaꞌ Eliseo tet naj Giezi:
—¿Tzet wal kowatxꞌen yinh ix, chal tuꞌ? xhi yaꞌ. Istaqꞌwi naj Giezi:
—Haꞌ ix tiꞌ, machi hunu yunin ix, yebꞌ xin kaw ichamxa yichamil ix, xhi naj. Yalni yaꞌ Eliseo tet naj:
—Awte ix, xhi yaꞌ.
Yawten naj Giezi ix, yok linhno ix istiꞌ pulta. Yalni yaꞌ Eliseo tet ix:
—Hayet hunabꞌ hakaꞌ huneꞌ tzꞌayik tiꞌ, chachel nichꞌan hawunin, xhi yaꞌ. Istaqꞌwi ix tet yaꞌ:
—Machoj mamin, hach ischejabꞌ Komam Dios hach tiꞌ, mach chachok bꞌuchwal winhan, hanin hachejabꞌ intiꞌan, xhi ix.
Ispitzkꞌati nichꞌan unin yinh ix, haxa yinh hunxa habꞌil xin ispitzkꞌa nichꞌan unin tuꞌ, hakaꞌtikꞌa istiempohal bꞌay yal yaꞌ Eliseo. Ischꞌibꞌkanh nichꞌan unin tuꞌ, apni huneꞌ tzꞌayik bꞌay to naj yilaꞌ ismam ayikꞌo iskꞌatanh ebꞌnaj lanhan iskꞌupni iswiꞌ ixim trigo. Yichiko naj nichꞌan tuꞌ yel yaw:
—¡Ay, kaw yaꞌ chikꞌanhxi inwiꞌan, kaw yaꞌ chikꞌanhxi inwiꞌan! xhi naj. Yalni naj mame tet huneꞌ ischejabꞌ:
—Itopaxo naj nichꞌan tiꞌ iskꞌatanh ismiꞌ, xhi naj. Yilaxto nichꞌan unin tuꞌ tet ismiꞌ yu naj chejabꞌ, istzꞌonhbꞌanayo ix nichꞌan unin tuꞌ yibꞌanh iswitxꞌiꞌ masanta yinh chumanil iskamayoj. Yinahto ix naj nichꞌan tuꞌ yul iscuarto yaꞌ ischejabꞌ Komam Dios, ishilbꞌanahto ix naj yibꞌanh istxꞌat yaꞌ, yelti ix, ispebꞌankano ix ispultahil huneꞌ cuarto tuꞌ. Yinh anhe yawte ix yichamil, yalni ix hakaꞌ tiꞌ:
—Ato hunu ebꞌnaj hachejabꞌ tiꞌ wintajan inqꞌanaꞌan yebꞌ hunu noꞌ burro, yuto chintohan yinh anhe wawtehan yaꞌ ischejabꞌ Komam Dios, xhi ix. Istaqꞌwi naj:
—¿Tzet yinh xin chachto hawilaꞌ yaꞌ tinanh? Haꞌ tinanh mach unino ixahaw, mach istzꞌayikalo xewilal, xhi naj. Istaqꞌwi ix:
—Matzet chal hakꞌul, xhi ix tet naj.
Lahwi tuꞌ yalni ix tet ischejabꞌ tato chiyakanh naj istzꞌum noꞌ burro, yalni ix tet naj:
—Ijbꞌahonh yinh anhe. Machonhlinhi yulaj bꞌeh, kachan tato haninan chiwalan tawet kat kolinhi, xhi ix.
Isto ix, yapni ix bꞌey wonhan Carmelo bꞌay ay yaꞌ ischejabꞌ Komam Dios. Hayet yilniti yaꞌ ischejabꞌ Komam tuꞌ yet nahatto, yalni yaꞌ tet naj Giezi, ischejabꞌ:
—Lanhan yul ix ah Sunem lah. As chah ix yinh anhe inqꞌanaꞌan kat haqꞌambꞌen tet ix: “¿Kꞌulmi hawehi? ¿kꞌulmi yepaxo iskꞌul hawichamil yebꞌ hawunin? kachi,” xhi yaꞌ. Hayet isqꞌambꞌen naj hakaꞌ tuꞌ, istaqꞌwi ix:
—Hoꞌ kꞌul jehanh, xhi ix.
Haxa yet ishitziko ix iskꞌatanh yaꞌ Eliseo bꞌey wonhan tuꞌ yok laqꞌno ix yinh yoj yaꞌ Eliseo. Ishitziko naj Giezi yunhe yinilo naj ix yinh yaꞌ, yajaꞌ yal yaꞌ Eliseo hakaꞌ tiꞌ:
—Yilaꞌ ix, yuto kaw bꞌiskꞌulal ye yanma ix, maxhto xin chiyal Komam Dios wetan tzet chiyaqꞌle ix, xhi yaꞌ. Yalni ix tet yaꞌ:
—Mamin, ¿tom haninan inqꞌanan huneꞌ nichꞌan wuninan? ¿tom machi walan tawet, tato mach chaxhbꞌuchwa winhan? xhi ix. Yalni yaꞌ Eliseo tet naj Giezi:
—Kawxeko hatxꞌambꞌal, kat hawinito inqꞌojochan yul haqꞌabꞌ, kat hatohi. Yaj tato ay hunu mak chachah, mach chachtioxhli tet, yebꞌ xin tato ay hunu mak chiqꞌambꞌen tawet hanikꞌ hawehi, mach chachtaqꞌwi tet, kat hawanayo inqꞌojochan yibꞌanh sat naj nichꞌan tuꞌ, xhi yaꞌ Eliseo. Yalni ismiꞌ nichꞌan unin tuꞌ tet yaꞌ Eliseo:
—¡Chiwaqꞌ bꞌinahojan isbꞌi Komam Dios itzitz, chiwaqꞌni bꞌinahojan habꞌi, chiwalnihan tawet tato mach hach chinbꞌejkanojan! xhi ix.
Yahwano yaꞌ Eliseo yok tzujno yaꞌ yinta ix, yajaꞌ wal naj Giezi bꞌabꞌito naj, yanayo naj teꞌ qꞌojoch yibꞌanh sat nichꞌan unin tuꞌ, yajaꞌ machi nino chibꞌili nichꞌan unin tuꞌ, machisyepaxilo ta chiꞌitzitzbꞌikanh; yuxin meltzo naj Giezi ischahno yaꞌ Eliseo, yalni naj tet yaꞌ:
—Machi mahulkanh iskꞌul naj nichꞌan tuꞌ, xhi naj.
Haxa yet yapni yaꞌ Eliseo yul nha, yilni yaꞌ tato kamom naj nichꞌan tuꞌ, hilanahto sat istxꞌat yaꞌ. Yokto yaꞌ yul cuarto tuꞌ, ispebꞌanilti yaꞌ teꞌ pulta, yok yaꞌ txahlo tet Komam Jahawil. Lahwi tuꞌ, yahto yaꞌ Eliseo yibꞌanh txꞌat, yay nhohno yaꞌ yibꞌanh nichꞌan unin tuꞌ, yanayo yaꞌ istiꞌ yibꞌanh istiꞌ, yokpaxo tꞌanhno yaꞌ yinh isbꞌaqꞌ sat nichꞌan unin tuꞌ, yanipaxayo yaꞌ isqꞌabꞌ yibꞌanh isqꞌabꞌ naj nichꞌan tuꞌ, yay pajno yaꞌ yibꞌanh, yekꞌto isqꞌaxanil yaꞌ yinh nichꞌan unin tuꞌ. Lahwi tuꞌ yel yaꞌ yibꞌanh nichꞌan unin, yekꞌikꞌo yaꞌ yul nha tuꞌ. Yaypaxo pajno yaꞌ yibꞌanh nichꞌan unin hunelxa, yah ishatixh nichꞌan unin tuꞌ hujel, ishajni isbꞌaqꞌ sat. Yawten yaꞌ Eliseo naj Giezi, yalni yaꞌ tet naj:
—Awte ix Sunamita, xhi yaꞌ. Yawten naj ix. Hayet yapni ix, yalni yaꞌ Eliseo tet ix:
—¡Ay hawunin lah! xhi yaꞌ.
Yokto ix yul cuarto, yay jahno ix sat txꞌotxꞌ sata yaꞌ Eliseo. Lahwi tuꞌ ischelnikanh ix yunin, yelti ix yul cuarto.
Yelax kꞌaybꞌalkꞌule tet ebꞌyaꞌ ischejabꞌ Komam Dios
Lahwi tuꞌ ismeltzo yaꞌ Eliseo bꞌey Gilgal yet yul huneꞌ niman wahil bꞌey Israel. Sunil xin ebꞌnaj iskꞌahol ebꞌyaꞌ ischejabꞌ Komam Dios aykꞌo iskꞌatanh yaꞌ Eliseo, yuxin yal yaꞌ Eliseo tet ischejabꞌ:
—Ahto hunu niman xi yibꞌanh qꞌaꞌ, kat hawatxꞌen tzet chislo ebꞌnaj iskꞌahol ebꞌyaꞌ ischejabꞌ Komam Dios tiꞌ, xhi yaꞌ. [c].
Isto huneꞌ naj sayo itah, yilcha huneꞌ teꞌ xoltelajil kꞌum yu naj, yinilo naj sat teꞌ, yaniko naj teꞌ yul xil isqꞌap hukaniko, ismeltzo naj, isqꞌaxponayo naj teꞌ, yanayto naj teꞌ yul xi, mach xin yohtajo naj tzet teꞌal teꞌ. Lahwi tuꞌ yaqꞌlax teꞌ islobꞌ ebꞌnaj, yajaꞌ hayet yichiko ebꞌnaj waꞌo tuꞌ, yah yaw ebꞌnaj, yalni hakaꞌ tiꞌ:
—¡Mamin, hach ischejabꞌ Komam Dios, haꞌ hunteqꞌan teꞌ tiꞌ chonhkam yu teꞌ! xhi ebꞌnaj. Matxa xin isloh ebꞌnaj teꞌ. Yalni yaꞌ Eliseo:
—Iweti hanikꞌo ixim harina, xhi yaꞌ.
Yilaxti ixim harina tet yaꞌ, istixhnayto yaꞌ ixim yul xi, yalni yaꞌ:
—Aqꞌwe itah tiꞌ tet ebꞌnaj, xhi yaꞌ.
Iswatxꞌilo itah tuꞌ, iswaꞌ ebꞌnaj.
Yinhnhena tuꞌ yapni huneꞌ naj ispeto bꞌey Baal-salisa iskꞌatanh yaꞌ Eliseo ischejabꞌ Komam Dios, yaqꞌni naj 20 (hunkꞌal) ixim pan cebada tet yaꞌ Eliseo, ixim watxꞌebꞌililo yinh ixim bꞌabꞌel sat cebada, yaqꞌnipaxo naj iswiꞌ ixim trigo yaxto tet yaꞌ. Yuxin yal yaꞌ Eliseo tet ischejabꞌ tato chiyaqꞌ naj ixim pan iswabꞌ ebꞌnaj aykꞌo iskꞌatanh tuꞌ. Istaqꞌwi naj ischejabꞌ yaꞌ Eliseo:
—Mamin, ¿tom chiyabꞌe ixim tiꞌ yinh 100 (hokꞌal) ebꞌnaj winaj tiꞌ? xhi naj.
Yajaꞌ yalpaxo yaꞌ Eliseo hakaꞌ tiꞌ:
—Aqꞌ ixim iswabꞌ ebꞌnaj yuto haꞌ Komam Dios mahalni tato chiswah ebꞌnaj ixim, aytopaxo ixim chikanoꞌkanoj, xhi yaꞌ.
Yaqꞌlax ixim pan tuꞌ tet ebꞌnaj, iswahni ebꞌnaj ixim, aytopaxo xin ixim kantokanoj hakaꞌtikꞌa yu yalni Komam Dios tet yaꞌ Eliseo.
	[c]4:38 Gilgal, chu hawilni yinh Jos. 4:19

Yaꞌ Eliseo yebꞌ naj Naamán
Ay huneꞌ naj chiyij Naamán, yahawil yinh ebꞌnaj issoldado naj isreyal Siria. Naj Naamán tuꞌ kaw niman yelapno naj yul sat naj isreyal Siria, yuxin kaw xahan ay naj yu naj, yuto yu naj Naamán yuxin iskolilo Komam Dios Siria tuꞌ yul isqꞌabꞌ ebꞌnaj aniko howal yinh. Naj Naamán tuꞌ kaw helan naj yinh howal, yajaꞌ ayko yabꞌil lepra yinh naj.
Yet hunel chejlaxto hunbꞌulan ebꞌnaj soldado Siria yaqꞌaꞌ howal yinh Israel, istzabꞌcha huneꞌ ix qꞌopo Israel yu ebꞌnaj, yinito ebꞌnaj ix preso bꞌey Siria, yok ix qꞌopo Israel tuꞌ ischejabꞌo yixal naj Naamán. Yalni ix qꞌopo tet ix yahawil bꞌay chimunla tuꞌ: [image: 61.TIF] 

—Miyay, tato chito yaꞌ wahawtiꞌan isqꞌanaꞌ tet ischejabꞌ Komam Dios ay bꞌey Samaria, tato chiyanhte yaꞌ yaꞌ tet huneꞌ yabꞌil lepra tiꞌ, chiꞌanhcha yaꞌ, xhi ix. Isto naj Naamán, yalni naj tet naj rey, yahawil naj:
—Haꞌ huneꞌ tiꞌ yal huneꞌ ix qꞌopo ay bꞌey txꞌotxꞌ Israel ta ay huneꞌ naj anhlom bꞌey Israel, xhi naj tet naj rey tuꞌ. Yalni naj rey Siria tet naj Naamán:
—Asiꞌ, chintzꞌibꞌnhetojan carta bꞌay chachintaqꞌetojan tet naj isreyal Israel, xhi naj.
Isto naj Naamán, yinito naj teꞌ carta yebꞌ 10 (lahonhebꞌ) talento chꞌen plata, yebꞌ wajebꞌ mil melyu chꞌen oro, yebꞌ 10 (lahonhebꞌ) majan xilqꞌape. Yaqꞌni naj Naamán teꞌ carta tet yaꞌ rey Israel, hak tiꞌ xin chiyute yalni teꞌ hakaꞌ tiꞌ: «Hayet chachahni hunteqꞌan tzotiꞌ tiꞌ, chawohtanheniloj tato haꞌ yul teꞌ chintaqꞌetojan naj Naamán tawet, naj yahawil yinh ebꞌnaj insoldadohan. Chiwatojan naj tawet yu hawaqꞌni kawxo naj, kat yel lepra yinh naj,» xhihayo yul teꞌ.
Hayet lahwi yilni yaꞌ rey Israel teꞌ carta tuꞌ, istzilnilo yaꞌ xil isqꞌap, yalni yaꞌ: «¿Tom Dios hinan yuxin chu waqꞌni kawxojan anma, maka chu waqꞌnihan iskawil, yuxin maschejti naj rey Siria huneꞌ naj tiꞌ inkꞌatanhan, kat wanhtenilojan lepra ayko yinh naj? Txumweloj ta haꞌ naj rey Siria tiꞌ ay istxꞌojal chisnako winhan,» xhi yaꞌ.
Hayet yabꞌen yaꞌ Eliseo ischejabꞌ Komam Dios tato istzililo yaꞌ rey Israel xil isqꞌap, ischejnito yaꞌ ischejabꞌ yalno tet yaꞌ hakaꞌ tiꞌ: «¿Tzet yinh xin hatzililo xil haqꞌap? Chejti huneꞌ yaꞌ tuꞌ inkꞌatanhan, kat hawohtanheniloj tato ay ischejabꞌ Komam Dios bꞌey Israel tiꞌ,» xhito yaꞌ.
Istit naj Naamán yebꞌ ischeh yebꞌ iscarruaje iskꞌatanh yaꞌ Eliseo, hayet yapni naj yok linhno naj sata istiꞌ ispultahil yatut yaꞌ Eliseo. Ischejnilti yaꞌ Eliseo ischejabꞌ yalno tet naj Naamán hakaꞌ tiꞌ: «“As txꞌah habꞌa hujel bꞌey haꞌ Jordán kat hakawxiloj, kat issajbꞌikanilo hanimanil tet lepra,” xhi yaꞌ Eliseo,» xhi naj chejabꞌ tet naj Naamán.
Hayet yabꞌen naj Naamán hakaꞌ tuꞌ, istit ishowal naj, isto naj, yichiko naj yalni: «Haꞌ walnihan to yinh anhe chꞌelilo yaꞌ kinischabꞌaꞌan, kat yok linhno yaꞌ inkꞌatanhan, kat istxahli yaꞌ tet isDiosal insatajan, chiyanikanh yaꞌ huneꞌ isqꞌabꞌ kat yaniko yaꞌ hunxa isqꞌabꞌ yinh innimanilan bꞌay ayko lepra tiꞌ, kat wanhchahan, walnihan. ¿Tom mach ekꞌbꞌalo kꞌul haꞌ Abana yebꞌ haꞌ Farfar ay bꞌey Damasco sata ha haꞌ ay bꞌey Israel tiꞌ? Tato chintohan intxꞌahaꞌ hinbꞌahan xol haꞌ ay bꞌey tuꞌ. ¿Tom mach chinanhchapaxojan kat xin yel lepra winhan?» xhi naj. Istit lemna ishowal naj, ispaxto naj. Yajaꞌ hitziko ebꞌnaj ischejabꞌ naj iskꞌatanh, yalni ebꞌnaj tet naj:
—Mamin, ta haꞌ hunu tzet ye tuꞌ kaw yaꞌta chal ischejabꞌ Dios tawet, ¿machmi chayije xin? Wal xin kachan mayal yaꞌ tawet tato chaxhto hatxꞌahaꞌ habꞌa bꞌey haꞌ Jordán, kat hawatxꞌoloj, xhi ebꞌnaj tet naj.
Hak tuꞌ yu isto naj Naamán istxꞌahno isbꞌa yul haꞌ Jordán, hujel xin yayto isbꞌa naj xol haꞌ, hakaꞌtikꞌa yu yalni yaꞌ Eliseo, ischejabꞌ Komam Dios. Yinhnhena tuꞌ issajbꞌilo isnimanil naj, hakaꞌ isnimanil nixhte unin, hak tuꞌ elikoj. Ismeltzo naj iskꞌatanh yaꞌ Eliseo ischejabꞌ Komam Dios yebꞌ sunil ebꞌnaj tzujan yinta naj. Hayet yapni ebꞌnaj sata yaꞌ Eliseo tuꞌ yalni naj Naamán tet yaꞌ:
—Wal tinanh matxumchalo wuhan tato machi hunuxa Dios sat yibꞌanhqꞌinal tiꞌ, kachannhe isDiosal Israel. Chinqꞌanan tawet tato chachah hanikꞌo sabꞌehal chiwaqꞌan tawet, hanin hachejabꞌ intiꞌan, xhi naj. Yajaꞌ taqꞌwi yaꞌ Eliseo:
—¡Chiwaqꞌ bꞌinahojan isbꞌi Komam Dios itzitz, chiwalnihan tawet ta mach chinchahan hunteqꞌan chawal tiꞌ! xhi yaꞌ.
Yajaꞌ kaw ischilbꞌa naj Naamán yalni tet yaꞌ Eliseo tato chischah yaꞌ sabꞌehal tuꞌ, yajaꞌ mach ischah yaꞌ. Yuxin yal naj Naamán tet yaꞌ Eliseo:
—Ta hak tuꞌ chinqꞌanan tawet tato chiꞌel yinh hakꞌul hawaqꞌni kabꞌ ijatzo txꞌo txꞌotxꞌ ay bꞌey Israel tiꞌ, chiyito kakꞌonho noꞌ mula yuto hanin hachejabꞌ intiꞌan matxa bꞌaqꞌinh chinnhusan xahanbꞌal tet komon dios, wal xin hanhe tet Komam Dios chiwaqꞌan inxahanbꞌalan. Kachannhe xin chinqꞌanan tet Komam Dios tato chiyaqꞌ nimankꞌulal winhan yuto hayet chibꞌeykꞌo yaꞌ inreyalan yul yatut tioxh Rimón chiꞌoktzabꞌno yaꞌ yinh inqꞌabꞌan, yilal xin chinay jahnojan yinta yaꞌ yul yatut tioxh tuꞌ, yuxin hayet chintohan yinta naj rey tuꞌ, yaqꞌabꞌ nimankꞌulal Komam Dios winhan yu huneꞌ tuꞌ, xhi naj Naamán tet yaꞌ Eliseo. Istaqꞌwi yaꞌ Eliseo tet naj:
—Paxanhto yinh aqꞌankꞌulal, xhi yaꞌ.
Ispaxto naj Naamán tuꞌ. Yiktaxa legua xin chibꞌelwito naj, yet istxumni naj Giezi, ischejabꞌ yaꞌ Eliseo hakaꞌ tiꞌ: «¿Tzet yinh xin tonhe maschato yaꞌ wahawiltiꞌan naj Naamán, ah Siria tuꞌ, machi xin maschah yaꞌ sabꞌehal iqꞌbꞌil yu naj? ¡Wal tinanh chiwaqꞌ bꞌinahojan isbꞌi Komam Dios itzitz, ta chintohan intzujuyojan naj Naamán tuꞌ, kat inqꞌannihan hanikꞌo sabꞌehal tuꞌ tet naj!» xhi naj Giezi yul yet ischukil.
Isto naj Giezi istzujnoyo naj Naamán. Hayet yilniti naj Naamán ta apni naj yinh anhe istzujnoyo naj, yayti naj yul iscarruaje ischahno naj. Isqꞌambꞌen naj Naamán:
—¿Toxka ay tzet? xhi naj. Istaqꞌwi naj Giezi:
—Machoj, matzet. Haꞌ yaꞌ wahawilan makinchejnitijan walaꞌan tawet tato ay kawanh ebꞌnaj tzeh iskꞌahol ebꞌyaꞌ ischejabꞌ Komam Dios lanhanto yapni iskꞌatanh yaꞌ, ebꞌnaj tuꞌ ispeto ebꞌnaj bꞌey txꞌotxꞌ chewal txꞌotxꞌ Efraín, yuxin chisqꞌan yaꞌ tato chawaqꞌ huneꞌ talento chꞌen plata, yok kabꞌ majan xilqꞌape akꞌto tet ebꞌnaj, xhi naj Giezi. Istaqꞌwi naj Naamán tet yaꞌ:
—Ito kabꞌ talento chꞌen plata inqꞌanaꞌan, xhi naj. Kaw xin islanh naj Naamán naj Giezi ischahni kabꞌebꞌ talento chꞌen plata, yanayto naj Naamán chꞌen kabꞌ talento tuꞌ yul kabꞌebꞌ txꞌuy yebꞌpaxo kabꞌebꞌ xilqꞌape kaw akꞌto. Isximnayo naj istiꞌ kabꞌebꞌ txꞌuy tuꞌ, yaqꞌni naj tet kawanh ischejabꞌ yu isbꞌabꞌi ebꞌnaj sata naj Giezi masanta yinh qꞌehan. Haxa yet yapni ebꞌnaj bꞌay machi mak chiꞌilni, yinilo naj Giezi chꞌen plata yebꞌ xilqꞌape tet ebꞌnaj ischejabꞌ naj Naamán, iskꞌubꞌanto naj yul nha, yalni naj ta chimeltzo ebꞌnaj. Lahwi tuꞌ yokto naj Giezi bꞌay ay yaꞌ Eliseo, isqꞌambꞌen yaꞌ Eliseo tuꞌ tet naj:
—Giezi, ¿Bꞌaytuꞌwal hapeto? xhi yaꞌ. Istaqꞌwi naj Giezi:
—Mamin, hanin hachejabꞌ intiꞌan, machi bꞌay manbꞌeykꞌojan, xhi naj. Yalni yaꞌ Eliseo tet naj:
—¿Tom mach yil wanmahan, hawalni yet yelti naj Naamán yul iscarruaje kach ischahnoj? Wal xin mach istzꞌayikalo ischahlax chꞌen plata maka xilqꞌape, maka tzꞌunubꞌ bꞌay ay teꞌ olivo maka teꞌ uva, maka ischahlax noꞌ meꞌ, noꞌ wakax maka ebꞌnaj chejabꞌ, maka ebꞌix chejabꞌ. Wal xin, yu huneꞌ maxawu tiꞌ, yuxin haꞌ lepra aytikꞌako yinh naj Naamán chiꞌelilo tawinh yebꞌ yinh hawuninal yinh sunilbꞌal ej tiempo, xhi yaꞌ Eliseo. Hayet yel naj Giezi yinh sat yaꞌ Eliseo yelilo lepra yinh isnimanil naj, sajpepoxanhe jilni hakaꞌ chꞌen chew.
Kꞌaybꞌalkꞌule yet yahilo chꞌen eche yibꞌanh ha haꞌ
Ay huneꞌ tzꞌayik tiꞌ, yal ebꞌnaj iskꞌahol ebꞌyaꞌ ischejabꞌ Komam Dios tet yaꞌ Eliseo:
—Haꞌ bꞌay ayonhanh takꞌatanh tiꞌ kaw witzꞌan, estam chonhto kosayaꞌ hunun kopatzabꞌ hunujonh bꞌey istiꞌ haꞌ Jordán, kat kowatxꞌen bꞌay chonheh bꞌey tuꞌ, xhi ebꞌnaj. Istaqꞌwi yaꞌ Eliseo:
—Kꞌultikꞌa, asiꞌwej, xhi yaꞌ. Yalni huneꞌ naj tet yaꞌ Eliseo:
—Estam chaxhto jintajanh hanhonh hachejabꞌ honhtiꞌanh, xhi naj. Istaqꞌwi yaꞌ:
—Kꞌultikꞌa, chintohan teyintaj, xhi yaꞌ.
Isto yaꞌ Eliseo yinta ebꞌnaj. Hayet yapni ebꞌnaj istiꞌ haꞌ Jordán, yok ebꞌnaj qꞌajo teꞌ. Hayet lanhan isqꞌajnayo huneꞌ naj huneꞌ teꞌ, istokꞌay yeche naj yich haꞌ. Yah yaw naj yinh kaw ip tet yaꞌ Eliseo:
—Mamin, haꞌ huneꞌ chꞌen eche tiꞌ, mach wetojan chꞌen, to kꞌamnhebꞌil chꞌen wuhan, xhi naj.
Isqꞌambꞌen yaꞌ Eliseo tet naj:
—¿Bꞌaytuꞌwal matokꞌay chꞌen? xhi yaꞌ. Isyeni naj bꞌay to chꞌen yul haꞌ. Istzokꞌni yaꞌ Eliseo huneꞌ te teꞌ yanayto yaꞌ teꞌ yich haꞌ, yahilo bꞌatxbꞌon chꞌen eche tuꞌ yibꞌanh haꞌ. Yalni yaꞌ Eliseo:
—Ihti chꞌen, xhi yaꞌ. Yanayto naj isqꞌabꞌ, yinilo naj chꞌen yibꞌanh haꞌ.
Yaꞌ Eliseo yebꞌ ebꞌnaj sirio
Hayet ayko howal yu ebꞌnaj sirio yinh ebꞌnaj Israel, islahtiꞌnhen isbꞌa naj rey ah Siria yebꞌ issoldado bꞌaytuꞌwal chiswatxꞌe ebꞌnaj iscampamento. Yalnito yaꞌ Eliseo tet yaꞌ rey Israel hakaꞌ tiꞌ: «Mach chexekꞌ bꞌey tuꞌ yuto haꞌ tuꞌ chito ebꞌnaj ah Siria.» Hak tuꞌ yu ischejnito yaꞌ isreyal Israel yilomal txꞌiꞌal el bꞌay yal yaꞌ Eliseo ischejabꞌ Komam Dios, yu iskolni isbꞌa ebꞌnaj.
Yuxin kabꞌkonkanh iskꞌul naj isreyal Siria, yawten naj ebꞌnaj issoldado yalni naj tet ebꞌnaj:
—Halwelo wetan mak ayko yetbꞌiho naj rey Israel koxol tiꞌ, xhi naj. Istaqꞌwi huneꞌ issoldado naj rey Siria tuꞌ:
—Machi maka mam rey, wal xin haꞌ yaꞌ Eliseo ischejabꞌ Dios ay bꞌey Israel tuꞌ, haꞌ chihalni tet naj isreyal Israel yinh tzet chꞌekꞌ yinh hanabꞌal yet ayach hachukil bꞌay chachwayi, xhi naj. Istaqꞌwi naj rey Siria:
—As ilwej bꞌaytuꞌwal ay yaꞌ, kat inchejnitojan mak chitzabꞌnayo yaꞌ, xhi naj. Yal-lax tet naj rey tuꞌ tato haꞌ bꞌey Dotán ay yaꞌ Eliseo.
Yanito naj rey Siria issoldado ayahto yibꞌanh cheh, yebꞌ yul carruaje yebꞌ hunteqꞌanxa ebꞌnaj yoj chakoj. Yapni ebꞌnaj aqꞌbꞌalil bꞌey konhobꞌ Dotán, ishoynayo ebꞌnaj konhobꞌ tuꞌ. Haxa yet issajbꞌiloj yahwano ischejabꞌ yaꞌ Eliseo yelti naj, yilni naj tato hoybꞌilxa konhobꞌ tuꞌ yu ebꞌnaj soldado aykanh yibꞌanh noꞌ cheh yebꞌ ebꞌnaj ayahto yul carruaje, yalni naj chejabꞌ tuꞌ tet yaꞌ Eliseo:
—Mamin, ¿tzet chijute kobꞌa? ¿Tzet chijute kobꞌa? xhi naj. Istaqꞌwi yaꞌ Eliseo:
—Mach chaxhxiwi, yuto ekꞌbꞌal mak ayko jetbꞌiho sata ebꞌnaj tiꞌ, xhi yaꞌ.
Yok yaꞌ Eliseo txahlo tet Komam Dios, yalni yaꞌ: «Mamin, chinqꞌanan tawet tato chahaj issat naj inchejabꞌtiꞌan,» xhi yaꞌ. Ishajni Komam Dios issat naj, yilnito naj tato nohnayo hunteqꞌan anma iswiꞌ wonhan ay ej ahto yibꞌanh cheh, yebꞌ carruaje ayiko qꞌaꞌ yinh, hoyaniko xin yinh yaꞌ Eliseo. [d]Haxa yet yaniko ebꞌnaj soldado Siria howal yinh yaꞌ Eliseo, istxahli yaꞌ tet Komam Dios, yalni yaꞌ: «Mamin, chinqꞌanan tawet tato matxahojabꞌ chiyu yilni hunteqꞌan ebꞌnaj tiꞌ,» xhi yaꞌ. [image: 62.TIF] 

Yinhnhena tuꞌ matxa yu yilni ebꞌnaj Siria hakaꞌ yu isqꞌanni yaꞌ Eliseo tet Komam. Lahwi tuꞌ isto yaꞌ Eliseo yalno tet ebꞌnaj Siria tuꞌ:
«Maxhtaj huneꞌ bꞌey tiꞌ chesaya, yebꞌ xin maxhtaj huneꞌ konhobꞌ tiꞌ chesaypaxoj, yuxin okanhwe tzujno wintajan, chexwijbꞌatojan iskꞌatanh naj winaj chesayikꞌo tuꞌ,» xhi yaꞌ Eliseo tet ebꞌnaj. Hak tuꞌ yu yijbꞌanto yaꞌ Eliseo ebꞌnaj bꞌey konhobꞌ Samaria.
Haxa yet yapni ebꞌnaj bꞌey Samaria, istxahli yaꞌ Eliseo tet Komam, yalni yaꞌ: «Mamin, haj issat hunteqꞌan ebꞌnaj tiꞌ, kat yilni ebꞌnaj,» xhi yaꞌ.
Ishajcha issat ebꞌnaj yu Komam. Haxa yet yilniti ebꞌnaj, yulxa konhobꞌ Samaria ay ebꞌnaj. Hayet yilni yaꞌ isreyal ebꞌnaj Israel ebꞌnaj, isqꞌambꞌen yaꞌ tet yaꞌ Eliseo:
—¿Mamin, chimisje inpotxꞌnikamojan ebꞌnaj tiꞌ? xhi yaꞌ. Yajaꞌ taqꞌwi yaꞌ Eliseo tet yaꞌ:
—Machoj, mach chapotxꞌkamo ebꞌnaj. ¿Tom chamaqꞌkamo ebꞌnaj chatzabꞌayo yu hawespada yebꞌ halitꞌ? Machoj. Wal xin ayo pan yebꞌ ha haꞌ sata ebꞌnaj yunhe iswahni ebꞌnaj kat ispaxto ebꞌnaj iskꞌatanh yahawil, xhi yaꞌ Eliseo.
Hak tuꞌ yu iswatxꞌelax nime itah chislo ebꞌnaj, iswaꞌ ebꞌnaj, lahwi tuꞌ yalni yaꞌ isreyal Israel ta chimeltzo ebꞌnaj, ismeltzo ebꞌnaj iskꞌatanh yahawil.
Hak tuꞌ xin yu isbꞌejni ebꞌnaj Siria yetliko yinh konhobꞌ Israel, yebꞌ matxa hul ebꞌnaj eleqꞌ yinh konhobꞌ.
	[d]6:17 Haꞌ hunteqꞌan anma ayahto yibꞌanh noꞌ cheh yebꞌ hunteqꞌan carruaje ayko qꞌaꞌ yinh, yechel yinh yip Komam Dios chitanhen ischejabꞌ.

Yaꞌ Eliseo yebꞌ txꞌotxꞌ Samaria
Lahwi yekꞌkanto hunteqꞌan tzꞌayik tuꞌ, iskutxbꞌaniko naj Ben-adad isreyal Siria sunil issoldado, isto ebꞌnaj ishoynoyo konhobꞌ Samaria. Yu huneꞌ tuꞌ xin yuxin hul huneꞌ niman wahil bꞌey Samaria yet ishoylaxayo ebꞌnaj konhobꞌ tuꞌ. 80 (kanhwinaj) plata istohol huneꞌ iswiꞌ noꞌ burro, haxa hunun mal istzaꞌ noꞌ palamuch, howebꞌ plata istohol.
Haxa yet huneꞌ tzꞌayik yet lanhan yekꞌ yaꞌ isreyal Israel yibꞌanh iskꞌubꞌal konhobꞌ, yah yaw huneꞌ ix ix tet yaꞌ, yalni ix:
—Mam rey, kolwahanh winhan, xhi ix. Istaqꞌwi yaꞌ:
—Tato mach chachkol-lax yu Komam Dios, ¿hatomkꞌanabꞌ hinan chu kach inkolnihan? ¿Tom haninan chiwaqꞌan hatrigo maka havino? xhi yaꞌ rey. Isqꞌambꞌen yaꞌ tet ix:
—¿Tzet chaqꞌana? xhi yaꞌ rey. Istaqꞌwi ix:
—Ay huneꞌ ix tiꞌ halni wetan hakaꞌ tiꞌ: “Kokꞌuxuꞌto hawunin, haxa yet hekal haxa wuninan chikokꞌuxaytoj,” xhi ix. Kotxiknihanh wunin tuꞌan, kokꞌuxnitojanh. Haxa yet hunxa tzꞌayik walnihan tet ix tato chiyiti ix yunin yunhe kokꞌuxnaytojanh, yajaꞌ yebꞌato ix yunin tuꞌ, xhi ix tet yaꞌ.
Hayet yabꞌen yaꞌ rey yalni ix hakaꞌ tuꞌ, istzilnilo yaꞌ tuꞌ xil isqꞌap, yuxin hayet isbꞌelwikꞌo yaꞌ yibꞌanh iskꞌubꞌal konhobꞌ tuꞌ, yilni anma yul konhobꞌ tuꞌ ta ay xil isqꞌap yaꞌ qꞌaqꞌiꞌ sat yet bꞌiskꞌulal, ayko yalanh hunxa xil isqꞌap tuꞌ. Yalni yaꞌ rey: «Yaqꞌabꞌayo Komam Dios isyaꞌtajil wibꞌanhan tato mach chiꞌel iswiꞌ yaꞌ Eliseo, iskꞌahol yaꞌ Safat tinanh,» xhi yaꞌ.
Wal yaꞌ Eliseo tzꞌonhan yaꞌ bꞌey yatut yebꞌ ebꞌnaj ichamta winaj ay yul konhobꞌ. Ischejnito yaꞌ isreyal Israel tuꞌ huneꞌ ischejabꞌ yinh yaꞌ Eliseo, yajaꞌ yet maxhto chiꞌapni naj chejabꞌ iskꞌatanh yaꞌ Eliseo, yalni yaꞌ Eliseo tet ebꞌnaj ichamta winaj ayko iskꞌatanh:
—Cheyilaꞌkꞌanabꞌi, maꞌischejti yaꞌ rey Israel, yaꞌ maqꞌomkamo anma, ischejabꞌ yiqꞌalo inwiꞌan. Yuxin hayet chihul naj tuꞌ, chepebꞌan pulta, machi xin chechakti naj, tzujan yulpaxo yaꞌ rey yinta naj, xhi yaꞌ Eliseo.
Lanhan xin yalni yaꞌ Eliseo tet ebꞌnaj hakaꞌ tuꞌ, yapni naj ischejabꞌ yaꞌ rey yinh yaꞌ Eliseo, yalni tet yaꞌ Eliseo:
—Haꞌ huneꞌ huchanil tiꞌ, haꞌ Komam Dios maꞌanitij, ¿tzetto chꞌok chiwechmahan kiniskolnihan Komam tinanh? xhi naj.
Istaqꞌwi yaꞌ Eliseo tet naj:
—Abꞌe tzet chiyal Komam Dios. Haꞌ Komam chihalni hakaꞌ tiꞌ: “Hayet hekal hakaꞌ yinh huneꞌ hora tiꞌ, bꞌey istiꞌ ispultahil konhobꞌ Samaria, haꞌ yinh huneꞌ siclo plata chiloqꞌlax huneꞌ mal ixim harina kaw kꞌul, kat isloqꞌlaxpaxo kabꞌ mal ixim cebada yinh huneꞌ siclo plata,” xhi yaꞌ Eliseo. [e]Istaqꞌwi huneꞌ naj kaw yilomal yaꞌ rey tet yaꞌ Eliseo, ischejabꞌ Komam Dios, hakaꞌ tiꞌ:
—Waxanhka chishaj Komam Dios ventanah yul satkanh, mach chu yijni isbꞌa hakaꞌ hawalni tiꞌ, xhi naj. Yajaꞌ taqꞌwi yaꞌ Eliseo tet naj:
—¡Haꞌ huneꞌ chawal tiꞌ, haꞌ kaw isbꞌaqꞌ hasat chiꞌilnoj, yajaꞌ mach chawabꞌ ixim! xhi yaꞌ Eliseo.
Ay xin kanhwanh ebꞌnaj winaj ayko lepra yinh ayilto istiꞌ ispultahil konhobꞌ, yal-len ebꞌnaj tet hunun hakaꞌ tiꞌ:
—¿Tom wal je bꞌey tiꞌ jechman kokamikal? Tato chonhokto yul konhobꞌ, masantikꞌa chonhkamo yu wahil ay yul konhobꞌ tiꞌ, taka chonhkanpaxkano bꞌey tiꞌ xin, chitikꞌa konhkamopaxoj; yuxin wal tinanh tonhwe bꞌey iscampamento ebꞌnaj Siria, tato chiyaqꞌ nimankꞌulal ebꞌnaj jinh, kꞌultikꞌa, yajaꞌ ta mach chaqꞌ nimankꞌulal ebꞌnaj jinh xin, yilaltikꞌa kokam chal tuꞌ, xhi ebꞌnaj.
Haxa yet yay numna xin, isto ebꞌnaj bꞌey iscampamento ebꞌnaj Siria, hayet yokapno ebꞌnaj yul istiꞌ iscampamento ebꞌnaj Siria tuꞌ matxa hunu maka. Yuto yet ay ebꞌnaj Siria yul iscampamento yaqꞌni Komam yabꞌeꞌ ebꞌnaj isbꞌili chꞌen carruaje yet howal, yebꞌ isbꞌili yekꞌ noꞌ cheh, yebꞌ iswejcha hunbꞌulan ebꞌnaj soldado; yuxin yal ebꞌnaj tet hunun tato istohla yaꞌ rey Israel ebꞌnaj isreyal ebꞌnaj heteo, yebꞌ ebꞌnaj isreyal Egipto yaqꞌaꞌko howal yinh ebꞌnaj. Yuxin ah wejna ebꞌnaj, yelkanh ebꞌnaj yet yay numnahi, isbꞌejnikano ebꞌnaj iscampamento yebꞌ ismantiado, yebꞌ ischeh, yebꞌ isburro; matxa tzet yito ebꞌnaj yu iskolni isbꞌa. Yuxin hayet yokapno ebꞌnaj ayko lepra yinh yul istiꞌ iscampamento ebꞌnaj sirio tuꞌ yokto ebꞌnaj yul huneꞌ mantiado, iswaꞌ ebꞌnaj, yukꞌni tzet yukꞌuꞌ. Yinipaxti ebꞌnaj chꞌen plata yebꞌ chꞌen oro yebꞌ xilqꞌape, isto ebꞌnaj yebꞌanotoj. Ismeltzopaxo ebꞌnaj hunelxa yokto ebꞌnaj yul hunxa mantiado, yinipaxto ebꞌnaj tzettaj ye tuꞌ yul huneꞌxa mantiado, isto ebꞌnaj yebꞌanotoj. Lahwi tuꞌ yalni ebꞌnaj tet hunun:
—Mach kꞌulo tzet chiju tiꞌ, haꞌ tinanh istzꞌayikal jinito kꞌul-la tzotiꞌ, walonh xin tonhe tukanonh, tato chito jechma hekal aytaxka txꞌoj tzet chitit jibꞌanh, yuxin tonhwe tinanh, kat jokto yul konhobꞌ kat jalni huneꞌ tiꞌ tet yaꞌ rey, xhi ebꞌnaj tet hunun.
Isto ebꞌnaj, hayet yapni ebꞌnaj bꞌey konhobꞌ Samaria, yahwi ebꞌnaj tet ebꞌnaj chitanhen ispultahil konhobꞌ tuꞌ, yalni ebꞌnaj:
«Hanhonhtiꞌanh makonhbꞌeykꞌojanh yul iscampamento ebꞌnaj Siria, machi xin hunu ebꞌnaj Siria ay yul iscampamento tuꞌ, machi hunu mak chijabꞌe istzoteli, hanhe ischeh ebꞌnaj xekankanoj yebꞌ isburro ebꞌnaj, aykanokanh ismantiado ebꞌnaj,» xhi ebꞌnaj.
Hayet yabꞌen ebꞌnaj chitanhen ispultahil konhobꞌ tuꞌ, yalnito ebꞌnaj tet yaꞌ rey yul ispalacio. Yahwano yaꞌ rey tuꞌ yet aqꞌbꞌalil, yalni yaꞌ tet ebꞌnaj ischejabꞌ:
—Chiwalan teyet tzet chiyoche ebꞌnaj Siria tuꞌ konhyuteꞌ, yuto yohta ebꞌnaj ta lanhan kokam yu wahil, yuxin isbꞌejkano ebꞌnaj iscampamento tuꞌ yebꞌanto isbꞌa ebꞌnaj xol telaj, chiyechman ebꞌnaj japni, chijanikano konhobꞌ tiꞌ kat konhistzabꞌnayo ebꞌnaj, kat yokti ebꞌnaj yul konhobꞌ tiꞌ, xhi yaꞌ rey Israel tuꞌ.
Yajaꞌ taqꞌwi huneꞌ ischejabꞌ yaꞌ:
—Tojabꞌ haywanho ebꞌnaj soldado yibꞌanh hokꞌonho noꞌ cheh xol noꞌ aytokano yul konhobꞌ tiꞌ, yilaꞌ hanikꞌ yeko iscampamento ebꞌnaj sirio tuꞌ, (yuto haꞌ ebꞌnaj Israel aytokꞌo tiꞌ chitikꞌa kamopaxo ebꞌnaj yu wahil hakaꞌ hunbꞌulan anma xakami), xhi ebꞌnaj.
Ischejni yaꞌ rey yilaxolo kakꞌonh noꞌ cheh yinh carruaje, ischejnito yaꞌ ebꞌnaj soldado yilno iscampamento ebꞌnaj sirio tuꞌ, yalni yaꞌ tet ebꞌnaj: «Asiꞌwej, kaw kam cheyila tzet yeko iscampamento ebꞌnaj sirio tuꞌ,» xhi yaꞌ. Isto ebꞌnaj soldado Israel tuꞌ, yok tzujno ebꞌnaj yinta yojlen ebꞌnaj sirio masanta bꞌey haꞌ Jordán, yilni ebꞌnaj xilqꞌape yebꞌ tzetaj ye tuꞌ isbꞌejkano ebꞌnaj sirio yul bꞌeh yet yelkanh ebꞌnaj yinh anhe. Lahwi tuꞌ ismeltzo ebꞌnaj yaqꞌni ebꞌnaj yohtanhelo yaꞌ rey. Yuxin elto konhobꞌ, yinito anma sunil tzet isbꞌejkano ebꞌnaj sirio yul iscampamento. Hak tuꞌ xin yu yijnikano isbꞌa hakaꞌ yu yalni Komam Dios tato huneꞌ mal ixim harina chitxonhlax yinh huneꞌ siclo chꞌen plata, yebꞌ xin kabꞌ mal ixim cebada chitxonhlax yinh huneꞌ siclo chꞌen plata.
Yalni yaꞌ rey tet naj kaw chitanhen yaꞌ, tato chiꞌok naj istanheꞌ istiꞌ ispultahil konhobꞌ, yuxin hayet yokto wejwon anma yul ispultahil konhobꞌ, istenchankanh anma naj, isxanhlaxkamo naj, hakaꞌtikꞌa yu yalni ischejabꞌ Komam tet naj, yet ischejlaxto naj yu yaꞌ rey tzotelo tet ischejabꞌ Komam.
Hak tuꞌ yu yijni isbꞌa tzet yal ischejabꞌ Komam Dios tet yaꞌ isreyal Israel yet yalni yaꞌ hakaꞌ tiꞌ: «Hayet hekal yinh huneꞌ hora tiꞌ, haꞌ istiꞌ ispultahil konhobꞌ Samaria tiꞌ chitxonhlax kabꞌ mal ixim cebada yinh huneꞌ siclo chꞌen plata, kat istxonhlaxpaxo huneꞌ mal ixim harina yinh huneꞌ siclo chꞌen plata,» xhi ischejabꞌ Komam. Yajaꞌ taqꞌwi naj kaw yilomal yaꞌ isreyal Israel tet ischejabꞌ Komam Dios: «Waxanhka chishaj Komam Jahawil ventanah yul satkanh mach chu yijni isbꞌa hakaꞌ hawalni tiꞌ,» xhi naj. Yajaꞌ taqꞌwi ischejabꞌ Komam tet naj: «Haꞌ tzet chiwaltiꞌan, haꞌ kaw isbꞌaqꞌ hasat chiꞌilni, yajaꞌ mach chawah ixim,» xhi yaꞌ.
Yij isbꞌa hakaꞌtikꞌa yu yalni ischejabꞌ Komam, yuto tenlaxkanh naj istiꞌ ispultahil konhobꞌ, hak tuꞌ xin yu isxanhlaxkamo naj yu anma.
	[e]7:1 Yu tzet yal yaꞌ Eliseo tiꞌ, chijohtanheloj ta chitanh huneꞌ wahil tuꞌ.

Meltzo tzet ay ix sunamita yul isqꞌabꞌ hunelxa
Yalni yaꞌ Eliseo tet ix yaqꞌ itzitzbꞌokanh yunin hakaꞌ tiꞌ: «Ahanhwanoj, kat hato bꞌey hunuxa konhobꞌ yebꞌ hawunin yebꞌ sunil mak ay yul hawatut, yuto mayal Komam Jahawil tato chihul huneꞌ niman wahil yulbꞌal hujebꞌ habꞌil yul konhobꞌ tiꞌ,» xhi yaꞌ tet ix. Yuxin el ix yul konhobꞌ, isyijen ix hakaꞌ yu yalni ischejabꞌ Komam, isto ix yebꞌ sunil mak ay yul yatut sat istxꞌotxꞌ ebꞌnaj filisteo, hujebꞌ xin habꞌil ehayo ix bꞌey tuꞌ. Haxa yet yekꞌto hujebꞌ habꞌil, ismeltzo ix bꞌey iskonhobꞌ hunelxa, yel ix sat istxꞌotxꞌ ebꞌnaj filisteo. Isto ix tzotelo tet yaꞌ rey Israel, isqꞌanni ix yaqꞌlax meltzoho yatut yebꞌ istxꞌotxꞌ yul isqꞌabꞌ. Lanhan xin istzotel yaꞌ rey yebꞌ naj Giezi, ischejabꞌ yaꞌ ischejabꞌ Komam, isqꞌambꞌen yaꞌ rey tet naj: «Halilo wetan sunilal kꞌaybꞌalkꞌule xaꞌiswatxꞌe yaꞌ Eliseo,» xhi yaꞌ rey. Lanhan xin yalni naj Giezi tet yaꞌ rey tuꞌ yinh yet yaqꞌni itzitzbꞌokanh huneꞌ kamom, yapni ix ismiꞌ nichꞌan unin yaqꞌ itzitzbꞌokanh yaꞌ Eliseo. Apni ix isqꞌanaꞌ tet yaꞌ rey tato chiꞌaqꞌlax meltzoho yatut ix yebꞌ istxꞌotxꞌ ix yul isqꞌabꞌ; yuxin yal naj Giezi: «Mam rey, haꞌ ton huneꞌ ix tiꞌ chiwalan tawet, haꞌ yunin ix tiꞌ, haꞌ ton naj yaqꞌ itzitzbꞌokanh yaꞌ Eliseo,» xhi naj Giezi. Isqꞌambꞌen yaꞌ rey tet ix yinh huneꞌ tuꞌ, haxa ix kam halni tet yaꞌ. Lahwi tuꞌ yalni yaꞌ rey tet huneꞌ naj ay yelapno ismunil yinta yaꞌ rey tuꞌ hakaꞌ tiꞌ: «Aqꞌ meltzoho sunil tzet ay ix tiꞌ yul isqꞌabꞌ, kat hawaqꞌni meltzoho sunil sat istzꞌunubꞌ ix el sat istxꞌotxꞌ yettaxtikꞌa istohkano ix,» xhi yaꞌ rey.
Ok naj Hazael isreyalo Siria
Lahwi tuꞌ xin isto yaꞌ Eliseo bꞌey Damasco. Haꞌ yinh huneꞌ tiempo tuꞌ kaw yaꞌay naj Ben-adad, isreyal Siria. Yal-lax tet naj hakaꞌ tiꞌ: «Haꞌ yaꞌ ischejabꞌ Komam Dios xahul yaꞌ bꞌey tiꞌ,» xhi. Yuxin yal naj rey tet naj Hazael hakaꞌ tiꞌ: «As chah yaꞌ, ischejabꞌ Komam Dios, kat hawinito sabꞌehal tet yaꞌ, kat haqꞌambꞌen tet yaꞌ tato chal yaꞌ tet Komam Jahawil hakaꞌ tiꞌ: “¿Chitom kinkawxihan mato machoj?” kachi,» xhi naj rey tet naj Hazael.
Yuxin to naj Hazael yilaꞌ yaꞌ Eliseo, yinito naj sabꞌehal kaw kꞌul chiꞌel bꞌey Damasco, 40 (kawinaj) noꞌ camello iqꞌnhe sabꞌehal. Hayet yapni naj Hazael iskꞌatanh yaꞌ Eliseo yalni naj:
—Mamin, haꞌ yaꞌ hachejabꞌ yaꞌ Ben-adad, isreyal Siria makinchejnitijan inqꞌambꞌeꞌan tawet hakaꞌ tiꞌ: “¿Chimkinkawxihan mato machoj?” xhi yaꞌ, xhi naj. Istaqꞌwi yaꞌ Eliseo tet naj:
—Asiꞌ, kat hawalni tet naj rey tato chikawxokanh naj, yalni, yajaꞌ wal Komam Dios xin xayal wetan tato chikam naj, xhi yaꞌ Eliseo. Yokkano tꞌanhno yaꞌ Eliseo yinh sat naj Hazael, yuxin kaj tzꞌitilo sat naj; lahwi tuꞌ yok yaꞌ Eliseo oqꞌoj. Isqꞌambꞌen naj Hazael tet yaꞌ:
—Mamin, ¿tzet yinh xin chaxhoqꞌi? xhi naj. Istaqꞌwi yaꞌ Eliseo:
—Chinoqꞌan yuto wohtajan ta ay istxꞌojal chawatxꞌe yinh konhobꞌ Israel, chanhusnito iscuartel ebꞌnaj, kat xin hapotxꞌnikamo ebꞌnaj tzehtaj yu espada, chapotxꞌnikamo nixhte unin, chapolnito iskꞌul ebꞌix ix ayxa chꞌini, xhi yaꞌ Eliseo. Istaqꞌwi naj Hazael tet yaꞌ:
—Mamin, hanin hachejabꞌ intiꞌan ¿tom txꞌiꞌ hinan chawila yuxin chinwatxꞌehan hakaꞌ tuꞌ? xhi naj. Istaqꞌwi yaꞌ Eliseo:
—Haꞌ Komam Jahawil chalni wetan tato hach chaxhok isreyalo Siria, xhi yaꞌ.
Ismeltzo naj Hazael, yapni naj iskꞌatanh naj rey Ben-adad. Isqꞌambꞌen naj rey tet naj hakaꞌ tiꞌ:
—¿Tzet mayal yaꞌ Eliseo tawet? xhi naj. Istaqꞌwi naj Hazael:
—Mayal yaꞌ wetan tato chaxhkawxoj, xhi naj.
Haxa yet hunxa tzꞌayik xin yaqꞌni chakꞌanbꞌo naj Hazael huneꞌ qꞌap qꞌap kaw pim, isto naj yanoyo qꞌap yibꞌanh sat naj rey Ben-adad, hak tuꞌ yu iskam naj. Haxa xin naj Hazael okkano reyal selelo naj. [f].
	[f]8:15 Haꞌ tzet yal Komam Dios tet yaꞌ Elías, yij isbꞌa. 1Rey. 19:15

4. KUYBꞌANILE YIBꞌANHILO JUDÁ YEBꞌ ISRAEL MASANTO YET ISKAM YAꞌ ELISEO
(8:16—13:25)
Ok yaꞌ Joram isreyalo Judá
(2Cr. 21:1-20)
Hayet howebꞌxa habꞌil yok yaꞌ Joram iskꞌahol yaꞌ Acab isreyalo Israel, yok yaꞌ Joram, iskꞌahol yaꞌ Josafat, isreyalo Judá. 32 (Kabꞌlanhebꞌ iskawinaj) ishabꞌilal yaꞌ Joram yet yok yaꞌ reyal, waxajebꞌ habꞌil ok yaꞌ reyal bꞌey Jerusalén, isreyal ebꞌnaj Judá. Yajaꞌ bꞌelwi yaꞌ yinh isbꞌeybꞌal ebꞌnaj isreyal Israel hakaꞌ isbꞌeybꞌal ebꞌnaj yuninal yaꞌ rey Acab, yuto haꞌ huneꞌ ix iskutzꞌin yaꞌ Acab yiqꞌ yaꞌ yixaloj. Yaꞌ Joram tuꞌ, iswatxꞌe yaꞌ istxꞌojal sata Komam Jahawil. Yajaꞌ mach yoche iskꞌul Komam Jahawil istanhtzelo Judá, yu iskꞌulal iskꞌul yinh yaꞌ David, ischejabꞌ Komam; yuto yalanhtokanoj yal Komam tet yaꞌ David tato mach chitanhtzelaxilo yikꞌal yaꞌ. Haxa yinh istiempohal yet ayko yaꞌ Joram isreyalo Judá, yinilo isbꞌa ebꞌnaj Edom yalanh yip konhobꞌ Judá, issayniko ebꞌnaj isrey yul iskonhobꞌ. Yuxin to yaꞌ Joram yebꞌ sunil iscarruaje yet howal yaqꞌaꞌko howal yinh ebꞌnaj Edom bꞌey Zair, yajaꞌ hoybꞌilxayo ebꞌnaj Judá yu ebꞌnaj Edom. Haxa yinh aqꞌbꞌalil xin yahwano yaꞌ rey Joram yebꞌ sunil ebꞌnaj capitán yinh iscarruaje, yu yaniko ebꞌnaj howal yinh ebꞌnaj Edom, yajaꞌ ebꞌnaj soldado tzujan yinta yaꞌ rey tuꞌ paxto ebꞌnaj yatut. Hak tuꞌ xin yikanilti isbꞌa konhobꞌ Edom yalanh yip konhobꞌ Judá masanto tinanh. Haꞌtikꞌa yinh huneꞌ tzꞌayik tuꞌ yipaxilo isbꞌa konhobꞌ Libna yalanh yip konhobꞌ Judá.
Haꞌ hunteqꞌanxa tzet iswatxꞌe yaꞌ rey Joram yebꞌ sunil tzet yu yaꞌ, tzꞌibꞌnhebꞌilkano yul hum chitzotel yinh ebꞌnaj rey Judá. Iskam yaꞌ rey Joram hakaꞌle yu iskamto ismam icham yebꞌ ismam, ismujlax yaꞌ bꞌey iskonhobꞌ yaꞌ David, yok yaꞌ Ocozías iskꞌahol yaꞌ reyalo seleloj.
Ok yaꞌ Ocozías isreyalo Judá
(2Cr. 22:1-6)
Haxa yet 12 (kabꞌlahonhebꞌxa) habꞌil yok yaꞌ Joram iskꞌahol yaꞌ rey Acab isreyalo Israel, yok yaꞌ Ocozías iskꞌahol yaꞌ Joram isreyalo Judá. 22 (Kabꞌ iskawinaj) habꞌil yaꞌ Ocozías yet yok yaꞌ reyalil, huneꞌnhe xin habꞌil ok yaꞌ reyal bꞌey Jerusalén. Haꞌ ismiꞌ yaꞌ Ocozías tuꞌ Atalía isbꞌi ix, iskutzꞌin yaꞌ Omri ye ix, isreyal Israel. Yaꞌ Ocozías tuꞌ isbꞌeybꞌalnhe yaꞌ hakaꞌ isbꞌeybꞌal yuninal yaꞌ rey Acab, iswatxꞌen yaꞌ istxꞌojal sata Komam Jahawil hakaꞌ yuninal yaꞌ Acab, yuto ayto yu isbꞌa yixal yaꞌ yebꞌ yaꞌ rey Acab.
Yaꞌ rey Ocozías tuꞌ to yaꞌ bꞌey Ramot ay yul ismajul Galaad, yaqꞌaꞌ howal yinta yaꞌ rey Joram, iskꞌahol yaꞌ rey Acab, yinh naj Hazael, isreyal Siria. Hayet ayko howal tuꞌ, yok islahwilal yaꞌ rey Joram. [*]Yuxin meltzo yaꞌ rey Joram yaqꞌaꞌ anhteꞌ islahwilal bꞌey Jezreel. Ok islahwilal yaꞌ tuꞌ yet yaqꞌni howal yaꞌ satakꞌti Ramot yinh naj Hazael, isreyal Siria. Isto yaꞌ Ocozías iskꞌahol yaꞌ Joram, isreyal Judá istukleno yaꞌ rey Joram, iskꞌahol yaꞌ Acab bꞌey Jezreel, yuto yaꞌay yaꞌ rey Joram.
	8:28 8:28 1Rey. 22:1-39

Yaꞌ Jehú alaxayo aceite yibꞌanh iswiꞌ yet yok yaꞌ reyal yinh Israel
Lahwi tuꞌ, yawten yaꞌ Eliseo huneꞌ naj iskꞌahol ebꞌyaꞌ ischejabꞌ Komam Dios, yalni yaꞌ tet naj: «Watxꞌeko hatxꞌambꞌal, kat hato bꞌey Ramot ay yul ismajul Galaad, chawinito huneꞌ net aceite tiꞌ. Hayet chaxhapno bꞌey tuꞌ chawilno yaꞌ Jehú, iskꞌahol naj Josafat, naj iskꞌahol naj Nimsi. Hayet chawilni yaꞌ chawawtenilo yaꞌ xol yuxhtaj, chawinito yaꞌ yul hunxa cuarto. Chawinikanh isnet aceite, chajobꞌnayo aceite yibꞌanh iswiꞌ yaꞌ, chawalni: “Hak tiꞌ chiyute yalni Komam Jahawil hakaꞌ tiꞌ: ‘Haninan chachinsaykanikojan isreyalo Israel tinanh,’ xhi Komam,” kachi. Lahwi tuꞌ, chahajni pulta, kat hawel yinh anhe, mach kaxhok linhnoj,» xhi yaꞌ Eliseo tet naj.
Hak tuꞌ yu isto naj tzeh, ischejabꞌ Komam Dios bꞌey Ramot, ay yul ismajul Galaad. Hayet yapni naj bꞌey konhobꞌ, tzꞌonhanayo ebꞌnaj yahawil yinh ebꞌnaj soldado, yalni naj:
—Mamin, hach incapitán, ay hanikꞌ tzet chiwalan tawet, xhi naj tuꞌ. Isqꞌambꞌen yaꞌ Jehú:
—¿Mak honhanh chawala? xhi yaꞌ. Yalni naj tzeh tuꞌ:
—Tawet hach tiꞌ, mam wahawil, xhi naj.
Hak tuꞌ yu yahwano yaꞌ Jehú, yokto yaꞌ yul yatut yebꞌ naj tzeh, ischejabꞌ Komam Dios; isjobꞌnayo naj aceite yibꞌanh iswiꞌ yaꞌ, yalni naj tet yaꞌ:
—Hak tiꞌ chiyute yalni Komam Jahawil, isDiosal Israel: “Haninan chachinsayilojan hawokkano isreyalo Israel, inkonhobꞌan. [g].Chatanhtzelo sunil yuninal yaꞌ Acab hawahawil, hak tuꞌ xin chu inpajtzenan tet yaꞌ hakaꞌ yu ismalnito yaꞌ ischikꞌil ebꞌnaj halni intzotiꞌan, yebꞌ tet ix Jezabel, ix malnito ischikꞌil ebꞌnaj inchejabꞌan. Kaw yilal chitanhtzelaxilo sunil yuninal yaꞌ Acab, sunil ebꞌnaj winaj; ebꞌnaj chejabꞌ, yebꞌ ebꞌnaj yet isbꞌa ischukil; chitanhtzelaxilo ebꞌnaj sunil xol ebꞌnaj Israel. Lahan chiꞌelkaniko yuninal yaꞌ Acab, hakaꞌ yu intanhtzenilojan yuninal yaꞌ Jeroboam, iskꞌahol naj Nabat, yebꞌ hakaꞌ yu intanhtzenilojan yuninal yaꞌ Baasa, iskꞌahol naj Ahías. Wal ix Jezabel haꞌ metx txꞌiꞌ chileqꞌnikanh ischikꞌil ix bꞌey txꞌotxꞌ Jezreel, chikankano pakꞌno isnimanil ix, machi mak xin chimujni ix,” xhi Komam Dios, xhi naj ischejabꞌ Komam, tet yaꞌ Jehú.
Lahwinhe yalni naj hakaꞌ tiꞌ, ishajni naj teꞌ pulta, ispaxto naj yinh anhe. Haxa yet ismeltzo yaꞌ Jehú iskꞌatanh ebꞌnaj yahawil soldado, isqꞌambꞌen ebꞌnaj tet yaꞌ:
—¿Kꞌulmi maꞌelikoj? ¿Tzet mahul huneꞌ naj suk tuꞌ yalaꞌ tawet? xhi ebꞌnaj. Istaqꞌwi yaꞌ Jehú:
—Hex tiꞌ, heyohta naj, heyohtapaxo tzet mahul naj yalaꞌ, xhi yaꞌ. Istaqꞌwi ebꞌnaj tet yaꞌ:
—¡Leqꞌtiꞌ hach! Wal xin halilo jetanh tzet mahul naj yalaꞌ tawet, xhi ebꞌnaj. Yalni yaꞌ Jehú tet ebꞌnaj:
—Hak tiꞌ mayute yalni Komam Jahawil hakaꞌ tiꞌ: “Haninan chachinsikꞌilojan isreyalo Israel,” xhi Komam, xhi yaꞌ Jehú tet ebꞌnaj.
Yinilo ebꞌnaj xil isqꞌap hukaniko yinh, yanayo ebꞌnaj yalanh yoj yaꞌ Jehú bꞌey huneꞌ tzꞌonhobꞌal nahat yekanh, yoqꞌtzen ebꞌnaj cornet, yalni ebꞌnaj hakaꞌ tiꞌ: «Yaꞌ Jehú tiꞌ, reyxa yaꞌ,» xhi ebꞌnaj.
	[g]9:6 Bꞌey tiꞌ chij isbꞌa tzet yal Komam tet yaꞌ Elías 1Rey. 19:16

Ispotxꞌkamo yaꞌ Jehú yaꞌ rey Joram
Hak tuꞌ yu yok yinh isnabꞌal yaꞌ Jehú isto ispotxꞌnokamo yaꞌ rey Joram. Yaꞌ Jehú, iskꞌahol naj Josafat ye yaꞌ, haxa naj Josafat iskꞌahol naj Nimsi. (Yaꞌ Joram tuꞌ, to yaꞌ yebꞌ sunil ebꞌnaj soldado Israel bꞌey Ramot ay yul ismajul Galaad yu iskolnilo konhobꞌ tuꞌ yul isqꞌabꞌ naj Hazael, isreyal Siria. Yajaꞌ hayet lanhan yaqꞌni naj Hazael, isreyal ebꞌnaj Siria, howal yinh ebꞌnaj Israel, yok islahwilal yaꞌ rey Joram yu ebꞌnaj Siria, yuxin meltzo yaꞌ rey Joram bꞌey Jezreel, yu yanhten isbꞌa.) Yuxin yal yaꞌ Jehú tet ebꞌnaj yetbꞌi hakaꞌ tiꞌ: «Tato cheyoche chinokan reyal, machi hunu mak bꞌey konhobꞌ tiꞌ chechato halno bꞌey konhobꞌ Jezreel,» xhi yaꞌ. Lahwi tuꞌ, yahto yaꞌ Jehú yibꞌanh ischeh, isto yaꞌ bꞌey Jezreel, istukleꞌ yaꞌ rey Joram, yuto yaꞌay yaꞌ. Haꞌ bꞌey tuꞌ aykꞌo yaꞌ Ocozías, isreyal Judá, apnipaxo yaꞌ istukleꞌ yaꞌ rey Joram.
Haxa yet yilnito naj soldado ayko istanheno konhobꞌ Jezreel yul huneꞌ nha nahat yekanh tato lanhan yapni yaꞌ Jehú yebꞌ hunbꞌulan ebꞌnaj winaj, yalni naj tet yaꞌ rey Joram:
—Mam rey, ay hunteqꞌan ebꞌnaj lanhan yuli, xhi naj. Yalni yaꞌ Joram tet naj:
—Chejto hunu naj soldado yibꞌanh cheh yilaꞌ mak anmahil ebꞌnaj, kat isqꞌambꞌen naj tet ebꞌnaj hakaꞌ tiꞌ: “¿Ham aqꞌankꞌulal chexhul heyalaꞌ?” xhihojabꞌ naj tet ebꞌnaj, xhi yaꞌ rey Joram.
Hak tuꞌ yu isto naj soldado yibꞌanh cheh yilaꞌ mak anmahil ebꞌnaj chiꞌapni tuꞌ, haxa yet ischahnayo naj ebꞌnaj yalni naj:
—Haꞌ yaꞌ rey makinchejnitijan inqꞌambꞌeꞌan teyet hakaꞌ tiꞌ: “¿Ham aqꞌankꞌulal chexhul heyalaꞌ?” xhi naj. Istaqꞌwi yaꞌ Jehú tet naj:
—¿Tzet hawok yinh yuxin chaqꞌambꞌe tato ay aqꞌankꞌulal? Hach kachan, okanh tzujno wintajan, xhi yaꞌ.
Hayet yilni naj chitanhen konhobꞌ Jezreel tato matxa meltzo naj chejlaxto tuꞌ yayto naj yalno tet yaꞌ rey:
—Mamin, haꞌ naj soldado maxachejtoj maꞌapni naj ischahbꞌaꞌ ebꞌnaj, yajaꞌ matxa mameltzo naj, xhi naj.
Yuxin chejlaxto hunxa naj, hayet yapni naj ischahno ebꞌnaj, yalni naj:
—Haꞌ yaꞌ rey makinchejnitijan inqꞌambꞌeꞌan tawet: ¿Ham aqꞌankꞌulal chexhul heyalaꞌ? xhi naj. Istaqꞌwi yaꞌ Jehú tet naj:
—¿Tzet hawok yinh yuxin chaqꞌambꞌe tato ay aqꞌankꞌulal? Hach kachan, okanh tzujno wintajan, xhi naj.
Yuxin aypaxti naj chitanhen konhobꞌ tuꞌ yalaꞌ tet yaꞌ rey Joram hunelxa:
—Mamin, haꞌ naj maxachejto tuꞌ, maꞌapni naj iskꞌatanh ebꞌnaj, yajaꞌ xin matxa mameltzopaxo naj chiwilan. Haꞌ naj chihul tuꞌ kochnhe haꞌ yaꞌ Jehú, iskꞌahol naj Nimsi, yuto haktanhe tuꞌ yekꞌ yaꞌ, kꞌiraniko anhe yu yaꞌ, xhi naj.
Yuxin yal yaꞌ Joram tato chiꞌalaxiko noꞌ cheh yinh teꞌ carruaje, isto yaꞌ Joram isreyal Israel, yebꞌ yaꞌ Ocozías, isreyal Judá, yul hunun iscarruaje, isto ebꞌyaꞌ ischahno yaꞌ Jehú. Ischahnayo ebꞌyaꞌ yaꞌ bꞌey istxꞌotxꞌ naj Nabot bꞌey Jezreel. Hayet yilni yaꞌ Joram yaꞌ Jehú, yalni yaꞌ:
—¿Jehú, ham aqꞌankꞌulal chachhul hawalaꞌ? xhi yaꞌ. Istaqꞌwi yaꞌ Jehú tet yaꞌ:
—¿Tzet yinh chito haqꞌambꞌe tato ay aqꞌankꞌulal yet chiswatxꞌen hamiꞌ Jezabel istxꞌojal, chiyinipaxayo isbꞌa sata komon tioxh, kat iskunli? xhi yaꞌ Jehú.
Hak tuꞌ yu ismeltzo yaꞌ Joram, yelkanh yaꞌ, yalni yaꞌ tet yaꞌ Ocozías:
—¡Ocozías, kamikal huneꞌ tiꞌ! xhi yaꞌ.
Isqꞌojnito yaꞌ Jehú isbꞌaqꞌ islitꞌ yinh yaꞌ Joram, yapni yinh istel yichinh yaꞌ, isqꞌaxponikto isbꞌaqꞌ teꞌ yul yanma yaꞌ, iskam yaꞌ yul iscarruaje. Yalni yaꞌ Jehú tet naj Bidcar, yahawil yinh issoldado: «Ilti yaꞌ yul carruaje tuꞌ, kat haqꞌojnikanilto yaꞌ sat istxꞌotxꞌ naj Nabot bꞌey Jezreel tiꞌ. Natij tzet yal Komam Jahawil yet tzujan honhiko yinta issoldado yaꞌ Acab, ismam yaꞌ Joram tiꞌ yet yalni Komam Jahawil hakaꞌ tiꞌ: “Hakaꞌtikꞌa yu wilnihan hamaqꞌnikamo naj Nabot yebꞌ yuninal yet ewi, hak tuꞌ chu inpajtzenkanojan tawet bꞌaytikꞌa hamaqꞌkamo naj Nabot,” xhi Komam Jahawil. [h]. Yuxin ilti yaꞌ rey Joram yul carruaje tuꞌ, kat haqꞌojnito yaꞌ sat istxꞌotxꞌ naj Nabot tiꞌ, yunhe yijni isbꞌa hakaꞌ yu yalnikano Komam Jahawil,» xhi yaꞌ Jehú.
	[h]9:26 Yal Komam huneꞌ tuꞌ yinh yaꞌ Acab yebꞌ yuninal. 1Rey. 21:18-24

Potxꞌlaxpaxo kamo yaꞌ Ocozías yu yaꞌ Jehú
(2Cr. 22:7-9)
Hayet yilni yaꞌ Ocozías, isreyal Judá huneꞌ tuꞌ, yelkanh yaꞌ, isto yaꞌ yul isbꞌelal huneꞌ nha ay bꞌey hunteqꞌanxa tzꞌunubꞌ; yajaꞌ ok tzujno yaꞌ Jehú yinta yaꞌ, yalni yaꞌ: «¡Maqꞌwepaxo kamo yaꞌ tiꞌ yul iscarruaje!» xhi yaꞌ.
Yuxin hayet lanhan yahto yaꞌ Ocozías yinh istzalanil Gur, iskawilal Ibleam yok islahwilal yaꞌ yu ebꞌnaj issoldado yaꞌ Jehú. Hak tuꞌ yu yelkanh yaꞌ Ocozías, isto yaꞌ bꞌey Meguido, yajaꞌ kam yaꞌ bꞌey tuꞌ.
Lahwi tuꞌ yilaxto isnimanil yaꞌ bꞌey Jerusalén yul huneꞌ carruaje yu ischejabꞌ yaꞌ, ismujlax yaꞌ bꞌay mujbꞌil ismam, yebꞌ ismam icham bꞌey iskonhobꞌ yaꞌ David.
Hunlahonhebꞌxa habꞌil yok yaꞌ Joram, iskꞌahol yaꞌ Acab isreyalo Israel yet yok yaꞌ Ocozías tuꞌ reyal yinh Judá.
Iskamikal ix Jezabel
(1Rey. 16:9-16)
Lahwi tuꞌ, isto yaꞌ Jehú bꞌey Jezreel, hayet yabꞌen ix Jezabel tato apni yaꞌ bꞌey tuꞌ, yok ix yanhteno sat, iswatxꞌento ix xil iswiꞌ, yelti tꞌanhno ix yul huneꞌ ventanah. Haxa yet lanhan yokto yaꞌ Jehú yul istiꞌ ispultahil konhobꞌ, yalni ix Jezabel tet yaꞌ:
—¿Tzet xhi hakꞌul, hach tiꞌ Zimri? Hach tiꞌ hawaqꞌ kamo hawahawil, xhi ix. [*]Istꞌanhxikanh yaꞌ Jehú yinh huneꞌ ventanah tuꞌ, yalni yaꞌ hakaꞌ tiꞌ:
—¿Mak hex ayexiko wetbꞌihojan? ¿mak hex? xhi yaꞌ Jehú.
Yelti tꞌanhno kawanh oxwanh ebꞌnaj chimunla iskꞌatanh ix yinh yaꞌ Jehú. Yalni yaꞌ Jehú tet ebꞌnaj:
—¡Tenweyti huneꞌ ix tuꞌ! xhi yaꞌ.
Istenchanayti ebꞌnaj ix Jezabel, isbꞌakchato bꞌitzꞌabꞌ yebꞌ noꞌ cheh yu ischikꞌil ix yet yaykꞌayti ix tuꞌ, haxa xin ischeh yaꞌ Jehú tuꞌ xanhnikanayo ix.
Yokto yaꞌ Jehú yul konhobꞌ tuꞌ, iswaꞌ yaꞌ, haxa yet lahwi iswaꞌkanilo yaꞌ xin, yalni yaꞌ tet issoldado:
—As ilwe huneꞌ ix ix tzꞌaktiꞌnhebꞌil tuꞌ, kat hemujni ix, yuto iskutzꞌin rey ye ix, xhi yaꞌ.
Yajaꞌ haxa yet yapni ebꞌnaj ismujno ix, haxanhe isbꞌajil iswiꞌ ix yebꞌ yoj ix yebꞌ isqꞌabꞌ ix ilcha yu ebꞌnaj. Ismeltzo ebꞌnaj iskꞌatanh yaꞌ Jehú, yalni ebꞌnaj huneꞌ tuꞌ tet yaꞌ. Yalni yaꞌ tet issoldado hakaꞌ tiꞌ:
—Haꞌ huneꞌ tiꞌ Istzotiꞌ Komam Dios yaqꞌ bꞌinaho yaꞌ Elías, yaꞌ tisbita, ischejabꞌ Komam yet yalni yaꞌ hakaꞌ tiꞌ: “Haꞌ metx txꞌiꞌ chikꞌuxnito isnimanil ix Jezabel bꞌey txꞌotxꞌ Jezreel. Haꞌ isnimanil ix tuꞌ tonhe chiꞌekꞌkano bꞌalo sat txꞌotxꞌ bꞌey Jezreel hakaꞌ chu yekꞌkano bꞌal-la istzaꞌ no noqꞌ sat txꞌotxꞌ. Yuxin machi hunu mak chalni: ‘Haꞌ huneꞌ tiꞌ, haꞌ isnimanil ix Jezabel, mach xhihoj,’ xhikano Komam,” xhi yaꞌ Elías, xhi yaꞌ Jehú.
	9:31 9:31 1Rey. 16:9-16

Istanhtzelo yaꞌ Jehú sunil yuninal yaꞌ Acab
Wal yaꞌ rey Acab ay 70 (lahonhebꞌ iskanhwinaj) iskꞌahol yaꞌ bꞌey konhobꞌ Samaria, yuxin istzꞌibꞌnhe yaꞌ Jehú carta yanito yaꞌ bꞌey Samaria tet ebꞌnaj yahawil Jezreel, yebꞌ tet ebꞌnaj ichamta winaj, yebꞌ tet ebꞌnaj yilomal yuninal yaꞌ Acab, yalnito yaꞌ hakaꞌ tiꞌ: «Haꞌ tekꞌatanh ay iskꞌahol yaꞌ heyahawil, yebꞌ tekꞌatanh ay ebꞌnaj iqꞌnhe iscarruaje yaꞌ, yebꞌ ebꞌnaj soldado chiꞌah yibꞌanh cheh; yulpaxo xin iskonhobꞌ yaꞌ ay hex, konhobꞌ kaw kꞌul hoyaniko iskꞌubꞌal, aypaxikꞌo ischꞌen yaꞌ yet howal tekꞌatanh, yuxin chinhe apni huneꞌ carta tiꞌ teyet, [*]kat hesayniko hunu naj iskꞌahol heyahawil tuꞌ kaw kꞌul yebꞌ tohol isbꞌeybꞌal xol yuninal heyahaw tuꞌ, kat hetzꞌonhbꞌaniko naj reyal yul istzꞌonhobꞌal ismam, kat xin heyaqꞌni howal, yunhe iskolchakano yuninal heyahawil tuꞌ,» xhito yaꞌ Jehú yul teꞌ carta.
Hayet yabꞌen ebꞌnaj huneꞌ tuꞌ, yok huneꞌ niman xiwkilal yinh ebꞌnaj, yalni ebꞌnaj hakaꞌ tiꞌ: «Machi qꞌoji kawanh ebꞌyaꞌ rey yinh yaꞌ Jehú, ¿hanhonh tom xin chonhqꞌoji yinh yaꞌ?» xhi ebꞌnaj.
Yalnito naj chiꞌilni yatut yaꞌ rey yebꞌ naj gobernador yebꞌ ebꞌnaj ichamta winaj yebꞌ ebꞌnaj chitanhen yuninal yaꞌ rey tuꞌ tet yaꞌ Jehú hakaꞌ tiꞌ: «Hanhonhtiꞌanh hachejabꞌ chijukojanh, hinan honhanh koyijenanh tzet chawala, mach xin chikosayanh hunuxa mak chiꞌok koreyalojanh, yuxin watxꞌe tzet choche hakꞌul,» xhito ebꞌnaj.
Yuxin istzꞌibꞌnheto yaꞌ Jehú huneꞌxa teꞌ carta yinh iskayel tet ebꞌnaj, yalnito yaꞌ hakaꞌ tiꞌ: «Ta cheyoche chexok wetbꞌihojan, yebꞌ ta cheyije tzet chiwalan, iwelo iswiꞌ sunil ebꞌnaj iskꞌahol heyahawil, kat heyiniti iswiꞌ ebꞌnaj tuꞌ wetan bꞌey Jezreel yet hekal hakaꞌ huneꞌ hora tiꞌ,» xhito yaꞌ Jehú yul iscarta.
Haꞌ ebꞌnaj 70 (lahonh iskanhwinajwanh) iskꞌahol isreyal ebꞌnaj tuꞌ, huneꞌnhe ay ebꞌnaj yul konhobꞌ iskꞌatanh ebꞌnaj nime winaj kaw ay yelapno chiꞌilni ebꞌnaj. Yuxin hayet ischahni ebꞌnaj iscarta yaꞌ Jehú, istzabꞌnayo ebꞌnaj iskꞌahol yaꞌ rey, yinilo ebꞌnaj iswiꞌ ebꞌnaj 70 (lahonh iskanhwinajwanh) tuꞌ, yanayto ebꞌnaj yul hunteqꞌan motx, yanito ebꞌnaj bꞌey Jezreel. Yapni huneꞌ naj chejabꞌ yalno tet yaꞌ Jehú hakaꞌ tiꞌ:
—Mahul aqꞌlaxokano iswiꞌ ebꞌnaj iskꞌahol yaꞌ rey, xhi naj. Yalni yaꞌ Jehú tet naj chejabꞌ tuꞌ:
—Kabꞌ tenan cheyuteyo iswiꞌ ebꞌnaj tuꞌ bꞌay chonhokto yul ispultahil konhobꞌ, haꞌ tuꞌ xin chikankanoj masanto yet hekal, xhi yaꞌ Jehú.
Haxa yet hunxa tzꞌayik yelto yaꞌ Jehú, yok linhno yaꞌ, yalni yaꞌ tet konhobꞌ hakaꞌ tiꞌ: «Hex tiꞌ, machi hemul, haninan inmaqꞌkamojan koreyal yu winilojan yinh ismunil, yajaꞌ ¿mak mamaqꞌnikamo hunteqꞌan ebꞌnaj tiꞌ? Wal tinanh cheyohtanheloj tato haꞌ tzet yalkano Komam Jahawil yinh yaꞌ rey Acab mach ekꞌto yet yijni isbꞌa hakaꞌ yu yalnikanoj. Wal xin mayij isbꞌa tzet yalkano Komam Jahawil tet yaꞌ Elías, ischejabꞌ,» xhi yaꞌ Jehú. [*]
Ispotxꞌkamo yaꞌ Jehú sunil ebꞌnaj iskꞌahol yaꞌ rey Acab kantokanoj bꞌey Jezreel. Ispotxꞌnikamo yaꞌ ebꞌnaj nime winaj munla yinta yaꞌ Acab yul palacio yebꞌ sunil mak ayto yu isbꞌa yebꞌ yaꞌ, yebꞌ ebꞌnaj issacerdote yaꞌ Acab, matxa hunu ebꞌnaj tuꞌ kankanoj.
Lahwi tuꞌ, yel yaꞌ Jehú bꞌey tuꞌ, isto yaꞌ bꞌey Samaria, hayet ayko yaꞌ yinh isbꞌel, yapni yaꞌ bꞌey huneꞌ teꞌ nha bꞌay chiyilo ebꞌnaj tanhem meꞌ xil ismeꞌ. Haꞌ bꞌey tuꞌ xin ischahleyo isbꞌa yaꞌ yebꞌ ebꞌnaj yuxhta yaꞌ Ocozías, yaꞌ oklena isreyalo Judá, isqꞌambꞌen yaꞌ tet ebꞌnaj:
—¿Mak anmahil hex tiꞌ? xhi yaꞌ. Istaqꞌwi ebꞌnaj tet yaꞌ:
—Hanhonhtiꞌanh yuxhta yaꞌ rey Ocozías jehanh, makonhtitanh koqꞌambꞌehanh hanikꞌ ye ebꞌnaj iskꞌahol yaꞌ rey yebꞌ ebꞌnaj yunin ix reina, xhi ebꞌnaj. Yuxin yal yaꞌ Jehú tet issoldado:
«Tzabꞌweyo hunteqꞌan ebꞌnaj tiꞌ,» xhi yaꞌ.
Lahwi istzabꞌlaxayo ebꞌnaj, ispotxꞌlaxkamo ebꞌnaj bꞌey huneꞌ kꞌuh ay bꞌey teꞌ nha tuꞌ, 42 (kabꞌ yoxkꞌal) isbꞌisil ebꞌnaj winaj, matxa xin hunu ebꞌnaj tuꞌ kolchakanoj.
Hayet yel yaꞌ Jehú bꞌey tuꞌ, ischahni isbꞌa yaꞌ yebꞌ yaꞌ Jonadab, iskꞌahol naj Recab; [i]. Wal yaꞌ Jonadab mach ay jahno yaꞌ sata tioxh Baal. hayet lahwi istioxhli yaꞌ Jehú tet yaꞌ, isqꞌambꞌen yaꞌ tet yaꞌ Jonadab:
—¿Iskꞌulalmi chiꞌekꞌ yul hawanma, hakaꞌ iskꞌulal chiꞌekꞌ yul wanmahan tawinh? xhi yaꞌ Jehú. Istaqꞌwi yaꞌ Jonadab:
—Hoꞌ, kꞌul chꞌekꞌ yinh wanmahan tawinh, xhi yaꞌ. Yalni yaꞌ Jehú tet yaꞌ:
—Tato hak tuꞌ, ati haqꞌabꞌ wetan, xhi yaꞌ Jehú. Yanito yaꞌ Jonadab isqꞌabꞌ tet yaꞌ, ischahnahto yaꞌ Jehú yaꞌ yul iscarruaje. Yalni yaꞌ Jehú tet yaꞌ:
—Tonh wintajan, kat hawilno hanta intzꞌeꞌalan yinh Komam Jahawil, xhi yaꞌ. Yuxin to yaꞌ Jonadab yinta yaꞌ yul iscarruaje tuꞌ.
Haxa yet yapni yaꞌ Jehú bꞌey Samaria ispotxꞌnikamo yaꞌ sunil ebꞌnaj iskꞌahol yaꞌ rey Acab kantokano bꞌey Samaria; sunil ebꞌnaj tuꞌ istanhtzekanilo yaꞌ Jehú, hakaꞌtikꞌa yu yaqꞌni Komam Jahawil yalaꞌ yaꞌ Elías.
	[i]10:15 Jer. 35:6-10
	10:2 10:2 Ex. 3:16; 2Sam. 3:17

Istanhtzelo yaꞌ Jehú anma chiyiyo isbꞌa tet tioxh Baal
Lahwi tuꞌ, iskutxbꞌaniko yaꞌ Jehú sunil konhobꞌ, yalni yaꞌ tet konhobꞌ tuꞌ: «Haꞌ yaꞌ Acab hanikꞌnhe yiyo isbꞌa yaꞌ tet tioxh Baal, yajaꞌ wal hanintiꞌan xin ekꞌbꞌalto chiwiyo hinbꞌahan tet tioxh Baal. Yuxin wal tinanh awtewe sunil ebꞌnaj ischejabꞌ tioxh Baal yebꞌ sunil mak chiyiyo isbꞌa tet Baal, yebꞌ sunil ebꞌnaj issacerdote tioxh Baal. Sunilojabꞌ ebꞌnaj chihuli yuto chiwaltehan hunu niman xahanbꞌal tet tioxh Baal; haꞌ mak mach chihuli chꞌaqꞌlaxkamoj,» xhi yaꞌ.
Yajaꞌ tonhe yal yaꞌ Jehú huneꞌ tuꞌ, yunhe istanhtzenkanilo yaꞌ sunil mak chiyiyo isbꞌa tet tioxh Baal. Lahwi tuꞌ, yalni yaꞌ Jehú:
«Wal tinanh kutxbꞌaweko anma, yuto chijekꞌtze huneꞌ tzꞌayik qꞌinh tet tioxh Baal,» xhi yaꞌ.
Hak tuꞌ yu iskutxbꞌaniko isbꞌa sunil konhobꞌ. Yanipaxto yaꞌ Jehú ischejabꞌ yalno tet sunil konhobꞌ Israel. Iskutxbꞌaniko isbꞌa sunil makta chiyiyo isbꞌa tet Baal, machi hunu mak tiꞌ machi apni. Iskuxbꞌako isbꞌa anma yul yatut tioxh Baal, kaw xin nohkanilo yul yatut tioxh tuꞌ yu anma. [j].Yalni yaꞌ Jehú tet naj yahawil yeko yinh yilni xil isqꞌap ebꞌnaj ischejabꞌ tioxh Baal: «Iweti xil isqꞌap ebꞌnaj tiꞌ,» xhi yaꞌ.
Hak tuꞌ yu yiniti naj qꞌap xilqꞌape tuꞌ. Lahwi tuꞌ yokto yaꞌ Jehú yebꞌ yaꞌ Jonadab, iskꞌahol naj Recab yul yatut tioxh Baal. Yalni yaꞌ Jehú tet ebꞌnaj ischejabꞌ Baal: «Kaw kam cheyilwekanoj tato machi hunu ischejabꞌ Komam Jahawil ayikti bꞌey tiꞌ, wal xin to hanhe mak chiyiyo isbꞌa tet tioxh Baal,» xhi yaꞌ.
Hayet yokto ebꞌnaj ischejabꞌ tioxh Baal isnhusno xahanbꞌal yebꞌ yalten hunteqꞌanxa yebꞌalqꞌabꞌe yul yatut tioxh Baal, yaniko yaꞌ Jehú 80 (kanhwinaj) ebꞌnaj issoldado istiꞌ ispultahil yatut tioxh tuꞌ, yalni yaꞌ tet ebꞌnaj: «Tato ay hunu ebꞌnaj chiwakojan yul heqꞌabꞌ tiꞌ chebꞌejtzotoj, hexxa chexkam seleloj,» xhi yaꞌ.
Haxa yet lahwi isnhusni ebꞌnaj isxahanbꞌal tet tioxh Baal, yalni yaꞌ Jehú tet ebꞌnaj chitanheni yebꞌ tet ebꞌnaj capitán: «Okanhwetoj kat hepotxꞌnikamo sunil mak chiyiyo isbꞌa tet tioxh Baal tiꞌ, machi hunu mak tiꞌ chebꞌejtzotoj,» xhi yaꞌ.
Hak tuꞌ yu ispotxꞌnikamo ebꞌnaj sunil anma yu chꞌen espada, iskankano pakꞌno isnimanil sunil anma, yokto ebꞌnaj bꞌay ay tioxh Baal, yinilti ebꞌnaj hunteqꞌanxa tioxh ayikto yul yatut tioxh tuꞌ, isnhusnito ebꞌnaj. Ismaqꞌnipoho ebꞌnaj tioxh Baal, yuchkꞌanayo ebꞌnaj yatut tioxh, yokkano tzahyobꞌal yu anma masanto tinanh.
Hak tuꞌ yu istanhtzenkanilo yaꞌ Jehú tioxh Baal xol anma Israel. Waxanhka istanhtzelo yaꞌ tioxh Baal, yajaꞌ mach ishekꞌilo isbꞌa yaꞌ yinh ismul yaꞌ Jeroboam, iskꞌahol naj Nabat yet yijbꞌan yaꞌ konhobꞌ Israel yaniko ismul; yuto machi yilo yaꞌ Jehú hunteqꞌan yechel wakax oronhe aykanh bꞌey Bet-el yebꞌ bꞌey Dan. Lahwi tuꞌ yalni Komam Jahawil tet yaꞌ Jehú: «Yu haꞌ iskꞌulal yebꞌ istoholal maxawatxꞌe yul insatan, hatanhtzenilo yuninal yaꞌ Acab hakaꞌ chal wanmahan, yuxin haꞌ ebꞌnaj hakꞌahol chꞌok isreyalo Israel masanto yet iskanh majanil yuninal hawuninal,» xhi Komam tet yaꞌ.
Yajaꞌ mach yako yaꞌ Jehú yinh isnabꞌal isyijen ischejbꞌanil Komam Jahawil, isDiosal Israel yinh sunil yanma. Mach xin ispohilo isbꞌa yaꞌ yinh ismul yaꞌ Jeroboam, yaꞌ ijbꞌan konhobꞌ Israel yaniko ismul.
Haꞌ yinh hunteqꞌan tzꞌayik tuꞌ yicheko Komam Jahawil yinilo istxꞌotxꞌ ebꞌnaj Israel; isqꞌoji naj Hazael isreyal Siria yinh ebꞌnaj, yinilo naj istxꞌotxꞌ ebꞌnaj ayko istiꞌla ismohon ebꞌnaj Siria, ichiti bꞌey haꞌ Jordán bꞌay chiꞌahilo tzꞌayik, yinilo ebꞌnaj sunil txꞌotxꞌ Galaad, txꞌotxꞌ Gad, txꞌotxꞌ Rubén yebꞌ txꞌotxꞌ Manasés, yichipaxti bꞌey Aroer, iskawilal haꞌ nichꞌan haꞌ Arnón masanta bꞌey txꞌotxꞌ Galaad yebꞌ txꞌotxꞌ Basán.
Haꞌ hunteqꞌanxa tzet yu yaꞌ Jehú yebꞌ sunil tzet iswatxꞌe yaꞌ yebꞌ ishelanil yaꞌ, tzꞌibꞌnhebꞌilkano yul hum chitzotel yinh ebꞌyaꞌ isreyal Israel. Lahwi tuꞌ iskam yaꞌ Jehú hakaꞌ yu iskamto ismam icham yebꞌ ismam yaꞌ, ismujlax yaꞌ bꞌey Samaria, yok yaꞌ Joacaz, iskꞌahol yaꞌ reyal seleloj. 28 (Waxajebꞌ iskawinaj) habꞌil ok yaꞌ Jehú isreyal Israel bꞌey txꞌotxꞌ Samaria.
	[j]10:21 Huneꞌ yatut tioxh Baal tiꞌ, haꞌ yaꞌ rey Acab watxꞌenheni 1Rey. 16:32

Yako isbꞌa ix Atalía reinahil
(2Cr. 22:10—23:21)
Hayet yabꞌen ix Atalía, ismiꞌ yaꞌ Ocozías, tato potxꞌlaxkamo yunin ix, yahwano ix, istanhtzenilo ix sunil yuninal yaꞌ rey. Yajaꞌ wal ix Josaba, iskutzꞌin yaꞌ rey Joram, yanabꞌ yaꞌ Ocozías, yilo ix naj nichꞌan Joás [k] yinh anhe xol hunteqꞌanxa ebꞌnaj iskꞌahol yaꞌ rey Ocozías yet lanhan istanhilo ebꞌnaj yu ix Atalía. Yebꞌanilo ix naj nichꞌan Joás tuꞌ yebꞌ huneꞌ iskꞌamteꞌ ix, chiꞌaqꞌni chꞌibꞌo naj yul huneꞌ cuarto, hak tuꞌ xin matxa potxꞌlaxkamo naj nichꞌan Joás tuꞌ. Yebꞌalaxto naj nichꞌan Joás yebꞌ ix chꞌaqꞌni chꞌibꞌo tuꞌ yul Yatut Komam Jahawil yulbꞌal wajebꞌ habꞌil. Wal ix Atalía, haꞌ ix ayko reinahil yinh konhobꞌ Judá.
Haxa yinh ishuj habꞌil xin, yawteniko yaꞌ Joiada ebꞌnaj yahawil yeko yinh 100 (hokꞌal) ebꞌnaj soldado, yawtelaxpaxo ebꞌnaj capitán, yebꞌ ebꞌnaj chitanhen yatut ebꞌnaj rey. Yinito yaꞌ Joiada tuꞌ ebꞌnaj yintaj yul Yatut Komam Jahawil; haꞌ yul Yatut Komam tuꞌ, istꞌinhbꞌankano ebꞌnaj istzotiꞌ yebꞌ yaꞌ Joiada, istaqꞌwekano ebꞌnaj isyijeni. Isyeni yaꞌ Joiada naj nichꞌan iskꞌahol yaꞌ kamom rey Ocozías tet ebꞌnaj. Yalni yaꞌ Joiada tet ebꞌnaj: «Hak tiꞌ cheyute hakaꞌ tiꞌ: “Haꞌ hex bꞌabꞌel yet yox majan, haꞌ hex chexok hetanhe yatut yaꞌ rey yinh istzꞌayikal xewilal. Haꞌ hunxa iskabꞌ yet yox majan hex xin chexok hetanhe pulta Shur, haxa hunxa yet yox majan hex xin chexok hetanhe pulta ayko yinta nha bꞌay ay ebꞌnaj chitanhen ebꞌyaꞌ rey; hak tuꞌ chu hetanhen palacio, yunhe machi mak chꞌoktoj. Haxa hex kabꞌ majan hex chexelkano yinh istzꞌayikal xewilal tuꞌ, chexok hetanhe Yatut Komam Jahawil tiꞌ bꞌay ay yaꞌ rey. Chetanhe yaꞌ rey tiꞌ, chexok hoyno yinh yaꞌ, cheyiqꞌni heyespada, makxanhetikꞌa xin chiꞌok texol bꞌay txolan hex tuꞌ chemaqꞌkamoj. Tzujan hex xin yinta yaꞌ rey tiꞌ yet chiꞌelto yaꞌ, maka yet chiꞌokti yaꞌ,” hak tuꞌ cheyute,» xhi yaꞌ Joiada.
Isyijen ebꞌnaj yahawil tuꞌ sunil tzet yal yaꞌ sacerdote Joiada. Hunun ebꞌnaj yahawil tuꞌ ischej ebꞌnaj issoldado, ebꞌnaj chiꞌok istanheꞌ yinh istzꞌayikal xewilal yebꞌ ebꞌnaj chiꞌeli, yok ebꞌnaj sata yaꞌ Joiada tuꞌ. Yaniko yaꞌ Joiada chꞌen lanza yebꞌ chꞌen escudo yul isqꞌabꞌ ebꞌnaj yahawil soldado, haꞌ chꞌen escudo yebꞌ chꞌen lanza tuꞌ yet yaꞌ David ye chꞌen, ayikto chꞌen yul Yatut Komam Jahawil. Ebꞌnaj soldado tuꞌ ok ebꞌnaj yinh istxolal sata Yatut Komam Jahawil, ichiti yinh istxikin nha yinh ismek, yapni ebꞌnaj yinh istxikin nha yinh iswatxꞌ, iqꞌbꞌil chꞌen yet howal yu ebꞌnaj. Hak tuꞌ yu yok hoyno ebꞌnaj soldado yinhla ismexhahil yet xahanbꞌal yebꞌ yinhla yaꞌ rey. Lahwi tuꞌ yinilti yaꞌ Joiada yaꞌ nichꞌan iskꞌahol yaꞌ rey Ocozías, yanahto yaꞌ corona yinh iswiꞌ yaꞌ nichꞌan tuꞌ, yanikaniko yaꞌ yumal istꞌinhanil Istzotiꞌ Komam Dios tet yaꞌ, [*] isjobꞌnayo yaꞌ aceite yibꞌanh iswiꞌ yaꞌ, yokkano yaꞌ reyal; ispoqꞌni ebꞌnaj isqꞌabꞌ, yalni ebꞌnaj hakaꞌ tiꞌ: «¡Tzalajonhwe yinh koreyal tiꞌ!» xhi ebꞌnaj.
Hayet yabꞌen ix Atalía yel yaw ebꞌnaj soldado tuꞌ yebꞌ sunil anma, isto ix bꞌey Yatut Komam Jahawil bꞌay ay anma tuꞌ, yilni ix yaꞌ rey, linhankanh yaꞌ yich ispilalil Yatut Komam tuꞌ hakaꞌtikꞌa chiyute ebꞌnaj rey, aypaxiko ebꞌnaj yahawil soldado iskꞌatanh yaꞌ yebꞌ ebꞌnaj chiꞌoqꞌtzen trompeta, sunil xin konhobꞌ kaw chitzalahi. Yuxin hayet yilni ix Atalía huneꞌ tuꞌ, istzilnilo ix xil isqꞌap, yah yaw ix yinh kaw ip, yalni ix hakaꞌ tiꞌ: «¡Makexpakꞌiko winhan, makexpakꞌiko winhan, yu makinheyilojan reyal!» xhi ix.
Yalni yaꞌ Joiada tet ebꞌnaj yahaw soldado hakaꞌ tiꞌ: «¡Iwelto ix yul Yatut Komam Dios tiꞌ! Haꞌ mak chꞌok tzujno yinta ix, haꞌ chipotxꞌnikamo ix yu yespada,» xhi yaꞌ. Yal yaꞌ hakaꞌ tuꞌ, yuto mach isje yaꞌ tato chipotxꞌlaxkamo ix yul Yatut Komam Jahawil. Hak tuꞌ yu yelto ebꞌnaj soldado, haxa bꞌay chiꞌokapno isbꞌeh ebꞌnaj soldado aykanh yibꞌanh cheh chiꞌapni bꞌey yatut ebꞌyaꞌ rey, haꞌ tuꞌ potxꞌlaxkamo ix Atalía yu ebꞌnaj.
Lahwi tuꞌ istꞌinhbꞌankano yaꞌ Joiada istzotiꞌ tet Komam Jahawil yebꞌ yaꞌ rey yebꞌ konhobꞌ tato haꞌ anma tuꞌ chꞌokkano iskonhobꞌo Komam. Istꞌinhbꞌankano yaꞌ istzotiꞌ yaꞌ rey yebꞌ konhobꞌ. Lahwi tuꞌ yokto konhobꞌ yul yatut tioxh Baal, yuchkꞌanayo yatut tioxh tuꞌ, ismaqꞌnipoho ismexhahil yet xahanbꞌal yebꞌ tioxh ayikto yul tuꞌ. Ismaqꞌnikamo ebꞌnaj naj Matán, issacerdotehal tioxh Baal sata mexha yet xahanbꞌal, lahwi tuꞌ yaniko yaꞌ sacerdote Joiada istanhemal Yatut Komam Jahawil. Yinito yaꞌ Joiada sunil ebꞌnaj yahawil yinh hunun 100 (hokꞌal) ebꞌnaj soldado yebꞌ ebꞌnaj capitán, yebꞌ ebꞌnaj chitanhen yaꞌ rey, yebꞌ sunil konhobꞌ; yok tzujno ebꞌnaj yinta yaꞌ rey yet yel yaꞌ yul Yatut Komam Jahawil, yapnikano yaꞌ yul yatut yaꞌ rey. Hayet isto yaꞌ rey tuꞌ, okto yaꞌ yul ispultahil bꞌay ay ebꞌnaj chitanheni. Lahwi tuꞌ yok tzꞌonhno yaꞌ rey Joás yul istzꞌonhobꞌal ebꞌyaꞌ rey yul yatut. Sunil anma tuꞌ okkano yinh tzalahilal, yok konhobꞌ yinh aqꞌankꞌulal yuto tejlaxkamo ix Atalía yu chꞌen espada iskawilal yatut yaꞌ rey tuꞌ.
Haꞌ yaꞌ Joás tuꞌ, hujebꞌxa habꞌil yaꞌ yet yok yaꞌ reyal.
	[k]11:2 Haꞌ nichꞌan tuꞌ, huneꞌixto habꞌil.

Yet ok yaꞌ Joás reyal yinh Judá
(2Cr. 24:1-27)
Hujebꞌxa habꞌil yok yaꞌ Jehú isreyalo Israel, yokpaxo yaꞌ Joás isreyalo Judá; wal xin 40 (kawinaj) habꞌil ok yaꞌ reyalil bꞌey Jerusalén. Sibia isbꞌi ismiꞌ yaꞌ Joás tuꞌ, ah konhobꞌ Beerseba ix. Yaꞌ Joás iswatxꞌe yaꞌ istoholal sata Komam Jahawil yulbꞌal tiempo ijbꞌalax yaꞌ yu yaꞌ sacerdote Joiada. [l]. Haꞌ kuybꞌanile chiyaqꞌ yaꞌ sacerdote Joiada tet naj tzeh Joás, haꞌ ton yohtanhen naj isley Komam Dios yebꞌ isyijen naj, .Yajaꞌ mach yuchkꞌato yaꞌ ismexhahil xahanbꞌal yet tioxh aykanh iswiꞌla wonhan, yuto haꞌ bꞌey tuꞌ chisnhus anma isxahanbꞌal, haꞌ tuꞌ chisnhuspaxo anma ispom.
Yalni yaꞌ Joás tet ebꞌyaꞌ sacerdote: «Sunil chꞌen melyu chiꞌilaxti yeto Komam Jahawil yul yatut tiꞌ; chꞌen chꞌaqꞌlax istoholo hunun anma chikol-laxiloj, [*] yebꞌ chꞌen yebꞌalqꞌabꞌ chitit yinh iskꞌul anma yaqꞌni tet Komam Jahawil yul yatut tiꞌ; yilal ischahni ebꞌyaꞌ sacerdote tuꞌ chꞌen tet yet konhobꞌ, kat yokniko yinh isbꞌujbꞌalil ishatilal Yatut Komam Jahawil,» xhi yaꞌ.
Yajaꞌ hayet 23 (oxebꞌxa iskawinaj) habꞌil yok yaꞌ Joás reyal tuꞌ, maxhtotikꞌa munil yinh Yatut Komam Jahawil xawatxꞌi yu ebꞌyaꞌ sacerdote. Yuxin yawte yaꞌ rey Joás yaꞌ Joiada, yaꞌ yahawil sacerdote, yebꞌ hunteqꞌanxa ebꞌyaꞌ sacerdote, yalni yaꞌ tet ebꞌyaꞌ hakaꞌ tiꞌ: «¿Tzet yinh xin maxhto chebꞌuj ishatilal Yatut Komam Dios? Wal tinanh xin, matxa chechah chꞌen melyu tet heyet konhobꞌ. Haxa chꞌen hechah, haꞌ chꞌen chꞌokniko isloqꞌni isbꞌujil ishatilal Yatut Komam,» xhi yaꞌ.
Hak tuꞌ yu islahtiꞌnhen isbꞌa ebꞌyaꞌ sacerdote tuꞌ ta matxa chischah ebꞌyaꞌ chꞌen melyu tet konhobꞌ, yebꞌ ta maxhtaj ebꞌyaꞌ tuꞌ chiꞌok ilno iswatxꞌelax ishatilal Yatut Komam.
Yuxin yiti yaꞌ sacerdote Joiada huneꞌ kaxha, isholni yaꞌ ismaj, yanayo yaꞌ kaxha tuꞌ yinh kowatxꞌqꞌabꞌ yinh ismexhahil xahanbꞌal bꞌay chiꞌokto ebꞌyaꞌ yul Yatut Komam Jahawil. Haꞌ yul kaxha tuꞌ xin, haꞌ tuꞌ chiyayto ebꞌyaꞌ sacerdote chiꞌilni istiꞌ ispultahil Yatut Komam chꞌen melyu chiꞌapni aqꞌlaxo yu konhobꞌ bꞌey Yatut Komam. Haxa yet chilni ebꞌyaꞌ tato nohnaxa kaxha tuꞌ, chꞌapni naj istzꞌibꞌlom yaꞌ rey, yebꞌ yaꞌ yahawil yinh ebꞌyaꞌ sacerdote, haꞌ ebꞌnaj tuꞌ chibꞌisni chꞌen, kat yinikto ebꞌnaj chꞌen yul Yatut Komam, chiskꞌubꞌanto ebꞌnaj chꞌen. Chaqꞌni ebꞌnaj chꞌen tet ebꞌnaj yahawil yinh munil yinh Yatut Komam Jahawil, haxa xin ebꞌnaj chitohlan ebꞌnaj hosom teꞌ yebꞌ ebꞌnaj maestro albañil chimunla yinh Yatut Komam Jahawil. Chistolanpaxo ebꞌnaj ebꞌnaj albañil, yebꞌ ebꞌnaj kꞌupom chꞌen. Chiloqꞌlaxpaxo te teꞌ polbꞌil, yebꞌ chꞌen chꞌen kꞌupbꞌilxa chiꞌok yinh ishatilal Yatut Komam Jahawil. Haꞌ chꞌen melyu tuꞌ chiꞌokniko yet chitohlalax sunil munil chiwatxꞌelax yinh Yatut Komam. Haꞌ chꞌen melyu chiꞌilaxto yul Yatut Komam tuꞌ, mach chiꞌokniko chꞌen yinh iswatxꞌebꞌanil chꞌen vaso, yebꞌ chꞌen nime sekꞌ plata, yebꞌ chꞌen chiꞌinilo istanhil cantil, yebꞌ chꞌen trompeta. Machi hunuxa munlabꞌal yinh plata chiꞌokniko yul Yatut Komam Jahawil chiloqꞌlax yinh chꞌen melyu tuꞌ. Wal xin haꞌ tet ebꞌnaj chiꞌilni munil yinh Yatut Komam Jahawil chiꞌaqꞌlax chꞌen melyu tuꞌ, haxa xin ebꞌnaj chitohlan mak chiwatxꞌen munil. Machi xin chiꞌil-lax ismunil ebꞌnaj winaj chikꞌubꞌan chꞌen melyu yet chistohlan ebꞌnaj ebꞌnaj chimunla tuꞌ, yuto tohol isnabꞌal ebꞌnaj chikꞌubꞌan chꞌen. Yajaꞌ wal chꞌen melyu chꞌaqꞌlax istoholo mule, yebꞌ chꞌen chꞌaqꞌni tanho mule, mach chiꞌilaxto chꞌen yul Yatut Komam Jahawil, yuto yet ebꞌyaꞌ sacerdote ye chꞌen.
Haꞌ yinh hunteqꞌan tzꞌayik tuꞌ to naj Hazael, isreyal Siria yaqꞌaꞌko howal yinh konhobꞌ Gat, istanhilo konhobꞌ tuꞌ yu naj. Lahwi tuꞌ, yokpaxo yinh isnabꞌal naj Hazael isto yanoko howal yinh konhobꞌ Jerusalén. Wal yaꞌ Joás, isreyal Judá, iskutxbꞌako yaꞌ sunil tzet aqꞌbꞌilxa yu yichmam yaꞌ tet Komam Dios ay yul Yatut Komam. Haꞌ yichmam yaꞌ tuꞌ xin haꞌ ton yaꞌ Josafat, yaꞌ rey Joram, yebꞌ yaꞌ Ocozías, isreyal Judá. Iskutxbꞌanpaxiko yaꞌ sunil yebꞌalqꞌabꞌe aqꞌbꞌilxa tet Komam yu yaꞌ, yebꞌ sunil melyu ay yul Yatut Komam, yebꞌ sunil qꞌalomal ay yul palacio; yanito yaꞌ sunil tuꞌ tet naj Hazael isreyal Siria. Hak tuꞌ xin matxa yako naj Hazael tuꞌ howal yinh Jerusalén.
Haꞌ hunteqꞌanxa tzet yu yaꞌ rey Joás, yebꞌ sunil tzet iswatxꞌe yaꞌ, tzꞌibꞌnhebꞌil yul hum chitzotel yinh tzetaj iswatxꞌe ebꞌyaꞌ isreyal Judá. Yajaꞌ pakꞌiko ebꞌnaj ischejabꞌ yaꞌ rey Joás yinh, ismaqꞌnikamo ebꞌnaj yaꞌ bꞌey huneꞌ nha chiyij Milo yet lanhan isto yaꞌ bꞌey Sila. Haꞌ xin naj Josacar, iskꞌahol naj Simeat yebꞌ naj Jozabad iskꞌahol naj Somer maqꞌnikamo yaꞌ rey Joás tuꞌ, ebꞌnaj tuꞌ ischejabꞌ yaꞌ ye ebꞌnaj. Ismujlax yaꞌ rey Joás bꞌey iskonhobꞌ yaꞌ David bꞌay mujan ismam icham yaꞌ, yebꞌ ismam yaꞌ. Yok yaꞌ Amasías, iskꞌahol yaꞌ reyal seleloj.
	[l]12:2 Haꞌ huneꞌxa ismunil ebꞌyaꞌ sacerdote haꞌ iskuyni isley Komam Dios tet anma, Dt. 31:9-13; Jer. 18:19; Ez. 7:26Dt. 17:18-19
	12:4 12:4 Ex. 30:11-16

Ok yaꞌ Joacaz reyal yinh Israel
Hayet 23 (oxebꞌ iskawinaj) habꞌilxa yok yaꞌ Joás isreyalo Judá, yok yaꞌ Joacaz isreyalo Israel bꞌey Samaria. 17 (Hujlahonhebꞌ) habꞌil xin ok yaꞌ Joacaz iskꞌahol yaꞌ Jehú isreyalo Israel. Yajaꞌ xin haꞌ istxꞌojal iswatxꞌe yaꞌ Joacaz tuꞌ yul sat Komam Jahawil, yuto ok tzujno yaꞌ yinta ismul yaꞌ rey Jeroboam, iskꞌahol naj Nabat yet yijbꞌan yaꞌ konhobꞌ Israel yaniko ismul yul sat Komam Dios, machi xin ispohilo isbꞌa yaꞌ Joacaz yinh istxꞌojal, hakaꞌ iswatxꞌe yaꞌ Jeroboam. Hak tuꞌ yu istit lemna ishowal Komam Jahawil yinh konhobꞌ Israel, yaniko Komam konhobꞌ Israel yul isqꞌabꞌ naj Hazael, isreyal Siria, yebꞌ yul isqꞌabꞌ naj Ben-adad, iskꞌahol naj Hazael tuꞌ yinh txꞌiꞌal tiempo.
Yuxin ok yaꞌ rey Joacaz txahlo tet Komam Jahawil, yabꞌen Komam istxah yaꞌ tuꞌ, yuto yil Komam isyaꞌtajil chiyaqꞌle konhobꞌ Israel, yuto kaw chiꞌekꞌyaꞌ ebꞌnaj Israel tuꞌ yu naj Hazael, isreyal Siria. Yaqꞌni Komam Dios huneꞌ mak chikolni ebꞌnaj, hak tuꞌ yu yel ebꞌnaj Israel yul isqꞌabꞌ ebꞌnaj sirio, ismeltzo ebꞌnaj yulaj yatut hakaꞌtikꞌa yet yalanhtokanoj. Waxanhka kol-laxilo ebꞌnaj yu Komam Dios, yajaꞌ mach ispohilo isbꞌa ebꞌnaj yinh istxꞌojal hakaꞌ iswatxꞌe ebꞌnaj yuninal yaꞌ Jeroboam yet yijbꞌan yaꞌ ebꞌnaj Israel yaniko ismul. Isbꞌeybꞌalnhe Israel istxꞌojal iswatxꞌe ebꞌnaj, machi xin ilaxilo tioxh Asera aykanh bꞌey Samaria.
Kaw xin haywanhxanhe issoldado yaꞌ Joacaz kani, kachanxanhe ebꞌnaj 50 (lahonh yoxkꞌalwanh) soldado ayahto yibꞌanh cheh, yebꞌ 10 (lahonhebꞌ) carruaje, yok huneꞌ mil ebꞌnaj soldado chibꞌelwi yu yoj, yuto istanhtzelo naj Hazael, isreyal Siria ebꞌnaj. Xanhobꞌtanhelax ebꞌnaj yu ebꞌnaj sirio tuꞌ hakaꞌ isxanhobꞌtanhelax pojoj.
Haꞌ hunteqꞌanxa tzet yu yaꞌ rey Joacaz yebꞌ sunil tzet iswatxꞌe yaꞌ yebꞌ ishelanil yaꞌ, tzꞌibꞌnhebꞌil yul hum chitzotel yinh ebꞌyaꞌ isreyal Israel. Lahwi tuꞌ iskam yaꞌ Joacaz hakaꞌ yu iskamto ismam icham yebꞌ ismam yaꞌ, ismujlax yaꞌ bꞌey Samaria, yok yaꞌ Joás, iskꞌahol yaꞌ reyal seleloj.
Ok yaꞌ Joás isreyalo Israel
Haxa yet 37 (hujlahonhebꞌ iskawinaj) habꞌilxa yok yaꞌ Joás isreyalo Judá, yok yaꞌ Joás iskꞌahol yaꞌ Joacaz, isreyalo Israel bꞌey Samaria, 16 (wajlahonhebꞌ) habꞌil ok yaꞌ isreyal Israel. Yajaꞌ haꞌ istxꞌojal iswatxꞌe yaꞌ Joás tuꞌ sata Komam Jahawil, yuto mach ispohilo isbꞌa yaꞌ yinh sunil istxꞌojal bꞌay yako yaꞌ Jeroboam ismul, yaꞌ iskꞌahol naj Nabat, yet yijbꞌan yaꞌ konhobꞌ Israel yanoko ismul. Haꞌ istxꞌojal iswatxꞌe yaꞌ Jeroboam, haꞌ isbꞌeybꞌalnhe yaꞌ Joás.
Haꞌ hunteqꞌanxa tzet yu yaꞌ rey Joás yebꞌ sunil tzet iswatxꞌe yaꞌ, yebꞌ yinh tzet yu yaniko yaꞌ howal yinh yaꞌ Amasías, isreyal Judá, tzꞌibꞌnhebꞌil yul hum chitzotel yinh ebꞌyaꞌ rey Israel. Lahwi tuꞌ iskam yaꞌ rey Joás hakaꞌ yu iskamto ismam icham yebꞌ ismam yaꞌ, ismujlax yaꞌ bꞌey Samaria bꞌay mujan ebꞌyaꞌ rey Israel, yok yaꞌ Jeroboam reyal selelo yaꞌ.
Huneꞌ islahobꞌal tzotiꞌ yalkano yaꞌ Eliseo yet maxhto chikami
Wal yaꞌ Eliseo kaw yaꞌay yaꞌ, haꞌ xin huneꞌ yabꞌil tuꞌ aqꞌnikamo yaꞌ. Hayet yaꞌay yaꞌ, isto yaꞌ Joás, isreyal Israel, ilwal yinh yaꞌ. Hayet yapni yaꞌ Joás iskꞌatanh yaꞌ Eliseo yok yaꞌ oqꞌoj, yalni yaꞌ tet yaꞌ Eliseo:
—¡Hach inmaman, hach inmaman, iscarruaje Israel yebꞌ issoldado aykanh yibꞌanh cheh! xhi yaꞌ. [m]. Haꞌ chaliloj ta yip yaꞌ profeta sata Komam Dios lahan hakaꞌ yip ejército.
Yalni yaꞌ Eliseo tet yaꞌ:
—Iti halitꞌ yebꞌ hayebꞌo isbꞌaqꞌ, xhi yaꞌ. Hak tuꞌ yu yinikanh yaꞌ Joás islitꞌ yebꞌ hayebꞌ isbꞌaqꞌ. Lahwi tuꞌ yalni yaꞌ Eliseo tet yaꞌ Joás, isreyal Israel hakaꞌ tiꞌ:
—Watxꞌeko hunu isbꞌaqꞌ halitꞌ, xhi yaꞌ. Hayet lanhan iswatxꞌeniko yaꞌ isbꞌaqꞌ islitꞌ tuꞌ, yanayo yaꞌ Eliseo isqꞌabꞌ yibꞌanh isqꞌabꞌ yaꞌ. Yalni yaꞌ Eliseo tet yaꞌ:
—Haj wentanah ayko yinh yetkꞌulal bꞌay chito tzꞌayik, xhi yaꞌ.
Hayet ishajni yaꞌ wentanah tuꞌ yalni yaꞌ Eliseo tet yaꞌ:
—Bejtzoto isbꞌaqꞌ halitꞌ, xhi yaꞌ.
Hayet isbꞌejtzonto yaꞌ isbꞌaqꞌ islitꞌ tuꞌ, yalni yaꞌ Eliseo tet yaꞌ:
—Haꞌ litꞌ tiꞌ, haꞌ chiyenilo tato chiskolilo Komam Jahawil iskonhobꞌ, haꞌ litꞌ tiꞌ chiyenipaxiloj tato chachiskolilo tet ebꞌnaj sirio bꞌey Afec, masanto chatanhtzekanilo ebꞌnaj sunil, xhi yaꞌ Eliseo. Lahwi tuꞌ yalnipaxo yaꞌ Eliseo tet yaꞌ Joás, isreyal Israel.
—Ikanh isbꞌaqꞌ halitꞌ, xhi yaꞌ.
Hayet yinikanh yaꞌ isbꞌaqꞌ islitꞌ tuꞌ, yalni yaꞌ Eliseo tet yaꞌ:
—Wal tinanh tinhayo hawoj sat txꞌotxꞌ, xhi yaꞌ.
Oxelnhe xin istinhayo yaꞌ Joás yoj sat txꞌotxꞌ, yok linhnoj. Yuxin tit ishowal yaꞌ Eliseo ischejabꞌ Komam Dios yinh yaꞌ Joás, yalni yaꞌ tet yaꞌ:
—Tato hatinhayo hawoj howel maka wajel sat txꞌotxꞌ, wal tuꞌ chatanhtzelo sunil ebꞌnaj sirio, matxa hunu ebꞌnaj xin chikan hawu, wal xin oxelnhe chachqꞌoji yinh ebꞌnaj sirio tuꞌ, xhi yaꞌ Eliseo.
Lahwi tuꞌ, iskam yaꞌ Eliseo, ismujlax yaꞌ. Haxa yinh yichebꞌanil hunxa habꞌil xin yapni hunbꞌulan ebꞌnaj elqꞌom ah Moab sat txꞌotxꞌ Israel; iqꞌbꞌil ischꞌen ebꞌnaj yet howal. Hayet hunel tuꞌ xin to ebꞌnaj Israel ismujuꞌ huneꞌ kamom, hayet lanhan yapni ebꞌnaj bꞌay chismuj huneꞌ kamom, yilni ebꞌnaj hunbꞌulan ebꞌnaj elqꞌom, isbꞌejnikanikto ebꞌnaj huneꞌ kamom tuꞌ bꞌay mujan yaꞌ Eliseo, isto ebꞌnaj. Haxa yet yapni isnimanil huneꞌ kamom tuꞌ yibꞌanh isbꞌajil yaꞌ Eliseo, yulkanh iskꞌul huneꞌ kamom tuꞌ, yah linhnoj.
Yulbꞌal sunilbꞌal tiempo itzitz yaꞌ Joacaz kaw ekꞌyaꞌ yanma ebꞌnaj Israel yu naj Hazael, isreyal Siria. Yajaꞌ tzꞌaykanh iskꞌul Komam Jahawil yinh Israel, istꞌanhxiko Komam yinh ebꞌnaj yu tzet tꞌinhbꞌabꞌilkano yu Komam tet yaꞌ Abraham, yebꞌ tet yaꞌ Isaac yebꞌ tet yaꞌ Jacob. Istꞌanhxiko Komam yinh ebꞌnaj, yuxin machi yoche Komam ta chitanhtzelaxkanilo ebꞌnaj, nitam yilaxilo ebꞌnaj sata Komam masanto tinanh.
Hayet iskam naj Hazael isreyal Siria, yok naj Ben-adad iskꞌahol naj reyal seleloj. Haxa xin yaꞌ Joás iskꞌahol yaꞌ Joacaz kolnilo hunteqꞌan konhobꞌ yul isqꞌabꞌ naj Ben-adad iskꞌahol naj Hazael. Haꞌ hunteqꞌan konhobꞌ tuꞌ, haꞌ ton hunteqꞌan yilo naj Hazael tet yaꞌ Joacaz, ismam yaꞌ Joás, yet yaqꞌni ebꞌnaj howal. Oxel qꞌoji yaꞌ Joás yinh ebꞌnaj sirio, hak tuꞌ yu iskolnilo yaꞌ hunteqꞌan iskonhobꞌ ebꞌnaj Israel yul isqꞌabꞌ ebꞌnaj sirio.
	[m]13:14 2Rey. 2:12

5. TZOTIꞌ YIBꞌANHILO JUDÁ YEBꞌ ISRAEL MASANTO YET CHITANHILO TXꞌOTXꞌ SAMARIA
(4:1—17:41)
Ok yaꞌ Amasías reyalil yinh Judá
(2Cr. 25:1-28)
Hayet kabꞌxa habꞌil yok yaꞌ Joás, iskꞌahol yaꞌ Joacaz, isreyalo Israel, yok yaꞌ Amasías iskꞌahol yaꞌ Joás isreyalo Judá. 25 (Howebꞌ iskawinaj) habꞌil yaꞌ Amasías yet yok yaꞌ isreyalo Judá, 29 (bꞌalonhebꞌ iskawinaj) habꞌil xin ok yaꞌ reyal bꞌey Jerusalén. Joadán isbꞌi ismiꞌ yaꞌ Amasías, ah konhobꞌ Jerusalén ix. Yaꞌ Amasías tuꞌ iswatxꞌe yaꞌ istoholal sata Komam Jahawil, yajaꞌ mach apni iswatxꞌen yaꞌ istoholal hakaꞌ yichmam yaꞌ, yaꞌ David. Isbꞌeybꞌalnhe yaꞌ isbꞌeybꞌal ismam, haꞌ ton yaꞌ Joás. Waxanhka tohol yute isbꞌa yaꞌ, yajaꞌ machi yuchkꞌato yaꞌ ismexha xahanbꞌal ej tioxh iswiꞌla wonhan, yuto haꞌ tuꞌ chibꞌey konhobꞌ isnhusuꞌ isxahanbꞌal yebꞌ teꞌ pom.
Haxa yet yiqꞌni yip yaꞌ Amasías yinh reyal, ismaqꞌnikamo yaꞌ ebꞌnaj maqꞌnikamo ismam yaꞌ yet ayko ismam yaꞌ tuꞌ reyal. Yajaꞌ mach ismaqꞌkamo yaꞌ iskꞌahol ebꞌnaj maqꞌnikamo ismam yaꞌ tuꞌ, yu yijebꞌil yu yaꞌ tzet tzꞌibꞌnhebꞌilkano yul hum yu yaꞌ Moisés bꞌay yalkano Komam Jahawil hakaꞌ tiꞌ: «Haꞌ ebꞌnaj mame mach chu ismaqꞌlaxkamo ebꞌnaj yu istohlan ismul iskꞌahol. Yebꞌpaxo xin ebꞌnaj uninale mach chu yalaxayo kamikal yibꞌanh ebꞌnaj yu istohlan ismul ismam, wal xin haꞌ hunun mak chiyako ismul, haꞌ chikami,» xhikano Komam.
Yaꞌ Amasías tuꞌ, ismaqꞌkamo yaꞌ 10 mil ebꞌnaj ah Edom sat akꞌal chiyij isbꞌi Atzꞌam atzꞌam. Yaniko yaꞌ howal yinh konhobꞌ Sela, istanhilo yu yaꞌ, yaniko yaꞌ Jocteel isbꞌiho konhobꞌ tuꞌ, hakto tuꞌ isbꞌi tinanh.
Lahwi tuꞌ yanito yaꞌ rey Amasías ischejabꞌ yalno tet yaꞌ Joás iskꞌahol yaꞌ Joacaz, haxa yaꞌ Joacaz tuꞌ iskꞌahol yaꞌ Jehú, isreyal Israel, yalni hakaꞌ tiꞌ: «Titanh, kat jil-len kosat,» xhito yaꞌ.
Yalnito yaꞌ Joás isreyal Israel ispaj istzotiꞌ yaꞌ Amasías isreyal Judá, hakaꞌ tiꞌ: «Haꞌ teꞌ txꞌix ay bꞌey Líbano yal teꞌ tet teꞌ cedro ay bꞌey Líbano tuꞌ: “Aqꞌ ix hakutzꞌin tet inkꞌaholan yunhe yok ix yixalo naj,” xhi. Yajaꞌ ekꞌ noꞌ xoltelajil noqꞌ bꞌey Líbano tuꞌ isxanhnayo noꞌ teꞌ txꞌix tuꞌ. Hach tiꞌ, yinh kaw yeli kach qꞌoji yinh ebꞌnaj ah Edom, yuxin kaw ayko loloꞌal yinh hawanma, yuxin kam lahiko haloloꞌnhen habꞌa. Yajaꞌ kananhkano hawatut tuꞌ, mach chachtit howal winhan, ¿tzet yinh xin chahuchti isyaꞌtajil tawibꞌanh yebꞌ yibꞌanh Judá, yunhe hatanhilo yebꞌ Judá tuꞌ?» xhiti yaꞌ.
Yajaꞌ mach yabꞌeto yaꞌ Amasías tzet yalti yaꞌ Joás, yuxin tit yaꞌ Joás isreyal Israel yaqꞌaꞌko howal yinh yaꞌ Amasías isreyal Judá, ischalen isbꞌa ebꞌyaꞌ bꞌey Bet-semes yul ismajul Judá. Yaykꞌay ebꞌnaj Judá tuꞌ yu ebꞌnaj Israel, yelkanh ebꞌnaj Judá xin, hununxanhe yu ispaxto ebꞌnaj yulaj ismantiado. Istzabꞌnayo yaꞌ Joás isreyal Israel yaꞌ Amasías isreyal Judá bꞌey Bet-semes yaniko yaꞌ yaꞌ preso. Yaꞌ Amasías tuꞌ iskꞌahol yaꞌ Joás ye yaꞌ, haxa yaꞌ Joás iskꞌahol yaꞌ Ocozías ye yaꞌ. Lahwi tuꞌ isto yaꞌ Joás bꞌey konhobꞌ Jerusalén, yuchkꞌanayo yaꞌ 180 metro iskꞌubꞌal konhobꞌ tuꞌ, ichiti bꞌey ispultahil iskꞌubꞌal Efraín masanta yinh hunxa ispultahil istxikin iskꞌubꞌal konhobꞌ tuꞌ. Yinipaxto yaꞌ sunil chꞌen oro yebꞌ chꞌen plata yebꞌ sunil munlabꞌal ilcha yu yaꞌ yul Yatut Komam Jahawil, yinipaxto yaꞌ sunil qꞌalomal ay yul ispalacio yaꞌ Amasías, yinipaxto yaꞌ ebꞌnaj kꞌahole preso. Lahwi tuꞌ ismeltzo yaꞌ Joás bꞌey Samaria.
Haꞌ hunteqꞌanxa tzet yu yaꞌ rey Joás yebꞌ sunil tzet iswatxꞌe yaꞌ, yebꞌ hanta yip yaꞌ, yebꞌ yet yaqꞌni yaꞌ howal yebꞌ yaꞌ Amasías isreyal Judá, tzꞌibꞌnhebꞌilkano yul hum chitzotel yinh ebꞌyaꞌ isreyal Israel. Lahwi tuꞌ iskam yaꞌ Joás hakaꞌ yu iskamto ismam icham yaꞌ yebꞌ ismam yaꞌ, ismujlax yaꞌ bꞌey Samaria bꞌay mujbꞌil ebꞌyaꞌ isreyal Israel, yok yaꞌ Jeroboam, iskꞌahol yaꞌ reyal seleloj.
Wal yaꞌ Amasías, iskꞌahol yaꞌ Joás, isreyal Judá, 15 (holanhebꞌto) habꞌil kankano yaꞌ tzujanilxa yet iskam yaꞌ Joás, iskꞌahol yaꞌ Joacaz, isreyal Israel. Haꞌ hunteqꞌanxa tzet iswatxꞌe yaꞌ Amasías tuꞌ tzꞌibꞌnhebꞌil yul hum chitzotel yinh ebꞌyaꞌ isreyal Judá. Alaxiko howal yinh yaꞌ Amasías bꞌey Jerusalén, yuxin elkanh yaꞌ isto yaꞌ bꞌey Laquis, yajaꞌ tzujchayo yaꞌ bꞌey tuꞌ, ismaqꞌlaxkamo yaꞌ. Lahwi tuꞌ yilaxto isnimanil yaꞌ yibꞌanh cheh, ismujlax yaꞌ bꞌey Jerusalén, bꞌay mujan yichmam yaꞌ bꞌey iskonhobꞌ yaꞌ David. Hak tuꞌ xin sunil konhobꞌ Judá aniko yaꞌ Azarías, iskꞌahol yaꞌ Amasías reyal seleloj. Yaꞌ Azarías tuꞌ, 16 (wajlahonhebꞌ) habꞌil yaꞌ yet yalaxiko yaꞌ reyal. Iswatxꞌenkanh yaꞌ Azarías tuꞌ konhobꞌ Elat, yaqꞌni meltzoho yaꞌ yul isqꞌabꞌ Judá, yet xakamto ismam yaꞌ.
Ok yaꞌ iskabꞌ Jeroboam reyal yinh Israel
Hayet 15 (holanhebꞌxa) habꞌil, yok yaꞌ Amasías, iskꞌahol yaꞌ Joás, isreyal Judá, yok yaꞌ Jeroboam, iskꞌahol yaꞌ Joás isreyal Israel bꞌey Samaria; 41 (huneꞌ yoxkꞌal) habꞌil xin ok yaꞌ Jeroboam tuꞌ reyal. Yajaꞌ haꞌ istxꞌojal iswatxꞌe yaꞌ iskabꞌ Jeroboam tuꞌ, sata Komam Jahawil, yuto mach ispohilo isbꞌa yaꞌ yinh istxꞌojal yako yaꞌ bꞌabꞌel Jeroboam, yaꞌ iskꞌahol naj Nabat. Yaꞌ bꞌabꞌel Jeroboam tuꞌ, kaw yijbꞌa yaꞌ konhobꞌ Israel yaniko ismul. [n]. Yinh huneꞌ tiempohal tuꞌ yaꞌ sacerdote Amasías ok aqꞌokꞌule yinh yaꞌ Amós tet naj rey, , yebꞌ xin yinh istiempohal yaꞌ Jeroboam tiꞌ yichiko yaꞌ profeta Oseas ismunil.
Iskolnilo yaꞌ Jeroboam tuꞌ ismohonal Israel, chiꞌichiti bꞌay chonhokapno bꞌey Hamat masanta bꞌey haꞌ mar yul ismajul Arabá, hakaꞌtikꞌa yu yalnikano Komam Jahawil, isDiosal Israel, tet yaꞌ Jonás, ischejabꞌ Komam, yaꞌ iskꞌahol yaꞌ Amitai, ah Gat-hefer. Yuto yil Komam Jahawil sunil isyaꞌtajil kaw how chiyaqꞌle konhobꞌ Israel, machi xin hunu ebꞌnaj Israel chu iskolni isbꞌa tet isyaꞌtajil, machi xin hunu mak chikolwa yinh. Wal Komam Jahawil mach isje tato chibꞌutlaxtanho isbꞌi Israel tuꞌ sat yibꞌanhqꞌinal tiꞌ, yuxin haꞌ yaꞌ Jeroboam, iskꞌahol yaꞌ Joás yako Komam Dios iskolnolo konhobꞌ Israel.
Haꞌ hunteqꞌanxa tzet yu yaꞌ iskabꞌ Jeroboam, yebꞌ sunil tzet iswatxꞌe yaꞌ, yebꞌ ishelanil yaꞌ, yebꞌ ej howal yaqꞌ yaꞌ, yebꞌ yet iskolnilo yaꞌ hunteqꞌan konhobꞌ yettikꞌa Judá, haꞌ ton konhobꞌ Damasco yebꞌ konhobꞌ Hamat, haꞌ sunil tuꞌ tzꞌibꞌnhebꞌilkano yul hum chitzotel yinh ebꞌyaꞌ rey Israel. Haxa yet iskam yaꞌ Jeroboam tuꞌ ismujlax yaꞌ bꞌay mujan ebꞌyaꞌ isreyal Israel, yok yaꞌ Zacarías iskꞌahol yaꞌ, reyal seleloj.
	[n]14:24 Yinh istiempohal naj rey Jeroboam tiꞌ, yalikꞌo yaꞌ profeta Amós Istzotiꞌ Komam Dios tet anma Israel, Am. 1:1Am. 7:10-17

Ok yaꞌ Azarías reyal yinh Judá
(2Cr. 26:3-5,16-23)
Hayet 27 (hujebꞌ iskawinaj) habꞌilxa yok yaꞌ iskabꞌ Jeroboam isreyalo Israel, yok yaꞌ Azarías iskꞌahol yaꞌ Amasías isreyalo Judá. 16 (Wajlahonhebꞌ) habꞌil yaꞌ Azarías tuꞌ yet yok yaꞌ reyal, 52 (kabꞌlahonhebꞌ yoxkꞌal) habꞌil ok yaꞌ reyal bꞌey Jerusalén, Jecolías isbꞌi ismiꞌ yaꞌ, ah konhobꞌ Jerusalén ix.
Yaꞌ Azarías tuꞌ haꞌ istoholal iswatxꞌe yaꞌ yul sat Komam Jahawil hakaꞌtikꞌa isbꞌeybꞌal ismam yaꞌ, haꞌ ton yaꞌ Amasías. Yajaꞌ xin machi yuchkꞌato yaꞌ hunteqꞌan chꞌen chꞌen latzꞌbꞌabꞌilkanh ismexhahilo yet xahanbꞌal tet tioxh iswiꞌla wonhan, yuto haꞌ tuꞌ chisnhus konhobꞌ isxahanbꞌal yebꞌ teꞌ pom. Yako Komam Jahawil yabꞌil lepra yinh yaꞌ rey Azarías tuꞌ masanto yet yul iskamikal yaꞌ, yuxin nan bꞌay ehayo yaꞌ. Haꞌ yaꞌ Jotam, iskꞌahol yaꞌ ok yilomalo palacio, yebꞌ haꞌ yaꞌ tuꞌ ayko yahawilo Judá. [o].
Haꞌ hunteqꞌanxa tzet yu yaꞌ rey Azarías, yebꞌ sunil tzet iswatxꞌe, tzꞌibꞌnhebꞌilkano yul hum chitzotel yinh ebꞌyaꞌ rey Judá. Hayet iskam yaꞌ Azarías ismuji yaꞌ bꞌay mujan ismam icham yebꞌ ismam yaꞌ bꞌey iskonhobꞌ yaꞌ David; yok yaꞌ Jotam iskꞌahol yaꞌ reyal seleloj.
	[o]15:5 Yaꞌ rey Azarías ok yabꞌil lepra yinh yaꞌ yuto ok yaꞌ isnhusuꞌ pom yibꞌanh altar bꞌey yul Yatut Komam Dios, wal xin hanhe ebꞌyaꞌ sacerdote chu isnhusni, yuxin ok ebꞌyaꞌ sacerdote iskachaꞌ yaꞌ. 2Cr. 26:16

Ok yaꞌ Zacarías reyal yinh Israel
Hayet 38 (waxajlahonhebꞌ iskawinaj) habꞌilxa yok yaꞌ Azarías isreyalo Judá, yok yaꞌ Zacarías, iskꞌahol yaꞌ iskabꞌ Jeroboam, isreyalo Israel, wajebꞌ ixahaw ok yaꞌ reyal bꞌey Samaria. Yajaꞌ iswatxꞌe yaꞌ istxꞌojal hakaꞌ istxꞌojal bꞌay yako ismul ebꞌyaꞌ yichmam, iskꞌahol naj Nabat, yet yijbꞌan yaꞌ konhobꞌ Israel yaniko ismul.
Yajaꞌ yako yaꞌ Salum, iskꞌahol naj Jabes howal yinh yaꞌ Zacarías, ispotxꞌnikamo yaꞌ yaꞌ sata sunil konhobꞌ, yok yaꞌ Salum isreyalo Israel selelo yaꞌ Zacarías.
Haꞌ hunteqꞌanxa tzet iswatxꞌe yaꞌ rey Zacarías, tzꞌibꞌnhebꞌil yul hum chitzotel yinh ebꞌyaꞌ rey Israel. Hak tuꞌ yu yijni isbꞌa tzet yalkano Komam Jahawil tet yaꞌ rey Jehú, yet yalni hakaꞌ tiꞌ: «Haꞌ ebꞌnaj hakꞌahol chiꞌok isreyalo Israel masanto yinh iskanh majan uninale,» xhi. Hak tuꞌ xin elikoj.
Ok yaꞌ Salum reyal yinh Israel
Hayet 39 (bꞌalonhlanhebꞌ iskawinaj) habꞌilxa yok yaꞌ Uzías isreyalo Judá, yok yaꞌ Salum iskꞌahol naj Jabes isreyalo Israel, huneꞌnhe xin ixahaw ok yaꞌ reyal bꞌey Samaria, yuto yaꞌ Manahem, iskꞌahol yaꞌ Gadi, el yaꞌ bꞌey konhobꞌ Tirsa yapni yaꞌ yanoko howal yinh yaꞌ rey Salum bꞌey konhobꞌ Samaria, ismaqꞌnikamo yaꞌ Manahem yaꞌ Salum tuꞌ, yok yaꞌ reyal selelo yaꞌ. Haꞌ hunteqꞌanxa tzet iswatxꞌe yaꞌ rey Salum, tzꞌibꞌnhebꞌilkano yul hum chitzotel yinh ebꞌyaꞌ isreyal Israel. Yet el yaꞌ Manahem yebꞌ issoldado bꞌey konhobꞌ Tirsa, isto yaꞌ yanoko howal yinh konhobꞌ Tifsa, ismaqꞌnikamo yaꞌ sunil anma ay yul konhobꞌ, yebꞌ sunil mak ay yulaj ismajul Tifsa. Ispolnito yaꞌ iskꞌul ebꞌix ix ayxa chꞌini. Ismaqꞌkamo yaꞌ Manahem anma tuꞌ yuto mach ischah anma yaꞌ yul iskonhobꞌ, machi hajlax ispultahil konhobꞌ tuꞌ tet yaꞌ.
Ok yaꞌ Manahem reyal yinh Israel
Hayet 39 (bꞌalonhlahonhebꞌ iskawinaj) habꞌilxa yok yaꞌ Azarías isreyalo Judá, yok yaꞌ Manahem, iskꞌahol naj Gadi isreyalo Israel, 10 (lahonhebꞌ) habꞌil xin ok yaꞌ reyal bꞌey Samaria. Yajaꞌ haꞌ istxꞌojal iswatxꞌe yaꞌ Manahem tuꞌ yul sat Komam Jahawil, mach ispohilo isbꞌa yaꞌ yinh istxꞌojal bꞌay yako yaꞌ Jeroboam, iskꞌahol naj Nabat, ismul yul sata Komam Dios, yet yijbꞌan yaꞌ konhobꞌ Israel yaniko ismul.
Yapni naj Pul isreyal Asiria, yanoko howal yinh Israel, yuxin yaqꞌ yaꞌ rey Manahem mil talento chꞌen plata [p] tet naj rey Pul, yunhe yok naj kolwa yinh yaꞌ yaniko yip yinh isreyal. Yaniko yaꞌ Manahem chꞌen melyu tuꞌ yibꞌanh konhobꞌ Israel; isqꞌanni yaꞌ chꞌen tohlabꞌal tet hunun ebꞌnaj Israel kaw ay yelapnoj, yebꞌ ebꞌnaj kaw qꞌalom, 50 (lahonhebꞌ yoxkꞌal) siclo melyu chꞌen plata melyu yaqꞌ hunun ebꞌnaj, yunhe yaqꞌlax chꞌen tet naj Pul, isreyal Asiria, matxa xin kankano naj bꞌey Israel.
Haꞌ hunteqꞌanxa tzet yu yaꞌ rey Manahem yebꞌ sunil tzet iswatxꞌe yaꞌ, tzꞌibꞌnhebꞌilkano yul hum chitzotel yinh ebꞌnaj rey Israel. Lahwi tuꞌ iskam yaꞌ Manahem, ismujlax yaꞌ bꞌay mujan ismam icham yaꞌ yebꞌ ismam yaꞌ, yok yaꞌ Pekaía, iskꞌahol yaꞌ reyal seleloj.
	[p]15:19 Haꞌ chal yelapno huneꞌ tiꞌ 750 quintal plata.

Ok yaꞌ Pekaía reyal yinh Israel
Haxa yet 50 (lahonh yoxkꞌal) habꞌilxa yok yaꞌ Azarías isreyalo Judá, yok yaꞌ Pekaía isreyalo Israel bꞌey Samaria, kabꞌnhe habꞌil xin ok yaꞌ isreyalo Israel. Yajaꞌ haꞌ istxꞌojal iswatxꞌe yaꞌ Pekaía yul sat Komam Jahawil, yuto mach ispohilo isbꞌa yaꞌ yinh istxꞌojal hakaꞌ iswatxꞌe yaꞌ Jeroboam, iskꞌahol naj Nabat, yet yijbꞌan yaꞌ konhobꞌ Israel yaniko ismul.
Yajaꞌ pakꞌiko yaꞌ Peka, iskꞌahol naj Remalías yinh yaꞌ rey Pekaía tuꞌ. Yaꞌ Peka, capitán yaꞌ yinh ebꞌnaj issoldado yaꞌ rey Pekaía. Yaniko yaꞌ howal yinh yaꞌ rey yul ispalacio bꞌey Samaria, yaqꞌnikamo yaꞌ yaꞌ rey tuꞌ. Hayet yaniko yaꞌ Peka howal yinh yaꞌ rey tuꞌ tzujan naj Argob yebꞌ naj Arie yinta yaꞌ, yebꞌpaxo xin 50 (lahonh yoxkꞌalwanh) ebꞌnaj ah Galaad. Hayet iskam yaꞌ Pekaía, yok yaꞌ Peka reyal selelo yaꞌ.
Haꞌ hunteqꞌanxa tzet yu yaꞌ Pekaía, yebꞌ sunil tzet iswatxꞌe yaꞌ, tzꞌibꞌnhebꞌil yul hum chitzotel yinh ebꞌyaꞌ isreyal Israel.
Ok yaꞌ Peka reyal yinh Israel
Haxa yet 52 (kabꞌlahonhebꞌ yoxkꞌal) habꞌilxa yok yaꞌ Azarías isreyalo Judá, yok yaꞌ Peka iskꞌahol naj Remalías isreyalo Israel bꞌey Samaria, 20 (hunkꞌal) habꞌil ok yaꞌ isreyalo Israel. Yajaꞌ iswatxꞌe yaꞌ Peka istxꞌojal yul sat Komam Jahawil, mach ispohilo isbꞌa yaꞌ yinh istxꞌojal bꞌay yako yaꞌ Jeroboam, iskꞌahol naj Nabat, yet yijbꞌan yaꞌ konhobꞌ Israel yaniko ismul.
Haꞌ yinh hunteqꞌan istzꞌayikal yet ayko yaꞌ Peka isreyalo Israel, yapni naj Tiglat-pileser, isreyal Asiria, howal yinh Israel. Isqꞌoji naj yinh hunteqꞌan konhobꞌ: haꞌ konhobꞌ Ijón, konhobꞌ Abel-bet-maaca, konhobꞌ Janoa, konhobꞌ Cedes, konhobꞌ Hazor, konhobꞌ Galaad, konhobꞌ Galilea yebꞌ sunil txꞌotxꞌ Neftalí; yinito naj rey Asiria ebꞌnaj Israel ay yul hunteqꞌan konhobꞌ tuꞌ preso bꞌey Asiria. Ispakꞌiko yaꞌ Oseas, iskꞌahol naj Ela, howal yinh yaꞌ rey Peka, iskꞌahol naj Remalías, ispotxꞌnikamo yaꞌ yaꞌ, yok yaꞌ Oseas isreyalo Israel selelo yaꞌ Peka. Hayet yuni huneꞌ tuꞌ 20 (hunkꞌalxa) habꞌil yok yaꞌ Jotam iskꞌahol yaꞌ Uzías, isreyalo Judá.
Haꞌ hunteqꞌanxa tzet yu yaꞌ Peka yebꞌ sunil tzet iswatxꞌe yaꞌ, tzꞌibꞌnhebꞌil yul hum chitzotel yinh ebꞌyaꞌ rey Israel.
Ok yaꞌ Jotam reyal yinh Judá
(2Cr. 27:1-9)
Hayet kabꞌxa habꞌil yok yaꞌ Peka, iskꞌahol naj Remalías isreyalo Israel, yok yaꞌ Jotam, iskꞌahol yaꞌ Uzías isreyalo Judá. 25 (Howebꞌ iskawinaj) habꞌil yaꞌ Jotam yet yok yaꞌ reyal, 16 (wajlahonhebꞌ) habꞌil ok yaꞌ reyal bꞌey Jerusalén, Jerusa isbꞌi ismiꞌ yaꞌ Jotam tuꞌ, iskutzꞌin yaꞌ Sadoc ye ix.
Yaꞌ Jotam haꞌ istoholal iswatxꞌe yaꞌ yul sat Komam Jahawil, iswatxꞌe yaꞌ sunil iskꞌulal isbꞌeybꞌalnhe ismam, haꞌ ton yaꞌ Uzías. Yajaꞌ machi yuchkꞌayo yaꞌ chꞌen chꞌen latzꞌbꞌabꞌilkanh mexhahil yet xahanbꞌal tet tioxh aykanh iswiꞌla wonhan, yuto haꞌ tuꞌ chisnhus konhobꞌ isxahanbꞌal yebꞌ teꞌ pom. Haxa yaꞌ rey Jotam tuꞌ aqꞌni watxꞌeꞌ hunelxa huneꞌ niman pulta kaw nahat yukanh istel, okniko ispultahilo Yatut Komam Jahawil.
Haꞌ hunteqꞌanxa tzet yu yaꞌ rey Jotam yebꞌ sunil tzet iswatxꞌe yaꞌ, tzꞌibꞌnhebꞌil yul hum chitzotel yinh ebꞌyaꞌ rey Judá.
Haꞌ yinh hunteqꞌan tiempo tuꞌ, ichiko Komam Jahawil ischejni naj Rezín, isreyal Siria, yebꞌ yaꞌ Peka isreyal Israel, iskꞌahol naj Remalías, yaniko howal yinh konhobꞌ Judá. Iskam yaꞌ rey Jotam hakaꞌ yu iskamto ismam icham yaꞌ yebꞌ ismam yaꞌ, ismujlax yaꞌ bꞌay mujan ismam icham yebꞌ ismam bꞌey iskonhobꞌ yaꞌ David, yichmam yaꞌ; yok yaꞌ Acaz, iskꞌahol yaꞌ Jotam tuꞌ reyal Judá, seleloj ismam.
Ok yaꞌ Acaz reyal yinh Judá
(2Cr. 28:1-27)
Hayet 17 (hujlahonhebꞌxa) habꞌil yok yaꞌ Peka, iskꞌahol naj Remalías, isreyalo Israel, yok yaꞌ Acaz, iskꞌahol yaꞌ Jotam, reyal yinh Judá. Hayet yok yaꞌ Acaz reyal tuꞌ 20 (hunkꞌalxa) habꞌil yaꞌ, 16 (wajlahonhebꞌ) habꞌil ok yaꞌ reyal bꞌey Jerusalén. Machi xin iswatxꞌe yaꞌ Acaz istoholal yul sat Komam Jahawil hakaꞌ yichmam yaꞌ, haꞌ ton yaꞌ David, wal xin isbꞌeybꞌalnhe yaꞌ tzet iswatxꞌe ebꞌyaꞌ isreyal Israel. Yako yaꞌ iskꞌahol xahanbꞌalil, isnhusnito yaꞌ, hakaꞌ chu hunteqꞌan nimeta konhobꞌ istzumbꞌelo Komam Jahawil sata ebꞌnaj Israel; haꞌ isbꞌeybꞌal hunteqꞌan konhobꞌ tuꞌ, kaw chisyah Komam Jahawil. Yaqꞌnipaxo yaꞌ rey Acaz tuꞌ isxahanbꞌal tet tioxh iswiꞌla wonhan, isnhusnipaxo yaꞌ teꞌ pom bꞌey tuꞌ, yebꞌ bꞌey yichla te teꞌ kaw qꞌejholonhe yalanh xaj. Haꞌ yinh huneꞌ tiempo tuꞌ naj Rezín, isreyal Siria, yebꞌ yaꞌ Peka isreyal Israel, to ebꞌnaj bꞌey Jerusalén yu yaniko howal yinh yaꞌ rey Acaz, ishoyayo ebꞌnaj Jerusalén, yajaꞌ xin machi qꞌoji ebꞌnaj. Haꞌ yinh huneꞌ tiempohal tuꞌ, yapaxiko naj rey Edom howal yinh konhobꞌ Elat, isqꞌoji naj yinh ebꞌnaj. Hak tuꞌ yu ismeltzopaxiko konhobꞌ Elat yul isqꞌabꞌ ebꞌnaj Edom hunelxa, istzumbꞌenilo ebꞌnaj ebꞌnaj Judá ay yul konhobꞌ Elat, yapni ebꞌnaj ah Edom, yehayo ebꞌnaj bꞌey tuꞌ, haꞌ xin ebꞌnaj ah Edom tuꞌ ay yul konhobꞌ Elat tinanh.
Ischejnito yaꞌ Acaz haywanh ischejabꞌ tzotelo tet naj Tiglat-pileser, isreyal Asiria hakaꞌ tiꞌ: «Hanintiꞌan, hachejabꞌ wehan yebꞌ hakaꞌ hakꞌahol chiwukojan, yuxin chinqꞌanan tawet tato chachtit kolwal winhan, kat kinhakolnihan tet naj rey Siria yebꞌ tet yaꞌ rey Israel, yuto chako ebꞌnaj howal winhan,» xhito yaꞌ.
Yuxin yilti yaꞌ Acaz chꞌen plata yebꞌ chꞌen oro ay yul Yatut Komam Jahawil, yebꞌ qꞌalomal ay yul palacio, yanito yaꞌ chꞌen sabꞌehal tet naj rey Asiria. Isyijen naj rey Asiria tzet yal yaꞌ Acaz, isto naj yanoko howal yinh konhobꞌ Damasco, isqꞌoji naj yinh, yanito naj anma yul konhobꞌ Damasco preso bꞌey Kir, ismaqꞌnikamo naj naj Rezín isreyal Siria.
Lahwi tuꞌ isto yaꞌ rey Acaz ischahno naj Tiglat-pileser, isreyal Asiria bꞌey konhobꞌ Damasco, yilni yaꞌ huneꞌ ismexhahil xahanbꞌal ay bꞌey Damasco tuꞌ, yanito yaꞌ yechel huneꞌ ismexhahil xahanbꞌal tuꞌ tet yaꞌ sacerdote Urías bꞌey Jerusalén. Hak tuꞌ yu iswatxꞌenkanh yaꞌ Urías huneꞌ ismexhahil yet xahanbꞌal hakaꞌ jilni yechel yati yaꞌ rey Acaz bꞌey Damasco, iswatxꞌe yaꞌ sacerdote tuꞌ yet maxhto chꞌel yaꞌ Acaz bꞌey Damasco.
Haxa yet yapni yaꞌ rey Acaz bꞌey Jerusalén yilni yaꞌ huneꞌ ismexhahil xahanbꞌal tuꞌ, yalten yaꞌ isxahanbꞌal yibꞌanh. Isnhusni yaꞌ isxahanbꞌal yebꞌ yebꞌalqꞌabꞌe, isjobꞌnayo yaꞌ vino yibꞌanh ismexhahil yet xahanbꞌal tuꞌ, istxihnayo yaꞌ ischikꞌil noꞌ xahanbꞌal yet aqꞌankꞌulal yibꞌanh huneꞌ mexha tuꞌ.
Haxa huneꞌ ismexhahil yet xahanbꞌal bronce ayko sata Yatut Komam Jahawil xolbꞌal huneꞌ akꞌ mexha yebꞌ Yatut Komam yilo yaꞌ rey Acaz bꞌey tuꞌ, yanayo yaꞌ yinh yetkꞌulal norte iskawilal huneꞌ akꞌ mexha iswatxꞌe yaꞌ. Lahwi tuꞌ yalni yaꞌ rey Acaz tet yaꞌ sacerdote Urías: «Haꞌ yibꞌanh huneꞌ niman akꞌ mexha yet xahanbꞌal tiꞌ chanhus noꞌ xahanbꞌal yet sahabꞌ sakꞌayal, yebꞌ yebꞌalqꞌabꞌe yet qꞌejbꞌiyal. Haꞌ yibꞌanh xin chanhuspaxo inxahanbꞌalan yebꞌ inyebꞌalqꞌabꞌan, hanin rey intiꞌan. Yibꞌanh tiꞌ xin chanhuspaxo isxahanbꞌal sunil konhobꞌ, chanhusni isyebꞌalqꞌabꞌ konhobꞌ, chatxihnayo ischikꞌil noꞌ xahanbꞌal yibꞌanh. Walpaxo huneꞌ mexha yet xahanbꞌal bronce wetan chukaniko hanin rey intiꞌan, yibꞌanh chinqꞌambꞌe hinbꞌahan tet Komam Jahawil,» xhi yaꞌ.
Isyijen yaꞌ sacerdote Urías sunil tzet yal yaꞌ rey Acaz. Ischejni yaꞌ rey Acaz yilaxilo teꞌ aqꞌinteꞌ ayko ismajilo yul ismarcohal hunteqꞌan carruaje bronce ay yul Yatut Komam Jahawil, yilaxilo isnet ha haꞌ aykanh yibꞌanh carruaje tuꞌ; yilaxpaxilo yechel noꞌ toro bronce ayikto yalanh huneꞌ niman pila, haxa xin yibꞌanh chꞌen chꞌen sat txꞌotxꞌ alaxayo huneꞌ niman pila tuꞌ. Yinilo yaꞌ Acaz tuꞌ huneꞌ amaqꞌ bꞌay chiskutxbꞌa isbꞌa ebꞌnaj Israel yet istzꞌayikal xewilal, yinipaxilo yaꞌ pulta bꞌay chꞌekꞌto yaꞌ rey. Yilo yaꞌ hunteqꞌan tuꞌ yinh Yatut Komam Jahawil, yu iskan yaꞌ kꞌulal yul sat naj rey Asiria.
Haꞌ hunteqꞌanxa tzet iswatxꞌe yaꞌ rey Acaz, tzꞌibꞌnhebꞌil yul hum chitzotel yinh ebꞌyaꞌ rey Judá. Hayet iskam yaꞌ Acaz ismujlax yaꞌ bꞌay mujan ismam icham yebꞌ ismam yaꞌ bꞌey iskonhobꞌ yaꞌ David yichmam, yok yaꞌ Ezequías, iskꞌahol yaꞌ reyal seleloj.
Aykꞌay konhobꞌ Samaria yilaxto ebꞌnaj Israel preso
Hayet 12 (kabꞌlahonhebꞌxa) habꞌil yok yaꞌ Acaz isreyalo Judá, yok yaꞌ Oseas iskꞌahol yaꞌ Ela isreyalo Israel bꞌey Samaria, bꞌalonhebꞌ xin habꞌil ok yaꞌ reyal yinh Israel. Yajaꞌ haꞌ istxꞌojal iswatxꞌe yaꞌ rey Oseas sata Komam Jahawil, yajaꞌ mach apni istxꞌojal yaꞌ hakaꞌ istxꞌojal iswatxꞌe ebꞌyaꞌ rey Israel oklena yet yalanhtokanoj.
Yapni naj Salmanasar isreyal ebꞌnaj Asiria yaqꞌaꞌko howal yinh yaꞌ rey Oseas, isqꞌoji naj rey Asiria yinh yaꞌ, yokkano yaꞌ Oseas tuꞌ, ischejabꞌo naj, yaqꞌni yaꞌ istohlabꞌal tet naj. Haxa yet tzujanxa, yilni naj rey Salmanasar tato lanhan ispakꞌiko yaꞌ rey Oseas yinh naj. Yuto ischejto yaꞌ Oseas haywanh ischejabꞌ isqꞌanno kolwal tet naj So, isreyal Egipto, yebꞌ xin xaꞌisbꞌej yaꞌ Oseas tuꞌ yaqꞌni istohlabꞌal tet naj Salmanasar hakaꞌ chu hunun habꞌil; yuxin istzabꞌayo naj Salmanasar yaꞌ Oseas tuꞌ, yaniko naj yaꞌ preso. Ismajnilo naj rey Asiria sunil yul ismajul Israel, ishoynayo naj konhobꞌ Samaria, yulbꞌal oxebꞌ habꞌil xin yako naj howal yinh Samaria tuꞌ. 9 (Bꞌalonhebꞌxa) habꞌil yok yaꞌ Oseas isreyalo Israel yet yaykꞌay konhobꞌ Samaria yu naj isreyal Asiria, yinito naj ebꞌnaj Israel preso bꞌey txꞌotxꞌ Asiria; yehayo ebꞌnaj Israel yul konhobꞌ Halah, yebꞌ yul konhobꞌ Habor istiꞌ haꞌ Gozán, yebꞌ yulaj iskonhobꞌ ebꞌnaj medo.
Hul hunteqꞌan isyaꞌtajil tiꞌ yinh ebꞌnaj Israel yuto yako ismul yul sat Komam Jahawil, isDiosal, Komam inilo ebꞌnaj sat txꞌotxꞌ Egipto, iskolnilo Komam ebꞌnaj yalanh isyaꞌtajil yul isqꞌabꞌ naj faraón, isreyal Egipto. Ebꞌnaj Israel tuꞌ yiyo isbꞌa tet komon tioxh, isbꞌeybꞌalnhen ebꞌnaj isbꞌeybꞌal hunteqꞌan nime konhobꞌ yilo Komam sata ebꞌnaj, isbꞌeybꞌalnhenpaxo ebꞌnaj isbꞌeybꞌal ebꞌnaj isreyal Israel tuꞌ.
Yinh ewantajil iswatxꞌepaxo ebꞌnaj Israel tzetaj ye tuꞌ mach toholo sata Komam Jahawil, isDiosal. Iswatxꞌenkanh ebꞌnaj bꞌay chiyiyo isbꞌa tet istioxh yulajla iskonhobꞌ yebꞌ bꞌay ay nha nahat yekanh bꞌay ay ebꞌnaj chitanhen konhobꞌ, yebꞌ yulajla konhobꞌ ayko iskꞌubꞌal. Yanikanh ebꞌnaj yechel tioxh Asera iswiꞌla ej wonhan, yebꞌ yichla teꞌ qꞌebꞌtaj how yeko xaj, isnhusni ebꞌnaj teꞌ pom sunil bꞌay chiyiyo isbꞌa tet istioxh iswiꞌla wonhan, hakaꞌ isbꞌeybꞌal nime konhobꞌ istzumbꞌelo Komam Jahawil sata ebꞌnaj yet yalanhtokanoj. Iswatxꞌenpaxo ebꞌnaj tzetaj ye tuꞌ kaw txꞌojkano, yaqꞌnitij ebꞌnaj ishowal Komam Jahawil. Yinayo isbꞌa ebꞌnaj sata tioxh, hunteqꞌan yal Komam tato mach chiyiyo isbꞌa ebꞌnaj sataj.
Ischejni Komam Jahawil ischejabꞌ yalno tet ebꞌnaj Israel yebꞌ tet ebꞌnaj Judá hakaꞌ tiꞌ: «Bꞌejwe hebꞌeybꞌalnhen istxꞌojal, kat hekꞌubꞌan kuybꞌanile yebꞌ chejbꞌanile, hakaꞌtikꞌa yalni tzotiꞌ waqꞌkanojan tet heyichmam yu ebꞌnaj inchejabꞌan,» xhi Komam. Yajaꞌ mach isyije ebꞌnaj tzet yal Komam, islutꞌnhen yanma ebꞌnaj hakaꞌtikꞌa yu islutꞌnhen yanma yichmam ebꞌnaj, mach yayto ebꞌnaj yul yanma yinh Komam Jahawil, isDiosal. Yintanhenkanilto ebꞌnaj iskuybꞌanil yalkano Komam, yebꞌ istrato Komam istꞌinhbꞌakano tet yichmam ebꞌnaj yebꞌ chejbꞌanile yaqꞌkano Komam tet yichmam ebꞌnaj. Yok tzujno ebꞌnaj yinta tzetaj ye tuꞌ machi yelapnoj, yuxin matxa yelapno elkaniko ebꞌnaj yuto isbꞌeybꞌalnhe ebꞌnaj tzetaj iswatxꞌe nime konhobꞌ hoyaniko yinh ebꞌnaj, hunteqꞌan yal Komam Jahawil tato mach chisbꞌeybꞌalnhe ebꞌnaj. Isbꞌejnikano ebꞌnaj sunil chejbꞌanile yal Komam Jahawil, iswatxꞌen ebꞌnaj kabꞌebꞌ yechel wakax istioxhoj yinh chꞌen chꞌen nhusbꞌil, yebꞌ yechel tioxh Asera, yinipaxayo isbꞌa ebꞌnaj tet sunil tzet chitzejtzon satkanh, yinipaxayo isbꞌa ebꞌnaj tet tioxh Baal. Yaqꞌnipaxo tzꞌajoto ebꞌnaj iskꞌahol yebꞌ iskutzꞌin yinh xahanbꞌalil tet istioxh, isqꞌambꞌenpaxo isbꞌa ebꞌnaj tet ebꞌnaj ahbꞌe, yebꞌ tet ebꞌnaj chihalnilo tzetaj chiyuhi, yok ebꞌnaj iswatxꞌeno istxꞌojal sata Komam Jahawil, yaqꞌnitij ebꞌnaj ishowal Komam. [q].
Yuxin kaw tit ishowal Komam Jahawil yinh konhobꞌ Israel, yinilo Komam konhobꞌ tuꞌ yinh sat, [*] haxanhe xin Judá kankano yu Komam. Yajaꞌ xin mach iskꞌubꞌapaxo ebꞌnaj Judá chejbꞌanile yalkano Komam Jahawil, isDiosal; wal xin isbꞌeybꞌalnhepaxo ebꞌnaj tzetaj iswatxꞌe ebꞌnaj Israel. Yintanhenkanilto Komam Jahawil yuninal yuninal ebꞌnaj Israel, yanayo Komam isyaꞌtajil yibꞌanh. Yaniko Komam ebꞌnaj yul isqꞌabꞌ ebꞌnaj elqꞌom, yinilo Komam konhobꞌ Israel tuꞌ yinh sat. Yuto ispohilo Komam ebꞌnaj Israel tuꞌ yinh ebꞌnaj yuninal yaꞌ rey David, yaniko ebꞌnaj Israel tuꞌ yaꞌ Jeroboam isreyaloj, yaꞌ iskꞌahol naj Nabat. Haꞌ xin yaꞌ Jeroboam tuꞌ, inilo konhobꞌ Israel yinta Komam Jahawil, yijbꞌan yaꞌ konhobꞌ tuꞌ, yaniko nimeta mule sata Komam. Isbꞌeybꞌalnhe Israel sunil istxꞌojal iswatxꞌe yaꞌ Jeroboam, machi xin ishekꞌilo isbꞌa yinh istxꞌojal, masanta yilo Komam konhobꞌ Israel tuꞌ yinh sat, hakaꞌtikꞌa yu yalni Komam tet konhobꞌ Israel yu ebꞌyaꞌ profeta, ischejabꞌ Komam; yilaxilo ebꞌnaj Israel sat istxꞌotxꞌ, yilaxpaxto preso bꞌey Asiria, masanto tinanh.
	[q]17:17 Isqꞌojto ebꞌnaj nixhte yuninal xol qꞌa qꞌaꞌ yinh xahanbꞌalil tet tioxh, yinh isley Komam Dios txahul huneꞌ tuꞌ. Lv. 18:21
	17:18 17:18 1Rey. 11:31-32; 2Rey. 19:4; 23:27

Anma ah Asiria chejlaxiko sat txꞌotxꞌ Samaria
Yiniti naj rey Asiria anma ah Babilonia, ah Cuta, ah Ava, ah Hamat yebꞌ anma ah Sefarvaim bꞌey Samaria, sunil hunteqꞌan anma tuꞌ kankano yulaj konhobꞌ ay yul Samaria selelo ebꞌnaj Israel. Hayet yichebꞌanil yet tolto apni hunteqꞌan anma tuꞌ bꞌey Samaria, yanito Komam noꞌ bꞌalam iskꞌuxnokamo anma tuꞌ, yuto machi xiw anma tet Komam Jahawil. Yuxin hal-lax tet naj rey Asiria: «Haꞌ anma hawako yulajla konhobꞌ ay yul txꞌotxꞌ Samaria mach yohtajo anma chejbꞌanile aqꞌbꞌil yu Komam Dios tet iskonhobꞌ, yuxin yako Komam Dios noꞌ bꞌalam xol anma tiꞌ, yok noꞌ iskꞌuxnoto anma; hak tuꞌ eliko anma yuto mach yohtajoj anma kuybꞌanile yet isDiosal Samaria,» xhi tet naj. Yalnito naj rey Asiria: «Meltzojabꞌto hunu ebꞌyaꞌ sacerdote ilaxti bꞌey tiꞌ, kat yehayo bꞌey Samaria tuꞌ, kat iskuyni yaꞌ anma yinh chejbꞌanile yal Komam Jahawil, isDiosal txꞌotxꞌ Samaria tuꞌ,» xhi naj.
Yuxin meltzo huneꞌ yaꞌ sacerdote ah Samaria ilaxto preso bꞌey Asiria, yapni yaꞌ bꞌey konhobꞌ Bet-el, yehayo yaꞌ bꞌey tuꞌ; chiskuyni yaꞌ hunteqꞌan anma tuꞌ isxiw tet Komam Jahawil. Yajaꞌ hunun majan anma tuꞌ iswatxꞌe istioxh, yanikto yul yatut tioxh watxꞌebꞌilkanh yu ebꞌnaj iswiꞌla wonhan, yulajla iskonhobꞌ bꞌay aya. Haꞌ anma ah Babilonia iswatxꞌe yechel tioxh Sucot-benot, haxa anma ah Cuta, iswatxꞌe yechel tioxh Nergal, haxa anma ah Hamat iswatxꞌe yechel tioxh Asima. Haxa anma ah Ava iswatxꞌe yechel tioxh Nibhaz yebꞌ yechel tioxh Tartac, haxa anma ah Sefarvaim chisnhusto yuninal xahanbꞌalil tet istioxh Adramelec yebꞌ tet Anamelec bꞌay chiyiyo isbꞌa. Haꞌ hunteqꞌan anma tuꞌ chixiw tet Komam Jahawil jalni, yajaꞌ issayiko issacerdote yu yalten isxahanbꞌal yul yatut istioxh aykanh iswiꞌla wonhan. Chixiw tet Komam Jahawil yalni, yajaꞌ chiyiyo isbꞌa tet istioxh hakaꞌtikꞌa chiyute konhobꞌ bꞌay titnaj.
Haꞌ tinanh xin, haktikꞌa tuꞌ chute hunteqꞌan anma, hakaꞌtikꞌa yet yalanhtokanoj; machi xiw anma tet Komam Jahawil; mach iskꞌubꞌapaxo kuybꞌanile yebꞌ chejbꞌanile chal Komam, machi xin chisyije hakaꞌ chal kuybꞌanile yebꞌ chejbꞌanile yalkano Komam tet ebꞌnaj yuninal yaꞌ Jacob; yaꞌ yako Komam Israel isbꞌihoj. Hayet istꞌinhbꞌankano Komam Jahawil Istzotiꞌ tet ebꞌnaj yalnikano Komam: «Mach chexxiw tet komon tioxh, mach cheyipaxayo hebꞌa tet, mach chexoktzujno yintaj, mach cheyaltepaxo hexahanbꞌal tet. Wal xin hanhe tet Komam Jahawil, huneꞌ kexinilo sat txꞌotxꞌ Egipto yinh sunil yip, yebꞌ leyanto xin isqꞌabꞌ, haꞌ tet chexxiwi, haꞌ tet cheyiyo hebꞌa, haꞌ tet cheyaqꞌpaxo hexahanbꞌal. Yebꞌpaxo kaw kam cheyilaꞌ kat heyijen sunil inleyan yebꞌ chejbꞌanile yebꞌ kuybꞌanile tzꞌibꞌnhebꞌilkanoj; machi xin chexxiw tet komon tioxh. Mach chenahulnheto tzet tꞌinhbꞌabꞌilkano teyet wuhan, mach chexxiwpaxo tet komon tioxh. Wal xin xiwanhwe wetan hanin heYahawilintiꞌan, heDiosal, haninan xin chexinkolilojan yul isqꞌabꞌ sunil ebꞌnaj ayko ishowal teyinh,» xhi.
Yajaꞌ xin mach yabꞌeto ebꞌnaj tzet yal Komam, wal xin ok tzujno ebꞌnaj yinta isbꞌeybꞌal iqꞌbꞌiltikꞌa yu yet payat. Haꞌ hunteqꞌan anma tuꞌ xiw tet Komam Jahawil yalni, yajaꞌ yipaxayo isbꞌa tet istioxh, haktikꞌapax tuꞌ yuninal yebꞌ yuninal yuninal, isbꞌeybꞌalnhen tzet iswatxꞌe yichmam, haꞌ xin chisbꞌeybꞌalnhe tinanh.
6. ISBꞌEYBꞌAL EBꞌNAJ JUDÁ MASANTO YET YILAXTO PRESO BꞌEY KONHOBꞌ BABILONIA
(18:1—25:30)
Ok yaꞌ Ezequías reyal yinh Judá
(2Cr. 29:1-2)
Hayet oxebꞌxa habꞌil yok yaꞌ Oseas, iskꞌahol yaꞌ Ela isreyal Israel, yok yaꞌ Ezequías, iskꞌahol yaꞌ Acaz isreyal Judá. Hayet yok yaꞌ Ezequías reyal tuꞌ, 25 (howebꞌ iskawinaj) habꞌil yaꞌ, 29 (bꞌalonhebꞌ iskawinaj) habꞌil xin ok yaꞌ reyal bꞌey Jerusalén. Abi isbꞌi ismiꞌ yaꞌ Ezequías tuꞌ, iskutzꞌin yaꞌ Zacarías ye ix. Haꞌ yaꞌ Ezequías tuꞌ, haꞌ istoholal iswatxꞌe yaꞌ sata Komam Jahawil, hakaꞌtikꞌa sunil tzetaj iswatxꞌe yaꞌ David, yichmam yaꞌ. Yuchkꞌato yaꞌ tzet ayejkanh iswiꞌla wonhan, ismaqꞌnipoho yaꞌ tioxh, istzokꞌnayo yaꞌ yechel tioxh Asera, ismaqꞌnipoho yaꞌ huneꞌ noꞌ labꞌa bronce watxꞌebꞌil yu yaꞌ Moisés, yuto yinh hunteqꞌan tiempo tuꞌ chisnhus anma Israel teꞌ pom tet yechel noꞌ labꞌa tuꞌ, yaniko ebꞌnaj Nehustán isbꞌihoj.
Yaꞌ Ezequías tuꞌ, haꞌ Komam Jahawil, isDiosal Israel yako yaꞌ iskawxobꞌal iskꞌul, haꞌ xol sunil ebꞌyaꞌ isreyal Judá oklena yet yalanhtokanoj yebꞌ yet tzujanilxa, machi hunu ebꞌyaꞌ hakaꞌ yaꞌ Ezequías tuꞌ; yuto ok tzujno yaꞌ yinta Komam Jahawil, mach xin ispohilo isbꞌa yaꞌ yinta Komam, wal xin isyije yaꞌ chejbꞌanile yal Komam, tzꞌibꞌnhebꞌilkano yu yaꞌ Moisés. Ayko Komam Jahawil yetbꞌiho yaꞌ rey Ezequías, bꞌajxanhetuꞌwal chito yaꞌ, kꞌul chiꞌeliko tzet chiswatxꞌe yaꞌ. Yinilo isbꞌa yaꞌ yalanh yip naj rey Asiria, matxa xin isyije yaꞌ tzet yal naj. Isqꞌojipaxo yaꞌ yinh ebꞌnaj filisteo, masanta bꞌey konhobꞌ Gaza yebꞌ sunil ismohonal, ichiti bꞌey nha nahat yekanh bꞌay ay ebꞌnaj chitanhen konhobꞌ, masanta bꞌey ej konhobꞌ ayko iskꞌubꞌal.
Aykꞌay konhobꞌ Samaria
Haꞌ yinhxa iskanh habꞌil yok yaꞌ Ezequías isreyalo Judá, yet hujebꞌxa habꞌil yok yaꞌ Oseas iskꞌahol yaꞌ Ela isreyalo Israel, isto naj Salmanasar, isreyal Asiria ishoynoyo konhobꞌ Samaria. Oxebꞌxa habꞌil ishoynayo naj konhobꞌ Samaria tuꞌ, tzujan tuꞌ yaykꞌay yu naj yet wajebꞌxa habꞌil yok yaꞌ Ezequías isreyal Judá, yebꞌ yet bꞌalonhebꞌxa habꞌil yok yaꞌ Oseas isreyalo Israel. Yinito naj rey Asiria anma Israel bꞌey konhobꞌ Asiria, yehayo ebꞌnaj bꞌey konhobꞌ Halah, yebꞌ bꞌey konhobꞌ Habor istiꞌ haꞌ Gozán, yebꞌ bꞌey iskonhobꞌ ebꞌnaj medo. Yuto mach yabꞌeto konhobꞌ Israel tzet yal Komam Jahawil, isDiosal, wal xin yintanhekanilto ebꞌnaj istrato Komam tꞌinhbꞌabꞌilkano tet ebꞌnaj. Mach yabꞌepaxto ebꞌnaj sunil tzet yalkano Komam tet yaꞌ Moisés, yaꞌ ischejabꞌ Komam, mach xin isyijepaxo ebꞌnaj tzet yalkano yaꞌ Moisés.
Yako naj Senaquerib howal yinh Judá
(2Cr. 32:1-19; Is. 36:1-22)
Hayet 14 (kanhlahonhebꞌxa) habꞌil yok yaꞌ Ezequías reyal, yul naj Senaquerib, isreyal Asiria yanoko howal yinh sunil nimeta konhobꞌal ay bꞌey Judá ayko iskꞌubꞌal, yaykꞌay hunteqꞌan konhobꞌ tuꞌ yu naj. Yuxin yalto yaꞌ Ezequías, isreyal Judá tet naj Senaquerib, isreyal Asiria, bꞌey konhobꞌ Laquis hakaꞌ tiꞌ: «Hanintiꞌan mawako inmulan tawet, ilo ebꞌnaj hasoldado yulajla kokonhobꞌanh, kat inyijenan sunil tzet chawala,» xhito yaꞌ.
Hak tuꞌ yu isqꞌanni naj rey Asiria, tet yaꞌ Ezequías, isreyal Judá 300 talento chꞌen plata, [r] yok 30 (lahonhebꞌ iskawinaj) talento chꞌen oro, tohlabꞌal. Yuxin yaqꞌ yaꞌ rey Ezequías sunil chꞌen plata ayikto yul Yatut Komam Jahawil yebꞌ sunil qꞌalomal ay yul palacio tet naj rey Asiria. Yinilo yaꞌ Ezequías chꞌen oro ayko yinh ispultahil Yatut Komam Jahawil yebꞌ chꞌen oro ayko yinh ismarcohal pulta tuꞌ, yaqꞌni yaꞌ chꞌen tet naj rey Asiria.
Lahwi tuꞌ yanito naj rey Asiria hunbꞌulan ebꞌnaj soldado yanoko howal yinh yaꞌ rey Ezequías, sata ebꞌnaj tuꞌ xin ayko naj yahawil yinh ebꞌnaj soldado, yebꞌ naj yahawil yinh ebꞌnaj eunuco, yebꞌ naj yahawil yinh ebꞌnaj chibꞌatxnikꞌo vino tet naj rey Asiria. Yel ebꞌnaj bꞌey konhobꞌ Laquis, isto ebꞌnaj yanoko howal yinh yaꞌ rey Ezequías bꞌey Jerusalén. Hayet yapni ebꞌnaj iskawilal Jerusalén, iswatxꞌenkanh ebꞌnaj iscampamento bꞌey isbꞌeh ha haꞌ bꞌay aykanh ispilahil haꞌ yibꞌanh bꞌeh chito bꞌay chitxꞌahlax qꞌap qꞌap chichemlaxi. Yinh anhe xin awtelax yaꞌ rey Ezequías. Ischejnito yaꞌ rey tuꞌ naj Eliaquim, iskꞌahol yaꞌ Hilcías, naj chitanhen yatut yaꞌ rey. Ischejlaxpaxto naj Sebna, naj istzꞌibꞌlom yaꞌ rey, yebꞌ naj Joa, iskꞌahol naj Asaf, naj tzꞌibꞌlom yinh tzet chiswatxꞌe yaꞌ rey; haꞌ ebꞌnaj tuꞌ bꞌey chahno ebꞌnaj Asiria. Yalni naj yahawil yinh ebꞌnaj chibꞌatxnikꞌo vino tet naj rey Asiria tet ebꞌnaj:
—Hak tiꞌ chiyute yalni yaꞌ rey Asiria, yaꞌ kaw ay yelapno: “¿Bꞌaytet ayko iskawxobꞌalo iskꞌul yaꞌ rey Ezequías? Cheyala, tato ay mak ayko heyetbꞌihoj yebꞌ ta ay heyip heyaqꞌni howal. ¿Mak xin ayko yipo hekꞌul, yuxin chitxumcha cheyu ta chexqꞌoji winhan? Chiwilan tato haꞌ Egipto cheyako yipo hekꞌul, yajaꞌ Egipto tuꞌ, lahan hakaꞌ hunu teꞌ ah pohnatoj, hayet chonhok tꞌunhno yinh, kat isto ispohilal yul koqꞌabꞌ, hak tuꞌ ye naj faraón, isreyal Egipto yinh mak chikawxi iskꞌul yinh, xhi yaꞌ isreyal Asiria teyet. Ta cheyal wetan hakaꞌ tiꞌ: ‘Haꞌ Komam Jahawil, koDiosal ayko yipo kokꞌulanh,’ ta kexchi. Xaꞌistanhtzelo yaꞌ rey Ezequías bꞌay cheyiyo hebꞌa tet hediosal tuꞌ bꞌey iswiꞌla wonhan, yinipaxilo yaꞌ ismexhahil yet xahanbꞌal bꞌey tuꞌ, yalni yaꞌ tato haꞌ ismexhahil yet xahanbꞌal ay bꞌey Jerusalén, haꞌ tuꞌ chiyiyo isbꞌa anma Judá tet isDiosal. Wal tinanh xin, chiwalan teyet tato chetꞌinhbꞌa hetzotiꞌ yebꞌ wahawilan, yaꞌ isreyal Asiria, chiwaqꞌnihan kabꞌ mil noꞌ cheh teyet, tato chiꞌilcha mak chiꞌahto yibꞌanh noꞌ heyu. ¿Tom chexqꞌoji heyaqꞌni howal yebꞌ soldado ayko yalanh ischejbꞌanil hunu naj yahaw komonnhe ismunil koxolanh, hanhonh Asiria honhtiꞌanh? Wal xin waxanhka chikawxi hekꞌul yinh Egipto yebꞌ yinh iscarruaje yebꞌ yinh ebꞌnaj soldado chiꞌekꞌ yibꞌanh cheh. Yebꞌpaxo hunxa, ¿ham heyalni mach ayoko Komam Jahawil wetbꞌihojan yet chinhulan wanokojan howal teyinh tiꞌ, yu kexintanhtzenilojan? Wal xin haꞌ Komam Jahawil halni wetan: ‘Asiꞌwe bꞌey huneꞌ txꞌotxꞌ tuꞌ kat hetanhtzeniloj,’ xhi Komam wetan,” xhi naj yahaw ebꞌnaj chꞌinikꞌo vino tet naj rey Asiria.
Istaqꞌwi naj Eliaquim, iskꞌahol yaꞌ Hilcías yebꞌ naj Sebna, yebꞌ naj Joa tet naj yahawil tuꞌ:
—Chikoqꞌananh tawet tato chachtzotel jetanh yinh arameo, yuto hanhonhtiꞌanh chikotxumanh. Mach chachtzotel yinh yabꞌxubꞌal Judá, yuto lanhan yabꞌen anma ayahto yibꞌanh iskꞌubꞌal konhobꞌ, xhi ebꞌnaj. [s]
Istaqꞌwi naj yahawil ebꞌnaj chꞌanikꞌo vino tet naj rey Asiria:
—Machnhetaj teyet yebꞌ tet hereyal makinischejtijan wahawilan walaꞌan hunteqꞌan tzotiꞌ tiꞌ, wal xin haꞌ hunpaxo tet hunteqꞌan anma ayahto yibꞌanh chꞌen kꞌubꞌ tiꞌ bꞌay chiwalpaxojan, yuto haꞌ ebꞌnaj tuꞌ chislobꞌ istzaꞌ, kat yukꞌno yatxul lahan hakaꞌ cheyubꞌ tuꞌ, xhi naj.
Lahwi tuꞌ yah lemna naj yahawil tuꞌ, yalni naj yinh kaw ip yinh yabꞌxubꞌal Judá hakaꞌ tiꞌ: «Abꞌewe tzet chiyal yaꞌ rey Asiria, yaꞌ rey kaw niman yelapnoj. Hak tiꞌ chiyute yalni yaꞌ hakaꞌ tiꞌ: “Machojabꞌ cheyaqꞌ subꞌchaho hebꞌa tet yaꞌ rey Ezequías, yuto mach chu kexiskolnilo yaꞌ yul inqꞌabꞌan. Haꞌ yaꞌ rey Ezequías chiyoche yaꞌ cheyako Komam Jahawil iskawxobꞌalo hekꞌul, chalni yaꞌ teyet: ‘Yinh kaw yeli haꞌ Komam Jahawil, chonhkolni, mach chiꞌaykꞌay konhobꞌ tiꞌ yul isqꞌabꞌ naj rey Asiria,’” xhi yaꞌ. Mach chetxalbꞌa hetxikin yinh tzet chal yaꞌ rey Ezequías yuto hak tiꞌ yalni yaꞌ rey Asiria: “Aweko hebꞌa yul inqꞌabꞌan, haxinwal cheloh sat hetzꞌunubꞌ, teꞌ uva yebꞌ teꞌ higo, kat heyukꞌni ha haꞌ bꞌay ukꞌbꞌal haꞌ watxꞌebꞌil heyu. Lahwi tuꞌ, kat wulan, kat kexwinitojan sat huneꞌ txꞌotxꞌ hakaꞌ hetxꞌotxꞌ tiꞌ, huneꞌ txꞌotxꞌ tuꞌ kaw chaqꞌ sat tzꞌunubꞌ sat txꞌotxꞌ; ay uva, ay trigo, kat hewatxꞌen hepan yebꞌ hevino. Haꞌ sat huneꞌ txꞌotxꞌ tuꞌ aypaxo teꞌ aceite, teꞌ olivo yebꞌ noꞌ kabꞌ; hak tuꞌ xin ay hekawil, mach chexkam yu wahil. Mach xin cheyabꞌeto tzet chiyal yaꞌ rey Ezequías yuto tonhe chiyako yaꞌ leqꞌtiꞌal teyet yet chalni yaꞌ tato chexiskolilo Yahawil Israel, heDiosal. ¿Tom ay hunu isdiosal ej nime konhobꞌ tiꞌ xaꞌiskolilo iskonhobꞌ yul isqꞌabꞌ yaꞌ rey Asiria? ¿Bꞌaytuꞌwal ay yip isdiosal konhobꞌ Hamat, yebꞌ isdiosal konhobꞌ Arfad? ¿Bꞌaytuꞌwal ay yip isdiosal konhobꞌ Sefarvaim, yebꞌ yip konhobꞌ Hena yebꞌ yip isdios Iva? ¿Tom yu iskolnilo hunteqꞌan dios tuꞌ Samaria yul inqꞌabꞌan? ¿Tzet diosal ay xol sunil isdiosal hunteqꞌan konhobꞌ tiꞌ xayu iskolnilo iskonhobꞌ yul inqꞌabꞌan? ¿Chimiskolilo isDiosal ebꞌnaj ah Jerusalén tiꞌ yul inqꞌabꞌan?” xhi yaꞌ rey Asiria,» xhi naj yahawil ebꞌnaj chꞌanikꞌo vino tet naj rey Asiria.
Yajaꞌ tonhe yabꞌe konhobꞌ tzet yal naj tuꞌ, matzet xin yala, yuto yal yaꞌ rey Ezequías tato mach chispajtze konhobꞌ tzet chiyal ebꞌnaj Asiria tuꞌ. Lahwi tuꞌ ismeltzo naj Eliaquim, iskꞌahol yaꞌ Hilcías, naj chiꞌilni yatut yaꞌ rey, yebꞌ naj Sebna istzꞌibꞌlom yaꞌ rey, yebꞌ naj Joa iskꞌahol naj Asaf, naj tzꞌibꞌlom yinh tzet iswatxꞌe yaꞌ rey; ismeltzo ebꞌnaj iskꞌatanh yaꞌ rey Ezequías, istzilnilo ebꞌnaj xil isqꞌap, yalni ebꞌnaj tet yaꞌ rey Ezequías sunil tzet yal naj yahawil yinh ebꞌnaj chibꞌatxnikꞌo vino tet naj rey Asiria tuꞌ.
	[r]18:14 Haꞌ chaliloj 225 quintal chꞌen plata; yok 23 quintal chꞌen oro.
	[s]18:26 Yinh huneꞌ tiempohal tuꞌ, haꞌ abꞌxubꞌal arameo, haꞌ niman yelapno ye xol yabꞌxubꞌal ej konhobꞌ, hanhe xin anma chiloqꞌwi yebꞌ chitxonhwi tet hunuxa konhobꞌ, hanhe ohtanheni. Ebꞌnaj chimunla yul palacio yohtapaxo ebꞌnaj, wal anma ah Jerusalén mach yohtajoj, yajaꞌ yinh tzujanilxa haꞌ ok iskabꞌo yabꞌxubꞌalo ebꞌnaj Judío.

Kolchalo konhobꞌ Judá yul isqꞌabꞌ naj rey Senaquerib
(2Cr. 32:20-23; Is. 37:1-38)
Hayet yabꞌen yaꞌ Ezequías tzet yal ebꞌnaj tuꞌ, istzilnito yaꞌ xil isqꞌap, yaniko yaꞌ xilqꞌape yet bꞌiskꞌulal yinh, yokto yaꞌ yul Yatut Komam Jahawil. Ischejnito yaꞌ rey tuꞌ naj Eliaquim, naj chitanhen yatut yaꞌ rey. Ischejlaxpaxto naj Sebna, naj istzꞌibꞌlom yaꞌ, yebꞌ ebꞌyaꞌ sacerdote, ayko xin xilqꞌape yet bꞌiskꞌulal yinh ebꞌyaꞌ, isto ebꞌyaꞌ yilno yaꞌ Isaías ischejabꞌ Komam Dios, yaꞌ iskꞌahol yaꞌ Amoz. Yalni ebꞌnaj tet yaꞌ: «Tinanh ayonhiko yinh istzꞌayikal isyaꞌtajil yebꞌ bꞌiskꞌulal yebꞌ chibꞌahlax Komam Dios; lahan jeko hakaꞌ hunu ix ix lanhanxa ispitzkꞌa yunin, matxa xin yip ix, hak tuꞌ je tinanh. Xam yabꞌe Komam Jahawil haDiosal, sunil bꞌahwal yal naj Rabsaces, naj ischejabꞌ naj rey Asiria yinh Komam Dios itzitz, tzettam saqꞌal ta chayo Komam Dios isyaꞌtajil yibꞌanh ebꞌnaj yu tzet yal ebꞌnaj yinh Komam, yuxin txahlanh jinh makonh ayonhtokꞌo yul kokonhobꞌ tiꞌ, xhi yaꞌ Ezequías,» xhi ebꞌnaj.
Hayet yalni ebꞌnaj ischejabꞌ yaꞌ rey Ezequías tet yaꞌ Isaías sunil tuꞌ. Istaqꞌwi yaꞌ Isaías: «Hak tiꞌ cheyute heyalni tet yaꞌ heyahawil tuꞌ, haꞌ Komam Dios halni hakaꞌ tiꞌ: “Mach chaxhxiw yu tzet hawabꞌe tuꞌ yet kinisbꞌahnihan ebꞌnaj ischejabꞌ naj rey Asiria. Haninan chiwalan tato chiwakojan huneꞌ espíritu yet xiwkilal yinh naj, yuxin hayet chiyabꞌeno naj hunu tzet ye tuꞌ, kat ispaxto naj sat istxꞌotxꞌ, hayet chiꞌapni naj bꞌey iskonhobꞌ, kat inchejnihan potxꞌlaxo naj yu chꞌen espada,” xhi Komam,» xhi yaꞌ Isaías.
Haxa yet ismeltzo naj ischejabꞌ naj rey Asiria tuꞌ, yilni naj tato matxa naj isreyal Asiria tuꞌ bꞌey konhobꞌ Laquis, yuxin meltzoto naj, ischahni isbꞌa naj yebꞌ naj rey bꞌey konhobꞌ Libna yet lanhan yaniko naj rey howal yinh konhobꞌ Libna. Haꞌ bꞌey tuꞌ xin yabꞌe naj rey Asiria tato tit naj rey Tirhaca isreyal Etiopía yanoko howal yinh naj, yuxin meltzo naj rey tuꞌ, ischejni naj ischejabꞌ bꞌey halno tet yaꞌ Ezequías: «Hak tiꞌ cheyute heyalni tet yaꞌ Ezequías, isreyal Judá: “Haꞌ haDiosal bꞌay chikawxi hakꞌul tonhe chiyako leqꞌtiꞌal tawet chalni tato mach chako konhobꞌ Jerusalén yul inqꞌabꞌan hanin isreyal Asiria tiꞌ. Hach tiꞌ xahawabꞌe tzet xaꞌutelax ej konhobꞌ yu ebꞌnaj isreyal Asiria, hatokꞌanabꞌ hach chachkolcha yul inqꞌabꞌan. ¿Tom iskolilo isdiosal hunteqꞌan nime konhobꞌ iskonhobꞌ yul isqꞌabꞌ wichmaman, haꞌ ton konhobꞌ Gozán, konhobꞌ Harán, konhobꞌ Resef, yebꞌ ebꞌnaj iskꞌahol naj Edén ay bꞌey Telasar? ¿Tzet tanhkano naj isreyal Hamat, naj isreyal Arfad, yebꞌ naj isreyal Sefarvaim, naj isreyal Hena yebꞌ naj isreyal Iva,” xhi naj isreyal Asiria?» xhi ebꞌnaj chejabꞌ tuꞌ.
Ischahnilo yaꞌ rey Ezequías teꞌ carta tet ebꞌnaj ischejabꞌ naj rey Asiria, yilni yaꞌ teꞌ carta tuꞌ. Lahwi tuꞌ isto yaꞌ bꞌey Yatut Komam Jahawil, islebꞌanto yaꞌ teꞌ carta tuꞌ sata Komam Jahawil. Istxahli yaꞌ Ezequías tet Komam Jahawil, yalni yaꞌ yinh istxah: «Mamin, isDiosal Israel, ayachiko xol ebꞌnaj querubín, hachnhechꞌan isDiosal sunil konhobꞌ ay sat txꞌo txꞌotxꞌ. Hach tiꞌ watxꞌenhe satkanh yebꞌ txꞌo txꞌotxꞌ. Mamin, hajbꞌa hatxikin kat hawabꞌeni, haj isbꞌaqꞌ hasat kat hawilni. Abꞌe yalni naj Senaquerib tzotiꞌ txꞌoj tawinh hach Dios itzitz. Yeli Mamin, haꞌ ebꞌnaj rey Asiria tuꞌ txꞌiꞌal nime konhobꞌ xaꞌistanhtzelo ebꞌnaj yebꞌ ej istxꞌotxꞌ konhobꞌ tuꞌ. Isnhusnito ebꞌnaj istioxhal hunteqꞌan nime konhobꞌ xol qꞌa qꞌaꞌ, yuto mach dioso hunteqꞌan istioxhal tuꞌ, yuto winaj ebꞌnaj watxꞌenhe yu isqꞌabꞌ yinh te teꞌ, yebꞌ yinh chꞌen chꞌen, yuxin tanhtzelaxiloj. Wal tinanh xin Mam Wahawil, kaw chikoqꞌananh tawet, kolonhanh yul isqꞌabꞌ naj rey Asiria tuꞌ yunhe yohtanhenilo sunil konhobꞌ ay sat txꞌo txꞌotxꞌ tiꞌ tato hachnhechꞌan hach tiꞌ Dios hach, Wahawilan,» xhi yaꞌ Ezequías yinh istxah.
Lahwi tuꞌ ischejnito yaꞌ Isaías, yaꞌ iskꞌahol yaꞌ Amoz, yalno tet yaꞌ rey Ezequías: «Hak tiꞌ chiyute yalni Komam Jahawil, isDiosal Israel: “Haꞌ tzet haqꞌan wetan yinh naj Senaquerib, isreyal Asiria mawabꞌehan,” xhi Komam.
»Hak tiꞌ mayu yalni Komam yinh naj rey Asiria tuꞌ:
“Haꞌ ix qꞌopo ah Sión mach hawelapno yul sat ix,
chitzebꞌi ix ah Jerusalén tawintaj, chisyumni iswiꞌ ix. [*]
¿Mak hawaqꞌ tako iskꞌul, mak yinh hawal tzotiꞌ txꞌoj?
¿Mak anmahil kaw ip hawako yul hanuqꞌ yinh?
¿Mak xin nahat kaxhtꞌanhxilto yibꞌanh?
Wal xin haꞌ yinh Komam Jahawil, isDiosal Israel, Komam machi istxꞌojal yinh.
Hachej ebꞌnaj hachejabꞌ bꞌahwal yinh Komam Jahawil, hawalni:
‘Kinahtojan iswiꞌla witz yebꞌ sunil incarruajehan yet howal,
iswiꞌla witz bꞌay kaw nahat yekanh ay bꞌey Líbano, inqꞌajnayojan teꞌ nime cedro kaw nahat yekanh istel,
yebꞌ teꞌ tzꞌisis kaw saqꞌalkano jilni.
Kinahapnojan iswiꞌla witz kaw nahat yekanokanh bꞌay kaw pim yehayo teꞌ qꞌebꞌtaj.
Hanintiꞌan, inholan kꞌuh, wukꞌnihan ha haꞌ ilcha yul kꞌuh tuꞌ sat txꞌotxꞌ nan konhobꞌal.
Haꞌ yibꞌanh ha haꞌ bꞌay wayo ispaqꞌanil wojan ay bꞌey Egipto tajkanh wuhan,’ kachi,” xhi Komam.
Yalni Komam hakaꞌ tiꞌ: “Yajaꞌ ¿tom mach hawohtajoj tato hanintiꞌan Dios hinan? Wuhan yuxin chiyu sunil tiꞌ.
Hatax yet payxa halbꞌilkano wuhan tato chu hunteqꞌan tiꞌ,
haꞌ tinanh xin lanhan yijni isbꞌa wuhan.
Yu tuꞌ xin chisje hawaqꞌni ekꞌoyaꞌ yanma anma, kat hatzabꞌnipaxayo konhobꞌ ayko iskꞌubꞌal, kat hawuchkꞌantoj.
Haꞌ anma ay yul hunteqꞌan konhobꞌ tuꞌ, mach kaw yip,
xiwkanh, issomchato isnabꞌal, lahan elkaniko hakaꞌ teꞌ komon telaj chitajiloj,
hakaꞌ istajilo teꞌ itah kaw yax, yebꞌ hakaꞌ istajilo nixhte telaj chichꞌibꞌ yibꞌanh txꞌotxꞌ texa iswiꞌla nha
yalanhto maxhto chiꞌok isxumakil,
hak tuꞌ elkaniko hunteqꞌan konhobꞌ tuꞌ.
Wohtajan bꞌay ay hach, wohtajan bꞌay chaxhekꞌi,
wohtapaxojan ta ayko hahowal winhan.
Wal xin yu ayko hahowal winhan, wabꞌenpaxojan hawinikanh habꞌa,
yuxin chiwakojan huneꞌ chꞌen argolla yinh hatxam,
kat wanikojan freno yinh hatiꞌ, kat kach waqꞌni meltzohojan yul bꞌeh bꞌay kaxhtita,” xhi Komam,» xhi yaꞌ Isaías.
Yalnipaxo yaꞌ Isaías tet yaꞌ rey Ezequías:
«Haꞌ hun tiꞌ chiꞌok yechelo yinh tzetaj chiyubꞌ;
haꞌ huneꞌ habꞌil tiꞌ yebꞌ hunabꞌ, chewah ixim trigo tonhe chiyalnhe isbꞌa,
yajaꞌ wal yinh yox habꞌil xin hexxa chetxih hetrigo,
kat hekutxbꞌaniko ixim yet xaqꞌanbꞌilo ixim, chetzꞌunni teꞌ uva, cheloni sat teꞌ.
Haꞌ anma Judá kantokano bꞌey txꞌotxꞌ Judá,
lahan chiꞌelkaniko hakaꞌ te teꞌ kaw kꞌul chu istokano isxeꞌ yul txꞌotxꞌ, kat yaqꞌni sat.
Ay xin haywanh anma chikolchakano bꞌey Jerusalén, bꞌey wonhan Sión.
Hak tuꞌ chiyute isbꞌa yu iskꞌulchꞌanil iskꞌul Komam Jahawil, Komam kaw aykano yip.
Chalnipaxo Komam Jahawil yinh naj rey Asiria hakaꞌ tiꞌ:
“Mach chiꞌok naj yul konhobꞌ tiꞌ, machi litꞌ chisqꞌojpaxti naj yinh,
mach chihulpaxo naj yaqꞌaꞌ howal yinh yebꞌ yescudo,
mach chiswatxꞌepaxo naj bꞌay chiskol isbꞌa yinh ishoyanil konhobꞌ tiꞌ.
Haꞌtikꞌa yul bꞌeh bꞌay chitit naj, haꞌ tuꞌ chimeltzopaxo naj,
mach chiꞌokti naj yul konhobꞌ tiꞌ,” xhi Komam Jahawil.
Chalpaxoj: “Hanintiꞌan chintanhehan konhobꞌ tiꞌ,
kat inkolnihan yu iskꞌulal inkꞌulan winhan,
yebꞌ yinh yaꞌ David inchejabꞌan,” xhi Komam,» xhi yaꞌ Isaías.
Hayet huneꞌ aqꞌbꞌal tuꞌ xin to yángel Komam Jahawil istanhtzelo 185 mil ebꞌnaj soldado Asiria bꞌey iscampamento, haxa yet issajbꞌilo xin yilni ebꞌnaj Asiria tuꞌ ta toxanhe pakꞌponbꞌato isnimanil ebꞌnaj soldado sat txꞌotxꞌ. Hayet yilni naj rey Senaquerib huneꞌ tuꞌ, isto naj, ismeltzoto naj bꞌey Nínive, haꞌ tuꞌ xin kankano naj. Haxa yet huneꞌ tzꞌayik yet ayikto naj yul yatut tioxh Nisroc, isdios naj, yapni naj Adramelec yebꞌ naj Sarezer, kawanh iskꞌahol naj, istejnokamoj naj yu chꞌen espada, yelkanh ebꞌnaj; isto ebꞌnaj sat txꞌotxꞌ Ararat. Yok naj Esar-hadón iskꞌahol naj rey seleloj.

Yabꞌilni yaꞌ rey Ezequías
(2Cr. 32:24-26; Is. 38:1-22)
Hayet huneꞌ tiempo tuꞌ, yabꞌilni yaꞌ rey Ezequías, kaw xin how huneꞌ yabꞌil tuꞌ, chikam yaꞌ yu. Yapni yaꞌ Isaías ischejabꞌ Komam Jahawil, iskꞌahol yaꞌ Amoz yilno yaꞌ rey Ezequías, yalni yaꞌ tet yaꞌ:
—Hak tiꞌ chiyute yalni Komam Jahawil hakaꞌ tiꞌ: “Watxꞌekano sunil tzet ay hach tet hawuninal yebꞌ hawixal, yuto matxa chachanhchahi, chachkamo yu huneꞌ yabꞌil tiꞌ,” xhi Komam, xhi yaꞌ Isaías.
Yuxin ismeltzo isbꞌa yaꞌ Ezequías, ishakxito yaꞌ yinh sat bꞌitzꞌabꞌ, istxahli yaꞌ tet Komam Jahawil, yalni yaꞌ yinh istxah: «Mamin, kaw chinqꞌanan tawet, kaw chinqꞌanan tawet tato chanati inbꞌeybꞌalan, ta hanhe isyelal chinwatxꞌehan yinh hasat, yebꞌ ta yinh sunil wanmahan inwatxꞌenan tzet chawoche,» xhi yaꞌ yinh istxah. Yok yaꞌ Ezequías oqꞌo sikꞌlebꞌil.
Haxa yet lanhan ispaxto yaꞌ Isaías yet maxhto chiꞌapni yaꞌ yiktabꞌal yamaqꞌil yatut yaꞌ Ezequías, istzotel Komam Jahawil tet yaꞌ, yalni Komam: «Meltzanh iskꞌatanh yaꞌ Ezequías, yahawil yinh inkonhobꞌan, kat hawalni tet yaꞌ: “Hak tiꞌ chiyute yalni Komam Jahawil, isDiosal yaꞌ David hawichmam: Hanintiꞌan wabꞌehan hatxah, wilnihan yal hasat, yuxin chachwanhtehan, yetto oxe kachto watutan. Chiwaqꞌnihan 15 (holanhebꞌxa) habꞌil hakawil, kat kach inkolnihan yebꞌ konhobꞌ tiꞌ yul isqꞌabꞌ naj rey Asiria, chintanhehan konhobꞌ tiꞌ yu iskꞌulal inkꞌulan winhan, yebꞌ yinh yaꞌ David inchejabꞌan,” kachi,» xhi Komam tet yaꞌ Isaías.
Ischejni yaꞌ Isaías chil-laxo poho hayebꞌ sat teꞌ higo, yalaxiko teꞌ yinh isnimanil yaꞌ Ezequías bꞌay ayko yabꞌil, hak tuꞌ yu iskawxikanh yaꞌ. Haꞌ yaꞌ Ezequías halbꞌilxatikꞌa yu yaꞌ tet yaꞌ Isaías hakaꞌ tiꞌ:
—¿Tzet xin chawaqꞌ yechelo wetan tato chinanhchahan yu Komam Jahawil, yebꞌ tato chintohan yet oxe yul Yatut Komam Jahawil? xhi yaꞌ. Istaqꞌwi yaꞌ Isaías:
—Haꞌ huneꞌ yechel tiꞌ chiyaqꞌ Komam Jahawil tawet yu hawohtanheniloj tato chiyij isbꞌa tzet chiyal Komam Jahawil. ¿Chimhawoche ta chibꞌelwi 10 (lahonhebꞌ) qꞌoch, maka chawoche chimeltzo 10 (lahonhebꞌ) isqꞌochal yenhel yintaj? xhi yaꞌ Isaías tet yaꞌ. [*]Istaqꞌwi yaꞌ Ezequías:
—Ta chibꞌabꞌi yenhel sataj, mach yaꞌtajoj, wal ta ismeltzo yenhel yintaj, kaw yaꞌtaxa, xhi yaꞌ. [t]
Yuxin txahli yaꞌ Isaías tet Komam Jahawil, haxa Komam aqꞌni meltzoho 10 (lahonhebꞌ) qꞌochal yenhel yintaj yinh isreloj yoj tzꞌayik watxꞌebꞌil yu yaꞌ Acaz.
	[t]20:10 Isqꞌan yaꞌ Ezequías huneꞌ kꞌaybꞌalkꞌule.

Ischah yaꞌ Ezequías ebꞌnaj chejabꞌ tit Babilonia
(2Cr. 32:27-31; Is. 39:1-8)
Hayet huneꞌ tiempo tuꞌ, naj Merodac-baladán, iskꞌahol naj Baladán isreyal Babilonia yabꞌelo naj tato yaꞌay yaꞌ Ezequías, yuxin ischejto naj ischejabꞌ yilno yaꞌ Ezequías, yanito naj carta yebꞌ sabꞌehal tet yaꞌ. Kaw xin kꞌul yu ischahni yaꞌ Ezequías ebꞌnaj chejabꞌ tuꞌ, isye yaꞌ sunil isqꞌalomal tet ebꞌnaj, isye yaꞌ chꞌen oro yebꞌ chꞌen plata kꞌuwan yu, yebꞌ anh kaw xuqꞌ sam, yebꞌ bꞌay kꞌuwan teꞌ aceite, teꞌ kaw kꞌul, isyenipaxo yaꞌ bꞌay kꞌuwan ischꞌen yet howal. Sunil isqꞌalomal yaꞌ Ezequías tuꞌ ay yul palacio yebꞌ ay sat txꞌotxꞌ Israel isye yaꞌ tet ebꞌnaj. Lahwi tuꞌ yapni yaꞌ Isaías ischejabꞌ Komam Dios iskꞌatanh yaꞌ rey Ezequías. Isqꞌambꞌe yaꞌ Isaías tet yaꞌ hakaꞌ tiꞌ:
—¿Bꞌaytuꞌwal ispeto hunteqꞌan ebꞌnaj mahul takꞌatanh tiꞌ? ¿Tzet mahul ebꞌnaj yalaꞌ tawet? xhi yaꞌ Isaías. Istaqꞌwi yaꞌ Ezequías tet yaꞌ:
—Haꞌ hunteqꞌan ebꞌnaj tiꞌ kaw nahat ispeto ebꞌnaj, bꞌey txꞌotxꞌ Babilonia ay ebꞌnaj, xhi yaꞌ. Isqꞌambꞌenpaxo yaꞌ Isaías tet yaꞌ rey:
—¿Tzet yil ebꞌnaj bꞌey hawatut? xhi yaꞌ. Istaqꞌwi yaꞌ Ezequías:
—Yil ebꞌnaj sunil tzet ay yul watutan, machi hunu inqꞌalomaltiꞌan machi inyehan tet ebꞌnaj, xhi yaꞌ. Yuxin yal yaꞌ Isaías tet yaꞌ Ezequías:
—Abꞌe tzet chiyal Komam Jahawil, yuto haꞌ Komam chalni hakaꞌ tiꞌ: “Chiꞌapni istzꞌayikal, sunil qꞌalomal ay yul hawatut tiꞌ yebꞌ sunil qꞌalomal tenbꞌabꞌilkano yu ebꞌnaj hawichmam masanto tinanh chiꞌilaxto bꞌey Babilonia, matxa hunu tzet chikankanoj,” xhi Komam Jahawil. Chalnipaxoj: “Haꞌ ebꞌnaj hakꞌahol chiꞌilaxoto ebꞌnaj, kat yilaxilo huneꞌ majan yetbꞌi isnimanil ebꞌnaj, yu yok ebꞌnaj munil yul ispalacio naj rey bꞌey Babilonia,” xhi Komam, xhi yaꞌ Isaías. Yalni yaꞌ Ezequías tet yaꞌ Isaías:
—Haꞌ Istzotiꞌ Komam chawal tiꞌ kaw kꞌulkanoj, xhi yaꞌ.
Yuto ekꞌ yul isnabꞌal yaꞌ: «Tanhe ay aqꞌankꞌulal yebꞌ istꞌinhanil yulbꞌal tzꞌayik ay intokꞌotiꞌan,» xhi yaꞌ Ezequías yul isnabꞌal. [*]

Iskamikal yaꞌ Ezequías
(2Cr. 32:32-33)
Haꞌ hunteqꞌanxa tzet iswatxꞌe yaꞌ rey Ezequías, yebꞌ sunil yip yaꞌ, yebꞌ yet iswatxꞌen yaꞌ huneꞌ pila, yebꞌ isbꞌeh ha haꞌ chito yul konhobꞌ, tzꞌibꞌnhebꞌil yul hum chitzotel yinh ebꞌyaꞌ rey Judá. Iskam yaꞌ Ezequías hakaꞌ yu iskamto ismam icham yebꞌ ismam yaꞌ, yok yaꞌ Manasés, iskꞌahol yaꞌ reyal seleloj.
Ok yaꞌ Manasés isreyal Judá
(2Cr. 33:1-20)
12 (Kabꞌlahonhebꞌ) habꞌil yaꞌ Manasés yet yok yaꞌ reyal, 55 (holanhebꞌ yoxkꞌal) habꞌil xin ok yaꞌ reyal bꞌey Jerusalén. Hepsiba isbꞌi ismiꞌ yaꞌ. Yaꞌ Manasés tuꞌ, haꞌ istxꞌojal iswatxꞌe yaꞌ sata Komam Jahawil, yu isbꞌeybꞌalnhen yaꞌ sunil isyahbꞌetajil iswatxꞌe hunteqꞌan nimeta konhobꞌ yilo Komam Jahawil sata ebꞌnaj Israel. Yuto iswatxꞌepaxokanh yaꞌ Manasés tuꞌ bꞌay chiyiyo isbꞌa anma sata tioxh iswiꞌla wonhan, hunteqꞌan yilo yaꞌ Ezequías ismam yaꞌ. Iswatxꞌenpaxokanh yaꞌ ismexhahil xahanbꞌal sata tioxh Baal, iswatxꞌen yaꞌ yechel tioxh Asera, hakaꞌ yu yaꞌ Acab, isreyal Israel. Yinipaxayo isbꞌa yaꞌ tet sunil tzet chitzejtzon satkanh. [u].Iswatxꞌenpaxo yaꞌ hunteqꞌan ismexhahil xahanbꞌal yul Yatut Komam Jahawil, yul yatut bꞌay yalkanoj: «Bꞌey Jerusalén bꞌay chibꞌina inbꞌihan,» xhi Komam Jahawil. [*]Iswatxꞌenpaxokanh yaꞌ ismexhahil yet xahanbꞌal yul kabꞌebꞌ nime cuarto yul Yatut Komam Jahawil tet sunil tzet chitzejtzon ay yul satkanh. Yaqꞌni nhusuꞌ yaꞌ yuninal yul qꞌaꞌ xahanbꞌalil tet istioxh, issayni yaꞌ rey tuꞌ ebꞌnaj ahbꞌe, yebꞌ ebꞌnaj chalni ta yohta tzet chiyuhi, yebꞌ ebꞌnaj kunlum yebꞌ ebꞌnaj chisqꞌumle isbꞌa tet ispixan kamom. Hunelnhe kaw txꞌoj sunil tzet iswatxꞌe yaꞌ rey Manasés, yaqꞌnitij yaꞌ ishowal Komam Jahawil. Yanikto yaꞌ yechel tioxh Asera iswatxꞌe yul Yatut Komam Jahawil, yul yatut bꞌay yalkano tet yaꞌ David yebꞌ tet yaꞌ Salomón, iskꞌahol yaꞌ David tuꞌ hakaꞌ tiꞌ: «Chibꞌinakano inbꞌihan yinh sunilbꞌal tiempo yinh huneꞌ nha tiꞌ, yebꞌ yinh konhobꞌ Jerusalén insikꞌilojan xol hunun majan ebꞌnaj Israel. Tato chisyije ebꞌnaj Israel sunil chejbꞌanile yebꞌ kuybꞌanile yebꞌ intzotiꞌan waqꞌan yalaꞌ yaꞌ Moisés inchejabꞌan tet ebꞌnaj, machi bꞌaqꞌinh chiwilojan ebꞌnaj sat txꞌo txꞌotxꞌ waqꞌkanojan tet yichmam ebꞌnaj,» xhi Komam.
Yajaꞌ xin mach isyije ebꞌnaj tzet yal Komam, wal xin haꞌ kaw yaꞌ Manasés ijbꞌan ebꞌnaj iswatxꞌen istxꞌojal, kaw xin ekꞌna istxꞌojal iswatxꞌe ebꞌnaj sata nime konhobꞌ istanhtzelo Komam Jahawil yinh sat ebꞌnaj Israel. Yuxin ischej Komam Jahawil ischejabꞌ yalno tet ebꞌnaj: «Yu iswatxꞌe yaꞌ Manasés, isreyal Judá tiꞌ isyahbꞌetajil yebꞌ yu ekꞌna istxꞌojal iswatxꞌe yaꞌ sata istxꞌojal iswatxꞌe ebꞌnaj amorreo ekꞌlena yet yalanhtokanoj, yebꞌ yu yijbꞌa yaꞌ anma Judá yanoko ismul yet yinayo isbꞌa tet tioxh. Yuxin yal Komam Jahawil, isDiosal Israel hakaꞌ tiꞌ: “Hanintiꞌan, chiwayojan isyaꞌtajil yibꞌanh konhobꞌ Jerusalén yebꞌ yibꞌanh anma Judá, kaw xin chitakkanh iskꞌul sunil mak chiꞌabꞌeni. Chiwayojan isyaꞌtajil yibꞌanh Jerusalén hakaꞌ yu wanayojan isyaꞌtajil yibꞌanh Samaria yebꞌ yibꞌanh yuninal yaꞌ Acab. Chintxꞌahan Jerusalén hakaꞌ istxꞌahlax hunu sekꞌ chinhijlaxahti istzꞌilal yul, kat isnhohbꞌalaxi. Chinbꞌejkanojan hanikꞌxa inkonhobꞌan kantokanoj, kat wanikojan yul isqꞌabꞌ ebꞌnaj ayko ishowal yinh, kat yilaxilo sunil tzet aya. Yuto iswatxꞌe istxꞌojal yinh insatan, yaqꞌnitij inhowalan yettaxtikꞌa yet yel yichmam sat txꞌotxꞌ Egipto, masanto tinanh,” kachi,» xhi Komam.
Yebꞌpaxo xin, kaw niman chikꞌ malto yu yaꞌ rey Manasés, yuto ismaqꞌkamo yaꞌ mak machi ismul, isnohilo Jerusalén yu ischikꞌil anma, yijbꞌanpaxo yaꞌ anma Judá iswatxꞌen istxꞌojal yul sat Komam Jahawil. Haꞌ hunteqꞌanxa tzet yu yaꞌ Manasés, yebꞌ tzet iswatxꞌe yaꞌ, yebꞌ ismul yaꞌ yakoj tzꞌibꞌnhebꞌilkano yul hum chitzotel yinh ebꞌyaꞌ isreyal Judá. Iskam yaꞌ Manasés hakaꞌ yu iskamto ismam icham yebꞌ ismam yaꞌ, ismujlax yaꞌ yul peyabꞌ xolaj teꞌ kaj ay istiꞌ yatut, huneꞌ peyabꞌ yettikꞌa naj Uza ye yet yalanhtokanoj. Lahwi tuꞌ yokkano yaꞌ Amón iskꞌahol yaꞌ Manasés reyal seleloj.
	[u]21:3 Ay anma chꞌay jahno sata hunteqꞌan chitzejtzon satkanh, haꞌ ton ixahaw, tzꞌayik, yebꞌ txꞌumel, kaw mach chitzala Komam yinh huneꞌ tuꞌ. Dt. 4:19; 17:3; Jer. 8:2
	21:4 21:4 1Rey. 8:20,29; 9:3

Ok yaꞌ Amón isreyalo Judá
(2Cr. 33:21-25)
Hayet yok yaꞌ Amón isreyalilo Judá, 22 (kabꞌ iskawinaj) habꞌilxa yaꞌ, kabꞌnhe xin habꞌil ok yaꞌ reyal bꞌey Jerusalén, Mesulemet isbꞌi ismiꞌ yaꞌ, iskutzꞌin naj Haruz, ah Jotba. Yaꞌ Amón tuꞌ, haꞌ istxꞌojal iswatxꞌe yaꞌ sata Komam Jahawil hakaꞌ ismam, haꞌ ton yaꞌ Manasés. Isbꞌeybꞌalnhe yaꞌ sunil istxꞌojal iswatxꞌe ismam, yinayo isbꞌa yaꞌ tet tioxh hakaꞌ ismam. Isbꞌejnikano yaꞌ Komam Jahawil, isDiosal yichmam, machi xin ekꞌyaꞌ yul isbꞌeh Komam Jahawil.
Haꞌ xin ebꞌnaj ischejabꞌ yaꞌ rey Amón tuꞌ pakꞌiko yinh, ismaqꞌnikamo ebꞌnaj yaꞌ bꞌey yatut. Yahwano konhobꞌ Jerusalén, ismaqꞌnikamo anma ebꞌnaj maqꞌnikamo yaꞌ rey Amón, yaniko ebꞌnaj yaꞌ Josías, iskꞌahol yaꞌ Amón reyal selelo ismam.
Haꞌ hunteqꞌanxa tzet iswatxꞌe yaꞌ rey Amón, tzꞌibꞌnhebꞌilkano yul hum chitzotel yinh ebꞌyaꞌ isreyal Judá. Hayet iskam yaꞌ rey Amón, muji yaꞌ yul peyabꞌ yettikꞌa naj Uza, yokkano yaꞌ Josías, iskꞌahol yaꞌ Amón reyal seleloj.
Ok yaꞌ Josías isreyalo Judá
(2Cr. 34:1-2)
Hayet yok yaꞌ Josías isreyalo judá, waxajebꞌ habꞌil yaꞌ, 31 (hunlahonhebꞌ iskawinaj) habꞌil xin ok yaꞌ reyal bꞌey Jerusalén, Jedida isbꞌi ismiꞌ yaꞌ, iskutzꞌin naj Adaía, ah Boscat. Yaꞌ Josías tuꞌ haꞌ istoholal iswatxꞌe yaꞌ sata Komam Jahawil, isbꞌeybꞌalnhe yaꞌ tzet iswatxꞌe yaꞌ David, yichmam yaꞌ, machi xin ishekꞌilo isbꞌa yaꞌ yinh tzet iswatxꞌe yaꞌ David, machi to yaꞌ yinh iswatxꞌqꞌabꞌ, machi topaxo naj yinh ismekqꞌabꞌ.
Ilcha teꞌ hum bꞌay ayayo chejbꞌanile yu Komam Dios
(2Cr. 34:8-33)
Hayet 18 (waxajlahonhebꞌxa) habꞌil yok yaꞌ Josías isreyalo Judá, ischejnito yaꞌ istzꞌibꞌlom chiyij Safán bꞌey Yatut Komam. Naj Safán tuꞌ iskꞌahol naj Azalía ye naj, haxa naj Azalía iskꞌahol naj Mesulam ye naj, yalni yaꞌ rey Josías tet naj Safán hakaꞌ tiꞌ: «Asiꞌ iskꞌatanh yaꞌ Hilcías, yaꞌ yahawil yinh ebꞌyaꞌ sacerdote, kat hawalni tet yaꞌ tato chiskꞌubꞌakanh yaꞌ chꞌen melyu chiyito konhobꞌ yul Yatut Komam Jahawil, chꞌen chiskutxbꞌa ebꞌnaj chitanhen ispultahil Yatut Komam. Chiyako yaꞌ chꞌen yul isqꞌabꞌ ebꞌnaj yahaw munil yinh Yatut Komam Jahawil, haxa xin ebꞌnaj chitohlan ebꞌnaj chimunla yinh iswatxꞌen isbꞌujni ishatilal Yatut Komam, kat istohlanpaxo ebꞌnaj hosom teꞌ, ebꞌnaj maestro albañil yebꞌ ebꞌnaj albañil, kat isloqꞌlaxpaxo te teꞌ, yebꞌ chꞌen chꞌen hosbꞌil chiꞌokniko yinh Yatut Komam. Machi xin yilal chiqꞌanlaxayo bꞌaytet yinh chꞌokniko chꞌen melyu tet ebꞌnaj yahaw yinh munil, yuto kaw kꞌul isnabꞌal ebꞌnaj,» xhi yaꞌ rey Josías.
Yalni yaꞌ Hilcías, yahawil yinh ebꞌyaꞌ sacerdote tet naj Safán, istzꞌibꞌlom yaꞌ rey: «Maꞌilcha yumal chejbꞌanile yul Yatut Komam Jahawil wuhan,» xhi yaꞌ. Yaqꞌni yaꞌ yumal chejbꞌanile tuꞌ tet naj Safán, yilni naj tzet ayayo yul hum tuꞌ. [v].Haxa yet ismeltzo naj Safán, naj tzꞌibꞌlom tuꞌ, iskꞌatanh yaꞌ rey, yalni naj tet yaꞌ:
—Haꞌ ebꞌnaj hachejabꞌ tuꞌ, iskutxbꞌako ebꞌnaj chꞌen melyu chiꞌilaxto yul Yatut Komam, yaniko ebꞌnaj chꞌen yul isqꞌabꞌ ebꞌnaj yahawil yinh munil chibꞌujni Yatut Komam Jahawil tuꞌ, xhi naj.
Yalnipaxo naj Safán tet yaꞌ rey hakaꞌ tiꞌ: «Haꞌ yaꞌ sacerdote Hilcías aqꞌni huneꞌ teꞌ hum wetan,» xhi naj. Hak tuꞌ xin yu yilni naj Safán tzet ayayo yul teꞌ hum tuꞌ, yabꞌeꞌ yaꞌ rey.
Haxa yet yabꞌen yaꞌ rey tzet chal teꞌ tuꞌ, istzilnilo yaꞌ xil isqꞌap, ischejnito yaꞌ rey tuꞌ awtelaxo yaꞌ Hilcías, yebꞌ naj Ahicam, iskꞌahol naj Safán, yebꞌ naj Acbor, iskꞌahol yaꞌ Micaías, yebꞌ naj Safán, naj tzꞌibꞌlom, yebꞌ naj Asaías, ischejabꞌ, yalni yaꞌ tet ebꞌnaj hakaꞌ tiꞌ: «As qꞌambꞌewe tet Komam Jahawil winhan yebꞌ yinh konhobꞌ yebꞌ yinh sunil anma Judá, yebꞌ yinh tzet chal yelapno tzet ayayo yul teꞌ hum yet chejbꞌanile maꞌilcha tiꞌ; yuto wal tinanh kaw lemanti ishowal Komam Jahawil jinh, yuto mach yabꞌe yebꞌ xin mach isyije ebꞌnaj komam jichmam tzet chal huneꞌ hum tiꞌ,» xhi yaꞌ.
Hak tuꞌ yu isto yaꞌ sacerdote Hilcías, naj Ahicam, naj Acbor, naj Safán yebꞌ naj Asaías yilno ix ischejabꞌ Komam Jahawil chiyij Hulda, yixal naj Salum, iskꞌahol naj Ticva, naj iskꞌahol naj Harhas. Haꞌ ix Hulda tuꞌ chiꞌilni xilqꞌape chiꞌokniko yul Yatut Komam Jahawil, haꞌ xin bꞌey iskabꞌ cantón ay bꞌey Jerusalén ay ix. Hayet yapni ebꞌnaj iskꞌatanh ix istzotel ebꞌnaj tet ix. Yalni ix tet ebꞌnaj: «Hak tiꞌ chiyute yalni Komam Jahawil, isDiosal Israel: “Hal tet yaꞌ kexchejniti wettiꞌan hakaꞌ tiꞌ: ‘Hanintiꞌan chiwayojan isyaꞌtajil yibꞌanh konhobꞌ tiꞌ, yebꞌ yibꞌanh anma ay yul konhobꞌ tiꞌ, sunil isyaꞌtajil chal hum yil yaꞌ rey Judá tuꞌ. Yuto kinisbꞌejkanojan ebꞌnaj, isnhusni ebꞌnaj teꞌ pom tet komon tioxh, yaqꞌnitij ebꞌnaj inhowalan yu sunil istxꞌojal iswatxꞌe, yuxin xatit lemna inhowalan yinh konhobꞌ tuꞌ, matxa xin chitanhayo inhowaltiꞌan,’ xhi Komam. Yajaꞌ wal tet yaꞌ rey Judá kexchejnitij, hak tiꞌ cheyute heyalni hakaꞌ tiꞌ: Hak tiꞌ chiyute yalni Komam Jahawil, isDiosal Israel hakaꞌ tiꞌ: ‘Wal hach tiꞌ yu hawabꞌe tzet ayayo yul hum tiꞌ, hawaqꞌni labꞌanbꞌo hawanma, hawinayo habꞌa insatajan yet hawabꞌen tzet walan yinh konhobꞌ tiꞌ, yebꞌ yinh anma ay yul konhobꞌ tiꞌ, tato chintanhtzelojan, kat istit intzꞌaktiꞌan yibꞌanh; hayet hawabꞌen tuꞌ, hatzilnilo xil haqꞌap yu bꞌiskꞌulal, hawok oqꞌo insatajan, wabꞌenan hatxah. Yuxin chachwilojan sat yibꞌanhqꞌinal tiꞌ, kat hamuji yinh aqꞌankꞌulal, kat hawapni bꞌay ay ebꞌnaj hawichmam. Matxa xin chawil isyaꞌtajil chiwatijan yibꞌanh konhobꞌ tiꞌ,’ xhi Komam,”» xhi ix.
Hak tuꞌ yu ismeltzo ebꞌnaj, yapni ebꞌnaj yalno tet yaꞌ rey Josías yinh sunil tzet yabꞌe tuꞌ.
Hak tuꞌ yu iskutxbꞌaniko yaꞌ rey Josías sunil ebꞌnaj ichamta winaj sat txꞌotxꞌ Judá yebꞌ ebꞌnaj ay bꞌey Jerusalén. Isto yaꞌ rey yebꞌ sunil ebꞌnaj Judá yebꞌ sunil anma ah Jerusalén, yebꞌ ebꞌyaꞌ sacerdote yebꞌ ebꞌyaꞌ ischejabꞌ Komam Dios yebꞌ sunil konhobꞌ, anma ay yelapnoj, anma mach yelapnoj; isto sunil yul Yatut Komam Jahawil, yawtelax tzet ayayo yul yumal Istzotiꞌ Komam, yabꞌen sunil anma tuꞌ, haꞌ ton huneꞌ hum ilcha yul Yatut Komam. Yahwano yaꞌ rey, yok linhno yaꞌ yinh pilal istaqꞌweniko yaꞌ yibꞌanh sata Komam Jahawil tato chiꞌoktzujno ebꞌnaj yinh tzet chal Komam Jahawil tuꞌ, yebꞌ ta chiskꞌubꞌa ebꞌnaj chejbꞌanile, yebꞌ kuybꞌanile yebꞌ Istzotiꞌ Komam yinh sunil yanma, yebꞌ sunil isnabꞌal, yebꞌ ta chisyije ebꞌnaj tzet tꞌinhbꞌabꞌilkano yu Komam tzꞌibꞌnhebꞌilkano yul hum tuꞌ, istaqꞌwenkano sunil konhobꞌ isyijeni.
	[v]22:8 Huneꞌ hum ilcha tuꞌ, haꞌ ton Deuteronomio, bꞌay tzꞌibꞌnhebꞌil ischejbꞌanil Komam Dios. Dt. 30:10; 31:26; Jos. 1:8

Ishel yaꞌ Josías bꞌeybꞌale txꞌoj
(2Cr. 34:3-7)
Lahwi tuꞌ yalni yaꞌ rey Josías tet yaꞌ Hilcías, yahawil yinh ebꞌyaꞌ sacerdote, yebꞌ ebꞌyaꞌ yet iskabꞌ sacerdote, yebꞌ ebꞌnaj tanhem pulta, tato chiyilti ebꞌnaj yul Yatut Komam Jahawil sunil munlabꞌal chiꞌokniko yet chiyinayo isbꞌa anma tet tioxh Baal, yebꞌ tet tioxh Asera, yebꞌ tet yechel sunil tzet chitzejtzon satkanh. Isnhuslaxto sunil munlabꞌal tuꞌ yintalto Jerusalén bꞌey akꞌal Cedrón, yilaxto istanhil bꞌey Bet-el. Yinipaxilo yaꞌ rey tuꞌ ebꞌnaj issacerdotehal tioxh ayko ismunil yu ebꞌnaj rey, isreyal Judá, yu isnhusni teꞌ pom iswiꞌla wonhan yulaj konhobꞌ yet Judá, yebꞌ yinhla ishoyanil Jerusalén. Yinipaxilo yaꞌ rey ebꞌnaj sacerdote chinhusni teꞌ pom tet tioxh Baal, tet tzꞌayik, yebꞌ tet ixahaw, yebꞌ tet yechel Zodíaco yebꞌ tet sunil tzet chitzejtzon ay yul satkanh. Ischejni yaꞌ rey Josías yilaxpaxilti tioxh Asera yul Yatut Komam Jahawil, yilaxpaxilto yintalto konhobꞌ Jerusalén, isnhuslaxto bꞌey akꞌal Cedrón, istixhlaxto istanhil tuꞌ yibꞌanh bꞌay mujan kamom anma. Yuchkꞌanpaxto yaꞌ rey Josías bꞌay ay ebꞌix ix txꞌoj ye iswiꞌ chiyiyo isbꞌa tet istioxh ayikto yul Yatut Komam Jahawil, bꞌay chischem ebꞌix qꞌap mantiado yet tioxh Asera.
Yalnipaxo yaꞌ rey Josías tato chiꞌilaxti sunil ebꞌnaj sacerdote ay yulajla konhobꞌ sat txꞌotxꞌ Judá. Yok yaꞌ Josías yuchkꞌanoto ismexhahil yet xahanbꞌal aykanh iswiꞌla wonhan bꞌay chisnhus ebꞌnaj sacerdote tuꞌ teꞌ pom; ichiti yaꞌ yuchkꞌanto yet xahanbꞌal bꞌey Geba masanta bꞌey Beerseba. Yuchkꞌanpaxto yaꞌ rey ismexhahil xahanbꞌal aykanh bꞌey ispultahil naj Josué, gobernador yinh konhobꞌ, ayko yinh yetkꞌulal kowatxꞌqꞌabꞌ yet chonhokto yul ispultahil konhobꞌ Jerusalén. Yajaꞌ wal ebꞌnaj sacerdote chiyaqꞌ isxahanbꞌal iswiꞌla wonhan mach chiꞌapni ebꞌnaj bꞌey ismexhahil yet xahanbꞌal yul Yatut Komam Jahawil bꞌey Jerusalén; chiswahni ebꞌnaj ixim pan machi yanhal aykoj yebꞌ yetbꞌi ebꞌnaj, haꞌ ton hunteqꞌanxa sacerdote.
Yetanpaxto yaꞌ rey Josías huneꞌ bꞌay chisnhus ebꞌnaj yuninal, huneꞌ chiyij Tofet ay sat akꞌal sat istxꞌotxꞌ naj iskꞌahol naj Hinom, yunhe matxa hunuxa mak chisnhus iskꞌahol, maka iskutzꞌin xahanbꞌalil tet tioxh Moloc bꞌey tuꞌ. Yinipaxilo yaꞌ noꞌ cheh chiꞌokniko yu ebꞌyaꞌ rey Judá yet chiyinayo isbꞌa tet tzꞌayik, isnhusnito yaꞌ iscarruaje noꞌ cheh tuꞌ. Haꞌ xin bꞌey huneꞌ yamaqꞌil ay iskawilal bꞌay chonhokto yul Yatut Komam Jahawil kankano noꞌ cheh tuꞌ, iskawilal iscuarto naj eunuco chiyij Natán-melec, naj aqꞌbꞌil ismunil tanhe cheh. [*]
Yuchkꞌanpaxayo yaꞌ rey Josías ismexhahil xahanbꞌal watxꞌebꞌil yu ebꞌyaꞌ rey Judá yibꞌanh yakꞌalil iscuarto yaꞌ Acaz yebꞌ hunteqꞌan ismexhahil yet xahanbꞌal watxꞌebꞌilkanh yu yaꞌ rey Manasés bꞌey kabꞌebꞌ yamaqꞌil Yatut Komam Jahawil, isnhusnito yaꞌ, isto yaꞌ yinh anhe istixhnoto istanhil yul haꞌ nichꞌan haꞌ Cedrón. Yetanpaxto yaꞌ Josías hunteqꞌan ismexhahil yet xahanbꞌal ayko satakꞌti Jerusalén yinh yetkꞌulal yinh kowatxꞌqꞌabꞌ yinh wonhan chihal-lax etabꞌiltoj, haꞌ hunteqꞌan tuꞌ haꞌ yaꞌ Salomón isreyal Israel watxꞌenhekanoj. Watxꞌebꞌil ismexhahil xahanbꞌal tuꞌ yu yaꞌ, yunhe yinayo isbꞌa anma tet tioxh Astarot, isdiosal ebꞌnaj Sidonio yebꞌ tet tioxh Quemos, isdiosal Moab, yebꞌ tet Milcom, isdiosal Amón, hunteqꞌan tioxh tuꞌ kaw chisyah Komam Jahawil. Ismaqꞌnipoho yaꞌ Josías hunteqꞌan tioxh tuꞌ, ismaqꞌnipaxo poho yaꞌ tioxh Asera, istenbꞌankanh yaꞌ isbꞌajil kamom bꞌey tuꞌ. Yuchkꞌanpaxto yaꞌ Josías ismexhahil yet xahanbꞌal aykanh bꞌey Bet-el, yebꞌ ismexhahil yet xahanbꞌal aykanh iswiꞌla wonhan watxꞌebꞌilkano yu yaꞌ rey Jeroboam, iskꞌahol naj Nabat; isnhusnito yaꞌ, haxanhe xin istanhil kankanoj. Yaꞌ Jeroboam tuꞌ haꞌ yaꞌ ijbꞌan konhobꞌ Israel yaniko ismul sata Komam Jahawil. Lahwi tuꞌ xin yaniko yaꞌ rey Josías qꞌaꞌ yinh tioxh Asera. Hayet ismeltzo yaꞌ Josías, yilnito yaꞌ huneꞌ bꞌay mujan ej kamom yinh istzalanil wonhan, ischejni yaꞌ ilaxolti isbꞌajil kamom, isnhuslaxto isbꞌajil kamom tuꞌ bꞌay nhuslaxto hunteqꞌan ismexhahil yet xahanbꞌal yunhe yetaxkantoj; hak tuꞌ yu yijni isbꞌa tzet yalkano ischejabꞌ Komam Jahawil yibꞌanhilo huneꞌ tuꞌ. Lahwi tuꞌ, isqꞌambꞌen yaꞌ Josías:
—¿Mak ay yet huneꞌ panteón chiwiltiꞌan? xhi yaꞌ. Istaqꞌwi ebꞌnaj ay bꞌey tuꞌ:
—Haꞌ ispantionh huneꞌ ischejabꞌ Komam Dios titna bꞌey Judá, yalnikano yibꞌanhilo tzet mayijkano isbꞌa yinh ismexhahil yet xahanbꞌal ay bꞌey Bet-el tiꞌ tinanh, xhi ebꞌnaj. Yalni yaꞌ Josías:
—Mach chetzabꞌ ispantionh yaꞌ, mach cheyilti isbꞌajil yaꞌ, xhi yaꞌ. Hak tuꞌ xin matxa ilaxilti isbꞌajil huneꞌ ischejabꞌ Komam Dios tuꞌ tit bꞌey Samaria.
Yuchkꞌanpaxto yaꞌ rey Josías sunil yatut tioxh aykanh iswiꞌla wonhan bꞌey Samaria, hunteqꞌan yaqꞌ watxꞌe ebꞌnaj Israel yet yaqꞌnitij ebꞌnaj ishowal Komam Jahawil, isnhusnito yaꞌ hakaꞌtikꞌa yu yaꞌ bꞌey Bet-el. Ispotxꞌnikamo yaꞌ rey Josías ebꞌnaj sacerdote aqꞌni xahanbꞌal tet tioxh, yibꞌanh ismexhahil yet xahanbꞌal, isnhusnipaxo yaꞌ isbꞌajil ebꞌnaj winaj yibꞌanh ismexhahil yet xahanbꞌal tuꞌ. Lahwi tuꞌ xin ismeltzo yaꞌ bꞌey Jerusalén.
	23:11 23:11 Sal. 19:5

Yaꞌ Josías yekꞌtze yaꞌ qꞌinh Pascua
(2Cr. 35:1-19)
Lahwi tuꞌ yalni yaꞌ rey Josías tet konhobꞌ: «Wal tinanh jekꞌtzewe qꞌinh Pascua tet Komam Jahawil, koDiosal, hakaꞌ tzet tzꞌibꞌnhebꞌilkano yul hum yet istrato Komam Dios,» xhi yaꞌ. [w]Maxhto hunelo chiꞌekꞌtzelax qꞌinh pascua hakaꞌ yu yekꞌtzen yaꞌ Josías tuꞌ, nitam yinh istiempohal yet ayko ebꞌyaꞌ juez yahawilo Israel, nitampaxo yinh istiempohal ebꞌyaꞌ isreyal Israel yebꞌ ebꞌyaꞌ isreyal Judá. 18 (Waxajlahonhebꞌxa) habꞌil yok yaꞌ Josías reyal yet yekꞌtzen yaꞌ qꞌinh pascua tet Komam Jahawil bꞌey Jerusalén.
	[w]23:21 Pascua, haꞌ chaliloj yet yekꞌto naj ángel yibꞌanh iswiꞌ ispultahil yatut ebꞌnaj Israelita bꞌey Egipto, yunhe machi kam isbꞌabꞌel kꞌahol ebꞌnaj.

Kaw ay ishowal Komam Jahawil yibꞌanh Judá
Istanhtzenpaxilo yaꞌ rey Josías ebꞌnaj ahbꞌe yebꞌ ebꞌnaj chiqꞌumlan kamom yebꞌ tioxh ay yulaj nha, yebꞌ sunil tzet yahbꞌeta yul sat Komam Jahawil bꞌey Judá yebꞌ Jerusalén. Iswatxꞌe yaꞌ Josías sunil tuꞌ yu isyijen yaꞌ sunil tzet ayayo yul yumal ley ilcha yu yaꞌ sacerdote Hilcías yul Yatut Komam Jahawil. [*]Machi hunuxa rey yet yalanhtokano yako isbꞌa yul isqꞌabꞌ Komam Jahawil yinh sunil yanma, yinh sunil iskꞌul, yebꞌ yinh sunil yip hakaꞌ yaꞌ Josías tiꞌ hakaꞌ yalni chejbꞌanile yet yaꞌ Moisés. Machi hunuxa rey hakaꞌ yaꞌ Josías tiꞌ yet tzujanilxa.
Waxanhka kꞌul yute isbꞌeybꞌal yaꞌ Josías, yajaꞌ mach yaqꞌ ekꞌoyo Komam Jahawil ishowal yibꞌanh Judá, yuto yaqꞌtij yaꞌ rey Manasés ishowal Komam. Yuxin yal Komam Jahawil: «Haꞌ hun Judá tiꞌ chiwipaxilojan yinh insatan, hakaꞌ yu winilojan Israel, kat wintanhenkaniltojan konhobꞌ Jerusalén insikꞌilojan yebꞌ nha bꞌay walan ta chibꞌina inbꞌihan yinh,» xhi Komam.
	23:24 23:24 Gn. 31:19

Iskamikal yaꞌ Josías
(2Cr. 35:20-27)
Haꞌ hunteqꞌanxa tzet yu, yebꞌ tzet iswatxꞌe yaꞌ rey Josías tzꞌibꞌnhebꞌilkano yul teꞌ hum bꞌay chitzotel yibꞌanhilo ebꞌyaꞌ rey Judá. Haꞌ yul hunteqꞌan tzꞌayik bꞌay ayko yaꞌ Josías reyal tuꞌ, to naj faraón Necao, isreyal Egipto bꞌey haꞌ niman Éufrates kolwal yinh howal yinta naj rey Asiria, yelto yaꞌ Josías yaqꞌaꞌ howal yinh naj Necao tuꞌ, yajaꞌ yilnhena naj Necao yaꞌ Josías, ismaqꞌnikamo naj yaꞌ bꞌey Meguido. Yalaxahto isnimanil yaꞌ yul carruaje yu ischejabꞌ, yilaxilo yaꞌ bꞌey Meguido tuꞌ, yilaxto yaꞌ bꞌey Jerusalén, ismujlax yaꞌ bꞌey tuꞌ yul ispantionh. Yiniti konhobꞌ yaꞌ Joacaz, iskꞌahol yaꞌ Josías, isjobꞌlaxayo aceite yibꞌanh iswiꞌ yaꞌ, yokkano yaꞌ reyal selelo ismam.
Yet yok yaꞌ Joacaz reyal yebꞌ yet yilaxilo yaꞌ reyal
(2Cr. 36:1-4)
Hayet yok yaꞌ Joacaz reyal, 23 (oxebꞌ iskawinaj) habꞌil yaꞌ, oxebꞌnhe ixahaw ok yaꞌ reyal bꞌey Jerusalén, Hamutal isbꞌi ismiꞌ yaꞌ, iskutzꞌin naj Jeremías, ah Libna ye ix. Yaꞌ Joacaz tuꞌ, haꞌ istxꞌojal iswatxꞌe yaꞌ sata Komam Jahawil, iswatxꞌe yaꞌ tzetaj iswatxꞌe yichmam yaꞌ. Yaniko naj faraón Necao ah Egipto yaꞌ rey Joacaz tuꞌ preso bꞌey Ribla, ay yul ismajul Hamat, yu matxa chiꞌok yaꞌ reyal bꞌey Jerusalén, isqꞌanayo naj chꞌen tohlabꞌal tet konhobꞌ, yinh sunil tuꞌ isqꞌan naj 100 (hokꞌal) talento chꞌen plata yok huneꞌ talento chꞌen oro. [x]Lahwi tuꞌ yaniko naj faraón Necao yaꞌ Eliaquim, hunxa iskꞌahol yaꞌ Josías reyal selelo ismam. Ishelni naj faraón isbꞌi yaꞌ Eliaquim, yaniko naj Joacim isbꞌiho yaꞌ. Yinito naj Necao yaꞌ rey Joacaz preso bꞌey Egipto, haꞌ bꞌey tuꞌ xin kam yaꞌ Joacaz.
Yaqꞌni yaꞌ Joacim chꞌen plata yebꞌ chꞌen oro istohlabꞌalo tet naj faraón. Isqꞌanni yaꞌ chꞌen tohlabꞌal tuꞌ tet konhobꞌ Judá, yuxin yaqꞌ hunun anma chꞌen oro yebꞌ chꞌen plata, hatatikꞌa tzet ay hunun. Hak tuꞌ yu yaqꞌni konhobꞌ Judá istohlabꞌal tet naj faraón Necao.
	[x]23:33 Huneꞌ tohlabꞌal tuꞌ, haꞌ ton 75 quintal chꞌen plata, oxebꞌ arroba chꞌen oro.

Ok yaꞌ Joacim reyal
(2Cr. 36:5-8)
25 (Howebꞌ iskawinaj) habꞌil yaꞌ Joacim yet yok yaꞌ reyal, 11 (hunlahonhebꞌ) habꞌil xin ok yaꞌ reyalil bꞌey Jerusalén. Sebuda isbꞌi ismiꞌ yaꞌ, iskutzꞌin naj Pedaías, ah Ruma ix. Yaꞌ Joacim tuꞌ, haꞌ istxꞌojal iswatxꞌe yaꞌ sata Komam Jahawil, iswatxꞌe yaꞌ tzetaj iswatxꞌe yichmam yaꞌ.
Haꞌ yinh huneꞌ habꞌil tuꞌ, tit naj Nabucodonosor, isreyal Babilonia howal yinh yaꞌ Joacim. Hak tuꞌ yu istzabꞌcha yaꞌ Joacim, yok yaꞌ oxebꞌ habꞌil ischejabꞌo naj Nabucodonosor. Lahwi tuꞌ ispakꞌiko yaꞌ Joacim iskolnolo isbꞌa yul isqꞌabꞌ naj. [y].Yajaꞌ ischejti Komam Jahawil ebꞌnaj soldado Caldeo, ebꞌnaj sirio, ebꞌnaj Moab, yebꞌ ebꞌnaj Amón yok howal yinh yaꞌ Joacim yebꞌ yinh konhobꞌ Judá yu istanhtzelaxilo Judá hakaꞌ yu yalnikano ebꞌyaꞌ ischejabꞌ Komam Jahawil. Apni sunil isyaꞌtajil tuꞌ yibꞌanh konhobꞌ Judá yu ischejbꞌanil Komam Jahawil, yu yilaxilo Judá yinh sat Komam, yu ismul yaꞌ Manasés yebꞌ yu sunil istxꞌojal iswatxꞌe yaꞌ. Yebꞌ yu ismul yaꞌ yakoj yet ismaqꞌnikamo yaꞌ anma machi ismul, nohilo yul sunil konhobꞌ Jerusalén yu ischikꞌil anma machi ismul ispotxꞌkamo yaꞌ. Yu huneꞌ tuꞌ xin mach yaqꞌ nimankꞌulal Komam Jahawil yinh yaꞌ.
Haꞌ hunteqꞌanxa tzet yu yaꞌ Joacim, yebꞌ sunil tzet iswatxꞌe yaꞌ tzꞌibꞌnhebꞌilkano yul hum chitzotel yinh ebꞌyaꞌ rey Judá. Haxa yet iskam yaꞌ Joacim ismujlax yaꞌ bꞌay mujan yichmam, yok yaꞌ Joaquín iskꞌahol yaꞌ, reyal seleloj.
Matxa xin elto naj rey Egipto yul iskonhobꞌ, yuto yilo naj rey Babilonia sunil ismajul naj faraón ichiti bꞌey ha haꞌ yet Egipto masanta bꞌey ha haꞌ Éufrates.
	[y]24:1 Naj Nabucodonosor, haꞌ naj kaw niman yelapno xol ebꞌnaj yahawil yinh txꞌotxꞌ Babilonia. Yet yul naj howal yinh txꞌotxꞌ Judá, haꞌ ton yinh habꞌil 604-603 a.C. Dn. 1:1

Ilaxto yaꞌ Joaquín yebꞌ ebꞌnaj chimunla yintaj preso bꞌey Babilonia
(2Cr. 36:9-10)
18 (Waxajlahonhebꞌ) habꞌil yaꞌ Joaquín yet yok yaꞌ reyal, oxebꞌnhe ixahaw ok yaꞌ reyal bꞌey Jerusalén, Nehusta isbꞌi ismiꞌ yaꞌ, iskutzꞌin naj Elnatán, ah Jerusalén ix. Yaꞌ rey Joaquín tuꞌ, haꞌ istxꞌojal iswatxꞌe yaꞌ sata Komam Jahawil, iswatxꞌe yaꞌ tzetaj iswatxꞌe yichmam yaꞌ.
Haꞌ yinh hunteqꞌan tiempo tuꞌ, ahapno ebꞌnaj issoldado naj Nabucodonosor, isreyal Babilonia yaqꞌaꞌko howal yinh Jerusalén, ishoynayo ebꞌnaj konhobꞌ tuꞌ. Hayet hoybꞌilxayo konhobꞌ tuꞌ yu ebꞌnaj soldado yapni naj rey Nabucodonosor yinh Jerusalén. Hak tuꞌ yu yaniko isbꞌa yaꞌ Joaquín, isreyal Judá, yebꞌ ismiꞌ, yebꞌ ischejabꞌ yebꞌ ebꞌnaj yahaw konhobꞌ yebꞌ ebꞌnaj yahaw yinh issoldado yul isqꞌabꞌ naj rey Babilonia, istzabꞌnayo naj yaꞌ Joaquín yebꞌ sunil mak tuꞌ. Hayet yuni huneꞌ tuꞌ, 18 (waxajlahonhebꞌxa) habꞌil yok naj Nabucodonosor isreyalo Babilonia. Yinito naj rey Nabucodonosor sunil qꞌalomal ay yul Yatut Komam Jahawil, yinipaxto naj sunil qꞌalomal ay yul palacio, ismaqꞌnipoho naj sunil munlabꞌal oro ayikto yul Yatut Komam, yaqꞌ watxꞌe yaꞌ Salomón isreyal Israel. Hak tuꞌ elikoj yu yijni isbꞌa hakaꞌtikꞌa yu yalnikano Komam Jahawil. Yinito naj rey Nabucodonosor preso sunil konhobꞌ Jerusalén; ebꞌnaj yahaw konhobꞌ, yebꞌ sunil ebꞌnaj winaj kaw helan, yilaxpaxto ebꞌnaj ay ismunil, hakaꞌ ebꞌnaj chakꞌom chꞌen; haxanhe xin anma kaw mebꞌaꞌ kankanoj. 10 (lahonhebꞌ) mil isbꞌisil ebꞌnaj ilaxto preso tuꞌ.
Yinipaxto naj rey Nabucodonosor yaꞌ rey Joaquín preso bꞌey Babilonia, yebꞌ ismiꞌ, yebꞌ ebꞌix yixal, yebꞌ ebꞌnaj yahaw konhobꞌ, yebꞌ ebꞌnaj winaj kaw helan. Yilaxto hujebꞌ mil ebꞌnaj soldado ah Judá tuꞌ preso, yok huneꞌ mil ebꞌnaj winaj kaw helan yinh ismunil yebꞌ ebꞌnaj chakꞌom chꞌen. Yilaxpaxto preso bꞌey Babilonia ebꞌnaj kaw ay yip yebꞌ helan yinh howal. Yaniko naj rey Nabucodonosor yaꞌ Matanías reyal yinh Judá selelo yaꞌ Joaquín. Yaꞌ Matanías tuꞌ, yuxhta ismam yaꞌ Joaquín tuꞌ ye yaꞌ, ishelni naj isbꞌi yaꞌ Matanías, yaniko naj Sedequías isbꞌiho yaꞌ.
Ok yaꞌ Sedequías reyal
(2Cr. 36:11-16; Jer. 52:1-3)
Hayet yok yaꞌ Sedequías reyal, 21 (huneꞌ iskawinaj) habꞌil yaꞌ, 11 (hunlahonhebꞌ) xin habꞌil ok yaꞌ reyal bꞌey Jerusalén, Hamutal isbꞌi ismiꞌ yaꞌ, iskutzꞌin naj Jeremías, ah Libna. Yaꞌ rey Sedequías tuꞌ, haꞌ istxꞌojal iswatxꞌe yaꞌ sata Komam Jahawil, hakaꞌ iswatxꞌe ebꞌyaꞌ yichmam yaꞌ. Yuxin tit ishowal Komam Jahawil yinh konhobꞌ Jerusalén yebꞌ yinh Judá, yinilo Komam yinh sat. Haxa yet tzujanilxa ispakꞌiko yaꞌ rey Sedequías yinh naj rey Babilonia.
Aykꞌay konhobꞌ Jerusalén
(Jer. 39:1-7; 52:3-11)
Hayet islahonhebꞌ tzꞌayik yinh islahonhebꞌ ixahaw yet bꞌalonhebꞌxa habꞌil yok yaꞌ Sedequías reyal, yapni naj Nabucodonosor yebꞌ issoldado yanoko howal yinh konhobꞌ Jerusalén, ishoynayo ebꞌnaj konhobꞌ tuꞌ, iswatxꞌenkanh ebꞌnaj bꞌay chiskol isbꞌa yinhla ishoyanil konhobꞌ. Hoybꞌil konhobꞌ tuꞌ masanto yet 11 (hunlahonhebꞌxa) habꞌil yok yaꞌ Sedequías reyal. Haxa yet isbꞌalonhebꞌxa tzꞌayik yinh iskanh ixahaw yinh huneꞌ habꞌil tuꞌ, yichiko konhobꞌ Jerusalén yaqꞌlen wahil, yuto matxa tzet chislo. Yuxin ishol ebꞌnaj issoldado yaꞌ rey Judá iskꞌul iskꞌubꞌal konhobꞌ, yelkanh ebꞌnaj yet aqꞌbꞌalil, yelto ebꞌnaj yul pulta ayko xolbꞌal kabꞌebꞌ kꞌubꞌ, yul bꞌeh chito xolaj istzꞌunubꞌ yaꞌ rey. Hoyaniko xin ebꞌnaj caldeo [z] tuꞌ yinhla iskꞌubꞌal konhobꞌ Jerusalén. Yelpaxokanh yaꞌ rey Sedequías, isto yaꞌ yul isbꞌehal txꞌotxꞌ Arabá. [*]Yajaꞌ ok tzujno ebꞌnaj soldado caldeo yinta yaꞌ rey Sedequías, istzabꞌnayo ebꞌnaj yaꞌ sat akꞌal Jericó, wal ebꞌnaj issoldado yaꞌ rey Sedequías tuꞌ sajlemito ebꞌnaj. Hayet istzabꞌnayo ebꞌnaj yaꞌ Sedequías tuꞌ, yinito ebꞌnaj yaꞌ tet naj rey Babilonia bꞌey Ribla. Yalni naj rey tzet chitanhkano yaꞌ Sedequías tuꞌ. Ishojlaxkamo ebꞌnaj iskꞌahol yaꞌ rey Sedequías yinh sat yaꞌ. Lahwi tuꞌ yilaxilti isbꞌaqꞌ sat yaꞌ Sedequías, iskꞌal-laxayo yaꞌ yu chꞌen cadena, yilaxto yaꞌ bꞌey Babilonia.
	[z]25:4 Haꞌ ebꞌnaj caldeo tuꞌ tit bꞌey Babilonia.
	25:4 25:4 Gn. 11:28

Ilaxto anma Judá preso
(2Cr. 36:17-21; Jer. 39:8-10; 52:12-30)
Haꞌ yinh ishuj tzꞌayik yet ishoꞌ ixahaw yet 19 (bꞌalonhlahonhebꞌxa) habꞌil yok naj Nabucodonosor isreyalo Babilonia, yapni naj Nabuzaradán bꞌey Jerusalén, naj capitán istanhemal issoldado naj rey tuꞌ. Yako naj qꞌaꞌ yinh Yatut Komam Jahawil yebꞌ yatut yaꞌ rey yebꞌ sunil nha ay bꞌey Jerusalén, yebꞌ yatut ebꞌnaj yahaw konhobꞌ. Yuchkꞌanayo sunil ebꞌnaj soldado caldeo tzujan yinta naj capitán tuꞌ iskꞌubꞌal konhobꞌ Jerusalén. Lahwi tuꞌ yinito naj capitán Nabuzaradán anma kantokano yul konhobꞌ tuꞌ preso; anma yako isbꞌa yetbꞌiho naj rey Babilonia yebꞌ ebꞌnaj munlawom yebꞌ anma komon ay bꞌey tuꞌ. [aa].Haxanhe xin anma kaw mebꞌaꞌ yakano naj capitán Nabuzaradán, yu istzꞌunni ebꞌnaj teꞌ uva, yebꞌ yu ismunla sat txꞌotxꞌ.
Ismaqꞌnipoho ebꞌnaj caldeo tuꞌ yoyalil Yatut Komam Jahawil, hunteqꞌan yoyal tuꞌ broncenhe, yebꞌ huneꞌ bꞌay bꞌatxan nixhte pila yet ha haꞌ, yebꞌ huneꞌ niman pila broncenhe ay yul Yatut Komam Jahawil; yinito ebꞌnaj chꞌen tuꞌ bꞌey Babilonia. [*]Yinipaxto ebꞌnaj isnet yet istanhil mecha, yebꞌ chꞌen chiꞌinilo istanhil mecha, yebꞌ paleta, yebꞌ cucharón, yebꞌ sunil munlabꞌal broncenhe chiꞌokniko yinh ismunil yul Yatut Komam. [*]Yinipaxto naj capitán tzetaj ye tuꞌ munlabꞌal oro yebꞌ plata; haꞌ ton chꞌen lesen, yebꞌ sekꞌ bꞌay chiꞌayto teꞌ pom. Haꞌ chꞌen bronce ayko yinh kabꞌebꞌ yoyal Yatut Komam Jahawil, yebꞌ chꞌen ayko yinh huneꞌ niman pila, yebꞌ chꞌen bꞌay chꞌahto bꞌatxno nixhte pila iswatxꞌekano yaꞌ rey Salomón yul Yatut Komam, mach isbꞌi hanta yalil chꞌen bronce ayko yinh hunteqꞌan tuꞌ. Ekꞌbꞌal waxajebꞌ metro istel hunun yoyal, haꞌ iswiꞌ yoyal tuꞌ xin broncepaxoj, ekꞌbꞌal xin kabꞌ metro istel, haxa yinhla iskꞌul iswiꞌ tuꞌ ayko yechel txꞌanh hakꞌ yebꞌ yechel teꞌ granada yelawiloj, sunil hunteqꞌan yelawil tuꞌ broncenhe; lahannhe jilni kabꞌebꞌ yoyal tuꞌ. [*]
Yanipaxiko naj capitán yaꞌ Seraías yahawil ebꞌyaꞌ sacerdote preso yebꞌ yaꞌ Sofonías, yaꞌ yet iskabꞌ sacerdote, yebꞌ oxwanh ebꞌnaj chitanhen istiꞌ Yatut Komam Jahawil. [*]Haꞌ xol anma ay yul konhobꞌ Judá yapaxiko naj capitán preso huneꞌ naj yahawil yinh ebꞌnaj soldado, yebꞌ howanh ebꞌnaj chꞌaqꞌni kuybꞌanile tet ebꞌyaꞌ rey Judá, yebꞌ naj tzꞌibꞌlom xol ebꞌnaj soldado chiꞌilni hanta isbꞌisil anma ay yul konhobꞌ, yebꞌpaxo 60 (oxkꞌalwanh) ebꞌnaj nime winaj ay yelapno ilcha yul konhobꞌ yu naj. Yinito naj capitán Nabuzaradán sunil ebꞌnaj tuꞌ preso bꞌey Ribla bꞌay ay naj rey Babilonia. Ischej naj rey Babilonia maqꞌlaxkamo sunil ebꞌnaj tuꞌ bꞌey Ribla yul ismajul txꞌotxꞌ Hamat.
Hak tuꞌ yu isbꞌejnikano anma Judá iskonhobꞌ yebꞌ istxꞌotxꞌ, yuto ilaxto ebꞌnaj preso.
	[aa]25:11 Kaw hantanhe anma Israel ay bꞌey Judá ilaxto preso bꞌey Babilonia, yajaꞌ mach alaxti anma nan konhobꞌal eho sat txꞌotxꞌ Judá selelo anma Israel tuꞌ hakaꞌ yute ebꞌnaj asirio bꞌey Samaria. 2Rey. 17:24
	25:13 25:13 1Rey. 7:27-39
	25:14 25:14 1Rey. 7:40,45
	25:17 25:17 1Rey. 7:16
	25:18 25:18 2Rey. 22:4,8; 1Cr. 6:13,14; 2Rey. 12:8

Anma Judá kantokanoj elkanh isto bꞌey Egipto
Haꞌ naj Nabucodonosor, isreyal Babilonia yako naj yaꞌ Gedalías, iskꞌahol naj Ahicam gobernadoral yinh anma kantokano bꞌey Judá. Naj Ahicam ismam yaꞌ Gedalías, iskꞌahol naj Safán ye naj. Hayet yabꞌen ebꞌnaj yahawil soldado tato ok yaꞌ Gedalías gobernadoral, isto ebꞌnaj bꞌey Mizpa yebꞌ issoldado tzotelo tet yaꞌ Gedalías, haꞌ ton ebꞌnaj tiꞌ: Naj Ismael iskꞌahol naj Netanías, naj Johanán iskꞌahol naj Carea, naj Seraías iskꞌahol naj Tanhumet ah Netofa, yebꞌ naj Jaazanías iskꞌahol huneꞌ naj ah Maaca. Yaqꞌni bꞌinaho yaꞌ Gedalías isbꞌi Komam Jahawil yalni yaꞌ tet ebꞌnaj tuꞌ yebꞌ tet issoldado ebꞌnaj tzujan yintaj: «Mach chexxiw heyok ischejabꞌo ebꞌnaj caldeo tiꞌ, kananhwekano sat txꞌo txꞌotxꞌ kat heyijen tzet chiyal naj rey Babilonia, haxinwal kꞌul chꞌekꞌ heyilaꞌ,» xhi yaꞌ tet ebꞌnaj.
Yajaꞌ haxa yet yinh ishuj ixahaw yapni naj Ismael, iskꞌahol naj Netanías, naj titna yinh yuninal ebꞌyaꞌ rey Judá, ismaqꞌnikamo naj yaꞌ rey Gedalías. Naj Netanías ismam naj Ismael tuꞌ, iskꞌahol naj Elisama ye naj. Tzujan xin 10 (lahonhwanh) ebꞌnaj winaj yinta naj Ismael yet ismaqꞌnikamo naj yaꞌ Gedalías, ismaqꞌnipaxokamo naj ebꞌnaj Judá yebꞌ ebꞌnaj caldeo chimunla yinta yaꞌ Gedalías bꞌey Mizpa. Yuxin ahwano sunil konhobꞌ, anma komon yebꞌ anma kaw ay yelapnoj yebꞌ ebꞌnaj yahawil yinh ebꞌnaj soldado, yelkanh ebꞌnaj, isto ebꞌnaj bꞌey Egipto yu xiwkilal tet ebꞌnaj Caldeo.
Bꞌejtzolax yaꞌ Joaquín, yalaxiko ismay yaꞌ bꞌey Babilonia
(Jer. 52:31-34)
Haꞌ yinh isbꞌabꞌel habꞌil yok naj Evil-merodac reyal yinh Babilonia, iskolnilo naj yaꞌ Joaquín, isreyal Judá, yinilti naj yaꞌ yul preso. Iswatxꞌe naj rey Babilonia huneꞌ tuꞌ yinh tzꞌayik 27 (hujebꞌ iskawinaj) yulbꞌal ixahaw 12 (kabꞌlahonhebꞌ) yinh 27 (hujebꞌ iskawinaj) habꞌil yilaxto yaꞌ rey Joaquín preso bꞌey Babilonia. Kaw xin kꞌul il-lax yaꞌ Joaquín yu naj rey, yebꞌ xin kaw ekꞌbꞌal yelapno yaꞌ yul sat naj, yuxin kaw kꞌul bꞌay tzꞌonhi yaꞌ sata sunil ebꞌnaj ay iskꞌatanh naj rey. Ischejni naj rey Babilonia tato chiyilo yaꞌ Joaquín xil isqꞌap yet preso, chixin waꞌ yaꞌ Joaquín tuꞌ yinta naj isreyal Babilonia yulbꞌal sunil tiempo yet itzitzto yaꞌ. Yaqꞌni naj isreyal Babilonia sunil tzet yoche yaꞌ Joaquín hunun tzꞌayik sunilbꞌal tiempo yet itzitzto yaꞌ.
1CHBꞌABꞌEL HUM CRÓNICAS1. ISTXOLAL YINHATIL NAJ ADÁN MASANTA CHIꞌAPNI YINH YAꞌ DAVID
(1:1—9:44)
Istxolal yikꞌal yuninal naj Adán
(Gn. 5:1-32)
Naj Adán, naj Set, naj Enós, naj Cainán, naj Mahalaleel, naj Jared, yaꞌ Enoc, naj Matusalén, naj Lamec, yaꞌ Noé, ismam naj Sem, naj Cam yebꞌ naj Jafet.
Ebꞌnaj pitzkꞌanati yinh yuninal yaꞌ Noé
(Gn. 10:1-32)
Ebꞌnaj iskꞌahol naj Jafet, haꞌ ton ebꞌnaj tiꞌ: Naj Gomer, naj Magog, naj Madai, naj Javán, naj Tubal, naj Mesec yebꞌ naj Tiras.
Haxa ebꞌnaj iskꞌahol naj Gomer, haꞌ ton ebꞌnaj tiꞌ: Naj Askenaz, naj Rifat, yebꞌ naj Togarma.
Haꞌ ebꞌnaj iskꞌahol naj Javán haꞌ ton ebꞌnaj tiꞌ: Naj Elisa, naj Tarsis, naj Quitim, yebꞌ naj Dodanim.
Haxa ebꞌnaj iskꞌahol naj Cam, haꞌ ton ebꞌnaj tiꞌ: Naj Cus, naj Mizraim, naj Fut, yebꞌ naj Canaán.
Haꞌ ebꞌnaj iskꞌahol naj Cus, haꞌ ton ebꞌnaj tiꞌ: Naj Seba, naj Havila, naj Sabta, naj Raama yebꞌ naj Sabteca. Haxa ebꞌnaj iskꞌahol naj Raama, haꞌ ton ebꞌnaj tiꞌ: Naj Seba yebꞌ naj Dedán.
Haꞌ naj Cus, haꞌ naj ismam naj Nimrod, naj Nimrod tuꞌ kaw yiqꞌkanokanh yip naj sat yibꞌanhqꞌinal tiꞌ.
Haꞌ ebꞌnaj iskꞌahol naj Mizraim haꞌ ton ebꞌnaj tiꞌ: Naj Ludim, naj Anamim, naj Lehabim, naj Naftuhim, naj Patrusim yebꞌ naj Casluhim. Yinh ebꞌnaj tuꞌ titna ebꞌnaj filisteo yebꞌ ebꞌnaj caftoreo.
Naj Sidón haꞌ naj bꞌabꞌel iskꞌahol naj Canaán haxa hunxa iskꞌahol naj Canaán tuꞌ, haꞌ ton naj Het. Yinh naj Canaán tuꞌ titna ebꞌnaj jebuseo, ebꞌnaj amorreo, ebꞌnaj gergeseo, ebꞌnaj heveo, ebꞌnaj araceo, ebꞌnaj sineo, ebꞌnaj arvadeo, ebꞌnaj zemareo yebꞌ ebꞌnaj hamateo.
Haxa ebꞌnaj iskꞌahol naj Sem, haꞌ ton ebꞌnaj tiꞌ: Naj Elam, naj Asur, naj Arfaxad, naj Lud, naj Aram, naj Uz, naj Hul, naj Geter yebꞌ naj Mesec. [a].Naj Arfaxad, ismam naj Sela ye naj; haxa naj Sela ismam naj Heber ye naj. Naj Heber tuꞌ ay kawanh iskꞌahol naj, huneꞌ naj chiyij Peleg, yuto yinh yulbꞌal hunteqꞌan tiempo bꞌay ekꞌ naj tuꞌ pohlaxkanh txꞌo txꞌotxꞌ. Peleg chalilo pohlebꞌahil. Haxa hunxa yuxhta naj Peleg tuꞌ Joctán isbꞌi naj. Haxa ebꞌnaj iskꞌahol naj Joctán, haꞌ ton ebꞌnaj tiꞌ: Naj Almodad, naj Selef, naj Hazar-mavet yet naj Gera, naj Adoram, naj Uzal, naj Dicla, naj Ebal, naj Abimael, naj Seba, naj Ofir, naj Havila yebꞌ naj Jobab. Sunil ebꞌnaj tuꞌ, iskꞌahol naj Joctán ye ebꞌnaj.
	[a]1:17 Haꞌ ton hunteqꞌan ebꞌnaj tiꞌ yichmam yaꞌ rey David, Rt. 4:19-22

Istxolal yuninal naj Sem
(Gn. 11:10-26)
Haxa istxolal yuninal naj Sem, haꞌ ton ebꞌnaj tiꞌ: Naj Arfaxad, naj Sela, naj Heber, naj Peleg, naj Reu, naj Serug, naj Nacor, yaꞌ Taré, yaꞌ Abram, haꞌ ton icham Abraham.
Ebꞌnaj titna yinh yuninal naj Ismael yebꞌ yinh ebꞌnaj yuninal ix Cetura
(Gn. 25:1-6,12-18)
Ebꞌnaj iskꞌahol yaꞌ Abraham, haꞌ ton ebꞌnaj tiꞌ: Yaꞌ Isaac yebꞌ naj Ismael.
Haꞌ ebꞌnaj tiꞌ iskꞌahol naj Ismael: Naj bꞌabꞌel winaj, haꞌ ton naj Nebaiot, tzujan tuꞌ ispitzkꞌa naj Cedar, naj Adbeel, naj Mibsam, naj Misma, naj Duma, naj Massa, naj Hadad, naj Tema, naj Jetur, naj Nafis yebꞌ naj Cedema. Haꞌ ebꞌnaj tuꞌ, iskꞌahol naj Ismael.
Haxa ebꞌnaj yunin ix Cetura ix iskabꞌ yixal yaꞌ Abraham, haꞌ ton ebꞌnaj tiꞌ: Naj Zimram, naj Jocsán, naj Medán, naj Madián, naj Isbac yebꞌ naj Súa. Ebꞌnaj iskꞌahol naj Jocsán, haꞌ ton ebꞌnaj tiꞌ: Naj Seba yebꞌ naj Dedán.
Ebꞌnaj iskꞌahol naj Madián, haꞌ ton ebꞌnaj tiꞌ: Naj Efa, naj Efer, naj Hanoc, naj Abida yebꞌ naj Elda, haꞌ ebꞌnaj tuꞌ titna yinh ix Cetura.
Ebꞌnaj titna yinh yuninal naj Esaú
(Gn. 36:1-43)
Yaꞌ Abraham, haꞌ yaꞌ ismam yaꞌ Isaac. Haxa yaꞌ Isaac, haꞌ yaꞌ ismam naj Esaú yebꞌ yaꞌ Israel. Ebꞌnaj iskꞌahol naj Esaú, haꞌ ton ebꞌnaj tiꞌ: naj Elifaz, naj Reuel, naj Jeús, naj Jaalam yebꞌ naj Coré. Ebꞌnaj iskꞌahol naj Elifaz, haꞌ ton ebꞌnaj tiꞌ: naj Temán, naj Omar, naj Zefo, naj Gatam, naj Cenaz, naj Timna yebꞌ naj Amalec. Ebꞌnaj iskꞌahol naj Reuel, haꞌ ton ebꞌnaj tiꞌ: naj Nahat, naj Zera, naj Sama yebꞌ naj Miza. Ebꞌnaj iskꞌahol naj Seir, haꞌ ton ebꞌnaj tiꞌ: naj Lotán, naj Sobal, naj Zibeón, naj Aná, naj Disón, naj Ezer yebꞌ naj Disán. Ebꞌnaj iskꞌahol naj Lotán, haꞌ ton ebꞌnaj tiꞌ; naj Hori, yebꞌ naj Homam; haꞌ ix Timna yanabꞌ naj Lotán ye ix. Haxa ebꞌnaj iskꞌahol naj Sobal, haꞌ ton ebꞌnaj tiꞌ: naj Alván, naj Manahat, naj Ebal, naj Sefo, yebꞌ naj Onam. Ebꞌnaj iskꞌahol naj Zibeón haꞌ ton ebꞌnaj tiꞌ: naj Aja yebꞌ naj Aná. Naj Disón, iskꞌahol naj Aná ye naj. Haxa ebꞌnaj iskꞌahol naj Disón haꞌ ton ebꞌnaj tiꞌ: naj Amram, naj Esbán, naj Itrán, yebꞌ naj Querán. Ebꞌnaj iskꞌahol naj Ezer, haꞌ ton ebꞌnaj tiꞌ: naj Bilhán, naj Zaaván yebꞌ naj Jaacán. Haxa ebꞌnaj iskꞌahol naj Disán, haꞌ ton ebꞌnaj tiꞌ: naj Uz yebꞌ naj Arán.
Haxa ebꞌnaj ok isreyalo txꞌotxꞌ Edom yet yalanhto maxhto isreyal Israel, haꞌ ton ebꞌnaj tiꞌ: naj Bela, iskꞌahol naj Beor, Dinaba chiyij isbꞌi iskonhobꞌ naj. Haxa yet iskam naj Bela, yok naj Jobab reyal selelo naj. Naj Jobab tuꞌ, iskꞌahol naj Zera ah Bosra ye naj. Haxa yet iskam naj Jobab, yok naj Husam, naj temanita reyal selelo naj. Haxa yet iskam naj Husam, yok naj Hadad, iskꞌahol naj Bedad reyal selelo naj. Naj Hadad tuꞌ qꞌoji naj yinh ebꞌnaj Madián bꞌey txꞌotxꞌ Moab, Avit chiyij iskonhobꞌ naj Hadad tuꞌ. Haxa yet iskam naj Hadad yok naj Samla ah Masreka reyal selelo naj. Haxa yet iskam naj Samla yok naj Saúl ah Rehobot reyal selelo naj, haꞌ konhobꞌ Rehobot tuꞌ ayko iskawilal haꞌ Éufrates. Haxa yet iskam naj Saúl yok naj Baal-hanán iskꞌahol naj Acbor reyal selelo naj. Haxa yet iskam naj Baal-hanán yok naj Hadad reyal selelo naj, Pai isbꞌi iskonhobꞌ naj Hadad tuꞌ, Mehetabel isbꞌi yixal naj, iskutzꞌin naj Matred ye ix. Haꞌ xin naj Mezaab ismam icham ix.
Haxa yet iskam naj Hadad, haꞌ ebꞌnaj tiꞌ ok iswiꞌehalo konhobꞌ Edom: naj Timna, naj Alva, naj Jetet, naj Aholibama, naj Ela, naj Pinón, naj Cenaz, naj Temán, naj Mibzar, naj Magdiel yebꞌ naj Iram. Haꞌ hunteqꞌan ebꞌnaj tiꞌ ok yahawilo txꞌotxꞌ Edom.
Ebꞌnaj iskꞌahol yaꞌ Israel
(Gn. 35:22-26)
Haꞌ ebꞌnaj tiꞌ iskꞌahol yaꞌ Israel: yaꞌ Rubén, yaꞌ Simeón, yaꞌ Leví, yaꞌ Judá, yaꞌ Isacar, yaꞌ Zabulón, yaꞌ Dan, yaꞌ José, yaꞌ Benjamín, yaꞌ Neftalí, yaꞌ Gad yebꞌ yaꞌ Aser.
Ebꞌnaj titna yinh yuninal yaꞌ Judá
Ebꞌnaj iskꞌahol yaꞌ Judá, haꞌ ton ebꞌnaj tiꞌ: naj Er, naj Onán yebꞌ naj Sela. Haꞌ ebꞌnaj oxwanh iskꞌahol yaꞌ Judá tuꞌ pitzkꞌa yebꞌ huneꞌ ix ah Canaán, iskutzꞌin naj Súa. Haꞌ xin naj Er, naj bꞌabꞌel winaj, haꞌ istxꞌojal iswatxꞌe naj sata Komam Jahawil, yuxin kam naj yu Komam. Haxa ix Tamar yalibꞌ yaꞌ Judá tuꞌ ay kawanh yunin ix yebꞌ yaꞌ, haꞌ ton naj Fares yebꞌ naj Zera; yuxin howanh iskꞌahol yaꞌ Judá tuꞌ yinh sunil.
Ebꞌnaj iskꞌahol naj Fares, haꞌ ton ebꞌnaj tiꞌ: naj Hezrón yebꞌ naj Hamul. Haxa ebꞌnaj iskꞌahol naj Zera, haꞌ ton ebꞌnaj tiꞌ: naj Zimri, naj Etán, naj Hemán, naj Calcol yebꞌ naj Dara, howanh ebꞌnaj yinh sunil.
Naj Carmi, haꞌ naj ismam naj Acán, naj Acán tuꞌ, haꞌ naj initi isyaꞌtajil yibꞌanh konhobꞌ Israel yet yiniti naj hunteqꞌan tzet yal Komam Jahawil tato chitanhtzelaxkano yinh hunelnhe. Naj Azarías, iskꞌahol naj Etán ye naj.
Ebꞌnaj iskꞌahol naj Hezrón, haꞌ ton ebꞌnaj tiꞌ: naj Jerameel, naj Ram yebꞌ naj Quelubai. Naj Ram, iskꞌahol naj ye naj Aminadab, naj Aminadab, iskꞌahol naj ye naj Naasón. Haꞌ naj tuꞌ ok yahawilo ebꞌnaj Judá. [b], haktikꞌapax tuꞌ yalni yinh yichmam yaꞌ David.Naj Naasón iskꞌahol naj ye yaꞌ Salmón, yaꞌ Salmón, iskꞌahol yaꞌ ye yaꞌ Booz. Yaꞌ Booz, iskꞌahol yaꞌ ye yaꞌ Obed, yaꞌ Obed, iskꞌahol yaꞌ ye yaꞌ Isaí. Haꞌ isbꞌabꞌel iskꞌahol yaꞌ Isaí, haꞌ ton naj Eliab, naj iskabꞌ, haꞌ ton naj Abinadab, naj isyox haꞌ ton naj Simea, naj iskanh, haꞌ ton naj Natanael, naj ishoꞌ, haꞌ ton naj Radai, naj iswaj haꞌ ton naj Ozem, naj ishuj haꞌ ton yaꞌ David. Ay xin kawanh yanabꞌ ebꞌnaj, haꞌ ton ix Sarvia yebꞌ ix Abigail. Oxwanh yunin ix Sarvia, haꞌ ton naj Abisai, naj Joab yebꞌ naj Asael. Haxa ix Abigail ay huneꞌ yunin ix chiyij Amasa, haꞌ ismam naj Amasa, haꞌ ton naj Jeter, naj ismaelita.
Haꞌ naj Caleb iskꞌahol naj Hezrón, haꞌ yixal naj xin, Azuba isbꞌi ix ah Jeriot. Ay xin hunteqꞌanxa yunin ix, haꞌ ton ebꞌnaj tiꞌ: naj Jeser, naj Sobab, yebꞌ naj Ardón. Haxa yet iskam ix Azuba yiqꞌni naj Caleb tuꞌ ix Efrata, ispitzkꞌa huneꞌ yunin ix chiyij Hur. Haxa naj Hur pitzkꞌa huneꞌ iskꞌahol naj chiyij Uri. Haxa naj Uri pitzkꞌa huneꞌ iskꞌahol naj chiyij Bezaleel.
Hayet 60 (oxkꞌal) habꞌil naj Hezrón, yiqꞌni naj iskutzꞌin naj Maquir, ismam naj Galaad, ispitzkꞌa huneꞌ iskꞌahol naj Hezrón chiyij Segub yebꞌ yixal tuꞌ. Haxa naj Segub pitzkꞌa huneꞌ iskꞌahol naj chiyij Jair. Yaꞌ Jair tuꞌ ok yaꞌ yahawilal yinh 23 (oxebꞌ iskawinaj) konhobꞌ yul ismajul txꞌotxꞌ Galaad. Yajaꞌ naj Gesur yebꞌ naj Aram, yilo ebꞌnaj 60 (oxkꞌal) konhobꞌ tet yaꞌ Jair, yinipaxilo ebꞌnaj konhobꞌ Kenat yebꞌ yaldeahil tet yaꞌ. Haꞌ sunil ebꞌnaj tuꞌ titna ebꞌnaj yinh naj Maquir, ismam naj Galaad.
Haxa yet xakamto naj Hezrón bꞌey Caleb yul ismajul Efrata, ispitzkꞌa huneꞌ yunin ix Abías yixal naj Hezrón, huneꞌ yunin ix tuꞌ, Asur isbꞌi. Haꞌ xin naj Asur ismam naj Tecoa. Haꞌ isbꞌabꞌel iskꞌahol naj Hezrón, haꞌ ton naj Jerameel, haꞌ isbꞌabꞌel iskꞌahol naj Jerameel haꞌ ton naj Ram, tzujan tuꞌ ispitzkꞌa naj Buna, naj Orén, naj Ozem, yebꞌ naj Ahías. Ay xin huneꞌxa yixal naj Jerameel chiyij Atara, haꞌ ton ismiꞌ naj Onam. Isbꞌabꞌel iskꞌahol naj Jerameel haꞌ ton naj Ram, haxa ebꞌnaj iskꞌahol naj Ram, haꞌ ton ebꞌnaj tiꞌ: naj Maaz, naj Jamín yebꞌ naj Equer. Ebꞌnaj iskꞌahol naj Onam, haꞌ ton ebꞌnaj tiꞌ: naj Samai, yebꞌ naj Jada. Haxa ebꞌnaj iskꞌahol naj Samai, haꞌ ton naj Nadab yebꞌ naj Abisur. Haꞌ yixal naj Abisur, haꞌ ton ix Abihail, ebꞌnaj yunin ix, haꞌ ton naj Ahbán yebꞌ naj Molid.
Haxa ebꞌnaj iskꞌahol naj Nadab, haꞌ ton ebꞌnaj tiꞌ: Naj Seled yebꞌ naj Apaim. Haꞌ naj Seled tuꞌ, kamto naj, machi xin yuninal naj. Haxa naj Apaim, haꞌ naj ismam naj Isi, haxa naj Isi haꞌ naj ismam naj Sesán yebꞌ naj Ahlai. Haxa ebꞌnaj iskꞌahol naj Jada, yuxhta naj Samai, haꞌ ton naj Jeter yebꞌ naj Jonatán. Haxa naj Jeter tuꞌ kamto naj machi yuninal naj. Haxa ebꞌnaj iskꞌahol naj Jonatán, haꞌ ton ebꞌnaj tiꞌ: Naj Pelet yebꞌ naj Zaza. Haꞌ ebꞌnaj tuꞌ yikꞌal naj Jerameel. Naj Sesán, machi hunu iskꞌahol naj, wal xin ixnhe yuninal naj, yajaꞌ xin ay huneꞌ ischejabꞌ naj ah Egipto chiyij Jarha. Yaqꞌni naj Sesán huneꞌ iskutzꞌin yiqꞌaꞌ ischejabꞌ tuꞌ, ispitzkꞌa huneꞌ yunin ix chiyij Atai. Naj Atai tuꞌ, ismam naj Natán ye naj, haxa naj Natán, ismam naj Zabad ye naj. Haxa iskꞌahol naj Zabad, haꞌ ton naj Eflal, haxa iskꞌahol naj Eflal, haꞌ ton naj Obed. Haxa iskꞌahol naj Obed, haꞌ ton naj Jehú, haxa iskꞌahol naj Jehú, haꞌ ton naj Azarías. Naj Azarías, iskꞌahol naj ye naj Heles, naj Heles, iskꞌahol naj ye naj Elasa. Naj Elasa, iskꞌahol naj ye naj Sismai, naj Sismai iskꞌahol naj ye naj Salum. Naj Salum, iskꞌahol naj ye naj Jecamías, naj Jecamías iskꞌahol naj ye naj Elisama.
Haxa ebꞌnaj iskꞌahol naj Caleb yuxhta naj Jerameel, haꞌ ton ebꞌnaj tiꞌ: Naj Mesa haꞌ naj bꞌabꞌel kꞌahole, haꞌ xin naj Mesa tuꞌ haꞌ naj ismam naj Zif. Haxa hunxa iskꞌahol naj Caleb, haꞌ ton naj Maresa. Naj Maresa tuꞌ, ismam naj Hebrón. Haxa ebꞌnaj iskꞌahol naj Hebrón, haꞌ ton ebꞌnaj tiꞌ: Naj Coré, naj Tapúa, naj Requem yebꞌ naj Sema. Naj Sema, haꞌ naj ismam naj Raham, naj Raham haꞌ naj ismam naj Jorcoam. Naj Requem, haꞌ naj ismam naj Samai. Naj Samai, haꞌ naj ismam naj Maón, naj Maón, haꞌ naj ismam naj Bet-sur.
Haꞌ ix Efa, ix iskabꞌ yixal naj Caleb, haꞌ ix ismiꞌ naj Harán, naj Mosa yebꞌ naj Gazez. Naj Harán, Gazez isbꞌipaxo huneꞌ iskꞌahol naj.
Haxa ebꞌnaj iskꞌahol naj Jahdai, haꞌ ton ebꞌnaj tiꞌ: naj Regem, naj Jotam, naj Gesam, naj Pelet, naj Efa, yebꞌ naj Saaf. Haxa ix Maaca, hunxa iskabꞌ yixal naj Caleb, haꞌ ton ix ismiꞌ naj Seber, yebꞌ naj Tirhana, haꞌ ix ismiꞌpaxo naj Saaf, haꞌ naj tuꞌ ismam naj Madmana, haꞌ ix ismiꞌpaxo naj Seva, haꞌ naj tuꞌ ismam naj Macbena yebꞌ naj Gibea. Ay xin huneꞌ iskutzꞌin naj Caleb chiyij Acsa. Haꞌ ton ebꞌnaj tiꞌ titna yinh naj Caleb, ebꞌnaj iskꞌahol naj Hur, yunin ix Efrata, haꞌ ton ebꞌnaj tiꞌ: naj bꞌabꞌel, haꞌ naj Sobal, ismam naj Quiriat-jearim. Hunxa iskꞌahol naj Hur, haꞌ ton naj Salma naj ismam naj Belén, yebꞌ naj Haref, haꞌ naj, ismam naj Bet-gader. Haxa ebꞌnaj iskꞌahol naj Sobal, ismam naj Quiriat-jearim, haꞌ ton naj Haroe, yinh naj xin titna yikta majan ebꞌnaj manahetita. Haxa yinh ebꞌnaj Quiriat-jearim titna ebꞌnaj itrita, ebꞌnaj futita, ebꞌnaj sumatita, yebꞌ ebꞌnaj misraíta. Haꞌ yinh ebꞌnaj tuꞌ titna ebꞌnaj zoratita, yebꞌ ebꞌnaj estaolita.
Haxa ebꞌnaj titna yinh naj Salma, haꞌ ton ebꞌnaj ah Belén, ebꞌnaj netofatita isbꞌi, yebꞌpaxo ebꞌnaj Atrot-bet-joab, yebꞌpaxo yikta majan ebꞌnaj manahetita, yebꞌpaxo ebꞌnaj zoraíta. Haxa ebꞌnaj yuninal ebꞌnaj tzꞌibꞌlom ay bꞌey Jabes, haꞌ ton ebꞌnaj tiꞌ: ebꞌnaj tirateo, ebꞌnaj simeateo yebꞌ ebꞌnaj sucateo. Haꞌ ton ebꞌnaj tuꞌ ceneo, ebꞌnaj titna yinh naj Hamat, ichmame naj yinh naj Recab. [*]
	[b]2:10-17 Haꞌ ton hunteqꞌan ebꞌnaj tiꞌ yichmam yaꞌ rey David, Rt. 4:19-22

Ebꞌnaj iskꞌahol yaꞌ David
(2Sam. 3:2-5; 5:13-16; 1Cr. 14:3-7)
Haꞌ ebꞌnaj tiꞌ iskꞌahol yaꞌ David pitzkꞌa bꞌey Hebrón; naj Amnón, naj bꞌabꞌel winaj, yunin ix Ahinoam ah Jezreel. Naj iskabꞌ, haꞌ ton naj Daniel, yunin ix Abigail, ah Carmel. Haxa naj yox, haꞌ ton naj Absalón, yunin ix Maaca, iskutzꞌin naj Talmai isreyal Gesur. Naj iskanh, haꞌ ton naj Adonías, yunin ix Haguit. Naj ishoꞌ haꞌ ton naj Sefatías yunin ix Abital; naj iswaj haꞌ ton naj Itream, yunin ix Egla, hunxa yixal yaꞌ David. Haꞌ ebꞌnaj wajwanh tuꞌ pitzkꞌa bꞌey Hebrón bꞌay ok yaꞌ David reyalil hujebꞌ habꞌil yok waxajebꞌ ixahaw. Haxa bꞌey Jerusalén, 33 (oxlahonhebꞌ iskawinaj) habꞌil ok yaꞌ David tuꞌ reyal.
Haxa bꞌey Jerusalén kanhwanh iskꞌahol yaꞌ pitzkꞌahi, haꞌ ton ebꞌnaj tiꞌ: Naj Simea, naj Sobab, naj Natán yebꞌ yaꞌ Salomón, ebꞌnaj tiꞌ yunin ix Bet-súa ebꞌnaj. Ix Bet-súa yixal yaꞌ David tuꞌ, iskutzꞌin naj Amiel ye ix. Ayto 9 (bꞌalonhwanhxa) iskꞌahol yaꞌ David, haꞌ ton ebꞌnaj tiꞌ: naj Ibhar, naj Elisama, naj Elifelet, naj Noga, naj Nefeg, naj Jafía, naj Elisama, naj Eliada yebꞌ naj Elifelet. Haꞌ sunil ebꞌnaj tuꞌ iskꞌahol yaꞌ David, ay xin huneꞌ yanabꞌ ebꞌnaj chiyij Tamar. Aypaxo hunteqꞌanxa iskꞌahol yaꞌ, yunin ebꞌix iskabꞌ yixal yaꞌ.
Ebꞌnaj titna yinh yaꞌ Salomón
Yaꞌ Salomón, iskꞌahol yaꞌ ye yaꞌ Roboam, yaꞌ Roboam, iskꞌahol naj ye yaꞌ Abías, yaꞌ Abías iskꞌahol yaꞌ ye yaꞌ Asa, yaꞌ Asa iskꞌahol yaꞌ ye yaꞌ Josafat. Yaꞌ Josafat, iskꞌahol yaꞌ ye yaꞌ Joram, yaꞌ Joram, iskꞌahol yaꞌ ye yaꞌ Ocozías, yaꞌ Ocozías, iskꞌahol yaꞌ ye yaꞌ Joás, yaꞌ Joás, iskꞌahol yaꞌ ye yaꞌ Amasías. Yaꞌ Amasías iskꞌahol yaꞌ ye yaꞌ Azarías, yaꞌ Azarías iskꞌahol yaꞌ ye yaꞌ Jotam. Yaꞌ Jotam, iskꞌahol yaꞌ ye yaꞌ Acaz, yaꞌ Acaz iskꞌahol yaꞌ ye yaꞌ Ezequías, haxa yaꞌ Ezequías, iskꞌahol yaꞌ ye yaꞌ Manasés. Yaꞌ Manasés, iskꞌahol yaꞌ ye yaꞌ Amón, yaꞌ Amón iskꞌahol yaꞌ ye yaꞌ Josías.
Ebꞌyaꞌ iskꞌahol yaꞌ Josías, haꞌ ton ebꞌyaꞌ tiꞌ: yaꞌ Johanán, haꞌ yaꞌ bꞌabꞌel winaj, iskabꞌ, yaꞌ Joacim, yox yaꞌ Sedequías, iskanh yaꞌ Salum. Yaꞌ iskꞌahol yaꞌ Joacim, haꞌ ton yaꞌ Jeconías, yaꞌ Jeconías, iskꞌahol yaꞌ ye yaꞌ Sedequías. Ebꞌnaj iskꞌahol yaꞌ Jeconías, haꞌ ton naj Asir, naj Salatiel, naj Malquiram, naj Pedaías, naj Senazar, naj Jecamías, naj Hosama yebꞌ naj Nedabías. Ebꞌnaj iskꞌahol naj Pedaías, haꞌ ton ebꞌnaj tiꞌ: Zorobabel, naj Simei. Haxa ebꞌnaj iskꞌahol yaꞌ Zorobabel, haꞌ ton ebꞌnaj tiꞌ: naj Mesulam, naj Hananías. Ay xin huneꞌ yanabꞌ ebꞌnaj chiyij Selomit. Ay howanhxa ebꞌnaj: naj Hasuba, naj Ohel, naj Berequías, naj Hasadías yebꞌ naj Jusab-hesed.
Ebꞌnaj iskꞌahol naj Hananías haꞌ ton ebꞌnaj tiꞌ: naj Pelatías yebꞌ naj Jesaías. Naj Jesaías iskꞌahol naj naj Refaías, naj Refaías iskꞌahol naj naj Arnán, naj Arnán iskꞌahol naj naj Abdías, naj Abdías iskꞌahol naj naj Secanías. Naj Secanías iskꞌahol naj naj Semaías, ebꞌnaj iskꞌahol naj Semaías haꞌ ton ebꞌnaj tiꞌ: naj Hatús, naj Igal, naj Barías, naj Nearías, yebꞌ naj Safat, wajwanh ebꞌnaj yinh sunil. Ebꞌnaj iskꞌahol naj Nearías, oxwanh ebꞌnaj, haꞌ ton ebꞌnaj tiꞌ: naj Elioenai, naj Ezequías, yebꞌ naj Azricam. Haxa ebꞌnaj iskꞌahol naj Elioenai, haꞌ ton ebꞌnaj hujwanh tiꞌ: naj Hodavías, naj Eliasib, naj Pelaías, naj Acub, naj Johanán, naj Dalaías yebꞌ naj Anani.
Ebꞌnaj titna yinh yaꞌ Judá
Haꞌ ebꞌnaj tiꞌ iskꞌahol yaꞌ Judá: Naj Fares, naj Hezrón, naj Carmi, naj Hur yebꞌ naj Sobal. Naj Sobal, iskꞌahol naj ye naj Reaía, naj Reaía iskꞌahol naj ye naj Jahat, naj Jahat, iskꞌahol naj ye naj Ahumai yebꞌ naj Lahad. Haꞌ hunmajan ebꞌnaj tiꞌ haꞌ ton ebꞌnaj zoratita.
Haꞌ ebꞌnaj iskꞌahol naj Etam, haꞌ ton ebꞌnaj tiꞌ: naj Jezreel, naj Isma yebꞌ naj Ibdas, ay xin huneꞌ yanabꞌ ebꞌnaj chiyij Haze-lelponi.
Naj Punuel, haꞌ naj ismam naj Gedor, haxa naj Ezer haꞌ naj ismam naj Husa. Haꞌ ebꞌnaj tuꞌ titna yinh naj Hur, bꞌabꞌel yunin ix Efrata, yichmam ebꞌnaj ah Belén.
Naj Asur, ismam naj Tecoa, kawanh yixal naj, haꞌ ton ix Hela yebꞌ ix Naara. Ebꞌnaj yunin ix Naara, haꞌ ton ebꞌnaj tiꞌ: naj Ahuzam, naj Hefer, naj Temeni yebꞌ naj Ahastari. Haꞌ ebꞌnaj tuꞌ yinh ix Naara pitzkꞌa ebꞌnaj. Haxa ebꞌnaj yunin ix Hela haꞌ ton ebꞌnaj tiꞌ: naj Zeret, naj Jezoar yebꞌ naj Etnán.
Naj Cos iskꞌahol naj ye naj Anub yebꞌ naj Zobeba; yuninal yuninal naj Cos ye naj Aharhel, iskꞌahol naj Harum. Naj Jabes kaw ay yelapno elkaniko naj xol yuxhtaj, hayet ispitzkꞌa naj, Jabes, yij isbꞌi naj yu ismiꞌ, yu yal ix hakaꞌ tiꞌ: «Yinh isyaꞌtajil pitzkꞌa huneꞌ wunintiꞌan,» xhi ix. [c].Naj Jabes tuꞌ txahli naj tet Komam Dios, isDiosal Israel, yalni naj yinh istxah hakaꞌ tiꞌ: «Mamin, chinqꞌanan tawet tato chawayo hayaxil wibꞌanhan, chawaqꞌni niman intxꞌotxꞌan, kat hawok wetbꞌihojan, chinhakolnihan yul isqꞌabꞌ istxꞌojal, hak tuꞌ xin mach chul istxꞌojal winhan,» xhi naj. Ispajtzen Komam tzet isqꞌan naj Jabes yinh istxah tuꞌ.
Naj Quelub yuxhta naj Súa, iskꞌahol naj ye naj Mehir, haꞌ xin naj Mehir, haꞌ naj ismam naj Estón. Haꞌ naj Estón, iskꞌahol naj ye naj Bet-rafa, naj Paseah, yebꞌ naj Tehina. Naj Tehina tuꞌ, haꞌ naj watxꞌenkanh konhobꞌ Nahas. Haꞌ ton ebꞌnaj tuꞌ ay yul konhobꞌ Reca.
Ebꞌnaj iskꞌahol naj Cenaz, haꞌ ton ebꞌnaj tiꞌ: yaꞌ Otoniel yebꞌ naj Seraías. Haxa ebꞌnaj iskꞌahol yaꞌ Otoniel haꞌ ebꞌnaj tiꞌ: naj Hatat, yebꞌ naj Meonotai. Naj Meonotai iskꞌahol naj ye naj Ofra. Naj Seraías iskꞌahol naj ye naj Joab, haꞌ naj Joab tuꞌ yichmam ebꞌnaj ay bꞌey akꞌal Carisim, hak tuꞌ isbꞌi iskonhobꞌ ebꞌnaj yuto iswatxꞌe ebꞌnaj tzettaj ye tuꞌ kaw kꞌulchꞌan jilni. [*]Ebꞌnaj iskꞌahol yaꞌ Caleb, iskꞌahol yaꞌ Jefone haꞌ ton ebꞌnaj tiꞌ: naj Iru, naj Ela yebꞌ naj Naam. Naj Ela iskꞌahol naj ye naj Cenaz. [*]
Ebꞌnaj iskꞌahol naj Jehalelel haꞌ ebꞌnaj tiꞌ: naj Zif, naj Zifa, naj Tirias yebꞌ naj Asareel.
Haxa ebꞌnaj iskꞌahol naj Esdras, haꞌ ebꞌnaj tiꞌ: naj Jeter, naj Mered, naj Efer, yebꞌ naj Jalón. Haxa naj Mered ay huneꞌ iskutzꞌin naj chiyij María yebꞌ kawanh iskꞌahol naj, huneꞌ naj chiyij Samai, hunxa naj chiyij Isbꞌa. Naj Isbꞌa haꞌ naj ismam naj Estemoa. Haxa ebꞌnaj yunin ix Jehudaía hunxa yixal naj Mered, haꞌ ton ebꞌnaj tiꞌ: naj Jared ismam naj Gedor, naj Heber ismam naj Soco, yebꞌ naj Jecutiel ismam naj Zanoa. Haꞌ ebꞌnaj tuꞌ yunin ix Bitia, iskutzꞌin naj faraón yixal naj Mered.
Haꞌ ix yixal naj Hodías yanabꞌ naj Naham, haꞌ yunin ix haꞌ ton naj ismam naj Keila, ah garmita yebꞌ naj Estemoa, naj ah maacateo.
Ebꞌnaj iskꞌahol naj Simón haꞌ ton ebꞌnaj tiꞌ: naj Amnón, naj Rina, naj Ben-anán yebꞌ naj Tilón. Ebꞌnaj iskꞌahol naj Isi haꞌ ebꞌnaj tiꞌ, naj Zohet yebꞌ naj Benzohet.
Haxa ebꞌnaj iskꞌahol naj Sela, iskꞌahol yaꞌ Judá, haꞌ ton ebꞌnaj tiꞌ: Naj Er naj ismam naj Leca, naj Laada ismam naj Maresa. Yinh naj Sela tuꞌ titpaxo hunmajanxa ebꞌnaj chimunla yinh iswatxꞌen qꞌap lino bꞌey Bet-asbea. Iskꞌahol naj Sela tuꞌ yepaxo naj Joacim yebꞌ ebꞌnaj ay bꞌey Cozeba yebꞌ naj Joás yebꞌ naj Saraf; ebꞌnaj tiꞌ ekꞌle ebꞌnaj yahawilo yinh txꞌotxꞌ Moab, lahwi tuꞌ ismeltzopaxo ebꞌnaj bꞌey Lehem, hak tuꞌ yekanayo yul hum tzꞌibꞌnhebꞌilkano yettax kaw payat. Ebꞌnaj tuꞌ tzꞌajom xi ebꞌnaj, ehayo ebꞌnaj xolaj tzꞌunubꞌ yebꞌ yulaj peyabꞌ iskꞌatanh isreyal, chixin isyije ebꞌnaj tzet chal isreyal tuꞌ.
	[c]4:9 Haꞌ bꞌihe Jabes yinh abꞌxubꞌal hebreo chaliloj kaw yaꞌ

Ebꞌnaj titna yinh yaꞌ Simeón
Ebꞌnaj iskꞌahol yaꞌ Simeón, haꞌ ebꞌnaj tiꞌ: naj Nemuel, naj Jamín, naj Jarib, naj Zera, naj Saúl. Naj Saúl iskꞌahol naj ye naj Salum, naj Salum iskꞌahol naj ye naj Mibsam, naj Mibsam iskꞌahol naj ye naj Misma. Ebꞌnaj iskꞌahol naj Misma haꞌ ebꞌnaj tiꞌ: naj Hamuel, naj Hamuel iskꞌahol naj ye naj Zacur, naj Zacur iskꞌahol naj ye naj Simei. 16 (Wajlahonhwanh) iskꞌahol naj Simei yok wajwanh iskutzꞌin naj, yajaꞌ ebꞌnaj isnoh ebꞌix tuꞌ mach txꞌiꞌalo yuninal ebꞌnaj, yuxin mach pohchakanh ebꞌnaj hakaꞌ yuninal yaꞌ Judá.
Ebꞌnaj tuꞌ ehayo ebꞌnaj yul hunteqꞌan konhobꞌ tiꞌ; konhobꞌ Beerseba, Molada, Hazar-sual, Bilha, Ezem, Tolad, Betuel, Horma, Siclag, Bet-marcabot, Hazar-susim, Bet-birai yebꞌ Saaraim. Haꞌ hunteqꞌan tuꞌ iskonhobꞌ ebꞌnaj masanta yet yok yaꞌ David reyal. Haxa yaldeahil iskonhobꞌ ebꞌnaj haꞌ hunteqꞌan tiꞌ: Etam, Aín, Rimón, Toquén yebꞌ Asán, howebꞌ yinh sunil, yebꞌ sunil yaldeahil hoyaniko yinh hunteqꞌan konhobꞌ tuꞌ, masanta chiꞌapni bꞌey Baal. Haꞌ hunteqꞌan tuꞌ iskonhobꞌ ebꞌnaj yebꞌ haꞌ tuꞌ istxolal isbꞌi yuninal yuninal ebꞌnaj.
Naj Mesobab, naj Jamlec, yebꞌ yaꞌ Josías, iskꞌahol naj Amasías ye ebꞌnaj. Naj Joel yebꞌ yaꞌ Jehú iskꞌahol naj Josibías ye ebꞌnaj; naj Josibías tuꞌ iskꞌahol yaꞌ Seraías ye naj, yaꞌ Seraías iskꞌahol naj Asiel ye yaꞌ. Naj Elioenai, naj Jaacoba, naj Jesohaía, naj Asaías, naj Adiel, naj Jesimiel, naj Benaía, yebꞌ naj Ziza iskꞌahol naj Sifi; haxa naj Sifi iskꞌahol naj ye naj Alón, naj Alón, iskꞌahol naj ye naj Jedaías, naj Jedaías iskꞌahol naj ye naj Simri, naj Simri iskꞌahol naj ye naj Semaías. Hak tiꞌ istxolal isbꞌi ebꞌnaj ok yahawo hunun majan ebꞌnaj tuꞌ, kaw xin pohchakanokanh isbꞌisil ebꞌnaj, yuxin masanta apni ebꞌnaj issayaꞌ bꞌay chilow ismeꞌ bꞌay chonhokapno bꞌey Gedor, masanta bꞌey yetkꞌulal bꞌay chiꞌahilo tzꞌayik yinh akꞌal. Haꞌ bꞌey tuꞌ xin ilcha bꞌay kaw ay telaj, yebꞌ telaj kaw kꞌul bꞌay chilow ismeꞌ ebꞌnaj. Haꞌ bꞌey tuꞌ kaw ay txꞌo txꞌotxꞌ yebꞌ kaw haman sat txꞌotxꞌ yebꞌ xin kaw aqꞌankꞌulal ye ebꞌnaj sat txꞌotxꞌ. Haꞌ bꞌey tuꞌ xin ekꞌlena ebꞌnaj yuninal naj Cam yet yalanhtokanoj. Haꞌ xin ebꞌnaj tzꞌibꞌnhebꞌilkano isbꞌi tiꞌ apni ebꞌnaj yinh istiempohal yet ekꞌ yaꞌ Ezequías isreyalo Judá sat istxꞌotxꞌ ebꞌnaj titna yinh naj Cam, yuchkꞌanto ebꞌnaj ismantiado ebꞌnaj aykanh yatutoj yebꞌ iscampamento, istanhtzenkanilo ebꞌnaj masanta tinanh, haxa xin ebꞌnaj kankano sat istxꞌotxꞌ ebꞌnaj tuꞌ yuto kaw ay tzet chislo ismeꞌ ebꞌnaj bꞌey tuꞌ. Yebꞌ xin ay 500 ebꞌnaj titna yinh yaꞌ Simeón, to ehoyo bꞌey txꞌotxꞌ chewal txꞌotxꞌ Seir, yinito ebꞌnaj haywanh ebꞌnaj tiꞌ yahawiloj; naj Pelatías, naj Nearías, naj Refaías yebꞌ naj Uziel; ebꞌnaj tuꞌ iskꞌahol naj Isi ye ebꞌnaj. Haꞌ ebꞌnaj tuꞌ tanhtzenkanilo hunteqꞌanxa ebꞌnaj Amalec kantokano bꞌey tuꞌ, ehayo ebꞌnaj bꞌey tuꞌ masanto tinanh.
Ebꞌnaj titna yinh yaꞌ Rubén
Yaꞌ Rubén haꞌ yaꞌ isbꞌabꞌel kꞌahol yaꞌ Israel, yajaꞌ yu way yaꞌ yebꞌ yixal ismam, yuxin haꞌ huneꞌ yehobꞌal yaꞌ yet bꞌabꞌel kꞌahole ekꞌto tet yaꞌ José, iskꞌahol yaꞌ Israel, yuxin matxa ok yaꞌ Rubén yul yehobꞌal yinh bꞌabꞌel kꞌahole. Yajaꞌ hayet tzujanilxa haꞌ yaꞌ Judá, haꞌ yaꞌ kaw ay yelapno elkaniko xol ebꞌyaꞌ yuxhtaj, yebꞌ xin haꞌ yaꞌ ok yahawo xol yuxhta tuꞌ; yajaꞌ haꞌ huneꞌ ehobꞌal yet bꞌabꞌel kꞌahole, haꞌ tet yaꞌ José aqꞌlaxi. Ebꞌnaj iskꞌahol yaꞌ Rubén, yaꞌ isbꞌabꞌel iskꞌahol yaꞌ Israel, haꞌ ton ebꞌnaj tiꞌ: naj Hanoc, naj Falú, naj Hezrón, naj Carmi.
Ebꞌnaj titna yinh naj Joel, [*] haꞌ ton ebꞌnaj tiꞌ: naj Semaías, iskꞌahol naj ye naj Gog, naj Gog, iskꞌahol naj ye naj Simei, naj Simei, iskꞌahol naj ye naj Micaía, naj Micaía iskꞌahol naj ye naj Reaía, naj Reaía iskꞌahol naj ye naj Baal, naj Baal iskꞌahol naj ye naj Beera. Naj Beera tuꞌ yahawil xol ebꞌnaj titna yinh yaꞌ Rubén, haꞌ xin naj ilaxto preso yu naj Tiglat-pileser, isreyal Asiria.
Ebꞌnaj titna yinh naj Beera, haꞌ ebꞌnaj yahawil yinh hunun majan yuxhtanhe isbꞌa, hak tiꞌ yu istzꞌibꞌnhelaxayo isbꞌi yichmam ebꞌnaj, haꞌ ton naj Jeiel, naj bꞌabꞌel, naj Zacarías, naj Bela, ismam naj Bela ye naj Azaz, ismam icham naj ye naj Sema; naj Sema tuꞌ ismam naj ye naj Joel, haꞌ ebꞌnaj tuꞌ ehikꞌo ebꞌnaj bꞌey txꞌotxꞌ Aroer masanta bꞌey txꞌotxꞌ Nebo yebꞌ Baal-meón. Yehpaxayo ebꞌnaj bꞌay yetkꞌulal bꞌay chito tzꞌayik, masanta bꞌay chiꞌichiti txꞌotxꞌ desierto; chitaichiti txꞌotxꞌ bꞌey haꞌ niman Éufrates, yuto kaw nimankano ismeꞌ ebꞌnaj bꞌey txꞌotxꞌ Galaad.
Yulbꞌal hunteqꞌan tiempo yet ayko yaꞌ Saúl reyal yaniko ebꞌnaj titna yinh yaꞌ Rubén tiꞌ howal yinh ebꞌnaj agareno, istzabꞌcha ebꞌnaj agareno yu ebꞌnaj, iskankano ebꞌnaj yulaj ismantiado ebꞌnaj sunil yul ismajul txꞌotxꞌ Galaad yinh yetkꞌulal bꞌay chito tzꞌayik.

Ebꞌnaj titna yinh yaꞌ Gad
Ebꞌnaj iskꞌahol yaꞌ Gad ehayo ebꞌnaj satakꞌti ebꞌnaj iskꞌahol yaꞌ Rubén, sat txꞌotxꞌ Basán masanta bꞌey Salca. Haꞌ naj Joel, haꞌ naj bꞌabꞌel yahaw bꞌey txꞌotxꞌ Basán, tzujan tuꞌ yok naj Safán, lahwi tuꞌ yok naj Jaanai yebꞌ naj Safat. Haxa ebꞌnaj yuxhta ebꞌnaj yinh hunun majan haꞌ ebꞌnaj tiꞌ: naj Micael, naj Mesulam, naj Seba, naj Jorai, naj Jacán, naj Zía yebꞌ naj Heber, hujwanh ebꞌnaj yinh sunil.
Ebꞌnaj tuꞌ titna yinh naj Abihail; naj Abihail xin, iskꞌahol naj Huri ye naj, naj Huri, iskꞌahol naj Jaroa ye naj; naj Jaroa, iskꞌahol naj Galaad ye naj; naj Galaad, iskꞌahol naj Micael ye naj; naj Micael iskꞌahol naj Jesisai ye naj; naj Jesisai, iskꞌahol naj Jahdo ye naj; naj Jahdo iskꞌahol naj Buz ye naj. Naj Ahí, iskꞌahol naj Abdiel ye naj, naj Abdiel iskꞌahol naj Guni ye naj. Haꞌ naj Ahí tuꞌ yahaw naj xol ebꞌnaj yuxhtaj. Eyayo ebꞌnaj tuꞌ sat txꞌotxꞌ Galaad yebꞌ sat txꞌotxꞌ Basán yebꞌ yaldeahil bꞌay ay tzet chislo ismeꞌ ebꞌnaj sat txꞌotxꞌ Sarón masanta yinhla istiꞌla ismohonal txꞌotxꞌ. Sunil ebꞌnaj tuꞌ bꞌislax ebꞌnaj yinh hunun majan yuninal yinh istiempohal yet ok yaꞌ Jotam isreyalo Judá yebꞌ yinh istiempohal yet yok yaꞌ Jeroboam isreyalo Israel.
Istzotiꞌal yikta yox majan ebꞌnaj Israel
Ebꞌnaj iskꞌahol yaꞌ Rubén yebꞌ ebꞌnaj iskꞌahol yaꞌ Gad yebꞌ yikta majan ebꞌnaj Manasés kaw ay yip yanma ebꞌnaj yaqꞌni howal, yuto ay yescudo ebꞌnaj yebꞌ yespada, yebꞌ helan ebꞌnaj isqꞌojwa yu litꞌ, kaw xin kuybꞌil ebꞌnaj yaqꞌni howal; 44,760 isbꞌisil ebꞌnaj yinh sunil; chixin elto ebꞌnaj yaqꞌaꞌ howal. Ebꞌnaj tuꞌ, yaqꞌ ebꞌnaj howal yinh ebꞌnaj agareno yebꞌ yinh ebꞌnaj ah Jetur, ah Nafis yebꞌ yinh ebꞌnaj ah Nadab. Kolwa Komam Dios yinh ebꞌnaj isqꞌoji ebꞌnaj yinh ebꞌnaj agareno yebꞌ yinh ebꞌnaj ayko yetbꞌiho ebꞌnaj agareno tuꞌ, yaykꞌay ebꞌnaj yul isqꞌabꞌ ebꞌnaj, yuto isqꞌan ebꞌnaj tet Komam Dios tato chikolwa Komam yinh ebꞌnaj. Yokkano isnoqꞌ ebꞌnaj agareno tuꞌ yu ebꞌnaj, 50 (lahonhebꞌ yoxkꞌal) mil noꞌ camello, 250 mil noꞌ meꞌ, kabꞌ mil noꞌ burro, tzabꞌcha 100 mil anma yu ebꞌnaj. Kaw xin txꞌiꞌal ebꞌnaj agareno tuꞌ kami, yuto huneꞌ howal tuꞌ yet Komam Dios yehi; yehayo yikta yox majan ebꞌnaj Israel sat istxꞌotxꞌ ebꞌnaj tuꞌ masanta yet yalaxto ebꞌnaj judío preso yul nan konhobꞌal.
Ebꞌnaj yikta majan Manasés tuꞌ kaw pohchakanokanh isbꞌisil ebꞌnaj, yehayo ebꞌnaj bꞌey txꞌotxꞌ Basán masanta bꞌey txꞌotxꞌ Baal-hermón, yebꞌ bꞌey Senir, yebꞌ bꞌey chewal txꞌotxꞌ Hermón. Haꞌ ebꞌnaj iswiꞌehal yinh hunun majan ebꞌnaj xin, haꞌ ton naj Efer, naj Isi, naj Eliel, naj Azriel, naj Jeremías, naj Hodavías, yebꞌ naj Jahdiel. Ebꞌnaj tuꞌ kaw ay yip yanma ebꞌnaj, yebꞌ kaw helan ebꞌnaj, yebꞌ xin kaw chibꞌinakano ebꞌnaj, haꞌ ebꞌnaj ok yahawilo yinh ebꞌnaj titna yinh yichmam. Yajaꞌ xin ok ebꞌnaj manhkꞌomal tet Komam Dios, isDiosal yichmam, yetanto isbꞌa ebꞌnaj, yok ebꞌnaj yinoyo isbꞌa tet istioxh hunteqꞌan konhobꞌ yilo Komam Jahawil yinh sat ebꞌnaj. Yuxin ischej Komam Dios, isDiosal ebꞌnaj Israel naj Pul yebꞌ naj Tiglat-pileser isreyal ebꞌnaj asirio yanoko howal yinh ebꞌnaj, yilaxto ebꞌnaj rubenita, ebꞌnaj gadita yebꞌ yikta majan ebꞌnaj Manasés tuꞌ preso bꞌey Halah, bꞌey Habor, bꞌey Hara yebꞌ bꞌey istiꞌ haꞌ Gozán masanto tinanh.
Ebꞌnaj titna yinh yaꞌ Leví
Ebꞌnaj iskꞌahol yaꞌ Leví, haꞌ ton ebꞌnaj tiꞌ: naj Gersón, naj Coat, naj Merari. Ebꞌnaj iskꞌahol naj Coat, haꞌ ebꞌnaj tiꞌ: naj Amram, naj Izhar, naj Hebrón yebꞌ naj Uziel. Haxa iskꞌahol naj Amram, haꞌ ton yaꞌ Aarón, yaꞌ Moisés, yebꞌ xin iskutzꞌin, haꞌ ix María. Ebꞌyaꞌ iskꞌahol yaꞌ Aarón haꞌ ton ebꞌyaꞌ tiꞌ: naj Nadab, naj Abiú, yaꞌ Eleazar yebꞌ naj Itamar. Yaꞌ Eleazar iskꞌahol yaꞌ ye yaꞌ Finees, yaꞌ Finees iskꞌahol yaꞌ ye yaꞌ Abisúa; yaꞌ Abisúa iskꞌahol yaꞌ ye yaꞌ Buqui, yaꞌ Buqui iskꞌahol yaꞌ ye yaꞌ Uzi, yaꞌ Uzi iskꞌahol yaꞌ ye yaꞌ Zeraías, yaꞌ Seraías iskꞌahol yaꞌ ye yaꞌ Meraiot, yaꞌ Meraiot iskꞌahol yaꞌ ye yaꞌ Amarías, yaꞌ Amarías iskꞌahol yaꞌ ye yaꞌ Ahitob, yaꞌ Ahitob iskꞌahol yaꞌ ye yaꞌ Sadoc, yaꞌ Sadoc iskꞌahol yaꞌ ye yaꞌ Ahimaas, yaꞌ Ahimaas iskꞌahol yaꞌ ye yaꞌ Azarías, yaꞌ Azarías iskꞌahol yaꞌ ye yaꞌ Johanán, yaꞌ Johanán iskꞌahol yaꞌ ye yaꞌ Azarías, yaꞌ Azarías tuꞌ ok yinh ismunil yinh sacerdotehal yul Yatut Komam Dios, iswatxꞌekanh yaꞌ rey Salomón bꞌey Jerusalén. Yaꞌ Azarías tuꞌ iskꞌahol yaꞌ ye yaꞌ Amarías, yaꞌ Amarías iskꞌahol yaꞌ ye yaꞌ Ahitob, yaꞌ Ahitob iskꞌahol yaꞌ ye yaꞌ Sadoc, yaꞌ Sadoc iskꞌahol yaꞌ ye yaꞌ Salum, yaꞌ Salum iskꞌahol yaꞌ ye yaꞌ Hilcías, yaꞌ Hilcías iskꞌahol yaꞌ ye yaꞌ Azarías, naj Azarías iskꞌahol naj ye yaꞌ Seraías, yaꞌ Seraías iskꞌahol yaꞌ ye yaꞌ Josadac. Haꞌ yaꞌ Josadac tuꞌ ilaxto preso yebꞌ ebꞌnaj ah Judá yebꞌ konhobꞌ Jerusalén yu naj rey Nabucodonosor, yuto haꞌ Komam Jahawil aniko ebꞌnaj tuꞌ yul isqꞌabꞌ naj.
Ebꞌnaj iskꞌahol yaꞌ Leví haꞌ ebꞌnaj tiꞌ: yaꞌ Gersón, naj Coat yebꞌ naj Merari. Ebꞌnaj iskꞌahol naj Gersón, hak tiꞌ isbꞌi ebꞌnaj hakaꞌ tiꞌ: naj Libni yebꞌ naj Simei.
Ebꞌnaj iskꞌahol naj Coat, haꞌ ebꞌnaj tiꞌ: naj Amram, naj Izhar, naj Hebrón yebꞌ naj Uziel.
Ebꞌnaj iskꞌahol naj Merari haꞌ ebꞌnaj tiꞌ: Naj Mahli yebꞌ naj Musi, haꞌ ebꞌnaj tuꞌ yuninal yuninal yaꞌ Leví. Yaꞌ Gersón iskꞌahol yaꞌ ye naj Libni, naj Libni iskꞌahol naj ye naj Jahat, naj Jahat iskꞌahol naj ye naj Zima. Naj Zima iskꞌahol naj ye naj Joa, naj Joa iskꞌahol naj ye yaꞌ Iddo, yaꞌ Iddo iskꞌahol yaꞌ ye naj Zera, naj Zera iskꞌahol naj ye naj Jeatrai.
Haꞌ ebꞌnaj tiꞌ yuninal yuninal naj Coat: naj Coat iskꞌahol naj ye naj Aminadab, naj Aminadab iskꞌahol naj ye naj Coré, naj Coré iskꞌahol naj ye naj Asir, naj Asir iskꞌahol naj ye naj Elcana, naj Elcana iskꞌahol naj ye naj Ebiasaf, naj Ebiasaf iskꞌahol naj ye naj Asir. Naj Asir, iskꞌahol naj ye naj Tahat, naj Tahat iskꞌahol naj ye naj Uriel, naj Uriel iskꞌahol naj ye naj Uzías, naj Uzías iskꞌahol naj ye naj Saúl.
Ebꞌnaj iskꞌahol naj Elcana, haꞌ ebꞌnaj tiꞌ: naj Amasai yebꞌ naj Ahimot. Naj Ahimot iskꞌahol naj Elcana, naj Elcana iskꞌahol naj naj Zofai, naj Zofai iskꞌahol naj ye naj Nahat, naj Nahat iskꞌahol naj ye naj Eliab, naj Eliab iskꞌahol naj ye naj Jeroham, naj Jeroham iskꞌahol naj ye naj Elcana.
Ebꞌnaj iskꞌahol yaꞌ Samuel haꞌ ebꞌnaj tiꞌ: naj Vasni, haꞌ naj bꞌabꞌel kꞌahole yebꞌ naj Abías. Ebꞌnaj yuninal naj Merari haꞌ ebꞌnaj tiꞌ: naj Mahli, naj Mahli iskꞌahol naj ye naj Libni, naj Libni iskꞌahol naj ye naj Simei, naj Simei iskꞌahol naj ye naj Uza; naj Uza iskꞌahol naj ye naj Simea; naj Simea iskꞌahol naj ye naj Haguía, naj Haguía iskꞌahol naj ye naj Asaías.
Ebꞌnaj chibꞌitni yul Yatut Komam Dios saybꞌiliko yu yaꞌ David
Haꞌ ebꞌnaj tiꞌ yako yaꞌ David yinh ismunil bꞌitno yul Yatut Komam Jahawil yettaxtikꞌa yet yalaxkanikto isKaxhahil istrato Komam Dios yul yatut tuꞌ. Haꞌ ebꞌnaj tiꞌ chibꞌitni sata Yatut Komam Dios watxꞌebꞌilkanh yinh qꞌap qꞌap, bꞌay chischah isbꞌa ebꞌnaj Israel yebꞌ Komam, masanto yet iswatxꞌenkanokanh yaꞌ rey Salomón Yatut Komam bꞌey Jerusalén, yalaxpaxiko ebꞌnaj yinh ismunil tuꞌ, hakaꞌtikꞌa isbꞌeybꞌal ebꞌnaj.
Haꞌ ebꞌnaj tiꞌ yebꞌ iskꞌahol ok yinh huneꞌ munil tuꞌ; ebꞌnaj chibꞌitni xol iskꞌahol naj Coat, haꞌ ton naj Hemán, iskꞌahol naj Joel, naj iskꞌahol naj Samuel. Naj iskꞌahol naj Elcana, naj iskꞌahol naj Jeroham naj iskꞌahol naj Eliel, naj iskꞌahol naj Toa. Naj iskꞌahol naj Zuf, naj iskꞌahol naj Elcana, naj iskꞌahol naj Mahat, naj iskꞌahol naj Amasai, naj iskꞌahol naj Elcana, naj iskꞌahol naj Joel, naj iskꞌahol naj Azarías, naj iskꞌahol naj Sofonías; naj iskꞌahol naj Tahat, naj iskꞌahol naj Asir, naj iskꞌahol naj Ebiasaf, naj iskꞌahol naj Coré; naj iskꞌahol naj Izhar, naj iskꞌahol naj Coat, naj iskꞌahol yaꞌ Leví, naj iskꞌahol yaꞌ Israel.
Ayko xin naj Asaf yuxhta naj Hemán tuꞌ yinh iswatxꞌqꞌabꞌ, naj iskꞌahol naj Berequías, naj iskꞌahol naj Simea. Naj iskꞌahol naj Micael, naj iskꞌahol naj Baasías, naj iskꞌahol naj Malquías, naj iskꞌahol naj Etni, iskꞌahol naj Zera, iskꞌahol naj Adaía, naj iskꞌahol naj Etán, naj iskꞌahol naj Zima, naj iskꞌahol naj Simei. Naj iskꞌahol naj Jahat, naj iskꞌahol naj Gersón, iskꞌahol yaꞌ Leví.
Haxa yinh ismekqꞌabꞌ naj Hemán ayko ebꞌnaj yuninal naj Merari, haꞌ ton ebꞌnaj tiꞌ: Naj Etán, iskꞌahol naj Quisi, naj iskꞌahol naj Abdi, naj iskꞌahol naj Maluc, naj iskꞌahol naj Hasabías, naj iskꞌahol naj Amasías, naj iskꞌahol naj Hilcías, naj iskꞌahol naj Amsi, naj iskꞌahol naj Bani, naj iskꞌahol naj Semer; naj iskꞌahol naj Mahli, naj iskꞌahol naj Musi, naj iskꞌahol naj Merari, naj iskꞌahol yaꞌ Leví. Haꞌ xin ebꞌnaj levita tuꞌ alaxiko munil yul Yatut Komam Dios.
Ebꞌnaj titna yinh yaꞌ Aarón
Wal yaꞌ Aarón yebꞌ ebꞌyaꞌ iskꞌahol, haꞌ chihalten xahanbꞌal yibꞌanh ismexhahil bꞌay chinhuslax no noqꞌ xahanbꞌalil tet Komam Dios, haꞌ xin ebꞌyaꞌ chinhusnipaxo teꞌ pom kaw xuqꞌ sam yibꞌanh ismexhahil yet xahanbꞌal; chimunlakto ebꞌyaꞌ yul Ehobꞌal ekꞌna kaw Txahul, chiyaqꞌni ebꞌyaꞌ xahanbꞌal yinh ismul konhobꞌ Israel, hakaꞌtikꞌa yu yalnikano yaꞌ Moisés, ischejabꞌ Komam Dios. Haꞌ ebꞌyaꞌ tiꞌ, titna yinh yaꞌ Aarón: yaꞌ Eleazar, yaꞌ Finees, yaꞌ Abisúa, yaꞌ Buqui, yaꞌ Uzi, yaꞌ Seraías, yaꞌ Meraiot, yaꞌ Amarías, yaꞌ Ahitob, yaꞌ Sadoc yebꞌ yaꞌ Ahimaas.
Iskonhobꞌ ebꞌnaj Levita
Haꞌ hunteqꞌan konhobꞌ tiꞌ bꞌay eh ebꞌnaj titna yinh yaꞌ Aarón yebꞌ ismohonal istxꞌotxꞌ ebꞌnaj. Haꞌ xin ebꞌnaj bꞌabꞌel majan aqꞌlax yet yinh suertehal, haꞌ ton ebꞌnaj coatita. Aqꞌlax konhobꞌ Hebrón ay sat txꞌotxꞌ Judá, yaqꞌlaxpaxo bꞌay chilow isnoqꞌ ebꞌnaj yinhla ishoyanil konhobꞌ. Haꞌ tet yaꞌ Caleb, xin iskꞌahol yaꞌ Jefone aqꞌlax sunil txꞌotxꞌ yet konhobꞌ yebꞌ yaldeahil. Haꞌ Hebrón ay sat txꞌotxꞌ Judá tuꞌ aqꞌlax tet ebꞌnaj iskꞌahol yaꞌ Aarón. Haꞌ bꞌey Hebrón tuꞌ chiskol isbꞌa anma Israel chiꞌok huchan yinh chismaqꞌnikamo hunu yet anmahil, Ischahnipaxo ebꞌnaj konhobꞌ Libna, Jatir, Estemoa, Hilén yebꞌ Debir, yaqꞌlaxpaxo konhobꞌ Asán yebꞌ Bet-semes tet ebꞌnaj, haꞌ yinhla ishoyanil hunun konhobꞌ tuꞌ aqꞌlaxpaxo bꞌay chilow isnoqꞌ ebꞌnaj.
Haxa sat istxꞌotxꞌ ebꞌnaj Benjamín, haꞌ konhobꞌ tiꞌ aqꞌlax tet ebꞌnaj: Konhobꞌ Geba, konhobꞌ Alemet yebꞌ Anatot. Haꞌ yinhla ishoyanil hunun konhobꞌ tuꞌ aqꞌlaxpaxo bꞌay chilow isnoqꞌ ebꞌnaj; 13 (oxlahonhebꞌ) iskonhobꞌ ebꞌnaj bꞌey tuꞌ yinh sunil. Pohlaxkanh konhobꞌ tuꞌ yinh hunun majan yikꞌalnhe isbꞌa.
Haxa tet ebꞌnaj yuninal naj Coat aqꞌlax 10 (lahonhebꞌ) konhobꞌ yinh suertehal tet ebꞌnaj bꞌey sat istxꞌotxꞌ yikta majanil ebꞌnaj Manasés.
Haxa tet ebꞌnaj titna yinh yaꞌ Gersón aqꞌlax konhobꞌ ay sat istxꞌotxꞌ ebꞌnaj Isacar tet ebꞌnaj yebꞌ konhobꞌ ay sat istxꞌotxꞌ ebꞌyaꞌ Aser, yebꞌ konhobꞌ ay sat istxꞌotxꞌ ebꞌnaj Neftalí yebꞌ konhobꞌ ay sat istxꞌotxꞌ ebꞌnaj Manasés bꞌey Basán; 13 (oxlahonhebꞌ) konhobꞌ aqꞌlax tet ebꞌnaj tuꞌ.
Haxa tet hunun majan ebꞌnaj titna yinh naj Merari aqꞌlax konhobꞌ ay sat istxꞌotxꞌ ebꞌnaj Rubén yebꞌ konhobꞌ ay sat istxꞌotxꞌ ebꞌnaj Gad yebꞌ konhobꞌ ay sat istxꞌotxꞌ ebꞌnaj Zabulón. 12 (Kabꞌlahonhebꞌ) konhobꞌ aqꞌlax tet ebꞌnaj. Yaqꞌnipaxo ebꞌnaj Israel konhobꞌ ay sat istxꞌotxꞌ tet ebꞌnaj levita tuꞌ yebꞌ bꞌay chilow isnoqꞌ ebꞌnaj yinhla ishoyanil konhobꞌ tuꞌ. Aqꞌlax iskonhobꞌ ebꞌnaj tuꞌ sat istxꞌotxꞌ ebꞌnaj Judá, sat istxꞌotxꞌ ebꞌnaj Simeón, sat istxꞌotxꞌ ebꞌnaj Benjamín, haꞌ ton hunteqꞌan konhobꞌ chiꞌaqꞌlax bꞌinaho tiꞌ, haꞌ aqꞌlax tet ebꞌnaj hatatikꞌa yinhbꞌal. Haxa tet hunun majan ebꞌnaj titna yinh naj Coat aqꞌlax konhobꞌ ay sat istxꞌotxꞌ ebꞌnaj Efraín; yaqꞌlaxpaxo bꞌay chilow isnoqꞌ ebꞌnaj yinhla ishoyanil hunun konhobꞌ. Haꞌ bꞌey txꞌotxꞌ chewal txꞌotxꞌ Efraín tuꞌ aqꞌlax konhobꞌ Siquem tet ebꞌnaj, haꞌ bꞌey tuꞌ xin chiskol isbꞌa makta huchan yinh chimaqꞌnikamo yet anmahil, yebꞌ konhobꞌ Gezer, yebꞌ bꞌay chilow isnoqꞌ ebꞌnaj yinhla ishoyanil konhobꞌ. Yebꞌ Jocmeam yebꞌ Bet-semes yebꞌ bꞌay chilow isnoqꞌ ebꞌnaj yinhla ishoyanil konhobꞌ. Yebꞌ konhobꞌ Ajalón, konhobꞌ Gat-rimón yebꞌ bꞌay chilow isnoqꞌ ebꞌnaj yinhla ishoyanil konhobꞌ tuꞌ.
Haxa sat istxꞌotxꞌ yikta majan ebꞌnaj Manasés aqꞌlax konhobꞌ Aner tet hunxa majan ebꞌnaj titna yinh naj Coat kantokanoj yebꞌ konhobꞌ Bileam yebꞌ bꞌay chilow isnoqꞌ ebꞌnaj yinhla ishoyanil konhobꞌ.
Haꞌ tet ebꞌnaj iskꞌahol yaꞌ Gersón haꞌ konhobꞌ aqꞌlax tet ebꞌnaj sat istxꞌotxꞌ ebꞌnaj yikta majan Manasés, haꞌ ton konhobꞌ tiꞌ: konhobꞌ Golán bꞌey txꞌotxꞌ Basán, yebꞌ Astarot; yaqꞌlaxpaxo bꞌay chilow isnoqꞌ ebꞌnaj yinhla ishoyanil konhobꞌ tuꞌ. Haxa sat istxꞌotxꞌ ebꞌnaj Isacar, haꞌ konhobꞌ tiꞌ aqꞌlax tet ebꞌnaj: konhobꞌ Cedes, Daberat, yebꞌ bꞌay chilow isnoqꞌ ebꞌnaj yinhla ishoyanil konhobꞌ tuꞌ. Yebꞌ konhobꞌ Ramot yebꞌ konhobꞌ Anem, yaqꞌlaxpaxo bꞌay chilow isnoqꞌ ebꞌnaj yinhla ishoyanil konhobꞌ tuꞌ. Haxa sat istxꞌotxꞌ ebꞌnaj Aser, haꞌ konhobꞌ tiꞌ aqꞌlax tet ebꞌnaj; konhobꞌ Masal, konhobꞌ Abdón yebꞌ bꞌay chilow isnoqꞌ ebꞌnaj yinhla ishoyanil konhobꞌ tuꞌ. Yaqꞌlaxpaxo konhobꞌ Hucoc yebꞌ Rehob yebꞌ bꞌay chilow isnoqꞌ ebꞌnaj yinhla ishoyanil konhobꞌ tuꞌ. Haxa sat istxꞌotxꞌ ebꞌnaj Neftalí haꞌ konhobꞌ tiꞌ aqꞌlax tet ebꞌnaj; konhobꞌ Cedes, ay yul ismajul txꞌotxꞌ Galilea, yebꞌ konhobꞌ Hamón, yebꞌ Quiriataim yebꞌ bꞌay chilow isnoqꞌ ebꞌnaj yinhla ishoyanil konhobꞌ tuꞌ.
Haxa tet ebꞌnaj iskꞌahol naj Merari kantokanoj, haꞌ hunteqꞌan konhobꞌ ay sat istxꞌotxꞌ ebꞌnaj Zabulón aqꞌlax tet ebꞌnaj haꞌ ton hunteqꞌan tiꞌ: Konhobꞌ Rimón, yebꞌ konhobꞌ Tabor yebꞌ bꞌay chilow isnoqꞌ ebꞌnaj yinhla ishoyanil konhobꞌ tuꞌ. Haxa isqꞌaxebꞌikꞌto haꞌ Jordán satakꞌti konhobꞌ Jericó sat istxꞌotxꞌ ebꞌnaj Rubén, haꞌ konhobꞌ tiꞌ aqꞌlax tet ebꞌnaj; konhobꞌ Beser ay bꞌey txꞌotxꞌ desierto yebꞌ konhobꞌ Jaza yebꞌ bꞌay chilow isnoqꞌ ebꞌnaj yinhla ishoyanil konhobꞌ tuꞌ, yebꞌ konhobꞌ Cademot yebꞌ Mefaat yebꞌ bꞌay chilow isnoqꞌ ebꞌnaj yinhla ishoyanil konhobꞌ tuꞌ. Haxa sat istxꞌotxꞌ ebꞌnaj Gad, haꞌ konhobꞌ tiꞌ aqꞌlax tet ebꞌnaj: konhobꞌ Ramot ay yul ismajul txꞌotxꞌ Galaad, yebꞌ konhobꞌ Mahanaim yebꞌ bꞌay chilow isnoqꞌ ebꞌnaj yinhla ishoyanil konhobꞌ tuꞌ, yebꞌ konhobꞌ Hesbón yebꞌ Jazer yebꞌ bꞌay chilow isnoqꞌ ebꞌnaj yinhla ishoyanil konhobꞌ tuꞌ.
Ebꞌnaj titna yinh yaꞌ Isacar
Ebꞌnaj iskꞌahol yaꞌ Isacar kanhwanh ebꞌnaj, haꞌ ton ebꞌnaj tiꞌ: Naj Tola, naj Fúa, naj Jasub, naj Simrón. Ebꞌnaj iskꞌahol naj Tola haꞌ ebꞌnaj tiꞌ: yaꞌ Uzi, naj Refaías, naj Jeriel, naj Jahmai, naj Jibsam yebꞌ naj Samuel. Haꞌ ebꞌnaj tiꞌ yahawil xol ebꞌnaj titna yinh naj Tola. Yulbꞌal hunteqꞌan tiempo bꞌay ekꞌna yaꞌ rey David, apni yinh 22,600 isbꞌisil ebꞌnaj, kaw xin aykano yip yanma ebꞌnaj, kaw helan ebꞌnaj yinh howal.
Wal xin haꞌ iskꞌahol naj Uzi haꞌ ton naj Israhías. Haꞌ ebꞌnaj iskꞌahol naj Israhías, haꞌ ton ebꞌnaj tiꞌ: naj Micael, naj Abdías, naj Joel, naj Isías; howanh ebꞌnaj yinh sunil, yahawil xin ebꞌnaj. Yu kaw ay niman yixal ebꞌnaj, yuxin kaw niman yuninal iskꞌahol ebꞌnaj pohchakanokanh, 36 (wajlanhebꞌ iskawinaj) mil isbꞌisil ebꞌnaj. Xol ebꞌnaj winaj tuꞌ ay ebꞌnaj kaw helankano yinh howal. Haꞌ yinh istxolal ebꞌnaj winaj yinh hunun majan yinh ebꞌnaj titna yinh yaꞌ Isacar, 87 (hujebꞌ ishokꞌal) mil isbꞌisil ebꞌnaj winaj kaw helan yinh howal.
Ebꞌnaj titna yinh yaꞌ Benjamín
Ebꞌnaj iskꞌahol yaꞌ Benjamín oxwanh ebꞌnaj, haꞌ ton ebꞌnaj tiꞌ: Naj Bela, naj Bequer, naj Jediael.
Ebꞌnaj iskꞌahol naj Bela, haꞌ ebꞌnaj tiꞌ: Naj Ezbón, naj Uzi, naj Uziel, naj Jerimot, yebꞌ naj Iri, howanh ebꞌnaj; haꞌ ebꞌnaj xin iswiꞌehal yinh hunun majan yikꞌal, 22,034 isbꞌisil ebꞌnaj yinh sunil, ebꞌnaj tuꞌ kaw helan ebꞌnaj yinh howal.
Haxa ebꞌnaj iskꞌahol naj Bequer, haꞌ ebꞌnaj tiꞌ: Naj Zemira, naj Joás, naj Eliezer, naj Elioenai, naj Omri, naj Jerimot, naj Abías, naj Anatot, yebꞌ naj Alamet, haꞌ sunil ebꞌnaj tuꞌ iskꞌahol naj Bequer. Hayet isbꞌislax ebꞌnaj yinh sunil yinh hunun majan yikꞌal yebꞌ ebꞌnaj iswiꞌehal yinh hunun majan ay 20,200 isbꞌisil ebꞌnaj, ebꞌnaj tuꞌ kaw helan ebꞌnaj yinh howal.
Naj Jediael, iskꞌahol naj ye naj Bilhán; haxa ebꞌnaj iskꞌahol naj Bilhán, haꞌ ebꞌnaj tiꞌ: Naj Jeús, naj Benjamín, naj Aod, naj Quenaana, naj Zetán, naj Tarsis yebꞌ naj Ahisahar. Sunil ebꞌnaj tuꞌ yuninal yuninal naj Jediael yahaw ebꞌnaj yinh hunun majan yikꞌal, ebꞌnaj tuꞌ kaw helan ebꞌnaj yinh howal. Haꞌ xin isbꞌisil sunil ebꞌnaj, ay 17,200 isbꞌisil ebꞌnaj chiꞌelto yinh howal.
Naj Sufam yebꞌ naj Hufam, iskꞌahol naj Hir ye ebꞌnaj; haxa naj Husim iskꞌahol naj Aher ye naj.
Ebꞌnaj titna yinh yaꞌ Neftalí
Haꞌ ebꞌnaj tiꞌ ebꞌnaj iskꞌahol yaꞌ Neftalí: naj Jahzeel, naj Guni, naj Jeser yebꞌ naj Salum. Haꞌ ebꞌnaj tuꞌ titna yinh ix Bilha, yixal yaꞌ Jacob. [*]

Ebꞌnaj titna yinh yaꞌ Manasés
Ebꞌnaj iskꞌahol yaꞌ Manasés, haꞌ ebꞌnaj tiꞌ: Naj Asriel yebꞌ naj Maquir, haꞌ ebꞌnaj tuꞌ yunin ix ah Siria, iskabꞌ yixal yaꞌ Manasés ye ix. Haꞌ naj Maquir haꞌ ismam naj Galaad. Naj Maquir mohyi naj yebꞌ ix Maaca, haꞌ ix Maaca tuꞌ yikꞌal isbꞌa ix yebꞌ naj Hufam yebꞌ naj Sufam. Haꞌ hunxa iskꞌahol naj Maquir haꞌ ton naj Zelofehad. Naj Zelofehad tuꞌ ixnhe iskutzꞌin naj. Ix Maaca yixal naj Maquir ay huneꞌ yunin ix chiyij Peres, hunxa naj chiyij Seres. Haꞌ ebꞌnaj iskꞌahol naj Peres huneꞌ naj chiyij Ulam, hunxa naj chiyij Requem. Haꞌ naj Ulam, iskꞌahol naj ye naj Bedán, sunil ebꞌnaj tuꞌ titna yinh naj Galaad, naj Galaad tuꞌ iskꞌahol naj Maquir ye naj, naj Maquir, iskꞌahol yaꞌ Manasés ye naj. Yanabꞌ naj Maquir ye ix Hamolequet. Haꞌ ebꞌnaj tiꞌ yunin ix, naj Isod, naj Abiezer yebꞌ naj Mahlá.
Haꞌ ebꞌnaj iskꞌahol naj Semida haꞌ ebꞌnaj tiꞌ: Naj Ahián, naj Siquem, naj Likhi yebꞌ naj Aniam.
Ebꞌnaj titna yinh yaꞌ Efraín
Ebꞌnaj titna yinh yuninal yaꞌ Efraín yinh istxolal haꞌ ebꞌnaj tiꞌ: Naj Sutela, naj Bered, naj Tahat, naj Elada, naj Tahat, naj Zabad, naj Sutela, naj Ezer, yebꞌ naj Elad. Yajaꞌ naj Ezer yebꞌ naj Elad potxꞌlaxkamo ebꞌnaj yu ebꞌnaj yayo sat txꞌotxꞌ Gat, yuto apni ebꞌnaj eleqꞌ yinh isnoqꞌ ebꞌnaj. Yaꞌ Efraín ismam ebꞌnaj ok niman bꞌiskꞌulal yinh yaꞌ yu iskamikal ebꞌnaj iskꞌahol tuꞌ, kaw xin txꞌiꞌal tzꞌayik bꞌiskꞌulal yebꞌ yaꞌ, yapni ebꞌnaj yuxhta yaqꞌaꞌ yaqꞌlobꞌal iskꞌul. Lahwi tuꞌ ispitzkꞌa hunxa iskꞌahol yaꞌ Efraín yebꞌ yixal, yaniko yaꞌ isbꞌi nichꞌan iskꞌahol tuꞌ Bería, [d] chaliloj . yuto ay huneꞌ niman bꞌiskꞌulal yibꞌanh yaꞌ.
Haꞌ ix Seera, iskutzꞌin naj Bería iswatxꞌekanh ix konhobꞌ Bet-horón bꞌey yalanhaytoj, yebꞌ Bet-horón bꞌey yibꞌanhahtoj, yebꞌpaxo konhobꞌ Uzen-seera.
Haꞌ xin ebꞌnaj tiꞌ titna yinh naj Bería yinh istxolal: Naj Refa, naj Resef, naj Telah, naj Tahán, naj Laadán, naj Amiud, naj Elisama, yaꞌ Nun, yaꞌ Josué. Haꞌ xin istxꞌotxꞌ ebꞌnaj yebꞌ iskonhobꞌ, haꞌ ton Bet-el yebꞌ yaldeahil, yebꞌ konhobꞌ Naarán yetkꞌulal bꞌay chito tzꞌayik, yebꞌ konhobꞌ Gezer yetkꞌulal bꞌay chiꞌahilo tzꞌayik yebꞌ yaldeahil, yebꞌ konhobꞌ Siquem yebꞌ yaldeahil, masanta chiꞌapni bꞌey konhobꞌ Ayah yebꞌ yaldeahil. Haꞌ ebꞌnaj yuninal yaꞌ Manasés yahawil ye ebꞌnaj yinh konhobꞌ Bet-seán, yebꞌ yaldeahil, konhobꞌ Taanac yebꞌ yaldeahil, konhobꞌ Meguido yebꞌ yaldeahil, yebꞌ konhobꞌ Dor yebꞌ yaldeahil.
Haꞌ yul hunteqꞌan konhobꞌ tuꞌ ehayo ebꞌnaj titna yinh yaꞌ José, iskꞌahol yaꞌ Israel.
	[d]7:23 Yinh abꞌxubꞌal hebreo, Beríabꞌiskꞌulal

Ebꞌnaj titna yinh yaꞌ Aser
Haꞌ ebꞌnaj tiꞌ iskꞌahol yaꞌ Aser: Naj Imna, naj Isúa naj Isúi, naj Bería, yebꞌ ix Sera yanabꞌ ebꞌnaj.
Haꞌ ebꞌnaj iskꞌahol naj Bería, haꞌ ebꞌnaj tiꞌ: Naj Heber, yebꞌ naj Malquiel, naj Malquiel tiꞌ, haꞌ naj ismam naj Birzávit. Haꞌ ebꞌnaj iskꞌahol naj Heber, haꞌ ton ebꞌnaj tiꞌ: Naj Jaflet, naj Semer, naj Hotam, yebꞌ ix Súa, yanabꞌ ebꞌnaj.
Haxa ebꞌnaj iskꞌahol naj Jaflet haꞌ ebꞌnaj tiꞌ: Naj Pasac, naj Bimhal yebꞌ naj Asvat, haꞌ ebꞌnaj tiꞌ iskꞌahol naj Jaflet.
Haꞌ ebꞌnaj iskꞌahol naj Semer haꞌ ebꞌnaj tiꞌ: Naj Ahí, naj Rohga, naj Jehúba yebꞌ naj Aram.
Haꞌ ebꞌnaj iskꞌahol naj Hotam yuxhta naj Semer, haꞌ ebꞌnaj tiꞌ: Naj Zofa, naj Imna, naj Seles yebꞌ naj Amal. Haꞌ ebꞌnaj iskꞌahol naj Zofa, haꞌ ebꞌnaj tiꞌ: Naj Súa naj Harnefer, naj Súal, naj Beri, naj Imra, naj Beser, naj Hod, naj Sama, naj Silsa, naj Itrán yebꞌ naj Beera.
Haꞌ ebꞌnaj iskꞌahol naj Jeter, haꞌ ebꞌnaj tiꞌ: Naj Jefone, naj Pispa yebꞌ naj Ara. Haꞌ ebꞌnaj iskꞌahol naj Ula, haꞌ ebꞌnaj tiꞌ: naj Ara, naj Haniel, yebꞌ naj Rezia.
Haꞌ sunil ebꞌnaj tuꞌ yuninal yaꞌ Aser, haꞌ xin ebꞌnaj yahaw yinh hunun majan yikꞌal, yebꞌ kaw ekꞌbꞌalkano yelapno elkaniko ebꞌnaj, yebꞌ kaw helan ebꞌnaj yinh howal. Haꞌ xol ebꞌnaj tuꞌ ay 26 (wajebꞌ iskawinaj) mil isbꞌisil ebꞌnaj winaj chiꞌelto yinh howal.
Ebꞌnaj titna yinh yaꞌ Benjamín
Ebꞌnaj iskꞌahol yaꞌ Benjamín, haꞌ ebꞌnaj tiꞌ: Naj Bela, haꞌ naj bꞌabꞌel kꞌahole, naj Asbel, haꞌ naj iskabꞌ, naj Ahara, haꞌ naj yox, naj Noha, haꞌ naj iskanh, naj Rafa, haꞌ naj ishoꞌ.
Haxa ebꞌnaj iskꞌahol naj Bela haꞌ ebꞌnaj tiꞌ: Naj Adar, naj Gera, naj Abiud, naj Abisúa, naj Naamán, naj Ahoa, naj Gera, naj Sefufán yebꞌ naj Hiram.
Ebꞌnaj iskꞌahol naj Aod, haꞌ ebꞌnaj ok yahawil yinh hunun majan ebꞌnaj ehayo bꞌey txꞌotxꞌ Geba, tzujan tuꞌ yilaxto ebꞌnaj bꞌey Manahat. Haꞌ ebꞌnaj iskꞌahol naj Aod tuꞌ; naj Naamán, naj Ahías, yebꞌ naj Gera. Haꞌ naj Gera tuꞌ inito ebꞌnaj bꞌey Manahat. Haꞌ naj Gera tuꞌ ismam naj Uza yebꞌ naj Ahiud.
Naj Saharaim ayto yuninal naj pitzkꞌa bꞌey txꞌotxꞌ Moab yet xaꞌispoh isbꞌa naj yebꞌ ebꞌix yixal, haꞌ ton ix Husim yebꞌ ix Baara. Haxa ebꞌnaj iskꞌahol naj Saharaim pitzkꞌa yebꞌ ix Hodes, haꞌ ton ebꞌnaj tiꞌ: Naj Jobab, naj Sibia, naj Mesa, naj Malcam, naj Jeúz, naj Saquías, yebꞌ naj Mirma; haꞌ ebꞌnaj xin ok yahawo yinh hunun majan ebꞌnaj yikꞌal. Aypaxo kawanh iskꞌahol naj Saharaim yebꞌ ix Husim, haꞌ ebꞌnaj tiꞌ: Naj Abitob yebꞌ naj Elpaal. Haꞌ ebꞌnaj iskꞌahol naj Elpaal haꞌ ebꞌnaj tiꞌ: naj Heber, naj Misam, yebꞌ naj Semed, haꞌ naj Semed tuꞌ watxꞌenkanh konhobꞌ Ono yebꞌ konhobꞌ Lod yebꞌ yaldeahil.
Naj Bería yebꞌ naj Sema, haꞌ ebꞌnaj ok yahawilo yikꞌal ay bꞌey Ajalón. Haꞌ ebꞌnaj xin tzumbꞌenilo anma apnikano payat bꞌey konhobꞌ Gat. Haꞌ ebꞌnaj yuninal naj Bería haꞌ ebꞌnaj tiꞌ: Naj Ahío, naj Sasac, naj Jeremot, naj Zebadías, naj Arad naj Ader, naj Micael, naj Ispa, naj Joha; sunil tiꞌ istxolal iskꞌahol naj Bería. Haxa ebꞌnaj iskꞌahol naj Elpaal haꞌ ebꞌnaj tiꞌ: Naj Zebadías, naj Mesulam, naj Hizqui, naj Heber, naj Ismerai, naj Jezlías yebꞌ naj Jobab. Sunil tiꞌ istxolal iskꞌahol naj Elpaal.
Haxa ebꞌnaj iskꞌahol naj Simei haꞌ ebꞌnaj tiꞌ: Naj Jaquim, naj Zicri, naj Zabdi, naj Elienai, naj Siletai, naj Eliel, naj Adaías, naj Beraías yebꞌ naj Simrat. Sunil tiꞌ istxolal iskꞌahol naj Simei.
Haxa ebꞌnaj iskꞌahol naj Sasac, haꞌ ebꞌnaj tiꞌ: Naj Ispán, naj Heber, naj Eliel, naj Abdón, naj Zicri, naj Hanán, naj Hananías, naj Elam, naj Anatotías, naj Ifdaías yebꞌ naj Peniel. Sunil tiꞌ istxolal iskꞌahol naj Sasac. Haꞌ ebꞌnaj iskꞌahol naj Jeroham haꞌ ebꞌnaj tiꞌ: Naj Samserai, naj Seharías, naj Atalías, naj Jaresías, naj Elías, yebꞌ naj Zicri. Sunil tiꞌ istxolal iskꞌahol naj Jeroham. Haꞌ ebꞌnaj tuꞌ ok yahawilo yinh hunun majan yikꞌal, haꞌ xin bꞌey Jerusalén ehayo ebꞌnaj.
Ebꞌnaj titna yinh yaꞌ Saúl
Haꞌ bꞌey konhobꞌ Gabaón ekꞌlena ebꞌnaj yuninal naj Abigabaón, yebꞌ yixal, ix Maaca. Haꞌ ebꞌnaj tiꞌ iskꞌahol naj, naj Abdón, haꞌ naj bꞌabꞌel kꞌahole, tzujan tuꞌ naj Zur, naj Cis, naj Baal, naj Nadab, naj Gedor, naj Ahío, yebꞌ naj Zequer, naj Miclot, iskꞌahol naj ye naj Simea, ebꞌnaj tuꞌ ehayo ebꞌnaj satakꞌti ebꞌnaj yuxhta bꞌey Jerusalén.
Naj Ner iskꞌahol naj ye naj Cis, naj Cis iskꞌahol naj ye yaꞌ Saúl. Haxa ebꞌnaj iskꞌahol yaꞌ Saúl haꞌ ebꞌnaj tiꞌ: yaꞌ Jonatán, naj Malquisúa, naj Abinadab yebꞌ naj Es-baal.
Haxa yaꞌ Jonatán, iskꞌahol yaꞌ ye naj Merib-baal, naj Merib-baal iskꞌahol naj ye naj Micaía. Haxa ebꞌnaj iskꞌahol naj Micaía haꞌ ebꞌnaj tiꞌ: Naj Pitón, naj Melec, naj Tarea yebꞌ naj Acaz. Naj Acaz iskꞌahol naj ye naj Joada, naj Joada iskꞌahol naj ye naj Alemet, naj Azmavet yebꞌ naj Zimri; naj Zimri iskꞌahol naj ye naj Mosa. Naj Mosa iskꞌahol naj ye naj Bina, naj Bina iskꞌahol naj ye naj Rafa, naj Rafa iskꞌahol naj ye naj Elasa, naj Elasa iskꞌahol naj ye naj Azel.
Haxa ebꞌnaj iskꞌahol naj Azel wajwanh ebꞌnaj, hak tiꞌ isbꞌi ebꞌnaj hakaꞌ tiꞌ: Naj Azricam, naj Bocru, naj Ismael, naj Searías, naj Obadías, yebꞌ naj Hanán; ebꞌnaj tuꞌ iskꞌahol naj Azel.
Haxa ebꞌnaj iskꞌahol naj Esec yuxhta naj Azel haꞌ ebꞌnaj tiꞌ: naj Ulam haꞌ naj bꞌabꞌel, naj Jehús, haꞌ naj iskabꞌ, naj Elifelet haꞌ naj yox. Ebꞌnaj iskꞌahol naj Ulam tuꞌ, kaw helan ebꞌnaj yinh howal yebꞌ kaw ay yip ebꞌnaj, kaw helan ebꞌnaj isqꞌojwa yu teꞌ litꞌ, ebꞌnaj tuꞌ kaw txꞌiꞌal iskꞌahol ebꞌnaj kꞌahole tuꞌ; 150 isbꞌisil ebꞌnaj.
Haꞌ sunil ebꞌnaj tuꞌ yuninal yaꞌ Benjamín.
Ebꞌnaj Israel meltzoti bꞌey Babilonia
(Neh. 11:1-24)
Hak tuꞌ yu istzꞌibꞌnhelaxkano istxolal yichmam ebꞌnaj Israel yul hum chitzotel yinh ebꞌyaꞌ oklena reyal.
Haꞌ anma Judá ilaxto bꞌey Babilonia yu ismanhkꞌomal tet Komam Dios. Haꞌ ebꞌnaj bꞌabꞌel meltzoti bꞌey Babilonia yapni sat istxꞌotxꞌ yebꞌ yul iskonhobꞌ haꞌ ton ebꞌnaj Israel, ebꞌyaꞌ sacerdote, ebꞌnaj levita yebꞌ ebꞌnaj chimunla yul Yatut Komam Dios.
Ebꞌnaj ehayo yul konhobꞌ Jerusalén haꞌ ton ebꞌnaj yuninal yaꞌ Judá, yaꞌ Benjamín, yaꞌ Efraín yebꞌ yuninal titna yinh yaꞌ Manasés. Naj Utai, iskꞌahol naj Amiud, iskꞌahol naj Omri, iskꞌahol naj Imri, iskꞌahol naj Bani, haꞌ ebꞌnaj tuꞌ yuninal naj Fares, iskꞌahol yaꞌ Judá. Aypaxo ebꞌnaj silonita: haꞌ ton naj Asaías, naj bꞌabꞌel winaj, yebꞌ ebꞌnaj iskꞌahol naj. Aypaxo ebꞌnaj iskꞌahol naj Zera: Naj Jeuel yebꞌ ebꞌnaj yuxhta ebꞌnaj, 690 isbꞌisil ebꞌnaj titna yinh yaꞌ Judá.
Ismeltzopaxti ebꞌnaj iskꞌahol yaꞌ Benjamín, haꞌ ton naj Salú, iskꞌahol naj Mesulam, iskꞌahol naj Hodavías, iskꞌahol naj Asenúa. Ismeltzopaxti naj Ibneías, iskꞌahol naj Jeroham; naj Ela, iskꞌahol naj Uzi, iskꞌahol naj Micri, yebꞌ naj Mesulam, iskꞌahol naj Sefatías, iskꞌahol naj Reuel, iskꞌahol naj Ibnías. Ebꞌnaj tuꞌ, 956 isbꞌisil ebꞌnaj, haꞌ xin ebꞌnaj tuꞌ yahaw yinh hunun majan yikꞌal.
Haxa ebꞌyaꞌ sacerdote meltzohi, haꞌ ebꞌyaꞌ tiꞌ: Yaꞌ Jedaías, yaꞌ Joiarib, yaꞌ Jaquín, yebꞌ yaꞌ Azarías iskꞌahol yaꞌ Hilcías, iskꞌahol yaꞌ Mesulam, iskꞌahol yaꞌ Sadoc, iskꞌahol yaꞌ Meraiot, iskꞌahol yaꞌ Ahitob. Yaꞌ Azarías tuꞌ yahawil yaꞌ yinh ebꞌnaj chimunla yul Yatut Komam Dios. Ismeltzopaxti naj Adaía, iskꞌahol naj Jeroham, iskꞌahol naj Pasur, iskꞌahol naj Malquías, yebꞌ naj Masai iskꞌahol naj Adiel, iskꞌahol naj Jazera, iskꞌahol naj Mesulam, iskꞌahol naj Mesilemit, iskꞌahol naj Imer. Haꞌ sunil ebꞌnaj tuꞌ, 1,760 isbꞌisil ebꞌnaj, haꞌ ebꞌnaj xin ok yahawil yinh hunun majan yikꞌal, ebꞌnaj tuꞌ kaw helan ebꞌnaj yinh munil yul Yatut Komam Dios.
Haꞌ ebꞌnaj meltzopaxti xol ebꞌnaj levita haꞌ ebꞌnaj tiꞌ: Naj Semaías, iskꞌahol naj Hasub, iskꞌahol naj Azricam, iskꞌahol naj Hasabías, haꞌ ebꞌnaj tuꞌ titna yinh naj Merari. Naj Bacbacar, naj Heres, naj Galal, naj Matanías, iskꞌahol naj Micaía, iskꞌahol naj Zicri, iskꞌahol naj Asaf. Naj Obadías, iskꞌahol naj Semaías, iskꞌahol naj Galal, iskꞌahol naj Jedutún, yebꞌ naj Berequías, iskꞌahol naj Asa, iskꞌahol naj Elcana, naj tuꞌ ehayo naj yulaj yaldeahil ebꞌnaj netofatita.
Ebꞌnaj tanhem pulta haꞌ ton ebꞌnaj tiꞌ: Naj Salum, naj Acub, naj Talmón, naj Ahimán yebꞌ ebꞌnaj yuxhta ebꞌnaj. Naj Salum, haꞌ naj yahawil xol ebꞌnaj tuꞌ. Masanto tinanh chito tanhelax ispultahil ebꞌyaꞌ rey ayko yinh yetkꞌulal bꞌay chito tzꞌayik. Haꞌ ebꞌnaj tuꞌ, yikꞌal yaꞌ Leví, chitanhen pulta. Naj Salum iskꞌahol naj Coré, iskꞌahol naj Ebiasaf, iskꞌahol naj Coré, yebꞌ hunteqꞌanxa yuxhtaj, haꞌ ton ebꞌnaj coreíta, haꞌ ebꞌnaj tuꞌ chitanhen istiꞌ ispultahil Yatut Komam Jahawil, hakaꞌ yu istanhen yichmam ebꞌnaj istiꞌ isTabernáculo Komam yet payat. Hayet payat tuꞌ, haꞌ yaꞌ Finees iskꞌahol yaꞌ Eleazar, ayko yahawilo ebꞌnaj, ayko xin Komam Jahawil yetbꞌiho yaꞌ.
Haxa naj Zacarías iskꞌahol naj Maselemías chitanhen istiꞌ isTabernáculo Komam bꞌay chiskutxbꞌa isbꞌa konhobꞌ Israel yebꞌ Komam Jahawil.
Sunil ebꞌnaj saylaxiko yu istanhen istiꞌ isTabernáculo Komam, 212 isbꞌisil ebꞌnaj yinh sunil yet isbꞌislax ebꞌnaj yinh istxolal yinh ikꞌale yul hunun konhobꞌla bꞌay ay ebꞌnaj. Haꞌ xin yaꞌ rey David yebꞌ yaꞌ Samuel, ischejabꞌ Komam Dios, anheko ebꞌnaj tuꞌ yinh ismunil. Haꞌ xin ebꞌnaj yebꞌ iskꞌahol ok tanheno istiꞌ Yatut Komam Jahawil yinh istxolal, haꞌ ton isTabernáculo Komam. Ayko istanhemal Yatut Komam tuꞌ yinh iskanhebꞌal iskꞌul, ayko istanhemal yinh yetkꞌulal bꞌay chiꞌahilo tzꞌayik, yebꞌ bꞌay chito tzꞌayik yebꞌ xin yinh yetkꞌulal norte yebꞌ sur. Haxa ebꞌnaj yetbꞌi ebꞌnaj ay yulaj yaldeahil, chꞌapni ebꞌnaj kolwal yinh istanhen Yatut Komam Dios hatatikꞌa yeko ebꞌnaj yinh istxolal yinh hujuta tzꞌayik. Ay xin kanhwanh ebꞌnaj levita tuꞌ iswiꞌehal yehi, haꞌ xin ebꞌnaj chiꞌilni hunteqꞌan cuarto yebꞌ bꞌay ay isqꞌalomal Yatut Komam Dios. Ebꞌnaj tuꞌ chikankano ebꞌnaj yinhla ishoyanil Yatut Komam Dios yu istanhen ebꞌnaj Yatut Komam, yebꞌ yu ishajni ebꞌnaj ispultahil Yatut Komam hunun sakꞌayal. Ay ebꞌnaj xol ebꞌnaj tuꞌ chitanhen munlabꞌal chiꞌokniko yul Yatut Komam, haꞌ ebꞌnaj tuꞌ chiꞌinilti munlabꞌal, yaj chisbꞌis ebꞌnaj, hayet chilahwi yokniko xin, chisbꞌisnipaxo ebꞌnaj kat iskꞌubꞌankantoj. Nan xin ebꞌnaj ayko yilomalo xi yebꞌ hunteqꞌanxa munlabꞌal kaw ay yelapno chiꞌokniko yul Yatut Komam Dios, haꞌtikꞌa ebꞌnaj tuꞌ xin chiꞌilnipaxo ixim harina, vino, teꞌ aceite, teꞌ pom yebꞌ anh kaw xuqꞌ sam. Ay xin ebꞌnaj iskꞌahol ebꞌyaꞌ sacerdote tuꞌ chiwatxꞌen anh kaw xuqꞌ sam. Haꞌ xin naj levita chiyij Matatías isbꞌabꞌel kꞌahol naj Salum titna yinh ebꞌnaj coreíta, haꞌ naj chiwatxꞌen yul xhaltin tzet chihaltelax yinh xahanbꞌalil. [*]Ay xin hunteqꞌan ebꞌnaj yet levitahil ebꞌnaj titna yinh naj Coat ay ismunil iswatxꞌen ixim pan chiꞌalaxayo yinh istxolal yul Yatut Komam Dios yinh hunun sábado, haꞌ xin tzꞌayik xewilal. Aypaxo ebꞌnaj yahawil ye xol ebꞌnaj yikꞌal ebꞌnaj levita chibꞌitni, chikankano ebꞌnaj yul iscuartohal Yatut Komam Dios, machi xin chiꞌalaxiko ebꞌnaj yinh hunuxa munil, yuto ayko ebꞌnaj yinh ismunil tuꞌ tzꞌayik aqꞌbꞌal.
Haꞌ ton ebꞌnaj chibꞌina tiꞌ yahaw ye xol sunil ebꞌnaj titna yinh ebꞌnaj levita, yinh hunun majan, haꞌ xin bꞌey Jerusalén ehayo ebꞌnaj.
	9:31 9:31 Lv. 2:1-4; 1Cr. 23:29

Istxolal yichmam yaꞌ rey Saúl
(1Cr. 8:29-40)
Haꞌ bꞌey konhobꞌ Gabaón haꞌ tuꞌ ehayo naj Jehiel ismam naj Gabaón, haxa yixal naj xin, Maaca isbꞌi ix. Ebꞌnaj iskꞌahol naj haꞌ ebꞌnaj tiꞌ: Naj Abdón, naj bꞌabꞌel kꞌahole, tzujan tuꞌ naj Zur, naj Cis, naj Baal, naj Ner, naj Nadab, naj Gedor, naj Ahío, naj Zacarías, yebꞌ naj Miclot. Haxa naj Miclot, iskꞌahol naj Simeam; ebꞌnaj tuꞌ ay ebꞌnaj sunil bꞌey Jerusalén satakꞌti yuxhtaj. Haꞌ naj Ner iskꞌahol naj ye naj Cis, naj Cis iskꞌahol naj ye yaꞌ Saúl. Haꞌ ebꞌnaj iskꞌahol yaꞌ Saúl haꞌ ebꞌnaj tiꞌ, yaꞌ Jonatán, naj Malquisúa, naj Abinadab yebꞌ naj Es-baal. Yaꞌ Jonatán iskꞌahol naj ye naj Merib-baal, naj Merib-baal iskꞌahol naj ye naj Micaía. Haꞌ ebꞌnaj iskꞌahol naj Micaía haꞌ ebꞌnaj tiꞌ: Naj Pitón, naj Melec, naj Tarea yebꞌ naj Acaz. Naj Acaz, iskꞌahol naj ye naj Jara, naj Jara iskꞌahol naj ye naj Alemet, naj Azmavet yebꞌ naj Zimri, naj Zimri iskꞌahol naj ye naj Mosa. Haꞌ naj Mosa iskꞌahol naj ye naj Bina, haꞌ naj Bina iskꞌahol naj ye naj Refaías, naj Refaías iskꞌahol naj ye naj Elasa, naj Elasa iskꞌahol naj ye naj Azel. Naj Azel tuꞌ wajwanh iskꞌahol naj, hak tiꞌ isbꞌi ebꞌnaj hakaꞌ tiꞌ: naj Azricam, naj Bocru, naj Ismael, naj Searías, naj Obadías yebꞌ naj Hanán; haꞌ ebꞌnaj tuꞌ iskꞌahol naj Azel.
2. YET YOK YAꞌ DAVID REYAL
(10:1—29:30)
Iskamikal yaꞌ Saúl yebꞌ ebꞌnaj iskꞌahol
(1Sam. 31:1-13)
Ebꞌnaj filisteo ok ebꞌnaj howal yinh ebꞌnaj Israel, yelkanh ebꞌnaj Israel tet ebꞌnaj, kaw xin niman ebꞌnaj Israel tuꞌ kam bꞌey witz Gilboa. Yok tzujno ebꞌnaj filisteo yinta yaꞌ Saúl yebꞌ ebꞌnaj iskꞌahol, ismaqꞌnikamo ebꞌnaj filisteo tuꞌ ebꞌnaj iskꞌahol yaꞌ Saúl, haꞌ ton yaꞌ Jonatán, naj Abinadab yebꞌ naj Malquisúa. Yiqꞌni yip howal yinh yaꞌ Saúl, istzabꞌcha yaꞌ yu islitꞌ ebꞌnaj filisteo yok islahwilal yaꞌ, yuxin yal yaꞌ Saúl tet naj issoldado iqꞌnhe ischꞌen yet howal: «Ihti hawespada, kat kinatejnikamojan yu chꞌen, yuto mach chiwochehan chintzabꞌchahan yu hunteqꞌan ebꞌnaj manhcircuncisión tiꞌ, kat xin yok ebꞌnaj bꞌuchwal winhan,» xhi yaꞌ.
Yajaꞌ mach isje naj soldado tuꞌ ispotxꞌoꞌkamo yaꞌ Saúl yuto chixiw naj; yuxin yihti yaꞌ Saúl tuꞌ yespada, yay pajno yaꞌ yibꞌanh isxixiꞌal iswiꞌ chꞌen. Hayet yilni naj issoldado yaꞌ Saúl tato ispotxꞌkamo isbꞌa yaꞌ, yinipaxahti naj yespada istejnikamo isbꞌa naj. Hak tuꞌ yu iskam yaꞌ Saúl yebꞌ oxwanh iskꞌahol, iskampaxo sunil mak ay yu yaꞌ. Hayet yilni sunil ebꞌnaj Israel ay sat akꞌal tato elkanh ebꞌnaj soldado Israel tet ebꞌnaj filisteo yebꞌ tato kam yaꞌ Saúl yebꞌ oxwanh iskꞌahol, isbꞌejnikano ebꞌnaj ej iskonhobꞌ, yelkanh ebꞌnaj, yapni ebꞌnaj filisteo yehayo ebꞌnaj yul iskonhobꞌ ebꞌnaj Israel tuꞌ.
Haxa yet hunxa tzꞌayik yet isto ebꞌnaj filisteo yinolo tzetaj iqꞌbꞌil yu ebꞌnaj soldado Israel ismaqꞌkamoj, yilni ebꞌnaj ta kamomxa yaꞌ Saúl yebꞌ ebꞌnaj iskꞌahol pakꞌponbꞌato bꞌey witz Gilboa. Hayet lahwi yinilo ebꞌnaj xil isqꞌap yaꞌ Saúl yet howal ayko yinh yebꞌ ischꞌen yaꞌ yet howal, yinilo ebꞌnaj iswiꞌ yaꞌ Saúl, ischejnito ebꞌnaj yal-laxo huneꞌ tuꞌ tet sunil anma ay sat txꞌotxꞌ filisteo yebꞌ tet mak ay istioxh yul ej iskonhobꞌ ebꞌnaj. Yanikto ebꞌnaj ischꞌen yaꞌ Saúl yet howal yul yatut istioxh, istꞌunhbꞌankanh ebꞌnaj iswiꞌ yaꞌ Saúl tuꞌ yul yatut tioxh Dagón.
Haxa yet yabꞌen ebꞌnaj ah Jabes ay yul ismajul Galaad tzet utelax yaꞌ Saúl yu ebꞌnaj filisteo tuꞌ, isto sunil ebꞌnaj winaj kaw helan yinh howal ah Jabes, yinoti isnimanil yaꞌ Saúl, yebꞌ isnimanil ebꞌnaj iskꞌahol yaꞌ, ismujni ebꞌnaj bꞌey Jabes yich huneꞌ teꞌ hih, hujebꞌ tzꞌayik xin mach waꞌ ebꞌnaj yu bꞌiskꞌulal yinh yaꞌ Saúl.
Hak tuꞌ yu iskam yaꞌ Saúl yu istxꞌojal, yuto mach isyije yaꞌ ischejbꞌanil Komam Jahawil, yuto isqꞌambꞌepaxo isbꞌa yaꞌ tet huneꞌ ix ahbꞌe. Maxhtaj xin tet Komam Jahawil isqꞌambꞌe isbꞌa yaꞌ, yuxin hak tuꞌ yu iskam yaꞌ yu Komam Dios, yanikaniko Komam ismunil yaꞌ yet reyal yul isqꞌabꞌ yaꞌ David, iskꞌahol yaꞌ Isaí.
Alaxiko yaꞌ David isreyalo Israel
(2Sam. 5:1-5)
Hak tuꞌ yu iskutxbꞌaniko isbꞌa sunil ebꞌnaj Israel iskꞌatanh yaꞌ David bꞌey Hebrón, yalni ebꞌnaj tet yaꞌ: «Hanhonh tiꞌ juxhtato kobꞌa, yuto huneꞌnhe haꞌ jichmam, yebꞌpaxo yet yalanhtokanoj yet ayko yaꞌ Saúl reyal, hach ayachiko ijbꞌalomal yinh ebꞌnaj soldado Israel, chawinito ebꞌnaj yinh howal, kat hameltzopaxo yebꞌ ebꞌnaj, yebꞌpaxo xin haꞌ Komam Jahawil, haDiosal halni tawet: “Hach chachok hatanheꞌ konhobꞌ Israel, inkonhobꞌan, kat hawok isreyaloj,”» xhi Komam tawet.
Yapni sunil ebꞌnaj ichamta winaj Israel iskꞌatanh yaꞌ David bꞌey Hebrón, istꞌinhbꞌankano yaꞌ rey David tuꞌ istzotiꞌ yebꞌ ebꞌnaj sata Komam Jahawil, isjobꞌnayo ebꞌnaj aceite yibꞌanh iswiꞌ yaꞌ David, yokkano yaꞌ isreyalo Israel, yijnikano isbꞌa tzet yalkano Komam Jahawil tet yaꞌ Samuel.
Qꞌoji yaꞌ rey David yinh konhobꞌ Sión
(2Sam. 5:6-10)
Hak tuꞌ yu isto yaꞌ rey David yebꞌ sunil ebꞌnaj Israel bꞌey Jerusalén, konhobꞌ chiyijpaxo Jebús, haꞌ xin ebꞌnaj jebuseo ay yul konhobꞌ tuꞌ. Yalni ebꞌnaj jebuseo tuꞌ tet yaꞌ rey David: «Mach chachokti yul kokonhobꞌ tiꞌanh,» xhi ebꞌnaj. Yajaꞌ xin qꞌoji yaꞌ David yinh konhobꞌ Sión tuꞌ, yuxin chihal-laxi ta iskonhobꞌ yaꞌ David yehi. Wal yaꞌ David xayal yaꞌ yet yalanhtokanoj: «Haꞌ mak bꞌabꞌel chiqꞌoji yinh ebꞌnaj jebuseo tiꞌ, iswiꞌehal chukoj,» xhi yaꞌ. Haꞌ xin naj Joab, yunin ix Sarvia, haꞌ naj bꞌabꞌel qꞌoji yinh konhobꞌ tuꞌ, yuxin haꞌ naj ok iswiꞌehalo yinh ebꞌnaj issoldado yaꞌ David. Lahwi tuꞌ iswatxꞌenikto isbꞌa yaꞌ David yul cuartel ay yul konhobꞌ tuꞌ, yehayo yaꞌ bꞌey tuꞌ, yuxin chihal-laxi Iskonhobꞌ yaꞌ David yinh. Yuxin iswatxꞌe yaꞌ David hunteqꞌanxa nha yinhla ishoyanil cuartel, ichiti bꞌey Milo masanta bꞌay aykanh chꞌen kꞌubꞌ. Haꞌ xin naj Joab watxꞌenkanh hunteqꞌanxa teꞌ nha yul konhobꞌ tuꞌ. Kaw xin ahkanokanh yip yaꞌ David, yuto ayko Komam Jahawil yetbꞌiho yaꞌ, Komam Yahawil yinh sunil.
Ebꞌnaj issoldado yaꞌ David kaw helankanoj
(2Sam. 23:8-39)
Haꞌ ebꞌnaj tiꞌ, kaw ay yelapno xol ebꞌnaj issoldado yaꞌ David, kaw helankano ebꞌnaj yinh howal; haꞌ ebꞌnaj xin yebꞌ sunil yet Israelal aniko yaꞌ David reyal yinh sunil ismajul txꞌotxꞌ Israel, hakaꞌtikꞌa yu yalnikano Komam. Haꞌ xin ebꞌnaj kolwa yinh yaꞌ David yet ayko yaꞌ reyal tuꞌ.
Haꞌ tiꞌ isbꞌisil ebꞌnaj issoldado yaꞌ David, ebꞌnaj kaw helankanoj: Naj Jasobeam, iskꞌahol naj Hacmoni, naj yahawil yinh 30 (lahonhebꞌ iskawinaj) ebꞌnaj soldado kaw helankanoj. Hayet hunel ismaqꞌkamo naj Jasobeam 300 ebꞌnaj winaj yu islanza. Haxa hunxa naj soldado kaw helan, haꞌ ton yaꞌ Eleazar, iskꞌahol naj Dodo, naj ahohíta. Yaꞌ Eleazar tuꞌ haꞌ hun yaꞌ xol ebꞌnaj oxwanh soldado kaw helan. Haꞌ yaꞌ xin ayko iskꞌatanh yaꞌ David bꞌey Pas-damim yet iskutxbꞌaniko isbꞌa ebꞌnaj filisteo yu yaniko howal yinh yaꞌ David, iskawilal huneꞌ tzꞌunubꞌ bꞌay ay ixim cebada. Hayet yelkanh ebꞌnaj Israel tet ebꞌnaj filisteo, yok yaꞌ Eleazar yebꞌ hunteqꞌanxa ebꞌnaj soldado xol ixim cebada tuꞌ yu iskolnilo yaꞌ txꞌotxꞌ yul isqꞌabꞌ ebꞌnaj filisteo. Isqꞌoji yaꞌ yinh ebꞌnaj filisteo, yuto haꞌ Komam Jahawil kolwa yinh yaꞌ Eleazar tuꞌ.
Ay xin oxwanh ebꞌnaj xol ebꞌnaj 30 (lahonhebꞌ iskawinaj) issoldado yaꞌ David kaw helan tuꞌ to ilno yaꞌ David bꞌey chꞌen nhachꞌen bꞌey Adulam; hayet hunel tuꞌ ay iscampamento ebꞌnaj filisteo bꞌey akꞌal Refaim. Haꞌ yaꞌ David tuꞌ ay yaꞌ bꞌey chꞌen nhachꞌen, wal ebꞌnaj filisteo xin ay iscampamento ebꞌnaj istiꞌ ispultahil konhobꞌ Belén. Yochen yaꞌ David yukꞌni ha haꞌ, yalni yaꞌ hakaꞌ tiꞌ: «Ayxikꞌa ay hunu mak chꞌaqꞌni ha haꞌ ay bꞌey ukꞌbꞌal haꞌ ay istiꞌ ispultahil Belén wukꞌuꞌan,» xhi yaꞌ. Isto ebꞌnaj oxwanh soldado kaw helan tuꞌ, yokto ebꞌnaj yul iscampamento ebꞌnaj filisteo iqꞌo haꞌ bꞌey ukꞌbꞌal haꞌ bꞌey istiꞌ ispultahil konhobꞌ Belén, yiniti ebꞌnaj haꞌ tet yaꞌ David. Yajaꞌ xin mach isje yaꞌ David tuꞌ yukꞌuꞌ haꞌ, wal xin isjobꞌayo yaꞌ haꞌ isyebꞌalqꞌabꞌo tet Komam Jahawil. [*]Yalni yaꞌ hakaꞌ tiꞌ: «Kꞌubꞌa hinan Mamin, haxinwal mach chinwatxꞌehan huneꞌ tiꞌ. Yuto ta chiwukꞌan haꞌ tiꞌ lahan ta haꞌ ischikꞌil ebꞌnaj mabꞌey inoti haꞌ chiwukꞌan, yuto ishin isbꞌa ebꞌnaj yaqꞌnikamo isbꞌa isbꞌey yinoti haꞌ,» xhi yaꞌ. Yuxin mach yukꞌ yaꞌ David haꞌ; haꞌ huneꞌ tuꞌ iswatxꞌe ebꞌnaj oxwanh soldado kaw helan tuꞌ. Naj Abisai, yuxhta naj Joab, haꞌ naj yahaw xol ebꞌnaj 30 (lahonhebꞌ iskawinaj) soldado kaw helan. Naj Abisai tuꞌ ismaqꞌkamo naj 300 ebꞌnaj winaj yu islanza, yuxin kaw bꞌinakano naj xol ebꞌnaj oxwanh. Naj Abisai tuꞌ, haꞌ naj kaw ekꞌna bꞌina xol ebꞌnaj 30 (lahonhebꞌ iskawinaj) yebꞌ xin haꞌ naj ok yahawilo ebꞌnaj, yajaꞌ xin mach lahano naj hakaꞌ ebꞌnaj oxwanh bꞌabꞌel.
Naj Benaía, iskꞌahol yaꞌ Joiada huneꞌ naj kaw helan ah konhobꞌ Cabseel. Txꞌiꞌal tzet iswatxꞌe naj. Ismaqꞌkamo naj kakꞌonh noꞌ bꞌalam bꞌey Moab, ismaqꞌnipaxokamo naj huneꞌ noꞌ bꞌalam yul huneꞌ xabꞌ yinh istiempohal yet ayayo chꞌen chew. Haꞌ naj maqꞌnikamo huneꞌ naj Egipto kaw nimajal istel, hanikꞌxanhe mach yikta isyox metro istel naj, haꞌ islanza naj lahan istel yebꞌ teꞌ yet chembꞌal; yajaꞌ wal naj Benaía tuꞌ huneꞌ qꞌojoch iqꞌbꞌil yu naj yet yapni naj yinh naj Egipto, yinilo naj islanza naj, haꞌtikꞌa islanza naj tuꞌ maqꞌnikamo naj yu naj. Haꞌ tuꞌ iswatxꞌe naj Benaía, iskꞌahol yaꞌ Joiada, haꞌ hun naj chibꞌinakano yinta ebꞌnaj oxwanh soldado kaw helan. Haꞌ naj xin kaw helan elkaniko xol ebꞌnaj 30 (lahonhebꞌ iskawinaj), yajaꞌ mach apni naj hakaꞌ ebꞌnaj oxwanh bꞌabꞌel. Haꞌ naj Benaía tuꞌ yahawil yuko naj xol ebꞌnaj chitanhen yaꞌ David.
Haꞌ ebꞌnaj helan xol issoldado yaꞌ David tuꞌ haꞌ ebꞌnaj tiꞌ: naj Asael yuxhta naj Joab, naj Elhanán, iskꞌahol naj Dodo ah Belén, naj Samot harodita, naj Heles, pelonita, naj Ira iskꞌahol naj Iques, tecoíta, naj Abiezer anatotita, naj Sibecai, naj husatita, naj Ilai, naj ahohíta naj Maharai, netofatita, naj Heled, iskꞌahol naj Baana, netofatita, naj Itai, iskꞌahol naj Ribai ay bꞌey Gabaa, naj Itai tuꞌ titna naj yinh iskꞌahol naj Benjamín, naj Benaía, piratonita, naj Hidai ay istiꞌ haꞌ Gaas, naj Abiel arbatita, naj Azmavet, bahurimita, naj Eliaba saalbonita, ebꞌnaj iskꞌahol naj Jasén, gizonita, naj Jonatán, iskꞌahol naj Sage, ararita, naj Ahíam, iskꞌahol naj Sacar, ararita, naj Elifal iskꞌahol naj Ur, naj Hefer, mequeratita, naj Ahías pelonita, naj Hezrai, carmelita, naj Naarai, iskꞌahol naj Ezbai, naj Joel, yuxhta naj Natán, naj Mibhar, iskꞌahol naj Hagrai, naj Selec amonita, naj Naharai, berotita, haꞌ naj chiꞌinikꞌo ischꞌen naj Joab yet howal, naj Joab tuꞌ, yunin ix Sarvia ye naj. Naj Ira itrita, naj Gareb itrita, naj Urías hitita, naj Zabad, iskꞌahol naj Ahlai, naj Adina iskꞌahol naj Siza rubenita, haꞌ naj tuꞌ kaw yahawil xol ebꞌnaj rubenita, 30 (lahonhebꞌ iskawinaj) ebꞌnaj rubenita tuꞌ. Naj Hanán iskꞌahol naj Maaca, naj Josafat mitnita, naj Uzías astarotita, naj Sama yebꞌ naj Jehiel, ebꞌnaj iskꞌahol naj Hotam, aroerita, naj Jediael, iskꞌahol naj Simri, yebꞌ naj Joha, ebꞌnaj kawanh tiꞌ yuxhtanhe isbꞌa ebꞌnaj, tizita ebꞌnaj. Yebꞌ naj Eliel, mahavita, naj Jerebai yebꞌ naj Josavía, ebꞌnaj iskꞌahol naj Elnaam, naj Itma moabita. Naj Eliel, naj Obed, yebꞌ naj Jaasiel sobaita.

Ebꞌnaj issoldado yaꞌ David
Hayet lanhan yekꞌ yaꞌ David yebꞌano isbꞌa tet yaꞌ Saúl iskꞌahol naj Cis, ay hunbꞌulan ebꞌnaj winaj kaw helan yinh howal to iskutxbꞌa isbꞌa iskꞌatanh yaꞌ David bꞌey Siclag, haꞌ xin ebꞌnaj kolwa yinta yaꞌ David tuꞌ yaqꞌni howal. Ebꞌnaj tuꞌ iqꞌbꞌil islitꞌ ebꞌnaj yebꞌ xin ula. Chaqꞌ ebꞌnaj yu iswatxꞌ, chaqꞌnipaxo ebꞌnaj yu ismek. Xol ebꞌnaj ayto yuh isbꞌa yebꞌ yaꞌ Saúl, ebꞌnaj titna yinh yaꞌ Benjamín, haꞌ ebꞌnaj tiꞌ kolwa yinh yaꞌ David: Naj Ahiezer, naj kaw iswiꞌehal yebꞌ naj Joás, ebꞌnaj kawanh tiꞌ iskꞌahol naj Semaa ah Gabaa ye ebꞌnaj. Naj Jeziel yebꞌ naj Pelet, ebꞌnaj tiꞌ iskꞌahol naj Azmavet ye ebꞌnaj, naj Beraca, yebꞌ yaꞌ Jehú anatotita, naj Ismaías gabaonita, haꞌ naj kaw helan xol ebꞌnaj 30 (lahonhebꞌ iskawinaj), yebꞌ xin haꞌ naj iswiꞌehal yinh ebꞌnaj tuꞌ; naj Jeremías, naj Jahaziel, naj Johanán, naj Jozabad gederatita, naj Eluzai, naj Jerimot, naj Bealías, naj Semarías, naj Sefatías, harufita naj, naj Elcana, naj Isías, naj Azareel, naj Joezer, naj Jasobeam, ebꞌnaj tuꞌ coreíta ebꞌnaj. Naj Joela yebꞌ naj Zebadías, ebꞌnaj tuꞌ iskꞌahol naj Jeroham ah Gedor.
Aypaxo xin ebꞌnaj titna yinh yaꞌ Gad elkanh, isto iskꞌatanh yaꞌ David bꞌey yul chꞌen nhachꞌen sat txꞌotxꞌ desierto. Ebꞌnaj tuꞌ kaw helan ebꞌnaj yaqꞌni howal yu kuywina ebꞌnaj yokniko escudo yebꞌ lanza, haꞌ sat ebꞌnaj tuꞌ kaw how jilni hakaꞌ sat noꞌ bꞌalam, kaw helan ebꞌnaj yekꞌ yinh anhe iswiꞌla witz hakaꞌ noꞌ miꞌe sajche. Ebꞌnaj tuꞌ haꞌ ton ebꞌnaj tiꞌ: Naj Ezer, haꞌ naj bꞌabꞌel, naj Abdías, haꞌ naj iskabꞌ, naj Eliab, haꞌ naj yox, naj Mismana, haꞌ naj iskanh, naj Jeremías, haꞌ naj ishoꞌ. Naj Atai, haꞌ naj iswaj, naj Eliel, haꞌ naj ishuj naj Johanán, haꞌ naj iswajxa, naj Elzabad, haꞌ naj isbꞌalonh, naj Jeremías, haꞌ naj islahonh, naj Macbanai, haꞌ naj ishunlahonh. Haꞌ hunteqꞌan ebꞌnaj titna yinh yaꞌ Gad tuꞌ ok yahawilo yinh ebꞌnaj soldado. Ebꞌnaj hanikꞌnhe soldado, ayko yalanh yip 100 (hokꞌal) isbꞌisil ebꞌnaj, haxa ebꞌnaj niman ayko yalanh yip, huneꞌ mil isbꞌisil ebꞌnaj. Haꞌ ebꞌnaj tuꞌ qꞌaxponikꞌto haꞌ Jordán yinh bꞌabꞌel ixahaw yul habꞌil yet kaw chichꞌibꞌkanh haꞌ, kat ismalilo haꞌ yul isbꞌeh, hayet tuꞌ elkanh anma ayayo sat akꞌal istiꞌ haꞌ tet ebꞌnaj, anma ayayo yetkꞌulal bꞌay chiꞌahilo tzꞌayik yebꞌ anma ayayo yetkꞌulal bꞌay chito tzꞌayik.
Aypaxo hunteqꞌan ebꞌnaj winaj titna yinh yaꞌ Benjamín yebꞌ yinh yaꞌ Judá, to iskꞌatanh yaꞌ David bꞌay ewan yaꞌ bꞌey chꞌen nhachꞌen. Hayet lanhan yapni ebꞌnaj tuꞌ yelti yaꞌ David ischahno ebꞌnaj, yalni yaꞌ tet ebꞌnaj:
—Tato aqꞌankꞌulal nabꞌil heyu yebꞌ ta yu hekolwa winhan yuxin chexhuli, chisje heyok wetbꞌihojan, yajaꞌ ta yu kinheyanikojan yul isqꞌabꞌ yaꞌ ayko ishowal winhan yuxin makexhuli machi xin inmulan, haꞌojabꞌ Komam Dios, isDiosal jichmam chiꞌilni tzet chexelkanikoj, yebꞌ xin haꞌ chꞌanayo isyaꞌtajil teyibꞌanh, xhi yaꞌ. Yul Yespíritu Komam Dios yinh naj Amasai, naj yahaw yeko yinh ebꞌnaj 30 (lahonhebꞌ iskawinaj), yalni naj hakaꞌ tiꞌ:
«¡Hach mam David, iskꞌahol yaꞌ Isaí! Hawu yuxin makonhtitanh yu jokanh hawetbꞌihoj.
Ayojabꞌ aqꞌankꞌulal tawet yebꞌ aqꞌankꞌulal tet ebꞌnaj chikolwa tawinh,» xhi naj.
Hak tuꞌ yu ischahni yaꞌ David tuꞌ ebꞌnaj yetbꞌihoj yaniko yaꞌ ebꞌnaj xol ebꞌnaj yahawil yinh issoldado.
Aypaxo hunteqꞌanxa ebꞌnaj titna yinh yaꞌ Manasés ok yetbꞌiho yaꞌ David yet isto yaꞌ xol ebꞌnaj filisteo yu yaniko howal yinh yaꞌ Saúl, (yaj xin matxa yaqꞌ howal yaꞌ David yinta ebꞌnaj filisteo yuto hayet iskutxbꞌan isbꞌa ebꞌnaj yahaw ebꞌnaj soldado filisteo islahtiꞌnhen isbꞌa ebꞌnaj ta mach chikolwa yaꞌ David tuꞌ yinh ebꞌnaj, yalni ebꞌnaj hakaꞌ tiꞌ: «Kꞌuxantaxka ispakꞌiko naj jinh, kat konhismaqꞌnikamo naj, kat ismeltzoko naj yetbꞌiho yaꞌ Saúl yahawil,» xhi ebꞌnaj.) Haꞌ ebꞌnaj titna yinh yaꞌ Manasés ok yetbꞌiho yaꞌ David yet yapni yaꞌ bꞌey Siclag, haꞌ ton ebꞌnaj tiꞌ: Naj Adnas, naj Jozabad, naj Jediael, naj Micael, naj Jozabad, naj Eliú yebꞌ naj Siletai, ebꞌnaj tuꞌ yahawil ye ebꞌnaj yinh hunun mil ebꞌnaj soldado xol ebꞌnaj yikꞌal yinh yaꞌ Manasés. Haꞌ ebꞌnaj tuꞌ kolwa yinh yaꞌ David, yaqꞌni howal yinh hunbꞌulan ebꞌnaj soldado elqꞌom, yuto sunil ebꞌnaj tuꞌ kaw helan ebꞌnaj yaqꞌni howal, haꞌ xin ebꞌnaj ok yahawilo yinh issoldado yaꞌ David. Kaw xin hunun tzꞌayik yapni ebꞌnaj soldado kolwaho yinh yaꞌ David, hak tuꞌ xin yu ischꞌibꞌ isbꞌisil issoldado yaꞌ David, lahanxa isbꞌisil hakaꞌ isbꞌisil issoldado Komam Dios satkanh.
Hak tiꞌ isbꞌisil ebꞌnaj soldado kaw helan yinh howal apni iskꞌatanh yaꞌ David bꞌey Hebrón, yu iskolwa yinh yaꞌ David, yok reyal selelo yaꞌ Saúl, hakaꞌtikꞌa yu yalni Komam Jahawil. Xol ebꞌnaj Judá 6,800 ebꞌnaj winaj kaw helan yinh howal, ebꞌnaj tuꞌ iqꞌbꞌil yescudo yebꞌ islanza ebꞌnaj yu. Xol ebꞌnaj Simeón, 7,100 ebꞌnaj winaj kaw helan yinh howal yebꞌ kaw ay yip yanma. Xol ebꞌnaj Leví 4,600 ebꞌnaj. Xol ebꞌnaj titna yinh yaꞌ Aarón 3,700 ebꞌnaj, haꞌ xin yaꞌ Joiada, yahawil yinh ebꞌnaj. Yebꞌ yaꞌ Sadoc, tzeh kaw helan yebꞌ kaw hinan, 22 (kabꞌ iskawinaj) ebꞌnaj yikꞌalnhe isbꞌa, yahawil yekoj ebꞌnaj. Haꞌ xol ebꞌnaj titna yinh yaꞌ Benjamín, yichmam yaꞌ Saúl, oxebꞌ mil ebꞌnaj winaj ok yetbꞌiho yaꞌ David, haxa hunteqꞌanxa ebꞌnaj yet Benjamín kan ebꞌnaj yetbꞌiho iskꞌahol yaꞌ Saúl, masanta yet istzꞌayikal bꞌay ok yaꞌ David isreyalo sunil konhobꞌ Israel. Haꞌ xol ebꞌnaj Efraín 20,800 ebꞌnaj soldado kaw helan yebꞌ kaw bꞌinakano xol yikꞌal. Haꞌ xol yikta majan ebꞌnaj Manasés ay 18 mil ebꞌnaj soldado, ebꞌnaj tuꞌ bꞌislax ebꞌnaj yinh istxolal yu isto ebꞌnaj yanoko yaꞌ David reyal. Haxa xol ebꞌnaj Isacar ay 200 ebꞌnaj yahawil, ebꞌnaj tuꞌ kaw ay yitzꞌatil iswiꞌ ebꞌnaj, kaw xin yohta ebꞌnaj tzet yilal iswatxꞌen Israel, haꞌ xin tzet chal ebꞌnaj, haꞌ chisyije sunil yet konhobꞌ ebꞌnaj. Haꞌ xol ebꞌnaj Zabulón ay 50 (lahonh yoxkꞌal) mil ebꞌnaj soldado kaw helan chiꞌelto yinh howal, ay xin sunil ischꞌen ebꞌnaj yet howal, kaw xin hinan ebꞌnaj isto yinh howal iskolwal yinh yaꞌ David, machi kabꞌkon yanma ebꞌnaj. Haꞌ xol ebꞌnaj Neftalí ay mil ebꞌnaj capitán, yok 37 (hujlahonhebꞌ iskawinaj) mil ebꞌnaj soldado ay yescudo yebꞌ islanza. Haꞌ xol ebꞌnaj Dan ay 28,600 ebꞌnaj soldado kaw hinan isto yinh howal. Haꞌ xol ebꞌyaꞌ Aser ay 40 (iskawinaj) mil ebꞌnaj soldado kaw helan yebꞌ hinan isto yinh howal. Haxa xol ebꞌnaj ay isqꞌaxebꞌikꞌto haꞌ Jordán, haꞌ ton ebꞌnaj rubenita, ebꞌnaj gadita yebꞌ yikta majan ebꞌnaj Manasés, ay 120 mil ebꞌnaj soldado ay sunil ischꞌen yet howal. Sunil ebꞌnaj soldado tuꞌ kaw helan yinh howal yebꞌ kaw hinan ebꞌnaj isto yinh howal. Ebꞌnaj tuꞌ kaw tohol yanma ebꞌnaj, apni ebꞌnaj bꞌey Hebrón yu yaniko ebꞌnaj yaꞌ David reyal yinh sunil Israel, hakpax tuꞌ sunil ebꞌnaj Israel ayko yinh isnabꞌal ebꞌnaj yaniko yaꞌ David isreyalo Israel. Oxebꞌ tzꞌayik ehayo ebꞌnaj tuꞌ iskꞌatanh yaꞌ David, iswaꞌ ebꞌnaj, yukꞌni ebꞌnaj tzet chukꞌ yibꞌanh tzet isloh, yuto yet konhobꞌ ebꞌnaj watxꞌen tzet chislo yulbꞌal oxebꞌ tzꞌayik. Hakpax tuꞌ ebꞌnaj ayayo iskawilal ebꞌnaj masanta bꞌey ebꞌnaj Isacar, ebꞌnaj Zabulón, yebꞌ ebꞌnaj Neftalí, yiti ebꞌnaj tzet chilolax yibꞌanh isburro, iscamello, ismula yebꞌ yibꞌanh iswakax. Txꞌiꞌal tzet chilolax yiti ebꞌnaj, yiti ebꞌnaj ixim harina, teꞌ higo watxꞌebꞌil qꞌoyehal, teꞌ tajin uva, vino, yebꞌ aceite, yinipaxti ebꞌnaj noꞌ wakax yebꞌ noꞌ meꞌ kꞌuxlaxoj, kaw xin txꞌiꞌal noꞌ yiti ebꞌnaj yuto kaw tzalahilal ye ebꞌnaj Israel tuꞌ.
Ok yinh isnabꞌal yaꞌ David yinito isKaxhahil istrato Komam Dios bꞌey Jerusalén
Lahwi tuꞌ istzotel yaꞌ rey David yebꞌ ebꞌnaj capitán yinh hunun mil ebꞌnaj soldado, yebꞌ ebꞌnaj yahawil yinh 100 (hokꞌal) ebꞌnaj soldado, yebꞌ sunil ebꞌnaj iswiꞌehal konhobꞌ. Yalni yaꞌ David tuꞌ tet sunil konhobꞌ Israel: «Hex wet konhobꞌ ta cheyoche, yebꞌ ta hak tuꞌ chꞌel yinh iskꞌul Komam Jahawil chiwawtekojan sunil jet Israelal ay sat txꞌotxꞌ Israel tiꞌ, ebꞌnaj kantokano sat txꞌotxꞌ Israel tiꞌ, yebꞌ ebꞌyaꞌ sacerdote, yebꞌ ebꞌnaj levita ayko iskꞌatanh ebꞌnaj yulaj iskonhobꞌ, yebꞌ bꞌay chilow isnoqꞌ ebꞌnaj, kat iskutxbꞌaniko isbꞌa ebꞌnaj kokꞌatanh. Chijiti isKaxhahil istrato Komam Dios kokꞌatanh, yuto hatax yulbꞌal istiempohal ayko yaꞌ Saúl reyalil, hatax tuꞌ matxa chikam kokꞌul yinh isKaxha Komam,» xhi yaꞌ.
Haꞌ tzet yal yaꞌ David tuꞌ kaw ischah iswiꞌ konhobꞌ, yuxin yal konhobꞌ ta chiꞌilaxti Kaxha yet istrato Komam.
Yet yilaxto isKaxha Komam Dios yu yaꞌ David
(2Sam. 6:1-11)
Iskutxbꞌaniko yaꞌ rey David sunil ebꞌnaj Israel, ichiti bꞌey Sihor, ismohonal Egipto masanta bꞌay chonhokapno bꞌey Hamat, ishekꞌni ebꞌnaj isKaxha isTrato Komam bꞌey Quiriat-jearim. Yahto yaꞌ David yebꞌ sunil ebꞌnaj Israel bꞌey Baala yet Quiriat-jearim ay yul ismajul txꞌotxꞌ Judá, yu ishekꞌni ebꞌnaj isKaxhahil istrato Komam Dios, Komam ayiko xol ebꞌnaj querubín, Komam chꞌaqꞌlax bꞌinaho isbꞌi yu kaxha tuꞌ. Yinilti ebꞌnaj isKaxha Komam tuꞌ yul yatut naj Abinadab, yinito ebꞌnaj yul huneꞌ carruaje akꞌto, haꞌ xin naj Uza yebꞌ naj Ahío, chiꞌinikꞌo huneꞌ carruaje tuꞌ. Kaw xin chitzala yaꞌ David yebꞌ konhobꞌ Israel sata Komam Dios yinh sunil yanma, chaniko ebꞌnaj bꞌit tet Komam yebꞌ teꞌ arpa, teꞌ salterio, teꞌ tamboril, cimbalo yebꞌ trompeta. Yajaꞌ hayet yapni ebꞌnaj bꞌay chiwatxꞌelaxilo istrigo naj Quidón, istxaqꞌmo noꞌ wakax nhikꞌnhe carruaje bꞌay ayahto Kaxha tuꞌ, yuxin yato isqꞌabꞌ naj Uza yibꞌanh teꞌ Kaxha tuꞌ yunhe machi aykꞌay teꞌ, yajaꞌ tit ishowal Komam Dios yinh naj Uza, yuto istzabꞌ naj isKaxha Komam tuꞌ; iskam naj Uza sata Komam bꞌey tuꞌ. [*]
Yok bꞌiskꞌulal yinh iskꞌul yaꞌ David, yuto kam naj Uza yu Komam Dios, yuxin yako naj Pérez-uza isbꞌiho bꞌay kam naj Uza tuꞌ, hakto tuꞌ xin isbꞌi tinanh. Hayet huneꞌ tzꞌayik tuꞌ kaw xiw yaꞌ David tet Komam Dios, yuxin yal yaꞌ hakaꞌ tiꞌ: «¿Tzetto chu winitojan isKaxha Komam Dios tiꞌ watutan?» xhi yaꞌ. Yuxin matxa yito yaꞌ isKaxha Komam bꞌey iskonhobꞌ yaꞌ David, wal xin haꞌ bꞌey yatut naj Obed-edom geteo yito yaꞌ. Hak tuꞌ yu iskankano isKaxha Komam bꞌey yatut naj Obed-edom oxebꞌ ixahaw, yanayo Komam Dios Jahawil isyaxil yibꞌanh naj Obed-edom tuꞌ yebꞌ yuninal yebꞌ yibꞌanh sunil tzet ay naj.

Ischejto naj Hiram ischejabꞌ iskꞌatanh yaꞌ David
(2Sam. 5:11-12)
Naj Hiram isreyal Tiro, ischejto naj ischejabꞌ iskꞌatanh yaꞌ David, yanipaxto naj teꞌ aqꞌinteꞌ cedro tet yaꞌ David, yanipaxto naj ebꞌnaj albañil, yebꞌ ebꞌnaj carpintero yu iswatxꞌenkanh ebꞌnaj ispalacio yaꞌ. Hak tuꞌ yu istxumnilo yaꞌ David tato haꞌ Komam Dios aniko yaꞌ isreyalo Israel, yaqꞌni chꞌibꞌo Komam ismunil yaꞌ yinh reyal tuꞌ yibꞌanh konhobꞌ Israel, iskonhobꞌ Komam.
Ebꞌnaj iskꞌahol yaꞌ David pitzkꞌa bꞌey Jerusalén
(2Sam. 5:13-16; 1Cr. 3:5-9)
Yiqꞌnipaxo yaꞌ rey David hunteqꞌanxa ebꞌix yixalo bꞌey Jerusalén, yuxin ayto iskꞌahol yaꞌ yebꞌ iskutzꞌin yaꞌ pitzkꞌa yebꞌ ebꞌix tuꞌ. Hak tiꞌ isbꞌi ebꞌnaj iskꞌahol yaꞌ pitzkꞌa bꞌey Jerusalén: naj Samúa, naj Sobab, naj Natán, yaꞌ Salomón, naj Ibhar, naj Elisúa, naj Elpelet, naj Noga, naj Nefeg, naj Jafía, naj Elisama, naj Eliada yebꞌ naj Elifelet.
Qꞌoji yaꞌ David yinh ebꞌnaj filisteo
(2Sam. 5:17-25)
Hayet yabꞌen ebꞌnaj filisteo tato ok yaꞌ David reyal yinh sunil txꞌotxꞌ Israel, isto sunil ebꞌnaj filisteo tuꞌ saywal yinh yaꞌ. Hayet yabꞌen yaꞌ David huneꞌ tuꞌ yelti yaꞌ howal yinh ebꞌnaj. Yapni ebꞌnaj filisteo tuꞌ, ispujnato ebꞌnaj sat akꞌal Refaim, yuxin isqꞌambꞌe yaꞌ David tet Komam Dios hakaꞌ tiꞌ:
—Mamin, ¿kꞌulmi chintohan waqꞌaꞌkojan howal yinh ebꞌnaj filisteo tiꞌ? ¿Chimhawako ebꞌnaj yul inqꞌabꞌan? xhi yaꞌ. Istaqꞌwi Komam tet yaꞌ:
—Ahanhto hawaqꞌako howal yinh ebꞌnaj yuto chiwakojan ebꞌnaj yul haqꞌabꞌ, xhi Komam.
Hak tuꞌ yu yahapno yaꞌ David yebꞌ issoldado bꞌey Baal-perazim isqꞌoji yaꞌ yinh ebꞌnaj filisteo bꞌey tuꞌ, yuxin yal yaꞌ David hakaꞌ tiꞌ: «Hakaꞌ chiyu ispolnikto isbꞌa haꞌ niman elomaꞌ, hak tuꞌ yu ispohni Komam bꞌeh xol ebꞌnaj ayko ishowal winhan,» xhi yaꞌ. Yuxin Baal-perazim ok isbꞌiho bꞌay qꞌoji yaꞌ yinh ebꞌnaj filisteo tuꞌ. Isbꞌejnikano ebꞌnaj filisteo istioxh bꞌey tuꞌ, yalni yaꞌ David tato chisnhuskanto ebꞌnaj issoldado yaꞌ hunteqꞌan tioxh tuꞌ.
Yajaꞌ apnipaxo yaqꞌbꞌilxa ebꞌnaj filisteo hunelxa, ispujnato ebꞌnaj sat akꞌal. Yuxin isqꞌambꞌepaxo yaꞌ David tet Komam Dios hunelxa tato chiyako yaꞌ howal yinh ebꞌnaj; istaqꞌwi Komam tet yaꞌ: «Mach chachahto yinta ebꞌnaj hawaqꞌako howal, wal xin yet chexapno satakꞌti teꞌ bálsamo, kat hehoynayo ebꞌnaj. Haxa yet chawabꞌen isbꞌili ischon teꞌ bálsamo tuꞌ, kat heyelti howal yinh ebꞌnaj, yuto haninan chinokan tasataj kat intanhtzenilojan ebꞌnaj soldado filisteo tuꞌ,» xhi Komam.
Isyijen yaꞌ David hakaꞌ yu yalni Komam, isqꞌoji yaꞌ yinh ebꞌnaj filisteo bꞌey Gabaón masanta bꞌey Gezer. Hak tuꞌ yu ispujnato isbꞌina yaꞌ David yulaj nime konhobꞌ, isxiwkanh sunil nime konhobꞌ tuꞌ tet yaꞌ David yu Komam Jahawil.
Yito yaꞌ David Kaxha yet istrato Komam Dios bꞌey Jerusalén
(2Sam. 6:12-23)
Ischejni yaꞌ David yalaxokanh yatut bꞌey konhobꞌ chiyij isKonhobꞌ yaꞌ David, ischejni yaꞌ iswatxꞌelaxkanh qꞌap mantiado bꞌay chiꞌeh isKaxha Komam Dios. Yalni yaꞌ David: «Haꞌ isKaxhahil istrato Komam, hanhe ebꞌnaj levita chiyu yinikꞌoj, yuxin mach chu yinikꞌo ebꞌnaj mach levitahoj, haꞌ Komam saynheko ebꞌnaj yijnikꞌo isKaxha Komam Jahawil tuꞌ, haꞌ xin ebꞌnaj chimunla yinh sunilbꞌal ej tiempo yinh ismunil Komam,» xhi yaꞌ.
Iskutxbꞌaniko yaꞌ David sunil anma Israel bꞌey Jerusalén yu yinito isKaxhahil istrato Komam Jahawil yul qꞌap mantiado watxꞌebꞌilxakanh. Iskutxbꞌaniko yaꞌ David sunil ebꞌnaj titna yinh yaꞌ Aarón yebꞌ ebꞌnaj levita. Haꞌ xol ebꞌnaj titna yinh naj Coat 120 ebꞌnaj iskutxbꞌako isbꞌa; haꞌ xin naj Uriel, yahaw yinh ebꞌnaj yikꞌal tuꞌ. Haꞌ xol ebꞌnaj titna yinh naj Merari, 220 ebꞌnaj iskutxbꞌako isbꞌa, haꞌ naj Asaías ok yahawilo yinh ebꞌnaj yikꞌal tuꞌ. Haꞌ xol ebꞌnaj titna yinh naj Gersón, 130 ebꞌnaj iskutxbꞌako isbꞌa, haꞌ xin naj Joel ok yahaw yinh ebꞌnaj yikꞌal tuꞌ. Haxa xol ebꞌnaj titna yinh naj Elizafán, 200 ebꞌnaj iskutxbꞌako isbꞌa, haꞌ xin naj Semaías, haꞌ naj ok yahawilo xol ebꞌnaj yikꞌal tuꞌ. Haꞌ xol ebꞌnaj titna yinh naj Hebrón, 80 (kanhwinaj) ebꞌnaj iskutxbꞌako isbꞌa, haꞌ xin naj Eliel ok yahawilo yinh ebꞌnaj yuxhta tuꞌ. Haꞌ ebꞌnaj titna yinh naj Uziel 112 ebꞌnaj iskutxbꞌako isbꞌa, haꞌ xin naj Aminadab ok yahawilo xol ebꞌnaj yikꞌal tuꞌ.
Lahwi tuꞌ yawten yaꞌ David yaꞌ sacerdote Sadoc yebꞌ yaꞌ Abiatar, yawtenpaxo yaꞌ ebꞌnaj levita, haꞌ ton naj Uriel, naj Asaías, naj Joel, naj Semaías, naj Eliel yebꞌ naj Aminadab; yalni yaꞌ tet ebꞌnaj: «Hex tiꞌ yahaw heyeko xol sunil heyikꞌal, haꞌ ton hex levita hex tiꞌ, watxꞌewe hebꞌa yebꞌ sunil heyikꞌal, yuto hex cheyiti isKaxhahil Komam Jahawil, isDiosal Israel bꞌey yatut watxꞌebꞌilxakanh wuhan. Hayet bꞌabꞌelal yati Komam Jahawil, koDiosal isyaꞌtajil koxol, yuto maxhtaj hex heyikꞌo isKaxhahil Komam, mach koyije hakaꞌ yalni chejbꞌanile yaqꞌkanoj,» xhi yaꞌ.
Hak tuꞌ yu iswatxꞌen isbꞌa ebꞌyaꞌ sacerdote yebꞌ ebꞌnaj levita tuꞌ yu yijniti ebꞌnaj isKaxhahil istrato Komam Jahawil, isDiosal Israel. Yaniko ebꞌnaj levita te teꞌ chibꞌatxnikanh isKaxha Komam Dios, yaniko iswixikꞌ ebꞌnaj yalanh hakaꞌtikꞌa yu yalni Komam Dios yinh chejbꞌanile, tet yaꞌ Moisés.
Yalnipaxo yaꞌ David tet ebꞌnaj yahawil yeko xol ebꞌnaj levita tuꞌ tato chissikꞌilo ebꞌnaj xol yikꞌal tuꞌ mak chibꞌitni yinh tzalahilal, kat yaniko munlabꞌal chꞌokniko yinh bꞌit, teꞌ salterio, teꞌ arpa, yebꞌ cimbalo. Issikꞌnilo ebꞌnaj levita tuꞌ naj Hemán, iskꞌahol naj Joel yebꞌ ebꞌnaj ayto yu isbꞌa yebꞌ naj Hemán tuꞌ. Issikꞌnipaxilo ebꞌnaj yaꞌ Asaf, iskꞌahol naj Berequías yebꞌ ebꞌnaj iskꞌahol naj Merari yebꞌ yuxhtaj, yebꞌ naj Etán, iskꞌahol naj Cusaías; yebꞌ ebꞌnaj yikꞌal ebꞌnaj tuꞌ yinh iskabꞌ majan, haꞌ ton naj Zacarías, naj Jaaziel, naj Semiramot, naj Jehiel, naj Uni, naj Eliab, naj Benaía, naj Maasías, naj Matatías, naj Elifelehu, naj Micnías, naj Obed-edom yebꞌ naj Jehiel. Naj Obed-edom yebꞌ naj Jehiel haꞌ ebꞌnaj chitanhen ispultahil Yatut Komam.
Naj Hemán, yaꞌ Asaf yebꞌ naj Etán ebꞌnaj bꞌitnom chiqꞌantzen chꞌen cimbalo, watxꞌebꞌilayo yinh chꞌen bronce. Haxa naj Zacarías, naj Aziel, naj Semiramot, naj Jehiel, naj Uni, naj Eliab, naj Maasías yebꞌ naj Benaía chibꞌitni ebꞌnaj yebꞌ salterio yebꞌ Alamot chꞌijbꞌan ebꞌnaj. [e],  chihalniloj tzet chu yok isnuqꞌal.Haxa naj Matatías, naj Elifelehu, naj Micnías, naj Obed-edom, naj Jeiel yebꞌ naj Azazías, haꞌ ebꞌnaj chiꞌijbꞌali yinh bꞌit, chaniko ebꞌnaj teꞌ arpa. Haxa naj Quenanías iswiꞌehal xol ebꞌnaj levita yinh bꞌit, haꞌ naj alaxiko yijbꞌali yinh bꞌit, yuto kaw ay yitzꞌatil iswiꞌ naj yinh bꞌit. Haxa naj Berequías yebꞌ naj Elcana, haꞌ ebꞌnaj chitanhen ispultahil yatut bꞌay ay isKaxhahil istrato Komam. Haxa naj Sebanías, naj Josafat, naj Natanael, naj Amasai, naj Zacarías, naj Benaía, yebꞌ yaꞌ sacerdote Eliezer, haꞌ ebꞌnaj chꞌaniko trompeta sata isKaxha Komam Dios. Haxa naj Obed-edom yebꞌ naj Jehías, haꞌ ebꞌnaj chitanhen ispultahil yatut isKaxhahil Komam.
Isto yaꞌ David yebꞌ ebꞌnaj ichamta winaj Israel, yebꞌ ebꞌnaj capitán yinh ebꞌnaj soldado, yinhxa ismilal ebꞌnaj bꞌey inoti Kaxha yet istrato Komam yinh tzalahilal bꞌey yatut naj Obed-edom. Yok Komam Dios yetbꞌiho ebꞌnaj levita iqꞌnhe isKaxha Komam tuꞌ, ispotxꞌni ebꞌnaj hujkꞌonh noꞌ winaj wakax yok hujkꞌonh noꞌ winaj meꞌ xahanbꞌalil tet Komam Jahawil. Wal yaꞌ David ayko qꞌap lino kaw kꞌul xilo isqꞌap yaꞌ yebꞌ ebꞌnaj levita iqꞌnhe Kaxha yet istrato Komam, yebꞌ ebꞌnaj bꞌitnom. Haꞌ xin naj Quenanías chiꞌijbꞌali xol ebꞌnaj bꞌitnom tuꞌ; yinh yaꞌ David tuꞌ, aypaxiko huneꞌ xilqꞌape lino hakaꞌ chaleko, efod isbꞌi. Sunil ebꞌnaj Israel tuꞌ chitzalahi yet yilaxti isKaxhahil istrato Komam Jahawil, chꞌel yaw bocina, trompeta, cimbalo, salterio yebꞌ arpa. Yajaꞌ haxa yet lanhan yapni isKaxhahil istrato Komam Jahawil bꞌey iskonhobꞌ yaꞌ David, istꞌanhxilti ix Mical, iskutzꞌin yaꞌ Saúl yul isventanahil yatut, hayet istꞌanhxilto ix tuꞌ chiꞌah tꞌujla yaꞌ rey David, chikanhalwi yaꞌ yu tzalahilal, wal ix Mical tuꞌ kaw isyah ix yaꞌ David yu huneꞌ tuꞌ.
Yalaxikto Kaxha yet istrato Komam Dios yul Tabernáculo iswatxꞌ yaꞌ rey David, isnhusni ebꞌnaj xahanbꞌal yebꞌpaxo xahanbꞌal yet aqꞌankꞌulal tet Komam. Hayet lahwi yaltenkano yaꞌ David isxahanbꞌal yebꞌ xahanbꞌal yet aqꞌankꞌulal, isqꞌannikanayo yaꞌ isyaxil yibꞌanh konhobꞌ Israel yinh isbꞌi Komam Jahawil. Ischejni yaꞌ David yaqꞌlax hunun ixim nime pan yebꞌ noꞌ chibꞌe yebꞌ teꞌ tajin uva tet ebꞌnaj winaj yebꞌ ebꞌix ix kutxanikoj.
Yanikaniko yaꞌ rey David ebꞌnaj levita yinh ismunil sata isKaxha Komam Jahawil yu isnahniti ebꞌnaj, chisqꞌanni ebꞌnaj nimankꞌulal yinh ismul Israel, yebꞌ yu isbꞌitni ebꞌnaj tet Komam Jahawil, isDiosal Israel. Naj yahaw yinh bꞌit haꞌ ton yaꞌ Asaf, naj iskabꞌ, haꞌ ton naj Zacarías, tzujan tuꞌ naj Jeiel, naj Semiramot, naj Jehiel, naj Matatías, naj Eliab, naj Benaía, naj Obed-edom, naj Jehiel; haꞌ ebꞌnaj tuꞌ ay issalterio yebꞌ yarpa, haꞌ xin yaꞌ Asaf chiqꞌantzen chꞌen cimbalo. Hakpax tuꞌ ebꞌyaꞌ sacerdote, yaꞌ Benaía yebꞌ yaꞌ Jahaziel, chilannhetikꞌa yoqꞌtzen ebꞌyaꞌ istrompeta sata Kaxha yet istrato Komam Dios.
	[e]15:20 Alamotchalilo solfa,

Bꞌit yu yaqꞌni yaꞌ rey David yuchꞌandiosal tet Komam Dios
(Sal. 105:1-15; 96:1-13; 106:47,48)
Haꞌ yinh huneꞌ tzꞌayik tuꞌ xin bꞌabꞌelixto issayniko yaꞌ David, yaꞌ Asaf yebꞌ ebꞌnaj yetbꞌi yinh yijbꞌali yinh bꞌit tet Komam Jahawil, yaniko huneꞌ salmo tiꞌ:
«¡Aqꞌwe yuchꞌandiosal tet Komam Jahawil, kat hepujbꞌanikꞌo isbꞌi Komam xolaj anma!
¡Halwekꞌo tet anma ay yul hunun konhobꞌ yinh tzetaj iswatxꞌe Komam!
¡Bꞌitnhewe bꞌit tet Komam yu heyaniko ismay,
kat heyalnikꞌo sunil kꞌaybꞌalkꞌule xaꞌiswatxꞌe Komam!
¡Aqꞌwe tzalaho hekꞌul yinh Komam, yuto kaw aykano yelapno isbꞌi!
¡Aqꞌwepaxo tzalaho hekꞌul hex chesayilo Komam!
¡Saywelo Komam yebꞌ yip! ¡Saywelo Komam,
kat heyinayo hebꞌa sata Komam yinh sunilbꞌal tiempo!
Naweti tzetaj kaw aykano yelapno iswatxꞌe, yebꞌ tzetaj chikꞌay kokꞌul jilni.
Nawepaxti tzꞌaktiꞌ halbꞌilkano yu Komam.
Hex tiꞌ yuninal yaꞌ Israel, yaꞌ ischejabꞌ Komam,
iskꞌahol yaꞌ Jacob, sikꞌbꞌil hexiko yu Komam.
Haꞌ Komam Jahawil, haꞌ koDiosal.
Yahaw Komam yinh sunil yul sat yibꞌanhqꞌinal.
Waxanhka txꞌiꞌal tiempo chꞌekꞌtoj,
mach chisnahulnheto Komam tzetaj yaltekano yet istꞌinhbꞌankano istrato.
Huneꞌ trato istꞌinhbꞌakano Komam yinh isyelal tet yaꞌ Abraham,
yebꞌ tzet yalkano yet yaqꞌni bꞌinaho isbꞌi tet yaꞌ Isaac.
Yaqꞌ Komam istrato tet yaꞌ Jacob yet yokkano chejbꞌanilehal, yutenkaniko isbꞌa yinh kaw yeli.
Iswatxꞌenkano Komam istrato yinh sunilbꞌal tiempo jet hanhonh Israelonh tiꞌ.
Yet yalni Komam: “Chiwaqꞌan txꞌotxꞌ Canaán tawet,
haꞌ txꞌotxꞌ chiwaqꞌan hamajuloj,” xhi Komam. [*]
Kaw xin haywanhnhechꞌan ebꞌnaj yebꞌ xin hakaꞌto mach yeto ebꞌnaj txꞌotxꞌ.
Yuto el ebꞌnaj sat txꞌotxꞌ Canaán tuꞌ,
isto ebꞌnaj ehoyo yul hunteqꞌanxa nan konhobꞌal yebꞌ yulaj txꞌotxꞌ nime konhobꞌ.
Kaw xin ilbꞌil ebꞌnaj yu Komam mach ischah Komam etalaxo ebꞌnaj,
yuxin yayo Komam isyaꞌtajil yibꞌanh ebꞌnaj yahaw konhobꞌ, yalni Komam hakaꞌ tiꞌ:
“Matzet cheyute hunteqꞌan sikꞌbꞌililo wuhtiꞌan.
Mach cheyetapaxo ebꞌnaj inchejabꞌtiꞌan,” xhi Komam tet ebꞌnaj.
Bꞌitnhewe bꞌit tet Komam Jahawil hesunil ay yul sat yibꞌanhqꞌinal tiꞌ,
elojabꞌiko heyaw yinh Kolbꞌanile chaqꞌ Komam hunun tzꞌayik.
Bꞌitnhewe Komam tet sunil anma,
kat heyalni sunil iskꞌulal tzet iswatxꞌe Komam yebꞌ kꞌaybꞌalkꞌule tet sunil anma.
Halwekꞌo issaqꞌalil ismay yebꞌ kꞌaybꞌalkꞌule chiswatxꞌe Komam tet ej nixhte konhobꞌ yebꞌ tet txꞌotxꞌ nime konhobꞌ.
Yuto kaw niman yelapno Komam, yuxin yet ay isbꞌitnhelax isbꞌi.
Kaw aykano yelapno Komam sata sunil ej tioxh.
Hunteqꞌan ej tioxh ay yul ej konhobꞌ matzet chaliloj,
yajaꞌ wal Komam Jahawil, haꞌ watxꞌenhe tzet ay satkanh.
Kaw hoyaniko isqꞌaqꞌal yip Komam yinh. Chisye yip yebꞌ iskꞌulchꞌanil bꞌay aya.
Hex konhobꞌlaj, aweko ismay Komam, halwej ta kaw ay yelapnoj yebꞌ ta kaw ay yip.
Halwe kꞌul-la tzotiꞌ yinh Komam yuto yet ay yalaxiko ismay Komam hakaꞌ kaw yehi,
istzan Komam yalaxiko ismay.
Hulanhwe yebꞌ heyebꞌalqꞌabꞌ yul yamaqꞌil Yatut Komam.
Okanhwe heyiqꞌayo hebꞌa sata Komam.
Xiwojabꞌ tzettaj ye tuꞌ tet Komam yebꞌ sunil txꞌo txꞌotxꞌ.
Haꞌ Komam watxꞌen sunil yul sat yibꞌanhqꞌinal tiꞌ, yuxin machi bꞌili. [*]
Tzalahojabꞌ satkanh yebꞌ txꞌotxꞌ. Halwe tet nime konhobꞌ hakaꞌ tiꞌ:
“Haꞌ Komam Dios, haꞌ Jahawil,” kexchi.
Haxonojabꞌ haꞌ mar yebꞌ sunil tzet ay xol haꞌ.
Tzalahojabꞌ txꞌo txꞌotxꞌ yebꞌ sunil tzet chichibꞌ sat txꞌotxꞌ.
Tzalahojabꞌpaxo teꞌ qꞌebꞌtaj, haxonojabꞌ isqꞌabꞌ teꞌ yu tzalahilal sata Komam Jahawil,
yuto chul Komam yilaꞌ tzet chiꞌeliko sat yibꞌanhqꞌinal tiꞌ.
Cheyaqꞌ yuchꞌandios tet Komam Jahawil, yuto kaw kꞌul Komam.
Wal xin iskꞌulchꞌanil iskꞌul aynhetikꞌa yinh sunilbꞌal tiempo.
Elojabꞌiko heyaw tet Komam kat heyalni:
“Mamin, hach koDiosalanh, kolonhanh Mamin.
Kutxbꞌahonhilojanh xolaj konhobꞌ mach kokonhobꞌojanh, yu jalnilojanh habꞌi machi nino istxꞌojal jinh.
Chach kobꞌitnhenanh yu kaw aykano hawelapnoj,” quexchi.
¡Jalaꞌwe kꞌul-la tzotiꞌ yinh Komam Jahawil, isDiosal Israel.
Komam maxhtikꞌa chitanhiloj!» xhi yaꞌ David.
Yalni sunil konhobꞌ: «Yubꞌojabꞌi,» xhi, yet yaniko ismay Komam Dios.
	16:18 16:18 Gn. 28:13
	16:30 16:30 Sal. 29:1-2

Ebꞌnaj levita, haꞌ ebꞌnaj chitanhen isKaxha Komam
Hak tuꞌ yu iskankano yaꞌ Asaf yebꞌ ebꞌnaj yetbꞌi yikꞌalnhe isbꞌa munlaho bꞌay ay isKaxha Komam Jahawil yu yaꞌ rey David, chilannhetikꞌa xin iswatxꞌen ebꞌnaj hatatikꞌa hunun munil yinh hunun tzꞌayik. Haꞌ naj Obed-edom, iskꞌahol naj Jedutún, yebꞌ 68 (waxajebꞌ iskanhwinaj) yuxhtaj, yebꞌ naj Hosa; sunil ebꞌnaj tuꞌ ok tanheno ispultahil yatut isKaxha Komam. Iskanpaxkano yaꞌ sacerdote Sadoc, yebꞌ ebꞌyaꞌ yet sacerdotehal bꞌey Tabernáculo nahat yekanh bꞌey Gabaón. Yu yaqꞌni ebꞌyaꞌ xahanbꞌal hunun sakꞌayal yebꞌ hunun qꞌejbꞌiyal tet Komam Dios Jahawil, chisnhusni ebꞌyaꞌ xahanbꞌal yibꞌanh ismexhahil hakaꞌ yalni ischejbꞌanil Komam Dios tzꞌibꞌnhebꞌilkanoj, chejbꞌanile yaqꞌkano Komam tet konhobꞌ Israel. Iskanpaxkano naj Hemán, yebꞌ naj Jedutún yebꞌ hunteqꞌanxa ebꞌnaj saybꞌiliko chibꞌina isbꞌi tiꞌ, yu isbꞌitni tet Komam Dios Jahawil, yuto kaw kꞌulkano iskꞌul Komam yinh sunilbꞌal ej tiempo. Haꞌ ebꞌnaj tuꞌ yebꞌ naj Hemán, yebꞌ naj Jedutún iqꞌbꞌil istrompeta yebꞌ iscimbalo ebꞌnaj yebꞌ hunteqꞌanxa chꞌen chꞌen chiꞌalaxiko yinh bꞌit tet Komam Dios. Wal ebꞌnaj iskꞌahol naj Jedutún, haꞌ ebꞌnaj ok tanheno ispultahil yatut isKaxha Komam.
Lahwi tuꞌ ismeltzo sunil anma yatut, ismeltzopaxo yaꞌ rey David yatut yu isqꞌanni yaꞌ isyaxil Komam Dios yibꞌanh makta ay yul yatut.
Istꞌinhanil Istrato Komam Dios yaqꞌ tet yaꞌ David
(2Sam. 7:1-29)
Hayet ay yaꞌ David yul yatut, yalni yaꞌ tet yaꞌ Natán, ischejabꞌ Komam Dios:
—Ilkꞌanabꞌi, hanintiꞌan yul nha kaw kꞌul, bꞌay ayinan, cedronhe teꞌ ayko yinh, wal isKaxhahil istrato Komam Jahawil xin yalanh qꞌap cortina ayiktoj, xhi yaꞌ. Istaqꞌwi yaꞌ Natán tet yaꞌ David:
—Watxꞌe sunil tzet chꞌekꞌ yinh hawanma yuto haꞌ Komam Dios ayko hawetbꞌihoj, xhi yaꞌ.
Yajaꞌ yinhtikꞌa huneꞌ aqꞌbꞌal tuꞌ tzotel Komam Dios tet yaꞌ Natán, yalni Komam: «Asiꞌ, kat hawalni tet yaꞌ David, inchejabꞌan, tato haninan chiwalan hakaꞌ tiꞌ: “Hach tiꞌ, mach chawatxꞌekanh nha bꞌay chinehayojan, yuto hanintiꞌan yettaxtikꞌa winilojan konhobꞌ Israel sat txꞌotxꞌ Egipto, maxhto hunelo chinehayojan yul nha masanto tinanh, wal xin yulajnhe qꞌap mantiado chilakinehayojan. Sunil bꞌay xakinekꞌan yebꞌ ebꞌnaj Israel, machi hunelo tiꞌ inqꞌanan hunu nha bꞌay chinehayojan tet ebꞌnaj yahaw, ebꞌnaj wakojan ijbꞌalomal yinh inkonhobꞌan; mach bꞌay walan tet ebꞌnaj: ‘¿Tzet yinh xin mach cheyakanh hunu nha cedro bꞌay chinehan?’ Mach walan huneꞌ tuꞌ,” xhi Komam. Yalnipaxo Komam: “Yuxin wal tinanh, hal tet yaꞌ David, inchejabꞌan hakaꞌ tiꞌ: Haꞌ Komam Jahawil, yahaw yinh sunil, chalni tawet hakaꞌ tiꞌ, Hanintiꞌan kach wilojan yet ayachiko tanhe meꞌ, yu hawok yahawilo konhobꞌ Israel, inkonhobꞌan. Ayinikojan hawetbꞌihoj bꞌajxanhetuꞌwal kach ekꞌi, intanhtzelojan ebꞌnaj ayko ishowal tawinh yinh hasat, kaw ay yelapno kach elkaniko wuhan hakaꞌ ebꞌnaj nime winaj kaw ay yelapno sat txꞌo txꞌotxꞌ tiꞌ. Yebꞌpaxo xin xaꞌinsayan bꞌay chꞌehayo Israel inkonhobꞌan, haꞌ bꞌey tuꞌ xin chꞌehayo yinh hunelnhe, matxa chihekꞌlax bꞌey tuꞌ, matxa xin chiꞌetalax yu ebꞌnaj txꞌoj hakaꞌ yet yalanhtokanoj, yet wanikojan ebꞌnaj juez yahawilo yinh Israel inkonhobꞌan. Chiwinayojan ebꞌnaj ayko ishowal tawinh, chiwaqꞌnihan hawohtanheloj tato haꞌ hawuninal chꞌok reyal haseleloj. Haxa yet chꞌapni istzꞌayikal bꞌay chachkami, kat insaynikojan hunu ebꞌnaj hakꞌahol chꞌok reyal haseleloj. Haninan xin chiwaqꞌ chꞌibꞌojan ismunil naj yinh reyal. Haꞌ naj hakꞌahol tuꞌ chꞌanikanh watutan, haninan xin chiwakojan naj yinh yahawil yinh sunilbꞌal tiempo. [f]Haninan chinokan ismamo naj, haꞌ naj xin chꞌok inkꞌaholojan, mach xin chiwilojan iskꞌulal inkꞌulan yinh naj hakaꞌ yu winilojan iskꞌulal inkꞌulan yinh yaꞌ ok reyal tasataj yet bꞌabꞌelal. Chiwakojan naj hakꞌahol tuꞌ yul watutan yinh sunilbꞌal tiempo, kat yok naj yahawo yinh inkonhobꞌan, machi xin mak chu yinilo naj reyal,” kachi,» xhi Komam tet yaꞌ Natán.
Yalni yaꞌ Natán sunil hunteqꞌan tiꞌ tet yaꞌ rey David hakaꞌtikꞌa yu yilni yaꞌ yebꞌ hakaꞌtikꞌa yu yabꞌen yaꞌ.
Yokto yaꞌ rey David sata Komam Jahawil, yalni yaꞌ: «Mamin, hach tiꞌ Wahawilan, inDiosalan; ¿tzet welapnojan yebꞌ tzet yelapno inmaman yuxin chinhawakojan yul huneꞌ ehobꞌal tiꞌ? Yebꞌ xin ¿tom hanikꞌnhechꞌan huneꞌ tiꞌ yul hasat Mamin yinh tzet chawaqꞌ wetan? Yebꞌpaxo xin makaxhtzotel yibꞌanhilo inkꞌaholan yinh tzet chitohuli, tato haꞌ chꞌok reyal inselelojan bꞌaqꞌinh, yinh hakaꞌ tuꞌ chal yelapnoj kaw niman welapnojan yul hasat, Mam Wahawil. Matzet tzꞌaj walaꞌan yibꞌanhilo inmayan lanhan hawaniko tiꞌ, hanin hachejabꞌ intiꞌan, wal xin hach kinhawohtajan. Mam Wahawil, yu iskꞌulal hakꞌul winhan, hanin hachejabꞌ intiꞌan, yebꞌ yu hak tuꞌ chꞌel yinh hawanma chayelo tzetaj kaw ay yelapno tiꞌ winhan, chayenilo hawip. Mam Wahawil, machi hunuxa mak hakaꞌ hach tiꞌ, yebꞌ xin machi hunuxa Dios hakaꞌ hach tiꞌ, yuto machi hunuxa mak chiwatxꞌen tzetaj chijabꞌehanh yu kotxikinanh. ¿Aymi xin hunuxa konhobꞌ sat txꞌo txꞌotxꞌ tiꞌ hakaꞌ hakonhobꞌ Israel? Machi hunuj. Hach konhhakolanh yu jokkanojanh hakonhobꞌoj, yu huneꞌ tuꞌ yuxin kaw niman yu habꞌinakanoj, hayenilo hawip yebꞌ nimeta kꞌaybꞌalkꞌule. Hatzumbꞌenilo nime konhobꞌ sata hakonhobꞌ, hakolnilo sat txꞌotxꞌ Egipto. Hach hawakaniko konhobꞌ Israel hakonhobꞌoj yinh sunilbꞌal ej tiempo, hach tiꞌ xin Mam Wahawil, hach tiꞌ isDiosal. Wal tinanh xin Mam Wahawil, haꞌ tzet hawal winhan hanin hachejabꞌ intiꞌan, yebꞌ yinh inkꞌaholan yijabꞌ isbꞌa yinh sunilbꞌal tiempo hakaꞌ hawalni tiꞌ. Mamin, hach tiꞌ ayachnhetikꞌa, yebꞌ chibꞌinakano habꞌi yinh sunilbꞌal ej tiempo, kat yal-lax tawinh hakaꞌ tiꞌ: “Komam Yahawil yinh sunilal, Yahawil yinh Israel, isDiosal Israel,” xhi. Aynhetikꞌako xin yiptzen isbꞌa yatut hachejabꞌ, hanin David, intiꞌan. Yuto hach tiꞌ Mamin, hach inDiosalan maxawaqꞌ wohtanhelojan hanin hachejabꞌ intiꞌan tato hach chawakanh huneꞌ nha, haꞌ inkꞌaholan chiꞌok reyal inselojan bꞌaqꞌinh, yuxin ayinikojan txahlo tasataj. [g]Wal tinanh xin Mam Wahawil, hach maxawal hunteqꞌan iskꞌulal tiꞌ winhan, hanin hachejabꞌ intiꞌan. Haꞌ tinanh xin maꞌel yinh hakꞌul hawanayo isyaxil yibꞌanh inkꞌaholan, hanin hachejabꞌ intiꞌan, yu yehikꞌo naj, yebꞌ yuninal yuninal yinh sunilbꞌal tiempo tasataj, yuto hach tiꞌ Mam Wahawil hawayo hakꞌulal yibꞌanh naj yebꞌ ebꞌnaj titna yinh naj, chawanipaxayo hakꞌulal yibꞌanh ebꞌnaj yet bꞌaqꞌinh yinh sunilbꞌal ej tiempo,» xhi yaꞌ rey David.
	[f]17:12 Sunilbꞌal tiempo tzotelnhebꞌilxa yinh Komam Jesucristo.
	[g]17:25 Huneꞌ nha bꞌay chitzotel yaꞌ David, haꞌ ton yikꞌal yaꞌ.

Hunteqꞌan konhobꞌ ok yalanh yip yaꞌ rey David
(2Sam. 8:1-14)
Lahwi hunteqꞌan tiꞌ xin, isqꞌoji yaꞌ rey David yinh ebꞌnaj filisteo, yokkano ebꞌnaj yalanh yip yaꞌ, yinilo yaꞌ konhobꞌ Gat yebꞌ ej yaldeahil yul isqꞌabꞌ ebꞌnaj filisteo tuꞌ. Isqꞌojipaxo yaꞌ David yinh ebꞌnaj Moab, yok ebꞌnaj yaqꞌno istohlabꞌal tet yaꞌ. Isqꞌojipaxo yaꞌ David yinh naj Hadad-ezer, isreyal konhobꞌ Soba bꞌey Hamat, yet lanhan isto naj ismajnoyo txꞌo txꞌotxꞌ iskawilal haꞌ Éufrates. Yinilo yaꞌ David mil carruaje tet naj rey Soba tuꞌ, yebꞌ hujebꞌ mil ebꞌnaj soldado chiꞌekꞌ yibꞌanh cheh, yok 20 (hunkꞌal) mil ebꞌnaj chiꞌekꞌ yu yoj yet chiyaqꞌni howal, ischejni yaꞌ ismaqꞌlaxo qꞌaho yoj noꞌ cheh chinhikꞌnikꞌo carruaje yet howal, kachanxanhe xin 100 (hokꞌal) noꞌ cheh tuꞌ yakano yaꞌ. Hayet ayko howal tuꞌ yapni ebꞌnaj sirio ay bꞌey Damasco kolwal yinh naj Hadad-ezer isreyal Soba, yajaꞌ qꞌoji yaꞌ David yinh ebꞌnaj sirio tuꞌ, ispotxꞌnikamo yaꞌ 22 mil ebꞌnaj. Lahwi tuꞌ yanito yaꞌ David campamento xol ebꞌnaj sirio ay bꞌey Damasco, yok ebꞌnaj sirio tuꞌ, ischejabꞌ yaꞌ David, yaqꞌni ebꞌnaj istohlabꞌal tet yaꞌ, yuto haꞌ Komam Jahawil kolwa yinh yaꞌ David, yuxin bꞌajxanhetuꞌwal chito yaꞌ, chiqꞌoji yaꞌ.
Yiqꞌnipaxo yaꞌ David chꞌen escudo oro, chꞌen iqꞌbꞌil yu ebꞌnaj ischejabꞌ naj rey Hadad-ezer. Yinito yaꞌ David chꞌen bꞌey Jerusalén. Isqꞌojipaxo yaꞌ David yinh hunteqꞌan iskonhobꞌ naj rey Hadad-ezer, haꞌ ton konhobꞌ Tibhat yebꞌ konhobꞌ Cun, kaw xin niman chꞌen bronce yiqꞌ yaꞌ bꞌey hunteqꞌan konhobꞌ tuꞌ. Haꞌ xin chꞌen bronce tuꞌ okniko yu yaꞌ rey Salomón yet yaqꞌni watxꞌeꞌ yaꞌ huneꞌ niman pila yebꞌ ispilalil Yatut Komam Dios yebꞌ hunteqꞌan munlabꞌal bronce yaqꞌ watxꞌe yaꞌ yul Yatut Komam.
Hayet yabꞌen naj Toi, isreyal konhobꞌ Hamat tato istanhtzelo yaꞌ David issoldado naj Hadad-ezer, ischejnito naj iskꞌahol, haꞌ ton naj Adoram iskꞌatanh yaꞌ rey David yunhe yaqꞌni naj iskawil iskꞌul yaꞌ rey David yebꞌ yunhe isqꞌanni naj iskꞌulal yibꞌanh yaꞌ, yuto yaqꞌ yaꞌ howal yinh naj Hadad-ezer, isqꞌoji yaꞌ yinh naj, yuto haꞌ naj rey Toi ayko howal xol naj yebꞌ naj Hadad-ezer, yinito naj Adoram tuꞌ munlabꞌal oro, yebꞌ plata, yebꞌ bronce tet yaꞌ. Yaqꞌni yaꞌ rey David sunil chꞌen oro; chꞌen plata yebꞌ chꞌen bronce tuꞌ tet Komam Dios yebꞌ sunil chꞌen yilo yaꞌ tet konhobꞌ ay yul ismajul txꞌotxꞌ Edom, txꞌotxꞌ Moab, txꞌotxꞌ Amón yebꞌ chꞌen yilo yaꞌ tet ebꞌnaj filisteo yebꞌ tet ebꞌnaj Amalec.
Haktikꞌapax tuꞌ xin naj Abisai, yunin ix Sarvia, istanhtzelo naj 18 (waxajlahonhebꞌ) mil ebꞌnaj edomita bꞌey akꞌal chiyij Atzꞌam. Yanipaxto yaꞌ rey David campamento bꞌey txꞌotxꞌ Edom, yok sunil ebꞌnaj ah Edom tuꞌ ischejabꞌo yaꞌ David, yuto haꞌ Komam chikolwa yinh yaꞌ bꞌajxanhetuꞌwal chito yaꞌ.
Ebꞌnaj ay yelapno ye ismunil yinta yaꞌ rey David
(2Sam. 8:15-18; 20:23-26)
Ok yaꞌ David isreyalo sunil txꞌotxꞌ Israel, iswatxꞌen yaꞌ istoholal yinh sunil anma Israel. Haꞌ xin naj Joab, yunin ix Sarvia, haꞌ naj yahaw yinh issoldado yaꞌ David. Haxa naj Josafat, iskꞌahol naj Ahilud haꞌ naj istzꞌibꞌlom yaꞌ rey. Haxa yaꞌ Sadoc, iskꞌahol yaꞌ Ahitob yebꞌ yaꞌ Ahimelec, iskꞌahol yaꞌ Abiatar haꞌ ebꞌyaꞌ sacerdote, haxa naj Savsa, haꞌ naj tzꞌibꞌlom. Haxa naj Benaía, naj iskꞌahol yaꞌ Joiada, yahaw yeko naj yinh ebꞌnaj cereteo yebꞌ yinh ebꞌnaj peleteo, haxa ebꞌnaj iskꞌahol yaꞌ rey David yahawilpaxo konhobꞌ Israel ye ebꞌnaj, chikolwa ebꞌnaj yinh yaꞌ David.
Qꞌoji yaꞌ David yinh ebꞌnaj amonita yebꞌ yinh ebꞌnaj sirio
(2Sam. 10:1-19)
Lahwi tuꞌ xin, iskam naj Nahas, isreyal ebꞌnaj Amón, yokpaxkano iskꞌahol naj reyal seleloj. Yuxin yal yaꞌ David hakaꞌ tiꞌ: «Yilal inyenilojan iskꞌulal inkꞌulan yinh naj Hanún, iskꞌahol naj Nahas yuto kꞌul yute iskꞌul ismam naj winhan yet yalanhtokanoj,» xhi yaꞌ.
Hak tuꞌ yu ischejnito yaꞌ David tuꞌ ischejabꞌ yaqꞌno yaqꞌlobꞌal iskꞌul naj Hanún yu iskamikal ismam; yajaꞌ hayet yapni ebꞌnaj ischejabꞌ yaꞌ David xol ebꞌnaj Amón iskꞌatanh naj Hanún, yu yaqꞌni ebꞌnaj yaqꞌlobꞌal iskꞌul naj. Yalni ebꞌnaj iswiꞌehal xol ebꞌnaj Amón tet naj Hanún: «¿Ham hawalni tato chitzꞌay iskꞌul yaꞌ David yinh hamam, yuxin mayati yaꞌ ischejabꞌ yaqꞌaꞌ yaqꞌlobꞌal hakꞌul? Wal xin machoj. Ebꞌnaj tiꞌ mahul ebꞌnaj takꞌatanh yunhe yilni ebꞌnaj tzet yok kokonhobꞌ yebꞌ kotxꞌotxꞌ,» xhi ebꞌnaj.
Hak tuꞌ yu istzabꞌlaxayo ebꞌnaj ischejabꞌ yaꞌ rey David yu naj Hanún, yilaxilo xil istiꞌ ebꞌnaj, iskꞌuplaxilo istel xil isqꞌap ebꞌnaj masanta ahapno yalanh isyutz ebꞌnaj, lahwi tuꞌ ischejnitopaxo naj ebꞌnaj. Hayet ismeltzo ebꞌnaj yapni tzotiꞌ tet yaꞌ David yinh tzet utelax ebꞌnaj tuꞌ, isto ischahomalo ebꞌnaj yu yaꞌ David, yuto kaw txꞌixobꞌal huneꞌ yaqꞌle ebꞌnaj tuꞌ. Ischejnito yaꞌ ischejabꞌ chahwal yinh ebꞌnaj, yalnito yaꞌ David tzotiꞌ hakaꞌ tiꞌ: «Chexkankano bꞌey Jericó masanto chichꞌibꞌ xil hetiꞌ, katto hetita,» xhi yaꞌ David.
Isnahni ebꞌnaj amonita tato chitit ishowal yaꞌ rey David yinh ebꞌnaj yu huneꞌ tuꞌ, yuxin yato naj Hanún yebꞌ ebꞌnaj amonita mil talento chꞌen plata bꞌey Mesopotamia, bꞌey Siria, bꞌey Maaca yebꞌ bꞌey Soba yu isloqꞌni ebꞌnaj carruaje yet howal, yebꞌ yunhe istit ebꞌnaj soldado chiyaqꞌ howal yibꞌanh cheh kolwaho yinh ebꞌnaj. Istohlan ebꞌnaj 32 (kabꞌlahonhebꞌ iskawinaj) mil carruaje yet howal, istitpaxo naj isreyal Maaca yebꞌ issoldado, iswatxꞌen ebꞌnaj iscampamento satakꞌto Medeba, iskutxbꞌanpaxiko isbꞌa ebꞌnaj amonita yulajla iskonhobꞌ yu isto ebꞌnaj yinh howal.
Hayet yabꞌen yaꞌ rey David tato kutxanxako ebꞌnaj, ischejnito yaꞌ naj Joab yebꞌ sunil ebꞌnaj issoldado, ebꞌnaj kaw helan yinh howal. Haꞌ ebꞌnaj amonita tuꞌ to yinh isbꞌel, iswatxꞌen isbꞌa ebꞌnaj yinh howal yul ispultahil huneꞌ niman konhobꞌ, wal ebꞌnaj rey apni kolwal xin, kankano ebꞌnaj yintalti konhobꞌ. Yuxin hayet yilni naj Joab tato ayayo ebꞌnaj amonita ayko ishowal yinh sataj yebꞌ yinhla ishoyanil, issikꞌnilo naj ebꞌnaj soldado kaw helan xol ebꞌnaj soldado Israel yu yaniko ebꞌnaj howal yinh ebꞌnaj sirio. Wal hunteqꞌanxa ebꞌnaj soldado Israel yako naj Joab ebꞌnaj yalanh ischejbꞌanil naj Abisai, naj yuxhta naj, ischejni naj ebꞌnaj yaniko howal yinh ebꞌnaj amonita. Yalni naj Joab tet naj Abisai: «Tato ekꞌbꞌal yip ebꞌnaj sirio tiꞌ jibꞌanhanh, chachtit kolwal jinhanh, yajaꞌ tato ebꞌnaj amonita ekꞌbꞌal yip tesataj, chintohan kolwal teyinh. Aweko yip heyanma kat janipaxiko yip janmahanh, kat kokolnilo kokonhobꞌ, haꞌ ton iskonhobꞌ Komam Jahawil, koDiosal, iswatxꞌehabꞌ Komam tzet choche iskꞌul,» xhi naj Joab.
Hak tuꞌ yu ishitziko naj Joab yebꞌ issoldado yu yaniko howal yinh ebꞌnaj sirio, yajaꞌ elkanh ebꞌnaj tet naj Joab. Haxa yet yilni ebꞌnaj amonita tato elkanh ebꞌnaj sirio, yelpaxokanh ebꞌnaj tet naj Abisai, yuxhta naj Joab tuꞌ, yokto ebꞌnaj amonita iskoloꞌ isbꞌa yul iskonhobꞌ. Lahwi tuꞌ ismeltzo naj Joab yul konhobꞌ Jerusalén.
Haxa yet yilni ebꞌnaj sirio tato qꞌoji ebꞌnaj Israel yinh ebꞌnaj, yanito ebꞌnaj ischejabꞌ yinoti yet Siriohal ay isqꞌaxebꞌikꞌto haꞌ Éufrates; haꞌ xin naj Sofac, yahaw yinh ebꞌnaj issoldado naj rey Hadad-ezer. Yajaꞌ hal-lax huneꞌ tuꞌ tet yaꞌ David, yuxin ischej yaꞌ kutxbꞌalaxoko sunil ebꞌnaj Israel hunelxa. Isto yaꞌ rey David yebꞌ issoldado, isqꞌaxponikꞌto ebꞌnaj yibꞌanh haꞌ Jordán, yapni ebꞌnaj iskꞌatanh ebꞌnaj sirio tuꞌ. Yalni yaꞌ David tato chiyako ebꞌnaj howal yinh ebꞌnaj. Hayet yaniko ebꞌnaj Israel howal yinh ebꞌnaj sirio tuꞌ ispajtzen ebꞌnaj howal yinh ebꞌnaj Israel. Yajaꞌ yet tzujanxa yelkanh ebꞌnaj sirio tuꞌ tet ebꞌnaj Israel, istzujchayo ebꞌnaj yu ebꞌnaj Israel, ispotxꞌnikamo yaꞌ rey David hujebꞌ mil ebꞌnaj soldado sirio ayahto yibꞌanh cheh, ispotxꞌnipaxokamo yaꞌ 40 (kawinaj) mil ebꞌnaj soldado chiꞌekꞌ yu yoj, ispotxꞌnikano yaꞌ David tuꞌ naj Sofac, yahawil issoldado ebꞌnaj sirio. Haxa yet yilni ebꞌnaj sirio, ischejabꞌ naj Hadad-ezer tato aykꞌay ebꞌnaj yu ebꞌnaj Israel, yaniko isbꞌa ebꞌnaj yinh aqꞌankꞌulal yul isqꞌabꞌ yaꞌ rey David, yok ebꞌnaj ischejabꞌo yaꞌ. Hak tuꞌ xin matxa kolwa ebꞌnaj sirio yaqꞌni howal yinta ebꞌnaj amonita.
Tanhilo konhobꞌ Rabá yu yaꞌ rey David
(2Sam. 12:26-31)
Hayet huneꞌxa habꞌil yinh ixahaw yet chiꞌelto ebꞌyaꞌ rey yinh howal, yelto naj Joab yebꞌ ebꞌnaj soldado Israel yinh howal yetanto ebꞌnaj istxꞌotxꞌ ebꞌnaj amonita. Lahwi tuꞌ yapni ebꞌnaj bꞌey konhobꞌ Rabá, ishoynayo ebꞌnaj konhobꞌ tuꞌ, istanhilo konhobꞌ yu ebꞌnaj, yuchkꞌanto naj Joab konhobꞌ, wal yaꞌ rey David xin, kankano yaꞌ bꞌey Jerusalén. Lahwi tuꞌ yapni yaꞌ rey David yinolo iscorona naj isreyal konhobꞌ Rabá yinh iswiꞌ. Huneꞌ corona tuꞌ oro, txꞌiꞌal chꞌen chꞌen kaw kꞌulejchꞌan jilni ayko yinh yelawiloj; huneꞌ corona tuꞌ huneꞌ talento yalil, haꞌ chaliloj 66 (wajebꞌ iskanhwinaj) libra. Yalaxiko huneꞌ corona tuꞌ yinh iswiꞌ yaꞌ rey David; kaw xin txꞌiꞌal tzetaj ye tuꞌ kaw ay istohol yilo ebꞌnaj yul konhobꞌ Rabá. Yinilo yaꞌ rey David anma ay yul konhobꞌ tuꞌ, yaniko yaꞌ ebꞌnaj yinh munil yinh chꞌen sierra, yinh chꞌen chiꞌinilti sat ixim trigo, yebꞌ yinh chꞌen eche. Haktikꞌapax tuꞌ yute yaꞌ rey David sunil anma ay yul iskonhobꞌ ebꞌnaj amonita, lahwi tuꞌ ismeltzo yaꞌ David yebꞌ sunil anma tuꞌ bꞌey Jerusalén.
Ispotxꞌ ebꞌnaj issoldado yaꞌ David ebꞌnaj winaj kaw nimej istel
(2Sam. 21:18-22)
Lahwi tuꞌ yok huneꞌ howal yebꞌ ebꞌnaj filisteo bꞌey Gezer; haꞌ xin naj Sibecai, ah Husa potxꞌnikamo naj Sipai, naj tuꞌ xin yikꞌal ebꞌnaj winaj nime istel ye naj. Hak tuꞌ yu yokkano ebꞌnaj filisteo yalanh yip ebꞌnaj Israel.
Tzujan tuꞌ yok huneꞌxa howal yinh ebꞌnaj filisteo, hayet hunel tuꞌ haxa naj Elhanán, iskꞌahol naj Jair maqꞌnikamo naj Lahmi, yuxhta naj Goliat, naj ay bꞌey konhobꞌ Gat, haꞌ yoj islanza naj Lahmi tuꞌ, lahan istel hakaꞌ teꞌ chꞌokniko yinh chembꞌal. [h].
Lahwi tuꞌ, yok huneꞌxa howal bꞌey Gat. Haꞌ yul konhobꞌ tuꞌ ay huneꞌ naj winaj kaw nimajalkano istel, wajebꞌ yiximal yoj yebꞌ wajebꞌ yiximal isqꞌabꞌ naj, hak tuꞌ xin 24 (kanhebꞌ iskawinaj) isbꞌisil yinh sunil; yikꞌal ebꞌnaj winaj nime istel ye naj. Haꞌ huneꞌ naj tuꞌ, kaw chibꞌuchwa naj yinh ebꞌnaj Israel, yuxin potxꞌlaxkamo naj yu naj Jonatán; naj Jonatán tuꞌ, iskꞌahol naj Simea, yuxhta yaꞌ David ye naj. Haꞌ hunteqꞌan ebꞌnaj tuꞌ yikꞌal ebꞌnaj winaj kaw nimej istel ay bꞌey konhobꞌ Gat ye ebꞌnaj, yajaꞌ tanhilo ebꞌnaj yu yaꞌ David yebꞌ yu ebꞌnaj issoldado.
	[h]20:5 Naj Elhanán, haꞌ naj aqꞌnikamo naj Lahmi, naj yuxhta naj Goliat, 1Sam. 17:49-51

Ischej yaꞌ rey David ilaxokanh isbꞌisil anma Israel
(2Sam. 24:1-25)
Yajaꞌ ok naj matzwalil yaqꞌaꞌko ishowal yinh konhobꞌ Israel, yaniko naj yinh isnabꞌal yaꞌ rey David yinikanh isbꞌisil anma Israel. Yalni yaꞌ David tet naj Joab yebꞌ tet ebꞌnaj iswiꞌehal konhobꞌ:
—As iwekanh isbꞌisil anma Israel, cheyicheti heyinikanh isbꞌisil tuꞌ bꞌey Beerseba masanta bꞌey Dan, lahwi tuꞌ kat heyul heyalno wetan, yunhe wohtanhenan hanta isbꞌisil konhobꞌ Israel, xhi yaꞌ.
Yajaꞌ taqꞌwi naj Joab tet yaꞌ rey David:
—Haꞌojabꞌ Komam Dios chꞌaqꞌni chꞌibꞌo isbꞌisil anma Israel 100 (hokꞌal) elto yibꞌanhilo anma ay tinanh, haꞌ sunil anma tuꞌ yul haqꞌabꞌ aykoj. Mam rey, ¿tzet yinh xin chawoche chiꞌah isbꞌisil anma? ¿Tzet yinh xin hak tuꞌ hatxumni? Yu huneꞌ tiꞌ chiꞌok komul hanhonh Israelonh tiꞌ sata Komam Dios, xhi naj Joab.
Yajaꞌ mach yabꞌeto yaꞌ rey David tzet yal naj Joab, yuxin isyije naj Joab huneꞌ chejbꞌanile tuꞌ, isto naj sunil yulajla ismajul txꞌotxꞌ Israel. Haxa yet xalahwi yinikanh naj isbꞌisil ebꞌnaj Israel, ismeltzo naj iskꞌatanh yaꞌ rey David bꞌey Jerusalén. Yaqꞌni naj Joab isbꞌisil ebꞌnaj Israel, ay huneꞌ millón, yok 100 mil isbꞌisil ebꞌnaj winaj tzꞌajanxa yinh ishabꞌilal, kꞌulxa isto yinh howal. Haxa ebꞌnaj Judá ay 470 mil isbꞌisil ebꞌnaj winaj tzꞌajanxa yinh ishabꞌilal, kꞌulxa isto yinh howal. Yajaꞌ wal ebꞌnaj levita yebꞌ ebꞌnaj Benjamín mach bꞌislax ebꞌnaj, yuto mach ischah iswiꞌ naj Joab huneꞌ chejbꞌanile yaqꞌ yaꞌ rey David tuꞌ, kaw yahbꞌeta yul sat naj.
Hakpax tuꞌ yul sat Komam Dios mach kꞌulo huneꞌ chejbꞌanile yal yaꞌ rey David tuꞌ, yuxin yati Komam huneꞌ isyaꞌtajil yibꞌanh konhobꞌ Israel. Yu huneꞌ tuꞌ yuxin yal yaꞌ rey David tet Komam:
—Mamin, kaw mawako inmulan yul hasat yuto manwatxꞌehan huneꞌ tiꞌ, yuxin chinqꞌanan tawet tato chawaqꞌ tanho inmulan hanin hachejabꞌ intiꞌan, yuto hakaꞌ hunu mak machi isnabꞌal, hak tuꞌ mawute hinbꞌahan waniko inmulan tawet, xhi yaꞌ.
Istzotel Komam Jahawil tet yaꞌ Gad ischejabꞌ Komam, yaꞌ chiꞌaqꞌni isnabꞌal yaꞌ rey David, yalni Komam hakaꞌ tiꞌ: «Asiꞌ iskꞌatanh yaꞌ David kat hawilni tet yaꞌ: “Hak tiꞌ chiyute yalni Komam: Ay oxebꞌ tzet chiwalan tawet, sikꞌlelo bꞌaytet chawoche chinwatxꞌehan,” xhi Komam, kachi.»
Isto yaꞌ Gad sata yaꞌ David, yalni yaꞌ:
—Hak tiꞌ chiyu yalni Komam Jahawil: “Sikꞌleloj bꞌaytet chawoche; tom oxebꞌ habꞌil wahil, makato oxebꞌ ixahaw bꞌay chilannhetikꞌa hawaykꞌay yul isqꞌabꞌ ebꞌnaj ayko ishowal tawinh, kat kexistejnikamo ebꞌnaj yu yespada, mato oxebꞌ tzꞌayik isyaꞌtajil yu yespada Komam Jahawil sat sunil txꞌotxꞌ Israel tiꞌ, yuto chul yángel Komam Jahawil yaqꞌayo isyaꞌtajil yul sunil ej konhobꞌ ay yul ismajul txꞌotxꞌ Israel tiꞌ,” kachi, xhi Komam. Yuxin ilah bꞌaytet chawoche, kat inpajtzenan tet Komam chejnheintijan, xhi yaꞌ.
Istaqꞌwi yaꞌ rey David tet yaꞌ Gad:
—Kaw niman bꞌiskꞌulal chiwabꞌehan yul wanmahan, ekꞌbꞌalto kꞌul ta yul isqꞌabꞌ Komam Jahawil chinaykꞌayan, yuto kaw niman iskꞌulchꞌanil iskꞌul Komam sikꞌlebꞌil, sata ta chinaykꞌayan yul isqꞌabꞌ ebꞌnaj winaj, xhi yaꞌ.
Yuxin yati Komam Jahawil huneꞌ isyaꞌtajil yibꞌanh ebꞌnaj Israel; iskamilo 70 (lahonhebꞌ iskanhwinaj) mil ebꞌnaj. Yaniti Komam Jahawil yángel istanhtzenilo Jerusalén, yajaꞌ hayet lanhan istanhtzenilo anma tuꞌ yilniti Komam, isnahni isbꞌa yinh tzet iswatxꞌe tuꞌ, yalni Komam tet yángel tuꞌ: «Yetzanxa, linhbꞌa haqꞌabꞌ,» xhi Komam. Haꞌ yángel Komam Jahawil tuꞌ, linhankanh naj bꞌay chiswatxꞌelo naj Ornán jebuseo istrigo. Haxa yet istꞌanhxito yaꞌ rey David, yilnito yaꞌ yángel Komam aykanh xolbꞌal satkanh yebꞌ txꞌo txꞌotxꞌ, iqꞌbꞌil yespada yul isqꞌabꞌ, lanhan xin yetkꞌulnhento huneꞌ espada tuꞌ yinh Jerusalén. Yay jahno yaꞌ David yebꞌ ebꞌnaj ichamta winaj Israel tzujan yintaj, yay xulno ebꞌnaj sat txꞌotxꞌ, ayko xilqꞌape qꞌaqꞌiꞌ yet bꞌiskꞌulal yinh ebꞌnaj. Yalni yaꞌ David tet Komam Dios:
—Mamin, haninan inchejan bꞌislaxo konhobꞌ, yuxin haninan ay inmulan yinh huneꞌ tiꞌ, yinh kaw yeli haninan inwatxꞌehan istxꞌojal, yuxin haꞌ anma tiꞌ machi ismul, lahan hakaꞌ noꞌ meꞌ. Mamin, hach inDiosalan wibꞌanhojabꞌan chawayo isyaꞌtajil yebꞌ yibꞌanh makta ay yul yatut inmaman, matxahojabꞌ xin chawayo isyaꞌtajil tiꞌ yibꞌanh hakonhobꞌ, xhi yaꞌ.
Yalni yángel Komam Jahawil tet yaꞌ Gad tato chiyal yaꞌ, ta chiꞌahto yaꞌ David, kat islatzꞌbꞌankanh yaꞌ chꞌen chꞌen ismexhahil yet xahanbꞌal tet Komam Jahawil bꞌay chiswatxꞌelo naj Ornán jebuseo istrigo. Yahto yaꞌ David hakaꞌ yu ischejni Komam Jahawil yalaꞌ yaꞌ Gad. Wal naj Ornán lanhan iswatxꞌenilo naj istrigo yebꞌ kanhwanh iskꞌahol, yajaꞌ hayet yilni ebꞌnaj yángel Komam Jahawil, yebꞌanto isbꞌa ebꞌnaj iskꞌahol naj Ornán tuꞌ. Hayet apni yaꞌ rey David bꞌay ay naj Ornán, yilnito naj yaꞌ David, isbꞌejni naj Ornán iswatxꞌen istrigo, yay jahno naj sata yaꞌ.
Yalni yaꞌ David tet naj:
—Aqꞌ bꞌay chawatxꞌelo hatrigo tiꞌ, inloqꞌoꞌan yu chinwatxꞌenkanhan ismexhahil yet xahanbꞌal tet Komam Jahawil, chintohlahan tawet yinh kaw hakaꞌtikꞌa istohol, yu isbꞌejni yay huneꞌ isyaꞌtajil tiꞌ yibꞌanh konhobꞌ, xhi yaꞌ.
Istaqꞌwi naj Ornán tet yaꞌ David:
—Mam rey oknojabꞌiko txꞌotxꞌ hawu, kat hawatxꞌen tzet chawoche, chiwaqꞌnihan noꞌ wakax chiꞌok xahanbꞌalil, chiwaqꞌnipaxojan teꞌ chichakꞌnilti trigo siꞌal tawet, kat waqꞌnipaxojan ixim trigo yinh yebꞌalqꞌabꞌehal tet Komam Dios tawet. Wal xin sunil chiwaqꞌan tawet, xhi naj tet yaꞌ rey David.
Istaqꞌwi yaꞌ David tet naj Ornán:
—Machoj, wal xin chintohlahan tawet yinh kaw hakaꞌtikꞌa istohol, yuto mach chu waltenan tet Komam Jahawil tzet ye tuꞌ mach wetojan yehi, yebꞌ mach chu innhusnihan no noqꞌ tet Komam tato maxhto loqꞌbꞌilo noꞌ wuhan, xhi yaꞌ.
Hak tuꞌ yu isloqꞌni yaꞌ David huneꞌ txꞌo txꞌotxꞌ yinh 600 siclo chꞌen oro tet naj Ornán. Iswatxꞌenkanh yaꞌ rey David huneꞌ ismexhahil yet xahanbꞌal tet Komam Jahawil bꞌey tuꞌ, yalten yaꞌ isxahanbꞌal tet Komam yebꞌ yebꞌalqꞌabꞌe yet aqꞌankꞌulal, istxahli yaꞌ tet Komam Jahawil, ispajtzen Komam istxah yaꞌ, yaniti Komam qꞌaꞌ tit yul satkanh isnhusnito isxahanbꞌal yaꞌ David tuꞌ. Istzotel Komam Dios Jahawil tet naj ángel, iskꞌubꞌanto naj yespada yul yatut.
Huneꞌ txꞌotxꞌ bꞌay ay Yatut Komam Dios
Hayet yilni yaꞌ rey David tato ispajtze Komam Jahawil istxah yaꞌ bꞌey bꞌay chiswatxꞌelo naj Ornán jebuseo istrigo, yaqꞌni yaꞌ isxahanbꞌal tet Komam bꞌey tuꞌ. Wal qꞌap mantiado iswatxꞌe yaꞌ Moisés bꞌey txꞌotxꞌ desierto yebꞌ mexha bꞌay chinhuslax xahanbꞌal tet Komam Dios hata bꞌey Gabaón bꞌey huneꞌ nahat yekanh haꞌ tuꞌ ayahtoj. Yajaꞌ xin machi to yaꞌ David txahlo tet Komam Dios Jahawil bꞌey tuꞌ, yuto xiw yaꞌ isto tet yespada yángel Komam Jahawil.
Yuxin yal yaꞌ David hakaꞌ tiꞌ: «Haꞌ bꞌey tiꞌ chiꞌeh Yatut Komam Dios Jahawil, yebꞌ xin ay ismexhahil yet xahanbꞌal bꞌay chisnhus anma Israel isxahanbꞌal tet Komam Dios,» xhi yaꞌ.
Kutxbꞌalaxiko tzet chiꞌokniko yinh iswatxꞌebꞌanil Yatut Komam Dios
Lahwi tuꞌ yalni yaꞌ rey David tato chikutxbꞌalaxiko sunil ebꞌnaj nan konhobꞌal ay xol ebꞌnaj Israel, issikꞌlaxilo xol ebꞌnaj tuꞌ ebꞌnaj hosom chꞌen, chiꞌokniko yinh iswatxꞌebꞌanil Yatut Komam Dios. Iskutxbꞌanpaxiko yaꞌ David chꞌen hierro chiꞌokniko lawuxhal yinh pulta, iskutxbꞌanpaxiko yaꞌ chꞌen bronce, chꞌen bronce tuꞌ matxa chibꞌischa hanta yalil chꞌen, yuto kaw nimankano chꞌen kutxikoj. Iskutxbꞌanpaxiko yaꞌ teꞌ aqꞌinteꞌ yebꞌ teꞌ patzabꞌ cedro, matxa xin chibꞌischa hanta teꞌ, yuto haꞌ ebꞌnaj sidonio yebꞌ ebꞌnaj Tiro initi teꞌ cedro tuꞌ tet yaꞌ rey David. Istxumni yaꞌ David hakaꞌ tiꞌ: «Haꞌ naj Salomón, inkꞌaholan nichꞌan tzehto naj, haꞌ xin Yatut Komam Jahawil chiwatxꞌi tuꞌ kaw kꞌul chu sikꞌlebꞌil yu isbꞌinahi yebꞌ yu yalaxiko ismay yul sunil sat yibꞌanhqꞌinal tiꞌ, yuxin yilal inkutxbꞌankanikojan sunil tzet chiꞌokniko yinh iswatxꞌebꞌanil,» xhi yaꞌ ischukil. Yuxin hayet yalanhto maxhto chikam yaꞌ rey David iskutxbꞌankaniko yaꞌ sunil tzet chiꞌokniko yinh iswatxꞌebꞌanil Yatut Komam yinh kaw niman.
Yawten yaꞌ rey David yaꞌ Salomón iskꞌahol, yalni yaꞌ tet yaꞌ tato haꞌ yaꞌ chiwatxꞌenkanh Yatut Komam Jahawil, isDiosal Israel. Yalni yaꞌ David tet yaꞌ Salomón: «Hach inkꞌahol, ekꞌ yinh wanmahan inwatxꞌenkanhan Yatut Komam Jahawil, inDiosalan, huneꞌ yatut bꞌay kaw chibꞌina isbꞌi. Yajaꞌ yal Komam Jahawil wetan hakaꞌ tiꞌ: “Hach tiꞌ kaw nimanxa ischikꞌil anma xamalto hawu yinh ej nimeta howal, yuxin matxa tajach chawakanh watutan bꞌay chibꞌina inbꞌihan, yuto kaw nimanxa ischikꞌil anma xamalto hawu. Wal xin chipitzkꞌa huneꞌ hakꞌahol, naj tuꞌ chiyilaꞌ naj aqꞌankꞌulal, yuto haninan chiwaqꞌan aqꞌankꞌulal tet naj, haꞌ ej konhobꞌ ayko yinhla ishoyanil naj machi howal chaqꞌaꞌko yinh naj, yuxin Salomón chiꞌok isbꞌiho naj, chiwaqꞌnihan aqꞌankꞌulal yebꞌ xewilal tet konhobꞌ Israel yulbꞌal tiempo chꞌok naj reyal. [i]. Yaꞌ Salomón kaw chewchotanhe yaꞌ, wal yaꞌ David xin kaw helan yaꞌ yelto yinh howal . Maxhtaj yaꞌ David chiꞌanikanh Yatut Komam Dios, yuto txꞌiꞌal mak malto ischikꞌil yu yaꞌ yet yelto yaꞌ yinh howal, .Haꞌ naj chiꞌanikanh watutan bꞌay chibꞌina inbꞌihan, inkꞌaholan chuko naj, kat wokan ismamo naj. Haninan chiwakojan naj isreyalo Israel yinh sunilbꞌal ej tiempo,” xhi Komam wetan. [*]Yuxin, wal tinanh kꞌahol haꞌojabꞌ Komam Jahawil chiꞌok hawetbꞌihoj, kat yanayo isyaxil tawibꞌanh, kat hawanikanh Yatut Komam Jahawil, haDiosal, hakaꞌ yu yalnikano Komam tawinh. Haꞌojabꞌ Komam Jahawil chꞌaqꞌni yitzꞌatil hawiꞌ yebꞌ hahelanil, haxinwal hayet chachok yahawo Israel chakꞌubꞌa ischejbꞌanil Komam Jahawil, haDiosal. Hak tuꞌ xin kꞌul chꞌeliko tzet chawatxꞌe tato chayije chejbꞌanile yebꞌ kuybꞌanile chaqꞌ Komam Jahawil, hunteqꞌan ischakano yaꞌ Moisés tet konhobꞌ Israel. Wal tinanh xin kawxe habꞌa, hako yip hawanma, mach chaxhxiwi, mach chipax hawip. Hanintiꞌan xawaqꞌ wanmahan inkutxbꞌanikojan tzet chiꞌokniko yinh iswatxꞌebꞌanil Yatut Komam Jahawil, kutxbꞌabꞌilxako 100 (hokꞌal) mil talento chꞌen oro wuhan, yebꞌ huneꞌ millón talento chꞌen plata, kutxbꞌabꞌilxapaxiko chꞌen bronce yebꞌ chꞌen hierro yinh kaw niman, matxa chonhqꞌoji kobꞌisni yalil. Xaꞌinkutxbꞌapaxikojan te teꞌ chiꞌoknikoj yebꞌ chꞌen chꞌen, tato ayto mach chiqꞌoji hachxa chatzꞌajbꞌa. Txꞌiꞌal ebꞌnaj munlawom ayko takꞌatanh, ay ebꞌnaj kꞌupom chꞌen, ay ebꞌnaj albañil, ay ebꞌnaj polom teꞌ, aypaxo ebꞌnaj kaw helan yinh watxꞌe nha. Wal chꞌen oro, chꞌen plata, chꞌen bronce yebꞌ chꞌen hierro kutxbꞌabꞌilxakoj, kaw nimankano chꞌen, matxa chonhqꞌoji kobꞌisni chꞌen; yuxin wal tinanh ahanhwanoj, kat hawok munil, haꞌ Komam Jahawil chiꞌok hawetbꞌihoj,» xhi yaꞌ David tet iskꞌahol.
Yalnipaxo yaꞌ rey David tet ebꞌnaj iswiꞌehal xol ebꞌnaj Israel tato chikolwa ebꞌnaj yinh yaꞌ Salomón iskꞌahol. Yalni yaꞌ tet ebꞌnaj hakaꞌ tiꞌ: «¿Tom mach ayoko Komam Jahawil, koDiosal jetbꞌihoj? Haꞌ Komam chꞌaqꞌni aqꞌankꞌulal sunil yul ismajul Israel tiꞌ yuto haꞌ Komam aniko ej konhobꞌ ay sat txꞌo txꞌotxꞌ tiꞌ yul inqꞌabꞌan. Haꞌ hunteqꞌan anma tuꞌ okkano yalanh yip Komam yebꞌ yalanh yip iskonhobꞌ Israel. Yuxin aweko yul heyanma hesaynilo Komam Jahawil, koDiosal. Ahanhwewanoj, kat heyok hewatxꞌenokanh Yatut Komam Jahawil, koDiosal, bꞌay chiꞌehikꞌo isKaxhahil istrato Komam, yebꞌ munlabꞌal yet Komam, haꞌ yinh Yatut Komam Jahawil tuꞌ chibꞌina isbꞌi,» xhi yaꞌ David.
	[i]22:9 Yinh hebreo huneꞌ bꞌihe Salomón, lahan isnuqꞌal yebꞌ huneꞌ tzotiꞌ aqꞌankꞌulal,2Sam. 12:2422:81Rey. 5:17
	22:10 22:10 1Cr. 17:12-14; Lc. 1:32-33; Heb. 1:5

Alaxiko ebꞌnaj levita yinh hunun majan yinh ismunil
Hayet kaw icham winajxa yaꞌ rey David, yanikaniko yaꞌ yaꞌ Salomón iskꞌahol reyal yinh konhobꞌ Israel. Iskutxbꞌaniko yaꞌ ebꞌnaj iswiꞌehal Israel yebꞌ ebꞌyaꞌ sacerdote yebꞌ ebꞌnaj levita. Isbꞌislax ebꞌnaj levita tzꞌajanxa yinh 30 (lahonhebꞌ iskawinaj) habꞌil, yebꞌ ebꞌnaj ekꞌbꞌalxa yinh 30 (lahonhebꞌ iskawinaj) habꞌil tuꞌ, isbꞌislax ebꞌnaj yinh hununtajil, 38 (waxajlahonhebꞌ iskawinaj) mil isbꞌisil ebꞌnaj yinh sunil. Xol ebꞌnaj tuꞌ 24 (kanhebꞌ iskawinaj) mil ebꞌnaj alaxiko ijbꞌalomal iswatxꞌenkanh Yatut Komam Jahawil. Yalaxiko wajebꞌ mil ebꞌnaj tuꞌ yinh gobernadoral yebꞌ xin Juesal. Yalaxiko kanhebꞌ mil ebꞌnaj tuꞌ istanhen ispultahil Yatut Komam Jahawil; yebꞌ xin kanhebꞌ mil ebꞌnaj alaxiko isbꞌitnheno Komam Dios yebꞌ yaniko munlabꞌal yet bꞌit; hunteqꞌan ischej yaꞌ rey David watxꞌelaxoj yu yokniko yinh ismunil bꞌey tuꞌ.
Yaniko yaꞌ rey David ebꞌnaj yinh ismunil yinh hunun majan hatatikꞌa istxolal ebꞌnaj ichmame iskꞌahol yaꞌ Leví, haꞌ ton ebꞌnaj tiꞌ: Yaꞌ Gersón, naj Coat, naj Merari. Ebꞌnaj iskꞌahol yaꞌ Gersón haꞌ ebꞌnaj tiꞌ: Naj Laadán, yebꞌ naj Simei. Haxa ebꞌnaj iskꞌahol naj Laadán, haꞌ ebꞌnaj tiꞌ; naj Jehiel, naj bꞌabꞌel, tzujan tuꞌ naj Zetam, yebꞌ naj Joel, oxwanh ebꞌnaj. Ebꞌnaj iskꞌahol naj Simei oxwanh ebꞌnaj; naj Selomit, naj Haziel yebꞌ naj Harán, haꞌ ebꞌnaj tuꞌ iswiꞌehal yinh ebꞌnaj yikꞌal naj Laadán. Haxa ebꞌnaj iskꞌahol naj Simei kanhwanh ebꞌnaj, haꞌ ton ebꞌnaj tiꞌ; naj Jahat, naj Zina, naj Jeús yebꞌ naj Bería. Naj Jahat, haꞌ ton naj bꞌabꞌel, naj Zina, naj iskabꞌ; wal naj Jeús yebꞌ naj Bería mach txꞌiꞌalo yuninal ebꞌnaj, yuxin huneꞌnhe majan yuko ebꞌnaj yinh ismunil.
Haxa ebꞌnaj iskꞌahol naj Coat kanhwanh ebꞌnaj, haꞌ xin ebꞌnaj tiꞌ: Naj Amram, naj Izhar, naj Hebrón, yebꞌ naj Uziel. Haꞌ ebꞌnaj iskꞌahol naj Amram, haꞌ ebꞌnaj tiꞌ: Yaꞌ Aarón, yebꞌ yaꞌ Moisés. Yaꞌ Aarón sikꞌlaxilo yaꞌ yebꞌ xin sunil yikꞌal yu Komam Dios yu yok yilno tzetaj ye tuꞌ yet Komam Dios, chisnhusni ebꞌyaꞌ pom sata Komam Jahawil, chimunla ebꞌyaꞌ yinh ismunil Komam, chisqꞌanni ebꞌyaꞌ iskꞌulal yibꞌanh anma yinh isbꞌi Komam yinh sunilbꞌal ej tiempo. Haxapaxo ebꞌnaj iskꞌahol yaꞌ Moisés, ischejabꞌ Komam Dios, ok ebꞌnaj isbꞌisilo ebꞌnaj Leví.
Ebꞌnaj iskꞌahol yaꞌ Moisés, haꞌ ton naj Gersón, yebꞌ naj Eliezer. Iskꞌahol naj Gersón, haꞌ ton naj Sebuel, iswiꞌehal yuko yinh ebꞌnaj yikꞌal naj Gersón. Iskꞌahol naj Eliezer, haꞌ ton naj Rehabías, yahawil naj yinh ebꞌnaj yikꞌal naj Eliezer. Huneꞌnhechꞌan iskꞌahol naj Eliezer tuꞌ, wal naj Rehabías xin kaw txꞌiꞌal isbꞌisil iskꞌahol naj. Iskꞌahol naj Izhar, haꞌ xin naj Selomit, iswiꞌehal yuko naj yinh ebꞌnaj yikꞌal naj Izhar. Haxa ebꞌnaj iskꞌahol naj Hebrón, haꞌ ebꞌnaj tiꞌ; naj Jerías, naj bꞌabꞌel, iswiꞌehal yeko yinh ebꞌnaj yikꞌal naj Hebrón, naj Amarías, naj iskabꞌ, naj Jahaziel, naj yox, naj Jecamán, naj iskanh. Haxa ebꞌnaj iskꞌahol naj Uziel, haꞌ ebꞌnaj tiꞌ: naj Micaía, naj bꞌabꞌel, iswiꞌehal yeko yinh ebꞌnaj yikꞌal naj Uziel, naj Isías, naj iskabꞌ. Ebꞌnaj iskꞌahol naj Merari haꞌ ebꞌnaj tiꞌ: Naj Mahli yebꞌ naj Musi. Ebꞌnaj iskꞌahol naj Mahli, haꞌ xin yaꞌ Eleazar yebꞌ naj Cis. Yaꞌ Eleazar tuꞌ machi hunu iskꞌahol yaꞌ yet iskam yaꞌ, wal xin iskutzꞌinnhe yaꞌ aya. Haꞌ xin ebꞌnaj iskꞌahol naj Cis mohyi yebꞌ ebꞌix; ayto yu isbꞌa ebꞌnaj yebꞌ ebꞌix. Haxa ebꞌnaj iskꞌahol naj Musi oxwanh ebꞌnaj, haꞌ ebꞌnaj tiꞌ: Naj Mahli, naj Edar, yebꞌ naj Jeremot. Haꞌ ebꞌnaj tuꞌ yikꞌal yinh ebꞌnaj iskꞌahol yaꞌ Leví yebꞌ xin haꞌ ebꞌnaj ok iswiꞌehalo yinh yikꞌal hakaꞌtikꞌa yalni yet yah isbꞌi ebꞌnaj. Sunil ebꞌnaj tuꞌ bꞌislax yinh hununtajil, bꞌislax ebꞌnaj huntakꞌal habꞌil yebꞌ ebꞌnaj xapalkꞌon yinh huntakꞌal habꞌil, haꞌ xin ebꞌnaj tuꞌ munla yinh ismunil Komam Dios, Jahawil, yul Yatut Komam.
Yuto yal yaꞌ rey David: «Haꞌ Komam Jahawil, isDiosal Israel chꞌaqꞌni aqꞌankꞌulal tet konhobꞌ Israel tiꞌ, chixin ehikꞌo Komam bꞌey Jerusalén yinh sunilbꞌal ej tiempo. Yuxin matxa chiyijikꞌo ebꞌnaj levita qꞌap mantiado chiꞌalaxkanh yatuto Komam, yebꞌ munlabꞌal chiꞌokniko yinh ismunil,» xhi yaꞌ.
Hakaꞌtikꞌa yu yalni yaꞌ rey David yinh islahobꞌal, hak tuꞌ yu yijni isbꞌa, isbꞌislax ebꞌnaj levita 20 (hunkꞌal) habꞌil yebꞌ ebꞌnaj xapalkꞌon yinh huntakꞌal habꞌil. Ebꞌnaj tuꞌ ayko ebꞌnaj yalanh ischejbꞌanil ebꞌnaj iskꞌahol yaꞌ Aarón yet chimunla ebꞌnaj yul Yatut Komam, yebꞌ bꞌey yamaqꞌil Yatut Komam yebꞌ yulaj cuarto, chissajnhen ebꞌnaj sunil munlabꞌal yet Komam. Haꞌ xin ebꞌnaj chiwatxꞌen hunteqꞌanxa munil yul Yatut Komam. Haꞌ ebꞌnaj xin chiwatxꞌen ixim pan yebꞌ ixim harina, ixim kaw kꞌul chꞌaqꞌlax yebꞌalqꞌabꞌehal tet Komam, chiswatxꞌenpaxo ebꞌnaj ixim pan wonhkꞌox machi yanhal, chiswatxꞌen ebꞌnaj ixim pan chiwatxꞌi yul xhaltin, yebꞌ ixim chiqꞌanbꞌi. Haꞌ ebꞌnaj xin chiꞌilni sunil tzet chimalelaxi yebꞌ tzet chibꞌislax yul Yatut Komam. Yebꞌ xin haꞌ ebꞌnaj chiꞌaqꞌni yuchꞌandios tet Komam hunun sakꞌayal yul Yatut Komam, kat isbꞌitni ebꞌnaj tet Komam, haktikꞌapax tuꞌ yet qꞌejbꞌiyal. Chiyalten ebꞌnaj xahanbꞌal tet Komam Jahawil yinh tzꞌayik sábado, yebꞌ yet unin ixahaw, yebꞌ yinh hunteqꞌanxa qꞌinh kaw ay yelapnoj. Ebꞌnaj tuꞌ chꞌok ebꞌnaj yinh istxolal hakaꞌtikꞌa isbꞌisil ebꞌnaj hakaꞌtikꞌa yalni chejbꞌanile. Haꞌ ebꞌnaj xin chitanhenpaxo Tabernáculo bꞌay chischah isbꞌa Komam Dios yebꞌ ebꞌnaj Israel, chistanhenpaxo ebꞌnaj Ehobꞌal kaw Txahul. Ayko ebꞌnaj tuꞌ yalanh ischejbꞌanil ebꞌnaj iskꞌahol yaꞌ Aarón yet chimunla ebꞌnaj yul Yatut Komam Jahawil, ebꞌnaj tuꞌ yuxhta isbꞌa.
Haktikꞌapax tuꞌ ebꞌyaꞌ iskꞌahol yaꞌ Aarón, alaxiko ebꞌyaꞌ yinh hunun majan yinh ismunil Komam. Ebꞌyaꞌ iskꞌahol yaꞌ Aarón, haꞌ ebꞌyaꞌ tiꞌ: Naj Nadab, naj Abiú, yaꞌ Eleazar, yebꞌ naj Itamar. Yajaꞌ wal naj Nadab yebꞌ naj Abiú kam ebꞌyaꞌ bꞌabꞌel sata ismam, wal xin machi yuninal ebꞌyaꞌ; haꞌ yaꞌ Eleazar yebꞌ naj Itamar ok sacerdotehal.
Yalaxiko ebꞌyaꞌ sacerdote yinh hunun majan yinh ismunil yu yaꞌ David yebꞌ yaꞌ Sadoc yebꞌ yaꞌ Ahimelec; yaꞌ Sadoc tuꞌ, titna yaꞌ yinh yaꞌ Eleazar, haxa yaꞌ Ahimelec titna yaꞌ yinh naj Itamar. Ebꞌnaj iskꞌahol yaꞌ Eleazar ekꞌbꞌal isbꞌisil ebꞌnaj iswiꞌehal xol ebꞌnaj, sata ebꞌnaj iskꞌahol naj Itamar, hak tiꞌ xin isbꞌisil hunun majan ebꞌnaj; ebꞌnaj iskꞌahol yaꞌ Eleazar 16 (wajlahonhwanh) ebꞌnaj mame, haxa ebꞌnaj iskꞌahol naj Itamar waxajwanh ebꞌnaj. Yinh suertehal ischah hunun majan ebꞌnaj yok yinh ismunil Komam, yuto xol ebꞌnaj iskꞌahol yaꞌ Eleazar yebꞌ xol ebꞌnaj iskꞌahol naj Itamar ay ebꞌnaj ok iswiꞌehalo yinh munil yul Yatut Komam Dios. Naj Semaías, iskꞌahol naj Natanael, naj levita, anayo isbꞌi ebꞌnaj tuꞌ sata yaꞌ rey David yebꞌ ebꞌnaj iswiꞌehal konhobꞌ, yebꞌ sata yaꞌ sacerdote Sadoc yebꞌ yaꞌ Ahimelec, iskꞌahol yaꞌ Abiatar, yebꞌ sata hunun ebꞌnaj iswiꞌehal yinh ebꞌyaꞌ sacerdote yebꞌ ebꞌnaj levita. Hatatikꞌa suerte ebꞌnaj, hak tuꞌ yu yok yinh istxolal, huneꞌ naj iswiꞌehal xol ebꞌnaj yikꞌal yaꞌ Eleazar, huneꞌxa xin naj iswiꞌehal xol ebꞌnaj yikꞌal naj Itamar. Yinh istxolal tuꞌ hak tuꞌ yu yok kabꞌ majan ebꞌnaj yinh ismunil yul Yatut Komam. Haꞌ bꞌabꞌel suerte yinh yaꞌ Joiarib apni, haxa iskabꞌ suerte apni yinh naj Jedaías, haxa yox suerte apni yinh naj Harim, haxa iskanh suerte apni yinh naj Seorim, haxa ishoꞌ suerte apni yinh naj Malquías, haxa iswaj suerte apni yinh naj Mijamín, haxa ishuj suerte apni yinh naj Cos, haxa iswaxajebꞌ suerte apni yinh naj Abías, haxa isbꞌalonhebꞌ suerte apni yinh naj Jesúa, haxa 10 (islahonhebꞌ) suerte apni yinh naj Secanías, haxa 11 (ishunlahonhebꞌ) suerte apni yinh naj Eliasib, 12 (iskabꞌlahonhebꞌ) suerte apni yinh naj Jaquim, haxa 13 (yoxlahonhebꞌ) suerte apni yinh naj Hupa, haxa 14 (iskanhlahonhebꞌ) suerte apni yinh naj Jesebeab, haxa 15 (isholahonhebꞌ) suerte apni yinh naj Bilga, haxa 16 (iswajlahonhebꞌ) suerte apni yinh naj Imer, haxa 17 (ishujlahonhebꞌ) suerte apni yinh naj Hezir, haxa 18 (iswaxajlahonhebꞌ) suerte apni yinh naj Afses, haxa 19 (isbꞌalonhlahonhebꞌ) suerte apni yinh naj Petaías, haxa 20 (hunkꞌal) suerte apni yinh naj Hezequiel, haxa 21 (hun iskawinaj) suerte apni yinh naj Jaquín, haxa 22 (kabꞌ iskawinaj) suerte apni yinh naj Gamul, haxa 23 (yoxebꞌ iskawinaj) suerte apni yinh naj Delaía, haxa 24 (kanhebꞌ iskawinaj) suerte apni yinh naj Maazías.
Hak tuꞌ yu yalaxiko ebꞌnaj yinh ismunil, yinh istxolal yul Yatut Komam Dios Jahawil hakaꞌtikꞌa yu ischejnikano Komam Jahawil, isDiosal Israel tet yaꞌ jichmam Aarón, haxa xin yaꞌ Aarón tuꞌ aqꞌni chejbꞌanile tet ebꞌnaj Israel.
Hak tiꞌ isbꞌi ebꞌnaj yahaw xol hunteqꞌanxa ebꞌnaj yikꞌal yaꞌ Leví hakaꞌ tiꞌ: Naj Subael, naj tiꞌ titna naj xol yikꞌal naj Amram, naj Jehedías, naj tiꞌ titna naj xol yikꞌal naj Subael. Xol ebꞌnaj iskꞌahol naj Rehabías, naj Isías ok iswiꞌehaloj. Xol ebꞌnaj izrahita naj Selomot ok yahawiloj; iskꞌahol naj xin, haꞌ ton naj Jahat. Xol ebꞌnaj iskꞌahol naj Hebrón haꞌ ebꞌnaj tiꞌ: Naj Jerías, naj bꞌabꞌel yebꞌ xin yahawil yeko naj, naj Amarías naj iskabꞌ, naj Jahaziel, naj yox, naj Jecamán, naj iskanh. Naj Micaía iskꞌahol naj Uziel, naj Samir iskꞌahol naj Micaía, naj Isías, yuxhta naj Micaía, naj Zacarías iskꞌahol naj Isías, naj Zacarías. Haꞌ ebꞌnaj iskꞌahol naj Merari, haꞌ ton naj Mahli yebꞌ naj Musi, haꞌ naj Beno iskꞌahol naj Jaazías. Ebꞌnaj iskꞌahol naj Merari yu naj Jaazías haꞌ ton naj Beno, naj Soham, naj Zacur, yebꞌ naj Ibri. Yebꞌ naj Mahli, yaꞌ Eleazar, haꞌ yaꞌ tiꞌ xin machi yuninal. Iskꞌahol naj Cis, naj Jerameel. Ebꞌnaj iskꞌahol naj Musi, naj Mahli, naj Edar yebꞌ naj Jerimot.
Haꞌ ebꞌnaj tiꞌ xin, levita ebꞌnaj, yuninal hunun ismam icham ebꞌnaj. Ok ebꞌnaj yinh ismunil yinh suertehal hakaꞌ ebꞌnaj yuxhta ebꞌnaj, haꞌ ton ebꞌyaꞌ iskꞌahol yaꞌ Aarón. Yinh suerte tuꞌ ok ebꞌyaꞌ yinh ismunil sata yaꞌ rey David yebꞌ yaꞌ Sadoc, yebꞌ yaꞌ Ahimelec, yebꞌ ebꞌyaꞌ iswiꞌehal yinh ebꞌyaꞌ sacerdote yebꞌ ebꞌnaj levita. Lahan yu yalaxiko ebꞌnaj yahaw tuꞌ xol ebꞌnaj yuxhtaj, naj bꞌabꞌel winaj yebꞌ xol yuxhta naj islahobꞌal.
Alaxiko ebꞌnaj bꞌitnom yebꞌ ebꞌnaj chiꞌaniko munlabꞌal yet bꞌit yinh ismunil yinh istxolal
Lahwi tuꞌ issikꞌnilo yaꞌ rey David yebꞌ ebꞌnaj yahawil ebꞌnaj soldado, ebꞌnaj iskꞌahol yaꞌ Asaf, ebꞌnaj iskꞌahol naj Hemán, yebꞌ ebꞌnaj iskꞌahol naj Jedutún yinh yalnilo tzotiꞌ chitit tet Komam Dios yet chaniko ebꞌnaj teꞌ arpa, teꞌ salterio, yebꞌ chꞌen cimbalo. Hak tiꞌ isbꞌi ebꞌnaj yebꞌ isbꞌisil ebꞌnaj hakaꞌ tiꞌ:
Ebꞌnaj iskꞌahol yaꞌ Asaf, haꞌ ebꞌnaj tiꞌ; naj Zacur, naj José, naj Netanías, yebꞌ naj Asarela. Haꞌ yaꞌ Asaf, haꞌ chiꞌijbꞌan ebꞌnaj tuꞌ yalnilo Istzotiꞌ Komam Dios, yaj yalanh ischejbꞌanil yaꞌ rey David.
Haꞌ ebꞌnaj iskꞌahol naj Jedutún: haꞌ ton naj Gedalías, naj Zeri, naj Jesaías, naj Hasabías, naj Matatías, yebꞌ naj Simei. Haꞌ xin naj Jedutún ijbꞌalom yinh ebꞌnaj, haꞌ naj xin chalni Istzotiꞌ Komam Dios yet chaniko teꞌ arpa; chisbꞌitnhen naj Komam Jahawil.
Haꞌ ebꞌnaj iskꞌahol naj Hemán, haꞌ ebꞌnaj tiꞌ: Naj Buquías, naj Matanías, naj Uziel, naj Sebuel, naj Jeremot, naj Hananías, naj Hanani, naj Eliata, naj Gidalti, naj Romanti-ezer, naj Josbecasa, naj Maloti, naj Hotir, yebꞌ naj Mahaziot. Sunil ebꞌnaj tiꞌ iskꞌahol naj Hemán. Haꞌ naj Hemán tuꞌ issacerdote yaꞌ rey David. Komam Dios aqꞌni kanhlahonhwanh iskꞌahol naj Hemán tuꞌ yok xin oxwanh iskutzꞌin. Sunil ebꞌnaj tuꞌ, haꞌ naj Hemán ayko ijbꞌalomal yinh ebꞌnaj yinh bꞌit yul Yatut Komam Dios; chaniko ebꞌnaj chꞌen cimbalo, teꞌ salterio yebꞌ teꞌ arpa.
Yaꞌ Asaf, naj Jedutún yebꞌ naj Hemán, ayko ebꞌnaj yalanh ischejbꞌanil yaꞌ rey David. Haꞌ xin isbꞌisil ebꞌnaj kuywina yinh yaniko bꞌit tet Komam yebꞌ iskꞌahol ebꞌnaj, 288 isbꞌisil ebꞌnaj, ebꞌnaj tuꞌ kaw helan ebꞌnaj yinh bꞌit.
Wal xin yayo ebꞌnaj suerte hak tuꞌ yu yok ebꞌnaj yinh istxolal yinh ismunil; ok ebꞌnaj ichamta winaj yebꞌ ebꞌnaj tzehtaj yebꞌ ebꞌnaj kuywawom yebꞌ ebꞌnaj lanhanto iskuywi.
Haꞌ bꞌabꞌel suerte apni yibꞌanh naj José, naj José tuꞌ yikꞌal yaꞌ Asaf ye naj. Haxa iskabꞌ suerte apni yibꞌanh naj Gedalías, haꞌ isbꞌisil huneꞌ majan ebꞌnaj yuxhtajnhe isbꞌa yebꞌ iskꞌahol naj Gedalías tuꞌ, 12 (kabꞌlahonhwanh) ebꞌnaj. Haxa yox suerte apni yibꞌanh naj Zacur, haꞌ isbꞌisil ebꞌnaj iskꞌahol naj Zacur yebꞌ yuxhtaj naj 12 (kabꞌlahonhwanh) ebꞌnaj. Haxa iskanh suerte apni yinh naj Izri, haꞌ isbꞌisil ebꞌnaj iskꞌahol naj Izri yebꞌ yuxhtaj. Haxa ishoꞌ suerte apni yinh naj Netanías, haꞌ isbꞌisil ebꞌnaj iskꞌahol naj Netanías yebꞌ ebꞌnaj yuxhtaj 12 (kabꞌlahonhwanh) isbꞌisil ebꞌnaj. Haxa iswaj suerte apni yibꞌanh naj Buquías, haꞌ isbꞌisil ebꞌnaj iskꞌahol naj Buquías yebꞌ ebꞌnaj yuxhtaj 12 (kabꞌlahonhwanh) ebꞌnaj. Haxa ishuj suerte apni yinh naj Jesarela, haꞌ xin isbꞌisil iskꞌahol naj Jesarela tuꞌ yebꞌ yuxhtaj 12 (kabꞌlahonhwanh) ebꞌnaj. Haxa iswaxaj suerte apni yibꞌanh naj Jesahías, haꞌ xin isbꞌisil ebꞌnaj iskꞌahol naj Jesahías tuꞌ yebꞌ yuxhtaj 12 (kabꞌlahonhwanh) ebꞌnaj. Haxa isbꞌalonhebꞌ suerte apni yibꞌanh naj Matanías, haꞌ xin isbꞌisil ebꞌnaj iskꞌahol naj Matanías tuꞌ yebꞌ ebꞌnaj yuxhtaj, 12 kabꞌlanhwanh ebꞌnaj. Haxa 10 (islahonhebꞌ) suerte apni yibꞌanh naj Simei, haꞌ xin isbꞌisil ebꞌnaj iskꞌahol naj Simea tuꞌ yebꞌ ebꞌnaj yuxhtaj, 12 (kabꞌlahonhwanh) ebꞌnaj. Haxa 11 (ishunlahonhebꞌ) suerte apni yibꞌanh naj Azareel, haꞌ xin isbꞌisil ebꞌnaj iskꞌahol naj Azareel yebꞌ yuxhtaj, 12 (kabꞌlahonhwanh) ebꞌnaj. Haxa 12 (iskabꞌlanhebꞌ) suerte apni yibꞌanh naj Hasabías, haꞌ xin isbꞌisil ebꞌnaj iskꞌahol naj Hasabías yebꞌ yuxhtaj, 12 (kabꞌlahonhwanh) ebꞌnaj. Haxa 13 (yoxlahonhebꞌ) suerte apni yibꞌanh naj Subael yebꞌ iskꞌahol yebꞌ yuxhtaj, haꞌ xin isbꞌisil ebꞌnaj tuꞌ, 12 (kabꞌlanhwanh) ebꞌnaj. Haxa 14 (iskanhlahonhebꞌ) suerte apni yibꞌanh naj Matatías yebꞌ ebꞌnaj iskꞌahol yebꞌ yuxhtaj, haꞌ xin isbꞌisil ebꞌnaj tuꞌ 12 (kabꞌlahonhwanh.) Haxa 15 (isholahonhebꞌ) suerte apni yibꞌanh naj Jeremot yebꞌ ebꞌnaj iskꞌahol yebꞌ ebꞌnaj yuxhtaj naj, haꞌ xin isbꞌisil ebꞌnaj tuꞌ, 12 (kabꞌlahonhwanh) ebꞌnaj. Haxa 16 (iswajlahonhebꞌ) suerte apni yibꞌanh naj Hananías, yebꞌ ebꞌnaj iskꞌahol yebꞌ ebꞌnaj yuxhtaj, haꞌ xin isbꞌisil ebꞌnaj tuꞌ, 12 (kabꞌlahonhwanh.) Haxa 17 (ishujlahonhebꞌ) suerte apni yibꞌanh naj Josbecasa yebꞌ yibꞌanh iskꞌahol naj yebꞌ ebꞌnaj yuxhtaj. Haxa 18 (iswaxajlahonhebꞌ) suerte apni yibꞌanh naj Hanani yebꞌ ebꞌnaj iskꞌahol yebꞌ ebꞌnaj yuxhtaj. Haxa 19 (isbꞌalonhlahonhebꞌ) suerte apni yibꞌanh naj Maloti, yebꞌ ebꞌnaj iskꞌahol yebꞌ ebꞌnaj yuxhtaj. Haxa 20 (ishunkꞌal) suerte apni yibꞌanh naj Eliata yebꞌ ebꞌnaj iskꞌahol yebꞌ ebꞌnaj yuxhtaj. Haxa 21 (ishun iskawinaj) suerte apni yibꞌanh naj Hotir yebꞌ ebꞌnaj iskꞌahol yebꞌ ebꞌnaj yuxhtaj. Haxa 22 (iskabꞌ iskawinaj) suerte apni yibꞌanh naj Gidalti yebꞌ ebꞌnaj iskꞌahol yebꞌ ebꞌnaj yuxhtaj naj, 12 (kabꞌlahonhwanh) ebꞌnaj. Haxa 23 (isyox iskawinaj) suerte apni yibꞌanh naj Mahaziot yebꞌ yibꞌanh ebꞌnaj iskꞌahol naj yebꞌ ebꞌnaj yuxhtaj, 12 (kabꞌlahonhwanh) ebꞌnaj. Haxa yinh 24 (iskanh iskawinaj) suerte apni yibꞌanh naj Romanti-ezer yebꞌ yibꞌanh ebꞌnaj iskꞌahol naj yebꞌ ebꞌnaj yuxhtaj, 12 (kabꞌlahonhwanh) ebꞌnaj.
Ebꞌnaj chitanhen pulta yebꞌ hunteqꞌanxa ebꞌnaj ay yelapno ye ismunil
Hakpax tuꞌ ebꞌnaj chitanhen ispultahil Yatut Komam Dios alaxiko ebꞌnaj yinh ismunil yinh hunun majan hakaꞌ tiꞌ: Xol ebꞌnaj coreíta, alaxiko naj Meselemías, iskꞌahol naj Coré, naj Coré tuꞌ yikꞌal yaꞌ Asaf ye naj. Ebꞌnaj iskꞌahol naj Meselemías haꞌ ton ebꞌnaj tiꞌ: Naj Zacarías, naj bꞌabꞌel, naj Jediael, naj iskabꞌ, naj Zebadías, naj yox, naj Jatniel, naj iskanh. Naj Elam, naj ishoꞌ, naj Johanán, naj iswaj, naj Elioenai, naj ishuj. Ebꞌnaj iskꞌahol naj Obed-edom, haꞌ ebꞌnaj tiꞌ: Naj Semaías, naj bꞌabꞌel kꞌahole, naj Jozabad, naj iskabꞌ, naj Joa, naj yox, naj Sacar, naj iskanh, naj Natanael, naj ishoꞌ, naj Amiel, naj iswaj, naj Isacar, naj ishuj, naj Peultai, naj iswaxaj. Txꞌiꞌal ebꞌnaj iskꞌahol naj Obed-edom tuꞌ, yuto kaw yayo Komam isyaxil yibꞌanh naj.
Haꞌ ebꞌnaj iskꞌahol naj Semaías, iskꞌahol naj Obed-edom, haꞌ ebꞌnaj ok iswiꞌehal xol yuxhtaj, yuto kaw ay yelapno ebꞌnaj, yebꞌ kaw ay yip. Ebꞌnaj iskꞌahol naj Semaías tuꞌ haꞌ ebꞌnaj tiꞌ; naj Otni, naj Rafael, naj Obed, naj Elzabad, naj Eliú yebꞌ naj Samaquías; haꞌ ebꞌnaj tuꞌ kaw ay yip ebꞌnaj. Sunil ebꞌnaj iskꞌahol naj Obed-edom tuꞌ yebꞌ ebꞌnaj iskꞌahol ebꞌnaj, ebꞌnaj tuꞌ kaw ipom ebꞌnaj, yebꞌ xin kaw helan ebꞌnaj yinh munil, 72 (kabꞌlahonhebꞌ iskanhwinaj) ebꞌnaj yinh sunil.
Ebꞌnaj iskꞌahol naj Meselemías yebꞌ ebꞌnaj yuxhtaj, 18 (waxajlahonhwanh) ebꞌnaj. Ebꞌnaj tuꞌ kaw kꞌul yinh munil. Ebꞌnaj iskꞌahol naj Hosa, naj titna yinh naj Merari, haꞌ ebꞌnaj tiꞌ: naj Simri, waxanhka mach bꞌabꞌel kꞌahole naj, yaj alaxiko naj iswiꞌehaloj yu ismam, naj Hilcías, naj iskabꞌ, naj Tebalías, naj yox, naj Zacarías, naj iskanh. Sunil ebꞌnaj iskꞌahol naj Hosa yebꞌ ebꞌnaj yuxhtaj, 13 (oxlahonhwanh) isbꞌisil ebꞌnaj.
Haꞌ ebꞌnaj tiꞌ ok yinh hunun majan istanheno Yatut Komam Jahawil, lahannhe yu yok ebꞌnaj istanheꞌ Yatut Komam yebꞌ ebꞌnaj iswiꞌehal. [*]Hatatikꞌa suerte ebꞌnaj bꞌaytet teꞌ pulta chiꞌok ebꞌnaj istanheꞌ. Alaxayo suerte yibꞌanh ebꞌnaj tzeh yebꞌ ebꞌnaj ichamta hatatikꞌa mak yinh titina ebꞌnaj. Haꞌ suerte apni yibꞌanh mak chitanhen pulta ayko yinh yetkꞌulal bꞌay chito tzꞌayik, yibꞌanh naj Selemías aykꞌayi, haxa yibꞌanh naj Zacarías, iskꞌahol naj Selemías tuꞌ aykꞌay suerte yinh istanhen pulta ayko yinh yetkꞌulal norte. Wal naj Zacarías tuꞌ, kaw kꞌul naj yiptzeli, yebꞌ xin kaw ay yitzꞌatil iswiꞌ. Yaykꞌay suerte yibꞌanh naj Obed-edom istanhen pulta ayko yinh yetkꞌulal sur, haꞌ xin ebꞌnaj iskꞌahol naj Obed-edom tuꞌ ok tanheno huneꞌ nha bꞌay kꞌuwan munlabꞌal chꞌokniko yul Yatut Komam. Haxa naj Supim yebꞌ naj Hosa ok tanheno pulta ayko yinh yetkꞌulal bꞌay chiꞌahilo tzꞌayik, haꞌ ton huneꞌ pulta Salequet isbꞌi bꞌay chiꞌahto bꞌeh. Hak tiꞌ xin chu istanhen ebꞌnaj Yatut Komam yinh istxolal hakaꞌ tiꞌ: Yinh yetkꞌulal bꞌay chito tzꞌayik wajwanh ebꞌnaj levita chꞌoki, haxa yinh yetkꞌulal norte kanhwanh ebꞌnaj levita yinh hunun tzꞌayik, haxapaxo xin yetkꞌulal sur, kanhwanhtikꞌapaxo ebꞌnaj yinh hunun tzꞌayik. Haxa istanhemal huneꞌ nha bꞌay kꞌuwan munlabꞌal chꞌokniko yul Yatut Komam, katawanh ebꞌnaj chitanhen hunun pulta. Haxa cuarto bꞌay ay munlabꞌal ayko yinh yetkꞌulal bꞌay chiꞌahilo tzꞌayik, kawanh ebꞌnaj chitanheni, yok kanhwanh ebꞌnaj chitanhen istiꞌ bꞌeh. Hak tuꞌ yu ispohlaxayo munil yinh ebꞌnaj iskꞌahol naj Coré yebꞌ naj Merari.
Haꞌ xin naj Ahías ayko iswiꞌehalo xol ebꞌnaj levita ayko yilomalo chꞌen yebꞌalqꞌabꞌe yebꞌ qꞌalomal yet Komam. Haxa ebꞌnaj iskꞌahol naj Laadán, haꞌ ton ebꞌnaj titna yinh yaꞌ Gersón yebꞌ naj Jehieli. Haꞌ ebꞌnaj iskꞌahol naj Jehieli, haꞌ ton naj Zetam yebꞌ naj Joel, haꞌ xin ebꞌnaj tuꞌ yebꞌ yuxhtaj ok tanheno qꞌalomal ay yul Yatut Komam Jahawil.
Aqꞌlaxpaxo ismunil ebꞌnaj amramita: ebꞌnaj izharita yebꞌ ebꞌnaj hebronita, yebꞌ ebꞌnaj uzielita. Haꞌ xin naj Sebuel titna yinh yaꞌ Gersón, haꞌ ayko iswiꞌehalo yinh iskꞌubꞌan qꞌalomal ay yul Yatut Komam Dios, yaꞌ Gersón tuꞌ iskꞌahol yaꞌ Moisés. Haxa naj Eliezer yuxhta naj Gersón, iskꞌahol naj naj Rehabías, haxa naj Rehabías iskꞌahol naj naj Jesaías, haxa naj Jesaías iskꞌahol naj yaꞌ Joram, haxa yaꞌ Joram iskꞌahol yaꞌ naj Zicri, haxa naj Zicri iskꞌahol naj naj Selomit. Haꞌ naj Selomit tuꞌ yebꞌ ebꞌnaj yuxhtaj ayko yilomalo qꞌalomal yet Komam Dios, hunteqꞌan yako yaꞌ rey David yeto Komam yebꞌ hunteqꞌan yaqꞌ ebꞌnaj iswiꞌehal yinh yuxhtaj, yebꞌ hunteqꞌan yaqꞌ ebꞌnaj yahawil yinh hunun mil soldado, yebꞌ yinh hunun 100 (hokꞌal) soldado. Haꞌ hunteqꞌan qꞌalomal tuꞌ, haꞌ ton hunteqꞌan yilo ebꞌnaj issoldado Israel tet ebꞌnaj bꞌay qꞌoji yinh howal, aqꞌlax yu ebꞌnaj yu yokniko yinh munil iswatxꞌebꞌanil Yatut Komam. Yebꞌpaxo sunil qꞌalomal iskutxbꞌako yaꞌ Samuel, ischejabꞌ Komam Dios yebꞌ yaꞌ Saúl, iskꞌahol naj Cis, yebꞌ naj Abner iskꞌahol naj Ner, yebꞌ naj Joab yunin ix Sarvia; haꞌ sunil tzet aqꞌlax tet Komam Dios tuꞌ, haꞌ naj Selomit yebꞌ ebꞌnaj yuxhta ok yilomaloj.
Wal xol ebꞌnaj izharita haꞌ naj Quenanías yebꞌ ebꞌnaj iskꞌahol, haꞌ ok gobernadoral yebꞌ juesal xol ebꞌnaj Israel.
Xol ebꞌnaj hebronita, naj Hasabías yebꞌ ebꞌnaj yuxhta ayko gobernadoral yinh ebꞌnaj Israel ay bꞌey isqꞌaxebꞌikꞌto haꞌ Jordán, ayko yinh yetkꞌulal bꞌay chito tzꞌayik. Ebꞌnaj tuꞌ winaj kaw ay yip, 1,700 isbꞌisil ebꞌnaj yinh sunil, haꞌ ebꞌnaj chiꞌilni tzetaj ye tuꞌ yet Komam, yebꞌ tzetaj ye tuꞌ yet yaꞌ rey David. Haꞌ xol ebꞌnaj hebronita haꞌ naj Jerías ayko iswiꞌehalo ebꞌnaj. Hayet 40 (kawinajxa) habꞌil yok yaꞌ David reyal Israel istzꞌunlax isbꞌi anma, hak tuꞌ xin yu yil-laxi tato ay ebꞌnaj hebronita kaw helan yebꞌ kaw ay yip, ay bꞌey Jazer yul ismajul Galaad. Naj Jerías yebꞌ ebꞌnaj yuxhta apni isbꞌisil ebꞌnaj yinh 2,700, ebꞌnaj tuꞌ winaj kaw helan yebꞌ xin haꞌ ebꞌnaj ok iswiꞌehalo xol yuxhtaj. Haꞌ ebꞌnaj yako yaꞌ rey David yahawilo xol ebꞌnaj rubenita, ebꞌnaj gadita yebꞌ yikta majan ebꞌnaj Manasés, yunhe yilni ebꞌnaj tzetaj ye tuꞌ yet Komam Dios, yebꞌ tzetaj ye tuꞌ yet yaꞌ rey David xol ebꞌnaj.

Ebꞌnaj ay yelapno yinh ismunil yinta yaꞌ rey David
Haꞌ ebꞌnaj tiꞌ kaw ay yelapno xol ebꞌnaj Israel, haꞌ ebꞌnaj iswiꞌehal xol yuxhtaj yinh hunun mil yebꞌ yinh hunun cien ebꞌnaj soldado, yebꞌ xin haꞌ ebꞌnaj chiꞌilni sunil tzetaj ye tuꞌ yet yaꞌ rey, yebꞌ haꞌ ebꞌnaj chiꞌilni hunun majan ebꞌnaj soldado chiꞌeltoj yebꞌ chimeltzo yinh howal hunun ixahaw yinh hunun habꞌil, 24 (kanhebꞌ iskawinaj) mil isbꞌisil hunun majan. Haꞌ xin ebꞌnaj bꞌabꞌel majan ok yinh ismunil yinh bꞌabꞌel ixahaw, haꞌ naj Jasobeam, iskꞌahol naj Zabdiel ok iswiꞌehalo ebꞌnaj, 24 (kanhebꞌ iskawinaj) mil ebꞌnaj yinh huneꞌ majan. Naj Jasobeam yikꞌal naj Fares ye naj; haꞌ naj xin yahawil yinh ebꞌnaj bꞌabꞌel majan ok yinh ismunil yinh bꞌabꞌel ixahaw.
Haxa yinh ebꞌnaj iskabꞌ majan ok yinh iskabꞌ ixahaw, haꞌ naj Dodai ahohíta ok iswiꞌehalo ebꞌnaj, haꞌ xin naj Miclot, haꞌ naj kaw yahaw yinh ebꞌnaj, 24 (kanhebꞌ iskawinaj) mil isbꞌisil ebꞌnaj. Haꞌ naj Benaía, iskꞌahol yaꞌ sacerdote Joiada, ok naj iswiꞌehalo yinh ebꞌnaj yet yox majan, ebꞌnaj ok yinh yet yox ixahaw, 24 (kanhebꞌ kawinaj) milpaxo isbꞌisil ebꞌnaj.
Naj Benaía tuꞌ ayko naj xol ebꞌnaj 30 (lahonhebꞌ iskawinaj) kaw helan, haꞌ xin naj yahawil yeko yinh ebꞌnaj. Haꞌ xin naj Amisabad, iskꞌahol naj Benaía tuꞌ, haꞌ naj iskabꞌ iswiꞌehal xol huneꞌ majan ebꞌnaj tuꞌ.
Haꞌ xin ebꞌnaj iskanh majan ok yinh iskanh ixahaw, haꞌ naj Asael yuxhta naj Joab ok iswiꞌehalo ebꞌnaj. Haxa eliko xin, haꞌ naj Zebadías iskꞌahol naj Asael ok yahawil isselelo ismam, 24 (kanhebꞌ iskawinaj) milpaxo isbꞌisil ebꞌnaj yinh huneꞌ majan tuꞌ.
Haꞌ xin ebꞌnaj ishoꞌ majan ok yinh ishoꞌ ixahaw, haꞌ naj Samhut izraíta ok iswiꞌehalo ebꞌnaj, 24 (kanhebꞌ iskawinaj) mil isbꞌisilpaxo ebꞌnaj yinh huneꞌ majan tuꞌ.
Haꞌ xin ebꞌnaj iswaj majan ok yinh iswaj ixahaw, haꞌ naj Ira, iskꞌahol naj Iques ah Tecoa ok iswiꞌehalo ebꞌnaj, 24 milpaxo isbꞌisil ebꞌnaj yinh sunil.
Haꞌ xin ebꞌnaj ishuj majan ok yinh ishuj ixahaw, haꞌ naj Heles, pelonita ok iswiꞌehalo ebꞌnaj, naj Heles tuꞌ yikꞌal yaꞌ Efraín ye naj, 24 (kanhebꞌ iskawinaj) mil isbꞌisilpaxo ebꞌnaj yinh huneꞌ majan tuꞌ.
Haxa yinh ebꞌnaj iswaj majan ok yinh iswaxajebꞌ ixahaw, haꞌ naj Sibecai husatita, yikꞌal ebꞌnaj zeraíta, 24 (kanhebꞌ iskawinaj) milpaxo isbꞌisil ebꞌnaj yinh huneꞌ majan ebꞌnaj tuꞌ.
Haꞌ yinh ebꞌnaj isbꞌalonhebꞌ majan yinh isbꞌalonhebꞌ ixahaw, haꞌ naj Abiezer anatotita, yikꞌal ebꞌnaj benjaminita ok iswiꞌehalo ebꞌnaj, 24 (kanhebꞌ iskawinaj) milpaxo isbꞌisil ebꞌnaj yinh huneꞌ majan tuꞌ.
Haxa yinh ebꞌnaj 10 (islahonhebꞌ) majan yinh 10 (islahonhebꞌ) ixahaw, haꞌ naj Maharai netofatita, yikꞌal yinh ebꞌnaj zeraíta ok iswiꞌehalo ebꞌnaj, 24 (kanhebꞌ iskawinaj) mil isbꞌisilpaxo ebꞌnaj yinh huneꞌ majan tuꞌ. Haꞌ yinh ebꞌnaj 11 (ishunlahonhebꞌ) majan, yinh 11 (ishunlahonhebꞌ) ixahaw, haꞌ naj Benaía piratonita, yikꞌal ebꞌnaj Efraín ok iswiꞌehalo ebꞌnaj; 24 (iskanhebꞌ iskawinaj) mil isbꞌisil yinh huneꞌ majan tuꞌ.
Haxa xin ebꞌnaj 12 (iskabꞌlahonhebꞌ) majan yinh 12 (iskabꞌlahonhebꞌ) ixahaw, haꞌ naj Heldai netofatita, iskꞌahol yaꞌ Otoniel ok iswiꞌehalo ebꞌnaj; 24 (iskanhebꞌ iskawinaj) milpaxo isbꞌisil ebꞌnaj yinh islahobꞌal majan.
Haꞌ ebꞌnaj tiꞌ xin yahaw ye yinh hunun majan ebꞌnaj Israel; naj Eliezer, iskꞌahol naj Zicri, haꞌ naj yahaw xol ebꞌnaj rubenita. Naj Sefatías iskꞌahol naj Maaca, haꞌ naj yahaw xol ebꞌnaj simeonita. Naj Hasabías iskꞌahol naj Kemuel, haꞌ naj yahaw xol ebꞌnaj levita; haxa yaꞌ Sadoc xin, haꞌ yaꞌ ok yahawilo xol ebꞌnaj yikꞌal yaꞌ Aarón. Haxa xol ebꞌnaj Judá, haꞌ naj Eliú, yuxhta yaꞌ David haꞌ naj ok yahawilo xol ebꞌnaj. Haxa xol ebꞌnaj Isacar, haꞌ naj Omri, iskꞌahol naj Micael, haꞌ naj ok yahawiloj. Xol ebꞌnaj Zabulón, naj Ismaías, iskꞌahol naj Abdías, haꞌ naj ok yahawilo xol ebꞌnaj. Xol ebꞌnaj Neftalí, naj Jerimot, iskꞌahol naj Azriel, haꞌ naj ok yahawilo xol ebꞌnaj. Xol ebꞌnaj Efraín, haꞌ yaꞌ Oseas, iskꞌahol naj Azazías, haꞌ naj ok yahawiloj. Haxa yinh yikta majan ebꞌnaj Manasés, haꞌ naj Joel, iskꞌahol naj Pedaías, haꞌ naj ok yahawiloj. Haxa xol yiktaxa majan ebꞌnaj Manasés ay bꞌey Galaad, haꞌ yaꞌ Iddo, iskꞌahol naj Zacarías, haꞌ yaꞌ ok yahawiloj; haxa xol ebꞌnaj Benjamín, haꞌ naj Jaasiel, iskꞌahol naj Abner, haꞌ naj ok yahawiloj. Xol ebꞌnaj Dan, haꞌ naj Azareel, iskꞌahol naj Jeroham, haꞌ naj ok yahawilo xol ebꞌnaj. Sunil ebꞌnaj tuꞌ yahawil xol hunun majan ebꞌnaj Israel.
Yajaꞌ mach bꞌislax ebꞌnaj maxhto tzꞌajano yinh 20 (hunkꞌal) habꞌil yu yaꞌ rey David, yuto haꞌ Komam Jahawil halnhekanoj tato chiyaqꞌ chꞌibꞌo Komam isbꞌisil yuninal ebꞌnaj Israel, hakaꞌ isbꞌisil txꞌumel. Xaxin ichiko naj Joab, yunin ix Sarvia yinikanh isbꞌisil ebꞌnaj Israel tuꞌ, yajaꞌ matxa islah naj isbꞌisni yuto yati Komam Dios huneꞌ isyaꞌtajil yibꞌanh ebꞌnaj Israel, yuxin matxa alaxayo isbꞌisil tuꞌ yul hum chitzotel yinh yaꞌ rey David.
Haꞌ naj Azmavet iskꞌahol naj Adiel, haꞌ naj ayko yilomalo isqꞌalomal yaꞌ rey David bꞌey Jerusalén. Haxa naj Jonatán iskꞌahol naj Uzías, haꞌ naj ayko yilomalo qꞌalomal kutxbꞌabꞌiliko yulaj konhobꞌ, yebꞌ yulaj aldea yebꞌ yulaj cuartel. Haꞌ xin naj Ezri iskꞌahol naj Quelub, haꞌ naj ayko yilomalo ebꞌnaj munlawom chimunla sat txꞌotxꞌ. Naj Simei, ramatita, haꞌ naj ayko yilomalo tzꞌunubꞌ bꞌay ay teꞌ uva; haxa naj Zabdi, sifmita, haꞌ naj ayko yilomalo bꞌay chikꞌubꞌalaxto sat teꞌ uva. Naj Baal-hanán, gederita, ayko yilomalo teꞌ olivo yebꞌ teꞌ higuera bꞌey txꞌotxꞌ Sefela, haxa naj Joás ayko yilomalo bꞌay chikꞌubꞌalax teꞌ aceite. Naj Sitrai ah Sarón, ayko yilomalo noꞌ wakax chilow bꞌey txꞌotxꞌ Sarón; haxa naj Safat, iskꞌahol naj Adlai ayko yilomalo noꞌ wakax chilow satla akꞌal. Naj Obil ismaelita, haꞌ naj ayko yilomalo noꞌ camello, haxa naj Jehedías meronotita, haꞌ naj ayko yilomalo noꞌ burro. Naj Jaziz agareno, haꞌ naj ayko yilomalo noꞌ meꞌ. Haꞌ sunil ebꞌnaj tuꞌ ayko yilomalo yinh sunil tzet ay yaꞌ rey David.
Haꞌ xin naj Jonatán, yuxhta ismam yaꞌ rey David, haꞌ naj chꞌiptzeli istzꞌajbꞌan iskꞌul yaꞌ rey David. Naj Jonatán tuꞌ kaw helan naj, tzꞌibꞌlompaxo naj. Wal naj Jehiel, iskꞌahol naj Hacmoni chitanhen ebꞌnaj iskꞌahol yaꞌ rey David. Hakpax tuꞌ naj Ahitofel, haꞌ naj chitzꞌajbꞌan iskꞌul yaꞌ rey. Wal naj Husai, arquita, yamigo isbꞌa yebꞌ yaꞌ rey. Yinta naj Ahitofel tuꞌ aypaxiko naj Joiada, iskꞌahol naj Benaía, yebꞌ yaꞌ Abiatar; chistzꞌajbꞌan ebꞌnaj iskꞌul yaꞌ rey. Wal naj Joab, haꞌ naj ayko yahawilo ebꞌnaj issoldado yaꞌ rey David.
Yet yok yaꞌ Salomón reyal selelo yaꞌ David
Iskutxbꞌaniko yaꞌ rey David bꞌey Jerusalén sunil ebꞌnaj kaw niman yelapno xol Israel, yebꞌ ebꞌnaj iswiꞌehal yinh hunun majan [j]. ebꞌnaj Israel, yebꞌ ebꞌnaj iswiꞌehal yinh hunun majan ebꞌnaj soldado ay ismunil yinta yaꞌ rey, yebꞌ ebꞌnaj iswiꞌehal yinh hunun mil yebꞌ hunun 100 (hokꞌal) ebꞌnaj soldado, yebꞌ ebꞌnaj yilomal sunil ej isnoqꞌ yaꞌ, yebꞌ tzetaj ay yaꞌ rey David yebꞌ ebꞌnaj yilomal tzetaj ay iskꞌahol yaꞌ. Iskutxbꞌanpaxiko yaꞌ ebꞌnaj ay yelapno ye yinh munil yinta yaꞌ rey, yebꞌ ebꞌnaj Israel kaw helan, yebꞌ kaw ay yip yanma xol ebꞌnaj chimunla iskꞌatanh yaꞌ. Hayet kutxanxako ebꞌnaj tuꞌ, yahwano yaꞌ rey David, yok linhno yaꞌ, yalni yaꞌ hakaꞌ tiꞌ: «Abꞌewe hex wet Israel, hex wet konhobꞌ, hanintiꞌan wochehan waqꞌaꞌkanhan Yatut Komam Jahawil bꞌay chiꞌehayo isKaxhahil istrato Komam, yebꞌ bꞌay chꞌehikꞌo Komam; kutxbꞌabꞌilxa xin sunil tzet chiꞌokniko yinh Yatut Komam wuhan yu inwatxꞌenan yatut tuꞌ. Yajaꞌ yal Komam wetan hakaꞌ tiꞌ: “Mach chawakanh watutan bꞌay chibꞌina inbꞌihan yuto yet howal hawehi, kaw txꞌiꞌalxa bꞌay chimalto chikꞌ hawu,” xhi. Yajaꞌ haꞌ Komam Jahawil, isDiosal Israel kinsikꞌnilojan xol wuxhtajan, yu wokan isreyalo Israel yinh sunilbꞌal tiempo yet ayinan sat yibꞌanhqꞌinal tiꞌ, yuto issikꞌilo Komam ebꞌnaj Judá yok iswiꞌehalo xol ebꞌnaj Israel, haxa xol ebꞌnaj Judá xin issikꞌilo Komam yuninal inmaman, haꞌ xol iskꞌahol inmamtuꞌan xin, winhan tzala Komam, kinyanikojan reyal yinh sunil txꞌotxꞌ Israel. Wal tinanh xin haꞌ xol sunil ebꞌnaj inkꞌaholan (yuto kaw niman inkꞌaholan yaqꞌ Komam Jahawil), issayilo Komam Jahawil naj Salomón, inkꞌaholan, yu yok tzꞌonhno naj yul intzꞌonhobꞌalan isreyalo Israel, iskonhobꞌ Komam. Yalni Komam wetan: “Haꞌ naj Salomón, hakꞌahol, haꞌ naj chiꞌanikanh watutan yebꞌ yamaqꞌil, yuto haꞌ naj insikꞌilojan inkꞌaholojan, kat wokan ismamo naj. Chiwanikanikojan naj yinh reyal yinh sunilbꞌal tiempo tato chako naj yinh iskꞌul isyijen chejbꞌanile yebꞌ inkuybꞌanilan hakaꞌ isyijen naj tinanh,” xhi Komam.
»Haꞌ tinanh xin tesataj sunil hex wet konhobꞌ, iskonhobꞌ Komam Dios, yebꞌ sata Komam Dios, Komam chabꞌe tzet chijala, chiwalan teyet tato cheyako yinh hekꞌul hekꞌubꞌan sunil chejbꞌanile chal Komam Dios yunhe heyiqꞌni txꞌo txꞌotxꞌ, txꞌotxꞌ kaw kꞌulkano sikꞌlebꞌil, kat heyanikano txꞌotxꞌ ismajulo heyuninal yinh sunilbꞌal ej tiempo.
»Wal hach tiꞌ kꞌahol Salomón, ohtanhelo Komam Dios, inDiosal hanin hamam intiꞌan, kat hayijen tzet chal Komam yinh istoholal, yebꞌ sunil hawanma, yebꞌ yinh sunil hakꞌul, yuto haꞌ Komam Jahawil yohta sunil tzet chꞌekꞌ yul janma yebꞌ tzet chꞌekꞌ yinh konabꞌal kosunil. Tato chasayilo Komam chiꞌilchalo hawu, yajaꞌ tato chabꞌejkano Komam xin, chachyintanhekanilto Komam yinh hunelnhe. Abꞌe xin, haꞌ Komam Jahawil kaxhsikꞌnhekoj yu hawanikanh yatut, huneꞌ yet Komam, yuxin, ako yip hawanma, hawatxꞌeni,» xhi yaꞌ David.
Hak tuꞌ yu yaqꞌni yaꞌ rey David yechel yinh tzet chu iswatxꞌikanh Yatut Komam Dios tet yaꞌ Salomón iskꞌahol; yinh tzet chu iswatxꞌi yamaqꞌil, yebꞌ tzet chu iswatxꞌi iscuartohal, yebꞌ bꞌay chikꞌuhi yebꞌalqꞌabꞌe, yebꞌ iscuartohal yul kabꞌ piso, yebꞌ cuarto yul Yatut Komam, yebꞌ Ehobꞌal kaw Txahul bꞌay chꞌaqꞌlax tanho mule. Yaqꞌnipaxo yaꞌ rey David tet yaꞌ Salomón yechel sunil tzet ok yinh isnabꞌal yinh tzet chiwatxꞌi bꞌey Yatut Komam Jahawil, yebꞌ yechel cuarto yet yebꞌalqꞌabꞌe, yebꞌ iscuartohal bꞌay chikꞌubꞌalax qꞌalomal yet Komam Dios. Yaqꞌnipaxo yaꞌ yechel iswatxꞌebꞌanil cuarto bꞌay chiꞌeh hunun majan ebꞌyaꞌ sacerdote yebꞌ ebꞌnaj levita yet chiꞌok yinh ismunil yul Yatut Komam Jahawil, yebꞌ cuarto bꞌay chikꞌubꞌalax munlabꞌal chiꞌokniko yul Yatut Komam.
Yaqꞌnipaxo yaꞌ rey David tuꞌ chꞌen oro yinh kaw niman yu yokniko yinh munlabꞌal chiwatxꞌi chiꞌokniko yinh ismunil Komam, yaqꞌnipaxo yaꞌ rey chꞌen plata yinh kaw niman yu iswatxꞌayo yinh munlabꞌalil yu yokniko yinh ismunil Komam. Yaqꞌnipaxo yaꞌ rey David chꞌen oro yu iswatxꞌayo chꞌen candelero yebꞌ chꞌen lámpara, hantatikꞌa chꞌen chꞌokniko yinh hunun candelero yebꞌ lámpara, hak tuꞌ chꞌen yaqꞌ yaꞌ. Yaqꞌnipaxo yaꞌ rey chꞌen plata yu iswatxꞌayo chꞌen candelero yebꞌ chꞌen lámpara, hantatikꞌa chꞌen chꞌokniko yinh ismunil. Yaqꞌnipaxo yaꞌ chꞌen oro yinh kaw niman chꞌokniko yinh mexhahil bꞌay chitxolbꞌalaxayo ixim pan yet Komam. Yaqꞌnipaxo yaꞌ chꞌen plata watxꞌayo mexhahil. Yaqꞌnipaxo yaꞌ David chꞌen oro yinh huneꞌ chibꞌatxnilti tzet ye tuꞌ yibꞌanh qꞌaꞌ, yebꞌ yinh nime sekꞌ yebꞌ xhalu, yebꞌ chꞌen oro watxꞌelaxayo netal. Yaqꞌnipaxo yaꞌ chꞌen plata iswatxꞌelaxayo sekꞌal, hatatikꞌa hanta yalil chiyu hunu chꞌen, hak tuꞌ yalil chꞌen yaqꞌ yaꞌ rey David. Yaqꞌnipaxo yaꞌ chꞌen oro, chꞌen kaw kꞌul yinh kaw niman watxꞌelax ismexhahil yebꞌ lesen bꞌay chinhuslax teꞌ pom, yebꞌ chꞌen oro watxꞌelaxiko yinh carruaje bꞌay linhankanh yechel querubín leyanilto xikꞌ yibꞌanh Kaxha yet istrato Komam Jahawil.
Lahwi tuꞌ yalni yaꞌ rey David hakaꞌ tiꞌ: «Sunil hunteqꞌan tiꞌ haꞌ kaw isqꞌabꞌ Komam Jahawil yenikano wetan yu intxumnihan yinh tzet chu iswatxꞌi Yatut Komam,» xhi yaꞌ.
Lahwi tuꞌ yalnipaxo yaꞌ rey David tet yaꞌ Salomón iskꞌahol: «Ako yip hawanma, linhbꞌa habꞌa, kat hawok munil, mach chaxhxiwi, ako hawip, yuto haꞌ Komam Jahawil, inDiosalan chiꞌok hawetbꞌihoj masanto chilahwikano iswatxꞌi huneꞌ munil tiꞌ yinh hawatxꞌenkanh Yatut Komam Jahawil, wal xin mach chachisbꞌejkano Komam, mach chachisnahulnhetoj. Aypaxo hunun majan ebꞌyaꞌ sacerdote yebꞌ ebꞌnaj levita chiꞌok hawetbꞌiho yinh huneꞌ munil tiꞌ, yebꞌ ebꞌnaj winaj chimunla yinh sunil iskꞌul yebꞌ ebꞌnaj kaw helan yinh tzijxanhe munilal, yebꞌ ebꞌnaj iswiꞌehal konhobꞌ. Chisyijenpaxo sunil konhobꞌ tiꞌ sunil tzet chawala,» xhi yaꞌ rey David.
Lahwi tuꞌ yalni yaꞌ rey David tet konhobꞌ Israel kutxanikoj: «Hanhechꞌan naj Salomón, inkꞌaholtiꞌan issikꞌilo Komam Dios. Naj Salomón tiꞌ kaw uninto naj, nichꞌan tzehto naj, wal munil tuꞌ kaw nimankanoj, yuto huneꞌ nha chiwatxꞌi tiꞌ mach yeto naj winaj, wal xin yet Komam Dios, Jahawil yehi. Xaxin waqꞌ wanmahan inkutxbꞌanikojan sunil tzet chiꞌokniko yinh Yatut Komam tiꞌ, xaꞌinkutxbꞌakojan chꞌen oro chiwatxꞌelaxayo munlabꞌalil, yebꞌ chꞌen plata chiꞌokniko munlabꞌalil, yebꞌ chꞌen bronce chiꞌokniko munlabꞌalil yebꞌ chꞌen hierro chiwatxꞌelaxayo munlabꞌalil. Kutxbꞌabꞌilxapaxiko te teꞌ chiꞌoknikoj, yebꞌ chꞌen ónice, chꞌen chꞌen kꞌulejchꞌan jilni, chꞌen chꞌen qꞌej, chꞌen chꞌen txꞌiꞌal yelawil, yebꞌ sunil majan chꞌen chꞌen kaw kꞌulejchꞌan jilni, yebꞌ chꞌen mármol yinh kaw nimankano isbꞌisil. Chiwaqꞌnipaxojan chꞌen oro yebꞌ chꞌen plata, chꞌen wetan yehi chꞌen kꞌuwan yul inkꞌuwanbꞌalan, yibꞌanhilo sunil tzet xaꞌinkutxbꞌakotiꞌan, yuto kaw ayko yinh wanmahan inwatxꞌenkanhan Yatut Komam, inDiosalan. Chiwaqꞌan oxebꞌ mil talento chꞌen oro, chꞌen chitit bꞌey Ofir, yok hujebꞌ mil talento chꞌen plata, chꞌen kaw kꞌul chiꞌokniko yinh iskꞌul bꞌitzꞌabꞌ. Chiwaqꞌan chꞌen oro, kat iswatxꞌelaxayo munlabꞌalil, yebꞌ chꞌen plata, kat iswatxꞌelaxayo munlabꞌalil. Chiwaqꞌnihan sunil tzet chꞌokniko yinh Yatut Komam. Wal tinanh xin, ¿mak hunujex cheyaqꞌ heyebꞌalqꞌabꞌ yinh sunil heyanma tet Komam Jahawil?» xhi yaꞌ rey David.
Hak tuꞌ yu yaqꞌni ebꞌnaj mame isyebꞌalqꞌabꞌ yinh sunil yanma tet Komam Dios, yebꞌ ebꞌnaj iswiꞌehal xol hunun majan ebꞌnaj Israel, yebꞌ ebꞌnaj yahaw yinh hunun mil, yebꞌ hunun 100 (hokꞌal) soldado, yebꞌ ebꞌnaj yilomal tzetaj ay yaꞌ rey David. Yaqꞌ ebꞌnaj tzetaj okniko yinh iswatxꞌebꞌanil Yatut Komam Dios: Howebꞌ mil talento chꞌen oro yebꞌ xin 10 (lahonhebꞌ) mil dracma chꞌen oropaxoj, 10 (lahonhebꞌ) mil talento chꞌen plata, 18 mil talento chꞌen bronce yok howebꞌ mil talento chꞌen hierro. Hakpax tuꞌ anma ay chꞌen chꞌen kaw kꞌulejchꞌan jilni yul isqꞌabꞌ yako chꞌen yul isqꞌabꞌ naj Jehiel gersonita, iskꞌubꞌanto naj chꞌen yul kꞌuwanbꞌal yet isqꞌalomal Yatut Komam Jahawil. Kaw xin tzala konhobꞌ Israel, yuto yaqꞌ isyebꞌalqꞌabꞌ yinh sunil iskꞌul yebꞌ yinh sunil yanma tet Komam Jahawil.
Hakpax tuꞌ yaꞌ rey David kaw tzala yaꞌ, yalni yaꞌ kꞌul-la tzotiꞌ yinh Komam Jahawil sata sunil konhobꞌ kutxanikoj, yalni yaꞌ hakaꞌ tiꞌ: «Mam Wahawil, hach isDiosal yaꞌ Israel jichmamanh, hal-laxojabꞌ kꞌul-la tzotiꞌ tawinh yinh sunilbꞌal ej tiempo. Hach tiꞌ Mam Wahawil, kaw ay hawelapnoj yebꞌ kaw ay hawip, kaw ay hamay, kaxhqꞌoji yinh mak ayko ishowal tawinh, yuto sunil tzet ay yul satkanh yebꞌ sat txꞌo txꞌotxꞌ hawet yehi, yahaw hach yinh sunil, Mam Wahawil, ekꞌbꞌal hach yibꞌanh sunil. Tawet chitit qꞌalomal yebꞌ yalaxiko komayanh, yul haqꞌabꞌ ayko sunil tzetaj ye tuꞌ, tawet chitit jipanh. Yul haqꞌabꞌ ayko hawip, chu hawaniko sunil anma nime winajil. Wal tinanh xin Mamin, hach koDiosalanh chijakojanh hamay, chikobꞌitnhenanh habꞌi kaw saqꞌalkanoj. Wal xin, yinh kaw isyelal hanintiꞌan yebꞌ wet konhobꞌtiꞌan kaw machi nino tzet wal jaqꞌnihanh tawet, yuto sunil hunteqꞌan tiꞌ hach chawaqꞌa. Yuxin haꞌ tzet chikochahanh tawet, haꞌ chijaqꞌpaxojanh tawet. Yuto hanhonhtiꞌanh ekꞌomnhe jekꞌanh yul hasat hakaꞌ ebꞌnaj jichmamanh; haꞌ kokawilanh yul yibꞌanhqꞌinal tiꞌ, hakaꞌ yenhel hunu tzet ye tuꞌ, machi nahatli. Mam Jahawilanh, hach koDiosalanh, sunil tzet xakokutxbꞌako tiꞌanh yul haqꞌabꞌ tita, yuxin hawet ye sunil. Xakokutxbꞌakojanh yu yokniko yinh hawatut bꞌay chaxhbꞌinahi, habꞌi kaw saqꞌalkanoj. Mamin, hach inDiosalan, hanintiꞌan wohtajan tato hawohta tzet chiꞌekꞌ yinh janmahanh, chachtzala yinh mak chiwatxꞌen istoholal, yuxin haꞌ yinh istoholal wanmahan yebꞌ yinh sunil inkꞌulan chiwaqꞌan sunil hunteqꞌan tiꞌ tawet. Chintzalapaxojan chiwilnihan hakonhobꞌ kutxaniko tiꞌ, chꞌaqꞌni yebꞌalqꞌabꞌe yinh sunil iskꞌul tawet. Mam Wahawilan, isDiosal yaꞌ Abraham, yaꞌ Isaac yebꞌ yaꞌ Israel, ebꞌyaꞌ jichmamanh, ayojabꞌnhetikꞌako yinh isnabꞌal hakonhobꞌ tiꞌ yaqꞌni yinh sunil iskꞌul yebꞌalqꞌabꞌe tawet, kat yaniko yanma tawinh. Kaw xin tohol chawute yanma naj Salomón inkꞌaholan, yu iskꞌubꞌan naj chejbꞌanile yebꞌ kuybꞌanile chawaqꞌa yebꞌ sunil tzet chaqꞌanaꞌ, kat isyijen naj; kat iswatxꞌen naj hawatut, kutxbꞌabꞌilxako tzet chiꞌokniko yinh wuhan,» xhi yaꞌ rey David.
Lahwi tuꞌ yalni yaꞌ rey David tet konhobꞌ Israel kutxanikoj: «Wal tinanh hex wet konhobꞌ, halwe kꞌul-la tzotiꞌ yinh Komam Jahawil,» xhi yaꞌ David. Hak tuꞌ yu yok sunil anma Israel yanoko ismay Komam Jahawil, isDiosal jichmam, yay jahnoj yinayo isbꞌa tet Komam Jahawil, yet ayko anma tuꞌ sata yaꞌ rey David.
Haxa yet hunxa tzꞌayik isnhusni anma no noqꞌ, yalten anma xahanbꞌal tet Komam Jahawil, yalten anma mil noꞌ tzehla wakax, mil noꞌ tzehla meꞌ, yok mil noꞌ nixhte meꞌ, yaltelaxpaxo yal teꞌ uva yebꞌalqꞌabꞌehal yinta noꞌ, yebꞌ xin kaw txꞌiꞌal xahanbꞌal yalte konhobꞌ Israel tet Komam. Iswaꞌkano konhobꞌ, yukꞌni tzet chukꞌ sata Komam Jahawil yinh huneꞌ tzꞌayik tuꞌ yinh tzalahilal; yaniko ebꞌnaj xil isqꞌap yaꞌ Salomón, iskꞌahol yaꞌ rey David, hak tuꞌ yu iswatxꞌen isbꞌa yokkano yaꞌ reyal, [k]. yanayo ebꞌnaj aceite yibꞌanh iswiꞌ yaꞌ sata Komam Dios, Jahawil; yebꞌpaxo yibꞌanh iswiꞌ yaꞌ Sadoc yokkano yaꞌ sacerdotehal. Yok tzꞌonhno yaꞌ Salomón reyal selelo ismam, yul istzꞌonhobꞌal Komam Dios, Jahawil. Yanayo Komam isyaxil yibꞌanh yaꞌ; isyijen sunil konhobꞌ Israel tzet chal yaꞌ. Sunil ebꞌnaj iswiꞌehal xol ebꞌnaj Israel yebꞌ ebꞌnaj winaj kaw ay yelapnoj yebꞌ sunil ebꞌnaj yuxhta yaꞌ Salomón, ok ebꞌnaj yijemal tet yaꞌ Salomón tuꞌ. Kaw niman yelapno elkaniko yaꞌ Salomón tuꞌ yu Komam Dios, Jahawil, yul sat sunil konhobꞌ Israel. Yaniko Komam ismay yaꞌ yinh reyal; wal xin machi hunuxa ebꞌyaꞌ rey yet yalanhtokano hakaꞌ yaꞌ tiꞌ.
	[j]28:1 Ebꞌnaj niman yelapno xol anma Israel, chal yelapnoj ebꞌnaj eunucochimunla yul palacio Jer. 29:1-2
	[k]29:22 iskayelal,yinh huneꞌ isbꞌabꞌelal chu hawilni yinh 1Cr. 23:1

Iskamikal yaꞌ rey David
(1Rey. 2:10-12)
Wal yaꞌ David, iskꞌahol yaꞌ Isaí, ok yaꞌ reyal yinh sunil Israel. 40 (Kawinaj) habꞌil ok yaꞌ isreyalo Israel; hujebꞌ habꞌil bꞌey Hebrón, yebꞌ xin 33 (oxlahonhebꞌ iskawinaj) habꞌil bꞌey Jerusalén. Yaꞌ rey David tuꞌ kaw ichamilxa kam yaꞌ, kaw xin ay isqꞌalomal yaꞌ yebꞌ kaw ay yelapno elkaniko yaꞌ. Hayet iskam yaꞌ, yok yaꞌ Salomón iskꞌahol yaꞌ reyal seleloj.
Sunil tzet iswatxꞌe yaꞌ rey David yet yichebꞌanil yebꞌ yet islahobꞌal, tzꞌibꞌnhelaxkano yul hum Crónicas yu yaꞌ Samuel, yaꞌ Natán yebꞌ yaꞌ Gad, ebꞌyaꞌ ischejabꞌ Komam Dios. Yul hum tiꞌ tzꞌibꞌnhebꞌilkano yet yok yaꞌ David reyal; chitzotelpaxo yinh yip yaꞌ, yebꞌ sunil tzet yaqꞌle yaꞌ, yebꞌ sunil tzet yaqꞌle konhobꞌ Israel, yebꞌ tzet yaqꞌle hunteqꞌanxa konhobꞌ ayejayo iskawilal.
2CHISKABꞌ HUM CRÓNICAS1. YET YEKꞌ YAꞌ SALOMÓN REYAL
(1:1—9:31)
Isqꞌan yaꞌ rey Salomón yitzꞌatil iswiꞌ tet Komam Dios
(1Rey. 3:3-15)
Yaꞌ Salomón iskꞌahol yaꞌ David, kaw yiqꞌkanokanh yip ismunil yaꞌ yinh reyal, yuto ayko Komam Jahawil, isDiosal yaꞌ yetbꞌihoj, kaw xin nime rey elkaniko yaꞌ yu Komam.
Iskutxbꞌaniko yaꞌ Salomón tuꞌ sunil ebꞌnaj Israel; ebꞌnaj iswiꞌehal yinh mil yebꞌ yinh cien soldado, yebꞌ ebꞌnaj juez, yebꞌ ebꞌnaj iswiꞌehal ebꞌnaj Israel, yebꞌ ebꞌnaj mame. Yahto yaꞌ Salomón yebꞌ sunil ebꞌnaj tuꞌ bꞌay nahat yekanh bꞌey Gabaón bꞌay chiyiyo isbꞌa anma Israel tet Komam Dios, yuto haꞌ tuꞌ aykanh qꞌap mantiado yatuto Komam, bꞌay chiskutxbꞌa isbꞌa anma Israel iskꞌatanh Komam; qꞌap iswatxꞌe yaꞌ Moisés ischejabꞌ Komam Jahawil, bꞌey txꞌotxꞌ desierto. Yajaꞌ wal Kaxha yet istrato Komam Dios iqꞌbꞌilxalo yu yaꞌ David bꞌey Quiriat-jearim, yet yinito yaꞌ bꞌey qꞌap mantiado watxꞌebꞌil yu bꞌey Jerusalén. Walpaxo huneꞌ mexha bronce yet xahanbꞌal, watxꞌebꞌil yu naj Bezaleel, ayko satalti isTabernáculo Komam bꞌey Gabaón. Haꞌ bꞌey tuꞌ xin to yaꞌ Salomón yebꞌ sunil ebꞌnaj iskutxbꞌako yaꞌ txahlo tet Komam Dios. Wal ismam naj Bezaleel tuꞌ, haꞌ ton naj Uri, wal ismam naj Uri, haꞌ ton naj Hur. [a]yinh tzujanilxa xin iswatxꞌe yaꞌ Salomón huneꞌxa altar bronce .Yahto yaꞌ Salomón bꞌey tuꞌ sata Komam Jahawil bꞌey ismexhahil yet xahanbꞌal, bronce ayko yinh, yul Tabernáculo, bꞌay chiskutxbꞌa isbꞌa anma Israel sata Komam, isnhusni yaꞌ Salomón huneꞌ mil no noqꞌ xahanbꞌalil tet Komam yibꞌanh huneꞌ mexha tuꞌ.
Haxa yet aqꞌbꞌalil xin isyeni isbꞌa Komam Dios tet yaꞌ Salomón, yalni Komam tet yaꞌ:
—Salomón, qꞌan wetan tzet chawoche, chiwaqꞌan tawet, xhi Komam tet yaꞌ.
Istaqꞌwi yaꞌ Salomón tet Komam Dios:
—Hach tiꞌ Mamin, kaw niman iskꞌulal hakꞌul hawaqꞌ tet inmaman, haꞌ ton yaꞌ David, kinhawanikojan reyal selelo inmaman xol ebꞌnaj Israel tiꞌ. Wal tinanh xin hach inDiosal, Wahawil, yijabꞌ isbꞌa tzet hawalkano tet inmaman, yuto haꞌ huneꞌ konhobꞌ bꞌay kinhawakojan reyal tiꞌ kaw nimankano isbꞌisil, lahan isbꞌisil hakaꞌ ispojojal txꞌo txꞌotxꞌ. Wal tinanh xin aqꞌ yitzꞌatil inwiꞌan yebꞌ xin inhelanilan, hak tuꞌ xin chu wijbꞌanan huneꞌ konhobꞌ tiꞌ; yuto ¿maktaxka chu yijbꞌan hakonhobꞌ kaw nimajal tiꞌ? xhi yaꞌ Salomón.
Istaqꞌwi Komam Dios tet yaꞌ Salomón hakaꞌ tiꞌ:
—Haꞌ hun tiꞌ maꞌok yinh hawanma haqꞌanni wetan, machi xin maxaqꞌan qꞌalomal maka tzet ay hach, maka wanikojan hamay. Machi maxaqꞌanpaxo kamikal yibꞌanh ebꞌnaj ayko ishowal tawinh; machi maxaqꞌan hakawil. Wal xin hanabꞌal yebꞌ hahelanil maxaqꞌan wetan yu hawijbꞌan inkonhobꞌan bꞌay chachwakojan reyal. Yuxin chiwaqꞌan hanabꞌal yebꞌ hahelanil hakaꞌ maxaqꞌan wettiꞌan, kat xin waqꞌnipaxojan qꞌalomal tawet, kat wanikojan hamay, machi xin hunu ebꞌnaj isreyal Israel kaw aykano yelapno hakaꞌ hach tiꞌ yet yalanhtokanoj, yebꞌ xin machi hunu ebꞌnaj yet tzujaniloxa, xhi Komam tet yaꞌ.
Lahwi tuꞌ yel yaꞌ Salomón bꞌey Tabernáculo, bꞌay nahat yekanh bꞌey Gabaón, ismeltzo yaꞌ bꞌey Jerusalén, yokkano yaꞌ isreyalo konhobꞌ Israel.
	[a]1:5 Huneꞌ altar iswatxꞌe naj Bezaleel, acacia teꞌ ayko yinh, pichbꞌil yu bronce, Ex. 27:1-2; 38:1-7 2Cr. 4:1

Yaꞌ rey Salomón chistxonh yaꞌ carruaje yebꞌpaxo noꞌ cheh
(1Rey. 10:26-29; 2Cr. 9:25-28)
Iskutxbꞌaniko yaꞌ rey Salomón carruaje yebꞌ noꞌ cheh yet howal; 1,400 isbꞌisil iscarruaje yaꞌ Salomón tuꞌ, yok 12 (kabꞌlahonhebꞌ) mil noꞌ cheh yet howal, yanito yaꞌ sunil tuꞌ yulajla konhobꞌ bꞌay chikꞌubꞌalax carruaje, yebꞌ bꞌey yul konhobꞌ Jerusalén bꞌay ay yaꞌ rey. Iskutxbꞌaniko yaꞌ rey Salomón chꞌen oro yebꞌ chꞌen plata bꞌey Jerusalén, tzetkꞌa isbꞌisil chꞌen hakaꞌ isbꞌisil chꞌen komon chꞌen. Hakpax tuꞌ teꞌ cedro kaw niman teꞌ iskutxbꞌako yaꞌ, lahanxa isbꞌisil teꞌ hakaꞌ isbꞌisil teꞌ xoltelajil higo ay bꞌey txꞌotxꞌ Sefela. Haꞌ xin ebꞌnaj loqꞌom cheh yu yaꞌ rey Salomón, haꞌ bꞌey Egipto chibꞌey ebꞌnaj isloqꞌoꞌ noꞌ, haꞌtikꞌa bꞌey tuꞌ xin chisloqꞌ ebꞌnaj qꞌap lino, kat yinito ebꞌnaj hunteqꞌan tuꞌ tet yaꞌ Salomón. Chibꞌeyahto ebꞌnaj bꞌey Egipto, kat isloqꞌni ebꞌnaj carruaje, haꞌ istohol hunun carruaje tuꞌ 600 pieza plata istohol. Wal noꞌ cheh xin 150 pieza plata istohol hunun noꞌ; haxa sunil ebꞌnaj rey heteo yebꞌ ebꞌnaj rey Siria chiloqꞌni carruaje yebꞌ noꞌ cheh tet ebꞌnaj chitxonhwi yu yaꞌ rey Salomón.
Istꞌinhbꞌakano yaꞌ rey Salomón istzotiꞌ yebꞌ naj rey Hiram
(1Rey. 5:1-18; 7:13-14)
Yok yinh isnabꞌal yaꞌ rey Salomón iswatxꞌenkanh Yatut Komam Jahawil bꞌay chꞌaqꞌlax bꞌinaho isbꞌi, iswatxꞌenpaxo yaꞌ ispalacio. Issaynilo yaꞌ 70 (lahonhebꞌ iskanhwinaj) mil ebꞌnaj winaj ijom ijatz, yebꞌ 80 (kanhwinaj) mil ebꞌnaj maqꞌom poho chꞌen yinh ej wonhan, yebꞌ xin 3,600 ebꞌnaj ijbꞌalom yinh huneꞌ munil tuꞌ.
Ischejnito yaꞌ rey Salomón ischejabꞌ yalno tet naj Hiram, isreyal Tiro hakaꞌ tiꞌ: «Chimisje hawaniti te teꞌ wetan hakaꞌ yu hawaniti teꞌ cedro tet inmaman, yet iswatxꞌenkanh yatut bꞌay ehikꞌoj. Ilkꞌanabꞌi, ayko yinh innabꞌalan wanikanhan Yatut Komam Jahawil, inDiosalan bꞌay chibꞌina isbꞌi. Haꞌ huneꞌ nha tuꞌ yet Komam chukoj, haꞌ tuꞌ chinhuslax teꞌ pom kaw xuqꞌ sam sata Komam, haꞌ tuꞌ xin chiꞌalaxpaxayo ixim pan sata Komam, kat isnhuslaxpaxo xahanbꞌal hunun sakꞌayal yebꞌ qꞌejbꞌiyalil yinh istzꞌayikal xewilal yebꞌ yet unin ixahaw, yebꞌ yet chiꞌekꞌtzelax qꞌinh tet Komam Dios, koDiosalanh; haꞌ hunteqꞌan tiꞌ chikoyijehanh hanhonh Israelonh tiꞌanh yinh sunilbꞌal tiempo. Haꞌ Yatut Komam Dios chinwatxꞌekanhan kaw nimajal chu, yuto haꞌ Komam koDiosalanh kaw aykano yelapnoj sata hunteqꞌanxa tzet chihal-lax diosal. Yajaꞌ xin ¿maktaxka chu iswatxꞌenkanh hunu nha bꞌay chꞌehikꞌo Komam Dios? Yuto haꞌ satkanh matxa isbꞌi hanta yekoj, mach chiqꞌoji tet Komam. Yuxin hanintiꞌan machi welapnojan wanikanhan nha bꞌay chiꞌehikꞌo Komam, kachannhe bꞌay chinhuslax teꞌ pom tet Komam, yuxin chiwakanhan yatut. Wal tinanh chiwaltojan tawet tato chawati hunu naj kaw helan ismunla yinh chꞌen oro, chꞌen plata, chꞌen bronce, chꞌen hierro yebꞌ yinh qꞌap kajmutzꞌmunhe, qꞌap kaj, qꞌap yaxtzꞌantzꞌonhe, yebꞌ helan iswatxꞌen yelawil tzijxanhe tzet ye tuꞌ, yu ismunla naj yebꞌ ebꞌnaj ijbꞌalom saybꞌilkano yu inmaman bꞌey Judá yebꞌ bꞌey Jerusalén tiꞌ. Chiwochehan chawapaxti te teꞌ ay bꞌey Líbano wetan; teꞌ cedro, teꞌ tzꞌisis, yebꞌ teꞌ sándalo, yuto wohtajan ta haꞌ bꞌey tuꞌ ay ebꞌnaj winaj kaw helan yinh polo teꞌ, chiwanipaxtojan ebꞌnaj inchejabꞌan munlaho yinta ebꞌnaj hachejabꞌ tuꞌ. Yu iswatxꞌenilo ebꞌnaj te teꞌ yinh kaw niman yuto haꞌ huneꞌ nha chinwatxꞌehan tiꞌ kaw nimajal yebꞌ kaw kꞌulchꞌankano chu. Chiwatojan 60 mil quintal ixim trigo iswabꞌ ebꞌnaj polom teꞌ tuꞌ, yebꞌ 60 mil quintal ixim cebada, yok 440 litro vino, haktikꞌapax tuꞌ islitrohal teꞌ aceite,» xhito yaꞌ rey Salomón. [b]
Lahwi tuꞌ yaniti naj Hiram isreyal Tiro, ispaj istzotiꞌ yaꞌ Salomón yul carta, yalniti naj hakaꞌ tiꞌ: «Yuto kaw xahan ay iskonhobꞌ Dios yu, haWahawil, yuxin kach yako reyal yinh,» xhi naj Hiram. Yalnipaxo naj rey Hiram hakaꞌ tiꞌ: «Xin, hal-laxojabꞌ kꞌul-la tzotiꞌ yinh Dios, isDiosal Israel, Dios watxꞌenhe satkanh yebꞌ txꞌo txꞌotxꞌ, Dios kach saynilo xol ebꞌnaj iskꞌahol yaꞌ David hamam, yaqꞌni hanabꞌal yebꞌ hahelanil chawanikanh yatut isDiosal ebꞌnaj Israel yebꞌ hawatut bꞌay chachok reyal. Chiwatojan huneꞌ naj kaw helan yebꞌ kaw ay isnabꞌal tawet, haꞌ ton naj Hiram-abi. Naj tuꞌ yunin huneꞌ ix iskutzꞌin naj Dan ye naj, wal ismam naj xin, ah Tiro. Naj Hiram-abi tuꞌ helan naj ismunla yinh chꞌen oro, chꞌen plata, chꞌen bronce, chꞌen hierro, chꞌen chꞌen yebꞌ te teꞌ. Yohta naj ismunlapaxo yinh qꞌap kajmutzꞌmunhe, qꞌap yaxtzꞌantzꞌonhe, qꞌap lino, yebꞌ yinh qꞌap qꞌap kaj; yohtapaxo naj yaniko yechel yelawil tzetaj ye tuꞌ, haꞌ naj chiwatojan tawet yunhe ismunla naj yebꞌ ebꞌnaj kaw helan saybꞌilkaniko yu komam David, hamam. Tinanh xin chiwaltojan tawet mam rey, tato chawati ixim trigo, ixim cebada, teꞌ aceite yebꞌ vino yinta ebꞌnaj munlawom tuꞌ hakaꞌ hawalni. Chinchejtojan ebꞌnaj inchejabꞌan yiqꞌalo te teꞌ haqꞌana bꞌey txꞌotxꞌ Líbano, kat yanito ebꞌnaj teꞌ tawet yul barco yibꞌanh haꞌ mar, chachahni teꞌ bꞌey Jope, hexxa xin cheyito teꞌ bꞌey Jerusalén,» xhiti naj yul teꞌ carta.
	[b]2:10 corolahan hakaꞌ kabꞌ quintal ismalil.

Chiꞌichiko iswatxꞌelaxkanh Yatut Komam Yahawil
(1Rey. 6:1-38)
Lahwi tuꞌ ischejni yaꞌ rey Salomón ilaxokanh isbꞌisil ebꞌnaj mach Israelo ay xol ebꞌnaj Israel tuꞌ, 153,600 isbꞌisil ebꞌnaj. Wal xin bꞌisbꞌil ebꞌnaj tuꞌ yu yaꞌ rey David, ismam yaꞌ Salomón, yet yalanhtokanoj. Haꞌ xol ebꞌnaj tuꞌ, saylaxilo 70 (lahonhebꞌ iskanhwinaj) mil ebꞌnaj ok ijo ijatz, 80 (kanhwinaj) mil ebꞌnaj ok poho chꞌen yinh ejla wonhan, yok 3,600 ebꞌnaj ok ijbꞌalomal yinh ebꞌnaj ok munil tuꞌ.
Ok yaꞌ rey Salomón iswatxꞌekanh Yatut Komam Dios
(1Rey. 6:1-38)
Yicheko yaꞌ rey Salomón iswatxꞌenkanh Yatut Komam Dios, Jahawil, bꞌey Jerusalén bꞌey wonhan Moriah, bꞌay yelaxkano tet yaꞌ David, ismam yaꞌ Salomón, haxa xin yaꞌ David halnikano bꞌay chiꞌah Yatut Komam tuꞌ, haꞌ ton bꞌey bꞌay watxꞌelaxilo istrigo naj Ornán, jebuseo. [c].Hayet kanhebꞌxa habꞌil yok yaꞌ Salomón reyal, yicheniko yaꞌ iswatxꞌenkanh Yatut Komam Dios yinh iskabꞌ tzꞌayik yinh iskabꞌ ixahaw yinh huneꞌ habꞌil tuꞌ.
Hak tiꞌ ismalil xeꞌ Yatut Komam ischej yaꞌ Salomón watxꞌelaxoj, 27 (hujebꞌ iskawinaj) metro yuko ispakꞌul, wal istxikin xin, bꞌalonhebꞌ metro. Haxa yamaqꞌil Yatut Komam tuꞌ bꞌalonhebꞌ metro yuko sat, haxa issat tuꞌ lahan yuko hakaꞌ istxikin Yatut Komam; haxa istel bꞌalonhebꞌ metro yukanh. Yaniko yaꞌ Salomón chꞌen oro, chꞌen kaw kꞌul yinhla bꞌitzꞌabꞌ yul yamaqꞌil tuꞌ. Haxa teꞌ patzabꞌ yebꞌ teꞌ regla ok yinh iswiꞌ Yatut Komam, tzꞌisisnhe teꞌ, yalaxpaxiko chꞌen oro, chꞌen kaw kꞌul yinhla iskꞌul teꞌ patzabꞌ, yalaxiko yechel xaj teꞌ palma, yebꞌ chꞌen cadena yelawiloj. Yalaxpaxiko chꞌen chꞌen kaw kꞌulejchꞌan jilni yelawilo Yatut Komam, haꞌ chꞌen oro alaxiko yinh Yatut Komam, haꞌ ton chꞌen kaw kꞌul tit bꞌey Parvaim. Alaxiko chꞌen oro tuꞌ yinh Yatut Komam, yinh teꞌ patzabꞌ, yinh ismarcohal pulta: yalaxiko yechel ebꞌnaj querubín yinhla iskꞌul bꞌitzꞌabꞌ.
Iswatxꞌenpaxo yaꞌ rey Salomón tuꞌ Ehobꞌal kaw ekꞌna Txahulkanoj, bꞌalonhebꞌ metro istel, haxa sat lahan yeko hakaꞌ sata Yatut Komam tuꞌ, bꞌalonhebꞌ metro yepaxiko sat. Lahwi tuꞌ yalaxiko chꞌen oro, chꞌen kaw kꞌul yinh, 500 quintal chꞌen oro ok yinh huneꞌ cuarto tuꞌ. Haꞌ chꞌen lawuxh oro oknikoj 20 (hunkꞌal) onza yalil hunu chꞌen. Yalaxpaxiko chꞌen oro yinh cuarto yinh iskabꞌ piso.
Iswatxꞌelax yechel kawanh querubín yinh te teꞌ yulikto huneꞌ Ehobꞌal kaw ekꞌna Txahul, yalaxiko chꞌen oro yinh yechel querubín tuꞌ. Haꞌ istel xikꞌ yechel kawanh querubín tuꞌ, bꞌalonhebꞌ metro yeko iskanhebꞌal, haꞌ isxikꞌ tuꞌ leyaniltoj. Kabꞌ metro yok veinticinco centímetro istel hunun isxikꞌ, chixin apni lehna isxikꞌ tuꞌ yinhla iskꞌul bꞌitzꞌabꞌ, kat ischalenpaxo isbꞌa istxam hunun isxikꞌ tuꞌ. Haktikꞌapax tuꞌ istel isxikꞌ huneꞌxa querubín kabꞌ metro yok veinticinco centímetro istel, chixin apni istel xikꞌ tuꞌ yinh iskꞌul bꞌitzꞌabꞌ, kat ischalen isbꞌa yebꞌ isxikꞌ huneꞌxa querubín. Yuxin haꞌ yinh iskabꞌebꞌalil yechel ebꞌnaj querubín tuꞌ bꞌalonhebꞌ metro chismajilo istel isxikꞌ. Kawanh querubín tuꞌ linhankanh, tꞌanhanilti xin yinh ispultahil Yatut Komam. Iswatxꞌenpaxo ebꞌnaj qꞌap velo litxꞌbꞌalaxkanh yiktabꞌal Yatut Komam Dios tuꞌ, yax yinh txꞌal jilni, yebꞌ kajmutzꞌmunhe, yebꞌ kaj, yebꞌ yinh qꞌap lino, yalaxiko yechel ebꞌnaj querubín yinh qꞌap. [*]
	[c]3:1 1Cr. 21:18—22:1. Wonhan Moriah huneꞌ wonhan bꞌay chiꞌalaxkanh Yatut Komam Dios, haꞌ ton huneꞌ wonhan bꞌay iswatxꞌe yaꞌ Abraham huneꞌ xahanbꞌal bꞌay chalte iskꞌahol Isaac. Gn. 22:2
	3:14 3:14 Ex. 26:31; Mt. 27:51; Heb. 9:8

Kabꞌebꞌ nimeta oy
(1Rey. 7:9-22)
Ischejni yaꞌ rey Salomón watxꞌelaxokanh kabꞌebꞌ nime oy sata istiꞌ Yatut Komam, haꞌ hunun oy tuꞌ 16 (wajlahonhebꞌ) metro istel, kabꞌ metro yok 25 (howebꞌ iskawinaj) centímetro ispimal yelawil ayko yinh iswiꞌ hunun yoyal tuꞌ. Iswatxꞌelaxpaxo yechel chꞌen cadena, yalaxiko yelawilo iswiꞌ kabꞌebꞌ oy tuꞌ, iswatxꞌelaxpaxo 100 (hokꞌal) yechel teꞌ granada yalaxiko yinh yechel chꞌen cadena yelawil iswiꞌ kabꞌebꞌ oy tuꞌ. Yalaxkanh kabꞌebꞌ oy tuꞌ sata istiꞌ Yatut Komam, huneꞌ alaxkanh yinh iswatxꞌqꞌabꞌ, hunxa xin yinh ismekqꞌabꞌ. Haꞌ huneꞌ alaxkanh yinh iswatxꞌqꞌabꞌ, Jaquín ok isbꞌihoj, haxa hunxa alaxkanh yinh ismekqꞌabꞌ, Boaz ok isbꞌihoj.
Watxꞌelaxikto munlabꞌal chiꞌokniko yul Yatut Komam Dios
(1Rey. 7:23-51)
Yaqꞌni watxꞌe yaꞌ rey Salomón huneꞌ mexha yet xahanbꞌal, nabꞌa bronce; bꞌalonhebꞌ metro ispakꞌul, yebꞌ xin bꞌalonhebꞌ metro sat, yikta ishoꞌ metro yekanh istel.
Yaqꞌnipaxo watxꞌe yaꞌ huneꞌ niman pila bronce, huneꞌ pila tuꞌ petan yehi, yikta ishoꞌ metro xolbꞌal ismalil istiꞌ huneꞌ niman pila tuꞌ, kabꞌ metro yok 25 (howebꞌ iskawinaj) centímetro yekanh istel, haxa ismalil yinh ishoyanil istiꞌ huneꞌ niman pila tuꞌ, yikta iskanhlahonhebꞌ metro. Haꞌ yinhla iskꞌul yebꞌ yalanh huneꞌ niman pila tuꞌ ayko katxol yechel teꞌ kꞌum yelawiloj. Haꞌ xolbꞌal hunun 10 (lahonhebꞌ) yechel teꞌ kꞌum tuꞌ ay 45 (howebꞌ yoxkꞌal) centímetro, haꞌ yelawil tuꞌ huneꞌnhe iswatxꞌebꞌanil yebꞌ niman pila tuꞌ. Huneꞌ niman pila, tzꞌonhan yibꞌanh yechel 12 (kabꞌlahonhkꞌonh) noꞌ wakax, oxkꞌonh yechel wakax tuꞌ tꞌanhanto yinh yetkꞌulal norte, oxkꞌonhxa tꞌanhanto yinh yetkꞌulal bꞌay chiꞌahilo tzꞌayik, oxkꞌonhxa noꞌ xin tꞌanhanto yinh sur, oxkꞌonhxa xin tꞌanhanto yinh yetkꞌulal bꞌay chito tzꞌayik; haꞌ yoj noꞌ yintaj haꞌ ayikto yalanh huneꞌ pila tuꞌ. Waxajebꞌ centímetro ispimal huneꞌ pila tuꞌ, haꞌ ishoyanil istiꞌ, hakaꞌ yelo ispetanil isxumakil teꞌ lirio. Haꞌ yul huneꞌ pila, haꞌ tuꞌ chiꞌayto 66 mil litro ha haꞌ.
Ischejnipaxo yaꞌ rey Salomón watxꞌelaxo 10 (lahonhebꞌ) nixhte pila bronce bꞌay chitxꞌahlax munlabꞌal chiꞌokniko yet chinhuslax no noqꞌ xahanbꞌalil. Howebꞌ nixhte pila tuꞌ alaxiko yinh yetkꞌulal iswatxꞌqꞌabꞌ, howebꞌxa xin yinh ismekqꞌabꞌ. Wal huneꞌ niman pila xin haꞌ tuꞌ chissajnhe isbꞌa ebꞌyaꞌ sacerdote.
Ischejnipaxo yaꞌ iswatxꞌelaxo 10 (lahonhebꞌ) isbꞌatxobꞌal cantil nabꞌa oro, hatatikꞌa yal-laxi tzet chuhi, hak tuꞌ yu iswatxꞌelaxi, yalaxikto yul Yatut Komam, howebꞌ alaxiko yinh iswatxꞌqꞌabꞌ, yok howebꞌxa alaxiko yinh ismekqꞌabꞌ. Ischejni yaꞌ watxꞌelaxo 10 (lahonhebꞌ) mexha, yalaxikto yul Yatut Komam Dios tuꞌ, howebꞌ alaxiko yinh iswatxꞌqꞌabꞌ, howebꞌxa xin alaxiko yinh ismekqꞌabꞌ. Iswatxꞌelaxpaxo 100 (hokꞌal) nime sekꞌ oro.
Iswatxꞌelaxpaxo huneꞌ yamaqꞌil yet ebꞌyaꞌ sacerdote yebꞌ huneꞌxa niman amaqꞌ. Yalaxiko chꞌen bronce yinh ispultahil kabꞌebꞌ amaqꞌ tuꞌ. Haꞌ xin yinh yetkꞌulal iswatxꞌqꞌabꞌ alaxikto huneꞌ niman pila yinh istxikin Yatut Komam yinh yetkꞌulal bꞌay chiꞌahilo tzꞌayik.
Iswatxꞌenpaxo naj Hiram hunteqꞌan xhi, yebꞌ pala, yebꞌ nimeta sekꞌ. Hak tuꞌ yu islahwi iswatxꞌenkano naj Hiram sunil munlabꞌal chiꞌokniko yul Yatut Komam Dios ischej yaꞌ rey Salomón iswatxꞌeꞌ naj. Haꞌ munil tuꞌ haꞌ ton kabꞌebꞌ nime oy yebꞌ yelawil iswiꞌ oy tuꞌ petan yehi, yebꞌ yechel cadena yebꞌ kabꞌebꞌ yechel txꞌanh hak ayko yinhla iskꞌul yelawil iswiꞌ yoyal tuꞌ. 400 yechel teꞌ granada ayko yinh kabꞌ txol yechel txꞌanh hakꞌ tuꞌ, kabꞌ txol yechel teꞌ granada ayko yinh hunun hakꞌ, bꞌeqꞌaniko xin yinh iskꞌul yelawil iswiꞌ yoyal tuꞌ. Iswatxꞌenpaxo naj 10 (lahonhebꞌ) nixhte pila, yok 10 (lahonhebꞌ) xeꞌ bꞌay tzꞌonhanayoj. Iswatxꞌe naj huneꞌ niman pila yebꞌ 12 (kabꞌlahonhkꞌonh) yechel noꞌ wakax ayikto yalanh huneꞌ niman pila tuꞌ. Iswatxꞌen naj nime sekꞌ yebꞌ pala, yebꞌ chꞌen chibꞌatxniltꞌo tzet ye tuꞌ yibꞌanh qꞌaꞌ. Sunil hunteqꞌan munlabꞌal tuꞌ, naj Hiram-abi watxꞌenheni yu ischejbꞌanil yaꞌ Salomón, yu yokniko yul Yatut Komam Jahawil. Hunteqꞌan munlabꞌal tuꞌ chꞌen bronce kaw kꞌul okniko yinh. Sunil tuꞌ ischej yaꞌ rey Salomón watxꞌelaxo yul hunteqꞌan molde qꞌantxꞌotxꞌ; istiꞌ haꞌ Jordán, xolbꞌal Sucot yebꞌ Seredata. Kaw nimankano isbꞌisil hunteqꞌan munlabꞌal tuꞌ yaqꞌ watxꞌe yaꞌ rey Salomón, yuxin matxa isbꞌi hanta chꞌen bronce tanhiko yinh.
Ischejni yaꞌ rey Salomón watxꞌelaxo hunteqꞌanxa munlabꞌal chiꞌokniko yul Yatut Komam Dios, iswatxꞌelax mexha yet xahanbꞌal oro, yebꞌ mexha bꞌay chiꞌalaxayo ixim pan sata Komam Dios. Iswatxꞌelaxpaxo isbꞌatxobꞌal cantil yebꞌ isnet cantil nabꞌa oro chꞌen oknikoj, chꞌen kaw kꞌul, yunhe yalaxiko qꞌaꞌ yinh sata Ehobꞌal ekꞌna kaw Txahul, hakaꞌtikꞌa yu yalni Komam Dios. Iswatxꞌelaxpaxo yechel xumakil teꞌ kaj, iswatxꞌelax isnet cantil, yebꞌ chꞌen lotꞌbꞌal, sunil tuꞌ oro chꞌen watxꞌelaxayoj, chꞌen kaw kꞌul. Iswatxꞌelaxpaxo chꞌen chiꞌinilo istanhil ismechahil cantil yebꞌ chꞌen nime sekꞌ, yebꞌ chꞌen nime pakꞌ, yebꞌ isnet pom, sunil tuꞌ oro kaw kꞌul, oknikoj. Hakpax tuꞌ bꞌay chonhokapno yul Yatut Komam tuꞌ, oro chꞌen, oropaxo ispultahil Ehobꞌal ekꞌna kaw Txahul, yebꞌ ispultahil Yatut Komam.
Haxa yet islahwi sunil munil yinh Yatut Komam Jahawil ischej yaꞌ Salomón watxꞌelaxoj, yilaxto sunil munlabꞌal yul kꞌuwanbꞌal bꞌay ay isqꞌalomal Yatut Komam, haꞌ ton hunteqꞌan munlabꞌal oro yebꞌ plata yebꞌ hunteqꞌanxa munlabꞌal yet Komam sabꞌilkano yu yaꞌ rey David, ismam yaꞌ Salomón.
Ishekꞌto yaꞌ Salomón Kaxha yet Trato yul akꞌ Yatut Komam
(1Rey. 8:1-11)
Lahwi tuꞌ iskutxbꞌaniko yaꞌ rey Salomón bꞌey Jerusalén ebꞌnaj ichamta winaj Israel, yebꞌ ebꞌnaj iswiꞌehal xol hunun majan ebꞌnaj Israel, yebꞌ ebꞌnaj iswiꞌehal xol yuxhtaj. Iskutxbꞌako isbꞌa ebꞌnaj tuꞌ yunhe ishekꞌniti ebꞌnaj isKaxhahil isTrato Komam Dios bꞌey iskonhobꞌ yaꞌ David, haꞌ ton konhobꞌ Sión. Iskutxbꞌako isbꞌa sunil ebꞌnaj winaj Israel yebꞌ yaꞌ rey Salomón yinh istzꞌayikal qꞌinh kaw ay yelapnoj yinh ishuj ixahaw yinh hunun habꞌil. Yapni ebꞌnaj ichamta winaj Israel yebꞌ ebꞌnaj levita, yiniti ebꞌnaj levita isKaxhahil istrato Komam. Yinipaxto ebꞌnaj isTabernáculo Komam Dios aytikꞌako yatutoj, bꞌay iskutxbꞌa isbꞌa ebꞌnaj iskꞌatanh Komam, yinipaxto ebꞌnaj sunil munlabꞌal okniko yul Tabernáculo aykanh yatuto Komam. Sunil hunteqꞌan tuꞌ, haꞌ ebꞌyaꞌ sacerdote yebꞌ ebꞌnaj levita ijnitoj. Haꞌ yaꞌ rey Salomón yebꞌ ebꞌnaj Israel kutxaniko tuꞌ, iskutxbꞌako isbꞌa ebꞌnaj sata isKaxhahil isTrato Komam, yaqꞌni ebꞌnaj isxahanbꞌal tet Komam; haꞌ noꞌ meꞌ yebꞌ noꞌ wakax aqꞌlax yinh xahanbꞌalil tuꞌ, matxa chibꞌischa hanta noꞌ. Yanikto ebꞌyaꞌ sacerdote isKaxhahil isTrato Komam yul yatut tuꞌ, yul Ehobꞌal ekꞌna kaw Txahul, bꞌey yalanh xikꞌ kawanh yechel ebꞌnaj querubín. Leyanilto xikꞌ kawanh ebꞌnaj querubín tuꞌ bꞌay alaxikto isKaxha, leyanpaxilto xikꞌ yibꞌanh teꞌ chibꞌatxnikanh kaxha tuꞌ. Yajaꞌ nimajal istel yoj teꞌ chibꞌatxnikanh teꞌ kaxha tuꞌ, yuxin chijilikto iswiꞌ teꞌ sata Ehobꞌal ekꞌna kaw Txahul, yajaꞌ wal satalti huneꞌxa iskabꞌ cuarto, huneꞌ txahul matxa ixtanho jilnito teꞌ, hakto tuꞌ xin ye tinanh. Machi hunuxa tzet ye tuꞌ ayayto yul Kaxha, kachannhe kabꞌebꞌ chꞌen chꞌen paqꞌpaqꞌ yehi. Haꞌ yinh chꞌen chꞌen tuꞌ istꞌinhbꞌakano Komam Jahawil chejbꞌanile tet ebꞌnaj Israel, aykanayto yu yaꞌ Moisés bꞌey wonhan Horeb yet yel ebꞌnaj bꞌey Egipto.
Yelti ebꞌyaꞌ sacerdote yul Ehobꞌal Txahul, (yuto sunil ebꞌyaꞌ sacerdote tuꞌ issajnhe isbꞌa ebꞌyaꞌ, yet maxhto ayoko ebꞌyaꞌ yinh istxolal yinh ismunil). Wal ebꞌnaj levita bꞌitnom, ebꞌnaj iskꞌahol yaꞌ Asaf, ebꞌnaj iskꞌahol naj Hemán, yebꞌ ebꞌnaj iskꞌahol naj Jedutún, ayko qꞌap lino qꞌap kaw kꞌul xilo isqꞌap ebꞌnaj, iqꞌbꞌil cimbalo, salterio yebꞌ teꞌ arpa yu ebꞌnaj, linhankanh ebꞌnaj iskꞌatanh ismexhahil yet xahanbꞌal yinh yetkꞌulal bꞌay chiꞌahilo tzꞌayik. Aypaxiko 120 ebꞌyaꞌ sacerdote chiꞌaniko trompeta iskꞌatanh ebꞌnaj. Huneꞌnhe yu yoqꞌtzen ebꞌyaꞌ istrompeta, yebꞌ xin lahannhe yute yul isnuqꞌ ebꞌyaꞌ isbꞌitni, yalni ebꞌyaꞌ kꞌul-la tzotiꞌ yu yaqꞌni yuchꞌandiosal tet Komam Dios, Jahawil. Haxa yet kaw islahniko yul isnuqꞌ chꞌen trompeta yebꞌ chꞌen cimbalo yebꞌ hunteqꞌanxa munlabꞌal yet bꞌit, isbꞌitnhen ebꞌyaꞌ Komam Jahawil, yalni ebꞌyaꞌ hakaꞌ tiꞌ: «Kaw kꞌulkano Komam Dios, chitzꞌay iskꞌul jinh yinh sunilbꞌal ej tiempo,» xhi ebꞌyaꞌ yinh isbꞌit. Yinhnhena tuꞌ isnohilo yul Yatut Komam Jahawil yu moyan. Matxa xin yu iswatxꞌen ebꞌyaꞌ sacerdote ismunil yul Yatut Komam tuꞌ yu moyan, yuto nohilo yul nha tuꞌ yu isqꞌaqꞌal ismay Komam Dios, Jahawil.
Ekꞌtzelaxkano isqꞌinhal Yatut Komam Dios yet yokkano yinh ismunil
(1Rey. 8:12-66)
Yalni yaꞌ rey Salomón hakaꞌ tiꞌ:
«Haꞌ Komam Jahawil halnikanoj tato chꞌehikꞌo xol qꞌejholoj.
Yajaꞌ hanintiꞌan walan tet Komam hakaꞌ tiꞌ:
“Inwatxꞌekanhan hawatut,
huneꞌ nha bꞌay chachehikꞌo yinh
sunilbꞌal ej tiempo,” quinchihan tet Komam,» xhi yaꞌ.
Lahwi tuꞌ ismeltzo yaꞌ yintaj, istꞌanhxito yaꞌ rey yibꞌanh anma Israel. Haꞌ sunil anma kutxaniko bꞌey tuꞌ linhankanh yet isqꞌannayo yaꞌ isyaxil Komam yibꞌanh. Yalni yaꞌ rey xin: «Hal-laxojabꞌ kꞌul-la tzotiꞌ yinh Komam Jahawil, isDiosal Israel, yuto haꞌ isqꞌabꞌ Komam aqꞌni yijaꞌkano isbꞌa tzet yaltekano yu istiꞌ tet inmaman, haꞌ ton yaꞌ David, yet yalni Komam hakaꞌ tiꞌ: “Yettaxtikꞌa winilojan inkonhobꞌan sat txꞌotxꞌ Egipto, maxhtotikꞌa hunu konhobꞌ xol hunun majan ebꞌnaj Israel, xaꞌinsikꞌilojan bꞌay chiꞌeh watutan bꞌay chibꞌina inbꞌihan, maxhto xin chinsikꞌilojan hunu naj chꞌok isreyalo ebꞌnaj Israel, inkonhobꞌan. Yajaꞌ wal tinanh xaꞌinsikꞌilojan konhobꞌ Jerusalén yu isbꞌina inbꞌihan bꞌey tuꞌ. Insikꞌnipaxilojan yaꞌ David, isreyalo ebꞌnaj Israel, inkonhobꞌan,” xhi Komam.
»Yalnipaxo yaꞌ rey Salomón hakaꞌ tiꞌ: Wal xin yaꞌ David, inmaman, ok yinh yanma yanikanh Yatut Komam Dios, Jahawil, bꞌay chibꞌina isbꞌi Komam, isDiosal Israel. Yajaꞌ yal Komam Jahawil tet inmamtuꞌan hakaꞌ tiꞌ: “Kaw kꞌul tzet chanah yibꞌanhilo tzet hawabꞌe yul hawanma, hawoche hawatxꞌenkanh watutan bꞌay chibꞌina inbꞌihan. Yajaꞌ xin mach tajach chawakanh watuttuꞌan, wal xin haꞌ hunu hakꞌahol chipitzkꞌa tawinh, haꞌ chiwatxꞌenkanh watutan bꞌay chibꞌina inbꞌihan,” xhi Komam.
»Haꞌ tinanh xin mayijkano isbꞌa hakaꞌtikꞌa yu yalnikano Komam Dios, Jahawil; kinyakojan Komam isreyalo Israel selelo yaꞌ David, inmaman. Wok tzꞌonhnojan yul istzꞌonhobꞌal, wanikanhan Yatut Komam bꞌay chibꞌina isbꞌi isDiosal Israel. Yul huneꞌ nha tiꞌ xin, mawakaniktojan huneꞌ Kaxha, bꞌay ayayto trato tꞌinhbꞌabꞌilkano yu Komam Jahawil yebꞌ konhobꞌ Israel,» xhi yaꞌ Salomón.
Lahwi tuꞌ xin yok linhno yaꞌ rey Salomón sata ismexhahil xahanbꞌal yet Komam Jahawil, sata sunil konhobꞌ Israel, yanikanh yaꞌ isqꞌabꞌ. Yaꞌ Salomón tuꞌ aqꞌbꞌilxa watxꞌelaxo huneꞌ plataforma nabꞌa bronce hakaꞌ huneꞌ niman mexha yu yaꞌ, yalaxayo yiktabꞌal yamaqꞌil Yatut Komam. Haꞌ ismalil mexha tuꞌ kabꞌebꞌ metro yok 25 centímetro yuko ispakꞌul, yebꞌ xin kabꞌebꞌ metro yok 25 centímetro yuko sat, yebꞌ xin huneꞌ metro yok 35 centímetro yukanh istel. Yahto linhno yaꞌ rey Salomón yibꞌanh huneꞌ plataforma tuꞌ, yay jahno yaꞌ sata sunil konhobꞌ Israel, yanikanh isqꞌabꞌ yaꞌ satkanh, istxahli yaꞌ tet Komam Dios, yalni yaꞌ: «Mam Wahawil, hach isDiosal Israel, machi hunuxa dios ekꞌbꞌal tasataj bꞌey yul satkanh yebꞌ sat txꞌo txꞌotxꞌ tiꞌ. Hach tiꞌ xin chayije hatrato tꞌinhbꞌabꞌilkano hawu, kat istzꞌaypaxo hakꞌul yinh ebꞌnaj hachejabꞌ chiwatxꞌen istoholal yinh sunil yanma tasataj. Hawaqꞌni yijaꞌ isbꞌa sunil tzet hawalte tet yaꞌ David, inmaman; haꞌ tzet hawal yu hatiꞌ, haꞌ haqꞌabꞌ maꞌaqꞌni yijaꞌ isbꞌa, hakaꞌ jilnihanh tinanh. Wal tinanh xin Mam Wahawil, isDiosal Israel, yijabꞌpaxo isbꞌa tzet halbꞌilkano hawu tet yaꞌ David, inmaman hakaꞌ tiꞌ: “Masannhetikꞌa ay ebꞌnaj hakꞌahol chiꞌok isreyalo Israel insatajan, yaj choche xin chisbꞌeybꞌalnhe habꞌeybꞌal yebꞌ isyijen chejbꞌanile waqꞌkanojan tawet, hakaꞌ yu hakꞌubꞌan chejbꞌanile.” Yuxin tinanh Mam Wahawil, isDiosal Israel, yijabꞌ isbꞌa tzet haltebꞌilkano hawu tet inmaman, hachejabꞌ.
»Yajaꞌ xin ¿chimisje hawehikꞌo yebꞌ anma ay sat yibꞌanhqꞌinal tiꞌ? Yuto haꞌ ej satkanh kaw nimejkanoj, yajaꞌ machi qꞌoji satkanh tuꞌ hawehikꞌo sat, ¿haꞌ tom xin huneꞌ nha manwatxꞌekanhan tawet tiꞌ, chiqꞌoji tawet? Machoj. Wal xin Mam Wahawil, inDiosalan, abꞌe tzet chiyal hachejabꞌ tiꞌ, yu yeliko yaw istxahli tawinh yinh sunil yanma tasataj. Hajannhehojabꞌ hasat yibꞌanh huneꞌ nha tiꞌ yinh tzꞌayikal yebꞌ aqꞌbꞌalil yibꞌanh txꞌotxꞌ halbꞌilkano hawu hakaꞌ tiꞌ: “Chibꞌina inbꞌihan bꞌey tuꞌ,” kachi. Mamin, abꞌe tzet chisqꞌan hachejabꞌ tiꞌ tawet bꞌey huneꞌ nha tiꞌ. Chawabꞌen intxahan yebꞌ istxah hakonhobꞌ Israel tiꞌ yet chitxahli tawet bꞌey tiꞌ. Chawabꞌen kotxahanh yul satkanh bꞌay ayach, chawabꞌen tzet chikoqꞌananh tawet, chawaqꞌni nimankꞌulal jinhanh.
»Tato ay hunu mak chako ismul yinh hunu yet anmahil kat yal-lax tet ta chihul yalahti ismul sata ismexhahil xahanbꞌal yul hawatut tiꞌ, kat hawabꞌen yul satkanh kat hawatxꞌeniloj, chawalni tzet chiꞌeliko ebꞌnaj hachejabꞌ. Chawanayo isyaꞌtajil yibꞌanh mak ay ismul, haꞌtikꞌa istxꞌojal iswatxꞌe haꞌ chawaqꞌ tet, chawaqꞌni istoholal tet mak machi ismul hakaꞌtikꞌa istoholal chiswatxꞌe.
»Hayet machi qꞌoji ebꞌnaj hakonhobꞌ tiꞌ yul isqꞌabꞌ ebꞌnaj chiꞌaniko howal yinh yu ismul yako tawet, yajaꞌ hayet chisnah isbꞌa kat yawten habꞌi yinh, chisqꞌanni tawet yinh istxah yul hawatut tiꞌ, chawabꞌen bꞌey yul satkanh tzet chisqꞌanaꞌ, chawaqꞌni nimankꞌulal yinh ismul hakonhobꞌ Israel tiꞌ, kat hawaqꞌni meltzoho sat txꞌo txꞌotxꞌ hawaqꞌ tet jichmamanh yebꞌ xin jetanh.
»Tato matxa chitit haꞌ nhabꞌ yul satkanh yu ismul ebꞌnaj chako tawet, yajaꞌ ta chihul txahlo tawet yul hawatut tiꞌ, kat yawten habꞌi yinh, kat isbꞌejnikano istxꞌojal yu isyaꞌtajil ay yibꞌanh, chawabꞌe istxah tuꞌ bꞌey satkanh, kat hawaqꞌni nimankꞌulal yinh ismul ebꞌnaj hachejabꞌ yebꞌ yinh hakonhobꞌ Israel, chayenilo kꞌul-la bꞌeybꞌale tet yunhe isbꞌeybꞌalnheni, chawaniti haꞌ nhabꞌ yibꞌanh hatxꞌotxꞌ hawaqꞌ ismajulo hakonhobꞌ.
»Ta chihul wahil bꞌey kokonhobꞌ tiꞌanh maka howla yabꞌil, maka ta chitajilo tzꞌunubꞌ yu qꞌa qꞌaꞌ, maka ta chihul hunu isyabꞌil tzꞌunubꞌ, maka ta chihul no noqꞌ. Maka ta chihul ebꞌnaj ayko ishowal yinh hakonhobꞌ tiꞌ, kat ishoynayo ebꞌnaj bꞌay aya, maka ta chihul tzijxanhe isyaꞌtajil maka yabꞌil; hayet lanhan yabꞌen isyaꞌtajil tuꞌ yinh yanma kat yul makxanhetikꞌa anmahil maka ta sunil konhobꞌ Israel tiꞌ yul hawatut tiꞌ, kat isqꞌanni yinh istxah tawet, chanikanh isqꞌabꞌ tasataj, Mamin, chawabꞌen istxah yul satkanh bꞌay ayach, kat hawaqꞌni nimankꞌulal yinh. Chawaqꞌni ispaj tet hunun anma hatatikꞌa isbꞌeybꞌal, chawohtanhenilo tzet chiꞌekꞌ yinh yanma, yuto hachnhechꞌan hawohta tzet chiꞌekꞌ yinh yanma iskꞌahol ebꞌnaj winaj. Yunhe konanonanh tawet kat koyijenanh tzet chawala sunilbꞌal ej tiempo ayonhanh sat txꞌo txꞌotxꞌ tiꞌ, txꞌotxꞌ hawaqꞌ tet jichmamanh.
»Yebꞌpaxo xin tato ay hunu mak nan konhobꞌal mach Israelo chitit nahata, yuto kaw chibꞌina habꞌi yebꞌ hawip yebꞌ hakꞌulal, kat yul txahlo tawet yul hawatut tiꞌ, chawabꞌen istxah bꞌay ayach yul satkanh, chapajtzen sunil tzet chisqꞌan tawet yinh istxah huneꞌ mak mach Israelo tuꞌ; yu yohtanheniloj sunil konhobꞌ ay sat yibꞌanhqꞌinal tiꞌ habꞌi, kat isxiw tawet, hakaꞌ hakonhobꞌ Israel tiꞌ, kat yohtanhelaxiloj tato chibꞌina habꞌi yinh hawatut inwatxꞌetiꞌan.
»Tato chiꞌelto hakonhobꞌ tiꞌ yaqꞌaꞌ howal yinh ebꞌnaj chiꞌaniko howal yinh kat isto yul bꞌeh bꞌay chawijbꞌatoj kat yok txahlo tawet, yinh yetkꞌulal konhobꞌ hasikꞌilo tiꞌ yebꞌ yinh yetkꞌulal hawatut inwatxꞌetiꞌan bꞌay chibꞌina habꞌi, chawabꞌen istxah satkanh bꞌay ayach yebꞌ tzet chisqꞌana, chakolniloj.
»Tato chako ismul hakonhobꞌ tiꞌ tawet (yuto machi hunu naj winaj tiꞌ mach chako ismul), kat istit hahowal, kat hawaniko yul isqꞌabꞌ ebꞌnaj ayko ishowal yinh kat yinito ebꞌnaj preso nahata maka kawil, yajaꞌ ta chisnah isbꞌa bꞌay ayko preso tuꞌ, kat ismeltzo ebꞌnaj yul haqꞌabꞌ kat istxahli tawet bꞌay ayko preso, chalni: “hanhonhtiꞌanh kaw jako komulanh, haꞌ istxꞌojal kowatxꞌehanh,” ta xhi, kat ismeltzo yul haqꞌabꞌ yinh sunil iskꞌul yebꞌ yinh sunil yanma bꞌay ayko preso tuꞌ, kat istxahli yinh yetkꞌulal txꞌo txꞌotxꞌ hawaqꞌ tet yichmam yebꞌ yinh yetkꞌulal konhobꞌ hasikꞌiloj, yebꞌ yinh yetkꞌulal hawatut inwatxꞌehan bꞌay chibꞌina habꞌi. Chawabꞌe istxah yul satkanh bꞌay ayach, chapajtzen istxah yebꞌ tzet chisqꞌana, chakolni chawaqꞌni nimankꞌulal yinh ismul hakonhobꞌ tuꞌ.
»Wal tinanh xin Mamin hach inDiosalan, chinqꞌanan tawet tato chawilaytij, kat hahajbꞌan hatxikin hawabꞌen txah chꞌaqꞌlax tawet bꞌey hawatut tiꞌ.
»Mam Wahawil, hach inDiosalan, ahanhwanoj kat hawul xewo yul hawatut tiꞌ iskꞌatanh Kaxha yet hatrato chiyenilo hawip. Mam Wahawil, hach inDiosalan kol ebꞌyaꞌ hasacerdote chimunla yinh hamunil yebꞌ ebꞌnaj hawetxa yehi, ebꞌnaj chaqꞌ tzalaho iskꞌul yinh hakꞌulal. Mam Wahawil, mach chawintanhelto hachejabꞌ sikꞌbꞌiliko hawu, nati iskꞌulchꞌanil hakꞌul hayelo yinh yaꞌ David, hachejabꞌ,» xhi yaꞌ rey Salomón.
Hayet lahwi istxahli yaꞌ rey Salomón tuꞌ istit qꞌa qꞌaꞌ satkanh, isnhusnito qꞌaꞌ xahanbꞌal, isnohilo yul nha yu isqꞌaqꞌal yip Komam Dios, Jahawil. Matxa xin yu yokto ebꞌyaꞌ sacerdote yul Yatut Komam Jahawil, yuto nohilo yul nha tuꞌ yu isqꞌaqꞌal yip Komam. Hayet yilni ebꞌnaj Israel ta tit qꞌaꞌ yul satkanh, yayilo isqꞌaqꞌal yip Komam Jahawil yibꞌanh Yatut, yay jahno ebꞌnaj sunil, yay xulno sat yamaqꞌil Yatut Komam, yaniko ebꞌnaj ismay Komam Jahawil, yalni kꞌul-la tzotiꞌ hakaꞌ tiꞌ: «Kaw kꞌulkano Komam, chitzꞌay iskꞌul jinh yinh sunilbꞌal ej tiempo,» xhixanhe ebꞌnaj.
Yaqꞌni yaꞌ rey Salomón yebꞌ konhobꞌ Israel isxahanbꞌal tet Komam Jahawil. Yalten yaꞌ rey 22 mil noꞌ wakax xahanbꞌalilal yok 120 mil noꞌ meꞌ. Hak tuꞌ yu yekꞌtzelax isqꞌinh Yatut Komam Dios yu yaꞌ rey yebꞌ sunil konhobꞌ Israel.
Wal ebꞌyaꞌ sacerdote xin islinhbꞌa isbꞌa bꞌaytikꞌa ayiko yinh ismunil tuꞌ. Haxa ebꞌnaj levita xin chibꞌitni tet Komam yu munlabꞌal yet bꞌit, hunteqꞌan aqꞌbꞌil watxꞌelax yu yaꞌ rey David yu isbꞌitnhelax Komam Jahawil yinh huneꞌ bꞌit tiꞌ: «Yuto haꞌ iskꞌulchꞌanil Komam aynhetikꞌa yinh sunibꞌal ej tiempo,» xhi. Yanipaxiko ebꞌnaj hunteqꞌan bꞌit saybꞌilkano istzotiꞌal yu yaꞌ rey David. Hakpax tuꞌ xin ebꞌyaꞌ sacerdote yoqꞌtze ebꞌnaj chꞌen trompeta sata ebꞌnaj levita, wal sunil konhobꞌ Israel huneꞌnhe haꞌ bꞌay linhan.
Yaqꞌlaxpaxo ismunil yiktabꞌal yamaqꞌil Yatut Komam Dios yu yaꞌ rey Salomón, yuto haꞌ tuꞌ isnhus yaꞌ xahanbꞌal tet Komam yebꞌ ismantecahil xahanbꞌal yet aqꞌankꞌulal; yuto huneꞌ ismexhahil yet xahanbꞌal bronce yaqꞌ watxꞌe yaꞌ rey Salomón mach chiqꞌoji isnhuslax sunil xahanbꞌal yebꞌ yebꞌalqꞌabꞌe yebꞌ ismantecahil no noqꞌ yibꞌanh.
Hujebꞌ tzꞌayik yekꞌtze yaꞌ rey Salomón yebꞌ sunil konhobꞌ Israel huneꞌ qꞌinh chal-lax Lexhpat. [*] Kaw nimankano anma kutxikoj, ichitati istit anma bꞌay chonhokapno bꞌey Hamat masanta bꞌey haꞌ nichꞌan haꞌ yet Egipto. Hujebꞌ tzꞌayik ekꞌtzelax isqꞌinhal ismexhahil yet xahanbꞌal haxa yinh iswaxajebꞌ tzꞌayik xin, iskutxbꞌanpaxiko isbꞌa anma Israel yu yekꞌtzen qꞌinh Lexhpat hujebꞌxa tzꞌayik. Haxa yinh 23 (oxebꞌ iskawinaj) tzꞌayik yinh ishuj ixahaw ischejnitopaxo yaꞌ rey Salomón sunil anma Israel yatut. Kaw tzala yanma ispaxtoj, yuto isyelo Komam Jahawil iskꞌulal iskꞌul yinh yaꞌ David yebꞌ yinh yaꞌ rey Salomón yebꞌ yinh konhobꞌ Israel.

Istrato Komam Dios yebꞌ yaꞌ rey Salomón
(1Rey. 9:1-9)
Hayet islahwi iswatxꞌenkanokanh yaꞌ rey Salomón Yatut Komam Jahawil, yebꞌpaxo yatut yaꞌ, yok yinh isnabꞌal yaꞌ iswatxꞌen sunil tzet chiꞌokniko yinh Yatut Komam, yebꞌ yinh yatut yaꞌ. Sunil tzet iswatxꞌe yaꞌ tuꞌ kꞌul elikoj. Isyeni isbꞌa Komam Jahawil tet yaꞌ Salomón yinh aqꞌbꞌalil, yalni Komam tet yaꞌ: «Hanintiꞌan mawabꞌehan hatxah, mansikꞌlenikojan huneꞌ nha tiꞌ Watutojan bꞌay chinhuslax xahanbꞌal wetan. Tato matxa chiwatijan haꞌ nhabꞌ satkanh, maka ta chiwatijan noꞌ qꞌul yetaꞌto tzꞌunubꞌ, maka ta chiwatijan howla yabꞌil yibꞌanh inkonhobꞌan; yajaꞌ ta chiyo isbꞌa inkonhobꞌan bꞌay chiyaqꞌ bꞌinaho inbꞌihan, kat istxahli wetan, kat kinissaynihan, chisbꞌejnikano isbꞌeybꞌalnhen istxꞌojal, wal tuꞌ chiwabꞌehan istxah yul satkanh, chiwaqꞌni nimankꞌulalan yinh ismul, kat wanayojan isyaxil yibꞌanh hetxꞌotxꞌ hakaꞌ yanhtelax yabꞌil. Haꞌ tinanh xin chinok tꞌanhnojan yinh huneꞌ nha tiꞌ, chinhajbꞌan intxikinan wabꞌenan txah chiꞌaqꞌlax wetan bꞌey tiꞌ, yuto tinanh mansikꞌikꞌojan huneꞌ nha tiꞌ chiwanikanikojan Watutojan yu isbꞌina inbꞌihan yinh, yinh sunilbꞌal tiempo; chinok tꞌanhnojan yinh, kat waniko wanmahan yinh, yinh sunil istiempohal. Yebꞌ xin ta chabꞌeybꞌalnhe isbꞌeybꞌal hamam David insatajan, chayijen sunil tzet chiwalan tawet, kat hakꞌubꞌan chejbꞌanile yebꞌ kuybꞌanile aqꞌbꞌil wuhan, chintaqꞌekanojan huneꞌ munil tiꞌ yinh reyalil tawet hakaꞌ yu intꞌinhbꞌankanojan intzotiꞌan tet hamam hakaꞌ tiꞌ: “Masannhetikꞌa ay ebꞌnaj hakꞌahol chiꞌok reyal yinh ebꞌnaj Israel,” quinchihan. Yajaꞌ ta chachmeltzo hawatxꞌen istxꞌojal, chabꞌejnikano chejbꞌanile yebꞌ kuybꞌanile waqꞌkanojan teyet, kat heyok tzujno yinta komon tioxh, kat heyay jahno sataj, chexinhokꞌatijan sat intxꞌotxꞌan waqꞌan teyet kat kexinqꞌojnilojan, kat inbꞌejnikanojan huneꞌ nha wakojan watutotiꞌan, kat isbꞌuchwa ej konhobꞌ yinh, kat yok tzebꞌoj. Huneꞌ nha kaw kꞌulchꞌankano tiꞌ, chimeltzoko yinh takkꞌulal, haꞌ anma chiꞌilnoj chixiwkanh, yuxin chiyal hakaꞌ tiꞌ: “¿Tzet yinh xin yati Komam Jahawil isyaꞌtajil yinh konhobꞌ tiꞌ yebꞌ yinh huneꞌ nha tiꞌ?” xhioj, kat ispajtzelax tet hakaꞌ tiꞌ: “Mahul isyaꞌtajil yibꞌanh anma tiꞌ, yuto isbꞌejkano Komam Jahawil, isDiosal yichmam, Komam inilo sat txꞌotxꞌ Egipto. Yok tzujno yinta komon tioxh, islaqꞌnikꞌoj, yay jahno sataj,” xhi,» xhi Komam tet yaꞌ Salomón.
Hunteqꞌan tzet iswatxꞌe yaꞌ rey Salomón
(1Rey. 9:1-9)
Hayet xaꞌekꞌto 20 (hunkꞌal) habꞌil yet islahwi iswatxꞌenkanokanh yaꞌ rey Salomón Yatut Komam Jahawil yebꞌ yatut yaꞌ, yok yaꞌ rey Salomón iswatxꞌenokanh hunteqꞌan konhobꞌ yaqꞌ naj Hiram tet yaꞌ, yehayo ebꞌnaj Israel yul hunteqꞌan konhobꞌ tuꞌ yu yaꞌ.
Lahwi tuꞌ isto yaꞌ rey yaqꞌno howal yinh konhobꞌ Hamat yul ismajul Soba, yok konhobꞌ tuꞌ yul isqꞌabꞌ yaꞌ. Iswatxꞌenkanh yaꞌ Salomón konhobꞌ Tadmor sat txꞌotxꞌ desierto yebꞌ hunteqꞌanxa konhobꞌ watxꞌelaxkanh bꞌey Hamat bꞌay chikꞌubꞌalax tzet chilolaxi. Iswatxꞌenpaxkanh yaꞌ konhobꞌ Bet-horón ay yibꞌanhahtoj, yebꞌ Bet-horón ay yalanhaytoj, hunteqꞌan konhobꞌ tuꞌ kaw ay yip, alaxkanh iskꞌubꞌal, ispultahil, yebꞌ yalaxiko chꞌen hierro yipomalo ispultahil. Iswatxꞌenpaxokanh yaꞌ rey Salomón konhobꞌ Baalat yebꞌ hunteqꞌanxa konhobꞌ bꞌay chikꞌubꞌalax tzet chilolaxi. Iswatxꞌenpaxokanh yaꞌ rey Salomón sunil konhobꞌ bꞌay ay ischeh yebꞌ bꞌay ay issoldado chiyaqꞌ howal yibꞌanh cheh. Iswatxꞌenpaxokanh yaꞌ sunil tzet yoche iskꞌul bꞌey Jerusalén yebꞌ bꞌey Líbano yebꞌ yulajla sunil konhobꞌ ayko yalanh yip yaꞌ.
Wal sunil anma kankano yinh ebꞌnaj heteo, ebꞌnaj amorreo, ebꞌnaj ferezeo, ebꞌnaj heveo, yebꞌ xin ebꞌnaj jebuseo, anma mach Israeloj, ebꞌnaj matxa istanhtzelo ebꞌnaj Israel, alaxiko ebꞌnaj munil yu yaꞌ rey Salomón, hakto tuꞌ xin ye ebꞌnaj tinanh. Wal ebꞌnaj Israel mach yako yaꞌ rey Salomón tuꞌ ebꞌnaj yinh munil iswatxꞌe, wal xin haꞌ ebꞌnaj tuꞌ yako yaꞌ soldadohal, yebꞌ yinh yahawilal, yinh kapitanhil yebꞌ yinh komandantehal yinh iscarruaje yet howal, yebꞌ yinh ebꞌnaj issoldado chiyaqꞌ howal yibꞌanh cheh. Aypaxo 250 ebꞌnaj sat yahawil yinh ebꞌnaj chimunla yinta yaꞌ rey Salomón.
Yinilo yaꞌ rey Salomón tuꞌ yixal bꞌay aya, yul iskonhobꞌ yaꞌ rey David, haꞌ ton ix iskutzꞌin naj faraón, yinito yaꞌ ix bꞌey huneꞌ nha iswatxꞌekanh yul huneꞌxa konhobꞌ, yuto istxum yaꞌ hakaꞌ tiꞌ: «Haꞌ ix wixaltiꞌan, mach kꞌuloj tato chiꞌehayo ix yul yatut yaꞌ rey David, inmaman ok isreyalo Israel, yuto haꞌ yul yatut inmamtuꞌan ekꞌlena isKaxhahil istrato Komam Jahawil, nha aqꞌbꞌiliko yeto Komam Dios,» xhi yaꞌ.
Yaqꞌni yaꞌ rey Salomón isxahanbꞌal tet Komam Jahawil yibꞌanh ismexhahil yet xahanbꞌal yaqꞌ watxꞌe yaꞌ yamaqꞌil Yatut Komam. Yibꞌanh ismexhahil yet xahanbꞌal tuꞌ xin chinhuslax hunun xahanbꞌal yinh istzꞌayikal hakaꞌtikꞌa yu yalnikano yaꞌ Moisés, yinh istzꞌayikal xewilal, yebꞌ yet unin ixahaw, yebꞌ yinh oxebꞌ qꞌinh kaw ay yelapno chꞌekꞌtzelax yulbꞌal hunun habꞌil, haꞌ ton qꞌinh yet chiwalax ixim pan machi yanhal, qꞌinh yet chiꞌah sat tzꞌunubꞌ, yebꞌ qꞌinh yet Lexhpat.
Yalaxiko ebꞌyaꞌ sacerdote yinh istxolal yinh ismunil hakaꞌ yu ischejnikano yaꞌ rey David, ismam yaꞌ rey Salomón, yalaxpaxiko ebꞌnaj levita yinh ismunil yebꞌ yinh isbꞌitnhen Komam Dios sata ebꞌyaꞌ sacerdote, hunun munil tiꞌ chiwatxꞌelaxi hatatikꞌa istxolal yinh istzꞌayikal. Yalaxpaxiko ebꞌnaj tanhem pulta yinh ismunil yinh istxolal yinh hunun pulta, hatatikꞌa yu yalnikano yaꞌ rey David, ischejabꞌ Komam. Isyije ebꞌnaj sunil tzet ischej yaꞌ rey David yubꞌ ebꞌyaꞌ sacerdote, ebꞌnaj levita, ebꞌnaj chikꞌubꞌan qꞌalomal, yebꞌ sunil ismunil yaꞌ rey yinh txonh, yuto sunil munil yoche iswatxꞌe yaꞌ rey Salomón yijkano isbꞌa yettaxtikꞌa yet yalaxayto xeꞌ Yatut Komam Jahawil masanto lahwikanoj, wal xin tzꞌajan yu iswatxꞌikanoj.
Lahwi tuꞌ xin isto yaꞌ rey Salomón bꞌey Ezión-geber yebꞌ bꞌey Elot, istiꞌ haꞌ mar bꞌey txꞌotxꞌ Edom; yuto yati naj rey Hiram hunteqꞌan teꞌ barco yebꞌ ebꞌnaj munlawom yinh teꞌ barco tuꞌ, hunteqꞌan ebꞌnaj tuꞌ, kaw helan ebꞌnaj yekꞌ yibꞌanh haꞌ mar. Haꞌ xin ebꞌnaj tuꞌ to yinta ebꞌnaj ischejabꞌ yaꞌ rey Salomón bꞌey Ofir, yiniti ebꞌnaj 450 talento chꞌen oro bꞌey tuꞌ, yiniti ebꞌnaj chꞌen tet yaꞌ rey Salomón.
Apni ix reina ah Sabá istukleꞌ yaꞌ rey Salomón
(1Rey. 10:1-13)
Hayet yabꞌen ix reina ay bꞌey Sabá isqꞌumal ishelanil yaꞌ rey Salomón, yapni ix bꞌey Jerusalén, kaw txꞌiꞌal ischejabꞌ ix tzujan yintaj, iqꞌbꞌil noꞌ camello iqꞌnhe anh kaw xuqꞌ sam, yebꞌ chꞌen oro yinh kaw niman, yebꞌ chꞌen chꞌen kaw kꞌulejchꞌan jilni. Apni ix yilweꞌ yaꞌ rey Salomón tuꞌ, yaqꞌ ix hunteqꞌan qꞌambꞌebꞌal kaw yaꞌta tet yaꞌ. Yalni ix sunil tzet ay yul yanma tet yaꞌ Salomón yet yapni ix. Wal yaꞌ Salomón tuꞌ, ispajtze yaꞌ sunil tzet isqꞌambꞌe ix, machi hunu tiꞌ mach ispajtze yaꞌ. Hayet yabꞌen ix reina ah Sabá ishelanil yaꞌ rey Salomón tuꞌ yebꞌ yilni ix teꞌ nha iswatxꞌe yaꞌ, yilnipaxo ix tzet chislo yaꞌ ayahto sat ismexha, yilni ix yatut ebꞌnaj ay yelapno ismunil, yebꞌ ebꞌnaj ischejabꞌ yaꞌ, yebꞌ xil isqꞌap ebꞌnaj chakoj, yebꞌ ebꞌnaj chiꞌiniti isvino yaꞌ, yebꞌ xil isqꞌap ebꞌnaj chakoj, yilnipaxo ix isqꞌochal Yatut Komam Dios bꞌay chiꞌahto anma. Yet yilni ix sunil tzet iswatxꞌe yaꞌ tuꞌ iskꞌaykanilo iskꞌul ix. Yalni ix tet yaꞌ rey Salomón: «Toꞌan yel tzet wabꞌehan yul inkonhobꞌan yinh haqꞌalomal yebꞌ hahelanil. Hayet yal-lax wettuꞌan mach waytojan yul wanmahan, haxa tinanh xin, hankawinan chiwilan yu isbꞌaqꞌ insatan, yuxin mach apni yal-lax hahelanil tiꞌ wetan, wal xin kaw xapalkꞌonkanoj. Kaw saqꞌal yet ebꞌnaj winaj chimunla tawintaj yebꞌ ebꞌnaj hachejabꞌ aynhetikꞌako tasataj, chabꞌen ebꞌnaj hahelanil tiꞌ. Hal-laxojabꞌ kꞌul-la tzotiꞌ yinh Komam Jahawil, haDiosal, yuto chitzala tawinh kach yaniko isreyal Israel, yuto kaw xahan ay konhobꞌ Israel tiꞌ yu Komam, yuto choche tato aynhetikꞌa Israel tiꞌ yinh sunilbꞌal ej tiempo, yuxin kach yako reyaloj yunhe hawatxꞌen iskꞌulal yebꞌ istoholal,» xhi ix.
Lahwi tuꞌ yaqꞌni ix 120 talento chꞌen oro tet yaꞌ rey, yebꞌ kaw txꞌiꞌal anh kaw xuqꞌ sam, yebꞌ chꞌen chꞌen kaw kꞌulejchꞌan jilni. Haꞌ hunteqꞌan anh kaw xuqꞌ sam yaqꞌ ix reina ah Sabá tet yaꞌ rey Salomón, matxa hunuxa anh kaw kꞌulkanoj hakaꞌ tuꞌ.
Hakpax tuꞌ ebꞌnaj ischejabꞌ naj rey Hiram yebꞌ ebꞌnaj ischejabꞌ yaꞌ rey Salomón bꞌey ebꞌnaj yiqꞌaꞌ chꞌen oro bꞌey Ofir, yinipaxti ebꞌnaj teꞌ sándalo yebꞌ chꞌen chꞌen kaw kꞌulejchꞌan jilni tet yaꞌ rey Salomón. Haꞌ teꞌ sándalo tuꞌ yako yaꞌ rey isqꞌochal Yatut Komam Jahawil yebꞌ isqꞌochal yatut. Haꞌ yinh teꞌ sándalo tuꞌ xin watxꞌelaxpaxo teꞌ arpa yebꞌ teꞌ salterio chiyako ebꞌnaj bꞌitnom. Machi hunelo bꞌay il-lax teꞌ sándalo sat txꞌotxꞌ Judá hakaꞌ tuꞌ. Haꞌ yaꞌ rey Salomón yaqꞌ yaꞌ sunil tzet yoche ix reina ah Sabá yebꞌ sunil tzet isqꞌan ix, ekꞌbꞌalto tzet yaqꞌ yaꞌ tet ix sata tzet yaqꞌ ix sabꞌehalo tet yaꞌ. Lahwi tuꞌ ispaxto ix sat istxꞌotxꞌ yebꞌ ebꞌnaj ischejabꞌ tzujan yintaj.
Isqꞌalomal yebꞌ ismay yaꞌ rey Salomón
(1Rey. 10:14-29; 2Cr. 1:14-17)
Haꞌ yalil chꞌen oro chischah yaꞌ rey Salomón hunun habꞌil 676 talento chꞌen, nan xin yepaxo chꞌen chiyaqꞌ ebꞌnaj txonhom istohlabꞌaloj. Yebꞌ xin nanyepaxo chꞌen oro yebꞌ chꞌen plata chiyiti ebꞌnaj rey Arabia, yebꞌ ebꞌnaj gobernador ay yul ismajul Israel tet yaꞌ rey Salomón. Yaqꞌni watxꞌe yaꞌ rey Salomón tuꞌ 200 chꞌen nime escudo chipahni qꞌojbꞌal, 600 siclo chꞌen oro okniko yinh hunun chꞌen escudo tuꞌ. Yaqꞌni watxꞌeꞌ yaꞌ 300 chꞌen nixhte escudo oro, wajebꞌ libra chꞌen oro okniko yinh hunun, yaniko yaꞌ chꞌen escudo tuꞌ yul nha chiyij qꞌebꞌtala yet Líbano.
Ischejni yaꞌ rey Salomón tuꞌ watxꞌelaxo huneꞌ niman tzꞌonhobꞌal marfil, yalaxiko chꞌen oro, chꞌen kaw kꞌul, yelawiloj. Huneꞌ tzꞌonhobꞌal tuꞌ wajebꞌ xalabꞌ huneꞌ isqꞌochal aykoj, haꞌ bꞌay chiꞌay bꞌatxno yoj yaꞌ rey tuꞌ oronhe, ay xin hunun isqꞌabꞌ yinh qꞌaxqꞌep iskꞌul tzꞌonhobꞌal tuꞌ, iskawilal isqꞌabꞌ tuꞌ linhankanh hunun yechel noꞌ bꞌalam. Haꞌ yibꞌanh wajebꞌ xalabꞌ isqꞌochal tuꞌ linhankanh 12 (kabꞌlahonhkꞌonh) yechel noꞌ bꞌalam, linhankanh hunun yechel noꞌ yinh hunun istxikin xalabꞌ tuꞌ. Machi bꞌay watxꞌi hunuxa tzꞌonhobꞌal rey hakaꞌ huneꞌ iswatxꞌe yaꞌ rey Salomón tuꞌ.
Sunil sekꞌ yebꞌ vaso okniko yu yaꞌ rey Salomón kaw oro, hakpax tuꞌ sekꞌ yebꞌ vaso chiꞌokniko bꞌey nha chiyij Qꞌebꞌtala Líbano nabꞌa oropaxoj. Yulbꞌal istiempohal yaꞌ rey Salomón tuꞌ matxa ochebꞌilo chꞌen plata. Yuto ebꞌnaj ischejabꞌ yaꞌ rey Salomón yebꞌ ebꞌnaj ischejabꞌ naj rey Hiram oxox habꞌil chibꞌeykꞌo ebꞌnaj bꞌey Tarsis yul barco chiniti ebꞌnaj chꞌen oro, chꞌen plata, chꞌen marfil, yebꞌ noꞌ max, yebꞌ noꞌ pavo real tet yaꞌ Salomón tuꞌ.
Haꞌ isqꞌalomal yebꞌ ishelanil yaꞌ rey Salomón tuꞌ palkꞌon yibꞌanh sunil ebꞌnaj rey ay sat yibꞌanhqꞌinal tiꞌ. Yuxin sunil ebꞌnaj rey ay sat yibꞌanhqꞌinal tiꞌ yoche yilaꞌ sat yaꞌ rey Salomón, yunhe yabꞌen helanile yaqꞌ Komam Dios tet yaꞌ. Haꞌ sunil ebꞌnaj rey chibꞌey ilno yaꞌ rey Salomón hunun habꞌil, chiyaqꞌ ebꞌnaj sabꞌehal tet yaꞌ, chiyiniti ebꞌnaj chꞌen sekꞌ plata yebꞌ sekꞌ oro tet yaꞌ, chiyinipaxti ebꞌnaj xilqꞌape, yebꞌ chꞌen chꞌen yet howal, anh xuqꞌ sam, yebꞌ noꞌ cheh yebꞌ noꞌ mula sabꞌehal tet yaꞌ.
Aypaxo kanhebꞌ mil yatut ischeh yebꞌ iscarruaje yaꞌ rey Salomón. 12 (kabꞌlahonhebꞌ) mil noꞌ cheh bꞌay chiꞌahto ebꞌnaj soldado yet howal, haꞌ ebꞌnaj soldado tuꞌ ok yilomalo yaꞌ rey bꞌey Jerusalén yebꞌ yulaj hunteqꞌan konhobꞌ bꞌay ay iscarruaje yaꞌ. Yaꞌ rey Salomón tuꞌ ok yaꞌ yahawilo yibꞌanh sunil ebꞌnaj isreyal hunteqꞌan konhobꞌ chiꞌichiti bꞌey haꞌ Éufrates chitaapni bꞌey istxꞌotxꞌ ebꞌnaj filisteo yebꞌ chitaapni bꞌey ismohonal txꞌotxꞌ Egipto. Kaw niman chꞌen oro iskutxbꞌako yaꞌ Salomón tuꞌ bꞌey Jerusalén lahanxa isbꞌisil chꞌen hakaꞌ chꞌen komon chꞌen, yebꞌ xin kaw txꞌiꞌal teꞌ cedro iskutxbꞌako yaꞌ, lahanxa isbꞌisil teꞌ hakaꞌ teꞌ xoltelajil higo chipoh bꞌey txꞌotxꞌ Sefela. Yilaxpaxti noꞌ cheh ay bꞌey Egipto tet yaꞌ rey Salomón, yebꞌ noꞌ ay yulajla sunil nimeta konhobꞌ.
Iskamikal yaꞌ rey Salomón
(1Rey. 11:41-43)
Haꞌ hunteqꞌanxa tzet iswatxꞌe yaꞌ rey Salomón yet yichebꞌanil yebꞌ yet islahobꞌal, tzꞌibꞌnhebꞌilkano yul yum yaꞌ Natán, ischejabꞌ Komam Dios, yebꞌ yul yum yaꞌ Ahías, silonita ischejabꞌ Komam, yebꞌ yul yum yaꞌ Iddo bꞌay chitzotel yinh yaꞌ rey Jeroboam, iskꞌahol naj Nabat. Yaꞌ Salomón tuꞌ 40 (kawinaj) habꞌil ok yaꞌ isreyalo sunil txꞌotxꞌ Israel bꞌey Jerusalén. Iskam yaꞌ Salomón hakaꞌ yu iskamto yichmam yaꞌ, ismujlax yaꞌ bꞌey isKonhobꞌ yaꞌ David, ismam yaꞌ; yok yaꞌ Roboam, reyal selelo ismam.
2. ISPOH ISBꞌA EBꞌNAJ ISRAEL
(10:1—11:4)
1 Yilo isbꞌa ebꞌnaj Israel yalanh yip yaꞌ rey Roboam
(1Rey. 12:1-24)
Yaꞌ Roboam, to yaꞌ bꞌey Siquem, yuto sunil anma Israel iskutxbꞌako isbꞌa bꞌey Siquem yu yanikaniko yaꞌ reyal. Yapni isqꞌumal huneꞌ tuꞌ bꞌey Egipto tet yaꞌ Jeroboam, iskꞌahol naj Nabat, yuto haꞌ bꞌey tuꞌ yebꞌaꞌ isbꞌa yaꞌ tet yaꞌ rey Salomón, yajaꞌ hayet yabꞌen yaꞌ huneꞌ tuꞌ yel yaꞌ bꞌey Egipto, ispaxti yaꞌ. Yanito ebꞌnaj Israel yiqꞌomal yaꞌ Jeroboam, yapni yaꞌ iskꞌatanh ebꞌnaj. Lahwi tuꞌ isto ebꞌnaj Israel yebꞌ yaꞌ Jeroboam tzotelo tet naj rey Roboam, yalni ebꞌnaj tet yaꞌ:
—Hamam, yaqꞌ yaꞌ munil kaw yaꞌta jetanh yuxin wal tinanh chikoqꞌananh tawet tato chawilo yalil munil tuꞌ jibꞌanhanh, ta hak tuꞌ chikoyijehanh tzet chawala, xhi ebꞌnaj.
Istaqꞌwi yaꞌ Roboam tet ebꞌnaj:
—Hato yet oxebꞌ tzꞌayik chexhul inkꞌatanhan, chiwaqꞌnihan ispaj hetzotiꞌ, xhi yaꞌ.
Hak tuꞌ yu ispaxto ebꞌnaj yatut. Yuxin isqꞌambꞌe yaꞌ rey Roboam tet ebꞌnaj ichamta winaj Israel munla yinta ismam yet ayiko reyal, yalni yaꞌ:
—¿Tzettaxka chu hepajtzen wetan yinh ispaj isqꞌambꞌebꞌal konhobꞌ Israel tiꞌ? xhi yaꞌ. Yalni ebꞌnaj tet yaꞌ hakaꞌ tiꞌ:
—Tato kꞌul chawute habꞌa yinh konhobꞌ tiꞌ, yebꞌ ta chayije tzet choche iskꞌul yebꞌ ta kꞌul hatzotel tet, chisyije tzet chawala yinh sunilbꞌal ej tiempo, xhi ebꞌnaj tet yaꞌ.
Yajaꞌ xin mach yabꞌeto yaꞌ Roboam tzet yal ebꞌnaj ichamta winaj Israel tuꞌ, isqꞌambꞌen yaꞌ yinh tzet chiyute yalni ebꞌnaj tzehtaj chimunla yintaj, ebꞌnaj yet chꞌibꞌomal yaꞌ. Yalni yaꞌ tet ebꞌnaj:
—Haꞌ konhobꞌ Israel tiꞌ chiyoche tato chiwilojan hanikꞌo yalil isyaꞌtajil munil yakaniko inmaman yibꞌanh, ¿tzimi cheyute heyalni hex tiꞌ? xhi yaꞌ.
Istaqꞌwi ebꞌnaj tzehtaj yet chꞌibꞌom yaꞌ Roboam tuꞌ:
—Hak tiꞌ chawute hawalni tet ebꞌnaj chiyoche chawilo hanikꞌ isyaꞌtajil munil yaqꞌ hamam tet hakaꞌ tiꞌ: “Haꞌ nichꞌan yiximal inqꞌabꞌan ekꞌbꞌal nimajal yinh sata yikta inmaman. Haꞌ inmamtuꞌan yaqꞌ yaꞌ munil kaw yaꞌta teyet, yajaꞌ wal hinan ekꞌna chiwakojan yalil isyaꞌtajil munil teyibꞌanh. Kexismaqꞌ yaꞌ yu tzꞌum, yajaꞌ wal hinan chiwakojan chꞌen chꞌen yinh iswiꞌ tzꞌum tuꞌ chiwanaytojan teyinh, cheyabꞌen isyaꞌil hakaꞌ istzahwa noꞌ kꞌolotx,” kachi, xhi ebꞌnaj tet yaꞌ.
Yapni yaꞌ Jeroboam yebꞌ sunil ebꞌnaj Israel iskꞌatanh yaꞌ rey Roboam yinh yox tzꞌayik hakaꞌtikꞌa yu yalni yaꞌ tet ebꞌnaj: “Chexhul inkꞌatanhan yetto oxebꞌ tzꞌayik,” xhi yaꞌ. Yajaꞌ kaw how yute yaqꞌni yaꞌ rey Roboam ispaj istzotiꞌ konhobꞌ Israel, yuto mach yabꞌeto yaꞌ tzet yal ebꞌnaj ichamta winaj Israel. Wal xin haꞌ tzet yal ebꞌnaj tzehtaj, haꞌ yal yaꞌ tet konhobꞌ; yalni yaꞌ hakaꞌ tiꞌ:
—Haꞌ inmaman, yaqꞌ munil kaw yaꞌta teyet, yajaꞌ wal hinan ekꞌna chiwayojan yalil munil tuꞌ teyibꞌanh. Kexismaqꞌ inmamtuꞌan yu noꞌ tzꞌum, wal hinan chiwakojan chꞌen chꞌen yinh iswiꞌ noꞌ tzꞌum tuꞌ, chiwanaytojan teyinh yunhe heyabꞌen isyaꞌil, hakaꞌ isyaꞌil bꞌay chitzahwa noꞌ kꞌolotx, xhi yaꞌ.
Mach yabꞌeto yaꞌ rey Roboam tzet isqꞌan konhobꞌ Israel tuꞌ, yuto haꞌ Komam aqꞌni yubꞌ yaꞌ hakaꞌ tuꞌ, yu yijni isbꞌa tzet yalkano yaꞌ Ahías, silonita tet yaꞌ Jeroboam, iskꞌahol naj Nabat, yu chejbꞌanile yalkano Komam Jahawil. Hayet yilni konhobꞌ Israel tato mach yabꞌeto yaꞌ rey tzet isqꞌan tuꞌ, yalni ebꞌnaj hakaꞌ tiꞌ:
«Hanhonh tiꞌ machi jok yinh yaꞌ David, iskꞌahol yaꞌ Isaí,
machipaxo komajul yinta yaꞌ.
¡Paxojonhweto hanhonh Israelonh tiꞌ jatut!
¡Yaqꞌabꞌ yaꞌ David tzet chiꞌokniko yu yuninal tiꞌ tinanh!» xhi ebꞌnaj.
Hak tuꞌ yu ispaxto sunil ebꞌnaj Israel yatut yul qꞌap mantiado.
Yajaꞌ ok yaꞌ Roboam tuꞌ reyal yinh anma Israel ay yulajla konhobꞌ ay yul ismajul Judá. Lahwi tuꞌ ischejnito yaꞌ rey Roboam naj Adoram xol ebꞌnaj Israel, yuto yahawil yeko naj yinh chꞌen tohlabꞌal, yajaꞌ xin isqꞌojkamo ebꞌnaj Israel tuꞌ naj. Hayet yabꞌen yaꞌ rey Roboam huneꞌ tuꞌ yahto yaꞌ yul iscarruaje yinh anhe, yelkanh yaꞌ, isto yaꞌ bꞌey Jerusalén. Hak tuꞌ yu ispohnikanilo isbꞌa ebꞌnaj Israel xol ebꞌnaj yuninal yaꞌ David, hakto tuꞌ xin ye tinanh.
Hayet yapni yaꞌ rey Roboam bꞌey Jerusalén iskutxbꞌaniko yaꞌ sunil ebꞌnaj Judá yebꞌ ebꞌnaj Benjamín, 180 mil isbꞌisil ebꞌnaj soldado kaw helan yinh howal kutxikoj. Iskutxbꞌako isbꞌa ebꞌnaj yu isto ebꞌnaj yanoko howal yinh ebꞌnaj Israel, yu ismeltzoko ebꞌnaj yalanh yip yaꞌ rey Roboam tuꞌ. Yajaꞌ tzotel Komam Jahawil tet yaꞌ Semaías ischejabꞌ, yalni Komam tet yaꞌ: «Tzotelanh tet yaꞌ Roboam iskꞌahol yaꞌ Salomón, isreyal Judá yebꞌ tet ebꞌnaj Israel ay bꞌey Judá yebꞌ tet ebꞌnaj Benjamín kat hawalni tet ebꞌnaj: “Hak tiꞌ yute yalni Komam Jahawil hakaꞌ tiꞌ: Mach chexto heyaqꞌaꞌko howal yinh ebꞌnaj heyuxhta Israel tuꞌ, wal xin meltzanhweto heyatut hunu hex, yuto hak tuꞌ el yinh inkꞌulan yuxin hak tiꞌ chiyute isbꞌa huneꞌ tiꞌ,” xhi Komam, kachi,» xhi Komam tet yaꞌ. Isyijen ebꞌnaj tzet yal Komam Jahawil, ispaxto ebꞌnaj, matxa xin to ebꞌnaj yaqꞌaꞌko howal yinh yaꞌ Jeroboam.
3. YUNINAL YAꞌ DAVID OK REYAL YINTAJILOJ
(11:5—36:23)
Yiqꞌkanh yip yaꞌ Roboam
Yaꞌ rey Roboam, haꞌ yul konhobꞌ Jerusalén ehayo yaꞌ. Iswatxꞌenkanh yaꞌ iskꞌubꞌal hunteqꞌan konhobꞌ ay yul ismajul txꞌotxꞌ Judá. Haꞌ ton hunteqꞌan konhobꞌ tiꞌ: konhobꞌ Belén, konhobꞌ Etam, konhobꞌ Tecoa, konhobꞌ Bet-sur, konhobꞌ Soco, konhobꞌ Adulam, konhobꞌ Gat, konhobꞌ Maresa, konhobꞌ Zif, konhobꞌ Adoraim, konhobꞌ Laquis, konhobꞌ Azeca, konhobꞌ Zora, konhobꞌ Ajalón yebꞌ konhobꞌ Hebrón; haꞌ hunteqꞌan konhobꞌ tuꞌ ayko yul ismajul Judá yebꞌ ismajul Benjamín, yako yaꞌ yip konhobꞌ tuꞌ. Yako yaꞌ iskꞌubꞌal hunteqꞌan konhobꞌ tuꞌ, yalaxiko istanhemal, iskꞌubꞌalaxto tzet chilolaxi, yebꞌ vino yebꞌ aceite yul hunun konhobꞌ. Yaqꞌnipaxo yaꞌ Roboam tuꞌ chꞌen escudo yebꞌ chꞌen lanza tet hunun konhobꞌ. Kaw kꞌul yu iswatxꞌenkano yaꞌ Roboam iskꞌubꞌal hunteqꞌan konhobꞌ tuꞌ, hak tuꞌ yu yokkano anma Judá yebꞌ anma Benjamín isyijeno tzet yal yaꞌ rey Roboam.
Haꞌ ebꞌyaꞌ sacerdote yebꞌ ebꞌnaj levita ay yulajla ismajul Israel, tit bꞌay aya, yok yetbꞌiho yaꞌ rey Roboam. Isbꞌejkano ebꞌnaj levita tuꞌ tzetaj aya, yebꞌ istxꞌotxꞌ bꞌay chilow isnoqꞌ, yapni ebꞌnaj bꞌey Jerusalén yebꞌ yulajla konhobꞌ ay yul ismajul Judá, yuto ilaxilo ebꞌnaj yinh ismunil Komam Jahawil yu yaꞌ Jeroboam, yebꞌ yu ebꞌnaj iskꞌahol yaꞌ. Yuto haꞌ kaw yaꞌ Jeroboam tuꞌ sayniko issacerdote chinhusni xahanbꞌal tet istioxh yebꞌ tet ischejabꞌ naj matzwalil yebꞌ tet yechel noꞌ wakax iswatxꞌe isdiosalo bꞌay nahat yekanh. Aypaxo ebꞌnaj Israel xol hunun majan yet Israelal ok yinh yanma yinayo isbꞌa tet Komam Jahawil, isDiosal Israel, isbꞌeybꞌalnhen ebꞌnaj isbꞌeybꞌal ebꞌyaꞌ sacerdote yebꞌ ebꞌnaj levita, isto ebꞌnaj yaqꞌno isxahanbꞌal tet Komam Jahawil, isDiosal yichmam bꞌey Jerusalén. Hak tuꞌ yu yiqꞌni yip yaꞌ Roboam, iskꞌahol yaꞌ Salomón yul ismajul txꞌotxꞌ Judá yulbꞌal oxebꞌ habꞌil, yuto oxebꞌnhe habꞌil tuꞌ isbꞌeybꞌalnhe ebꞌnaj isbꞌeybꞌal yaꞌ David yebꞌ isbꞌeybꞌal yaꞌ Salomón.
Yiqꞌni yaꞌ Roboam ix Mahalat, iskutzꞌin naj Jerimot, iskꞌahol yaꞌ David; haꞌ ismiꞌ ix Mahalat tuꞌ haꞌ ton ix Abihail, iskutzꞌin naj Eliab, iskꞌahol yaꞌ Isaí. Haꞌ yuninal yaꞌ Roboam pitzkꞌa yebꞌ ix Mahalat haꞌ ebꞌnaj tiꞌ: naj Jeús, naj Semarías yebꞌ naj Zaham. Lahwi tuꞌ yiqꞌnipaxo yaꞌ Roboam ix Maaca, iskutzꞌin naj Absalón, haꞌ yuninal yaꞌ pitzkꞌa yebꞌ ix Maaca haꞌ ebꞌnaj tiꞌ: Naj Abías, naj Atai, naj Ziza yebꞌ naj Selomit. Yajaꞌ wal yaꞌ Roboam tuꞌ ekꞌbꞌal ayko yanma yaꞌ yinh ix Maaca, iskutzꞌin naj Absalón sata sunil ebꞌix yixal yebꞌ ebꞌix iskabꞌ yixal. Yaꞌ Roboam tuꞌ, ay 18 (waxajlahonhwanh) yixal yaꞌ, yok 60 (oxkꞌalwanh) ebꞌix iskabꞌ yixal yaꞌ, yebꞌ xin 28 (waxaj iskawinajwanh) iskꞌahol yaꞌ pitzkꞌahi, yebꞌ 60 (oxkꞌalwanh) iskutzꞌin yaꞌ. Haꞌ xin yaꞌ Abías, yunin ix Maaca, yako yaꞌ Roboam tuꞌ iswiꞌehaloj yebꞌ yahawilo xol iskꞌahol, yuto haꞌ yaꞌ Abías tuꞌ yoche yaꞌ Roboam yaqꞌaꞌko reyalil. Yaꞌ Roboam, kaw kꞌul yu istxumni yaꞌ, yuto ispujbꞌakanh yaꞌ iskꞌahol sat txꞌotxꞌ Judá yebꞌ sat txꞌotxꞌ Benjamín yebꞌ yulajla konhobꞌ ayko iskꞌubꞌal. Kaw niman tzet chislo ebꞌnaj yaqꞌ yaꞌ Roboam tuꞌ, yebꞌ xin kaw txꞌiꞌal yixal ebꞌnaj issay yaꞌ.
Tzabꞌcha Judá yu naj rey Sisac
(1Rey. 14:21-31)
Hayet yiqꞌnikanh yip yaꞌ Roboam yinh reyal isbꞌejnikano yaꞌ chejbꞌanile yaqꞌ Komam Jahawil, isbꞌejnipaxkano sunil konhobꞌ Israel chejbꞌanile yaqꞌ Komam. Yu ok yaꞌ manhkꞌomal tet Komam Jahawil, yuxin yet howebꞌxa habꞌil yok yaꞌ Roboam reyal, yapni naj Sisac, isreyal Egipto yaqꞌaꞌko howal yinh Jerusalén. Apni naj isreyal Egipto tuꞌ yebꞌ 1,200 iscarruaje yet howal, yebꞌpaxo 60 (oxkꞌal) mil ebꞌnaj yet howal ayahto yibꞌanh cheh; aypaxo hunteqꞌanxa ebꞌnaj soldado ok yetbꞌiho naj yet istit naj bꞌey Egipto tuꞌ, haꞌ ton ebꞌnaj libio, ebꞌnaj suquieno yebꞌ ebꞌnaj etíope, wal xin matxa isbꞌi hanta isbꞌisil ebꞌnaj yinh sunil. Ismajnayo ebꞌnaj konhobꞌ ayko iskꞌubꞌal yul ismajul Judá, yapnipaxo ebꞌnaj bꞌey Jerusalén.
Yuxin to yaꞌ Semaías ischejabꞌ Komam Dios sata naj rey Roboam yebꞌ sata ebꞌnaj iswiꞌehal Judá, yuto kutxaniko ebꞌnaj bꞌey Jerusalén yu iskolni isbꞌa tet naj Sisac. Yalni yaꞌ Semaías tet ebꞌnaj:
—Hak tiꞌ chiyute yalni Komam Jahawil hakaꞌ tiꞌ: “Hex tiꞌ, bꞌejbꞌilinkanojan heyu, yuxin chexinbꞌejkanikojan yul isqꞌabꞌ naj Sisac,” xhi Komam, xhi yaꞌ.
Hayet yabꞌen ebꞌnaj iswiꞌehal Israel yebꞌ yaꞌ rey huneꞌ tuꞌ, yinayo isbꞌa ebꞌnaj sata Komam, yalni ebꞌnaj:
—Haꞌ ye yu Komam Jahawil, haꞌ istoholal chiswatxꞌe, xhi ebꞌnaj.
Hayet yilni Komam Jahawil ta yiyo isbꞌa ebꞌnaj; istzotel Komam tet yaꞌ Semaías, yalni Komam tet yaꞌ: «Yu mayiyo isbꞌa ebꞌnaj wetan yuxin matxa chintanhtzelojan ebꞌnaj; wal xin yinh anhe chinkolilojan Jerusalén tiꞌ yul isqꞌabꞌ naj Sisac tiꞌ, matxa chiwayojan inhowalan yibꞌanh. Yajaꞌ chꞌokkanto ebꞌnaj yalanh yip naj rey Sisac, yu yilni ebꞌnaj ta ekꞌbꞌalto kꞌul yok ebꞌnaj inchejabꞌojan sata yok ebꞌnaj ischejabꞌo ebꞌnaj isreyalo ej konhobꞌ,» xhi Komam.
Hak tuꞌ yu yapni naj Sisac, isreyal Egipto bꞌey Jerusalén, yinilti naj sunil isqꞌalomal Yatut Komam Jahawil yebꞌ isqꞌalomal yatut yaꞌ rey; sunil tuꞌ yito naj. Yinipaxto naj chꞌen escudo oro watxꞌebꞌil yu yaꞌ rey Salomón. Lahwi tuꞌ yaqꞌni watxꞌeꞌ yaꞌ Roboam chꞌen bronce ok escudohal selelo chꞌen yito naj Sisac; yaniko yaꞌ Roboam chꞌen escudo tuꞌ yul isqꞌabꞌ ebꞌnaj soldado chitanheni, ebꞌnaj ayko istanheno istiꞌ yatut yaꞌ rey. Hunta el yet chito yaꞌ rey Roboam yul Yatut Komam Jahawil chiyinito ebꞌnaj soldado chitanhen yaꞌ hunteqꞌan escudo tuꞌ, hayet chimeltzo ebꞌnaj xin kat iskꞌubꞌanto ebꞌnaj chꞌen yul cuartel. Hayet yinayo isbꞌa yaꞌ rey Roboam sata Komam Jahawil yinilo Komam ishowal yibꞌanh yaꞌ, hak tuꞌ xin matxa istanhtzelo Komam yaꞌ yinh hunelnhe, hakpax tuꞌ anma Judá kꞌulxa yilah.
Yiqꞌnipaxokanh yip yaꞌ Roboam yinh ismunil yinh reyal bꞌey Jerusalén, 41 (huneꞌ yoxkꞌal) habꞌil yaꞌ yet yok naj reyal; 17 (hujlahonhebꞌ) habꞌil ok yaꞌ reyal bꞌey Jerusalén, konhobꞌ issikꞌilo Komam Jahawil xol hunun majan ebꞌnaj Israel yu yaqꞌlax bꞌinaho isbꞌi Komam. Haꞌ isbꞌi ismiꞌ yaꞌ Roboam tuꞌ Naama isbꞌi ix, ix ah Amón. Wal yaꞌ xin, haꞌ istxꞌojal iswatxꞌe yaꞌ, yuto mach yako yaꞌ yinh yanma issayni Komam Jahawil.
Haꞌ tzet iswatxꞌe yaꞌ Roboam tuꞌ yet yichebꞌanil yebꞌ yet islahobꞌal yebꞌ istxolal isbꞌi yuninal yaꞌ, tzꞌibꞌnhebꞌilkano yul hum yet yaꞌ Semaías yebꞌ yaꞌ Iddo, ebꞌyaꞌ ischejabꞌ Komam. Yaꞌ rey Roboam yebꞌ yaꞌ Jeroboam kaw naunhe chaqꞌlen howal ebꞌyaꞌ. Iskam yaꞌ rey Roboam hakaꞌ yu iskam yichmam yaꞌ, ismujlax yaꞌ bꞌey iskonhobꞌ yaꞌ David, yok yaꞌ Abías iskꞌahol yaꞌ reyal seleloj.
Ok yaꞌ Abías isreyalo Judá
(1Rey. 15:1-18)
Hayet 18 (waxajlahonhebꞌxa) habꞌil yok yaꞌ Jeroboam isreyalo Israel, yok yaꞌ Abías isreyalo Judá. Oxebꞌ habꞌil ok yaꞌ Abías tuꞌ reyal bꞌey Jerusalén, Micaías isbꞌi ismiꞌ yaꞌ, iskutzꞌin naj Uriel ah Gabaa ye ix.
Yok howal yu yaꞌ Abías yebꞌ yaꞌ Jeroboam. Isto yaꞌ Abías tuꞌ howal yinh yaꞌ Jeroboam yebꞌ 400 mil issoldado, ebꞌnaj tuꞌ sikꞌbꞌiliko ebꞌnaj yuto kaw helan ebꞌnaj yinh howal. Yelpaxti yaꞌ Jeroboam howal yinh yaꞌ Abías tuꞌ yebꞌ 800 mil issoldado, ebꞌnaj tuꞌ sikꞌbꞌiliko ebꞌnaj, yuto kaw helan ebꞌnaj yinh howal yebꞌ xin kaw ay yip ebꞌnaj.
Yok linhno yaꞌ Abías iswiꞌ wonhan Zemaraim yul ismajul txꞌotxꞌ chewal txꞌotxꞌ Efraín, yah yaw yaꞌ, yalni yaꞌ hakaꞌ tiꞌ: «Hach Jeroboam yebꞌ sunil hex Israel hex tiꞌ, abꞌewe tzet chiwalan. ¿Tom mach heyohtajoj tato haꞌ Komam Jahawil, koDiosal hanhonh Israelonh tiꞌ aqꞌnhekano huneꞌ munil yinh reyal tet yaꞌ David yebꞌ tet yuninal yet istꞌinhbꞌankano istrato tet yaꞌ huneꞌ tzet huneꞌ trato machi ekꞌto yet yijni isbꞌa? Yajaꞌ wal yaꞌ Jeroboam iskꞌahol naj Nabat, ischejabꞌ yaꞌ Salomón yikanh isbꞌa yaꞌ, yok yaꞌ howal yinh yahawil. Iskutxbꞌaniko isbꞌa hunteqꞌan ebꞌnaj winaj kaw isah yebꞌ txꞌoj isbꞌeybꞌal yinta yaꞌ Jeroboam, isqꞌoji ebꞌnaj yinh yaꞌ Roboam iskꞌahol yaꞌ Salomón, mach xin yu iskolni isbꞌa yaꞌ Roboam tet ebꞌnaj, yuto nichꞌan tzehto yaꞌ yebꞌ xin maxhto isnabꞌal yaꞌ. Haꞌ tinanh xin cheyoche heyiqꞌalo huneꞌ munil yinh reyalil aqꞌbꞌilkano yu Komam Jahawil tet yuninal yaꞌ David, yuto kaw niman hex, iqꞌbꞌilpaxo hunteqꞌan yechel wakax oro yaqꞌ watxꞌe yaꞌ Jeroboam hediosaloj. Heyinipaxilo ebꞌyaꞌ sacerdote yinh ismunil Komam Jahawil yebꞌ ebꞌyaꞌ yuninal yaꞌ Aarón yebꞌ ebꞌnaj levita, hesayniko hesacerdote hakaꞌ chal hekꞌul, hakaꞌ chiyute hunteqꞌan konhobꞌ mach ohtanheho Komam Dios. Makxanhetikꞌa xin chihul yebꞌ huneꞌ wakax yebꞌ hujkꞌonh meꞌ, haꞌ huneꞌ mak tuꞌ chiꞌok issacerdoteho hunteqꞌan mach diosoj. Wal hanhonhtiꞌanh haꞌ Komam Jahawil, koDiosalanh, mach xin chikopohilo kobꞌahanh yinh Komam, yebꞌ xin haꞌ ebꞌyaꞌ sacerdote chimunla yinh ismunil Komam Jahawil koxolanh haꞌ ton ebꞌyaꞌ yuninal yaꞌ Aarón yebꞌ ebꞌnaj levita. Haꞌ ebꞌyaꞌ chinhusni xahanbꞌal tet Komam Jahawil hunun sakꞌayal yebꞌ qꞌejbꞌiyal, chisnhusnipaxo ebꞌyaꞌ teꞌ pom kaw xuqꞌ sam, chanipaxayo ebꞌyaꞌ ixim pan yibꞌanh mexha kaw saj, chanipaxiko ebꞌyaꞌ qꞌaꞌ yinh chꞌen lámpara hunun qꞌejbꞌiyal, chꞌen aykanh yibꞌanh candelero nabꞌa oro, yuto hanhonhtiꞌanh chikoyijehanh chejbꞌanile yet Komam Jahawil, koDiosalanh, wal hexpaxo hex tiꞌ xin, xahebꞌejkano Komam. Hanhonhtiꞌanh haꞌ Komam Dios chonhijbꞌananh, haxa ebꞌyaꞌ issacerdote Komam watxꞌebꞌilxa isbꞌa ebꞌyaꞌ yoqꞌtzen trompeta yu yalaxiko howal teyinh. Hex Israel mach cheyako howal yinh Komam Jahawil, isDiosal jichmam, yuto nabꞌnhe cheyu, mach chexqꞌoji tet Komam,» xhi yaꞌ Abías tet ebꞌnaj.
Yajaꞌ wal yaꞌ Jeroboam ishoyayo issoldado yaꞌ ebꞌnaj soldado Judá yu yaniko ebꞌnaj howal yinh ebꞌnaj. Wal xin yinta ebꞌnaj tit ebꞌnaj, nanpaxo ebꞌnaj to sata ebꞌnaj. Yuxin haxa yet yilniti yaꞌ Abías hoybꞌilxayo yaꞌ yebꞌ issoldado yu ebꞌnaj Israel, yuxin ah yaw ebꞌnaj tet Komam Jahawil ta chikolwa Komam yinh ebꞌnaj, yoqꞌtzenpaxo ebꞌyaꞌ sacerdote istrompeta. Yah yaw ebꞌnaj Judá tuꞌ yinh kaw ip, hayet yahwi ebꞌnaj yu yaniko howal, yaqꞌni aykꞌayo Komam Dios yaꞌ Jeroboam yebꞌ sunil ebꞌnaj Israel sata yaꞌ Abías yebꞌ sata ebꞌnaj Judá. Hak tuꞌ yu yelkanh ebꞌnaj Israel, yaniko Komam ebꞌnaj yul isqꞌabꞌ ebꞌnaj Judá. Kaw xin niman ebꞌnaj Israel tuꞌ ismaqꞌkamo yaꞌ rey Abías yebꞌ issoldado, 500 mil isbꞌisil ebꞌnaj potxꞌlaxkamoj; ebꞌnaj kam tuꞌ, soldado kaw kꞌul xol ebꞌnaj Israel. Hak tuꞌ xin yu yilaxayo ebꞌnaj Israel yinh huneꞌ tiempo tuꞌ, wal ebꞌnaj Judá qꞌoji ebꞌnaj yuto kawxi iskꞌul ebꞌnaj yinh Komam Jahawil, isDiosal yichmam.
Yok tzujno yaꞌ Abías yinta yaꞌ Jeroboam, yinilo yaꞌ hunteqꞌan konhobꞌ tet yaꞌ, haꞌ ton konhobꞌ Bet-el yebꞌ yaldeahil, yebꞌ konhobꞌ Jesana yebꞌ yaldeahil, yebꞌ konhobꞌ Efraín yebꞌ yaldeahil. Yulbꞌal ishabꞌilal yet yok yaꞌ Abías reyal matxa yiqꞌkanh yip yaꞌ Jeroboam, lahwi tuꞌ istanhtzenilo Komam yaꞌ Jeroboam tuꞌ, iskam yaꞌ. Wal yaꞌ rey Abías yiqꞌkanh yip yaꞌ; 14 (kanhlahonhwanh) yixal yaꞌ, 22 (kabꞌ iskawinaj) iskꞌahol yaꞌ yok 16 (wajlahonhwanh) iskutzꞌin yaꞌ. Haꞌ hunteqꞌanxa tzet iswatxꞌe yaꞌ Abías yebꞌ isbꞌeybꞌal yaꞌ, yebꞌ tzotiꞌ yal yaꞌ, tzꞌibꞌnhebꞌilkano sunil tuꞌ yu yaꞌ Iddo, ischejabꞌ Komam Dios.
Ok yaꞌ Asa isreyalo Judá
(1Rey. 15:9-12)
Iskam yaꞌ Abías hakaꞌ yu iskamto yichmam yaꞌ, ismujlax yaꞌ bꞌey iskonhobꞌ yaꞌ David; yok yaꞌ Asa iskꞌahol yaꞌ reyal seleloj. Haꞌ yul istiempohal yaꞌ Asa, 10 (lahonhebꞌ) habꞌil ay aqꞌankꞌulal yulaj iskonhobꞌ yaꞌ.
Yaꞌ rey Asa haꞌ iskꞌulal yebꞌ istoholal iswatxꞌe yaꞌ sata Komam Jahawil, isDiosal, yuto yuchkꞌato yaꞌ ismexhahil yet xahanbꞌal bꞌay nahat yekanh bꞌay chiyiyo isbꞌa anma tet istioxh, ismaqꞌnipoho yaꞌ tioxh aykanh bꞌey tuꞌ yebꞌ yechel tioxh Asera. Ischejni yaꞌ Asa anma Judá issaynolo Komam Jahawil, isDiosal yichmam, yebꞌ isyijen yaꞌ chejbꞌanile yebꞌ kuybꞌanile yal Komam. Yuchkꞌato yaꞌ ismexhahil yet xahanbꞌal bꞌay nahat yekanh bꞌay chiyiyo isbꞌa anma tet istioxh yulajla sunil konhobꞌ yul ismajul txꞌotxꞌ Judá, yinipaxilo yaꞌ yechel ej tioxh aykanh yulajla konhobꞌ. Ay xin aqꞌankꞌulal sat txꞌotxꞌ Judá yulbꞌal tiempo yet ayko yaꞌ Asa reyal.
Iswatxꞌenkanh yaꞌ rey Asa tuꞌ hunteqꞌan konhobꞌ sat txꞌotxꞌ Judá, yaniko yaꞌ iskꞌubꞌal yuto aqꞌankꞌulal ye ebꞌnaj, machi xin hunu konhobꞌ tiꞌ chiꞌaniko howal yinh ebꞌnaj yuto haꞌ Komam Jahawil aqꞌni aqꞌankꞌulal tet ebꞌnaj. Yuxin yal yaꞌ rey Asa tet anma Judá: «Kowatxꞌeꞌwekanh hunteqꞌan konhobꞌ tiꞌ, kat janiko iskꞌubꞌal kat janikanh istorrehal, kat janiko ispultahil, kat janiko chꞌen barra istelo, yuto jet ye txꞌo txꞌotxꞌ tiꞌ, yuto xakosayilo Komam Jahawil koDiosal, yaqꞌni Komam aqꞌankꞌulal jet sunil yulajla kokonhobꞌ, yuxin kowatxꞌeꞌwekanh hunteqꞌan konhobꞌ tiꞌ,» xhi yaꞌ. Iswatxꞌenkanh ebꞌnaj, yanayo Komam isyaxilal yibꞌanh ebꞌnaj.
Haꞌ bꞌey Judá ay 300 mil issoldado yaꞌ rey Asa, ebꞌnaj tuꞌ ay islanza yebꞌ yescudo ebꞌnaj. Haxa ebꞌnaj Benjamín ay 280 mil issoldado, ebꞌnaj tuꞌ ay yescudo yebꞌ islitꞌ ebꞌnaj, ebꞌnaj Benjamín tuꞌ kaw helan ebꞌnaj yinh howal.
Istit naj Zera isreyal Etiopía yaqꞌaꞌko howal yinh ebꞌnaj Judá. Huneꞌ millón issoldado naj rey Zera tzujan yintaj, iqꞌbꞌilpaxo xin 300 iscarruaje naj, yapni ebꞌnaj bꞌey Maresa. Yelto yaꞌ rey Asa howal yinh naj rey Etiopía bꞌey sat akꞌal Sefata iskawilal Maresa. Hayet maxhto chiꞌok howal tuꞌ yah yaw yaꞌ rey Asa tet Komam Jahawil, isDiosal, yalni yaꞌ hakaꞌ tiꞌ: «¡Mamin, hach tiꞌ mach yaꞌtajo yul hasat hakolwa yinh mak ay yip maka yinh mak machi yip! Mamin, hach koDiosalanh kolwahanh jinhanh yuto tawinhnhe chikawxi kokꞌulanh, yinh habꞌi chijaqꞌanh howal yinh ebꞌnaj soldado tiꞌ. Mamin, hach tiꞌ koDiosalanh, machojabꞌ chiqꞌoji ebꞌnaj winaj tawinh,» xhi yaꞌ rey Asa.
Haꞌ Komam Jahawil aqꞌni aykꞌayo ebꞌnaj etíope yul isqꞌabꞌ yaꞌ rey Asa yebꞌ ebꞌnaj Judá, yelkanh ebꞌnaj etíope tuꞌ, yok tzujno yaꞌ rey Asa yebꞌ issoldado yinta ebꞌnaj masanta bꞌey Gerar, istanhtzelaxilo ebꞌnaj etíope tuꞌ yu ebꞌnaj, matxa hunu ebꞌnaj kankanoj. Aykꞌay ebꞌnaj sata Komam Jahawil yebꞌ sata yejercito Komam. Kaw xin txꞌiꞌal tzet ye tuꞌ yet ebꞌnaj etíope tuꞌ yilo ebꞌnaj Judá. Lahwi tuꞌ yanipaxiko ebꞌnaj Judá howal yinh ej konhobꞌ ayko yinhla ishoyanil Gerar, yaykꞌay hunteqꞌan konhobꞌ tuꞌ yul isqꞌabꞌ ebꞌnaj, yuto haꞌ Komam Jahawil aniko xiwkilal yinh anma ay yul hunteqꞌan konhobꞌ tuꞌ, yok ebꞌnaj Judá yinolti qꞌalomal ay yul ej konhobꞌ tuꞌ, yuto kaw ay isqꞌalomal. Yanipaxiko ebꞌnaj Judá tuꞌ howal yinh ebꞌnaj ay isnoqꞌ ay yul iscampamento, isqꞌoji ebꞌnaj yinh ebꞌnaj, yinilo ebꞌnaj txꞌiꞌal noꞌ meꞌ yebꞌ noꞌ camello tet ebꞌnaj, lahwi tuꞌ ispaxto ebꞌnaj bꞌey Jerusalén.
Bꞌeybꞌale iswatxꞌelo yaꞌ rey Asa
(1Rey. 15:13-15)
Yul Yespíritu Komam Dios yinh yaꞌ Azarías iskꞌahol yaꞌ Obed, yelti yaꞌ ischahno yaꞌ rey Asa, yalni yaꞌ tet yaꞌ: «Abꞌe tzet chiwalan mam Asa yebꞌ hex Judá yebꞌ hex Benjamín, chiꞌok Komam Dios heyetbꞌihoj tato ayexnhetikꞌako iskꞌatanh Komam, yebꞌ xin ta chesayikꞌo Komam chiꞌilcha Komam heyu, yajaꞌ ta chehekꞌilo hebꞌa yinh Komam, chexbꞌejlaxpaxkano yu. Txꞌiꞌal tzꞌayik maxhtaj Komam Dios bꞌay tzujan ebꞌnaj Israel, matxapaxo ebꞌyaꞌ sacerdote chikuywahi, matxapaxo chejbꞌanile. Haxa yet yay isyaꞌtajil yibꞌanh ebꞌnaj, ismeltzo yul isqꞌabꞌ Komam Jahawil, isDiosal Israel, issayni ebꞌnaj Komam, yilcha Komam yu ebꞌnaj. Haꞌ yinh hunteqꞌan tiempo tuꞌ machi aqꞌankꞌulal tet mak chiꞌokto yul konhobꞌ maka mak chiꞌeltoj, wal xin kaw niman isyaꞌtajil ay yibꞌanh anma ay yulajla konhobꞌ sat txꞌotxꞌ tiꞌ. Yaqꞌlenkanh howal anma yebꞌ yet anmahil, yaqꞌlenpaxokanh howal huneꞌ konhobꞌ yebꞌ hunxa konhobꞌ, yuto haꞌ Komam Dios aqꞌni somchahokanh isnabꞌal anma yu sunilal isyaꞌtajil yayo Komam yibꞌanh anma. Yajaꞌ wal hex tiꞌ, aweko yip heyanma, machojabꞌ chipax heyip, yuto haꞌ tzet chewatxꞌe, chechah ispaj,» xhi yaꞌ Azarías.
Hayet yabꞌen yaꞌ Asa tzet yal yaꞌ Azarías ischejabꞌ Komam Dios, yaꞌ iskꞌahol yaꞌ Obed, yiqꞌnikanh yip yanma yaꞌ Asa tuꞌ, yinilo yaꞌ hunteqꞌan tioxh, hunteqꞌan chisyah Komam Dios aykanh yulajla konhobꞌ sat txꞌotxꞌ Judá, yebꞌ txꞌotxꞌ Benjamín yebꞌ yulaj hunteqꞌan konhobꞌ yiqꞌ yaꞌ yul ismajul txꞌotxꞌ chewal txꞌotxꞌ Efraín. Iswatxꞌenkanh yaꞌ ismexhahil yet xahanbꞌal tet Komam Dios ayko yamaqꞌil Yatut Komam. Lahwi tuꞌ iskutxbꞌaniko yaꞌ Asa sunil ebꞌnaj Judá yebꞌ ebꞌnaj Benjamín yebꞌ hunteqꞌanxa ebꞌnaj Israel ay xol ebꞌnaj titna yul ismajul Efraín, Manasés yebꞌ Simeón, yuto niman ebꞌnaj Israel tuꞌ ok yetbꞌiho yaꞌ rey Asa, yet yilni ebꞌnaj tato ayko Komam Jahawil yetbꞌiho yaꞌ, Komam isDiosal yaꞌ.
Haxa yinh yox ixahaw yet 15 (holahonhebꞌxa) habꞌil yok yaꞌ Asa reyal, iskutxbꞌaniko isbꞌa ebꞌnaj bꞌey Jerusalén. Haꞌtikꞌa yinh huneꞌ tzꞌayik tuꞌ xin yaqꞌ ebꞌnaj isxahanbꞌal tet Komam Dios, 700 noꞌ wakax yok hujebꞌ mil noꞌ meꞌ yaqꞌ ebꞌnaj xahanbꞌalil, haꞌ noꞌ tuꞌ yilo ebꞌnaj bꞌay ok howal. Hak tuꞌ xin yu istaqꞌwenkano ebꞌnaj yinh tzalahilal issayni Komam Jahawil, Komam isDiosal yichmam ebꞌnaj, yinh sunil iskꞌul yebꞌ sunil yanma. Yalni ebꞌnaj tato makxanhetikꞌa mach chisaynilo Komam Jahawil, isDiosal Israel, yilal iskami, machi yok yinh ta icham anma maka tzehto, winaj maka ix. Kaw ip ah yaw ebꞌnaj, istaqꞌweniko ebꞌnaj yibꞌanh sata Komam Jahawil, yebꞌ yinh tzalahilal yoqꞌtzelax chꞌen trompeta yebꞌ bocina. Sunil ebꞌnaj Judá kaw tzalahi yu tzet istaqꞌweko yibꞌanh, yuto istaqꞌweko ebꞌnaj yinh sunil yanma. Issayni ebꞌnaj Komam Jahawil yinh sunil iskꞌul, yilcha Komam yu ebꞌnaj, yaqꞌni Komam aqꞌankꞌulal xol ebꞌnaj yebꞌ ej konhobꞌ ayejiko yinhla ishoyanil.
Yinilo yaꞌ rey Asa ix Maaca ismiꞌ yinh huneꞌ yehobꞌal kaw ay yelapno bꞌay aykoj, yuto iswatxꞌe ix yechel tioxh Asera. Yetanto yaꞌ Asa huneꞌ tioxh tuꞌ ismaqꞌnipoho yaꞌ, isnhusnito yaꞌ istiꞌ haꞌ Cedrón. Yajaꞌ hunteqꞌan bꞌay chiyiyo isbꞌa anma tet tioxh bꞌay nahat yekanh mach ilaxilo sat txꞌotxꞌ Israel. Yajaꞌ wal yaꞌ Asa kaw tohol yanma yaꞌ yulbꞌal sunilbꞌal tiempo ekꞌyaꞌ sat yibꞌanhqꞌinal tiꞌ. Sunil tzet yakano ismam yaꞌ yeto Komam Dios yakto yaꞌ yul Yatut Komam, yanipaxikto yaꞌ chꞌen oro yebꞌ chꞌen plata, yebꞌ munlabꞌal, chꞌen yettikꞌa Komam. Haꞌ yulbꞌal istiempohal yaꞌ rey Asa machi howal oki masanto yet ekꞌto 35 (holanhebꞌ iskawinaj) habꞌil yet yok yaꞌ reyal.
Istꞌinhbꞌa istzotiꞌ yaꞌ Asa yebꞌ naj Ben-adad
(1Rey. 15:16-22)
Hayet 36 (wajlanhebꞌ iskawinaj) habꞌilxa yok yaꞌ Asa reyal, yahapno yaꞌ Baasa, isreyal Israel yanoko howal yinh Judá, iswatxꞌenkanh yaꞌ Baasa iskꞌubꞌal konhobꞌ Ramá, hak tuꞌ yu ismajchen yaꞌ bꞌeh yunhe machi hunu mak chiꞌelto yebꞌ machi hunu mak chiꞌapni bꞌay ay yaꞌ Asa, isreyal Judá. Wal yaꞌ rey Asa xin yilti yaꞌ sunil chꞌen oro yebꞌ chꞌen plata ayikto yul Yatut Komam Jahawil, yebꞌ chꞌen ayikto yul yatut yaꞌ, yanito yaꞌ chꞌen oro yebꞌ chꞌen plata tuꞌ tet naj Ben-adad, isreyal Siria ay bꞌey Damasco, yalnito yaꞌ hakaꞌ tiꞌ: «Kotꞌinhbꞌakano kotrato kokawanhil, hakaꞌ yu istꞌinhbꞌankano istrato inmaman yebꞌ hamam. Mawatojan chꞌen oro yebꞌ chꞌen plata tawet yu hatita, kat hamanhkꞌon tzet taqꞌebꞌil hawu hawatxꞌen yebꞌ yaꞌ Baasa, isreyal Israel, yunhe isbꞌejni yaꞌ yaniko howal winhan,» xhito yaꞌ.
Wal naj rey Ben-adad tuꞌ, ischah iswiꞌ naj tzet yalto yaꞌ rey Asa; ischejnito naj ebꞌnaj yahawil yinh issoldado yanoko howal yinh hunteqꞌan konhobꞌ ay yul ismajul txꞌotxꞌ Israel. Isqꞌoji ebꞌnaj yinh konhobꞌ Ijón, konhobꞌ Dan yebꞌ konhobꞌ Abel-maim yebꞌ sunil konhobꞌ ay yul ismajul Neftalí bꞌay chikꞌubꞌalax ixim trigo. Hayet yabꞌen yaꞌ rey Baasa huneꞌ tuꞌ isbꞌejni yaꞌ iswatxꞌenkanh konhobꞌ Ramá, isbꞌejnikano yaꞌ huneꞌ munil tuꞌ. Hak tuꞌ yu yinito yaꞌ rey Asa sunil ebꞌnaj Judá yintaj, isto ebꞌnaj yinoti chꞌen chꞌen yebꞌ te teꞌ iskutxbꞌako yaꞌ Baasa yu iswatxꞌenkanh konhobꞌ Ramá. Haxa chꞌen chꞌen yebꞌ te teꞌ tuꞌ okniko yu ebꞌnaj Judá iswatxꞌenkanh ebꞌnaj konhobꞌ Geba yebꞌ konhobꞌ Mizpa.
Haꞌ yinh huneꞌ tzꞌayik tuꞌ, apni yaꞌ Hanani, ischejabꞌ Komam Dios iskꞌatanh yaꞌ Asa, isreyal Judá, yalni yaꞌ tet yaꞌ: «Hach tiꞌ, maxhtaj yinh Komam Jahawil, haDiosal kawxi hakꞌul, wal xin yinh naj rey Siria kawxi hakꞌul, yuxin ebꞌnaj soldado yet naj rey Siria maꞌelkano ebꞌnaj yul haqꞌabꞌ. Ebꞌnaj etíope yebꞌ ebꞌnaj libio yet yul ebꞌnaj howal teyinh ¿Tom mach txꞌiꞌalo yiqꞌni isbꞌa ebꞌnaj, iqꞌbꞌil iscarruaje ebꞌnaj yu, yebꞌ hanta isbꞌisil ebꞌnaj ejército yet howal ayahto yibꞌanh cheh? Waxanhka kaw ay yip ebꞌnaj yajaꞌ yako Komam Jahawil ebꞌnaj yul heqꞌabꞌ yuto kawxi hekꞌul yinh Komam. Yuto haꞌ isbꞌaqꞌ sat Komam chiyilayti sunil txꞌo txꞌotxꞌ yunhe isyeni yip, chiswatxꞌen iskꞌulal yinh ebꞌnaj tohol yanma yul sat. Haꞌ huneꞌ maxawatxꞌe tiꞌ mach kꞌuloj yuto lahan hawute hanabꞌal hakaꞌ ebꞌnaj suk, yuxin haꞌ tzꞌayik chihul tasataj txꞌiꞌal howal chihul tawibꞌanh,» xhi yaꞌ Hanani.
Hayet yabꞌen yaꞌ rey Asa tzet yal ischejabꞌ Komam Dios tuꞌ istit ishowal yaꞌ, yanikto yaꞌ yaꞌ yul preso. Haꞌ yinh hunteqꞌan tzꞌayik tuꞌ ay haywanhpaxo ebꞌnaj ay yul konhobꞌ tuꞌ chiꞌekꞌyaꞌ yanma yu yaꞌ Asa.
Iskamikal yaꞌ rey Asa
(1Rey. 15:23-24)
Haꞌ tzetaj iswatxꞌe yaꞌ rey Asa yet yichebꞌanil yebꞌ yet islahobꞌal, tzꞌibꞌnhebꞌil yul hum chitzotel yibꞌanhilo ebꞌyaꞌ isreyal Judá yebꞌ isreyal Israel. Haxa yet 39 (bꞌalonhlahonhebꞌ iskawinaj) habꞌilxa yok yaꞌ Asa reyal, yok huneꞌ howla yabꞌil yinh yoj yaꞌ, yajaꞌ hayet yabꞌiꞌay yaꞌ tuꞌ mach issayilo yaꞌ Komam Jahawil, wal xin hanhe ebꞌnaj doctor issayikꞌo yaꞌ. Haxa yet 41 (huneꞌ yoxkꞌal) habꞌilxa yok yaꞌ reyal, iskam yaꞌ. Muji yaꞌ yul ispantionh yaqꞌ watxꞌe yet yalanhtokanoj bꞌey iskonhobꞌ yaꞌ David. Hayet iskam yaꞌ rey Asa alaxayto isnimanil yaꞌ yul huneꞌ kaxha, yalaxiko txꞌiꞌal anh kaw xuqꞌ sam yinh isnimanil yaꞌ. Lahwi tuꞌ yaniko ebꞌnaj Judá huneꞌ niman qꞌaꞌ yunhe isyenilo ebꞌnaj tato kaw niman yelapno yaꞌ rey Asa yul sat ebꞌnaj.
Yet ok yaꞌ Josafat reyal yinh Judá
Haxa yaꞌ Josafat, iskꞌahol yaꞌ Asa ok reyal seleloj. Yaꞌ Josafat kaw ay yip yute isbꞌa yaꞌ iskolni isbꞌa tet ebꞌnaj Israel. Yanito yaꞌ issoldado yulajla konhobꞌ ayko iskꞌubꞌal yul ismajul Judá, iswatxꞌelaxkanh campamento yul sunil ismajul Judá yebꞌ yulaj hunteqꞌan konhobꞌ yul ismajul Efraín, haꞌ ton hunteqꞌan konhobꞌ yilo yaꞌ Asa, ismam yaꞌ Josafat tuꞌ tet ebꞌnaj Efraín.
Ok Komam Jahawil yetbꞌiho yaꞌ Josafat yuto isbꞌeybꞌalnhe yaꞌ isbꞌeybꞌal yaꞌ David yichmam, mach xin ok tzujno yaꞌ yinta tioxh Baal. Wal xin issay yaꞌ Komam Dios, isDiosal ismam, isbꞌeybꞌalnhen yaꞌ chejbꞌanile yal Komam, mach ok tzujno yaꞌ yinta isbꞌeybꞌal ebꞌnaj Israel. Yuxin yiqꞌkanh yip yaꞌ Josafat yu Komam Jahawil yinh ismunil yinh reyal. Sunil ebꞌnaj Judá aqꞌni sabꞌehal tet yaꞌ, yahkanh isqꞌalomal yaꞌ yebꞌ xin kaw ay ismay elkaniko yaꞌ. Yiqꞌnikanh yip yanma yaꞌ, isbꞌeybꞌalnhen isbꞌeh Komam Jahawil, yinilo yaꞌ bꞌay chiyiyo isbꞌa anma tet tioxh bꞌay nahat yekanh; yinipaxilo yaꞌ yechel tioxh Asera sat sunil txꞌotxꞌ Judá.
Hayet oxebꞌxa habꞌil yok yaꞌ Josafat reyalil ischejnito yaꞌ ebꞌnaj iswiꞌehal iskuyno anma ay yulajla konhobꞌ ay sat txꞌotxꞌ Judá. Ebꞌnaj chejlaxto tuꞌ haꞌ ebꞌnaj tiꞌ: Naj Ben-hail, naj Abdías, yaꞌ Zacarías, naj Natanael, yebꞌ yaꞌ Micaías. Istopaxo ebꞌnaj levita yinta ebꞌnaj; naj Semaías, naj Netanías, naj Zebadías, naj Asael, naj Semiramot, naj Jonatán, naj Adonías, naj Tobías yebꞌ naj Tobadonías. Istopaxo ebꞌyaꞌ sacerdote Elisama yebꞌ yaꞌ Joram yinta ebꞌnaj. Iqꞌbꞌil yumal kuybꞌanile yal Komam Jahawil yu ebꞌnaj yet chiskuyni ebꞌnaj anma Judá. Sunil yulajla konhobꞌ ay yul ismajul Judá ekꞌ ebꞌnaj iskuyuꞌ anma yinh kuybꞌanile yal Komam.
Sunil nime konhobꞌ ayko yinhla ishoyanil Judá xiw tet Komam Jahawil, yuxin machi hunu konhobꞌ aniko howal yinh yaꞌ rey Josafat. Yiniti ebꞌnaj filisteo sabꞌehal tet yaꞌ Josafat, yaqꞌni ebꞌnaj chꞌen plata tohlabꞌalo tet yaꞌ. Hakpax tuꞌ ebꞌnaj árabe yiti ebꞌnaj 7,700 noꞌ meꞌ yok 7,700 noꞌ winaj chiw tet yaꞌ Josafat.
Kaw qꞌalombꞌikanh yaꞌ rey Josafat, iswatxꞌenkanh yaꞌ konhobꞌ alaxiko iskꞌubꞌal sat txꞌotxꞌ Judá, iswatxꞌenpaxokanh yaꞌ konhobꞌ bꞌay chikꞌubꞌalax tzet chilolaxi. Kaw tzetkꞌa konhobꞌ iswatxꞌekanh yaꞌ sat txꞌotxꞌ Judá bꞌay chikꞌubꞌalax tzet chilolaxi. Kaw nimanpaxo ebꞌnaj issoldado yaꞌ bꞌey Jerusalén, ebꞌnaj kaw ay yip yanma yebꞌ kaw helan yinh howal. Haꞌ tiꞌ isbꞌisil ebꞌnaj issoldado yaꞌ Josafat yinh hunun majan:
Haꞌ naj Adnas, yahawil yeko yinh ismilalxa ebꞌnaj soldado Judá, 300 mil isbꞌisil ebꞌnaj, ebꞌnaj tuꞌ kaw helan ebꞌnaj yinh howal. Haxa naj iskabꞌ yahawil, haꞌ ton naj Johanán, 280 mil isbꞌisil ebꞌnaj issoldado naj. Haxa naj yox yahawil, haꞌ ton naj Amasías, iskꞌahol naj Zicri, naj tiꞌ kaw haꞌ yinh yanma naj tit ismunla yinh ismunil Komam Jahawil; haꞌ xin isbꞌisil ebꞌnaj issoldado naj 200 mil ebꞌnaj, ebꞌnaj tuꞌ soldado kaw ay yip yanma.
Haxa xol ebꞌnaj Benjamín, 200 mil isbꞌisil ebꞌnaj soldado, ebꞌnaj tuꞌ ay islitꞌ yebꞌ yescudo ebꞌnaj chiꞌokniko yinh howal; haꞌ xin naj Eliada ayko yahawilo ebꞌnaj; naj Eliada tuꞌ winaj kaw ay yip yanma. Haxa naj Jozabad, haꞌ naj iskabꞌ yahawil xol ebꞌnaj soldado Benjamín, 180 mil isbꞌisil ebꞌnaj issoldado naj. Ebꞌnaj tuꞌ kaw helan ebꞌnaj yinh howal.
Haꞌ sunil ebꞌnaj tuꞌ, ischejabꞌ yaꞌ rey Josafat, nan xin yepaxo ebꞌnaj pujanilto yulajla konhobꞌ ayko iskꞌubꞌal ay sat txꞌotxꞌ Judá.
Yal yaꞌ Micaías tato chitanhilo yaꞌ rey Acab
(1Rey. 22:1-40)
Wal yaꞌ Josafat kaw ahkanokanh isqꞌalomal yaꞌ yebꞌ xin kaw niman yelapno elkaniko yaꞌ. Yiqꞌkanh iskꞌahol yaꞌ Josafat iskutzꞌin yaꞌ Acab, isreyal Israel.
Haxa yinh tzujanilxa yet xaꞌekꞌto hayebꞌ habꞌil, isto yaꞌ Josafat bꞌey Samaria, istukleno yaꞌ rey Acab, yuxin txꞌiꞌal noꞌ meꞌ yebꞌ noꞌ wakax ischej yaꞌ Acab potxꞌlaxoj, yu iswaꞌ yaꞌ rey Josafat yebꞌ ebꞌnaj tzujan yintaj. Yok yaꞌ Acab yaqꞌni ayo iskꞌul yaꞌ Josafat yu isto yaꞌ yinta yaꞌ yanoko howal yinh konhobꞌ Ramot, ay yul ismajul Galaad. Yalni yaꞌ Acab, isreyal Israel tet yaꞌ Josafat, isreyal Judá:
—¿Chimhawoche chaxhto jintajanh jaqꞌaꞌko howal yinh konhobꞌ Ramot ay yul ismajul Galaad? xhi yaꞌ.
Istaqꞌwi yaꞌ Josafat tet yaꞌ:
—Hanintiꞌan lahan hakaꞌta hawuxhta wehan, yebꞌ inkonhobꞌan lahan hakaꞌta hakonhobꞌpaxoj, yuxin chonhtohanh tawinta yinh howal tuꞌ, xhi yaꞌ. Yalnipaxo yaꞌ Josafat tet yaꞌ isreyal Israel:
—Yajaꞌ chinqꞌanan tawet tato yilal haqꞌambꞌen tet Komam Jahawil bꞌabꞌel, xhi yaꞌ.
Yuxin iskutxbꞌako yaꞌ isreyal Israel 400 ebꞌyaꞌ ischejabꞌ Komam Dios, isqꞌambꞌen yaꞌ:
—Tzet cheyute heyalni, ¿chimyu intohan waqꞌaꞌkojan howal yinh konhobꞌ Ramot ay yul ismajul Galaad, mato mach chintohan? xhi yaꞌ.
Istaqꞌwi ebꞌyaꞌ:
—Ahanhtoj, yuto haꞌ Komam Dios chiꞌanoko konhobꞌ tuꞌ yul haqꞌabꞌ, xhi ebꞌyaꞌ.
Yajaꞌ isqꞌambꞌepaxo yaꞌ Josafat:
—¿Machim xin hunuxa ischejabꞌ Komam Jahawil bꞌey tiꞌ bꞌay wal koqꞌambꞌeni? xhi yaꞌ.
Istaqꞌwi yaꞌ rey Israel tet yaꞌ Josafat:
—Ayto huneꞌxa ischejabꞌ Komam Jahawil bꞌay chisje koqꞌambꞌeni, haꞌ ton yaꞌ Micaías iskꞌahol yaꞌ Imla, kachannhe xin chichiwa inkꞌulan yinh yaꞌ, yuto machi hunelo tiꞌ chiyal yaꞌ iskꞌulal winhan, wal xin hanhkꞌanhetikꞌa isyaꞌtajil chiyal yaꞌ winhan, xhi yaꞌ.
Ischejni yaꞌ rey Israel awtelaxo huneꞌ naj ischejabꞌ, yalni yaꞌ tet naj:
—As iti yaꞌ Micaías, iskꞌahol yaꞌ Imla yinh anhe, xhi yaꞌ.
Yaꞌ Acab, isreyal Israel, yebꞌ yaꞌ Josafat, isreyal Judá ayko xil isqꞌap ebꞌyaꞌ yet rey yinh, tzꞌonhanayo ebꞌyaꞌ yul isxhila yul txonhbꞌal iskawilal istiꞌ ispultahil konhobꞌ Samaria. Wal sunil ebꞌyaꞌ ischejabꞌ Komam Dios ayko ebꞌyaꞌ sata ebꞌyaꞌ rey tuꞌ, chalni ebꞌyaꞌ tzet chꞌeliko ebꞌyaꞌ tuꞌ. Wal naj Sedequías, iskꞌahol naj Quenaana iswatxꞌeyo naj chꞌen hierro hakaꞌ yukꞌaꞌ wakax, yalni naj hakaꞌ tiꞌ: «Hak tiꞌ chiyute yalni Komam Jahawil: “Haꞌ yu hunteqꞌan chꞌen hierro hakaꞌ yukꞌaꞌ wakax tiꞌ chetejkamo ebꞌnaj sirio masanto chetanhtzekanilo ebꞌnaj,” xhi Komam Dios,» xhi naj. [d].Haktikꞌapax tuꞌ ebꞌyaꞌ ischejabꞌ Komam Dios lahannhe yalni ebꞌyaꞌ sunil tet yaꞌ rey Acab hakaꞌ tiꞌ: «Ahanhto hawaqꞌako howal yinh konhobꞌ Ramot, ay yul ismajul Galaad, hach chaxhqꞌoji yinh, yuto haꞌ Komam Jahawil chiꞌaniko yul haqꞌabꞌ,» xhi ebꞌnaj.
Wal naj chejabꞌ bꞌey inoti yaꞌ Micaías yal naj tet yaꞌ tuꞌ hakaꞌ tiꞌ:
—Sunil ebꞌyaꞌ ischejabꞌ Komam Dios lahannhe chu yalni ebꞌyaꞌ iskꞌulal yinh yaꞌ rey, yuxin chinqꞌanan tawet hakojabꞌpax tuꞌ hawalni iskꞌulal yinh yaꞌ, hakaꞌ yalni ebꞌyaꞌ tuꞌ, xhi naj.
Istaqꞌwi yaꞌ Micaías tet naj:
—Haꞌ Komam Jahawil itzitz, haꞌ tzet chal Komam, haꞌ chiwalaꞌan, xhi yaꞌ.
Lahwi tuꞌ xin yok yaꞌ sata yaꞌ rey. Isqꞌambꞌen yaꞌ rey Acab tet yaꞌ Micaías:
—¿Chimyu kotohanh janokojanh howal yinh konhobꞌ Ramot, ay yul ismajul Galaad? mato machoj, xhi yaꞌ.
Istaqꞌwi yaꞌ Micaías tet yaꞌ:
—Ahanhtoj, hach chachqꞌoji yinh konhobꞌ tuꞌ, yuto haꞌ Komam chiꞌanoko yul haqꞌabꞌ, xhi yaꞌ.
Yalni yaꞌ Acab tet yaꞌ:
—Txꞌiꞌalxa el chiwalan tawet tato haꞌojabꞌ isyelal chawal wetan, chawaqꞌni bꞌinaho isbꞌi Komam Jahawil, xhi yaꞌ.
Yalnipaxo yaꞌ Micaías:
—Wilan sunil ebꞌnaj Israel issajlemito iswiꞌla witz, hakaꞌ issajlemito noꞌ meꞌ, machi mak chitanheni. Yalni Komam Jahawil wetan: “Haꞌ hunteqꞌan anma tiꞌ machi yahaw, meltzojabꞌ hunun ebꞌnaj yatut yinh aqꞌankꞌulal,” xhi Komam, xhi yaꞌ Micaías.
Yalni yaꞌ isreyal Israel tet yaꞌ Josafat:
—¿Tom maxhtikꞌa chiwalan tawet xin tato haꞌ huneꞌ yaꞌ tiꞌ, maxhtikꞌa nino iskꞌulal chiyal yaꞌ winhan? Wal xin to hanhkꞌanhe isyaꞌtajil, xhi yaꞌ.
Yalnipaxo yaꞌ Micaías tet yaꞌ:
—Abꞌe Istzotiꞌ Komam Jahawil tiꞌ. Hanintiꞌan wilan Komam Jahawil tzꞌonhanayo yul istzꞌonhobꞌal, ayko xin sunil ebꞌnaj ángel yet howal ay yul satkanh iskꞌatanh yinh iswatxꞌqꞌabꞌ yebꞌ yinh ismekqꞌabꞌ. Isqꞌambꞌen Komam Jahawil hakaꞌ tiꞌ: “¿Mak chitubꞌtento yaꞌ Acab, isreyal Israel yanoko howal yinh konhobꞌ Ramot, ay yul ismajul Galaad, yu istanhilo yaꞌ bꞌey tuꞌ?” xhi Komam. Ay huneꞌ naj nan yute yalni, ay xin huneꞌxa naj halnipaxo huneꞌxa. Yelti huneꞌ espíritu yapni sata Komam Jahawil, yalni tet Komam: “Hanintiꞌan, chintubꞌtetojan yaꞌ Acab tuꞌ,” xhi.
Isqꞌambꞌen Komam tet huneꞌ espíritu tuꞌ:
“¿Tzet xin chawute yaꞌ?” xhi Komam.
Istaqꞌwi huneꞌ espíritu tuꞌ: “Chintohan, kat waqꞌnihan leqꞌtiꞌal yalaꞌ sunil ebꞌyaꞌ chejabꞌ tet yaꞌ rey Acab,” xhi.
Yalni Komam tet huneꞌ espíritu tuꞌ: “Tubꞌteto yaꞌ, kat isyijen yaꞌ tzet chawala, asiꞌ kat hawatxꞌen hakaꞌ hawalni tiꞌ,” xhi Komam.
Yalnipaxo yaꞌ Micaías: “Yuxin wal tinanh, haꞌ Komam Dios chejnheti huneꞌ espíritu aqꞌni leqꞌtiꞌal yalaꞌ ebꞌyaꞌ hachejabꞌ tiꞌ, yajaꞌ wal Komam Jahawil xayala tato haꞌ isyaꞌtajil chihul tawibꞌanh,” xhi yaꞌ.
Yuxin hitziko naj Sedequías, iskꞌahol naj Quenaana, iskꞌatanh yaꞌ Micaías, ispaqꞌnilto naj isqꞌoch yaꞌ, yalni naj tet yaꞌ:
—¿Tzet mayu yel Yespíritu Komam Jahawil winhan, mato tzotelo tawet? xhi naj.
Istaqꞌwi yaꞌ Micaías tet naj:
—Hach kaw chawilaꞌ yinh huneꞌ tzꞌayik yet chaxhto hawebꞌano habꞌa yulajla nha, xhi yaꞌ.
Yalni yaꞌ isreyal Israel:
—Tzabꞌweyo yaꞌ Micaías tiꞌ, kat heyinito yaꞌ tet yaꞌ Amón, ayko gobernadoral yinh konhobꞌ tiꞌ, yebꞌ tet yaꞌ Joás inkꞌaholan. Kat heyalni tet ebꞌyaꞌ: “Yaꞌ rey, hak tiꞌ yalni hakaꞌ tiꞌ: ‘Akto yaꞌ tiꞌ yul preso, nixhtenhe istiꞌ pan cheyaqꞌ tet yaꞌ, yebꞌ nixhtenhe haꞌ cheyaqꞌ yukꞌuꞌ yaꞌ, masanto yet chinmeltzohan yinh aqꞌankꞌulal,’” xhi.
Yalni yaꞌ Micaías:
—Tato kꞌul chu hameltzohi, maxhtaj Komam Jahawil mahalni tzet mawalan tawet tiꞌ, xhi.
Yalnipaxo yaꞌ:
—Cheyabꞌekano hesunil, hex konhobꞌ, xhi yaꞌ Micaías.
Lahwi tuꞌ yahto yaꞌ isreyal Israel yebꞌ yaꞌ Josafat, isreyal Judá yanoko howal yinh konhobꞌ Ramot, ay yul ismajul Galaad. Yalni yaꞌ isreyal Israel tet yaꞌ Josafat:
—Hanintiꞌan, komon xilqꞌape chiwakojan yet chinokan xol howal, wal hach xin mach chawilo xil haqꞌap yet rey tiꞌ tawinh, xhi yaꞌ.
Ishelnilo yaꞌ rey Acab xil isqꞌap tuꞌ, yaniko yaꞌ xil isqꞌap ebꞌnaj soldado yinh, yok yaꞌ xol howal.
Yajaꞌ wal naj isreyal Siria halbꞌilxa yu naj tet ebꞌnaj capitán ayiko yul iscarruaje yet howal hakaꞌ tiꞌ: «Mach cheyako howal yinh ebꞌnaj soldado ay yelapnoj maka machi yelapnoj, wal xin yinhnhe naj isreyal Israel cheyako howal,» xhi naj tet ebꞌnaj. Hayet yilni ebꞌnaj capitán ah Siria yaꞌ Josafat, yalni ebꞌnaj: «Haꞌ naj tiꞌ isreyal Israel,» xhi ebꞌnaj. Ishoynayo ebꞌnaj yaꞌ yu yaniko ebꞌnaj howal yinh yaꞌ; yajaꞌ ah yaw yaꞌ Josafat tet Komam Jahawil, iskolwa Komam yinh yaꞌ, ishekꞌnilo Komam ebꞌnaj ah Siria yinh yaꞌ Josafat. Haxa yet yilni ebꞌnaj capitán ayko yul iscarruaje tato maxhtaj yaꞌ isreyal Israel, matxa yako ebꞌnaj howal yinh yaꞌ. Yajaꞌ xin ay huneꞌ naj soldado sirio tonhe isqꞌojto islitꞌ, kꞌuxan xin yapni isbꞌaqꞌ islitꞌ naj tuꞌ yinh yaꞌ isreyal Israel bꞌay chischah isbꞌa isxijbꞌanil chꞌen coraza yet howal ayko yinh yaꞌ. Yuxin yal yaꞌ rey tuꞌ tet naj lanhan isyoni noꞌ cheh iqꞌnhe iscarruaje yaꞌ bꞌay ayahtoj hakaꞌ tiꞌ:
—Meltzo noꞌ cheh iqꞌnhe carruaje tiꞌ, kat kinhawinilojan xol howal tiꞌ, yuto niman inlahwilalan maꞌoki, xhi yaꞌ rey Acab.
Yajaꞌ yiqꞌkanh yip howal yinh huneꞌ tzꞌayik tuꞌ, wal yaꞌ isreyal Israel xin kankano linhno yaꞌ yul iscarruaje sata ebꞌnaj sirio masanto qꞌejbꞌiyal, haxa yet isto tzꞌayik iskamayo yaꞌ rey Acab.
	[d]18:10 Iswatxꞌe naj Sedequías hunteqꞌan ukꞌaꞌ hierro; yet payat tiempo xol ebꞌnaj oriental, yukꞌaꞌ noꞌ wakax maka noꞌ chiw yechel yinh ipehal yebꞌpaxo chal yelapnoj ta machi mak chiqꞌoji yinh, 1Rey. 22:11

Kachlax yaꞌ rey Josafat yu yaꞌ Jehú ischejabꞌ Komam Dios
Wal yaꞌ Josafat isreyal Judá meltzo yaꞌ yinh aqꞌankꞌulal bꞌey yatut bꞌey Jerusalén. Yajaꞌ elti yaꞌ Jehú, iskꞌahol naj Hanani ischejabꞌ Komam Dios, chawal yinh yaꞌ yet lanhan yapni yaꞌ yatut, yalni yaꞌ tet yaꞌ Josafat:
—¿Tzet yinh xin makaxhbꞌeykꞌo kolwal yinh mak txꞌoj isbꞌeybꞌal? ¿Tzet yinh xin chachtzala yinh mak chiyahni Komam Jahawil? Wal xin matit ishowal Komam Jahawil tawinh yu tzet maxawatxꞌe tiꞌ. Yajaꞌ xin ay hunteqꞌan tzet ye tuꞌ tiꞌ kꞌul chiꞌilchalo tawinh, yuto hawilo hunteqꞌan tioxh Asera sat txꞌotxꞌ Judá, hawaniko yinh hawanma hasaynilo Komam Dios, xhi yaꞌ Jehú tet yaꞌ Josafat.
Alaxiko ebꞌnaj juez yu yaꞌ Josafat
Yaꞌ rey Josafat haꞌ bꞌey Jerusalén ay yaꞌ, yaj ekꞌyaꞌ yilaꞌ ej konhobꞌ ay yul ismajul txꞌotxꞌ Judá, ichiti yaꞌ bꞌey Beerseba masanta bꞌey txꞌotxꞌ chewal txꞌotxꞌ Efraín, yalni yaꞌ tet anma ta chimeltzo yul isqꞌabꞌ Komam Jahawil, isDiosal yichmam. Yaniko yaꞌ Josafat ebꞌnaj juez yulajla hunun konhobꞌ ayejiko iskꞌubꞌal yul ismajul Judá. Yalni yaꞌ Josafat tet ebꞌnaj juez tuꞌ: «Kam cheyil yinh tzet chewatxꞌe, mach chewatxꞌe tzet choche iskꞌul anma, wal xin haꞌ tzet choche iskꞌul Komam Jahawil haꞌ chewatxꞌe, haꞌ Komam Dios chꞌok heyetbꞌihoj yet cheyilni tzet chꞌeliko hunu tzet ye tuꞌ. Yilal hexiw tet Komam Jahawil, kam cheyil yinh tzet chewatxꞌe, yuto haꞌ Komam Jahawil, koDiosal, mach choche tato ay tzet ye tuꞌ mach toholo chewatxꞌe, maka ta ay hunu mak tiꞌ ekꞌbꞌal yelapno yibꞌanh hunuxa yet anmahil yul hesat, mach chochepaxo Komam tato chechah chꞌen melyu yu hewatxꞌenayo hunu tzet ye tuꞌ yinh leqꞌtiꞌal,» xhi yaꞌ.
Yanipaxiko yaꞌ Josafat hunteqꞌan ebꞌnaj yahawil xol konhobꞌ yebꞌ ebꞌnaj levita yebꞌ ebꞌyaꞌ sacerdote ay bꞌey Jerusalén juesal yinh kuybꞌanile hakaꞌ isley Komam Jahawil, yebꞌ yu iswatxꞌenilo ebꞌnaj howal chiꞌah xol anma ay bꞌey Jerusalén. Yaqꞌnikano yaꞌ Josafat ischejbꞌanil ebꞌnaj: «Hakexpax tuꞌ hex tiꞌ, yilal hexiw tet Komam Jahawil yinh hemunil tiꞌ, haꞌojabꞌnhe isyelal cheyala, yebꞌ xin toholojabꞌ cheyute heyanma. Tzijxanhe howal chul ebꞌnaj juxhta ay yulaj nime konhobꞌ yaqꞌaꞌko yul heqꞌabꞌ, yu hunu kamikal maka yu hunu tzet ye tuꞌ chiswatxꞌe maxhtaj yehi, hakaꞌ yalni ley yebꞌ chejbꞌanile, chikam heyal tet ebꞌnaj tato mach chako ebꞌnaj ismul tet Komam Jahawil yunhe mach chitit ishowal Komam teyibꞌanh yebꞌ yibꞌanh ebꞌnaj juxhta tuꞌ. Haꞌ yaꞌ sacerdote Amarías chꞌok ijbꞌalo teyinh yinh tzetaj yet Komam Jahawil, haxa naj Zebadías, iskꞌahol naj Ismael yahawpaxo xol ebꞌnaj Judá, haꞌ naj chꞌok ilno inmunilan, kat iskolwapaxo ebꞌnaj levita teyinta yinh hemunil tiꞌ. Aweko yip heyanma kat heyok munil, haꞌ mak kꞌul tzet chiswatxꞌe chꞌok Komam Jahawil yetbꞌihoj,» xhi yaꞌ Josafat.
Qꞌoji ebꞌnaj Judá yinh ebꞌnaj Moab yebꞌ yinh ebꞌnaj Amón
Haxa yet lahwi yekꞌto hunteqꞌan tuꞌ, iskutxbꞌaniko isbꞌa ebꞌnaj ah Amón yebꞌ ebꞌnaj ah Moab yebꞌ hunteqꞌanxa iskonhobꞌ ebꞌnaj amonita, isto ebꞌnaj yanoko howal yinh yaꞌ rey Josafat. Yajaꞌ xin ay hunteqꞌan ebꞌnaj apni iskꞌatanh yaꞌ Josafat, yalni ebꞌnaj tet yaꞌ: «Kaw niman ebꞌnaj soldado lanhan istit tawinh yinh howal, ispeto ebꞌnaj bꞌey isqꞌaxebꞌikꞌto haꞌ mar yebꞌ bꞌey Siria; tinanh xin ay ebꞌnaj bꞌey Hazezon-tamar, haꞌ ton konhobꞌ chiyijpaxo En-gadi,» xhi ebꞌnaj tet yaꞌ.
Hayet yabꞌen yaꞌ Josafat huneꞌ tuꞌ isxiwkanh yaꞌ, yinayo isbꞌa yaꞌ sata Komam Jahawil, yaniko yaꞌ huneꞌ tuꞌ yul isqꞌabꞌ Komam. Yalnilto yaꞌ tato sunil anma Judá mach chiwaꞌi yu istxahli tet Komam. Iskutxbꞌaniko isbꞌa ebꞌnaj Judá, yok ebꞌnaj isqꞌanno tet Komam Jahawil ta chikolwa Komam yinh ebꞌnaj, istitpaxo ebꞌnaj yulajla hunun konhobꞌ, yalni ebꞌnaj tet Komam Jahawil ta chikolwa Komam yinh ebꞌnaj. Yah linhno yaꞌ rey Josafat xol ebꞌnaj Judá yebꞌ ebꞌnaj ah Jerusalén kutxaniko sata yamaqꞌil Yatut Komam Jahawil, huneꞌ amaqꞌ akꞌto. Yah yaw yaꞌ Josafat hakaꞌ tiꞌ: «Mam Jahawilanh, isDiosal jichmamanh, hach tiꞌ Dios hach yul satkanh, yahaw hachpaxo yinh ej konhobꞌ ay yul sat yibꞌanhqꞌinal tiꞌ. Yul haqꞌabꞌ ayko sunil hawip, kaw ay hawip machi mak tiꞌ chu isqꞌoji tawinh. Mamin hach koDiosalanh. ¿Tom maxhtaj hach hatzumbꞌelo hunteqꞌan anma ayayo sat txꞌotxꞌ tiꞌ sata hakonhobꞌ Israel, hawaqꞌnikano txꞌotxꞌ yinh hunelnhe tet yikꞌal jichmam Abrahamanh, hawamigo? Yehayo ebꞌnaj sat txꞌotxꞌ, yanikanh ebꞌnaj hawatut bꞌay chibꞌina habꞌi, yalni ebꞌnaj tawet hakaꞌ tiꞌ: “Tato chiꞌay hunu isyaꞌtajil jibꞌanhanh yu kotxꞌojalanh, maka howal, maka howla yabꞌil, maka wahil, kat julanh tasataj yul Hawatut bꞌay chibꞌina habꞌi tiꞌ, kat koqꞌannihanh tawet tato chonhhakolanh yul isqꞌabꞌ isyaꞌtajil, chawabꞌe tzet chikoqꞌananh kat konhhakolnilojanh,” xhi ebꞌnaj tawet. Haꞌ tinanh xin chawila tato ayko ebꞌnaj Amón yebꞌ ebꞌnaj Moab yebꞌ ebꞌnaj ay bꞌey txꞌotxꞌ chewal txꞌotxꞌ Seir, haꞌ ton ebꞌnaj ay bꞌey txꞌotxꞌ bꞌay mach hachakꞌto konhobꞌ Israel yet yel bꞌey Egipto, wal xin ispohilo isbꞌa yinh ebꞌnaj, yunhe mach chitanhtzelaxilo ebꞌnaj yu hakonhobꞌ. Haꞌ tinanh xin, haꞌ ispaj selel chaqꞌ ebꞌnaj jetanh matit ebꞌnaj howal jinhanh, chiyochen ebꞌnaj konhyiqꞌalojanh sat kotxꞌotxꞌanh aqꞌbꞌilkano komajulojanh hawu. Mamin, hach koDiosalanh, ¿Tom mach chawayo isyaꞌtajil yibꞌanh ebꞌnaj tiꞌ? Hanhonhtiꞌanh machi jipanh kotohanh jaqꞌlenojanh howal yinh hunteqꞌan ebꞌnaj kaw nimankano isbꞌisil chihul yaqꞌaꞌ howal jinhanh. Kaw mach chitxumcha juhanh tzet wal juten kobꞌahanh, yuxin tawinh chonhok tꞌanhnojanh,» xhi yaꞌ Josafat.
Sunil ebꞌnaj Judá linhankanh sata Komam Jahawil yebꞌ yixal, yebꞌ iskꞌahol, yebꞌ yuninal kaw nixhteto. Yet kutxaniko sunil konhobꞌ tuꞌ, yul Yespíritu Komam Jahawil yinh huneꞌ naj levita titna yinh yaꞌ Asaf chiyij Jahaziel, naj Jahaziel tuꞌ iskꞌahol naj Zacarías, naj Zacarías iskꞌahol naj Benaía ye naj, haxa naj Benaía iskꞌahol naj Jeiel ye naj, haxa naj Jeiel iskꞌahol naj Matanías naj. Yalni naj Jahaziel hakaꞌ tiꞌ: «Abꞌewe hex Judá yebꞌ hex Jerusalén yebꞌ hach tiꞌ mam rey Josafat. Hak tiꞌ chiyute yalni Komam Jahawil hakaꞌ tiꞌ: “Mach chexxiwkanh, mach chexibꞌtekanh hebꞌa sata ebꞌnaj soldado niman yiqꞌni isbꞌa tiꞌ, yuto maxhtaj hex cheyaqꞌ howal yebꞌ ebꞌnaj, wal xin to haꞌ Komam Dios chꞌaqꞌleno howal yebꞌ ebꞌnaj. Yet hekal chexayto heyaqꞌaꞌ howal yinh ebꞌnaj, wal ebꞌnaj xin chiꞌahti ebꞌnaj yinhla iskꞌul witz Sis, kat xin hechahlen hebꞌa yebꞌ ebꞌnaj istiꞌ ha haꞌ bꞌay chiꞌichiko txꞌotxꞌ desierto Jeruel. Yet hunel tiꞌ, maxhtaj hex cheyaqꞌ howal yinh ebꞌnaj, wal xin tonhe cheyila, chexok tuknoj, cheyilni kexiskolnilo Komam Jahawil yul isqꞌabꞌ ebꞌnaj. Hex Judá yebꞌ hex Jerusalén mach chexxiwi, mach chipax heyip. Hekal chexto heyaqꞌaꞌko howal yinh ebꞌnaj, yuto Komam Jahawil chꞌok heyetbꞌihoj,” xhi Komam,» xhi naj Jahaziel.
Yuxin ay jahno yaꞌ Josafat, yay xulno yaꞌ sat txꞌotxꞌ, yebꞌ sunil ebꞌnaj Judá yebꞌ sunil anma ay bꞌey Jerusalén, ay jahno sata Komam Jahawil yu yaqꞌni yuchꞌandiosal tet Komam. Yahwano ebꞌnaj levita iskꞌahol naj Coat yebꞌ ebꞌnaj iskꞌahol naj Coré, yok ebꞌnaj isbꞌitnheno Komam Jahawil yinh kaw ip, Komam isDiosal Israel.
Haxa yet yahwano ebꞌnaj Judá yinh hunxa tzꞌayik yinh kaw sahabꞌ sakꞌayal, yu isto ebꞌnaj bꞌey txꞌotxꞌ desierto chiyij Tecoa. Wal yaꞌ Josafat linhankanh yaꞌ yet lanhan yelto ebꞌnaj Judá tuꞌ, yalni yaꞌ hakaꞌ tiꞌ: «Hex Judá yebꞌ hex Jerusalén tiꞌ, abꞌewe tzet chiwalan, aweyto yul heyanma yinh Komam Jahawil, haxinwal tꞌinhan heyekoj; awepaxayto yul heyanma yinh tzet chal ebꞌyaꞌ ischejabꞌ Komam, haxinwal kꞌul chꞌeliko tzet chewatxꞌe,» xhi yaꞌ.
Yet lahwi istzotel yaꞌ yebꞌ konhobꞌ yinh tzet chu isto yinh howal, yaniko yaꞌ hunteqꞌan ebꞌnaj chibꞌitnhen Komam Jahawil; yaniko ebꞌnaj bꞌitnom tuꞌ xil isqꞌap, hunteqꞌan xilqꞌape kaw ay yelapnoj. Chixin bꞌitni ebꞌnaj yet isto ebꞌnaj soldado yinh howal, yalni ebꞌnaj hakaꞌ tiꞌ: «Jaqꞌaꞌweko ismay Komam Jahawil, yuto kaw kꞌulchꞌankano iskꞌul yinh sunilbꞌal ej tiempo,» xhi ebꞌnaj.
Hayet yichiko ebꞌnaj isbꞌitnhen bꞌit chiꞌaniko ismay Komam, yaqꞌni somchahoto Komam Jahawil isnabꞌal ebꞌnaj Amón yebꞌ ebꞌnaj Moab yebꞌ ebꞌnaj tit bꞌey txꞌotxꞌ Seir, haꞌtikꞌa ebꞌnaj ishoyayo isbꞌa, yichiko ebꞌnaj ispotxꞌlenkamo isbꞌa. Yok ebꞌnaj Amón yebꞌ ebꞌnaj Moab yaqꞌaꞌko howal yinh ebꞌnaj Seir, ispotxꞌnikamo ebꞌnaj ebꞌnaj, istanhtzenkanilo ebꞌnaj ebꞌnaj Seir tuꞌ. Haxa yet istanhkanilo ebꞌnaj Seir yu ebꞌnaj, yokpaxo ebꞌnaj Amón howal yebꞌ ebꞌnaj Moab, ispotxꞌnikamo ebꞌnaj hunun yet soldadohal.
Haxa yet yapni ebꞌnaj Judá bꞌey huneꞌ torre bꞌey txꞌotxꞌ desierto, yilnito ebꞌnaj tato kamomxa sunil ebꞌnaj, xanhepakꞌbꞌonbꞌato ebꞌnaj sat txꞌotxꞌ, machi hunu ebꞌnaj tuꞌ kolchahi. Isto yaꞌ rey Josafat yebꞌ konhobꞌ Judá yinolo tzetaj iqꞌbꞌil yu ebꞌnaj tuꞌ, kaw niman tzetaj ye tuꞌ kaw ay istohol yebꞌ xilqꞌape ilcha yu ebꞌnaj. Kaw nimankano qꞌalomal iskutxbꞌa ebꞌnaj Judá xol ebꞌnaj kam tuꞌ, matxa qꞌoji ebꞌnaj yinito sunil. Oxebꞌ tzꞌayik yaqꞌ ebꞌnaj iskutxbꞌaniko tzetaj ye tuꞌ, yuto kaw niman tzet ye tuꞌ kaw ay istohol iqꞌbꞌil yu ebꞌnaj tanhtzelaxkanilo tuꞌ.
Haxa yinh iskanh tzꞌayik iskutxbꞌaniko isbꞌa ebꞌnaj Judá bꞌey akꞌal Beraca, yaniko ebꞌnaj ismay Komam Jahawil bꞌey tuꞌ, yuxin Beraca yako ebꞌnaj isbꞌiho huneꞌ akꞌal tuꞌ, hakto tuꞌ xin isbꞌi tinanh. [e].Lahwi tuꞌ xin ismeltzo sunil ebꞌnaj Judá yebꞌ ebꞌnaj ah Jerusalén yinh tzalahilal bꞌey konhobꞌ Jerusalén, haꞌ xin yaꞌ rey Josafat bꞌabꞌel sata sunil ebꞌnaj. Kaw tzalahilal yu ismeltzo ebꞌnaj, yuto haꞌ Komam Jahawil kolnilo ebꞌnaj yul isqꞌabꞌ ebꞌnaj icheniko howal yinh ebꞌnaj. Haxa yet yapni ebꞌnaj bꞌey konhobꞌ Jerusalén, isto ebꞌnaj bꞌey Yatut Komam Jahawil, yaniko ebꞌnaj teꞌ salterio, teꞌ arpa yebꞌ trompeta yu tzalahilal.
Hayet yabꞌelaxiloj tato haꞌ Komam Jahawil aqꞌni howal yinh ebꞌnaj aniko howal yinh Israel, yok huneꞌ niman xiwkilal yinh sunil anma ay yulajla nime konhobꞌ. Yuxin aynhetikꞌa aqꞌankꞌulal yulaj konhobꞌ ayko yalanh yip yaꞌ rey Josafat, yuto haꞌ Komam Dios aqꞌni aqꞌankꞌulal tet yaꞌ. Matxa xin howal yaqꞌ hunteqꞌan nime konhobꞌ ayko iskawilal Judá yinh yaꞌ rey Josafat.
	[e]20:26 Yinh hebreo Beraca chal yelapnoj, chibꞌitnhelaxi maka chal-lax iskꞌulal yinh

Yet ayko yaꞌ Josafat reyal
Yaꞌ Josafat 35 (holanhebꞌ iskawinaj) habꞌil yaꞌ yet yok yaꞌ isreyalo Judá, wal xin 25 (howebꞌ iskawinaj) habꞌil ok yaꞌ reyal bꞌey Jerusalén. Haꞌ ismiꞌ yaꞌ Josafat, haꞌ ton ix Azuba, iskutzꞌin naj Silhi. Yaꞌ Josafat isbꞌeybꞌalnhe yaꞌ tzetaj iswatxꞌe yaꞌ Asa ismam yaꞌ, machi bꞌay ishekꞌilo isbꞌa yaꞌ; wal xin haꞌ istoholal iswatxꞌe yaꞌ sata Komam Jahawil. Yajaꞌ wal hunteqꞌan bꞌay chiyiyo isbꞌa anma Judá tet istioxh bꞌay nahat yekanh mach ilaxiloj, yuto haꞌ konhobꞌ tuꞌ mach istoholbꞌanheko yanma yinh Komam Dios, isDiosal yichmam. Haꞌ hunteqꞌanxa tzet iswatxꞌe yaꞌ Josafat yet yichebꞌanil yebꞌ islahobꞌal tzꞌibꞌnhebꞌilkano yul yum yaꞌ Jehú, iskꞌahol naj Hanani, tzꞌibꞌnhebꞌilpaxkanayo yul hum chitzotel yibꞌanhilo isreyal ebꞌnaj Israel.
Haxa yet istzujanilxa, yaꞌ rey Josafat ischah ijaꞌ yaꞌ tzet yal yaꞌ Ocozías, isreyal Israel. Haꞌ yaꞌ Ocozías tuꞌ kaw txꞌojkano isnabꞌal yaꞌ. Iswatxꞌen ebꞌyaꞌ teꞌ barco iskawanhil yu isto teꞌ bꞌey Tarsis, haꞌ bꞌey Ezión-geber iswatxꞌe ebꞌyaꞌ teꞌ. Yu tuꞌ yuxin naj Eliezer, iskꞌahol naj Dodava ah Maresa halni hunteqꞌan tzotiꞌ mach kꞌulo yinh yaꞌ Josafat, yalni naj hakaꞌ tiꞌ: «Haꞌ Komam Jahawil chiꞌetanto hamunil hawatxꞌe tiꞌ, yuto maxawatxꞌe hatrato yebꞌ yaꞌ Ocozías,» xhi naj. Hak tuꞌ yu yetaxto hunteqꞌan teꞌ barco, yuxin matxa yu isto ebꞌnaj bꞌey Tarsis.
Ok yaꞌ Joram isreyalo Judá
(2Rey. 8:16-24)
Iskam yaꞌ Josafat hakaꞌ yu iskamto yichmam, ismujlax yaꞌ bꞌey iskonhobꞌ yaꞌ David bꞌay mujan ebꞌyaꞌ yichmam; yok yaꞌ Joram, iskꞌahol yaꞌ reyalo seleloj. Haꞌ xin ebꞌnaj yuxhta yaꞌ Joram iskꞌahol yaꞌ Josafat haꞌ ebꞌnaj tiꞌ: Naj Azarías, naj Jehiel, naj Zacarías, naj Azarías, naj Micael yebꞌ naj Sefatías; haꞌ sunil ebꞌnaj tuꞌ iskꞌahol yaꞌ Josafat, isreyal Judá. Haꞌ yaꞌ Josafat, ismam ebꞌnaj tuꞌ txꞌiꞌal chꞌen oro, chꞌen plata yebꞌ tzetaj ye tuꞌ ay istohol yaqꞌ yaꞌ sabꞌehalo tet ebꞌnaj iskꞌahol tuꞌ, yaqꞌnipaxo yaꞌ hunteqꞌan konhobꞌ hoybꞌil yu kꞌubꞌ ay yul ismajul Judá tet ebꞌnaj; yajaꞌ yaꞌ Joram yakaniko yaꞌ reyalo seleloj yuto haꞌ yaꞌ bꞌabꞌel kꞌahole. Haxa yet ayxako yaꞌ Joram reyal selelo ismam, yiqꞌkanh yip yaꞌ yu ayko yaꞌ reyalil, ischejni yaꞌ potxꞌlaxokamo sunil ebꞌnaj yuxhtaj yu chꞌen espada, ischejnipaxo yaꞌ potxꞌlaxokamo haywanh ebꞌnaj iswiꞌehal yinh Israel. 32 (Kabꞌlahonhebꞌ iskawinaj) habꞌil yaꞌ Joram yet yok yaꞌ reyal, wal xin waxajebꞌchꞌan habꞌil ok naj reyal bꞌey Jerusalén. Yajaꞌ isbꞌeybꞌalnhe yaꞌ tzetaj iswatxꞌe ebꞌyaꞌ isreyal Israel, iswatxꞌen yaꞌ tzetaj iswatxꞌe yaꞌ Acab yebꞌ yuninal, yuto haꞌ iskutzꞌin yaꞌ Acab tuꞌ iqꞌbꞌil yu yaꞌ. Yaꞌ Joram tuꞌ haꞌ istxꞌojal iswatxꞌe yaꞌ sata Komam Jahawil. Yajaꞌ mach isje iskꞌul Komam Jahawil istanhtzelo yuninal yaꞌ David yuto istꞌinhbꞌakano Komam istzotiꞌ tet yaꞌ David, yet yalni tato haꞌ yuninal yaꞌ chiꞌok reyal Israel yinh sunilbꞌal tiempo.
Haꞌ yinh istiempohal yaꞌ rey Joram ok yinh isnabꞌal ebꞌnaj Edom yinilo isbꞌa yalanh yip Judá; yel yaw ebꞌnaj, yaniko isrey ischukil. Isto yaꞌ Joram yet aqꞌbꞌalil yebꞌ ebꞌnaj yahaw konhobꞌ, yebꞌ sunil iscarruaje yet howal yanoko howal yinh ebꞌnaj Edom. Isqꞌoji ebꞌnaj Judá yinh ebꞌnaj Edom tuꞌ, yebꞌ ebꞌnaj yahawil yinh carruaje. Yajaꞌ iskolilo isbꞌa ebꞌnaj Edom tuꞌ yala yip Judá, hakto tuꞌ xin ye tinanh. Yinhtikꞌa huneꞌ tiempohal tuꞌ xin iskolpaxilo isbꞌa konhobꞌ Libna yalanh yip Judá, yuto isbꞌejkano yaꞌ rey Joram tuꞌ Komam Jahawil, isDiosal yichmam.
Iswatxꞌenpaxokanh yaꞌ Joram tuꞌ bꞌay chiyiyo isbꞌa anma tet tioxh iswiꞌla wonhan sat txꞌotxꞌ Judá. Hak tuꞌ yu yok yaꞌ Joram yiptzeno konhobꞌ Jerusalén yebꞌ konhobꞌ Judá yanoko ismul iswatxꞌen istxꞌojal hakaꞌ yinh ixloj yebꞌ winajloj. Ischahni yaꞌ rey Joram huneꞌ carta istzꞌibꞌnheto yaꞌ Elías ischejabꞌ Komam Dios, hak tiꞌ xin chiyute yalni huneꞌ carta tuꞌ hakaꞌ tiꞌ: «Haꞌ Komam Jahawil, isDiosal yaꞌ David, hawichmam, halni hakaꞌ tiꞌ: “Hach tiꞌ mach habꞌeybꞌalnhe iskꞌulal iswatxꞌe hamam Josafat yebꞌ yaꞌ Asa oklena isreyalo Judá hawichmam. [f]Wal xin haꞌ tzetaj iswatxꞌe ebꞌyaꞌ isreyal Israel haꞌ chabꞌeybꞌalnhe, hawijbꞌan Judá yebꞌ Jerusalén yinayo isbꞌa tet tioxh, yaniko ismul sata Komam; maxawako hamul tet Komam hakaꞌ yu yaꞌ Acab yebꞌ yuninal. Hapotxꞌkamo ebꞌnaj iskꞌahol hamam, ebꞌnaj hawuxhta hapotxꞌkamo tuꞌ ekꞌbꞌal kꞌul ebꞌnaj tasataj. Chiyati Komam Jahawil huneꞌ niman isyaꞌtajil yibꞌanh hakonhobꞌ yebꞌ yibꞌanh hakꞌahol, yebꞌ yibꞌanh ebꞌix hawixal, kat yaykꞌaypaxo isyaꞌtajil tuꞌ yibꞌanh sunil tzet ayach. Chaniti Komam txꞌiꞌal howla yabꞌil tawinh yebꞌ huneꞌ yabꞌil yinh hatxꞌanhkanta tzaꞌ, haxa yu isyaꞌil chilinhmolti hatxꞌanhkanta tzaꞌ yul hakꞌul,” xhi Komam,» xhi huneꞌ carta tuꞌ.
Yaniko Komam Jahawil yinh isnabꞌal ebꞌnaj filisteo yebꞌ ebꞌnaj árabe ay iskawilal ebꞌnaj etíope yanoko howal yinh yaꞌ Joram. Isto ebꞌnaj yanoko howal yinh ebꞌnaj Judá, isqꞌoji ebꞌnaj yinh ebꞌnaj, yelqꞌanto ebꞌnaj sunil tzet ay yaꞌ rey Joram yul yatut, yinipaxto ebꞌnaj yuninal yaꞌ yebꞌ ebꞌix yixal yaꞌ matxa hunu iskꞌahol yaꞌ kankanoj, haxanhechꞌan naj Joacaz, naj islahobꞌal unin. Lahwi tuꞌ xin yaniti Komam Jahawil huneꞌ yabꞌil yinh istxꞌanhkanta tzaꞌ yaꞌ rey Joram, matxa xin yanhal huneꞌ yabꞌil tuꞌ. Haxa yet xaꞌekꞌto tiempo, yet xatzꞌajna kabꞌ habꞌil, islinhmolti istxꞌanhkanta tzaꞌ yaꞌ yul iskꞌul; iskam yaꞌ yu huneꞌ howla yabꞌil tuꞌ. Mach xin yako ebꞌnaj Judá qꞌa qꞌaꞌ chiyeniloj tato kaw ay yelapno yaꞌ Joram yet iskam yaꞌ, hakaꞌ yu yaniko ebꞌnaj qꞌaꞌ yet iskam ismam yaꞌ yebꞌ yet iskam ismam icham yaꞌ rey Joram tuꞌ. 32 (Kabꞌlahonhebꞌ iskawinaj) habꞌil yaꞌ Joram yet yok yaꞌ reyal, waxajebꞌnhe xin habꞌil ok yaꞌ reyal bꞌey Jerusalén. Hayet iskam yaꞌ rey Joram machi hunu mak tiꞌ yoche isnabꞌati yaꞌ. Hayet iskam yaꞌ, muji yaꞌ yul iskonhobꞌ yaꞌ David, yajaꞌ mach yulo ispantionh ebꞌyaꞌ isreyal Judá.
	[f]21:12 Hanhe hunel tiꞌ chiꞌaqꞌlax bꞌinaho yaꞌ Elías yinh Crónicas tiꞌ, yaꞌ Elías tuꞌ ischejabꞌ Komam Dios ye yaꞌ xol anma Israel ayko yinh norte.

Ok yaꞌ Ocozías reyal bꞌey Judá
(2Rey. 8:25-29)
Haꞌ sunil anma ah Jerusalén aniko yaꞌ Ocozías reyal selelo ismam, haꞌ yaꞌ Ocozías tuꞌ tzujan unin yaꞌ. Wal xin ay hunbꞌulan ebꞌnaj soldado árabe apni bꞌey campamento ismaqꞌnikamo ebꞌnaj ebꞌnaj bꞌabꞌel iskꞌahol yaꞌ Joram, yuxin haꞌ yaꞌ Ocozías tuꞌ alaxiko reyal selelo ismam, isreyalo Judá. 42 (Kabꞌ yoxkꞌal) habꞌil yaꞌ Ocozías yet yok yaꞌ isreyalo Judá, huneꞌnhe xin habꞌil ok yaꞌ reyal bꞌey Jerusalén. Atalía isbꞌi ismiꞌ yaꞌ, iskutzꞌin yaꞌ Omri ye ix. Haꞌ yaꞌ rey Ocozías tuꞌ isbꞌeybꞌalnhe yaꞌ tzetaj iswatxꞌe yaꞌ Acab yebꞌ yuninal, yuto haꞌ ismiꞌ yaꞌ ok aqꞌokꞌule tet yu iswatxꞌen istxꞌojal. Iswatxꞌe yaꞌ istxꞌojal sata Komam Jahawil hakaꞌ istxꞌojal iswatxꞌe yaꞌ Acab yebꞌ yuninal, yuto hayet iskamto ismam yaꞌ, haꞌ ebꞌnaj iskꞌahol yaꞌ Acab ok aqꞌokꞌule tet yaꞌ yu iskꞌayto yaꞌ yinh istxꞌojal. Yuxin haꞌ tzet yal ebꞌnaj tet yaꞌ Ocozías tuꞌ, haꞌ isbꞌeybꞌalnhe yaꞌ. Isto yaꞌ yinta yaꞌ Joram, iskꞌahol yaꞌ Acab, isreyal Israel yaqꞌaꞌ howal yinh naj Hazael, isreyal Siria, yebꞌ yinh konhobꞌ Ramot, ayko yul ismajul Galaad, yajaꞌ ok islahwilal yaꞌ Joram yu ebꞌnaj sirio yinh huneꞌ howal tuꞌ. Yuxin meltzo yaꞌ Joram bꞌey konhobꞌ Jezreel yanhteꞌ islahwilal alaxiko bꞌey Ramot yet ayko yaꞌ yaqꞌlen howal yinh naj Hazael, isreyal Siria. Yuxin tit yaꞌ Ocozías ilwal yinh yaꞌ Joram, iskꞌahol yaꞌ Acab bꞌey konhobꞌ Jezreel, yuto haꞌ tuꞌ ay yaꞌ yanhteno isbꞌa.
Ispotxꞌkamo yaꞌ Jehú yaꞌ Ocozías
(2Rey. 9:27-29)
Wal xin haꞌ Komam Dios aqꞌni yubꞌ yaꞌ Ocozías isto ilwal yinh yaꞌ Joram yu ispotxꞌlaxkamo yaꞌ. Yuxin haxa yet yapni yaꞌ yelti yaꞌ yebꞌ yaꞌ Joram yinh yaꞌ Jehú, iskꞌahol naj Nimsi. Haꞌ yaꞌ Jehú tuꞌ xin chejlax yaꞌ yu Komam Jahawil yok yaꞌ istanhtzenolo sunil yuninal yaꞌ Acab. Hayet lanhan isyijen yaꞌ Jehú yaqꞌni isyaꞌtajil yinh yuninal yaꞌ Acab hakaꞌ yalni Komam Dios, yilchati ebꞌnaj iswiꞌehal Judá yebꞌ ebꞌnaj iskꞌahol yuxhta yaꞌ Ocozías iskꞌatanh yaꞌ Joram tuꞌ, ismaqꞌnikamo yaꞌ ebꞌnaj. Wal yaꞌ Ocozías xin to yaꞌ yebꞌa isbꞌa bꞌey Samaria, yanito yaꞌ Jehú issayomal yaꞌ. Haxa yet yilchati yaꞌ, yilaxto yaꞌ sata yaꞌ Jehú, ispotxꞌlaxkamo yaꞌ, yajaꞌ ismuj ebꞌnaj yaꞌ, yuto yal ebꞌnaj hakaꞌ tiꞌ: «Yaꞌ tiꞌ, iskꞌahol yaꞌ Josafat ye yaꞌ, yaꞌ sayni Komam Dios yinh sunil yanma,» xhi ebꞌnaj. Machi xin hunu iskꞌahol yaꞌ Ocozías tuꞌ ay yip yok reyal seleloj.
Haꞌ ix Atalía yako isbꞌa reinahil yinh Judá
(2Rey. 11:1-21)
Hayet yilni ix Atalía, ismiꞌ yaꞌ Ocozías, tato potxꞌlaxkamo yaꞌ, yah lemna ix, yok ix ispotxꞌno sunil ebꞌnaj yuninal yaꞌ Ocozías, isreyal Judá. Yajaꞌ haꞌ ix Josabet, iskutzꞌin yaꞌ rey yito ix naj nichꞌan Joás, yebꞌanto ix naj xol hunteqꞌanxa iskꞌahol rey Ocozías, ebꞌnaj lanhan issaylaxikꞌoj yunhe ismaqꞌlaxkamoj. Ebꞌalaxilo naj Joás yebꞌ ix chiꞌilni yul huneꞌ cuarto yul Yatut Komam Dios. Haꞌ ix Josabet tuꞌ iskutzꞌin yaꞌ rey Joram ye ix yebꞌ xin yixal yaꞌ sacerdote Joiada ye ix, yanabꞌ yaꞌ rey Ocozías ye ix. Hak tuꞌ yu yebꞌanilo ix Josabet tuꞌ naj Joás tet ix Atalías yuxin mach potxꞌlaxkamo naj. Wajebꞌ habꞌil ebꞌalaxilo naj Joás yebꞌ ix chiꞌilni naj, yul Yatut Komam Dios xol ebꞌnaj chimunla yul Yatut Komam, yulbꞌal hayebꞌ habꞌil ok ix Atalía reinahil yinh konhobꞌ.
Haxa yinh ishuj habꞌil yaniko yinh iskꞌul yaꞌ Joiada yawten ebꞌnaj iswiꞌehal Judá yetbꞌihoj, yalni yaꞌ tzet chiꞌekꞌ yinh isnabꞌal tet ebꞌnaj. Haꞌ ebꞌnaj iswiꞌehal yawte yaꞌ, haꞌ ebꞌnaj tiꞌ: Naj Azarías iskꞌahol naj Jeroham, naj Ismael iskꞌahol naj Johanán, naj Azarías iskꞌahol yaꞌ Obed, naj Maasías iskꞌahol naj Adaía yebꞌ naj Elisafat iskꞌahol naj Zicri. Haꞌ ebꞌnaj tuꞌ ischejto yaꞌ Joiada yulajla ismajul Judá, iskutxbꞌaniko ebꞌnaj ebꞌnaj levita ay yulajla konhobꞌ ay sat txꞌotxꞌ Judá, yebꞌ ebꞌnaj iswiꞌehal xol ebꞌnaj Israel, isto ebꞌnaj bꞌey Jerusalén. Haꞌ sunil ebꞌnaj iskutxbꞌako isbꞌa tuꞌ iswatxꞌe ebꞌnaj istrato yebꞌ yaꞌ rey bꞌey Yatut Komam Dios, yalni yaꞌ Joiada tet ebꞌnaj kutxaniko tuꞌ: «Ilwekꞌanabꞌi ay iskꞌahol yaꞌ rey lah, haꞌ yaꞌ tiꞌ chiꞌok reyalil, yunhe yijni isbꞌa tzet yalkano Komam Jahawil yinh yuninal yaꞌ David. Wal tinanh xin yijewe tzet chiwalan. Haꞌ hunu hex yet yox majan, hextikꞌa chexhul yinh tzꞌayikal sábado, hextikꞌa chexok hetanheꞌ ispultahil Yatut Komam Dios yebꞌ ebꞌyaꞌ sacerdote yebꞌ ebꞌnaj levita. Haxa hunxa yet yox majan hex xin chexok hetanheꞌ yatut yaꞌ rey haxa hunxa yet yox majan hex xin, chetanhepaxo ispultahil Cimiento. Wal sunil konhobꞌ xin chiꞌok linhno yamaqꞌil Yatut Komam Dios. Machi xin hunu komon anma chiꞌokto yul Yatut Komam Jahawil, kachannhe ebꞌyaꞌ sacerdote yebꞌ ebꞌnaj levita chiꞌokto isyijeꞌ ismunil yul Yatut Komam, yuto haꞌ ebꞌnaj saybꞌiliko yu ismunla yinh ismunil Komam. Wal sunil anma xin chiꞌok linhno sata Komam Jahawil, kat yok istanheno Yatut Komam. Haꞌ xin ebꞌnaj levita chiꞌok hoyno yinh rey yunhe istanhelax yaꞌ, iqꞌbꞌil chꞌen yet howal yu ebꞌnaj. Haꞌ ebꞌnaj levita tuꞌ chitanhen yaꞌ rey yet chiꞌelti yaꞌ maka yet chiꞌokto yaꞌ, yaj ta ay hunu komon anma chiꞌokto yul Yatut Komam, maqꞌbꞌil iskami,» xhi yaꞌ sacerdote Joiada.
Isyijen ebꞌnaj levita yebꞌ ebꞌnaj ah Judá sunil tzet yal yaꞌ sacerdote Joiada, issayni ebꞌnaj hunun iswiꞌehal hunun majan ebꞌnaj tuꞌ, ebꞌnaj chiꞌok yinh ismunil yinh tzꞌayik sábado, yebꞌ xin ebꞌnaj chꞌel yinhtikꞌa qꞌejbꞌiyal sábado. Wal ebꞌnaj chiꞌelti yinh qꞌejbꞌiyal sábado tuꞌ, machi chalaxilti ebꞌnaj yu yaꞌ sacerdote Joiada. Yaniko yaꞌ sacerdote Joiada chꞌen lanza yebꞌ chꞌen nixhtej yebꞌ chꞌen nime escudo tet ebꞌnaj iswiꞌehal yinh 100 (hokꞌal) ebꞌnaj levita. Haꞌ hunteqꞌan chꞌen yet howal tuꞌ yul Yatut Komam Dios kꞌubꞌabꞌil chꞌen, haꞌ chꞌen okniko yu yaꞌ rey David. Yaniko yaꞌ Joiada sunil konhobꞌ tuꞌ yinh istxolal, sunil ebꞌnaj winaj ayko yespada yul isqꞌabꞌ. Yalaxiko ebꞌnaj istanheno Yatut Komam Dios yebꞌ yinhla istxikin Yatut Komam yinh kowatxꞌqꞌabꞌ yebꞌ yinh hunxa istxikin yinh komekqꞌabꞌ. Yalaxiko ebꞌnaj istanheno yinh ismexhahil yet xahanbꞌal, yebꞌ istanheno yaꞌ rey yinhla sunil ishoyanil bꞌay ay yaꞌ. Lahwi tuꞌ xin yinilti yaꞌ sacerdote Joiada yaꞌ iskꞌahol yaꞌ rey, yanahto ebꞌnaj iscorona yaꞌ yinh iswiꞌ, yalaxiko yumal chejbꞌanile yet Komam Dios yul isqꞌabꞌ yaꞌ, yalaxkaniko yaꞌ reyalil, isjobꞌlaxayo aceite yibꞌanh iswiꞌ yaꞌ yu yaꞌ sacerdote Joiada yebꞌ yu ebꞌnaj iskꞌahol yaꞌ Joiada tuꞌ, yalni ebꞌnaj hakaꞌ tiꞌ: «¡Tzalajonhwe yinh koreyal tiꞌ!» xhixanhe ebꞌnaj.
Hayet yabꞌen ix Atalía tato xanhe chiwejcha anma yekꞌ yulaj bꞌeh yebꞌ xanhe chiwejcha anma yu tzalahilal yinh yaꞌ rey, isto ix yilno bꞌey Yatut Komam Dios bꞌay kutxaniko konhobꞌ. Haxa yet yilni ix, linhankanh yaꞌ rey bꞌay aykanh ispilalil yul Yatut Komam bꞌay chonhoknapnoj, aypaxiko ebꞌnaj iswiꞌehal konhobꞌ iskꞌatanh yaꞌ rey yebꞌ ebꞌnaj chiꞌoqꞌtzen chꞌen trompeta, sunil xin konhobꞌ tuꞌ kaw tzalahilal yehi, chꞌoqꞌtzelax chꞌen bocina, chaniko ebꞌnaj bꞌitnom chꞌen munlabꞌal yet bꞌit, yet chibꞌitni. Hayet yilni ix Atalía sunil tuꞌ, istzilnito ix xil isqꞌap, yalni ix hakaꞌ tiꞌ: «¡Makexpakꞌiko winhan! ¡Makexpakꞌiko winhan!» xhi ix. [g].
Yajaꞌ ischejilti yaꞌ sacerdote Joiada ebꞌnaj yahawil yinh ebꞌnaj soldado yalni yaꞌ tet ebꞌnaj: «Iwelto ix bꞌey tiꞌ, kat heyok tzujno yinta ix, kat hepotxꞌnikamo ix yu espada chililon ye,» xhi yaꞌ. Yal yaꞌ hakaꞌ tuꞌ yuto mach isje yaꞌ tato chipotxꞌlaxkamo ix yul Yatut Komam Jahawil. Yinilti ebꞌnaj ix Atalía yul Yatut Komam, haxa yet yelti ix yul pulta bꞌay ay noꞌ cheh yet ebꞌyaꞌ rey, ispotxꞌnikamo ebꞌnaj ix bꞌey tuꞌ.
Lahwi tuꞌ istꞌinhbꞌankano yaꞌ sacerdote Joiada yebꞌ konhobꞌ yebꞌpaxo yaꞌ rey tato kaw iskonhobꞌ Komam Jahawil chukaniko ebꞌnaj. Lahwi tuꞌ, isto sunil konhobꞌ bꞌey yatut tioxh Baal, yuchkꞌanayo ebꞌnaj ismexhahil yet xahanbꞌal. Ispotxꞌnikamo ebꞌnaj naj Matán satalti ismexhahil yet xahanbꞌal, naj Matán tuꞌ haꞌ naj sacerdote yeko yinh tioxh Baal. Yaniko yaꞌ Joiada munil chiwatxꞌelax yul Yatut Komam Jahawil yul isqꞌabꞌ ebꞌyaꞌ sacerdote yebꞌ ebꞌnaj levita, hakaꞌtikꞌa yu yalnikano yaꞌ David yet yaniko yaꞌ ebꞌyaꞌ munil yul Yatut Komam Jahawil, yu isnhusni ebꞌyaꞌ xahanbꞌal tet Komam Jahawil hakaꞌ yalni isley yaꞌ Moisés. Kaw xin chitzala ebꞌyaꞌ sacerdote yebꞌ ebꞌnaj levita, isbꞌitni ebꞌnaj hakaꞌ yu yalnikano yaꞌ David. Yanipaxiko yaꞌ Joiada istanhemal Yatut Komam Jahawil yu machi hunu mak mach sajoj hakaꞌ yalni ley chiꞌokto yul Yatut Komam.
Lahwi tuꞌ yawten yaꞌ Joiada ebꞌnaj iswiꞌehal yinh hunun 100 (hokꞌal) ebꞌnaj soldado, yebꞌ ebꞌnaj iswiꞌehal konhobꞌ, yebꞌ ebꞌnaj yahaw konhobꞌ, yebꞌ sunil konhobꞌ, yu yinito ebꞌnaj yaꞌ rey tuꞌ. Hak tuꞌ yu yel yaꞌ rey yul Yatut Komam Jahawil, haxa yet yapni ebꞌnaj yul yiktabꞌanil huneꞌ niman ispultahil palacio, istzꞌonhbꞌaniko ebꞌnaj yaꞌ rey tuꞌ yul istzꞌonhobꞌal. Yok sunil konhobꞌ tuꞌ yinh tzalahilal, yok yinh aqꞌankꞌulal, yu istejkamo ebꞌnaj ix Atalía yu chꞌen espada.
	[g]23:13 Naj rey ay huneꞌ yehobꞌal naj bꞌey istiꞌ bꞌay chiꞌokto anma yul yamaqꞌil Yatut Komam Dios bꞌay ayayo xahanbꞌal. Bꞌey tuꞌ chiꞌay tzꞌonhno naj yet ay qꞌinh maka tzꞌayik xewilal, maka yet chihaltelax xahanbꞌal tet Komam Dios, maka yet chalten naj isxahanbꞌal. Ez. 46:1-8

Yet yok yaꞌ Joás isreyalo Judá
(2Rey. 12:1-21)
Hujebꞌ habꞌil yaꞌ Joás yet yok yaꞌ reyal yinh Judá, 40 (kawinaj) habꞌil xin ok yaꞌ reyal bꞌey Jerusalén, Sibia isbꞌi ismiꞌ yaꞌ Joás tuꞌ, ah Beerseba ix. Haꞌ yaꞌ Joás, iskꞌulal iswatxꞌe yaꞌ sata Komam Jahawil yulbꞌal tiempo yet itzitzto yaꞌ sacerdote Joiada. Haꞌ yaꞌ Joiada tuꞌ sayni kawanh yixal yaꞌ Joás, ispitzkꞌa iskꞌahol yaꞌ yebꞌ iskutzꞌin yaꞌ yebꞌ ebꞌix. [image: 63.TIF] 

Haxa yet yekꞌto hayebꞌ tiempo, yok yinh isnabꞌal yaꞌ rey Joás iswatxꞌenkanh Yatut Komam Jahawil. Yuxin iskutxbꞌako yaꞌ ebꞌyaꞌ sacerdote yebꞌ ebꞌnaj levita, yalni yaꞌ tet ebꞌnaj: «Asiꞌwe yulajla konhobꞌ sat txꞌotxꞌ Judá tiꞌ, kat hekutxbꞌankanh chꞌen melyu xol sunil ebꞌnaj Israel, haꞌ xin chꞌen chiꞌokniko yinh munil yinh isbꞌujbꞌal Yatut Komam Jahawil, koDiosal, hak tuꞌ xin hunun habꞌil yok chꞌen yinh munil yinh Yatut Komam, kaw xin yilal heyaniko huneꞌ tiꞌ yinh hekꞌul,» xhi yaꞌ. Yajaꞌ wal ebꞌnaj levita mach yako ebꞌnaj huneꞌ tuꞌ yinh iskꞌul. Yuxin yawte yaꞌ rey Joás yaꞌ Joiada yahawil sacerdote, isqꞌambꞌen yaꞌ tet yaꞌ: «¿Tzet yinh xin mach chawako yinh hakꞌul hachejnito ebꞌnaj levita iskutxbꞌanokanh chꞌen ofrenda xol ebꞌnaj Judá yebꞌ xol ebꞌnaj Jerusalén, hakaꞌ yu isqꞌanni yaꞌ Moisés, ischejabꞌ Komam Jahawil tet konhobꞌ Israel, yu yokniko yinh Tabernáculo bꞌay chiꞌeh Kaxha yet istrato Komam Dios?» xhi yaꞌ rey Joás. Yal yaꞌ rey hakaꞌ tuꞌ, yuto haꞌ ix Atalía, ix kaw txꞌojkano isbꞌeybꞌal yetato ix Yatut Komam Dios, yebꞌ ej yunin, yinilti ix munlabꞌal ayikto yul Yatut Komam Jahawil, yokniko yu ix yinh xahanbꞌal tet tioxh.
Ischejni yaꞌ rey Joás watxꞌelaxo huneꞌ kaxha, yalaxayo istiꞌ Yatut Komam Jahawil. Ischejni yaꞌ ta chihal-laxikꞌo xol ebꞌnaj Judá yebꞌ Jerusalén tato chiyiti anma isyebꞌalqꞌabꞌ tet Komam Jahawil hakaꞌ yu yalnikano yaꞌ Moisés, ischejabꞌ Komam Dios tet konhobꞌ Israel bꞌey txꞌotxꞌ desierto. Hayet yabꞌen sunil ebꞌnaj iswiꞌehal konhobꞌ yebꞌ sunil anma huneꞌ tuꞌ kaw tzalakanoj; yinito isyebꞌalqꞌabꞌ yanayto yul kaxha tuꞌ masanto nohiloj. Haxa yet chiyilni ebꞌnaj levita tato nohnaxa kaxha tuꞌ, chinito ebꞌnaj tet naj issecretario yaꞌ rey yebꞌ tet yaꞌ saybꞌiliko yu yaꞌ iswiꞌehal sacerdote, chishamni ebꞌnaj kaxha tuꞌ, kat isto ebꞌnaj yanoyo istiꞌ Yatut Komam Dios hunelxa, haknhetikꞌa tuꞌ xin chiyute ebꞌnaj hunun tzꞌayik, yuxin kaw niman chꞌen melyu kutxikoj. Haxa xin yaꞌ rey yebꞌ yaꞌ Joiada chꞌaqꞌni chꞌen melyu tuꞌ tet ebꞌnaj yahawil yinh munil yinh Yatut Komam Jahawil, haꞌ ebꞌnaj tuꞌ chitohlan ebꞌnaj kꞌupom chꞌen, ebꞌnaj hosom teꞌ, ebꞌnaj chakꞌom hierro yebꞌ bronce chiꞌokniko yinh Yatut Komam. Yijbꞌan ebꞌnaj maestro albañil munil yinh Yatut Komam Dios, iswatxꞌenkano ebꞌnaj hakaꞌtikꞌa yet bꞌabꞌelal; hak tuꞌ yu islahwikano munil tuꞌ, iskawxelaxkanokanh Yatut Komam. Haxa yet islahwikano munil tuꞌ yaqꞌni meltzoho ebꞌnaj chꞌen melyu matxa okniko yinh ismunil tet yaꞌ rey yebꞌ tet yaꞌ Joiada, iswatxꞌelax munlabꞌal chiꞌokniko yul Yatut Komam Jahawil yinh chꞌen melyu tuꞌ; watxꞌelax chꞌen munlabꞌal, chꞌen cuchara yebꞌ chꞌen vaso oro yebꞌ plata. Yulbꞌal sunilbꞌal tiempo itzitz yaꞌ sacerdote Joiada, hunun tzꞌayik yaltelax xahanbꞌal yul Yatut Komam Jahawil.
Haꞌ yaꞌ Joiada tuꞌ, 130 habꞌil yaꞌ yet iskam yaꞌ, yuxin kaw ichamilxa kam yaꞌ. Hayet iskam yaꞌ, ismujlax yaꞌ bꞌey isKonhobꞌ yaꞌ David bꞌay mujan ebꞌyaꞌ rey, yuto iswatxꞌe yaꞌ iskꞌulal yinh yet konhobꞌ Israel yebꞌ yul sat Komam Dios, yet yijbꞌan yaꞌ munil yinh Yatut Komam.
Haxa yet xakamto yaꞌ sacerdote Joiada, yapni ebꞌnaj iswiꞌehal Judá iskꞌatanh yaꞌ rey Joás. Yok ebꞌnaj yalno tet yaꞌ tato chisyije ebꞌnaj sunil tzet chal yaꞌ, yal ebꞌnaj hakaꞌ tuꞌ yu ismonten ebꞌnaj yaꞌ; tzujan tuꞌ yok yaꞌ rey iswatxꞌeno tzet chiyal ebꞌnaj. Isbꞌejkano ebꞌnaj Yatut Komam Jahawil, isDiosal yichmam ebꞌnaj, yok ebꞌnaj yinoyo isbꞌa tet tioxh Asera yebꞌ tet hunteqꞌanxa tioxh watxꞌebꞌil yu ebꞌnaj winaj. Hak tuꞌ yu istit ishowal Komam Dios yinh anma Judá yebꞌ Jerusalén yu ismul yakoj. Ischejnito Komam Dios ischejabꞌ yu ismeltzo konhobꞌ yul isqꞌabꞌ Komam, yajaꞌ mach yabꞌeto konhobꞌ tzet yal ebꞌyaꞌ.
Yuxin hul Yespíritu Komam Dios yinh naj Zacarías, iskꞌahol yaꞌ sacerdote Joiada, yahto linhno naj yinh iswiꞌ huneꞌ wonhan, yalni naj tet konhobꞌ: «Hak tiꞌ yalni Komam Dios hakaꞌ tiꞌ: “Yu hemanhkꞌo chejbꞌanile, yuxin maxhtaj haꞌ iskꞌulal chiꞌay teyibꞌanh, yu kinhebꞌejkanojan yuxin chexinbꞌejpaxkanojan,” xhi Komam,» xhi naj Zacarías.
Yaj lahannhe yu yaniko konhobꞌ tuꞌ ishowal yinh naj Zacarías, ischejni yaꞌ rey Joás qꞌojlaxokanh naj bꞌey yamaqꞌil Yatut Komam Jahawil. Yaꞌ rey Joás mach isnahti yaꞌ iskꞌulal iskꞌul yaꞌ Joiada yinh yaꞌ, ismam naj Zacarías tuꞌ, wal xin ispotxꞌkamo yaꞌ naj Zacarías, iskꞌahol yaꞌ Joiada, yajaꞌ hayet isqꞌojlaxkamo naj, yalnikano naj hakaꞌ tiꞌ: «Haꞌojabꞌ Komam Jahawil chiꞌilni huneꞌ tiꞌ, kat yaqꞌni ispaj teyet,» xhi naj.
Haxa yet yayilo huneꞌxa habꞌil yapni ebꞌnaj soldado ah Siria bꞌey Judá yebꞌ bꞌey Jerusalén, yaniko ebꞌnaj howal yinh yaꞌ rey Joás, yetanto ebꞌnaj tzetaj ilcha yul konhobꞌ tuꞌ, ismaqꞌnikamo ebꞌnaj ebꞌnaj iswiꞌehal konhobꞌ, yelqꞌanilti ebꞌnaj tzetaj ye tuꞌ, yanito ebꞌnaj tet naj rey bꞌey Damasco. Haywanhnhe ebꞌnaj soldado ah Siria tuꞌ apni yaqꞌaꞌko howal yinh ebꞌnaj Judá, wal ebꞌnaj Judá tuꞌ kaw nimankano isbꞌisil ebꞌnaj, yajaꞌ haꞌ Komam Jahawil aniko ebꞌnaj yul isqꞌabꞌ ebꞌnaj sirio, yuto isbꞌejkano ebꞌnaj Komam Jahawil, isDiosal yichmam. Hak tuꞌ yu ispajtzelax tet yaꞌ Joás hakaꞌtikꞌa istxꞌojal iswatxꞌe.
Hayet yel ebꞌnaj sirio bꞌey tuꞌ, kaw yaꞌay yaꞌ rey Joás yu islahwilal yaꞌ ok yu ebꞌnaj. Haxa xin ebꞌnaj ischejabꞌ yaꞌ aniko howal yinh yaꞌ rey tuꞌ, yu ispotxꞌkamo yaꞌ iskꞌahol yaꞌ sacerdote Joiada. Haxa yet hilan yaꞌ rey sat istxꞌat ismaqꞌnikamo ebꞌnaj yaꞌ. Hak tuꞌ yu iskam yaꞌ rey Joás; ismujlax yaꞌ bꞌey iskonhobꞌ yaꞌ David, yajaꞌ xin mach mujlax yaꞌ bꞌay mujan ebꞌyaꞌ rey. Haꞌ ebꞌnaj maqꞌnikamo yaꞌ Joás, haꞌ ebꞌnaj tiꞌ; naj Zabad iskꞌahol naj Simeat, naj amonita, yebꞌ naj Jozabad, iskꞌahol naj Simrit, naj moabita.
Haxa istzotiꞌal yinh ebꞌnaj iskꞌahol yaꞌ rey Joás, yebꞌ yet yanikanh yaꞌ yaqꞌbꞌil tohlabꞌal, yebꞌ yet iskawxenkanh yaꞌ Yatut Komam Jahawil, sunil tiꞌ tzꞌibꞌnhebꞌilkano yul hum chitzotel yinh ebꞌyaꞌ rey. Hayet iskam yaꞌ rey Joás, yok yaꞌ Amasías, iskꞌahol yaꞌ reyal seleloj.
Yet yok yaꞌ Amasías reyal yinh Judá
(2Rey. 14:1-22)
Yaꞌ Amasías 25 (howebꞌ iskawinaj) habꞌil yaꞌ yet yok yaꞌ reyal, 29 (bꞌalonhebꞌ iskawinaj) habꞌil xin ok yaꞌ reyal bꞌey Jerusalén. Haꞌ ismiꞌ yaꞌ, haꞌ ton ix Joadán ah Jerusalén. Haꞌ iskꞌulal iswatxꞌe yaꞌ sata Komam Jahawil, waxanhka mach kaw sunilo yanma yaꞌ.
Haxa yet yiqꞌnikanh yip yaꞌ yinh reyal, ispotxꞌnikamo yaꞌ ebꞌnaj chejabꞌ potxꞌnikamo ismam yaꞌ. Yajaꞌ mach ispotxꞌkamo yaꞌ ebꞌnaj iskꞌahol ebꞌnaj hakaꞌ yalni yul hum yet ley tzꞌibꞌnhebꞌilkano yu yaꞌ Moisés bꞌay yalkano Komam Jahawil hakaꞌ tiꞌ: «Ebꞌnaj mame mach chu yaqꞌlax kamo ebꞌnaj yu ismul iskꞌahol, ebꞌnaj kꞌahole mach chu yaqꞌlax kamo ebꞌnaj yu ismul ismam, wal xin haꞌ hunun mak chiyako ismul haꞌ chikami,» xhikanoj.
Lahwi tuꞌ iskutxbꞌaniko yaꞌ rey Amasías sunil ebꞌnaj Judá yebꞌ ebꞌnaj Benjamín, issikꞌnilo yaꞌ ebꞌnaj chiꞌok iswiꞌehalo yinh hunun mil yebꞌ yinh hunun 100 (hokꞌal) ebꞌnaj winaj. Kutxbꞌalax ebꞌnaj yinh hunun majan hatatikꞌa yikꞌal; isbꞌislax ebꞌnaj winaj ayxako yinh 20 (hunkꞌal) habꞌil yebꞌ ebꞌnaj xapalkꞌon yinh 20 (hunkꞌal) habꞌil, haꞌ xin isbꞌisil ebꞌnaj tuꞌ, ay 300 mil ebꞌnaj helan yelto yinh howal, ay islanza yebꞌ yescudo. Istohlanpaxo yaꞌ rey Amasías 100 (hokꞌal) talento chꞌen plata tet 100 mil ebꞌnaj soldado Israel kaw helan yinh howal, yu iskolwa ebꞌnaj yinta yaꞌ yinh howal. Yajaꞌ ay huneꞌ ischejabꞌ Komam Dios tiꞌ apni iskꞌatanh yaꞌ Amasías, yalni yaꞌ tet yaꞌ:
—Mam rey machojabꞌ chito ebꞌnaj Israel howal tawintaj yuto mach ayoko Komam Jahawil yetbꞌiho ebꞌnaj, hakpax tuꞌ ebꞌnaj Efraín mach ayoko Komam yetbꞌiho ebꞌnaj. Yajaꞌ ta chawito ebꞌnaj kolwal tawinh, yu hahipnhento habꞌa hato yinh howal, chachyaqꞌaꞌko Komam Dios yul isqꞌabꞌ ebꞌnaj chichiwa iskꞌul tawinh, yuto yinhnhe Komam Dios chiꞌilcha jip, haꞌ chu iskolwa jinh, haꞌ Komam chu konhistanhtzenpaxiloj, xhi yaꞌ.
Isqꞌambꞌen yaꞌ rey Amasías tet ischejabꞌ Komam Dios tuꞌ:
—¿Tzet xin chitanhkano chꞌen 100 talento plata aqꞌbꞌil wuhan tet ebꞌnaj soldado Israel, chal tuꞌ? xhi yaꞌ.
Istaqꞌwi ischejabꞌ Komam tet yaꞌ:
—Komam Dios ekꞌbꞌalto chꞌen chaqꞌ Komam tawet sata chꞌen hawaqꞌ tet ebꞌnaj tuꞌ, xhi yaꞌ.
Hak tuꞌ yu ispohnilo yaꞌ rey Amasías ebꞌnaj soldado titna bꞌey Efraín, yalni yaꞌ tet ebꞌnaj tato chimeltzo ebꞌnaj yatut. Yajaꞌ tit ishowal ebꞌnaj soldado Israel yinh ebꞌnaj Judá yet yabꞌen ebꞌnaj huneꞌ tuꞌ, kaw xin ok ishowal ebꞌnaj yinh iskꞌul, ispaxto ebꞌnaj yatut.
Yiqꞌni yip yanma yaꞌ rey Amasías, yinito yaꞌ ebꞌnaj Judá, iskonhobꞌ yinh howal, yapni ebꞌnaj bꞌey akꞌal chiyij Atzꞌam, ispotxꞌnikamo ebꞌnaj 10 (lahonhebꞌ) mil ebꞌnaj ah Seir bꞌey tuꞌ. Istzabꞌnipaxayo ebꞌnaj Judá tuꞌ 10 (lahonhebꞌxa) mil ebꞌnaj ah Seir, yinahto ebꞌnaj ebꞌnaj yinh iswiꞌ huneꞌ chꞌen pahaw, isqꞌojnayto ebꞌnaj ebꞌnaj bꞌey tuꞌ, isxitmokanto isnimanil ebꞌnaj sunil.
Wal ebꞌnaj soldado Israel matxa ischahto yaꞌ rey Amasías yinta yinh howal, ebꞌnaj meltzoto yu yaꞌ, ok ebꞌnaj yaqꞌaꞌko howal yinh hunteqꞌan konhobꞌ Judá chiꞌichiti bꞌey Samaria masanta bꞌey Bet-horón, ispotxꞌnikamo ebꞌnaj oxebꞌ mil ebꞌnaj winaj, yinilo ebꞌnaj txꞌiꞌal tzetaj ye tuꞌ kaw kꞌul.
Haxa yet ismeltzoti yaꞌ rey Amasías yet ismaqꞌnikamo yaꞌ ebꞌnaj soldado yet Edom, yiniti yaꞌ hunteqꞌan istioxh ebꞌnaj Seir, yaniko yaꞌ isdiosaloj; yok yaꞌ yinoyo isbꞌa tet hunteqꞌan tioxh tuꞌ, isnhusni yaꞌ xahanbꞌal tet. Yuxin tit ishowal Komam Jahawil yinh yaꞌ rey Amasías, ischejnito Komam huneꞌ ischejabꞌ iskꞌatanh yaꞌ, yalni ischejabꞌ Komam:
—¿Tzet yinh xin chaxhok hawiqꞌayo habꞌa tet istioxh konhobꞌ machi yu iskolnilo isbꞌa yul haqꞌabꞌ? xhi yaꞌ.
Hayet yabꞌen yaꞌ Amasías yalni ischejabꞌ Komam Dios hakaꞌ tuꞌ, istaqꞌwi yaꞌ hakaꞌ tiꞌ:
—¿Mak makaxhaniti hatzꞌajbꞌan inkꞌulan, hanin rey intiꞌan? Wal xin, kach hatiꞌ. ¿Mato chawoche chachkami? xhi yaꞌ. Hayet isbꞌejni yaꞌ rey Amasías tuꞌ istzoteli, istzotelpaxo ischejabꞌ Komam Dios, yalni hakaꞌ tiꞌ:
—Hanin tiꞌanh wohtajan tato nabꞌilxa yu Komam Dios kach istanhtzeniloj yu tzet maxawatxꞌe tiꞌ, yebꞌ yu mach chawabꞌe tzet chiwalan, xhi yaꞌ.
Wal yaꞌ Amasías isreyal Judá, hayet lahwi isqꞌanni yaꞌ istzꞌajbꞌanil isnabꞌal, yalnito yaꞌ tet yaꞌ rey Joás, isreyal Israel, iskꞌahol yaꞌ Joacaz, yaꞌ iskꞌahol yaꞌ Jehú, hakaꞌ tiꞌ: «Titanh kat jil-leniko kosat hununonh,» xhito yaꞌ. Yuxin ischej yaꞌ Joás isreyal Israel hal-laxo tet yaꞌ Amasías isreyal Judá hakaꞌ tiꞌ: «Ay huneꞌ teꞌ txꞌix ay bꞌey Líbano halni tet teꞌ cedro ay bꞌey tuꞌ hakaꞌ tiꞌ: “Aqꞌ ix hakutzꞌin yixalo inkꞌaholan,” xhi, yajaꞌ xin ay hunteqꞌan noꞌ xoltelajil noqꞌ ay bꞌey Líbano tuꞌ ekꞌ xanhxon yibꞌanh teꞌ txꞌix tuꞌ. Hach tiꞌ hawal hakaꞌ tiꞌ: “Kinqꞌojihan yinh ebꞌnaj Edom,” kachi. Yuxin yikanh isbꞌa hawanma, yaniko loloꞌal yinh. Ekꞌna kꞌul hakan bꞌey hawatut. ¿Tzet yinh xin chapitti hunu istxꞌojal tawinh, yu isqꞌoji tawinh, kat isqꞌojipaxo yinh konhobꞌ Judá?» xhito yaꞌ Joás tet yaꞌ rey.
Yajaꞌ xin mach yabꞌeto yaꞌ Amasías tzet yalto yaꞌ Joás tuꞌ, yuto xaꞌel yinh iskꞌul Komam Dios yaniko yaꞌ Amasías yul isqꞌabꞌ ebꞌnaj ayko ishowal yinh, yuto ok ebꞌnaj Judá yiqꞌayo isbꞌa tet istioxh ebꞌnaj Edom. Hak tuꞌ yu isto yaꞌ Joás isreyal Israel yaqꞌno howal yinh yaꞌ Amasías, yil-len sat ebꞌyaꞌ iskawanhil, yaqꞌni howal ebꞌyaꞌ bꞌey Bet-semes, ayko yul ismajul txꞌotxꞌ Judá. Yajaꞌ qꞌoji ebꞌnaj Israel yinh ebꞌnaj Judá, yelkanh ebꞌnaj Judá, ispaxto ebꞌnaj yatut. Istzabꞌnayo yaꞌ Joás isreyal Israel yaꞌ Amasías isreyal Judá bꞌey Bet-semes, yaniko yaꞌ yaꞌ preso, yinito yaꞌ yaꞌ bꞌey Jerusalén. Yaꞌ Amasías iskꞌahol yaꞌ Joás ye yaꞌ, haxa yaꞌ Joás iskꞌahol yaꞌ Joacaz ye yaꞌ. Yuchkꞌanto yaꞌ Joás, isreyal Israel iskꞌubꞌal Jerusalén, 180 metro iskꞌubꞌal tuꞌ yuchkꞌayo yaꞌ, ichiti bꞌey pulta yet Efraín masanta apni bꞌey huneꞌ pulta chij isbꞌi isTxikin. Yinipaxto ebꞌnaj Israel tuꞌ sunil chꞌen oro yebꞌ chꞌen plata yebꞌ sunil munlabꞌal ayikto yul Yatut Komam Dios; haꞌ ton hunteqꞌan qꞌalomal tanhebꞌil yu ebꞌnaj yikꞌal naj Obed-edom. Yinipaxto ebꞌnaj Israel tuꞌ qꞌalomal ay bꞌey yatut yaꞌ rey, yinipaxto ebꞌnaj, ebꞌnaj iskꞌahol ebꞌnaj Judá, ebꞌnaj kaw ay yelapnoj; ispaxto ebꞌnaj bꞌey Samaria.
Yaꞌ Amasías, iskꞌahol yaꞌ Joás isreyal Judá, 15 (holanhebꞌto) habꞌil ekꞌyaꞌ yet tzujanilxa yet iskam yaꞌ Joás, iskꞌahol yaꞌ Joacaz, isreyalo Israel. Hunteqꞌanxa tzet iswatxꞌe yaꞌ rey Amasías yet yichebꞌanil yebꞌ yet islahobꞌal yet yok yaꞌ reyal, ¿tom mach tzꞌibꞌnhebꞌilkano yul hum chitzotel yibꞌanhilo ebꞌyaꞌ isreyal Judá yebꞌ ebꞌyaꞌ isreyal Israel xin? Hataxtikꞌa yet ispohnilo isbꞌa yaꞌ rey Amasías yinh Komam Jahawil, yok hunteqꞌan ebꞌnaj yaniko howal yinh yaꞌ bꞌey Jerusalén, yuxin elkanh yaꞌ, isto yaꞌ bꞌey konhobꞌ Laquis, yajaꞌ chejlaxto issayomal yaꞌ, ispotxꞌlaxkamo yaꞌ bꞌey tuꞌ. Lahwi tuꞌ yilaxti yaꞌ yibꞌanh cheh, ismujlax yaꞌ bꞌay mujan yichmam yaꞌ bꞌey Judá.
Ok yaꞌ Uzías isreyalo Judá
(2Rey. 15:1-7)
Yuxin sunil ej konhobꞌ yul Judá aniko yaꞌ Uzías reyal selelo yaꞌ Amasías, ismam. Hayet yalaxiko yaꞌ Uzías reyalil tuꞌ, 16 (wajlahonhebꞌ) habꞌil yaꞌ. Hayet xakam yaꞌ Amasías, ismam yaꞌ Uzías tuꞌ iswatxꞌenkanh yaꞌ konhobꞌ Elot, yokpaxo konhobꞌ tuꞌ yalanh yip Judá hunelxa.
Hayet yok yaꞌ Uzías reyal tuꞌ 16 (wajlahonhebꞌ) habꞌil yaꞌ, wal xin 52 (kabꞌlahonhebꞌ yoxkꞌal) habꞌil xin ok yaꞌ reyal bꞌey Jerusalén, Jecolías isbꞌi ismiꞌ yaꞌ, ah Jerusalén ix.
Haꞌ istoholal iswatxꞌe yaꞌ sata Komam Jahawil, isbꞌeybꞌalnhen yaꞌ tzetaj iswatxꞌe yaꞌ Amasías, ismam. Yako yaꞌ yinh iskꞌul issayni Komam Dios yulbꞌal istiempohal yet itzitz naj Zacarías, yuto haꞌ naj Zacarías tuꞌ, kuyni yaꞌ isxiw tet Komam Jahawil, kaw yayo Komam isyaxil yibꞌanh yaꞌ.
Haꞌ yaꞌ rey Uzías, to yaꞌ yebꞌ issoldado yaqꞌaꞌko howal yinh ebꞌnaj filisteo, yuchkꞌanto ebꞌnaj iskꞌubꞌal konhobꞌ Gat, yebꞌ konhobꞌ Jabnia, yebꞌ iskꞌubꞌal konhobꞌ Asdod. Iswatxꞌenkanh yaꞌ konhobꞌ yulaj ismajul txꞌotxꞌ Asdod yebꞌ sat istxꞌotxꞌ ebꞌnaj filisteo. Haꞌ Komam Dios kolwa yinh yaꞌ Uzías yet yaniko yaꞌ howal yinh ebꞌnaj filisteo, yebꞌ yinh ebꞌnaj árabe ay bꞌey Gur-baal, yebꞌ yinh ebꞌnaj amonita. Yaqꞌni ebꞌnaj amonita istohlabꞌal tet yaꞌ rey Uzías, ispujnato isqꞌumal yaꞌ rey tuꞌ bꞌey ismohonal txꞌotxꞌ Egipto, yuto kaw yiqꞌkanokanh yip yaꞌ sikꞌlebꞌil.
Iswatxꞌenpaxokanh yaꞌ Uzías ej torre bꞌey Jerusalén; iskawilal pulta yinh istxikin iskꞌubꞌal, yebꞌ bꞌey ispultahil akꞌal, yebꞌpaxo hunteqꞌan ejxa istxikin; kaw kꞌul yutekanh yaꞌ hunteqꞌan torre tuꞌ. Iswatxꞌenpaxokanh yaꞌ ej torre bꞌey txꞌotxꞌ desierto, ischejnipaxo yaꞌ hol-laxo txꞌiꞌal kꞌuh, yuto kaw niman isnoqꞌ yaꞌ satla akꞌal Sefela yebꞌ yichla witz istiꞌ ha haꞌ, kaw aypaxo istzꞌunubꞌ yaꞌ yebꞌ teꞌ uva yinhla istzalanil witz yebꞌ satla akꞌal bꞌay ay txꞌo txꞌotxꞌ kaw kꞌul. Yaꞌ rey Uzías tuꞌ kaw ay yanma yaꞌ yinh tzꞌunubꞌ.
Aypaxo xin issoldado yaꞌ rey Uzías chiꞌelto yinh howal yinh hunun majan. Haꞌ istxolal hunun majan ebꞌnaj soldado tuꞌ, haꞌ naj Jeiel istzꞌibꞌlom yaꞌ, watxꞌeni, yebꞌ naj Maasías gobernador, yebꞌ naj Hananías, huneꞌ naj iswiꞌehal yinh ebꞌnaj ischejabꞌ yaꞌ rey. Haꞌ ebꞌnaj iswiꞌehal yinh ebꞌnaj soldado ay 2,600 ebꞌnaj tuꞌ, winaj kaw helan yebꞌ kaw ay yip yanma. Haxa ebꞌnaj soldado ayko yalanh ischejbꞌanil ebꞌnaj 307,500 isbꞌisil ebꞌnaj, ebꞌnaj tuꞌ winaj kaw helan yinh howal yebꞌ kaw ay yip yanma, haꞌ xin ebꞌnaj tuꞌ chikolwa yinh yaꞌ rey yaqꞌni howal yinh ebꞌnaj chiꞌaniko howal yinh. Yaqꞌni watxꞌeꞌ yaꞌ rey Uzías tuꞌ ischꞌen ebꞌnaj soldado chiꞌokniko yinh howal; chꞌen escudo, chꞌen lanza, chꞌen yelmo chiꞌahto yinh iswiꞌ ebꞌnaj, chꞌen coraza yebꞌ litꞌ, yebꞌ ula chiqꞌojnito chꞌen chꞌen. Ischejni yaꞌ ebꞌnaj ingeniero iswatxꞌen chꞌen nime chꞌen yet howal bꞌey Jerusalén, yanahto ebꞌnaj chꞌen yibꞌanh torre yebꞌ yinh ej istxikin iskꞌubꞌal konhobꞌ yu isqꞌojnito chꞌen nime litꞌ, yebꞌ chꞌen nime qꞌojbꞌal. Kaw xin nahat apnikano isqꞌumal ismay yaꞌ rey Uzías tuꞌ, yuto kꞌaykanilo iskꞌul anma yabꞌen hanta iskꞌulal iskꞌul Komam Dios kolwa yinh yaꞌ, hak tuꞌ yu yiqꞌnikanokanh yip yaꞌ.
Hayet yiqꞌnikanokanh yip yaꞌ isloloꞌbꞌilo yanma yaꞌ, yok yaꞌ yanoko iswinajil, yajaꞌ yu yetanto isbꞌa yaꞌ. Ok yaꞌ manhkꞌomal tet Komam Jahawil, yokto yaꞌ isnhusno teꞌ pom yibꞌanh mexha bꞌay chinhuslax pom yul Yatut Komam. Yokto yaꞌ sacerdote Azarías yebꞌ xin 80 (kanhwinajxa) ebꞌyaꞌ sacerdote kaw ay yip yanma, yinta yaꞌ yul Yatut Komam Jahawil. Mach xin ischah iswiꞌ ebꞌyaꞌ sacerdote tuꞌ yinh tzet iswatxꞌe yaꞌ rey Uzías, yuxin yal ebꞌyaꞌ tet yaꞌ hakaꞌ tiꞌ: «Mam rey Uzías, machi hawok yinh huneꞌ munil hanhusni teꞌ pom tet Komam Jahawil, wal xin hanhe ebꞌyaꞌ sacerdote titna yinh yaꞌ Aarón chu isnhusni teꞌ pom tet Komam; yuxin elanhto yul Yatut Komam tiꞌ, yuto maxawako hamul tet Komam, yuxin mach hatzano hachahni huneꞌ iskꞌulchꞌanil chitit tet Komam Jahawil tiꞌ,» xhi ebꞌyaꞌ tet yaꞌ.
Wal yaꞌ rey Uzías tuꞌ, tꞌunhbꞌil lesen yu yaꞌ bꞌay ayayto teꞌ pom chalte yaꞌ tet Komam, istit ishowal yaꞌ rey yinh ebꞌyaꞌ sacerdote tuꞌ, yaj hayet istit ishowal yaꞌ yelilo lepra yinh ispalanh yaꞌ sata ebꞌyaꞌ sacerdote bꞌay linhankanh yaꞌ sata ismexhahil bꞌay chinhuslax teꞌ pom yul Yatut Komam Jahawil tuꞌ. Hayet yilni yaꞌ Azarías, iswiꞌehal yinh ebꞌyaꞌ sacerdote, yebꞌ sunil ebꞌyaꞌ sacerdote tato elilo lepra yinh ispalanh yaꞌ rey tuꞌ, yinilti ebꞌyaꞌ yaꞌ yinh anhe yul Yatut Komam, hakpax tuꞌ yaꞌ islahiko yaꞌ yeltij, yuto haꞌ Komam Jahawil aniti huneꞌ yabꞌil tuꞌ yinh yaꞌ.
Hak tuꞌ xin yu yokkano lepra yinh yaꞌ rey Uzías masanto yet iskam yaꞌ. Haꞌ yulbꞌal tiempo ayko lepra yinh yaꞌ, nan eh yaꞌ yul huneꞌ nha nahat yeloj, matxa chahlaxikto yaꞌ yul Yatut Komam Jahawil. Haxa xin yaꞌ Jotam, iskꞌahol yaꞌ ok reyal seleloj, yul yatut yaꞌ yebꞌ yinh konhobꞌ tuꞌ.
Haꞌ hunteqꞌanxa tzet iswatxꞌe yaꞌ rey Uzías yet yichebꞌanil yebꞌ yet islahobꞌal yet yekꞌ yaꞌ reyal, tzꞌibꞌnhebꞌilkano yu yaꞌ Isaías, ischejabꞌ Komam Dios, yaꞌ iskꞌahol yaꞌ Amoz. Hayet iskam yaꞌ rey Uzías, ismujlax yaꞌ bꞌay mujan ebꞌyaꞌ rey, yichmam yaꞌ. Yajaꞌ mach mujlax yaꞌ bꞌey ispantionh ebꞌyaꞌ rey yuto chal-lax yinh yaꞌ hakaꞌ tiꞌ: «Txꞌaktanhe yaꞌ,» xhi. Lahwi tuꞌ yok yaꞌ Jotam, iskꞌahol yaꞌ reyal seleloj.
Ok yaꞌ Jotam isreyalo txꞌotxꞌ Judá
(2Rey. 15:32-38)
Hayet yok yaꞌ Jotam reyal, 25 (howebꞌ iskawinaj) habꞌil yaꞌ, 16 (wajlahonhebꞌ) habꞌil ok yaꞌ reyal bꞌey Jerusalén; Jerusa isbꞌi ismiꞌ yaꞌ, iskutzꞌin yaꞌ Sadoc ye ix. Haꞌ yaꞌ rey Jotam, haꞌ istoholal iswatxꞌe yaꞌ sata Komam Jahawil, isbꞌeybꞌalnhe yaꞌ sunil tzetaj iswatxꞌe yaꞌ Uzías, ismam yaꞌ, yajaꞌ mach okto yaꞌ yul Yatut Komam Jahawil. Walpaxo konhobꞌ tuꞌ, haꞌ istxꞌojal isbꞌeybꞌalnhe.
Haꞌ yaꞌ watxꞌenhe huneꞌ niman ispultahil Yatut Komam Jahawil, iswatxꞌenpaxokanh yaꞌ txꞌiꞌal nha yibꞌanh iskꞌubꞌal konhobꞌ Ofel. Iswatxꞌenpaxokanh yaꞌ txꞌiꞌal konhobꞌ bꞌey txꞌotxꞌ chewal txꞌotxꞌ Judá; iswatxꞌenpaxokanh yaꞌ bꞌay chiskol isbꞌa anma yebꞌ torre xolaj qꞌebꞌtalaj. Yaqꞌnipaxo yaꞌ howal yebꞌ naj isreyal ebꞌnaj Amón, isqꞌoji yaꞌ yinh naj. Yaqꞌni ebꞌnaj Amón yinh huneꞌ habꞌil tuꞌ 100 (hokꞌal) talento chꞌen plata, yebꞌ 10 (lahonhebꞌ) mil yachan ixim trigo, yok 10 (lahonhebꞌ) mil yachan ixim cebada tohlabꞌalo tet yaꞌ rey Jotam tuꞌ. Haꞌ tuꞌ yaqꞌ ebꞌnaj Amón istohlabꞌalo tet yaꞌ yulbꞌal bꞌabꞌel habꞌil, haktikꞌapax tuꞌ yaqꞌ ebꞌnaj yinh iskabꞌ yebꞌ yox habꞌil. Kaw yiqꞌkanokanh yip yaꞌ rey Jotam, yuto kꞌul isbꞌeybꞌal yaꞌ sata Komam Jahawil, isDiosal yaꞌ.
Haꞌ hunteqꞌanxa tzet iswatxꞌe yaꞌ rey Jotam yebꞌ sunil howal yaqꞌ yaꞌ, yebꞌ isbꞌeybꞌal yaꞌ, tzꞌibꞌnhebꞌilkano yul hum chitzotel yinh ebꞌyaꞌ isreyal Israel yebꞌ isreyal Judá. Hayet yok yaꞌ reyal, 25 (howebꞌ iskawinaj) habꞌil yaꞌ, 16 (wajlahonhebꞌ) habꞌil ok yaꞌ reyal bꞌey Jerusalén. Iskam yaꞌ rey Jotam tuꞌ hakaꞌ yu iskamto yichmam yaꞌ, ismujlax yaꞌ yul iskonhobꞌ yaꞌ David, yok yaꞌ Acaz, iskꞌahol yaꞌ reyal seleloj.
Ok yaꞌ Acaz reyal yinh Judá
(2Rey. 16:1-20)
Hayet yok yaꞌ Acaz reyal 20 (hunkꞌal) habꞌil yaꞌ, 16 (wajlahonhebꞌ) xin habꞌil ok yaꞌ reyal yinh ebꞌnaj Judá bꞌey Jerusalén. Yaj maxhtaj istoholal iswatxꞌe yaꞌ sata Komam Jahawil hakaꞌ yaꞌ David, yichmam yaꞌ. Wal xin isbꞌeybꞌalnhe yaꞌ tzetaj iswatxꞌe ebꞌyaꞌ isreyal Israel; ischejni yaꞌ aqꞌlaxo uluto chꞌen chꞌen, iswatxꞌelax yechel tioxh Baal yul molde. Isnhusni yaꞌ teꞌ pom bꞌey akꞌal yet ebꞌnaj iskꞌahol naj Hinom, isnhusnipaxo yaꞌ yuninal xahanbꞌalil tet tioxh, hakaꞌ istxꞌojal chiswatxꞌe hunteqꞌan nime konhobꞌ ilaxilo sata ebꞌnaj Israel yu Komam. Isnhusnipaxo yaꞌ isxahanbꞌal yebꞌ teꞌ pom tet tioxh bꞌay nahat yekanh iswiꞌla wonhan, yebꞌ yinh iskꞌul witz, yebꞌ yichla teꞌ nime qꞌebꞌtaj qꞌejholonhe yalanh xaj. Yuxin yako Komam Jahawil, isDiosal Israel, yaꞌ rey Acaz tuꞌ yul isqꞌabꞌ naj isreyal ebꞌnaj sirio, istzabꞌcha ebꞌnaj Judá yu ebꞌnaj sirio tuꞌ, kaw xin niman ebꞌnaj ilaxto preso bꞌey Damasco. Yalaxpaxiko ebꞌnaj Judá tuꞌ yul isqꞌabꞌ yaꞌ isreyal Israel, kaw xin niman ebꞌnaj Judá tuꞌ ispotxꞌkamo yaꞌ. Yuto hayet hunel yinhnhe huneꞌ tzꞌayik ispotxꞌkamo yaꞌ Peka, naj iskꞌahol naj Remalías, 120 mil ebꞌnaj Judá, ebꞌnaj potxꞌlaxkamo tuꞌ, winaj kaw helan yinh howal; maqꞌlaxkamo ebꞌnaj yuto ispohilo isbꞌa ebꞌnaj yinh Komam Jahawil, isDiosal yichmam. Hakpax tuꞌ naj Zicri, winaj kaw ay yip, ah konhobꞌ Efraín, ismaqꞌkamo naj naj Maasías, iskꞌahol yaꞌ rey, ismaqꞌnipaxokamo naj naj Azricam, naj yahawil yeko yinh tzet ay yaꞌ rey, yebꞌpaxo xin ismaqꞌnikamo naj naj Elcana, naj iskabꞌ yinta yaꞌ rey. Yinipaxto ebꞌnaj Israel 200 mil ebꞌnaj Judá preso, yaj xin yuxhtato isbꞌa ebꞌnaj. Xol ebꞌnaj tuꞌ ilaxto ebꞌix ix, ebꞌnaj tzehtaj yebꞌ ebꞌix qꞌopotaj, yinito ebꞌnaj txꞌiꞌal tzet ay ebꞌnaj Judá, yinito ebꞌnaj bꞌey Samaria.
Haꞌ bꞌey tuꞌ ay huneꞌ ischejabꞌ Komam Jahawil chiyij Obed, hayet lanhan yapni ebꞌnaj soldado bꞌey Samaria tuꞌ yelti yaꞌ chahwal yinh ebꞌnaj, yalni yaꞌ tet ebꞌnaj hakaꞌ tiꞌ:
—Haꞌ Komam Jahawil, isDiosal jichmam tit ishowal Komam yinh ebꞌnaj Judá, yuxin yako Komam ebꞌnaj yul heqꞌabꞌ; ay xin ebꞌnaj hepotxꞌkamo yu hehowal, haꞌ hehowal tuꞌ xin ahapno yul satkanh sata Komam. Tinanh xin cheyoche heyaqꞌaꞌko ebꞌnaj Judá yebꞌ anma ah Jerusalén yalanh heyip, cheyoche heyaqꞌaꞌko ebꞌnaj winaj yebꞌ ebꞌix ix hechejabꞌoj, ¿tom xin mach cheyako hemul tet Komam Dios, koDiosal yinh huneꞌ tuꞌ? Yuxin abꞌewe tzet chiwaltiꞌan, aqꞌwe meltzoho ebꞌnaj heyuxhtaj heyiti preso tiꞌ, yuto matit ishowal Komam Dios teyinh yu huneꞌ tiꞌ, xhi yaꞌ Obed.
Hak tuꞌ yu yahwano ebꞌnaj yahawil yeko xol ebꞌnaj Efraín yinh ebꞌnaj soldado ispeto yinh howal, haꞌ ton naj Azarías, iskꞌahol naj Johanán, naj Berequías, iskꞌahol naj Mesilemot, naj Ezequías, iskꞌahol naj Salum, yebꞌ naj Amasa, iskꞌahol naj Hadlai. Yalni ebꞌnaj tet ebꞌnaj:
—Anma heyiti preso, mach cheyiti bꞌey tiꞌ, yuto maꞌok komul yul sat Komam Jahawil yinh huneꞌ tiꞌ, matit ishowal Komam jibꞌanh. Haꞌ tzet chewatxꞌe tiꞌ haꞌ chiꞌaniko yaqꞌbꞌil komul, chislahnayo Komam ishowal yibꞌanh ebꞌnaj Israel tiꞌ, xhi ebꞌnaj.
Hak tuꞌ yu yanikano ebꞌnaj soldado Israel tuꞌ, anma Judá yiti preso, yebꞌ sunil tzetaj ye tuꞌ yilo ebꞌnaj tet anma sata ebꞌnaj yahawil konhobꞌ, yebꞌ sata sunil konhobꞌ. Hak tuꞌ yu iskankano anma Judá ilaxto preso tuꞌ yul isqꞌabꞌ ebꞌnaj yahawil chibꞌina tiꞌ. Haꞌ xol sunil tzet yiti ebꞌnaj soldado tuꞌ saylaxilo xilqꞌape yaqꞌlax tet ebꞌnaj machi xil isqꞌap, yunhe yaniko ebꞌnaj yinh, yaqꞌlaxpaxo isxanhabꞌ ebꞌnaj machi isxanhabꞌ aykoj. Lahwi tuꞌ yaqꞌlax tzet chislo ebꞌnaj yebꞌ tzet chiyukꞌu. Yanhtelax islahwilal ebꞌnaj oki, yalaxahto ebꞌnaj matxa yip yibꞌanh burro, yilaxto sunil ebꞌnaj tuꞌ bꞌey konhobꞌ Jericó, haꞌ ton konhobꞌ bꞌay ay teꞌ palma, yu iskankano ebꞌnaj iskawilal yuxhtaj. Lahwi tuꞌ ismeltzo ebꞌnaj yahawil tuꞌ bꞌey Samaria.
Haꞌ yinh huneꞌ tiempo tuꞌ yato yaꞌ rey Acaz tzotiꞌ tet ebꞌnaj rey ay bꞌey Asiria ta chikolwa ebꞌnaj yinh yaꞌ, yuto apnipaxo ebꞌnaj Edom yaqꞌaꞌko howal yinh ebꞌnaj Judá, yinito ebꞌnaj ebꞌnaj preso. Hakpax tuꞌ ebꞌnaj filisteo ok ebꞌnaj ismajayo konhobꞌla ay bꞌey txꞌotxꞌ Sefela yebꞌ bꞌey txꞌotxꞌ Neguev yul ismajul Judá; hunteqꞌan konhobꞌ aykꞌay yu ebꞌnaj filisteo, haꞌ ton konhobꞌ Bet-semes, yebꞌ konhobꞌ Ajalón, konhobꞌ Gederot, yebꞌ konhobꞌ Soco yebꞌ yaldeahil, konhobꞌ Timna yebꞌ yaldeahil, konhobꞌ Gimzo yebꞌ yaldeahil; yehayo ebꞌnaj bꞌey hunteqꞌan konhobꞌ tuꞌ. Ilaxilo ispixan ebꞌnaj Judá tuꞌ yu Komam Jahawil yu ismul yaꞌ Acaz isreyal Judá yuto isbꞌeybꞌalnhe yaꞌ Acaz tuꞌ istxꞌojal bꞌey Judá, yaniko yaꞌ ismul yul sat Komam Jahawil, mule kaw nanxa yoki.
Yapni naj Tiglat-pileser, isreyal ebꞌnaj asirio yinh yaꞌ Acaz, yajaꞌ xin mach kolwa naj yinh yaꞌ, wal xin ok naj yaqꞌaꞌko howal yinh ebꞌnaj Judá. Iskutxbꞌaniko yaꞌ rey Acaz sunil qꞌalomal ayikto yul Yatut Komam Jahawil yebꞌ yul ispalacio yaꞌ, yebꞌ qꞌalomal ay yul yatut ebꞌnaj yahaw konhobꞌ, yaqꞌni yaꞌ tet naj rey Asiria yu iskolwa naj yinh yaꞌ, yajaꞌ xin mach kolwa naj. Waxanhka kaw niman isyaꞌtajil ay yibꞌanh ebꞌnaj Judá, yajaꞌ wal yaꞌ rey Acaz kaw ahkanokanh yaꞌ iswatxꞌen istxꞌojal sata Komam Jahawil. Yuto yaqꞌ yaꞌ isxahanbꞌal tet istioxh ebꞌnaj Damasco, ebꞌnaj qꞌoji yinh ebꞌnaj yuto yal yaꞌ hakaꞌ tiꞌ: «Haꞌ istioxh naj rey Siria tiꞌ kolwa yinh ebꞌnaj tuꞌ, yuxin han huninan chiwaqꞌan inxahanbꞌalan tet istioxh naj, yu iskolwa winhan,» xhi yaꞌ Acaz. Yuxin kaw aqꞌlax ekꞌoyaꞌ yanma yaꞌ rey Acaz yebꞌ sunil Israel yu ebꞌnaj Siria. Yaꞌ Acaz tuꞌ iskutxbꞌako yaꞌ sunil munlabꞌal ayikto yul Yatut Komam Dios, ismaqꞌnipoho yaꞌ, ispebꞌankano yaꞌ ispultahil Yatut Komam Jahawil. Ischejni yaꞌ watxꞌelaxokanh bꞌay chiyiyo isbꞌa anma tet tioxh sunil yul konhobꞌ Jerusalén. Ischejnipaxo yaꞌ watxꞌelaxokanh bꞌay chisnhus anma Judá ispom tet tioxh bꞌay nahat yekanh, sunil yulajla konhobꞌ ay sat txꞌotxꞌ Judá. Hak tuꞌ yu yaqꞌnitij yaꞌ rey Acaz tuꞌ ishowal Komam Jahawil, isDiosal yichmam.
Haꞌ hunteqꞌanxa tzet iswatxꞌe yaꞌ rey Acaz yebꞌ isbꞌeybꞌal yaꞌ yet yichebꞌanil yebꞌ islahobꞌal yet ayko yaꞌ reyal, tzꞌibꞌnhebꞌilkano yul hum chitzotel yibꞌanhilo ebꞌyaꞌ isreyal Judá yebꞌ isreyal Israel. Hayet yapni istzꞌayikal iskam yaꞌ rey Acaz hakaꞌle yu iskamto yichmam yaꞌ, ismujlax yaꞌ bꞌey konhobꞌ Jerusalén, yajaꞌ mach mujlax yaꞌ yul ispantionh ebꞌyaꞌ isreyal Israel. Haꞌ xin yaꞌ Ezequías, iskꞌahol yaꞌ ok reyal seleloj.
Ok yaꞌ Ezequías isreyalo Judá
(2Rey. 18:1-3)
Hayet yok yaꞌ Ezequías reyal, 25 (howebꞌ iskawinaj) habꞌil yaꞌ, 29 (bꞌalonhebꞌ iskawinaj) habꞌil ok yaꞌ reyal bꞌey Jerusalén. Abías isbꞌi ismiꞌ yaꞌ, iskutzꞌin naj Zacarías ye ix. Haꞌ istoholal iswatxꞌe yaꞌ yul sat Komam Jahawil, isbꞌeybꞌalnhe yaꞌ sunil tzetaj iswatxꞌe yaꞌ David yichmam.
Ichiko anma yinoyo isbꞌa bꞌey Yatut Komam yu yaꞌ rey Ezequías
Haꞌ yinh bꞌabꞌel ixahaw yet bꞌabꞌel habꞌil yok yaꞌ Ezequías reyal, ishajni yaꞌ ispultahil Yatut Komam Jahawil, ischejni yaꞌ watxꞌelaxo pulta matxa kꞌuloj. Ischejni yaꞌ yawtelaxo ebꞌyaꞌ sacerdote yebꞌ ebꞌnaj levita, iskutxbꞌaniko yaꞌ ebꞌnaj bꞌey txonhbꞌal ayko yinh yetkꞌulal bꞌay chiꞌahilo tzꞌayik. Yalni yaꞌ tet ebꞌnaj: «¡Hex levita, abꞌewe tzet chiwalan! Sajnhewe hebꞌa tinanh kat hesajnhenpaxo Yatut Komam Jahawil, isDiosal jichmam, cheyinilti sunil tzet mach sajo ayikto yul Yatut Komam tiꞌ, yuto haꞌ ebꞌyaꞌ komam ok ebꞌyaꞌ ismanhkꞌo tzet chal Komam Jahawil, yok ebꞌyaꞌ iswatxꞌeno istxꞌojal sata Komam, koDiosal, yuto ispohilo isbꞌa ebꞌyaꞌ yinh Komam; yilo sat ebꞌyaꞌ yinh Yatut Komam, yanito yichinh ebꞌyaꞌ yinh. Ispebꞌankano ebꞌyaꞌ ispultahil Yatut Komam, isbꞌutnikano ebꞌyaꞌ isqꞌaqꞌal chꞌen lámpara yul Yatut Komam. Matxa isjepaxo ebꞌyaꞌ isnhusuꞌ teꞌ pom yebꞌ isxahanbꞌal yul Yatut Komam Dios tuꞌ, isDiosal Israel. Yuxin tit ishowal Komam Jahawil yinh ebꞌnaj Judá yebꞌ yinh ebꞌnaj Jerusalén, yaniko Komam ebꞌnaj yul isqꞌabꞌ kꞌaykꞌulal yebꞌ xiwquilal, yebꞌ txꞌixwilal hakaꞌ chu heyilni yu isbꞌaqꞌ hesat. Ispotxꞌlaxkamo ebꞌnaj yu chꞌen espada, yilaxto ebꞌnaj kokꞌahol yebꞌ ebꞌix kokutzꞌin yebꞌ ebꞌix jixal preso. Wal tinanh, xaꞌok yinh innabꞌalan intꞌinhbꞌankanojan intratohan yebꞌ Komam Jahawil, isDiosal Israel, yu yinilo Komam ishowal jibꞌanh. Wal tinanh hex wet konhobꞌ, mach cheyaqꞌ subꞌchaho hebꞌa, yuto haꞌ Komam Jahawil sikꞌnhehexkanikoj yu hemunla sata Komam yul yatut, yu heyok ischejabꞌoj, yebꞌ yu henhusni teꞌ pom tet Komam,» xhi yaꞌ Ezequías.
Haꞌ xin ebꞌnaj levita ok yinh huneꞌ munil tuꞌ, haꞌ ton ebꞌnaj tiꞌ: Naj Mahat, iskꞌahol naj Amasai yebꞌ naj Joel iskꞌahol naj Azarías, ebꞌnaj tuꞌ yuninal naj Coat ye ebꞌnaj. Haxa xol ebꞌnaj yuninal naj Merari, haꞌ ebꞌnaj tiꞌ: Naj Cis, iskꞌahol naj Abdi, naj Azarías, iskꞌahol naj Jehalelel. Haxa xol ebꞌnaj yuninal yaꞌ Gersón haꞌ ebꞌnaj tiꞌ: Naj Joa, iskꞌahol naj Zima yebꞌ naj Edén iskꞌahol naj Joa. Haxa xol yuninal naj Elizafán, ebꞌnaj tiꞌ: Naj Simri yebꞌ naj Jeiel. Haxa xol ebꞌnaj yuninal yaꞌ Asaf haꞌ ebꞌnaj tiꞌ: Naj Zacarías yebꞌ naj Matanías. Haxa xol ebꞌnaj yuninal naj Hemán haꞌ ebꞌnaj tiꞌ: Naj Jehiel yebꞌ naj Simei. Haxa xol ebꞌnaj yuninal naj Jedutún haꞌ ebꞌnaj tiꞌ: Naj Semaías yebꞌ naj Uziel. Sunil ebꞌnaj tuꞌ iskutxbꞌako isbꞌa yebꞌ yikꞌal, issajnhen isbꞌa ebꞌnaj bꞌabꞌel hakaꞌ yu ischejlax yubꞌ ebꞌnaj yu yaꞌ rey, yebꞌ hakaꞌ yalni Istzotiꞌ Komam Jahawil; yokto ebꞌnaj issajnheno yul Yatut Komam Jahawil.
Hayet yokto ebꞌyaꞌ sacerdote yul Yatut Komam Jahawil yu issajnhenkano ebꞌyaꞌ, yinilti ebꞌyaꞌ tzetaj ye tuꞌ mach sajo ayikto yul Yatut Komam, yanilti ebꞌyaꞌ amaqꞌ, haxa xin ebꞌnaj levita tuꞌ inito bꞌey haꞌ nichꞌan haꞌ Cedrón. Haꞌ yinh bꞌabꞌel tzꞌayik yinh bꞌabꞌel ixahaw issajnhen isbꞌa ebꞌnaj levita, haxa yinh iswaxajebꞌ tzꞌayik yapni ebꞌnaj yamaqꞌil Yatut Komam Jahawil yokto ebꞌnaj, issajnhen ebꞌnaj Yatut Komam Jahawil yulbꞌal wajebꞌ tzꞌayik. Haxa yinh 16 (iswajlahonhebꞌ) tzꞌayik yinh bꞌabꞌel ixahaw tuꞌ islahwikano issajnhen ebꞌnaj Yatut Komam. Lahwi tuꞌ isto ebꞌnaj levita sata yaꞌ rey Ezequías, yalni ebꞌnaj tet yaꞌ: «Mam rey, malahwi kosajnhenkanojanh yul Yatut Komam Jahawil yebꞌ ismexhahil bꞌay chinhuslax noꞌ xahanbꞌal, yebꞌ sunil munlabꞌal chiꞌokniko yinh, makosajnhenpaxkanojanh mexha bꞌay chiꞌalaxayo ixim pan sata Komam yebꞌ sunil munlabꞌal chiꞌokniko yet chiꞌalaxayo ixim. Makowatxꞌenanh sunil munlabꞌal chiꞌokniko yul Yatut Komam, makosajnhenkanojanh, haꞌ ton hunteqꞌan munlabꞌal yahbꞌililo yu yaꞌ Acaz yu ismanhkꞌomal tet Komam Dios yet ayko yaꞌ reyal. Haꞌ sunil munlabꞌal tuꞌ kꞌul yu kowatxꞌenkanojanh sata mexha yet xahanbꞌal tet Komam Jahawil,» xhi ebꞌnaj.
Haxa yet hunxa tzꞌayik kaw sahabꞌ ahwano yaꞌ rey Ezequías, iskutxbꞌaniko yaꞌ ebꞌnaj iswiꞌehal konhobꞌ, yahto ebꞌnaj bꞌey Yatut Komam Jahawil. Yinito ebꞌnaj hujkꞌonh noꞌ tzehla wakax, yok hujkꞌonh ej noꞌ icham meꞌ, yok hujkꞌonh noꞌ tzehla meꞌ, yok hujkꞌonh noꞌ tzehla chiw, yaqꞌni ebꞌnaj noꞌ yebꞌalqꞌabꞌehal yinh ismul ebꞌnaj yahawil konhobꞌ yebꞌ yinh ismul konhobꞌ Judá, yebꞌ yu sajnhelax Yatut Komam Jahawil. Yalni yaꞌ rey tet ebꞌyaꞌ sacerdote, ebꞌyaꞌ iskꞌahol yaꞌ Aarón ta chiyalte ebꞌyaꞌ no noqꞌ yibꞌanh ismexhahil yet xahanbꞌal yet Komam Jahawil. Ispotxꞌni ebꞌyaꞌ sacerdote noꞌ tzehla wakax, ischahni ebꞌyaꞌ ischikꞌil noꞌ, istxihnayo ebꞌyaꞌ ischikꞌil noꞌ yibꞌanh ismexhahil yet xahanbꞌal. Lahwi tuꞌ ispotxꞌni ebꞌyaꞌ noꞌ meꞌ, istxihnipaxayo ebꞌyaꞌ ischikꞌil noꞌ yibꞌanh ismexhahil yet xahanbꞌal, ispotxꞌnipaxo ebꞌyaꞌ noꞌ tzehla meꞌ, istxihnipaxayo ebꞌyaꞌ ischikꞌil no yibꞌanh ismexhahil yet xahanbꞌal tuꞌ.
Tzujan tuꞌ yiniti ebꞌyaꞌ noꞌ icham chiw sata yaꞌ rey yebꞌ sata sunil konhobꞌ, noꞌ chiꞌaqꞌlax xahanbꞌalil istanhbꞌalo mule, yanayo sunil ebꞌyaꞌ isqꞌabꞌ yibꞌanh noꞌ. Lahwi tuꞌ ispotxꞌni ebꞌyaꞌ sacerdote noꞌ chiw, istxihnayo ebꞌyaꞌ ischikꞌil noꞌ yibꞌanh ismexhahil yet xahanbꞌal. Hak tuꞌ yu yaqꞌlax noꞌ xahanbꞌalil yu yaqꞌlax tanho ismul sunil anma Israel, yuto yu istanhkano ismul sunil ebꞌnaj Israel, yuxinto ischej yaꞌ rey yaqꞌlax noꞌ yebꞌalqꞌabꞌehal, isnhuslax noꞌ xahanbꞌalil.
Yanipaxiko yaꞌ rey Ezequías ebꞌnaj levita yul Yatut Komam Jahawil, yu yaniko ebꞌnaj chꞌen cimbalo, teꞌ salterio yebꞌ teꞌ arpa yul Yatut Komam, hakaꞌ yu ischejnikano yaꞌ rey David yebꞌ naj Gad, naj chiꞌaqꞌni istzꞌajanil isnabꞌal yaꞌ rey David, yebꞌ yaꞌ Natán ischejabꞌ Komam Dios. Hak tuꞌ yu yalnikano ebꞌyaꞌ ischejabꞌ Komam Dios, yuto haꞌ Komam Jahawil chejni ebꞌyaꞌ.
Ayko xin munlabꞌal yet bꞌit watxꞌebꞌilkano yu yaꞌ rey David, yul isqꞌabꞌ ebꞌyaꞌ levita, hakpax tuꞌ ebꞌyaꞌ sacerdote ayko trompeta yul isqꞌabꞌ ebꞌyaꞌ. Ischejni yaꞌ rey Ezequías nhuslaxo xahanbꞌal yibꞌanh ismexhahil yet xahanbꞌal tet Komam Dios, haꞌ xin yet lanhan isnhuslax xahanbꞌal tuꞌ yaniko ebꞌnaj bꞌit tet Komam Jahawil, yaniko ebꞌnaj chꞌen trompeta yebꞌ munlabꞌal yet bꞌit iswatxꞌekano yaꞌ David, yaꞌ ekꞌlena reyal xol Israel. Sunil anma kutxaniko tuꞌ aniko ismay Komam Dios, chixin bꞌitni ebꞌnaj bꞌitnom tet Komam, yaniko ebꞌyaꞌ sacerdote chꞌen trompeta masanto yet istzꞌakanto xahanbꞌal. Haxa yet islahwi isnhuslaxkano xahanbꞌal tuꞌ, yay xulno yaꞌ rey yebꞌ sunil ebꞌnaj ayko iskꞌatanh, yay xulnoj, yinayo isbꞌa tet Komam. Lahwi tuꞌ yalni yaꞌ rey Ezequías yebꞌ ebꞌnaj iswiꞌehal konhobꞌ tet ebꞌnaj levita tato chisbꞌitnhe ebꞌnaj Komam Jahawil yu bꞌit watxꞌebꞌilkano yu yaꞌ David, yebꞌ yaꞌ Asaf, ischejabꞌ Komam Dios. Hak tuꞌ yu yok ebꞌnaj isbꞌitnheno Komam yinh tzalahilal, yay jahno ebꞌnaj, yinayo isbꞌa tet Komam.
Lahwi tuꞌ yalni yaꞌ rey Ezequías tet konhobꞌ: «Haꞌ yinh huneꞌ tzꞌayik tiꞌ maxewatxꞌekano hebꞌa yul isqꞌabꞌ Komam Jahaw yuxin hitzanhwekoj yebꞌ hexahanbꞌal, kat heyaniko bꞌit tet Komam Jahawil yul yatut,» xhi yaꞌ. Hak tuꞌ yu yiniti konhobꞌ tuꞌ isxahanbꞌal yebꞌ isbꞌitnhen Komam Dios, yinipaxti sunil mak no noqꞌ chinhuslax yinh xahanbꞌal tit yinh yanma yaqꞌni. Hak tiꞌ xin isbꞌisil no noqꞌ yiti konhobꞌ isxahanbꞌalo tuꞌ, 70 (lahonhebꞌ iskanhwinaj) noꞌ wakax, 100 (hokꞌal) noꞌ icham meꞌ 200 noꞌ tzehla meꞌ yu isnhuslax noꞌ xahanbꞌalil tet Komam. Haꞌ isbꞌisil yebꞌalqꞌabꞌe, 600 noꞌ wakax yebꞌ oxebꞌ mil noꞌ meꞌ.
Yaj xin haywanhnhe ebꞌyaꞌ sacerdote, yuxin matxa eliko ebꞌyaꞌ ispotxꞌni noꞌ xahanbꞌal, yuxin haxa ebꞌnaj levita ok kolwal yinh ebꞌyaꞌ masanto lahwikano munil tuꞌ. Hak tuꞌ yu iswatxꞌenpaxkano isbꞌa hunteqꞌanxa ebꞌyaꞌ sacerdote, yuto haꞌ ebꞌnaj levita ekꞌbꞌal kaw ishin isbꞌa iswatxꞌen isbꞌa sata ebꞌyaꞌ sacerdote. Kaw txꞌiꞌal noꞌ xahanbꞌal nhuslaxi, yebꞌ ismantecahil xahanbꞌalil yet aqꞌankꞌulal aqꞌlax tet Komam, yaqꞌlaxpaxo vino yebꞌalqꞌabꞌehal yinta hunun xahanbꞌal.
Hak tuꞌ yu yichiko munil yul Yatut Komam Dios hunelxa. Kaw xin tzala yaꞌ rey Ezequías yebꞌ konhobꞌ yuto haꞌ Komam Dios aniko yinh yanma anma tuꞌ iswatxꞌen isbꞌa sata Komam, yuto kaw yinh anhe yij isbꞌa sunil tuꞌ.
Yekꞌtze yaꞌ Ezequías qꞌinh Pascua
Ischejni yaꞌ rey Ezequías hal-laxo tet sunil anma ay yul ismajul Israel yebꞌ ismajul Judá yu iskutxbꞌaniko isbꞌa bꞌey Jerusalén yul Yatut Komam Jahawil, yuto chiꞌekꞌtzelax qꞌinh pascua tet Komam Jahawil, isDiosal Israel. Yalaxpaxto carta tet ebꞌnaj Efraín yebꞌ tet ebꞌnaj Manasés. Haꞌ yaꞌ rey Ezequías tuꞌ xaꞌislahtiꞌnhe isbꞌa yaꞌ yebꞌ ebꞌnaj iswiꞌehal konhobꞌ, yebꞌ anma ay bꞌey Jerusalén tato chiꞌekꞌtzelax qꞌinh Pascua tuꞌ yinh iskabꞌ ixahaw yulbꞌal huneꞌ habꞌil tuꞌ. Yuto mach chu yekꞌtzelax qꞌinh pascua yinh huneꞌ tzꞌayik tuꞌ yuto mach txꞌiꞌalo ebꞌyaꞌ sacerdote saj yehi, hakpax tuꞌ konhobꞌ yu maxhto chiskutxbꞌako isbꞌa bꞌey Jerusalén. Kaw xin chitzala yaꞌ rey yebꞌ konhobꞌ yinh tzet islahtiꞌnhe tuꞌ. Yanito ebꞌnaj teꞌ hum tet sunil konhobꞌ ay yul ismajul Israel, ichitati bꞌey Beerseba masanta apni bꞌey Dan, yu iskutxbꞌan isbꞌa anma bꞌey Jerusalén yekꞌtzeno qꞌinh pascua tet Komam Jahawil, isDiosal Israel, yuto txꞌiꞌal habꞌil matxatikꞌa chiꞌekꞌtzelax qꞌinh tuꞌ hakaꞌ yalnikano yul hum.
Hak tuꞌ yu yanito yaꞌ rey Ezequías yebꞌ ebꞌnaj iswiꞌehal konhobꞌ ischejabꞌ yebꞌ carta sunil yulaj ismajul Israel yebꞌ Judá, bꞌay chal hakaꞌ tiꞌ: «Hex wet konhobꞌ Israel, meltzanhweko yul isqꞌabꞌ Komam Jahawil, isDiosal jichmam Abraham, yebꞌ jichmam Isaac, yebꞌ jichmam Israel, haxinwal chimeltzo Komam yebꞌ iskꞌulal iskꞌul teyinh, hex haywanhxanhe kexkolchakano yul isqꞌabꞌ naj isreyal Asiria. Machojabꞌ cheyute hebꞌa hakaꞌ yute isbꞌa ebꞌyaꞌ komam yebꞌ ebꞌnaj yuxhtaj yet yok ebꞌnaj manhkꞌomal tet Komam Jahawil, isDiosal jichmam, yuxin yako Komam ebꞌnaj yinh isyaꞌtajil hakaꞌ lanhan jilni tinanh. Mach chelutꞌnhe heyanma hakaꞌ yute isbꞌa ebꞌyaꞌ komam tuꞌ, wal xin awekto hebꞌa yalanh tzet chal Komam Jahawil, kat hekutxbꞌaniko hebꞌa yul Yatut Komam, huneꞌ nha yet Komam yinh sunilbꞌal tiempo, kat heyaqꞌni chejaꞌ hebꞌa yinh tzet chal Komam Jahawil, koDiosal, yu yinilo Komam isyaꞌtajil yati koxol yu ishowal. Yuto ta chexmeltzoko yul isqꞌabꞌ Komam Jahawil chitzꞌaykanh iskꞌul ebꞌnaj inito heyet Israelal preso, kat yaqꞌni meltzoho ebꞌnaj ebꞌnaj sat istxꞌotxꞌ tiꞌ, yuto wal Komam Jahawil kaw saqꞌalkanoj yebꞌ kaw kꞌulchꞌankano iskꞌul. Tato chexmeltzoko yul isqꞌabꞌ Komam matxa chexisnahulnheto Komam,» xhito yaꞌ rey Ezequías yul hum tuꞌ.
Hak tuꞌ yu isto ebꞌnaj chejabꞌ yebꞌ teꞌ carta yulajla konhobꞌ sat txꞌotxꞌ Efraín yebꞌ txꞌotxꞌ Manasés masanta apni ebꞌnaj yulajla konhobꞌ sat txꞌotxꞌ Zabulón, yajaꞌ hayet yabꞌen anma tzet chal teꞌ carta tuꞌ yok anma tzebꞌoj, yok bꞌuchwal yinh ebꞌnaj chejabꞌ. Yajaꞌ xin ay haywanh ebꞌnaj ah Aser, ah Manasés yebꞌ ebꞌnaj Zabulón yiyo isbꞌa tet Komam Dios, isto ebꞌnaj bꞌey Jerusalén. Wal anma Judá haꞌ Komam Dios aniko yinh yanma yuxin huneꞌnhe yute isnabꞌal isyijen ischejbꞌanil yaꞌ rey yebꞌ ebꞌnaj iswiꞌehal konhobꞌ. Haꞌ anma Judá tuꞌ isyijen hakaꞌtikꞌa yalni ischejbꞌanil Komam Jahawil tet yaꞌ rey yebꞌ tet ebꞌnaj iswiꞌehal konhobꞌ tuꞌ.
Hak tuꞌ xin kaw niman anma iskutxbꞌako isbꞌa bꞌey Jerusalén yinh iskabꞌ ixahaw yu yekꞌtzen qꞌinh kaw ay yelapnoj yet chiwalax ixim pan machi yanhal aykoj, kaw xin nimankano anma iskutxbꞌako isbꞌa. Yok anma yinolo ismexhahil bꞌay chinhuslax xahanbꞌal tet tioxh yebꞌ ismexhahil bꞌay chinhuslax incienso yul konhobꞌ Jerusalén, isto anma isqꞌojnayto yul haꞌ nichꞌan haꞌ Cedrón. Haꞌ yinh 14 (iskanhlahonhebꞌ) tzꞌayik yinh iskabꞌ ixahaw ispotxꞌni ebꞌnaj noꞌ tzehla meꞌ xahanbꞌalil yinh qꞌinh pascua; hayet yilni ebꞌyaꞌ sacerdote yebꞌ ebꞌnaj levita huneꞌ tuꞌ, istxꞌixwikanh ebꞌnaj, yok ebꞌnaj issajnheno isbꞌa, yinito ebꞌnaj noꞌ xahanbꞌal yul Yatut Komam Jahawil. Yok ebꞌnaj yinh istxolal yinh ismunil yul Yatut Komam hakaꞌtikꞌa yu yal-laxkano ischejbꞌanil ebꞌnaj, hakaꞌ yalni isley yaꞌ Moisés ischejabꞌ Komam Dios. Haꞌ ebꞌyaꞌ sacerdote chichahnilo ischikꞌil noꞌ xahanbꞌal tet ebꞌnaj levita, chistxinayo ebꞌyaꞌ ischikꞌil noꞌ yibꞌanh ismexhahil yet xahanbꞌal. Xol anma kutxiko tuꞌ, txꞌiꞌal anma mach sajo yehi, yuxin haꞌ ebꞌnaj levita ok ebꞌnaj ispotxꞌoꞌ noꞌ xahanbꞌal yu anma maxhto sajo yehi yunhe yokkano xahanbꞌal tuꞌ yeto Komam yinh qꞌinh pascua. Yuto kaw nimankano anma ah Efraín yebꞌ ah Manasés, ah Isacar yebꞌ anma Zabulón mach sajo yehi, kꞌuxni noꞌ xahanbꞌal yinh qꞌinh, mach xin isyije ebꞌnaj hakaꞌ yalnikano ley. Yaj txahli yaꞌ rey Ezequías yinh anma tuꞌ, yalni yaꞌ yinh istxah hakaꞌ tiꞌ: «Mamin, hach tiꞌ kaw kꞌulkano hakꞌul, chiwalan tawet, aqꞌ nimankꞌulal yinh konhobꞌ maꞌel yinh iskꞌul iskutxbꞌaniko isbꞌa tiꞌ yu kach issayni. Mam Wahawil, isDiosal yichmam ebꞌnaj, aqꞌ nimankꞌulal yinh konhobꞌ tiꞌ, yuto mach issajnhe isbꞌa bꞌabꞌelal hakaꞌ yalni ley chiyijelax yet lanhanto maxhto chiꞌokto yul hawatut,» xhi yaꞌ rey.
Yabꞌen Komam Jahawil istxah yaꞌ rey Ezequías tuꞌ, yaqꞌni nimankꞌulal, kawxikanh konhobꞌ tuꞌ yu Komam. Hak tuꞌ yu yekꞌtzen ebꞌnaj Israel qꞌinh kaw ay yelapnoj, iswani ixim pan machi yanhal, hujebꞌ tzꞌayik ekꞌtzelax qꞌinh tuꞌ bꞌey Jerusalén; kaw xin tzalahilal ye konhobꞌ kutxaniko tuꞌ, yaniko ismay Komam Jahawil. Hakpax tuꞌ ebꞌnaj levita yebꞌ ebꞌyaꞌ sacerdote, bꞌitni ebꞌnaj, yaniko ebꞌnaj munlabꞌal yet bꞌit yinh kaw ip tet Komam Jahawil. Yaqꞌni yuchꞌandiosal yaꞌ rey Ezequías tet ebꞌnaj levita yuto kaw helan yute isbꞌa ebꞌnaj yinh ismunil Komam Jahawil.
Yulbꞌal hujebꞌ tzꞌayik iskꞌux ebꞌnaj levita tuꞌ noꞌ xahanbꞌal yulbꞌal qꞌinh kaw ay yelapnoj tuꞌ, yaqꞌni ebꞌnaj xahanbꞌal yet aqꞌankꞌulal tet Komam Dios, yaqꞌni ebꞌnaj yuchꞌandiosal tet Komam Jahawil, isDiosal yichmam ebꞌnaj. Lahwi tuꞌ islahtiꞌnhen isbꞌa anma kutxaniko tuꞌ tato chiyekꞌtze hujebꞌxa tzꞌayik qꞌinh. Hak tuꞌ yu yekꞌtzenpaxo qꞌinh tuꞌ yinh tzalahilal yulbꞌal hujebꞌxa tzꞌayik. Yuto issah yaꞌ rey Ezequías tuꞌ huneꞌ mil noꞌ tzehla wakax tet konhobꞌ, yok hujebꞌ mil noꞌ meꞌ. Hakpax tuꞌ ebꞌnaj iswiꞌehal konhobꞌ issah ebꞌnaj huneꞌ mil noꞌ tzehla wakax yok 10 (lahonhebꞌ) mil noꞌ meꞌ, yebꞌ xin kaw nimanxa ebꞌyaꞌ sacerdote issajnhe isbꞌa. Hak tuꞌ yu yaqꞌni tzalaho iskꞌul konhobꞌ Judá yebꞌ ebꞌyaꞌ sacerdote yebꞌ ebꞌnaj levita yebꞌ sunil anma tit yulaj ismajul txꞌotxꞌ Israel. Aypaxo ebꞌnaj mach Israelo ay sat txꞌotxꞌ Israel tuꞌ yebꞌ sat txꞌotxꞌ Judá, iskutxbꞌapaxiko isbꞌa. Kaw niman tzalahilal yu bꞌey Jerusalén yuto yettax istiempohal yaꞌ Salomón, iskꞌahol yaꞌ rey David, maxhto bꞌay chu hakaꞌ tuꞌ bꞌey Jerusalén. Lahwi tuꞌ yok linhno ebꞌyaꞌ sacerdote yebꞌ ebꞌnaj levita isqꞌanni ebꞌnaj iskꞌulal Komam yibꞌanh konhobꞌ. Hayet istxahli ebꞌnaj yul Yatut Komam yabꞌen Komam tzet isqꞌan ebꞌnaj yinh istxah yul satkanh, bꞌay ay iskꞌulal Komam.
Hayet islahwikano qꞌinh tuꞌ, isto sunil anma Israel kutxaniko bꞌey tuꞌ yulajla konhobꞌ yul ismajul Judá, ismaqꞌnipoho ebꞌnaj tioxh yebꞌ yechel tioxh Asera, yuchkꞌanpaxkanto ebꞌnaj bꞌay chiyiyo isbꞌa anma tet tioxh bꞌay nahat yekanh yebꞌ ismexhahil yet xahanbꞌal aykanh sat txꞌotxꞌ Judá, yebꞌ txꞌotxꞌ Benjamín, txꞌotxꞌ Efraín, yebꞌ txꞌotxꞌ Manasés, sunil yuchkꞌakanto ebꞌnaj. Lahwi tuꞌ ispaxto sunil ebꞌnaj Israel yatut yul iskonhobꞌ.
Yako yaꞌ Ezequías ebꞌyaꞌ sacerdote yebꞌ ebꞌnaj levita yinh istxolal yinh ismunil
Lahwi tuꞌ yaniko yaꞌ rey Ezequías ebꞌyaꞌ sacerdote yebꞌ ebꞌnaj levita yinh istxolal yinh ismunil Komam Dios yinh hunun majan yu isnhusni xahanbꞌal yebꞌ yaqꞌni yebꞌalqꞌabꞌe yet aqꞌankꞌulal, yebꞌ yu yaqꞌni ebꞌnaj yuchꞌandiosal tet Komam, yebꞌ yu isbꞌitni ebꞌnaj tet Komam, satakꞌto ispultahil yamaqꞌil Yatut Komam Jahawil. Issahni yaꞌ rey Ezequías no noqꞌ chꞌaqꞌlax xahanbꞌalil yinh sakꞌayalil yebꞌ yinh qꞌejbꞌiyal, yebꞌ noꞌ chꞌaqꞌlax xahanbꞌalil yinh istzꞌayikal xewilal yebꞌ noꞌ chꞌaqꞌlax xahanbꞌalil yet unin ixahaw, yebꞌ yet chꞌekꞌtzelax qꞌinh kaw ay yelapnoj, hakaꞌ yalni hum yet ley aqꞌbꞌilkano yu Komam Jahawil. Yalnipaxo yaꞌ rey Ezequías tet konhobꞌ Jerusalén tato chiyaqꞌ ebꞌnaj isyebꞌalqꞌabꞌ yilaltikꞌa yaqꞌni chikolwa yinh ebꞌyaꞌ sacerdote yebꞌ ebꞌnaj levita yuto yinhxanhe chejbꞌanile yet Komam Jahawil okkano ebꞌnaj munil. Hayet yelto chejbꞌanile tuꞌ xol ebꞌnaj Israel yiniti ebꞌnaj bꞌabꞌel sat istzꞌunubꞌ yebꞌalqꞌabꞌehal tet Komam, yiti ebꞌnaj ixim trigo, vino, aceite, yebꞌ noꞌ kabꞌ, yebꞌ kaw niman isbꞌabꞌel sat istzꞌunubꞌ ebꞌnaj tuꞌ yitij, yinipaxti ebꞌnaj isdiezmo yinh sunil tzet ayah, kaw xin niman diezmo tuꞌ kutxikoj.
Hakpax tuꞌ ebꞌnaj ay yulaj konhobꞌ yul ismajul txꞌotxꞌ Israel yebꞌ ismajul txꞌotxꞌ Judá, yaqꞌ ebꞌnaj isdiezmohal iswakax, yebꞌ ismeꞌ; yinipaxti ebꞌnaj isdiezmohal tzetaj ye tuꞌ yetxatikꞌa Komam Dios yehi, hunteqꞌan haltebꞌil yu ebꞌnaj tet Komam Jahawil. Haꞌ sunil tzet yiti konhobꞌ tuꞌ toxanhe tokano tennoj. Haꞌ yinh yox ixahaw ichiko konhobꞌ tuꞌ iskutxbꞌaniko isyebꞌalqꞌabꞌ, haxa yinh ishuj ixahaw xin islahwikano yiniti konhobꞌ isyebꞌalqꞌabꞌ. Haxa yet isbꞌey yaꞌ rey Ezequías yebꞌ ebꞌnaj iswiꞌehal konhobꞌ yilno yebꞌalqꞌabꞌe tenbꞌalax tuꞌ, yaqꞌni ebꞌnaj yuchꞌandiosal tet Komam Jahawil, isqꞌanni ebꞌnaj iskꞌulal Komam yibꞌanh konhobꞌ Israel. Lahwi tuꞌ isqꞌambꞌen yaꞌ rey Ezequías tet ebꞌyaꞌ sacerdote yebꞌ tet ebꞌnaj levita yinh yebꞌalqꞌabꞌe tenanto tuꞌ. Istaqꞌwi yaꞌ Azarías iswiꞌehal yinh ebꞌyaꞌ sacerdote, yikꞌal yaꞌ Sadoc, yalni yaꞌ tet yaꞌ rey tuꞌ: «Hataxtikꞌa yet yichiko konhobꞌ yiniti isyebꞌalqꞌabꞌ bꞌey Yatut Komam Jahawil tiꞌ, kolohnihanh tzet ilaxti tiꞌ masanto kaw chinoh kokꞌulanh, yajaꞌ xin tenanto tzet yiti konhobꞌ tet Komam, yuto haꞌ Komam Jahawil anayo isyaxil yibꞌanh iskonhobꞌ, yuxin haꞌ tzet yiti konhobꞌ tiꞌ kaw nimanto mach chonhqꞌojihanh kolonihanh,» xhi yaꞌ Azarías.
Yuxin ischej yaꞌ rey Ezequías ta chiwatxꞌelax bꞌay chiteni tzet ye tuꞌ bꞌey Yatut Komam Jahawil; hak tuꞌ yu iswatxꞌelaxi. Iskꞌubꞌalaxto bꞌabꞌel sat tzꞌunubꞌ yiti anma isyebꞌalqꞌabꞌoj, yebꞌ diezmo, yebꞌ tzetaj ye tuꞌ yet Komam Dios yehi. Haꞌ xin huneꞌ naj levita chiyij Conanías ok tanheno hunteqꞌan yebꞌalqꞌabꞌe tuꞌ, haxa naj Simei yuxhta naj Conanías ok iskabꞌo istanhenoj. Naj Jehiel, naj Azazías, naj Nahat, naj Asael, naj Jerimot, naj Jozabad, naj Eliel, naj Ismaquías, naj Mahat, yebꞌ naj Benaía, ok ebꞌnaj yilomalo ismunil Komam yalanh ischejbꞌanil naj Conanías yebꞌ yuxhta naj, naj Simei. Ok ebꞌnaj tiꞌ yinh ismunil Komam Dios hakaꞌtikꞌa yu ischejni yaꞌ rey Ezequías yebꞌ yaꞌ Azarías, yaꞌ iswiꞌehal yeko yinh Yatut Komam Dios. Haꞌ xin naj levita chiyij Coré, iskꞌahol naj Imna, naj ayko istanheno ispultahil Yatut Komam Dios ayko yinh yetkꞌulal bꞌay chiꞌahilo tzꞌayik, haꞌ naj ayko yilomalo yinh ischahni chꞌen yebꞌalqꞌabꞌ chitit yinh iskꞌul anma yaqꞌni tet Komam Jahawil, yebꞌ xin haꞌ naj ayko yilomalo yinh ispohnikanh chꞌen yebꞌalqꞌabꞌ tuꞌ yebꞌ tzetaj ye tuꞌ yet Komam Jahawil. Haxa ebꞌnaj levita tiꞌ xin kolwa yinh naj Coré: Naj Edén, naj Miniamín, naj Jesúa, naj Semaías, naj Amarías yebꞌ naj Secanías, haꞌ ebꞌnaj tuꞌ kolwa ispohnikanh yebꞌalqꞌabꞌe xol iskonhobꞌ ebꞌyaꞌ sacerdote, hatatikꞌa hunun majan, aqꞌlax yet ichamta anma yebꞌ nixhte unin. Ebꞌnaj chiꞌokto yul Yatut Komam Jahawil yinh ismunil yinh hunun tzꞌayik hatatikꞌa yeko ebꞌnaj yinh istxolal, ebꞌnaj tzꞌibꞌnhebꞌilxayo isbꞌi yul hum, ebꞌnaj ayxako yinh oxebꞌ habꞌil yebꞌ ebꞌnaj xapalkꞌon yinh oxebꞌ habꞌil. Hakpax tuꞌ ebꞌyaꞌ sacerdote tzꞌibꞌnhebꞌilpaxo isbꞌi ebꞌyaꞌ yinh hunun majan hatatikꞌa yikꞌal, yebꞌ ebꞌnaj levita xapalkꞌon ishabꞌilal yinh 20 (hunkꞌal) habꞌil tzꞌibꞌnhelax isbꞌi ebꞌnaj, hatatikꞌa yinh hunun majan yebꞌ yinh ismunil. Ebꞌnaj tuꞌ tzꞌibꞌnhebꞌil isbꞌi ebꞌnaj yebꞌ yixal yebꞌ nixhte yuninal yebꞌ ebꞌnaj tzehtaj yebꞌ ebꞌix qꞌopo yebꞌ sunil mak ayko yalanh yip ebꞌnaj. Haꞌ sunil mak tuꞌ kaw yijem issajnhen isbꞌa yu ismunla yinh ismunil Komam Dios. Hakpax tuꞌ yulajla konhobꞌ ay ebꞌnaj ayko yaqꞌni tzet chislo ebꞌyaꞌ sacerdote, ebꞌyaꞌ titna yinh yaꞌ Aarón, ebꞌyaꞌ ay yinhla iskonhobꞌ ebꞌyaꞌ sacerdote, yebꞌ tet ebꞌnaj levita ay yul hunteqꞌanxa konhobꞌ.
Haꞌ sunil hunteqꞌan tuꞌ iswatxꞌe yaꞌ rey Ezequías yul ismajul txꞌotxꞌ Judá. Haꞌ sunil tzet iswatxꞌe yaꞌ tuꞌ kaw kꞌul, kaw tohol, yebꞌ kaw haꞌ isyelal yul sat Komam Jahawil, isDiosal yaꞌ. Yaꞌ rey Ezequías tuꞌ issayilo yaꞌ Komam Dios yinh sunil yanma, yuto iswatxꞌe yaꞌ munil bꞌey Yatut Komam, isyijen yaꞌ hakaꞌ yalni ley yebꞌ ischejbꞌanil Komam, yuxin haꞌ sunil tzet iswatxꞌe yaꞌ Ezequías tuꞌ kꞌul elikoj.
Ok naj Senaquerib yaqꞌaꞌko howal yinh Judá
(2Rey. 18:13-37; Is. 36:1-22)
Hayet xalahwi iswatxꞌenkano yaꞌ rey Ezequías sunil hunteqꞌan tuꞌ, yet kaw yijem yute isbꞌa yaꞌ tet Komam Dios, yapni naj Senaquerib, isreyal ebꞌnaj asirio howal yinh Judá, ishoynayo ebꞌnaj asirio tuꞌ ej konhobꞌ ayko iskꞌubꞌal yul ismajul Judá, yu yaqꞌni aykꞌayo ebꞌnaj.
Yilnhe yaꞌ rey Ezequías tato hinanxa naj rey Senaquerib yaniko howal yinh konhobꞌ Jerusalén, yalni yaꞌ rey Ezequías tet ebꞌnaj iswiꞌehal konhobꞌ yebꞌ tet ebꞌnaj soldado, kaw helan yinh howal, tato chismajche ebꞌnaj isnuqꞌ ha haꞌ ay yintalto konhobꞌ; ischahni iswiꞌ ebꞌnaj tuꞌ yinh tzet yal yaꞌ rey Ezequías. Hak tuꞌ yu iskutxbꞌan isbꞌa sunil konhobꞌ, ismajchen ebꞌnaj sunil isnuqꞌ ha haꞌ yebꞌ haꞌ chiꞌekꞌ yojomal iskawilal konhobꞌ, yunhe machi ha haꞌ chiꞌilcha yu ebꞌnaj asirio yet chiꞌapni ebꞌnaj bꞌey tuꞌ.
Lahwi tuꞌ yiqꞌnikanh yip yanma yaꞌ rey Ezequías, ischejni yaꞌ watxꞌelaxokanh iskꞌubꞌal konhobꞌ matxa kꞌulo yekoj, ischejni yaꞌ watxꞌelaxokanh torre, yebꞌ huneꞌxa iskꞌubꞌal yinhla konhobꞌ, iskawxenpaxokanh yaꞌ campamento Milo, ayko yul isKonhobꞌ yaꞌ David, [h] ischejni yaꞌ watxꞌelaxo txꞌiꞌal chꞌen espada yebꞌ chꞌen escudo. Yaniko yaꞌ rey Ezequías tuꞌ ebꞌnaj chiꞌok yahawilo yinh ebꞌnaj soldado aqꞌom howal, iskutxbꞌaniko yaꞌ ebꞌnaj bꞌey txonhbꞌal bꞌey ispultahil konhobꞌ, yiptzen yaꞌ ebꞌnaj, yalni yaꞌ hakaꞌ tiꞌ: «Iqꞌwe yip heyanma, linhbꞌawe hebꞌa, mach chexxiw tet naj rey Asiria tuꞌ, mach chexxiwpaxo tet sunil issoldado naj tzujan yintaj, yuto ekꞌbꞌal ay jip yibꞌanh ebꞌnaj. Haꞌ naj tuꞌ yinh yip issoldado naj chikawxi iskꞌul, walonh xin ayko Komam Jahawil, koDiosal jetbꞌihoj, haꞌ chikolwa jinh, kat yaqꞌni howal koseleloj,» xhi yaꞌ rey Ezequías. Hayet yabꞌen konhobꞌ tzet yal yaꞌ isreyal Judá, yiqꞌnikanh yip yanma.
Hayet ayko naj Senaquerib howal yinh konhobꞌ Laquis yebꞌ sunil issoldado, ischejnito naj ischejabꞌ bꞌey Jerusalén yalno tet yaꞌ rey Ezequías, isreyal Judá, yebꞌ tet sunil ebꞌnaj Judá kutxaniko bꞌey Jerusalén, yalni ebꞌnaj hakaꞌ tiꞌ:
«Hak tiꞌ chiyu yalni yaꞌ Senaquerib, isreyal ebꞌnaj asirio: ¿Mak yinh chikawxi hekꞌul yuxin kaw matzet chal hekꞌul chexkankano yul konhobꞌ Jerusalén yet hoybꞌil hexxayo juhanh? Wal xin mach cheyaqꞌ subꞌchaho hebꞌa tet naj Ezequías, yuto lanhan kexyaniko naj yul isqꞌabꞌ kamikal, yebꞌ yul isqꞌabꞌ wahil, yebꞌ yul isqꞌabꞌ tajintiꞌal; chalni naj teyet hakaꞌ tiꞌ: “Komam Jahawil, koDiosal, haꞌ Komam chonhkolnilo yul isqꞌabꞌ isreyal Asiria,” xhi naj Ezequías. ¿Tom maxhtaj naj Ezequías tiꞌ kexchejni heyuchkꞌanto bꞌay cheyiyo hebꞌa bꞌey nahat yekanh, yebꞌ ismexhahil bꞌay cheyaqꞌ hexahanbꞌal, yalni naj tet sunil anma Judá yebꞌ tet sunil anma ah Jerusalén tato hunchꞌannhe heDiosal, yebꞌ hunchꞌannhe mexhahil yet xahanbꞌal bꞌay cheyiyo hebꞌa yebꞌ bꞌay chenhus teꞌ pom? ¿Tom mach heyohtajo tzet jaqꞌlehanh yebꞌ ebꞌyaꞌ wichmaman yinh sunil hunteqꞌan konhobꞌ ay sat txꞌo txꞌotxꞌ tiꞌ? ¿Tom yu iskolnilo isdiosal hunteqꞌan anma tuꞌ istxꞌotxꞌ yul inqꞌabꞌan? ¿Tom ay hunu isdiosal hunteqꞌan konhobꞌ kolnilo iskonhobꞌ tet ebꞌyaꞌ wichmaman yet yuchkꞌakanto iskonhobꞌ? ¿Tzet xin chu kexiskolnilo heDiosal tuꞌ yul inqꞌabꞌan? Yuxin wal tinanh mach cheyaqꞌ subꞌchaho hebꞌa tet naj Ezequías, machojabꞌ cheyaqꞌ ayo hekꞌul yebꞌ mach cheyayto yul heyanma yinh tzet chal naj, yuto maxhto hunu isdiosal hunteqꞌan konhobꞌ tuꞌ chu iskolnilo iskonhobꞌ yul inqꞌabꞌan yebꞌ yul isqꞌabꞌ wichmaman. Hajxam heDiosal tuꞌ, ¿tom chu kexiskolnilo yul inqꞌabꞌan?» xhito yaꞌ rey Senaquerib, xhi ebꞌnaj.
Hakpax tuꞌ ebꞌnaj ischejabꞌ naj Senaquerib kaw txꞌiꞌal tzet yalpaxo ebꞌnaj yinh Komam Jahawil yebꞌ yinh yaꞌ Ezequías, ischejabꞌ Komam. Istzꞌibꞌnhenpaxo naj rey Senaquerib teꞌ hum tet yaꞌ Ezequías bꞌay chibꞌuchwa naj yinh Komam Jahawil, isDiosal Israel, yalnito naj hakaꞌ tiꞌ: «Hakaꞌ isdiosal hunteqꞌan nime konhobꞌ mach yu iskolnilo iskonhobꞌ yul inqꞌabꞌan, hakpax tuꞌ isDiosal naj Ezequías, ¿tom chu iskolnilo iskonhobꞌ yul inqꞌabꞌan?» xhito naj yul hum.
Ahpaxo yaw ebꞌnaj ischejabꞌ naj rey Senaquerib tet ebꞌnaj ay bꞌey Jerusalén, haꞌ ton ebꞌnaj ayahto yibꞌanh iskꞌubꞌal konhobꞌ, ah yaw ebꞌnaj yinh kaw ip yinh abꞌxubꞌal hebreo, yu isxibꞌtenkanh ebꞌnaj ebꞌnaj, kat ispax yip ebꞌnaj yu xiwkilal, kat yaykꞌay konhobꞌ tuꞌ yul isqꞌabꞌ ebꞌnaj. Isbꞌuchwa ebꞌnaj yinh Komam Dios, isDiosal Jerusalén, hakaꞌ isbꞌuchwa ebꞌnaj yinh hunteqꞌanxa isdiosal konhobꞌ ay sat txꞌo txꞌotxꞌ tiꞌ, hunteqꞌan tioxh watxꞌebꞌil yu anma.
	[h]32:5 isKonhobꞌ yaꞌ David haꞌ ton Jerusalén.

Iskol Komam Dios Jahawil yaꞌ rey Ezequías yebꞌ anma ah Jerusalén
(2Rey. 19:1-37; Is. 37:1-38)
Yuxin ok yaꞌ rey Ezequías yebꞌ yaꞌ Isaías, iskꞌahol yaꞌ Amoz txahlo yinh huneꞌ tuꞌ tet Komam Dios ay yul satkanh. Ischejniti Komam Jahawil huneꞌ naj ángel istanhtzelo ebꞌnaj soldado asirio yul iscampamento; ebꞌnaj iswiꞌehal soldado yebꞌ ebꞌnaj capitán, yebꞌ ebꞌnaj kaw helan yinh howal. Hayet yilni naj rey Asiria huneꞌ tuꞌ ispaxto naj yinh txꞌixwilal; hayet yapni naj bꞌey iskonhobꞌ, yokto naj yul yatut istioxh, ispotxꞌlaxkamo naj yul yatut tioxh tuꞌ yu ebꞌnaj iskꞌahol.
Hak tuꞌ yu iskolni Komam Jahawil yaꞌ rey Ezequías yebꞌ konhobꞌ Jerusalén yul isqꞌabꞌ naj Senaquerib, isreyal Asiria, yebꞌpaxo yul isqꞌabꞌ hunteqꞌanxa nime konhobꞌ. Yaqꞌni xewo Komam sunil anma bꞌayejtuꞌwal yul konhobꞌ Jerusalén. Yiniti anma yebꞌalqꞌabꞌe tet Komam Jahawil bꞌey Jerusalén, yinipaxti anma sabꞌehal kaw ay istohol tet yaꞌ Ezequías, isreyal Judá. Hak tuꞌ xin kaw ay yelapno elkaniko yaꞌ yul sat sunil nime konhobꞌ tzujaniloxa.
Yet isyabꞌiꞌay yaꞌ rey Ezequías
(2Rey. 20:1-11; Is. 38:1-22)
Haꞌ yinh huneꞌ tiempohal tuꞌ yabꞌiꞌay yaꞌ rey Ezequías, kaw xin how yute isbꞌa huneꞌ yabꞌil tuꞌ, kaw eliko iskam yaꞌ, yajaꞌ txahli yaꞌ tet Komam Jahawil. Ispajtzen Komam istxah yaꞌ, yaqꞌni Komam huneꞌ yechel tet yaꞌ kaw ay yelapnoj. Kaw niman iskꞌulal Komam isyelo yinh yaꞌ Ezequías tuꞌ; yajaꞌ isnahulnheto yaꞌ iskꞌulal ischah tet Komam, ok loloꞌal yinh yanma yaꞌ, yinikanh isbꞌa yaꞌ, yuxin tit ishowal Komam yinh yaꞌ yebꞌ yinh Judá yebꞌ yinh Jerusalén. Yajaꞌ hayet lahwi yinikanh isbꞌa yaꞌ tuꞌ istxumni isbꞌa iskꞌul yaꞌ, yinayo isbꞌa yaꞌ sata Komam Jahawil yebꞌ konhobꞌ Jerusalén, hak tuꞌ xin matxa tit ishowal Komam Jahawil yibꞌanh konhobꞌ yulbꞌal istiempohal yaꞌ rey Ezequías.
Yet yekꞌ yaꞌ Ezequías reyal yebꞌ yet iskami
(2Rey. 20:12-19; Is. 39:1-8)
Haꞌ yaꞌ rey Ezequías tuꞌ kaw nimankano isqꞌalomal yaꞌ, yebꞌ kaw ay yelapno elkaniko yaꞌ. Kaw niman chꞌen plata yebꞌ chꞌen oro iskutxbꞌako yaꞌ, yebꞌ chꞌen chꞌen kꞌulejchꞌan jilni, yebꞌ anh kaw xuqꞌ sam, yebꞌ niman yescudo yaꞌ yet howal, yebꞌ hunteqꞌanxa chꞌen chꞌen kaw kꞌulejchꞌan jilni kaw ochebꞌil. Ischejni yaꞌ watxꞌelaxo nha bꞌay chikꞌubꞌalax ixim trigo, vino yebꞌ aceite. Ischejni yaꞌ watxꞌelaxopaxo teꞌ nha bꞌay chꞌok ejto no noqꞌ, yebꞌ xin bꞌay chꞌokto noꞌ wakax. Ischejni yaꞌ watxꞌelaxokanh ej konhobꞌ, kaw xin nimankano ismeꞌ yebꞌ iswakax yaꞌ, yuto kaw nimankano qꞌalomal yaqꞌ Komam Dios tet yaꞌ.
Haꞌ ton yaꞌ Ezequías tuꞌ chejni majchelaxo isnuqꞌ ha haꞌ, haꞌ ton haꞌ Gihón, nahat yekanh, yiniti yaꞌ haꞌ yalanh txꞌotxꞌ, istit haꞌ yinh yetkꞌulal bꞌay chito tzꞌayik, yapni haꞌ bꞌey isKonhobꞌ yaꞌ David. Sunil tzet iswatxꞌe yaꞌ rey Ezequías tuꞌ kꞌul elikoj. Yajaꞌ wal ebꞌnaj iswiꞌehal konhobꞌ Babilonia apni iskꞌatanh yaꞌ rey Ezequías chejlaxto ebꞌnaj yu yohtanhenilo ebꞌnaj kꞌaybꞌalkꞌule watxꞌelax yinh konhobꞌ Jerusalén; yajaꞌ xin apni ebꞌnaj tuꞌ, yu yilwen Komam Dios yaꞌ yu isyenilo isbꞌa sunil tzet chꞌekꞌ yinh yanma yaꞌ rey tuꞌ.
Haꞌ hunteqꞌanxa tzet iswatxꞌe yaꞌ rey Ezequías yebꞌ isyijemal yaꞌ tet Komam Dios, tzꞌibꞌnhebꞌilkano sunil yu yaꞌ Isaías, ischejabꞌ Komam Dios, yaꞌ iskꞌahol yaꞌ Amoz, yebꞌ yul hum chitzotel yinh ebꞌyaꞌ isreyal Judá yebꞌ isreyal Israel. Hayet yapni istzꞌayikal iskam yaꞌ rey Ezequías, ismuji yaꞌ bꞌay mujan yichmam, yul huneꞌ panteón kaw niman yelapnoj, bꞌay mujan ebꞌnaj iskꞌahol yaꞌ David. Sunil Judá yebꞌ Jerusalén kaw kꞌul yu ismujwa yinh yaꞌ, yuto kaw ay yelapno yaꞌ yul sat. Ok iskꞌahol yaꞌ reyal seleloj, haꞌ ton yaꞌ Manasés.
Yet yok yaꞌ Manasés isreyal Judá
(2Rey. 21:1-18)
12 (Kabꞌlahonhebꞌ) habꞌil yaꞌ Manasés yet yok yaꞌ reyal, 55 (holahonhebꞌ yoxkꞌal) habꞌil ok yaꞌ reyal bꞌey Jerusalén. Yajaꞌ wal yaꞌ Manasés tuꞌ haꞌ istxꞌojal iswatxꞌe yaꞌ sata Komam Jahawil, isbꞌeybꞌalnhe yaꞌ isyahbꞌetajil iswatxꞌe hunteqꞌan nime konhobꞌ yilo Komam Jahawil sata ebꞌnaj Israel yet yalanhtokanoj. Yuto iswatxꞌekanh yaꞌ hunteqꞌan ismexhahil yet xahanbꞌal nahat yekanh bꞌay chiyiyo isbꞌa anma Judá tet tioxh, hunteqꞌan ischej yaꞌ Ezequías, ismam yaꞌ, uchkꞌalaxayoj. Iswatxꞌenkanh yaꞌ ismexhahil yet xahanbꞌal tet tioxh Baal, iswatxꞌenpaxo yaꞌ yechel tioxh Asera, yinipaxayo isbꞌa yaꞌ tet sunil tzet chitzejla yul satkanh, yay jahno yaꞌ tet. Iswatxꞌenpaxo yaꞌ hunteqꞌan ismexhahil yet xahanbꞌal yul Yatut Komam Jahawil, huneꞌ nha bꞌay halbꞌil yu Komam Jahawil: «Bꞌey konhobꞌ Jerusalén chibꞌina inbꞌihan yinh sunilbꞌal tiempo,» xhi Komam. Iswatxꞌenpaxokanh yaꞌ ismexhahil yet xahanbꞌal tet sunil tzet chitzejtzon satkanh, bꞌey kabꞌebꞌ yamaqꞌil Yatut Komam Jahawil.
Isnhusni yaꞌ yuninal xahanbꞌalil tet tioxh bꞌey akꞌal yet iskꞌahol naj Hinom. Issayni yaꞌ ebꞌnaj ahbꞌe, ebꞌnaj txumlum, ebꞌnaj chalni ta yohta tzet chiyuhi, yebꞌ ebꞌnaj chisqꞌumle isbꞌa yebꞌ ispixan kamom. Hunelnhe kaw txꞌojkano sunil tzet iswatxꞌe yaꞌ rey tuꞌ, yuxin tit ishowal Komam Jahawil yinh yaꞌ. Machnhetaj tuꞌ, to iswatxꞌepaxokanh yaꞌ huneꞌ chꞌen tioxh yul Yatut Komam Dios, huneꞌ Yatut Komam bꞌay yalkanoj tet yaꞌ David yebꞌ yaꞌ Salomón, iskꞌahol yaꞌ David hakaꞌ tiꞌ: «Haꞌ huneꞌ nha tiꞌ yebꞌ konhobꞌ Jerusalén tiꞌ insikꞌilojan xol sunil ebꞌnaj Israel, yu isbꞌina inbꞌihan yinh sunilbꞌal ej tiempo. Matxa bꞌaqꞌinh chiwilojan ebꞌnaj Israel tiꞌ hunelxa sat txꞌo txꞌotxꞌ waqꞌkanojan tet yichmam ebꞌnaj tato chisyije ebꞌnaj chejbꞌanile yebꞌ kuybꞌanile yebꞌ ley inchejkanojan yalaꞌ yaꞌ Moisés inchejabꞌan,» xhikanoj.
Yajaꞌ wal yaꞌ rey Manasés tuꞌ yijbꞌa yaꞌ anma Judá yebꞌ konhobꞌ Jerusalén iswatxꞌen istxꞌojal yul sat Komam Jahawil, kaw xin ekꞌbꞌal istxꞌojal tzet isbꞌeybꞌalnhe ebꞌnaj sata nime konhobꞌ istanhzelo Komam Jahawil sata ebꞌnaj Israel. Iskachlax yaꞌ rey Manasés yebꞌ iskonhobꞌ yu Komam Jahawil, yajaꞌ xin mach yabꞌe ebꞌnaj. Yuxin ischejiko Komam Jahawil ebꞌnaj yahawil issoldado naj rey asirio yaqꞌaꞌko howal yinh Judá, iskꞌalnayo ebꞌnaj yaꞌ Manasés yu chꞌen cadena, yinito ebꞌnaj yaꞌ preso bꞌey Babilonia.
Yajaꞌ hayet yay isyaꞌtajil yibꞌanh yaꞌ rey Manasés, istxahli yaꞌ tet Komam Jahawil, isDiosal, yinayo isbꞌa yaꞌ sata Komam Dios, isDiosal yichmam. Hayet istxahli yaꞌ Manasés tuꞌ, ispajtzen Komam istxah yaꞌ, yaqꞌni meltzoho Komam yaꞌ bꞌey Jerusalén, yok yaꞌ yinh ismunil yinh reyal hunelxa. Hak tuꞌ yu istxumni yaꞌ Manasés tuꞌ tato haꞌ Komam Jahawil, kaw Dioskanoj. [image: 64.TIF] 

Lahwi tuꞌ, iswatxꞌenkanh yaꞌ Manasés iskꞌubꞌal iskonhobꞌ yaꞌ David, huneꞌ kꞌubꞌ yintaltoj, yinh yetkꞌulal bꞌay chito tzꞌayik yinh Gihón, yekꞌ bꞌey akꞌal masanta apni bꞌey pulta yet noꞌ kay. Iswatxꞌenpaxokanh yaꞌ konhobꞌ Ofel, kaw xin nahat yukanh istel iskꞌubꞌal tuꞌ; yaniko yaꞌ yahawil ebꞌnaj soldado yulajla hunun konhobꞌ ayko iskꞌubꞌal sat txꞌotxꞌ Judá. Yinilo yaꞌ hunteqꞌan tioxh, isdiosal ebꞌnaj nan konhobꞌal, yinipaxilti yaꞌ huneꞌ tioxh ayikto yul Yatut Komam Jahawil, yinipaxilo yaꞌ hunteqꞌan ismexhahil yet xahanbꞌal aykanh yinh tzalan, bꞌay ay Yatut Komam Jahawil, yebꞌ hunteqꞌan ismexhahil yet xahanbꞌal aykanh yul konhobꞌ Jerusalén, yalni yaꞌ xin tet ebꞌnaj Judá ta chꞌilaxilto sunil tuꞌ yintalto konhobꞌ. Lahwi tuꞌ iswatxꞌenkanh yaꞌ ismexhahil yet xahanbꞌal tet Komam Jahawil, isnhusni yaꞌ isxahanbꞌal yibꞌanh ismexhahil yet xahanbꞌal tuꞌ, yaqꞌnipaxo yaꞌ yebꞌalqꞌabꞌe yet aqꞌankꞌulal, yu yaqꞌni yaꞌ yuchꞌandiosal tet Komam Jahawil. Ischejni yaꞌ sunil anma Judá isyijeno tzet chiyal Komam Jahawil, isDiosal Israel. Yajaꞌ wal anma ay yul konhobꞌ tuꞌ chito yaqꞌ isxahanbꞌal yibꞌanh hunteqꞌan ismexhahil yet xahanbꞌal aykanh bꞌay nahat yekanh, yajaꞌ haꞌ tet Komam Dios Jahawil, chaqꞌ isxahanbꞌal tuꞌ.
Haꞌ hunteqꞌanxa tzet iswatxꞌe yaꞌ rey Manasés yebꞌ istxah yaꞌ yaqꞌ tet Komam Dios, yebꞌ tzotiꞌ yal ebꞌyaꞌ ischejabꞌ Komam Jahawil yinh isbꞌi Komam, isDiosal Israel, haꞌ sunil tuꞌ, tzꞌibꞌnhebꞌilkano yul acta chitzotel yinh ebꞌyaꞌ isreyal Israel. Haꞌ istxah yaꞌ Manasés yebꞌ yet ispajtzen Komam istxah yaꞌ, yebꞌ sunil istxꞌojal iswatxꞌe yaꞌ yet yaniko ismul yaꞌ sata Komam, yebꞌ yet iswatxꞌenkanh yaꞌ hunteqꞌan ismexhahil yet xahanbꞌal yebꞌ yet yanikanh yaꞌ tioxh Asera yebꞌ hunteqꞌanxa tioxh yet yalanhto maxhto chiyiyo isbꞌa yaꞌ tet Komam, sunil tuꞌ tzꞌibꞌnhebꞌilkano yul yum ebꞌyaꞌ ischejabꞌ Komam. Iskam yaꞌ rey Manasés hakaꞌle yu iskamto yichmam yaꞌ, ismujlax yaꞌ yatut, yok yaꞌ Amón iskꞌahol yaꞌ reyal seleloj.
Ok yaꞌ Amón isreyalo Judá
(2Rey. 21:19-26)
Hayet ok yaꞌ Amón reyal, 22 (kabꞌ iskawinaj) habꞌil yaꞌ, kabꞌnhe xin habꞌil ok yaꞌ reyal bꞌey Jerusalén. Yaꞌ rey Amón tuꞌ, haꞌ istxꞌojal iswatxꞌe yaꞌ sata Komam Jahawil, isbꞌeybꞌalnhe yaꞌ istxꞌojal iswatxꞌe ismam, haꞌ ton yaꞌ rey Manasés, yuto yaqꞌ yaꞌ isxahanbꞌal tet hunteqꞌan tioxh iswatxꞌekanh ismam. Yajaꞌ xin maxhtikꞌa yiyo isbꞌa yaꞌ rey Amón tuꞌ tet Komam Jahawil hakaꞌ yu yinayo isbꞌa ismam yaꞌ, wal xin islahiko yaꞌ yaniko ismul.
Ispakꞌiko ebꞌnaj ischejabꞌ yaꞌ yinh, ispotxꞌnikamo ebꞌnaj yaꞌ. Haxa konhobꞌ Judá potxꞌnikamo ebꞌnaj ischejabꞌ yaꞌ rey Amón tuꞌ, yalni konhobꞌ ta chꞌok yaꞌ Josías, iskꞌahol yaꞌ Amón tuꞌ, reyal seleloj.
Ok yaꞌ Josías reyal yinh Judá
(2Rey. 22:1-2)
Yaꞌ Josías 8 (waxajebꞌ) habꞌil yaꞌ yet yok yaꞌ reyal, 31 (hunlahonhebꞌ iskawinaj) habꞌil xin ok yaꞌ reyal bꞌey Jerusalén. Haꞌ yaꞌ rey Josías tuꞌ istoholal iswatxꞌe yaꞌ sata Komam Dios, isbꞌeybꞌalnhen yaꞌ isbꞌeybꞌal yaꞌ David, yichmam yaꞌ. Machi xin ishekꞌilo isbꞌa yaꞌ yinh iskꞌulal tuꞌ.
Hunteqꞌan tzet iswatxꞌeko yaꞌ Josías yinh istoholal
(2Rey. 23:4-20)
Hayet waxajebꞌxa habꞌil yok yaꞌ Josías reyal, yet nichꞌan tzehto yaꞌ yichiko yaꞌ issayni Komam Dios, isDiosal yaꞌ David, yichmam yaꞌ, haxa yet 12 (kabꞌlahonhebꞌxa) habꞌil yok yaꞌ reyal tuꞌ, yok yaꞌ yinilo sunil ismachiswalilal bꞌey Judá yebꞌ Jerusalén, yinilo yaꞌ hunteqꞌan ismexhahil yet xahanbꞌal nahat yekanh, yinilo yaꞌ yechel tioxh Asera yebꞌ hunteqꞌanxa chꞌen tioxh. Yuchkꞌalaxto ismexhahil yet xahanbꞌal aykanh tet tioxh Baal yinh sat yaꞌ, ischejni yaꞌ ismaqꞌlaxpoho istioxhal tzꞌayik aykanh yibꞌanh, ischejnipaxo yaꞌ ismaqꞌlaxpoho yechel tioxh Asera yebꞌ hunteqꞌanxa chꞌen tioxh, kaw kokꞌ ayikoj, istixhlaxayo ispojojal tuꞌ bꞌay mujlax ebꞌnaj halten xahanbꞌal tet hunteqꞌan tioxh tuꞌ. Ischejni yaꞌ rey Josías nhuslaxoto isbꞌajil ebꞌnaj sacerdote yibꞌanh hunteqꞌan ismexhahil yet xahanbꞌal tuꞌ, hak tuꞌ yu issajnhenkano yaꞌ Judá yebꞌ Jerusalén. Haktikꞌapax tuꞌ xin yute yaꞌ yulajla konhobꞌ yul ismajul txꞌotxꞌ Manasés, Efraín, Simeón, masanta Neftalí yebꞌ hunteqꞌanxa konhobꞌ xaꞌuchkꞌalaxto yinhla ishoyanil. Haxa yet lahwi ischejni yaꞌ rey Josías yuchkꞌalaxokanto hunteqꞌan ismexhahil yet xahanbꞌal tuꞌ, yebꞌ yet islahwi ismaqꞌlaxpoho yechel tioxh Asera yebꞌ hunteqꞌanxa chꞌen tioxh sunil yul ismajul Israel, ismeltzo yaꞌ bꞌey Jerusalén.
Yet yilcha yumal chejbꞌanile
(2Rey. 22:3—23:3)
Hayet 18 (waxajlahonhebꞌxa) habꞌil yok yaꞌ Josías reyal, yet lahwi issajnhenkano yaꞌ Judá yebꞌ Yatut Komam Dios, ischejnito yaꞌ naj Safán iskꞌahol naj Azalía, yebꞌ naj Maasías, naj yahawil konhobꞌ, yebꞌ naj Joa, naj tzꞌibꞌlom, iskꞌahol naj Joacaz, yu isto ebꞌnaj iswatxꞌeno munil yinh Yatut Komam Jahawil, isDiosal. Yapni ebꞌnaj tuꞌ iskꞌatanh yaꞌ Hilcías, iswiꞌehal yinh ebꞌyaꞌ sacerdote, yaqꞌni ebꞌnaj chꞌen yebꞌalqꞌabꞌ iskutxbꞌakanh ebꞌnaj levita, chitanhen ispultahil Yatut Komam Jahawil, chꞌen yaqꞌ ebꞌnaj Manasés, ebꞌnaj Efraín, yebꞌ anma kantokano yinh ebꞌnaj Israel, yebꞌ sunil Judá, Benjamín, yebꞌ konhobꞌ Jerusalén. Yalaxiko chꞌen melyu tuꞌ yul isqꞌabꞌ ebꞌnaj yahawil yeko yinh munil iswatxꞌenkanh tzet etaxnato yinh Yatut Komam Jahawil, haxa xin ebꞌnaj chitohlan ebꞌnaj chiwatxꞌen munil tuꞌ. Istohlanpaxo ebꞌnaj ebꞌnaj hutxꞌum teꞌ, yebꞌ ebꞌnaj yahaw munil chiloqꞌni chꞌen chꞌen chipaqꞌbꞌalaxi, yaqꞌnipaxo ebꞌnaj chꞌen melyu isloqꞌbꞌanil teꞌ patzabꞌ yebꞌ teꞌ aqꞌinteꞌ chiꞌokniko yinh nha yetato ebꞌnaj isreyal Judá.
Haꞌ ebꞌnaj chimunla tuꞌ kaw kꞌul yute isbꞌa ebꞌnaj yinh ismunil. Haꞌ xin ebꞌnaj tiꞌ ayko ijbꞌalomal yinh munil tuꞌ: Naj Jahat, naj Abdías ebꞌnaj kawanh levita tiꞌ, iskꞌahol naj Merari ye ebꞌnaj. Naj Zacarías yebꞌ naj Mesulam, ebꞌnaj tiꞌ iskꞌahol naj Coat, haꞌ ebꞌnaj alaxikoj yu yilni iswatxꞌi munil. Sunil ebꞌnaj levita tuꞌ, kaw helanpaxo ebꞌnaj yaniko munlabꞌal yet bꞌit. Haꞌ xin ebꞌnaj ayiko tanheno ebꞌnaj chiꞌijnikꞌo tzetaj chiꞌokniko yinh munil tuꞌ, haꞌ ebꞌnaj aypaxiko yilomalo hunteqꞌanxa munil. Haꞌ xol ebꞌnaj levita tuꞌ ay ebꞌnaj tzꞌibꞌlom, ay ebꞌnaj yahawil, yebꞌ ebꞌnaj chitanhen ispultahil Yatut Komam.
Hayet yinilti ebꞌnaj chꞌen melyu yul Yatut Komam Jahawil, chꞌen ilaxti tet Komam, yilchati teꞌ hum bꞌay ayayo ischejbꞌanil Komam Jahawil yu yaꞌ sacerdote Hilcías, teꞌ hum aqꞌbꞌilkano yu yaꞌ Moisés. Yuxin yal yaꞌ Hilcías tet naj tzꞌibꞌlom, haꞌ ton naj Safán:
—Maꞌilcha teꞌ hum bꞌay ayayo chejbꞌanile yet Komam Jahawil wuhan yul Yatut Komam, xhi yaꞌ. Tzujan tuꞌ yaqꞌni yaꞌ Hilcías teꞌ hum tuꞌ tet naj Safán.
Yinito naj Safán hum tuꞌ tet yaꞌ rey Josías, yalni naj tet yaꞌ:
—Mam rey, haꞌ sunil munil taqꞌebꞌil hawu, mayijkano isbꞌa iswatxꞌikano yu ebꞌnaj hachejabꞌ. Iskutxbꞌako ebꞌnaj chꞌen melyu ay yul Yatut Komam Jahawil, yaniko ebꞌnaj chꞌen yul isqꞌabꞌ ebꞌnaj ilom munil tuꞌ, haxa xin ebꞌnaj tohlan ebꞌnaj munlawom, xhi naj.
Yalnipaxo naj Safán, naj tzꞌibꞌlom tuꞌ tet yaꞌ rey Josías hakaꞌ tiꞌ:
—Haꞌ yaꞌ sacerdote Hilcías maꞌaqꞌni huneꞌ hum tiꞌ wetan, xhi naj. Lahwi tuꞌ yok naj Safán yilno tzet ayayo yul hum tuꞌ, yabꞌeꞌ yaꞌ rey Josías.
Hayet yabꞌen yaꞌ rey tzet chal teꞌ hum tuꞌ, istzilnilo yaꞌ xil isqꞌap, ischejnito yaꞌ rey yaꞌ Hilcías, naj Ahicam iskꞌahol naj Safán yebꞌ naj Abdón iskꞌahol naj Micaía, yebꞌ naj Safán naj tzꞌibꞌlom yebꞌ naj Asaías ischejabꞌ yaꞌ rey Josías tuꞌ, yalni yaꞌ tet ebꞌnaj:
—As qꞌambꞌewe winhan tet Komam Jahawil yebꞌ yinh hunteqꞌanxa ebꞌnaj Israel yebꞌ ebꞌnaj Judá, kat kam heqꞌambꞌen tet Komam yinh tzet chal yelapno teꞌ hum maꞌilcha tiꞌ, yuto kaw lemanti ishowal Komam Jahawil jibꞌanh tinanh, yuto mach isyije ebꞌyaꞌ komam icham Istzotiꞌ Komam Jahawil hakaꞌ yalni hum bꞌay ayayo chejbꞌanile yu Komam tiꞌ, xhi yaꞌ rey Josías.[image: 65.TIF] 

Hak tuꞌ yu isto yaꞌ Hilcías yebꞌ ebꞌnaj ischej yaꞌ rey tuꞌ iskꞌatanh ix Hulda, ix ischejabꞌ Komam Dios, ix yixal naj Salum. Naj Salum tuꞌ iskꞌahol naj Ticva ye naj, haxa naj Ticva iskꞌahol naj Harhas ye naj. Haꞌ naj Harhas tuꞌ ayko yilomal xilqꞌape chiꞌokniko yu ebꞌyaꞌ sacerdote yinh ismunil yul Yatut Komam. Ix Hulda tuꞌ bꞌey iskabꞌ cantón bꞌey Jerusalén ay ix, yalni ebꞌnaj ischejbꞌanil tet ix. Istaqꞌwi ix tet ebꞌnaj:
—Haꞌ Komam Jahawil, isDiosal Israel chihalni hakaꞌ tiꞌ: “Halwe tet yaꞌ kexchejni wetan, hak tiꞌ yute yalni Komam Jahawil: Chiwatijan sunil isyaꞌtajil yibꞌanh konhobꞌ yebꞌ yibꞌanh anma ay yul konhobꞌ tiꞌ hakaꞌ tzet tzꞌibꞌnhebꞌilayo yul teꞌ hum awtelax sata yaꞌ isreyal Judá. Yuto kinhebꞌejkanojan, heyaqꞌni hexahanbꞌal tet tioxh mach diosoj, heyaqꞌnitij inhowalan, yu sunil istxꞌojal hewatxꞌe yu heqꞌabꞌ, yuxin chiwatijan inhowalan yibꞌanh konhobꞌ tiꞌ, matxa xin chꞌekꞌayo inhowal tuꞌan,” xhi Komam Dios. Yalnipaxo ix tet ebꞌnaj: Yajaꞌ wal tet yaꞌ isreyal Judá, kexchejni heqꞌambꞌeꞌ tet Komam Dios, hak tiꞌ cheyute heyalni hakaꞌ tiꞌ: “Haꞌ Komam Jahawil, isDiosal Israel chihalni: ‘Yu maxawabꞌe tzet chiyal istzotiꞌal huneꞌ hum tuꞌ, yok bꞌiskꞌulal yinh hawanma, hawinayo habꞌa insatajan yet hawabꞌen tzet chꞌeliko konhobꞌ tiꞌ wuhan, hatzilnilo xil haqꞌap, hawok oqꞌoj insatajan, yuxin wabꞌehan hatxah. Haninan chaxhwilojan sat yibꞌanhqꞌinal tiꞌ hakaꞌ ebꞌnaj hawichmam. Wal xin aqꞌankꞌulal chaxhkami, kat hamujlax iskꞌatanh ebꞌnaj hawichmam, yuxin matxa chawil yu isbꞌaqꞌ hasat sunil isyaꞌtajil chiwayojan yibꞌanh konhobꞌ yebꞌ yibꞌanh sunil anma ay yul konhobꞌ tiꞌ,’ xhi Komam,” xhi ix tet ebꞌnaj.
Hak tuꞌ yu ismeltzo ebꞌnaj, yalni ebꞌnaj sunil tzet yal ix, ischejabꞌ Komam Dios tuꞌ tet yaꞌ rey Josías. Yuxin iskutxbꞌako yaꞌ rey ebꞌnaj ichamta winaj Judá yebꞌ Jerusalén. Yahto yaꞌ rey Josías tuꞌ Yatut Komam Jahawil, yebꞌ sunil ebꞌnaj Judá yebꞌ ebꞌnaj Jerusalén, yebꞌ ebꞌyaꞌ sacerdote yebꞌ ebꞌnaj levita, yebꞌ sunil konhobꞌ, nixhte unin yebꞌ ichamta anma; yawtelax yumal chejbꞌanile yet Komam Jahawil yabꞌeꞌ sunil anma, haꞌ ton yumal chejbꞌanile ilcha yul Yatut Komam Jahawil. Lahwi tuꞌ yok linhno yaꞌ rey Josías yich ispilalil Yatut Komam Jahawil, istaqꞌweniko yaꞌ yibꞌanh isbꞌeybꞌalnhen chejbꞌanile yet Komam Jahawil, yalni yaꞌ ta chiskꞌubꞌa yaꞌ chejbꞌanile yet Komam, yebꞌ xin istxolal tzet chal Komam, yebꞌ kuybꞌanile yet Komam, yinh sunil iskꞌul yebꞌ sunil yanma. Yaniko yaꞌ yinh ismunil yinh tzet istaqꞌwekano yibꞌanh yinh tzet tzꞌibꞌnhebꞌilkano yul hum ilcha tuꞌ. Ischejni yaꞌ anma ah Jerusalén, yebꞌ anma Benjamín isyijen hakaꞌ yalni ischejbꞌanil Komam Dios, Hak tuꞌ yu yanikto isbꞌa anma yalanh chejbꞌanile yet Komam Dios, isDiosal yichmam ebꞌnaj. Yaꞌ rey Josías tuꞌ yilo yaꞌ sunil isyahbꞌetajil sat sunil txꞌotxꞌ Israel, ischejni yaꞌ sunil anma Israel isyijen tzet chal Komam Jahawil, isDiosal. Haꞌ yulbꞌal sunilbꞌal tiempo itzitz yaꞌ rey Josías tuꞌ, mach ispohilo isbꞌa anma Israel yinh Komam isDiosal yichmam.
Yekꞌtze yaꞌ rey Josías qꞌinh Pascua
Yaꞌ rey Josías yekꞌtze yaꞌ qꞌinh Pascua tet Komam Jahawil bꞌey Jerusalén, yaqꞌni yaꞌ isxahanbꞌal yinh qꞌinh tuꞌ, yinh 14 (iskanhlahonhebꞌ) tzꞌayik yinh bꞌabꞌel ixahaw. Yokkano ebꞌyaꞌ sacerdote yinh ismunil, yiptzelaxkano ebꞌyaꞌ yu yaꞌ rey bꞌey Yatut Komam Jahawil. Yalni yaꞌ tet ebꞌnaj levita, ebꞌnaj chikuyni anma Israel yebꞌ chimunla yinh ismunil Komam Jahawil: «Awekto Kaxha yet istrato Komam Dios yul Yatut Komam, watxꞌebꞌil yu yaꞌ Salomón, iskꞌahol yaꞌ David, oklena isreyalo Israel; haxinwal matxa chebꞌatxikꞌo yu hewixikꞌ. Wal tinanh chexok munil yinh ismunil Komam Jahawil, koDiosal, kat heyijen tet konhobꞌ Israel, iskonhobꞌ Komam. Watxꞌewe hebꞌa yinh hunun majan, hatatikꞌa heyikꞌal, kat heyok yinh hemunil yinh istxolal hakaꞌ yu ischejnikano yaꞌ rey David yebꞌ yaꞌ Salomón, iskꞌahol yaꞌ David. Yinh istxolal chexokto hunun majan hex yul Yatut Komam hatatikꞌa heyikꞌal, hex levita hex tiꞌ. Lahwi tuꞌ, kat hepotxꞌni noꞌ xahanbꞌal yet qꞌinh Pascua, kat hewatxꞌen hebꞌa hakaꞌ yalni chejbꞌanile, yu heyijen sunil tzet yalkano Komam Jahawil tet yaꞌ Moisés,» xhi yaꞌ rey Josías.
Lahwi tuꞌ ispohnilo yaꞌ rey Josías txꞌiꞌal no noqꞌ xol isnoqꞌ, issahni yaꞌ noꞌ tet konhobꞌ kutxaniko tuꞌ yu yokniko noꞌ xahanbꞌalil yinh qꞌinh Pascua. Yako yaꞌ noꞌ meꞌ yebꞌ noꞌ chiw, 30 (lahonhebꞌ iskawinaj) mil noꞌ yinh sunil. Nan xin yepaxo oxebꞌ mil noꞌ wakax yaqꞌ yaꞌ. Hakpax tuꞌ ebꞌnaj ayko yahawilo yinta yaꞌ rey el yinh iskꞌul ebꞌnaj yaqꞌni issabꞌehal tet konhobꞌ yebꞌ tet ebꞌyaꞌ sacerdote yebꞌ tet ebꞌnaj levita. Haꞌ yaꞌ Hilcías, yebꞌ yaꞌ Zacarías, yebꞌ yaꞌ Jehiel, ebꞌyaꞌ iswiꞌehal yeko yinh sacerdote bꞌey Yatut Komam Dios; haꞌ ebꞌyaꞌ tuꞌ aqꞌni no noqꞌ matanil tet ebꞌyaꞌ sacerdote yu yekꞌtzen qꞌinh Pascua. Haꞌ noꞌ yaqꞌ ebꞌyaꞌ tuꞌ xin 2,600 noꞌ meꞌ, yok 300 noꞌ wakax. Hakpax tuꞌ naj Conanías yebꞌ ebꞌnaj yuxhtaj, haꞌ ton naj Semaías yebꞌ naj Natanael, hakpax tuꞌ naj Hasabías, naj Jehiel yebꞌ naj Josabad yahawil yinh ebꞌnaj levita, issah ebꞌnaj noꞌ tet ebꞌnaj levita, howebꞌ mil noꞌ meꞌ yok 500 noꞌ wakax potxꞌlax xahanbꞌalil yinh qꞌinh pascua tuꞌ.
Haxa yet kꞌulxa ye sunil yet yichiko qꞌinh Pascua tuꞌ, yok ebꞌyaꞌ sacerdote yinh istxolal yinh ismunil, yokpaxo ebꞌnaj levita yinh istxolal hakaꞌtikꞌa yu ischejni yaꞌ rey Josías. Yok ebꞌnaj levita ispotxꞌno no noqꞌ yinh qꞌinh Pascua tuꞌ, haxa xin ebꞌyaꞌ sacerdote chichahnilo ischikꞌil noꞌ tet ebꞌnaj levita tuꞌ, chistxihnayo ebꞌyaꞌ yibꞌanh ismexhahil yet xahanbꞌal. Lahwi tuꞌ yinilo ebꞌnaj ismantecahil noꞌ yu isnhuslaxi, ispohnikanh ebꞌnaj yinh hunun majan ikꞌale, yu yaltelax tet Komam Dios hakaꞌ yalni yul hum bꞌay tzꞌibꞌnhebꞌilayo chejbꞌanile yu yaꞌ Moisés, haktikꞌapax tuꞌ yute ebꞌnaj noꞌ wakax. Lahwi tuꞌ isqꞌantzen ebꞌnaj ischibꞌehal noꞌ xahanbꞌal yet qꞌinh Pascua tuꞌ hakaꞌ yalni chejbꞌanile, haxa hunteqꞌanxa noꞌ xahanbꞌal xin txiklax noꞌ yul xi, yul nimeta xi, yebꞌ yul xhaltin; yitxqꞌalaxikꞌo noꞌ yinh anhe yinh konhobꞌ. [*]Lahwi tuꞌ yichiko ebꞌnaj levita iswatxꞌen noꞌ chiskꞌux ebꞌnaj, yebꞌ chiskꞌux ebꞌyaꞌ sacerdote, ebꞌyaꞌ titna yinh yaꞌ Aarón, yuto ayiko ebꞌyaꞌ isnhusni noꞌ xahanbꞌal yebꞌ isnhusni ismantecahil noꞌ masanta yinh aqꞌbꞌalil. Yuxin haꞌ ebꞌnaj levita tuꞌ watxꞌen noꞌ chiskꞌux yet levitahil yebꞌ chiskꞌux ebꞌyaꞌ sacerdote, titna yinh yaꞌ Aarón. Hakpax tuꞌ ebꞌnaj bꞌitnom, ebꞌnaj iskꞌahol yaꞌ Asaf, aypaxiko ebꞌnaj yinh ismunil hakaꞌ yu yalnikano yaꞌ David tet yaꞌ Asaf, naj Hemán, yebꞌ naj Jedutún ischejabꞌ yaꞌ David tuꞌ. Hakpax tuꞌ ebꞌnaj tanhem pulta ayko ebꞌnaj istanheno hunun pulta, mach xin isbꞌejkano ebꞌnaj istanhen pulta tuꞌ, yuto yet levitahil, ebꞌnaj watxꞌen tzet chislo.
Hak tuꞌ yu ismunla ebꞌnaj yinh ismunil Komam Jahawil yinh istzꞌayikal qꞌinh pascua tuꞌ, isnhusni ebꞌnaj noꞌ xahanbꞌal yibꞌanh ismexhahil yet xahanbꞌal tet Komam Dios, hakaꞌ yu ischejni yaꞌ rey Josías. Hak tuꞌ yu yekꞌtzen ebꞌnaj Israel iskutxbꞌako isbꞌa tuꞌ qꞌinh Pascua yinh huneꞌ tiempohal tuꞌ, yekꞌtzenpaxo ebꞌnaj qꞌinh kaw ay yelapno yet chiwalax ixim pan machi yanhal yulbꞌal hujebꞌ tzꞌayik. Machi bꞌay ekꞌtzelax qꞌinh Pascua hakaꞌ huneꞌ tiꞌ yettax istiempohal yaꞌ Samuel ischejabꞌ Komam Dios, hakaꞌ pascua yekꞌtze yaꞌ rey Josías yebꞌ ebꞌyaꞌ sacerdote yebꞌ ebꞌnaj levita yebꞌ sunil anma Judá yebꞌ anma Israel apni bꞌey tuꞌ yebꞌ sunil konhobꞌ Jerusalén. Hayet ekꞌtzelax qꞌinh Pascua tiꞌ 18 (waxajlahonhebꞌxa) habꞌil yok yaꞌ Josías reyal.
	35:13 35:13 Ex. 12:8-9

Iskamikal yaꞌ rey Josías
(2Rey. 23:28-30)
Hayet yekꞌkanto sunil hunteqꞌan tuꞌ yebꞌ yet lahwi iswatxꞌenkano yaꞌ rey Josías munil yinh Yatut Komam Jahawil, yahapno naj Necao, isreyal Egipto yanoko howal bꞌey Carquemis, istiꞌ haꞌ niman Éufrates, yelto yaꞌ rey Josías yanoko howal yinh naj. Yajaꞌ ischejto naj Necao tuꞌ ischejabꞌ yalno tet yaꞌ Josías hakaꞌ tiꞌ: «Hach isreyal Judá mach chachtit howal winhan, yuto maxhtaj tawinh kintitan howal, wal xin chintohan waqꞌaꞌan howal yinh ebꞌnaj ayko ishowal winhan, haꞌ xin Komam Dios mahalni wetan tato chinlahikojan intohan howal yinh ebꞌnaj, yuxin bꞌej hakachwa yinh tzet chal Komam Dios yuto ayko Komam wetbꞌihojan, kꞌuxantaxka chaxhistanhtzelo Komam,» xhito naj.
Yajaꞌ xin mach meltzo yaꞌ Josías tuꞌ mach yabꞌeto yaꞌ tzet ischej Komam Dios yalaꞌ naj Necao. Ishelni yaꞌ xil isqꞌap yet rey ayko yinh, isto yaꞌ yaqꞌno howal yinh naj Necao tuꞌ bꞌey txꞌotxꞌ Meguido. Hayet ayko howal tuꞌ yapni isbꞌaqꞌ islitꞌ ebꞌnaj issoldado naj Necao yinh yaꞌ rey Josías, yalni yaꞌ tet ebꞌnaj ischejabꞌ: «Iqꞌinwelojan xol howal tiꞌ, yuto kaw niman inlahwilalan maꞌoki,» xhi yaꞌ. Hak tuꞌ yu yinilti ebꞌnaj ischejabꞌ yaꞌ yul carruaje bꞌay ayiktoj, yanikto ebꞌnaj yaꞌ yul huneꞌxa carruaje, yilaxto yaꞌ bꞌey Jerusalén. Haxa bꞌey Jerusalén tuꞌ kam yaꞌ, ismuji yaꞌ bꞌay mujan yichmam, yok sunil anma Judá yebꞌ Jerusalén yinh bꞌiskꞌulal yu iskamikal yaꞌ rey Josías tuꞌ. Hayet iskam yaꞌ rey Josías iswatxꞌen yaꞌ Jeremías huneꞌ poesía yu isnahlaxti iskamikal yaꞌ rey Josías, chito xin aqꞌlax bꞌinaho huneꞌ poesía tuꞌ tinanh. Sunil ebꞌnaj bꞌitnom yebꞌ ebꞌix bꞌitnom chisnati huneꞌ poesía yet iskamikal yaꞌ rey Josías tuꞌ yet chisbꞌitnhen bꞌit yet kamom xol ebꞌnaj Israel. Haꞌ huneꞌ bꞌit tuꞌ tzꞌibꞌnhebꞌilkano yul hum Lamentación.
Haꞌ hunteqꞌanxa tzet iswatxꞌe yaꞌ rey Josías yebꞌ iskꞌulal iswatxꞌe yaꞌ yinh ismunil Komam Dios hakaꞌ yalni yumal isley Komam Jahawil, tzꞌibꞌnhebꞌilkano yul hum chitzotel yinh ebꞌyaꞌ isreyal Israel yebꞌ ebꞌyaꞌ isreyal Judá.
Yet ok yaꞌ Joacaz isreyalo Judá yebꞌ yet ilaxilo yaꞌ reyal
(2Rey. 23:31-35)
Lahwi tuꞌ yaniko anma Judá yaꞌ Joacaz, iskꞌahol yaꞌ Josías reyal bꞌey Jerusalén. Yaꞌ Joacaz tuꞌ 23 (oxebꞌ iskawinaj) habꞌil yaꞌ yet yok yaꞌ reyal, yajaꞌ xin oxebꞌnhe ixahaw ok yaꞌ reyal bꞌey Jerusalén, yuto apni naj rey Egipto bꞌey Jerusalén yinilo naj yaꞌ yinh reyal. Isqꞌanni naj rey Egipto tuꞌ chꞌen tohlabꞌal tet anma Judá, yaqꞌni anma 100 talento chꞌen plata yok huneꞌ talento chꞌen oro tohlabꞌaloj. Yaniko naj rey Egipto tuꞌ yaꞌ Eliaquim, yuxhta yaꞌ Joacaz tuꞌ reyal yinh Judá yebꞌ Jerusalén selelo yaꞌ Joacaz tuꞌ, ishelni naj rey Egipto isbꞌi yaꞌ Eliaquim, yaniko naj Joacim isbꞌiho yaꞌ, yinito naj Necao, isreyal Egipto tuꞌ yaꞌ Joacaz, yuxhta yaꞌ Eliaquim bꞌey Egipto.
Ok yaꞌ Joacim isreyalo Judá
(2Rey. 23:36—24:7)
Hayet ok yaꞌ Joacim reyal, 25 (howebꞌ iskawinaj) habꞌil yaꞌ, 11 (hunlahonhebꞌ) habꞌil ok yaꞌ reyal bꞌey Jerusalén. Yaꞌ rey Joacim tuꞌ, haꞌ istxꞌojal iswatxꞌe yaꞌ sata Komam Dios, isDiosal. Yapni naj Nabucodonosor, isreyal Babilonia yanoko howal yinh yaꞌ, iskꞌalnayo naj yaꞌ yu cadena, yinito naj yaꞌ preso bꞌey Babilonia. Yinipaxto naj rey Nabucodonosor tuꞌ sunil ismunlabꞌal Yatut Komam Jahawil, yanikto naj yul yatut istioxh bꞌey Babilonia.
Haꞌ hunteqꞌanxa tzet iswatxꞌe yaꞌ rey Joacim yebꞌ isyahbꞌetajil iswatxꞌe yaꞌ, yebꞌ istxꞌojal ilchalo yinh yaꞌ, tzꞌibꞌnhebꞌilkano yul hum chitzotel yinh ebꞌyaꞌ isreyal Israel yebꞌ ebꞌyaꞌ isreyal Judá. Hayet yilaxto yaꞌ Joacim preso bꞌey Babilonia, yokkano yaꞌ Joaquín, iskꞌahol yaꞌ reyal seleloj.
Yet yilaxto yaꞌ Joaquín preso bꞌey Babilonia
(2Rey. 24:8-17)
Hayet yok yaꞌ Joaquín reyal waxajebꞌ habꞌil yaꞌ, oxebꞌnhe xin ixahaw yok 10 (lahonhebꞌ) tzꞌayik ok yaꞌ reyal bꞌey Jerusalén. Yaꞌ Joaquín tuꞌ haꞌ istxꞌojal iswatxꞌe yaꞌ sata Komam Jahawil. Haxa yet islahwi huneꞌ habꞌil tuꞌ ischejni naj rey Nabucodonosor ilaxoto yaꞌ rey Joaquín preso bꞌey Babilonia, ischejni naj yilaxpaxto sunil qꞌalomal ay yul Yatut Komam Jahawil. Yanikaniko naj rey Nabucodonosor yaꞌ Sedequías, yuxhta yaꞌ Joaquín tuꞌ isreyalo Judá yebꞌ Jerusalén.
Ok yaꞌ Sedequías isreyalo Judá
(2Rey. 24:18-20; Jer. 52:1-3)
Hayet yok yaꞌ Sedequías reyal, 21 (hun iskawinaj) habꞌil yaꞌ, 11 (hunlahonhebꞌ) habꞌil ok naj reyal bꞌey Jerusalén. Iswatxꞌen yaꞌ istxꞌojal sata Komam Jahawil, isDiosal. Hayet ischejni Komam Dios yaꞌ Jeremías, mach yiyo isbꞌa yaꞌ tet yaꞌ. Yokpaxo yaꞌ Sedequías tuꞌ manhkꞌomal tet naj rey Nabucodonosor yet xayaqꞌ bꞌinaho yaꞌ isbꞌi Komam Dios tato chisyije yaꞌ tzet chal naj Nabucodonosor tuꞌ. Haꞌ yaꞌ rey Sedequías yaqꞌ lutꞌbꞌo yaꞌ yanma, matxa xin isje iskꞌul yaꞌ meltzoho yul isqꞌabꞌ Komam Jahawil, isDiosal Israel.
Hakpax tuꞌ sunil ebꞌyaꞌ iswiꞌehal sacerdote yebꞌ konhobꞌ, islahiko iswatxꞌen istxꞌojal, isbꞌeybꞌalnhen sunil isyahbꞌetajil chiswatxꞌe hunteqꞌan nimeta konhobꞌ, yetanto ebꞌnaj Yatut Komam Jahawil yu istxꞌojal, haꞌ ton huneꞌ nha ay bꞌey Jerusalén, huneꞌ yalkano Komam yetoj. Wal Komam Jahawil, isDiosal yichmam, chilannhetikꞌa ischejni ebꞌyaꞌ ischejabꞌ kachwal yinh ebꞌnaj yinh istxꞌojal tuꞌ, yuto chitzꞌay iskꞌul Komam yinh iskonhobꞌ yebꞌ yinh yatut. Yajaꞌ xin ok ebꞌnaj tzebꞌoj yebꞌ bꞌuchwal yinh ebꞌyaꞌ ischejabꞌ Komam, mach xin yabꞌeto ebꞌnaj Istzotiꞌ Komam, yuxin tit ishowal Komam yinh iskonhobꞌ, matxa xin yu iskolchalo ebꞌnaj yalanh isyaꞌtajil.
Yet yilaxto anma Judá preso
(2Rey. 25:8-21; Jer. 39:8-10; 52:12-30)
Ischejni Komam Dios naj isreyal ebꞌnaj caldeo yebꞌ issoldado yaqꞌaꞌko howal yinh Judá, istejnikamo ebꞌnaj caldeo tuꞌ ebꞌnaj tzehtaj bꞌey yamaqꞌil Yatut Komam Dios, mach xin yaqꞌ nimankꞌulal ebꞌnaj yinh ebꞌnaj tzehtaj, ebꞌix qꞌopotaj, ebꞌnaj ichamta winaj, yebꞌ ebꞌnaj tzakaꞌ yeh isnimanil yettaxtikꞌa ispitzkꞌahi, wal xin isbꞌejiko Komam Dios konhobꞌ tuꞌ yul isqꞌabꞌ ebꞌnaj caldeo. Yinipaxto ebꞌnaj nixhte munlabꞌal yebꞌ nime munlabꞌal chiꞌokniko yul Yatut Komam Dios. Yinipaxto ebꞌnaj sunil isqꞌalomal Yatut Komam Jahawil yebꞌ qꞌalomal ay yul palacio yet yaꞌ rey, yebꞌ isqꞌalomal ebꞌnaj iswiꞌehal konhobꞌ ay yulaj yatut; haꞌ sunil tuꞌ yito ebꞌnaj bꞌey Babilonia. Yaniko ebꞌnaj qꞌaꞌ yinh Yatut Komam Dios, yuchkꞌanayo ebꞌnaj iskꞌubꞌal Jerusalén, yaniko ebꞌnaj qꞌaꞌ yinh ej palacio, yuchkꞌankanto ebꞌnaj sunil tzet ay bꞌey Jerusalén kaw ochebꞌal jilni, kaw ay istohol.
Wal anma Judá kolcha tet chꞌen espada ilaxto preso bꞌey Babilonia, yok ischejabꞌo naj rey Nabucodonosor yebꞌ ischejabꞌo iskꞌahol naj, masanto yet yiqꞌkanh yip txꞌotxꞌ Persia. Hak tuꞌ yu yijni isbꞌa Istzotiꞌ Komam Jahawil yalkano yaꞌ Jeremías. Hak tuꞌ yu isxew txꞌotxꞌ Judá yet yalaxayo isyaꞌtajil yibꞌanh, yilaxto anma preso yulbꞌal 70 (lahonhebꞌ iskanhwinaj) habꞌil bꞌey Babilonia.
Chejbꞌanile yalilto naj rey Ciro
(Esd. 1:1-4)
Hayet bꞌabꞌel habꞌil yok naj Ciro isreyalo Persia, yijni isbꞌa Istzotiꞌ Komam Jahawil yalkano yaꞌ Jeremías. Haꞌ Komam Dios aniko yinh isnabꞌal naj rey Ciro yalni huneꞌ chejbꞌanile tet sunil anma ayko yalanh yip. Haꞌ huneꞌ chejbꞌanile tuꞌ ischej naj hal-laxikꞌoj yebꞌ tzꞌibꞌnhelaxto yul hum tet anma. Chalni hakaꞌ tiꞌ: «Hak tiꞌ chiyu yalni naj Ciro isreyal Persia: Haꞌ Komam Jahawil, isDiosal yul satkanh aniko sunil ej konhobꞌ ay yul sat yibꞌanhqꞌinal tiꞌ yalanh wipan, haꞌ Komam xin mahalni wetan tato chiwakanhan yatut bꞌey Jerusalén, yul ismajul txꞌotxꞌ Judá, yuxin makxanhetikꞌa hex iskonhobꞌ Komam Dios, okojabꞌ Komam heyetbꞌihoj, kat heto bꞌey tuꞌ,» xhito naj rey Ciro.
EZRESDRAS1. MELTZO EBꞌNAJ JUDÁ YUL ISKONHOBꞌ HUNELXA YEBꞌ XIN WATXꞌELAXPAXOKANH YATUT KOMAM JAHAWIL BꞌEY JERUSALÉN
(1:1—6:22)
Ischejbꞌanil naj rey Ciro
(2Cr. 36:22-23)
Hayet bꞌabꞌel habꞌil yok naj Ciro isreyal Persia, [a] yaniko Komam Dios yinh isnabꞌal naj huneꞌ ley yu yijni isbꞌa Istzotiꞌ Komam halbꞌilkano yu yaꞌ Jeremías. Huneꞌ chejbꞌanile tuꞌ pujbꞌalaxikꞌo sunil yul ismajul txꞌotxꞌ Persia, istꞌinhbꞌanhelaxpaxayo yul hum: [b].
«Hak tiꞌ xin yalni huneꞌ chejbꞌanile tuꞌ hakaꞌ tiꞌ: Hak tiꞌ chiyute yalni naj Ciro, isreyal Persia: “Haꞌ Komam Jahawil, isDiosal yul satkanh, aniko sunil ej konhobꞌ ay yul sat yibꞌanhqꞌinal tiꞌ yalanh wipan. Haꞌ Komam halni wetan tato chinischejan inwatxꞌekanhan Yatut Komam Jahawil bꞌey Jerusalén, yul ismajul txꞌotxꞌ Judá. Yuxin makxanhetikꞌa hex kexiskonhobꞌ Komam, okojabꞌ Komam Dios, heDiosal, heyetbꞌihoj, kat heto bꞌey Jerusalén ay yul ismajul Judá, kat hewatxꞌenkanh Yatut Komam Jahawil, isDiosal Israel, haꞌ Komam tuꞌ xin ayikꞌo bꞌey Jerusalén. Wal hex chexkankano xin bꞌayxanhetuꞌwal ay hex, kolwahanhwe yinh ebꞌnaj heyet konhobꞌ tuꞌ, cheyaqꞌni chꞌen oro, chꞌen plata maka tzetaj ay yul heqꞌabꞌ, yebꞌ no noqꞌ, cheyaqꞌnipaxo heyebꞌalqꞌabꞌ chitit yinh heyanma chiꞌokniko yinh Yatut Komam Dios bꞌey Jerusalén,” xhi naj rey Ciro,» xhi huneꞌ chejbꞌanile tuꞌ.
	[a]1:1 Niman konhobꞌ Persia, haꞌ ton niman konhobꞌ Iran tinanh.
	[b]1:1 Ok naj Ciro isreyal Persia yinh habꞌil 538 a.C., yet hunxa habꞌil xin yaqꞌlax conquistar txꞌotxꞌ Babilonia. Dn. 1:21

Ebꞌnaj Judá meltzo bꞌey Jerusalén
Hak tuꞌ yu yahwano ebꞌnaj iswiꞌehal xol yikꞌal yaꞌ Judá yebꞌ ebꞌnaj iswiꞌehal xol yikꞌal yaꞌ Benjamín, yebꞌ ebꞌyaꞌ sacerdote yebꞌ ebꞌnaj levita, yebꞌ sunil ebꞌnaj yako Komam Dios yinh iskꞌul isto iswatxꞌenokanh Yatut Komam Jahawil bꞌey Jerusalén. Iskolwa sunil konhobꞌ hoyaniko yinh konhobꞌ bꞌay ay ebꞌnaj tuꞌ, yaqꞌni anma chꞌen oro, chꞌen plata yebꞌ tzetaj ay yul isqꞌabꞌ, yaqꞌnipaxo anma no noqꞌ, yebꞌ tzetaj ye tuꞌ ay istohol, nan xin yepaxo sunil isyebꞌalqꞌabꞌ tit yinh yanma anma yaqꞌni. Aypaxo hunteqꞌan ismunlabꞌal Yatut Komam Jahawil iqꞌbꞌilti bꞌey Jerusalén yu naj Nabucodonosor, haꞌ hunteqꞌan munlabꞌal tuꞌ aykanikto yul yatut istioxh naj, haꞌ xin naj rey Ciro inilti hunteqꞌan munlabꞌal tuꞌ. Hak tuꞌ xin yu yalni naj Ciro isreyal Persia tet naj Mitrídates, naj tesorero, tato chiyilti naj munlabꞌal tuꞌ, kat isbꞌisniko naj yul isqꞌabꞌ naj Sesbasar, iswiꞌehal yinh Judá. Hak tiꞌ xin isbꞌisil munlabꞌal tuꞌ hakaꞌ tiꞌ: 30 (Lahonhebꞌ iskawinaj) chꞌen nime sekꞌ oro, huneꞌ mil nime sekꞌ plata, yok 29 (bꞌalonhebꞌ iskawinaj) chꞌen cuchillo. 30 (lahonhebꞌ iskawinaj) hunteqꞌan sekꞌ oro, yok xin 410 chꞌen sekꞌ plata, yok huneꞌ mil hunteqꞌanxa munlabꞌal. Haꞌ sunil munlabꞌal oro yebꞌ plata, 5,400 isbꞌisil yinh sunil. Haꞌ sunil munlabꞌal tuꞌ yiti naj Sesbasar yet ispaxti bꞌey Babilonia yebꞌ hunteqꞌanxa yet konhobꞌ yet ismeltzo bꞌey Jerusalén.
Isbꞌisil ebꞌnaj meltzo bꞌey Jerusalén yinta yaꞌ Zorobabel
(Neh. 7:5-73)
Haꞌ ton ebꞌnaj Israel tiꞌ pitzkꞌa bꞌey Judá, ebꞌnaj ilaxto preso bꞌey Babilonia yu naj rey Nabucodonosor, ismeltzo ebꞌnaj bꞌey Jerusalén yebꞌ bꞌey Judá, hunun mak tuꞌ to yulaj iskonhobꞌ. Haꞌ xin ebꞌnaj ok ijbꞌalomal yinh ebꞌnaj meltzo tuꞌ, haꞌ ebꞌnaj tiꞌ: yaꞌ Zorobabel, [c]. Yaꞌ profeta Hageo yebꞌ yaꞌ profeta Zacarías chal ebꞌyaꞌ ta haꞌ yaꞌ Zorobabel watxꞌenkanh Yatut Komam Dios bꞌey Jerusalén, . naj Jesúa, yaꞌ Nehemías, naj Seraías, naj Reelaías, yaꞌ Mardoqueo, naj Bilsán, naj Mispar, naj Bigvai, naj Rehum yebꞌ naj Baana.
Wal isbꞌisil ebꞌnaj Israel meltzo bꞌey Jerusalén xin hak tiꞌ isbꞌisil hakaꞌ tiꞌ: Ebꞌnaj titna yinh yuninal naj Paros, 2,170. Ebꞌnaj titna yinh yuninal naj Sefatías, 372 ebꞌnaj. Ebꞌnaj titna yinh yuninal naj Ara, 775 ebꞌnaj. Ebꞌnaj Pahat-moab, haꞌ ton ebꞌnaj titna yinh yuninal naj Jesúa yebꞌ yinh naj Joab, 2,812 ebꞌnaj. Ebꞌnaj titna yinh yuninal naj Elam, 1,254 ebꞌnaj. Ebꞌnaj titna yinh yuninal naj Zatu, 945 ebꞌnaj. Ebꞌnaj titna yinh yuninal naj Zacai, 760 ebꞌnaj. Ebꞌnaj titna yinh yuninal naj Bani, 642 ebꞌnaj. Ebꞌnaj titna yinh yuninal naj Bebai, 623 ebꞌnaj. Ebꞌnaj titna yinh yuninal naj Azgad, 1,222 ebꞌnaj. Ebꞌnaj titna yinh yuninal naj Adonicam, 666 ebꞌnaj. Ebꞌnaj titna yinh yuninal naj Bigvai, 2,056. Ebꞌnaj titna yinh yuninal naj Adín, 454 ebꞌnaj. Ebꞌnaj titna yinh yuninal naj Ater yebꞌ naj Ezequías 98 (waxajlahonhebꞌ ishokꞌal) ebꞌnaj. Ebꞌnaj titna yinh yuninal naj Bezai, 333 ebꞌnaj. Ebꞌnaj titna yinh yuninal naj Jora, 112 ebꞌnaj. Ebꞌnaj titna yinh yuninal naj Hasum, 223 ebꞌnaj. Ebꞌnaj titna yinh yuninal naj Gibar, 95 (holanhebꞌ ishokꞌal) ebꞌnaj. Ebꞌnaj ah Belén, 123 ebꞌnaj. Ebꞌnaj ah Netofa, 56 (wajlahonhebꞌ yoxkꞌalwanh) ebꞌnaj. Ebꞌnaj ah Anatot, 128 ebꞌnaj. Ebꞌnaj ah Azmavet, 42 (kabꞌ yoxkꞌal) ebꞌnaj. Ebꞌnaj ah Quiriat-jearim yebꞌ ebꞌnaj Cafira yebꞌ ebꞌnaj ah Beerot 743 ebꞌnaj. Ebꞌnaj ah Ramá yebꞌ ebꞌnaj Geba, 621 ebꞌnaj. Ebꞌnaj ah Micmas 122 ebꞌnaj. Ebꞌnaj ah Bet-el yebꞌ ah Hai, 223 ebꞌnaj. Ebꞌnaj ah Nebo, 52 (kabꞌlahonhebꞌ yoxkꞌal) ebꞌnaj. Ebꞌnaj ah Magbis 156 ebꞌnaj. Ebꞌnaj ah Elam, huneꞌxa konhobꞌ, 1,254 ebꞌnaj. Ebꞌnaj ah Harim, 320 ebꞌnaj. Ebꞌnaj ah Lod, ebꞌnaj Hadid yebꞌ ebꞌnaj Ono, 725 ebꞌnaj. Ebꞌnaj ah Jericó, 345 ebꞌnaj. Ebꞌnaj ah Senaa, 3,630 ebꞌnaj.
Haxa ebꞌyaꞌ sacerdote titna yinh yuninal yaꞌ Jedaías, iskꞌahol yaꞌ Jesúa, 973 isbꞌisil ebꞌyaꞌ. Ebꞌnaj titna yinh yuninal naj Imer, 1,052 ebꞌnaj. Ebꞌnaj titna yinh yuninal naj Pasur, 1,247 ebꞌnaj. Ebꞌnaj titna yinh yuninal naj Harim, 1,017 ebꞌnaj. Haxa ebꞌnaj levita titna yinh yuninal naj Jesúa yebꞌ naj Cadmiel iskꞌahol naj Hodavías, 74 (kanhlahonhebꞌ iskanhwinaj) ebꞌnaj. Haxa ebꞌnaj bꞌitnom, ebꞌnaj titna yinh yuninal yaꞌ Asaf, 128 ebꞌnaj. Haxa ebꞌnaj titna yinh yuninal ebꞌnaj tanhem pulta, haꞌ ton ebꞌnaj iskꞌahol naj Salum, ebꞌnaj iskꞌahol naj Ater, ebꞌnaj iskꞌahol naj Talmón, ebꞌnaj iskꞌahol naj Acub, ebꞌnaj iskꞌahol naj Hatita, ebꞌnaj iskꞌahol naj Sobai, 139 ebꞌnaj yinh sunil.
Haxa ebꞌnaj titna yinh yuninal ebꞌnaj munla yul Yatut Komam Dios, haꞌ ton ebꞌnaj iskꞌahol naj Ziha, ebꞌnaj iskꞌahol naj Hasufa, ebꞌnaj iskꞌahol naj Tabaot, ebꞌnaj iskꞌahol naj Queros, ebꞌnaj iskꞌahol naj Siaha, ebꞌnaj iskꞌahol naj Padón, ebꞌnaj iskꞌahol naj Lebana, ebꞌnaj iskꞌahol naj Hagaba, ebꞌnaj iskꞌahol naj Acub, ebꞌnaj iskꞌahol naj Hagab, ebꞌnaj iskꞌahol naj Salmai, ebꞌnaj iskꞌahol naj Hanán, ebꞌnaj iskꞌahol naj Gidel, ebꞌnaj iskꞌahol naj Gahar, ebꞌnaj iskꞌahol naj Reaía, ebꞌnaj iskꞌahol naj Rezín, ebꞌnaj iskꞌahol naj Necoda, ebꞌnaj iskꞌahol Gazam, ebꞌnaj iskꞌahol naj Uza, ebꞌnaj iskꞌahol naj Paseah, ebꞌnaj iskꞌahol naj Besai. Ebꞌnaj iskꞌahol naj Asena, ebꞌnaj iskꞌahol naj Meunim, ebꞌnaj iskꞌahol naj Nefusim, ebꞌnaj iskꞌahol naj Bacbuc, ebꞌnaj iskꞌahol naj Hacufa, ebꞌnaj iskꞌahol naj Harhur, ebꞌnaj iskꞌahol naj Bazlut, ebꞌnaj iskꞌahol naj Mehída, ebꞌnaj iskꞌahol naj Harsa, ebꞌnaj iskꞌahol naj Barcos, ebꞌnaj iskꞌahol naj Sísara, ebꞌnaj iskꞌahol naj Tema, ebꞌnaj iskꞌahol naj Nezía, ebꞌnaj iskꞌahol naj Hatifa.
Haxa ebꞌnaj iskꞌahol yuninal ischejabꞌ yaꞌ Salomón, haꞌ ebꞌnaj tiꞌ; ebꞌnaj iskꞌahol naj Sotai, ebꞌnaj iskꞌahol naj Soferet, ebꞌnaj iskꞌahol naj Peruda, ebꞌnaj iskꞌahol naj Jaala, ebꞌnaj iskꞌahol naj Darcón, ebꞌnaj iskꞌahol naj Gidel, ebꞌnaj iskꞌahol naj Sefatías, ebꞌnaj iskꞌahol naj Hatil, ebꞌnaj iskꞌahol naj Poqueret-hazebaim, ebꞌnaj iskꞌahol naj Ami.
Haꞌ isbꞌisil sunil ebꞌnaj iskꞌahol ebꞌnaj munla yul Yatut Komam Dios yebꞌ ebꞌnaj iskꞌahol ebꞌnaj ischejabꞌ yaꞌ Salomón, 392 ebꞌnaj yinh sunil.
Haꞌ ebꞌnaj tiꞌ xin tit bꞌey Tel-mela, bꞌey Tel-harsa, bꞌey Querub, bꞌey Addán yebꞌ bꞌey Imer; ebꞌnaj tiꞌ mach isyeloj tato Israel ebꞌnaj, mak yinh titna ebꞌnaj, makmipaxo yichmam ebꞌnaj. Ebꞌnaj tuꞌ, haꞌ ton ebꞌnaj titna yinh iskꞌahol naj Delaía, ebꞌnaj titna yinh iskꞌahol naj Tobías, ebꞌnaj titna yinh iskꞌahol naj Necoda, 652 isbꞌisil ebꞌnaj yinh sunil.
Haxa ebꞌnaj iskꞌahol ebꞌyaꞌ sacerdote, haꞌ ebꞌnaj tiꞌ: ebꞌnaj iskꞌahol naj Habaía, ebꞌnaj iskꞌahol naj Cos, ebꞌnaj iskꞌahol naj Barzilai. Naj Barzilai tuꞌ yiqꞌkanh naj iskutzꞌin naj Barzilai ah Galaad, yuxin yijpaxkanokanh isbꞌi ebꞌnaj Barzilai. Ebꞌnaj tuꞌ saylax isbꞌi ebꞌnaj yul hum yet ichmame, yajaꞌ mach ilcha isbꞌi ebꞌnaj, yuxin ilaxilo ebꞌnaj yinh sacerdotehal. Yalni naj gobernador tet ebꞌnaj tato mach chislo ebꞌnaj tzet yet Komam Dios yehi, masanto yet chiꞌalaxiko hunteqꞌanxa ebꞌyaꞌ sacerdote yinh ismunil, kat isqꞌambꞌen ebꞌyaꞌ tet Komam yu Urim yebꞌ Tumim.
Haꞌ sunil anma tuꞌ huneꞌnhe konhobꞌal yute isbꞌa yebꞌ huneꞌnhe yute isnabꞌal, haꞌ xin isbꞌisil anma tuꞌ, 42,360 isbꞌisil yinh sunil. Nan xin yepaxo isbꞌisil ebꞌix chejabꞌ ay 7,336 isbꞌisil. Haxa isbꞌisil ebꞌnaj bꞌitnom yebꞌ ebꞌix bꞌitnom ay 200 isbꞌisil. Haxa xin ischeh ebꞌnaj, 736 noꞌ, yok 245 noꞌ mula, 435 noꞌ camello, 6,720 noꞌ burro.
Ay xin haywanh ebꞌnaj iswiꞌehal ye xol yikꞌal, hayet yapni ebꞌnaj bꞌey Yatut Komam Jahawil bꞌey Jerusalén, istit yinh yanma yaqꞌni iskolwal chiꞌokniko yinh iswatxꞌebꞌanil Yatut Komam, chiꞌalaxkanh yinh yakꞌtohal bꞌaytikꞌa aykanh. Hatatikꞌa tzet ay yul isqꞌabꞌ ebꞌnaj tuꞌ, haꞌ yaqꞌ ebꞌnaj, yaqꞌ ebꞌnaj 130 libra chꞌen oro, yok 5,740 libra chꞌen plata, yebꞌ 100 (hokꞌal) xil isqꞌap ebꞌyaꞌ sacerdote. Haꞌ ebꞌyaꞌ sacerdote yebꞌ ebꞌnaj bꞌitnom, yebꞌ ebꞌnaj tanhem pulta yebꞌ ebꞌnaj chimunla yul Yatut Komam Dios, ehayo hunun majan tuꞌ yul iskonhobꞌ, hakpax tuꞌ ebꞌnaj Israel ehpaxayo yul iskonhobꞌ.
	[c]2:2 Yaꞌ Zorobabel, gobernador yinh Judá, yaꞌ Joaquín ismam icham yaꞌ, 1Cr. 3:17Esd. 5:1-2

Watxꞌelaxkanh mexha bꞌay chꞌaqꞌlax xahanbꞌal tet Komam Jahawil
Haꞌ yinh ishuj ixahaw [d]. yet ayxa ebꞌnaj Israel yul iskonhobꞌ, iskutxbꞌaniko isbꞌa sunil ebꞌnaj Israel tuꞌ bꞌey Jerusalén, hunxanhe xin yute isnabꞌal, hakaꞌto hunxanhe anmahil eliko ebꞌnaj. Yahwano yaꞌ Jesúa, iskꞌahol yaꞌ Josadac yebꞌ hunteqꞌanxa ebꞌyaꞌ yet sacerdotehal, yebꞌ yaꞌ Zorobabel, iskꞌahol yaꞌ Salatiel, yebꞌ ebꞌnaj yuxhtaj yaꞌ Zorobabel tuꞌ, yok ebꞌnaj iswatxꞌenokanh ismexhahil yet xahanbꞌal yet Komam Dios, isDiosal Israel, yu isnhusni ebꞌnaj isxahanbꞌal yibꞌanh, hakaꞌ yalni chejbꞌanile tzꞌibꞌnhebꞌilkano yu yaꞌ Moisés, yaꞌ ischejabꞌ Komam Dios. [e].Kaw kꞌul yutekanh ebꞌnaj ismexhahil yet xahanbꞌal bꞌaytikꞌa aykanh yet payxa, yajaꞌ wal ebꞌnaj tuꞌ kaw chixiw ebꞌnaj tet hunteqꞌan konhobꞌ ayayo yinhla ishoyanil. Hunun sakꞌayal yebꞌ hunun qꞌejbꞌiyal isnhusni ebꞌnaj xahanbꞌal tet Komam Jahawil. Yekꞌtzenpaxo ebꞌnaj qꞌinh kaw ay yelapnoj, haꞌ ton qꞌinh yet Lexhpat, hakaꞌ yalni kuybꞌanile tzꞌibꞌnhebꞌilkanoj, chisnhusnipaxo ebꞌnaj noꞌ xahanbꞌal hunun tzꞌayik yinh istxolal hakaꞌtikꞌa chiyute yichmam ebꞌnaj. Yaqꞌnipaxo ebꞌnaj xahanbꞌal chinhuslax hunun tzꞌayik, yebꞌ xahanbꞌal yinh qꞌinh yet unin ixahaw, yebꞌ qꞌinh kaw ay yelapno chiꞌekꞌtzelax tet Komam Jahawil, yaqꞌnipaxo ebꞌnaj isxahanbꞌal tit yinh yanma, yaqꞌnipaxo ebꞌnaj yebꞌalqꞌabꞌe tet Komam Jahawil. Haꞌ yinh bꞌabꞌel tzꞌayik yinh ishuj ixahaw tuꞌ ichiko ebꞌnaj Israel yaqꞌni isxahanbꞌal tet Komam Jahawil, yajaꞌ wal isxihal Yatut Komam maxhto chiꞌichelaxikoj. Yuxin yaqꞌ ebꞌnaj Israel tuꞌ chꞌen melyu tet ebꞌnaj albañil yebꞌ tet ebꞌnaj polom teꞌ; yaqꞌnipaxo ebꞌnaj tzet chilolaxi yebꞌ tzet chiꞌukꞌlaxi, yebꞌ aceite tet ebꞌnaj sidonio yebꞌ tet ebꞌnaj Tiro, yu yiniti ebꞌnaj teꞌ cedro bꞌey Líbano, chiniti ebꞌnaj teꞌ yibꞌanh haꞌ mar masanta Jope, hakaꞌtikꞌa yu yalni naj Ciro, isreyal Persia.
	[d]3:1 Ishuj ixahaw, Tishri chal-laxpaxo yinh, haꞌ ton septiembre-octubre, huneꞌ ixahaw tuꞌ kaw niman yelapno yul sat anma Israel, yinh ixahaw tuꞌ chiꞌekꞌtzelax qꞌinh Lexhpat. Lv. 23:23-43
	[e]3:2 Huneꞌ yaltar Komam Dios haꞌ watxꞌelax bꞌabꞌel sata Yatut Komam Dios yunhe pet chihaltelax xahanbꞌal tet Komam yibꞌanh altar tuꞌ, chu hawilni yinh Ex. 27:1

Ichelaxiko isxeꞌal Yatut Komam Dios
Haꞌ yinh iskabꞌ ixahaw yet kabꞌxa habꞌil yapni ebꞌnaj Israel bꞌey Yatut Komam Dios bꞌey Jerusalén, yichelaxiko iswatxꞌelaxkanh Yatut Komam, yu yaꞌ Zorobabel, iskꞌahol yaꞌ Salatiel, yebꞌ naj Jesúa iskꞌahol yaꞌ Josadac, yebꞌ hunteqꞌanxa yuxhta ebꞌyaꞌ, yebꞌ ebꞌyaꞌ sacerdote, yebꞌ ebꞌnaj levita, yebꞌ sunil ebꞌnaj meltzo bꞌey Jerusalén; yalaxiko ebꞌnaj levita ekꞌbꞌalxa ishabꞌilal yinh 20 (hunkꞌal) habꞌil ijbꞌalomal yinh munil yul Yatut Komam Jahawil tuꞌ. Haꞌ hunpaxo naj Jesúa yebꞌ iskꞌahol yebꞌ yuxhtaj, yebꞌ naj Cadmiel yebꞌ iskꞌahol, ebꞌnaj yikꞌal yaꞌ Judá; huneꞌnhe yute ebꞌnaj isnabꞌal yok ijbꞌalo yinh ebꞌnaj chiwatxꞌen Yatut Komam Dios, yebꞌ ebꞌnaj iskꞌahol naj Henadad, yebꞌ yuxhtaj yet levitahil.
Hayet yalaxayto xeꞌal Yatut Komam Jahawil yu ebꞌnaj albañil, haꞌ ebꞌyaꞌ sacerdote ayko xil isqꞌap yet sacerdote yinh, ah linhno ebꞌyaꞌ, yiqꞌni ebꞌyaꞌ istrompeta, yiqꞌnipaxo ebꞌnaj levita yuninal yaꞌ Asaf chꞌen cimbalo, yok ebꞌnaj isbꞌitnheno Komam Jahawil, hakaꞌ yu yalnikano yaꞌ David, isreyal Israel. Chibꞌitni ebꞌnaj, chaniko ebꞌnaj ismay Komam Jahawil, chaqꞌni ebꞌnaj yuchꞌandiosal tet Komam, chalni ebꞌnaj hakaꞌ tiꞌ: «Haꞌ Komam Dios kaw kꞌulkanoj yuto chitzꞌay iskꞌul Komam yinh Israel yinh sunilbꞌal ej tiempo,» xhi ebꞌnaj. Hakpax tuꞌ sunil konhobꞌ chiꞌel yaw yinh kaw ip yu tzalahilal, chisbꞌitnhen ebꞌnaj Komam Jahawil yuto ichelax yalaxayto isxeꞌal Yatut Komam. Txꞌiꞌal xin ebꞌyaꞌ sacerdote yebꞌ ebꞌnaj levita, yebꞌ ebꞌnaj iswiꞌehal yinh hunun majan yikꞌal, yebꞌ ebꞌnaj ichamta winaj ilnhe bꞌabꞌel Yatut Komam yet yalanhtokanoj, kaw yako ebꞌnaj yul isnuqꞌ yoqꞌi yet yilni ebꞌnaj yalaxayto isxeꞌal huneꞌxa akꞌ Yatut Komam tuꞌ, wal hunteqꞌanxa ebꞌnaj xin kaw chiꞌawi ebꞌnaj yinh kaw ip yu tzalahilal. Matxa xin chitxumcha yu konhobꞌ yabꞌeni, yuto ay ebꞌnaj chiꞌel yaw yinh kaw ip, aypaxo ebꞌnaj chiꞌoqꞌ yinh kaw ip, yutoxanhe chiwejcha konhobꞌ yu tzalahilal, kaw xin nahatta chꞌapni yabꞌelax yul isnuqꞌ ebꞌnaj.
Ok linhno munil yinh Yatut Komam yu ebꞌnaj ayko ishowal yinh ebꞌnaj Judá
Hayet yabꞌen ebꞌnaj ayko ishowal yinh Judá yebꞌ yinh Benjamín tato lanhan iswatxꞌenkanh ebꞌnaj bꞌeykꞌo preso bꞌey Babilonia, Yatut Komam Dios, isDiosal Israel, [f]. Ebꞌnaj tuꞌ somanxa ye ebꞌnaj yebꞌ hunteqꞌanxa anma nan konhobꞌ.isto ebꞌnaj tzotelo tet yaꞌ Zorobabel yebꞌ tet ebꞌnaj iswiꞌehal yinh hunun majan yikꞌal, yalni ebꞌnaj tet ebꞌnaj:
—Chonhkolwahanh janikanhanh Yatut Komam Dios tiꞌ teyintaj, yuto hanhonhtiꞌanh chijiyo kobꞌahanh tet Komam Dios, heDiosal hex tiꞌ, chijaqꞌnihanh koxahanbꞌalanh tet Komam yettax konhischejnitijanh naj Esar-hadón, isreyal Asiria bꞌey tiꞌ, xhi ebꞌnaj.
Istaqꞌwi yaꞌ Zorobabel yebꞌ naj Jesúa, yebꞌ ebꞌnaj iswiꞌehal xol ebꞌnaj Israel tet ebꞌnaj hakaꞌ tiꞌ:
—Machoj, mach kꞌuloj ta chexkolwa jintajanh janikanhanh Yatut Komam Dios, koDiosalanh, wal xin kochukilnhehanh chijakanhanh Yatut Komam Jahawil, isDiosal Israel, hakaꞌ yu konhischejnihanh naj Ciro, isreyal Persia, xhi ebꞌnaj.
Yuxin ok hunteqꞌan ebꞌnaj tuꞌ yaqꞌaꞌ kabꞌkonokanh iskꞌul ebꞌnaj Judá, hak tuꞌ yu isxibꞌtenkanh ebꞌnaj ebꞌnaj Judá tuꞌ, yu isbꞌejni ebꞌnaj yanikanh Yatut Komam. Istohlan ebꞌnaj ebꞌnaj nime ismunil xol ebꞌnaj Persia yu yalni ebꞌnaj ta chilinhbꞌalax iswatxꞌelax Yatut Komam Dios. Hak tuꞌ yute ebꞌnaj yulbꞌal istiempohal ok naj Ciro isreyal Persia, masanta yul istiempohal naj Darío, isreyal Persia. Haxa yet tolto ok naj Asuero reyal yinh Persia, iswatxꞌento ebꞌnaj iscarta tet naj rey, yinh hobꞌ tzotiꞌ yebꞌ yinh leqꞌtiꞌal yinh ebꞌnaj Judá yebꞌ yinh ebꞌnaj Jerusalén. Hakpax tuꞌ xin yinh istiempohal naj Artajerjes, isreyal Persia, haꞌ naj Bislam, yebꞌ naj Mitrídates yebꞌ naj Tabeel yebꞌ hunteqꞌanxa yetbꞌi ebꞌnaj, iswatxꞌeto ebꞌnaj huneꞌ carta tet naj rey Artajerjes. Haꞌ carta yato ebꞌnaj tuꞌ istzꞌibꞌnheto ebꞌnaj yinh abꞌxubꞌal arameo, watxꞌelaxpaxayo yinh hunteqꞌanxa abꞌxubꞌal. [g].Hakpax tuꞌ naj gobernador Rehum yebꞌ naj Simsai naj tzꞌibꞌlom, istzꞌibꞌnheto ebꞌnaj carta bꞌay ayko hobꞌ tzotiꞌ yebꞌ leqꞌtiꞌal yinh ebꞌnaj Jerusalén tet naj rey Artajerjes. Istzꞌibꞌnhelax carta tuꞌ yu naj gobernador Rehum, yebꞌ naj Simsai, naj tzꞌibꞌlom, yebꞌ ebꞌnaj yetbꞌi ebꞌnaj, haꞌ ton ebꞌnaj juez, ebꞌnaj gobernador, yebꞌ ebꞌnaj oficial yinh konhobꞌ Persia, konhobꞌ Erec, konhobꞌ Babilonia, yebꞌ konhobꞌ Susa, haꞌ ton ebꞌnaj chihal-lax elamita, yebꞌ hunteqꞌanxa konhobꞌ ilaxilo yul iskonhobꞌ yu naj Asnapar, naj kaw chibꞌinakanoj, yinito naj ebꞌnaj yul konhobꞌ Samaria, haꞌ hunpaxo ok aqꞌokꞌule yinh ebꞌnaj Judá tuꞌ, yebꞌ hunteqꞌanxa konhobꞌ ay isqꞌaxebꞌikꞌto haꞌ Éufrates. Haꞌ carta yato ebꞌnaj tuꞌ, xhi hakaꞌ tiꞌ: «Mam rey Artajerjes, ebꞌnaj hachejabꞌ ay isqꞌaxebꞌikꞌti haꞌ niman Éufrates tiꞌ, chiqꞌambꞌeni hanikꞌ ye hakꞌul.
»Mam rey hanhonh hachejabꞌonh tiꞌanh chijaltojanh tato ebꞌnaj judío titna bꞌay ayach, hul ebꞌnaj kokꞌatanhanh bꞌey Jerusalén tiꞌ, lanhan xin iswatxꞌenkanh ebꞌnaj huneꞌ konhobꞌ kaw manhkꞌom, yebꞌ kaw machiswalil, lanhan iswatxꞌenpaxokanh ebꞌnaj iskꞌubꞌal konhobꞌ Jerusalén, chanayto ebꞌnaj xeꞌal kꞌubꞌ. Yuxin hanhonh hachejabꞌonh tiꞌanh chijaltojanh tawet, mam rey, tato chiwatxꞌikanh huneꞌ konhobꞌ tiꞌ, kat yalaxkanh iskꞌubꞌal, matxa chaqꞌ anma istohlabꞌal tawet. Yuto hanhonhtiꞌanh, mam rey, ayonhikojanh koyijenanh tzet chawala, yuxin mach chijochehanh tato chachyintanhekanilto hunteqꞌan anma tuꞌ yinh tzet chawala yuxin chijaltojanh tawet mam rey, tato chisaylax yul hum bꞌay tzꞌibꞌnhebꞌilkano tzet xayu yet aykꞌo ebꞌnaj hawichmam; hayet chawilni yul hum tuꞌ chawohtanheniloj ta haꞌ huneꞌ konhobꞌ tuꞌ kaw manhkꞌomkanoj yu chiswatxꞌe istxꞌojal yinh ebꞌnaj rey, yanipaxiko howal yinh ebꞌnaj rey yet payat, yuxin uchkꞌalaxkantoj. Yuxin chijaltojanh tawet mam rey, tato chiswatxꞌekanh ebꞌnaj iskonhobꞌ tuꞌ, kat iswatxꞌenkanh ebꞌnaj iskꞌubꞌal, haꞌ ej konhobꞌ ayikꞌti isqꞌaxebꞌikꞌti haꞌ Éufrates tiꞌ, chiyiqꞌalo isbꞌa yalanh hawip,» xhito ebꞌnaj yul teꞌ carta tuꞌ.
Lahwi tuꞌ yanito naj rey ispaj carta tuꞌ hakaꞌ tiꞌ: «Hach gobernador Rehum, yebꞌ hach tzꞌibꞌlom Simsai, yebꞌ ebꞌnaj ay tekꞌatanh bꞌey Samaria, yebꞌ tet hunteqꞌanxa konhobꞌ ay isqꞌaxebꞌikꞌto haꞌ Éufrates tuꞌ chinqꞌambꞌetojan hanikꞌ ye hekꞌul, chiwochehan ta aqꞌankꞌulalnhe heyehi.
»Haꞌ teꞌ carta heyati wetan awtelax teꞌ yinh kaw habꞌan wabꞌehan. Inchejnihan tato chisaylax yul hum, kat yilchaloj tato haꞌ konhobꞌ Israel tuꞌ, kaw manhkꞌom yute isbꞌa tet ebꞌnaj rey yet payat tiempo, yaniko howal yinh ebꞌnaj rey, chꞌah wejnahi, kat yaqꞌlen howal. Haꞌ bꞌey Jerusalén tuꞌ, ay ebꞌnaj rey kaw aykano yip oklena reyal, yok sunil hunteqꞌan konhobꞌ ay isqꞌaxebꞌikꞌto haꞌ Éufrates yalanh yip ebꞌnaj, yaqꞌni hunteqꞌan konhobꞌ tuꞌ istohlabꞌal tet ebꞌnaj. Yuxin wal tinanh, halwe tet ebꞌnaj Judá tuꞌ tato chislinhbꞌa ebꞌnaj iswatxꞌenkanh konhobꞌ tuꞌ masanto yet chiwalnihan, kat yichiko ebꞌnaj ismunla hunelxa. Kaw aweko yinh hekꞌul heyijen tzet chiwaltotiꞌan yul huneꞌ carta tiꞌ, ¿tzet yinh xin chiꞌetaxto yul komajul tiꞌ hanhonh yahawonh tiꞌ?» xhito naj rey.
Hayet yawtelax teꞌ carta yato naj rey Artajerjes tuꞌ sata naj Rehum, yebꞌ naj tzꞌibꞌlom Simsai, yebꞌ sata hunteqꞌanxa ebꞌnaj yetbꞌi ebꞌnaj, isto ebꞌnaj yinh anhe bꞌey Jerusalén, yalni ebꞌnaj tet ebꞌnaj judío tato matxa chislah ebꞌnaj munil lanhan iswatxꞌi tuꞌ; kaw yiqꞌ yip ebꞌnaj, yebꞌ kaw lemanti ishowal ebꞌnaj yet iskachwa ebꞌnaj yinh ebꞌnaj judío tuꞌ. Hak tuꞌ yu isbꞌejni ebꞌnaj Judá iswatxꞌen Yatut Komam Dios bꞌey Jerusalén, yokkano linhno munil tuꞌ masanto yet iskabꞌ habꞌil yok naj Darío reyal yinh Persia.
	[f]4:1 Ebꞌnaj ayko ishowal yinh Judá, ah Samaria ebꞌnaj, haꞌ ton ebꞌnaj Israel mach ilaxto preso yinta yaqꞌbꞌilxa ebꞌnaj Israel ilaxto preso yinh habꞌil 722 a.C. yu naj rey Asiria 2Rey. 17:24
	[g]4:7 Arameo, haꞌ ton abꞌxubꞌal chal ebꞌnaj ayko yahawilo yinh txꞌotxꞌ Persia, Dn. 2:4

Ichelaxpaxo watxꞌelaxokanh Yatut Komam Dios
Haꞌ ebꞌyaꞌ ischejabꞌ Komam Dios, haꞌ ton yaꞌ Hageo yebꞌ yaꞌ Zacarías, iskꞌahol yaꞌ Iddo, ok ebꞌyaꞌ ischilbꞌa yalni tet ebꞌnaj judío yebꞌ Jerusalén tzet chiyal Komam Dios, isDiosal Israel, Komam ayko iskꞌatanh ebꞌnaj. [h]Yuxin ok yaꞌ Zorobabel, iskꞌahol yaꞌ Salatiel, yebꞌ naj Jesúa, iskꞌahol yaꞌ Josadac yicheko munil hunelxa iswatxꞌenkanh Yatut Komam Dios bꞌey Jerusalén, haꞌ xin ebꞌyaꞌ ischejabꞌ Komam Dios tuꞌ ok iptzeno ebꞌnaj.
Yajaꞌ yinh huneꞌ tiempohal tuꞌ apni naj Tatnai, gobernador yinh konhobꞌ ay isqꞌaxebꞌikꞌto haꞌ niman Éufrates, yebꞌ naj Setar-boznai, yebꞌ ebꞌnaj yetbꞌi, yalni ebꞌnaj tet ebꞌnaj Judá: «¿Mak makexchejni hewatxꞌenkanh huneꞌ nha tiꞌ yebꞌ iskꞌubꞌal konhobꞌ Jerusalén tiꞌ?» xhi ebꞌnaj. Isqꞌambꞌenpaxo ebꞌnaj: «¿Tzet isbꞌi ebꞌnaj chiwatxꞌenkanh huneꞌ nha tiꞌ?» xhi ebꞌnaj. Yajaꞌ mach yilo ismujlubꞌal Komam Dios istanhen ebꞌnaj icham winaj yinh ebꞌnaj judío yinh munil tuꞌ, yuxin mach ok linhnoj, masanto yet chahnito naj gobernador huneꞌ carta tet naj rey Darío, kat ispajtzen naj rey iscarta naj gobernador tuꞌ.
Haꞌ huneꞌ tiꞌ iscopiahil carta yato naj gobernador Tatnai yebꞌ naj Setar-boznai yebꞌ ebꞌnaj yetbꞌi ay isqꞌaxebꞌikꞌto haꞌ Éufrates tet naj rey Darío. Huneꞌ carta tuꞌ xhi hakaꞌ tiꞌ: «Mam rey Darío, chijochehanh tato aqꞌankꞌulalnhe hawehi.
»Mamin, chijaqꞌanh hawohtanheloj tato konhbꞌeyanh bꞌey txꞌotxꞌ Judea, jilnihanh tato lanhan iswatxꞌenkanh ebꞌnaj yatut isDios, huneꞌ Dios kaw aykano yelapnoj. Lanhan yaniko ebꞌnaj chꞌen nimeta chꞌen xeꞌoj, chaniko ebꞌnaj teꞌ aqꞌinteꞌ yinhla iskꞌul isbꞌitzꞌabꞌil, kaw xin lahbꞌiliko yu ebꞌnaj ismunlahi, yuxin lanhanxa islahwi munil tuꞌ yu ebꞌnaj. Koqꞌambꞌenanh tet ebꞌnaj ichamta winaj ayko ijbꞌalo yinh munil tuꞌ hakaꞌ tiꞌ: “¿Mak chejnhe hex hewatxꞌen huneꞌ nha tiꞌ yebꞌ heyanikanh iskꞌubꞌal konhobꞌ?” konhchihanh. Koqꞌambꞌenpaxojanh isbꞌi ebꞌnaj ayko ijbꞌalo yinh munil tuꞌ, yu kotzꞌibꞌnhentojanh tawet, yu hawohtanheniloj. Istaqꞌwi ebꞌnaj jetanh hakaꞌ tiꞌ: “Hanhonhtiꞌanh ischejabꞌ Komam Dios jehanh, Komam watxꞌenhe satkanh yebꞌ txꞌo txꞌotxꞌ, tinanh xin lanhan kowatxꞌenkanhanh Yatut Komam Dios yinh yakꞌtohal, huneꞌ watxꞌebꞌilkano yettax payat yu isreyal Israel, naj rey kaw bꞌinabꞌilkanoj. Haꞌ ebꞌnaj jichmamanh, yaqꞌtij ebꞌnaj ishowal Komam Dios, isDiosal yul satkanh, yaniko Komam ebꞌnaj yul isqꞌabꞌ naj rey Nabucodonosor, isreyal Babilonia, yebꞌ yul isqꞌabꞌ ebꞌnaj caldeo, yuchkꞌanto ebꞌnaj Yatut Komam Dios tiꞌ, yinito ebꞌnaj konhobꞌ preso bꞌey Babilonia. Yajaꞌ haxa yet tzujanxa, yet bꞌabꞌel habꞌil yok naj Ciro isreyalo Babilonia, yalni naj ta chiwatxꞌelaxkanh Yatut Komam Dios tiꞌ.
»”Yaqꞌnipaxo meltzoho naj rey Ciro tuꞌ sunil munlabꞌal oro yebꞌ plata yilti naj rey Nabucodonosor yul Yatut Komam Dios bꞌey Jerusalén tiꞌ, yinito naj bꞌey Babilonia, yanikto naj yul yatut istioxh, yajaꞌ haꞌ kaw naj rey Ciro tuꞌ inilti yul yatut tioxh bꞌey Babilonia, yaniko naj sunil munlabꞌal tuꞌ yul isqꞌabꞌ naj Sesbasar, naj ayko gobernadoral. Yalni naj rey Ciro tuꞌ tet naj Sesbasar hakaꞌ tiꞌ:
»”‘Asiꞌ bꞌey Judá kat hawinito sunil munlabꞌal tiꞌ bꞌey Yatut Komam Dios bꞌey Jerusalén, kat xin hawatxꞌenkanh Yatut Komam Dios bꞌaytikꞌa aykanh,’ xhi naj. Hak tuꞌ yu yapni naj Sesbasar, yanayto naj isxeꞌal Yatut Komam Dios bꞌey Jerusalén tiꞌ; hataxtikꞌa tuꞌ xin yichiko iswatxꞌi Yatut Komam, maxhto xin chilahwi iswatxꞌikanoj,” xhi ebꞌnaj judío jetanh.
»Yuxin wal tinanh, Mam rey, chikoqꞌambꞌehanh tawet tato chasay yulaj libro yet acta ay yul palacio bꞌey Babilonia, tato yeli ischej naj rey Ciro ebꞌnaj Judá iswatxꞌenokanh Yatut Komam Dios bꞌey Jerusalén, kat hawalniti jetanh yunhe johtanhenilojanh tzet chawute hawalni yinh huneꞌ tiꞌ,» xhito ebꞌnaj yul carta tuꞌ.
Hak tuꞌ yu ischejni naj rey Darío saylaxo acta yul palacio bꞌay kꞌuwan isqꞌalomal Babilonia. Yilcha libro yebꞌ acta tuꞌ bꞌey yul palacio bꞌey konhobꞌ Acmeta yul ismajul Media. Haꞌ yul libro ilcha tuꞌ, tzꞌibꞌnhebꞌilkano hakaꞌ tiꞌ:
«Tzet nabꞌilkanoj:
»Haꞌ yinh bꞌabꞌel habꞌil yet yok naj Ciro reyal, ischejni naj watxꞌelaxokanh Yatut Komam Dios bꞌey Jerusalén bꞌay chinhuslax xahanbꞌal tet Komam Dios. Haꞌ huneꞌ nha tuꞌ kaw ay yip chu isbꞌitzꞌabꞌil, 27 (hujebꞌ iskawinaj) metro chukanh istel, 27 (hujebꞌ iskawinaj) metro yul istxikin, oxebꞌ txol chꞌen nime chꞌen paqꞌbꞌil chiꞌok yinh, kat isto hun txol teꞌ aqꞌinteꞌ akꞌto yibꞌanh, haꞌ sunil melyu chitanhiko yinh munil tuꞌ, haꞌ istesorero naj rey chꞌaqꞌni. Hakpax tuꞌ sunil ismunlabꞌal Yatut Komam Dios hunteqꞌan oro yebꞌ plata yilti naj rey Nabucodonosor yul Yatut Komam bꞌey Jerusalén, yiniti naj bꞌey Babilonia tiꞌ, chiꞌaqꞌlax meltzo bꞌey Jerusalén, kat yalaxikto yul Yatut Komam Dios,» xhi yul libro tuꞌ.
Yalnipaxo naj rey Darío: «Yuxin wal tinanh hach gobernador Tatnai yebꞌ hach Setar-boznai yebꞌ ebꞌnaj heyet gobernadoral ay isqꞌaxebꞌikꞌto haꞌ Éufrates, chiwaltojan teyet ta chexhitzilo bꞌey tuꞌ. Mach chexkachwahi yinh munil chiwatxꞌi yinh Yatut Komam Dios tuꞌ; wal xin iswatxꞌehabꞌkanh naj isgobernador ebꞌnaj judío yebꞌ ebꞌnaj icham winaj Israel Yatut Komam Dios bꞌaytikꞌa aykanh. [i].Haninan chiwaltojan tato chexkolwa yinh ebꞌnaj Israel ijbꞌalom yinh yalaxkanh Yatut Komam Dios. Haꞌ chꞌen tohlabꞌal chꞌah texol hex ay hex bꞌey isqꞌaxebꞌikꞌto haꞌ Éufrates tuꞌ, haꞌ chꞌen cheyaqꞌ istohol ebꞌnaj chiwatxꞌen munil tuꞌ; machi xin chexnahatli hetohlan ebꞌnaj, haxinwal mach chiꞌok linhno munil tuꞌ. Cheyaqꞌnipaxo sunil tzet chisqꞌan ebꞌyaꞌ sacerdote ay bꞌey Jerusalén tuꞌ, hunun tzꞌayik heyaqꞌni tzet chiꞌokniko yu ebꞌyaꞌ, mach xin chiꞌekꞌto yet heyaqꞌni; cheyaqꞌnipaxo noꞌ tzehla wakax, noꞌ winaj meꞌ, yebꞌ noꞌ tzehla meꞌ, yu isnhusni ebꞌyaꞌ noꞌ xahanbꞌalil tet Komam Dios, isDiosal satkanh, cheyaqꞌnipaxo ixim trigo, atzꞌam atzꞌam, vino yebꞌ aceite tet ebꞌyaꞌ. Yu yaqꞌni ebꞌyaꞌ isxahanbꞌal tet Komam Dios, isDiosal satkanh, haꞌ ton xahanbꞌal bꞌay kaw chitzala Komam Dios, yu istxahli ebꞌyaꞌ winhan, hanin rey intiꞌan yebꞌ yinh wuninalan.
»Chiwalnitojan huneꞌxa chejbꞌanile tiꞌ: Tato ay mak chiꞌok kachwal yinh tzet chiwaltotiꞌan, chiꞌilaxayti hunu ispatzabꞌil yatut, kat xin yahkano lokno yinh isxixiꞌal iswiꞌ teꞌ, haxa yatut tuꞌ chiꞌokkano yeto qꞌalem. Yebꞌ xin tato ay hunu konhobꞌ maka hunu naj rey chiyoche ishelaꞌ maka yuchkꞌato Yatut Komam Dios bꞌey Jerusalén tuꞌ, haꞌojabꞌ Komam Dios chitanhtzeniloj, yuto haꞌ Komam sikꞌlenkano yatut tuꞌ, yu isbꞌina isbꞌi bꞌey tuꞌ. Hanin Darío intiꞌan chiwaltojan huneꞌ chejbꞌanile tiꞌ; yilal yijni isbꞌa yinh hakaꞌ kaw yehi,» xhi naj rey Darío tuꞌ.
Hak tuꞌ yu isyijen naj Tatnai naj gobernador, yebꞌ naj Setar-boznai yebꞌ ebꞌnaj yetbꞌi ay isqꞌaxebꞌikꞌto haꞌ Éufrates sunil tzet ischej naj rey Darío iswatxꞌi. Yuxin islah ebꞌnaj judío, ebꞌnaj chiꞌijbꞌali yinh munil yinh Yatut Komam Dios, masanto watxꞌikanoj, hakaꞌ yu yalnikano ebꞌyaꞌ ischejabꞌ Komam, haꞌ ton yaꞌ Hageo yebꞌ yaꞌ Zacarías, iskꞌahol yaꞌ Iddo. Hak tuꞌ yu islahwikano iswatxꞌi Yatut Komam hakaꞌ yu yalni Komam Dios, isDiosal Israel, yebꞌ hakaꞌ yu ischejni naj Ciro, naj Darío yebꞌ naj Artajerjes, ebꞌnaj isreyal Persia. Haꞌ yinh yox tzꞌayik yinh ixahaw Adar yet wajebꞌxa habꞌil yok naj Darío reyal, islahwi iswatxꞌikano Yatut Komam Dios.
Yekꞌtzen ebꞌnaj Israel tuꞌ isqꞌinhal Yatut Komam Dios yinh tzalahilal yebꞌ ebꞌyaꞌ sacerdote, yebꞌ ebꞌnaj levita yebꞌ hunteqꞌanxa ebꞌnaj Israel paxti bꞌey Babilonia. Hayet yekꞌtzelax isqꞌinhal Yatut Komam Dios tuꞌ, yaqꞌni ebꞌnaj 100 (hokꞌal) noꞌ tzehla wakax yinh xahanbꞌalil, yok 200 noꞌ icham meꞌ, yok 400 noꞌ tzehla meꞌ; yaqꞌlax 12 (kabꞌlahonhkꞌonh) noꞌ winaj chiw xahanbꞌalil, chiꞌaqꞌni tanho ismul konhobꞌ, hunun noꞌ yinh hunun majan ebꞌnaj Israel. Yalaxiko ebꞌyaꞌ sacerdote yebꞌ ebꞌnaj levita yinh istxolal yinh ismunil yul Yatut Komam Dios bꞌey Jerusalén hakaꞌ yalni chejbꞌanile tzꞌibꞌnhebꞌilkano yinh isley yaꞌ Moisés.
Yekꞌtzenpaxo ebꞌnaj Israel meltzoti bꞌey Babilonia tuꞌ qꞌinh pascua yinh 14 (iskanhlahonhebꞌ) tzꞌayik, yinh bꞌabꞌel ixahaw. Haꞌ ebꞌyaꞌ sacerdote yebꞌ ebꞌnaj levita issajnhe isbꞌa ebꞌnaj, yalten ebꞌnaj noꞌ xahanbꞌal yet qꞌinh Pascua yinh ismul sunil ebꞌnaj Israel meltzoti bꞌey Babilonia, haꞌ ton ebꞌnaj yet konhobꞌ ebꞌnaj yebꞌ ebꞌyaꞌ sacerdote yebꞌ ebꞌnaj levita. Sunil ebꞌnaj Israel meltzoti bꞌey Babilonia kꞌuxni noꞌ xahanbꞌal yet qꞌinh Pascua tuꞌ, yebꞌ sunil mak ispohilo isbꞌa yinh istxꞌojal chilaiswatxꞌe nime konhobꞌ ayko yinhla ishoyanil Israel, ok issayaꞌ Komam Jahawil, isDiosal Israel. Yekꞌtzenpaxo ebꞌnaj yinh tzalahilal qꞌinh kaw ay yelapnoj yet chiwalax ixim pan machi yanhal yulbꞌal hujebꞌ tzꞌayik, yuto haꞌ Komam Dios aniko tzalahilal yinh yanma ebꞌnaj, yuto kꞌul yute naj rey Asiria, iskꞌul yinh ebꞌnaj, iskolwa naj yinh ebꞌnaj yanikanh Yatut Komam Dios, isDiosal Israel.
	[h]5:1 Yaꞌ Esdras sacerdote yaꞌ, tzꞌibꞌlompaxo yaꞌ. Haꞌ yaꞌ chikuyni isley Komam Dios tet anma Israel. Chal ebꞌnaj Judío ta haꞌ yaꞌ iskabꞌ Moisés. Esdras chal yelapnoj iskolwal Komam Dios.
	[i]6:7 Naj gobernador yinh ebꞌnaj judío, etzanhem haꞌ yaꞌ Zorobabel, Hag. 2:21; Esd. 2:1-2

2. TZOTEL YAꞌ ESDRAS YIBꞌANHILO ISMUNIL
(7:1—10:44)
Yet yapni yaꞌ Esdras yebꞌ ebꞌnaj yetbꞌi bꞌey Jerusalén
Hayet lahwi yekꞌto sunil hunteqꞌan tuꞌ, haꞌ yinh istiempohal yet ayko naj Artajerjes isreyal Persia, ay huneꞌ yaꞌ chiyij Esdras. Yaꞌ Esdras tuꞌ iskꞌahol yaꞌ Seraías ye yaꞌ, haxa yaꞌ Seraías iskꞌahol yaꞌ Azarías ye yaꞌ, haxa yaꞌ Azarías iskꞌahol yaꞌ Hilcías ye yaꞌ, yaꞌ Hilcías iskꞌahol yaꞌ Salum ye yaꞌ, yaꞌ Salum iskꞌahol yaꞌ Sadoc ye yaꞌ, yaꞌ Sadoc iskꞌahol yaꞌ Ahitob ye yaꞌ, yaꞌ Ahitob iskꞌahol yaꞌ Amarías ye yaꞌ, yaꞌ Amarías iskꞌahol yaꞌ Azarías ye yaꞌ, yaꞌ Azarías iskꞌahol yaꞌ Meraiot ye yaꞌ, haxa yaꞌ Meraiot iskꞌahol yaꞌ Zeraías ye yaꞌ, yaꞌ Zeraías iskꞌahol yaꞌ Uzi ye yaꞌ, yaꞌ Uzi iskꞌahol yaꞌ Buqui ye yaꞌ, yaꞌ Buqui iskꞌahol yaꞌ Abisúa ye yaꞌ, yaꞌ Abisúa iskꞌahol yaꞌ Finees ye yaꞌ, yaꞌ Finees iskꞌahol yaꞌ Eleazar ye yaꞌ, haxa yaꞌ Eleazar tuꞌ iskꞌahol yaꞌ Aarón ye yaꞌ, yaꞌ Aarón tuꞌ, haꞌ yaꞌ bꞌabꞌel sacerdote. Yaꞌ Esdras tuꞌ, kuywawom yaꞌ yinh isley Komam Dios, isDiosal Israel, haꞌ ton ley yaqꞌkano Komam Dios tet yaꞌ Moisés. Yaꞌ Esdras tuꞌ meltzoti yaꞌ bꞌey Babilonia, yaqꞌni naj rey sunil tzet isqꞌan yaꞌ, yuto kolwa Komam Dios, isDiosal yaꞌ yinh. Hayet isto yaꞌ Esdras bꞌey Jerusalén tuꞌ ay haywanh ebꞌnaj Israel to yinta yaꞌ yebꞌ ebꞌyaꞌ sacerdote, ebꞌnaj levita yebꞌ ebꞌnaj bꞌitnom, ebꞌnaj tanhem pulta, yebꞌ ebꞌnaj chimunla yul Yatut Komam Dios. Haꞌ huneꞌ tiꞌ yu yet hujebꞌxa habꞌil yok naj Artajerjes reyal. Yapni yaꞌ Esdras yebꞌ ebꞌnaj yetbꞌi tuꞌ yinh ishoꞌ ixahaw yinh ishuj habꞌil tuꞌ bꞌey Jerusalén. Haꞌ yinh bꞌabꞌel tzꞌayik yinh bꞌabꞌel ixahaw el yaꞌ Esdras bꞌey Babilonia, yapni yaꞌ bꞌey Jerusalén. Kaw xin ayko Komam Dios yetbꞌiho yaꞌ Esdras tuꞌ. [j]Yuto kaw helan yaꞌ istxumni chejbꞌanile yet Komam Jahawil yebꞌ isyijeni, chiskuyni yaꞌ yet Israelal yinh kuybꞌanile yebꞌ chejbꞌanile yet Komam Dios.
	[j]7:9 Huneꞌ bꞌel bꞌey txꞌotxꞌ Babilonia masanta bꞌey Jerusalén kanhebꞌ ixahaw chitoj; aymi hunu 1,500 kilómetro yelo Jerusalén yinh Babilonia. Yunhe mach chiꞌekꞌ ebꞌnaj bꞌey txꞌotxꞌ desierto, chiꞌahto ebꞌnaj bꞌey norte, kat yekꞌ ebꞌnaj yul ismajul txꞌotxꞌ Siria.

Iscarta naj rey Artajerjes
Haꞌ teꞌ carta tiꞌ yaqꞌ naj rey Artajerjes tet yaꞌ sacerdote Esdras, yaꞌ chikuywa yalni chejbꞌanile yebꞌ kuybꞌanile aqꞌbꞌilkano yu Komam Dios tet ebꞌnaj Israel. Xhi teꞌ hakaꞌ tiꞌ: «Hanin Artajerjes intiꞌan, rey hinan yinh ebꞌnaj rey, chiwochehan ta aqꞌankꞌulal hawehi, hach Esdras, sacerdote yebꞌ kuywawom, hach tiꞌ kaw kuywinaj hach yinh chejbꞌanile yet Komam Jahawil, isDiosal satkanh. Chiwaltojan tet sunil ebꞌnaj Israel ay yulajla konhobꞌ ayko yalanh wipan, ebꞌyaꞌ sacerdote, yebꞌ ebꞌnaj levita, tato chiyoche ebꞌnaj chito tawinta bꞌey Jerusalén, tojabꞌ ebꞌnaj. Yuto hanintiꞌan yebꞌ ebꞌnaj hujwanh wetbꞌihan yinh lahtiꞌ, chachkochejtojanh, hach Esdras, hawilaꞌkꞌo txꞌotxꞌ Judá yebꞌ konhobꞌ Jerusalén, yu hawilni tato lanhan isyijen ebꞌnaj hakaꞌ yalni ischejbꞌanil haDiosal ayko yul haqꞌabꞌ. Chawinipaxto chꞌen oro yebꞌ chꞌen plata el yinh kokꞌulanh jaqꞌnihanh yebꞌalqꞌabꞌo tet Komam Dios, isDiosal Israel, Komam ay Yatut bꞌey Jerusalén. Haꞌ chꞌen yebꞌalqꞌabꞌe tuꞌ, hanin rey intiꞌan yebꞌ ebꞌnaj bꞌay chinlahtinhe hinbꞌahan, hanhonhanh chijatojanh chꞌen. Chawinipaxto sunil chꞌen oro yebꞌ chꞌen plata chiꞌilcha hawu yulajla ismajul txꞌotxꞌ Babilonia, chawinipaxto chꞌen yebꞌalqꞌabꞌe chiꞌel yinh iskꞌul konhobꞌ yaqꞌni yu yokniko yinh Yatut Komam Dios bꞌey Jerusalén, yebꞌ chꞌen chiꞌel yinh iskꞌul ebꞌyaꞌ sacerdote yaqꞌni yebꞌalqꞌabꞌehoj. Chawaniko yinh hakꞌul haloqꞌni noꞌ tzehla wakax yinh chꞌen melyu tuꞌ yebꞌ noꞌ winaj meꞌ, yebꞌ noꞌ tzehla meꞌ yebꞌ sunil tzet chiꞌaqꞌlax xahanbꞌalil yinta noꞌ yebꞌ vino, kat hawalten noꞌ xahanbꞌalil yibꞌanh ismexhahil yet xahanbꞌal ay yul yatut heDiosal ay bꞌey Jerusalén. Haxa chꞌen oro yebꞌ chꞌen plata chikankano xin hach chawila yebꞌ ebꞌnaj hawet konhobꞌ yinh tzet chiꞌokniko chꞌen heyu hakaꞌ chiyal iskꞌul heDiosal. Wal munlabꞌal chiꞌalaxiko yul heqꞌabꞌ yu yokniko yul yatut haDiosal, hach kawach chawaqꞌ sata Komam Dios bꞌey Jerusalén.
»Haꞌ sunil tzet yilal chiꞌokniko yinh yatut haDiosal, chawito istohol chaqꞌan tet intesorerohan. Hanin rey Artajerjes intiꞌan, chiwaltojan tet sunil ebꞌnaj tesorero ay bꞌey isqꞌaxebꞌikꞌto haꞌ Éufrates tato chiyaqꞌ ebꞌnaj sunil tzet chisqꞌan yaꞌ Esdras, yaꞌ sacerdote yebꞌ kuywawom yinh kuybꞌanile yet Komam Dios, huneꞌ Dios ay yul satkanh; haꞌ sunil tzet chisqꞌan yaꞌ Esdras tuꞌ, mach chechma yaꞌ ischahni. Chisje heyaqꞌni 75 (holanhebꞌ iskanhwinaj) quintal chꞌen plata tet yaꞌ, yok 300 quintal trigo, 550 litro vino, 550 litrós aceite, cheyaqꞌnipaxo atzꞌam atzꞌam hantatikꞌa chiqꞌanlaxi.
»Sunil tzet chisqꞌan Komam, isDiosal satkanh, chꞌokniko yinh yatut, machi nahatli heyaqꞌni, yuxin: ¿Tzet yinh chiꞌaykꞌay ishowal Komam Dios, isDiosal satkanh, wibꞌanhan yebꞌ yibꞌanh wuninalan, yebꞌ yibꞌanh konhobꞌ ayko yalanh wipan? Chijaltojanh heyabꞌeꞌ tato mach cheqꞌan chꞌen tohlabꞌal, maka melyu, maka chꞌen kolwabꞌal, tet ebꞌyaꞌ sacerdote, ebꞌnaj levita, ebꞌnaj bꞌitnom, ebꞌnaj tanhem pulta yebꞌ ebꞌnaj chimunla yul Yatut Komam Dios.
»Haxapaxo hach tiꞌ Esdras, hakaꞌtikꞌa hahelanil aqꞌbꞌil yu haDiosal, ako ebꞌnaj juez yebꞌ ebꞌnaj gobernador yahawilo yinh sunil ej konhobꞌ ay isqꞌaxebꞌikꞌto haꞌ Éufrates. Haꞌ sunil konhobꞌla tuꞌ yilal yohtanhenilo chejbꞌanile yet Komam Dios, haꞌ mak mach yohtajo istxolal chejbꞌanile yet Komam xin yilal hakuyni. Haꞌ mak mach chiyijen chejbꞌanile yet haDiosal, yebꞌ mak mach chiyijen chejbꞌanil chiwalan, mach chiꞌekꞌto yet iskami, maka istzumbꞌelaxilo yul iskonhobꞌ, maka chistohlan iskolchaloj, maka chiꞌokto yul preso,» xhi rey Artajerjes yul teꞌ carta tuꞌ.
Lahwi tuꞌ, istxahli yaꞌ Esdras hakaꞌ tiꞌ: «Hal-laxojabꞌ kꞌul-la tzotiꞌ yinh Komam Jahawil, isDiosal jichmam, yuto haꞌ Komam aniko sunil tuꞌ yinh isnabꞌal naj rey yu yalaxiko ismay Yatut Komam Jahawil bꞌey Jerusalén. Yu iskꞌulal iskꞌul Komam Dios yuxin kꞌul chiyute iskꞌul naj rey winhan yebꞌ ebꞌnaj bꞌay chislahtiꞌnhe isbꞌa naj, yebꞌ ebꞌnaj winaj kaw niman yelapno chimunla yinta naj. Hak tuꞌ xin kaw chiqꞌkanh yip wanmahan yu ayiniktojan yalanh yip Komam, inkutxbꞌanikojan ebꞌnaj iswiꞌehal yinh ebꞌnaj Israel yu isto ebꞌnaj wintajan bꞌey Jerusalén,» xhi yaꞌ Esdras.
Ebꞌnaj meltzoti yinta yaꞌ Esdras yapni bꞌey Jerusalén
Haꞌ tiꞌ istxolal isbꞌi ebꞌnaj iswiꞌehal yinh hunun majan yikꞌal, yebꞌ yichmam ebꞌnaj bꞌay titna ebꞌnaj, ebꞌnaj el bꞌey Babilonia, istit wintajan bꞌey Jerusalén yinh istiempohal naj rey Artajerjes.
Naj Gersón, naj titna yinh yuninal yaꞌ Finees, yaꞌ Daniel yaꞌ titna yinh yuninal naj Itamar, naj Hatús, naj titna yinh yuninal yaꞌ David. Naj Zacarías, titna yinh yuninal naj Secanías, yebꞌ ebꞌnaj winaj titna yinh yuninal naj Paros, 150 ebꞌnaj tzꞌunbꞌil isbꞌi tzujan yinta ebꞌnaj tuꞌ. Naj Elioenai iskꞌahol naj Zeraías, naj titna yinh yuninal naj Pahat-moab, 200 ebꞌnaj tzujan yinta naj. Ebꞌnaj iskꞌahol naj Jahaziel naj titna yinh yuninal naj Secanías, 300 ebꞌnaj tzujan yinta naj. Naj Ebed iskꞌahol naj Jonatán, naj titna yinh yuninal naj Adín, 50 (lahonh yoxkꞌalwanh) ebꞌnaj tzujan yinta naj. Naj Jesaías iskꞌahol naj Atalías, naj titna yinh yuninal naj Elam, 70 (lahonhebꞌ iskanhwinaj) ebꞌnaj tzujan yinta naj. Naj Zebadías iskꞌahol naj Micael, naj titna yinh yuninal naj Sefatías, 80 (kanhwinaj) ebꞌnaj tzujan yinta naj. Naj Obadías, iskꞌahol naj Jehiel titna yinh yuninal naj Joab, 218 ebꞌnaj tzujan yinta naj. Ebꞌnaj iskꞌahol naj Josifías, ebꞌnaj titna yinh yuninal naj Selomit 160 ebꞌnaj tzujan yinta naj. Naj Zacarías iskꞌahol naj Bebai titna yinh yuninal naj Bebai, 28 (waxajebꞌ iskawinaj) ebꞌnaj tzujan yinta naj. Naj Johanán iskꞌahol naj Hacatán titna yinh yuninal naj Azgad, 110 ebꞌnaj tzujan yinta naj. Haxa ebꞌnaj islahobꞌal haꞌ ton ebꞌnaj tiꞌ; naj Elifelet, naj Jeiel yebꞌ naj Semaías ebꞌnaj tuꞌ titna ebꞌnaj yinh yuninal naj Adonicam, 60 (oxkꞌalwanh) ebꞌnaj tzujan yinta naj. Naj Utai yebꞌ naj Zabud ebꞌnaj titna yinh naj Bigvai, 70 (lahonhebꞌ iskanhwinaj) ebꞌnaj tzujan yinta naj.
Haꞌ sunil ebꞌnaj tuꞌ inkutxbꞌakojan ebꞌnaj istiꞌ ha haꞌ chiꞌekꞌ bꞌey Ahava, oxebꞌ tzꞌayik konhehayojanh bꞌey tuꞌ. Hayet insaynihan xol ebꞌnaj tuꞌ yebꞌ xol ebꞌyaꞌ sacerdote machi hunu ebꞌnaj iskꞌahol ebꞌnaj levita ilcha wuhan. Yuxin inchejtojan hunteqꞌan ebꞌnaj iswiꞌehal yekoj, haꞌ ton naj Eliezer, naj Ariel, naj Semaías, naj Elnatán, naj Jarib, naj Elnatán, naj Natán, naj Zacarías, yebꞌ naj Mesulam yebꞌ kawanh ebꞌnaj kuywawom, haꞌ ton yaꞌ Joiarib yebꞌ naj Elnatán, inchejnitojan ebꞌnaj iskꞌatanh naj Iddo, yahaw yeko yinh konhobꞌ Casifia, walnihan chejbꞌanile chiyal ebꞌnaj tet naj Iddo tuꞌ yebꞌ chejbꞌanile chiyal ebꞌnaj tet yet konhobꞌ, haꞌ ton ebꞌnaj aqꞌbꞌil ismunil yul Yatut Komam Dios ay bꞌey Casifia tuꞌ, yu yiniti ebꞌnaj ebꞌnaj, yu ismunla ebꞌnaj yul Yatut Komam Dios, koDiosal. Kaw xin ayayo iskꞌulal Komam Dios jibꞌanhanh yuxin yiti ebꞌnaj huneꞌ naj kaw helan chiyij Serebías iskꞌahol naj Mahli, naj Mahli iskꞌahol yaꞌ Leví, haxa yaꞌ Leví iskꞌahol yaꞌ Israel. Haꞌ hun ebꞌnaj iskꞌahol naj Serebías tuꞌ yebꞌ yuxhtaj tit yintaj, 18 (waxajlahonhwanh) isbꞌisil ebꞌnaj. Istitpaxo naj Hasabías yebꞌ naj Jesaías yinta naj, ebꞌnaj tuꞌ iskꞌahol ebꞌnaj iskꞌahol naj Merari ye ebꞌnaj, tit ebꞌnaj yebꞌ yuninal yebꞌ yuxhtaj, 20 (hunkꞌalwanh) ebꞌnaj yinh sunil.
Yapnipaxo 220 ebꞌnaj yikꞌal ebꞌnaj levita munla yul Yatut Komam Dios, ebꞌnaj alaxiko yinh ismunil yu yaꞌ rey David yebꞌ yu ebꞌnaj iswiꞌehal konhobꞌ; sunil ebꞌnaj tuꞌ, tzꞌibꞌnhelax isbꞌi ebꞌnaj yinh istxolal.
Lahwi tuꞌ xin, walnihan tato mach chonhwaꞌanh yu kotxahlihanh tet Komam Dios istiꞌ haꞌ Ahava yu jinayo kobꞌahanh sata Komam Dios. Koqꞌannihanh tet Komam tato kꞌul chu konhyinitojanh yebꞌ juninalanh yebꞌ tzetaj ayonhanh yinh kobꞌelanh. Yuto hanintiꞌan kintxꞌixwihan inqꞌannihan ebꞌnaj soldado tet naj rey yebꞌ ebꞌnaj chiꞌekꞌ yibꞌanh cheh yu konhyilnihanh ebꞌnaj yulaj bꞌeh tet anma ayko ishowal jinhanh, yuto xatikꞌa konhtzotelanh tet naj rey, jalnihanh tet naj hakaꞌ tiꞌ: «Haꞌ mak chisayni Komam Dios chiyayo Komam iskꞌulal yibꞌanh, wal mak chibꞌejnikano Komam xin, chiyati Komam ishowal yibꞌanh,» konhchihanh tet naj. Hak tuꞌ xin jokanh txahlo tet Komam Dios yinh kobꞌelanh mach xin konhwaꞌanh yu kotxahlihanh, ispajtzen Komam Dios kotxahanh.
Lahwi tuꞌ xin inpohnilojan 12 (kabꞌlahonhwanh) ebꞌyaꞌ iswiꞌehal sacerdote xol ebꞌyaꞌ sacerdote haꞌ ton yaꞌ Serebías yebꞌ yaꞌ Hasabías yok 10 (lahonhwanhxa) yuxhta ebꞌyaꞌ. Inmalenan chꞌen oro yebꞌ chꞌen plata yebꞌ chꞌen munlabꞌal, haꞌ ton chꞌen yaqꞌ naj rey yebꞌ ebꞌnaj bꞌay chislahtiꞌnhe isbꞌa naj, yebꞌ ebꞌnaj iswiꞌehal konhobꞌ chimunla yintaj, yebꞌ sunil anma Israel ayko bꞌey tuꞌ yebꞌalqꞌabꞌehal yu yokniko yinh Yatut Komam Dios. Wanikojan sunil tuꞌ yul isqꞌabꞌ ebꞌyaꞌ 12 (kabꞌlahonhwanh) iswiꞌehal sacerdote tuꞌ. Inmalenan 500 quintal chꞌen plata, yok hunteqꞌanxa munlabꞌal plata 75 (holahonhebꞌ iskanhwinaj) quintal yalil, yok 75 (holahonhebꞌ iskanhwinaj) quintal chꞌen oro, yok 20 (hunkꞌal) chꞌen nime sekꞌ oro, 17 (hujlahonhebꞌ) libra yalil, yok kabꞌebꞌ vaso bronce, chꞌen kaw kꞌul, lahan istohol hakaꞌ chꞌen oro.
Walnihan tet ebꞌyaꞌ iswiꞌehal sacerdote: «Hex tiꞌ xakexispohilo Komam Dios yu hemunla yinh ismunil, yebꞌ xin yetxa Komam ye chꞌen oro, chꞌen plata yebꞌ munlabꞌal el yinh iskꞌul anma yaqꞌni yebꞌalqꞌabꞌo tet Komam Dios, isDiosal jichmam. [k]. Hanhe ebꞌyaꞌ sacerdote chu istzabꞌni maka chu yijnikꞌo hunteqꞌan munlabꞌal chiꞌokniko yul Yatut Komam Dios.Yuxin chiwakojan chꞌen yul heqꞌabꞌ yu hekꞌubꞌantoj kat heyilni masanta yet chemalenkano chꞌen sata ebꞌyaꞌ iswiꞌehal sacerdote yebꞌ tet ebꞌnaj levita yebꞌ tet ebꞌnaj iswiꞌehal Israel bꞌey Jerusalén yul iscuartohal Yatut Komam Dios,» kinchihan. Hak tuꞌ yu ischahnikano ebꞌyaꞌ sacerdote yebꞌ ebꞌnaj levita chꞌen oro, chꞌen plata yebꞌ chꞌen munlabꞌal tuꞌ yu yinito ebꞌnaj bꞌey Jerusalén yul Yatut Komam Dios, koDiosal.
Haꞌ yinh 12 (iskabꞌlahonhebꞌ) tzꞌayik yinh bꞌabꞌel ixahaw jelanh istiꞌ haꞌ Ahava, kotitanh bꞌey Jerusalén, kaw xin yayo Komam Dios iskꞌulal jibꞌanhanh, konhiskolnilojanh tet ebꞌnaj ayko ishowal jinhanh, konhiskolnipaxojanh tet ebꞌnaj elqꞌom yulaj bꞌeh. Lahwi tuꞌ japnihanh bꞌey Jerusalén, koxewanh oxebꞌ tzꞌayik. Haxa yinh iskanh tzꞌayik xin, kotohanh Yatut Komam Dios koDiosal, yunhe ismalelaxkano chꞌen oro, chꞌen plata yebꞌ chꞌen munlabꞌal, yalaxkaniko yul isqꞌabꞌ yaꞌ sacerdote Meremot, iskꞌahol yaꞌ Urías, aypaxiko yaꞌ Eleazar iskꞌahol yaꞌ Finees iskꞌatanh yaꞌ yebꞌ naj Jozabad iskꞌahol naj Jesúa, yebꞌ naj Noadías iskꞌahol naj Binúi, ebꞌnaj tuꞌ levita ebꞌnaj. Haꞌ yinh huneꞌ tzꞌayik tuꞌ bꞌislaxkanoj, ismalelaxkano chꞌen oro yebꞌ chꞌen plata yebꞌ chꞌen munlabꞌal tuꞌ sunil, istzꞌibꞌnhelaxkano hanta yalil chꞌen yinh kaw tzꞌajan.
Sunil ebꞌnaj meltzoti preso bꞌey Babilonia, yaqꞌ ebꞌnaj no noqꞌ chinhuslax xahanbꞌalil tet Komam Dios, isDiosal Israel, aqꞌlax 12 (kabꞌlahonhkꞌonh) noꞌ tzehla wakax xahanbꞌalil yinh ismul sunil konhobꞌ Israel, yok 96 (wajlahonhebꞌ ishokꞌal) noꞌ winaj meꞌ yok 77 (hujlahonhebꞌ iskanhwinaj) noꞌ tzehla meꞌ. Yaqꞌlax 12 (kabꞌlahonhkꞌonh) noꞌ winaj chiw xahanbꞌalil chiꞌaqꞌni tanho ismul konhobꞌ Israel. Haꞌ sunil no noqꞌ tuꞌ, nhuslax xahanbꞌalil tet Komam Dios. Lahwi tuꞌ yaqꞌlax teꞌ carta yati naj rey tet ebꞌnaj yahawil yinh ej konhobꞌ ay isqꞌaxebꞌikꞌti haꞌ Éufrates, iskolwa ebꞌnaj yinh konhobꞌ Israel yebꞌ yinh iswatxꞌebꞌanil Yatut Komam Dios.
	[k]8:28 Lv. 22:2-3

Isqꞌan yaꞌ Esdras nimankꞌulal yinh ismul ebꞌnaj Israel yinh istxah
Lahwi yekꞌkanto hunteqꞌan tuꞌ, yapni ebꞌnaj iswiꞌehal konhobꞌ inkꞌatanhan, yalni ebꞌnaj wetan: «Haꞌ konhobꞌ Israel yebꞌ ebꞌyaꞌ sacerdote yebꞌ ebꞌnaj levita mach chispohilo isbꞌa xol anma nan konhobꞌal ay bꞌey tiꞌ, haꞌ ton anma cananeo, heteo, ferezeo, jebuseo, amonita, moabita, egipcio, yebꞌ anma amorreo, chisbꞌeybꞌalnhe ebꞌnaj istxꞌojal chiswatxꞌe anma tuꞌ. Haꞌ ebꞌnaj tuꞌ yiqꞌkanh ebꞌnaj ebꞌix nan konhobꞌal yixaloj, yaqꞌnipaxo mohyo ebꞌnaj iskꞌahol yebꞌ ebꞌix, yuxin haꞌ iskonhobꞌ Komam Dios xaꞌissomto isbꞌa yebꞌ hunteqꞌan anma nan konhobꞌal. Haꞌ xin ebꞌnaj iswiꞌehal konhobꞌ Israel yebꞌ ebꞌnaj gobernador, haꞌ ebꞌnaj bꞌabꞌel yako ismul,» xhi ebꞌnaj.
Hayet wabꞌenan huneꞌ tuꞌ, intzilnitojan xil inqꞌapan, intzilnipaxtojan huneꞌ qꞌap hukaniko winhan, inchꞌimnilojan xil inwiꞌan yebꞌ xil intiꞌan; way tzꞌonhnojan, yok huneꞌ niman bꞌiskꞌulal yinh wanmahan. Iskutxbꞌaniko isbꞌa sunil ebꞌnaj Israel chixiw tet Istzotiꞌ Komam Dios inkꞌatanhan, yu ismul ebꞌnaj meltzo preso bꞌey Babilonia, yajaꞌ wal hinan kaw okkano niman bꞌiskꞌulal yinh wanmahan masanto yet yorahil yet chiꞌaqꞌlax xahanbꞌal yinh qꞌejbꞌiyalil. [l].Haxa yet yorahil yaqꞌlax xahanbꞌal yet qꞌejbꞌiyal, wahwanojan bꞌay tzꞌonhan hinan, yiqꞌni yip wanmahan yet xaꞌintzꞌiltojan xil inqꞌapan, wokan txahloj way jahnojan wanikanh inqꞌabꞌan satkanh tet Komam, inDiosalan, walnihan yinh intxahan tet Komam: «Mamin, hach inDiosalan kaw machi txumcha wuhan tzet chiwalan tawet yebꞌ xin chintxꞌixwihan intꞌanhxikanhan tawinh, yuto hanhonhtiꞌanh kaw maꞌahkanokanh komulanh jibꞌanhanh, xaꞌahapno komulanh tiꞌ tasataj yul satkanh. Hataxtikꞌa yinh istiempohal ebꞌyaꞌ komam ichamanh ichikanti komulanh masanta tinanh, yuxin yu komulanh yebꞌ yu ismul ebꞌyaꞌ koreyalanh, yebꞌ yu ismul ebꞌyaꞌ kosacerdotehanh, yuxin konhhawakojanh yul isqꞌabꞌ ebꞌnaj isreyal hunteqꞌanxa nime konhobꞌ, konhhawanikojanh yul isqꞌabꞌ kamikal tet chꞌen espada, jilaxtojanh preso, yelqꞌalaxto tzetaj ayonhanh, konhhawanikanikojanh yinh txꞌixwilal hakaꞌ jekojanh tinanh. Yajaꞌ wal tinanh xin, hach koDiosalanh yu iskꞌulchꞌanil hakꞌul yuxin ayto haywanhxa honhanh konhkananh, konhhakolnihanh, yel yinh hakꞌul Mamin konhhawaqꞌni meltzohojanh, yunhe hawaqꞌni bꞌay chonhehanh bꞌay ay hawatut yunhe tꞌinhan chijukanojanh bꞌey tiꞌ, chawaqꞌni sajilqꞌinal jilaꞌanh, chonhhawaqꞌni xewojanh hanikꞌ tiempohal yet ayonhikojanh chejabꞌoj. Yuto hanhonhtiꞌanh chejabꞌ jekojanh, yajaꞌ mach bꞌejbꞌilhonhkanojanh hawu, Mamin, hach koDiosalanh. Wal xin hayelo iskꞌulchꞌanil hakꞌul jinhanh sata ebꞌnaj isreyal Persia, hawaqꞌni kokawilanh, kotitanh kowatxꞌenokanhanh hawatut uchkꞌanaxato tiꞌ, chonhhatanhenanh bꞌey Judá yebꞌ bꞌey Jerusalén tiꞌ.
»Yajaꞌ wal tinanh Mamin, hach koDiosalanh, ¿tzet tzꞌaj jalaꞌanh tawet yu komulanh jako tuꞌanh? yuto hanhonhtiꞌanh xakobꞌejkanojanh chejbꞌanile aykano hawu, yalkano ebꞌyaꞌ hachejabꞌ yet payxa bꞌay hawal hakaꞌ tiꞌ: “Haꞌ txꞌo txꞌotxꞌ bꞌay chexapni, txꞌotxꞌ chiꞌok heyu, xaꞌetaxto txꞌotxꞌ yu isyahbꞌetajil chiswatxꞌe hunteqꞌan konhobꞌ ay sat txꞌotxꞌ, nohnaxalo sat txꞌotxꞌ yu ismachiswalilal chiswatxꞌe hunteqꞌan anma ay sat txꞌotxꞌ. Yuxin mach chu heyaqꞌni ebꞌix hekutzꞌin yixaloj iskꞌahol ebꞌnaj, mach cheyaqꞌpaxo mohyo ebꞌnaj hekꞌahol yebꞌ ebꞌix iskutzꞌin ebꞌnaj, mach chexokpaxo yinh aqꞌankꞌulal yebꞌi, mach cheyochepaxiko isqꞌalomal, hak tuꞌ xin cheyiqꞌkanh heyip kat heloni tzetaj chiꞌel sat txꞌotxꞌ kat heyanikano txꞌotxꞌ ismajulo heyuninal yinh sunilbꞌal ej tiempo,” kachikanoj.
»Yajaꞌ wal yinh islahobꞌalxa tiꞌ Mamin mahul sunil isyaꞌtajil tiꞌ jibꞌanhanh yu kotxꞌojalanh yebꞌ yu komulanh kaw howkano yul hasat, yajaꞌ xin wal hach tiꞌ Mamin, hach koDiosalanh mach chawaqꞌ isyaꞌtajil jetanh hakaꞌ komulanh, hawanikano haywanh honhxa hanhonh kutxanonhiko tiꞌanh. ¿Tom kꞌul ta chikomanhkꞌohanh tzet chawala, kat kohunbꞌan kobꞌahanh yebꞌ hunteqꞌan anma chiwatxꞌen isyahbꞌetajil? ¿Tom mach chitit hahowal jinhanh, kat konhhatanhtzenilojanh, matxa hunujonh tiꞌanh xin chonhkolchalojanh yul haqꞌabꞌ?
»Mam Wahawil, hach isDiosal Israel, hach tiꞌ kaw tohol hachkanoj, yuto ay haywanh honhanh konhkolchahanh, konhkankanojanh hanhonh kutxanonhikojanh yinh huneꞌ tzꞌayik tiꞌ. Hanhonhtiꞌanh kaw mulum honhanh, yuxin chijalatijanh komulanh tawet, waxanhka mach kotzanojanh jokanh tasataj yu komulanh, kinchihan tet Komam yinh intxahan,» xhi yaꞌ Esdras.
	[l]9:4 Xahanbꞌal chaltelax yinh qꞌejbꞌiyal, haꞌ ton yinh chꞌen oxebꞌ, yinh huneꞌ hora tuꞌ xin chibꞌey anma Israel txahlo yul Yatut Komam Dios. Hch. 3:1

Ilaxilo ebꞌix ix nan konhobꞌal xol ebꞌnaj Israel
Hayet lanhan yoqꞌ yaꞌ Esdras chalni yaꞌ ismul konhobꞌ Israel tet Komam Dios yinh istxah yet jahanayo yaꞌ sata Yatut Komam Dios, iskutxbꞌaniko isbꞌa ebꞌnaj winaj, yebꞌ ebꞌix ix, yebꞌ nixhte unin, yokpaxo huneꞌ niman oqꞌil, kaw nanxa yoki. Istzotel naj Secanías, iskꞌahol naj Jehiel, naj titna yinh yuninal naj Elam, tet yaꞌ Esdras, yalni naj: «Hanhonhtiꞌanh majako komulanh sata Komam Dios, koDiosalanh, yuto jiqꞌanh ebꞌix ix nan konhobꞌal ay bꞌey tiꞌ jixalojanh, waxanhka jako komul tuꞌanh, yajaꞌ ayto iskꞌulal chu kowatxꞌenanh, chiꞌok yipo iskꞌul konhobꞌ Israel. Wal tinanh xin chikotꞌinhbꞌahan kotratohanh yebꞌ Komam Dios, chijaqꞌni meltzohojanh ebꞌix ix nan konhobꞌal jiqꞌkanhanh jixalojanh, chiyaqꞌnipaxo meltzohojanh yunin ebꞌix yintaj, yu koyijenanh tzet chawala, yebꞌ tzet chal ebꞌnaj chiyijen ischejbꞌanil Komam Dios, koDiosal, yu yijni isbꞌa hakaꞌ yalni chejbꞌanile. Yuxin ahanhwanoj hach kawach chawatxꞌe huneꞌ tiꞌ kat jokanh hawetbꞌihoj, ako yip hawanma kat hawok hawatxꞌenoj,» xhi naj tet yaꞌ.
Hak tuꞌ yu yahwano yaꞌ Esdras, yalni yaꞌ ta chistaqꞌwekano ebꞌnaj iswiꞌehal konhobꞌ yebꞌ ebꞌnaj levita yebꞌ sunil konhobꞌ Israel isyijen huneꞌ tuꞌ, hakpax tuꞌ konhobꞌ istaqꞌwekano yinh isyijeni. Lahwi tuꞌ yel yaꞌ Esdras sata Yatut Komam Dios, isto yaꞌ yul iscuarto naj Johanán, iskꞌahol yaꞌ Eliasib, haxa yet ay yaꞌ bꞌey tuꞌ mach waꞌ yaꞌ, mach yukꞌpaxo yaꞌ haꞌ yu bꞌiskꞌulal, yinh ismul ebꞌnaj meltzo bꞌey Judá, ebꞌnaj bꞌeylekꞌo presohal.
Lahwi tuꞌ isto hal-laxo tet sunil anma ay bꞌey Judá yebꞌ Jerusalén tato chiskutxbꞌako isbꞌa bꞌey Jerusalén, haꞌ ton sunil anma bꞌeykꞌo presohal. Yal-laxi tato ay mak mach chiꞌapni yinh yox tzꞌayik hakaꞌ yu yalni ebꞌnaj iswiꞌehal konhobꞌ yebꞌ ebꞌnaj ichamta winaj, chiꞌilaxilo istxꞌotxꞌ kat yilaxilo xol ebꞌnaj bꞌeylenakꞌo preso. Hak tuꞌ yu iskutxbꞌaniko isbꞌa sunil ebꞌnaj Judá yebꞌ ebꞌnaj Benjamín bꞌey Jerusalén yulbꞌal oxebꞌ tzꞌayik, yinh ishunkꞌal tzꞌayik yinh isbꞌalonhebꞌ ixahaw, yay tzꞌonhno ebꞌnaj bꞌey txonhbꞌal bꞌey Yatut Komam Dios, chixin luylun ebꞌnaj yu xiwkilal yinh tzet chiꞌeliko huneꞌ tuꞌ yebꞌ yu chiyaqꞌ haꞌ nhabꞌ. [m]Yah linhno yaꞌ sacerdote Esdras, yalni yaꞌ tet ebꞌnaj:
—Hex tiꞌ xaheyako hemul yuto heyiqꞌkanh ebꞌix ix nan konhobꞌal heyixaloj, heyaniko yaqꞌbꞌil ismul konhobꞌ Israel yibꞌanh. Wal tinanh xin aweko ismay Komam Dios, isDiosal jichmam, kat hewatxꞌen tzet chal iskꞌul Komam, kat hepohnilo hebꞌa xol anma nan konhobꞌal ayayo kokawilal tiꞌ, chebꞌejnikano ebꞌix ix nan konhobꞌal heyiqꞌle heyixaloj, xhi yaꞌ Esdras.
Istaqꞌwi sunil ebꞌnaj kutxaniko tuꞌ, yalni ebꞌnaj yinh kaw ip hakaꞌ tiꞌ:
—Kꞌultikꞌa, yubꞌojabꞌ hakaꞌ hawalni tiꞌ, yajaꞌ hanhonh kutxanonhiko tiꞌanh kaw txꞌiꞌal honhanh, yuxin mach chu kokankanojanh yulaj bꞌeh, yebꞌ xol haꞌ nhabꞌ, yuto haꞌ huneꞌ tiꞌ mach chiwatxꞌayo yinh huneꞌ tzꞌayik maka yinh kabꞌ tzꞌayik, yuto kaw niman honhanh jako komulanh. Wal xin kꞌulmi iskankano ebꞌnaj iswiꞌehal koxolanh koselelojanh yu iswatxꞌenilo ebꞌnaj huneꞌ tiꞌ. Haxa sunil ebꞌnaj ay yulajla konhobꞌ, ebꞌnaj yiqꞌ ebꞌix ix nan konhobꞌal, hex cheyalto bꞌaqꞌinh chihul ebꞌnaj, kat istit ebꞌnaj ichamta winaj yebꞌ ebꞌnaj juez ay yul iskonhobꞌ ebꞌnaj yintaj masanto chiwatxꞌi hunteqꞌan tiꞌ, kat ishekꞌnilo ishowal Komam Dios, koDiosal, jinh yinh huneꞌ tiꞌ, xhi ebꞌnaj.
Kachannhe naj Jonatán iskꞌahol naj Asael, yebꞌ naj Jahazías iskꞌahol naj Ticva mach ischah iswiꞌ huneꞌ tuꞌ, yebꞌ kawanh ebꞌnaj levita haꞌ ton naj Mesulam yebꞌ naj Sabetai. Wal sunil ebꞌnaj meltzoti yinh presohal tuꞌ ischah iswiꞌ ebꞌnaj tzet hal-laxi. Yalaxiko yaꞌ sacerdote Esdras yebꞌ hunteqꞌanxa ebꞌnaj yahaw ye xol yikꞌal yok iswatxꞌeno huneꞌ tuꞌ. Yok tzꞌonhno ebꞌnaj iswatxꞌeno yinh bꞌabꞌel tzꞌayik yinh islahobꞌal ixahaw. Haxa yinh bꞌabꞌel tzꞌayik yinh bꞌabꞌel ixahaw yulbꞌal huneꞌxa habꞌil iswatxꞌikano yinh tzet chiꞌeliko ebꞌnaj yiqꞌ yixal xol anma nan konhobꞌal.
Haꞌ ebꞌnaj iskꞌahol ebꞌyaꞌ sacerdote, ebꞌnaj iqꞌnikanh ebꞌix ix nan konhobꞌal yixaloj, haꞌ ebꞌnaj tiꞌ:
Haꞌ xol ebꞌnaj titna yinh naj Jesúa iskꞌahol yaꞌ Josadac, yebꞌ ebꞌnaj yuxhtaj: naj Maasías, naj Eliezer, naj Jarib, yebꞌ naj Gedalías. Haꞌ ebꞌnaj tuꞌ, istaqꞌweko yibꞌanh ischejnitopaxo ebꞌix ix yiqꞌlena tuꞌ, yaqꞌni ebꞌnaj hunun noꞌ icham meꞌ isyebꞌalqꞌabꞌoj yu yaqꞌlax xahanbꞌalil, kat yaqꞌlax nimankꞌulal yinh ismul yu Komam.
Xol ebꞌnaj titna yinh naj Imer, haꞌ ebꞌnaj tiꞌ: naj Hanani yebꞌ naj Zebadías.
Xol ebꞌnaj titna yinh naj Harim, haꞌ ebꞌnaj tiꞌ: naj Maasías, naj Elías, naj Semaías, naj Jehiel yebꞌ naj Uzías.
Xol ebꞌnaj titna yinh naj Pasur, haꞌ ebꞌnaj tiꞌ: naj Elioenai, naj Maasías, naj Ismael, naj Natanael, naj Jozabad, yebꞌ naj Elasa.
Xol ebꞌnaj levita, haꞌ ebꞌnaj tiꞌ: naj Jozabad, naj Simei, naj Kelaía, naj Petaías, naj Judá, yebꞌ naj Eliezer.
Haxa xol ebꞌnaj bꞌitnom: yaꞌ Eliasib; haxa xol ebꞌnaj tanhem pulta haꞌ ebꞌnaj tiꞌ: naj Salum, naj Telem yebꞌ naj Uri.
Haxa xol ebꞌnaj Israel, ebꞌnaj titna yinh naj Paros, haꞌ ebꞌnaj tiꞌ: naj Ramía, naj Jezías, naj Malquías, naj Mijamín, yaꞌ Eleazar, naj Malquías yebꞌ naj Benaía.
Haxa xol ebꞌnaj titna yinh naj Elam, haꞌ ebꞌnaj tiꞌ: naj Matanías, naj Zacarías, naj Jehiel, naj Abdi, naj Jeremot yebꞌ naj Elías.
Xol ebꞌnaj titna yinh naj Zatu haꞌ ebꞌnaj tiꞌ: naj Elioenai, yaꞌ Eliasib, naj Matanías, naj Jeremot, naj Zabad, yebꞌ naj Aziza.
Xol ebꞌnaj titna yinh naj Bebai haꞌ ebꞌnaj tiꞌ: naj Johanán, naj Hananías, naj Zabai, yebꞌ naj Atlai.
Xol ebꞌnaj titna yinh naj Bani, haꞌ ebꞌnaj tiꞌ: naj Mesulam, naj Maluc, naj Adaía, naj Jasub, naj Seal, yebꞌ naj Ramot.
Xol ebꞌnaj titna yinh naj Pahat-moab, haꞌ ebꞌnaj tiꞌ: naj Adna, naj Quelal, naj Benaía, naj Maasías, naj Matanías, naj Bezaleel, naj Binúi yebꞌ yaꞌ Manasés.
Xol ebꞌnaj titna yinh naj Harim, haꞌ ebꞌnaj tiꞌ: naj Eliezer, naj Isías, naj Malquías, naj Semaías, naj Simeón, naj Benjamín, naj Maluc, yebꞌ naj Semarías.
Xol ebꞌnaj titna yinh naj Hasum, haꞌ ebꞌnaj tiꞌ: naj Matenai, naj Matata, naj Zabad, naj Elifelet, naj Jeremai, yaꞌ Manasés, yebꞌ naj Simei.
Xol ebꞌnaj titna yinh naj Bani, haꞌ ebꞌnaj tiꞌ: naj Madai, naj Amram, naj Uel, naj Benaía, naj Bedías, naj Quelúhi, naj Vanías, yaꞌ Meremot, yaꞌ Eliasib, naj Matanías, naj Matenai, naj Jaasai, naj Bani, naj Binúi, naj Simei, naj Selemías, naj Natán, naj Adaía, naj Macnadebai, naj Sasai, naj Sarai, naj Azareel, naj Selemías, yebꞌ naj Semarías. Naj Salum, naj Amarías, naj José.
Xol ebꞌnaj titna yinh naj Nebo, haꞌ ebꞌnaj tiꞌ: naj Jeiel, naj Matatías, naj Zabad, naj Zebina, naj Jadau, naj Joel yebꞌ naj Benaía.
Haꞌ sunil ebꞌnaj tuꞌ yiqꞌ ebꞌnaj ebꞌix ix nan konhobꞌal yixaloj, ay xin ebꞌix pitzkꞌa yunin.
	[m]10:9 Yinh isbꞌalonhebꞌ ixahaw, haꞌ ton ixahaw noviembre-diciembre, yinh huneꞌ ixahaw tuꞌ kaw nhabꞌil, Kislev chal-laxpaxo yinh.

NEHNEHEMÍAS1. BꞌABꞌEL TZOTIꞌ YINH ISNABꞌANILTI YINH TZET ISWATXꞌE YAꞌ NEHEMÍAS: YET ISWATXꞌIKANH ISKꞌUBꞌAL KONHOBꞌ JERUSALÉN
(1:1—7:73a)
Txahli yaꞌ Nehemías yinh konhobꞌ Jerusalén
Istzotiꞌ yaꞌ Nehemías, iskꞌahol yaꞌ Hacalías. Hayet 20 (hunkꞌalxa) habꞌil yok naj Artajerjes reyal, yinh ixahaw Quisleu, hanin Nehemías intiꞌan ay hinan bꞌey Susa, capital yet Persia. Yapni huneꞌ wuxhtajan chiyij Hanani, yebꞌ haywanhxa ebꞌnaj Judá inkꞌatanhan, inqꞌambꞌenan tet ebꞌnaj hanikꞌ ye ebꞌnaj wet konhobꞌan kankano bꞌey Judá, ebꞌnaj machi ilaxto preso bꞌey Babilonia, inqꞌambꞌenpaxojan konhobꞌ Jerusalén tet ebꞌnaj. Yalni ebꞌnaj wetan: «Haꞌ ebꞌnaj jet konhobꞌ kantokano yul ismajul Judá, ebꞌnaj mach ilaxto preso, kaw yaꞌta chaqꞌle ebꞌnaj yebꞌ xin kaw txꞌixobꞌal chaqꞌle ebꞌnaj. Wal konhobꞌ Jerusalén xin uchkꞌabꞌilto iskꞌubꞌal, xatzꞌapaxto ispultahil,» xhi ebꞌnaj.
Hayet wabꞌenan yalni ebꞌnaj hakaꞌ tuꞌ, way tzꞌonhnojan wokan oqꞌoj, wokan yinh bꞌiskꞌulal oxebꞌ tzꞌayik, wokan txahloj mach xin kinwaꞌan yu intxahlihan sata Komam Dios, isDiosal yul satkanh. Walnihan yinh intxahan tet Komam: «Mam Wahawil, kaw chiwalan tawet, hach isDiosal satkanh, hach tiꞌ kaw ay hawip, kaw aykano hawelapnoj yebꞌ kaw sunil mak chixiw tawet, chayijen tzet halbꞌil hawu tet mak chachocheni, yebꞌ mak chiyijen chejbꞌanile aykano hawu, chayenipaxo iskꞌulchꞌanil hakꞌul tet. Mamin, chinqꞌanan tawet hajbꞌa hatxikin, kat hahajbꞌan hasat hawilni yet chintxahlihan tawet, hanin hachejabꞌ intiꞌan; huneꞌ intxahan chiwaqꞌan tawet tzꞌayik aqꞌbꞌal yinh ebꞌnaj Israel hachejabꞌ, chinqꞌannihan nimankꞌulal yinh komulanh jakojanh yul hasat hanhonh Israel honhtiꞌanh; yuto hanintiꞌan yebꞌ wichmaman jako komulanh. Kaw jakaniko komulanh kowatxꞌenanh istxꞌojal kosunilanh yul hasat, mach koyijehanh tzet chawala, tzet ayayo yul hum, yebꞌ chejbꞌanile hawaqꞌkano tet yaꞌ Moisés hachejabꞌ. Wal tinanh xin Mamin, nati tzet hawalkano tet yaꞌ Moisés hachejabꞌ yet hawalni hakaꞌ tiꞌ: “Tato cheyako hemul haninan chexwaqꞌ tixhchahotojan yulajla konhobꞌ yul sat yibꞌanhqꞌinal tiꞌ, [*]yajaꞌ ta chexmeltzoko yul inqꞌabꞌan, chekꞌubꞌan chejbꞌanile kat heyaniko yinh ismunil, waxanhka kaw nahatta pujanextoj chexinkutxbꞌakojan yul konhobꞌ sikꞌbꞌiliko wuhan, huneꞌ bꞌay chibꞌina inbꞌihan,” kachi.
»Mamin, hanhonhtiꞌanh hachejabꞌ jehanh, konhhakonhobꞌpaxojanh, konhhakolilojanh xol isyaꞌtajil yu sunil hawip yebꞌ yu yip haqꞌabꞌ. Wal tinanh xin Mam Jahawil, chinqꞌanan tawet tato chahajbꞌa hatxikin yinh intxahan, hanin hachejabꞌ intiꞌan, chawabꞌenpax istxah ebꞌnaj hachejabꞌ tiꞌ, ebꞌnaj chiꞌochen yaqꞌaꞌko hamay; yuxin ayo hakꞌulal wibꞌanhan hanin hachejabꞌ intiꞌan, hak tuꞌ xin kꞌul chute iskꞌul naj rey winhan,» kinchihan yinh intxahan.
Yuto hanintiꞌan, haninan chinbꞌatxikꞌojan isvino naj rey Artajerjes.
	1:8 1:8 Dt. 28:64

Naj Artajerjes ischejto naj yaꞌ Nehemías bꞌey Jerusalén
Haꞌ yinh ixahaw Nisán, yet 20 (hunkꞌalxa) habꞌil yok naj Artajerjes reyal, yet wokan wanoyojan vino sata naj rey, [a] yilni naj ta kaw bꞌiskꞌulal wehan, maxhto hunelo tiꞌ xin chinyilan naj hakaꞌ tuꞌ. Yuxin isqꞌambꞌe naj wetan:
—¿Tzet yinh xin kaw bꞌiskꞌulal jilni hasat? Hach tiꞌ mach yabꞌilo chachuteni, wal xin ay tzet chawako yinh hakꞌul yuxin bꞌiskꞌulal hawehi, xhi naj wetan.
Hayet wabꞌenan yalni naj hakaꞌ tuꞌ, inxiwkanhan. Walnihan tet naj:
—Mam rey, nimanojabꞌ tiempo chachekꞌ sat yibꞌanhqꞌinal tiꞌ. ¿Tzikꞌanabꞌ yinh mach isyelo isbꞌa bꞌiskꞌulal yinh insatan? Yuto konhobꞌ bꞌay mujan wichmaman etabꞌiltoj, nhusbꞌilpaxkanto ispultahil, kinchihan.
Isqꞌambꞌen naj wetan:
—¿Tzet xin chawoche haqꞌanaꞌ wetan? xhi naj. Hak tuꞌ xin yu wokan txahlo tet Komam Dios, isDiosal satkanh. Lahwi tuꞌ, walnihan tet naj:
—Mamin, tato chischah hawiꞌ, yebꞌ tato kꞌul hakꞌul winhan, chejintojan bꞌey Judá, bꞌey konhobꞌ bꞌay mujan ebꞌnaj wichmaman, kat inwatxꞌenkanhan konhobꞌ tuꞌ, kinchihan.
Naj rey tuꞌ tzꞌonhanayo naj, tzꞌonhanpaxayo yixal naj iskꞌatanh. Isqꞌambꞌen naj wetan:
—¿Hanta tiempo chachtohi? Yebꞌ xin, ¿bꞌaqꞌinh chachmeltzohi? xhi naj.
Hak tuꞌ yel yinh iskꞌul naj rey tuꞌ kinischahnitojan, yet walnihan tet naj bꞌaqꞌinh chinmeltzohan. Walnipaxojan tet naj rey tuꞌ:
—Mamin, ta chiꞌel yinh hakꞌul chej tzꞌibꞌnhelaxo hunu carta chiwitojan tet ebꞌnaj gobernador ay isqꞌaxebꞌikꞌto haꞌ Éufrates, haxinwal chinischaktojan ebꞌnaj masanta chinapnihan bꞌey Judá. Chiwinipaxtojan carta tet naj Asaf, naj yilomal haqꞌepta ay bꞌey tuꞌ, yu yaqꞌni naj te teꞌ chiꞌokniko yinh ispultahil palacio, yebꞌ te teꞌ chiꞌokniko yinh iskꞌubꞌal konhobꞌ, yebꞌ te teꞌ chiꞌokniko yinh teꞌ nha bꞌay chinehan, kinchihan.
Hak tuꞌ yu yaqꞌni naj sunil tzet inqꞌanan, yu iskꞌulal iskꞌul Komam Dios winhan.
Ischejnito naj rey ebꞌnaj yahawil soldado wintajan yebꞌ ebꞌnaj soldado chiꞌahto yibꞌanh cheh; haxa yet wapnihan yebꞌ ebꞌnaj bꞌay ay ebꞌnaj gobernador isqꞌaxebꞌikꞌti haꞌ Éufrates, waqꞌnihan teꞌ carta tet ebꞌnaj. Yajaꞌ hayet yabꞌen naj Sanbalat horonita, yebꞌ naj Tobías naj chejabꞌ amonita, huneꞌ tuꞌ, istit ishowal ebꞌnaj yuto mach isje ebꞌnaj tato ay hunu mak chikolwa yinh ebꞌnaj Israel. [b]
	[a]2:1 Ebꞌnaj copero, haꞌ ebꞌnaj chiꞌanayo teꞌ vino sata naj rey. Kaw chikawxi iskꞌul naj rey yinh ebꞌnaj, ay tiempo xin chaqꞌ ebꞌnaj consejo tet naj rey. Xol ebꞌnaj Judío ilaxto preso bꞌey Babilonia, txꞌiꞌal ebꞌnaj alaxiko munil yul palacio.
	[b]2:10 Naj Sanbalat, haꞌ naj ayko gobernadoral yinh konhobꞌ Samaria, haxa naj Tobías xin oficial naj, yikꞌal naj ye ebꞌnaj Amón.

Yiptze yaꞌ Nehemías anma Judá yichelaxiko iswatxꞌelaxkanh iskꞌubꞌal konhobꞌ Jerusalén
Hak tuꞌ yu wapnihan bꞌey Jerusalén. Oxebꞌxa tzꞌayik wapnihan bꞌey tuꞌ xin, wahwanojan yet aqꞌbꞌalil yebꞌ haywanh ebꞌnaj; yajaꞌ xin machi hunu mak tet bꞌay walan tzet yako Komam Dios yinh innabꞌalan yinh tzet chinwatxꞌehan bꞌey Jerusalén. Machi xin hunuxa noꞌ cheh yito ebꞌnaj tzujan wintajan, kachannhe noꞌ bꞌay ayinahtojan. Weltijan yul pulta chiyij ispultahil Akꞌal, yetkꞌulal haꞌ Dragón; wekꞌpaxtojan yul pulta bꞌay chibꞌeykano qꞌalem, wilnihan tato xaꞌaywuyna iskꞌubꞌal Jerusalén yebꞌ xin nhusbꞌilpaxkanto ispultahil. Lahwi tuꞌ wekꞌtojan yul pulta bꞌay ay ha haꞌ, bꞌay ay ispila yaꞌ rey. Haꞌ bꞌey tuꞌ matxa chu yekꞌto noꞌ cheh bꞌay ayinahtojan. Aqꞌbꞌalilto xin yet wahtojan istiꞌla haꞌ nichꞌan haꞌ Cedrón, islahwi inbꞌeytzenan kꞌubꞌ tuꞌ. Lahwi tuꞌ inmeltzohan, woktojan yul pulta chiyij ispultahil akꞌal. Mach xin yohtajo ebꞌnaj oficial bꞌay kinbꞌeykꞌojan, mach xin yohtahopaxo ebꞌnaj tzet bꞌey wubꞌan, yuto maxhto tzet chiwalan tet ebꞌnaj Judá, tet ebꞌyaꞌ sacerdote, tet ebꞌnaj yahaw yehi, yebꞌ tet ebꞌnaj oficial, maxhto tzet chiwalpaxojan tet ebꞌnaj tꞌinhanxa ismunlahi. Lahwi tuꞌ walnihan tet ebꞌnaj hakaꞌ tiꞌ:
—Hex tiꞌ, hex kaw hex cheyila tato kaw yaꞌta yekaniko konhobꞌ tiꞌ, yuto haꞌ konhobꞌ Jerusalén tiꞌ, xaꞌuchkꞌakantoj, tzꞌanaxapaxto ispultahil, yuxin yilal kowatxꞌenkanh iskꞌubꞌal Jerusalén tiꞌ, matxahojabꞌ xin chitzebꞌi anma jinh, kinchihan.
Wokan walnojan tet ebꞌnaj yinh tzet yu iskolwa Komam Dios winhan, isyenilo iskꞌulal iskꞌul winhan, walnipaxojan tet ebꞌnaj tzet yal naj rey wetan.
Hayet yabꞌen ebꞌnaj tzet waltuꞌan, yalni ebꞌnaj:
—¡Okojonhwe munil, kat kowatxꞌenkanh kokonhobꞌ tiꞌ! xhi ebꞌnaj.
Hak tuꞌ yu yiqꞌni yip yanma ebꞌnaj, yok ebꞌnaj yiptzeno isbꞌa yinh munil tuꞌ.
Yajaꞌ hayet yabꞌen naj Sanbalat horonita, yebꞌ naj Tobías chejabꞌ amonita, yebꞌ naj Gesem, naj árabe huneꞌ tuꞌ, yok ebꞌnaj tzebꞌo jinhanh, yok ebꞌnaj bꞌuchwal, yalni ebꞌnaj hakaꞌ tiꞌ:
—¿Tzet cheyoche chewatxꞌe tiꞌ? ¿Tom cheyoche heyaqꞌaꞌko howal yinh naj rey? xhi ebꞌnaj.
Intaqꞌwihan tet ebꞌnaj:
—Haꞌ Komam Dios, isDiosal satkanh chikolwa jinhanh, yuxin hanhonh konhischejabꞌ tiꞌanh chonhokanh munil, chikowatxꞌekanhanh kꞌubꞌ, wal hex tiꞌ xin machi heyok jinhanh, mach chu heyokpaxo koxolanh, yuto mach chexbꞌinapaxo bꞌey Jerusalén tiꞌ, kinchihan tet ebꞌnaj. [*]
	2:20 2:20 Esd. 4:3

Pohlaxkanh munil yinh ebꞌnaj ok watxꞌenokanh kꞌubꞌ yinh yakꞌtohal
Hak tuꞌ yu yok yaꞌ yahawil sacerdote Eliasib yebꞌ ebꞌyaꞌ yuxhta yet sacerdotehal, iswatxꞌeniko ebꞌyaꞌ ispultahil kꞌubꞌ chiyij ispultahil noꞌ Meꞌ. Iswatxꞌenpaxokanh ebꞌyaꞌ kꞌubꞌ ichiti bꞌey torre Hamea masanta bꞌey huneꞌxa torre chiyij Hananeel. Haꞌ ebꞌyaꞌ watxꞌenkanh kꞌubꞌ tuꞌ, yaniko ebꞌnaj ispultahil. Tzujan tuꞌ iswatxꞌenkanh ebꞌnaj ah Jericó hunxa majan kꞌubꞌ. Haxa hunxa majan xin haꞌ ebꞌnaj iskꞌahol naj Zacur, iskꞌahol naj Imri watxꞌenkanh. Haxa ebꞌnaj iskꞌahol naj Senaa iswatxꞌeko ebꞌnaj pulta chiyij ispultahil noꞌ Kay, yaniko ebꞌnaj isteꞌal yebꞌ ispultahil kꞌubꞌ tuꞌ, yaniko ebꞌnaj chꞌen hierro isqꞌanho pulta. Haꞌ bꞌay kachna ebꞌnaj tuꞌ xin, haꞌ tuꞌ yichepaxokanh yaꞌ Meremot iskꞌahol yaꞌ Urías iskꞌahol naj Cos yanikanh hunxa majan kꞌubꞌ. Haꞌ bꞌay kachna naj tuꞌ, haꞌ tuꞌ yichepaxokanh naj Mesulam iswatxꞌen kꞌubꞌ, naj iskꞌahol naj Berequías, iskꞌahol yaꞌ Mesezabeel. Haꞌ bꞌay kachna naj tuꞌ yichepaxokanh iswatxꞌenkanh naj Sadoc, iskꞌahol naj Baana, hunxa majan chꞌen kꞌubꞌ. Tzujan tuꞌ xin ichipaxokanh iswatxꞌenkanh ebꞌnaj tecoíta chꞌen kꞌubꞌ, yajaꞌ wal ebꞌnaj nime winaj xol ebꞌnaj tecoíta mach isje ebꞌnaj kolwaho yinh ebꞌnaj ijbꞌalom yinh munil tuꞌ. Haxa naj Joiada, iskꞌahol naj Paseah yebꞌ naj Mesulam, iskꞌahol naj Besodías, haꞌ ebꞌnaj ok watxꞌeno huneꞌ pulta chihal-lax Icham Pultahil, yanikanh ebꞌnaj isteꞌal, yaniko ebꞌnaj ispultahil, yanipaxiko ebꞌnaj chꞌen hierro ok isqꞌanhoj. Haꞌ bꞌay kachna ebꞌnaj tuꞌ xin yichepaxokanh naj Melatías gabaonita, yebꞌ naj Jadón meronotita, yebꞌ ebꞌnaj ah Gabaón, yebꞌ ah Mizpa, haꞌ ej konhobꞌ tuꞌ ayko yalanh yip naj gobernador ay isqꞌaxebꞌikꞌti ha haꞌ. Haꞌ ebꞌnaj tuꞌ watxꞌenkanh hunxa majan kꞌubꞌ. Haxa hunxa majan kꞌubꞌ xin, iswatxꞌekanh naj Uziel, iskꞌahol naj Harhaía naj chakꞌom plata, tzujanil yinta naj tuꞌ iswatxꞌenkanh naj Hananías iskꞌahol huneꞌ naj watxꞌem anh kaw xuqꞌ sam, haꞌ ebꞌnaj kawanh tuꞌ watxꞌenkanh huneꞌ majanxa iskꞌubꞌal Jerusalén, masanta bꞌey kꞌubꞌ nimajal sat. Haxa hunxa majan kꞌubꞌ xin iswatxꞌekanh naj Refaías, iskꞌahol naj Hur, gobernador yinh yikta majan konhobꞌ Jerusalén. Tzujan yinta naj tuꞌ iswatxꞌekanh naj Jedaías, iskꞌahol naj Harumaf hunxa majan kꞌubꞌ ayko sata yatut. Tzujan yinta naj tuꞌ, iswatxꞌekanh naj Hatús, iskꞌahol naj Hasabnías hunxa majan kꞌubꞌ.
Haxa naj Malquías iskꞌahol naj Harim, yebꞌ naj Hasub, iskꞌahol naj Pahat-moab, iswatxꞌekanh naj hunxa majan kꞌubꞌ, iswatxꞌenpaxokanh naj torre chiyij Hornos. Tzujan tuꞌ xin iswatxꞌenkanh naj Salum, huneꞌxa majan kꞌubꞌ, kolwa ebꞌix iskutzꞌin naj yintaj. Haꞌ naj Salum tuꞌ iskꞌahol naj Halohes, gobernador yinh yikta majan konhobꞌ Jerusalén. Haxa pulta chiyij ispultahil Akꞌal, haꞌ naj Hanún yebꞌ ebꞌnaj ah Zanoa watxꞌenkanh. Yanipaxkanh ebꞌnaj isteꞌal, yaniko ebꞌnaj ispultahil, yaniko ebꞌnaj chꞌen hierro isqꞌanho pulta tuꞌ, iswatxꞌenpaxiko ebꞌnaj kꞌubꞌ 450 metro yuko masanta bꞌey huneꞌ pulta bꞌay chiꞌilaxilto qꞌalem. Haxa naj Malquías iskꞌahol naj Recab gobernador yul ismajul konhobꞌ Bet-haquerem, haꞌ naj watxꞌen pulta bꞌay chiꞌilaxilto qꞌalem, yaniko naj pulta tuꞌ, yaniko naj chꞌen hierro isqꞌanho pulta.
Naj Salum, iskꞌahol naj Colhoze, gobernador yinh txꞌotxꞌ Mizpa, haꞌ naj watxꞌeniko pulta bꞌay ay isnuqꞌ ha haꞌ. Haꞌ naj watxꞌenkanh, yanikanh naj isteꞌal, yaniko naj pulta tuꞌ, yaniko naj chꞌen hierro isqꞌanho. Iswatxꞌenpaxokanh naj pulta bꞌey haꞌ Siloé, kat xin yekꞌto bꞌay ay istzꞌunubꞌ yaꞌ rey masanta bꞌey qꞌoch chiꞌayapno bꞌey iskonhobꞌ yaꞌ David. Tzujan tuꞌ xin iswatxꞌenkanh naj Nehemías, iskꞌahol naj Azbuc, gobernador yinh yikta majan konhobꞌ Bet-sur hunxa majan kꞌubꞌ chiꞌekꞌ yamaqꞌil ispantionh yaꞌ David chitaapni bꞌay majankanh ha haꞌ yebꞌ bꞌey iscuartel ebꞌnaj soldado kaw helan yinh howal.
Tzujan tuꞌ iswatxꞌenkanh ebꞌnaj levita hunxa majan kꞌubꞌ, haꞌ ton naj Rehum iskꞌahol naj Bani; tzujan yinta naj tuꞌ iswatxꞌenkanh naj Hasabías, hunxa majan kꞌubꞌ selelo iskonhobꞌ. Naj Hasabías tuꞌ, gobernador yinh yikta majan txꞌotxꞌ Keila. Tzujan yinta tuꞌ xin iskolwa ebꞌnaj yuxhtaj, haꞌ ton ebꞌnaj tiꞌ, naj Bavai, iskꞌahol naj Henadad, gobernador yinh yiktaxa konhobꞌ Keila. Haxa hunxa majan kꞌubꞌ xin, haꞌ naj Ezer iskꞌahol naj Jesúa gobernador yinh Mizpa watxꞌenkanh, haꞌ kꞌubꞌ iswatxꞌekanh naj tuꞌ, haꞌ ayko sata bꞌay kꞌuwan chꞌen chꞌen yet howal masanta yinh istxikin kꞌubꞌ. Tzujan tuꞌ xin, haxa naj Baruc, iskꞌahol naj Zabai yinh sunil iskꞌul naj ok naj iswatxꞌenokanh hunxa majan kꞌubꞌ, ichitati yinh istxikin kꞌubꞌ masanta sata istiꞌ ispultahil yatut yaꞌ Eliasib, iswiꞌehal sacerdote. Tzujan tuꞌ iswatxꞌenkanh yaꞌ Meremot iskꞌahol yaꞌ Urías iskꞌahol naj Cos huneꞌxa majan kꞌubꞌ, ichiti sata istiꞌ yatut yaꞌ Eliasib, masanta apni yinh istxikin yatut yaꞌ.
Tzujan tuꞌ xin iswatxꞌekanh ebꞌyaꞌ sacerdote, ay satla akꞌal hunxa majan kꞌubꞌ. Tzujan tuꞌ xin iswatxꞌenkanh naj Benjamín yebꞌ naj Hasub hunxa majan kꞌubꞌ sata istiꞌ yatut. Tzujan tuꞌ naj Azarías, iskꞌahol naj Maasías iskꞌahol naj Ananías watxꞌenkanh hunxa majan kꞌubꞌ iskawilal yatut. Tzujan tuꞌ xin iswatxꞌenkanh naj Binúi iskꞌahol naj Henadad huneꞌxa majan kꞌubꞌ ichiti bꞌey iskawilal yatut naj Azarías masanta apni yinh istxikin kꞌubꞌ tuꞌ. Haxa naj Palal iskꞌahol naj Uzai, iswatxꞌenkanh naj huneꞌxa majan kꞌubꞌ bꞌey istxikin, masanta bꞌey iskawilal huneꞌ torre nahat yekanh. Aykanh bꞌey iskapil yaꞌ rey, haꞌ ton bꞌey yibꞌanh yamaqꞌil yatut ebꞌnaj soldado chitanhen bꞌey tuꞌ. Tzujan yinta naj tuꞌ iswatxꞌekanh naj Pedaías, iskꞌahol naj Faros huneꞌxa majan. Haxa ebꞌnaj chimunla yul Yatut Komam Dios, ebꞌnaj ay bꞌey Ofel, iswatxꞌekanh ebꞌnaj hunxa majan kꞌubꞌ masanta bꞌey bꞌay ay ha haꞌ yetkꞌulal bꞌay chiꞌahilo tzꞌayik; iswatxꞌenpaxokanh ebꞌnaj huneꞌ torre kaw nahat yekanh. Tzujan tuꞌ xin iswatxꞌenkanh ebꞌnaj tecoíta hunxa majan kꞌubꞌ sata huneꞌ niman torre kaw nahat yekanh masanta bꞌey kꞌubꞌ Ofel.
Haꞌ hunun ebꞌyaꞌ sacerdote tuꞌ watxꞌenkanh kꞌubꞌ sata yatut masanta bꞌey pulta bꞌay chiꞌokto noꞌ cheh. Tzujan tuꞌ xin iswatxꞌenkanh naj Sadoc, iskꞌahol naj Imer hunxa majan kꞌubꞌ sata yatut. Tzujan yinta naj tuꞌ iswatxꞌenkanh naj Semaías iskꞌahol naj Secanías naj chitanhen pulta ayko yinh yetkꞌulal bꞌay chiꞌahilo tzꞌayik. Tzujan tuꞌ xin iswatxꞌenkanh naj Hananías iskꞌahol naj Selemías yebꞌ naj Hanún iswaj kꞌahol naj Salaf hunxa majan kꞌubꞌ. Tzujan tuꞌ xin, iswatxꞌenkanh naj Mesulam, iskꞌahol naj Berequías huneꞌxa majan kꞌubꞌ sata yatut. Tzujan tuꞌ xin, iswatxꞌenkanh naj Malquías, iskꞌahol naj chakꞌom plata hunxa majan kꞌubꞌ masanta sata yatut ebꞌnaj chimunla yul Yatut Komam Dios, yebꞌ sata yatut ebꞌnaj txonhwom chitaapni yinh huneꞌ cuarto ayko yinh yamaqꞌil istxikin kꞌubꞌ. Haxa ebꞌnaj chakꞌom plata yebꞌ ebꞌnaj txonhwom, iswatxꞌenkanh ebꞌnaj hunxa majan, ichiti yinh istxikin kꞌubꞌ masanta bꞌey ispultahil noꞌ Meꞌ.
Iswatxꞌe isbꞌa ebꞌnaj Judá yu iskolni isbꞌa tet ebꞌnaj ayko ishowal yinh
Hayet yabꞌen naj Sanbalat tato kowatxꞌekanhanh iskꞌubꞌal konhobꞌ, istit ishowal naj yinh Judá, yok naj bꞌuchwal yu ishowal. Yok naj tzotelo sata ebꞌnaj ayko yetbꞌiho naj, yebꞌ sata ebꞌnaj soldado ah Samaria, yalni naj hakaꞌ tiꞌ:
—¿Tzet chu hunteqꞌan ebꞌnaj Judío machi yip tuꞌ? ¿Tom chichahlax yaqꞌni ebꞌnaj isxahanbꞌal tet isDiosal hunelxa? ¿Tom chiwatxꞌokanh yu ebꞌnaj yinh huneꞌ tzꞌayik? ¿Tom chito ilcha chꞌen chꞌen xol tanh, chꞌen xatzꞌato xol qꞌa qꞌaꞌ? xhi naj.
Aypaxiko naj Tobías amonita iskꞌatanh naj Sanbalat tuꞌ, yuxin haꞌ hun naj Tobías tuꞌ ok bꞌuchwal hakaꞌ tiꞌ:
—Haꞌ huneꞌ kꞌubꞌ lanhan iswatxꞌenkanh ebꞌnaj tuꞌ, tato chiꞌahto hunu noꞌ wech yibꞌanh, chiꞌelto wuyna chꞌen yalanh noꞌ, xhi naj.
Yuxin kinokan txahlo tet Komam Dios, walnihan yinh intxahan: «Mamin, hach koDiosalanh, abꞌe isbꞌuchwa ebꞌnaj tiꞌ jinhanh; haꞌ bꞌuchwal chal ebꞌnaj tiꞌ, yinhojabꞌ ebꞌnaj chilowi, ako ebꞌnaj yul isqꞌabꞌ ebꞌnaj ayko ishowal yinh, kat yilaxto ebꞌnaj preso yul hunuxa konhobꞌ. Machojabꞌ chawaqꞌ nimankꞌulal yinh ismul ebꞌnaj, machojabꞌ chiholaxkanh ismul ebꞌnaj yinh hasat, yuto matit ishowal ebꞌnaj yinh ebꞌnaj chiwatxꞌenkanh kꞌubꞌ tiꞌ,» kinchihan.
Hak tuꞌ yu komunlahanh kowatxꞌenkanhanh kꞌubꞌ tuꞌ, yinh anhe xin yikta yunakanh istel, yuto munla konhobꞌ yinh sunil yanma. Yajaꞌ haxa yet yabꞌen naj Sanbalat yebꞌ naj Tobías yebꞌ ebꞌnaj árabe, yebꞌ ebꞌnaj amonita yebꞌ ebꞌnaj ah Asdod tato ayko ip yu ebꞌnaj iswatxꞌi iskꞌubꞌal Jerusalén, yebꞌ ta lanhan ismajchelax nimeta isholanil kꞌubꞌ tuꞌ, istit ishowal ebꞌnaj. Islahtiꞌnhen isbꞌa ebꞌnaj istit yanoko howal yinh konhobꞌ Jerusalén, yu yuchkꞌanto ebꞌnaj. Yuxin konhokanh txahlo tet Komam Dios, koDiosal, janikojanh istanhemal konhobꞌ yinh tzꞌayikal yebꞌ aqꞌbꞌal, yu kokolni kobꞌahanh tet ebꞌnaj ok ishowal jinh tuꞌanh. Ay xin ebꞌnaj Judá halni hakaꞌ tiꞌ: «Haꞌ ebꞌnaj ijom chꞌen matxa yip ebꞌnaj, kaw xin nimanto isqꞌalemal huneꞌ icham kꞌubꞌ tiꞌ, yuxin matxa chonhqꞌoji kowatxꞌenkanh,» xhi ebꞌnaj.
Haꞌ ebꞌnaj ayko ishowal jinh tuꞌanh istxum ebꞌnaj hakaꞌ tiꞌ: «Hayet tona nahul ay ebꞌnaj Judá tuꞌ kat japni yinh, kat komaqꞌnikamoj kat yok linhno munil tzabꞌiliko yu ebꞌnaj tuꞌ,» xhi ebꞌnaj. Yajaꞌ ebꞌnaj judío ay iskawilal ebꞌnaj tuꞌ, hul ebꞌnaj yalaꞌ kayel oxel jetanh hakaꞌ tiꞌ: «Bꞌayxanhetuꞌwal ay hex, masan chul ebꞌnaj teyinh,» xhi ebꞌnaj jetanh. Yuxin wakojan hunun majan ebꞌnaj yuxhtanhe isbꞌa yulajla kꞌubꞌ hapantoj, yebꞌ yintakꞌti kꞌubꞌ bꞌay haman, yiqꞌni ebꞌnaj yespada yebꞌ islanza yebꞌ islitꞌ. Yajaꞌ hayet wilnihan tato xiwkanh ebꞌnaj, wok linhnojan, walnihan tet ebꞌnaj yahaw konhobꞌ yebꞌ tet ebꞌnaj oficial yebꞌ tet sunil anma hakaꞌ tiꞌ:
—Mach chexxiw tet ebꞌnaj ayko ishowal jinh tiꞌ, wal xin naweti Komam Dios, Komam kaw niman yelapnoj, yebꞌ kaw ay ismay; aweko howal, kolwe ebꞌnaj juxhtaj, yebꞌpaxo kokꞌahol, yebꞌ kokutzꞌin, yebꞌ jixal yebꞌ jatut, kinchihan.
Yabꞌen ebꞌnaj ayko ishowal jinh tuꞌanh tato kowatxꞌe kobꞌahanh, yetanto Komam tzet chiyoche ebꞌnaj iswatxꞌe jinhanh; hak tuꞌ yu komeltzopaxikojanh munil, hunun majan mak yinh ismunil ichebꞌilikoj. Haꞌtikꞌa yinh huneꞌ tzꞌayik tuꞌ, yikta ebꞌnaj winaj ok munil, haxa yiktaxa ebꞌnaj xin yiqꞌ ebꞌnaj islanza yebꞌ yescudo yebꞌ islitꞌ, yebꞌ xin chꞌen coraza, yok ebꞌnaj istanheno konhobꞌ. Haxa ebꞌnaj yahawil Judá, ok iptzeno ebꞌnaj konhobꞌ. Haꞌ ebꞌnaj ayko munil yinh kꞌubꞌ tuꞌ yebꞌ ebꞌnaj ijom ijatz, yebꞌ ebꞌnaj chibꞌelnikꞌo tzet chiꞌokniko yinh munil, huneꞌ isqꞌabꞌ ebꞌnaj chimunlahi, haxa hunxa isqꞌabꞌ ebꞌnaj xin iqꞌnhe chꞌen espada. Haꞌ ebꞌnaj chimunla tuꞌ ayko yespada hunun ebꞌnaj yinh yiktaj; wal naj chiꞌoqꞌtzen chꞌen trompeta ayko naj inkꞌatanhan. Walnihan tet ebꞌnaj yahaw konhobꞌ yebꞌ tet ebꞌnaj oficial yebꞌ tet sunil anma hakaꞌ tiꞌ:
—Haꞌ huneꞌ munil tiꞌ, kaw niman yebꞌ xin kaw nimajal yekoj, yuxin kaw nahat koxol hununonh yet chonhmunlahi, yuxin hayet cheyabꞌen yoqꞌtzelax chꞌen trompeta, kat hekutxiko kokꞌatanhanh, haxa Komam Dios, koDiosal chiꞌaqꞌni howal koseleloj, kinchihan.
Hak tuꞌ yu komunlahanh yinh munil tuꞌ kaw xin sahabꞌ chonhichikojanh komunlahanh masanto yet chiꞌah aqꞌbꞌal; wal yiktaxa majan ebꞌnaj winaj xin yiqꞌ ebꞌnaj islanza, yok ebꞌnaj istanheno konhobꞌ.
Lahwi tuꞌ walnipaxojan tet konhobꞌ tato chikankano yul konhobꞌ Jerusalén hunun anma yebꞌ ischejabꞌ, yu ismajwahi yet aqꞌbꞌalil, haxa yet tzꞌayikal xin, kat ismunla yinh kꞌubꞌ.
Yajaꞌ wal hanin tiꞌanh yebꞌ ebꞌnaj ayto wuh hinbꞌahan yebꞌi, yebꞌ ebꞌnaj tzehtaj tzujan wintajan, yebꞌ ebꞌnaj soldado tzujan wintajan, mach chijilo xil koqꞌapanh yet aqꞌbꞌalil, kachannhe yet chonhaxhnihanh, kat jinilo xil koqꞌapanh.
Yilo yaꞌ Nehemías isyaꞌtajil ah xol konhobꞌ
Haꞌ yinh hunteqꞌan tiempo tuꞌ, ah yaw ebꞌnaj winaj yebꞌ ebꞌix ix yok yalnoj yinh tzet chiꞌutelax yu yet konhobꞌ Judá. [c]Ay mak halni hakaꞌ tiꞌ: «Hanhonhtiꞌanh kaw txꞌiꞌal juninalanh, yuxin chikohel kotrigohanh, yu yekꞌ juhanh,» xhi. Aypaxo mak halni hakaꞌ tiꞌ: «Hanhonhtiꞌanh, yunhe mach chijaqꞌlehanh wahil, yuxin jatojanh kotxꞌotxꞌanh yebꞌ juvahanh tzꞌunbꞌil yebꞌ jatutanh selelo chꞌen melyu chiloqꞌni kotrigohanh,» xhi ebꞌnaj. Aypaxo mak halni: «Hanhonhtiꞌanh, kokꞌamnhehanh chꞌen melyu jaqꞌanh tohlabꞌalo tet naj rey, janikantojanh yumal kotxꞌotxꞌanh, yebꞌ juvahanh tzꞌunbꞌil iskꞌambꞌanilo chꞌen melyu, yajaꞌ hanhonhtiꞌanh lahan anmahil honhanh yebꞌ ebꞌnaj jet konhobꞌ tiꞌanh, hakpax tuꞌ juninalanh lahan anmahil yebꞌ yuninal ebꞌnaj, yajaꞌ kotxonhtojanh kokꞌaholanh yebꞌ kokutzꞌinanh chejabꞌo tet ebꞌnaj, matxa xin chonhqꞌojihanh koloqꞌnilojanh juninal tuꞌanh tet ebꞌnaj, yuto kotxꞌotxꞌanh yebꞌ juvahanh nanxa mak ay yet,» xhi ebꞌnaj.
Hayet wabꞌenan yalni konhobꞌ yinh tzet yeko tuꞌ, istit inhowalan. Wokan intxumnojan yinh tzet chu iswatxꞌayo huneꞌ tuꞌ, inkachnihan ebꞌnaj yahaw konhobꞌ yebꞌ ebꞌnaj oficial, walnihan:
—¿Tom cheqꞌan iskꞌambꞌanil chꞌen melyu tet heyet konhobꞌ tiꞌ? kinchihan; yuxin niman mak inkutxbꞌakojan yunhe kolahtiꞌnhen kobꞌahanh yinh huneꞌ tiꞌ. Walnihan tet ebꞌnaj:
—Hanhonhtiꞌanh jaqꞌ janmahanh kokolnilojanh jet konhobꞌ Judá yalanh yip nime nan konhobꞌal bꞌay txonhbꞌiltoj, haxa hex tiꞌ xin lanhan hetxonhnipaxto jet konhobꞌ tiꞌ, ¿tom xin chonhokpaxojanh koloqꞌoꞌanh jet konhobꞌ tiꞌ teyet? kinchihan.
Hak tuꞌ xin matxa taqꞌwi ebꞌnaj yet walnihan hakaꞌ tuꞌ.
Walnipaxojan tet ebꞌnaj:
—Haꞌ tzet cheyu tiꞌ mach kꞌuloj; wal xin yilal heyeniloj tato ay yelapno Komam Dios yul hesat, hak tuꞌ xin mach chibꞌuchwa ebꞌnaj ayko ishowal jinh yulajla konhobꞌ. Hanintiꞌan yebꞌ ebꞌnaj wuxhtajan yebꞌ ebꞌnaj inchejabꞌan ay chꞌen melyu yebꞌ ixim trigo jaqꞌanh kꞌamil tet jet konhobꞌ tiꞌ, yajaꞌ wal tinanh xin matxa chikoqꞌanpaxojanh tet ebꞌnaj. Yuxin wal tinanh chinqꞌanan teyet tato cheyaqꞌ meltzoho istxꞌotxꞌ jet konhobꞌ yul isqꞌabꞌ yebꞌ istzꞌunubꞌ uva yebꞌ teꞌ olivo yebꞌ yatut, kat heyaqꞌnipaxo chꞌen yal xayaqꞌ ebꞌnaj teyet, ishun majan yinh 100 (hokꞌal) majan, iskꞌambꞌanil chꞌen melyu, ixim trigo, vino, yebꞌ aceite heqꞌan tet heyet konhobꞌ tiꞌ, kinchihan tet ebꞌnaj.
Istaqꞌwi ebꞌnaj:
—Kꞌultikꞌa, chijaqꞌ meltzohojanh sunil tuꞌ tet ebꞌnaj, machi xin iskꞌambꞌanil chikoqꞌananh, chikoyijehanh tzet chawal tiꞌ, xhi ebꞌnaj.
Hak tuꞌ yu inkutxbꞌanikojan ebꞌyaꞌ sacerdote sata ebꞌnaj tuꞌ, walnihan tato chistaqꞌweko ebꞌnaj yibꞌanh, tato chisyije ebꞌnaj tzet chala. Intziknihan xil inqꞌapan sata ebꞌnaj, walnihan:
—Haktikꞌapax tuꞌ chu kexistziknilti Komam Dios yul heyatut maka xol hemunil tato mach cheyije huneꞌ tiꞌ, chextzikobꞌtanhelaxi, kat hekankano yinh manhtzetal, kinchihan.
Istaqꞌwi sunil ebꞌnaj kutxaniko tuꞌ:
—¡Yubꞌojabꞌ hakaꞌ hawalni tiꞌ! xhi ebꞌnaj.
Yok ebꞌnaj yanoko ismay Komam Jahawil. Hak tuꞌ yu isyijen ebꞌnaj sunil tzet yal tuꞌ.
Hanintiꞌan, hataxtikꞌa yet kinyanikojan naj rey Artajerjes gobernadoral yinh txꞌotxꞌ Judá tiꞌ yulbꞌal 12 (kabꞌlahonhebꞌ) habꞌil, yet 20 (hunkꞌalxa) habꞌil yok naj reyal masanto yet 32 (kabꞌlahonhebꞌ iskawinaj) habꞌil, mach inqꞌanan tzet chinlohan tet konhobꞌ hakaꞌ isqꞌanni ebꞌnaj gobernador, mach inqꞌanpaxojan tzet chislo ebꞌnaj wuxhtajan yebꞌ ebꞌnaj inchejabꞌan; yajaꞌ wal ebꞌnaj gobernador ekꞌlena bꞌabꞌel insatajan ok ebꞌnaj yetaꞌ konhobꞌ, isqꞌanni ebꞌnaj 40 (kawinaj) siclo chꞌen plata hunun tzꞌayik yinh tzet chislo yebꞌ yinh isvino. Hakpax tuꞌ ebꞌnaj ischejabꞌ ebꞌnaj yiqꞌkanh yip yibꞌanh konhobꞌ; yajaꞌ wal hanintiꞌan mach wutehan hakaꞌ tuꞌ, yuto chinxiwan tet Komam Dios. [d]Yebꞌpaxo hunxa, inyijehan inmunlahan yinh hunun majan iskꞌubꞌal konhobꞌ, ismunlapaxo ebꞌnaj inchejabꞌan, machi xin intxꞌotxꞌan inloqꞌan, chiwaꞌpaxo 150 ebꞌnaj Judá wintajan yebꞌ ebꞌnaj oficial, nan xin yepaxo ebꞌnaj chitit yulajla konhobꞌ ayko yinhla ishoyanil Jerusalén kinistukleꞌan. Haninan xin chiwaqꞌan tzet chislo ebꞌnaj; hunun tzꞌayik ispotxꞌlax hunun noꞌ wakax yok wajtakꞌonh noꞌ meꞌ kaw bꞌaqꞌich, nanyepaxo noꞌ chꞌik chiwatxꞌelax kokꞌuxuꞌanh, kat yilaxti niman vino yulbꞌal 10 (lahonhebꞌ) tzꞌayik, yajaꞌ xin mach bꞌay inqꞌanan tzet chinlohan tet konhobꞌ yu inmunilan yinh gobernadoral, waxanhka xin wet ayan inchahnihan, wal xin mach inqꞌanan yuto kaw niman munil ayko yibꞌanh konhobꞌ.
Intxahlihan tet Komam Dios hakaꞌ tiꞌ: «Mamin, hach inDiosalan, chinhanatijan, yu sunil iskꞌulal inwatxꞌehan yinh konhobꞌ tiꞌ, chawaqꞌni iskꞌulal ispajo selel wetan,» kinchihan.
	[c]5:1 Ah yaw anma, chal yelapnoj to kaw yaꞌta yehi, yebꞌ xin aypaxiko ishowal hunteqꞌan konhobꞌ yinh, chimunlapaxo ebꞌnaj yinh istxꞌotxꞌ, kat xin ismunlapaxo ebꞌnaj yinh iskꞌubꞌal konhobꞌ lanhan iswatxꞌelaxkanh.
	[d]5:15 Haꞌ isley ebꞌnaj Persa chala ta ebꞌnaj gobernador chiyu yinilo ebꞌnaj chꞌen tohlabꞌal yinh anma kat yok yinh tzet chiꞌokniko yu, yajaꞌ yaꞌ Nehemías mach yilo yaꞌ chꞌen tohlabꞌal yinh anma yu chixiw yaꞌ tet Komam Dios, yebꞌ yu chitzꞌay iskꞌul yaꞌ yinh yet konhobꞌ.

Ok ebꞌnaj ayko ishowal yinh yaꞌ Nehemías istxumuꞌ iswatxꞌen istxꞌojal yinh yaꞌ
Hayet yabꞌen naj Sanbalat yebꞌ naj Tobías yebꞌ naj Gesem, naj árabe, yebꞌ hunteqꞌanxa ebꞌnaj ayko ishowal jinhanh tato xalahwi kowatxꞌenkanhanh kꞌubꞌ, yebꞌ matxa bꞌay chu yokti ebꞌnaj yul kꞌubꞌ, (waxanhka xin maxhto chiꞌok ispultahil.) Ischejni naj Sanbalat yebꞌ naj Gesem ischejabꞌ yalno wetan hakaꞌ tiꞌ: «Titanh kat kokutxbꞌaniko kobꞌa bꞌey yaldeahil Ono,» xhiti ebꞌnaj wetan. Yajaꞌ xin txꞌoj lanhan isnahni ebꞌnaj winhan, yuxin yal ebꞌnaj huneꞌ tuꞌ wetan. Yuxin inchejto inchejabꞌan yalaꞌ tet ebꞌnaj: «Hanintiꞌan mach chu inbꞌejnikanojan huneꞌ munil kaw ay yelapno tiꞌ, yuto ta chintohan tekꞌatanh tuꞌ chiꞌok linhnoj, yuxin mach chu intohan,» kinchihan tet ebꞌnaj. Kanhel yati ebꞌnaj ischejabꞌ yalno huneꞌ tuꞌ wetan, yajaꞌ xin hakaꞌtikꞌa yu walnitojan yet bꞌabꞌelal haktikꞌapax tuꞌ yu inpajtzentojan tet ebꞌnaj. Haxa yinh ishowelal xin ischejni naj Sanbalat huneꞌ ischejabꞌ yalno huneꞌ tuꞌ wetan yinh huneꞌ carta tzꞌibꞌnhebꞌil yu naj, huneꞌ carta tuꞌ hajan. Xhi huneꞌ carta tuꞌ hakaꞌ tiꞌ: «Chiwabꞌehan yal-lax yulajla nime konhobꞌ, hak tuꞌ yalnipaxo naj Gasmu tato hach tiꞌ yebꞌ ebꞌnaj hawet judiosal cheyoche heyiqꞌalo hebꞌa yalanh yip naj rey, yuxin lanhan hewatxꞌen iskꞌubꞌal konhobꞌ Jerusalén yunhe hawok reyal. Chiwabꞌenpaxojan isqꞌumal ta chachejikoj ebꞌnaj profeta yalnokꞌo tawinh bꞌey Jerusalén hakaꞌ tiꞌ: ¡Ayxa isreyal Judá! xhi. Haꞌ tzet chibꞌina teyinh tuꞌ xayabꞌelo naj rey, yuxin wal tinanh titanh inkꞌatanhan, kat kolahtiꞌnhen kobꞌa,» xhi huneꞌ carta tuꞌ.
Yuxin inpajtzetojan yul carta hakaꞌ tiꞌ: «Haꞌ tzet chawal tiꞌ mach chiꞌekꞌ yinh konabꞌalanh, wal xin hach chiꞌekꞌ huneꞌ tuꞌ yinh hawanma,» kinchitojan. Haꞌ ebꞌnaj tuꞌ yal ebꞌnaj hakaꞌ tuꞌ yu konhisxibꞌtenkanhanh ebꞌnaj, istxumni ebꞌnaj jinhanh: «Chipaxo yip hunteqꞌan ebꞌnaj tuꞌ, matxa xin chilawi huneꞌ munil tzabꞌiliko yu ebꞌnaj tuꞌ,» xhi ebꞌnaj jinhanh. Yajaꞌ xin kintxahlihan hakaꞌ tiꞌ: «Mamin, hach inDiosalan, wal tinanh chinqꞌanan tawet tato chawaqꞌ wipan,» kinchihan.
Lahwi tuꞌ intohan bꞌey yatut naj Semaías, iskꞌahol naj Delaía, iskꞌahol naj Mehetabel, naj tuꞌ majchebꞌilikto isbꞌa yul yatut. Yalni naj wetan:
—Tonh jebꞌa kobꞌa yul Yatut Komam Dios kat kopebꞌanilti pulta, yuto haꞌ yinh huneꞌ aqꞌbꞌal tiꞌ chul ebꞌnaj ayko ishowal tawinh kach ispotxꞌoꞌkamoj, xhi naj wetan.
Intaqꞌwihan tet naj xin:
—Ebꞌnaj winaj hakaꞌ intiꞌan, ¿tom chiyebꞌa isbꞌa ebꞌnaj, kat yokto ebꞌnaj yul Yatut Komam Dios yunhe iskolni isbꞌa? Wal xin mach chinoktojan yul Yatut Komam yu inkolni hinbꞌahan, kinchihan.
Wal hinan, intxuman tato maxhtaj Komam Dios halni huneꞌ tuꞌ tet naj, wal xin yal naj huneꞌ tuꞌ, yuto tohlalax naj yu naj Tobías yebꞌ naj Sanbalat yu yaniko naj leqꞌtiꞌal wetan. Istohla ebꞌnaj naj Semaías tuꞌ yu yok naj kinisxibꞌtenkanan, yu waniko inmulan, yu inkanan txꞌojal, kat yel inpixanan yalni ebꞌnaj.
Yuxin kintxahlihan tet Komam Dios, walnihan: «Mamin, hach inDiosalan nati tzet chinyutehan naj Tobías yebꞌ naj Sanbalat tiꞌ, chananipaxti tzet chinyutehan ix Noadías, ix chal isbꞌa hachejabꞌoj yebꞌ hunteqꞌanxa ebꞌnaj chinxibꞌtenkanhan, ebꞌnaj chal isbꞌa hachejabꞌoj,» kinchihan yinh intxahan.
Islahwi iswatxꞌikano kꞌubꞌ tuꞌ yinh 25 (howebꞌ iskawinaj) tzꞌayik yinh ixahaw Elul, 52 (kabꞌlahonhebꞌ yoxkꞌal) tzꞌayik yitoj yet iswatxꞌikanoj. Hayet lahwi yabꞌen ebꞌnaj ayko ishowal jinhanh tato xalahwi munil tuꞌ juhanh, yebꞌ yet yabꞌen ej konhobꞌ ayko yinhla ishoyanil konhobꞌ bꞌay ayonhanh, isxiwkanh, yohtanheniloj tato haꞌ Komam Dios kolwa jinhanh yinh munil tiꞌ.
Haꞌ yulbꞌal hunteqꞌan tzꞌayik tuꞌ kaw txꞌiꞌal carta istzꞌibꞌnheto ebꞌnaj iswiꞌehal Judá tet naj Tobías, ispajtzenpaxo naj hunteqꞌan carta tuꞌ. Yuto ay hunteqꞌan ebꞌnaj Judá kꞌul chiyil isbꞌa yebꞌ naj Tobías, yuto haꞌ iskutzꞌin naj Secanías iqꞌbꞌil yu naj Tobías. Wal naj Secanías, iskꞌahol naj Ara ye naj. Haxa naj Johanán, iskꞌahol naj Tobías, iqꞌnikanh iskutzꞌin naj Mesulam. Wal naj Mesulam, iskꞌahol naj Berequías ye naj. Yuxin kaw kꞌul istzotel ebꞌnaj Judá tuꞌ yinh naj Tobías yinh insatan, chalni ebꞌnaj tet naj tzetaj chiwalan, chaniti naj Tobías tuꞌ carta wetan yunhe inxiwkanhan.
Issayiko yaꞌ Nehemías ebꞌnaj ijbꞌalom
Hayet islahwikano kꞌubꞌ tuꞌ, yalaxkaniko ispultahil, yalaxiko ebꞌnaj tanhem pulta, yebꞌ ebꞌnaj bꞌitnom, yebꞌ ebꞌnaj levita yinh ismunil. Wanikojan naj Hanani wuxhtajan, yebꞌ naj Hananías ijbꞌalomal yinh iscuartel konhobꞌ Jerusalén. (Naj Hanani tuꞌ winaj kaw isyelalnhe chala yebꞌ xin chixiw tet Komam Dios, sata hunteqꞌanxa ebꞌnaj.) Walnihan tet ebꞌnaj kawanh tuꞌ:
—Mach chehaj ispultahil konhobꞌ tiꞌ yet kaw sahabꞌ, wal xin hato yet chiqꞌaxnakanh yoj tzꞌayik katto hehajni, haxa yinh qꞌejbꞌiyal xin chepebꞌankano ispultahil tuꞌ kat heyanikaniko isqꞌanh yet aytoko ebꞌnaj chitanhen pulta tuꞌ, kinchihan tet ebꞌnaj.
Wanipaxikojan ebꞌnaj ay konhobꞌ Jerusalén tuꞌ istanheno konhobꞌ yinh istxolal, haxa ebꞌnaj ay yatut istiꞌla kꞌubꞌ, haꞌ ebꞌnaj ok tanheno kꞌubꞌ tuꞌ.
Yuto haꞌ konhobꞌ Jerusalén kaw nimajal yekoj, haywanhnhe xin anma, yuto maxhto chiwatxꞌelaxkanh teꞌ nha etaxnatoj.
Ebꞌnaj meltzo yinta yaꞌ Zorobabel
(Esd. 2:1-70)
Lahwi tuꞌ yaniko Komam Dios yinh innabꞌalan inkutxbꞌanikojan ebꞌnaj yahaw konhobꞌ, yebꞌ ebꞌnaj oficial yebꞌ konhobꞌ yu istzꞌunlax isbꞌi yul hum, hatatikꞌa yichmam. Yilchapaxo teꞌ hum bꞌay tzꞌibꞌnhebꞌilayo isbꞌi yichmam ebꞌnaj bꞌabꞌel meltzoti Jerusalén. Haꞌ yul hum tuꞌ tzꞌibꞌnhebꞌilayo hakaꞌ tiꞌ: [e].
«Haꞌ tiꞌ istxolal ebꞌnaj Israel pitzkꞌa bꞌey Judá, ebꞌnaj ilaxto preso bꞌey Babilonia yu naj rey Nabucodonosor; haxa yet istzꞌajna istiempohal ye ebꞌnaj bꞌey Babilonia tuꞌ, ismeltzo ebꞌnaj bꞌey Jerusalén yebꞌ yulajla konhobꞌ sat txꞌotxꞌ Judá, haꞌ hunun mak tuꞌ haꞌtikꞌa yul iskonhobꞌ apni. Haꞌ xin ebꞌnaj ok ijbꞌalomal yinh ebꞌnaj meltzo tuꞌ haꞌ ebꞌnaj tiꞌ: yaꞌ Zorobabel, naj Jesúa, yaꞌ Nehemías, naj Azarías, naj Raamías, naj Nahamani, yaꞌ Mardoqueo, naj Bilsán, naj Misperet, naj Bigvai, naj Nehum yebꞌ naj Baana.
»Haꞌ tiꞌ xin isbꞌisil ebꞌnaj Israel meltzo tuꞌ. Ebꞌnaj titna yinh yuninal naj Paros, 2,172 ebꞌnaj. Ebꞌnaj titna yinh yuninal naj Sefatías, 372 isbꞌisil ebꞌnaj. Ebꞌnaj titna yinh yuninal naj Ara, 652 ebꞌnaj. Ebꞌnaj Pahat-moab, haꞌ ton ebꞌnaj titna yinh yuninal naj Jesúa yebꞌ yinh naj Joab, 2,818 ebꞌnaj. Ebꞌnaj titna yinh yuninal naj Elam, 1,254 ebꞌnaj. Ebꞌnaj pohchakanh yinh yuninal naj Zatu, 845 ebꞌnaj. Ebꞌnaj titna yinh yuninal naj Zacai, 760 ebꞌnaj. Ebꞌnaj titna yinh naj Binúi, 648 ebꞌnaj. Ebꞌnaj titna yinh yuninal naj Bebai, 628 ebꞌnaj. Ebꞌnaj titna yinh yuninal naj Azgad 2,622 ebꞌnaj. Ebꞌnaj pohchakanh yinh yuninal naj Adonicam 667 ebꞌnaj. Ebꞌnaj titna yinh yuninal naj Bigvai, 2,067 ebꞌnaj. Ebꞌnaj titna yinh yuninal naj Adín 655 ebꞌnaj. Ebꞌnaj titna yinh yuninal naj Ater yebꞌ ebꞌnaj titna yinh yuninal naj Ezequías, 98 (waxajlahonhebꞌ ishokꞌal) ebꞌnaj. Ebꞌnaj titna yinh yuninal naj Hasum, 328 ebꞌnaj. Ebꞌnaj titna yinh yuninal naj Bezai, 324 ebꞌnaj. Ebꞌnaj titna yinh yuninal naj Harif, 112 ebꞌnaj. Ebꞌnaj titna yinh yuninal naj Gabaón, 95 (holahonhebꞌ ishokꞌal) ebꞌnaj.
»Ebꞌnaj titna yinh yuninal naj Belén yebꞌ naj Netofa, 188 ebꞌnaj. Ebꞌnaj titna yinh yuninal naj Anatot, 128 ebꞌnaj. Ebꞌnaj titna yinh yuninal naj Bet-azmavet 42 (kabꞌ yoxkꞌalwanh) ebꞌnaj. Ebꞌnaj titna yinh yuninal naj Quiriat-jearim yebꞌ ebꞌnaj ah Cafira yebꞌ ah Beerot, 743 ebꞌnaj. Ebꞌnaj ah Ramá yebꞌ ebꞌnaj ah Geba, 621 ebꞌnaj. Ebꞌnaj ah Micmas, 122 ebꞌnaj. Ebꞌnaj ah Bet-el yebꞌ ebꞌnaj ah Hai, 123 ebꞌnaj. Ebꞌnaj ah Nebo huneꞌxa konhobꞌ, 52 (kabꞌlahonhebꞌ yoxkꞌalwanh) ebꞌnaj. Ebꞌnaj ah Elam huneꞌxa konhobꞌ, 1,254 ebꞌnaj. Ebꞌnaj ah Harim, 320 ebꞌnaj. Ebꞌnaj ah Jericó, 345 ebꞌnaj. Ebꞌnaj ah Lod, ah Hadid, yebꞌ ah Ono, 721 ebꞌnaj. Ebꞌnaj titna yinh yuninal naj Senaa, 3,930 ebꞌnaj.
»Haxa ebꞌyaꞌ sacerdote haꞌ ebꞌyaꞌ tiꞌ: Ebꞌyaꞌ titna yinh yuninal yaꞌ Jedaías yinh yuninal yaꞌ Jesúa, 973 ebꞌnaj. Ebꞌnaj titna yinh yuninal naj Imer, 1,052 ebꞌnaj. Ebꞌnaj titna yinh yuninal naj Pasur 1,247 ebꞌnaj. Ebꞌnaj titna yinh yuninal naj Harim, 1,017 ebꞌnaj.
»Haxa ebꞌnaj levita haꞌ ebꞌnaj tiꞌ; ebꞌnaj titna yinh yuninal naj Jesúa yebꞌ yinh naj Cadmiel yinh yuninal naj Hodavías, 74 (kanhlahonhebꞌ iskanhwinaj) ebꞌnaj.
»Ebꞌnaj bꞌitnom ebꞌnaj pohchakanh yinh yuninal yaꞌ Asaf, 148 ebꞌnaj.
»Haxa ebꞌnaj tanhem pulta, ebꞌnaj iskꞌahol naj Salum, ebꞌnaj iskꞌahol naj Ater, ebꞌnaj iskꞌahol naj Talmón, ebꞌnaj iskꞌahol naj Acub, ebꞌnaj iskꞌahol naj Hatita yebꞌ ebꞌnaj iskꞌahol naj Sobai, 138 ebꞌnaj.
»Ebꞌnaj chimunla yul Yatut Komam Dios, haꞌ ebꞌnaj tiꞌ: Ebꞌnaj iskꞌahol naj Ziha, ebꞌnaj iskꞌahol naj Hasufa, ebꞌnaj iskꞌahol naj Tabaot, ebꞌnaj iskꞌahol naj Queros, ebꞌnaj iskꞌahol naj Siaha, ebꞌnaj iskꞌahol naj Padón, ebꞌnaj iskꞌahol naj Lebana, ebꞌnaj iskꞌahol naj Hagaba, ebꞌnaj iskꞌahol naj Salmai, ebꞌnaj iskꞌahol naj Hanán, ebꞌnaj iskꞌahol naj Gidel, ebꞌnaj iskꞌahol naj Gahar, ebꞌnaj iskꞌahol naj Reaía, ebꞌnaj iskꞌahol naj Rezín, ebꞌnaj iskꞌahol naj Necoda, ebꞌnaj iskꞌahol naj Gazam, ebꞌnaj iskꞌahol naj Uza, ebꞌnaj iskꞌahol naj Paseah, ebꞌnaj iskꞌahol naj Besai, ebꞌnaj iskꞌahol naj Mehunim, ebꞌnaj iskꞌahol naj Nefisesim, ebꞌnaj iskꞌahol naj Bacbuc, ebꞌnaj iskꞌahol naj Hacufa, ebꞌnaj iskꞌahol naj Harhur, ebꞌnaj iskꞌahol naj Bazlut, ebꞌnaj iskꞌahol naj Mehída, ebꞌnaj iskꞌahol naj Harsa, ebꞌnaj iskꞌahol naj Barcos, ebꞌnaj iskꞌahol naj Sísara, ebꞌnaj iskꞌahol naj Tema, ebꞌnaj iskꞌahol naj Nezía, ebꞌnaj iskꞌahol naj Hatifa.
»Haxa ebꞌnaj iskꞌahol ischejabꞌ yaꞌ Salomón, haꞌ ton ebꞌnaj iskꞌahol naj Sotai, ebꞌnaj iskꞌahol naj Soferet, ebꞌnaj iskꞌahol naj Perida, ebꞌnaj iskꞌahol naj Jaala, ebꞌnaj iskꞌahol naj Darcón, ebꞌnaj iskꞌahol naj Gidel, ebꞌnaj iskꞌahol naj Sefatías, ebꞌnaj iskꞌahol naj Hatil, ebꞌnaj iskꞌahol naj Poqueret-hazebaim, ebꞌnaj iskꞌahol naj Amón.
»Haꞌ sunil ebꞌnaj chimunla yul Yatut Komam Dios yebꞌ ebꞌnaj ischejabꞌ yaꞌ Salomón 392 ebꞌnaj yinh sunil.
»Ay ebꞌnaj tiꞌ xin tit bꞌey Tel-mela, bꞌey Tel-harsa, bꞌey Querub, bꞌey Adón yebꞌ bꞌey Imer, ebꞌnaj tiꞌ mach isyelo isbꞌa mak bꞌay titna ebꞌnaj, yebꞌ tato ayto yu isbꞌa ebꞌnaj yebꞌ ebꞌnaj Israel. Ebꞌnaj tuꞌ, haꞌ ton ebꞌnaj tiꞌ: Ebꞌnaj titna yinh yuninal naj Delaía, ebꞌnaj titna yinh yuninal naj Tobías yebꞌ ebꞌnaj titna yinh yuninal naj Necoda, 642 ebꞌnaj. Haxa ebꞌnaj sacerdote, ebꞌnaj titna yinh yuninal naj Hobaía, ebꞌnaj titna yinh yuninal naj Cos, yebꞌ ebꞌnaj titna yinh yuninal naj Barzilai, naj Barzilai tuꞌ yiqꞌ naj iskutzꞌin naj Barzilai ah Galaad, yuxin Barzilai ok isbꞌiho ebꞌnaj. Ebꞌnaj tuꞌ saylax isbꞌi ebꞌnaj yul hum yet ebꞌnaj ichmame, yajaꞌ xin mach ilcha isbꞌi ebꞌnaj, yuxin ilaxilo ebꞌnaj yinh sacerdotehal tuꞌ. Yalni yaꞌ gobernador tet ebꞌnaj tato mach chislo ebꞌnaj tzet yet Komam Dios yehi, masanto yet chiꞌalaxiko hunteqꞌanxa ebꞌyaꞌ sacerdotehal yinh ismunil, kat isqꞌambꞌen ebꞌyaꞌ tet Komam Dios yu Urim yebꞌ Tumim.
»Haꞌ isbꞌisil anma tuꞌ, yinh sunil ay 42,360. Nan xin yepaxo ebꞌnaj chejabꞌ yebꞌ ebꞌix chejabꞌ, haꞌ isbꞌisil ebꞌnaj chejabꞌ yebꞌ ebꞌix chejabꞌ tuꞌ 7,337 isbꞌisil, xol ebꞌnaj tuꞌ ay 245 ebꞌnaj bꞌitnom yebꞌ ebꞌix bꞌitnom. Aypaxo 736 ischeh ebꞌnaj, yok xin 245 ismula ebꞌnaj. 435 noꞌ camello, yok 6,720 noꞌ burro.
»Ay xin haywanh ebꞌnaj iswiꞌehal xol yuxhta isbꞌa yaqꞌ isyebꞌalqꞌabꞌ okniko yinh munil watxꞌi. Wal yaꞌ gobernador yaqꞌ yaꞌ tet naj kꞌubꞌam melyu 16 (wajlahonhebꞌ) libra chꞌen oro, yok 50 (lahonh yoxkꞌal) nime sekꞌ, 530 xilqꞌape yet ebꞌyaꞌ sacerdote. Ay xin hunteqꞌan ebꞌnaj iswiꞌehal xol yuxhtanhe isbꞌa aqꞌni tet naj kꞌubꞌam melyu, 337 libra chꞌen oro, 2,200 libra chꞌen plata.
»Haxa hunteqꞌanxa konhobꞌ xin aqꞌni 20 (hunkꞌal) mil dracma chꞌen oro, yok kabꞌ mil libra chꞌen plata yok 67 (hujebꞌ iskanhwinaj) xilqꞌape yet ebꞌyaꞌ sacerdote. Ebꞌyaꞌ sacerdote tuꞌ yebꞌ ebꞌnaj levita, ebꞌnaj tanhem pulta, ebꞌnaj bꞌitnom, yebꞌ hunteqꞌanxa konhobꞌ yebꞌ ebꞌnaj chitanhen Yatut Komam Dios yebꞌ sunil Israel ehayo yul hunun iskonhobꞌ,» xhi yul hum tuꞌ.
	[e]7:5 Bꞌey tiꞌ chal yaꞌ Nehemías yinh kaw habꞌan tato yikanh yaꞌ huneꞌ isbꞌisil anma yajaꞌ yu haꞌ Komam Dios aniko yinh isnabꞌal yaꞌ, mach hakaꞌo yute yaꞌ David, haꞌ naj matzwalil iptzen yaꞌ yinikanh huneꞌ isbꞌisil anma Israel 1Cr. 21:1

2. YAWTE YAꞌ ESDRAS CHEJBꞌANILE YABꞌEꞌ KONHOBꞌ ISRAEL, ISTAQꞌWEN ANMA ISYIJENI
(7:73b—10:39)
Haxa yinh ishuj ixahaw sunil ebꞌnaj Israel ayxakꞌo ebꞌnaj yul hunun iskonhobꞌ.
Ok yaꞌ Esdras yilaꞌ chejbꞌanile ayayo yul hum yabꞌeꞌ konhobꞌ
Lahwi tuꞌ, iskutxbꞌaniko isbꞌa konhobꞌ bꞌey Jerusalén bꞌey txonhbꞌal ayko sata ispultahil ha Haꞌ. Haꞌ anma iskutxbꞌako isbꞌa tuꞌ hunnhe yute isnabꞌal. Yalni konhobꞌ tuꞌ tet yaꞌ Esdras, yaꞌ tzꞌibꞌlom tato chiyiti yaꞌ yumal chejbꞌanile yet yaꞌ Moisés aqꞌbꞌilkano yu Komam Jahawil tet konhobꞌ Israel. Yiniti yaꞌ sacerdote Esdras yumal chejbꞌanile yinh bꞌabꞌel tzꞌayik yinh ishuj ixahaw sata sunil ebꞌnaj winaj yebꞌ ebꞌix ix, yebꞌ nixhte unin xatxumcha yu, iskutxbꞌako isbꞌa bꞌey tuꞌ. [f] haxa yinh islahonhebꞌ tzꞌayik chinhuslax noꞌ meꞌ yinh xahanbꞌalil yinh ismul anma Israel, haxa yinh isholanhebꞌ tzꞌayik chiꞌichiko qꞌinh Lexhpat. .Yawten yaꞌ Esdras yumal chejbꞌanile tuꞌ bꞌey txonhbꞌal ayko sata ispultahil ha Haꞌ yabꞌeꞌ ebꞌnaj winaj yebꞌ ebꞌix ix yebꞌ nixhte unin ayxa isnabꞌal xatxumcha yu, kutxaniko tuꞌ. Yichiko yaꞌ yawten chejbꞌanile tuꞌ yinh kaw sahabꞌ masanto yet chuman, kaw xin ishajbꞌa istxikin anma yabꞌen yumal chejbꞌanile tuꞌ.
Haꞌ yaꞌ Esdras, tzꞌibꞌlom tuꞌ, ayahto yaꞌ yibꞌanh huneꞌ bꞌay nahat yekanh watxꞌebꞌilkanh yu ebꞌnaj; yinh iswatxꞌqꞌabꞌ yaꞌ Esdras tuꞌ linhankanh naj Matatías, naj Sema, naj Anías, yaꞌ Urías, yaꞌ Hilcías yebꞌ naj Maasías; haxa yinh ismekqꞌabꞌ yaꞌ Esdras tuꞌ, linhankanh naj Pedaías, naj Misael, naj Malquías, naj Hasum, naj Hasbadana, naj Zacarías yebꞌ naj Mesulam. Ishajni yaꞌ Esdras yumal chejbꞌanile sata sunil konhobꞌ, wal xin linhankanh yaꞌ bꞌay nahat yekanh, haxa yet yawten yaꞌ tuꞌ sunil konhobꞌ ok tukno yabꞌeni. Yalni yaꞌ Esdras kꞌul-la tzotiꞌ yinh Komam Jahawil, Komam niman yelapnoj, istaqꞌwi sunil konhobꞌ tuꞌ hakaꞌ tiꞌ: «¡Yubꞌojabꞌi! ¡Yubꞌojabꞌi!» xhi. Yanikanh isqꞌabꞌ, yinayo isbꞌa, yaniko ismay Komam Jahawil, yay jahnoj, yay xulnoj, yanayo ispalanh sat txꞌotxꞌ.
Haxa ebꞌnaj levita, haꞌ ton naj Jesúa, naj Bani, naj Serebías, naj Jamín, naj Acub, naj Sabetai, naj Hodías, naj Maasías, naj Kelita, naj Azarías, naj Jozabed, naj Hanán yebꞌ naj Pelaía, haꞌ ebꞌnaj ok halno tet konhobꞌ tzet chal yelapno chejbꞌanile tuꞌ, kaw xin huneꞌnhe bꞌay linhan konhobꞌ tuꞌ yabꞌeni. Yawten ebꞌnaj yumal chejbꞌanile yet Komam Dios tuꞌ yinh kaw habꞌan, yalni ebꞌnaj yinh tzet chal yelapnoj yinh yabꞌxubꞌal anma, yu istxumniloj. [g].
Haꞌ xin yaꞌ Nehemías gobernador, yebꞌ xin yaꞌ Esdras sacerdote yebꞌ tzꞌibꞌlom yinh chejbꞌanile, yebꞌ ebꞌnaj levita, haꞌ ok halno tzet yelapno ye chejbꞌanile tuꞌ tet konhobꞌ, yalni ebꞌnaj tet konhobꞌ tuꞌ hakaꞌ tiꞌ: «Haꞌ huneꞌ tzꞌayik tiꞌ, yet Komam Jahawil, yet koDiosal yehi, yuxin mach cheyiqꞌ bꞌiskꞌulal yebꞌ mach chexoqꞌi,» xhi ebꞌnaj. Yal ebꞌnaj hakaꞌ tuꞌ, yuto sunil konhobꞌ chiꞌoqꞌ yabꞌen yet yawtelax chejbꞌanile yet Komam Dios. Lahwi tuꞌ yalnipaxo ebꞌnaj tet konhobꞌ: «Asiꞌwej, kat hewaꞌ yinh kaw kꞌul, kat heyukꞌni vino chiꞌ, kat heyawten mak matzet chislo waꞌo tekꞌatanh, yuto haꞌ huneꞌ tzꞌayik tiꞌ yet Komam Dios yehi, yuxin mach cheyiqꞌ bꞌiskꞌulal, yuto haꞌ tzalahilal yet Komam Dios Jahawil, jip chukoj,» xhi ebꞌnaj.
Istukbꞌalaxpaxo konhobꞌ tuꞌ yu ebꞌnaj levita hakaꞌ tiꞌ: «Mach chexoqꞌi yuto huneꞌ tzꞌayik tiꞌ yet Komam Dios yehi, wal xin mach cheyiqꞌ bꞌiskꞌulal,» xhi ebꞌnaj.
Hak tuꞌ yu isto sunil konhobꞌ tuꞌ waꞌoj, yukꞌni tzet chiyukꞌ yibꞌanh yoch, yawten yet anmahil waꞌo iskꞌatanh, yok huneꞌ niman tzalahilal yul yanma, yuto haꞌ tzet aqꞌlax iskuyuꞌ yinh ischejbꞌanil Komam Dios txumchalo yu.
Haxa yet hunxa tzꞌayik iskutxbꞌaniko isbꞌa ebꞌnaj iswiꞌehal ye yinh hunun majan anma yuxhta isbꞌa ay yul konhobꞌ, yebꞌ ebꞌyaꞌ sacerdote, yebꞌ ebꞌnaj levita iskꞌatanh yaꞌ Esdras, yaꞌ kuywawom yinh chejbꞌanile, yu iskuyni yaꞌ ebꞌnaj yinh tzet chal yelapno chejbꞌanile tuꞌ. Hak tuꞌ yu yilchati yul yumal chejbꞌanile tuꞌ yu ebꞌnaj tato halbꞌilkano yu Komam Jahawil tet yaꞌ Moisés tato chiꞌehayo ebꞌnaj Israel yul lexhpat yet chiyekꞌtzen qꞌinh kaw ay yelapnoj, chiꞌekꞌtzelax yinh ishuj ixahaw. Yebꞌ xin ta chiꞌaqꞌlax yohtanhelo anma Israel ay yulajla konhobꞌ yebꞌ bꞌey Jerusalén, tato chito anma yiqꞌati isqꞌabꞌ teꞌ olivo, yebꞌ isqꞌabꞌ teꞌ xoltelajil olivo, yebꞌ isqꞌabꞌ teꞌ arrayán, yebꞌ isqꞌabꞌ teꞌ palma, yebꞌ isqꞌabꞌ teꞌ qꞌebꞌtaj qꞌubꞌanxanhe xaj, kat iswatxꞌenkanh ebꞌnaj islexhpat yu teꞌ, hakaꞌ yalni chejbꞌanile ayayo yul hum. Hak tuꞌ yu yelto konhobꞌ issayno isqꞌabꞌ te teꞌ, iswatxꞌenkanh hunun mak islexhpat yibꞌanh yakꞌalil yatut, yebꞌ yamaqꞌil Yatut Komam Dios, yebꞌ bꞌey txonhbꞌal ayko sata ispultahil ha Haꞌ, yebꞌ bꞌey txonhbꞌal ayko sata pulta chiyij Efraín. Sunil anma Israel meltzoti bꞌey Babilonia iswatxꞌekanh islexhpat yehikꞌo anma yul. Kaw tzalahilal yu yekꞌtzen konhobꞌ qꞌinh lexhpat tuꞌ, yuto hatax yinh istiempohal yaꞌ Josué, iskꞌahol yaꞌ Nun, machi bꞌay yekꞌtze ebꞌnaj Israel qꞌinh lexhpat hakaꞌ tuꞌ.
Haꞌ yulbꞌal qꞌinh tuꞌ, hunun tzꞌayik yilni yaꞌ Esdras istzotiꞌal chejbꞌanile masanto yinh islahobꞌal tzꞌayik qꞌinh; hujebꞌ tzꞌayik xin ekꞌtzelax qꞌinh, haxa yinh iswaxajebꞌ tzꞌayik iskutxbꞌan isbꞌa konhobꞌ, huneꞌ kutxbꞌabꞌahil tuꞌ kaw ay yelapnoj. Isyije ebꞌnaj sunil tuꞌ hakaꞌtikꞌa isbꞌeybꞌalnhe yichmam ebꞌnaj.
	[f]8:2 Ishuj ixahaw. Haꞌ ton ixahaw septiembre-octubre, kaw xin niman yelapnoj ixahaw tuꞌ, yinh bꞌabꞌel tzꞌayik chiꞌekꞌtzelax qꞌinh chal-lax qꞌinh yet chꞌen trompetaLv. 23:23-38; Nm. 29:1,7,12
	[g]8:8 Ebꞌnaj levita haꞌ ebꞌnaj chiꞌaqꞌni traducir Istzotiꞌ Komam Dios yinh abꞌxubꞌal arameo, kat yalnilo ebꞌnaj tzet chal yelapno isley Komam Dios, yuto Istzotiꞌ Komam tuꞌ yinh abꞌxubꞌal hebreo tzꞌibꞌnhebꞌil yulbꞌal yet yilaxto ebꞌnaj preso yebꞌ yet lahwi yekꞌ ebꞌnaj bꞌey Babilonia. 2Rey. 25

Yalilo yaꞌ Esdras ismul konhobꞌ Israel yinh istxah
Haꞌ yinh tzꞌayik 24 (kanhebꞌ iskawinaj) yultikꞌa huneꞌ ixahaw tuꞌ, iskutxbꞌako isbꞌa ebꞌnaj Israel, yok ebꞌnaj yinh mach chiwaꞌ yu istxahli, yaniko ebꞌnaj xilqꞌape qꞌaqꞌiꞌ yinh, yanahto ebꞌnaj pojoj yibꞌanh iswiꞌ. [h].Xaxin ispohilo isbꞌa ebꞌnaj Israel tuꞌ xol ebꞌnaj mach Israeloj. Yah linhno ebꞌnaj kutxaniko tuꞌ, yalnilo ebꞌnaj ismul yebꞌ ismul ismam icham. Hayet linhan ebꞌnaj bꞌay ay tuꞌ, yil-lax yumal chejbꞌanile yet Komam Jahawil, isDiosal Israel, yulbꞌal oxebꞌ hora yabꞌe ebꞌnaj, haxa yinh hunxa oxebꞌ hora xin yalnati ebꞌnaj ismul tet Komam Dios, yinayo isbꞌa ebꞌnaj sata Komam Jahawil, isDiosal. Haꞌ xin ebꞌnaj levita Jesúa, naj Bani, naj Cadmiel, naj Sebanías, naj Buni, naj Serebías, naj Bani, yebꞌ naj Quenani, ahto ebꞌnaj yibꞌanh huneꞌ bꞌay nahat yekanh watxꞌebꞌilkanh yu ebꞌnaj, yah yaw ebꞌnaj yinh kaw ip tet Komam Dios, isDiosal. Yalni ebꞌnaj levita, haꞌ ton naj Jesúa, naj Cadmiel, naj Bani, naj Hasabnías, naj Serebías, naj Hodías, naj Sebanías, yebꞌ naj Petaías, hakaꞌ tiꞌ: —Ahanhwewanoj, kat heyok heyalno kꞌul-la tzotiꞌ yinh Komam Jahawil, koDiosal:
Hal-laxojabꞌ kꞌul-la tzotiꞌ tawinh, Mamin, kat habꞌitnhelaxi,
hach tiꞌ kaw saqꞌal hachkanoj yebꞌ kaw aykano yelapno habꞌi yinh sunilbꞌal ej tiempo.
Hachnhechꞌan Yahawil hach. Hach tiꞌ watxꞌenhe satkanh, huneꞌ ixtanh yil-laxi,
yebꞌ huneꞌxa satkanh nahat yekantoj, yebꞌ ejército niman isbꞌisil ay satkanh chako hamay.
Hach watxꞌenhe txꞌo txꞌotxꞌ yebꞌ sunil tzet ay sat txꞌotxꞌ; hach watxꞌenhe haꞌ mar yebꞌ sunil tzet ay xol haꞌ.
Hach tiꞌ, hach Jahawilanh yebꞌ koDiosalanh, sikꞌnhenilo yaꞌ Abram,
hawinilo yaꞌ sat txꞌotxꞌ Ur, istxꞌotxꞌ ebꞌnaj caldeo, hawanikaniko Abraham isbꞌiho yaꞌ.
Kaw xin tohol yanma yaꞌ yul hasat, hatꞌinhbꞌankano hatzotiꞌ yebꞌ yaꞌ, yunhe hawaqꞌnikano istxꞌotxꞌ ebꞌnaj cananeo tet yuninal yaꞌ.
Yebꞌpaxo xin istxꞌotxꞌ ebꞌnaj heteo, ebꞌnaj amorreo, ebꞌnaj ferezeo, ebꞌnaj jebuseo yebꞌ ebꞌnaj gergeseo, hawaqꞌkano tet yuninal yaꞌ.
Wal xin yij isbꞌa tzet hawalkano tuꞌ, yuto tzꞌajan hachkanoj.
Hawilnipaxo isyaꞌtajil yaqꞌle jichmamanh bꞌey Egipto,
hawabꞌen yel yaw ebꞌnaj bꞌey haꞌ Kajinh Mar.
Hayenilo kꞌaybꞌalkꞌule yebꞌ hawip yilaꞌ naj faraón, yebꞌ tet ischejabꞌ naj, yebꞌ tet anma ay yulajla konhobꞌ ay bꞌey Egipto tuꞌ.
Haye hawip tuꞌ yilaꞌ yuto hawil yetalax jichmamtuꞌanh yuto kanh yute isbꞌa ebꞌnaj Egipto yinh.
Hak tuꞌ yu isbꞌinakanti habꞌi, masanto tinanh.
Hapoh haꞌ mar sata jichmamtuꞌanh, yekꞌto ebꞌnaj bꞌay tajin txꞌotxꞌ yiktabꞌal haꞌ,
wal ebꞌnaj Egipto ok tzujno yinta ebꞌnaj tuꞌ xin, hawakanto ebꞌnaj yich haꞌ,
hakaꞌ chu istokano hunu niman chꞌen yich haꞌ.
Hayet tzꞌayikal, hawijbꞌakꞌo ebꞌnaj yinh isbꞌel yu huneꞌ moyan;
haxa yet aqꞌbꞌalil xin haꞌ huneꞌ qꞌa qꞌaꞌ ayko istzejtaho ebꞌnaj yinh isbꞌel hawu.
Lahwi tuꞌ xin hatit satkanh hawayilo iswiꞌ witz Sinaí,
hatzotelayti tet jichmamtuꞌanh, hawaqꞌnikano kuybꞌanile kaw tohol tet,
yebꞌ istzotiꞌal ayayo yul hum kaw yel chala, yebꞌ chejbꞌanile kaw kꞌul tet.
Hachejnikanoj tato chisyije tzꞌayik xewilal,
huneꞌ tzꞌayik hawet yehi, hawaqꞌnikano chejbꞌanile,
yebꞌ kuybꞌanile, yebꞌ tzotiꞌ ayayo yul hum tet yaꞌ Moisés hachejabꞌ,
haxa yaꞌ aqꞌni yohtanhelo jichmamanh.
Hawaqꞌni pan yet satkanhil yu isnoh iskꞌul yet isnhohchahi,
hawaqꞌni ha haꞌ elilo yul iskꞌul chꞌen niman chꞌen yukꞌuꞌ ebꞌnaj yet istaj istiꞌ.
Lahwi tuꞌ hawalnipaxo tet ebꞌnaj tato chiꞌehayo sat txꞌo txꞌotxꞌ hawalte tet ebꞌnaj yet hawanikanh haqꞌabꞌ,
yet hataqꞌwenkano tawinh, yet hawaqꞌni bꞌinaho habꞌi.
Yajaꞌ jichmamtuꞌanh kaw yikanh isbꞌa ebꞌnaj, islutꞌnhen yanma ebꞌnaj,
machi xin yabꞌeto ebꞌnaj chejbꞌanile hawala.
Mach xin isje ebꞌnaj yabꞌeꞌ, yebꞌ xin mach isnahti ebꞌnaj kꞌaybꞌalkꞌule hawatxꞌeꞌ,
wal xin islutꞌnhe yanma ebꞌnaj yok manhkꞌomal tawet, issayni ebꞌnaj yahawil chꞌaqꞌni meltzoho bꞌey Egipto hunelxa;
yajaꞌ wal hach tiꞌ xin Mamin, chawaqꞌ nimankꞌulal, kaw saqꞌalkano hakꞌul yebꞌ kaw kꞌulachkanoj.
Mach xin tonheho chitit hahowal, kaw tzetkano chitzꞌay hakꞌul, yuto mach habꞌejkano ebꞌnaj jichmamtuꞌanh.
Yebꞌpaxo xin yet iswatxꞌen ebꞌnaj huneꞌ chꞌen yechel wakax, yalni ebꞌnaj hakaꞌ tiꞌ:
“Haꞌ huneꞌ tiꞌ kodiosal konhinilti sat txꞌotxꞌ Egipto,” xhi ebꞌnaj.
Hak tuꞌ yu iswatxꞌen ebꞌnaj nimeta isyahbꞌetajil yul hasat.
Yajaꞌ hach tiꞌ yu hanta chitzꞌaykano hakꞌul, yuxin mach habꞌejkano ebꞌnaj bꞌey txꞌotxꞌ desierto.
Haꞌ huneꞌ moyan chiꞌijbꞌanikꞌo ebꞌnaj yinh isbꞌel yet tzꞌayikal, mach bꞌejlaxkano ebꞌnaj yu,
hakpax tuꞌ huneꞌ qꞌa qꞌaꞌ chiꞌijbꞌanikꞌo ebꞌnaj yet aqꞌbꞌalil yu yilni bꞌay chito yinh isbꞌel, mach bꞌejlaxkano ebꞌnaj yu.
Hawaqꞌni hawespíritu kaw kꞌul tet ebꞌnaj yu iskuylax ebꞌnaj yu,
machi xin hatzikilo maná yinh istiꞌ ebꞌnaj, hawaqꞌni haꞌ yukꞌuꞌ yet istaj istiꞌ.
Hawaqꞌni tzet isloh ebꞌnaj bꞌey txꞌotxꞌ desierto yulbꞌal 40 (kawinaj) habꞌil, machi hunu tzet ye tuꞌ tiꞌ,
matzet yul isqꞌabꞌ ebꞌnaj hawu, wal xin hawaqꞌ sunil tet ebꞌnaj,
machi xin xilbꞌipaxilo xil isqꞌap ebꞌnaj, mach malpaxokanh yoj ebꞌnaj yinh isbꞌel.
Hawaqꞌni nimeta konhobꞌ yebꞌ konhobꞌlaj tet ebꞌnaj,
hapohnikanh tet ebꞌnaj jichmam tuꞌanh yinh hunun majan,
yokkano txꞌotxꞌ Hesbón yu ebꞌnaj, [*] txꞌotxꞌ bꞌay ayko naj Sehón reyal, yebꞌ istxꞌotxꞌ naj Og, rey yinh txꞌotxꞌ Basán.
Hawaqꞌni pohchaho yuninal ebꞌnaj hakaꞌ isbꞌisil txꞌumel ay satkanh,
hawinito yuninal jichmam tuꞌanh sat txꞌo txꞌotxꞌ hawala tato chawaqꞌ ismajuloj.
Hak tuꞌ yu yapni yuninal ebꞌnaj sat txꞌotxꞌ, yokkano txꞌotxꞌ yu ebꞌnaj;
hawinilo anma ayayo sat txꞌotxꞌ sata ebꞌnaj. Hawaniko ebꞌnaj cananeo yebꞌ isreyal yul isqꞌabꞌ ebꞌnaj,
hawanipaxiko konhobꞌla yul isqꞌabꞌ ebꞌnaj, iswatxꞌen ebꞌnaj tzet yoche iskꞌul yinh anma tuꞌ.
Yokpaxo ej konhobꞌ kaw ay yip yu ebꞌnaj, yebꞌ txꞌo txꞌotxꞌ kaw kꞌul,
yokpaxkano nha kaw nohna yu tzetaj ye tuꞌ kaw kꞌul yu ebꞌnaj, yiqꞌni ebꞌnaj kꞌuh watxꞌebꞌilxa,
yebꞌ tzꞌunubꞌ bꞌay ay teꞌ uva yebꞌ teꞌ olivo yebꞌ teꞌ lobꞌehal,
iswaꞌ ebꞌnaj masanto kaw noh iskꞌul ebꞌnaj, yaqꞌni tzalaho iskꞌul ebꞌnaj yu hakꞌulal.
Yajaꞌ yaqꞌtij ebꞌnaj hahowal, ismanhkꞌon ebꞌnaj tzet hawala,
yintanhenkanilto ebꞌnaj chejbꞌanile aqꞌbꞌil hawu. Ispotxꞌnikamo ebꞌnaj hachejabꞌ,
ebꞌnaj chalni ta yilal ismeltzo ebꞌnaj tuꞌ yul haqꞌabꞌ hunelxa, txꞌiꞌal xin isyahbꞌetajil iswatxꞌepaxo ebꞌnaj.
Hak tuꞌ xin yu hawaniko ebꞌnaj yul isqꞌabꞌ ebꞌnaj ayko ishowal yinh jichmam tuꞌanh, yaqꞌlax ekꞌoyaꞌ yanma jichmamanh yu ebꞌnaj,
yajaꞌ hayet ayko ebꞌnaj yinh isyaꞌtajil tuꞌ yah yaw ebꞌnaj tawet, hawabꞌen yul isnuqꞌ ebꞌnaj yul satkanh,
hawaniti ebꞌnaj winaj kolnilo ebꞌnaj yul isqꞌabꞌ ebꞌnaj ayko ishowal yinh, yuto tzꞌay hakꞌul yinh ebꞌnaj.
Haxa yet aqꞌankꞌulalxa ye ebꞌnaj, yokpaxo ebꞌnaj iswatxꞌeno istxꞌojal yul hasat yuxin habꞌejpaxiko ebꞌnaj yul isqꞌabꞌ ebꞌnaj ayko ishowal yinh.
Yet yokkano ebꞌnaj yalanh yip ebꞌnaj, yahpaxo yaw ebꞌnaj tawet, hawabꞌen yul isnuqꞌ ebꞌnaj yul satkanh,
yu iskꞌulchꞌanil hakꞌul yebꞌ yu chitzꞌay hakꞌul yinh ebꞌnaj yuxin txꞌiꞌal el hakolilo ebꞌnaj.
Hakachni ebꞌnaj yu ismeltzo ebꞌnaj isyijen tzet chawala, yajaꞌ xin isnohtzen yanma ebꞌnaj yu yekꞌnajil,
machi xin yabꞌeto ebꞌnaj chejbꞌanile chawala, yaniko ismul ebꞌnaj yinh kuybꞌanile, huneꞌ chiꞌilni tzet chꞌeliko ebꞌnaj;
haꞌ kuybꞌanile tuꞌ chiꞌaqꞌni kawile tet mak chiyijeni.
Haꞌ ebꞌnaj tuꞌ ok ebꞌnaj manhkꞌomal tawet, islutꞌnhen yanma ebꞌnaj, matxa xin isje ebꞌnaj yabꞌeꞌ tzet chawala.
Kaw txꞌiꞌal tiempo hawaqꞌ techaho istxꞌojal ebꞌnaj,
hatzotel tet ebꞌnaj yu hawespíritu yu ebꞌnaj hachejabꞌ, yajaꞌ machi yabꞌe ebꞌnaj;
yuxin hawako ebꞌnaj yul isqꞌabꞌ konhobꞌla ay sat txꞌo txꞌotxꞌ tiꞌ.
Yajaꞌ yu hanta chitzꞌay hakꞌul yinh ebꞌnaj yuxin mach hatanhtzekanilo ebꞌnaj yinh hunelnhe yebꞌ mach habꞌejkano ebꞌnaj,
yuto hach tiꞌ Dios, kaw aykano hanimankꞌulal, yebꞌ kꞌulchꞌankano hakꞌul.
Wal tinanh xin Mamin, hach koDiosalanh, hach tiꞌ kaw niman hawelapnoj, yebꞌ kaw ay hawip,
yebꞌ xin kaw istzan isnahnon anma tawet, mach chanahulnheto tzet taqꞌwebꞌil hawu, yebꞌ xin istzꞌay hakꞌul,
machnhehojabꞌ hanikꞌnheho isyaꞌtajil xayaqꞌle ebꞌyaꞌ koreyalanh yul hasat, yebꞌ isyaꞌtajil yaqꞌle ebꞌnaj yahawil kokonhobꞌanh,
ebꞌyaꞌ kosacerdotehanh, ebꞌyaꞌ hachejabꞌ, ebꞌnaj jichmamanh yebꞌ sunil hakonhobꞌ yinhtaxtikꞌa istiempo ebꞌnaj rey Asiria masanto tinanh.
Yajaꞌ wal hach tiꞌ istoholal hawatxꞌe yet hawanayo isyaꞌtajil jibꞌanhanh,
yuto kowatxꞌehanh istxꞌojal yul hasat, wal hach xin kaw tohol hachkanoj.
Haꞌ ebꞌyaꞌ koreyalanh, ebꞌnaj yahawil kokonhobꞌanh,
ebꞌyaꞌ kosacerdotehanh yebꞌ ebꞌnaj komamanh mach yako ebꞌnaj yinh ismunil istzotiꞌal hum aqꞌbꞌilkano hawu,
mach yabꞌepaxo ebꞌnaj tzet chal chejbꞌanile yebꞌ kuybꞌanile aykano hawu, huneꞌ chikachwa yinh ebꞌnaj.
Hayet ay ebꞌnaj sat ismajul, hunteqꞌan kꞌul aqꞌbꞌil tet hawu, yet ay ebꞌnaj sat txꞌotxꞌ kaw yax yebꞌ kaw niman yekoj,
mach isyije ebꞌnaj tzet hawala, mach ispohpaxilo isbꞌa ebꞌnaj yinh istxꞌojal.
Mamin, ilkꞌanabꞌ honhanh tinanh, chejabꞌ jekojanh sat txꞌo txꞌotxꞌ hawaqꞌ tet jichmamanh,
hawaqꞌ txꞌotxꞌ xin yu islohni ebꞌnaj sat tzꞌunubꞌ, yebꞌ hunteqꞌanxa tzet chichꞌibꞌ sat txꞌotxꞌ.
Haꞌ tinanh xin txꞌiꞌal tzet chiꞌel sat txꞌotxꞌ,
haꞌ xin ebꞌnaj rey bꞌay konhhawakojanh chejabꞌoj haꞌ ebꞌnaj chiꞌochen tzet chiꞌel sat txꞌotxꞌ yu komulanh jakojanh.
Haꞌ tzet choche iskꞌul ebꞌnaj rey tuꞌ, haꞌ chiswatxꞌe ebꞌnaj jinhanh,
chiswatxꞌenpaxo ebꞌnaj tzet chal iskꞌul yinh konoqꞌanh, yuxin ayonhikojanh yinh isyaꞌtajil.
»Yu huneꞌ tuꞌ yuxin chikotaqꞌwekojanh jinhanh koyijenanh chejbꞌanile chawaqꞌa, kat istzꞌibꞌnhelaxkanoj tato chikoyijehanh yinh kaw isyelal, kat yokkano sello yinh kat yanikanayo isbꞌi ebꞌnaj jahawilanh yibꞌanh yebꞌ ebꞌnaj levita, yebꞌ ebꞌyaꞌ kosacerdotehanh, xhi ebꞌnaj yinh istxah.
Haꞌ ebꞌnaj yako isbꞌi yinh hum tzꞌibꞌnhelax tuꞌ, haꞌ ebꞌnaj tiꞌ: yaꞌ gobernador Nehemías, iskꞌahol yaꞌ Hacalías, yaꞌ Sedequías, yaꞌ Seraías, yaꞌ Azarías, yaꞌ Jeremías, yaꞌ Pasur, yaꞌ Amarías, yaꞌ Malquías, yaꞌ Hatús, yaꞌ Sebanías, yaꞌ Maluc, yaꞌ Harim, yaꞌ Meremot, yaꞌ Obadías, yaꞌ Daniel, yaꞌ Ginetón, yaꞌ Baruc, yaꞌ Mesulam, yaꞌ Abías, yaꞌ Mijamín, yaꞌ Maazías, yaꞌ Bilgai, yaꞌ Semaías, haꞌ ebꞌyaꞌ tuꞌ, sacerdote ebꞌyaꞌ.
Haxa ebꞌnaj levita, haꞌ ebꞌnaj tiꞌ: Naj Jesúa, iskꞌahol naj Azanías, naj Binúi titna yinh naj Henadad yebꞌ naj Cadmiel. Yebꞌ ebꞌnaj yuxhta ebꞌnaj, haꞌ ton naj Sebanías, naj Hodías, naj Kelita, naj Pelaías, naj Hanán. Naj Micaía, naj Rehob, naj Hasabías, naj Zacur, naj Serebías, naj Sebanías, naj Hodías, naj Bani, yebꞌ naj Baninu.
Haꞌ ebꞌnaj iswiꞌehal konhobꞌ haꞌ ebꞌnaj tiꞌ: Naj Paros, naj Pahat-moab, naj Elam, naj Zatu, naj Bani, naj Buni, naj Azgad, naj Bebai, naj Adonías, naj Bigvai, naj Adín, naj Ater, naj Ezequías, naj Azur, naj Hodías, naj Hasum, naj Bezai, naj Harif, naj Anatot, naj Nebai, naj Magpías, naj Mesulam, naj Hezir, yaꞌ Mesezabeel, naj Sadoc, yaꞌ Jadúa, naj Pelatías, naj Hanán, naj Anaías, yaꞌ Oseas, naj Hananías, naj Hasub, naj Halohes, naj Pilha, naj Sobec, naj Rehum, naj Hasabna, naj Maasías, naj Ahías, naj Hanán, naj Anán, naj Maluc, naj Harim, yebꞌ naj Baana.
Haxa hunteqꞌanxa anma Israel yebꞌ ebꞌyaꞌ sacerdote, ebꞌnaj levita, ebꞌnaj tanhem pulta, ebꞌnaj bꞌitnom, ebꞌnaj chimunla yul Yatut Komam Dios, yebꞌ sunil ebꞌnaj ispohilo isbꞌa xol ebꞌnaj nan konhobꞌal yu isyijen kuybꞌanile yaqꞌ Komam Dios, haꞌ ebꞌnaj tuꞌ iskutxbꞌako isbꞌa yebꞌ yixal yebꞌ iskꞌahol yebꞌ iskutzꞌin yebꞌ sunil nixhte unin ayxa isnabꞌal istxumni. Iskutxbꞌako isbꞌa sunil mak tuꞌ yebꞌ ebꞌnaj yuxhtanhe isbꞌa, yebꞌ ebꞌnaj yahawil, yu istaqꞌweniko yinh isyijen chejbꞌanile aykano yu Komam Dios, aqꞌbꞌilkano tet yaꞌ Moisés, ischejabꞌ Komam Dios. Yalni tato chiskꞌubꞌa, kat isyijen chejbꞌanile yebꞌ kuybꞌanile yebꞌ tzotiꞌ tzꞌibꞌnhebꞌilayo yul hum yaqꞌkano Komam Dios, Jahawil. Jalnipaxojanh tato mach chijaqꞌanh kokutzꞌinanh yixalo iskꞌahol ebꞌnaj nan konhobꞌal, machi xin chiyiqꞌpaxo kokꞌaholanh iskutzꞌin ebꞌnaj nan konhobꞌal. Jalnipaxojanh tato chul ebꞌnaj nan konhobꞌal txonho tzetaj ye tuꞌ maka tzet chilolaxi yinh istzꞌayikal xewilal maka yinh hunuxa tzꞌayikal yet Komam, mach chonhloqꞌwihanh tet ebꞌnaj. Chijaqꞌnipaxojanh xewo kotxꞌotxꞌanh yinh ishuj habꞌil, kat jaqꞌnitanhojanh yal chꞌen melyu ayilto kꞌamil.
Kotaqꞌwenpaxikojanh jibꞌanhanh jaqꞌnihanh huneꞌ yox majan siclo chꞌen plata hunun honhanh hunun habꞌil, chiꞌokniko yul Yatut Komam Dios, koDiosal, yinh ixim pan chiꞌalaxayo sata Komam Dios yebꞌ ofrenda chihaltelax hunun tzꞌayik, yebꞌ noꞌ xahanbꞌal chinhuslax hunun tzꞌayik, yebꞌ xahanbꞌal chiꞌaqꞌlax yinh istzꞌayikal xewilal yet unin ixahaw, yet chiꞌekꞌtzelax qꞌinh, yebꞌ hunteqꞌanxa yebꞌalqꞌabꞌe tet Komam, yebꞌ xahanbꞌal chiꞌaqꞌni tanho ismul konhobꞌ Israel, yebꞌ xin yinh sunil munil chiwatxꞌi yul Yatut Komam Dios, koDiosal.
Kat jilwenanh yinhbꞌal [i]. ebꞌyaꞌ sacerdote, ebꞌnaj levita, yebꞌ sunil konhobꞌ hatatikꞌa hunun majan yuxhtanhe isbꞌa yu jilnihanh tzet tzꞌayikal yinh hunun habꞌilal chijitojanh teꞌ siꞌ yet Yatut Komam Dios, yu istzꞌato teꞌ yibꞌanh mexha yet xahanbꞌal yet Komam Dios, koDiosal, hakaꞌ yalni kuybꞌanile. Kotaqꞌwenpaxiko jibꞌanhanh jinitojanh bꞌabꞌel sat kotzꞌunubꞌanh chijikanhanh sat kotxꞌotxꞌanh, yebꞌ bꞌabꞌel sat sunil teꞌ lobꞌehal hunun habꞌil bꞌey Yatut Komam Dios. Chijinipaxtojanh kobꞌabꞌel kꞌaholanh yebꞌ xahanbꞌal tet Komam, kat jinipaxtojanh bꞌabꞌel yunin konoqꞌanh yebꞌ koxahanbꞌalanh hakaꞌ yalni chejbꞌanile. Chijinipaxtojanh bꞌabꞌel yunin kowakaxanh, komeꞌanh bꞌey Yatut Komam Dios, koDiosal, tet ebꞌyaꞌ sacerdote chimunla yul Yatut Komam. Chijinipaxtojanh kobꞌabꞌel harinahanh, yebꞌ koyebꞌalqꞌabꞌanh, yebꞌ bꞌabꞌel sat sunil teꞌ lobꞌehal yebꞌ bꞌabꞌel vino, yebꞌ bꞌabꞌel aceite tet ebꞌyaꞌ sacerdote, kat iskꞌubꞌanto ebꞌyaꞌ yul iskꞌuwanbꞌal Yatut Komam Dios. Chijaqꞌnipaxojanh isdiezmohal satla kotzꞌunubꞌanh chiꞌel sat kotxꞌotxꞌanh tet ebꞌnaj levita, yuto haꞌ ebꞌnaj levita tuꞌ chichahni isdiezmohal sat kotzꞌunubꞌanh chiꞌel sat kotxꞌotxꞌanh yul hunun kokonhobꞌanh.
Hayet chischahni ebꞌnaj levita diezmo tuꞌ yilal ayko hunun ebꞌyaꞌ sacerdote, yuninal yaꞌ Aarón iskꞌatanh ebꞌnaj, haxa xin ebꞌnaj levita tuꞌ chichahni chꞌen diezmo, chiyinilo ebꞌnaj isdiezmohal chꞌen, kat yinito ebꞌnaj chꞌen bꞌey Yatut Komam Dios, koDiosalanh, kat iskꞌubꞌanto ebꞌnaj chꞌen yul kꞌuwanbꞌal. Yuto haꞌ yul iskꞌuwanbꞌal isqꞌalomal Yatut Komam Dios chiskꞌubꞌa ebꞌnaj Israel yebꞌ ebꞌnaj Levita yebꞌalqꞌabꞌe chiꞌilaxtoj, hakaꞌ ixim trigo, vino, yebꞌ aceite, haꞌ tuꞌ xin ay hunteqꞌan ismunlabꞌal Yatut Komam Dios, yebꞌ xin haꞌ tuꞌ chiꞌeyiko ebꞌyaꞌ sacerdote ayko yinh ismunil, yebꞌ ebꞌnaj tanhem pulta, yebꞌ ebꞌnaj chibꞌitni. Hak tuꞌ xin mach chikobꞌejkanojanh Yatut Komam Dios, koDiosal.
	[h]9:1 Yet chiyaniko ebꞌnaj xil isqꞌap holkixhtanhe yebꞌ yet chanahto ebꞌnaj pojoj xol xil iswiꞌ, chal yelapnoj ta bꞌiskꞌulal ye ebꞌnaj yu ismul. 1Cr. 21:16; Dn. 9:3; Jon. 3:5,8
	[i]10:34 Yet payat tiempohal chayo anma suerte yinh hunu tzet ye tuꞌ, yu yilni yinh tzet chute yalni Komam Dios yinh hunu tzet ye tuꞌ. 1Sam. 10:19-27; Jon. 1:7; Hch. 1:23-26
	9:22 9:22 Nm. 21:21-35

3. ISKABꞌ CHEJBꞌANILE ISTZꞌIBꞌNHEKANO YAꞌ NEHEMÍAS, ANMA AY BꞌEY JERUSALÉN, YEBꞌ XIN YET YAQꞌNI YUCHꞌANDIOSAL EBꞌNAJ YET YAH KꞌUBꞌ
(11:1—13:31)
Anma ay bꞌey konhobꞌ Jerusalén
(1Cr. 9:1-34)
Haꞌ ebꞌnaj yahawil konhobꞌ Israel ehayo ebꞌnaj yul konhobꞌ Jerusalén; wal yaqꞌbꞌilxa ebꞌnaj ay yul konhobꞌ tuꞌ xin yayo ebꞌnaj suerte yinh hunun ebꞌnaj yet islahonhwanh mame, yunhe yilni mak chikankano bꞌey Jerusalén, konhobꞌ yet Komam Dios; haxa ebꞌnaj 9 (isbꞌalonhwanhxa) xin, ehayo ebꞌnaj yulajla hunteqꞌanxa konhobꞌ. Isqꞌanni konhobꞌ isyaxil Komam Dios yibꞌanh anma el yinh iskꞌul iskan yul konhobꞌ Jerusalén.
Haꞌ ebꞌnaj iswiꞌehal ej konhobꞌ, ehayo ebꞌnaj bꞌey Jerusalén, yajaꞌ wal yulajla ismajul Judá xin to hunun ebꞌnaj sat istxꞌotxꞌ yebꞌ yulajla iskonhobꞌ, haꞌ ton hunteqꞌanxa ebꞌnaj Israel, yebꞌ ebꞌyaꞌ sacerdote, yebꞌ ebꞌnaj levita, yebꞌ ebꞌnaj chimunla yul Yatut Komam Dios, yebꞌ ebꞌnaj iskꞌahol ischejabꞌ yaꞌ Salomón.
Haꞌ bꞌey konhobꞌ Jerusalén kankano haywanh ebꞌnaj titna yinh yikꞌal yaꞌ Judá yebꞌ ebꞌnaj titna yinh yuninal yaꞌ Benjamín.
Haꞌ ebꞌnaj titna yinh yaꞌ Judá, haꞌ ebꞌnaj tiꞌ: naj Ataías iskꞌahol naj Uzías, haxa naj Uzías iskꞌahol yaꞌ Zacarías, haxa yaꞌ Zacarías iskꞌahol naj Amarías, haxa naj Amarías, iskꞌahol naj Sefatías, haxa naj Sefatías, iskꞌahol naj Mahalaleel, haꞌ naj Mahalaleel tiꞌ xin, yikꞌal naj Fares ye naj. Haxa ebꞌnaj titna yinh yuninal naj Siloni haꞌ ebꞌnaj tiꞌ: naj Maasías, iskꞌahol naj Baruc, haxa naj Baruc iskꞌahol naj Colhoze, haxa naj Colhoze iskꞌahol naj Hazaías, haxa naj Hazaías iskꞌahol naj Adaías, haxa naj Adaías iskꞌahol yaꞌ Joiarib, haxa yaꞌ Joiarib iskꞌahol yaꞌ Zacarías, haxa yaꞌ Zacarías iskꞌahol naj Siloni. Sunil ebꞌnaj titna yinh yuninal naj Fares ehayo bꞌey konhobꞌ Jerusalén, 468 yinh sunil, ebꞌnaj tuꞌ kaw ay yip, kaw kꞌul yinh howal.
Haxa ebꞌnaj yikꞌal yaꞌ Benjamín, haꞌ ebꞌnaj tiꞌ: naj Salú iskꞌahol naj Mesulam, haxa naj Mesulam iskꞌahol naj Joed, haxa naj Joed iskꞌahol naj Pedaías ye naj, haxa naj Pedaías iskꞌahol naj Colaías, haxa naj Colaías iskꞌahol naj Maasías, haxa naj Maasías iskꞌahol naj Itiel, haxa naj Itiel iskꞌahol naj Jesaías. Ebꞌnaj tzujan yintajilo ebꞌnaj tuꞌ, naj Gebai yebꞌ naj Salai; 928 isbꞌisil ebꞌnaj yinh sunil. Haxa naj iswiꞌehal ebꞌnaj tuꞌ haꞌ ton naj Joel iskꞌahol naj Zicri, haxa naj Judá iskꞌahol naj Senúa, iskabꞌ iswiꞌehal yeko naj yul konhobꞌ.
Haxa ebꞌyaꞌ sacerdote haꞌ ebꞌyaꞌ tiꞌ: yaꞌ Jedaías iskꞌahol yaꞌ Joiarib, yaꞌ Jaquín, yaꞌ Seraías, iskꞌahol yaꞌ Hilcías, haxa yaꞌ Hilcías, iskꞌahol yaꞌ Mesulam, haxa yaꞌ Mesulam iskꞌahol yaꞌ Sadoc, haxa yaꞌ Sadoc iskꞌahol yaꞌ Meraiot, haxa yaꞌ Meraiot iskꞌahol yaꞌ Ahitob, haꞌ yaꞌ tuꞌ yahawil yeko yaꞌ yinh ebꞌyaꞌ chitanhen Yatut Komam Dios. Haꞌ ebꞌyaꞌ tuꞌ yebꞌ hunteqꞌanxa ebꞌyaꞌ sacerdote chimunla yul Yatut Komam Dios, 822 isbꞌisil ebꞌyaꞌ. Iskanpaxo naj Adaías, iskꞌahol naj Jeroham, naj Jeroham iskꞌahol naj Pelalías, naj Pelalías iskꞌahol naj Amsi, naj Amsi iskꞌahol yaꞌ Zacarías, yaꞌ Zacarías iskꞌahol naj Pasur, naj Pasur iskꞌahol naj Malquías. Haꞌ naj Adaías tuꞌ yebꞌ ebꞌyaꞌ sacerdote yahawil xol yuxhtaj, 242 isbꞌisil ebꞌnaj. Iskanpaxo yaꞌ Amasai iskꞌahol naj Azareel, naj Azareel iskꞌahol naj Azai, naj Azai iskꞌahol naj Mesilemot, naj Mesilemot iskꞌahol naj Imer. Yaꞌ Amasai tuꞌ yebꞌ yet sacerdotehal, 128 ebꞌyaꞌ, ebꞌyaꞌ tuꞌ winaj kaw ay yip. Haꞌ xin yaꞌ Zabdiel, iskꞌahol yaꞌ Gedolim iswiꞌehal yeko yinh ebꞌyaꞌ.
Haxa ebꞌnaj levita haꞌ ebꞌnaj tiꞌ: Naj Semaías iskꞌahol naj Hasub, naj Hasub iskꞌahol naj Azricam, naj Azricam iskꞌahol naj Hasabías, naj Hasabías iskꞌahol naj Buni. Haꞌ naj Sabetai yebꞌ naj Jozabad haꞌ ebꞌnaj ayko iswiꞌehalo xol ebꞌnaj levita tuꞌ yebꞌ xin haꞌ ebꞌnaj ayko yilomalo munil chiwatxꞌi yinhla Yatut Komam Dios. Haxa naj Matanías iskꞌahol naj Micaía titna yinh naj Zabdi, yuninal yaꞌ Asaf haꞌ naj ayko ijbꞌalomalo xol ebꞌnaj chibꞌitni yebꞌ ebꞌnaj chiꞌaqꞌni yuchꞌandios tet Komam yul yatut yet chiꞌok txah. Haxa naj Bacbuquías, haꞌ naj ayko iskabꞌ ijbꞌalomal xol yet levitahil tuꞌ, yebꞌpaxo naj Abda iskꞌahol naj Samúa, titna yinh naj Galal, naj Jedutún. Haꞌ isbꞌisil sunil ebꞌnaj levita kankano yul konhobꞌ yet Komam Dios yehi, 284 isbꞌisil ebꞌnaj.
Haxa ebꞌnaj tanhem pulta naj Acub, yebꞌ naj Talmón yebꞌ yikꞌal, 122 ebꞌnaj.
Wal yaqꞌbꞌilxa konhobꞌ Israel yebꞌ yaqꞌbꞌilxa ebꞌyaꞌ sacerdote yebꞌ yaqꞌbꞌilxa ebꞌnaj levita kankano ebꞌnaj yulajla konhobꞌ ay yul Judá, kankano hunun ebꞌnaj yul iskonhobꞌ sat istxꞌotxꞌ.
Ebꞌnaj chimunla yul Yatut Komam Dios kankano ebꞌnaj bꞌey Ofel. Haꞌ xin naj Ziha yebꞌ naj Gispa ayko yahawilo ebꞌnaj chimunla bꞌey Yatut Komam tuꞌ. Haꞌ naj ayko iswiꞌehalo xol ebꞌnaj levita kankano bꞌey Jerusalén, haꞌ ton naj Uzi iskꞌahol naj Bani, naj Bani iskꞌahol naj Hasabías ye naj, naj Hasabías iskꞌahol naj Matanías ye naj, naj Matanías iskꞌahol naj Micaía ye naj, ebꞌnaj tuꞌ titna yinh iskꞌahol yaꞌ Asaf. Haꞌ ebꞌnaj tuꞌ chiꞌijbꞌan bꞌit yul Yatut Komam Dios. Haꞌ xin yaꞌ rey David halnikano yinh tzet chu yok hunun majan ebꞌnaj chibꞌitni tuꞌ yinh ismunil yinh istxolal hunun tzꞌayik.
Haꞌ xin naj Petaías iskꞌahol yaꞌ Mesezabeel titna yinh yaꞌ Zera iskꞌahol yaꞌ Judá, haꞌ chiꞌok tzotelo sata naj rey Persa, yinh tzijxanhe tzet ye tuꞌ xol anma. [j]
	[j]11:24 Naj Petaías, judío naj, kaw niman yelapno naj, haꞌ naj chiꞌaqꞌni representar naj isreyal txꞌotxꞌ Persa bꞌey Jerusalén, yebꞌ xin haꞌ naj chiꞌaqꞌni representar ebꞌnaj Judío sata naj rey Persa tuꞌ.

Hunteqꞌan konhobꞌ bꞌay kankano ebꞌnaj judá yintalto Jerusalén
Iskanpaxkano ebꞌnaj Judá yulajla aldea yebꞌ satla istxꞌotxꞌ. Ay ebꞌnaj kankano bꞌey Quiriat-arba yebꞌ yaldeahil, bꞌey Dibón yebꞌ yaldeahil, bꞌey Jecabseel yebꞌ yaldeahil, bꞌey Jesúa, bꞌey Molada, yebꞌ bꞌey Bet-pelet, bꞌey Hazar-sual, bꞌey Beerseba yebꞌ yaldeahil, bꞌey Siclag, bꞌey Mecona yebꞌ yaldeahil, bꞌey En-rimón, bꞌey Zora, bꞌey Jarmut, bꞌey Zanoa, bꞌey Adulam yebꞌ yaldeahil, bꞌey Laquis yebꞌ istxꞌotxꞌ bꞌay chimunla ebꞌnaj, bꞌey Azeca yebꞌ yaldeahil. Ehayo ebꞌnaj yulajla konhobꞌ chitaichiti bꞌey Beerseba masanta akꞌal Hinom.
Haxa ebꞌnaj titna yinh yaꞌ Benjamín ehayo ebꞌnaj bꞌey Geba, bꞌey Micmas, bꞌey Aía, bꞌey Bet-el yebꞌ yaldeahil. Bꞌey Anatot, bꞌey Nob, bꞌey Ananías, bꞌey Azor, bꞌey Ramá, bꞌey Gitaim, bꞌey Hadid, bꞌey Seboim, bꞌey Nebalat, bꞌey Lod yebꞌ bꞌey Ono, akꞌal bꞌay ay ebꞌnaj tzehom chꞌen.
Aypaxo ebꞌnaj levita kankano xol ebꞌnaj Judá yebꞌ xol ebꞌnaj Benjamín.
Isbꞌi ebꞌyaꞌ sacerdote yebꞌ ebꞌnaj levita
Haꞌ ebꞌyaꞌ sacerdote yebꞌ ebꞌnaj levita meltzoti yinta yaꞌ Zorobabel iskꞌahol yaꞌ Salatiel yebꞌ yinta naj Jesúa, haꞌ ebꞌnaj tiꞌ: Yaꞌ Seraías, yaꞌ Jeremías, yaꞌ Esdras, yaꞌ Amarías, yaꞌ Maluc, yaꞌ Hatús, yaꞌ Secanías, yaꞌ Rehum, yaꞌ Meremot, yaꞌ Iddo, yaꞌ Gineto, yaꞌ Abías, yaꞌ Mijamín, yaꞌ Maadías, yaꞌ Bilga, yaꞌ Semaías, yaꞌ Joiarib, yaꞌ Jedaías, yaꞌ Salú, yaꞌ Amoc, yaꞌ Hilcías, yebꞌ yaꞌ Jedaías; haꞌ ebꞌyaꞌ tuꞌ yahawil xol yet sacerdotehal yinh istiempohal naj Jesúa.
Haxa ebꞌnaj levita haꞌ ebꞌnaj tiꞌ: Naj Jesúa, naj Binúi, naj Cadmiel, naj Serebías, naj Judá, yebꞌ naj Matanías, haꞌ ebꞌnaj tuꞌ ijbꞌalom xol yet levitahil yinh bꞌit tet Komam Dios. Hakpax tuꞌ naj Bacbuquías yebꞌ naj Uni yet levitahil ebꞌnaj tuꞌ, ayko hunun ebꞌnaj yinh ismunil.
Naj Jesúa haꞌ naj ismam yaꞌ Joiacim, yaꞌ Joiacim, haꞌ yaꞌ ismam yaꞌ Eliasib, yaꞌ Eliasib haꞌ yaꞌ ismam yaꞌ Joiada, yaꞌ Joiada haꞌ yaꞌ ismam yaꞌ Jonatán, haxa yaꞌ Jonatán, haꞌ yaꞌ ismam yaꞌ Jadúa.
Haꞌ yinh istiempohal yaꞌ Joiacim haꞌ ebꞌyaꞌ yahawil sacerdote yinh hunun majan yikꞌal, haꞌ ebꞌyaꞌ tiꞌ: yinh yet yaꞌ Seraías yaꞌ Merarías yahaw, yinh yet yaꞌ Jeremías yaꞌ Hananías yahaw, yinh yet yaꞌ Esdras yaꞌ Mesulam yahaw, yinh yet yaꞌ Amarías yaꞌ Johanán yahaw, yinh yet yaꞌ Melicú yaꞌ Jonatán yahaw, yinh yet yaꞌ Sebanías yaꞌ José yahaw, yinh yet yaꞌ Harim, yaꞌ Adna yahaw, yinh yet yaꞌ Meraiot yaꞌ Helcai yahaw, yinh yet yaꞌ Iddo yaꞌ Zacarías yahaw, yinh yet yaꞌ Ginetón yaꞌ Mesulam yahaw, yinh yet yaꞌ Abías, yaꞌ Zicri yahaw, yinh yet yaꞌ Miniamín yebꞌ yinh yet yaꞌ Moadías yaꞌ piltai yahaw, yinh yet yaꞌ Bilga yaꞌ Samúa yahaw, yinh yet yaꞌ Semaías yaꞌ Jonatán yahaw, yinh yet yaꞌ Joiarib yaꞌ Matenai yahaw, yinh yet yaꞌ Jedaías yaꞌ Uzi yahaw, yinh yet Salai, yaꞌ Calai yahawil, yinh yet yaꞌ Amoc, yaꞌ Eber yahaw, yinh yet yaꞌ Hilcías, yaꞌ Hasabías yahaw, yinh yet yaꞌ Jedaías, yaꞌ Natanael yahaw.
Haxa ebꞌnaj yahawil levita yinh istiempohal yaꞌ Eliasib, yaꞌ Joiada, yaꞌ Johanán, yaꞌ Jadúa, tzꞌibꞌnhelax isbꞌi ebꞌnaj levita tuꞌ yinh hunun majan yikꞌal, haktikꞌapax tuꞌ ebꞌyaꞌ sacerdote masanta yinh istiempohal naj Darío isreyal Persia. Haxa isbꞌi ebꞌnaj yahawil ye yinh hunun majan yikꞌal levita, tzꞌibꞌnhebꞌilkano yul libro Crónicas, tzꞌibꞌnhelax isbꞌi ebꞌnaj tuꞌ masanta yinh istiempohal yaꞌ Johanán, iskꞌahol yaꞌ Eliasib. Haꞌ ebꞌnaj yahaw xol ebꞌnaj yet levitahil [k] haꞌ ebꞌnaj tiꞌ: Naj Hasabías, naj Serebías naj Jesúa iskꞌahol naj Cadmiel, haꞌ xin ebꞌnaj ayko ijbꞌalomal yinh yet levitahil chibꞌitni yul Yatut Komam Dios yinh istxolal yinh hunun majan hakaꞌ yu ischejnikano yaꞌ rey David, ischejabꞌ Komam Dios. Haxa ebꞌnaj tanhem pulta bꞌay chonhokapnoj haꞌ ebꞌnaj tiꞌ: Naj Matanías, naj Bacbuquías, naj Obadías, naj Mesulam, naj Talmón, yebꞌ naj Acub. Haꞌ ebꞌnaj chibꞌina tiꞌ ok ebꞌnaj yinh ismunil yinh istiempohal yaꞌ Joiacim, iskꞌahol yaꞌ Jesúa, iskꞌahol yaꞌ Josadac yebꞌ yinh istiempohal yaꞌ gobernador Nehemías yebꞌ yinh istiempohal yaꞌ Esdras, sacerdote yebꞌ kuywawom yinh ley.
	[k]12:24 Ebꞌnaj titna yinh yaꞌ Aarón, haꞌ ton ebꞌnaj sacerdote.

Ekꞌtzelax isqꞌinhal iskꞌubꞌal Jerusalén
Hayet yapni istzꞌayikal yalaxkaniko iskꞌubꞌal Jerusalén yul isqꞌabꞌ Komam Dios issaylax ebꞌnaj levita ay yulajla sunil konhobꞌ Judá, yilaxti ebꞌnaj bꞌey Jerusalén yu yekꞌtzelax isqꞌinhal kꞌubꞌ; yalni ebꞌnaj kꞌul-la tzotiꞌ, isbꞌitni ebꞌnaj yebꞌ chꞌen cimbalo yebꞌ teꞌ salterio yebꞌ cítaras. Iskutxbꞌalaxiko iskꞌahol ebꞌnaj bꞌitnom ay yulajla konhobꞌ ayko yinhla ishoyanil Jerusalén, yebꞌ ebꞌnaj ay yulajla yaldeahil yet ebꞌnaj netofatita. Yebꞌ ebꞌnaj bꞌitnom ay bꞌey Gilgal, ebꞌnaj ay bꞌey Geba yebꞌ ebꞌnaj ay bꞌey Azmavet, yuto haꞌ ebꞌnaj bꞌitnom tuꞌ watxꞌenkanh yaldeahil yinhla ishoyanil Jerusalén. Issajnhen isbꞌa ebꞌyaꞌ sacerdote yebꞌ ebꞌnaj levita, issajnhenkano ebꞌnaj konhobꞌ yebꞌ chꞌen kꞌubꞌ yebꞌ ispultahil. [l].
Lahwi tuꞌ inchejnahtojan ebꞌnaj yahawil Judá yibꞌanh chꞌen kꞌubꞌ, yahpaxto kabꞌ majan ebꞌnaj bꞌitnom yibꞌanh chꞌen, ebꞌnaj bꞌitnom tuꞌ kaw niman isbꞌisil ebꞌnaj, isbꞌelwikꞌo ebꞌnaj yibꞌanh kꞌubꞌ tuꞌ yinh istxolal. Haꞌ bꞌabꞌel majan ebꞌnaj bꞌitnom bꞌelwito yibꞌanh chꞌen kꞌubꞌ yinh yetkꞌulal kowatxꞌqꞌabꞌ yapni bꞌay yetkꞌulal pulta bꞌay chꞌapnikano qꞌalem. Haxa yinta ebꞌnaj tuꞌ tzujaniko naj Osaías yebꞌ yikta majan ebꞌnaj yahawil Judá, haꞌ ton naj Azarías, yaꞌ Esdras, naj Mesulam, naj Judá, naj Benjamín, naj Semaías, yebꞌ yaꞌ Jeremías. Haꞌ hunpaxo ebꞌnaj iskꞌahol ebꞌyaꞌ sacerdote yebꞌ istrompeta, haꞌ ton yaꞌ Zacarías, iskꞌahol yaꞌ Jonatán, haꞌ xin ebꞌnaj yichmam yaꞌ Zacarías tuꞌ, haꞌ ton ebꞌnaj tiꞌ: naj Semaías, naj Matanías, naj Micaías, naj Zacur iskꞌahol yaꞌ Asaf. Haꞌ hunpaxo hunteqꞌanxa yetbꞌi ebꞌnaj chibꞌitni yintaj, haꞌ ton naj Semaías, naj Azarael, naj Milalai, naj Gilalai, naj Maai, naj Natanael, naj Judá, yebꞌ naj Hanani; haꞌ ebꞌnaj tuꞌ chiꞌaniko munlabꞌal yet bꞌit, hunteqꞌan aqꞌbꞌilkano yu yaꞌ rey David ischejabꞌ Komam Dios. Haꞌ sata ebꞌnaj tuꞌ xin bꞌabꞌeliko yaꞌ Esdras, yaꞌ tzꞌibꞌlom yinh ley. Yekꞌto ebꞌnaj sataj, yibꞌanh ispultahil isnuqꞌ ha haꞌ; isbꞌelwahto ebꞌnaj yibꞌanh isqꞌochal iskonhobꞌ yaꞌ David, chiꞌichito bꞌey yatut yaꞌ David masanta bꞌey ispultahil ha haꞌ ayko yinh yetkꞌulal bꞌay chiꞌahilo tzꞌayik.
Haxa iskabꞌ majan ebꞌnaj bꞌitnom chiꞌekꞌto yinh yetkꞌulal komekqꞌabꞌ, tzujan inikojan yinta ebꞌnaj yebꞌ yikta majan konhobꞌ yibꞌanh chꞌen kꞌubꞌ, kobꞌelwitojanh bꞌay ay torre chiyij Hornos, masanta konhapnihanh bꞌey chꞌen kꞌubꞌ nimajal sat. Jekꞌtojanh yibꞌanh pulta chiyij Efraín, yebꞌ bꞌey pulta chiyij Vieja, yebꞌ bꞌey pulta chiyij noꞌ Kay, jekꞌtojanh bꞌey torre chiyij Hananeel, yebꞌ bꞌey torre Hamea masanta bꞌey pulta yet noꞌ Meꞌ. Lahwi tuꞌ jok linhnojanh bꞌey ispultahil preso.
Yapni kabꞌ majan ebꞌnaj bꞌitnom bꞌey Yatut Komam Dios, wapnipaxojan yebꞌ yikta majan ebꞌnaj oficial tzujan wintajan. Haxa ebꞌyaꞌ sacerdote chiꞌaniko chꞌen trompeta haꞌ ebꞌyaꞌ tiꞌ: yaꞌ Eliacim, yaꞌ Maaseías, yaꞌ Miniamín, yaꞌ Micaías, yaꞌ Elioenai, yaꞌ Zacarías, yaꞌ Hananías, yaꞌ Maasías, yaꞌ Semaías, yaꞌ Eleazar, yaꞌ Uzi, yaꞌ Johanán, yaꞌ Malquías, yaꞌ Elam, yebꞌ yaꞌ Ezer. Chixin bꞌitni ebꞌnaj bꞌitnom yinh kaw ip, haꞌ xin naj Izrahías ayko ijbꞌalomal xol ebꞌnaj bꞌitnom tuꞌ.
Hayet huneꞌ tzꞌayik tuꞌ kaw niman no noqꞌ nhuslax xahanbꞌalil tet Komam Dios, kaw xin tzalahilal ye konhobꞌ yuto haꞌ Komam aqꞌni huneꞌ niman tzalahilal tet, istzalapaxo ebꞌix ix yebꞌ nixhte unin yinh huneꞌ tzꞌayik tuꞌ. Haꞌ huneꞌ niman tzalahilal yu bꞌey Jerusalén tuꞌ abꞌelax bꞌay kaw nahata.
	[l]12:30 Chissajnhe isbꞌa, huneꞌ tiꞌ chal yelapnoj, mach chiway ebꞌnaj yebꞌ yixal, yebꞌ chistxꞌah ebꞌnaj xil isqꞌap, yebꞌ xin chiꞌaxhni hakaꞌ yalni ley, chaqꞌnipaxo ebꞌnaj yofrenda tet Komam Dios. Gn. 35:2-4; Ex. 19:10,14-15; Nm. 8:5-7

Hunteqꞌan tzet chislo ebꞌyaꞌ sacerdote yebꞌ ebꞌnaj levita
Hayet huneꞌ tzꞌayik tuꞌ alaxiko ebꞌnaj chitanhen kꞌuwanbꞌal bꞌay chikꞌubꞌalax yebꞌalqꞌabꞌe yebꞌ bꞌabꞌel sat tzꞌunubꞌ yebꞌ diezmo, yunhe iskꞌubꞌalax tzet chitit yul hunun konhobꞌ. Haꞌ yinh tzet chikutxiko tuꞌ xin chiꞌaqꞌlax tzet chislo ebꞌyaꞌ sacerdote yebꞌ ebꞌnaj levita hakaꞌ yalni ley, yuto kaw niman tzalahilal ye ebꞌnaj Judá yinh ebꞌyaꞌ sacerdote yebꞌ yinh ebꞌnaj levita chimunlahi. Yuto haꞌ tuꞌ chimunla yinh ismunil Komam Dios, yebꞌ yu isyijen ebꞌnaj ismunil isqꞌanni nimankꞌulal yinh ismul konhobꞌ. Haktikꞌapax tuꞌ ebꞌnaj bꞌitnom yebꞌ ebꞌnaj chitanhen pulta, isyije ebꞌnaj ismunil hakaꞌ yu ischejnikano yaꞌ David yebꞌ yaꞌ Salomón, iskꞌahol yaꞌ David. Yuto hataxtikꞌa yinh istiempohal yaꞌ David yebꞌ yaꞌ Asaf yettax payat ayxatikꞌa huneꞌ mak ijbꞌalom yinh ebꞌnaj bꞌitnom chiꞌaniko bꞌit, chalni kꞌul-la tzotiꞌ yinh Komam Dios, chaqꞌni yuchꞌandiosal tet Komam. Yuxin haꞌ yinh istiempohal yaꞌ Zorobabel yebꞌ yinh istiempohal yaꞌ Nehemías hunun tzꞌayik yaqꞌni sunil konhobꞌ Israel tzet chislo ebꞌnaj bꞌitnom, ebꞌnaj tanhem pulta; chaqꞌnipaxo ebꞌnaj tuꞌ yinh tzet chislo tet ebꞌnaj levita, hantatikꞌa tꞌinhan ischahni ebꞌnaj, haxa ebꞌnaj levita xin chiꞌaqꞌni tzet chislo ebꞌyaꞌ titna yinh yuninal yaꞌ Aarón, hantatikꞌa tꞌinhan ischahni ebꞌyaꞌ.
Tzetaj iswatxꞌeko yaꞌ Nehemías yinh istxolal
Haꞌ yinh huneꞌ tzꞌayik tuꞌ awtelax hum yet yaꞌ Moisés yabꞌeꞌ konhobꞌ, yixtanhwiti yul hum tuꞌ tato haꞌ ebꞌnaj amonita yebꞌ ebꞌnaj moabita mach chisje yok ebꞌnaj xol iskonhobꞌ Komam Dios, yuto haꞌ ebꞌnaj tuꞌ, machi elti ebꞌnaj ischabꞌ ebꞌnaj jichmam Israel yebꞌ itah maka yebꞌ nichꞌano ha haꞌ; wal xin istohla ebꞌnaj naj Balaam yunhe istzꞌaktiꞌnhen naj ebꞌnaj Israel; yajaꞌ haꞌ Komam Dios haxa iskꞌulal yaqꞌ Komam selel tzꞌaktiꞌ yaqꞌ ebꞌnaj tuꞌ. Hayet yabꞌen konhobꞌ Israel tzet xhi ley tuꞌ, ispohnilo anma Israel issomto isbꞌa yebꞌ anma nan konhobꞌal.
Hayet maxhto chiyu hun tuꞌ yet ayko yaꞌ sacerdote Eliasib yahawilo yinh iskꞌuwanbꞌal Yatut Komam Dios kaw xahan yil isbꞌa yaꞌ yebꞌ naj Tobías, yuto ayto yu isbꞌa ebꞌnaj. Yuxin yaqꞌ yaꞌ Eliasib huneꞌ niman cuarto bꞌay chikꞌubꞌalax tzet yet Komam Dios yehi, tet naj Tobías. Haꞌ yul huneꞌ niman cuarto tuꞌ chitikꞌa kꞌubꞌalax ofrenda, yebꞌ incienso, yebꞌ munlabꞌal chiꞌokniko yul Yatut Komam Dios; haꞌtikꞌapaxo bꞌey tuꞌ chikꞌubꞌalax isdiezmohal ixim trigo, vino, aceite; hunteqꞌan hal-laxi tato chiꞌaqꞌlax tet ebꞌnaj levita, yebꞌ tet ebꞌnaj bꞌitnom, yebꞌ tet ebꞌnaj tanhem pulta. Haꞌ tuꞌ xin chikꞌubꞌalaxpaxo tzet chiꞌaqꞌlax tet ebꞌyaꞌ sacerdote. Hayet yuni huneꞌ tuꞌ, hanintiꞌan machi hinan bꞌey Jerusalén, yuto hayet 32 (kabꞌlanhebꞌ iskawinaj) habꞌilxa yok naj Artajerjes isreyalil Babilonia inmeltzohan sata naj rey tuꞌ; haxa yet yekꞌto hanikꞌ tiempo xin inqꞌannihan tet naj, tato chinmeltzohan bꞌey Jerusalén hunelxa. Hak tuꞌ yu wohtanhenilojan istxꞌojal iswatxꞌe yaꞌ Eliasib, yet yaqꞌni yaꞌ huneꞌ niman cuarto yet iskꞌuwanbꞌal Komam Dios tet naj Tobías. Haꞌ huneꞌ tuꞌ kaw yaꞌ yuko yinh wanmahan, wokan inqꞌojniltijan isqꞌuybꞌe naj Tobías ayikto yul cuarto tuꞌ. Lahwi tuꞌ walnihan tato chisajnhelax cuarto, kat yaqꞌlax meltzoho ismunlabꞌal Yatut Komam Dios yul, yebꞌ ofrenda yebꞌ teꞌ pom.
Wilchanpaxtijan tato matxa chiꞌaqꞌlax tzet chislo ebꞌnaj levita, yuxin ebꞌnaj levita tuꞌ yebꞌ ebꞌnaj chibꞌitni yul Yatut Komam Dios isbꞌejkano ebꞌnaj ismunil tuꞌ, isto ebꞌnaj sat ejla istxꞌotxꞌ. Yuxin inmayan ebꞌnaj oficial, walnihan tet ebꞌnaj: «¿Tzet yinh xin bꞌejbꞌilkano Yatut Komam Dios?» kinchihan tet ebꞌnaj. Lahwi tuꞌ inkutxbꞌanikojan ebꞌyaꞌ sacerdote yebꞌ ebꞌnaj levita tuꞌ wanikojan ebꞌnaj yinh ismunil. Hak tuꞌ yu yiniti sunil anma Judá isdiezmohal ixim trigo, vino yebꞌ aceite bꞌey iskꞌuwanbꞌal Yatut Komam Dios. Wanikojan yaꞌ sacerdote Selemías yebꞌ yaꞌ Sadoc, yaꞌ kuywawom yinh ley, yebꞌ huneꞌ naj levita chiyij Pedaías yilomalo diezmo chiꞌilaxti tuꞌ. Wanipaxikojan naj Hanán iskꞌahol naj Zacur yu iskolwa naj yinh ebꞌnaj. Haꞌ naj Zacur, iskꞌahol naj Matanías ye naj. Haꞌ ebꞌnaj tuꞌ wakojan yinh munil yuto tohol isbꞌeybꞌal ebꞌnaj, haꞌ xin ebꞌnaj chipohnikanh tzet chilolax tuꞌ yinh ebꞌnaj yetbꞌi.
Walnihan yinh intxahan tet Komam Dios: «Hach inDiosalan nati hunteqꞌan tzet chinwatxꞌetiꞌan yinh hawatut yebꞌ yinh hamunil,» kinchihan.
Haꞌ yinh hunteqꞌan tzꞌayik tuꞌ wilnipaxojan tato ay ebꞌnaj Judá tiꞌ chixanhnilti yal teꞌ uva yinh istzꞌayikal xewilal kat yekꞌpaxo ebꞌnaj ijo trigo, chiyijnipaxikꞌo isburro ebꞌnaj vino, yebꞌ teꞌ uva, yebꞌ teꞌ higo yebꞌ hunteqꞌanxa ijatz, chiyiniti ebꞌnaj bꞌey Jerusalén yinh istzꞌayikal xewilal, inkachnihan ebꞌnaj, yuto chistxꞌonhpaxo ebꞌnaj tzet chiyiti tuꞌ yinh istzꞌayikal xewilal. Ay xin ebꞌnaj Tiro ay bꞌey Jerusalén tuꞌ chibꞌeykꞌo iqꞌo kay yebꞌ sunil tzetaj ye tuꞌ, kat istxonhni ebꞌnaj yinh istzꞌayikal xewilal tet ebꞌnaj Judá. Yuxin inkachan ebꞌnaj yahawil xol ebꞌnaj Judá, walnihan tet ebꞌnaj hakaꞌ tiꞌ: «Haꞌ tzet chewatxꞌe kaw txꞌojkanoj, yuto haꞌ tzꞌayik xewilal kaw matxa yelapno yul hesat. ¿Tom mach chenatij tato hak tuꞌ yute ebꞌnaj komam jichmam yuxin yati Komam Dios isyaꞌtajil tiꞌ jibꞌanh yebꞌ yibꞌanh konhobꞌ tiꞌ? Haꞌ yu tzet chewatxꞌe tiꞌ, lanhan heyiniti yaqꞌbꞌil ishowal Komam Dios yibꞌanh Israel, yuto matxa yelapno istzꞌayikal xewilal yul hesat,» kinchihan tet ebꞌnaj.
Yuxin walan ta chipebꞌalax ispultahil konhobꞌ Jerusalén yet qꞌejbꞌiyalil yet lanhanxa yichiko istzꞌayikal xewilal, walnihan tato hato yet xaꞌekꞌto istzꞌayikal xewilal tuꞌ katto ishajlax pulta tuꞌ, wanipaxikojan haywanh ebꞌnaj inchejabꞌan tanheno pulta tuꞌ yu machi mak chiꞌekꞌto yebꞌ yijatz. [m]Hak tuꞌ yu iskankano ebꞌnaj txonhom tzet ye tuꞌ kayel oxel yintalto Jerusalén yinh istzꞌayikal xewilal. Inkachnihan ebꞌnaj walnihan tet ebꞌnaj hakaꞌ tiꞌ: «¿Tzet yinh xin chexkankano yintalto chꞌen iskꞌubꞌal konhobꞌ tiꞌ? Tato chexkankano hunelxa chexintzabꞌayojan, kat kexwanikojan preso,» kinchihan tet ebꞌnaj. Hak tuꞌ yu isbꞌejni ebꞌnaj yapni txonhwo yinh istzꞌayikal xewilal. Walnihan tet ebꞌnaj levita tato chissajnhe isbꞌa ebꞌnaj kat yok ebꞌnaj istanheno pulta yinh istzꞌayikal xewilal, yunhe isxahannhen ebꞌnaj istzꞌayikal xewilal tuꞌ. Intxahlihan tet Komam Dios, walnihan yinh intxahan: «Mamin hach inDiosalan nahinpaxtijan yu huneꞌ tiꞌ, kat hawaqꞌni nimankꞌulal winhan yu hanta iskꞌulal hakꞌul,» kinchihan.
Haꞌ yinh hunteqꞌan tzꞌayik tuꞌ wilpaxojan tato ay ebꞌnaj judío tiꞌ iqꞌnikanh ebꞌix ix ah Asdod, yebꞌ ebꞌix amonita, yebꞌ ebꞌix moabita yixaloj. Haxa yuninal ebꞌnaj tuꞌ xin yabꞌxubꞌalxa konhobꞌ Asdod chala yebꞌ yabꞌxubꞌal hunteqꞌanxa konhobꞌ, yuto matxa yohtajo yabꞌxubꞌal ebꞌnaj Judá. Yu tuꞌ yuxin inteyele hinbꞌahan yebꞌ ebꞌnaj, intzꞌaktiꞌnhenan ebꞌnaj. Ay ebꞌnaj tiꞌ inmaqꞌan, ay ebꞌnaj intzilkanhan xil iswiꞌ, walnihan tet ebꞌnaj: «Chistaqꞌweko ebꞌnaj yinh sata Komam Dios tato mach chiyiqꞌ ebꞌnaj ebꞌix ix nan konhobꞌal yebꞌ tato mach chaqꞌ ebꞌnaj iskutzꞌin yixalo ebꞌnaj nan konhobꞌal tuꞌ, yebꞌ ta mach chiyaqꞌ mohyo ebꞌnaj iskꞌahol yebꞌ iskutzꞌin ebꞌnaj nan konhobꞌal. [n]Yuto yinh huneꞌ tuꞌ yako yaꞌ Salomón ismul, yaꞌ isreyal Israel. Waxanhka machi hunuxa rey yulajla ej konhobꞌ hakaꞌ yaꞌ tuꞌ, kaw xahan ay yaꞌ yu Komam Dios, yuxin yako Komam yaꞌ isreyalo Israel; yajaꞌ haꞌ ebꞌix ix nan konhobꞌal yiqꞌ yaꞌ, haꞌ ebꞌix aqꞌni aykꞌayo yaꞌ, yaniko yaꞌ ismul. Yuxin ¿tom toxanhe chijilanh chewatxꞌen huneꞌ niman istxꞌojal tiꞌ, cheyaniko hemul sata Komam Dios, koDiosal, cheyiqꞌnikanh ebꞌix ix nan konhobꞌal?» kinchihan tet ebꞌnaj.
Ay xin huneꞌ iskꞌahol yaꞌ Joiada, iskꞌahol yaꞌ Eliasib yahawil yinh ebꞌyaꞌ sacerdote iqꞌnikanh iskutzꞌin naj Sanbalat, naj horonita, yajaꞌ naj tuꞌ intzumbꞌelojan naj inkꞌatanhan. Intxahlihan tet Komam Dios walnihan: «Mamin, hach inDiosalan, nati ebꞌnaj chiꞌetanto hamunil, yet sacerdote, yebꞌ ebꞌnaj matxa chiyijen tzet taqꞌwebꞌil tawet yu yinh sacerdotehal yebꞌ levitahil,» kinchihan.
Hak tuꞌ yu insajnhenkanojan sunil tzet etabꞌilkanto yu ebꞌnaj nan konhobꞌal. Wanikanikojan ebꞌyaꞌ sacerdote yebꞌ ebꞌnaj levita yinh ismunil yinh hunun majan. Walnipaxojan tzet tzꞌayikal chiꞌilaxti teꞌ siꞌ chiꞌokniko yinh xahanbꞌal yebꞌ tzet tzꞌayikal chiꞌilaxti bꞌabꞌel sat tzꞌunubꞌ, walnihan yinh intxahan tet Komam: «Mamin, hach inDiosalan, nahintijan yu iskꞌulalo winhan, kinchihan,» xhi yaꞌ Nehemías.
	[m]13:19 Tzꞌayik xewilal chiꞌichiko yet chꞌay numnahi yinh viernes kat yapnipaxo yinh qꞌejbꞌiyal sábado.
	[n]13:25 Yal yaꞌ Nehemías ta chiꞌay isyaꞌtajil yibꞌanh ebꞌnaj mohyina yebꞌ ebꞌix nan konhobꞌal, yuto yet yichebꞌanil istaqꞌwe ebꞌnaj yinh ta mach chiswatxꞌe ebꞌnaj hakaꞌ tuꞌ. Neh. 10:29-30; Dt. 28; Ex. 34:11-16; Dt. 7:1-5.

ESTESTER1. TZOTIꞌ YIBꞌANH YICHEBꞌANIL HUM TIꞌ; CHIꞌALAXIKO IX ESTER REINAHIL
(1:1—2:23)
Ismanhkꞌo ix Vasti chejbꞌanile yal naj rey Asuero
Haꞌ huneꞌ tiꞌ yu yinh istiempohal naj Asuero, naj rey Asuero tuꞌ ayko naj yahawilo yibꞌanh 127 konhobꞌ; chiꞌichiti bꞌey India masanta chiꞌapni bꞌey txꞌotxꞌ Etiopía. Haꞌ yinh hunteqꞌan tzꞌayik tuꞌ xin alaxkaniko naj yinh ismunil yinh reyal bꞌey konhobꞌ Susa, iscapital hunteqꞌan txꞌotxꞌ konhobꞌ tuꞌ. Hayet oxebꞌxa habꞌil yok naj Asuero reyalil xin, yekꞌtzen naj huneꞌ niman qꞌinh; yawten naj ebꞌnaj chimunla yintaj, yawtenpaxo naj ebꞌnaj nime winaj kaw ay yelapnoj ay bꞌey txꞌotxꞌ Persia yebꞌ bꞌey txꞌotxꞌ Media, yebꞌ ebꞌnaj gobernador yebꞌ ebꞌnaj yahawil yeko yinh hunun konhobꞌ ayko yul ismajul txꞌotxꞌ tuꞌ. [a]Yawte naj ebꞌnaj yu isyeni naj isqꞌalomal yulbꞌal 180 tzꞌayik. Yinh kaw txꞌiꞌal tzꞌayik tuꞌ isyelo naj sunil yip yebꞌ hanta iskꞌulchꞌanil bꞌay ay naj.
Haxa yet yekꞌto hunteqꞌan tzꞌayik tuꞌ xin, yekꞌtzenpaxo naj rey Asuero hujebꞌxa tzꞌayik qꞌinh bꞌey yamaqꞌil palacio bꞌay ay teꞌ kaj, yawten naj anma ay yul konhobꞌ Susa, iscapital ej konhobꞌ tuꞌ. Sunil anma awtelaxi, anma ay yelapnoj yebꞌ anma machi yelapnoj. Haꞌ bꞌey huneꞌ yamaqꞌil tuꞌ aykanh qꞌap bandera saj jilni yebꞌ yax yebꞌ yaxtzꞌantzꞌonhe, tꞌunhan qꞌap yinh txꞌanh lino yebꞌ yinh txꞌanh púrpura kajmutzꞌmunhe, haꞌ yargoyahil qꞌap tuꞌ plata, haꞌ pilal bꞌay ximbꞌilkanh qꞌap mármol. Aypaxiko chꞌen oro yebꞌ chꞌen plata yinhla xhila, haxa sata yamaqꞌil tuꞌ xin ayayo chꞌen pórfido, chꞌen mármol, chꞌen alabastro yebꞌ chꞌen jacinto. Haꞌ vaso chiꞌoknikoj nabꞌa oro, nananta xin jilni hunun vaso tuꞌ, kaw xin niman vino aqꞌlax yukꞌuꞌ ebꞌnaj kutxaniko tuꞌ, hakaꞌtikꞌa el yinh iskꞌul naj rey tuꞌ, haꞌ vino alaxiko tuꞌ, vino kaw kꞌul. Yajaꞌ yal naj rey chejbꞌanile tet ebꞌnaj chiꞌanikꞌo vino, tato ay mak mach chisje yukꞌuꞌ vino, mach chilanhlax yukꞌni, yuto hak tuꞌ yute yalni naj tet ebꞌnaj yilomal yatut, yuxin haꞌ tzet yoche iskꞌul hunun ebꞌnaj haꞌ yij isbꞌa.
Hakpax tuꞌ ix reina Vasti, yekꞌtzepaxo ix qꞌinh yebꞌ yet ixal bꞌey yatut naj rey Asuero.
Haxa yet hujebꞌxa tzꞌayik yichi qꞌinh, yet kaw xatzala yanma naj rey Asuero yu vino, ischejnito naj hujwanh ebꞌnaj eunuco chimunla yul ispalacio, haꞌ ton naj Mehumán, naj Bizta, naj Harbona, naj Bigta, naj Abagta, naj Zetar, yebꞌ naj Carcas, isto ebꞌnaj yinoti ix reina Vasti sata naj Asuero tuꞌ yebꞌ iscorona toxanhe chitzejtzoni, yu yilni konhobꞌ yebꞌ ebꞌnaj yahaw konhobꞌ iskꞌulchꞌanil ix, yuto haꞌ ix reina Vasti tuꞌ kaw kawla ix ix. Yajaꞌ xin mach isyije ix reina Vasti chejbꞌanile yalto naj rey Asuero tet ebꞌnaj eunuco tuꞌ, yuxin kaw tit ishowal naj rey. Yuxin isqꞌambꞌe naj rey tet ebꞌnaj yohta ley, yuto haꞌ tet ebꞌnaj yohta ley tuꞌ yebꞌ istoholal chisqꞌambꞌe naj rey tzet chiyute isbꞌa yinh hunu tzet ye tuꞌ. Ebꞌnaj ayko iskꞌatanh naj bꞌay chislahtiꞌnhe isbꞌa, haꞌ ebꞌnaj tiꞌ: Naj Carsena, naj Setar, naj Admata, naj Tarsis, naj Meres, naj Marsena, yebꞌ naj Memucán. Haꞌ ebꞌnaj hujwanh tuꞌ yahawil yeko yinh Persia yebꞌ Media, haꞌ ebꞌnaj tuꞌ bꞌabꞌel ok tzꞌonhno sata naj rey Asuero islahtiꞌnhe isbꞌa naj yebꞌ ebꞌnaj. Isqꞌambꞌen naj rey Asuero tet ebꞌnaj:
—¿Tzet wal yutelax ix reina Vasti hakaꞌ yalni ley, yu mach isyije ix ischejbꞌanil naj rey yinh tzet yal ebꞌnaj eunuco? xhi naj.
Yalni naj Memucán tet naj rey sata ebꞌnaj yahaw kutxaniko tuꞌ:
—Haꞌ ix reina Vasti tiꞌ machnhetaj tawet mam rey mayako ix ismul, wal xin mayapaxiko ix ismul tet ebꞌnaj yahawil konhobꞌ, yebꞌ tet sunil konhobꞌ ayko yalanh hawip, mam rey Asuero. Haꞌ tzet maswatxꞌe ix chiyohtanhelo sunil ebꞌix ix, kat isqꞌaytzen isbꞌa ebꞌix ismanhkꞌon tzet chiyal yichamil; chalni ebꞌix hakaꞌ tiꞌ: “Haꞌ yaꞌ rey Asuero yawte yaꞌ ix reina Vasti, yajaꞌ xin mach isyije ix tzet yal yaꞌ,” xhim ebꞌix. Yebꞌpaxo xin hayet chiyabꞌeno ebꞌix yixal ebꞌnaj yahaw Persia yebꞌ Media tato mach isyije ix reina Vasti tzet yal yaꞌ rey, chalaꞌ ebꞌix huneꞌ tiꞌ tet yichamil, kat istit ishowal ebꞌnaj yinh ebꞌix. Yuxin tato chischah hawiꞌ mam rey chiwatxꞌikano hunu chejbꞌanile, kat istzꞌibꞌnhelaxkanoj, kat yokkano yinh ismunil xol ebꞌnaj Persia yebꞌ Media, machi xin bꞌaqꞌinh chitanhilo huneꞌ chejbꞌanile tiꞌ. Haꞌ chejbꞌanile chiwatxꞌikanoj chal hakaꞌ tiꞌ: “Haꞌ ix reina Vasti matxa chihul ix sata yaꞌ rey Asuero,” haxa xin hunuxa ix ix ekꞌbꞌal kawla ix chiꞌok reinahil selelo ix. Waxanhka kaw nimajal konación tiꞌ yilal yaqꞌlax huneꞌ chejbꞌanil tiꞌ yohtanhelo sunil anma, haxinwal ay yelapno yichamil ebꞌix ix yul sat, machi yok yinh makxanhetikꞌa anmahil, ta ay yelapnoj maka machi yelapnoj, xhi naj Memucán.
Haꞌ tzet yal naj Memucán tuꞌ, ischah iswiꞌ naj rey Asuero yebꞌ ebꞌnaj yahawil konhobꞌ, yalaxiko huneꞌ chejbꞌanile tuꞌ yinh ismunil yu naj rey tuꞌ. Yalaxto carta yul hunun konhobꞌ ayko yul ismajul naj rey tuꞌ. Tzꞌibꞌnhelaxto carta tuꞌ hatatikꞌa yabꞌxubꞌal hunun konhobꞌ, yal-laxtoj tato haꞌ ebꞌnaj winaj, haꞌ ebꞌnaj ay yip yul yatut, yebꞌ xin ta chipujbꞌalaxikꞌo huneꞌ tuꞌ yinh yabꞌxubꞌal hunun konhobꞌ.
	[a]1:3 Xol hunteqꞌan konhobꞌ ayikto yalanh yip txꞌotxꞌ Persia, haꞌ iskonhobꞌ ebꞌnaj persa yebꞌ ebꞌnaj bꞌey Media, haꞌ niman yelapnoj.

Alaxiko ix Ester reinahil
Hayet yekꞌto hunteqꞌan tuꞌ, yet xaꞌekꞌayo ishowal naj rey Asuero, isnahniti naj ix Vasti yebꞌ yet ismanhkꞌon ix tzet yal naj, isnahnipaxti naj chejbꞌanile halbꞌilkano yibꞌanhilo ix. Lahwi tuꞌ yalni ebꞌnaj ischejabꞌ naj rey Asuero tuꞌ tet, yebꞌ tet ebꞌnaj yahaw konhobꞌ chikolwa yinta hakaꞌ tiꞌ: «Saylaxojabꞌ ebꞌix qꞌopo kaw kawla ix, kat yul ebꞌix sata yaꞌ rey tiꞌ, yaqꞌabꞌiko yaꞌ ebꞌnaj winaj yul hunun konhobꞌ ayko yalanh yip tiꞌ, yunhe yiniti ebꞌnaj ebꞌix qꞌopo kaw kawla ix, maxhto winaj chiqꞌle, kat yilaxti ebꞌix yatut yaꞌ rey bꞌey Susa tiꞌ. Kat yokkano ebꞌix yul isqꞌabꞌ naj eunuco Hegai, naj chitanhen ebꞌix ix ay bꞌey palacio, kat istzantelax ebꞌix, yunhe kaw kꞌulchꞌan chiꞌelkaniko ebꞌix. Haꞌ xin ix qꞌopo chischah iskꞌul yaꞌ rey, haꞌ ix chꞌok reinahil selelo ix reina Vasti,» xhi ebꞌnaj. Haꞌ tzet yal ebꞌnaj tuꞌ ischah iswiꞌ naj rey, isyijen naj hakaꞌ yu yalni ebꞌnaj tuꞌ.
Haꞌ bꞌey konhobꞌ Susa bꞌay ay naj rey, haꞌ tuꞌ ay huneꞌ yaꞌ judío chiyij Mardoqueo, iskꞌahol yaꞌ Jair, haxa yaꞌ Jair iskꞌahol naj Simei, haxa naj Simei iskꞌahol naj Cis, haxa naj Cis titna naj yinh yuninal yaꞌ Benjamín. Yaꞌ Mardoqueo tuꞌ ilaxto yaꞌ xol ebꞌnaj ilaxilo bꞌey Jerusalén, yilaxto preso yinta yaꞌ rey Jeconías, isreyal Judá, bꞌey Babilonia yu naj rey Nabucodonosor. Haꞌ xin yaꞌ Mardoqueo aqꞌni chꞌibꞌo ix Hadasa, chihal-laxpaxo Ester, yuto mebꞌaꞌ unin ix. Haꞌ ix Ester tuꞌ iskutzꞌin yuxhta ismam yaꞌ Mardoqueo ye ix; yajaꞌ hayet iskam ismam ix yebꞌ ismiꞌ ix yokkano ix iskutzꞌino yaꞌ Mardoqueo tuꞌ, kaw xin kawla ix ix Ester.
Hayet pujbꞌalaxikꞌo huneꞌ chejbꞌanile yalilto naj rey Asuero xolaj konhobꞌ ayko yul ismajul txꞌotxꞌ konhobꞌ tuꞌ, iskutxbꞌalaxiko ebꞌix qꞌopota bꞌey Susa bꞌey ispalacio naj rey Asuero, yok naj Hegai istanhen ebꞌix. Yilaxpaxto ix Ester bꞌey ispalacio naj rey, haꞌ xin naj Hegai tanhen ix. Haꞌ ix Ester tuꞌ kaw kawla ix ix yul sat naj Hegai, yuxin kaw kꞌul yute iskꞌul naj yinh ix, kaw yinh anhe ischej naj watxꞌelaxoko xil isqꞌap ix, yunhe kaw kꞌulchꞌan chꞌeliko ix, ischejni naj yaqꞌlaxpaxo tzet chislo ix kaw kꞌul. Yaniko naj hujwanh ebꞌix qꞌopotaj kaw helan ay bꞌey ispalacio naj rey yetbꞌiho ix, yilaxto ix Ester tuꞌ yebꞌ ebꞌix hujwanh bꞌey huneꞌ cuarto ekꞌbꞌalkano iskꞌulal sata hunteqꞌanxa cuarto bꞌay ay ebꞌix ix ay bꞌey ispalacio naj rey.
Haꞌ ix Ester tuꞌ mach yalilo ix mak yichmam ix yebꞌ tzet konhobꞌal ix, yuto hak tuꞌ yu yalni yaꞌ Mardoqueo tet ix ta mach chalilo ix. Wal yaꞌ Mardoqueo xin, hunun tzꞌayik isbꞌeykꞌo yaꞌ yamaqꞌil nha bꞌay ay ebꞌix ix tuꞌ, yu yilni yaꞌ hanikꞌ ye ix Ester yebꞌ ta kꞌul chiꞌil-lax ix.
Sunil hunteqꞌan ebꞌix qꞌopo tuꞌ, huneꞌ habꞌil chiwatxꞌelax ebꞌix yu kam iskꞌulchꞌanbꞌikanilo ebꞌix; haꞌ yinh bꞌabꞌel wajebꞌ ixahaw chitzantelax ebꞌix, chimaslaxiko aceite yet mirra yinh isnimanil ebꞌix, haxa yinh wajebꞌxa ixahaw chiꞌalaxiko anh xuqꞌ sam yinh ebꞌix yebꞌ sunil tzet chiꞌokniko yu ebꞌix yinh sat yu iskꞌulchꞌanbꞌiloj. Haxa yet chilahwi istiempohal iswatxꞌelax ebꞌix tuꞌ xin kat isyeni isbꞌa ebꞌix yinh hununtajil sata naj rey Asuero. Hayet chisyeni isbꞌa ebꞌix tuꞌ sata naj rey, chiꞌaqꞌlax sunil tzet chiyoche ebꞌix yelawiloj, ayko xin yelawil ebꞌix tuꞌ yet chiꞌel ebꞌix bꞌay aya, kat yapni ebꞌix bꞌey yatut naj rey. Chito hunun ebꞌix tuꞌ isyebꞌ isbꞌa sata naj rey yinh qꞌejbꞌiyalil, haxa yet sakꞌayal xin, kat ismeltzo ebꞌix bꞌey hunxa nha bꞌay ay ebꞌix iskabꞌ yixal naj rey, bꞌay ay naj eunuco Saasgaz, yilomal ebꞌix yu naj rey tuꞌ, matxa xin chiꞌapni ebꞌix sata naj rey, kachanta xin ta choche naj hunu ix, kat yawten naj isbꞌi ix, kat yapni ix.
Haxa yet yok ix Ester, iskutzꞌin naj Abihail isyeno isbꞌa sata naj rey Asuero, machi hunu tzet ye tuꞌ isqꞌan ix, wal xin tonhe isyije ix sunil tzet yal naj Hegai, naj ayko yilomalo ebꞌix qꞌopo yu naj rey. Sunil anma ilni ix Ester tuꞌ kaw kꞌulchꞌan ix yul sat. Haꞌ naj Abihail, ismam ix Ester tuꞌ, yuxhta ismam yaꞌ Mardoqueo ye naj, haꞌ xin yaꞌ Mardoqueo tuꞌ aqꞌni chꞌibꞌo ix, yuxin iskutzꞌin yaꞌ tuꞌ yeko ix. Hayet 10 (lahonhebꞌ) ixahaw yulbꞌal huneꞌ habꞌil tuꞌ, haꞌ ton ixahaw chiyij Tebet yet hujebꞌxa habꞌil yok naj Asuero reyal, yilaxto ix Ester isyeno isbꞌa sata naj rey bꞌey ispalacio. Wal naj rey ekꞌbꞌal yako yanma naj yinh ix Ester sata hunteqꞌanxa ebꞌix qꞌopo ilaxto sata naj, yuto kaw kꞌulchꞌan ix yul sat naj. Haꞌ yinh ix Ester tuꞌ bꞌay tzala naj, yanahto naj rey Asuero corona yet ebꞌix reina yinh iswiꞌ ix, yokkano ix reinahil selelo ix Vasti. Lahwi tuꞌ yekꞌtzen naj huneꞌ qꞌinh yu yalaxiko ismay ix Ester, yawtelax sunil ebꞌnaj yahaw konhobꞌ yebꞌ ebꞌnaj chimunla yinta naj rey yinh qꞌinh tuꞌ. Yiyti naj yip chꞌen tohlabꞌal yibꞌanh anma ay yul ismajul isnación tuꞌ, yebꞌ xin txꞌiꞌal tzet ispohkanh naj sabꞌehalil tet anma, hatatikꞌa iskꞌulal iskꞌul ebꞌnaj rey.
Yalilo yaꞌ Mardoqueo tato ay hunteqꞌan ebꞌnaj ayko ishowal yinh naj rey Asuero
Hayet iskutxbꞌalaxiko ebꞌix qꞌopo yet iskayel, tzꞌonhanayo yaꞌ Mardoqueo bꞌey ispultahil yatut naj rey. Wal ix Ester machi hunu mak bꞌay yal ix tzet konhobꞌal ix yebꞌ mak yichmam ix, yuto hak tuꞌ yu yalni yaꞌ Mardoqueo tet ix. Ix Ester tuꞌ kaw yijem ix tet yaꞌ Mardoqueo tuꞌ, yuto hak tuꞌ yu iskuyni yaꞌ ix. Haꞌ yinh hunteqꞌan tzꞌayik yet tzꞌonhanayo yaꞌ Mardoqueo bꞌey ispultahil yatut naj rey, yabꞌen yaꞌ tato yako ishowal kawanh ebꞌnaj eunuco chitanhen pulta tuꞌ yinh naj rey Asuero, yoche ebꞌnaj ispotxꞌoꞌkamo naj. Haꞌ ebꞌnaj kawanh eunuco tuꞌ, haꞌ ton naj Bigtán yebꞌ naj Teres. Hayet yabꞌen yaꞌ Mardoqueo huneꞌ tuꞌ yalnilo yaꞌ tet ix Ester, haxa ix Ester tuꞌ halni tet naj rey Asuero yinh isbꞌi yaꞌ Mardoqueo. Haxa yet yabꞌen naj rey huneꞌ tuꞌ, isqꞌambꞌenilo naj tato yeli, haxa yet yabꞌchaloj tato yeli, ischejni naj tꞌunhbꞌalaxokanh ebꞌnaj kawanh eunuco tuꞌ yinh te teꞌ. Istzꞌibꞌnhelaxkano huneꞌ tuꞌ yul libro chitzotel yinh tzetaj chiswatxꞌe ebꞌnaj rey.
2. OK NAJ AMÁN ISSAYAꞌ YINH TZET CHU ISTANHTZELAXILO SUNIL EBꞌNAJ JUDÍO
(3:1—5:14)
Naj Amán istxum naj istanhtzenilo ebꞌnaj judío
Lahwi yuni hunteqꞌan tuꞌ, yaqꞌni naj rey Asuero huneꞌ ismunil naj Amán kaw ay yelapnoj, yuto yako naj naj Amán tuꞌ iswiꞌehalo yinh ebꞌnaj yahaw konhobꞌ chimunla yintaj. Naj Amán tuꞌ iskꞌahol naj Hamedata, agagueo ye naj. [b].Sunil ebꞌnaj ischejabꞌ naj rey chimunla istiꞌ ispultahil palacio chiꞌay jahno ebꞌnaj, kat yay xulno ebꞌnaj sat txꞌotxꞌ sata naj Amán, yuto hak tuꞌ yu ischejni naj rey Asuero, yajaꞌ wal yaꞌ Mardoqueo tuꞌ mach chiꞌay jahno yaꞌ yebꞌ xin mach chiyiyo isbꞌa yaꞌ sata naj Amán.
Yuxin isqꞌambꞌe ebꞌnaj chimunla istiꞌ ispultahil palacio tuꞌ tet yaꞌ Mardoqueo: «¿Tzet yinh xin mach chayije chejbꞌanile chal yaꞌ rey?» xhi ebꞌnaj. Hunun tzꞌayik isqꞌambꞌen ebꞌnaj huneꞌ tuꞌ tet yaꞌ Mardoqueo, yajaꞌ xin mach chiyabꞌeto yaꞌ tzet chal ebꞌnaj, yuxin ok ebꞌnaj aqꞌokꞌule yinh yaꞌ Mardoqueo tet naj Amán yu kam yilni naj tato kaw yeli mach chisyije yaꞌ Mardoqueo yay jahno sata naj Amán. Haꞌ yaꞌ Mardoqueo tuꞌ xin xayalilo yaꞌ tet ebꞌnaj tato judío yaꞌ.
Haxa yet yilni naj Amán tato yeli mach chiꞌay jahno yaꞌ Mardoqueo sata naj yebꞌ ta mach chiyiyo isbꞌa yaꞌ sata naj, yok ishowal naj yinh yaꞌ Mardoqueo. Yajaꞌ wal naj Amán tuꞌ yohtaxa naj tato judío yaꞌ Mardoqueo tuꞌ, yuxin mach yoche naj tato hanhkꞌanhe yaꞌ Mardoqueo chispotxꞌkamoj, wal xin yoche naj istanhtzelo sunil ebꞌnaj judío ay yulajla nime konhobꞌ ayko yalanh yip naj rey Asuero, ebꞌnaj judío tuꞌ yet konhobꞌ yaꞌ Mardoqueo ebꞌnaj.
Haꞌ yinh bꞌabꞌel ixahaw yul habꞌil, haꞌ ton ixahaw chiyij Nisán yet 12 (kabꞌlahonhebꞌxa) habꞌil yok naj Asuero reyal yalaxiko suerte chiyij Pur sata naj Amán, yu yilni naj tzet tzꞌayikal yebꞌ tzet ixahawil yul habꞌil chiyij isbꞌa tzet ayko yinh isnabꞌal naj iswatxꞌeni, yelilo yinh suerte tuꞌ 12 (iskabꞌlahonhebꞌ) ixahaw, haꞌ ton ixahaw Adar. Yalni naj Amán tet naj rey Asuero:
—Mam rey, haꞌ xol sunil konhobꞌ ayko yalanh hawip tiꞌ ay hunteqꞌan anma nan konhobꞌal pujantoj, haꞌ ischejbꞌanil hunteqꞌan anma tuꞌ mach lahano yebꞌ ischejbꞌanil sunil ej konhobꞌ, mach xin chisyije kuybꞌanile chawaliltoj, machi xin tzet chawiqꞌ yinh hunteqꞌan anma tuꞌ ta chitoehikꞌoj. Yuxin ta chischah hawiꞌ watxꞌe huneꞌ chejbꞌanile chalniltoj tato chitanhtzelaxilo hunteqꞌan anma tuꞌ. Haxa hanintiꞌan chiwaqꞌan 10 (lahonhebꞌ) mil talento chꞌen plata yul isqꞌabꞌ ebꞌnaj chiꞌilni tzet ayach, haxa ebꞌnaj xin chiꞌinito chꞌen yul hakꞌuwanbꞌal, xhi naj Amán.
Hayet yabꞌen naj rey Asuero yalni naj Amán hakaꞌ tuꞌ, yinilo naj isjolqꞌabꞌ ayko yinh yiximal isqꞌabꞌ yaqꞌni naj tet naj Amán, iskꞌahol naj Hamedata naj agagueo; naj Amán tuꞌ kaw ayko ishowal naj yinh ebꞌnaj judío. Yalni naj rey Asuero tet naj Amán tuꞌ:
—Haꞌ chꞌen plata chawal tiꞌ kanojabꞌkano chꞌen tawet, hakpax tuꞌ xin hunteqꞌan anma chawal tiꞌ, chiwakojan yul haqꞌabꞌ, watxꞌe tzet chawoche yinh, xhi naj rey Asuero tuꞌ.
Yawtelax ebꞌnaj istzꞌibꞌlom naj rey yinh 13 (oxlanhebꞌ) tzꞌayik yinh isbꞌabꞌel ixahaw, yu istzꞌibꞌnhenkano ebꞌnaj chejbꞌanile chal naj Amán, kat yalaxto tet ebꞌnaj ay ismunil yu naj rey yebꞌ tet ebꞌnaj iswiꞌehal yeko yinh hunun konhobꞌ, yebꞌ tet ebꞌnaj yahawil hunun nimeta konhobꞌ. Haꞌ huneꞌ chejbꞌanile tuꞌ tzꞌibꞌnhelax yinh yabꞌxubꞌal yebꞌ yinh istzꞌibꞌ hunun konhobꞌ tuꞌ, yok isbꞌi naj rey yinh, yokpaxo issellohal isjolqꞌabꞌ naj yinh hunun carta. Yalaxto carta tuꞌ yinh correo yulajla hunun konhobꞌ ayko yalanh yip naj rey Asuero. Haꞌ yul carta tuꞌ tzꞌibꞌnhelaxtoj tato yilal ispotxꞌlaxkamo kat istanhtzelaxkanilo sunil ebꞌnaj judío; ebꞌnaj tzehtaj yebꞌ ebꞌnaj ichamta winaj, yebꞌ nixhte unin, yebꞌ ebꞌix ix. Yinhnhe xin huneꞌ tzꞌayik bꞌay chitanhtzelaxilo sunil ebꞌnaj Judío tuꞌ, haꞌ ton yinh 13 (yoxlanhebꞌ) tzꞌayik yinh 12 (iskabꞌlahonhebꞌ) ixahaw, haꞌ ton ixahaw Adar, kat xin yokkano tzetaj ay ebꞌnaj judío tuꞌ yu naj Amán, xhihayo chejbꞌanile yul carta tuꞌ. Yalaxto iscopiahil huneꞌ chejbꞌanile tuꞌ sunil yulajla konhobꞌ ayko yul ismajul naj rey, ispujbꞌalaxikꞌo chejbꞌanile tuꞌ xolaj konhobꞌ, yu iswatxꞌen isbꞌa anma yinh huneꞌ tzꞌayik tuꞌ. Yinh anhe xin pujbꞌalaxikꞌo chejbꞌanile ayayo yul carta tuꞌ yinh correo hakaꞌtikꞌa yu ischejni naj rey, haꞌ ton chejbꞌanile watxꞌi bꞌey konhobꞌ Susa, iscapital txꞌotxꞌ konhobꞌ tuꞌ. Haꞌ naj rey Asuero yebꞌ naj Amán ok ebꞌnaj ukꞌu vino, wal anma ay yul konhobꞌ Susa ok xiwkilal yinh yet yabꞌen huneꞌ chejbꞌanile tuꞌ.
	[b]3:1 Naj Amán, iskꞌahol naj Hamedata, amalecita naj, ebꞌnaj amalecita tuꞌ enemigo yeko ebꞌnaj yinh anma Israel, Ex. 17:8-16; 1Sam. 15:1-8; 30:1-20

Ix Ester istaqꞌwe ix tato chiꞌok tzotelo yinh iskonhobꞌ tet naj rey Asuero
Hayet yabꞌen yaꞌ Mardoqueo sunil tuꞌ, istzilnilo yaꞌ xil isqꞌap, yaniko yaꞌ xilqꞌape yet bꞌiskꞌulal yinh, yanahto yaꞌ tanh xol xil iswiꞌ, isbꞌelwikꞌo yaꞌ yul konhobꞌ, chixin el yaw yaꞌ yu bꞌiskꞌulal, yuto yaꞌ yuko yinh yanma yaꞌ. Yapni yaꞌ sata ispultahil ispalacio naj rey, yajaꞌ mach okto yaꞌ yuto mach istzano yaꞌ yokto yul ispultahil ispalacio naj rey yu xilqꞌape yet bꞌiskꞌulal ayko yinh. Hayet yabꞌen ebꞌnaj judío ay yulajla konhobꞌ bꞌay apni huneꞌ chejbꞌanile yalilto naj rey, yok huneꞌ niman bꞌiskꞌulal yinh yanma ebꞌnaj, machi xin waꞌ ebꞌnaj yu istxahli, yok ebꞌnaj oqꞌoj, yuto yaꞌ yuko yinh yanma ebꞌnaj, txꞌiꞌal xin ebꞌnaj way xol tanh yebꞌ xil isqꞌap qꞌaqꞌiꞌ.
Isto ebꞌix qꞌopo ischejabꞌ ix Ester yebꞌ ebꞌnaj eunuco chitanhen ebꞌix yalno huneꞌ tuꞌ tet ix reina Ester. Hayet yabꞌen ix huneꞌ tuꞌ kaw yaꞌ yuko yinh yanma ix. Yanito ix xilqꞌape kaw kꞌul tet yaꞌ Mardoqueo, yu ishelnilo yaꞌ xilqꞌape yet bꞌiskꞌulal ayko yinh, yajaꞌ xin mach isje yaꞌ yiqꞌalo xilqꞌape yet bꞌiskꞌulal ayko yinh. Yawten ix reina Ester naj eunuco chiyij Hatac ayko ischejabꞌo ix yu naj rey, ischejnito ix naj iskꞌatanh yaꞌ Mardoqueo, yu isqꞌambꞌen naj tet yaꞌ Mardoqueo tzet ye huneꞌ tuꞌ yebꞌ tzet yinh xin ayko xilqꞌape yet bꞌiskꞌulal yinh yaꞌ.
Hak tuꞌ yu isto naj Hatac yilno yaꞌ Mardoqueo bꞌey txonhbꞌal yul konhobꞌ ayko sata istiꞌ ispultahil palacio. Yalni yaꞌ Mardoqueo sunil tuꞌ, yalnipaxo yaꞌ yinh chꞌen plata yalte naj Amán tet naj rey yu istanhtzelaxilo sunil ebꞌnaj judío. Yaqꞌnipaxo yaꞌ Mardoqueo tuꞌ iscopiahil chejbꞌanile yalilto naj rey bꞌey Susa bꞌay chala tato chitanhtzelaxilo ebꞌnaj judío; yu yaqꞌni naj Hatac carta tuꞌ tet ix Ester, yu yohtanhenilo ix sunil tuꞌ. Istaqꞌenpaxto yaꞌ Mardoqueo tuꞌ tet ix Ester tato chiꞌok ix tzotelo tet naj rey yinh iskonhobꞌ yu iskolchaloj.
Lahwi tuꞌ ismeltzo naj Hatac iskꞌatanh ix Ester yalni naj tet ix sunil tzet yal yaꞌ Mardoqueo.
Ischejnipaxto ix Ester naj Hatac yalno tet yaꞌ Mardoqueo hakaꞌ tiꞌ: «Sunil ebꞌnaj ischejabꞌ yaꞌ rey yebꞌ sunil anma ay yul konhobꞌ ayko yalanh yip yaꞌ rey tiꞌ, yohtaj tato makxanhetikꞌa chiꞌapni yamaqꞌil istiꞌ ispultahil bꞌay ay yaꞌ rey yu yok tzotelo tet yaꞌ, tato winaj maka ix, yajaꞌ ta maxhtaj yaꞌ awtenhe, haꞌ huneꞌ mak tuꞌ bꞌay chal chejbꞌanile tato yilal iskami, kachannhe tato chisyehto yaꞌ chꞌen vara oro ayko yul isqꞌabꞌ tet huneꞌ mak tuꞌ, wal tuꞌ machi aqꞌlaxkamoj; yajaꞌ wal hanintiꞌan mach awtebꞌilo hinan wilnihan yaꞌ rey yulbꞌal huneꞌ ixahaw tiꞌ,» xhito ix tet yaꞌ Mardoqueo.
Yal-lax tet yaꞌ Mardoqueo sunil tzet yal ix Ester. Yalnipaxto yaꞌ Mardoqueo ispaj istzotiꞌ ix Ester tuꞌ hakaꞌ tiꞌ: «Mach chanah tato chachkolcha tet huneꞌ chejbꞌanile tuꞌ yuto ayachikto yul yatut yaꞌ rey sata sunil ebꞌnaj jet konhobꞌ judío chikami. Tato mach chachok tzotelo yinh konhobꞌ tiꞌ tet yaꞌ rey tinanh ay bꞌay chitit hunu mak chonhkolnihanh, yajaꞌ wal hach xin chachtanhiloj yebꞌ sunil hanoh, yuxin yilal hatxumni ta kꞌuxantaxka chachalaxiko reinahil yu konhhakolnilojanh yul isqꞌabꞌ huneꞌ isyaꞌtajil tiꞌ,» xhito yaꞌ Mardoqueo. [c]
Ispajtzento ix Ester tet yaꞌ Mardoqueo hakaꞌ tiꞌ: «Asiꞌ kat hakutxbꞌaniko sunil ebꞌnaj jet konhobꞌ ay yul konhobꞌ Susa tiꞌ, kat hawalni tato chitxahli ebꞌnaj winhan, mach xin chiwaꞌ ebꞌnaj yu istxahli; mach chexwaꞌi yebꞌ mach cheyukꞌ tzet ye tuꞌ yulbꞌal oxebꞌ tzꞌayik yebꞌ oxebꞌ aqꞌbꞌal. Hakinpax tuꞌan yebꞌ ebꞌix qꞌopo ayko inkꞌatanhan, mach chonhwaꞌanh yu kotxahlihanh. Lahwi tuꞌ, kat woktojan wilnojan yaꞌ rey waxanhka mach hako tuꞌ yalni chejbꞌanile, yajaꞌ ta chinkaman xin, kattikꞌa inkaman,» xhito ix.
Hak tuꞌ yu isto yaꞌ Mardoqueo, isyijen yaꞌ sunil tzet yal ix Ester.
	[c]4:14 Ay hunuxa bꞌay chitita. Haꞌ bꞌey tiꞌ mach chiꞌaqꞌlax bꞌinaho isbꞌi Komam Dios, yajaꞌ haꞌ Komam haꞌ chiꞌaqꞌni iskolwal yinh ebꞌnaj Judío ayko yinh isyaꞌtajil.

Yawte ix Ester naj rey Asuero yebꞌ naj Amán waꞌo yinh huneꞌ qꞌinh
Haxa yet yekꞌto oxebꞌ tzꞌayik tuꞌ xin, iswatxꞌen isbꞌa ix Ester, yaniko ix xil isqꞌap yet reina yinh; yokto ix yamaqꞌil palacio sata istiꞌ iskapil naj rey, tzꞌonhanikto naj rey tuꞌ yulikto iskapil tuꞌ, tꞌanhanilti naj yul ispultahil iskapil. Hayet yilni naj ix reina Ester yamaqꞌil ispalacio tuꞌ, kaw kꞌulchꞌan ix yul sat naj, istoholbꞌanhenilti naj isvara oro ayko yul isqꞌabꞌ tet ix Ester. Hak tuꞌ yu ishitziko ix, istzabꞌni ix iswiꞌ chꞌen vara tuꞌ. Isqꞌambꞌen naj rey tuꞌ tet ix:
—¿Tzet haweh reina Ester? ¿Tzet hachejbꞌanil? Ta chaqꞌan yikta majan konhobꞌ ayko yalanh wipan, chiwaqꞌan tawet, xhi naj.
Istaqꞌwi ix Ester tet naj:
—Mam rey, ta chawoche, titanh yebꞌ naj Amán waꞌo inkꞌatanhan tinanh, yuto ay huneꞌ qꞌinh chiwekꞌtzehan, xhi ix. Yuxin yal naj rey tet ischejabꞌ:
—Awtewe naj Amán yinh anhe, kat isyijelax tzet chiyal ix Ester tiꞌ, xhi naj.
Hak tuꞌ yu isto naj Asuero yebꞌ naj Amán yinh huneꞌ qꞌinh yekꞌtze ix reina Ester.
Haxa yet ayko naj rey waꞌo sat mexha yinh qꞌinh tuꞌ, yet lanhan yukꞌni naj vino, isqꞌambꞌen naj tet ix reina Ester:
—Ester, ¿tzet chawoche haqꞌanaꞌ? Tzijxanhe tzet chaqꞌana chiwaqꞌan tawet, waxanhka yikta majan konhobꞌ ayko yalanh wipan chiwaqꞌan tawet, xhi naj.
Istaqꞌwi ix Ester tet naj:
—Mam rey, haꞌ tzet chinqꞌanan tawet tinanh haꞌ huneꞌ tiꞌ; ta kꞌul hakꞌul winhan yebꞌ ta hak tuꞌ chꞌel yinh hakꞌul chachhulpaxo hekal yebꞌ naj Amán tiꞌ waꞌo inkꞌatanhan, hekalto xin chiwalan tawet tzet chiwochehan hakaꞌ hawalni tiꞌ, xhi ix Ester.
Hayet ispaxto naj Amán yatut, kaw tzalahilal ye yanma naj, yajaꞌ hayet lanhan ispaxto naj tuꞌ, yilni naj yaꞌ Mardoqueo, tzꞌonhanayo yaꞌ istiꞌ ispultahil palacio, kaw xin tit ishowal naj yinh yaꞌ, yuto machi ahwano yaꞌ Mardoqueo tuꞌ yebꞌ mach bꞌili yaꞌ bꞌay ayayo tuꞌ. Ekꞌayo ishowal naj Amán tuꞌ, isto naj yatut, ischejni naj awtelaxo ej yamigo yebꞌ yixal, haꞌ ton ix Zeres. Yok naj Amán yalno yinh sunil iskꞌulchꞌanil isqꞌalomal, yebꞌ ej yuninal, yebꞌ tato yaqꞌ naj rey huneꞌ ismunil naj kaw niman yelapno yul palacio, yaniko naj rey tuꞌ naj yahawilo yinh ebꞌnaj yahaw konhobꞌ yebꞌ yibꞌanh ebꞌnaj ischejabꞌ naj rey. Yalnipaxo naj Amán tuꞌ hakaꞌ tiꞌ:
—Hakpax tuꞌ ix reina Ester haninnhechꞌanan kinyawtehan ix waꞌo yebꞌ naj rey yinh huneꞌ qꞌinh yekꞌtze ix reina, yalnipaxo ix tato chinapnipaxojan yinta naj rey waꞌo yet hekal hunelxa. Yajaꞌ sunil tiꞌ machi yelapno yul insatan yuto hunun tzꞌayik wilnihan ta tzꞌonhanayo naj judío Mardoqueo istiꞌ ispultahil ispalacio naj rey, xhi naj.
Yuxin yal ix Zeres, yixal naj, yebꞌ ebꞌnaj yamigo naj tet naj hakaꞌ tiꞌ:
—Watxꞌelaxojabꞌkanh hunu te teꞌ 22 (kabꞌ iskawinaj) metro chukanh istel; haxa yet hekal xin chawal tet naj rey tato chitꞌunhbꞌalaxkanh naj Mardoqueo yinh teꞌ. Lahwi tuꞌ, kat hato yinta naj rey waꞌo yinh tzalahilal, xhi yixal naj yebꞌ ej yamigo naj tet.
Kaw xin ischah iswiꞌ naj Amán yet yabꞌen naj huneꞌ tuꞌ. Hak tuꞌ xin yu iswatxꞌelaxkanh teꞌ.
3. IX ESTER YEBꞌ YAꞌ MARDOQUEO QꞌOJI ISKOLNI ISKONHOBꞌ, HAꞌ TON EBꞌNAJ JUDÍO
(6:1—9:19)
Ok naj Amán yaqꞌaꞌko ismay yaꞌ Mardoqueo
Haꞌtikꞌa yinh huneꞌ aqꞌbꞌal tuꞌ xin el iswayanh naj rey Asuero yuxin ischej naj tato chiꞌilaxti libro bꞌay tzꞌibꞌnhebꞌilayo isbꞌi sunil tzet xayu yulbꞌal istiempohal hunun ebꞌnaj rey yul isnación, yawtelax libro tuꞌ sata naj. Kꞌuxan xin yilcha yul libro tuꞌ bꞌay chala tato haꞌ yaꞌ Mardoqueo halnilo tet naj rey Asuero tato isnah naj Bigtán yebꞌ naj Teres, ebꞌnaj tanhem ispultahil palacio ispotxꞌoꞌkamo naj rey Asuero. Hayet yabꞌen naj rey huneꞌ tuꞌ isqꞌambꞌen naj:
—¿Tzet aqꞌlax tet naj Mardoqueo yebꞌ tzet utelax naj yu huneꞌ tiꞌ? xhi naj. Istaqꞌwi ebꞌnaj ischejabꞌ naj rey yebꞌ ebꞌnaj oficial:
—Machi hunu tzet ye tuꞌ aqꞌlax tet naj yu huneꞌ tuꞌ, xhi ebꞌnaj.
Isqꞌambꞌen naj rey tuꞌ:
—¿Mak aykꞌo bꞌey amaqꞌ tiꞌ? xhi naj. Hayet yalni naj rey hakaꞌ tuꞌ, lanhan yapni naj Amán bꞌey yamaqꞌil palacio yu yalni naj tet naj rey tato chitꞌunhbꞌalaxkanh yaꞌ Mardoqueo yinh te teꞌ watxꞌelaxkanh yu naj.
Yalni ebꞌnaj ischejabꞌ naj rey hakaꞌ tiꞌ:
—Haꞌ naj Amán aykꞌo bꞌey amaqꞌ tiꞌ, xhi ebꞌnaj. Yalni naj rey tuꞌ:
—Okojabꞌti naj, xhi naj.
Hak tuꞌ yu yokto naj Amán sata naj rey, yalni naj rey hakaꞌ tiꞌ:
—Tato ay hunu naj kaw ay yelapno yul insatan, ¿tzettaxka chu wanikojan ismay naj chawute hawalni? xhi naj rey tuꞌ.
Hayet yabꞌen naj Amán hakaꞌ tuꞌ, istxumni naj yinh isnabꞌal hakaꞌ tiꞌ: «¿Maktaxka hunuxa mak kaw ay yelapno yul sat naj rey tiꞌ wibꞌanhan? Wal xin haninnhechꞌanan,» xhi naj yul iswiꞌ.
Istaqꞌwi naj Amán tet naj rey tuꞌ:
—Mam rey, haꞌ naj winaj chawoche hawaqꞌako ismay tuꞌ, ilaxojabꞌti xil haqꞌap chawako tawinh, kat yilaxpaxti hacheh bꞌay chachahtoj, kat yilaxpaxti huneꞌ corona chꞌahto yinh iswiꞌ noꞌ, noꞌ yettikꞌa ebꞌnaj rey yehi, kat yalaxiko xilqꞌape tuꞌ yebꞌ hacheh yul isqꞌabꞌ hunu naj yahaw konhobꞌ kaw ay yelapno yul hasat, kat yaniko naj xil haqꞌap tuꞌ yinh naj chawoche chiꞌok ismay tuꞌ, kat yahto naj yibꞌanh cheh, kat isxeklaxikꞌo noꞌ yalanh naj yulaj txonhbꞌal yul konhobꞌ, kat yahwi naj chixeknikꞌo noꞌ cheh tuꞌ, chalni naj: “Hak tiꞌ chiꞌutelax naj winaj chiꞌalaxiko ismay yu naj rey,” xhi naj Amán.
Yalni naj rey tet naj Amán tuꞌ:
—Asiꞌ yinh anhe, kat hawiniti xilqꞌape yebꞌ noꞌ cheh chawal tiꞌ, kat hawatxꞌen sunil tzet maxawal tiꞌ yinh naj judío chiyij Mardoqueo, naj chiꞌay tzꞌonhno istiꞌ ispultahil palacio. Haꞌ sunil tzet maxawal tiꞌ machi hunu tzet tiꞌ chamanhkꞌo, xhi naj rey tet naj Amán.
Yiniti naj Amán xilqꞌape tuꞌ yebꞌ noꞌ cheh, yaniko naj qꞌap yinh yaꞌ Mardoqueo, isxeknikꞌo naj noꞌ cheh yalanh yaꞌ Mardoqueo yul txonhbꞌal yul konhobꞌ, chixin el yaw naj Amán yinh kaw ip sata yaꞌ Mardoqueo, chalni naj hakaꞌ tiꞌ: «¡Hak tiꞌ chiꞌutelax naj winaj choche naj rey yaqꞌaꞌko ismay!» xhi naj.
Lahwi tuꞌ isto yaꞌ Mardoqueo istzꞌonhbꞌano isbꞌa istiꞌ ispultahil palacio, wal naj Amán xin yinh anhe to naj yatut yaniko naj yenhel sat yu txꞌixwilal. Yalni naj sunil tzet yu tuꞌ tet ix Zeres yixal, yebꞌ tet ebꞌnaj yamigo. Yalni ebꞌnaj yamigo naj kaw ay isnabꞌal, yebꞌ ix Zeres tet naj Amán hakaꞌ tiꞌ:
—Tato makaxhok hawiqꞌayo habꞌa sata naj Mardoqueo ah Judá, chal yelapnoj tato mach chachqꞌojwi yinh naj, wal xin hach chaxhtanhilo yu naj, xhi ebꞌnaj.
Lanhan xin yalni ebꞌnaj huneꞌ tuꞌ tet naj yet yapni ebꞌnaj eunuco, ischejabꞌ naj rey yinh anhe awo yinh naj Amán tuꞌ, yu isto naj yinta naj rey waꞌo iskꞌatanh ix Ester yinh qꞌinh lanhan yekꞌtzen ix.
Iskamikal naj Amán
Hak tuꞌ yu isto naj rey Asuero yebꞌ naj Amán bꞌey huneꞌ qꞌinh yekꞌtze ix reina Ester. Haxa yinh iskabꞌ tzꞌayik yet lanhan yukꞌni ebꞌnaj vino, isqꞌambꞌen naj rey Asuero tet ix Ester:
—Reina Ester, ¿tzet chawoche haqꞌanaꞌ? Haꞌ tzet chaqꞌana chiꞌaqꞌlax tawet, waxanhka chaqꞌan yikta majan konhobꞌ ayko yalanh wipan, chiwaqꞌan tawet, xhi naj tet ix.
Istaqꞌwi ix reina Ester, yalni ix:
—Mam rey, tato kꞌul hakꞌul winhan yebꞌ ta chischah hawiꞌ, chinqꞌanan tawet tato chawaqꞌ nimankꞌulal winhan yebꞌ yinh inkonhobꞌan, yuto hanhonhtiꞌanh txonhbꞌilonhxatojanh tawet yu komaqꞌlaxkamojanh, kat kotanhtzelaxkanilojanh. Ta chonhtxonhlaxanh tawet yu jokanh hachejabꞌoj, machim tzet chiwalan tawet yinh huneꞌ tuꞌ, wal xin kokamikal tuꞌanh niman tzet chach kꞌaywahi, xhi ix Ester tet naj rey.
Istaqꞌwi naj rey Asuero, isqꞌambꞌen naj tet ix reina Ester:
—¿Mak anmahil huneꞌ tuꞌ? ¿Bꞌaytuꞌwal ay naj nani huneꞌ istxꞌojal tuꞌ yinh yanma yu isloloꞌal? xhi naj.
Istaqꞌwi ix Ester:
—Haꞌ huneꞌ naj txꞌoj isnabꞌal tuꞌ, haꞌ ton naj Amán, xhi ix. Hak tuꞌ yu iskabꞌkonkanh iskꞌul naj Amán sata naj rey Asuero yebꞌ sata ix Ester. [image: 66.TIF] 

Lahwi tuꞌ yah lemna naj rey Asuero bꞌay tzꞌonhan bꞌay lanhan iswaꞌ tuꞌ, istit lemna ishowal naj, yelto naj yamaqꞌil palacio bꞌay ay teꞌ kaj; wal naj Amán kankano naj isqꞌanno nimankꞌulal yinh tet ix reina Ester, yuto yil naj tato ay ismay istit kamikal yibꞌanh naj yu naj rey yu huneꞌ tuꞌ. Lahwi tuꞌ xin ismeltzopaxo naj rey bꞌey cuarto bꞌay ay huneꞌ qꞌinh tuꞌ, yilni naj naj Amán tato aykꞌayti naj sat ischem ix reina Ester. Yalni naj rey tuꞌ:
—¿Tom chawoche chach ipiko yinh ix reina tiꞌ yul watutan? xhi naj rey. Hayet yalni naj rey hakaꞌ tuꞌ yalaxiko yenhel sat naj Amán. Ay xin huneꞌ naj eunuco ischejabꞌ naj rey, chiyij isbꞌi Harbona halni hakaꞌ tiꞌ:
—Haꞌ bꞌey yatut naj Amán tiꞌ, ay huneꞌ teꞌ tꞌunhbꞌabꞌal 22 (kabꞌ iskawinaj) metro yekanh istel, haꞌ naj Amán tiꞌ, haꞌ naj aqꞌnhe watxꞌe teꞌ yu istꞌunhbꞌalax naj Mardoqueo chiyute istxumni naj; yajaꞌ naj Mardoqueo tuꞌ, haꞌ naj watxꞌen huneꞌ iskꞌulal tawinh, xhi naj chejabꞌ tet naj rey tuꞌ. Yuxin yal naj rey hakaꞌ tiꞌ:
—Iweto naj Amán tiꞌ, kat hetꞌunhbꞌankanh naj yinh teꞌ, xhi naj rey.
Hak tuꞌ yu istꞌunhbꞌalaxkanh naj Amán, ishojlaxkamo naj. Haꞌ huneꞌ te teꞌ bꞌay tꞌunhbꞌalaxkanh naj Amán tuꞌ, haꞌtikꞌa naj aqꞌnhe watxꞌe teꞌ yu istꞌunhbꞌalaxkanh yaꞌ Mardoqueo. Lahwi tuꞌ yekꞌayo ishowal naj rey Asuero.
Yalilto naj rey Asuero huneꞌ chejbꞌanil iskꞌulalo yinh ebꞌnaj judío
Haꞌtikꞌa yinh huneꞌ tzꞌayik tuꞌ xin yaqꞌkano naj rey Asuero yatut naj Amán tet ix reina Ester, naj Amán tuꞌ hayet yalanhtokanoj ayko ishowal naj yinh ebꞌnaj judío. Wal yaꞌ Mardoqueo apni yaꞌ sata naj rey, yuto yalilo ix Ester tato isnoh isbꞌa ix yebꞌ yaꞌ. [d].Yinilo naj rey chꞌen jolqꞌabꞌ yinh yiximal isqꞌabꞌ, chꞌen yilo naj tet naj Amán, yaqꞌni naj chꞌen tet yaꞌ Mardoqueo. Yaniko ix Ester yaꞌ Mardoqueo tuꞌ yahawilo yinh yatut naj Amán, yaqꞌkano naj rey tet ix.
Yapnipaxo ix Ester sata naj rey tzoteloj, yay jahno ix yich yoj naj, chixin oqꞌ ix, chisqꞌanni ix tet naj tato chꞌoqꞌ iskꞌul naj isbꞌutni tanho huneꞌ chejbꞌanile kaw how yaqꞌni halbꞌililto yu naj Amán naj Agagueo, yinh ebꞌnaj judío bꞌay chala tato chitanhtzelaxilo sunil ebꞌnaj judío. Yanilto naj rey isqꞌojoch oro tet ix Ester, yahwano ix, yah linhno ix sata naj. Yalni ix tet naj:
—Mam rey, tato kꞌul hakꞌul winhan yebꞌ ta chachtzala winhan yebꞌ ta chischah hawiꞌ chatxumni tato tohol tzet chinqꞌanan tawet tiꞌ, chiwochehan chachej manhkꞌolaxo tzet hal-laxto yul teꞌ carta yu naj Amán agagueo iskꞌahol naj Hamedata, bꞌay chala tato chitanhtzelaxilo ebꞌnaj judío ay sunil yulajla konhobꞌ ayko yalanh hawip. Yuto, ¿tom tonhe chꞌekꞌ insatan chiwilnihan yul isyaꞌtajil yibꞌanh wet konhobꞌan? ¿Tzet kinchihan chiwilnihan istanhtzelaxilo wet konhobꞌan? xhi ix tet naj.
Istaqꞌwi naj rey tet ix Ester yebꞌ tet yaꞌ Mardoqueo, yaꞌ ah Judá, yalni hakaꞌ tiꞌ:
—Naj Amán tuꞌ, inchejan tꞌunhkabꞌalaxokanh naj, yuto istxum naj iswatxꞌen istxꞌojal yinh ebꞌnaj judío. Waqꞌnihan yatut naj Amán tuꞌ tawet, reina Ester. Wal tinanh xin tzꞌibꞌnheto carta tet ebꞌnaj judío hakaꞌ chal hekꞌul. Haꞌ carta tuꞌ chito yinh inbꞌihan, kat yok issello injolqꞌabꞌan yinh, haꞌ tzet cheyalto yul carta tuꞌ xin machi mak chu ismanhkꞌoni, xhi naj rey.
Hak tuꞌ yu yawtelax ebꞌnaj istzꞌibꞌlom naj rey yinh 23 (oxebꞌ iskawinaj) tzꞌayik yinh yox ixahaw, haꞌ ton ixahaw Siván. Istzꞌibꞌnhen ebꞌnaj yul carta sunil tzet chiyalto yaꞌ Mardoqueo tet ebꞌnaj judío yebꞌ tet ebꞌnaj iswiꞌehal konhobꞌ, yebꞌ tet ebꞌnaj capitán, yebꞌ tet ebꞌnaj yahaw yinh 127 konhobꞌ ayko yul ismajul txꞌotxꞌ konhobꞌ tuꞌ. Chiꞌichiti bꞌey India masanta chꞌapni bꞌey txꞌotxꞌ Etiopía. Haꞌ carta tuꞌ tzꞌibꞌnhelaxto yinh istzꞌibꞌ yebꞌ yinh yabꞌxubꞌal hunun konhobꞌ, istzꞌibꞌnhelaxpaxto carta tuꞌ yinh istzꞌibꞌ yebꞌ yinh yabꞌxubꞌal ebꞌnaj Judío. Tzꞌibꞌnhelax carta tuꞌ yinh isbꞌi naj rey Asuero, yok issellohal isjolqꞌabꞌ naj yinh. Lahwi tuꞌ yalaxto carta tuꞌ yinh correo yibꞌanh noꞌ cheh, yahto ebꞌnaj inito carta tuꞌ yibꞌanh noꞌ cheh kaw anhe chibꞌelwi. Haꞌ noꞌ tuꞌ xol noꞌ ischeh naj rey el noꞌ. Haꞌ yul carta tuꞌ hal-laxto chejbꞌanile tet ebꞌnaj judío ay yulajla konhobꞌ yul ismajul naj rey tato chiskutxbꞌa isbꞌa ebꞌnaj yu iskolni isbꞌa tet anma yebꞌ konhobꞌla iqꞌbꞌil ischꞌen yet howal chiꞌaniko howal yinh. Chiskolni isbꞌa ebꞌnaj judío tuꞌ, chismaqꞌnikamo ebꞌnaj, kat istanhtzenilo ebꞌnaj sunil mak chiꞌaniko howal yinh, yebꞌ nixhte yuninal yebꞌ yixal ebꞌnaj chul howal yinh tuꞌ, kat yinilo ebꞌnaj sunil tzet ay hunteqꞌan anma tuꞌ. Haꞌ huneꞌ tiꞌ yu yinh huneꞌnhe tzꞌayik sunil yulajla konhobꞌ ayko yul ismajul naj rey, yinh 13 (yoxlahonhebꞌ) tzꞌayik yinh ixahaw 12 (kabꞌlahonhebꞌ), haꞌ ton ixahaw Adar.
Haꞌ iscopiahil huneꞌ chejbꞌanile tuꞌ alaxto yulaj hunun konhobꞌ yu yohtanhenilo anma ay yul hunun konhobꞌ. Haꞌ chejbꞌanile tuꞌ chala tato helan chiyute isbꞌa ebꞌnaj judío yinh huneꞌ tzꞌayik tuꞌ yu iskolni isbꞌa ebꞌnaj, chismaqꞌnikamo ebꞌnaj ebꞌnaj chiꞌaniko howal yinh. Hak tuꞌ yu isto ebꞌnaj aqꞌom correo bꞌay ayayto iscopiahil carta tuꞌ yibꞌanh noꞌ cheh kaw anhe chibꞌelwi hakaꞌ yalni naj rey. Yal-laxpaxikꞌo huneꞌ chejbꞌanile tuꞌ bꞌey konhobꞌ Susa, iscapital txꞌotxꞌ konhobꞌ tuꞌ.
Yelti yaꞌ Mardoqueo yul palacio sata naj rey, ayko xin xilqꞌape yet rey yinh yaꞌ, haꞌ xilqꞌape ayko yinh yaꞌ tuꞌ yaxtzꞌantzꞌonhe yebꞌ saj jilni. Aypaxahto huneꞌ corona oro yinh iswiꞌ yaꞌ, haxa iscapa yaꞌ aykoj, nabꞌa lino yebꞌ qꞌap qꞌap kajmutzꞌmunhe. Hayet yilni anma ay konhobꞌ Susa yaꞌ Mardoqueo tuꞌ kaw tzalakanokanh sikꞌlebꞌil. Haxa ebꞌnaj judío apni sajilqꞌinal yilaꞌ ebꞌnaj, yok niman tzalahilal yinh ebꞌnaj, yok ismay ebꞌnaj. Haꞌ yul hunun konhobꞌ yebꞌ hunun departamento bꞌay apni huneꞌ chejbꞌanile yalilto naj rey tuꞌ kaw tzalakanh ebꞌnaj judío yabꞌeni. Yekꞌtzen ebꞌnaj qꞌinh, yok ebꞌnaj waꞌoj yu tzalahilal. Hayet hunel tuꞌ txꞌiꞌal anma nan konhobꞌal yuteko isbꞌa judiosal yu xiwkilal tet ebꞌnaj judío tuꞌ.
	[d]8:1 Hayet chiꞌalaxiko hunu mak yinh kamikal, haꞌ huneꞌ mak chikam tuꞌ, haꞌ sunil tzet aya chiꞌokkano yu naj rey, 1Rey. 21

Istanhtzelo ebꞌnaj judío ebꞌnaj aqꞌni howal yinh
Haꞌ yinh 13 (yoxlahonhebꞌ) tzꞌayik yinh 12 (iskabꞌlahonhebꞌ) ixahaw, haꞌ ton ixahaw Adar yet tꞌinhanxa yijni isbꞌa chejbꞌanile yalilto naj rey tato chitanhtzelaxilo ebꞌnaj judío yu ebꞌnaj ayko ishowal yinh. Haꞌ yinh huneꞌ tzꞌayik tuꞌ echmabꞌilxa yu ebꞌnaj istanhtzenilo ebꞌnaj judío, yajaꞌ haxa eliko xin haꞌ ebꞌnaj judío tuꞌ qꞌoji yinh ebꞌnaj ayko ishowal yinh. Haꞌ ebꞌnaj judío tuꞌ iskutxbꞌako isbꞌa ebꞌnaj yulaj hunun konhobꞌ ayko yul ismajul naj rey Asuero yu yaniko ebꞌnaj howal yinh ebꞌnaj yoche yaqꞌaꞌ tanholo tuꞌ. Machi xin hunu ebꞌnaj ayko ishowal yinh ebꞌnaj judío tuꞌ qꞌoji yinh ebꞌnaj, yuto sunil hunteqꞌan nan konhobꞌal tuꞌ xiwkanh tet ebꞌnaj. Sunil xin ebꞌnaj yahaw konhobꞌ yebꞌ ebꞌnaj gobernador yulaj departamento yebꞌ ebꞌnaj capitán, ebꞌnaj oficial yet naj rey kolwa yinh ebꞌnaj judío, yuto xiwkanh ebꞌnaj tet yaꞌ Mardoqueo. Yuto haꞌ yaꞌ Mardoqueo tuꞌ kaw niman yelapno yaꞌ yul sat naj rey yul palacio, ispujnakanh isbꞌina yaꞌ yulajla konhobꞌ, hunun tzꞌayik xin yiqꞌnikanh yip ismunil yaꞌ yul palacio.
Hak tuꞌ yu yaqꞌni ebꞌnaj judío isyaꞌtajil tet ebꞌnaj ayko ishowal yinh, ismaqꞌnikamo ebꞌnaj ebꞌnaj yu espada, istanhtzenkanilo ebꞌnaj judío tuꞌ ebꞌnaj, iswatxꞌe ebꞌnaj tzet yoche iskꞌul yinh ebꞌnaj. Haꞌ bꞌey konhobꞌ Susa iscapital txꞌotxꞌ konhobꞌ tuꞌ, ispotxꞌkamo ebꞌnaj judío tuꞌ 500 ebꞌnaj winaj. Ispotxꞌnipaxokamo ebꞌnaj naj Parsandata, naj Dalfón, naj Aspata, naj Porata, naj Adalía, naj Aridata, naj Parmasta, naj Arisai, naj Aridai, yebꞌ naj Vaizata. Haꞌ ton ebꞌnaj tuꞌ ebꞌnaj 10 (lahonhwanh) iskꞌahol naj Amán, naj iskꞌahol naj Hamedata, naj ok ishowal yinh ebꞌnaj judío, yajaꞌ mach istzabꞌ ebꞌnaj tzet ay ebꞌnaj tuꞌ.
Haꞌtikꞌa yinh huneꞌ tzꞌayik tuꞌ hal-lax tet naj rey hanta ebꞌnaj winaj ispotxꞌkamo ebꞌnaj judío bꞌey konhobꞌ Susa, iskonhobꞌ naj rey tuꞌ. Yuxin yal naj rey tet ix reina Ester:
—Bꞌey konhobꞌ Susa tiꞌ ismaqꞌkamo ebꞌnaj judío 500 ebꞌnaj winaj yebꞌ ebꞌnaj 10 (lahonhwanh) iskꞌahol naj Amán, hajxam yul hunteqꞌanxa konhobꞌ ayko yul ismajul konhobꞌ ayko yul inqꞌabꞌan. Wal tinanh xin, ¿tzet hunuxa chaqꞌana? chiwaqꞌan tawet. ¿Aymi hunuxa tzet chawoche chiwaqꞌan tawet? xhi naj.
Istaqꞌwi ix Ester:
—Mam rey, tato chischah hawiꞌ, chinqꞌanan tawet tato chachejpaxo ebꞌnaj judío tiꞌ hunuxa tzꞌayik yet hekal bꞌey konhobꞌ Susa tiꞌ yaqꞌni howal yinh ebꞌnaj ayko ishowal yinh, hakaꞌ mayu ebꞌnaj yinh huneꞌ tzꞌayik tiꞌ, hakaꞌ yalni chejbꞌanile, yebꞌ xin chinqꞌanan tato chitꞌunhbꞌalaxkanh ebꞌnaj 10 (lahonhwanh) iskꞌahol naj Amán yinh te teꞌ, xhi ix.
Isyijen naj rey hakaꞌ yu yalni ix Ester, yalnilto naj huneꞌ chejbꞌanile tuꞌ bꞌey konhobꞌ Susa. Istꞌunhbꞌalaxkanh isnimanil ebꞌnaj 10 (lahonhwanh) iskꞌahol naj Amán. Iskutxbꞌanpaxo isbꞌa ebꞌnaj judío yinh 14 (iskanhlahonhebꞌ) tzꞌayik yinh ixahaw Adar, ispotxꞌnikamo ebꞌnaj oxebꞌxa ciento ebꞌnaj winaj bꞌey Susa, yajaꞌ xin mach istzabꞌ ebꞌnaj tzetaj ay ebꞌnaj tuꞌ.
Ekꞌtzelax qꞌinh Purim
Haxa hunteqꞌanxa ebꞌnaj judío ay yulajla konhobꞌ ayko yul ismajul isnación naj rey, iskutxbꞌapaxiko isbꞌa ebꞌnaj yu iskolni isbꞌa tet ebꞌnaj ayko ishowal yinh; ispotxꞌnikamo 75 (holanhebꞌ iskanhwinaj) mil ebꞌnaj tuꞌ, yajaꞌ wal tzet ay ebꞌnaj maqꞌlaxkamo tuꞌ matzet istzabꞌ ebꞌnaj judío. Haꞌ huneꞌ tiꞌ yu yinh 13 (yoxlahonhebꞌ) tzꞌayik yinh ixahaw Adar, yokkano ebꞌnaj judío tuꞌ yinh aqꞌankꞌulal yinh tzꞌayik 14 (kanhlahonhebꞌ) yinhtikꞌa huneꞌ ixahaw tuꞌ, yekꞌtzen ebꞌnaj qꞌinh yinh huneꞌ tzꞌayik tuꞌ yu tzalahilal. Yajaꞌ wal ebꞌnaj judío ay bꞌey konhobꞌ Susa iskutxbꞌa isbꞌa ebꞌnaj yulbꞌal tzꞌayik 13 (oxlahonhebꞌ) yebꞌ tzꞌayik 14 (kanhlahonhebꞌ) yul huneꞌ ixahaw tuꞌ, haxa yinh tzꞌayik 15 (holanhebꞌ) yokkano ebꞌnaj yinh aqꞌankꞌulal yekꞌtzen ebꞌnaj qꞌinh yu tzalahilal. Yajaꞌ wal ebꞌnaj judío ay yulajla aldea yebꞌ yulajla konhobꞌ machi iskꞌubꞌal aykoj, yekꞌtze ebꞌnaj qꞌinh tuꞌ yinh tzalahilal yinh tzꞌayik 14 (kanhlahonhebꞌ) yinh ixahaw Adar, iswaꞌ ebꞌnaj yinh kaw kꞌul, issahni ebꞌnaj tzettaj ye tuꞌ yinh tzalahilal tet hunun.[image: 67.TIF] 

4. TꞌINHBꞌALAXKANO HUNEꞌ QꞌINH PURIM
(9:20—10:3)
Istzꞌibꞌnhen yaꞌ Mardoqueo sunil hunteqꞌan tiꞌ, yanito yaꞌ carta tet sunil ebꞌnaj judío ay yulajla konhobꞌ ayko yalanh yip naj rey Asuero, ebꞌnaj kawil aya yebꞌ ebꞌnaj nahat aya. Yalnito yaꞌ Mardoqueo tuꞌ tato chiꞌekꞌtzelax qꞌinh yinh 14 (iskanhlahonhebꞌ) tzꞌayik yebꞌ yinh 15 (isholanhebꞌ) tzꞌayik yinh ixahaw Adar yulbꞌal hunun habꞌil, yu isnahniti ebꞌnaj tato haꞌ yinh huneꞌ tzꞌayik tuꞌ istanhtzelo ebꞌnaj judío ebꞌnaj ayko ishowal yinh, yebꞌ yu isnahniti ebꞌnaj huneꞌ ixahaw tuꞌ yu meltzoko isbꞌiskꞌulal ebꞌnaj yebꞌ oqꞌil yinh tzalahilal; chiyekꞌtzen ebꞌnaj qꞌinh, kat iswaꞌ ebꞌnaj yinh tzalahilal kat issahni ebꞌnaj tzet chislo tet hunun, kat yaqꞌni sabꞌehal tet anma mebꞌaꞌ. Hak tuꞌ yu isbꞌeybꞌalnhen ebꞌnaj judío, yekꞌtzen ebꞌnaj qꞌinh tuꞌ yinh hunun habꞌil hakaꞌ yu yekꞌtzelax yinh bꞌabꞌelal tuꞌ, chisyijen ebꞌnaj tzet istzꞌibꞌnheto yaꞌ Mardoqueo. Yuto naj Amán, iskꞌahol naj Hamedata, naj agagueo ok ishowal naj yinh sunil ebꞌnaj judío xaxin iswatxꞌe naj yinh tzet chu istanhtzenilo naj ebꞌnaj; yuxin yilwen naj huneꞌ tzꞌayik chiyij Pur, haꞌ chal yelapnoj suerte, huneꞌ tzꞌayik bꞌay chu ispotxꞌlaxkamo ebꞌnaj judío yu istanhtzelaxkanilo ebꞌnaj yu naj. Yajaꞌ hayet yapni ix Ester sata naj rey, ischejni naj tzꞌibꞌnhelaxo carta bꞌay chala tato haꞌ sunil istxꞌojal istxum naj Amán yinh ebꞌnaj judío, haꞌ yibꞌanh naj Amán tuꞌ chiꞌaykꞌayi, hak tuꞌ yu istꞌunhbꞌalaxkanh naj Amán tuꞌ yebꞌ 10 (lahonhwanh) iskꞌahol yinh te teꞌ. Wal xin haꞌ hunteqꞌan tzꞌayik qꞌinh tuꞌ alaxiko isbꞌi Purim, haꞌ bꞌihe tuꞌ pitzkꞌati yinh huneꞌ tzotiꞌ Pur. [e], chal yelapnoj , maka xin chalpaxo yelapnoj, , huneꞌ qꞌinh tiꞌ Purim .
Yuxin yu tzet yal carta tuꞌ yebꞌ yu tzet yil ebꞌnaj judío, yebꞌ tzet yabꞌe ebꞌnaj, istaqꞌwenkaniko ebꞌnaj tuꞌ huneꞌ qꞌinh yibꞌanh sunil yikꞌatil, yebꞌ yibꞌanh sunil mak chiyako isbꞌa judiosal; kat yekꞌtzen ebꞌnaj kabꞌ tzꞌayikal qꞌinh yinh hunun habꞌil hakaꞌ yu istzꞌibꞌnhelaxkanoj yul carta. Iskankanoj tato chinahlaxti yu sunil ebꞌnaj judío, kat yekꞌtzen ebꞌnaj istzꞌayikal qꞌinh chiyij Purim yinh hunun habꞌil, yu ebꞌnaj mame, yebꞌ yu ebꞌix miꞌe, yebꞌ yu ebꞌnaj uninale, ay yulajla nación yebꞌ yulajla konhobꞌ. Machi xin chiꞌekꞌto yet yekꞌtzen ebꞌnaj huneꞌ qꞌinh tuꞌ, yebꞌ yu isnahniti yikꞌatil ebꞌnaj yinh sunilbꞌal ej tiempo.
Haꞌ ix reina Ester iskutzꞌin naj Abihail, yebꞌ yaꞌ Mardoqueo, yaꞌ judío, istzꞌibꞌnheto huneꞌ iskabꞌ carta tuꞌ yinh qꞌinh Purim yalanh sunil yip naj rey. Yalaxto carta tuꞌ tet sunil ebꞌnaj judío, yul 127 konhobꞌ ayko yalanh yip naj rey Asuero. Haꞌ carta tuꞌ alaxto yinh aqꞌankꞌulal yebꞌ yinh kaw isyelal. Alaxto carta tuꞌ yu istꞌinhbꞌalaxkano yekꞌtzelax qꞌinh Purim, yinh istiempohal bꞌay ischejkano yaꞌ Mardoqueo, yaꞌ judío yebꞌ ix reina Ester. Yal-laxi tato yilal isyijen ebꞌnaj judío yebꞌ yuninal chipohchakanh yinh, tzujaniloxa huneꞌ qꞌinh yu isnahnitij ta ekꞌayo huneꞌ bꞌiskꞌulal yelpaxkaniko yinh tzalahilal. Haꞌ chejbꞌanile yal ix Ester tuꞌ, haꞌ ton chihalni yinh tzet chu yekꞌtzelax qꞌinh Purim, haꞌ sunil tuꞌ tzꞌibꞌnhelaxkano yul hum kaw kꞌul yukanoj.
	[e]9:26 Huneꞌ tzotiꞌ PursuerteEst. 3:7huneꞌ plato itahEst. 9:199:29-32

Yaꞌ Mardoqueo, yiqꞌkanokanh yip yaꞌ yu naj rey Asuero
Yaniko naj rey Asuero chꞌen tohlabꞌal yibꞌanh sunil anma ayikꞌto yalanh yip naj; yibꞌanh anma yulajla sunil konhobꞌ yul ej departamento masanta bꞌey ej konhobꞌ ay istiꞌla haꞌ mar. Haꞌ xin sunil tzet iswatxꞌe naj rey tuꞌ, yebꞌ yip naj, yebꞌ ishelanil naj yebꞌ yet yaniko naj ismay yaꞌ Mardoqueo, tzꞌibꞌnhebꞌilkano sunil hunteqꞌan tuꞌ yul libro chitzotel yinh ebꞌnaj isreyal txꞌotxꞌ Media yebꞌ Persia. Yuto haꞌ yaꞌ Mardoqueo, yaꞌ judío, haꞌ yaꞌ iskabꞌ rey yinta naj rey Asuero, yuxin kaw ay yelapno yaꞌ Mardoqueo tuꞌ yul sat ebꞌnaj judío, yebꞌ xin kaw xahan ay yaꞌ yu sunil yet konhobꞌ tuꞌ, yuto yako yaꞌ yinh iskꞌul iswatxꞌen iskꞌulal yinh yet konhobꞌ, yochenpaxo yaꞌ aqꞌankꞌulal xol yet konhobꞌ tuꞌ.
JOBJOB1. HAꞌ YICHEBꞌANIL HUNEꞌ KUYBꞌANILE TIꞌ
(1:1—2:3)
Isyaꞌtajil hul yibꞌanh yaꞌ Job
Haꞌ bꞌey txꞌotxꞌ Uz [a]Uz hakpax tuꞌ isbꞌi huneꞌ iskꞌahol naj Nacor, yuxhta yaꞌ Abraham. ekꞌlena huneꞌ yaꞌ winaj chiyij Job. Haꞌ yaꞌ Job tuꞌ kaw toholkano yanma yaꞌ yebꞌ kaw kꞌulkano isbꞌeybꞌal yaꞌ, chinanonpaxo yaꞌ tet Komam Dios, yebꞌ pohbꞌililo isbꞌa yaꞌ tet istxꞌojal. Haꞌ yaꞌ Job tuꞌ hujwanh iskꞌahol yaꞌ yok oxwanh iskutzꞌin yaꞌ. Hujebꞌ mil ismeꞌ yaꞌ, oxebꞌ mil iscamello yaꞌ, mil iswakax yaꞌ yet munil, yok xin 500 noꞌ isburro yaꞌ; kaw xin tzetkꞌa iskꞌamteꞌ yaꞌ. Yinh hunteqꞌan tiempo tuꞌ hanhe yaꞌ Job kaw aykano yelapno xol yet konhobꞌ bꞌey txꞌotxꞌ ayko yinh yetkꞌulal bꞌay chꞌahilo tzꞌayik. [b].
Haꞌ ebꞌnaj iskꞌahol yaꞌ Job tuꞌ chiyekꞌtze ebꞌnaj qꞌinh bꞌey hunun yatut yinh istxolal, chiyawten ebꞌnaj oxwanh yanabꞌ waꞌo iskꞌatanh. Haxa yet chilahwi hunun qꞌinh tuꞌ, chiyawten yaꞌ Job yuninal, chisqꞌanni yaꞌ nimankꞌulal yinh ebꞌnaj tet Komam Dios; kaw xin hunun sahabꞌ sakꞌayal yahwano yaꞌ, chinhusni yaꞌ xahanbꞌal hakaꞌtikꞌa isbꞌisil sunil yuninal yaꞌ, chalni yaꞌ hakaꞌ tiꞌ: «Kꞌuxantaxka ay bꞌay maꞌok ismul wuninaltiꞌan yebꞌ kꞌuxantaxka bꞌuchwa isnabꞌal yinh Komam Dios,» xhi yaꞌ. Haknhetikꞌa tuꞌ xin chu yaꞌ Job tuꞌ yinh hunun tzꞌayik.
Hayet huneꞌ tzꞌayik xin apni yuninal Komam Dios Jahawil iskutxbꞌako isbꞌa sata Komam, haꞌ xol yuninal Komam tuꞌ apnipaxo naj Matzwalil. [c]
Isqꞌambꞌen Komam Dios, Jahawil tet naj Matzwalil:
—¿Bꞌaytuꞌwal hapeto? xhi Komam.
Istaqꞌwi naj Matzwalil:
—Inpetohan inhoynihan txꞌo txꞌotxꞌ, yebꞌ wekꞌan sat txꞌotxꞌ, xhi naj. Yalni Komam Dios, Jahawil tet naj:
—¿Chimtxumchalo hawu yibꞌanhilo yaꞌ Job, inchejabꞌan? Haꞌ sat txꞌo txꞌotxꞌ machi hunuxa mak hakaꞌ yaꞌ, yuto kaw toholkano yaꞌ yebꞌ kaw kꞌulkano isbꞌeybꞌal yaꞌ, chinanonkano yaꞌ wetan, chispohnilo isbꞌa yaꞌ xol sunil istxꞌojal, xhi Komam.
Istaqꞌwi naj Matzwalil tet Komam Dios, Jahawil:
—¿Mach tonheho chixiw naj Job tuꞌ tawet yinh isnabꞌnhehal? ¿Tom mach tajach hoynhe naj yu hakꞌulal, yebꞌ xin hawayo hakꞌulal yibꞌanh yuninal naj yebꞌ yibꞌanh sunil tzettaj ay naj? Wal xin kaw ayayo hayaxil yibꞌanh ismunil naj, yuxin kaw qꞌalomxa naj sikꞌlebꞌil sat txꞌo txꞌotxꞌ tuꞌ. Yajaꞌ tato chawato haqꞌabꞌ chawetanto tzet ay naj tinanh, chawilaꞌ tato mach chiꞌok naj bꞌuchwal tawinh, xhi naj.
Yalni Komam Dios Jahawil tet naj Matzwalil:
—Haꞌ sunil tzet ay yaꞌ Job tuꞌ chiwakojan yul haqꞌabꞌ, yajaꞌ wal isnimanil yaꞌ xin mach hawako haqꞌabꞌ yinh, xhi Komam tet naj. [d].
Lahwi tuꞌ yel naj Matzwalil sata Komam Jahawil.
Ay huneꞌ tzꞌayik tiꞌ xin yet lanhan iswaꞌ ebꞌnaj iskꞌahol yaꞌ Job yebꞌ iskutzꞌin yaꞌ, chukꞌnipaxo vino bꞌey yatut naj bꞌabꞌel winaj. Yapni huneꞌ naj ischejabꞌ yaꞌ Job, yalno tet yaꞌ:
—Mamin, yet lanhan kotꞌokwi txꞌotxꞌanh yebꞌ noꞌ wakax, haꞌ noꞌ burro xin lanhan islow noꞌ kokawilalanh, yinhnhena tuꞌ yapni ebꞌnaj sabeo yelqꞌanoto noꞌ, ispotxꞌnikamo ebꞌnaj ebꞌnaj hamunlawom yu chꞌen espada, haninxanhehan xin makinelkanhan yu wulan walnojan tawet, xhi naj.
Hayet lanhanto istzotel naj chejabꞌ tuꞌ, yapni huneꞌxa naj ischejabꞌ yaꞌ Job, yalni naj:
—Mamin, mayati Komam Dios qꞌa qꞌaꞌ yul satkanh, masnhusnito qꞌaꞌ noꞌ meꞌ yebꞌ ebꞌnaj lanhan istanhen noꞌ, haninxanhehan xin makinelkanhan yu walnihan tawet, xhi naj.
Lanhanto xin istzotel naj tuꞌ yet yapni huneꞌxa ischejabꞌ yaꞌ Job, yalni naj:
—Mamin, ay ox majan ebꞌnaj caldeo maꞌapni yinh noꞌ camello, mayelqꞌanto ebꞌnaj noꞌ, maspotxꞌnikamo ebꞌnaj ebꞌnaj chitanhen noꞌ yu chꞌen espada, haninxanhehan xin makinelkanhan yu wulan walnojan tawet, xhi naj.
Maxhtotikꞌa xin chilahwi istzotel naj tuꞌ, yapni huneꞌxa ischejabꞌ yaꞌ Job, yalni naj:
—Mamin, ebꞌnaj hakꞌahol yebꞌ ebꞌix hakutzꞌin yet lanhan iswaꞌ ebꞌnaj yebꞌ yukꞌni vino bꞌey yatut naj habꞌabꞌel kꞌahol, yapni huneꞌ niman jaqꞌeqꞌ tit bꞌey txꞌotxꞌ desierto yinh teꞌ nha, ismaqꞌnilto jaqꞌeqꞌ tuꞌ iskanhebꞌal istxikin teꞌ bꞌay kutxaniko tuꞌ, yaykꞌay teꞌ yibꞌanh ebꞌnaj hakꞌahol, iskam ebꞌnaj, haninxanhehan xin makinelkanhan yu wulan walnojan tawet, xhi naj.
Hayet yabꞌen yaꞌ Job sunil tuꞌ, yahwano yaꞌ, istzilnilo yaꞌ xil isqꞌap, pilpon yutelo yaꞌ xil iswiꞌ, yay jahno yaꞌ sat txꞌotxꞌ, yaniko yaꞌ ismay Komam Dios. Yalni yaꞌ hakaꞌ tiꞌ:
«Tꞌilan hinan yet inpitzkꞌahan yinh inmiꞌan yet wulan yul sat yibꞌanhqꞌinal tiꞌ, tꞌilan chu inmeltzohopaxtojan.
Haꞌ Komam Dios aqꞌni sunil tzet ayinan, haꞌ xin Komam maꞌinipaxilo wetan.
¡Hal-laxojabꞌ kꞌul-la tzotiꞌ yinh Komam Jahawil!» xhi yaꞌ Job.
Haꞌ yinh sunil isyaꞌtajil hul yinh yaꞌ Job tuꞌ machi bꞌay yako yaꞌ ismul, machipaxo hunu istxꞌojal yal yaꞌ yinh Komam Dios.
Ay huneꞌxa tzꞌayik tiꞌ xin, hul yuninal Komam Dios iskutxbꞌaniko isbꞌa sata Komam, yapnipaxo naj Matzwalil sata Komam xol yuninal tuꞌ. [e] haꞌ chal yelapnoj .Isqꞌambꞌen Komam Dios, Jahawil tet naj Matzwalil tuꞌ:
—¿Bꞌaytuꞌwal hapeto? xhi Komam.
Istaqꞌwi naj tet Komam:
—Inpetohan inhoynihan txꞌo txꞌotxꞌ yebꞌ wekꞌan sat txꞌotxꞌ, xhi naj.
Yalni Komam Dios Jahawil tet naj Matzwalil:
—¿Chimtxumchalo hawu yibꞌanhilo yaꞌ Job inchejabꞌan? ¡Haꞌ yul sat yibꞌanhqꞌinal, machi hunu mak hakaꞌ yaꞌ, yuto kaw toholkano yanma yaꞌ yebꞌ kaw kꞌulkano isbꞌeybꞌal yaꞌ, chixin xiw yaꞌ wetan, chispohnilo isbꞌa yaꞌ xol sunil istxꞌojal, waxanhka machi ismul yaꞌ, yajaꞌ waqꞌan tawet hatanhtzenilo sunil tzet ay yaꞌ! xhi Komam.
Istaqꞌwi naj Matzwalil tet Komam Dios Jahawil:
—Hayet kaw kaw naj winaj, kꞌul isnabꞌal naj, yajaꞌ hinan naj waxanhka chilahwilo sunil tzet ay naj, yu iskolnikanilo iskawil. Yajaꞌ ta chayeto haqꞌabꞌ kat hapitni isbꞌajil naj, yebꞌ ischibꞌehal naj, lahwi tuꞌ chawilnoj tato mach chibꞌuchwaho naj tawinh bꞌay ay hach tiꞌ, xhi naj Matzwalil.
Istaqꞌwi Komam Jahawil tet naj:
—Chiwakojan yaꞌ Job tuꞌ yul haqꞌabꞌ, yaj mach chawaqꞌ kamo yaꞌ, xhi Komam.
Lahwi tuꞌ yel naj matzwalil sata Komam Jahawil, yul naj yanoko huneꞌ txꞌak yabꞌil kaw how yinh isnimanil yaꞌ Job, ichiti huneꞌ yabꞌil tuꞌ yalanh ispaqꞌanil yoj yaꞌ masanta ahapno yinh ischꞌuj yaꞌ. [f], kat yalaxilto yinta konhobꞌ.Yuxin yiti yaꞌ Job huneꞌ txꞌotxꞌ pohlen, yay tzꞌonhno yaꞌ xol tanh, ishotzꞌni isbꞌa yaꞌ yu txꞌotxꞌ pohlen tuꞌ.
Haxa yixal yaꞌ Job halni hakaꞌ tiꞌ:
—¿Tom yilalto yijem chawute habꞌa tet haDiosal tuꞌ? Maqꞌbꞌil hatzꞌaktiꞌnhenkano haDiosal, kat hakami, xhi ix tet yaꞌ.
Istaqꞌwi yaꞌ Job tet yixal tuꞌ:
—Kaw hakaꞌ istzotel ebꞌix komon ix machi yitzꞌatil iswiꞌ, hak tuꞌ hatzoteli ¿tom hanhe iskꞌulal chikochah tet Komam Dios, haꞌ xin istxꞌojal mach chikochahpaxoj? xhi yaꞌ.
Haꞌ yinh sunil isyaꞌtajil tuꞌ machi yako ismul yaꞌ yalni txꞌojla tzotiꞌ yinh Komam.
Haꞌ yaꞌ Job tuꞌ ay oxwanh yamigo yaꞌ, haꞌ ton naj Elifaz temanita, yebꞌ naj Bildad suhita yebꞌ naj Zofar naamatita; hayet yabꞌen ebꞌnaj isyaꞌtajil hul yibꞌanh yaꞌ Job, islahtiꞌnhen isbꞌa ebꞌnaj, yel ebꞌnaj bꞌay aya, yapni ebꞌnaj iskꞌatanh yaꞌ, yu isyeni ebꞌnaj isbꞌiskꞌulal yinh yaꞌ, yebꞌ yu yaqꞌnipaxo ebꞌnaj yaqꞌlobꞌal iskꞌul yaꞌ Job tuꞌ. Nahatto ay ebꞌnaj yilnito ebꞌnaj yaꞌ Job, machi xin txumchalo yaꞌ yu ebꞌnaj, ishatzꞌchankanh ebꞌnaj yul isnuqꞌ yoqꞌ yu bꞌiskꞌulal yilni yaꞌ Job, istzilnilo ebꞌnaj xil isqꞌap, yanahto ebꞌnaj yoxwanhil tuꞌ pojoj xol xil iswiꞌ, istixhnikanh ebꞌnaj pojoj satkanh. Yay tzꞌonhno ebꞌnaj iskꞌatanh yaꞌ Job sat txꞌotxꞌ yulbꞌal hujebꞌ tzꞌayik yebꞌ hujebꞌ aqꞌbꞌal, machi xin hunu ebꞌnaj halni hunu tzotiꞌ tet yaꞌ, yuto yil ebꞌnaj tato kaw lanhan yekꞌyaꞌ yanma yaꞌ Job tet huneꞌ yabꞌil tuꞌ.
	[a]1:1 Uz, mach yul ismajul Israel aya, wal xin etzanhem satakꞌto Israel aykoj, yinh yetkꞌulal bꞌay chito tzꞌayik, yebꞌ xin ayko txꞌotxꞌ yibꞌanhahto txꞌotxꞌ Edom. Lam. 4:21. 
	[b]1:3 Yaꞌ tzꞌibꞌnhen huneꞌ libro tiꞌ, bꞌey txꞌotxꞌ Israel ay yaꞌ, yuxin chala tato bꞌay chꞌahilo tzꞌayik
	[c]1:6 Yul huneꞌ hum tiꞌ, yuninal Komam Dioshaꞌ chal yelapno, yángel Komam Dios.
	[d]1:12 Naj Matzwalil, machi yip naj iswatxꞌen hunu tzet ye tuꞌ tato maxhtaj Komam Dios chiꞌaqꞌni hamanil tet naj. Job 2:6
	[e]2:1 Yul huneꞌ hum tiꞌ yuninal Komam Diosyángel Komam Dios
	[f]2:7 Hayet chiꞌelilo hunteqꞌan txꞌak kaw how yinh hunu maka, chiꞌilaxilo xol anma, Lv. 13

2. ISTEYELE ISBꞌA YAꞌ JOB YEBꞌ OXWANH YAMIGO
(3:1—27:23)
Istzꞌaktiꞌnhe yaꞌ Job huneꞌ tzꞌayik bꞌay pitzkꞌahi
Lahwi tuꞌ yicheniko yaꞌ Job istzoteli, istzꞌaktiꞌnhen yaꞌ tzꞌayik bꞌay pitzkꞌahi. Yalni yaꞌ Job tuꞌ hakaꞌ tiꞌ:
«¡Tanhojabꞌilo tzꞌayik bꞌay kinpitzkꞌahan,
yebꞌ aqꞌbꞌal bꞌay hal-laxi: “Winaj naj mapitzkꞌahi!” xhi.
Meltzojabꞌiko huneꞌ tzꞌayik tuꞌ qꞌejholohal,
ayxikꞌa isnahulnheto Komam Dios ay satkanh huneꞌ tzꞌayik tuꞌ.
Ayxikꞌa machi yoj tzꞌayik mujli yinh huneꞌ tzꞌayik tuꞌ.
Ayxikꞌa hul qꞌejholo yibꞌanh tzꞌayik tuꞌ yu isbꞌutlax tanho yu kamikal.
Ayxikꞌa aykꞌay moyan yibꞌanh huneꞌ tzꞌayik tuꞌ, yuni hakaꞌ hunu niman qꞌejholo yet xiwkilal.
Ayojabꞌ tzet yu iskꞌaykanh huneꞌ aqꞌbꞌal tuꞌ xol qꞌejholoj.
Haꞌ huneꞌ tzꞌayik tuꞌ xin ayxikꞌa machi ok isbꞌisilo xolbꞌal tzꞌayik yet habꞌil.
Ayxikꞌa xin matxa chibꞌinapaxo xol istzꞌayikal yet hunun ixahaw.
¡Ayxikꞌa machi alaxpaxiko bꞌit yinh huneꞌ aqꞌbꞌal tuꞌ!
Tzꞌaktiꞌnhelaxojabꞌ huneꞌ aqꞌbꞌal tuꞌ yu ebꞌnaj chitzꞌaktiꞌnhen tzꞌayik,
ebꞌnaj chiꞌinilo iswayanh noꞌ Leviatán.
Hantam saqꞌal ta mach ahilo huneꞌ sajbꞌes yet lanhanxa issajbꞌiloj.
Hantam saqꞌal ta mach ahilo sajilqꞌinal huneꞌ echmabꞌiltikꞌa yahiloj.
Hamtampaxo saqꞌal ta mach isyekanh isbꞌa issajilqꞌinal yet issajbꞌiloj.
Tzꞌaktiꞌnhelaxojabꞌ huneꞌ tzꞌayik kinchahni pitzkꞌahojan, yuto mach chebꞌato isyaꞌtajil huneꞌ lanhan wilnitiꞌan.
¿Tzet yinh xin machi kinkamnahan yet maxhto chinpitzkꞌahan yinh inmiꞌan?
maka ¿tzet yinh xin machi maji inhaqꞌohan yet lanhan welan yinh inmiꞌan?
¿Tzet yinh xin kinischahan witxꞌiꞌe?
¿Tzet yinh xin aqꞌlax ime intxutxuꞌan?
Kamommi hinan tinanh, lanhanmi inxewan,
wayanhmi chiwuhan, hakmi tuꞌ xin xewan hinan tinanh,
iskꞌatanh ebꞌnaj rey yebꞌ ebꞌnaj aqꞌom kuybꞌanile ekꞌlena sat txꞌo txꞌotxꞌ tiꞌ,
ebꞌnaj watxꞌenkanh nime nha uchkꞌabꞌilxatoj,
maka iskꞌatanh ebꞌnaj yahaw konhobꞌ,
kaw niman oro ekꞌlena yul isqꞌabꞌ,
isnohtzen ebꞌnaj yatut yu chꞌen plata.
¿Tzet yinh xin machi kinmujlaxan,
hakaꞌ nixhte unin chiꞌel yinh ismiꞌ,
hakaꞌ nixhte unin maxhtikꞌa ilni issajilqꞌinal?
Haꞌ bꞌay mujan ebꞌnaj kamnaxa tuꞌ,
chisbꞌej ebꞌnaj mulum iswatxꞌen istxꞌojal.
Haꞌ tuꞌ chixewpaxo ebꞌnaj matxa yip.
Haꞌ tuꞌ chixewpaxo ebꞌnaj presowom,
matxa xin chiyabꞌe ebꞌnaj yul isnuqꞌ ebꞌnaj yahaw munil.
Haꞌ bꞌey tuꞌ ay ebꞌnaj machi yelapnoj,
yebꞌ ebꞌnaj niman yelapnoj.
Haꞌ bꞌey tuꞌ bꞌejtzobꞌilxa ebꞌnaj chejabꞌ yul isqꞌabꞌ yahawil.
¿Tzet yinh xin chiꞌaqꞌlax issajilqꞌinal yilaꞌ makta kaw yaꞌta chaqꞌle?
¿Tzet yinh xin itzitz makta bꞌiskꞌulal yehi?
Haꞌ hunteqꞌan mak tuꞌ chechma kamikal,
yajaꞌ machi apni yinh, waxanhka chissayikꞌo kamikal hakaꞌ issaylaxikꞌo hunu qꞌalomal.
Haꞌ istzalahilal huneꞌ mak tuꞌ chichalo yu yet chiꞌilaxto bꞌay chimuji.
¿Tzet yinh xin chiꞌaqꞌlax iskawil hunu naj winaj mach yohtajo bꞌay chitohi,
hakaꞌta majchebꞌil isbꞌeh yu Komam Dios?
Yet maxhto chinwaꞌan, chꞌah inkꞌulan yu bꞌiskꞌulal.
Haꞌ inqꞌajxihan, kat yel yal insatan,
hakaꞌ yel yojomal ha haꞌ.
Yuto haꞌ tzet bꞌay kaw chinxiwan,
haꞌ mahul wibꞌanhan mayijkano isbꞌa winhan,
yinh tzetaj bꞌaytet yinh chinxiwan.
Mach aqꞌankꞌulalo wehan, mach chintzalapaxojan,
mach chinxewpaxoninojan, wal xin haꞌ kabꞌkꞌulal ay winhan,» xhi yaꞌ Job.
Chikachwa naj Elifaz yinh yaꞌ Job
Lahwi tuꞌ istaqꞌwi naj Elifaz temanita tet yaꞌ Job, yalni naj hakaꞌ tiꞌ:
«Ta chijaqꞌlehanh kotzotelanh tawet, machmi chischah hawiꞌ,
yajaꞌ ¿aymi hunu mak tiꞌ chitecha yu tonhe chꞌok tuknoj, machi hunu tzotiꞌ chiyala?
Hach tiꞌ txꞌiꞌal mak hakuyu, hawaqꞌni yip makta matxa yip isqꞌabꞌ.
Haꞌ mak txaqꞌmohi, hatoholbꞌanheko yu hatzotiꞌ,
hawaqꞌni yip iswitxꞌiꞌ makta aykꞌayi.
Haxa tinanh xin chikabꞌkonkanh hakꞌul yu isyaꞌtajil xahul tawibꞌanh tiꞌ,
kat issomchapaxkanh hanabꞌal yu isyaꞌtajil tiꞌ.
¿Tom mach chikawxi hakꞌul, tato chachxiw tet Komam Dios?
¿Tom maxhtaj habꞌeybꞌal kaw tohol ayko yipo hawanma?
Wal tinanh xin istxumabꞌ isbꞌa hakꞌul yinh tzet chiwaltiꞌan,
¿aymi hunu mak machi ismul tiꞌ chikꞌaytoj? yebꞌ xin
¿aymi bꞌay chijabꞌe istanhtzelaxilo ebꞌnaj tohol isbꞌeybꞌal? Machoj.
Hanintiꞌan xawilan tato haꞌ mak chiwatxꞌen ismachiswalilal yebꞌ mak chitzꞌunni istxꞌojal,
haꞌ ismachiswalilal yebꞌ istxꞌojal tuꞌ, haꞌ chischah.
Haꞌ hunteqꞌan tuꞌ chismaqꞌkamo Komam Dios yu xobꞌ istiꞌ,
chistanhtzenkanilo Komam yu ishowal.
Haꞌ ebꞌnaj txꞌoj tuꞌ waxanhka kaw ay ismay yel yaw ebꞌnaj hakaꞌ noꞌ bꞌalam,
yajaꞌ chiꞌoktukno ebꞌnaj hakaꞌ noꞌ nixhte bꞌalam chimaqꞌlaxilti yeh.
Haꞌ noꞌ bꞌalam kaw ichamxa, chitanhilo noꞌ yu manh chibꞌehal;
kat issajlemito nixhte yunin noꞌ miꞌe bꞌalam.
Ay huneꞌ tzotiꞌ tiꞌ ebꞌabꞌil wetan,
yajaꞌ xin ay hanikꞌ tiꞌ apni yinh kaw nanhkꞌulal yinh intxikinan.
Hayet aqꞌbꞌalil yet chitit iswayanh anma, ay tzet tiꞌ chiyil yinh iswayik,
hak tuꞌ wuhan ay huneꞌ inwayikan bꞌay kinsomtelihan;
yul huneꞌ niman xiwkilal winhan, inbꞌilikanhan yu, sunil inbꞌajilan bꞌilikanh.
Wabꞌenan yekꞌto huneꞌ jaqꞌeqꞌ yinh insatan,
yah txetno inxilan yu xiwkilal.
Yok linhno huneꞌ mak yinh insatan, machi xin txumchalo sat wuhan,
wabꞌenan yalni yinh ewan tzotiꞌ nanhkꞌulal hakaꞌ tiꞌ:
“¿Tom ekꞌbꞌalto kaw kꞌul naj winaj sata Komam Dios?
¿Tom ekꞌbꞌalto saj naj winaj sata mak watxꞌenhe naj?
Haꞌ Komam Dios machi kawxi iskꞌul yinh ischejabꞌ,
yilchapaxo yángel Komam yinh manhkꞌomal.
¡Hajxam ebꞌnaj winaj ay yulaj nha lokꞌ ayko yichoj,
ayayto isxeꞌal xol pojoj, kaw labꞌan isxanhobꞌtanhelax hakaꞌ noꞌ ih!
Haxa yinh sakꞌayal xin yebꞌ yinh qꞌejbꞌiyal chiꞌetalaxtoj,
kat iskꞌaykanh yinh hunelnhe, matxa mak xin chiwatxꞌeniloj.
Haꞌ iskꞌulchꞌanil chitanhpaxilo yintaj,
chikamtoj matxa xin chitzujcha apno helanile yu,” xhi huneꞌ mak,» xhi naj Elifaz.
Istzotel naj Elifaz hunelxa:
«Wal tinanh xin hach Job, tato chꞌah hawaw,
¿aymi mak chitaqꞌwi tawet?
¿Mak hunu ángelal chaqꞌ isbꞌa tawinh?
Yinh kaw yeli haꞌ mak ekꞌna chute isbꞌa, haꞌ ishowal iswiꞌ tuꞌ chꞌaqꞌni kamoj.
Haꞌ mak chiꞌocheniko tzet ye tuꞌ, chitanhilo yu,
yu ischiwako iskꞌul yinh yet anmahil.
Hanintiꞌan hankawinan wilan naj kaw ekꞌna yute isbꞌa, yanayto xeꞌ yinh istxꞌojal,
haꞌtikꞌa yinh huneꞌ hora tuꞌ xin istzꞌaktiꞌnhe bꞌay ehikꞌoj.
Haꞌ yuninal naj tuꞌ nahat yehilo yinh mak chikolniloj,
haꞌ bꞌey ispultahil konhobꞌ machi hunu mak chaqꞌ isbꞌa iskolnilo ebꞌnaj tet isyaꞌtajil.
Haxa haꞌ ebꞌnaj chinhochahi haꞌ chihatxꞌnikanh,
waxanhka xolaj teꞌ txꞌix ayko istzꞌunubꞌ naj tuꞌ.
Haxa ebꞌnaj chitaj istiꞌ xin chiꞌukꞌnayto isqꞌalomal naj.
Yuto haꞌ isyaꞌtajil mach chiyalnhekanh isbꞌa xol pojoj.
Hakpax tuꞌ yet chonhaqꞌlax ekꞌoyaꞌ mach chalnhepaxokanh isbꞌa sat txꞌo txꞌotxꞌ.
Yuxin hakaꞌ chu yah tzꞌitqꞌaꞌ yu jaqꞌeqꞌ;
hak tuꞌ naj winaj pitzkꞌana naj yu yaqꞌlen naj isyaꞌtajil.
Haninan hakaꞌ hach tiꞌ,
yinh kaw isyelal xam insayilojan Komam Dios,
xam intaqꞌehan inyaꞌtajilan yul isqꞌabꞌ Komam.
Haꞌ Komam Dios chiswatxꞌe Komam tzetaj ye tuꞌ kaw nimejkanoj,
haꞌ tzet chiswatxꞌe tuꞌ machi txumchalo ju,
haꞌ kꞌaybꞌalkꞌule chiswatxꞌe matxa chibꞌischa ju.
Chati Komam haꞌ nhabꞌ sat txꞌo txꞌotxꞌ,
chanayo Komam ha haꞌ xolaj telaj.
Haꞌ Komam chiꞌinikanh makta chiyiyo isbꞌa.
Haꞌ Komam chiꞌaniko yinh istꞌinhanil makta bꞌiskꞌulal yehi.
Haꞌ Komam chisomchanto isnabꞌal ebꞌnaj kanhye yinh istxꞌojal;
hak tuꞌ xin nabꞌanhe chiswatxꞌe ebꞌnaj hunteqꞌan ismunil chiswatxꞌe yu isqꞌabꞌ.
Haꞌ Komam chitzabꞌnayo ebꞌnaj kaw helan yinh istxꞌojal,
hak tuꞌ xin matxa chij isbꞌa tzet nabꞌil yu ebꞌnaj yu istxꞌojal.
Hayet tzꞌayikal chitxaqꞌmo ebꞌnaj hakaꞌto xol qꞌejholo ayko ebꞌnaj;
haxa yet chuman tzꞌayik xin toxanhe chꞌekꞌ matxmon ebꞌnaj hakaꞌto aqꞌbꞌalil ay ebꞌnaj.
Hak tuꞌ chu iskolnilo Komam ebꞌnaj mebꞌaꞌ tet yespada ebꞌnaj txꞌoj isnabꞌal,
kat iskolnilo Komam ebꞌnaj tet istiꞌ ebꞌnaj txꞌoj,
chiskolnipaxilo Komam ebꞌnaj yul isqꞌabꞌ ebꞌnaj kaw ay yip yinh howal.
Haꞌ ebꞌnaj matzet aya,
ayko Komam yipo iskꞌul ebꞌnaj, haꞌ huneꞌ tuꞌ xin chꞌaniko ismaj istiꞌ ebꞌnaj txꞌoj.
Kaw saqꞌal yet naj winaj chikuylax yu Komam Dios,
yuxin mach chakaja yet chaxhkachlax yu Komam,
Komam kaw aykano yip.
Yuto haꞌ Komam chiꞌaniko kolahwilal, yajaꞌ haꞌ chibꞌujnipaxoj,
haꞌ Komam chimaqꞌwahi,
haꞌtikꞌa isqꞌabꞌ chiꞌanhtenpaxoj.
Haxa yet chꞌay wajel isyaꞌtajil tawibꞌanh, haꞌ Komam chachkolni tet,
walxa yinh ishujel xin matxa chu kaxhispitni yabꞌil. [g], 
Hayet ay wahil, haꞌ Komam chachkolnilo tet kamikal,
kat kach iskolnipaxo tet chꞌen espada yet ay howal.
Haꞌ Komam chachkolnilo tet isyaꞌil tzet chal yaqꞌ anma,
mach chachxiwkanh yet chilahul isyaꞌtajil tawibꞌanh.
Chach tzebꞌoj yet chihul isyaꞌtajil yebꞌ yet ay wahil,
mach chaxhxiwpaxo tet noꞌ howla noqꞌ ay xol telaj.
Hayet chach munlahi machi chꞌen chꞌen chꞌok etlo tawinh,
yuto tꞌinhan chawutekano habꞌa yebꞌi,
kat yokpaxo noꞌ howla noqꞌ xoltelajil yinh aqꞌankꞌulal yebꞌ hach. [*]
Chawohtanheloj tato ay aqꞌankꞌulal yul hawatut;
hayet chachto hawilno tzetaj ay hach, sunil tuꞌ kaw tzꞌajan yehi.
Chawilaꞌpaxoj tato kaw niman mak chipohchakanilto yinh hawuninal;
hawuninal tuꞌ lahan isbꞌisil hakaꞌ teꞌ telaj chalnhekanh isbꞌa sat txꞌo txꞌotxꞌ.
Ichamilxa chachkami, hakaꞌ chu iskꞌuplaxkanh ixim trigo kaw qꞌanxa yet istzꞌayikalxa yahi.
Haꞌ tzet xajaqꞌlehanh, haꞌ chonhkuynihanh,
yuxin chijalanh tato hak tuꞌ ye hunteqꞌan tiꞌ,
yuxin abꞌe tzet chiwaltiꞌan, kat kam istxumchalo hawu tzet yelapno yehi,» xhi naj Elifaz.
	[g]5:19 Hujelhaꞌ chal yelapnoj ta tzꞌajan.
	5:23 5:23 2Rey. 3:19; Is. 5:2; Mt. 13:5

Yaꞌ Job ismanhkꞌo yaꞌ tzet yal yamigo
Lahwi tuꞌ ispajtzen yaꞌ Job, yalni yaꞌ hakaꞌ tiꞌ:
«¡Hantam saqꞌal tato chimalelax inqꞌajxihan yebꞌ inyaꞌtajilan, kat yalxico yul malbꞌal!
Yuxinto haꞌ tinanh ekꞌbꞌal yalil yibꞌanh yarenahil haꞌ mar,
yuxin ay tzotiꞌ tiꞌ kaw yinh anhe ahti yul intiꞌan.
Yuto haꞌ islitꞌ Komam Dios, Komam kaw aykano yip xahul winhan,
haꞌ xin veneno ayko yinh iswiꞌ litꞌ tuꞌ xaꞌapni yinh wanmahan.
Yaniti Komam Dios xiwkilal, yu yok howal winhan.
¿Tom chꞌel yaw noꞌ xoltelajil burro ta ay ischꞌim noꞌ?
¿Tom chiꞌelpaxo yaw noꞌ wakax tato ayayo istelaj noꞌ yinh sat?
¿Chimkoloh jitah tato machi yatzꞌamil aykoj?
¿xuqꞌmi koloni issajil noꞌ hos ta machipaxo yatzꞌamil noꞌ?
Haꞌ tzet mach chiwochehan inlobꞌoꞌan,
haꞌ ayko witahojan tinanh.
¡Maktaxka chiyijen yaqꞌni tzet chinqꞌanan,
haꞌojabꞌ Komam Dios chꞌaqꞌni tzet chiwochehan,
kꞌul ta chꞌel yinh iskꞌul Komam Dios chinisxanhobꞌtanhehan,
kat isbꞌejtzonayo isqꞌabꞌ wibꞌanhan kat intanhkanilojan yu!
Tato kaw chislahkanayo isyaꞌtajil wibꞌanhan,
waxanhka hak tuꞌ kaw chintzalahan, yuto haꞌ huneꞌ tuꞌ chiꞌok yipo wanmahan;
hanintiꞌan machi bꞌay inmanhkꞌohan Istzotiꞌ Komam Dios, Komam pohbꞌililo isbꞌa xol istxꞌojal.
¿Bꞌaytaxkatuꞌwal chititiko hunteqꞌanxa yaqꞌbꞌil wipan yu wechmanan?
Tato niman chiwute inkꞌulan, ¿tzettaxka chintanhkanojan?
¿Tom lahan wipan hakaꞌ iskawil chꞌen chꞌen? maka
¿tom lahan inchibꞌehan hakaꞌ chꞌen bronce?
¿Aymi hunu wipan chu kiniskolnihan?
Machi bꞌay chikawistitiko tzet chinkolnilojan.
Haꞌ mak ayko yinh isyaꞌtajil chiꞌaqꞌlax yaqꞌlobꞌal iskꞌul yu hunuxa maka,
waxanhka bꞌejbꞌilkano yu huneꞌ mak tuꞌ isxiw tet Komam Dios, Komam sunilal chisje yu.
Yajaꞌ wal hex wuxhtanhe hinbꞌahan yebꞌ hex xin, makexpakꞌiko winhan,
lahan hex yebꞌ haꞌ nimeta elomaꞌ chibꞌelwi yinh sunil yip.
Haꞌ elomaꞌ tuꞌ xin kaw how yaqꞌni yu soman ye haꞌ yebꞌ chꞌen chew,
yet chiꞌulito chꞌen yu yoj tzꞌayik.
Haxa yet ay qꞌaꞌ kat istajkanh, hayet chiqꞌaxnakanh yu yoj tzꞌayik,
kat iskꞌaykanh haꞌ yul isbꞌeh.
Ebꞌnaj chiꞌekꞌ yinh isbꞌel chishekꞌilo isbꞌa yul isbꞌeh yu isto issayno haꞌ,
lahwi tuꞌ kat iskꞌaykanikꞌo yul desierto.
Haꞌ ebꞌnaj txonhom chitit bꞌulbꞌon bꞌey Temán, chꞌekꞌ tꞌanhla ebꞌnaj yinh haꞌ, haxapaxo ebꞌnaj chitit bꞌey Sabá,
ayiko yinh iskꞌul ebꞌnaj issaynikꞌo haꞌ.
Haxa yet yapni ebꞌnaj bꞌay ay haꞌ, yilni ebꞌnaj ta matxa haꞌ,
issomchakanh isnabꞌal ebꞌnaj yu txꞌixwilal yuto ha haꞌ bꞌay chikawxi iskꞌul ebꞌnaj tuꞌ, xakꞌaykanh haꞌ yu tajinxa txꞌotxꞌ.
Wal tinanh xin yinh kaw isyelal lahan hex yebꞌ ebꞌnaj,
yuto heyil ishowal isyaꞌtajil winhan, yuxin chexxiw tet.
¿Tom ay tzet inqꞌanan teyet, Walnipaxojan tato ay tzet cheyiti wetan,
makato hetohlah yu inkolchahan tet isyaꞌtajil ayko winhan?
Yebꞌ xin ¿tom inqꞌanan teyet tato chinhekolilojan yul isqꞌabꞌ anma chinetanan,
makato chinhekolilojan yul isqꞌabꞌ ebꞌnaj howalnhetikꞌa chu winhan?
Aqꞌwe inkuybꞌanilan, kat wok tuknojan wabꞌenan,
aqꞌwe wohtanhelojan bꞌaytet yinh mach kꞌulo wekojan.
Haꞌ kachbꞌanile tohol yekoj, machi hunu mak tiꞌ chiyahni, yajaꞌ hex tiꞌ
¿tzet cheyiqꞌ yinh hebꞌalnikanh mule winhan?
¿Tom cheyoche chijilwe kobꞌa yu hunu tzotiꞌ mawaltiꞌan, haꞌ tzotiꞌ chiwalan yu inbꞌiskꞌulaltiꞌan,
lahan hakaꞌ jaqꞌeqꞌ chiꞌekꞌi, hak tuꞌ ye heyu?
Yebꞌpaxo xin kaw chextzala heyetan makta mebꞌaꞌ unin matxa mak ay yu,
chewatxꞌen holan bꞌay chꞌaykꞌaytoj heyamigo.
Wal tinanh xin, ta cheyoche, okanhwe tꞌanhno winhan,
kat kam heyilni tato ay leqꞌtiꞌal chiwalan teyet.
Txumwe hunelxa, hemeltzo yinh yakꞌtohal.
Matxahojabꞌ chelahiko heyilni yinh tzet chinelikojan.
¿Tom ay istxꞌojal tiꞌ maꞌelti yul intiꞌan?
¿Tom mach yohtajo intiꞌan bꞌaytet istxꞌojal chala?» xhi yaꞌ Job.
Yal yaꞌ Job tet Komam Dios tato haꞌ ye yu yaꞌ yinh tzet chala
Yalni yaꞌ Job tet Komam:
«¿Tom mach isyaꞌtajil chaqꞌle naj winaj yinh iskawil sat txꞌo txꞌotxꞌ tiꞌ?
Haxa istzꞌayik naj winaj lahan hakaꞌ isyaꞌtajil chaqꞌle hunu kꞌamteꞌ.
Lahanpaxo hakaꞌ hunu naj mach istohol chischah, chiyoche chꞌayna numnahi,
yebꞌ hakaꞌ hunu naj munlawom, kaw chiyechma yorahil ischahni istohol.
Hak tuꞌ yu inchahnihan isyaꞌtajil yinh txꞌiꞌalxa ixahaw,
kat yaqꞌlaxpaxo isyaꞌtajil wilaꞌan yinh ej aqꞌbꞌalil, yu hak tuꞌ winhbꞌalan.
Hayet hilan hinan chintxumnihan chiwalnihan:
“¿Hanikꞌ taxka chinahwanojan?” kinchihan.
Haꞌ aqꞌbꞌalil kaw nimajalkano yekꞌbꞌal chiwabꞌehan,
kaw xin txꞌiꞌal tzet chꞌekꞌkano yinh innabꞌalan masanto chꞌahilo sajbꞌes yet lanhanxa issajbꞌiloj.
Nohnako noꞌ ha haꞌ yebꞌ petaniko istxꞌakil yinh sunil innimanilan,
haꞌ intzꞌumalan kaw ayko islahwilal yebꞌ ispohowal.
Haꞌ inkawilan kaw yinh anhe chiꞌekꞌi hakaꞌ yekꞌ jel-la teꞌ chembꞌal yu isqꞌabꞌ mak chichemli.
Haꞌ tzet chinlahwikanojan xin, matzet chaqꞌkano wetan.
Mamin, natij tato haꞌ inkawiltiꞌan lahan hakaꞌ xobꞌ kotiꞌ.
Ta chintanhilojan matxa bꞌaqꞌinh chiyil isbꞌaqꞌ insattiꞌan iskꞌulal.
Haꞌ mak chinilnihan yu isbꞌaqꞌ sat matxa bꞌaqꞌinh chinyilan hunelxa.
Hayet chaxhekꞌ tꞌanhla winhan, matxa hinan.
Hakaꞌ chu yekꞌ hatxon moyan, kat iskꞌaykanh,
hak tuꞌ mak chiꞌayapno yul holan yet kamikal,
kat ismuji, matxa chiꞌahtij.
Matxa chimeltzo yatut,
matxa chimeltzopaxo yilaꞌ bꞌaytikꞌa aya.
Yuxin mach chinbꞌejan intzotelan yu intiꞌan,
wal xin chintzotelan yu bꞌiskꞌulal ay yul wanmahan,
chinqꞌajwihan yu isyaꞌil yabꞌil chꞌapni yinh wanmahan.
¿Tom lahan hinan hakaꞌ haꞌ mar, maka hakaꞌ noꞌ monstruo chꞌekꞌ xol haꞌ,
yuxin chawako intanhemalan?
Hayet chiwalnihan ta chinxewninojan sat inbꞌatxteꞌan yu isnumi isyaꞌil ayinan,
haxapaxo intxꞌatan chꞌaqꞌni yaqꞌlobꞌal inkꞌulan yebꞌ xin yel wawan,
kat kinhaxibꞌtenan yu wayike,
chinxiwan yu tzetaj chiwilan yinh inwayik tuꞌan.
Ayxikꞌa kinhojlaxnakamojan,
ekꞌbꞌalto chiwochehan naj kamikal sata wehikꞌojan sat yibꞌanhqꞌinal tiꞌ.
¡Kaw chinyahan inkawilan! ¡Mach yinh sunilbꞌalo tiempo chinehikꞌojan!
Mamin, bꞌejinkanojan yuto haꞌ tzꞌayik chinekꞌan sat yibꞌanhqꞌinal tiꞌ matzet chal yelapnoj.
¿Tzet yelapno naj winaj yuxin kaw nahat aykanh naj hawu?
yebꞌ xin ¿tzet yelapno naj yuxin chawako hawanma yinh naj?
¿Tzet yinh xin chatukle naj hunun sakꞌayal,
naunhe xin chaxhok hawilwenoj?
¿Bꞌaqꞌinh chahekꞌilo habꞌa kinhawilnihan kat kinhabꞌejtzonan,
yu inbꞌiqꞌnihan nichꞌano intzubꞌan?
Tato ay inmulan wakojan,
¿tzettaxka chu inwatxꞌilojan hawu, hach istanhemal ebꞌnaj winaj?
¿tzet yinh xin chawilweti halitꞌ winhan?
¿tzet yinh xin chimeltzoko isyaꞌtajil tiꞌ hakaꞌ hunu ijatz kaw al wibꞌanhan?
¿Tzet yinh xin mach chawilo istxꞌojal ayko winhan,
chawaqꞌnikano nimankꞌulal yinh inmulan?
Yuto yinh anhe chintohan wayo xol pojoj,
waxanhka xin chinhasayikꞌojan yinh sahabꞌ sakꞌayal,
matxa chinixtanhwihan hawu,» xhi yaꞌ Job.
Naj Bildad, halni istoholal Komam Dios
Istaqꞌwi naj Bildad, naj suhita yalni naj hakaꞌ tiꞌ:
«¿Bꞌaqꞌinhtaxka chabꞌej hatzoteli?
Hatiꞌ lahan hakaꞌ nime howla jaqꞌeqꞌ chꞌekꞌi.
¿Tom chiskotxbꞌa Komam Dios tzet tohol yehi?
¿Tom chetapaxto Komam Dios yilni yinh tzet chꞌelikoj tzet ye tuꞌ,
Komam sunil chisje yu?
Tato ebꞌnaj hakꞌahol yako ismul tet Komam Dios,
haꞌ Komam xin aniti isyaꞌtajil yibꞌanh ebꞌnaj, ispajo selel ismul yakoj.
Tato kaw sahabꞌ chasayilo Komam Dios,
kat haqꞌanni tet Komam, kaw aykano yelapno,
yebꞌ tato saj hawanma yebꞌ tohol habꞌeybꞌal,
yinh kaw isyelal haꞌ Komam chꞌok kachtanhenoj,
kat yanayo isyaxil yibꞌanh bꞌay ayach yu istoholal chawatxꞌe.
Yinh hakaꞌ tuꞌ waxanhka kaw nichꞌanchꞌan chu hawichikoj,
haxa yinh islahobꞌal kaw nimanxa tzet chachahkanoj.
Qꞌambꞌe tzet yaqꞌle anma yet yalanhtokanoj,
qꞌambꞌe kat haqꞌaytzen habꞌa yinh helanile aqꞌbꞌil tet ebꞌnaj mame.
Hanhonh tiꞌ hakaꞌto ewito konhpitzkꞌahi, matzet johtaj,
haꞌ kokawil sat txꞌo txꞌotxꞌ tiꞌ lahan hakaꞌ hunu yenhel hunu tzet ye tuꞌ.
¿Mataxka mach chachiskuy ebꞌnaj tuꞌ,
kat istzotel ebꞌnaj tawet,
kat yalni ebꞌnaj tzotiꞌ chipitzkꞌati yinh yanma tawet?
¿Tom chichꞌibꞌ teꞌ ah bꞌay machi tzꞌotzꞌew? Yebꞌ xin
¿tom chichꞌibꞌpaxo teꞌ papiro bꞌay machi haꞌ haꞌ? Machoj.
Ta machi ha haꞌ bꞌay ay teꞌ tuꞌ waxanhka kaw yax jilni teꞌ yebꞌ xin waxanhka machi tzokꞌlaxkanh teꞌ,
haꞌ teꞌ chitajilo bꞌabꞌel sata sunil ej teꞌ telaj.
Hak tuꞌ isbꞌeybꞌal sunil mak chinahulnhento Komam Dios,
hakpax tuꞌ ebꞌnaj txꞌoj, haꞌ tzet ayko yipo iskꞌul ebꞌnaj chitanhiloj.
Haꞌ tzet ayko yipo iskꞌul tuꞌ machi yip,
lahan hakaꞌ txꞌal txꞌal, haꞌ tzet bꞌay chikawxi iskꞌul,
lahan hakaꞌ ischem noꞌ xim.
Chiꞌok qꞌehno yinh yatut, yajaꞌ haꞌ yatut tuꞌ mach linhanonhetikꞌa;
chꞌok tzabꞌno yinh yatut tuꞌ,
yajaꞌ haꞌ yatut machi yip.
Haꞌ ebꞌnaj txꞌoj lahan ebꞌnaj hakaꞌ hunu qꞌebꞌtaj kaw yax chichꞌibꞌ yu yoj tzꞌayik,
kat isto lehno isqꞌabꞌ yibꞌanh peyabꞌ,
kat yanayto xeꞌ istiꞌla ha haꞌ,
kat islaqꞌlen isbꞌa xeꞌ teꞌ yebꞌ hunuxa xeꞌ yet teꞌal,
kat yanayto xeꞌ yich txꞌotxꞌ xolaj chꞌen chꞌen.
Hayet chihokꞌlaxkanh teꞌ bꞌay ayayo tuꞌ xin, haꞌ huneꞌ bꞌay ayayo teꞌ tuꞌ chimanhkꞌon tet teꞌ hakaꞌ tiꞌ:
“Maxhtikꞌa hunelo ilbꞌil hach wuhan,” xhi.
Yinh kaw yeli hak tuꞌ chu yaqꞌni tzalaho iskꞌul ebꞌnaj txꞌoj yinh tzetaj chiswatxꞌe,
tzujan tuꞌ xin nanxa mak chikan yul yehobꞌal ebꞌnaj, hakaꞌ te teꞌ tuꞌ.
Haꞌ Komam Dios mach chisyah Komam makta kꞌul isbꞌeybꞌal,
mach chikolwa Komam yinh anma txꞌoj.
Haꞌ Komam chinohtzen hatiꞌ hatzebꞌi,
kat yaqꞌni tzalahilal yinh tzet chawala.
Haꞌ ebꞌnaj chichiwako iskꞌul tawinh chisomchalaxkanokanh isnabꞌal ebꞌnaj;
haxa yatut ebꞌnaj txꞌoj, chitanhtzelaxkaniloj,» xhi naj Bildad.
Helanile yebꞌ xin yip Komam Dios
Istaqꞌwi yaꞌ Job, yalni yaꞌ hakaꞌ tiꞌ:
«Yinh kaw yeli hanintiꞌan wohtajan tato hak tuꞌ yehi,
yajaꞌ ¿tzettaxka chu isqꞌoji naj winaj yapni yinh iskꞌulal sata Komam Dios?
Tato chiyoche naj winaj chiqꞌojiko yok tzotelo tet Komam Dios,
chisqꞌambꞌen Komam hunu mil qꞌambꞌebꞌal tet naj,
machi xin hunu chispajtzen naj.
Komam Dios kaw aykano isnabꞌal yebꞌ kaw aykano yip,
¿mak hunu tiꞌ chislutꞌnhe isbꞌa tet Komam Dios,
kꞌul chꞌelikoj?
Haꞌ Komam Dios chihekꞌnilo witz yul yehobꞌal yu ishowal,
mach xin yohtajo witz tuꞌ mak chiꞌiniloj.
Haꞌ Komam chihekꞌnilo txꞌo txꞌotxꞌ yul yehobꞌal,
chisbꞌilenpaxo Komam xeꞌ txꞌotxꞌ.
Tato chal Komam tato mach chiꞌahilo tzꞌayik,
mach chꞌahiloj, tato chala tato machi tzejla txꞌumel, mach chitzejlahi,
haꞌ Komam chimajchen sat.
Ischukil Komam watxꞌenhe satkanh,
kat yekꞌ Komam yibꞌanh isjaqꞌeqꞌal haꞌ mar.
Haꞌ Komam watxꞌenhe huneꞌ majan txꞌumel chiyij Osa,
yebꞌ Orión yebꞌ hunxa majan txꞌumel chiyij Pléyades.
Haꞌ watxꞌenpaxo hunteqꞌan txꞌumel ewanyehi, ay yinh yetkꞌulal sur.
Haꞌ Komam chiwatxꞌen tzetaj ye tuꞌ kaw aykano yelapnoj,
machi hunu mak tiꞌ chitxumchalo yu,
haꞌ kꞌaybꞌalkꞌule chiswatxꞌe matxa isbꞌi hanta isbꞌisil.
Chꞌekꞌ Komam insatajan yaj mach chiwilan yinh,
chꞌekꞌto Komam insatajan yajaꞌ mach chinachalo wuhan.
Tato ay hunu tzet tiꞌ chiyilo Komam
¿aymi hunu mak chalni tet Komam ta chaqꞌ meltzoho?
¿Aymi hunu mak tiꞌ chiqꞌambꞌen tet Komam yinh tzet chiswatxꞌe?
Hayet chitit ishowal Komam matxa chiꞌekꞌayo ishowal tuꞌ,
haꞌ ebꞌnaj chikolwa yinh makta kaw chiyikanh isbꞌa, chꞌokkanto ebꞌnaj yalanh yoj Komam. [*]
Hajxam intiꞌan ¿bꞌaytuꞌwal chintohan wiqꞌaꞌtijan intzotiꞌan chiwaqꞌan ispajo Istzotiꞌ Komam?
Waxanhka kaw kꞌul hinan mach chu intaqꞌwihan tet Komam,
wal xin kachannhe chu inqꞌannihan tet Komam ta chitzꞌay iskꞌul winhan, yuto haꞌ Komam chiꞌilni tzet chinelikojan.
Tato chꞌah wawan tet Komam, kat ispajtzen Komam wetan,
mach chiwaytojan yul wanmahan tato chabꞌe tzet inqꞌanan.
Yuto lanhan kinyaqꞌni ekꞌo yaꞌan yu hakaꞌ yekꞌ jaqꞌeqꞌ yebꞌ nime yaxnhabꞌ,
chislahniko yaniko lahwilal winhan, machi xin inmulan.
Mach chisje ta chinhiqꞌ inhaqꞌohan,
wal xin haꞌ bꞌiskꞌulal haꞌ chaqꞌ wetan.
Tato chonhtzotel yibꞌanhilo yip Komam, yinh kaw yeli kaw aykano yip.
Tato chiꞌawtelax Komam yu yil-lax tzet chiꞌelikoj,
¿maktaxka chito anhe awo yinh?
Tato chiwalan ta kꞌul inbꞌeybꞌalan, hatikꞌam intiꞌan chiꞌiniti isyaꞌtajil wibꞌanhan.
Tato chiwal hinbꞌahan kꞌulal, haꞌ Komam chihalniloj ta hankawinan ay inmulan.
Hanintiꞌan machi inmulan,
yajaꞌ machi welapnojan yul wetan, ¡xaꞌinyahpaxo hinbꞌahan!
Ayto huneꞌxa tzet chiwalan, haꞌ ton huneꞌ tiꞌ:
Haꞌ mak mach ismul yebꞌ mak ay ismul lahannhe chu istanhtzenilo Komam Dios. [h].
Hakaꞌ hunun kꞌax, kꞌuxan iskam hunu mak yu.
Chitzebꞌi Komam yinh isyaꞌtajil chul yibꞌanh mak mach ismul tuꞌ.
Haꞌ txꞌo txꞌotxꞌ aqꞌbꞌiliko txꞌotxꞌ yul isqꞌabꞌ ebꞌnaj txꞌoj,
chismajchen Komam sat ebꞌnaj juez.
Ta maxhtaj Komam chiwatxꞌen huneꞌ tuꞌ,
¿maktaxka chiwatxꞌeni?
Haꞌ inkawilan yul sat yibꞌanhqꞌinal tiꞌ kaw yinh anhe chiꞌekꞌtoj,
hakaꞌ isto ebꞌnaj aqꞌom correo yinh anhe,
kaw yinh anhe chꞌekꞌto tzꞌayik wibꞌanhan, machi xin iskꞌulal chiwilan.
Kaw yinh anhe chꞌekꞌto, hakaꞌ isto teꞌ barco yinh anhe yibꞌanh haꞌ mar,
yebꞌ hakaꞌ chu yay lemna noꞌ tꞌiw yibꞌanh no noqꞌ chistzabꞌayoj.
Ta chiwalan hakaꞌ tiꞌ: “Wal tinanh chinnahulnhetojan isyaꞌil inyabꞌilan,
matxa bꞌiskꞌulalo chiwute insatan, kat wanikojan yip wanmahan,” ta kinchihan,
kat issomchakanh yul inwiꞌan yu sunil isyaꞌil ayinan yu yabꞌil,
yuto wohtajan tato mach kꞌulo hinan sata Komam Dios.
Yuto ta mach kꞌulo hinan sata Komam,
¿tzet yinh xin ayko munil wuhan yinh isnabꞌnhehal, yu chiwalan tet Komam Dios ta mach inmulan?
Waxanhka chintxꞌah hinbꞌahan yu xapun,
maka chintxꞌah inqꞌabꞌan yu yal tanh,
masantikꞌa chinhaqꞌojaytojan yul holan bꞌay panhan tzꞌilal,
haꞌtikꞌa xin xil inqꞌapan ayko winhan chinyahnihan.
Yuto haꞌ Komam Dios mach anmaho hakaꞌ intiꞌan,
yuxin mach chu intaqꞌwihan tet,
nitam chu wokan yebꞌ Komam sata naj juez yul kapil.
Ayxikꞌa ay hunu mak tiꞌ chu yok koxobꞌalanh,
kat yanayo isqꞌabꞌ jibꞌanhanh kokawanhilanh.
Yunhe isbꞌejni Komam yaqꞌni kꞌax wijaꞌan,
yebꞌ xin matxa chinyaqꞌ xiwojan yu isyaꞌtajil.
Hak tuꞌ xin chu intzotelan tet Komam yinh sunil inkꞌulan,
yuto hanintiꞌan chiwabꞌehan tato machi inmulan. [i], yajaꞌ haꞌ tzet mach chiꞌapni istxumnilo yaꞌ, haꞌ istoholal Komam. .
	[h]9:22 Yaꞌ Job, mach chiꞌapni istxumnilo yaꞌ tzet yinh xin chiꞌekꞌpaxo isyaꞌil yinh mak mach ismul. Job 10:2-7
	[i]9:35 Bꞌey tiꞌ chitzotel yaꞌ Job yinh yoxel, yajaꞌ chiyohtanhelo yaꞌ ishelanil Komam Dios, yebꞌ chohtanhelo yaꞌ yip Komam iswatxꞌen tzet chal iskꞌul Job 9:1-19Job 9:20-35

Yaꞌ Job chiqꞌ bꞌiskꞌulal yu isyaꞌtajil ayayo yibꞌanh
»¡Matxa chisje inkꞌulan chinehikꞌojan sat yibꞌanhqꞌinal tiꞌ!
Chiꞌaqꞌlo inkꞌulan chiwalnihan isyaꞌtajil chiwaqꞌlehan;
chinokan tzoteloj yibꞌanhilo iskꞌahil ayayto yul wanmahan.
Chiwalnihan tet Komam Dios:
“Mamin, matxahojabꞌ chawayo isyaꞌtajil wibꞌanhan.
Aqꞌ wohtanhelojan tzet yinh xin chawaqꞌiko howal winhan.
¿Tom kꞌul chawabꞌe, yu chinhayachꞌayojan?
Hanintiꞌan hach watxꞌenhe hinan,
¿tzet yinh xin chachok kinhawetaꞌpaxtojan,
walpaxo ebꞌnaj txꞌoj xin chaxhtzala yinh ebꞌnaj?
¿Tom lahan isbꞌaqꞌ hasat hakaꞌ isbꞌaqꞌ sat ebꞌnaj sat txꞌotxꞌal?
¿Tom chawil hakaꞌ yilni ebꞌnaj winaj?
¿Tom lahan istzꞌayikal hakawil hakaꞌ naj winaj,
maka hahabꞌilal hakaꞌ ishabꞌilal anma sat yibꞌanhqꞌinal tiꞌ,
yuxin kaw chaxhok hawilaꞌ intxꞌojalan,
kat hasaynikꞌoj yinh bꞌaytet inmulan,
waxanhka xin hawohtaj tato hanintiꞌan machi inmulan,
hawohtapaxo xin ta machi mak chu kiniskolnilojan yul haqꞌabꞌ?
Kꞌulchꞌan yu kinhawatxꞌenan yu haqꞌabꞌ, haxa tinanh xin
¿tzet yinh xin chachmeltzoko kinhawuchkꞌantojan?
Mamin, natij tato haꞌ txꞌo txꞌotxꞌ hawakoj yet kinhawatxꞌenan,
¿tom xin pojojxa chu kinhawaqꞌni meltzohojan hunelxa?
¿Tom xin kinhajobꞌaytojan yul hunu net hakaꞌ noꞌ lech,
kinhasomnihan welikojan quesohal?
Hahunbꞌanayo inbꞌajilan yu intxꞌanhalan.
Hawaqꞌni inkawilan, istzꞌaypaxo hakꞌul winhan,
kinhatanhenan, hakꞌubꞌan wanmahan.
Ay hunteqꞌan tzet ye tuꞌ tiꞌ kꞌuwan yul hawanma, ewanyehi,
wohtajan tato haꞌ hunteqꞌan tuꞌ ayko yul hanabꞌal.
Hach tiꞌ hawila tato wako inmulan,
mach xin chinhawalan kꞌulal yu intxꞌojalan.
Tato txꞌoj hinan ¡Kaw kꞌanchꞌan hinan!
Ta xin kꞌul hinan mach chiwikanh inwiꞌan yuto kaw chꞌel inpixanan yu isyaꞌtajil chiwaqꞌlehan.
Tato chiwikanh inwiꞌan, chinhatzabꞌayojan hakaꞌ chu istzabꞌnayo noꞌ bꞌalam no noqꞌ iskꞌuxuꞌ,
lahwi tuꞌ kat hawatxꞌenpaxo kꞌaybꞌalkꞌule winhan.
Aynhetikꞌayo ilwebꞌal wibꞌanhan hawu,
kaw chiꞌahkanh istit hahowal winhan,
hakaꞌ chu istit nhirnhon ebꞌnaj soldado yaqꞌaꞌ howal, mach iskachnabꞌal.
¿Tzet yinh xin kinhawaqꞌ pitzkꞌahotijan yinh inmiꞌan?
Ayxikꞌa kinkaman yet maxhto hunu mak chinilnihan.
Ayxikꞌa yet inpitzkꞌahan yinh inmiꞌan wilaxtojan bꞌay chimuji kamom,
hak tuꞌ xin machi hinan yul sat yibꞌanhqꞌinal tiꞌ.
¿Tom mach hayebꞌxanheho tzꞌayik wekꞌojan?
¡Bꞌejinkanojan xin! Hekꞌilo habꞌa inkꞌatanhan,
hak tuꞌ xin chu wiqꞌni wipan hunepoj,
yalanhto maxhto chintohan bꞌey bꞌay matxa bꞌaqꞌinh chinmeltzohan,
sat txꞌo txꞌotxꞌ bꞌay ay qꞌejholo yebꞌ yenhel kamikal.
Haꞌ ton bꞌey huneꞌ txꞌotxꞌ bꞌay ay qꞌejholo yebꞌ bꞌay ay tzetaj ye tuꞌ mach ayoko yinh istxolal,
yebꞌ yenhel txꞌotxꞌ yet kamikal,
yebꞌ bꞌay ay issajilqꞌinal lahan hakaꞌ qꞌejholoj,” kinchihan tet Komam,» xhi yaꞌ Job.
Isbꞌalkanh naj Zofar mule yinh yaꞌ Job
Istaqꞌwi naj Zofar naamatita, yalni naj hakaꞌ tiꞌ:
«¿Haꞌ sunil hunteqꞌan tzotiꞌ tiꞌ, tom mach yilalo chipajtzelaxi?
Haꞌ naj winaj kaw tzetkꞌa tzotiꞌ chala,
¿tom yu huneꞌ tuꞌ chikan naj kꞌulal?
¿Tom chanah tato chiskach istiꞌ ebꞌnaj winaj yu sunil hunteqꞌan tzotiꞌ maxawal tiꞌ?
¿Tom machi xin hunu mak chipajtzen hunteqꞌan bꞌuchwal tzotiꞌ chawu tiꞌ?
Hach tiꞌ chawal tet Komam Dios hakaꞌ tiꞌ:
“Haꞌ kuybꞌanile chiwalan kaw tzꞌajan,
yuxin machi inmulan yul hasat,” kachi.
Ayxikꞌa chishaj Komam Dios istiꞌ, kat istzotelti tawet,
kat kach iskuyni yinh helanile ewan ye yu,
haꞌ ishelanil tuꞌ kayelto ekꞌbꞌal ay yelapno sata qꞌalomal.
Ta chawohtanhe ishelanil Komam tuꞌ,
chitxumchalo hawu tato mach chaqꞌ Komam Dios isyaꞌtajil tawibꞌanh hakaꞌ hamul.
¿Tom chachqꞌoji hatxumnilo tzet ewan ye yu Komam Dios?
¿Tom chisje hawok kꞌulal hakaꞌ iskꞌulal Komam Dios,
Komam sunil chisje yu?
Haꞌ ishelanil Komam ekꞌbꞌal nahat yekanh sata satkanh,
yuxin ¿tzet wal hawuten habꞌa yu istxumchalo hawu?
Haxa yich ishelanil tuꞌ ekꞌbꞌal nahat yehayto sata bꞌay ay kambꞌal,
yuxin ¿tzet chu hawohtanheniloj?
Ekꞌbꞌal nimajalpaxo ishelanil tuꞌ sata txꞌo txꞌotxꞌ,
yebꞌ xin ekꞌbꞌal sat sata haꞌ mar.
Ta chihul Komam Dios kat kach istzabꞌnayoj yu yilni yinh tzet chachelikoj.
¿Maktaxka chu iskachwa yinh Komam?
Haꞌ Komam yohta makta ebꞌnaj winaj leqꞌtiꞌ,
chilnipaxo istxꞌojal chiswatxꞌe ebꞌnaj,
¿mato chatxumu tato mach chiyil Komam tzet chawatxꞌe?
Yuto mach chu ispitzkꞌati anma yinh noꞌ xoltelajil burro,
haktikꞌapax tuꞌ naj winaj machi isnabꞌal, machi tzujcha apno helanile yu.
Ta chahin hawanma tet Komam,
kat hawanikanh haqꞌabꞌ tet Komam,
ta xin ay hunu istxꞌojal tawinh, chixin habꞌejkano istxꞌojal tuꞌ,
yebꞌ ta mach chachtzala yinh tzet mach toholo ay yul hawatut,
wal tuꞌ chu hawinikanh hasat yinh sunil hakꞌul, yuto machi hamul,
hak tuꞌ xin kaw ay hawip yebꞌ matxa chaxhxiwi;
kat hanahulnhento isyaꞌtajil tiꞌ,
chanahulnheto hakaꞌ ha haꞌ chikꞌaykanh yul isbꞌeh.
Hakawil ekꞌbꞌal kaw saj hakaꞌ issajilqꞌinal yet chuman tzꞌayik,
waxanhka qꞌejholiloj hasajqꞌinal chawilaꞌ, lahan hakaꞌ sajilqꞌinal yet sahabꞌ sakꞌayal.
Matzet chal hakꞌul yet chachekꞌ tꞌanhtꞌoni,
kat haway yinh aqꞌankꞌulal.
Chaxhok wayoj, machi mak xin chachxibꞌteni yet chaxhwayi,
tzetkꞌa mak xin chihul kaxhtukꞌlenoj yu yok ebꞌnaj hawamigohoj.
Yajaꞌ wal ebꞌnaj txꞌoj chitanhtzelaxilo ebꞌnaj,
machi bꞌay wal istoko iskolno isbꞌa,
huneꞌ ayko yipo iskꞌul haꞌ ton istokano ishaqꞌo,» xhi naj Zofar.
Haꞌ Komam Dios yahawil yinh sunil
Istaqꞌwi yaꞌ Job, yalni yaꞌ hakaꞌ tiꞌ:
«Yinh kaw istꞌinhanil, hex tiꞌ chextzotel yinh isbꞌi konhobꞌ,
hayet chexkamilo xin,
kat iskampaxilo helanile teyintaj.
Hakinpax tuꞌan ay inhelanilan hakaꞌ hex tiꞌ,
hex tiꞌ mach ekꞌbꞌalo hex wibꞌanhan.
¿Mak hunu mach yohtajo sunil hunteqꞌan cheyal tiꞌ?
Hayet chintxahlihan tet Komam Dios chispajtzen tzet chinqꞌanan,
yajaꞌ chinbꞌuchlaxan yu ebꞌnaj wamigohan;
yuto ebꞌnaj tohol yebꞌ kꞌul isbꞌeybꞌal chitzeyelax ebꞌnaj.
Ebꞌnaj tꞌinhan yekoj chiyintanhelto ebꞌnaj ebꞌnaj lanhanxa yaykꞌayi,
ebꞌnaj hakaꞌ hunu lámpara matxa tzet chiꞌoknikoj.
Haꞌ ebꞌnaj elqꞌom tzetkꞌa tzet ay ebꞌnaj yul yatut,
yebꞌ ebꞌnaj chꞌaniko ishowal Komam Dios yinh iskꞌul, tꞌinhan yeko ebꞌnaj,
haꞌ sunil tzet ay yul isqꞌabꞌ, haꞌ Komam aqꞌni tet ebꞌnaj.
Chaqꞌambꞌe tet no noqꞌ tinanh, kat kach iskuyni noꞌ,
chaqꞌambꞌe tet noꞌ chꞌik chꞌekꞌ purpun satkanh, kat yalnilo noꞌ tawet.
Maka chaqꞌambꞌe tet txꞌo txꞌotxꞌ, kat kach iskuyni txꞌotxꞌ,
maka tet noꞌ kay ay xol haꞌ mar, kat yalnipaxo noꞌ tawet.
Haꞌ sunil hunteqꞌan tiꞌ,
¿tom mach chitxumcha yu tato haꞌ isqꞌabꞌ Komam Jahawil watxꞌeni?
Yul isqꞌabꞌ Komam ayko yanma sunil anma itzitz,
yu Komam yuxin chꞌelti xobꞌ istiꞌ sunil anma.
Yinh kaw yeli haꞌ kotxikin chꞌabꞌen tzet yok tzotiꞌ,
hakpax tuꞌ ishomal kotiꞌ chiyabꞌe isxuqꞌal tzet chikolo.
Haꞌ ebꞌnaj ichamta winaj ayxa yitzꞌatil iswiꞌ,
haꞌ mak ayxakanh istiempohal, ayxapaxokanh ishelanil.
Haꞌ Komam Dios iqꞌnhe helanile yebꞌ ipehal;
yet Komam ye kuybꞌanile yebꞌ nabꞌale.
Tato ay hunu tzet chiyuchkꞌayo Komam,
machi hunu mak tiꞌ chu iswatxꞌenkanh hunelxa,
haꞌ mak chismajche Komam Dios, machi hunu mak tiꞌ chu ishajniltij.
Tato matxa chati Komam Dios haꞌ nhabꞌ sunil chitajkanokanh,
ta chishajchayti Komam nhabꞌ xin chiꞌetaxto txꞌo txꞌotxꞌ.
Haꞌ Komam Dios ay yip yebꞌ yet Komam kuybꞌanile,
yet Komam ye anma aqꞌbꞌil subꞌchahoj yebꞌ mak chꞌaqꞌni subꞌchaho yet anmahil.
Haꞌ Komam chꞌetanto isnabꞌal ebꞌnaj ay ishelanil,
chꞌaqꞌni sukbꞌo ebꞌnaj juez.
Komam chitꞌijnito chꞌen cadena xakꞌalbꞌan ebꞌnaj mebꞌaꞌ yu ebꞌnaj rey,
kat iskꞌalbꞌalax yikta ebꞌnaj mebꞌaꞌ yu hunu qꞌap.
Chiyilo Komam ebꞌnaj sacerdote,
kat xin yaqꞌni aykꞌayo ebꞌnaj winaj kaw ay yip, chiꞌelkano ebꞌnaj yinh ismunil.
Chiyilo Komam isyelal yinh istiꞌ ebꞌnaj chihalni isyelal,
kat yinilo Komam yitzꞌatil iswiꞌ ebꞌnaj ichamta winaj.
Chiyaqꞌ elo Komam ispixan ebꞌnaj yahaw,
chiyinilo Komam yip ebꞌnaj winaj kaw ay yip.
Yohta Komam tzet ewan ye xol qꞌejholo nahat yehayto yich,
haꞌ tzet ay xol qꞌejholo bꞌay kamikal chako Komam xol issajilqꞌinal.
Haꞌ Komam chꞌaqꞌni chibꞌokanh konhobꞌ,
haꞌ Komam xin chꞌuchkꞌanpaxtoj.
Haꞌ Komam chꞌaqꞌni sajlemoto konhobꞌ,
kat iskutxbꞌanpaxiko hunelxa.
Haꞌ Komam chꞌinilo isnabꞌal ebꞌnaj iswiꞌehal konhobꞌ ay sat yibꞌanhqꞌinal tiꞌ,
yuxin chikꞌayikꞌo ebꞌnaj hakaꞌ sat txꞌotxꞌ desierto bꞌay matxa bꞌeh.
Toxanhe chꞌekꞌ matxmon ebꞌnaj hakaꞌto xol qꞌejholoj,
machi istzejtah iqꞌbꞌil yu, tekton yekꞌ ebꞌnaj hakaꞌ ukꞌum.
Chiskol isbꞌa yaꞌ Job chalni yaꞌ tato yinh isyelal chibꞌelwi
»Haꞌ sunil hunteqꞌan tiꞌ xawilan yu isbꞌaqꞌ insatan;
wabꞌenpaxojan yu intxikinan, istxumchalo wuhan.
Haꞌ tzet heyohta, hex tiꞌ wohtapaxojan,
mach ekꞌbꞌalo hex wibꞌanhan.
Yajaꞌ hanintiꞌan chiwochehan chintzotelan tet Komam Dios,
Komam sunil chisje yu, chiwochehan chintzotelan yibꞌanhilo hunteqꞌan tzet ye tuꞌ yebꞌ Komam.
Hex tiꞌ, cheyako yenhel isyelal yet cheyalni leqꞌtiꞌal,
sunil hex tiꞌ lahan hex hakaꞌ ebꞌnaj anhlom machi anhcha anma yu.
Ayxikꞌa chekach hetiꞌ yinh hunelnhe,
haxinwal haknhe tuꞌ xin chu isyenilo isbꞌa tato ay henabꞌal.
Wal tinanh xin abꞌewe tzet chꞌekꞌ yinh innabꞌalan,
kat kam heyabꞌen tzet chꞌelti yul intiꞌan.
¿Tajka chetxumiloj tato chu hekolnilo Komam Dios yu leqꞌtiꞌal?
¿Tajka chetxumpaxo ta ay tzet chischah Komam yu tzet cheyala?
¿Tom chu heyaniko hebꞌa yetbꞌiho Komam yinh tzet chiswatxꞌe?
¿Tom chu hetzotel yibꞌanhilo tzet chal Komam yu hekolwa yinh?
¿Tzettaxka cheyute hetxumni tato chꞌok Komam yilaꞌ tzet chexelikoj?
¿Chimyu hebꞌuchwa yinh Komam hakaꞌ chu hebꞌuchwa yinh hunu anma?
Machi ekꞌto yet kexiskachni Komam tato ay hunu heyet anmahil ekꞌbꞌal yelapno yibꞌanh hunuxa mak yul hesat.
Yinh kaw yeli chexxiwkanh tet Komam Dios yuto kaw niman yelapnoj,
kat yok xiwkilal teyinh yu Komam.
Haꞌ hunteqꞌan payat kuybꞌanile cheyalobꞌtanhe tiꞌ,
matzet chal yelapnoj, lahan hakaꞌ tanh,
ta yinh hunteqꞌan kuybꞌanile tuꞌ chikawxi hekꞌul,
lahan hakaꞌta tzꞌotzꞌew cheyako kꞌubꞌal.
Abꞌewe tzet chiwaltiꞌan,
yuto chintzotelan,
lahwi tuꞌ ta chitit tzet chitit wibꞌanh tuꞌan, tijabꞌi.
¿Tzet chiwiqꞌan yinh yu inkolnilo inkawilan?
Ekꞌbꞌalto kꞌul waniko hinbꞌahan yul isqꞌabꞌ huchanil.
Waxanhka chinismaqꞌkamojan Komam Dios,
haꞌ yinh Komam chikawxi inkꞌulan,
yajaꞌ xin chinkol hinbꞌahan sata Komam yu ej inbꞌeybꞌalan.
Yinh Komam chiꞌilchalo inkolbꞌanilan,
yuto anma txꞌoj mach chꞌapni bꞌay ay Komam.
Kam abꞌewe kuybꞌanile chiwaltiꞌan,
haꞌ tzet chiwaltotiꞌan okojabꞌweto yul hetxikin.
Tato chiwalatijan tzet wehan tet Komam tinanh,
kaw wohtajan tato chinkanan kꞌulal sata Komam.
¿Mak hunu mak chihalnati inmulan?
Ta hak tuꞌ wokxa tuknojan, kat inkaman.
Mamin, ay kabꞌebꞌ tzet ye tuꞌ tiꞌ chinqꞌanan tawet ta chawatxꞌe,
hak tuꞌ xin mach chiwebꞌa hinbꞌahan tasataj.
Bꞌej hawanayo isyaꞌtajil wibꞌanhan,
yebꞌ xin mach chinhawaqꞌ xiwojan.
Awte hinan yinh anhe, kat intaqꞌwihan tawet,
makato hankawinan chinokan tzotelo tawet, pajtze wetan.
¿Hanta intxꞌojalan yebꞌ inmulan?
Mamin, haꞌ intxꞌojalan yebꞌ inmul tuꞌan aqꞌ wohtanhelojan.
¿Tzet yinh xin chawebꞌato hasat wetan,
chawuteko habꞌa hakaꞌto ayko hahowal winhan?
Hanintiꞌan lahan hinan hakaꞌ hunu xaj te teꞌ chꞌijlaxikꞌo yu jaqꞌeqꞌ,
yuxin ¿tzet yinh xin chawayo isyaꞌtajil wibꞌanhan?
Lahan inpaxojan hakaꞌ teꞌ tajin chꞌim,
yuxin ¿tzet yinh xin chinhatzumbꞌekꞌojan?
¿Tzet yinh xin chawalilto isyaꞌtajil wibꞌanhan,
yu intohlanan inmulan wakojan yet tzeh hinan?
Chawanikto wojan yul teꞌ cepo,
kat hatꞌanhxi yinh sunil inbꞌeybꞌalan,
chawaniko peyabꞌ yinhla ispaqꞌanil wojan.
Lanhan islowto innimanilan,
holkixhtaxanhe hakaꞌ hunu xilqꞌape yu noꞌ ih.
Tzotel yaꞌ Job yibꞌanhilo istxannhehal yoj iskawil anma
»Haꞌ naj winaj chipitzkꞌa yinh ix ix,
kaw txannhechꞌan yoj iskawil naj sat yibꞌanhqꞌinal tiꞌ,
yebꞌ xin kaw yaꞌtanhetikꞌa chꞌekꞌ yilaꞌ naj.
Lahan iskawil naj hakaꞌ teꞌ kaj kaw chiꞌel chꞌitnahi,
yinh anhe xin chitajnaloj,
kat iskꞌaynakanh hakaꞌ hunu yenhel moyan, mach chinahatli.
Mamin ¿Tom xin chachok tꞌanhno yinh naj winaj?
¿Tom chito hawoche hawilaꞌ yinh tzet chꞌeliko naj?
¿Aymi hunu mak tiꞌ chu issajnhen mak mach sajoj?
Machi maka.
Yinh kaw yeli hachnhechꞌan hawohta hanta tiempo chꞌekꞌ naj sat yibꞌanhqꞌinal tiꞌ,
yebꞌ hach chawala hanta isbꞌisil ixahaw iskawil naj.
Hach chawala bꞌay chikachna iskawil naj, machi xin chu ispalkꞌon naj yibꞌanh bꞌay chawal tuꞌ.
Tato chabꞌejkano naj chitanhilo naj,
yajaꞌ xin chitzala naj yinh ismunil hakaꞌ naj kꞌamteꞌ.
Hayet chiqꞌajlaxayo hunu teꞌ qꞌebꞌtaj ayto bꞌay chikawxi iskꞌul naj yahaw teꞌ,
yuto chiwolni teꞌ hunelxa.
Waxanhka chiꞌichambꞌilo xeꞌ teꞌ yul txꞌotxꞌ yebꞌ lanhan isqꞌato teꞌ xol pojoj,
yajaꞌ haxa yet chiyaqꞌni haꞌ nhabꞌ, kat isyaxbꞌikanh teꞌ,
haxa iswol teꞌ tuꞌ, chito lehno isqꞌabꞌ hakaꞌ hunu teꞌ qꞌebꞌtaj uninto.
Yajaꞌ wal naj winaj chikam naj,
machi xin yanhal iskamikal naj.
Hayet chikam naj tuꞌ ¿bꞌaytuꞌwal chitokano naj?
Hakaꞌ chu yapni yojomal ha haꞌ xol haꞌ mar,
yebꞌ hakaꞌ chu ispaxayo ha haꞌ kat istajkanh haꞌ,
hak tuꞌ chu iskam naj winaj, matxa xin chiꞌahwano naj.
Haꞌ yulbꞌal istiempohal ay huneꞌ satkanh tiꞌ, machi hunu mak kamna chꞌel iswayanh,
matxa chiꞌahwano bꞌay chiway tuꞌ. [j]. Chꞌilcha yul teꞌ Nuevo Testamento. .
¡Ayxikꞌa chu webꞌan hinbꞌahan yul kambꞌal masanto chikꞌayto hahowal winhan.
Ayxikꞌa chawalkano yinh hunu tzꞌayikal bꞌay chinhanatijan!
Hayet chikam naj winaj, ¿chitom meltzopaxo naj hunelxa?
Haꞌ yinh sunilbꞌal tiempo itzitz hinan chiwechmanan masanto chihul inkolbꞌanilan.
Wal tuꞌ chinhawawtehan, kat intaqꞌwihan tawet,
chachtzala winhan yuto haqꞌabꞌ watxꞌenhe hinan.
Yajaꞌ wal tinanh kaw ayachiko hawilni bꞌay chiwato inxalabꞌan,
haxa yinh tuꞌ xin machmi chabꞌisa hanta inmulan.
Haꞌ inmulan yebꞌ intxꞌojalan hakaꞌto ayayto yul hunu saco,
kaw xin tzꞌisbꞌil istiꞌ saco tuꞌ hawu.
Yinh kaw yeli haꞌ witz chꞌelto bꞌuynahi,
kat ishekꞌnilo isbꞌa chꞌen nimeta chꞌen yul yehobꞌal.
Hakaꞌ chu ispohto chꞌen chꞌen yu haꞌ nime haꞌ yet chibꞌelwi,
yebꞌ hakaꞌ chu yijlaxto txꞌo txꞌotxꞌ yu haꞌ, hak tuꞌ chu hatanhtzenilo tzet ayko yipo iskꞌul naj winaj.
Hach tiꞌ aynhetikꞌa hawip yibꞌanh naj winaj, wal naj winaj chitanhilo naj;
chahelni issat naj, chachejnito naj.
Chꞌalaxiko ismay ebꞌnaj iskꞌahol naj,
yajaꞌ matxa chohtanhelo naj,
maka xin ta chiꞌilaxilo ispixan ebꞌnaj matxa chiyabꞌeꞌ naj mame tuꞌ.
Hanhechꞌan naj chꞌabꞌen isyaꞌil yebꞌ isnimanil ischukil,
kat yabꞌen naj bꞌiskꞌulal ischukil,» xhi yaꞌ Job.
	[j]14:12 Haꞌ huneꞌ iskawxobꞌal kokꞌul yet tzujaniloxa yinta kokamikal, mach chiꞌilcha huneꞌ tiꞌ bꞌey Israel, yetto tzujanilxa. Sal. 6:5; 88:10-12Mt. 13:43; 1Co. 15; Ap. 21—22

Naj Elifaz kachwa naj yinh yaꞌ Job
Lahwi tuꞌ, ispajtzen naj Elifaz temanita, yalni naj tet yaꞌ Job hakaꞌ tiꞌ:
«¿Tom haꞌ anma kaw ay ishelanil chipajtzen tzotiꞌ mach istzanoj,
chalni helanile machi yelapnoj,
chinikanh isbꞌa, kat isnohtzen yul iskꞌul yu jaqꞌeqꞌ chitit bꞌey este?
Haꞌ mak ay isnabꞌal ¿tom chiyal tzotiꞌ matzet chal yelapnoj?
maka ¿tom chiyal tzetaj ye tuꞌ matzet chaqꞌkanoj?
Hakachpax tuꞌ, matxa chaxhxiw tet Komam Dios,
yebꞌ xin kaw machi yelapno huneꞌ hawinayo habꞌa tet Komam.
Yu hatxꞌojal yuxin hak tuꞌ chawute tzotelo habꞌa yu hatiꞌ.
Hawochen hawalni leqꞌtiꞌal tzotiꞌ.
Tajka chatxumu ta haninan chiwalilojan hamul, wal xin machoj.
Haꞌ xaj hatiꞌ chachhalniloj.
¿Tom bꞌabꞌel kach pitzkꞌa sata naj Adán? mato
¿bꞌabꞌel kach watxꞌelax sata ej witz?
¿Tom txalaniko hatxikin hawabꞌeni yet isnahni Komam Dios yinh tzet chiswatxꞌe? mato
¿Tom hachnhechꞌan ay hahelanil yul sat yibꞌanhqꞌinal tiꞌ? [*]
¿Tzet hawohtanhen hach tiꞌ yinh tzet mach johtajojanh?
¿Haꞌ tzet chatxumu mach chitxumcha juhanh?
Haꞌ koxolanh hanhonhtiꞌanh ay ebꞌnaj winaj kaw sajxa xil iswiꞌ ichamil,
ay ebꞌnaj ekꞌbꞌal ichamxa sata hamam.
¿Tom machi yelapno yaqꞌlobꞌal hakꞌul chiyaqꞌ Komam Dios,
yu iskꞌulchꞌanil isxahanil chachyil Istzotiꞌ Komam?
¿Tzet yinh xin chaxhelkanh iskꞌatanh Komam Dios yu txꞌixwilal,
kat xin iskajpulilo hasat yu hahowal?
¿Tzet yinh xin chitit ishowal hawanma yinh Komam Dios,
kat xin haqꞌojnito tzotiꞌ yu hatiꞌ yinh Komam?
¿Tom ay hunu naj winaj tiꞌ kaw yelaꞌ kaw kꞌul?
¿Tom ay hunu naj winaj pitzkꞌana yinh ix ix mach mulumoj?
Tolabꞌ ebꞌnaj ángel machi kawxi iskꞌul Komam yinh ebꞌnaj,
yebꞌ xin satkanh mach sajo yul sat Komam.
¿Hajxam naj winaj, tom ay iskꞌulal naj yu isyahbꞌetajil yuto xaꞌishin isbꞌa naj tet ismul?
Lahanxa chute naj yukꞌnayto isyahbꞌetajil hakaꞌ yukꞌlax ha haꞌ.
Abꞌe tzet chiwalan kat inyenihan tawet,
chiwalnihan tawet tzet ilbꞌilxa wuhan,
haꞌ ton hunteqꞌan kuybꞌanile yaqꞌ ebꞌnaj ay ishelanil jetanh, kuybꞌanile ischah ebꞌnaj tet yichmam,
mach xin yebꞌa ebꞌnaj hunteqꞌan kuybꞌanile tuꞌ.
Haꞌ ebꞌnaj ichmame tuꞌ, hanhe tet ebꞌnaj aqꞌlaxkano txꞌo txꞌotxꞌ,
machi xin ischahko ebꞌnaj anma nan konhobꞌal xol.
Haꞌ naj txꞌoj isbꞌeybꞌal sunilbꞌal tzꞌayik chꞌekꞌyaꞌ yanma naj yu isyaꞌtajil,
haꞌ isbꞌisil ishabꞌilal naj txannhechꞌan yoj,
yajaꞌ isyaꞌtajilnhe chulikꞌo yubꞌ naj.
Chiyabꞌe naj isbꞌili tzetaj ye tuꞌ yu istxikin, kat isxiwkanh naj,
hayet kaw ayxa isqꞌalomal naj, kat yapni naj elqꞌom yelqꞌanolo tzet ay naj.
Haꞌ naj tuꞌ mach chayto naj yul yanma tato chitomeltzo naj xol qꞌejholo,
yokxa chꞌen espada yinh naj.
Chikꞌayikꞌo naj, yekꞌ hoyon issayni tzet chislo, chisqꞌambꞌeni:
“¿Bꞌaytuꞌwal ay tzet chikolo?” xhi naj.
Yohtaxapaxo naj tato watxꞌebꞌilxa istzꞌayikal bꞌay chitokano naj xol qꞌejholo.
Haꞌ isyaꞌtajil yebꞌ bꞌiskꞌulal chꞌaqꞌni kabꞌkonkanh iskꞌul naj;
chul lemna isyaꞌtajil yibꞌanh naj, hakaꞌ hunu naj rey hinan isto yinh howal.
Hak tuꞌ chiyu yul yibꞌanh naj yu chiyikanh isqꞌabꞌ yinh Komam Dios,
kat xin islinhbꞌankanh isbꞌa sata Komam, Komam sunil chisje yu.
Istxalbꞌanikꞌo isnuqꞌ yilwento isflecha yinh Komam,
isto yinh anhe yanoko howal yinh Komam yebꞌ huneꞌ niman escudo.
Yuto haꞌ naj tuꞌ kaw bꞌaqꞌich sat naj, kaw bꞌaqꞌichpaxo yinh qꞌaxqꞌepal ismotx naj.
Haꞌ konhobꞌ bꞌay chiꞌehikꞌo naj chiꞌuchkꞌalaxkantoj, haꞌ konhobꞌ tuꞌ kaw chitzꞌinhtzꞌoni,
matxa anma, haꞌ teꞌ nha bꞌey yulaj konhobꞌ tuꞌ uchkꞌabꞌilxato teꞌ.
Haꞌ naj tuꞌ matxa chu yahwano naj,
matxa chinahatlipaxo isqꞌalomal naj yinh sunilbꞌal ej tiempo.
Mach nimano ismajul naj sat txꞌo txꞌotxꞌ tiꞌ.
Matxa chu iskolchalo naj tet qꞌejholo,
lahan naj hakaꞌ isqꞌabꞌ te teꞌ chitzꞌato yu qꞌa qꞌaꞌ; haxa xin isxobꞌ istiꞌ Komam Dios chitanhtzenilo naj.
Matzet chaliloj ta chako naj isnabꞌal yinh tzet matzet yelapnoj,
yuxin matzet chischah naj ispajoj.
Chikam naj yalanhto maxhto istiempohal,
lahan chu naj hakaꞌ iswol te teꞌ matxa chiyaxbꞌikanh.
Lahan naj hakaꞌ sat teꞌ uva machi qꞌanbꞌiloj,
lahanpaxo naj hakaꞌ isxumakil teꞌ olivo tonhe chiꞌaykꞌayi.
Haꞌ ebꞌnaj txꞌoj isbꞌeybꞌal chitanhtzelaxilo ebꞌnaj bꞌay chiskutxbꞌa isbꞌa,
kat istzꞌato yatut ebꞌnaj chiskutxbꞌa isqꞌalomal yiqꞌ yinh leqꞌtiꞌal.
Yabꞌe ebꞌnaj isyaꞌil pitzkꞌati yinh, isyenilo ebꞌnaj istxꞌojal,
hanhkꞌanhe leqꞌtiꞌal chꞌekꞌ yinh iskꞌul iswatxꞌeni,» xhi naj Elifaz. [*]

Ah yaw yaꞌ Job tet isyaꞌtajil
Istaqꞌwikanh yaꞌ Job, yalni yaꞌ hakaꞌ tiꞌ:
«Txꞌiꞌalxa el chiwabꞌehan tzotiꞌ hakaꞌ hatzotel tiꞌ.
Sunil hex tiꞌ cheyaqꞌ yaqꞌlobꞌal inkꞌulan heyalni,
yajaꞌ hanhechꞌan heyanayo isyaꞌtajil wibꞌanhan, haꞌ cheyu.
¿Tom machi iskachnabꞌal hunteqꞌan tzotiꞌ matzet chal yelapno cheyal wettiꞌan?
¿Bꞌaytet chaxhiptzen hapajtzen wetan?
Ta hex cheyaqꞌle isyaꞌtajil hakaꞌ chiwaqꞌletiꞌan,
chimyu intzotelpaxojan hakaꞌ hetzotelpaxo tiꞌ,
katmi walnihan txꞌiꞌal tzotiꞌ machi iskachnabꞌal teyet, chinyumni inwiꞌan yinh hesat.
Yajaꞌ xin chimyiqꞌkanh yip heyanma yu tzotiꞌ chiwalan,
haꞌ tzotiꞌ chꞌelti yul intiꞌan chꞌaqꞌni yaqꞌlobꞌal hekꞌul, chimnumi isyaꞌil heyabꞌil yu.
Hayet chintzotelan mach chinumi isyaꞌtajil inyabꞌilan,
taka chinbꞌejan intzotelan xin machi linhipaxo isyaꞌil.
Yajaꞌ wal tinanh Komam Dios chꞌinilo wipan,
yebꞌ xin haꞌ Komam inipaxilo ebꞌnaj wamigohan.
Kaw matxa ischibꞌehal innimanilan yu kaw bꞌajinxahan,
yuxin chihal-laxi tato mulum hinan.
Kinisxitnitojan ishowal Komam, pakꞌiko Komam winhan,
isnhetxꞌlapaxo ye winhan yu ishowal, ok tꞌanhno Komam winhan hakaꞌto hunu mak howal wehan yebꞌi.
Chiꞌok anma tzotelo winhan,
kat ispaqꞌlaxilto inqꞌotxan chinyinayojan,
chiskutxbꞌaniko isbꞌa sunil winhan.
Kinyakojan Komam yul isqꞌabꞌ ebꞌnaj leqꞌtiꞌ,
kinyaqꞌni aykꞌayojan yul isqꞌabꞌ ebꞌnaj txꞌoj isbꞌeybꞌal.
Ayxatikꞌa inqꞌalomalan, istanhtzenilo Komam wetan,
yok tzabꞌno yinh innuqꞌan kinisxitnitojan,
kokꞌ kinyutetojan, yilwenti islitꞌ winhan.
Bꞌajxanhetuꞌwal titiko islitꞌ winhan,
kabꞌebꞌ ayiko inqꞌejtxꞌotxꞌan yu islitꞌ tuꞌ, matxa xin yaqꞌ nimankꞌulal winhan,
toxanhe tixhmokanto sunil yul inkꞌulan sat txꞌotxꞌ.
Holchakantoj, istzilmotoj, lahwi tuꞌ isxitchakantoj,
yok tzujno wintajan yinh anhe hakaꞌ hunu anma kaw nimejal istel.
Intzꞌisayojan huneꞌ qꞌap xilqꞌape yet bꞌiskꞌulal, wanikojan qꞌap winhan,
wanayo inwiꞌan xol pojoj.
Chimal yibꞌanh isbꞌaqꞌ insatan,
woqꞌan, matxa yip isbꞌaqꞌ insatan.
Yajaꞌ xin machi istxꞌojal chinwatxꞌehan,
sajpaxo intxahan chiwaqꞌan tet Komam Dios.
¡Haꞌ isyaꞌtajil chiwaqꞌletiꞌan chiꞌawi, chisqꞌanni iskꞌulal selelo isyaꞌtajil tiꞌ!
¡Machojabꞌ chiyebꞌato txꞌo txꞌotxꞌ tiꞌ isyaꞌtajil chiwaqꞌletiꞌan! [k].
Haꞌ yul satkanh ay huneꞌ mak chaqꞌ isbꞌa winhan,
haꞌ yul satkanh tuꞌ ay huneꞌ mak chinkolnihan.
Wal ebꞌnaj wamigohan ayko ebꞌnaj bꞌuchwal winhan,
yajaꞌ wal yul sat Komam Dios chinoqꞌan yu inbꞌiskꞌulalan.
¡Ayxikꞌa chu yok naj winaj bꞌuchwal yinh Komam Dios,
hakaꞌ chu isbꞌuchwa naj yinh yet anmahil!
Yajaꞌ wal habꞌil chinekꞌan sat yibꞌanhqꞌinal tiꞌ bꞌisbꞌilxa, lanhanxa xin istzꞌajnahi,
lanhanxa intohan yul isbꞌelal kamikal,
matxa xin chinmeltzohan hunelxa.
Matxa chu inhiqꞌnihan jaqꞌeqꞌ, lanhan yul sutsun istzꞌayikal inkamikalan,
wal xin watxꞌebꞌilxa bꞌay chinmujihan.
Machi hunu mak ayiko inkꞌatanhan,
kachannhe ebꞌnaj chinbꞌuchnihan chiyil insatan,
kaw xin chiwiqꞌ bꞌiskꞌulalan yu bꞌuchwal tzotiꞌ chal ebꞌnaj.
Yajaꞌ hach tiꞌ Mamin, Dios hach, hach chawaqꞌ habꞌa winhan, haꞌ hakawilal xin chu inkolni hinbꞌahan,
yuto ¿maktaxka chisje istaqꞌwi winhan ta machi hach?
Yuto haꞌ tet hunteqꞌan ebꞌnaj tiꞌ chawebꞌalo hahelanil,
yuxin hawu mach chꞌalaxiko ismay ebꞌnaj.
Ta ay hunu mak chipakꞌiko yinh yamigo yu chꞌen melyu,
haxa yuninal chꞌaqꞌlen isyaꞌtajil.
Haꞌ Komam kinaniktojan yul istiꞌ konhobꞌ chalni bꞌuchwal tzotiꞌ winhan,
lahan hinan hakaꞌ nixhte tinabꞌ chiqꞌanhi yul sat anma.
Lanhan istanhilo yip isbꞌaqꞌ insatan yu isyaꞌil,
toxanhe chiqꞌejxopilo yul innabꞌalan yu.
Ebꞌnaj tohol isbꞌeybꞌal chikꞌay iskꞌul yilni hunteqꞌan tiꞌ,
chitit ishowal ebꞌnaj yinh ebꞌnaj txꞌoj.
Chibꞌelwi ebꞌnaj tohol yinh isbꞌeybꞌal.
Haxa ebꞌnaj mach istxꞌojal chiswatxꞌe xin, chiꞌahkanokanh yip ebꞌnaj.
Yajaꞌ titanhwe hesunil inkꞌatanhan,
kat xin yilchaloj tato machi hunu hex tiꞌ ay hehelanil.
Lanhan yekꞌto bꞌelbꞌon tzꞌayik wibꞌanhan,
hokꞌbꞌilxatij tzet chiwochehan yinh innabꞌalan, yebꞌ tzet choche wanmahan.
Yajaꞌ wal ebꞌnaj tuꞌ chismeltzoko ebꞌnaj aqꞌbꞌalil yinh tzꞌayikal,
chal ebꞌnaj tato lanhanxa yul sajilqꞌinal yet lanhan yok qꞌejholoj.
Nabꞌxanhe chiwechmahan, haꞌ kamikal watutxahan yehi,
haꞌ bꞌey tuꞌ chinokan inwatxꞌeꞌan intxꞌatan xol qꞌejholo.
Haꞌ tet kambꞌal chiwalan: “Inmaman hawehi,” yebꞌ xin tet noꞌ ha haꞌ chiwalan:
“Inmiꞌan hawehi, yebꞌ wanabꞌan hawehi,” kinchihan.
¿Bꞌaytuꞌwal ayiko huneꞌ bꞌay chikawxi inkꞌulan tinanh?
Haꞌ tzet ayko yipo wanma tuꞌan, ¿maktaxka chu yilni?
Haꞌ tzet ayko yipo wanmahan chiwitojan wintajan yichayto kambꞌal bꞌay nahat yehayto yich,
hun xin chu inxewan xol pojoj yebꞌi,» xhi yaꞌ Job.
	[k]16:18 Haꞌ ischikꞌil hunu mak chimalto sat txꞌotxꞌ, lahan hakaꞌta chiꞌawi tet Komam Dios, chisqꞌanni ta chil Komam yinh tzet chiꞌeliko huneꞌ mak aqꞌnikamo tuꞌ. Gn. 4:10; Is. 26:21; Ez. 24:8

Yal naj Bildad yinhbꞌal ebꞌnaj txꞌoj isbꞌeybꞌal
Istaqꞌwi naj Bildad suhita, yalni naj hakaꞌ tiꞌ:
«¿Bꞌaqꞌinh chalinhbꞌa hatzoteli?
Istxumabꞌ isbꞌa hakꞌul yinh tzet chawala, lahwi tuꞌ kat kotzoteli.
¿Tzet yinh xin chonhhal-lax noqꞌal,
yebꞌ xin kaw txꞌojonhpaxo yul kosat?
Hach tiꞌ chawoche chakokꞌnheyo hanimanil yu hahowal,
¿tom yu huneꞌ chawu tuꞌ yuxin chikanokano tzꞌinhno txꞌo txꞌotxꞌ tiꞌ,
maka xin chishekꞌilo isbꞌa chꞌen nimeta chꞌen yul yehobꞌal?
Haꞌ naj txꞌoj isbꞌeybꞌal chitanhilo istzejtah naj,
matxa xin chitzejtzon xaj istzejtah naj tuꞌ.
Chitanhpaxilo xin istzejtah naj yul yatut,
kat istanhpaxilo istzejtzon istah naj yibꞌanh.
Haꞌ isxalabꞌ naj kaw ay yip tinanh, chipáxilo yip,
haꞌtikꞌa xin ishelanil naj chꞌaqꞌni aykꞌayoj.
Chiꞌalaxayo latzꞌabꞌ yul isbꞌeh naj, hayet chibꞌelwi naj xin,
kat yaykꞌay naj yul hakꞌ.
Chꞌalaxayo txꞌanh lasu yul isbꞌeh naj,
kat iskꞌal-laxiko txꞌanh yinh isnuqꞌ yoj naj.
Haꞌ txꞌanh lasu ebꞌabꞌilto txꞌanh yul isbꞌeh naj bꞌay chꞌekꞌtoj,
hakpax tuꞌ teꞌ latzꞌabꞌ ebꞌabꞌilto teꞌ yul isbꞌeh naj yu yaykꞌay naj yul,
hak tuꞌ xin mach chu yilni naj yaykꞌayi.
Bꞌajxanhetuꞌwal chꞌekꞌi ayxanhetikꞌako xiwkilal yinh,
tzumbꞌebꞌilnhetikꞌa bꞌay chꞌekꞌ chute isnahni.
Nixhtejal ispaxilo yip yu wahil,
watxꞌebꞌilxa isyaꞌtajil chitit yibꞌanh.
Chilolaxto isnimanil naj yu yabꞌil,
haꞌ yabꞌil tuꞌ yetbꞌi isbꞌa yebꞌ naj kamikal. [l]
Kat yilaxpaxilo aqꞌankꞌulal yul yatut naj,
kat yilaxto tet naj yahaw xiwkilal.
Ayikto naj yul yatut, yaj hakaꞌtanhe matxa yatuto naj,
chiqꞌojlaxayo chꞌen azufre, chitixhmoto chꞌen yibꞌanh yatut naj. [m] haꞌ chaliloj ta qꞌaꞌ. .
Lahan hakaꞌ hunu teꞌ qꞌebꞌtaj chitajilo xeꞌ yul txꞌotxꞌ, kat istzokꞌlaxilto isqꞌabꞌ.
Matxa chꞌaqꞌlax bꞌinaho sat txꞌo txꞌotxꞌ tiꞌ,
matxa xin chꞌaqꞌlax bꞌinaho isbꞌi yulaj bꞌeh.
Ayko naj xol issajilqꞌinal kat isqꞌojlaxto xol qꞌejholo,
kat isqꞌojlaxpaxilto yinhtajilto sat yibꞌanhqꞌinal tiꞌ.
Haꞌ naj txꞌoj isbꞌeybꞌal tuꞌ, machi hunu iskꞌahol pitzkꞌanaj,
machipaxo hunu yuninal iskꞌahol chipitzkꞌa yul iskonhobꞌ.
Machi hunu mak tiꞌ chikan selelo yul yatut.
Hayet chiꞌohtanhelaxilo tzet chiꞌalaxayo yibꞌanh naj txꞌoj isbꞌeybꞌal tuꞌ,
kat isxiwkanh anma ay yetkꞌulal bꞌay chiꞌahilo tzꞌayik,
kat isxiwpaxokanh anma ay yetkꞌulal bꞌay chito tzꞌayik.
Yinh kaw yeli hak tuꞌ chu istanhkano naj txꞌoj isbꞌeybꞌal,
yebꞌ naj mach chiꞌohtanhenilo Komam Dios,» xhi naj Bildad.
	[l]18:13 Yahawil yinh xiwkilal, huneꞌ tiꞌ yechel yinh naj kamikal.
	[m]18:15 Huneꞌ tzotiꞌ azufreGn. 19:24

Chikawxi iskꞌul yaꞌ Job tato haꞌ Komam Dios chiꞌaniko yaꞌ yinh iskꞌulal
Lahwi tuꞌ istaqꞌwi yaꞌ Job, yalni yaꞌ hakaꞌ tiꞌ:
«¿Bꞌaqꞌinh chebꞌej heyaqꞌni ekꞌoyaꞌ wanmatiꞌan,
yebꞌ kinhekachꞌobꞌtanhenan yu tzotiꞌ kaw yaꞌ cheyal winhan?
Lahonhelxa chexbꞌuchwa winhan.
¿Tom mach chextxꞌixwi heyaniko isyaꞌtajil winhan?
Ta xin yeli ay inmulan,
haꞌ wibꞌanhan chꞌay isyaꞌtajil yu inmul tuꞌan.
Hex tiꞌ kaw cheyikanh hebꞌa winhan, chinhemaynihan,
cheyalniko yinh insatan tato txꞌoj inbꞌeybꞌalan.
Yajaꞌ wal tinanh, yilal heyohtanheniloj tato haꞌ Komam Dios kinaqꞌni aykꞌayojan,
kinyanayojan yul hakꞌ.
Chiꞌel wawan hakaꞌ tiꞌ:
“Ay mak chiꞌetliko winhan,” kinchihan, yaj machi mak chiꞌabꞌen tzet chiwalan.
Chinqꞌanan kolwal, yajaꞌ machi mak chiꞌilni tzet chinelikojan.
Ismajche Komam Dios inbꞌehan yu matxa chu wekꞌtojan,
yanayo qꞌejholo yul inbꞌehan.
Yikanilo Komam inmayan yebꞌ xin yinilo incoronahan yinh inwiꞌan.
Yetanto Komam sunil tzet ayinan, yilni intanhkanilojan,
istanhtzelo tzet ayko yipo inkꞌulan hakaꞌ istanhilo hunu teꞌ qꞌebꞌtaj chꞌekꞌ wakna yu jaqꞌeqꞌ.
Yaniti Komam isqꞌaqꞌal ishowal winhan,
kinyanikojan xol ebꞌnaj winaj ayko ishowal yinh Komam.
Tit bꞌulna sunil ebꞌnaj issoldado Komam winhan,
ishoynayo ebꞌnaj watutan, yaniko ebꞌnaj howal winhan.
Yilo Komam Dios ebꞌnaj wuxhtajan inkꞌatanhan,
haxa ebꞌnaj ohtabꞌil hinan yu, hakaꞌxa komon anma kinyutehan ebꞌnaj.
Haꞌ mak ayto wuh hinbꞌahan yebꞌi kinisbꞌejkanojan,
makta ohtabꞌil hinan yu, matxa chinisnapaxtijan.
Komon anmaxapaxo wekojan yul sat makta ay yul watutan yebꞌ yul sat ebꞌix inchejabꞌan,
hakaꞌ toxanhe chinekꞌ tuklahan, hakxanhe tuꞌ wehan yul sat.
Hayet chiwawtenan inchejabꞌan machi taqꞌwi naj wetan,
waxanhka yu intiꞌan chinqꞌanan hunu tzet ye tuꞌ tet.
Haꞌ xobꞌ intiꞌan lahanxa hakaꞌ isxobꞌ istiꞌ komon anma yul sat wixalan,
hakpax tuꞌ xin wuninalan, mach chabꞌe tzet chiwalan.
Kat inyahlaxpaxojan yu ebꞌnaj nixhte tzehtaj,
hayet chinahwanojan chinyilnikojan ebꞌnaj, kat isbꞌuchwa ebꞌnaj winhan.
Sunil ebꞌnaj inmam wuxhta hinbꞌahan yebꞌi chinisyahan ebꞌnaj,
haꞌ ebꞌnaj kaw xahan chiwil hinbꞌahan yebꞌi,
ayxako ishowal ebꞌnaj winhan. [*]
Haꞌ ischibꞌehal innimanilan lanhan istajkaniko yinh inbꞌajilan,
kaw hanikꞌxanhe machi kinkaman. [n].
¡Hex wamigotiꞌan, tzꞌayojabꞌ hekꞌul winhan!
¡Tzꞌayojabꞌ hekꞌul winhan yuto isqꞌabꞌ Komam Dios kinpitnhenan!
¿Tzet yinh xin chinhetzumbꞌekꞌojan hakaꞌ kinistzumbꞌenikꞌojan Komam Dios?
¿Tom mach chiyiqꞌ hekꞌul hekꞌuxnayto inchibꞌehalan?
¡Majaltam ay mak chitzꞌibꞌnhen tzet chiwalan!
¡Majaltam ay mak chitzꞌibꞌnhen tzet chiwaltiꞌan yul hunu hum!
¡Majaltam ay mak chitzꞌibꞌnheniko yu hunu chꞌen tzꞌujubꞌ yebꞌ yu chꞌen plomo yinh hunu chꞌen chꞌen,
kat iskankano yinh sunilbꞌal ej tiempo!
Hanintiꞌan wohtajan tato itzitz Inkolomalan,
haꞌ yinh islahobꞌal haꞌ chinkolnilojan sat txꞌo txꞌotxꞌ tiꞌ.
Lahwi tuꞌ haxa yet xaꞌetaxto innimaniltiꞌan chiwilnihan yinh Komam Dios.
Hankawinan chiwilikojan yinh Komam,
haꞌ isbꞌaqꞌ insatan chiꞌilniko yinh, maxhtaj hunuxa maka.
Yaj tinanh lanhan ispaxayto yip inkꞌulan.
Ayxikꞌa chetxumu cheyalni hakaꞌ tiꞌ: “¿Tzet chijiqꞌ yinh yet chikotzumbꞌenikꞌo yaꞌ Job tiꞌ,
yuto yinhtikꞌa yaꞌ ayko xeꞌ huneꞌ isyaꞌtajil tiꞌ?” estam kexchi.
¡Nanonanhwe tet chꞌen espada, yuto haꞌ chꞌen chiyaqꞌbꞌalnhe Komam Dios yu ishowal,
yu tzetaj ye tuꞌ mach toholoj!
¡Yu heyohtanheniloj tato ay huneꞌ tzꞌayikal bꞌay chiyil Komam tzet chonhelikoj!» xhi yaꞌ Job.
	[n]19:20 Kaw nichꞌanxanhe machi kinkaman, haꞌ chalilo hakxanhe tuꞌ yeko nichꞌan intzꞌumalan yinh wehan

Yal naj Zofar isyaꞌtajil chitit yibꞌanh ebꞌnaj txꞌoj isbꞌeybꞌal
Istaqꞌwi naj Zofar, naamatita, yalni naj hakaꞌ tiꞌ:
«Yinh kaw yeli haꞌ tzet chiyal innabꞌalan,
haꞌ chiwaqꞌan ispajo hatzotiꞌ tiꞌ; chixin inlahikojan waqꞌnihan ispaj tzet chawala:
Mawabꞌehan kinhabꞌuchnihan yu tzotiꞌ txꞌoj yoki,
yajaꞌ haꞌ ishelanil innabꞌalan chꞌaqꞌni ispaj tzet chawal tiꞌ.
¿Tom mach hawohtajoj tato haktikꞌa tuꞌ
chaqꞌle naj winaj yichtaxtikꞌa yalaxkano naj sat txꞌo txꞌotxꞌ tiꞌ,
haꞌ istzalahilal ebꞌnaj txꞌoj isbꞌeybꞌal hunepchꞌan chaqꞌa,
yebꞌ istzalahilal ebꞌnaj mulum machi nahatli?
Waxanhka kaw chiyikanh isbꞌa, aykanh satkanh yalni,
kat yahpaxapno iswiꞌ ebꞌnaj yalanh moyan.
Chitanhayoj ebꞌnaj yinh hunelnhe,
hakaꞌ chu istanhayo istzaꞌ no noqꞌ, haxa ebꞌnaj ilnhe ebꞌnaj yalanhtokano xin chal ebꞌnaj hakaꞌ tiꞌ:
“¿Bꞌay makaw istoko ebꞌnaj loloꞌ?” xhi ebꞌnaj. [*]
Hakaꞌ hunu wayike chꞌekꞌtoj matxa xin chiꞌilchahi;
chikꞌaykanh ebꞌnaj hakaꞌ iskꞌaykanh hunu tzet ye tuꞌ chijil yinh wayike. [*]
Haꞌ ebꞌnaj ilni ebꞌnaj tuꞌ yu isbꞌaqꞌ sat matxa chil ebꞌnaj ebꞌnaj hunelxa,
matxa chimeltzopaxo ebꞌnaj bꞌaytikꞌa ekꞌlenaj.
Haꞌ ebꞌnaj iskꞌahol ebꞌnaj xin,
chiꞌaqꞌni meltzoho tet anma mebꞌaꞌ tzet yelqꞌa ismam ebꞌnaj.
Hayet ayto yip ebꞌnaj, yet aytoko ebꞌnaj yinh istzehal,
kat yul kamikal yinh ebꞌnaj, hun chikankano isbꞌajil ebꞌnaj yebꞌ pojoj.
Yuto kaw chiꞌ istxꞌojal chiyabꞌe ebꞌnaj yul istiꞌ,
hakaꞌto chiyebꞌato ebꞌnaj yalanh yaqꞌ,
kaw chitzala ebꞌnaj yinh istxꞌojal tuꞌ, yuxin mach chisbꞌejkano ebꞌnaj,
wal xin tzetkano isxuqꞌal chiyabꞌe ebꞌnaj.
Yajaꞌ wal yet chiꞌayapno yul iskꞌul ebꞌnaj xin,
kat ismeltzoko howla itahil hakaꞌ ishowal yal istiꞌ noꞌ labꞌa.
Haꞌ qꞌalomal elqꞌabꞌil yu ebꞌnaj ayayto yul iskꞌul, haꞌ chꞌok ebꞌnaj isxayetij,
yajaꞌ Komam Dios aqꞌni isxayeti ebꞌnaj.
Lahan hakaꞌto chisbꞌiqꞌayto ebꞌnaj ishowal yal istiꞌ noꞌ labꞌa,
haꞌ xin ishowal tuꞌ chꞌaqꞌni kamo ebꞌnaj.
Matxa chil ebꞌnaj haꞌ nixhte haꞌ, yebꞌ haꞌ nime haꞌ.
Matxa chil ebꞌnaj noꞌ kabꞌ, yebꞌ noꞌ lech yinh kaw niman, hakaꞌ haꞌ nime elomaꞌ.
Haꞌ sunil tzet ye tuꞌ yelqꞌa ebꞌnaj chiyaqꞌ meltzoho ebꞌnaj, yuxin matxa chisbꞌiqꞌayto ebꞌnaj isqꞌalomal tuꞌ, mach chaqꞌpaxo tzalaho iskꞌul ebꞌnaj yinh. [*]
Yuto etli ebꞌnaj yinh anma mebꞌaꞌ, yinilo ebꞌnaj tzetaj aya,
yelqꞌanpaxilo ebꞌnaj teꞌ nha maxhtaj ebꞌnaj watxꞌenhe.
Maxhtikꞌa chinoh iskꞌul ebꞌnaj, machi hunu tzet kolcha tet ebꞌnaj,
yuto sunil tzet ye tuꞌ tiꞌ chiyocheko ebꞌnaj.
Matxa nichꞌano tzet ye tuꞌ tiꞌ yakano ebꞌnaj,
wal xin sunil tzet ye tuꞌ islohto ebꞌnaj,
yuxin mach chinahatli isqꞌalomal ebꞌnaj.
Waxanhka kaw niman tzet ay ebꞌnaj, yajaꞌ machi aqꞌankꞌulal yul yanma ebꞌnaj,
kat yalaxayo isyaꞌtajil yibꞌanh ebꞌnaj yu ebꞌnaj txꞌoj isbꞌeybꞌal.
Haxa yet chistxumni ebꞌnaj isnohtzen iskꞌul,
chiyanayti Komam Dios ishowal yibꞌanh ebꞌnaj hakaꞌ yay yaxnhabꞌ,
yebꞌ yibꞌanh tzet chislo ebꞌnaj.
Hayet chꞌelkanh ebꞌnaj tet chꞌen hierro yet howal,
kat istzabꞌcha ebꞌnaj yu chꞌen litꞌ bronce,
kat isqꞌaxpon chꞌen yul isnimanil ebꞌnaj.
Chiqꞌaxpon chꞌen yul isnimanil ebꞌnaj,
kat yelapno xixiꞌal iswiꞌ chꞌen qꞌan hatxonhe istxam,
chiꞌekꞌto yul iskꞌah ebꞌnaj, hak tuꞌ xin chu yul xiwkilal yinh ebꞌnaj.
Haꞌ sunil qꞌejholo chimajchenayo sunil isqꞌalomal ebꞌnaj, kat isnhusnito qꞌa qꞌaꞌ.
Haxa tzet chikan yatut ebꞌnaj haꞌ qꞌa qꞌaꞌ chinhusnipaxtoj.
Haꞌ satkanh chihalnilo istxꞌojal ebꞌnaj,
hakpax tuꞌ txꞌo txꞌotxꞌ chiꞌok txꞌotxꞌ aqꞌokꞌule yinh ebꞌnaj.
Haꞌ yuninal ebꞌnaj chikan yul yatut,
chiꞌilaxto preso nan konhobꞌal;
kat issajlemito ebꞌnaj yinh istzꞌayikal bꞌay chitit ishowal Komam Dios.
Haꞌ sunil hunteqꞌan isyaꞌtajil tiꞌ, haꞌ yinhbꞌal ebꞌnaj txꞌoj watxꞌebꞌilxa yu Komam Dios,
haꞌ ismajul ebꞌnaj chischah tet Komam Dios,
yuto hak tuꞌ yalnikano yinh Istzotiꞌ,» xhi naj Zofar.

Chiꞌahkanh isqꞌalomal ebꞌnaj txꞌoj isbꞌeybꞌal yebꞌ isyaꞌtajil chihul yibꞌanh ebꞌnaj
Lahwi tuꞌ istaqꞌwi yaꞌ Job, yalni yaꞌ hakaꞌ tiꞌ:
«Kaw hajbꞌawe hetxikin heyabꞌen tzet chiwaltiꞌan,
haxinwal cheyaqꞌ yaqꞌlobꞌal inkꞌulan.
Niman cheyute hekꞌul winhan yet chintzoteltiꞌan,
lahwi tuꞌ xin waxanhka chexok tzebꞌo winhan.
¿Tom yebꞌ ebꞌnaj winaj chiwaqꞌ howalan?
Yebꞌ xin ¿tom mach chiqꞌ bꞌiskꞌulal wanmahan?
Okanhwe tꞌanhno winhan, kat hexiwkanh,
kat hemajchen hetiꞌ yu heqꞌabꞌ yu hesukal.
Haꞌ hun hinan chinokan yinh kꞌaykꞌulal yet chinnanitijan huneꞌ yabꞌil ayko winhtiꞌan,
kat isluylunkanh innimanilan yu xiwkilal.
¿Tzet yinh xin ay iskawil ebꞌnaj txꞌoj isbꞌeybꞌal, kat xin yokpaxo ebꞌnaj ichamil,
kat ischꞌibꞌpaxokanh isqꞌalomal ebꞌnaj?
Chiyil ebꞌnaj ischꞌibꞌkanh yuninal yebꞌ yuninal yuninal,
chikutxiko yuninal ebꞌnaj tuꞌ iskꞌatanh yinh tzalahilal.
Kaw matzet chal iskꞌul ebꞌnaj yul yatut,
mach xin chiyayo Komam Dios isyaꞌtajil yibꞌanh ebꞌnaj. [*]
Kaw saqꞌal ispitzkꞌa yunin iswakax ebꞌnaj,
machi bꞌay tonhe chꞌel yunin noꞌ.
Chiwejcha yuninal ebꞌnaj yinh hunta bꞌulan, kat yekꞌ tꞌujlahi,
hakaꞌ yekꞌ wejwon nixhte yunin noꞌ meꞌ.
Kaw xin chꞌah tꞌujlahi yu tzalahilal yet chiyabꞌen yok teꞌ tinabꞌ,
yebꞌ yok teꞌ arpa yebꞌ teꞌ suꞌ.
Kaw kꞌul chꞌekꞌ tzꞌayik yilaꞌ ebꞌnaj yuto kaw ay isqꞌalomal ebꞌnaj,
mach yaꞌtajo chu iskam ebꞌnaj, kat ismujlax ebꞌnaj. [*]
Ebꞌnaj txꞌoj isbꞌeybꞌal tuꞌ, chal ebꞌnaj tet Komam Dios: “Elanh kokꞌatanhanh, yuto mach chijochehanh huneꞌ bꞌeh chawala.
¿Mak anmahil huneꞌ Mak Sunil Chisje Yu, yuxin chonhokanh koyijeꞌanh tzet chala?
yebꞌ xin ¿Tzet chijiqꞌanh yinh jokanh txahlo tet?” xhi ebꞌnaj.
Ebꞌnaj txꞌoj tuꞌ, mach yahawo ebꞌnaj yinh tzet ay yul isqꞌabꞌ.
Nahat yehilo winhan tzet chal ebꞌnaj txꞌoj tuꞌ.
¿Tom ay bꞌay chitanhilo istzejtah ebꞌnaj txꞌoj isbꞌeybꞌal?
¿Tom chiꞌaykꞌay ebꞌnaj yul isqꞌabꞌ isyaꞌtajil?
¿Tom komon chitit ishowal Komam Dios yinh ebꞌnaj,
kat yabꞌen ebꞌnaj isyaꞌil? ¡Machoj!
Yajaꞌ xin lahan ebꞌnaj hakaꞌ teꞌ chꞌim chꞌijobꞌtanhelax yu jaqꞌeqꞌ,
yebꞌ hakaꞌ matzꞌik chiꞌijotto yu kajtuxkum.
Komam Dios chikꞌubꞌanto isyaꞌtajil chꞌaqꞌlax tet iskꞌahol ebꞌnaj,
yajaꞌ kaw ekꞌbꞌalto kꞌul tato haꞌ ebꞌnaj txꞌoj isbꞌeybꞌal tuꞌ chitohlan ismul,
yunhe chaqꞌ yul iswiꞌ ebꞌnaj yinh istxꞌojal tzet chiswatxꞌe.
Haꞌ kaw isbꞌaqꞌ sat ebꞌnaj chiꞌilni isyaꞌtajil tuꞌ,
kat yabꞌlen ebꞌnaj isyaꞌtajil chꞌaqꞌlax tet yu Komam Sunil Chisje Yu. [*]
Yuto ¿Tzet yok ebꞌnaj yinh ta kꞌul chꞌekꞌ yilaꞌ nixhte unin maka machoj yet tzujanilxa yet xakamto ebꞌnaj?
¿Tom ay hunu mak chu yaqꞌni yitzꞌatil wiꞌe tet Komam Dios,
Komam chiꞌilni tzet chꞌeliko makta ay yul satkanh? [*]
Ay mak tiꞌ ayto yip yu istzehal yet chul kamikal yinh, kaw tzalahilal yehi yebꞌ aqꞌankꞌulal yehi.
Kaw kꞌul chꞌekꞌ yilaꞌ, kawpaxoj.
Aypaxo mak tiꞌ kaw chito ekꞌkano yaꞌ yanma katto iskami,
kaw xin yaꞌtanhetikꞌa chꞌekꞌ yilaꞌ.
Yajaꞌ lahannhe chu istanhilo kabꞌ majan tuꞌ xol pojoj,
chinohiko noꞌ ha haꞌ yinh.
Hanintiꞌan wohtajan tzet chꞌekꞌ yinh henabꞌal,
yebꞌ xin tzet istxꞌojal chetxum winhan.
Yuto cheyal hakaꞌ tiꞌ:
“¿Bꞌaytuꞌwal chikankano yatut huneꞌ naj txꞌoj isbꞌeybꞌal,
kaw yahaw yute isbꞌa naj?” kexchi.
¿Tom maxhto chextzotel tet ebꞌnaj chꞌekꞌ yinh isbꞌel?
¿Tom maxhto cheyabꞌe yalni ebꞌnaj,
tato hayet chitit isyaꞌtajil yul sat yibꞌanhqꞌinal tiꞌ,
matzet chischah ebꞌnaj txꞌoj isbꞌeybꞌal?
¿Tom ay bꞌay chihal-laxiko istxꞌojal ebꞌnaj yinh sat?
¿Tom chipajtzelax tet ebꞌnaj istxꞌojal chiswatxꞌe tuꞌ?
Haxa yet chikam ebꞌnaj xin, kat yilaxto ebꞌnaj mujuj,
kat yil-lax aqꞌbꞌal yinh bꞌay mujan ebꞌnaj tuꞌ.
Kaw xin mach alo txꞌotxꞌ tuꞌ chabꞌe ebꞌnaj,
hayet chiꞌilaxto ebꞌnaj mujuj kaw hantanhe anma tzujaniko yintaj yebꞌ xin sataj.
Haꞌ yaqꞌlobꞌal inkꞌulan cheyoche heyaqꞌaꞌ matzet chiswatxꞌe winhan,
haꞌ ispaj intzotiꞌan cheyaqꞌa, leqꞌtiꞌal yehi,» xhi yaꞌ Job.

Isbꞌalkanh naj Elifaz istxꞌojal yinh yaꞌ Job
Istaqꞌwi naj Elifaz temanita, yalni naj hakaꞌ tiꞌ:
«¿Tom ay tzet chiyiqꞌ Komam Dios yinh ebꞌnaj winaj? wal xin haꞌ naj winaj ay ishelanil,
haꞌtikꞌa naj chꞌelwal yinh ishelanil.
¿Tom chitzala Komam Dios, Komam Sunil Chisje Yu,
tato chaxhkan kꞌulal yul sat?
maka ¿tzet chiqꞌ Komam yinh tato chatoholbꞌanheko habꞌeybꞌal?
¿Tom yu hakꞌulal yuxin chayo isyaꞌtajil tawibꞌanh,
chilni tzet chachelikoj yu yijem hach tet?
Hach tiꞌ, yinh kaw yeli kaw nimankano hamul,
haꞌ hatxꞌojal mach isbꞌi bꞌay chilahwikanoj.
Machi bꞌaytet yinh yuxin hawilo xil isqꞌap ebꞌnaj hawuxhtaj,
hatꞌilbꞌankano ebꞌnaj manh xilqꞌapehal. [*]
Machi nino ha haꞌ hawaqꞌ yukꞌuꞌ makta kaw sikina aya,
hamanhkꞌon hawaqꞌni tzet chislo makta chinhochahi.
¡Hach tiꞌ kaw qꞌalomach tikꞌa yebꞌ kaw aytikꞌa hawelapno sata sunil anma,
yuxin hatxumu tato yahaw hach yinh sunil txꞌo txꞌotxꞌ tiꞌ!
¡Hachejnitopaxo ebꞌix hunix yinh manhtzetal,
hawinipaxilo tzet ay yul isqꞌabꞌ ebꞌnaj kamnaxa ismam, kamnapaxo ismiꞌ!
Yuxin hoybꞌil hachayo yu txꞌanh lasu,
kat yul lemna xiwkilal tawibꞌanh.
Yebꞌ xin hakaꞌta xol qꞌejholo ayach,
mach chawil bꞌay chachekꞌi,
yebꞌ hakaꞌto lanhan kach yijnito haꞌ nime haꞌ.
¿Tom mach ayahto Komam Dios satkanh bꞌay kaw nahat yetoj?
Ilkꞌanabꞌi haꞌ txꞌumel nahat yekanokanh yul satkanh,
kaw nahat yekantoj.
Hach tiꞌ, hak tiꞌ hawalni: ¿Tzet yohtanhen Komam Dios?
¿Tzet chu yok Komam yilni tzet chꞌeliko anma xol qꞌejholo?
Chatxumnipaxoj tato mach chil Komam yu isqꞌejal moyan hoyaniko yinh,
yuto chꞌekꞌ istiꞌla satkanh. [*]
¿Tom chawoche hawatxꞌeꞌ tzet iswatxꞌe ebꞌnaj winaj txꞌoj isbꞌeybꞌal ekꞌlena yet payat?
Ebꞌnaj tuꞌ yalanhto maxhto iskambꞌalo ebꞌnaj yilaxilo sat yibꞌanhqꞌinal tiꞌ,
haꞌ tzet ayko yipo ebꞌnaj tanhilo hakaꞌ chu istixhmokanto yojomal ha haꞌ.
Yalni ebꞌnaj tuꞌ tet Komam Dios: “¡Hitzanhilo kokꞌatanhanh!” xhi.
Yajaꞌ xin ¿tzet utelax ebꞌnaj yu Komam Sunil Chisje Yu?
Wal xin haꞌ Komam nohtzen yatut ebꞌnaj yu qꞌalomal.
Machojabꞌ chꞌekꞌ yinh innabꞌalan hakaꞌ chꞌekꞌ yinh isnabꞌal ebꞌnaj txꞌoj isbꞌeybꞌal tuꞌ.
Hayet chiyilni ebꞌnaj kꞌul isbꞌeybꞌal istanhtzelaxilo ebꞌnaj txꞌoj, kaw chitzalakano ebꞌnaj,
kat istzebꞌipaxo ebꞌnaj machi ismul, chalni ebꞌnaj hakaꞌ tiꞌ:
“Wal xin tanhkanilo ebꞌnaj ayko ishowal jinh,
haxa tzet ay ebꞌnaj kantokanoj tzꞌato yu qꞌa qꞌaꞌ,” xhi ebꞌnaj.
Meltzohanh yinh aqꞌankꞌulal yebꞌ Komam,
kat yaqꞌni Komam aqꞌankꞌulal tawet,
kat yaqꞌnipaxo Komam iskꞌulal tawet.
Chah chejbꞌanile tet Komam,
kat hawanayto Istzotiꞌ yul hawanma.
Ta chachmeltzo yul isqꞌabꞌ Komam,
Komam Sunil Chisje Yu chiyaqꞌayo Komam isyaxil tawibꞌanh,
hak tuꞌ chu hahitznilo isyaꞌtajil yul hawatut.
Ekꞌbꞌal chꞌen oro chawiqꞌaꞌ sata txꞌo txꞌotxꞌ,
yebꞌ xin ekꞌbꞌalpaxo chꞌen oro sata chꞌen chitit bꞌey Ofir,
chawiqꞌ hakaꞌ sunil chꞌen chꞌen ay xolaj ha haꞌ.
Haꞌ xin Komam Sunil Chisje Yu chꞌok haqꞌalomaloj hakaꞌ chꞌen oro yebꞌ hakaꞌ chꞌen plata.
Mach isbꞌi hanta chꞌelikoj.
Hak tuꞌ xin chu hatzala yinh Komam Sunil Chisje Yu,
kat hatꞌanhxikanh yinh Komam yinh sunil hakꞌul.
Hayet chachtxahli tet Komam chabꞌe tzet chawala, kat hayijen tzet chawalte tet Komam.
Haꞌ sunil tzet chawoche hawatxꞌeꞌ,
kꞌul chꞌelikoj, kat istzejtzon sajilqꞌinal yul habꞌeh.
Haꞌ mak ayko yinh isyaꞌtajil,
chaxhtzotel yinh tet Komam Dios, chawalni: “Chinqꞌanan tawet ta chawikanh ebꞌnaj,” kachi.
Hak tuꞌ xin haꞌ Komam chikolni ebꞌnaj chewchotanhe.
Haꞌ Komam chikolni makta machi ismul,
yuto haꞌ mak saj yanma yul sat Komam,
haꞌ chiskolilo Komam,» xhi naj Elifaz.
	22:6 22:6 Ex. 22:25-26; Dt. 23:19; 24:10-13
	22:14 22:14 Sal. 73:11

Yaꞌ Job iskol isbꞌa sata Komam Dios
Istaqꞌwi yaꞌ Job, yalni yaꞌ hakaꞌ tiꞌ:
«Haꞌ tinanh chinokpaxojan tzotelo yu inbꞌiskꞌulalan,
yuto kaw chinqꞌajwihan yu isyaꞌil txꞌak ayilti yinh innimanilan.
¡Maktaxka chu yalni wetan yinh tzet chu yilcha Komam Dios wuhan!
Chimkintohan wilaꞌan Komam bꞌay tzꞌonhan yul isxhila,
katmi walnihan tet Komam sunil isyaꞌtajil chiwaqꞌletiꞌan,
kat isnohilo yul intiꞌan yu sunil tzet chiwalan tet Komam.
Chimtxumchalo wuhan tzet chispajtze wetan,
chimnachalo wuhan tzet chiyal wetan.
¿Chimok Komam kinismayaꞌan,
kat yiniti ishowal winhan?
Machoj, wal xin chiꞌoktukno yabꞌe tzet chiwalan.
Chimistxumilo Komam ta haꞌ ye wuhan,
chalni tato machi inmulan, kat inkolchakanilojan yinh hunelnhe yul sat Komam Dios injuesalan.
Yajaꞌ waxanhka xin chinsayan Komam Dios yetkꞌulal bꞌay chꞌahilo tzꞌayik mach chiꞌilcha wuhan,
kat insaynipaxojan bꞌay chito tzꞌayik,
mach chiꞌilchapaxo bꞌey tuꞌ wuhan.
Tato chintohan yinh yetkꞌulal norte,
mach chiꞌilcha Komam wuhan;
tato chintopaxojan yinh sur, mach chiwilpaxojan yinh.
Yajaꞌ xin yohta Komam inbꞌeybꞌalan chinyilwehan,
kaw xin kꞌul chinelikojan yul sat hakaꞌ chꞌen oro.
Inbꞌeybꞌalnhehan isbꞌeybꞌal Komam,
inkꞌubꞌanan tzet chiyala, machi xin bꞌay inhekꞌilo hinbꞌahan yinh Komam.
Machi bꞌay inhekꞌilo hinbꞌahan yinh chejbꞌanile chꞌelti yul istiꞌ Komam,
ekꞌna inkꞌubꞌahan Istzotiꞌ Komam sata tzet chinlohan.
Yajaꞌ ta haꞌ Komam Dios chihalni hunu tzet ye tuꞌ,
¿mak hunu tiꞌ chu ishelni tzet chal Komam? Wal xin haꞌ tzet choche yanma iswatxꞌeꞌ haꞌ chiswatxꞌe.
Haꞌ tzet nabꞌilxa yu Komam Dios winhan, haꞌ chiswatxꞌe,
ay xin hunteqꞌan tzet ye tuꞌ lahan hakaꞌ tiꞌ nabꞌilxa yu.
Yuxin chinxiwan sata Komam.
Chinluylunkanhan sata Komam yet chinnanitijan.
Yu Komam Dios, Komam Sunil Chisje Yu,
yuxin chipax yip wanmahan yu chinxiwkanhan.
¿Tzet yinh xin mach kintanhtzelaxilojan xol qꞌejholo?
yebꞌ xin ¿tzet yinh xin machi okkano qꞌejholo yinh insatan?» xhi yaꞌ Job.
Chal yaꞌ Job tato chitanhtzelaxilo ebꞌnaj txꞌojal isbꞌeybꞌal
Yalnipaxo yaꞌ Job:
«Haꞌ yul sat Komam Dios, Komam Sunil Chisje Yu,
machi hunu tzet ye tuꞌ chiyuhi, ewanyehi; yajaꞌ
¿tzet yinh xin mach chiyaqꞌ Komam yohtanhelo istzꞌayikal bꞌay chiyu hunteqꞌan tiꞌ tet makta chꞌohtanhenilo Komam?
Ebꞌnaj txꞌoj isbꞌeybꞌal chishekꞌ ebꞌnaj isnajachil istxꞌotxꞌ,
chiyelqꞌan ebꞌnaj noꞌ meꞌ,
noꞌ wakax, kat yok ebꞌnaj istanheno noꞌ. [*]
Chiyelqꞌanto ebꞌnaj isburro ebꞌnaj mebꞌaꞌ unin,
chiyinilo ebꞌnaj iswakax ebꞌix hunix iskꞌambꞌanilo melyu.
Chishekꞌilo ebꞌnaj anma ayko yinh manhtzetal yul isbꞌeh,
chiyebꞌan isbꞌa sunil anma mebꞌaꞌ ay sat txꞌo txꞌotxꞌ tet ebꞌnaj.
Ebꞌnaj mebꞌaꞌ tuꞌ lahan ebꞌnaj hakaꞌ noꞌ xoltelajil burro sat txꞌotxꞌ desierto,
sahabꞌ chꞌelto ebꞌnaj issayaꞌ tzet chiꞌokniko yu.
Haꞌ bꞌey txꞌotxꞌ desierto chiyiqꞌ ebꞌnaj tzet chislo yuninal.
Chꞌelto ebꞌnaj mebꞌaꞌ issikꞌaꞌ iswiꞌ ixim trigo xolaj ismunil anma mach ohtabꞌiloj,
yebꞌ xin chiꞌokpaxo anma mebꞌaꞌ tuꞌ issayaꞌ sat teꞌ uva xol istzꞌunubꞌ ebꞌnaj txꞌoj.
Haꞌ anma mebꞌaꞌ, tꞌilan chislanhni wayo isbꞌa yu manh xilqꞌapehal,
hak tuꞌ xin matzet chakanh yibꞌanh xol chew.
Xol telaj chiꞌakꞌilo ebꞌnaj yu haꞌ nhabꞌ,
chislaqꞌnayo ebꞌnaj chꞌen chꞌen yu machi bꞌay chiꞌehayo ebꞌnaj.
Ebꞌnaj txꞌoj isbꞌeybꞌal, chilo ebꞌnaj nixhte mebꞌaꞌ unin matxa ismam, yinh yim ismiꞌ,
chiyinilo ebꞌnaj nixhte unin tet anma mebꞌaꞌ ay iskꞌas tet ebꞌnaj.
Haꞌ mak mebꞌaꞌ tuꞌ chꞌekꞌ yinh manh xilqꞌapehal, chiꞌekꞌpaxo ijo trigo,
yaj kaw chinhocha sikꞌlebꞌil.
Chisbꞌaqꞌolti ebꞌnaj mebꞌaꞌ aceite yul chꞌen molino, chisxanhilti ebꞌnaj yal teꞌ uva,
chiswatxꞌen ebꞌnaj vino, yajaꞌ chikam ebꞌnaj sikꞌlebꞌil yu tajintiꞌal.
Haꞌ yul konhobꞌ chiqꞌajwi ebꞌnaj lanhanxa iskami, kat yelpaxo yaw ebꞌnaj lanhan iskam yu lahwilal,
yajaꞌ xin mach chabꞌe Komam Dios istxah ebꞌnaj.
Ay ebꞌnaj mach ochen sajilqꞌinal, yuxin mach chinachalo isbꞌelal sajilqꞌinal yu ebꞌnaj,
machi ehikꞌo ebꞌnaj yul isbꞌeh.
Haꞌ naj maqꞌom anma sahabꞌ chiꞌahwanoj,
kat isto naj ismaqꞌnokamo anma mebꞌaꞌ yebꞌ anma matzet aya,
haxa yet chꞌah aqꞌbꞌal, kat isto naj eleqꞌ.
Haꞌ naj ixlom kaw ayko naj yechman yah aqꞌbꞌal, chalni naj:
“Machi mak chinilnihan,” xhi naj, chebꞌanto sat naj.
Haꞌ ebꞌnaj elqꞌom tuꞌ hayet aqꞌbꞌalil chito ebꞌnaj eleqꞌ yulajla nha,
bꞌay nabꞌilxa yu yok yinh eleqꞌ.
Ebꞌnaj tuꞌ mach yohtajo ebꞌnaj issajilqꞌinal.
Yuto hayet chisajbꞌilo yinh sakꞌayal,
lahan hakaꞌ yenhel kamikal yul sat ebꞌnaj,
ekꞌna chitzala ebꞌnaj yinh qꞌejholo bꞌay ay xiwkilal.
Ebꞌnaj tuꞌ chꞌelkanh ebꞌnaj yinh anhe hakaꞌ isbꞌelwi yojomal ha haꞌ,
haꞌ istxꞌotxꞌ ebꞌnaj tzꞌaktiꞌnhebꞌilkanoj,
matxa hunu mak chimeltzo munil xol yuva ebꞌnaj.
Hakaꞌ chu iskꞌaykanh yal chꞌen chew yu yoj tzꞌayik,
hak tuꞌ chu istanhkanilo ebꞌnaj mulum yul kambꞌal.
Chinahulnhelaxto ebꞌnaj yu ismiꞌ,
haxa noꞌ ha haꞌ chilonito isnimanil ebꞌnaj,
machi hunu mak tiꞌ chinaniti ebꞌnaj.
Chitanhilo ebꞌnaj txꞌoj isbꞌeybꞌal tuꞌ hakaꞌ chu isqꞌajlaxkanh teꞌ qꞌebꞌtaj.
Ebꞌnaj tuꞌ chiyeta ebꞌnaj ebꞌix ix machi yunin,
mach chikolwapaxo ebꞌnaj yinh ebꞌix hunix.
Yajaꞌ wal Komam Dios chistanhtzelo Komam ebꞌnaj nime winaj yu yip.
Hayet chisyenilo Komam yip, machi hunu mak tiꞌ tꞌinhan yeko yinh iskawil.
Komam chiꞌaqꞌni istꞌinhanil yebꞌ iskawxobꞌal iskꞌul ebꞌnaj,
yajaꞌ chil Komam isxalabꞌ ebꞌnaj.
Kaw hanikꞌchꞌan tiempohal chꞌalaxiko ismay ebꞌnaj,
lahwi tuꞌ kat iskꞌaykanh ebꞌnaj.
Chꞌaqꞌlax ekꞌoyaꞌ yanma ebꞌnaj hakaꞌ chaqꞌle sunil anma,
kat ismajchelax ebꞌnaj, kat yilaxilo iskawil ebꞌnaj hakaꞌ chu iskꞌuplaxilo iswiꞌ ixim trigo.
Tato mach hako tuꞌ yehi, ¿maktaxka hunu mak chu yalni ta leqꞌtiꞌal tzet chiwalan?
Maktaxka hunu mak chu iskꞌotzbꞌan intzotiꞌan,
kat yalni ta intzotiꞌan matzet chaliloj. Machi maka,» xhi yaꞌ Job.

Yal naj Bildad tato mach chu yok naj winaj kꞌulal yul sat Komam Dios
Istaqꞌwi naj Bildad suhita, yalni naj hakaꞌ tiꞌ: [image: 68.TIF] 

«Haꞌ Komam Dios yahawil yehi,
yebꞌ kaw ay ismay koxiw tet.
Komam chꞌaqꞌni aqꞌankꞌulal yul satkanh.
¿Aymi mak yohta isbꞌisil ebꞌnaj ángel yet howal yul satkanh?
¿Aymi hunu mak tiꞌ bꞌay machi ay istzejlabꞌal Komam?
¿Tzettaxka xin chu iskan naj winaj kꞌulal yul sat Komam Dios?
¿Tzettaxka chu issajbꞌikano yanma naj winaj pitzkꞌana yinh ix ix yul sat Komam?
Haꞌ yul sat Komam Dios machi tzejla ixahaw,
mach sajopaxo txꞌumel yul sat.
Hajxam ebꞌnaj winaj,
¿tom mach lahan ebꞌnaj yebꞌ yuninal hakaꞌ noꞌ nixhte tzojoy yul sat Komam?» xhi naj Bildad.
Yal yaꞌ Job tato haꞌ tzet chal iskꞌul Komam Dios haꞌ chiswatxꞌe
Istaqꞌwi yaꞌ Job yalni yaꞌ hakaꞌ tiꞌ:
«¿Tzet yu hakolwa yinh mak machi nichꞌano yip?
¿Tzet yu hakolwapaxo yinh mak machi yip isqꞌabꞌ?
¿Tzet kuybꞌanile hawaqꞌ tet mak machi isnabꞌal?
¿Hanta helanile hawaqꞌ yohtanheloj?
¿Mak kolwa tawinh hawalni hunteqꞌan tzotiꞌ tuꞌ?
¿Mak espíritu iptzeli tawinh hatzoteli?
Haꞌ anma kamom ayayto yichla ha haꞌ chiluylun yu xiwkilal,
hakpax tuꞌ haꞌ mar yebꞌ tzet ayayto xol haꞌ.
Haꞌ bꞌay ay kamom anma, mach ayoko yenhel yul sat Komam;
haꞌ bꞌay chikꞌaytzelaxilo isnimanil kamom tuꞌ, mach ewano ye yul sat Komam.
Haꞌ txꞌo txꞌotxꞌ ayko yinh yetkꞌulal norte leyanto txꞌotxꞌ yibꞌanh jaqꞌeqꞌ yu Komam,
hakpax tuꞌ sunil txꞌo txꞌotxꞌ tiꞌ matzet ayikto yalanh txꞌotxꞌ bꞌay bꞌatxan yu Komam. [*]
Aykanh ha haꞌ yibꞌanh moyan yu Komam,
machi xin chitzilmoto moyan yalanh haꞌ.
Chisnohtzeko Komam moyan yul istzꞌonhobꞌal,
chislebꞌanpaxiko Komam moyan yibꞌanh istzꞌonhobꞌal.
Yako Komam yechel bꞌay chikachnakano haꞌ mar,
yebꞌ yechel bꞌay kachan yekꞌ issajilqꞌinal yebꞌ qꞌejholo.
Hayet chikachwa Komam Dios, chibꞌilikanh xeꞌ satkanh yu xiwkilal.
Yu yip Komam chibꞌilikanh haꞌ mar,
yebꞌpaxo yu ishelanil Komam chitanhilo noꞌ niman Rahab.
Haꞌ Yespíritu Komam aniko yelawil satkanh,
haꞌ isqꞌabꞌ Komam chꞌenikamo noꞌ labꞌa chibꞌili yekꞌ xol jaqꞌeqꞌ.
Haꞌ hunteqꞌan chiwaltiꞌan hanikꞌnhe chiwaqꞌ bꞌinahojan xol sunil tzet chiswatxꞌe Komam Dios.
¡Haꞌ tzet chijabꞌe yinh tzet chiswatxꞌe Komam,
nichꞌannhe chijabꞌe yu kotxikinanh yajaꞌ hayet chibꞌili yip Komam!
¿maktaxka chitecha yu yabꞌeni?» xhi yaꞌ Job.

Yal yaꞌ Job isyaꞌtajil chitit yibꞌanh ebꞌnaj txꞌoj
Islahnipaxiko yaꞌ Job yalni hakaꞌ tiꞌ:
«Chiwaqꞌ bꞌinahojan isbꞌi Komam Dios, Komam Sunil Chisje Yu,
Komam mach isje iswatxꞌeꞌ istoholal hakaꞌ chiwochehan,
chikꞌahbꞌilo wanmahan yu.
Chiwalnihan tato yinh sunilbꞌal istiempohal itzitz wanmahan,
yebꞌ yet chaqꞌni Komam Dios jaqꞌeqꞌ inhiqꞌaꞌan yu intxaman,
mach istxꞌojal chꞌelti yul intiꞌan,
machipaxo leqꞌtiꞌal chiwalan yu waqꞌan.
Mach bꞌaqꞌinhal chiwalan tato haꞌ ye heyu hex tiꞌ,
wal hinan mach inbꞌejan walnihan isyelal masanto kamikal.
Tꞌinhan wekojan yet chiwalnihan tato tohol inbꞌeybꞌalan,
machi xin chiwabꞌetojan tzet cheyala, haꞌ kaw wanmahan chihalni tato machi inmulan.
Haꞌ ebꞌnaj ayko ishowal winhan,
lahanojabꞌ chu istanhilo ebꞌnaj hakaꞌ ebꞌnaj txꞌoj isbꞌeybꞌal, yebꞌ ebꞌnaj mulum.
Haꞌ ebꞌnaj txꞌoj isbꞌeybꞌal waxanhka tenanto yeleqꞌ ebꞌnaj,
¿bꞌaymi tet chꞌok yipo iskꞌul ebꞌnaj yet chiꞌilaxilo iskawil ebꞌnaj yu Komam?
¿Chimyabꞌe Komam Dios yet chꞌeliko yaw ebꞌnaj yinh Komam,
yet chihul isyaꞌtajil yibꞌanh?
¿Tom chiyaqꞌ tzalaho iskꞌul ebꞌnaj yinh Komam Dios,
Komam Sunil Chisje Yu? ¿Tom xin yinh sunilbꞌal tiempo chiꞌah yaw ebꞌnaj yinh Komam yu chikolwa Komam yinh ebꞌnaj?
Hanintiꞌan, chexinkuyan tinanh yinh hanta yip isqꞌabꞌ Komam Dios,
machi webꞌahan teyet tzet nabꞌil yu Komam Sunil Chisje Yu.
Sunil hex tiꞌ xaheyila, yajaꞌ
¿tzet yinh xin haꞌ tzet ye tuꞌ mach yelapno cheyala?
Haꞌ huneꞌ chiyaqꞌ Komam Dios yinhbꞌalo ebꞌnaj machiswalil,
yebꞌ huneꞌ chischah ebꞌnaj txꞌoj isbꞌeybꞌal ispajo selel tet Komam Sunil Chisje Yu.
Waxanhka kaw chipohchakanh yuninal ebꞌnaj, yaj chichꞌelaxkamo yu chꞌen espada xol howal,
haxa nixhte yuninal ebꞌnaj xin chiyaqꞌle wahil.
Haxa ebꞌnaj chito kolchalo xol howal, haxa howla yabꞌil chiꞌaqꞌnikamoj,
haxa yixal ebꞌnaj chikan hunixal, machi oqꞌ ebꞌix yinh ebꞌnaj.
Waxanhka ebꞌnaj txꞌoj chistenbꞌa ebꞌnaj chꞌen plata hakaꞌ isbꞌisil pojoj,
yebꞌ waxanhka kaw nimankano xil isqꞌap ebꞌnaj hakaꞌ istenikanh tzꞌotzꞌew yulaj bꞌeh,
haꞌ qꞌap xilqꞌape tenan tuꞌ, haxa anma kꞌul isbꞌeybꞌal chiꞌaniko yinh,
haxa chꞌen plata tuꞌ xin, haxa anma kꞌul iskꞌul, haꞌ chipohnikanh chꞌen yinh.
Haꞌ ebꞌnaj txꞌoj isbꞌeybꞌal chiswatxꞌe yatut, yajaꞌ nabꞌ yetaxto,
lahan hakaꞌ yatut noꞌ chꞌik, yebꞌ xin lahan hakaꞌ nixhte pat xol awal.
Chꞌay hilno ebꞌnaj yinh islahobꞌal aqꞌbꞌal xol sunil isqꞌalomal,
haxa yet chꞌel iswayanh ebꞌnaj xin matxa tzet ay ebꞌnaj.
Chiꞌok xiwkilal yinh ebꞌnaj hakaꞌ yet chonhxiw tet haꞌ nime haꞌ,
haxa yet aqꞌbꞌalil xin chiꞌijlaxto ebꞌnaj yu nime jaqꞌeqꞌ kajtuxkum.
Haꞌ nime jaqꞌeqꞌ chitit yinh yetkꞌulal bꞌay chiꞌahilo tzꞌayik chihul yinh ebꞌnaj,
kat ishatxotto ebꞌnaj yu jaqꞌeqꞌ nhabꞌ, kat yilaxilo ebꞌnaj yul yehobꞌal.
Chiyayo Komam Dios isyaꞌtajil yibꞌanh ebꞌnaj yu ishowal,
mach xin chiyaqꞌ nimankꞌulal Komam yinh ebꞌnaj,
waxanhka chiyaqꞌle ebꞌnaj yelkanh yul isqꞌabꞌ Komam, yajaꞌ matxa chu iskolcha ebꞌnaj.
Haꞌ nime jaqꞌeqꞌ tuꞌ hakaꞌto chispoqꞌ isqꞌabꞌ yinh ebꞌnaj,
kat isxuqꞌabꞌli chistzumbꞌenikꞌo ebꞌnaj.
3. CHAL-LAX KꞌUL-LA TZOTIꞌ YINH HELANILE
(28:1-28)
Chissayikꞌo naj winaj helanile
»Yinh kaw isyelal, ay mina bꞌay chiꞌilaxahti chꞌen plata,
aypaxo bꞌay chiwatxꞌelaxilo chꞌen oro. [o]
Chꞌen hierro xol txꞌo txꞌotxꞌ chiꞌilaxilti chꞌen,
haxa hunxa majan chꞌen chꞌen chitxiklaxi kat yeliko chꞌen cobrehal.
Haꞌ ebꞌnaj winaj matxa yelapno qꞌejholo yul sat,
chiꞌayto ebꞌnaj yul holan kaw nahat yehayto yich,
haꞌ xol qꞌejholo tuꞌ xin chissayilo ebꞌnaj chꞌen chꞌen.
Chisqꞌajati ebꞌnaj mina kaw nahat yehilo yinh konhobꞌ,
bꞌey txꞌotxꞌ nahulnhebꞌilkantoj, bꞌay matxa anma chꞌekꞌi.
Yinh txꞌanh lasu chꞌekꞌ tꞌunhla ebꞌnaj, nahat xin yelo ebꞌnaj yinh yet anmahil.
Haꞌ sat txꞌo txꞌotxꞌ tiꞌ chꞌel tzet chikolo;
haxa yalanh txꞌotxꞌ xin meltzobꞌiliko yinh hakaꞌ qꞌa qꞌaꞌ.
Haꞌ bꞌey tuꞌ ay chꞌen zafiro, haxa pojoj xin oro.
Haꞌ bꞌay ay mina tuꞌ machi noꞌ chꞌik chiꞌekꞌi,
mach ohtabꞌilopaxo yu noꞌ usmij.
Maxhto xin chisxanhobꞌtanhe noꞌ howla noqꞌ bꞌey tuꞌ, nitam noꞌ bꞌalam xaꞌekꞌ huneloj.
Haꞌ ebꞌnaj tuꞌ xin chitzꞌujnilti chꞌen yax chꞌen, kat yetaxkanto yich witz yu ebꞌnaj.
Chishol ebꞌnaj sat pahaw, kat yelilo haꞌ haꞌ yul chꞌen, kat yilni ebꞌnaj yu sat yinh tzetaj kaw ay istohol.
Chismajchekanh ebꞌnaj isnuqꞌ ha haꞌ,
kat yinilti ebꞌnaj xol sajilqꞌinal tzet ewanyehi.
Yajaꞌ wal helanile ¿bꞌaytuꞌwal chitita?
¿Bꞌaytuꞌwal chiꞌilchapaxo yitzꞌatil wiꞌe?
Naj winaj, mach yohtajo naj hanta yelapno helanile tuꞌ, mach chiꞌilchapaxo xol ebꞌnaj winaj ay yul sat yibꞌanhqꞌinal tiꞌ.
Haꞌ nimeta xabꞌ chalni hakaꞌ tiꞌ: “Haꞌ helanile mach winhojan aya,” xhi.
Chalnipaxo haꞌ mar: “Haꞌ helanile mach winhopaxojan aykoj,” xhi.
Haꞌ helanile mach chu ishel-len isbꞌa yebꞌ chꞌen oro,
haꞌ istohol huneꞌ helanile ekꞌbꞌal sata istohol chꞌen plata.
Haꞌ helanile machi qꞌoji isloqꞌcha yu chꞌen oro titna bꞌey Ofir,
maka yu chꞌen ónice kaw kꞌulchꞌan yil-laxi, maka yu chꞌen zafiro.
Mach chu islahbꞌalax helanile yebꞌ chꞌen oro maka yebꞌ chꞌen diamante.
Mach chu ishel-laxpaxto yu elawile oro kaw kꞌulejchꞌan jilni.
¿Tzet cheyute heyalni yibꞌanhilo chꞌen coral yebꞌ chꞌen perla?
Haꞌ helanile ekꞌbꞌal kꞌulchꞌan sata sunil chꞌen chꞌen kaw kꞌulejchꞌan yil-laxi aykanh istohol.
Mach chu islahbꞌalaxpaxo yebꞌ chꞌen topacio, chꞌen chitit bꞌey Etiopía;
mach chu istohlalax helanile tuꞌ yu chꞌen oro, chꞌen kaw kꞌul.
¿Bꞌaytuꞌwal chitit helanile, chal tuꞌ? ¿Bꞌaytaxka tuꞌ chiꞌilchalo yitzꞌatil wiꞌe?
¡Ebꞌabꞌil yul sat sunil tzet itzitz, ebꞌabꞌilpaxilo tet noꞌ chꞌik chꞌekꞌ satkanh!
Abadón [p], . yebꞌ naj kamikal halni hakaꞌ tiꞌ: “Haꞌ helanile tuꞌ hul isqꞌumal jabꞌehanh yu kotxikinanh,” xhi.
Yajaꞌ wal Komam Dios yohta isbꞌelal helanile, hanhe Komam yohta bꞌay chiꞌilchahi.
Yuto yil Komam bꞌay chikachnakan apno txꞌo txꞌotxꞌ,
yilnipaxo Komam sunil tzet ay yalanh satkanh.
Hayet yaniko Komam Dios yip jaqꞌeqꞌ,
iswatxꞌenpaxkano Komam ismalil ha haꞌ,
yebꞌ xin iswatxꞌekano Komam haꞌ nhabꞌ yinh istxolal,
isyenikano Komam bꞌay chikachna yekꞌ kꞌuh yet chimaqꞌwahi.
Hayet yilni Komam helanile, isyenikanilo Komam.
Yilwen Komam tato kaw ay yelapnoj yebꞌ xin tato kaw kꞌul.
Yalni Komam Dios tet naj winaj: “Haꞌ hexiw wetan haꞌ ton helanile,
haꞌ hepohnilo hebꞌa xol istxꞌojal, haꞌ xin yitzꞌatil wiꞌe,” xhi Komam,» xhi yaꞌ Job.
	[o]28:1 Huneꞌ munil yinh issaylax chꞌen plata, chꞌen oro, chꞌen hierro, maka chꞌen cobre yalanh txꞌotxꞌ, yettaxtikꞌa payxa huneꞌ munil tuꞌ. Bꞌey tiꞌ chal yinh ishelanil yinh tzet chiyu issaylax chꞌen yalanh txꞌotxꞌ.
	[p]28:22 Abadón chal yelapno yehobꞌal kamomPr. 15:11; Job 26:6; Sal. 16:7; Ap. 9:11

4. YET ISKOLNI ISBꞌA YAꞌ JOB
(29:1—31:40)
Isnahti yaꞌ Job tzalahilal yil yet yalanhtokanoj
Islahniko yaꞌ Job istzoteli, yalni yaꞌ hakaꞌ tiꞌ:
«¡Ayxikꞌa chimeltzo hunteqꞌan tzꞌayik wilan yet yalanhtokanoj,
hakaꞌ yet kiniskꞌubꞌanan Komam Dios.
Yet chistzejni istzejtah yibꞌanh inwiꞌan,
kat xin ismujli istzejtah yul inbꞌehan yet chinbꞌelwihan xol qꞌejholo.
Hakaꞌ hunteqꞌan tzꞌayik yet tzeh hinan, yet ayayo iskꞌulal iskꞌul Komam wibꞌanhan,
hakaꞌ yet istanhen Komam bꞌay kinehikꞌojan.
Yet ayko Komam Dios inkꞌatanhan, Komam Sunil Chisje Yu,
yebꞌ yet hoyaniko ebꞌnaj inkꞌaholan inkꞌatanhan.
Yet inbꞌelwikꞌojan xol yojomal noꞌ lech; [q]
yet yelti yojomal teꞌ aceite yul iskꞌul chꞌen chꞌen!
Hayet tuꞌ chinbꞌeykꞌojan yul istiꞌ ispultahil konhobꞌ,
yet chinwatxꞌenayo hinbꞌahan yul intzꞌonhobꞌalan bꞌay chiwilan tzet chꞌeliko anma.
Hayet chinyilnihan ebꞌnaj tzehtaj, chishekꞌnilo isbꞌa ebꞌnaj yul inbꞌehan,
haxa yet chinyilnipaxojan ebꞌnaj ichamtaj,
kat yah linhno ebꞌnaj insatajan.
Hakpax tuꞌ ebꞌnaj yahaw konhobꞌ chisbꞌej ebꞌnaj istzoteli,
chaniko ebꞌnaj isqꞌabꞌ ismajilo istiꞌ yet chinyilnihan ebꞌnaj.
Chipaxpaxo yip yul isnuqꞌ ebꞌnaj winaj kaw ay yelapno yet chinyilnihan ebꞌnaj,
kat yahkanto lakꞌno yaqꞌ ebꞌnaj yul ishomal istiꞌ.
Haꞌ anma chꞌabꞌen intzotelan chalni tato kaw saqꞌal wetan,
haxa anma chinilnihan kaw kꞌul chu istzotel winhan.
Yuto kinkolwahan yinh anma mebꞌaꞌ qꞌanni tzetaj ye tuꞌ wetan,
inkolwapaxojan yinh nixhte unin machi ismam machi ismiꞌ.
Hayet inkolwahan yinh anma kaw iskamxa, yaqꞌ yuchꞌandiosal wetan,
istzalapaxo yanma ebꞌix hunix yuto kinkolwahan yinh.
Haꞌ istoholal tzet inwatxꞌehan, hakaꞌ xil inqꞌapan yekoj,
yebꞌpaxo haꞌ iskꞌulal inwatxꞌehan, hakaꞌ hunu corona ayahto yelawilo yinh inwiꞌan.
Hanintiꞌan hakaꞌ isbꞌaqꞌ sate wukojan yinh mak mach chu yilni,
oje wupaxikojan yinh mak mach chu yekꞌi.
Mame wukojan yul sat anma mebꞌaꞌ,
kolwawom wupaxikojan yinh anma nan konhobꞌal.
Inmaqꞌniltijan ye ebꞌnaj winaj txꞌoj isbꞌeybꞌal,
intziknilojan ebꞌnaj yul istiꞌ ebꞌnaj.
Chiwalnihan yul wetan: “Haꞌ yul watutan chinkamayojan. Hakaꞌ isbꞌisil yarenahil haꞌ mar, hak tuꞌ isbꞌisil istzꞌayikal chinekꞌan yul sat yibꞌanhqꞌinal tiꞌ,” kinchihan.
Lahan hinan hakaꞌ xeꞌ teꞌ qꞌebꞌtaj chiyayto xeꞌ istiꞌla ha haꞌ,
kat yay yal chew yibꞌanh isqꞌabꞌ teꞌ, machi xin chikꞌaykanh yal chew tuꞌ yibꞌanh xaj teꞌ.
Haꞌ inmayan yiqꞌkanh yip,
yiqꞌnipaxo yip teꞌ litꞌ ayko yul inqꞌabꞌan.
Sunil anma abꞌen tzet walan, yechma,
yokpaxo tukno yabꞌen kuybꞌanile walan.
Hayet lahwi intzotelan machi hunu mak taqꞌwi yinh tzet walan,
haxa tzet waltuꞌan xin nanhkꞌulal txumchalo yu.
Yechma anma intzotiꞌan yinh sunil iskꞌul, hakaꞌ yechman anma haꞌ nhabꞌ yinh waresmahil.
Hayet intzebꞌihan yebꞌ anma, machi ischah yabꞌe yul yanma tato yeli kintzebꞌihan yebꞌi;
machi xin isbꞌej yilni istzalahilal insatan.
Lahan wekojan xol anma hakaꞌ hunu naj rey chiꞌijbꞌan issoldado.
Hayet yoqꞌ anma yu bꞌiskꞌulal, kinokan waqꞌaꞌan yaqꞌlobꞌal iskꞌul,» xhi yaꞌ Job.
	[q]29:6 Yet inbꞌelwikꞌojan xol yojomal noꞌ lech, huneꞌ tiꞌ yechel yinh isqꞌalomal yaꞌ Job yet yalanhtokanoj.

Chitak iskꞌul yaꞌ Job yilni isyaꞌtajil chiyaqꞌle
Yalnipaxo yaꞌ Job:
«Yajaꞌ wal tinanh xin, haꞌ ebꞌnaj tzehto insatajan chitzebꞌi ebꞌnaj winhan;
haꞌ ismam ebꞌnaj tuꞌ maxhtikꞌa wochehan waqꞌaꞌkojan ebꞌnaj istanheꞌ inwakaxan iskꞌatanh metx txꞌiꞌ.
Wal xin ¿bꞌaytet yinh wal yokniko ebꞌnaj wuhan,
yu machi hunu isqꞌabꞌ ebꞌnaj ay yip?
Yu mebꞌaꞌil yebꞌ xin yu wahil, yuxin ischukil ebꞌnaj yijbꞌakꞌo isbꞌa,
elkanh ebꞌnaj isto ebꞌnaj bꞌey txꞌotxꞌ machi yahaw, bꞌay qꞌejholo xiwkilal yekꞌi.
Ebꞌnaj tuꞌ ekꞌ ebꞌnaj sayo kꞌahla itah xolaj telaj, islohni ebꞌnaj,
ishokꞌnipaxokanh ebꞌnaj xeꞌ te teꞌ isnhusuꞌ yu isqꞌaxhni.
Tzumbꞌelaxilo ebꞌnaj yul konhobꞌ yu anma,
yah yaw anma yinta ebꞌnaj hakaꞌto elqꞌom ebꞌnaj.
Ehikꞌo ebꞌnaj satla witz yulaj xabꞌ istiꞌla haꞌ nixhte haꞌ,
yebꞌ yulaj chꞌen nhachꞌen ay sat txꞌo txꞌotxꞌ, yebꞌ xolaj chꞌen nimeta chꞌen.
El yaw ebꞌnaj xolaj telaj, iskutxbꞌan isbꞌa ebꞌnaj yalanh yenhel teꞌ txꞌix.
Ebꞌnaj tuꞌ, iskꞌahol ebꞌnaj machi yelapno yehi,
machi xin isbꞌi ebꞌnaj, matxa istzano ebꞌnaj yehikꞌo sat txꞌo txꞌotxꞌ tiꞌ.
Yajaꞌ wal tinanh xin, haꞌ ebꞌnaj tuꞌ chibꞌuchwa winhan,
chinyaqꞌni bꞌinahojan ebꞌnaj yu maxil tzotiꞌ.
Chiyahwa ebꞌnaj winhan, kat ishitzilo ebꞌnaj inkꞌatanhan,
kat istzubꞌliko ebꞌnaj yinh insatan.
Matxa welapnojan yul sat ebꞌnaj, yuto kaw ayayo isyaꞌtajil wibꞌanhan yu Komam Dios,
chiyaqꞌni ekꞌoyaꞌ ebꞌnaj wanmahan.
Chihul anma machi yelapno inkꞌatanhan,
chinyaqꞌni aykꞌayojan, chiyoche kinyaqꞌni kꞌayotojan.
Chismajchen ebꞌnaj inbꞌehan, kat yiqꞌni iskꞌul ebꞌnaj kinyetanan,
machi mak xin chinkolnilojan yul isqꞌabꞌ ebꞌnaj.
Hakaꞌto holan iskꞌul chꞌen kꞌubꞌ bꞌay chꞌokti lemna ebꞌnaj wibꞌanhan,
tonhka bꞌiskꞌulal wehan.
Hak tuꞌ yu yaykꞌay xiwkilal wibꞌanhan, iskꞌaykanh inmayan hakaꞌ isto jaqꞌeqꞌ,
iskꞌaypaxokanh inqꞌalomalan hakaꞌ iskꞌaykanh moyan.
Haꞌ tinanh xin kaw bꞌiskꞌulal yekano wanmahan,
xayiqꞌkanokanh yip isyaꞌtajil winhan.
Haꞌ isyaꞌil yabꞌil tuꞌ chiꞌokapno yul inbꞌajilan,
machi xin chituki isyaꞌil yet aqꞌbꞌalil.
Matxa anmaho hinan yu isyaꞌtajil,
haꞌ isyaꞌtajil tiꞌ hakaꞌ istxꞌanhal xil inqꞌapan sutaniko yinh innuqꞌan.
Komam Dios, kinqꞌojnayojan xol tzꞌotzꞌew, lahan inxahan yebꞌ pojoj yebꞌ tanh.
¡Mamin, chꞌeliko wawan tawinh, yajaꞌ mach chawabꞌe tzet chiwalan! Chinhulan tasataj, yajaꞌ machi kam hakꞌul winhan.
Kach meltzoko howal winhan, chinhatzumbꞌenikꞌojan yu yip haqꞌabꞌ.
Hakaꞌto chinyijtojan jaqꞌeqꞌ hawu, chinistzikobꞌtanhenan nime jaqꞌeqꞌ, kat kinhakꞌaytzenilojan.
Wohtajan tato lanhan yul naj kamikal winhan hawu,
naj tꞌinhantikꞌa yul yinh sunil anma itzitz.
Wal Komam xin ¿Tom mach chato isqꞌabꞌ kat iskolnilo huneꞌ mak lanhan iskam tuꞌ?
¿Tom machi kolwahi yet chiꞌel yaw mak lanhan iskami?
¿Tom machi kinoqꞌan yinh anma aqꞌlen isyaꞌtajil?
¿Tom machi wiqꞌ bꞌiskꞌulalan yinh anma ayko yinh manhtzetal? Hoꞌ, wiqꞌ bꞌiskꞌulalan.
Hayet ayinikojan wechmanan inchahnihan iskꞌulal, yul isyaꞌtajil wibꞌanhan.
Hayet ayinikojan wechmanan issajilqꞌinal, yulpaxo qꞌejholo winhan.
Toxanhe chitinhxi wanmahan,
matxatikꞌa chixewninoj, haxanhetikꞌa isyaꞌtajil chiwilan.
Haꞌ innimanilan qꞌejbꞌikaniloj, yajaꞌ maxhtaj yu yoj tzꞌayik;
yel wawan xol anma ta chikolwa winhan.
Wuxhtanhe hinbꞌahan yebꞌ noꞌ oj, yebꞌpaxo noꞌ avestruz. [r], 
Haꞌ innimanilan qꞌejbꞌiloj, yaykꞌaypaxo ischibꞌehal,
yebꞌ xin kaw chinhilnhon inbꞌajilan yu qꞌaꞌ.
Haꞌ warpahan ishel yul isnuqꞌ, bꞌiskꞌulalxa chala,
yebꞌ insuꞌan meltzopaxiko yul isnuqꞌ hakaꞌ oqꞌil,» xhi yaꞌ Job.
	[r]30:29 Noꞌ avestruzchꞌik noꞌ, xol telaj chiꞌekꞌ noꞌ bꞌay machi anma chiꞌekꞌi.

Yal yaꞌ Job tato chibꞌelwi yaꞌ yinh istoholal
Yalnipaxo yaꞌ Job:
«Hanintiꞌan xaꞌinhin hinbꞌahan yebꞌ insatan: ¿Tzet xin chu wilnihan huneꞌ ix qꞌopo?
Chiwilan ix, yaj mach chu insaynihan inmulan yinh ix.
Yuxin ¿Tzet chaqꞌ Komam Dios ay yul satkanh inmatanojan?
¿Bꞌaytet inmajulan chaqꞌ Komam Sunil Chisje Yu ayahto yul satkanh?
¿Tzet yinh xin maxhtaj tet anma txꞌoj isbꞌeybꞌal chiꞌaqꞌlax isyaꞌtajil?
¿Tzet yinh maxhtaj anma mulum chichahni takbꞌalkꞌule?
¿Tom mach chil Komam Dios inbꞌehan,
kat isbꞌisni sunil inxalabꞌan?
¿Kinekꞌmihan walaꞌan leqꞌtiꞌal?
¿Mato kinekꞌ lelonan waqꞌaꞌ subꞌchahojan anma?
Haꞌojabꞌ Komam Dios chinmalenan yul libra kaw tzꞌajan,
kat yohtanheniloj tato chinbꞌeybꞌalnhehan istoholal.
Tato ay bꞌay inhekꞌilo hinbꞌahan yinh bꞌeh aykano yu Komam,
tato wako wanmahan yinh tzet yocheko insatan, makato ay tzet welqꞌahan yu inqꞌabꞌan,
haꞌ tzet tzꞌunbꞌil wuhan nanojabꞌ mak chiloni, kat ishokꞌnikanh intzꞌunubꞌan.
Tato ay bꞌay subꞌcha wanmahan yu hunu ix ix,
makato ayinayojan majwal iskawilal ispultahil yatut hunu wet anmahilan, [s]
chisje yok wixalan kawno yu hunxa naj,
maka chiway ix yebꞌ hunuxa naj.
Yuto haꞌ mak chiwatxꞌen hakaꞌ tuꞌ, kaw txꞌojkanoj,
yilal yay isyaꞌtajil yibꞌanh yu ebꞌnaj juez.
Yuto lahan huneꞌ tuꞌ hakaꞌ qꞌa qꞌaꞌ chitzꞌato sunil tzetaj ye tuꞌ yu,
kat istzꞌapaxto sunil tzet ay hinan yu.
Yajaꞌ inyahan tzet ischejbꞌanil ebꞌnaj inchejabꞌan, maka ebꞌix inchejabꞌan yet yaqꞌleniko howal winhan,
¿Tzet chiwute hinbꞌahan yet chꞌah lemna Komam Dios insatajan?
¿Hayet chisqꞌambꞌen wetan, tzet chu inpajtzenan tet?
Wal xin haꞌ Komam Dios kinaqꞌni pitzkꞌahotijan yinh inmiꞌan.
¿Tom maxhtaj Komam aqꞌnipaxo pitzkꞌahoti naj yinh ismiꞌ? ¿Tom mach huneꞌnhe Komam kinwatxꞌenan yebꞌ naj xin?
Hanintiꞌan mach inbꞌejan inkolwahan yinh anma mebꞌaꞌ,
mach tonheho ekꞌ insatan yet yaqꞌlen ebꞌix hunix wahil.
Machi bꞌay inchukilan kinwaꞌan,
wal xin wawtehan nixhte mebꞌaꞌ unin waꞌo inkꞌatanhan.
(Yuto yettaxtikꞌa yinh intzehalan inyaꞌilnhenan nixhte mebꞌaꞌ unin,
yettaxtikꞌa inchꞌibꞌtijan, inkolan ebꞌix hunix.)
Haꞌ mak wilan lanhanxa iskam manh xilqꞌapehal,
haꞌ mak kaw yaꞌta yehi tꞌilan,
wal xin haꞌ xil inmeꞌan haꞌ noꞌ waqꞌan xilo isqꞌap,
kaw chitzalahi yaqꞌni yuchꞌandiosal wetan.
Ta wikanh inqꞌabꞌan yu inmaqꞌwahan yinh nixhte mebꞌaꞌ unin,
waxanhka wohtajan tato matzet chinutelaxan yu ebꞌnaj juez ayikꞌo bꞌey ispultahil konhobꞌ,
ta xin leqꞌtiꞌal chiwaltiꞌan, kꞌulmi ismaqꞌlaxilto inqꞌabꞌan, kat iskankano lokno yinh inwixikꞌanh.
Hanintiꞌan chinxiwan tet isyaꞌtajil chiyaqꞌ Komam Dios,
yuto machi welapnojan sata yip Komam.
Machi bꞌay wako wanmahan yinh chꞌen melyu,
mach wapaxikojan chꞌen oro iskawxobꞌalo inkꞌulan. [*]
Machi bꞌay wochehan tato chꞌah inqꞌalomalan,
mach wakojan yinh inkꞌulan wiqꞌnihan niman melyu.
Wilan isjopla yoj tzꞌayik,
wilnipaxojan iskꞌulchꞌanil istzejtzon ixahaw,
yajaꞌ machi bꞌay kinokan wiqꞌayo hinbꞌahan sata hunteqꞌan tuꞌ yinh ewantajil.
Mach intzꞌo inqꞌabꞌan yu inyenilojan tato chiwiyo hinbꞌahan tet. [t].
Ta inwatxꞌehan hunteqꞌan istxꞌojal tuꞌ yilal inchahnihan isyaꞌtajil,
yuto hak tuꞌ yu inyenilojan tato machi Komam Dios,
Komam yahawil yinh sunil tzetaj ye tuꞌ.
Machi bꞌay kintzalahan yet ay isyaꞌtajil yibꞌanh mak ayko ishowal winhan,
machi kintzalahan yet apni istxꞌojal yinh.
(Machi bꞌay wako inmulan yu intiꞌan,
machi bꞌay inqꞌanan tzꞌaktiꞌ yibꞌanh yanma naj tuꞌ.)
Chiꞌah yaw hunu inchejabꞌan chalni hakaꞌ tiꞌ:
“¿Mak hunu hex cheyala ta machi manoh hekꞌul? Machi hunu inchejabꞌan halni hakaꞌ tuꞌ.”
(Mach inchah wayojan ebꞌnaj bꞌelwom yulaj bꞌeh;
wal xin inchahan ebꞌnaj chꞌekꞌ yinh isbꞌel wayo yul watutan.)
Machi bꞌay chiwako yenhel inmulan hakaꞌ chute ebꞌnaj winaj,
machi bꞌay chiwebꞌato inmulan;
yuto chinxiwan tet anma, yu tzetkꞌa yiqꞌni isbꞌa.
Chinxiwan yu chinyahlaxan yu ebꞌnaj wuxhtajan. Intukbꞌanan yel wawan,
inmajchenpaxojan pulta insatajan.
Ayxikꞌa ay mak chiꞌabꞌen tzet chiwaltiꞌan,
yajaꞌ chikawxi inkꞌulan tato haꞌ Komam Dios, Komam Sunil Chisje Yu,
haꞌ chaqꞌ isbꞌa winhan, waxanhka xin haꞌ mak ayko ishowal winhan chiꞌok aqꞌokꞌule winhan. [u]
Yinh kaw yeli chiwahtojan tzotiꞌ tuꞌ yibꞌanh inwixikꞌanh,
maka chiwahtojan yinh inwiꞌan hakaꞌ hunu corona,
yuto haꞌ hunteqꞌan tzotiꞌ tuꞌ chꞌok inmayojan.
Chimwalan tet Komam Dios yinh sunil inxalabꞌan,
tzet chinwatxꞌehan, matzet chal inkꞌulan wokan sata Komam.
Tato haꞌ intxꞌotxꞌan chꞌok aqꞌokꞌule winhan,
yebꞌ xin ta chꞌok istxolal intzꞌunubꞌan oqꞌo yu bꞌiskꞌulal,
yebꞌ xin tato ay bꞌay welqꞌahan sat istzꞌunubꞌ anma,
maka tato ay bꞌay mach waqꞌan istohol ebꞌnaj munlawom,
chꞌibꞌojabꞌ teꞌ howla telaj sat intxꞌotxꞌan selelo ixim trigo,
kat ischꞌibꞌpaxo teꞌ txꞌix selelo ixim cebada,» xhi yaꞌ Job.
Hak tiꞌ chu iskachnakano tzotiꞌ yal yaꞌ Job yinh tzet yu iskolni isbꞌa.
	[s]31:9 Haꞌ chaliloj ta huneꞌ naj, chitziknilo yixal hunuxa yet anmahil.
	[t]31:26-27 Yet payat tiempo txꞌiꞌal konhobꞌ tiꞌ yiyo isbꞌa tet tzꞌayik yebꞌ tet ixahaw, Dt. 4:19
	[u]31:35 Yaꞌ Job yoche yaꞌ ta chitzꞌibꞌnhelax tzetaj isbꞌeybꞌal yaꞌ.
	31:24 31:24 Sal. 49:6; 52:6-7

5. HAꞌ TZET YE TUꞌ YAL NAJ ELIÚ
(32:1—37:24)
Ispaj istzotiꞌ yaꞌ Job yaqꞌ naj Eliú
Isbꞌejni ebꞌnaj oxwanh winaj yaqꞌwi kꞌule yinh yaꞌ Job, yuto yil ebꞌnaj tato mach ismul yaꞌ. Wal naj Eliú, iskꞌahol naj Baraquel, buzita, titna yinh yikꞌal naj Ram, kaw tit ishowal naj yinh yaꞌ Job, yuto yal yaꞌ Job tuꞌ tato machi ismul yaꞌ, yebꞌ xin yu yal yaꞌ Job ta Komam Dios aniti sunil isyaꞌtajil yibꞌanh yaꞌ. Istitpaxo ishowal naj Eliú tuꞌ yinh ebꞌnaj oxwanh yamigo, yuto waxanhka ok ebꞌnaj aqꞌokꞌule yinh yaꞌ Job matxa yu ispajtzen ebꞌnaj tet yaꞌ tato mulum yaꞌ. Naj Eliú tuꞌ ekꞌna tzehto naj sata ebꞌnaj oxwanh tuꞌ, yuxin mach isje naj yaqꞌaꞌko isbꞌa xol ebꞌnaj yet iskajlen isbꞌa ebꞌnaj yebꞌ yaꞌ Job, yuxin yechma naj. Yajaꞌ hayet yilni naj tato mach chiyu yu ebꞌnaj ispajtzen tzet yal yaꞌ Job, istit ishowal naj yinh ebꞌnaj.
Yalni naj Eliú iskꞌahol naj Baraquel, buzita, hakaꞌ tiꞌ:
«Hanintiꞌan ekꞌna tzeh intohan tesataj,
wal hex xin icham winaj hexxa, yuxin kinxiwan walnihan tzet chꞌekꞌ yinh innabꞌalan teyinh,
yuto innahan hakaꞌ tiꞌ: “Tzotelojabꞌ ebꞌnaj ichamta winaj tiꞌ,
yuto ekꞌna tzet yohta ebꞌnaj yu ishabꞌilal, isyebꞌabꞌilo ebꞌnaj ishelanil,” kinchihan.
Yajaꞌ yinh kaw yeli sunil anma ay yespíritu yuto haꞌ Komam Dios,
Komam Sunil Chisje Yu aqꞌni isnabꞌal anma istxumchalo yu.
Maxhtaj yu txꞌiꞌalxa kohabꞌilal yuxin ay kohelanil,
maxhtaj yu icham winajonh yuxin chitxumchalo tzetaj ye tuꞌ ju.
Abꞌewe tzet chiwalan, kat inyenilojan yitzꞌatil inwiꞌan teyet.
Hanintiꞌan kaw echmabꞌil wuhan heyalni tzet heyohtaj,
kaw ayinikojan wabꞌenan tzet chetxumu yu yitzꞌatil hewiꞌ yet chesayni tzotiꞌ cheyala.
Kaw ayinikojan wabꞌenan tzet cheyala,
yajaꞌ mach hunujex tiꞌ chexqꞌoji hekachni yaꞌ Job, mach chupaxo heyu heyaqꞌni ispaj tzet chiyal yaꞌ.
Yajaꞌ xin mach kꞌulo chu heyalni: “Kaw ay yitzꞌatil kowiꞌanh, yuto haꞌ Komam Dios chipajtzen tzet chiyal yaꞌ Job tiꞌ, maxhtaj anma,” kexchimi.
Yajaꞌ xin maxhtaj wetan tzotel yaꞌ Job tiꞌ,
yuxin mach tajinan chinpajtzehan tet yaꞌ hakaꞌ tzet heyal tuꞌ.
Wal tinanh mam Job, haꞌ ebꞌnaj oxwanh tiꞌ maxiwkanh ebꞌnaj,
matxa mayaqꞌ ebꞌnaj ispaj hatzotiꞌ, yuxin okkano ebꞌnaj yinh sukal.
Hanintiꞌan kaw echmabꞌil wuhan waqꞌnihan ispaj hatzotiꞌ,
yuto haꞌ ebꞌnaj hawamigo tiꞌ maꞌok tukno ebꞌnaj,
matxa chiyu yaqꞌni ebꞌnaj ispaj hatzotiꞌ.
Wal hinan xin chiwako hinbꞌahan yinh huneꞌ tiꞌ,
chiwalnihan tzet chꞌekꞌ yinh innabꞌalan.
Kaw txꞌiꞌal tzotiꞌ tiꞌ chiwochehan walaꞌan,
yu helanile chaqꞌ espíritu ayko yul wanmahan chiniptzenan.
Kochnhe chilinhmo wanmahan chiwabꞌehan,
hakaꞌ chu islinhmo noꞌ tzꞌum yu akꞌla vino ayayto yul noꞌ.
Chintzotelan tinanh, inhiqꞌnixa inhaqꞌohan.
Inhajnixa intiꞌan, kat inpajtzenan tawet.
Machi hunu mak tiꞌ ekꞌbꞌal yelapno yibꞌanh hunuxa yet anmahil yul insatan,
wal xin lahannhe sunil anma.
Hanintiꞌan, manqꞌaynajojan wanikojan ismay anma,
yuto ta ay bꞌay chiwakojan ismay naj winaj,
chimkintanhilojan yinh anhe yu Komam Dios, Komam kinwatxꞌenan,» xhi naj Eliú.
Ispajtze naj Eliú tzotiꞌ yal yaꞌ Job
Yalnipaxo naj Eliú:
«Wal tinanh xin mam Job, abꞌe tzet chꞌekꞌ yinh innabꞌalan,
kat hawabꞌenpaxo sunil tzotiꞌ chiwalan.
Wal tinanh chinhaj intiꞌan,
kat istzotel waqꞌan yebꞌ yul innuqꞌan.
Chiwalilojan tzet chꞌekꞌ yinh innabꞌalan yinh sunil istoholal wanmahan,
haꞌ tzotiꞌ chꞌelpaxti yul intiꞌan chiwalan yinh isyelal.
Haꞌ Yespíritu Komam Dios watxꞌenhe hinan, yaqꞌni Komam,
Komam Sunil Chisje Yu jaqꞌeqꞌ inhiqꞌaꞌan yuxin itzitz hinan.
Pajtze wetan, ta chuhi.
Ako tzet chawal tuꞌ yinh istxolal, kat hawah linhnoj.
Hanintiꞌan lahan anma hinan yebꞌ hach yul sat Komam Dios;
txꞌo txꞌotxꞌ okniko yet inwatxꞌelaxan hakaꞌ hach tiꞌ.
Machojabꞌ chachxiwkanh yu tzet chiwalan,
machi isyaꞌtajil chinqꞌanayojan tawibꞌanh.
Yinh kaw yeli, hach tiꞌ hawal yinh intxikinan,
wabꞌenan tzotiꞌ hawala yet hawalni hakaꞌ tiꞌ:
“Hanintiꞌan kaw saj wanmahan yebꞌ xin machi intxꞌojalan, machi inmulan, machi istxꞌojal chinwatxꞌehan.
Yajaꞌ haꞌ Komam Dios sayni inmulan yu yaniko howal winhan.
Yanikto wojan yul teꞌ cepo, yok yilno bꞌayejtuꞌwal kinekꞌan,” kachi.
Haꞌ yinh sunil tzet maxawal tiꞌ mach istoholalo chawala.
Hanintiꞌan chinpajtzehan tzet chawala,
chiwalnihan tawet tato haꞌ Komam Dios ekꞌbꞌal yibꞌanh naj winaj.
Yuxin, ¿tzet yinh xin chakajle habꞌa yebꞌ Komam Dios,
yuto mach chispajtze Komam tzetaj chawala?
Yajaꞌ wal Komam Dios txꞌiꞌal tzet chu istzoteli,
yajaꞌ wal anma xin mach chitxumchalo yu.
Chitzotel Komam Dios yinh wayike yet chiyilni naj winaj tzetaj ye tuꞌ yinh iswayik yinh aqꞌbꞌalil,
yet chiwaykanh naj, yet kamna naj iswayi.
Hayet chiway tuꞌ kat istzotel Komam yinh isnabꞌal naj,
chaqꞌni Komam kuybꞌanile tet,
yu yinilo Komam yinh istxꞌojal chiswatxꞌe,
kat ispohnilo isbꞌa yinh isloloꞌal.
Hak tuꞌ chu iskolni Komam yanma ebꞌnaj tet kamikal,
chiskolni Komam ebꞌnaj tet chꞌen espada yu machi tanhilo ebꞌnaj.
Chiꞌalaxpaxayo isyaꞌtajil yibꞌanh naj winaj yet chiway naj sat istxꞌat,
chiyabꞌen naj isyaꞌil isbꞌajil isnimanil.
Hak tuꞌ xin matxa chisje iskꞌul waꞌoj, chisyahnikanh tzetaj chilolaxi,
waxanhka kaw xuqꞌ itah tuꞌ, yebꞌ xin kaw labꞌan.
Kat isbꞌajbꞌayoj matxa chijil ischibꞌehal isnimanil,
kat yixtanhwipaxilti isbꞌajil, maxhtaj hakaꞌ yet yalanhtokanoj, mach ixtanho isbꞌajil.
Lanhan ishitziko yanma bꞌay chimuji,
lanhan yalaxiko iskawil yul isqꞌabꞌ kamikal.
Yajaꞌ ta ay hunu ischejabꞌ Komam Dios sikꞌbꞌiliko yok tzotelo yinh naj,
kat yalni tet naj yinh istoholal tzet chiswatxꞌe,
chalni naj tet naj tato haꞌ Komam Dios chitzꞌay iskꞌul yinh naj,
chiskolnilo Komam naj yul isqꞌabꞌ kamikal yuto xaꞌilchalo tzet chu iskolcha naj.
Haꞌ naj winaj tuꞌ chimeltzoko ischibꞌehal isnimanil naj hakaꞌ isnimanil nixhte unin,
kat ismeltzo tzꞌayik yilaꞌ naj hakaꞌ hunteqꞌan tzꞌayik yet yekꞌ naj yinh istzehal.
Chitxahli naj tet Komam Dios, kat xin istzala Komam yinh naj,
yinh tzalahilal chiyil naj sat Komam Dios, haxa Komam chiꞌaniko naj yinh iskꞌulal hunelxa.
Chalni naj hakaꞌ tiꞌ: “Wako inmulan, inwatxꞌenan tzetaj ye tuꞌ mach toholoj, machi xin tzet yaqꞌ wetan,” xhi naj.
Yajaꞌ xin chiskolilo Komam Dios naj yul isqꞌabꞌ kamikal,
chiyilni naj issajilqꞌinal hunelxa yu Komam.
Haꞌ sunil hunteqꞌan tiꞌ iswatxꞌe Komam Dios kayel oxel yinh naj winaj,
yu iskolnilo Komam yanma naj winaj tet kamikal,
chaqꞌni Komam sajilqꞌinal tet naj hunelxa.
Mam Job, kam abꞌe tzet chiwalan,
kat hawok tukno yet chintzoteltiꞌan.
Ta haꞌ ye hawu pajtze tzet chiwalan, tzotelanh,
yuto hanintiꞌan chiwochehan chiwilan tzet chachelikoj.
Taka mach xin, abꞌe tzet chiwalan,
kat hawok tukno, chachinkuynihan yinh yitzꞌatil wiꞌe,» xhi naj Eliú.
Yal naj Eliú tato hanhe Komam Dios kaw toholkanoj
Yalnipaxo naj Eliú hakaꞌ tiꞌ:
«Hex ay hehelanil abꞌewe tzotiꞌ chiwalan,
kat heyabꞌenpaxo hex kaw ay henabꞌal.
Yuto haꞌ kotxikin chiꞌabꞌeni ta kꞌul maka ta mach kꞌulo tzet chihal-laxi,
hakaꞌ yabꞌen ishomal kotiꞌ isxuqꞌal tzet chikolo.
Kosayaꞌwelo istoholal,
johtanhewelo iskꞌulal koxol.
Yaꞌ Job yal yaꞌ hakaꞌ tiꞌ: “Hanintiꞌan machi inmulan,
yajaꞌ mach isje Komam Dios iswatxꞌeꞌ istoholal winhan.
Tinanh xin, ¿chimwalan ta ay inmulan? Yaj ta chiwalan hakaꞌ tuꞌ,
leqꞌtiꞌ hinan. Wal xin machi inmulan, yajaꞌ kaw chiwabꞌehan isyaꞌil inlahwilalan,” xhi yaꞌ Job.
¿Tom ay mak hakaꞌ yaꞌ Job tiꞌ, kaw naunhe chibꞌuchwa yinh Komam Dios hakaꞌ yukꞌlax ha haꞌ?
Kaw choche yetbꞌinhe isbꞌa yaꞌ yebꞌ ebꞌnaj txꞌoj, kat yekꞌpaxo yaꞌ yebꞌ anma mulum.
Yuto chal yaꞌ: “Matzet chiyiqꞌ naj winaj yinh yu iswatxꞌen naj tzet chal iskꞌul Komam Dios,” xhi yaꞌ.
Yuxin hex ay henabꞌal tiꞌ abꞌewe tzet chiwalan: Haꞌ istxꞌojal nahat yehilo yinh Komam Dios,
haꞌ ismachiswalilal mach chihitziko iskꞌatanh Komam Sunil Chisje Yu.
Yuto hatatikꞌa tzet chiswatxꞌe naj winaj haꞌ chiyaqꞌ Komam Dios ispajo selel tet naj;
kat istohlan Komam tet hunun anma hatatikꞌa isbꞌeybꞌal sata Komam.
Hoꞌ, yinh kaw yeli machi istxꞌojal tiꞌ chiswatxꞌe Komam Dios,
haꞌ mak chiwatxꞌen istoholal mach chiꞌok Komam Sunil Chisje Yu yetaꞌtoj.
¿Mak ischej Komam ilno txꞌo txꞌotxꞌ seleloj?
¿Mak aniko sunil tzet ay sat yibꞌanhqꞌinal tiꞌ yinh istxolal?
Qꞌinalo tato chꞌel yinh iskꞌul Komam Dios yinilo yespíritu,
yebꞌ iskawil anma aqꞌbꞌil yu,
hunlahannhe chu iskamilo anma sunil,
kat ismeltzoko pojojal hunelxa.
Mam Job, yaj tato ay hanabꞌal,
abꞌe huneꞌ tiꞌ, okanh tuknoj hawabꞌen tzet chiwalan.
¿Chimyu yaqꞌni yahawilal hunu mak mach chiꞌochen istoholal?
¿Chimyu haqꞌannayo isyaꞌtajil yibꞌanh anma tzꞌajan?
¿Chimyu yalni Komam tet naj rey, “kaw machi hawelapnoj”? Maka xin, ¿chimyu yalni Komam tet ebꞌnaj yahaw konhobꞌ, “kaw txꞌoj hex”?
Machi hunu ebꞌnaj yahaw konhobꞌ tiꞌ ekꞌbꞌal yelapno sata hunuxa yet anmahil yul sat Komam,
mach ekꞌbꞌalpaxo ebꞌnaj qꞌalom sata ebꞌnaj mebꞌaꞌ yul sat,
yuto lahannhe yu iswatxꞌen Komam sunil anma.
Yinh kaw hunepchꞌan chikamilo anma,
hayet chuman aqꞌbꞌal chiꞌahwejna konhobꞌ kat istanhiloj.
Haꞌ ebꞌnaj winaj kaw ay yip, tonhe chipáxilo yip,
waxanhka machi mak chiꞌaniko howal yinh ebꞌnaj.
Yuto chiyil Komam Dios tzetaj chiswatxꞌe naj winaj,
yebꞌ xin sunil isxalabꞌ naj bꞌay chilaekꞌi.
Machi qꞌejholo maka machi yenhel kamikal bꞌay chu yebꞌanto isbꞌa ebꞌnaj chiwatxꞌen istxꞌojal.
Mach yilalo chiꞌok Komam Dios yalaꞌ tet naj winaj bꞌaqꞌinh chul naj sata Komam,
kat yilni Komam tzet chꞌeliko naj.
Mach yilalo chito ok Komam isqꞌambꞌeꞌ,
katto istanhtzenilo Komam ebꞌnaj winaj kaw ay yelapno,
kat iskan ismunil ebꞌnaj tet hunteqꞌanxa ebꞌnaj.
Haꞌ Komam Dios yohtaj tzet chiswatxꞌe ebꞌnaj,
chiꞌapni Komam yet aqꞌbꞌalil kat issomchato isnabꞌal ebꞌnaj,
kat iskꞌaytzenilo Komam ebꞌnaj.
Chiꞌaqꞌlax ekꞌoyaꞌ yanma ebꞌnaj sata sunil anma yu istxꞌojal chu ebꞌnaj.
Yuto ispohilo isbꞌa ebꞌnaj yinh Komam,
yu mach chiyako yinh iskꞌul ebꞌnaj yinh chejbꞌanile chal Komam.
Yahapno yel yaw anma mebꞌaꞌ,
yebꞌ anma ayko yinh manhtzetal yul sat Komam yu etalax yu ebꞌnaj.
Ta haꞌ Komam Dios chꞌaqꞌni bꞌay chixewi,
¿mak hunu tiꞌ chisje iskachwa yinh Komam?
Tato chiyebꞌalo sat Komam, ¿mak hunu tiꞌ chiꞌilni yinh Komam?
Lahannhe chu istanhen Komam hunun konhobꞌ yebꞌ hunun anma.
Mach chisje iskꞌul Komam tato haꞌ ebꞌnaj txꞌoj chiꞌok yahawo konhobꞌ,
yunhe mach chiyeta ebꞌnaj konhobꞌ.
Mam Job, yinh kaw yeli yilal hawalni hakaꞌ tiꞌ tet Komam:
“Xaꞌok inmulan, yajaꞌ tinanh xin matxa chinlahikojan waniko inmulan.
Kuyinan yinh tzet mach chitxumcha wuhan,
yunhe wohtanhenilojan tato ay istxꞌojal inwatxꞌehan,
matxa chinwatxꞌehan hunelxa,” kachi.
¿Tom kꞌul chawoche chispajtze Komam Dios tawet hakaꞌ chal hakꞌul,
yajaꞌ mach xin chayije tzet chala? Hach chawala tzet chawute habꞌa,
maxhtaj hinan; hal tzet hawohtaj.
Haꞌ ebꞌnaj winaj ay ishelanil chiꞌabꞌen tzet chiwalan,
yebꞌ anma ay isnabꞌal chimyal wetan hakaꞌ tiꞌ:
“Mach yohtajo yaꞌ Job tiꞌ tzet chiyala,
machi yelapno tzotiꞌ chiyal yaꞌ,” xhim ebꞌnaj wetan.
Kaw ilwelaxojabꞌ yaꞌ Job tiꞌ,
yuto haꞌ tzotiꞌ chiyal yaꞌ hanhe anma txꞌoj isbꞌeybꞌal chihalni hak tuꞌ.
Haꞌ yaꞌ Job tiꞌ kaw mulum yaꞌ yebꞌ xin kaw manhkꞌom yaꞌ,
chiꞌok yaꞌ bꞌuchwal yinh Komam yinh kosat,
chispoqꞌni isqꞌabꞌ yaꞌ jinh,» xhi naj Eliú.
Islahni naj Eliú istzoteli, yalnipaxo naj hakaꞌ tiꞌ:
«“Mam Job, ¿tom chanah tato kꞌul maxawala yet maxawalni tato kꞌulach sata Komam Dios?”
Yebꞌ yet hawalni hakaꞌ tiꞌ: “¿Tzet chiyaqꞌ hunteqꞌan tiꞌ wetan? maka ¿tzet chiwiqꞌpaxojan yinh,
yu machi inmulan chiwakojan?” kachi.
Yajaꞌ wal tinanh chinokan inpajtzeꞌan tawet yebꞌ tet ebꞌnaj hawamigo ayko takꞌatanh,
chiwalnihan tzet chꞌekꞌ yinh innabꞌalan.
Ahanhtꞌanhno satkanh, kat kam hawilnitoj,
chawilni tato ekꞌbꞌal nahat yekanh moyan tasataj.
Tato chawako hamul, ¿tzet istxꞌojal chawatxꞌe yinh Komam Dios?
Ta xin kaw nimankano hamul tuꞌ, ¿tzet chaqꞌ huneꞌ hamul tuꞌ yinh Komam?
Ta xin machi hamul, ¿tzet iskꞌulal chawaqꞌ tet Komam Dios? maka
¿tzet chischah Komam tet haqꞌabꞌ?
Wal xin haꞌ hawet anmahil bꞌay chiꞌok hamul tuꞌ haꞌ chaweta,
haxa hakꞌulal xin haꞌ hawet anmahil chiꞌocheni.
Hayet chiꞌaqꞌlax isyaꞌtajil tet anma kat yah yaw,
chisqꞌanni iskol-laxilo yul isqꞌabꞌ ebꞌnaj winaj kaw ay yip.
Yajaꞌ xin machi hunu mak chalni hakaꞌ tiꞌ:
“¿Bꞌaytuꞌwal ay Komam Dios, Komam kinwatxꞌenan,
Komam chꞌaqꞌni bꞌitno anma aqꞌbꞌalil.
Komam ekꞌbꞌal chonhiskuyu sata no noqꞌ ay sat txꞌo txꞌotxꞌ tiꞌ;
chaqꞌnipaxo helanile jet sata noꞌ chꞌik chꞌekꞌ purla satkanh?” mach xhihoj.
Chiꞌel yaw anma chiꞌetalax tuꞌ,
yajaꞌ mach chabꞌe Komam yet chiꞌawi, yu isloloꞌal anma txꞌoj.
Yinh kaw yeli, haꞌ Komam Dios mach chiyoche yabꞌeꞌ leqꞌtiꞌal,
Komam Aykano Sunil Yip machi tꞌanhxiko yinh.
Waxanhka chawala tato mach chawil yinh Komam Dios,
yajaꞌ echma Komam, yuto yul isqꞌabꞌ Komam ayko tzetaj chawaqꞌle tiꞌ.
Hach tiꞌ chawala tato machi tit ishowal Komam,
mach chahpaxti isyaꞌtajil, yebꞌ ta machi yok yinh ismul naj winaj chakoj.
Yajaꞌ hach tiꞌ mam Job, tonhe chahaj hatiꞌ,
matzet chal yelapno huneꞌ chawal tiꞌ, kaw txꞌiꞌal tzotiꞌ chawala,
yajaꞌ chayeloj tato machi hanabꞌal yinh sunil tzet chawala,» xhi naj Eliú.
Naj Eliú chako naj ismay yip Komam Dios
Islahniko naj Eliú istzoteli, yalni naj hakaꞌ tiꞌ:
«Wal tinanh xin echma hinan, kat kach inkuynihan,
ayto tzet chiwochehan walaꞌan yu chiwato hinbꞌahan yinh Komam Dios.
Chiwitijan bꞌay nahat tzet wohtajan yu walnihan tato Komam Dios,
Komam kinwatxꞌenan, kaw toholkanoj.
Yinh kaw yeli haꞌ tzet chiwaltiꞌan mach leqꞌtiꞌaloj;
haꞌ takꞌatanh ayko huneꞌ mak kaw isyelal chala yet chiyaqꞌni kuybꞌanile.
Haꞌ Komam Dios kaw nimankano yelapnoj,
yajaꞌ machi hunu mak tiꞌ chiyintanhelto Komam;
yebꞌ xin kaw aykano yip yitzꞌatil iswiꞌ Komam.
Mach chiyaqꞌ Komam iskawil anma txꞌoj,
yajaꞌ wal mak chiꞌekꞌyaꞌ yanma chiswatxꞌeko Komam yinh iskꞌulal.
Mach chiyilo Komam ismujlubꞌal yinh anma chiwatxꞌen istoholal,
wal xin chistzꞌonhbꞌako Komam iskꞌatanh ebꞌnaj rey yul istzꞌonhobꞌal,
yinh sunilbꞌal tiempo kat yalaxiko ismay.
Ta xin chikꞌal-laxayo ebꞌnaj yu chꞌen cadena,
kat yaqꞌlax ekꞌoyaꞌ yanma ebꞌnaj yu isyaꞌtajil;
haꞌ Komam chiyenilo tet ebꞌnaj tato mach kꞌulo tzet chiswatxꞌe ebꞌnaj,
yebꞌ ta meltzoko ebꞌnaj manhkꞌomal tet Komam,
chitzotel Komam tet ebꞌnaj, chiskachni Komam ebꞌnaj,
chalni Komam tato chisbꞌejkano ebꞌnaj istxꞌojal.
Ta xin chiyabꞌe ebꞌnaj tzet chiyal Komam,
chisyijen ebꞌnaj, chiyaqꞌ meltzo Komam iskꞌulal
yebꞌ tzalahilal tet ebꞌnaj sunilbꞌal tzꞌayik,
yebꞌ istiempohal chiꞌekꞌ ebꞌnaj yul sat yibꞌanhqꞌinal tiꞌ.
Yajaꞌ ta machi yabꞌe ebꞌnaj tzet chiyal Komam xin,
chiqꞌaxpolaxikꞌto ebꞌnaj yu chꞌen espada,
kat iskam ebꞌnaj yu manhnabꞌalehal.
Wal ebꞌnaj chal isbꞌa kꞌulal chitit ishowal Komam Dios yinh ebꞌnaj,
hayet chikꞌal-laxayo ebꞌnaj yu Komam, matxa chu yah yaw ebꞌnaj tet Komam.
Hayet ayko ebꞌnaj yinh istzehal, kat yul kamikal yinh ebꞌnaj,
kat islahwikano iskawil ebꞌnaj yinh txꞌixwilal. [v].
Haꞌ anma mebꞌaꞌ chiskolilo Komam xol mebꞌaꞌil;
haꞌ mak chꞌay isyaꞌtajil yibꞌanh, haꞌ isyaꞌtajil tuꞌ chiꞌaqꞌni istxumuꞌ isbꞌa.
Hak tuꞌ xin chu kaxhiskolnilo Komam Dios yul isqꞌabꞌ isyaꞌtajil,
kat kach yinito bꞌay kaw haman bꞌay machi isyaꞌtajil,
kat kach yaniko yinh mexha bꞌay ay itah kaw kꞌul.
Mahul tawinh sunil kamikal chitit yibꞌanh anma txꞌoj,
mach chu hamanhkꞌonilo isyaꞌtajil tawibꞌanh yu yil-lax tzet chachelikoj.
Yuxin xiwanh tet Komam Dios, haxinwal mach chitit ishowal tawinh,
kat kach istanhtzeniloj; wal xin matxa chu hamanhkꞌoni,
waxanhka chawaqꞌ huntenano melyu yu hakolnilo habꞌa.
¿Tom ay yelapno haqꞌalomal maka chꞌen oro ay yul haqꞌabꞌ yul sat Komam?
Maka ¿tom ay yelapno sunil hawip yul sat?
Machojabꞌ chawako yinh hakꞌul hawocheniko hunu aqꞌbꞌal chuli,
yuto yinh aqꞌbꞌalil chikꞌaytzelaxilo konhobꞌ yul yehobꞌal.
Kaw chawil habꞌa matxahojabꞌ chachmeltzo yinh istxꞌojal,
hach tiꞌ xakaxhilwelax yu isyaꞌtajil.
Haꞌ Komam Dios kaw nimankano yelapno yip,
¿tom ay hunu naj kuywawom chu kolahbꞌan yebꞌ Komam?
¿Tom ay hunu mak tiꞌ chihalni tet Komam Dios yinh tzet chiswatxꞌe? maka
¿tom ay hunuxa mak tiꞌ chalni: “Haꞌ tzet maxawatxꞌe tiꞌ mach kꞌuloj?” mach xhihoj.
Mach chanahulnheto hawinikanh Komam yinh tzet iswatxꞌe.
Huneꞌ bꞌay chiꞌokkano tꞌanhno ebꞌnaj winaj.
Haꞌ iskꞌulal chiswatxꞌe tuꞌ sunil ebꞌnaj winaj chitꞌanhxiko yinh,
waxanhka nahat, masanta chꞌapni ismujlubꞌal ebꞌnaj yinh.
Haꞌ Komam Dios kaw niman yelapnoj, hanhonh tiꞌ mach johtajo Komam,
mach chonhqꞌoji kobꞌisni istiempohal Komam.
Haꞌ Komam chiꞌinahto hunun tꞌuhan yoj haꞌ nhabꞌ,
chismeltzoniko Komam xobꞌ ha haꞌ nhabꞌil.
Kat yay wexhwon nhabꞌ yinh moyan,
kat yay nime yaxnhabꞌ yibꞌanh anma yu Komam.
¿Mak hunu mak tiꞌ chitxumni hanta yeko sat nimeta moyan leyantoj? yebꞌ xin
¿Mak chitxumnilo tzet yinh xin chinhirla kꞌuh yul satkanh bꞌay ay Komam Dios?
Haꞌ Komam Dios chiꞌaqꞌni tzejlaho yibꞌanh haꞌ mar yet chimaqꞌwa kꞌuh,
wal yich haꞌ xin qꞌejholonhe.
Hak tuꞌ chu yaqꞌni Komam isyaꞌtajil yibꞌanh ej konhobꞌ;
chaqꞌni Komam tzet chislo sunil anma.
Chako Komam moyan yinh sat tzꞌayik yunhe matxa chimujli yoj tzꞌayik.
Hayet chinhirla kꞌuh, chisyenilo Komam bꞌiskꞌulal,
hayet chimaqꞌwa kꞌuh tuꞌ, kat isyenilo Komam Dios ishowal tet istxꞌojal.
»Hayet chijepla kꞌuh, kat isbꞌilikanh wanmahan,
yebꞌ xin chꞌah tꞌujla wanmahan yul yehobꞌal.
Abꞌewe isnhirla yul isnuqꞌ Komam Dios,
abꞌewe isbꞌili tzotiꞌ chiꞌelti yul istiꞌ Komam.
Haꞌ Komam chiꞌaqꞌni jeplaho kꞌuh sunil yul satkanh,
kat issajbꞌipaxilo sunil sat txꞌo txꞌotxꞌ tiꞌ yu.
Lahwi tuꞌ kat yabꞌelax isbꞌili yul isnuqꞌ Komam Dios,
haꞌ yul isnuqꞌ tuꞌ kaw aykano ismay.
Hayet chꞌabꞌelax yul isnuqꞌ Komam tuꞌ xin mach chisbꞌej kꞌuh isnhirnhonkanoj.
Hayet chinhirnhon yul isnuqꞌ Komam Dios kaw aykano ismay,
Komam chiwatxꞌen tzetaj ye tuꞌ kaw nimankano yelapnoj, mach chonhqꞌoji kotxumni.
Yuto haꞌ Komam Dios chihalni tet chꞌen sajbꞌat hakaꞌ tiꞌ: “Aykꞌayanh yibꞌanh txꞌo txꞌotxꞌ.”
Hak tuꞌ yalnipaxo Komam tet haꞌ wexhnhabꞌ yebꞌ tet haꞌ nimeta yaxnhabꞌ.
Hak tuꞌ xin matxa chiꞌelti naj winaj yul yatut,
hak tuꞌ chu yohtanhenilo sunil ebꞌnaj winaj tzetaj chiswatxꞌe Komam Dios.
Chiyebꞌanpaxto isbꞌa sunil no noqꞌ,
kat ye noꞌ yul yatut.
Yinh yetkꞌulal sur chitit nimeta kajtuxkum,
haxa yinh yetkꞌulal norte xin chitit chew yu jaqꞌeqꞌ.
Haꞌ xobꞌ istiꞌ Komam chixuniti chꞌen chew,
kat iskawbꞌilo chꞌen chew yibꞌanh haꞌ nimeta haꞌ.
Haꞌ Komam Dios chiꞌaniko haꞌ nhabꞌ xol moyan,
kat iskꞌaykanh moyan yu isjepla kꞌuh yu Komam.
Haꞌ moyan chꞌekꞌ hoyon bꞌay chal iskꞌul Komam Dios,
chisyijen tzet chiyal Komam yibꞌanh sat sunil txꞌo txꞌotxꞌ tiꞌ.
Haꞌ yinh sunil tuꞌ chisyelo Komam Dios ishowal,
maka iskꞌulchꞌanil iskꞌul yinh anma, yebꞌ iskꞌulalo yinh txꞌo txꞌotxꞌ.
Mam Job, abꞌe tzet chiwaltiꞌan, okanh tuknoj,
kat istxumni isbꞌa hakꞌul yinh kꞌaybꞌalkꞌule chiswatxꞌe Komam Dios.
¿Chimnachalo hawu tzet chiyu yokniko sunil hunteqꞌan tiꞌ yu Komam Dios? yebꞌ
¿tzet chiyu isjepla kꞌuh xol moyan?
¿Chimtxumcha hawu tzet chiyu islinhbꞌan isbꞌa moyan xol jaqꞌeqꞌ?
Haꞌ chiyenilo ishelanil Komam Dios,
haꞌ ishelanil Komam tuꞌ kaw kꞌaybꞌalkꞌule, kaw kꞌulkanoj.
¿Tzet yinh chachqꞌaxnakanh yu qꞌaꞌ yul xil haqꞌap,
yet chinumikano txꞌo txꞌotxꞌ yu jaqꞌeqꞌ chitit yinh yetkꞌulal sur?
¿Chimyu hakolwa yinh Komam Dios halebꞌanto satkanh tiꞌ,
machi xin chibꞌili, hakaꞌ iswatxꞌelax chꞌen espejo kaw kaw chiyukanikoj?
Kuyonhanh yinh tzet chu kotzotelanh tet Komam Dios,
yuto hanhonhtiꞌanh hakaꞌto xol qꞌejholo ayonhikojanh, matzet tzꞌaj jalaꞌanh.
Hanintiꞌan mach chiwochehan walaꞌan tato chintzotelan yebꞌ Komam Dios,
yuto chimkinistanhtzelojan.
Hayet chiꞌok moyan yinh sat tzꞌayik matxa chijil yoj tzꞌayik tuꞌ,
yajaꞌ hayet chihul jaqꞌeqꞌ kat yijnito moyan, kaw chihajlokanh sunil satkanh yu.
Hakaꞌxanhe istzejtzon chꞌen oro, hak tuꞌ chiyu jilni yetkꞌulal norte yu ishajanil,
haxa istzejla isqꞌaqꞌal yip Komam Dios kaw aykano ismay.
Machonhqꞌoji kotxumnilo hanta yelapno Komam Dios, Komam Kaw Aykano Yip yebꞌ kaw toholkanoj;
kaw kꞌulkano Komam, machi hunu mak tiꞌ chiyeta Komam.
Yuxin kaw chixiw ebꞌnaj winaj tet Komam Dios.
Haꞌ mak chalni tato kaw ay ishelanil yul yet ischukil,
machi xin chitzala Komam yinh,» xhi naj Eliú.
	[v]36:14 Yinh txꞌixwilal chal yelapnoj, ebꞌnaj winaj chiwatxꞌen mule, chiway yebꞌ yet winajil sata istioxh yul yatut istioxh tuꞌ, Dt. 23:17; 1Rey. 14:24

6. YAQꞌ KOMAM DIOS JAHAWIL ISPAJ TET YAꞌ JOB
(38:1—42:6)
Komam Jahawil pajtzen sunil hunteqꞌan tzet tzotenhelaxi
Lahwi tuꞌ istaqꞌwi Komam Jahawil tet yaꞌ Job xol huneꞌ niman kajtuxkum, yalni hakaꞌ tiꞌ:
«¿Makach anmahil chawebꞌalo nabꞌale yu tzotiꞌ machi yelapno chawal tiꞌ? [*]
Wal tinanh kawxe habꞌa, kꞌul chawute hakꞌalni hawiktaj yu hatxꞌambꞌal hakaꞌ hunu naj winaj,
yuto ay tzet chinqꞌambꞌehan tawet, kat hawaqꞌni ispaj wetan.
¿Bꞌaytuꞌwal ayachikoj yet inwatxꞌenan txꞌo txꞌotxꞌ tiꞌ? Halilo wetan tato ay hanabꞌal.
¿Hawohtami mak txumni hanta yuko sat txꞌo txꞌotxꞌ tiꞌ,
yebꞌ xin mak anmahil malen txꞌotxꞌ yu txꞌanh txꞌanh?
¿Hawohtami bꞌaytet bꞌatxnhe xeꞌ txꞌo txꞌotxꞌ tiꞌ,
yebꞌ xin mak anayo chꞌen bꞌabꞌel chꞌen xeꞌo txꞌotxꞌ,
yet isbꞌitni txꞌumel yet lanhanxa issajbꞌiloj,
yet istzalapaxo sunil ebꞌnaj iskꞌahol Komam Dios?
¿Mak majchen bꞌay kachan yekꞌ haꞌ mar yet tixhanto haꞌ sat txꞌo txꞌotxꞌ?
Hanintiꞌan waqꞌan moyan xilo isqꞌap ha haꞌ yebꞌ qꞌejholo yenheloj.
Hanintiꞌan wakojan yechel bꞌay kachan yekꞌ haꞌ mar,
wanikanikojan ispultahil haꞌ yebꞌ islawehal kaw kꞌul.
Walnikanojan tet haꞌ: “Hanhe bꞌey tiꞌ chaxhkachnakanoj,
matxa chachpalkꞌonikꞌto tasataj; haꞌ bꞌay chaxkachnakanapno xin,
haꞌ tuꞌ chitanhayo yekꞌ jobꞌla haloloꞌal,” kinchihan.
¿Xam hachej issajbꞌilo hunelo yulbꞌal tiempohal itzitz hach?
¿Yebꞌilmi hawu bꞌay chꞌekꞌ tzꞌayik yul yehobꞌal,
yu yapni sajilqꞌinal sunil sat txꞌo txꞌotxꞌ tiꞌ,
kat xin istzikobꞌtanhelax ebꞌnaj txꞌoj isbꞌeybꞌal?
Haꞌ txꞌo txꞌotxꞌ tuꞌ chishel isbꞌa yilot txꞌotxꞌ yu yoj tzꞌayik,
hakaꞌ yilot yelawil xilqꞌape, maka hakaꞌ yokkano yechel hunu sello yinh txꞌotxꞌ qꞌantxꞌotxꞌ.
Haꞌ istzejtah ebꞌnaj txꞌoj chiꞌilaxilo tet ebꞌnaj,
kat yilaxilo yip isqꞌabꞌ ebꞌnaj kaw aykanh chiyute isbꞌa, kat istanhilo yip ebꞌnaj.
¿Hawohtaxam bꞌay chipitzkꞌati isnuqꞌ haꞌ mar,
xam xin kach ekꞌ hawilaꞌ tzet yelapno ye yulayto isnuqꞌ haꞌ bꞌay kaw nahat yekanayto? [*]
¿Xam hawil bꞌay ay ispultahil kamikal,
xam hawilpaxo yechel kamikal?
¿Hawohtami hanta yeko sat sunil txꞌo txꞌotxꞌ tiꞌ?
Halilo wetan tato hawohta sunil.
¿Hawohtami bꞌeh chiꞌapni bꞌay chiꞌehikꞌo yoj tzꞌayik,
yebꞌ bꞌay chiꞌehikꞌo qꞌejholo?
¿Chimisje hawu hachejnito yoj tzꞌayik bꞌay chikachnakan apno txꞌo txꞌotxꞌ,
kat hawinipaxti bꞌay aya?
¡Etza hawohtaxa! yuxin xakaxhpitzkꞌa yet iswatxꞌi sunil tuꞌ, chal tuꞌ.
Chal yelapnoj tato kaw matxa chibꞌischa isbꞌisil hahabꞌilal.
¿Xam kach qꞌojapno bꞌay kꞌuwan chꞌen chew,
yebꞌ xam hawil bꞌay kꞌuwan chꞌen sajbꞌat?
Haꞌ chꞌen tuꞌ kꞌuwan chꞌen wuhan,
kat yokniko yinh istzꞌayikal isyaꞌtajil yet chihul istzꞌayikal yok howal.
¿Hawohtami tzet bꞌehal chischahto issajilqꞌinal yet chispohnito isbꞌa?
maka ¿tzet chiyu ispohlen isbꞌa jaqꞌeqꞌ chitit yinh yetkꞌulal bꞌay chiꞌahilo tzꞌayik yibꞌanh txꞌo txꞌotxꞌ?
¿Mak chihajni bꞌeh tet haꞌ nime nhabꞌ,
yebꞌ mak chiyeni bꞌeh bꞌay chꞌekꞌ jepla kꞌuh yet chimaqꞌwa kꞌuh
yet chiyaqꞌni nhabꞌ bꞌay machi anma,
sat txꞌotxꞌ desierto bꞌay machi mak ayah
yu ischakꞌanbꞌi sat txꞌotxꞌ desierto,
aykano ischukil, kat yahilo iswol teꞌ telaj?
¿Aymi ismam haꞌ nhabꞌ?
¿Mak chiꞌaqꞌni pitzkꞌaho yal chew chꞌay yet aqꞌbꞌalil?
¿Aymipaxo ismiꞌ chꞌen chew? Haxa yal chew chitit yul satkanh,
¿mak yinh chipitzkꞌatij?
Haꞌ yojomal ha haꞌ chikawbꞌilo hakaꞌ chꞌen chꞌen yu chꞌen chew tuꞌ,
kat iskawbꞌipaxilo haꞌ mar yu chꞌen chew.
¿Tom hach chahunbꞌako hunmajan txꞌumel chiyij Pléyades?
¿tom hach chapoh xol hunmajan txꞌumel chiyij Orión?
¿Tom hach chawilti ej txꞌumel yul yehobꞌal yunhe ismujli yinh istiempohal?
maka ¿tom chawijbꞌa hunteqꞌan txꞌumel chiyij Osa Mayor yebꞌ nixhte txꞌumel ayko iskꞌatanh?
¿Hawohtami hunteqꞌan chejbꞌanile chiꞌokniko satkanh? ¿chimyu yokniko hawu hunteqꞌan chejbꞌanile tuꞌ sat txꞌo txꞌotxꞌ tiꞌ?
¿Chimisje hawaniko yul hanuqꞌ hawawi yu hachejni moyan,
yunhe yaniti nime nhabꞌ tawibꞌanh?
¿Tom chachejto hunteqꞌan kꞌuh chijeplahi, kat istohi,
tom chiyal tawet? “Ay honhanh lah,” tom xhi.
¿Mak aqꞌni helanile yul yanma?
¿Mak aqꞌni yitzꞌatil wiꞌe tet nabꞌale?
¿Mak chibꞌisni tzetaj ay yul satkanh yu ishelanil?
¿Mak chichejniti moyan yanoyo nhabꞌ?
¿Hak tuꞌ xin haꞌ pojoj chishunbꞌakano isbꞌa yet chꞌok tzꞌotzꞌewal,
hunxanhe niman kꞌolan chute isbꞌa?
¿Tom hach chasay ischibꞌe noꞌ bꞌalam?
¿Tom hach chawaqꞌ noho iskꞌul noꞌ nixhte yunin noꞌ miꞌe bꞌalam,
yet hilanayo noꞌ yul isnhachꞌen maka yet ayko noꞌ yebꞌan isbꞌa xolaj telaj yechman ischibꞌe?
¿Mak chiꞌaqꞌni islobꞌe noꞌ miꞌe hoh yebꞌ nixhte yunin,
yet chiꞌekꞌ noꞌ issayno islobꞌe yu nhochahilal,
chisqꞌanni noꞌ nixhte yunin tuꞌ tzet chislo wetan?» xhi Komam.
Yalnipaxo Komam hakaꞌ tiꞌ:
«¿Hawohtami tzettaj tzꞌayikal chipitzkꞌa yunin noꞌ xoltelajil chiw?
¿Hawohtami tzet chu ispitzkꞌa yunin noꞌ miꞌe sajche?
¿Hawohtami hayebꞌ ixahaw chiyijikꞌo noꞌ yunin?
¿hawohtami xin tzet ej tzꞌayikal chꞌay yunin noꞌ?
Chiskꞌonhbꞌa isbꞌa noꞌ yet chipitzkꞌa yunin noꞌ,
kat yekꞌayo isyaꞌil yet xapitzkꞌa yunin noꞌ.
Chiyiqꞌnikanh yip yunin noꞌ tuꞌ kat ischꞌibꞌkanh noꞌ yu teꞌ telaj,
kat isto noꞌ, matxa xin chimeltzo noꞌ iskꞌatanh ismiꞌ.
¿Mak bꞌejtzonkano noꞌ xoltelajil burro?
¿Mak inikanilo yet istiꞌ noꞌ?
Haninan walkanojan bꞌay chiꞌeh noꞌ,
sat txꞌotxꞌ desierto satla cheqꞌanh bꞌay machi anma chiꞌekꞌi.
Mach chiyoche noꞌ iswejcha anma yulaj konhobꞌ,
machi mak chu yaniko noꞌ yinh munil.
Haꞌ bꞌay kaw ewan, haꞌ tuꞌ chiꞌekꞌ noꞌ lowoj,
chiꞌekꞌ noꞌ issayaꞌ telaj islobꞌ.
¿Chimyu isyijen noꞌ búfalo tzet chawala,
kat yokto noꞌ yul yatut noꞌ cheh?
¿Chimyu hawaniko teꞌ yibꞌanh isnuqꞌ noꞌ kat isnhikꞌnikꞌo noꞌ yinh hatꞌoko yu ishajni noꞌ txꞌotxꞌ yinh istxolal? maka
¿tom chu yok tzujno noꞌ tawinta ishotxni txꞌotxꞌ iswatxꞌen hamunil?
¿Tom yu kaw ay yip noꞌ yuxin chikawxi hakꞌul yinh noꞌ?
maka ¿kat xin hataqꞌenpaxo hamunil tet noꞌ?
¿Chimkawxi hakꞌul yinh noꞌ iskolwa tawinh,
iskutxbꞌankanh sat hatrigo kat istenbꞌankanh noꞌ ixim bꞌay chixanhlaxilti sat ixim?
¿Tom hach hawatxꞌe isxikꞌ noꞌ pavo real kaw kꞌulchꞌan jilni?
Maka ¿tom hach hawatxꞌe xil yebꞌ isxikꞌ noꞌ avestruz?
Haꞌ xol arena chisbꞌejkano noꞌ ishos,
kat isqꞌaxnakanh ishos noꞌ yu yoj tzꞌayik.
Machi xin yok noꞌ yinh tato ay mak chixanhnayo ishos noꞌ,
maka tato ay no noqꞌ chayo yoj yibꞌanh.
Machi yok noꞌ yinh nixhte yunin chꞌelti yul ishos tuꞌ,
hakaꞌto mach yunino noꞌ.
Machi yelapno yul sat noꞌ waxanhka machi elti yunin noꞌ yul ishos tuꞌ.
Yuto mach aqꞌbꞌilokano ishelanil noꞌ wuhan,
yebꞌ xin machipaxo isnabꞌal noꞌ aqꞌbꞌilkano wuhan.
Yajaꞌ yet chꞌok noꞌ yinh anhe sat txꞌotxꞌ,
kat istzebꞌi noꞌ yinh noꞌ cheh yebꞌ yinh mak ayahto yibꞌanh noꞌ.
¿Tom hach chawaqꞌpaxo yip noꞌ cheh?
¿tom hach chawatxꞌe xil istel isnuqꞌ noꞌ yelawiloj?
¿Tom hach chawaqꞌ bꞌilokanh noꞌ yet chꞌah tꞌujla noꞌ hakaꞌ yah tꞌujla noꞌ qꞌul?
Wal xin kaw chixiw anma yabꞌen ishorla istxam noꞌ.
Chishot noꞌ txꞌo txꞌotxꞌ yu yoj,
yu chitzala noꞌ yinh yip, mach chixiw noꞌ isto yinh howal.
Chitzebꞌi noꞌ yinh mak chixubꞌten noꞌ yuto machi xiw noꞌ,
mach chiꞌok tꞌanhno noꞌ yinh chꞌen espada yu mach chixiw noꞌ tet chꞌen.
Haꞌ yibꞌanh noꞌ tuꞌ xin chiqꞌanhahto chꞌen yatut litꞌ,
yebꞌ chꞌen lanza yebꞌ chꞌen flecha.
Wal xin haꞌ yinh sunil yip yebꞌ ishowal noꞌ chishot noꞌ txꞌo txꞌotxꞌ;
matxa chislinhbꞌa isbꞌa noꞌ yet chiꞌoqꞌ chꞌen trompeta.
Hayet chiyabꞌen noꞌ yoqꞌ chꞌen trompeta tuꞌ kat yoqꞌpaxo noꞌ.
Nahatto ay noꞌ kat yabꞌen noꞌ bꞌay ay howal;
chiyabꞌenpaxo noꞌ yul isnuqꞌ ebꞌnaj chiꞌijbꞌali, yebꞌ xin ebꞌnaj chꞌel yaw isto yinh howal.
¿Tom yu hahelanil yuxin chꞌekꞌ noꞌ kꞌukꞌum satkanh,
chislebꞌanto noꞌ xikꞌ isto bꞌey sur?
¿Tom hach chachej noꞌ tꞌiw isto nahat satkanh,
kat iswatxꞌenahto yatut bꞌay kaw nahat yekantoj?
Chꞌehikꞌo noꞌ yinhahto iswiꞌ chꞌen pahaw,
yebꞌ xin yinhahto iswiꞌ chꞌen nimeta chꞌen.
Hata tuꞌ chimujlayti noꞌ yu issayni tzet chislo,
yuto kaw nahatta chꞌapni ismujlubꞌal noꞌ.
Haꞌ bꞌay chikam no noqꞌ yu ismiꞌ noꞌ,
haꞌ tuꞌ chukꞌ noꞌ nixhte tuꞌ ischikꞌil noꞌ,» xhi Komam.
Ispajtzen Komam Jahawil tet yaꞌ Job, yalni Komam hakaꞌ tiꞌ:
«¿Haꞌ mak chisteyele isbꞌa yebꞌ hinan, Hanin Kaw Aykano Wiptiꞌan,
aymi ishelanil? Haꞌ mak chꞌok aqꞌokꞌule winhan,
ispajtzehabꞌ tzet chinqꞌambꞌetiꞌan,» xhi Komam.
Istaqꞌwi yaꞌ Job tet Komam Jahawil, yalni yaꞌ hakaꞌ tiꞌ:
«Hanintiꞌan machi welapnojan, ¿tzet chu intaqꞌwihan tawet?
Chinmajche intiꞌan yu inqꞌabꞌan.
Hunel, kayelnhe inpajtzehan tawet,
lahwi tuꞌ wokkano tuknojan, matxa tzet wal walnihan,» xhi yaꞌ Job.

Isyelo isbꞌa yip Komam Dios
Istaqꞌwipaxo Komam Jahawil tet yaꞌ Job xol huneꞌ niman kajtuxkum, yalni hakaꞌ tiꞌ:
«Wal tinanh xin kaw chawute habꞌa,
kaw kꞌul chu haximniko hatxꞌambꞌal yinh hawiktaj hakaꞌ winaj,
yuto ay tzet chinqꞌambꞌehan tawet, chawaqꞌni ispaj wetan.
¿Chimhalinhbꞌa habꞌa chawalni tato mach toholo tzet chiwalan?
¿Chimkaxhok aqꞌokꞌule winhan yunhe hakan kꞌulal?
¿Tom lahan yip haqꞌabꞌ hakaꞌ yip inqꞌabꞌan?
¿Tom lahan isbꞌili yul hanuqꞌ hakaꞌ yul innuqꞌan?
Wal tinanh xin yelo hawip yebꞌ hawelapnoj;
ako isqꞌaqꞌal hamay yebꞌ hakꞌulchꞌanil hakaꞌ hunu xilqꞌape.
Ayo hahowal yibꞌanh ebꞌnaj kaw chiyikanh isbꞌa,
kat hawaqꞌni ekꞌoyaꞌ yanma ebꞌnaj.
Iyo sunil mak kaw loloꞌ chute isbꞌa,
kat hatanhtzenilo anma txꞌoj bꞌay aya.
Chamujni sunil ebꞌnaj xol pojoj,
chamajchen sat ebꞌnaj xol qꞌejholo.
Yinh hakaꞌ tuꞌ, hakinpax tuꞌan chiwalan tawet tato haꞌ yip hawatxꞌqꞌabꞌ chachkolni.
Chisje hatxumni yinh noꞌ behemot tinanh, [w] haninan watxꞌenhe noꞌ,
hakaꞌ yu kach inwatxꞌenan, haꞌ noꞌ tuꞌ telaj chislo noꞌ hakaꞌ noꞌ wakax.
Haꞌ noꞌ behemot tuꞌ kaw aykano yip istel yichinh noꞌ,
aypaxo yip iskꞌul noꞌ.
Chisbꞌile noꞌ isnhe hakaꞌ isbꞌili isqꞌabꞌ teꞌ cedro,
kaw chembꞌil iswatxꞌebꞌanil istxꞌanhal noꞌ yinh isbꞌul.
Haꞌ isbꞌajil noꞌ kaw aykano yip hakaꞌ chꞌen bronce,
haxa yoj noꞌ lahan hakaꞌ chꞌen hierro.
Wal noꞌ tuꞌ kaw kꞌaybꞌalkꞌule yil-lax xol sunil no noqꞌ watxꞌebꞌil yu Komam Dios,
hanhechꞌan Komam chu ishitziko iskꞌatanh noꞌ yebꞌ chꞌen espada.
Haꞌ satla witz bꞌay chisajchi no noqꞌ,
ha tuꞌ chichꞌibꞌ telaj chislo noꞌ.
Chꞌay kotno noꞌ yalanh yenhel te teꞌ,
bꞌay ewan xolaj teꞌ ah bꞌay ay ha haꞌ.
Chiyenhelnhe isbꞌa noꞌ yalanh teꞌ qꞌebꞌtaj,
yebꞌ xolaj teꞌ sauce, [x] istiꞌla ha haꞌ.
Waxanhka chichꞌibꞌkanh ha haꞌ kat ismalto haꞌ, mach chixiw noꞌ,
waxanhka chiꞌahapno haꞌ Jordán yinh istiꞌ noꞌ matzet chal iskꞌul noꞌ.
Aymi hunu mak chu istzabꞌnayo noꞌ,
kat ischꞌotnilti isbꞌaqꞌ sat noꞌ, maka
¿aymi hunu mak chu yanilto txꞌanh lasu yul istxam noꞌ?
»Hakpax tuꞌ noꞌ leviatán, [y]. ¿chimyu hawinahti noꞌ yu chꞌen anzuelo?
Maka ¿chimyu haximniko hunu txꞌanh yinh yaqꞌ noꞌ kat hawinahti noꞌ?
¿Chimyu halekꞌnayo istxam noꞌ yu txꞌanh lasu? yebꞌ xin
¿chimyu haholchanpax yalanh istiꞌ noꞌ yu hunu chꞌen chꞌen lokich yehi, qꞌaqꞌiꞌ istxam?
¿Tom chꞌay sat noꞌ tawet yunhe istzꞌay hakꞌul yinh noꞌ? maka
¿tom chissay noꞌ tzotiꞌ kꞌulchꞌan yok tawet yu hasubꞌcha yu noꞌ?
¿Tom ay tzet istꞌinhbꞌa noꞌ yebꞌ hach yunhe yok noꞌ isyijeno tzet chawal yinh sunilbꞌal ej tiempo?
¿Chimyu hasajchiko yinh noꞌ hakaꞌ chu hatzalako yinh hunu noꞌ chꞌik,
maka chimyu haxekbꞌan noꞌ yu issajchi hakutzꞌin yebꞌ noꞌ?
¿Chimeliko noꞌ yu ebꞌnaj chitxonhwi kat iskꞌuxnayto ebꞌnaj noꞌ?
¿Chimyu ispohnikꞌo ebꞌnaj chitxonhwi noꞌ yinh?
¿Chimyu hapolnayo istzꞌumal isnimanil noꞌ yu chꞌen cuchillo?
¿chimyu yekꞌ chꞌen arpón yul iswiꞌ noꞌ hakaꞌ noꞌ kay?
Tato chawayo haqꞌabꞌ yibꞌanh noꞌ, haꞌ xin ishowal noꞌ chanatij,
hak tuꞌ xin matxa bꞌaqꞌinh chatzabꞌ noꞌ hunelxa.
Ta ay huneꞌ mak chiqꞌaytzeniko noꞌ yinh, chitzebꞌi anma yinh huneꞌ anma tuꞌ,
yuto haꞌ mak chitꞌanhxiko yinh noꞌ chipáxilo yip yu xiwkilal.
Machi hunu mak tiꞌ chishin isbꞌa istzotzeniko noꞌ. Hajxam hinan,
¿tom ay hunu mak chu islinhbꞌaniko isbꞌa insatajan?
¿Tom ay hunu mak xaꞌaqꞌni hunu tzet ye tuꞌ wetan huneloj,
kat intohlanan tet? Wal xin haꞌ sunil tzet ay yalanh satkanh wetan yehi.
Mach chinbꞌejan intzotelan yinh noꞌ leviatán,
yuto kaw aykano yip noꞌ, machi hunuxa no noqꞌ hakaꞌ noꞌ.
¿Mak chiyu yinilo istzꞌumal isnimanil noꞌ?
¿Mak hunu tiꞌ chihitziko iskꞌatanh noꞌ yebꞌ iscoraza yu iskolni isbꞌa tet noꞌ?
Machi hunu mak chu ishajni istiꞌ noꞌ yuto kaw xiwkilal yil-lax yeh noꞌ.
Haꞌ istzꞌumal yichinh noꞌ lahan hakaꞌ chꞌen escudo,
ayko yinh istxolal kaw tzabꞌlebꞌil isbꞌa, kaw ay yip hakaꞌ chꞌen chꞌen.
Kaw hunbꞌabꞌil isbꞌa ispetxal yinh noꞌ,
kaw mach chu yokto jaqꞌeqꞌ bꞌay chishunbꞌa isbꞌa.
Tzakꞌlebꞌil isbꞌa ispetxal istzꞌumal noꞌ tuꞌ yinh yetbꞌi,
kaw hunbꞌabꞌil isbꞌa, yuxin mach chu ispohni isbꞌa.
Hayet chꞌah ishatixh noꞌ lahan hakaꞌ yet chijepla kꞌuh,
haxa isbꞌaqꞌ sat noꞌ chitzejla hakaꞌ istzejla yoj tzꞌayik yet chꞌahiloj.
Haꞌ yul istiꞌ noꞌ chiꞌelti tzꞌitqꞌaꞌ yebꞌ nimeta xaj qꞌaꞌ.
Chiꞌelilo nhubꞌ yul istxam noꞌ hakaꞌ yah xobꞌ hunu xi yet lanhan ishuji yibꞌanh qꞌaꞌ.
Hayet chiꞌelti xobꞌ istiꞌ noꞌ,
chitzuji qꞌaꞌ yinh tzaqꞌaqꞌ, haxa yul istiꞌ noꞌ chiꞌelti xaj qꞌaꞌ.
Haꞌ istel isnuqꞌ noꞌ kaw aykano yip, sunil mak chiꞌilni noꞌ chixiw tet noꞌ.
Haꞌ ischibꞌehal noꞌ kaw kaw, machi hunu tzet ye tuꞌ chiqꞌaxponikꞌto yul,
kaw kaw hakaꞌ chꞌen chꞌen.
Haꞌ yanma noꞌ kaw kaw hakaꞌ hunu chꞌen chꞌen,
kaw ay yip hakaꞌ chꞌen kaꞌ.
Kaw nime noqꞌkano noꞌ, haꞌ ebꞌnaj winaj kaw ay yip,
chipax ebꞌnaj yintaj yu chipáxilo yip yu xiwkilal yet chibꞌilikanh noꞌ.
Tato ay hunu mak chitzujnayo noꞌ machi qꞌoji yespada,
maka islanza, maka islitꞌ maka chꞌen nixhte qꞌojbꞌal lanza yinh noꞌ.
Hakaꞌ chꞌen hierro, lahan chꞌen hakaꞌ teꞌ chꞌim yul sat noꞌ;
haxa chꞌen bronce lahan chꞌen hakaꞌ teꞌ qꞌanaj teꞌ yul sat noꞌ.
Mach chꞌelkanh noꞌ tet teꞌ litꞌ,
matzet chalpaxo iskꞌul noꞌ tet qꞌojbꞌal ula, yuto lahan hakaꞌ teꞌ chꞌim yul sat noꞌ.
Haꞌ sunil chꞌen chꞌen yet howal lahan chꞌen hakaꞌ istajinal xaj te teꞌ yul sat noꞌ,
chibꞌuchwa noꞌ yabꞌen isqꞌanhi chꞌen nixhte qꞌojbꞌal lanza.
Chikankano isholanil txꞌo txꞌotxꞌ yu isqꞌaqꞌiꞌal yalanh iskꞌul noꞌ,
yet chishatxnikꞌo isbꞌa noꞌ sat txꞌotxꞌ.
Chihujikanh haꞌ mar yu noꞌ hakaꞌ ishuji hunu xi,
maka hakaꞌ chu yuji hunu xi bꞌay chiwatxꞌelax anh kaw xuqꞌ sam.
Sajhoponhe jilni ha haꞌ bꞌay chiꞌekꞌ noꞌ,
hakaꞌ xil wiꞌe kaw saj, hakxanhe tuꞌ jilni.
Machi hunu tzet ay sat txꞌo txꞌotxꞌ chisje islahbꞌan isbꞌa yebꞌ noꞌ;
huneꞌ noꞌ tiꞌ mach yohtajo noꞌ isxiwi, yu hak tuꞌ yu inwatxꞌenkanojan noꞌ.
Haꞌ sunil tzet kaw ay yelapnoj matzet chalilo yul sat noꞌ,
yahawil yukaniko noꞌ xol sunil noꞌ howla noqꞌ,» xhi Komam Dios Jahawil.

Yaꞌ Job yohtanhelo yaꞌ yitzꞌatil iswiꞌ Komam Dios
Istaqꞌwi yaꞌ Job tet Komam Jahawil, yalni yaꞌ:
«Hanintiꞌan wohtajan tato sunil chisje hawu,
machi hunu tzet chꞌekꞌ yinh isnabꞌal anma chu yebꞌanilo tawet.
“¿Mak anmahil mach isnabꞌal, aniko ishelanil Komam Dios xol qꞌejholo?”
Hak tuꞌ yu intzotelan, yuto mach intxuman tzet walan;
ay tzetaj ye tuꞌ tiꞌ kaw kꞌaybꞌalkꞌule yoki, maxhtikꞌa txumcha wuhan.
Hach hawal wetan hakaꞌ tiꞌ: “Abꞌe tzet chiwalan, yuto chintzotelan tawet,
ay tzet tiꞌ chinqꞌambꞌehan tawet, chawaqꞌni ispaj wetan,” kachi. [*]
Hayet yalanhto tonhe chiwabꞌehan habꞌinahi,
yajaꞌ wal tinanh xin haꞌ kaw isbꞌaqꞌ insatan chachilni.
Yuxin chichiwa inkꞌulan winhan;
chinaytzꞌonhnojan xol pojoj yebꞌ xol tanh tiꞌ yu isnahni isbꞌa inkꞌulan,» xhi yaꞌ Job. [z]
Haxa yet lahwi yalnikano Komam Jahawil hunteqꞌan tzotiꞌ tuꞌ tet yaꞌ Job, yalni Komam tet naj Elifaz, naj temanita hakaꞌ tiꞌ: «Kaw ayti inhowalan tawinh yebꞌ yinh kawanh ebꞌnaj hawetbꞌi, yuto machi heyalilo istoholal winhan hakaꞌ yalni yaꞌ Job, inchejabꞌtiꞌan. Wal tinanh xin iweto hujkꞌonho noꞌ wakax yebꞌ hujkꞌonho noꞌ meꞌ, kat heto iskꞌatanh yaꞌ Job inchejabꞌan, haꞌ yaꞌ chiꞌaniko noꞌ xahanbꞌalil yinh hemul, kat istxahli yaꞌ teyinh, yuto yinh kaw yeli chiwabꞌehan istxah yaꞌ Job tuꞌ, hak tuꞌ xin matxa chiwayojan isyaꞌtajil teyibꞌanh yu mach toholo yu hetzotel winhan, hakaꞌ yu yaꞌ Job inchejabꞌan,» xhi Komam.
Hak tuꞌ yu isto naj Elifaz, naj temanita, yebꞌ naj Bildad, naj suhita yebꞌ naj Zofar, naj naamatita iskꞌatanh yaꞌ Job, isyijen ebꞌnaj tzet yal Komam Jahawil, yabꞌen Komam istxah yaꞌ Job tuꞌ.
	[z]42:6 Haxa yinh islahobꞌal, chohtanhelo yaꞌ Job ta kaw niman yelapno yip Komam Dios, yebꞌ haꞌ Komam chiꞌaqꞌni tzet chiꞌokniko ju, yebꞌ xin ta mach qꞌoji yaꞌ istxumnilo ta haꞌ tzet chal iskꞌul Komam Dios haꞌ chiswatxꞌe.
	42:4 42:4 Job 38:3; 40:7

Meltzo isqꞌalomal yaꞌ Job hunelxa
Lahwi istxahlikano yaꞌ Job yinh ebꞌnaj yamigo, yinilo Komam Jahawil isyaꞌtajil yibꞌanh yaꞌ. Yaqꞌni meltzoho Komam isyaxil tet yaꞌ Job hunelxa, kaw xin kayelto ekꞌbꞌal isyaxil ischah yaꞌ sata yet bꞌabꞌelal. Yul ebꞌnaj yuxhta yaꞌ Job yebꞌ ebꞌix yanabꞌ yaꞌ ilwal yinh, yulpaxo ebꞌnaj ohtanhe yaꞌ; iswaꞌ ebꞌnaj iskꞌatanh yaꞌ yul yatut, istzꞌay iskꞌul ebꞌnaj yinh yaꞌ, yok ebꞌnaj yaqꞌno yaqꞌlobꞌal iskꞌul yaꞌ yu sunil isyaꞌtajil ay yibꞌanh yaꞌ yu Komam Jahawil. Issahni ebꞌnaj tuꞌ hunun chꞌen plata yebꞌ chꞌen jolqꞌabꞌ oro tet yaꞌ Job.
Yanayo Komam Jahawil isyaxil yibꞌanh yaꞌ Job, kaw xin ekꞌbꞌal isyaxil ischah yaꞌ sata yet bꞌabꞌelal. 14 Kanhlahonhebꞌ mil ismeꞌ yaꞌ, wajebꞌ mil iscamello yaꞌ, huneꞌ mil noꞌ wakax katakꞌonh yiqꞌni isbꞌa yinh munil, yok huneꞌ mil noꞌ burro. Ispitzkꞌa hujwanh iskꞌahol yaꞌ yok oxwanh iskutzꞌin yaꞌ. Haꞌ ix bꞌabꞌel Jemima isbꞌi ix, ix iskabꞌ Cesia isbꞌi ix, haxa ix yox Keren-hapuc isbꞌi ix. Machi hunu ebꞌix ix kaw kawla ix sat txꞌo txꞌotxꞌ hakaꞌ ebꞌix iskutzꞌin yaꞌ Job tuꞌ. Yaqꞌni yaꞌ Job ismajul iskutzꞌin tuꞌ yinta ebꞌnaj iskꞌahol.
Tzujaniloxa tuꞌ ekꞌto yaꞌ Job 140 habꞌil. Yilni yaꞌ ischꞌibꞌkanh iskꞌahol yebꞌ yuninal yuninal ebꞌnaj iskꞌahol yaꞌ. Yaꞌ Job tuꞌ, ichamilxa kam yaꞌ, yebꞌ xin kaw kꞌul ekꞌ yilaꞌ yaꞌ.
PSASALMOSLIBRO 1
(Salmos 1—41)
Makta chiwatxꞌen istoholal yebꞌ makta chiwatxꞌen istxꞌojal
Saqꞌal yet mak mach chꞌekꞌ yinh tzet chal anma [a] chiwatxꞌen istxꞌojal,
yebꞌ xin machi ok yul isbꞌeh ebꞌnaj mulum.
Saqꞌal yet mak mach chꞌok tzꞌonhno iskꞌatanh ebꞌnaj chibꞌuchwa yinh Komam Dios.
Haꞌ mak tuꞌ xin,
haꞌ chejbꞌanile chiyal Komam Dios bꞌay ayko yanma,
yu kaw chitzala iskꞌul yinh.
Haꞌ kuybꞌanile chal Komam chꞌekꞌ yinh isnabꞌal yinh tzꞌayikal yebꞌ aqꞌbꞌalil. [b] isbꞌi, chal yelapnoj kuybꞌanile. Hunteqꞌan kuybꞌanile tuꞌ ayko yinh bꞌabꞌel howebꞌ libro yinh AT. Haꞌ chiꞌijbꞌali yinh anma iswatxꞌen tzet choche Komam Dios.
Haꞌ mak tuꞌ, lahan hakaꞌ hunu te teꞌ ayayo istiꞌ ha haꞌ chibꞌelwi;
chaqꞌni sat teꞌ yinh istiempohal, machi bꞌaqꞌinh chꞌay hona xaj teꞌ.
Sunil tzet chiswatxꞌe, kaw kꞌul chiꞌelikoj. [*]
Yaj mak chiwatxꞌen istxꞌojal, mach ako tuꞌ,
wal xin lahan mak tuꞌ hakaꞌ isqꞌalemal teꞌ chꞌim chiyijto jaqꞌeqꞌ.
Haꞌ mak kaw txꞌoj tuꞌ,
mach chiꞌilaxkanh xol isyaꞌtajil yet chilni Komam Dios yinh tzet chiꞌeliko anma;
mach chꞌok ebꞌnaj mulum tuꞌ xol makta chiwatxꞌen istoholal,
yuto Komam Jahawil [c] yohta isbꞌeybꞌal makta chꞌekꞌ yinh istoholal,
wal makta txꞌoj isbꞌeybꞌal chitanhtzelaxiloj.
	[a]1:1 Salmo tiꞌ tzꞌibꞌnhebꞌilkano yu yaꞌ rey David, ay bꞌit aypaxo txah tet Komam Dios.
	[b]1:2 Isley Komam Jahawil yinh hebreo torah
	[c]1:6 Tzotiꞌ Jahawil haꞌ isbꞌi Komam Dios yu ebꞌnaj Israel.
	1:3 1:3 Jer. 17:5-8; Ez. 47:12

Komam Jahawil sikꞌbꞌililo yu Komam Dios
Salmo tzꞌibꞌnhebꞌilkano yu yaꞌ rey David
¿Tzet yinh xin chiꞌahwejna anma mach ohtanhe Komam Dios,
kat istxumni iswatxꞌen tzettaj ye tuꞌ maxhtaj haꞌ yehi?
Chꞌah ebꞌnaj isreyal konhobꞌ ay yul sat yibꞌanhqꞌinal tiꞌ, yebꞌpaxo hunteqꞌanxa ebꞌnaj yahawil,
hun chu islahtiꞌnhen isbꞌa ebꞌnaj yaniko howal yinh Komam Dios,
yebꞌ yinh Komam Jahawil sikꞌbꞌililoj. Chalni ebꞌnaj: [*]
«Jiqꞌawelo chꞌen cadena ayko jinh, kat kokolnilo kobꞌa yul isqꞌabꞌ txꞌanh txꞌanh ayko jinh,» xhi ebꞌnaj.
Yajaꞌ wal Komam Dios ay yul satkanh chꞌok tzebꞌo yinh tzet chisnah ebꞌnaj,
chibꞌuchwa Komam yinh.
Yinh haꞌmataj chitzotel Komam yu ishowal yinh ebꞌnaj,
kat isxibꞌten Komam ebꞌnaj,
kat yalni Komam tet ebꞌnaj yinh sunil ishowal:
«Xawakojan mak chꞌok Yahawo bꞌey konhobꞌ Sión, huneꞌ wonhan tuꞌ, wetan yehi,» xhi Komam. [d]. Chal-laxpaxo wonhan yet Komam Dios. .
Chalnipaxo Iskꞌahol Komam Dios: «Komam Jahawil, halni wetan: “Hach tiꞌ, hach Inkꞌaholan, chinokkanojan hamamo yinh huneꞌ tzꞌayik tiꞌ. [*]
Qꞌan wetan, kat waqꞌnihan sunil ej konhobꞌ hamajuloj, kat yokkano sunil yul sat yibꞌanhqꞌinal tiꞌ yul haqꞌabꞌ.
Haꞌ xin huneꞌ chꞌen vara ayko yul haqꞌabꞌ, haꞌ chꞌen chawaqꞌbꞌalnhe hatanhtzenilo sunil ebꞌnaj yahaw ej konhobꞌ;
chatanhtzelo hakaꞌ chu ismaqꞌlaxpoho txꞌotxꞌ xi,” xhi Komam wetan,» xhi Komam Kꞌahole. [*]
Yalnipaxo Komam Dios: «Wal tinanh xin hex yahawil konhobꞌ, helan cheyute hebꞌa,
haxa hex juez heyeko yulaj konhobꞌ yul sat yibꞌanhqꞌinal tiꞌ, abꞌewe tzet chiwalan:
Aqꞌwe chejaꞌ hebꞌa tet Komam Jahawil yinh xiwkilal, kat heluylun yinh tzalahilal.
Ayojabꞌ yelapno Komam Kꞌahole yul hesat, haxinwal mach chitit ishowal teyinh yet chexekꞌ yinh hebꞌel,
kat kexyaqꞌni kamoj, yuto kaw yinh anhe chitit ishowal Komam.
¡Saqꞌal yet sunil mak chikawxi iskꞌul yinh Komam!» xhi Komam Dios.
	[d]2:6 Wonhan Sión, haꞌ bꞌey tuꞌ ayayo iskonhobꞌ ebꞌnaj jebuseo yet payat. Yet isqꞌoji yaꞌ David yinh ebꞌnaj, yinilo yaꞌ huneꞌ txꞌotxꞌ tuꞌ, bꞌey tuꞌ xin yakanh yaꞌ konhobꞌ Jerusalén, yok iskonhobꞌo yaꞌ, bꞌey tuꞌ xin yaqꞌ yaꞌ reyalil yibꞌanh txꞌotxꞌ Judá, 2Sam. 5:7Sal. 132:13
	2:2 2:2 Hch. 4:25-26
	2:7 2:7 Hch. 13:30-33; Heb. 1:5; 5:5; 2Sam. 7:5,14; Sal. 89:26,27
	2:9 2:9 Ap. 12:5; 19:15; 2:26-27; Jer. 19:11

Txah yet sakꞌayal chiqꞌanni ta chikolwa Komam Dios
Salmo tzꞌibꞌnhebꞌilkano yu yaꞌ rey David yet yelkanh yaꞌ tet iskꞌahol Absalón
¡Mamin, kaw txꞌiꞌal mak ayko ishowal winhan!
Kaw tzetkꞌa mak chikanh isbꞌa, kat yok howal winhan.
Kaw ay mak chalni winhan: «Mach chikolcha huneꞌ naj tiꞌ yu Komam Dios,» xhi anma.
Yajaꞌ wal hach tiꞌ Mamin, lahan hach hakaꞌ chꞌen escudo [e] chaxhok wenhelojan bꞌay chinkol hinbꞌahan;
tawet chitit iskꞌulchꞌanil wetan, hach xin chaqꞌekanh inwiꞌan, yuxin ay wipan.
Hayet chinawihan tawet Mam Wahawil,
kat hapajtzen wetan bꞌey wonhan hawet yehi.
Chinay hilnojan kat inwayan, lahwi tuꞌ kat yelpaxo inwayanhan,
yuto hach tiꞌ Mam Wahawil chintanhehan.
Mach chinxiwan tet huneꞌ niman bꞌulan anma chinhoynayojan,
kat yaniko howal winhan.
¡Mam Wahawil! ¡Hach inDiosalan, ahanhwanoj!
¡Kolinan yuto hach chamaqꞌ poho isqꞌotx makta ayko ishowal winhan!
Chamaqꞌnilti yeh makta chiwatxꞌen istxꞌojal.
Haꞌ kolbꞌanile chitit tawet Mam Wahawil.
¡Mamin, ayo hakꞌulal yibꞌanh hakonhobꞌ!
	[e]3:3 Yet payxa chꞌokniko chꞌen escudo yu ebꞌnaj chꞌekꞌ yinh howal. Haꞌ chipahnilo qꞌojbꞌal.

Huneꞌ txah yet qꞌejbꞌiyal bꞌay chiyelax kawxobꞌal kꞌulal yinh Komam Dios
Salmo tzꞌibꞌnhebꞌilkano yu yaꞌ rey David tet naj yahaw yeko yinh isnuqꞌal bꞌit; yibꞌanh munlabꞌal Neginot [f]
¡Mamin, hach inDiosalan, istoholalnhe chawatxꞌe!
Hayet chiꞌahwawan tawet, chapajtzen tzet chinqꞌanan.
Hach chawaqꞌ yaqꞌlobꞌal wanmahan yet chꞌay isyaꞌtajil wibꞌanhan.
Tzꞌayojabꞌ hakꞌul winhan Mamin, abꞌe tzet chiwalan yinh intxahan.
Hex iskꞌahol ebꞌnaj winaj ¿bꞌaqꞌinh chebꞌej heyalni inqꞌumalan, kat heyichiko heyalni ta niman welapnojan?
¿Bꞌaqꞌinh chebꞌej heyochen hesayni tzettaj ye tuꞌ matzet chaliloj, yebꞌ leqꞌtiꞌal? [g], 
Ohtanheweloj ta haꞌ Komam Dios sikꞌnhelo makta chiyijen tzet chala,
kat yokkano yeto Komam. Chabꞌen Komam yet chiꞌel wawan tet.
¡Yilal heluylun yu xiwkilal tet Komam, matxa chelahiko heyaniko hemul!
Hayet chexok wayoj sat hetxꞌat chistxumni isbꞌa hekꞌul yinh tzet chewatxꞌe, yebꞌ matzet cheyala.
Haltewe hakaꞌ xahanbꞌal kaw tzꞌajan tet Komam Dios,
haꞌ ton hewatxꞌen istoholal.
Kawxojabꞌ hekꞌul yinh Komam.
Txꞌiꞌal mak chalni: «¿Maktaxka chiyenilo iskꞌulal jet?» xhi.
Mamin, yelo isqꞌaqꞌal hasat jibꞌanhanh.
Hach hawaqꞌ tzalahilal yul wanmahan,
ekꞌbꞌal sata tzalahilal ay tet ebꞌnaj kaw niman istrigo, yebꞌ niman yal yuva. [h].
Yinh aqꞌankꞌulal chinokan wayoj, hak tuꞌ xin chu inwaykanhan,
yuto tawinhnhe Mam Wahawil, chikawxi inkꞌulan.
	[f]4:0 Neginot isbꞌi hunteqꞌan munlabꞌal ay istxꞌanhal chꞌokniko yinh bꞌit.
	[g]4:2 Iskꞌahol ebꞌnaj winajhuneꞌ tiꞌ chitzotel yinh ebꞌnaj niman yelapnoj ismunil yul konhobꞌ, mach xin chiswatxꞌe ebꞌnaj istoholal, chiyetanpaxo ebꞌnaj anma mebꞌaꞌ.
	[h]4:7 Yet kaw chiyaqꞌni sat tzꞌunubꞌ kaw chitzala anma, yajaꞌ bꞌey tiꞌ chala ta tzalahilal chaqꞌ Komam Dios ekꞌbꞌal yibꞌanh istzalahilal anma tuꞌ. Sal. 126:6; Is. 9:3; Jer. 48:33

Txah chiqꞌanni iskꞌubꞌanil Komam Dios
Salmo tzꞌibꞌnhebꞌilkano yu yaꞌ rey David tet naj yahaw yeko yinh isnuqꞌal bꞌit; yibꞌanh munlabꞌal Nehilot [i], 
Abꞌe tzet chiwalan, Mamin, il inqꞌajxihan yu bꞌiskꞌulal.
Hajbꞌa hatxikin yet chinawihan tawet,
hach inDiosalan yebꞌ Wahawilan, yuto tawet chintxahlihan.
Mam Wahawil, yet kaw sahabꞌ chiꞌahwawan tawet.
Yet kaw sahabꞌ, chinokan tasataj, chiwechmahan tzet chinqꞌanan.
Yuto hach tiꞌ Mamin, Dios hach, mach chaxhtzala yinh istxꞌojal.
Haꞌ mak chiwatxꞌen istxꞌojal, mach chu ishitziko takꞌatanh.
Ebꞌnaj kaw ay yelapno yalni, mach chu ishitziko ebꞌnaj yinh hasat.
Chaxhyahwa yinh istxꞌojal chiswatxꞌe ebꞌnaj.
Chatanhtzelo makta chihalni leqꞌtiꞌal, yebꞌ chayah ebꞌnaj potxꞌom anma,
yebꞌ ebꞌnaj chiꞌaqꞌni subꞌchaho yet anmahil yinh leqꞌtiꞌal.
Wal hanintiꞌan Mamin, chinoktojan yul hawatut, yaj yu iskꞌulchꞌanil hakꞌul winhan,
chiwanikojan hamay, chiwinayo hinbꞌahan tawet yul hawatut mach istxꞌojal yinh. [j], waxanhka yet ay ebꞌnaj bꞌey yul Yatut Komam maka bꞌey yamaqꞌil, maka hunuxa nan bꞌayah. .
Mam Wahawil, ijbꞌa hinan yinh istoholal, yuto ay ebꞌnaj ayko ishowal winhan.
Watxꞌe inikojan yul habꞌeh kaw tohol.
Haꞌ ebꞌnaj tuꞌ, maxhtikꞌa isyelal chiꞌelti yul istiꞌ ebꞌnaj.
Haꞌ tzet ay yul yanma ebꞌnaj nohnanhetikꞌa yu istxꞌojal.
Lahan tzet chꞌahti yul isnuqꞌ ebꞌnaj tuꞌ hakaꞌ bꞌay mujan kamom. Hanhkꞌanhetikꞌa leqꞌtiꞌal chal ebꞌnaj.
¡Hach inDiosalan, ati isyaꞌtajil yibꞌanh ebꞌnaj! ¡Ayojabꞌ ebꞌnaj yul isqꞌabꞌ istxꞌojal tzet chiyala!
Yu kaw txꞌiꞌalxa ismachiswalilal ebꞌnaj chakoj,
ilo ebꞌnaj xol hakonhobꞌ yuto xameltzoko ebꞌnaj tawinh.
Yaj mak chikawxi iskꞌul tawinh yaqꞌabꞌ tzalaho iskꞌul;
bꞌitnojabꞌ tawet yinh sunilbꞌal ej tiempo, yuto chaxhkolwa yinh.
Haꞌ mak chiꞌochen habꞌi, tzalahojabꞌ tawinh.
Yuto hach tiꞌ Mamin, kaw chawayo hakꞌulal yibꞌanh mak chiwatxꞌen istoholal;
haꞌ iskꞌulal hakꞌul lahan hakaꞌ hunu escudo hoyaniko yinh yu iskolni.
	[i]5:0 Nehilotmunlabꞌal hakaꞌ flauta.
	[j]5:7 Ebꞌnaj Israel hayet chitxahli ebꞌnaj, hakan chuteto isbꞌa ebꞌnaj yinh huneꞌ cuarto ekꞌna txahul ay yul Yatut Komam Dios bꞌey Jerusalén, 1Rey. 6:16Sal. 134:1-2; 138:2; 1Rey. 8:48; Dn. 6:10

Txah chiqꞌanni iskolwal Komam yet ay ilwebꞌal
Salmo tzꞌibꞌnhebꞌilkano yu yaꞌ rey David tet naj yahaw yeko yinh isnuqꞌal bꞌit; yibꞌanh munlabꞌal Neginot yebꞌ Seminit [k]
Mam Wahawil, machojabꞌ chinhakachan yet chichiwa hakꞌul.
Machojabꞌ chawati isyaꞌtajil wibꞌanhan yet chitit hahowal.
Tzꞌayojabꞌ hakꞌul winhan, Mamin, yuto kaw yaꞌay hinan.
Kaw sunil inbꞌajilan chibꞌuychahi. Mamin, aqꞌ inkawxojan.
Kaw bꞌiskꞌulal ye wanmahan.
Mamin, ¿bꞌaqꞌinh xin chinhakolan?
Mam Wahawil, hulanh hakoloꞌ wanmahan tet isyaꞌtajil.
¡Kaw tzꞌayojabꞌ hakꞌul winhan, kolinan!
Haꞌ mak kamomxa, mach chaxhisnatij.
¿Mak chu isbꞌitnhen habꞌi bꞌay ay yehobꞌal kamom?
Kaw siki inkꞌulan sikꞌlebꞌil. Kaw chiꞌel wawan yu bꞌiskꞌulal,
yebꞌ xin hunun aqꞌbꞌal woqꞌan.
Kaw chichakꞌanbꞌi isqꞌanh inwiꞌan, yebꞌ sat intxꞌatan yu yal insatan.
Kaw chipáxilo yip inmujlubꞌalan yu yekꞌyaꞌ wanmahan yu ebꞌnaj ayko ishowal winhan.
¡Elanhwe inkꞌatanhan hex chewatxꞌe istxꞌojal,
yuto yabꞌe Komam Jahawil woqꞌan! [*]
Yabꞌe Komam Jahawil tzet inqꞌanan,
ischah Komam intxahan.
Sunil mak ayko ishowal winhan chitxꞌixwikanh,
kat issomchakanh chila. Yinh haꞌmataj chitak iskꞌul, kat yelkanh.
	[k]6:0 Seminit huneꞌ munlabꞌal yinh bꞌit, ay waxajebꞌ istxꞌanhal.
	6:8 6:8 Mt. 7:23; Lc. 13:27

Txah bꞌay chiqꞌanlax ispajtzen Komam tet ebꞌnaj txꞌoj chiswatxꞌe
Salmo tzꞌibꞌnhebꞌilkano yu yaꞌ rey David, bꞌit tet Komam Jahawil chiqꞌanni yaqꞌni Komam ispaj tet naj Cus [l]
Mam Wahawil, hach inDiosalan, tawinhnhe chikawxi inkꞌulan.
Kolinan tet ebꞌnaj ayko ishowal winhan yebꞌ chintzumbꞌenikꞌojan;
kolinan yul isqꞌabꞌ ebꞌnaj.
Hunteqꞌan ebꞌnaj tuꞌ, lahan ebꞌnaj hakaꞌ noꞌ bꞌalam.
Kꞌuxantaxka ay tzet chu waykꞌayan yul isqꞌabꞌ ebꞌnaj kat kinisxitnikamojan;
machi mak xin chinkolnihan yul isqꞌabꞌ ebꞌnaj.
Mamin, hach inDiosalan, kꞌuxantaxka ay inmulan yul hasat,
taxka ay hunu mak xaꞌinwatxꞌehan istxꞌojal yinh,
ta ay hunelo tiꞌ waqꞌan istxꞌojal selelo iskꞌulal iswatxꞌe hunu mak winhan,
kꞌuxantaxka ay hunelo kinetlihan yinh mak ayko ishowal winhan, [*]
ta hak tuꞌ kinistzumbꞌehabꞌikꞌojan makta ayko ishowal winhan,
kat intzujchahan yu, kat kinishatxnikꞌojan sat txꞌotxꞌ, kat yelkano inpixanan.
¡Mam Jahawil, ahanhwano yu sunil hahowal,
kat hawaniko howal yinh ebꞌnaj ayko ishowal winhan!
¡Mamin, hach tiꞌ istoholalnhetikꞌa chawatxꞌe! ¡Kolwahanh Mamin!
Okojabꞌ hoyno ej konhobꞌ tawinh, kat hawok yahawil yinh yul satkanh.
Hach tiꞌ Mamin, chaxhok hawilaꞌ yinh tzet chiꞌeliko anma yul hunun konhobꞌ.
Yuxin chinqꞌanan tawet ta chawil yinh tzet chinelikojan hatatikꞌa tzet chinwatxꞌehan.
Hanintiꞌan Mamin, chinwatxꞌehan istoholal.
Yuto hach tiꞌ, Dios kaw istoholal chawatxꞌe,
hawilwe tzet chꞌekꞌ yul yanma anma,
tanhtzekanilo makta chiwatxꞌen istxꞌojal, yajaꞌ wal ebꞌnaj chiwatxꞌen istoholal aqꞌ yip ebꞌnaj islinhbꞌan isbꞌa.
Komam Dios, haꞌ inescudohan, ayko wenhelojan.
Haꞌ Komam chikolni makta istoholalnhetikꞌa chiꞌekꞌ yinh yanma.
Komam Dios, juez Komam yinh kaw istoholal;
yinh sunilbꞌal tiempo chayo Komam isyaꞌtajil yibꞌanh makta chiwatxꞌen istxꞌojal.
Ta mach chisbꞌej anma iswatxꞌen istxꞌojal,
wal Komam xin lanhan yinahti Komam yeh yespada.
Watxꞌebꞌilxapaxo teꞌ litꞌ yu Komam.
Watxꞌebꞌilxa chꞌen chiꞌokniko yinh howal yu,
hunteqꞌan chꞌen chiꞌaqꞌnikamo anma.
Watxꞌebꞌilpaxo teꞌ litꞌ chihulwahi, ayko qꞌaꞌ yinh.
Haꞌ naj chiwatxꞌen istxꞌojal,
hanhkꞌanhetikꞌa istxꞌojal yebꞌ ekꞌnajil chiꞌekꞌ yinh isnabꞌal yebꞌ yinh yanma,
kat xin yaqꞌni naj leqꞌtiꞌal yohtanhelo yet anmahil.
Watxꞌebꞌilxa huneꞌ holan yu naj. Kaw nahat xin yehayto yich,
yaj wal xin haꞌtikꞌa naj, chitokꞌay yul holan tuꞌ.
¡Haꞌ istxꞌojal chiswatxꞌe naj chiꞌaykꞌay yibꞌanh,
yebꞌ ischichon ay naj tuꞌ chiꞌay yibꞌanh iswiꞌ!
Chiwalan tzotiꞌ kꞌul yinh Komam Dios Jahawil yuto kaw toholkano Komam,
kat inbꞌitnhenan bꞌit yinh isbꞌi Komam Jahawil, yuto kaw aykano yelapnoj Komam.
	[l]7:0 Cus, iskꞌahol naj Benjamín.
	7:4 7:4 Sal. 17:3-5; Mt. 5:44-48

Isqꞌaqꞌal yip Komam Dios yebꞌ kaw niman yelapno anma yul sat Komam
Salmo tzꞌibꞌnhebꞌilkano yu yaꞌ rey David tet naj yahaw yeko yinh isnuqꞌal bꞌit, yibꞌanh munlabꞌal Gitit
¡Mamin, hach Jahawilanh, kaw nimankano yelapno habꞌi yul sat yibꞌanhqꞌinal tiꞌ!
¡Hakpax tuꞌ yul satkanh, kaw aykano yelapnoj isqꞌaqꞌal hawip! [m].
Hayet chaxhisbꞌitnhen nixhte unin yebꞌ nixhte neneꞌ chitotxutxwi,
chayeni hanta hawip tet makta ayko ishowal tawinh,
yebꞌ makta mach chiyijen tzet chawala, yu iskachni istiꞌ. [*]
Hayet chintꞌanhxikanhan chiwilnihan satkanh watxꞌebꞌil hawu yu yiximal haqꞌabꞌ,
kat wilnipaxtojan ixahaw yebꞌ txꞌumel, watxꞌebꞌil hawu.
Chiwalnihan: «¿Tzet yelapno ye naj winaj yuxin chanati naj?
¿Tzet yelapno iskꞌahol naj winaj yuxin chatukle?» kinchihan. [*]
Watxꞌebꞌilkano naj winaj hawu, yaj hanikꞌnhechꞌan paxna naj yalanh ebꞌnaj ángel.
Hakaꞌta hawahto huneꞌ corona yinh iswiꞌ, yuto hawaqꞌkano ishelanil naj,
yebꞌ xin kaw ay yelapno ye naj hawu.
Hawaqꞌnikano yip yibꞌanh sunil tzet watxꞌebꞌil hawu,
hawanikaniko sunil yalanh yoj naj. [*]
Hawaqꞌnikano yip naj winaj yibꞌanh ej noꞌ meꞌ yebꞌ noꞌ wakax,
yebꞌ noꞌ cheh, yebꞌ yibꞌanh sunil no noqꞌ xoltelajil noqꞌ.
Yebꞌ yibꞌanh ej noꞌ chꞌik chꞌekꞌ purpun satkanh,
yebꞌ yibꞌanh ej noꞌ kay, yebꞌ yibꞌanh sunil ej no noqꞌ ay xol haꞌ mar.
¡Mamin, hach Jahawilanh,
kaw niman yelapno habꞌi yul sat yibꞌanhqꞌinal tiꞌ!
	[m]8:1 Isbꞌi Komamchal yelapnoj ta kaw niman yelapno ye Komam. Gn. 32:29; Ex. 3:13-14
	8:2 8:2 Mt. 21:16
	8:4 8:4 Job 7:17-18; Sal. 144:3
	8:6 8:6 1Co. 15:27; Ef. 1:22; Heb. 2:8

Chiꞌaqꞌlax yuchꞌandios yu istoholal chiswatxꞌe Komam Dios
Salmo tzꞌibꞌnhebꞌilkano yu yaꞌ rey David tet naj yahaw yeko yinh isnuqꞌal bꞌit; yibꞌanh munlabꞌal Mut-labén
Mam Jahawil, chaxhinbꞌitnhehan yinh sunil wanmahan,
kat inpujbꞌanikꞌojan sunil tzet chikꞌay kokꞌul jilni chawatxꞌe.
Tawinh chiwaqꞌ tzalaho wanmahan,
kat inbꞌitnhenan habꞌi yu kaw aykano hawelapnoj.
Ebꞌnaj ayko ishowal winhan hayet chimeltzo ebꞌnaj yintaj,
kat yaykꞌay ebꞌnaj, hak tuꞌ xin chu istanhkanilo ebꞌnaj yinh hasat.
Hach tiꞌ Mamin, juez hach yinh kaw istoholal winhan.
Tzꞌonhan hach yul hatzꞌonhobꞌal hawatxꞌen istoholal.
Chachkachwa yinh anma mach kaxhohtanheni,
hatanhtzenpaxilo ebꞌnaj chiwatxꞌen istxꞌojal.
¡Hobꞌilxakanh isbꞌi ebꞌnaj hawu yinh hunelnhe!
Ebꞌnaj ayko ishowal winhan, xahatanhtzelo ebꞌnaj yinh hunelnhe.
Hatanhtzenpaxilo iskonhobꞌ ebꞌnaj.
Hach hatanhtzekaniloj, matxa xin chibꞌinahi.
Yajaꞌ wal Komam, Yahaw yinh sunilbꞌal ej tiempo.
Tzꞌonhan yul istzꞌonhobꞌal yilni yinh tzet chiꞌeliko anma.
Haꞌ Komam chiꞌilni yinh tzet chiꞌeliko sunil anma yul sat yibꞌanhqꞌinal tiꞌ yinh kaw istoholal,
kat yaqꞌni ispaj selel tet, hatatikꞌa tzet chiswatxꞌe.
Haꞌ Komam Jahawil chikolni makta chiꞌetalaxi,
haꞌ chitanheni yinh ej isyaꞌtajil.
Haꞌ mak yohta habꞌi chikawxi iskꞌul tawinh.
Machi bꞌaqꞌinhal chabꞌejkano makta chaxhsayni.
Bꞌitnhewe Komam Jahawil ay bꞌey konhobꞌ Sión.
Halwekꞌo tet ej konhobꞌ yinh tzet iswatxꞌe Komam.
Chisnati Komam makta chimalto ischikꞌil, mach chisnahulnheto Komam isyaꞌtajil tuꞌ.
Haꞌ mak chiwatxꞌen istxꞌojal yinh anma chꞌay isyaꞌtajil yibꞌanh yu Komam.
Tzꞌayojabꞌ hakꞌul winhan, Mamin.
Il yinh tzet chinutelaxan yu ebꞌnaj chichiwa iskꞌul winhan.
Hach tiꞌ chinawikanhan yul isqꞌabꞌ ispultahil kamikal,
chiwalnojan tet anma ay bꞌey istiꞌ ispultahil konhobꞌ Jerusalén hakꞌulchꞌanil.
Chiwalnipaxojan ta kaw ay tzalahilal yul wanmahan yuto kinhakolan yul isqꞌabꞌ mak ayko ishowal winhan.
Haꞌ anma mach kaxhohtanheni, haꞌtikꞌa aykꞌayto yul holan watxꞌebꞌil yu.
Iskankano txꞌapno yoj yul latzꞌabꞌ ebꞌabꞌil yu.
Isyelo isbꞌa Komam Jahawil yu istoholal iswatxꞌe,
yaykꞌaykano makta chiwatxꞌen istxꞌojal yul latzꞌabꞌ ayayo yu.
Sunil anma chiwatxꞌen istxꞌojal, chiꞌalaxto bꞌay ay kambꞌal bꞌey seol,
hakpax tuꞌ sunil mak chinahulnhento Komam Dios. [n]
Haꞌ anma mebꞌaꞌ machi nahulnhelaxto yinh hunelnhe,
yebꞌ xin mach chitanhkanilo huneꞌ ayko yipo yanma.
Mam Wahawil, ahanhwanoj, mach tonhe chawil yinikanh isbꞌa ebꞌnaj winaj,
chawil yinh tzet chitanhkano anma mach kaxhohtanheni.
Mamin, tzotelanh yul yanma, haxinwal chixiw hunteqꞌan anma tuꞌ tawet.
¡Txumchahojabꞌilo yu sunil anma tuꞌ ta mach ekꞌbꞌalo tasataj, anmanhe ebꞌnaj!
	[n]9:17 Seol bꞌay ay qꞌa qꞌaꞌ, bꞌay ay kambꞌal.

Txah chiqꞌanni ta chitanhtzelax ebꞌnaj txꞌoj
Salmo tzꞌibꞌnhebꞌilkano yu yaꞌ rey David tet naj yahaw yeko yinh isnuqꞌal bꞌit
¿Tzet yinh yuxin kaw nahat hawehilo, Mam Jahawil?
¿Tzet yinh xin chawebꞌato habꞌa yet ayayo isyaꞌtajil?
Haꞌ naj chiwatxꞌen istxꞌojal kaw chiyikanh isbꞌa naj.
Chaniko naj ishowal yinh mak matzet ayko yipo yanma.
Haꞌtikꞌa naj tuꞌ chiꞌaykꞌay yul isqꞌabꞌ istxꞌojal chiꞌekꞌ yinh isnabꞌal.
Naj chiwatxꞌen istxꞌojal kaw chikanh isbꞌa naj yinh tzet choche yanma iswatxꞌeꞌ.
Chal naj tzotiꞌ kꞌul yibꞌanh mak peqꞌ chute isbꞌa,
kat isyahnikanilo naj Komam.
Naj txꞌoj, kaw aykanh naj yalni, yuxin mach chissayilo naj Komam Dios;
machi nino chiꞌekꞌ isnabꞌal naj yinh Komam.
Haꞌ isbꞌeh naj, kaw kotxannhetikꞌa yinh sunilbꞌal tiempo.
Maxhtikꞌa chistxum naj ta chiꞌapni istzꞌayikal bꞌay chil Komam yinh tzet chiꞌeliko naj. Kaw xin chiyahwa naj yinh makta bꞌay ayko ishowal.
Chalni yanma naj hakaꞌ tiꞌ: «Machi hunu mak chinaqꞌni aykꞌayojan. Machi bꞌaqꞌinhal chiwilan isyaꞌtajil,» xhi.
Nohnanhetikꞌa istiꞌ naj yu tzꞌaktiꞌ, yebꞌ leqꞌtiꞌal, yebꞌ tzotiꞌ txꞌoj.
Yalanh yaqꞌ naj ayikto takbꞌalkꞌule yebꞌ tzꞌaktiꞌ.
Chiꞌok naj majwal ewantajil istiꞌla yaldeahil,
kat ismaqꞌnikamo naj anma mach ismul.
Kaw chiꞌok tꞌanhno naj yinh makta mach chu iskolni isbꞌa.
Hakaꞌ noꞌ bꞌalam chebꞌa isbꞌa yul isnhachꞌen,
kat yok naj yilno yinh tzet chu yaykꞌay makta mach chu iskolni isbꞌa yul isqꞌabꞌ.
Haxa yet chiꞌaykꞌay yul isqꞌabꞌ naj xin, kat yinito naj.
Chꞌay mokꞌno naj kat iskꞌonhbꞌan isbꞌa hakaꞌ noꞌ bꞌalam,
kat yaykꞌay makta mach chu iskolni isbꞌa yul isqꞌabꞌ naj.
Haꞌ yanma naj chihalni hakaꞌ tiꞌ: «Chito nahul yu Komam Dios, chebꞌato sat Komam, mach ixtanhoj,» xhi yanma naj.
¡Mam Jahaw Dios, ahanhwanoj, ikanh haqꞌabꞌ! ¡Mach chanahulnheto ebꞌnaj mebꞌaꞌ chiꞌekꞌyaꞌ yanma!
¿Tzet yinh yuxin chibꞌuchwa naj txꞌoj tawinh, Mam Jahawil?
Chistxumni naj ta machi bꞌaqꞌinhal chiꞌapni istzꞌayikal bꞌay chawil yinh tzet chiꞌeliko naj.
Hach chawil istxꞌojal chiswatxꞌe naj tuꞌ.
Chawil tzet chu naj, kat hawaqꞌni ispaj selel istxꞌojal naj.
Mamin, tawinh chikawxi iskꞌul makta machi yip.
Hach chaxhkolwa yinh makta mach ismam yebꞌ mach ismiꞌ.
¡Maqꞌ qꞌaho isqꞌabꞌ naj chiwatxꞌen istxꞌojal!
Ayo isyaꞌtajil yibꞌanh naj txꞌoj masanto yet matxa tzet chiꞌilchalo yinh naj hawu.
Haꞌ Komam Jahawil, Yahaw yeko Komam yinh tohbꞌalqꞌinal.
Makta mach chiꞌohtanhen Komam chiꞌilaxilo yul iskonhobꞌ.
Mamin, hach tiꞌ hawabꞌe istxah makta chewchotanhe yanma.
Hach hawaqꞌ yip yanma, hawaqꞌni tzet chisqꞌan tawet.
Hach tiꞌ chawatxꞌe istoholal yinh makta machi ismam yebꞌ machi ismiꞌ, yebꞌ makta chiꞌetalaxi.
Mamin, matxahojabꞌ chislahiko naj winaj istzꞌunni istxꞌojal,
isnabꞌabꞌti naj ta pojoj hawakoj yet hawatxꞌen naj.
Haꞌ Komam Dios, ayko yipo yanma makta chiwatxꞌen istoholal
Salmo tzꞌibꞌnhebꞌilkano yu yaꞌ rey David tet naj yahaw yeko yinh isnuqꞌal bꞌit
Yinh Komam Jahawil ayko wanmahan waxanhka chihal-lax wetan hakaꞌ tiꞌ:
«Elanhkanh, asiꞌ iswiꞌla witz hakaꞌ chu yelkanh noꞌ chꞌik.
Ilkꞌanabꞌ ebꞌnaj chiwatxꞌen istxꞌojal, kꞌulxa yeto teꞌ litꞌ,
ebꞌabꞌilxa isbꞌa ebꞌnaj yunhe isqꞌojnito ebꞌnaj teꞌ yinh ebꞌnaj iskꞌulal chiswatxꞌe.
Ta haꞌ ebꞌnaj ijbꞌalom, chiꞌetaxtoj,
¿tzetto wal yuten isbꞌa ebꞌnaj chiwatxꞌen istoholal?» xhi. [*]
Yajaꞌ wal Komam Dios aykꞌo Komam yul yatut; huneꞌ nha tuꞌ yet Komam yehi.
Yul satkanh ay istzꞌonhobꞌal Komam.
Kaw xin tꞌanhan Komam Dios yilni yinh tzet chiswatxꞌe iskꞌahol ebꞌnaj winaj.
Komam Dios chiꞌilni tzet chiswatxꞌe ebꞌnaj tohol isbꞌeybꞌal,
chilnipaxo Komam tzet chiswatxꞌe ebꞌnaj txꞌoj.
Chisyah yanma Komam makta chiwatxꞌen istxꞌojal.
Haꞌ Komam chiꞌaniti isyaꞌtajil yibꞌanh anma chiwatxꞌen istxꞌojal.
Hakaꞌ chu yaqꞌni haꞌ nhabꞌ, hak tuꞌ chu istit qꞌa qꞌaꞌ yebꞌ azufre yibꞌanh,
kat yanipaxti Komam huneꞌ niman jaqꞌeqꞌ chinhusnito sunil.
Haꞌ chaqꞌ Komam ispaj selelo tet makta chiwatxꞌen istxꞌojal.
Haꞌ Komam Dios kaw toholkanoj,
yuxin kaw chitzala Komam yinh istoholal.
Haꞌ mak chiwatxꞌen istoholal chilaꞌ yinh Komam.
	11:3 11:3 Sal. 82:2-5; 10:4,13; Is. 44:19

Txah chiqꞌanni iskolwal Komam Dios
Salmo tzꞌibꞌnhebꞌilkano yu yaꞌ rey David tet naj yahaw yeko yinh isnuqꞌal bꞌit, yibꞌanh munlabꞌal Seminit
Mam Jahawil, kolinan,
yuto matxa ej hawuninal yijem tawet.
Matxa ebꞌnaj winaj chihalni isyelal.
Hanhkꞌanhetikꞌa leqꞌtiꞌal chal-le ebꞌnaj tet hunun.
Kaw kꞌul chu istzotel ebꞌnaj, yaj yinh kabꞌkꞌulal yebꞌ leqꞌtiꞌal.
Tanhtzelaxojabꞌilo yu Komam makta mach yinho sunil yanma chitzoteli,
yebꞌ makta kaw chikanh isbꞌa istzoteli.
Ebꞌnaj chalni: «Yu kotiꞌ chonhqꞌoji kowatxꞌenkanh kobꞌa.
Kotiꞌ jet yehi, ¿mak hunu chu yok konhischejaꞌ?» xhi ebꞌnaj.
Yajaꞌ wal Komam Dios yal hakaꞌ tiꞌ: «Haꞌ anma mebꞌaꞌ yebꞌ anma machi yip chiꞌetalaxi,
kat yaqꞌlax ekꞌoyaꞌ, yuxin tinanh chinahwanojan, kat inkolwahan yinh,
yuto ayko yechman inkolwahan,» xhi Komam.
Istzotiꞌ Komam Dios Jahawil machi leqꞌtiꞌal ayko yinh.
Lahan hakaꞌ chꞌen plata hujel el nhusbꞌil yul horno,
kaw nhusbꞌil sikꞌlebꞌil,
kaw machi nino tzꞌil ayko yinh, hak tuꞌ ye Istzotiꞌ Komam.
Hach chonhhawilanh, Mamin.
Hachnhetikꞌa chonhhakolanh tet hunteqꞌan anma tiꞌ.
Chitzala ebꞌnaj winaj ay yul sat yibꞌanhqꞌinal tiꞌ yinh ej istxꞌojal,
haꞌ ebꞌnaj txꞌoj chute isbꞌa, kaw chiꞌekꞌ hoyon kokawilalanh, chinikanh isbꞌa.
Chiqꞌanlaxi ta chiskolilo Komam Dios anma tet isyaꞌtajil
Salmo tzꞌibꞌnhebꞌil yu yaꞌ rey David tet naj yahawil yeko yinh bꞌit
Mam Wahawil ¿tom kaw chinhanahulnhetojan yinh kaw hunelnhe?
Mamin, ¿bꞌaqꞌinh chabꞌej hawebꞌanto hasat wetan?
¿Bꞌaqꞌinh chisbꞌej yekꞌyaꞌ wanmahan tet ej isyaꞌtajil
yebꞌ inbꞌiskꞌulalan hunun tzꞌayik?
¿Bꞌaqꞌinh chinhakolan tet naj chikanh isbꞌa howal winhan?
Mamin, hach inDiosalan okanh tꞌanhno winhan,
kat hapajtzen tzet chinqꞌanan.
Ayo hakꞌulal wibꞌanhan, yunhe mach peto chiwilan naj kamikal.
Machojabꞌ chiyal mak ayko ishowal winhan hakaꞌ tiꞌ:
«Wal tinanh makinqꞌojihan yinh naj tiꞌ,» xhi.
¡Ta chinaykꞌayan, chitzala mak ayko ishowal winhan!
Haꞌ yinh iskꞌulchꞌanil hakꞌul, haꞌ bꞌay chikawxi inkꞌulan, Mamin. Kaw chitzala wanmahan, yuto tawinh chiꞌilcha kolbꞌanile.
Chinbꞌitnihan tet Wahawilan yu iskꞌulal iswatxꞌe winhan.
Islutꞌal yebꞌ istxꞌojal anma
(Sal. 53:1-6)
Salmo tzꞌibꞌnhebꞌilkano yu yaꞌ rey David tet naj yahaw yeko yinh bꞌit
Anma kaw lutꞌkanoj chal yul yanma: «Machi Dios,» xhi.
Sunil anma chiwatxꞌen istxꞌojal, hanhkꞌanhetikꞌa isyahbꞌetajil chiswatxꞌe.
Machi hunu mak tiꞌ chiwatxꞌen iskꞌulal.
Komam Dios, Jahawil, hata bꞌey satkanh chilayti Komam sunil anma,
yunhe yilni ta ay hunu mak kꞌul istxumni,
yebꞌ ta ay hunu mak chisayni Komam.
Yajaꞌ sunil anma tona yul huneꞌ bꞌeh txꞌoj,
xayetakanto isbꞌa, machi hunu mak tiꞌ chiwatxꞌen iskꞌulal, nitam hunuj.
Anma chiwatxꞌen istxꞌojal tuꞌ mach isnabꞌal,
haꞌ ton lanhan istanhtzenilo wet konhobꞌan, hakaꞌ islohni ebꞌnaj tzet chislo,
hak tuꞌ chu istanhtzenilo ebꞌnaj; machi xin chawte ebꞌnaj Komam Dios yinh.
Chiluylunkanh ebꞌnaj yu xiwkilal, yuto ayko Komam yetbꞌiho makta chiwatxꞌen istoholal.
Hunteqꞌan anma tuꞌ tzebꞌi yinh tzet chiswatxꞌe ebꞌnaj mebꞌaꞌ,
yaj wal anma mebꞌaꞌ tuꞌ xin, haꞌ Komam Dios ayko yipo yanma.
Tzettam saqꞌal ta bꞌey tzalan Sión chitit huneꞌ mak chiꞌaqꞌni kolbꞌanile tet anma Israel.
Yet chiyanayo Komam Dios iskꞌulal yibꞌanh iskonhobꞌ Israel,
chiyaqꞌ tzalaho iskꞌul anma Israel tuꞌ, anma titna yinh yuninal jichmam Jacob. [o]. Komam Dios aqꞌni hunxa isbꞌi yaꞌ tuꞌ. Gn. 32:28.
	[o]14:7 Hunxa isbꞌi yaꞌ Jacob, haꞌ ton Israel

Haꞌ mak chiꞌehayo sat txꞌotxꞌ wonhan yet Komam Dios
Salmo tzꞌibꞌnhebꞌil yu yaꞌ rey David
Mam Jahawil, ¿mak chu yehayo yul hawatut?
¿Mak chu yehayo sat txꞌotxꞌ hawonhan?
Hanhe mak mach ekꞌ yinh istxꞌojal,
yebꞌ mak chiwatxꞌen istoholal,
yebꞌ mak chihalni isyelal yinh sunil yanma.
Mak mach chalni bꞌaltzotiꞌ,
yebꞌ mach chiswatxꞌe istxꞌojal yinh yet anmahil,
yebꞌ mak mach chaqꞌ tako iskꞌul yet anmahil.
Mak chiyahni istxꞌojal chiswatxꞌe anma.
Mak chitzala yinh anma chiyo isbꞌa tet Komam Dios.
Mak chisyije tzet chalte sata Komam Dios, waxanhka yaꞌta chiꞌekꞌ yu.
Mak chiꞌaqꞌni melyu kꞌamil, yaj machi yal chꞌen chisqꞌana
yebꞌ mak mach chischah melyu yu yaqꞌni isbꞌa yinh hunu leqꞌtiꞌal yinh mak machi ismul,
haꞌ mak chibꞌeybꞌalnhen tuꞌ, machi bꞌaqꞌinhal chiꞌaykꞌayi. [*]
	15:5 15:5 Ex. 22:25-27; 23:8; Lv. 25:36-37; Dt. 16:18-20; 27:25

Huneꞌ komajul saybꞌililoj
Salmo tzꞌibꞌnhebꞌil yu yaꞌ rey David
Mamin, hach chinhatanhehan.
Tawinh chikawxi inkꞌulan.
Hach wanmahan, hawal tet Komam Jahawil: «Hach Wahawilan, haꞌ sunil tzet iskꞌulal ay wetan, tawet chitita,» kachi.
Haꞌ mak hawetxa yehi, yebꞌ mak yijem tawet yul sat yibꞌanhqꞌinal tiꞌ,
haꞌ bꞌay kaw chintzalahan.
Haꞌ mak chiyo isbꞌa tet ej tioxh, kaw chiꞌahkanokanh isyaꞌil chabꞌe.
Machi bꞌaqꞌinhal chinokan xol ebꞌnaj yet chispotxꞌni ebꞌnaj no noqꞌ xahanbꞌalil tet ej istioxh tuꞌ.
Machi bꞌaqꞌinhal chiwaqꞌ bꞌinahojan isbꞌi istioxh ebꞌnaj tuꞌ.
Mam Wahawan, hachton inmajulan.
Hach chawaqꞌ sunil isyaxil wetan, hach tzabꞌnhe winhbꞌalan. [*]
Kaw iskꞌulal chahlo wuhan,
hanta issaqꞌalil inmajulan aqꞌlax wetan.
Mamin, chaxhinbꞌitnhehan, yuto hach chinhawijbꞌahan.
Chaxhtzotel yinh innabꞌalan yinh yet aqꞌbꞌalil yu kinhakuynihan.
Mamin, hach ayachiko wuhan insatajan.
Yu ayachiko yinh inwatxꞌqꞌabꞌan,
machi hunu tzet chinaqꞌni aykꞌayojan.
Yuxin kaw chitzala wanmahan, yebꞌ chibꞌitni intiꞌan,
hakpax tuꞌ innimanilan chixew yinh aqꞌankꞌulal.
Yuto mach chabꞌejkano wanmahan xol kamom.
Mach chachahpaxo qꞌajoꞌto innimanilan, hanin saybꞌil hinan hawu. [p].
Haye huneꞌ bꞌeh yet qꞌinale wetan. Kaw ay tzalahilal takꞌatanh,
yebꞌ issaqꞌalil yinh sunilbꞌal tiempo bꞌey hawatxꞌqꞌabꞌ.
	[p]16:10 Profesía yinh yet yitzitzbꞌikanh Komam Jesús xol kamom Hch. 2:27; 13:35
	16:5 16:5 Nm. 18:20; Sal. 73:26; 142:5

Txah chiqꞌanni iskolwal Komam Dios tet ebꞌnaj txꞌoj
Salmo tzꞌibꞌnhebꞌil yu yaꞌ rey David
Abꞌe Mam Jahawil, haꞌ tzet chinqꞌanan tawet tiꞌ,
haꞌ istoholal. Hajbꞌa hatxikin yet chintxahlihan tawet,
yuto machi leqꞌtiꞌal chiꞌelti yul intiꞌan.
Hach chawal yinh tzet chinelikojan,
yuto hach hawohta istoholal.
Hach hawohta tzet chiꞌekꞌ yul wanmahan, kinhawilnihan yet aqꞌbꞌalil.
Yet kinhawilwenan machi xin istxꞌojal ilchalo winhan hawu.
Mach chiwalan hunu tzet ye tuꞌ tiꞌ maxhtaj haꞌ yehi.
Haꞌ yinh isbꞌeybꞌal anma,
chinpohilo hinbꞌahan xol hakaꞌ yalni hatzotiꞌ, yuto kaw txꞌoj isbꞌeybꞌal ebꞌnaj.
Hach chawil inxalabꞌan yinh habꞌeh, yunhe machi elto yolna wojan.
Mamin, tawet chiꞌahwawan,
yuto hach chapajtze tzet chinqꞌanan.
Hajbꞌa hatxikin yinh tzet chiwalan.
Yelo issaqꞌalil iskꞌulchꞌanil hakꞌul winhan,
hach tiꞌ chakol makta chisayni iskolbꞌanil tawinh,
tet mak ayko ishowal yinh.
Tanhe hinan hakaꞌ hayaꞌilnhen istioxhal isbꞌaqꞌ hasat,
kꞌubꞌa hinan hakaꞌ chute noꞌ miꞌe chiyo nixhte yunin yalanh xikꞌ.
Tanhe hinan tet ebꞌnaj txꞌoj ayko ishowal winhan,
yebꞌ tet ebꞌnaj chinsaynihan yunhe kinismaqꞌnikamojan.
Hunteqꞌan ebꞌnaj tuꞌ,
mach chitzꞌay nino iskꞌul ebꞌnaj yinh yet anmahil,
kaw leqꞌtiꞌ istzotel ebꞌnaj, chiyikanh isbꞌa. [*]
Kaw ayko ebꞌnaj yilni koxalabꞌanh bꞌay chonhekꞌanh,
kaw tꞌanhannhetikꞌako ebꞌnaj jinhanh yunhe konhisqꞌojnayojanh ebꞌnaj sat txꞌotxꞌ.
Lahan ebꞌnaj hakaꞌ noꞌ bꞌalam choche iskꞌuxuꞌ chibꞌe,
hakaꞌ noꞌ tzehla bꞌalam aynhetikꞌako ismajwahi.
Mam Wahawil, ahanhwanoj,
elanhto hawaqꞌako howal yinh ebꞌnaj ayko ishowal winhan.
Kolinan yu hawespada tet ebꞌnaj txꞌoj.
Mamin, kolinan yebꞌ sunil hawip tet ebꞌnaj.
Kolinan tet ebꞌnaj yinhnhe tzet ay yul sat yibꞌanhqꞌinal tiꞌ choche yaqꞌaꞌ tzalaho iskꞌul.
Kaw nohna yatut ebꞌnaj yu isqꞌalomal,
kaw nohna iskꞌul yuninal ebꞌnaj,
yebꞌ xin chabꞌekanh yinh yuninal iskꞌahol ebꞌnaj.
Haxa haninan xin Mamin, yu isyelal chiwilikojan hasat.
Kaw chitzala inkꞌulan yet chiꞌel inwayanhan, kat wokan tasataj.
	17:10 17:10 Sal. 10:11

Bꞌit yuto qꞌoji ischejabꞌ Komam Dios yinh ebꞌnaj ayko ishowal yinh
(2Sam. 22:1-51)
Salmo tiꞌ, Masquil, [q]. tzꞌibꞌnhebꞌil yu yaꞌ rey David tet naj yahaw yeko yinh bꞌit
Mam Jahawil, chintzalahan tawinh, yuto tawinh chitit wipan.
Mam Jahawil, lahan hach hakaꞌ huneꞌ niman chꞌen,
yebꞌ hakaꞌ nimeta nha yet howal bꞌay chinkol hinbꞌahan, hach inKolomalan.
Hach inDiosalan, tawinh chitit wipan, yuxin tawinh chikawxi inkꞌulan.
Chinhakolan hakaꞌ chu ispahni chꞌen escudo flecha.
Kaw ay yip huneꞌ kolbꞌanile chitit tawet, kaw nahat yekanh bꞌay chinhakꞌubꞌahan.
Kinahwihan tet Komam Jahawil, Komam istzan yal-lax kꞌul-la tzotiꞌ yinh,
inkolchalojan tet ebꞌnaj ayko ishowal winhan.
Yoche naj kamikal kinyaqꞌaꞌ aykꞌayojan yul islatzꞌabꞌ,
kaw kinxiwan tet yip naj aqꞌomkamo anma tuꞌ.
Kinishojnayojan naj, yunhe waykꞌayan yul istxꞌanh naj chiꞌinito anma yul kambꞌal.
Yinh ej isyaꞌtajil tuꞌ ah wawan tet Komam. Inqꞌannihan ta chikolwa Komam Dios winhan.
Yabꞌen Komam yapni yel wawan bꞌey Yatut,
apni yul innuqꞌan yul istxikin Komam.
Yekꞌ huneꞌ niman txixkabꞌ kaw how,
isbꞌilikanh isxeꞌ nimeta witz yu ishowal Komam.
Elti nhubꞌ yul istxam Komam,
yelti qꞌaꞌ yul istiꞌ, yelpaxti tzaqꞌaqꞌ yul istiꞌ Komam.
Ishajni Komam satkanh, yayiloj Komam,
nimeta qꞌej moyan ayko yalanh yoj.
Ayahto yibꞌanh huneꞌ querubín [*] isto purlahi,
isto masnah yibꞌanh jaqꞌeqꞌ.
Yebꞌanto isbꞌa xol qꞌejholo hakaꞌ qꞌap qꞌap ishoyiko yinh,
yebꞌ qꞌej moyan ay bꞌey satkanh iqꞌbꞌil nhabꞌ yu.
Yu isqꞌaqꞌal Komam, yuxin elti jepla kꞌuh bꞌay ay tuꞌ,
istit nimeta sajbꞌat yebꞌ tzaqꞌaqꞌ xol moyan.
Isnhirla yul satkanh yu Komam Jahawil,
Komam kaw aykano yip abꞌelax yul isnuqꞌ.
Istit nimeta sajbꞌat yebꞌ tzaqꞌaqꞌ ayko qꞌa yinh.
Isqꞌojnito Komam islitꞌ yinh ebꞌnaj ayko ishowal winhan, yelkanh ebꞌnaj,
yaniti Komam kꞌuh istanhkanilo ebꞌnaj.
Hak tuꞌ yu yixtanhwahti yich haꞌ mar,
yixtanhwipaxo xeꞌ txꞌo txꞌotxꞌ yu ishowal Komam, yebꞌ yu yip xobꞌ istxam Komam. [*]
Yaniti Komam isqꞌabꞌ wetan yul satkanh,
kinyinahtijan xol ha haꞌ kaw nime yich.
Kiniskolan Komam tet ebꞌnaj kaw ay yip, ayko ishowal winhan;
ebꞌnaj chichiwa iskꞌul winhan. Hunteqꞌan ebꞌnaj tuꞌ kaw ekꞌbꞌal yip ebꞌnaj insatajan.
Hunteqꞌan ebꞌnaj tuꞌ ok bꞌulna ebꞌnaj winhan,
yet kaw ayinikojan yinh ej isyaꞌtajil,
yajaꞌ xin haꞌ Komam Jahawil kolwa winhan.
Kinyiltijan Komam, kinyanikojan bꞌay haman,
yaqꞌni Komam inkolbꞌanilan yuto xahan ayinan yu.
Haꞌ Komam Jahawil Wahawan aqꞌni ispaj selel istoholal chinwatxꞌehan,
machi inmulan, yuxin hak tuꞌ yu ispajtzen Komam wetan.
Hanintiꞌan ayinnhetikꞌakojan yul isbꞌeh Komam Jahawil.
Machi hunelo tiꞌ inmanhkꞌohan tzet chal Komam.
Aynhetikꞌako ischejbꞌanil Komam yinh innabꞌalan,
maxhtikꞌa hunelo tiꞌ wintanhekaniltojan ischejbꞌanil Komam.
Xaꞌinpohilo hinbꞌahan yinh istxꞌojal,
machi nichꞌano intxꞌojalan sata Komam.
Yu machi nino istxꞌojal chiꞌekꞌ yinh innabꞌalan yuxin haꞌ Komam Jahawil aqꞌni iskꞌulal ispaj selelo wetan.
Mamin, haꞌ mak chitzꞌay iskꞌul yinh yet anmahil, chitzꞌaypaxo hakꞌul yinh.
Haꞌ mak chiwatxꞌen istoholal, istoholal chawatxꞌepaxo yinh.
Haꞌ mak chiwatxꞌen iskꞌulal, haꞌ iskꞌulal chawatxꞌepaxo yinh.
Wal mak subꞌcham anma, kaw how chawute habꞌa yinh.
Haꞌ konhobꞌ ayko yalanh isyaꞌtajil chaxhkolwa yinh,
yajaꞌ wal mak chiyikanh isbꞌa chawilo ispixan.
Mam Jahawil, hach inDiosalan,
hakaꞌ yok qꞌaꞌ yinh chꞌen lámpara,
hach chawaqꞌ sajilqꞌinal wetan xol qꞌejholo.
Yu hach chachkolwahi,
yuxin chintanhtzelojan ebꞌnaj ayko ishowal winhan,
kat inpalkꞌonan satakꞌto iskꞌubꞌal iskonhobꞌ ebꞌnaj.
Kaw toholkano isbꞌeybꞌal Komam Dios,
yuxin sunil tzet chiyal Komam kaw toholpaxoj.
Hakaꞌ escudo yehiko Komam yinh sunil mak chikawxi iskꞌul yinh Komam.
¿Mak hunuxa dios yibꞌanhilo Komam Dios?
¿Mak huneꞌ niman chꞌen hakaꞌ Komam Dios bꞌay chikokol kobꞌa?
Haꞌ Komam Dios chiꞌaqꞌni wipan.
Haꞌ chikolwa winhan yunhe toholnhetikꞌa inbꞌeybꞌalan.
Haꞌ Komam chiꞌaqꞌni yip wojan inbꞌelwihan yinh ejla witz yinh anhe,
hakaꞌ isbꞌelwi noꞌ sajche. [*]
Haꞌ Komam chinkuynihan inkolni hinbꞌahan yinh howal.
Haꞌ chiꞌaqꞌni yip inqꞌabꞌan inqꞌojnitojan chꞌen litꞌ nabꞌa bronce.
Mamin, yu ayachiko wenhelojan chinhakolan,
hawatxꞌqꞌabꞌpaxo iqꞌnhe hinan. Yu iskꞌulchꞌanil hakꞌul hawaqꞌ wipan.
Hach anheinikojan yul huneꞌ bꞌeh nimejal sat,
yuxin mach chinaykꞌayan.
Intzumbꞌehan ebꞌnaj ayko ishowal winhan,
istzujchayo ebꞌnaj wuhan masanta kam ebꞌnaj sunil wuhan, inmeltzohan xin.
Kaw inxitkantojan ebꞌnaj, hak tuꞌ xin matxa yu yahwano ebꞌnaj,
iskankano ebꞌnaj yalanh wojan.
Hawaqꞌ wipan, inqꞌojihan yinh ebꞌnaj,
yaypaxo jahno ebꞌnaj ayko ishowal winhan yinh insatan.
Yelpaxokanh ebꞌnaj chichiwa iskꞌul winhan yinh insatan.
Hak tuꞌ yu intanhtzenilojan ebꞌnaj chiyahwa winhan.
Isqꞌan ebꞌnaj kolwal yinh, yaj machi mak kolni ebꞌnaj.
Awi ebꞌnaj tet Komam yaj mach ispajtze Komam tet ebꞌnaj.
Kaw kokꞌ wuteyojan ebꞌnaj hakaꞌ pojoj chiyijto jaqꞌeqꞌ.
Inqꞌojilojan ebꞌnaj hakaꞌ yel tzꞌotzꞌew yulaj bꞌeh.
Mamin, kinhakolan tet ishowal anma ay yul konhobꞌ.
Kinhawanikojan yahawilo yinh ej konhobꞌ,
chisyijen anma wetan, anma mach ohtabꞌilo wuhan.
Hayet yabꞌen anma tuꞌ tzet walan, isyijen wetan.
Iskꞌahol anma nan konhobꞌal yakto isbꞌa yalanh wipan.
Anma nan konhobꞌal paxilo yip isluylunkanh,
yelkanh bꞌay majanikto tuꞌ.
¡Itzitz Komam Dios Jahawil! ¡Hal-laxojabꞌ tzotiꞌ kꞌul yinh Komam,
Komam hakaꞌ nime chꞌen kaw ay yip! Aqꞌlaxojabꞌ bꞌinaho isbꞌi Komam Dios inKolomalan.
Chaqꞌ Komam isyaꞌtajil tet mak ayko ishowal winhan,
kat yinayo isbꞌa ej konhobꞌ wetan yu Komam.
Haꞌ Komam chinkolnihan tet ebꞌnaj ayko ishowal winhan,
yebꞌ xin chiniskolan Komam tet ebꞌnaj txꞌoj chiꞌahwejna winhan.
Mamin, hach chinhakolan tet ebꞌnaj kaw how iswiꞌ.
Yuxin chiwalan kꞌul-la tzotiꞌ tawinh Mamin yulaj ej konhobꞌ,
kat xin inbꞌitnhenan habꞌi. [*]
Hach chaxhkolwa winhan inqꞌojihan yinh ebꞌnaj ayko ishowal winhan,
hanin rey intiꞌan sikꞌbꞌil inilojan hawu.
Kaw chayekanilo iskꞌulal hakꞌul winhan, hanin David intiꞌan,
yebꞌ tet yuninal wuninalan yinh sunilbꞌal ej tiempo.
	[q]18:0 Masquil isbꞌi huneꞌ Salmo tiꞌ yinh abꞌxubꞌal hebreo, haꞌ chalilo kuybꞌanileSal. 42; 44; 45; 52—55; 74; 78; 88; 89; 142
	18:10 18:10 Sal. 80:1
	18:15 18:15 Ex. 15:8; 19:16-19
	18:33 18:33 Hab. 3:19
	18:49 18:49 Ro. 15:9

Chisyelo isqꞌaqꞌal yip Komam yinh tzettaj iswatxꞌe
Salmo tzꞌibꞌnhebꞌil yul yaꞌ rey David tet naj yahawil yeko yinh bꞌit
Haꞌ satkanh chiyenilo isqꞌaqꞌal yip Komam Dios,
haꞌ satkanh tuꞌ, haꞌ chihalnilo yinh tzettaj iswatxꞌe Komam. [*]
Huneꞌ tzꞌayik chitzotel tet hunxa tzꞌayik,
huneꞌ aqꞌbꞌal chitzotel tet hunxa aqꞌbꞌal,
chalnilo ishelanil Komam.
Waxanhka xin machi hunu tzotiꞌ chiꞌabꞌelaxi,
machi hunu mak chiꞌabꞌen yul nuqꞌe tuꞌ.
Sunil yul sat yibꞌanhqꞌinal tiꞌ elto huneꞌ yul nuqꞌe tuꞌ,
apnita tzotiꞌ tuꞌ bꞌay chikachnakan apno txꞌo txꞌotxꞌ.
Haꞌ bꞌey satkanh, haꞌ tuꞌ ay yehobꞌal tzꞌayik yu Komam Dios. [*]
Hakaꞌ hunu naj tzeh chimohyi chiꞌelti yul yatut, hak tuꞌ yul yoj tzꞌayik,
maka hakaꞌ hunu naj chaqꞌ anhe chito yinh isbꞌel yinh tzalahilal. [r].
Chiꞌahilo tzꞌayik bꞌay chꞌahiloj,
kat istohi masanta chiꞌapni bꞌay chitokanoj.
Machi hunu tzet chu yebꞌanto isbꞌa tet isqꞌaqꞌal tzꞌayik.
Haꞌ iskuybꞌanil Komam kaw tohol, chistxum isbꞌa janma yu,
yuto chaqꞌ akꞌ qꞌinale. Tzet chal Komam kaw tꞌinhan yehi,
chiyaqꞌ isnabꞌal anma komontanhe.
Haꞌ ischejbꞌanil Komam kaw toholkano, chaqꞌ tzalahilal yul janma.
Haꞌ Istzotiꞌ Komam machi nino istxꞌojal yinh, chaqꞌ issajilqꞌinal yul kosat. [s]
Haꞌ koxiw tet Komam chisajbꞌi janma yu,
aynhetikꞌa xin yinh sunilbꞌal ej tiempo.
Haꞌ tzet chal Komam kaw yeli, kaw toholkanoj. [t].
Kaw ekꞌbꞌal yochebꞌanil Istzotiꞌ Komam sata chꞌen oro kaw kꞌul,
ekꞌbꞌal ischiꞌal yibꞌanh iskabꞌil noꞌ ajan. [*]
Haꞌ chinkuynihan, hanin kinhachejabꞌ intiꞌan.
Yet chinyijenan kaw ay iskꞌulal chaqꞌ wetan.
¿Mak hunu tiꞌ chitxumchalo yu yinh issukal chakoj?
Mamin, aqꞌ nimankꞌulal yinh ej inmulan mach chinnatijan.
Kolwahanh winhan, machojabꞌ chiwikanh hinbꞌahan yinh istxꞌojal hanin kinhachejabꞌ intiꞌan,
machojabꞌ chiqꞌoji huneꞌ tuꞌ winhan.
Hak tuꞌ xin machi nino istxꞌojal winhan,
yebꞌ xin mach chinaykꞌayan yinh winilo hinbꞌahan tawintaj. [*]
¡Haꞌ tzet chiwalan yebꞌ tzet chiꞌekꞌ yinh innabꞌalan kꞌulojabꞌ yul hasat, Mam Wahawil.
Hach huneꞌ niman chꞌen bꞌay chinkol hinbꞌahan, hach Inkolomalan!
	[r]19:5 Mach tioxh ye tzꞌayik, mach chiyala tzet chul yinh anma, yaj chiyal ta kaw ay yip Komam, kaw kꞌulkanoj. Dt. 4:19; 17:3; Is. 47:13-15; Jer. 10:2; Dn. 4:7
	[s]19:8 Kosat, haꞌ chalilo konabꞌal.
	[t]19:7-9 Isley Komam Dios, lahan chal yelapno yebꞌ chejbꞌanile, kuybꞌanile, nabꞌale, kachbꞌanile, Sal. 1:2; 119:2
	19:1 19:1 Sal. 50:6; Ro. 1:20
	19:4 19:4 Ro. 10:18; Sal. 90:2
	19:10 19:10 Sal. 119:103,107
	19:13 19:13 Ex. 32:31-33

Txah chiqꞌanni iskolwal Komam Dios yinh howal
Salmo tzꞌibꞌnhebꞌilkano yu yaꞌ rey David tet naj yahaw yinh bꞌit
¡Mam rey, yabꞌehojabꞌ Komam Jahawil hatxah yet chihul isyaꞌtajil tawibꞌanh!
¡Haꞌojabꞌ isbꞌi Komam, isDiosal jichmam Jacob chachkolni!
Yaqꞌabꞌti Komam iskolwal tawinh,
chitit yul yatut bꞌey konhobꞌ Sión.
Isnabꞌabꞌti Komam sunil hayebꞌalqꞌabꞌ,
yebꞌ ischabꞌabꞌ Komam yinh tzalahilal haxahanbꞌal chanhus yibꞌanh chꞌen chꞌen latzꞌbꞌilkanh.
Haꞌojabꞌ Komam chꞌaqꞌni yijaꞌ isbꞌa sunil tzet chawoche,
yebꞌ sunil tzet chiꞌekꞌ yinh hanabꞌal.
Hanhonhtiꞌanh chonhtzalahanh yet chaxhqꞌoji yinh ebꞌnaj ayko ishowal tawinh.
Chijakanhanh qꞌap bandera yu yalaxiko ismay Komam Dios, koDiosal.
Ispajtzehojabꞌ Komam sunil tzet chaqꞌan yinh hatxah. [*]
Wal tinanh chijohtanheloj ta haꞌ Komam chikolwa yinh yaꞌ rey saybꞌililoj,
yu isqꞌoji yinh ebꞌnaj ayko ishowal yinh.
Haꞌ Komam chipajtzen yul satkanh yinh tzet chisqꞌan yaꞌ rey.
Haꞌ yip iswatxꞌqꞌabꞌ Komam chikolwa yinh yaꞌ.
Ay ebꞌnaj tiꞌ yinh iscarruaje yet howal bꞌay chikawxi iskꞌul,
aypaxo ebꞌnaj tiꞌ ischeh yet howal ayko yipo iskꞌul, yaj wal hanhonh tiꞌ,
haꞌ Komam Jahawil, koDiosal, ayko yipo janma.
Haꞌ hunteqꞌan ebꞌnaj tuꞌ chipáxilo yip yoj, kat yaykꞌayi,
yaj wal hanhonh tiꞌ linhanonhtikꞌa, mach chonhpax jintaj.
¡Mamin, kolwahanh yinh yaꞌ rey isqꞌoji yinh ebꞌnaj ayko ishowal yinh!
¡Mamin, pajtze tzet chikoqꞌananh yet chiꞌeliko jawanh tawinh!

Bꞌit yet tzalahilal yu qꞌoji yinh ebꞌnaj ayko ishowal yinh
Salmo tzꞌibꞌnhebꞌilkano yu yaꞌ rey David tet naj yahaw bꞌit
Mamin, kaw chitzala iskꞌul yaꞌ rey yuto chayelo hawip tet yaꞌ.
Kaw chitzalapaxoj yuto hach chakol yaꞌ.
Hach hawaqꞌ tzet chiyoche yanma yaꞌ.
Mach hamanhkꞌo tzet isqꞌan yaꞌ tawet yinh istxah.
Chabꞌil yaꞌ hawu yinh sunil iskꞌulal hakꞌul,
hawahnato huneꞌ corona oro yinh iswiꞌ yaꞌ.
Isqꞌan yaꞌ iskawil tawet, hawaqꞌni tet yaꞌ yinh sunilbꞌal ej tiempo.
Yu isqꞌoji yaꞌ yinh howal hawu, yuxin kaw ay ismay yaꞌ,
kaw niman yelapno yaꞌ, chibꞌinaho yaꞌ hawu.
Kaw hawakanayo hakꞌulal yibꞌanh yaꞌ yinh sunilbꞌal ej tiempo.
Kaw nohkaniko tzalahilal yinh yaꞌ takꞌatanh.
Yu ayiko yanma yaꞌ rey tuꞌ yinh Komam Dios Jahawil;
yebꞌ yu iskꞌulal iskꞌul Komam kaw aykano yip, machi bꞌaqꞌinhal chiꞌaykꞌay yaꞌ.
Chitzujcha apno ebꞌnaj chichiwa iskꞌul tawinh yu yip haqꞌabꞌ,
kat hatzabꞌnayo ebꞌnaj chiyahwa tawinh.
Chawanikto ebꞌnaj yul horno bꞌay kaw kaj qꞌa qꞌaꞌ yet chaxhhul yebꞌ hahowal.
Haꞌ Komam Dios chitanhtzenilo ebꞌnaj tuꞌ yu ishowal,
kat istzꞌakanto ebꞌnaj xol qꞌa qꞌaꞌ.
Chakꞌaytzelo yuninal ebꞌnaj sat txꞌo txꞌotxꞌ tiꞌ,
kat hakꞌaytzenilo yuninal yuninal ebꞌnaj.
Waxanhka chiyoche ebꞌnaj yaqꞌleꞌ kaxhyetani,
kat isnahni ebꞌnaj istxꞌojal tawinh yunhe hawaykꞌayi, yaj mach chu yu ebꞌnaj.
Yaj hach chawaqꞌ xiwo ebꞌnaj,
kat yelkanh ebꞌnaj; chawilwento halitꞌ yinh issat ebꞌnaj.
¡Mam Wahawil, kaw niman hawelapno yu hawip, Mamin!
¡Chijalanh tzotiꞌ kꞌul tawinh, kat kobꞌitnhenanh habꞌi yu sunil hawip!
Huneꞌ aw yu iskolnilo Komam tet isyaꞌtajil yebꞌ huneꞌ bꞌit chihalni tzotiꞌ kꞌul yinh Komam [u].
Salmo tzꞌibꞌnhebꞌilkano yu yaꞌ rey David tet naj yahaw bꞌit
Hach inDiosal, hach inDiosal, ¿Tzet yinh xin chinhabꞌejkanojan?
¿Tzet yinh yuxin nahat hawehilo yu mach chinhakolan?
¿Tzet yinh xin mach chawabꞌe tzet chiwalan yet yeliko wawan tawinh?
Mamin, hach inDiosalan, yet tzꞌayikal kaw chinawihan tawet,
yajaꞌ mach chapajtze tzet chiwalan,
yet aqꞌbꞌal xin kaw mach chinxewninojan.
Yaj wal hach tiꞌ Mamin, kaw machi nino istxꞌojal tawinh.
Chaxhisbꞌitnhe wet Israelan.
Ebꞌnaj jichmamanh tawinh kawxi iskꞌul ebꞌnaj,
kach yechman ebꞌnaj, hakolni ebꞌnaj.
Eliko yaw ebꞌnaj tawet, hakolni ebꞌnaj.
Yu kawxi iskꞌul ebꞌnaj tawinh,
yuxin mach el istxꞌixobꞌal ebꞌnaj.
Yajaꞌ wal intiꞌan, lahan hinan hakaꞌ hunu noꞌ tzojoy,
man anmahojan chiwabꞌehan.
Chinetalaxan yu ebꞌnaj, chitzebꞌipaxo konhobꞌ winhan.
Haꞌ mak chinilnihan chibꞌuchwa winhan,
kat kinyetzꞌenan, chisyumni iswiꞌ, chalni:
«Huneꞌ naj tiꞌ kaw chikawxi iskꞌul naj yinh Komam Dios yalni, yuxin iskolabꞌ Komam naj.
Kaw xahan ay naj yu Komam Dios yalni, yuxin iskolabꞌ Komam naj,» xhi ebꞌnaj. [*]
Mamin, kinpitzkꞌahan, yu hak tuꞌ el yinh hakꞌul.
Hach hawaqꞌ kawxo inkꞌulan tawinh yettaxtikꞌa chito kintxutxwihan yinh inmiꞌan.
Yettaxtikꞌa maxhto chinpitzkꞌahan tanhebꞌil hinan hawu.
Yettaxtikꞌa maxhto chinpitzkꞌahan inDiosalxatikꞌahan hawehi.
Mach chinhabꞌejkanojan yinh ej isyaꞌtajil chihul wibꞌanhtiꞌan
yuto machi hunuxa mak chu kiniskolnihan.
Hoybꞌilayo hinan yu ebꞌnaj ayko ishowal winhan,
lahan ebꞌnaj, hakaꞌ noꞌ howla wakax ay bꞌey txꞌotxꞌ Basán. [v].
Chako ebꞌnaj yul isnuqꞌ, chiꞌawi ebꞌnaj hakaꞌ noꞌ bꞌalam,
chishajni istiꞌ, kat istit lemna winhan.
Wal hinan, lahan hinan hakaꞌ ha haꞌ chitixhlaxtoj.
Sunil inbꞌajilan matxa ayoko yul yehobꞌal.
Wal wanmahan xaxitmokanto chiwabꞌehan, xaꞌulito yul inkꞌulan chiwabꞌehan hakaꞌ yulito noꞌ ixkabꞌ.
Matxa wipan, lahan hinan hakaꞌ tajin txꞌotxꞌ.
Wal waqꞌan chiꞌahkanto lakꞌno yul ishomal intiꞌan.
¡Kinhawanikanayojan xol ispojojal txꞌo txꞌotxꞌ hakaꞌ hunu kamom!
Hoybꞌil hinan yu ebꞌnaj txꞌoj,
wejaniko ebꞌnaj winhan hakaꞌ metx txꞌiꞌ, istzilnito ebꞌnaj wojan yebꞌ inqꞌabꞌan.
Sunil isbꞌajil innimanilan chisje inbꞌisnihan.
Wal ebꞌnaj txꞌoj tuꞌ tꞌanhaniko ebꞌnaj winhan,
chinyilnihan ebꞌnaj yu yilni tzet chiwuhan.
Ispohnikanh ebꞌnaj xil inqꞌapan yinh,
yilwenpaxo ebꞌnaj mak kꞌul yinhbꞌal yinito xil inqꞌap tuꞌan. [w].
Yajaꞌ hach Mamin, machojabꞌ chaxhhitzilo inkꞌatanhan.
¡Aqꞌ wipan, Mamin! ¡Hulanh yinh anhe kinhakoloꞌan!
Kolinan yul isqꞌabꞌ kamikal tet chꞌen espada.
Mach chinhachah kamojan yu hunteqꞌan ebꞌnaj hakaꞌ metx txꞌiꞌ.
Kolinan yul istiꞌ hunteqꞌan ebꞌnaj hakaꞌ noꞌ bꞌalam,
kolinpaxojan tet yukꞌaꞌ ebꞌnaj, hakaꞌ noꞌ wakax.
Chaxhwalikꞌojan tet ebꞌnaj wuxhtajan,
chaxhinbꞌitnhenan xol ebꞌnaj yet chiskutxbꞌan isbꞌa ebꞌnaj. [*]
Hex cheyiyo hebꞌa tet Komam, bꞌitnhewe isbꞌi Komam.
Aweko ismay Komam hex yuninal jichmam Jacob.
Xiwanhwe tet Komam, hex yuninal jichmam Israel. [x]
Yuto mach yintanhelto Komam,
mach chisnahulnhepaxto Komam isbꞌiskꞌulal makta chiꞌaqꞌlax ekꞌoyaꞌ.
Mach chiyebꞌapaxto sat Komam yet chiꞌeliko yaw ebꞌnaj yinh Komam,
chabꞌen Komam tzet chal ebꞌnaj.
Mamin, yinh sat sunil anma chiskutxbꞌa isbꞌa tawinh chaxhinbꞌitnhehan.
Haꞌ sunil tzet waltehan tawet chinyijehan yinh sat sunil mak chiyiyo isbꞌa tawet.
Haꞌ anma matzet aya, chiwaꞌ yinh kaw kꞌul, masanto kaw chinoh iskꞌul.
Ebꞌnaj chisaywa yinh Komam Jahawil, isbꞌitnheꞌojabꞌ ebꞌnaj Komam,
ayojabꞌ xin iskawil ebꞌnaj sunilbꞌal ej tiempo.
Sunil anma ay yul sat yibꞌanhqꞌinal tiꞌ chisnati Komam,
kat yul iskꞌatanh Komam Jahawil.
Sunil yikꞌal ebꞌnaj ay yul ej nimeta konhobꞌ chiyiyo isbꞌa sata Komam.
Yuto Komam Dios, Jahawil,
yahaw yeko Komam yinh sunil ej konhobꞌ.
Sunil ebꞌnaj ay yelapno yul sat yibꞌanhqꞌinal tiꞌ chiwaꞌ ebꞌnaj, kat yaniko ismay Komam.
Chiꞌay jahno sata Komam sunil yuninal anma,
maxhtikꞌa chu iskolnilo yanma tet kamikal yuto pojoj ay yet isnimanil. [*]
Haꞌ yuninal anma chꞌay jahno sata Komam,
chihal-laxo istzotiꞌal Komam Jahawil tet anma chito hul yinh sunilbꞌal ej tiempo.
Chihuli kat yalnikꞌo istoholal Komam.
Chiyalikꞌo tet anma chito pitzkꞌahi yinh tzet iswatxꞌe Komam.
	[u]22:0 Huneꞌ Salmo tiꞌ, profesía yinh Komam Jesucristo, chu hawilni yinh. Mt. 27:46; Mr. 15:34
	[v]22:12 Txꞌotxꞌ Basán, ayko txꞌotxꞌ yinh yetkꞌulal bꞌay chito tzꞌayik yinh haꞌ lago Genesaret. Kaw yax sat txꞌotxꞌ, kaw hantanhe noꞌ wakax chipoh bꞌey tuꞌ. Sal. 68:15; Ez. 29:18
	[w]22:16-18 Chitzotel yinh iskamikal Komam Jesucristo. Mt. 27:35; Mr. 15:22; Lc. 23:34; Jn. 19:23-24,34
	[x]22:23 Jacob, hunxa isbꞌi Israel.

Haꞌ Komam Dios chintanhenan
Salmo tzꞌibꞌnhebꞌilkano yu yaꞌ rey David
Haꞌ Komam Dios chintanhenan,
yuxin machi hunu tiꞌ mach tzꞌajano yul inqꞌabꞌan. [y].
Hakaꞌ chu yinito hunu naj tanhem meꞌ ismeꞌ lowoj sat cheqꞌanh kaw yax,
istiꞌla ha haꞌ nanhkꞌulal chiꞌekꞌi yu yukꞌni noꞌ haꞌ,
kat isxew noꞌ, hak tuꞌ chu kinistanhenan Komam hunun tzꞌayik. [*]
Haꞌ Komam chiꞌaqꞌni yip wanmahan,
kat kinyijbꞌanikꞌojan yul isbꞌehal istoholal yuto ay yelapno isbꞌi Komam.
Waxanhka hoybꞌil hinan yu naj kamikal yebꞌ yu ej isyaꞌtajil;
mach chinxiwan, yuto hach tiꞌ Mamin, ayachiko wetbꞌihojan.
Hakꞌax yebꞌ haqꞌojoch, haꞌ chiꞌaniko yip wanmahan.
Hach chawatxꞌe huneꞌ qꞌinh wetan yinh sat sunil ebꞌnaj ayko ishowal winhan,
kat hawanahto anh kaw xuqꞌ sam xol xil inwiꞌan.
Kaw chanohtze invasohan yu tzet chawaqꞌ wukꞌuꞌan.
Hanhkꞌanhetikꞌa iskꞌulal Komam yebꞌ iskꞌulchꞌanil iskꞌul Komam chiyaqꞌ wetan hunun tzꞌayik.
Yebꞌ xin yul Yatut Komam Jahawil chinehayojan sunilbꞌal ej tiempo.
	[y]23:1 Naj tanhem meꞌ. Jn. 10:11; Gn. 49:24; Is. 40:11; Jer. 31:10

Komam Dios Jahawil kaw aykano yelapnoj
Salmo tzꞌibꞌnhebꞌilkano yu yaꞌ rey David
Yet Komam Jahawil ye txꞌo txꞌotxꞌ tiꞌ, yebꞌ sunil tzet ayayo sat txꞌotxꞌ,
yetpaxo Komam ye sunil anma yebꞌ sunil ej no noqꞌ ay sat txꞌotxꞌ.
Haꞌ Komam watxꞌenheto xeꞌ txꞌotxꞌ,
istzꞌunnayo Komam yibꞌanh haꞌ mar yebꞌ haꞌ nimeta haꞌ. [*]
¿Maktaxka chu yahto bꞌey wonhan yet Komam Jahawil?
¿Maktaxka chu yehikꞌo yul Yatut Komam,
huneꞌ nha kaw yet Komam yehi?
Hanhe mak machi istxꞌojal chiswatxꞌe yu isqꞌabꞌ,
yebꞌpaxo xin saj yanma, haꞌ mak mach chisjahbꞌa isbꞌa tet ej tioxh,
yebꞌ mak mach chiꞌaniko leqꞌtiꞌal.
Haꞌ mak tuꞌ chischah iskꞌulal Komam Jahawil,
kat iswatxꞌen Komam istoholal yinh, yuto yinhnhe Komam ay kolbꞌanile.
Hak tuꞌ isbꞌeybꞌal makta chisaynikꞌo Komam Dios,
makta chisaynikꞌo yilni Komam,
isDiosal jichmam Jacob.
¡Hex konhobꞌ hajwe hepulta, hunteqꞌan pulta payat watxꞌinaj,
yuto chiꞌokto Komam Dios Jahawil, Komam kaw aykano yelapnoj!
¿Mak xin huneꞌ Jahawil kaw aykano yelapnoj tuꞌ?
Haꞌ ton Komam Dios Jahawil, Komam kaw aykano yip,
Komam kaw aykano ismay; kaw chiqꞌoji Komam yinh howal.
¡Hex konhobꞌ hajwe hepulta, hunteqꞌan pulta payat watxꞌinaj,
yuto chiꞌokto Komam Dios Jahawil,
Komam kaw aykano yelapnoj!
¿Mak xin huneꞌ Jahawil kaw aykano yelapno tuꞌ?
¡Haꞌ ton Komam Dios, Yahawil kaw aykano yip!
¡Haꞌ Komam Jahawil, Komam kaw aykano yelapnoj!

Chisqꞌan yaꞌ rey David ta Komam Dios chiꞌijbꞌani chꞌaqꞌni nimankꞌulal Komam yinh yebꞌ chikꞌubꞌani
Salmo tzꞌibꞌnhebꞌilkano yu yaꞌ rey David
Mam Wahawil, tawetnhe chꞌahilo inkꞌulan intxahlihan.
Hach inDiosalan, tawinhnhe chikawxi inkꞌulan.
Machojabꞌ chꞌel inpixanan.
¡Machojabꞌ chitzala ebꞌnaj kintzeyenan ebꞌnaj ayko ishowal winhan!
Sunilojabꞌ mak chikawxi iskꞌul tawinh, machojabꞌ chisomchakanh yul iswiꞌ.
Wal xin haꞌ mak manhkꞌom tawet haꞌ wal iskankano yinh txꞌixwilal.
Yeh bꞌeh wetan, Mamin, kat kinhawijbꞌanan yul bꞌeh hakaꞌ chawoche.
Ijbꞌa inikꞌojan yinh isyelal, kat kinhakuynihan,
yuto hach tiꞌ inDiosalan yebꞌ inkolomalan.
Hachnhe chaxhwechmahan yinh hunun tzꞌayik.
Mam Wahawil, nati iskꞌulal hakꞌul, Mamin, yebꞌ iskꞌulchꞌanil hakꞌul,
huneꞌ aynhetikꞌa yinh sunilbꞌal ej tiempo.
Sunilal inmulan yebꞌ intxꞌojalan yinh intzehalan matxahojabꞌ chanatij.
Nahintijan yu hakꞌulal yebꞌ iskꞌulchꞌanil hakꞌul, Mam Wahawil.
Kaw kꞌulchꞌankano Komam Jahawil yebꞌ kaw toholkanoj,
haꞌ Komam chiꞌaniko anma mulum yinh bꞌeh yinh istoholal.
Kat yaniko Komam makta chewchotanhe chute isbꞌa isbꞌeybꞌalnhen istoholal.
Chiskuyni Komam ebꞌnaj kꞌul iskꞌul yinh tzet chiswatxꞌe.
Sunil chejbꞌanile yet Komam Jahawil chisyelo iskꞌulchꞌanil
yebꞌ isyelal tet mak chiyijen istrato Komam yebꞌ kuybꞌanile.
Kaw xahan ay habꞌi hawu, Mam Wahawil,
yuxin chinqꞌanan tawet ta chawaqꞌ nimankꞌulal yinh niman inmulan.
¿Mak najil naj winajil chinanon tet Komam Jahawil?
Haꞌ mak tuꞌ chisyelo Komam tzet bꞌehal wal yinitoj.
Kaw kꞌul chꞌekꞌ yilaꞌ naj yinh tzet chꞌaqꞌlax tet naj yu Komam,
haxa yuninal naj chipohchakanh, haꞌ chischah ismajul sat txꞌo txꞌotxꞌ.
Kaw chitzala Komam Jahawil yinh mak chinanon tet,
yuto kaw ay yelapno Komam yul sat, kat yaqꞌni Komam istꞌinhanil istzotiꞌ yohtanheloj.
Wal hanintiꞌan yinhnhe Komam Jahawil tꞌanhan hinan,
yuto haꞌ Komam chikolnilo wojan yul hakꞌ.
Mamin, okanh tꞌanhno winhan, tzꞌayojabꞌ hakꞌul winhan,
yuto kaw inchukilan, yebꞌ ayinikojan yinh isyaꞌtajil.
Kaw hunun tzꞌayik ischꞌibꞌ bꞌiskꞌulal yul wanmahan.
Kolinilojan tet hunteqꞌan bꞌiskꞌulal tiꞌ.
Mamin, il isyaꞌtajil chiwaqꞌlehan yebꞌ inmunilan,
kat hawaqꞌni nimankꞌulal yinh inmulan.
Ilkꞌanabꞌi, hanta ebꞌnaj kaw chichiwa iskꞌul winhan,
yochebꞌal ebꞌnaj chinkamnahan.
Mamin, ¡kꞌubꞌa wanmahan, kat kinhakolnilojan!
Mach chinhachayojan yul isqꞌabꞌ txꞌixwilal,
yuto tawinhnhe ayko wanmahan.
Chinhakꞌubꞌahan Mamin, yuto kꞌul inbꞌeybꞌalan,
yebꞌ yu iskꞌulal chꞌekꞌ yinh innabꞌalan. Tawinhnhe ayto wechmabꞌalan.
¡Mamin, kólonhilojanh, hanhonh Israel honhtiꞌanh, yinh sunil isyaꞌtajil!
Istxah mak chiꞌekꞌ yinh istoholal
Salmo tzꞌibꞌnhebꞌilkano yu yaꞌ rey David
Il yinh tzet chinelikojan, Mamin, yuto hanintiꞌan yinhnhe istoholal chinekꞌan.
Machi xin chikabꞌkon inkꞌulan tawinh,
wal xin tawinhnhe chikawxi inkꞌulan.
Mam Wahawil, il tzet chꞌekꞌ yul wanmahan,
yuto hach hawohtaj tzet chꞌekꞌ yinh innabꞌalan yebꞌ yinh wanmahan.
Aynhetikꞌako iskꞌulchꞌanil hakꞌulal yinh insatan yebꞌ yinh innabꞌalan,
kaw xin yijem hinan yinh hayelal.
Mach hunelo tiꞌ inhunbꞌa hinbꞌahan yebꞌ ebꞌnaj chalni leqꞌtiꞌal,
yebꞌ ebꞌnaj chal isbꞌa kꞌulal.
Mach chischah inwiꞌan yet chiskutxbꞌan isbꞌa ebꞌnaj txꞌoj.
Mach hunelo kinpisian yebꞌ ebꞌnaj chiwatxꞌen istxꞌojal.
Chinokan intxꞌahaꞌ inqꞌabꞌan chiyeniloj ta machi inmulan.
Chiwochehan Mam Wahawil,
chinhitzikojan bꞌay chꞌaqꞌlax xahanbꞌal tawet.
Kat kaxhinbꞌitnhenan yu waqꞌnihan yuchꞌandiosal tawet,
kat walnikꞌojan ej iskꞌulal chawatxꞌe.
Mam Wahawil, kaw chintzalahan yinh hawatut bꞌay ay hach,
bꞌay ay isqꞌaqꞌal hawip.
Mach chakꞌotzbꞌa inkawilan yinta ebꞌnaj mulum.
Machojabꞌ lahan chinelikojan hakaꞌ ebꞌnaj potxꞌwawom.
Hunteqꞌan ebꞌnaj tuꞌ hanhkꞌanhetikꞌa istxꞌojal chiswatxꞌe isqꞌabꞌ ebꞌnaj,
montemilo melyu ebꞌnaj.
Yaj hanintiꞌan chinbꞌelwihan yinh istoholal.
¡Kolinan, tzꞌayojabꞌ hakꞌul winhan!
Linhan hinan bꞌay tꞌinhan wehikojan.
Haꞌ bꞌay chiskutxbꞌa isbꞌa anma, haꞌ tuꞌ chinbꞌitnhehan Komam Jahawil.
Komam Jahawil intzejtahan yebꞌ xin inkolomalan
Salmo tzꞌibꞌnhebꞌilkano yu yaꞌ rey David
Haꞌ Komam Jahawil intzejtahan, haꞌpaxo inkolomalan,
yuxin machi mak bꞌay wal inxiwan. Haꞌ Komam chiꞌaqꞌni yip wanmahan.
¿Maktaxka tet chinxiwan?
Hayet isbꞌulbꞌako isbꞌa ebꞌnaj txꞌoj winhan,
yebꞌ ebꞌnaj ayko ishowal winhan, yunhe kinistanhtzenkanilojan ebꞌnaj yalni,
yajaꞌ xin lekta ebꞌnaj, yaykꞌaykano ebꞌnaj.
Waxanhka hunbꞌulan ebꞌnaj aqꞌom howal chinhoynayojan,
mach chixiw wanmahan. Waxanhka chiꞌalaxiko howal winhan kaw matzet chal inkꞌulan.
Ay huneꞌ tzet ye tuꞌ xin inqꞌanan tet Komam Jahawil,
haꞌnhe xin chinsayan, haꞌ ton huneꞌ tiꞌ: Ta hunun tzꞌayik ayinnhetikꞌaktojan yul Yatut Komam Jahawil yulbꞌal itzitz hinan,
yu intzalakojan wilnihan issaqꞌalil Komam.
Hayet chihul istzꞌayikal isyaꞌtajil, haꞌ Komam chinkꞌubꞌanan yul yatut.
Haꞌ Komam chinkolnihan, hakaꞌtanhe chinyakanhan yibꞌanh hunu niman chꞌen.
Hak tuꞌ xin chinay tꞌanhnojan yibꞌanh ebꞌnaj hoyaniko winhan.
Chiwaqꞌnihan inxahanbꞌalan tet Komam yul yatut,
kat inbꞌitnhenan isbꞌi Komam Jahawil yinh tzalahilal.
¡Mam Wahawil, tawetnhe chiꞌahwawan,
abꞌe tzet chiwalan, tzꞌayojabꞌ hakꞌul winhan!
¡Pajtze tzet chinqꞌanan tawet!
Chitzotel wanmahan, chalni wetan: «Sayilo Komam Dios,» xhi.
Yuxin chaxhinsayilojan, Mam Wahawil.
¡Mamin, mach chawebꞌato hasat wetan!
¡Mach chinhawintanhenkaniltojan yu hahowal hanin hachejabꞌ intiꞌan!
Hachnhechꞌan hach chaxhkolwa winhan,
mach chinhabꞌejkanojan inchukilan,
hach inDiosalan yebꞌ inKolomalan.
Waxanhka chinbꞌejlaxkanojan yu inmaman yebꞌ yu inmiꞌan,
yaj hach chinhakꞌubꞌahan, Mam Wahawil.
Mam Wahawil, yelo bꞌeh wetan,
ijbꞌa hinan yinh isbꞌelal istoholal,
yunhe yilni ebꞌnaj ayko ishowal winhan.
Mach chinhabꞌejtzokojan yul isqꞌabꞌ ebꞌnaj ayko ishowal winhan,
yuto chiꞌahwejna ebꞌnaj hobꞌom tzotiꞌ winhan,
yebꞌ ebꞌnaj istxꞌojalnhetikꞌa chiswatxꞌe.
Wal xin paxmi wipan ta mach waytojan yul wanmahan,
ta chiwilan iskꞌulchꞌanil iskꞌul Komam Jahawil winhan,
yul sat yibꞌanhqꞌinal tiꞌ yinh sunilbꞌal ej tiempo.
¡Yinhnhehojabꞌ Komam Jahawil chaxhechmali!
¡Iqꞌ yip hawanma, mach chaxhpax tawintaj!
¡Hoꞌ, yinhnhehojabꞌ Komam Jahawil, chikawxi hakꞌul!
Txah bꞌay chiqꞌanlax iskolwal Komam yebꞌ chibꞌitnhelaxi yu chispajtze Komam
Salmo tzꞌibꞌnhebꞌilkano yu yaꞌ rey David
¡Mam Wahawil, hach huneꞌ chꞌen chꞌen bꞌay inkol hinbꞌahan!
¡Tawetnhe chiꞌahwawan! ¡Mach chamanhkꞌo tzet chinqꞌanan tawet,
yuto ta mach chapajtze tzet chinqꞌanan, ayinxakojan istzꞌajo ebꞌnaj kamnaxa!
Mamin, abꞌe tzet chiwalan yet chiꞌahwawan tawet,
yet chiwinikanhan inqꞌabꞌan yul hawatut.
Mach chinhatanhtzelojan yinta ebꞌnaj txꞌoj,
machojabꞌ lahan chintanhan yebꞌ ebꞌnaj chiwatxꞌen istxꞌojal.
Hunteqꞌan ebꞌnaj tuꞌ chitzotel yinh aqꞌankꞌulal tet yet anmahil,
yaj wal yanma ebꞌnaj xin nohna yu istxꞌojal.
Pajtze istxꞌojal ebꞌnaj tuꞌ, Mamin.
Haꞌtikꞌa istxꞌojal chiswatxꞌe ebꞌnaj, haꞌ chawaqꞌ ispaj selelo tet ebꞌnaj.
Yuto hunteqꞌan ebꞌnaj tuꞌ matxa chisnati ebꞌnaj tzettaj hawatxꞌe Mam Jahawil.
Yuxin chatanhtzelo ebꞌnaj, matxa xin chiꞌahwanoj.
¡Hal-laxojabꞌ tzotiꞌ kꞌul yinh Komam Jahawil,
yuto mayabꞌe Komam tzet manqꞌanan tet!
Haꞌ Komam Jahawil, inkolomalan,
haꞌ ayko wenhelojan hakaꞌ hunu chꞌen escudo, kaw aykano yip.
Yinhnhe Komam chikawxi inkꞌulan, haꞌ kolwa winhan yuxin kaw chitzala wanmahan.
Yu inbꞌitan yuxin chiwaqꞌ bꞌinaꞌojan isbꞌi Komam. [z].
Haꞌ Komam Jahawil ayko yipo iskꞌul iskonhobꞌ.
Haꞌ Komam chikolwa yinh yaꞌ rey sikꞌbꞌililo yu, haꞌ Komam iskolomal yaꞌ.
Mamin, kol hakonhobꞌ. Ayo hakꞌulal yibꞌanh makta hawetxa yehi;
tanhe kat hawilni yinh sunilbꞌal ej tiempo.
	[z]28:6-7 Yaꞌ rey David, chako yaꞌ huneꞌ bꞌit bꞌay chaqꞌ yaꞌ yuchꞌandiosal tet Komam Dios, yuto tꞌinhan yeko yaꞌ ta chiyabꞌe Komam istxah yaꞌ. Sal. 22:22,25

Aykano yelapno Komam Jahawil yebꞌ yip Komam
Salmo tzꞌibꞌnhebꞌilkano yu yaꞌ rey David
Hex ay hex yul satkanh, bꞌitnhewe isbꞌi Komam Jahawil,
bꞌitnhewe isbꞌi Komam yu aykano yelapno Komam yebꞌ yip Komam Jahawil.
Aweko isqꞌaqꞌal yip isbꞌi Komam Jahawil hakaꞌ kaw yehi.
Iweyo hebꞌa tet Komam kaw saqꞌalkanoj, machi istxꞌojal yinh.
Chiꞌabꞌelax yul isnuqꞌ Komam Jahawil yibꞌanh ha haꞌ.
¡Kaw aykano yelapno Komam, haꞌ Komam chiꞌaqꞌni nhirlaho kꞌuh!
¡Chiꞌabꞌelax yul isnuqꞌ yibꞌanh haꞌ mar, haꞌ kaw nahat yehayto yich yebꞌ kaw nimajal sat!
Chiꞌabꞌelax yul isnuqꞌ Komam yinh kaw ip. Kaw chikꞌay kokꞌul jabꞌeni.
Chiqꞌahto teꞌ cedro yet chiꞌel yaw Komam.
¡Haꞌ yul isnuqꞌ Komam chiqꞌahnito teꞌ cedro ay bꞌey txꞌotxꞌ Líbano!
Chiyaqꞌbꞌilo Komam witz Líbano yebꞌ witz Sirión.
Hakaꞌ yah tꞌujla noꞌ tzehla wakax yebꞌ noꞌ winaj wakax xoltelajil,
hak tuꞌ isbꞌili witz yu Komam.
Yet chiꞌawi Komam Jahawil chiꞌelti xaj qꞌaꞌ yul istiꞌ.
Hayet chiꞌawi Komam chibꞌili txꞌotxꞌ desierto.
¡Haꞌ Komam chꞌaqꞌnibꞌilo txꞌotxꞌ desierto bꞌey Cades!
Hayet chiꞌawi Komam chiqꞌahto ej teꞌ hih,
matxa xin hunu teꞌ qꞌebꞌtaj chikan linhno ayto isxaj yu Komam.
Yul Yatut Komam sunil mak chihalni ta kaw kꞌul Komam.
Haꞌ Komam Jahawil chichejni nime yaxnhabꞌ.
Haꞌ Komam Rey kaw yahawil yekoj Tzꞌonhan yul yehobꞌal yinh sunilbꞌal tiempo.
Haꞌ Komam Jahawil chꞌaqꞌni yip iskonhobꞌ.
Haꞌ Komam chiꞌanayo isyaxilal yibꞌanh iskonhobꞌ, chaqꞌni aqꞌankꞌulal tet.
Bꞌit bꞌay chiꞌaqꞌlax yuchꞌandiosal yu iskol Komam tet kamikal
Salmo tzꞌibꞌnhebꞌilkano yu yaꞌ rey David
Mamin, chaxhinbꞌitnhehan yuto makinhakolan.
Mach hawaqꞌ hamanil tet ebꞌnaj ayko ishowal winhan yok tzebꞌoj.
Mam Wahawil, hach inDiosalan, inqꞌanan tawet ta chaxhkolwa winhan, wanhchahan hawu.
Mamin, kinhakolan yul isqꞌabꞌ naj kamikal,
hawaqꞌni inkawilan, mach kinhachahtojan xol anma kamom.
Hex yetxa Komam heyehi bꞌitnhewe bꞌit tet Komam.
Bꞌitnhewe isbꞌi Komam kaw ay yelapnoj.
Yuto hunepnhechꞌan chaqꞌ ishowal Komam, wal iskꞌulchꞌanil iskꞌul yinh sunilbꞌal tiempo aya.
Ta bꞌiskꞌulal je yinh aqꞌbꞌalil, haxa yet sahabꞌ sakꞌayal tzalahilalxa jehi.
Kaw tꞌinhan wehikojan yul isqꞌabꞌ Komam Dios, yuxin walan hakaꞌ tiꞌ: «Machi hunu mak tiꞌ chinaqꞌni aykꞌayojan,» kinchihan.
Mamin, yu iskꞌulchꞌanil hakꞌul winhan yuxin kaw tꞌinhan wehikojan,
yajaꞌ hayet hawebꞌan habꞌa wetan yok huneꞌ xiwkꞌulal winhan,
wokan yinh kꞌaykꞌulal.
Mam Wahawil, tawetnhe chiꞌahwawan,
tawetnhe chintxahlihan.
Qꞌinalo ta chinkaman kat inmujlaxan,
¿tzettaxka chiwiqꞌan yinh? ¿Chimyu kaxhisbꞌitnhen anma xaꞌok pojojal?
¿Chimyu yalnilo yinh tzettaj iskꞌulal chawatxꞌe? ¡Machoj!
Mamin, abꞌe tzet chinqꞌanan, tzꞌayojabꞌ hakꞌul winhan. ¡Mamin, kolwahanh winhan!
Kinkanhalwihan yu tzalahilal yu hakꞌulal isselelo oqꞌil.
Xahawilo hunteqꞌan xilqꞌape yet bꞌiskꞌulal ayko winhan,
hawaniko xilqꞌape yet qꞌinh winhan yinh tzalahilal. [*]
Yuxin mach chinkantuknojan.
¡Mamin, hach inDiosalan, chinbꞌitnhehan bꞌit chiꞌaniko hamay,
kat walnihan ta kaw ay hawelapno yinh sunilbꞌal ej tiempo!
	30:11 30:11 Sal. 126:5-6; Jer. 31:13

Yinhnhehojabꞌ Komam Dios chikawxi kokꞌul
Salmo tzꞌibꞌnhebꞌilkano yu yaꞌ rey David tet naj yahaw bꞌit
Tawinhnhe Mam Wahawil ayko wanmahan.
¡Mamin, machojabꞌ hunelo chinhawakanojan yinh kꞌaykꞌulal!
Kolinan yuto hach tiꞌ istoholalnhetikꞌa chawatxꞌe.
Hajbꞌa hatxikin yinh tzet chiwalan, kolinan yinh anhe.
¡Lahan hach hakaꞌ hunu chꞌen niman chꞌen bꞌay chinkol hinbꞌahan.
Hakaꞌ hunu ehobꞌal bꞌay mach chu yok ebꞌnaj chichiwa iskꞌul winhan, tawinhnhe ay kolbꞌanile!
Lahan hach hakaꞌ hunu chꞌen nhachꞌen yebꞌ hunu nime nha yet howal.
Yuxin kaw xahan ay habꞌi hawu,
yuxin chinhawijbꞌakꞌojan kat kinhawilnihan.
¡Kolinilojan yul huneꞌ txꞌanh hakꞌ bꞌay ayinikotiꞌan,
yuto hachnhechꞌan inkolomalan!
Yul haqꞌabꞌ chiwabꞌenhetojan wanmatiꞌan.
¡Hach hawaqꞌ inkolbꞌanilan Mam Wahawil! ¡Hach tiꞌ isDiosal isyelal! [*]
Chinkajwahan yinh mak chiyiyo isbꞌa tet tioxh, hunteqꞌan machi yelapnoj.
Tawinhnhe Mam Wahawil, chikawxi inkꞌulan.
Kaw chintzalahan yu iskꞌulchꞌanil hakꞌul winhan,
kaw hawohta isyaꞌtajil chiwaqꞌlehan, yebꞌ isbꞌiskꞌulal ye wanmahan.
Mach chinhawakojan yul isqꞌabꞌ ebꞌnaj ayko ishowal winhan,
hawayo wojan yul huneꞌ ehobꞌal kaw nimajal sat.
Tzꞌayojabꞌ hakꞌul winhan, Mam Wahawil, yuto ayinikojan yinh isyaꞌtajil.
Chipáxilo yip inmujlubꞌalan yu bꞌiskꞌulal,
yebꞌpaxo wanmahan yebꞌ innimanilan.
Lanhan intanhilojan yu isyaꞌil yebꞌ yu oqꞌil.
Lanhan istanhilo innimanilan yu isyaꞌtajil inwatxꞌehan,
lanhan ispaxilo yip inbꞌajilan.
Tet ebꞌnaj ayko ishowal winhan machi welapnojan yul sat ebꞌnaj,
kat kinisbꞌuchnihan anma ayayo inkawilalan.
Sunil mak ohtanhe hinan chitxꞌixwilo wetan.
¡Makta chinilnihan yul bꞌeh chiꞌelkanh wetan yu xiwkilal!
Hunelnhe kinalaxkanojan, hakaꞌtanhe kamom inxahan yul sat,
lahan hinan hakaꞌ hunu txꞌotxꞌ xhalu pohnaxatoj.
Yuto chiwabꞌehan ta kaw txꞌiꞌal anma chibꞌuchwa winhan,
bꞌajxanhetuꞌwal chintohan chinxibꞌtelaxan.
Chishunbꞌa isbꞌa anma kat islahtiꞌnhen isbꞌa kinispotxꞌnihan.
Yajaꞌ wal hanintiꞌan Mam Wahawil,
tawinhnhe chikawxi inkꞌulan, yuxin chiwalan hakaꞌ tiꞌ:
«Hach tiꞌ inDiosalan,» kinchihan.
Mamin, yul haqꞌabꞌ ayko inkawilan.
Kolinan tet ebꞌnaj ayko ishowal winhan,
yebꞌ chintzumbꞌenikꞌojan.
Hulujabꞌ isqꞌaqꞌal hasat winhan,
hanin kinhachejabꞌ intiꞌan. ¡Kolinan yu iskꞌulchꞌanil hakꞌul!
Mach chinhawakojan yinh txꞌixwilal, Mam Wahawil.
Wal xin haꞌojabꞌ ebꞌnaj chiwatxꞌen istxꞌojal, haꞌ chawako yinh txꞌixwilal. ¡Tanhojabꞌ ebꞌnaj bꞌay tzꞌinan, bꞌay ay kamom!
Kanojabꞌkano ebꞌnaj leqꞌtiꞌwom yinh sukal,
ebꞌnaj chibꞌuchwahi, ebꞌnaj chiyahwa yinh ebꞌnaj chiwatxꞌen iskꞌulal.
¡Mamin, hanta iskꞌulal hakꞌul yinh makta chiyiyo isbꞌa tawet!
¡Hanta iskꞌulal chayelo tet mak chikawxi iskꞌul tawinh sata anma!
Chawebꞌalo ebꞌnaj bꞌay ewan, bꞌay ayach, chakolni ebꞌnaj tet ebꞌnaj chinahni istxꞌojal yinh.
Chawako ebꞌnaj yul hawatut, chatanhen ebꞌnaj tet ebꞌnaj chibꞌuchwahi.
Hal-laxojabꞌ kꞌul-la tzotiꞌ yinh Komam
yuto hantanhe iskꞌulal iswatxꞌe winhan,
bꞌey huneꞌ konhobꞌ kaw ay yip.
Mamin, yinh istzꞌayikal isyaꞌtajil,
ekꞌ yinh innabꞌalan ta kinhanahulnhetojan,
yajaꞌ yet inqꞌannihan ta chinhakolan hawabꞌen wawihan.
Hex yijem hex tet Komam Dios, tzalahanhwe yinh Komam.
Haꞌ mak tohol yanma tanhebꞌil yu Komam,
yajaꞌ wal ebꞌnaj chiyikanh isbꞌa kaw how chu yaqꞌni Komam ispaj selel tet.
Sunil hex chikawxi hekꞌul yinh Komam,
aweko heyip, kat heyiqꞌni yip heyanma.
	31:5 31:5 Lc. 23:46; Hch. 7:59

Saqꞌal yet mak chiꞌaqꞌlax nimankꞌulal yinh ismul
Salmo tiꞌ, Masquil, tzꞌibꞌnhebꞌilkano yu yaꞌ rey David [aa].
Saqꞌal yet mak xaꞌaqꞌlax nimankꞌulal yinh sunil ismul yebꞌ yinh istxꞌojal. [ab].
Saqꞌal yebꞌ mak mach ismul chiꞌilchalo yinh yu Komam Dios,
yebꞌ mach txꞌojo tzet nabꞌil yu. [*]
Yet maxhto chiwalati inmulan tet Komam Dios paxilo wipan,
yu inqꞌajwihan sunilbꞌal tzꞌayik.
Yet tzꞌayikal yebꞌ yet aqꞌbꞌalil hawayo yalil haqꞌabꞌ wibꞌanhan.
Hakaꞌ chu istajkanh yaxla cheqꞌanh yu waresma, hak tuꞌ eliko wipan.
Yajaꞌ walilojan inmulan tawet, Mamin,
machi xin webꞌahan intxꞌojalan yul hasat. Walnihan hakaꞌ tiꞌ:
«Wal tinanh, chiwalahti inmulan tet Komam,» kinchihan.
Hawaqꞌni nimankꞌulal yinh intxꞌojalan.
Yuxin yinh istzꞌayikal isyaꞌtajil chiꞌah yaw sunil ebꞌnaj yijem tawet,
waxanhka kaw chihul isyaꞌtajil hakaꞌ haꞌ elomaꞌ yajaꞌ matxa chiꞌapni haꞌ yinh.
Hach tiꞌ inkolomalan chinhakꞌubꞌahan tet istzꞌayikal isyaꞌtajil.
Hoybꞌil hinan yu ej bꞌit chitzotel yinh inkolbꞌanilan hawaqꞌa.
Yalni Komam: «Haninan chiwaqꞌan hawohtanheloj,
kat kaxhinkuynihan yinh tzet bꞌehal bꞌay wal hatohi. Haninan chaxhintanhehan.
Mach chawute habꞌa hakaꞌ noꞌ cheh maka noꞌ mula mach isnabꞌal.
Noꞌ cheh tuꞌ chito okto chꞌen freno yul istiꞌ noꞌ, katto isyijen noꞌ.
Ta mach xin mach chihitziko noꞌ takꞌatanh,» xhi Komam.
Kaw txꞌiꞌal isyaꞌtajil chil ebꞌnaj txꞌoj, yajaꞌ wal ebꞌnaj chikawxi iskꞌul yinh Komam,
hoybꞌilayo ebꞌnaj yu iskꞌulchꞌanil iskꞌul Komam.
Hex chewatxꞌe iskꞌulal yebꞌ hex tohol heyanma,
tzalahanhwe yinh Komam, ¡bꞌitnanhwe kaw ip yu tzalahilal!
	[aa]32:0 Masquil isbꞌi huneꞌ Salmo tiꞌ yinh abꞌxubꞌal hebreo, haꞌ chalilo kuybꞌanileSal. 42; 44; 45; 52—55; 74; 78; 88; 89; 142
	[ab]32:1 Huneꞌ Salmo tiꞌ, bꞌit bꞌay chiꞌaqꞌlax yuchꞌandiosal tet Komam Dios yu mak qꞌanni nimankꞌulal yinh ismul, yaqꞌni Komam nimankꞌulal yinh. Sal. 51
	32:2 32:2 Ro. 4:7,8

Chihal-lax kꞌul-la tzotiꞌ yinh Komam Dios watxꞌenhe sat yibꞌanhqꞌinal yebꞌ xin chonhiskꞌubꞌa
Hex tohol hebꞌeybꞌal, aqꞌwe tzalaho heyanma yinh Komam Jahawil.
Tzetkano saqꞌal isbꞌitni anma kꞌul isbꞌeybꞌal tet Komam. [ac]
Aweko teꞌ arpa kat heyaqꞌni yuchꞌandiosal tet Komam Dios.
Bꞌitnanhwe tet Komam yebꞌ teꞌ hakaꞌ kitalaꞌ 10 (lahonhebꞌ) istxꞌanhal.
Aweko akꞌ bꞌit tet Komam,
¡kaw kꞌul cheyute hebꞌitnhen Komam yinh kaw tzalahilal! [*]
Yuto kaw tohol Istzotiꞌ Komam, sunil tzet chiswatxꞌe Komam,
haꞌ chiyeniloj ta kaw chisyije Komam yinh tzet chala.
Kaw chitzala Komam yinh istoholal yebꞌ yinh iskꞌulal.
Sunil yul sat yibꞌanhqꞌinal tiꞌ ayayo iskꞌulchꞌanil iskꞌul Komam.
Yu Istzotiꞌ Komam Jahawil yebꞌ yu xobꞌ istiꞌ Komam watxꞌi satkanh yebꞌpaxo sunil tzet ay satkanh.
Sunil tzet ay satkanh chitzotel yinh yejercito Komam.
Haꞌ Komam hunbꞌankanayo haꞌ nimeta mar,
haxa nimeta xabꞌ nahat yehayto yich haꞌ bꞌay chiskꞌubꞌa Komam ha haꞌ.
¡Xiwanhwe tet Komam Jahawil sunil hex ay sat txꞌo txꞌotxꞌ tiꞌ!
¡Iweyo hebꞌa tet Komam hex ay yul sat yibꞌanhqꞌinal tiꞌ!
Yuto hayet istzotel Komam, iswatxꞌikano sunil.
Hayet ischejni Komam ta chiwatxꞌi, iswatxꞌikanoj.
Haꞌ ej nimeta konhobꞌ mach ohtanheho Komam Jahawil,
sunil tzet choche iswatxꞌeꞌ, mach chij isbꞌa yu haꞌ Komam chꞌetantoj.
Yajaꞌ wal tzet chiyoche Komam iswatxꞌeꞌ, chiyij isbꞌa, mach chitanhi;
yebꞌ aynhetikꞌa yinh sunilbꞌal tiempo tzet ay yul yanma Komam tet yuninal anma.
Saqꞌal yet nimeta konhobꞌ haꞌ Komam Dios ayko isDiosaloj,
yuto haꞌ Komam sikꞌnhelo huneꞌ konhobꞌ tuꞌ yetoj. [*]
Tꞌanhxayti Komam Jahawil yul satkanh,
yilni Komam iskꞌahol ebꞌnaj winaj.
Hata bꞌay ay yehobꞌal Komam chilayti yinh sunil anma ay sat txꞌo txꞌotxꞌ.
Haꞌ Komam watxꞌenhe yanma sunil anma,
chilni Komam sunil tzet chiswatxꞌe.
Machi hunu naj yahaw konhobꞌ chikolcha yu kaw niman ebꞌnaj yet howal tzujan yintaj.
Mach chikolchapaxo ebꞌnaj kaw ay yip yu ishelanil.
Hakpax tuꞌ noꞌ cheh, machi hunu mak chu iskolcha yu noꞌ,
waxanhka kaw ay yip noꞌ, mach chu iskolni noꞌ hunu maka.
Yajaꞌ wal Komam, chistanhe makta chiyiyo isbꞌa tet,
yebꞌ makta chikawxi iskꞌul yinh iskꞌulal iskꞌul Komam.
Haꞌ Komam chikolni yul isqꞌabꞌ kamikal,
chaqꞌni Komam iskawil yinh istzꞌayikal wahil.
Hanhonh tiꞌ yinh Komam chikawxi kokꞌul.
¡Haꞌ Komam chikolwa jinh, haꞌ aypaxiko jenheloj, kat konhiskolni!
Yuxin kaw chitzala janma yinh Komam.
Haꞌ isbꞌi Komam kaw tohol, bꞌay ayko janma.
¡Mam Jahawilanh, sunilojabꞌ tiempo ayayo iskꞌulchꞌanil hakꞌul jibꞌanhanh,
yuto tawinh chikawxi kokꞌulanh!
	[ac]33:1 Huneꞌ Salmo tiꞌ bꞌit bꞌay chiꞌalaxiko ismay Komam Jahawil, yuto chaqꞌ Komam yahawilal yibꞌanh sunil ej tzet ye tuꞌ yinh sunil yitzꞌatil iswiꞌ, yebꞌ yinh kaw istoholal, yebꞌpaxo xahan chil Komam anma.
	33:3 33:3 Ap. 5:9-10
	33:12 33:12 Sal. 144:15

Komam Dios chonhkꞌubꞌani
Salmo tzꞌibꞌnhebꞌilkano yu yaꞌ rey David yet yuteko isbꞌa yaꞌ hakaꞌtanhe sukal sata naj Abimelec
Chiwalan kꞌul-la tzotiꞌ yinh Komam Jahawil yinh sunilbꞌal ej tiempo.
Hununnhetikꞌa tzꞌayik inbꞌitnhenan isbꞌi Komam.
Yinh Komam Jahawil chiwaqꞌ tzalaho wanmahan.
Hayet chiyabꞌen anma kꞌulchꞌan iskꞌul,
kat yaqꞌni tzalaho yanma.
Jalaꞌwelo yip iskꞌulchꞌanil iskꞌul Komam Jahawil,
kat jinikanh isbꞌi.
Insayilojan Komam Jahawil, intxahlihan tet,
yabꞌen Komam tzet walan, kiniskolnilojan Komam yinh bꞌay ej tet chinxiwan.
Haꞌ mak ok tꞌanhan yinh Komam,
kaw tzalahilalnhetikꞌa yehi, machi xin kan yinh txꞌixwilal.
Huneꞌ mak kꞌanchꞌan, awi tet Komam, yabꞌen Komam tzet yala,
iskolni Komam tet sunil isyaꞌtajil.
Haꞌ mak chiyo isbꞌa tet Komam,
haꞌ yángel Komam Jahawil chiꞌilni, kat iskolnilo tet istxꞌojal. [ad]. Yet payat tuꞌ, yet chalni yángel Komam Jahawil, haꞌtikꞌa kaw Komam Dios chisyelo isbꞌa.
Ilwej, kat heyohtanheniloj ta kaw kꞌul Komam Dios.
¡Saqꞌal yet mak chikawxi iskꞌul yinh Komam!
Hex yijem hex tet Komam, iweyo hebꞌa tet,
yuto haꞌ mak chiyo isbꞌa tet Komam machi hunu tzet tiꞌ matzet yul isqꞌabꞌ.
Haꞌ noꞌ nixhte tzeh bꞌalam chul isyaꞌtajil yinh, kat yaqꞌlen noꞌ wahil,
wal mak chisaynilo Komam sunil tzet ye tuꞌ ay yul isqꞌabꞌ.
Hex wuninal, hitzanhwekoj, kat heyabꞌen tzet chiwalan,
kat kexinkuynikanojan yinh tzet chu heyinayo hebꞌa tet Komam.
¿Haꞌ mak choche chiꞌekꞌ niman tiempo yul sat yibꞌanhqꞌinal tiꞌ,
yebꞌ choche yilaꞌ tzalahilal?
Huneꞌ mak tuꞌ xin matxahojabꞌ chiyal istxꞌojal,
yebꞌ matxahojabꞌ chiyal leqꞌtiꞌal.
Ispohabꞌilo isbꞌa xol istxꞌojal,
kat iswatxꞌen iskꞌulal, kat issaynilo aqꞌankꞌulal, kat yok tzujno yintaj.
Haꞌ mak kꞌul isbꞌeybꞌal sata Komam Jahawil,
haꞌ Komam chitanheni, kat yabꞌen Komam tzet chisqꞌana.
Haꞌ mak chiwatxꞌen istxꞌojal chayo Komam Jahawil ishowal yibꞌanh,
chistanhtzelo Komam, matxa xin chibꞌina yul sat yibꞌanhqꞌinal tiꞌ.
Kaw chabꞌe Komam Jahawil tzet chisqꞌan makta chiwatxꞌen istoholal,
kat iskolnilo Komam tet sunil isyaꞌtajil.
Kawil yehiko Komam Jahawil yinh makta chiꞌekꞌyaꞌ yanma yu isyaꞌtajil,
yebꞌ makta chisomcha iskꞌul yu bꞌiskꞌulal, haꞌ Komam chikolni.
Haꞌ mak chiwatxꞌen istoholal, waxanhka kaw txꞌiꞌal ej isyaꞌtajil chul yinh,
yajaꞌ haꞌ Komam Jahawil chikolnilo yul isqꞌabꞌ isyaꞌtajil.
Haꞌ Komam chitanheni,
machi hunu isbꞌajil tiꞌ chiqꞌahtoj. [*]
Ebꞌnaj chiwatxꞌen istxꞌojal, haꞌtikꞌa istxꞌojal ebꞌnaj tuꞌ chiꞌaqꞌnikamoj.
Haꞌ mak ayko ishowal yinh anma tohol isbꞌeybꞌal chꞌay isyaꞌtajil yibꞌanh.
Haꞌ Komam Jahawil chikolni yanma ebꞌnaj ischejabꞌ.
¡Haꞌ mak chikawxi iskꞌul yinh Komam, mach chꞌay isyaꞌtajil yibꞌanh yu Komam!
	[ad]34:7 Yángel Komam Jahawil, chalpaxo yelapnoj, ischejabꞌ Komam Jahawil. Gn. 16:7; Ex. 14:19
	34:20 34:20 Jn. 19:36

Txah chiqꞌanni ta chiskolilo Komam ischejabꞌ tet ebꞌnaj ayko ishowal yinh
Salmo tzꞌibꞌnhebꞌilkano yu yaꞌ rey David
Mam Wahawil, kajwahanh yinh ebꞌnaj ayko ishowal winhan,
ako howal yinh ebꞌnaj chiꞌaniko howal winhan.
Ikanh chꞌen escudo,
chꞌen chawako hawenheloj, kat hawul kolwal winhan.
Kat hawinikanh chꞌen lanza, kat hawaqꞌni howal yinh ebꞌnaj chintzumbꞌenikꞌojan.
Hal tet wanmahan: «Haninan hakolomal,» kachi.
Ebꞌnaj chiyoche kinispotxꞌoꞌkamojan,
yebꞌ ebꞌnaj chinani istxꞌojal winhan,
elojabꞌkanh ebꞌnaj yebꞌ sukchahojabꞌto yul iswiꞌ,
kat yaykꞌay yul isqꞌabꞌ txꞌixwilal.
Lahanojabꞌ chiꞌeliko ebꞌnaj hakaꞌ isqꞌal teꞌ chꞌim chiyijto jaqꞌeqꞌ.
Qꞌojlaxojabꞌkanayo ebꞌnaj yu yángel Komam Jahawil.
Qꞌejholojabꞌilo isbꞌeh ebꞌnaj yebꞌ xin kaw yolqꞌajojabꞌkanh;
tzumbꞌelaxojabꞌikꞌo ebꞌnaj yu yángel Komam Jahawil.
Machi inmulan, yajaꞌ yayo ebꞌnaj latzꞌabꞌ yul inbꞌehan.
Machi inmulan, yajaꞌ iswatxꞌe ebꞌnaj huneꞌ holan yunhe waykꞌayan yul.
¡Mamin, aykꞌayojabꞌ ebꞌnaj yinh isyaꞌtajil!
¡Haꞌojabꞌ ebꞌnaj chiꞌaykꞌay yul islatzꞌabꞌ ayayo yu,
yaqꞌabꞌ elo ebꞌnaj istxꞌixwilal!
Hak tuꞌ chu waqꞌni tzalaho wanmahan yinh Komam Jahawil,
yuto haꞌ chinkolnilojan.
Sunil inbꞌajilan chalni hakaꞌ tiꞌ:
«Mam Wahawil, ¿mak hunuxa hakaꞌ hach tiꞌ?
Hach chakol makta matzet ayko yipo yanma,
yebꞌ makta mebꞌaꞌ, yebꞌ makta machi yip, yebꞌ makta chiꞌetalaxi,» kinchihan.
Chiꞌahwejna ebꞌnaj leqꞌtiꞌwom,
kat isqꞌambꞌen ebꞌnaj yinh tzettaj ye tuꞌ mach wohtajojan.
Haꞌ istxꞌojal chaqꞌ ebꞌnaj ispaj selelo iskꞌulal chinwatxꞌehan,
yunhe bꞌiskꞌulal chiꞌeliko wanmahan.
Hayet chiyabꞌilni ebꞌnaj, chitzꞌay inkꞌulan yinh ebꞌnaj,
chiwanikojan xilqꞌape yet bꞌiskꞌulal winhan, kat wokan txahloj,
mach chinwaꞌan; machi xin inbꞌejan intxahlihan yinh ebꞌnaj.
Yet chinekꞌan kaw bꞌiskꞌulal wehan yinh ebꞌnaj,
hakaꞌ hunu wamigohan, maka hunu wuxhtajan,
maka inmiꞌan bꞌay chitzꞌay inkꞌulan.
Yajaꞌ yet yul isyaꞌtajil wibꞌanhan iskutxbꞌako isbꞌa ebꞌnaj,
yok ebꞌnaj tzebꞌo winhan hakaꞌtanhe nan konhobꞌal hinan,
yebꞌ mach ohtabꞌilo hinan; kinismaqꞌnihan ebꞌnaj.
Aqꞌlax ekꞌoyaꞌ wanmahan yu ebꞌnaj,
kinisbꞌuchnihan ebꞌnaj, kaw xin how yuteko sat ebꞌnaj winhan, isnhetxꞌla yeh ebꞌnaj winhan.
Mamin, ¿hayebꞌtom tzꞌayik chiꞌaqꞌlax ekꞌoyaꞌ wanmahan?
Kolinan yul isqꞌabꞌ ebꞌnaj hakaꞌ noꞌ bꞌalam chiꞌekꞌi.
Chiwalan yuchꞌandios tawet yinh sat hakonhobꞌ kaw nimajalkanoj.
¡Chaxhinbꞌitnhenan sata hunteqꞌan anma tiꞌ!
Machojabꞌ chitzala ebꞌnaj ayko ishowal winhan yilni isyaꞌtajil chihul wibꞌanhtiꞌan,
yebꞌpaxo machojabꞌ chimutzꞌla sat ebꞌnaj tonhe ayko ishowal winhan. [*]
Hunteqꞌan ebꞌnaj tuꞌ maxhtaj aqꞌankꞌulal chissayikꞌo ebꞌnaj,
wal xin haꞌ yalni ebꞌnaj leqꞌtiꞌal yinh anma aqꞌankꞌulal ye yul konhobꞌ, haꞌ chu ebꞌnaj.
Nimejal yute ebꞌnaj ishajni istiꞌ istzotel winhan, yalni ebꞌnaj:
«Haꞌ kaw isbꞌaqꞌ kosatanh maꞌilni isyaꞌtajil bꞌay ayko naj,» xhi ebꞌnaj.
¡Mam Wahawil, kaw chawil tzet chinutelaxan.
Mach chaxhkan tukno Mamin. Mach chachhitzilo inkꞌatanhan!
¡Hach inDiosalan, ahanhwano Mamin,
ilo hawayanh, watxꞌe istoholal winhan, kolwahanh winhan!
Hach chawil yinh tzet chinelikojan Mam Wahawil,
yuto hach tiꞌ istoholalnhetikꞌa chawatxꞌe, machojabꞌ chitzebꞌi ebꞌnaj winhan.
Machojabꞌ chal ebꞌnaj yul yanma hakaꞌ tiꞌ:
«Haꞌ huneꞌ naj tiꞌ jetxa yehi.
Wal tinanh istanhxalo naj ju yinh kaw hunelnhe,» mach xhihojabꞌ ebꞌnaj.
Mamin, haꞌ mak chitzala yinh ej isyaꞌtajil chihul wibꞌanhan,
somchahojabꞌkanh yul iswiꞌ, kat yokkano yinh txꞌixwilal.
Yebꞌ makta niman yelapno chute isbꞌa wibꞌanhan,
kanojabꞌpaxkano yinh txꞌixwilal.
Yajaꞌ wal ebꞌnaj chiyoche chinqꞌojihan yinh mak ayko ishowal winhan,
elojabꞌ yaw ebꞌnaj yinh kaw ip yu tzalahilal, kat yalni ebꞌnaj hakaꞌ tiꞌ:
«Kaw aykano yelapno Komam,
kaw choche Komam iskꞌulal yinh ischejabꞌ,» xhihojabꞌ ebꞌnaj.
¡Mamin, yu waqꞌan chiwalikꞌojan ta kaw tohol sunil tzet chawatxꞌe!
¡Sunilbꞌal tzꞌayik chaxhinbꞌitnhehan!
	35:19 35:19 Jn. 15:25; Sal. 69:4

Chitzꞌay iskꞌul Komam jinh
Salmo tzꞌibꞌnhebꞌilkano yu yaꞌ rey David tet naj yahaw yinh bꞌit
Yinh ebꞌnaj txꞌoj chiwalan yul wanmahan:
«Maxhtikꞌa chiꞌekꞌ yinh isnabꞌal ebꞌnaj isxiw tet Komam Dios,» kinchihan.
Kaw ay yelapno ebꞌnaj yalni,
chistxumni ebꞌnaj tato mach chiyil Komam ismul ebꞌnaj,
yebꞌ ta mach chꞌay isyaꞌtajil jibꞌanh ebꞌnaj yu Komam.
Hanhkꞌanhetikꞌa istxꞌojal yebꞌ leqꞌtiꞌal chiꞌelti yul istiꞌ ebꞌnaj,
matxa kꞌulo isnabꞌal ebꞌnaj, xaꞌisbꞌejkano ebꞌnaj iswatxꞌen iskꞌulal.
Hayet hilan ebꞌnaj sat istxꞌat chistxumni ebꞌnaj iswatxꞌen istxꞌojal.
Ayiko ebꞌnaj yinh bꞌeh mach kꞌuloj,
yuxin matxa chisje ebꞌnaj isbꞌejaꞌkano iswatxꞌen istxꞌojal.
Mam Wahawil, wal iskꞌulchꞌanil hakꞌul yebꞌ hakꞌulal chitaahapno satkanh,
haꞌ tzet chawala chij isbꞌa masan chiꞌahapno xol moyan.
Wal istoholal chawatxꞌe ekꞌbꞌal yibꞌanh nimeta witz,
haxa chejbꞌanile chawal xin, hakaꞌ ha haꞌ kaw nahat yehayto yich.
Mam Wahawil, hach chawil anma, chatanhenpaxo ej no noqꞌ.
¡Mamin, kaw saqꞌalkano iskꞌulchꞌanil hakꞌul, hakaꞌto ay haxikꞌ,
yalanh yenhel haxikꞌ tuꞌ xin chiskol isbꞌa yuninal ebꞌnaj winaj!
Kaw chinohkano iskꞌul anma yu isyaxilal ay yul hawatut,
kat hawaqꞌni ha haꞌ yukꞌuꞌ yinh huneꞌ ha haꞌ kaw saqꞌalkanoj.
Yuto tawinh chiꞌilcha huneꞌ ha haꞌ chiꞌaqꞌni qꞌinale,
yu issajilqꞌinal chawaqꞌ jetanh, yuxin chijilanh issajilqꞌinal.
Mamin, sunilbꞌal tzꞌayik chawaqꞌ iskꞌulal hakꞌul yebꞌ istoholal,
tet makta kach ohtanheni yebꞌ tet makta kꞌul yanma.
Mamin, mach chachah ta chinisxanhobꞌtanhehan ebꞌnaj loloꞌ chute isbꞌa.
Machojabꞌ chinistzumbꞌekꞌojan ebꞌnaj txꞌoj.
¡Bꞌey tuꞌ aykꞌay ebꞌnaj txꞌoj!
¡Xaꞌaykꞌaykano ebꞌnaj yinh hunelnhe! ¡Matxa xin chiꞌahwano ebꞌnaj!
Huneꞌ bꞌeh chabꞌil yu anma txꞌoj isbꞌeybꞌal
Salmo tzꞌibꞌnhebꞌilkano yu yaꞌ rey David
Machojabꞌ chiꞌok hahowal yinh hakꞌul yu ebꞌnaj txꞌoj.
Machojabꞌ chichiwako hakꞌul yinh ebꞌnaj chiwatxꞌen istxꞌojal.
Yuto yinh anhe chitanhilo ebꞌnaj hakaꞌ chu iskꞌuplaxkanh teꞌ chꞌim,
chitanhilo ebꞌnaj hakaꞌ chu istajilo teꞌ yaxla telaj.
Yinhnhehojabꞌ Komam Dios chikawxi hakꞌul,
kat hawatxꞌen iskꞌulal, kat hawehikꞌo sat txꞌo txꞌotxꞌ, yijemojabꞌnhetikꞌa hach.
Aqꞌ tzalaho hakꞌul yinh Komam Jahawil,
kat yaqꞌni Komam sunil tzet chal hawanma.
Abꞌenheko habꞌa yul isqꞌabꞌ Komam, kawxojabꞌ hakꞌul yinh Komam,
kat iskolwa Komam tawinh.
Kat istzejla hakꞌulal yebꞌ hatoholal yu Komam
hakaꞌ istzejla tzꞌayik yinh chuman.
Okanh tukno sata Komam, nimanojabꞌ chawute hakꞌul hawechman kaxhiskolni.
Machojabꞌ chichiwa hakꞌul yinh mak chitzujcha apno tzet ye tuꞌ yu yul sat yibꞌanhqꞌinal tiꞌ,
maka yinh anma chiwatxꞌen istxꞌojal.
Bꞌejkano ischiwa hakꞌul yebꞌ istit hahowal,
yuto yet chitit hahowal txꞌiꞌal tzet chetatoj.
Yuto haꞌ anma txꞌoj chikꞌaytzelaxiloj,
yajaꞌ wal mak chikawxi iskꞌul yinh Komam Jahawil chischah ismajul sat txꞌo txꞌotxꞌ.
Yinhxanhe hayebꞌ tzꞌayikal matxa chawil anma chiwatxꞌen istxꞌojal,
waxanhka chasayikꞌoj, matxa chiꞌilcha hawu.
Yajaꞌ wal mak kꞌul isbꞌeybꞌal chischah txꞌo txꞌotxꞌ ismajuloj,
kat xin yaqꞌlax aqꞌankꞌulal tet.
Huneꞌ mak txꞌoj chistxumiko iswatxꞌen istxꞌojal yinh hunu anma tohol isbꞌeybꞌal,
kaw xin chinhetxꞌla yeh yu ishowal.
Yajaꞌ kaw chitzebꞌi Komam yinh anma txꞌoj tuꞌ,
yuto lanhan yul istzꞌayikal bꞌay chiꞌaqꞌlax ekꞌoyaꞌ yanma.
Ebꞌnaj txꞌoj chiyihti ebꞌnaj yespada yul yatut, kat isnhikꞌni ebꞌnaj islitꞌ,
yunhe yaqꞌni aykꞌayo ebꞌnaj anma kꞌul isbꞌeybꞌal,
yebꞌ anma matzet ayko yipo yanma, kat ispotxꞌnikamo ebꞌnaj.
Yajaꞌ haꞌtikꞌa yespada ebꞌnaj tuꞌ chiqꞌaxponikꞌto yul yanma,
yebꞌ xin hayebꞌtam qꞌahilal chiꞌelkaniko islitꞌ ebꞌnaj.
Haꞌ hanikꞌ ay yul isqꞌabꞌ anma tohol isbꞌeybꞌal ekꞌbꞌalto kꞌul sata sunil isqꞌalomal anma txꞌoj.
Wal anma txꞌoj chisqꞌahto Komam isqꞌabꞌ,
kat istanhtzenilo Komam, wal anma tohol isbꞌeybꞌal chako Komam yip.
Haꞌ Komam ohtanhe makta machi ismul,
haꞌ xin ismajul chiꞌaqꞌlaxi aynhetikꞌa yinh sunilbꞌal ej tiempo.
Haꞌ yinh istzꞌayikal isyaꞌtajil yet ay wahil,
mach chiꞌel istxꞌixobꞌal yuto kaw ay tzet chislo.
Haꞌ anma txꞌoj chinhuslaxtoj hakaꞌ isnhuslaxto teꞌ tajin telaj.
Haꞌ mak ayko ishowal yinh Komam Jahawil chikꞌaykanilo hakaꞌ chu iskꞌaykanokanh nhubꞌ.
Haꞌ anma txꞌoj isbꞌeybꞌal chisqꞌan tzet ye tuꞌ kꞌamil, yajaꞌ matxa chaqꞌ meltzohoj,
yajaꞌ wal anma kꞌul isbꞌeybꞌal kaw saqꞌal yebꞌ kaw kꞌulchꞌan iskꞌul.
Mak chayo Komam isyaxilal yibꞌanh, haꞌ chischah ismajul,
haꞌ ton txꞌo txꞌotxꞌ; yaj wal anma tzꞌaktiꞌnhebꞌil yu Komam xin chitanhtzelaxiloj.
Haꞌ anma chitzala Komam Jahawil yinh,
haꞌ Komam chiꞌijbꞌan isxalabꞌ, kat yaniko yinh bꞌeh bꞌay choche Komam. [*]
Waxanhka chiꞌaykꞌayi yajaꞌ mach chiꞌaykꞌaykano yinh hunelnhe,
yuto tzabꞌil isqꞌabꞌ yu Komam Jahawil.
Hanintiꞌan xakinekꞌan yinh intzehalan,
wal tinanh icham inxahan,
yajaꞌ mach hunelo tiꞌ wilan isbꞌejnikano Komam makta kꞌul isbꞌeybꞌal,
yebꞌ xin machi hunelo tiꞌ ekꞌ yuninal ebꞌnaj qꞌano wah.
Haꞌ mak tohol isbꞌeybꞌal, sunilbꞌal tiempo chitzꞌay iskꞌul yinh yet anmahil.
Ta ay mak chiqꞌanni hunu tzet ye tuꞌ kꞌamil tet, chaqꞌa.
Haxa yuninal xin isyaxilal chukanoj tet anma.
Hitzanhilo yinh istxꞌojal, kat hawatxꞌen iskꞌulal,
ta hak tuꞌ aynhetikꞌa bꞌay chaxhehi.
Yuto Komam Jahawil kaw chitzala yinh anma tohol isbꞌeybꞌal,
machi xin chisbꞌejkano Komam makta chiyijen tzet chala, kat iskꞌubꞌa Komam yinh hunelnhe.
Yajaꞌ wal yuninal anma chiwatxꞌen istxꞌojal chistanhtzelo Komam,
matxa xin yuninal yebꞌ yikꞌal chikankano yu Komam.
Haꞌ anma kꞌul isbꞌeybꞌal chischah txꞌo txꞌotxꞌ ismajuloj,
kat yehikꞌo yinh sunilbꞌal ej tiempo.
Haꞌ anma kꞌul isbꞌeybꞌal haꞌ iskꞌulal chal yu istiꞌ yuto ay yitzꞌatil iswiꞌ,
kat yalnipaxo istoholal.
Haꞌ kuybꞌanile chaqꞌ Komam Dios chistzꞌun yul yanma,
machi bꞌaqꞌinhal xin chiꞌel sulna yoj.
Ebꞌnaj txꞌoj kaw ayko ebꞌnaj yilni anma kꞌul isbꞌeybꞌal,
yunhe yaykꞌay yul isqꞌabꞌ ebꞌnaj, kat ispotxꞌni ebꞌnaj, yalni.
Yajaꞌ wal Komam mach chischayo Komam hunteqꞌan mak tuꞌ yul isqꞌabꞌ ebꞌnaj,
haꞌ xin Komam chikolwa yinh yunhe machi nichꞌano ismul chiꞌilcha yu ebꞌnaj txꞌoj tuꞌ.
Yinhnhehojabꞌ Komam Jahawil chikawxi hakꞌul kat hayijen tzet chala. Chako Komam hawinajil, kat yaqꞌni Komam txꞌo txꞌotxꞌ hamajuloj.
Haꞌ kaw isbꞌaqꞌ hasat chiꞌilni istanhtzelaxilo ebꞌnaj txꞌoj.
Kaw wilan yiqꞌni yip naj txꞌoj yinh ej ismachiswalilal,
hakaꞌ ischꞌibꞌ hunu teꞌ qꞌebꞌtaj kaw yax.
Yajaꞌ wal tinanh xin xakꞌaykanh naj,
matxa naj aykꞌoj.
Xaꞌinsayan naj yajaꞌ mach ilcha naj wuhan.
Ilkꞌanabꞌ mak kꞌul isbꞌeybꞌal,
yebꞌ kaw tohol, yuto haꞌ chꞌelikoj kaw saqꞌal yet, yuto yet aqꞌankꞌulal yehi.
Yajaꞌ wal anma manhkꞌom chitanhtzelaxilo yinh hunelnhe,
haꞌ istanhtzelaxiloj haꞌ chischah yet bꞌaqꞌinh.
Haꞌ anma kꞌul isbꞌeybꞌal haꞌ yinh Komam Jahawil chitit iskolbꞌanil.
Haꞌ Komam chikolni yinh istzꞌayikal isyaꞌtajil.
Haꞌ Komam Jahawil chikolwa yinh anma yu iskolni isbꞌa tet ebꞌnaj txꞌoj,
yuto yinh Komam chissay iskolbꞌanil, haꞌ xin Komam chikolni.
	37:23 37:23 Pr. 20:24

Txah yu mak bꞌiskꞌulal ye yu ismul
Salmo tzꞌibꞌnhebꞌilkano yu yaꞌ rey David yu isnahlaxtij [ae]
Mam Wahawil, machojabꞌ chitit hahowal yet chinhakachnihan.
Machojabꞌ xin yu hahowal chawayo isyaꞌtajil wibꞌanhan.
Winhan hul isqꞌojbꞌal halitꞌ,
kaw how hawuteyo haqꞌabꞌ wibꞌanhan.
Sunil innimanilan kaw yaꞌay yu hahowal,
yu inmulan wakojan yul hasat.
Machi hunu isbꞌajil innimaniltiꞌan kꞌul yehi.
Haꞌ intxꞌojalan, kaw xaꞌahtenno wibꞌanhan,
lahan hakaꞌ hunu ijatz kaw al, machi techa yalil wuhan.
Yu inhipalan yuxin kaw lanhan islowto innimanilan yu kaw chiqꞌatoj,
kaw xin ay sam.
Nhohaninayojan yet chinekꞌan, matxa xin tzet chiwalan,
kaw bꞌiskꞌulal wehan yinh sunilbꞌal tzꞌayik,
yuto kaw chinhilnhon wichinhan yu isqꞌaqꞌal yabꞌil ayko yinh sunil innimanilan.
Kaw bꞌuyanxato sunil innimanilan,
yebꞌ kaw matxatikꞌa nino wipan, kaw chiqꞌajwi wanmahan yu isyaꞌil.
Mamin, hawohtaj tzet choche wanmatiꞌan,
hunta el chꞌah inkꞌulan hawohtaj, mach chebꞌato isbꞌa tawet.
Kaw yinh anhe chitinhxi wanmatiꞌan,
lanhan ispaxilo wipan, lanhan ispaxilo yip inmujlubꞌalan.
Sunil ebꞌnaj wamigohan yebꞌ ebꞌnaj kaw wet lahan hinbꞌahan hebꞌi,
xakinisbꞌejkanojan ebꞌnaj yu yabꞌil ayko winhan;
haxa ebꞌnaj wikꞌalan, matxa chihitziko ebꞌnaj inkꞌatanhan.
Ebꞌnaj chiyoche kinispotxꞌoꞌan, chiyayo ebꞌnaj latzꞌabꞌ insatajan.
Ebꞌnaj choche kinyaqꞌaꞌ aykꞌayojan, chislahtiꞌnhe isbꞌa ebꞌnaj kinistanhtzenkanilojan.
Sunilbꞌal tzꞌayik ayko ebꞌnaj yilni yinh tzet chu waykꞌayan yinh istxꞌojal.
Yajaꞌ wal hinan mach chiwabꞌetojan tzet chal ebꞌnaj,
hakaꞌtanhe mach chiwabꞌehan.
Matxa xin tzet chiwalan hakaꞌtanhe suk chiwute hinbꞌahan.
Lahan hinan hakaꞌ hunu mak mach chabꞌe,
yebꞌ hakaꞌ hunu mak mach chu istzoteli yu iskolni isbꞌa.
Yuto hach Wahawil, hach inDiosalan,
tawetnhe chiwechmahan, hachojabꞌ chapajtze tet ebꞌnaj.
Mamin, tawet chiwalan: «Machojabꞌ chitzebꞌi ebꞌnaj winhan.
Machojabꞌ chibꞌitni ebꞌnaj yu tzalahilal ta chinaykꞌayan,» kinchihan.
¡Yajaꞌ yinh kaw yeli lanhanxa waykꞌayan chiwabꞌehan!
¡Maxhtikꞌa nino chinisbꞌejkanojan isyaꞌil yabꞌil!
Yuxin, wal tinanh chiwalahtijan inmulan tawet,
kaw mach aqꞌankꞌulalo wehan yu inmulan.
Haꞌ ebꞌnaj chiyako ishowal winhan kaw ay yip,
chiꞌahkanokanh isbꞌisil ebꞌnaj.
Tonhe chichiwako iskꞌul winhan, yajaꞌ machi inmulan tet ebꞌnaj.
Haꞌ istxꞌojal chispajtze ebꞌnaj wetan selelo iskꞌulal chinwatxꞌehan,
yu hanhetikꞌa iskꞌulal chinsayan inwatxꞌehan, yuxin chiꞌok ishowal ebꞌnaj winhan.
Mam Wahawil, machojabꞌ chinhabꞌejkanojan inchukilan.
Hach inDiosalan mach chachhitzilo inkꞌatanhan.
¡Mamin, hach inDiosalan, hach inKolomalan,
hulanh kolwal winhan yinh anhe!
	[ae]38:0 Huneꞌ Salmo tiꞌ istxah huneꞌ mak kaw yaꞌay yu yabꞌil kaw how, yebꞌpaxo xin xabꞌejlaxkano yu yamigo, yebꞌ xin chiꞌok ebꞌnaj yamigo tuꞌ howal yinh.

Txannhe yoj kokawil yul sat yibꞌanhqꞌinal
Salmo tzꞌibꞌnhebꞌilkano yu yaꞌ rey David tet naj yahaw yinh bꞌit, haꞌ naj Jedutún
Walnihan hakaꞌ tiꞌ: «Kꞌul chiwute inbꞌeybꞌalan,
yebꞌ mach chiwako inmulan yet chintzotelan.
Chinkachni waqꞌan yet ayinikojan sata ebꞌnaj chiwatxꞌen istxꞌojal,» kinchihan.
Hakaꞌ naj suk, hak tuꞌ wute hinbꞌahan, matzet walan,
nitam kintzotelan yinh iskꞌulal, yajaꞌ wal inyaꞌtajilan kaw ip yahkanh.
Huneꞌ qꞌaꞌ ok yinh wanmahan yinh istxam inkꞌulan,
yet yekꞌ innabꞌalan yinh huneꞌ tuꞌ, istzuji qꞌaꞌ yinh wanmahan,
walnihan yinh kaw ip yu waqꞌan hakaꞌ tiꞌ:
«Mam Wahawil, aqꞌ wohtanhelojan yinh tzet chintanhkanojan,
yebꞌ xin hantato tzꞌayik ayinikꞌojan yul sat yibꞌanhqꞌinal tiꞌ.
Txumchahojabꞌilo wuhan ta kaw txannhechꞌan yoj inkawilan.
Kaw hanikꞌchꞌan inkawilan hawu, kaw txannhechꞌan yoj inkawilan yul hasat.
Yinh kaw yeli sunil anma yul sat yibꞌanhqꞌinal tiꞌ,
hakaꞌnhe yah kokꞌul, hak tuꞌ chu yekꞌto iskawil.
Sunil anma yul sat yibꞌanhqꞌinal tiꞌ,
hakaꞌ yekꞌto yechel hunu tzet ye tuꞌ yu yoj tzꞌayik, hak tuꞌ yekꞌto istiempohal yinh anhe.
Nabꞌnhe chistenbꞌa isqꞌalomal, mach yohtajoj mak tet chikankano isqꞌalomal tuꞌ.
Ta hak tuꞌ, Mamin, ¿tzet chiwechmahan?
Wal xin hachnhechꞌan ayachiko yipo wanmahan.
Kolinan yinh inmulan,
machojabꞌ chinistzeyehan anma mach chꞌabꞌen tzet chawala.
Lahan wute hinbꞌahan hakaꞌ ebꞌnaj suk, mach kintzotelan,
yuto hach hawayo isyaꞌtajil tiꞌ wibꞌanhan.
Mamin, matxa chinamaqꞌan,
lanhan intanhilojan yu hahowal ayayo wibꞌanhan.
Haꞌ mak chako ismul yul hasat chawayo isyaꞌtajil yibꞌanh,
hak tuꞌ chu hakachwa yinh, haꞌ tzet bꞌay kaw ayko yanma xin, chameltzoko pojojal.
Yinh kaw yeli, yinh anhe chiꞌekꞌto kokawilanh hakaꞌnhe koxuni jaqꞌeqꞌ.
Mamin, abꞌe intxahan chiwaqꞌan tawet, hajbꞌa hatxikin yinh inyaꞌtajilan chiwalan tawet.
Machojabꞌ tonhe chachok tuknoj, chawilni yal insatan.
Hanintiꞌan ekꞌomnhe wekꞌan yul sat yibꞌanhqꞌinal tiꞌ yul hasat, hakaꞌ sunil ebꞌnaj wichmaman.
Mamin, ikanh hahowal wibꞌanhan,
kat xin wiqꞌni wipan yalanhto maxhto chinkaman,» kinchihan.
Tzalahilal yu iskolwal Komam Dios
(Sal. 70:1-5)
Salmo tzꞌibꞌnhebꞌilkano yu yaꞌ rey David tet naj yahawil isnuqꞌal bꞌit
Kaw niman wute inkꞌulan wechmahan iskolwal Komam Jahawil,
ishajbꞌan Komam istxikin, yabꞌen Komam wawihan.
Kinyihtijan Komam yul huneꞌ holan [af]. kaw aykano ismay,
kinyihtijan Komam xol tzꞌotzꞌew kaw nahat yehayto yich.
Kinislinhbꞌanikojan Komam yibꞌanh huneꞌ niman chꞌen,
istoholbꞌanheniko Komam wojan.
Yaniko Komam akꞌ bꞌit yul intiꞌan, inbꞌitnhenan isbꞌi koDiosal.
Kaw xin txꞌiꞌal mak chiꞌilni huneꞌ tiꞌ kat isxiwkanh,
chiyaniko Komam Dios yipo yanma.
¡Saqꞌal yet naj winaj chikawxi iskꞌul yinh Komam,
yebꞌ mak mach chako isbꞌa xol ebꞌnaj chiyikanh isbꞌa,
yebꞌ xol mak chiꞌoktzujno yinta leqꞌtiꞌal!
Mam Wahawil, hach inDiosalan, hantaxa iskꞌulal xahawatxꞌe,
yebꞌ hanta iskꞌulchꞌanil hakꞌul chayelo jinhanh, machi hunu mak hakaꞌ hach.
Chiwochehan chiwalikꞌojan hakꞌulal tuꞌ,
yajaꞌ kaw mach chinqꞌojihan inbꞌisnihan yuto kaw txꞌiꞌalkanoj.
Mach chaxhtzala yinh ej xahanbꞌal yebꞌ yebꞌalqꞌabꞌe chiꞌaqꞌlax tawet,
mach chaqꞌanpaxo ej no noqꞌ chinhuslax yinh xahanbꞌalil yunhe yinilo ismul anma,
wal xin haj intxikinan, [ag].
yu huneꞌ tuꞌ yuxin walan hakaꞌ tiꞌ: «Mamin, ayinan lah,
yijabꞌ isbꞌa winhan hakaꞌ tzet tzꞌibꞌnhebꞌilkano winhan yul hum.
Mamin, hach inDiosalan, kaw chintzalahan chinyijenan tzet choche hakꞌul.
Kaw chinkꞌubꞌahan chejbꞌanile yiktabꞌal wanmahan.» [*]
Mam Wahawil, kaw hawohtaj ta mach kinkantuknojan,
wal xin walikꞌojan istoholal sata hakonhobꞌ kaw nimajalkanoj.
Mach kinok tuknojan sata istoholal hawatxꞌe,
wal xin walikꞌojan ta chawatxꞌe tzet chawala, yebꞌ kolbꞌanile chawaqꞌa.
Mach hunelo tiꞌ webꞌahan sata hakonhobꞌ iskꞌulchꞌanil hakꞌul yebꞌ isyelal chawala.
Mam Wahawil, mach chamanhkꞌoto iskꞌulchꞌanil hakꞌul winhan.
Haꞌojabꞌ iskꞌulchꞌanil hakꞌul yebꞌ isyelal chinilnihan yinh sunilbꞌal ej tiempo.
Hantaxa isyaꞌtajil xahul wibꞌanhan, matxa chinqꞌojihan inbꞌisnihan.
Lanhan wekꞌyaꞌan yu inmulan wakojan, lanhanxa istanhpaxilo inmujlubꞌalan.
Ekꞌbꞌal isbꞌisil isyaꞌtajil xahul wibꞌanhan sata isbꞌisil xil inwiꞌan.
Kaw matxa yip wanmahan chiwabꞌehan.
Mam Wahawil, kaw chinqꞌanan tawet, hulanh kinhakoloꞌan.
Mam Wahawil, ako yinh hakꞌul hawul yinh anhe, kat hakolwa winhan.
Haꞌ mak choche kinistanhtzelojan, elojabꞌkano ispixan,
kat xin issomchakanh yul iswiꞌ.
Haꞌ mak choche iswatxꞌeꞌ istxꞌojal winhan, elojabꞌkanh yu txꞌixwilal.
Ebꞌnaj chibꞌuchwa winhan elojabꞌpaxkanh ebꞌnaj yu txꞌixwilal.
Yajaꞌ wal sunil mak chaxhsayni kaw tzalahojabꞌi.
Sunil mak chiꞌechman kolbꞌanile yalabꞌ yinh sunilbꞌal ej tiempo:
«Komam Jahawil, kaw niman yelapnoj,» xhihojabꞌi.
Mam Wahawil, hanintiꞌan kaw kꞌanchꞌan hinan, yebꞌ kaw ay inbꞌiskꞌulalan,
mach chinhanahulnhetojan. Hachnhechꞌan chu hakolwa winhan yebꞌ chu kinhakolnihan.
¡Mamin, hach inDiosalan, kolwahanh yinh anhe! [ah].
	[af]40:2 Holan kaw ay ismay, chitzotel yinh naj kamikal, maka bꞌay ay kamom bꞌey kambꞌal. Sal. 6:5
	[ag]40:6 Haꞌ koyijen tzet choche iskꞌul Komam Dios ekꞌbꞌal niman yelapno yibꞌanh ofrenda maka jaqꞌni xahanbꞌal tet Komam. 1Sam. 15:22; Mt. 9:13
	[ah]40:13-17 Lahan hakaꞌ Sal. 70:1-5
	40:8 40:8 Heb. 10:5-7

Istxah huneꞌ mak yaꞌay
Salmo tzꞌibꞌnhebꞌilkano yu yaꞌ rey David tet naj yahawil yinh isnuqꞌal bꞌit
Saqꞌal yet mak chinaniti anma mebꞌaꞌ matzet ayko yipo iskꞌul,
yuto Komam Dios chikolni huneꞌ mak tuꞌ yinh istzꞌayikal yet ayko yinh isyaꞌtajil.
Haꞌ Komam Jahawil chiꞌilni,
chaqꞌni Komam iskawil yebꞌ tzalahilal tet yul sat yibꞌanhqꞌinal tiꞌ.
Machi xin chisbꞌejtzoko Komam yul isqꞌabꞌ mak ayko ishowal yinh.
Haꞌ Komam Jahawil chꞌaqꞌni yip yanma istecha isyaꞌil yu yet hilanto sat txꞌat,
chaqꞌni Komam iskawil, chanhten Komam.
Hanintiꞌan xawalan tet Komam hakaꞌ tiꞌ:
«Mam Wahawil, kaw tzꞌayojabꞌ hakꞌul winhan, anhte hinan,
xawako inmulan tawet,» kinchihan.
Ebꞌnaj ayko ishowal winhan choche ebꞌnaj istxꞌojal winhan, chalni ebꞌnaj hakaꞌ tiꞌ:
«¿Bꞌaqꞌinh chikam huneꞌ naj tiꞌ kat istanhkanilo isbꞌi naj?» xhi ebꞌnaj.
Chul ebꞌnaj kinyilaꞌan, yajaꞌ mach yinh sunilo yanma ebꞌnaj.
Sunil tzet chiliko ebꞌnaj winhan chiskꞌubꞌa ebꞌnaj yinh isnabꞌal,
haxa yet chiꞌelto ebꞌnaj yul bꞌeh kat yok ebꞌnaj yalnokꞌoj.
Ebꞌnaj ayko ishowal winhan chiskutxbꞌa isbꞌa ebꞌnaj,
kat yok ebꞌnaj tzotelo winhan, chistxumni ebꞌnaj ta yu inmulan,
yuxin chinekꞌyaꞌan.
Chalni ebꞌnaj hakaꞌ tiꞌ: «Huneꞌ yabꞌil ayko yinh huneꞌ naj tiꞌ,
tit tet ischejabꞌ naj machiswalil; wal tinanh matokano naj sat pop,
matxa xin chiꞌahwanoj,» xhi ebꞌnaj.
Hakpax tuꞌ naj kaw wamigohan,
naj bꞌay chitikꞌa kawxi inkꞌulan,
naj huneꞌnhe chiwaꞌ yebꞌ hinan, tit naj, ismeltzoko naj winhan.
Yajaꞌ wal hach tiꞌ Mam Wahawil,
chitzꞌay hakꞌul winhan, anhte hinan, kat wahwanojan sat inpopan,
kat xin inpajtzenan tet ebꞌnaj.
Haꞌ yinh tiꞌ xin chintxumilojan ta chitzala hakꞌul winhan,
yu matxa chibꞌitni ebꞌnaj ayko ishowal winhan yu tzalahilal ta xaqꞌoji ebꞌnaj winhan.
Wal hinan Mamin, mach inmulan yul hasat,
aqꞌinikojan yul haqꞌabꞌ, ayinnhehojabꞌikojan yinh hasat.
¡Jalaꞌwe tzotiꞌ kꞌul yinh Komam Jahawil tinanh,
yebꞌ yinh sunilbꞌal ej tiempo! Komam isDiosal konhobꞌ Israel.
¡Yubꞌojabꞌi! ¡Yubꞌojabꞌi!
LIBRO 2
(Salmos 42—72)
Haꞌ Komam ayko yipo wanmahan
Salmo tiꞌ, Masquil, tzꞌibꞌnhebꞌilkano yu ebꞌnaj iskꞌahol naj Coré [ai] chaliloj .
Hakaꞌ chu issayni noꞌ miꞌe sajche ha haꞌ yet kaw chitaj istiꞌ noꞌ,
hak tuꞌ chu kach insaynilojan Mamin, hach inDiosal,
yet wanmahan hawehi.
Haꞌ wanmahan chachochen Mamin, Dios itzitz,
¿bꞌaqꞌinh xin chinmeltzohan, kat xin inyeni hinbꞌahan tasataj?
Tzꞌayik aqꞌbꞌal chinoqꞌan, haꞌ yal insatan, haꞌ ayko wochojan.
Hunun tzꞌayik xin isqꞌambꞌelax wetan: «¿Bꞌaytuꞌwal ay haDiosal?» xhi wetan.
Hayet chinnanitijan hunteqꞌan tiꞌ,
chiꞌok bꞌiskꞌulal yinh wanmahan, chinnatijan yet ayinan xol anma,
chiwijbꞌantojan yul Yatut Komam Dios.
Sunil mak chiꞌawi yinh kaw ip yu tzalahilal,
chaqꞌni yuchꞌandiosal tet Komam hakaꞌ tiꞌ:
«Tzet saqꞌal yinh huneꞌ tzꞌayik tiꞌ,» xhixanhe anma.
¿Tzet yinh yuxin chikabꞌkonkanh wanmahan?
¿Tzet yinh xin kaw chiwakanikojan yinh inkꞌulan?
Wal xin haꞌ Komam Dios ayko yipo wanmahan,
yuto chito inbꞌitnhehan isbꞌi Komam.
¡Haꞌ Komam inDiosalan yebꞌ inKolomalan!
Walnipaxojan tet Komam: «Hach inDiosalan, kaw chiwabꞌehan bꞌiskꞌulal yinh wanmahan, yuxin chaxhinnatijan yet ayinan yul ismajul txꞌotxꞌ ayayo istiꞌ haꞌ Jordán, yebꞌ bꞌey witz Hermón yebꞌ wonhan Mizar,» kinchihan.
Kaw chiꞌabꞌelax isbꞌili ha haꞌ yulaj nimeta xabꞌ,
haꞌ ton haꞌ nimeta haꞌ chitit satla pahaw.
Nanxa islow ishowal ha haꞌ yati Komam, ekꞌto xin haꞌ wibꞌanhan.
Yet tzꞌayikal chayo Komam iskꞌulal iskꞌul wibꞌanhan.
Haxa yet aqꞌbꞌalil, mach chinbꞌejan inbꞌitnhenan Komam,
mach chinbꞌejpaxojan intxahlihan tet Komam, isDiosal inkawilan.
Chiwalnihan tet Komam Dios:
«Hach inKolomalan, [aj] ¿tzet yinh yuxin makinhanahulnhekantojan?
¿Tzet yinh yuxin chꞌok bꞌiskꞌulal yinh inkꞌulan,
kat wokpaxojan yinh kꞌaykꞌulal yu ebꞌnaj ayko ishowal winhan?» kinchihan.
Kaw chiwabꞌehan isyaꞌil, hakaꞌtanhe chimaqꞌlaxpoho inbꞌajilan
yet chinetalaxan yu ebꞌnaj ayko ishowal winhan,
yuto kaw aynhetikꞌako ebꞌnaj isqꞌambꞌen wetan hakaꞌ tiꞌ:
«¿Bꞌaytuꞌwal ay haDiosal?» xhi ebꞌnaj wetan.
¿Tzet yinh yuxin chikabꞌkonkanh wanmahan?
¿Tzet yinh yuxin chiwako yinh inkꞌulan?
Wal xin haꞌ Komam Dios ayko yipo wanmahan,
yuto chito inbꞌitnhehan isbꞌi Komam.
¡Haꞌ Komam inKolomalan, haꞌ Komam inDiosalan!
	[ai]42:0 Tzotiꞌ Masquilkuybꞌanile
	[aj]42:9 Yinh hebreo chalah ta haꞌ Komam hakaꞌ chꞌen chꞌen, kaw ay yip.

Chiqꞌanlax kolbꞌanile tet Komam Dios
Mamin, hach inDiosalan, watxꞌe istoholal winhan,
yeloj ta machi inmulan, kolinan yul isqꞌabꞌ anma mach kach ohtanheni,
anma txꞌoj yebꞌ leqꞌtiꞌ.
Yuto hach tiꞌ inDiosalan yebꞌ mak chinkolnihan.
¿Tzet yinh yuxin makinhahitzilojan takꞌatanh?
¿Tzet yinh yuxin bꞌiskꞌulal wehan chinekꞌan,
yebꞌ chitak inkꞌulan yu ebꞌnaj ayko ishowal winhan?
Yelo sajilqꞌinal yebꞌ isyelal wetan,
yunhe kinisyenihan yinh bꞌeh chininitojan bꞌey wonhan hawet yehi,
bꞌay ayach. [ak].
Hak tuꞌ chu wapnihan bꞌay ay mexha yet xahanbꞌal,
kat inbꞌitnhenan habꞌi yu teꞌ arpa.
Yuto hach tiꞌ Mamin, hach inDiosalan chawaqꞌ tzalahilal yul wanmahan.
¿Tzet yinh yuxin chikabꞌkonkanh wanmahan?
¿Tzet yinh yuxin chiwako yinh inkꞌulan?
Wal xin haꞌ Komam Dios ayko yipo wanmahan,
chito inbꞌitnhehan isbꞌi Komam,
yuto haꞌ Komam inKolomalan yebꞌ inDiosalan.
	[ak]43:3 ¿Bꞌaytuꞌwal ay haDiosal? Huneꞌ qꞌambꞌebꞌal tiꞌ bꞌuchwal tzotiꞌ, hak tuꞌ istzotel anma mach ohtanhe Komam Dios yet chiꞌekꞌyaꞌ hunu yuninal Komam Dios, maka yet ayko yinh isyaꞌtajil. Sal. 115:2; Jl. 2:17

Kol-laxilo yet yalanhtokanoj yebꞌ isyaꞌtajil tinanh
Huneꞌ Salmo tiꞌ, Masquil, tzꞌibꞌnhebꞌilkano yu ebꞌnaj iskꞌahol naj Coré
Mamin, hach koDiosalanh, xajabꞌehanh yu kotxikinanh,
yal komamanh jetanh yinh tzet hawatxꞌe yet yalanhtokanoj.
Yu sunil hawip hatzumbꞌelo anma mach kaxhohtanheni sat txꞌo txꞌotxꞌ.
Hawaqꞌni iskonhobꞌ tet ebꞌnaj jichmamanh, yehayo ebꞌnaj bꞌey tuꞌ.
Hawanayo isyaꞌtajil yibꞌanh ej nimeta konhobꞌ tuꞌ, hatzumbꞌenilo sat txꞌotxꞌ.
Mach yuho yip ebꞌnaj yebꞌ yu yespada ebꞌnaj jichmam yuxin qꞌoji ebꞌnaj.
Mach yiqꞌ ebꞌnaj txꞌo txꞌotxꞌ yu yaqꞌle howal ebꞌnaj, machoj.
Wal xin yiqꞌ ebꞌnaj txꞌotxꞌ yu hawip, Mamin,
yu ayiko isqꞌaqꞌal hasat yinh ebꞌnaj, yuto xahan ay ebꞌnaj hawu.
Mamin, hach inDiosalan yebꞌ wahawan,
hawu yuxin qꞌoji jichmamanh Jacob. [al].
Yu kaxhkolwahi yuxin konhqꞌojihanh yinh ebꞌnaj ayko ishowal jinhanh.
Yinh habꞌi koxanhkanayojanh makta chichiwa iskꞌul jinh tuꞌanh.
Mach chu iskawxi inkꞌulan yinh teꞌ litꞌ,
yebꞌ xin maxhtaj yu chꞌen espada yuxin chinqꞌojihan.
Wal xin hach kaxhkolwa jinhanh,
yuxin konhqꞌojihanh yinh ebꞌnaj ayko ishowal jinhanh.
Hach tiꞌ, hawako ebꞌnaj chichiwa iskꞌul jinhanh yinh txꞌixwilal.
Mamin, tawinhnhe chijaqꞌ tzalaho kokꞌulanh sunibꞌal tiempo,
kat kobꞌitnhenanh habꞌi yinh sunilbꞌal ej tzꞌayik.
Yajaꞌ wal tinanh, xakonhhaqꞌojilojanh,
konhhawanikojanh yinh txꞌixwilal.
Matxa ayachiko jetbꞌihojanh yet chonhtohanh yinh howal.
Konhhawaqꞌ meltzohanh jintajanh yinh sat ebꞌnaj chiꞌaniko howal jinhanh.
Anma ayko ishowal jinhanh ok eleqꞌ jinhanh, yinito tzet choche iskꞌul.
Konhhawakojanh yul isqꞌabꞌ ebꞌnaj, hakaꞌ chu yilaxto noꞌ meꞌ kamoj.
Konhhapujbꞌankantojanh xolaj konhobꞌ bꞌay ay anma mach ohtabꞌilo hach yu.
Konhhatxonhkantojanh hanhonh konhhakonhobꞌ honhtiꞌanh yinh isnabꞌnhehal,
machi xin kotoholanh haqꞌana.
Konhhawakojanh hakaꞌ hunu tzet ye tuꞌ machi yelapnoj,
yinh sat ej konhobꞌ ayko kokawilalanh. Kotzeyelaxanh,
yaqꞌlax tako kokꞌulanh yu anma tuꞌ.
Hawinilo kopixananh tet ej konhobꞌ mach ohtanhebꞌilo hach yu.
Hayet konhyilnihanh isyumni iswiꞌ, isbꞌuchwa jinhanh.
Hunun tzꞌayik innanitijan intxꞌixobꞌalan,
chisomchakanh yul inwiꞌan,
yu ebꞌnaj chinpitnikojan yebꞌ chꞌaqꞌni tako inkꞌulan; ebꞌnaj chiꞌaniko howal winhan.
Sunil hunteqꞌan tiꞌ hul jibꞌanhanh,
yajaꞌ machi kaxhjilojanh yinh konabꞌalanh,
machi xin konahulnhetojanh hatrato.
Mach ayoko yinh konabꞌalanh kach konahulnhentojanh,
yebꞌ kobꞌejnikanojanh habꞌeh.
Yajaꞌ konhhaqꞌojtojanh xol isyaꞌtajil bꞌay ayto no noqꞌ,
konhhawanikojanh xol qꞌejholo kaw ay ismay.
Mamin, ta kach konahulnhetojanh,
ta konhokanh kolebꞌanhto koqꞌabꞌanh tet ej tioxh,
ixtanh ye huneꞌ tuꞌ yul hasat Mamin,
yuto hach tiꞌ hawohta sunil tzet chꞌekꞌ yinh janmahanh.
Wal xin yu ayonhikojanh yul haqꞌabꞌ,
yuxin hunun tzꞌayik jilikojanh kokamanh.
Hakaꞌ chiꞌutelax noꞌ meꞌ yet chiꞌilaxto noꞌ kamoj, hak tuꞌ chonhutelaxanh.
¡Ilo hawayanh! ¿Tzet yinh yuxin hakaꞌtanhe chaxhwayi?
¡Ilo hawayanh! Mach chonhhanahulnhetojanh yinh hunelnhe.
¿Tzet yinh yuxin chawebꞌato hasat jetanh?
¿Tzet yinh yuxin chanahulnheto sunil isyaꞌtajil yebꞌ bꞌiskꞌulal chijaqꞌlehanh?
Yuto haꞌ janmahanh nhohankanayo xol pojoj.
Kaw xaꞌelkano kopixananh, kaw ayonhkanayojanh sat txꞌotxꞌ.
¡Mamin, ahanhwanoj, kat hawul kolwa jinhanh,
kat konhhakolnihanh yu iskꞌulal hakꞌul!
	[al]44:4 Komam Dios aqꞌni hunxa isbꞌi yaꞌ Jacob, haꞌ xin Israel. Gn. 32:28

Bꞌit yinh ismohyilal naj rey
Salmo tiꞌ, Masquil, tzꞌibꞌnhebꞌilkano yu ebꞌnaj iskꞌahol naj Coré
Kaw nohna wanmahan yu tzotiꞌ kꞌul,
yuxin chiwaqꞌan inbꞌitan tet naj rey,
lahan waqꞌan hakaꞌ lapiz chiꞌokniko yu naj tzꞌibꞌlom kaw helan.
Mam rey, hachnhechꞌan kawla winaj hach xol sunil ebꞌnaj winaj.
Hanhkꞌanhetikꞌa iskꞌulal chiꞌelti yul hatiꞌ,
yuxin kaw ayayo isyaxilal Komam tawibꞌanh yinh sunilbꞌal ej tiempo.
Kawxeko hawespada yinh hawiktaj,
winaj kaw helan, yuto ay hamay yebꞌ ay hawelapno.
Kaw hatzan haqꞌoji yinh ebꞌnaj ayko ishowal tawinh, yuxin chiꞌok hawinajil.
Kaw chaxhtzala yinh isyelal, chawatxꞌen istoholal yinh anma matzet ayko yipo yanma.
Kaw hantanhe iskꞌulal chiswatxꞌe hawatxꞌqꞌabꞌ.
Kaw xixiꞌ iswiꞌ isbꞌaqꞌ halitꞌ,
yuxin yet chaxhlitꞌwahi chiqꞌaxponikꞌto yul yanma ebꞌnaj ayko ishowal tawinh.
Chiꞌaykꞌay ej konhobꞌ yich hawoj.
Mamin, Dios, yahawil hach yinh sunilbꞌal ej tiempo. Hanhkꞌanhe istoholal chawatxꞌe yu haqꞌojoch.
Kaw chaxhtzala yinh iskꞌulal, Mam Rey, wal istxꞌojal xin chaxhyahwa yinh,
yuxin yet yalaxayo aceite yibꞌanh hawiꞌ, sikꞌbꞌil hachilo yu Komam Dios, haDiosal.
Kaw ekꞌbꞌal tzalahilal chaqꞌ Komam Dios tawet sata sunil ebꞌnaj ay ismunil takꞌatanh,
kaw xuqꞌ sam sunil xil haqꞌap yu teꞌ mirra, teꞌ áloe yebꞌ teꞌ canela.
Chawaqꞌ tzalaho hakꞌul yinh bꞌit chiꞌalaxiko yinh teꞌ arpa
yul palacio marfil [am],  ayko yelawiloj.
Ayko ebꞌix iskutzꞌin ebꞌnaj rey xol ebꞌix qꞌopo ay yul hapalacio.
Haxa yinh hawatxꞌqꞌabꞌ ayko ix reina,
haꞌ chꞌen oro kaw kꞌul tit bꞌey txꞌotxꞌ Ofir, ayko yelawilo ix.
¡Abꞌe kutzꞌin, txalbꞌa hatxikin yinh tzet chiwalan!
Matxa chanati hakonhobꞌ, yebꞌpaxo yatut hamam,
yuto kaw chiyoche naj rey yilaꞌ hakꞌulchꞌanil.
Yilal hawinayo habꞌa yinh sat naj, yuto haꞌ naj hawahawil.
Ebꞌix iskutzꞌin naj rey ay bꞌey konhobꞌ Tiro yebꞌ ebꞌnaj kaw qꞌalom yul konhobꞌ,
iqꞌbꞌil issabꞌehal tawet yu ay iskꞌulal chiꞌilchalo tawinh.
Kaw saqꞌalkano jilni ix iskutzꞌin naj rey,
kaw kꞌulchꞌan jilni bꞌay ay ix, ayko chꞌen oro yinhla xil isqꞌap ix.
Kaw toxanhe chitzejla xil isqꞌap ix aykoj yet chiꞌilaxto ix sata naj rey,
tzujaniko ebꞌix qꞌopo yinta ix, haꞌ ton ebꞌix iswalix ix tzujan yintaj.
Kaw yinh tzalahilal okto ebꞌix,
kaw yinh tzalahilal chibꞌelwito ebꞌix yul ispalacio naj rey.
Wal ebꞌnaj hakꞌahol, haꞌ ebꞌnaj chiꞌok yul istzꞌonhobꞌal ebꞌnaj hawichmam,
kat yok ebꞌnaj yahawoj. Sunil xin yul ej hakonhobꞌ bꞌay chiꞌok ebꞌnaj yahawiloj.
Haninan xin chiwaqꞌan isnabꞌaꞌti habꞌi tet anma hunta el chiꞌekꞌto txꞌiꞌal tiempo,
kat kach isbꞌitnhen ej konhobꞌ yinh sunilbꞌal ej tiempo.
	[am]45:8 Marfilchalilo istxꞌiꞌeh noꞌ elefante.

Haꞌ Komam Dios chonhkolni yebꞌ xin haꞌ chꞌaqꞌni jip
Salmo tzꞌibꞌnhebꞌilkano tet naj yahaw bꞌit yu ebꞌnaj iskꞌahol naj Coré, bꞌit yinh Alamot
Yul isqꞌabꞌ Komam Dios chikokol kobꞌa,
yinh Komam chitit jip,
haꞌ Komam chikolwa jinh yinh istzꞌayikal isyaꞌtajil.
Yuxin mach chonhxiwi,
waxanhka chitzikobꞌtanhelax txꞌo txꞌotxꞌ tiꞌ,
kat istokano ej witz yich haꞌ mar.
Waxanhka kaw chitit ishowal haꞌ mar, kat ismaqꞌni isbꞌa haꞌ,
kat isbꞌilikanh nimeta witz yu ishowal haꞌ, mach chonhxiwkanh.
Kaw saqꞌal jilni iskonhobꞌ Komam yu huneꞌ ha haꞌ txꞌiꞌal isqꞌabꞌ chiꞌekꞌ yul konhobꞌ.
Huneꞌ konhobꞌ tuꞌ kaw yet Komam yehi, Komam kaw aykano yelapnoj.
Ayko Komam yiktabꞌal iskonhobꞌ tuꞌ, istanheni.
Haꞌ Komam chikolwa yinh iskonhobꞌ yet chistzabꞌniko yah tzꞌayik.
Ah yaw ej nimeta konhobꞌ,
isxiwpaxokanh ebꞌnaj ayko yahawiloj,
yulito txꞌo txꞌotxꞌ yet yabꞌelax yul isnuqꞌ Komam.
Komam Yahawil kaw aykano yip, haꞌ ayko jetbꞌihoj.
Haꞌ Komam Dios isDiosal jichmam Jacob, haꞌ chonhkolni.
Katawej, kat heyilni sunil kꞌaybꞌalkꞌule xaꞌiswatxꞌe Komam Jahawil sat txꞌo txꞌotxꞌ tiꞌ.
Xaꞌistanhtzekanilo Komam Dios howal yul sat yibꞌanhqꞌinal tiꞌ,
iswoqꞌnikanto Komam teꞌ litꞌ chiꞌokniko yinh howal.
Hakpax tuꞌ chꞌen lanza kaw kokꞌ aykaniko chꞌen yu Komam.
Yanipaxiko Komam qꞌaꞌ yinh chꞌen carruaje yet howal.
Yalni Komam: «Ehanhwe yinh aqꞌankꞌulal,
ohtanheweloj tato hanintiꞌan Dios inan.
Chinilaxokanhan yu sunil ej konhobꞌ,
kat yalaxiko inmayan sat txꞌo txꞌotxꞌ tiꞌ,» xhi Komam.
¡Haꞌ Komam Yahawil kaw aykano yip, haꞌ ayko jetbꞌihoj!
¡Komam isDiosal jichmam Jacob, haꞌ chonhilni!
Haꞌ Komam Dios yahawil yinh sunil yul sat yibꞌanhqꞌinal tiꞌ
Salmo tiꞌ, tzꞌibꞌnhebꞌilkano yu ebꞌnaj iskꞌahol naj Coré
¡Sunil hex konhobꞌ hex tiꞌ,
poqꞌwe heqꞌabꞌ, awanhwe yinh kaw ip yu tzalahilal tet Komam Dios!
Yuto kaw aykano yelapno Komam Dios,
yebꞌ kaw aykano ismay.
Haꞌ Komam xin, yahaw yinh sunil txꞌo txꞌotxꞌ.
Sunil ej nixhte konhobꞌ chiyaqꞌako Komam yalanh jip;
yebꞌ nime konhobꞌ, chapaxikto Komam yalanh joj.
Haꞌ Komam Dios sikꞌlenkano komajul,
haꞌ ton txꞌo txꞌotxꞌ bꞌay ayonh tiꞌ.
Kaw tzalahojabꞌ kokꞌul hanhonh titnajonh yinh jichmam Jacob,
yuxin kaw xahan ayonh yu Komam.
¡Ahto Komam Jahawil yul yehobꞌal yu tzalahilal,
yoqꞌ chꞌen trompeta!
¡Bꞌitnanhwej, bꞌitnhewe bꞌit tet Komam Dios!
¡Bꞌitnanhwej, bꞌitnhewe bꞌit tet Komam Jahawil!
yuto yahaw Komam yinh sunil txꞌo txꞌotxꞌ.
¡Bꞌitnanhwe yebꞌ sunil yitzꞌatil hewiꞌ!
Haꞌ Komam yahawil yinh sunil ej nimeta konhobꞌ.
Tzꞌonhan Komam yul istzꞌonhobꞌal,
huneꞌ tzꞌonhobꞌal yetnhe Komam yehi.
Sunil ebꞌnaj nime winaj kaw ay yelapnoj,
kutxiko ebꞌnaj yebꞌ iskonhobꞌ Komam Dios,
isDiosal jichmam Abraham.
Yuto yet Komam sunil tzetaj ay yip yul sat yibꞌanhqꞌinal tiꞌ.
¡Komam Dios kaw aykanh yip!
Iskꞌulchꞌanil Sión iskonhobꞌ Komam Dios [an].
Huneꞌ Salmo tiꞌ tzꞌibꞌnhebꞌilkano yu ebꞌnaj iskꞌahol naj Coré
Kaw niman yelapno Komam Jahawil.
Kaw istzan Komam yal-lax kꞌul-la tzotiꞌ yinh,
yul iskonhobꞌ Komam bꞌey wonhan Sión.
¡Kaw saqꞌal jilni wonhan Sión, yinh yetkꞌulal norte aykoj!
Kaw xin sunil anma yul sat yibꞌanhqꞌinal tiꞌ chaqꞌ tzalaho iskꞌul yinh,
yuto iskonhobꞌ Komam Dios Jahawil yehi.
Ayko Komam yul ej palacio ay bꞌey Jerusalén,
xayaqꞌ yohtanhelo isbꞌa ta haꞌ yinh bꞌay wal kokolni kobꞌa.
Iskutxbꞌako isbꞌa ebꞌnaj rey yinh iskonhobꞌ Komam, ishitziko ebꞌnaj yinh.
Yajaꞌ yet yilni ebꞌnaj konhobꞌ tuꞌ iskꞌayilo iskꞌul ebꞌnaj, isxiwkanh ebꞌnaj, yelkanh ebꞌnaj xin.
Yok xiwkilal yinh ebꞌnaj, xanhe chikꞌarla yah ebꞌnaj, ay isyaꞌil yibꞌanh ebꞌnaj hakaꞌ yet chiwatxꞌi iskꞌul hunu ix ix.
Hakaꞌ yuchkꞌakanto teꞌ barco yet konhobꞌ Tarsis yu jaqꞌeqꞌ chitit yinh yetkꞌulal bꞌay chiꞌahilo tzꞌayik.
Hakaꞌ yu jabꞌenanh, hak tuꞌ yu jilnihanh yul iskonhobꞌ Komam Yahawil, kaw aykano yip.
Yul iskonhobꞌ koDiosal chistꞌinhbꞌakano Komam Jerusalén yinh sunilbꞌal ej tiempo.
Chikonatijanh iskꞌulchꞌanil hakꞌul, Mamin, yet ayonhanh yul hawatut.
Hakaꞌ yelapno habꞌi, Mamin, hak tuꞌ yal-lax kꞌul-la tzotiꞌ tawinh sunil yul sat yibꞌanhqꞌinal tiꞌ. Kaw hanhkꞌanhe istoholal chawatxꞌe.
Tzalahojabꞌ anma ay bꞌey wonhan Sión, kat istzalapaxo anma ay yul ismajul Judá yu istoholal chawatxꞌe, Mamin.
Hex ah konhobꞌ Sión, bꞌelwanhwe yinhla ishoyanil hekonhobꞌ, kat hebꞌisni hanta torre aykanh.
Kam cheyilkano iskꞌubꞌal ayko yinh, yebꞌ ispalacio, yunhe heyalni tet heyuninal chitohuli.
Yuto haꞌ Komam Dios haꞌ koDiosal yinh sunilbꞌal ej tiempo. Haꞌ xin Komam chonhijbꞌan yinh tohbꞌalqꞌinal.
	[an]48:0 Huneꞌ salmo tiꞌ, isbꞌit konhobꞌ Sión, hunxa isbꞌi konhobꞌ Jerusalén. Chibꞌitnhelax yu anma Israel chitit yulaj ismajul txꞌotxꞌ Israel, yet chiꞌahto yinh qꞌinh chiꞌekꞌtzelax bꞌey yul konhobꞌ Jerusalén. Ex. 23:14-19; Dt. 16:1-17

Mach chu iskawxi kokꞌul yinh qꞌalomal
Salmo tiꞌ, tzꞌibꞌnhebꞌilkano yu ebꞌnaj iskꞌahol naj Coré tet naj yahawil yinh isnuqꞌal bꞌit
Abꞌewe tzet chiwalan hex konhobꞌ hex tiꞌ.
Abꞌewe yinh tzet chiwalan sunil hex ay hex yul sat yibꞌanhqꞌinal tiꞌ.
Hex ay heyelapnoj yebꞌ hex machi kaw heyelapnoj,
hex qꞌalom hex, hakpax tuꞌ hex mebꞌaꞌ hex.
Chinokan tzotelo teyet yinh helanile,
chalnipaxo wanmahan yitzꞌatil wiꞌe.
Chinhajbꞌa intxikinan yinh tzet chal ej tzotiꞌ kaw aykano yelapnoj,
kat walnilojan tzettaj ewanyehi yet chiwanikojan bꞌit yebꞌ teꞌ arpa.
¿Tzet yinh yuxin chinxiwan tet ej istzꞌayikal isyaꞌtajil?
¿Tzet yinh yuxin chinxiwan tet isyaꞌtajil chinhoynayojan yu ebꞌnaj ayko ishowal winhan?
Hunteqꞌan ebꞌnaj tuꞌ yinh isqꞌalomal ebꞌnaj chikawxi iskꞌul,
kat xin isloloꞌnhen isbꞌa ebꞌnaj yinh tzettaj aya.
Yajaꞌ machi hunu ebꞌnaj tuꞌ chu iskolni yuxhtaj,
mach chu istohlan ebꞌnaj Komam yunhe iskolni Komam ebꞌnaj.
Kaw aykanh istohol iskawil hunun anma,
yuxin mach chiqꞌoji chꞌen melyu isloqꞌni iskawil,
yunhe yehikꞌoj, yebꞌ ay iskawil yinh sunilbꞌal ej tiempo yul sat yibꞌanhqꞌinal tiꞌ,
machi xin chikami.
Kaw lahannhe chu iskam sunil anma.
Hakaꞌtikꞌa chu iskam ebꞌnaj winaj kaw helan,
hak tuꞌ chu iskampaxo ebꞌnaj suk iskꞌul.
Nanxa xin mak yul isqꞌabꞌ chikankano isqꞌalomal ebꞌnaj yet chikami.
Haꞌ istxumni ebꞌnaj ta haꞌ yatut ebꞌnaj ayko isbꞌi yinh sunilbꞌal tiempo tet yuninal yuninal ebꞌnaj.
¡Chanipaxiko isbꞌi ebꞌnaj yinh istxꞌotxꞌ!
Waxanhka kaw qꞌalom hunu naj winaj,
mach chiꞌehikꞌo naj hunelnhe yul sat yibꞌanhqꞌinal tiꞌ.
¡Chikamto naj hakaꞌ chu iskamto ej no noqꞌ!
Haꞌ huneꞌ isbꞌeh ebꞌnaj tuꞌ sukalnhe yehi,
haxa yuninal yuninal chitzala yinh tzet chal ebꞌnaj.
Hak tuꞌ chu istanhkanilo yuninal ayko yanma yinh tzet chiyala.
Hakaꞌ noꞌ meꞌ chiꞌilaxto yinh kamikal,
naj kamikal tuꞌ xin, kaw ayko naj yilni hunteqꞌan anma tuꞌ.
Hayet sahabꞌ sakꞌayal chikankano ebꞌnaj yalanh yip ebꞌnaj kꞌul isbꞌeybꞌal,
nixhtejal ispaxkanilo yip ebꞌnaj,
haꞌ xin kamikal mach istanhbꞌal haꞌ yatut ebꞌnaj.
Yajaꞌ wal hinan, haꞌ Komam chinkolnihan yul isqꞌabꞌ kamikal.
Chinyinitojan Komam yintaj.
Ta ay hunu mak chiqꞌalombꞌikanh,
yebꞌ ta kaw chiꞌahkanh tzet ay yul yatut mach chawako yinh hakꞌul.
Yuto hayet chikami, matzet chiyito yintaj,
mach chiyito isqꞌalomal tuꞌ yet chikami.
Waxanhka kaw saqꞌal chꞌekꞌ yu yul sat yibꞌanhqꞌinal tiꞌ,
kat yaqꞌlax bꞌinaho yu anma yu isqꞌalomal,
yajaꞌ xin chiꞌapni istzꞌayikal bꞌay chikami, hakaꞌ yu iskamto ebꞌnaj yichmam,
matxa xin chimeltzo yilaꞌ sajilqꞌinal.
Naj winaj mach sunilbꞌal tiempo ay iskawil,
waxanhka kaw qꞌalom, chikamtoj hakaꞌ chu iskam ej no noqꞌ.
Chiꞌapni istzꞌayikal bꞌay chil Komam Dios yinh tzet chiꞌeliko sunil anma
Salmo tiꞌ tzꞌibꞌnhebꞌilkano yu yaꞌ Asaf [ao]. Haꞌ yaꞌ tzꞌibꞌnhenpaxo. .
Chitzotel Komam Dios Jahawil, Komam kaw aykano yelapnoj.
Hanhe Komam Dios kaw Dioskanoj,
mach hakaꞌo hunteqꞌan chihal-lax diosal.
Chawten Komam sunil anma ay yul sat yibꞌanhqꞌinal tiꞌ, kat iskutxikoj;
anma chitit bꞌay chiꞌahilo tzꞌayik masanta bꞌay chito tzꞌayik.
Bꞌey konhobꞌ Sión, huneꞌ konhobꞌ kaw kꞌulchꞌankano sikꞌlebꞌil,
chitzejla isqꞌaqꞌal ismay Komam.
Chul koDiosal, yajaꞌ mach tonheho chꞌok tuknoj yet chihuli.
Ayko huneꞌ qꞌa qꞌaꞌ sata Komam chitanhtzeniloj sunil tzet ayko sata tuꞌ,
yebꞌ xin chimaqꞌwa kꞌuh ishoyanil Komam.
Hata bꞌay ay Komam chawte Komam satkanh,
chawtenpaxo Komam txꞌo txꞌotxꞌ yunhe yilni yinh tzet chꞌeliko iskonhobꞌ.
Chalni Komam:
«Kutxbꞌaweko anma pohbꞌililo isbꞌa xol istxꞌojal yu isyijen wetan,
anma tꞌinhbꞌankano istzotiꞌ wetan, yaqꞌni isxahanbꞌal,» xhi Komam.
Chalni satkanh ta kaw toholkano Komam yinh sunil tzet chiswatxꞌe.
Chalnipaxo Komam:
«Hex inkonhobꞌ Israelan abꞌewe tzet chiwalan,
yuto ay tzet chiwalan teyibꞌaniloj,
hanintiꞌan Dios hinan, heDiosal wehan.
Mach chexinkachan yu hexahanbꞌal cheyaqꞌ wetan,
yebꞌ ej no noqꞌ chenhus hunun tzꞌayik wetan.
Mach yilalo chinqꞌanan noꞌ tzehla wakax teyet xol noꞌ hewakax.
Mach yilalo chinqꞌanpaxojan noꞌ winaj chiw yul hepeyabꞌ xahanbꞌalil wetan.
Yuto wetan ye sunil ej no noqꞌ ay xolaj qꞌebꞌtaj
yebꞌ ej no noqꞌ chiꞌekꞌ yinhla wonhan. [ap]
Wetan sunil ej noꞌ chꞌik chꞌekꞌ xol teꞌ qꞌebꞌtaj,
yebꞌ sunil ej no noqꞌ chꞌekꞌ sat cheqꞌanh.
Qꞌinaloj ta chinnhochahan, mach yilalo chinqꞌanan teyet,
yuto wetan ye sunil yul sat yibꞌanhqꞌinal tiꞌ,
yebꞌ sunil tzet ay sat.
¿Tom chinkꞌuxan ischibꞌehal noꞌ winaj wakax,
kat wukꞌnihan ischikꞌil noꞌ winaj chiw?
Wal xin haꞌ xahanbꞌal chiwochehan,
haꞌ ton heyaqꞌni yuchꞌandiosal wetan,
kat heyijen tzet cheyalte wetan,
hanintiꞌan kaw niman welapnojan.
Hayet chul isyaꞌtajil teyibꞌanh,
chinheyawtenan teyinh, kat kexinkolnihan,
haxa hex xin cheyako inmayan,» xhi Komam.
Wal tet ebꞌnaj txꞌoj isbꞌeybꞌal chal Komam hakaꞌ tiꞌ:
«¿Tzet yinh chexok heyalaꞌ chejbꞌanile aykano wuhan?
¿Tzet yinh chexok heyalaꞌ chejbꞌanile halbꞌilkano wuhan?
Yuto chinheyahan yet chexinkachnihan,
kat heyanipaxti heyichinh tet intzotiꞌan.
Hex tiꞌ kaw chextzala yinh ebꞌnaj elqꞌom,
kat heyetbꞌinhen hebꞌa yebꞌ ebꞌnaj,
kat hehunbꞌanpaxo hebꞌa yebꞌ ebꞌnaj ixlom.
Kaw cheyako hetiꞌ yalni istxꞌojal,
yebꞌ hewatxꞌenayo leqꞌtiꞌal yinh heyet anmahil.
Kaw chexok tzꞌonhnoj,
kat heyalni isqꞌumal heyet konhobꞌ,
yebꞌ xin kaw yinhtikꞌa heyuxhta chexok heyalaꞌ istxꞌojal.
Sunil hunteqꞌan tuꞌ cheyute,
yajaꞌ wal hinan xin tonhe chiwilan.
Ham heyalni ta lahan hinan hakaꞌ hex tiꞌ.
¡Yaj chinkachwahan teyinh, kat walnikojan hemul tuꞌ yinh hesat!
Hex xakinhenahulnhetojan tiꞌ,
kaw txumchahojabꞌilo heyu yinh tzet chiwalan;
kꞌuxantaxka istit inhowalan kat kexintanhtzenkanilojan,
machi mak xin chexkolniloj.
Haꞌ mak chiꞌaqꞌni yuchꞌandiosal wetan, chako inmayan.
Haxa mak chibꞌelwi yinh iskꞌulal, chinyelojan kolbꞌanile tet,» xhi Komam.
	[ao]50:0 Yaꞌ Asaf: Haꞌ yaꞌ ismam icham huneꞌ majan ebꞌnaj levita ay ismunil isbꞌitni yul Yatut Komam Dios bꞌey Jerusalén, 1Cr. 6:39Sal. 73—83
	[ap]50:10 Ay traducción chitzotel yinh noꞌ wakax chiꞌekꞌ yinhla wonhan.

Chisnah isbꞌa chisqꞌanni nimankꞌulal yu issajnhenkano Komam Dios
Salmo tzꞌibꞌnhebꞌilkano yu yaꞌ rey David tet naj yahaw yinh bꞌit; yinh istzujanilxa yet isway yaꞌ yebꞌ ix Betsabé, yul yaꞌ Natán, haꞌ ton yaꞌ profeta
Kaw tzꞌayojabꞌ hakꞌul winhan, Mamin, hakaꞌ iskꞌulchꞌanil hakꞌul,
hakaꞌ kaw isnimanil hakꞌul, hokanh istxꞌojal chinwatxꞌehan.
¡Txꞌahilo inmulan winhan. Kaw sajojabꞌ chinelkanikojan yinh ej inmulan yul hasat!
Chiwohtanhelojan ta kaw mulum hinan yul hasat,
aynhetikꞌako inmulan yinh innabꞌalan.
Mamin, wako inmulan, kaw tawetnhe wako inmulan,
inwatxꞌehan istxꞌojal yul hasat.
Yuxin hayet chawanayo isyaꞌtajil yibꞌanh mak manhkꞌom,
haꞌ istoholal chawatxꞌe, machi hunu mak chu iskachwa tawinh.
Yinh kaw yeli yettaxtikꞌa inpitzkꞌahan, mulum inxatikꞌahan.
Mulum inxatikꞌahan yet ijbꞌilintokojan yu inmiꞌan. [*]
Yinh kaw yeli chaxhtzala yinh mak chiwatxꞌen istoholal yinh sunil yanma,
yinh ewantajil kinhakuyan istxumchalo helanile wuhan.
Ikanilo inmulan winhan yu teꞌ hisopo, [aq]. kat insajbꞌikanojan;
txꞌahilo inmulan, ekꞌbꞌalojabꞌ issajil chinelikojan sata chꞌen chew.
Aqꞌ tzalahilal wetan, meltzojabꞌ tzalahilal wetan hunelxa,
waxanhka hawaqꞌ ekꞌoyaꞌ inbꞌajilan.
Ebꞌato hasat tet inmulan, hokanh sunil intxꞌojalan.
¡Mamin, hach inDiosalan, sajojabꞌ wanmahan yul hasat.
Aqꞌ akꞌbꞌo wanmahan, Mamin,
haxinwal tohol chiwute hinbꞌahan tawet!
Machojabꞌ chinhawilojan yinh hasat.
Mach chawilo Komam Espíritu Santo yul wanmahan.
Meltzohojabꞌ huneꞌ tzalahilal aytikꞌa yul wanmahan,
huneꞌ tzalahilal yinh inkolbꞌanilan.
Kꞌubꞌa hinan yu iskꞌulchꞌanil hakꞌul.
Haxinwal chinyelojan habꞌeybꞌal tet anma txꞌoj,
kat ismeltzoko yul haqꞌabꞌ.
Mamin, hach inDiosalan, hach inKolomalan.
Aqꞌomkamo anma hinan, kolinilojan tet inmul tuꞌan.
Hak tuꞌ chu walnikꞌojan kat inbꞌitnhenan
tato kaw tohol hachkanoj.
Mamin, haj intiꞌan,
kat kaxhinbꞌitnhenan.
Ta xahanbꞌal yebꞌ no noqꞌ chinhuslax tawet chawoche,
haꞌmi chiwaqꞌan tawet,
wal xin maxhtaj chaqꞌana.
Haꞌ xahanbꞌal chawoche, Mamin,
haꞌ ton anma chistxumu tato mulum,
kaw xin yaꞌ chuko ismul tuꞌ yinh yanma kat yinayo isbꞌa tawet.
Haꞌ mak hakaꞌ tuꞌ Mamin, kaw chaxhtzala yinh.
Mamin, ayo hakꞌulal yibꞌanh Sión yu iskꞌulchꞌanil hakꞌul.
Watxꞌekanh iskꞌubꞌal Jerusalén hunelxa.
Ta hak tuꞌ, kaw yinh tzalahilal chachah xahanbꞌal halbꞌilkano yinh ley ta chiꞌaqꞌlax tawet,
haꞌ ton no noqꞌ kaw chitzꞌakantoj,
kat yaltelax noꞌ tzehla wakax yinh xahanbꞌalil tawet sat mexha yet xahanbꞌal.
	[aq]51:7 Teꞌ hisopo, txannhechꞌan chu istel teꞌ, kaw pim yeko xaj teꞌ yinh isqꞌabꞌ. Haꞌ isqꞌabꞌ teꞌ chiꞌokniko yu istxihlaxiko ischikꞌil no noqꞌ maka ha haꞌ yinh tzetaj ye tuꞌ yu issajbꞌikanoj, hakaꞌ yalni ley. Jn. 19:29; Ex. 12:22; Heb. 9:13-14,19
	51:5 51:5 Ro. 7:14-23

Nabꞌnhe kaw chikanh isbꞌa anma txꞌoj isbꞌeybꞌal
Salmo tiꞌ Masquil, tzꞌibꞌnhebꞌilkano yu yaꞌ rey David tet naj chiꞌanilo isnuqꞌal bꞌit, yet yul naj Doeg, naj edomita, yalni naj tet yaꞌ Saúl tato hulikꞌo yaꞌ David bꞌey yatut yaꞌ Ahimelec
Hach kaw aykano hawip, hawalni,
¿tzet yinh yuxin kaw chawikanh habꞌa yinh istxꞌojal chawatxꞌe?
¡Haꞌ iskꞌulchꞌanil iskꞌul Komam Dios aynhetikꞌa yinh sunilbꞌal ej tiempo!
Hanhkꞌanhetikꞌa istxꞌojal ayko sat hawaqꞌ,
hanhkꞌanhetikꞌa leqꞌtiꞌal chala, lahan hakaꞌ chꞌen cuchillo kaw ayahti yeh.
Kaw ekꞌbꞌalto chaxhtzala yinh istxꞌojal sata iskꞌulal.
Kaw ekꞌbꞌalto chaxhtzala yinh leqꞌtiꞌal sata isyelal.
Wal hawaqꞌ kaw istzan yalni tzotiꞌ hakaꞌtanhe isyelal chala, yajaꞌ leqꞌtiꞌal.
Kaw chaxhtzala yinh tzotiꞌ txꞌoj chiꞌetanto hawet anmahil.
Yajaꞌ wal Komam Dios chaxhistanhtzekanilo yinh hunelnhe.
Chaxhtzabꞌcha yu Komam kat kaxhistzumbꞌenilo yul hawatut,
kat yinilo hakawil.
Anma yijem tet Komam Dios hayet chilni huneꞌ tuꞌ, kat isxiwkanh,
yaj xin chitzebꞌi yinh huneꞌ mak tuꞌ, chalni hakaꞌ tiꞌ:
«Hak tuꞌ chitanhkano huneꞌ naj yu mach chikawxi iskꞌul naj yinh Komam Dios,
wal xin to yinhnhe isqꞌalomal chikawxi iskꞌul,
yebꞌ hanhkꞌanhetikꞌa istxꞌojal chiswatxꞌe,» xhi.
Yajaꞌ wal hinan, lahan hinan hakaꞌ hunu teꞌ olivo kaw yax ayikto yul Yatut Komam.
Chikawxi inkꞌulan yinh sunilbꞌal tiempo yinh iskꞌulchꞌanil iskꞌul Komam.
Hach inDiosal, chaxhinbꞌitnhehan yu tzet hawatxꞌe.
Tawinhnhe chiwechmahan yinh sat sunil ebꞌnaj yijem tawet,
yuto kaw kꞌul hachkanoj.
Issukal yebꞌ istxꞌojal anma
(Sal. 14:1-7)
Salmo tiꞌ, Masquil, tzꞌibꞌnhebꞌilkano yu yaꞌ rey David, tet naj yahaw bꞌit, yibꞌanhiloj Mahalat
Anma kaw lutꞌkanoj chal yul yanma: «Machi Dios,» xhi.
Sunil anma chiwatxꞌen istxꞌojal,
hanhkꞌanhetikꞌa isyahbꞌetajil chiswatxꞌe.
Machi hunu mak tiꞌ chiwatxꞌen iskꞌulal.
Hata satkanh tꞌanhanayti Komam Dios yinh sunil anma,
yunhe yilni ta ay hunu mak kꞌul istxumni,
yebꞌ ta ay hunu mak chisayni Komam.
Yajaꞌ sunil anma, tona yul huneꞌ bꞌeh txꞌoj xayetakanto isbꞌa,
machi hunu mak tiꞌ chiwatxꞌen iskꞌulal, nitam hunuj.
Haꞌ hunteqꞌan mak chiwatxꞌen istxꞌojal tuꞌ mach isnabꞌal,
haꞌ ton lanhan istanhtzenilo wet konhobꞌan.
Hakaꞌ islohni ebꞌnaj tzet chislo,
hak tuꞌ chu istanhtzenilo ebꞌnaj anma;
machi xin chawte ebꞌnaj Komam Dios yinh.
Chiluylunkanh ebꞌnaj yu xiwkilal yuto ayko Komam yetbꞌiho makta chiwatxꞌen istoholal.
Hunteqꞌan anma tuꞌ tzebꞌi yinh tzet chiswatxꞌe ebꞌnaj mebꞌaꞌ,
yaj wal anma mebꞌaꞌ tuꞌ xin, haꞌ Komam Dios ayko yipo yanma.
Tzettam saqꞌal ta bꞌey tzalan Sión chitit huneꞌ mak chiꞌaqꞌni kolbꞌanile tet anma Israel.
Yet chiyanayo Komam Dios iskꞌulal yibꞌanh iskonhobꞌ Israel,
chiyaqꞌ tzalaho iskꞌul anma Israel tuꞌ,
anma titna yinh yuninal jichmam Jacob.
Txah chiqꞌanni tet Komam Dios ispahnilo ebꞌnaj ayko ishowal yinh
Salmo tiꞌ, Masquil, tzꞌibꞌnhebꞌilkano yu yaꞌ rey David tet naj yahawil yinh isnuqꞌal bꞌit, yu huneꞌ Neginot, yet apni ebꞌnaj zifeo yalno tet yaꞌ rey Saúl hakaꞌ tiꞌ: «¿Tom maxhtaj sat kotxꞌotxꞌanh ebꞌabꞌil isbꞌa yaꞌ David xin?» xhi
Mamin, hach inDiosalan, kolinan yu habꞌi,
yebꞌ xin yu hawip chapahto mak ayko ishowal winhan.
Mamin, abꞌe intxahan chiwaqꞌan tawet,
hajbꞌa hatxikin yinh tzet chiwalan.
Yuto ay ebꞌnaj kaw chiyikanh isbꞌa chaniko ebꞌnaj ishowal winhan.
Chinissayikꞌojan ebꞌnaj yunhe kinispotxꞌnihan ebꞌnaj yalni,
yuto machi hach yul sat ebꞌnaj.
Haꞌ Komam chikolwa winhan.
Yu Komam yuxin itzitz hinan.
Haꞌ Komam Dios chipajtzen istxꞌojal tet ebꞌnaj ayko ishowal winhan.
Walnihan tet Komam:
«¡Mamin, tzokꞌilo ebꞌnaj yu isyelal chawala!
Chꞌel yinh wanmahan chiwaqꞌan inxahanbꞌalan tawet,
kat inbꞌitnhenan habꞌi Mamin, yuto kaw kꞌulachkanoj,» kinchihan.
Yuto Komam kinkolnihan yul isqꞌabꞌ isyaꞌtajil,
wilnipaxojan yu isbꞌaqꞌ insatan istanhkanilo ebꞌnaj ayko ishowal winhan.
Txah chiqꞌanni istanhtzenilo Komam Dios ebꞌnaj ayko ishowal yinh yaꞌ David
Salmo tiꞌ, Masquil, tzꞌibꞌnhebꞌilkano yu yaꞌ rey David tet naj yahawil yinh isnuqꞌal bꞌit, yu huneꞌ Neginot
Mamin, hach inDiosalan, abꞌe intxahan,
machojabꞌ chawebꞌato habꞌa yinh tzet chinqꞌanan tawet.
Hajbꞌa hatxikin yinh tzet chiwalan, kat hapajtzen wetan.
Chꞌeliko wawan tawinh yinh intxahan.
Kaw chibꞌilikanh wanmahan yu xiwkilal,
yu tzet chiyal ebꞌnaj ayko ishowal winhan.
Kaw chinekꞌkano yaꞌan yu ebꞌnaj txꞌoj tuꞌ,
chanayo ebꞌnaj isyaꞌtajil wibꞌanhan.
Kaw chinistzumbꞌekꞌojan ebꞌnaj yu sunil ishowal.
Kaw chabꞌe wanmahan isyaꞌil.
Kaw chꞌok xiwkilal winhan yu naj kamikal.
Kaw chꞌok huneꞌ niman xiwkilal yinh wanmahan,
kaw chinluylunkanhan, kaw nohiko xiwkilal winhan.
Chiwalnihan hakaꞌ tiꞌ: «Ayxikꞌa ay inxikꞌan hakaꞌ noꞌ kuwis,
kat intopurpunan kat inxewninojan.
Ta ay inxikꞌan kaw nahatmi chintohan,
kat inkankanojan sat txꞌotxꞌ desierto.
Hak tuꞌ xin yinh anhemi chiwebꞌa hinbꞌahan tet nimeta jaqꞌeqꞌ yebꞌ kꞌuh chisye isbꞌa,» [*] kinchihan.
Mamin, tanhtzelo hunteqꞌan ebꞌnaj tuꞌ,
machojabꞌ chitxumchalo yu ebꞌnaj yinh tzet chal-le tet hunun,
yuto hanhkꞌanhetikꞌa istxꞌojal yebꞌ howal chiwilan yul konhobꞌ yu ebꞌnaj. [*]
Tzꞌayik aqꞌbꞌal ishoyxiko ebꞌnaj yibꞌanh iskꞌubꞌal konhobꞌ,
aynhetikꞌa istxꞌojal yebꞌ ekꞌnajil, yebꞌ eleqꞌ yul konhobꞌ tiꞌ.
Hakpax tuꞌ yulaj isbꞌelal konhobꞌ tiꞌ,
aynhetikꞌa istxꞌojal yebꞌ leqꞌtiꞌal yul txonhbꞌal.
Ta komon ebꞌnaj chinetan tuꞌan, chimtecha wuhan yinh hakaꞌ tuꞌ.
Maxhto bꞌay chinutelaxan yu ebꞌnaj chichiwako iskꞌul winhan hakaꞌ tiꞌ,
tato hak tuꞌ, chimisje webꞌanilo hinbꞌahan tet.
Yaj wal hach tiꞌ, yet yalanhto kinhawijbꞌahan.
¡Tawinh xin kawxi inkꞌulan, yebꞌ ayto wuh hinbꞌahan yebꞌ hach!
Yet yalanhto kaw jetbꞌi kobꞌa, chijalni yul kokꞌul jet hununonh,
yet jekꞌ yinh iskꞌulchꞌanil kokꞌul yul Yatut Komam Dios.
Aykꞌayojabꞌ ebꞌnaj chichiwa iskꞌul winhan yul isqꞌabꞌ naj kamikal.
Itzitztojabꞌ ebꞌnaj, kat yilaxto ebꞌnaj mujuj,
yuto hanhkꞌanhe istxꞌojal ay yul yatut ebꞌnaj yebꞌ yul yanma ebꞌnaj.
Hanintiꞌan chiꞌahwawan tet Komam Dios chiniskolnihan Komam.
Yet sakꞌayal, yebꞌ qꞌejbꞌiyal,
yebꞌ yet aqꞌbꞌalil chiꞌahwawan tet Komam, kat woqꞌan sataj,
kat yabꞌen tzet chiwalan.
Haꞌ Komam chꞌaniko aqꞌankꞌulal yul wanmahan,
chiniskolnihan xol howal, waxanhka kaw tzetkꞌa ebꞌnaj chiꞌaniko howal winhan.
Komam Dios yahaw yinh sunilbꞌal ej tiempo,
chiyabꞌe Komam tzet chiwalan,
kat yel istxꞌixobꞌal ebꞌnaj yu Komam, yuto maxhtikꞌa chishel ebꞌnaj isbꞌeybꞌal,
maxhtikꞌa chixiwnino ebꞌnaj tet Komam.
Yinikanh isqꞌabꞌ naj txꞌoj yinh ebꞌnaj akꞌankꞌulaltikꞌa ye yebꞌ naj,
ismanhkꞌon naj istrato yaqꞌ tet ebꞌnaj.
Kaw labꞌan istzotel naj, hakaꞌ islabꞌanil noꞌ manteca,
yajaꞌ howal chꞌekꞌ yinh isnabꞌal naj.
Kaw labꞌan istzotel naj hakaꞌ islabꞌanil teꞌ aceite,
yajaꞌ wal yaqꞌ naj xin lahan hakaꞌ chꞌen espada ahnaxati yul yatut.
Ta ay tzet ayko yinh hakꞌul, hal tet Komam,
haꞌ Komam chikolwa tawinh hatoholbꞌanheniko habꞌa.
Makta chiyijen tzet chal Komam,
mach chischah aykꞌayo Komam yinh hunelnhe.
Mamin, hach inDiosalan, haꞌ ebꞌnaj potxꞌwawom,
yebꞌ ebꞌnaj chalni leqꞌtiꞌal,
machi yiktan iskawil ebꞌnaj yul sat yibꞌanhqꞌinal tiꞌ.
Hach chawakanto ebꞌnaj yul holan yet kamikal mach istanhbꞌal,
yajaꞌ wal intiꞌan tawinh chikawxi inkꞌulan.
	55:8 55:8 Jer. 9:2

Txah yinh yet chijaniko janma yinh Komam Dios
Salmo tiꞌ bꞌit Mictam, tzꞌibꞌnhebꞌilkano yu yaꞌ rey David yet istzabꞌlaxayo yaꞌ yu ebꞌnaj filisteo bꞌey konhobꞌ Gat
Mamin, hach inDiosalan, kaw tzꞌayojabꞌ hakꞌul winhan yuto ay mak chintzumbꞌenikꞌojan,
hununnhetikꞌa tzꞌayik yah wejnahi, kat yilwen isbꞌa winhan.
Hununnhetikꞌa tzꞌayik kinisxanhobꞌtanhenan ebꞌnaj ayko ishowal winhan.
Kaw txꞌiꞌal ebꞌnaj chiꞌaniko ishowal winhan,
kaw xin chiyikanh isbꞌa ebꞌnaj winhan.
Mamin, hayet chinxiwan, tawinh chikawxi inkꞌulan.
Yu yip Komam Dios chinbꞌitnhehan istzotiꞌ.
Yinhnhe Komam chikawxi inkꞌulan, mach chinxiwan.
¿Tzettaxka wal kinyutenan ebꞌnaj winaj?
Mamin, kaw yaꞌnhetikꞌa chilow istzotiꞌ ebꞌnaj winhan hunun tzꞌayik.
Hanhkꞌanhetikꞌa istxꞌojal chiyoche ebꞌnaj iswatxꞌe winhan.
Chilayebꞌa isbꞌa ebꞌnaj wetan,
kat yok ebꞌnaj yilno tzet chiwuhan, chechma ebꞌnaj waykꞌayan.
¡Hach inDiosal, hunteqꞌan anma tuꞌ,
mach chiꞌekꞌto yet ischahni ispaj istxꞌojal chiswatxꞌe.
Ilo ispixan ej konhobꞌ yu hahowal!
Mamin, hawohtaj hantaxa el chinelan tet ebꞌnaj ayko ishowal winhan.
Hach hawohta yal insatan chꞌel yu woqꞌan,
sunil hunteqꞌan tuꞌ tzꞌunbꞌilayo hawu yul hawum.
Hayet chinqꞌannihan tawet ta chaxhkolwa winhan,
ebꞌnaj ayko ishowal winhan chimeltzo ebꞌnaj yintaj.
Wal hanintiꞌan kaw wohtajan tato hach ayachiko wetbꞌihojan, Mamin.
Chikawxi inkꞌulan yinh Komam Dios, chiwanikojan ismay Istzotiꞌ.
Chikawxi inkꞌulan yinh Komam Jahawil, chiwanikojan ismay Istzotiꞌ Komam.
Yinhnhe Komam Dios chikawxi inkꞌulan yuxin mach chinxiwan.
¿Tzettaxka wal kinyutehan anma?
Mamin, hach inDiosalan,
sunil tzet waltehan tawet chinyijehan yet chinbꞌitnhenan habꞌi.
Yuto hakolilo wanmahan yul isqꞌabꞌ kamikal.
Mach kinachah aykꞌayojan, yu wehikꞌojan yinh issajilqꞌinal yinh hasat bꞌay ay anma itzitz.
Txah chiqꞌanni ta chiskol Komam Dios yul isqꞌabꞌ ebꞌnaj chisaynikꞌoj
(Sal. 108:1-5)
Salmo tiꞌ bꞌit tzꞌibꞌnhebꞌilkano yu yaꞌ rey David tet naj yahawil isnuqꞌal bꞌit, yet yelkanh yaꞌ, yebꞌan isbꞌa yulaj nhachꞌen
Mamin, hach inDiosalan, tzꞌayojabꞌ hakꞌul winhan,
kaw oqꞌojabꞌ hakꞌul winhan yuto tawinh chikawxi wanmahan.
Ebꞌa intojan yalanh haxikꞌ yu hakolwa winhan masanto chꞌekꞌto istzꞌayikal isyaꞌtajil.
Haꞌ tet Komam Dios chiꞌahwawan, Komam kaw aykano yelapnoj,
haꞌ chikolwa winhan tet sunil tzet ye tuꞌ.
Chati Komam Dios iskꞌulchꞌanil wetan yul satkanh,
kat kiniskolnihan tet ebꞌnaj chintzumbꞌenikꞌojan yu ishowal.
Chati Komam iskꞌulchꞌanil iskꞌul yebꞌ isyelal.
Ayinayojan xol ebꞌnaj chichiwa iskꞌul winhan,
ebꞌnaj hakaꞌ noꞌ bꞌalam, ebꞌnaj tuꞌ hakaꞌtanhe chisxayeti xaj qꞌaꞌ.
Lahan yeh ebꞌnaj hakaꞌ chꞌen lanza yebꞌ teꞌ isbꞌaqꞌ litꞌ,
wal yaqꞌ ebꞌnaj lahan hakaꞌ chꞌen espada kaw xixiꞌ iswiꞌ.
¡Mamin, hach tiꞌ ayach yibꞌanhahto satkanh!
¡Sunil yul sat yibꞌanhqꞌinal tiꞌ ayayo isqꞌaqꞌal hawip!
Ebꞌnaj ayko ishowal winhan, yayo ebꞌnaj latzꞌabꞌ yul inbꞌehan,
yunhe intzabꞌchahan, yebꞌ yu ispax yip wanmahan.
Iswatxꞌen ebꞌnaj holan yul inbꞌehan,
yajaꞌ xin haꞌtikꞌa ebꞌnaj aykꞌayto yul.
Mamin, hach inDiosalan kaw chiyoche wanmahan kach isbꞌitnheꞌ.
Chachinbꞌitnhehan yebꞌ salmo yinh kaw tzalahilal.
¡Hach wanma, ilo hawayanh!
¡Iwepaxilo hewayanh hex arpa yebꞌ hex salterio!
¡Yet sahabꞌ sakꞌayal chinahwanojan, kat inbꞌitnihan!
Mamin, chachinbꞌitnhehan,
chiwakojan bꞌit tawet xolaj nixhte konhobꞌ yebꞌ nimeta konhobꞌ.
Yuto kaw hantanhekano iskꞌulal hakꞌul,
chitaahapno satkanh, kat yahpaxapno isyelal chawala bꞌey satkanh.
¡Komam Dios, aykanh yibꞌanh sunil tzet ay yul satkanh!
¡Sunil yul sat yibꞌanhqꞌinal tiꞌ nohna yu isqꞌaqꞌal ismay Komam!
Txah chiqꞌanni tet Komam Dios isyaꞌtajil yibꞌanh ebꞌnaj txꞌoj
Salmo tzꞌibꞌnhebꞌilkano yu yaꞌ rey David tet naj yahawil yeko yinh isnuqꞌal bꞌit
Hex yahaw konhobꞌ hex tiꞌ, ¿Kaw yinhmi istoholal chexekꞌi?
¿Kaw yelmi cheyala yet cheyilni yinh tzet chiꞌeliko heyet anmahil? [ar].
Wal xin machoj, maxhtaj iskꞌulal ay yul heyanma.
Hex kaw hex cheyiti howal yulajla konhobꞌ.
Ebꞌnaj txꞌoj, txꞌojtikꞌa ebꞌnaj yet ijbꞌiliko ebꞌnaj yu ismiꞌ.
Hakpax tuꞌ ebꞌnaj leqꞌtiꞌ yet maxhto chipitzkꞌa ebꞌnaj, leqꞌtiꞌxatikꞌa ebꞌnaj.
Lahan ebꞌnaj hakaꞌ noꞌ labꞌa kaw how yal istiꞌ.
Lahan ebꞌnaj hakaꞌ noꞌ icham, hakaꞌtanhe mach chabꞌe.
Yet chaniko naj nawal isson noꞌ,
waxanhka kaw helan naj yaniko son tuꞌ mach chabꞌe noꞌ.
Mamin, hach inDiosalan, maqꞌilti yeh hunteqꞌan ebꞌnaj tuꞌ.
Mam Wahawil, maqꞌilti istxꞌabꞌal hunteqꞌan ebꞌnaj hakaꞌ noꞌ bꞌalam.
Kꞌayojabꞌkanh ebꞌnaj hakaꞌ ha haꞌ chitixhlaxtoj.
Tanhojabꞌilo ebꞌnaj hakaꞌ chu istajilo teꞌ telaj ay istiꞌla bꞌeh.
Kꞌayojabꞌkanh ebꞌnaj hakaꞌ chu yulito noꞌ mikꞌin.
Tanhojabꞌilo ebꞌnaj hakaꞌ chu nixhte unin kamomxa yet chipitzkꞌahi machi yil yoj tzꞌayik.
Yet maxhto chabꞌe txꞌotxꞌ xi yah xaj qꞌaꞌ yinh teꞌ txꞌix ayko yalanh.
Hak tuꞌ chu hatzujbꞌaniko qꞌaꞌ yinh anhe yalanhto, maxhto chiyil ebꞌnaj.
Hakaꞌojabꞌ ishokꞌlaxkanh teꞌ yaxla txꞌix,
hakaꞌojabꞌ tuꞌ chawute ebꞌnaj yu hahowal.
Haꞌ mak kaw yijem yinh tzet chal Komam,
kaw chitzalahi yet chiyilni yiniti Komam ishowal yinh ebꞌnaj tuꞌ,
haꞌ yoj naj chistxꞌah yu ischikꞌil ebꞌnaj txꞌoj tuꞌ.
Kat yalni ebꞌnaj yijem tuꞌ hakaꞌ tiꞌ:
«Kaw ekꞌbꞌalkano kꞌul koyijen yinh tzet chal Komam Dios.
Haꞌ Komam Dios chiꞌilni yinh tzet chiꞌeliko sunil anma ay yul sat yibꞌanhqꞌinal tiꞌ,» xhi ebꞌnaj.
	[ar]58:1 Bꞌey tiꞌ yebꞌpaxo yinh hunteqꞌan libro profetico, kaw how chu iskachlax ebꞌnaj mach chiwatxꞌen istoholal yinh yet anmahil; yebꞌpaxo ebꞌnaj juez chiyato isbꞌa yinh mak ay yelapno yehi, kat yintanhekanilto anma mebꞌaꞌ mach chu iskolni isbꞌa. Is. 1:23; 5:23; Jer. 5:26-28; Am. 5:7

Txah chiqꞌanni ta chiskolilo Komam Dios tet anma ayko ishowal yinh
Salmo tzꞌibꞌnhebꞌilkano yu yaꞌ rey David tet naj yahaw isnuqꞌal bꞌit, chitzotel yinh yet istzumbꞌelaxikꞌo yaꞌ David yok ebꞌnaj istanheꞌ teꞌ nha yu ismaqꞌlaxkamo yaꞌ
Mamin, hach inDiosalan, kolinan yul isqꞌabꞌ ebꞌnaj ayko ishowal winhan,
kolinilojan tet ebꞌnaj chiꞌahwano winhan.
Kolinan tet ebꞌnaj hanhkꞌanhetikꞌa istxꞌojal chiswatxꞌe,
kolinan tet ebꞌnaj potxꞌom anma.
Yuto haꞌ ebꞌnaj chiꞌetanto wanmahan.
Haꞌ ebꞌnaj ay yip chiskutxbꞌa isbꞌa winhan,
yajaꞌ Mamin, mach inmulan, machipaxo intxꞌojalan.
Mamin, hanintiꞌan, machi inmulan,
yajaꞌ chul ebꞌnaj yinh anhe chiswatxꞌen isbꞌa ebꞌnaj yaniko howal winhan.
Ilo hawayanh, kat hawul kolwal winhan,
ilkꞌanabꞌ tzet chiwaqꞌlehan.
Mam Wahawil, hach tiꞌ kaw aykano hawip,
koDiosalanh hanhonh Israelonh tiꞌanh hawehi.
Ilo hawayanh, kat hawanayo hahowal yibꞌanh ebꞌnaj mach chachohtanhen tiꞌ.
Machojabꞌ chitzꞌay hakꞌul yinh hunteqꞌan ebꞌnaj txꞌoj chimeltzoko winhan.
Chimeltzo ebꞌnaj yinh qꞌejbꞌiyal kat yel yaw ebꞌnaj hakaꞌ metx txꞌiꞌ,
kat yekꞌ hoyla ebꞌnaj yinhla konhobꞌ.
Tzotiꞌ txꞌoj chꞌelti xol hujuy yul istiꞌ ebꞌnaj yet chꞌekꞌi.
Lahan yaqꞌ ebꞌnaj hakaꞌ chꞌen espada,
chal ebꞌnaj hakaꞌ tiꞌ:
«¿Maktaxka chiꞌabꞌen tzet chijalanh?» xhi ebꞌnaj.
Yaj wal hach tiꞌ Mamin, chachtzebꞌi yinh ebꞌnaj,
kat habꞌuchni sunil ebꞌnaj mach kach ohtanhen tuꞌ.
Yu yip ebꞌnaj chichiwa iskꞌul winhan,
yuxin chikawxi inkꞌulan tawinh yuto hach chinhatanhehan, Mamin.
Komam kaw kꞌulchꞌan iskꞌul chihul kolwal winhan,
kat yinilo istxꞌixobꞌal ebꞌnaj ayko ishowal winhan yinh insatan.
Yajaꞌ mach chamaqꞌkamo ebꞌnaj, haxinwal mach chachnahulnhelaxtoj yu inkonhobꞌ,
wal xin pujnahojabꞌkanto ebꞌnaj yu hawip kat hawinilo ispixan ebꞌnaj.
Mam Wahawil, hach tiꞌ ayachiko wenhelojan. [*]
Chako ismul ebꞌnaj yinh tzet chala,
yu istxꞌojal chꞌelti yul istiꞌ.
Haꞌojabꞌ isloloꞌal ebꞌnaj yebꞌ isleqꞌtiꞌal chakoj, haꞌ chꞌaqꞌni aykꞌayoj.
¡Mamin, tanhtzelo ebꞌnaj yu sunil hahowal, tanhtzekanilo ebꞌnaj, matxahojabꞌ chiꞌehikꞌo ebꞌnaj yul sat yibꞌanhqꞌinal tiꞌ!
¡Hak tuꞌ chu yohtanhenilo anma tato hach Yahaw hach yinh yuninal yuninal yaꞌ Jacob,
yebꞌ Yahaw yul sunil sat yibꞌanhqꞌinal tiꞌ!
Meltzohojabꞌ ebꞌnaj yinh qꞌejbꞌiyalil,
kat yel yaw ebꞌnaj hakaꞌ metx txꞌiꞌ, kat yekꞌ hoyla ebꞌnaj yinhla konhobꞌ.
Tonhehojabꞌnhetikꞌa chꞌekꞌ sayla ebꞌnaj yinh tzet chislo.
Haxa yet mach chinoh iskꞌul ebꞌnaj xin,
qꞌajwojabꞌ ebꞌnaj sunilbꞌal aqꞌbꞌal yu wahil.
Wal haninan Mamin, chachinbꞌitnhehan hunun sakꞌayal,
kat walnikꞌojan yinh kaw ip iskꞌulchꞌanil hakꞌul yebꞌ hawip.
Yuto hach inkolomalan, tawinh chiꞌilcha kolbꞌanile yinh istzꞌayikal isyaꞌtajil.
Mamin, hach inDiosalan chinokan kach inbꞌitnhehan,
yuto hach chinhakolan yebꞌ chinhawilan.
¡Hach tiꞌ Dios hach, kaw xahan ay hinan hawu!

Txah chiqꞌanni iskolwal Komam Dios, istennilo ebꞌnaj chichiwa iskꞌul
(Sal. 108:6-13)
Salmo Mictam tiꞌ tzꞌibꞌnhebꞌilkano yu yaꞌ rey David tet naj yahaw yinh isnuqꞌal bꞌit. Huneꞌ Salmo tiꞌ chitzotel yinh yet ok howal yinh naj Aram-Naharaim yebꞌ yinh naj Aram bꞌey Soba, yapni naj Joab, istanhtzenilo naj kabꞌlahonhebꞌ mil ebꞌnaj Edom bꞌey yul huneꞌ akꞌal chihal-lax Atzꞌamil.
Mamin, hach koDiosalanh, xakonhhabꞌejkanojanh yu hahowal,
konhhawaqꞌni ekꞌoyaꞌanh.
Wal tinanh Mamin, ¡meltzanh kokꞌatanhanh, aqꞌ jipanh hunelxa!
Habꞌile txꞌo txꞌotxꞌ, ishatkanh txꞌotxꞌ.
¡Haꞌ tinanh xin lanhan isbꞌuchmoto txꞌotxꞌ,
yuxin bꞌuj ishatilal txꞌotxꞌ!
Kaw niman isyaꞌtajil hawaqꞌ jilaꞌanh, hanhonh konhhakonhobꞌ honhtiꞌanh.
Hakaꞌto hawaqꞌ vino kaw how jukꞌuꞌanh,
yah teꞌ yul kowiꞌanh.
Hawaqꞌ yechel bandera tet mak ay yelapnoj yul hasat yunhe mach chiꞌaykꞌay yinh ej isyaꞌtajil.
¡Mamin, pajtze tzet chikoqꞌananh tawet!
Kólonhilojanh yu hawip, yunhe kokolchakanojanh hanhonh xahan ayonhanh hawu tiꞌ.
Hata yul Yatut Komam Dios yal hakaꞌ tiꞌ:
«Kaw yinh tzalahilal chinpohkanhan txꞌotxꞌ Siquem,
kat inpohnipaxkanhan txꞌotxꞌ akꞌal Sucot.
Txꞌotxꞌ Galaad yebꞌ txꞌotxꞌ Manasés wetan ye txꞌotxꞌ.
Haxa txꞌotxꞌ Efraín hakaꞌ chꞌen kꞌowiꞌe yet howal chiꞌahto yinh inwiꞌan.
Haxa txꞌotxꞌ Judá, qꞌojoch chiꞌokniko yu ebꞌnaj alkal,
hak tuꞌ ye txꞌotxꞌ tuꞌ yul inqꞌabꞌan.
Haxa txꞌotxꞌ Moab lahan hakaꞌ hunu pechꞌan bꞌay chintxꞌah inqꞌabꞌan.
Haxa yibꞌanh txꞌotxꞌ Edom chiwayojan inxanhabꞌan.
Kaw chꞌel wawan yu tzalahilal,
yuto chinqꞌojihan yinh txꞌotxꞌ Filistea,» xhi Komam.
¿Mak chininitojan bꞌey konhobꞌ hoyaniko kꞌubꞌ yinh?
¿Mak chu kinyijbꞌanikꞌojan masanta bꞌey txꞌotxꞌ Edom?
Mamin, hach koDiosalanh, xakonhhabꞌejkanojanh.
Matxa ayachoko jetbꞌihojanh yet chonhtohanh yinh howal.
Mamin, kolonhanh tet ebꞌnaj ayko ishowal jinhanh,
yuto haꞌ iskolwal ebꞌnaj winaj matzet chiꞌoknikoj.
Ta chikolwa Komam Dios jinh, chu kowatxꞌen nimeta kꞌaybꞌalkꞌule.
¡Haꞌ Komam chixanhnikanayo ebꞌnaj ayko ishowal jinh!
Hanhe iskolwal Komam Dios bꞌay chu iskawxi kokꞌul
Salmo tzꞌibꞌnhebꞌilkano yu yaꞌ rey David tet naj yahaw yinh isnuqꞌal bꞌit, yako naj yebꞌ munlabꞌal yet bꞌit Neginot
Mamin, hach inDiosalan,
abꞌe tzet chinqꞌanan tawet.
Hajbꞌa hatxikin yet chintxahlihan tawet.
Bꞌajxanhetuꞌwal ayinan, walka nahat yul sat yibꞌanhqꞌinal tiꞌ,
tawet chiꞌahwawan. Kaw lanhan ispaxilo yip wanmahan chiwabꞌehan.
Aqꞌinahtojan yibꞌanh hunu chꞌen chꞌen yunhe inkolchahan.
Mamin, ayachiko wenhelojan,
lahan hach hakaꞌ hunu torre kaw ay yip bꞌay chinkol hinbꞌahan tet ebꞌnaj ayko ishowal winhan.
Mamin, chiwochehan yulnhetikꞌa hawatut ayinan hunun tzꞌayik.
Hach chinhakꞌubꞌahan,
hakaꞌ chu iskꞌubꞌan isbꞌa noꞌ nixhte chiyo yalanh xikꞌ ismiꞌ.
Mamin, hach inDiosalan xahawabꞌe tzet waltehan tawet,
hawaqꞌni inmajulan yinta ebꞌnaj kaw ay yelapno habꞌi yul sat.
Aqꞌ iskawil yaꞌ rey. [as]
Kaw txꞌiꞌalojabꞌ habꞌil chꞌekꞌ yaꞌ yul sat yibꞌanhqꞌinal tiꞌ.
Yinhojabꞌ sunilbꞌal tiempo chiꞌok yaꞌ yahawil yu hakꞌulal, Mamin.
Tanhe yaꞌ yu iskꞌulchꞌanil hakꞌul yebꞌ isyelal chawala.
Mamin, hak tuꞌ xin chinbꞌitnhehan habꞌi yinh sunilbꞌal ej tiempo,
kat inyijenan hunun tzꞌayik tzettaj chiwaltehan tawet.
	[as]61:6 Yaꞌ rey tiꞌ, rey David.

Komam Dios chu konhiskolni, machi hunuxa
Salmo tiꞌ tzꞌibꞌnhebꞌilkano yu yaꞌ rey David tet naj yahawil yinh isnuqꞌal bꞌit
Yinhnhe Komam Dios chixew wanmahan.
Tet Komam chititpaxo inkolbꞌanilan.
Hanhe Komam chinkolnihan, kat kinyilnihan.
Mach chinaykꞌayan yuto haꞌ Komam chinkꞌubꞌanan.
Hex chichiwa hekꞌul winhan,
¿bꞌaqꞌinh chebꞌej ischiwa hekꞌul?
Cheyoche kinheyaqꞌaꞌ aykꞌayojan hakaꞌ hunu bꞌitzꞌabꞌ chꞌay bꞌuynahi,
maka hakaꞌ hunu kꞌubꞌ chipaxtixhna sat txꞌotxꞌ.
Hanhe kinheyaqꞌni aykꞌayojan ayko yinh henabꞌal.
Kaw chextzalahi cheyaniko leqꞌtiꞌal, wal hetiꞌ kaw saqꞌal istzotel winhan,
yajaꞌ wal yinh henabꞌal chinhetzꞌaktiꞌnhehan.
Yinhnhe Komam Dios chixew wanmahan yuto haꞌ Komam ayko yipo wanmahan.
Hanhe Komam chinkolnihan, kat kinyilnihan.
Mach chinaykꞌayan yuto haꞌ Komam chinkꞌubꞌanan.
Yul isqꞌabꞌ Komam chitit inkolbꞌanilan yebꞌ kaw ay welapnojan yul sat Komam.
Haꞌ Komam chinilnihan yebꞌ ayko wenhelojan hakaꞌ chꞌen chꞌen.
Hex wet konhobꞌ ¡kawxojabꞌ hekꞌul yinh Komam Dios yinh sunilbꞌal ej tiempo!
¡Tzotelanhwe tet Komam yinh hetxah yinh sunil heyanma!
¡Haꞌ Komam chonhkꞌubꞌani!
Yinh kaw isyelal, hakaꞌnhe yekꞌ jaqꞌeqꞌ,
hak tuꞌ ye anma, mach chu iskawxi kokꞌul yinh.
Waxanhka qꞌalom maka mebꞌaꞌ qꞌinalo ta chimalelax yul malbꞌal maxhtikꞌam nino yalil, matzet yelapnoj.
Mach cheyako istxꞌojal yipo hekꞌul, mach cheyetato hebꞌa yu eleqꞌ.
Ta chexqꞌalombꞌikanh mach cheyako heyanma yinh heqꞌalomal.
Hunelnhe tzotel Komam Dios,
kayel wabꞌehan huneꞌ tiꞌ, ta kaw aykano yip Komam.
Yebꞌ ta chaqꞌ Komam Dios ispaj selel tet hunun anma hakaꞌtikꞌa tzet chiswatxꞌe hunun.
Haꞌ Komam Dios chiꞌaqꞌni tzalahilal yul yanma anma
Salmo tzꞌibꞌnhebꞌilkano yu yaꞌ rey David yet aykꞌo yaꞌ bꞌey desierto yet Judá
¡Mamin, Dios hach, hachnhechꞌan inDiosalan!
¡Yet sahabꞌ sakꞌayal chachinsayilojan!
Chach yochepaxo wanmahan hakaꞌ chu yochen txꞌotxꞌ tajin txꞌotxꞌ haꞌ nhabꞌ.
Yunhe wilnihan hawip yebꞌ isqꞌaqꞌal hamay,
chiwochehan kach wilaꞌan yul hawatut.
Yuto haꞌ iskꞌulchꞌanil hakꞌul ekꞌbꞌal yelapno sata kokawilanh yul sat yibꞌanhqꞌinal,
yuxin chachinbꞌitnhehan, Mamin.
Yinh sunilbꞌal tiempo yulbꞌal itzitz hinan,
chiwalan kꞌul-la tzotiꞌ tawinh.
Hayet chintxahlihan tawet chiwakanh inqꞌabꞌan.
Kaw chitzala wanmahan tawinh,
hakaꞌ yaqꞌni tzalaho iskꞌul hunu mak yet ayko sat mexha yinh hunu niman qꞌinh.
Mamin, yinh tzalahilal chaxhinbꞌitnhehan yu intiꞌan.
Yet aqꞌbꞌalil yet chinwayan chꞌekꞌ innabꞌalan tawinh,
chachinnanitijan.
Yuto hach chinhakolan, hach ayachiko wenhelojan,
hakaꞌ chu yenhelnhen noꞌ miꞌe chiyo nixhte yunin, yuxin kaw chintzalahan.
Kaw aynhetikꞌako wanmahan tawinh,
mach chinisbꞌejtzohan hawatxꞌqꞌabꞌ.
Ebꞌnaj chiyoche kinispotxꞌoꞌan,
chiꞌaykꞌayto ebꞌnaj yul holan bꞌay ay kamikal. [*]
Chiꞌaqꞌlaxkamo ebꞌnaj yu chꞌen espada,
kat iskꞌuxlaxto isnimanil ebꞌnaj yu noꞌ oj.
Yajaꞌ wal yaꞌ rey chiyaqꞌ tzalaho yanma yaꞌ yinh Komam Dios.
Sunil mak chaqꞌ bꞌinaho isbꞌi Komam yinh tzet chala, chisbꞌitnhe isbꞌi Komam.
Yajaꞌ wal mak chihalni leqꞌtiꞌal, tonhe tukan hakaꞌto majchebꞌil istiꞌ.
	63:9 63:9 Sal. 6:5; 2Co. 5:8; Fil. 1:23

Txah chiqꞌanni ta Komam Dios chitennilo ebꞌnaj chichiwa iskꞌul
Salmo tiꞌ tzꞌibꞌnhebꞌilkano yu yaꞌ rey David tet naj yahawil isnuqꞌal bꞌit
Mamin, hach inDiosalan, tawet chiꞌahwawan,
abꞌe inbꞌiskꞌulalan chiwalan tawet.
Kolinan yunhe mach chinxiwan tet ebꞌnaj chichiwa iskꞌul winhan.
Ebꞌa intojan tet ebꞌnaj txꞌoj yebꞌ tet tzet chiyoche ebꞌnaj iswatxꞌe winhan yinh ewantajil.
Kolinan yinh tzettaj chislahtiꞌnhe ebꞌnaj txꞌoj chiswatxꞌe winhan.
Hunteqꞌan ebꞌnaj tuꞌ,
kaw lahan yaqꞌ ebꞌnaj hakaꞌ chꞌen espada kaw qꞌaqꞌiꞌ yeh.
Chalni ebꞌnaj tzotiꞌ kaw txꞌoj winhan,
lahan hakaꞌ teꞌ litꞌ chati ebꞌnaj winhan.
Ebꞌabꞌil isbꞌa ebꞌnaj yu islitꞌni anma mach ismul,
chiyeta ebꞌnaj anma tuꞌ, yaj mach chixiw ebꞌnaj.
Chiyiptzele isbꞌa ebꞌnaj iswatxꞌen istxꞌojal.
Chislahtiꞌnhe isbꞌa ebꞌnaj yanayo latzꞌabꞌ yinh ewantajil.
Chalni ebꞌnaj: «¿Maktaxka chiꞌilni?» xhi.
Chako sunil yanma ebꞌnaj istxumni istxꞌojal chiswatxꞌe.
Kaw tzetkꞌa yitzꞌatil iswiꞌ ebꞌnaj chaqꞌbꞌalnhe yinh istxꞌojal. [*]
Yajaꞌ wal Komam Dios chistanhtzelo Komam ebꞌnaj yu teꞌ litꞌ yet tona nahul ay ebꞌnaj.
Haꞌtikꞌa istzotiꞌ ebꞌnaj chꞌaqꞌni aykꞌayoj.
Haꞌ mak chiꞌilni ebꞌnaj chꞌok tzebꞌo yinh ebꞌnaj.
Hayet chiyilni anma hakaꞌ tuꞌ, kat yinayo isbꞌa tet Komam Dios,
kat yok tzotelo yinh tzettaj iswatxꞌe Komam,
kat istxumchalo yu yinh tzettaj iswatxꞌe Komam.
Haꞌ anma kꞌul isbꞌeybꞌal chiyaqꞌ tzalaho yanma yinh Komam Jahawil,
kat issayni iskolbꞌanil yinh Komam.
¡Hakpax tuꞌ ebꞌnaj chiwatxꞌen iskꞌulal,
chaqꞌ tzalaho yanma ebꞌnaj yinh Komam!
	64:6 64:6 Jer. 17:9

Kaw kꞌul iskꞌul Komam yinh tzet iswatxꞌe
Salmo, tzꞌibꞌnhebꞌilkano yu yaꞌ rey David tet naj yahaw isnuqꞌal bꞌit
Mamin, hach isDiosal Sión.
Hach tiꞌ hatzan habꞌitnhelaxi.
Hatzan isyijelax tzet chihaltelax tawet.
Hach tiꞌ, chawabꞌe txah.
Sunil anma ay yul sat yibꞌanhqꞌinal chihul tasataj.
Chonhaykꞌayanh yu kotxꞌojalanh,
yajaꞌ chawaqꞌ nimankꞌulal yinh komulanh.
Saqꞌal yet mak chasikꞌiloj, kat hawinito yul hawatut,
haꞌ bꞌey tuꞌ chawaqꞌ iskꞌulal tet.
Yul hawatut tuꞌ, mach istxꞌojal yuto hawet yehi. [*]
Hach koDiosalanh, hach tiꞌ chapajtze tzet chikoqꞌananh.
Chayeni issaqꞌalil istoholal jetanh, hach koKolomalanh.
Sunil anma ay sat txꞌotxꞌ tiꞌ yebꞌ sunil anma ay satakꞌto haꞌ mar tawinhnhe chikawxi iskꞌul.
Yu hawip yuxin mach chibꞌili ej witz,
yuto tzꞌunbꞌilayo hawu.
Hach chalinhbꞌa haꞌ mar yet chꞌekꞌ tixhla ishujuyal haꞌ,
kat hawaniko anma chiskajle isbꞌa yinh aqꞌankꞌulal yulaj iskonhobꞌ.
Hakpax tuꞌ anma nahat yekanto sat txꞌo txꞌotxꞌ tiꞌ,
chixiwi, kat iskꞌay iskꞌul yilni iskꞌulal chawatxꞌe.
Haꞌ anma ay bꞌey yetkꞌulal bꞌay chiꞌahilo tzꞌayik,
yebꞌ anma ay bꞌey bꞌay chito tzꞌayik chꞌawi yu tzalahilal.
Ayachiko hawilni txꞌo txꞌotxꞌ,
chawaniti haꞌ nhabꞌ yibꞌanh txꞌotxꞌ, kat yaqꞌni txꞌotxꞌ sat tzꞌunubꞌ.
Hach tiꞌ Mamin, chawati haꞌ nimeta nhabꞌ, kat yel yojomal haꞌ.
Chawaqꞌ chꞌibꞌo ixim trigo, kat yok yul ixim. Hak tuꞌ chawu yinh txꞌotxꞌ.
Hach chawaqꞌ chakꞌanbꞌo sat txꞌotxꞌ bꞌay ay istxolal tzꞌunubꞌ,
kat hawakꞌalnhen sat txꞌotxꞌ.
Chawaqꞌ chakꞌanbꞌo sat txꞌotxꞌ yu ej haꞌ nime nhabꞌ,
kat hawanayo isyaxil yibꞌanh sat ej tzꞌunubꞌ.
Hach chawayo hayaxil yibꞌanh hunun tiempo chꞌekꞌtoj,
kat hawaniti haꞌ nhabꞌ yet chꞌekꞌ moyan.
Sunil ej cheqꞌanh sat txꞌotxꞌ desierto kaw yaxnhetikꞌa,
haxa ej wonhan kaw saqꞌal jilni, chitzalahi.
Kaw chinohilo sat cheqꞌanh yu noꞌ meꞌ,
yet chꞌekꞌ noꞌ lowoj. Kat isnohilo sat ej akꞌal yu ixim trigo,
¡kat isbꞌitni kat yel yaw yinh tzalahilal!
	65:4 65:4 1Cr. 23—26

Bꞌit tet Komam Dios yu tzettaj kaw ay yelapno chiswatxꞌe
Salmo tet naj yahawil isnuqꞌal bꞌit
Bꞌitnanhwe tet Komam Dios yinh tzalahilal,
sunil hex ay hex yul sat yibꞌanhqꞌinal tiꞌ.
Aweko bꞌit tet Komam Dios,
yuto kaw aykano yelapno isbꞌi Komam.
Aweko bꞌit kaw saqꞌal yok tet Komam.
Halwe tet Komam Dios hakaꞌ tiꞌ:
«Mamin, haꞌ tzet chawatxꞌe kaw chikꞌay kokꞌul jilni.
Yu kaw aykano hawip, yuxin sunil ebꞌnaj ayko ishowal tawinh,
chikankano yalanh hawoj.
Sunil anma ay yul sat yibꞌanhqꞌinal tiꞌ,
chiyiyo isbꞌa tawet, kat kach isbꞌitnheni, chisbꞌitnhen habꞌi,» kexchi.
¡Titanhwej, kat heyilni tzet iswatxꞌe Komam Dios,
hunteqꞌan kꞌaybꞌalkꞌule iswatxꞌe Komam yinh anma!
Ispoh Komam haꞌ mar, ismeltzoniko yinh tajin txꞌotxꞌal.
Yekꞌto ebꞌnaj jichmam yiktabꞌal haꞌ yu yoj,
yu huneꞌ tuꞌ xin kaw chonhtzala yinh Komam. [at].
Haꞌ Komam, chꞌaqꞌni yahawil yinh sunilbꞌal tiempo yebꞌ sunil yip.
Haꞌ Komam chitanhen ej konhobꞌ.
Wal ebꞌnaj manhkꞌom, mach chiꞌilaxkanh ebꞌnaj.
¡Hex konhobꞌ hex tiꞌ, halwe kꞌul-la tzotiꞌ yinh koDiosal.
Aweko bꞌit tet Komam, kat yabꞌelaxi!
Haꞌ Komam kꞌubꞌan kokawil, mach konhischah aykꞌayoj.
Yuto hach Mamin, konhhawilwehanh,
konhhawatxꞌelojanh hakaꞌ chu issajnhelax chꞌen plata.
Konhhabꞌejtzokojanh yul txꞌanh hakꞌ,
hawaniko yalil ijatz jibꞌanhanh.
Hach hachah xanhobꞌtanhelaxo kowiꞌanh yu anma.
¡Konhekꞌanh xol qꞌa qꞌaꞌ, yebꞌ xol haꞌ nime haꞌ, yajaꞌ konhhakolilojanh,
hawaqꞌni niman isyaxil jetanh!
Chinoktojan yul hawatut,
kat innhusnihan inxahanbꞌalan tawet,
kat inyijenan tzet haltebꞌil tawet wuhan.
Chinyijehan tzettaj waltehan tawet,
tzet walan yu intiꞌan yet ayinikojan yinh isyaꞌtajil.
Chinnhusan no noqꞌ kaw bꞌaqꞌich tawet yinh xahanbꞌal.
Chiwaltenan noꞌ meꞌ xahanbꞌal tawet.
Chiwanipaxikojan noꞌ winaj wakax yebꞌ noꞌ winaj chiw tawet yinh xahanbꞌalil.
¡Titanhwe hesunil hex chexxiw tet Komam Dios,
kat heyabꞌen tzet chiwalan yinh tzettaj xaꞌiswatxꞌe Komam winhan!
Wawtehan Komam winhan,
winikanhan isbꞌi Komam yu intiꞌan.
Tato wako wanmahan yinh istxꞌojal machim yabꞌe Komam Dios tzet inqꞌanan.
Wal xin kaw yeli yabꞌe Komam tzet inqꞌanan,
ispajtzen Komam intxahan.
¡Kaw saqꞌalkano Komam Dios,
yuto mach ismanhkꞌo Komam tzet inqꞌanan yinh intxahan,
mach ismanhkꞌopaxo Komam iskꞌulchꞌanil iskꞌul winhan!
	[at]66:6 Chitzotel yinh kꞌaybꞌalkꞌule yet yekꞌto ebꞌnaj Israel xol haꞌ Kajinh Mar, yebꞌ xol haꞌ Jordán Ex. 14:21-22; Jos. 3:14-17

Bꞌitnojabꞌ ej konhobꞌ tet Komam Dios
Salmo tzꞌibꞌnhebꞌil tet naj yahaw isnuqꞌal bꞌit, yako naj yebꞌ munlabꞌal Neginot
Tzꞌayojabꞌ iskꞌul Komam Dios jinh,
kat yanayo iskꞌulal jibꞌanh. Okojabꞌ tꞌanhno jinh. [*]
Yunhe yohtanhenilo anma ay yul hunun konhobꞌ ay sat txꞌo txꞌotxꞌ tiꞌ habꞌeh,
yebꞌ kolbꞌanile chawaqꞌa.
¡Bꞌitnojabꞌ ej konhobꞌ tawet, Mamin! ¡Sunilojabꞌ anma chaxhbꞌitnheni!
Tzalahojabꞌ ej konhobꞌ,
yuto hach chawil yinh tzet chiꞌeliko anma yinh istoholal.
Hach tiꞌ ijbꞌalom hach yinh sunil ej konhobꞌ ay yul sat yibꞌanhqꞌinal.
¡Bꞌitnojabꞌ ej konhobꞌ tawet, Mamin!
¡Sunilojabꞌ konhobꞌ chaxhbꞌitnheni!
Chaqꞌ txꞌo txꞌotxꞌ sat tzꞌunubꞌ,
chawanayo hayaxil jibꞌanhanh, hach tiꞌ, hach koDiosalanh.
Haꞌojabꞌ Komam chiꞌanayo iskꞌulal jibꞌanh.
Sunilojabꞌ anma ay yul sat yibꞌanhqꞌinal tiꞌ chixiw tet Komam.
	67:1 67:1 Sal. 4:6; 31:16; 80:3,7,19

IsDiosal Sinaí yebꞌ Yatut Komam xol anma Israel
Salmo tzꞌibꞌnhebꞌilkano yu yaꞌ rey David tet naj yahawil isnuqꞌal bꞌit
Mamin, ahanhwano, sajlemojabꞌto ebꞌnaj ayko ishowal tawinh.
Elojabꞌkanh ebꞌnaj chichiwa iskꞌul tawinh tasataj.
Hakaꞌ chu iskꞌaykanh nhubꞌ yu jaqꞌeqꞌ,
hak tuꞌ chu iskꞌayilo ebꞌnaj.
Hakaꞌ chu yulikanh noꞌ ixkabꞌ yu qꞌaꞌ,
hak tuꞌ chu istanhilo ebꞌnaj txꞌoj sata Komam Dios.
Yajaꞌ wal ebꞌnaj chiwatxꞌen istoholal,
kaw tzalahilalnhetikꞌa ye ebꞌnaj.
Kaw nohnanhetikꞌa yanma ebꞌnaj yu tzalahilal sata Komam Dios.
¡Kaw chꞌah tꞌujla ebꞌnaj yu tzalahilal!
Bꞌitnhewe isbꞌi Komam Dios, bꞌitnhewe salmo tet Komam.
Iwekanh isbꞌi Komam chꞌekꞌ yulaj satkanh.
Komam Jahawil isbꞌi. Tzalahanhwe sata Komam.
Komam Dios ismam makta matxa ismam yebꞌ matxa ismiꞌ.
Haꞌ Komam chikolwa yinh ebꞌix hunix.
Aykꞌo Komam yul yatut, huneꞌ nha kaw mach istxꞌojal yinh.
Haꞌ mak bꞌejbꞌilkanoj, chaqꞌ Komam bꞌay chiꞌehi.
Haꞌ mak ayko preso, chiskolilo Komam kat yaqꞌni Komam iskꞌulal tet.
Yaj wal ebꞌnaj manhkꞌom, chꞌehayo ebꞌnaj sat txꞌo txꞌotxꞌ bꞌay mach chaqꞌ sat tzꞌunubꞌ.
Mamin, hach koDiosalanh, yet hawekꞌ sata hakonhobꞌ yet yekꞌ bꞌey txꞌotxꞌ desierto,
isbꞌili txꞌotxꞌ, istit haꞌ nhabꞌ yul satkanh,
isbꞌili witz Sinaí tasataj, hach isDiosal anma Israel.
Mamin, hach koDiosalanh, kaw niman haꞌ nhabꞌ hawatij yu ischakꞌanbꞌi sat txꞌotxꞌ.
Hayet matxa yip txꞌotxꞌ ismunlahi hawaqꞌni yip txꞌotxꞌ hunelxa.
Haꞌ xin sat txꞌotxꞌ tuꞌ ehayo hakonhobꞌ,
yu iskꞌulchꞌanil hakꞌul hawaqꞌnipaxo tzet chiꞌokniko yu anma mebꞌaꞌ.
Yet chaqꞌni Komam Istzotiꞌ, txꞌiꞌal ebꞌix halnikꞌo hakaꞌ tiꞌ:
«Elkanh ebꞌnaj yahawil ej konhobꞌ yebꞌ ebꞌnaj aqꞌom howal,» xhi ebꞌix.
Wal ebꞌix ix aykano yul nha, ispohkanh ebꞌix yinh tzettaj isbꞌejkano ebꞌnaj,
haꞌ ton hunteqꞌan yechel noꞌ kuwis ayko plata yinh xikꞌ,
haꞌ xil noꞌ xin qꞌantzaqꞌtzonhe yu chꞌen oro kaw kꞌul.
Yajaꞌ ay ebꞌnaj kankano xol noꞌ meꞌ, [*]
yet issajlemito ebꞌnaj yahaw konhobꞌ yu Komam,
Komam kaw aykano yip, lahan hakaꞌ yet ayayo chꞌen chew bꞌey witz Salmón. [*]
Kaw nahat yekanokanh hunteqꞌan witz ay bꞌey txꞌotxꞌ Basán.
Kaw nahat yekanokanh iswiꞌ hunteqꞌan witz tuꞌ.
Hex ay hex iswiꞌla hunteqꞌan witz kaw nahat yekanh tuꞌ.
¿Tzet yinh yuxin kaw ayko hehowal yinh huneꞌ witz yet Komam yehi,
huneꞌ sikꞌbꞌililo yu Komam yu yok yetoj?
Wal xin haꞌ bꞌey tuꞌ ay Komam yinh sunilbꞌal ej tiempo.
Mach isbꞌi hanta isbꞌisil iscarruaje Komam yet howal.
Haꞌ bꞌey witz Sinaí, haꞌ tuꞌ tit Komam yul iscarruaje,
yapni Komam bꞌey yatut. [*]
Nahat kaxhah Mamin, hawinito makta preso yehi.
Alaxiko hamay yu ebꞌnaj winaj, yinipaxayo isbꞌa ebꞌnaj manhkꞌom tawet. [*]
¡Kaw niman yelapno Komam!
¡Hunun tzꞌayik yaqꞌni iskꞌulal jet,
haꞌ Komam koDiosal yebꞌ koKolomal!
Haꞌ Komam Dios, koDiosal haꞌ chonhkolni.
Haꞌ Komam Jahawil chonhkolni yul isqꞌabꞌ kamikal.
Haꞌ Komam chiqꞌaxponto iswiꞌ ebꞌnaj ayko ishowal yinh Komam,
yebꞌ makta chislahiko yaniko ismul.
Haꞌ Komam halni hakaꞌ tiꞌ: «Haꞌ bꞌey txꞌotxꞌ Basán chexwaqꞌ meltzohojan.
Haꞌ bꞌey isqꞌaxebꞌikꞌto haꞌ mar nahat yehayto yich chexwaqꞌtijan, [*]
yuto kajyolyonhe chiꞌeliko heyoj yu ischikꞌil ebꞌnaj yako ishowal teyinh.
Hakpax tuꞌ hetxꞌiꞌ, kajyolyonhe chꞌelkaniko yaqꞌ metx yu isleqꞌni ischikꞌil ebꞌnaj,» [*] xhi Komam.
¡Mamin, hach inDiosalan yebꞌ Wahawilan,
il-lax isto bꞌulbꞌon anma yul bꞌeh chiꞌapni hawatut!
Bꞌabꞌel ebꞌnaj chibꞌitni,
tzujan ebꞌnaj chiꞌaniko teꞌ arpa yebꞌ teꞌ lira.
Haxa xolbꞌal ebꞌnaj tuꞌ ayko ebꞌix qꞌopo, chiyaniko ebꞌix pandereta.
¡Sunil hex kutxanexikoj, halwe kꞌul-la tzotiꞌ yinh Komam Dios,
sunil hex titna yinh yaꞌ Israel!
Sata sunil anma tuꞌ ayko hunmajan anma titna yinh yaꞌ Benjamín, yaꞌ islahobꞌal unin.
Aypaxiko txꞌiꞌal ebꞌnaj iswiꞌehal titna yinh yaꞌ Judá,
yebꞌ ebꞌnaj iswiꞌehal yeko yinh ebꞌnaj Zabulón yebꞌ ebꞌnaj iswiꞌehal yeko yinh ebꞌnaj Neftalí. [au].
Mamin, hach inDiosalan, yelo hawip tinanh,
hakaꞌ tzet hawatxꞌe jinhanh yet yalanhtokanoj.
Yuto kaw kꞌulchꞌankano hawatut bꞌey Jerusalén,
yuxin chiyiti ebꞌnaj rey sabꞌehal tawet.
Chawayo isyaꞌtajil yibꞌanh ebꞌnaj chiskutxbꞌa isbꞌa yinh howal,
masanto chiyiyo isbꞌa ebꞌnaj, kat yinito ebꞌnaj chꞌen plata tawet.
¡Hunteqꞌan ebꞌnaj tuꞌ, kaw txꞌiꞌal ebꞌnaj,
hakaꞌ noꞌ winaj wakax yebꞌ lahan hakaꞌ noꞌ tzehla wakax ay yulaj konhobꞌ.
Mamin, tanhtzelo ej konhobꞌ chitzala yinh howal!
Bꞌey Egipto chitit ebꞌnaj iswiꞌehal konhobꞌ,
yebꞌ ebꞌnaj ah Etiopía chitit ebꞌnaj yinh anhe,
kat ismohbꞌankanh isqꞌabꞌ tawet Mamin. [av]
¡Hex yahaw hex konhobꞌ sat txꞌo txꞌotxꞌ tiꞌ,
bꞌitnanhwe tet Komam Dios, aweko bꞌit tet Komam Jahawil.
Komam chꞌekꞌ yibꞌanhahto satkanh ayxatikꞌa yet payat!
Haꞌ Komam chaqꞌ ohtanhelo yul isnuqꞌ huneꞌ kaw ay yip.
Ohtanheweloj ta kaw ay yip Komam,
kaw sunil yibꞌanh konhobꞌ Israel tiꞌ chisye Komam huneꞌ niman ismunil kaw ay yelapnoj.
Aypaxo yip Komam yul satkanh.
Mamin, hach koDiosalanh, hayet ayach yul hawatut kaw chikꞌaykano kokꞌulanh.
Haꞌ Komam isDiosal konhobꞌ Israel, chaqꞌni yip yebꞌ kawil tet iskonhobꞌ Israel.
¡Hal-laxojabꞌ kꞌul-la tzotiꞌ yinh Komam!
	[au]68:27 Judá, isbꞌi txꞌotxꞌ Israel yet Sur, Zabulón yebꞌ Neftalí isbꞌi txꞌotxꞌ Israel yet Norte. 1Rey. 12:20; Jue. 5:18
	[av]68:31 Hunxa isbꞌi Etiopía, haꞌ Cus.
	68:13 68:13 Jue. 5:16
	68:14 68:14 Sal. 91:1; Jue. 9:48
	68:17 68:17 2Rey. 6:17
	68:18 68:18 Ef. 4:8
	68:22 68:22 Am. 9:1-4
	68:23 68:23 Ap. 6:17

Huneꞌ niman aw yet bꞌiskꞌulal
Salmo tzꞌibꞌnhebꞌilkano yu yaꞌ rey David, tet naj yahawil isnuqꞌal bꞌit, yibꞌanh teꞌ Lirios
¡Mamin, hach inDiosal, kolinan yuto lanhan inhiqꞌnitojan ha haꞌ!
Lanhan intosutsunan yich huneꞌ niman tzꞌotzꞌew kaw nahat yehayto yich.
Machi bꞌay kꞌul wanayo wojan.
Kaw lanhan intokanojan yich ha haꞌ chiwabꞌehan, kat kinyijnitojan yojomal haꞌ.
Kaw sikom inxahan wawihan, kaw tajinxa yul innuqꞌan.
Kaw matxa yip isbꞌaqꞌ insatan yu wechmanan Komam Dios, inDiosalan.
Kaw txꞌiꞌal mak tonhe ayko ishowal winhan, machi xin inmulan tet,
ekꞌbꞌal isbꞌisil ebꞌnaj sata isbꞌisil xil inwiꞌan.
Kaw chiꞌahkanokanh yip ebꞌnaj ayko ishowal winhan,
ebꞌnaj chiyoche kinistanhtzelojan yinh isnabꞌnhehal.
¿Tom xin chintohlahan tzet mach elqꞌabꞌilo wuhan? [*]
Mamin, hach inDiosal,
kaw hawohtaj issukal chinwatxꞌehan,
mach chu webꞌan inmulan tasataj.
Mamin, Yahawil yinh sunil.
Machojabꞌ chikan yinh txꞌixwilal yu inmulan makta chikawxi iskꞌul tawinh, hach isDiosal Israel.
Machojabꞌ chisomchakanh yul iswiꞌ makta chaxhsayni.
Mamin, yu ayko wanmahan tawinh yuxin chiwaqꞌtechahojan bꞌahwal tzotiꞌ,
kaw chinalaxikojan yinh txꞌixwilal.
Hakaꞌtanhe mach ohtabꞌilo hinan,
yebꞌ hakaꞌ komon anma chinutelaxan yu wuxhtajan.
Kaw ayko yinh wanmahan inyaꞌilnhenan hawatut,
yuto kaw xahan ay wuhan.
Hayet chaxhbꞌahlaxi han huninan chiꞌaqꞌlax tako inkꞌulan. [*]
Hayet chinoqꞌan yebꞌ yet mach chinwaꞌan yu winayo hinbꞌahan tawet,
chitzebꞌi anma winhan.
Yet wanikojan xil inqꞌapan yet bꞌiskꞌulal,
sunil anma tzebꞌi winhan.
Ayinnhetikꞌaltijan yul istiꞌ anma,
hakpax tuꞌ ebꞌnaj ukꞌum teꞌ,
kinyaqꞌ bꞌinahojan ebꞌnaj yinh isbꞌit,
istzebꞌipaxo ebꞌnaj winhan.
Yajaꞌ wal hinan Mam Wahawil,
tawet chintxahlihan yu iskꞌulal hakꞌul.
Yu hanta chitzꞌay hakꞌul, yuxin chachkolwahi, Mamin,
yu isyelal kolbꞌanile chawaqꞌa, abꞌe tzet chinqꞌanan tawet.
Iqꞌinahtijan xol tzꞌotzꞌew. Machojabꞌ chintokanojan yich tzꞌotzꞌew.
Kolinilojan yul isqꞌabꞌ ebꞌnaj chichiwako iskꞌul winhan,
yunhe mach chintokanojan yich haꞌ nime haꞌ.
Mach chinhachah yijaꞌtojan yojomal ha haꞌ.
Machojabꞌ chintokanojan yich nimeta xabꞌ, kat inmujitojan yalanh.
Mam Wahawil, pajtze tzet chinqꞌanan tawet,
hach tiꞌ kaw kꞌulachkanoj yebꞌ kaw xahan ayinan hawu.
Okanh tꞌanhno winhan yu hanta iskꞌulal hakꞌul.
Hanin hachejabꞌ intiꞌan,
mach chinhawintanhekaniltojan,
pajtze tzet chinqꞌanan yinh anhe,
yuto kaw ayayo ej isyaꞌtajil wibꞌanhan.
¡Mamin, hitzanhiko inkꞌatanhan,
kat kinhakolnihan!
¡Kolinilojan yul isqꞌabꞌ ebꞌnaj ayko ishowal winhan!
Hawohta tzet chu yaqꞌlax tako inkꞌulan,
yebꞌ tzet chu wetalaxan yebꞌ tzet chu yilaxilo inpixanan.
Hawohtaj mak anmahil ebꞌnaj ayko ishowal winhan.
Sunil takkꞌulal aqꞌlax wilaꞌan,
lanhan yetanto wanmahan. Matxa nino tzalahilal yinh wanmahan.
Insayan mak chitzꞌay nino iskꞌul winhan,
kat yaqꞌni yaqꞌlobꞌal inkꞌulan, yajaꞌ machi maka.
Yet kaw kinnhochahan, aqꞌlax kꞌahla tzet ye tuꞌ wetan.
Hayet istaj intiꞌan, pahla vinagre aqꞌlax wukꞌuꞌan.
Haꞌ nime qꞌinh yet wah chiyekꞌtze ebꞌnaj meltzohojabꞌiko yinh latzꞌabꞌil bꞌay chiꞌaykꞌay ebꞌnaj.
Aqꞌ tanho ismujlubꞌal ebꞌnaj, kat ismeltzoko ebꞌnaj tzꞌopsatil.
Tonhehojabꞌ chichuychon yoj ebꞌnaj.
Ayo hahowal yibꞌanh ebꞌnaj.
Tzujchahojabꞌayo ebꞌnaj yu hahowal.
Kaw tzꞌinanojabꞌ chiꞌelkaniko ispalacio ebꞌnaj.
Matxahojabꞌ hunu mak chiꞌehayo yul yatut ebꞌnaj.
Haꞌ mak chawayo isyaꞌtajil yibꞌanh,
kaw chislahiko ebꞌnaj yaqꞌni ekꞌoyaꞌ yanma,
kat yok ebꞌnaj bꞌuchwal yinh mak chawako islahwilal.
¡Haꞌojabꞌ istxꞌojal chiswatxꞌe ebꞌnaj,
haꞌtikꞌa chawaqꞌ ispajo tet ebꞌnaj.
Machojabꞌ chꞌok ebꞌnaj xol istoholal chawatxꞌe!
¡Hokanh isbꞌi ebꞌnaj yul teꞌ hum yet kawile!
¡Mach chawako isbꞌi ebꞌnaj yinh istxolal isbꞌi anma chiwatxꞌen istoholal! [*]
Hanintiꞌan kaw yaꞌay hinan, yebꞌ kaw bꞌiskꞌulal wehan.
Mamin, hach inDiosalan, iqꞌinkanhan, kat kinhakolnihan.
Chinbꞌitnhehan isbꞌi Komam yu tzalahilal.
Chiwakojan ismay Komam yu ej bꞌit chiwakojan tet Komam.
Kaw xin ekꞌna chitzala Komam sata waqꞌnihan hunu noꞌ wakax yinh xahanbꞌalil,
maka hunu noꞌ tzehla wakax yebꞌ yukꞌaꞌ yebꞌ yisqꞌaj.
Hayet chiꞌil-lax huneꞌ tiꞌ,
kaw chitzalakanh iskꞌul makta bꞌiskꞌulal yehi,
kat yiqꞌni yip yanma makta chisayni Komam.
Yuto chabꞌe Komam tzet chisqꞌan anma mebꞌaꞌ.
Mach xin chiyintanhekanilto Komam makta yetxa Komam ayko preso.
¡Sunilojabꞌ tzet ay yul satkanh bꞌitnojabꞌ tet Komam,
yebꞌ sunil tzet ay sat txꞌo txꞌotxꞌ yebꞌ xol haꞌ mar!
Haꞌ Komam chikolnilo konhobꞌ Sión,
kat iswatxꞌenkanh Komam ej konhobꞌ ay yul ismajul Judá,
kat yehayo anma yul konhobꞌ tuꞌ, kat yokkano txꞌotxꞌ yu.
Haꞌ yuninal ischejabꞌ Komam chiꞌok hunteqꞌan konhobꞌ tuꞌ ismajuloj.
Haꞌ mak chitzala yinh isbꞌi Komam,
haꞌ chiꞌehayo sat txꞌotxꞌ. [*]
	69:4 69:4 Sal. 35:9; Jn. 15:25

Chiqꞌanlax kolbꞌanile tet Komam
(Sal. 40:13-17)
Salmo tzꞌibꞌnhebꞌilkano yu yaꞌ rey David tet naj yahaw isnuqꞌal bꞌit
Mam Wahawil, kaw chinqꞌanan tawet,
hulanh kinhakoloꞌan.
Ako yinh hakꞌul hawul yinh anhe, kat hakolwa winhan.
Haꞌ mak choche kinistanhtzelojan, elojabꞌkano ispixan,
yebꞌ xin somchahojabꞌkanh yul iswiꞌ.
Haꞌ mak choche iswatxꞌeꞌ istxꞌojal winhan, elojabꞌkanh yu txꞌixwilal.
Ebꞌnaj chibꞌuchwa winhan elojabꞌpaxkanh ebꞌnaj yinh txꞌixwilal.
¡Yajaꞌ wal sunil mak chaxhsayni kaw tzalahojabꞌi!
Sunil mak chiꞌechman kolbꞌanile yalabꞌ yinh sunilbꞌal ej tiempo:
«¡Komam Jahawil, kaw niman yelapnoj!» xhihojabꞌi.
Mamin, Dios hach, hanintiꞌan kaw kꞌanchꞌan hinan,
yebꞌ kaw ay inbꞌiskꞌulalan, hulanh yinh anhe.
Hachnhechꞌan chu hakolwa winhan yebꞌ chu kinhakolnihan.
¡Mam Wahawil, kolwahanh yinh anhe! [aw]
	[aw]70:5 Sal. 40:13-17, lahan kuybꞌanil hakaꞌ Sal. 70.

Istxah huneꞌ naj icham winaj [ax]
Mam Wahawil, hachnhechꞌan chachinsayikꞌojan yu hakolwa winhan.
Machojabꞌ hunelo chꞌel inpixanan.
Kolwahanh winhan, kolinilojan yu istoholal chawatxꞌe.
Abꞌe tzet chiwalan, kat kinhakolnihan.
Hach tiꞌ lahan hach hakaꞌ hunu chꞌen nime chꞌen bꞌay chinkol hinbꞌahan,
bꞌay chilannhetikꞌa webꞌan hinbꞌahan.
Hawaqꞌkano chejbꞌanile, yunhe kiniskolnihan.
Hach tiꞌ, hach innhachꞌenan yebꞌ incuartelan. [*]
Mamin, hach inDiosalan, kolinan yul isqꞌabꞌ ebꞌnaj chiwatxꞌen istxꞌojal,
yebꞌ ebꞌnaj mulum, yebꞌ yul isqꞌabꞌ ebꞌnaj potxꞌom anma.
Mam Wahawil, hachnhechꞌan ayachiko yipo wanmahan,
kaw tꞌinhan wehikojan yul haqꞌabꞌ yettaxtikꞌa tzeh hinan.
Yettaxtikꞌa maxhto chinpitzkꞌahan,
tawinh wiqꞌ wipan.
Hak tuꞌ el yinh hakꞌul, yuxin kinpitzkꞌahan yinh inmiꞌan.
Yu huneꞌ tuꞌ xin chachinbꞌitnhehan sunilbꞌal ej tiempo.
Txꞌiꞌal mak chikꞌay iskꞌul yilni tzet wehikojan,
yuto hachnhetikꞌa chinhakolilojan, yu kaw aykano hawip.
Bꞌitnhehojabꞌnhetikꞌa chꞌelti yul intiꞌan.
Hununojabꞌ tzꞌayik wanikojan hamay.
Machojabꞌ chinhanahulnhetojan yet icham inxahan.
Machojabꞌ chinhabꞌejkanojan yet matxa wipan.
Yuto ebꞌnaj ayko ishowal winhan,
chitzotel ebꞌnaj winhan, chislahtiꞌnhen isbꞌa ebꞌnaj kinispotxꞌnikamojan.
Chalni ebꞌnaj hakaꞌ tiꞌ:
«Bꞌejbꞌilxakano huneꞌ naj tiꞌ yu Komam Dios,
tzumbꞌewekꞌoj, kat hetzabꞌnayoj,
yuto matxa mak chikolnilo naj,» xhi ebꞌnaj.
¡Mamin, hach inDiosalan, mach chachhitzilo inkꞌatanhan!
¡Hulanh yinh anhe, kat hakolwa winhan!
Sunil ebꞌnaj ayko ishowal winhan kanojabꞌkano ebꞌnaj yinh txꞌixwilal, tanhojabꞌilo ebꞌnaj.
Ebꞌnaj chiyoche kinyaqꞌakojan yinh isyaꞌtajil,
okojabꞌkano ebꞌnaj yinh txꞌixwilal yebꞌ yinh kꞌaykꞌulal.
Yajaꞌ wal hanintiꞌan Mamin,
sunilbꞌal tiempo ayinikojan kach wechmanan,
yebꞌ xin chilannhetikꞌa kach inbꞌitnhenan.
Chinpujbꞌakꞌojan istoholal hakꞌulal hawatxꞌe winhan,
yebꞌ sunilbꞌal tzꞌayik chiwalikꞌojan kolbꞌanile hawaqꞌa.
Mach chiqꞌoji innabꞌalan isbꞌisni hakꞌulal.
Chiwalikꞌojan sunil tzet kaw ay yelapno hawatxꞌe.
Chiwalikꞌojan tato hachnhechꞌan chawatxꞌe istoholal.
Mamin, hach inDiosalan,
hataxtikꞌa yet tzeh hinan kinhakuynikanojan.
Haꞌ tinanh xin ayinnhetikꞌakojan walnihan iskꞌulchꞌanil hawatxꞌe.
Mamin, hach inDiosalan,
machojabꞌ chinabꞌejkanojan yet kaw icham inxahan,
yet kaw sajxa sunil xil inwiꞌan.
Yuto kaw ayto tzet chito walikꞌojan yinh tzettaj kaw ay yelapno hawatxꞌe tet anma tiꞌ,
yebꞌ tet anma chitohuli.
Mamin, haꞌ istoholal chawatxꞌe kaw nimankanoj,
masanta chiꞌapni satkanh.
¡Kaw hantanhekano tzet kaw aykano yelapno hawatxꞌe!
¡Mamin, machi hunu mak hakaꞌ hach tiꞌ!
Waxanhka kaw txꞌiꞌal ej bꞌiskꞌulal yebꞌ isyaꞌtajil chawaqꞌ wilaꞌan,
yajaꞌ chawaqꞌ inkawilan hunelxa.
Chinhawihtijan yul xabꞌ ay sat txꞌo txꞌotxꞌ.
Kaw chawaqꞌ tzet kaw ay yelapno wetan,
kat hawaqꞌni yaqꞌlobꞌal wanmahan hunelxa.
Wal hanintiꞌan chachinbꞌitnhehan yebꞌ teꞌ salterio.
Mamin hach inDiosalan chinbꞌitnihan yebꞌ teꞌ arpa.
Machi nino istxꞌojal tawinh, hach isDiosal ebꞌnaj Israel.
Kaw chitzala intiꞌan kach inbꞌitnhenan yebꞌ wanmatiꞌan,
yuto hach kinhakolan.
Chiwalnipaxojan yinh sunilbꞌal tzꞌayik tato hach tiꞌ istoholalnhe chawatxꞌe.
Sunil ebꞌnaj yoche kinyilaꞌan yinh isyaꞌtajil,
xakankano ebꞌnaj yinh txꞌixwilal yebꞌ yinh kꞌaykꞌulal.
	[ax]71:0 Huneꞌ Salmo tiꞌ istxah huneꞌ yaꞌ icham winaj, waxanhka kaw hul niman isyaꞌtajil yinh, yajaꞌ mach isbꞌej iskawxi iskꞌul yinh Komam Dios, wal xin issay iskolbꞌanil yinh Komam.
	71:3 71:3 Sal. 31:1-3

Yet chiꞌok hunu yaꞌ rey kaw tohol isbꞌeybꞌal yinh reyal
Salmo tiꞌ tzꞌibꞌnhebꞌilkano tet yaꞌ rey Salomón
Mamin, hach inDiosalan,
aqꞌ iskꞌulal hanabꞌal tet yaꞌ rey,
kat hawaqꞌni hatoholal tet iskꞌahol yaꞌ.
Haxinwal yinh istoholal chiyil yaꞌ tzet chiꞌeliko hakonhobꞌ,
kat iswatxꞌen yaꞌ istoholal yinh makta chiꞌekꞌyaꞌ. [ay].
Ayojabꞌ aqꞌankꞌulal yebꞌ istoholal yul konhobꞌ.
Yaqꞌabꞌ ej witz aqꞌankꞌulal tet konhobꞌ,
kat yaqꞌni wonhan istoholal.
Haꞌ istoholal chiswatxꞌe yaꞌ rey tuꞌ yinh anma chꞌekꞌyaꞌ,
kat iskolni yaꞌ yuninal makta ayko yinh manhtzetal,
kat isxanhnikanayo yaꞌ makta mach kꞌulo chil yet anmahil.
Sunilojabꞌ tiempo chixiw anma tawet,
yulbꞌal ay tzꞌayik yebꞌ ixahaw.
Lahanojabꞌ yaꞌ rey tuꞌ hakaꞌ haꞌ nhabꞌ chꞌay yibꞌanh teꞌ telaj kꞌupbꞌilxakanh,
yebꞌ hakaꞌ yal chew chꞌay yibꞌanh txꞌo txꞌotxꞌ.
Hayet chiꞌok yaꞌ yahawilo tuꞌ,
kaw aykano aqꞌankꞌulal yebꞌ istoholal,
hak tuꞌ chu masanta matxa ixahaw.
¡Chiꞌok yaꞌ rey yahawilo yinh sunil konhobꞌ ayko istiꞌla haꞌ mar,
masanta chꞌapni istiꞌ hunxa haꞌ mar,
kat yichipaxti yinh haꞌ niman Éufrates,
masanta yinh islahobꞌal sunil yul sat yibꞌanhqꞌinal tiꞌ! [az]
Sunil makta ay bꞌey txꞌotxꞌ desierto chiyiyo isbꞌa tet yaꞌ.
Wal mak ayko ishowal yinh yaꞌ xin pojoj chisleqꞌa.
Ebꞌnaj rey ay bꞌey txꞌotxꞌ Tarsis,
yebꞌ ebꞌnaj rey yinh ej konhobꞌ ayko istiꞌla haꞌ mar,
chul ebꞌnaj kat yaqꞌni ebꞌnaj issabꞌehal tet yaꞌ rey tuꞌ.
Hakpax tuꞌ ebꞌnaj rey ay bꞌey txꞌotxꞌ Sabá yebꞌ Seba chul ebꞌnaj kat yaqꞌnipaxo ebꞌnaj issabꞌehal tet yaꞌ.
Sunil ebꞌnaj rey ay yul sat yibꞌanhqꞌinal,
chul ebꞌnaj, kat yay jahno ebꞌnaj sata yaꞌ.
Sunil anma ay yul hunun konhobꞌ chisyije tzet chal yaꞌ.
Haꞌ yaꞌ rey tuꞌ, chikolni anma matzet aya chiꞌah yaw tet yaꞌ,
kat iskolnipaxo yaꞌ makta chiꞌekꞌyaꞌ,
machi hunu mak chikolwa yinh.
Chitzꞌay iskꞌul yaꞌ yinh anma mebꞌaꞌ yebꞌ yinh mak matzet aya,
kat iskolnipaxo yaꞌ anma mebꞌaꞌ.
Haꞌ yaꞌ chikolnilo yul isqꞌabꞌ leqꞌtiꞌal yebꞌ tet mak maqꞌomkamo anma,
yuto haꞌ isqꞌinal hunteqꞌan mak chiꞌekꞌyaꞌ tuꞌ kaw aykano yelapno yul sat yaꞌ.
Itzitzojabꞌnhetikꞌa yaꞌ rey tuꞌ,
kat yaqꞌlax chꞌen oro ay bꞌey txꞌotxꞌ Sabá tet yaꞌ,
kat istxahli anma yinh yaꞌ hunun tzꞌayik tet Komam Dios.
Sunilojabꞌ tiempo ayayo iskꞌulal yibꞌanh yaꞌ.
Kaw nimanojabꞌ ixim trigo sat txꞌo txꞌotxꞌ.
Kaw tzetkꞌahojabꞌ ixim yinhla istzalanil witz.
Kaw saqꞌal yok yul, kat isbꞌili ixim hakaꞌ bꞌey txꞌotxꞌ Líbano,
kat isxumakli ixim ayko yul konhobꞌ,
hakaꞌ isxumakil teꞌ telaj.
Chibꞌinaho isbꞌi yaꞌ yinh sunilbꞌal ej tiempo,
kat isnahlaxti yaꞌ yulbꞌal ay tzꞌayik yul sat yibꞌanhqꞌinal tiꞌ.
Sunil anma ay yul sat yibꞌanhqꞌinal tiꞌ chichahni isyaxilal yu yaꞌ.
Sunil anma ay yul sat yibꞌanhqꞌinal chihalni ta kaw saqꞌal yet yaꞌ.
Hal-laxojabꞌ kꞌul-la tzotiꞌ yinh Komam Dios,
Komam yahawil yebꞌ isDiosal anma Israel,
hanhechꞌan chiyeni nimeta kꞌaybꞌalkꞌule.
¡Hal-laxojabꞌ kꞌul-la tzotiꞌ yinh isbꞌi Komam Dios yinh sunilbꞌal ej tiempo!
¡Sunil yul sat yibꞌanhqꞌinal tiꞌ ayayo isqꞌaqꞌal yip Komam!
¡Hakojabꞌ tuꞌ! ¡Hakojabꞌ tuꞌ!
Haꞌ bꞌey tiꞌ chilahwi istxah yaꞌ David,
iskꞌahol yaꞌ Isaí. [ba], haꞌ yaꞌ Asaf tzꞌibꞌnhekanoj.
	[ay]72:2 Hayet chiꞌalaxiko hunu mak reyalil, haꞌ huneꞌ bꞌabꞌel chisqꞌan anma haꞌ ton iswatxꞌen istoholal yebꞌ yilni yinh isyelal yinh tzet chiꞌeliko anma. Huneꞌ Salmo tiꞌ chitzotel yinh yaꞌ rey Salomón yuto yaqꞌ Komam Dios isnabꞌal yaꞌ iswatxꞌen istoholal yinh anma Israel, 1Rey. 3:28; Pr. 29:14
	[az]72:8 Huneꞌ versículo tiꞌ, chitzotel yinh Komam Jesucristo, yet chiꞌok Komam Jahawilal.
	[ba]72:20 Huneꞌ versículo tiꞌ chala tato haꞌ yaꞌ David, hunbꞌaniko yinh istxolal hunmajan salmo tiꞌ, wal salmo chiꞌichiko yinh Sal. 73

LIBRO 3
(Salmos 73—89)
Yinhbꞌal anma txꞌoj
Salmo tiꞌ tzꞌibꞌnhebꞌilkano yu yaꞌ Asaf [bb].
Yinh kaw yeli kꞌulkano Komam Dios yinh anma Israel,
yinh mak sajxa ye yanma.
Wal hanintiꞌan kaw nichꞌanxanhe mach kinaykꞌayan,
kaw nichꞌanxanhe mach elto sulna wojan,
yuto kaw chíwa inkꞌulan wilnihan yahkanh isqꞌalomal anma kaw loloꞌ yebꞌ kaw txꞌoj.
Hunteqꞌan anma tuꞌ mach ayoko yinh iskꞌul ta chikami, yuto kaw kawnhetikꞌa.
Machi bꞌay chiꞌekꞌyaꞌ ebꞌnaj hakaꞌ yet anmahil,
mach chaqꞌlepaxo ebꞌnaj isyaꞌtajil hakaꞌ hunteqꞌanxa anma.
Yuxin haꞌ isloloꞌal ebꞌnaj hakaꞌ iscorona ebꞌnaj yekoj,
haxa istxꞌojal ebꞌnaj hakaꞌ xil isqꞌap ebꞌnaj yepaxikoj.
Kaw nahat yehilti isbꞌaqꞌ sat ebꞌnaj yu bꞌaqꞌichal,
kaw istxꞌojalnhetikꞌa chiꞌekꞌ yinh yanma ebꞌnaj. [*]
Kaw loloꞌ chiyute ebꞌnaj kat isbꞌuchwa ebꞌnaj,
chalni ebꞌnaj txꞌojla tzotiꞌ yet chiswatxꞌen ebꞌnaj istxꞌojal yebꞌ ismachiswalilal.
Chibꞌawa ebꞌnaj yinh Komam ay yul satkanh,
kaw loloꞌ chute isbꞌa ebꞌnaj yet chaqꞌni ebꞌnaj chejbꞌanile tet anma. [*]
Yuxin chiyaqꞌ meltzoho Komam Dios iskonhobꞌ bꞌey tiꞌ,
kat yilaxti ha haꞌ yinh kaw niman tet.
Chisqꞌambꞌen ebꞌnaj hakaꞌ tiꞌ:
«¿Tom chohtanhelo Komam Dios huneꞌ tiꞌ?
¿Tom chil Komam kaw aykano yip?» xhi ebꞌnaj.
Haꞌ ebꞌnaj kaw txꞌoj tiꞌ,
machi hunu tzet ye tuꞌ yul sat yibꞌanhqꞌinal tiꞌ chipitni ebꞌnaj,
wal xin kaw saqꞌal ischꞌibꞌ isqꞌalomal ebꞌnaj.
¡Yinh kaw isyelal hanintiꞌan kaw nabꞌnhe saj wanmahan,
yebꞌ nabꞌnhe kaw kꞌul wute hinbꞌahan!
Yuto kaw hunun tzꞌayik wijnihan,
yebꞌ hunun sakꞌayal yay isyaꞌtajil wibꞌanhan.
Qꞌinalo ta chiwalan: «Chintzotelan hakaꞌ istzotel ebꞌnaj tuꞌ,» kinokmihan waqꞌaꞌ subꞌchahojan hawuninal.
Kaw wochehan intxumilojan huneꞌ tiꞌ,
yajaꞌ xin kaw yaꞌta istxumcha wuhan.
Hato xin yet woktojan yul hawatut, Mamin,
istxumcha wuhan yinh tzet chitanhkano ebꞌnaj.
Yinh kaw isyelal, hach chawako ebꞌnaj bꞌay kaw yolan,
kat hawaqꞌni aykꞌay ebꞌnaj bꞌay chitanhtzelaxiloj. [*]
¡Hunepnhechꞌan chawuchkꞌato tzet ay ebꞌnaj!
¡Kat istanhkanilo ebꞌnaj yu xiwkilal!
Mamin, hakaꞌ yet chiꞌel kowayanh yet chonhahwanoj,
hak tuꞌ chawute ebꞌnaj yet chachahwanoj,
mach chiyelapno chiꞌelkaniko ebꞌnaj hawu.
Kaw ok inhowalan yinh inkꞌulan,
yebꞌ xin kaw yaꞌ yuko yinh wanmahan,
yuto kaw lutꞌ wute hinbꞌahan,
yebꞌ mach yu intxumnihan.
Lahan wute hinbꞌahan hakaꞌ hunu no noqꞌ yul hasat.
Yajaꞌ ayinnhetikꞌakojan takꞌatanh,
tzabꞌil inwatxꞌqꞌabꞌan hawu.
Kinhawijbꞌahan yu kinhakuynihan,
haxa yinh islahobꞌal xin chinhachahan, yinh iskꞌulchꞌanil bꞌay ayach.
Machi mak bꞌay wal iskawxi inkꞌulalan yul satkanh, hachnhechꞌan, Mamin.
Tawinhnhe ayko wanmahan, machi hunuxa tzet chiwochehan sat txꞌo txꞌotxꞌ tiꞌ.
Haꞌ innimanilan yebꞌ wanmahan chitanhilo chiwabꞌehan,
yajaꞌ hach tiꞌ Mamin, chawaqꞌ yip wanmahan.
Hach inmajulan yinh sunilbꞌal ej tiempo.
Kaw yeli haꞌ mak chihitzilo tawinh,
chikami, kat hatanhtzenilo mak chishekꞌilo isbꞌa tawinh.
Mamin, yajaꞌ wal hanintiꞌan chinhitzikojan takꞌatanh,
yuto hanhe huneꞌ tuꞌ iskꞌulal. Hach tiꞌ Wahawilan yebꞌ inDiosalan,
hachnhechꞌan ayko yipo wanmahan,
kat inpujbꞌanikꞌojan sunil tzet hawatxꞌe.
	[bb]73:0 Yaꞌ Asaf, chu hawilni huneꞌ nota yinh Sal. 50:0
	73:7 73:7 Sal. 17:10
	73:9 73:9 Job 1:7; 2:2; 15:16; Lv. 1:15; Sal. 37; 49; 75:8
	73:18 73:18 Sal. 35:6

Chiqꞌanlax tet Komam ta chiskolilo iskonhobꞌ
Salmo tiꞌ tzꞌibꞌnhebꞌilkano yu yaꞌ Asaf
Mamin, hach koDiosalanh,
¿tzet yinh yuxin chonhhabꞌejkanojanh yinh hunelnhe?
¿Tzet yinh yuxin kaw ahkanokanh hahowal jinhanh,
hanhonh hakonhobꞌonh tiꞌanh?
Nati hakonhobꞌ tiꞌ, huneꞌ hawako haweto yettax kaw payat.
Huneꞌ majan anma hakoliloj yunhe yokkano hamajuloj.
Napaxti witz Sión bꞌay kaxhehi.
Hulanh kat hawilni hanta tzet mach isbꞌisil xaꞌuchkꞌalaxto tiꞌ.
Ebꞌnaj ayko ishowal tawinh mayuchkꞌakanto ebꞌnaj hawatut.
Ebꞌnaj ayko ishowal tawinh tuꞌ,
kaw el yaw ebꞌnaj yul hawatut, yuto qꞌoji ebꞌnaj jinhanh.
Yanikanh ebꞌnaj isbandera, hunteqꞌan mach jetoj.
Hakaꞌta tzokꞌo siꞌ chu ebꞌnaj xolaj qꞌebꞌtaj.
Ismaqꞌilo ebꞌnaj teꞌ aqꞌinteꞌ ayko yelawilo yul hawatut yu chꞌen eche yebꞌ chꞌen martillo. [*]
Isnhusnito ebꞌnaj hawatut, yinilo ebꞌnaj ispixan,
yuchkꞌakanto ebꞌnaj yaykano wuyna sat txꞌotxꞌ.
Yalni ebꞌnaj yul yanma: «Kokꞌaytzekanilo yinh hunelnhe,» xhi ebꞌnaj.
¡Isnhusnikanto ebꞌnaj sunil hawatut ay sat kotxꞌotxꞌanh Mamin,
bꞌay chikokutxbꞌa kobꞌahanh yu jinayo kobꞌahanh tawet! [bc], 
Matxa chijilanh hunteqꞌan yechel kaw ay yelapnoj.
Matxa bꞌay chijilanh yinh hunu ischejabꞌ Komam Dios.
Machi hunu mak koxolanh ohtanhe hanta tiempo chiꞌekꞌ huneꞌ isyaꞌtajil tiꞌ jibꞌanhanh. [bd].
Mamin, hach Kodiosalanh,
¿hantato tzꞌayik chonhaqꞌlax ekꞌoyaꞌanh yu ebꞌnaj chonhetan tiꞌanh?
¿Bꞌaqꞌinh chisbꞌej ebꞌnaj isbꞌuchwa tawinh?
¿Tzet yinh xin chawebꞌato haqꞌabꞌ kaw aykano yip jetanh?
¿Tzet yinh xin tonhe chalaqꞌ haqꞌabꞌ chawilni tzet chijaqꞌletiꞌanh?
Wal Komam Dios, haꞌ Wahawilan yettax kaw payat,
kaw txꞌiꞌal bꞌay qꞌoji yinh ebꞌnaj ayko ishowal yinh yul sat yibꞌanhqꞌinal tiꞌ.
Hapoh haꞌ mar yu hawip,
hamaqꞌni poho ej iswiꞌ noꞌ nime noqꞌ ay xol ha haꞌ.
Haxanhni poho iswiꞌ noꞌ Leviatán,
hawaqꞌni noꞌ iskꞌuxuꞌ ej no noqꞌ ay bꞌey txꞌotxꞌ desierto. [*]
Hach hawaqꞌ hajchahoj ej isnuqꞌ ha haꞌ,
yebꞌ ha haꞌ chꞌel yojomal;
hawaqꞌni tajolo haꞌ nime haꞌ, kaw ay yip.
Hawet ye tzꞌayik, hawetpaxo ye aqꞌbꞌal.
Hach hawakaniko tzꞌayik yebꞌ ixahaw yul yehobꞌal.
Hach hawakaniko ismohonal yul sat yibꞌanhqꞌinal tiꞌ.
Hach anhekano waresma yebꞌ nhabꞌil. [*]
Mamin, mach chito nahul hawu ta kaw chachispitiko ebꞌnaj ayko ishowal tawinh,
yebꞌ chachisbꞌahni anma suk.
¡Hanhonhtiꞌanh, lahanonhan hakaꞌ noꞌ kuwis,
mach chu kokolni kobꞌahanh, mach chonhhawaktojanh yul istiꞌ noꞌ howla noqꞌ!
¡Mach chanahulnheto hamebꞌaꞌ yinh hunelnhe!
¡Mamin, nati hatzotiꞌ hatꞌinhbꞌakano jetanh,
yuto bꞌay ayayo qꞌejholo yul ismajul txꞌotxꞌ Israel tiꞌ nohna yu istxꞌojal!
Matxa chachah elo ispixan makta xaꞌaqꞌlax ekꞌoyaꞌ yanma.
¡Bꞌitnhelaxojabꞌ habꞌi yu anma mebꞌaꞌ yebꞌ makta matzet ayko yipo yanma!
¡Mamin, hach koDiosalanh! ¡Ahanhwanoj kat hakolni habꞌa!
¡Natij ta kaw naunhe chachisbꞌahni ebꞌnaj kaw suk!
Mach chanahulnheto iswejcha ebꞌnaj ayko ishowal tawinh,
yebꞌ ebꞌnaj chiꞌahkanh yel yaw yu ismanhkꞌomal tawet.
	[bc]74:8 Yatut Komam Dioschitzotelpaxo yinh iscapilla ebꞌnaj Israel, bꞌay chiskutxbꞌa isbꞌa yu iskuyni Istzotiꞌ Komam.
	[bd]74:9 Yinh istiempohal yet mach ischejabꞌ Komam Dios xol anma Israel, kaw yaꞌtaj yuto matxa mak chihalni tzet choche iskꞌul Komam Dios. Lam. 2:9; Ez. 7:26; 1Sam. 3:1; Am. 8:11-12
	74:6 74:6 1Rey. 6:14,36
	74:14 74:14 Job 3:8; 41:1; Sal. 89:10; Is. 27:1
	74:17 74:17 Gn. 1:3-18

Komam Dios chiꞌinayo ebꞌnaj txꞌoj, kat yinikanh ebꞌnaj tohol isbꞌeybꞌal
Salmo tiꞌ tzꞌibꞌnhebꞌilkano yu yaꞌ Asaf
Chijaqꞌanh yuchꞌandiosal tawet Mamin,
chijaqꞌanh yuchꞌandiosal tawet.
Kawil haweko kokꞌatanhanh, chijalikꞌojanh kꞌaybꞌalkꞌule chawatxꞌe.
Haꞌ Komam chihalni: «Haꞌ yinh huneꞌ tzꞌayik halbꞌilkano wuhan,
chiwilan yinh tzet chiꞌeliko anma yinh kaw istoholal.
Yet chibꞌili txꞌo txꞌotxꞌ,
yebꞌ sunil tzet ay sat txꞌotxꞌ,
haninan iqꞌnhe xeꞌ txꞌotxꞌ.
Walan tet makta chiwatxꞌen issukal:
“Machojabꞌ cheyikanh hebꞌa,” kinchihan. Walnipaxojan tet makta chiwatxꞌen istxꞌojal:
“Machojabꞌ cheyako hewinajil,” kinchihan.
“Machojabꞌ cheloloꞌnhe hebꞌa yu heyip.
Machojabꞌpaxo loloꞌ cheyute hetzoteli,” kinchihan,» xhi Komam.
Yuto maxhtaj bꞌay chiꞌahilo tzꞌayik maka bꞌay chito tzꞌayik,
maka bꞌey txꞌotxꞌ desierto chitit mak chonhinikanh.
Wal xin haꞌ Komam Dios, Jahawil yehi,
ay mak chiyiyoj, aypaxo mak chiyikanh.
Ay huneꞌ vaso ayko yul isqꞌabꞌ Komam,
ayayto ishowal Komam yul; nohna yu vino sombꞌil, yebꞌ vino kaw how.
¡Hayet chisjobꞌnayo Komam huneꞌ vino tuꞌ,
sunil anma txꞌoj ay sat txꞌo txꞌotxꞌ tiꞌ chiꞌukꞌni,
masanto chiyukꞌilo yich vaso tuꞌ! [*]
Yajaꞌ wal intiꞌan chilannhetikꞌa walnikꞌojan Komam Dios,
isDiosal yaꞌ Jacob, kat wanikojan bꞌit tet Komam.
Yuto haꞌ Komam chitanhtzenilo yip ebꞌnaj istxꞌojalnhetikꞌa chiswatxꞌe,
yajaꞌ wal ebꞌnaj kꞌul chiswatxꞌe, haꞌ Komam chiꞌaqꞌni yaqꞌbꞌil yip ebꞌnaj.
	75:8 75:8 Ap. 14:10; 16:19

Haꞌ Komam Dios kaw ay yip isqꞌoji yebꞌ haꞌ chiꞌilni yinh tzet chiꞌeliko anma
Salmo tiꞌ tzꞌibꞌnhebꞌilkano yu yaꞌ Asaf
Komam Dios, kaw ohtabꞌil bꞌey konhobꞌ Judá.
Kaw niman yelapno isbꞌi Komam yul konhobꞌ Israel.
Haꞌ bꞌey Salem ay Yatut Komam.
Haꞌ bꞌey tuꞌ ay wonhan Sión bꞌay ay Komam. [be] isbꞌi konhobꞌ Jerusalén yet payat,  chitzotel yinh Jerusalén.
Haꞌ bꞌey tuꞌ istanhtzelo Komam teꞌ litꞌ, chꞌen escudo,
yebꞌ chꞌen espada yebꞌ hunteqꞌanxa chꞌen chiꞌokniko yinh howal.
Mamin, kaw kꞌulchꞌan hachkanoj, aykano ismay haqꞌaqꞌal,
ekꞌbꞌal niman hawelapno sata hunteqꞌan witz bꞌay chiꞌustelax no noqꞌ.
Ebꞌnaj winaj kaw ay yip yanma,
ilaxilo tzet ay yul isqꞌabꞌ ebꞌnaj, waykanh ebꞌnaj yinh hunelnhe.
Ebꞌnaj kaw ay yip matzet yu iswatxꞌen ebꞌnaj yu isqꞌabꞌ.
Mamin, isDiosal yaꞌ Jacob, hayet hamaywahi matxatikꞌa chu isbꞌili chꞌen carruaje yebꞌ noꞌ cheh.
¡Mamin, kaw aykano hamay! Hayet chitit hahowal machi hunu mak chu islinhbꞌan isbꞌa tasataj.
Hata satkanh hawaqꞌ ohtanhelaxoj ta chawil yinh tzet chiꞌeliko anma.
Wal txꞌo txꞌotxꞌ, kaw xiwkanh txꞌotxꞌ yok linhno txꞌotxꞌ,
yet hawahwanoj hawatxꞌen istoholal,
hakolni makta chewchotanhe yute isbꞌa yul sat yibꞌanhqꞌinal tiꞌ.
Hayet chichiwa iskꞌul ebꞌnaj winaj, chimeltzoko yinh kꞌul-la tzotiꞌ tawinh.
Haꞌ nixhte bꞌay chichiwa iskꞌul ebꞌnaj chimeltzoko hamayoj.
Yijewe tzet cheyalte tet Komam Dios, koDiosal. Sunil anma hoyaniko yinh iskonhobꞌ Komam,
yilal chiyito isyebꞌalqꞌabꞌ tet Komam, Komam kaw ayko ismay.
Haꞌ Komam chikꞌotzbꞌan yoj iskawil ebꞌnaj yahaw ej konhobꞌ,
kat yaniko Komam xiwkilal yinh yanma ebꞌnaj rey ay yul sat yibꞌanhqꞌinal tiꞌ.
	[be]76:2 SalemSión

Konabꞌaweti tzetaj kaw ay yelapno iswatxꞌe Komam Dios
Salmo tiꞌ tzꞌibꞌnhebꞌilkano yu yaꞌ Asaf
Haꞌ tet Komam Dios chiꞌahwawan.
Chinawihan tet Komam yuto chabꞌe Komam tzet chinqꞌanan.
Yinh istzꞌayikal inbꞌiskꞌulalan insayan Komam,
intxahlihan hunun aqꞌbꞌal, winikanh inqꞌabꞌan tet Komam,
machi xin kinxewan. Wal wanmahan mach chischah yaqꞌlobꞌal iskꞌul.
Hayet chinnanitijan Komam Dios,
kat woqꞌan, yet wabꞌenan isyaꞌtajil ispax yip wanmahan.
Mamin, maxhtikꞌa kinachah wayojan.
Kaw bꞌiskꞌulal wehan, maxhtikꞌa isje nino inkꞌulan tzoteloj.
Innatijan hunteqꞌan tzꞌayik yebꞌ hunteqꞌan habꞌil yet yalanhtokanoj.
Tit yinh inkꞌulan yet chinbꞌitnihan yet aqꞌbꞌalil,
intxumnihan inchukilan, walnihan:
«¿Tom sunilbꞌal tiempo aynhetikꞌayo ishowal Komam Dios?
¿Tom matxa bꞌaqꞌinh chitzꞌay iskꞌul Komam Dios jinh?
¿Tom xalahwi iskꞌulchꞌanil iskꞌul Komam Dios jinh?
¿Tom xatanhkano tzettaj yalte Komam Dios jet yinh hunelnhe?
¿Tom xaꞌisnahulnheto istzꞌay iskꞌul Komam Dios jinh?
¿Tom kaw aykanayo ishowal Komam jibꞌanh,
machi xin nino chitzꞌay iskꞌul Komam jinh?» kinchihan.
Yuxin chiwalan: «Haꞌ huneꞌ inyabꞌiltiꞌan;
haꞌ chiꞌaqꞌni intxumulojan ta matxa lahano chute iskꞌul Komam jinh tinanh hakaꞌ yet yalanhtokanoj,
Komam kaw aykano yelapnoj,» kinchihan.
Chinnatijan tzettaj iswatxꞌe Komam.
Yinh kaw yeli chinnatijan yinh kꞌaybꞌalkꞌule isye Komam yet yalanhtokanoj.
Kat intxumnihan yinh sunil tzet hawatxꞌe Mamin,
kat walnikꞌojan.
Mamin, hach inDiosalan machi nino istxꞌojal chiꞌilchalo yinh habꞌeh.
¿Aymi hunuxa dios kaw ay yelapno hakaꞌ koDios? Mach maka.
Hach tiꞌ, isDiosal kꞌaybꞌalkꞌule hawehi,
hayelo hawip tet ej konhobꞌ.
Yu haqꞌabꞌ hakolilo hakonhobꞌ,
hakolnipaxilo yuninal yaꞌ Jacob yebꞌ yaꞌ José.
Mamin, hayet kach yilni ha haꞌ,
isxiwkanh haꞌ tawet. Hakpax tuꞌ nime xabꞌ bꞌilikanh.
Isbꞌejnayti moyan nime nhabꞌ,
isjepla yul satkanh, isnhirla kꞌuh.
Yabꞌelax isbꞌili kꞌuh xol nime jaqꞌeqꞌ.
Sunil yul sat yibꞌanhqꞌinal tiꞌ sajbꞌikanilo yet isjepla kꞌuh;
isyukyunkanh txꞌo txꞌotxꞌ yu txixkabꞌ.
Hapolto habꞌeh xol haꞌ mar,
txꞌiꞌal ha haꞌ haqꞌaxpoh, yajaꞌ machi hunu mak ilchanti hawojlen.
Hawijbꞌakꞌo hakonhobꞌ, hakaꞌ chu yijbꞌanikꞌo naj tanhem meꞌ ismeꞌ.
Haꞌ yaꞌ Moisés yebꞌ yaꞌ Aarón haqꞌan yijbꞌanikꞌo hakonhobꞌ tuꞌ. [*]

Kolwa Komam Dios yinh iskonhobꞌ manhkꞌom
Salmo tiꞌ Masquil, tzꞌibꞌnhebꞌilkano yu yaꞌ Asaf
Hex wet konhobꞌ, abꞌewe kuybꞌanile chiwaltiꞌan,
hajbꞌawe hetxikin heyabꞌen tzotiꞌ chiꞌelti yul intiꞌan.
Ay hunteqꞌan tzotiꞌ kaw ay yelapno chiwalan,
ay hunteqꞌan tzet ewanyehi yettaxtikꞌa payat tiempo, chiwaqꞌan heyohtanhehoj. [*]
Haꞌ hunteqꞌan tuꞌ xajabꞌe yebꞌ xakotxumu,
haꞌ halbꞌilkano jabꞌeꞌ yu ebꞌnaj komam icham.
Mach chu jebꞌanayo tet juninal,
chonhtzotel yinh iskꞌulal Komam, tet mak chito hul yul sat yibꞌanhqꞌinal tiꞌ,
kat jalni yinh yip Komam yebꞌ kꞌaybꞌalkꞌule iswatxꞌe koxol.
Yakano Komam chejbꞌanile tet yaꞌ Jacob,
yalnipaxkano Komam tzet yilal isbꞌeybꞌalnhen anma Israel.
Yalnikano Komam ta chiskuykanto yuninal,
yebꞌ anma chipoh yinh yuninal tuꞌ yinh chejbꞌanile yaqꞌkano Komam.
Yunhe yohtanhenilo anma chipohcha yinh anma Israel,
kat iskuynipaxkanto yuninal yinh hunteqꞌan chejbꞌanile tiꞌ.
Yunhe iskawxi iskꞌul yinh Komam Dios,
yebꞌ yunhe mach chisnahulnheto tzettaj iswatxꞌe Komam,
kat isyijen ischejbꞌanil Komam tuꞌ.
Yunhe mach lahano chiꞌeliko hakaꞌ ismanhkꞌomal yebꞌ yekꞌnajil ebꞌnaj jichmam. Ebꞌnaj jichmam tuꞌ,
kaw mach islinhbꞌa isbꞌa ebꞌnaj yinh tzet yal Komam,
machi xin hinano yute yanma isyijen tzet yal Komam.
Hunteqꞌan anma tuꞌ kaw mach isyije tzet yal Komam Dios.
Ebꞌnaj iskꞌahol yaꞌ Efraín, iqꞌbꞌil islitꞌ ebꞌnaj,
kaw helan ebꞌnaj islitꞌwahi, yajaꞌ xin meltzo ebꞌnaj yintaj yet ayko howal.
Kaw mach chiyelapno huneꞌ istrato Komam Dios yul sat ebꞌnaj.
Mach chisjepaxo ebꞌnaj isyijeꞌ kuybꞌanile yaqꞌkano Komam.
Wal xin isnahulnheto ebꞌnaj tzettaj iswatxꞌe Komam
yebꞌ ej kꞌaybꞌalkꞌule yelax tet ebꞌnaj.
Isye Komam kꞌaybꞌalkꞌule tet yichmam ebꞌnaj bꞌey txꞌotxꞌ Zoán yul ismajul txꞌotxꞌ Egipto.
Ispoh Komam haꞌ mar, yekꞌto ebꞌnaj yiktabꞌal haꞌ,
yah tenno haꞌ hakaꞌ hunu kꞌubꞌ yunhe yekꞌto ebꞌnaj.
Hayet ayko ebꞌnaj yinh isbꞌel,
yet tzꞌayikal ijbꞌabꞌil ebꞌnaj yu Komam yu huneꞌ moyan.
Haxa yet aqꞌbꞌalil huneꞌ niman qꞌaꞌ chitzejnhen isbꞌeh ebꞌnaj.
Bꞌey txꞌotxꞌ desierto hatkanh iskꞌul huneꞌ chꞌen niman chꞌen yu Komam,
yaqꞌni Komam ha haꞌ yukꞌuꞌ ebꞌnaj, hatatikꞌa hanta yoche ebꞌnaj yukꞌuꞌ.
Yaqꞌ pitzkꞌaho Komam huneꞌ niman isnuqꞌ ha haꞌ yul iskꞌul chꞌen niman chꞌen tuꞌ,
yelto yojomal haꞌ.
Yajaꞌ xin kaw islahiko ebꞌnaj yaniko ismul sata Komam Dios.
Kaw manhkꞌom yute isbꞌa ebꞌnaj tet Komam bꞌey txꞌotxꞌ desierto,
Komam kaw aykano yelapnoj.
Kaw yako ebꞌnaj Komam yinh ilwebꞌal,
isqꞌanni ebꞌnaj tzet chislo hakaꞌtikꞌa tzet choche yanma ebꞌnaj.
Yok ebꞌnaj bꞌuchwal yinh Komam, yalni ebꞌnaj:
«¿Tom chaqꞌaꞌko Komam mexha yinh kosat bꞌey txꞌotxꞌ desierto tiꞌ?
Yinh kaw yeli hatkanh huneꞌ chꞌen niman chꞌen yu Komam,
ispitzkꞌa huneꞌ niman isnuqꞌ ha haꞌ yul iskꞌul chꞌen, yelto hotxꞌ yu yojomal haꞌ, yajaꞌ xin,
¿tom chaqꞌ Komam Dios tzet chikolo bꞌey tiꞌ?
¿Tom chaqꞌ Komam chibꞌe kokꞌuxuꞌ, hanhonh konhiskonhobꞌonh tiꞌ?» xhi ebꞌnaj.
Hayet yabꞌen Komam tzet yal ebꞌnaj tuꞌ, kaw tit ishowal Komam.
Hakaꞌ chu yah xaj qꞌa qꞌaꞌ, hak tuꞌ yu istit ishowal Komam yinh yuninal yaꞌ Jacob,
haꞌ ton ebꞌnaj Israel.
Yuto mach kawxi iskꞌul ebꞌnaj yinh Komam Dios,
mach xin yayto ebꞌnaj yul yanma ta chu iskolwa Komam yinh ebꞌnaj.
Yajaꞌ xin ischej Komam moyan,
ishajni Komam ispultahil satkanh.
Yaniti Komam maná yul satkanh, yay wexhwon hakaꞌ haꞌ nhabꞌ,
yati Komam trigo yul satkanh yunhe iswahni ebꞌnaj. [bf].
Ebꞌnaj jichmam tuꞌ isloh ebꞌnaj tzet chislo ebꞌnaj ángel,
yaqꞌ Komam tzet chislo ebꞌnaj yinh kaw niman.
Tit jaqꞌeqꞌ yul satkanh yinh yetkꞌulal bꞌay chiꞌahilo tzꞌayik yebꞌ yinh sur.
Hakaꞌ xin yay nhabꞌ, hak tuꞌ yu yay purna noꞌ chꞌik yu Komam,
yaqꞌ Komam chibꞌe iskꞌux ebꞌnaj. Hakaꞌ isbꞌisil arena ay istiꞌ haꞌ mar,
hak tuꞌ isbꞌisil noꞌ yati Komam.
Yati Komam noꞌ chꞌik tuꞌ yiktabꞌal campamento
yebꞌ yinhla ishoyanil qꞌap mantiado aykanh yatuto ebꞌnaj.
Kaw waꞌ ebꞌnaj yinh kaw kꞌul,
masanta kaw noh iskꞌul ebꞌnaj, yaqꞌ Komam tzet yoche iskꞌul ebꞌnaj.
Kaw lanhan ebꞌnaj iskꞌuxni noꞌ chibꞌe tuꞌ xin,
aytokto noꞌ yul istiꞌ ebꞌnaj,
istit ishowal Komam Dios yinh ebꞌnaj.
Istanhtzenilo Komam ebꞌnaj winaj kaw ay yip,
istanhtzenpaxilo Komam ebꞌnaj kaw ay yelapno xol ebꞌnaj Israel.
Waxanhka yu hunteqꞌan tuꞌ xol ebꞌnaj,
yajaꞌ kaw ekꞌbꞌalto islahiko ebꞌnaj yaniko ismul,
mach yayto ebꞌnaj yul yanma yinh ej kꞌaybꞌalkꞌule iswatxꞌe Komam tuꞌ.
Yuxin istanhtzelo Komam ebꞌnaj yinh hunepchꞌan.
Hakaꞌnhe yelti jaqꞌeqꞌ yul kotiꞌ, hak tuꞌ yu istanhtzelaxilo ebꞌnaj xol nime isyaꞌtajil.
Hayet chaniti Komam kamikal xol ebꞌnaj,
kat issayni ebꞌnaj Komam. Chimeltzo ebꞌnaj,
chissayni ebꞌnaj Komam yinh sunil iskꞌul. [*]
Kat isnahniti ebꞌnaj Komam Dios,
Komam kaw aykano yelapnoj;
tato haꞌ Komam chitanhen ebꞌnaj yebꞌ chikolni ebꞌnaj.
Yajaꞌ wal istiꞌ ebꞌnaj kꞌul istzotel yinh Komam,
yajaꞌ hunepixto chalni ebꞌnaj leqꞌtiꞌal tet Komam.
Kaw mach yinh sunil yanma ebꞌnaj issayikꞌo ebꞌnaj Komam.
Mach isyije ebꞌnaj istrato Komam yaqꞌ tet ebꞌnaj. [*]
Yajaꞌ wal Komam Dios kaw niman iskꞌul Komam yinh ebꞌnaj,
yaqꞌni nimankꞌulal Komam yinh ismul ebꞌnaj,
yuxin mach istanhtzelo Komam ebꞌnaj sunil.
Txꞌiꞌal el mach yati Komam ishowal yinh ebꞌnaj, mach yiti Komam ishowal iswiꞌ.
Yohta Komam tato machi yip ebꞌnaj winaj iskolni isbꞌa,
lahan ebꞌnaj hakaꞌ jaqꞌeqꞌ chiꞌekꞌi, matxa xin chimeltzohi.
¡Txꞌiꞌal el ismanhkꞌo ebꞌnaj jichmam tuꞌ tet Komam Dios bꞌey txꞌotxꞌ desierto,
yako ebꞌnaj ishowal Komam yinh yanma!
Kaw naunhe chilwen ebꞌnaj Komam,
chaniko ebꞌnaj bꞌiskꞌulal yinh iskꞌul Komam,
Komam machi nino istxꞌojal, Komam isDiosal ebꞌnaj Israel.
Mach isnahti ebꞌnaj yip Komam yinh huneꞌ tzꞌayik yet iskolnilo Komam ebꞌnaj tet isyaꞌtajil.
Isye Komam yechel yip tet ebꞌnaj bꞌey Egipto.
Nime kꞌaybꞌalkꞌule isye Komam tet ebꞌnaj bꞌey Zoán yul ismajul txꞌotxꞌ Egipto,
ismeltzoniko Komam sunil isnuqꞌ ha haꞌ chikꞌal,
yebꞌ haꞌ chiꞌel yojomal, hak tuꞌ xin matxa yu yukꞌlax haꞌ.
Yati Komam noꞌ nime us xol ebꞌnaj ah Egipto tuꞌ,
ischilax ebꞌnaj yu noꞌ,
yanipaxti Komam noꞌ pahtzaꞌ xol ebꞌnaj yunhe yetalax ebꞌnaj yu noꞌ. [*]
Yako Komam sat istzꞌunubꞌ ebꞌnaj tet noꞌ qꞌul yetanpaxto noꞌ litꞌ istzꞌunubꞌ ebꞌnaj tuꞌ. [*]
Yati Komam chꞌen sajbꞌat yebꞌ chꞌen chew,
yetanto chꞌen sat teꞌ uva yebꞌ teꞌ higuera.
Iskampaxilo iswakax ebꞌnaj yebꞌ ismeꞌ ebꞌnaj yu chꞌen sajbꞌat tuꞌ yebꞌ yu kꞌuh.
Yati Komam ishowal yibꞌanh ebꞌnaj,
haꞌ ton xiwkilal, bꞌiskꞌulal yebꞌ isyaꞌtajil.
Yanipaxti Komam hunbꞌulan ebꞌnaj ángel aqꞌom howal yu istanhtzelaxilo ebꞌnaj. [*]
Kaw yíkanti ishowal Komam yinh ebꞌnaj,
mach yaqꞌ nimankꞌulal Komam,
wal xin isbꞌejtzoko Komam ebꞌnaj yul isqꞌabꞌ kamikal.
Yaqꞌkamo Komam isbꞌabꞌel winaj hunun nhahil anma ah Egipto,
haꞌ ton isbꞌabꞌel kꞌahol ebꞌnaj yuninal yuninal naj Cam. [bg]. Ebꞌnaj Egipto titna ebꞌnaj yinh iskꞌahol naj Cam, huneꞌ iskꞌahol yaꞌ Noé.
Yilo Komam iskonhobꞌ Israel sat txꞌotxꞌ Egipto.
Hakaꞌ chu istanhelax noꞌ meꞌ, hak tuꞌ yu yinikꞌo Komam iskonhobꞌ sat txꞌotxꞌ desierto. [*]
Kaw kꞌul yu yijbꞌanikꞌo Komam iskonhobꞌ tuꞌ yunhe machi bꞌaytet yinh chixiwi.
Yajaꞌ wal ebꞌnaj ayko ishowal yinh iskonhobꞌ Komam tuꞌ,
tanhkanilo ebꞌnaj xol haꞌ mar.
Yito Komam ebꞌnaj jichmam tuꞌ sat ismohonal txꞌotxꞌ sikꞌbꞌililo yu Komam,
txꞌotxꞌ witz yiqꞌa yet isqꞌoji yinh howal yu iswatxꞌqꞌabꞌ. [*]
Istanhtzelo Komam nime konhobꞌ yinh sat ebꞌnaj Israel,
ismalelax txꞌo txꞌotxꞌ, ispohnikanh Komam txꞌotxꞌ yinh ebꞌnaj Israel,
yehayo hunun majan ebꞌnaj Israel yul iskonhobꞌ anma tuꞌ. [*]
Yajaꞌ xin ok ebꞌnaj Israel tuꞌ yilweꞌ Komam Dios,
Komam kaw aykano yip, yaniko ebꞌnaj ishowal Komam yinh iskꞌul.
Ismanhkꞌon ebꞌnaj chejbꞌanile aykano yu Komam. [*]
Wal xin yichinh ebꞌnaj yato tet Komam, yok ebꞌnaj manhkꞌomal hakaꞌ yichmam.
Mach toholo yute isbꞌa ebꞌnaj,
lahan ebꞌnaj hakaꞌ isbꞌaqꞌ teꞌ litꞌ kotxan chu istohi, mach kꞌuloj.
Kaw yaqꞌ chíwaho ebꞌnaj iskꞌul Komam yet yaqꞌni ebꞌnaj isxahanbꞌal iswiꞌla witz,
yet yinayo isbꞌa ebꞌnaj tet tioxh, hak tuꞌ yu yaniko ebꞌnaj ishowal Komam yinh iskꞌul.
Yilni Komam tzet iswatxꞌe ebꞌnaj,
istit ishowal Komam yinh ebꞌnaj,
yintanhenkanilto Komam ebꞌnaj jichmam Israel tuꞌ.
Isbꞌejnikano Komam huneꞌ nha ay bꞌey Silo,
huneꞌ nha tuꞌ kaw Yatut Komam yeko xol ebꞌnaj. [*]
Yaniko Komam isKaxhahil isTrato yul isqꞌabꞌ ebꞌnaj ayko ishowal yinh ebꞌnaj tuꞌ.
Huneꞌ kaxha tuꞌ yechel isqꞌaqꞌal yip Komam yehi. [*]
Isbꞌejtzoko Komam iskonhobꞌ yul isqꞌabꞌ ebꞌnaj ayko ishowal yinh,
ispotxꞌlaxkamo ebꞌnaj yu chꞌen espada,
yu tit ishowal Komam yinh iskonhobꞌ tuꞌ.
Isnhusnito ebꞌnaj ebꞌnaj tzehtaj,
matxa hunu bꞌay abꞌelax bꞌit yet mohyilal yinh hunu ix qꞌopo yul konhobꞌ tuꞌ.
Wal ebꞌyaꞌ sacerdote potxꞌlaxkamo ebꞌyaꞌ yu chꞌen espada,
machi xin oqꞌ yixal ebꞌyaꞌ yinh. [bh].
Lahwi tuꞌ xin, hakaꞌtanhe el iswayanh Komam,
hakaꞌ yel iswayanh anma,
yebꞌ hakaꞌ hunu naj aqꞌom howal kaw helan,
chiꞌel yaw yu teꞌ ukꞌe ayko yinh sat.
Yaniko Komam howal yinh ebꞌnaj aniko howal yinh ebꞌnaj jichmam tuꞌ.
Isqꞌoji Komam yinh ebꞌnaj yelkanh ebꞌnaj tet Komam.
Yokkano ebꞌnaj yinh txꞌixwilal yinh hunelnhe.
Yintanhenkanilto Komam ebꞌnaj yuninal yaꞌ José,
maxhtaj xin yuninal yaꞌ Efraín issikꞌilo Komam. [*]
Wal xin haꞌ yuninal yaꞌ Judá issikꞌilo Komam,
issikꞌnikanilo Komam wonhan Sión kaw ochebꞌil yu.
Yanikanh Komam yatut kaw nahat yukanh istel,
hakaꞌ isnahatil yekanh satkanh,
iskawxenkano Komam yinh hunelnhe, hakaꞌ yehayo txꞌo txꞌotxꞌ.
Issikꞌnilo Komam yaꞌ David ischejabꞌoj,
yel yaꞌ yinh tanhe meꞌ.
Yaꞌ David tuꞌ, matxa ok yaꞌ tanhe meꞌ,
wal xin yako Komam yaꞌ ijbꞌalo yinh yuninal yaꞌ Jacob,
iskonhobꞌ Komam, haꞌ ton Israel, ismajul Komam. [*]
Hak tuꞌ yu istanhen yaꞌ iskonhobꞌ Komam Dios yinh sunil yanma,
kaw xin helan yute isbꞌa yaꞌ istanheni.

Bꞌiskꞌulal yu uchkꞌalaxto konhobꞌ Jerusalén
Salmo tiꞌ tzꞌibꞌnhebꞌilkano yu yaꞌ Asaf
¡Mamin, hach inDiosalan, okti ebꞌnaj nan konhobꞌal yul hakonhobꞌ Jerusalén!
¡Yetato ebꞌnaj hawatut, huneꞌ nha kaw hawet yehi.
Xayuchkꞌato ebꞌnaj hakonhobꞌ! [*]
¡Ispotxꞌ ebꞌnaj ebꞌnaj hachejabꞌ,
kankano pakꞌno isnimanil ebꞌnaj, yunhe islohnito noꞌ usmij.
Iskꞌuxnipaxto noꞌ howla noqꞌ isnimanil makta hawetxa yehi!
Malto ischikꞌil ebꞌnaj hakaꞌ ha haꞌ sunil yul Jerusalén.
Machi xin mak mujni isnimanil ebꞌnaj.
Sunil anma ayayo kokawilalanh kaw chibꞌuchwa jinhanh,
kat istzebꞌipaxo anma ay yul ej konhobꞌ hoyaniko yinh kokonhobꞌanh.
Mam Wahawil, hach koDiosalanh, ¿hantato tiempo ayayo hahowal jibꞌanhanh?
¿Tom yinh sunilbꞌal tiempo chawayo hahowal hakaꞌ yah xaj qꞌa qꞌaꞌ?
¡Mamin, ayo hahowal yibꞌanh anma mach kach ohtanheni,
hunteqꞌan anma tuꞌ mach chaxhyawte yinh!
Yuto xaꞌistanhtzekanilo ebꞌnaj yuninal yaꞌ Jacob,
yuchkꞌapaxkanto ebꞌnaj iskonhobꞌ. [*]
Machojabꞌ chikotohlahanh ismul ebꞌnaj jichmamanh.
¡Mamin, kaw tzꞌayojabꞌ hakꞌul jinhanh,
nati honhanh yuto kaw chonhekꞌ yaꞌanh!
¡Mamin, hach koKolomalanh, kolwahanh jinhanh yu iskꞌulchꞌanil habꞌi!
¡Kolonhanh, kat hawaqꞌni nimankꞌulal yinh komulanh,
yu isxahanil ay habꞌi hawu!
Machojabꞌ chisqꞌambꞌe anma jetanh hakaꞌ tiꞌ:
«¿Bꞌaytuꞌwal ay heDios?» xhi.
¡Chijochehanh chawaqꞌ ispaj iskamikal ebꞌyaꞌ hachejabꞌ potxꞌbꞌilkamoj,
kat yohtanhenilo anma ay yulajla konhobꞌ mach kach ohtanheni! [*]
Haꞌ ebꞌnaj ayko preso, chiꞌawi tawet, abꞌe tzet chal ebꞌnaj.
Haꞌ mak halbꞌilxa ta chiꞌaqꞌlaxkamoj kolilo ebꞌnaj yu hawip. [bi].
Mamin, ayo hujelo isyaꞌtajil yibꞌanh anma ayko iskonhobꞌ kokawilal tiꞌanh,
yu chibꞌuchwa tawinh, chiyinilo hapixan.
Wal hanhonh hakonhobꞌ honhtiꞌanh,
hakaꞌ hameꞌ jehanh. Chijaqꞌanh yuchꞌandios tawet yinh sunilbꞌal ej tiempo.
¡Kat janikojanh bꞌit tawet, yebꞌ yuninal juninalanh!
	[bi]79:11 Ebꞌnaj presowom; huneꞌ tiꞌ chitzotel yinh yet istzabꞌlaxayo ebꞌnaj Israel yilaxto bꞌey Babilonia. 2Rey. 25:11
	79:1 79:1 2Rey. 25:8-10; 2Cr. 6:17-19
	79:7 79:7 Jer. 10:25
	79:10 79:10 1Jn. 2:7; Mi. 7:10

Mamin, hach chatanhe hakonhobꞌ Israel.
Hakaꞌ istanhelax noꞌ meꞌ, hak tuꞌ chu hatanhen yuninal yaꞌ José.
Hach tiꞌ Tzꞌonhan hach yul hatzꞌonhobꞌal xolbꞌal ebꞌnaj querubín chaxhtzejtzoni.
Mamin, abꞌe tzet chijalanh. [*]
¡Yelo isqꞌaqꞌal hawip sata ebꞌnaj yuninal yaꞌ Efraín,
yaꞌ Benjamín yebꞌ yaꞌ Manasés, hulanh kat hakolwa jinhanh!
¡Mamin, hach koDiosalanh, meltzohonhikojanh yinh iskꞌulal,
hakaꞌ yet yalanhtokanoj. Tzꞌayojabꞌ hakꞌul jinhanh kat konhhakolnihanh!
Mamin, Dios hach, yahaw yinh ebꞌnaj aqꞌom howal yul satkanh,
¿bꞌaqꞌinh chabꞌej hawanayo hahowal jibꞌanhanh
kat hahajbꞌan hatxikin hawabꞌen istxah hakonhobꞌ?
Haꞌ yal kosatanh ok jitahojanh,
haꞌ yal kosat tuꞌanh haꞌ jukꞌpaxojanh.
Chonhbꞌahlaxanh yu anma ayayo kokawilalanh,
yebꞌ kotzeyelaxanh yu anma ayko ishowal jinhanh.
¡Mamin, hach tiꞌ Dios hach, kaw aykano hawip!
¡Meltzohonhikojanh yinh iskꞌulal, hakaꞌ yet yalanhtokanoj!
Tzꞌayojabꞌ hakꞌul jinhanh kat konhhakolnihanh.
Haꞌ bꞌey Egipto hawiti huneꞌ yoj teꞌ uva,
hatzumbꞌenilo nime konhobꞌ, hatzꞌunnayo teꞌ uva tuꞌ sat istxꞌotxꞌ.
Hawinilo yaqꞌinal teꞌ, isto xeꞌ teꞌ yul txꞌotxꞌ,
ispohkanto teꞌ sat txꞌo txꞌotxꞌ.
Haꞌ hunteqꞌan wonhan ok teꞌ yenheloj.
Istopaxo isqꞌabꞌ teꞌ yenhelo teꞌ nime cedro yet Komam Dios.
To lehno isqꞌabꞌ teꞌ istiꞌ haꞌ mar,
isto lehno iswol isqꞌabꞌ teꞌ bꞌey haꞌ niman haꞌ. [bj]
¿Tzet yinh yuxin hawetato ispeyabꞌil teꞌ uva tuꞌ,
chiyinilo anma chiꞌekꞌto yul bꞌeh sat teꞌ?
Lanhan yetaxto teꞌ yu noꞌ telajil txitam,
yebꞌ lanhan istanhilo teꞌ islohnito noꞌ xoltelajil noqꞌ. [bk]. Yul NT bꞌey .
Mamin Dios, yahaw yinh ebꞌnaj aqꞌom howal yul satkanh,
meltzanhti tinanh, ilayti yul satkanh tuꞌ,
kat hananitij kat hatuklen huneꞌ tzꞌunubꞌ tiꞌ.
Hach kaw hach tzꞌunnhe teꞌ uva tiꞌ,
hawaqꞌni chꞌibꞌo iswol teꞌ oko hawu. [*]
¡Mamin, haꞌ mak chiꞌinilo sat teꞌ uva tuꞌ yebꞌ mak chinhusnito teꞌ,
tanhtzekanilo yu hahowal!
Yajaꞌ wal naj sikꞌbꞌililo hawu, kolwahanh yinh naj.
Haꞌ ton naj iskꞌahol naj winaj, naj hawako yinh ismunil. [bl]
Hak tuꞌ xin matxa bꞌaqꞌinhal chachjakanojanh,
kat hawaqꞌni koqꞌinalanh.
Tawetnhe xin chiꞌah jawanh.
¡Mam Wahawil, hach koDiosalanh, hach tiꞌ kaw aykano hawip.
Aqꞌ meltzoho iskꞌulal jilaꞌanh, hakaꞌ yet yalanhtokanoj!
¡Tzꞌayojabꞌ hakꞌul jinhanh, kat konhhakolnihanh!
	[bj]80:11 Ha haꞌ tuꞌ, chitzotel yinh haꞌ Mediterráneo.
	[bk]80:8-13 Yinh yechel teꞌ uva chitzotel naj salmista yinh konhobꞌ Israel, yet yilaxilo yul konhobꞌ Egipto masanto apnikano yul txꞌotxꞌ Canaán. Ismajnayo txꞌotxꞌ chiꞌichiti bꞌey haꞌ Éufrates chitaapni yinh haꞌ mar Mediterráneo. Teꞌ uva yechel yinh konhobꞌ Israel, txꞌiꞌal bꞌay chiꞌilcha yul AT Is. 5:1-7; 27:2-5; Jer. 2:21; Ex. 15:1-8; Os. 10:1Mt. 21:33-43; Jn. 15:1-6
	[bl]80:17 Iskꞌahol naj winaj, chitzotel yinh konhobꞌ Israel.
	80:1 80:1 Ex. 25:18-22; 1Sam. 4:4; Is. 37:16
	80:15 80:15 Ex. 4:22-23; Os. 11:11

¡Bꞌitnhewe Komam Dios yinh tzalahilal,
yuto haꞌ chiꞌaqꞌni jip!
¡Bꞌitnanhwe yinh kaw ip yinh kaw tzalahilal tet isDiosal jichmam Jacob!
Bꞌitnhewe Komam Dios yebꞌ pandereta,
yebꞌ teꞌ arpa kaw saqꞌal yoki,
yebꞌpaxo teꞌ salterio.
Cheyoqꞌtzewe chꞌen trompeta yet unin ixahaw,
hakpax tuꞌ yet chiyihbꞌi ixahaw,
yuto haꞌ ton tuꞌ istzꞌayikal niman qꞌinh.
Yuto hak tuꞌ yu yaqꞌnikano isDiosal jichmam Jacob,
chejbꞌanile tet anma Israel.
Haꞌ huneꞌ chejbꞌanile tuꞌ yaqꞌpaxo Komam tet yuninal yaꞌ José,
yet yel ebꞌnaj yul txꞌotxꞌ Egipto.
Yabꞌelax huneꞌ yul nuqꞌe halni hunteqꞌan tzotiꞌ mach chitxumcha ju hakaꞌ tiꞌ: [bm].
«Xakexinkolan yalanh ijatz cheyikꞌo yibꞌanh hewixikꞌ,
yebꞌ xakexinkolan yinh munil bꞌay kaw kexekꞌyaꞌ.
Hayet ayexiko yinh isyaꞌtajil tuꞌ,
kinheyawtenan teyinh, kexinkolnihan.
Inpajtzenan teyet xol moyan yet isnhirlahi.
Kexwanikojan yinh ilwebꞌal bꞌey istiꞌ ha haꞌ bꞌey Meriba. [*]
Hex Israel, hex inkonhobꞌtiꞌan,
abꞌewe tzet chiwalan;
majaltam heyijen tzet chiwalan.
Matxahojabꞌ hunuxa heDiosal insatajan,
machojabꞌ cheyiyo hebꞌa tet tioxh. [*]
Hanin Yahawintiꞌan heDiosal wehan,
haninan kexwilojan sat txꞌotxꞌ Egipto.
Hajbꞌawe hetiꞌ, kat waqꞌnihan tzet cheloh, kinchihan.
Yajaꞌ xin machi yabꞌeto inkonhobꞌ tuꞌan tzet walan,
mach kinyochehan anma Israel tuꞌ.
Yu huneꞌ tuꞌ yuxin inbꞌejkanojan ebꞌnaj yinh ismanhkꞌomal,
iswatxꞌen ebꞌnaj tzet yoche iskꞌul.
¡Tato yabꞌeto inkonhobꞌ tuꞌan tzet walan!
¡Yebꞌ ta bꞌelwikꞌo yul huneꞌ bꞌeh inyehkanojan tet!
Ta hak tuꞌ, kaw hunepchꞌanmi intanhtzelojan ebꞌnaj aniko howal yinh inkonhobꞌtiꞌan,
yebꞌ xin yinh anhemi wayojan inqꞌabꞌan yibꞌanh ebꞌnaj ayko ishowal yinh ebꞌnaj,» xhi Komam.
Haꞌ mak yahni Komam okmikano yinh xiwkilal,
kanmikano ebꞌnaj yinh isyaꞌtajil yinh hunelnhe.
Yajaꞌ wal tet iskonhobꞌ kaw nimanmi tzet chislo yaqꞌ Komam,
ham ixim trigo kaw kꞌul iswah ebꞌnaj,
yukꞌnipaxo ebꞌnaj iskabꞌil noꞌ txꞌilabꞌ ay satla chꞌen nime chꞌen,
yunhe isnoh iskꞌul ebꞌnaj.
	[bm]81:5 Yaꞌ José, yechel yeko yinh ebꞌnaj kabꞌ majan Israel Sal. 80:1-2
	81:7 81:7 Ex. 17:7
	81:9 81:9 Ex. 20:2-3

Kachbꞌanile yinh ebꞌnaj juez mach kꞌuloj

Ayko Komam Dios xol ebꞌnaj juez bꞌey satkanh,
yunhe yilni Komam yinh tzet chiꞌeliko ebꞌnaj,
chalni Komam tet ebꞌnaj: [*]
«¿Bꞌaqꞌinh chebꞌej heyaniko leqꞌtiꞌal yet cheyilni yinh tzet chiꞌeliko anma,
kat heyanito hebꞌa yinh mak chiwatxꞌen istxꞌojal? [*]
Wal xin watxꞌewe istoholal yinh anma mach mak chikolni,
yebꞌ yinh mak mach ismam machi ismiꞌ.
Watxꞌewe istoholal yinh anma mebꞌaꞌ yebꞌ anma matzet aya.
Kolwe makta machi yip iskolni isbꞌa yebꞌ anma mebꞌaꞌ.
¡Kolwanhwe yinh iskolni isbꞌa tet ebꞌnaj chiwatxꞌen istxꞌojal!
Yajaꞌ wal hex xin, mach heyohtajoj,
machi txumchapaxilo heyu.
Ayexiko xol qꞌejholoj, chibꞌili sunil xeꞌ txꞌotxꞌ.
Walnihan hakaꞌ tiꞌ: “Hex tiꞌ, hakaꞌ dios [bn] ay bꞌay tiꞌ chitzotel yinh  ay bꞌay tiꞌ chitzotelpaxo yinh ebꞌnaj nime winaj ay ismunil, hakaꞌ ebꞌnaj juez. hex,
hesunil yuninal Komam Dios heyehi, Komam kaw aykano yelapnoj,” kinchihan. [*]
Yaj xin chexkami,
hakaꞌ chu iskam ebꞌnaj winaj,
kat heyaykꞌay hakaꞌ chu yaykꞌay ebꞌnaj yahaw,» xhi Komam.
¡Mamin, il yinh tzet chiꞌeliko anma ay sat txꞌo txꞌotxꞌ tiꞌ,
yuto hach tiꞌ Yahaw hach yinh sunil txꞌotxꞌ konhobꞌ ay yul sat yibꞌanhqꞌinal tiꞌ!
	[bn]82:6 Huneꞌ tzotiꞌ diosebꞌnaj ángel,
	82:1 82:1 Is. 3:13-15
	82:2 82:2 Sal. 72:2-4
	82:6 82:6 Jn. 10:34-36

¡Mamin, hach inDiosalan,
machojabꞌ chachkan tuknoj!
¡Machojabꞌ tonhe chiꞌekꞌ hasat yebꞌ tonhe chawil tzet chiswatxꞌe ebꞌnaj ayko ishowal tawinh,
yebꞌ ebꞌnaj chichiwa iskꞌul tawinh!
Chiwejchakanh ebꞌnaj kat yaniko ebꞌnaj howal tawinh.
Islahtiꞌnhe isbꞌa ebꞌnaj iswatxꞌen istxꞌojal yinh hakonhobꞌ,
yinh anma tanhebꞌil hawu.
Ayko yinh isnabꞌal ebꞌnaj yul konhistanhtzenilojanh.
Choche ebꞌnaj konhistanhtzeꞌlojanh yunhe matxa chibꞌina isbꞌi hakonhobꞌ Israel tiꞌ.
Iskutxbꞌako isbꞌa ebꞌnaj, islahtiꞌnhen isbꞌa ebꞌnaj tawinh;
iswatxꞌen ebꞌnaj istrato,
haꞌ ton ebꞌnaj edomita yebꞌ ebꞌnaj ismaelita,
yebꞌ ebꞌnaj Moab yebꞌ ebꞌnaj agareno,
yebꞌ ebꞌnaj ah Gebal,
ebꞌnaj amonita yebꞌ ebꞌnaj amalecita,
ebꞌnaj filisteo yebꞌ ebꞌnaj ay bꞌey Tiro. [*]
Ishunbꞌanpaxiko isbꞌa ebꞌnaj asirio yinta ebꞌnaj,
yunhe iskolwa ebꞌnaj yinh ebꞌnaj yikꞌal yaꞌ Lot. [bo]
Mamin, hakaꞌ hawute ebꞌnaj Madián,
hakojabꞌ tuꞌ chawute hunteqꞌan ebꞌnaj tiꞌ,
yebꞌ hakaꞌojabꞌ hawute naj Sísara yebꞌ naj Jabín bꞌey haꞌ Cisón. [*]
Ebꞌnaj tuꞌ, hatanhtzelo ebꞌnaj bꞌey Endor,
isqꞌato ebꞌnaj hakaꞌ chu isqꞌato qꞌalem sat txꞌotxꞌ.
Tanhtzelo ebꞌnaj winaj kaw ay yelapno xol ebꞌnaj,
hakaꞌ hawute naj Oreb yebꞌ naj Zeeb.
Tanhtzelo ebꞌnaj winaj kaw iswiꞌehal yeko yinh ebꞌnaj,
hakaꞌ hawute naj Zeba yebꞌ naj Zalmuna.
Yuto yoche ebꞌnaj ismajaꞌlo hatxꞌotxꞌ,
yunhe yokkano yu ebꞌnaj yalni.
Mamin, hach inDiosalan,
lahanojabꞌ chiꞌeliko ebꞌnaj hakaꞌ teꞌ txꞌix yebꞌ teꞌ xajtelaj tajin chiyijikꞌo jaqꞌeqꞌ.
Hakaꞌ chu isto bꞌolobꞌ yinhla witz,
kat istanhkanilo te teꞌ yu xaj qꞌa qꞌaꞌ tuꞌ,
hakojabꞌ tuꞌ chu hatzujnayo ebꞌnaj yu hahowal,
xiwojabꞌkanh ebꞌnaj yu isqꞌaqꞌal hawip.
Mam Wahawil, txꞌixwojabꞌ sat ebꞌnaj kat kach yawten ebꞌnaj yinh.
Okojabꞌkano ebꞌnaj yinh txꞌixwilal yinh sunilbꞌal ej tiempo.
Txꞌixwojabꞌkanh ebꞌnaj kat iskamkanilo ebꞌnaj.
Yohtanhehojabꞌilo ebꞌnaj tato hachnhechꞌan Yahaw hach,
¡yebꞌ ta hachnhechꞌan aykano hawip yul sunil sat yibꞌanhqꞌinal tiꞌ!
	[bo]83:8 Ebꞌnaj Moab yebꞌ ebꞌnaj Amonita yikꞌal yaꞌ Lot ye ebꞌnaj.
	83:7 83:7 1Rey. 5:18
	83:9 83:9 Jue. 7:1-23; Jue. 4

¡Mamin, Yahaw yinh sunil,
kaw saqꞌal je yul hawatut!
¡Kaw xin chiyochekano inkꞌulan chinehan yul yamaqꞌil hawatut!
¡Yinh sunil wanmahan chinbꞌitnihan yinh kaw tzalahilal tawet,
yuto hach tiꞌ isDiosal qꞌinal hawehi!
Haxa noꞌ nixhte tzꞌunun yebꞌ noꞌ yalomtioxh,
chiꞌilcha yu noꞌ bꞌay chiꞌeh yul hawatut,
chiswatxꞌe noꞌ yatut bꞌay chiꞌeh nixhte yunin iskawilal bꞌay chiꞌaqꞌlax xahanbꞌal.
Mamin, Yahaw yinh sunil, hach tiꞌ inDiosalan yebꞌ Wahawilan.
Saqꞌal yet mak ay yul hawatut,
kat kaxhisbꞌitnheni, machi xin chisbꞌej kaxhisbꞌitnheni.
¡Saqꞌal yet mak chachyako yipo iskꞌul,
yebꞌ chiyoche chito bꞌey hawatut yinh istzꞌayikal qꞌinh!
Hayet chiꞌekꞌto ebꞌnaj bꞌey huneꞌ akꞌal, bꞌay ay huneꞌ kꞌuh chihal-lax yal sate,
kat ismeltzoko yinh isnuqꞌ ha haꞌ kat isnohilo kꞌuh yet chaqꞌni haꞌ nhabꞌ.
Nixhtejal xin yiqꞌnikanh yip ebꞌnaj kat yohtanhenilo ebꞌnaj Komam Dios
kaw aykano yelapnoj ay bꞌey wonhan Sión.
Mamin Dios, Yahawil yinh ebꞌnaj aqꞌom howal yul satkanh,
isDiosal yaꞌ Jacob hawehi.
¡Mamin, abꞌe tzet chiwalan yet chintxahlihan tawet!
Mamin, hach chonhhatanhehanh,
ayo hakꞌulal yibꞌanh yaꞌ rey sikꞌbꞌililo hawu.
Ekꞌbꞌalto saqꞌal je yul hawatut,
waxanhka huneꞌnhe tzꞌayik, sata je hunu mil tzꞌayik yintalto hawatut,
yebꞌ ekꞌbꞌalto kꞌul wokan intanhenojan istiꞌ ispultahil hawatut sata wehan bꞌay chiwatxꞌelax istxꞌojal.
Yuto hach tiꞌ lahan hach hakaꞌ tzꞌayik,
chatzej kobꞌehanh, yebꞌ hach chonhhawilanh.
Kaw chachtzala yinh yebꞌ kaw xahan ay mak chispohilo isbꞌa xol istxꞌojal,
machi hunu tzet chamanhkꞌo tet.
¡Mamin, yahaw yinh sunil,
saqꞌal yet mak chikawxi iskꞌul tawinh!
Txah bꞌay chiqꞌanlax tet Komam Dios istzꞌay iskꞌul yinh iskonhobꞌ Israel
Salmo tiꞌ tzꞌibꞌnhebꞌilkano yu ebꞌnaj iskꞌahol naj Coré
Mam Jahawil, kaw kꞌulachkano yinh hakonhobꞌ tiꞌ.
Hawaqꞌ meltzoho huneꞌ tzalahilal jetanh,
hanhonh titnaj honhanh yinh yaꞌ Jacob.
Hawaqꞌ nimankꞌulal yinh ismul hakonhobꞌ.
Sunil ismul hawaqꞌkano tanhoj.
Xaꞌekꞌ ismul hawanayo hahowal jibꞌanhanh,
istanhkano hahowal jinhanh.
Mamin, hach Kokolomalanh. Kolonhanh tinanh,
matxahojabꞌ chichiwa hakꞌul jinhanh.
¿Tom yinh kaw sunilbꞌal ej tiempo hawakaniko hahowal jinhanh?
¿Tom matxa chawaqꞌ kokawilanh
yunhe jaqꞌni tzalaho kokꞌulanh tawinh?
¡Mam Wahawil, yeloj tato xahan ayonhanh hawu kat konhhakolnihanh!
Chiwabꞌehan tzet chiyal Komam Dios wetan,
chitzotel Komam yinh huneꞌ aqꞌankꞌulal chiyaqꞌ tet iskonhobꞌ yebꞌ tet makta yetxa Komam yehi,
tet makta chiyijen tzet chiyal Komam,
yunhe mach chimeltzo yinh issukal.
Yinh kaw yeli kawil yeti Komam,
yunhe iskolni makta chiyo isbꞌa tet.
Haꞌ issaqꞌalil Komam chiꞌehikꞌo koxol yul sat yibꞌanhqꞌinal tiꞌ.
Haꞌ iskꞌulchꞌanil iskꞌul Komam chischahle isbꞌa yebꞌ isyelal.
Haxa aqꞌankꞌulal yebꞌ istoholal hakaꞌtanhe chislaqꞌ isbꞌa.
Haꞌ isyelal chiꞌahilo sat txꞌo txꞌotxꞌ tiꞌ,
haxa istoholal xin chimujlayti satkanh.
Chaqꞌ Komam iskꞌulal jet kat yaqꞌni kotxꞌotxꞌ sat kotzꞌunubꞌ.
Haꞌ istoholal chibꞌabꞌi sata Komam
kat iswatxꞌen isbꞌeh Komam.
Chiqꞌanlax iskolwal Komam Dios yinh iskonhobꞌ Israel
Salmo tiꞌ tzꞌibꞌnhebꞌilkano yu yaꞌ rey David
Mamin hajbꞌa hatxikin, kat hawabꞌen yinh tzet chiwalan,
yuto kaw bꞌiskꞌulal wehan yebꞌ kaw kꞌanchꞌan hinan.
Mamin, ilinan yuto hanintiꞌan kaw yijem hinan tawet.
¡Hach tiꞌ hach inDiosalan, kolinan hanin hachejabꞌ intiꞌan,
yuto tawinh chikawxi inkꞌulan!
Mamin, kaw tzꞌayojabꞌ hakꞌul winhan,
yuto tawet chiꞌahwawan sunilbꞌal tzꞌayik.
Mamin, aqꞌ tzalaho wanmahan hanin hachejabꞌ intiꞌan,
yuto tawet chintxahlihan.
Yuto hach tiꞌ Mamin, kaw kꞌul hachkanoj yebꞌ chawaqꞌ nimankꞌulal.
Haꞌ mak chachawten yinh, kaw xahan ay hawu.
Mamin, abꞌe intxahan chiwaqꞌan tawet.
Hajbꞌa hatxikin yinh tzet chinqꞌanan tawet.
Chiꞌahwawan tawet yinh ej isyaꞌtajil chihul wibꞌanhan,
yuto hach chapajtze tzet chinqꞌanan tawet.
Mamin, machi hunuxa dios lahan hakaꞌ hach tiꞌ.
Machi hunu mak chu iswatxꞌen hakaꞌ tzet chawatxꞌe.
Mamin, hach watxꞌenhe anma ay yul sunil ej txꞌotxꞌ konhobꞌ,
chixin hul tasataj yu yinayo isbꞌa tawet kat yaniko hamay. [*]
Yuto hachnhechꞌan Dios hach,
kaw aykano hawelapnoj, kat hawatxꞌen nimeta kꞌaybꞌalkꞌule.
Mam Wahawil, kuyinan yinh habꞌeybꞌal yunhe inbꞌelwihan yinh isyelal.
Aqꞌ yip wanmahan yu winayo hinbꞌahan tawet.
Mamin, hach inDiosalan yebꞌ Wahawilan,
yinh sunil wanmahan chinbꞌitnhehan habꞌi,
kat wanikojan hamay yinh sunilbꞌal ej tiempo.
Kaw hantanhekano isxahanil ay hinan hawu,
kinhakolan yunhe mach chinaykꞌayan yul isqꞌabꞌ kamikal.
Mamin, ebꞌnaj kaw chiyikanh isbꞌa,
ebꞌnaj chiwatxꞌen istxꞌojal, [*]
chiꞌah ebꞌnaj howal winhan yunhe kinispotxꞌnihan ebꞌnaj yalni,
ebꞌnaj tuꞌ mach chachekꞌ yinh isnabꞌal ebꞌnaj.
Yajaꞌ wal hach tiꞌ Mamin, kaw kꞌul hachkanoj yebꞌ chitzꞌay hakꞌul jinhanh,
ay hanimankꞌulal kaw xahan ayonhanh hawu,
yebꞌ xin isyelalnhetikꞌa chawala.
Mamin, okanh tꞌanhno winhan,
kaw tzꞌayojabꞌ hakꞌul winhan, kolinan hanin hachejabꞌ intiꞌan.
Aqꞌ wipan Mamin.
Yelo iskꞌulal hakꞌul winhan,
haxinwal hayet chilni ebꞌnaj chichiwa iskꞌul winhan kat istxꞌixwikanh ebꞌnaj.
Mamin, hach chachkolwa winhan yebꞌ hach ayachiko yipo wanmahan.
	86:9 86:9 Ap. 15:4
	86:14 86:14 Sal. 54:3

Chihal-lax kꞌul-la tzotiꞌ yinh konhobꞌ Jerusalén
Salmo tiꞌ tzꞌibꞌnhebꞌilkano yu ebꞌnaj iskꞌahol naj Coré
Haꞌ isxeꞌal iskonhobꞌ Komam Dios,
ayayo yibꞌanh witz yet Komam yehi.
Kaw ekꞌbꞌal chitzala Komam Jahawil yinh ispultahil konhobꞌ Sión
sata yatut ebꞌnaj titna yinh yuninal yaꞌ Jacob.
¡Hach iskonhobꞌ Komam Dios,
hantanhe tzotiꞌ kaw kꞌulchꞌan chihal-lax tawinh!
Chal Komam Dios hakaꞌ tiꞌ:
«Ay konhobꞌ tiꞌ kinohtanhenan hakaꞌ konhobꞌ Egipto,
Babilonia, Filistea, Tiro yebꞌ Etiopía.
Hunteqꞌan anma ay bꞌey tuꞌ,
hakaꞌta yul konhobꞌ Jerusalén pitzkꞌanahi,» xhi Komam.
Chihal-lax yinh konhobꞌ Sión [bp] hakaꞌ tiꞌ:
«Huneꞌ konhobꞌ tiꞌ yebꞌ hunteqꞌanxa, yul konhobꞌ Sión pitzkꞌanahi,» xhi.
Haꞌ Komam Dios kaw aykano yelapnoj,
haꞌ kaw chiwatxꞌenkano konhobꞌ tiꞌ.
Hayet chistzꞌibꞌnhenayo Komam isbꞌi sunil konhobꞌ,
chistzꞌibꞌnheyo hakaꞌ tiꞌ:
«Haꞌ anma ay yul hunteqꞌan konhobꞌ tiꞌ,
haꞌ yul konhobꞌ Sión pitzkꞌanahi,» xhi.
Haxa anma chibꞌitni kat yah tꞌujla yu tzalahilal, chalni:
«Haꞌ bꞌey Jerusalén tiꞌ ay jatutanh,» xhi.
	[bp]87:5 Konhobꞌ Sión haꞌ ton Jerusalén.

Chisqꞌan ischejabꞌ Komam Dios iskol-laxilo yul isqꞌabꞌ kamikal
Salmo tiꞌ tzꞌibꞌnhebꞌilkano yu ebꞌnaj iskꞌahol naj Coré
Mam Wahawil, hach inDiosalan yebꞌ inkolomalan,
hunun tzꞌayik yebꞌ hunun aqꞌbꞌal inqꞌannihan hakolwal winhan.
¡Mamin, chah intxahan chiwaqꞌan tawet kat hawabꞌen tzet chinqꞌanan!
Kaw hantanhekano isyaꞌtajil chꞌay wibꞌanhan,
yuxin kaw ayinxakojan yul isqꞌabꞌ naj kamikal chiwabꞌehan.
Kaw matxatikꞌa nino wipan,
ayinxakojan isbꞌisilo ebꞌnaj kamnaxa.
Hakaꞌta xakinbꞌejlaxtojan xol anma kamom.
Lahan hinan hakaꞌ ebꞌnaj xakam xol howal, mujbꞌilxa tinanh.
Hakaꞌ anma chanahulnhekantoj yebꞌ anma mach ilbꞌilo hawu,
hak tuꞌ wehan chiwabꞌehan.
Hakaꞌta kinhabꞌejkanojan yul hunu niman holan kaw nahat yehayto yich bꞌay kaw qꞌejholo.
Kaw aykanayo hahowal wibꞌanhan,
kaw ayinikojan yalanh isyaꞌtajil,
hakaꞌ komujikanto yalanh ishujuyal ishowal haꞌ mar. [bq].
Xakinisbꞌejkanojan ebꞌnaj wamigohan,
kaw matxa choche ebꞌnaj kinyilaꞌan,
lahan wekojan hakaꞌ hunu naj presowom mach chu yelkanh.
Lanhan istanhilo inmujlubꞌalan yuto oqꞌonhetikꞌa chiwuhan.
Mam Wahawil, sunilbꞌal tzꞌayik chiꞌahwawan tawet,
kat winikanh inqꞌabꞌan tasataj.
Mamin, ¿tom ayto kꞌaybꞌalkꞌule chawatxꞌe yinh anma kamom?
¿Tom chiyaqꞌ anma kamom yuchꞌandiosal tawet?
¿Tom chito hal-lax iskꞌulchꞌanil hakꞌul yebꞌ isyelal bꞌay mujan anma kamom,
bꞌay ay naj kamikal?
Xol isqꞌejholohal bꞌay mujan kamom,
bꞌay chinahulnhelaxto sunil, ¿tom ayto mak chinaniti istoholal yebꞌ ej kꞌaybꞌalkꞌule chawatxꞌe? [*]
Mamin, yajaꞌ hanintiꞌan tawet chiꞌahwawan,
yinh sahabꞌ sakꞌayal chintxahlihan tawet.
Mamin, ¿tzet yinh xin chinhahinkꞌulnhehan?
¿Tzet yinh yuxin chawebꞌato habꞌa wetan?
Yettaxtikꞌa intzehalan,
aynhetikꞌayo isyaꞌtajil wibꞌanhan,
yebꞌ ayinnhetikꞌakojan yul isqꞌabꞌ naj kamikal.
Kaw chiwaqꞌlehan isyaꞌtajil chawati wibꞌanhan.
Kaw xin matxa chitecha wuhan chiwabꞌehan.
Kaw maꞌaykano sunil hahowal wibꞌanhan,
kaw maqꞌojikano isyaꞌtajil winhan. [*]
Hoybꞌil innhetikꞌahan yu isyaꞌtajil tuꞌ hunun tzꞌayik,
lahan hakaꞌ haꞌ nime nhabꞌ chiyetato ej tzꞌunubꞌ.
Sunil ebꞌnaj wamigohan yebꞌ wet anmahilan xakinisbꞌejkanojan.
Haxanhe qꞌejholo ayko wetbꞌihojan.
	[bq]88:7 Huneꞌ holan niman yich, yebꞌpaxo qꞌejholoj, yebꞌ haꞌ mar chismaqꞌ isbꞌa, hunteqꞌan tiꞌ yechel yinh kambꞌal. Sal. 6:5
	88:12 88:12 Job 10:21-22; Sal. 6:5; 115:17; Is. 38:18-19
	88:16 88:16 Job 6:4

Istrato Komam Dios yaqꞌ tet yaꞌ David
Salmo tiꞌ tzꞌibꞌnhebꞌilkano yu naj Etán, naj ezraíta
Mamin, sunilbꞌal tiempo chaxhinbꞌitnhehan,
chiwalnihan ta kaw kꞌulchꞌankano hakꞌul.
Sunilbꞌal tiempo chiwalikꞌojan isyelalil tzet chawala.
Chiwalikꞌojan iskꞌulchꞌanil hakꞌul yinh sunilbꞌal ej tiempo,
kat walnikꞌojan tato mach chishel isbꞌa isyelalil tzet chawala,
lahan hakaꞌ satkanh, mach chishel isbꞌa.
Hawaqꞌ huneꞌ hatrato tet yaꞌ David,
hachejabꞌ, hawaltenkano tet yaꞌ hakaꞌ tiꞌ:
«Haꞌ ebꞌnaj chipoh yinh hawuninal,
chiꞌok ebꞌnaj yahawilo haseleloj yinh sunil ej tiempo,» [*] kachi.
Mam Wahawil, sunil mak ay yul satkanh chaxhbꞌitnheni,
chalni hakꞌulal yebꞌ kꞌaybꞌalkꞌule hawatxꞌe.
Mamin, machi hunuxa dios, machi hunu mak ay satkanh chu islahbꞌan isbꞌa yebꞌ hach.
Mamin, Dios hach, kaw aykano hawelapnoj,
yebꞌ kaw ay hamay xol ebꞌnaj ángel ayko takꞌatanh.
Mam Wahawil, Dios hach yinh sunil tzet ay satkanh,
machi hunu mak hakaꞌ hach tiꞌ yuto kaw aykano hawip.
Chij isbꞌa sunil tzet chawala.
Ay hawip yibꞌanh haꞌ mar yet chihowbꞌikanh haꞌ.
Hayet nahat chiꞌah tixhna ishujuyal haꞌ,
hach chawaqꞌ tukbꞌaho haꞌ.
Chaxanhayo noꞌ niman noqꞌ chꞌekꞌ xol haꞌ mar hakaꞌ chu isxanhlaxayo hunu kamom.
Yu yip haqꞌabꞌ chisajlemito ebꞌnaj ayko ishowal tawinh. [br] isbꞌi huneꞌ noꞌ niman noqꞌ chiꞌekꞌ xol haꞌ mar. Chijil tzotiꞌ yinh noꞌ yinh ej yistoria ebꞌnaj hebreo.
Hawet ye satkanh yebꞌ txꞌo txꞌotxꞌ.
Hach watxꞌenhe yul sat yibꞌanhqꞌinal tiꞌ yebꞌ tzet ayayo sat.
Hach watxꞌenhe txꞌotxꞌ ayko yinh norte yebꞌ txꞌotxꞌ ayko yinh sur.
Kaw chitzala witz Tabor yebꞌ Hermón tawinh,
chisbꞌitnhen habꞌi.
Kaw aykano yip haqꞌabꞌ,
kaw aykano yip hawatxꞌqꞌabꞌ,
chachqꞌoji yinh ebꞌnaj chiꞌaniko howal tawinh.
Yahawil hach, hanhkꞌanhe istoholal chawatxꞌe.
Haꞌ iskꞌulal yebꞌ isyelal bꞌabꞌel tasataj.
Mamin, saqꞌal yet anma chaxhbꞌitnhen yinh tzalahilal,
kat isbꞌelwi yinh hasajilqꞌinal.
Tawinhnhetikꞌa chiyaqꞌ tzalaho iskꞌul yinh sunilbꞌal habꞌil
kat istzalapaxo yinh istoholal chawatxꞌe.
Yinh kaw yeli tawinh chitit yip,
kaw saqꞌalachpaxo yul sat.
Mamin, yu hak tuꞌ chiꞌel yinh hakꞌul,
yuxin chawaqꞌ yaqꞌbꞌil jipanh.
Hach Jahawilanh, machi nino istxꞌojal ayko tawinh,
isDiosal konhobꞌ Israel hawehi.
Yet yalanhtokanoj kach tzotel yinh sajsatil tet ebꞌnaj hachejabꞌ yijem, hawalni hakaꞌ tiꞌ:
«Ay huneꞌ yaꞌ kaw ay yip yanma sikꞌbꞌililo wuhan xol inkonhobꞌan.
Kaw ay yelapno ye yaꞌ yul insatan, ayinikojan yetbꞌiho yaꞌ.
Xaꞌinsayilojan yaꞌ David, yaꞌ inchejabꞌan.
Injobꞌnayojan aceite yibꞌanh iswiꞌ,
wanikojan yaꞌ reyal. [*]
Ayinnhetikꞌakojan inkolwahan yinh yaꞌ,
kat waqꞌnihan ishelanil yu wipan.
Mach chaqꞌaꞌko howal ebꞌnaj chichiwa iskꞌul yinh yaꞌ.
Mach xin chiqꞌojipaxo ebꞌnaj txꞌoj yinh yaꞌ.
Chinxanhayojan makta ayko ishowal yinh yaꞌ,
kat intanhtzenkanilojan ebꞌnaj chiyahni yaꞌ.
Aynhetikꞌako iskꞌulchꞌanil inkꞌulan,
yebꞌ isyelal tzet chiwalan yetbꞌiho yaꞌ,
kat waqꞌnihan yaqꞌbꞌil yip yaꞌ.
Hanan chiwaqꞌan yip yaꞌ
yibꞌanh txꞌotxꞌ chiꞌichiti bꞌey haꞌ mar Mediterráneo
masanta bꞌey txꞌotxꞌ ayko istiꞌla haꞌ niman Éufrates.
Chal yaꞌ wetan hakaꞌ tiꞌ: “Hach tiꞌ, hach inmaman, hach inDiosalan.
Hach chinhakolan yebꞌ chinhatanhehan,” xhi yaꞌ.
Chiwaqꞌan ismajul yaꞌ hakaꞌ ebꞌnaj bꞌabꞌel kꞌahole,
kaw aykanokanh yaꞌ yibꞌanh ebꞌnaj rey ay yul sat yibꞌanhqꞌinal tiꞌ. [*]
Yinh sunilbꞌal tiempo aynhetikꞌako iskꞌulchꞌanil inkꞌulan yetbꞌiho yaꞌ.
Haꞌ intratohan waqꞌan tet yaꞌ, mach chinhekꞌan.
Haꞌ xin ebꞌnaj chipoh yinh yuninal yaꞌ,
haꞌ ebꞌnaj chiꞌok reyalo seleloj,
hak tuꞌ chiyu yulbꞌal istiempohal ay satkanh.
Yajaꞌ ta chisbꞌejkano ebꞌnaj yuninal yaꞌ kuybꞌanile aqꞌbꞌilkano wuhan,
yebꞌ ta mach chisbꞌeybꞌalnhe ebꞌnaj chejbꞌanile aykano wuhan,
yebꞌ ta machi yelapno inchejbꞌanilan yul sat ebꞌnaj,
mach xin chisyije ebꞌnaj,
wal tuꞌ chiwayojan isyaꞌtajil yibꞌanh ebꞌnaj,
yu ismanhkꞌomal yebꞌ yu istxꞌojal
kat waqꞌnihan tzꞌum yijaꞌ ebꞌnaj.
Yajaꞌ xin mach chinbꞌejan inxahannhenan yaꞌ David,
mach chinbꞌejan inyenihan isyelal tzet chiwalan yinh yaꞌ.
Mach chiwilojan intratohan waqꞌan tet yaꞌ.
Sunil tzet halbꞌilkano tet yaꞌ wuhan mach chinmanhkꞌohan.
Hunelnhe kintzotelan tet yaꞌ,
waqꞌni bꞌinaho inbꞌihan yuto hanintiꞌan machi nino intxꞌojalan.
Mach xin wakojan leqꞌtiꞌal tet yaꞌ David tuꞌ, yet walnihan hakaꞌ tiꞌ:
“Haꞌ ebꞌnaj chipoh yinh yuninal yaꞌ chiꞌok reyal seleloj, hak tuꞌ chu yulbꞌal ay tzꞌayik yul sat yibꞌanhqꞌinal tiꞌ.
Aynhetikꞌako yaꞌ yahawilo
yulbꞌal ay ixahaw yebꞌ satkanh,” kachi.
Yajaꞌ xin yaꞌ rey sikꞌbꞌililo hawu tiꞌ hawintanhekanilto yaꞌ,
yebꞌ hayah yaꞌ, kaw ayayo hahowal yibꞌanh yaꞌ.
Hawilo hatrato hawaqꞌ tet hachejabꞌ,
haqꞌojnayo iscorona sat txꞌotxꞌ.
Hapolto bꞌeh yinhla iskꞌubꞌal iskonhobꞌ yaꞌ,
hawuchkꞌankanto iskꞌubꞌal hoyaniko yinh.
Sunil mak chiꞌekꞌ bꞌey tuꞌ chiꞌokti yul iskonhobꞌ yaꞌ kat yelqꞌanto tzet ay bꞌey tuꞌ.
Sunil konhobꞌ ayko iskawilal kaw chibꞌuchwa yinh yaꞌ.
Wal ebꞌnaj ayko ishowal yinh yaꞌ,
kaw chitzala ebꞌnaj, chinikanh isqꞌabꞌ ebꞌnaj yuto maqꞌoji ebꞌnaj.
Hakaꞌta hawilo yeh yespada yaꞌ yebꞌ xin mach kach kolwa yinh yaꞌ yet yaqꞌni howal yebꞌ ebꞌnaj.
Xahawaqꞌ tanho ismay yaꞌ,
haqꞌojnikanto istzꞌonhobꞌal yaꞌ sat txꞌotxꞌ.
Hakꞌotzbꞌa iskawil yaꞌ,
¡hawanikaniko yaꞌ yinh txꞌixwilal!» hawala.
Mam Wahawil, ¿bꞌaqꞌinh chabꞌej hawebꞌanto habꞌa?
¿Tom sunilbꞌal tiempo chawayo hahowal,
hakaꞌ ishowal qꞌa qꞌaꞌ?
¡Mamin, natij tato kaw txannhechꞌan yoj inkawilan!
yebꞌ ta kaw hanikꞌnhe tiempo chiꞌehikꞌo naj winaj watxꞌebꞌil hawu yul sat yibꞌanhqꞌinal tiꞌ.
Sunil mak chiꞌekꞌ yul sat yibꞌanhqꞌinal tiꞌ, masantikꞌa chikami.
Machi hunu mak tiꞌ chikolcha yul isqꞌabꞌ naj kamikal.
Mamin, ¿bꞌaytuꞌwal ay huneꞌ iskꞌulchꞌanil hakꞌul yet bꞌabꞌelal,
yebꞌ isyelal tzet hawalkano tet yaꞌ David?
Mamin, natij ta kaw txꞌiꞌal anma aqꞌni tako iskꞌul ebꞌnaj hachejabꞌ.
Kaw xin chiwabꞌehan bꞌiskꞌulal yinh wanmahan yinh tzet utelax ebꞌnaj tuꞌ.
Mamin, hak tuꞌ chonhyutehanh ebꞌnaj ayko ishowal jinhanh,
chaqꞌ tako ebꞌnaj kokꞌulanh.
Naunhe xin chaqꞌnipaxo tako ebꞌnaj inkꞌulan hanin kinhasikꞌilotiꞌan.
¡Hal-laxojabꞌ kꞌul-la tzotiꞌ yinh Komam Dios yinh sunilbꞌal ej tiempo! ¡Hakojabꞌ tuꞌ!
	[br]89:10 Rahab

LIBRO 4
(Salmos 90—106)
Aynhetikꞌa Komam Dios yinh sunilbꞌal qꞌinal wal naj winaj txannhechꞌan yoj iskawil naj
Salmo tiꞌ, istxah yaꞌ Moisés, ischejabꞌ Komam Dios
Mamin, kokolbꞌanilanh hawehi yettaxtikꞌa yichebꞌanil yebꞌ yinh sunilbꞌal ej tiempo.
Yet yalanhto maxhto chiwatxꞌi txꞌo txꞌotxꞌ,
yebꞌ maxhto ej witz yebꞌ sunil yul sat yibꞌanhqꞌinal tiꞌ, Dios hachtikꞌa,
yebꞌpaxo yinh sunilbꞌal ej tiempo.
Hach chonhhawaqꞌ meltzohojanh pojojal hunelxa yet chawalni:
«Hex anma hex tiꞌ, meltzanhweko pojojal hunelxa,» kachi.
Yinh kaw yeli, mil habꞌil,
lahan hakaꞌ huneꞌ tzꞌayik xaꞌekꞌtoj hak tuꞌ ye yul hasat;
lahanpaxo xin hakaꞌ hayebꞌ hora chiꞌekꞌto yinh huneꞌ aqꞌbꞌal.
Chonhhatanhtzelojan yinh anhe yu ej isyaꞌtajil.
Lahan kokawilanh hakaꞌ hunu wayike.
Lahan honhanh hakaꞌ teꞌ telaj chalnhe isbꞌa,
ha yinh sahabꞌ sakꞌayal chiꞌelilo isxumakil,
haxa yet chiqꞌnikanh yip qꞌaꞌ kat istajiloj kat istanhkaniloj.
Yuto yet chitit hahowal chonhhatanhtzekanilojanh,
kat jokkanojanh yinh sukal yet chitit hahowal jinhanh.
Sunil komulanh yebꞌ kotxꞌojalanh mach chu jebꞌantojanh yul hasat.
Nixhtejal hakꞌotzbꞌan kokawilanh yu hahowal;
chiꞌekꞌto kotiempohalanh, hakaꞌ yekꞌto hunu tzet chiꞌekꞌ yinh konabꞌal.
Kokawilanh yul sat yibꞌanhqꞌinal tiꞌ 70 (lahonhebꞌ iskanhwinaj) habꞌil,
wal anma kaw ay yip chiꞌapni yinh 80 (iskanhwinaj) habꞌil,
yajaꞌ kaw yaꞌtaxa yebꞌ cheta iskꞌul.
Kaw yinh anhe chiꞌekꞌto kohabꞌilalanh kat kokꞌaynakanhanh yul sat yibꞌanhqꞌinal tiꞌ.
Mamin, ¿mak ohtanhe yip hahowal?
¿Mak ohtanhe xiwkilal yet chitit hahowal tuꞌ?
Aqꞌ johtanhelojanh ta kaw txannhechꞌan yoj kokawilanh yul sat yibꞌanhqꞌinal tiꞌ,
yunhe jekꞌanh yinh ishelanil konabꞌalanh.
¡Mam Wahawil, meltzanhtij, kat hawok jetbꞌihojanh!
¿Hantato tiempo chonhhabꞌejkanojanh?
¡Mamin, tzꞌayojabꞌ hakꞌul yinh ebꞌnaj hachejabꞌ tiꞌ!
Ayo iskꞌulal hakꞌul jibꞌanhanh hunun sakꞌayal,
kat kaxhkobꞌitnhenanh yinh tzalahilal yinh sunilbꞌal tiempo ay kokawilanh.
Txꞌiꞌalojabꞌ istiempohal tzalahilal chawaqꞌ jilaꞌanh,
hakaꞌ isbꞌisil ishabꞌilal isyaꞌtajil jilanh.
Yelo iskꞌulal chawatxꞌe yebꞌ kꞌaybꞌalkꞌule yilaꞌ ebꞌnaj hachejabꞌ yebꞌ tet yuninal ebꞌnaj.
Mamin, hach koDiosalanh,
ayo iskꞌulchꞌanil hakꞌul jibꞌanhanh tinanh.
Ayo hakꞌulal yibꞌanh tzet chikowatxꞌehanh,
ayo hakꞌulal yibꞌanh komunilanh.
Kaw tꞌinhan jehiko yul isqꞌabꞌ Komam Dios
Haꞌ mak chiyenhelnhe isbꞌa yalanh yip Komam Dios,
Komam chitanheni, Komam kaw aykano yelapnoj yebꞌ kaw aykano yip.
Chiwalan tet Komam hakaꞌ tiꞌ:
«Mamin, hach ayachiko yipo wanmahan,
tawinh chinkol hinbꞌahan.
Hach tiꞌ inDiosalan, tawinh chikawxi inkꞌulan,» kinchihan.
Haꞌ Komam chaxhkolni hawaykꞌay yul isqꞌabꞌ naj chiꞌanayo latzꞌabꞌ.
Haꞌ chachkolni tet isyaꞌtajil ay ismay kokam yu.
Chaxhyenhelnhe Komam yalanh isxikꞌ,
kaw xin tꞌinhan hawehiko yalanh isxikꞌ tuꞌ.
Haꞌ isyelal Komam chonhkolni,
hakaꞌ iskolwa chꞌen escudo yinh hunu naj aqꞌom howal.
Mach chachxiw tet istxꞌojal chiꞌekꞌ aqꞌbꞌalil.
Mach chaxhxiwpaxo tet lanza yet howal chiꞌalaxti yet tzꞌayikal.
Mach chachxiw tet isyaꞌtajil chihul yet aqꞌbꞌalil,
yebꞌ tet huchan chihul yet tzꞌayikal.
Huneꞌ mil anma chitanhilo yinh hamekqꞌabꞌ,
wal yinh hawatxꞌqꞌabꞌ xin, 10 (lahonhebꞌ) mil anma chitanhiloj,
wal hach xin matzet chawu.
Tonhe xin chaxhmujliko yinh,
chawilaꞌ ischahni anma istxꞌojal selel tzet chiswatxꞌe.
Yuto yinh Komam chakol habꞌa,
haꞌ Komam kaw aykano yelapno chachilni.
Machi hunu isyaꞌtajil chiꞌapni tawinh,
machipaxo yabꞌil chiꞌapni yul hawatut.
Yuto chati Komam ebꞌnaj yángel kach istanheꞌ,
bꞌayxanhetuꞌwal chachekꞌi.
Chach isbꞌatxkanh ebꞌnaj,
yunhe mach chachtxaqꞌmo yinh ej chꞌen chꞌen bꞌay chachekꞌi.
Yet chaxhekꞌi chaxanhayo noꞌ bꞌalam yebꞌ noꞌ howla labꞌa,
chamaqꞌnipaxo kamo no tzehla bꞌalam yebꞌ noꞌ dragón.
Yalni Komam: «Hanan chachinkolan yul isqꞌabꞌ isyaꞌtajil,
yuto winhan ayko hawanma,
chachinkꞌubꞌahan yuto ohtabꞌil hinan hawu.
Hayet chiꞌah hawaw wetan chinpajtzehan tawet.
Haninan ayinikojan hawetbꞌiho yinh ej isyaꞌtajil.
Chachinkolan kat wanikojan hamay.
Chiwaqꞌnihan niman hakawil, kat kach inkolnihan,» xhi Komam.
Chihal-lax kꞌul-la tzotiꞌ yinh iskꞌulal iskꞌul Komam Dios
Bꞌit yet tzꞌayik xewilal
Mam Jahawil, hach tiꞌ kaw aykano hawip,
kaw saqꞌal jaqꞌni yuchꞌandiosal tawet,
yebꞌ kobꞌitnhen salmo tawet.
Kaw saqꞌal yet chijalnikꞌojanh yet sakꞌayal yebꞌ aqꞌbꞌalil hanta isxahanil ayonhanh hawu,
yebꞌ isyelalil tzet chawala.
Chach kobꞌitnhehanh yebꞌ teꞌ decacordio yebꞌ teꞌ salterio.
Yebꞌ teꞌ arpa kaw labꞌan yebꞌ kaw saqꞌal yoki.
Mamin, kaw chitzala inkꞌulan yinh tzetaj chaye wilaꞌan.
Kaw chintzalahan yinh tzetaj chawatxꞌe.
Mam Jahawil, kaw aykano yelapno tzetaj chawatxꞌe.
Kaw machi mak chiqꞌoji istxumnilo hanabꞌal.
Haꞌ anma kaw lutꞌ yanma yebꞌ kaw wiꞌe,
mach chitxumchalo hakꞌulal yu.
Ta chiꞌah anma machiswalil yebꞌ txꞌoj chiswatxꞌe
kat yok qꞌalomal hakaꞌ ischꞌibꞌkanh teꞌ telaj kat isxumakli,
to yunhe yalaxkanto yinh isyaꞌtajil yinh hunelnhe.
Wal hach tiꞌ Mamin,
kaw aynhetikꞌa hawip yinh sunilbꞌal ej tiempo.
Mamin, ay huneꞌ tiꞌ kaw yeli,
haꞌ ton istanhtzelaxkanilo sunil ebꞌnaj ayko ishowal tawinh,
kat issajlemito ebꞌnaj chiwatxꞌen istxꞌojal.
Mamin, hach chawaqꞌ yaqꞌbꞌil wipan,
lahan chiꞌeliko wipan hakaꞌ noꞌ xoltelajil wakax,
kat hawanahto anh kaw xuqꞌ sam xol xil inwiꞌan. [bs].
Chinmujlojan yet chiꞌaykꞌayo ebꞌnaj ayko ishowal winhan,
kat xin wabꞌenojan isqꞌajwi ebꞌnaj txꞌoj.
Wal anma chiwatxꞌen istoholal chixumakli hakaꞌ isxumakli teꞌ palma,
kat ischꞌibꞌ hakaꞌ ischꞌibꞌ teꞌ cedro bꞌey txꞌotxꞌ Líbano.
Lahan hakaꞌ yul Yatut Komam Dios tzꞌunbꞌilayoj kat yaqꞌni isxumakil.
Waxanhka chiꞌichambꞌiloj aynhetikꞌa sat,
yebꞌ aynhetikꞌa yip yebꞌ yaxnhetikꞌa.
Haꞌ mak hakaꞌ tuꞌ chalaꞌkꞌoj ta haꞌ Komam chikꞌubꞌani.
Kaw toholkano Komam, machi nichꞌano istxꞌojal yinh.
	[bs]92:10 Yet chijobꞌlaxayo perfume maka teꞌ aceite yibꞌanh iswiꞌ hunu maka, chal yelapnoj tato kaw ay tzalahilal. Sal. 23:5; 45:7-8

Haꞌ Komam Dios haꞌ Jahawil
¡Haꞌ Komam Dios, haꞌ Jahawil,
kaw aykano isqꞌaqꞌal ismay Komam hoyaniko yip Komam yinh!
Haꞌ anhekanayo isxeꞌal huneꞌ yul sat yibꞌanhqꞌinal tiꞌ, yuxin mach chibꞌili.
Mamin, hataxtikꞌa tuꞌ ayachiko yahawilal.
Machi mak chiꞌinilo hatzꞌonhobꞌal.
Ayachnhetikꞌa yinh sunilbꞌal ej tiempo.
Mam Wahawil, hayet chibꞌelwi haꞌ nime haꞌ,
kaw chihaxon haꞌ, kaw nahat chiꞌah haꞌ yet chibꞌelwi.
Yajaꞌ wal hach hach tiꞌ Mamin, ayach yul satkanh,
kaw ekꞌbꞌalkano hawip sata yet chibꞌili ej haꞌ haꞌ
yebꞌ ekꞌbꞌalpaxo yet chismaqꞌni isbꞌa haꞌ mar.
Mamin, hachejbꞌanile hawaqꞌkanoj kaw yel chala.
Machi nino istxꞌojal ay yul hawatut yinh sunilbꞌal ej tiempo.
Haꞌ Komam Dios juez yeko yinh sunil anma ay yul sat yibꞌanhqꞌinal tiꞌ
¡Mam Jahawil, hach tiꞌ Dios hach, yelo habꞌa,
hach chawaqꞌ ispaj selel tet anma ay ismul!
Yuto hach tiꞌ juez haweko yinh sunil anma ay yul sat yibꞌanhqꞌinal.
¡Ahanhwanoj kat hawaqꞌni ispaj selel tet ebꞌnaj kaw kanhye chute isbꞌa!
¿Mamin, hantato tiempo chiyaqꞌ tzalaho iskꞌul ebꞌnaj txꞌoj?
¿Bꞌaqꞌinh chisbꞌej ebꞌnaj yalni tzotiꞌ kaw yaꞌ chiꞌoki?
Ebꞌnaj tuꞌ chako ebꞌnaj iswinajil yet chiswatxꞌen istxꞌojal.
Mamin, hunteqꞌan ebꞌnaj tuꞌ cheta ebꞌnaj hakonhobꞌ,
chaqꞌni ebꞌnaj isyaꞌtajil tet makta hawet yehi.
Ispotxꞌni ebꞌnaj ebꞌix hunix yebꞌ anma nan konhobꞌal,
ispotxꞌnipaxo ebꞌnaj nixhte unin machi ismam ismiꞌ.
Chalni ebꞌnaj:
«Mach chil Komam Dios tzet chikowatxꞌe tiꞌ,
mach chabꞌelo isDiosal yaꞌ Jacob,» xhi ebꞌnaj.
¡Hex kaw lutꞌ heyanma yebꞌ hex kaw wiꞌe hex tiꞌ!
¿Bꞌaqꞌinh chihajcha henabꞌal?
Haꞌ Komam watxꞌenhe txikine,
¿tom mach chabꞌe Komam tzet chihal-laxi?
Haꞌ Komam watxꞌenhe isbꞌaqꞌ sate,
¿tom mach chil Komam heyalni?
¿Tom mach chayo Komam isyaꞌtajil yibꞌanh ej konhobꞌ
yunhe iswatxꞌeniko Komam yinh istoholal?
¿Tom mach helano Komam,
Komam chiꞌaqꞌni helanile tet ebꞌnaj winaj?
Wal xin kaw yohta Komam ta hanhkꞌanhe issukal chiꞌekꞌ yinh isnabꞌal anma.
Mamin, saqꞌal yet anma chakacha,
chawaniko yinh istoholal, chawaqꞌni hakuybꞌanil tet,
yunhe ay aqꞌankꞌulal yul yanma yet chul isyaꞌtajil,
yajaꞌ wal tet anma chiwatxꞌen istxꞌojal xin
lanhan ishol-lax txꞌotxꞌ bꞌay chitokanoj.
Mach chisbꞌejkano Komam iskonhobꞌ,
mach chákano Komam ischukil makta yetxa Komam yehi. [*]
Chiyiqꞌni yip istoholal hunelxa,
kat yok tzujno anma kꞌul yinta istoholal tuꞌ.
¿Mak chinkolnihan yul isqꞌabꞌ ebꞌnaj txꞌoj
yebꞌ ebꞌnaj ismachiswalilalnhetikꞌa chiswatxꞌe?
Ta mach kiniskolan Komam matxam hinan tinanh.
Hayet walnihan ta lanhanxa waykꞌayan,
hawul kolwaho winhan yu iskꞌulchꞌanil hakꞌul winhan.
Hayet kaw ay tzet ayko yinh inkꞌulan,
hawaqꞌni yip wanmahan yebꞌ tzalahilal wetan.
Hach tiꞌ Mamin, mach chachtzala yinh ebꞌnaj juez chiwatxꞌen istxꞌojal,
ebꞌnaj mach chiwatxꞌen istoholal hakaꞌ yalni ley.
Chetan ebꞌnaj anma mach ismul yebꞌ kꞌul isbꞌeybꞌal,
chiskawxeniko ebꞌnaj kamikal yibꞌanh.
Yajaꞌ wal hinan, haꞌ Komam Dios Jahawil chinkolnihan.
Haꞌ Komam Dios, inDiosalan chinebꞌanan, hakaꞌ chꞌen nime chꞌen.
Haꞌ Komam chitanhtzenkanilo ebꞌnaj txꞌoj,
yu istxꞌojal chiswatxꞌe ebꞌnaj.
Haꞌ Komam Dios koDiosal chitanhtzenkanilo ebꞌnaj.
	94:14 94:14 Ro. 12:1-2

Bꞌitnojonhwe tet Komam Dios yinh tzalahilal
¡Titanhwej kat kobꞌitni yinh kaw tzalahilal tet Komam Dios!
¡Bꞌitnojonhwe tet Komam Kokolomal,
hakaꞌ hunu chꞌen chꞌen bꞌay chijebꞌa kobꞌa!
¡Jaqꞌaꞌwe yuchꞌandiosal tet Komam Dios yet chikokutxbꞌan kobꞌa sataj!
¡Kat kobꞌitnhen bꞌit tet Komam yu janiko ismay! [bt].
Yuto Komam Dios Jahawil,
haꞌ Dios kaw aykano yelapno yehi.
Haꞌ Komam haꞌ yahawil yeko yinh sunil tzet chihal-lax diosal.
Yul isqꞌabꞌ Komam ayko nimeta holan kaw nahat yehayto yich ay sat txꞌo txꞌotxꞌ tiꞌ,
yetpaxo Komam ye hunteqꞌan nimeta witz kaw nahat yekanh.
Yet Komam ye haꞌ mar yuto haꞌ Komam watxꞌenhe haꞌ,
haꞌ isqꞌabꞌ Komam watxꞌenhe txꞌo txꞌotxꞌ tiꞌ.
Titanhwej, jaqꞌaꞌweko ismay Komam Dios,
jiqꞌaweyo kobꞌa tet, kat jay jahno sataj, yuto haꞌ Komam watxꞌenhehonh.
Yuto haꞌ Komam koDiosal, hanhonh tiꞌ xin iskonhobꞌ jehi.
Hakaꞌta ismeꞌ Komam jehi, yuxin tanhebꞌilonh yu.
Tinanh chal Komam jet hakaꞌ tiꞌ, jabꞌewe tzet chala:
«Tinanh, machojabꞌ chelutꞌnhe heyanma hakaꞌ yute isbꞌa heyichmam bꞌey txꞌotxꞌ Meriba,
yebꞌ hakaꞌ yute isbꞌa ebꞌnaj bꞌey txꞌotxꞌ Masah sat txꞌotxꞌ desierto. [*]
Haꞌ bꞌey tuꞌ kinyakojan ebꞌnaj heyichmam tuꞌ yinh ilwebꞌal,
waxanhka xin kaw txꞌiꞌal kꞌaybꞌalkꞌule inyehan tet ebꞌnaj.
Kaw 40 (kawinaj) habꞌil yaqꞌ hunteqꞌan anma tuꞌ chíwaho inkꞌulan.
Walnihan hakaꞌ tiꞌ: “Hunteqꞌan anma tiꞌ,
hanhetikꞌa yinh istxꞌojal ayko yanma.
Maxhtikꞌa chisyije tzet chiwalan,” kinchihan.
Yuxin kaw tit inhowalan waqꞌni bꞌinaho inbꞌihan,
walnikanojan tato mach chiꞌok anma tuꞌ yinh huneꞌ xewilal chiwaqꞌan,» [*] xhi Komam.
	[bt]95:2 Chonhhul sata Komam Dios, huneꞌ tiꞌ chitzotel yinh yet chiꞌapni anma Israel yul Yatut Komam Dios ay bꞌey Jerusalén, yuto ayko Komam xol iskonhobꞌ. Sal. 65:4; 100:2,4
	95:8 95:8 Heb. 3:15; 4:7; Ex. 17:7
	95:11 95:11 Dt. 1:34-36; 12:9-10; Nm. 14:20-23; Heb. 4:3-5

Akꞌ bꞌit chiꞌalaxiko tet Komam Dios
(1Cr. 16:23-33)
Bꞌitnhewe akꞌ bꞌit tet Komam Dios Jahawil; sunil hex ay yul sat yibꞌanhqꞌinal tiꞌ,
bꞌitnanhwe tet Komam.
Bꞌitnanhwe tet Komam Jahawil kat heyalni kꞌul-la tzotiꞌ yinh.
Hununojabꞌ tzꞌayik heyalnikꞌo kolbꞌanile chaqꞌ Komam.
Halwekꞌo issaqꞌalil ismay yebꞌ kꞌaybꞌalkꞌule chiswatxꞌe Komam tet ej nixhte konhobꞌ
yebꞌ tet txꞌotxꞌ nime konhobꞌ.
Yuto kaw niman yelapno Komam, yuxin yet ay isbꞌitnhelax isbꞌi.
Kaw aykano yelapno sata hunuxa mak chal-lax diosal.
Hunteqꞌan istioxh ej konhobꞌ matzet chaliloj,
yajaꞌ wal Komam haꞌ watxꞌenhe satkanh.
¡Kaw hoyaniko isqꞌaqꞌal yip Komam yinh!
¡Chisye yip yebꞌ iskꞌulchꞌanil yul yatut!
Hex konhobꞌlaj, aweko ismay Komam halwej ta kaw ay yelapnoj yebꞌ ta kaw ay yip.
Halwe kꞌul-la tzotiꞌ yinh Komam yuto yet ay yalaxiko ismay.
Hulanhwe yebꞌ heyofrenda yul yamaqꞌil Yatut Komam.
Iweyo hebꞌa tet Komam Dios Jahawil, yul yatut kaw kꞌulchꞌan.
Sunil hex ay yul sat yibꞌanhqꞌinal tiꞌ, xiwanhwe tet Komam Dios. [*]
Halwe tet anma ay yulajla konhobꞌ hakaꞌ tiꞌ:
«Haꞌ Komam Dios haꞌ Jahawil.
Haꞌ Komam anhekanayo isxeꞌal txꞌo txꞌotxꞌ yunhe machi bꞌili txꞌotxꞌ.
Haꞌ Komam chiꞌilni yinh tzet chiꞌeliko hunun konhobꞌ yinh kaw istoholal,» kexchi.
Tzalahojabꞌ satkanh yebꞌ txꞌo txꞌotxꞌ yinh Komam.
Bꞌilojabꞌkanh haꞌ mar yebꞌ sunil tzet ay xol haꞌ.
Tzalahojabꞌ txꞌo txꞌotxꞌ bꞌay ay ej tzꞌunubꞌ,
tzalahojabꞌpaxo teꞌ qꞌebꞌtaj, haxonojabꞌ isqꞌabꞌ teꞌ yu tzalahilal.
Sunil hunteqꞌan tuꞌ tzalahojabꞌ yinh sat Komam chihuli.
Hoꞌ chul Komam kat yok Yahawilo yinh yul sat yibꞌanhqꞌinal.
¡Chilni Komam yinh tzet chiꞌeliko anma yinh kaw istoholal yebꞌ yinh isyelal!
	96:9 96:9 Sal. 29:1-2

Haꞌ Komam Dios Yahawil yebꞌ kaw aykano yip
¡Tzalahojabꞌ sunil txꞌo txꞌotxꞌ tiꞌ!
¡Yebꞌ sunil konhobꞌ ayayo istiꞌ haꞌ mar yuto Yahawil Komam Dios!
Hoyaniko qꞌejholo yebꞌ moyan yinh Komam,
yul istzꞌonhobꞌal chil Komam yinh tzet chiꞌeliko anma yinh kaw istoholal yebꞌ isyelal.
Ayko huneꞌ qꞌaꞌ sata Komam chinhusnito ebꞌnaj ayko ishowal yinh,
hoyaniko yinh Komam.
Hayet chijepla kꞌuh yu Komam sunil yul sat yibꞌanhqꞌinal tiꞌ chisajbꞌikaniloj,
kat isluylunkanh txꞌo txꞌotxꞌ yu xiwkilal.
Kat yulikanh ej witz sata Komam hakaꞌ yulito noꞌ ixkabꞌ,
Komam yahaw txꞌotxꞌ. [*]
Haꞌ satkanh halni istoholal chiswatxꞌe Komam.
Sunil konhobꞌ ay yul sat yibꞌanhqꞌinal chiꞌilni isqꞌaqꞌal yip Komam.
Wal anma chiyiyo isbꞌa sata ej tioxh yebꞌ makta kaw ay yelapno chute isbꞌa
yu chisjahbꞌa isbꞌa sata tioxh tuꞌ,
chiꞌilaxayoj kat yokkano yinh txꞌixwilal.
Sunil tzet chihal-lax diosal chꞌay jahno sata Komam.
Mamin, wal konhobꞌ Sión,
yebꞌ konhobꞌ ay yul ismajul txꞌotxꞌ Judá
kaw chitzalakano yinh istoholal chawatxꞌe.
Yuto hach tiꞌ Mam Wahawil,
kaw aykano hawelapnoj.
Kaw ayachkanokanh yibꞌanh txꞌo txꞌotxꞌ yebꞌ yibꞌanh tzet chihal-lax diosal.
Mamin, sunil mak chachocheni chisyah istxꞌojal.
Chatanhe yebꞌ chawil anma yijem tawet,
kat hakolnilo yul isqꞌabꞌ ebꞌnaj txꞌoj isnabꞌal.
Kaw chijepla sajilqꞌinal yinh anma chiwatxꞌen iskꞌulal.
Haxa anma kꞌul isbꞌeybꞌal aynhetikꞌa tzalahilal tet.
¡Hex chewatxꞌe iskꞌulal tzalahanhwe yinh Komam,
kat hebꞌitnhen isbꞌi Komam kaw aykano yelapnoj!
	97:5 97:5 Mi. 1:4; Nah. 1:5

Chibꞌitnhelax Komam yu istoholal chiswatxꞌe
Bꞌitnhewe akꞌ bꞌit tet Komam Dios yuto iswatxꞌe nimeta kꞌaybꞌalkꞌule,
qꞌoji Komam yinh ebꞌnaj aniko howal yinh,
yu yip yebꞌ yu isqꞌabꞌ kaw ay yelapnoj.
Yaqꞌ ohtanhelo Komam iskolwal,
isyenilo Komam istoholal chiswatxꞌe yinh sat ej konhobꞌ.
Chisyelo Komam iskꞌulchꞌanil iskꞌul yebꞌ isyelal tet iskonhobꞌ Israel.
Sunil yul sat yibꞌanhqꞌinal tiꞌ il-lax iskolwal Komam Dios, koDiosal. [*]
Sunil hex ay yul sat yibꞌanhqꞌinal tiꞌ
bꞌitnanhwe tet Komam yinh tzalahilal.
Bꞌitnanhwe yinh ip kat hepoqꞌni heqꞌabꞌ,
kat hebꞌitnhen salmo tet Komam. [*]
Aweko teꞌ arpa yet chebꞌitnhen salmo tet Komam,
kat heyanipaxiko hunteqꞌan munlabꞌal ay istxꞌanhal yet chebꞌitnhen Komam.
Bꞌitnanhwe sata Komam yinh kaw tzalahilal yuto Jahaw ye Komam.
Bꞌitnhewe Komam yebꞌ chꞌen trompeta yebꞌ chexuni yukꞌaꞌ noꞌ meꞌ.
Tzalahojabꞌ haꞌ mar yebꞌ sunil tzet ay xol haꞌ.
Tzalahojabꞌ yul sat yibꞌanhqꞌinal tiꞌ yebꞌ sunil mak ay sat.
Tzalahojabꞌ ej ha haꞌ hakaꞌta chispoqꞌ isqꞌabꞌ haꞌ.
Tzalahojabꞌpaxo ej witz kat yahwi yu tzalahilal.
Tzalahojabꞌ sunil tuꞌ sata Komam Dios,
yuto chihul Komam Yahawo sat txꞌo txꞌotxꞌ tiꞌ.
Chꞌok Komam Yahawo yinh sunil konhobꞌ ay yul sat yibꞌanhqꞌinal.
Kat yilni Komam yinh tzet chiꞌeliko anma yinh kaw istoholal yebꞌ isyelal.
	98:3 98:3 Is. 52:10

Iskꞌulal Komam Dios yinh konhobꞌ Israel
¡Komam Dios haꞌ Yahawil!
Ayayo istzꞌonhobꞌal Komam yibꞌanh ebꞌnaj querubín.
Chiluylunkanh anma ay yul hunun konhobꞌ yebꞌ xin txꞌo txꞌotxꞌ sata Komam. [*]
Kaw aykano yelapno Komam bꞌey wonhan Sión,
kaw aykanokanh Komam yibꞌanh sunil konhobꞌ.
¡Jalaꞌwe kꞌul-la tzotiꞌ yinh Komam,
yuto kaw aykano yelapnoj yebꞌ kaw aykano ismay!
¡Kaw machi nino istxꞌojal yinh Komam!
Mamin, hach tiꞌ Rey hach, kaw aykano hawip, chaxhtzala yinh istoholal.
Machi hunuxa mak ekꞌbꞌal yibꞌanh sata hunuxa mak yul hasat.
Chawatxꞌe iskꞌulal yebꞌ istoholal yinh yuninal yaꞌ Jacob.
Bꞌitnhewe isbꞌi Komam Dios koDiosal,
kat heyay jahno sata yich yoj Komam.
¡Machi nino istxꞌojal ay yinh Komam!
Yaꞌ Moisés yebꞌ yaꞌ Aarón ayko ebꞌyaꞌ xol ebꞌyaꞌ issacerdote Komam.
Wal yaꞌ Samuel ayko yaꞌ xol ebꞌnaj awten Komam yinh.
Iskolwa Komam yinh ebꞌyaꞌ yet isqꞌanni ebꞌyaꞌ iskolwal Komam.
Tzotelayti Komam tet ebꞌyaꞌ xol huneꞌ niman moyan.
Isyije ebꞌyaꞌ tzet yal Komam yebꞌ chejbꞌanile yaqꞌ tet ebꞌyaꞌ.
Mam Jahawil, hach koDiosalanh, hach hapajtze tzet isqꞌan ebꞌyaꞌ.
Hawaq nimankꞌulal yinh ismul ebꞌyaꞌ,
hawanipaxayo isyaꞌtajil yibꞌanh ebꞌyaꞌ yu istxꞌojal iswatxꞌe nimankꞌulal yinh ismul ebꞌyaꞌ.
Bꞌitnanhwe tet Komam Dios,
koDiosal kat heyay jahno sata Komam bꞌey wonhan yet Komam yehi.
Haꞌ Komam Dios koDiosal kaw machi nino istxꞌojal Komam.
	99:1 99:1 Ex. 25:18-22; 1Sam. 4:4; Sal. 80:1; Is. 37:16

Aqꞌwe yuchꞌandiosal tet Komam Dios
Salmo tiꞌ bꞌit bꞌay chiꞌaqꞌlax yuchꞌandiosal tet Komam Dios
Sunil hex ay yul sat yibꞌanhqꞌinal tiꞌ,
bꞌitnhewe Komam Dios yinh kaw tzalahilal.
Yijewe tet Komam Dios yinh tzalahilal.
Hulanhwe sata Komam yinh kaw tzalahilal.
Ohtanheweloj ta haꞌ Komam Dios Jahawil, kaw Dioskanoj.
Haꞌ Komam konhwatxꞌeni yet Komam jehi.
Konhiskonhobꞌ Komam, ismeꞌ Komam jehi yuxin tanhebꞌilonh yu. [*]
Okanhweto yul ispultahil Yatut Komam kat heyaqꞌni yuchꞌandios tet.
Okanhweto yul Yatut Komam kat hebꞌitnhen Komam.
¡Aweko ismay Komam kat heyalni kꞌul-la tzotiꞌ yinh!
Yuto kaw kꞌul iskꞌul Komam,
chitzꞌay iskꞌul jinh yinh sunilbꞌal ej tiempo.
Haꞌ isyelal tzet chal Komam aynhetikꞌa yinh tohbꞌalqꞌinal.
	100:3 100:3 Sal. 79:13; 95:7; Jer. 25:36

Yal yaꞌ rey ta chiꞌekꞌ yinh istoholal sata Komam Dios
Salmo tiꞌ tzꞌibꞌnhebꞌilkano yu yaꞌ rey David
Mamin, chiwalan kꞌul-la tzotiꞌ yinh iskꞌulchꞌanil hakꞌul yebꞌ yinh istoholal chawatxꞌe.
Kaw chiwochehan chinbꞌitnihan tawet.
Chiwohtanhelojan isbꞌehal istoholal yet chachhul wetbꞌihojan.
Chinekꞌan yinh istoholal wanmahan yul watutan.
Machi bꞌaqꞌinhal chiwako wanmahan yinh tzetaj ye tuꞌ mach kꞌuloj.
Mach chiwochehan makta chispohilo isbꞌa yinh iskꞌulal,
mach chinchahan tzꞌonho ebꞌnaj inkꞌatanhan.
Mach chiwochehan chiꞌekꞌ istxꞌojal yinh innabꞌalan,
machi hunu istxꞌojal chiwochehan inwatxꞌehan.
Haꞌ mak chitzotel yinh ewantajil yinh yet anmahil chinkachwahan yinh.
Haꞌ mak kaw chiyikanh isbꞌa,
yebꞌ kaw chako yanma yinh loloꞌal mach chiwochehan wilaꞌan.
Chiwako insatan yinh mak yijem ay sat txꞌo txꞌotxꞌ tiꞌ,
yunhe ye inkꞌatanhan, yebꞌ mak kꞌul isbꞌeybꞌal chiꞌok inchejabꞌojan.
Haꞌ ebꞌnaj elqꞌom machi ebꞌnaj chimunla yul inpalaciohan,
machi hunu ebꞌnaj leqꞌtiꞌ chiꞌok insatajan.
Haꞌ anma chiwatxꞌen istxꞌojal yul txꞌotxꞌ konhobꞌ tiꞌ,
hunun tzꞌayik intanhtzenilojan.
Haꞌ mak chiwatxꞌen istxꞌojal tuꞌ chiwaqꞌ lahwolojan yul iskonhobꞌ Komam Dios tiꞌ.
Istxah huneꞌ mak ayayo isyaꞌtajil yibꞌanh
Mamin, abꞌe intxahan.
Haꞌ tzet chiwaltiꞌan apnojabꞌ yinh hatxikin.
Machojabꞌ chawebꞌa habꞌa wetan yet ayinikojan yinh isyaꞌtajil tiꞌ.
Hajbꞌa hatxikin hawabꞌen tzet chiwalan,
kat hapajtzen yinh anhe tzet chinqꞌanan.
Lanhan intanhilojan hakaꞌ istanhkanh nhubꞌ.
Kaw lanhan istzꞌato inbꞌajilan chiwabꞌehan hakaꞌ istzꞌato tzaqꞌaqꞌ.
Wal wanmahan lanhan ispaxilo yip,
hakaꞌ istajilo teꞌ telaj yu yip qꞌa qꞌaꞌ.
Kaw mach chisje inkꞌulan waꞌoj.
Lanhan istajilo innimanilan yu yel wawan.
Hakaꞌta lahan hinan hakaꞌ noꞌ pop ay bꞌey txꞌotxꞌ desierto,
noꞌ chiꞌekꞌ xolaj nha uchkꞌanaxatoj.
Hayet aqꞌbꞌalil mach chinwayan,
lahan hinan hakaꞌ noꞌ chꞌik chiꞌekꞌ ischukil iswiꞌla nha.
Ebꞌnaj ayko ishowal winhan, kaw naunhe chiyaqꞌni ebꞌnaj tako inkꞌulan.
Chaqꞌni bꞌinaho ebꞌnaj inbꞌihan yet chiyalni ebꞌnaj tzꞌak tzotiꞌ.
Haꞌ tanh ayko selelo tzet chinlohan.
Haꞌ tzet chiwukꞌan chissom isbꞌa yebꞌ yal insatan.
Yu hahowal winhan,
lahwi kinhawinikanhan kinhaqꞌojnayojan.
Hakaꞌ yenhel hunu tzet ye tuꞌ, yinh anhe chikꞌayayoj,
hakintuꞌan yul sat yibꞌanhqꞌinal tiꞌ.
Nixhtejal intajkanilojan hakaꞌ istajilo teꞌ telaj.
Yajaꞌ wal hach tiꞌ Mamin,
ayachnhetikꞌa yinh sunilbꞌal ej tiempo.
Chaxhbꞌina yinh tohbꞌalqꞌinal.
Mamin, ahanhwanoj, kaw tzꞌayojabꞌ hakꞌul yinh konhobꞌ Sión tiꞌ.
Maꞌapni istiempohal hawaqꞌni nimankꞌulal yinh.
Yuto ebꞌnaj hachejabꞌ chitzꞌay iskꞌul ebꞌnaj yinh chꞌen chꞌen ay yul konhobꞌ tiꞌ.
Kaw yaꞌ chuko yinh yanma ebꞌnaj yu bꞌiskꞌulal yu matanhtzelaxkanilo konhobꞌ tiꞌ.
Hak tuꞌ xin sunil ej nime konhobꞌ,
yebꞌ ebꞌnaj isreyal txꞌo txꞌotxꞌ tiꞌ chixiw tet Komam Dios yebꞌ tet isqꞌaqꞌal yip Komam,
yet chiswatxꞌenkanh konhobꞌ Sión yet chihuli yebꞌ chisyeni isbꞌa isqꞌaqꞌal yip.
Hayet tuꞌ chabꞌe Komam istxah makta machi bꞌay chikawxi iskꞌul.
Kaw chishajbꞌa istxikin yabꞌen tzet chala.
Tzꞌibꞌnhelaxojabꞌkano huneꞌ tiꞌ tet anma chito pitzkꞌahi,
yunhe isbꞌitnhen anma tuꞌ Komam.
Hata bꞌey bꞌay kaw nahat yekanh,
bꞌay ay Yatut Komam Dios bꞌey satkanh, chilayti Komam txꞌo txꞌotxꞌ.
Chabꞌen isyaꞌtajil chaqꞌle ebꞌnaj ayko preso,
kat iskolnilo Komam ebꞌnaj xahal-laxi ta chiꞌaqꞌlaxkamoj.
Yunhe yaqꞌlax bꞌinaho isbꞌi Komam bꞌey Sión,
kat isbꞌitnhelax bꞌey Jerusalén,
yet chiskutxbꞌaniko isbꞌa sunil nimeta konhobꞌ ay yul sat yibꞌanhqꞌinal
yunhe yinayo isbꞌa tet Komam.
Hakaꞌta yikta wekojan yinh inbꞌelan chiyinilo Komam wipan.
Iskꞌotzbꞌa Komam inkawilan.
Yuxin walan tet Komam:
«Mamin, hach inDiosalan, mach chakꞌotzbꞌa inkawilan.
Wal haqꞌinal hach tiꞌ machi bꞌaqꞌinhal chilahwi,» kinchihan.
Hataxtikꞌa yet yichebꞌanil hatzꞌunnikanayo isxeꞌal txꞌo txꞌotxꞌ,
hawatxꞌenpaxo satkanh yu haqꞌabꞌ.
Haꞌ hunteqꞌan tuꞌ chiꞌapni istzꞌayikal bꞌay chitanhiloj,
yajaꞌ wal hach tiꞌ ayachnhetikꞌa yinh sunilbꞌal ej tiempo.
Txꞌo txꞌotxꞌ yebꞌ satkanh chilahwi hakaꞌ islahwi hunu xilqꞌape.
Hach chahelaꞌ txꞌo txꞌotxꞌ tiꞌ yebꞌ satkanh,
hakaꞌ chu kohelni xil koqꞌap, hak tuꞌ chu hahelnoj.
Yajaꞌ wal hach tiꞌ, huneꞌnhetikꞌa haꞌ hach,
machi bꞌaqꞌinhal chilahwi haqꞌinal.
Ebꞌnaj yuninal hachejabꞌ chiꞌehikꞌo ebꞌnaj yinh aqꞌankꞌulal.
Haxa anma chipoh yinh ebꞌnaj chiꞌehokꞌo tasataj.
Jaqꞌaꞌweko ismay Komam Dios yu iskꞌulchꞌanil iskꞌul

Kaw chiwaqꞌ tzalaho wanmahan yinh Komam Dios
kat wanikojan ismay isbꞌi Komam ay yelapnoj yinh sunil inkꞌulan yebꞌ wanmatiꞌan.
Chinbꞌitnihan tet Komam Dios yinh sunil wanmahan.
Sunil iskꞌulal chaqꞌ Komam wetan mach chinnahulnhetojan.
Haꞌ Komam chiꞌaqꞌni nimankꞌulal yinh sunil inmulan,
kat kinyaqꞌni kawxojan yet yaꞌay hinan.
Haꞌ Komam Dios chinkolnihan yul isqꞌabꞌ naj kamikal.
Chanayo iskꞌulal iskꞌul yebꞌ isyaxilal wibꞌanhan.
Haꞌ chiꞌaqꞌni noho inkꞌulan yu sunil iskꞌulal chaqꞌ wetan,
kat kinyaqꞌni tzehbꞌolojan hakaꞌ noꞌ tꞌiw. [bu].
Haꞌ Komam Dios Jahawil chiꞌilni yinh tzet chiꞌeliko anma yinh kaw istoholal,
chiyilni Komam anma chiꞌetalax yu ebꞌnaj txꞌoj.
Isyelo Komam Dios isbꞌeybꞌal yebꞌ kꞌaybꞌalkꞌule tet yaꞌ Moisés yebꞌ tet anma Israel.
Kaw kꞌulkano iskꞌul Komam yebꞌ xin chitzꞌay iskꞌul jinh.
Mach peto chitit ishowal, wal xin kaw nimankano iskꞌul.
Mach sunilbꞌalo tiempo chiyayo isyaꞌtajil jibꞌanh yu konhiskachni.
Machi lemanti ishowal jinh yinh sunilbꞌal tiempo.
Mach chayo Komam isyaꞌtajil jibꞌanh hakaꞌ kaw komul,
mach chaqꞌ Komam ispaj selel jet hakaꞌ kaw kotxꞌojal.
Yinh kaw yeli nimankano iskꞌulchꞌanil iskꞌul yinh makta chixiw tet Komam.
Kaw nimankano iskꞌulchꞌanil iskꞌul tuꞌ hakaꞌ isnahatil yekanh satkanh yibꞌanh txꞌo txꞌotxꞌ tiꞌ.
Nahat yakanto Komam komul, hakaꞌ isnahatil yelo bꞌay chiꞌahilo tzꞌayik yinh bꞌay chito tzꞌayik.
Ayko Komam yetbꞌiho anma chiyiyo isbꞌa tet. Kaw kꞌul iskꞌul Komam jinh,
lahan hakaꞌ iskꞌulal iskꞌul naj mame yinh iskꞌahol.
Yohta Komam tzet yu konhiswatxꞌeni.
Kaw yohta sikꞌlebꞌil tato pojojonh.
Wal kokawil yul sat yibꞌanhqꞌinal tiꞌ, mach chinahatli,
lahan hakaꞌ isxumakil teꞌ telaj.
Haxa yet chiꞌekꞌ nime jaqꞌeqꞌ kat yay hona isxumakil tuꞌ,
matxa mak xin chiꞌohtanheni bꞌaytuꞌwal ekꞌlenahi.
Yajaꞌ wal iskꞌulchꞌanil iskꞌul Komam aynhetikꞌa yinh sunilbꞌal tiempo yinh anma chiyiyo isbꞌa tet.
Wal istoholal chiswatxꞌe Komam aynhetikꞌa tet yuninal anma chiyijen tet Komam.
Kaw kꞌul iskꞌul Komam yinh anma chiyijen istrato
yebꞌ mak mach chinahulnheto isyijen ischejbꞌanil Komam.
Haꞌ yul satkanh iswatxꞌe Komam istzꞌonhobꞌal.
Yahawil xin yeko yinh sunil. [*]
Hex yángel Komam heye tiꞌ, haweko ismay Komam,
kaw ay heyip aqꞌbꞌil yu Komam, cheyijen tzet chala.
Kaw helan hex hewatxꞌen tzet choche Komam.
Sunil hex ay hex yul satkanh, hex ischejabꞌ Komam, aweko ismay Komam,
hex chewatxꞌe yebꞌ cheyije tzet chal iskꞌul.
¡Sunil tzet watxꞌebꞌil yu Komam yebꞌ sunil ayko yalanh yip yaqꞌabꞌpaxiko ismay Komam!
¡Hanintiꞌan chiwakojan ismay Komam yinh sunil wanmahan!
	[bu]103:5 Noꞌ tꞌiw yechel yeko noꞌ yinh tzehal, yuto naunhe chiꞌelilo xil isxikꞌ noꞌ akꞌto, yebꞌ xin kaw nahat chiꞌah noꞌ satkanh, Is. 40:31
	103:19 103:19 Sal. 80:1; 99:1

Chistanhe Komam sunil tzet watxꞌebꞌil yu
¡Yinh sunil wanmahan chiwakojan hamay Mam Wahawil!
Mamin, hach inDiosalan, kaw niman hawelapnoj.
Hach tiꞌ kaw aykano isqꞌaqꞌal hawip yebꞌ kaw chitzejtzoni,
hakaꞌ xil haqꞌap yekoj.
Hoyaniko issajilqꞌinal tawinh.
Hach hawatxꞌe satkanh,
halebꞌanto hakaꞌ chu islehbꞌalaxto hunu qꞌap mantiado. [*]
Hach watxꞌenhe hawatut yibꞌanh ej ha haꞌ.
Chachekꞌ yibꞌanh ej moyan xol jaqꞌeqꞌ,
hakaꞌta hacarruaje ye moyan tuꞌ. [*]
Haꞌ jaqꞌeqꞌ yebꞌ xaj qꞌa qꞌaꞌ chisyije tzet chawala,
hakaꞌta hachejabꞌ yekoj.
Hach hatzꞌunayo txꞌo txꞌotxꞌ yibꞌanh isxeꞌal,
yunhe mach chibꞌili txꞌotxꞌ. [*]
Hayet yichebꞌanil, haꞌ niman mar majchenhenayo txꞌo txꞌotxꞌ tiꞌ,
hakaꞌta xil isqꞌap txꞌotxꞌ yehiko haꞌ.
Nohnayo ha haꞌ yibꞌanh ej witz.
Yajaꞌ hayet hatzotel tet haꞌ, isyijen haꞌ tzet hawala,
yel haꞌ yinh anhe yet yabꞌen haꞌ yul hanuqꞌ,
hakaꞌ isbꞌili kꞌuh.
Hayet yel haꞌ isto haꞌ yibꞌanh ej witz yebꞌ yibꞌanh ej akꞌal,
yapni haꞌ bꞌay ayxatikꞌa yehobꞌal haꞌ hawu.
Hawayo yechel bꞌay kachan yekꞌ haꞌ,
mach xin chipalkꞌon haꞌ yibꞌanh bꞌay yebꞌilkano hawu tuꞌ,
yunhe matxa chismajilo haꞌ sunil sat txꞌo txꞌotxꞌ tiꞌ. [*]
Hach chawati ha haꞌ chiꞌahilo yul isnuqꞌ ha haꞌ,
yebꞌ haꞌ nime haꞌ chiꞌekꞌ xolaj qꞌebꞌtaj.
Ha haꞌ tuꞌ chukꞌ noꞌ xoltelajil noqꞌ.
Ha haꞌ chiꞌinilo istajintiꞌal noꞌ xoltelajil burro.
Chiswatxꞌe noꞌ chꞌik yatut xolaj isqꞌabꞌ teꞌ qꞌebꞌtaj ayayo istiꞌla haꞌ.
¡Haꞌ tuꞌ chibꞌitni noꞌ xolaj isqꞌabꞌ teꞌ!
Ayach yul hawatut bꞌey satkanh,
chahayen ej witz yet chawaniti haꞌ nime nhabꞌ,
chawaqꞌni yaxbꞌolo sat txꞌo txꞌotxꞌ.
Chawaqꞌ chꞌibꞌo teꞌ telaj islobꞌoꞌ no noqꞌ,
kat hawaqꞌni chꞌibꞌo tzꞌunubꞌ,
hak tuꞌ chu yaqꞌni txꞌo txꞌotxꞌ tzet chikolohanh.
Chawaqꞌ tzet chikolohanh yunhe ay jipanh,
chaqꞌni teꞌ vino tzalaho kokꞌulanh.
Chawaqꞌni aceite kaw xuqꞌ sam,
yunhe janikojanh yinh kosatanh,
kaw xin chisulsun chiꞌeliko kosatanh yu.
Chawati haꞌ nhabꞌ yibꞌanh sunil teꞌ qꞌebꞌtaj
yebꞌ yibꞌanh ej te teꞌ cedro hatzꞌun sat txꞌotxꞌ Líbano.
Chiswatxꞌe noꞌ nixhte chꞌik yatut xolaj isqꞌabꞌ teꞌ,
kat iswatxꞌen noꞌ cigüeña yatut xol isqꞌabꞌ teꞌ tah.
Hawakano nime witz yunhe yekꞌ noꞌ xoltelajil chiw bꞌey tuꞌ.
Hawakano chꞌen nhachꞌen yunhe yebꞌan isbꞌa noꞌ xhik.
Hawatxꞌen ixahaw yunhe isbꞌislax tzꞌayik,
wal tzꞌayik yohta tzet orahil chitohi.
Chawati qꞌejholo yet aqꞌbꞌalil,
kat yekꞌ noꞌ xoltelajil noqꞌ.
Kaw chiꞌel yaw noꞌ bꞌalam yinh tzet chislo,
chisqꞌanni noꞌ tzet chislo tawet.
Yajaꞌ haxa yet chiꞌahilo tzꞌayik
kat isto noꞌ iskotbꞌanoyo isbꞌa yul isnhachꞌen.
Hayet chisajbꞌiloj kat isto naj munlawom xol ismunil,
haxa yinh qꞌejbꞌiyal xin chimeltzo naj yatut.
¡Mamin, hantanhe tzet hawatxꞌekanoj,
sunil tiꞌ hawatxꞌekano yu hahelanil!
¡Nohna sat txꞌo txꞌotxꞌ tiꞌ yu tzet hawatxꞌe!
Hach hawatxꞌe haꞌ niman mar,
kaw nahat yehayto yich yebꞌ kaw nimajalkanoj sat.
Machi isbꞌisil hanta no noqꞌ ay xol haꞌ,
ay noꞌ nimej, ay noꞌ nixhtej.
Chiꞌekꞌ teꞌ barco yibꞌanh haꞌ.
Xol haꞌ xin ay noꞌ niman Leviatán hawatxꞌe,
yunhe yekꞌ noꞌ xol haꞌ. [*]
Sunil hunteqꞌan no noqꞌ tiꞌ,
tawinh tꞌanhan noꞌ yechman tzet chislo.
Hach chawaqꞌ tzet chislo noꞌ kat yinikanh noꞌ,
chawati haqꞌabꞌ tet noꞌ kat hawaqꞌni noho iskꞌul noꞌ.
Tato matxa chikam hakꞌul yinh noꞌ chixiwkanh noꞌ.
Ta chawilo isqꞌinal noꞌ chikam noꞌ,
kat ismeltzoko pojojal.
Hayet chawaniti hawespíritu kat yaqꞌni iskawil noꞌ,
kat iswatxꞌipaxilo jilni sat txꞌo txꞌotxꞌ tiꞌ. [*]
Aynhetikꞌa isqꞌaqꞌal yip Komam yinh sunilbꞌal ej tiempo.
Kaw chitzala iskꞌul Komam yinh tzet iswatxꞌekanoj.
Hayet chilni Komam txꞌo txꞌotxꞌ tiꞌ,
kat isluylunkanh txꞌotxꞌ.
Hayet chanayo Komam isqꞌabꞌ yibꞌanh ej witz kat yah isnhubꞌal.
Yulbꞌal ayinan yebꞌ ay inkawilan yul sat yibꞌanhqꞌinal tiꞌ,
chinbꞌitnihan tet Komam, inDiosalan. [*]
Kaw saqꞌalmi ta chitzala Komam yinh tzetaj chiꞌekꞌ yinh innabꞌalan,
yuto yinhnhe Komam chiꞌilcha intzalahilalan.
¡Haꞌ anma mulum tanhojabꞌilo yul sat yibꞌanhqꞌinal tiꞌ.
Hakpax tuꞌ anma chiwatxꞌen istxꞌojal kꞌayojabꞌpaxokanh!
¡Kaw yinh sunil wanmahan chiwakojan ismay Komam!
¡Jalaꞌwe kꞌul-la tzotiꞌ yinh Komam!

Iskꞌulal iswatxꞌe Komam Dios yinh konhobꞌ Israel
(1Cr. 16:7-22)
¡Aqꞌwe yuchꞌandiosal tet Komam Dios kat hepujbꞌanikꞌo isbꞌi Komam!
¡Halwekꞌo tet anma ay yul hunun konhobꞌ tzetaj iswatxꞌe Komam!
¡Bꞌitnhewe salmo tet Komam yu heyaniko ismay!
Kat heyalnikꞌo sunil kꞌaybꞌalkꞌule xaꞌiswatxꞌe Komam.
Aqꞌwe tzalaho hekꞌul yinh Komam,
yuto kaw aykano yelapno isbꞌi.
Aqꞌwepaxo tzalaho hekꞌul hex chesayilo Komam.
Saywelo Komam yebꞌ yip.
Saywelo Komam yinh sunilbꞌal ej tiempo.
Naweti tzetaj kaw aykano yelapno iswatxꞌe
yebꞌ tzetaj chikꞌay kokꞌul jilni.
Nawepaxti chejbꞌanile yakano Komam.
Hex tiꞌ yinh yuninal yaꞌ Abraham,
yaꞌ ischejabꞌ Komam titnaj hex, sikꞌbꞌil hexilo yu Komam,
yuninal yaꞌ Jacob heyehi.
Haꞌ Komam Jahawil, haꞌ koDiosal.
Jahawil yeko Komam yinh sunil yul sat yibꞌanhqꞌinal.
Waxanhka txꞌiꞌal tiempo chiꞌekꞌtoj,
mach chisnahulnheto Komam tzetaj yaltekano yet istꞌinhbꞌankano istrato.
Huneꞌ trato yaqꞌkano tet yaꞌ Abraham
yebꞌ tzet yalkano yet yaqꞌni bꞌinaho isbꞌi tet yaꞌ Isaac. [*]
Yet yaqꞌnikano tet yaꞌ Jacob yokkano leyal,
iskankano istratoho Komam Dios yinh sunilbꞌal tiempo jet hanhonh israelonh tiꞌ.
Yet yalni Komam:
«Chiwaqꞌan txꞌotxꞌ Canaán tawet,
haꞌ txꞌotxꞌ chiwaqꞌan hamajuloj,» xhi Komam. [*]
Kaw xin haywanhnhechꞌan ebꞌnaj
yebꞌ xin hakaꞌta mach yeto ebꞌnaj txꞌotxꞌ.
Yuto el ebꞌnaj sat txꞌotxꞌ Canaán tuꞌ,
isto ebꞌnaj ehoyo yul hunteqꞌanxa nan konhobꞌal yebꞌ yulaj txꞌotxꞌ nime konhobꞌ.
Kaw xin ilbꞌil ebꞌnaj yu Komam mach ischah Komam etalax ebꞌnaj,
yuxin yayo Komam isyaꞌtajil yibꞌanh ebꞌnaj yahaw konhobꞌ,
yalni Komam hakaꞌ tiꞌ:
«Matzet cheyute hunteqꞌan sikꞌbꞌililo wuhtiꞌan.
Mach cheyetapaxo ebꞌnaj inchejabꞌtiꞌan,» xhi Komam. [*]
Yati Komam huneꞌ wahil yibꞌanh txꞌo txꞌotxꞌ tuꞌ,
matxatikꞌa xin tzet chislo anma.
Yajaꞌ yet maxhto chihul huneꞌ wahil tuꞌ,
ischejnito Komam yaꞌ José sata ebꞌnaj;
yaꞌ José tuꞌ txonhlaxto chejabꞌoj. [*]
Yaqꞌni lahwo chꞌen cadena yoj yaꞌ José, yalaxikto yaꞌ yul preso.
Masanta yinh tzꞌayikal bꞌay yij isbꞌa tzet yal yaꞌ, yet isyenilo Komam ta yel tzet yal yaꞌ tuꞌ. [*]
Lahwi tuꞌ yalni naj isreyal txꞌotxꞌ niman konhobꞌ tuꞌ ta chiꞌilaxilti yaꞌ José yul preso. [*]
Yaniko naj rey yaꞌ istanhemalo yinh sunil tzet ay yul yatut [*]
yebꞌ yahawil yinh sunil tzet aya.
Yok yaꞌ yahawilo yinh ebꞌnaj iswiꞌehal yul konhobꞌ tuꞌ,
iskuyni yaꞌ ebꞌnaj ichamta winaj ay yul konhobꞌ tuꞌ yinh helanile.
Lahwi tuꞌ yapni ebꞌnaj Israel,
ebꞌnaj iskꞌahol yaꞌ Jacob bꞌey Egipto,
yehayo ebꞌnaj hakaꞌ nan konhobꞌal bꞌey tuꞌ,
sat istxꞌotxꞌ naj Cam. [*]
Kaw yaqꞌ pohchahokanh Komam ebꞌnaj bꞌey tuꞌ,
kaw xin ekꞌbꞌal yip ebꞌnaj sata ebꞌnaj ah Egipto tuꞌ.
Yajaꞌ xin ok ishowal ebꞌnaj ah Egipto yinh ebꞌnaj Israel,
ebꞌnaj iskonhobꞌ Komam, yuto hak tuꞌ yoche Komam,
yok ebꞌnaj yetano ebꞌnaj ischejabꞌ Komam.
Lahwi tuꞌ issikꞌnilo Komam yaꞌ Moisés yebꞌ yaꞌ Aarón ischejabꞌoj,
ischejnito Komam ebꞌyaꞌ. [*]
Isyeni ebꞌyaꞌ yechel yip Komam Dios bꞌey Egipto,
yebꞌ nimeta kꞌaybꞌalkꞌule sat istxꞌotxꞌ naj Cam. [bv]
Yati Komam huneꞌ niman qꞌejholo yet tzꞌayikal,
yajaꞌ xin maxhtikꞌa yabꞌe ebꞌnaj tuꞌ Istzotiꞌ Komam Dios. [*]
Ismeltzoko Komam sunil ha haꞌ ay yul ismajul Egipto tuꞌ chikꞌal,
iskamilo sunil noꞌ kay ay xol haꞌ. [*]
Nohilo sunil yul txꞌotxꞌ Egipto tuꞌ yu noꞌ pahtzaꞌ,
sunil bꞌay pohchakanh noꞌ,
ahto noꞌ sat istxꞌat naj isreyal Egipto tuꞌ. [*]
Tzotelnhe Komam yul noꞌ us hakaꞌ yekꞌ ijon moyan, yulpaxo noꞌ ukꞌ.
Sunil yul ismajul txꞌotxꞌ Egipto nohilo yu noꞌ. [*]
Yaniti Komam nimeta sajbꞌat yebꞌ xaj qꞌa qꞌaꞌ selelo haꞌ nhabꞌ yibꞌanh anma.
Yetanto chꞌen sajbꞌat yebꞌ qꞌa qꞌaꞌ tuꞌ teꞌ higuera yet teꞌ uva,
yebꞌ sunil teꞌ qꞌebꞌtaj. [*]
Tzotelnhe Komam, yul noꞌ qꞌul.
Kaw hantanhekano noꞌ, matxa chibꞌischa noꞌ.
Islohnito noꞌ sunil tzꞌunubꞌ ay sat txꞌotxꞌ Egipto,
istanhkanilo sunil teꞌ telaj islohnito noꞌ. [*]
Yaqꞌnikamo Komam isbꞌabꞌel iskꞌahol ebꞌnaj Egipto tuꞌ. [*]
Lahwi tuꞌ yinilo Komam iskonhobꞌ sat txꞌotxꞌ Egipto.
Kaw txꞌiꞌal chꞌen oro yebꞌ chꞌen plata ay yul isqꞌabꞌ ebꞌnaj yet yel bꞌey tuꞌ,
machi xin hunu ebꞌnaj yaꞌay xol ebꞌnaj.
Kaw tzalakanh anma ah Egipto yet yel ebꞌnaj Israel,
yuto kaw xaxiw anma tuꞌ tet ebꞌnaj. [*]
Haxa yet ayxako ebꞌnaj yinh isbꞌel yaniti Komam huneꞌ moyan,
yunhe yenhelnhen ebꞌnaj.
Haxa yet aqꞌbꞌalil xin yati Komam huneꞌ qꞌaꞌ yunhe ismujli yinh ebꞌnaj. [*]
Isqꞌan ebꞌnaj tzet chislo tet Komam,
yaniti Komam noꞌ ahomtzꞌikin iskꞌuxuꞌ ebꞌnaj.
Yul satkanh tit tzet chislo ebꞌnaj yu Komam,
yaqꞌni Komam noho iskꞌul ebꞌnaj. [*]
Isqꞌaxpo Komam huneꞌ chꞌen niman chꞌen yelti ha haꞌ yul iskꞌul chꞌen,
yekꞌ yojomal haꞌ sat txꞌotxꞌ desierto hakaꞌ ej haꞌ nime haꞌ.
Hak tuꞌ yute Komam,
yuto isnahti sunil tzet kaw ay yelapno yaltekano tet ischejabꞌ,
haꞌ ton yaꞌ Abraham.
Hak tuꞌ yu yinilo Komam iskonhobꞌ sikꞌbꞌililo yu,
yinh kaw tzalahilal yul konhobꞌ Egipto.
Yaqꞌni Komam istxꞌotxꞌ hunteqꞌan nime konhobꞌ tet ebꞌnaj.
Yaqꞌnipaxo Komam sat istzꞌunubꞌ hunteqꞌan konhobꞌ tuꞌ tet ebꞌnaj. [*]
Hak tuꞌ yute Komam yunhe isyijen ebꞌnaj chejbꞌanile yebꞌ kuybꞌanile yakano Komam.
¡Hal-laxojabꞌ kꞌul-la tzotiꞌ yinh Komam Dios!

Anma Israel kaw ismanhkꞌo yinh tzet yal Komam Dios
¡Jaqꞌaꞌweko ismay Komam Dios!
¡Jaqꞌaꞌwe yuchꞌandiosal tet Komam, yuto kaw kꞌulkanoj,
chitzꞌay iskꞌul jinh yinh sunilbꞌal ej tiempo! [*]
¿Mak hunu anma tiꞌ chu yalni yinh ej kꞌaybꞌalkꞌule xaꞌiswatxꞌe Komam?
¿Mak hunu chu yaniko ismay Komam hakaꞌ kaw yehi?
Kaw saqꞌal yet anma chiwatxꞌen istoholal,
hanhetikꞌa iskꞌulal chiswatxꞌe yinh sunilbꞌal ej tiempo.
Mam Wahawil, hayet chawatxꞌen iskꞌulal yinh hakonhobꞌ tiꞌ napaxintijan yintaj.
Hayojabꞌiko hinan yinh hanabꞌal yet chachhul hakoloꞌ hakonhobꞌ tiꞌ.
Yunhe wilnihan issaqꞌalil yinh anma sikꞌbꞌililo hawu,
kat waqꞌni tzalaho inkꞌulan yebꞌi,
yebꞌ yok inmayan yinta hakonhobꞌ tiꞌ.
Hanhonhtiꞌanh jako komulanh hakaꞌ yu yaniko ebꞌnaj komam ichamanh ismul.
Hanhonhtiꞌanh jako komulanh kowatxꞌenanh istxꞌojal.
Hayet ay ebꞌnaj jichmamanh bꞌey txꞌotxꞌ Egipto
mach yako ebꞌnaj yinh iskꞌul nimeta kꞌaybꞌalkꞌule hawatxꞌe.
Isnahulnheto ebꞌnaj iskꞌulchꞌanil hakꞌul.
Hayet ay ebꞌnaj bꞌey haꞌ Kajinh Mar yaniko ebꞌnaj ishowal tawinh. [*]
Yajaꞌ xin iskol Komam ebꞌnaj,
isyenilo Komam yip tet ebꞌnaj yuto kaw xahan ay isbꞌi Komam yu.
Kachwa Komam yinh haꞌ Kajinh Mar, istajkanh haꞌ,
yekꞌto ebꞌnaj yich haꞌ; kaw xin tajin elkaniko bꞌay ekꞌto ebꞌnaj,
hakaꞌ istajinal txꞌotxꞌ desierto.
Hak tuꞌ yu iskolnilo Komam ebꞌnaj
yul isqꞌabꞌ ebꞌnaj ayko ishowal yinh yebꞌ tet yip ebꞌnaj.
Hayet yekꞌto ebꞌnaj ayko ishowal yinh ebꞌnaj Israel tuꞌ xol haꞌ,
ishunbꞌaniko isbꞌa haꞌ, ismujikanto ebꞌnaj yalanh haꞌ.
Tanhkanilo ebꞌnaj sunil, machi hunu ebꞌnaj kolchahi.
Hayet yilni ebꞌnaj jichmam huneꞌ tuꞌ,
yanayto ebꞌnaj yul yanma yinh tzet haltebꞌilkano yu Komam Dios,
isbꞌitnhen ebꞌnaj Komam.
Yajaꞌ xin kaw yinh anhe isnahulnheto ebꞌnaj tzetaj iswatxꞌe Komam tuꞌ.
Machi xin yechma ebꞌnaj yaqꞌni Komam ohtanhelo tzetaj chiꞌekꞌ yinh isnabꞌal tet ebꞌnaj.
Hayet ay ebꞌnaj bꞌey txꞌotxꞌ desierto bꞌay kaw tzꞌinan
yaniko ebꞌnaj Komam yinh ilwebꞌal.
Ischilbꞌan ebꞌnaj isqꞌanni tzet choche iskꞌul tet Komam.
Yaqꞌni Komam tzet isqꞌan ebꞌnaj tuꞌ,
yajaꞌ lanhantotikꞌa xin, yaniti Komam huneꞌ yabꞌil aqꞌnikamo ebꞌnaj.
Hayet ay ebꞌnaj sat txꞌotxꞌ desierto tuꞌ,
ischiwako iskꞌul ebꞌnaj yinh yaꞌ Moisés,
ischiwapaxo iskꞌul yinh yaꞌ Aarón, yaꞌ sikꞌbꞌililo yu Komam.
Yuxin to hopna txꞌo txꞌotxꞌ,
istokꞌay naj Datán yebꞌ naj Abiram
yebꞌ ebꞌnaj tzujan yinta ebꞌnaj tuꞌ yich txꞌotxꞌ.
Yul huneꞌ qꞌaꞌ yinh ebꞌnaj,
isnhuslaxto sunil ebꞌnaj tuꞌ yu qꞌaꞌ,
yu istxꞌojal ebꞌnaj.
Hakpax tuꞌ bꞌey witz Horeb iswatxꞌe ebꞌnaj huneꞌ yechel wakax yinh chꞌen oro istioxhoj,
yinayo isbꞌa ebꞌnaj tet. [*]
Huneꞌ yechel noꞌ wakax chiloni teꞌ telaj,
yako ebꞌnaj selelo isqꞌaqꞌal yip Komam Dios.
Isnahulnheto ebꞌnaj Komam Dios,
Komam Iskolomal ebꞌnaj,
Komam yeni nimeta kꞌaybꞌalkꞌule bꞌey txꞌotxꞌ Egipto.
Komam yeni nimeta kꞌaybꞌalkꞌule sat txꞌotxꞌ Cam.
Iswatxꞌenpaxo tzetaj chikꞌay kokꞌul jabꞌen bꞌey haꞌ Kajinh Mar.
Yal Komam istanhtzeꞌkanilo ebꞌnaj,
yajaꞌ xin tzotel yaꞌ Moisés, [*]
yaꞌ sikꞌbꞌililo yu Komam, yunhe mach chitanhtzelaxilo ebꞌnaj yu Komam.
Hak tuꞌ yu yekꞌayo ishowal Komam yinh ebꞌnaj.
Haxa yet tzujanilxa isyah ebꞌnaj huneꞌ txꞌotxꞌ kaw saqꞌalkanoj.
Mach xin yayto ebꞌnaj yul yanma yinh tzet yalkano Komam.
Txꞌoj istzotel ebꞌnaj yinh Komam
yet ay ebꞌnaj yul yatut watxꞌebꞌil yinh qꞌap mantiado.
Machi xin isyije ebꞌnaj ischejbꞌanil Komam.
Yuxin yikanh Komam isqꞌabꞌ,
yaqꞌni bꞌinaho isbꞌi yinh tato chitanhkanilo ebꞌnaj sat txꞌotxꞌ desierto tuꞌ.
Yalnipaxoj ta haꞌ anma chipohcha yinh yuninal ebꞌnaj
chipujnato xolaj konhobꞌ mach ohtanheho Komam Dios,
kat iskampaxo bꞌey tuꞌ. [*]
Yaniko isbꞌa ebꞌnaj ischejabꞌo tioxh Baal-peor,
iskꞌuxni ebꞌnaj noꞌ chibꞌe chihaltelax tet hunteqꞌan kamom tioxh chihal-lax diosal.
Yako ebꞌnaj ishowal Komam yinh iskꞌul yet iswatxꞌen ebꞌnaj istxꞌojal,
yuxin poh huneꞌ yabꞌil xol ebꞌnaj.
Yajaꞌ wal naj Finees yayo naj isyaꞌtajil yibꞌanh anma watxꞌen istxꞌojal tuꞌ.
Hak tuꞌ yu yekꞌayo ismul huneꞌ yabꞌil tuꞌ.
Kaw xin kꞌul huneꞌ iswatxꞌe naj tuꞌ sata Komam Dios,
haꞌ huneꞌ tiꞌ xin chihal-laxikꞌo yinh sunilbꞌal ej tiempo. [*]
Haxa yet ay ebꞌnaj bꞌey ha haꞌ ay bꞌey txꞌotxꞌ Meriba
yanipaxiko ebꞌnaj ishowal Komam yinh iskꞌul.
Yu istxꞌojal ebꞌnaj yuxin txꞌoj eliko yaꞌ Moisés.
Yuto yaqꞌ somchahokanh ebꞌnaj iskꞌul yaꞌ Moisés tuꞌ,
yuxin haꞌ tzotiꞌ mach nabꞌilo yu yaꞌ, haꞌ yal yaꞌ.
Mach istanhtzelo ebꞌnaj hunteqꞌan konhobꞌ halbꞌil tet ebꞌnaj yu Komam ta yilal istanhtzeniloj.
Wal xin haꞌ huneꞌ yute ebꞌnaj,
ishunbꞌa isbꞌa ebꞌnaj yebꞌ anma mach ohtanhe Komam Dios,
iskuynito ebꞌnaj tzet chiswatxꞌen anma tuꞌ.
Yinayo isbꞌa ebꞌnaj tet istioxh anma.
Yu huneꞌ tuꞌ yuxin tit isyaꞌtajil yibꞌanh ebꞌnaj.
Yalten ebꞌnaj nixhte iskꞌahol yebꞌ iskutzꞌin
yinh xahanbꞌalil tet ischejabꞌ naj matzwalil.
Yilo ebꞌnaj ischikꞌil nixhte iskꞌahol yebꞌ iskutzꞌin mach ismul,
yalten ebꞌnaj ischikꞌil tuꞌ yinh xahanbꞌalil tet istioxh anma ay bꞌey txꞌotxꞌ Canaán
yetaxto txꞌotxꞌ yu ischikꞌil tuꞌ. [bw]. Yajaꞌ ebꞌnaj Israel ay ebꞌnaj tiꞌ manhkꞌon huneꞌ chejbꞌanile tuꞌ .
Hak tuꞌ yu yetanto isbꞌa ebꞌnaj yu istxꞌojal iswatxꞌe tuꞌ.
Yok ismul ebꞌnaj yul sat Komam Dios.
Istit ishowal Komam yinh iskonhobꞌ,
ismanhkꞌonto Komam mak yetxa Komam ye tuꞌ.
Yuxin isbꞌejkano Komam Dios ebꞌnaj yul isqꞌabꞌ anma mach ohtanhe Komam.
Yalaxpaxiko ebꞌnaj yul isqꞌabꞌ ebꞌnaj ayko ishowal yinh.
Xanhlaxkanayo ebꞌnaj jichmam tuꞌ yu ebꞌnaj ayko ishowal yinh ebꞌnaj,
yilaxkanilo ispixan ebꞌnaj, yokkanto ebꞌnaj yalanh yip ebꞌnaj ayko ishowal yinh tuꞌ.
Txꞌiꞌal el iskol Komam ebꞌnaj,
yajaꞌ xin yako ebꞌnaj ishowal yinh tzet yoche Komam iswatxꞌe.
Yinhtikꞌa xin istxꞌojal iswatxꞌe ebꞌnaj tuꞌ aykꞌayi.
Yajaꞌ hayet yilni Komam yekꞌyaꞌ ebꞌnaj yinh isyaꞌtajil,
yebꞌ yet yabꞌen Komam isbꞌiskꞌulal ebꞌnaj,
isnahniti Komam istrato yaqꞌ tet ebꞌnaj,
ishelni Komam isnabꞌal yinh ebꞌnaj,
yuto kaw hantanhekano iskꞌulal iskꞌul Komam.
Yuxin kaw kꞌul il-lax ebꞌnaj yet tzujanilxa yu ebꞌnaj qꞌoji yinh ebꞌnaj yu Komam.
Mam Jahawilanh, hach koDiosalanh, kolonhanh.
Kutxbꞌahonhilojanh xolaj konhobꞌ mach kokonhobꞌojanh,
yunhe kobꞌitnhenanh habꞌi kaw aykano yelapnoj,
yebꞌ yunhe kach kobꞌitnhenanh yinh kaw tzalahilal.
¡Jalaꞌwe kꞌul-la tzotiꞌ yinh Komam Dios,
koDiosal hanhonh Israelonh tiꞌ, yinh sunilbꞌal ej tiempo! Yalabꞌ sunil anma Israel hakaꞌ tiꞌ:
Hakojabꞌ tuꞌ. ¡Jaqꞌaꞌweko ismay Komam Dios!

LIBRO 5
(Salmos 107—150)
Haꞌ Komam Dios chikolwa jinh yinh ej isyaꞌtajil
Jaqꞌaꞌwe yuchꞌandiosal tet Komam Dios yuto kaw kꞌulkanoj,
chitzꞌay iskꞌul jinh yinh sunilbꞌal ej tiempo. [*]
Hex kexiskonhobꞌ Komam,
halwekꞌoj ta xakexiskolilo yul isqꞌabꞌ ebꞌnaj aniko howal teyinh.
Yuto makexiskutxbꞌati Komam yulajla konhobꞌ ayko yetkꞌulal bꞌay chiꞌahilo tzꞌayik,
yebꞌ bꞌay chito tzꞌayik, yebꞌ yinh norte, yebꞌ yinh sur.
Kꞌaynajextikꞌato sat txꞌotxꞌ desierto bꞌay machi bꞌeh,
yuxin mach ilcha isbꞌehal hunu konhobꞌ heyu bꞌay chexehi.
Kaw heyaqꞌle wahil yebꞌ tajintiꞌal,
kaw lanhan yel heyanma.
Yajaꞌ yet ayexiko yinh isyaꞌtajil tuꞌ yah heyaw tet Komam.
Kexiskolnilo Komam yul isqꞌabꞌ isyaꞌtajil tuꞌ.
Kexyaniko yul huneꞌ bꞌeh kaw kꞌul,
kexyinito yul huneꞌ konhobꞌ, heyehayo bꞌey tuꞌ.
¡Bꞌitnhewe Komam yu iskꞌulchꞌanil iskꞌul
yebꞌ yu iskꞌulal chiswatxꞌe yinh anma!
Haꞌ Komam chiꞌinilo istajintiꞌal makta chitaj istiꞌ,
kat yaqꞌni noho iskꞌul makta chinhochahi.
Ay xin ebꞌnaj ayko xol qꞌejholo yul isbꞌehal kamikal,
ayko preso yebꞌ ayko chꞌen cadena yinh,
chiyaqꞌlen isyaꞌtajil.
Hak tuꞌ yaqꞌle ebꞌnaj yuto mach isyije ischejbꞌanil Komam.
Mach yabꞌeto ebꞌnaj tzet yal Komam Dios,
Komam kaw aykano yelapnoj.
Yalaxiko munil kaw yaꞌta yibꞌanh ebꞌnaj yu Komam.
Aykꞌay ebꞌnaj, machi xin hunu mak kolwa yinh ebꞌnaj.
Yajaꞌ hayet ayko ebꞌnaj yinh isyaꞌtajil tuꞌ,
yah yaw ebꞌnaj tet Komam.
Iskolnilo Komam ebꞌnaj yul isqꞌabꞌ isyaꞌtajil.
Yinilo Komam ebꞌnaj xol niman qꞌejholo,
yilaxilo chꞌen cadena yinh ebꞌnaj.
¡Aqꞌwe yuchꞌandiosal tet Komam yu iskꞌulchꞌanil iskꞌul,
yebꞌ yu iskꞌulal chiswatxꞌe yinh anma!
Hunteqꞌan chꞌen pulta nabꞌa bronce isxitto Komam.
Hunteqꞌan istel pulta hierro kokꞌ ayiko yu Komam.
Yu istxꞌojal ebꞌnaj yebꞌ yu ismul,
yuxin ay yabꞌil yibꞌanh ebꞌnaj yebꞌ isyaꞌtajil.
Matxatikꞌa isje iskꞌul ebꞌnaj waꞌoj,
kaw ayxatikꞌako ebꞌnaj yul isqꞌabꞌ kamikal.
Yajaꞌ hayet ayko ebꞌnaj yinh ej isyaꞌtajil tuꞌ
yah yaw ebꞌnaj tet Komam.
Iskolnilo Komam ebꞌnaj yul isqꞌabꞌ isyaꞌtajil.
Istzotel Komam yanhcha ebꞌnaj,
iskolni Komam ebꞌnaj yul isqꞌabꞌ kamikal.
¡Aqꞌwe yuchꞌandiosal tet Komam yu iskꞌulchꞌanil iskꞌul,
yebꞌ yu iskꞌulal chiswatxꞌe yinh anma!
¡Haltewe xahanbꞌal tet Komam,
haꞌ ton hebꞌitnhen isbꞌi,
kat heyalnikꞌo tzetaj iswatxꞌe Komam yinh tzalahilal!
Haꞌ hunteqꞌan ebꞌnaj txonhwom chiꞌekꞌ yibꞌanh haꞌ mar,
to ebꞌnaj yul isbarco yibꞌanh haꞌ.
Haꞌ yibꞌanh haꞌ mar tuꞌ
yil ebꞌnaj tzetaj watxꞌebꞌil yu Komam
yebꞌ ej kꞌaybꞌalkꞌule yibꞌanh haꞌ.
Hayet istzotel Komam istit huneꞌ niman jaqꞌeqꞌ nhabꞌ yibꞌanh haꞌ.
Kaw xin nahat chiꞌah haꞌ yu jaqꞌeqꞌ tuꞌ.
Hayet ayko ebꞌnaj yul teꞌ barco,
kaw nahat chiꞌah teꞌ satkanh kat istopaxo teꞌ yich haꞌ yu jaqꞌeqꞌ tuꞌ.
Isxiwkanh ebꞌnaj tet jaqꞌeqꞌ.
Isluylunkanh ebꞌnaj hakaꞌ ukꞌum,
haꞌ ishelanil ebꞌnaj tuꞌ matzet yaliloj.
Yajaꞌ hayet ayko ebꞌnaj yinh isyaꞌtajil tuꞌ
yah yaw ebꞌnaj tet Komam,
iskolni Komam ebꞌnaj yul isqꞌabꞌ isyaꞌtajil.
Ismeltzoniko Komam huneꞌ niman jaqꞌeqꞌ nhabꞌ tuꞌ
yinh wexhnhabꞌ istukayo haꞌ mar tuꞌ.
Hayet yilni ebꞌnaj ispaxtzꞌinhnahi istzalakanh ebꞌnaj,
yapni ebꞌnaj bꞌay aytikꞌako yinh isnabꞌal yapni yu iskolwal Komam.
¡Aqꞌwe yuchꞌandiosal tet Komam Dios yu iskꞌulchꞌanil iskꞌul,
yebꞌ yu issaqꞌalil tzet chiswatxꞌe yinh anma!
¡Aweko ismay Komam yet chiskutxbꞌaniko isbꞌa konhobꞌ.
Hakpax tuꞌ yet chiskutxbꞌaniko isbꞌa ebꞌnaj ichamta winaj yul konhobꞌ,
yalabꞌ ebꞌnaj kꞌul-la tzotiꞌ yinh Komam!
Ta chal iskꞌul Komam chiyaqꞌ tajolo haꞌ nime haꞌ yebꞌ isnuqꞌ ha haꞌ,
kat ismeltzoko hakaꞌ txꞌotxꞌ tajin txꞌotxꞌ.
Chismeltzoko Komam txꞌo txꞌotxꞌ kaw kꞌul yinh txꞌotxꞌ matzet chaqꞌa,
yu istxꞌojal anma ayayo sat txꞌotxꞌ.
Haxa txꞌotxꞌ desierto, haꞌlaxa chiꞌeliko txꞌotxꞌ;
haxa txꞌotxꞌ tajin txꞌotxꞌ, chiꞌahilo isnuqꞌ ha haꞌ sat txꞌotxꞌ yu Komam. [*]
Kat yehayo anma sat txꞌotxꞌ yu Komam, anma chinhochahi.
Kat iswatxꞌen anma iskonhobꞌ.
Chistzꞌunni ebꞌnaj istzꞌunubꞌ sat txꞌotxꞌ, chistzꞌunni teꞌ uva.
Kaw xin niman sat istzꞌunubꞌ ebꞌnaj tuꞌ chaqꞌ txꞌotxꞌ.
Chayo Komam isyaxil yibꞌanh ebꞌnaj
kat ispohchakanh ebꞌnaj.
Kat ispohchapaxokanh isnoqꞌ ebꞌnaj.
Haxa yet chikam ebꞌnaj yu isyaꞌtajil yebꞌ yu yabꞌil yebꞌ yu il
kat ispax isbꞌisil ebꞌnaj.
Haꞌ ebꞌnaj nime winaj chiꞌanayo isyaꞌtajil yibꞌanh anma,
chisyah Komam Dios ebꞌnaj,
kat iskꞌaykanto ebꞌnaj sat txꞌotxꞌ desierto, bꞌay machi bꞌeh chiꞌekꞌi. [*]
Haꞌ anma matzet ayko yipo iskꞌul chilo Komam isbꞌiskꞌulal,
kat yaqꞌni pohchahokanh Komam yuninal, hakaꞌ ispohcha noꞌ meꞌ.
Hayet chilni anma kꞌul isbꞌeybꞌal huneꞌ tuꞌ kat istzalahi.
Wal ebꞌnaj chiwatxꞌen istxꞌojal xin matxa tzet chal ebꞌnaj.
Haꞌ mak ay isnabꞌal isnabꞌabꞌilo hunteqꞌan tiꞌ
kat istxumniloj tato kaw kꞌulkano iskꞌul Komam Dios.
	107:1 107:1 1Cr. 16:34; 2Cr. 5:13; Esd. 3:11
	107:35 107:35 Is. 40:3; 43:19
	107:40 107:40 Job 12:24

Chiqꞌanlax iskolwal Komam Dios
(Sal. 57:6-11; 60:5-12)
Salmo tiꞌ tzꞌibꞌnhebꞌilkano yu yaꞌ rey David
Mamin, hach inDiosalan kaw chiyoche wanmahan kach isbꞌitnheꞌ.
Chachinbꞌitnhehan yebꞌ salmo yinh kaw tzalahilal.
¡Ilo hewayanh hex arpa yebꞌ hex salterio.
Chꞌelpaxo inwayanhan yet chisajbꞌilo kat inbꞌitnihan!
Mam Wahawil, chachinbꞌitnhehan,
chiwakojan bꞌit tawet xolaj nixhte konhobꞌ yebꞌ nimeta konhobꞌ.
Yuto kaw hantanhekano iskꞌulal hakꞌul,
chitapalkꞌon yibꞌanh satkanh,
kat yahapno isyelal tzet chawala bꞌey satkanh.
Mamin, hach tiꞌ ayach yibꞌanhahto satkanh.
Sunil yul sat yibꞌanhqꞌinal tiꞌ ayayo isqꞌaqꞌal hawip.
Mamin pajtze tzet chikoqꞌananh tawet.
Kólonhilojanh yu hawip,
yunhe kokolchakanojanh hanhonh xahan ayonhanh hawu tiꞌ.
Hata yul Yatut Komam Dios yal hakaꞌ tiꞌ:
«¡Kaw yinh tzalahilal chinpohkanhan txꞌotxꞌ Siquem
kat inpohnipaxkanhan txꞌotxꞌ akꞌal Sucot!
Txꞌotxꞌ Galaad yebꞌ txꞌotxꞌ Manasés wetan ye txꞌotxꞌ.
Haxa txꞌotxꞌ Efraín,
hakaꞌ chꞌen kꞌowiꞌe yet howal chiꞌahto yinh inwiꞌan.
Haxa txꞌotxꞌ Judá qꞌojoch chiꞌokniko yu ebꞌnaj alkal,
hak tuꞌ ye ej txꞌotxꞌ yul inqꞌabꞌan.
Haxa txꞌotxꞌ Moab lahan hakaꞌ pechꞌan bꞌay chintxꞌah inqꞌabꞌan.
Haxa yibꞌanh txꞌotxꞌ Edom chiwayojan inxanhabꞌan,»
xhi Komam.
¿Maktaxka chu kinyinitojan bꞌey huneꞌ konhobꞌ hoyaniko ismurayahil?
¿Maktaxka chu kinyijbꞌantojan bꞌey txꞌotxꞌ Edom?
Mamin, hach koDiosalanh, xakonhhabꞌejkanojanh.
Matxa ayachoko jetbꞌihojanh yet chonhtohanh yinh howal.
Mamin, kolonhanh tet ebꞌnaj ayko ishowal jinhanh,
yuto haꞌ iskolwal ebꞌnaj winaj matzet chiꞌoknikoj.
Ta chikolwa Komam Dios jinh chu kowatxꞌen nimeta kꞌaybꞌalkꞌule.
¡Haꞌ Komam chixanhnikanayo ebꞌnaj ayko ishowal jinh!
Chiqꞌanlax tet Komam Dios yaqꞌni ispaj tet ebꞌnaj chiwatxꞌen istxꞌojal
Salmo tiꞌ tzꞌibꞌnhebꞌilkano yu yaꞌ rey David
Mamin, hach inDiosalan,
machojabꞌ tonhe chawabꞌe yet chintxahlihan tawet.
Yuto ebꞌnaj leqꞌtiꞌwom yebꞌ ebꞌnaj chiwatxꞌen istxꞌojal,
chisbꞌalkanh ebꞌnaj leqꞌtiꞌal winhan, chalnipaxo ebꞌnaj istxꞌojal winhan.
Hoyaniko ebꞌnaj chichiwa iskꞌul tuꞌ winhan,
tonhe xin chako ebꞌnaj ishowal winhan,
machi inmulan.
Wal hinan kꞌulchꞌan chiwute inkꞌulan yinh ebꞌnaj,
wal ebꞌnaj xin haꞌ howal chako ebꞌnaj winhan.
Yajaꞌ chintxahlihan tawet yinh ebꞌnaj Mamin.
Haꞌ istxꞌojal chiꞌaqꞌlax wetan selelo iskꞌulal chinwatxꞌehan.
Xahan chiwilan ebꞌnaj, wal ebꞌnaj xin chichiwako iskꞌul ebꞌnaj winhan.
Haꞌojabꞌ hunu naj juez kaw txꞌojkanoj chiꞌok ilno yinh tzet chiꞌeliko ebꞌnaj.
Haꞌojabꞌ naj Matzwalil chiꞌok linhno yinh iswatxꞌqꞌabꞌ naj.
Haꞌojabꞌ yet ayko ebꞌnaj sata naj juez tuꞌ,
kat iskawxelaxiko ismul ebꞌnaj yibꞌanh.
Hatikꞌahojabꞌ tzet chal ebꞌnaj, haꞌ chiqꞌanni isyaꞌtajil yibꞌanh.
Ebꞌnaj tuꞌ hanikꞌnhe tiempo ay iskawil ebꞌnaj yul sat yibꞌanhqꞌinal tiꞌ,
nanxa mak xin chiꞌok yinh ismunil ebꞌnaj. [*]
Haꞌ nixhte yuninal ebꞌnaj chikankano mebꞌaꞌ uninal,
kat iskankano yixal ebꞌnaj hunixal.
Haꞌ yuninal ebꞌnaj tuꞌ tonhehojabꞌ chiꞌekꞌ kolohi,
kat isqꞌanni tzet chislo tet anma, kat istzumbꞌelaxilo yul yatut uchkꞌanaxatoj.
Sunilojabꞌ tzet ay ebꞌnaj chiyikanilo naj chiꞌaqꞌni chꞌen melyu kꞌamil.
Komon anmahojabꞌ chiꞌelqꞌanto sat istzꞌunubꞌ ebꞌnaj.
Machojabꞌ hunu mak chitzꞌay iskꞌul yinh ebꞌnaj,
yebꞌ yinh yuninal ebꞌnaj chikankano mebꞌaꞌ uninal.
¡Tanhojabꞌilo sunil anma titna yinh yuninal ebꞌnaj.
Yebꞌ xin matxahojabꞌ chibꞌina ebꞌnaj sat txꞌo txꞌotxꞌ tiꞌ!
Isnabꞌahabꞌti Komam Dios ismul ismam ebꞌnaj.
Machojabꞌ bꞌaqꞌinh chiholaxkanh ismul ismiꞌ ebꞌnaj.
Aynhehojabꞌnhetikꞌako ismul ebꞌnaj yinh isnabꞌal Komam.
Matxahojabꞌ mak chinaniti ebꞌnaj sat txꞌo txꞌotxꞌ tiꞌ.
Ebꞌnaj tuꞌ mach hunelo tiꞌ tzꞌay iskꞌul ebꞌnaj yinh anma matzet ayko yipo iskꞌul,
anma chewchotanhe chiyute isbꞌa,
yebꞌ anma chaqꞌle isyaꞌtajil.
Wal xin yaqꞌ ebꞌnaj ekꞌoyaꞌ yanma masanta chispotxꞌ ebꞌnaj.
Ebꞌnaj tuꞌ ekꞌna yoche ebꞌnaj istzꞌaktiꞌnhelaxi
yuxin tzꞌaktiꞌnhelaxojabꞌ ebꞌnaj yu anma.
Mach yoche ebꞌnaj ta chꞌay iskꞌulal Komam Dios yibꞌanh ebꞌnaj,
yuxin machojabꞌ bꞌaqꞌinh chiqꞌanlax iskꞌulal Komam Dios yibꞌanh ebꞌnaj.
Ayojabꞌ tzꞌaktiꞌ yibꞌanh ebꞌnaj, hakaꞌ xil isqꞌap ebꞌnaj chukoj.
Okojabꞌ tzꞌaktiꞌ tuꞌ yul iskꞌul ebꞌnaj yebꞌ yul isbꞌajil ebꞌnaj,
hakaꞌ haꞌ haꞌ maka aceite.
Hakaꞌojabꞌ xil isqꞌap yebꞌ issincho ebꞌnaj chuko tzꞌaktiꞌ tuꞌ,
kat yekꞌyaꞌ ebꞌnaj yu
Hakojabꞌ tuꞌ chu ispajtzen Komam Dios tet ebꞌnaj chiꞌaniko howal winhan,
yebꞌ ebꞌnaj txꞌoj istzotel winhan.
Yajaꞌ wal hach tiꞌ Mamin, hach Wahawilan,
kaw xahan ay habꞌi hawu,
kꞌulojabꞌ chinhawilan. Kolinan yu iskꞌulchꞌanil hakꞌul winhan.
Kaw mebꞌaꞌ hinan, yebꞌ kaw ayayo isyaꞌtajil wibꞌanhan.
Kaw yaꞌxa wanmahan yu sunil tuꞌ.
Lanhan intanhilojan hakaꞌ iskꞌaykanh yechel hunu tzet ye tuꞌ.
¡Lanhan kinyijnitojan jaqꞌeqꞌ hakaꞌ yijlaxto noꞌ qꞌul xol jaqꞌeqꞌ! [*]
Matxa yip wojan yu matxatikꞌa chinwaꞌan,
lanhan inbꞌajbꞌikanayojan yu matxatikꞌa chinnhochahan.
Chinbꞌalaxan kat intzeyelaxan yu anma.
¡Hayet chinyilnihan anma chisbꞌilen iswiꞌ kat istzebꞌi winhan! [*]
¡Mam Wahawil, hach inDiosalan, kolwahanh winhan!
¡Kolinan yu iskꞌulal hakꞌul!
Kat yohtanhenilo anma Mamin,
ta hach kinhakolan yu yip haqꞌabꞌ.
Machi wokan ta chinistzꞌaktiꞌnhehan anma,
kachannhe chawayo iskꞌulal wibꞌanhan.
Okojabꞌkano ebꞌnaj yinh txꞌixwilal,
wal hanin hachejabꞌ intiꞌan, ayojabꞌ tzalahilal yinh wanmahan.
Ebꞌnaj chichiwako iskꞌul winhtuꞌan,
txꞌixwojabꞌkanh ebꞌnaj.
¡Okojabꞌkano txꞌixwilal yinh ebꞌnaj hakaꞌ hunu xilqꞌape!
Hanintiꞌan kaw chiwaqꞌkanojan yuchꞌandios tet Komam yinh sunil wanmahan,
kat inbꞌitnhenan Komam xol txꞌiꞌal anma.
Yuto haꞌ Komam ayko yipo iskꞌul anma matzet ayko yipo iskꞌul,
haꞌ Komam chikolnilo yet chikawxelaxiko mule yibꞌanh.

Haꞌ Komam Dios chiꞌaqꞌni yip yaꞌ rey yaqꞌni yahawilal
Salmo tiꞌ tzꞌibꞌnhebꞌilkano yu yaꞌ rey David
Haꞌ Komam Dios Jahawil halni tet Wahawilan hakaꞌ tiꞌ:
«¡Okanh tzꞌonhno yinh inwatxꞌqꞌabꞌan,
kat waniktojan ebꞌnaj ayko ishowal tawinh yalanh hawoj!» [*] xhi Komam.
Haꞌ bꞌey Sión chakaniko Komam teꞌ vara yul haqꞌabꞌ yechelo hawip.
«¡Chawaqꞌni yahawilal yibꞌanh ebꞌnaj ayko ishowal tawinh!
Hayet chawaqꞌni yahawilal tuꞌ,
chiyalte isbꞌa hakonhobꞌ iswatxꞌen tzet chawoche.
Lahan hach hakaꞌ yay yal chew yet sakꞌayal yibꞌanh ej wonhan yet Komam yehi.
Hunun tzꞌayik xin hawiqꞌni hawip, hakaꞌta hunun tzꞌayik hatzehbꞌiloj.»
Yaqꞌ bꞌinaho isbꞌi Komam Dios yinh,
machi xin chishekꞌ Komam yet yalnikano hakaꞌ tiꞌ:
«Hach tiꞌ sacerdote hach yinh sunilbꞌal ej tiempo,
hakaꞌtikꞌa ismunil yaꞌ Melquisedec,» xhi. [bx]. Chala ta yahawil sacerdote Komam Jesucristo, haxa yaꞌ Melquisedec, isreyal Salem ye yaꞌ yebꞌ issacerdote Komam .
Haꞌ Komam Dios ayko yinh hawatxꞌqꞌabꞌ.
Haꞌ yinh istzꞌayikal bꞌay chitit ishowal Komam kat istanhtzenilo ebꞌnaj rey.
Chil Komam Dios yinh tzet chiꞌeliko ej konhobꞌ,
kat yanayo isyaꞌtajil yibꞌanh makta ay ismul,
kat istenbꞌanto isnimanil ebꞌnaj.
Chischakꞌayo Komam iswiꞌ ebꞌnaj yahawil yul sat yibꞌanhqꞌinal tiꞌ.
Haꞌ yul bꞌeh chukꞌ yaꞌ rey ha haꞌ yinh isnuqꞌ huneꞌ haꞌ haꞌ,
haꞌ xin haꞌ chiꞌaqꞌni yip yaꞌ.
	[bx]110:4 Yinh Heb. 5:6; 6:20—7:28Gn. 14:18-20; Heb. 5:5-6; 6:20; 7:17,21,28
	110:1 110:1 Mt. 22:44; Hch. 2:34-35; Heb. 1:13; 8:1; 10:12-13; 1Co. 15:25; Ef. 1:20-22

Chihal-lax kꞌul-la tzotiꞌ yinh Komam Dios yu tzetaj chiswatxꞌe
¡Hal-laxojabꞌ kꞌul-la tzotiꞌ yinh Komam Dios!
Chinbꞌitnihan tet Komam Dios yinh sunil wanmahan,
yet ayinikojan xol anma kꞌul isbꞌeybꞌal.
Haꞌ tzet iswatxꞌe Komam Dios, kaw aykano yelapnoj.
Haꞌ mak chitzala yinh tzetaj iswatxꞌe Komam tuꞌ,
chiꞌekꞌ hunteqꞌan tuꞌ yinh isnabꞌal.
Kaw kꞌul yebꞌ kaw saqꞌalkanoj tzet iswatxꞌe Komam.
Haꞌ xin istoholal Komam aynhetikꞌa yinh sunilbꞌal ej tiempo.
Matxatikꞌa chinahulnhelaxto kꞌaybꞌalkꞌule iswatxꞌe Komam.
Kaw kꞌulkano Komam yebꞌ chitzꞌay iskꞌul jinh.
Haꞌ mak chiyiyo isbꞌa tet Komam chaqꞌ Komam tzet chislo.
Chisnati Komam istrato aqꞌbꞌilkano yu.
Isyelo Komam ishelanil yip yinh tzetaj iswatxꞌe yinh iskonhobꞌ,
yet yaqꞌni Komam istxꞌotxꞌ anma mach ohtanheho Komam tet iskonhobꞌ tuꞌ.
Haꞌ tzet iswatxꞌe Komam tuꞌ kaw yeli,
yebꞌ kaw toholkanoj.
Chisje iskawxi kokꞌul yinh ischejbꞌanil Komam.
Yuto mach chishel isbꞌa,
huneꞌnhetikꞌa haꞌ yinh sunilbꞌal ej tiempo.
Haꞌ ischejbꞌanil Komam tuꞌ kaw yeli yebꞌ kaw toholkanoj.
Haꞌ Komam chikolni iskonhobꞌ.
Haꞌ istrato Komam yalkanoj, aynhetikꞌa yinh sunilbꞌal ej tiempo.
¡Kaw machi nino istxꞌojal yinh Komam Dios yebꞌ kaw aykano ismay!
Haꞌ yichebꞌanil helanile haꞌ ton koxiw tet Komam Dios.
Haꞌ mak chiyijen ischejbꞌanil Komam,
haꞌ ton mak kaw ay isnabꞌal.
¡Jaqꞌaꞌweko ismay Komam Dios yinh sunilbꞌal ej tiempo! [*]
	111:10 111:10 Job 28:28; Pr. 1:7,9,10

Kaw saqꞌal yet anma chixiw tet Komam Dios
¡Hal-laxojabꞌ kꞌul-la tzotiꞌ yinh Komam Dios!
Saqꞌal yet anma chixiw tet Komam yuto ay yelapno Komam tuꞌ yul sat,
kat yaqꞌni tzalaho iskꞌul yinh ischejbꞌanil Komam.
Haꞌ yuninal ebꞌnaj winaj, kꞌul isbꞌeybꞌal chiꞌalaxayo isyaxilal yibꞌanh,
yebꞌ kaw ay yelapno chiꞌeliko ebꞌnaj sat txꞌo txꞌotxꞌ tiꞌ.
Kaw chipalkꞌon tzet ay ebꞌnaj yul yatut yebꞌ qꞌalomal.
Kaw xin istoholalnhetikꞌa chiswatxꞌe ebꞌnaj.
Lahan ebꞌnaj hakaꞌ sajilqꞌinal chitzejla xol qꞌejholo,
chitzejla ebꞌnaj xol anma kꞌul isbꞌeybꞌal.
Kaw kꞌulchꞌan iskꞌul ebꞌnaj yebꞌ kaw chitzꞌay iskꞌul ebꞌnaj yinh anma,
kaw xin tohol isbꞌeybꞌal ebꞌnaj.
Haꞌ anma kꞌul isbꞌeybꞌal chaqꞌ tzetaj ye tuꞌ kꞌamil, yuto kꞌul iskꞌul,
machi xin leqꞌtiꞌal chako yinh ej ismunil maka istxonh.
Yuxin machi bꞌaqꞌinh chiꞌaykꞌayi,
haꞌ anma chiwatxꞌen istoholal tuꞌ,
chinahlaxti yinh sunilbꞌal ej tiempo.
Machi xiwkanh yet chiyabꞌen isqꞌumal istxꞌojal,
yinh Komam chistꞌinhbꞌako yanma, kat iskawxi iskꞌul yinh Komam.
Kaw tꞌinhan yeko yanma yuxin mach chixiwi,
masan chiyij isbꞌa tzet choche yinh ebꞌnaj ayko ishowal yinh.
Chikolwa yinh anma mebꞌaꞌ, kaw kꞌulnhetikꞌa iskꞌul yinh sunilbꞌal ej tiempo.
Kaw ay yelapno yu isbꞌeybꞌal tuꞌ. [*]
Hayet chiꞌil-lax yu ebꞌnaj txꞌoj kaw chitit ishowal ebꞌnaj,
kaw chiskꞌux yeh ebꞌnaj yu ishowal.
Haꞌ tzet choche iskꞌul ebꞌnaj txꞌoj tuꞌ mach chiyij isbꞌa.
	112:9 112:9 1Co. 9:9

Chiꞌalaxiko ismay Komam Dios yu iskꞌulal iskꞌul
¡Alaxojabꞌiko ismay Komam Dios!
Hex ischejabꞌ Komam heyehi,
bꞌitnhewe isbꞌi Komam.
Hal-laxojabꞌ kꞌul-la tzotiꞌ yinh Komam tinanh yebꞌ yinh sunilbꞌal ej tiempo.
Sunil anma ay yinh yetkꞌulal bꞌay chiꞌahilo tzꞌayik yebꞌ anma ay bꞌay chito tzꞌayik,
isbꞌitnhehabꞌ isbꞌi Komam.
Kaw aykanokanh Komam yibꞌanh ej txꞌotxꞌ konhobꞌ.
Haꞌ isqꞌaqꞌal Komam aykanh yibꞌanh satkanh.
Machi hunu mak lahan hakaꞌ Komam Dios,
koDiosal,
yuto yibꞌanh satkanh ay yehobꞌal Komam.
Waxanhka kaw ay yelapno Komam,
yajaꞌ xin chilayti satkanh yebꞌ txꞌo txꞌotxꞌ.
Haꞌ Komam chiꞌinikanh anma mebꞌaꞌ puqꞌanayo sat txꞌotxꞌ.
Haxa mak ayko yinh manhtzetal chiyilo Komam yalanh mebꞌaꞌil,
kat yaniko Komam xol anma kaw ay yelapnoj.
Chiꞌok tzꞌonhno xol anma ay yelapno yul iskonhobꞌ.
Haꞌ Komam chiꞌaqꞌni yunin ix ix maxhtikꞌa yunin,
yunhe istzala iskꞌul ix yok miꞌehal yinh nixhte yunin. [by]. Haxa yet chaqꞌni Komam Dios yunin ix kaw ay yelapno chukano ix, matxa xin chibꞌejlaxkano ix yu yichamil. .
¡Alaxojabꞌiko ismay Komam Dios! [*]
	[by]113:9 Yet payat tiempo xol anma Israel ta ay hunu ix ix machi yuninal, kaw txꞌixobꞌal huneꞌ tuꞌ, yebꞌpaxo xin chal anma ta ayayo isyaꞌtajil Komam Dios yibꞌanh ix. Gn. 16:1-4; 30:1; 1Sam. 1:4-7Is. 54:1; 1Ti. 2:15
	113:9 113:9 Gn. 30:1; Is. 1:6-7,10; Rt. 1:1-13

Kꞌaybꞌalkꞌule yet yel anma Israel bꞌey Egipto
Hayet yelti anma Israel yul konhobꞌ Egipto, huneꞌ konhobꞌ mach iskonhobꞌoj.
Haꞌ yaꞌ Judá haꞌ okkano hakaꞌ yatuto Komam,
haꞌ xin Israel haꞌ okkano yalanh yip Komam Dios.
Hayet yilni haꞌ mar tato ayko Komam yetbꞌiho anma Israel tuꞌ yelkanh haꞌ,
ismeltzopaxo haꞌ niman Jordán yintaj.
Haxa witzlaj, yebꞌ wonhanlaj ah tꞌujla hakaꞌ noꞌ meꞌ yebꞌ hakaꞌ noꞌ nixhte yunin meꞌ.
Hach mar hach tiꞌ tzet hawaqꞌle,
¿tzet yinh xin kach elkanh?
Haxa hach Jordán hach tiꞌ,
¿tzet yinh xin kach meltzo tawintaj? [*]
Haxa hex witz hex tiꞌ, yebꞌ wonhanlaj,
¿tzet yinh xin kexah tꞌujla hakaꞌ noꞌ icham meꞌ yebꞌ hakaꞌ noꞌ nixhte yunin meꞌ?
Haxa txꞌotxꞌ hach tiꞌ,
kach luylunkanh sata Komam Dios,
isDiosal yaꞌ Jacob.
Haꞌ Komam inilti haꞌ nime haꞌ yul iskꞌul chꞌen chꞌen,
yaqꞌnipaxo eloti Komam isnuqꞌ ha haꞌ yul iskꞌul chꞌen nime chꞌen. [*]
	114:5 114:5 Ex. 14:21
	114:8 114:8 Ex. 17:1-7; Nm. 20:2-13

Komam Dios yebꞌ tioxh
Mam Wahawil, mach jetojanh ay yalaxiko komayanh,
wal xin hach tiꞌ hawet ay yalaxiko hamay
yu iskꞌulchꞌanil hakꞌul yebꞌ yu isyelal chawala.
¿Tzet yinh xin chisqꞌambꞌe anma mach kach ohtanhe jetanh hakaꞌ tiꞌ:
«Bꞌaytuꞌwal ay heDiosal?» xhi.
¡KoDiosal hanhonh tiꞌ, yul satkanh aya,
haꞌ watxꞌen sunil tzet yoche iskꞌul!
Wal istioxh anma mach ohtanhe Komam Dios,
yinh chꞌen oro yebꞌ yinh chꞌen plata watxꞌebꞌil,
haꞌ ebꞌnaj winaj chiwatxꞌen yu isqꞌabꞌ.
Hunteqꞌan tioxh tuꞌ ay istiꞌ, yajaꞌ mach chitzoteli.
Ay isbꞌaqꞌ sat, yajaꞌ mach chu yilni.
Ay istxikin, yajaꞌ mach chu yabꞌeni.
Ay istxam, yajaꞌ mach chu isxuqꞌxen sam hunu tzet ye tuꞌ.
Ay isqꞌabꞌ, yajaꞌ mach chu istzabꞌni hunu tzet ye tuꞌ.
Ay yoj, yajaꞌ mach chu yekꞌi.
Machi hunu tzotiꞌ chiꞌahti yul isnuqꞌ.
Haꞌ ebꞌnaj chiwatxꞌen hunteqꞌan tioxh tuꞌ,
yebꞌ anma chiyayto yul yanma yinh,
lahan yebꞌ hunteqꞌan tioxh mach chibꞌili tuꞌ. [*]
Hex wet konhobꞌ Israel yinhojabꞌ Komam chikawxi hekꞌul.
Haꞌ Komam chikolwa jinh yebꞌ xin haꞌ chonhilni.
Hex titnaj hex yinh yuninal yaꞌ Aarón,
yinhojabꞌ Komam Dios chikawxi hekꞌul.
Haꞌ Komam chikolwa jinh yebꞌ xin haꞌ chonhilni. [bz].
Hex cheyiyo hebꞌa tet Komam,
yinhojabꞌ Komam chikawxi hekꞌul.
Haꞌ Komam chikolwa jinh yebꞌ xin haꞌ chonhilni. [*]
Haꞌ Komam konhnaniti hanhonh tiꞌ,
haꞌ chiꞌanayo isyaxilal jibꞌanh. Hex yuninal yaꞌ Israel,
haꞌ Komam chiꞌanayo isyaxilal teyibꞌanh.
Hex yuninal yaꞌ Aarón,
haꞌ Komam Dios chiꞌanayo isyaxilal teyibꞌanh.
Chiyayo Komam Dios isyaxilal yibꞌanh mak chiyiyo isbꞌa tet Komam,
anma ay yelapnoj yebꞌ mak machi yelapnoj. [*]
Haꞌ Komam Dios chiꞌanayo isyaxilal teyibꞌanh yinh kaw niman,
yebꞌ yibꞌanh anma chipohcha yinh heyuninal.
¡Komam watxꞌenhe satkanh yebꞌ txꞌo txꞌotxꞌ,
haꞌojabꞌ chiꞌanayo iskꞌulal teyibꞌanh!
Haꞌ satkanh, yet Komam Dios yehi,
wal txꞌo txꞌotxꞌ yaqꞌ Komam txꞌotxꞌ tet naj winaj.
Haꞌ anma xaꞌayapno bꞌay tzꞌinan,
bꞌay ay anma kamom,
matxa chu isbꞌitnhen Komam Dios.
Yajaꞌ wal hanhonh tiꞌ chikobꞌitnhe Komam tinanh
yebꞌ yinh sunilbꞌal ej tiempo.
¡Alaxojabꞌiko ismay Komam Dios!
	[bz]115:10 Sunil ebꞌyaꞌ sacerdote, yinh yaꞌ Aarón titna ebꞌyaꞌ, haꞌ yaꞌ bꞌabꞌel yahawil sacerdote xol anma Israel. Lv. 8—9
	115:8 115:8 Sal. 135:15-18; Ap. 9:20
	115:11 115:11 Sal. 115:4-11; 135:15-20
	115:13 115:13 Ap. 11:18; 19:5

Chiꞌaqꞌlax yuchꞌandiosal tet Komam Dios yu iskolilo ischejabꞌ yul isqꞌabꞌ kamikal
Kaw chintzalahan yinh Komam Dios,
yuto yabꞌe Komam tzet inqꞌanan yinh intxahan.
Kaw ishajbꞌa istxikin yabꞌen tzet inqꞌanan,
haꞌ tet Komam chintxahlihan sunilbꞌal tiempo itzitz hinan.
Kinislekꞌayojan istxꞌanh naj kamikal.
Wabꞌenan isyaꞌil naj kamikal yebꞌ xiwkilal.
Yah wawan tet Komam yinh intxahan.
«¡Inqꞌannihan tet Komam ta chiniskolilojan yul isqꞌabꞌ naj kamikal tuꞌ!»
Wal Komam Dios,
kaw toholkanoj yebꞌ kaw kꞌulkano iskꞌul.
KoDiosal tuꞌ, kaw chitzꞌay iskꞌul jinh.
Haꞌ Komam chiꞌilni makta chewchotanhe chiyute isbꞌa.
Hayet matxatikꞌa wipan kiniskolnihan Komam.
¡Wal tinanh kaw aqꞌankꞌulalxa wehan chiwabꞌehan,
yuto kaw kꞌulchꞌankano iskꞌul Komam winhan! [*]
Yuto kiniskolan Komam yul isqꞌabꞌ naj kamikal,
kiniskolan yinh waykꞌayan yebꞌ tet oqꞌil.
Wal tinanh, chinyijehan tzet chal Komam Dios xol anma itzitz ay yul sat yibꞌanhqꞌinal tiꞌ.
Kaw wako wanmahan yinh Komam Dios,
waxanhka xin walan,
«kaw ayayo isyaꞌtajil wibꞌanhan,» kinchihan. [*]
Hayet bꞌiskꞌulal ye wanma tuꞌan,
walnihan hakaꞌ tiꞌ: «Sunil anma kaw leqꞌtiꞌ,» kinchihan.
¿Tzettaxka chu intohlanan tet Komam Dios
sunil iskꞌulal xaꞌiswatxꞌe winhan?
Wal xin chiwitijan vino yinh ofrendahil tet Komam,
kat waqꞌnihan yuchꞌandiosal tet Komam yuto haꞌ inKolomalan.
Haꞌ tzet xawalan tet Komam chinyijehan sata sunil anma ay yul iskonhobꞌ Komam.
Kaw niman yelapno yul sat Komam Dios iskamikal hunu mak yetxa Komam yehi.
Mamin, hanintiꞌan hachejabꞌ wehan.
Hanintiꞌan yunin ix hachejabꞌ wehan.
Hach linhnheto txꞌanh lasu kꞌalnhehinayojan.
Yuxin kaw yinh tzalahilal chiwaqꞌan inbꞌitan tawet hakaꞌ hunu xahanbꞌal,
kat wawtenan habꞌi. [*]
Mam Wahawil, haꞌ tzet haltebꞌil tawet wuhan,
chinyijehan tawet sata sunil anma ay yul hakonhobꞌ,
bꞌey yamaqꞌil hawatut ayayo xolbꞌal konhobꞌ Jerusalén tiꞌ Mamin.
¡Alaxojabꞌiko ismay Komam Dios!
	116:7 116:7 Jer. 6:16
	116:10 116:10 2Co. 4:13
	116:17 116:17 Heb. 13:15

Bꞌit chiꞌaqꞌlax tet Komam Dios yu iskꞌulchꞌanil iskꞌul
Sunil hex ay hex yul txꞌotxꞌ nime konhobꞌ yebꞌ yul nixhte konhobꞌ,
bꞌitnanhwe tet Komam Dios Jahawil. [*]
Yuto kaw hantanhekano iskꞌulal iskꞌul Komam jinh.
¡Haꞌ tzet chiyal Komam chiyij isbꞌa yinh sunilbꞌal ej tiempo!
¡Alaxojabꞌiko ismay Komam Dios!
	117:1 117:1 Ro. 15:11

Chiꞌaqꞌlax yuchꞌandiosal tet Komam Dios yu kolbꞌanile chaqꞌa
Bꞌitnhewe Komam Dios yuto kaw kꞌulkano iskꞌul,
haꞌ iskꞌulchꞌanil iskꞌul Komam aynhetikꞌa yinh sunilbꞌal ej tiempo. [*]
Yalabꞌ anma Israel hakaꞌ tiꞌ:
«Haꞌ iskꞌulchꞌanil iskꞌul Komam,
aynhetikꞌa yinh sunilbꞌal ej tiempo.»
Yalabꞌpaxo anma titna yinh yuninal yaꞌ Aarón:
«Haꞌ iskꞌulchꞌanil iskꞌul Komam Dios aynhetikꞌa yinh sunilbꞌal tiempo.»
Kat yalnipaxo makta chiyiyo isbꞌa tet Komam Dios:
«Haꞌ iskꞌulchꞌanil iskꞌul Komam Dios aynhetikꞌa yinh sunilbꞌal tiempo.»
Hayet ayinikojan yinh isyaꞌtajil wawtenan Komam yinh intxahan,
yabꞌen Komam intxahan, kiniskolnihan yul isqꞌabꞌ isyaꞌtajil tuꞌ.
Haꞌ Komam Dios ayko wetbꞌihojan,
mach chinxiwan yinh tzet chinutelaxan yu anma. [*]
Haꞌ Komam ayko wetbꞌihojan,
haꞌ chikolwa winhan.
Haꞌ ebꞌnaj ayko ishowal winhan,
chiwilan istanhkanilo ebꞌnaj.
Ekꞌbꞌalto kꞌul iskawxi kokꞌul yinh Komam Dios sata iskawxi kokꞌul yinh anma.
Ekꞌbꞌalto kꞌul iskawxi kokꞌul yinh Komam
sata iskawxi kokꞌul yinh ebꞌnaj winaj kaw ay yelapnoj.
Sunil konhobꞌ kinhoynayojan yaniko howal winhan,
yajaꞌ yinh isbꞌi Komam Dios kinqꞌojihan yinh ebꞌnaj.
Ok hoyno ebꞌnaj winhan,
yajaꞌ yinh isbꞌi Komam kinqꞌojihan yinh ebꞌnaj.
Ok wejno ebꞌnaj winhan hakaꞌ isnoqꞌal noꞌ ajan,
yajaꞌ tanhayo ishowal ebꞌnaj,
hakaꞌ istanhayo xaj qꞌa qꞌaꞌ yinh teꞌ txꞌix,
inqꞌojihan yinh ebꞌnaj yinh isbꞌi Komam.
Kinistentojan ebꞌnaj yinh sunil ishowal,
yunhe waykꞌayan, yajaꞌ xin hul Komam,
iskolwa winhan.
Yuxin chinbꞌitnhehan Komam yuto haꞌ chiꞌaqꞌni wipan.
¡Haꞌ Komam inKolomalan! [*]
Ebꞌnaj yijem tet Komam ay bꞌit yet tzalahilal yul yatut ebꞌnaj watxꞌebꞌil yinh qꞌap qꞌap,
yuto qꞌoji ebꞌnaj yinh ebꞌnaj ayko ishowal yinh,
chalni ebꞌnaj hakaꞌ tiꞌ: «Yu yip Komam yuxin konhqꞌoji.
Haꞌ yip iswatxꞌqꞌabꞌ Komam tuꞌ, kaw chikꞌay kokꞌul jilni.
Haꞌ yip iswatxꞌqꞌabꞌ Komam xaqꞌojikanoj,» xhi ebꞌnaj.
Mach peto chinkaman,
wal xin ay inkawilan yunhe walnihan tzetaj iswatxꞌe Komam winhan.
Kaw how hunteqꞌan isyaꞌtajil yayo Komam wibꞌanhtiꞌan,
yajaꞌ mach kinisbꞌejtzokojan yul isqꞌabꞌ naj kamikal.
¡Hajwe ispultahil Yatut Komam Dios,
yuto chiwochehan chinoktojan yul Yatut Komam,
kat waqꞌnihan yuchꞌandiosal tet Komam. [*]
Haꞌ ton huneꞌ tiꞌ ispultahil bꞌay chonhokto sata Komam Dios.
Haꞌ bꞌey tuꞌ xin chiꞌokto makta yijem tet Komam! [*]
Mamin, chiwaqꞌan yuchꞌandiosal tawet
yuto maxapajtze tzet inqꞌanan tawet,
yuto hach inKolomalan.
Haꞌ huneꞌ chꞌen chꞌen kaw ay yelapnoj yok xeꞌo nha,
qꞌojbꞌililo chꞌen yinh ismunil yu ebꞌnaj watxꞌemkanh nha. [ca].
Huneꞌ tiꞌ haꞌ Komam watxꞌenheni,
yuxin kaw chikꞌay kokꞌul jabꞌeni.
Haꞌ ton huneꞌ tzꞌayik tiꞌ bꞌay chisyelo Komam tzet chiswatxꞌe,
yuxin kaw chonhtzala tinanh.
Mamin, kaw chinqꞌanan tawet, kolonhanh tinanh.
Kaw chinqꞌanan tawet Mamin ayo hakꞌulal jibꞌanhanh. [*]
¡Alaxojabꞌiko ismay Komam chejbꞌilti koxol yu Komam Dios!
Chikoqꞌananh iskꞌulal Komam teyibꞌanh yet ayonhanh yul Yatut Komam. [*]
Haꞌ Komam, haꞌ kaw Dioskanoj,
xayaqꞌ Komam sajilqꞌinal jilaꞌ.
Jekꞌtzewe qꞌinh kat hexekbꞌan no noqꞌ chiꞌaqꞌlax yinh xahanbꞌalil
yinhla yukꞌaꞌ istxikin mexha bꞌay chiꞌaqꞌlax xahanbꞌal.
Mamin, chiwaqꞌan yuchꞌandiosal tawet kat kaxhinbꞌitnhenan,
yuto hach tiꞌ inDiosalan. [*]
Aqꞌwe yuchꞌandiosal tet Komam yuto kaw kꞌulkano Komam,
yebꞌ xin chitzꞌay iskꞌul jinh yinh sunilbꞌal ej tiempo.
	[ca]118:22 Chꞌen chꞌen chiꞌalaxayto yinh yeskinahil xeꞌal nha yinh NT. Huneꞌ tiꞌ chitzotel yinh Komam Jesucristo, yahlax Komam yajaꞌ xin haꞌ kaw niman yelapno yehi; aqꞌlaxkamoj yajaꞌ hulkanh iskꞌul. Lc. 20:17; Hch. 4:11; 1Pe. 2:7; Mt. 21:42; Mr. 12:10; Hch. 4:11; Ef. 2:20; Is. 19:13; 1Sam. 14:38
	118:1 118:1 1Cr. 16:34; 2Cr. 5:13; 7:3; Esd. 3:11; Sal. 100:5; 106:1; 107:1; 136:1-26; Jer. 33:1

Issaqꞌalil chejbꞌanile chaqꞌ Komam Dios [cb]
Alef
Kaw saqꞌal yet mak kꞌul isbꞌeybꞌal yebꞌ chiꞌekꞌ yinh ischejbꞌanil Komam Dios.
Saqꞌal yet makta chiꞌabꞌento iskuybꞌanil Komam
kat issaynilo Komam yinh sunil yanma.
Yuto haꞌ mak tuꞌ, mach chiswatxꞌe istxꞌojal,
yuto haꞌ tzet choche Komam chisbꞌeybꞌalnhe.
Mamin, hach hataqꞌekanoj tato kaw yilal isyijelax hachejbꞌanil.
Tzettam saqꞌal ta yijemnhetikꞌa hinan tet hachejbꞌanil.
Haxinwal yet chiwabꞌenan hachejbꞌanil tuꞌ,
mach hunu tzet bꞌay chintxꞌixwikanhan.
Mamin, hayet chiwohtanhelojan istoholal hachejbꞌanil,
chachinbꞌitnhenan yinh sunil wanmahan.
Chiwochehan inyijeꞌan hachejbꞌanil.
Machojabꞌ hunelo chinhabꞌejkanojan.
	[cb]119:0 Huneꞌ Salmo 119 tiꞌ pohbꞌilayo yinh 22 majan yebꞌ xin 8 versículo yetbꞌi hunun majan. Hunun majan chiꞌichiko yinh hunun tzꞌibꞌ hebreo yinh istxolal, yuto ay 22 tzꞌibꞌ yinh hebreo.

Huneꞌ bꞌeybꞌale kaw kꞌul
Bet
¿Tzet chu isbꞌeybꞌalnhen naj tzeh huneꞌ bꞌeybꞌale kaw tohol?
¡Yu isyijen naj Hatzotiꞌ!
Chaxhinsayan yinh sunil wanmahan.
Machojabꞌ chachah inpohnilo hinbꞌahan yinh hachejbꞌanil.
Chinkꞌubꞌahan Hatzotiꞌ yinh wanmahan,
yunhe mach chiwako inmulan yul hasat.
Mam Wahawil, chiwalan kꞌul-la tzotiꞌ tawinh,
kuyinan yinh hachejbꞌanil.
Chiwalikꞌojan sunil chejbꞌanile hawalkanoj.
Ekꞌbꞌal chiwaqꞌ tzalaho inkꞌulan yinh hachejbꞌanil sata yinh qꞌalomal.
Chiꞌekꞌ hachejbꞌanil yinh innabꞌalan
kat waniko yinh inkꞌulan innanitijan.
Chiwaqꞌ tzalaho inkꞌulan yinh hachejbꞌanil
yebꞌ xin mach chinnahulnhetojan hatzotiꞌ.
Chiyijelax Istzotiꞌ Komam Dios
Guímel
Mamin, aqꞌ hakꞌulal wetan,
haxinwal ay inkawilan hanin hachejabꞌ intiꞌan
kat xin inyijenan hatzotiꞌ.
Haj insatan yunhe wilnihan issaqꞌalil hakuybꞌanil.
Hanintiꞌan ekꞌom hinan sat txꞌo txꞌotxꞌ tiꞌ,
mach chawebꞌato hachejbꞌanil wetan.
Kaw yaꞌnhetikꞌa yeko yinh wanmahan
yu wochenan wohtanhenilojan hachejbꞌanil yinh sunilbꞌal tiempo.
Hach tiꞌ chawayo isyaꞌtajil yibꞌanh ebꞌnaj kaw chiyikanh isbꞌa,
yebꞌ ebꞌnaj tzꞌaktiꞌnhebꞌilxa chispohilo isbꞌa yinh hachejbꞌanil.
Kolinilojan tet bꞌabꞌanil yebꞌ inyahlaxan yuto chinyijehan hachejbꞌanil.
Waxanhka ay ebꞌnaj winaj kaw aykano yip choche iswatxꞌeꞌ istxꞌojal winhan,
wal hanin kinhachejabꞌtiꞌan chiꞌekꞌ hachejbꞌanil yinh innabꞌalan.
Kaw chitzala wanmahan yinh hachejbꞌanil yuto haꞌ chinkuynihan.
Iskawxobꞌal kokꞌul yinh Komam Dios
Dálet
Mamin, kaw lanhan inkaman chiwabꞌehan,
yajaꞌ aqꞌ inkawilan hakaꞌ yalni tzet haltebꞌilkano hawu.
Xawalan tawet yinh inbꞌeybꞌalan hapajtzen wetan.
Mamin, kuyinan yinh hachejbꞌanil.
Aqꞌ innabꞌalan yunhe intxumnilojan hachejbꞌanil,
chiwochehan chiꞌekꞌ yinh innabꞌalan iskꞌulal tzetaj chawatxꞌe.
Kaw chipáxilo yip wanmahan yu bꞌiskꞌulal,
linhanojabꞌnhetikꞌa hinan hawu,
hakaꞌ yalni hatzotiꞌ.
Pohinilojan yul isbꞌehal leqꞌtiꞌal kat inchanihan iskꞌulal yu hakuybꞌanil.
Hanintiꞌan xaꞌinsayilojan isbꞌehal isyelal
yebꞌ xin chiwochehan hachejbꞌanil.
Mamin, tzujaniko hinan yinta hakuybꞌanil,
machojabꞌ chinhawakojan yinh txꞌixwilal.
Mamin, kaw ayko yinh inkꞌulan inyijenan hachejbꞌanil,
yuto hach chawaqꞌ tzalahilal yul wanmahan.
Chiqꞌanlax helanile tet Komam Dios
He
Mam Wahawil, hach Diosach tiꞌ,
kuyinan yinh hachejbꞌanil yuto chiwochehan inyijeꞌan masanta yet islahobꞌal tzꞌayik.
Aqꞌ innabꞌalan yunhe intxumnilojan hakuybꞌanil,
chiwochehan inyijeꞌan yinh sunil wanmahan.
Ijbꞌakꞌo hinan yinh isbꞌehal hachejbꞌanil yuto yinh chintzalahan.
Ekꞌbꞌalojabꞌ chiyoche wanmahan hachejbꞌanil sata waniko wanmahan yinh qꞌalomal.
Machojabꞌ chachah waniko wanmahan
yinh hunteqꞌan tioxh chihal-lax diosal.
Aqꞌ inkawilan yunhe inbꞌelwihan yul habꞌeh.
Yijabꞌ isbꞌa hatzotiꞌ tet hachejabꞌ chiyiyo isbꞌa tawet tiꞌ.
Haꞌ tzet chiꞌaqꞌni tako inkꞌulan hitzilo winhan yuto chinxiwan tet,
wal xin kaw kꞌulkano hachejbꞌanil.
Mamin, kaw chiwochehan hachejbꞌanil.
Aqꞌ inkawilan,
hach tiꞌ kaw tohol hachkanoj.
Iskawxobꞌal kokꞌul yinh Istzotiꞌ Komam Dios
Vau
Mam Wahawil, yelo iskꞌulchꞌanil hakꞌul winhan yebꞌ kolbꞌanile chawaqꞌa,
hakaꞌ yu hawalnikano yinh hatzotiꞌ,
haxinwal chu inpajtzenan istzotiꞌ ebꞌnaj chiꞌaqꞌni tako inkꞌulan.
Yinh hatzotiꞌ chikawxi inkꞌulan.
Mach chawilo isyelal yul intiꞌan.
Haꞌ hachejbꞌanil ayko yipo inkꞌulan.
Chiwochehan inyijeꞌan hakuybꞌanil yinh sunilbꞌal ej tiempo.
Yet chinekꞌan kaw matzet chal inkꞌulan,
yuto yinta hachejbꞌanil tzujan hinan.
Chiwalan hachejbꞌanil sata ebꞌnaj rey,
machi xin chintxꞌixwihan walnihan.
Kaw chiwochehan hachejbꞌanil yebꞌ xin kaw chintzalahan yinh.
Kaw chiwochehan yebꞌ chintzalahan yinh hachejbꞌanil,
kat wokan intxumnojan yibꞌanhilo hachejbꞌanil tuꞌ.
Istzotiꞌ Komam Dios Chiꞌaqꞌni Isnimanil Kokꞌul
Zain
Mamin, nati hatzotiꞌ hawalkano wetan hanin hachejabꞌ intiꞌan.
Haꞌ tzotiꞌ tuꞌ ayko yipo inkꞌulan.
Haꞌ chiꞌaqꞌni isnimanil inkꞌulan yinh ej isyaꞌtajil,
yuto hatzotiꞌ tuꞌ chiꞌaqꞌni inkawilan.
Ebꞌnaj winaj kaw chiyikanh isbꞌa,
kaw chibꞌawa ebꞌnaj winhan,
yajaꞌ wal intiꞌan mach chiwilo hinbꞌahan yinh hakuybꞌanil.
Chinnatijan hachejbꞌanil hawaqꞌkano yet yalanhtokanoj.
Haꞌ tzotiꞌ tuꞌ, ayko yipo wanmahan.
Haꞌ ebꞌnaj txꞌoj chibꞌejnikano hatzotiꞌ tuꞌ kaw chiꞌok inhowalan yinh inkꞌulan yu ebꞌnaj.
Haꞌ hachejbꞌanil tuꞌ chiꞌok inbꞌitojan sat txꞌo txꞌotxꞌ tiꞌ,
bꞌay ay hinan hakaꞌ nan konhobꞌal.
Mamin, hayet aqꞌbꞌalil chachinnatijan.
Chiwochehan inyijeꞌan hachejbꞌanil.
Haꞌ huneꞌ wal inwatxꞌenan,
haꞌ ton inyijenan hachejbꞌanil.
Tzalahilal yinh ischejbꞌanil Komam Dios
Chet
Mam Wahawil, hach tiꞌ ayachiko inmajulojan. [*]
Xawalan tato chinyijehan hatzotiꞌ.
Yinh sunil wanmahan, chinyijehan tzet chawoche yunhe hatzala winhan.
Kꞌulojabꞌ chinhawilan hakaꞌ yalni hatzotiꞌ hawalkanoj.
Hayet intxumnihan yinh inbꞌeybꞌalan,
inmeltzohan inyijenan hachejbꞌanil.
Kaw yinh anhe,
mach ekꞌayo tzꞌayik inyijenan hachejbꞌanil.
Ebꞌnaj txꞌoj kinishoyayojan ebꞌnaj yu latzꞌabꞌ,
yajaꞌ xin mach innahulnhetojan hakuybꞌanil.
Hayet chuman aqꞌbꞌal chinahwanojan chiwaqꞌnihan yuchꞌandiosal tawet,
yu hachejbꞌanil kaw toholkanoj.
Hanintiꞌan chintzalahan yinh anma chiyiyo isbꞌa tawet yebꞌ anma chiyijen tzet chawala.
Mamin, sunil sat txꞌo txꞌotxꞌ tiꞌ ayayo iskꞌulchꞌanil hakꞌul.
Kuyinan yinh hachejbꞌanil.

Ekꞌbꞌal yelapno iskuybꞌanil Komam Dios sata qꞌalomal
Tet
Mam Wahawil, kꞌul hawute hakꞌul yinh hachejabꞌ tiꞌ,
hakaꞌ yu hawalnikanoj.
Kuyinan intxumnihan iskꞌulal yebꞌ xin aqꞌ innabꞌalan,
yuto chikawxi inkꞌulan yinh hachejbꞌanil.
Hayet maxhto chawaqꞌ tzꞌum wijaꞌan,
txꞌiꞌal tzet ye tuꞌ mach kꞌulo inwatxꞌehan,
yajaꞌ wal tinanh chinyijehan hatzotiꞌ.
Hach tiꞌ Mamin,
kaw kꞌulachkanoj yebꞌ xin hanhkꞌanhe iskꞌulal chawatxꞌe.
Kuyinan yinh hachejbꞌanil.
Ebꞌnaj chiyikanh isbꞌa chisbꞌaliko ebꞌnaj leqꞌtiꞌal winhan,
yajaꞌ wal hinan chinyijehan hakuybꞌanil yinh sunilbꞌal ej tiempo.
Ebꞌnaj tuꞌ xaꞌetaxto isnabꞌal ebꞌnaj,
yajaꞌ wal hinan xin chintzalahan yinh hachejbꞌanil.
Hayet hawaqꞌni tzꞌum wijaꞌ tuꞌan kaw niman iskꞌulal yaqꞌ wetan,
yuto wohtanhelojan hachejbꞌanil.
Kaw ekꞌbꞌal yelapno yul insatan kuybꞌanile chiꞌelti yul hatiꞌ,
sata huneꞌ tenan chꞌen oro maka chꞌen plata.
Kaw toholkano ischejbꞌanil Komam Dios
Yod
Mamin, haqꞌabꞌ watxꞌenhe hinan.
Aqꞌ hinhelanilan yunhe intxumnilojan hachejbꞌanil.
Haꞌ anma chiyiyo isbꞌa tawet kaw chitzalahoj yet chinyilnihan,
yuto hatzotiꞌ ayko yipo wanmahan.
Mam Wahawil, hanintiꞌan kaw wohtajan ta kaw toholkano hachejbꞌanil,
yebꞌ xin kaw haꞌ ye hawu yet chawanayo isyaꞌtajil wibꞌanhan.
Haꞌ iskꞌulchꞌanil hakꞌul haꞌ yaqꞌlobꞌal inkꞌulan,
hakaꞌ yalni hatzotiꞌ hawalkano wetan.
Mamin, tzꞌayojabꞌ hakꞌul winhan,
kat hawaqꞌni inkawilan.
Wal xin hatzotiꞌ ayko istzalabꞌalo inkꞌulan.
Txꞌixwojabꞌkanh ebꞌnaj kaw chiyikanh isbꞌa,
ebꞌnaj tonhe chisbꞌalkanh leqꞌtiꞌal winhan.
Mamin, chiwochehan intxumulojan hachejbꞌanil.
Sunil anma chiyiyo isbꞌa tawet chiskutxbꞌako isbꞌa inkꞌatanhan,
anma ohtanhen hachejbꞌanil.
Mamin,
toholojabꞌ yeko wanmahan yinh hachejbꞌanil,
yunhe mach chinokan yinh txꞌixwilal.
Chiqꞌanlax iskolwal Komam Dios
Caf
Kaw aynhetikꞌako yinh inkꞌulan wechmanan kinhakolnihan.
Haꞌ hatzotiꞌ ayko yipo wanmahan.
Kaw matxatikꞌa chinwayan wechmanan yijni isbꞌa tzet halbꞌilkano hawu.
Chiwalnihan:
«Mamin, ¿bꞌaqꞌinh chachhuli kat hawaqꞌni yaqꞌlobꞌal inkꞌulan?» kinchihan.
Waxanhka kaw icham inxahan matxa chu inmunlahan,
yajaꞌ wal hachejbꞌanil mach chito nahul wuhan.
Mamin, ¿hantato tiempo chiwechmahan?
¿Bꞌaqꞌinh chawil tzet chiꞌeliko ebꞌnaj chintzumbꞌenikꞌojan?
Ebꞌnaj chiyikanh isbꞌa,
ebꞌnaj mach tzujaniko yinta hachejbꞌanil,
chiyayo ebꞌnaj latzꞌabꞌ bꞌay chinekꞌan.
Mamin, kolwahanh winhan yuto mach inmulan,
tonhe chinistzumbꞌekꞌojan ebꞌnaj.
Sunil hachejbꞌanil kaw yel chala.
Kaw nichꞌanxanhe mach kinkaman yu ebꞌnaj,
yajaꞌ mach hunelo tiꞌ innahulnhetojan hachejbꞌanil.
Mamin, aqꞌ inkawilan yu iskꞌulchꞌanil hakꞌul,
kat inyijenan chejbꞌanile chiꞌelti yul hatiꞌ.
Istzotiꞌ Komam Dios aynhetikꞌa yinh sunilbꞌal ej tiempo
Lámed
Mam Wahawil, wal hatzotiꞌ mach chishel isbꞌa,
aynhetikꞌa yinh sunilbꞌal tiempo yul satkanh.
Haꞌ tzet chawala chiyij isbꞌa yebꞌ xin aynhetikꞌa yinh sunilbꞌal ej tiempo.
Hach hatzꞌunayo txꞌo txꞌotxꞌ yibꞌanh isxeꞌal,
haꞌ tuꞌ xin ayayo txꞌotxꞌ.
Sunil tzetaj ye tuꞌ ayko yul yehobꞌal hakaꞌ yu hawalnikanoj,
yuto sunil hunteqꞌan tuꞌ chisyije tzet chawala.
Tato mach yaqꞌ hachejbꞌanil tzalahilal wetan,
xam kintanhilojan yu bꞌiskꞌulal tinanh.
Machi bꞌaqꞌinh chinnahulnhetojan hachejbꞌanil,
yuto yu tuꞌ yuxin chawaqꞌ inqꞌinalan.
Mamin, kolinan yuto hawet wehan,
yebꞌ xin tzujan innhetikꞌahan yinta hachejbꞌanil.
Ebꞌnaj txꞌoj lanhan yechman ebꞌnaj hanikꞌ chinistanhtzelojan ebꞌnaj,
yajaꞌ wal intiꞌan chiwabꞌehan tzet chal hakuybꞌanil.
Xawilan ta sunil tzetaj ye tuꞌ chiꞌapni istzꞌayikal bꞌay chitanhiloj,
yajaꞌ wal hachejbꞌanil Mamin,
aynhetikꞌa yinh sunilbꞌal ej tiempo.
Helanile chaqꞌ Komam Dios
Mem
Mamin, kaw chintzalahan yinh hachejbꞌanil,
sunilbꞌal tzꞌayik chiꞌekꞌ hachejbꞌanil tuꞌ yinh innabꞌalan.
Hachejbꞌanil tuꞌ aynhetikꞌako yinh innabꞌalan yinh sunilbꞌal ej tiempo.
Yu hachejbꞌanil yuxin kaw ay inhelanilan sata ebꞌnaj chichiwa iskꞌul winhan.
Ekꞌbꞌal chintxuman sata ebꞌnaj chinkuynihan,
yuto ayko hachejbꞌanil tuꞌ yinh innabꞌalan.
Ekꞌbꞌal inhelanilan sata ebꞌnaj ichamta winaj,
yu chinyijehan hachejbꞌanil tuꞌ.
Xaꞌinpohilo hinbꞌahan xol sunil istxꞌojal yu inyijenan hatzotiꞌ.
Mach chinpohilo hinbꞌahan yinh hachejbꞌanil yuto hach kinakuyan.
Haꞌ tzet haltebꞌilkano hawu ekꞌbꞌal ischiꞌal sata ischiꞌal noꞌ kabꞌ yul intiꞌan.
Hachejbꞌanil chiꞌaqꞌni inhelanilan,
yuxin chinyahan sunil bꞌeybꞌale mach kꞌuloj.
Istzotiꞌ Komam Dios chitzejni kobꞌeh
Nun
Hatzotiꞌ, cantil yeko yinh inbꞌehan,
haꞌ chitzejni inbꞌehan bꞌay chinekꞌan.
Ay huneꞌ tzet waqꞌ bꞌinahojan habꞌi yinh,
haꞌ huneꞌ tuꞌ chinyijehan,
haꞌ ton inyijenan hachejbꞌanil kaw toholkanoj.
Mamin, kaw bꞌiskꞌulal wehan.
Aqꞌ inkawilan hakaꞌ yu hawalnikanoj.
Mam Wahawil, chah hunteqꞌan tzotiꞌ chiwalan yu intiꞌan tawet tiꞌ,
chah hakaꞌ hunu xahanbꞌal kat kinhakuynihan yinh hachejbꞌanil. [*]
Ayinnhetikꞌakojan yul isqꞌabꞌ naj huchan yebꞌ kamikal,
yajaꞌ maxhtikꞌa chinnahulnhetojan hachejbꞌanil.
Ebꞌnaj txꞌoj chiswatxꞌe, chiyayo ebꞌnaj latzꞌabꞌ insatajan,
yajaꞌ mach chinpohilo hinbꞌahan yinh hachejbꞌanil.
Hachejbꞌanil inmajulan yeko yinh hunelnhe,
yuto haꞌ chiꞌaqꞌni tzalahilal yul wanmahan.
Yinh sunil wanmahan chiwochehan inyijeꞌan hakuybꞌanil,
yinh sunilbꞌal tiempo chinyijehan masanta islahobꞌal tzꞌayik.

Istzotiꞌ Komam Dios chiꞌaqꞌni yip janma
Sámec
Haꞌ anma leqꞌtiꞌ chinkajwahan yinh,
yajaꞌ wal yinh hakuybꞌanil kaw chintzalahan.
Mamin, hach chinhawilan hach chinhatanhehan,
hatzotiꞌ ayko yipo wanmahan.
Hex chewatxꞌe istxꞌojal hitzanhwelo inkꞌatanhan,
yuto chiwochehan inyijeꞌan ischejbꞌanil inDiosalan.
Mamin, aqꞌ wipan hakaꞌ yalni hatzotiꞌ,
haxinwal ay inkawilan. Machojabꞌ chinkanan yinh txꞌixwilal yu tzet ayko yipo wanmahan.
Kolwahanh winhan kat inkolchahan yunhe inyijenan hachejbꞌanil.
Haꞌ anma chispohilo isbꞌa yinh hachejbꞌanil mach chaxhtzala yinh,
yuto haꞌ tzet chiꞌekꞌ yinh isnabꞌal mach kꞌuloj.
Haꞌ anma chiwatxꞌen istxꞌojal sat txꞌo txꞌotxꞌ tiꞌ,
lahan hakaꞌ qꞌalem yul hasat,
yuxin hanintiꞌan kaw chiwochehan hachejbꞌanil.
Kaw chiluylunkanh innimanilan yu xiwkilal tasataj;
kaw aykano yelapno hachejbꞌanil yul insatan.
Koyijeꞌ Istzotiꞌ Komam Dios
Ayin
Mach hunelo chinbꞌejan inwatxꞌenan istoholal,
machojabꞌ chinhabꞌejkanojan yul isqꞌabꞌ ebꞌnaj chinaqꞌni ekꞌo yaꞌan.
Okanh kinhatanheꞌan yunhe kꞌul chiwilan,
machojabꞌ chinisbꞌahan ebꞌnaj kaw chiyikanh isbꞌa.
Kaw matxatikꞌa yip isbꞌaqꞌ insatan inmujlihan wechmanan kinhakolnihan,
echmanan hakaꞌ yalni hatzotiꞌ kaw toholkanoj.
Tzꞌayojabꞌ hakꞌul winhan, hanin hachejabꞌ intiꞌan,
yuto hach tiꞌ kaw kꞌulkano hakꞌul.
Kuyinan yinh hachejbꞌanil.
Hanintiꞌan hachejabꞌ wehan,
aqꞌ inhelanilan,
yuto chiwochehan wohtanhelojan hachejbꞌanil.
Mam Wahawil, istiempohalxa hawilni yinh tzet chiꞌeliko anma chimanhkꞌon hachejbꞌanil.
Yuxin hanintiꞌan chiwochehan hachejbꞌanil,
ekꞌbꞌalto chiwochehan sata chꞌen oro kaw kꞌul.
Yuxin ekꞌbꞌal kaw toholkano hachejbꞌanil yibꞌanh hunuxa tzet ye tuꞌ yul insatan,
yuxin chinyahan sunil leqꞌtiꞌal bꞌeybꞌale.
Sajilqꞌinal ye Istzotiꞌ Komam Dios
Pe
Mamin, hachejbꞌanil kaw saqꞌalkanoj,
yuxin chinyijehan.
Hayet chihal-laxilto hatzotiꞌ, chonhyako yinh sajilqꞌinal.
Chikuycha anma matzet yohtaj yu hatzotiꞌ tuꞌ.
Kaw yinh sunil wanmahan chiwochehan hakuybꞌanil,
hakaꞌta kaw chitaj intiꞌan.
Mamin, ilinan,
kaw tzꞌayojabꞌ hakꞌul winhan,
hakaꞌ chu istzꞌay hakꞌul yinh makta chixiw tawet.
Ijbꞌa hinan yinh habꞌeybꞌal hakaꞌ yalni hatzotiꞌ.
Machojabꞌ chinhachakojan yul isqꞌabꞌ istxꞌojal.
Kolinilojan tet istxꞌojal chiswatxꞌe anma,
wal xin chiwochehan inyijeꞌan hachejbꞌanil.
Mamin, ayo hakꞌulal wibꞌanhan hanin hachejabꞌ intiꞌan,
kat kinhakuynihan yinh hachejbꞌanil.
Kaw chinoqꞌan,
nimeta tꞌuhan yal insatan chiꞌaykꞌayi yu bꞌiskꞌulal,
yuto mach chisyije anma hachejbꞌanil.
Kaw yel Istzotiꞌ Komam Dios
Tsade
Mamin, hach tiꞌ kaw toholkano hach,
kaw toholpaxo hachejbꞌanil.
Sunil hachejbꞌanil kaw kꞌul yebꞌ kaw yel chala.
Kaw xahan ay hatzotiꞌ wuhan,
yuxin kaw yaꞌ chuko yinh wanmahan
yuto xaꞌisnahulnheto ebꞌnaj ayko ishowal winhan hatzotiꞌ tuꞌ.
Wal hatzotiꞌ kaw machi nino istxꞌojal ayko yinh,
yuxin hanin hachejabꞌ intiꞌan kaw chiwochehan hatzotiꞌ tuꞌ.
Hanintiꞌan chewla winaj hinan yebꞌ xin chinyahlaxan,
yajaꞌ mach chinnahulnhetojan hachejbꞌanil.
Haꞌ istoholal chawatxꞌe kꞌulnhetikꞌa yinh sunilbꞌal ej tiempo,
yebꞌ xin haꞌ isyelal chal hakuybꞌanil.
Ay tzꞌayik tiꞌ kaw bꞌiskꞌulal wehan yu isyaꞌtajil,
yajaꞌ hachejbꞌanil aqꞌni tzalahilal yul wanmahan.
Hachejbꞌanil tuꞌ kaw kꞌulnhetikꞌa yinh sunilbꞌal ej tiempo.
¡Mamin, aqꞌ inhelanilan, haxinwal ay inkawilan!
Txah bꞌay chiqꞌanlax isyijelax ischejbꞌanil Komam
Cof
Mamin, chachwawtehan yinh sunil wanmahan,
pajtze tzet chinqꞌanan yuto chiwochehan inyijeꞌan hakuybꞌanil.
Tawet chiꞌahwawan, kolwahanh winhan,
yunhe inyijenan hachejbꞌanil.
Hayet maxhto chisajbꞌiloj kat wahwanojan kat inqꞌannihan hakolwal.
Haꞌ tzet halbꞌilkano hawu haꞌ ayko yipo wanmahan.
Haxa yet chiꞌelto aqꞌbꞌal ayinnhetikꞌakojan intxumnihan yinh hachejbꞌanil.
Mamin, abꞌe yul innuqꞌan,
hach tiꞌ kaw kꞌulkano hakꞌul,
aqꞌ inkawilan,
yuto hach tiꞌ hanhkꞌanhe istoholal chawatxꞌe.
Ebꞌnaj chintzumbꞌenikꞌojan iskawilalnhetikꞌa istxꞌojal chiꞌekꞌ ebꞌnaj,
yajaꞌ wal yinh hakuybꞌanil kaw nahat yehilo ebꞌnaj.
Mam Jahawil, hach tiꞌ, kawil hawetij.
Sunil hachejbꞌanil kaw yel chala.
Payxa ichi wohtanhenilojan hachejbꞌanil,
hach anhekanoj yunhe yehikꞌo yinh sunilbꞌal ej tiempo.
Chiqꞌanlax iskolwal Komam Dios yinh isyaꞌtajil
Resh
Mamin, il hunteqꞌan isyaꞌtajil ayayo wibꞌanhtiꞌan kat kinhakolnihan
wal xin mach chinnahulnhetojan hachejbꞌanil.
Kolwahanh winhan yinh hunteqꞌan isyaꞌtajil tiꞌ
kat kinhakolnilojan yul isqꞌabꞌ.
Aqꞌ inkawilan hakaꞌ yalni hatzotiꞌ.
Kaw nahat yehilo hakolwal yinh anma txꞌoj,
yuto mach tzujaniko yinta hachejbꞌanil.
Mamin, kaw hantanhekano hakꞌulal.
Aqꞌ inkawilan, yuto hach tiꞌ hanhkꞌanhe istoholal chawatxꞌe.
Kaw txꞌiꞌal ebꞌnaj chichiwako iskꞌul winhan yebꞌ ebꞌnaj chinaqꞌni ekꞌo yaꞌan,
yajaꞌ wal hinan mach chinpohilo hinbꞌahan yinh hachejbꞌanil.
Haꞌ ebꞌnaj chiwatxꞌen istxꞌojal mach chiwaqꞌtechahojan ebꞌnaj,
yuto mach chisyije ebꞌnaj hachejbꞌanil.
¡Mamin, chawila ta kaw chiwochehan hachejbꞌanil!
¡Aqꞌ inkawilan yu iskꞌulchꞌanil hakꞌul!
Yinhnhe hatzotiꞌ chiꞌilchalo isyelal.
Hachejbꞌanil kaw kꞌulkanoj yebꞌ xin aynhetikꞌa yinh sunilbꞌal ej tiempo.
Tzalahilal chaqꞌ Istzotiꞌ Komam
Sin
Machi inmulan yajaꞌ tonhe chinistzumbꞌekꞌojan ebꞌnaj winaj kaw kanhyehi,
yajaꞌ wal hatzotiꞌ kaw ay yelapno yul wanmahan.
Kaw chintzalahan yinh tzet haltebꞌilkano hawu.
Huneꞌ tzalahilal tiꞌ lahan hakaꞌ tzalahilal chiyabꞌe hunu mak chiꞌilcha hunu qꞌalomal yu.
Kaw chinyahan leqꞌtiꞌal machi wochehan,
yajaꞌ wal hachejbꞌanil kaw chiwochehan.
¡Sunilbꞌal tzꞌayik chachinbꞌitnhehan,
yuto kaw toholkano hachejbꞌanil!
Haꞌ anma chiꞌochen hakuybꞌanil kaw ay aqꞌankꞌulal yul yanma,
machi hunu tzet chiꞌaqꞌni aykꞌayoj.
Mamin, chiwechmahan kinhakolnihan,
yuto chinyijehan hakuybꞌanil.
Hanintiꞌan chinyijehan hachejbꞌanil,
yebꞌ chintzalahan yinh sunil wanmahan.
Mamin, chinyijehan hatzotiꞌ yebꞌ hachejbꞌanil.
¡Hach hawohta sunil inbꞌeybꞌalan!
Chissay Komam Dios makta chikꞌaytoj
Tau
Mam Jahawil, apnojabꞌ yel wawan tasataj,
aqꞌ innabꞌalan hakaꞌ yalni hatzotiꞌ.
Apnojabꞌ intxahan tasataj, kolinan hakaꞌ yu hawalnikanoj.
Elojabꞌti bꞌit yul intiꞌan,
yuto hach chinhakuyan yinh hachejbꞌanil.
Chinbꞌitnhehan bꞌit yu tzet halbꞌilkano hawu,
yuto sunil hachejbꞌanil kaw toholkanoj.
Hinanojabꞌ hawaniti haqꞌabꞌ hakolwa winhan,
yuto ekꞌbꞌal chiwochehan hachejbꞌanil sata hunuxa tzet ye tuꞌ.
Mamin, aynhetikꞌako yinh wanmahan tato chinhakolan.
Kaw chintzalahan yinh hakuybꞌanil.
¡Chiwochehan itzitznhetikꞌa hinan yu kach inbꞌitnhenan.
Haꞌ istoholal chawatxꞌe haꞌ chikolwa winhan!
Hanintiꞌan kinkꞌayikꞌojan hakaꞌ chu iskꞌayto hunu noꞌ meꞌ;
¡say hinan hanin hachejabꞌ intiꞌan,
yuto mach innahulnhetojan hachejbꞌanil!
Txah bꞌay chiqꞌanlax konhiskolni Komam Dios tet leqꞌtiꞌal
Salmos tiꞌ, Bꞌit chako anma Israel yet chiꞌahto bꞌey Jerusalén [cc].
Hayet ayayo isyaꞌtajil wibꞌanhan,
chiꞌeliko wawan yinh Komam Dios, kat ispajtzen tzet chinqꞌanan.
¡Mam Wahawil, kolinan tet xaj istiꞌ anma kaw leqꞌtiꞌ,
yebꞌ tzet chal anma nahomkanh leqꞌtiꞌal!
Hex chenakanh leqꞌtiꞌal tiꞌ ¿tzet chaqꞌ teyet?
maka ¿tzet cheyiqꞌ yinh?
Haꞌ chechah haꞌ ton litꞌ kaw xixiꞌ iswiꞌ chati ebꞌnaj chiꞌaqꞌni howal,
yebꞌ tzaqꞌaqꞌ kaw kaj txaltxonhe yeko qꞌaꞌ yinh.
¡Kꞌanchꞌan hinan yuto ayinan sat txꞌotxꞌ Mesec,
yebꞌ ayinayojan xolbꞌal qꞌap mantiado aykanh yatuto naj Cedar! [*]
Kaw txꞌiꞌalxa tiempo wehayojan xol anma mach chiꞌochen aqꞌankꞌulal.
Hayet chiwalnihan tzotiꞌ yet aqꞌankꞌulal tet ebꞌnaj,
haꞌ howal chalti ebꞌnaj wetan.
	[cc]120:0 Bꞌey tiꞌ chiꞌichiko holanhebꞌ Salmos (120—134) chihal-lax bꞌit chiꞌalaxiko yibꞌanh grada. Hak tuꞌ isbꞌi yuto hunteqꞌan salmo tiꞌ chisbꞌitnhe anma Israel yet chiꞌahto bꞌey Jerusalén yinh oxebꞌ qꞌinh kaw niman yelapno yehi, Ex. 23:14-17
	120:5 120:5 Gn. 10:2; 25:13; Jer. 49:28,29

Komam Dios Jahawil chonhkꞌubꞌani
Salmo tiꞌ, Bꞌit chako anma Israel yet chiꞌahto bꞌey Jerusalén
Hayet chintꞌanhxitojan yinh ej wonhan,
chinqꞌambꞌehan,
¿bꞌaytaxkatuꞌwal chititiko inkolbꞌanilan? [*]
Haꞌ yinh Komam Dios chitit inkolbꞌanilan,
Komam watxꞌenhe satkanh yebꞌ txꞌo txꞌotxꞌ.
Haꞌ Komam chaxhtanheni, mach hunelo tiꞌ chiꞌok iswayanh.
Mach chaxhischah aykꞌayoj bꞌay yolan.
Mach hunelo tiꞌ chilow iswayanh Komam Dios,
Komam chitanhen anma Israel,
mach chiꞌok iswayanh.
Haꞌ Komam chaxhilni, haꞌ Komam chaxhtanheni.
Ayko Komam hawenhelo yinh hawatxꞌqꞌabꞌ.
Mach chaxhyeta yoj tzꞌayik yet tzꞌayikal,
yebꞌ ixahaw yinh aqꞌbꞌalil. [*]
Haꞌ Komam chachkꞌubꞌanilo tet sunil tzet machiswalil;
haꞌ Komam chaxhtanheni.
Haꞌ Komam chaxhtanhen yet chaxhto yinh habꞌel yebꞌ yet chachmeltzohi,
haꞌ chaxhtanhen tinanh yebꞌ yinh sunilbꞌal ej tiempo.
	121:1 121:1 Jer. 3:23
	121:6 121:6 Is. 25:4; Ap. 7:6

Txah chiqꞌanni aqꞌankꞌulal yul konhobꞌ Jerusalén
Salmo tiꞌ, tzꞌibꞌnhebꞌilkano yu yaꞌ rey David, bꞌit chako anma Israel yet chiꞌahto bꞌey Jerusalén
Kaw kintzalahan yinta anma halni wetan hakaꞌ tiꞌ:
«¡Tonh yul Yatut Komam Dios!» xhi.
Konhbꞌeykꞌojanh yul ispultahil konhobꞌ Jerusalén. [*]
Konhobꞌ Jerusalén kaw kꞌul ye iswatxꞌebꞌanil, huneꞌnhe konhobꞌal yehi. [cd]
Haꞌ yul konhobꞌ chihulikꞌo hunun majan ebꞌnaj Israel iskonhobꞌ Komam Dios,
yunhe isbꞌitnhen ebꞌnaj Komam hakaꞌ yu yal-laxkano tet. [*]
Haꞌ yul konhobꞌ tuꞌ ay kapil bꞌay ay istzꞌonhobꞌal yaꞌ David yebꞌ yuninal,
haꞌ tuꞌ xin chil ebꞌnaj yinh tzet chiꞌeliko anma.
Qꞌanwe aqꞌankꞌulal yul konhobꞌ Jerusalén.
Hex chextzala yinh konhobꞌ tiꞌ.
¡Haꞌ Komam chiꞌaqꞌni pohchaho tzet ay hex!
¡Ayojabꞌ aqꞌankꞌulal yul ismurayahil konhobꞌ tiꞌ.
Ayojabꞌ xewilal yul ispalaciohal konhobꞌ tiꞌ!
Yu xahan ay ebꞌnaj wuxhtajan yebꞌ wet konhobꞌan,
yuxin chiwalan:
«Ayojabꞌ aqꞌankꞌulal yul konhobꞌ Jerusalén,» kinchihan.
Yu xahan ay Yatut Komam Dios wuhan, yatut koDiosal,
yuxin haꞌ iskꞌulal chinwatxꞌehan yinh konhobꞌ Jerusalén.
	[cd]122:3 Aypaxo traducción chalni ta haꞌ tuꞌ chiskutxbꞌa isbꞌa anma.
	122:2 122:2 Sal. 42; 43; 46; 48
	122:4 122:4 Sal. 81:3-5; Dt. 16:1-17

Txah chiqꞌanni istzꞌay iskꞌul Komam Dios yinh anma Israel
Salmo tiꞌ, bꞌit chako anma Israel yet chiꞌahto bꞌey Jerusalén
Mamin, ayach yul satkanh, tawinh chinah tꞌanhnojan.
Tꞌanhan hinan tawinh hakaꞌ istꞌanhxi naj chejabꞌ yilni tzet chiswatxꞌe naj yahaw,
yebꞌ hakaꞌ istꞌanhxi ix chejabꞌ yilni tzet chiswatxꞌe ix yahaw.
Mam Jahawil, hach koDiosalanh tꞌanhan honhanh tawinh jechmananh istzꞌay hakꞌul jinhanh.
Mamin, tzꞌayojabꞌ hakꞌul jinhanh,
kat xin yoqꞌpaxo hakꞌul jinhanh,
yuto kaw xatibꞌayo juhanh jetalaxanh.
Kaw xakonhekꞌyaꞌanh konhisbꞌanihanh ebꞌnaj qꞌalom.
Chonhyetanpaxojanh ebꞌnaj winaj kaw kanhye chute isbꞌa.
Haꞌ Komam Dios iskolomal anma Israel
Salmo tiꞌ tzꞌibꞌnhebꞌilkano yu yaꞌ rey David, bꞌit chako anma Israel yet chiꞌahto bꞌey Jerusalén
Tato mach ayoko Komam Dios Jahawil jetbꞌihoj, yalabꞌ anma Israel hakaꞌ tiꞌ:
tato mach ayoko Komam Dios jetbꞌihoj yet yaniko ebꞌnaj chichiwa iskꞌul howal jinh, [ce].
itzitzonhmi konhisbꞌiqꞌnayto ebꞌnaj yet istit lemna ishowal ebꞌnaj jinh.
Konhkanmipaxkano yalanh haꞌ nime haꞌ,
konhyijmito haꞌ.
Ekꞌmito haꞌ nime haꞌ kaw ay yip jibꞌanh.
¡Jaqꞌaꞌwe yuchꞌandiosal tet Komam Dios Jahawil,
yu yip Komam yuxin mach konhistzilto ebꞌnaj tuꞌ yu yeh!
Hakaꞌ chu iskolchalo noꞌ chꞌik yul latzꞌabꞌ,
hak tuꞌ yu konhiskolnilo Komam.
Hakaꞌtanhe tꞌijmoto islatzꞌabꞌ ebꞌnaj tuꞌ,
jelkanh yul isqꞌabꞌ ebꞌnaj.
Haꞌ Komam Dios Jahawil chikolwa jinh,
Komam watxꞌenhe satkanh yebꞌ txꞌo txꞌotxꞌ.
	[ce]124:2 Yet yah ebꞌnaj howal jinh. Huneꞌ tiꞌ etzami chitzotel yinh yet iswatxꞌelaxkanh iskꞌubꞌal konhobꞌ Jerusalén, yuto ok anma yaqꞌaꞌ isyaꞌtajil yinh ebꞌnaj Israel yunhe mach chislah ebꞌnaj huneꞌ munil tuꞌ yinh istiempohal yaꞌ Nehemías, Neh. 4

Haꞌ Komam Dios chitanhen makta yetxa yehi
Bꞌit chako anma Israel yet chiꞌahto bꞌey Jerusalén
Haꞌ anma chikawxi iskꞌul yinh Komam Dios Jahawil,
lahan hakaꞌ wonhan Sión, mach chibꞌili, aynhetikꞌa yinh sunilbꞌal ej tiempo.
Hakaꞌ ishoyiko witz yinh konhobꞌ Jerusalén,
hak tuꞌ ishoyiko Komam yinh iskonhobꞌ tinanh yebꞌ yinh sunilbꞌal ej tiempo.
Ebꞌnaj yahaw txꞌoj, mach chiꞌok ebꞌnaj yahawo yinh sunilbꞌal tiempo
yinh txꞌotxꞌ yaqꞌkano Komam tet iskonhobꞌ,
yuto ay ismay yichiko iskonhobꞌ tuꞌ iswatxꞌen istxꞌojal.
Mamin, kꞌul chawute hakꞌul yinh anma kꞌul,
yebꞌ yinh anma tohol yanma.
Yajaꞌ wal anma chiꞌekꞌ yinh istxꞌojal,
lahanojabꞌ chiꞌelkaniko hawu hakaꞌ ebꞌnaj mulum.
¡Ayojabꞌ aqꞌankꞌulal yul konhobꞌ Israel!
Txah chiqꞌanni ta chihel-lax isbꞌeybꞌal anma Israel
Bꞌit chako anma Israel yet chiꞌahto bꞌey Jerusalén
Hayet yaqꞌni meltzoho Komam Dios Jahawil konhobꞌ Sión,
bꞌay ekꞌlena preso,
lahan hakaꞌtanhe wayike.
Wal tuꞌ xanhe chitzebꞌi kotiꞌ yebꞌ xanhe chonhbꞌitni yu tzalahilal.
Yalni anma mach ohtanhe Komam Dios jinh hakaꞌ tiꞌ:
«Haꞌ Komam Dios xawatxꞌen kꞌaybꞌalkꞌule yinh anma Israel tiꞌ,» xhi.
¡Hoꞌ kaw yeli haꞌ Komam Dios watxꞌenhe nimeta kꞌaybꞌalkꞌule jinh!
¡Yuxin kaw chonhtzalahi!
¡Mam Jahawil, tzujanilo isyaꞌtajil tiꞌ chawaqꞌ meltzoho hayaxilal jilaꞌanh hunelxa,
hakaꞌ chu ishelni isbꞌa txꞌotxꞌ Neguev yu haꞌ nhabꞌ!
Haꞌ mak chiꞌekꞌyaꞌ yanma kat yoqꞌi yet chistzꞌunni yinhat,
yinhxa tzalahilal chishatxꞌa.
Waxanhka chiꞌoqꞌ yet chiyinito yinhat,
yajaꞌ haxa yet tzujanxa yinhxa tzalahilal chimeltzo yebꞌ sat istzꞌunubꞌ.
Haꞌ tet Komam Dios chikochah sunil tzetaj ye tuꞌ
Salmo tiꞌ tzꞌibꞌnhebꞌilkano tet yaꞌ rey Salomón, bꞌit chako anma Israel yet chiꞌahto bꞌey Jerusalén
Tato maxhtaj Komam Dios chiwatxꞌenkanh hunu nha;
nabꞌnhem chimunla ebꞌnaj watxꞌem nha.
Ta mach chistanhe Komam iskonhobꞌ nabꞌnhem chiꞌok istanhemal konhobꞌ tuꞌ.
Nabꞌnhe kaw sahabꞌ chiꞌah naj munlawom yebꞌ xin kaw qꞌejbꞌixa chimeltzo naj yatut,
chisloni naj tzet chislo yinh bꞌiskꞌulal,
yajaꞌ wal Komam Dios chaqꞌ Komam iskꞌulal tet anma ochebꞌil yu waxanhka wayanh chu. [*]
Haꞌ nixhte juninal chipitzkꞌahi sabꞌehal ye jet yu Komam Dios,
yuxin kaw aykano yelapnoj, yinh ebꞌix ix chitita. [*]
Haꞌ ej kokꞌahol chipitzkꞌa yet tzehonhto,
lahan hakaꞌ teꞌ litꞌ yul isqꞌabꞌ naj aqꞌom howal.
¡Kaw saqꞌal yet naj txꞌiꞌal islitꞌ ayayto yul isnet!
Mach chikan yinh txꞌixwilal sata ebꞌnaj ayko ishowal yinh
yet chiskolni isbꞌa sata naj juez ayiko yul ispultahil konhobꞌ. [cf]. .
	[cf]127:5 Hayet payat tiempo yul ispultahil konhobꞌ chiꞌay tzꞌonhno ebꞌnaj juez yu iswatxꞌenayo howal xol anma. Rt. 4:1-7Sal. 128:3-4; Dt. 17:5; 21:19; 22:15,24
	127:2 127:2 Pr. 10:22; Mt. 6:25-34; 1Pe. 5:7; Dt. 33:12; Jer. 11:15
	127:3 127:3 Sal. 113:9; Nm. 26:53; Jos. 1:13; 11:23; Nm. 21:8-11

Saqꞌal yet mak chixiw tet Komam Dios
Bꞌit chako anma Israel yet chiꞌahto bꞌey Jerusalén
Saqꞌal yet naj winaj chixiw tet Komam Jahawil,
yebꞌ xin chisbꞌeybꞌalnhe tzet choche Komam.
Hayet chaloni sat hamunil kaw saqꞌal hawet,
yebꞌ xin sunil tzet chawatxꞌe kaw kꞌul chiꞌelikoj.
Hawixal lahan hakaꞌ teꞌ uva xanhe chayaniko sat yinhla hawatut.
Haꞌ nixhte hawuninal lahan hakaꞌ iswol teꞌ olivo,
hoyaniko nixhte hawuninal yinh mexha.
Hak tuꞌ chu yanayo Komam Dios isyaxilal yibꞌanh naj winaj chixiw tet Komam.
¡Yaqꞌabꞌayo Komam Dios iskꞌulal tawibꞌanh bꞌey wonhan Sión.
Chawilaꞌ issaqꞌalil konhobꞌ Jerusalén yinh sunilbꞌal tiempo ayach yul sat yibꞌanhqꞌinal tiꞌ.
Chawilaꞌ yinh nixhte yuninal hawuninal!
¡Ayojabꞌ aqꞌankꞌulal yul konhobꞌ Israel!
Txah chiqꞌanni iskolnilo Komam Dios iskonhobꞌ Sión
Bꞌit chako anma Israel yet chiꞌahto bꞌey Jerusalén
Kaw txꞌiꞌalxa isyaꞌtajil xaꞌay wibꞌanhan yichitax intzehalan.
Yalabꞌ anma Israel tinanh hakaꞌ tiꞌ;
kaw txꞌiꞌal isyaꞌtajil xaꞌay wibꞌanhan yichitax inchꞌibꞌtij,
yajaꞌ machi hunu tiꞌ qꞌoji winhan.
Alaxiko islahwilal wichinhan yu inmaqꞌlaxan,
pol-laxpaxto wichinhan.
¡Yajaꞌ wal Komam haꞌ istoholal chiswatxꞌe,
yuxin kiniskolilojan yul isqꞌabꞌ ebꞌnaj txꞌoj!
Sunil ebꞌnaj ayko ishowal yinh konhobꞌ Sión,
chitxꞌixwokanh ebꞌnaj kat yelkanh ebꞌnaj.
Lahan chiꞌeliko ebꞌnaj hakaꞌ nixhte telaj chichꞌibꞌ yibꞌanh iswiꞌ nha xol txꞌotxꞌ texa,
maxhtotikꞌa chihokꞌlaxkanh ipxa chu istajnaloj.
Nixhte telaj tuꞌ maxhtikꞌa chiqꞌ iskꞌul naj kꞌupom trigo islaqꞌnikanh yul isqꞌabꞌ,
maxhtikꞌa chu iskꞌal-lax yinh hunta yachan.
Machi hunu mak chiꞌekꞌto bꞌey tuꞌ, chihalni yinh nixhte telaj tuꞌ hakaꞌ tiꞌ:
«Yaqꞌabꞌayo Komam Dios isyaxilal yibꞌanh teꞌ tiꞌ,» mach xhihoj.
Mach chalpaxoj:
«¡Hanhonhtiꞌan chikoqꞌananh iskꞌulal Komam Dios teyibꞌanh!» mach xhihoj.
Haꞌ Komam Dios chikolni konhobꞌ Israel
Bꞌit chako anma Israel yet chiꞌahto bꞌey Jerusalén
Mam Jahawil, hata yichayto huneꞌ xabꞌ chinawihan tawet.
Habꞌe tzet chiwalan Mamin,
haj hatxikin chawabꞌen tzet chinqꞌanan tawet.
Mamin, ta kaw chabꞌis hunun komulanh,
matxam hunujonhanh linhan honhanh tinanh.
Yajaꞌ wal xin tawinh chiꞌilchalo nimankꞌulal yinh komulanh,
yunhe jinayo kobꞌahanh tawet.
Hanintiꞌan chiwechmahan Komam yinh sunil wanmahan,
yebꞌ xin chikawxi inkꞌulan yinh Istzotiꞌ. [*]
Hakaꞌ yechmali ebꞌnaj tanhem konhobꞌ yet aqꞌbꞌalil ay yalaꞌ ebꞌnaj chisajbꞌinaloj,
hak tuꞌ wechmanan Komam.
Hex Israel hex tiꞌ, aweko heyanma yinh Komam,
yuto kaw kꞌul iskꞌul, yebꞌ xin yinh chiꞌilchalo kolbꞌanile.
Haꞌ Komam chikolnilo anma Israel yalanh sunil ismul.
	130:5 130:5 Sal. 119:25,28,37,42,49

Kawxojabꞌ kokꞌul yinh Komam Dios hakaꞌ hunu nichꞌan unin
Salmo tiꞌ tzꞌibꞌnhebꞌilkano yu yaꞌ rey David, bꞌit chako anma Israel yet chiꞌahto bꞌey Jerusalén
Mamin, hanintiꞌan, machi loloꞌal yul wanmahan,
maxhtaj yinh loloꞌal tuꞌ tꞌanhan intojan.
Mach tzujano hinan yinta tzet ye tuꞌ kaw ekꞌnaxa yelapnoj,
hunteqꞌan mach chinqꞌojihan yinh. [*]
Wal xin matzet chiwalan tonhe tukan hinan,
hakaꞌ hunu nichꞌan unin lanhanto istxutxwilo yinh ismiꞌ.
¡Chelbꞌilkanh yu ismiꞌ tuꞌ, hak tuꞌ wehan!
Hex Israel yinhojabꞌ Komam Dios chikawxi hekꞌul,
tinanh yebꞌ yinh sunilbꞌal ej tiempo.
	131:1 131:1 2Sam. 6:21

Txah chiqꞌanni iskꞌulal yibꞌanh Yatut Komam Dios
Bꞌit chako anma Israel yet chiꞌahto bꞌey Jerusalén
Mamin, nahti yaꞌ David kat hananiti isyaꞌtajil yaqꞌle yaꞌ.
Mam Wahawil, kaw aykano hawelapnoj, isDiosal Jacob,
nahti tzet yalte yaꞌ David tuꞌ tawet yet yaqꞌni bꞌinaho yaꞌ habꞌi yet yalni hakaꞌ tiꞌ:
«Mach chinoktojan yul watutan yebꞌ xin mach chinay hilnojan xewoj.
Mach chiwaqꞌan wayanh tet isbꞌaqꞌ insatan.
Mach chinmutzꞌan isbꞌaqꞌ insatan yu inwaykanhan,
tato mach chinwatxꞌehan hunu nha bꞌay chiꞌehayo Komam Dios Jahawil,
Komam kaw aykano yip, isDiosal yaꞌ Jacob,» xhi.
Bꞌey txꞌotxꞌ Efrata jabꞌehanh yaqꞌlax bꞌinaho isKaxhahil hatrato.
Haxa bꞌey txꞌotxꞌ qꞌebꞌtala ilcha isKaxhahil hatrato tuꞌ juhanh. [cg].
¡Tonhwe Yatut Komam! ¡Kat jay jahno yich yoj!
Mamin, ahanhwanoj,
kat hawul xewo bꞌay ay haxewbꞌal.
Hulanh yebꞌ haKaxha bꞌay chayelo hawip. [*]
Isbꞌeybꞌalnhehojabꞌ ebꞌyaꞌ hasacerdote istoholal kat yaqꞌni tzalaho iskꞌul anma hawetxa yehi. [*]
Yu iskꞌulal hakꞌul yinh hachejabꞌ David,
mach chahinkꞌulnhe yaꞌ rey sikꞌbꞌililo hawu.
Haꞌ Komam haltenkano tet yaꞌ David.
Huneꞌ yalte tuꞌ mach chitanhi masan chiyij isbꞌa:
«Haꞌtikꞌa yuninal hawuninal chiꞌokkano reyalil haseleloj.
Tato chiskꞌubꞌa intratohan yebꞌ ta chisyije chejbꞌanile bꞌay chinkuykanojan.
Haꞌ xin yuninal ebꞌnaj hakꞌahol tuꞌ chiꞌok yul hatzꞌonhobꞌal yinh sunilbꞌal ej tiempo,» xhi Komam.
Haꞌ Komam saynhelo wonhan Sión, issayilo Komam yunhe ye Komam bꞌey tuꞌ.
Yal Komam: «Haꞌ huneꞌ wonhan tiꞌ chiꞌok inxewbꞌalojan yinh sunilbꞌal ej tiempo.
Haꞌ bꞌey tiꞌ chinehayojan, yuto hak tuꞌ chiwochehan.
Chiwayojan isyaxilal yibꞌanh tzet chislo anma ay bꞌey tiꞌ,
kat waqꞌnihan noho iskꞌul anma mebꞌaꞌ.
Chiwaqꞌnipaxojan iskolbꞌanil ebꞌyaꞌ sacerdote,
kat yah yaw yu tzalahilal makta wetxahan yehi. [*]
Haꞌ bꞌey tuꞌ chiwaqꞌ pitzkꞌahojan yip yaꞌ David.
Watxꞌebꞌilxa huneꞌ chꞌen lámpara wuhan,
yunhe yok chꞌen yu yaꞌ sikꞌbꞌilxalo wuhan. [ch].
Haꞌ ebꞌnaj ayko ishowal yinh yaꞌ,
chiwaqꞌ somchahotojan isnabꞌal ebꞌnaj.
Yajaꞌ wal yaꞌ saybꞌiliko wuhtuꞌan,
chinyelojan isqꞌaqꞌal wipan yinh yaꞌ,» xhi Komam.
	[cg]132:6 Efrata huneꞌ tzotiꞌ tiꞌ yinh bꞌihe Efraín chitita, yebꞌpaxo chitzotel yinh konhobꞌ Belén, iskonhobꞌ yaꞌ David. Gn. 35:19; Rt. 4:11; Mi. 5:2; Rt. 4:11; 2Sam. 6:2
	[ch]132:17 Huneꞌ tiꞌ chitzotel yinh yuninal yuninal yaꞌ rey David aynhetikꞌako yinh reyalil. 1Rey. 11:36
	132:8 132:8 2Cr. 6:41-42
	132:9 132:9 2Sam. 6:3,12-15
	132:16 132:16 Ef. 6:10-20

Kaw kꞌulchꞌan koxahannhen kobꞌa
Salmo tiꞌ tzꞌibꞌnhebꞌilkano yu yaꞌ rey David, bꞌit chako anma Israel yet chiꞌahto bꞌey Jerusalén
¡Ilwekꞌanabꞌi, kaw kꞌul yebꞌ tzet saqꞌal yet chiskutxbꞌan isbꞌa ebꞌnaj juxhtaj yebꞌ ebꞌix janabꞌ,
hunxanhe xin chiyute isnabꞌal!
Kaw saqꞌal hakaꞌ isxuqꞌal sam anh chiꞌahto yinh iswiꞌ yaꞌ sacerdote Aarón,
kat yayilo yinh xil istiꞌ yaꞌ yebꞌ yinh istiꞌ xil isqꞌap yaꞌ.
Yebꞌ xin lahan hakaꞌ yal chew chꞌay bꞌey witz Hermón yebꞌ wonhan Sión.
Hayet chiskutxbꞌan isbꞌa tuꞌ, chati Komam isyaxilal,
kat yaqꞌni Komam qꞌinale mach istanhbꞌal.
Kuybꞌanile tet ebꞌnaj chitanhen Yatut Komam Dios
Salmo tiꞌ, tzꞌibꞌnhebꞌilkano yu yaꞌ rey David, bꞌit chako anma Israel yet chiꞌahto bꞌey Jerusalén
Sunil hex ischejabꞌ Komam Dios tiꞌ,
halwe kꞌul-la tzotiꞌ yinh Komam,
hex ay hex yul Yatut Komam yet aqꞌbꞌalil.
Iwekanh heqꞌabꞌ yet ay hex yul Yatut Komam,
kat hebꞌitnhen Komam.
¡Komam watxꞌenhe txꞌo txꞌotxꞌ yebꞌ satkanh chiꞌanayo iskꞌulal teyibꞌanh bꞌey wonhan Sión!
Komam Dios kaw ay yelapnoj wal tioxh machi yelapnoj
Bꞌitnhewe isbꞌi Komam Dios Jahawil.
Hex ischejabꞌ Komam, bꞌitnhewe Komam.
Hex ay hex yul Yatut Komam Dios yebꞌ hex ay hex yamaqꞌil yatut koDiosal.
Bꞌitnanhwe tet Komam yuto kaw kꞌul Komam,
bꞌitnhewe isbꞌi yu salmo yu kaw saqꞌalkano iskꞌul.
Issikꞌilo Komam Dios jichmam Jacob yebꞌ anma Israel yunhe yok yetoj.
Hanintiꞌan wohtajan ta kaw ekꞌbꞌal yelapno Komam Dios Jahawil
sata sunil tzet chihal-lax diosal yul sat yibꞌanhqꞌinal.
Haꞌ tzet choche iskꞌul Komam haꞌ chiswatxꞌe yul satkanh yebꞌ sat txꞌo txꞌotxꞌ,
yebꞌ yibꞌanh haꞌ mar yebꞌ yich haꞌ.
Chiyiti Komam moyan yinhla istiꞌla txꞌo txꞌotxꞌ,
chiswatxꞌen Komam kꞌuh chijeplahi yet chiyaqꞌni haꞌ nhabꞌ,
chiyinilti Komam jaqꞌeqꞌ yul yehobꞌal.
Haꞌ Komam potxꞌni ebꞌnaj bꞌabꞌel uninale xol ebꞌnaj Egipto,
ispotxꞌnipaxo Komam isbꞌabꞌel isnoqꞌ ebꞌnaj. [*]
Yati Komam nimeta kꞌaybꞌalkꞌule yebꞌ xiwkilal yul konhobꞌ Egipto tuꞌ
yinh naj rey faraón yebꞌ yinh ebꞌnaj chimunla yinta naj.
Istanhtzenilo Komam txꞌiꞌal nime konhobꞌ.
Istanhtzenpaxilo Komam ebꞌnaj rey kaw aykano yip.
Istanhtzelo Komam naj rey Sehón,
isreyal anma amorreo,
yebꞌ naj Og, isreyal txꞌotxꞌ Basán.
Yebꞌ sunil ebꞌnaj rey ay bꞌey txꞌotxꞌ Canaán.
Yaqꞌni Komam istxꞌotxꞌ ebꞌnaj rey tuꞌ tet ebꞌnaj Israel, iskonhobꞌ Komam.
Haꞌ hunteqꞌan txꞌotxꞌ tuꞌ yaqꞌ Komam ismajulo Israel.
¡Mamin, ayach yinh sunilbꞌal qꞌinal,
yebꞌ xin chachbꞌina yinh sunilbꞌal ej tiempo!
Haꞌ Komam chiꞌilni yinh tzet chiꞌeliko iskonhobꞌ,
kat istzꞌaypaxo iskꞌul Komam yinh ebꞌnaj ischejabꞌ.
Haꞌ istioxh anma mach ohtanhe Komam Dios,
yinh chꞌen oro yebꞌ chꞌen plata watxꞌebꞌil.
Hunteqꞌan tioxh tuꞌ winaj ebꞌnaj watxꞌenhe yu isqꞌabꞌ.
Hunteqꞌan tioxh tuꞌ, ay istiꞌ yajaꞌ mach chu istzoteli.
Ay isbꞌaqꞌ sat, yajaꞌ mach chu yilni.
Ay istxikin, yajaꞌ mach chu yabꞌeni.
Hunteqꞌan tioxh tuꞌ, kamom, machi isqꞌinal.
Hakaꞌ hunteqꞌan tioxh tuꞌ,
hak tuꞌ ebꞌnaj chiwatxꞌeni,
yebꞌ xin hunteqꞌan anma chikawxi iskꞌul yinh.
Hex Israel hex tiꞌ, aweko ismay Komam Dios.
Hex sacerdote titna yinh yuninal yaꞌ Aarón,
aweko ismay Komam Dios.
Hex titnaj hex yinh yuninal yaꞌ Leví,
aweko ismay Komam Dios.
Hex cheyiyo hebꞌa yebꞌ chexxiw tet Komam Dios,
aweko ismay Komam.
Hal-laxojabꞌ kꞌul-la tzotiꞌ yinh Komam Dios bꞌey Sión,
ay Komam yul konhobꞌ Jerusalén.
¡Alaxojabꞌiko ismay Komam!
	135:8 135:8 Ex. 4:23; 11:5; 12:12

Chꞌaqꞌlax yuchꞌandiosal tet Komam Dios yu iskꞌulchꞌanil iskꞌul yinh sunilbꞌal tiempo
Bꞌitnhewe Komam Dios, yuto kaw kꞌulkano iskꞌul,
chitzꞌay iskꞌul jinh yinh sunilbꞌal ej tiempo. [ci].
Bꞌitnhewe isbꞌi Komam Dios,
yuto kaw Dios Komam sata hunteqꞌan chihal-lax diosal,
yuto chitzꞌay iskꞌul Komam jinh yinh sunilbꞌal ej tiempo.
Bꞌitnhewe Komam Dios,
Komam Yahawil yinh ebꞌnaj yahawil,
yuto chitzꞌay iskꞌul Komam jinh yinh sunilbꞌal ej tiempo.
Hanhechꞌan Komam chiwatxꞌen nimeta kꞌaybꞌalkꞌule,
yuto chitzꞌay iskꞌul jinh yinh sunilbꞌal ej tiempo.
Haꞌ Komam watxꞌenhe satkanh yu ishelanil,
yuto chitzꞌay iskꞌul Komam jinh yinh sunilbꞌal ej tiempo. [*]
Haꞌ Komam lebꞌanto txꞌo txꞌotxꞌ yibꞌanh ha haꞌ,
yuto chitzꞌay iskꞌul Komam jinh yinh sunilbꞌal ej tiempo.
Haꞌ Komam watxꞌenhe tzꞌayik yebꞌ ixahaw,
yuto chitzꞌay iskꞌul Komam jinh yinh sunilbꞌal ej tiempo.
Iswatxꞌe Komam tzꞌayik, yunhe yijbꞌali yet tzꞌayikal,
yuto chitzꞌay iskꞌul Komam jinh yinh sunilbꞌal ej tiempo.
Iswatxꞌepaxo Komam ixahaw yebꞌ txꞌumel yunhe yijbꞌali yet aqꞌbꞌalil,
yuto chitzꞌay iskꞌul Komam jinh yinh sunilbꞌal ej tiempo.
Haꞌ Komam potxꞌni isbꞌabꞌel kꞌahol ebꞌnaj ah Egipto,
yuto chitzꞌay iskꞌul Komam jinh yinh sunilbꞌal tiempo.
Haꞌ Komam inilo anma Israel yul konhobꞌ Egipto,
yuto chitzꞌay iskꞌul Komam jinh yinh sunilbꞌal ej tiempo.
Leyanilto isqꞌabꞌ Komam, iskolwa yinh sunil yip yinh anma Israel tuꞌ,
yuto chitzꞌay iskꞌul Komam jinh yinh sunilbꞌal ej tiempo.
Haꞌ Komam pohni yiktabꞌal haꞌ Kajinh Mar,
yuto chitzꞌay iskꞌul Komam jinh yinh sunilbꞌal ej tiempo.
Haꞌ Komam inikꞌto jet konhobꞌ Israel yiktabꞌal haꞌ mar,
yuto chitzꞌay iskꞌul Komam jinh yinh sunilbꞌal ej tiempo.
Haꞌ Komam anikanto naj Faraón yebꞌ issoldado xol haꞌ Kajinh Mar,
yuto chitzꞌay iskꞌul Komam jinh yinh sunilbꞌal ej tiempo.
Haꞌ Komam tanhen iskonhobꞌ sat txꞌotxꞌ desierto,
yuto chitzꞌay iskꞌul Komam jinh yinh sunilbꞌal ej tiempo.
Haꞌ Komam potxꞌnikamo hunteqꞌan ebꞌnaj rey kaw niman yelapnoj,
yuto chitzꞌay iskꞌul Komam jinh yinh sunilbꞌal ej tiempo.
Haꞌ Komam tanhtzenilo hunteqꞌan ebꞌnaj rey kaw aykano yip,
yuto chitzꞌay iskꞌul Komam jinh yinh sunilbꞌal ej tiempo.
Haꞌ Komam tanhtzenilo naj Sehón isreyal ebꞌnaj amorreo,
yuto chitzꞌay iskꞌul Komam jinh yinh sunilbꞌal ej tiempo. [*]
Haꞌ Komam tanhtzenilo naj Og, isreyal txꞌotxꞌ Basán,
yuto chitzꞌay iskꞌul Komam jinh yinh sunilbꞌal ej tiempo.
Ispohnikanh Komam Dios istxꞌotxꞌ ebꞌnaj rey tuꞌ,
yuto chitzꞌay iskꞌul Komam jinh yinh sunilbꞌal ej tiempo.
Yaqꞌni Komam txꞌotxꞌ ismajulo ebꞌnaj yuninal yaꞌ Israel,
ischejabꞌ Komam,
yuto chitzꞌay iskꞌul Komam jinh yinh sunilbꞌal ej tiempo.
Haꞌ Komam konhnanitij yet ayonhiko yinh isyaꞌtajil,
yuto chitzꞌay iskꞌul Komam jinh yinh sunilbꞌal ej tiempo.
Haꞌ Komam konhkolni yul isqꞌabꞌ ebꞌnaj ayko ishowal jinh,
yuto chitzꞌay iskꞌul Komam jinh yinh sunilbꞌal ej tiempo.
Haꞌ Komam chiꞌaqꞌni tzet chislo sunil tzet itzitz,
yuto chitzꞌay iskꞌul Komam jinh yinh sunilbꞌal ej tiempo.
¡Bꞌitnhewe Komam Dios yahawil satkanh,
yuto chitzꞌay iskꞌul Komam jinh yinh sunilbꞌal ej tiempo!
	[ci]136:1 Huneꞌ coro tiꞌ bꞌit yu ebꞌnaj Israel. 1Cr. 16:34; 2Cr. 5:13; 7:3; Esd. 3:11; Jer. 33:11

Isbꞌiskꞌulalil yet ayko anma Israel chejabꞌo bꞌey Babilonia
Yet chonhay tzꞌonhno istiꞌ ha haꞌ bꞌey Babilonia,
kaw chonhoqꞌi yet chikonaniti kokonhobꞌ Sión.
Kolokbꞌankanh koarpa yinh isqꞌabꞌ teꞌ sauce ay yul konhobꞌ tuꞌ.
Ebꞌnaj Babilonia konhinito preso bꞌey tuꞌ, ok ebꞌnaj isqꞌanaꞌ jet ta chonhbꞌitni.
Ebꞌnaj konhetan tuꞌ ok ebꞌnaj isqꞌanaꞌ ta chonhtzalahi yalni ebꞌnaj:
«Aweko hunteqꞌan bꞌit chitikꞌa heyako bꞌey konhobꞌ Sión,» xhi ebꞌnaj.
«¿Tom xin chikobꞌitnhe Komam yet ayonh bꞌey hunuxa nan konhobꞌ?» konhchi.
Tato kach innahulnhetojan Jerusalén, kamojabꞌilo inwatxꞌqꞌabꞌan,
matxahojabꞌ chu yaniko teꞌ arpa.
Tato matxa chinnatijan Jerusalén ahojabꞌkanto lakꞌno waqꞌan yul ishomal intiꞌan,
yebꞌ ta maxhtaj yinh Jerusalén tuꞌ chintzalahan bꞌabꞌel.
Mam Wahawil, nati istxꞌojal ebꞌnaj edomita,
yuto yet yaykꞌay Jerusalén, yalni ebꞌnaj:
«Uchkꞌawekanto konhobꞌ Jerusalén tiꞌ
kat heqꞌajnikanati isxeꞌ,» xhi ebꞌnaj. [cj].
Haꞌ konhobꞌ Babilonia chiꞌuchkꞌalaxtoj.
Kaw saqꞌal yet ebꞌnaj chiꞌaqꞌni ispaj selel istxꞌojal iswatxꞌe konhobꞌ tuꞌ jinhanh.
¡Saqꞌal yet ebꞌnaj chitzabꞌnayo nixhte unin ay yul konhobꞌ Babilonia tuꞌ,
kat ismaqꞌniko ebꞌnaj yinh iskꞌul chꞌen chꞌen!
	[cj]137:7 Ebꞌnaj edomita, yinh naj Esaú titna ebꞌnaj, yuxhta isbꞌa ebꞌnaj yebꞌ yaꞌ Jacob, yettaxtikꞌa payat tiempo ayko ishowal ebꞌnaj yinh ebꞌnaj Israel. Wal tinanh xin ishunbꞌa isbꞌa ebꞌnaj yebꞌ ebꞌnaj ah Babilonia. Tzala iskꞌul ebꞌnaj edomita yuto aykꞌay konhobꞌ Jerusalén. Abd. 10,15

Txah bꞌay chꞌaqꞌlax yuchꞌandiosal tet Komam Dios yu iskꞌulal chiswatxꞌe
Salmo tiꞌ, tzꞌibꞌnhebꞌilkano yu yaꞌ David
Mamin, chiwalan kꞌul-la tzotiꞌ tawinh yinh sunil wanmahan;
chinbꞌitnhenan salmo tawet yinh sat sunil hunteqꞌan chihal-lax diosal.
Chinay jahnojan sata yetkꞌulal hawatut kaw ay yelapnoj,
yu waqꞌnihan yuchꞌandiosal tawet
yu iskꞌulchꞌanil hakꞌul yebꞌ yu isyelal chawala.
Yuto kaw ekꞌbꞌal yelapno habꞌi yebꞌ hatzotiꞌ yibꞌanh hunuxa tzet ye tuꞌ.
Hayet kach wawtenan winhan,
hapajtzen tzet inqꞌanan,
hawaqꞌni yaqꞌbꞌil yip wanmahan.
Mam Wahawil, chachisbꞌitnhe sunil ebꞌnaj rey ay yul sat yibꞌanhqꞌinal tiꞌ,
yuto yabꞌe ebꞌnaj tzet hawala.
Chisbꞌitnhe ebꞌnaj Komam Dios yu tzet iswatxꞌeꞌ,
yuto kaw aykano yelapno isqꞌaqꞌal yip Komam.
Kaw ay yelapno Komam,
yajaꞌ chabꞌe Komam tzet chal anma chewchotanhe,
yajaꞌ wal anma kanhye chiyute isbꞌa nahat chitꞌanhxito Komam yinh.
Mamin, hayet ayinikojan yinh isyaꞌtajil,
hach chawaqꞌ inkawilan.
Hayet chitit ishowal ebꞌnaj chichiwa iskꞌul winhan chawati haqꞌabꞌ,
kat kinhakolnihan tet ebꞌnaj.
Haꞌ Komam chiꞌaqꞌni yijaꞌ isbꞌa tzet choche iskꞌul winhan.
Mamin, haꞌ iskꞌulchꞌanil hakꞌul aynhetikꞌa yinh sunilbꞌal ej tiempo.
Haꞌ tzet ichebꞌilxa hawu Mamin,
¡mach chikan linhnoj,
wal xin chiyij isbꞌa!
Sunil chil Komam yebꞌ sunil tzet yohtaj
Salmo tiꞌ, tzꞌibꞌnhebꞌil yu yaꞌ rey David, tet naj yahawil yinh isnuqꞌal bꞌit
Mamin, hach chawil sunil tzet chiꞌekꞌ yinh wanmahan,
yebꞌ xin kaw kinhawohtajan.
Hach hawohta yet chinaytzꞌonhnojan yebꞌ yet chinahwanojan,
waxanhka nahat hawehilo winhan,
yajaꞌ hawohta sunil tzet chiꞌekꞌ yinh innabꞌalan.
Hawohta bꞌay chinekꞌan yebꞌ bꞌay chinxewan,
hawohta sunil tzet chiwuhan.
Maxhtotikꞌa chiꞌahti tzotiꞌ yul intiꞌan,
hawohtaxa tzet chiwoche walaꞌan Mamin.
Bꞌajxanhetuꞌwal chinekꞌan hoybꞌil hinan hawu,
ayayo haqꞌabꞌ wibꞌanhan. [*]
Mamin, kaw saqꞌalkano hahelanil tiꞌ,
kaw machi txumchalo wuhan,
niman yelapno hahelanil, kaw chikꞌay inkꞌulan yu.
Mamin, ¿bꞌaytuꞌwal chintowebꞌaꞌ hinbꞌahan tet hawespíritu?
¿Bꞌaytuꞌwal chintohan webꞌaꞌ hinbꞌahan tasataj?
Tato chintohan satkanh, ayach bꞌey tuꞌ,
tato chintohaytojan yich txꞌo txꞌotxꞌ bꞌay kaw nahat yehaytoj,
bꞌay ay kambꞌal, ayachpaxo bꞌey tuꞌ. [ck]
Qꞌinalo tato chinahan satkanh kat intohan yetkꞌulal bꞌay chiꞌahilo tzꞌayik,
yebꞌ xin ta chintohan bꞌay chikachnakano haꞌ mar yinh bꞌay chito tzꞌayik,
haꞌ tuꞌ ayach,
chinhawijbꞌahan yu haqꞌabꞌ.
Mach chinisbꞌejtzohan hawatxꞌqꞌabꞌ bꞌey tuꞌ.
Ta chiꞌok yinh innabꞌalan webꞌan hinbꞌahan xol qꞌejholo tawet,
yebꞌ ta chiwochehan chimeltzoko sajilqꞌinal yinh qꞌejholo yunhe webꞌan hinbꞌahan,
haꞌ qꞌejholo tuꞌ mach chu kinyebꞌanan yinh hasat.
Haꞌ aqꞌbꞌal lahan ismujli yebꞌ tzꞌayikal yul hasat.
Lahan qꞌejholo yebꞌ sajilqꞌinal yul hasat.
Hach hawatxꞌe sunil innimanilan,
hach kinhawatxꞌehan yinh inmiꞌan.
Mamin, chachinbꞌitnhehan yuto kaw chikꞌaykano inkꞌulan yinh tzet chawatxꞌe.
Kaw saqꞌalkano tzet chawatxꞌe,
kaw yohta wanmahan sikꞌlebꞌil yinh istꞌinhanil.
Hayet ischꞌibꞌ innimanilan, yet yalanh maxhto chinpitzkꞌahan mach ewantajo ye yul hasat;
yebꞌ xin yet iswatxꞌen isbꞌa innimanilan yinh inmiꞌan mach ewantajo ye yul hasat. [*]
Hayet maxhto chiswatxꞌe isbꞌa innimanilan yinh inmiꞌan kinhawilan yu hasat.
Sunil hunteqꞌan tiꞌ, tzꞌibꞌnhebꞌil yul hawum.
Kaw sunil tiꞌ hawatxꞌe,
machi hunu tiꞌ mach tzꞌajano yu iswatxꞌi.
Mamin, hach inDiosalan, kaw saqꞌalkano tzet chꞌekꞌ yinh hanabꞌal,
kaw nimankanoj.
Ta chinokan inbꞌisaꞌan hahelanil,
kaw ekꞌbꞌal isbꞌisil hakaꞌ isbꞌisil iskokꞌal arena.
Hayet chiꞌel inwayanhan ayinikojan yinh hasat.
Mamin, hach inDiosalan, ebꞌnaj txꞌoj,
tanhtzelo ebꞌnaj.
Mamin, hitzilo ebꞌnaj potxꞌom anma winhan.
Ebꞌnaj tuꞌ txꞌoj istzotel ebꞌnaj tawinh.
Ebꞌnaj ayko ishowal tawinh tuꞌ, matzet chal yelapno habꞌi yul sat ebꞌnaj. [*]
Mamin, ¿tom mach hawohtajoj tato chichiwa inkꞌulan
yinh ebꞌnaj ayko ishowal tawinh?
¿Tom mach hawohtajoj tato chinyahan tzet chiswatxꞌe ebꞌnaj?
Wal xin chinyahan ebꞌnaj sikꞌlebꞌil.
Ayko inhowalan yinh ebꞌnaj.
Mamin, il wanmahan,
kat hawohtanhenilo tzet chꞌekꞌ yinh wanmatiꞌan.
Il innabꞌalan, kat hawohtanhenilo tzet chꞌekꞌ yinh innabꞌaltiꞌan.
Ta chawila tato lanhan inbꞌelwihan yinh istxꞌojal,
aqꞌinikojan yul isbꞌehal bꞌeybꞌale kaw kꞌul
aynhetikꞌa yinh sunilbꞌal ej tiempo. [*]
	[ck]139:8 Yinh hebreo bꞌay ay anma kamom, chal yelapnoj: Seol.
	139:5 139:5 Job 13:27
	139:15 139:15 Sal. 90:3; Gn. 3:19; Ec. 12:7
	139:20 139:20 Is. 11:4
	139:24 139:24 Sal. 116:9-11; Hch. 2:25-28

Txah bꞌay chiqꞌanlax konhiskolni Komam Dios tet ebꞌnaj ayko ishowal jinh
Salmo tiꞌ, tzꞌibꞌnhebꞌilkano yu yaꞌ rey David, tet naj yahawil yinh isnuqꞌal bꞌit
Mam Jahawil, Kolinilojan yul isqꞌabꞌ ebꞌnaj txꞌoj,
ilinan tet ebꞌnaj kaw ekꞌnaxa ishowal.
Ebꞌnaj tuꞌ, hanhkꞌanhe istxꞌojal chꞌekꞌ yinh yanma ebꞌnaj.
Howalnhetikꞌa chu ebꞌnaj hunun tzꞌayik.
Haꞌ yaqꞌ ebꞌnaj kaw xixiꞌ iswiꞌ,
hakaꞌ yaqꞌ noꞌ labꞌa.
Haꞌ tzotiꞌ chiꞌelti yul istiꞌ ebꞌnaj lahan hakaꞌ ishowal istiꞌ noꞌ labꞌa. [*]
Mamin, kolinan tet ebꞌnaj txꞌoj.
Ilinan tet ebꞌnaj kaw ekꞌnaxa ishowal,
ebꞌnaj chislahtiꞌnhe isbꞌa yinh tzet chu waykꞌayan.
Ebꞌnaj kaw chiyikanh isbꞌa tuꞌ,
yayo ebꞌnaj latzꞌabꞌ yul inbꞌehan,
yayo ebꞌnaj txꞌanh lasu yul inbꞌehan yunhe waykꞌayan.
Yajaꞌ xawalan tet Komam Jahawil hakaꞌ tiꞌ:
«Mamin, hach tiꞌ inDiosalan, abꞌe tzet chiwalan yet chiꞌeliko wawan tawinh.
Mamin, hach tiꞌ hach inkolomalan, kaw aykano hawip.
Hach chawako habꞌa wenhelojan yet chiꞌalaxiko howal winhan,» kinchihan.
Mam Wahawil, mach chawaqꞌ yubꞌ tzet choche iskꞌul ebꞌnaj txꞌoj.
Machojabꞌ chiyij isbꞌa tzet chiꞌekꞌ yinh isnabꞌal ebꞌnaj,
haxinwal mach kaw chislahkaniko ebꞌnaj yinikanh isbꞌa.
Wal ebꞌnaj chinhoynihan bꞌayxanhetuꞌwal chinekꞌan choche ebꞌnaj iswatxꞌe istxꞌojal winhan,
haꞌojabꞌ istxꞌojal chiyoche ebꞌnaj iswatxꞌe winhan, yibꞌanhojabꞌ ebꞌnaj chiꞌaykꞌayi.
Yibꞌanhojabꞌ ebꞌnaj chiꞌaykꞌay qꞌa qꞌaꞌ, kat yalaxto ebꞌnaj xol qꞌaꞌ,
kat yalaxpaxayto ebꞌnaj yul nime xabꞌ nahat yehayto yich, bꞌay matxa chu iskolni isbꞌa.
Haꞌ anma kaw leqꞌtiꞌalnhetikꞌa chiꞌelti yul istiꞌ,
machi nahatli yul sat yibꞌanhqꞌinal tiꞌ,
haxa anma chiwatxꞌen istxꞌojal haꞌ istxꞌojal tuꞌ chitanhtzenkaniloj.
Hanintiꞌan kaw wohtajan tato haꞌ Komam chikolwa yinh anma chiꞌabꞌen isyaꞌtajil,
kat iswatxꞌen Komam istoholal yinh anma yaꞌta yekoj.
Mamin, yinh kaw yeli haꞌ anma kꞌul isbꞌeybꞌal haꞌ chibꞌitnhen habꞌi.
¡Haꞌ anma chiwatxꞌen istoholal haꞌ chiꞌehikꞌo tasataj!
	140:3 140:3 Ro. 3:13

Txah bꞌay chiqꞌanlax konhistanhen Komam Dios tet istxꞌojal
Salmo tiꞌ, tzꞌibꞌnhebꞌilkano yu yaꞌ rey David
Mam Jahawil, tawinh chiꞌeliko wawan,
hulanh yinh anhe yet chachwawtenan winhan, habꞌe tzet chiwalan.
Hakaꞌojabꞌ isxuqꞌal sam pom chiꞌahapno yinh hasat,
hakojabꞌ tuꞌ yahapno intxahan yinh hasat.
Haxa yet chiwahnikanh inqꞌabꞌan tasataj,
lahanojabꞌ hakaꞌ xahanbꞌal chiꞌaqꞌlax tawet yet qꞌejbꞌiyal. [*]
Mam Jahawil, ako istanhemal intiꞌan.
Mamin kach intiꞌan yunhe machi txꞌojla tzotiꞌ chala.
Machojabꞌ chiwako wanmahan yinh istxꞌojal,
chinbꞌeybꞌalnhenan istxꞌojal.
Machojabꞌ chinachatojan waꞌo xol isqꞌinh ebꞌnaj chiwatxꞌen istxꞌojal. [*]
Tato ay hunu isyaꞌtajil chiꞌalaxayo wibꞌanhan, yu ebꞌnaj kꞌul isbꞌeybꞌal,
maka ta chinkachlaxan yu ebꞌnaj, machi istxꞌojal chaqꞌ wetan,
wal xin lahan hakaꞌto chimaslaxiko anh kaw xuqꞌ sam winhan.
Yajaꞌ wal ebꞌnaj txꞌoj, chintxahlihan yu yalaxayo isyaꞌtajil yibꞌanh ebꞌnaj.
Haꞌ ebꞌnaj iswiꞌehal ebꞌnaj chiwatxꞌen istxꞌojal tuꞌ,
chiqꞌojlaxayto sat pahaw, kat istxumnilo ebꞌnaj ta haꞌ tzet walan kaw yelkanoj.
Haꞌ isbꞌajil isnimanil ebꞌnaj chiwatxꞌen istxꞌojal, chisajlemitoj,
hakaꞌta watxꞌi sanja bꞌay mujan ebꞌnaj,
kat yixtanhwiti isbꞌajil ebꞌnaj istiꞌ bꞌay mujan tuꞌ. [cl]
Mam Jahawil, hach wahawilan tawinhnhe tꞌanhan hinan,
tawinhnhe chiwebꞌa hinbꞌahan yuxin mach chinhabꞌejkanojan.
Kolinilojan yul txꞌanh txꞌanh chiyayo ebꞌnaj insatajan,
kolinan tet islatzꞌabꞌ ebꞌnaj txꞌoj tuꞌ.
Haꞌojabꞌ ebꞌnaj txꞌoj tuꞌ chiꞌaykꞌay yul latzꞌabꞌ chiyayo tuꞌ,
wal hinan xin haknhehojabꞌ tiꞌ chu intohan insatajan. [*]
	[cl]141:5-7 Yul abꞌxubꞌal hebreo, mach habꞌano iskuybꞌanil.
	141:2 141:2 Sal. 28:2; 63:4; 1Ti. 2:8; Ap. 5:8
	141:4 141:4 Pr. 1:1-10; Ap. 18:3
	141:10 141:10 Sal. 38:12; 64:5; 91:3; Ex. 23:23

Isqꞌan yaꞌ David iskolwal Komam Dios yinh xol ilwebꞌal
Salmo tiꞌ tzꞌibꞌnhebꞌilkano yu yaꞌ rey David
Chiꞌahwawan,
chinqꞌannihan tet Komam Jahawil yu istzꞌay iskꞌul winhan.
Chiwalan inyaꞌtajilan sata Komam,
haꞌ sata Komam chiwaqꞌan yohtanhelo inbꞌiskꞌulalan. [cm]
Yet kaw islahniko bꞌiskꞌulal yinh wanmahan, hach hawohta inbꞌeybꞌalan.
Haꞌ yul bꞌeh bꞌay chintohan haꞌ ebꞌnaj chichiwa iskꞌul winhan
yayo ebꞌnaj latzꞌabꞌ yebꞌanto ebꞌnaj yul inbꞌehan.
Tꞌanhxanhti yinh inwatxꞌqꞌabꞌan,
kat hawilni tato machi hunu mak chikolwa winhan.
Machi hunu mak chinkolnihan,
machi hunu mak chiꞌok yinh iskꞌul winhan.
Mam Jahawil, tawet chiꞌahwawan, chiwalnihan:
«Mamin, hach bꞌay chikawxi inkꞌulan, yebꞌ xin inmajulan sat txꞌo txꞌotxꞌ xol anma itzitzto,» kinchihan.
Hajbꞌa hatxikin yet chiꞌahwawan tawet,
yuto kaw matxatikꞌa nino wipan.
Kolinilojan yul isqꞌabꞌ ebꞌnaj chinaqꞌni ekꞌo yaꞌan,
yuto kaw ekꞌbꞌal yip ebꞌnaj insatajan.
Hakaꞌta preso wehan yu isyaꞌtajil tiꞌ,
yuxin kolinilojan tet yunhe kach inbꞌitnhenan.
Hayet chawanayo hakꞌulal wibꞌanhtuꞌan
chinhoylaxayojan yu ebꞌnaj istoholalnhetikꞌa chiswatxꞌe.
	[cm]142:2 Kotxah chiꞌahapno sata Komam Dios, hakaꞌ teꞌ pom chihaltelax yebꞌalqꞌabꞌe yet chiꞌaqꞌlax xahanbꞌal tet Komam.

Yinhnhe Komam Dios chikawxi kokꞌul
Salmo tiꞌ, tzꞌibꞌnhebꞌilkano yu yaꞌ rey David
Mam Jahawil, abꞌe intxahan,
hajbꞌa hatxikin yinh tzet chinqꞌanan tawet.
¡Pajtze tzet chinqꞌanan yuto hach tiꞌ isyelal chawala yebꞌ istoholal chawatxꞌe!
Mach chaxhok hawilaꞌ tzet wehikojan,
hanin hachejabꞌ intiꞌan,
yuto machi mak tohol isbꞌeybꞌal yul hasat.
Ebꞌnaj ayko ishowal winhan kinyaqꞌ ekꞌyaꞌan ebꞌnaj,
kinisxanhkanayojan ebꞌnaj sat txꞌo txꞌotxꞌ,
kinischejnihan ebꞌnaj wehikꞌojan xol qꞌejholo,
hakaꞌ anma kamnaxa.
Kaw bꞌiskꞌulal yekano wanmahan,
kaw chisomchakanh yul inwiꞌan.
Kaw chitit yinh innabꞌalan yinh tiempo xaꞌekꞌto wibꞌanhan,
chintxumnipaxojan yinh tzet hawatxꞌe.
Chiwakanh inqꞌabꞌan tasataj,
kaw chachwochehan yinh wanmahan,
hakaꞌ yochen txꞌotxꞌ tajin txꞌotxꞌ ha haꞌ.
Mam Jahawil, pajtze tzet chinqꞌanan tawet yinh anhe,
yuto lanhan intanhilojan chiwabꞌehan.
Mach chamanhkꞌoto hakolwa winhan,
ta mach xin lahan chinelkanikojan hakaꞌ anma kamom.
Hayet sahabꞌ sakꞌayal, yelo iskꞌulchꞌanil hakꞌul wetan,
yuto tawinhnhe chikawxi inkꞌulan.
Aqꞌ wohtanhelojan bꞌaytet bꞌeh bꞌay wal intohan,
yuto tawet chinqꞌanan tzet chiwochehan.
Mam Jahawil, kolinan yul isqꞌabꞌ ebꞌnaj ayko ishowal winhan,
yuto tawinh chinkol hinbꞌahan.
Kuyinan inyijenan tzet choche hakꞌul,
yuto hach tiꞌ inDiosalan.
Haꞌojabꞌ hawespíritu chinijbꞌanan yul isbꞌehal istoholal.
Mamin, yu habꞌi niman yelapnoj aqꞌ inkawilan,
yu istoholal chawatxꞌe iqꞌinilojan xol isyaꞌtajil tiꞌ.
Yu iskꞌulchꞌanil hakꞌul winhan,
kꞌaytzekanilo ebꞌnaj ayko ishowal winhan,
kat hatanhtzenkanilo ebꞌnaj chichiwako iskꞌul winhan,
yuto hanintiꞌan, hachejabꞌ wehan.
Istzalahilal yaꞌ rey tet Komam Dios
Salmo tiꞌ, tzꞌibꞌnhebꞌilkano yu yaꞌ rey David
¡Chiwakojan ismay Komam Jahawil,
yuto hakaꞌ hunu niman chꞌen yeko Komam wenhelojan.
Haꞌ Komam chikuyni inqꞌabꞌan yebꞌ yiximal inqꞌabꞌan
yu inqꞌojihan yinh howal tet ebꞌnaj chichiwa iskꞌul winhan!
Haꞌ Komam chitzꞌay iskꞌul winhan,
haꞌ yinh Komam chitit wipan, haꞌ inKolomalan.
Haꞌ Komam chinkolnihan tet istxꞌojal, hakaꞌ ispahni chꞌen escudo flecha,
yinh Komam chikawxi inkꞌulan.
Haꞌ Komam anheko anma ay yul inkonhobꞌan yalanh wipan.
Mam Wahawil, ¿tzet ye anma yuxin chanatij?
¿Tzet yelapno ye anma yuxin kaw chachtzala yinh?
Haꞌ iskawil anma yul sat yibꞌanhqꞌinal tiꞌ, kaw machi nahatli,
lahan hakaꞌ yechel hunu tzet ye tuꞌ chitanhkanh yinh anhe.
Mamin, haj ispultahil satkanh kat hawaytij,
kat hawanayo haqꞌabꞌ yibꞌanh ej witz yunhe yah isnhubꞌal.
Ati halitꞌ yet chijepla kꞌuh yunhe ispahlaxto ebꞌnaj ayko ishowal tawinh.
Haꞌ bꞌey satkanh tuꞌ chawikanh haqꞌabꞌ,
kat kinhakolnihan tet ishowal haꞌ mar.
Kolinilojan tet yip anma mach ohtabꞌilo wuhan.
Anma leqꞌtiꞌwom, nabꞌnhe yikanh isqꞌabꞌ,
chaqꞌni bꞌinaho habꞌi yinh leqꞌtiꞌal chala.
Mamin, chiwakojan akꞌla bꞌit tawet,
kat kach inbꞌitnhenan yebꞌ teꞌ salterio.
Hach tiꞌ chawaqꞌ yip ebꞌnaj rey
isqꞌoji yinh ebꞌnaj chiꞌaniko howal yinh.
Hach chinhakolan tet ishuchanil chꞌen espada,
hanin David intiꞌan, hachejabꞌ wehan.
Mamin, kolinilojan yul isqꞌabꞌ ebꞌnaj winaj mach wohtajojan,
ebꞌnaj tuꞌ, hanhkꞌanhe leqꞌtiꞌal chal ebꞌnaj.
Chiyikanh ebꞌnaj iswatxꞌqꞌabꞌ chaqꞌni bꞌinaho ebꞌnaj habꞌi yinh leqꞌtiꞌal chala.
Haꞌ nixhte kokꞌaholanh saqꞌalojabꞌ ischꞌibꞌi, hakaꞌ ischꞌibꞌ tzꞌunubꞌ.
Walpaxo nixhte kokutzꞌinanh lahanojabꞌ hakaꞌ iskꞌulchꞌanil yeko yelawil istxikin nha yet palacio.
Kaw nonahojabꞌnhetikꞌa kokꞌunhahan yu sunil tzet chikolohanh,
kat ispohchapaxokanh yunin komeꞌanh yinhxa ismilal.
Yinhxahojabꞌ txꞌiꞌalil ismilal chiꞌekꞌ noꞌ satla cheqꞌanh.
Haꞌ kowakaxanh xin, uninwojabꞌ noꞌ,
machojabꞌ tonhe chiꞌel yunin noꞌ.
Machojabꞌ hunu mak chiꞌah yaw yu hunu il yul isbꞌehal kokonhobꞌanh.
¡Saqꞌal yet konhobꞌ sunil tzet ye tuꞌ ayko yul isqꞌabꞌ!
¡Kaw saqꞌal yet konhobꞌ haꞌ Komam Dios ayko isDiosaloj!
Chiꞌalaxiko ismay Komam Dios yu iskꞌulchꞌanil iskꞌul yebꞌ yu yip
Salmo tiꞌ, tzꞌibꞌnhebꞌilkano yu yaꞌ rey David
Mamin, hach inDiosalan, hach Rey Wahawilan,
chiwalikꞌojan hawip yebꞌ tzetaj kaw ay yelapno chawatxꞌe.
Chachinbꞌitnhehan yinh sunilbꞌal ej tiempo.
Hunun tzꞌayik chachinbꞌitnhehan,
chiwanikojan hamay yinh sunilbꞌal ej tiempo.
Kaw aykano yelapno Komam Dios,
yuxin yet ay yalaxiko ismay.
Haꞌ ishelanil Komam ekꞌbꞌal yelapno yibꞌanh konabꞌal.
Ebꞌnaj mame chiyal ebꞌnaj tet yuninal
yinh tzetaj kaw ay yelapno chawatxꞌe,
haxa ebꞌnaj uninale tuꞌ chihalni tet yuninal,
hak tuꞌ chu yalaxiko hamay.
Chihal-laxikꞌo isqꞌaqꞌal hawip,
kat walnikꞌojan sunil kꞌaybꞌalkꞌule chawatxꞌe.
Chihal-laxokꞌo xol anma sunil tzetaj kaw ay yelapno chawatxꞌe
yebꞌ kaw ay ismay,
kat walnikꞌojan hahelanil xol anma.
Chihal-laxikꞌoj ta kaw kꞌulkano hakꞌul sikꞌlebꞌil,
kat yal-laxikꞌo yinh kaw ip ta kaw hanhe istoholal chawatxꞌe.
Kaw kꞌulkano Komam Jahawil yebꞌ chitzꞌay iskꞌul jinh.
Mach peto chitit ishowal, kaw nimankano iskꞌulchꞌanil iskꞌul.
Kaw kꞌulkano Komam yinh sunil anma,
chilnipaxo Komam yinh sunil iskꞌul sunil tzet watxꞌebꞌil yu.
¡Mam Wahawil, alaxojabꞌiko hamay yu sunil tzet chawatxꞌe.
Hal-laxojabꞌ kꞌul-la tzotiꞌ tawinh yu anma hawetxa yehi!
Hal-laxojabꞌikꞌo issaqꞌalilal hawaqꞌni yahawilal,
kat yal-laxikꞌo tzetaj kaw ay yelapno chawatxꞌe.
Hal-laxojabꞌi yunhe yohtanhenilo ebꞌnaj winaj hawip,
yebꞌ isqꞌaqꞌal bꞌay chawaqꞌ yahawilal.
Haꞌ tzet ayko yalanh hawip,
aykaniko yul haqꞌabꞌ yinh sunilbꞌal ej tiempo.
Yahawil hach yinh sunil, yinh tohbꞌalqꞌinal.
Haꞌ Komam chiꞌaqꞌni yip makta chiꞌaykꞌayi,
kat yinikanh Komam makta matxatikꞌa yip.
Sunil anma tawinh tꞌanhan,
yuto hach chawaqꞌ tzet chislo yinh istiempohal,
chawati haqꞌabꞌ
chawanayo hayaxilal yibꞌanh sunil tzet itzitz sat txꞌo txꞌotxꞌ tiꞌ.
Kaw tohol Komam yinh isbꞌeybꞌal
yebꞌ xin kaw kꞌul iskꞌul yinh sunil tzet chiswatxꞌe.
Kawil yehiko Komam yinh makta chiꞌawten Komam yinh,
makta chiꞌawten Komam yinh kaw isyelal.
Haꞌ Komam chiꞌaqꞌni yijaꞌ isbꞌa tzet choche makta chiyiyo isbꞌa tet.
Hayet chisqꞌanni kolwal tet Komam,
chabꞌe Komam tzet chisqꞌana, chiskolni Komam.
Haꞌ mak chiꞌochen Komam Dios chistanhe Komam,
yajaꞌ wal anma txꞌoj chistanhtzelo Komam.
Hanintiꞌan chinbꞌitnhehan Komam.
¡Sunilojabꞌ anma chibꞌitnhen isbꞌi Komam,
tinanh yebꞌ yinh sunilbꞌal ej tiempo,
kaw aykano yelapno isbꞌi Komam!
Chihal-lax tzotiꞌ kꞌul yinh tzet chiswatxꞌe Komam Dios
¡Alaxojabꞌiko ismay Komam Dios! ¡Yinh sunil wanmahan chinbꞌitnhehan Komam!
Yulbꞌal tiempo itzitz hinan, chinbꞌitnhehan Komam.
Chiwakojan bꞌit tet Komam yulbꞌal ay inkawilan.
Mach cheyako ebꞌnaj winaj kaw ay yelapno iskawxobꞌal hekꞌul,
yebꞌ xin mach chikawxi hekꞌul yinh hunuxa maka,
yuto mach chu kexiskolni.
Yuto hayet chikam ebꞌnaj tuꞌ kat ismeltzokaniko isnimanil ebꞌnaj pojojal
yinhtikꞌa huneꞌ tzꞌayik tuꞌ chitanhkanilo tzet chiyoche ebꞌnaj iswatxꞌeꞌ.
Saqꞌal yet anma haꞌ Komam Dios, isDiosal yaꞌ Jacob chikolwa yinh,
yebꞌ xin saqꞌal yet anma haꞌ Komam Dios, isDiosal ayko yipo yanma.
Haꞌ Komam Dios watxꞌenhe satkanh yebꞌ sunil tzet ay satkanh tuꞌ,
haꞌ Komam watxꞌenhe txꞌo txꞌotxꞌ yebꞌ sunil tzet ayayo sat txꞌotxꞌ.
Haꞌ Komam watxꞌenpaxo haꞌ mar yebꞌ sunil tzet ay xol haꞌ.
Haꞌ tzet chal Komam masan chiyij isbꞌa.
Haꞌ Komam chiwatxꞌen istoholal yinh makta chiꞌekꞌyaꞌ, kat yaqꞌni Komam tzet chislo makta chinhochahi.
Haꞌ Komam chikolni makta ayikto yul preso.
Haꞌ Komam chiꞌaqꞌni hajlo issat makta mach chu yilni.
Haꞌ Komam chiꞌinikanh makta aykꞌaynaxa.
Kaw xahan ay anma kꞌul isbꞌeybꞌal yu Komam.
Haꞌ Komam chitanhen anma maxhtaj yul iskonhobꞌ aya. [cn].
Haꞌ Komam chiꞌilni nixhte unin machi ismam, machi ismiꞌ.
Chilnipaxo Komam ebꞌix hunix, yajaꞌ wal anma txꞌoj chiyetato Komam isbꞌeh.
Yahaw Komam yinh tohbꞌalqꞌinal.
Haꞌ isDiosal konhobꞌ Sión, Yahawil yinh sunilbꞌal ej tiempo.
	[cn]146:9 Yinh hunteqꞌan anma nan konhobꞌal ayko xol anma Israel, chu hawilni yinh Dt. 10:18; 14:29

Chihal-lax kꞌul-la tzotiꞌ yinh Komam Dios yu iskꞌulal iskꞌul yinh konhobꞌ Jerusalén
¡Alaxojabꞌiko ismay Komam Dios!
Kaw kꞌul kobꞌitnhen isbꞌi koDiosalil yu salmo,
yuto kaw saqꞌalkano kobꞌitnhen Komam.
Haꞌ Komam chiwatxꞌenkanh konhobꞌ Jerusalén,
kat iskutxbꞌaniko Komam sunil jet Israelal pujantoj.
Haꞌ mak chiꞌabꞌen isyaꞌil yinh yanma chilo Komam isyaꞌil tuꞌ,
chiyanhte Komam islahwilal.
Yohta Komam isbꞌisil sunil txꞌumel, ay xin isbꞌi hunun txꞌumel tuꞌ yu Komam.
Kaw niman yelapno Komam Dios, koDiosalil yebꞌ xin kaw aykanokanh yip.
Ishelanil Komam machi istanhbꞌal.
Haꞌ makta chiyiyo isbꞌa chiyikanh Komam,
yajaꞌ wal anma txꞌoj, chisqꞌojayo Komam sat txꞌotxꞌ.
Bꞌitnanhwe tet Komam yinh tzalahilal.
Aweko bꞌit tet Komam koDiosalil yebꞌ teꞌ arpa.
Haꞌ Komam chiꞌaqꞌni noholo satkanh yu moyan,
kat yanayo Komam haꞌ nhabꞌ yibꞌanh txꞌo txꞌotxꞌ.
Chaqꞌni chꞌibꞌo Komam telaj yinhla istzalanil ej witz.
Chaqꞌ Komam tzet chislo sunil no noqꞌ,
chaqꞌnipaxo Komam tzet chislo nixhte yunin noꞌ hoh yet chiꞌel yaw noꞌ.
Mach chitzala Komam yinh yip noꞌ cheh,
mach chitzalapaxo yinh iskanhil ye ebꞌnaj winaj.
Wal xin haꞌ mak chiyiyo isbꞌa tet Komam,
haꞌ yinh chitzala Komam,
kat istzalapaxo Komam yinh mak chikawxi iskꞌul yinh iskꞌulchꞌanil iskꞌul Komam.
Hex ah Jerusalén halwe kꞌul-la tzotiꞌ yinh Komam Dios.
Hex ah Sión bꞌitnanhwe tet koDiosal.
Yuto haꞌ Komam chikawxeniko istel ispultahil hekonhobꞌ.
Chiyanayo Komam isyaxilal yibꞌanh heyuninal ay yul konhobꞌ tuꞌ.
Haꞌ Komam chiꞌaqꞌni aqꞌankꞌulal sat hetxꞌotxꞌ,
chiyaqꞌni noho hekꞌul yu ixim trigo, ixim kaw kꞌul.
Haꞌ Komam chiꞌaniti Istzotiꞌ sat yibꞌanhqꞌinal tiꞌ,
kaw xin yinh anhe chibꞌelwikꞌo Istzotiꞌ tuꞌ.
Haꞌ Komam chiwatxꞌen chꞌen chew kaw saj wejwonhe hakaꞌ noꞌ lana saj.
Machi hunu mak chiꞌaqꞌni techaho ischewal chꞌen,
kat yay wexhwon yal chꞌen chew yu Komam hakaꞌ yay wexhwon pojoj.
Chati Komam chꞌen chew hakaꞌ yay chꞌen sajbꞌat,
machi hunu mak chiꞌaqꞌni techaho ischewal chꞌen.
Yajaꞌ hayet chitzotelpaxti Komam kat yulikanh chꞌen chew tuꞌ.
Haꞌ Komam chixunito jaqꞌeqꞌ kat isbꞌelwito ha haꞌ.
Haꞌ Komam aqꞌni ohtanhelo istzotiꞌ,
iskuybꞌanil yebꞌ ischejbꞌanil tet yaꞌ Jacob yebꞌ tet anma Israel.
Haꞌ iskꞌulal iswatxꞌe Komam jinh tiꞌ,
mach chiswatxꞌe Komam yinh hunteqꞌanxa txꞌotxꞌ nime konhobꞌ.
Hunteqꞌan nime konhobꞌ tuꞌ, mach hunelo tiꞌ yohtanhelo ischejbꞌanil Komam.
¡Alaxojabꞌiko ismay Komam Dios!
Sunil tzet watxꞌebꞌil yu Komam Dios bꞌitnojabꞌ tet Komam
Bꞌitnhelaxojabꞌ Komam Dios Yahawil.
Bꞌitnhewe Komam hex nahat ayexkanh.
Bꞌitnhewe Komam hex yángel Komam heyehi,
bꞌitnanhwe tet Komam hex issoldado Komam ay yul satkanh.
Bꞌitnojabꞌ tzꞌayik yebꞌ ixahaw tet Komam.
Bꞌitnojabꞌpaxo sunil txꞌumel chitzejlahtij.
Bꞌitnojabꞌ satkanh kaw nahat yekanokanh tet Komam.
Bꞌitnojabꞌpaxo ha haꞌ ay yibꞌanhahto satkanh tet Komam.
Sunil hunteqꞌan tiꞌ tzalahojabꞌ yinh Komam, yuto hayet istzotel Komam iswatxꞌikanoj.
Haꞌ Komam watxꞌenhe sunil tiꞌ, yanikaniko yul yehobꞌal yinh sunilbꞌal ej tiempo,
yalnikano Komam tato machi hunu chitanhiloj.
Bꞌitnanhwe tet Komam hex ay hex sat txꞌo txꞌotxꞌ tiꞌ.
Bꞌitnojabꞌ noꞌ nime monstruo ay xol haꞌ mar tet Komam.
Yebꞌ nimeta xabꞌ kaw nahat yehayto yich bꞌitnojabꞌ tet Komam.
Bꞌitnojabꞌ kꞌuh tet Komam, yebꞌ chꞌen sajbꞌat yebꞌ chꞌen chew,
yebꞌpaxo moyan.
Bꞌitnojabꞌpaxo nime jaqꞌeqꞌ tet Komam,
yuto haꞌ chiyijen ischejbꞌanil Komam.
Sunil witz yebꞌ tzalan yebꞌ teꞌ cedro
yebꞌ teꞌ lobꞌehal bꞌitnojabꞌ teꞌ tet Komam Dios.
Hakpax tuꞌ no noqꞌ chipoh yulaj nha yebꞌ noꞌ xoltelajil noqꞌ,
yebꞌ noꞌ chꞌik, yebꞌ no noqꞌ chishatxikꞌo iskꞌul yet chibꞌelwi,
bꞌitnojabꞌpaxo noꞌ tet Komam.
Sunil ebꞌnaj rey ay yul sat yibꞌanhqꞌinal tiꞌ
yebꞌ sunil anma ay yulaj konhobꞌ bꞌitnojabꞌ tet Komam Dios.
Yebꞌpaxo ebꞌnaj iswiꞌehal yebꞌ ebꞌnaj yahawil ej konhobꞌ ay yul sat yibꞌanhqꞌinal bꞌitnojabꞌ tet Komam Dios.
Sunil ebꞌnaj tzehtaj yebꞌ ebꞌix qꞌopo,
yebꞌ ichamta anma yebꞌ nixhte unin,
bꞌitnojabꞌ tet Komam.
Sunilojabꞌ chibꞌitnhen isbꞌi Komam Dios,
yuto hanhkꞌanhe isbꞌi Komam kaw aykano yelapnoj.
Kaw aykano yip isqꞌaqꞌal Komam yibꞌanh txꞌo txꞌotxꞌ yebꞌ satkanh.
Haꞌ Komam aqꞌnhe yip iskonhobꞌ.
Bꞌitnanhwe tet Komam sunil hex yetxa Komam,
hex iskꞌahol Israel.
Hanhonh konhiskonhobꞌ Komam tiꞌ, ayonhko iskawilal Komam.
¡Bꞌitnhelaxojabꞌ isbꞌi Komam! [co].
¡Alaxojabꞌiko ismay Komam!
	[co]148:14 Yinh istiempohal yaꞌ Nehemías yet iswatxꞌelaxkanh Yatut Komam Dios bꞌey Jerusalén, ebꞌnaj Israel huneꞌ isqꞌabꞌ ebꞌnaj chimunla yinh Yatut Komam Dios huneꞌxa isqꞌabꞌ ebꞌnaj xin iqꞌnhe yespada, yu iskolni isbꞌa tet ebꞌnaj ayko ishowal yinh. Neh. 4:15-17; Dt. 4:33,34; Jer. 30:21,22

Chihal-lax tet anma Israel ta chisbꞌitnhe Komam Dios
¡Bꞌitnhelaxojabꞌ isbꞌi Komam Dios!
Jaqꞌaꞌweko akꞌ bꞌit tet Komam,
kobꞌitnhewe Komam yet chikokutxbꞌan kobꞌa hanhonh yetxa Komam jehi.
Jaqꞌaꞌwe tzalaho kokꞌul hanhonh Israelonh tiꞌ,
yuto haꞌ Komam konhwatxꞌeni;
jaqꞌaꞌwe tzalaho kokꞌul konhobꞌ Sión honh tiꞌ,
yuto haꞌ Komam Jahawil koReypaxoj.
Chikobꞌitnhe Komam yet chonhkanhalwi;
jaqꞌaꞌweko bꞌit tet Komam yebꞌ teꞌ arpa yebꞌ pandereta.
Yuto chaqꞌ tzalaho iskꞌul Komam jinh hanhonh iskonhobꞌonh tiꞌ.
Haꞌ mak chewchotanhe, chaqꞌ Komam ismay, haꞌ ton iskolni Komam.
Aqꞌwe tzalaho hekꞌul hex yet hexxa Komam tiꞌ yu isqꞌaqꞌal yip.
Waxanhka hilan hex sat hetxꞌat bꞌitnanhwe tet Komam.
Ayojabꞌnhetikꞌako hetiꞌ isbꞌitni tet Komam,
ayojabꞌiko chꞌen espada kabꞌebꞌ ye yul heqꞌabꞌ.
Yunhe heyaqꞌni ispaj tet ebꞌnaj mach ohtanheho Komam Dios,
kat heyanayo isyaꞌtajil yibꞌanh ej konhobꞌ.
Yunhe hekꞌalnayo isqꞌabꞌ ebꞌnaj rey yu chꞌen cadena,
yebꞌ ebꞌnaj winaj kaw ay yelapnoj yu chꞌen cadena kaw al, nabꞌa hierro.
Yunhe yijni isbꞌa isyaꞌtajil tzꞌibꞌnhebꞌilkano yinh ebꞌnaj.
Kaw komay hanhonh yetonhxa Komam chuko hunteqꞌan tiꞌ.
¡Bꞌitnhelaxojabꞌ isbꞌi Komam Dios!
Bꞌitnhelaxojabꞌ Komam Dios
¡Alaxojabꞌiko ismay Komam Dios!
Bꞌitnhewe Komam yet kutxanexiko yul yatut.
Bꞌitnanhwe tet Komam bꞌay ay yehobꞌal kaw saqꞌalkano bꞌey satkanh.
Bꞌitnhewe Komam yu tzetaj chikꞌay kokꞌul jilni xaꞌiswatxꞌe.
Bꞌitnhewe Komam yuto kaw nimankano yelapno yip Komam.
Bꞌitnanhwe tet Komam cheyoqꞌtzen chꞌen trompeta.
Bꞌitnanhwe tet Komam yebꞌ teꞌ arpa yebꞌ teꞌ salterio.
Bꞌitnanhwe tet Komam kat hekanhalwi yet cheyaniko pandereta.
Bꞌitnanhwe tet Komam cheyaniko teꞌ suꞌ yebꞌ teꞌ kitalaꞌ.
Bꞌitnanhwe tet Komam yebꞌ chꞌen platillo kaw chitzꞌinhla yul isnuqꞌ,
yebꞌ chꞌen platillo chitxahla yul isnuqꞌ.
¡Sunilojabꞌ tzet chihiqꞌni jaqꞌeqꞌ bꞌitnojabꞌ tet Komam Dios!
¡Alaxojabꞌiko ismay Komam Dios!
PROPROVERBIOSYICHEBꞌANIL PROVERBIOS
(1:1-7)
Haꞌ helanile ayayo yul hum Proverbios
Tzotiꞌ kaw helanil, yalkano yaꞌ Salomón, iskꞌahol yaꞌ David, isreyal konhobꞌ Israel.
Tzꞌibꞌnhelaxkanoj yunhe yaqꞌni ohtanhelaxo helanile yebꞌ kuybꞌanile.
Chikolwa jinh kotxumnilo tzotiꞌ kaw ay yelapnoj.
Chonhiskuy yinh kuybꞌanile, helanile,
yebꞌ istoholal yebꞌ iskꞌulal, yebꞌ kokachni kobꞌa yinh istxꞌojal.
Chaqꞌ helanile tet ebꞌnaj nixhte tzehtaj matzet yohtaj.
Chiyaqꞌni isnabꞌal ebꞌnaj yebꞌ istxumni isbꞌa iskꞌul ebꞌnaj.
Hayet chiyabꞌen ebꞌnaj ay ishelanil hunteqꞌan tzotiꞌ tiꞌ, chiyiqꞌ yip ishelanil ebꞌnaj.
Hakpax tuꞌ ebꞌnaj ay isnabꞌal chiyiqꞌ yip isnabꞌal ebꞌnaj yet chiyabꞌeni.
Hunteqꞌan tzotiꞌ tiꞌ,
chiyaqꞌ ishelanil ebꞌnaj winaj yohtanhelo tzotiꞌ helan,
yebꞌ hunteqꞌan tzotiꞌ kaw yaꞌta kotxumni,
yebꞌ istzotiꞌ ebꞌnaj ay isnabꞌal, yebꞌ yohtanhen kuybꞌanile ay yinh istzotiꞌ ebꞌnaj.
Haꞌ yichebꞌanil helanile,
haꞌ ton koxiw tet Komam Dios. Wal anma kaw wiꞌe
mach choche iskꞌul yabꞌeꞌ helanile yebꞌ kuybꞌanile.
BꞌABꞌEL MAJAN KUYBꞌANILE AYKO YINH POEMA
(1:8—9:18)
Kuybꞌanile chꞌaqꞌlax tet ebꞌnaj tzehtaj
«Hach inkꞌahol, abꞌeto hakuybꞌanil chiwaqꞌan,
yebꞌ mach chanahulnheto hakuybꞌanil chiyaqꞌ hamiꞌ.
Yuto hunteqꞌan kuybꞌanile tuꞌ,
ta chayije lahan hakaꞌ hunu uwe chiꞌok yinh hanuqꞌ,
maka hakaꞌ hunu corona chiꞌahto yinh hawiꞌ.
Tato ay ebꞌnaj txꞌoj chiyoche kach ismonteꞌ yinh istxꞌojal,
mach chawabꞌeto tzet chal ebꞌnaj.
Ta chiyal ebꞌnaj tawet hakaꞌ tiꞌ: “Tonh jintajanh, kat komajwa yulaj bꞌeh,
makxanhetikꞌa chiꞌekꞌto bꞌey tuꞌ, kat komaqꞌnikamoj, waxanhka machi ismul,
kaw ayko yinh iskawil kat jaqꞌni aykꞌayoj,
hakaꞌ yaykꞌay anma yul isqꞌabꞌ naj kamikal kat yilaxto mujuj.
Kaw aynhetikꞌa komelyu,
kaw chinoholo jatut yu qꞌalomal yu tzettaj chijelqꞌalo tet anma.
Okanh tzujno jintajanh, kat hawilwen hawinhbꞌal jintajanh.
Hunxanhe xin chijute komelyu,” ta xhi ebꞌnaj tawet.
Hach inkꞌahol, mach chaxhto yinta ebꞌnaj,
hitzanhilo yinh istxꞌojal chiswatxꞌe ebꞌnaj tuꞌ.
Kaw lahbꞌilnhetikꞌako yu ebꞌnaj iswatxꞌen istxꞌojal
yebꞌ ismaqꞌnikamo yet anmahil.
Kaw nabꞌanhe chiꞌalaxayo hunu latzꞌabꞌ tato chil noꞌ chꞌik huneꞌ latzꞌabꞌ tuꞌ.
Hunteqꞌan ebꞌnaj tuꞌ,
haꞌtikꞌa ebꞌnaj chiꞌaykꞌay yul hunteqꞌan latzꞌabꞌ chiyayoj,
haꞌ kaw ebꞌnaj chiꞌiniti huchan yinh.
Hak tuꞌ chu istanhkano ebꞌnaj chiꞌochen yok qꞌalomal, yaj yu istxꞌojal.
Haꞌtikꞌa tzet chiyocheko ebꞌnaj tuꞌ chitanhtzeniloj.
Awtebꞌal chiyaqꞌ helanile
»Sunil yulajla calla yebꞌ yulajla txonhbꞌal chiꞌawi helanile;
kat yahwipaxo yul ispultahil konhobꞌ [a].
yebꞌ bꞌay chiskutxbꞌa isbꞌa anma, chalni hakaꞌ tiꞌ:
“Hex ayexiko yinh sukal ¿bꞌaqꞌinh chebꞌejkano hesukal tuꞌ?
Haxa hex chexbꞌawahi, ¿bꞌaqꞌinh chebꞌej hebꞌawahi?
Haxa hex machi henabꞌal, ¿bꞌaqꞌinh chebꞌej heyahni helanile?
¡Wal xin abꞌewe tzet chiwalan! Chiwaqꞌan Wespírituhan teyet,
kat waqꞌni wohtanhelojan intzotiꞌan teyet.
Kaw chexwawtehan yunhe hetit inkꞌatanhan,
yajaꞌ xin mach cheyabꞌeto tzet chiwalan.
Wal xin cheyah kuybꞌanile chiwaqꞌan,
mach cheyochepaxoj ta chexinkuyan.
Lanhanxa yapni istzꞌayikal
bꞌay chintzebꞌojan teyinh yet chul isyaꞌtajil teyibꞌanh,
kat intzebꞌipaxojan yet chexkamkanilo yu xiwkilal.
Yet huneꞌ tzꞌayik tuꞌ chihul xiwkilal yebꞌ isyaꞌtajil yebꞌ bꞌiskꞌulal,
hakaꞌ chu yul hunu niman jaqꞌeqꞌ, sunil tzet chitanhkanilo yu,
hak tuꞌ chu yul hunteqꞌan tuꞌ teyibꞌanh.
Yinh huneꞌ tzꞌayik tuꞌ, chinheyawtehan teyinh, yajaꞌ mach chintaqꞌwojan teyet.
Chinhesayaꞌan yajaꞌ mach chinilchalojan heyu.
Yuto cheyah helanile yebꞌ xin mach chexxiw tet Komam Jahawil.
Mach chejepaxo hechabꞌ kuybꞌanile chiwaqꞌan.
Mach chejepaxoj chexinkachnihan.
Yuxin chechabꞌ ispaj selel istxꞌojal chebꞌeybꞌalnhe tuꞌ,
kat istibꞌayo hetxꞌojal tuꞌ heyu.
Yuto ebꞌnaj suk chishekꞌilo isbꞌa ebꞌnaj tet iskꞌulal,
haꞌtikꞌa issukal ebꞌnaj tuꞌ chiꞌaqꞌnikamoj.
Haxa isqꞌalomal ebꞌnaj wiꞌe chiyute isbꞌa,
haꞌtikꞌa chiꞌaqꞌni kꞌayoto ebꞌnaj yinh istxꞌojal.
Yajaꞌ wal anma chiꞌabꞌento tzet chiwalan, aqꞌankꞌulalnhetikꞌa yehi,
mach chixiw tet huchanil chiꞌekꞌi.”
	[a]1:21 Yul ispultahil konhobꞌ, kaw hantanhe anma yuto haꞌ bꞌey tuꞌ ay txonhbꞌal, yebꞌpaxo bꞌey tuꞌ chiꞌay tzꞌonhno ebꞌnaj juez yilaꞌ yinh tzet chiꞌeliko anma ay ismul, Rt. 4:11; Job 29:7

Iskꞌulal chiyaqꞌ helanile jet
»Hach inkꞌaholtiꞌan abꞌeto tzet chiwalan,
kꞌubꞌa hachejbꞌanil chiwaqꞌtiꞌan yinh hawanma.
Hajbꞌa hatxikin hawabꞌen helanile,
kat hawaniko hawanma yinh.
Qꞌan hahelanil yebꞌ yitzꞌatil hawiꞌ yinh sunil hawanma.
Kaw aqꞌ hawanma hasayniloj.
Kaw sayiloj hakaꞌta chꞌen plata yebꞌ hakaꞌta hunu qꞌalomal ewanyehi.
Ta hak tuꞌ chawute, chawohtanhelo yinh tzet chu jinayo kobꞌa tet Komam Dios,
kat yilchalo hawu yinh tzet chu johtanhenilo Komam.
Haꞌ Komam Dios chꞌaqꞌni nabꞌale,
yu tzet chal Komam yu istiꞌ yuxin ay yitzꞌatil wiꞌe yebꞌ helanile.
Haꞌ Komam chꞌaqꞌni helanile kaw kꞌul tet mak tohol isbꞌeybꞌal.
Haꞌ Komam chikolwa yinh makta chibꞌeybꞌalnhen istoholal.
Haꞌ Komam chiꞌilni makta chꞌekꞌ yinh istoholal,
kat istanhen makta yijem.
Tato chahajbꞌa hatxikin yinh inkuybꞌanilan chawohtanhelo istoholal,
yebꞌ isyelal, yebꞌ islahanil yelapno anma yul hasat, yebꞌ bꞌeybꞌale kaw kꞌul.
Hak tuꞌ chu yapni helanile yinh hanabꞌal,
kat hawohtanhenilo ischiꞌal tzet chawabꞌe tuꞌ.
Haꞌ nabꞌale yebꞌ helanile, naunhe chachiskolni,
haꞌ chachkolni tet bꞌeybꞌale machiswalil yebꞌ tet anma txꞌoj tzet chala;
tet anma chibꞌejnikano huneꞌ bꞌeh kaw tohol,
kat isbꞌelwi xol qꞌejholo.
Hunteqꞌan anma tuꞌ, chiyaqꞌ tzalaho iskꞌul yet chiswatxꞌen istxꞌojal,
kat tzala iskꞌul yu istxꞌojal chiswatxꞌe tuꞌ.
Hunteqꞌan tuꞌ, lanhan isbꞌelwi yul bꞌeh kotxkiltanhe yekꞌi,
isbꞌejkano ebꞌnaj bꞌeybꞌale kꞌul.
Haꞌ helanile tuꞌ chachiskolpaxo yul isqꞌabꞌ ix ix txꞌoj ye iswiꞌ,
ix kꞌulchꞌan istzoteli yunhe kach ismonteni;
ix moyina yet qꞌopo, bꞌejbꞌilkano xin yichamil tuꞌ yu, isnahulnhento ix chejbꞌanile.
Haꞌ mak chibꞌelwito yul isbꞌehal yatut ix tuꞌ,
lanhan isbꞌelwito yul isbꞌehal kamikal.
Haꞌ ebꞌnaj chiꞌokto yul yatut ix tuꞌ matxa chimeltzo ebꞌnaj,
matxa bꞌaqꞌinhal chibꞌelwikꞌo ebꞌnaj yul isbꞌehal qꞌinale.
Ekꞌanh yinh bꞌeybꞌale kꞌul,
kat habꞌeybꞌalnhen isbꞌeybꞌal ebꞌnaj chiwatxꞌen istoholal.
Yuto haꞌ mak chꞌekꞌ yinh istoholal yebꞌ kꞌul isbꞌeybꞌal,
haꞌ chiꞌekꞌ nahatil tiempo sat txꞌo txꞌotxꞌ tiꞌ. [b]. Huneꞌ txꞌo txꞌotxꞌ tiꞌ haꞌ ton txꞌotxꞌ Canaán yalte Komam Dios tet yaꞌ Abraham ta chiꞌaqꞌlax tet yaꞌ yebꞌ tet yuninal. .
Walpaxo anma txꞌoj isbꞌeybꞌal yebꞌ etam anma,
chiꞌilaxilo sat txꞌo txꞌotxꞌ tiꞌ.
	[b]2:21 Ebꞌnaj tohol isbꞌeybꞌal chiꞌeh sat txꞌo txꞌotxꞌ. Gn. 12:2; Mt. 5:5Gn. 15:18-21

Kuybꞌanile yinh tzet chu istzujchapno helanile ju
»Hach inkꞌahol,
mach chanahulnheto kuybꞌanile chiwaqꞌan tawet,
kꞌubꞌakano yul hawanma chejbꞌanile chiwaqꞌan;
haxinwal nimajal yoj hakawil yul sat yibꞌanhqꞌinal tiꞌ.
Kaw aynhetikꞌako xin aqꞌankꞌulal yul hawanma.
Mach chabꞌej hawalni isyelal,
yebꞌ haxahannhen hawet anmahil.
Kanojabꞌkano hunteqꞌan tiꞌ yinh hanabꞌal,
tzujanojabꞌnhetikꞌa tawintaj hakaꞌ yeko yuwe hunu ix ix.
Ta hak tuꞌ, kaw chitzala Komam Dios tawinh,
yebꞌ xin kꞌul istzotelpaxo anma tawinh.
Kawxojabꞌ hakꞌul yinh Komam Dios yinh sunil hawanma.
Machojabꞌ chikawxi hakꞌul yinh yitzꞌatil hawiꞌ.
Nati Komam Dios yinh sunil tzet chawatxꞌe,
haxinwal Komam chachinito yul isbꞌehal istoholal.
Machojabꞌ chawala ta kaw ay tzet hawohtaj,
wal xin iyo habꞌa tet Komam Dios,
kat hapohnilo habꞌa yinh istxꞌojal.
Yuto hunteqꞌan tuꞌ, lahan hakaꞌ anh chꞌaqꞌni yip konimanil.
Ayojabꞌ yelapno Komam yul hasat,
aqꞌ hayebꞌalqꞌabꞌ tet Komam Dios yinh tzet ayach,
kat hawaqꞌni bꞌabꞌel sat hatzꞌunubꞌ tet Komam.
Haxinwal kaw chinohilo hakꞌunha
yebꞌ chinohilo bꞌay chawayto havino.
Hach inkꞌahol mach chayah kuybꞌanile chaqꞌ Komam.
Mach chititpaxo hahowal yet chachiskuyni.
Yuto haꞌ mak kaw xahan ay yu Komam chaqꞌ Komam iskuybꞌanil,
hakaꞌ chu iskuyni naj mame iskꞌahol kaw xahan ay yu.
Saqꞌal yet mak chiꞌilchalo helanile
yu yebꞌ kaw ay isnabꞌal.
Yuto kaw ekꞌbꞌal yelapno tuꞌ sata chꞌen plata,
yebꞌ xin ekꞌbꞌal iskꞌulal chaqꞌ sata chꞌen oro.
Haꞌ helanile tuꞌ ekꞌbꞌal yelapno istohol sata ej chꞌen chꞌen kꞌulchꞌan jilni.
Helanile tuꞌ mach chu islahbꞌalax yebꞌ tzet ye tuꞌ kaw ochebꞌil.
Haꞌ helanile tuꞌ chꞌaqꞌni kawile kaw nimajal yoj,
chaqꞌnipaxo qꞌalomal yebꞌ chako hamay.
Hayet chonhok tzujno yinta helanile tuꞌ kaw saqꞌalkanoj.
Hayet chonhok yul isbꞌehal helanile tuꞌ chaqꞌ aqꞌankꞌulal.
Haꞌ mak chiꞌilchalo helanile tuꞌ yu,
haꞌ qꞌinale chiꞌilchalo yu.
Saqꞌal yet mak chiyaꞌilnhen huneꞌ helanile tuꞌ.
Yu ishelanil Komam Dios yebꞌ yu yitzꞌatil iswiꞌ iswatxꞌe satkanh yebꞌ txꞌo txꞌotxꞌ.
Yu ishelanil Komam ispoh isbꞌa haꞌ mar,
kat xin yay txꞌihna nhabꞌ yu moyan.
Hach inkꞌahol, kꞌubꞌa hachejbꞌanil yebꞌ hakuybꞌanil chiwaqꞌan,
machojabꞌ chawilo hamujlubꞌal yinh hunteqꞌan tuꞌ.
Yuto haꞌ chꞌaqꞌni haqꞌinal,
yebꞌ xin kꞌul chaxheliko sata anma yu.
Bꞌajxanhetuꞌwal chaxhtohi yinh sunil hawanma chachekꞌi.
Machi bꞌaqꞌinhal xin chaxhtxaqꞌmohi.
Hayet chaxhxewi, machi bꞌaytet chaxhxiwi,
haxa yet chaxhok wayoj chaxhway yinh aqꞌankꞌulal.
Mach chaxhxiw tet huchanil chuli,
yet tona nahul ay hach,
mach chaxhxiwpaxokanh yet chawabꞌen istanhtzelaxilo anma txꞌoj.
Yuto haꞌ Komam chiꞌaqꞌni iskawxobꞌal hakꞌul,
kat chaxhiskolnilo Komam yunhe mach chaxhaykꞌay yul latzꞌabꞌ.
Tato chu hakolwa yinh hunu maka,
mach chamanhkꞌo hakolwa yinh yet chisqꞌanni tawet.
Tato chu hakolwa yinh tinanh,
mach chawala tato hekalto chaxhkolwa yinh.
Ta ay hunu hawet anmahil,
chikawxi iskꞌul tawinh,
mach chatxumiko istxꞌojal yinh.
Machi mak yebꞌ chawaqꞌle howal yinh isnabꞌnhehal,
tato machi mak chꞌaqꞌni howal tawinh.
Mach chichiwako hakꞌul yinh anma mach toholo isbꞌeybꞌal,
mach chaxhok tzujno yinh isbꞌeybꞌal.
Yuto Komam Dios chisyah Komam makta chiwatxꞌen istxꞌojal,
wal anma kꞌul isbꞌeybꞌal xin ayko Komam iskꞌatanh.
Haꞌ yul yatut anma txꞌoj isbꞌeybꞌal aynhetikꞌayo istzꞌaktiꞌ Komam Dios yibꞌanh,
wal yul yatut anma kꞌul isbꞌeybꞌal ayayo iskꞌulal Komam yibꞌanh.
Chibꞌuchwa Komam yinh anma bꞌuchwawom,
wal anma chewchotanhe chiyute isbꞌa,
kaw kꞌul chil Komam.
Haꞌ mak ay ishelanil chꞌalaxiko ismay,
yaj wal mak kaw lutꞌ chute isbꞌa,
kaw ochebꞌil yu istxꞌojal chiswatxꞌe.
Iskꞌulal chaqꞌ helanile jet
»Hex kꞌahole hex tiꞌ abꞌewe kuybꞌanile chaqꞌ hemam teyet.
Kaw hajbꞌawe hetxikin heyabꞌeni,
haxinwal cheyohtanhelo istoholal.
Haꞌ kuybꞌanile chiwaqꞌan teyet kaw kꞌulkanoj,
yuxin mach chenahulnheto hunteqꞌan kuybꞌanile tuꞌ.
Hakaꞌ yet nichꞌan tzeh hinan,
kinkuylaxan yu inmaman,
kaw xin xahan kinil-laxan yu inmiꞌan. Kiniskuyan inmaman, chalni wetan:
“Haꞌ kuybꞌanile chiwalan tawet tiꞌ kꞌubꞌakano yul hawanma,
kꞌubꞌakano chejbꞌanile chiwaqꞌtiꞌan, haxinwal ay hakawil,” xhi inmaman.
Chasayilo helanile, chasaynipaxilo yitzꞌatil wiꞌe.
Mach chanahulnhetoj,
mach chapohpaxilo habꞌa yinh tzet chal intiꞌan.
Tzalahanh yinh helanile mach chabꞌejkanoj,
yuto haꞌ chachkolni.
Haꞌ helanile yebꞌ iskꞌulal chasayilo bꞌabꞌel sata hunuxa tzet ye tuꞌ.
Ekꞌbꞌalojabꞌ yelapno helanile tuꞌ yul hasat yibꞌanh tzet ayach.
Xahannhe helanile tuꞌ, haxinwal haꞌ chiꞌaniko hamay,
tzalahanh yinh, yuto kaw ay yelapno chaxheliko yu.
Yu helanile tuꞌ, yuxin kaw kꞌul chaxhelikoj,
lahan hakaꞌta corona ayahto yinh hawiꞌ.
Hach inkꞌaholan, kaw hajbꞌa hatxikin yinh tzet chiwaltiꞌan,
haxinwal chihitzto yoj hahabꞌilal yul sat yibꞌanhqꞌinal tiꞌ.
Hanintiꞌan chachwijbꞌatojan yul isbꞌehal helanile,
chachwijbꞌakꞌojan yul huneꞌ bꞌeh kaw kꞌul.
Yul huneꞌ bꞌeh tuꞌ matzet chaxhaqꞌni txaqꞌmohoj,
waxanhka yinh anhe chachtohi, mach chaxhtxaqꞌmohi.
Kaw ako hawanma yinh kuybꞌanile tiꞌ, mach chanahulnhetoj.
Kaw kꞌubꞌakano yinh hanabꞌal, yuto haꞌ chꞌaqꞌni haqꞌinal.
Mach chaxhto yul isbꞌeh ebꞌnaj txꞌoj isbꞌeybꞌal,
mach chaxhtopaxo yul isbꞌeh ebꞌnaj chiwatxꞌen ismachiswalilal.
Mach chaxhok yul isbꞌeh ebꞌnaj tuꞌ, chaxhel iskꞌatanh ebꞌnaj,
kat halahniko hato yul bꞌeh bꞌay ayachikoj.
Yuto hunteqꞌan ebꞌnaj txꞌoj tuꞌ,
mach chiꞌok ebꞌnaj wayoj tato machi istxꞌojal chiswatxꞌe ebꞌnaj yet tzꞌayikal.
Mach aqꞌankꞌulalo chꞌok ebꞌnaj wayoj tato machi hunu mak chiꞌaykꞌay yul isqꞌabꞌ ebꞌnaj.
Haꞌ istxꞌojal haꞌ ayko yocho ebꞌnaj,
haxa yaqꞌni ekꞌoyaꞌ ebꞌnaj anma lahan hakaꞌ tzet chukꞌ ebꞌnaj.
Wal iskꞌulal chiswatxꞌe ebꞌnaj tohol isbꞌeybꞌal chiyiqꞌkanh yip,
lahan hakaꞌ issajilqꞌinal yet lanhan issajbꞌiloj,
nixhtejal xin kat issajlehiloj masanto kaw chisajbꞌikaniloj.
Yajaꞌ wal isbꞌeybꞌal ebꞌnaj txꞌoj,
lahan hakaꞌ qꞌejholo,
yuxin mach chil ebꞌnaj bꞌaytet yinh chitxaqꞌmohi.
Hach inkꞌaholtiꞌan, kaw abꞌe tzet chiwalan,
kaw hajbꞌa hatxikin hawabꞌeni.
Machojabꞌ chawilo hasat yinh, kꞌubꞌakano yul hawanma. [c].
Yuto haꞌ chiꞌaqꞌni isqꞌinal yebꞌ iskawil makta chiꞌilchalo yu.
Ekꞌbꞌal kꞌul chawute hakꞌubꞌan hawanma sata sunil tzet ye tuꞌ kaw chayaꞌilnhe,
yuto yinh hawanma tuꞌ chitit haqꞌinal.
Machojabꞌ chawal tzotiꞌ txꞌoj yoki.
Machojabꞌ chawal leqꞌtiꞌal.
Yinhnhehojabꞌ istoholal bꞌay chawako hasat,
kat kaw hatꞌanhxito yinh tzet ayko tasataj.
Kam chawil bꞌay chachtohi yebꞌ bꞌay chawayo hawoj.
Istoholalnhehojabꞌ tzet chawatxꞌe.
Mach chahekꞌilo habꞌa yul bꞌeh bꞌay ayachikoj,
mach chaxhto xol istxꞌojal.
	[c]4:21 Kꞌubꞌa yul hawanma, yuto haꞌ yul janma chitit tzet chiꞌekꞌ yinh konabꞌal, yebꞌ haꞌ janma chihalni jet tzet wal kowatxꞌeni. Sal. 12:2

Kachbꞌanile yinh kowatxꞌen istxꞌojal
»Hach inkꞌahol kaw hajbꞌa hatxikin hawabꞌen inhelanilan,
kat kaw hawabꞌen yitzꞌatil inwiꞌan.
Hak tuꞌ xin chakꞌubꞌakano kuybꞌanile tiꞌ,
yebꞌ hayet chachtzoteli, haꞌ ishelanil chawala.
Ebꞌix ix txꞌoj ye iswiꞌ, kaw chiꞌ istzotel ebꞌix,
kaw kꞌulchꞌan chute ebꞌix yul isnuqꞌ ismonteli.
Yajaꞌ haxa yinh islahobꞌal xin chimeltzoko tzet chal ebꞌix tuꞌ yinh kꞌahil,
hakaꞌ kꞌahla anh.
Yebꞌ xin haꞌ tzet chal ebꞌix tuꞌ, chonhlahwi yu,
lahan hakaꞌ chꞌen espada, kabꞌebꞌ yeh ayahtij.
Haꞌ ebꞌnaj chꞌok tzujno yinta ebꞌix lanhan isto ebꞌnaj yinh kamikal,
lahan hakaꞌto lanhan isbꞌelwito ebꞌnaj bꞌay chimuji.
Ebꞌix tuꞌ, machi yelapno isbꞌehal qꞌinale yul sat ebꞌix.
Machi yok ebꞌix yinh, waxanhka maxhtaj yeko ebꞌix.
Yuxin hach inkꞌahol kaw abꞌeto tzet chiwalan,
mach chahekꞌilo habꞌa yinh inkuybꞌaniltiꞌan.
Chachel tet ebꞌix txꞌoj ye iswiꞌ tuꞌ,
mach chachhitziko istiꞌ ispulta ebꞌix.
Haxinwal mach chakꞌayto iskꞌulchꞌanil hakawil,
yebꞌ xin mach chachaykꞌay yul isqꞌabꞌ anma kaw txꞌoj.
Machojabꞌ chꞌelwal makta mach hawohtajo yinh hamelyu yebꞌ yinh hamunil.
Ta mach xin chaxhoqꞌ tawinh yinh islahobꞌal yebꞌ nixhtejal hatanhkaniloj.
Kat hawalni hakaꞌ tiꞌ: “¡Majaltam mach inyahan kuybꞌanile,
majaltam wabꞌetojan yet kinkachlaxan!
¡Majaltam wabꞌetojan tzet yal ebꞌnaj kinkuynihan!
¡Majaltam inhajbꞌa intxikinan,
intxumnilojan kuybꞌanile aqꞌlax wetan!
Kaw hanikꞌxanhe machi kinkankanojan xol isyaꞌtajil
sata sunil anma,” kachimi.
Hayet chitaj hatiꞌ chawukꞌ hawaꞌ yul hakꞌuh hawet hachukil,
ha haꞌ chiꞌahilo yul hakꞌuh. [d]
Mach tonhe chatixhto hawaꞌ chꞌahti yul hakꞌuh,
mach chawetato haꞌ chatixhnito haꞌ yulaj bꞌeh.
Huneꞌ kꞌuh yebꞌ huneꞌ haꞌ tuꞌ hawetnhe yehi,
mach yeto hunuxa maka.
Mach chawaqꞌ tet hunuxa komon anma.
¡Kaw ayayo iskꞌulal yibꞌanh hakꞌuh!
Aqꞌ tzalaho hakꞌul yebꞌ hawixal bꞌay kach moyi yet tzeh hach.
Kaw kꞌulchꞌanojabꞌ ix yul hasat,
hakaꞌ iskꞌulchꞌanil noꞌ qꞌopo sajche.
Sunilojabꞌ tiempo chitzalako ix tawinh yunhe istzala hakꞌul.
Hach inkꞌahol, tajka chawaqꞌ somchahoto hanabꞌal yu hunu ix ix txꞌoj ye iswiꞌ,
yinh hakaꞌ tuꞌ,
lahan hach hakaꞌta mach chu hawilni.
¿Tzet yinh xin chabꞌejtzoko habꞌa yul isqꞌabꞌ ix?
Yuto sunil tzet chiswatxꞌe anma chiyil Komam.
Wal xin yohta Komam sunil isbꞌeybꞌal anma.
Haꞌ ismachiswalilal chiswatxꞌe anma txꞌoj,
haꞌ chꞌaqꞌni aykꞌayoj.
Haꞌtikꞌa ismul ebꞌnaj tuꞌ chikꞌalnayoj.
Mach chiyaqꞌ kuyuꞌ isbꞌa ebꞌnaj,
yuxin chito ebꞌnaj yinh kamikal.
Haꞌ islutꞌal ebꞌnaj tuꞌ chiꞌinito yinh kꞌayilal.
	[d]5:15 Ha haꞌ chiꞌahilo yul hakꞌuh, huneꞌ tiꞌ chitzotel yinh jetbꞌi.

Kachbꞌanile yinh jaqꞌni kobꞌa yinh mak chikꞌamnhen chꞌen melyu
»Hach inkꞌahol, ta chawaqꞌ habꞌa yinh hunu mak chiqꞌanni melyu kꞌamil,
ta chawaqꞌ habꞌa yinh mak mach hawohtajoj,
hach kawach chawayo halatzꞌabꞌil,
haꞌtikꞌa hatiꞌ tuꞌ chachaqꞌni aykꞌayoj. [e].
Hach inkꞌahol, kaw makaxhaykꞌay yul isqꞌabꞌ hawet anmahil tuꞌ,
wal xin haꞌ wal hawuten habꞌa yunhe hakolchalo tuꞌ,
iyo habꞌa kat hato tzotelo tet naj qꞌannhe chꞌen melyu kꞌamil,
kat yanayo naj chꞌen.
Machojabꞌ chawaqꞌ wayanhil tet hasat,
machojabꞌ chaxhok xewo hunepoj.
Kolilo habꞌa yul isqꞌabꞌ hunteqꞌan hawet anmahil tuꞌ,
hakaꞌ chu yelkanh noꞌ sajche yul isqꞌabꞌ naj chitzumbꞌen noꞌ.
Hakaꞌojabꞌ chu yelkanh noꞌ chꞌik yul latzꞌabꞌ,
hakojabꞌ tuꞌ chu hakolnilo habꞌa.
	[e]6:1-2 Haꞌ mak chiꞌaqꞌni isbꞌa yinh hunuxa maka yinh hunu kꞌam melyu. Pr. 11:15; 17:18; 20:16; 22:26-27

Kachbꞌanile yinh isahil
»Hach isah, okanh tꞌanhno yinh noꞌ sanik,
kat hawilni yinh tzet chu ismunla noꞌ.
Waxanhka machi yahaw noꞌ,
yebꞌ xin machi mak chihalni tet noꞌ ta chimunla noꞌ,
yajaꞌ chiskutxbꞌako noꞌ tzet chislo yinh waresmahil,
chiskꞌubꞌankanh noꞌ tzet chislo yet chiꞌilaxkanh sat tzꞌunubꞌ.
Hach isah hach tiꞌ,
bꞌej hawayi,
bꞌej haxew chꞌekꞌ tzꞌayik.
Hakaꞌtikꞌa chu istit hawayanh,
kat halaqꞌni haqꞌabꞌ yu haxew yet tzꞌayikal,
hak tuꞌ chu yapni naj mebꞌaꞌil tawinh,
kat kach istanhtzeniloj,
hakaꞌ chu yapni hunu naj maqꞌom istanhtzenolo hunu maka.
Isbꞌeybꞌal ebꞌnaj txꞌoj
»Ebꞌnaj txꞌoj chiswatxꞌe yebꞌ ebꞌnaj soman ye yul iswiꞌ,
hanhkꞌanhetikꞌa leqꞌtiꞌal chala.
Chimutzꞌla sat ebꞌnaj,
chaqꞌni ebꞌnaj yechel yu yoj,
kat isyeni ebꞌnaj yet anmahil yu yiximal isqꞌabꞌ.
Hanhkꞌanhetikꞌa istxꞌojal ayko yinh isnabꞌal ebꞌnaj,
hanhkꞌanhetikꞌa ismachiswalilal choche ebꞌnaj iswatxꞌeꞌ.
Chaniko ebꞌnaj howal yinh yet anmahil.
Yuxin chinhe lemna yapni istzꞌayikal bꞌay chiꞌay isyaꞌtajil yibꞌanh ebꞌnaj,
yebꞌ istzꞌayikal bꞌay chitanhtzelaxilo ebꞌnaj.
Hunteqꞌan tzet chisyah Komam Dios
»Ay hujebꞌ tzet ye tuꞌ tiꞌ chisyah Komam Dios sikꞌlebꞌil:
loloꞌal, leqꞌtiꞌal,
potxꞌwal yinh anma mach ismul.
Isnahni istxꞌojal yinh jet anmahil,
yinito isbꞌa yu yoj isto iswatxꞌeno istxꞌojal.
Yaqꞌni isbꞌa yinh leqꞌtiꞌal,
yebꞌ yaniko howal xol juxhtaj,
haꞌ hunteqꞌan tiꞌ chisyah Komam Dios.
Isyaꞌtajil chitit yibꞌanh mak chiꞌixli
»Hach kꞌahol,
kꞌubꞌakano chejbꞌanile chal hamam tawet,
yebꞌ mach chabꞌejkano kuybꞌanile chal hamiꞌ tawet.
Kꞌubꞌakano yul hawanma,
kꞌalbꞌako yinh hanuqꞌ hakaꞌ hunu uwe.
Haꞌ kuybꞌanile yebꞌ chejbꞌanile tuꞌ chachijbꞌanikꞌo yet chachekꞌ yinh habꞌel.
Haꞌ chaxhtanheni yet chachwayi,
kat istzotel tawet yet chꞌel hawayanh.
Yinh kaw yeli, haꞌ kuybꞌanile yebꞌ chejbꞌanile,
lahan hakaꞌ istzejla isqꞌaqꞌal hunu lámpara.
Haꞌ kuybꞌanile yebꞌ kachbꞌanile,
haꞌ chachijbꞌani yul isbꞌehal qꞌinale.
Haꞌ mach chaxhchanayo hawaykꞌay yul isqꞌabꞌ ix ix txꞌoj.
Haꞌ chachkolni yet chachismonten ix ix txꞌoj ye iswiꞌ.
Machojabꞌ chawocheko iskꞌulchꞌanil ix,
machojabꞌ chawaqꞌ somchaho hawiꞌ yet chitꞌanhxiko ix tawinh.
Ix ix txꞌoj ye iswiꞌ chako ix yanma yinh naj winaj yu nichꞌan istiꞌ pan,
wal ix ix ay yichamil,
kat issayni ix hunuxa naj, chako yanma ix yinh naj chiyinito isqꞌinal naj.
Haꞌ mak chꞌaniko tzaqꞌaꞌ yinh istxam iskꞌul,
masan chitzꞌato xil isqꞌap yu.
Haxa mak chibꞌelwikꞌo yibꞌanh tzaqꞌaqꞌ chitzꞌato yoj.
Haꞌ naj chishunbꞌa isbꞌa yebꞌ ix ix txꞌoj ye iswiꞌ,
mach chikolcha naj tet isyaꞌtajil.
Chiyahlax naj elqꞌom yet chiꞌelqꞌawi naj,
waxanhka xin chiꞌelqꞌawi naj yu yaqꞌni noho iskꞌul.
Yajaꞌ ta chiꞌilcha naj yinh yeleqꞌ tuꞌ,
hujel chaqꞌ meltzoho naj tzet chelqꞌa tuꞌ;
kat yaqꞌni naj sunil tzet ay isselelo yeleqꞌ tuꞌ.
Haꞌ ebꞌnaj chishunbꞌa isbꞌa yebꞌ ix ix ay yichamil machi isnabꞌal ebꞌnaj,
yinh hakaꞌ tuꞌ, haꞌtikꞌa ebꞌnaj chiyaqꞌkamo isbꞌa.
Chiyil ebꞌnaj isyaꞌtajil yebꞌ takkꞌulal yu tzet chiswatxꞌe tuꞌ.
Machi hunu tzet ye tuꞌ tiꞌ chibꞌutni txꞌixwilal chiswatxꞌe ebꞌnaj tuꞌ.
Haꞌ naj winaj chiꞌetalax yu yixal tuꞌ,
hayet chititlemna ishowal naj,
lahan hakaꞌ qꞌa qꞌaꞌ chonhtanhilo yu.
Mach xin chaqꞌ nimankꞌulal naj yet chitit ishowal.
Waxanhka kaw txꞌiꞌal sabꞌehal chꞌaqꞌlax tet naj, mach chischah naj.
Machi hunu tzet chꞌaqꞌni ayo iskꞌul naj
yunhe yaqꞌni nimankꞌulal naj yinh mak ay ismul.
Istxꞌojal isnabꞌal ix ix txꞌoj ye iswiꞌ
»Hach inkꞌahol abꞌe tzet chiwalan,
kꞌubꞌakano inchejbꞌanilan yinh hanabꞌal.
Kꞌubꞌa kuybꞌanile chiwalkanojan,
kaw chayaꞌilnhe hakaꞌ chu hayaꞌilnhen isbꞌaqꞌ hasat,
hak tuꞌ xin chu hawehikꞌo yul sat yibꞌanhqꞌinal tiꞌ.
Hakaꞌto kaw kam chaximkaniko kuybꞌanile tuꞌ yinh yiximal haqꞌabꞌ
kat hatzꞌibꞌnhenkaniko yinh hawanma.
Tzalahanh yinh helanile hakaꞌ hatzala yinh hawanabꞌ,
kat yok nabꞌale hakaꞌ hawamigohal.
Haꞌ kuybꞌanile yebꞌ chejbꞌanile tuꞌ,
chachkolnilo yul isqꞌabꞌ ix ix txꞌoj ye iswiꞌ,
haꞌ chachkolnipaxoj yet chachismonten ix.
Yet hunel kintꞌanhxiltojan yul isventanahil watutan,
wilnitojan hunteqꞌan ebꞌnaj tzeh kaw mach isnabꞌal.
Xol ebꞌnaj tuꞌ, ay huneꞌ naj tiꞌ kaw suk.
Hayet yapni naj yinh iskumil bꞌeh isqꞌaxponikꞌto naj huneꞌ bꞌeh tuꞌ,
palan xin isto naj yatut ix ix txꞌoj ye iswiꞌ,
haxa yet qꞌejbꞌiyal yet lanhanxa yah aqꞌbꞌal.
Yelti huneꞌ ix ix ischahno naj,
hakaꞌ ebꞌix ix txꞌoj ye iswiꞌ,
kaw ay ismontebꞌal yebꞌ kaw txꞌoj isnabꞌal.
Hakaꞌ ebꞌix halom qꞌumal yebꞌ aqꞌom howal,
ebꞌix mach chꞌehikꞌo yul yatut.
Ebꞌix yulnhetikꞌa calla istzan yekꞌi,
yebꞌ yulaj txonhbꞌal yebꞌ iskumil bꞌeh.
Hayet yelti ix ischahno naj tzeh tuꞌ,
yok laqꞌno ix yinh naj,
istzꞌohni ix istiꞌ naj,
yalni ix tet naj:
“Wal tinanh,
xawaqꞌan inxahanbꞌalan yet aqꞌankꞌulal halbꞌilxa wuhan. [f].
Yuxin makinelilojan kach inchabꞌaꞌan,
kaw chiwochehan kaxhwilaꞌan.
Watxꞌebꞌilxa intxꞌatan wuhan,
huneꞌ sábana kaw ay istohol chiwatxꞌi bꞌey Egipto lehanto yibꞌanh intxꞌat tuꞌan.
Maxinwakojan anh kaw xuqꞌ sam,
haꞌ ton mirra,
áloes yebꞌ canela yibꞌanh intxꞌat tuꞌan.
Yuxin okanh yul nha,
ako hawanma winhan,
kat jaqꞌni tzalaho kokꞌul masanta yet chisajbꞌiloj.
Machi wichamilan aykꞌoj,
ayto naj yinh huneꞌ isbꞌel kaw nahat.
Kaw xin niman ismelyu naj mayito yinh isbꞌel tuꞌ,
yuxin hato yet chiyihbꞌi ixahaw chihul naj,” xhi ix.
Hak tuꞌ xin yu yay iskꞌul naj tzeh tuꞌ yu ix,
yuto kaw kꞌulchꞌan yu ismonten ix naj.
Hak tuꞌ yu isto naj yinta ix,
hakaꞌ chu isto noꞌ wakax yinta naj chiꞌinito noꞌ kamoj.
Hakaꞌ chu yaykꞌay noꞌ sajche yul latzꞌabꞌ,
kat isqꞌaxpon teꞌ litꞌ yul yanma noꞌ.
Yebꞌ xin chiꞌaykꞌay naj,
hakaꞌ chu iskankano noꞌ chꞌik yul latzꞌabꞌ,
mach xin yohtajo noꞌ ta haꞌ kamikal chitit yibꞌanh noꞌ.
Yuxin chiwalan tawet hach inkꞌahol,
abꞌewe tzet chiwaltiꞌan.
Mach chawako hanabꞌal yinh hunteqꞌan ebꞌix ix tuꞌ.
Mach chaxhok tzujno yinta ebꞌix haxinwal mach chaxhkꞌaytoj.
Yuto kaw txꞌiꞌal ebꞌnaj winaj tiꞌ xayaqꞌ kamo ix.
Kaw txꞌiꞌalxa ebꞌnaj winaj kaw ay yelapno xakam yu ix.
Tato chaxhto yul isbꞌehal yatut ix tuꞌ,
lahan hakaꞌta yul isbꞌehal kamikal chachtohi,» xhi.
	[f]7:14 Haꞌ mak chihalten xahan yet aqꞌankꞌulal, chischah ismajul yinh noꞌ xahanbꞌal chiyalte tuꞌ, kat iswaꞌ yebꞌ isfamilia maka yebꞌ yamigo, yuxin chal ix ta kaw ay tzet chilolax bꞌey yatut ix. Lv. 7:16-17

Iskꞌulal helanile
Abꞌewe xin, chexawtelax yu heyiqꞌni helanile
kat yal-lax yitzꞌatil wiꞌe teyet.
Bꞌajxanhetuꞌwal ay hex,
chihal-lax helanile yebꞌ yitzꞌatil wiꞌe tuꞌ teyet;
chihal-laxikꞌo yinhla iswiꞌ wonhan
yebꞌ bꞌay chiskulusnhe isbꞌa bꞌeh.
Chihal-laxpaxikꞌo yul ispultahil bꞌay chiꞌokto anma yul konhobꞌ.
Haꞌ tet anma ay yul sat yibꞌanhqꞌinal chiwalan hunteqꞌan tiꞌ.
«Hex tzeh machi henabꞌal yebꞌ kaw lutꞌ hex,
kuywanhwe yinh helanile yebꞌ yitzꞌatil wiꞌe.
Abꞌewej,
yuto ay hunteqꞌan kaw ay yelapno chiwalan teyet,
chinhaj intiꞌan chiwalnihan tzet ye tuꞌ kaw tohol.
Haꞌ tzet chiwalan teyet tiꞌ, kaw yeli,
yuto hanintiꞌan kaw machi walan leqꞌtiꞌal.
Sunil tzet chiwalan kaw tohol,
machi hunu leqꞌtiꞌal ayko yinh.
Haꞌ tzet chiwaltiꞌan habꞌan yinh sat anma ay ishelanil
yebꞌ tohol yul sat anma ay yitzꞌatil iswiꞌ.
Ekꞌbꞌalojabꞌ chaxhtzala yinh kuybꞌanile
yebꞌ helanile sata yinh chꞌen plata yebꞌ chꞌen oro.
Haꞌ helanile tuꞌ,
ekꞌbꞌal ay istohol sata hunteqꞌan chꞌen chꞌen kaw kꞌulchꞌan jilni,
kaw ay istohol.
Mach chu kolahbꞌan yebꞌ tzet ye tuꞌ kaw ochebꞌil.
Haꞌ helanile, [g]. kaw lahan yebꞌ yitzꞌatil wiꞌe.
Haꞌ yinh chiꞌilchalo iskꞌulal kuybꞌanile.
Ta kaw ay yelapno Komam Dios yul kosat,
chikoyah sunil istxꞌojal.
Ta ay kohelanil mach chijikanh kobꞌa,
yebꞌ janiko komay.
Mach chijochepaxo kotoh yinh istxꞌojal yebꞌ leqꞌtiꞌal.
Haꞌ yinh helanile tuꞌ chiꞌilchalo kuybꞌanile yebꞌ iskꞌulal wal kowatxꞌeni,
yinh chꞌilchapaxilo istoholal yebꞌ jip.
Yu helanile tuꞌ,
yuxin chiyaqꞌ ebꞌnaj rey yahawilal,
kat iswatxꞌenpaxo ebꞌnaj yahaw konhobꞌ istoholal yu helanile tuꞌ. [h]. Yaꞌ rey Salomón isqꞌan yaꞌ ishelanil isnabꞌal tet Komam Dios yinh tzet chu yaqꞌni yahawilal yibꞌanh konhobꞌ Israel. .
Yu helanile tuꞌ,
yuxin ay yip ebꞌnaj yahaw konhobꞌ yibꞌanh anma,
kat yalnilto ebꞌnaj ley tet anma.
Haꞌ helanile tuꞌ chitzala yinh ebꞌnaj chiꞌocheni,
kat yilchalo yu ebꞌnaj chisaynikꞌoj.
Haꞌ mak ay ishelanil kaw ay isqꞌalomal yebꞌ kaw ay ismay yebꞌ yelapnoj.
Haꞌ chaqꞌ helanile tuꞌ,
ekꞌbꞌal yelapno sata chꞌen oro kaw ay istohol,
yebꞌ xin ekꞌbꞌal yelapno sata chꞌen nabꞌa plata.
Yu helanile tuꞌ,
yuxin ayonhiko yul isbꞌehal istoholal yebꞌ iskꞌulal.
Haꞌ mak chitzala yinh helanile tuꞌ ay ismajul chischah,
kat isnohilo yatut yu sunil iskꞌulal.
Haꞌ Komam Dios anhekano helanile yettax kaw yichebꞌanil,
yet maxhto chiswatxꞌe hunu tzet ye tuꞌ.
Haꞌ Komam Dios watxꞌenkanoj yettax kaw payat yet yichebꞌanil ej tiempo,
yet maxhto chiswatxꞌe txꞌo txꞌotxꞌ.
Haꞌ Komam anhekano helanile yet maxhto chiswatxꞌe haꞌ nime mar,
yebꞌ xin yet maxhto haꞌ haꞌ, yebꞌ haꞌ nixhte isnuqꞌ haꞌ.
Yebꞌ yet maxhto chiswatxꞌe Komam witz yebꞌ ej wonhan ayxatikꞌa helanile tuꞌ.
Yebꞌ yet maxhto chiswatxꞌe Komam txꞌo txꞌotxꞌ,
yebꞌ sunil tzet ayayo sat txꞌotxꞌ.
Yebꞌ yet maxhto chiswatxꞌe Komam pojoj bꞌay watxꞌebꞌil txꞌo txꞌotxꞌ,
ayxatikꞌa helanile tuꞌ.
Hayet islehbꞌanto Komam satkanh yibꞌanh haꞌ nime mar
ayko helanile tuꞌ yetbꞌihoj.
Yebꞌ yet iswatxꞌen Komam moyan yul satkanh
yebꞌ yet yanikano Komam ej isnuqꞌ haꞌ mar,
yebꞌ yet yalnikano Komam tet haꞌ haꞌ ay xol haꞌ mar ta mach chꞌel haꞌ yul yehobꞌal,
yebꞌ yet yanikanayo Komam isxeꞌal txꞌo txꞌotxꞌ tiꞌ.
Haꞌ helanile tuꞌ ayko yetbꞌiho Komam Dios
yet iswatxꞌen sunil tzetaj ye tuꞌ,
kaw xin hunun tzꞌayik istzala Komam yinh helanile tuꞌ,
chitzalapaxo helanile tuꞌ sata Komam.
Kaw tzala Komam yu ishelanil yinh sunil tzet ay sat txꞌo txꞌotxꞌ tiꞌ,
istzalapaxo yu ishelanil yinh anma.
Tinanh xin hex kꞌahol,
hex tiꞌ kaw abꞌewe tzet chiwalan.
¡Haꞌojabꞌ inbꞌeybꞌalan cheyikꞌoj,
haxinwal kaw aynhetikꞌa tzalahilal yul heyanma!
Kaw hajbꞌawe hetxikin yinh kuybꞌanile chꞌaqꞌlax teyet.
Mach cheyah helanile chihaltelax teyet.
Kaw saqꞌal yet mak chꞌabꞌen tzet chiwaltiꞌan,
yebꞌ mak hunun tzꞌayik ayko istanhen ispultahil watutan.
Yuto haꞌ mak chꞌilcha helanile yu,
haꞌ qꞌinale lanhan yilchalo yu.
Kaw xin chitzala iskꞌul Komam yinh hunun mak tuꞌ.
Yajaꞌ mak chispohilo isbꞌa yinh helanile tuꞌ,
lanhan isto yinh isyaꞌtajil.
Haꞌ mak chinyahnihan xin, lanhan yochento iskami,» xhi.
	[g]8:12 Yinh huneꞌ versículo tiꞌ chiꞌichiko kuybꞌanile yinh helanile
	[h]8:15 Yu helanile yuxin chaqꞌ ebꞌnaj rey yahawilal Dn. 2:21; Ro. 13:11Rey. 3:9; 2Cr. 1:10

Haꞌ helanile mach chischah isbꞌa yebꞌ mak mach isnabꞌal
Haꞌ mak ay ishelanil iswatxꞌekanh yatut,
kaw xin kꞌulchꞌan yutekanh hujebꞌ isyoyal yatut tuꞌ.
Lahwi tuꞌ ispotxꞌni isnoqꞌ,
iswatxꞌenpaxo vino, yanayo mexha.
Ischejnito ebꞌix ischejabꞌ yawteno anma yinh iswonhanil konhobꞌ.
Chalni ebꞌix hakaꞌ tiꞌ:
«Hex tzeh machi hehelanil titanhwe bꞌey tiꞌ,» xhi ebꞌix.
Yalnipaxo tet mak mach isnabꞌal hakaꞌ tiꞌ:
«Titanhwej, kat heloni witahan,
kat heyukꞌni vino watxꞌebꞌilxa wuhan.
Bꞌejwekano hesukal, haxinwal ay heqꞌinal,
hakaꞌojabꞌ anma helan,
hakojabꞌ tuꞌ cheyute hebꞌa.»
Haꞌ mak chikuyni ebꞌnaj bꞌuchwawom,
yebꞌ ebꞌnaj machi isnabꞌal,
chisbꞌa ebꞌnaj mak chikuyni tuꞌ kat yaqꞌni ebꞌnaj tako iskꞌul.
Mach chakach ebꞌnaj txꞌoj,
haxinwal mach chiꞌok ishowal ebꞌnaj tawinh;
yajaꞌ ta chakuy mak ay isnabꞌal chitzalaho huneꞌ mak tuꞌ tawinh.
Hayet chikuylax mak ay isnabꞌal tuꞌ chichꞌibꞌ isnabꞌal;
hayet chikuylax anma kꞌul isbꞌeybꞌal chichꞌibꞌ ishelanil.
Haꞌ yichebꞌanil helanile haꞌ ton koxiw tet Komam Dios.
Hayet chijohtanhenilo Komam Dios,
Komam kaw aykano yip kaw ay konabꞌal, chal tuꞌ.
Yu helanile tuꞌ, yuxin chachnahatli yul sat yibꞌanhqꞌinal tiꞌ,
kat ishitzto yoj hahabꞌilal.
Tato ay hahelanil,
ay iskꞌulal chaqꞌ tawet,
taka txꞌoj hach xin,
hach chatohla hamul tuꞌ hachukil.
Ebꞌix ix machi isnabꞌal hobꞌom tzotiꞌ ebꞌix,
kaw suk ebꞌix yebꞌ xin kaw matzet yohtaj.
Chiꞌay tzꞌonhno ebꞌix istiꞌ ispultahil yatut
yebꞌ yibꞌanh ej wonhan yul konhobꞌ,
kat yawten ebꞌix makta chꞌekꞌto yul bꞌeh.
Chalni ebꞌix: «Hex tzeh machi henabꞌal,
titanhwe bꞌey tiꞌ,» xhi ebꞌix. Chalnipaxo ebꞌix tet mak mach ishelanil hakaꞌ tiꞌ:
«Ha haꞌ elqꞌabꞌil, kaw chiꞌ jukꞌni haꞌ,
haxa itah ewanta chikolo kaw xuqꞌkanoj,» xhi ebꞌix.
Yajaꞌ ebꞌnaj tzeh bꞌay chal ebꞌix hakaꞌ tuꞌ,
mach yohtajo ebꞌnaj ta ebꞌnaj chiyabꞌeto tzet chal ebꞌix tuꞌ,
kamomxa ebꞌnaj tinanh.
ISKABꞌ MAJAN KUYBꞌANILE: TZOTIꞌ KAW HELAN YALKANO YAꞌ SALOMÓN
(10:1—22:16)
Haꞌ tzet chiswatxꞌe anma kꞌul mach chischah isbꞌa yebꞌ tzet chiswatxꞌe anma txꞌoj
Tzotiꞌ yalkano yaꞌ Salomón.
Ebꞌnaj kꞌahole helan,
chaqꞌ tzalaho ebꞌnaj iskꞌul ismam,
wal ebꞌnaj mach isnabꞌal chako ebꞌnaj bꞌiskꞌulal yinh iskꞌul ismiꞌ.
Haꞌ mak chiqꞌalombꞌikanh yu leqꞌtiꞌal chakoj,
haꞌ isqꞌalomal tuꞌ,
matzet chaliloj;
wal mak kꞌul chute isbꞌa chikolcha yul isqꞌabꞌ kamikal.
Haꞌ mak kꞌul isbꞌeybꞌal mach chaqꞌle wahil yu Komam Dios,
yajaꞌ wal anma txꞌoj mach chaqꞌ Komam noho iskꞌul yet chinhochahi.
Haꞌ mak hanikꞌnhe chimunlahi mebꞌaꞌil chitit yibꞌanh,
wal mak kaw chimunlahi, chiqꞌalombꞌikanh. [i].
Haꞌ ebꞌnaj chihatxꞌwi yinh waresmahil kaw ay iswiꞌ ebꞌnaj,
yajaꞌ wal ebꞌnaj kꞌahole wayanh chu yet ay hatxꞌo chiꞌel ispixan ismam ebꞌnaj yu.
Kaw ayojabꞌ iskꞌulal yibꞌanh anma kꞌul isbꞌeybꞌal,
yajaꞌ wal anma txꞌoj kaw chiyebꞌa ishowal yu tzet chiyala.
Haꞌ anma tohol isbꞌeybꞌal,
chisnati Komam Dios chiyanayo Komam isyaxilal yibꞌanh,
yajaꞌ wal anma txꞌoj kaw yinh anhe chinahulnhelaxtoj.
Haꞌ mak ay isnabꞌal chischah kuybꞌanile chꞌaqꞌlax tet.
Haxa mak issukalnhe chal xin, nixhtejal istanhiloj.
Haꞌ mak tohol isbꞌeybꞌal, machi xiwi.
Haꞌ mak kaw txꞌoj isbꞌeybꞌal, txꞌoj chu istanhiloj.
Haꞌ mak chimutzꞌla sat chisnani istxꞌojal,
txꞌiꞌal isyaꞌtajil chihul yibꞌanh.
Haxa mak issukal chala, nixhtejal istanhkaniloj.
Haꞌ tzotiꞌ chal ebꞌnaj tohol isnabꞌal,
lahan hakaꞌ isnuqꞌ haꞌ haꞌ chiꞌaqꞌni qꞌinale,
yajaꞌ istzotiꞌ anma txꞌoj, chitanhilo yu istxꞌojal.
Haꞌ mak chichiwa iskꞌul,
chissay yinh tzet chu yah howal.
Wal mak kꞌulchꞌan iskꞌul chaqꞌ nimankꞌulal yinh istxꞌojal chiwatxꞌelax yinh.
Hayet chitzotel ebꞌnaj ay isnabꞌal,
kaw ay ishelanil ebꞌnaj istzoteli,
yajaꞌ wal ebꞌnaj machi isnabꞌal chiꞌalaxayto teꞌ kꞌax yinh yichinh ebꞌnaj.
Hayet chitzotel ebꞌnaj ay isnabꞌal kaw ay yelapno tzotiꞌ chiꞌelti yul istiꞌ ebꞌnaj,
yajaꞌ hayet chitzotel ebꞌnaj mach isnabꞌal
chixiwkanh anma yabꞌen tzet chal ebꞌnaj.
Haꞌ isqꞌalomal naj qꞌalom yip iskꞌul naj yehi,
wal naj mebꞌaꞌ, haꞌ ismebꞌaꞌil tuꞌ chitanhtzenkaniloj.
Haꞌ anma chiwatxꞌen istoholal haꞌ qꞌinale chiꞌaqꞌlax ispaj selelo tet,
wal anma txꞌoj haꞌ isyaꞌtajil chischah ispajo ismul.
Haꞌ mak chiyabꞌetoj yet chikachlaxi,
lanhan isto yul isbꞌehal qꞌinale,
yajaꞌ wal mak mach chabꞌe yet chikachlaxi lanhan isto yinh isyaꞌtajil.
Haꞌ mak chalni leqꞌtiꞌal yu istiꞌ,
lanhan yebꞌanayoj tato ayko ishowal yinh iskꞌul.
Huneꞌ mak halo qꞌumalnhetikꞌa chu machi isnabꞌal.
Haꞌ mak kaw echo istzoteli,
ay tzotiꞌ tiꞌ bꞌay chꞌok ismul,
yajaꞌ wal mak mach chibꞌin chitzoteli,
kaw ay isnabꞌal huneꞌ mak tuꞌ.
Haꞌ istzotiꞌ anma kꞌul isbꞌeybꞌal,
lahan hakaꞌ chꞌen plata kaw ay istohol,
wal isnabꞌal anma txꞌoj matzet chal yelapnoj.
Hayet chitzotel ebꞌnaj tohol isbꞌeybꞌal
txꞌiꞌal mak chikuywa yinh tzet chal ebꞌnaj,
yajaꞌ mak machi iswiꞌ chikam yu manh nabꞌaleh.
Haꞌ isyaxilal Komam, haꞌ chonhaniko qꞌalomal,
Komam xin mach chiyaqꞌ bꞌiskꞌulal yibꞌanh.
Haꞌ mak machi isnabꞌal,
kaw chitzala iswatxꞌen istxꞌojal,
wal mak ay isnabꞌal kaw chitzala yinh ishelanil tuꞌ.
Haꞌ tet bꞌay kaw chixiw anma txꞌoj,
haꞌ chihul yibꞌanh;
yajaꞌ wal anma tohol isbꞌeybꞌal chiyij isbꞌa tzet choche.
Hakaꞌ yekꞌto jaqꞌeqꞌ nhabꞌ,
hak tuꞌ anma txꞌoj,
mach chinahatli,
wal anma tohol isbꞌeybꞌal aynhetikꞌa yinh sunilbꞌal tiempo.
Hayet chikochejni ebꞌnaj isah,
lahan ebꞌnaj hakaꞌ pahla vinagre yich jeh,
yebꞌ hakaꞌ nhubꞌ chito yul kosat.
Hayet chijinayo kobꞌa tet Komam Dios chihitzto yoj kokawil,
yajaꞌ wal anma txꞌoj isbꞌeybꞌal chikꞌotzbꞌalax yoj iskawil tuꞌ.
Haꞌ tzet chitit sata anma tohol isbꞌeybꞌal,
haꞌ ton tzalahilal,
yajaꞌ wal tzet chitit sata anma txꞌoj haꞌ ton istanhtzelaxiloj.
Haꞌ Komam Dios chitanhen makta kꞌul chiyute isbꞌa,
yajaꞌ wal mak chiwatxꞌen istxꞌojal chistanhtzelo Komam.
Haꞌ anma tohol isbꞌeybꞌal mach chihekꞌlaxilo sat istxꞌotxꞌ,
wal anma txꞌoj mach chinahatli sat txꞌo txꞌotxꞌ.
Hayet chitzotel anma tohol isbꞌeybꞌal,
haꞌ helanile chiꞌelti yul istiꞌ,
wal anma txꞌoj chikꞌuplaxilto yaqꞌ.
Hayet chitzotel anma tohol isbꞌeybꞌal,
haꞌ tzotiꞌ kꞌul chiyala,
wal anma txꞌoj hanhkꞌanhe istxꞌojal chala.
Mach chischah iswiꞌ Komam Jahawil,
malbꞌal mach tzꞌajanoj,
wal malbꞌal kaw tzꞌajan chitzala Komam yinh.
Haꞌ mak chiyikanh isbꞌa, chul txꞌixwilal yinh,
wal mak chiyiyo isbꞌa kaw ay isnabꞌal.
Haꞌ isyelal chiꞌijbꞌan anma tohol isbꞌeybꞌal,
wal anma leqꞌtiꞌ,
haꞌ isleqꞌtiꞌal tuꞌ chitanhtzeniloj.
Haꞌ qꞌalomal,
matzet chiꞌokniko yinh istzꞌayikal
yet chilni Komam Dios yinh tzet chiꞌeliko anma,
yajaꞌ wal istoholal chikowatxꞌe chonhiskolilo yul isqꞌabꞌ kamikal.
Haꞌ istoholal,
haꞌ chiwatxꞌeniko ebꞌnaj kꞌul yinh isbꞌeybꞌal,
yajaꞌ wal anma txꞌoj haꞌtikꞌa istxꞌojal tuꞌ chiꞌaqꞌni aykꞌayoj.
Haꞌ istoholal chiswatxꞌe anma kꞌul isbꞌeybꞌal,
haꞌ chikolni,
wal anma mulum chikankano yul isqꞌabꞌ ismul tuꞌ.
Hayet chikam anma txꞌoj,
chitanhpaxilo tzetaj ayko yipo yanma yebꞌ tzetaj choche iskꞌul.
Chiskolilo Komam Dios anma tohol isbꞌeybꞌal tet isyaꞌtajil,
kat yanayo Komam isyaꞌtajil tuꞌ yibꞌanh anma txꞌoj selelo anma tohol isbꞌeybꞌal tuꞌ.
Hayet chitzotel ebꞌnaj txꞌoj,
chitanhilo yet anmahil ebꞌnaj yu tzet chala,
yajaꞌ wal ebꞌnaj tohol isbꞌeybꞌal chikolchalo ebꞌnaj yu ishelanil.
Hayet chiqꞌalombꞌikanh anma kꞌul isbꞌeybꞌal kaw chitzala konhobꞌ,
haxa yet chikam ebꞌnaj txꞌoj isbꞌeybꞌal kaw chiqꞌinhtzelax yu tzalahilal.
Yu isyaxilal ayayo yibꞌanh anma tohol isbꞌeybꞌal yuxin chiwatxꞌikanh konhobꞌ,
yajaꞌ wal anma txꞌoj isbꞌeybꞌal chiyuchkꞌato konhobꞌ tuꞌ yinh tzet chala.
Haꞌ mak machi isnabꞌal,
txꞌoj istzotel yinh yet anmahil,
yajaꞌ wal mak ay isnabꞌal matzet chala.
Haꞌ anma hobꞌom tzotiꞌ,
sunil tzet chabꞌe chiyalikꞌoj wal anma kꞌul isbꞌeybꞌal mach chalikꞌo tzet chabꞌe.
Ta mach isnabꞌal ebꞌnaj yahawil konhobꞌ chitanhilo huneꞌ konhobꞌ tuꞌ;
wal ta txꞌiꞌal mak ay isnabꞌal chiꞌijbꞌan konhobꞌ tuꞌ,
wal tuꞌ kaw kꞌul chiꞌeliko konhobꞌ tuꞌ.
Haꞌ mak chiyaqꞌ isbꞌa yinh hunu mak chiqꞌanni melyu kꞌamil,
machi aqꞌankꞌulal yul yanma,
wal mak mach chaqꞌ isbꞌa yinh tuꞌ aqꞌankꞌulal yehi.
Haꞌ ix ix kaw kꞌulchꞌankano iskꞌul,
chꞌalaxiko ismay ix.
Haꞌ naj winaj ay yip chꞌok naj qꞌalomal.
Haꞌ mak kꞌul iskꞌul chischah iskꞌulal,
wal mak how iswiꞌ,
yinhtikꞌa chiswatxꞌe istxꞌojal.
Haꞌ anma txꞌoj, haꞌ isyaꞌtajil chischah ispajo tzet chiswatxꞌe,
wal anma chiwatxꞌen istoholal haꞌ iskꞌulal chischah ispajoj.
Hayet chikowatxꞌen istoholal chonhyito yinh qꞌinale,
yajaꞌ wal mak chiꞌoktzujno yinta istxꞌojal,
lanhan isto yinh kamikal.
Haꞌ mak txꞌoj isnabꞌal mach choche Komam,
yajaꞌ wal mak kaw kꞌul isbꞌeybꞌal kaw chitzala Komam yinh.
Yinh kaw yeli, haꞌ anma txꞌoj,
mach chiꞌekꞌto yet yay isyaꞌtajil yibꞌanh,
wal anma kꞌul isbꞌeybꞌal chikol-laxiloj.
Haꞌ ix ix kaw kꞌulchꞌan, yajaꞌ machi isnabꞌal,
lahan ix hakaꞌ noꞌ txitam ayikto hunu ome nabꞌa oro yul istxam.
Haꞌ mak tohol isbꞌeybꞌal kꞌul chiꞌeliko sunil tzet choche,
wal mak txꞌoj isbꞌeybꞌal,
haꞌ yok ishowal yinh iskꞌul haꞌ chiꞌilcha yu.
Ay mak tiꞌ kaw kꞌul iskꞌul,
chispohto tzet ay yinh yet anmahil,
yebꞌ xin ekꞌbꞌal ispaj selel chischah.
Ay mak tiꞌ xin kaw kꞌutz yinh tzet aya,
yajaꞌ xin chitanhkano yinh mebꞌaꞌil.
Haꞌ mak chikolwa yinh tzet aya chiꞌaqꞌlax yaqꞌbꞌil tet.
Haꞌ mak lehanto isqꞌabꞌ yaqꞌni, chischah selel.
Haꞌ mak chimajnikanh ixim trigo kat iskꞌubꞌanto ixim,
chitzꞌaktiꞌnhelax yu anma, wal mak chitxonhni ixim,
chiqꞌanlax iskꞌulal yibꞌanh yu anma.
Haꞌ mak chisaynikꞌo iskꞌulal,
haꞌ iskꞌulal chꞌaqꞌlax tet.
Haꞌ mak chisaynilo istxꞌojal, txꞌoj chu istanhkanoj.
Haꞌ mak yinh isqꞌalomal chikawxi iskꞌul chiꞌaykꞌay hakaꞌ teꞌ tajin xaj teꞌ,
yajaꞌ wal anma tohol isbꞌeybꞌal chiwolni hakaꞌ iswolni isqꞌabꞌ te teꞌ.
Haꞌ mak chiwatxꞌen istxꞌojal yinh anma ay bꞌey yatut,
chikankano yinh manhtzetal.
Haꞌ anma machi isnabꞌal chiꞌokkano ischejabꞌo ebꞌnaj ay isnabꞌal.
Haꞌ qꞌinale, haꞌ chaqꞌ tzet chiswatxꞌe anma tohol isbꞌeybꞌal.
Haꞌ mak chimoncha iskꞌul anma yu, kaw helan huneꞌ mak tuꞌ.
Ta chischah anma tohol isbꞌeybꞌal ispaj iskꞌulal chiswatxꞌe,
¡haktikꞌapax tuꞌ ischahni anma txꞌoj yebꞌ mulum ispaj istxꞌojal chiswatxꞌe!
Haꞌ mak chitzalahi yet chikachlax yinh hunu istxꞌojal,
haꞌ huneꞌ mak tuꞌ kaw ay isnabꞌal,
wal mak mach choche chikachlaxi,
haꞌ huneꞌ mak tuꞌ kaw machi isnabꞌal.
Haꞌ anma kꞌul isbꞌeybꞌal kaw chitzala Komam Dios yinh,
wal mak txꞌoj isnabꞌal chato Komam Dios yinh isyaꞌtajil.
Haꞌ istxꞌojal, mach chaqꞌ yip iskꞌul makta chiwatxꞌen istxꞌojal tuꞌ,
wal anma kꞌul isbꞌeybꞌal linhannhetikꞌa hakaꞌta kaw kꞌul yehayto xeꞌ.
Haꞌ ix ix kꞌul chiswatxꞌe,
hakaꞌ huneꞌ rey chute ix yichamil,
wal ix ixale txꞌoj isnabꞌal nixhtejal istanhtzenkanilo ix yichamil tuꞌ.
Haꞌ ebꞌnaj tohol isnabꞌal haꞌ yinh istoholal chꞌekꞌ isnabꞌal ebꞌnaj,
wal ebꞌnaj txꞌoj isnabꞌal hanhkꞌanhe leqꞌtiꞌal ayko yinh isnabꞌal ebꞌnaj.
Haꞌ tzotiꞌ chꞌelti yul istiꞌ ebꞌnaj txꞌoj,
lahan hakaꞌ latzꞌabꞌ chonhaqꞌni kamoj,
yajaꞌ wal tzotiꞌ chiꞌelti yul istiꞌ anma tohol isbꞌeybꞌal chonhkolcha yu.
Hayet chiyetanto Komam Dios anma txꞌoj chitanhkanilo yinh hunelnhe,
wal yuninal anma tohol isbꞌeybꞌal linhannhetikꞌa.
Chiꞌalaxiko ismay naj winaj yu ishelanil,
wal anma machi isnabꞌal chiyahlaxi.
Haꞌ mak machi yelapno yul sat anma,
yajaꞌ ay iskꞌamteꞌ,
kaw kꞌul yet sata mak kaw ay yelapno chiyute yalni,
yajaꞌ xin matzet chislo.
Haꞌ ebꞌnaj kꞌul chisyaꞌilnhe ebꞌnaj isnoqꞌ,
wal ebꞌnaj txꞌoj yanma,
machi tzꞌay iskꞌul ebꞌnaj yinh isnoqꞌ.
Haꞌ mak chimunla sat istxꞌotxꞌ ay tzet chislo,
yajaꞌ wal ebꞌnaj machi isnabꞌal haꞌ yinta ebꞌnaj manhmunil chiꞌok tzujnoj.
Haꞌ anma machi Dios yul sat chocheko isqꞌalomal anma txꞌoj chiswatxꞌe,
yajaꞌ wal tzet chiswatxꞌe anma tohol isbꞌeybꞌal,
haꞌ chꞌaqꞌni tzet chiꞌokniko yu.
Haꞌ anma txꞌoj,
yinhtikꞌa isleqꞌtiꞌal chiꞌaykꞌayi,
yajaꞌ wal anma kꞌul isbꞌeybꞌal chu iskolnilo isbꞌa xol isyaꞌtajil.
Haꞌ tzet chiyal hunun mak haꞌ chiꞌaqꞌlaxo ispajo tet,
haꞌtikꞌa xin tzet chiswatxꞌe haꞌ chꞌaqꞌlax ispajo tet.
Haꞌ mak machi isnabꞌal kꞌulnhetikꞌa sunil tzet chiswatxꞌe chiyute yalni,
wal mak ay isnabꞌal chabꞌeto tzet chihal-lax tet.
Haꞌ mak machi isnabꞌal kaw yinh anhe chisyeloj yet chitit ishowal,
wal mak ay isnabꞌal chisnahulnheto tzet chiꞌutelaxi.
Haꞌ hunu testigo kꞌul isnabꞌal, isyelal chala,
wal naj testigo mach kꞌuloj, leqꞌtiꞌal chala.
Ay mak tiꞌ, hayet chitzoteli chaqꞌ tako iskꞌul yet anmahil,
yajaꞌ wal yet chitzotel anma ay isnabꞌal chaqꞌ yaqꞌlobꞌal iskꞌul yet anmahil.
Haꞌ mak chal isyelal chinahatli yul sat yibꞌanhqꞌinal,
wal mak leqꞌtiꞌ, mach chinahatli.
Haꞌ yinh tzet chiswatxꞌe anma txꞌoj ay leqꞌtiꞌal,
yaj wal anma iskꞌulal chꞌekꞌ yinh isnabꞌal,
tzalahilal chaqꞌa.
Haꞌ anma kꞌul isbꞌeybꞌal machi isyaꞌtajil chihul yibꞌanh,
yajaꞌ wal anma txꞌoj txꞌiꞌal isyaꞌtajil hun chu yapni yibꞌanh.
Haꞌ mak leqꞌtiꞌ mach choche Komam Dios,
yajaꞌ wal mak haꞌ isyelal chala chitzala Komam yinh.
Haꞌ mak ay isnabꞌal mach chiyikanh isbꞌa yu tzet yohtaj,
wal mak machi isnabꞌal kaw chiyikanh isbꞌa yinh issukal chiswatxꞌe.
Haꞌ mak chimunlahi chichejwahi wal mak isah chichejlaxi.
Haꞌ isyaꞌtajil chiyako bꞌiskꞌulal yinh janma,
wal hunu tzotiꞌ kꞌul yoki chaqꞌ tzalaho kokꞌul.
Haꞌ mak kꞌul isbꞌeybꞌal chiꞌok ijbꞌalomal yinh yet anmahil,
wal anma txꞌoj chiyijbꞌato yet anmahil yinh istxꞌojal.
Haꞌ naj ustem noqꞌ isah,
mach chiswatxꞌe naj no noqꞌ chitzabꞌcha yu,
wal naj sakꞌan,
kaw txꞌiꞌal qꞌalomal chitzujchapno yu naj.
Haꞌ isbꞌehal istoholal chonhyito yinh qꞌinale,
yajaꞌ wal isbꞌehal mak txꞌoj, chito yinh kamikal.
Haꞌ naj kꞌahole ay isnabꞌal,
chabꞌeto naj yet chikachlax naj yu ismam,
wal naj machi isnabꞌal mach chabꞌeto naj yet chikachlaxi.
Hunun mak kꞌul isnabꞌal chischah ispaj selel tzet chala,
wal anma txꞌoj, haꞌ istxꞌojal choche iswatxꞌeꞌ,
haꞌ chiꞌilcha yu.
Haꞌ mak chisnah isbꞌa yinh tzet chala,
lanhan istanhen isbꞌa,
wal mak kaw tzetkꞌa istzoteli lanhan yetanto isbꞌa.
Haꞌ mak isah, kaw ay tzet choche iskꞌul,
yajaꞌ xin mach chitzujcha apno yu,
wal mak chimunlahi chiqꞌalombꞌikanh.
Anma tohol isbꞌeybꞌal,
mach choche leqꞌtiꞌal,
wal anma txꞌoj isbꞌeybꞌal chiyahlaxi,
kat yilaxilo ispixan.
Haꞌ istoholal chiꞌilni anma kꞌul isbꞌeybꞌal.
Haꞌ istxꞌojal chitanhtzenilo anma mulum.
Ay mak tiꞌ kaw matzet aya,
yajaꞌ hakaꞌ qꞌalom chiyute isbꞌa,
ay mak tiꞌ xin kaw qꞌalom,
yajaꞌ hakaꞌ mak matzet aya, hak tuꞌ chute isbꞌa.
Haꞌ ebꞌnaj qꞌalom chu isloqꞌnilo isbꞌa ebꞌnaj yul isqꞌabꞌ ebꞌnaj elqꞌom, yu ismelyu,
wal anma mebꞌaꞌ, ¿tom ay bꞌay chiꞌelqꞌalaxtoj?
Haꞌ anma tohol isbꞌeybꞌal,
lahan hakaꞌ hunu lámpara chitzejlahi,
wal anma txꞌoj isbꞌeybꞌal lahan hakaꞌ hunu lámpara chitanhilo isqꞌaqꞌal. [j].
Haꞌ mak chiyikanh isbꞌa, haꞌ howal chissaya,
yajaꞌ wal mak chiyiyo isbꞌa kaw ay isnabꞌal.
Haꞌ mak kaw yinh anhe chiqꞌalombꞌikanh nixhtejal istanhayoj,
wal mak nixhtejal iskutxbꞌani chiqꞌalombꞌikanh.
Ta machi jil yinh tzet ayko yipo kokꞌul,
kaw bꞌiskꞌulal chiꞌeliko janma,
wal ta chiyij isbꞌa tzet chijoche chiꞌakꞌbꞌilo konabꞌal chijabꞌe.
Haꞌ mak mach chisyije hunu chejbꞌanile,
ay tzet chitit yibꞌanh,
wal mak chiyijen hunu chejbꞌanile chischah iskꞌulal.
Haꞌ kuybꞌanile chal ebꞌnaj ay isnabꞌal,
chaqꞌ qꞌinale,
kat kam iskolnilo yul isqꞌabꞌ kamikal.
Kaw chitzala anma yinh tzet chiswatxꞌe ebꞌnaj tohol isnabꞌal,
wal ebꞌnaj etahom anma,
lanhan isto ebꞌnaj bꞌay chitanhtzelaxiloj.
Haꞌ mak ay isnabꞌal kaw ay iswiꞌ, ismunlahi,
wal ebꞌnaj machi isnabꞌal kaw chisyeloj ta machi iswiꞌ yinh tzet chiswatxꞌe.
Haꞌ naj chejabꞌ mach kꞌulo chu yalni ischejbꞌanil,
ay isyaꞌtajil chaqꞌ naj;
yajaꞌ wal naj chejabꞌ kꞌul chu yalni ischejbꞌanil,
chaqꞌ naj tzalahilal.
Haꞌ mak mach chabꞌeto kuybꞌanile,
chitit mebꞌaꞌil yinh kat yel ispixan;
wal mak chiyabꞌetoj yet chikachlaxi kaw chiꞌalaxiko ismay.
Hayet chiyijni isbꞌa tzet chijoche chonhtzalahi;
wal anma machi isnabꞌal kaw mach chispohilo isbꞌa xol istxꞌojal.
Haꞌ mak chiꞌekꞌ yinta ebꞌnaj ay isnabꞌal,
ay isnabꞌal chiꞌeliko huneꞌ mak tuꞌ;
wal mak chiꞌekꞌ yinta ebꞌnaj machi isnabꞌal chiꞌetalaxto huneꞌ mak tuꞌ.
Haꞌ mak mulum tzujantikꞌa istxꞌojal yintaj;
wal anma tohol isbꞌeybꞌal,
haꞌ iskꞌulal chiꞌaqꞌlax tet ispajoj.
Haꞌ ismajul mak kꞌul isnabꞌal,
chitaapnikano tet yuninal yuninal;
wal isqꞌalomal anma mulum,
yet anma tohol isbꞌeybꞌal yehi.
Haꞌ istxꞌotxꞌ ebꞌnaj mebꞌaꞌ kaw tzetkꞌami tzet chilolax chaqꞌ txꞌotxꞌ,
yajaꞌ mach kꞌulo chiyil naj yuto mach tohol isleyal konhobꞌ.
Haꞌ mak mach chiskuy yuninal,
mach xahano ay yuninal tuꞌ yu;
wal mak xahan ay yu chiskuyu.
Haꞌ anma kꞌul isbꞌeybꞌal,
hayet chiwaꞌi kaw chinoh iskꞌul;
wal anma txꞌoj isbꞌeybꞌa maxhtikꞌa chinoh iskꞌul.
Haꞌ ix ix ay isnabꞌal, chil ix yatut,
wal ix machi isnabꞌal, haꞌtikꞌa kaw ix chiꞌetanto yatut.
Haꞌ mak tohol isbꞌeybꞌal kaw ay yelapno Komam Dios yul sat;
wal anma txꞌoj isbꞌeybꞌal chiyahwa yinh Komam.
Haꞌ mak machi isnabꞌal,
chismaynhen isbꞌa yinh tzet chiyala,
chiꞌay isyaꞌtajil yibꞌanh,
wal tzet chiyal anma ay isnabꞌal, haꞌ chikolni.
Ta machi noꞌ wakax, machi ixim trigo yul kꞌunha;
haꞌ ton yu yip noꞌ wakax tuꞌ,
yuxin niman ixim chijiqꞌa.
Haꞌ naj testigo yel chala,
machi leqꞌtiꞌal chako naj;
wal naj testigo leqꞌtiꞌ, leqꞌtiꞌal chal naj.
Haꞌ mak bꞌuchwawom, chissay helanile yalni,
yajaꞌ machi ilchalo yu;
yajaꞌ wal mak ay isnabꞌal subꞌuta yilchalo yu.
Hitzanhilo iskꞌatanh naj machi isnabꞌal yuto machi helanile chiꞌelti yul istiꞌ naj wal hakuyni.
Haꞌ mak ay isnabꞌal,
haꞌtikꞌa ishelanil tuꞌ chiꞌaqꞌni yohtanhelo tzet chiswatxꞌe;
wal mak mach isnabꞌal haꞌtikꞌa issukal tuꞌ chiꞌaqꞌni subꞌchahoj.
Ebꞌnaj machi isnabꞌal chitzebꞌi ebꞌnaj yinh ismul chakoj;
yajaꞌ wal xol anma tohol isbꞌeybꞌal
chistxum isbꞌa iskꞌul yinh tzet chiswatxꞌe.
Hunun mak yohta isbꞌiskꞌulal yebꞌ istzalahilal yul yanma;
wal hunuxa komon anma mach yohtajoj.
Haꞌ tzet ay anma txꞌoj chiswatxꞌe chitanhiloj;
wal tzet ay anma kꞌul isbꞌeybꞌal chꞌahi.
Ay bꞌeh tiꞌ kaw kꞌul chijute kotxumni,
yajaꞌ toꞌan yinh kamikal chonhyitoj.
Ay tzꞌayik ay tzet yaꞌ ju,
yajaꞌ chonhtzebꞌi yunhe mach chikoyeloj;
haꞌ xol tzalahilal tuꞌ aypaxo kobꞌiskꞌulal.
Haꞌ mak machi isnabꞌal,
kaw chitzala yinh issukal chiswatxꞌe;
haxa mak kꞌul isbꞌeybꞌal chitzala yinh istoholal chiswatxꞌe.
Haꞌ mak machi isnabꞌal,
sunil tzet chihal-lax tet sunil chiyako yinh iskꞌul;
wal mak ay isnabꞌal xin kaw chiyil bꞌay chiꞌekꞌi.
Haꞌ mak ay isnabꞌal chispohilo isbꞌa yinh istxꞌojal;
wal mak machi isnabꞌal machi yok yinh yebꞌ matzet chal iskꞌul.
Haꞌ mak kaw yinh anhe chitit ishowal,
kaw ay il chakoj;
wal mak kaw chistxum yinh tzet chiswatxꞌe kaw ay isnimanil iskꞌul.
Haꞌ mak machi isnabꞌal,
haꞌ issukal chiꞌaqꞌlax tet yuto machi isnabꞌal;
wal mak ay isnabꞌal chipalkꞌonkanh ishelanil tuꞌ.
Haꞌ anma txꞌoj isbꞌeybꞌal chiꞌay nohno sata anma tohol isbꞌeybꞌal;
haꞌ anma mak kꞌuloj chiꞌayo sat, sata ispultahil anma tohol isbꞌeybꞌal.
Haꞌ anma mebꞌaꞌ chiyahlax yu yet anmahil;
wal anma qꞌalom chipalkꞌon mak chiꞌocheni.
Haꞌ mak chiyahni yet anmahil chako ismul;
yajaꞌ wal mak chitzꞌay iskꞌul yinh anma mebꞌaꞌ kaw saqꞌal yet.
Haꞌ mak hanhe istxꞌojal chiꞌekꞌ yinh isnabꞌal chikꞌayto yul bꞌeh bꞌay aykoj;
wal mak chiwatxꞌen iskꞌulal chiꞌilchalo iskꞌulal yebꞌ isyelal yu.
Haꞌ mak kaw chiꞌekꞌyaꞌ ismunlahi,
kaw ay tzet chaqꞌ tet;
wal mak tzotenhelo chu xin,
chitit mebꞌaꞌil yinh.
Haꞌ mak ay isnabꞌal chiꞌilaxkanh yu ishelanil tuꞌ;
wal mak machi isnabꞌal chihal-lax sukal yu istxꞌojal iswiꞌ.
Haꞌ naj testigo yel chala chiskolilo naj yet anmahil;
wal naj leqꞌtiꞌ chito naj yet anmahil yinh leqꞌtiꞌal.
Kaw tꞌinhan yeko yinh bꞌay chikawxi kokꞌul
ta chijiyo kobꞌa tet Komam Dios;
yinhtikꞌa tzet ayko yipo kokꞌul tuꞌ chiskolpaxo isbꞌa juninal.
Hayet chijinayo kobꞌa sata Komam Dios chaqꞌ qꞌinale jet,
kat konhiskolnilo yul isqꞌabꞌ kamikal.
Ta ay hunu naj rey ayko yahawilal yibꞌanh txꞌiꞌal anma
kaw niman chalilo tuꞌ;
yajaꞌ ta hanikꞌnhe anma xin lanhan istanhilo naj chal tuꞌ. [k]
Haꞌ mak kaw ay isnimankꞌulal,
kaw ay isnabꞌal huneꞌ mak tuꞌ;
wal mak machi isnimankꞌulal chisyeloj ta kaw machi isnabꞌal.
Ta aqꞌankꞌulalnhe jehi,
chaqꞌ qꞌinale tet konimanil;
wal ta chichiwa kokꞌul xin, chiskꞌuxto kobꞌajil.
Haꞌ mak chiꞌetan anma mebꞌaꞌ,
chaqꞌ tako iskꞌul Komam Dios;
wal mak chitzꞌay iskꞌul yinh anma mebꞌaꞌ xin
chiyaqꞌ tzalaho iskꞌul Komam.
Haꞌ anma txꞌoj,
haꞌtikꞌa istxꞌojal chiswatxꞌe tuꞌ haꞌ chitanhtzeniloj;
wal yet chikam anma kꞌul isbꞌeybꞌal
ay tzet ayko yipo yanma.
Haꞌ mak chistxum tzet chiswatxꞌe ay ishelanil;
wal mak machi isnabꞌal mach yohtajo istxumni.
Ta haꞌ istoholal chiswatxꞌe nime konhobꞌ,
chiꞌalaxiko ismay;
wal ta haꞌ mule chiswatxꞌe chiꞌilaxilo ispixan.
Haꞌ naj chejabꞌ ay isnabꞌal,
kaw chitzala naj rey yinh naj;
wal naj chejabꞌ chiꞌinilo ispixan naj chitit ishowal naj yinh naj.
Haꞌ ispaj tzotiꞌ labꞌan yoki,
chisbꞌuttanho howal;
wal ispaj tzotiꞌ how yoki chiꞌahkanh howal yu.
Haꞌ yul istiꞌ anma ay isnabꞌal chiꞌelti helanile;
wal anma machi isnabꞌal
haꞌ sukal chiꞌelti yul istiꞌ.
Sunil yul sat yibꞌanhqꞌinal tiꞌ bꞌay tꞌanhan Komam Dios,
chilni Komam anma kꞌul yebꞌ anma txꞌoj.
Haꞌ mak kꞌul istzoteli
lahan hakaꞌ qꞌebꞌtaj chiyaqꞌ qꞌinale;
wal mak txꞌoj chiꞌelti yul istiꞌ, chetato janma.
Haꞌ mak machi isnabꞌal,
mach choche chikuylax yu ismam;
wal mak chiyabꞌe tzet chal ismam ay isnabꞌal.
Kaw txꞌiꞌal tzet ay yul yatut anma kꞌul isbꞌeybꞌal;
wal anma txꞌoj, bꞌiskꞌulal chaqꞌ tet yinh tzet chiqꞌa.
Haꞌ ebꞌnaj ay isnabꞌal
chispujbꞌakꞌo ebꞌnaj helanile;
wal ebꞌnaj machi isnabꞌal haꞌ istxꞌojal chiꞌekꞌ yinh yanma ebꞌnaj.
Mach chischah Komam Dios isxahanbꞌal anma txꞌoj;
wal anma kꞌul isbꞌeybꞌal chabꞌe Komam istxah.
Mach choche Komam yilaꞌ isbꞌeybꞌal anma txꞌoj;
yajaꞌ wal mak tohol isbꞌeybꞌal kaw chitzala Komam yinh.
Haꞌ mak chibꞌejnikano bꞌeybꞌale kꞌul,
kaw how chu iskuylaxi.
Haꞌ mak mach chabꞌe yet chikachlaxi, chikami.
Hakaꞌ yohtanhen Komam Dios naj kamikal yebꞌ bꞌay ay kambꞌal,
hak tuꞌ yohtanhen Komam tzet chiꞌekꞌ yinh isnabꞌal anma.
Haꞌ mak bꞌuchwawom,
mach choche yilaꞌ mak chikachni;
yebꞌ xin mach choche ishunbꞌa isbꞌa yebꞌ anma ay isnabꞌal.
Haꞌ mak chitzala iskꞌul, chitzala issat;
haxa mak bꞌiskꞌulal yehi bꞌiskꞌulal yilni.
Haꞌ mak ay isnabꞌal,
haꞌ helanile chissayikꞌoj;
wal mak machi isnabꞌal hanhkꞌanhe sukal chala.
Haꞌ mak bꞌiskꞌulal yehi,
kaw yaꞌtanhetikꞌa sunil tzꞌayik yul sat;
wal mak chitzalahi,
tzalahilalnhetikꞌa ye sunilbꞌal tiempo.
Kaw kꞌul jet makonh chijiyo kobꞌa tet Komam Dios,
waxanhka mebꞌaꞌonh;
sata ta qꞌalomonh
yajaꞌ machi aqꞌankꞌulal yul janma.
Ekꞌbꞌalto kꞌul waxanhka itahnhe chikolo,
yajaꞌ xahan chijil kobꞌa;
sata ta chibꞌenhe chikokꞌuxu yajaꞌ howal jepaxoj.
Haꞌ mak kaw yinh anhe chitit ishowal chiꞌah howal yu;
wal mak niman iskꞌul chisbꞌuttanho howal.
Kaw aynhetikꞌa teꞌ txꞌix yul bꞌeh yalni naj isah;
wal yul sat naj tohol isbꞌeybꞌa kaw nimajal sat bꞌeh
yebꞌ xin machi isyaꞌtajil.
Haꞌ naj kꞌahole ay isnabꞌal chaqꞌ tzalaho naj iskꞌul ismam;
wal naj machi isnabꞌal xin chisyah naj ismiꞌ.
Naj machi isnabꞌal
chitzala naj yinh issukal chiswatxꞌe;
wal naj ay isnabꞌal
chiswatxꞌeko isbꞌa naj yinh istoholal.
Haꞌ mak mach chiqꞌambꞌen yinh hunu tzet choche iswatxꞌe,
mach kꞌulo chiꞌeliko tzet choche tuꞌ;
waltaka txꞌiꞌal mak chihalni tet,
yinh tzet wal yuten isbꞌa, wal tuꞌ kꞌul chiꞌeliko tzet choche tuꞌ.
Kaw saqꞌal yet chijaqꞌni ispaj hunu qꞌambꞌebꞌal;
kaw xin ekꞌbꞌalto kꞌul
yet chiꞌokniko ispaj qꞌambꞌebꞌal tuꞌ.
Haꞌ isbꞌehal qꞌinale yul sat anma ay isnabꞌal, to yahi;
yuxin mach chiꞌaykanto huneꞌ mak tuꞌ yul kambꞌal.
Haꞌ Komam Dios
chitanhtzenilo tzet ay anma kaw loloꞌ chute isbꞌa;
wal tzet ay ebꞌix hunix aynhetikꞌa yu Komam.
Mach choche Komam tzetaj chisnah anma txꞌoj;
yajaꞌ wal tzotiꞌ chal ebꞌnaj mach istxꞌojal yinh,
kaw chitzala Komam.
Haꞌ mak chocheko tzet ay yet anmahil,
chitanhilo tzet aya;
wal mak mach chiꞌocheniko eleqꞌ,
chinahatli yul sat yibꞌanhqꞌinal tiꞌ.
Haꞌ mak ay isnabꞌal chistxum yinh tzet chala;
wal anma txꞌoj,
haꞌ istxꞌojal chiꞌahti yul istiꞌ.
Chihitzilo Komam yinh anma txꞌoj;
wal anma tohol isbꞌeybꞌal chabꞌe Komam istxah.
Haꞌ mak chitzala issat, chitzala kokꞌul yu;
haꞌ kꞌul-la tzotiꞌ chihal-lax jabꞌeꞌ chako yip janma.
Haꞌ mak chꞌabꞌento kachbꞌanile yunhe ay iskawil,
chiꞌeh xol anma ay isnabꞌal.
Haꞌ mak mach chischah yabꞌeꞌ kachbꞌanile,
mach chaqꞌ ilnhe isbꞌa;
wal mak chischah yabꞌeꞌ kachbꞌanile tuꞌ
chischah helanile.
Hayet chonhxiw tet Komam Dios chijiqꞌ kohelanil;
ta chijoche chiꞌalaxiko komay,
yilal jinayo kobꞌa bꞌabꞌel.
	[i]10:4 Yinh proverbios tiꞌ txꞌiꞌal bꞌay chitzotel yinh isyilalil komunlahi, yebꞌ xin chikachwa yinh anma isah. Pr. 12:24; 13:4; 15:19; 19:15
	[j]13:9 Yul Biblia sajilqꞌinal yebꞌ chꞌen lámpara, yechel yinh qꞌinalePr. 4:18
	[k]14:28 Haꞌ issaqꞌalil hunu naj rey, maxhtaj isqꞌalomal naj, maxhtajpaxo issaqꞌalil jilni ebꞌnaj chimunla yinta naj, wal xin haꞌ yaqꞌni chꞌibꞌo naj konhobꞌ, haꞌ huneꞌ tuꞌ ayko issaqꞌalilo naj.

Tzotiꞌ yibꞌanhilo kokawil yebꞌ kobꞌeybꞌal
Hanhonh tiꞌ, chijal tzet chijoche kowatxꞌeꞌ,
yajaꞌ kachannhe Komam Dios ohtanhe tzet chonhelikoj.
Haꞌ yul jet, sunil tzet chikowatxꞌe kaw kꞌul,
yajaꞌ wal Komam yohta tzet chiꞌekꞌ yinh konabꞌal.
Sunil tzet chijoche kowatxꞌeꞌ yilal jabꞌenhento yul isqꞌabꞌ Komam,
haxinwal chiyij isbꞌa tzet chijoche tuꞌ.
Sunil tzet aya, haꞌ Komam Dios watxꞌenheni,
yohta xin Komam tzet yinh iswatxꞌe hunun tuꞌ.
Hakpax tuꞌ anma txꞌoj isbꞌeybꞌal,
watxꞌebꞌil yu istokano yinh isyaꞌtajil.
Haꞌ mak kaw chiyikanh isbꞌa,
mach chitzala Komam yinh,
yuxin machi ekꞌto yet yalaxayo isyaꞌtajil yibꞌanh yu Komam.
Hayet chikokachni hunu naj mulum,
yilal istzꞌay kokꞌul yinh,
kat jalni isyelal tet.
Hayet chonhxiw tet Komam Dios,
chikopohilo kobꞌa yinh istxꞌojal.
Hayet chitzala Komam yinh isbꞌeybꞌal hunu maka,
chako Komam yinh aqꞌankꞌulal yebꞌ makta ayko ishowal yinh.
Ekꞌbꞌalto kꞌul hanikꞌnhe tzet ayonh,
yajaꞌ tanhe yinh istoholal chijiqꞌa;
yajaꞌ sata ta qꞌalomonh yajaꞌ yu janiko leqꞌtiꞌal.
Hanhonh tiꞌ chikonah tzet chijoche kowatxꞌeꞌ,
yajaꞌ haꞌ Komam Dios chihalni ta chij isbꞌa.
Haꞌ naj rey, ischejabꞌ Komam Dios ye naj,
yuxin mach chu iswatxꞌen naj tzetaj ye tuꞌ mach toholoj.
Haꞌ malbꞌal kaw tzꞌajan,
yet Komam Dios yehi,
yuto haꞌ Komam hanhekano malbꞌal tuꞌ.
Ebꞌnaj rey, mach tonhe chil ebꞌnaj tzet mach kꞌuloj;
yuto haꞌ ischejbꞌanil ebꞌnaj,
haꞌ ton iswatxꞌen ebꞌnaj istoholal.
Ebꞌnaj rey kaw xahan chil ebꞌnaj anma kaw kꞌul isbꞌeybꞌal
yebꞌ xin isyelalnhe chala;
kat istzalapaxo ebꞌnaj yinh.
Hayet chitit ishowal naj rey,
ay ismay istit kamikal yinh mak bꞌay chitit ishowal tuꞌ;
yajaꞌ haꞌ mak chꞌaqꞌni tanho ishowal tuꞌ, kaw ay isnabꞌal.
Hayet chitzala naj rey lahan hakaꞌ chihal-lax qꞌinale;
haxa iskꞌulal iskꞌul naj, lahan hakaꞌ haꞌ nhabꞌ.
Ekꞌbꞌalto kꞌul jiqꞌni kohelanil sata jiqꞌni chꞌen oro;
yebꞌ ekꞌbꞌalto kꞌul ta ay konabꞌal sat jiqꞌni chꞌen plata.
Haꞌ anma tohol isbꞌeybꞌal,
chispohilo isbꞌa yinh anma txꞌoj.
Hayet kaw chijil yinh tzet chikowatxꞌe
hanhhunonh xin lanhan kotanhen kobꞌa.
Haꞌ mak kaw loloꞌ chiyute isbꞌa chitanhiloj,
haꞌ mak kaw chiyikanh isbꞌa chiꞌaykꞌayi.
Ekꞌbꞌalto kꞌul chewchotanhe chijute kobꞌa, iskꞌatanh anma chewchotanhe;
sata kopohnikanh qꞌalomal yinta ebꞌnaj chiyikanh isbꞌa.
Haꞌ mak chiyabꞌeto kuybꞌanile kꞌul, kꞌul chila.
Saqꞌal yet mak yinh Komam Dios chikawxi iskꞌul.
Haꞌ mak kꞌul istxumni chihal-laxi ta ay isnabꞌal.
Haꞌ tzotiꞌ kꞌul, yoki chiꞌay iskꞌul anma yu.
Hakaꞌ haꞌ haꞌ chiꞌaqꞌni qꞌinale, hak tuꞌ isnabꞌal mak ay ishelanil.
Haꞌ mak chikachni anma machi isnabꞌal, haꞌ hun suk chute isbꞌa.
Haꞌ mak kꞌul istxumni, kꞌul istzoteli, haꞌ tzet chal tuꞌ chiꞌay kokꞌul yu.
Haꞌ tzotiꞌ kꞌul yoki lahan ischiꞌal hakaꞌ ischiꞌal iskabꞌil noꞌ ajan;
hunteqꞌan tzotiꞌ tuꞌ, chiꞌaqꞌlo iskꞌul anma yabꞌeni, chaqꞌnipaxo yip yanma.
Ay bꞌeh tiꞌ kochnhe kaw kꞌul jalni,
yajaꞌ haxa yinh islahobꞌal chonhyito yinh kamikal.
Haꞌ mak ay tzet choche, haꞌ tzet choche tuꞌ chiꞌiptzen ismunlahi.
Haꞌ anma txꞌoj, chisayikꞌo istxꞌojal;
haꞌ tzet chala, lahan hakaꞌ xaj qꞌa qꞌaꞌ.
Haꞌ mak txꞌoj isnabꞌal chiyicheko howal;
haxa mak halom qꞌumal chako howal xol yet anmahil.
Haꞌ anma txꞌoj isnabꞌal chaqꞌ subꞌchaho yet anmahil,
kat yinikanto yinh isbꞌehal istxꞌojal,
yet chisnani iswatxꞌen istxꞌojal chimutzꞌla issat;
wal mak xayanako ismul yinh istxꞌojal xaꞌiswatxꞌe, chiskach istiꞌ.
Haꞌ mak sajxa xil iswiꞌ,
lahan hakaꞌta corona ayahto yinh iswiꞌ;
haꞌ tuꞌ chiqꞌa yuto kꞌul isbꞌeybꞌal. [l].
Ekꞌbꞌalto kꞌul mach anhe chitit kohowal,
sata ta kaw winajonh jalni.
Ekꞌbꞌalto kꞌul koqꞌoji jinh
kochachni kobꞌa yinh istxꞌojal,
sata ta koqꞌoji yinh konhobꞌ.
Hanhonh chijilwe jinhbꞌal,
yajaꞌ haꞌ Komam chihalni tzet chonhelikoj.
Ekꞌbꞌalto kꞌul waxanhka wonhkꞌoxnhe chikokꞌuxu,
tanhe aqꞌankꞌulal jehi,
sata ta naunhe chijekꞌtze qꞌinh jatut
howalnhetikꞌa xin jehi.
Naj chejabꞌ ay isnabꞌal
chiꞌok naj yahawo yinh naj kꞌahole machi isnabꞌal,
kat xin ischahnipaxo naj chejabꞌ tuꞌ
ismajul yinta ebꞌnaj yuxhta naj kꞌahole tuꞌ.
Chꞌen oro yebꞌ chꞌen plata chinhuslax chꞌen yul qꞌaꞌ,
yunhe yilwelaxi ta kꞌul chꞌen;
hak tuꞌ chu yilwen Komam isnabꞌal anma. [m].
Haꞌ anma txꞌoj isnabꞌal chiyabꞌeto tzotiꞌ txꞌoj,
haxa anma leqꞌtiꞌ chiyabꞌeto leqꞌtiꞌal.
Haꞌ mak chibꞌuchni anma mebꞌaꞌ,
haꞌ yinh Komam Dios watxꞌen anma mebꞌaꞌ tuꞌ
chibꞌuchwahi.
Haꞌ mak chitzala yinh isyaꞌtajil
chihul yibꞌanh anma mebꞌaꞌ tuꞌ,
machi ekꞌto yet yay isyaꞌtajil yibꞌanh.
Ebꞌnaj icham winaj,
haꞌ yuninal yuninal ebꞌnaj ayko ismayoj.
Haꞌ ebꞌnaj uninale,
haꞌ ismam yebꞌ ismiꞌ ebꞌnaj ayko ismayoj.
Haꞌ mak machi isnabꞌal,
mach yeto ay yalni helanile;
hakpax tuꞌ anma kaw ay yelapnoj,
mach yeto ay yalni leqꞌtiꞌal.
Haꞌ mak chꞌaniko leqꞌtiꞌal,
kaw ay chalilo leqꞌtiꞌal tuꞌ yul sat;
bꞌayxanhetuꞌwal chiꞌekꞌi chiyiqꞌ tzet choche.
Haꞌ mak chisnahulnheto tzet chiꞌutelaxi,
chiyoche aqꞌankꞌulal;
wal mach chiyalikꞌo tzet chiꞌutelaxi tuꞌ,
chibꞌejlaxkano yu yet anmahil.
Hayet chikachlax mak ay isnabꞌal chitxumchalo yu;
wal anma machi isnabꞌal
waxanhka chiꞌalaxayto 100 (hokꞌal) el tzꞌum yinh, maxhtikꞌa chabꞌe.
Haꞌ mak txꞌoj yanma hanhkꞌanhetikꞌa howal istzan,
yajaꞌ chiꞌapno isqꞌumalil isyaꞌtajil tet.
Subꞌuta kochahni kobꞌa yebꞌ hunu noꞌ miꞌe oso
xaꞌelqꞌalaxto yunin,
sata kochahni kobꞌa yebꞌ hunu mak machi isnabꞌal,
kaw hinan iswatxꞌen istxꞌojal.
Machi bꞌaqꞌinhal chihitzilo isyaꞌtajil
yul yatut mak chiꞌaqꞌni istxꞌojal ispajo iskꞌulal.
Haꞌ howal chiꞌichelaxi,
lahan hakaꞌ haꞌ nime haꞌ chihajchalaxiltoj;
yuxin ekꞌbꞌalto kꞌul kohitzilo yinh sata janito kobꞌa xol.
Ta chiꞌaqꞌlax nimankꞌulal yinh mak ay ismul
kat yalaxayo isyaꞌtajil yibꞌanh mak machi ismul;
haꞌ kabꞌ majan tuꞌ,
mach chischah isbꞌa.
Waxanhka choche naj machi isnabꞌal
isloqꞌoꞌ helanile yu ismelyu;
yajaꞌ ¿tzet chiꞌokniko helanile tuꞌ yu naj
ta machi isnabꞌal naj?
Haꞌ naj amigo kꞌulnhetikꞌa iskꞌul naj;
haxa yinh istzꞌayikal isyaꞌtajil lahan naj hakaꞌ hunu juxhtaj.
Haꞌ mak mach isnabꞌal
chaqꞌ isbꞌa yinh yamigo,
chanikanikto isbꞌa yalanh kꞌas.
Haꞌ mak choche yaqꞌaꞌ tako iskꞌul anma,
chochepaxo yaqꞌaꞌ howal.
Haꞌ mak kaw loloꞌ chute isbꞌa
haꞌtikꞌa chetato isbꞌa.
Haꞌ mak txꞌoj isnabꞌal, maxhtikꞌa bꞌaqꞌinh chischah iskꞌulal.
Haꞌ mak kabꞌ sat yet chitzoteli chiꞌaykꞌay yul isqꞌabꞌ huchan.
Haꞌ naj mame ay iskꞌahol
machi isnabꞌal yebꞌ kaw lutꞌ,
hanhkꞌanhe isyaꞌtajil yebꞌ bꞌiskꞌulal chischah naj yu iskꞌahol tuꞌ.
Haꞌ tzalahilal yul janma,
lahan hakaꞌ hunu anh chikolwa jinh;
wal mak bꞌiskꞌulalnhetikꞌa ye yanma nixhtejal ispax yip.
Haꞌ mak chichahni chꞌen melyu elqꞌabꞌil yinh ewantajil,
lanhan yetanto isbꞌehal istoholal.
Haꞌ mak ay isnabꞌal
haꞌ helanile chistzumbꞌekꞌoj;
wal mak machi isnabꞌal
matzet chistzumbꞌekꞌoj.
Haꞌ naj kꞌahole mach isnabꞌal,
kaw ischibꞌal iskꞌul ismam naj yehi,
chaqꞌnipaxo naj bꞌiskꞌulal tet ismiꞌ.
Haꞌ mak machi ismul,
mach kꞌulo yilaxilo ismulta.
Hakpax tuꞌ mak kꞌul isbꞌeybꞌal, mach kꞌulo yijni tzꞌum.
Haꞌ mak ay isnabꞌal mach kaw chitzoteli;
haꞌ mak chistxum tzet chala ay isnabꞌal.
Ta tonhe tukan hunu naj machi isnabꞌal,
matzet xin chal naj,
chimhal-laxpaxoj ta ay ishelanil naj.
Haꞌ mak ekꞌnaj, yinhnhe tzet choche bꞌay ayko isnabꞌal;
tzijxanhe munil bꞌay chato isbꞌa.
Haꞌ mak machi isnabꞌal mach choche yiqꞌaꞌ ishelanil;
wal xin haꞌ tzet yohtaj haꞌ chala.
Haꞌ mak chiwatxꞌen istxꞌojal
chiꞌok yinh txꞌixwilal.
Haꞌ mak kaw chiyikanh isbꞌa chiꞌilaxilo ispixan.
Haꞌ tzet chiꞌelti yul istiꞌ ebꞌnaj winaj,
lahan hakaꞌ ha haꞌ nime yich;
haxa ishelanil ebꞌnaj,
lahan hakaꞌ ha haꞌ chibꞌelwikꞌoj yebꞌ chimaliloj.
Kaw mach kꞌuloj ta chitzꞌay iskꞌul naj juez yinh mak ay ismul,
yebꞌ ta mach chabꞌeto naj tzet chal mak machi ismul.
Yu istiꞌ mak machi isnabꞌal chiyato isbꞌa xol howal;
haꞌ tzet chala haꞌ chiꞌiniti tzꞌum yibꞌanh.
Haꞌtikꞌa tzet chal mak machi isnabꞌal chitanhtzeniloj;
haꞌ tzet chala chimeltzoko latzꞌabꞌil yinh.
Haꞌ naj hobꞌom tzotiꞌ, kaw saqꞌal istzoteli chiꞌay kokꞌul yu,
haꞌ tzet chiyal tuꞌ chijabꞌe yapni yinh janma.
Naj isah yebꞌ naj chiꞌetanto tzet ye tuꞌ chiyuxhtanhe isbꞌa ebꞌnaj.
Haꞌ isbꞌi Komam Jahawil, lahan hakaꞌ hunu nha kaw nahat yekanh kaw ay yip;
haꞌ tuꞌ chiskol isbꞌa makta tohol isbꞌeybꞌal.
Haꞌ ebꞌnaj qꞌalom, chal ebꞌnaj ta lahan isqꞌalomal tuꞌ,
hakaꞌ hunu konhobꞌ hoyaniko iskꞌubꞌal
kaw nahat yekanh istel iskꞌubꞌal tuꞌ.
Haꞌ mak chiyikanh isbꞌa,
haxa yinh istzujanilxa chikan yinh txꞌixwilal;
haxa mak chiyiyo isbꞌa,
haxa yinh istzujanilxa chiꞌalaxiko ismay.
Haꞌ mak maxhto kaw chabꞌe tzet chihal-lax tet,
kat ispajtzennahi,
haꞌ huneꞌ mak tuꞌ machi isnabꞌal yebꞌ xin chiꞌel ispixan.
Haꞌ mak yaꞌay chaqꞌ techaho yabꞌil yu yip yanma;
wal mak machi yip yanma xin mach chaqꞌ techahoj.
Haꞌ mak ay isnabꞌal chiyiqꞌ ishelanil,
haxa istxikin chiyoche yabꞌeꞌ kuybꞌanile.
Sabꞌehal chijaqꞌa chihajlax pulta kosataj,
kat japni sata ebꞌnaj kaw ay yelapnoj.
Haꞌ mak bꞌabꞌel chiskolna isbꞌa
chalni ta machi ismul yinh hunu howal yaqꞌ yebꞌ yet anmahil,
kochnhe haꞌ yeko chijabꞌe,
yajaꞌ haꞌ to yet chijabꞌen tzet chal mak bꞌay yaqꞌ howal tuꞌ
kat johtanheniloj ta tonhe chala.
Hayet chalni Komam Dios yinh suertehal yinh tzet chiꞌeliko hunu isyaꞌtajil,
chitanhayo howal, kat ispohni xol mak chiyaqꞌ howal tuꞌ.
Haꞌ mak chiꞌaqꞌni tako iskꞌul hunu yuxhtaj,
matxa chiꞌay iskꞌul yuxhta tuꞌ yu;
lahan hakaꞌ hunu konhobꞌ hoyaniko iskꞌubꞌal, mach chonhqꞌoji yinh.
Ta yuxhta isbꞌa, kat yaqꞌni howal, haꞌ howal tuꞌ chipohni xol,
lahan hakaꞌ istxayibꞌal ispultahil hunu palacio.
Haꞌtikꞌa tzet chijala, haꞌ chiꞌiniti isyaꞌtajil,
maka tzalahilal jinh.
Haꞌtikꞌa tzet chijala,
haꞌ chiꞌiniti qꞌinale maka kamikal jinh.
Haꞌ mak echo istzoteli,
haꞌtikꞌa chitohlan tzet chal tuꞌ.
Haꞌ mak chiyiqꞌ yixal, chiꞌilcha iskꞌulal yu;
lanhan ischahni iskꞌulchꞌanil iskꞌul Komam Dios yinh.
Hayet chitzotel anma mebꞌaꞌ kaw chiꞌay sat;
wal yet chitzotel anma qꞌalom kaw loloꞌ istzoteli.
Ay mak tiꞌ kaw yamigo isbꞌa, yajaꞌ kaw yinh anhe chiꞌok howal xol;
yajaꞌ ay amigo tiꞌ kaw ekꞌbꞌalto kꞌul iskꞌul sata hunu juxhtaj.
Ekꞌbꞌalto kꞌul waxanhka mebꞌaꞌonh,
yajaꞌ tanhe kꞌul kobꞌeybꞌal;
sata ta machi konabꞌal,
yebꞌ xin howalnhetikꞌa chiju.
Mach kꞌuloj ta machi konabꞌal yinh hunu tzet ye tuꞌ chikowatxꞌe.
Hayet kaw yinh anhe chikowatxꞌe hunu tzet ye tuꞌ,
mach kꞌulo chiꞌelikoj.
Haꞌ issukal anma chiꞌaqꞌni kꞌayoto yinh isbꞌeh,
tzujanxa tuꞌ, kat yaniko ismulo Komam Dios.
Haꞌ naj qꞌalom kaw tzetkꞌa anma chiꞌok yamigoho naj;
wal naj mebꞌaꞌ chibꞌejlaxkano naj yu yamigo.
Haꞌ naj testigo leqꞌtiꞌ machi ekꞌto yet yay isyaꞌtajil yibꞌanh naj;
hakpax tuꞌ naj leqꞌtiꞌ machi kol-laxilo naj.
Haꞌ mak kꞌul iskꞌul chaqꞌni tzet ay tet yet anmahil,
sunil mak chisayni; huneꞌ mak kꞌul iskꞌul tuꞌ chiꞌok yamigoho anma.
Chibꞌejlaxkano naj mebꞌaꞌ yu yuxhtaj;
hatokꞌanabꞌ yamigo naj tuꞌ mach chibꞌejnipaxkanoj.
Haꞌ mak chiswatxꞌe tzet chiꞌaqꞌlax iskuyuꞌ,
haꞌ huneꞌ mak tuꞌ chiꞌahi,
yebꞌ xin chiyaqꞌ ilnhe isbꞌa.
Naj testigo mach yelo chala, machi ekꞌto yay isyaꞌtajil yibꞌanh naj.
Hakpax tuꞌ mak leqꞌtiꞌ chitit kamikal yibꞌanh.
Haꞌ mak mach isnabꞌal mach chu yaqꞌni tzalaho iskꞌul yinh iskꞌulal;
hakpax tuꞌ naj chejabꞌ, mach chu yok naj yahawo yinh ebꞌnaj yahaw kaw ay yelapnoj.
Haꞌ mak ay isnabꞌal chaqꞌ tanho ishowal iswiꞌ.
Haꞌ mak chisnahulnheto istxꞌojal chiwatxꞌelax jinh,
kaw ay yelapno huneꞌ mak tuꞌ.
Hayet chitit ishowal hunu naj rey,
lahan hakaꞌ yet chiꞌel yaw noꞌ bꞌalam;
walpaxo iskꞌulal iskꞌul naj rey xin,
lahan hakaꞌ yal chew chiꞌay yibꞌanh telaj.
Naj kꞌahole mach isnabꞌal, chaqꞌ ekꞌoyaꞌ naj ismam.
Hakaꞌ hunu tzꞌu chiꞌok yul nha, hak tuꞌ ix ixale
howalnhetikꞌa chu yinh yichamil.
Haꞌ tet naj mame chischah naj kꞌahole yatut yebꞌ qꞌalomal.
Haꞌ ebꞌix ixale ay isnabꞌal,
haꞌ Komam Dios chisahni ebꞌix tet yichamil.
Naj isah, kaw wayanhnhetikꞌa chu naj yu isahil,
yuxin chiyaqꞌle naj isyaꞌtajil wahil.
Haꞌ mak chisyije chejbꞌanile chiskꞌubꞌa iskawil;
haꞌ mak mach chabꞌeto iskuybꞌanil Komam Dios chitit kamikal yinh.
Hayet chijaqꞌni kꞌamil tet anma mebꞌaꞌ,
lahan hakaꞌ tet Komam Dios chijaqꞌ kꞌamil tuꞌ;
haꞌ xin Komam chiꞌaqꞌni ispaj selel jet.
Kuywe heyuninal, yaqꞌ isbꞌa chito yaqꞌ kuyuꞌ isbꞌa;
yajaꞌ mach cheyaqꞌkamo yu hehateni.
Haꞌ mak kaw echo istit ishowal,
ay isyaꞌtajil chitit yibꞌanh;
yajaꞌ ta chikokolilo yul isqꞌabꞌ isyaꞌtajil tuꞌ,
ekꞌbꞌalto txꞌoj chiꞌelikoj.
Haꞌ mak chishajbꞌa istxikin yabꞌen kuybꞌanile yebꞌ mak chiꞌabꞌen yet chikachlaxi,
haꞌ huneꞌ mak tuꞌ kaw chiyiqꞌ ishelanil.
Tzetkꞌa tzet choche naj winaj iswatxꞌeꞌ,
yajaꞌ kachannhe haꞌ tzet chiyal Komam haꞌ chiyij isbꞌa.
Haꞌ tzet chijoche yinh hunu mak, haꞌ ton istzꞌaj iskꞌul yinh yet anmahil.
Ekꞌbꞌalto kꞌul waxanhka mebꞌaꞌ hunu maka sata ta leqꞌtiꞌ.
Hayet chonhxiw tet Komam Dios, chonhyito yinh qꞌinale, chaqꞌni aqꞌankꞌulal yul janma;
machi xin isyaꞌtajil chihul jibꞌanh.
Naj isah, hayet chiwaꞌ naj
chayto naj yiximal isqꞌabꞌ yul issekꞌ,
yajaꞌ isah naj yanikto yul istiꞌ.
Hayet chiyilni naj machi isnabꞌal yijni yet sukal,
chistxum isbꞌa iskꞌul naj;
yajaꞌ wal naj ay isnabꞌal hunelnhe chihal-lax tet naj, kat iskuycha naj.
Haꞌ mak chiꞌelqꞌan tzet ay ismam,
kat istzumbꞌenilo ismiꞌ yul yatut;
hunteqꞌan tuꞌ kaw txꞌixobꞌal,
yebꞌ xin mach yeto ebꞌnaj uninale iswatxꞌeni.
Hach inkꞌahol ta chabꞌej hawabꞌento kachbꞌanile,
chal yelapnoj ta lanhan habꞌejnikano kuybꞌanile kaw kꞌul.
Haꞌ naj testigo leqꞌtiꞌ,
chibꞌuchwa naj yinh istoholal.
Haꞌ anma txꞌoj isnabꞌal
istxꞌojalnhetikꞌa chiꞌelti yul istiꞌ.
Kꞌulxa ye isyaꞌtajil chiꞌay yibꞌanh mak machi isnabꞌal,
watxꞌebꞌilpaxo tzꞌum chiꞌayto yinh yichinh mak wiꞌe chute isbꞌa.
Haꞌ mak chiꞌukꞌni teꞌ ukꞌe
kaw bꞌuchwawom yebꞌ xin kaw howal istzan,
haꞌ mak chiꞌukꞌni teꞌ tuꞌ machi isnabꞌal.
Haꞌ hunu naj rey kaw how,
lahan naj hakaꞌ hunu noꞌ bꞌalam chiꞌel yaw yu ishowal,
haꞌ mak chiꞌaqꞌnitij ishowal naj tuꞌ, ay ismay iskami.
Haꞌ mak chꞌaqꞌni tanho howal,
kaw ay yelapno huneꞌ mak tuꞌ,
wal mak machi isnabꞌal xin, chiꞌahkanh howal yu.
Haꞌ yinh istiempohal tꞌoko, mach istꞌok naj isah istxꞌotxꞌ,
yajaꞌ haxa yinh istiempohal hatxꞌo,
choche naj hunu sat istzꞌunubꞌ,
yajaꞌ matzet chiꞌilcha yu naj.
Haꞌ tzet kaw yaꞌta istxumlaxiloj,
lahan hakaꞌ ha haꞌ kaw nahat yehayto yich,
yajaꞌ wal mak ay isnabꞌal chitxumchalo yu.
Txꞌiꞌal anma tiꞌ chalni, ta kaw kꞌul iskꞌul,
yajaꞌ haywanhnhe mak bꞌay chu iskawxi kokꞌul.
Haꞌ mak tohol isbꞌeybꞌal,
yebꞌ iskꞌulalnhe chiswatxꞌe kaw yinh tzalahilal chikankano yuninal yet chikamtoj.
Yet chiꞌok tzꞌonhno naj rey yul ischem yu yilni yinh tzet chiꞌeliko tzetaj ye tuꞌ,
hayet chitꞌanhxito naj
chistxumnilo naj istxꞌojal tuꞌ.
Machi hunu mak tiꞌ chu yalni hakaꞌ tiꞌ:
«Hanintiꞌan saj wanmahan yebꞌ xin machi inmulan,»
mach xhihoj.
Haꞌ malbꞌal yebꞌ txꞌanh txꞌanh mach tzꞌajanoj,
lahan hakaꞌ latzꞌabꞌ chonhaqꞌni aykꞌayoj.
Haꞌ kabꞌebꞌ malbꞌal tuꞌ,
ta mach tzꞌajanoj mach chitzala Komam yinh.
Haꞌ tzet chiswatxꞌe hunu naj tzeh,
haꞌ chiꞌaqꞌni kotxumuꞌloj ta haꞌ istoholal chiswatxꞌe naj.
Haꞌ kotxikin, chiꞌokniko yu jabꞌeni,
haxa isbꞌaqꞌ kosat chiꞌokniko yu jilni,
haꞌ Komam Dios watxꞌenhenkanoj.
Mach wayanhojabꞌ chawu,
haxinwal mach chitit naj mebꞌaꞌil tawibꞌanh;
wal xin ilo hawayanh haxinwal kaw ay tzet chaloh.
Haꞌ naj chiloqꞌwi, chal naj hak tiꞌ:
«Haꞌ tzet chatxonh tiꞌ, mach kꞌuloj,» xhi naj.
Hayet chilahwi isloqꞌwikano naj xin chalni naj ta kaw helan naj isloqꞌwi.
Haꞌ mak ay isnabꞌal chistxum yinh tzet chala;
haꞌ huneꞌ mak tuꞌ ekꞌbꞌalto yelapno sata chꞌen oro
yebꞌ qꞌalomal ay yul sat yibꞌanhqꞌinal tiꞌ.
Haꞌ mak chiyaqꞌ isbꞌa yinh hunu mak mach yohtajoj,
chiꞌilaxilo xil isqꞌap,
yebꞌ xin chikan yinh manhtzetal.
Haꞌ tzet chislo chiqꞌ hunu mak yinh leqꞌtiꞌal,
chiyala ta kaw chiꞌ chabꞌe;
yajaꞌ haxa yet tzujanilxa xin lahan hakaꞌta txꞌotxꞌ chislo.
Haꞌ tzet chijoche kowatxꞌe chiyij isbꞌa ta kꞌul kuybꞌanile chiꞌaqꞌlax jet.
Chiyu koqꞌoji yinh hunu howal ta kꞌul chu kolahtiꞌnhen kobꞌa.
Haꞌ mak halom qꞌumal,
mach yohtajo yebꞌanayo tzet chabꞌe,
yuxin mach chahunbꞌa habꞌa yebꞌ anma halom qꞌumal tuꞌ.
Haꞌ mak chistzꞌaktiꞌnhe ismam yebꞌ ismiꞌ,
chitanhilo isqꞌinal hakaꞌ chu istanhilo hunu tzejtah xol qꞌejholoj.
Haꞌ mak yinh anhe chiꞌahi, matxa isyaxilal chischah yet islahobꞌal.
Haꞌ istxꞌojal chiwatxꞌelax tawinh,
machojabꞌ chapajtze;
wal xin yinhojabꞌ Komam Dios chikawxi hakꞌul,
yuto haꞌ chaxhkolni.
Haꞌ malbꞌal mach tzꞌajanoj,
mach chischah iswiꞌ Komam Dios.
Haꞌ Komam chonhijbꞌanikꞌo bꞌay chonhekꞌi,
yuxin yul jet kochukil mach johtajo tzet chonhtanhi.
Ay ismay ta chijalte hunu tzet tet Komam Dios yinh anhe,
tzujan tuꞌ kat konanonpaxo yibꞌanh tzet chijal tuꞌ. [n].
Haꞌ naj rey ay isnabꞌal,
chishitzilo naj anma txꞌoj yinh,
kat ischejni naj tanhtzelaxiloj.
Haꞌ jespíritu aqꞌbꞌil jet yu Komam Dios,
lahan hakaꞌ tzejtah,
haꞌ chiꞌaqꞌni johtanhelo tzet chiꞌekꞌ yul janma hununonh.
Niman tiempo chiꞌok hunu naj rey yahawilo konhobꞌ
ta chitzꞌay iskꞌul naj yinh yet anmahil,
yebꞌ ta isyelalnhe chal naj.
Haꞌ yip ebꞌnaj tzeh, haꞌ ayko ismayoj;
hakpax tuꞌ ebꞌnaj ichamtaxa
haꞌ sajil xil iswiꞌ ebꞌnaj ayko ismayoj.
Haꞌ lahwilal chako noꞌ tzꞌum chiyij anma txꞌoj,
haꞌ chikolwa yinh;
haꞌ isyaꞌtajil chiꞌay yibꞌanh tuꞌ
chiꞌinilo istxꞌojal chiꞌekꞌ yinh yanma.
Haꞌ yul isqꞌabꞌ Komam Dios ayko isnabꞌal ebꞌnaj rey,
haꞌ Komam chiꞌijbꞌan isnabꞌal ebꞌnaj
hakaꞌ yekꞌ isqꞌabꞌ ha haꞌ xol tzꞌunubꞌ yu ishayelaxi.
Haꞌ yul yet naj winaj, to kaw kꞌul tzet chiswatxꞌe naj,
yajaꞌ wal Komam yohta tzet chiꞌekꞌ yul yanma hunun anma.
Bꞌeybꞌalnhewe istoholal yebꞌ iskꞌulal,
yuto hunteqꞌan tuꞌ,
ekꞌbꞌalto kꞌul sata xahanbꞌal yul sat Komam.
Haꞌ mak yinhnhe loloꞌal ayko issat,
haꞌ yinikanh isbꞌa haꞌ aypaxiko yinh isnabꞌal,
yuxin haꞌ istxꞌojal ayko yinh isnabꞌal,
sunil tuꞌ kaw mule.
Hayet kam chikotxum yibꞌanhilo hunu tzet ye tuꞌ chikowatxꞌe,
kꞌul chiꞌelikoj;
waltaka kaw yinh anhe
chikowatxꞌe hunu tzet ye tuꞌ ay mebꞌaꞌil chitij.
Haꞌ qꞌalomal chiꞌiqꞌlax yu leqꞌtiꞌal,
mach chinahatli,
yuto haꞌ mak chiꞌaniko leqꞌtiꞌal,
lanhan issayni kamikal yinh.
Haꞌ anma chiwatxꞌen istxꞌojal,
haꞌtikꞌa istxꞌojal chiswatxꞌe tuꞌ chiꞌaqꞌni tanhoj;
yuto mach choche iswatxꞌeꞌ istoholal.
Haꞌ tzet chiswatxꞌe anma txꞌoj,
mach toholoj yebꞌ mach kꞌuloj;
yajaꞌ wal tzet chiswatxꞌe anma kꞌul isbꞌeybꞌal kaw toholkanoj.
Ekꞌbꞌalto kꞌul waxanhka yul hunu nichꞌan pat ayonh;
sata ta yul hunu niman nha ayonh yebꞌ hunu ix ix howalnhetikꞌa chu.
Haꞌ anma txꞌoj, hanhkꞌanhetikꞌa istxꞌojal choche iswatxꞌeꞌ;
matxatikꞌa nino chitzꞌay iskꞌul
iswatxꞌen istxꞌojal yinh yet anmahil.
Hayet chiꞌay isyaꞌtajil yibꞌanh hunu mak bꞌuchwawom,
chikuywapaxo ebꞌnaj machi isnabꞌal yintaj.
Wal naj ay isnabꞌal hunelnhe
chihal-lax tet naj kat istxumni naj.
Komam tohol tzet chiswatxꞌe
tꞌanhan yinh yatut anma txꞌoj isnabꞌal,
chiyanikanto Komam yinh isyaꞌtajil.
Haꞌ mak mach chikam iskꞌul iskolwa yinh anma mebꞌaꞌ,
machi mak chikolwapaxo yinh yet chisqꞌanni kolwal.
Haꞌ sabꞌehal chiꞌaqꞌlax yinh ewantajil
chiyaqꞌ tanho ishowal kowiꞌ.
Hayet chiwatxꞌelax istoholal,
kaw chitzala anma tohol isbꞌeybꞌal;
wal anma chiwatxꞌen istxꞌojal chixiwkanh.
Haꞌ mak chishekꞌilo isbꞌa yul isbꞌehal helanile,
lanhan isto bꞌay ay ej kamom.
Haꞌ mak chaqꞌ yubꞌ yanma sunil istxꞌojal choche iskꞌul yebꞌ mak ukꞌunhe chu,
yebꞌ mak loqꞌo perfumenhe chu, haꞌ mak tuꞌ,
chiꞌok mebꞌaꞌil yinh.
Haꞌ anma txꞌoj yebꞌ leqꞌtiꞌ
chiꞌaqꞌlax ekꞌoyaꞌ selelo anma tohol
yebꞌ kꞌul isbꞌeybꞌal.
Ekꞌbꞌalto kꞌul waxanhka sat txꞌotxꞌ desierto ayonh kochukil,
sata ta chonheh yebꞌ hunu ix ix maywal yebꞌ howalnhetikꞌa chu.
Haꞌ yul yatut anma ay isnabꞌal,
kaw ay qꞌalomal yebꞌ perfume;
wal mak machi isnabꞌal chaqꞌ tanho sunil tzet aya.
Haꞌ mak tohol isbꞌeybꞌal,
yebꞌ xin chitzꞌay iskꞌul yinh yet anmahil,
chiꞌilcha isqꞌinal yebꞌ istoholal
yebꞌ xin kaw ay yelapno chiꞌelikoj.
Haꞌ mak ay isnabꞌal chiqꞌoji naj yinh hunu konhobꞌ kaw tanhebꞌil sikꞌlebꞌil,
kat istanhtzenilo naj yip konhobꞌ bꞌay chikawxi iskꞌul anma tuꞌ.
Haꞌ mak kaw chil isbꞌa yinh tzet chala,
machi isyaꞌtajil chitit yibꞌanh.
Haꞌ mak kaw chiyikanh isbꞌa,
kaw bꞌuchwawom,
yuxin kaw chinalaxiko istxꞌojal yinh.
Haꞌ mak isah, chikam yu yochento tzetaj ye tuꞌ,
yuto mach choche iskꞌul chimunlahi.
Kaw txꞌiꞌal tzet choche iskꞌul naj isah chiꞌekꞌ tzꞌayik;
walpaxo mak tohol isbꞌeybꞌal machi oqꞌ yaqꞌni tzet aya.
Mach chischah Komam Dios isyebꞌalqꞌabꞌe anma txꞌoj,
yuto mach yinh sunil iskꞌul chaqꞌa.
Haꞌ naj testigo leqꞌtiꞌ, chitanhilo naj yu tzet chala;
wal mak kam chabꞌe yinh tzet chihal-lax tet yohta tzet chispajtze.
Haꞌ anma txꞌoj, kꞌul yubꞌ chisyeniloj ta kꞌul isbꞌeybꞌal;
wal anma kꞌul isbꞌeybꞌal kꞌulnhetikꞌa chute isbꞌa.
Machi hunu helanile,
maka nabꞌale, maka hunu kuybꞌanile chimanhkꞌon tzet choche Komam Dios.
Naj aqꞌom howal,
chiswatxꞌekanh naj istzꞌum ischeh
yuto chito naj yinh howal;
yajaꞌ yu Komam Dios yuxin chiqꞌoji naj
yinh mak bꞌay chaqꞌ howal.
Ekꞌbꞌalto kꞌul chonhbꞌina yu kꞌul kokꞌul,
sata ta ay chꞌen plata yebꞌ chꞌen oro yul koqꞌabꞌ.
Haꞌ anma qꞌalom yebꞌ anma mebꞌaꞌ lahannhe anmahil,
yuto haꞌ Komam Dios watxꞌenhe iskabꞌ majanil.
Haꞌ mak ay isnabꞌal ta ay hunu huchan chila,
mach chito bꞌey tuꞌ;
wal mak machi isnabꞌal,
chiꞌekꞌto bꞌey tuꞌ
kat yay isyaꞌtajil huchan tuꞌ yibꞌanh.
Haꞌ mak chewchotanhe chute isbꞌa yebꞌ kaw ay yelapno Komam Dios yul sat,
chiyaqꞌ Komam qꞌinale yebꞌ qꞌalomal ispajo tet,
kaw xin ay yelapno chiꞌelikoj.
Haꞌ yul bꞌeh bꞌay chiꞌekꞌ anma txꞌoj isnabꞌal
kaw aynhetikꞌa latzꞌabꞌ;
wal mak kaw chil isbꞌa xin chishekꞌilo isbꞌa.
Kuywe heyuninal yet nixhteto,
haxinwal mach chispohilo isbꞌa yinh kuybꞌanile tuꞌ
yet chiꞌichambꞌi.
Haꞌ naj qꞌalom, chiꞌok naj yahawo yinh anma mebꞌaꞌ;
haxa mak chiqꞌanni chꞌen melyu kꞌamil,
chiꞌok ischejabꞌ naj chꞌaqꞌni chꞌen kꞌamil tuꞌ.
Haꞌ mak chiwatxꞌen istxꞌojal, haꞌtikꞌa istxꞌojal tuꞌ chischah;
kat istanhtzenilo Komam yu isvara ayko yul isqꞌabꞌ yu ishowal.
Haꞌ mak chitzꞌay iskꞌul yinh yet anmahil chiꞌalaxayo iskꞌulal yibꞌanh,
yuto chiyaqꞌ tzet chislo anma mebꞌaꞌ.
Hayet chiꞌilaxilo naj bꞌuchwawom,
chiꞌok aqꞌankꞌulal,
kat istanhto howal yebꞌ takkꞌulal.
Haꞌ mak chal isyelal kaw chitzala naj rey yinh,
yebꞌ xin kaw kꞌul chute naj iskꞌul
yinh mak kꞌul istzoteli.
Haꞌ Komam Dios chitanhen mak ay ishelanil,
wal mak leqꞌtiꞌ chetato Komam isnabꞌal.
Naj isah yunhe mach chito naj munil,
yuxin chal naj ta ayayo noꞌ bꞌalam yul bꞌeh,
iskꞌuxtato noꞌ naj.
Haꞌ istzotiꞌ ix ix txꞌoj ye iswiꞌ,
lahan hakaꞌ hunu haꞌ haꞌ nahat yehayto yich
bꞌay chitokano ebꞌnaj tzꞌaktiꞌnhebꞌil yu Komam Dios.
Haꞌ lutꞌal aytikꞌako yinh ebꞌnaj tzeh,
yajaꞌ chisbꞌejkano ebꞌnaj islutꞌal tuꞌ yet chikachlax ebꞌnaj yu teꞌ kꞌax.
Haꞌ mak chiyeta anma mebꞌaꞌ yu yok qꞌalomal,
yebꞌ mak hanhe tet qꞌalom chaqꞌ tzet aya,
chiꞌok mebꞌaꞌil.
	[l]16:31 Huneꞌ tiꞌ chitzotel yinh mak kaw chinahatli yul sat yibꞌanhqꞌinal tiꞌ, haꞌ ton ispaj istoholal iswatxꞌe, huneꞌ mak tuꞌ kaw sajxa xil iswiꞌ yu ichamil, haꞌ ayko iscoronahiloj, kaw ay isnabꞌal huneꞌ mak tuꞌ Job 8:9; 15:10
	[m]17:3 Chꞌen oro chinhuslax chꞌen xol qꞌa qꞌaꞌ yunhe yil-lax iskꞌulal chꞌen yebꞌ yunhe yel istzꞌilal chꞌen. Pr. 24:12; Jer. 9:6-7; Zac. 13:9; 1Pe. 1:17
	[n]20:25 Yinh yet chikotaqꞌeko hunu tzet ye tuꞌ jibꞌanh. Dt. 23:21-23; Ec. 5:4-5; Mt. 5:33-37

ISYOX MAJAN KUYBꞌANILE: ISTZOTIꞌ EBꞌNAJ AY ISHELANIL ISNABꞌAL
(22:17—24:22)
Kuybꞌanile yebꞌ kachbꞌanile
Kaw hajbꞌa hatxikin
kat hawabꞌen tzet chiyal ebꞌnaj ay isnabꞌal,
kam txumu tzet chiyaqꞌ ebꞌnaj hakuyuꞌ.
Yuto kaw kꞌul ta chakꞌubꞌakano sunil yinh hanabꞌal kat hawohtanheni.
Hunteqꞌan kuybꞌanile tuꞌ,
chiwalkanojan tawet tinanh,
yunhe iskawxi hakꞌul yinh Komam Dios.
¿Tom mach tzꞌibꞌnhebꞌilo oxel wuhan tawet xin, yebꞌ kuybꞌanile yebꞌ nabꞌale,
yunhe hawohtanhenilo isyelal,
kat hawinito isyelal ispajo qꞌambꞌebꞌal tet mak kach chejnitij?
Mach chaxhelqꞌawi yinh anma mebꞌaꞌ, yuto mebꞌaꞌ;
mach chawetapaxo anma mach chu iskolni isbꞌa sata naj juez,
yuto haꞌ hunteqꞌan anma tuꞌ, haꞌ Komam chikolwa yinh,
kat yetan Komam mak chiꞌetan yet anmahil tuꞌ.
Mach chahunbꞌa habꞌa yebꞌ
mak tonhetikꞌa chichichon iskꞌul yebꞌ howalnhetikꞌa istzan;
kꞌuxantaxka hakuynikanh tzet chiswatxꞌe tuꞌ,
hak tuꞌ xin chawako txꞌanh txꞌanh yinh hanuqꞌ.
Mach chawakto habꞌa
yalanh iskꞌas hunu komon anma,
yuto ta mach chu hatohlan huneꞌ kꞌas tuꞌ,
chiꞌilaxilo hatxꞌat tawalanh.
Mach chahekꞌ mohon aykanayo yu hawichmam.
Haꞌ mak kaw kꞌul chute ismunil,
mach yintaho komon anma chiꞌok munil,
wal xin yinta ebꞌnaj rey chimunlahi.
Ta ay hunu mak kaw ay yelapno chachawten waꞌo yatut,
kaw istxumabꞌ isbꞌa hakꞌul mak yinh sat ayachikoj.
Waxanhka kaw chachnhochahi,
yajaꞌ kach hanhochahilal tuꞌ.
Machojabꞌ chawocheko isxuqꞌal tzet ayayo sat ismexha naj tuꞌ,
yuto kꞌuxantaxka tonhe choche naj kach yetaꞌ.
Machojabꞌ chawako yinh hakꞌul hawok qꞌalomal,
wal xin ayojabꞌ hanabꞌal, aqꞌ techahoj.
Mach chawako hawanma yinh qꞌalomal,
yuto mach chinahatli, wal xin hakaꞌta chiꞌelilo xikꞌ,
kat iskꞌaykanh yinh anhe hakaꞌ chu isto noꞌ tꞌiw satkanh, hak tuꞌ yehi.
Mach chaxhok tzꞌonhno yinh ismexha hunu mak echom,
mach chawocheko iskꞌulal tzet chislo naj;
yuto hakaꞌtikꞌa istxꞌojal yanma naj,
hakpax tuꞌ istxꞌojal isnabꞌal naj.
Waxanhka chal naj tawet: «waꞌanh yinh kaw kꞌul,» waxanhka, xhi naj,
yajaꞌ mach yinh sunilo iskꞌul naj chal hakaꞌ tuꞌ.
Tzujan hawaꞌilo iskꞌatanh naj kat haxawnhenati tzet maxalo tuꞌ,
yinh hakaꞌ tuꞌ matzet chiꞌokniko tzotiꞌ kaw saqꞌal yok hawal tet naj.
Mach lutꞌo chawute habꞌa hakachni mak machi isnabꞌal,
yuto tonhe chitzebꞌo yinh ishelanil hanabꞌal. [o]. Ay huneꞌ kuybꞌanile yal Komam Jesús lahan hakaꞌ tiꞌ, tonhe xin nan yok istzotiꞌal.
Mach chahekꞌ mohon aykanayo yu hawichmam;
mach chawilo istxꞌotxꞌ mak machi ismam, machi ismiꞌ;
yuto haꞌ Komam kaw aykano yip,
haꞌ chikolwa yinh mak machi ismam ismiꞌ,
kat iskolnilo yul haqꞌabꞌ.
Kꞌubꞌa kuybꞌanile tiꞌ yinh hawanma,
kaw hajbꞌa hatxikin hawabꞌen helanile.
Mach chabꞌej hakachni hakꞌahol tzeh,
yuto haꞌ tzꞌum chawaqꞌ yijaꞌ naj tuꞌ mach chikam naj yu.
Wal xin to hayet chakachni naj,
lanhan hakolnilo naj yul isqꞌabꞌ kamikal.
Hach inkꞌaholtiꞌan,
hayet chitzujchapno helanile hawu,
kaw chiwabꞌehan tzalahilal yul wanmahan.
Kaw chitzala inkꞌulan wabꞌenan istoholal chawala.
Makojabꞌ chawocheto tzet ay anma mulum;
wal xin xiwanh tet Komam Dios yinh sunilbꞌal ej tiempo.
Ta hak tuꞌ, kaw kꞌul chaxhelikoj,
machi bꞌaqꞌinhal chitanhilo huneꞌ tzet ayko yipo hawanma.
Hach inkꞌahol, kaw abꞌe tzet chiwalan, ayojabꞌ hanabꞌal;
toholbꞌako hawanma yinh iskꞌulal.
Mach chahunbꞌa habꞌa yebꞌ ebꞌnaj ukꞌum teꞌ
yebꞌ anma kaw peqꞌ chute isbꞌa;
yuto haꞌ mak ukꞌum teꞌ yebꞌ mak kaw echo iswaꞌi chiꞌok mebꞌaꞌil yinh.
Hakpax tuꞌ ebꞌnaj isah, holkixhtaxanhe xil isqꞌap ebꞌnaj chako yu isahil. [p].
Abꞌe tzet chal hamam, kaxhaqꞌni pitzkꞌahoj;
mach chachyahwa yinh hamiꞌ yet ixnamxa yaꞌ.
Kaw aqꞌ hawanma hasaynilo isyelal,
helanile, kuybꞌanile yebꞌ nabꞌale,
mach chabꞌejtzotoj.
Haꞌ ismam naj kꞌahole kꞌul isbꞌeybꞌal yebꞌ ay isnabꞌal,
haꞌ ye yu naj yet chitzala naj yinh iskꞌahol tuꞌ,
yuto chiꞌok ismay naj yu iskꞌahol tuꞌ.
¡Hex uninale, aqꞌwe tzalaho iskꞌul hemam hemiꞌ!
¡Yu iskꞌulal chewatxꞌe kat heyaniko ismay!
Hach inkꞌaholtiꞌan, ako hawanma yinh tzet chiwaltiꞌan,
kat habꞌeybꞌalnhen inbꞌeybꞌalan.
Yuto ebꞌix ix txꞌoj ye iswiꞌ,
lahan ebꞌix hakaꞌ kꞌuh txannhe sat, yajaꞌ nahat yehayto yich.
Chimajwa ebꞌix yul bꞌeh hakaꞌ hunu elqꞌom,
kaw xin txꞌiꞌal ebꞌnaj chikꞌayto yu ebꞌix.
¿Mak chiꞌabꞌen isyaꞌil? ¿Mak chiqꞌajwi?
¿Mak chaqꞌ howal, tzujanxa tuꞌ chiꞌah iskꞌul?
¿Mak chiꞌalaxiko islahwilal? ¿Mak chisukbꞌilo isnabꞌal?
Haꞌ ton mak mach chisbꞌejkano teꞌ ukꞌe
yebꞌ makta chiꞌekꞌ saynokꞌo sunil majan ej teꞌ ukꞌe.
Mach chaxhoktꞌanhno yinh teꞌ vino,
yuto kaw kaj jilnayto teꞌ yebꞌ kaw chitzejla teꞌ yul chꞌen copa,
kaw xin labꞌan yayto teꞌ yul hanuqꞌ.
Yajaꞌ haxa yet chiꞌayapno teꞌ yul hakꞌul
hakaꞌ isyaꞌil ischiwa noꞌ labꞌa hak tuꞌ teꞌ.
Tzilam ta tzet chisyeko isbꞌa yinh hasat yu teꞌ
kat hatxumni yebꞌ chawalni sukal.
Hakaꞌta yibꞌanh haꞌ mar ayach chawabꞌe,
chihoymokanh hasat
yebꞌ hakaꞌta ayachato yibꞌanh isteꞌal teꞌ barco.
Kat hawalni hakaꞌ tiꞌ: «Kinmaqꞌlaxan, yajaꞌ mach yaꞌo wabꞌehan;
alaxayto tzꞌum winhan, yajaꞌ mach wabꞌehan,
yajaꞌ hayet chiwatxꞌilo inkꞌulan kat intopaxojan ukꞌuj,» kachi.
Machojabꞌ chawocheko tzet ay anma txꞌoj isnabꞌal,
nitam hawochento hawok xol anma tuꞌ.
Yuto hanhkꞌanhetikꞌa yinh istxꞌojal chiꞌekꞌ isnabꞌal
yebꞌ xin hanhkꞌanhetikꞌa ismachiswalilal chiswatxꞌe,
haꞌ choche yalaꞌ.
Haꞌ mak ay ishelanil chiswatxꞌekanh yatut,
chanayto isxeꞌal yatut tuꞌ yu ay isnabꞌal.
Yu isnabꞌal tuꞌ chinoh iscuartohal yatut yu tzet aya.
Haꞌ xol sunil tzet ay tuꞌ, ay tzet ye tuꞌ tiꞌ kaw kꞌulchꞌan jilni, yebꞌ tzetaj ye tuꞌ kaw ay istohol.
Ekꞌbꞌalto ay yelapno anma ay isnabꞌal sata mak chalni ta kaw ay yip.
Ekꞌbꞌalto kꞌul ay konabꞌal sata ta kaw ay jip.
Ta ay hunu howal chiꞌoki,
kaw yilal istxumlaxi yinh tzet chu yichiko huneꞌ howal tuꞌ.
Ta txꞌiꞌal mak chiꞌaqꞌni konabꞌal yinh hunu howal,
chonhqꞌoji yinh howal tuꞌ.
Haꞌ mak machi isnabꞌal,
machi txumcha yu yinh tzet chu istzotel sata naj alkal,
yuto nahat yehilo helanile yinh isnabꞌal.
Haꞌ mak yinhnhe iswatxꞌen istxꞌojal ayko isnabꞌal,
chihal-lax yinh ta txꞌoj nabꞌil yu.
Haꞌ isnabꞌal anma lutꞌ, haꞌ ton iswatxꞌen mule;
haxa mak bꞌuchwawom, sunil anma chiyahni.
Haꞌ mak chipax yintaj yet chihul isyaꞌtajil yibꞌanh;
machi yip yanma huneꞌ mak tuꞌ.
Kolilo mak lanhan yilaxto yu yaqꞌlax kamoj,
kolpaxilo mak aypaxiko yul isqꞌabꞌ kamikal.
Waxanhka chawala ta mach hawohtajoj,
yajaꞌ wal Komam Dios chonhilni,
yohta tzet chiꞌekꞌ yinh konabꞌal;
haꞌ Komam chiꞌaqꞌni ohtanhelaxiloj,
yuto yohta Komam tzet chikowatxꞌe
kat yilni yinh tzet chonhelikoj,
hatatikꞌa tzet chikowatxꞌe hununonh.
Hach inkꞌahol abꞌle ischiꞌal iskabꞌil noꞌ ajan,
kat hawohtanheniloj ta kaw chiꞌ noꞌ.
Hakaꞌ ischiꞌal noꞌ kabꞌ tuꞌ,
hak tuꞌ chu hawabꞌeno ischiꞌal helanile yebꞌ nabꞌale;
tato chiꞌilchalo tuꞌ hawu kaw kꞌul chachelikoj
yebꞌ xin machi bꞌaqꞌinhal chitanhilo tzet ayko yipo hawanma.
Hach txꞌoj hanabꞌal,
machojabꞌ chanako istxꞌojal yinh anma tohol isbꞌeybꞌal;
machojabꞌ chaxhok eleqꞌ yul yatut.
Waxanhka hujel el chiꞌaykꞌay mak tohol isbꞌeybꞌal,
haktikꞌapax tuꞌ chu yinikanh isbꞌa hunelxa;
yajaꞌ wal anma txꞌoj isnabꞌal chiꞌaykꞌaykano yinh isyaꞌtajil.
Mach chachtzalahi yebꞌ mach chaqꞌinhnhe yet chitxaqꞌmo
kat yaykꞌay mak ayko ishowal tawinh.
Yuto ta chachtzala yu huneꞌ tuꞌ,
mach chitzala Komam tawinh,
kat yinilo Komam ishowal yinh huneꞌ mak tuꞌ.
Mach chichiwa hakꞌul yinh anma txꞌoj isbꞌeybꞌal;
mach chawochepaxiko tzet ay anma mulum.
Yuto haꞌ anma txꞌoj isbꞌeybꞌal,
mach kꞌulo chiꞌelikoj.
Haꞌ anma txꞌoj tuꞌ chitanhiloj, hakaꞌ istanhilo qꞌaꞌ yinh hunu cantil.
Hach inkꞌahol, ayojabꞌ yelapno Komam Dios yul hasat;
xiwanhpaxo tet naj jahaw,
machojabꞌ chahunbꞌa habꞌa
yebꞌ ebꞌnaj ayko ishowal yinh naj jahaw tuꞌ.
Yuto haꞌ mak chiyako ishowal yinh naj,
hunepnhechꞌan chitanhiloj;
hanhe xin Komam Dios yebꞌ naj jahaw tuꞌ
yohta tzet isyaꞌtajil chiꞌay yibꞌanh ebꞌnaj.
	[o]23:9 Haꞌ yinh Mt. 7:6
	[p]23:21 Haꞌ yinh isley Komam Dios, haꞌ mak hak tuꞌ chiyute chiꞌay isyaꞌtajil yibꞌanh. Dt. 21:18-21; Pr. 21:17

ISKANH MAJAN KUYBꞌANILE: ISTZOTIꞌ EBꞌNAJ AY ISHELANIL ISNABꞌAL
(24:23-34)
Hakpax tuꞌ hunteqꞌan kuybꞌanile tiꞌ,
haꞌ ebꞌnaj ay isnabꞌal halnhekanoj, xhi hakaꞌ tiꞌ:
«Mach kꞌuloj ta ay hunu mak ekꞌbꞌal yelapno
sata hunuxa mak yul sat naj juez,» xhi.
Naj juez chikolnilo mak ay ismul,
chitzꞌaktiꞌnhelax naj yu nime konhobꞌ,
machi xin chiꞌochelax yu konhobꞌlaj.
Yajaꞌ wal naj chiꞌanayo isyaꞌtajil yibꞌanh mak ay ismul,
kꞌul chiꞌeliko naj, yebꞌ xin kaw kꞌul istzotel anma yinh naj.
Haꞌ mak kꞌul chu ispajtzen hunu qꞌambꞌebꞌal chitzꞌolax istiꞌ.
Maxhto chawatxꞌe hawatut
tato maxhto hamunil chawatxꞌe,
yebꞌ tato maxhto tzet ayach.
Mach komono chawal hunu tzotiꞌ yinh hawet anmahil,
machojabꞌ hunu leqꞌtiꞌal chabꞌaliko yinh.
Ta ay hunu istxꞌojal chiwatxꞌelax tawinh,
mach chapajtze;
machojabꞌ chawatxꞌe istxꞌojal yinh hakaꞌ kach yute.
Kinekꞌan sat istxꞌotxꞌ naj isah
yebꞌ xol yuva naj machi isnabꞌal.
Yajaꞌ xin txꞌixnhe teꞌ wilan sat istxꞌotxꞌ naj
yebꞌ xol teꞌ uva tuꞌ;
haxa iskꞌubꞌal istxꞌotxꞌ naj tuꞌ xaꞌay wuynahi.
Hayet wilnihan huneꞌ tuꞌ,
inkꞌubꞌankanojan yinh innabꞌalan
wiqꞌni inkuybꞌanilan yinh.
Hayet tonhetikꞌa wayanh chiju
kat iswakxi kowiꞌ yu naj wayanh
kat kam kolaqꞌni koqꞌabꞌ yunhe saqꞌal istit kowayanh.
Hak tuꞌ chu istit mebꞌaꞌil jinh,
tona nahul ayonh kat yapni jinh,
hakaꞌ chu yapni lemna hunu naj elqꞌom,
hak tuꞌ chu yapni naj mebꞌaꞌil tuꞌ.
ISHOꞌ MAJAN KUYBꞌANILE: TZOTIꞌ KAW HELAN YAL YAꞌ SALOMÓN
(25:1—29:27)
Iskabꞌ majan tzotiꞌ yal yaꞌ Salomón
Hakpax tuꞌ hunteqꞌan kuybꞌanile tiꞌ, haꞌ yaꞌ Salomón halnhekanoj, haxa xin ebꞌnaj istzꞌibꞌlom yaꞌ Ezequías, isreyal txꞌotxꞌ Judá tzꞌibꞌnhenkanoj.
Chiꞌalaxiko ismay Komam Dios yu tzetaj ewan ye yu Komam;
haꞌ xin ebꞌnaj rey chitxumnilo tzet ewan ye tuꞌ,
kaw ay yelapno ebꞌnaj.
Hakaꞌ isnahatil yekanh satkanh
yebꞌ hakaꞌ isnahatil yehayto yich txꞌo txꞌotxꞌ,
hak tuꞌ isnabꞌal ebꞌnaj rey.
Haꞌ tzet chiꞌekꞌ yinh isnabꞌal ebꞌnaj rey tuꞌ,
machi hunu mak chitxumniloj.
Ta chiꞌilaxilo istzꞌilal chꞌen plata
chisje iswatxꞌelax hunu tzet ye tuꞌ
kaw ay istohol yinh chꞌen.
Ta chiꞌilaxilo ebꞌnaj txꞌoj isnabꞌal
yinh ismunil sata naj rey,
hak tuꞌ chu yiqꞌni yip naj
yaqꞌni yahawilal yinh istoholal.
Mach chawala ta kaw ay hawelapno sat naj rey.
Mach chachay tzꞌonhno bꞌay chiꞌay tzꞌonhno ebꞌnaj ay yelapnoj.
Ekꞌbꞌal kꞌul chachawtelax tzꞌonho
yul chem kaw ay yelapno tuꞌ,
sata ta chiꞌilaxilo hapixan sata ebꞌnaj kaw ay yelapno tuꞌ.
Mach tonhe chaqꞌanna yinh hunu maka,
yuto kꞌuxantaxka ay hunu mak testigo
chihalni ta machi ismul naj,
ta hak tuꞌ, matxataxka chitxumcha hawu tzet chawute habꞌa.
Ta ay hunu hahowal
yebꞌ mak ayayo hakawilal,
watxꞌeyo habꞌa yebꞌi,
yajaꞌ xin mach chawalati tzet ye tuꞌ xayal hunuxa hawet anmahil. [q].
Kꞌuxantaxka ay mak chiꞌabꞌen tzet chawala,
kat yel hapixan yu, kat habꞌina txꞌojal.
Haꞌ tzotiꞌ chihal-lax chiꞌaqꞌni yaqꞌlobꞌal kokꞌul,
lahan hakaꞌ hunu yechel manzan oro, ayko chꞌen plata yelawiloj.
Hakaꞌ hunu chꞌen jolqꞌabꞌ yebꞌ hunu chꞌen uwe
nabꞌa oro kaw ay istohol,
hak tuꞌ yelapno kachbꞌanile yul sat mak chiyabꞌe kachbꞌanile tuꞌ.
Haꞌ naj chejabꞌ kaw yijem,
lahan naj hakaꞌ chꞌen chew yinh istiempohal qꞌaꞌ yul sat naj chichejni.
Naj chejabꞌ yijem tuꞌ, chaqꞌ naj yip yanma yahaw tuꞌ.
Haꞌ mak chalni ta chaqꞌa, yajaꞌ matzet chaqꞌpaxoj,
lahan hakaꞌ moyan yebꞌ jaqꞌeqꞌ machi nhabꞌ iqꞌbꞌil yu.
Haꞌ mak niman iskꞌul,
chiyaqꞌ tanho ishowal naj juez,
haxa mak kꞌulchꞌan istzoteli chaqꞌ ayo iskꞌul naj.
Ta ay noꞌ kabꞌ chiꞌilcha hawu,
mach chachpalkꞌon haloni noꞌ,
yuto ta ekꞌna chaloh noꞌ ay ismay haxabꞌi yu noꞌ.
Mach naunhe chatuklen hawamigo,
ta mach xin chachtibꞌayo yu kat kach isyahnikanh.
Haꞌ mak chisbꞌalkanh leqꞌtiꞌal yinh yet anmahil,
lahan hakaꞌ hunu te teꞌ,
maka hunu chꞌen espada, maka hakaꞌ teꞌ litꞌ qꞌaqꞌiꞌ iswiꞌ.
Ta chikawxi kokꞌul yinh mak txꞌoj isnabꞌal
yinh istzꞌayikal isyaꞌtajil,
lahan hakaꞌ qꞌahnato joj,
yebꞌ xin hakaꞌ istit isyaꞌil jeh qꞌanaj yet chonhwaꞌi.
Haꞌ mak chibꞌitni yinh sat mak bꞌiskꞌulal yehi,
lahan hakaꞌ yet chiꞌalaxiko vinagre yinh hunu lahwilal,
maka hakaꞌ yet chiꞌilaxilo xil koqꞌap yet kaw ay chew.
Ta chinhocha hunu mak ayko ishowal tawinh,
aqꞌ tzet chislo; ta chitaj istiꞌ aqꞌ hunu vaso haꞌ yukꞌuꞌ.
Haxinwal chitakilo iskꞌul kat istxꞌixwikanh,
haꞌ xin Komam Dios chiꞌaqꞌni ispaj selel tawet.
Haꞌ jaqꞌeqꞌ chitit yinh norte ay haꞌ nhabꞌ chitij,
hak tuꞌ tzotiꞌ txꞌoj chiyaqꞌ howbꞌo kosat.
Ekꞌbꞌalto kꞌul waxanhka yul nichꞌan pat ayonh,
sata ta ayonh yul hunu niman nha yebꞌ hunu ix ix howalnhetikꞌa chu.
Hakaꞌ haꞌ chewla haꞌ yul kotiꞌ yet kaw chitaj kotiꞌ,
hak tuꞌ tzotiꞌ kꞌul chitit nahata kat yal-lax jet.
Hakaꞌ hunu ha haꞌ kaw tzꞌil yebꞌ kaw ay sam,
hak tuꞌ naj machi ismul, chiluylunkanh sata hunu mak ay ismul.
Mach kꞌuloj ta chonhpalkꞌon koloni noꞌ kabꞌ,
hakpax tuꞌ xin mach kꞌuloj chikosaynikꞌo yalaxiko komay yu anma.
Hakaꞌ hunu konhobꞌ machi iskꞌubꞌal hoyaniko yinh,
hak tuꞌ mak mach chu yaqꞌni kachaꞌ isbꞌa yinh istxꞌojal choche.
Mach kꞌulo yay chꞌen chew yinh istzꞌayikal waresma;
mach kꞌulopaxo yay haꞌ nhabꞌ yinh istzꞌayikal hatxꞌo,
hakpax tuꞌ xin mach kꞌulo yalaxiko ismay mak mach isnabꞌal.
Hakaꞌ noꞌ tzꞌunun tonhe chiꞌekꞌi, maka hakaꞌ noꞌ yalomtioxh machi yatut,
hak tuꞌ tzꞌaktiꞌ, mach chiꞌapni ta machi komul.
Noꞌ cheh chꞌayto tzꞌum yinh noꞌ, yunhe iskuylax noꞌ,
haxa noꞌ burro chiꞌalaxikto chꞌen freno yul istiꞌ noꞌ;
hakpax tuꞌ mak machi isnabꞌal chiꞌayto tzꞌum yinh.
Mach chaxhtaqꞌwi tet anma txꞌoj isnabꞌal yet chiyalni istxꞌojal tawet,
haxinwal mach lahano chawute habꞌa yebꞌi.
Hayet chitzotel anma machi isnabꞌal tawet,
kachwahanh yinh istxꞌojal chal tawet,
yunhe istxumni isbꞌa iskꞌul ta maxhtaj haꞌ yekoj.
Hayet chikawxi kokꞌul yinh hunu mak machi isnabꞌal chijabꞌento hunu kochejbꞌanil yintaj,
lanhan jiniti isyaꞌtajil jibꞌanh, yebꞌ lahan hakaꞌta chikotzokꞌilto joj.
Haꞌ mak chikotxxi mach chu isbꞌelwito nahat;
hakpax tuꞌ tzet chal ebꞌnaj machi isnabꞌal,
mach chipujlaxikꞌo nahat.
Mach chu iskꞌal-laxiko chꞌen qꞌojbꞌal yinh iswiꞌ noꞌ ula,
hakpax tuꞌ mak machi isnabꞌal,
mach chu yalaxiko iswinajil.
Naj ukꞌum, waxanhka ay teꞌ txꞌix chito yul yoj naj, yajaꞌ machi yabꞌe naj;
hak tuꞌ mak machi isnabꞌal, waxanhka chihal-lax tzotiꞌ
yet helanile tet mach chabꞌe.
Haꞌ naj chiꞌaqꞌni ismunil naj machi isnabꞌal yebꞌ isah,
lahan naj hakaꞌ naj chiꞌanito teꞌ litꞌ yinh makxanhetikꞌa chiꞌekꞌto yul bꞌeh.
Metx txꞌiꞌ, chimeltzo metx isleqꞌaꞌkanh isxaw hunelxa,
hakpax tuꞌ mak machi isnabꞌal, chimeltzo iswatxꞌeꞌ issukal.
Ayto hanikꞌxa iskꞌulal iskawxi kokꞌul
yinh tzet chal mak machi isnabꞌal
sata yinh tzet chal mak chiyalikꞌoj ta kaw helan.
Haꞌ naj isah, yunhe mach chito naj munil
yuxin chal naj ta ayayo noꞌ bꞌalam yul bꞌeh ismajwahi.
Hakaꞌ chu isbꞌili teꞌ pulta yu chꞌen visagra,
hak tuꞌ chu ismeltzonikꞌo isbꞌa naj isah yibꞌanh istxꞌat.
Naj isah chayto isqꞌabꞌ naj yul issekꞌ,
yajaꞌ nitam yanikto naj tzet chislo tuꞌ
yul istiꞌ chisje iskꞌul.
Naj isah chistxum naj ta ekꞌbꞌalto isnabꞌal naj
yibꞌanh hujwanh mak kꞌul ispajtzen qꞌambꞌebꞌal.
Hayet chijanito kobꞌa xol howal machi jok jinh,
lahan hakaꞌ yet chonhok tzabꞌno yinh istxikin hunu metx txꞌiꞌ.
Hakaꞌ hunu naj mach kꞌulo ye yul iswiꞌ
tonhe chisqꞌojto litꞌ ayko qꞌaꞌ yinh,
hak tuꞌ mak chiyako leqꞌtiꞌal tet yamigo,
tzujan tuꞌ chalni tato tonhe chimaxli.
Ta machi teꞌ siꞌ chiꞌalaxikto yul qꞌaꞌ, chitanhilo qꞌaꞌ tuꞌ,
hakpax tuꞌ yet machi naj hobꞌom tzotiꞌ,
machi howal chiꞌahi.
Ta chijoche qꞌaꞌ, chijakto yaqꞌbꞌil teꞌ siꞌ,
hak tuꞌ mak chiyoche howal chiyako yip howal tuꞌ.
Haꞌ tzet chal mak halom qꞌumal,
lahan hakaꞌ hunu tzet ye tuꞌ labꞌan koloni,
kat yayapno yul kokꞌul.
Haꞌ tzotiꞌ saqꞌal yoki, yajaꞌ nabꞌil istxꞌojal yu,
lahan hakaꞌ yet chimaslaxiko chꞌen plata yinh hunu txꞌotxꞌ xhi.
Haꞌ mak ayko ishowal yinh iskꞌul, kꞌul yubꞌ mach chisyeloj yet chitzoteli,
yajaꞌ wal yul yanma xin, nabꞌil istxꞌojal yu.
Yuxin mach chawayto yul hawanma yinh tzet chala,
waxanhka kaw saqꞌal istzoteli, yajaꞌ wal isnabꞌal nohna yu istxꞌojal.
Haꞌ huneꞌ mak tuꞌ,
waxanhka mach chisyeloj ta chichiwa iskꞌul,
yajaꞌ chisyelo yinh tzet chiswatxꞌe.
Haꞌ mak chiholni hunu holan,
haꞌtikꞌa chiꞌaykꞌayto yul.
Haꞌ mak chikꞌolnito hunu chꞌen niman chꞌen
haꞌtikꞌa chikechꞌmoto yalanh chꞌen.
Haꞌ mak leqꞌtiꞌ, mach choche yalaꞌ isyelal.
Haꞌ mak kaw loloꞌ istzoteli kaw ay tzet chetatoj.
Machojabꞌ chikawxi hakꞌul yinh tzꞌayik yet hekal,
yuto mach hawohtajo tzet chiyaqꞌ tzꞌayik tuꞌ.
Machojabꞌ tajach chawalikꞌoj ta kꞌulach,
wal xin nanojabꞌ mak chihalnikꞌoj ta kꞌulach.
Haꞌ chꞌen chꞌen yebꞌ arena, kaw al machi techa ju jijni;
hak tuꞌ yet chitit ishowal ebꞌnaj mach isnabꞌal, mach chitecha ju.
Hayet chitit kohowal, kaw ay tzet chijetatoj,
haxa ischiwa kokꞌul mach chaqꞌ kachaꞌ isbꞌa.
Ekꞌbꞌalto kꞌul kokachni hunu mak chijalniko ismul yinh sat;
sata ta xahan ay ju jalni,
yajaꞌ xin machi kokachah.
Haꞌ mak yeli, xahan ay yet anmahil yu, chikachwahi,
waxanhka xin yaꞌ chiꞌok istzotiꞌ tuꞌ;
yajaꞌ wal mak chitzala yinh istxꞌojal tzet chiswatxꞌe yet anmahil,
mach chiskacha yuto ayko ishowal yinh.
Haꞌ mak nohna iskꞌul, waxanhka kabꞌ noꞌ chiꞌaltelax tet,
mach chisje iskꞌul yinh noꞌ;
wal mak kaw chinhochahi,
waxanhka kꞌah tzet chiꞌaqꞌlax islobꞌ kaw chiꞌ chabꞌe.
Haꞌ mak nahat yehilo yinh iskonhobꞌ bꞌay pitzkꞌanahi,
lahan hakaꞌ hunu noꞌ chꞌik chisbꞌejkano yatut.
Haꞌ perfume yebꞌ yanhal xilqꞌape,
chitzala kokꞌul yu,
yu isxuqꞌal xam;
hak tuꞌ istzala kokꞌul yet chiꞌaqꞌlax kuybꞌanile jet.
Haꞌ mak hawamigo,
mach chabꞌejkanoj
yebꞌ xin mach chabꞌejkano mak yamigo isbꞌa yebꞌ hamam.
Tato ay isyaꞌtajil chawaqꞌle, mach chaxhto hawalaꞌ hayaꞌtajil tuꞌ tet hawuxhtaj,
yuto ekꞌbꞌalto kꞌul hawalni tet hawet anmahil ayayo takawilal,
sata ta hato hawalno tet hawuxhta kaw nahat aya.
Hach inkꞌahol, helanojabꞌ chawute hanabꞌal,
hak tuꞌ chu hawaqꞌni tzalaho wanmahan,
haxinwal chisje inpajtzenan tet mak chiꞌaqꞌni tako inkꞌulan.
Haꞌ mak ay isnabꞌal, ta ay hunu huchan chila, machi to bꞌey tuꞌ;
wal mak mach isnabꞌal, chiꞌekꞌto bꞌey tuꞌ
kat yay isyaꞌtajil huchan tuꞌ yibꞌanh.
Haꞌ mak chaqꞌ isbꞌa yinh hunu mak mach yohtajoj yinh kꞌam melyu,
chiꞌilaxilo xil isqꞌap, kat yilaxilo sunil tzet aya.
Hayet chonhtioxhli yinh kaw ip tet hunu jet anmahil yinh kaw sahabꞌ,
lahan huneꞌ tuꞌ hakaꞌ bꞌuchwal yul sat.
Haꞌ ix ix howalnhetikꞌa chu yinh yichamil,
lahan ix hakaꞌ hunu tzꞌu naunhe chiꞌay yul nha yinh istiempohal nhabꞌil,
ta chijoche kokachaꞌ ix, lahan hakaꞌta chijoche kokachaꞌ yekꞌ jaqꞌeqꞌ,
maka hakaꞌta chijoche jiqꞌaꞌkanh teꞌ aceite yul koqꞌabꞌ.
Haꞌ chꞌen hierro chinhijlax yeh chꞌen
yu hunuxa chꞌen hierro,
hakpax tuꞌ naj winaj, helan chiꞌeliko naj yu kuybꞌanile chaqꞌ hunuxa maka.
Haꞌ mak chitanhen teꞌ higuera chislo sat teꞌ.
Haꞌ naj chejabꞌ chitanhen yahaw,
chiꞌalaxiko ismay naj yu yahaw tuꞌ.
Hakaꞌ chu jilni yechel kosat xol haꞌ haꞌ,
hak tuꞌ chu yil-lax tzet chiꞌekꞌ yinh isnabꞌal naj winaj yinh tzet chiswatxꞌe.
Haꞌ naj kamikal yebꞌ kambꞌal,
maxhtikꞌa chinoh iskꞌul,
hak tuꞌ yochenko anma tzetaj ye tuꞌ, maxhtikꞌa bꞌaqꞌinhal chinoh iskꞌul.
Chꞌen oro yebꞌ chꞌen plata chiꞌilwelax chꞌen yul qꞌaꞌ yunhe yil-laxi ta kꞌul chꞌen maka machoj;
hak tuꞌ anma, haꞌtikꞌa yet anmahil chiꞌilni ta kꞌul maka txꞌoj.
Waxanhka kaw chixanhlax qꞌaho naj machi isnabꞌal hakaꞌ isxanhlaxilti sat ixim trigo,
yajaꞌ maxhtikꞌa chisbꞌejkano naj iswatxꞌen issukal tuꞌ.
Ayojabꞌ hachiko hawilni hameꞌ,
machojabꞌ chatinhchakano noꞌ,
yuto haꞌ chꞌen melyu yebꞌ tzet ay yul haqꞌabꞌ,
mach sunilbꞌal tiempo aya.
Hayet chiwolni cheqꞌanh kat iswolnipaxo teꞌ telaj,
kat hakꞌubꞌankanh tzet chislo hanoqꞌ tuꞌ.
Haꞌ noꞌ hameꞌ tuꞌ chiꞌanilo noꞌ lana
chiꞌokniko yinh xil haqꞌap;
haxa xin noꞌ chiw chiꞌanilo istohol hatxꞌotxꞌ chaloqꞌo.
Kat yaqꞌnipaxo noꞌ miꞌe chiw noꞌ lech chawukꞌu
yebꞌ hawuninal yebꞌ hachejabꞌ.
Haꞌ anma txꞌoj, chiꞌelkanh,
tonhka xin machi mak chitzumbꞌenikꞌoj;
wal mak tohol isbꞌeybꞌal, aqꞌankꞌulal yehi,
lahan hakaꞌ noꞌ bꞌalam machi xiw tet hunuxa no noqꞌ.
Yu istxꞌojal anma, yuxin kaw txꞌiꞌal ebꞌnaj ijbꞌalom,
wal naj ijbꞌalom kaw kꞌul isnabꞌal yohta naj yaniko sunil yinh istxolal.
Haꞌ mak mebꞌaꞌ chiꞌelqꞌawi yinh yet mebꞌaꞌil,
lahan hakaꞌ nime nhabꞌ chiꞌetanto tzꞌunubꞌ.
Haꞌ mak chispohilo isbꞌa yinh ischejbꞌanil Komam Dios,
chitzala yinh anma chiwatxꞌen istxꞌojal;
wal mak chiyijen ischejbꞌanil Komam,
mach chitzala yinh anma txꞌoj chiswatxꞌe tuꞌ.
Haꞌ anma txꞌoj, mach chitxumchalo istoholal yu,
wal anma chiꞌawten Komam Dios yinh sunil chitxumchalo yu.
Ekꞌbꞌalto kꞌul, waxanhka mebꞌaꞌonh, yajaꞌ tanhe kꞌul kobꞌeybꞌal;
sata ta qꞌalomonh yajaꞌ istxꞌojal chiꞌekꞌ yinh konabꞌal.
Haꞌ ebꞌnaj uninale chiyijen ischejbꞌanil Komam Dios ay isnabꞌal ebꞌnaj;
yajaꞌ wal ebꞌnaj yinhnhe peqꞌal chiꞌekꞌi,
chako ebꞌnaj ismam yinh txꞌixwilal.
Haꞌ qꞌalomal chistenbꞌa hunu mak yu kaw niman yal chꞌen melyu
chisqꞌan yinh ismelyu chaqꞌ kamikal,
haꞌ tet mak chitzꞌay iskꞌul yinh anma mebꞌaꞌ
chistenbꞌa isqꞌalomal tuꞌ.
Tato ay hunu mak mach choche yabꞌeꞌ ischejbꞌanil Komam Dios,
mach chochepaxo Komam yabꞌeꞌ istxah huneꞌ mak tuꞌ.
Haꞌ mak chiꞌaqꞌni aykꞌayo anma kꞌul isbꞌeybꞌal yinh istxꞌojal,
haꞌtikꞌa chiꞌaykꞌay yul isqꞌabꞌ istxꞌojal tuꞌ;
wal anma machi ismul chissaya, chischah iskꞌulal.
Haꞌ naj qꞌalom, kaw ay iswiꞌ naj yalni,
yajaꞌ chiꞌaykꞌay naj yu naj mebꞌaꞌ ay isnabꞌal.
Hayet chiqꞌoji ebꞌnaj tohol isbꞌeybꞌal
kaw chitzala anma,
yajaꞌ ta haꞌ ebꞌnaj txꞌoj isnabꞌal
chiqꞌoji chiyebꞌato isbꞌa anma.
Haꞌ mak chebꞌato ismul, mach kꞌulo chiꞌelikoj;
wal mak chalati ismul chisbꞌejnikano ismul tuꞌ,
ay nimankꞌulal yinh.
Saqꞌal yet anma sunilbꞌal tiempo chiyiyo isbꞌa tet Komam Dios,
wal mak chaqꞌ kawbꞌo yanma chiꞌaykꞌay yinh istxꞌojal.
Hakaꞌ hunu noꞌ bꞌalam kaw how,
maka hakaꞌ noꞌ oso chonhkꞌuxnikamoj;
hak tuꞌ ebꞌnaj txꞌoj isnabꞌal ayko yahawo yinh konhobꞌ kaw mebꞌaꞌ.
Haꞌ naj yahaw konhobꞌ mach kꞌulo iswiꞌ,
chislahiko naj isyaꞌtajil yibꞌanh konhobꞌ,
yajaꞌ wal naj mach chocheko chꞌen melyu,
ay iskawil naj yinh niman tiempo.
Haꞌ mak chipotxꞌnikamo hunu yet anmahil,
mach chiꞌekꞌto yet istit kamikal yinh;
machi xin hunu mak chikolni yul isqꞌabꞌ kamikal tuꞌ.
Haꞌ anma tohol isbꞌeybꞌal chikol-laxiloj,
wal anma txꞌoj isbꞌeybꞌal chiꞌaykꞌay yul isqꞌabꞌ isyaꞌtajil.
Haꞌ mak chimunla sat istxꞌotxꞌ,
chipalkꞌon tzet chislo;
wal mak chiꞌekꞌ yinta ebꞌnaj isah, chislahkaniko mebꞌaꞌil yinh.
Haꞌ anma chiyal isyelal kaw txꞌiꞌal iskꞌulal chischah;
wal mak choche yok qꞌalomal
kaw txꞌiꞌal isyaꞌtajil chiyila.
Mach kꞌuloj ta ay hunu mak ekꞌbꞌal yelapno sata hunuxa yet anmahil yul sat.
Ta chal iskꞌul, waxanhka yu nichꞌan istiꞌ wah chikosay komul.
Haꞌ mak kaw chiyoche chꞌen melyu, kaw chiyaqꞌkamo isbꞌa yok qꞌalomal,
yajaꞌ xin mach yohtajo ta lanhan istit mebꞌaꞌil yibꞌanh.
Haꞌ yinh istzujanilxa ekꞌbꞌalto chitzala anma
yinh mak chikachwahi,
sata yinh anma tonhe chitzoteli.
Haꞌ mak chiꞌelqꞌawi yinh ismam ismiꞌ,
tzujan tuꞌ chalni ta machi ismul,
yet lahan isbꞌa yebꞌ anma elqꞌom.
Haꞌ mak kaw txꞌiꞌalxakano tzet chiyoche,
ay howal chisyuchtij;
wal mak chikawxi iskꞌul yinh Komam chiꞌahi.
Haꞌ mak kaw chikawxi iskꞌul yinh, machi isnabꞌal,
wal mak ay isnabꞌal chiskolilo isbꞌa.
Haꞌ mak chikolwa yinh anma mebꞌaꞌ,
machi mebꞌaꞌil chila;
yajaꞌ mak mach chikolwa yinh mebꞌaꞌ tuꞌ kaw txꞌiꞌal tzꞌaktiꞌ chiqꞌanlax yibꞌanh.
Hayet chiqꞌoji ebꞌnaj txꞌoj isnabꞌal chiyebꞌa isbꞌa anma,
yajaꞌ wal yet chitanhilo ebꞌnaj tuꞌ, chipohchakanh anma tohol isbꞌeybꞌal.
Haꞌ mak chislutꞌnhe isbꞌa yet chikachlaxi,
chitanhnalo lembꞌil, matxa tzet tzꞌaj yutelaxi.
Hayet chiꞌok ebꞌnaj tohol isbꞌeybꞌal ijbꞌalomal
kaw chitzala anma,
waltaka ebꞌnaj txꞌoj isnabꞌal chiꞌok jahawiloj kaw chiꞌekꞌyaꞌ anma yu ebꞌnaj.
Haꞌ naj kꞌahole chiꞌochen helanile, chitzala iskꞌul ismam naj yinh;
wal naj chiꞌekꞌ yinta ebꞌix ix txꞌoj ye iswiꞌ,
tonhe chiskꞌaytzelo naj ismelyu.
Haꞌ naj rey chiwatxꞌen istoholal,
kaw chiyiqꞌ yip iskonhobꞌ naj;
walpaxo naj rey melyunhetikꞌa chiyilo yinh anma chistanhtzelo naj iskonhobꞌ tuꞌ.
Haꞌ mak tonhetikꞌa chiyalikꞌo ismay yamigo,
lanhan yanayo latzꞌabꞌ yul isbꞌeh yamigo tuꞌ.
Haꞌtikꞌa istxꞌojal chiswatxꞌe anma txꞌoj isnabꞌal,
haꞌ chiꞌok latzꞌabꞌo yul isbꞌeh;
yajaꞌ wal anma tohol isbꞌeybꞌal tzalahilal yebꞌ aqꞌankꞌulalnhetikꞌa yehi.
Haꞌ ebꞌnaj tohol isbꞌeybꞌal
chabꞌeto ebꞌnaj yet chiskolni isbꞌa anma mebꞌaꞌ,
wal ebꞌnaj txꞌoj isnabꞌal machi yok ebꞌnaj yinh.
Haꞌ anma bꞌuchwawom
chiꞌah wejnahi yu yaniko howal,
walpaxo anma ay isnabꞌal,
chaqꞌ tanhohoyo ishowal anma.
Ta ay hunu naj ay isnabꞌal choche iswatxꞌehayo hunu howal
yebꞌ hunu mak mach isnabꞌal,
tonhe chiꞌok ishowal naj yinh iskꞌul kat isbꞌuchlaxpaxo naj,
matzet xin tzꞌaj iswatxꞌeyo naj.
Ebꞌnaj potxꞌom anma kaw chisyah ebꞌnaj anma tohol isbꞌeybꞌal;
yebꞌ xin choche ebꞌnaj yaqꞌaꞌ kamoj.
Haꞌ anma machi isnabꞌal hayet chitit ishowal,
chiswatxꞌe sunil tzet chal iskꞌul yu ishowal tuꞌ,
wal mak ay isnabꞌal chiyaqꞌ ekꞌoyo ishowal.
Haꞌ naj jahaw chiꞌabꞌento leqꞌtiꞌal
haꞌ hun ebꞌnaj chimunla yinta naj chetatoj.
Haꞌ anma mebꞌaꞌ yebꞌ anma chiꞌelqꞌawi yinh anma mebꞌaꞌ,
lahan chimujli iskawanhil yu Komam Jahawil.
Haꞌ naj rey kꞌul chiyute iskꞌul yinh anma mebꞌaꞌ,
nahatil chiꞌok naj reyal.
Hayet chijijni yebꞌ yet chonhkachlaxi,
chijiqꞌ kohelanil;
wal ebꞌnaj kꞌahole kaw tzꞌeꞌ ismam ismiꞌ yinh chiyako ebꞌnaj ismiꞌ yinh txꞌixwilal.
Hayet chipohchakanh anma txꞌoj,
chipohchapaxokanh mule;
yajaꞌ haxa anma kꞌul isbꞌeybꞌal chiyilaꞌ istanhtzelaxilo anma mulum tuꞌ.
Hach mame hach tiꞌ, kuy hawuninal,
haxinwal chaqꞌ aqꞌankꞌulal yul hawanma yebꞌ xin tzalahilal.
Haꞌ bꞌay maxhtaj Komam Dios chiꞌijbꞌan hunu tzet ye tuꞌ, machi istxolal tzetaj ye tuꞌ.
¡Saqꞌal yet anma chiyijen ischejbꞌanil Komam Dios!
Naj chejabꞌ, maxhnhetaj yu tzotiꞌ chikuycha naj,
yuto chistxum naj, yajaꞌ mach chisyije naj.
Ekꞌbꞌalto kꞌul iskawxi kokꞌul yinh hunu mak machi isnabꞌal,
sata yinh mak mach chistxum yinh tzet chala.
Haꞌ mak kaw tzꞌeꞌ chute isbꞌa yinh ischejabꞌ yet nichꞌanto,
kaw txꞌiꞌal isyaꞌtajil chilaꞌ yinh islahobꞌal.
Haꞌ mak kaw how iswiꞌ yebꞌ howalnhetikꞌa istzan,
chiyichekanh howal yebꞌ xin kaw txꞌiꞌal isyaꞌtajil chitij.
Haꞌ mak kaw chiyikanh isbꞌa, chiꞌilaxayoj;
wal mak chiyiyo isbꞌa xin chiꞌilaxkanh.
Haꞌ mak kaw yet lahan isbꞌa yebꞌ anma elqꞌom,
lahan hakaꞌta ayko ishowal yinh yet elqꞌomal tuꞌ,
waxanhka ay tzꞌaktiꞌ chiyabꞌe, yajaꞌ mach chal naj tet naj.
Haꞌ mak chixiw tet yet anmahil,
haꞌtikꞌa chiyaqꞌ aykꞌayo isbꞌa;
wal mak chikawxi iskꞌul yinh Komam Dios kaw tanhebꞌil.
Kaw txꞌiꞌal mak chisayni iskꞌulal iskꞌul ebꞌnaj yahaw konhobꞌ,
yajaꞌ xin hanhe Komam Dios chiwatxꞌen istoholal.
Haꞌ anma tohol isbꞌeybꞌal,
mach choche istxꞌojal chiswatxꞌe anma txꞌoj isnabꞌal;
haxa anma txꞌoj isnabꞌal,
mach chitzala yinh anma tohol isbꞌeybꞌal.
	[q]25:9 Watxꞌeyo habꞌa yebꞌ mak ay hahowal yebꞌi. Ay howal tiꞌ chiwatxꞌayoj mach yilalo chiꞌilaxto sata naj alkal. Mt. 5:25; 18:15-17

ISWAJ MAJAN KUYBꞌANILE: TZOTIꞌ YAL NAJ AGUR
(30:1-33)
Kuybꞌanile yal naj Agur
Tzotiꞌ yal naj Agur iskꞌahol naj Jaqué. Naj Agur tuꞌ yal naj hunteqꞌan kuybꞌanile tet naj Itiel yebꞌ tet naj Ucal hakaꞌ tiꞌ:
«Hanintiꞌan, kaw machi innabꞌalan xol wet anmahilan,
mach chu intxumnihan hakaꞌ istxumni anma.
Maxhto chiwiqꞌan inhelanilan,
kaw maxhtotikꞌa nichꞌano tzet wohtajan yibꞌanhilo Komam Dios,
Komam kaw machi istxꞌojal yinh.
¿Mak hunu tiꞌ chito satkanh kat yaypaxiloj?
¿Mak chu istzabꞌnayo jaqꞌeqꞌ yul isqꞌabꞌ?
¿Mak chu ischulnayo haꞌ mar yu xil isqꞌap?
¿Mak hanhekano ismohonal txꞌo txꞌotxꞌ?
¿Hal wetan ta hawohta isbꞌi yebꞌ isbꞌi iskꞌahol?
Haꞌ mak chikawxi iskꞌul yinh Komam Dios,
chistanhe Komam.
Sunil tzet chalte Komam, iskawxobꞌal kokꞌul yehi.
Mach chawako istzꞌaj tzet chiyal Komam tawet,
ta mach xin,
chaxhiskachaꞌ, kat hakankano leqꞌtiꞌal yul sat.
Mamin, ay kabꞌebꞌ tzet ye tuꞌ tiꞌ chinqꞌanan tawet,
mach chamanhkꞌo wetan yet maxhto chinkaman.
Machojabꞌ chinhachayojan yinh leqꞌtiꞌal,
yebꞌ wetlihan yinh hunu wet anmahilan.
Machojabꞌ chawaqꞌ qꞌalomal yebꞌ mebꞌaꞌil wetan;
kꞌuxanojabꞌ hawaqꞌni tzet chinlohan
yebꞌ tzet chiꞌokniko wuhan hunu tzꞌayik.
Yuto ta chinokan qꞌalomal, kꞌuxantaxka ay tzotiꞌ txꞌoj chiwalan tawinh,
kat walnipaxojan ta mach kach wohtajojan. [*]
Mach chawaqꞌpaxo mebꞌaꞌil wetan,
yuto kꞌuxantaxka chinokan eleqꞌ,
kat yel hapixan wuhan.
Machojabꞌ txꞌojo hatzotel yinh naj chejabꞌ sata yahawil,
yuto kꞌuxantaxka kaxhistzꞌaktiꞌnhen naj,
kat hawaqꞌlen isyaꞌtajil.
Ay mak tiꞌ chistzꞌaktiꞌnhe ismam
yebꞌ xin mach chisqꞌan iskꞌulal yibꞌanh ismiꞌ.
Ay mak tiꞌ chalni ta kaw sajxa ye yanma,
yajaꞌ xin aytoko ismul yibꞌanh.
Ay mak tiꞌ kaw ay yelapno ye yalni,
kaw xin chiyikanh isbꞌa yibꞌanh yet anmahil.
Ay mak tiꞌ lahan yeh hakaꞌ chꞌen espada,
haxa istxꞌabꞌal xin,
lahan hakaꞌ chꞌen cuchillo yunhe istanhtzenilo anma mebꞌaꞌ ay yul konhobꞌ.
Ay kakꞌonh yunin noꞌ sanguijuela ukꞌum chikꞌ,
tonhetikꞌa xin chiqꞌanqꞌoniko noꞌ yinh ismiꞌ tuꞌ.
Ay kanhebꞌ tzet ye tuꞌ tiꞌ, maxhtikꞌa chinoh iskꞌul;
haꞌ ton kambꞌal, ix ix machi yunin,
txꞌo txꞌotxꞌ mach chiqꞌ iskꞌul txꞌotxꞌ ha haꞌ chiꞌay yibꞌanh,
yebꞌ qꞌa qꞌaꞌ, mach chiqꞌ iskꞌul qꞌaꞌ isnhusnito teꞌ siꞌ.
Haꞌ mak chisyah ismam kat istzebꞌi yinh ismiꞌ,
yet ay islohnilti noꞌ hoh isbꞌaqꞌ sat,
kat islohnito noꞌ tꞌiw isnimanil.
Ay kanhebꞌ tzet ye tuꞌ,
kaw chikꞌay inkꞌulan yinh
yebꞌ xin mach chitxumcha wuhan.
Tzet chiyu yekꞌ noꞌ tꞌiw satkanh,
tzet chiyu ishatxnikꞌo isbꞌa noꞌ labꞌa yinhla iskꞌul chꞌen chꞌen,
tzet chiyu isbꞌelwikꞌo teꞌ barco yibꞌanh haꞌ haꞌ,
yebꞌ tzet chiyu ismonten naj winaj ix ix.
Ix ix txꞌoj iswiꞌ, kaw chiwaꞌ ix yinh kaw kꞌul,
lahwi tuꞌ kat issunilo ix istiꞌ,
kat yalni ix ta machi istxꞌojal chiswatxꞌe ix.
Ay kanh majan anma tiꞌ mach chitecha yu anma yabꞌen isbꞌeybꞌal,
yebꞌ xin chikꞌay iskꞌul anma ay yul konhobꞌ yinh.
Haꞌ ton naj chejabꞌ chiꞌok reyal,
naj machi isnabꞌal yajaꞌ chipalkꞌon tzet chislo yul isqꞌabꞌ.
Ix ix yahbꞌil, chiyiqꞌ yichamil,
yebꞌ ix chejabꞌ chiꞌok selelo yahaw.
Ay kanh majan no noqꞌ ay sat txꞌo txꞌotxꞌ kaw ekꞌbꞌal isnabꞌal
yibꞌanh ebꞌnaj winaj ay ishelanil.
Haꞌ ton noꞌ sanik, kaw hunbꞌulan chu yekꞌ noꞌ,
waxanhka xin machi yip noꞌ,
yajaꞌ xin chistenbꞌa noꞌ tzet chislo yinh waresma.
Noꞌ xhik, waxanhka machi yip noꞌ,
yajaꞌ chiswatxꞌe noꞌ yatut yinhla iskꞌul chꞌen nime chꞌen.
Noꞌ qꞌul, waxanhka machi yahawil noꞌ chiꞌijbꞌani,
yajaꞌ kaw yinh istxolal chibꞌelwikꞌo noꞌ.
Yebꞌ xin noꞌ xim, chikotzabꞌ noꞌ yul koqꞌabꞌ,
yajaꞌ chiswatxꞌe noꞌ yatut yul yatut naj rey.
Ay ox majan no noqꞌ tiꞌ kaw chismaynhe isbꞌa yet chiꞌekꞌi,
aypaxo xin huneꞌxa mak yinh iskanh.
Noꞌ bꞌalam, haꞌ noꞌ kaw ekꞌbꞌalkano yip xol yet noqꞌal,
machi hunu mak tet bꞌay chixiw noꞌ.
Noꞌ icham chiyo kaw chismaynhe isbꞌa noꞌ,
yebꞌpaxo xin noꞌ winaj chiw,
yebꞌ xin naj rey machi hunu mak chiqꞌoji yinh.
Ta chawala ta kaw ay hawelapno yinh hasukal
kat hatxumni hawatxꞌen istxꞌojal,
kaw nah habꞌa yinh tzet chiꞌekꞌ yinh hanabꞌal tuꞌ.
Hayet chimaqꞌlax noꞌ lech,
chiꞌel noꞌ mantequilla yinh noꞌ.
Ta kaw ip chikosijayti yal kotxam, chitit chikꞌ yul kotxam tuꞌ.
Haꞌ mak chiꞌiniti ishowal hunu mak,
howal chu istanhkanoj,» xhi naj Agur.
	30:9 30:9 Sal. 119:29; Dt. 6:12; 32:15; Mt. 6:11

ISHUJ MAJAN KUYBꞌANILE: TZOTIꞌ YAL NAJ REY LEMUEL
(31:1-9)
Tzotiꞌ yal naj rey Lemuel
Tzotiꞌ yal naj rey Lemuel, naj Lemuel tuꞌ kaw kuylax naj yu ismiꞌ hakaꞌ tiꞌ:
«Hach wunin, haꞌ Komam Dios kaxhaqꞌni wetan ispajo intxahan;
kaw winhan kaxhtita. ¿Tzet hunuxa tzꞌaj walaꞌan tawet?
Mach chaweta habꞌa yinh ebꞌix ix txꞌoj ye iswiꞌ,
yuto yu ebꞌix, yuxin chikꞌayto ebꞌnaj rey. [r]yebꞌ yinh , ay huneꞌ yechel yinh tzet chiꞌelkaniko mak mach chiyijeni.
Lemuel, mach kꞌuloj ta chukꞌ ebꞌnaj rey
yebꞌ ebꞌnaj yahaw konhobꞌ teꞌ vino maka tzan tzet ukꞌehal kaw how.
Yuto chisnahulnheto ebꞌnaj ley, kat yetan ebꞌnaj anma mebꞌaꞌ. [s].
Haꞌ teꞌ vino tuꞌ, yebꞌ hunuxa howla ukꞌe,
haꞌ anma ayko yinh isyaꞌtajil
yebꞌ yinh bꞌiskꞌulal chiꞌukꞌni.
Ukꞌujabꞌi yu isnahulnhento isyaꞌtajil yebꞌ isbꞌiskꞌulal tuꞌ.
Wal xin tzotelanh yinh mak mach chu istzoteli,
kat hakolni mak mach chu iskolni isbꞌa.
Awanh yinh kaw ip, kat hawatxꞌen istoholal,
kolilo mak kaw chiꞌoqꞌ yanma yu mebꞌaꞌil yebꞌ yu isyaꞌtajil.
	[r]31:3 Yinh huneꞌ kachbꞌanile tiꞌ chu hawilnipaxo yinh Pr. 5:3-23; 7:6-27; 23:27 1Rey. 11:1-4
	[s]31:5 Teꞌ vino chiyetato teꞌ isnabꞌal ebꞌnaj rey, chu hawilnipaxo yinh Pr. 20:1; Ec. 10:17; Is. 28:7

ISLAHOBꞌAL KUYBꞌANILE: TZOTIꞌ KꞌUL CHAL-LAX YINH IX IX KꞌUL ISBꞌEYBꞌAL
(31:10-31)
»Haꞌ ix ix kaw kꞌul isbꞌeybꞌal, mach subꞌuta yilcha ix,
kaw ekꞌbꞌal yelapno ix sata istohol chꞌen chꞌen kaw kꞌulchꞌan jilni.
Haꞌ yichamil ix kaw chikawxi iskꞌul naj yinh ix.
Aynhetikꞌa ismelyu ix chiqꞌa.
Mach istxꞌojal chaqꞌ ix,
wal xin hanhkꞌanhe iskꞌulal chaqꞌ ix
tet yichamil yinh sunilbꞌal ej tiempo.
Chisloqꞌ ix noꞌ lana yebꞌ qꞌap lino,
kat ismunla ix yinh sunil iskꞌul yu isqꞌabꞌ.
Lahan ix hakaꞌ teꞌ barco ijomikꞌo txonh. Kaw nahat chiyiti ix tzet chislo.
Kaw sahabꞌ chiꞌah ix kat yaqꞌni ix tzet chislo nixhte yunin yebꞌ ischejabꞌ.
Chil ix hunu txꞌotxꞌ kat isloqꞌni ix,
kat istzꞌunni ix teꞌ uva yu ismelyu chiyiqꞌ yinh ismunil.
Kaw chiswatxꞌe isbꞌa ix, kat yok ix yinh ismunil.
Kaw chil ix ta kꞌul chu isbꞌelwi istxonh ix;
mach chitanh qꞌaꞌ yinh iscantil ix yet aqꞌbꞌalil yu ismunlahi.
Chichemli ix, chiswatxꞌen ix qꞌap qꞌap.
Chikolwa ix yinh anma mebꞌaꞌ yebꞌ yinh mak chiꞌekꞌyaꞌ manhtzetal.
Matzet chal iskꞌul ix tet chew, yuto kaw kꞌul yehiko isqꞌuxil yunin ix.
Haꞌtikꞌa ix chiwatxꞌen istxow;
haꞌ qꞌap qꞌap kaw ay istohol chako ix xilo isqꞌap.
Kaw ohtabꞌil yichamil ix yu anma yul konhobꞌ.
Ayko yichamil ix tuꞌ xol ebꞌnaj winaj kaw ay yelapnoj yul konhobꞌ.
Chischem ix qꞌap pixe, yebꞌ txꞌambꞌal, kat istxonhni ix tet ebꞌnaj txonhom qꞌap.
Kaw yinh sunil yanma ix chimunlahi,
yebꞌ xin kaw ay yelapno ix yul sat anma.
Mach chiꞌok yinh iskꞌul ix yinh hekal kabꞌe.
Hayet chitzotel ix, kaw ay isnabꞌal ix istzoteli,
kat iskuywapaxo ix yinh sunil yanma.
Kaw chil ix yatut, machi hunu tzet tiꞌ chislo ix ta maxhtaj ix chiꞌiqꞌni.
Haꞌ yunin ix yebꞌ yichamil chiyal kꞌul-la tzotiꞌ yinh ix,
chalni tet ix hakaꞌ tiꞌ:
“¡Kaw txꞌiꞌal ebꞌix ix xawatxꞌen iskꞌulal,
yajaꞌ wal hach tiꞌ,
kaw ekꞌbꞌalach yibꞌanh sunil ebꞌix tuꞌ!” xhi.
Haꞌ issaqꞌalil ix ix, chonhyaqꞌ subꞌchahoj,
haxa iskꞌulchꞌanil jilni ix chitanhiloj;
yajaꞌ wal ix ix chixiw tet Komam Dios, istzan ix yal-lax kꞌul-la tzotiꞌ yinh.
¡Halwe kꞌul-la tzotiꞌ yinh ix, yinh sat sunil anma ay yul
konhobꞌ;
hal-laxojabꞌ kꞌul-la tzotiꞌ yinh ix yu iskꞌulchꞌanil chiswatxꞌe!»
xhi ismiꞌ naj Lemuel.
ECCECLESIASTÉS1. YINH TZET YOHTANHELO YAꞌ CHIHALNILTO TZOTIꞌ
(1:1—2:26)
Sunil tzet ye tuꞌ matzet chal yelapnoj
Haꞌ hunteqꞌan tzotiꞌ tiꞌ,
haꞌ ton tzotiꞌ yal yaꞌ chihalnilto tzotiꞌ,
yaꞌ iskꞌahol yaꞌ David,
ekꞌlena reyal bꞌey Jerusalén.
«Nabꞌnhe, nabꞌnhe,» xhi yaꞌ chihalnilto tzotiꞌ.
Chalnipaxo yaꞌ: «Nabꞌnhe, nabꞌnhe.
Sunil tzet ye tuꞌ matzet chal yelapnoj,» xhi yaꞌ.
¿Tzet chiyiqꞌ naj winaj yinh sunil ismunil
yet kaw chꞌekꞌyaꞌ naj yalanh yoj tzꞌayik? [a]. 
Chilakamto anma, aypaxiko ispitzkꞌa yaqꞌbꞌil anma,
wal txꞌo txꞌotxꞌ tiꞌ xin huneꞌnhetikꞌa haꞌ txꞌotxꞌ.
Chiꞌahilo tzꞌayik, kat istopaxo hunelxa,
lahwi tuꞌ kat yapnipaxo yinh anhe bꞌaytikꞌa chiꞌahilo
yinh sahabꞌ sakꞌayal hunelxa.
Haꞌ jaqꞌeqꞌ chito yinh sur, kat yekꞌ ishoynoyo norte,
lahwi tuꞌ kat ismeltzohi
kat yekꞌpaxo bꞌaytikꞌa chꞌekꞌ yet bꞌabꞌelal.
Sunil ha haꞌ ay yojomal, chiꞌapni haꞌ xol haꞌ mar,
yajaꞌ wal haꞌ mar tuꞌ mach chinohkanh haꞌ;
haꞌtikꞌa bꞌay chitit haꞌ haꞌ, haꞌ tuꞌ chimeltzopaxo haꞌ,
kat istopaxo haꞌ yul isbꞌeh hunelxa.
Sunil tzetaj ye tuꞌ, kaw chitibꞌayo yu naj winaj,
mach isbꞌi hayel chitibꞌaykanayo yu.
Haꞌ isbꞌaqꞌ kosat maxhtikꞌa chinoh iskꞌul ismatzꞌli;
hakpax tuꞌ kotxikin,
maxhtikꞌa chinoh iskꞌul yabꞌen tzettaj ye tuꞌ.
Haꞌtikꞌa tzet yu yet payat, haꞌtikꞌa chupaxo tinanh.
Haꞌ tzet iswatxꞌe anma yet payat,
haꞌ chiswatxꞌepaxo tinanh,
yuxin machi hunu tzet ye tuꞌ tiꞌ akꞌto yalanh yoj tzꞌayik yul sat yibꞌanhqꞌinal tiꞌ.
¿Aymi hunu tzet ye tuꞌ tiꞌ bꞌay chihal-laxi: «Huneꞌ tiꞌ kaw akꞌto?» xhimi.
Wal xin haꞌ hunteqꞌan tuꞌ ayxatikꞌa yet payat
yet maxhto chonhpitzkꞌahi.
Haꞌ tzet xayuhi xanahulnhelaxtoj,
hakpax tuꞌ tzet chiyuhoj chinahulnhelaxpaxtoj
yu anma chiꞌilno yet tzujanilxa.
	[a]1:3 Yalanh yoj tzꞌayikAy traducción tiꞌ chalnipaxoj Yul sat yibꞌanhqꞌinal tiꞌ.Veinticinco el chibꞌina yul libro Eclesiastés, yuto yibꞌanhilo isqꞌinal naj winaj yul sat yibꞌanhqꞌinal tiꞌ bꞌay chitzotel kuybꞌanile tiꞌ.

Hunteqꞌan tzet xayaqꞌle yaꞌ chihalnilto tzotiꞌ
Hanin halomilto tzotiꞌ hintiꞌan, kinokan isreyalo Israel bꞌey Jerusalén. Waqꞌ wanmahan inkuynihan yebꞌ xin hinsaynilojan yu inhelanilan yinh sunil tzetaj chiwatxꞌelax yalanh satkanh sat yibꞌanhqꞌinal tiꞌ; yajaꞌ haꞌ huneꞌ munil kaw yaꞌtaj tiꞌ yaqꞌ Komam Dios tet ebꞌnaj iskꞌahol ebꞌnaj winaj yu yekꞌ yu ebꞌnaj. [*]Wilan sunil munil chiwatxꞌelax yalanh yoj tzꞌayik sat yibꞌanhqꞌinal tiꞌ; yajaꞌ haꞌ sunil tuꞌ matzet chal yelapnoj, tonhe chiꞌekꞌyaꞌ yanma ebꞌnaj winaj yu.
Haꞌ tzet kotxan yehi, matxa chu istoholbꞌanhelaxi;
yebꞌ mach chu isbꞌislax tzet ye tuꞌ matzet.
Hanintiꞌan tzotel wanmahan hakaꞌ tiꞌ: «Hanintiꞌan kaw nime anma hinan, kaw xin chꞌibꞌkanokanh inhelanilan sata sunil ebꞌnaj ekꞌlena reyal insatajan bꞌey Jerusalén tiꞌ; tzujchapno helanile wuhan yebꞌ xin kaw txꞌiꞌal tzet ye tuꞌ txumchalo wuhan,» kinchihan. Waqꞌni wanmahan wohtanhenilojan helanile yebꞌ wohtanhenilojan issukal yebꞌ tzetaj maxhtaj haꞌ yehi, intxumnihan tato haꞌ hunteqꞌan tuꞌ isyaꞌtajilnhe yaqꞌ tet wanmahan.
Yuto haꞌ mak kaw aykano ishelanil,
chiꞌahpaxokanh isbꞌiskꞌulal;
haꞌ mak chiꞌahpaxokanh isnabꞌal,
chiꞌahpaxokanh isyaꞌtajil yibꞌanh.
Walnipaxojan yebꞌ wanmahan: «Wal tinanh chachwilwehan tet tzalahilal yul sat yibꞌanhqꞌinal tiꞌ, kat waqꞌnihan tzet chawoche,» kinchihan, yajaꞌ wilan tato matzet chalpaxo yelapnoj. Walnipaxojan tet tzebꞌilal: «Hach chasuknheto yul kowiꞌ,» kinchihan. Haxa tet tzet choche konimanil walan: «¿Aymi tzet chiswatxꞌe huneꞌ tiꞌ?» kinchihan.
Inhin hinbꞌahan yebꞌ wanmahan waqꞌni tzalaho inkꞌulan yu vino, wute hinbꞌahan hakaꞌ mak machi isnabꞌal, yajaꞌ kaw nan wuhan yuto ijbꞌabꞌil hinan yu inhelanilan. Wochehan wohtanhelojan tzet ye tuꞌ kaw niman yelapnoj, chiswatxꞌen anma yalanh satkanh, yulbꞌal istiempohal chiꞌekꞌ yul sat yibꞌanhqꞌinal tiꞌ. Kaw txꞌiꞌal nime tzet ye tuꞌ kinokan inwatxꞌepaxojan. Inwatxꞌenkanhan watutan, intzꞌunnihan teꞌ uva. Inwatxꞌenkanhan hunteqꞌan bꞌay hintzꞌunan teꞌ kaj, intzꞌunnihan teꞌ kaj yebꞌ sunil teꞌ lobꞌehal. Inwatxꞌehan nimeta tanque bꞌay chiꞌetxi ha haꞌ yu hinhayenan teꞌ hinhat chꞌok qꞌebꞌtajil. Yebꞌ xin inloqꞌan ebꞌnaj inchejabꞌan yebꞌ ebꞌix inchejabꞌan, yebꞌ xin aypaxo inchejabꞌan pitzkꞌana watutan; kaw xin nimankano isbꞌisil inwakaxan yebꞌ inmeꞌan sata sunil ebꞌnaj ekꞌlena insatajan bꞌey Jerusalén. Intenbꞌanan chꞌen plata yebꞌ chꞌen oro watutan, yebꞌ tzet ochebꞌil xol isqꞌalomal ebꞌnaj rey, yebꞌ elna xol iskꞌuwanbꞌal ej konhobꞌlaj. Aypaxo ebꞌnaj winaj yebꞌ ebꞌix ix chibꞌitni inkꞌatanhan yebꞌ sunil munlabꞌal yet bꞌit; waqꞌnihan tzet yoche wanmahan.
Kaw nime winaj kinelkanikojan, yebꞌ kaw ahkanokanh inqꞌalomalan sata sunil ebꞌnaj ekꞌlena insatajan bꞌey Jerusalén tiꞌ, kaw xin aypaxo inhelanilan. Waqꞌan sunil tzet yoche insatan, waqꞌnipaxojan sunil tzet yoche wanmahan, waqꞌ tzalaho wanmahan yinh sunil inmunilan; haꞌ ton tzalahilal tuꞌ aqꞌlax ispajoj.
Lahwi tuꞌ wilnihan sunil munil inwatxꞌe tuꞌan, haꞌ ton hunteqꞌan munil waqꞌ wanmahan inwatxꞌenan; hak tuꞌ yu innanilojan tato haꞌ sunil tuꞌ matzet chal yelapnoj, nabꞌnhe ekꞌyaꞌ wanmahan inwatxꞌenan, matzet yaqꞌ wetan yalanh yoj tzꞌayik.
Lahwi tuꞌ wokpaxojan wilnojan helanile yebꞌ tzetaj maxhtaj yehi yebꞌ sukal; ¿tzetto wal chitoiswatxꞌe hunuxa naj chiꞌok reyal yinhto tzujanilxa? Machi hunu tzet; wal xin haꞌtikꞌa tzet watxꞌebꞌilxa haꞌtikꞌa chiꞌok naj iswatxꞌepaxoj. Ilbꞌilxa wuhan tato helanile ekꞌbꞌal kꞌul sata manhnabꞌalehal, hakaꞌ iskꞌulal sajilqꞌinal xol qꞌejholo.
Haꞌ mak ay isnabꞌal kaw chil bꞌay chiꞌekꞌi
wal mak machi isnabꞌal xin hakaꞌta xol qꞌejholo chiꞌekꞌi;
yajaꞌ xin intxumpaxojan tato lahannhe chꞌelpaxiko iskabꞌ majanil.
Walnihan yebꞌ wanmahan: «Haꞌ tzet chihul yinh naj machi isnabꞌal haꞌ chihulpaxo winhan: ¿Tzet xin yinh waqꞌ wipan wiqꞌni inhelaniltiꞌan?» kinchihan. Walnipaxojan yebꞌ wanmahan hakaꞌ tiꞌ: «Haꞌ sunil hunteqꞌan tiꞌ nabꞌnhe,» kinchihan. Yuto haꞌ mak ay ishelanil yebꞌ mak machi ishelanil matxa bꞌaqꞌinh chinahlaxtij, wal xin chinahulnhelaxkantoj. Haꞌ mak ay ishelanil chikam hakaꞌ chu iskam mak machi isnabꞌal.
Inyahnihan inkawilan sat yibꞌanhqꞌinal tiꞌ, yuto haꞌ sunil munil inwatxꞌehan kaw tibꞌayilo wuhan, intxumnipaxilojan tato kaw matzet chal yelapnoj, nabꞌanhe kinekꞌyaꞌan yinh munil tuꞌ.
Inyahnipaxojan sunil munil inwatxꞌehan yalanh yoj tzꞌayik, yuto haꞌ tzet inwatxꞌe tuꞌan haxa tet mak chihul wintajan tzujaniloxa, haꞌ bꞌay chikani. ¿Yaj mak ohtanhe ta ay isnabꞌal maka mach isnabꞌal huneꞌ mak bꞌay chikankano sunil inmunilan bꞌay kinekꞌyaꞌan inwatxꞌenan xol yoj tzꞌayik? Haꞌ hunteqꞌan tiꞌ nabꞌnhepaxoj, matzet chaliloj.
Yokpaxo bꞌiskꞌulal yinh wanmahan yinh sunil inmunilan inwatxꞌehan yu sunil inhelanilan bꞌay kinekꞌyaꞌan yalanh yoj tzꞌayik. ¡Nabꞌanhe chimunla naj winaj yinh ismunil yinh sunil ishelanil, yebꞌ yitzꞌatil iswiꞌ, yebꞌ yinh istoholal, yuto haꞌ tet mak mach ekꞌyaꞌ ismunlahi, haꞌ tet chikankano isqꞌalomal naj! Haꞌ huneꞌ munil tuꞌ kaw nabꞌnhe, yebꞌ xin mach kꞌulo hakaꞌ tuꞌ, kaw txꞌoj.
Yuto ¿tzet chiyiqꞌ naj winaj yinh sunil ismunil bꞌay kaw chitinhxi yanma xol qꞌaꞌ sat yibꞌanhqꞌinal tiꞌ? Sunilbꞌal istiempohal ay naj sat yibꞌanhqꞌinal tiꞌ yaꞌnhetikꞌa ay isnimanil naj, yebꞌ tonhetikꞌa chiꞌekꞌyaꞌ naj yinh ismunil, machi xewpaxo yanma naj yet aqꞌbꞌalil. Haꞌ hunteqꞌan tiꞌ kaw nabꞌnhe.
Haꞌ huneꞌ kꞌul iswatxꞌen naj winaj, haꞌ ton iswaꞌ naj, yebꞌ yukꞌni tzet chukꞌ yibꞌanh yoch, chaqꞌni tzalaho iskꞌul naj yinh sat ismunil. Chiwohtanhenan ta hunteqꞌan tuꞌ tet Komam Dios chitita. Yuto ¿mak hunu tiꞌ chiloni tzet chislo, yebꞌ mak chitzala iskꞌul ischukil ta maxhtaj Komam chiꞌaqꞌni tet? Yuto haꞌ naj winaj bꞌay chitzala Komam Dios chiyaqꞌ Komam ishelanil, isnabꞌal yebꞌ tzalahilal tet naj, walpaxo ebꞌnaj mulum xin chiꞌaqꞌlax munil tet ebꞌnaj, chistenbꞌan ebꞌnaj isqꞌalomal; haxa isqꞌalomal ebꞌnaj tuꞌ xin chiꞌaqꞌlax tet anma chiwatxꞌen tzet chal iskꞌul Komam. Haꞌ huneꞌ tuꞌ matzet chal yelapnoj, nabꞌanhe chiꞌekꞌyaꞌ yanma ebꞌnaj yinh ismunil tuꞌ.
	1:13 1:13 Sal. 12:2

2. YAꞌ CHIHALNILTO TZOTIꞌ CHAL YAꞌ YINH TZET YELAPNO YE ISQꞌINAL ANMA YUL YIBꞌANHQꞌINAL TIꞌ
(3:1—12:8)
Sunil tzet ye tuꞌ ayko yinh istxolal istzꞌayikal
Sunil tzet ye tuꞌ ay istzꞌayikal,
sunil tzet chijoche kowatxꞌe yalanh satkanh ay yorahil.
Ay istzꞌayikal bꞌay chipitzkꞌa anma,
ay istzꞌayikal bꞌay chikampaxo anma; ay istzꞌayikal bꞌay chitzꞌunlax tzꞌunubꞌ,
aypaxo istzꞌayikal bꞌay chihokꞌlaxkanh tzet tzꞌunbꞌil.
Ay istzꞌayikal bꞌay chimaqꞌlaxkamo anma,
aypaxo istzꞌayikal bꞌay chiꞌanhtelax anma;
ay istzꞌayikal bꞌay chiꞌuchkꞌalaxayo teꞌ nha,
aypaxo istzꞌayikal bꞌay chiwatxꞌelaxkanh teꞌ nha.
Ay istzꞌayikal bꞌay chiꞌoqꞌ anma,
aypaxo istzꞌayikal bꞌay chitzebꞌi anma;
ay istzꞌayikal bꞌay bꞌiskꞌulal ye anma,
aypaxo istzꞌayikal bꞌay chikanhalwi yu tzalahilal.
Ay istzꞌayikal bꞌay chitixhlaxto chꞌen chꞌen,
aypaxo istzꞌayikal bꞌay chikutxbꞌalaxiko chꞌen;
ay istzꞌayikal bꞌay chislaqꞌle isbꞌa anma,
aypaxo istzꞌayikal bꞌay mach chislaqꞌle isbꞌa.
Ay istzꞌayikal bꞌay chisaylax tzetaj ye tuꞌ,
aypaxo istzꞌayikal bꞌay chikꞌaytoj;
ay istzꞌayikal bꞌay chikꞌubꞌalax tzetaj ye tuꞌ,
aypaxo istzꞌayikal bꞌay chiqꞌojlaxtoj.
Ay istzꞌayikal bꞌay chitzil-laxto hunu xilqꞌape,
aypaxo istzꞌayikal bꞌay chitzꞌislaxayoj;
ay istzꞌayikal bꞌay mach chitzotel anma,
aypaxo istzꞌayikal bꞌay chitzoteli.
Ay istzꞌayikal bꞌay chisxahannhe isbꞌa anma,
aypaxo istzꞌayikal bꞌay chisyahlekanh isbꞌa anma;
ay istzꞌayikal howal,
aypaxo istzꞌayikal aqꞌankꞌulal.
¿Tzet chiyiqꞌ naj winaj yinh ismunil bꞌay kaw chiꞌekꞌyaꞌ ismunlahi? Xawilan munil chiyaqꞌ Komam Dios yubꞌ ebꞌnaj winaj yu yekꞌ yu. Kaw kꞌulchꞌan yu iswatxꞌenkano Komam Dios sunil yinh istzꞌayikal. Yaqꞌ Komam ishelanil isnabꞌal anma yohtanhen yinh tzet chu yekꞌto ej tzꞌayik; waxanhka xin mach chitxumcha yu anma tzetaj iswatxꞌe Komam yet yichebꞌanil, yebꞌ tzetaj chiswatxꞌe yinh islahobꞌal. [*]
Wohtanhenilojan tato machi hunuxa tzet ye tuꞌ tiꞌ wal kowatxꞌeni, kachannhe kotzalahi, kat kowatxꞌen iskꞌulal yulbꞌal istzꞌayikal yet itzitzonhto. Yebꞌ xin haꞌ Komam Dios chiꞌaqꞌni huneꞌ iskꞌulal jet kowaꞌi, chijukꞌni tzet chijukꞌ yibꞌanh tzet chikolo, chijaqꞌni tzalaho kokꞌul yinh sunil tzet chiyaqꞌ komunil jet. Intxumnipaxilojan tato sunil tzet chiswatxꞌe Komam Dios aynhetikꞌa yinh sunilbꞌal ej tiempo.
Haꞌ tzet chiswatxꞌe Komam tuꞌ mach chu yalaxiko yaqꞌbꞌil,
mach chu yilaxpaxilo yaqꞌbꞌil;
iswatxꞌe Komam hakaꞌ tuꞌ yunhe isxiw ebꞌnaj winaj sata Komam. [*]
Haꞌ tzet ay tinanh ayxatikꞌa yet payxa,
haꞌ tzet chito yuhi ayxatikꞌapaxo yet payxa,
tonhe chismeltzobꞌtanhe isbꞌa yu Komam Dios.
	3:11 3:11 Ec. 1:18
	3:14 3:14 Sal. 33:11

Ay tzet ye tuꞌ mach toholo chibꞌeybꞌalnhelaxi
Wilnihan isbꞌeybꞌal anma yalanh yoj tzꞌayik,
haꞌ xin istxꞌojal yaqꞌ anma selelo istoholal,
yebꞌ xin ismachiswalilal haꞌ iswatxꞌe anma selelo iskꞌulal. [b].
Walnihan yebꞌ wanmahan hakaꞌ tiꞌ: «Haꞌ anma tohol isbꞌeybꞌal yebꞌ anma txꞌoj, haꞌ Komam Dios chiꞌilni yinh tzet chꞌelikoj, yuto chiꞌapni istzꞌayikal bꞌay chiyil Komam yinh tzet chiꞌeliko yinh tzet chiyoche, yebꞌ xin yinh tzet chiswatxꞌe,» kinchihan.
Walnipaxojan yebꞌ wanmahan hakaꞌ tiꞌ: «Hak tiꞌ chꞌeliko hakaꞌ tiꞌ, chiyayo Komam Dios ilwebꞌal yibꞌanh ebꞌnaj winaj yu yohtanheniloj tato lahan ebꞌnaj hakaꞌ no noqꞌ,» kinchihan. Yuto naj winaj yebꞌ no noqꞌ, lahan chu istanhkanoj; chikam naj winaj, chikampaxo no noqꞌ. Lahan chu ishiqꞌni naj jaqꞌeqꞌ hakaꞌ ishiqꞌnipaxo no noqꞌ jaqꞌeqꞌ; matzet ay ekꞌbꞌal naj winaj yibꞌanh no noqꞌ, yuto sunil tzet ye tuꞌ, matzet chal yelapnoj.
Huneꞌnhetikꞌa haꞌ chu istanhkano naj winaj yebꞌ no noqꞌ,
yuto yinh pojoj watxꞌelax naj winaj yebꞌ no noqꞌ,
hak tuꞌ xin chu ismeltzopaxiko pojojal.
¿Mak yohtaj tato haꞌ yanma naj winaj chito satkanh, kat istopaxkano yanma no noqꞌ yalanhayto txꞌo txꞌotxꞌ? [*]
Yuxin wilan tato machi hunu tzet ye tuꞌ kaw kꞌul sata yaqꞌni tzalaho iskꞌul naj winaj yinh tzet chiqꞌ yinh ismunil, yuto haꞌ chiꞌaqꞌlax ispajo tet naj; ¿yuxin mak chu yaqꞌni meltzoho naj yilaꞌ tzet chiyu yet kamomxa naj?
Lahwi tuꞌ inmeltzohan wilnipaxojan sunil istxꞌojal chiswatxꞌe ebꞌnaj winaj yalanh yoj tzꞌayik yul sat yibꞌanhqꞌinal tiꞌ. Wilnihan yoqꞌ anma chiꞌetalaxi, machi mak xin chiꞌaqꞌni yaqꞌlobꞌal iskꞌul; haꞌ ebꞌnaj chiꞌetan anma tuꞌ kaw aykanokanh yip ebꞌnaj, machi mak xin chikolnilo anma yul isqꞌabꞌ ebꞌnaj. Intxumnihan tato kaw kꞌul yet anma kamom sata anma itzitzto. [*]Yajaꞌ kaw xin ekꞌbꞌalto kꞌul yet mak maxhto chipitzkꞌahi sata kamom anma yebꞌ anma itzitzto; yuto haꞌ mak maxhto chipitzkꞌahi, maxhto chiyil istxꞌojal chiwatxꞌelax yul sat yibꞌanhqꞌinal tiꞌ.
Wilnipaxojan, tato haꞌ mak kaw chimunlahi, kat ischꞌibꞌkanh isqꞌalomal, chiꞌok ishowal yet anmahil yinh. Haꞌ huneꞌ tuꞌ nabꞌanhe, matzet chaliloj.
Haꞌ mak machi isnabꞌal, chiskulusnhe isqꞌabꞌ,
chaqꞌ kamo isbꞌa ischukil.
Ekꞌbꞌalto kꞌul hunnhe bꞌetx ay yul isqꞌabꞌ,
tanhe tzalahilal yehi, sata ta kaw niman tzet aya,
mach xin aqꞌankꞌulalo yehi yu chꞌekꞌkano yaꞌ yu munil.
Inmeltzohan hunelxa, wilnipaxojan yaqꞌbꞌilxa tzet ye tuꞌ mach yelapnoj yalanh yoj tzꞌayik. Ay mak tiꞌ ischukilnhechꞌan, machi mak chikan seleloj yet chikami; machi yuninal, machi yuxhtaj, yajaꞌ xin maxhtikꞌa chixewninoj, maxhtikꞌa xin chinoh iskꞌul yinh isqꞌalomal, yajaꞌ xin mach chisqꞌambꞌe hakaꞌ tiꞌ: «¿Mak yu yuxin kaw chinmunlahan? ¿tzet yinh xin kaw chiweta inkꞌulan?» Mach xhihoj. Haꞌ huneꞌ mak tuꞌ nabꞌanhe chiꞌekꞌyaꞌ ismunlahi.
Kaw kꞌul yinh kawanh anma chimunlahi, sata ta ischukil, hayet chischani istohol niman chischah yu ismunil. Ta chiꞌaykꞌay hunuj, haꞌ huneꞌxa yetbꞌi chiꞌinikanh, yajaꞌ ta ischukilnhe, machi mak chiꞌinikanh. Yebꞌpaxo xin ta hun chiway kawanh anma chiqꞌaxnakanh, yajaꞌ ¿tzet chu isqꞌaxnakanh ischukil? Ta ischukilnhe hunu mak chiyaqꞌ howal, mach chiqꞌoji, yajaꞌ ta kawanh yiqꞌni isbꞌa, ay yip isqꞌoji; yebꞌ xin hakaꞌ hunu txꞌanh txꞌanh oxebꞌ pajan chijuteyoj, mach subꞌuta istꞌinhmohi.
Ekꞌbꞌalto kꞌul hunu naj tzeh mebꞌaꞌ ay yitzꞌatil iswiꞌ,
sata hunu naj rey kaw ichamxa yebꞌ kaw lutꞌ,
mach chischah yabꞌeꞌ hunu kuybꞌanile.
Waxanhka yul preso ispeto naj tzeh tuꞌ,
waxanhka mebꞌaꞌ naj, yajaꞌ chꞌok reyal.
Wilnihan anma tzujaniko yinta naj tzeh tuꞌ, chalni anma tato kꞌul yok naj reyal selelo naj ichamxa tuꞌ. Kaw xin mach isbꞌi hanta isbꞌisil anma tzujaniko yinta naj kaw chitzalako yinh naj, yajaꞌ wal yuninal anma tuꞌ matxa chitzala yinh naj yet bꞌaqꞌinh. Haꞌ huneꞌ tuꞌ nabꞌnhe, matzet chaliloj, bꞌiskꞌulal chaqꞌ tet janma.
	[b]3:16 Yaꞌ tzꞌibꞌnhen Eclesiastés tiꞌ, xayil yaꞌ istxꞌojal chiwatxꞌelax yinh anma, yuto ebꞌnaj ayko yahawilal maxhtaj istoholal chiswatxꞌe ebꞌnaj, yajaꞌ machi kachbꞌanil chal naj yibꞌanhilo ebꞌnaj tuꞌ. Is. 5:8-10; 10:1-4; Am. 2:6-16; Mi. 2:1-5
	3:21 3:21 2Ti. 1:10
	4:2 4:2 Ro. 8:35-39

Mach kꞌuloj ta chikotaqꞌweko hunu tzet ye tuꞌ jibꞌanh yinh anhe
Hayet chaxhto yul Yatut Komam Dios nanhkꞌulal chaxhoktoj, kat hahitziko hawabꞌeni, mach tonhe chawaqꞌ haxahanbꞌal hakaꞌ chiyute anma mach isnabꞌal, mach chistxumu ta txꞌoj chiyu.
Mach yinh anheho chawal yu hatiꞌ maka yinh hawanma hayijen hunu tzet ye tuꞌ sata Komam Dios; yuto haꞌ Komam yul satkanh aya, wal hach xin sat txꞌo txꞌotxꞌ ay hach, yuxin machojabꞌ nimano tzet chawala. Yuto yu txꞌiꞌal tzet ye tuꞌ chatxumu yuxin chisyeko isbꞌa hunteqꞌan tzet ye tuꞌ yinh hasat, yebꞌpaxo xin ta tzetkꞌa hatzoteli aypaxo tzotiꞌ maxhtaj haꞌ ye chawala.
Hayet chataqꞌweniko tawinh hayijen hunu tzet ye tuꞌ tet Komam Dios, machojabꞌ chiꞌekꞌto istzꞌayikal hayijeni, yuto haꞌ mak tonhe chistaqꞌweko yinh machi xin chisyije, mach chitzala Komam Dios yinh. Haꞌ tzet chataqꞌweko tawibꞌanh yilal hayijeni. Ekꞌbꞌal kꞌul matzet chataqꞌweko tawibꞌanh sata ta chataqꞌweko tawibꞌanh, machi xin chayijepaxoj. [c].
Machojabꞌ chawako hamul yu tzet chawala, chawalni sata ischejabꞌ Komam Dios tato mach nano hawu yinh tzet hawala; yinh hakaꞌ tuꞌ hach kaw hach chawaqꞌtij ishowal Komam Dios tawibꞌanh, chꞌetaxto tzet chawatxꞌe yu tzet chawala.
Haꞌ mak kaw echo iswayikli yebꞌ echo istzoteli matzet chiswatxꞌe, nabꞌnhe. Wal hach tiꞌ xin xiwanh tet Komam Dios.
	[c]5:4-5 Yinh isyilalil koyijen kowatxꞌen tzet chijalte tet Komam Dios. Nm. 30:3-16; Dt. 23:21-23

Isnabꞌnhehal tzet chiwatxꞌelax yul sat yibꞌanhqꞌinal tiꞌ
Ta chawil yetalax anma mebꞌaꞌ yul konhobꞌ, kat hawilnipaxoj tato mach chiyijelax istoholal yebꞌ iskꞌulal, mach chikꞌay hakꞌul hawilni huneꞌ tuꞌ, yuto naj ay yelapnoj aytopaxo huneꞌ naj kaw ekꞌbꞌal yelapnoj chikolni naj, haxa ebꞌnaj kawanh tuꞌ ayto huneꞌxa naj kaw ekꞌbꞌalkano yelapno chikolni ebꞌnaj. [*]Chalni ebꞌnaj ta hak tuꞌ chiyu yahkanokanh konhobꞌ, yebꞌ ta haꞌ naj rey chitanhen anma komon.
Haꞌ mak chiꞌochen chꞌen melyu,
maxhtikꞌa chiyiqꞌ iskꞌul,
hakpax tuꞌ mak chiꞌochen qꞌalomal
mach chinoh iskꞌul yinh tzet aya,
wal xin kaw choche yaqꞌbꞌil.
Haꞌ huneꞌ tuꞌ nabꞌnhe, matzet chaliloj.
Hayet chichꞌibꞌkanh isqꞌalomal hunu maka
chipohpaxokanh mak chilonito isqꞌalomal tuꞌ.
¿Tzet chaqꞌ qꞌalomal tet yahaw munil,
hanhkꞌanhem yilni naj yekꞌ qꞌalomal yul isqꞌabꞌ?
Kaw chiꞌ iswayanh naj munlawom waxanhka ay tzet chislo naj maka matzet chislo naj, yajaꞌ wal naj qꞌalom, mach chiway naj yu isqꞌalomal.
Ay huneꞌ tzet ye tuꞌ bꞌiskꞌulal chiyu sat yibꞌanhqꞌinal tiꞌ, haꞌ ton yinh mak chistenbꞌa isqꞌalomal, mach xin yohtajoj ta haꞌ isqꞌalomal tuꞌ txꞌoj chitit yibꞌanh yu. Chiskꞌaytzelo isqꞌalomal tuꞌ yinh tzettaj ye tuꞌ matzet chiyaqꞌ tet, hak tuꞌ xin matxa tzet chikankano yul isqꞌabꞌ yuninal yet bꞌaqꞌinh. Tꞌilan yu ispitzkꞌa yinh ismiꞌ, tꞌilan chu ismeltzopaxoj; hakaꞌ yu ispitzkꞌahi, hak tuꞌ chu ismeltzohi. Machi qꞌalomal chitoj yet chikami. Haꞌ huneꞌ tiꞌ kaw bꞌiskꞌulal, yuxin ¿tzet chiqꞌ naj winaj ismunla yinh isnabꞌnhehal? Yebꞌpaxo xin sunilbꞌal tzꞌayik chiwaꞌ naj xol qꞌejholo yinh yekꞌyaꞌ yebꞌ yaqꞌlen isyaꞌtajil yebꞌ yetan iskꞌul.
Haꞌ iskꞌulal chiwilan, haꞌ ton kowaꞌi, yebꞌ jukꞌni tzet chijukꞌu, kat jochen tzet chaqꞌ komunil jet, bꞌay chonhekꞌyaꞌ yalanh yoj tzꞌayik yinh sunilbꞌal tiempo ayonh sat yibꞌanhqꞌinal tiꞌ, yuto haꞌ huneꞌ tuꞌ chaqꞌ Komam ispaj selelo jet. [*]Yebꞌpaxo hunxa tiꞌ, tato chiyaqꞌ Komam Dios tzet ay ebꞌnaj winaj yebꞌ qꞌalomal tet ebꞌnaj, yu islohni yinh tzalahilal. Chischah ismajul kat istzala iskꞌul yinh ismunil, haꞌ huneꞌ tuꞌ, haꞌ Komam Dios chisani tet. Hak tuꞌ xin matxa chisnati hunteqꞌan tzꞌayik xaleekꞌto sat yibꞌanhqꞌinal tiꞌ, yuto haꞌ Komam Dios chiꞌaqꞌni tzalahilal yul yanma.
Aypaxo huneꞌ istxꞌojal wilan yalanh satkanh tiꞌ, naunhe chiyuni xol ebꞌnaj winaj sat yibꞌanhqꞌinal tiꞌ. Ay mak tiꞌ chaqꞌ Komam Dios niman isqꞌalomal yebꞌ chaqꞌ Komam ismay, sunil tzet chiyoche ay yul isqꞌabꞌ, yajaꞌ xin mach chaqꞌ Komam Dios isqꞌalomal naj tuꞌ yocheꞌ, wal xin nanxa mak chiꞌochenkanoj. Haꞌ huneꞌ tuꞌ kaw nabꞌnhe, matzet chaliloj, yebꞌ xin kaw bꞌiskꞌulalkanoj. [*]Waxanhka ay hunu naj winaj tiꞌ ay hunu 100 (hokꞌal) yuninal, yebꞌ xin kaw txꞌiꞌal habꞌil chꞌekꞌ yul sat yibꞌanhqꞌinal tiꞌ, yajaꞌ ta mach chaqꞌ iskꞌulal yoche yanma, yebꞌ ta mach ismujbꞌal, ekꞌbꞌalto kꞌul hakaꞌ nixhte unin tonhe chꞌel yinh ismiꞌ maxhto istzꞌayikal ispitzkꞌahi, sata huneꞌ mak tuꞌ. [d].
Haꞌ nixhte unin hakaꞌ tuꞌ nabꞌanhe chuli,
tonhe chitokano xol qꞌejholo, matxa mak xin chinaniti isbꞌi. [*]
Yebꞌpaxo xin mach yil sajilqꞌinal mach yilpaxo tzꞌayik,
yajaꞌ xin ekꞌbꞌalto kꞌul chixew sata huneꞌxa naj tuꞌ. Waxanhka kabꞌ mil habꞌil chꞌekꞌ huneꞌ naj tuꞌ, yajaꞌ ta mach yaqꞌ naj iskꞌulal yocheꞌ yanma, haxa yinh islahobꞌal xin, ¿tom mach huneꞌnhe bꞌay chitokano naj yebꞌ nixhte unin tonhe chꞌel yinh ismiꞌ?
Naj munlawom, chimunla naj yu iswaꞌi,
yajaꞌ xin maxhtikꞌa chinoh iskꞌul naj.
¿Tom ekꞌbꞌalto hunu naj ay isnabꞌal sata hunu naj machi isnabꞌal? ¿yebꞌ tom ekꞌbꞌalto naj mebꞌa, kꞌul chute isbꞌa xol yet anmahil? Ekꞌbꞌalto kꞌul jochen jilni tzet ayonh, sata ta tonhe chijocheko tzetaj ye tuꞌ. Haꞌ huneꞌ tuꞌ nabꞌanhe, matzet chaliloj.
Haꞌ tzet ye tuꞌ ay tinanh payxataxtikꞌa yichi isbꞌinahi, ohtabꞌilxatikꞌapaxoj. Haꞌ mak machi kaw yip, mach chu iskajlen isbꞌa yebꞌ mak kaw aykano yip.
Yinh kaw yeli haꞌ mak kaw echo istzoteli ay tzotiꞌ tiꞌ mach yelapnoj chala, ¿tzet xin chiyiqꞌ naj winaj yinh huneꞌ tuꞌ?
Yuxin ¿mak yohta bꞌaytet ej iskꞌulal chiyaqꞌle naj winaj yet itzitz, yuto lahan isqꞌinal naj hakaꞌ yenhel hunu tzet ye tuꞌ chitanhayoj? ¿Mak xin chihalni tet naj yet kamomxa naj yinh tzet chiyu yul sat yibꞌanhqꞌinal tiꞌ yinh tzujaniloxa? [e].
	[d]6:3 100 yuninal, xol ebꞌnaj Israel yet payat tiempo haꞌ anma kaw niman yuninal kaw nimankano isyaxilal Komam Dios ayayo yibꞌanh huneꞌ mak tuꞌ. Dt. 28:11; Job 1:2; Sal. 127:3-5; Pr. 17:6
	[e]6:12 Hakaꞌ yenhel yoj tzꞌayik, huneꞌ tiꞌ chitzotel yibꞌanhilo isqꞌinal naj winaj, kaw yinh anhe chiꞌekꞌtoj, yul Biblia txꞌiꞌal bꞌay chiꞌilcha huneꞌ tiꞌ. Job 8:9; 14:12; Sal. 39:5-6; 102:11; Ec. 8:13
	5:8 5:8 Jn. 2:25
	5:18 5:18 Ec. 2:24
	6:2 6:2 Lc. 12:20; Sal. 39:6
	6:4 6:4 Mt. 18:10

Haꞌ mak ay ishelanil mach chischah isbꞌa tzet chiswatxꞌe yebꞌ mak machi isnabꞌal
Haꞌ mak kꞌul istzotel anma yinh,
ekꞌbꞌalto kꞌul, sata anh kaw xuqꞌ sam kaw ay istohol chijako jinh.
Ekꞌbꞌal kꞌul istzꞌayikal yet chonhkami sata istzꞌayikal yet chonhpitzkꞌahi.
Ekꞌbꞌalto kꞌul kotoh ilo aqꞌbꞌal bꞌay ay hunu kamom sata kotoh bꞌay ay qꞌinh,
yuto haꞌ kamikal tuꞌ haꞌ ayko konhistanhtzenilo kosunil,
haꞌ huneꞌ tuꞌ kꞌul konanitij hanhonh itzitzonh tiꞌ.
Ekꞌbꞌalto kꞌul joqꞌi sata kotzebꞌi,
waxanhka bꞌiskꞌulal chiꞌeliko kosat yet chonhoqꞌ tuꞌ,
yajaꞌ wal janma xin kaw chꞌaqꞌlo iskꞌul.
Haꞌ mak ay ishelanil chiꞌekꞌ isnabꞌal yinh yet anmahil chikami,
wal mak machi isnabꞌal hanhkꞌanhe bꞌay ay tzalahilal chiꞌekꞌ yinh yanma.
Ekꞌbꞌalto kꞌul jabꞌen kachbꞌanil chiyaqꞌ ebꞌnaj ay isnabꞌal
sata jabꞌen bꞌit chiyako ebꞌnaj machi isnabꞌal.
Hayet chitzebꞌi ebꞌnaj machi isnabꞌal,
lahan hakaꞌ yet chiꞌah qꞌaꞌ yinh teꞌ txꞌix yalanh hunu xi,
haꞌ huneꞌ tuꞌ nabꞌnhe, matzet chaliloj.
Yinh kaw yeli haꞌ istxꞌojal, chetato isnabꞌal ebꞌnaj ay ishelanil;
hakpax tuꞌ chꞌen melyu chihaltelax yinh ewantajil tet ebꞌnaj ay isnabꞌal tuꞌ,
chꞌetaxto yanma ebꞌnaj yu chꞌen.
Ekꞌbꞌalto kꞌul yet chitanhayo hunu txonh sata yet chiꞌichikoj.
Ekꞌbꞌalto kꞌul chewchotanhe chijute kobꞌa sata jinikanh kobꞌa.
Machojabꞌ yinh anhe chititlemna hahowal, yuto haꞌ mak yinh anhe chitit ishowal machi isnabꞌal.
Machojabꞌ chaqꞌambꞌe kat hawalni hakaꞌ tiꞌ: «¿Tzet yinh xin haꞌ yet payat kaw ekꞌbꞌalto kꞌul sata tinanh?» tajka kachi; yuto haꞌ mak chiqꞌambꞌen hakaꞌ tuꞌ machi isnabꞌal.
Kaw kꞌul yet mak ay ishelanil, kat ischahnipaxo ismajul, yuto kaw kꞌul yinh mak ay yalanh yoj tzꞌayik. Yuto haꞌ helanile chonhiskolo, hakaꞌ chu iskolwa chꞌen melyu jinh, yajaꞌ helanile tuꞌ ekꞌbꞌal yelapno yibꞌanh sunil tzet ye tuꞌ, yuto chiyaqꞌ kawile tet mak ay ishelanil tuꞌ.
Kam ilah yinh tzet watxꞌebꞌil yu Komam Dios, ¿Aymi hunu mak chu istoholbꞌanhen tzet kotxbꞌabꞌil yu Komam? Hayet ayayo istzꞌayikal iskꞌulal tawibꞌanh oche iskꞌulal, haxa yet chiꞌayilo istzꞌayikal isyaꞌtajil tawibꞌanh okanh tuknoj, chatxumni ta haꞌ Komam Dios watxꞌenhe iskꞌulal haꞌ watxꞌenpaxo isyaꞌtajil, yuxin mach yohtajo naj winaj tzet chul yinh naj hekal kabꞌe.
Haꞌ yulbꞌal istzꞌayikal inkawilan kaw matzet chaliloj, xawilan sunil hunteqꞌan tiꞌ; ay anma kaw kꞌul isbꞌeybꞌal chikami, waxanhka haꞌ istoholal chiswatxꞌe, aypaxo xin anma kaw txꞌoj isbꞌeybꞌal, yajaꞌ chihitzto yoj iskawil sat yibꞌanhqꞌinal tiꞌ waxanhka istxꞌojal chiswatxꞌe.
Machojabꞌ chipalkꞌon hawuten habꞌa kaw kꞌulal,
yebꞌ xin machojabꞌ chaxhpalkꞌon hawuten habꞌa yinh kaw ay hahelanil,
yuto hach kawach chawetato habꞌa yinh hakaꞌ tuꞌ.
Machojabꞌ chaxhpalkꞌon hawatxꞌen istxꞌojal, mach chawute habꞌa sukal,
¿tzet yinh chaxhkami yalanhto yet maxhto chul hakamikal?
Kaw kꞌul tato chitzabꞌcha hunu tzet ye tuꞌ hawu yu huneꞌ haqꞌabꞌ,
yajaꞌ mach chabꞌejtzo tzet tzabꞌilayo hawu yu huneꞌxa haqꞌabꞌ;
yuto haꞌ mak chixiw tet Komam Dios kaw kꞌul chiꞌeliko yinh sunil tzet chiswatxꞌe.
Haꞌ mak ay yitzꞌatil iswiꞌ chischah yip yu ishelanil tuꞌ
sata 10 (lahonhwanh) ebꞌnaj winaj kaw aykano yip ay yul hunu konhobꞌ.
Yinh kaw yeli machi hunu naj winaj kaw toholkano sat txꞌo txꞌotxꞌ tiꞌ chiwatxꞌen iskꞌulal; machi hunu mak tiꞌ xin mach chako ismul.
Machojabꞌ chawako yinh hawanma hawabꞌen sunil tzet chihal-laxi, haxinwal mach chawabꞌe istxꞌojal tzet chal ebꞌnaj hachejabꞌ tawinh. Yuto yohta hawanma tato ay bꞌay txꞌiꞌal el txꞌoj hatzotel yinh hawet anmahil.
Haꞌ yinh sunil innabꞌalan wilwehan sunil hunteqꞌan tiꞌ, walnihan hakaꞌ tiꞌ: «Chinhin hinbꞌahan intzujnayojan helanile,» kinchihan. Yajaꞌ xin helanile tuꞌ ishekꞌilo isbꞌa wetan. Haꞌ tzet xayuhi nahatxa yeloj, haꞌ tzet kaw nahat yehayto yich ¿maktaxka chu yohtanheniloj iskachbꞌanil?
Inmeltzohan waqꞌni wanmahan wohtanhenilojan tzet yehi. Inkuynihan yebꞌ xin insaynihan helanile yebꞌ nabꞌale yu wohtanhenilojan istxꞌojal yebꞌ issukal yebꞌ tzetaj maxhtaj ye iswatxꞌebꞌanil.
Haꞌ tzet ilchalo wuhan, ekꞌbꞌalto bꞌiskꞌulal sata kamikal,
haꞌ ton ix ix chimonten naj winaj chiꞌaqꞌni aykꞌayo naj.
Haꞌ naj winaj chiyijen tzet chiyal Komam Dios mach chiꞌaykꞌay naj yul isqꞌabꞌ ix;
wal naj txꞌojtikꞌa isnabꞌal xin chiꞌaykꞌay naj yu ix.
«Abꞌe xin,» xhi yaꞌ chihalnilto tzotiꞌ. «Malebꞌilxa sunil tzetaj ye tuꞌ wuhan yinh hununtajil, yu wohtanhenilojan bꞌaytet haꞌ yekoj. Haꞌ tzet kaw insayikꞌojan mach ilchalo wuhan.
Haꞌ xol mil ebꞌnaj winaj huneꞌnhe naj kaw ay yelapno xaꞌilchalo wuhan;
wal xol ebꞌix ix machi hunu ix ay yelapno ilchalo wuhan.
»Haꞌ xol sunil tuꞌ, hunchꞌannhe tzet ilchalo wuhan; wal Komam Dios, kaw tohol yu iswatxꞌen anma, yajaꞌ haxa anma yetato isbꞌa, iswatxꞌen txꞌiꞌal istxꞌojal,» xhi yaꞌ.
¿Mak chu islahbꞌalax yebꞌ mak ay isnabꞌal?
¿Mak hakaꞌ naj chisje yalnilo tzet yelapno hunu tzet ye tuꞌ?
Haꞌ helanile tuꞌ chiꞌaqꞌni tzalaho sat mak ay ishelanil,
kat yaqꞌni tzebꞌo sat mak how yilni.
Chiwalan tawet tato chayije ischejbꞌanil naj rey,
hakaꞌ yu hataqꞌweniko tawibꞌanh sata Komam.
Mach yinh anheho chachelti sata naj rey;
mach xin chalutꞌnhe habꞌa yinh hunu tzotiꞌ txꞌoj sata naj,
yuto haꞌ tzet chal iskꞌul naj haꞌ chiswatxꞌe naj.
Yuto haꞌ tzet chiyal naj rey tuꞌ mach chu ismanhkꞌolaxi.
Machi hunu mak tiꞌ chu isqꞌambꞌen tet naj,
«¿tzet chawatxꞌe?» mach xhihoj.
Haꞌ mak chiyijen chejbꞌanile, machi isyaꞌtajil chitit yibꞌanh,
haꞌ mak ay ishelanil yohtaj bꞌaqꞌinh yebꞌ xin yinh tzet chu isyijen chejbꞌanile.
Yuto sunil tzet chijoche kowatxꞌeꞌ ay istzꞌayikal yebꞌ ay istxolal yinh tzet chu kowatxꞌeni,
waxanhka xin ay isyaꞌtajil chiyaqꞌle naj winaj,
to mach yohtajo tzet chitit yibꞌanh yebꞌ tzet tzꞌayikal, yuto machi mak chihalni tet.
Machi hunu mak ay yip yibꞌanh iskawil, mach chu ishitzni yoj iskawil,
machipaxo hunu mak ay yip yibꞌanh kamikal.
Mach chu iskolni isbꞌa tet kamikal yu chꞌen chꞌen yet howal.
Yebꞌpaxo xin haꞌ mak chiwatxꞌen istxꞌojal mach chu iskol-laxiloj.
Haꞌ sunil hunteqꞌan tiꞌ wilan yet wokan wilnojan sunil tzet chiwatxꞌelax yalanh yoj tzꞌayik, hayet chiqꞌnikanh yip naj winaj chiswatxꞌe naj istxꞌojal yinh yet anmahil.
Ay hunteqꞌan tzet chiwatxꞌelaxi mach chischale isbꞌa
Wilan ebꞌnaj txꞌoj isbꞌeybꞌal kaw alaxiko ismay ebꞌnaj yu anma yet ismujlaxi, wal ebꞌnaj aynhetikꞌa bꞌey ehobꞌal kaw kꞌul, machi mak chinaniti ebꞌnaj yul iskonhobꞌ bꞌay iswatxꞌe ebꞌnaj istoholal. Haꞌ huneꞌ tiꞌ xin nabꞌnhe. Yu machi alaxayo isyaꞌtajil yinh anhe yibꞌanh mak chiwatxꞌen istxꞌojal, yuxin hanhkꞌanhe istxꞌojal chako ebꞌnaj kꞌahole yinh iskꞌul iswatxꞌeni. Waxanhka 100 (hokꞌal) el chiswatxꞌe anma mulum istxꞌojal, kat ishitzpaxto yoj iskawil sat yibꞌanhqꞌinal, yajaꞌ wal hanintiꞌan wohtajan tato haꞌ mak ay yelapno Komam Dios yul sat, kat isxiw sata Komam, kꞌul chiyilaꞌ. Wal ebꞌnaj chiwatxꞌen istxꞌojal, txꞌoj chiꞌeliko ebꞌnaj, haꞌ iskawil ebꞌnaj sat yibꞌanhqꞌinal tiꞌ chiꞌekꞌto hakaꞌ yenhel hunu tzet ye tuꞌ, yuto mach chixiw ebꞌnaj sata Komam Dios.
Haꞌ yul sat yibꞌanhqꞌinal tiꞌ, ay tzet ye tuꞌ tiꞌ machi yelapno chiwatxꞌelaxi. Ay anma tiꞌ tohol isbꞌeybꞌal chiyil isyaꞌtajil hakaꞌto ay istxꞌojal chiswatxꞌe; aypaxo anma txꞌoj isbꞌeybꞌal, kꞌul chiyila hakaꞌto iskꞌulalnhe chiswatxꞌe. Haꞌ chu intxumnihan yinh huneꞌ tiꞌ, nabꞌnhe, matzet chaliloj.
Yuxin chiwalan tato tzalahilal kaw kꞌulkanoj, machi hunuxa tzet ye tuꞌ tiꞌ kꞌul yinh naj winaj sat yibꞌanhqꞌinal tiꞌ, kachannhe iswaꞌi yebꞌ yukꞌni tzet chukꞌu, kat yaqꞌni tzalaho iskꞌul; yuto haꞌ tuꞌ chiyiqꞌ naj yinh ismunil yu Komam Dios yulbꞌal tiempo itzitz naj yalanh yoj tzꞌayik.
Hanintiꞌan waqꞌ wanmahan wohtanhenilojan helanile, wilnihan yebꞌ wohtanhenilojan sunil munil chiwatxꞌelax yul sat yibꞌanhqꞌinal tiꞌ. Wilnihan ta haꞌ sunil tzet chiswatxꞌe Komam Dios yul sat yibꞌanhqꞌinal tiꞌ, mach chitxumchalo yu anma; waxanhka kaw chiꞌekꞌyaꞌ yochen istxumniloj, machi txumchalo yu. Waxanhka chiyal ebꞌnaj winaj kaw ay ishelanil tato yohta ebꞌnaj, yajaꞌ xin machi qꞌoji ebꞌnaj yohtanheniloj.
Yinh kaw yeli waqꞌ wanmahan wohtanhenilojan sunil tzetaj ye tuꞌ, hak tuꞌ yu wohtanhenilojan sunil hunteqꞌan tiꞌ. Haꞌ ebꞌnaj tohol isbꞌeybꞌal yebꞌ ebꞌnaj ay isnabꞌal yebꞌ tzetaj chiswatxꞌe ebꞌnaj, sunil tuꞌ yul isqꞌabꞌ Komam Dios aya. Haꞌ anma, matzet yohtaj yibꞌanhilo yinh isxahannhen isbꞌa maka ischiwa iskꞌul yinh yet anmahil, waxanhka ayko yinh sat, yajaꞌ mach chitxumcha yu.
Hunlahannhe chꞌelkaniko anma sunil,
haꞌ tzet chihul yinh anma tohol isbꞌeybꞌal,
chihulpaxo yinh anma txꞌoj isbꞌeybꞌal;
haꞌ tzet chihul yinh anma kꞌul yebꞌ anma saj yehi,
haꞌ chihulpaxo yinh anma mach sajo yehi.
Haꞌ tzet chihul yinh anma chiyaqꞌ isxahanbꞌal,
haꞌ chihulpaxo yinh anma mach chiyaqꞌ isxahanbꞌal;
haꞌ tzet chihul yinh anma machi ismul,
haꞌ chulpaxo yinh anma ay ismul.
Haꞌ tzet chihul yinh anma chiꞌaqꞌni bꞌinaho isbꞌi Komam Dios yinh hunu tzet ye tuꞌ,
haꞌ chihulpaxo yinh anma chixiw yaqꞌni bꞌinaho isbꞌi Komam.
Haꞌ xol sunil tzet chiyu anma yalanh yoj tzꞌayik ay huneꞌ tzet ye tuꞌ tiꞌ kaw bꞌiskꞌulal, yuto lahan chiꞌelkaniko anma sunil; yebꞌ xin nohna yanma anma yu istxꞌojal, chiswatxꞌenpaxo issukal yulbꞌal itzitz sat yibꞌanhqꞌinal tiꞌ, lahwi tuꞌ, kat iskami, kat istokano xol anma kamom.
Haꞌ anma itzitz ayto iskawxobꞌal iskꞌul, yuto ekꞌbꞌalto kꞌul hunu metx txꞌiꞌ itzitz sata hunu noꞌ bꞌalam kamomxa.
Yuto haꞌ anma itzitz yohtaj tato chikami, yajaꞌ wal anma kamom matxa tzet yohtajoj, machi istohol chischahpaxoj, wal xin nahulnhebꞌilxato yu anma. Haꞌ anma tuꞌ xatanhpaxilo iskꞌulchꞌanil iskꞌul, ishowal, yebꞌ ischichon iskꞌul yinh yet anmahil, matxa bꞌaqꞌinhal xin ay yok yinh tzet chiwatxꞌi yalanh yoj tzꞌayik.
Asiꞌ kat hawaꞌ yinh tzalahilal, yinh tzalahilal chawukꞌpaxo havino,
yuto haꞌ tzet hawatxꞌe kaw kꞌul yul sat Komam Dios.
Sunilbꞌalojabꞌ tiempo saj xil haqꞌap,
machojabꞌ bꞌaqꞌin chitanh hawanahto anh kaw xuqꞌ sam xol xil hawiꞌ.
Aqꞌ tzalaho hakꞌul yebꞌ hawixal kaw chawoche sat yibꞌanhqꞌinal tiꞌ,
yuto haꞌ hakawil, nabꞌnhe matzet chaliloj.
Haꞌ tzalahilal tuꞌ chiꞌaqꞌlax ispaj selelo tawet sat yibꞌanhqꞌinal tiꞌ,
kat hawaqꞌnipaxo tzalaho hakꞌul yinh tzet chiyaqꞌ hamunil bꞌay chachekꞌ yaꞌ yalanh yoj tzꞌayik.
Sunil tzet chaxhqꞌojwi hawatxꞌeni, watxꞌe hatatikꞌa hawip,
yuto haꞌ yul kambꞌal bꞌay chachapni matzet chiwatxꞌelaxi,
machi munil, machi nabꞌale, machipaxo helanile.
Inmeltzohan wilnipaxojan hunteqꞌan tzet ye tuꞌ yalanh yoj tzꞌayik.
Machnhetaj ebꞌnaj helan yaqꞌni anhe chiꞌapni bꞌabꞌel,
maxhnhetajpaxo ebꞌnaj ay yip chiqꞌoji yinh howal;
maxhnhetajpaxo ebꞌnaj ay ishelanil ay tzet chislo;
machnhetaj ebꞌnaj ay isnabꞌal ay isqꞌalomal,
machnhetaj ebꞌnaj kuywina ay yelapno yul sat anma,
wal xin tet hunun mak chꞌapni istzꞌayikal, yebꞌ yilchalo yu.
Yebꞌpaxo xin machi hunu mak yohta bꞌaqꞌinh chihul isyaꞌtajil yinh.
Lahan anma hakaꞌ noꞌ kay chiꞌaykꞌay yul txꞌanh hakꞌ,
maka hakaꞌ chu yaykꞌay noꞌ chꞌik yul txꞌanh txꞌanh,
hak tuꞌ chu yaykꞌay ebꞌnaj winaj yinh istiempohal isyaꞌtajil chinhehul lemna yibꞌanh ebꞌnaj.
Yebꞌpaxo xin wilan huneꞌ helanile yul sat yibꞌanhqꞌinal tiꞌ, chiyaqꞌ huneꞌ niman kuybꞌanile jet. Ay huneꞌ nichꞌan konhobꞌ, haywanhnhe xin ebꞌnaj winaj ay bꞌey tuꞌ, yapni huneꞌ naj rey kaw ay yip, yebꞌ issoldado yanoko howal yinh huneꞌ nichꞌan konhobꞌ tuꞌ, ishoynayo ebꞌnaj yebꞌ ischꞌen yet howal. Yajaꞌ haꞌ yul huneꞌ konhobꞌ tuꞌ ay huneꞌ naj winaj mebꞌaꞌ, kaw helan. Iskolnilo naj konhobꞌ tuꞌ yu ishelanil, yajaꞌ xin machi hunu mak chꞌekꞌ yinh isnabꞌal yinh naj mebꞌaꞌ tuꞌ. Walnihan hakaꞌ tiꞌ: «Ekꞌbꞌal yelapno helanile sata hunu mak kaw ay yip; waxanhkami xin ishelanil naj mebꞌaꞌ machi yelapno yul sat anma, mach xin chischah anma yabꞌeꞌ tzet chal naj,» kinchihan.
Haꞌ tzotiꞌ chiyal ebꞌnaj ay ishelanil yinh aqꞌankꞌulal chischah anma yabꞌeꞌ,
yuto ekꞌbꞌalto kꞌul sata yet chiꞌel yaw naj yahaw konhobꞌ xol anma mach isnabꞌal.
Kꞌulto yitzꞌatil wiꞌe sata chꞌen munlabꞌal yet howal,
yajaꞌ hunchꞌannhe istxꞌojal chiwatxꞌelaxi, kaw niman tzet ye tuꞌ chiꞌetaxto yu.
Kꞌulchꞌankano helanile
Haꞌ noꞌ kamom us chito xol anh kaw xuqꞌ sam, chiꞌetaxto isxuqꞌal sam anh tuꞌ yu noꞌ;
hak tuꞌ naj winaj kaw ay yelapnoj yebꞌ kaw ay ishelanil,
tato ay nichꞌano issukal bꞌay chiꞌaykꞌay naj.
Haꞌ yanma mak ay yitzꞌatil iswiꞌ ayko yinh iskꞌul iswatxꞌen iskꞌulal yu iswatxꞌqꞌabꞌ,
walpaxo tzet choche mak machi isnabꞌal hanhe iswatxꞌen istxꞌojal yu ismekqꞌabꞌ.
Haꞌ mak machi isnabꞌal hayet chꞌekꞌ yul bꞌeh chisyenilo tato mach yitzꞌatil iswiꞌ;
haꞌ xin kaw chalilo isbꞌa tet anma tato machi isnabꞌal.
Waxanhka chitit ishowal naj yahaw konhobꞌ tawinh,
wal xin mach chakꞌayto hachewchotajil,
yuto haꞌ mak chewchotanhe chute isbꞌa chitanhayo nimeta howal yu.
Ay huneꞌ istxꞌojal wilan chiswatxꞌe ebꞌnaj yahaw konhobꞌ sat yibꞌanhqꞌinal tiꞌ yalanh yoj tzꞌayik, yuto haꞌ tet ebꞌnaj machi isnabꞌal chiꞌaqꞌlax munil kaw niman yelapnoj, wal tet ebꞌnaj qꞌalom xin, haꞌ munil machi yelapno chiꞌaqꞌlax tet ebꞌnaj. Wilnipaxojan yekꞌ ebꞌnaj chejabꞌ yibꞌanh cheh, wal ebꞌnaj yahaw konhobꞌ xin yoj ebꞌnaj chiꞌinikoj, hakaꞌto chejabꞌ ye ebꞌnaj.
Haꞌ mak chiwatxꞌen hunu holan haꞌtikꞌa chiꞌaykꞌayto yul holan tuꞌ;
haꞌ mak chiholni iskꞌul kꞌubꞌ chichilax yu noꞌ labꞌa.
Haꞌ mak chihosni chꞌen chꞌen, chilahwi yu chꞌen;
haꞌ mak chipohni teꞌ siꞌ ay ismay istzokꞌnito isbꞌa.
Tato matxa ye hunu chꞌen eche, niman ip chitoj,
yajaꞌ tato chꞌahti ye chꞌen mach nimano ip chitoj,
yajaꞌ huneꞌ kaw kꞌul yilal yokniko yitzꞌatil wiꞌe.
Tato bꞌabꞌel chichilax naj chiꞌaqꞌni ayo iskꞌul noꞌ labꞌa,
matzet chꞌoknikoj naj chꞌaqꞌni ayo iskꞌul noꞌ labꞌa tuꞌ.
Haꞌ tzotiꞌ chiꞌelti yul istiꞌ mak ay isnabꞌal kaw saqꞌal yoki;
wal mak machi isnabꞌal, haꞌ tzotiꞌ chꞌelti yul istiꞌ haꞌtikꞌa chiꞌetantoj.
Hayet chiꞌichiko istzoteli, haꞌ tzotiꞌ machi yelapno chiyala,
haxa yet chilahwi istzotel xin haꞌ tzotiꞌ kaw txꞌoj chala.
Haꞌ mak machi isnabꞌal kaw echo istzoteli,
yajaꞌ xin machi hunu mak yohtaj tzet chihul sataj,
yuxin ¿mak hunu chu yalnilo tet tzet chiyu yet matxa ayokꞌoj?
Haꞌ mak machi isnabꞌal, chipaxkano yip yu yekꞌyaꞌ ismunlahi,
yuxin matxa chitxumcha isbꞌelal konhobꞌ yu yet chimeltzohi.
Kaw kꞌanchꞌan anma tato ay hunu isreyal kaw nichꞌanto,
yebꞌ ta chisajbꞌinilo ebꞌnaj yahaw konhobꞌ isqꞌinhnheni.
¡Kaw saqꞌal yet anma haꞌ iskꞌahol ebꞌnaj winaj kaw ay yelapno ayko isreyaloj,
yebꞌ xin haꞌ ebꞌnaj yahawil chiwaꞌ yinh yorahil yu yiqꞌni yip,
mach yuho yukꞌikanh!
Haꞌ mak isah tonhe chislaqꞌ isqꞌabꞌ chiyilni yaykꞌay iswiꞌ yatut,
yuxin nimeta tzꞌu chiꞌay yul yatut tuꞌ yet chiyaqꞌni haꞌ nhabꞌ.
Haꞌ wah chiꞌok yinh qꞌinh kaw chinoh iskꞌul anma yu,
kat istzalapaxo yanma anma yu vino;
haꞌ chꞌen melyu sunil tzet chiyu yu chꞌen.
Machojabꞌ chiꞌekꞌ istxꞌojal yinh hanabꞌal yinh naj rey,
yebꞌ xin mach chaxhtzotel yinh ewantajil yul hawatut yinh ebꞌnaj qꞌalom,
kꞌuxantaxka isto noꞌ chꞌik yalno tet ebꞌnaj.
Qꞌojayto hapan xol ha haꞌ, yuto yet xaꞌekꞌto txꞌiꞌal tzꞌayik,
kat yilchapaxo hawu hunelxa. [f].
Itxqꞌako tzet ayach yinh hujwanh, maka waxajwanh hawet anmahil,
yuto machi hawohtajo tzet isyaꞌtajil chihul yibꞌanh txꞌo txꞌotxꞌ.
Tato ay haꞌ nhabꞌ iqꞌbꞌil yu moyan, haꞌ yibꞌanh txꞌo txꞌotxꞌ chiꞌay haꞌ nhabꞌ tuꞌ.
Hayet chiꞌaykꞌay hunu teꞌ qꞌebꞌtaj yinh yetkꞌulal sur maka norte,
haꞌ bꞌay chiꞌaykꞌay teꞌ haꞌtikꞌa tuꞌ chikankano teꞌ.
Haꞌ mak chiꞌok ilno jaqꞌeqꞌ, machi bꞌaqꞌinh chiꞌok istzꞌunuꞌ istzꞌunubꞌ;
maka mak chiꞌok ilno moyan machi bꞌaqꞌinh chihatxꞌwi.
Hakaꞌ jaqꞌeqꞌ, mach hawohtajo bꞌay chitohi, mach hawohtajopaxoj tzet chu ischꞌibꞌ isbꞌajil nixhte unin yet ijbꞌiliko yu ismiꞌ, hak tuꞌ xin mach hawohtajopaxo tzet chiswatxꞌe Komam Dios, Komam chiwatxꞌen sunil tzetaj ye tuꞌ.
Tzꞌun habꞌabꞌel tzꞌunubꞌ, lahwi tuꞌ kat hatzꞌunnipaxo hatzujan tzꞌunubꞌ, yuto mach hawohtajoj bꞌaytet tzꞌunubꞌ kꞌul chꞌelikoj, mato haꞌ bꞌabꞌel tzꞌunubꞌ makato haꞌ tzujan tzꞌunubꞌ, makato kꞌul chꞌeliko iskabꞌ majanil.
Haꞌ issajilqꞌinal kaw saqꞌal jilni, kaw saqꞌal jilnipaxo yoj tzꞌayik. Yajaꞌ waxanhka ay hunu naj winaj tiꞌ kaw txꞌiꞌal habꞌil iskawil yul sat yibꞌanhqꞌinal tiꞌ, yebꞌ xin tzalahilalnhetikꞌa chila, yajaꞌ yilal isnahnitij ta haꞌ tiempo chiꞌehikꞌo yul kambꞌal xol qꞌejholo kaw nimankanoj. Haꞌ sunil tzet chihuli nabꞌanhe, matzet chaliloj.
	[f]11:1 Ay ebꞌnaj juxhta chalni ta huneꞌ tiꞌ chitzotel yinh kowatxꞌen iskꞌulal, yuto iskꞌulal chikowatxꞌe ay ispaj selel. Aypaxo ebꞌnaj chalni ta chitzotel yinh txonh chiꞌalaxto yibꞌanh haꞌ mar yul barco. Pr. 11:24

Kuybꞌanile tet ebꞌnaj tzehtaj
Hach tzeh hach tiꞌ oche hatzehal, aqꞌ tzalaho hakꞌul yulbꞌal istzꞌayikal hatzehal, aqꞌ tzet choche hawanma yebꞌ tzet chil isbꞌaqꞌ hasat, yajaꞌ yilal chawohtanheloj tato haꞌ Komam Dios chiꞌilni tzet chachelikoj yinh sunil tzet chawatxꞌe. Ilo chíwakꞌulal yinh hawanma, hitzanhilo yinh istxꞌojal chiꞌetanto hanimanil, yuto haꞌ istzꞌayikal hatzehal yul sat yibꞌanhqꞌinal tiꞌ nabꞌnhe, matzet chaliloj.
Nati Komam Dios kach watxꞌeni yulbꞌal istzꞌayikal hatzehal,
yalanhto maxhto chihul hunteqꞌan tzꞌayikal bꞌay chul isyaꞌtajil tawinh, yebꞌ istiempohal bꞌay chawala:
«Machi nino chitzala inkꞌulan,» kachi.
Nati Komam tinanh, yalanhto maxhto chitanhilo ismujli tzꞌayik, sajilqꞌinal,
ixahaw yebꞌ txꞌumel,
kat ismoyanbꞌilo yet lahwi yaqꞌnikanilo haꞌ nhabꞌ. [g]
Yet chiluylunkanh ebꞌnaj chitanhen teꞌ nha,
yet kꞌonhanxa ye ebꞌnaj winaj kaw ay yip,
yet matxa haweh chikachꞌni tzet chaloh,
yebꞌ chitanhilo yip isbꞌaqꞌ hasat chimujliti yul wentanah.
Yet matxa chawabꞌe tzet chiyu yulaj bꞌeh,
yet matxa chawabꞌe isbꞌilipaxo chꞌen kaꞌ,
yet chibꞌitni noꞌ chꞌik yinh hasat, yajaꞌ matxa chawabꞌe.
Yet chachxiw hawekꞌ yibꞌanh bꞌay nahat yekanh,
yebꞌ yinh tzet chiyu tawinh yulaj bꞌeh,
yet chisajbꞌilo xil hawiꞌ hakaꞌ isxumakli teꞌ almendro,
yebꞌ noꞌ qꞌul ijatz chuko noꞌ tawinh chawabꞌe.
Hayet ichamachxa tuꞌ matxa chaxhnhochahi,
yuto lanhanxa hato yul hawehobꞌal yinh sunilbꞌal tiempo,
haxa yulaj bꞌeh xin yoqꞌxakanh anma yu hakamxa.
Nati Komam kach watxꞌeni yalanhto maxhto chilinhmo hacadena plata,
yebꞌ yet maxhto chipohto haxi nabꞌa oro,
yebꞌ maxhto chipohto hatzꞌahabꞌ istiꞌ ha haꞌ,
yebꞌ yet maxhto chiqꞌahto te teꞌ chibꞌaqꞌonati haꞌ yul kꞌuh.
Yebꞌ yet yalanhto maxhto chimeltzoko hanimanil pojojal,
hakaꞌtikꞌa ye yet yalanhtokanoj,
kat ismeltzo hawanma iskꞌatanh Komam Dios, Komam kach watxꞌeni. [h].
Yalni yaꞌ chihalnilto tzotiꞌ hakaꞌ tiꞌ:
«Haꞌ sunil tzetaj ye tuꞌ nabꞌanhe, nabꞌanhe, matzet chaliloj,» xhi yaꞌ.
	[g]12:2 Hunteqꞌan versículo tiꞌ chitzotel yibꞌanhilo anma chiꞌichambꞌiloj maka chiꞌixnambꞌiloj.
	[h]12:7 Haꞌ kuybꞌanile yul AT naj winaj chischah naj iskawil tet Komam Dios, haxa yet chilahwi istiempohal naj yul yibꞌanhqꞌinal tiꞌ, kat yinikꞌo Komam iskawil naj, kat ismeltzo naj pojojal, yuto yinh pojoj watxꞌebꞌil naj. Gn. 3:19; Sal. 104:29; Ec. 3:20-21; Jn. 14:6

3. ISTANHBꞌANIL KUYBꞌANILE
(12:9-14)
Islahobꞌal tzotiꞌ yibꞌanhilo tzet yilal iswatxꞌen naj winaj
Hayet yahkanokanh ishelanil yaꞌ chihalnilto tzotiꞌ, ahpaxkanokanh iskuyni yaꞌ anma yinh helanile; kaw kam yohtanhe yaꞌ helanile tuꞌ, iskam iskuynipaxo yaꞌ, txꞌiꞌal kuybꞌanile kaw ay yelapnoj yakaniko yaꞌ yinh istxolal. Haꞌ yaꞌ chihalnilto tzotiꞌ tuꞌ, kaw yako yaꞌ yinh iskꞌul issayni tzotiꞌ saqꞌal yoki; istzꞌibꞌnhen yaꞌ tzotiꞌ kaw yel chala yebꞌ kaw haꞌ yehi.
Haꞌ tzet yelapno tzotiꞌ chal ebꞌnaj ay ishelanil, lahan hakaꞌ te teꞌ xixiꞌ ye iswiꞌ, haxa yet chihunayo istzotiꞌ ebꞌnaj kuywawom, huneꞌnhe xin naj ijbꞌalomal chihalni, lahan hakaꞌ chꞌen lawuxh pahbꞌilkanh. Yuxin wal tinanh hach kꞌahol, yintajilo hunteqꞌan kuybꞌanile chihal-laxkano tiꞌ, nanojabꞌnhe hawu tato teꞌ libro machi islahobꞌal iswatxꞌelax teꞌ, yebꞌpaxo xin, ta kaw chaxhkuywi chitibꞌayo hawu.
Haꞌ bꞌay chilahwikano sunil hunteqꞌan kuybꞌanile tiꞌ, haꞌ ton tiꞌ: Xiwanh tet Komam Dios, kat hayijen chejbꞌanile chaqꞌ Komam, yuto haꞌ huneꞌ tiꞌ yilal isyijen naj winaj. Yuto chiꞌilchahoti sunil anma yu Komam Dios yinh sunil tzet chiswatxꞌe, yebꞌ hunteqꞌan tzet kꞌul maka txꞌoj chiwatxꞌelax yinh ewantajil.
SNGBꞌIT KAW SAQꞌAL YOKI1. YICHEBꞌANIL KUYBꞌANILE
(1:1)
Ix ixale yebꞌ ebꞌix kutzꞌine ay konhobꞌ Jerusalén
Hunteqꞌan bꞌit kaw saqꞌalkano yoki yet yaꞌ Salomón.
2. BꞌIT KAW SAQꞌALKANO YOKI
(1:2—8:14)
Ix ixale:
Tzꞌoh intiꞌan yu hatiꞌ,
yuto hayet chachtzalako winhan, ekꞌbꞌalto kꞌul sata vino.
Haꞌ haperfume chawako tawinh kaw saqꞌalkano isxuqꞌal sam, haxa yet chibꞌina habꞌi,
lahan chiwabꞌehan hakaꞌ xuqꞌal sam perfume yet chikojobꞌniko jinh;
yuxin kaw ochebꞌil hach yu ebꞌix qꞌopo.
Iqꞌintojan takꞌatanh. Tonh yinh anhe.
Haꞌ naj rey tiꞌ kinyitojan naj yatut.
Ebꞌix ah Jerusalén chibꞌitni:
Kaw chijaqꞌ tzalaho kokꞌulanh takꞌatanh,
haꞌ iskꞌulchꞌanil hakꞌul kaw saqꞌal sata teꞌ vino.
Yuxin kaw ochebꞌil hach.
Ix ixale:
Hex ix ah Jerusalén, hanintiꞌan qꞌejla ix hinan, yajaꞌ xin kaw ochebꞌil hinan.
Lahan jilni hinan hakaꞌ jilni qꞌap mantiado bꞌey Cedar,
yebꞌ xin hakaꞌ jilni qꞌap qꞌap litxꞌankanh yinh isventanah yatut yaꞌ rey Salomón. [a]
Mach chexok tꞌanhno winhan, wal xin haꞌ yoj tzꞌayik kinaqꞌni qꞌejbꞌolojan.
Haꞌ ebꞌnaj yunin inmiꞌan tit ishowal ebꞌnaj winhan;
kinyanikojan ebꞌnaj tanhe uva, wal teꞌ uva wetan mach kinokan intanheꞌan teꞌ.
Hach bꞌay kaw aykaniko wanmatiꞌan, halilo wetan bꞌaytuꞌwal chatanhe hameꞌ,
yebꞌ bꞌaytuꞌwal chaxhxew yebꞌ noꞌ yinh chuman tzꞌayik.
¿Tzet yinh xin chinkꞌayikꞌojan hakaꞌ chu ix ix chikꞌayikꞌoj?
Mach kꞌulo ta chinekꞌkolohan xol ebꞌnaj hawamigo yet chistanhen ismeꞌ.
	[a]1:5 Qꞌej intzꞌumalan, yinh versículo 6 chala ta tzꞌanato istzꞌumal ix yu yoj tzꞌayik, yebꞌpaxo xin chala tato munlawom ix. Ay hunteqꞌanxa versículo tiꞌ xin chalni tato princesa ix, iskutzꞌin ebꞌnaj kaw niman yelapno ye ix.

Anma chibꞌitni:
Hach kawla ix hach xol ebꞌix hawet ixal, tato mach hawohtajoj,
okanh tzujno yinta yojlen noꞌ meꞌ,
kat hato hatanheno hachiw yinhla ispat ebꞌnaj tanhem meꞌ.
Naj ichamile:
Hach bꞌay chintzalahan, lahan kach wilnihan hakaꞌ noꞌ ix cheh chinhikꞌnikꞌo iscarruaje naj faraón.
Kaw kꞌulchꞌan jilni hakelem xol hawelawil,
kaw saqꞌal jilni hanuqꞌ xol hawuwe.
Chinwatxꞌehan hawome chꞌen oro, kat yok chꞌen plata yelawiloj.
Ix ixale:
Hayet qꞌehan wahawilan yul istzꞌonhobꞌal kaw xuqꞌ yekꞌ sam nardo [b]. chiwakojan winhan.
Haꞌ naj bꞌay kaw ayko wanma tuꞌan
lahan naj hakaꞌ hunu nichꞌan txꞌuy mirra yul insatan,
chiꞌehayo yibꞌanh istxam inkꞌulan.
Lahan naj hakaꞌ hunu yachan isxumakil teꞌ alheña chichꞌibꞌ xolaj teꞌ uva bꞌey En-gadi,
hak tuꞌ naj bꞌay ayko wanma tuꞌan.
	[b]1:12 Teꞌ nardo kaw xuqꞌ sam teꞌ chiꞌokniko teꞌ perfumehal, hata bꞌey txꞌotxꞌ India chiꞌilaxti teꞌ Mr. 14:3

Naj ichamile:
Hach bꞌay ayko wanmatiꞌan kaw kꞌulchꞌan hachkanoj,
kaw kawla ixach.
Haꞌ isbꞌaqꞌ hasat kaw lahan jilni hakaꞌ noꞌ kuwis.
Ix ixale:
Hach bꞌay ayko wanmatiꞌan kaw kawla winaj hach,
kaw saqꞌal hachkanoj.
Naj ichamile:
Haꞌ teꞌ telaj kaw yax haꞌ kotxꞌat:
Haꞌ ispatzabꞌil jatut, cedro teꞌ,
wal yibꞌanh jatut tuꞌ xin, tzꞌisis teꞌ.
Ix ixale:
Hanintiꞌan lahan hinan hakaꞌ teꞌ rosa chichꞌibꞌ bꞌey Sarón, [c].
yebꞌ hakaꞌ teꞌ lirio chichꞌibꞌ sat akꞌal.
	[c]2:1 Sarón. Hak tuꞌ isbꞌi huneꞌ akꞌal txannhe sat hijaniko yibꞌanh istiꞌ haꞌ mar Mediterráneo, haxa yinh wonhan Carmelo xin yinh sur aykoj. 1Cr. 5:16; Is. 35:2

Naj ichamile:
Haꞌ ix bꞌay kaw ayko wanmahan,
lahan yeko ix xol yet qꞌopohal hakaꞌ yehikto teꞌ lirio xolaj teꞌ txꞌix.
Ix ixale:
Hakaꞌ yeko teꞌ manzan xolaj teꞌ qꞌebꞌtaj,
hak tuꞌ yeko naj bꞌay kaw ayko wanmatiꞌan xol ebꞌnaj tzehtaj.
Yalanh yenhel naj winaj kaw ochebꞌil tuꞌ chinaytzꞌonhnojan.
Kaw chiꞌ sat teꞌ islobꞌehal naj chiwabꞌehan yul ishomal intiꞌan.
Kinyitojan naj bꞌey nha bꞌay ay qꞌinh, bꞌay ay wah;
tꞌanhxiko naj winaj winhan yu iskꞌulchꞌanil iskꞌul.
Aqꞌ teꞌ uva tajtzebꞌil, yebꞌ teꞌ manzan inlobꞌan yu yok wipan,
yuto kaw chinkaman yu chachwochehan.
Haꞌ ismekqꞌabꞌ naj chiyakto yalanh inwiꞌan,
kat kinislaqꞌnihan naj yu iswatxꞌqꞌabꞌ.
Naj ichamile:
Hex qꞌopo hex ay yul Jerusalén chiwaqꞌ bꞌinahojan noꞌ nixhte sajche
yebꞌ noꞌ miꞌe sajche chiꞌekꞌ xolaj qꞌebꞌtaj,
chinqꞌannihan teyet tato mach cheyilo iswayanh ix ix bꞌay kaw ayko wanmahan,
wal xin wayojabꞌ ix hantatikꞌa choche iskꞌul.
Ix ixale:
¡Lanhan wabꞌenan yul isnuqꞌ naj bꞌay kaw ayko wanmahan!
Lanhan yul naj,
chꞌekꞌ tꞌujla naj yinh ej iskꞌul witz yebꞌ ej wonhan.
Haꞌ naj bꞌay kaw ayko wanmahan,
lahan naj hakaꞌ noꞌ sajche maka hakaꞌ noꞌ yunin sajche.
Ayxakꞌo naj yinta nha, chitꞌanhxikti naj yul wentanah.
Istzotel naj, yalni naj wetan hakaꞌ tiꞌ:
«Hach bꞌay kaw ayko wanmatiꞌan yebꞌ hach kaw kawla ixach tiꞌ, ahanhwanoj kat kotohi.
Yuto xaꞌekꞌto sunil ixahaw bꞌay chaqꞌ haꞌ nhabꞌ, matxa chaqꞌ haꞌ.
Lanhan isxumakli teꞌ telaj, xahul ixahaw yet chibꞌitni anma,
xajabꞌepaxo isbꞌitni noꞌ kuwis sat kotxꞌotxꞌ.
Lanhan issatnipaxo teꞌ higuera,
kaw saqꞌal yekꞌ isxuqꞌal sam teꞌ uva.
Hach bꞌay kaw ayko wanmatiꞌan yebꞌ hach kaw kawla ixach tiꞌ,
ahanhwanoj, kat kotohi.
Hach tiꞌ wetan hawehi,
lahan hach hakaꞌ noꞌ kuwis chiswatxꞌe yatut yinh ej iskꞌul chꞌen nimeta chꞌen,
kaw nahat yekanh bꞌay kaw ewan.
Ye habꞌa wetan, kat hatzoteli,
yu wabꞌenan yul hanuqꞌ, yuto kaw chiꞌ hatzoteli,
yebꞌ kaw saqꞌal kach wilnihan,» xhi naj wetan, xhi ix.
Ix ixale yebꞌ yichamil:
Kotzabꞌayo ej noꞌ pay, yebꞌ noꞌ nixhte yunin,
chiyetato noꞌ kotzꞌunubꞌ uva yuto lanhan isxumakli teꞌ.
Ix ixale:
Naj ochebꞌil wuhan, wetan ye naj, yetpaxo naj wehan;
chistanhe naj noꞌ meꞌ xol teꞌ lirio.
Hach kaw chachwochehan,
meltzohanh yaqꞌ isbꞌa maxhto chiꞌekꞌ jaqꞌeqꞌ yet sahabꞌ sakꞌayal,
yet maxhto chisajbꞌi.
Lahanojabꞌ habꞌelwi hakaꞌ noꞌ sajche maka hakaꞌ noꞌ tzehla sajche
toxanhe chiꞌah tꞌujla istit yinh istzalanil witz Beter.
Ix ixale elti ix saywal yinh yichamil
Ix Ixale:
Hayet aqꞌbꞌalil insayan naj ochebꞌil yu wanmahan sat intxꞌatan,
kaw insayan naj yajaꞌ mach ilcha naj wuhan.
Intxumnihan hakaꞌ tiꞌ:
«Wal tinanh chinahwanojan kat wekꞌan inhoynojan konhobꞌ,
chinsaynihan naj bꞌay kaw ayko wanmahan,
chinsaynipaxojan naj yulaj calla yebꞌ yulaj txonhbꞌal,» kinchihan.
Lahwi tuꞌ wahwanojan, intohan insaynojan naj,
yajaꞌ mach ilcha naj wuhan.
Hayet lanhan wekꞌan insaynojan naj kinyilnihan ebꞌnaj chitanhen konhobꞌ, inqꞌambꞌenan tet ebꞌnaj:
«¿Machim maxeyil naj winaj bꞌay kaw ayko wanmahan?» kinchihan.
Lanhantotikꞌa welan iskꞌatanh ebꞌnaj tuꞌ, yilcha naj wuhan,
naj bꞌay kaw ayko wanmahan, wok tzabꞌnojan yinh isqꞌabꞌ naj,
matxa xin inbꞌejtzohan naj; winitojan naj bꞌey yatut inmiꞌan,
bꞌey iscuarto inmiꞌan bꞌay kinpitzkꞌahan.
Naj ichamile:
Hex qꞌopo hex ay yul Jerusalén chiwaqꞌ bꞌinahojan noꞌ nixhte sajche
yebꞌ noꞌ miꞌe chꞌekꞌ xolaj qꞌebꞌtaj,
chinqꞌannihan teyet tato mach cheyilo iswayanh ix ix bꞌay kaw ayko wanmahan,
wal xin wayojabꞌ ix yinh hantatikꞌa choche iskꞌul.
Yet chito naj ichamile yebꞌ yixal mohyoj
Ebꞌix qꞌopo chibꞌitni:
¿Mak huneꞌ chitit bꞌey txꞌotxꞌ desierto,
hakaꞌ hun topan nhubꞌ,
ayko xol isnhubꞌal mirra yebꞌ teꞌ pom
yebꞌ xol txꞌiꞌal majan anh kaw xuqꞌ sam? [d].
Haꞌ ton bꞌay chibꞌatxlaxikꞌo yaꞌ Salomón,
hoyaniko 60 (oxkꞌalwanh) ebꞌnaj soldado yinh,
haꞌ ton ebꞌnaj soldado kaw ekꞌbꞌal yip xol ebꞌnaj Israel.
Sunil ebꞌnaj soldado tuꞌ iqꞌbꞌil yespada ebꞌnaj,
kaw helan ebꞌnaj yinh howal;
kꞌalbꞌiliko yespada ebꞌnaj yinh yiktaj ta ay tzet yinh aqꞌbꞌalil.
Haꞌ yaꞌ rey Salomón iswatxꞌe yaꞌ huneꞌ teꞌ iscarruaje,
yinh te teꞌ kaw kꞌul titna bꞌey Líbano.
Haꞌ yoyal, plata aykoj yinh,
haxa istel yichinh bꞌay chisqꞌebꞌa isbꞌa yaꞌ oro ayko yinh;
haxa bꞌay chiꞌay tzꞌonhno yaꞌ qꞌap qꞌap kajmutzꞌmunhe ayayo yibꞌanh,
haxa yinh qꞌap tuꞌ iswatxꞌeko ebꞌix qꞌopota Jerusalén yelawil,
yuto kaw chitzala ebꞌix yinh yaꞌ rey Salomón.
Hex ix qꞌopo ah Sión [e]. elanhwetij,
kat heyilni yaꞌ rey Salomón, ayahto iscorona yaꞌ yinh iswiꞌ,
huneꞌ corona watxꞌebꞌil yu ismiꞌ,
haꞌ ton corona yet istzꞌayikal bꞌay chimohyi.
Haꞌ huneꞌ tzꞌayik tuꞌ, istzꞌayikal bꞌay chitzala yanma yaꞌ.
	[d]3:6-11 Chiꞌahti bꞌey txꞌotxꞌ desierto, chitzotel yinh huneꞌ mohyilal chiꞌekꞌtzelaxi. Ay ebꞌnaj juxhta chalni ta huneꞌ bꞌit tiꞌ chitzotel yinh ismohyilal yaꞌ Salomón yebꞌ huneꞌ ix princesa mach Israeloj, etzanhem egipcia ix. 1Rey. 3:1; 11:1; Sal. 45
	[e]3:11 Sión isbꞌi wonhan Jerusalén Sal. 2:6

Naj ichamile kaw ayko yanma yinh yixal
Naj ichamile:
Kaw kawla ixach, hach bꞌay kaw ayko wanmahan,
kaw kꞌulchꞌan kach jilni.
Haꞌ isbꞌaqꞌ hasat lahan jilni hakaꞌ noꞌ kuwis;
chiwiliktojan isbꞌaqꞌ hasat yalanh qꞌap qꞌap ayko yenhelo hasat. [f]
Haꞌ xil hawiꞌ lahan jilni hakaꞌ yet chiꞌayti bꞌulbꞌon noꞌ chiw yinh istzalanil txꞌotxꞌ Galaad.
Haxa haweh, lahan jilni hakaꞌ hunbꞌulan noꞌ meꞌ lanhanto yilaxilo xil, lanhanto yaxhnhelaxi.
Haꞌ sunil noꞌ miꞌe meꞌ tuꞌ katakꞌonh yunin noꞌ,
machi hunu noꞌ tiꞌ machi uninwi.
Haꞌ xaj hatiꞌ, lahan hakaꞌ txꞌal kaj txꞌal;
haꞌ yul hanuqꞌ kaw chikꞌay inkꞌulan wabꞌehan.
Haqꞌotx majan yu yenhel hasat,
lahan hakaꞌ hun chayan teꞌ granada.
Haꞌ hanuqꞌ lahan iskꞌulchꞌanil hakaꞌ torre watxꞌebꞌil yu yaꞌ David,
bꞌay kꞌuwan chꞌen chꞌen yet howal,
bꞌay lokan mil chꞌen escudo.
Haꞌ sunil chꞌen escudo tuꞌ yet ebꞌnaj soldado kaw helan yinh howal ye chꞌen.
Haxa kabꞌebꞌ hawim, lahan hakaꞌ nixhte kakꞌonh yunin noꞌ miꞌe sajche chilow xol teꞌ lirio.
Yaqꞌ isbꞌa maxhto chiꞌekꞌ jaqꞌeqꞌ yet sahabꞌ sakꞌayal,
yet maxhto chisajbꞌi.
Chintohan bꞌey witz bꞌay ay teꞌ mirra,
yebꞌ yinh istzalanil wonhan bꞌay chichꞌibꞌ teꞌ pom.
Hach kaw ochebꞌil wuhan, haꞌ sunil hanimanil kaw kꞌulchꞌankanoj,
machi nichꞌano hatzakaꞌil.
Tonh wintajan bꞌey txꞌotxꞌ Líbano, hach wixal,
kat hawaypaxti yinh iskꞌul Líbano wintajan,
kat hamujlaytij yibꞌanh iswiꞌ witz Amana yebꞌ witz Senir yebꞌ witz Hermón,
bꞌay ay isnhachꞌen noꞌ bꞌalam,
yebꞌ bꞌay qꞌebꞌtala bꞌay chiꞌekꞌ noꞌ tzꞌibꞌinh bꞌalam.
Maxawelqꞌato wanmahan, wixal,
hach kaw ochebꞌil wuhan.
Hunelnhechꞌan kaxhoktanhno winhan hawelqꞌanto wanmahan,
yebꞌ yu huneꞌnhe txꞌanhil hawuwe ayko yinh hanuqꞌ.
Hach wixal, hach kaw ochebꞌil wuhan,
kaw saqꞌal yet chachtzalako winhan.
Hayet chachtzalako winhan, ekꞌbꞌal iskꞌulal sata teꞌ vino.
Haꞌ isxuqꞌal sam haperfume ekꞌbꞌal kꞌul sata hunteqꞌanxa perfume kaw xuqꞌ sam.
Hach wixal, hakaꞌ noꞌ ajan kaw ay iskabꞌil ayko yinh hatiꞌ;
hakaꞌto yal kabꞌ yebꞌ lech ayko yalanh hawaqꞌ.
Haꞌ isxuqꞌal sam xil haqꞌap,
lahan hakaꞌ isxuqꞌal sam te teꞌ ay bꞌey txꞌotxꞌ Líbano.
Hach wixal, hach kaw ochebꞌil wuhan,
lahan hach hakaꞌ peyabꞌ bꞌay ay teꞌ kaj kaw pebꞌilayoj,
yebꞌ hakaꞌ hunu isnuqꞌ ha haꞌ majan,
kaw kꞌul yekaniko ismajil.
Lahan hach hakaꞌ hunu tzꞌunubꞌ kaw saqꞌal jilni,
bꞌay chiwolni teꞌ granada,
kaw chiꞌ koloni, yebꞌ bꞌay kaw ay isxumakil teꞌ alheña.
Bꞌay ay teꞌ nardo yebꞌ teꞌ azafrán yebꞌ teꞌ caña kaw xuqꞌ sam, yebꞌ teꞌ canela,
bꞌay ay teꞌ qꞌebꞌtala pom, teꞌ mirra yebꞌ teꞌ áloes,
yebꞌ sunil te teꞌ kaw xuqꞌ sam.
Lahan hach hakaꞌ isnuqꞌ ha haꞌ chiꞌekꞌ xolaj tzꞌunubꞌ
yebꞌ hakaꞌ haꞌ nime haꞌ chiꞌekꞌ yojomal chiꞌayti bꞌey txꞌotxꞌ Líbano.
	[f]4:1 Qꞌap yet mohyilal.Xol anma yet payat, ebꞌix qꞌopo chako ebꞌix yenhel sat yunhe mach chiꞌil-lax ebꞌix yu anma. Kaw txꞌixobꞌal tato ay hunu ix qꞌopo chiꞌelto yul calla tato machi yenhel sat ix aykoj, yebꞌ xin txꞌixobꞌalpaxoj tato ay hunu mak chiꞌinikanh qꞌap qꞌap ayko yenhelo sat ix.

Ix ixale:
Titanh jaqꞌeqꞌ Aquilón, [g] titanh hach jaqꞌeqꞌ Austro,
kat heyekꞌ hexunikꞌo isxuqꞌal sam intzꞌunubꞌan.
Titanh hach bꞌay kaw ayko wanmahan,
kat hawilni hapeyabꞌ bꞌay ayko hatzꞌunubꞌ,
kat halohni sat kaw chiꞌ.
	[g]4:16 Jaqꞌeqꞌ Aquilón, jaqꞌeqꞌ Austro, haꞌ jaqꞌeqꞌ norte, yebꞌ jaqꞌeqꞌ sur.

Naj ichamile:
Lanhan woktojan xol intzꞌunubꞌan hach wixal, hach bꞌay kaw ayko wanmahan.
Lanhan winilojan teꞌ mirra yebꞌ te teꞌ kaw xuqꞌ sam;
manlohan issajil noꞌ ajan, mantzꞌubꞌnihan noꞌ kabꞌ,
mawukꞌnipaxojan invinohan yebꞌ inlechan.
Hunbꞌulan anma:
Waꞌanh wuxhta wanabꞌ kaw ochebꞌil juanh,
kat heyukꞌni tzet cheyukꞌ yibꞌanh heyoch, hantatikꞌa cheyoche.
Isbꞌiskꞌulalil yet machi naj ichamile iskꞌatanh yixal
Ix ixale:
Lanhan inwayan, yajaꞌ wal wanmahan itzitz.
Hayet lanhan inwayan wabꞌenan yul isnuqꞌ naj bꞌay ayko wanmahan,
yalni naj:
«Hach wixal, hach kaw ochebꞌil wuhan,
hach tiꞌ lahan hach hakaꞌ noꞌ kuwis,
hach tiꞌ kaw tohol hachkanoj.
Haj pulta wetan, yuto kaw chiꞌay yal chew yibꞌanh inwiꞌan,
kaw chakꞌan xil inwiꞌan yu yal chew.
Mawilojan xil inqꞌapan, ¿tom xin chinokan waqꞌaꞌpaxiko xil inqꞌapan hunelxa?
Mantxꞌahan wojan,
¿tom xin chintzꞌilnhepaxtojan wojan hunelxa?» xhi naj.
Haꞌ naj bꞌay kaw ayko wanmatiꞌan yaqꞌlen naj ishajlen pulta.
Isbꞌilikanh wanmahan yu tzalahilal.
Wahwanojan inhajnojan pulta tet naj bꞌay kaw ayko wanmahan.
Xanhe chitꞌuhli yal mirra yinh inqꞌabꞌan yebꞌ yinh yiximal inqꞌabꞌan, yay yal mirra tuꞌ yibꞌanh isqꞌanh pulta.
Inhajnihan pulta tet naj bꞌay kaw ayko wanma tuꞌan,
yajaꞌ xatohna naj, matxa naj.
Hayet wabꞌenan yul isnuqꞌ naj tuꞌ kaw elti wanmahan wabꞌehan.
Insayan naj yajaꞌ matxa ilcha naj wuhan;
kinawihan yinh naj, yajaꞌ matxa taqꞌwi naj wetan.
Wilchahan yu ebꞌnaj chitanhen konhobꞌ,
kinismaqꞌnihan ebꞌnaj, inlahwihan yu ebꞌnaj,
istziknipaxilo ebꞌnaj chitanhen iskꞌubꞌal konhobꞌ wenhelan aykoj.
Hex ix qꞌopotaj ah Jerusalén,
taqꞌeweko teyinh,
tato ay bꞌay cheyil yinh naj bꞌay kaw ayko wanmahan,
cheyal tet naj tato kaw chinkaman yu wochenan naj.
Ix ixale choche ix yichamil
Hunbꞌulan ebꞌix qꞌopotaj:
Hach ix kaw kꞌulchꞌan xol ebꞌix ix,
¿tzet yinh xin kaw ekꞌbꞌal yelapno naj winaj
bꞌay kaw ayko hawanma xol yet winajil yul hasat?
¿Tzet kaw iskꞌulal chiꞌilchalo yinh naj bꞌay kaw ayko hawanma tuꞌ,
yuxin chaqꞌana ta chikotaqꞌwekojanh jalnihanh hachejbꞌanil?
Ix ixale:
Haꞌ naj winaj bꞌay ayko wanmahan sajla winaj naj,
hanhe naj kaw kawla winaj xol 10 (lahonhebꞌ) mil ebꞌnaj winaj.
Haꞌ iswiꞌ naj kaw hakaꞌ chꞌen oro, chꞌen kaw kꞌul.
Haꞌ xil iswiꞌ naj kꞌolotxtanhe, qꞌej jilni hakaꞌ jilni isqꞌejal yinh noꞌ hoh.
Haxa isbꞌaqꞌ sat naj lahan hakaꞌ kakꞌonh noꞌ kuwis chiꞌekꞌ istiꞌla ha haꞌ; chꞌaxhni noꞌ xol yal yim noꞌ wakax,
istiꞌ haꞌ chiꞌay pajno noꞌ.
Haꞌ isqꞌotx naj lahan hakaꞌ hunu tzꞌunubꞌ bꞌay ay te teꞌ kaw xuqꞌ sam,
yebꞌ hakaꞌ isxuqꞌal sam teꞌ kaj.
Haxa istiꞌ naj lahan hakaꞌ teꞌ lirio, kaw xuqꞌ sam chiꞌay tꞌultꞌun mirra yinh.
Haꞌ isqꞌabꞌ naj lahan hakaꞌ chꞌen jolqꞌabꞌ oro.
Aypaxiko chꞌen jacinto yelawiloj.
Haꞌ isnimanil naj kaw saj, hakaꞌ jilni chꞌen marfil,
ayko chꞌen zafiro yelawiloj.
Haꞌ yoj naj lahan hakaꞌ kabꞌebꞌ oy mármol,
linhanayo yibꞌanh chꞌen oro, chꞌen kaw kꞌul.
Kaw saqꞌalkano jilni naj hakaꞌ txꞌotxꞌ Líbano,
kaw saybꞌiliko naj hakaꞌ teꞌ cedro.
Kaw chiꞌ istiꞌ naj, sunil tzet ay yinh naj kaw ochebꞌilkanoj.
¡Hak tuꞌ jilni naj bꞌay kaw ayko wanmahan,
hex qꞌopo ah Jerusalén!
Haꞌ naj ichamile yebꞌ ix ixale kaw ayleko yanma yinh hunun
Ebꞌix qꞌopo chibꞌitni:
¿Bꞌaytuꞌwal mato naj winaj bꞌay kaw ayiko hawanma,
hach kaw kꞌulchꞌankano xol ebꞌix ix?
¿Bꞌaytuꞌwal kaw istoko naj bꞌay kaw ayiko hawanma?
Chonhtohanh kosayaꞌanh naj tawintaj.
Ix ixale:
Haꞌ naj bꞌay kaw ayko wanma tuꞌan mato naj bꞌay ay istzꞌunubꞌ,
mato naj yiqꞌalo sat te teꞌ kaw xuqꞌ sam,
mato naj istanheꞌ ismeꞌ xolaj istzꞌunubꞌ,
mato naj iskutxbꞌakanh teꞌ lirio.
¡Hanintiꞌan yet naj bꞌay kaw ayko wanma tuꞌan wehan,
wetpaxojan ye naj!
Chiyaqꞌ tzala iskꞌul naj xolaj teꞌ lirio.
Naj ichamile:
Hach kaw xahan ay wuhan, kaw kꞌulchꞌan hach,
kaw ochbꞌetanhe hawil-laxi hakaꞌ yil-lax konhobꞌ Tirsa yebꞌ konhobꞌ Jerusalén.
Yuto kaw aykano yip,
hakaꞌ hunu majan ebꞌnaj soldado chibꞌelwi yinh istxolal isto yinh howal.
Hekꞌilo hatꞌanhxiko winhan tinanh
yuto haꞌ isbꞌaqꞌ hasat tuꞌ kinaqꞌni aykꞌayojan yul haqꞌabꞌ.
Haꞌ xil hawiꞌ lahan jilni hakaꞌ yet chiꞌayti bꞌulbꞌon noꞌ chiw
yinhla istzalanil witz Galaad.
Haxa haweh lahan jilni hakaꞌ hunbꞌulan noꞌ meꞌ lanhanto yaxhnhelaxi,
katakꞌonh yeko yunin noꞌ miꞌe iskꞌatanh,
machi hunu noꞌ tiꞌ machi uninwi.
Hakaꞌ jilni ischayanil teꞌ granada,
hak tuꞌ jilni haqꞌotx yalanh yenhel hasat.
60 (oxkꞌalwanh) ebꞌix reina yixal naj rey,
yok 80 (kanhwinajwanh) ebꞌix iskabꞌ yixal naj,
haxa ebꞌix qꞌopotaj matxa chibꞌischa ebꞌix.
Wal ix wetan hunchꞌan ix, lahan ix hakaꞌ noꞌ kuwis,
yebꞌ xin kaw toholkano ix yul insatan.
Hanhechꞌan ix yu ismiꞌ;
machi hunuxa ix ix hakaꞌ ix yul sat ismiꞌ.
Hayet yil-lax ix yu ebꞌix qꞌopotaj,
yalni ebꞌix ta kaw saqꞌal yet ix;
haxa yet yil-lax ix yu ebꞌix reina, yebꞌ yu ebꞌix iskabꞌ yixal naj rey
yok ebꞌix yalno tzotiꞌ kꞌul yinh ix.
Ebꞌix qꞌopo chibꞌitni:
¿Mak anmahil huneꞌ tiꞌ chisye isbꞌa hakaꞌ isyeni isbꞌa sajilqꞌinal yet chisajbꞌiloj?
Ix tiꞌ kaw saqꞌal jilni hakaꞌ ixahaw,
kaw saqꞌalpaxo hakaꞌ istzejla yoj tzꞌayik.
Ix kaw aykano ismay jilni hakaꞌ ismay hunmajan ebꞌnaj soldado
chibꞌelwi yinh istxolal isto yinh howal.
Ix ixale:
Kinaytojan bꞌay ay tzꞌunubꞌ,
bꞌay ay teꞌ nogal,
kinbꞌeyan wilaꞌan teꞌ lobꞌehal ay sat akꞌal,
yunhe wilnihan tato lanhan iswolni teꞌ uva,
yebꞌ ta lanhan isxumakli teꞌ granada.
Lanhantotikꞌa xin yet matxa nano wuhan,
kinyinitojan wanmahan yul carruaje ah Aminadab.
Hunbꞌulan anma:
Hach sulamita meltzohanh, meltzohanh,
yuto chijochehanh kach jilaꞌanh. [h], .
	[h]6:13 Sulamitayinh chitit huneꞌ bꞌihe Sunamita, hak tuꞌ chal-lax yinh anma ay bꞌey konhobꞌ Sunem. Ix Abisag ah Sunem ix. 1Rey. 1:3

Ix ixale:
¿Tzet kaw cheyil yinh ix sulamita?
Hunbꞌulan anma:
Chijochehanh jilaꞌanh iskanhalwi ix sulamita xolbꞌal campamento.
Naj ichamile:
¡Kaw saqꞌalkano jilni hawoj yul haxanhabꞌ,
hach iskutzꞌin naj yahaw konhobꞌ!
Haxa habꞌul lahan hakaꞌ chꞌen ome yebꞌ chꞌen uwe
watxꞌebꞌil yu hunu naj kaw helan.
Wal hamuxuk, lahan hakaꞌ hunu vaso petan yehi,
nohna yu tzet chijukꞌu.
Haxa hakꞌul, lahan hakaꞌ hunu tenan ixim trigo,
hoyaniko isxumak teꞌ lirio yinh.
Haꞌ kabꞌebꞌ hawim, lahan hakaꞌ kakꞌonh yunin noꞌ sajche hun yu ispitzkꞌahi.
Haꞌ hanuqꞌ, lahan hakaꞌ torre marfil.
Haxa isbꞌaqꞌ hasat lahan hakaꞌ tanque ay bꞌey Hesbón,
ayko iskawilal pulta Bat-rabim.
Hatxam, lahan hakaꞌ torre ay bꞌey txꞌotxꞌ Líbano,
hakanto yinh konhobꞌ Damasco.
Haxa hawiꞌ, lahan hakaꞌ witz carmelo.
Haꞌ xil hawiꞌ lahan hakaꞌ txꞌal txꞌal kajmutzꞌmunhe yet naj rey,
lokankanh istiꞌ yatut naj.
¡Kaw kawla ix hachkanoj, kaw saqꞌal kach jilni,
kaw ochebꞌil hachkanoj!
Wal hatel, lahan hakaꞌ yekanh istel teꞌ palmera, haxa hawim,
lahan hakaꞌ hun chayan sat teꞌ palma.
Walnihan hakaꞌ tiꞌ: «Chinahtojan yinh iswiꞌ teꞌ palma tiꞌ,
kat wok tzabꞌnojan yinh isqꞌabꞌ teꞌ,» kinchihan.
Lahan hawim hakaꞌ ischayanil sat teꞌ uva; haꞌ xobꞌ hatiꞌ lahan hakaꞌ xuqꞌal sam teꞌ manzan.
Hatiꞌ, lahan hakaꞌ teꞌ vino kaw kꞌul,
kaw xayako iskꞌulal chiwabꞌehan.
Kaw labꞌan chꞌayto yul isnuqꞌ naj winaj,
naj ochebꞌil hawu.
Haꞌ vino tuꞌ kaw labꞌan yokto yul kotiꞌ yebꞌ labꞌan yekꞌto yinh jeh.
Ix ixale:
Hanintiꞌan yet naj bꞌay kaw ayko wanmahan wehan,
haꞌ winhan kaw chaqꞌkano tzalaho iskꞌul naj.
Hach bꞌay kaw ayko wanmatiꞌan, kata,
tonh xolaj tzꞌunubꞌ,
kat jekꞌ hunu aqꞌbꞌal xol isxumakil yul yaldea.
Kaw sahabꞌ chonhah yet hekal,
kat kotoh jilno teꞌ uva,
kat jilni tato lanhan iswolni teꞌ yebꞌ ta lanhanxa isxumakli teꞌ.
Chijilni tato lanhan isxumaklipaxo teꞌ granada,
haꞌ tuꞌ xin chintzalahan tawinh.
Kaw xuqꞌ yekꞌ sam teꞌ mandrágora,
ha istiꞌ kopulta ayayo sunil teꞌ lobꞌehal.
Hach bꞌay kaw ayko wanmahan,
xaꞌinpohilojan teꞌ lobꞌehal kaw qꞌuwanxa tawet,
yebꞌ teꞌ lobꞌehal lanhanto inbꞌixnilojan.
Ayxikꞌa innohan hawehi,
ayxikꞌa yinh inmiꞌan chachtxutxwi.
Ta hak tuꞌ chintzꞌohan hatiꞌ yet chachwilnihan yulaj bꞌeh,
yinh hakaꞌ tuꞌ machi mak chibꞌuchwa winhan.
Chimkach witojan,
kat kach waniktojan yul yatut inmiꞌan,
chimkin hakuyan,
chimwaqꞌan vino hawukꞌuꞌ yebꞌ yal teꞌ granada.
Chawakto hamekqꞌabꞌ yalanh inwiꞌan,
kat kinhalaqꞌnayojan yu hawatxꞌqꞌabꞌ.
Naj ichamile:
¡Hex qꞌopotaj ah konhobꞌ Jerusalén,
taqꞌwekano yu hetiꞌ tato mach cheyilo iswayanh ix bꞌay ayko wanmahan,
wal xin wayojabꞌ ix hakaꞌtikꞌa chiyoche iskꞌul!
Kaw ayko yanma naj ichamile yinh yixal
Ebꞌix qꞌopo chibꞌitni:
¿Mak ix chitit bꞌey txꞌotxꞌ desierto qꞌehaniko yinh iswixikꞌ naj winaj, bꞌay kaw ayko yanma?
Naj ichamile:
Haꞌ yich huneꞌ teꞌ manzan wilojan hawayanh,
haꞌ bꞌey tuꞌ yabꞌe hamiꞌ isyaꞌil iskꞌul yet hapitzkꞌahi.
Ix ixale:
Aqꞌinikojan hakaꞌ hunu sello yul hawanma,
ako inbꞌihan yinh haqꞌabꞌ.
Haꞌ mak ayko yanma yinh yetbꞌi,
huneꞌ tuꞌ kaw ay yipalil lahan hakaꞌ kamikal;
haꞌ mak chiyoche yetbꞌi
lahan hakaꞌ bꞌay mujan kamom,
mach chisbꞌejtzo tzet tzabꞌilxayo yu;
hayet ayleko yanma yinh hunun,
lahan hakaꞌ tzaqꞌaqꞌ chiꞌah xaj qꞌaꞌ yinh. [i], makato yinh isnuqꞌ ebꞌnaj chiyikꞌo issello tuꞌ, , iqꞌbꞌilnhetikꞌa xin yu ebꞌnaj bꞌay chiꞌekꞌi, .
Haꞌ sunil ha haꞌ,
mach chu yaqꞌni tanho haꞌ yanma ayiko yinh hunun,
nitam ishowal haꞌ nime haꞌ chu istanhtzeniloj.
Ta ay hunu mak chiyalte sunil tzet ay yul yatut
selelo yanma huneꞌ mak yinh yetbꞌi,
yinh kaw yeli chiyahlaxkanilto huneꞌ tuꞌ.
	[i]8:6 Chiꞌalaxayo sello yibꞌanh hunu hum, yunhe ay yelapno chukano tzet chitzꞌibꞌnhelax tuꞌ. Yet payat tiempo yinh isjolqꞌabꞌ ebꞌnaj ayko issello, Jer. 22:24Gn. 38:18Hag. 2:23

Ebꞌnaj nohe:
Ay huneꞌ ix nichꞌan janabꞌanh txanto,
maxhto yim ix,
¿tzet wal jutenanh ix tato ay mak chiqꞌanni ix?
Tato lahan ix hakaꞌ hunu chꞌen kꞌubꞌ
chimkowatxꞌekanhanh hunu nha yibꞌanh ix,
plata chꞌok yinh.
Ta xin lahan ix hakaꞌ hunu pulta,
chimkopahikojanh teꞌ aqꞌinteꞌ cedro yinh.
Ix ixale:
Hanintiꞌan, lahan hinan hakaꞌ chꞌen kꞌubꞌ;
haꞌ wiman,
lahan hakaꞌ torre,
hataxtikꞌa yet kinyilnihan naj yokkano aqꞌankꞌulal yinh wanmahan.
Haꞌ yaꞌ Salomón ay huneꞌ istzꞌunubꞌ yaꞌ bꞌay ay teꞌ uva bꞌey Baal-amón;
yaniko yaꞌ yuva tuꞌ istanheꞌ hunteqꞌan ebꞌnaj.
Haxa yet istxonhlaxto sat teꞌ uva tuꞌ,
yinito hunun ebꞌnaj mil melyu plata istoholo teꞌ tet yaꞌ.
Huneꞌ tzꞌunubꞌ tuꞌ xin ayko insatajan.
Hach Salomón,
haꞌ chꞌen mil melyu hawet ye chꞌen,
wal chꞌen kabꞌ ciento xin yet ebꞌnaj chitanhen teꞌ uva ye chꞌen.
Hanintiꞌan ay intzꞌunubꞌan, haꞌ ton teꞌ uva.
Naj ichamile:
Hach tiꞌ ay ayachiko xol hatzꞌunubꞌ.
Haꞌ ebꞌnaj jetbꞌi chiyabꞌe ebꞌnaj yul hanuqꞌ,
hakinpax tuꞌan chiwochehan wabꞌehan yul hanuqꞌ.
Ix ixale:
Titanh yinh anhe hach bꞌay kaw ayko wanmahan,
aqꞌ anhe hakaꞌ noꞌ miꞌe sajche chiꞌekꞌ tꞌujla yinhla istzalanil witz
bꞌay ay te teꞌ kaw xuqꞌ sam.
ISAISAÍAS1. HUNEꞌ BꞌABꞌEL MAJAN KUYBꞌANILE
(1:1—39:8)
Huneꞌ niman konhobꞌ mulum
Isye Komam Dios yinh sajsatil tet yaꞌ Isaías, iskꞌahol yaꞌ Amoz tzetaj chiyij isbꞌa yinh Judá yebꞌ Jerusalén yinh istiempohal yaꞌ Uzías, yaꞌ Jotam, yaꞌ Acaz yebꞌ yaꞌ Ezequías, ebꞌyaꞌ isreyal Judá. [a]. Haꞌ ebꞌnaj rey tuꞌ ayko ebꞌyaꞌ yahawilo konhobꞌ Judá yinh habꞌil 781 masanta chꞌapni yinh habꞌil 687, yalanhto yet maxhto chipitzkꞌa Komam Jesucristo.
Hach satkanh yebꞌ txꞌo txꞌotxꞌ abꞌewej,
yuto chitzotel Komam Jahawil:
«Waqꞌ chꞌibꞌojan wuninalan, yok anmahil wuhan,
yajaꞌ meltzoko manhkꞌomal wetan.
Haꞌ noꞌ wakax, yohta noꞌ yahaw,
hakpax tuꞌ noꞌ burro yohta noꞌ bꞌay chilow yu yahaw,
yajaꞌ wal anma Israel, machi txumcha yu,
machi yitzꞌatil iswiꞌ inkonhobꞌtiꞌan,» xhi Komam.
¡Hex tiꞌ kaw mulum hexkanoj,
tzetkꞌakano istxꞌojal ayko teyibꞌanh,
hex tiꞌ titnaj hex yinh anma kaw txꞌoj, uninale kaw machiswalil heyehi!
¡Xahebꞌejkano Komam Jahawil, xaheyaqꞌtij ishowal isDiosal Israel,
Komam machi nichꞌano istxꞌojal; wal xin xakexmeltzo teyintaj!
¿Tzet yinh xin chito heyoche chiꞌay isyaꞌtajil teyibꞌanh?
¿Tzet yinh xin chito helahiko heyok manhkꞌomal?
Haꞌ sunil hewiꞌ ayxako isyabꞌil, cheyabꞌenpaxo isyaꞌil yul heyanma.
Machi nichꞌano iskꞌulal chiꞌilchalo yinh henimanil,
wal xin chiꞌichiti yabꞌil yalanh ispaqꞌanil heyoj masanta chiꞌahapno yinh hechꞌuj.
Ayko islahwilal henimanil tuꞌ, kaw chimali yebꞌ xin lanhan isqꞌatoj.
Haꞌ helahwilal tuꞌ mach anhtebꞌiloj,
mach ayoko ispichil; mach ayoko aceite yinh.
Xaꞌetaxkanto hetxꞌotxꞌ, xanhuslaxkanto hekonhobꞌ,
nan anmahil chilonito sat hetzꞌunubꞌ ay sat hetxꞌotxꞌ yinh hesat.
Haꞌ hetxꞌotxꞌ kaw tzꞌinan, hakaꞌ iskan tzꞌinhno txꞌotxꞌ yu ebꞌnaj nan konhobꞌal. [b]. Aypaxo ebꞌnaj chalni ta chitzotel yinh yet yul ebꞌnaj soldado ay bꞌey Damasco yebꞌ xin ebꞌnaj Israel howal yinh Judá, ishoynayo ebꞌnaj konhobꞌ Jerusalén. .
Xabꞌejlaxkano konhobꞌ Sión [c] hakaꞌ isbꞌejnikano naj tanhem uva ispat aykanh xol teꞌ uva,
maka hakaꞌ yet chisbꞌejnikano naj tanhem melón ispat aykanh xol teꞌ melón;
maka hakaꞌ konhobꞌ hoyaniko ebꞌnaj soldado yinh yu istanhtzeniloj.
Tato mach el yinh iskꞌul Komam,
Yahawil kaw aykano yip,
konhyanikano haywanhohonh tiꞌ, lahanmi yu kotanhkanilo yinh hunelnhe
hakaꞌ konhobꞌ Sodoma yebꞌ konhobꞌ Gomorra.
	[a]1:1 Jer. 1:1-3; Os. 1:1; Am. 1:1; Mi. 1:1; 2Rey. 18—20
	[b]1:7 Ebꞌnaj nan konhobꞌal. Ay ebꞌnaj chalni ta huneꞌ kuybꞌanile tiꞌ chitzotel yinh yet yul naj Senaquerib, isreyal Asiria howal yinh konhobꞌ Judá. 2Rey. 18:13-162Rey. 16:5-6
	[c]1:8 Sión haꞌ ton Jerusalén.

Awtebꞌil anma ishelni isbꞌeybꞌal yinh kaw istoholal
¡Hex yahaw konhobꞌ Jerusalén,
lahan hex hakaꞌ konhobꞌ Sodoma yebꞌ konhobꞌ Gomorra,
abꞌewe istzotiꞌ Komam Jahawil, abꞌewe chejbꞌanile chal koDiosal!
Yal Komam Jahawil hakaꞌ tiꞌ:
«¿Tzet chꞌokniko niman hexahanbꞌal wuhan?
Xatibꞌayo wuhan henhusni noꞌ meꞌ wetan yebꞌ ismantecahil no noqꞌ bꞌaqꞌich;
mach chiwochehan ischikꞌil noꞌ wakax, nitam ischikꞌil noꞌ meꞌ,
nitam ischikꞌil noꞌ winaj chiw.
¿Mak chihalni teyet yuxin chexhul insatajan,
cheyiniti hexahanbꞌal wetan, chexanhobꞌtanhen yamaqꞌil watutan?
Matxa cheyiti heyebꞌalqꞌabꞌ wetan yuto nabꞌnhe cheyitij,
haꞌ pom chenhus wetan chinyahan,
haꞌ heqꞌinh yet unin ixahaw yebꞌ istzꞌayikal xewilal yebꞌ yet chekutxbꞌan hebꞌa,
mach chischah inwiꞌan; haꞌ heqꞌinh kaw ay yelapnoj cheyekꞌtze,
mach kꞌulo yul insatan.
Haꞌ qꞌinh cheyekꞌtze yet unin ixahaw,
yebꞌ qꞌinh kaw ay yelapno yul hesat, kaw chisyah wanmahan,
sikom inxahan tet, matxa chitecha wuhan.
Hayet cheyanikanh heqꞌabꞌ wetan,
chiwebꞌato insatan teyet, hakpax tuꞌ xin yet chextxahli wetan,
waxanhka kaw nimajal cheyuteyoj hetxah, mach chiwabꞌehan,
yuto bꞌakbꞌiliko chikꞌ yinh heqꞌabꞌ.
Iwelo istxꞌojal teyinh, sajnhewe hebꞌa,
bꞌejwe hewatxꞌen istxꞌojal yinh insatan,
bꞌejwe hewatxꞌen ismachiswalilal.
Kuywe hebꞌa hewatxꞌen iskꞌulal,
saywelo istoholal,
kolwelo anma chiꞌetalaxi; watxꞌewe iskꞌulal yinh nixhte unin machi ismam machi ismiꞌ,
kolwahanhwe yinh ebꞌix hunix mebꞌaꞌ.
Titanhwe yinh anhe, kowatxꞌewe kobꞌa.
Waxanhka kaw kaj jilni hemul,
yajaꞌ kaw sajxa chiꞌelkaniko hakaꞌ chꞌen sajbꞌat;
waxanhka lahan jilni hemul tuꞌ hakaꞌ qꞌap qꞌap kaj jilni,
wal xin hakaꞌ jilni noꞌ sajla lana chꞌelkanikoj.
Tato cheyoche heyabꞌeꞌ tzet chiwaltiꞌan,
chelobꞌ iskꞌulal tzet chꞌel sat txꞌo txꞌotxꞌ.
Yajaꞌ ta mach cheyoche xin yu hemanhkꞌomal,
chextanhtzelaxilo yu chꞌen espada,» xhi Komam.
Haꞌ istiꞌ Komam Jahawil halni huneꞌ tiꞌ.
Isyaꞌtajil chitit yibꞌanh Jerusalén yebꞌ yet chikol-laxilo yu Komam
Hex konhobꞌ Jerusalén, hex yijem hextikꞌa,
¿tzet yu hemeltzoko txꞌojal hakaꞌ hunu ix ix txꞌoj ye iswiꞌ?
Hayet yalanhtokanoj,
haꞌ istoholal yebꞌ iskꞌulal chebꞌeybꞌalnhe,
¡yajaꞌ wal tinanh nohnaxalo hekonhobꞌ tiꞌ yu ebꞌnaj maqꞌom anma!
Haꞌ heplata xameltzoko qꞌalemal,
haxa hevino sombꞌilxa yebꞌ ha haꞌ.
Haꞌ ebꞌnaj heyahaw xaꞌok ebꞌnaj manhkꞌomal,
yet lahan isbꞌa ebꞌnaj yebꞌ ebꞌnaj elqꞌom,
sunil ebꞌnaj chiyoche ischabꞌ chꞌen melyu yinh leqꞌtiꞌal,
tzujaniko ebꞌnaj yinta sabꞌehal yet istxꞌojal.
Mach chiswatxꞌe ebꞌnaj iskꞌulal yinh nixhte unin machi ismam machi ismiꞌ,
mach chiskol ebꞌnaj ebꞌix hunix chꞌaqꞌlax ekꞌoyaꞌ.
Haꞌ Komam, Yahawil yinh sunil,
Komam kaw aykano yip, isDiosal Israel, chalni hakaꞌ tiꞌ:
«Wal tinanh, yetzanxa, chiwalan tzet chiꞌelkaniko ebꞌnaj ayko ishowal winhan,
chiwaqꞌnihan ispaj tet ebꞌnaj mach chinochenan.
Chimeltzo inqꞌabꞌan teyinh,
kat wanayojan isyaꞌtajil teyibꞌanh.
Chiwinilojan sunil istzꞌilal ay teyinh,
kat kexinsajnhenkanojan.
Chinwatxꞌekojan ebꞌnaj hejuez yebꞌ ebꞌnaj chiꞌaqꞌni hekuybꞌanil
kat xin yelkaniko ebꞌnaj hakaꞌ yet bꞌabꞌelal.
Hak tiꞌ chihal-lax teyinh: Konhobꞌ yet istoholal yebꞌ konhobꞌ yijem, xhi anma,» xhi Komam.
Haꞌ anma ay yul Konhobꞌ Sión chinkolilojan yu istoholal,
anma chisnah isbꞌa yu chishel isbꞌeybꞌal.
Yajaꞌ wal anma manhkꞌom yebꞌ mulum chiꞌay isyaꞌtajil yibꞌanh,
haxa mak chinbꞌejnikanojan xin maqꞌbꞌil intanhtzenkanilojan.
Hak tuꞌ chu hetxꞌixwikanh yu kexekꞌ jahla yichla teꞌ hih kaw ochebꞌil heyu,
kat yel hepixan yu hesikꞌilo xol hetzꞌunubꞌ bꞌay kexekꞌ jahla sat hetioxh.
Yuto lahan chexelkaniko hakaꞌ teꞌ hih chihohayo xaj,
yebꞌ hakaꞌ tzꞌunubꞌ chitajilo manhhaꞌil.
Haꞌ ebꞌnaj winaj kaw ay yip,
lahan chiꞌelkaniko ebꞌnaj hakaꞌ teꞌ chꞌim,
haꞌ tzet chiswatxꞌe ebꞌnaj tuꞌ xin chutepaxiko isbꞌa hakaꞌ tzꞌitqꞌaꞌ,
huneꞌnhe xin chu istzꞌato iskabꞌ majanil,
haꞌ qꞌaꞌ chinhusnito tuꞌ, machi mak chu isbꞌutni.
Yet chiꞌok Komam Jahawil yahawilo yinh sunil
(Mi. 4:1-3)
Haꞌ tzet yil yaꞌ Isaías, iskꞌahol yaꞌ Amoz yinh konhobꞌ Judá yebꞌ yinh konhobꞌ Jerusalén.
Haxa chꞌeliko yinh islahobꞌal tiempo chiyiqꞌkanh yip wonhan bꞌay ay Yatut Komam Jahawil;
haꞌ wonhan tuꞌ kaw ekꞌbꞌal ay yelapno chiꞌelkaniko xol sunil ej wonhan,
kat yalaxiko ismay xol sunil ej wonhan;
haꞌ tuꞌ chiskutxbꞌa isbꞌa sunil anma ay yul nimeta konhobꞌ. [*]
Chiskutxbꞌako isbꞌa txꞌiꞌal anma chitit yul nime konhobꞌ, chiyalni hakaꞌ tiꞌ:
«Titanhwej kat jahto iswiꞌ wonhan yet Komam Jahawil,
bꞌay ay Yatut Komam Dios, isDiosal yaꞌ Jacob, chonhiskuy Komam kobꞌelwi yinh isbꞌeh,
kat kobꞌelwi yul isbꞌeh tuꞌ,» xhi anma. Yuto haꞌ bꞌey Sión chitit chejbꞌanile,
haxa bꞌey Jerusalén chitit istzotiꞌ Komam Jahawil. [*]
Haꞌ Komam chiꞌok juesal xol nime konhobꞌ,
chiskachni Komam txꞌiꞌal konhobꞌ; haꞌ yespada ebꞌnaj winaj chiꞌoknoko yinh tꞌoko,
haxa istxam islanza ebꞌnaj chiꞌoknoko yinh kꞌupo trigo,
matxa chiyaqꞌle nime konhobꞌ howal yebꞌ hunxa niman konhobꞌ yu chꞌen espada,
matxa chiskuy isbꞌa ebꞌnaj winaj yaqꞌlen howal.
Hex yuninal yaꞌ Jacob,
titanhwej kat kobꞌelwi yalanh issajilqꞌinal Komam Jahawil.
	2:2 2:2 Jn. 12:32; Sal. 68:15,16; Is. 9:2-7; 11:1-9; Zac. 8:20-22
	2:3 2:3 Sal. 2:6; Is. 56:6-7; Zac. 8:20-22

Isyaꞌtajil chiyati Komam Jahawil yibꞌanh ebꞌnaj winaj chikanh isbꞌa
Mam Jahawil, yeltoni xahabꞌejkano hakonhobꞌ,
haꞌ ton yuninal yaꞌ Jacob,
yuto nohna konhobꞌ tiꞌ yu bꞌeybꞌal hakaꞌ isbꞌeybꞌal anma ay bꞌey yetkꞌulal bꞌay chiꞌahilo tzꞌayik,
yebꞌ yu ebꞌnaj ahbꞌelom hakaꞌ anma ay xol ebꞌnaj filisteo;
iswatxꞌenpaxo ebꞌnaj iskꞌahol yaꞌ Jacob istrato yebꞌ ebꞌnaj nan konhobꞌal.
Haꞌ istxꞌotxꞌ ebꞌnaj, nohna yu chꞌen plata yebꞌ yu chꞌen oro,
matxa isbꞌi hanta isqꞌalomal ebꞌnaj.
Nohnapaxo sat istxꞌotxꞌ ebꞌnaj yu noꞌ cheh,
matxa chibꞌischahi hanta iscarruaje ebꞌnaj.
Nohnapaxo istxꞌotxꞌ ebꞌnaj yu tioxh,
chꞌay jahno ebꞌnaj sata tzet watxꞌebꞌil yu yiximal isqꞌabꞌ.
Chiyinayo isbꞌa ebꞌnaj sata tioxh tuꞌ,
chiyinilo ebꞌnaj ispixan, yuxin mach chawaqꞌ nimankꞌulal yinh ebꞌnaj.
¡Okanhweto yul chꞌen nhachꞌen,
kat heyebꞌanto hebꞌa yul iskꞌul txꞌo txꞌotxꞌ
yu xiwkilal sata Komam Jahawil yu isqꞌaqꞌal ismay!
Haꞌ ebꞌnaj loloꞌ chiꞌayo xulno ebꞌnaj, haxa ebꞌnaj kaw chikanh isbꞌa chiꞌilaxayo ebꞌnaj.
Haꞌ yinh huneꞌ tzꞌayikal tuꞌ hanhe Komam Jahawil chiꞌilaxkanh.
Yuto chihul istzꞌayikal bꞌay chiꞌay ishowal Komam Jahawil yibꞌanh ebꞌnaj kaw chikanh isbꞌa,
yebꞌ xin ebꞌnaj kaw loloꞌ chute isbꞌa,
kat yel ispixan ebꞌnaj kaw txꞌoj yu Komam Yahawil yinh sunil.
Chitit ishowal Komam yinh teꞌ cedro kaw tohol
yebꞌ kaw nime istel ay bꞌey txꞌotxꞌ Líbano,
yebꞌ yinh sunil teꞌ hih ay bꞌey txꞌotxꞌ Basán.
Yebꞌ yinh sunil nime witz
yebꞌ yinh sunil wonhan nahat yekanh,
yebꞌ yinh sunil torre kaw nahat yekanh,
yebꞌ yinh sunil chꞌen kꞌubꞌ kaw ay yip,
yebꞌ yinh sunil teꞌ barco ay bꞌey Tarsis,
kat xin yetalaxpaxto sunil teꞌ barco kaw saqꞌal jilni watxꞌebꞌil.
Haꞌ ismay ebꞌnaj nime winaj chute isbꞌa chitanhtzelaxiloj,
haxa ebꞌnaj chiyikanh isbꞌa chiꞌilaxayoj.
Haꞌ yinh huneꞌ tzꞌayik tuꞌ hanhe Komam Jahawil chiꞌilaxkanh.
Chistanhtzenilo Komam sunil tioxh,
matxa hunu chikani.
Chiyebꞌato isbꞌa anma yulaj chꞌen nhachꞌen
yebꞌ yulaj holan ay sat txꞌo txꞌotxꞌ yu xiwkilal tet isqꞌaqꞌal yip Komam Jahawil,
Komam kaw aykano yelapnoj,
yet chiꞌahwano Komam kat yanayo isyaꞌtajil yibꞌanh txꞌo txꞌotxꞌ.
Haꞌ yinh huneꞌ tzꞌayik tuꞌ chisqꞌojayo ebꞌnaj winaj istioxh plata,
yebꞌ istioxh oro tet noꞌ txꞌow yebꞌ tet noꞌ sotzꞌ;
hunteqꞌan iswatxꞌe ebꞌnaj yu yay jahno ebꞌnaj sataj.
Chiyebꞌanto isbꞌa anma yulaj isholanil iskꞌul chꞌen chꞌen
yebꞌ yulaj chꞌen nhachꞌen yu xiwkilal tet isqꞌaqꞌal yip Komam Jahawil,
Komam kaw aykano yip, yet istzꞌayikal chꞌah lemna Komam yanoyo isyaꞌtajil yibꞌanh txꞌo txꞌotxꞌ.
¡Bꞌejwe heyaniko naj winaj yipo hekꞌul,
yuto naj winaj haꞌ iskawil naj hanhkꞌanhe yu ishiqꞌni ishaqꞌo yu istxam!
Yuxin ¿tzet yelapnoj ye naj winaj?
Isyaꞌtajil chiyati Komam Dios yibꞌanh konhobꞌ Judá yebꞌ yibꞌanh Jerusalén
Yuto Komam Jahawil, kaw aykano yip,
haꞌ chiꞌinilo ebꞌnaj winaj kolwawom yinh anma yebꞌ ebꞌnaj winaj
bꞌay chikawxi iskꞌul anma bꞌey konhobꞌ Jerusalén yebꞌ konhobꞌ Judá,
chiyinipaxilo Komam tzet chislo ebꞌnaj yebꞌ ha haꞌ chukꞌ ebꞌnaj.
Chiyinipaxilo Komam ebꞌnaj winaj kaw ay yip,
yebꞌ ebꞌnaj helan yinh howal, ebꞌnaj juez,
ebꞌnaj ischejabꞌ Komam, yebꞌ ebꞌnaj ahbꞌelom,
yebꞌ ebꞌnaj ichamta winaj ijbꞌalom.
Chiyinilo Komam ebꞌnaj yahaw yeko yinh 50 (lahonhebꞌ yoxkꞌal) soldado
yebꞌ ebꞌnaj ay yelapno sata anma,
yebꞌ ebꞌnaj chiꞌaqꞌni kuybꞌanile,
yebꞌ ebꞌnaj chiwatxꞌen tzetaj ye tuꞌ kaw kꞌul,
yebꞌ ebꞌnaj kaw helan istzoteli.
Chiyaniko Komam ebꞌnaj tzehtaj yahawiloj,
yebꞌ ebꞌnaj nixhte tzehtaj iswiꞌehaloj.
Chiyaqꞌlenkanh anma howal yinh yet anmahil,
haꞌtikꞌa mak ayayo yatut iskawilal hunxa maka,
haꞌ yebꞌ chaqꞌlekanh howal.
Ebꞌnaj tzehtaj chiꞌok ebꞌnaj howal yinh ebꞌnaj ichamtaj,
haꞌ anma komon chiꞌok howal yinh anma kaw ay yelapnoj.
Hayet tuꞌ chiꞌoktzabꞌno hunu naj yinh isqꞌabꞌ hunu yet konhobꞌ ayto yu isbꞌa yebꞌ ismam,
chalni naj tet naj: «Hach tiꞌ kaw ay xil haqꞌap,
chaxhok jahawilojanh tinanh, chonhhakolilojanh xol isyaꞌtajil ayayo koxol,» xhi naj.
Haꞌ yinh huneꞌ tzꞌayik tuꞌ, chitaqꞌwi naj,
chaqꞌni bꞌinaho naj isbꞌi Komam Dios, chalni naj:
«¡Mach chinokan yinh huneꞌ munil tiꞌ,
haꞌ yul watutan matzet chinlohan,
machipaxo xil inqꞌapan, mach chinhawakojan yahawo konhobꞌ!» xhi naj.
Yuto haꞌ Jerusalén xaꞌuchkꞌalaxkantoj,
haxa Judá xatanhiloj, yuto txꞌoj istzotel anma tuꞌ yinh Komam Jahawil,
yebꞌ xin txꞌoj tzet chiswatxꞌe sata Komam;
xayaqꞌ tij ishowal Komam, Komam kaw aykano isqꞌaqꞌal yip.
Haꞌ sat ebꞌnaj chalnilo istxꞌojal chiswatxꞌe,
yuto lahan yebꞌ anma Sodoma chalikꞌo ebꞌnaj ismul, mach chebꞌa nino ismul.
¡Kaw kꞌanchꞌan yanma hunteqꞌan anma tuꞌ!
Lanhan istenbꞌaniko ismul yibꞌanh.
Hal tet anma tohol isbꞌeybꞌal tato kꞌul chiyila,
yuto chischah ispaj iskꞌulal chiswatxꞌe.
¡Kꞌanchꞌan anma txꞌoj chiswatxꞌe, txꞌoj chischah!
Yuto haꞌ tzet chiswatxꞌe, haꞌ chiꞌaqꞌlax ispajo tet.
Tzehtaj ebꞌnaj chiꞌetan inkonhobꞌtiꞌan,
ixpaxo ebꞌix chꞌaqꞌni yahawilal yibꞌanh. Hex inkonhobꞌ,
haꞌ mak chexijbꞌani chiyako leqꞌtiꞌal teyet,
chexyaqꞌni kꞌayoto yinh hebꞌel.
Haꞌ Komam Jahawil linhankanh,
hakaꞌ juez yu yilni tzet chiꞌeliko ej konhobꞌ.
Chul yilaꞌ tzet chiꞌeliko ebꞌnaj ichamta winaj ijbꞌalom yinh iskonhobꞌ
yebꞌ ebꞌnaj yahawil yeko yinh iskonhobꞌ.
Chalni Komam hakaꞌ tiꞌ: «Hex tiꞌ xahetanhtzelo teꞌ uva yu heloyto sat teꞌ;
yebꞌ xin haꞌ tzet cheyelqꞌalo tet anma mebꞌaꞌ kꞌuwan heyu yul heyatut.
¿Tzet hetxumni yuxin cheyeta inkonhobꞌan,
hakaꞌto chexanhobꞌtanhe sat anma mebꞌaꞌ?» xhi Komam Jahawil, kaw aykano yip.
Isyaꞌtajil chitit yibꞌanh ebꞌix ix ay bꞌey Sión
Chalnipaxo Komam Jahawil tato ebꞌix ix ah Sión, ebꞌix kaw loloꞌ chute isbꞌa,
kaw nahat yekanh isnuqꞌ yet chiꞌekꞌi, machi txꞌixwi nino isbꞌaqꞌ sat,
hayet chꞌekꞌ ebꞌix chikanhalwi, toxanhe chitzꞌinhtzꞌon tzet ayko yinh yoj ebꞌix yet chibꞌelwi.
Yuxin haꞌ Komam Jahawil chiꞌinilo xil iswiꞌ ebꞌix ah Sión, yu yel ispixan ebꞌix.
Hayet huneꞌ tzꞌayik tuꞌ,
haꞌ Komam chiꞌinilo yelawil yoj ebꞌix,
yebꞌ yelawil iswiꞌ ebꞌix yebꞌ yelawil isnuqꞌ ebꞌix.
Chiyinilo chꞌen uwe, chꞌen ome, chꞌen yelawil isnuqꞌ isqꞌabꞌ ebꞌix.
Chiꞌelkano yenhel iswiꞌ ebꞌix yebꞌ xin istxꞌambꞌal ebꞌix,
yebꞌ yelawil xil iswiꞌ ebꞌix, yebꞌ isperfume ebꞌix, yebꞌ yelawil istxikin ebꞌix;
yebꞌ chꞌen jolqꞌabꞌ yebꞌ chꞌen ayiko yelawilo istxam ebꞌix,
yebꞌ xil isqꞌap ebꞌix, qꞌap kaw kꞌul,
qꞌap chishukbꞌako ebꞌix yibꞌanh xil isqꞌap,
qꞌap yenhel sat ebꞌix, yebꞌ istxꞌuy ebꞌix.
Chꞌen espejo yebꞌ qꞌap lino kaw kꞌul,
yelawil chisutꞌnayo xil iswiꞌ, yebꞌ ispix ebꞌix.
Haꞌ selelo anh kaw xuqꞌ sam,
haꞌ tzet ye tuꞌ kaw ay sam chiꞌaqꞌlax tet ebꞌix,
kat yalaxiko txꞌanh yinh yikta ebꞌix selelo iskꞌalil yiktaj,
xil iswiꞌ kaw kꞌulchꞌan jilni chihowayoj,
haꞌ xilqꞌape kaw kꞌulchꞌan jilni,
haxa qꞌap yet bꞌiskꞌulal chiꞌaqꞌlax seleloj,
chinhuslaxpaxo isnimanil ebꞌix hakaꞌ yalaxiko yechel no noqꞌ,
selelo istzanten isbꞌa ebꞌix. [d]
Haꞌ ebꞌnaj winaj
chitanhtzelaxilo ebꞌnaj yu chꞌen espada,
haꞌ yip ebꞌnaj xin chitanhilo yu howal.
Haꞌ konhobꞌ chꞌoqꞌkanokanh, kat xin iskankano yinh bꞌiskꞌulal.
Chibꞌejlaxkano konhobꞌ tuꞌ,
kat yaykano tzꞌonhno sat txꞌotxꞌ.
Haꞌ yinh hunteqꞌan tiempo tuꞌ matxa ebꞌnaj winaj chikankanoj,
chiyaqꞌlekaniko howal hujwanh ebꞌix ix yinh huneꞌ naj winaj,
chiyalni ebꞌix tet naj:
«¡Okojonhanh hawixaloj, hanhkawonhanh chikolotze kobꞌahanh,
chikoqꞌaptzenpaxo kobꞌahanh, tanhe chaxhbꞌinako jichamilojanh,
haxinwal mach chꞌel kopixananh!» xhi ebꞌix. [e].
	[d]3:24 Haꞌ huneꞌ yechel chiꞌalaxiko tiꞌ chaliloj tato mebꞌaꞌ chukanikoj, mach istohol chꞌaqꞌlaxi.
	[e]4:1 Huneꞌ versículo tiꞌ chitzotel yinh howal chiꞌalaxiko yinh konhobꞌ Jerusalén, haywanhxanhe ebꞌnaj winaj chikani, haxa ebꞌix ix xin chisayni tzet chila, tanhe xin ay yichamil ebꞌix, hak tuꞌ xin ay yunin ebꞌix. Gn. 30:23; 1Sam. 1:6

Iskꞌulchꞌanil chꞌeliko Jerusalén yet bꞌaqꞌinh
Haꞌ yinh hunteqꞌan tiempo tuꞌ chiyati Komam Dios Jahawil huneꞌ Mak hakaꞌ iswol te teꞌ xol konhobꞌ Israel.
Haꞌ huneꞌ Mak tuꞌ, haꞌ iskꞌulchꞌanil konhobꞌ, yebꞌ haꞌ ismay konhobꞌ.
Haxa sat tzꞌunubꞌ chaqꞌ sat txꞌo txꞌotxꞌ kaw kꞌulkanoj,
haꞌ chꞌok ismayo anma Israel chikankanoj. [f], 
Haꞌ tzet chꞌelkanikoj, haꞌ makta chikankano bꞌey Sión, haꞌ ton anma itzitzto bꞌey Jerusalén, chihal-lax yinh tato yet Komam Jahawil yehi. Hayet chilni Komam Jahawil tzet chiꞌeliko anma, chaniti isyaꞌtajil yu isxobꞌ istiꞌ, chistxꞌahni istxꞌojal ebꞌix ah Sión, chissajnhen Komam konhobꞌ Jerusalén tet ischikꞌil anma maqꞌbꞌilkano yu ebꞌnaj maqꞌom. Yet tzꞌayikal chiyati Komam Jahawil qꞌej moyan yibꞌanh sunil wonhan Sión, yebꞌ yibꞌanh bꞌay chiskutxbꞌa isbꞌa anma, haxa yet aqꞌbꞌalil chiyati xaj qꞌa qꞌaꞌ chitzejlahi, chiꞌay isqꞌaqꞌal yip Komam yenhelo yibꞌanh konhobꞌ. Haꞌ chiꞌok yenhelo konhobꞌ tet qꞌaꞌ yet tzꞌayikal, kat iskolnilo tet nime jaqꞌeqꞌ yebꞌ tet nhabꞌ.
	[f]4:2 Huneꞌ Makyinh Komam Mesías chitzoteli, haꞌ ton xin Komam Jesucristo.

Yechel teꞌ tzꞌunubꞌ uva
Wal tinanh chinbꞌitnhehan bꞌit chitzotel yinh istzꞌunubꞌ uva huneꞌ mak kaw ochebꞌil wuhan.
Istzꞌunubꞌ huneꞌ mak tuꞌ, haꞌ ton teꞌ uva ayayo sat huneꞌ txꞌotxꞌ qꞌeyan kaw kꞌul.
Yinh bꞌabꞌelal,
ispeyo naj istxꞌotxꞌ tuꞌ,
iskutxbꞌankanh naj sunil chꞌen chꞌen,
istzꞌunni naj teꞌ uva kaw kꞌul sat istxꞌotxꞌ tuꞌ.
Iswatxꞌenkanh naj huneꞌ nha kaw nahat yukanh bꞌay chiꞌok naj chitanhen tzꞌunubꞌ tuꞌ,
iswatxꞌenpaxo naj bꞌay chixanhlaxilti yal teꞌ.
Kaw xin echmabꞌil yu naj yaqꞌni teꞌ uva sat,
yajaꞌ tolal xin haꞌ sat teꞌ xoltelajil uva yaqꞌ teꞌ.
Yuxin yal naj yahaw uva tuꞌ hakaꞌ tiꞌ:
«Wal tinanh hex ah Jerusalén yebꞌ hex winaj ah Judá,
ilwej mak ay ismul yinh huneꞌ tiꞌ,
¿tom haninan, mato teꞌ uva tiꞌ?
¿Aytom hunuxa tzet wal wutenan yu iswatxꞌilo intzꞌunubꞌtiꞌan?
Wal xin echmabꞌil sat teꞌ kꞌul wuhan, ¿tzet yinh xin haꞌ sat teꞌ xoltelajil uva mayaqꞌ teꞌ?
Wal tinanh xin chiwalan teyet tzet chiwutehan intzꞌunubꞌtiꞌan,
chiwuchkꞌalojan ispeyabꞌil yu istanhilo teꞌ,
chinwuyilojan iskꞌubꞌal yu isxanhobꞌtanhelax teꞌ.
Chikankano intzꞌunubꞌan ischukil, matxa chiꞌel istajinal xol teꞌ, matxa chiꞌel yaqꞌinal teꞌ,
kat ischꞌibꞌkanh te txꞌix yebꞌ teꞌ howla telaj xol teꞌ.
Matxa chinchejan moyan yaqꞌayo nhabꞌ yibꞌanh intzꞌunubꞌan,»
xhi naj yahaw tzꞌunubꞌ tuꞌ.
Yinh kaw yeli haꞌ istzꞌunubꞌ uva Komam Yahawil yinh sunil,
haꞌ ton anma Israel, haxa anma Judá xin,
istzꞌunubꞌ Komam kaw saqꞌal jilni yehi.
Haꞌ iskꞌulal yechma Komam yinh,
yajaꞌ haꞌ istxꞌojal iswatxꞌe; yoche Komam istoholal,
yajaꞌ el yaw anma yu isyaꞌtajil chiswatxꞌele yinh hunun. [*]
	5:7 5:7 Lc. 13:6-9

Isyaꞌtajil chitit yibꞌanh anma txꞌoj isbꞌeybꞌal
¡Kꞌanchꞌan ebꞌnaj chiyiqꞌ txꞌiꞌal nha yebꞌ ebꞌnaj chiyiqꞌ txꞌiꞌal txꞌotxꞌ,
masanta chismajayo sunil! ¿Tom xin hechukilchꞌan ay hex sat txꞌo txꞌotxꞌ tiꞌ?
Xawabꞌehan isqꞌumal yu Komam Jahawil kaw aykano yip.
Chalni Komam ta chikankano tzꞌinhno txꞌiꞌal yatut ebꞌnaj.
Haꞌ sunil nime nha yebꞌ nha kꞌulchꞌan jilni machi anma chikan yul.
Haꞌ 50 (lahonhebꞌ yoxkꞌal) txꞌanhil teꞌ uva, howebꞌnhe litro vino chiyaqꞌa;
haxa 10 (lahonhebꞌ) saco ixim hinhat trigo, huneꞌnhe saco ixim chiyaqꞌa.
¡Kꞌanchꞌan ebꞌnaj kaw sahabꞌ chiꞌahi yu isto ukꞌu teꞌ hunelxa,
chiꞌah aqꞌbꞌal yexnheto yekꞌ ukꞌuj,
masanto chiqꞌaxnakanh isnimanil yu teꞌ ukꞌe tuꞌ!
Hayet chiyekꞌtzen ebꞌnaj nime qꞌinh chiꞌok teꞌ arpa,
chiꞌok vihuela, teꞌ tinabꞌ, yebꞌ teꞌ suꞌ, chiyukꞌnipaxo ebꞌnaj vino,
mach xin chꞌekꞌ isnabꞌal ebꞌnaj yinh tzettaj chiswatxꞌe Komam Jahawil
yebꞌ yinh tzetaj chisye Komam yu isqꞌabꞌ.
Yuxin chꞌilaxto inkonhobꞌan preso yu nan konhobꞌal yuto machi isnabꞌal;
chitanhilo ebꞌnaj ay yelapno yu wahil,
chikamilo hunteqꞌan anma yu tajintiꞌal.
Yuxin hakaꞌto chischꞌibꞌnheto yul iskꞌul kambꞌal chiskꞌabꞌnikanh istiꞌ,
kat isbꞌiqꞌnayto ebꞌnaj winaj kaw ay yelapnoj,
kat isbꞌiqꞌlaxpaxayto anma yu, kat istanhilo isloloꞌal anma bꞌay chaqꞌ tzalaho iskꞌul.
Kat yel ispixan ebꞌnaj winaj
kat yalaxayo isyaꞌtajil yibꞌanh ebꞌnaj kat yilaxayo ebꞌnaj kaw chiyikanh isbꞌa.
Yajaꞌ wal Komam Jahawil kaw aykano yip,
chiꞌilaxokanh yinh iskꞌulal, kat yal-laxi tato kaw kꞌulkano Komam Dios,
Komam machi istxꞌojal yu istoholal chiswatxꞌe.
Chitanhelax noꞌ meꞌ bꞌaytikꞌa chitanhelaxi,
haxa istzꞌunubꞌ ebꞌnaj qꞌalom toxanhe aykano ischukil,
haxa anma nan konhobꞌal chilonitoj.
¡Kꞌanchꞌan ebꞌnaj chisnhikꞌti istxꞌojal yu leqꞌtiꞌal,
chishatxnikꞌo ebꞌnaj ismul hakaꞌ isnhikꞌnikꞌo noꞌ wakax teꞌ carruaje.
Chalni ebꞌnaj: «Tijabꞌ yinh anhe tzetaj chiswatxꞌe Komam Dios, kat jilni;
tijabꞌ iskuybꞌanil Komam machi istxꞌojal yinh, isDiosal Israel,
kokawilal yu johtanheniloj!» xhi.
¡Kꞌanchꞌan ebꞌnaj chalni tato istxꞌojal haꞌ kaw kꞌul,
haxa iskꞌulal xin chalpaxo ebꞌnaj txꞌojal; chanipaxiko sajilqꞌinal qꞌejholohal,
haxa qꞌejholo xin chalpaxo ebꞌnaj sajqꞌinalil,
chalnipaxo ebꞌnaj hunteqꞌan kaw kꞌah, chiꞌal,
haxa chiꞌ chalpaxo ebꞌnaj kꞌahil!
¡Kꞌanchꞌan ebꞌnaj ay ishelanil yul yet,
yebꞌ ebꞌnaj kaw ay isnabꞌal yul yet!
¡Kꞌanchꞌan ebꞌnaj chal isbꞌa winajil yu niman vino chukꞌu,
yebꞌ xin ebꞌnaj kaw ipom chissom tzet chukꞌu,
ebꞌnaj chichahni melyu yu chala tato ebꞌnaj mulum mach ismul,
chiꞌetlipaxo ebꞌnaj yinh anma mach ismul!
Yuxin hakaꞌ isnhusnito xaj qꞌa qꞌaꞌ teꞌ sah yebꞌ teꞌ chꞌim,
hak tuꞌ chu istanhkanilo ebꞌnaj, hakaꞌ chu istzꞌato xeꞌ teꞌ telaj,
kat ismeltzoko isxumakil teꞌ pojojal, hak tuꞌ chitanhkano ebꞌnaj,
yu isyah ebꞌnaj chejbꞌanile yal Komam Jahawil kaw aykano yip,
isyahnipaxo ebꞌnaj istzotiꞌ Komam mach istxꞌojal yinh, Komam isDiosal Israel. [g]
Yu huneꞌ tuꞌ yuxin tit lemna ishowal Komam Jahawil yinh iskonhobꞌ,
yaniti Komam isyaꞌtajil yibꞌanh yu yip isqꞌabꞌ, yaqꞌni kamoj.
Isxiwkanh ej wonhan,
iskankano pakꞌno isnimanil kamom yulajla bꞌeh.
Yajaꞌ xin maxhto chꞌekꞌayo ishowal Komam yinh ebꞌnaj,
wal xin leyantohilto isqꞌabꞌ Komam yanayo isyaꞌtajil yibꞌanh ebꞌnaj.
Chanikanh Komam bandera bꞌay ay hunteqꞌan konhobꞌla kaw nahat yetoj,
kat isxuqꞌabꞌli tet anma ay istiꞌla yul sat yibꞌanhqꞌinal tiꞌ.
Haꞌ ebꞌnaj tuꞌ xin chul lemna yinh anhe.
Haꞌ xol anma tuꞌ machi mak sikinaj, machi mak chitxaqꞌmohi,
machi mak chiwaykanh, machi mak chitit mutzꞌna iswayanh,
machi hunu mak chipumulo iskꞌalil yiktaj,
machi hunu mak chilijmoto istxꞌanhal isxanhabꞌ.
Haꞌ islitꞌ kaw ayahti ye, haxa isteꞌal yet islitꞌ tuꞌ kotxbꞌabꞌil, kaw kꞌul yehi.
Haꞌ yoj ischeh anma tuꞌ kaw kaw hakaꞌ chꞌen chꞌen,
haꞌ isyantahil iscarruaje lahan isbꞌili hakaꞌ isbꞌili kajtuxkum.
Haꞌ yul isnuqꞌ, lahan hakaꞌ yul isnuqꞌ noꞌ bꞌalam,
chiꞌel yaw hakaꞌ noꞌ nixhte yunin bꞌalam chinhetxꞌla yeh yet chistzabꞌnayo ischibꞌe,
chiyinito ischibꞌe tuꞌ yinh istꞌinhanil,
machi mak xin chu yinilo tet.
Haꞌ yinh istzꞌayikal bꞌay chiꞌel yaw hunteqꞌan konhobꞌ tuꞌ yinh Israel,
hakaꞌ isbꞌili haꞌ mar.
Haꞌ anma chiꞌok tꞌanhno yinh konhobꞌ tiꞌ,
chiyil qꞌejholo yebꞌ isyaꞌtajil ayayo yibꞌanh;
haxa yul satkanh chitanhkanh issajilqꞌinal yu moyan.
	[g]5:24 Yinh castilla chala, la lengua del fuego, haꞌ chaliloj yaqꞌ qꞌa qꞌaꞌ, yaj yinh jabꞌxubꞌal chijala xaj qꞌa qꞌaꞌ.

Tzetaj yaqꞌ Komam Dios yilaꞌ yaꞌ Isaías yebꞌ yet yawtelax yaꞌ
Haꞌ yinh habꞌil yet iskam yaꞌ rey Uzías wilnihan Komam Dios Jahawil; tzꞌonhanayo yul istzꞌonhobꞌal kaw nahat yekanh yebꞌ kaw aykano ismay, isnohilo yul yatut yu ishojanil istel xil isqꞌap. [h].Haxa yibꞌanh Komam xin aykanh kawanh ebꞌnaj serafín, wajebꞌ isxikꞌ hunun, kabꞌebꞌ isxikꞌ ebꞌnaj chimajchen sat, haxa kabꞌebꞌxa isxikꞌ ebꞌnaj xin ayko yenhelo yoj, haxa kabꞌebꞌxa xin haꞌ chiꞌokniko yu ebꞌnaj yet chiꞌekꞌi. [i]Chalni ebꞌnaj tet hunun hakaꞌ tiꞌ:
«¡Machi istxꞌojal yinh Komam, machi istxꞌojal yinh,
machi istxꞌojal Komam Yahawil kaw aykano yip.
Nohnalo sat txꞌo txꞌotxꞌ yu isqꞌaqꞌal yip Komam!» xhi ebꞌnaj.
Isbꞌilikanh ispultahil Yatut Komam yu yip yul isnuqꞌ mak tzotel tuꞌ, isnohilo yul Yatut Komam yu nhubꞌ.
Yuxin walan hakaꞌ tiꞌ: «¡Kꞌanchꞌan hinan!
¡Chinkamojan yuto mawilan Komam Rey,
Komam Yahawil kaw aykano yip!
Hanintiꞌan anma hinan,
haꞌ tzotiꞌ chiꞌelti yul intiꞌan mach kꞌuloj,
ayinayojan xol anma mach kꞌulo tzet chiꞌelti yul istiꞌ,» kinchihan.
Yapni huneꞌ naj serafín inkꞌatanhan, iqꞌbꞌil huneꞌ tzaqꞌaqꞌ yu naj yu chꞌen tenaza,
haꞌ tzaqꞌaqꞌ tuꞌ yikanh naj yibꞌanh ismexhahil yet xahanbꞌal.
Yaniko naj tzaqꞌaqꞌ tuꞌ yinh intiꞌan,
yalni naj wetan:
—Haꞌ huneꞌ tzaqꞌaqꞌ tiꞌ maꞌok yinh hatiꞌ,
yuxin maꞌel hamul tinanh, makaxhsajbꞌikano yinh hamul, xhi naj wetan.
Lahwi tuꞌ wabꞌenan yul isnuqꞌ Komam Jahawil, yalni hakaꞌ tiꞌ:
—¿Mak chinchejtojan? yebꞌ xin ¿mak chiꞌok kochejabꞌoj? xhi Komam.
Intaqꞌwihan:
—Ayinan Mamin, chejintojan, kinchihan.
Yalni Komam wetan:
—Asiꞌ kat hawalni tet konhobꞌ tiꞌ:
“Hex tiꞌ waxanhka kaw cheyabꞌe, yajaꞌ mach chetxumu;
yinh kaw yeli cheyila, yajaꞌ machi nachalo heyu tzet cheyil tuꞌ,” kachi tet ebꞌnaj.
Etato isnabꞌal huneꞌ konhobꞌ tiꞌ,
kat hamajchen istxikin, chawaniko yenhel sat,
haxinwal mach chil yu isbꞌaqꞌ sat yebꞌ xin mach chiyabꞌe yu istxikin,
mach chistxum isbꞌa yanma, mach chisbꞌejpaxkano istxꞌojal,
hak tuꞌ xin matxa chiꞌanhchahi, xhi Komam wetan. [*]
Inqꞌambꞌenan tet Komam:
—¿Hayebꞌ tzꞌayik chiwalikꞌojan huneꞌ tiꞌ, Mamin? kinchihan.
Istaqꞌwi Komam wetan:
—Chawalikꞌoj masanto yet chiꞌuchkꞌalaxayo ej konhobꞌ,
yet matxa anma ay yulajla konhobꞌ tuꞌ,
yebꞌ yet matxa ebꞌnaj winaj ay yulajla yatut,
yebꞌ yet chikan tzꞌinhno txꞌo txꞌotxꞌ.
Masanto yet hanin Yahawilintiꞌan
chiwaqꞌ sajlemotojan ebꞌnaj winaj yulaj konhobꞌ kaw nahat,
yebꞌ kaw txꞌiꞌal konhobꞌ chikan tzꞌinhno sat txꞌo txꞌotxꞌ tiꞌ.
Ta xin ayto anma chikankanoj,
ta chitokan 10 (islahonhebꞌ) majan xol konhobꞌ chitanhtzelaxopaxiloj,
yaj txumkꞌanabꞌilo hakaꞌ teꞌ hih maka teꞌ encina,
hayet chiqꞌajlaxayo teꞌ chiwolni xeꞌ teꞌ tuꞌ hunelxa,
hak tuꞌ chiyu haywanhoxa mak chinsikꞌilojan yet chitanhilo inkonhobꞌan, xhi Komam.
	[h]6:1 Huneꞌ kaxha yet istrato Komam Dios ayikto yul huneꞌ cuarto kaw txahulkanoj ay yul Yatut Komam, haꞌ huneꞌ tuꞌ istrono Komam Dios xol anma Israel, Komam Dios mach ixtanho jilni yinh. Ex. 25:21-22; Sal. 99:1
	[i]6:2 Serafín, lahan hakaꞌ ebꞌnaj ángel ay yul satkanh.
	6:10 6:10 Mt. 13:14-15; Mr. 4:12; Lc. 8:10; Jn. 12:40; Hch. 28:26-27

Chejbꞌanile yaqꞌ yaꞌ Isaías tet yaꞌ Acaz
Haꞌ yinh istzꞌayikal yaꞌ Acaz isreyal Judá, yaꞌ Acaz iskꞌahol yaꞌ Jotam, yaꞌ Jotam iskꞌahol yaꞌ Uzías, yaniko naj Rezín, isreyal Siria yebꞌ yaꞌ Peka iskꞌahol naj Remalías isreyal Israel howal yinh Jerusalén, yu isqꞌoji ebꞌnaj yinh, yajaꞌ machi qꞌoji ebꞌnaj.
Haꞌ huneꞌ tiꞌ apni isqꞌumal tet yuninal yaꞌ David, yal-lax hakaꞌ tiꞌ:
—Haꞌ ebꞌnaj Siria yebꞌ ebꞌnaj Efraín iskutxbꞌako isbꞌa ebꞌnaj yu yaniko howal teyinh, xhi.
Hayet yabꞌen yaꞌ rey Acaz yebꞌ konhobꞌ huneꞌ tuꞌ, isluylunkanh yu xiwkilal hakaꞌ isbꞌili teꞌ qꞌebꞌtaj ay iswiꞌla witz yu nime jaqꞌeqꞌ. [j].Yuxin yal Komam Jahawil tet yaꞌ Isaías:
—Asiꞌ tinanh, chachabꞌayo habꞌa yebꞌ yaꞌ rey Acaz, chawinito hakꞌahol Sear-jasub tawintaj. Chachah habꞌa yebꞌ yaꞌ Acaz tuꞌ bꞌay chitxꞌahlax qꞌap qꞌap. Chawalni tet yaꞌ hakaꞌ tiꞌ: “Chawil habꞌa, okanh yinh aqꞌankꞌulal, mach chaxhxiwi, mach chikabꞌkonkanh hawanma yu naj Rezín yebꞌ yu ebꞌnaj ah Siria, yebꞌpaxo yu yaꞌ iskꞌahol naj Remalías. Haꞌ ebꞌnaj tuꞌ kaw lemanti ishowal ebꞌnaj tawinh, yajaꞌ lahan ebꞌnaj hakaꞌ kabꞌebꞌ teꞌ tilen nhubꞌxanhe chiꞌel yinh. Haꞌ ebꞌnaj sirio yebꞌ konhobꞌ Efraín yebꞌ yaꞌ iskꞌahol naj Remalías tuꞌ islahtiꞌnhe ebꞌnaj istxꞌojal yu yaniko howal tawinh chalni ebꞌnaj hakaꞌ tiꞌ: ‘Tonh jaqꞌaꞌko howal yinh Judá kat jaqꞌni xiwoj, kat kopohnikanh Judá tuꞌ jinh, kat janiko iskꞌahol naj Tabeel isreyaloj,’ xhi ebꞌnaj,” xhi Komam. Yajaꞌ haꞌ Komam Jahawil chihalni hakaꞌ tiꞌ:
“Machi bꞌaqꞌinh chiyuhi,
mach chij isbꞌa tzet chꞌekꞌ yinh isnabꞌal ebꞌnaj tuꞌ.
Yuto haꞌ huneꞌ ayko yipo iskꞌul Siria,
haꞌ ton konhobꞌ Damasco, haxapaxo huneꞌ ayko yipo iskꞌul Damasco,
haꞌ ton naj rey Rezín.
Walpaxo konhobꞌ Efraín haꞌ yinh 65 (howebꞌ iskanhwinaj) habꞌil tinanh chitanhiloj,
matxa konhobꞌo chꞌelkanikoj. [k]. Huneꞌ konhobꞌ chiyij Efraín, qꞌoji ebꞌnaj sirio yinh, yiqꞌnikano isbꞌi Samaria, hak tuꞌ isbꞌi yet yekꞌ Komam Jesucristo.
Haꞌ huneꞌ ayko yipo iskꞌul konhobꞌ Efraín,
haꞌ ton Samaria,
haxa huneꞌ aypaxiko yipo iskꞌul Samaria,
haꞌ ton yaꞌ iskꞌahol naj Remalías.
Tato mach cheyayto yul heyanma winhan chextanhpaxiloj, kachi,” xhi Komam.
Ischejnipaxo Komam Jahawil yaꞌ Isaías yalno tet yaꞌ rey Acaz hakaꞌ tiꞌ:
—Qꞌan tet Komam Jahawil haDiosal hunu yechel chiyeni yinh tzet chu iskolwa tawinh, ta hunu kaw nahat yehayto yul iskꞌul txꞌo txꞌotxꞌ, maka nahat yekanto yibꞌanh satkanh, xhi yaꞌ Isaías.
Istaqꞌwi yaꞌ rey Acaz:
—Mach chinqꞌanan, mach chiwilwepaxojan Komam Jahawil, xhi yaꞌ.
Yalni yaꞌ Isaías tet yaꞌ:
—Abꞌewe tinanh, hex yuninal yaꞌ David tiꞌ:
¿Tom hanikꞌnhe yul hesat heyaqꞌni tibꞌayo anma,
cheyochenpaxo heyaqꞌni tibꞌayo inDiosalan?
Wal xin haꞌ kaw Komam Dios Jahawil chꞌaqꞌni huneꞌ yechel teyet:
Ay huneꞌ ix qꞌopo maxhto hunu winaj chiyiqꞌle,
yajaꞌ yinh ix chipitzkꞌati huneꞌ nichꞌan unin,
haꞌ nichꞌan winaj unin chipitzkꞌa tuꞌ Emanuel chiyij isbꞌi. [l], haꞌ chaliloj .
Hayet nichꞌanto naj, chislo naj noꞌ queso yebꞌ noꞌ kabꞌ
masanto yet chiyohtanhelo naj bꞌaytet kꞌul yebꞌ bꞌaytet txꞌoj.
Hayet maxhto chiyohtanhelo naj bꞌaytet kꞌul yebꞌ bꞌaytet txꞌoj,
haꞌ istxꞌotxꞌ ebꞌnaj kawanh rey bꞌay chachxiw tiꞌ chikankano tinhna ischukil.
Chiyati Komam Jahawil tawibꞌanh yebꞌ yibꞌanh hakonhobꞌ,
yebꞌ yibꞌanh yuninal yaꞌ David huneꞌ tzꞌayikal bꞌay chihul isyaꞌtajil,
maxhto bꞌay chiyuhi yettax yinilo isbꞌa Efraín yinh Judá.
Chal yelapnoj haꞌ ton isyaꞌtajil chihul yu naj rey Asiria.
Haꞌ yinh huneꞌ tzꞌayik tuꞌ chixuqꞌabꞌli Komam Jahawil tet noꞌ us
bꞌay kaw nahat islahobꞌal istiꞌla ha haꞌ bꞌey txꞌotxꞌ Egipto,
yebꞌ tet isnoqꞌal noꞌ ajan ay bꞌey txꞌotxꞌ Asiria.
Kat yuli kat ye satla akꞌal bꞌay machi anma, yebꞌ yulaj chꞌen nhachꞌen,
yebꞌ xolaj teꞌ txꞌix yebꞌ yinhla ishobꞌanil te teꞌ.
Haꞌ yinh huneꞌ tzꞌayik tuꞌ chiskꞌupilo Komam xil hewiꞌ yu chꞌen navaja kꞌamnhebꞌil,
kat yilaxilo xil hewiꞌ, yebꞌ xil heyoj, yebꞌ xil hekelem,
haꞌ ton isyaꞌtajil chihul teyinh yu ebꞌnaj ay isqꞌaxebꞌikꞌto ha haꞌ,
haꞌ huneꞌ tiꞌ chitit yu naj rey Asiria.
Haꞌ yinh hunteqꞌan tzꞌayik tuꞌ haꞌ mak ay hunu ismiꞌ iswakax yebꞌ kakꞌonho ismeꞌ,
kaw niman queso chislo, yuto kaw niman noꞌ lech chiyaqꞌ noꞌ,
yinh kaw yeli haꞌ mak chikolchakano xol howal sat txꞌo txꞌotxꞌ tiꞌ chislo noꞌ queso yebꞌ noꞌ kabꞌ.
Haꞌ yinh huneꞌ tiempohal tuꞌ,
haꞌ tzꞌunubꞌ bꞌaytikꞌa ay mil yoj teꞌ uva,
yebꞌ mil siclo plata istohol, haxanhe teꞌ txꞌix yebꞌ komon telaj chichꞌibꞌo sat.
Haxanhe ebꞌnaj ustem noqꞌ chiꞌapni bꞌey tuꞌ yebꞌ islitꞌ,
yuto haꞌ sunil sat txꞌotxꞌ haxanhe teꞌ txꞌix yebꞌ komon telaj chichꞌibꞌkanh.
Haꞌ bꞌay tzalanlaj bꞌay chiꞌalaxiko chꞌen asarón,
matxa mak chimunla yu chixiw tet teꞌ txꞌix, yebꞌ tet teꞌ komon telaj,
haxanhe noꞌ wakax yebꞌ ej no noqꞌ chiꞌekꞌ lowoj.
	[j]7:2 Efraín, hak tuꞌ chal-laxpaxo yinh anma Israel ay yul ismajul Samaria, txꞌotxꞌ ayko yinh norte. Os. 4:17-18
	[k]7:8 1Rey. 17:24
	[l]7:14 Huneꞌ bꞌihe EmanuelAyikꞌo Komam Dios kokꞌatanh

Haꞌojabꞌ tet Komam Jahawil chonhxiwi
Yalni Komam Jahawil wetan:
—Iti hunu teꞌ niman aqꞌinteꞌ, kat hawaniko nime tzꞌibꞌ habꞌan yinh teꞌ, chatzꞌibꞌnheniko tzotiꞌ Maher-salal-hasbaz, [m] xhi Komam.
Wanikojan kawanh ebꞌyaꞌ winaj kaw yijen chaqꞌ isbꞌa yinh huneꞌ tiꞌ, haꞌ ton yaꞌ sacerdote Urías yebꞌ yaꞌ Zacarías, iskꞌahol yaꞌ Jeberequías. Lahwi tuꞌ inwayan yebꞌ wixalan ix ischejabꞌ Komam Dios, ispitzkꞌati nichꞌan unin yinh ix, haxa yapni istzꞌayikal xin ispitzkꞌa nichꞌan yunin ix winaj. Yalni Komam wetan: «Haꞌ nichꞌan hakꞌahol tiꞌ Maher-salal-hasbaz chawako isbꞌihoj. Hayet yalanhto maxhto chiyal nichꞌan unin tiꞌ mam yebꞌ miyay, kat yilaxilo isqꞌalomal Damasco, kat yelqꞌalaxpaxto isqꞌalomal Samaria, kat yilaxto tet naj rey Asiria,» xhi Komam wetan.
Istzotelpaxo Komam wetan hunelxa:
«Yuto yintanhekanilto konhobꞌ tiꞌ haꞌ niman Siloé, [n] haꞌ kaw nanhkꞌulal chibꞌelwi,
yaqꞌni tzalaho iskꞌul anma yinh naj rey Rezín yebꞌ yaꞌ iskꞌahol naj Remalías.
Yuxin chiwatijan ha haꞌ yibꞌanh ebꞌnaj yinh kaw niman, yebꞌ xin ha haꞌ kaw aykano yip.
Chichꞌibꞌkanh haꞌ, kat ismalilo haꞌ yul isbꞌeh.
Haꞌ haꞌ tuꞌ, haton naj rey Asiria, yet chihul naj yinh sunil yip yinh konhobꞌ.
Chiꞌapni haꞌ yinh Judá kat isnohkanh haꞌ,
masanto chiꞌahapno yinh isnuqꞌ anma,
kat isbꞌelwito haꞌ hakaꞌto chislebꞌato xikꞌ haꞌ yibꞌanh konhobꞌ,
chismajnayo haꞌ sunil sat hatxꞌotxꞌ, hach Emanuel.
Kutxbꞌaweko hebꞌa hex nimeta konhobꞌ,
kat heyok yinh howal, yajaꞌ xin chextanhiloj.
Abꞌewe hunteqꞌan tzotiꞌ tiꞌ hex konhobꞌla kaw nahat ay hex,
waxanhka iqꞌbꞌil hemunlabꞌal yet howal
waxanhka kaw kꞌul cheyuteko iskꞌalil heyiktaj,
wal xin masan chextanholoj.
Haꞌ tzet chenah hewatxꞌen chiꞌuchkꞌalaxtoj,
haꞌ tzet cheyala mach chiyij isbꞌa,
yuto ayko Komam Dios jetbꞌihojanh,» xhi Komam wetan.
Haꞌ Komam Jahawil yinh kaw ip ok tzabꞌno winhan, yalni wetan tato mach chu wok tzujnojan yinta isbꞌeybꞌal anma yul konhobꞌ tiꞌ, yalni Komam hakaꞌ tiꞌ: «Mach chalahtinhe habꞌa hawalni yebꞌ ebꞌnaj hawet konhobꞌ tiꞌ, ta chikolwa Asiria, yebꞌpaxo xin mach chaxhxiwpaxo tet hunteqꞌan bꞌay chixiw ebꞌnaj. Wal xin Hanin, Yahawil yinh sunil, nimanojabꞌ yelapno inbꞌihan yul hasat, nanonanh wetan yebꞌ xiwanh wetan. Haxa haninan chinokan nhahil bꞌay chisje hakolni habꞌa; yajaꞌ wal yinh anma Israel yebꞌ yinh anma Judá, haninan chinokan chꞌenal bꞌay chitxaqꞌmohi, hak tuꞌ chiwukojan xol kat yaykꞌayi, yebꞌ hakaꞌ txꞌanh lasu yet latzꞌabꞌ chiwukojan xol anma ay bꞌey Jerusalén. Haꞌ xol anma tuꞌ txꞌiꞌal mak chitxaqꞌmohi kat yaykꞌayi kat istanhkaniloj, txꞌiꞌal mak chilekta yu txꞌanh, kat ismajikano yul txꞌanh.
Hex inkuywomtiꞌan,
haꞌ hunteqꞌan chejbꞌanile tiꞌ kꞌulojabꞌ chu hekꞌubꞌankanoj,
hak tuꞌ xin machi to nahul heyu.
Wal hinan xin chiwechmahan yinh Komam Jahawil,
waxanhka konhisbꞌejkano Komam, hanhonh titnajonh yinh yaꞌ Jacob,
yajaꞌ yinhnhe Komam chikawxi inkꞌulan.
Hanintiꞌan yebꞌ ej inkꞌaholan konhyakojanh Komam Dios yecheloj yebꞌ
kꞌaybꞌalkꞌulehal jukojanh xol anma Israel yu Komam Jahawil kaw aykano yip,
Komam ay bꞌey wonhan Sión. [*]
Tato chiyal anma teyet hakaꞌ tiꞌ:
“Qꞌambꞌewe hebꞌa tet ebꞌnaj chisqꞌumle isbꞌa tet ispixan kamom, yebꞌ tet ebꞌnaj ahbꞌelom chisahsoni,” ta xhi.
Chepajtze tet:
“¿Tom mach chisqꞌambꞌe konhobꞌ tet isDios xin?
¿Tom chu isqꞌambꞌen isbꞌa anma itzitz tet kamom?” kexchi.
¡Ilwej tzet xhi ley yebꞌ chejbꞌanile yet Komam Dios:
ta mach lahano yebꞌ tzet chal hunteqꞌan anma tiꞌ,
mach ayoko xol issajilqꞌinal, chal tuꞌ!
Haꞌ anma tiꞌ chiyil isyaꞌtajil sat txꞌo txꞌotxꞌ,
kat yaqꞌlen wahil, chitij ishowal, kat istzꞌaktiꞌnhen ebꞌnaj isrey yebꞌ isDiosal yu wahil,
chiyinikanh sat ebꞌnaj yu ishowal,
haxa yet chilni ebꞌnaj txꞌo txꞌotxꞌ, hanhe isyaꞌtajil, bꞌiskꞌulal, qꞌejholo,
yebꞌ isyaꞌil chꞌilcha yu ebꞌnaj, kat iskankano majno ebꞌnaj xol qꞌejholo,» xhi Komam.
	[m]8:1 Maher-salal-hasbaz, chal yelapnoj: Kaw toxa chiꞌelqꞌalaxto tzet aya, kat istanhtzelaxkaniloj.
	[n]8:6 Siloé chaliloj, iskꞌulal Komam Dios tet konhobꞌ Judá.
	8:18 8:18 Heb. 2:13

Yet chipitzkꞌa Komam Jahawil yebꞌ yet chꞌok Komam Yahawil
Yajaꞌ mach sunilbꞌalo tiempo chikankano anma ayko yinh isyaꞌtajil tinanh xol qꞌejholoj, hakaꞌ yu yet yalanhtokanoj, yet yalaxayo isyaꞌtajil yibꞌanh txꞌotxꞌ Zabulón yebꞌ txꞌotxꞌ Neftalí yinh hunteqꞌan tzꞌayik, yajaꞌ xin chiꞌay iskꞌulal iskꞌul Komam yibꞌanh bꞌeh chiꞌapni bꞌey haꞌ mar, isqꞌaxebꞌikꞌto haꞌ Jordán, bꞌey Galilea bꞌay ay anma mach Israeloj.
Haꞌ konhobꞌ ayko xol qꞌejholoj, chiyil issajilqꞌinal,
haꞌ anma ayxako yinh isbꞌelal kamikal chitzejla sajilqꞌinal yibꞌanh.
Xahawaqꞌ chꞌibꞌo isbꞌisil anma, xahawaqꞌpaxo niman tzalahilal tet,
chiyaqꞌni tzalaho iskꞌul tasataj,
hakaꞌ tzalahilal yet chiyinikanh sat istzꞌunubꞌ,
maka hakaꞌ tzalahilal yet chispohnikanh ebꞌnaj soldado qꞌalomal yinh.
Yuto hach hawilo anma tiꞌ yalanh isyaꞌtajil bꞌay ayko chejabꞌoj,
hatanhtzenilo konhobꞌ bꞌay ayko chejabꞌo tuꞌ,
hakaꞌtikꞌa yinh huneꞌ tzꞌayik bꞌay hatanhtzelo ebꞌnaj Madián.
Yuto sunil noꞌ xanhabꞌ chiyako ebꞌnaj soldado yinh yoj yet chito yinh howal,
yebꞌ sunil xilqꞌape bꞌakbꞌiliko chikꞌ yinh chisnhusto qꞌa qꞌaꞌ hakaꞌ istzꞌato telaj.
Yuto xapitzkꞌa nichꞌan winaj unin koxol,
xaꞌaqꞌlax huneꞌ nichꞌan winaj unin jet,
chiꞌaqꞌlax ismunil yok yahawiloj. [o].
Haꞌ nichꞌan unin chiꞌalaxiko isbꞌiho hakaꞌ tiꞌ:
Komam Aqꞌom kuybꞌanile chikꞌay kokꞌul jilni,
Komam Dios kaw aykano yip,
Komam Mame yinh sunilbꞌal ej tiempo,
Komam Jahawil yet aqꞌankꞌulal.
Hayet chiꞌok Jahawilal yebꞌ aqꞌankꞌulal chiyaqꞌa,
mach istanhbꞌal.
Chiꞌok reyalo selelo yaꞌ rey David,
haꞌ ismunil yinh yahawilal tuꞌ kaw chiyiqꞌkanokanh yip sikꞌlebꞌil,
chiswatxꞌen iskꞌulal yebꞌ istoholal tinanh yebꞌ yinh sunilbꞌal ej tiempo.
Haꞌ huneꞌ tiꞌ chiyij isbꞌa yuto ochebꞌilonh yu Komam Yahawil kaw aykano yip. [p].
	[o]9:6 Huneꞌ versículo tiꞌ chitzotel yinh yet chischahni ebꞌnaj rey ismunil bꞌey Jerusalén, yebꞌpaxo yinh yet ispitzkꞌa Komam Mesías, Is. 7:14; Mi. 5:2-3
	[p]9:7 Ayko profesía yinh Komam Mesías, haꞌ ton Komam Jesucristo. 2Sam. 7:12-13,16; Jer. 33:15,20-22

Ishowal Komam Jahawil chitit yibꞌanh Israel
Yalilto Komam Jahawil tzotiꞌ kaw how yibꞌanh yuninal yaꞌ Jacob,
haꞌ tzotiꞌ yal Komam tuꞌ aykꞌay yibꞌanh ebꞌnaj Israel.
Haꞌ huneꞌ tuꞌ chiyohtanhelo sunil konhobꞌ;
konhobꞌ Efraín yebꞌ anma ay bꞌey Samaria;
haꞌ hunteqꞌan anma tuꞌ kaw loloꞌ istzoteli,
nime anma chute isbꞌa yet chalni hakaꞌ tiꞌ:
«Ta chiꞌay wuyna jatut ayko txꞌotxꞌ ladrillo yinh tiꞌ,
haxa chꞌen chꞌen paqꞌbꞌil chijako seleloj,
taka chiqꞌato teꞌ patzabꞌ higo ayko ispatzabꞌilo jatut,
haxa teꞌ cedro chijako seleloj,» xhi.
Yajaꞌ haꞌ Komam Jahawil chiꞌaniti hunteqꞌan ebꞌnaj
chichiwa iskꞌul yinh naj rey Rezín yaqꞌaꞌko howal yinh Israel,
chiskutxbꞌaniko Komam hunteqꞌanxa ebꞌnaj winaj yet howal yinh.
Haꞌ bꞌay chiꞌahilo tzꞌayik chitit ebꞌnaj sirio,
haxa bꞌay chito tzꞌayik chitit ebꞌnaj filisteo,
kat istanhilo ebꞌnaj Israel yu ebꞌnaj,
hakaꞌto chisbꞌiqꞌayto ebꞌnaj, yajaꞌ machnhetaj tuꞌ,
yuto maxhto chiꞌekꞌayo ishowal Komam,
wal xin kaw lemantoti ishowal,
yuto leyanto isqꞌabꞌ yanayo isyaꞌtajil yibꞌanh ebꞌnaj.
Yajaꞌ mach meltzo konhobꞌ tuꞌ yul isqꞌabꞌ Komam.
Waxanhka alaxayo isyaꞌtajil yibꞌanh ebꞌnaj yu Komam,
maxhtikꞌa issayilo ebꞌnaj Komam Yahawil yinh sunil.
Chiyilo Komam Jahawil ebꞌnaj winaj iswiꞌehal yehi
yebꞌ ebꞌnaj islahobꞌal yekano xol ebꞌnaj Israel,
hakaꞌ yilaxilo iswiꞌ yebꞌ isnhe hunu no noqꞌ,
yebꞌ hakaꞌ chu isqꞌajlaxikꞌo teꞌ palma kat istzokꞌlaxpaxkanh teꞌ ah,
hak tuꞌ chiꞌutelax ebꞌnaj yinhnhe huneꞌ tzꞌayik yu Komam.
Haꞌ ebꞌnaj ichamta winaj,
yebꞌ ebꞌnaj kaw ay yelapno yul sat anma,
haꞌ ebꞌnaj tuꞌ iswiꞌehal;
haxa ebꞌnaj chisbꞌaliko isbꞌa ischejabꞌo Komam
chiqꞌaytzen anma yinh leqꞌtiꞌal, haꞌ ebꞌnaj tuꞌ isnhe yekanoj.
Yuto haꞌ ebꞌnaj isgobernadoral konhobꞌ tiꞌ,
leqꞌtiꞌ ebꞌnaj,
haxa konhobꞌ xin lanhan iskꞌayto yu ebꞌnaj.
Yuxin mach chitzala Komam Jahawil yinh ebꞌnaj tzehtaj,
yebꞌ yinh nixhte unin machi ismam machi ismiꞌ;
mach chitzalapaxo iskꞌul yinh ebꞌix hunix,
yuto haꞌ sunil anma tuꞌ leqꞌtiꞌ yebꞌ kaw txꞌojkanoj,
hanhkꞌanhe tzotiꞌ matzet chaqꞌa haꞌ chiꞌelti yul istiꞌ sunil;
machnhetaj tuꞌ yuto maxhto chiꞌekꞌayo ishowal Komam,
wal xin kaw lemanti ishowal, lehanpaxto isqꞌabꞌ yanayo isyaꞌtajil.
Yuto haꞌ istxꞌojal konhobꞌ xayiqꞌkanh yip
hakaꞌ yiqꞌnikanh yip hunu bꞌolobꞌ chinhusnito teꞌ telaj yebꞌ teꞌ txꞌix,
kat isnhusnito nime qꞌebꞌtaj, chishoyni isbꞌa istxꞌojal ebꞌnaj tuꞌ
hakaꞌ yekꞌ petpon kajtuxkum xol nhubꞌ.
Yu ishowal Komam Yahawil kaw aykano yip,
yuxin qꞌejholilo sat txꞌo txꞌotxꞌ.
Chinhuslaxto konhobꞌ xol qꞌa qꞌaꞌ, hakaꞌ isnhuslaxto teꞌ telaj,
matxa chitzꞌay iskꞌul ebꞌnaj winaj yinh yuxhtaj.
Hunun mak chiꞌelqꞌawi yinh yet anmahil,
yajaꞌ maxhtikꞌa chiyiqꞌ iskꞌul; chiwaꞌi, yajaꞌ maxhtikꞌa chinoh iskꞌul,
haꞌ hunun mak tuꞌ xin chiskꞌuxayto yet anmahil.
Haꞌ Manasés chiyaqꞌ howal yinh Efraín,
haxa Efraín chiyaqꞌ howal yinh Manasés,
haxa kabꞌebꞌ konhobꞌ tuꞌ chiyaqꞌ howal yinh konhobꞌ Judá.
Yajaꞌ maxhnhetaj yu tuꞌ xaꞌekꞌayo ishowal Komam,
wal xin kaw lemanti ishowal, leyanto isqꞌabꞌ Komam yanayo isyaꞌtajil.
¡Kꞌanchꞌan ebꞌnaj chiꞌanilto ley mach toholoj,
chiyetan ebꞌnaj konhobꞌ.
Mach chiswatxꞌe ebꞌnaj istoholal yinh anma mebꞌaꞌ;
anma chiyeta yanma yul inkonhobꞌan machi yelapno yul sat ebꞌnaj,
chiyinilo ebꞌnaj tzetaj ay ebꞌix hunix mebꞌaꞌ,
chiyelqꞌanpaxilo ebꞌnaj tzetaj ay nixhte unin machi ismam machi ismiꞌ!
Haꞌ hex tiꞌ ¿tzet cheyute hebꞌa yinh istzꞌayikal isyaꞌtajil?
¿Mak yinh chikawxi hekꞌul yu kexiskolni
yet chihul ebꞌnaj nahat chitit yanoko howal teyinh?
¿Bꞌaytuꞌwal cheyakano hemay?
Ta machijinan texol,
chiꞌel hepixan xol ebꞌnaj presowom,
kat hekami kat heyaykꞌay xol anma kamom.
Yajaꞌ machnhetaj tuꞌ yuto maxhto chiꞌekꞌayo ishowal Komam;
wal xin lemanti ishowal,
lehanto isqꞌabꞌ yanayo isyaꞌtajil teyibꞌanh.
Haꞌ Asiria ismunlabꞌal Komam Dios yehi
Yalni Komam: «¡Haꞌ Asiria,
haꞌ inkꞌaxan yebꞌ invarahan yet chitit inhowalan,
haꞌ Asiria tuꞌ chinqꞌanan yaqꞌayo isyaꞌtajil yibꞌanh mak bꞌay chitit inhowalan!
Haꞌ chinchejtojan yanoko howal yinh huneꞌ niman konhobꞌ kaw manhkꞌom;
haꞌ chinchejtojan yinh konhobꞌ tuꞌ yu inhowalan yu yelqꞌalaxilo isqꞌalomal,
kat yokkano yul isqꞌabꞌ kat isxanhobꞌtanheni,
hakaꞌ chu isxanhobꞌtanhelax tzꞌotzꞌew yulaj bꞌeh,» xhi Komam.
Waxanhka mach chisnah yebꞌ mach chiꞌekꞌ yinh yanma naj rey ah Asiria
tato xin haꞌ ayko yinh isnabꞌal,
haꞌ istanhtzenilo txꞌiꞌal nime konhobꞌ.
Yuto chiyal naj rey Asiria tuꞌ hakaꞌ tiꞌ:
«Haꞌ sunil ebꞌnaj yahawil yeko yinh insoldadohan,
¿tom mach reyo ebꞌnaj sunil?
¿Tom mach lahano konhobꞌ Calno hakaꞌ konhobꞌ Carquemis?
Yebꞌ xin ¿tom mach lahanopaxo konhobꞌ Hamat hakaꞌ konhobꞌ Arfad?
Yebꞌpaxo ¿tom mach lahanpaxo konhobꞌ Samaria hakaꞌ konhobꞌ Damasco?
Wal xin lahan.
Hunteqꞌan konhobꞌ tuꞌ yebꞌ istioxh okkano yul inqꞌabꞌan.
Haꞌ istioxhal hunteqꞌan nime konhobꞌ tuꞌ,
kaw aykano yip sata istioxh konhobꞌ Jerusalén yebꞌ konhobꞌ Samaria.
Hakaꞌ wutehan konhobꞌ Samaria yebꞌ istioxh,
hak tuꞌ chiwutepaxojan konhobꞌ Jerusalén yebꞌ istioxh,»
xhi naj isreyal Asiria.
Yajaꞌ hayet xayij isbꞌa sunil tzet chiyoche Komam Jahawil iswatxꞌeꞌ bꞌey wonhan Sión yebꞌ bꞌey Jerusalén, chiyaniti Komam isyaꞌtajil ispajo isloloꞌal yebꞌ iskanhil ye naj rey Asiria. Yuxin yal naj rey hakaꞌ tiꞌ:
«Haꞌ sunil hunteqꞌan tiꞌ yu wipan yebꞌ yu inhelanilan yuxin inwatxꞌehan,
yuto kaw aykano innabꞌalan. Wilojan istxꞌotxꞌ ej konhobꞌ,
winipaxilojan isqꞌalomal, inqꞌojihan yinh ebꞌnaj rey
yu wipan hakaꞌ yip ebꞌnaj kaw helan yinh howal.
Ilcha ej isqꞌalomal ej konhobꞌ wuhan,
hakaꞌ yilcha hunu yatut chꞌik,
yebꞌ hakaꞌ jinito ishos noꞌ chꞌik bꞌejbꞌilkano yatut,
hak tuꞌ yu winilojan sunil txꞌo txꞌotxꞌ;
machi xin hunu mak bꞌili,
machi mak ishaj istiꞌ yel yaw,» xhi naj rey tuꞌ.
Yajaꞌ xin ¿tom ekꞌbꞌal yelapno chꞌen eche sata mak chiꞌokniko chꞌen yu?
Maka ¿tom ekꞌbꞌal yelapno chꞌen sierra sata mak chiꞌokniko chꞌen yu?
Maka ¿tom haꞌ teꞌ qꞌojoch chiꞌaqꞌni bꞌilo hunu anma?
¡Machoj; wal xin haꞌ huneꞌ anma tuꞌ chibꞌilen teꞌ!
Yuxin haꞌ Komam Yahawil yinh sunil,
chiꞌinilo yip ebꞌnaj winaj kaw aykano yip.
Chitanhayo ismay naj rey, hakaꞌ chu istanhayo hunu tzet ye tuꞌ yu qꞌa qꞌaꞌ.
Haꞌ Komam Dios issajilqꞌinal Israel,
Komam machi istxꞌojal;
yinhnhe huneꞌ tzꞌayik chistanhtzelo Komam ebꞌnaj Asiria,
hakaꞌ chu istzꞌato teꞌ txꞌix yebꞌ teꞌ telaj.
Haꞌ iskꞌulchꞌanil isqꞌebꞌtalaj yebꞌ iskꞌulal istxꞌotxꞌ ebꞌnaj,
chisnhuskanto Komam yinh hunelnhe.
Haꞌ ebꞌnaj asirio tuꞌ chisnhusto Komam yanma ebꞌnaj
kat isnhusnito Komam isnimanil ebꞌnaj;
hakaꞌ ebꞌnaj yaꞌay chitanhtzelaxiloj yu yabꞌil.
Hanikꞌxanhe teꞌ qꞌebꞌtaj chikankanoj,
yuxin xayu isbꞌischa teꞌ yu hunu nichꞌan unin.
Haꞌ yinh huneꞌ tiempohal tuꞌ haꞌ haywanhxa yuninal yaꞌ Jacob kantokanoj bꞌey Israel,
hunteqꞌan kolchakanoj matxa chu iskawxi iskꞌul yinh huneꞌ konhobꞌ aniko howal yinh tuꞌ.
Wal xin haꞌ Komam Jahawil, Komam machi istxꞌojal,
isDiosal Israel, haꞌ yinh chikawxi iskꞌul konhobꞌ Israel yinh isyelal.
Haꞌ haywanh yuninal yaꞌ Jacob chimeltzohoj,
chimeltzoko yul isqꞌabꞌ Komam Dios,
Komam kaw aykano yip.
Hex konhobꞌ Israel,
waxanhka matxa chexbꞌischahi,
hakaꞌ isbꞌisil yarenahil haꞌ mar, yajaꞌ haywanhxanhechꞌan hex chexmeltzotij.
Nabꞌilxa yul kꞌayilal teyibꞌanh, haꞌ kaw istoholal haꞌ chiwatxꞌelax teyinh.
Yuto haꞌ Komam Dios Yahawil kaw aykano yip,
nabꞌilxa yu istanhtzenilo sunil tzet ay sat txꞌo txꞌotxꞌ yul konhobꞌ tiꞌ.
Wal xin haꞌ Komam Yahawil yinh sunil, chalni hakaꞌ tiꞌ:
«Hex inkonhobꞌan ay bꞌey Sión, mach chexxiw tet ebꞌnaj Asiria,
waxanhka chexismaqꞌ ebꞌnaj yu teꞌ kꞌax kat yinikanh ebꞌnaj isqꞌojoch teyinh,
hakaꞌ kexutelax bꞌey Egipto,
yajaꞌ hanikꞌxanhe kat yekꞌayo inhowalan yebꞌ ischiwa inkꞌulan teyinh,
kat intanhtzenilojan ebꞌnaj Asiria tuꞌ,» xhi Komam.
Chiyahti Komam Jahawil kaw aykano yip,
isyaꞌtajil yibꞌanh ebꞌnaj hakaꞌ yet ismaqꞌlaxkamo ebꞌnaj Madián bꞌey chꞌen niman chꞌen bꞌey Oreb,
chiyinikanh iskꞌax yibꞌanh haꞌ mar,
hakaꞌ yu yul isbꞌelal Egipto.
Haꞌ yinh huneꞌ tiempohal tuꞌ chiꞌilaxilo ijatz ayko yibꞌanh hewixikꞌ yu ebꞌnaj,
chexbꞌejtzolaxkano yinh chejabꞌoj,
hakaꞌ chu isbꞌejtzolax hunu noꞌ wakax yet chiqꞌahto teꞌ yugo ayko yibꞌanh isnuqꞌ noqꞌ.
Chexbꞌejtzolaxi yuto sikꞌbꞌil hex wuhan yet yalaxayo aceite yibꞌanh hewiꞌ.
Ebꞌnaj Asiria, masanta apni ebꞌnaj bꞌey Ajat,
yekꞌto ebꞌnaj bꞌey Migrón,
haꞌ bꞌey Micmas ok ebꞌnaj isbꞌisaꞌ issoldado.
Yekꞌto ebꞌnaj bꞌay kawil yehati yich haꞌ,
isqꞌaxponikꞌto ebꞌnaj yibꞌanh haꞌ;
yok ebꞌnaj iswatxꞌenokanh iscampamento bꞌey Geba,
isluylunkanh ebꞌnaj ah Ramá yu xiwkilal,
yelkanh ebꞌnaj ah Gabaa,
haꞌ ton iskonhobꞌ yaꞌ Saúl.
Elojabꞌ heyaw yinh ip hex ah Galim, abꞌewe yel aw tuꞌ hex ah Lais,
haxa hex ah Anatot kꞌanchꞌan hex.
Elkanh anma ah Madmena,
yelpaxokanh anma ay bꞌey Gebim.
Chiꞌapni istzꞌayikal bꞌay chixew ebꞌnaj Asiria bꞌey Nob;
chiyaniko ebꞌnaj ishowal yinh anma ay bꞌey Sión,
yinh tzalan Jerusalén.
Haꞌ Komam Jahawil kaw aykano yip,
chiyilo isqꞌabꞌ te teꞌ yu sunil yip, chisqꞌajnikanh teꞌ nime qꞌebꞌtaj kaw nime istel,
haꞌ teꞌ qꞌebꞌtaj kaw nime istel tuꞌ chiꞌaykꞌaykano teꞌ sat txꞌotxꞌ. [q]
Chisqꞌajikꞌo Komam ispimal qꞌebꞌtala yu chꞌen eche,
kaw chibꞌili yay ej teꞌ qꞌebꞌtaj bꞌey Líbano yu Komam.
	[q]10:33 Komam chiqꞌajnikanh teꞌ qꞌebꞌtaj kaw nime istel, haꞌ chalilo ta chitanhilo ebꞌnaj Asiria yu Komam.

Haꞌ istoholal chiswatxꞌe Komam Mesías yet chiꞌok Yahawoj
Hakaꞌ chu iswolni hunu xeꞌ te teꞌ,
hak tuꞌ chu ispitzkꞌa hunu yaꞌ yikꞌal yaꞌ Isaí.
Haꞌ yaꞌ tuꞌ ayayo Yespíritu Komam Jahawil yibꞌanh,
kaw ay ishelanil, yebꞌ yitzꞌatil iswiꞌ,
chiyaqꞌ kuybꞌanile, yebꞌ xin kaw ay yip,
kaw aykano tzet yohtaj,
yebꞌ xin kaw ay yelapno Komam Jahawil yul sat. [image: 69.TIF] 

Chiskuy yaꞌ anma yu ishelanil yinayo isbꞌa tet Komam Jahawil,
chiyil yaꞌ yinh tzet chiꞌeliko anma, yajaꞌ maxhtaj yu tzet chiyil yaꞌ yu isbꞌaqꞌ sat,
yebꞌ tzet chiyabꞌe yu istxikin.
Wal xin chiyil yaꞌ yinh tzet chiꞌeliko anma mebꞌaꞌ yinh kaw istoholal,
chiyilnipaxo tzet chꞌeliko anma chewchotanhe ay sat txꞌo txꞌotxꞌ yinh kaw istoholal.
Haꞌ xin yu tzotiꞌ chꞌelti yul istiꞌ chiꞌay isyaꞌtajil yibꞌanh anma ay sat txꞌo txꞌotxꞌ.
Haꞌ yip istzotiꞌ tuꞌ chꞌaqꞌni kamo anma chiwatxꞌen istxꞌojal.
Haꞌ istoholal yebꞌ isyelal, haꞌ chiswatxꞌe,
hakaꞌto haꞌ ayko istxꞌambꞌalo yinh yiktaj.
Hayet hunteqꞌan tzꞌayik tuꞌ, hun chꞌekꞌ noꞌ oj yebꞌ noꞌ meꞌ,
hun chiskotbꞌa isbꞌa noꞌ tzitzbꞌalam yebꞌ noꞌ chiw,
hun chiꞌekꞌpaxo noꞌ nixhte yunin wakax yebꞌ noꞌ bꞌalam,
yebꞌ ej no noqꞌ yet ej nha, haꞌ xin hunu nichꞌan unin chitanhen noꞌ.
Hun chiꞌekꞌpaxo noꞌ wakax lowo yebꞌ noꞌ oso,
huneꞌnhe chꞌay kotno nixhte yunin noꞌ.
Haxa noꞌ bꞌalam, chꞌim chislo noꞌ hakaꞌ noꞌ wakax.
Haꞌ nixhte unin chitotxutxwi,
chisajchi bꞌay ay isnhachꞌen noꞌ miꞌe labꞌa;
haxa nixhte unin tolto el yinh im chato isqꞌabꞌ yibꞌanh holan bꞌay chiway noꞌ labꞌa,
yajaꞌ matzet chꞌutelax yu noꞌ.
Machi hunu isyaꞌil nitam hunu istxꞌojal chꞌetanto wonhan Sión,
huneꞌ wonhan sikꞌbꞌililo yu Komam,
yuto sunil anma sat yibꞌanhqꞌinal tiꞌ chinohilo yul iswiꞌ yu yitzꞌatil iswiꞌ Komam Jahawil,
hakaꞌ isnohnajil haꞌ mar yu ha haꞌ.
Haꞌ yinh huneꞌ tzꞌayik tuꞌ,
hakaꞌ chu iswolni hunu xeꞌ te teꞌ,
hak tuꞌ chu ispitzkꞌa hunu yaꞌ yikꞌal yaꞌ Isaí.
Haꞌ yaꞌ tiꞌ, lahan hakaꞌ hunu bandera chiꞌalaxkanh xol konhobꞌ,
sunil anma xin chisaynilo yaꞌ, haꞌ bꞌay chiꞌehikꞌoj kaw ay ismay.
Hayet huneꞌ tiempohal tuꞌ chisyepaxilo Komam Jahawil yip isqꞌabꞌ,
chiyaqꞌni meltzoho hunelxa hanikꞌxa iskonhobꞌ kantokano bꞌey Asiria,
bꞌey Egipto, bꞌey Patros, bꞌey Etiopía, bꞌey Elam,
bꞌey Sinar yebꞌ bꞌey Hamat,
yebꞌ bꞌey konhobꞌ ayayo istiꞌla haꞌ mar.
Chꞌalaxkanh bandera yu isyelaxilo tet ej konhobꞌ
ta lanhan iskutxiko ebꞌnaj Israel pujanilto yulajla konhobꞌ bꞌay ayko chejabꞌoj,
kat iskutxbꞌalaxpaxiko anma ah Judá sajleminato yul sunil sat yibꞌanhqꞌinal tiꞌ.
Chꞌekꞌayo ishowal Efraín, kat istanhilo ebꞌnaj ayko ishowal yinh konhobꞌ Judá.
Haꞌ konhobꞌ Efraín matxa chiꞌok ishowal yinh konhobꞌ Judá,
haxa konhobꞌ Judá matxa chiꞌokpaxo ishowal yinh konhobꞌ Efraín.
Haꞌ ebꞌnaj Judá yebꞌ ebꞌnaj Efraín
chito lemna ebꞌnaj yinh ebꞌnaj filisteo ayko yinh yetkꞌulal bꞌay chiꞌahilo tzꞌayik,
kat isqꞌoji ebꞌnaj yinh ebꞌnaj filisteo tuꞌ,
chiyinipaxilo ebꞌnaj isqꞌalomal ej konhobꞌ ay yinh yetkꞌulal bꞌay chito tzꞌayik.
Chꞌok ebꞌnaj Edom yebꞌ ebꞌnaj Moab ischejabꞌo ebꞌnaj,
kat yokpaxo ebꞌnaj Amón yijemal tet ebꞌnaj.
Chiyaqꞌni tajokanh Komam Jahawil huneꞌ isqꞌabꞌ haꞌ mar ay bꞌey Egipto.
Chanilto Komam isqꞌabꞌ yibꞌanh haꞌ niman haꞌ, yu xobꞌ istiꞌ
kaw ay yip hakaꞌ hunu niman jaqꞌeqꞌ,
ispohkanh Komam haꞌ yeliko haꞌ yinh hujebꞌ,
hak tuꞌ xin chu yekꞌto anma yiktabꞌal haꞌ,
machi xin chilo ebꞌnaj isxanhabꞌ yet chꞌekꞌto. [r].
Hayet chimeltzo haywanhxa ebꞌnaj iskonhobꞌ Komam Jahawil kankano bꞌey Asiria,
kaw ay huneꞌ niman bꞌeh chiꞌilchalo yu ebꞌnaj
hakaꞌ yu yel ebꞌnaj konhobꞌ Israel bꞌey Egipto.
	[r]11:15 Huneꞌ tiꞌ chitzotel yinh yet chimeltzo ebꞌnaj Israel ilaxto preso, kaw xin ixtanh chukanoj, lahan hakaꞌ yet yelti ebꞌnaj bꞌey konhobꞌ Egipto. Ex. 14

Bꞌit bꞌay chꞌaqꞌlax yuchꞌandiosal
Haꞌ yinh huneꞌ tzꞌayik tuꞌ chawal hakaꞌ tiꞌ: «Mam Jahawil,
chachinbꞌitnhehan yuto waxanhka tit hahowal winhan,
yajaꞌ xaꞌekꞌayo hahowal tuꞌ, haxa yaqꞌlobꞌal inkꞌulan chawaqꞌa.
Haꞌ Komam Dios inkolomalan yehi,
tꞌinhan wekojan yul isqꞌabꞌ yuxin mach chinxiwan,
yuto yinhxa Komam chikawxi inkꞌulan.
Chinbꞌitnhehan bꞌit tet Komam Jahawil, yuto haꞌ inkolomalan,» kachi.
Cheyihti haꞌ haꞌ yul isnuqꞌ yinh tzalahilal,
haꞌ haꞌ tuꞌ xin chꞌaqꞌni Kolbꞌanile teyet.
Cheyalnipaxo yinh huneꞌ tzꞌayik tuꞌ hakaꞌ tiꞌ:
«Bꞌitnanhwe tet Komam Jahawil, cheyawten isbꞌi teyinh.
Halwekꞌo tet ej konhobꞌ tzetaj iswatxꞌe Komam,
chenanitij tato kaw aykano yelapno isbꞌi Komam.
Bꞌitnhewe salmo tet Komam Jahawil yuto xaꞌiswatxꞌe nimeta kꞌaybꞌalkꞌule,
haꞌ huneꞌ tiꞌ yilal yohtanhenilo sunil anma ay sat txꞌo txꞌotxꞌ tiꞌ.
Hex ah Sión bꞌitnanhwej, kat hetzalahi,
yuto haꞌ Komam Dios machi istxꞌojal,
isDiosal Israel kaw nimankano yelapno koxol,» kexchi.
Tzotiꞌ halbꞌilkano yinh konhobꞌ Babilonia
Tzotiꞌ yal Komam Dios yinh Babilonia tet yaꞌ Isaías, iskꞌahol yaꞌ Amoz, yalni Komam:
«Awekanh bandera yinh iswiꞌ hunu witz kaw nahat yekanh,
hal-laxojabꞌi tato chiꞌok ebꞌnaj soldado howal,
cheyeni heqꞌabꞌ tet ebꞌnaj ta chꞌokto ebꞌnaj yul ispulta ebꞌnaj
kaw ay yelapno yul konhobꞌ tuꞌ. [s]
Inchejan ebꞌnaj soldado sikꞌbꞌilxalo wuhan,
wawtenan ebꞌnaj winaj kaw helankano yinh howal,
haꞌ ebꞌnaj chinchejan isyenolo inhowalan,
kaw xin chitzala ebꞌnaj yilni isqꞌaqꞌal wipan.
Xanhe chiwejcha ebꞌnaj iswiꞌ witz hakaꞌto txꞌiꞌal konhobꞌ chiwejchahi;
chiwejchapaxo ebꞌnaj xolaj nime konhobꞌ yuto kutxanxako ebꞌnaj,
lanhan yahwi isbꞌi hunun majan ebꞌnaj soldado
chito howal tuꞌ yu Komam Yahawil kaw aykano yip.
Chitit ebꞌnaj bꞌey hunteqꞌan nime konhobꞌ kaw nahat ay bꞌey islahobꞌal txꞌo txꞌotxꞌ,
haꞌ hun Komam Jahawil chihul yebꞌ ebꞌnaj,
chisyenilo ishowal Komam, chistanhtzenilo huneꞌ txꞌotxꞌ tuꞌ.
¡Aweko yul henuqꞌ heyoqꞌi yuto kawilxa yeti istzꞌayikal
bꞌay chiyati Komam Jahawil isyaꞌtajil!
¡Haꞌ huneꞌ niman kꞌayilal tuꞌ, haꞌ Komam Dios kaw aykano yip chiꞌanitij!
Yuxin chipáxilo yip isqꞌabꞌ sunil anma,
kat ispax yip yanma ebꞌnaj winaj.
Kat isxiwkanh, kat yok bꞌiskꞌulal yinh,
chiyabꞌen ebꞌnaj isyaꞌil isyaꞌtajil,
hakaꞌ yet chitit isyaꞌil iskꞌul ix ix yet chiwatxꞌi iskꞌul.
Toxanhe chikꞌay iskꞌul ebꞌnaj chiyilniko sat hunun yetbꞌi
chikajpulilo sat ebꞌnaj yu txꞌixwilal.
Lanhanxa yul istzꞌayikal bꞌay chiyati Komam Jahawil isyaꞌtajil,
haꞌ huneꞌ tzꞌayik tuꞌ kaw xiwkilalkanoj,
yuto chiyati Komam ishowal, haꞌ ishowal tuꞌ kaw aykano ismay,
chikankano tzꞌinhno txꞌotxꞌ tuꞌ yet chistanhtzenilo Komam anma mulum ay sat txꞌotxꞌ.
Hayet huneꞌ tzꞌayik tuꞌ, haꞌ sunil txꞌumel chitzejla yul satkanh
matxa chitzejtzoni yet chiꞌahiloj,
kat isqꞌejholilo yoj tzꞌayik yet chiꞌahiloj matxa chimujlipaxo yoj ixahaw. [*]
Chiwayojan isyaꞌtajil yibꞌanh anma ay sat sunil yibꞌanhqꞌinal tiꞌ yu ismul,
chiwanipaxayojan isyaꞌtajil yibꞌanh anma txꞌoj yu istxꞌojal;
chintanhtzelojan isloloꞌal ebꞌnaj winaj kaw loloꞌ,
chiwinayojan ebꞌnaj kaw kanhye chute isbꞌa yu yip.
Kaw kꞌulchꞌan chiꞌelkaniko ebꞌnaj winaj wuhan
hakaꞌ chꞌen oro chꞌen kaw kꞌul;
ekꞌbꞌal kꞌulchꞌan chiꞌelkaniko anma hakaꞌ chꞌen oro chitit bꞌey Ofir.
Yuto chintzikobꞌtanhehan satkanh,
chiwaqꞌni bꞌilojan txꞌo txꞌotxꞌ,
chishekꞌni isbꞌa txꞌotxꞌ yul yehobꞌal yu inhowalan,
hanintiꞌan Yahawil kaw aykano yip.
Haꞌ yinh huneꞌ tzꞌayik tuꞌ kaw chitij lemna inhowalan.
Haꞌ anma lahan chubꞌ hakaꞌ noꞌ miꞌe sajche chitzumbꞌelaxikꞌoj,
maka hakaꞌ noꞌ meꞌ machi istanhehomal,
hunun mak chimeltzo yul iskonhobꞌ,
hunun mak chꞌelkanh kat isto satla istxꞌotxꞌ.
Makxanhetikꞌa chiꞌilchahi chitejlaxkamo yu chꞌen lanza,
makxanhetikꞌa chiyaqꞌ tzabꞌaꞌ isbꞌa chitejlaxkamo yu chꞌen espada.
Haꞌ yinh sat ebꞌnaj mame chimaqꞌlaxkamo yuninal ebꞌnaj sat txꞌotxꞌ,
kat yelqꞌalaxilti tzetaj ay ebꞌnaj yul yatut,
kat yipiko ebꞌnaj soldado yinh yixal ebꞌnaj.
Chiwatojan ebꞌnaj ah Media yaqꞌaꞌ howal yinh ebꞌnaj.
Haꞌ hunteqꞌan ebꞌnaj soldado tuꞌ machi nichꞌano ismunil chꞌen plata yul sat ebꞌnaj,
haktikꞌapax tuꞌ chꞌen oro, mach chiyelapno yul sat ebꞌnaj.
Chislitꞌkamo ebꞌnaj, ebꞌnaj tzeh yu isbꞌaqꞌ teꞌ litꞌ,
machi tzꞌay iskꞌul ebꞌnaj yinh nixhte unin chipitzkꞌahi,
machi yaqꞌ nimankꞌulal ebꞌnaj yinh yuninal ebꞌnaj.
Haꞌ konhobꞌ Babilonia, haꞌ kaw kꞌulchꞌankano xol sunil nime konhobꞌ,
kaw ismay ebꞌnaj caldeo yehiko Babilonia tuꞌ,
yajaꞌ chintanhtzelojan hakaꞌ yu intanhtzenilojan konhobꞌ Sodoma yebꞌ Gomorra.
Matxa chiꞌehayo anma bꞌey Babilonia tuꞌ,
matxa bꞌaqꞌinh chꞌok konhobꞌal hunelxa,
matxa chiswatxꞌekanh ebꞌnaj árabe ismantiado ok yatuto bꞌey tuꞌ;
matxa bꞌaqꞌinh chiskutxbꞌa ebꞌnaj noꞌ meꞌ yul ispeyabꞌ bꞌey tuꞌ. [*]
Wal xin iswaybꞌal noꞌ xoltelajil noqꞌ ay sat txꞌotxꞌ desierto chukaniko Babilonia tuꞌ,
haꞌ yatut ebꞌnaj chꞌok iswaybꞌalo noꞌ sahbꞌen yebꞌ noꞌ pop,
kat xin yekꞌpaxo noꞌ avestruz bꞌey tuꞌ,
haꞌ bꞌey tuꞌ chꞌah tꞌujla noꞌ xoltelajil chiw.
Haꞌ yul ispalacio ebꞌnaj chiꞌel yaw noꞌ hiena,
haxa yul nha kaw kꞌulchꞌan jilni, haxanhe noꞌ oj chiꞌehikꞌoj.
Yapnixa istzꞌayikal bꞌay chikꞌaykanh Babilonia,
matxa chihitzto yoj,» xhi Komam.
	[s]13:2 Huneꞌ konhobꞌ tiꞌ, haꞌ ton Babilonia.
	13:10 13:10 Ez. 32:7; Mt. 24:29; Mr. 13:24-25; Ap. 6:12-13; 8:12
	13:20 13:20 Ap. 18:2,22-23

Chibꞌuchlax isreyal Babilonia
Chisye Komam Jahawil iskꞌulchꞌanil iskꞌul yinh ebꞌnaj Israel hunelxa, yuxin chissikꞌkaniko Komam ebꞌnaj yu yokkano iskonhobꞌoj. Chito ebꞌnaj ehoyo sat istxꞌotxꞌ hunelxa. Haxa anma nan konhobꞌal xin chiꞌapnipaxo ehoyo xol ebꞌnaj yikꞌal yaꞌ Jacob tuꞌ, kat yok konhobꞌal yinta ebꞌnaj. [t].Tzetkꞌa hunteqꞌan konhobꞌ chiꞌok kolwal yinh ebꞌnaj Israel, yet chimeltzo ebꞌnaj bꞌey iskonhobꞌ, kat istit hunteqꞌan anma tuꞌ yinta ebꞌnaj. Chiꞌokkano xin anma tuꞌ ischejabꞌoj ebꞌnaj Israel, sat txꞌotxꞌ istxꞌotxꞌ Komam Jahawil. Hunteqꞌan anma inito ebꞌnaj Israel preso yet yalanhtokanoj, kat yokpaxo ebꞌnaj Israel yahawilo ebꞌnaj, hunteqꞌan anma aqꞌni ekꞌoyaꞌ ebꞌnaj Israel yet yalanhtokanoj.
Hex Israel, haꞌ istzꞌayikal bꞌay chexyaqꞌ xewo Komam Jahawil yinh hemunil, yebꞌ yet matxa bꞌaytet chexxiwi yet xakexkolchaloj chejabꞌo bꞌay kaw chexaqꞌlax ekꞌoyaꞌ. Cheyalni huneꞌ helan tzotiꞌ tiꞌ yinh naj isreyal Babilonia hakaꞌ tiꞌ:
«¡Tzimi yu istanhkanilo huneꞌ naj aqꞌni ekꞌoyaꞌ yanma anma!
¡Tzimi yu istanhilo huneꞌ niman konhobꞌ kaw ochemiko oro!
Qꞌahto isqꞌojoch ebꞌnaj txꞌoj isbꞌeybꞌal yu Komam Jahawil,
isqꞌahpaxto isqꞌojoch ebꞌnaj yahawil yu Komam.
Haꞌ ton naj tuꞌ aqꞌni howal yinh konhobꞌ yinh sunil ishowal,
naj machi bꞌejni yaqꞌni ekꞌoyaꞌ yanma anma, naj tuꞌ ok yahawilo yinh ej konhobꞌ,
yetan anma, istzumbꞌenikꞌo anma yu sunil ishowal.
Sunil anma ay sat txꞌo txꞌotxꞌ xewi yebꞌ aqꞌankꞌulal yehi,
bꞌitni yu tzalahilal.
Hakpax tuꞌ teꞌ tzꞌisis yebꞌ teꞌ cedro ay bꞌey Líbano
kaw chitzala teꞌ yu kach aqꞌlax aykꞌayoj,
hakaꞌto chiyal teꞌ hakaꞌ tiꞌ:
“Hataxtikꞌa yet isqꞌoji ebꞌnaj tawinh,
matxa mak konhhultzꞌoknoyojanh,” xhi teꞌ.
Haꞌ kambꞌal yalanh txꞌotxꞌ xiwkanh tawet,
yinilo iswayanh kamom, yahwanoj kach ischahni,
yahpaxowano ebꞌnaj yahaw konhobꞌ tzꞌonhan yul isxhila kach ischahnoj.
Sunil ebꞌnaj tuꞌ chiꞌahwi yinh kaw ip, chalni ebꞌnaj:
“¿Tom haꞌ hun hachpaxo hach tiꞌ mapaxilo hawip hakaꞌ hanhonhtiꞌanh?
¿Tom lahan kach elkaniko hakaꞌ honhtiꞌanh?
Hayet payxa chaxhilaxkanh yu haloloꞌal, alaxiko teꞌ arpa tawinh;
haxa tinanh xin ayach yul kambꞌal tiꞌ, yibꞌanh noꞌ ha haꞌ chachwayi,
kat isnohiko noꞌ yinh hanimanil,” xhi ebꞌnaj kamom tuꞌ.
¡Tzet chawaqꞌle yuxin kach titkꞌay yul satkanh,
Lucero hach, chaxhtzejtzoni, sajbꞌes yet sahabꞌ sakꞌayal!
Hach hawaqꞌ lektahoj ej nimeta konhobꞌ, kach qꞌojlaxayti sat txꞌotxꞌ. [u], 
Hak tiꞌ hatxumni hakaꞌ tiꞌ: “Chinahtojan satkanh, bꞌay kaw nahat yekanokanh,
chinwatxꞌenan intzꞌonhobꞌalan iskawilal istxꞌumel Komam Dios,
haꞌ bꞌey tuꞌ chinaytzꞌonhnojan bꞌey wonhan bꞌay chiskutxbꞌa isbꞌa yinh yetkꞌulal norte.
Chinahtojan bꞌay kaw nahat yekanh yibꞌanh moyan,
hak tuꞌ xin lahan chinelikojan hakaꞌ Komam Dios,
kaw niman yelapnoj,” kachi.
Yajaꞌ xin kach qꞌojlaxayto yul kambꞌal
yul xabꞌ kaw nahat yich. [v].
Haꞌ mak chachilni chiꞌay kꞌonhnoj,
kat kam istꞌanhxiko tawinh, chiyalni hakaꞌ tiꞌ:
“¿Tom haꞌ huneꞌ naj winaj tiꞌ, haꞌ naj xabꞌilen txꞌo txꞌotxꞌ,
haꞌ naj aqꞌni somchahokanh nimeta konhobꞌ?
¿Ham naj tiꞌ meltzoniko sunil sat yibꞌanhqꞌinal tiꞌ desiertohal?
¿Tom naj tiꞌ tanhtzenilo txꞌiꞌal konhobꞌ,
yebꞌ xin haꞌ ebꞌnaj ayko preso yu naj, maxhtikꞌa bꞌejtzolaxilo ebꞌnaj?
Haꞌ sunil ebꞌnaj isreyal nime konhobꞌ lanhan isxew ebꞌnaj
yul ispantionh kaw nanxa islowi.
Wal hach xin mach chachalaxikto yul panteón,
wal xin hakaꞌ hunu isqꞌabꞌ te teꞌ matzet chiꞌoknikoj;
chachqꞌojlaxto hakaꞌ isqꞌojlaxto xil isqꞌap kamom anma tejbꞌil yu chꞌen espada;
qꞌojbꞌilayto yich nimeta xabꞌ, kat haxanhobꞌtanhelaxi hakaꞌ isnimanil kamom anma.
Machi hach yul panteón hakaꞌ yalaxikto isnimanil ebꞌnaj rey yul ispantionh,
yuto hawetato hatxꞌotxꞌ, hawaqꞌnikamo anma ay yul hakonhobꞌ.
Haꞌ yuninal ebꞌnaj txꞌoj matxa bꞌaqꞌinh chiꞌaqꞌlax bꞌinahoj.
Haꞌ ebꞌnaj kꞌahole chimaqꞌlaxkamo ebꞌnaj yu istxꞌojal ismam,
yunhe mach chiꞌahwano ebꞌnaj kat ischahni ebꞌnaj txꞌo txꞌotxꞌ,
yebꞌ yunhe mach chinohilo sat yibꞌanhqꞌinal tiꞌ yu ebꞌnaj,» xhi.
Chiyalni Komam Yahawil yinh sunil:
«Chinahlemnahan yinh ebꞌnaj. Chintanhtzelojan Babilonia,
matxa chibꞌinahi, matxa mak chikani;
matxa ebꞌnaj kꞌahole chikani nitam iskꞌahol ebꞌnaj kꞌahole tuꞌ.
Chixiw anma yilni Babilonia tuꞌ,
hakaꞌ ha haꞌ panhan tzꞌotzꞌewlaj, haxanhe noꞌ pop chiꞌekꞌi,
chintanhtzelojan hakaꞌta chintzꞌisilojan yu tzꞌisbꞌal,» xhi Komam Jahawil.
	[t]14:1 Ishel Komam Dios isbꞌi yaꞌ Jacob, yaqꞌni Komam Israel yijaꞌ yaꞌ. Gn. 35:9-13
	[u]14:12 Lucerohuneꞌ isbꞌi naj Matzwalil.
	[v]14:12-15 Bꞌey tiꞌ chilahanbꞌanhelax isloloꞌal naj isreyal Babilonia yebꞌ txꞌumel chitzejla yet lanhanxa issajbꞌiloj, huneꞌ txꞌumel tuꞌ xin haꞌ ayko isdiosalo ebꞌnaj cananeo, chixin qꞌojlaxayo naj isreyal Babilonia tuꞌ sat txꞌotxꞌ. Hak tuꞌ yet yaykꞌaypaxo naj rey Tiro Ez. 28:11-19

Tzotiꞌ halbꞌilkano yibꞌanhilo yinh tzet chu istanhtzelaxilo Asiria
Haꞌ Komam Yahawil yinh sunil, chꞌaqꞌni bꞌinaho isbꞌi, chalni hakaꞌ tiꞌ:
«Yinh kaw yeli haꞌ tzet xaꞌekꞌ yinh innabꞌalan chiyij isbꞌa,
haꞌ tzet xawalan masan chuhi.
Chintanhtzelojan ebꞌnaj asirio ay sat intxꞌotxꞌan
chinxanhnayojan ebꞌnaj sat intxꞌotxꞌan ay bꞌey wonhan wetan yehi.
Chiwilojan isyaꞌtajil ayayo yibꞌanh inkonhobꞌan yu ebꞌnaj,
chiwinilojan yalil ijatz yibꞌanh iswixikꞌ ebꞌnaj inkonhobꞌan,» xhi Komam.
Haꞌ huneꞌ tiꞌ halbꞌilxa yinh sunil txꞌo txꞌotxꞌ,
yebꞌ xin leyanilto isqꞌabꞌ Komam Jahawil yibꞌanh sunil konhobꞌ yu istanhtzeniloj.
Yuto haꞌ Komam Jahawil kaw aykano yip halnikanoj,
¿mak xin chu iskachwa yinh Komam? Haꞌ xin isqꞌabꞌ lehantoj,
¿mak chiyu yalni tet tato chismeltzo isqꞌabꞌ?
Tzotiꞌ hal-lax yinh konhobꞌ Filistea
Haꞌ ishabꞌilal bꞌay kam yaꞌ rey Acaz yalni Komam Dios hunteqꞌan tzotiꞌ tiꞌ:
«Hex nime konhobꞌ Filistea, mach chextzalahi yu maqꞌahto iskꞌax mak chachmaqꞌni,
yuto haꞌ yinh yikꞌal hunu noꞌ komon labꞌa, chipitzkꞌa huneꞌ noꞌ icham,
huneꞌ noꞌ howla labꞌa aykanh sat txꞌotxꞌ chiꞌekꞌi.
Haꞌ anma kaw mebꞌaꞌkanoj chiꞌaqꞌlax tzet chislo,
haꞌ anma yaꞌta chꞌekꞌ yu, chꞌok wayo yinh aqꞌankꞌulal,
yajaꞌ wal hex filisteo hex tiꞌ chintanhtzelojan hexeꞌ yu wahil,
haxa heyikꞌal chikankano texol xin, chintanhtzelojan.
Hex filisteo okanhwe yinh bꞌiskꞌulal,
elojabꞌ heyaw yu isyaꞌtajil kat heluylunkanh yu xiwkilal,
yuto haꞌ yinh yetkꞌulal norte chitit huneꞌ niman hakaꞌ qꞌej moyan, [w]
machi hunu ebꞌnaj chꞌel yinh istxolal yet chibꞌelwi.
¿Tzet xin chu istaqꞌwelax tet ebꞌnaj chejbꞌilti yu nime konhobꞌ?
Halwe tet ta haꞌ Komam Jahawil watxꞌen konhobꞌ Sión;
haꞌ bꞌey tuꞌ xin chiskol isbꞌa anma chiꞌilni isyaꞌtajil xol iskonhobꞌ Komam,» xhi Komam.
	[w]14:31 Huneꞌ niman qꞌej moyan, haꞌ chalilo pojoj chꞌah yu ebꞌnaj soldado yu isbꞌelwi.

Tzotiꞌ hal-laxkano yinh txꞌotxꞌ Moab
Haꞌ hunteqꞌan tzotiꞌ tiꞌ hal-laxkano yinh txꞌotxꞌ Moab.
Yinh kaw yeli yinhnhe huneꞌ aqꞌbꞌal uchkꞌalaxto konhobꞌ Ar ay yul ismajul Moab;
haꞌ konhobꞌ Ar tuꞌ tzꞌintzꞌonkanoj.
Yinh kaw yeli yinhnhe huneꞌ aqꞌbꞌal uchkꞌalaxto konhobꞌ Kir ay yul ismajul Moab,
haꞌ konhobꞌ Kir tuꞌ kaw tzꞌintzꞌonpaxkanoj.
Yahto anma oqꞌo bꞌey Bayit, yebꞌ bꞌey Dibón bꞌay kaw nahat yekanh,
yok oqꞌoj; yokpaxo anma ah Moab oqꞌo yinh Nebo yebꞌ yinh Medeba.
Yinilo sunil ebꞌnaj winaj xil iswiꞌ yebꞌ xil istiꞌ yu bꞌiskꞌulal.
Ayko xil isqꞌap yet bꞌiskꞌulal yet chꞌekꞌ yulaj bꞌeh.
Sunil anma chꞌel yaw yinh kaw ip yibꞌanh yakꞌalil yatut yebꞌ yulaj txonhbꞌal,
chiyaniko yul isnuqꞌ yoqꞌi yu bꞌiskꞌulal.
Chꞌelpaxo yaw anma ah Hesbón yebꞌ anma ah Eleale, chisqꞌanni kolwal,
chitaxin apni yul isnuqꞌ bꞌey konhobꞌ Jahaza,
yuxin sunil ebꞌnaj yet howal bꞌey Moab chꞌel yaw,
kat yoqꞌ yanma hunun ebꞌnaj tuꞌ yu bꞌiskꞌulal.
Kaw chitzꞌay inkꞌulan yinh ebꞌnaj ah Moab,
haꞌ anma ah Moab chiꞌelkanh chitaapnikano bꞌey Zoar,
chꞌelkanh hakaꞌ yelkanh noꞌ nixhte wakax oxebꞌ habꞌil.
Chꞌoqꞌ yet chiꞌahto yinh istzalanil Luhit,
kat yel yaw yu isyaꞌtajil yet chito yul isbꞌelal Horonaim.
Ha haꞌ ay bꞌey Nimrim, chitajkanh haꞌ,
kat istajilo sunil teꞌ telaj yebꞌ iswol te teꞌ,
haꞌ sunil te teꞌ yax chitajkaniloj.
Yuxin haꞌ isqꞌalomal anma kꞌuwan yu,
yito yet yelkanh yekꞌto xol teꞌ sauce istiꞌla nixhte haꞌ.
Haꞌ sunil istiꞌla ismohonal txꞌotxꞌ Moab abꞌelax yel yaw anma yu bꞌiskꞌulal,
chitaapni yel yaw bꞌey Eglaim, yabꞌelaxpaxo yel yaw bꞌey Beer-elim.
Ha haꞌ ay bꞌey Dimón chissomchato haꞌ yebꞌ chikꞌ,
yajaꞌ machnhetaj tuꞌ ayto hunteqꞌanxa nimeta isyaꞌtajil chiwayojan yibꞌanh Dimón.
Haꞌ anma Moab chikolchalo xol howal, haꞌ noꞌ bꞌalam chikꞌuxnitoj,
yebꞌpaxo anma chitokankano sat txꞌotxꞌ, haꞌ noꞌ chikꞌuxnitoj.
Hex ah Sela ay bꞌey txꞌotxꞌ desierto
aweti noꞌ meꞌ tet ebꞌnaj yahaw konhobꞌ bꞌey wonhan Sión.
Hakaꞌ chu isxiwto noꞌ chꞌik kat isbꞌejnikano noꞌ yatut,
hak tuꞌ chu yelkanh ebꞌix ix ah Moab bꞌay kawil yehati yich haꞌ Arnón.
Chiyalni ebꞌnaj ah Moab tet ebꞌnaj ah Sión hakaꞌ tiꞌ:
«Lahtiꞌnhewe hebꞌa yinh tzet chu konhhekolnihanh, watxꞌewe istoholal jinhanh;
lahanojabꞌ cheyuko jenhelojanh hakaꞌ yenhel hunu te teꞌ yet chumanil,
haꞌ heyenhel tuꞌ qꞌejholojabꞌ jilni hakaꞌ yet aqꞌbꞌalil.
Chebꞌanto anma chꞌelkanh yul iskonhobꞌ,
mach cheyalilo anma tonhe chꞌekꞌ kolohi.
Ehojabꞌayo anma Moab konhobꞌan tekꞌatanh,
anma elnakanh yul iskonhobꞌ ebꞌawelo tet naj chiꞌochen istanhtzeniloj,» xhi ebꞌnaj.
Yuto haꞌ naj chꞌaqꞌni ekꞌoyaꞌ yanma anma chitanhilo naj,
haꞌ naj chitanhtzenilo ej konhobꞌ, chitanhilo naj;
haꞌ naj chixanhobꞌtanhen anma chikꞌaytzelaxilo naj sat txꞌo txꞌotxꞌ tiꞌ.
Ay huneꞌ yikꞌal yaꞌ David chꞌok yahawilal, chixin tzꞌay iskꞌul yinh anma,
haꞌ istzꞌonhobꞌal bꞌay chꞌaqꞌ yahawilal chitꞌinhbꞌalaxkanoj,
chiyilni yinh tzet chꞌeliko anma yinh istoholal,
yuto hanhe istoholal chiswatxꞌe. [x], chitzotel yinh yet chꞌok Komam Mesías yul yehobꞌal.
Abꞌebꞌilxa juhanh hanta isloloꞌal anma ah Moab,
haꞌ anma tuꞌ kaw ekꞌnaxa isloloꞌal,
kaw chiyikanh isbꞌa yebꞌ xin kaw nime anma chute isbꞌa,
yajaꞌ haꞌ isleqꞌtiꞌal tuꞌ, mach chinahatli.
Yuxin haꞌ sunil anma Moab tuꞌ chꞌoqꞌ yinh iskonhobꞌ,
kat yiqꞌni niman bꞌiskꞌulal yu matxa chiyil teꞌ uva chitit bꞌey Kir-hareset.
Haꞌ tzꞌunubꞌ ay bꞌey txꞌotxꞌ Hesbón tanhtzelaxiloj;
haꞌ ebꞌnaj yahawilal nime konhobꞌ
isxanhobꞌtanhe ebꞌnaj ischayanil sat teꞌ uva kaw ay yal bꞌey Sibma,
haꞌ isqꞌabꞌ teꞌ tuꞌ xatikꞌa apni bꞌey Jazer, isto lekꞌo istxam teꞌ sat txꞌotxꞌ desierto,
isto lekꞌo istxam teꞌ uva tuꞌ yapni teꞌ istiꞌ haꞌ mar.
Yuxin chinoqꞌan yu bꞌiskꞌulal yuto matxa teꞌ uva chꞌel bꞌey Jazer yebꞌ bꞌey Sibma,
chꞌaypaxo yal insatan yinh Hesbón yebꞌ yinh Eleale;
yuto haꞌ xolaj sat tzꞌunubꞌ bꞌey tuꞌ chꞌel aw yu howal. [y]
Haꞌ bꞌay ay txꞌo txꞌotxꞌ kaw kꞌul chꞌilaxilo tzalahilal,
haꞌ xolaj teꞌ uva matxa mak chibꞌitni, matxa mak chitzalapaxoj,
matxa chixanhlaxilti yal teꞌ uva yu ebꞌnaj xanhom uva.
Intanhtzelojan aw yet tzalahilal yinh ebꞌnaj xanhomilti yal uva tuꞌ.
Kaw bꞌiskꞌulal chꞌeliko inkꞌulan yu Moab hakaꞌ isbꞌiskꞌulalil yok teꞌ arpa,
chiqꞌnipaxo bꞌiskꞌulal wanmahan yu Kir-hareset.
Waxanhka kaw chisikilo anma Moab
yu isto yinoyo isbꞌa bꞌey huneꞌ txꞌotxꞌ kaw nahat yekanh,
kat isto txahlo yul yatut istioxh, yaj nabꞌaxanhe, matxa tzet chaliloj.
Haꞌ hunteqꞌan tzotiꞌ tuꞌ yal Komam Jahawil yinh Moab yet yalanhto tuꞌ. Yajaꞌ wal tinanh chitzotelpaxo Komam, chalni hakaꞌ tiꞌ:
«Hayet oxebꞌ habꞌil tinanh,
hakaꞌ chu isbꞌisni hunu naj munlawom istiempohal yinh ismunil,
hak tuꞌ chu istanhilo iskꞌulchꞌanil Moab;
haꞌ anma Moab tuꞌ kaw niman isbꞌisil, yajaꞌ chitanhiloj.
Haꞌ haywanhxa mak chikankano tuꞌ, kaw matxa yip,» xhi Komam.
	[x]16:5 Is. 9:7
	[y]16:9 Haꞌ Komam Dios chꞌoqꞌ yu isyaꞌtajil ischah ebꞌnaj Moab.

Tzotiꞌ hal-laxkano yibꞌanhilo Damasco
Haꞌ hunteqꞌan tzotiꞌ tiꞌ hal-laxkano yibꞌanhilo Damasco:
«Haꞌ niman konhobꞌ Damasco matxa konhobꞌo chukanoj,
yuto chiꞌuchkꞌalaxayoj, huneꞌxanhe niman tenan chukano isqꞌalemal. [z]
Haꞌ hunteqꞌan konhobꞌ yul ismajul Aroer [aa] chibꞌejlaxkano yu anma;
haxa no noqꞌ chꞌekꞌ lowo bꞌey tuꞌ, chikan noꞌ meꞌ wayo aqꞌbꞌalil,
matxa mak chixibꞌten noꞌ.
Matxa hoyaniko iskꞌubꞌal yinh iskonhobꞌ Efraín, hakpax tuꞌ konhobꞌ Damasco matxa yip.
Wal anma, aytoko yul konhobꞌ Siria lahan hakaꞌ ebꞌnaj Israel,
matxapaxo yip ebꞌnaj,» xhi Komam Yahawil yinh sunil.
	[z]17:1 Damasco, haꞌ isniman konhobꞌ txꞌotxꞌ Siria. Haꞌ xin ebꞌnaj Asiria aqꞌni aykꞌayo Siria yebꞌ Efraín (Israel) tuꞌ yinh habꞌil 732 a.C.
	[aa]17:2 Aroer, haꞌ ton Siria tinanh.

Isyaꞌtajil chitit yibꞌanh Israel
Haꞌ yinh huneꞌ tzꞌayik tuꞌ chitanhilo ismay ebꞌnaj yuninal yaꞌ Jacob,
kat iskꞌaykanh isqꞌalomal, hakaꞌtanhe chibꞌajbꞌayoj, kat istanhilo isbꞌaqꞌichal.
Lahan chiyukano ebꞌnaj Israel hakaꞌ txꞌotxꞌ chibꞌejlaxkano yet xakꞌuplaxkanh ixim trigo yu naj kꞌupom trigo,
kat isyachbꞌan naj iswiꞌ ixim.
Lahanpaxo hakaꞌ yet xaꞌekꞌ anma issikꞌaꞌkanh iswiꞌ ixim
yet lahwi iskꞌuplaxkanh ixim bꞌey akꞌal Refaim.
Haxanhe ixim chito nahul chikankanoj.
Lahanpaxo hakaꞌ yet chiyukxelax teꞌ olivo,
kabꞌ oxebꞌxanhe sat chikankano xolaj isqꞌabꞌ yinh iswiꞌ,
maka haxanhe kanhebꞌ maka howebꞌ sat chikan yinh sunil isqꞌabꞌ.
Haꞌ huneꞌ tiꞌ, haꞌ Komam Jahawil, isDiosal Israel halnikanoj.
Haꞌ yinh huneꞌ tzꞌayik tuꞌ chꞌok tꞌanhno anma yinh Komam Dios,
Komam watxꞌen anma, chiyiliko anma yinh Komam yu isbꞌaqꞌ sat,
Komam kaw machi nino istxꞌojal, Komam isDiosal Israel.
Matxa chitꞌanhxiko anma yinh ismexhahil yet xahanbꞌal,
huneꞌ watxꞌebꞌil yu isqꞌabꞌ, matxa chikawxipaxo iskꞌul yinh tzetaj watxꞌebꞌil yu,
yebꞌ yinh yechel tioxh Asera, yebꞌ yinh yechel tzꞌayik.
Haꞌ yinh huneꞌ tzꞌayikal tuꞌ, kaw hayebꞌxanhe konhobꞌ ayko iskꞌubꞌal chikankanoj,
hakaꞌ kabꞌ oxebꞌ teꞌ lobꞌehal chikankano xolaj isqꞌabꞌ yinh iswiꞌ.
Hakaꞌ yu istzꞌinhlokano hunteqꞌan konhobꞌ yet yelkanh anma yu xiwkilal tet ebꞌnaj Israel,
hak tuꞌ chu iskan tzꞌinhnahi.
Yuto henahulnheto Komam Dios, Komam hekolomal,
machi xin henati Komam, Komam hakaꞌ hunu chꞌen niman chꞌen chꞌok heyenheloj,
yu iskolwa teyinh.
Wal xin chetzꞌun teꞌ qꞌebꞌtaj kꞌulejchꞌan jilni;
chetzꞌunnipaxo teꞌ uva chitit nan konhobꞌal.
Waxanhka chichꞌibꞌnakanh teꞌ yinh huneꞌ tzꞌayik,
kat isxumakli teꞌ yinh sahabꞌ sakꞌayal yet hunxa tzꞌayik,
yajaꞌ nabꞌanhe sat teꞌ tuꞌ yet chihul istzꞌayikal isyaꞌtajil,
yebꞌ yet cheyabꞌen bꞌiskꞌulal yu isyaꞌil isyaꞌtajil. [ab]
¡Kꞌanchꞌan ej konhobꞌ tuꞌ, xanhe chiꞌel yaw hakaꞌ jabꞌen isbꞌili haꞌ mar!
¡Kꞌanchꞌan ej nime konhobꞌ chiꞌah wejlahi, chiꞌawi hakaꞌ isbꞌili haꞌ nimeta haꞌ!
Waxanhka kaw ay ismay isbꞌili istit konhobꞌ,
hakaꞌ ishaxon txꞌiꞌal haꞌ nimeta haꞌ; yajaꞌ chikachwa Komam Dios yinh ej konhobꞌ tuꞌ,
kat yelkanh nahat yu xiwkilal, chisajlemito hakaꞌ yijlaxto matzꞌik yu jaqꞌeqꞌ,
maka hakaꞌ chu yijlaxto pojoj yu kajtuxkum.
Hayet qꞌejbꞌiyal kaw ay ismay jilni ebꞌnaj chihul aqꞌno howal jinh,
yajaꞌ haxa yet sahabꞌ sakꞌayalil xin xatanhilo sunil ebꞌnaj.
Hak tuꞌ chu istanhkanilo ebꞌnaj chonhxanhobꞌtanheni;
hak tuꞌ yinhbꞌal ebꞌnaj chiꞌelqꞌanto tzetaj ayonh.
	[ab]17:11 Teꞌ tuꞌ chitzotel yinh isyaꞌtajil chitit tet ebꞌnaj Israel.

Tzotiꞌ hal-laxkano yibꞌanhilo Etiopía
¡Kꞌanchꞌan huneꞌ niman konhobꞌ bꞌay kaw chibꞌili xikꞌ noꞌ nixhte noqꞌ, [ac]
konhobꞌ ay yintalto ha haꞌ yet Etiopía. [ad]
Konhobꞌ chischejto ischejabꞌ yibꞌanh haꞌ mar.
Haꞌ teꞌ junco watxꞌelaxayo barcohal,
yul teꞌ ok ebꞌnaj, isto ebꞌnaj yibꞌanh ha haꞌ!
Hex chejabꞌ hex tiꞌ, chexto yinh anhe,
asiꞌwe bꞌey konhobꞌ bꞌay ay ebꞌnaj winaj kaw nimej istel yebꞌ chisulsun sat,
tet ebꞌnaj kaw chixiw anma tet, tet ebꞌnaj kaw ay yip yebꞌ kaw kꞌul yinh howal.
Ebꞌnaj ay bꞌey txꞌo txꞌotxꞌ pohkilta yehayo yu haꞌ nime haꞌ.
Sunil hex, ay hex yulaj konhobꞌ ay sat yibꞌanhqꞌinal tiꞌ
cheyil yalaxkanh qꞌap bandera iswiꞌla witz,
kat heyabꞌen yoqꞌ chꞌen trompeta,
yuto yal Komam Jahawil wetan hakaꞌ tiꞌ:
«Hata bꞌay ay hinan chinmujlitijan yinh ebꞌnaj,
matzet xin chiwalan, tonhe tukan hinan hakaꞌ yay yoj tzꞌayik yet lahwi yaqꞌnikanilo nhabꞌ,
yebꞌ hakaꞌ moyan chiꞌanayo yal chew yet kaw ay qꞌaꞌ yet istzꞌayikal chihatxꞌlaxkanh sat tzꞌunubꞌ.
Yet xaꞌekꞌto isxumakil teꞌ uva yet xakan sat teꞌ, kat isqꞌanbꞌilo teꞌ,
yajaꞌ hayet yalanhto maxhto chiꞌuxlax teꞌ,
kat istzokꞌlaxilo isqꞌabꞌ teꞌ yebꞌ nixhte ischon teꞌ.
Kat isbꞌejlaxkano teꞌ sunil,
chislonito noꞌ chꞌik yebꞌ noꞌ xoltelajil noqꞌ sunil teꞌ tuꞌ,
haꞌ bꞌey tuꞌ xin chikan noꞌ chꞌik yulbꞌal waresma,
yebꞌ noꞌ xoltelajil noqꞌ ay sat txꞌo txꞌotxꞌ yulbꞌal nhabꞌil,» xhi Komam.
Hayet huneꞌ tiempohal tuꞌ chiꞌilaxti yebꞌalqꞌabꞌe tet Komam Jahawil kaw aykano yip.
Huneꞌ konhobꞌ tuꞌ ay ebꞌnaj winaj kaw nimej istel,
yebꞌ chisulsun sat, ebꞌnaj kaw chixiw anma tet,
ebꞌnaj kaw ay yip yebꞌ kaw kꞌul yinh howal.
Ebꞌnaj ay bꞌey txꞌo txꞌotxꞌ pohkilta yehayo yu haꞌ nime haꞌ.
Haꞌ isyebꞌalqꞌabꞌ ebꞌnaj tuꞌ, chiyito ebꞌnaj bꞌey wonhan Sión,
bꞌay chibꞌina isbꞌi Komam Jahawil kaw Aykano Yip.
	[ac]18:1 Xikꞌ noꞌ nixhte noqꞌ, haꞌ chalilo yinh vela chꞌinikꞌo teꞌ barco.
	[ad]18:1 Haꞌ huneꞌ konhobꞌ tuꞌ, Egipto isbꞌi.

Tzotiꞌ yibꞌanhilo Egipto
Haꞌ hunteqꞌan tzotiꞌ tiꞌ hal-laxkano yibꞌanhilo Egipto:
Aykanh Komam Jahawil yibꞌanh huneꞌ moyan kaw yinh anhe chibꞌelwi chito bꞌey Egipto;
haꞌ hunteqꞌan istioxh Egipto chikꞌuykꞌunkanh sata Komam,
kat ispaxilo yip yanma ebꞌnaj Egipto tuꞌ yu xiwkilal. [ae]
Chalni Komam Jahawil hakaꞌ tiꞌ:
«Chiwakojan howal xol ebꞌnaj Egipto yebꞌ yet Egiptohal.
Haꞌ ebꞌnaj yuxhta isbꞌa chiyaqꞌlekanh howal,
chiyaqꞌlenkanh ebꞌnaj howal yebꞌ yet anmahil,
chiyaniko huneꞌ konhobꞌ howal yinh hunxa konhobꞌ,
chiyaqꞌlenpaxokanh howal nimeta konhobꞌ yebꞌ hunxa nimeta konhobꞌ.
Haꞌ ishelanil ebꞌnaj Egipto tuꞌ chitanhiloj,
kat wetantojan isnabꞌal ebꞌnaj;
chisqꞌambꞌen isbꞌa ebꞌnaj tet istioxh, yebꞌ tet ebꞌnaj nawal,
yebꞌ tet ebꞌnaj chisqꞌambꞌe isbꞌa tet ispixan kamom,
yebꞌ tet ebꞌnaj ahbꞌelom.
Chiwanikojan ebꞌnaj Egipto yul isqꞌabꞌ huneꞌ naj rey kaw how yebꞌ kaw machiswalil,
chiyiqꞌnikanh yip naj yibꞌanh ebꞌnaj,»
xhi Komam Jahawil, Yahawil yinh sunil.
Chipaxayo haꞌ mar,
kat ispaxpaxayo haꞌ Nilo chꞌel yojomal, kat istajkanh haꞌ.
Chipaxayo yojomal ha haꞌ, kat istajkanh ha haꞌ ay yulaj kꞌuh.
Chitzokꞌlaxkanh teꞌ junco yebꞌ teꞌ ah.
Sunil teꞌ ah ay istiꞌla haꞌ Nilo yebꞌ sunil yaxla telaj
yebꞌ sunil tzꞌunubꞌ ay istiꞌla haꞌ chitajiloj kat iskꞌaykanh.
Ebꞌnaj iqꞌomahti kay bꞌiskꞌulal chiꞌelkaniko iskꞌul ebꞌnaj sunil,
kat yoqꞌpaxo sunil ebꞌnaj chiꞌanayto chꞌen anzuelo iqꞌomahti kay,
kat iskꞌuykꞌunkanh ebꞌnaj chiꞌanayto txꞌanh hakꞌ xol haꞌ yu bꞌiskꞌulal.
Chisomchakanokanh isnabꞌal ebꞌnaj chichemni qꞌap lino,
qꞌap kaw kꞌul yebꞌ ebꞌnaj watxꞌem hakꞌ,
yuto haꞌ sunil txꞌanh ishakꞌ ebꞌnaj tuꞌ chilijmo txꞌanh,
kat yiqꞌnipaxokanh bꞌiskꞌulal ebꞌnaj pohcham kay.
Yinh kaw yeli haꞌ ebꞌnaj yahaw konhobꞌ Zoán machi isnabꞌal ebꞌnaj,
haxa ebꞌnaj chiꞌaqꞌni kuybꞌanile tet naj faraón,
matxa tzet chalilo kuybꞌanile chaqꞌ ebꞌnaj tuꞌ.
¿Chimyu yalni ebꞌnaj tet naj Faraón hakaꞌ tiꞌ?
«Hanhonhtiꞌanh yuninal ebꞌnaj winaj kaw ay isnabꞌal jehanh,
yebꞌ xin yuninal ebꞌnaj yettax payat jehanh,» xhim ebꞌnaj, ¡Machoj!
¿Bꞌaytuꞌwal ay hunteqꞌan ebꞌnaj kaw ay isnabꞌal chimunla takꞌatanh tinanh?
Yalabꞌ ebꞌnaj tawet yu hawohtanhenilo tzet nabꞌilxa yu Komam yinh Egipto,
Komam Yahawil yinh sunil.
Haꞌ ebꞌnaj yahaw konhobꞌ Zoán matxa tzet chal yelapno isnabꞌal ebꞌnaj,
haxa ebꞌnaj yahaw konhobꞌ Menfis xasubꞌcha ebꞌnaj,
haꞌ ebꞌnaj yahawil xol yuxhtaj tuꞌ xin, xasubꞌchapaxo Egipto yu ebꞌnaj.
Haꞌ Komam Jahawil aqꞌni somchahokanh isnabꞌal ebꞌnaj,
yaqꞌni subꞌchaho ebꞌnaj Egipto iswatxꞌen sunil tzetaj ye tuꞌ mach kꞌuloj yu iskꞌaytoj.
Chipax yip Egipto hakaꞌ yekꞌtekton naj ukꞌum yet chixabꞌi.
Machi hunu mak chu iskolnilo Egipto, nitam ebꞌnaj iswiꞌehal,
nitam ebꞌnaj oje qꞌabꞌe yehi, nitam ebꞌnaj isnhe yekano chu iskolniloj.
Haꞌ yinh huneꞌ tzꞌayik tuꞌ sunil ebꞌnaj Egipto lahan chute isbꞌa hakaꞌ ebꞌix ix, yuto chikꞌuykꞌunkanh ebꞌnaj kat isxiwkanh ebꞌnaj yilni yinikanh Komam isqꞌabꞌ yinh ebꞌnaj, Komam Yahawil yinh sunil. Kaw chixiwkanh ebꞌnaj Egipto tet ebꞌnaj ah Judá; hayet chisnaniti ebꞌnaj Egipto Judá tuꞌ kat isxiwkanh ebꞌnaj yu tzet nabꞌilxa yinh ebꞌnaj yu Komam Yahawil yinh sunil. Haꞌ yinh huneꞌ tiempohal tuꞌ ay howebꞌ konhobꞌ bꞌey Egipto chitzotelkanh yinh abꞌxubꞌal yet Canaán, haꞌ hunteqꞌan konhobꞌ tuꞌ chꞌaqꞌni bꞌinaho isbꞌi Komam Yahawil yinh sunil. Haꞌ xol hunteqꞌan konhobꞌ tuꞌ ay huneꞌ konhobꞌ Herez isbꞌi.
Hayet huneꞌ tiempohal tuꞌ chiꞌalaxkanh huneꞌ ismexhahil yet xahanbꞌal tet Komam Jahawil sat txꞌotxꞌ Egipto, kat istenbꞌalaxkanh chꞌen chꞌen tet Komam yul ismohonal ismajul Egipto yu isnahlaxti Komam. Haꞌ hunteqꞌan tuꞌ chiyeniloj tato ay mak chiyiyo isbꞌa tet Komam bꞌey txꞌotxꞌ Egipto, Komam Yahawil yinh sunil, yuto chisqꞌan anma tuꞌ ta chikolwa Komam yu iskolnilo tet ebꞌnaj chiꞌaqꞌni ekꞌoyaꞌ, chischejniti Komam iskolomal yebꞌ yahawil anma tuꞌ yu iskolniloj. [af]Chiyaqꞌ yohtanhelo isbꞌa Komam tet ebꞌnaj Egipto tuꞌ, kat yohtanhenilo ebꞌnaj Komam yinh huneꞌ tzꞌayik tuꞌ. Chaqꞌni ebꞌnaj isxahanbꞌal yebꞌ isyebꞌalqꞌabꞌ tet Komam, chistaqꞌwenkaniko ebꞌnaj yibꞌanh kat yok isyijeno tzet chal Komam. Chiyati Komam huneꞌ niman isyaꞌtajil yibꞌanh Egipto, lahwi tuꞌ kat yanhtenpaxo Komam Egipto, kat ismeltzoko yul isqꞌabꞌ Komam. Chitzꞌaykanh iskꞌul Komam yinh Egipto, chiyanhtenpaxoj.
Haꞌ yinh huneꞌ tzꞌayik tuꞌ ay huneꞌ bꞌeh chitit bꞌey Egipto masanta chiꞌapni bꞌey Asiria, kat istit ebꞌnaj asirio bꞌey Egipto, kat istopaxo ebꞌnaj Egipto bꞌey Asiria; chiyinayo isbꞌa ebꞌnaj Egipto yebꞌ ebꞌnaj asirio tet Komam.
Haꞌ yinh huneꞌ tzꞌayik tuꞌ haꞌ Israel chiꞌok yetbꞌiho Egipto yebꞌ Asiria; yu oxebꞌ konhobꞌ tuꞌ yuxin chiyayo Komam Jahawil isyaxil yibꞌanh sunil sat yibꞌanhqꞌinal tiꞌ. Yuto haꞌ Komam Yahawil aykano yip, chiꞌanayo iskꞌulal yibꞌanh hunteqꞌan konhobꞌ tuꞌ, chiyalni hakaꞌ tiꞌ: «Haꞌ Egipto inkonhobꞌan, kaw kꞌulkano yet, haxa konhobꞌ Asiria haninan watxꞌenhe, haxa Israel inmajulan yehi,» xhi Komam.
	[ae]19:1 Haꞌ yespíritu naj matzwalil ayko yinh hunteqꞌan tioxh tuꞌ, haꞌ chibꞌilikanh yu xiwkilal tet Komam Jahawil.
	[af]19:20 Yaꞌ Isaías tzotelkano yibꞌanhilo huneꞌ Kolwawom, haꞌ ton xin Komam Mesías.

Chal-laxkanoj ta chiꞌaykꞌay Egipto yebꞌ Etiopía yu Asiria
Haꞌ yinh istiempohal yet ischejnito naj Sargón, isreyal Asiria iscomandante yebꞌ issoldado yanoko howal yinh konhobꞌ Asdod, qꞌoji ebꞌnaj yinh. [ag]Istzotel Komam Jahawil tet yaꞌ Isaías, iskꞌahol yaꞌ Amoz yinh huneꞌ tzꞌayik tuꞌ, yalni hakaꞌ tiꞌ: «Asiꞌ, kat hawinilo xil haqꞌap ayko tawinh, kat hawinipaxilo haxanhabꞌ yinh hawoj,» xhi Komam. Isyijen yaꞌ Isaías tzet yal Komam, yinilo yaꞌ xil isqꞌap, haxanhe yul iswex yaꞌ aykoj, machipaxo isxanhabꞌ yaꞌ aykoj yet yekꞌi.
Yalnipaxo Komam Jahawil hakaꞌ tiꞌ: «Hakaꞌ yu yekꞌ yaꞌ Isaías, inchejabꞌan yulbꞌal oxebꞌ habꞌil yinh yet machi xil isqꞌap yebꞌ machi isxanhabꞌ, yu isyenilo tet Egipto yebꞌ tet Etiopía, ta hak tuꞌ chu yinito naj rey asirio ebꞌnaj Egipto yebꞌ ebꞌnaj Etiopía preso bꞌey Asiria. Chiꞌilaxto ebꞌnaj tzehtaj yebꞌ ebꞌnaj ichamta winaj preso, machi xin xil isqꞌap aykoj yebꞌ machi xanhabꞌ, tꞌilan isyutz ebꞌnaj, yu yel ispixan ebꞌnaj Egipto. Anma haꞌ Etiopía ayko yipo iskꞌul, yebꞌ anma chikawxi iskꞌul yinh Egipto, chixiwkanh kat istxꞌixwikanh yilni tzet chꞌelkanikoj. Haꞌ yinh huneꞌ tzꞌayikal tuꞌ chiyal sunil anma ay istiꞌla haꞌ mar hakaꞌ tiꞌ: “Ilwe tzet yukano konhobꞌ ayko yipo kokꞌul, konhobꞌ bꞌay chijiyo kobꞌa yu kokolcha tet naj rey Asiria. Wal tinanh xin ¿tzet chu kokolni kobꞌa hanhonh tiꞌ?” xhi anma,» xhi Komam.
	[ag]20:1 Konhobꞌ Asdod, isniman konhobꞌ ebꞌnaj filisteo.

Tzotiꞌ yibꞌanhilo yet chiꞌaykꞌay Babilonia
Tzotiꞌ hal-laxkano yinh txꞌotxꞌ desierto ay istiꞌ haꞌ mar.
Hakaꞌ kajtuxkum chiꞌekꞌ bꞌey txꞌotxꞌ Neguev,
hak tuꞌ chu istit kuybꞌanile bꞌey txꞌotxꞌ desierto bꞌay ay xiwkilal kaw ay ismay.
Haꞌ tzet isye Komam Dios wilaꞌan kaw xiwkilta jilni:
Haꞌ mak chinani istxꞌojal, haꞌ istxꞌojal tuꞌ chiswatxꞌe,
haxa ebꞌnaj chiqꞌoji yinh hunteqꞌanxa konhobꞌ, ayto konhobꞌ chetapaxto ebꞌnaj.
Hex ah Elam, asiꞌwe yinh howal, haxa hex ah Media,
haꞌ Komam chiꞌaqꞌni tanho isyaꞌtajil chiyaqꞌle huneꞌ konhobꞌ tuꞌ. [ah]
Kaw yaꞌ istel wichinhan chiwabꞌehan, kaw bꞌiskꞌulal eliko inkꞌulan yu isyaꞌil;
kaw ayayo isyaꞌil wibꞌanhan, hakaꞌ isyaꞌil yet chiwatxꞌi iskꞌul ix ix, hak tuꞌ wehan.
Kaw bꞌiskꞌulal eliko inkꞌulan yu tzet wabꞌehan, inxiwkanhan yu tzet wilan.
Kaw sukbꞌilo inkꞌulan, wiqꞌnikanojan xiwkilal yu tzetaj wilan,
kaw saqꞌaltikꞌa yekꞌ hunun aqꞌbꞌal wilaꞌan,
yajaꞌ wal tinanh xin xiwkilal wehan.
Iswatxꞌeyo ebꞌnaj mexha, yalaxayo qꞌap yibꞌanh mexha tuꞌ,
yok ebꞌnaj waꞌoj, chukꞌni tzet chukꞌu, yok huneꞌ aw, yalni hakaꞌ tiꞌ:
«¡Hex yahaw soldado, ahanhwewanoj,
watxꞌewe hebꞌa yebꞌ heyescudo!» xhi.
Yuto haꞌ Komam Dios,
Jahawil halni wetan hakaꞌ tiꞌ:
«Asiꞌ, kat hawaniko hunu naj majwawom yu yalni naj yinh tzet chiyila.
Tato chiyil naj istit carruaje nhikꞌbꞌil yu kakꞌonh noꞌ cheh,
maka anma ayahto yibꞌanh noꞌ burro maka yibꞌanh noꞌ camello,
kaw kam chil naj mak anmahil chuli,» xhi Komam.
Haꞌ naj majwawom tuꞌ el yaw naj hakaꞌ yel yaw noꞌ bꞌalam, yalni naj:
«Haꞌ bꞌay chinmajwatiꞌan, Mamin,
ayinnhetikꞌakojan hunun tzꞌayik yebꞌ sunilbꞌal aqꞌbꞌal inmajwahan.
Haꞌ tinanh xin chiwilan hunteqꞌan ebꞌnaj yibꞌanh cheh,
katawanh yiqꞌni isbꞌa ebꞌnaj chiꞌekꞌ yibꞌanh cheh tuꞌ,» xhi naj.
Lahwi tuꞌ yalnipaxo naj hakaꞌ tiꞌ:
«Xaꞌaykꞌay Babilonia, xaꞌaykꞌay Babilonia;
haꞌ sunil istioxh ayko isdiosaloj xapohkantoj,
xaxitmokanto sat txꞌotxꞌ,» xhi naj majwawom tuꞌ. [ai].
Abꞌewe hex wet konhobꞌ, hex kexxanhlaxikꞌo yu Babilonia,
hakaꞌ isxanhlaxikꞌo ixim trigo yet chiwatxꞌelaxilo ixim,
lanhan walnihan teyet tzet mawabꞌehan,
yinh tzet mayal Komam Jahawil wetan, Komam Yahawil kaw aykano yip, isDiosal Israel.
	[ah]21:2 Txꞌotxꞌ konhobꞌ Elam yebꞌ txꞌotxꞌ Media,haꞌ ton txꞌotxꞌ konhobꞌ Iran tinanh.
	[ai]21:9 Etalaxto konhobꞌ Babilonia yinhtax habꞌil 689 a.C. yebꞌpaxo hunelxa yinh habꞌil 539 a.C. Ap. 14:8; 18:2

Tzotiꞌ hal-laxkano yibꞌanh konhobꞌ Edom
Haꞌ tzotiꞌ tiꞌ hal-laxkano yibꞌanhilo konhobꞌ Duma: [aj], 
Ay huneꞌ mak chiꞌawiti wetan bꞌey Seir, chalni:
«Hach majwawom, ¿hantato issajbꞌiloj?
Hach majwawom ¿hantato issajbꞌiloj?» xhi.
Intaqꞌwihan hakaꞌ tiꞌ:
«Lanhanxa issajbꞌiloj, yajaꞌ chiꞌokpaxo aqꞌbꞌal hunelxa.
Ta chawoche haqꞌambꞌeꞌ hunelxa, meltzohanh,
kat haqꞌambꞌeni,» kinchihan.
	[aj]21:11 Konhobꞌ Dumaay huneꞌxa isbꞌi, haꞌ Edom. Ebꞌnaj ah Edom, yikꞌal naj Esaú yehi.

Tzotiꞌ hal-laxkano yibꞌanhilo Arabia
Haꞌ tzotiꞌ tiꞌ hal-laxkano yibꞌanhilo Arabia:
«Hex txonhwom ah Dedán, hex chiꞌekꞌ aqꞌbꞌal heyu xolaj qꞌebꞌtaj bꞌey Arabia.
Elanhweti hechabꞌ makta chitaj istiꞌ, cheyaqꞌni haꞌ yukꞌuꞌ.
Haxa hex ah Tema elanhweti heyaqꞌaꞌ tzet chislo makta lanhan yelkanh,
yuto lanhan yelkanh tet chꞌen espada, chꞌen kaw ay ye,
yebꞌ tet litꞌ kꞌulxa yehi toxanhe chiqꞌojlaxtoj.
Haꞌ hunteqꞌan anma tuꞌ lanhan yelkanh tet howal,
howal kaw how yaqꞌni,» xhi.
Yuto haꞌ Komam Jahawil halni wetan hakaꞌ tiꞌ: «Haꞌ yinh huneꞌ habꞌil tinanh, hakaꞌ chu yok naj munlawom isbꞌisno hayebꞌ ixahaw ismunil, hak tuꞌ chu istanhkanilo sunil ismay konhobꞌ Cedar. Haywanhxanhe ebꞌnaj ah Cedar, ebꞌnaj yet howal chiqꞌojnito litꞌ chikani,» yuto haꞌ Komam Jahawil, isDiosal Israel chihalni.
Tzotiꞌ yibꞌanhilo akꞌal bꞌay chiyelax tzet nabꞌil yu Komam Jahawil [ak] chitzotel yinh Jerusalén.
Haꞌ tzotiꞌ tiꞌ hal-laxkano yinh akꞌal bꞌay chiyelax tzet nabꞌil yu Komam Jahawil.
¿Tzet cheyaqꞌle yuxin hesunil chexahto yibꞌanh yakꞌalil heyatut?
Toxanhe chexwejcha yu tzalahilal,
xanhe chisomchato yul hewiꞌ yu heqꞌinh.
Haꞌ heyet konhobꞌ xakami, maxhtaj yu espada maka xol howal kami.
Sunil ebꞌnaj heyahaw hun yu yelkanh tet teꞌ litꞌ,
tzabꞌlaxayo ebꞌnaj iskꞌalbꞌalaxayoj,
sunil ebꞌnaj winaj ay yul konhobꞌ elkanh nahat,
hun yu iskꞌal-laxpaxayo ebꞌnaj. [al].
Yu huneꞌ tiꞌ yuxin walan:
«Matzet cheyal wetan yu chinoqꞌan sikꞌlebꞌil,
mach cheyako yinh hekꞌul heyaqꞌni yaqꞌlobꞌal inkꞌulan yu inbꞌiskꞌulalan
yu isyaꞌtajil ayayo yibꞌanh inkonhobꞌan,» quinchihan.
Yuto haꞌ Komam Yahawil, kaw aykano yip,
chiyati istzꞌayikal bꞌay chiꞌahwejna anma yu xiwkilal,
kat yul isyaꞌtajil kat issomchakanh isnabꞌal anma ay bꞌey akꞌal
bꞌay chiyelax tzet nabꞌil yu Komam.
Chiyuchkꞌanayo Komam iskꞌubꞌal konhobꞌ, chiꞌapni yel yaw anma iswiꞌla witz.
Haꞌ ebꞌnaj ah Elam yiqꞌ ebꞌnaj isqꞌojbꞌal islitꞌ, yok ebꞌnaj yul carruaje,
yahpaxto ebꞌnaj winaj yet howal yibꞌanh cheh,
hakpax tuꞌ konhobꞌ Kir yiqꞌ yescudo chipahni litꞌ. [am] ay huneꞌxa isbꞌi, haꞌ ton Media.
Haꞌ sunil yakꞌalil hekonhobꞌ kaw saqꞌal jilni,
nohna yu carruaje yet howal, haxa ebꞌnaj chiyaqꞌ howal ayahto yibꞌanh cheh
iswatxꞌe ebꞌnaj iscampamento sata istiꞌ ispultahil konhobꞌ.
Haꞌ tzet chikolni Judá ilaxiloj,
haꞌ yinh huneꞌ tzꞌayikal tuꞌ heyako henabꞌal yinh chꞌen yet howal kꞌuwan yul nha,
bꞌey isqꞌebꞌtala Líbano. [an]
Heyilni tato txꞌiꞌal isholanil iskꞌubꞌal iskonhobꞌ yaꞌ David aykoj,
henohtzen pila ayko yalanh tuꞌ.
Hebꞌisni hanta teꞌ nha ay bꞌey Jerusalén,
heyuchkꞌanayo hunteqꞌan teꞌ nha tuꞌ,
yokniko chꞌen chꞌen ayko yich teꞌ yipomalo hekꞌubꞌ.
Haꞌ xolbꞌal kabꞌebꞌ chꞌen kꞌubꞌ, hewatxꞌe kꞌuh bꞌay chiꞌetxi ha haꞌ
ay yul icham estanque watxꞌina yettax payat,
yajaꞌ mach ekꞌ henabꞌal yinh mak watxꞌen sunil tiꞌ, machipaxo yelapno mak watxꞌenhe tiꞌ yul hesat.
Yuxin haꞌ Komam Yahawil yinh Sunil,
haꞌ yinh huneꞌ tzꞌayik tuꞌ kexyawte yu heyoqꞌi, cheyilni bꞌiskꞌulal,
cheyinilo xil hewiꞌ, cheyaniko xilqꞌape yet bꞌiskꞌulal teyinh.
Yajaꞌ wal tinanh tzalahilal heyehi, yebꞌ qꞌinhnhetikꞌa heyehi,
chepotxꞌni noꞌ wakax yebꞌ noꞌ meꞌ hekꞌuxuꞌ,
chekꞌuxni chibꞌe tuꞌ cheyukꞌni vino, cheyalni hakaꞌ tiꞌ:
«Waꞌojonhwej, kat jukꞌnipaxo vino, yuto kꞌuxantaxka kamomonhxa hekal,» kexchi.
Haꞌ Komam Yahawil kaw aykano yip, halniko yinh intxikinan hakaꞌ tiꞌ:
«Haꞌ ismul ebꞌnaj tiꞌ machi nimankꞌulal yinh yul insatan,
haꞌ ismul ebꞌnaj tiꞌ chiꞌaqꞌnikamoj,» xhi Komam Dios Jahawil.
	[ak]22:0 Huneꞌ akꞌal
	[al]22:3 Hunteqꞌan ebꞌnaj soldado yet naj rey Ezequías, elkanh ebꞌnaj yet ayko ebꞌnaj istanhen konhobꞌ Jerusalén. 2Rey. 25:4-6
	[am]22:6 Konhobꞌ Kir,
	[an]22:8 Huneꞌ nha tuꞌ haꞌ yaꞌ rey Salomón watxꞌenheni, bꞌey tuꞌ kꞌuwan chꞌen yet howal.

Chiꞌalaxiko naj Eliaquim selelo naj Sebna
Haꞌ Komam Yahawil yinh sunil, chihalni hakaꞌ tiꞌ:
«As il naj Sebna naj tesorero, naj yilomal yinh tzet ay naj rey, chawalni tet naj:
“¿Tzet ay hawu bꞌey tiꞌ? maka ¿mak halni tawet ta chu hawatxꞌen bꞌay chaxhmuji bꞌey tiꞌ,
hakaꞌ mak chiwatxꞌen bꞌay chimuji bꞌay nahat yekanh,
maka hakaꞌ mak chiwatxꞌen bꞌay chimuji yul iskꞌul chꞌen nime chꞌen?
Haꞌ Komam Jahawil chachanoto preso yul hunuxa nan konhobꞌal bꞌay chawil isyaꞌtajil,
yinh kaw yeli chiyaqꞌako yenhel hasat.
Chachisqꞌojto Komam yinh sunil yip, hakaꞌ hunu pelota,
nahat chachisqꞌojto bꞌey huneꞌ txꞌotxꞌ kaw niman yekoj,
ha tuꞌ chachkami, haꞌ tuꞌ chiꞌapnipaxo hacarruaje ayko hamayoj.
Haꞌ tuꞌ chitxꞌixwikanh ebꞌnaj ay yul yatut naj rey, naj hawahawil.
Hak tiꞌ chu yalni Komam Jahawil tawet:
‘Chachwilojan yul hawehobꞌal tiꞌ, chachintirilojan yinh hamunil,’ xhi.
Haꞌ yinh huneꞌ tzꞌayik tuꞌ chiwawtetijan naj Eliaquim inchejabꞌan, iskꞌahol yaꞌ Hilcías.
Haꞌ xil haqꞌap chawakoj, haꞌ chiwakojan yinh naj,
chiwanikojan hacincho yinh yikta naj, chiwanikojan hamunil yul isqꞌabꞌ naj,
kat yok naj mamehal yinh anma ay bꞌey Jerusalén, yebꞌ yinh anma ay bꞌey Judá.
Chiwanikojan islawehal yatut yaꞌ David yul isqꞌabꞌ naj Eliaquim tuꞌ;
hayet chishajni naj pulta machi mak chu ispebꞌani,
haxa yet chispebꞌan naj pulta, machi mak chu ishajni.
Kaw kꞌul chiwutekanikojan naj yinh ismunil tuꞌ,
hakaꞌ hunu lawuxh maqꞌbꞌilayto yinh iskꞌul bꞌitzꞌabꞌ kaw kaw,
hak tuꞌ xin chꞌokkano naj ismayo yatut ismam.
Haꞌ naj tuꞌ chiꞌok yipo iskꞌul yebꞌ ismayo yuninal ismam yebꞌ iskꞌahol yebꞌ yuninal iskꞌahol,
hakaꞌ chu isnahatli chꞌen vaso, txꞌotxꞌ xi,
yebꞌ xhalu chilokbꞌalaxkanh yinh chꞌen lawuxh maqꞌbꞌilayto yinh iskꞌul bꞌitzꞌabꞌ.
Chalni Komam Yahawil yinh Sunil,
haꞌ chꞌen lawuxh kaw kꞌul yu ismaqꞌlaxayto yinh iskꞌul bꞌitzꞌabꞌ,
chihokꞌlaxiltij, kat yaykꞌay sat txꞌotxꞌ, kat isqꞌahtoj,
kat ispohkanto sunil tzet lokan yinh chꞌen tuꞌ,” kachi,»
yuto hak tuꞌ yalni Komam Jahawil.
Tzotiꞌ hal-laxkano yibꞌanh Tiro
Haꞌ tzotiꞌ tiꞌ hal-laxkano yibꞌanhilo Tiro:
¡Hex cheyikꞌo teꞌ barco ay bꞌey Tarsis, chexoqꞌ yu bꞌiskꞌulal,
yuto chiꞌuchkꞌalaxto konhobꞌ Tiro ay istiꞌ haꞌ mar,
matxa hunu nha chikani, nitam bꞌay chiꞌapni teꞌ barco!
Haꞌ huneꞌ tiꞌ, hata bꞌey txꞌotxꞌ Quitim hal-laxkano yu heyohtanheniloj. [*]
¡Hex ay hex istiꞌla haꞌ mar, yilal heyok tuknoj, yebꞌ hex txonhwom ay bꞌey Sidón,
haꞌ ton hex chechejto heloqꞌwom isqꞌaxebꞌikꞌto haꞌ mar!
Chiꞌapni ebꞌnaj loqꞌwom tuꞌ bꞌey Egipto chisloqꞌni ebꞌnaj ixim trigo,
chiꞌel bꞌey istiꞌla haꞌ Nilo, kat istxonhnito ebꞌnaj tet ej nimeta konhobꞌ.
Haꞌ ton yinh tuꞌ xin cheyiqꞌ hemelyu.
¡Hex ah Sidón txꞌixwanhwej!
Yuto hakaꞌta chiyal haꞌ niman mar kaw aykano yip hakaꞌ tiꞌ:
«Machi hunelo tiꞌ pitzkꞌa unin winhan,
machipaxo ebꞌnaj tzehtaj waqꞌ chꞌibꞌojan.
Machipaxo ebꞌix qꞌopotaj waqꞌ chꞌibꞌojan,» xhi haꞌ mar.
Hayet chiꞌapni isqꞌumal huneꞌ tiꞌ bꞌey Egipto,
kat yok anma yinh bꞌiskꞌulal yinh tzet yu bꞌey Tiro.
Chiyalni: «Ekꞌanhweto bꞌey Tarsis kat heyoqꞌ yu bꞌiskꞌulal hex ay hex istiꞌ haꞌ mar,» xhi.
¿Ham huneꞌ hekonhobꞌ tiꞌ tzalahilalnhetikꞌa yehi
yebꞌ xin payattax huneꞌ konhobꞌ tiꞌ?
¿Tom maxhtaj huneꞌ tiꞌ chibꞌey nahat, kat yehayo yulajla konhobꞌ?
¿Mak nani huneꞌ tiꞌ yinh Tiro, huneꞌ konhobꞌ yet ebꞌnaj rey yehi?
Haꞌ ebꞌnaj txonhom ay bꞌey tiꞌ yahaw konhobꞌ ebꞌnaj,
haꞌ ebꞌnaj txonhom tiꞌ kaw aykano yelapno ebꞌnaj sat yibꞌanhqꞌinal tiꞌ.
Haꞌ huneꞌ tiꞌ, haꞌ Komam Yahawil yinh sunil halni,
yu istanhilo isloloꞌal ebꞌnaj kaw ay yelapnoj,
kat yilaxilo ispixan ebꞌnaj kaw ay yip yul sat yibꞌanhqꞌinal tiꞌ.
Ekꞌanhweto bꞌey hetxꞌotxꞌ hex ix ah Tarsis,
aqꞌlewekꞌto hebꞌa hakaꞌ chu yel ha haꞌ yul isbꞌeh yuto matxa heyip tinanh.
Yato Komam Jahawil isqꞌabꞌ yibꞌanh haꞌ mar, yaqꞌni bꞌilokanh sunil konhobꞌ,
yalni Komam tato chiꞌuchkꞌalaxto sunil cuartel ay yul ismajul Canaán.
Yalni Komam tet iskutzꞌin ebꞌnaj ah Sidón:
«Hex ix ah Sidón, hex kaw xaheyaqꞌle isyaꞌtajil, matxa chextzalahi.
Ahanhwewanoj, kat heyekꞌto bꞌey Quitim, [ao]
haꞌ bꞌey tuꞌ xin matxa bꞌay chexok xewoj.»
¡Ilweto istxꞌotxꞌ ebꞌnaj ah Caldea! [ap]
Haꞌ ton huneꞌ konhobꞌ tiꞌ, bꞌejbꞌilkano yu ebꞌnaj ah Asiria.
Yehobꞌalxa noꞌ xoltelajil noqꞌ yehi. Watxꞌebꞌilkanh torre,
yaj yuchkꞌayo ebꞌnaj nime nha, yuchkꞌanayo sunil.
¡Hex cheyikꞌo teꞌ barco ay bꞌey Tarsis,
oqꞌanhwe yu bꞌiskꞌulal,
yuto uchkꞌabꞌilxato huneꞌ konhobꞌ ayko yipo hekꞌul!
Haꞌ yinh huneꞌ tiempohal, chinahulnhelaxkanto konhobꞌ Tiro yulbꞌal 70 (lahonhebꞌ iskanhwinaj) habꞌil, hakaꞌ istiempohal chꞌok hunu naj rey yul yehobꞌal. Haxa yet xaꞌekꞌto 70 (lahonhebꞌ iskanhwinaj) habꞌil tuꞌ, kat isbꞌitnhen ebꞌnaj ah Tiro huneꞌ bꞌit chibꞌitnhelax yinh ebꞌix txꞌoj ye iswiꞌ, bꞌay chal hakaꞌ tiꞌ:
«Hex ix txꞌoj ye hewiꞌ xakexnahulnhelaxtoj,
iweti hunu teꞌ arpa, kat hehoyni konhobꞌ, kaw kꞌul chu heyaniko hebꞌit,
yebꞌ xin txꞌiꞌal el cheyakoj, yu henalaxpaxti hunelxa,» xhi.
Hayet xaꞌekꞌto 70 (lahonhebꞌ iskanhwinaj) habꞌil tuꞌ, kat istuklenpaxo Komam Jahawil konhobꞌ Tiro tuꞌ hunelxa, kat istxonhwipaxo tet ej hunteqꞌanxa konhobꞌ; kat iswatxꞌenpaxo tzet chiyoche iskꞌul, yebꞌ sunil konhobꞌ ay sat yibꞌanhqꞌinal tiꞌ. Yajaꞌ haꞌ ismelyu chischah yinh istxonh tuꞌ yet Komam Jahawil chukoj, mach chiskꞌubꞌatoj. Haꞌ ismelyu ebꞌnaj chiyiqꞌ tuꞌ chꞌaqꞌlax tet ebꞌnaj ischejabꞌ Komam Jahawil, yu iswaꞌ ebꞌnaj masanto kaw chinoh iskꞌul, kat isqꞌaptzen isbꞌa yinh kaw kꞌul.
	[ao]23:12 Haꞌ hunxa isbꞌi Quitim, haꞌ ton Chipre.
	[ap]23:13 Ebꞌnaj caldeo, haꞌ ton ebꞌnaj babilonio.
	23:1 23:1 Ez. 26:1—28:19; Am. 1:9-10

Isyaꞌtajil chiyati Komam Jahawil yibꞌanh sunil txꞌo txꞌotxꞌ
Haꞌ Komam Jahawil chiꞌinilo sunil tzet ayayo sat txꞌo txꞌotxꞌ tiꞌ,
kat iskan tzꞌinhno txꞌotxꞌ, kat issomchakanh sunil tzet ay sat txꞌotxꞌ,
kat issajlemito makta ay sat txꞌotxꞌ.
Hakaꞌ chu istanhilo anma hak tuꞌ chu istanhpaxilo ebꞌnaj sacerdote,
lahan chu istanhkano naj chejabꞌ yebꞌ yahaw, lahan chu istanhkano ix chejabꞌ yebꞌ ix yahawil,
lahan chu istanhkano naj chitxonhwi yebꞌ naj chiloqꞌwi,
lahan chu istanhkano naj chiqꞌanni hunu tzet ye tuꞌ kꞌamil yebꞌ naj chiꞌaqꞌni kꞌamil,
lahan chu istanhkano naj chiꞌaqꞌni melyu kꞌamil
yebꞌ naj chichahni melyu kꞌamil.
Matxa hunu tzet chikan sat txꞌo txꞌotxꞌ tiꞌ;
yuto chiꞌilaxilo sunil tzet ay sat txꞌotxꞌ,
wal xin haꞌ Komam Jahawil chalni hunteqꞌan tzotiꞌ tiꞌ.
Xaꞌetaxto txꞌo txꞌotxꞌ tiꞌ, xatanhilo txꞌotxꞌ,
yaꞌay txꞌotxꞌ, xaꞌetaxto sunil yul sat yibꞌanhqꞌinal tiꞌ,
yaꞌejpaxo ay sunil nimeta konhobꞌ kaw ay yelapnoj sat yibꞌanhqꞌinal tiꞌ.
Xaꞌetaxto txꞌotxꞌ yu anma ayayo sat txꞌotxꞌ,
yuto ismanhkꞌo anma chejbꞌanile, yetato anma istoholal,
ismanhkꞌon anma huneꞌ tzet tꞌinhbꞌabꞌilkano yu Komam yinh sunilbꞌal ej tiempo. [*]
Yuxin lanhan istanhilo txꞌotxꞌ yu tzꞌaktiꞌ ay yibꞌanh txꞌotxꞌ,
yaypaxo isyaꞌtajil yibꞌanh anma, istanhiloj;
istanhayo isbꞌisil anma ay sat txꞌotxꞌ.
Kꞌayilo teꞌ vino, ok isyabꞌil teꞌ uva,
yok bꞌiskꞌulal yinh iskꞌul ebꞌnaj chitzala yanma.
Matxa qꞌinh bꞌay chiꞌok pandereta yebꞌ teꞌ arpa,
matxa chiwejcha anma yu tzalahilal.
Matxa mak chiꞌukꞌni vino yet chiꞌok bꞌit;
haꞌ vino tuꞌ kaw kꞌaxa chabꞌe yet chiyukꞌni.
Yu uchkꞌalaxto sunil konhobꞌ yuxin yekꞌlenalxanhe aykanoj pehikano sunil nha
yuxin machi hunu mak chu yoktoj.
Ok anma oqꞌoj yulaj bꞌeh yuto matxa teꞌ vino.
Tanhilo tzalahilal yu bꞌiskꞌulal. Haꞌ tzalahilal elnaxa sat txꞌo txꞌotxꞌ.
Haꞌ konhobꞌ uchkꞌalaxtoj, yekꞌkano pakꞌla ispultahil, ispohkantoj.
Yuto hak tuꞌ chiyu xolaj konhobꞌ ay sat txꞌo txꞌotxꞌ tiꞌ,
haywanhxanhe anma chikani, chiꞌutelax hakaꞌ isyukxelax teꞌ olivo,
yebꞌ xin lahan chiꞌutelax hakaꞌ yet chiꞌekꞌ saylaxoj
ta matxa teꞌ uva chikankano yet xalahwi yuxlaxilo sat.
Haꞌ anma chitokani chiꞌawi yinh kaw yip yu tzalahilal,
kat isbꞌitni yuto yil ebꞌnaj yip Komam Jahawil,
chitaxin apni yel yaw ebꞌnaj bꞌey haꞌ mar yu tzalahilal.
Hakpax tuꞌ mak ay bꞌey yetkꞌulal bꞌay chiꞌahilo tzꞌayik, yebꞌ ej konhobꞌ,
ayayo istiꞌ haꞌ mar chiyako ismay Komam Jahawil yu huneꞌ tuꞌ,
chiyaqꞌni bꞌinaho isbꞌi Komam Jahawil, isDiosal Israel.
Jabꞌehanh isbꞌitni anma ay islahobꞌal txꞌo txꞌotxꞌ chalni:
«¡Jaqꞌaꞌweko ismay mak tohol!» xhi. Walnihan: «¡Kꞌanchꞌan hinan!
¡Waqꞌaꞌ chiwaqꞌlehan! ¡Mach kꞌulo winhbꞌalan!»
Ebꞌnaj txꞌoj isnabꞌal iswatxꞌe ebꞌnaj istxꞌojal, yinhnhe eleqꞌ chꞌekꞌ yu ebꞌnaj.
¡Haꞌ anma ay sat txꞌo txꞌotxꞌ tiꞌ chiyil nimeta xiwkꞌulal,
chitokꞌay yulaj holan, maka chꞌaykꞌay yul txꞌanh hakꞌ!
Haꞌ mak chiꞌelkanh yu xiwkilal chitokano yul nime holan,
haxa mak chikolcha yul nime holan chitzabꞌlaxayo yu txꞌanh hakꞌ,
yuto chihajlax isventanahil yet ha haꞌ chitit satkanh,
kat isnhirnhonkanh yalanhayto txꞌo txꞌotxꞌ.
Chibꞌili txꞌotxꞌ yinh kaw ip, kat istzikobꞌtanhelax txꞌotxꞌ sikꞌlebꞌil, kat ishatkanh txꞌotxꞌ.
Chiyukyunkanh txꞌotxꞌ hakaꞌ yekꞌtekton ukꞌum,
kat ishekꞌni isbꞌa txꞌotxꞌ hakaꞌ ishekꞌlax hunu pat yul yehobꞌal,
yuto haꞌ ismul anma chiꞌaykꞌay yibꞌanh txꞌotxꞌ;
chiꞌaykꞌaykano txꞌotxꞌ matxa bꞌaqꞌinh chikanh isbꞌa txꞌotxꞌ.
Haꞌ yinh huneꞌ tzꞌayikal tuꞌ chiyayo Komam isyaꞌtajil yibꞌanh sunil tzet ay yip
yul satkanh bꞌay kaw nahat yekanh.
Chiyanipaxayo isyaꞌtajil yibꞌanh ebꞌnaj isreyal konhobꞌ
ay sat txꞌo txꞌotxꞌ sat yibꞌanhqꞌinal tiꞌ. [aq] hakaꞌ tzꞌayik, ixahaw, yebꞌ ej txꞌumel. Anma mach ohtanhe Komam Dios, iswatxꞌe yechel hunteqꞌan tuꞌ isdiosaloj, yinayo isbꞌa tet. .
Kat iskutxbꞌalaxiko ebꞌnaj, kat istenbꞌalaxikto ebꞌnaj yul preso,
hakaꞌ chu istenbꞌalaxikto ebꞌnaj presowom yul hunu holan.
Chimajchelax ebꞌnaj, chilahwi yekꞌto txꞌiꞌal tzꞌayik xin,
kat yalaxayo isyaꞌtajil yibꞌanh ebꞌnaj. [*]
Haꞌ ixahaw chitxꞌixwikanh,
kat issomchapaxokanh chiyil tzꞌayik yet chꞌok Komam Dios,
Komam sunil chisje yu, yahawil bꞌey wonhan Sión, haꞌ ton bꞌey Jerusalén.
Yuto kaw nanxa yok ismay yet chꞌok Komam Yahawilal sata ebꞌnaj icham winaj yul konhobꞌ. [*]
	[aq]24:21 Tzet ay yip satkanh, chitzotel yinh astrosJer. 19:13; Sof. 1:5; Dn. 8:10
	24:5 24:5 Gn. 20:1-17
	24:22 24:22 Ap. 20:2,7-10
	24:23 24:23 Ap. 21:23

Bꞌit chiꞌaniko ismay Komam Jahawil yu iskꞌulal
Mam Jahawil, hach tiꞌ hach inDiosalan, chiwakojan hamay,
chinbꞌitnhenan habꞌi yuto xahawatxꞌe nimeta kꞌaybꞌalkꞌule;
haꞌ kuybꞌanile hawalkano yettax payat
kaw yel chala yebꞌ xin aynhetikꞌa yinh sunilbꞌal ej tiempo.
Yuto hameltzoko hunteqꞌan konhobꞌ yinh huneꞌ tenan txꞌo txꞌotxꞌ,
haxa hunteqꞌan konhobꞌ kaw ay yip ayko iskꞌubꞌal hawuchkꞌakantoj,
hawuchkꞌankanto nimeta yatut ebꞌnaj nan konhobꞌal yuxin matxa konhobꞌo chiꞌelkanikoj;
matxa bꞌaqꞌinhal xin chiwatxꞌelaxkanh.
Yu huneꞌ tuꞌ, yuxin haꞌ konhobꞌ kaw ay yelapnoj chiꞌaniko hamay,
kat isxiwkanh anma tawet, anma ay yul konhobꞌ kaw aykano yip.
Yuto hach kaxhok yipo iskꞌul anma mebꞌaꞌ,
haxa mak ay isyaꞌtajil yibꞌanh xin hach hakoliloj.
Hach kaxhok yenhelo anma yet yapni huneꞌ niman jaqꞌeqꞌ,
hach kaxhokpaxo yenhelo anma tet yoj tzꞌayik,
yuto haꞌ yip ebꞌnaj txꞌoj lahan hakaꞌ nime jaqꞌeqꞌ chismaqꞌiko isbꞌa yinh chꞌen kꞌubꞌ.
Hakaꞌ chu ispaxilo yip anma yu yip qꞌa qꞌaꞌ bꞌey txꞌotxꞌ tajin txꞌotxꞌ,
hak tuꞌ chu istanhilo yip ebꞌnaj nan konhobꞌal yu loloꞌal.
Hakaꞌ isxobꞌxon yalanh moyan, hak tuꞌ chu ispaxilo yip ebꞌnaj txꞌoj kat yok tuknoj.
Haꞌ Komam Yahawil kaw aykano yip,
chiwatxꞌen huneꞌ niman wah tet ej konhobꞌ bꞌey wonhan Sión, bꞌay ay itah kaw xuqꞌ,
yebꞌ vino kaw kꞌul payat qꞌuhinaxa. [*]
Haꞌ bꞌey wonhan tiꞌ chiyilo Komam qꞌap qꞌap ayko yenhelo sat sunil ej konhobꞌ,
kat yinilo qꞌap velo ayko ispichilo sat sunil nimeta konhobꞌ.
Chistanhtzekanilo Komam Jahawil naj kamikal yinh sunilbꞌal ej tiempo,
chissunilo Komam yal sat sunil mak chiꞌoqꞌi;
chiyinilo Komam isyaꞌtajil xol iskonhobꞌ ay sunil sat txꞌo txꞌotxꞌ tiꞌ,
yuto haꞌ Komam Jahawil halnikanoj. [*]
Haꞌ yinh huneꞌ tzꞌayik tuꞌ chijal hakaꞌ tiꞌ «Haꞌ Komam Jahawil tiꞌ,
haꞌ koDiosal echmabꞌil ju, yuto haꞌ chonhkolni;
haꞌ ton Komam Jahawil tiꞌ ayko yipo kokꞌul.
Chijaqꞌ tzalaho kokꞌul yu kokolbꞌanil chaqꞌ Komam,» konhchi.
Yuto haꞌ isqꞌabꞌ Komam Jahawil chixew yibꞌanh huneꞌ wonhan tiꞌ.
Haxa Moab chixanhobꞌtanhelax bꞌay ayayoj,
hakaꞌ chu isxanhobꞌtanhelax teꞌ chꞌim xol istzaꞌ noꞌ wakax. [ar]. Txꞌotxꞌ Moab yechel yeko txꞌotxꞌ yinh ej konhobꞌ chichiwako iskꞌul yinh konhobꞌ Israel.
Chislenito isqꞌabꞌ Moab tuꞌ, hakaꞌ islenito isqꞌabꞌ hunu mak chimaqꞌni ha haꞌ yet chiꞌaxhni xol haꞌ,
chito yaqꞌ yip ismaqꞌni haꞌ yalni,
yajaꞌ chitanhayo isloloꞌal yebꞌ yip yu Komam.
Chistzikobꞌtanhe Komam iskꞌubꞌal Moab,
hunteqꞌan kꞌubꞌ kaw ay yip yebꞌ kaw nahat yekanh;
chiꞌuchkꞌatoj, kat yaykano wuyna sat txꞌotxꞌ.
	[ar]25:10 Is. 15:1
	25:6 25:6 Ap. 9:9; Jue. 14:10
	25:8 25:8 1Co. 15:54; Sal. 49:14; Is. 7:7

Bꞌit chiꞌaqꞌni iskawxobꞌal iskꞌul anma ta haꞌ Komam Jahaw chitanheni
Haꞌ yinh huneꞌ tzꞌayik tuꞌ, sat txꞌotxꞌ Judá chibꞌitnhelaxo huneꞌ bꞌit tiꞌ:
«Haꞌ kokonhobꞌ tiꞌ kaw aykano yip, haꞌ Komam Jahawil chikolni,
yuto hakaꞌ chꞌen kꞌubꞌ kabꞌebꞌ yekanh, hak tuꞌ ye Komam.
Hajwe ispultahil konhobꞌ tiꞌ,
kat yokti anma tohol, yebꞌ anma chikꞌubꞌan isyelal.
Mam Jahawil, hach chakꞌubꞌa sikꞌlebꞌil yinh aqꞌankꞌulal mak aynhetikꞌako isnabꞌal tawinh;
yuto tawinh chikawxi iskꞌul.
Kawxojabꞌ hekꞌul yinh Komam Jahawil yinh sunilbꞌal ej tiempo,
yuto haꞌ Komam Jahawil chexkolni yinh sunilbꞌal ej tzꞌayik.
Yuto yaqꞌ aykꞌayo Komam makta aykanh chute isbꞌa, yinayo konhobꞌ yikanh isbꞌa,
yuchkꞌankanayo sat txꞌotxꞌ, yekꞌ wejna xol pojoj.
Chixanhobꞌtanhelaxikꞌo yu anma xayaqꞌle isyaꞌtajil,
yebꞌpaxo yu anma mebꞌaꞌ,» xhi huneꞌ bꞌit tiꞌ.
Haꞌ isbꞌeh anma tohol isnabꞌal toholtoni.
Mamin, hach tiꞌ tohol hach, hach chamale tzettaj chiswatxꞌe anma tohol.
Mam Wahawil, echmabꞌil hach juhanh yu istoholal chawatxꞌe,
hachnhechꞌan chachjochehanh, chachekꞌ yinh konabꞌalanh.
Yinh sunil wanmahan chachwochehan,
chiꞌekꞌ innabꞌalan tawinh yet aqꞌbꞌalil,
yulbꞌal istiempohal yet itzitz hinan, chaxhinsayikꞌojan hunun sahabꞌ sakꞌayal.
Yuto hayet chawanayo isyaꞌtajil yibꞌanh txꞌo txꞌotxꞌ tiꞌ,
chaqꞌ yul iswiꞌ anma, ay istoholal chal kuybꞌanile aykano hawu.
Chiyelaxilo iskꞌulal hakꞌul tet anma txꞌoj, yajaꞌ maxhtikꞌa chikuycha yinh tzet yelapno ye istoholal.
Haꞌ sat txꞌo txꞌotxꞌ bꞌay ay anma chiwatxꞌen istoholal,
haꞌ istxꞌojal chiswatxꞌe anma txꞌoj.
Haꞌ hunteqꞌan anma tuꞌ machi txumchalo yu yinh tzet yelapno ye hawip, Mam Wahawil.
Mam Wahawil, haqꞌabꞌ aykanh yu yanayo isyaꞌtajil,
yajaꞌ machi txumcha yu ebꞌnaj.
Haꞌ yinh islahobꞌal tzꞌayik chitxꞌixwokanh anma chichiwako iskꞌul yinh hakonhobꞌ;
kat isnhuslaxto ebꞌnaj ayko ishowal tawinh xol qꞌa qꞌaꞌ.
Mam Wahawil, hach tiꞌ chawaqꞌ aqꞌankꞌulal jetanh,
yuto hawu yuxin chiyij isbꞌa sunil tzet chikowatxꞌehanh.
Mam Wahawil, koDiosalanh,
ay hunteqꞌan ebꞌnaj rey tiꞌ yako isbꞌa jahawilojanh,
yajaꞌ hachnhechꞌan chachjalanh Jahawilojanh, chikonatijanh habꞌi.
Ebꞌnaj tuꞌ kamomxa ebꞌnaj, matxa chulkanh iskꞌul ebꞌnaj, tanhnaxalo ebꞌnaj;
matxa chiꞌitzitzbꞌikanh ebꞌnaj, yuto ayxayo isyaꞌtajil yibꞌanh ebꞌnaj hawu,
xatanhkanilo ebꞌnaj, chꞌekꞌkanto yet yalbꞌanil ebꞌnaj.
Hach hawaqꞌ chꞌibꞌo hakonhobꞌ tiꞌ, Mam Wahawil,
hach hawaqꞌ chꞌibꞌoj yu yalaxiko hamay,
hahitzni sunil ismohonal txꞌotxꞌ konhobꞌ tiꞌ, yu ischꞌibꞌilo txꞌotxꞌ.
Mam Wahawil, hayet yay isyaꞌtajil yibꞌanh hakonhobꞌ tiꞌ,
kach issayni, istxahli tawet yet hawanayo isyaꞌtajil yibꞌanh.
Hakaꞌ hunu ix ix chꞌoqꞌi, kat yel yaw yu isyaꞌil yet lanhanxa iswatxꞌi iskꞌul,
hak tuꞌ jaqꞌlehanh tasataj, Mam Wahawil.
Hakaꞌto pitzkꞌati hunu nichꞌan unin jinhanh, jabꞌenanh isyaꞌil ispitzkꞌahi,
yajaꞌ jaqꞌeqꞌnhe chichꞌibꞌkanh yul kokꞌulanh.
Machi kolbꞌanile jaqꞌanh tet anma sat txꞌo txꞌotxꞌ tiꞌ,
¿tom aytikꞌa isbꞌisil anma pitzkꞌa juhanh? Matzet.
Yajaꞌ ebꞌnaj hakamom chihulkanh iskꞌul ebꞌnaj, chiꞌitzitzbꞌikanh isnimanil.
¡Chiꞌel iswayanh, kat isbꞌitni makta ay xol pojoj!
Hakaꞌ chiyu yahilo tzꞌunubꞌ yu yal chew chiꞌay yet aqꞌbꞌalil,
hak tuꞌ chu yitzitznhenkanh txꞌotxꞌ iskamom.
Hex inkonhobꞌan asiꞌwej,
okanhweto yul heyatut chepebꞌanilti hepulta teyintaj,
ebꞌaweto hebꞌa hunepoj masanto chilahwi yekꞌto ishowal Komam Jahawil.
Yuto chiꞌelti Komam Jahawil yul yehobꞌal bꞌay aya,
kat yanayo isyaꞌtajil yibꞌanh anma ay sat txꞌotxꞌ yu istxꞌojal chiswatxꞌe yinh Komam.
Haꞌ txꞌo txꞌotxꞌ chiyalilo txꞌotxꞌ makta malnato ischikꞌil sat txꞌotxꞌ,
matxa xin chiyebꞌa txꞌotxꞌ makta kamna sat txꞌotxꞌ. [as].
	[as]26:20-21 Yalanhto yet maxhto chayo Komam Dios isyaxilal yibꞌanh iskonhobꞌ hunelxa, chayo Komam isyaꞌtajil yibꞌanh anma txꞌoj iswatxꞌe, yuto haꞌ ischikꞌil mak aqꞌlaxkamoj malnato sat txꞌotxꞌ chiꞌawi tet Komam Dios. Gn. 4:10

Yet chikol-laxilo Israel kat ismeltzohi
Hayet huneꞌ tzꞌayik tuꞌ, chiyiti Komam Jahawil yespada,
chiyanayo isyaꞌtajil yibꞌanh noꞌ Leviatán, noꞌ labꞌa yinh kaw anhe chꞌekꞌi,
noꞌ labꞌa potxꞌom anma; chismaqꞌnikamo Komam noꞌ dragón ay xol haꞌ mar.
Haꞌ yespada Komam chaqꞌbꞌalnhe tuꞌ kaw chililon ye chꞌen yinh kaw kꞌul,
kaw kꞌulkano chꞌen sikꞌlebꞌil, kaw ay ismay chꞌen.
Haꞌ yinh huneꞌ tzꞌayik tuꞌ chexbꞌitni xol teꞌ tzꞌunubꞌ uva bꞌay chꞌel teꞌ vino kaj jilni.
Haꞌ Komam Jahawil chihalni hakaꞌ tiꞌ:
«Hanin Yahawilintiꞌan chintanhehan teꞌ uva tzꞌunbꞌil,
naunhe chinhayenan,
chintanhehan aqꞌbꞌalil yebꞌ yet tzꞌayikal yunhe machi mak chiꞌetanto teꞌ.
Mach ayoko inhowalan yinh teꞌ tzꞌunubꞌ uva tuꞌ,
yajaꞌ tato ay teꞌ txꞌix maka teꞌ howla telaj
chiꞌahilo xol teꞌ chitit inhowalan yinh teꞌ txꞌix yebꞌ yinh teꞌ howla telaj tuꞌ,
kat inxanhobꞌtanhenan teꞌ, chinnhusnitojan teꞌ. [at]
Tato ay hunu mak chiyoche chinkolwahan yinh,
kat yokkano aqꞌankꞌulal inxolan yebꞌi,
¡yilal isqꞌanni aqꞌankꞌulal wetan!» xhi Komam.
Chiꞌapni istzꞌayikal bꞌay chiyiqꞌkanh yip yuninal yaꞌ Jacob,
hakaꞌto chiyayto xeꞌ, kat iswolni, kat isxumakli Israel tiꞌ,
kat isnohilo sunil sat yibꞌanhqꞌinal tiꞌ yu issat.
Mach ay isyaꞌtajil yibꞌanh Israel
hakaꞌ yu yay isyaꞌtajil yibꞌanh ebꞌnaj ayko ishowal yinh.
Mach sunilopaxo Israel kami
hakaꞌ yu iskamilo sunil ebꞌnaj maqꞌnikamo ebꞌnaj Israel.
Hayet chiyanayo Komam isyaꞌtajil yibꞌanh Israel, mach chipalkꞌon yanayoj,
wal xin ay ismalil hanta isyaꞌtajil chiyayoj.
Hakaꞌ chiyu isxulaxto ismatzꞌikal ixim trigo
yu ishowal jaqꞌeqꞌ chitit yinh yetkꞌulal bꞌay chiꞌahilo tzꞌayik,
hak tuꞌ chiyu yilaxilo yul iskonhobꞌ.
Hak tuꞌ chu yaqꞌlax nimankꞌulal yinh istxꞌojal yuninal yaꞌ Jacob kat isholaxkanh ismul,
tato kokꞌ chuteyo chꞌen chꞌen ayko yinh ismexha yet xahanbꞌal tet tioxh,
hakaꞌ chiꞌutelax chꞌen chꞌen chꞌok txohal,
yebꞌ ta matxa chihitzlaxkanh yechel tioxh Asera
yebꞌ yechel tzꞌayik, istioxhal ebꞌnaj.
Yuto haꞌ konhobꞌ kaw kꞌul yeko iskꞌubꞌal tiꞌ tzꞌinan chukanoj,
haꞌ konhobꞌ bꞌay ay anma tiꞌ,
chibꞌejlaxkanoj, chiꞌeliko txꞌotxꞌ hakaꞌ txꞌotxꞌ desierto.
Haꞌ tuꞌ chiꞌok noꞌ wakax lowoj, kat isxew noꞌ bꞌey tuꞌ,
kat islohnilo noꞌ xaj teꞌ uva.
Hayet chitajilo isqꞌabꞌ teꞌ uva tuꞌ kat iswoqꞌlaxilo isqꞌabꞌ teꞌ,
kat yul ebꞌix ix iskutxbꞌanokanh teꞌ,
kat yaniko ebꞌix isqꞌaꞌ yinh teꞌ. Hak tuꞌ xin haꞌ hunteqꞌan tiꞌ mach isnabꞌal,
yuxin matxa chitzꞌay iskꞌul Komam yinh,
matxa chisyepaxo iskꞌulal iskꞌul Komam tet,
Komam watxꞌenhe anma tuꞌ.
Haꞌ yinh huneꞌ tzꞌayik tuꞌ chisxanhobꞌtanhe Komam Jahawil konhobꞌla
chiꞌichiti bꞌey haꞌ Éufrates masanta bꞌey ha haꞌ ay bꞌey Egipto;
chisxanhobꞌtanhe Komam hakaꞌ isxanhlaxilti sat ixim trigo.
Haxa hex Israel hex tiꞌ xin hununtajil chu hekutxbꞌaniko hebꞌa.
Hayet huneꞌ tzꞌayik tuꞌ chiꞌoqꞌtzelax huneꞌ niman trompeta,
kat iskutxiko sunil anma Israel pujanto bꞌey txꞌotxꞌ Asiria
yebꞌ anma Israel ilaxto bꞌey Egipto.
Chikutxikoj chiyaniko ismay Komam Jahawil bꞌey wonhan yet Komam yehi bꞌey Jerusalén.
	[at]27:4 Teꞌ txꞌix bꞌey tiꞌ, yechel yinh ebꞌnaj ayko ishowal yinh konhobꞌ Israel, haꞌ xin Komam chixanhnokꞌoj, chaqꞌni isyaꞌtajil tet.

Isyaꞌtajil alaxayo yibꞌanh Efraín
¡Kꞌanchꞌan niman konhobꞌ Efraín, kaw saqꞌal jilni hakaꞌ corona,
kaw aykanh chute isbꞌa, kaw ukꞌum vino.
Haꞌ Efraín tuꞌ ayayo yibꞌanh akꞌal bꞌay kaw kꞌul sat txꞌotxꞌ,
yajaꞌ xatajilo iskꞌulchꞌanil tuꞌ; haꞌ ebꞌnaj ukꞌum vino tuꞌ,
kaw chisomchakanh isnabꞌal ebꞌnaj yu xapalkꞌon yukꞌni vino! [au]
Haꞌ Komam Jahawil xaꞌissikꞌilo huneꞌ naj winaj kaw aykano yip,
yebꞌ kaw helan yinh howal.
Haꞌ naj tuꞌ lahan hakaꞌ isyaꞌil chilow nimeta sajbꞌat,
yebꞌ hakaꞌ kajtuxkum chiyetato sunil tzetaj ye tuꞌ,
yebꞌ hakaꞌ haꞌ nime haꞌ chimalilo yul isbꞌeh,
chimaqꞌotayo sunil tzet ye tuꞌ sat txꞌotxꞌ yu yip. [av]
Haꞌ niman konhobꞌ Efraín kaw saqꞌal jilni hakaꞌ corona,
kaw aykanh chute isbꞌa yebꞌ kaw ukꞌum vino,
chixanhobꞌtanhelax yu naj kaw aykano yip tuꞌ.
Haꞌ huneꞌ corona kaw saqꞌal jilni ayko yelawilo huneꞌ akꞌal kaw yax sat tuꞌ,
xatajiloj, lahan hakaꞌ hunu bꞌabꞌel sat lobꞌehal chiꞌeliloj;
haꞌ mak bꞌabꞌel chiꞌilni, chisbꞌixiloj, kat islohnayto yinh anhe.
Haꞌ yinh huneꞌ tzꞌayik tuꞌ, haꞌ Komam Yahawil yinh sunil corona chitzejla issaqꞌalil,
yebꞌ diadema kaw kꞌulchꞌan,
hak tuꞌ chuko Komam yinh haywanhxa anma Israel chitokankano yul iskonhobꞌ. [*]
Haꞌ Komam Jahawil chiꞌaqꞌni ishelanil ebꞌnaj juez iswatxꞌen istoholal
yet chiꞌay tzꞌonhno yul yehobꞌal,
chaqꞌnipaxo Komam yip ebꞌnaj chimajni yapni ebꞌnaj txꞌoj yul ispultahil konhobꞌ.
Yajaꞌ xin ay hunteqꞌan ebꞌnaj iswatxꞌe istxꞌojal yu vino,
yetaxto yul iswiꞌ yu yukꞌni howla vino,
ebꞌnaj sacerdote yebꞌ ebꞌnaj ischejabꞌ Komam Dios,
iswatxꞌe ebꞌnaj istxꞌojal yu teꞌ vino, yetaxto yul iswiꞌ ebꞌnaj.
Chiꞌekꞌ tekton ebꞌnaj yu vino, haꞌ tzet isyeko isbꞌa yinh sat ebꞌnaj mach yeloj.
Haꞌ tzet chal ebꞌnaj ischejabꞌ Komam Dios matxa yelo elikoj. [aw].
Yuto haꞌ sunil ismexha ebꞌnaj nohna yu isxaw ebꞌnaj yebꞌ yu istzꞌilal,
machi hunu bꞌay tiꞌ sajninoj.
Chal anma wuhan, chalni hakaꞌ tiꞌ: «¿Mak chiꞌochen huneꞌ winaj chikuywa tiꞌ?
¿Mak chikuylax yinh kuybꞌanile? ¿Ham nixhte unin xaꞌilaxilo yinh im?
mato ¿haꞌ nixhte unin tolto ilaxilo yinh yim ismiꞌ chiꞌocheni ta chikuylaxi?
¿Tzet yuxin nixhtechꞌan iskuywa naj?
Huneꞌnhe haꞌ kuybꞌanile chiyal naj.
Huneꞌnhetikꞌa bꞌeybꞌale chiyal naj.
Huneꞌnhetikꞌapaxo haꞌ chejbꞌanile chiyal naj,
kat yal-laxpaxo hunxa chejbꞌanile.
Chiꞌaqꞌlax nichꞌano bꞌey tiꞌ, kat yaqꞌlaxpaxo nichꞌanoxa bꞌey tuꞌ,» xhi.
Yuto haꞌ yinh tzotiꞌ mach habꞌanoj
yebꞌ yinh nan abꞌxubꞌal chitzotel Komam tet huneꞌ konhobꞌ tiꞌ. [*]
Haꞌ ton yinh huneꞌ konhobꞌ tiꞌ yal Komam Dios hakaꞌ tiꞌ:
«Haꞌ huneꞌ tiꞌ yet xewilal yehi, yuxin aqꞌ xewilal tet mak kaw sikinaxa aya,
kat yaqꞌlo iskꞌul,» xhi Komam. Yajaꞌ mach ischah yabꞌeꞌ ebꞌnaj. [*]
Yuxin haꞌ istzotiꞌ Komam Jahawil,
hanhkꞌanhe chihal-laxi, chihal-lax chejbꞌanile yibꞌanh hunxa chejbꞌanile,
chihal-lax kuybꞌanile yibꞌanh hunxa kuybꞌanile, chihal-lax nichꞌano bꞌey tiꞌ,
kat yal-lax nichꞌanoxa bꞌey tuꞌ masanta chito ebꞌnaj, kat yelto pakꞌna ebꞌnaj yintaj,
chiꞌaqꞌlax ekꞌoyaꞌ yanma ebꞌnaj kat iskꞌal-laxayo ebꞌnaj kat yalaxiko ebꞌnaj preso.
	[au]28:1 Efraín, huneꞌ bꞌihe chitzotel yinh lahonh majan Israel, ayko isreyal bꞌey konhobꞌ Samaria. Kabꞌebꞌto majan Israel ay isreyal bꞌey Jerusalén, haꞌ isbꞌi ebꞌnaj tuꞌ Judá yinh istiempohal yet yekꞌ yaꞌ Isaías.
	[av]28:2 Chitzotel huneꞌ tiꞌ yinh yet isqꞌoji naj Senaquerib, isreyal Asiria yinh konhobꞌ Samaria yinh habꞌil 705 a.C. yalanhto maxhto chihul Komam Cristo.
	[aw]28:7 Yinh versículo tiꞌ chiꞌichiko istzotel yinh konhobꞌ Jerusalén. Jer. 6:8-19
	28:5 28:5 Is. 4:2-6
	28:11 28:11 1Co. 14:21
	28:12 28:12 Jer. 6:16

Kachbꞌanile tet Jerusalén
Yuxin hex bꞌuchwawom, yahaw yinh konhobꞌ Jerusalén tiꞌ,
abꞌewe istzotiꞌ Komam Jahawil.
Yuto hex tiꞌ xaheyala: «Hanhonhtiꞌanh xakotꞌinhbꞌakanojanh kotratohanh tet naj kamikal yebꞌ tet kambꞌal,
yuxin hayet chihul nimeta isyaꞌtajil matxa chul jinhanh yuto haꞌ leqꞌtiꞌal
haꞌ chꞌok jenhelojanh kat jebꞌanto kobꞌahanh yalanh,» kexchi.
Yuxin haꞌ Komam Jahawil chihalni hakaꞌ tiꞌ:
«Hanintiꞌan wakanaytojan huneꞌ chꞌen chꞌen yichebꞌanilkanh xeꞌ nha bꞌey Sión,
haꞌ chꞌen tuꞌ ilwebꞌilxa chꞌen; haꞌ chꞌen chiꞌok istxikino nha
yebꞌ xin kaw aykano yelapno chꞌen,
machi hunu mak chu isbꞌilen chꞌen.
Haꞌ mak chiyayto yul yanma matxa chiyako yinh iskꞌul. [*]
Haꞌ yinh huneꞌ nha chiwatxꞌi tuꞌ,
chiwaqꞌbꞌalnhehan istoholal hakaꞌ yalaxiko plomo,
yebꞌ isyelal hakaꞌ yalaxiko nivel; yajaꞌ chiyetato sajbꞌat huneꞌ yenhel ebꞌnaj,
huneꞌ ayko yipo iskꞌul yu tzotiꞌ mach yelo,
kat yijnito haꞌ nime nhabꞌ bꞌay chiyebꞌa isbꞌa ebꞌnaj chihalni leqꞌtiꞌal,» xhi Komam.
Chitanhkano huneꞌ tzet tꞌinhbꞌabꞌilkano heyu yebꞌ kamikal,
matxa tzet chalpaxilo tzet hetꞌinhbꞌakano yebꞌ kambꞌal,
hayet chihul isyaꞌtajil kat hexanhobꞌtanhelax yu.
Hunta el chihul isyaꞌtajil tuꞌ chexyijtoj,
hunun sakꞌayal yul isyaꞌtajil teyinh, kat yulpaxo teyinh yet tzꞌayikal yebꞌ yet aqꞌbꞌalil,
yinh kaw yeli hayet cheyabꞌen isqꞌumal isyaꞌtajil tuꞌ, kat hexiwkanh.
Cheyu hakaꞌ mak chiway yibꞌanh hunu txꞌat txannhe istel,
haxa yet chebꞌini hebꞌa mach chuhi, cheyanikanh hetxow txannhe sat teyibꞌanh,
machi qꞌoji kexispichnayo.
Yuto chiꞌahwano Komam Jahawil teyinh hakaꞌ yu bꞌey witz Perazim,
kat istit ishowal teyinh hakaꞌ yu istit ishowal bꞌey akꞌal Gabaón,
chiꞌahwano teyinh yu iswatxꞌen ismunil,
yaj takbꞌalkꞌule yilot ismunil. Chiswatxꞌen tzet choche iskꞌul,
haꞌ ton tzet chiswatxꞌe kaw xiwkilal yil-laxi.
Haꞌ tinanh xin matxa chexbꞌuchwahi,
haxinwal mach chiꞌahkanh isyaꞌtajil teyibꞌanh,
yuto abꞌebꞌilxa wuhan tzet yal Komam Yahawil,
Komam chꞌanayo isyaꞌtajil yibꞌanh sunil anma ay sat txꞌo txꞌotxꞌ tiꞌ.
Kaw hajbꞌawe hetxikin heyabꞌen tzet chiwalan,
kaw kam cheyabꞌe tzotiꞌ chiwaltiꞌan.
Hayet chito hunu naj munlawom iswatxꞌe txꞌotxꞌ bꞌay chistzꞌun istzꞌunubꞌ
mach hanhkꞌanheho istꞌokni naj txꞌotxꞌ yu chꞌen arado,
maka ismunla naj yu rastrillo yinh sunilbꞌal tiempo.
Wal xin hayet chilahwi ismaqꞌnipoho naj txꞌotxꞌ,
kat istxihni teꞌ eneldo yebꞌ teꞌ comino.
Chistxinipaxayo naj ixim trigo yinh istxolal,
chistxinipaxo ixim cebada bꞌay watxꞌebꞌilxa txꞌotxꞌ yu naj,
kat istxihnipaxayo naj teꞌ avena istiꞌlaj bꞌay watxꞌebꞌilxa txꞌotxꞌ.
Yuto haꞌ Komam Dios chiyeni yinh tzet chu ismunla huneꞌ mak tuꞌ,
chiskuy Komam yinh istoholal.
Teꞌ eneldo, mach chixanhlaxikꞌo teꞌ,
nitam chiꞌekꞌpaxo yantahil carreta yibꞌanh teꞌ comino,
wal xin te teꞌ chimaqꞌnilti sat teꞌ eneldo tuꞌ yebꞌ xin kꞌax teꞌ chimaqꞌnilti sat teꞌ comino.
Ixim trigo chixanhlaxilti sat ixim,
yohta naj munlawom iswatxꞌenilo ixim,
machi qꞌaxpohto ixim yu isyantahil carreta,
machi qꞌaxpopaxto ixim yu yeh chꞌen iqꞌomilti sat trigo.
Haꞌ huneꞌ helanile tuꞌ, haꞌ Komam Jahawil kaw aykano yip chiꞌaqꞌni,
yu iskꞌay kokꞌul jilni tzet yohtaj, chaqꞌnipaxo hunteqꞌanxa yaqꞌbꞌil helanile.
	28:16 28:16 1Pe. 2:6; Is. 8:14; Sal. 118:22-23; Ro. 9:33; 10:11

Konhobꞌ Ariel yebꞌ xin mak ayko ishowal yinh
¡Kꞌanchꞌan konhobꞌ Ariel, [ax]. kꞌanchꞌan Ariel,
huneꞌ konhobꞌ bꞌay ekꞌlena yaꞌ David!
Ekꞌojabꞌto hayebꞌoxa tiempo yibꞌanh chislahni yekꞌtzen isqꞌinh chiyekꞌtze. [*]
Yajaꞌ haninan chiwayojan isyaꞌtajil yibꞌanh konhobꞌ Ariel tiꞌ,
kat iskankano yinh bꞌiskꞌulal, machi mak xin chiꞌaqꞌni yaqꞌlobꞌal iskꞌul.
Haꞌ konhobꞌ tiꞌ, lahan chꞌelkaniko hakaꞌ tzaqꞌaqꞌ
ayahto yibꞌanh ismexhahil yet xahanbꞌal.
Hach konhobꞌ Ariel, chachinhoyayojan;
chiwanikanhan campamento yinhla hahoyanil,
chinwatxꞌenkanhan bꞌay chiꞌokto ebꞌnaj chꞌaniko howal tawinh.
Chach ilaxayoj, kat hawaykꞌaykano sat txꞌotxꞌ,
kat hatzotelkanh xol pojoj;
haꞌ bꞌey tuꞌ chiꞌelti yul hanuqꞌ hakaꞌ yul isnuqꞌ ispixan kamom
chachsahsoni yet chachtzotel xol pojoj.
Haxa ebꞌnaj ayko ishowal tawinh, ebꞌnaj kaw aykanokanh isbꞌisil,
lahan chiꞌelkaniko ebꞌnaj hakaꞌ pojoj kaw kokꞌ;
haxa ebꞌnaj winaj kaw aykanokanh yip
xin lahan chiꞌelkaniko ebꞌnaj hakaꞌ matzꞌik chiꞌilaxto yu jaqꞌeqꞌ.
Chinhe tit lemna isyaꞌtajil yibꞌanh ebꞌnaj,
yu Komam Yahawil yinh sunil, kꞌuh chimaqꞌwahi,
chaniti nime txixkabꞌ, chaniti nime kajtuxkum yebꞌ nimeta yaxnhabꞌ,
chaniti xaj qꞌaꞌ chinhusnito anma.
Lahan chiyute isbꞌa hunteqꞌan konhobꞌ tuꞌ
hakaꞌ hunu mak ay tzet chiswayke yet aqꞌbꞌalil.
Sunil nimeta konhobꞌ, matxa isbꞌi hanta isbꞌisil,
chaqꞌni howal yinh konhobꞌ Ariel, chꞌok hoyno yinh,
kat yuchkꞌalaxayo iskꞌubꞌal konhobꞌ tuꞌ.
Yebꞌ xin lahan chiyu hakaꞌ ebꞌnaj chinhochahi,
kat iswayikli tato lanhan iswaꞌi, yajaꞌ haxa yet chiꞌel iswayanh,
chꞌel yaw yul iskꞌul yu nhohchahilal.
Maka hakaꞌ hunu naj chitaj istiꞌ, kat iswayikli tato lanhan yukꞌni haꞌ,
yajaꞌ haxa yet chꞌel iswayanh kaw sikina aya,
yebꞌ kaw chitaj istiꞌ.
Hak tuꞌ chu nimeta konhobꞌ kaw matxa isbꞌi hanta isbꞌisil,
chꞌaniko howal yinh wonhan Sión.
	[ax]29:1 Ariel hunxa isbꞌi konhobꞌ Jerusalén. Ez. 43:15-16
	29:1 29:1 2Sam. 5:6-9

Israel chal isbꞌa kꞌulal yebꞌ hakaꞌta mach chu yilni
¡Lahweko heyekꞌ yinh manhnabꞌalehal, lahweko heyekꞌ yinh kꞌaykꞌulal,
lahweko heyekꞌ yinh hakaꞌto mach chu heyilni, chimoyon cheyila!
¡Hex tiꞌ hakaꞌ ukꞌum yelo yul hewiꞌ yajaꞌ maxhtaj yu vino,
chexekꞌ tektoni, maxhtaj yu teꞌ howla vino!
Yuto Komam Jahawil aniti huneꞌ hakaꞌ wayanh teyibꞌanh, ismajchen Komam isbꞌaqꞌ sat ebꞌnaj ischejabꞌ ay texol,
yaniko Komam yenhel isnabꞌal ebꞌnaj ischejabꞌ
hakaꞌ yalaxahto huneꞌ yenhel iswiꞌ hunu maka.
Yuto haꞌ sunil tzotiꞌ yalkano ebꞌnaj ischejabꞌ Komam Dios, lahan hakaꞌ tzet tzꞌibꞌnhebꞌil yul hum kaw chulbꞌilayoj
yebꞌ xin kaw kꞌul yekaniko issellohal, hak tuꞌ ye yul hesat hex tiꞌ.
Tato chiꞌaqꞌlax tet hunu mak chiyil hum,
kat yal-lax tet hakaꞌ tiꞌ: «Il huneꞌ hum tiꞌ,» ta xhi tet, kat istaqꞌwi:
«Mach chisje wilnihan, yuto ayko issellohal,» xhimi.
Taka xin chiꞌaqꞌlax huneꞌ hum tuꞌ tet mak mach chil hum, kat yal-lax tet hakaꞌ tiꞌ:
«Il huneꞌ hum tiꞌ,» ta xhi tet, katmi istaqꞌwi hakaꞌ tiꞌ:
«Mach chiwilan tzꞌibꞌ,» xhimi.
Yuxin chiyal Komam Dios Jahawil hakaꞌ tiꞌ:
«Haꞌ huneꞌ konhobꞌ tiꞌ chihitziko inkꞌatanhan yu istiꞌ, chalni kꞌul-la tzotiꞌ winhan yu xaj istiꞌ,
yajaꞌ wal yanma nahat yelo winhan, tonhe chala tato chixiw wetan.
Haxa chejbꞌanile chalni tato ay welapnojan, hakaꞌnhe hunu komon chejbꞌanile ye yul sat.
Yu huneꞌ tuꞌ, yuxin chiwaqꞌ takojan iskꞌul huneꞌ konhobꞌ tiꞌ hunelxa,
chiwanitojan nimeta kꞌaybꞌalkꞌule yebꞌ xiwkꞌulal yilaꞌ;
yuto haꞌ ebꞌnaj winaj kaw helan ay bꞌey tuꞌ chitanhilo ishelanil ebꞌnaj,
kat istanhkanilo isnabꞌal ebꞌnaj winaj kaw ay yitzꞌatil iswiꞌ xol konhobꞌ tuꞌ,» xhi Komam.
¡Kꞌanchꞌan ebꞌnaj chiyebꞌa isbꞌa sata Komam Jahawil! Chiyebꞌanto tzetaj chisnah,
chiswatxꞌen tzettaj ye tuꞌ xol qꞌejholo, chalni hakaꞌ tiꞌ: «¿Maktaxka chonhilni?
¿maktaxka chiꞌohtanhenilo tzet chikowatxꞌe?» xhi.
Hex tiꞌ, haꞌ ismachiswalil cheyu. Haꞌ txꞌotxꞌ qꞌantxꞌotxꞌ,
mach lahano txꞌotxꞌ yebꞌ mak chitzꞌajni hunu munlabꞌal yinh txꞌotxꞌ.
¿Tom chiyal txꞌotxꞌ munlabꞌal tuꞌ tet naj chitzꞌajni?:
«Mach tajach watxꞌenhe hinan,» tom xhi txꞌotxꞌ. ¿Tom chiyalpaxo txꞌotxꞌ xhalu tet mak tzꞌajni?:
«Mach hawohtajo tzet chawatxꞌe,» tom xhi txꞌotxꞌ.
Chikol-laxilo Israel
Haꞌ txꞌotxꞌ Líbano, hanikꞌxanhe tiempo
kat yutenko isbꞌa txꞌotxꞌ kꞌulal bꞌay chiꞌel sat tzꞌunubꞌ,
kat yokpaxo txꞌotxꞌ qꞌebꞌtajil.
Haꞌ yinh huneꞌ tiempohal tuꞌ, haꞌ mak mach chabꞌe,
chihajcha istxikin, chiyabꞌen yawtelax tzotiꞌ ayayo yul hum,
haxa mak mach chu yilni, chihajlo sat kat ismujli xol qꞌejholo.
Haꞌ mak chewchotanhe, chitzalaho yinh Komam Jahawil,
haxa mak kaw mebꞌaꞌkanoj ay xol anma chitzala yanma yinh Komam Dios,
Komam machi istxꞌojal, isDiosal Israel.
Yuto haꞌ mak istzannhetikꞌa yinh howal chitanhiloj, kat istanhpaxilo anma bꞌuchwawom;
kat istanhtzelaxilo sunil ebꞌnaj machi way yet aqꞌbꞌalil yu iswatxꞌen istxꞌojal.
Ebꞌnaj chꞌaqꞌni aykꞌayo ebꞌnaj winaj yinh mule yu tzotiꞌ chiyala,
ebꞌnaj chꞌaqꞌni aykꞌayo ebꞌnaj juez chiꞌilni tzet chiꞌeliko anma istiꞌ ispultahil konhobꞌ, [ay]
chiyetanto istoholal chiswatxꞌe anma tohol isbꞌeybꞌal, yu leqꞌtiꞌal.
Yuxin haꞌ Komam Jahawil, Komam kolnilo yaꞌ Abraham, chihalni tet yuninal yaꞌ Jacob hakaꞌ tiꞌ: «Haꞌ tinanh, matxa chiꞌok yuninal yaꞌ Jacob yinh txꞌixwilal, matxa chisajpaqꞌilo sat yu txꞌixwilal.
Yuto hayet xapohchakanh yuninal yaꞌ Jacob chiyilni iskꞌulal chinwatxꞌehan yinh iskonhobꞌ,
chiyohtanheniloj tato kaw aykano yelapno inbꞌihan;
chiyaniko ebꞌnaj inmayan, hanin machi intxꞌojalan, isDiosal yaꞌ Jacob;
kat isxiw ebꞌnaj wetan, hanin isDiosal Israel.
Haꞌ mak somchanakanh isnabꞌal chiyohtanhelo ebꞌnaj helanile,
haxa mak bꞌuchwawom, chiyohtanhelo tzet chalilo kuybꞌanile,» xhi Komam.
	[ay]29:21 Huneꞌ istiꞌ ispultahil konhobꞌ, chaliloj, iskapil ebꞌnaj Israel.

Haꞌ kolwal chissay ebꞌnaj Israel bꞌey Egipto nabꞌanhe
Haꞌ Komam Jahawil halni hakaꞌ tiꞌ:
«¡Kꞌanchꞌan ebꞌnaj kꞌahole chispohilo isbꞌa, chisayniko mak chikuyni,
maxhtaj hinan chinissayikojan yu waqꞌnihan kuybꞌanile tet.
Chissay hunuxa tzet chako yenheloj,
mach xin yalanho Wespírituhan chiskol isbꞌa,
hak tuꞌ xin chiꞌahkanh yaqꞌbꞌil ismul yibꞌanh!
Chispohilo isbꞌa winhan, chito bꞌey Egipto,
mach xin tzet chisqꞌambꞌe wetan.
Haꞌ yip naj faraón chissaya yu yiqꞌnikanh yip,
chiyaniko Egipto tuꞌ yipo iskꞌul yu iskolni isbꞌa yinh.
Yajaꞌ mak chisaynikꞌo yip naj faraón chikan yinh txꞌixobꞌal,
haxa mak chissaynikꞌoj ta chikolwa Egipto yinh chisomchakanh isnabꞌal.
Hayet ay ebꞌnaj yahawil yinh hekonhobꞌ bꞌey Zoán
yebꞌ yet chiꞌapni ebꞌnaj embajador bꞌey Hanes yul ismajul Egipto,
kat hetxꞌixwikanh hesunil yu konhobꞌ Egipto tuꞌ, yuto matzet chiyaqꞌ teyet,
mach chikolwa teyinh, matzet cheyiqꞌ yinh;
wal xin haꞌ txꞌixwilal yebꞌ isyaꞌtajil chiyaqꞌ teyet,» xhi Komam.
Tzotiꞌ yalkano Komam yibꞌanhilo no noqꞌ chꞌekꞌ bꞌey txꞌotxꞌ Neguev, chalni hakaꞌ tiꞌ:
«Haꞌ txꞌotxꞌ bꞌay ay huchanil yebꞌ isyaꞌtajil,
bꞌay chꞌelti noꞌ bꞌalam yebꞌ noꞌ miꞌe bꞌalam yul bꞌeh,
yebꞌ bꞌay ay noꞌ howla labꞌa, yebꞌ noꞌ labꞌa chꞌekꞌ satkanh,
chꞌekꞌto ebꞌnaj Israel,
chiyinito ismelyu yebꞌ isqꞌalomal yibꞌanh noꞌ burro
yebꞌ yibꞌanh noꞌ camello chito bꞌey Egipto,
konhobꞌ matzet chiyiqꞌ ebꞌnaj yinh.
Yinh kaw yeli, haꞌ kolwal chiyaqꞌ Egipto nabꞌanhe yebꞌ xin matzet chaliloj.
Yu huneꞌ tuꞌ yuxin chiwaqꞌan yijaꞌ hakaꞌ tiꞌ:
“No noqꞌ ay ismay yel yaw, yajaꞌ mach chikꞌuxwapaxoj,” kinchihan yinh,» xhi Komam.
Yalni Komam Jahawil wetan: «Wal tinanh asiꞌ,
kat hatzꞌibꞌnhen tzet chawil tiꞌ yinh nichꞌan aqꞌinteꞌ sata hunteqꞌan anma tiꞌ,
chatzꞌibꞌnhenpaxayo yul hum yunhe iskankano istzotiꞌal tet anma yinh islahobꞌal tzꞌayik yinh hunteqꞌan tiempo chitohuli.
Yuto haꞌ huneꞌ niman konhobꞌ tiꞌ kaw manhkꞌom yu soman ye yul iswiꞌ,
kaw leqꞌtiꞌ, yebꞌ xin mach isje yabꞌeꞌ chejbꞌanile chiwalan, hanin Yahawilintiꞌan.
Chiyalni tet ebꞌnaj inchejabꞌan:
“Machojabꞌ tzet chiyaqꞌ Komam heyilaꞌ,” xhi.
Chalnipaxoj: “Machojabꞌ cheyal jetanh isyelal chal Komam teyet;
wal xin haꞌ tzotiꞌ kꞌulchꞌan yoki, haꞌ leqꞌtiꞌal haꞌ cheyala.
Elanhwe yul kobꞌehanh, hekꞌwelo hebꞌa, mach cheyaqꞌ bꞌina Komam Dios,
Komam machi istxꞌojal, isDiosal Israel,” xhi ebꞌnaj,» xhi Komam.
Yuxin haꞌ Komam Dios, Komam machi istxꞌojal,
isDiosal Israel, chihalni hakaꞌ tiꞌ: «Yu xaheyintanhekanilto intzotiꞌan,
haxa istxꞌojal xin bꞌay chekol hebꞌa,
yebꞌ xin ismachiswalilal cheyako yipo hekꞌul.
Yuxin haꞌ hemul tiꞌ, lahan hakaꞌ hunu hatil chilowto yinh hunu kꞌubꞌ nahat yekanh istel,
tona nahul ay hex xin, kat yaykꞌay yinh anhe.
Lahan chextanhilo hakaꞌ ispohto hunu txꞌotxꞌ vaso chistzꞌaj naj tzꞌajom munlabꞌal,
haꞌ mak chipohnitoj, machi tzꞌay iskꞌul ispohnitoj,
hayet xapohto tuꞌ, matxa tzet chiꞌoknikoj,
nitam yalaxayto tzaqꞌaqꞌ yul kat yilaxto yul nha,
nitam yokniko letxbꞌalil yul kꞌuh,» xhi Komam.
Yuto hak tiꞌ yute yalni Komam Dios Jahawil,
Komam machi istxꞌojal, isDiosal Israel:
«Meltzanhweko yul inqꞌabꞌan, kat heyehikꞌo yinh aqꞌankꞌulal,
hak tuꞌ chu hekolchahi, ehanhwe yinh aqꞌankꞌulal kat kinheyanikojan yipo hekꞌul,
haxinwal cheyiqꞌ heyip,» xhi Komam, yajaꞌ mach heyabꞌe.
Wal xin heyala: «Machoj, chonhahtojanh yibꞌanh cheh, kat jelkanhanh,» kexchi.
Yeltoni chexelkanh hakaꞌ heyalni tiꞌ. Heyalnipaxoj:
«Chonhahtojanh yibꞌanh cheh kaw helan isbꞌelwi yinh anhe,» kexchi.
Yeli, haꞌ ebꞌnaj chꞌaqꞌni howal yebꞌ hex,
kaw helan ebꞌnaj yaqꞌni anhe teyintaj, kexistzumbꞌeni.
Mil hebꞌisil hex chexelkanh tet huneꞌnhechꞌan naj winaj xol ebꞌnaj ayko ishowal teyinh,
haxa tet howanh ebꞌnaj xin chexelkanh hesunil yu xiwkilal,
haywanhxanhe hex chexkani,
hakaꞌ iskan linhno hunu te teꞌ iswiꞌ witz,
maka hakaꞌ bandera iswiꞌ wonhan.
Chihaltelax iskꞌulchꞌanil iskꞌul Komam Dios tet Israel
Yajaꞌ echmabꞌil yu Komam Jahawil bꞌay chisyelo iskꞌulchꞌanil iskꞌul, kat istzꞌay iskꞌul teyinh, yuxin chiꞌilaxkanh, kat yalaxiko ismay; yuto haꞌ Komam Jahawil, Dios kaw toholkanoj. Kaw saqꞌal yet sunil mak chikawxi iskꞌul yinh Komam.
Yinh kaw yeli, hex konhobꞌ Sión, hex ay bꞌey Jerusalén, kaw kꞌul iskꞌul huneꞌ mak chitzꞌay iskꞌul teyinh, hayet chiyabꞌen hebꞌiskꞌulal, kat ispajtzen tzet cheqꞌana. Waxanhka chexekꞌ yinh isyaꞌtajil yu Komam Jahawil, hakaꞌto chewah kat heyukꞌni isyaꞌtajil, yajaꞌ wal ebꞌnaj kexkuyni matxa ewano ye ebꞌnaj teyet, wal tinanh xin haꞌ kaw isbꞌaqꞌ hesat chiꞌilni yinh ebꞌnaj. Cheyabꞌen yal-lax teyet hakaꞌ tiꞌ: «Haꞌ huneꞌ tiꞌ bꞌeh bꞌay chextohi, mach xin chehekꞌ hebꞌa yinh hewatxꞌqꞌabꞌ, mach chehekꞌ hebꞌa yinh hemekqꞌabꞌ,» xhi. Hak tuꞌ chu heyetanto hunteqꞌan hetioxh cheyal hediosaloj, ayiko chꞌen plata yebꞌ chꞌen oro yinh, cheqꞌojnito hakaꞌ hunu qꞌap qꞌap tzꞌil, yahbꞌeta jilni, cheyalni tet: «Elanhweto bꞌey tiꞌ,» kexchi.
Hak tuꞌ chu yanayo Komam Dios Jahawil haꞌ nhabꞌ yibꞌanh heyinhat chetzꞌunu, chiyaqꞌni txꞌotxꞌ tzet cheloh yinh kaw niman yebꞌ kaw kꞌul chu. Haꞌ henoqꞌ yinh huneꞌ tiempohal tuꞌ kaw ay tzet chislo noꞌ yebꞌ kaw haman bꞌay chꞌekꞌ noꞌ lowoj. Haꞌ hewakax yebꞌ heburro chimunla yinh tꞌoko, haꞌ ixim trigo machi isqꞌalemal chiskꞌux noꞌ, ixim watxꞌebꞌil yu pala yebꞌ criba. Haꞌ yinh iswiꞌla sunil witz nahat yekanh yebꞌ yibꞌanh iswiꞌla wonhan chꞌel yojomal haꞌ nime haꞌ, kat yaykꞌay iscuartel ebꞌnaj ayko ishowal teyinh, kat yul istzꞌayikal bꞌay chꞌok nime kamikal xol ebꞌnaj. [*]Hayet tuꞌ, haꞌ yoj ixahaw lahanxa yip hakaꞌ yoj tzꞌayik, haxa yoj tzꞌayik hujel ekꞌbꞌal yip istzejlahi, lahan hakaꞌto hujebꞌto tzꞌayik yip huneꞌ tzꞌayik tuꞌ. Hayet huneꞌ tzꞌayik tuꞌ chanhte Komam Jahawil iskonhobꞌ, haꞌ lahwilal yako Komam yinh iskonhobꞌ tuꞌ, chanhte Komam, kat yaniko Komam ispichil.
	30:25 30:25 Is. 24:1; 34:2,6

Isyaꞌtajil chati Komam Jahawil yibꞌanh Asiria
¡Ilwekꞌanabꞌi, nahat lanhan istit isbꞌi Komam Jahawil!
Chiꞌah xaj qꞌa yinh sat yu ishowal, haꞌ xaj qꞌa tuꞌ chinhuswahi,
kaw how yok istiꞌ yu ishowal, haxa yaqꞌ lahan hakaꞌ xaj qꞌa qꞌaꞌ chinhuswahi.
Haxa xobꞌ istiꞌ Komam, lahan hakaꞌ haꞌ nime haꞌ chichꞌibꞌkanh
masanta chiꞌahapno yinh isnuqꞌ ebꞌnaj bꞌay ayko ishowal,
chiyanayo isyaꞌtajil yibꞌanh nime konhobꞌ hakaꞌ istixhlaxkanh ixim trigo yu yel isqꞌalemal,
chitxayelax yu Komam, chiyaniko Komam yet istiꞌ konhobꞌla tuꞌ,
chiyinito bꞌay chikꞌaytzelaxiloj.
Wal hex hex tiꞌ xin chexbꞌitni hakaꞌ yet chꞌekꞌtzelax isqꞌinal pascua yinh aqꞌbꞌalil,
chextzalahi hakaꞌ chu istzala mak chiꞌoqꞌtzen teꞌ suꞌ
yet chito bꞌey wonhan bꞌay ayahto Yatut Komam Jahawil,
Komam kaw aykano yip chikolni Israel.
Chiyaqꞌ Komam Jahawil abꞌelaxo yul isnuqꞌ,
kat yil-lax yip isqꞌabꞌ yu ishowal, chiyaniti qꞌa qꞌaꞌ chinhuswahi,
chimaqꞌwa yu kꞌuh, kat yaniti kajtuxkum, yebꞌ nimeta sajbꞌat hakaꞌ chꞌen chꞌen.
Haxa Asiria chiꞌay isyaꞌtajil yibꞌanh yet chiyabꞌen yul isnuqꞌ Komam Jahawil,
kat ismaqꞌlax yu isqꞌojoch Komam.
Hunta el chismaqꞌ Komam ebꞌnaj yu isqꞌojoch chiwatxꞌen istoholal,
kat yok pandereta yebꞌ arpa yet chanayo Komam isyaꞌtajil yibꞌanh ebꞌnaj ayko ishowal yinh Komam.
Yuto Tofet, watxꞌebꞌilxa yettax payat,
yebꞌ kaw kꞌulxa yeh bꞌay chinhuslaxto isnimanil naj rey Asiria.
Haꞌ huneꞌ bꞌay ay isyaꞌtajil tuꞌ kaw nahat yehayto yich yebꞌ kaw nimajal yeko sat,
bꞌay kaw ay teꞌ siꞌ ayko qꞌaꞌ yinh.
Haꞌ xobꞌ istiꞌ Komam chiꞌaniko yip qꞌa qꞌaꞌ yinh,
hakaꞌto chayto Komam nimeta yojomal azufre xol qꞌaꞌ. [az].
	[az]30:33 Tofet isbꞌi huneꞌ txꞌotxꞌ ayko iskawilal Jerusalén, yinh txꞌiꞌal tiempo ischah huneꞌ tuꞌ nixhte yuninal ebꞌnaj Asiria chꞌaqꞌlax xahanbꞌalil tet tioxh Moloc. 700 habꞌilxa yuni huneꞌ howal tuꞌ yet yalanhto maxhto chul Komam Cristo. 2Rey. 23:10

Ebꞌnaj Egipto anma ebꞌnaj mach Dioso ebꞌnaj
¡Kꞌanchꞌan ebꞌnaj chito bꞌey Egipto yu issayni kolwal, kat iskawxi iskꞌul yinh noꞌ cheh,
chiyaniko ebꞌnaj carruaje ay bꞌey Egipto tuꞌ yipo iskꞌul yuto kaw nimankanoj.
Chiyanipaxiko ebꞌnaj ebꞌnaj soldado kaw helan yaqꞌni howal yibꞌanh cheh yipo iskꞌul.
Machi xin chꞌok tꞌanhno ebꞌnaj yinh Komam Dios, Komam machi istxꞌojal, isDiosal Israel.
Mach xin chissayikꞌo ebꞌnaj Komam Jahawil yu iskolwa yinh ebꞌnaj!
Yajaꞌ helanpaxo Komam, chiyati Komam isyaꞌtajil yibꞌanh ebꞌnaj,
haꞌ tzet chiyal Komam mach chꞌekꞌto yet yijni isbꞌa.
Chiꞌahwano Komam kat yanayo isyaꞌtajil yibꞌanh konhobꞌ txꞌoj isbꞌeybꞌal,
yebꞌ yibꞌanh makta chikolwa yinh anma txꞌoj isbꞌeybꞌal tuꞌ.
Haꞌ ebꞌnaj Egipto tuꞌ anma ebꞌnaj, mach Dioso ebꞌnaj;
haxa ischeh ebꞌnaj, chibꞌenhe, machi espíritu yinh;
yuxin hayet chiyinikanh Komam Jahawil isqꞌabꞌ chiyanayo isyaꞌtajil,
chiꞌaykꞌay ebꞌnaj chikolwahi, kat yaykꞌaypaxo ebꞌnaj chikol-laxi;
hak tuꞌ chu istanhkanilo ebꞌnaj sunil.
Yuto haꞌ Komam Jahawil halni wetan hakaꞌ tiꞌ:
«Hakaꞌ chu yel yaw noꞌ miꞌe bꞌalam yebꞌ yunin, yibꞌanh noꞌ meꞌ chitzabꞌcha yu,
waxanhka chiskutxbꞌa isbꞌa ebꞌnaj tanhem meꞌ, kat yel yaw ebꞌnaj yinh noꞌ,
mach chixiw noꞌ. Mach chixiwpaxo noꞌ yabꞌen yekꞌ wejwon ebꞌnaj yinta noꞌ.
Hak tuꞌ chu wulan waqꞌnojan howal bꞌey wonhan Sión, hanin Yahawil yinh sunil.
Hakaꞌ chu yekꞌ purpun noꞌ chꞌik istanhen nixhte yunin, hak tuꞌ chu intanhenan Jerusalén,
hanin Yahawil yinh sunil, haninan chintanhehan, chinkolnipaxojan,» xhi Komam. [*]
¡Meltzanhwe yul isqꞌabꞌ Komam Jahawil,
Komam bꞌay kaw yelaꞌ kaw manhkꞌom heyute hebꞌa, hex Israel!
Yuto chiꞌapno istzꞌayikal bꞌay cheqꞌojto hetioxh watxꞌebꞌil yinh chꞌen plata yebꞌ yinh chꞌen oro,
hunteqꞌan tioxh tuꞌ watxꞌebꞌil heyu yu hetxꞌojal.
Yalnipaxo Komam: «Chitanhilo Asiria yu espada, yajaꞌ maxhtaj yu yespada ebꞌnaj winaj.
Chitanhkaniloj, yajaꞌ maxhtaj yu espada chiyaqꞌbꞌalnhe anma.
Ay ebꞌnaj xin chꞌelkanh tet espada tuꞌ, kat yilaxto ebꞌnaj tzehtaj chejabꞌoj.
Haxa yu xiwkilal chꞌelkanh isreyal ebꞌnaj Asiria tuꞌ,
kat isbꞌejnipaxkano ebꞌnaj yahawil soldado isbandera yu xiwkilal,» xhi Komam Jahawil,
Komam ayayo isqꞌaꞌ bꞌey Sión, yebꞌ ishorno bꞌey Jerusalén.

Yaꞌ rey kaw tohol tzet chiswatxꞌe
Ay huneꞌ yaꞌ chꞌok reyalil, haꞌ yaꞌ tuꞌ haꞌ istoholal chiswatxꞌe;
haxa ebꞌnaj yahaw konhobꞌ chiyil ebꞌnaj yinh tzet chꞌeliko anma yinh istoholal.
Haꞌ huneꞌ yaꞌ rey tuꞌ, lahan hakaꞌ bꞌay chiyebꞌa isbꞌa anma tet nime jaqꞌeqꞌ;
lahan yaꞌ hakaꞌ bꞌay chiskol isbꞌa anma yet chinhirla kꞌuh
lahanpaxo hakaꞌ ha haꞌ chꞌekꞌ yojomal bꞌey txꞌotxꞌ tajin txꞌotxꞌ yet waresma,
lahanpaxo yaꞌ hakaꞌ yenhel hunu chꞌen niman chꞌen
bꞌay chiyenhelnhe isbꞌa anma tet qꞌa qꞌaꞌ.
Hayet tuꞌ, haꞌ mak machi kaw chu yilni, kaw kꞌulxa ismujli,
haxa istxikin makta mach kaw chabꞌe, kam chihajchakanoj,
kat istxumcha yu tzet chiyabꞌe.
Haxa mak somchanakanh isnabꞌal, chitxumchalo helanile yu,
haxa mak chilekta istiꞌ istzoteli,
chiwatxꞌilo istzoteli yebꞌ habꞌanxa istzoteli.
Haꞌ mak txꞌoj, matxahojabꞌ chal-lax kꞌulal;
haxa mak leqꞌtiꞌ, machojabꞌ chihal-laxi tato ay yelapnoj.
Yuto ebꞌnaj txꞌoj, haꞌ istxꞌojal chiyal ebꞌnaj,
haꞌ machiswalilal chꞌekꞌ yinh yanma ebꞌnaj, haꞌ chiswatxꞌe.
Chiyal ebꞌnaj txꞌoj tzotiꞌ yinh Komam Jahawil.
Chiyinilo ebꞌnaj tzet chislo makta chinhochahi,
chiyinilo ebꞌnaj haꞌ tet makta chitaj istiꞌ.
Haꞌ tzet chiswatxꞌe ebꞌnaj leqꞌtiꞌwom, mach kꞌuloj,
chisnakanh ebꞌnaj istxꞌojal yebꞌ leqꞌtiꞌal
yunhe yaqꞌni subꞌchaho anma mach chu iskolni isbꞌa,
chisbꞌalnikanh ebꞌnaj mule yinh anma mebꞌaꞌ.
Yajaꞌ wal ebꞌnaj kꞌul, haꞌ iskꞌulal chꞌekꞌ yinh isnabꞌal, haꞌ iskꞌulal tuꞌ xin chꞌinikanh.
Kachbꞌanile yinh ebꞌix ix ah Jerusalén
¡Hex ix ah Jerusalén, kaw machi kam hekꞌul yinh tzet cheyu, ahanhwewanoj,
kat heyabꞌen tzotiꞌ chiwalan; hex ix kaw mach ok yinh hekꞌul yu isahil,
abꞌewe tzet chiwalan teyet tiꞌ!
Kaw matzet cheyako yinh hekꞌul heyalni, yajaꞌ yulbꞌal huneꞌ tiempo tiꞌ,
cheyilaꞌ isyaꞌtajil, yuto matxa uxu uva, matxapaxo sat tzꞌunubꞌ chiꞌilaxkanh.
¡Hex ix mach ayoko yinh hekꞌul hetxumni,
bꞌilanhwekanh yu xiwkilal, kat issomchakanh yul hewiꞌ yu kabꞌkꞌulal!
¡Hex ix matzet chal hekꞌul, iwelo xil heqꞌap ayko teyinh tiꞌ,
kat heyaniko xilqꞌape yet bꞌiskꞌulal teyinh!
Chetinhni istxam hekꞌul yu heqꞌabꞌ, yu bꞌiskꞌulal,
yuto matxa chaqꞌ sat tzꞌunubꞌ sat txꞌotxꞌ kaw kꞌul,
yebꞌpaxo matxa teꞌ uva teꞌ kaw kꞌul chuko sat.
Yuto haꞌ teꞌ txꞌix yebꞌ howla telaj chichꞌibꞌ sat istxꞌotxꞌ inkonhobꞌan,
kat yapni isyaꞌtajil yulaj sunil nha bꞌay aynhetikꞌa qꞌinh,
hunteqꞌan tzalahilalnhetikꞌa ye yet yalanhtokanoj.
Yuto haꞌ palacio chitzꞌinhlokanoj haxa anma kaw niman ay yul konhobꞌ tiꞌ, chikꞌaykanh.
Haꞌ torre bꞌay chitanhelax konhobꞌ yebꞌ cuartel,
chiꞌokkano iswaybꞌalo no noqꞌ yinh sunilbꞌal tiempo.
Haꞌ yul konhobꞌ tiꞌ chixew noꞌ xoltelajil burro kat yekꞌ noꞌ wakax lowoj.
Masanto yet chꞌalaxayo Espíritu ay yul satkanh teyibꞌanh,
kat ismeltzoko txꞌotxꞌ desierto kꞌulal,
kat ismeltzoko txꞌo txꞌotxꞌ kaw kꞌul yinh qꞌebꞌtajil. [*]
Chibꞌeybꞌalnhelax iskꞌulal sat txꞌotxꞌ desierto;
chibꞌeybꞌalnhelaxpaxo istoholal sat txꞌotxꞌ kꞌul-la txꞌotxꞌ.
Haꞌ istoholal chibꞌeybꞌalnhelax tuꞌ chiyaqꞌ aqꞌankꞌulal,
yebꞌ xewilal yebꞌ istꞌinhanil yinh sunilbꞌal tiempo.
Chꞌehikꞌo inkonhobꞌtiꞌan yinh aqꞌankꞌulal,
kat yepaxiko yinh istꞌinhanil, kat isxew yinh tzalahilal.
Waxanhka chiꞌaykꞌay chꞌen sajbꞌat yibꞌanh teꞌ qꞌebꞌtalaj,
wal konhobꞌ xin chitanhtzelaxilo sunil.
¡Saqꞌal heyet hex chetzꞌun hetzꞌunubꞌ istiꞌla sunil ha haꞌ,
chebꞌejtzonkano hewakax yebꞌ heburro lowoj!

Yinh Komam Jahawil chitit kolbꞌanile
¡Kꞌanchꞌan hach chachok eleqꞌ,
chawinito sunil tzet chiꞌilcha hawu, yajaꞌ machi mak xin xaꞌok eleqꞌ tawinh!
Hach chachpakꞌikoj, yajaꞌ machi mak xapakꞌiko tawinh.
Yajaꞌ xin hayet lahwi hawok eleqꞌ kat yelqꞌalaxto tzetaj ayach,
yet chilahwi hapakꞌiko hawelqꞌanto tzet ay hawet anmahil,
kat ispakꞌiko tawinh. [*]
Mam Jahawilanh, tzꞌayojabꞌ hakꞌul jinhanh, yuto echmabꞌil hach juhanh,
haꞌ haqꞌabꞌ chikolwa jinhanh hunun sakꞌayalil;
hach chawaqꞌpaxo kolbꞌanile jetanh yinh istiempohal isyaꞌtajil.
Haꞌ konhobꞌlaj, chꞌelkanh yet chabꞌen isbꞌili istit hahowal,
haxa nimeta konhobꞌ chisajlemitoj yet chachahwanoj.
Haꞌ qꞌalomal yilo yet isqꞌoji yinh hunteqꞌan konhobꞌ chiꞌilaxpaxiloj tet.
Chikutxbꞌalaxiko ebꞌnaj hakaꞌ iskutxbꞌalaxiko noꞌ qꞌul,
kat yapni bꞌulna ebꞌnaj ayko ishowal yinh yibꞌanh isqꞌalomal tuꞌ
hakaꞌ yapni bꞌulbꞌon noꞌ qꞌul yibꞌanh tzꞌunubꞌ.
Chꞌalaxiko ismay Komam Jahawil,
Komam ay satkanh bꞌay kaw nahat yekanh.
Nohilo sunil sat konhobꞌ Sión yu iskꞌulchꞌanil yebꞌ yu istoholal yu Komam.
Haꞌ yinh huneꞌ tiempohal tuꞌ kaw ay helanile yebꞌ nabꞌale yebꞌ xin kaw ay kolbꞌanile,
kat hexiw tet Komam Jahawil;
haꞌ hexiw tet Komam tuꞌ xin, haꞌ ton heqꞌalomal yekoj.
Abꞌewe yel yaw ebꞌnaj embajador yulaj bꞌeh,
haxa ebꞌnaj chejabꞌ chejlax yaniko aqꞌankꞌulal,
kaw chꞌok ebꞌnaj oqꞌo sikꞌlebꞌil. [*]
Haꞌ yulaj bꞌeh kaw tzꞌinan, matxa mak chilaekꞌi,
istanhtze ebꞌnaj tzet ye tuꞌ tꞌinhbꞌabꞌiltikꞌa yu,
chisyah ebꞌnaj ej nimeta konhobꞌ,
machi yelapno ebꞌnaj winaj yul sat ebꞌnaj.
Yok bꞌiskꞌulal yinh txꞌo txꞌotxꞌ, yok yabꞌil yinh txꞌotxꞌ,
istxꞌixwipaxokanh txꞌotxꞌ Líbano, isqꞌajlaxayo teꞌ qꞌebꞌtaj ay sat txꞌotxꞌ.
Ismeltzoko txꞌotxꞌ Sarón hakaꞌ jilni txꞌotxꞌ desierto,
istzikobꞌtanhelax txꞌotxꞌ Basán yebꞌ txꞌotxꞌ Carmelo.
Chiyalni Komam Jahawil hakaꞌ tiꞌ:
«Wal tinanh xin, chinahwanojan, wal tinanh chinilaxkanhan,
kat yalaxiko inmayan.
Haꞌ tzet xahewatxꞌe hex tiꞌ yebꞌ tzet chꞌekꞌ yinh henabꞌal,
qꞌalemnhe, hakaꞌ istajinal xaj te teꞌ yebꞌ teꞌ yojsah;
chexuko qꞌaꞌ hex tiꞌ, hex hunex chextzꞌatoj.
Haxa ej konhobꞌ, chinhuslax hakaꞌ isnhuslax chꞌen txoh,
yebꞌ hakaꞌ isnhuslaxto teꞌ txꞌix xatzokꞌlaxayoj.
Abꞌewelo hex ay hex nahata yinh tzetaj xaꞌinwatxꞌehan,
haxa hex ay hex kawil tiꞌ ohtanhewelo wipan,» xhi Komam.
Haꞌ anma mulum chitakkanh iskꞌul bꞌey Sión,
kat isxiwkanh anma chal isbꞌa kꞌulal, chalni hakaꞌ tiꞌ:
«¿Makonh tiꞌ chitecha ju jehiko xol qꞌa qꞌaꞌ chonhnhusnitoj?
¿Makonh tiꞌ chitecha ju jehiko xol qꞌa qꞌaꞌ machi bꞌaqꞌinhal chitanhi?» xhi anma tuꞌ.
Haꞌ mak chibꞌeybꞌalnhen istoholal, kat yalni isyelal;
haꞌ mak mach chꞌok qꞌalomal yu yiqꞌni ismelyu yinh istxꞌojal;
haꞌ mak mach chisje iskꞌul ischahni melyu yinh ewantajil.
Haꞌ mak chismajche istxikin yunhe machi yato yet xol ebꞌnaj maqꞌomkamo anma;
haꞌ mak chismajche sat yunhe mach chꞌok tꞌanhno yinh istxꞌojal.
Haꞌ mak tuꞌ chiꞌehayo bꞌey huneꞌ txꞌotxꞌ nahat yekanh,
chiꞌeh bꞌay kaw tꞌinhan yekoj, haꞌ chiꞌeh yul cuartel nabꞌa chꞌen bꞌay matzet chihul yinh.
Chꞌaqꞌlax ispan kat yaqꞌlax haꞌ yukꞌuꞌ, aynhetikꞌa tzet chislo.
Chawil yu isbꞌaqꞌ hasat yinh naj Rey kaw aykano ismay iskꞌulchꞌanil;
haꞌ hetxꞌotxꞌ kaw niman yekoj, cheyilto txꞌotxꞌ kaw nahata.
Hayet chenaniti xiwkilal ilbꞌil heyu, cheyalni:
«¿Bꞌaytuꞌwal ay naj chibꞌisni chꞌen tohlabꞌal chꞌel yinh konhobꞌ?
¿Bꞌaytuꞌwal ay naj chimalen hanta chꞌen tohlabꞌal tuꞌ?
¿Bꞌaytuꞌwal ay ebꞌnaj chibꞌisni hanta teꞌ nime nha ay yul konhobꞌ tiꞌ?» kexchi.
Matxa cheyil huneꞌ konhobꞌ kaw aykanh chiyute isbꞌa yu yekꞌnajil,
huneꞌ konhobꞌ nan yabꞌxubꞌal, mach chitxumchalo heyu tzet chiyala.
Cheyil konhobꞌ Sión, konhobꞌ bꞌay cheyekꞌtze qꞌinh kaw ay yelapnoj,
haꞌ isbꞌaqꞌ hesat chiꞌilni Jerusalén, bꞌay ay aqꞌankꞌulal.
Haꞌ Jerusalén machi helobꞌtanhelaxi
hakaꞌ ishelobꞌtanhelax qꞌap mantiado machi hokꞌlaxkanh yestakahil,
machi tꞌijmopaxo istxꞌanhal.
Yinh kaw yeli, haꞌ Komam Jahawil, Komam kaw aykano yip chisyelo isbꞌa koxol.
Haꞌ bꞌey tuꞌ kaw ay ha haꞌ chꞌekꞌi kaw nime sat,
haꞌ yibꞌanh haꞌ machi ekꞌ ebꞌnaj ayko ishowal yinh konhobꞌ yebꞌ isbarco kaw nimej.
Yuto Komam Jahawil haꞌ kojuez, Komam Jahawil chiwatxꞌen chejbꞌanile,
Komam Jahawil haꞌ Korey, haꞌ Komam chonhkolni.
Haꞌ istxꞌanh ebꞌnaj ayko ishowal jinh tiꞌ, toyqꞌahi,
mach kawo yehayto yoyal, machi bꞌay chiyiqꞌ yip istxꞌanhal isvelohal isbarco ebꞌnaj.
Hak tuꞌ chu kopohnikanh hunteqꞌan isqꞌalomal ebꞌnaj ayko ishowal jinh.
Haꞌ hun ebꞌnaj tzakaꞌ ye yoj, haꞌ ebꞌnaj chichahnipaxo hunteqꞌan qꞌalomal tuꞌ.
Haꞌ anma chiꞌeh bꞌey Sión, machi hunu chihalni ta yaꞌay,
haꞌ mak chiꞌeh bꞌey konhobꞌ tuꞌ chiꞌaqꞌlax nimankꞌulal yinh ismul.

Isyaꞌtajil chayo Komam Jahawil yibꞌanh ej nime konhobꞌ
Hex nime konhobꞌ kutxbꞌaweko hebꞌa, hitzanhwekoj,
cheyabꞌen tzet chiwalan, kat heyabꞌenpaxo hex konhobꞌlaj.
Yabꞌehabꞌpaxo txꞌo txꞌotxꞌ yebꞌ sunil tzet ay sat txꞌotxꞌ,
yabꞌehabꞌpaxo sunil yul sat yibꞌanhqꞌinal tiꞌ yebꞌ sunil tzet chichꞌibꞌ sat.
Yuto haꞌ Komam Jahawil kaw lemanti ishowal yinh sunil ej nimeta konhobꞌ
yebꞌ yinh sunil ebꞌnaj soldado ay yulajla konhobꞌ tuꞌ;
chistanhtzenkanilo Komam chiyaniko Komam ebꞌnaj soldado yul isqꞌabꞌ kamikal.
Haꞌ isnimanil ebꞌnaj chikam yulajla konhobꞌ tuꞌ,
tonhe chikankano pakꞌno sat txꞌotxꞌ, kat yekꞌ sam isnimanil tuꞌ,
toxanhe chꞌekꞌ yojomal chikꞌ iswiꞌla witz.
Haꞌ sunil tzet chitzejla yul satkanh chitanhiloj,
haꞌ satkanh chischulayo isbꞌa hakaꞌ ischul-laxayo hunu hum.
Sunil txꞌumel ay yul satkanh chiꞌaykꞌayi,
hakaꞌ yaykꞌay xaj teꞌ uva, maka hakaꞌ yaykꞌay xaj teꞌ higuera. [*]
Kꞌulxa ye yespada Komam Jahawil yul satkanh,
haꞌ yespada tuꞌ chiꞌaykꞌay yibꞌanh Edom,
chiꞌay isyaꞌtajil yibꞌanh huneꞌ konhobꞌ tuꞌ,
yuto tzꞌaktiꞌnhebꞌilxa yu Komam.
Haꞌ yespada Komam Jahawil chinohiko chikꞌ yebꞌ xhepu yinh,
hakaꞌ yet chipotxꞌlax noꞌ meꞌ yebꞌ noꞌ chiw xahanbꞌalil,
kat isnohiko ischikꞌil noꞌ yebꞌ ismantecahil isqꞌejtxꞌotxꞌ yinh chꞌen espada.
Haꞌ isxahanbꞌal Komam Jahawil, haꞌ bꞌey Bosra chiyuhi,
kat yok niman kamikal yu Komam sat txꞌotxꞌ Edom. [ba]
Haꞌ yinta anma chikam tuꞌ chiꞌaykꞌaypaxo noꞌ búfalo,
yebꞌ noꞌ nixhte winaj yunin wakax, yebꞌ noꞌ tzehla wakax.
Haꞌ istxꞌotxꞌ anma tuꞌ chiyukꞌ txꞌotxꞌ chikꞌ, kat yulikanh ispojojal txꞌotxꞌ yu noꞌ xhepu.
Yuto haꞌ yinh huneꞌ tzꞌayik tuꞌ chispajtze Komam Jahawil yinh tzet istxꞌojal chu anma,
haꞌ ton istiempohal bꞌay chisyelo Komam ishowal yinh tzet utelax konhobꞌ Sión yu hunteqꞌan anma tuꞌ.
Haꞌ bꞌey Edom chimeltzoko ha haꞌ qꞌolal,
haxa pojoj chimeltzoko azufrehal,
kat yah xaj qꞌaꞌ yinh istxꞌotxꞌ ebꞌnaj yu qꞌol. [*]
Haꞌ xaj qꞌa qꞌaꞌ tuꞌ, mach chitanh yet aqꞌbꞌalil,
mach chitanhpaxo tzꞌayikal,
haꞌ isnhubꞌal qꞌa tuꞌ chiꞌah yinh sunilbꞌal ej tiempo.
Chibꞌejlaxkano txꞌotxꞌ Edom tuꞌ yinh sunilbꞌal tiempo,
matxa bꞌaqꞌinh chꞌekꞌ hunu mak sat txꞌotxꞌ.
Haꞌ konhobꞌ tuꞌ, chiꞌokkano iswaybꞌalo noꞌ pelícano,
noꞌ erizo, noꞌ pop yebꞌ noꞌ hoh;
kaw tzꞌajan chu yay isyaꞌtajil yibꞌanh konhobꞌ tuꞌ yu Komam, hakaꞌto chꞌok nivel yebꞌ plomo yinh,
chimeltzokaniko desiertohal yebꞌ xin kaw tzꞌinan chukano yu Komam.
Ebꞌnaj yahawil chal-lax yinh ebꞌnaj ta matxa mak yibꞌanh chaqꞌ ebꞌnaj yahawilal.
Haꞌ sunil ebꞌnaj winaj kaw ay yelapnoj matxa yelapno chꞌelkaniko ebꞌnaj.
Haxa teꞌ txꞌix chichꞌibꞌ yul ispalacio ebꞌnaj, kat ischꞌibꞌpaxo teꞌ txꞌix yebꞌ telaj yul iscuartel,
kat yok cuartel tuꞌ yatuto noꞌ oj, haxa yamaqꞌil, chꞌok yatuto noꞌ avestruz yebꞌ nixhte yunin.
Haꞌ bꞌey tuꞌ chiskutxbꞌa isbꞌa noꞌ howla noqꞌ ay bꞌey txꞌotxꞌ desierto,
chiyawtenpaxo noꞌ xoltelajil chiw yetbꞌi bꞌey tuꞌ;
chꞌapnipaxo noꞌ pop eho bꞌey tuꞌ, chissayni noꞌ bꞌay chiwayi.
Haꞌ bꞌey tuꞌ chiswatxꞌe noꞌ pop yatut bꞌay chiyayo ishos,
kat yelti nixhte yunin noꞌ, chistxupnayo noꞌ nixhte yunin yalanh xikꞌ.
Haꞌ tuꞌ chiskutxbꞌapaxo isbꞌa noꞌ usmij, noꞌ miꞌe yebꞌ noꞌ mame.
Saywe yul yum Komam Jahawil,
kat heyilni tato sunil hunteqꞌan no noqꞌ chibꞌina yul hum tuꞌ, machi hunu noꞌ mach tzꞌajanoj.
Tzꞌajan noꞌ icham tzꞌajanpaxo noꞌ miꞌe,
yuto haꞌ kaw istiꞌ Komam Jahawil halnhekanoj.
Haꞌ Yespíritu Komam chikutxbꞌaniko noꞌ sunil.
Yakano Komam ismajul hunun noꞌ.
Haꞌ txꞌo txꞌotxꞌ okkano ismajulo noꞌ yinh sunilbꞌal tiempo,
haꞌ tuꞌ xin ehayo noꞌ.

Iskꞌulchꞌanil chiꞌeliko Sión yet bꞌaqꞌinh
Chitzala txꞌotxꞌ desierto, txꞌotxꞌ kaw tzꞌinan,
chitzalahopaxo txꞌotxꞌ tajin txꞌotxꞌ; chixumaklo txꞌotxꞌ hakaꞌ teꞌ rosa. [bb]
Chixumakli txꞌotxꞌ yinh kaw niman, kat istzala txꞌotxꞌ,
kat isbꞌitni txꞌotxꞌ yu tzalahilal. Kaw kꞌulchꞌan chꞌelkaniko txꞌotxꞌ hakaꞌ txꞌotxꞌ Líbano,
yebꞌ kaw kꞌul chꞌelkaniko sat txꞌotxꞌ hakaꞌ txꞌotxꞌ Carmelo yebꞌ txꞌotxꞌ Sarón.
Sunil anma xin chiꞌilni isqꞌaqꞌal ismay Komam Jahawil yebꞌ iskꞌulchꞌanil Komam Dios, koDiosal.
Aqꞌwe yip yanma makta sikinaxa isqꞌabꞌ,
aqꞌwepaxo yip yanma makta matxa yip iswitxꞌiꞌ.
Halwe tet makta machi yip yanma hakaꞌ tiꞌ: «¡Aweko yip heyanma,
mach chexxiwi! Chihul Komam Dios koDiosal,
haꞌ kaw Komam chul konhiskoloꞌ.
Haxa ebꞌnaj ayko ishowal jinh chihul Komam
kat ispajtzen Komam yinh tzet iswatxꞌe ebꞌnaj jinh,» kexchi.
Hayet tuꞌ chihajlo isbꞌaqꞌ sat ebꞌnaj mach chu yilni,
kat ishajlo istxikin ebꞌnaj mach chabꞌe.
Haꞌ ebꞌnaj txꞌoj ye yoj, chiwatxꞌilo yoj,
kat yekꞌ tꞌujla ebꞌnaj hakaꞌ yekꞌ tꞌujla noꞌ sajche,
haxa ebꞌnaj suk chiwatxꞌilo yaqꞌ ebꞌnaj, kat isbꞌitni ebꞌnaj,
kat yilcha ha haꞌ yul kꞌuh chihol-lax sat txꞌotxꞌ desierto,
kat yel yojomal ha haꞌ sat txꞌotxꞌ tajin txꞌotxꞌ.
Haꞌ txꞌotxꞌ tajin txꞌotxꞌ, chimeltzoko txꞌotxꞌ hakaꞌ txꞌotxꞌ bꞌay ay ha haꞌ panhan, hakaꞌ tanque;
haꞌ bꞌey txꞌotxꞌ tajin txꞌotxꞌ tuꞌ chinohilo sat txꞌotxꞌ yu isnuqꞌ ha haꞌ.
Haꞌ bꞌay ay iswaybꞌal noꞌ oj tinanh, haꞌ tuꞌ chichꞌibꞌ teꞌ ah yebꞌ teꞌ junco.
Haꞌ bꞌey tuꞌ chiwatxꞌo huneꞌ niman bꞌeh, haꞌ huneꞌ bꞌeh tuꞌ,
Bꞌeh yet anma yetxa Komam Dios, chꞌok isbꞌihoj.
Haꞌ yul huneꞌ bꞌeh tuꞌ, mach chꞌekꞌ anma mach sajo yehi, hakaꞌ yalni chejbꞌanile.
Haꞌ mak chꞌekꞌ yul huneꞌ bꞌeh tuꞌ, waxanhka kaw suk, yaj mach chikꞌaytoj.
Haꞌ bꞌey tuꞌ machi noꞌ bꞌalam,
machipaxo hunuxa noꞌ howla noqꞌ chꞌekꞌi;
haꞌ yul bꞌeh tuꞌ chꞌekꞌ anma kolbꞌilxa.
Haꞌ mak chiskolilo Komam Jahawil, chimeltzohi,
kat yul bꞌey Sión yinh tzalahilal, haꞌ huneꞌ tzalahilal tuꞌ xin aynhetikꞌa yinh yanma yinh sunilbꞌal tiempo.
Kaw tzalahilalnhetikꞌa yehi, matxa chiyabꞌe bꞌiskꞌulal, matxapaxo mak chꞌoqꞌi.
	[bb]35:1 Hunteqꞌan versículo tiꞌ chitzotel yinh yet ismeltzo ebꞌnaj Israel bꞌey iskonhobꞌ hunelxa, yet lahwi yilaxto ebꞌnaj preso bꞌey Babilonia, yinh habꞌil 587 a.C. yuxin kaw ay tzalahilal.

Tit naj Senaquerib yaqꞌaꞌko howal yinh Judá
(2Rey. 18:13-17; 2Cr. 32:1-19)
Hayet 14 (kanhlahonhebꞌxa) habꞌil yok yaꞌ Ezequías reyal, istit naj Senaquerib, isreyal Asiria yanoko howal yinh sunil ej konhobꞌ kaw kꞌul yeko iskꞌubꞌal, ayko yul ismajul Judá; tanhilo hunteqꞌan konhobꞌ tuꞌ yu naj. Ischejnito naj rey Asiria naj yahawil issoldado, yebꞌ huneꞌ niman bꞌulan ebꞌnaj soldado yanoko howal yinh yaꞌ rey Ezequías; ebꞌnaj soldado tuꞌ el ebꞌnaj bꞌey Laquis, yapni ebꞌnaj bꞌey Jerusalén. Hayet yapni ebꞌnaj bꞌey Jerusalén tuꞌ, iswatxꞌenkanh ebꞌnaj iscampamento bꞌay ay niman tanque ay yibꞌanhahtoj bꞌay chito bꞌeh bꞌay chitxꞌahlax qꞌap qꞌap. Yelto naj Eliaquim, naj chiꞌilni munil bꞌey yatut yaꞌ rey, iskꞌahol yaꞌ Hilcías, yebꞌ naj Sebna, naj chꞌabꞌen chejbꞌanile yu yaꞌ rey, yebꞌ naj Joa, istzꞌibꞌlom yaꞌ rey, iskꞌahol yaꞌ Asaf, yapni ebꞌnaj tzotelo tet naj yahawil issoldado naj rey Asiria. Yalni naj yahawil soldado tuꞌ tet ebꞌnaj hakaꞌ tiꞌ:
—Haꞌ tinanh, halwe tet naj rey Ezequías: Hak tiꞌ chiyute yalni naj rey Asiria, naj rey kaw nimankano yelapnoj: “¿Mak yinh chikawxi hakꞌul? Ham hawalni tato ay hahelanil yebꞌ hawip hawaqꞌni howal, yajaꞌ matzet chal yelapno tzet chawala. ¿Mak xin chawako yipo hakꞌul tinanh, yuxin chachok manhkꞌomal wetan? Wal xin haꞌ Egipto ayko yipo hakꞌul, yajaꞌ haꞌ Egipto tuꞌ, lahan hakaꞌ hunu teꞌ qꞌojoch pohnaxatoj, ta ay hunu mak chꞌok tzabꞌno yinh, chilahwi yul isqꞌabꞌ yu teꞌ, hak tuꞌ ye naj faraón, isreyal Egipto yinh sunil mak chikawxi iskꞌul yinh naj. Ta cheyal wetan hakaꞌ tiꞌ xin: ‘Haꞌ Komam Jahawil koDiosalanh, haꞌ yinh chikawxi kokꞌulanh,’ ta quexchi. ¿Tom xin mach ischej naj rey Ezequías ilaxoyo sunil bꞌay cheyiyo hebꞌa tet heDiosal bꞌay nahat yekanh, yinipaxayo naj altar, ischejni naj anma Judá yebꞌ anma Jerusalén tato huneꞌnhe altar bꞌay cheyiyo hebꞌa?” xhi naj rey Asiria.
»Yalnipaxo naj yahawil issoldado naj rey Asiria: “Wal tinanh xin chinqꞌanan tawet, watxꞌe hatrato yebꞌ wahawilan, naj isreyal Asiria. Hanintiꞌan chiwaqꞌan kabꞌ mil noꞌ cheh tawet, tanhe tzꞌajan hasoldado chꞌahto yibꞌanh noꞌ. ¿Tom xin chaxhqꞌoji hawaqꞌni howal yinh hunu naj capitán machi yelapno xol ebꞌnaj ischejabꞌ naj rey Asiria? Waxanhka chikawxi hakꞌul yinh Egipto yebꞌ yinh iscarruaje yet howal yebꞌ yinh ebꞌnaj soldado chꞌekꞌ yibꞌanh cheh. Hanintiꞌan makintitan waqꞌaꞌan howal teyinh, yuto ayko Komam Jahawil wetbꞌihojan. Haꞌ Komam Jahawil halnhe wetan tato chintanhtzelojan huneꞌ konhobꞌ tiꞌ,” xhi naj yahawil soldado tuꞌ.
Yalni naj Eliaquim, yebꞌ naj Sebna yebꞌ naj Joa tet naj yahawil soldado Asiria hakaꞌ tiꞌ:
—Chikoqꞌananh tawet tato chachtzotel jetanh yinh arameo, yuto chikotxumanh. Mach chachtzotel yinh yabꞌxubꞌal Judá yuto lanhan yabꞌen anma ayahto yibꞌanh iskꞌubꞌal huneꞌ konhobꞌ tiꞌ, xhi ebꞌnaj.
Istaqꞌwi naj yahawil soldado tuꞌ:
—Machnhetaj teyet yebꞌ tet hereyal makinischejtijan wahawilan walaꞌan hunteqꞌan tzotiꞌ tiꞌ; wal xin hahunpaxo anma ayahto yibꞌanh chꞌen kꞌubꞌ tiꞌ, yilal yabꞌeni, yuto chislobꞌ istzaꞌ, chiyukꞌnipaxto yatxul yebꞌ hex, xhi naj.
Lahwi tuꞌ yah linhno naj yahawil soldado Asiria, yahwi naj yinh kaw ip yinh yabꞌxubꞌal ebꞌnaj Judá, yalni naj:
—Abꞌewe tzet chiyal naj rey kaw nimankano yelapnoj, haꞌ ton naj rey yet Asiria, yuto chiyal naj heyabꞌeꞌ hakaꞌ tiꞌ: “Machojabꞌ cheyaqꞌ subꞌchaho hebꞌa tet naj Ezequías, yuto mach chu kexiskolni. Mach cheyako yinh hekꞌul yet chalni naj rey Ezequías ta heDios chikolwa teyinh yet chiyalni naj hakaꞌ tiꞌ: ‘Yinh kaw yeli haꞌ Komam Jahawil chonhkolni yebꞌ kokonhobꞌ tiꞌ, mach chonhalaxiko yul isqꞌabꞌ naj rey Asiria,’ waxanhka xhi naj Ezequías teyet, ¡mach cheyabꞌeto tzet chal naj! yuto haꞌ naj rey Asiria chalni hakaꞌ tiꞌ: ‘Aweko hebꞌa yinh aqꞌankꞌulal yul inqꞌabꞌan, haxinwal cheloh sat heyuva yebꞌ hehigo, cheyukꞌni hunun hex heyaꞌ ayayto yul hekꞌuh. Masanto chinhulan kat kexwinitojan bꞌey huneꞌ txꞌo txꞌotxꞌ hakaꞌ hetxꞌotxꞌ tiꞌ. Haꞌ sat huneꞌ txꞌo txꞌotxꞌ tuꞌ chiꞌel ixim trigo yebꞌ teꞌ uva, haꞌ bꞌey tuꞌ ay pan, ay vino,’ xhi naj rey Asiria. Mach cheyaqꞌ subꞌchaho hebꞌa tet naj rey Ezequías yet chiyalni naj teyet tato chexiskolilo heDios, heYahawil. ¿Tom ay hunu isdiosal hunu nime konhobꞌ tiꞌ yu iskolnilo istxꞌotxꞌ yul inqꞌabꞌan, hanin isreyal Asiria tiꞌ? ¿Bꞌaytuꞌwal ay yip isdiosal konhobꞌ Hamat yebꞌ yip isdiosal konhobꞌ Arfad? ¿Bꞌaytuꞌwal aypaxo yip isdiosal konhobꞌ Sefarvaim? ¿Tom yu iskolnilo hunteqꞌan dios tuꞌ konhobꞌ Samaria yul inqꞌabꞌan? ¿Tzet diosal xol isdiosal hunteqꞌan konhobꞌ tuꞌ xayu iskolnilo istxꞌotxꞌ yul inqꞌabꞌan? Yuxin ¿tom chu iskolnilo heDios, heYahawil konhobꞌ Jerusalén yul inqꞌabꞌan?” xhi naj yahawil ebꞌnaj soldado Asiria.
Yajaꞌ tonhe yabꞌe ebꞌnaj tzet yal naj, machi hunu tzotiꞌ ispajtze, yuto yal yaꞌ rey Ezequías tato mach chispajtze ebꞌnaj tzet chiyal ebꞌnaj Asiria. Lahwi tuꞌ ismeltzo naj Eliaquim, naj chꞌilni munil bꞌey yatut yaꞌ rey Ezequías, iskꞌahol yaꞌ Hilcías, yebꞌ naj Sebna, naj chꞌabꞌen chejbꞌanile yu naj rey, yebꞌ naj Joa, istzꞌibꞌlom naj rey, iskꞌahol yaꞌ Asaf, iskꞌatanh yaꞌ rey Ezequías, istzilnilo ebꞌnaj xil isqꞌap, yalni ebꞌnaj tet yaꞌ Ezequías sunil tzet yal naj yahaw ebꞌnaj soldado Asiria.
Iskol Komam Dios ebꞌnaj Judá yul isqꞌabꞌ naj Senaquerib
(2Rey. 19:1-37; 2Cr. 32:20-23)
Hayet yabꞌen yaꞌ rey Ezequías hunteqꞌan tzotiꞌ tuꞌ, istzilnilo yaꞌ xil isqꞌap, yaniko yaꞌ xilqꞌape yet bꞌiskꞌulal yinh, isto yaꞌ yul Yatut Komam Jahawil. Ischejnito yaꞌ rey Ezequías tuꞌ naj Eliaquim, naj chiꞌilni yatut, yebꞌ naj Sebna, naj chꞌabꞌen chejbꞌanile yu yaꞌ rey, yebꞌ ebꞌyaꞌ sacerdote ichamtaxa. Hayet isto ebꞌnaj tzotelo tet yaꞌ Isaías, ischejabꞌ Komam Dios, iskꞌahol yaꞌ Amoz, ayko xil isqꞌap ebꞌnaj yet bꞌiskꞌulal yinh. Yalni ebꞌnaj tet yaꞌ Isaías:
—Hak tiꞌ chiyute yalni yaꞌ rey Ezequías hakaꞌ tiꞌ: “Haꞌ tinanh ayonhiko yinh bꞌiskꞌulal yebꞌ yinh isyaꞌtajil yebꞌ yinh istiempohal bꞌay chibꞌuchwa ebꞌnaj winaj yinh Komam Dios. Lahan jeko hakaꞌ hunu ix ix lanhanxa iswatxꞌi iskꞌul, yajaꞌ machi yip ix, hak tuꞌ jehi. Kꞌuxanta mayabꞌe Komam Jahawil, haDiosal bꞌuchwal tzotiꞌ mayal naj yahawil issoldado naj rey Asiria yinh Komam Dios itzitz. Tzettam saqꞌal tato chiyayo Komam Dios isyaꞌtajil yibꞌanh ebꞌnaj yu bꞌuchwal tzotiꞌ mayal naj yinh Komam. Yuxin wal tinanh txahlanh jinh, hanhonh haywanhon ayonhtokꞌo tiꞌ,” xhi yaꞌ, xhi ebꞌnaj.
Hayet lahwi istzotel ebꞌnaj ischejabꞌ yaꞌ rey Ezequías tet yaꞌ Isaías, istaqꞌwi yaꞌ Isaías tet ebꞌnaj:
—Hak tiꞌ cheyute heyalni tet yaꞌ rey Ezequías hakaꞌ tiꞌ, haꞌ Komam Jahawil mahalni: “Mach chachxiw yu tzet maxawabꞌe tuꞌ, yet makinisbꞌanihan ebꞌnaj ischejabꞌ naj rey Asiria. Haninan chiwakojan huneꞌ espíritu yet xiwkilal yinh naj rey Asiria, yuxin hayet chiyabꞌen naj isqꞌumal hunu tzet ye tuꞌ, kat ispaxto naj sat istxꞌotxꞌ, hayet chꞌapni naj bꞌey iskonhobꞌ, chinchejnihan potxꞌlaxokamo naj yu chꞌen espada,” xhi Komam, xhi yaꞌ Isaías tet ebꞌnaj.
Hayet ismeltzo naj yahawil issoldado Asiria, yabꞌen naj tato matxa naj rey Asiria bꞌey konhobꞌ Laquis, yuxin to naj ilwal yinh naj bꞌey konhobꞌ Libna, yajaꞌ hayet yapni naj bꞌey tuꞌ, lanhan naj rey Asiria yaqꞌlen howal yebꞌ konhobꞌ Libna.
Yajaꞌ haꞌ bꞌey tuꞌ yabꞌe naj rey Asiria tzotiꞌ yal naj rey Tirhaca, isreyal Etiopía hakaꞌ tiꞌ: «Tinanh xin intoxahan wanokojan howal tawinh,» xhi naj. Yet yabꞌen naj rey Asiria huneꞌ tuꞌ, ischejnito naj ischejabꞌ yalno tet ischejabꞌ yaꞌ rey Ezequías hakaꞌ tiꞌ: «Hak tiꞌ cheyute heyalni tet naj Ezequías, isreyal Judá: “haDiosal bꞌay chikawxi hakꞌul, tonhe chꞌetli tawinh yu chala tato mach chꞌaykꞌay konhobꞌ Jerusalén yul inqꞌabꞌan. Hach tiꞌ, xahawabꞌe tzet utelax ej konhobꞌ yu ebꞌnaj isreyal Asiria yet yuchkꞌanto ebꞌnaj ej konhobꞌ. ¿Haꞌ tom hach xin, chu hakolnilo habꞌa? ¿Tom iskolilo isdiosal hunteqꞌan konhobꞌ tuꞌ iskonhobꞌ yul isqꞌabꞌ ebꞌnaj wichmaman; hakaꞌ konhobꞌ Gozán, konhobꞌ Harán, konhobꞌ Resef, yebꞌ ebꞌnaj iskꞌahol naj Edén ekꞌlena bꞌey Telasar? ¿Tzet tanhkano naj isreyal Hamat, naj isreyal Arfad, naj isreyal Sefarvaim, yebꞌ naj isreyal konhobꞌ Hena, yebꞌ konhobꞌ Iva?” xhi naj isreyal Asiria,» xhi ebꞌnaj chejabꞌ tuꞌ.
Ischahnilo yaꞌ rey Ezequías teꞌ carta tet ebꞌnaj ischejabꞌ naj rey Asiria. Lahwi tuꞌ, yahto yaꞌ Yatut Komam Jahawil, islehbꞌanto yaꞌ teꞌ carta tuꞌ sata Komam. Yok yaꞌ txahlo tet Komam Jahawil, yalni yaꞌ yinh istxah hakaꞌ tiꞌ: «Mam Jahawil, Yahaw yinh Sunil, isDiosal Israel, ayach xolbꞌal ebꞌnaj querubín. Hachnhechꞌan hach tiꞌ Dios yinh sunil ej konhobꞌ ay sat txꞌo txꞌotxꞌ tiꞌ. Mam Jahawil, txalbꞌa hatxikin hawabꞌeni, haj isbꞌaqꞌ hasat hawilni, abꞌe sunil bꞌuchwal tzotiꞌ ischej naj Senaquerib yalaꞌ tawinh, hach Dios itzitz hach tiꞌ.
»Yinh kaw yeli Mam Jahawil, haꞌ ebꞌnaj isreyal Asiria xayuchkꞌato ebꞌnaj sunil ej nimeta konhobꞌ yebꞌ istxꞌotxꞌ. Isnhusnito ebꞌnaj isdios hunteqꞌan konhobꞌ tuꞌ, yuto mach Dioso yinh kaw yeli, wal xin haꞌ isqꞌabꞌ ebꞌnaj winaj watxꞌenhe, iswatxꞌen ebꞌnaj te teꞌ yebꞌ chꞌen chꞌen isdiosaloj, yuxin yuchkꞌato ebꞌnaj Asiria tuꞌ. Wal tinanh xin Mam Wahawil, koDiosalanh, kólonhilojanh yul isqꞌabꞌ naj rey Asiria, yu yohtanhenilo sunil ej konhobꞌ ay sat txꞌo txꞌotxꞌ tiꞌ tato hachnhechꞌan tiꞌ Dios hach,» xhi yaꞌ rey Ezequías.
Lahwi tuꞌ xin, ischejni yaꞌ Isaías, iskꞌahol yaꞌ Amoz yalno tet yaꞌ rey Ezequías hakaꞌ tiꞌ:
—Hak tiꞌ chiyute yalni Komam Jahawil, isDiosal Israel: “Mawabꞌehan hatxah yinh naj Senaquerib, isreyal Asiria,” xhi Komam. Haꞌ hunteqꞌan tzotiꞌ tiꞌ yal Komam Jahawil yinh naj rey Asiria:
“Haꞌ konhobꞌ Sión, hakaꞌ huneꞌ ix qꞌopo maxhto winaj chiqꞌle,
machi hawelapno yul sat ix, hach rey Senaquerib, chitzebꞌi ix tawinh.
Haꞌ ix kutzꞌin ah Jerusalén [bc] chisyum iswiꞌ tawintaj.
¿Mak maxapitikoj, yebꞌ xin mak makaxhbꞌuchwa yinh?
¿Mak yinh maxawikanh yip yul hanuqꞌ?
¿Mak maꞌelto hasat yibꞌanh yu ayachkanh chawabꞌe?
Wal xin, haꞌ winhan, hanin isDiosal Israel, hanin machi istxꞌojal winhan.
Hachejiko hachejabꞌ bꞌahwal winhan, hawalni hakaꞌ tiꞌ:
‘Chinahtojan iswiꞌla witz yebꞌ sunil incarruajehan yet howal, kaw nimankano isbꞌisil;
chinahtojan yinh istzalanil txꞌotxꞌ Líbano,
chinqꞌajnayojan teꞌ cedro nimej istel yebꞌ teꞌ tzꞌisis kaw saqꞌal jilni ay bꞌey tuꞌ.
Chitakinahapnojan iswiꞌla witz bꞌay kaw nahat yekanokanh bꞌay ay teꞌ qꞌebꞌtaj kaw saqꞌal jilni.
Hanintiꞌan, chinholan kꞌuh, chiwukꞌnihan ha haꞌ chiꞌilcha wuhan,
chiwaqꞌnitajoyojan ha haꞌ ay bꞌey Egipto yu wojan,’ kachi.
¿Tom mach hawohtajo xin tato hanin Yahawil hintiꞌan kaw payat nabꞌilxa hunteqꞌan tiꞌ wuhan,
yettax kaw payat tuꞌ xaꞌekꞌ yinh innabꞌalan?
Haꞌ tinanh xin lanhan yijni isbꞌa,
yuxin hach tiꞌ chisje hawu hatanhtzenilo ej konhobꞌ kaw kꞌul yeko iskꞌubꞌal,
chawuchkꞌantoj, qꞌalemxanhe chꞌelkanikoj.
Haxa anma ay yul hunteqꞌan konhobꞌ tuꞌ pax yip tasataj, isxiwkanh,
issomchakanh isnabꞌal, lahan elkaniko hakaꞌ teꞌ telaj chitajiloj, yebꞌ hakaꞌ istajilo teꞌ itah kaw yax,
yebꞌ hakaꞌ istajilo teꞌ chichꞌibꞌ yibꞌanh txꞌotxꞌ texa iswiꞌ nha, hayet yalanhto maxhto chiyihbꞌiloj, kat istajiloj.
Wohtaxahan tzet hawekoj, wohtajan yet chachelto yul hawatut,
yebꞌ yet chachokto yul hawatut, wohtajan tato ayko hahowal winhan.
Yuto winhan tit lemna hahowal, hawinikanh habꞌa yinh insatan,
yuxin chiwaltojan wargollahan yul hatxam, chiwaniktojan infrenohan yul hatiꞌ,
chachwaqꞌni meltzohojan yul bꞌeh bꞌay titna hach,” xhi Komam, xhi yaꞌ Isaías.
Lahwi tuꞌ xin yalni yaꞌ Isaías tet yaꞌ rey Ezequías hakaꞌ tiꞌ:
“Haꞌ huneꞌ tiꞌ chiꞌok yechelo teyet yinh tzet chiyuhi.
Haꞌ huneꞌ habꞌil tiꞌ yebꞌ yet hunabꞌ chewah ixim trigo tonhe chiyalnhe isbꞌa,
yajaꞌ wal yinh yox habꞌil, hexxa chetxih hetrigo, kat hekꞌupnikanh ixim yet xaqꞌanbꞌilo ixim,
chetzꞌunni teꞌ uva cheloni sat teꞌ. [*]
Haxa anma chitokankano bꞌey Judá, anma chito kolchakanoj,
lahan chꞌeliko hakaꞌ te teꞌ kaw kꞌul chu istokano isxeꞌ yul txꞌotxꞌ, chiyaqꞌni sat yinhla iswiꞌ. [*]
Yuto ay haywanh anma tiꞌ chitokankano bꞌey Jerusalén;
haꞌ ton anma chito kolchakano bꞌey wonhan Sión.
Haꞌ huneꞌ tiꞌ chiyij isbꞌa yu iskꞌulchꞌanil iskꞌul Komam Yahawil kaw aykano yip.
Walpaxo yinh naj rey Asiria, hak tiꞌ chiyu yalni Komam Jahawil:
Haꞌ naj rey Asiria mach chiꞌokti naj yul konhobꞌ tiꞌ,
machi litꞌ chisqꞌojpaxti naj yinh, mach chihul naj yebꞌ yescudo yaqꞌaꞌ howal yinh,
mach chiswatxꞌepaxo naj bꞌay chiskol isbꞌa yinhla ishoyanil konhobꞌ tiꞌ.
Haꞌtikꞌa yul bꞌeh bꞌay tit naj, haꞌ tuꞌ chimeltzopaxo naj,
mach chiꞌokti naj yul konhobꞌ tiꞌ,” xhi Komam Jahawil.
Yalnipaxo Komam: “Hanintiꞌan chintanhehan konhobꞌ tiꞌ,
chinkolnihan yu xahan ay inbꞌihan wuhan,
yebꞌ yu iskꞌulchꞌanil inkꞌulan yinh yaꞌ David inchejabꞌan,” xhi Komam, xhi yaꞌ Isaías.
Hak tuꞌ yu isto yángel Komam Jahawil bꞌey iscampamento ebꞌnaj Asiria, ismaqꞌnikamo naj 185 mil ebꞌnaj soldado Asiria bꞌey campamento tuꞌ, haxa yet sahabꞌ sakꞌayal yet hunxa tzꞌayik, yil-laxtij pakꞌbꞌonbꞌayo isnimanil ebꞌnaj soldado Asiria tuꞌ sat txꞌotxꞌ. Hak tuꞌ yu ispaxto naj Senaquerib isreyal Asiria, yehayo naj bꞌey Nínive. Haxa yet hunxa tzꞌayik yet ayikto naj Senaquerib yul yatut tioxh Nisroc, isdiosal naj; yapni naj Adramelec yebꞌ naj Sarezer, ebꞌnaj iskꞌahol naj istejno kamo yu chꞌen espada. Lahwi tuꞌ yelkanh ebꞌnaj, isto ebꞌnaj bꞌey txꞌotxꞌ Ararat. Yokkano naj Esar-hadón, hunxa iskꞌahol naj Senaquerib tuꞌ, reyalo seleloj.
	[bc]37:22 Ix kutzꞌin ah Jerusalén, haꞌ chalilo konhobꞌ Jerusalén.
	37:30 37:30 2Rey. 19:29
	37:31 37:31 Is. 4:2-6

Yabꞌiꞌay yaꞌ Ezequías
(2Rey. 20:1-11; 2Cr. 32:24-26)
Hayet huneꞌ tiempo tuꞌ yabꞌiꞌay yaꞌ rey Ezequías, tꞌinhanxa xin iskam yaꞌ. Yapni yaꞌ Isaías ischejabꞌ Komam Dios, iskꞌahol yaꞌ Amoz ilwal yinh yaꞌ rey Ezequías tuꞌ, yalni yaꞌ tet yaꞌ: «Hak tiꞌ chiyute yalni Komam Jahawil hakaꞌ tiꞌ: “Halkano tet hawuninal yebꞌ hawixal yinh tzet chukano hamunil, yebꞌ tzet chukano istxolal tzet ay hach, yuto chaxhkam yu huneꞌ yabꞌil tiꞌ, matxa chaxhanhchahi,” xhi Komam,» xhi yaꞌ Isaías.
Hayet yabꞌen yaꞌ Ezequías hakaꞌ tuꞌ, ismeltzon isbꞌa yaꞌ sat istxꞌat, istꞌanhxiko yaꞌ yinh sat bꞌitzꞌabꞌ, istxahli yaꞌ tet Komam Jahawil. Yalni yaꞌ yinh istxah: «Mam Wahawil, chinqꞌanan tawet tato chanati inbꞌeybꞌalan ta hanhe isyelal inwatxꞌehan yinh hasat yebꞌ ta yinh sunil wanmahan inyijenan tzet hawala, inwatxꞌenan tzet chawoche,» xhi yaꞌ. Yok yaꞌ rey Ezequías oqꞌo sikꞌlebꞌil.
Istzotel Komam Jahawil tet yaꞌ Isaías, yalni Komam: «As il yaꞌ Ezequías kat hawalni tet yaꞌ: Haꞌ Komam Jahawil, isDiosal yaꞌ David hawichmam chalni: Mawabꞌehan hatxah, mawilnihan yal hasat, yuxin chiwaqꞌan holanhebꞌxa habꞌil hakawil. Chachinkolilojan yebꞌ konhobꞌ tiꞌ yul isqꞌabꞌ naj rey Asiria, kat intanhenan konhobꞌ tiꞌ,» xhi Komam. Yalnipaxo yaꞌ Isaías: «Haꞌ huneꞌ yechel tiꞌ chiyaqꞌ Komam Jahawil tawet yunhe hawohtanheniloj tato chiyij isbꞌa tzet chal Komam tawet. Haꞌ yinh isreloj yaꞌ rey Acaz, chiyaqꞌ meltzoho Komam Jahawil 10 (lahonhebꞌ) xalabꞌ yenhel yoj tzꞌayik,» xhi yaꞌ Isaías. Hak tuꞌ yu ismeltzo 10 (lahonhebꞌ) xalabꞌ yenhel yoj tzꞌayik yintaj.
Hayet isyabꞌi ay yaꞌ rey Ezequías yebꞌ yet iskawxikanh yaꞌ, istzꞌibꞌnhenkano yaꞌ hakaꞌ tiꞌ:
«Hanintiꞌan walan ta haꞌ yinh intiempohalan yet ayto wipan chinkaman,
chinilaxtojan yul kamikal, chikꞌotzbꞌalax yikta intiempohalan.
Walan tato matxa chiwilan yinh Komam Jahawil,
sat yibꞌanhqꞌinal tiꞌ bꞌay ay anma itzitz,
yebꞌ xin ta matxa chiwilan anma aypaxo sat yibꞌanhqꞌinal tiꞌ.
Hekꞌlax intiempohalan hakaꞌ ishekꞌlaxikꞌo qꞌap mantiado yet ebꞌnaj tanhem meꞌ.
Kꞌuplaxilto yoj inkawilan yu yabꞌil, hakaꞌ iskꞌuplaxilo txꞌal txꞌal xalahwi ischemlaxi,
tzꞌayik aqꞌbꞌal chinekꞌyaꞌan yu Komam.
Kaw chꞌel wawan chꞌekꞌ aqꞌbꞌal masanto yet chisajbꞌiloj,
hakaꞌtanhe lanhan iskꞌuxni poho noꞌ bꞌalam inbꞌajilan;
chiwabꞌenan isyaꞌil chꞌekꞌ tzꞌayik, chꞌekꞌ aqꞌbꞌal yu Komam.
Kaw chꞌel wawan hakaꞌ noꞌ grulla yebꞌ hakaꞌ noꞌ yalomtioxh,
chinqꞌajwihan hakaꞌ noꞌ palamuch, chintꞌanhxikanhan satkanh, chiwalnihan:
“Mam Wahawil, kaw chinekꞌyaꞌan, aqꞌ yip wanmahan,” kinchihan.
¿Tzet tzꞌaj wuteꞌan? Haꞌ Komam aniti huneꞌ yabꞌil tiꞌ winhan,
yuxin chewchotanhe chiwute hinbꞌahan yulbꞌal istiempohal inkawilan yu bꞌiskꞌulal ay yul wanmatiꞌan.
Mam Wahawil chisje yitzitzbꞌi anma yu tzet chawatxꞌe,
yuxin ay inkawilan, hach xin chinhawanhtehan, kat inkawxikanhan.
Hul huneꞌ isyaꞌtajil wibꞌanhan yaj yu iskꞌulalo winhan.
El yinh hakꞌul kinhakolnihan yet kinhawaqꞌni itzitzbꞌokanhan yul txꞌotxꞌ bꞌay etza kinkamilojan,
hakaꞌto haqꞌojkanto inmulan tawintaj.
Yuto haꞌ kambꞌal mach chiyako hamay, haꞌ kamikal mach chachisbꞌitnhe,
haꞌ anma chito yul kambꞌal tuꞌ mach chiyako isyelal tzet chawala yipo iskꞌul.
Wal xin haꞌ mak itzitz, haꞌ mak itzitz haꞌ chikaxhbꞌitnheni,
hakaꞌ chu kach inbꞌitnhenan tinanh.
Haꞌ ebꞌnaj mame chiyalilo ebꞌnaj hayelal tet yuninal.
Haꞌ Komam Jahawil chinkolnihan, yuxin chijako komunlabꞌal,
kat kobꞌitnhen Komam Jahawil yul Yatut yinh sunilbꞌal tiempo itzitzonh sat yibꞌanhqꞌinal tiꞌ,»
xhi yaꞌ Ezequías yinh istzꞌibꞌ.
Halbꞌilxa yu yaꞌ Isaías tet yaꞌ Ezequías hakaꞌ tiꞌ:
—Ikanh teꞌ higo kokꞌbꞌinaxa,
kat hawaniko teꞌ yinh bꞌay ayko yabꞌil tawinh,
kat hakawxikanh, xhi yaꞌ.
Xaxin isqꞌambꞌepaxo yaꞌ Ezequías tzet chiyaqꞌ Komam yechelo tet, tato chiꞌanhcha yaꞌ, kat yahto yaꞌ Yatut Komam Jahawil hunelxa.
Ischah yaꞌ Ezequías ebꞌnaj chejlaxti bꞌey Babilonia
(2Rey. 20:12-19; 2Cr. 32:27-31)
Haꞌ yinh huneꞌ tzꞌayik tuꞌ xin, yabꞌelo naj Merodac-baladán, iskꞌahol naj Baladán, isreyal Babilonia tato yabꞌiꞌay yaꞌ rey Ezequías yaj kawxipaxokanh yaꞌ, yuxin ischejto naj ischejabꞌ yaqꞌno carta yebꞌ sabꞌehal tet yaꞌ rey Ezequías. Kaw xin tzalakanh yaꞌ Ezequías yet yapni ebꞌnaj, isyeni yaꞌ sunil isqꞌalomal tenbꞌabꞌil yul yatut tet ebꞌnaj; bꞌay ay chꞌen oro, chꞌen plata, yebꞌ anh kaw xuqꞌ sam yebꞌ teꞌ aceite kaw kꞌul; yebꞌpaxo bꞌay kꞌuwan chꞌen munlabꞌal yet howal, isye yaꞌ sunil isqꞌalomal kꞌuwan. Machi hunu isqꞌalomal yaꞌ kꞌuwan yul yatut yebꞌ isqꞌalomal ay yulajla konhobꞌ ayko yalanh yip, mach isye tet ebꞌnaj.
Lahwi tuꞌ yapni yaꞌ Isaías iskꞌatanh yaꞌ rey Ezequías, yalni yaꞌ tet yaꞌ:
—¿Tzet ischejbꞌanil hunteqꞌan ebꞌnaj mahul takꞌatanh tiꞌ yebꞌ tzet konhobꞌal ebꞌnaj? xhi yaꞌ.
Istaqꞌwi yaꞌ Ezequías:
—Haꞌ ebꞌnaj tiꞌ, mahul ebꞌnaj kinyilaꞌan, kaw nahat ay ebꞌnaj, ispeto ebꞌnaj bꞌey Babilonia, xhi yaꞌ.
Isqꞌambꞌen yaꞌ:
—¿Tzet mayil ebꞌnaj yul hawatut tiꞌ? xhi yaꞌ.
Istaqꞌwi yaꞌ Ezequías:
—Sunil tzet ay yul watutan manyehan tet ebꞌnaj, machi hunu inqꞌalomalan mach manyehan tet ebꞌnaj, xhi yaꞌ.
Yalni xin yaꞌ Isaías tet yaꞌ Ezequías:
—Abꞌe istzotiꞌ Komam Yahawil kaw aykano yip, yuto hak tiꞌ yalni Komam hakaꞌ tiꞌ: “Chꞌapni istzꞌayikal bꞌay chiꞌilaxto sunil tzet ay yul hawatut tiꞌ bꞌey Babilonia, kat yilaxpaxto sunil qꞌalomal kꞌubꞌabꞌilkano yu ebꞌnaj hawichmam; machi hunu haqꞌalomal tiꞌ chikani,” xhi Komam Jahawil. Haꞌ ebꞌnaj hakꞌahol chipohcha tawinh, chiꞌilaxto ebꞌnaj preso bꞌey Babilonia, kat yalaxiko ebꞌnaj eunucohal yul ispalacio naj rey Babilonia, xhi yaꞌ Isaías tet yaꞌ. [bd].
Yalni yaꞌ Ezequías tet yaꞌ Isaías hakaꞌ tiꞌ:
—Haꞌ istzotiꞌ Komam Jahawil maxawal tiꞌ kaw kꞌulkanoj, xhi yaꞌ.
Yalnipaxo yaꞌ:
—Yilaꞌxami, yajaꞌ tanhe ay aqꞌankꞌulal yebꞌ istꞌinhanil yulbꞌal istiempohal itzitz hinan, xhi yaꞌ rey Ezequías.
	[bd]39:7 Hunteqꞌan versículo tiꞌ chitzotel yinh yet yilaxto anma Israel preso bꞌey Babilonia yu naj Nabucodonosor, 2Rey. 24:10—25:17

2. ISKABꞌ MAJAN KUYBꞌANILE: TZOTIꞌ YIBꞌANHILO YAQꞌLOBꞌAL ISKꞌUL ISRAEL
(40:1—55:13)
Komam Jahawil chꞌaqꞌni yaqꞌlobꞌal iskꞌul konhobꞌ Sión
Yalni Komam Dios hakaꞌ tiꞌ:
«Aqꞌwe yaqꞌlobꞌal iskꞌul inkonhobꞌan,
aqꞌwe yaqꞌlobꞌal iskꞌul,» xhi Komam.
Yalnipaxo Komam: —Tzotelanhwe tet anma Jerusalén yinh kaw ip,
cheyalni tet tato xalahwi istzꞌayikal bꞌay ayko chejabꞌo bꞌey nan konhobꞌal bꞌay kaw chꞌekꞌyaꞌ yanma,
yebꞌ ta xaꞌaqꞌlaxkano nimankꞌulal yinh ismul,
yuto kayel wayojan isyaꞌtajil yibꞌanh ispajo selel ismul, [*] xhi Komam.
Ay huneꞌ mak chiꞌawi bꞌey txꞌotxꞌ desierto chalni:
«¡Watxꞌewe isbꞌeh Komam Jahawil,
toholbꞌanhewe bꞌeh tet koDiosal bꞌey txꞌo txꞌotxꞌ machi yahaw, matzet chichꞌibꞌ sat! [be]. Chiꞌawi yaꞌ Juan Bautista, chalni ta chiswatxꞌe isbꞌa anma yuto lanhan yul Komam Mesías.
¡Nohtzeweyo nime hokan, qꞌajweyo witz yebꞌ wonhan, yu yakꞌalbꞌikanoj,
kat hetoholbꞌanhen bꞌeh kotxkiltanhe yekꞌi, cheyakꞌalnhe bꞌeh hopkixhtanhe!
Kat isyeni Komam Jahawil isqꞌaqꞌal ismay, hun xin chu yilni sunil anma,
haꞌ huneꞌ tiꞌ haꞌ Komam halnhekanoj,» xhi mak chiꞌawi tuꞌ.
Yalni huneꞌ yul nuqꞌe wetan:
«Awanh yinh kaw ip,» xhi. Inqꞌambꞌenan tet:
«¿Tzet ye tuꞌ chiwalan yinh kaw ip tuꞌ?» kinchihan. Yalni wetan:
«Hala tato sunil anma, lahan hakaꞌ teꞌ telaj, haxa ismay anma tuꞌ, lahan hakaꞌ isxumakil teꞌ telaj.
Haꞌ teꞌ telaj chitajilo teꞌ, kat ispaxilo yip teꞌ xumak
yet chꞌelti jaqꞌeqꞌ yul istiꞌ Komam Jahawil kat yapni yinh teꞌ.
Yinh kaw yeli hakaꞌ teꞌ telaj tuꞌ, hak tuꞌ ye iskonhobꞌ Komam.
Chitajilo teꞌ telaj, kat xin ispax yip teꞌ xumak kat ishowayoj,
yajaꞌ wal Istzotiꞌ Komam Dios, koDiosal,
aynhetikꞌa yinh sunilbꞌal ej tiempo,» xhi.
Hex ah Sión cheyalikꞌo kꞌul-la tzotiꞌ, ahanhweto yinh iswiꞌ wonhan kaw nahat yekanh.
Hakexpax tuꞌ hex ah Jerusalén.
¡Awanhwe yinh kaw ip, mach chexxiw heyahwi!
Cheyalni tet konhobꞌla ay yulaj ismajul Judá hakaꞌ tiꞌ: «¡Ilwe koDiosal!» kexchi.
Haꞌ Komam Jahawil, Komam chihul yebꞌ sunil yip,
sunil tzet chꞌokto yalanh yip isqꞌabꞌ Komam, iqꞌbꞌil ispaj istohol ismunil anma yu Komam,
haꞌ ispaj chiyaqꞌ Komam xin sataj Komam aykoj.
Hakaꞌ hunu naj tanhem meꞌ, Komam chistanhe ismeꞌ,
chelbꞌilkanh noꞌ yunin meꞌ yu Komam yinh istxam iskꞌul.
Chistanhe Komam noꞌ miꞌe yinh kaw kꞌul, noꞌ lanhanto yay yunin.
	[be]40:3 Chiꞌawi bꞌey txꞌotxꞌ desierto Mt. 3:3; Mr. 1:3; Lc. 3:4; Jn. 1:23
	40:2 40:2 Job 7:1; 14:14; Ap. 18:6

Machi hunuxa mak hakaꞌ Komam Dios isDiosal Israel
¿Mak malen ha haꞌ yul isbꞌetx, yebꞌ malen satkanh yu isqꞌuchubꞌ?
¿Mak kutxbꞌaniko ispojojal txꞌo txꞌotxꞌ yu oxebꞌ yiximal isqꞌabꞌ?
yebꞌ xin ¿mak malen yu malbꞌal hanta yalil witz yebꞌ wonhan ay yul yibꞌanhqꞌinal tiꞌ?
¿Mak kuyni Yespíritu Komam Jahawil,
maka mak aqꞌni hunu kuybꞌanile tet Komam yu iskuywahi?
¿Mak tet tiꞌ isqꞌan Komam kuybꞌanile yunhe istzꞌajnalo iskꞌul?
¿Mak yeni isbꞌelal istoholal tet Komam? maka ¿tom ay mak kuyni Komam yinh helanile?
maka ¿tom ay mak yeni ishelanil nabꞌale tet Komam?
Haꞌ yul sat Komam, haꞌ ej nime konhobꞌ, lahan hakaꞌ hunu tuꞌan ha haꞌ,
haꞌ ej nime konhobꞌ tuꞌ lahanpaxo hakaꞌ isqꞌal pojoj chikankano yul malbꞌal.
Haꞌ Komam chꞌaqꞌni kꞌayoꞌkanh ej konhobꞌ ayayo xolbꞌal haꞌ mar, hakaꞌ iskꞌaykanh pojoj.
Haꞌ sunil teꞌ qꞌebꞌtaj ay bꞌey Líbano mach kꞌuxano teꞌ yok siꞌal yok yetto xahanbꞌal tet Komam;
hakpax tuꞌ sunil no noqꞌ, mach kꞌuxano noꞌ xahanbꞌalo tet Komam.
Haꞌ sunil ej konhobꞌ matzet chalilo yul sat Komam;
ta chikolahanbꞌa nime konhobꞌ tuꞌ yebꞌ Komam, matzet chal yelapno sata Komam,
lahan hakaꞌta machi hunteqꞌan konhobꞌ tuꞌ yul sat.
¿Mak yebꞌ hunu tzet ye tuꞌ tiꞌ chu helahbꞌan Komam Dios? maka
¿tzet tioxhal chisje helahbꞌan yebꞌ Komam?
Haꞌ naj watxꞌem echele, chiswatxꞌe naj tioxh,
haxa naj chakꞌom plata chꞌaniko chꞌen oro yinh huneꞌ tioxh tuꞌ;
chiswatxꞌen naj chꞌen plata cadenahil yinh isnuqꞌ tioxh.
Wal mak machi ismelyu,
ha te teꞌ machi ok noꞌ ih yinh,
chissaya, kat issayni hunu naj hosom teꞌ kaw helan,
chiswatxꞌen naj istioxh naj tuꞌ yinh teꞌ, machi xin chibꞌili huneꞌ tioxh tuꞌ.
¿Tom mach heyohtajoj?
¿tom maxhto bꞌay cheyabꞌe?
¿tom maxhto hunelo xahal-lax teyet yettax yichebꞌanil?
¿Tom maxhto chiꞌaqꞌlax hekuyuꞌ yettax iswatxꞌikano txꞌo txꞌotxꞌ tiꞌ?
Haꞌ Komam Dios tzꞌonhan yul istzꞌonhobꞌal yibꞌanh iskꞌolanil txꞌo txꞌotxꞌ tiꞌ,
haxa anma ay sat txꞌotxꞌ xin lahan hakaꞌ noꞌ qꞌul yul sat Komam;
haꞌ Komam lehnito satkanh hakaꞌ hunu qꞌap cortina;
haꞌ Komam tuꞌ xin lehbꞌanto satkanh tuꞌ
hakaꞌ hunu qꞌap mantiado chꞌok nhahil.
Haꞌ ebꞌnaj winaj kaw ay yip,
matzet chal yelapno chiꞌelkaniko ebꞌnaj yu Komam.
Haꞌ ebꞌnaj chiꞌijbꞌali sat txꞌo txꞌotxꞌ tiꞌ chistanhtzekanilo Komam.
Chitanhkanilo ebꞌnaj hakaꞌ hunu te teꞌ maxhtikꞌa tzꞌunbꞌiloj,
mach yayto xeꞌ yul txꞌotxꞌ,
hayet isxuniko Komam jaqꞌeqꞌ yinh istajnaloj,
yijlaxto yu kajtuxkum, hakaꞌ yijlaxto xaj teꞌ tajin teꞌ.
Haꞌ Komam machi istxꞌojal, chiqꞌambꞌen hakaꞌ tiꞌ:
«¿Mak yebꞌ hunu tiꞌ, lahan hinan yul hesat yebꞌi? ¿Mak yebꞌ hunu tiꞌ chu kinhelahbꞌanan?» xhi.
Ahanhwe tꞌanhno satkanh, kat heyilni mak watxꞌen sunil tuꞌ.
Haꞌ Komam chiꞌiniltij, kat isbꞌisni txꞌumel,
chiyawten isbꞌi hunun txꞌumel tuꞌ,
machi hunu txꞌumel tiꞌ chito nahul yu.
Haꞌ yip Komam kaw nimankano yelapnoj,
sunil tzet ye tuꞌ ayko yul isqꞌabꞌ yuto kaw aykano yip.
Hex Israel, hex Jacob,
¿tzet yinh xin cheyal hakaꞌ tiꞌ: «Mach chil Komam Jahawil tzet chikowatxꞌe?
matxa chonhisnati Komam Dios yinh tzet chonhelikoj. ¿Tzet yinh xin hak tuꞌ heyalni?»
¿Tom maxhto heyohtajoj? ¿tom maxhto bꞌay cheyabꞌe tato haꞌ Komam aynhetikꞌa yinh sunilbꞌal ej tiempo,
haꞌ Jahawil, haꞌ watxꞌenhe txꞌo txꞌotxꞌ bꞌaytajtuꞌwal chikachnakan apnoj?
Haꞌ Komam tuꞌ mach chipax yip, mach chisikipaxoj;
haꞌ yitzꞌatil iswiꞌ Komam machi hunu mak chiqꞌoji istxumniloj.
Haꞌ Komam chꞌaqꞌni yip mak sikomxa aya,
chiyaqꞌnipaxo Komam niman yip mak matxatikꞌa nino yip.
Ebꞌnaj tzehtaj chipáxilo yip ebꞌnaj kat issikꞌilo ebꞌnaj,
ebꞌnaj tzehtaj tuꞌ chibꞌajbꞌayoj kat yaykꞌayi.
Yajaꞌ wal mak chikawxi iskꞌul yinh Komam Jahawil, chiyiqꞌ yip yinh yakꞌtohal.
Chikanh xikꞌ ebꞌnaj hakaꞌ noꞌ tꞌiw,
chꞌok ebꞌnaj yinh anhe, machi sikiloj;
chꞌekꞌ ebꞌnaj yinh isbꞌel yaj machi tinhxikanh yanma ebꞌnaj.
Istꞌinhanil chiyaqꞌ Komam Dios tet Israel
Chiyal Komam Dios hakaꞌ tiꞌ:
«Hex ay hex istiꞌla haꞌ mar, abꞌewe tzet chiwalan,
cheyaniko yip heyanma hex konhobꞌlaj; hitzanhwetij,
kat kotzoteli, hun xin chijute konabꞌal, kat jilni tzet chꞌeliko huneꞌ tiꞌ.
¿Mak inilo iswayanh yaꞌ winaj tohol isnabꞌal, ay bꞌey yetkꞌulal bꞌay chiꞌahilo tzꞌayik,
yawtelax yaꞌ yu yok tzujno yaꞌ yinta mak awten yaꞌ?
¿Mak aniko nimeta konhobꞌ yul isqꞌabꞌ yaꞌ? Yebꞌ xin,
¿Mak aniko yaꞌ yahawilo yinh ebꞌnaj rey?
¿Mak aniko anma tet yespada yebꞌ tet islitꞌ yaꞌ, kaw xin kokꞌ ayiko anma tuꞌ hakaꞌ pojoj,
yijnito hakaꞌ yijlaxto xaj teꞌ tajin teꞌ yu jaqꞌeqꞌ? [bf].
Ok tzujno yaꞌ yinta ebꞌnaj yinh aqꞌankꞌulal,
to yaꞌ yul huneꞌ bꞌeh bꞌay maxhto chayo yoj yaꞌ huneloj.
¿Mak aqꞌni watxꞌeꞌ hunteqꞌan tiꞌ?
¿Mak ekꞌ yinh isnabꞌal iswatxꞌen sunil tiꞌ yettax yichebꞌanil?
Hanin Jahawil intiꞌan, haninan bꞌabꞌel,
haninpaxojan chiwaqꞌ watxꞌeꞌan tzetaj ye tuꞌ yinh islahobꞌal.
Haꞌ ej konhobꞌ ayayo istiꞌla haꞌ mar ilni tzetaj inwatxꞌehan, isxiwkanh,
isxiwpaxokanh anma ay bꞌay chita kachnakanapno txꞌo txꞌotxꞌ,
iskutxbꞌaniko isbꞌa, istita.
Hunun mak kolwa yinh yet anmahil ayayo iskawilal yebꞌ yinh yuxhtaj, chalni:
“Ako yip hawanma,” xhi.
Haꞌ naj polom teꞌ chiyiptze naj naj chakꞌom plata;
haxa naj chipahnayto lawuxh xin, haꞌ chiꞌiptzen naj watxꞌem soldadura.
Haꞌ mak tuꞌ chalni: “Haꞌ huneꞌ soldadura tiꞌ kaw kꞌul maꞌelikoj,” xhi.
Lahwi tuꞌ islinhbꞌankanh naj huneꞌ tioxh tuꞌ yu lawuxh yunhe machi bꞌili.
Yajaꞌ wal hach tiꞌ Israel, inchejabꞌan hawehi, hach Jacob,
kach insikꞌilojan, titnaj hach yinh yaꞌ Abraham, yaꞌ wamigohan.
Yuto kach witijan bꞌay kachankan apno txꞌo txꞌotxꞌ bꞌay ayach,
bꞌay kaw nahatkanoj kach wawtehan, walnihan tawet:
“Hach tiꞌ inchejabꞌan chawukoj, kach insikꞌilojan, mach xin kach wintanheltojan.
Mach chaxhxiwi, yuto ayinikojan takꞌatanh;
mach chipaxpaxo hawip, yuto haninan haDiosal, chinkolwahan tawinh;
chiwaqꞌnihan tzet chiꞌokniko hawu yinh sunilbꞌal ej tiempo,
haꞌ inqꞌabꞌan chiwatxꞌen istoholal, haꞌ chꞌaqꞌni tawet.
Haꞌ sunil ebꞌnaj chiꞌaniko ishowal tawinh, chikankano ebꞌnaj yinh txꞌixwilal,
kat issomchakanh isnabꞌal, haꞌ mak chiꞌaniko howal tawinh, chitanhkaniloj,
lahan chꞌelkaniko hakaꞌto mach itzitzo yul sat yibꞌanhqꞌinal tiꞌ.
Chasayaꞌ ebꞌnaj aniko howal tawinh tuꞌ, yajaꞌ matxa ebꞌnaj,
haꞌ ebꞌnaj chiyaqꞌ howal tawinh tuꞌ matxa yelapno chiꞌelkaniko ebꞌnaj yebꞌ xin hakaꞌta mach ekꞌ ebꞌnaj sat yibꞌanhqꞌinal tiꞌ.
Yuto hanin Yahawilintiꞌan, haꞌ haDiosal,
tzabꞌan inikojan yinh hawatxꞌqꞌabꞌ, chiwalnihan tawet:
‘mach chachxiwi, haninan chinkolwahan tawinh,’ quinchihan.
Yuxin mach chexxiwi, hex Israel iskonhobꞌ yaꞌ Jacob.
Lahan hex hakaꞌ noꞌ tzojoy machi yip, yebꞌ xin haywanh hexchꞌan.
Yajaꞌ mach chexxiwi yuto haninan chinkolwahan teyinh, hanin Yahawilintiꞌan,
isDiosal Israel machi istxꞌojal winhan, haninan heKolomal. [bg]
Chexwakojan hakaꞌ chꞌen trillo, chꞌen kaw akꞌ,
kaw ay ye; chemaqꞌ poho nimeta witz, kaw kokꞌ chiꞌaykaniko heyu,
haxa ej wonhan, pojoj chꞌelkaniko heyu, hakaꞌ matzꞌik.
Chexitnitoj kat yijnito jaqꞌeqꞌ, kat issajlemito yu kajtuxkum,
yajaꞌ wal hex xin cheyaqꞌ tzalaho heyanma winhan hanin Yahawilintiꞌan,
chemaynhen hebꞌa winhan, hanin machi intxꞌojalan, isDiosal Israel.
Haꞌ makta chꞌekꞌyaꞌ, yebꞌ ayko yinh manhtzetal,
chꞌekꞌ sayson yinh ha haꞌ, yajaꞌ mach chiꞌilcha haꞌ yu, kaw tajin yul istiꞌ yu tajintiꞌal.
Hanin heYahawilintiꞌan, chiwabꞌehan isyaꞌtajil chiyaqꞌle anma tuꞌ,
hanin isDiosal Israel intiꞌan, mach chinbꞌejkanojan anma tuꞌ.
Chiwaqꞌ elotijan haꞌ nime haꞌ iswiꞌla witz, chiwaqꞌni aholojan isnuqꞌ ha haꞌ sat ejla akꞌal,
chiwaqꞌni aholojan ha haꞌ, kat ispanhi haꞌ sat ejla txꞌotxꞌ desierto,
chiwaqꞌni aholojan isnuqꞌ ha haꞌ sat txꞌotxꞌ tajin txꞌotxꞌ.
Chiwaqꞌ chꞌibꞌojan teꞌ cedro, teꞌ acacia,
teꞌ arrayán yebꞌ teꞌ olivo sat txꞌotxꞌ desierto,
haxa bꞌey txꞌo txꞌotxꞌ tajin sat, chiwaqꞌ chꞌibꞌojan teꞌ tzꞌisis, teꞌ tah,
yebꞌ teꞌ qꞌubꞌtah hun chu ischꞌibꞌkanh teꞌ.
Chichꞌibꞌkanh ej teꞌ yu heyilni kat heyohtanheniloj kat heyalnikꞌoj,
yunhe istxumchalo yu sunil anma tato haꞌ inqꞌabꞌan,
hanin heYahawilintiꞌan watxꞌenhe sunil tiꞌ,
ta hanin machi istxꞌojal winhan isDiosal Israel watxꞌenhe,» xhi Komam.
	[bf]41:2 Naj tohol isnabꞌal. Huneꞌ tiꞌ chitzotel yinh naj Ciro, isreyal ebꞌnaj Persa, yuto matxa yelapno elkaniko konhobꞌ Babilonia yu naj, ischejni naj tato chimeltzo ebꞌnaj Israel bꞌey konhobꞌ Jerusalén hunelxa. 2Cr. 36:22-23; Esd. 1:1-4
	[bg]41:14 Hakaꞌ noꞌ tzojoy, chaliloj ta haꞌ ebꞌnaj Israel ok ebꞌnaj esclavohal, mebꞌaꞌ yuko bꞌey txꞌotxꞌ Babilonia.

Chal Komam Dios ta machi yelapno hunteqꞌan tioxh chaliko anma isdiosaloj
Chal Komam Dios, Jahawil, isReyal yaꞌ Jacob hakaꞌ tiꞌ:
«Hex tioxh, hex tiꞌ, kolwe hebꞌa tinanh, yeweloj ta kaw yeli ay heyip.
Yewelo heyip, hulanhwe heyalaꞌ jetanh tzet chitohuli,
kat heyalni tzet watxꞌi yettax yichebꞌanil, chijanayto yul janmahanh yinh tzet cheyala,
cheyaqꞌnipaxo johtanhelojanh tzet chiyu yet tzujanilxa.
¡Aqꞌwe johtanhelojanh tzet chito yu yet bꞌaqꞌinh!
Halwe jetanh tzetaj chiyu yet tzujanilxa,
yu johtanhenilojanh tato dios hex,
maka watxꞌewe hunu tzet ye tuꞌ kꞌul maka txꞌoj jilaꞌanh,
yu jalnikꞌojanh kat iskꞌaypaxokanh kokꞌulanh jilnihanh.
Wal xin, hex tiꞌ kaw machi heyelapnoj, matzet kꞌul tzet hewatxꞌeni.
Haꞌ mak kexsayniko isdiosaloj kaw yahbꞌetaj.
Haꞌ yinh yetkꞌulal norte chiwikanhan huneꞌ naj,
kat yul naj kat yaqꞌni bꞌinaho naj inbꞌihan yinh yetkꞌulal bꞌay chiꞌahilo tzꞌayik.
Chisxanhobꞌtanhe naj ebꞌnaj yahaw konhobꞌ hakaꞌ isxanhobꞌtanhelax tzꞌotzꞌew,
maka hakaꞌ chu issomobꞌtanhen naj tzꞌajom xi txꞌotxꞌ qꞌantxꞌotxꞌ yu yoj.
¿Mak halnikano huneꞌ tiꞌ yettax yichebꞌanil, yunhe johtanheniloj? maka
¿mak aqꞌni johtanhelo payat tuꞌ, yunhe jalnihanh tato yeli haꞌ ton istoholal?
Yinh kaw yeli machi hunujex tiꞌ heyala; hoꞌ machi hunujex tiꞌ hekuykano anma yinh tzet chal yelapnoj;
yinh kaw yeli machi hunu mak abꞌeni ta ay tzotiꞌ elti yul hetiꞌ.
Hanintiꞌan bꞌabꞌel waqꞌan hunteqꞌan tiꞌ yohtanhelo anma ay bꞌey Sión,
chinchejnitojan huneꞌ inchejabꞌan yalno tzotiꞌ istzalabꞌalo iskꞌul anma ay bꞌey Jerusalén.
Wok tuknojan, yajaꞌ machi hunu mak apni, inqꞌambꞌenan yinh hunteqꞌan tiꞌ,
yajaꞌ machi hunu mak tiꞌ tzꞌajbꞌan inkꞌulan,
inqꞌambꞌenan xin, yajaꞌ machi hunu mak pajtzen intzotiꞌan.
Wal xin haꞌ sunil hunteqꞌan chihal-lax diosal tuꞌ matzet yelapnoj.
¡Haꞌ tzet chiswatxꞌe matzet chaliloj, yuxin lahan hakaꞌ jaqꞌeqꞌ,
nabꞌanhe hunteqꞌan chꞌen tioxh watxꞌebꞌil!» xhi Komam.
Ischejabꞌ Komam Jahawil
Chiyal Komam Jahawil hakaꞌ tiꞌ:
«Ay huneꞌ inchejabꞌtiꞌan, haninan chiwaqꞌan yip,
sikꞌbꞌililo wuhan, kaw chintzalahan yinh; xawakojan Wespírituhan yinh,
haꞌ chꞌaqꞌni istoholal tet ej nime konhobꞌ.
Mach chiꞌawi, machi el yaw yinh kaw ip yulaj bꞌeh.
Mach chisqꞌahto teꞌ ah pohnaxakanh sat, mach chisbꞌuttanho qꞌaꞌ yinh ismechahil cantil tonhe chimutzꞌmun qꞌaꞌ yinh.
Yu isyelal chala, chiyaqꞌkano istoholal tet anma. [bh]Chitzotel yinh Komam Mesías, chul sat yibꞌanhqꞌinal tiꞌ.
Mach chisiki, mach chipaxpaxo yip masanto chiyaqꞌkano aqꞌankꞌulal sat txꞌo txꞌotxꞌ tiꞌ.
Haꞌ anma ay yulajla konhobꞌ ay istiꞌla haꞌ mar, echmabꞌil kuybꞌanile chaqꞌaꞌ naj yu,» xhi Komam.
Haꞌ Komam Jahawil, koDiosal, Komam lehnito satkanh yet iswatxꞌeni,
Komam watxꞌenhe txꞌo txꞌotxꞌ, yebꞌ chꞌaqꞌni sat tzꞌunubꞌ,
Komam chiꞌaqꞌni iskawil anma ayayo sat txꞌotxꞌ,
Komam chꞌaqꞌni jaqꞌeqꞌ tet makta chꞌekꞌ sat txꞌotxꞌ.
Haꞌ Komam chalni hakaꞌ tiꞌ tet ischejabꞌ tuꞌ:
«Hanin Yahawilintiꞌan, kach wawtehan yu hawatxꞌen istoholal,
tzabꞌil haqꞌabꞌ wuhan chachinkꞌubꞌanan.
Hach chachwaqꞌbꞌalnhehan yet chintꞌinhbꞌankanojan intzotiꞌan yebꞌ inkonhobꞌan.
Chach wanikojan issajilo qꞌinal xol ej nimeta konhobꞌ, [*]
yu hawaqꞌni hajlo sat makta mach chu yilni, yu habꞌejtzonilti ebꞌnaj ayikto yul preso,
yebꞌ yu hawinilti makta ayko preso yulaj nha xol qꞌejholo.
¡Hanintiꞌan, Yahawil hinan, hak tuꞌ inbꞌihan!
Mach chiwaqꞌan iskꞌulchꞌanil isqꞌaqꞌal inmayan tet hunuxa maka,
yebꞌ tet tioxh, yu yinayo isbꞌa anma tet inselelojan.
Haꞌ tzet bꞌabꞌel walan, xayijkano isbꞌa,
kat xin walnihan hunteqꞌanxa tzet ye tuꞌ akꞌto,
haꞌ chiwaqꞌkanojan ohtanhelaxoj yalanhto maxhto chiyij isbꞌa,» xhi Komam.
	[bh]42:3 Is. 42:1-9 
	42:6 42:6 Jer. 31:31-34

Chibꞌitnhelax Komam Jahawil yu kolbꞌanile kaw ay ismay chaqꞌa
Bꞌitnhewe hunu akꞌ bꞌit tet Komam Jahawil, mak hex nahat ay hex,
halwe kꞌul-la tzotiꞌ yinh Komam, yebꞌ hex chexekꞌ yibꞌanh haꞌ mar,
haꞌ sunil tzet ay xol haꞌ mar tuꞌ alaxojabꞌiko ismay Komam yu,
hakpax tuꞌ sunil anma ay yulajla konhobꞌ ayayo istiꞌla haꞌ mar tuꞌ bꞌitnhelax Komam yu.
Elojabꞌ heyaw hex ay hex sat txꞌotxꞌ desierto yebꞌ konhobꞌ ayayo sat txꞌotxꞌ yu tzalahilal,
yebꞌ hunteqꞌan aldea bꞌay ay yuninal naj Cedar.
Bꞌitnanhwe hex ay hex yul konhobꞌ Sela;
elojabꞌ heyaw iswiꞌla witz yu tzalahilal.
Aweko ismay Komam Jahawil, haꞌ konhobꞌ ay istiꞌla haꞌ mar yalabꞌ kꞌul-la tzotiꞌ yinh Komam.
Chꞌelti Komam Jahawil hakaꞌ hunu naj winaj kaw tzet hun istel,
kaw ay yip, kat istit ishowal hakaꞌ hunu naj winaj yet howal,
kat yahwi yinh kaw ip.
Chiꞌawi yinh kaw ip chalni ta yichixako howal,
kat isqꞌoji yinh ebꞌnaj chichiwako iskꞌul yinh.
Chalni Komam hakaꞌ tiꞌ: «Payxatax matzet walan,
machi hunu tzotiꞌ tiꞌ elti yul intiꞌan, tonhe tukan hinan,
yajaꞌ wal tinanh xin yahxa wawan yinh kaw ip hakaꞌ yel yaw ix ix lanhan iswatxꞌi iskꞌul,
hun xin chu wanayojan isyaꞌtajil kat intanhtzenilojan tzetaj ye tuꞌ.
Chinmeltzokojan ej witz yebꞌ ej wonhan yinh manhqꞌebꞌtajil,
kat iskankano tzꞌinhnoj.
Chiwaqꞌ tajolojan sunil te teꞌ,
kat waqꞌni tajoyojan ha haꞌ chꞌel yojomal,
chiwaqꞌnipaxo tajoyojan ha haꞌ panhan.
Chiwijbꞌakꞌojan ebꞌnaj mach chu yilni yul huneꞌ bꞌeh mach ohtabꞌiloj.
Chiwaqꞌ bꞌelwojan ebꞌnaj yul huneꞌ bꞌeh mach yohtajo ebꞌnaj.
Haꞌ qꞌejholo chimeltzoko yinh sajilqꞌinal sata ebꞌnaj,
haxa bꞌeh hopkixhtanhe chiwaqꞌ akꞌalnhehan sata ebꞌnaj.
Haꞌ hunteqꞌan tiꞌ chinwatxꞌehan yinh ebꞌnaj, mach xin chinbꞌejkanojan ebꞌnaj.
Chimeltzo yintaj kat issomchakanh isnabꞌal makta chikawxi iskꞌul yinh tioxh,
chiyalni tet chꞌen tioxh: “Hex tiꞌ hex, kodiosalanh,” xhi anma,» xhi Komam.
Israel maxhtikꞌa chikuychahi
Yalnipaxo Komam: «Hex mach cheyabꞌe,
abꞌewej, haxa hex mach cheyila,
kam chehaj isbꞌaqꞌ hesat yu heyilni.
¿Mak hunu mak mutzꞌan sat? haꞌ ton ebꞌnaj inchejabꞌan.
¿Mak kaw majan istxikin? haꞌ ton ebꞌnaj chiꞌinito intzotiꞌan chejbꞌil wuhan.
¿Mak kaw mutzꞌan sat? hakaꞌ ebꞌnaj sikꞌbꞌiliko wuhan.
Kaw mutzꞌan sat hakaꞌ ebꞌnaj ischejabꞌ Komam Jahawil.
Kaw txꞌiꞌal tzet chilayilah, yajaꞌ mach chitxumcha yu,
chishaj istxikin yunhe yabꞌeni, yajaꞌ mach chabꞌe,» xhi Komam.
Yoche Komam Jahawil isyebꞌalo iskꞌulal iskꞌul,
yuto haꞌ istoholal chiswatxꞌe Komam, yuxin yaqꞌ Komam chejbꞌanile kaw ay yelapno tet iskonhobꞌ.
Yajaꞌ wal huneꞌ konhobꞌ tiꞌ chiꞌelqꞌalaxto tzetaj aya yu ebꞌnaj ayko ishowal yinh,
kat isxanhobꞌtanhelaxikꞌoj, chimajchelaxkano yulaj chꞌen nhachꞌen,
kat yokkano ebꞌnaj preso.
Chiꞌaykꞌay ebꞌnaj yul isqꞌabꞌ ebꞌnaj ayko ishowal yinh,
yajaꞌ machi mak chikolnilo ebꞌnaj,
chiꞌelqꞌalaxto tzet ay ebꞌnaj,
yajaꞌ machi mak chihalni ta chꞌaqꞌlax meltzoho tzet chꞌelqꞌalaxilo tet ebꞌnaj.
Yajaꞌ ¿mak hunu hex cheyabꞌeto huneꞌ tiꞌ?
¿Mak xin chichahni yabꞌeꞌ yinh tzet chito yuhi?
¿Mak chahni elqꞌalaxto tzet ay yaꞌ Jacob?
Yebꞌ xin ¿mak anheko ebꞌnaj Israel yul isqꞌabꞌ ebꞌnaj ayko ishowal yinh, yilaxto ebꞌnaj preso?
¿Tom maxhtaj Komam Jahawil, Komam bꞌay yako ebꞌnaj ismul?
Mach isje ebꞌnaj bꞌelwo yul isbꞌeh Komam, mach yabꞌepaxo ebꞌnaj chejbꞌanile yal Komam.
Yuxin yayo Komam ishowal sikꞌlebꞌil yibꞌanh ebꞌnaj,
yiqꞌnikanh yip howal yinh ebꞌnaj,
yati Komam isyaꞌtajil yibꞌanh ebꞌnaj sunil bꞌayejtuꞌwal,
hakaꞌ xaj qꞌa qꞌaꞌ, yajaꞌ maxhtikꞌa yaqꞌ ebꞌnaj yul iswiꞌ,
waxanhka yako Komam qꞌaꞌ yinh ebꞌnaj, yajaꞌ maxhtikꞌa yabꞌeto ebꞌnaj.
Hanhechꞌan Komam Jahawil chꞌaqꞌni kolbꞌanile
Wal tinanh hak tiꞌ chiyu yalni Komam Jahawil, Komam kach watxꞌen hach Jacob,
Komam kach watxꞌen hach Israel: «Mach chaxhxiwi,
yuto haninan kach inkolan, wanikojan habꞌi, wetan hawehi.
Hayet chachekꞌ xol ha haꞌ, haninan chinokan hawetbꞌihoj,
hayet chachekꞌto yul haꞌ nime haꞌ, mach chahiqꞌto haꞌ.
Hayet chachekꞌto xol qꞌa qꞌaꞌ mach chaxhtzꞌatoj, mach chitzuji qꞌaꞌ tawinh.
Yuto hanin Yahawilintiꞌan, haDiosal wehan, machi istxꞌojal winhan,
haninan haKolomal, xawaqꞌan Egipto, yebꞌ Etiopía yebꞌ Seba haloqꞌbꞌaniloj.
Yuto kaw ochebꞌil hach wuhan, kaw ay hawelapno yul insatan, kaw xahan kach wilan,
chiwakojan ebꞌnaj winaj yebꞌ ej konhobꞌ yul isqꞌabꞌ isyaꞌtajil haseleloj, yunhe kach inkolnihan.
Mach chaxhxiwi, yuto hanintiꞌan ayinikojan hawetbꞌihoj.
Haꞌ hawuninal pujanto bꞌay chiꞌahilo tzꞌayik yebꞌ bꞌay chito tzꞌayik chiwawtetijan,
kat inkutxbꞌanikojan.
Haxa tet ebꞌnaj ay bꞌey yetkꞌulal norte chiwalan tet:
“Aqꞌ meltzoho yuninal Israel, inqꞌanaꞌan,” kinchihan.
Haxa tet ebꞌnaj ay bꞌey yetkꞌulal sur, chiwalaꞌan tet:
“Mach chakach istit ebꞌnaj,
iweti inkꞌaholan yebꞌ inkutzꞌinan ay bꞌey nahat tuꞌ,
bꞌey islahobꞌal sat yibꞌanhqꞌinal tiꞌ,” kinchihan.
Sunil ebꞌnaj tuꞌ ayko inbꞌihan yinh, inwatxꞌehan ebꞌnaj,
waqꞌ pitzkꞌahojan ebꞌnaj yu yaniko ebꞌnaj inmayan,» xhi Komam.
Israel chaqꞌ isbꞌa yinh
Iwelti konhobꞌ tiꞌ, anma ay isbꞌaqꞌ sat yaj mach chu yilni,
anma ay istxikin, yajaꞌ mach chabꞌe.
Iskutxbꞌahojabꞌiko isbꞌa sunil nimeta konhobꞌ, kat iskutxbꞌanpaxiko isbꞌa sunil ej konhobꞌ.
¿Mak hediosal hex nime konhobꞌ hex tiꞌ halni yet yalanhtokanoj yinh tzet chiyu tinanh,
maka chala tzet yu yet yalanhtokanoj?
Yiqꞌabꞌti mak chaqꞌ isbꞌa yinh, kat yabꞌelaxi, kat yal-laxi tato yeli.
Chalnipaxo Komam Jahawil: «Hex tiꞌ, cheyaqꞌ hebꞌa yinh,
yebꞌ xin inchejabꞌan sikꞌbꞌililo wuhan yunhe kinheyohtanhenan,
kat heyanayto yul heyanma winhan,
yunhe hetxumni tato hanintiꞌan huneꞌnhe haꞌ hinan,
machi hunuxa dios bꞌabꞌel insatajan, machi hunuxa tzujan wintajilojan.
Hanintiꞌan, haninan Yahawil hinan, machi hunuxa mak ay yip chiꞌaqꞌni kolbꞌanile hakaꞌ intiꞌan.
Haninan walan tato chexinkolan, yijni isbꞌa hakaꞌ walnihan,
waqꞌnihan ohtanhelaxoj; hankawhinan walan maxhtaj hunteqꞌan chihal-lax diosal halniloj,
hex tiꞌ cheyaqꞌ hebꞌa yinh, ta haninan heDiosal.
Hayet maxhto tzꞌayikal, ay inxatikꞌahan; machi hunu mak tiꞌ chu iskolnilo isbꞌa yul inqꞌabꞌan.
Haꞌ tzet chinwatxꞌehan, ¿mak chu yetantoj?» xhi Komam.
Hak tiꞌ chu yalni Komam Jahawil, heKolomal,
Komam machi istxꞌojal, isDiosal Israel hakaꞌ tiꞌ:
«Chiwatojan hunteqꞌan ebꞌnaj yaqꞌaꞌko howal yinh Babilonia, yu kexinkolnihan,
chiwaqꞌnihan elokanhan sunil anma tuꞌ,
hak tuꞌ xin ebꞌnaj caldeo chiꞌelkanh ebꞌnaj yul isbarco kaw ayko ismayoj. [bi]
Hanin Yahawilintiꞌan, machi intxꞌojalan,
haninan watxꞌenhe Israel.
Haꞌ Komam Jahawil hajni bꞌeh xol haꞌ mar,
Komam chiwatxꞌen bꞌeh xol ha haꞌ kaw ay yip isbꞌelwi.
Haꞌ Komam aqꞌni eloti ebꞌnaj soldado yet howal kaw nimankano isbꞌisil,
yebꞌ kaw aykano yip yebꞌ iscarruaje yebꞌ ischeh yet howal, yajaꞌ hun yu yaykꞌaykano sunil,
matxa xin ahwanoj, istanhkaniloj hakaꞌ chu istanhilo qꞌa qꞌaꞌ yinh ismechahil cantil.
Tinanh xin chiyal Komam tet iskonhobꞌ hakaꞌ tiꞌ: Matxahojabꞌ chenahti tzetaj xaꞌekꞌtoj,
matxahojabꞌ chiꞌekꞌ henabꞌal yinh tzetaj xayu yettax payat.
Wal tinanh ay akꞌ tzet ye tuꞌ tiꞌ chinwatxꞌehan,
toxa xin cheyilaꞌ, ¿tom mach cheyohtajoj xin?
Chinwatxꞌehan hunxa bꞌeh sat txꞌotxꞌ desierto,
chiwaqꞌ aholojan ha haꞌ chꞌel yojomal sat txꞌotxꞌ machi tzꞌunubꞌ chꞌah sat.
Chiyaqꞌako noꞌ howla noqꞌ ay xol telaj inmayan,
yebꞌ noꞌ oj yebꞌ yunin noꞌ avestruz,
yuto chiwaqꞌ hajlohojan ha haꞌ sat txꞌotxꞌ desierto;
chiwaqꞌpaxo aholojan ha haꞌ chꞌekꞌ yojomal sat txꞌo txꞌotxꞌ matzet chiꞌah sat yu yukꞌni inkonhobꞌan sikꞌbꞌililo wuhan.
Haꞌ huneꞌ konhobꞌ tiꞌ inwatxꞌehan wetojan yu yalnikꞌo kꞌul-la tzotiꞌ winhan.
Yajaꞌ hach tiꞌ, hach Jacob mach kinhawawtehan,
haxa hach Israel kintibꞌayojan hawu.
Mach hanhus no noqꞌ xahanbꞌalil wetan,
mach hawaqꞌ haxahanbꞌal wetan yu hawaniko inmayan,
mach inqꞌanan yebꞌalqꞌabꞌe tawet, machi bꞌay chachsiki hanhusni pom wetan.
Mach haloqꞌ teꞌ ah kaw xuqꞌ sam yu hamelyu yu hawaqꞌni teꞌ wetan,
machi bꞌay noh inkꞌulan yu ismantecahil no noqꞌ chꞌaqꞌlax yinh xahanbꞌalil.
Wal xin hawayo yalil hamul wibꞌanhan, istibꞌayo hatxꞌojal wuhan.
Hanintiꞌan haninan chinhokanhan hamul yu iskꞌulal inkꞌulan winhan,
matxa xin chinnatijan hamul tuꞌ.
Aqꞌ wohtanhelojan, jilaꞌ tzet chꞌelkaniko tinanh.
¡Tzotelanh, kat jilni tato machi hamul!
Haꞌ naj bꞌabꞌel hawichmam yako naj ismul,
haxa ebꞌnaj chaxhkuyni, yapaxiko ebꞌnaj ismul wetan.
Yuxin etaxto ebꞌnaj yahawil yinh yilni watutan,
wanayojan tzꞌaktiꞌ yibꞌanh yaꞌ Jacob,
yu isbꞌuchlax Israel yu ebꞌnaj ayko ishowal yinh,» xhi Komam.
	[bi]43:14 Huneꞌ bꞌihe Caldea, haꞌ hunxa isbꞌi Babilonia.

Komam Jahawil hanhechꞌan Dios
Yalnipaxo Komam:
«Wal tinanh, abꞌe hach Jacob,
hach inchejabꞌan, hach Israel, hach sikꞌbꞌiliko wuhan,» xhi Komam.
Haꞌ Komam Jahawil kach watxꞌeni, Komam kach aqꞌni pitzkꞌahoti yinh hamiꞌ,
Komam chikolwa tawinh, chalni hakaꞌ tiꞌ: Mach chachxiw hach Jacob,
inchejabꞌan, yebꞌ hach Jesurún, hach sikꞌbꞌiliko wuhan. [bj] huneꞌxa isbꞌi Israel. .
Yuto chiwayojan ha haꞌ yibꞌanh txꞌo txꞌotxꞌ bꞌay machi ha haꞌ,
chiwaqꞌnihan ha haꞌ chiꞌel yojomal bꞌey txꞌo txꞌotxꞌ tajin sat.
Chiwaqꞌan Wespírituhan yibꞌanh hawuninal chipoh tawinh,
chiwanayojan inkꞌulalan yibꞌanh hawuninal tuꞌ;
chichꞌibꞌkanh hakaꞌ teꞌ itah kaw yax, hakaꞌ teꞌ sauce chichꞌibꞌ istiꞌla ha haꞌ.
Ay mak tiꞌ chalni: «Hanintiꞌan yet Komam Jahawil wehan,» xhi.
Aypaxo mak tiꞌ chiyako isbꞌi yaꞌ Jacob yinh.
Aypaxo mak xin haꞌ kaw isqꞌabꞌ chitzꞌibꞌnheni: «Yet Komam Jahawil wehan,» xhi.
Hunxa mak xin chiyako isbꞌi: «Israel ismayoj.»
Hak tiꞌ chu yalni Komam Jahawil, Isreyal Israel yebꞌ Iskolomal,
Komam Yahawil yinh Sunil: «Hanintiꞌan bꞌabꞌel, hanintiꞌan islahobꞌal,
haninnhehan Dios hinan, machi hunuxa Dios wintajilojan.
¿Mak hunu tiꞌ chalnilo tzet maxhto chuli? Ta ay maka, yalabꞌiloj,
chalni yinh istxolal yinh insatan, hakaꞌ chiwutehan yettax kaw payat,
yet inwatxꞌenkanojan konhobꞌ tiꞌ. Ta ay hex, halweloj tzet chiyu yet bꞌaqꞌinh, cheyalnipaxilo tzet toxa chuhi.
Mach chexxiw xin, matzet chal hekꞌul,
¿tom mach cheyabꞌe hunteqꞌan tiꞌ yettax kaw payat yet walnikanojan teyet?
Hex tiꞌ cheyaqꞌ hebꞌa yinh tzet chiwalan. Machi hunuxa Dios, wal xin haninnhehan.
¡Machi hunuxa Dios kaw aykano yip, machi hunuxa Dios tiꞌ wohtajan!» xhi Komam.
	[bj]44:2 Tzotiꞌ JesurúnDt. 32:15

Haꞌ mak chiyiyo isbꞌa sata tioxh aytoko yinh sukal
Haꞌ ebꞌnaj chiwatxꞌen tioxh kaw matzet chal yelapnoj ebꞌnaj, kaw matzet chalilo hunteqꞌan tioxh kaw ay yelapno yul sat ebꞌnaj tuꞌ. Haꞌ ebꞌnaj chiwatxꞌen tioxh tuꞌ haꞌtikꞌa ebꞌnaj chaqꞌ isbꞌa yinh tato hunteqꞌan tioxh tuꞌ mach chila, machi txumcha yu, yuxin chikan ebꞌnaj yinh txꞌixwilal yu huneꞌ tuꞌ. Haꞌ mak chiwatxꞌen hunu tioxh, chaniko isdiosaloj, nabꞌanhe chu, matzet chalilo tzet chiswatxꞌe tuꞌ. Sunil mak chiyiyo isbꞌa sata tioxh chikankano yinh txꞌixwilal, yuto haꞌ ebꞌnaj chiwatxꞌen tioxh tuꞌ anma ebꞌnaj. Haꞌ sunil tuꞌ chiskutxbꞌako isbꞌa, kat yok sata Komam yu yil-lax tzet chiꞌelikoj; chitakkanh iskꞌul, kat yokkano yinh txꞌixobꞌal sunil.
Haꞌ naj chakꞌom hierro chiyikanh naj chꞌen tenaza, chisnhusni naj chꞌen hierro xol tzaqꞌaqꞌ, chischakꞌni naj chꞌen yu ismartillo, chiswatxꞌen naj tioxh yinh chꞌen, chimunla naj yu yip isqꞌabꞌ iswatxꞌen tioxh tuꞌ, chinhohchakanh naj kat issikꞌilo naj yinh ismunil tuꞌ; ta mach chukꞌ naj ha haꞌ xin, chipáxilo yip naj.
Naj hosom teꞌ, chayo naj teꞌ regla, chiyanayo naj yechel tioxh chiyoche iswatxꞌe yu lapiz yibꞌanh teꞌ, kat yokniko cepillo yebꞌ compás yu naj, hak tuꞌ chu yeliko yechel anma yinh teꞌ yu naj, haꞌ yechel tioxh chiswatxꞌe naj tuꞌ yechel hunu naj winaj kaw kꞌulchꞌan jilni, chanikto naj huneꞌ tioxh tuꞌ yul yatut. Naj hosom teꞌ chisqꞌajayo naj teꞌ cedro, teꞌ tzꞌisis yebꞌ teꞌ hih, chichꞌibꞌ xolajla qꞌebꞌtaj, chiswatxꞌen naj tioxh yinh teꞌ. Chistzꞌunnipaxo naj teꞌ tah, kat ischꞌibꞌ teꞌ yu haꞌ nhabꞌ. Haꞌ te teꞌ tuꞌ chiꞌokniko yu anma siꞌoj yu isqꞌaxhni yinh teꞌ, haꞌ teꞌ chiꞌoknipaxiko yul horno yet chiwatxꞌelax ixim pan, yinhtikꞌapaxo teꞌ chiswatxꞌe anma tioxh chiꞌok isdiosaloj, chiyinayo isbꞌa sataj, chiwatxꞌelax tioxh yinh teꞌ, kat yay jahno anma sata teꞌ tioxh tuꞌ.
Haxa hunteqꞌanxa teꞌ kankano yintajilo isteꞌal teꞌ ok tioxhal tuꞌ, chinhuslaxto teꞌ yul qꞌa, kat isqꞌantzelax chibꞌe yibꞌanh istzaqꞌaꞌil teꞌ, kat iswaꞌ ebꞌnaj, kaw xin chinoh iskꞌul ebꞌnaj; lahwi tuꞌ, kat isqꞌaxhni ebꞌnaj, chalni ebꞌnaj: «Kaw saqꞌal koqꞌaxhni yinh huneꞌ qꞌaꞌ tiꞌ,» xhi ebꞌnaj. Haxa yinh te teꞌ mach chinhuslaxto yul qꞌaꞌ tuꞌ, chiswatxꞌe naj hosom teꞌ istioxh, kat yay jahno naj sata istioxh, chiyinayo isbꞌa naj tet. Chalni naj tet istioxh tuꞌ: «Kolinan, yuto hach tiꞌ, hach indiosalan,» xhi naj.
Haꞌ hunteqꞌan anma tuꞌ matzet yohtaj, mach chitxumcha yu, yuto hakaꞌta mutzꞌan sat, mach chila, mach chistxumpaxo isbꞌa iskꞌul. Mach chistxum isbꞌa tzet yekoj, kaw machi isnabꞌal, yuxin machi nacha yu chiyalni hakaꞌ tiꞌ: «Haꞌ yaqꞌbꞌilxa te teꞌ bꞌay inwatxꞌehan huneꞌ tioxh tiꞌ, innhustojan teꞌ inqꞌantzenan inchibꞌehan yebꞌ inpanan yibꞌanh istzaqꞌaqꞌil teꞌ, inwaꞌan, ¿tom xin kꞌul inwatxꞌenan hunu intioxhan kaw yahbꞌeta yinh hunteqꞌanxa teꞌ tiꞌ? ¿Tom chinay jahnojan sata iskuchamil hunu teꞌ qꞌebꞌtaj?» Estam hak tuꞌ yalni ebꞌnaj, hajxa. Haꞌ hunteqꞌan anma tuꞌ, hakaꞌto tanh chislo, haꞌ yanma chiꞌaqꞌni kꞌayotoj,
hak tuꞌ xin mach chikolcha yanma, mach xin chal hakaꞌ tiꞌ:
«Haꞌ tzet ayko yul inwatxꞌqꞌabꞌtiꞌan kaw leqꞌtiꞌalkanoj,» mach xhihoj.
Haꞌ Komam Jahawil haꞌ iskolomal Israel
Yalnipaxo Komam: «Nati hunteqꞌan tiꞌ, hach Jacob, yuto inchejabꞌan hawehi, hach Israel.
¡Haninan watxꞌenhe hach, inchejabꞌan hawehi, hach tiꞌ, Israel; mach chinhanahulnhetojan!
Haninan waqꞌ tanhojan hatxꞌojal hakaꞌ chu istanhkanh ej moyan,
waqꞌ tanhojan hamul hakaꞌ chu iskꞌaykanh nixhte moyan;
meltzanhiko yul inqꞌabꞌan yuto haninan kach waqꞌ bꞌejtzohojan,» xhi Komam.
Bꞌitnojabꞌ satkanh yu tzalahilal, yu tzet xaꞌiswatxꞌe Komam Jahawil,
elojabꞌpaxo yaw nimeta xabꞌ ay sat txꞌo txꞌotxꞌ yinh kaw ip.
Taqꞌwojabꞌpaxo ej witz, kat isbꞌitni yebꞌ qꞌebꞌtalaj yebꞌ sunil te teꞌ ay iswiꞌla witz tuꞌ,
yuto iskol Komam Jahawil yaꞌ Jacob, yuxin chꞌalaxiko ismay Komam bꞌey Israel.
Hak tuꞌ yalni Komam Jahawil, haKolomal,
Komam kach watxꞌeni yettax kach pitzkꞌati yinh hamiꞌ hakaꞌ tiꞌ:
«Hanin Yahawilintiꞌan watxꞌenhe sunil, haninan lehnito satkanh, haninan lehnito txꞌo txꞌotxꞌ tiꞌ.
Chiwetatojan tzetaj yechel chisye ebꞌnaj txumlum,
chiwetatojan isnabꞌal ebꞌnaj kunlum, chiwetatojan isnabꞌal ebꞌnaj ay ishelanil, chiwetantojan yitzꞌatil wiꞌe.
Yajaꞌ wal ebꞌnaj inchejabꞌan, haninan chiwaqꞌan yijaꞌ isbꞌa tzet chiyal ebꞌnaj;
haꞌ tzet chisnah ebꞌnaj chinchejtojan, kꞌul chiꞌelikoj; haninan chiwalan tet Jerusalén:
“Chiꞌehayo anma yul konhobꞌ tiꞌ,” kinchihan.
Haxa tet ej konhobꞌ ay yul ismajul Judá chiwalan tet:
“Haꞌ konhobꞌla tiꞌ chiwatxꞌelaxkanh hunelxa, haꞌ teꞌ nha uchkꞌabꞌilayo tiꞌ,
chiwatxꞌelaxkanh teꞌ hunelxa,” kinchihan.
Hanintiꞌan, chisje walnihan tet haꞌ nime haꞌ:
“Tajanhkanh, chachwaqꞌ tajokanhan,” kinchihan.
Haninan chiwalan tet naj Ciro: “Hach tiꞌ, ayachiko yilomalo wuhan, chayijen sunil tzet chiwochehan,” kinchihan.
Chiwalnihan tet Jerusalén: “Hach tiꞌ chachwatxꞌelaxkanh hunelxa,” kinchihan.
Chiwalpaxojan tet watutan: “Hach tiꞌ chaxhwatxꞌelaxkanh, chꞌayto haxeꞌ,” kinchihan,» xhi Komam.
Istaqꞌekano Komam Dios huneꞌ munil tet naj Ciro
Haꞌ Komam Jahawil saynhelo naj Ciro, yaniko Komam naj reyal.
Haꞌ Komam xekniti naj yinh iswatxꞌqꞌabꞌ yu yokkanto ej nime konhobꞌ yalanh yip naj,
kat yinilo naj tzet ay ebꞌnaj rey, yebꞌ yunhe ishajni Komam pulta sata naj;
haꞌ pulta chihajlax tuꞌ machi hunu mak chu ispebꞌani. Chalni Komam tet naj hakaꞌ tiꞌ: [*]
«Haninan chinbꞌabꞌihan tasataj,
kat intoholbꞌanhenikojan txꞌo txꞌotxꞌ kotxkiltanhe yekꞌi.
Chinmaqꞌ pohojan pulta nabꞌa bronce, haxa isqꞌanh nabꞌa hierro chinqꞌahkantojan.
Kat waqꞌnihan hunteqꞌan qꞌalomal tawet, hunteqꞌan ewanyehi,
yebꞌ hunteqꞌan tzet mach ohtabꞌiloj kaw kꞌubꞌabꞌil, yunhe hawohtanheniloj tato hanintiꞌan,
Yahawil hinan, isDiosal Israel, haninan chiwakojan habꞌi.
Yu iskꞌulchꞌanil inkꞌulan yinh yaꞌ Jacob, yebꞌ yinh konhobꞌ Israel sikꞌbꞌililo wuhan;
kach wawtehan, walnihan habꞌi, wanikojan huneꞌ habꞌi kaw niman yelapnoj,
waxanhka xin mach ohtabꞌilo hinan hawu.
Hanintiꞌan Yahawil hinan, machi hunuxa Yahaw, machi hunuxa Dios wintajilojan.
Haninan chiwakojan hatxꞌambꞌal yinh hawiktaj, hak tuꞌ xin watxꞌebꞌilxa habꞌa yinh howal,
waxanhka xin mach ohtabꞌilo hinan hawu.
Yunhe yohtanhenilo anma ay bꞌey bꞌay chiꞌahilo tzꞌayik masanto bꞌay chito tzꞌayik,
tato machi hunuxa mak Dios wintajilojan.
Hanintiꞌan Yahawil hinan, machi hunuxa mak hakaꞌ intiꞌan.
Hanintiꞌan watxꞌenhe sajilqꞌinal, haninan xin inwatxꞌepaxojan qꞌejholo;
haninan chiwakojan aqꞌankꞌulal, haninan xin chiwapaxikojan howal.
Hanin Yahawilintiꞌan, haninan chinwatxꞌehan sunil.
	45:1 45:1 Is. 42:1,2

Komam Jahawil haꞌ watxꞌenhe sunil
»Bꞌay kaw nahat yekanh bꞌey yul satkanh chiwatijan istoholal wipan hakaꞌ yay yal chew
yebꞌ hakaꞌ haꞌ nhabꞌ chꞌay yu moyan, kat xin ischahni txꞌo txꞌotxꞌ;
haxa issat txꞌotxꞌ xin chaqꞌ kolbꞌanile, hun xin chu yaqꞌnipaxo istoholal.
Hanin Yahawilintiꞌan, watxꞌenhe hakaꞌ tuꞌ.
¡Kꞌanchꞌan mak chꞌaniko howal yinh mak watxꞌenhe!
Hakaꞌ hunu txꞌotxꞌ xhalu, maka hunuxa txꞌotxꞌ lahan yebꞌi,
machi ok txꞌotxꞌ howal yinh naj watxꞌeni.
Mach chal txꞌotxꞌ qꞌantxꞌotxꞌ tet naj lanhan issomni hakaꞌ tiꞌ: “¿Tzet chawatxꞌe?” xhi.
Maka xin hunu txꞌotxꞌ xi watxꞌebꞌilxa mach chal hakaꞌ tiꞌ:
“Haꞌ tzet chawatxꞌe, ¿tzet yinh mach isqꞌabꞌ?” mach xhiho txꞌotxꞌ tet mak watxꞌenhe.
¡Kꞌanchꞌan mak chalni tet ismam hakaꞌ tiꞌ:
“¿Tzet yinh xin hak tiꞌ wehan hawu?” xhi. Maka chal tet ismiꞌ:
“¿Tzet yinh xin kinhawaqꞌ pitzkꞌahojan?” xhi!» xhi Komam.
Komam Jahawil, Komam machi nino istxꞌojal, isDiosal Israel, Komam watxꞌenheni, chalni hakaꞌ tiꞌ:
«Qꞌambꞌewe wetan yinh tzet chitohuli. Qꞌambꞌewelo wetan yinh tzet chiꞌeliko ebꞌnaj wuninalan,
kat heqꞌambꞌenpaxo yinh tzet watxꞌebꞌil wuhan yu inqꞌabꞌan.
Hanintiꞌan watxꞌenhe txꞌo txꞌotxꞌ, inwatxꞌenan anma sat txꞌotxꞌ;
inlenitojan satkanh yu inqꞌabꞌan, inwatxꞌenkanojan ej txꞌumel satkanh yinh istxolal hakaꞌ huneꞌ ejército.
Haninan wilojan iswayanh naj Ciro, intoholbꞌanhenikojan sunil isbꞌeh naj.
Haꞌ naj chiwatxꞌenkanh inkonhobꞌan kat isbꞌejtzonilo makta tzabꞌilayoj;
yajaꞌ xin mach chisqꞌan istohol, maka chiꞌaqꞌlax ispaj,» xhi Komam Yahawil yinh sunil. [bk]
Chalni Komam Jahawil tet Israel hakaꞌ tiꞌ:
«Haꞌ ebꞌnaj munlawom ay bꞌey Egipto,
yebꞌ ebꞌnaj txonhom ay bꞌey Etiopía, yebꞌ ebꞌnaj ah Sabá, ebꞌnaj kaw nimej istel,
chaqꞌaꞌko isbꞌa ebꞌnaj yul haqꞌabꞌ, kat yokkano ebꞌnaj hawu; chiꞌoktzujno ebꞌnaj tawintaj,
ayko xin chꞌen cadena yinh ebꞌnaj.
Chꞌay jahno ebꞌnaj tasataj, chisqꞌambꞌen ebꞌnaj, chalni ebꞌnaj:
“Yinh kaw yeli tekꞌatanh ayko Komam Dios, machi hunuxa mak Dios yintajilo Komam,” xhi ebꞌnaj.
Yinh kaw isyelal, hach tiꞌ Dios mach chijiliko yinh, isDiosal Israel,
Komam chꞌaqꞌni kolbꞌanile.
Sunil ebꞌnaj chiwatxꞌen yechel tioxh, chisomchakanh isnabꞌal ebꞌnaj,
kat istxꞌixwikanh ebꞌnaj, kat xin istakkanilo iskꞌul ebꞌnaj.
Wal konhobꞌ Israel, haꞌ Komam Jahawil chikolni,
chiskol Komam yinh hunelnhe. Matxa bꞌaqꞌinh xin chꞌel ispixan yebꞌ chiꞌilaxayoj,» xhi Komam.
Yuto Komam Jahawil, Komam watxꞌenhe satkanh,
haꞌ Komam kaw Dios, Komam watxꞌenhe txꞌo txꞌotxꞌ,
mach isnabꞌnhehal iswatxꞌe Komam txꞌotxꞌ,
wal xin yakano Komam yu yehiko anma sat txꞌotxꞌ.
Haꞌ Komam tuꞌ chihalni hakaꞌ tiꞌ:
«Hanintiꞌan Yahawil hinan, mach hunuxa mak wintajilojan.
Machi kintzotelan yinh ewantajil bꞌay hunu qꞌejholo sat txꞌo txꞌotxꞌ tiꞌ,
mach walan tet yuninal yaꞌ Jacob hakaꞌ tiꞌ:
“Nabꞌnhe chinhesayikꞌojan,” mach kinchihan.
Hanintiꞌan Yahawil hinan, haꞌ isyelal chilawalan,
kat walnikꞌojan istoholal.
	[bk]45:13 Versículo tiꞌ chitzotel yinh naj rey Ciro, isreyal Persia, chitzotelpaxo yinh Komam Mesías.

Komam Jahawil yebꞌ hunteqꞌan tioxh yet Babilonia
»Kutxbꞌaweko hebꞌa, titanhwej, hunbꞌawe hebꞌa hesunil hex itzitz hexto ay yul sunil ej konhobꞌ.
Kaw machi isnabꞌal hunteqꞌan anma chiwatxꞌenkanh istioxh, watxꞌebꞌil yinh te teꞌ,
yebꞌ hunteqꞌan mak chitxahli tet isdios mach chu yaqꞌni kolbꞌanile.
Awtewej kat hekutxbꞌanikoj kat heqꞌambꞌen texol hesunil:
¿Mak aqꞌni abꞌelaxo hunteqꞌan tiꞌ yettax kaw yichebꞌanil, yok yalnokꞌoj?
¿Tom maxhtaj hinan, hanin Yahawilintiꞌan xin?
Machi hunuxa Dios hakaꞌ hinan, Dios kaw toholkanoj yebꞌ chꞌaqꞌni kolbꞌanile,
machi hunuxa Dios wintajilojan.
Okanhwe tꞌanhno winhan, kat waqꞌnihan hekolbꞌanil hesunil hex ay sat txꞌo txꞌotxꞌ tiꞌ,
yuto hanintiꞌan Dios hinan, machi hunuxa maka.
Hankawhinan waqꞌ bꞌinaho inbꞌihan winhan,
haꞌ Tzotiꞌ elti yul intiꞌan kaw toholkanoj, machi xin chꞌekꞌto yet yijni isbꞌa.
Yuxin insatajan chꞌay jahno sunil anma yu iswitxꞌiꞌ,
kat istaqꞌweniko inbꞌihan yibꞌanh, anma nananta yabꞌxubꞌal,
kat yalni hakaꞌ tiꞌ: “Yinh kaw yeli,
yinhnhe Komam ay istoholal, yebꞌ kaw haꞌnhe aykano yip,” xhi.
Inkꞌatanhan chihul sunil, sunil mak yiti ishowal winhan chitxꞌixwikanh.
Haꞌ yuninal Israel, chitoholbꞌanhekojan,
kat yaqꞌni tzalaho yanma winhan, hanin Yahawil hintiꞌan,» xhi Komam.
¡Haꞌ tioxh Bel, chitit xulnahi, haxa tioxh Nebo, chiꞌaykꞌay sat txꞌotxꞌ!
Hunteqꞌan tioxh tuꞌ, chiꞌalaxahto yibꞌanh noꞌ cheh yet ijatz, kat yijnito noꞌ,
hunteqꞌan cheyito tuꞌ, lahan hakaꞌ ijatz kaw al chiyabꞌe noꞌ cheh kaw sikomxa aya.
Hunteqꞌan tioxh tuꞌ, ilaxayoj, yaykꞌay sat txꞌotxꞌ,
machi xin yu iskolni isbꞌa; haꞌ hun xin chiꞌilaxpaxto preso nan konhobꞌal. Chiyalni Komam hakaꞌ tiꞌ:
«Hex yuninal yaꞌ Jacob, abꞌewe tzet chiwalan,
yebꞌ hex ayextokano yinh konhobꞌ Israel,
haninan kexwikꞌojan yet yalanhto maxhto chexpitzkꞌahi.
Haninan kexincheltojan.
Haktikꞌapax tuꞌ xin chiwutehan teyinh yet chexichambꞌikaniloj,
yebꞌ yet sajxa xil hewiꞌ, haninan chextzabꞌni.
Haninan watxꞌenhe hex, haninan xin chexwikꞌojan,
haninan tzabꞌnhe hex, kat kexinkꞌubꞌanan.
¿Mak yebꞌ chu kinhelahbꞌanan, yebꞌ xin mak hakaꞌ hinan heyalni?
Wal xin machi mak chu kinhelahbꞌanan yebꞌi.
Ay ebꞌnaj tiꞌ chiyihti chꞌen oro yul istxꞌuy kat isloqꞌni chꞌen plata,
kat xin ismalen chꞌen yul malbꞌal;
lahwi tuꞌ kat istohlan ebꞌnaj hunu naj chiwatxꞌenayo chꞌen plata istioxhal,
lahwi tuꞌ kat yay jahno ebꞌnaj sataj, kat yaniko ebꞌnaj ismay.
Chahto ebꞌnaj yibꞌanh iswixikꞌ, kat yinito ebꞌnaj;
lahwi tuꞌ kat islinhbꞌankanh ebꞌnaj bꞌaytuꞌwal choche, haꞌ tuꞌ xin chikan linhnoj,
machi bꞌili bꞌay chákano ebꞌnaj tuꞌ, kat yahwi ebꞌnaj tet, machi xin chitaqꞌwi tet ebꞌnaj,
machi xin chikolwa yinh ebꞌnaj yinh isyaꞌtajil.
¡Hex manhkꞌom, nahweti huneꞌ tiꞌ! Kat heyok yinh txꞌixwilal, kat hemeltzohi.
Nahweti hunteqꞌan tzet yu yet kaw payat tiempo,
yuto hanintiꞌan Dios hinan, machi hunuxa Dios,
machi hunuxa lahan hakaꞌ hinan.
Yet yalanhtokanoj walnikanojan tzetaj chihuli,
hatax yet payat qꞌinal walnikanojan yet maxhto chiyuhi,
yuxin walan hakaꞌ tiꞌ: “Haꞌ tzet chinnahan inwatxꞌeꞌan chiyij isbꞌa,
chinwatxꞌehan tzet chiwochehan.
Wawtehan huneꞌ naj ay bꞌey yetkꞌulal bꞌay chiꞌahilo tzꞌayik,
kaw nahat chitit naj hakaꞌ hunu noꞌ chꞌik.
Hanan walan, yuxin hul naj, chinwatxꞌenan tzet nabꞌilxa wuhan. [*]
Abꞌewe tzet chiwalan, hex kaw kaw heyanma,
hex kaw nahat heyehilo yinh istoholal.
Haꞌ istoholal chinwatxꞌehan chihitzti inkꞌatanhan,
matxa xin nahat yehiloj, haꞌ kolbꞌanile chiwaqꞌan, matxa chiꞌok linhnoj,
chiwaqꞌan kolbꞌanile tet Sión, chiwaqꞌnihan isqꞌaqꞌal inmayan tet Israel,” kinchihan,» xhi Komam.
	46:11 46:11 Sal. 33:11

Isyaꞌtajil chihul yibꞌanh konhobꞌ Babilonia
Yalni Komam:
«Ayanhtij, kat haway tzꞌonhno xol pojoj, hach ix qꞌopo, yuninal Babilonia.
Ayanh tzꞌonhno sat txꞌotxꞌ, matxa hatzꞌonhobꞌal hach ix qꞌopo, iskutzꞌin ebꞌnaj caldeo; [bl]
matxa chihal-laxi ta kaw saqꞌal hachkano, yebꞌ ta kaw kꞌulchꞌan kach jilni.
Iti chꞌen molino kat hakokꞌtzen ixim trigo. Ilo yenhel xil hawiꞌ,
nahat chawikanh hanuybꞌil yinh habꞌul, kat hawekꞌto xol ha haꞌ.
Chikankano tꞌilno hanimanil, chachil-laxoj, kat yelkano hapixan.
Chiwaqꞌan ispaj selel, machi hunu mak xin chiꞌelkanh yul inqꞌabꞌan,» xhi Komam.
Komam chonhkolniloj, Komam Yahawil kaw aykano yip, hak tuꞌ isbꞌi Komam.
Komam machi nino istxꞌojal yinh, isDiosal Israel.
Yalni Komam: «Hach iskutzꞌin ebꞌnaj caldeo, tzꞌonhanh, kach hatiꞌ,
kat hawok xol qꞌejholoj, yuto matxa bꞌaqꞌinh chachhal-lax, yahawilo ej konhobꞌ,» xhi Komam.
Yalnipaxo Komam: «Hayet istit inhowalan yinh inkonhobꞌan,
wutekojan ebꞌnaj hakaꞌ mach inkonhobꞌojan,
wanikojan ebꞌnaj yul haqꞌabꞌ, yajaꞌ xin machi nino tzꞌay hakꞌul yinh,
hawaqꞌni munil kaw yaꞌta tet ebꞌnaj ichamtaxa hakaꞌ te teꞌ chiꞌok yibꞌanh isnuqꞌ noꞌ wakax.
Hawalni: “Yahaw hinan yinh sunilbꞌal tiempo,” kachi.
Yajaꞌ machi xin ekꞌ hunteqꞌan tiꞌ yinh hanabꞌal,
machi xin hatxum yinh tzet chu hatanhkano yinh tzujanilxa.
Tinanh xin, abꞌe huneꞌ tiꞌ, hach ix kaw ochebꞌil loloꞌal hawu,
kaw matzet chal hakꞌul, tzꞌonhan hach yul hatzꞌonhobꞌal, chawalni yebꞌ hawanma hakaꞌ tiꞌ:
“Haninnhechꞌanan, machi hunuxa mak tzujan wintajilojan.
Mach chinkanan hunixal, mach chinkanan manh uninal,” kachi.
Yinhnhe huneꞌ tzꞌayik chihul kabꞌebꞌ isyaꞌtajil tiꞌ tawibꞌanh,
chachkan hunixal, yebꞌ xin chachkan manh uninale.
Kaw yinh sunil yip isyaꞌtajil chihul tawibꞌanh;
waxanhka xin kaw ayko yinh hawanma yinh ebꞌnaj kunlum yebꞌ ebꞌnaj ahbꞌelom.
Kaw kawxi hakꞌul yinh istxꞌojal chawatxꞌe, hawalni:
“Machi mak tꞌanhanti winhan,” kachi. Haꞌ ishelanil hanabꞌal yebꞌ tzet hawohtaj, haꞌ kach aqꞌni subꞌchahoj,
hawalni yinh hawanma: “Haninnhehan, machi hunuxa maka,” kachi.
Chihul istxꞌojal tawibꞌanh, machi xin hawohtajo bꞌay chitita,
chiꞌaykꞌay isyaꞌtajil tawibꞌanh, matxa xin tzet tzꞌaj hawuteꞌ,
chulpaxo huchanil mach nabꞌilo hawu, chihul lemna tawibꞌanh.
Wal hawehiko yinh hawuten nawalil, yebꞌ yinh sunil ahbꞌelomal,
hakaꞌtikꞌa tzet chawatxꞌe yet qꞌopo hach.
¡Kꞌuxan tato chito kach watxꞌiloj! maka ¡Kꞌuxan tato chawiqꞌkanh hawip!
Kaw niman ebꞌnaj aqꞌni istzꞌajanil hakꞌul, kach sikilo hawabꞌen tzet chal ebꞌnaj.
Hulujabꞌ ebꞌnaj chiꞌah tꞌanhno satkanh, ebꞌnaj chitxumni tzet chal yelapno ej txꞌumel,
ebꞌnaj chibꞌisni hunun ixahaw, kat yalni ebꞌnaj tawet tzetaj chihul tawibꞌanh.
Yajaꞌ ebꞌnaj tuꞌ, lahan ebꞌnaj hakaꞌ matzꞌik chinhuslaxto ebꞌnaj yu qꞌa qꞌaꞌ,
matxa chu iskolni isbꞌa ebꞌnaj xol xaj qꞌaꞌ, yuto mach lahano hakaꞌ tzaqꞌaqꞌ chonhay tzꞌonhno sataj kat koqꞌaxhni.
Hak tuꞌ chiꞌutelax ebꞌnaj ahbꞌelom, ebꞌnaj hawatxꞌe hatrato yebꞌi yettaxtikꞌa qꞌopo hach.
Nananta chu istokano ebꞌnaj yul isbꞌeh, machi hunu ebꞌnaj xin chachkolni,» xhi Komam.
	[bl]47:1 Caldea, hunxa isbꞌi Babilonia.

Kachwa Komam Dios yinh anma Israel yu ismanhkꞌomal
Abꞌewe huneꞌ tiꞌ, hex yuninal yaꞌ Jacob, hex ayko isbꞌi Israel teyinh,
hex titna yinh yuninal yaꞌ Judá; hex cheyaqꞌ bꞌinaho isbꞌi Komam Jahawil yinh hunu tzet ye tuꞌ cheyala,
hex cheyawte inbꞌihan teyinh, hanin isDiosal Israel,
waxanhka mach yinho istoholal yebꞌ yinh isyelal.
Cheyalni ta haꞌ yul konhobꞌ yet Komam Dios haꞌ tuꞌ ay hex, kat xin iskawxi hekꞌul yinh Komam,
isDiosal Israel; Komam Yahawil kaw aykano yip, hak tuꞌ isbꞌi Komam. [bm].
Yalni Komam xin: «Haꞌ tzet chiyuhi halbꞌilxatikꞌakano wuhan yet yalanhtokanoj,
yul intiꞌan eltij, walnikꞌojan. Inwatxꞌehan yinh anhe hakaꞌ yu walnihan, hak tuꞌ yu yijni isbꞌa.
Kaw wohtajan tato mach yijemo hex, kaw lutꞌ hexkanoj,
hakaꞌ iskawil chꞌen hierro hak tuꞌ henuqꞌ, yebꞌ hakaꞌ chꞌen bronce hak tuꞌ iskawil hepalanh.
Yuxin yet yalanhto walnikanojan teyet; yet maxhto chiyuhi walnihan teyet,
yuxin mach chu heyalni hakaꞌ tiꞌ: “Haꞌ kotioxh watxꞌenhe hunteqꞌan tiꞌ;
haꞌ hunteqꞌan echele watxꞌebꞌilayo kodiosalojanh,
haꞌ aqꞌni yijaꞌ isbꞌa hunteqꞌan tiꞌ,” mach kexchihoj.
Xaheyabꞌe hunteqꞌan tiꞌ, heyilnipaxo sunil, ¿machom xin cheyala tato yel sunil tiꞌ?
Tinanh xin, chiwaqꞌan hunteqꞌan tzet akꞌto heyabꞌeꞌ yebꞌ tzet ye tuꞌ ewanyehi, mach ohtabꞌil heyu.
Hunteqꞌan chiwatxꞌelax tinanh, matzet yet yalanhtokanoj,
hunteqꞌan maxhto abꞌebꞌil heyu hato tinanh cheyabꞌe isqꞌumal,
yunhe mach cheyal hakaꞌ tiꞌ: “Hunteqꞌan tiꞌ abꞌebꞌilxatikꞌa juhanh,” kexchi.
Maxhto bꞌay xaheyabꞌe yal-lax hunteqꞌan tuꞌ, mach ohtabꞌilopaxo heyu,
yuto maxhto hajano hetxikin, kaw wohtajan tato mach yijemo hex,
yuxin yet maxhto chexpitzkꞌahi walnihan tato manhkꞌom hex.
Yu xahan ay inbꞌihan wuhan, yuxin niman chiwute inkꞌulan teyinh,
yu yok inmayan yuxin matxa chexintanhtzelojan.
Wal tinanh xakexwaqꞌ sajbꞌojan, yaj mach hakaꞌo chu issajnhelax chꞌen plata;
wal xin kexinsikꞌiltijan xol isyaꞌtajil, hakaꞌ yul horno.
Wuhan, yu xahan chiwil hinbꞌahan yuxin chinwatxꞌehan,
hak tuꞌ xin mach chiꞌel ispixan inbꞌihan. Haꞌ inmayan machi waqꞌan tet hunuxa maka.
Abꞌe tzet chiwalan hach Jacob, yebꞌ hach Israel, hach awtebꞌil wuhan.
Haninnhehan Dios, haninan bꞌabꞌel yebꞌ islahobꞌal.
Haꞌ inqꞌabꞌan watxꞌenhe txꞌo txꞌotxꞌ, haꞌ inwatxꞌqꞌabꞌan malen satkanh yu ispaqꞌanil inqꞌabꞌan,
hakaꞌto inqꞌuchubꞌnhehan; haxa yet wawtenan isyenikanh isbꞌa.
Kutxbꞌaweko hebꞌa hesunil kat heyabꞌeni.
¿Mak hunujex tiꞌ, halnikano hunteqꞌan tzet yu tiꞌ?
Haꞌ naj sikꞌbꞌililo wuhan, hanin Yahawintiꞌan,
haꞌ naj chiwatxꞌen tzet nabꞌilxa wuhan yinh konhobꞌ Babilonia, kat yanayo isqꞌabꞌ yibꞌanh ebꞌnaj caldeo.
Haninan kintzotelan, haninan wawtetijan naj, winitijan naj,
yuxin bꞌajxanhetuꞌwal chito naj chiwayojan isyaxil yibꞌanh naj.
Hitzanhweti inkꞌatanhan, abꞌewe xin. Hayet yichebꞌanil,
mach hunelo kintzotelan yinh ewantajil, hayet yijni isbꞌa hunteqꞌan tuꞌ xin ayinikꞌojan bꞌey tuꞌ,» xhi Komam.
Haꞌ tinanh xin, makinischejtijan Komam Dios Jahawil yebꞌ yespíritu.
Hak tiꞌ chiyu yalni Komam, Komam heKolomal,
Komam machi nino istxꞌojal, isDiosal Israel:
«Hanintiꞌan Jahawil hinan, heDiosal wehan.
Haninan kexinkuyan yinh tzet ye tuꞌ kꞌul teyinh, chexwinitojan yul bꞌeh bꞌay wal hetohi.
Tato heyabꞌeto yinh chejbꞌanile wetan yehi, hakaꞌmi hunu ha haꞌ chiꞌel yojomal,
hakmi tuꞌ aqꞌankꞌulal ay teyet, haxa istoholal chewatxꞌe lahanmi hakaꞌ ismaqꞌni isbꞌa haꞌ mar.
Haꞌ heyuninal chipitzkꞌa teyinh, kaw nimankanoj hakaꞌ isbꞌisil arena,
machim chiꞌilaxilo, yebꞌ mach chiholaxkanh hebꞌi yinh insatan.
¡Elanhwe bꞌey Babilonia tuꞌ! ¡Elanhwekanh xol ebꞌnaj caldeo!
¡Halwe huneꞌ tiꞌ yinh kaw tzalahilal, kat heyalnikꞌo huneꞌ tzotiꞌ tiꞌ tet sunil anma bꞌay kachankan apno txꞌo txꞌotxꞌ! Cheyal hakaꞌ tiꞌ:
“¡Maskol Komam Jahawil yaꞌ Jacob, yaꞌ ischejabꞌ Komam!” kexchi,» xhi Komam.
Hayet yekꞌ ebꞌnaj Israel bꞌey txꞌotxꞌ desierto yu Komam Jahawil,
machi tajintiꞌal yaqꞌle ebꞌnaj.
Yaqꞌ eloti Komam ha haꞌ yul iskꞌul chꞌen chꞌen, ishajni isbꞌa chꞌen nime chꞌen, isbꞌelwi haꞌ. Yalnipaxo Komam Jahawil:
«Machi aqꞌankꞌulal tet ebꞌnaj txꞌoj,» xhi.
	[bm]48:2 Huneꞌ konhobꞌ yet Komam Jahawil, haꞌ ton konhobꞌ Jerusalén. Neh. 11:1; Is. 52:1; Dn. 9:24; Ap. 21:2

Israel ischejabꞌ Komam Jahawil
Abꞌewe tzet chiwalan, hex konhobꞌ ayayo istiꞌla haꞌ mar, yebꞌ hex konhobꞌ nahat yehiloj, abꞌewepaxoj.
Haꞌ Komam Jahawil kinawtenan, yet yalanhto maxhto chinpitzkꞌahan ayxako inbꞌihan yinh isnabꞌal Komam.
Isqꞌanni Komam intiꞌan hakaꞌ hunu chꞌen espada kaw xixiꞌ iswiꞌ, kinyebꞌantojan yalanh yenhel isqꞌabꞌ,
kinyanikojan hakaꞌ hunu flecha kaw xixiꞌ iswiꞌ, kinyanaytojan yul istxꞌuyal bꞌay chikꞌuhi isbꞌaqꞌ teꞌ litꞌ.
Yalni Komam wetan hakaꞌ tiꞌ: «Hach Israel inchejabꞌan hawehi,
yuto tawinh chiꞌilchalo inmayan,» xhi.
Yajaꞌ walan hakaꞌ tiꞌ: «Kaw nabꞌnhe kinmunlahan, kaw matzet wiqꞌan yinh wipan xalahwiloj.
Yajaꞌ wal xin haꞌ Komam Jahawil yohta tzet chinyutehan,
haꞌ ispaj chiꞌaqꞌlax wetan ayko yul isqꞌabꞌ Komam Dios, inDiosalan,» kinchihan.
Komam kinwatxꞌenan yinh inmiꞌan, yu wokan ischejabꞌo Komam,
yu inhitznikojan yaꞌ Jacob iskꞌatanh Komam,
yu inkutxbꞌanikojan konhobꞌ Israel iskꞌatanh Komam, (yuto kaw kꞌulchꞌan hinan yul sat Komam Jahawil,
haꞌ Komam Dios inDiosalan haꞌ chiꞌok wipojan.)
Haꞌ Komam tuꞌ chalni hakaꞌ tiꞌ: «Inchejabꞌan hawehi,
yajaꞌ maxhnhetaj yu haywanh ebꞌnaj titna yinh yaꞌ Jacob,
yebꞌ hawaqꞌni meltzoho haywanhxanhe ebꞌnaj Israel aytokanoj,
wal xin chachokpaxo sajilqꞌinal yinh ejla nimeta konhobꞌ,
yu hawinito kolbꞌanile chiwaqꞌan tet ej konhobꞌ ay bꞌey bꞌay chikachnakan apno txꞌo txꞌotxꞌ,» xhi Komam.
Komam Jahawil, Komam iskolomal Israel, Komam machi nino istxꞌojal yinh,
hak tiꞌ chiyute yalni tet konhobꞌ kaw yahbꞌilkano yu ej konhobꞌ,
yebꞌ ayko ishowal ej konhobꞌ yinh,
konhobꞌ oklena ischejabꞌo ebꞌnaj kaw txꞌojkanoj. Yalni Komam hakaꞌ tiꞌ:
«Hayet chachyilni ebꞌnaj rey yebꞌ ebꞌnaj principe, chiꞌahwano ebꞌnaj,
kat yay jahno ebꞌnaj tasataj, yuto hanin Yahawilintiꞌan, isDiosal Israel, machi nino istxꞌojal winhan,
haninan kach insayilojan, kat xin yijni isbꞌa sunil tzet chiwalan,» xhi Komam.
Chal Komam Dios ta chaqꞌ meltzoho konhobꞌ Sión yul isqꞌabꞌ
Hak tiꞌ yute yalni Komam Jahawil: «Hayet yinh istiempohal inyenilojan iskꞌulchꞌanil inkꞌulan,
wabꞌenan tzet hawala, haxa yinh istiempohal kolbꞌanile, inkolwahan tawinh.
Kach inkꞌubꞌanan, hawu yuxin inwatxꞌehan intratohan yebꞌ konhobꞌ yu inwatxꞌenkanhan konhobꞌ,
yu yehayo konhobꞌ sat txꞌo txꞌotxꞌ bꞌejbꞌilkanoj kat yok hamajuloj.
Yu hawalni tet ebꞌnaj ayko preso hakaꞌ tiꞌ: “¡Elanhwetij!”
kat hawalni tet ebꞌnaj ayko xol qꞌejholo: “¡Yewe hebꞌa!” kachi. Sunil yulaj bꞌeh kaw ay tzet cheloh,
haxa bꞌey ej witz matzet chichꞌibꞌi, tinanh ayxa tzet chislo henoqꞌ.
Mach cheyijle wahil, yebꞌ mach chitajpaxo hetiꞌ, mach cheyijlepaxo qꞌaꞌ,
mach chextzꞌato yu yoj tzꞌayik, yuto xahan ay hex wuhan, yebꞌ haninan chexwijbꞌahan,
kat kexwinitojan bꞌay kaw ay isnuqꞌ ha haꞌ.
Chinwatxꞌehan bꞌeh chiꞌekꞌ yinh iswiꞌla ej witz,
kat waqꞌno ixtanhwojan txꞌiꞌal ej nixhte bꞌeh,» xhi Komam.
Ilwekꞌanabꞌi, hunteqꞌan tiꞌ kaw nahat chitita, ay chitit yinh yetkꞌulal norte,
aypaxo chitit yinh yetkꞌulal bꞌay chito tzꞌayik,
aypaxo xin chitit yul ismajul txꞌotxꞌ Sinim.
¡Bꞌitnojabꞌ satkanh, kat xin yaqꞌni tzalaho iskꞌul txꞌo txꞌotxꞌ,
kat yahwi ej nimeta witz yu tzalahilal;
yuto Komam Jahawil yaqꞌ yaqꞌlobꞌal iskꞌul iskonhobꞌ!
kat istzꞌay iskꞌul Komam yinh makta chiꞌekꞌyaꞌ yanma.
Yajaꞌ konhobꞌ Sión yal hakaꞌ tiꞌ:
«Bꞌejbꞌilinkanojan yu Komam Jahawil,
xakinisnahulnhetojan Komam,» xhi. Yalnipaxo Komam:
«¿Tom ay hunu ix miꞌe chisnahulnheto yunin yaqꞌ pitzkꞌahoj,
matxa xin xahano chil yunin? Waxanhka chisnahulnheto ix,
wal hinan mach chachinnahulnhetojan.
Wal xin ayko hawechel yinh ispaqꞌanil inqꞌabꞌan,
aynhetikꞌako iskꞌubꞌal hakonhobꞌ yinh insatan.
Haꞌ ebꞌnaj chiwatxꞌenkanh hakonhobꞌ yulxa ebꞌnaj yinh anhe,
wal ebꞌnaj uchkꞌanto hakonhobꞌ yebꞌ chiꞌinito sunil tzet ay hach yelxakanh ebꞌnaj yinh anhe.
Ikanh hasat, kat hawilni yinhla ishoyanil, ilkꞌanabꞌi,
sunil ebꞌnaj tiꞌ xaꞌiskutxbꞌako isbꞌa takꞌatanh.
Chalni Komam Jahawil hakaꞌ tiꞌ: Hanintiꞌan chiwaqꞌ bꞌinaho inkawilan,
chiwalnihan tato sunil ebꞌnaj tiꞌ, hakaꞌ xilqꞌape kaw niman yelapnoj,
hak tuꞌ chuko ebꞌnaj tawinh, hakaꞌ yelawil hunu ix ix chimohyi, hak tuꞌ ye ebꞌnaj.
Yuto haꞌ konhobꞌ uchkꞌabꞌilayoj,
etabꞌiltoj, matxa anma sat; wal tinanh xin chinohayo anma sat.
Wal ebꞌnaj etanto xin nahat chiꞌalaxkanto ebꞌnaj.
Wal ebꞌnaj hakꞌahol kꞌaynaxato hawu, chalikto ebꞌnaj yul hatxikin hakaꞌ tiꞌ:
“Huneꞌ txꞌotxꞌ konhobꞌ tiꞌ kaw nichꞌanchꞌan txꞌotxꞌ,
wal xin watxꞌe bꞌay chonhehanh,” xhi ebꞌnaj.
Chawalni yebꞌ hawanma hakaꞌ tiꞌ: “¿Mak aqꞌni hunteqꞌan tiꞌ wuninalojan?
Yuto hanintiꞌan maxhtikꞌa wuninalan,
machi yu wuninwihan yuto hanintiꞌan bꞌejbꞌilinkanojan,
nahat wekanilojan inchukilan, mak xin aqꞌni chꞌibꞌo ebꞌnaj
¿bꞌay xin aykano hunteqꞌan ebꞌnaj tiꞌ?” kachi,» xhi Komam.
Yalnipaxo Komam Jahawil: «Chiwaqꞌan chejbꞌanile tet ej nime konhobꞌ,
kat waqꞌnihan yechel tet nixhte konhobꞌ,
yunhe yiniti heyuninal; ebꞌnaj hekꞌahol chichel-laxti ebꞌnaj,
haxa ebꞌix hekutzꞌin yibꞌanh iswixikꞌ ebꞌnaj chꞌahtoj.
Haꞌ ebꞌnaj rey chexaqꞌni chꞌibꞌoj, haxa ebꞌix reina xin chexilni,
chiꞌay jahno ebꞌnaj sat txꞌotxꞌ tesataj, kat isleqꞌnikanh ebꞌnaj pojoj ayko iskawilal heyoj;
kat yohtanhenilo ebꞌnaj tato hanintiꞌan Yahawil hinan,
machi xin chikan yinh txꞌixobꞌal mak chikawxi iskꞌul winhan.
¿Chimyu yilaxilo yul isqꞌabꞌ hunu naj kaw ay yip, tzet ye tuꞌ yiqꞌ naj yinh howal?
¿Chimyu iskol-laxilo hunu naj preso yul isqꞌabꞌ hunu naj yahaw kaw howkanoj?» xhi Komam.
Yajaꞌ Komam Jahawil chalni hakaꞌ tiꞌ:
«Yinh kaw yeli naj presowom chiꞌilaxilo naj yul isqꞌabꞌ naj kaw ay yip,
haxa tzet chiyito hunu naj yahaw kaw how iswiꞌ, chiꞌilaxilo tet naj;
haninan chiwaqꞌan howal heseleloj yebꞌ mak chiꞌaniko howal teyinh,
haninan chinkolilojan heyuninal.
Haxa ebꞌnaj elqꞌanto tzet ay hex,
chiskꞌuxuto ebꞌnaj ischibꞌehal wuhan,
kat yukꞌikanh ebꞌnaj yu ischikꞌil hakaꞌto vino;
hak tuꞌ chu yohtanhenilo sunil anma tato hanin Yahawilintiꞌan.
Hekolomal wehan, haninan chexinkolan,
kaw aykano wipan, isDiosal yaꞌ Jacob,» xhi Komam.
Komam Jahawil chikolwa yinh mak chikawxi iskꞌul yinh Komam
Hak tiꞌ yu yalni Komam Jahawil:
«Tato xaꞌinpoh hinbꞌahan yebꞌ hemiꞌ,
¿bꞌaytuꞌwal ay hunu hum yet pohlebꞌahil tinanh? Tato haninan kexintxonhan chejabꞌoj, ¿mak tet ay inkꞌasan, yuxin kexintxonhilojan?
Wal xin yu hetxꞌojal yuxin kextxonhlaxtoj yebꞌ xin yu hemul yuxin bꞌejlaxkano hemiꞌ.
¿Tzet yinh yuxin hayet wulan machi hunu mak tiꞌ ilcha wuhan, yet wawihan machi hunu mak tiꞌ taqꞌwi?
¿Tom xapaxilo yip inqꞌabꞌan yuxin mach chu kexinkolnilojan? ¿tom machi wipan kexinbꞌejtzonilojan?
Hayet chinkachwahan yinh ha mar, kat istajilo haꞌ, haxa ha haꞌ chiꞌekꞌ yojomal, chiwaqꞌ tajokanhan haꞌ,
kat isqꞌato noꞌ kay ay xol haꞌ yu manhhaꞌil, kat iskamilo noꞌ yu tajintiꞌal.
Chiwaqꞌ qꞌejholohojan satkanh, hakaꞌto chiwakojan txꞌanh saco yenheloj, txꞌanh yet bꞌiskꞌulal,» xhi Komam.
Haꞌ Komam Jahawil chiꞌaqꞌni inhelanilan intzotelan yunhe kꞌul chu waqꞌnihan yip yanma makta sikina aya,
hunun sahabꞌ sakꞌayal chiyaqꞌ hajlo intxikinan yu wabꞌenan tzet chala,
chiwabꞌehan hakaꞌ yabꞌen ebꞌnaj winaj ay ishelanil.
Haꞌ Komam Jahawil haꞌ hajni intxikinan,
mach xin manhkꞌomo wute hinbꞌahan,
mach kinmeltzopaxojan wintajan.
Waqꞌ maqꞌaꞌ innimanilan tet ebꞌnaj kinmaqꞌnihan, matzet walan yet yinilo ebꞌnaj xil intiꞌan,
mach webꞌato insatan yet kinisbꞌuchnihan ebꞌnaj yebꞌ yet istzubꞌliko ebꞌnaj winhan. [*]
Yuto haꞌ Komam Jahawil kolwa winhan yuxin mach kintxꞌixwihan.
Yu huneꞌ tuꞌ yuxin inlinhbꞌa hinbꞌahan hakaꞌ hunu chꞌen nime chꞌen, kaw xin wohtajan tato mach chinkanan yinh txꞌixwilal.
Kawil yeko inkꞌatanhan huneꞌ mak chinkolnihan, ¿mak chu yaqꞌni howal winhan?
Ta ay maka tijabꞌi, ¡chiwilwe hinbꞌahan yebꞌi!
¿Mak chu yok aqꞌokꞌule winhan? Ta ay maka ¡hitzojabꞌiko inkꞌatanhan!
Haꞌ Komam Jahawil chikolwa winhan, ¿mak chu isqꞌanniti isyaꞌtajil wibꞌanhan?
Sunil ebꞌnaj ayko ishowal winhan chiꞌichambꞌilo ebꞌnaj hakaꞌ isxilbꞌilo xilqꞌape, chikꞌuxlaxto ebꞌnaj yu noꞌ ih.
¿Aymi hunu mak texol tiꞌ chixiw tet Komam Jahawil, kat yabꞌen tzet chiyal ischejabꞌ Komam?
Haꞌ makta chiꞌekꞌ xol qꞌejholo, machi sajilqꞌinal tet,
yilal iskawxi iskꞌul yinh isbꞌi Komam Jahawil, kat yiqꞌni yip yanma yinh isDiosal.
Sunil hex tiꞌ cheyako qꞌaꞌ, hoybꞌil hexxayo yu hetzejtah,
yuxin ekꞌanhwe yinh issajilqꞌinal heqꞌaꞌ tuꞌ yebꞌ hetzejtah hetzujbꞌa.
Haꞌ Komam chiꞌaqꞌni ispaj teyet, chexmujlaxto xol isyaꞌtajil.

Tzotiꞌ chꞌaqꞌlax yaqꞌlobꞌalo iskꞌul anma ah Sión
Chal Komam Jahawil hakaꞌ tiꞌ:
«Hex tzujan hex yinta istoholal yebꞌ hex chesayikꞌo Komam Jahawil.
Ilwe chꞌen chꞌen bꞌay kexhoslaxiloj, yebꞌ isholanil iskꞌul chꞌen chꞌen bꞌay kexhokꞌlaxkanh.
Ilwe yaꞌ Abraham, heyichmam yebꞌ yaꞌ Sara bꞌay kexpitzkꞌatij.
Hayet wawtenan yaꞌ Abraham tuꞌ machi yuninal yaꞌ,
yajaꞌ wayojan isyaxil yibꞌanh yaꞌ, waqꞌni pohchahojan yuninal yaꞌ.
Yinh kaw yeli, hanin Yahawilintiꞌan chiwaqꞌan yaqꞌlobꞌal iskꞌul konhobꞌ Sión, [bn].
chiwaqꞌnipaxojan yaqꞌlobꞌal iskꞌul sunil iskonhobꞌla uchkꞌabꞌiltoj,
chinmeltzokojan txꞌotxꞌ desierto hakaꞌ Edén,
kat inmeltzonpaxikojan txꞌotxꞌ matzet chichꞌibꞌ sat hakaꞌ inpeyabꞌan hanin Yahawilintiꞌan.
Haꞌ bꞌey tuꞌ hanhe tzalahilal aya, kat yal-lax kꞌul-la tzotiꞌ winhan, kat yalaxiko bꞌit.
Hex inkonhobꞌtiꞌan hajbꞌawe hetxikin wetan, abꞌewe tzet chiwalan hex konhobꞌ wetan heyehi, yuto haninan chiwaliltojan chejbꞌanile,
chiwaltojan istoholal chiꞌijbꞌanikꞌo ej konhobꞌ.
Kawilxa yeti istzꞌayikal bꞌay chinyelojan istoholal yebꞌ bꞌay chiwaqꞌan kolbꞌanile, chiwilnihan yinh tzet chiꞌeliko ej konhobꞌ.
Haꞌ anma ay yulajla konhobꞌ ay istiꞌla haꞌ mar, echmabꞌil hinan yu, haꞌ inqꞌabꞌan xin ayko yipo iskꞌul.
Tꞌanhxanhwekanh satkanh, tꞌanxanwepaxayo sat txꞌo txꞌotxꞌ yuto haꞌ satkanh, chikꞌayokanh hakaꞌ iskꞌaykanh nhubꞌ,
haxa txꞌo txꞌotxꞌ chiꞌichambꞌiloj, hakaꞌ isxilbꞌilo hunu xilqꞌape, kat istanhpaxilo sunil makta ay sat txꞌotxꞌ,
yajaꞌ wal kolbꞌanile chiwaqꞌan aynhetikꞌa yinh sunilbꞌal ej tiempo, haxa istoholal chinwatxꞌehan mach chitanhiloj.
Abꞌewe hex heyohta istoholal, yebꞌ hex konhobꞌ cheyako inchejbꞌanilan yul heyanma.
Mach chexxiwi yet chexbꞌalax yu ebꞌnaj winaj, machojabꞌ chipax heyip yet chexbꞌuchlaxi.
Yuto haꞌ ebꞌnaj tuꞌ chitanhilo ebꞌnaj hakaꞌ chu istanhilo hunu xilqꞌape yu noꞌ ih;
hakaꞌ chu istanhilo noꞌ lana yet chiꞌok isnoqꞌal noꞌ,
yajaꞌ wal istoholal chinwatxꞌehan aynhetikꞌa yinh sunilbꞌal tiempo, haxa kolbꞌanile chiwaqꞌan aynhetikꞌa yinh tohbꞌalqꞌinal,» xhi Komam.
¡Ilo hawayanh, ilo hawayanh, Mam Jahawil!
¡Ahanhwano yinh sunil hawip, ilo hawayanh hakaꞌ yet payat tiempo!
¿Tom maxhtaj hach tiꞌ hakokꞌ tzokꞌnheto noꞌ Rahab, hawanipaxiko islahwilal noꞌ dragón tuꞌ?
¿Tom maxhtaj hach hawaqꞌ tajokanh haꞌ mar, bꞌay ay ha haꞌ kaw nahat yehayto yich,
hak tuꞌ xin hameltzoko yich haꞌ tuꞌ bꞌehal yu yekꞌto anma hakoliloj?
Yinh kaw yeli chimeltzoho makta chiskol Komam Jahawil,
chibꞌitni yet chimeltzo bꞌey Sión, tzalahilalnhetikꞌa ye hunun tzꞌayik.
Matxa bꞌiskꞌulal, matxa isyaꞌtajil chila, wal xin tzalahilalxanhe yehi.
Hak tiꞌ yalni Komam hakaꞌ tiꞌ: «Hanintiꞌan, haninan chiwaqꞌan yaqꞌlobꞌal heyanma.
¿Tzet yinh xin chexxiw tet ebꞌnaj winaj kamikal yehi, yebꞌ tet iskꞌahol ebꞌnaj winaj lahan hakaꞌ teꞌ telaj?
Hex tiꞌ xahenahulnheto Komam Jahawil, Komam kexwatxꞌeni,
Komam watxꞌenhe satkanh yebꞌ txꞌo txꞌotxꞌ.
Yuxin sunilbꞌal tzꞌayik chexxiw tet ebꞌnaj chexaqꞌni ekꞌoyaꞌ yu kexistanhtzeniloj,
yajaꞌ wal tinanh ¿bꞌaytuꞌwal ay ishowal ebꞌnaj chꞌaqꞌni ekꞌoyaꞌ heyanma?
Haꞌ ebꞌnaj chiꞌekꞌyaꞌ yul teꞌ preso, toxa chibꞌejtzolax ebꞌnaj,
matxa chikam ebꞌnaj yul preso kaw yaꞌtaj, matxa chiyaqꞌle ebꞌnaj wahil.
Yuto hanin Yahawilintiꞌan, haninan heDiosal, haninan chiwaqꞌbꞌilojan haꞌ mar,
kat yekꞌ tixhla ishujuyal haꞌ yu ishowal wuhan,
hanintiꞌan, Yahawil kaw aykano yip, hak tuꞌ inbꞌihan.
Wakojan intzotiꞌan yinh hetiꞌ, waniko inqꞌabꞌan heyenheloj haninan lehnheto satkanh,
wanaytojan xeꞌ txꞌo txꞌotxꞌ, walnihan tet konhobꞌ Sión:
“Hach tiꞌ inkonhobꞌan hawehi,” kinchihan,» xhi Komam.
¡Ilo hawayanh, ilo hawayanh, ahanhwano Jerusalén, xahawabꞌe isyaꞌil ishowal Komam Jahawil!
Hakaꞌ mak chiꞌukꞌni islahobꞌal istatil yich vino, masanta chiꞌukꞌikanokanh.
Haꞌ xol sunil hawuninal pitzkꞌahi, machi hunu mak tiꞌ chachijbꞌani,
machi hunu mak tiꞌ chachxekni xol hawuninal hawaqꞌ chꞌibꞌoj.
Haꞌ kabꞌebꞌ isyaꞌtajil tiꞌ hul tawibꞌanh; uchkꞌalaxto hakonhobꞌ,
yelqꞌalaxto tzetaj ay hach, iskam hawet konhobꞌ yu wahil, yebꞌ yu chꞌen espada.
¿Maktaxka chitzꞌay iskꞌul tawinh? ¿Mak chiꞌaqꞌni isnimanbꞌal hakꞌul?
Pax yip hawuninal, iskankano pakꞌno ebꞌnaj sunil bꞌayejtuꞌwal yinhla istxikin bꞌeh,
iskankano ebꞌnaj yul txꞌanh txꞌanh hakaꞌ noꞌ miꞌe sajche;
nohayo istatil ishowal Komam yibꞌanh ebꞌnaj, haꞌ ton ishowal Komam Dios, Komam ay hach yet.
Yuxin abꞌe hach lanhan hawaqꞌlen isyaꞌtajil tiꞌ,
hach tiꞌ hakaꞌ ukꞌum hawehi, yaj maxhtaj yu vino.
Hak tiꞌ yu yalni Komam Jahawil, Komam hawahawil yebꞌ haDiosal, Komam kolni iskonhobꞌ hakaꞌ tiꞌ:
«Chiwilojan vaso ayko yul haqꞌabꞌ bꞌay ayayto vino kaw tat,
aqꞌni kꞌayo hakꞌul yu isyaꞌtajil inhowalan wayojan tawibꞌanh, matxa xin chawukꞌ hunelxa.
Chiwakojan vaso tuꞌ yul isqꞌabꞌ ebꞌnaj kaxhaqꞌni ekꞌoyaꞌ, ebꞌnaj halni tawet hakaꞌ tiꞌ:
“Ayanhpajnoj sat txꞌotxꞌ, kat jekꞌtojanh tawibꞌanh,” xhi tawet.
Hak tuꞌ yu hawaniko hawichinh isbꞌeho ebꞌnaj hakaꞌ txꞌotxꞌ, yu isbꞌelwikꞌo ebꞌnaj yibꞌanh,» xhi Komam.

Komam Dios chiskolilo konhobꞌ Sión bꞌay ayko chejabꞌoj
¡Ilo hawayanh, ilo hawayanh konhobꞌ Sión, iqꞌ hawip, hakaꞌ xil haqꞌap chukoj!
¡Konhobꞌ Jerusalén, ako xil haqꞌabꞌ kaw kꞌulchꞌan jilni, hach iskonhobꞌ Komam Dios,
yuto matxa bꞌaqꞌinh chulu ebꞌnaj mach ayoko circuncisión yinh yul hakonhobꞌ,
yebꞌ ebꞌnaj mach sajo yehi matxa chul ebꞌnaj yu kach yinito ischejabꞌoj!
Tzikilo pojoj tawinh, ahanhwanoj, kat hawok tzꞌonhnoj konhobꞌ Jerusalén.
Hach tiꞌ ayachiko preso, puhilo txꞌanh txꞌanh ayko yinh hanuqꞌ, hach iskutzꞌin Konhobꞌ Sión.
Yuto hak tiꞌ chiyu yalni Komam Jahawil hakaꞌ tiꞌ:
«Machi melyu aqꞌlax tawinh yet kach ilaxto chejabꞌoj,
yuxin machi melyu chiꞌaqꞌlaxpaxo yet chachmeltzoti hunelxa,» xhi Komam.
Yuto hak tiꞌ yu yalni Komam Dios Jahawil hakaꞌ tiꞌ: «Haꞌ inkonhobꞌtiꞌan tokano chejabꞌo bꞌey Egipto yet payat tiempo,
iskankano bꞌey tuꞌ, haxa yet tzujanxa yilaxto chejabꞌo yu ebꞌnaj asirio, yajaꞌ mach ismul inkonhobꞌan,» xhi Komam.
Wal tinanh xin chal Komam: «¿Tzet xin wal wutenan tinanh?
Haꞌ inkonhobꞌtiꞌan machi ismul tet ebꞌnaj, yajaꞌ ilaxto chejabꞌo yu ebꞌnaj.
Haꞌ xin ebꞌnaj ok yahawo inkonhobꞌ tuꞌan kaw aqꞌlax ekꞌoyaꞌ yanma inkonhobꞌan yu ebꞌnaj,
chilannhetikꞌa xin isbꞌuchlax inbꞌihan sunilbꞌal tzꞌayik,» xhi Komam.
Yalnipaxo Komam: «Yu huneꞌ tuꞌ yuxin ay huneꞌ tzꞌayik tiꞌ bꞌay chiyohtanhelo inkonhobꞌtiꞌan inbꞌihan,
yuto hankawinan chintzoteltiꞌan, ayinikojan yetbꞌiho yinh huneꞌ tzꞌayik tuꞌ,» xhi Komam.
¡Kaw saqꞌal yet mak chꞌekꞌ yalaꞌkꞌo tzotiꞌ tzalahilal yoki yinhla istzalanil wonhan!
Mak chihalnikꞌo aqꞌankꞌulal, yebꞌ chalni tzotiꞌ kꞌul, mak chipujbꞌanikꞌo kolbꞌanile chaqꞌ Komam,
mak chihalni tet konhobꞌ Sión hakaꞌ tiꞌ: «¡HaDiosal ayko Yahawil!» xhi huneꞌ anma tuꞌ.
«¡Abꞌewej! Chiꞌel yaw ebꞌnaj chitanhen konhobꞌ yinh kaw ip, chiꞌawi ebꞌnaj yinh kaw tzalahilal,» xhi.
Yuto haꞌ kaw isbꞌaqꞌ sat ebꞌnaj chiꞌilni yul Komam Jahawil iqꞌwal yinh anma ah Sión.
¡Bꞌitnhewe bꞌit, kat istzalapaxo Jerusalén uchkꞌabꞌiltoj,
yuto mayaqꞌ Komam Jahawil yaqꞌlobꞌal iskꞌul iskonhobꞌ, maskolnilo Komam Jerusalén!
Istꞌilbꞌa Komam Jahawil isqꞌabꞌ kaw ay yip sata sunil nimeta konhobꞌ, haꞌ ton isqꞌabꞌ machi istxꞌojal,
chiyilni sunil ej konhobꞌ ay sat yibꞌanhqꞌinal tiꞌ kolbꞌanile chiyaqꞌ koDiosal.
¡Pohwelo hebꞌa, pohwelo hebꞌa, elanhwe bꞌey tuꞌ!
¡Mach chetzabꞌ tzetaj ye tuꞌ mach sajoj, elanhwe xol anma tuꞌ,
hex cheyikꞌo ismunlabꞌal Komam Jahawil sajnhewe hebꞌa!
Mach yilalo chexel yinh anhe yet chexel tuꞌ, mach chexel hakaꞌta lanhan heyelkanh,
yuto haꞌ Komam Jahawil chibꞌabꞌi tesataj, yebꞌ xin tzujanpaxo teyintaj, isDiosal Israel.
Isyaꞌtajil chiyaqꞌle ischejabꞌ Komam Jahawil
Chalni Komam Jahawil hakaꞌ tiꞌ: «Haꞌ inchejabꞌan kaw chiqꞌoji, kaw niman yelapnoj,
kaw chiꞌilaxkanh, kat yalaxiko yul yehobꞌal kaw niman yelapnoj. [*]
Kaw txꞌiꞌal anma chikꞌay iskꞌul yilni, kaw matxatikꞌa anmaho yilot yinh,
kaw matxatikꞌa nichꞌano iskꞌulchꞌanil yul sat anma yu tzet chiꞌutelaxi. [*]
Yajaꞌ kaw txꞌiꞌal ej nime konhobꞌ chikꞌaypaxo iskꞌul yu, matxa tzet tzꞌaj yalaꞌ ebꞌnaj rey yinh sat,
yuto chiyil ebꞌnaj tzetaj ye tuꞌ maxhtotikꞌa abꞌebꞌilo yu,
kat istxumni ebꞌnaj tzetaj maxhtotikꞌa xayabꞌe,» xhi Komam.
¿Mak xayayto yul yanma yinh tzotiꞌ xajala?
Yebꞌ xin ¿mak yibꞌanh isyelo Komam Jahawil yip isqꞌabꞌ? [*]
Hakaꞌ ischꞌibꞌ iswol hunu teꞌ xeteꞌ bꞌey txꞌotxꞌ tajin txꞌotxꞌ,
hak tuꞌ ischꞌibꞌ naj sata Komam Jahawil. Mach ochebꞌalo jilni naj,
mach kawla winajo yil-laxi, mach chitzala kokꞌul jilniko yinh.
Wal xin yahbꞌil naj, hinbꞌilkanilto xol ebꞌnaj winaj, chiyaqꞌle naj isyaꞌtajil,
chiyilni naj isyaꞌtajil, hakaꞌto chijebꞌato kosat yu mach chijoche jilaꞌko yinh naj, yahlax naj, mach xin xahano jil naj.
Yinh kaw yeli yibꞌanh naj tokano yabꞌil ayko jinh, yabꞌen naj isyaꞌil koseleloj.
Hanhonh tiꞌ konah tato haꞌ Komam Dios chimaqꞌni naj, yaniko islahwilal naj, yaqꞌlax ekꞌoyaꞌ yanma naj.
Yajaꞌ wal xin yu komanhkꞌomal yuxin alaxiko islahwilal naj, aqꞌlax ekꞌoyaꞌ isnimanil naj yu komul.
Yu ej isyaꞌtajil yaqꞌle naj yuxin chikochah aqꞌankꞌulal, haꞌ yu islahwilal naj oki, yuxin konhanhchakanoj. [*]
Sunilonh tiꞌ, xakohekꞌilo kobꞌa hakaꞌ noꞌ meꞌ chisajlemitoj, hununonh konhtokano yulaj bꞌeh bꞌay yoche kokꞌul,
yajaꞌ wal Komam Jahawil yato Komam komul kosunil yibꞌanh naj.
Ekꞌyaꞌ yanma naj, yilni isyaꞌtajil, matzet yalah.
Hakaꞌ yet chiꞌilaxto noꞌ meꞌ potxꞌlaxoj, hakaꞌpaxo noꞌ meꞌ yet chiꞌilaxilo xil, matzet yal naj, machi tzotiꞌ yaqꞌ ispajoj.
Ilaxto naj preso, mach xin taj istoholal watxꞌelax yinh, yilaxilo isqꞌinal.
Machi hunu mak tiꞌ naniti naj. Wal xin ilaxilo naj xol anma ay sat txꞌo txꞌotxꞌ tiꞌ,
alaxiko islahwilal yu ismanhkꞌomal wet konhobꞌan.
Hayet iskam naj ayko naj yinta ebꞌnaj txꞌoj,
yajaꞌ mujlax naj bꞌay chimujlax ebꞌnaj qꞌalom,
machi xin nichꞌano ismul, yebꞌ xin maxhtikꞌa tzet yala.
Hak tuꞌ el yinh iskꞌul Komam Jahawil, yuxin yako Komam naj yul isqꞌabꞌ isyaꞌtajil yebꞌ yunhe yekꞌyaꞌ yanma.
Lahwi tuꞌ, yaniko isbꞌa yinh kamikal, yinh xahanbꞌalil,
yu yaqꞌlax tanho mule, kat yitzitzbꞌikanh,
ay xin iskawil yinh txꞌiꞌal ej tzꞌayik chiyilni naj yuninal;
yu naj xin chiyij isbꞌa yinh kaw kꞌul yinh tzet choche Komam Dios.
Hayet chilahwi yekꞌyaꞌ yanma naj,
kaw chitzala iskꞌul yilni ta mach nabꞌnheho yaqꞌle isyaꞌtajil.
Hak tiꞌ xin yalni Komam Jahawil: «Haꞌ inchejabꞌ kaw toholkanoj kaw tzetkꞌa mak chako naj yinh istoholal,
haꞌ chal yelapnoj haꞌ ton ebꞌnaj chiꞌohtanheniloj,
yuto haꞌ naj chiꞌinilo istxꞌojal ebꞌnaj.
Yuxin haninan chiwaqꞌan ismajul naj xol ebꞌnaj nime winaj,
kat yok naj yitxqꞌanoto qꞌalomal yinta ebꞌnaj winaj ay yip,
yuto yako isbꞌa naj yinh xahanbꞌalil masanto kamikal.
Huneꞌnhe yu iskam naj yebꞌ ebꞌnaj mulum.
Hak tuꞌ yu yinilo naj ismul txꞌiꞌal anma, istxahli naj yinh ismul anma tuꞌ,» xhi Komam.

Iskꞌulchꞌanil iskꞌul Komam Jahawil yinh Israel
Chalni Komam Jahawil hakaꞌ tiꞌ:
«¡Hach ix maxhtikꞌa hawunin; machi hunu unin xapitzkꞌa tawinh!
¡Wal tinanh tzalahanh, bꞌitnanh yinh kaw ip hach maxhtikꞌa hawohtajo isyaꞌtajil ispitzkꞌa nixhte unin! Yuto haꞌ ix ix bꞌejbꞌilkanoj kaw ekꞌbꞌalto yunin ix sata ix moyom. [bo].
Aqꞌ chꞌibꞌolo hamantiado, haxinwal nimajal chiꞌeliko yul bꞌay ay hach, chahitzni sat hacortina,
hak tuꞌ xin mach witzꞌano chawukto bꞌay ayach. Ako yaqꞌbꞌil istxꞌanhal hamantiado,
kat hanhikꞌni, kat hakawxenayo yestakahil.
Yuto chachhitzto yinh hawatxꞌqꞌabꞌ, kat hahitzto yinh hamekqꞌabꞌ.
Haꞌ txꞌotxꞌ nimeta konhobꞌ chiꞌokkano ismajulo hawuninal,
kat yehoyo yulaj nimeta konhobꞌ bꞌejbꞌilkanoj.
Mach chaxhxiwi yuto mach chisomchakanh hanabꞌal,
mach chaxhtxꞌixwi yuto matxa chaxhbꞌalaxoj,
wal xin chanahulnheto txꞌixwilal hawil yet qꞌopo hach, matxa chanapaxti isyaꞌtajil hawil yet hunix hach.
Yuto hawichamil haꞌ ton Mak kaxhwatxꞌeni.
Yahawil kaw aykano yip, haꞌ xin isbꞌi.
Huneꞌ chachkolni. Komam machi istxꞌojal, isDiosal Israel.
Huneꞌ chiyij isbꞌi Isdiosal sunil anma ay yul sat yibꞌanhqꞌinal.
Yuto hakaꞌ hunu ix ix kaw bꞌiskꞌulal yehi,
bꞌejbꞌilkano yu yichamil, hak tuꞌ hawehi.
Wal tinanh xin kach yawte Komam Jahawil.
Lahan hach hakaꞌ hunu ix ix bꞌejbꞌilkano yinhtax isqꞌopohal yu yichamil,» xhi Komam Dios, haDiosal.
Yalni Komam Jahawil: «Yinh hanikꞌnhechꞌan tiempohal kach inbꞌejkanojan,
yajaꞌ chachinchahpaxojan yinh sunil iskꞌulchꞌanil inkꞌulan hunelxa.
Hunepnhechꞌan tit inhowalan, webꞌanto insatan tawet,
yajaꞌ chinyebꞌalojan iskꞌulal tawinh,
haꞌ iskꞌulal inkꞌulan tiꞌ xin matxa bꞌaqꞌinh chitanhi,» xhi Komam Jahawil, haKolomal.
Chalnipaxoj Komam: «Hakaꞌ yet waqꞌni bꞌinaho inbꞌihan
yet walnihan tet yaꞌ Noé tato matxa chiwayojan hunuxa niman yaxnhabꞌ yibꞌanh txꞌo txꞌotxꞌ,
hak tuꞌ chu waqꞌnipaxo bꞌinaho inbꞌihan,
chiwalnihan tato matxa chitit inhowalan tawinh, matxa chachinkachan.
Yuto chibꞌili ej witz, kat isbꞌilipaxo ej wonhan,
yajaꞌ wal iskꞌulchꞌanil inkꞌulan mach chispohilo isbꞌa tawinh.
Yebꞌpaxo trato yet aqꞌankꞌulal koxol, mach chitanhpaxoj,»
xhi Komam Jahawil, Komam chitzꞌay iskꞌul tawinh.
Chalnipaxo Komam: «Kꞌanchꞌan hach Jerusalén paxilo hawip yu ej nimeta isyaꞌtajil ekꞌto tawibꞌanh,
machi xin mak aqꞌni yaqꞌlobꞌal hakꞌul.
Wal tinanh xin chiwayojan chꞌen chꞌen hacimientohalo yibꞌanh chꞌen kaj jilni yelawil,
kat inwatxꞌenaytojan haxeꞌ yibꞌanh chꞌen zafiro. [*]
Haꞌ chꞌen chꞌen kꞌulchꞌan jilni chiwakojan yelawilo haventanah,
chiwanipaxikojan chꞌen kaj yelawilo hapulta,
haxa yinh chꞌen kꞌubꞌ xin, haꞌ chꞌen chꞌen kaw kꞌulchꞌan jilni chiwakojan.
Sunil hawuninal chikuylax yu Komam Jahawil.
Kaw xin niman aqꞌankꞌulal chiyil hawuninal.
Haꞌ xin istoholal, haꞌ chꞌok hawelawiloj,
nahat chawulo yinh mak chachetani yuxin matxa chaxhxiwi.
Haꞌ xiwkilal xin matxa chihitziko hakawilal.
Ta ayto mak chiyako howal tawinh,
matxa ayinikojan yetbꞌihoj,
yajaꞌ huneꞌ mak chiꞌaniko howal tawinh tuꞌ, chiꞌaykꞌay tasataj.
Hanintiꞌan inwatxꞌehan naj chakꞌom hierro,
naj chixuni tzaqꞌaqꞌ chiwatxꞌen chꞌen chꞌen yet howal,
haninpaxojan watxꞌenhe naj chꞌokniko chꞌen chꞌen yet howal yu, yu istanhtzeniloj.
Machi hunu chꞌen chꞌen yet howal chu kach istanhtzeniloj.
Haꞌ ebꞌnaj chiꞌok aqꞌokꞌule tawinh yinh tzet chachelikoj,
yibꞌanh ebꞌnaj, chitokano isyaꞌtajil hawu.
Haꞌ hunteqꞌan iskꞌulal tiꞌ chischah ebꞌnaj inchejabꞌan ismajuloj,
haꞌ iskolbꞌanil ebꞌnaj tuꞌ xin haninan chiwaqꞌan,» xhi Komam Jahawil.

Iskꞌulchꞌanil iskꞌul Komam Dios matanil chꞌaqꞌlax tet sunil anma
¡Chalni Komam hakaꞌ tiꞌ:
«Sunil hex chitaj hetiꞌ,
titanhwej kat heyukꞌni ha haꞌ, haxa hex machi hemelyu titanhwej kat hewaꞌ yinh matanil!
¡Cheyiqꞌni hevino yebꞌ helech matanil, mach cheyaqꞌ istohol!
¿Tzet yinh xin chekꞌaytzelo hemelyu yinh tzet ye tuꞌ mach itahoj?
¿tzet yinh xin chekꞌaytzelo istohol hemunil yinh tzet ye tuꞌ mach chinoh hekꞌul yu?
¡Kam hajbꞌawe hetxikin yinh tzet chiwalan,
haxinwal cheloh itah kaw kꞌul yebꞌ itah kaw xuqꞌ chiꞌaqꞌni tzalaho heyanma!
Kam hajbꞌawe hetxikin heyabꞌen tzet chiwalan kat hetit inkꞌatanhan.
Abꞌewe tzet chiwalan, haxinwal ay hekawil,
kat inwatxꞌenan intratohan teyet yinh sunilbꞌal tiempo,
chinyijenan tzet xawaltehan yu iskꞌulchꞌanil inkꞌulalan yinh yaꞌ rey David. [bp].
Haninan wakojan yaꞌ tuꞌ yaqꞌni isbꞌa isyenilo wipan tet ej konhobꞌ,
wanikojan yaꞌ iswiꞌehaloj yebꞌ iskuywawomo nimeta konhobꞌ.
Haꞌ tinanh xin cheyawte anma mach ohtabꞌilo heyu,
haxa anma mach ohtanhe hex, chiꞌapni yinh anhe tekꞌatanh,
huneꞌ tiꞌ chiyu yu Komam Jahawil, heDiosal,
Komam machi istxꞌojal, isDiosal Israel, haꞌ chiꞌaniko hemay, xhi Komam.
Saywelo Komam Jahawil yaqꞌ isbꞌa chito isje yilchalo heyu;
awtewe Komam teyinh, yaqꞌ isbꞌa kawilto yeko tekꞌatanh.
Isbꞌejabꞌkano naj txꞌoj isbꞌeybꞌalnhen istxꞌojal, kat isbꞌejnikano naj winaj isnahni istxꞌojal,
kat ismeltzoko yul isqꞌabꞌ Komam Jahawil, kat istzꞌay iskꞌul Komam yinh naj,
yuto kaw hantakano iskꞌulchꞌanil iskꞌul Komam chaqꞌni nimankꞌulal yinh ismul anma.»
Chalni Komam hakaꞌ tiꞌ: «Haꞌ tzet chiꞌekꞌ yinh innabꞌalan mach lahano hakaꞌ tzet chiꞌekꞌ yinh henabꞌal hex tiꞌ,
hak tuꞌ xin hebꞌeh mach lahano hakaꞌ inbꞌehan.
Hakaꞌ isnahatil yekanh satkanh yibꞌanh txꞌo txꞌotxꞌ,
hak tuꞌ xin inbꞌehan ekꞌbꞌal nahat yekanh sata hebꞌeh,
haxa tzet chiꞌekꞌ yinh innabꞌalan ekꞌbꞌal niman yelapno sata tzet chiꞌekꞌ yinh henabꞌal.
Hakaꞌ haꞌ nhabꞌ yebꞌ chꞌen chew chitit satkanh mach chimeltzo satkanh tuꞌ,
wal xin chiyaqꞌ chakꞌanbꞌo sat txꞌo txꞌotxꞌ, chaqꞌni txꞌotxꞌ sat tzꞌunubꞌ,
bꞌay chiꞌel hinhat chitzꞌunlaxi, yebꞌ tzet chislo anma.
Hak tuꞌ ye tzotiꞌ chiꞌelti yul intiꞌan,
mach chimeltzo inkꞌatanhan yinh nabꞌnhehal,
wal xin chiswatxꞌe tzet chiwochehan, chiyijni isbꞌa yinh tzet halbꞌil wuhan.
Yuto yinh tzalahilal chexel bꞌay ayexikoj, yinh aqꞌankꞌulal chexmeltzo bꞌey hekonhobꞌ hunelxa;
kat istzalapaxo ej witz yebꞌ ej wonhan teyintaj,
hakpax tuꞌ sunil teꞌ qꞌebꞌtaj chispoqꞌ isqꞌabꞌ teꞌ yu tzalahilal.
Haꞌ selelo teꞌ txꞌix haxa teꞌ tzꞌisis chichꞌibꞌi,
haxa teꞌ arrayán chichꞌibꞌ selelo teꞌ qꞌan txꞌix.
Haꞌ hunteqꞌan tiꞌ chiꞌaniko inmayan hanin Jahawil intiꞌan,
yechel chukaniko yinh sunilbꞌal ej tiempo,
machi bꞌaqꞌinhal chiꞌetaxi,» xhi Komam.
	[bp]55:3 Haꞌ iskꞌulchꞌanil iskꞌul Komam Jahawil yaltekano tet yaꞌ David. 2Sam. 7:4-16; 23:5; Hch. 13:34

3. ISYOX MAJAN KUYBꞌANILE: TZOTIꞌ TET EBꞌNAJ ISRAEL CHIMELTZO BꞌEY ISKONHOBꞌ HUNELXA
(56:1—66:24)
Ispaj selel chꞌaqꞌlax tet makta chiyijen istrato Komam Dios
Hak tiꞌ yalni Komam Jahawil hakaꞌ tiꞌ:
«Bꞌeybꞌalnhewe iskꞌulal, chewatxꞌen istoholal,
yuto kawilxa yeti bꞌay chexinkolilojan yebꞌ bꞌay chinyelojan istoholal,» xhi Komam.
Saqꞌal yet naj winaj chiyijen chejbꞌanile tiꞌ yebꞌ iskꞌahol naj winaj hakaꞌto chislaqꞌayoj chejbꞌanile,
chiskꞌubꞌan tzꞌayik xewilal, ay yelapno tzꞌayik tuꞌ yul sat naj,
naj kaw chisyaꞌilnhe isqꞌabꞌ, hak tuꞌ xin machi istxꞌojal chiswatxꞌe.
Ebꞌnaj mach Israeloj chiꞌoktzujno wintajan, machojabꞌ chiyal hakaꞌ tiꞌ:
«Machim chinischabꞌakojan Komam xol iskonhobꞌ,» mach xhihojabꞌ ebꞌnaj.
Machojabꞌ chalpaxo naj eunuco hakaꞌ tiꞌ:
«Hanintiꞌan lahan hinan hakaꞌ hunu teꞌ tajin teꞌ,» mach xhihojabꞌpaxoj.
Hanin Heyahawil, intiꞌan chiwalan hakaꞌ tiꞌ:
«Haꞌ ebꞌnaj eunuco chikꞌubꞌan tzꞌayik xewilal,
kat issayni iswatxꞌen tzet chiwochehan, chisyijen ebꞌnaj intratohan.
Chiwaqꞌan bꞌay chiꞌeh ebꞌnaj yul Watutan ayikto yulikto kꞌubꞌ,
chiwaqꞌnihan huneꞌ bꞌihe tet ebꞌnaj ekꞌbꞌal yelapno yibꞌanh ebꞌnaj kꞌahole yebꞌ ebꞌix kutzꞌine;
haꞌ huneꞌ bꞌihe chiwaqꞌan tet ebꞌnaj tuꞌ, aynhetikꞌa yinh sunilbꞌal tiempo, machi bꞌaqꞌinhal chitanhi.
Haxa yuninal ebꞌnaj mach Israeloj,
chiꞌoktzujno wintajan yu isyije tzet chiwalan yebꞌ chitzala winhan,
yunhe yok inchejabꞌojan yebꞌ sunil ebꞌnaj chikꞌubꞌan tzꞌayik xewilal,
ay yelapno tzꞌayik tuꞌ yul sat, chisyijen intratohan;
chiwitojan ebꞌnaj bꞌey wonhan wetan yehi,
chiwaqꞌnihan tzalahilal tet ebꞌnaj yul watutan yet txah yehi;
chinchahnihan no noqꞌ chisnhus ebꞌnaj yinh xahanbꞌalil wetan yibꞌanh altar,
yuto haꞌ watutan chihal-lax nha yet txah yinh,
yuto haꞌ yul watuttuꞌan chihul anma ay yulaj konhobꞌ txahloj,» xhi Komam.
Chalnipaxo Komam Jahawil, Komam chikutxbꞌaniko ebꞌnaj Israel sajlemitoj:
«Ayto hunteqꞌanxa mak mach heyetbꞌihoj chinkutxbꞌakojan tekꞌatanh.
Ebꞌnaj chiꞌijbꞌan konhobꞌ mach isnabꞌal
»Tijabꞌ sunil no noqꞌ chichiwahi,
yebꞌ noꞌ howla noqꞌ xoltelajil yu iskꞌuxnaytoj.
Yuto ebꞌnaj chitanhen inkonhobꞌtiꞌan,
lahan ebꞌnaj hakaꞌ ebꞌnaj mach chu yilni,
yebꞌ xin sunil ebꞌnaj ayko yinh sukal, sunil ebꞌnaj tuꞌ lahan ebꞌnaj hakaꞌ metx txꞌiꞌ suk,
mach chichiwahi,
ebꞌnaj tuꞌ tonhetikꞌa chimutzꞌla sat ebꞌnaj yu naj wayanh hilannhetikꞌa ebꞌnaj wayo chiꞌekꞌ tzꞌayik,
yochebꞌal ebꞌnaj wayanhnhetikꞌa chuhi.
Haꞌ ebꞌnaj tuꞌ,
lahan ebꞌnaj hakaꞌ metx txꞌiꞌ kaw echo iswaꞌi,
maxhtikꞌa chinoh iskꞌul.
Haxa ebꞌnaj chitanhen inkonhobꞌtiꞌan,
machi isnabꞌal ebꞌnaj. Sunil ebꞌnaj tuꞌ,
lanhan isbꞌelwito ebꞌnaj yul bꞌeh bꞌay choche iskꞌul;
hanhe tzet choche, haꞌ chiswatxꞌe,
nanantaxanhe bꞌay chitokano hunun ebꞌnaj.
Chalni ebꞌnaj: “¡Katawej, jukꞌuwe vino,
kat jukꞌtzenkanh kobꞌa yu howla vino,
haktikꞌapax tuꞌ chijute yet hekal hakaꞌ tinanh,
maka xin ekꞌbꞌalto chonhtzalahi!” xhi ebꞌnaj,» xhi Komam.
Isyaꞌtajil chiꞌay yibꞌanh Israel yu chiyiyo isbꞌa sata tioxh
Hayet chikam ebꞌnaj tohol isbꞌeybꞌal machi mak chiꞌekꞌ isnabꞌal yinh ebꞌnaj.
Hayet chikampaxo ebꞌnaj kꞌul iskꞌul,
machi mak tiꞌ chitxumni tato yu iskol-laxilo ebꞌnaj yul isqꞌabꞌ isyaꞌtajil sat yibꞌanhqꞌinal tiꞌ.
Haꞌ sunil mak chibꞌeybꞌalnhe istoholal sata Komam Dios,
chixew yu kamikal kat ye yinh aqꞌankꞌulal.
Chalni Komam Jahawil hakaꞌ tiꞌ: «¡Yajaꞌ wal hex tiꞌ katawe bꞌey tiꞌ,
yu wilnihan tzet chexelikoj.
Hex tiꞌ yuninal anma mulum heyehi,
yuninal ebꞌnaj winaj ixlom yebꞌ ebꞌix ix winajlom heyehi! [bq].
¿Mak yinh kexbꞌuchwahi?
¿Mak yinh kextzoteli hehasbꞌanilti heyaqꞌ yinh sat?
Hex tiꞌ uninale kaw manhkꞌom hexkanoj,
yebꞌ uninale kaw leqꞌtiꞌ heyehi.
Chewatxꞌen mule yichla teꞌ nime qꞌebꞌtaj kaw ay xaj,
cheyalten heyuninal yinh xahanbꞌalil satla akꞌal yebꞌ yichla chꞌen nime chꞌen.
Hex tiꞌ cheyiyo hebꞌa sata chꞌen chꞌen ahnati xol ha haꞌ,
haꞌ hunteqꞌan tuꞌ hesayiko hetioxhoj, haꞌ tuꞌ hejobꞌayo vino yinh xahanbꞌalil,
heyaltenpaxo sat hetzꞌunubꞌ heyebꞌalqꞌabꞌoj.
¿Tom xin mach chiwayojan isyaꞌtajil teyibꞌanh yu hunteqꞌan hewatxꞌe tuꞌ?
Haꞌ bꞌey iswiꞌla witz kaw nahat yekanh, haꞌ tuꞌ hewatxꞌe hewaybꞌal,
haꞌ tuꞌ xin kexahpaxto heyaqꞌaꞌ hexahanbꞌal.
Haꞌ yinta hepulta yebꞌ yibꞌanh iswiꞌ hepulta heyakano hetioxh.
Kinhenahulnhetojan, hetꞌilbꞌan hebꞌa bꞌey tuꞌ, heyay hilno sat hetxꞌat kaw nimajal sat,
hetꞌinhbꞌankano hewatxꞌen tzet cheyoche yebꞌ ebꞌnaj heyet winajil yinh mule.
Bꞌayxanhetuꞌwal cheyil hewaybꞌal tuꞌ, kaw xahan cheyila.
Heto heyilno naj rey, haꞌ tioxh Melec, heyinito aceite kaw xuqꞌ sam yebꞌ txꞌiꞌal perfume.
Hechejnito hechejabꞌ kaw nahat yu issayni hunuxa hetioxh masanto kexayapno xol ej kamom yu hesayni hunuxa hetioxh tuꞌ.
Kexsikilo heyekꞌ yinh hebꞌel nahat,
yajaꞌ xin mach hetxumu ta nabꞌanhe tzet heyu tuꞌ;
yajaꞌ ilcha heyu yinh tzet chiyu heyiqꞌnikanh heyip hunelxa,
yuxin mach chitanhkanilo heyip yinh hunelnhe.
¿Mak anmahil hunteqꞌan heyal hetioxho tuꞌ,
yuxin kexxiw tet, heyinipaxayo habꞌa sataj, heyinilo heyanma winhan,
kinhenahulnhenkantojan, matxa xin kinekꞌan yinh henabꞌal?
¿tom yu txꞌiꞌalxa tiempo machi kintzotelan teyet, yuxin matxa kexxiw wetan?
Wal tinanh chiwalikꞌojan tzetaj hebꞌeybꞌalnhe,
yebꞌ tzetaj hewatxꞌe, hunteqꞌan heyala ta kaw haꞌ istoholal cheyu,
yajaꞌ haꞌ tzet hewatxꞌe matzet chaqꞌ teyet.
¡Hantam saqꞌal ta chikolwa hunteqꞌan hetioxh tuꞌ teyinh yet chꞌeliko heyaw yinh!
Haꞌ sunil hunteqꞌan hetioxh tuꞌ chiyijto jaqꞌeqꞌ,
nichꞌanchꞌannhe jaqꞌeqꞌ hakaꞌ xobꞌ kotiꞌ chiꞌijnitoj,
kat istanhiloj. Wal mak chikawxi iskꞌul winhan xin, haꞌ txꞌo txꞌotxꞌ haltebꞌil wuhan haꞌ chꞌok ismajuloj,
kat yokpaxo wonhan wetan yetoj.
Chixin hal-lax hakaꞌ tiꞌ: “Nohtzewe bꞌeh, nohtzewe bꞌeh,
kat hetzꞌisni yul bꞌeh, kat heyinilo sunil tzet bꞌay chilekta inkonhobꞌan yekꞌtoj,” xhi,» xhi Komam.
Yuto hak tiꞌ yu yalni Komam ay bꞌey satkanh bꞌay kaw nimankano yelapnoj yebꞌ kaw aykano ismay,
Komam aynhetikꞌa yinh sunilbꞌal tiempo; haꞌ xin isbꞌi Komam machi istxꞌojal yinh.
Haꞌ Komam chalni hakaꞌ tiꞌ: «Hanintiꞌan ayinan yul satkanh bꞌay kaw machi istxꞌojal,
yajaꞌ ayinpaxikꞌojan iskꞌatanh makta chiꞌekꞌyaꞌ yanma, yebꞌ makta chewchotanhe chute yanma,
yunhe yiqꞌnikanh yip yanma ebꞌnaj chewchotanhe chute isbꞌa,
kat yiqꞌnipaxokanh yip yanma makta chiꞌekꞌyaꞌ yanma yu isyaꞌtajil.
Yuto mach yinh sunilbꞌal tiempo lemanti inhowalan yinh inkonhobꞌtiꞌan
yebꞌ xin mach yinh sunilbꞌal tiempo chichiwa inkꞌulan yinh,
yuto ta mach chiꞌekꞌayo inhowalan, chipáxilo yip yanma anma watxꞌebꞌil wuhan.
Wal xin yu istxꞌojal inkonhobꞌtiꞌan, yet yocheniko tzetaj ye tuꞌ,
yuxin chíwakanh inkꞌulan yinh, wanayojan isyaꞌtajil yibꞌanh,
webꞌanto insatan tet, istit inhowalan yinh.
Yok tzujno yinta bꞌay yoche yanma, yokkano manhkꞌomal wetan.
Xawilan tzetaj xaꞌisbꞌeybꞌalnhe, yajaꞌ xin chiwanhtehan, kat intanhenan,
chiwaqꞌnihan yaqꞌlobꞌal iskꞌul yet ayko yinh bꞌiskꞌulal.
Chiwaqꞌan yalaꞌ anma kꞌul-la tzotiꞌ winhan, chiwalnihan:
“Ayojabꞌ aqꞌankꞌulal, ayojabꞌ aqꞌankꞌulal tet anma ay kawil yebꞌ tet anma ay nahat.
Haninan chiwanhtehan inkonhobꞌtiꞌan,” kinchihan.
Yajaꞌ wal anma txꞌoj, lahan hakaꞌ haꞌ mar yet chiꞌekꞌ jobꞌla yu ishowal yu jaqꞌeqꞌ,
maxhtikꞌa aqꞌankꞌulal yehi, chismaqꞌilo haꞌ,
haꞌ tzꞌil-la haꞌ xol yebꞌ tzꞌotzꞌew.
Haꞌ anma txꞌoj machi aqꞌankꞌulal tet,» xhi inDiosalan.
	[bq]57:3 Ixlom yebꞌ winajlom, huneꞌ tiꞌ yechel yinh ismanhkꞌomal konhobꞌ Israel tet Komam Dios, yuto Komam hakaꞌ ichamile yeko yinh iskonhobꞌ. Jer. 2:20; Os. 2:2; 4:15

Huneꞌ kaw isyelal jaqꞌlen wahil yet chonhtxahli
Yalni Komam Jahawil wetan hakaꞌ tiꞌ:
«¡Awanh yinh kaw ip, mach chabꞌej yel hawaw,
ako yip yul hanuqꞌ hakaꞌ chꞌen trompeta!
¡Chawalni ismanhkꞌomal inkonhobꞌan tet, kat hawalni ismul yikꞌal yaꞌ Jacob tet!
Haꞌ hunteqꞌan anma tiꞌ hunun tzꞌayik kinissaynihan,
chiyochen yohtanhelo inbꞌeybꞌalan hakaꞌ chute anma tohol isbꞌeybꞌal
yebꞌ hakaꞌta mach isbꞌejkano chejbꞌanile waqꞌan,
haninan isDiosal ebꞌnaj,
chisqꞌanni wetan tato chinwatxꞌehan istoholal yinh,
chiyochen ishitzako isbꞌa inkꞌatanhan, hanin Dios intiꞌan.
Chiyalni wetan hakaꞌ tiꞌ: “Mach chonhwaꞌanh yu kotxahlihanh tawet,
yajaꞌ mach chikam hakꞌul jinhanh, chijiyo kobꞌahanh tasataj, yajaꞌ mach chawila,” xhi anma.
Yel cheyala, yajaꞌ hayet cheyijlen wahil yu hetxahli,
haꞌ tzet choche hekꞌul haꞌ chewatxꞌe,
cheyetanpaxo heyet anmahil chimunla teyintaj. [br]Haxa yinh tzujanilxa yet lahwi yuchkꞌalaxto konhobꞌ Jerusalén yinh habꞌil 587 a.C. hal-laxi tzet tzꞌayikal yebꞌ tzet ixahawil chiꞌekꞌtzelax hunun ayuno. .
Hayet mach chexwaꞌ yu hetxahli, chebꞌuchlen hebꞌa kat heyaqꞌni howal,
kat yelto heqꞌabꞌ teyinh hunun hex,
chemaqꞌlen hebꞌa yu hetxꞌojal.
Wal xin matxa cheyute hebꞌa hakaꞌ yet cheyijlen wahil,
hak tuꞌ xin chiwabꞌehan yul satkanh tzet cheqꞌan wetan.
¿Hayet ayexiko heyijlen wahil tuꞌ hextikꞌa cheyeta hekꞌul,
chexay xulno hakaꞌ yay xulno iswiꞌ teꞌ ah,
kat heway xol tanh yebꞌ xil heqꞌap yet bꞌiskꞌulal?
¿Tom haꞌ tuꞌ cheyal heyijlen wahil yu hetxahli?
¿Tom chintzalahan yinh hunteqꞌan tuꞌ heyalni?
Haꞌ huneꞌ heyijlen wahil yu hetxahli wetan,
huneꞌ sikꞌlebꞌil wuhan, haꞌ ton hepuhnilo istxꞌojal kꞌalnhehexayoj,
kat heyinilo isyaꞌtajil ayko yibꞌanh anma heyu hakaꞌ ijatz kat hebꞌejtzon anma yalanh isyaꞌtajil,
yebꞌ munil yaꞌta ayko yibꞌanh heyu.
Chepohnikanh tzet cheloh tet anma chiyaqꞌle wahil,
chechahni anma mebꞌaꞌ yul heyatut,
anma machi bꞌay chikani, cheyaqꞌni xil isqꞌap makta machi xil isqꞌap,
mach xin chemanhkꞌo hekolwa yinh heyuxhtaj.
Hak tuꞌ xin chipitzkꞌahoti huneꞌ sajilqꞌinal teyinh hakaꞌ sajilqꞌinal yet chisajbꞌiloj,
chisyenilo isbꞌa hekolbꞌanil yinh anhe, haꞌ xin istoholal chewatxꞌe chibꞌabꞌi tesataj,
kat yok tzujno isqꞌaqꞌal inmayan, hanin Yahawilintiꞌan teyintaj.
Hak tuꞌ xin yet cheyawten Komam Jahawil teyinh chabꞌe tzet cheyala,
yet chexawi tet, chalni teyet hakaꞌ tiꞌ:
“¡Ayinan lah! Chebꞌej heyetan heyet anmahil,
kat hebꞌejni heyalni hemaqꞌnikamo heyet anmahil,
chebꞌejni heyalni tzotiꞌ matzet chaliloj.
Yebꞌ heyaqꞌni tzet chislo makta chinhochahi,
kat hekolwa yinh makta chiꞌekꞌyaꞌ yanma yu manhtzetal,
wal tuꞌ chitzejlaho sajilqꞌinal teyinh xol qꞌejholo,
kat ismeltzoko qꞌejholo hoyaniko teyinh yinh sajilqꞌinal,
hakaꞌ sajilqꞌinal yet chuman tzꞌayik,” xhi.
Haꞌ Komam Jahawil chextanheni yinh sunilbꞌal tiempo.
Yet chitaj hetiꞌ chaqꞌni Komam ha haꞌ heyukꞌuꞌ chaqꞌpaxo Komam yip hebꞌajil,
lahanxa xin chexeliko hakaꞌ tzꞌunubꞌ chihayelaxi yebꞌ hakaꞌ isnuqꞌ ha haꞌ maxhtikꞌa chitanhayoj.
Chiswatxꞌenkanh yuninal heyuninal hekonhobꞌ uchkꞌabꞌilxatoj yettax payat,
chewatxꞌenkanh yibꞌanh isxeꞌ watxꞌebꞌilxa yettax payat tuꞌ,
kat yal-lax teyinh: naj watxꞌemkanh kꞌubꞌ, yebꞌ naj watxꞌemkanh nha yibꞌanh yekꞌlenal yet payat, xhi.
	[br]58:3 Yet yalanhtokanoj chikutxiko anma yinh ayuno yet ay isyaꞌtajil chul yibꞌanh. Jer. 36:9; Jl. 1:14; 2:12. Zac. 7:1-7; 8:19

Chejbꞌanil yinh istzꞌayikal xewilal
»Tato ay yelapno tzꞌayik xewilal yul hesat, machi xin chewatxꞌe hakaꞌ tzet cheyoche yinh tzꞌayik wetan yehi;
kat hetzala yinh tzꞌayik tuꞌ, cheyalni ta kaw niman yelapnoj yul hesat.
Mach xin chewatxꞌe tzet choche hekꞌul yinh huneꞌ tzꞌayik tuꞌ,
nitam heyalni tzotiꞌ mach yelapno yinh istzꞌayikal xewilal.
Wal tuꞌ cheyaqꞌ tzalaho heyanma winhan, hanin Yahawilintiꞌan,
yebꞌ xin ay yelapno chexeliko wuhan yul sat yibꞌanhqꞌinal tiꞌ.
Chiwaqꞌni tzalahojan hekꞌul sat txꞌotxꞌ ismajul heyichmam Jacob.
Haꞌ hunteqꞌan tzotiꞌ tiꞌ elti yul intiꞌan, hanin Yahawilintiꞌan,» xhi Komam.
Yalahti anma Israel ismul
Haꞌ isqꞌabꞌ Komam Jahawil mach chipax yip,
yuxin chaqꞌ kolbꞌanile, mach majanopaxo istxikin, wal xin chabꞌe Komam.
Wal xin haꞌ hemul heyakoj, haꞌ pohni texol yebꞌ koDiosal;
yu hemul yuxin yebꞌato Komam sat teyet,
yuxin mach chabꞌe tzet cheqꞌana.
Yuto haꞌ yinh heqꞌabꞌ bꞌakbꞌiliko ischikꞌil anma xahepotxꞌkamoj,
bꞌakbꞌilpaxiko istxꞌojal yinh yiximal heqꞌabꞌ yu istxꞌojal xahewatxꞌe;
haꞌ hetiꞌ leqꞌtiꞌalnhe chala,
haxa heyaqꞌ istxꞌojalnhetikꞌa chala.
Machi hunu hex tiꞌ chewatxꞌe hunu tzet ye tuꞌ yinh istoholal,
machi hunu hex tiꞌ cheyil yinh tzet chiꞌeliko heyet anmahil yu isyelal.
Haꞌ yinh tzetaj matzet chal yelapnoj bꞌay chikawxi hekꞌul,
hanhe xin tzetaj ye tuꞌ matzet chalilo cheyala;
haꞌ istxꞌojal chiꞌekꞌ yinh henabꞌal, haꞌ istxꞌojal tuꞌ chewatxꞌe.
Haꞌ tzet chewatxꞌe tuꞌ, lahan hakaꞌ ishos noꞌ labꞌa chepaja,
yebꞌ hakaꞌta chechem istxꞌanhil noꞌ xim.
Haꞌ mak chiloni ishos noꞌ labꞌa tuꞌ chikami,
ta chispohto noꞌ hos tuꞌ xin, labꞌa noꞌ chiꞌahti yul.
Haꞌ istxꞌanhil noꞌ xim chechem tuꞌ, mach chu yok xilo koqꞌap.
Haꞌ tzet chewatxꞌe tuꞌ mach chu heyaniko hekꞌuxiloj.
Hanhkꞌanhe ismachiswalilal chewatxꞌe,
haꞌ islow heqꞌabꞌ teyinh hunun hex, haꞌ cheyu.
Haꞌ heyoj chexyito yinh anhe yinh istxꞌojal,
cheyako yinh hekꞌul hemalnito ischikꞌil anma machi ismul.
Hanhkꞌanhetikꞌa istxꞌojal chꞌekꞌ yinh henabꞌal,
cheyetanto tzetaj chiꞌilcha heyu bꞌay chilakexekꞌi,
chewatxꞌen isyaꞌtajil bꞌay chilakexekꞌ tuꞌ.
Mach heyohtajo isbꞌehal aqꞌankꞌulal, machi istoholal yinh tzet chewatxꞌe,
lahan hakaꞌ lanhan hebꞌelwi yul bꞌeh kotxkiltanhe yekꞌi.
Makxanhetikꞌa chiꞌoktzujno yinta tzet chewatxꞌe tuꞌ,
mach chohtanhelo aqꞌankꞌulal.
Yu tuꞌ, yuxin mach chonhiskolilo Komam Dios xol isyaꞌtajil,
yuxin mach chiswatxꞌe Komam istoholal jinh.
Echmabꞌiltikꞌa sajilqꞌinal ju, yajaꞌ wal tinanh ayonhiko xol qꞌejholo,
echmabꞌiltikꞌa ju jekꞌ xol issajilqꞌinal chitzejtzoni,
yajaꞌ wal tinanh, xol qꞌejholo chonhekꞌi.
Chonhekꞌ matxmon sat bꞌitzꞌabꞌ hakaꞌ ebꞌnaj mach chu yilni,
nanhkꞌulal chonhekꞌ tzabꞌtzoni, hakaꞌ mak mutzꞌan sat.
Chonhtxaqꞌmo yet chuman tzꞌayik,
hakaꞌta yet aqꞌbꞌalil ayonh, ayonhiko xol qꞌejholo hakaꞌ kamom.
Sunilonh tiꞌ el jaw hakaꞌ noꞌ oso, koqꞌajwipaxo hakaꞌ isqꞌajwi noꞌ palamuch,
jechma iswatxꞌen Komam istoholal jinh,
yajaꞌ mach hul istoholal tuꞌ; jechman konhiskolni Komam,
yajaꞌ nahat yehilo kokolbꞌanil tuꞌ jinh.
Mam Jahawilanh,
haꞌ komanhkꞌomalanh kaw nimankano yul hasat,
haꞌ komulanh jakojanh, haꞌ chꞌaqꞌwi kꞌule jinhanh tawet,
yuto haꞌ istxꞌojal kowatxꞌehanh ayko yinh konabꞌalanh,
johtajanh komulanh jakojanh.
Jokanh manhkꞌomal tawet mam Jahawilanh, jalnihanh ta mach kach johtajojanh,
kopohnilo kobꞌahanh tawinh Mamin, hach koDiosal tiꞌanh.
Kohobꞌkanhanh leqꞌtiꞌal yinh jet anmahilanh,
jokanh manhkꞌomal tet,
kokꞌubꞌanan leqꞌtiꞌal yinh janmahanh jalnihanh leqꞌtiꞌal tuꞌ.
Haꞌ istoholal hitzilo jinhanh, tzotiꞌ yeli matxa chiꞌaqꞌlax bꞌinaho yet chiꞌil-laxi tzet chiꞌeliko anma yul kapil,
yuto matxa isyelal chihal-lax yulaj txonhbꞌal,
matxa chiwatxꞌelax istoholal yu kololoꞌalanh.
Machi isyelal koxolanh,
haꞌ mak chispohilo isbꞌa xol istxꞌojal chiꞌalaxikto yul preso,
haꞌ hunteqꞌan istxꞌojal kowatxꞌe tuꞌanh haꞌ yil Komam Jahawil,
mach xin tzala Komam yilni hunteqꞌan tuꞌ,
yuto matxatikꞌa istoholal koxolanh.
Kaw kꞌayilo iskꞌul Komam Jahawil yilni,
yuto machi hunu naj winaj tiꞌ ok kolwal yinh ebꞌnaj chiꞌetalaxi.
Yuxin hul Komam iskoloꞌ ebꞌnaj yu yip isqꞌabꞌ,
iskolilo Komam yu istoholal chiswatxꞌe.
Iswatxꞌe isbꞌa Komam hakaꞌ hunu naj soldado chito yinh howal,
haꞌ istoholal chiswatxꞌe Komam, lahan hakaꞌ chꞌen coraza chiyako ebꞌnaj soldado yinh istxam iskꞌul,
haxa kolbꞌanile chaqꞌ Komam lahan hakaꞌ chꞌen casco chiyahto ebꞌnaj soldado yinh iswiꞌ.
Hakaꞌ yul hunu naj soldado ayko xil isqꞌap yet howal yinh,
hak tuꞌ yu yul Komam yu sunil ishowal ispajtzen tet anma txꞌoj.
Chispajtzen Komam yu sunil ishowal tet ebꞌnaj ayko ishowal yinh.
¡Chaqꞌnipaxo Komam yu ishowal ispaj tet anma chilawatxꞌen istxꞌojal,
anma ay yulajla konhobꞌ ay istiꞌla haꞌ mar!
Sunil anma ay yul sat yibꞌanhqꞌinal tiꞌ ay yinh yetkꞌulal bꞌay chito tzꞌayik,
masanta bꞌey bꞌay chiꞌahilo tzꞌayik chixiw tet Komam Jahawil
yebꞌ tet isqꞌaqꞌal iskꞌulchꞌanil ismay Komam.
Chul yinh sunil yip hakaꞌ chu istit hunu niman elomaꞌ yu kajtuxkum,
yu yip xobꞌ istiꞌ Komam Jahawil.
Yalni Komam: «Chul isKolomal ebꞌnaj ay bꞌey konhobꞌ Sión,
chiskolni ebꞌnaj chisnah isbꞌa, chiqꞌanni nimankꞌulal yu istxꞌojal chiswatxꞌe,
haꞌ ton ebꞌnaj yikꞌal yaꞌ Jacob,» xhi Komam Jahawil.
Chalni Komam Jahawil hakaꞌ tiꞌ: «Haꞌ huneꞌ trato tiꞌ,
chiwaqꞌan tet ebꞌnaj tuꞌ,» xhi. Yalnipaxo Komam: «Haꞌ Wespírituhan ayayo tawibꞌanh,
yebꞌ intzotiꞌan chiwakojan yul hatiꞌ, mach chispohilo isbꞌa intzotiꞌtiꞌan yinh hatiꞌ
yebꞌ yinh istiꞌ hawuninal yebꞌ yinh istiꞌ yuninal hawuninal,
wal xin aynhetikꞌako intzotiꞌan yinh hetiꞌ tinanh
yebꞌ yinh sunilbꞌal tiempo,» xhi Komam Jahawil.
Iskꞌulchꞌanil tzet chito hul yibꞌanh Sión
Chalni Komam Jahawil hakaꞌ tiꞌ:
«Hex ah Sión ahanhwewanoj,
kat hetzejlahi, yuto chihul sajilqꞌinal texol,
chiꞌapnipaxo isqꞌaqꞌal inmayan teyibꞌanh. [bs]. Haꞌtikꞌa xin Komam huneꞌ sajilqꞌinal tuꞌ, .
Wal hunteqꞌan konhobꞌ ayayo sat txꞌo txꞌotxꞌ tiꞌ ayayo qꞌejholo yibꞌanh,
hakpax tuꞌ hunteqꞌan nime konhobꞌ hoyaniko qꞌejholo yinh; wal texol hex tiꞌ xin,
chiwayojan sajilqꞌinal, kat yil-lax isqꞌaqꞌal inmayan texol.
Chibꞌelwi nimeta konhobꞌ yinh issajilqꞌinal ay texol,
kat isbꞌelwipaxo ebꞌnaj rey yinh issajilqꞌinal chitzejla teyinh.
Tꞌanhxanhwekanh yinhla hehoyanil, kat heyilni sunil mak maskutxbꞌako isbꞌa istit tekꞌatanh,
haꞌ ebꞌnaj hekꞌahol chitit ebꞌnaj nahat, haxa ebꞌix hekutzꞌin chichel-laxti ebꞌix. [*]
Cheyilaꞌ huneꞌ tuꞌ, kat istzejla sajilqꞌinal teyinh, kat iskꞌayilo hekꞌul, kat istzala heyanma,
yuto chitit sunil anma ay istiꞌla haꞌ mar tekꞌatanh,
kat yiniti nimeta konhobꞌ isqꞌalomal teyet.
Chinohilo sunil sat hetxꞌotxꞌ yu noꞌ camello, noꞌ camello chitit bꞌey Madián yebꞌ bꞌey Efa.
Chititpaxo sunil anma ay bꞌey Sabá tekꞌatanh chiyiniti chꞌen oro yebꞌ incienso teyet,
chispujbꞌanikꞌo kꞌul-la tzotiꞌ winhan,
hanin Yahawilintiꞌan.
Sunil noꞌ meꞌ ay bꞌey txꞌotxꞌ Cedar chikutxbꞌalaxiko noꞌ teyet,
kat yilaxpaxti noꞌ meꞌ ay bꞌey Nebaiot teyet,
yu heyaqꞌni noꞌ xahanbꞌalil yinh tzalahilal wetan yibꞌanh ismexhahil yet xahanbꞌal,
chiwanikojan ismay watutan bꞌay ayayo isqꞌaqꞌal iskꞌulal inmayan.
¿Tzet ye tuꞌ hunteqꞌan hakaꞌ moyan chꞌekꞌ satkanh tiꞌ,
yebꞌ hakaꞌ yapni purla noꞌ palamuch yul isventanahil yatut?
Haꞌ hunteqꞌan chitit tuꞌ, haꞌ ton teꞌ barco ay isqꞌaxepal haꞌ mar,
bꞌabꞌel teꞌ chitit bꞌey Tarsis.
Chiyiniti heyuninal pujanto nahat yul teꞌ barco tuꞌ,
yebꞌ chꞌen oro yebꞌ chꞌen plata wetan, hanin Yahawilintiꞌan heDiosal,
hanin machi intxꞌojalan isDiosal Israel, haninan chiwakojan hemay.
Haꞌ anma nan konhobꞌal haꞌ chiwatxꞌenkanh ismurohal hekonhobꞌ,
kat yok ebꞌnaj isreyal konhobꞌla hechejabꞌoj,
yuto hayet tit inhowalan wanayojan isyaꞌtajil teyibꞌanh,
wal tinanh xin chitzꞌay inkꞌulan teyinh yu iskꞌulal inkꞌulan.
Haꞌ ispultahil hekonhobꞌ hajannhetikꞌa,
machi pebꞌalax tzꞌayikal, machi pebꞌalaxpaxo aqꞌbꞌalil,
yunhe yilaxti isqꞌalomal nimeta konhobꞌ teyet,
kat yilaxpaxti isreyal nime konhobꞌ tuꞌ teyet.
Yuto haꞌ nimeta konhobꞌ yebꞌ txꞌotxꞌ konhobꞌ ayikto yalanh yip ebꞌnaj rey mach chiyijen tzet cheyala,
chiꞌay isyaꞌtajil yibꞌanh kat istanhiloj.
Haꞌ issaqꞌalil txꞌotxꞌ Líbano chiꞌilaxti teyet, haꞌ ton teꞌ tzꞌisis,
teꞌ tah yebꞌ teꞌ bojes yu yok teꞌ yelawilo watutan,
chiwanikojan ismay watutan bꞌay chiwayo wojan.
Chul iskꞌahol ebꞌnaj kexaqꞌni ekꞌoyaꞌ yiqꞌayo isbꞌa teyet, yebꞌ ebꞌnaj kexbꞌuchni,
kat yay jahno ebꞌnaj yich heyoj, kat yay nhohnoj,
kat heyal-laxo hex ah Sión hex tiꞌ “inkonhobꞌojan hanin Yahawil intiꞌan,”
hanin machi intxꞌojalan isDiosal Israel.
Matxa chexbꞌejlaxkanoj yebꞌ xin matxa chexyahlaxi;
hayet hebꞌejlaxkanoj machi hunu mak tiꞌ ekꞌ yul hekonhobꞌ, yajaꞌ chiwaqꞌaꞌkojan hemay,
haꞌ huneꞌ hemay tuꞌ matxa bꞌaqꞌinh chitanhi kat hetzala yinh sunilbꞌal tiempo.
Chiyiti nimeta konhobꞌ tzet chislo helobꞌoꞌ,
hakaꞌta lech chaqꞌ hetzꞌubꞌu,
chiyinipaxti ebꞌnaj rey isqꞌalomal teyet;
kat heyohtanheniloj tato hanintiꞌan Yahawil hinan, haninan heKolomal,
yebꞌ xin haninan chexinbꞌejtzolojan; hanintiꞌan kaw yipomal yaꞌ Jacob.
Haꞌ chꞌen oro chiwaqꞌan teyet selelo chꞌen bronce,
haxa chꞌen plata chiwaqꞌan selelo chꞌen hierro,
haxa chꞌen bronce chiwaqꞌan selelo te teꞌ,
haxa chꞌen hierro chiwaqꞌan selelo chꞌen komon chꞌen.
Matxa cheyaqꞌ hetohlabꞌal yuto chiwaqꞌan aqꞌankꞌulal texol,
matxa chexetalaxi, wal xin haꞌ istoholal chiwatxꞌelax teyinh.
Matxa bꞌaqꞌinh chibꞌina howal sat hetxꞌotxꞌ,
matxa chiꞌalaxayo isyaꞌtajil texol, yebꞌ matxa chiꞌuchkꞌalaxto hekonhobꞌ.
Haꞌ hekolbꞌanil chiwaqꞌan, haꞌ chiꞌok ismurohal hekonhobꞌ;
haxa heyalni “kꞌul-la tzotiꞌ winhan,” haꞌ chiꞌok ispultahilo hekonhobꞌ.
Hayet tuꞌ, matxa chiꞌoknoko yoj tzꞌayik heyu yu ismujli teyinh yet tzꞌayikal,
matxa chiꞌoknopaxiko yoj ixahaw heyu,
wal xin hanin Yahawilintiꞌan chinokan sajilqꞌinalo texol yinh sunilbꞌal tiempo;
hanin heDiosal intiꞌan chinokan hemayoj.
Matxa chilahwo hesajilqꞌinal hakaꞌ isto tzꞌayik,
matxa chipaxo yip sajilqꞌinal hakaꞌ istanh yip yoj ixahaw, yuto hanin Yahawilintiꞌan,
haꞌ hesajilqꞌinal yinh sunilbꞌal ej tiempo;
haꞌ bꞌiskꞌulal cheyil tinanh chitanhokanoj.
Sunil anma ay yul hekonhobꞌ tiꞌ tohol chꞌelkanikoj,
chischanikano txꞌo txꞌotxꞌ ismajuloj yinh sunilbꞌal tiempo.
Lahan chexelkaniko hakaꞌ iswol hunu te teꞌ haninan tzꞌunnhe,
haꞌ inqꞌabꞌan kexwatxꞌeni, yunhe heyaniko inmayan.
Haꞌ hunmajan anma kaw haywanhnhe texol,
chipohkanh kat yapni isbꞌisil yinh mil;
haxa yinh mak islahobꞌal yekanoj, chiꞌel huneꞌ konhobꞌ kaw aykano yip.
Hanin Yahawilintiꞌan haninan chiwaqꞌan yijaꞌ isbꞌa hunteqꞌan tiꞌ yinh istiempohal yinh kaw toxa.
	[bs]60:1 Yinh AT sajilqꞌinal yechel yeko yinh kolbꞌanile chaqꞌ Komam Dios, Sal. 27:1; Is. 9:2; 58:8,10Is. 60:19-20; Mt. 4:16; 5:14; Jn. 1:5; 5:19; 8:12; 9:5
	60:4 60:4 Is. 49:18-22

Chihal-lax kꞌul-la tzotiꞌ yet kolbꞌanile tet konhobꞌ Sión
»Haꞌ Yespíritu Komam Jahawil, ayko winhan, yuto kinissikꞌilojan Komam;
kinischejnihan Komam walnihan Tzotiꞌ Kꞌul yet Kolbꞌanile tet anma mebꞌaꞌ matzet ayko yipo yanma,
yebꞌ yu wanhtenan anma chꞌekꞌyaꞌ yanma.
Yebꞌ yu walnihan kolbꞌanile tet mak ilaxto chejabꞌoj,
haxa mak ayikto yul preso chibꞌejtzolaxi.
Kinyatijan walaꞌan ta maꞌayilo istiempohal bꞌay chisyelo Komam iskꞌulal iskꞌul,
iskolnilo iskonhobꞌ, yebꞌ istzꞌayikal bꞌay chaqꞌ koDiosal ispaj tet anma txꞌoj,
kat yaqꞌni yaqꞌlobꞌal iskꞌul sunil makta bꞌiskꞌulal yehi. [*]
Kinyatijan yu inchejnihan ta chꞌaqꞌlax iskꞌulal tet anma ah Sión selelo yanahto tanh yinh iswiꞌ;
chiꞌaqꞌlax tzalahilal selelo oqꞌil, haxa bꞌit yet tzalahilal chꞌokkano selelo bꞌiskꞌulal,
kat yal-lax anma tuꞌ “isqꞌebꞌtala Komam Jahawil,” “haꞌ kaw Komam tzꞌunnhe,”
chiswatxꞌen ebꞌnaj istoholal yu yaniko ismay Komam. [bt].
Chiswatxꞌenkanh ebꞌnaj konhobꞌ uchkꞌabꞌilkanto yettax payat,
chiswatxꞌenpaxokanh ebꞌnaj teꞌ nha uchkꞌabꞌilto yet yalanhtokanoj yettax payat.
Hex ah Sión, haxa ebꞌnaj nan konhobꞌal chitanheno hemeꞌ,
haxa ebꞌnaj nan konhobꞌal chiwatxꞌen hemunil,
kat ismunla ebꞌnaj xol hetzꞌunubꞌ uva.
Hex tiꞌ chexhal-laxo issacerdotehal Komam Jahawil,
kat heyal-laxpaxo ischejabꞌo koDiosal, chelono isqꞌalomal nimeta konhobꞌ;
kaw niman yelapno chexelkaniko yu issaqꞌalil nimeta konhobꞌ.
Chihal-laxo kꞌul-la tzotiꞌ teyinh yet ay hex sat hemajul selelo issomchakanh henabꞌal yebꞌ yilaxilo hepixan,
yuxin ekꞌbꞌalto kayel kaw ay yelapno chexelikoj yet ay hex sat hetxꞌotxꞌ,
kat hetzala yinh sunilbꞌal ej tiempo.
Hanintiꞌan Yahawil hinan, chintzalahan yinh makta chiwatxꞌen istoholal,
wal yinh makta chiꞌelqꞌawi, yebꞌ yinh makta chiꞌetan yet anmahil chinyahan.
Kaw kꞌul chu inpajtzenan tet mak istoholal chiswatxꞌe yinh tzet chiyu,
kat waqꞌnihan istꞌinhanil intratohan tet yinh hunelnhe.
Haꞌ yuninal ebꞌnaj chipohchakaniltoj chiꞌohtanhelaxilo xolaj nimeta konhobꞌ,
kat yohtanhelaxpaxo yuninal ebꞌnaj xolajla konhobꞌ,
sunil makta chiꞌilni ebꞌnaj chiꞌohtanhelaxiloj tato yuninal Komam ye ebꞌnaj;
ayayo isyaxil Komam Jahawil yibꞌanh ebꞌnaj.
Kaw hantakano chintzalahan yinh Komam Jahawil,
kaw chitzalakano wanmahan yinh inDiosalan,
yuto kaw kꞌul mayu yaqꞌni Komam kolbꞌanile yebꞌ istoholal wetan,
hakaꞌ yeko xil isqꞌap hunu naj tzeh chimohyi,
maka hakaꞌ istzejtzon yelawil ix qꞌopo yet chimohyi.
Yuto hakaꞌ chu ischꞌibꞌkanh tzꞌunubꞌ sat txꞌo txꞌotxꞌ
yebꞌ hakaꞌ chu yaqꞌni txꞌo txꞌotxꞌ sat tzꞌunubꞌ chiꞌokniko hinhatil,
hak tuꞌ chu yaqꞌni Komam Jahawil istoholal,
kat yal-lax kꞌul-la tzotiꞌ yinh Komam sata sunil nimeta konhobꞌ,» xhi Komam.
Yu kaw xahan ay hex ah Sión wuhan, yuxin mach chinok tuknojan;
yu kaw xahan ay hex ah Jerusalén wuhan,
yuxin mach chinxewan masanto chisyelo isbꞌa istoholal teyinh,
hakaꞌ istzejla sajilqꞌinal, kat isyenipaxilo isbꞌa hekolbꞌanil, hakaꞌ istzejtzon xaj qꞌa qꞌaꞌ yinh hunu tzejtah.
Hak tuꞌ chu yilni anma istoholal teyinh, kat yilni sunil ebꞌnaj rey hemay,
kat yalaxiko huneꞌ akꞌ bꞌihe teyinh, haꞌ huneꞌ hebꞌi tuꞌ haꞌ Komam Jahawil chihalni.
Hex tiꞌ hakaꞌ hunu corona kaw aykano ismay cheyuko yul isqꞌabꞌ Komam Jahawil,
yebꞌ hakaꞌ hunu diadema kaw saqꞌal jilni cheyuko yul isqꞌabꞌ heDiosal.
Matxa bꞌaqꞌinh chihal-lax teyinh, konhobꞌ uchkꞌabꞌiltoj,
matxa chal-laxopaxo hetxꞌotxꞌ, txꞌotxꞌ bꞌejbꞌilkanoj, wal xin cheyij, Hefzi-bá.
Haxa hetxꞌotxꞌ chiyij Beula, yuto kaw xahan ay hex yu Komam Jahawil, chexok yahawo yinh hetxꞌotxꞌ. [bu] haꞌ chalilo .
Hakaꞌ chu ismohyi hunu naj tzeh yebꞌ ix qꞌopo qꞌanbꞌilxa yu,
hak tuꞌ cheyu yebꞌ Komam Jahawil yu chexok yixaloj;
hakaꞌ chu istzala naj ichamile yebꞌ yixal, hak tuꞌ chu istzala heDiosal teyinh.
Hex ah Jerusalén chiwakojan ebꞌnaj chextanhen yibꞌanh iskꞌubꞌal hekonhobꞌ,
machi xin chisbꞌej ebꞌnaj yahwi tzꞌayikal yebꞌ yinh aqꞌbꞌalil.
Hex chenati Komam Jahawil mach chexxew heyawten Komam.
Mach chebꞌej yel heyaw yinh Komam masanto chiyij isbꞌa iswatxꞌenkanh Jerusalén,
kat yijni isbꞌa yalaxiko ismay yu sunil anma ay sat txꞌo txꞌotxꞌ tiꞌ.
Yaqꞌ bꞌinaho Komam Jahawil isbꞌi,
yanikanh iswatxꞌqꞌabꞌ kaw aykano yip, yalni hakaꞌ tiꞌ: «Matxa bꞌaqꞌinh chiwaqꞌan hetrigo iswabꞌ ebꞌnaj ayko ishowal teyibꞌanh,
matxa chukꞌpaxo ebꞌnaj nan konhobꞌal hevino; haꞌ ton sat hemunil hex kaw watxꞌenhe.
Wal xin hex kaw hex chehatxꞌ tzet chetzꞌunu kat hewahni,
cheyalni kꞌul-la tzotiꞌ winhan, hanin Yahawilintiꞌan; haxa hex ay hetzꞌunubꞌ uva,
cheyukꞌ yal heyuva tuꞌ yul yamaqꞌil watutan,» xhi Komam.
¡Hex ah Jerusalén elanhwetoj, Elanhweto istiꞌ ispultahil konhobꞌ,
kat hetzꞌisnikanh qꞌalem yul bꞌeh bꞌay chitit heyet konhobꞌ,
akꞌalnhewe bꞌay wonhkixhtakanh txꞌotxꞌ yul bꞌeh, chenohtzenkanh ishopkixhtajil,
cheyinilo chꞌen chꞌen yul bꞌeh, cheyanikanh qꞌap bandera yunhe yilni ej konhobꞌ!
Haꞌ Komam halni yabꞌeꞌ sunil anma ay sat txꞌo txꞌotxꞌ tiꞌ, waxanhka kaw nahat aya, yalni hakaꞌ tiꞌ:
«Halwe tet anma ah Sión: “Chul heKolomal, iqꞌbꞌil ispaj ismunil yu;
haꞌ tzet iswatxꞌe heKolomal tuꞌ bꞌabꞌel sataj,” kexchi,» xhi Komam. [*]
Hex Israel chexhal-lax iskonhobꞌ Komam Dios, konhobꞌ kolbꞌililo yu Komam Jahawil,
chihal-laxpaxo teyinh, Konhobꞌ Ochebꞌil, matxa chal-lax teyinh Konhobꞌ hinbꞌilkanoj.
	[bt]61:3 Konhobꞌ Sión ayko yinh isyaꞌtajil, chitzotel yinh sunil anma Israel ayto preso bꞌey Babilonia, lanhan xin yechman iskolwal Komam Dios, Is. 40—55
	[bu]62:4 Huneꞌ tzotiꞌ Beulamohyom
	61:1-2 61:1-2 Mt. 11:5; Lc. 4:16-21; 7:22
	62:11 62:11 Is. 40:10

Istzꞌayikal bꞌay chiyaqꞌ Komam Jahawil ispaj tet ebꞌnaj ayko ishowal yinh
—¿Mak anmahil huneꞌ mak kaj xil isqꞌap, chitit bꞌey niman konhobꞌ Bosra,
ay yul ismajul Edom? ¿Mak anmahil huneꞌ mak kaw saqꞌal yeko xil isqꞌap,
kaw ay ismay istit yebꞌ sunil yip? xhi.
Istaqꞌwi hakaꞌ tiꞌ: —Haninan, hanintiꞌan haꞌ istoholal chiwalan, ay wipan waqꞌnihan kolbꞌanile, xhi. [bv].
Isqꞌambꞌen hakaꞌ tiꞌ: —¿Tzet yinh xin kaj xil haqꞌap aykoj,
hakaꞌto haxanhilti yal teꞌ uva bꞌay chixanhlaxilti yal teꞌ? xhi.
Istaqꞌwi hakaꞌ tiꞌ: —Inxanhobꞌtanhehan yal teꞌ uva inchukilan bꞌay chixanhlaxilti yal teꞌ,
machi xin hunu mak ay yulajla konhobꞌ kolwa winhan.
Iskechꞌchato anma ayko ishowal winhan yu sunil inhowalan.
Inxanhobꞌtanhenan yu sunil inhowalan, yah chꞌitna ischikꞌil yinh xil inqꞌapan, isbꞌakchatoj.
Yuto maꞌapni istzꞌayikal bꞌay chiwaqꞌan ispaj selel istxꞌojal ebꞌnaj ayko ishowal winhan hakaꞌ innanihan;
yebꞌ xin maꞌapni istiempohal bꞌay chinkolilojan inkonhobꞌan.
Ekꞌ insatan, yajaꞌ machi hunu mak tiꞌ kolwa winhan,
kaw kꞌayilo inkꞌulan yuto machi hunu mak tiꞌ kiniptzenan. Wal xin haꞌ inqꞌabꞌan kaw aykano yip,
haꞌ kinkolnilojan, haxa inhowalan kiniptzenan.
Yinh sunil inhowalan inxanhobꞌtanhehan ej konhobꞌ,
intanhtzenilojan, ismalto ischikꞌil sat txꞌo txꞌotxꞌ, xhi.
	[bv]63:1 Haꞌ mak chiyaqꞌ Kolbꞌanile tuꞌ, haꞌ Komam. Chu hawilnipaxo yinh Sal. 27:1; Is. 9:2; 58:8,10; Jer. 49:13,22; Am. 1:1

Iskꞌulal iskꞌul Komam Jahawil yinh anma Israel
Chinnatijan hanta iskꞌulal iskꞌul Komam Jahawil,
chiwalnihan kꞌul-la tzotiꞌ yinh sunil tzet iswatxꞌe Komam,
yebꞌ sunil nimeta iskꞌulal yaqꞌ Komam tet ebꞌnaj jichmam, yuninal yaꞌ Israel.
Sunil tiꞌ iswatxꞌe Komam yu tzꞌay iskꞌul Komam yinh ebꞌnaj, yebꞌ xin yu hanta iskꞌulal yinh ebꞌnaj.
Yuto yal Komam hakaꞌ tiꞌ: «Yinh kaw yeli hunteqꞌan anma tiꞌ inkonhobꞌan yehi,
wuninalan, mach chako ebꞌnaj leqꞌtiꞌal,» xhi Komam.
Yok Komam iskolomalo ebꞌnaj.
Haꞌ sunil isyaꞌtajil yabꞌe ebꞌnaj, haꞌ hun Komam abꞌenpaxoj,
yuxin haꞌ kaw Komam isye isbꞌa hakaꞌ hunu ángel iskolni ebꞌnaj.
Yu xahan ay ebꞌnaj yu, yebꞌ yu kaw kꞌulchꞌan iskꞌul Komam yinh ebꞌnaj, yuxin kolwa Komam yinh ebꞌnaj,
yiniti Komam ebꞌnaj; yinikanh Komam ebꞌnaj sunilbꞌal ej tzꞌayik yet payat tiempo tuꞌ.
Yajaꞌ ok ebꞌnaj manhkꞌomal tet Komam,
yaqꞌnitij ebꞌnaj ishowal Komam Espíritu. Yuxin meltzo Komam,
ischiwa iskꞌul yinh ebꞌnaj, haꞌ kaw Komam aqꞌlen howal yebꞌ ebꞌnaj.
Lahwi tuꞌ isnahniti ebꞌnaj hunteqꞌan tzet yu yettax kaw payat yinh istiempohal yaꞌ Moisés,
yuxin isqꞌambꞌele ebꞌnaj tet hunun hakaꞌ tiꞌ:
«¿Bꞌaytuꞌwal ay Komam konhkolnilo xol haꞌ mar yebꞌ yaꞌ konhijbꞌani?
¿Bꞌaytuꞌwal ay Komam Dios, Komam aniko Yespíritu kolwal yinh yaꞌ ijbꞌalom?
¿Bꞌaytuꞌwal ay Komam yenilo yip yinh yaꞌ Moisés yet yijbꞌanikꞌo yaꞌ iskonhobꞌ,
isyenilo Komam isqꞌaqꞌal ismay, ispohni ha haꞌ bꞌay ekꞌto iskonhobꞌ,
yu isbꞌinakano isbꞌi yinh sunilbꞌal ej tiempo?
¿Bꞌaytuꞌwal ay Komam inikꞌto iskonhobꞌ yiktabꞌal ha haꞌ kaw nahat yehayto yich,
hakaꞌ yekꞌto noꞌ cheh sat txꞌotxꞌ desierto machi xin chitxaqꞌmohi?» xhi ebꞌnaj.
Haꞌ Yespíritu Komam Jahawil tanhen ebꞌnaj jichmam tuꞌ,
hakaꞌ chu yilaxayti hunu wakax satla akꞌal, hak tuꞌ yu istanhen Komam iskonhobꞌ,
yu isbꞌinakano isbꞌi kaw aykano isqꞌaqꞌal ismay.
Txah bꞌay chiqꞌanlax istzꞌay iskꞌul Komam Dios yinh iskonhobꞌ yebꞌ iskolwa yinh
Yal ebꞌnaj Israel: «Mam Jahawil, tꞌanhxanhayti yul satkanh bꞌay ay hawehobꞌal bꞌay machi istxꞌojal,
yebꞌ kaw aykano isqꞌaqꞌal ismay, chonhhawilnaytijanh. Mamin,
¿bꞌaytuꞌwal ay isqꞌaqꞌal hakꞌul jinhanh, bꞌaytuꞌwal chitzꞌaypaxo hakꞌul jinhanh?
¿Bꞌaytuꞌwal ay hawip yebꞌpaxo hanimankꞌulal jinhanh? ¿Tzet yinh yuxin txanxanhe iskꞌulal hakꞌul jinhanh?
¡Yajaꞌ hach tiꞌ hach Komamanh! Waxanhka mach ohtabꞌilo honhanh yu yaꞌ Abraham,
yebꞌ waxanhka mach ohtabꞌilo honhanh yu yaꞌ Israel.
Mam Jahawil, hach tiꞌ hach Komamanh, hach koKolomalanh, aynhetikꞌa habꞌi yinh sunilbꞌal ej tiempo.
¿Tzet yinh xin chonhhachah kꞌayotojanh yinh habꞌeh, mamin?
¿Tzet yinh xin hawaqꞌ kawbꞌolo janmahanh yu matxa chonhxiwanh tawet?
¡Mamin, meltzohanh yebꞌ iskꞌulal hakꞌul yinh ebꞌnaj hachejabꞌ,
yebꞌ yu iskꞌulal hakꞌul yinh hunun majan ebꞌnaj Israel, hakonhobꞌ ayko hamajuloj!
Hayebꞌnhechꞌan tiempohal yako isbꞌa ebꞌnaj hakonhobꞌoj, yebꞌ yahawilo hatxꞌotxꞌ,
yaj tinanh xin lanhan isxanhobꞌtanhelax hawatut yu ebꞌnaj ayko ishowal jinhanh.
Lahan honhanh hakaꞌ ebꞌnaj maxhtikꞌa kach ok yahawilo yinh,
hakaꞌ ebꞌnaj maxhtikꞌa bꞌinako habꞌi yinh.
¡Mamin, ayxikꞌa chitzilmoto satkanh hawu,
kat hawayiloj, kat isbꞌilikanh ej witz yinh hasat.
Hakaꞌ qꞌa qꞌaꞌ kaw kaj txaltxonhe, yebꞌ hakaꞌ chu yuji ha haꞌ yu qꞌaꞌ!
Mamin, ayanhiloj, kat hawaqꞌni ohtanhelo habꞌi tet ebꞌnaj ayko ishowal tawinh, kat isbꞌilikanh ej nimeta konhobꞌ tasataj.
Hach tiꞌ hawatxꞌe tzetaj ye tuꞌ kꞌaybꞌalkꞌule jilni,
huneꞌ mach echmabꞌilo yu ebꞌnaj jichmamanh, hayet hawayiloj isbꞌilikanh ej witz tasataj.
Haxa tzet hawatxꞌe tuꞌ maxhto hunelo xaꞌabꞌelaxi, maxhto mak tiꞌ xaꞌilni huneꞌ Dios hakaꞌ hach tiꞌ.
Hawatxꞌe sunil tuꞌ, yuto tawinh kawxi iskꞌul ebꞌnaj jichmam tuꞌanh.
Hach tiꞌ hachah makta watxꞌen istoholal yinh tzalahilal,
makta kach nanitij isbꞌeybꞌalnhen habꞌeh; wal hanhonhtiꞌanh jako komulanh tawet yuxin tit hahowal jinhanh,
txꞌiꞌalxa tiempo ichi kowatxꞌenanh istxꞌojal, ¿chitom isje kokolchahanh hakaꞌ tuꞌ?
Sunil honhtiꞌanh lahan hakaꞌ tzꞌil yul hasat; haꞌ iskꞌulal chikowatxꞌehanh yul jetanh,
lahan hakaꞌ qꞌap qꞌap tzꞌil yul hasat. Konhaykꞌayanh kosunilanh hakaꞌ yaykꞌay xaj te teꞌ,
konhijlaxtojanh yu ej komulanh jakojanh, hakaꞌ yijlaxto xaj teꞌ tajin teꞌ yu jaqꞌeqꞌ.
¡Machi hunujonh tiꞌanh jawtehanh habꞌi, machi hunujonh tiꞌanh jako yinh kokꞌulanh iskawxi kokꞌulanh tawinh!
Yuxin hawebꞌato hasat jetanh, konhhabꞌejtzonikojanh yul isqꞌabꞌ isyaꞌtajil,
kotajayojanh yu isyaꞌtajil tzet kowatxꞌehanh.
Wal tinanh xin Mam Jahawil hach tiꞌ hach koDiosalanh,
hanhonhtiꞌanh lahan honhanh hakaꞌ txꞌotxꞌ qꞌantxꞌotxꞌ,
hach konhhawatxꞌehanh, yuxin haꞌ haqꞌabꞌ watxꞌenhehonhanh kosunilanh.
Mam Jahawilanh, machojabꞌ kaw chititlemna hahowal jinhanh,
mach chanahti kotxꞌojalanh yinh sunilbꞌal ej tiempo. ¡Wal tinanh ilonhaytijanh,
yuto hakonhobꞌ jehanh kosunilanh hanhonhtiꞌanh!
Haꞌ yulaj hunteqꞌan konhobꞌ hawet yehi, matxa anma, kaw chitzꞌinhtzꞌoni;
haxa konhobꞌ Sión, lahan elkaniko hakaꞌ txꞌotxꞌ desierto, haxa konhobꞌ Jerusalén uchkꞌabꞌilkantoj.
Wal hawatut, huneꞌ nha kaw ochebꞌal jilni bꞌay alaxiko hamay yu ebꞌnaj jichmamanh,
tzꞌakantoj yu qꞌa qꞌaꞌ. ¡Yetalaxpaxkanto sunil tzetaj ye tuꞌ kaw ochebꞌil juhanh, hunteqꞌan jetanh yehi!
Mam Jahawilanh, ¿tom tonhe chawil yuni hunteqꞌan tiꞌ?
¿Tzet yinh xin tonhe chachok tuknoj hawilni, kat konhhawaqꞌni ekꞌoyaꞌanh?» xhi ebꞌnaj.
Isyaꞌtajil chiꞌaqꞌlax tet ebꞌnaj manhkꞌom
Yal Komam Dios hakaꞌ tiꞌ:
«Haꞌ hunteqꞌan mak maxhtikꞌa chinqꞌanbꞌenan, haꞌ kinsaynilojan;
wilchapaxojan yu hunteqꞌan mak mach kinsaynihan.
Haꞌ tet hunteqꞌan anma maxhtikꞌa chiyiyo isbꞌa wetan haꞌ tet walan:
“Haꞌ bꞌey tiꞌ ay hinan, haꞌ bꞌey tiꞌ ay hinan,” kinchihan.
Sunilbꞌal tzꞌayik ayto inqꞌabꞌan tet huneꞌ konhobꞌ kaw manhkꞌom;
haꞌ isbꞌeybꞌal huneꞌ konhobꞌ tuꞌ mach kꞌuloj, haꞌ tzet chal isnabꞌal haꞌ chiswatxꞌe.
Huneꞌ konhobꞌ tuꞌ kaw yinh insatan chiswatxꞌe mule,
yiniti inhowalan; chisnhusni ispom yibꞌanh txꞌotxꞌ ladrillo watxꞌebꞌil mexhahil,
xolaj bꞌay ay tzꞌunubꞌ. [bw].
Hunteqꞌan anma tuꞌ chikankano xol bꞌay mujan kamom,
chixin ekꞌto aqꞌbꞌal yibꞌanh bꞌay ewanyehi; chiskꞌuxni ebꞌnaj ischibꞌehal noꞌ txitam,
haxa yul isxi ebꞌnaj xin ayayto yal chibꞌe mach sajoj.
Chalni ebꞌnaj hakaꞌ tiꞌ: “Wal haweh bꞌey tuꞌ, mach chachhitzti inkꞌatanhan,
yuto machi istxꞌojal winhan hakaꞌ hach,” xhi ebꞌnaj.
Ebꞌnaj tuꞌ lahan ebꞌnaj hakaꞌ nhubꞌ chꞌapni yinh intxaman, hakaꞌ xaj qꞌaꞌ aynhetikꞌa yinh sunilbꞌal tzꞌayik. [*]
Tzꞌibꞌnhebꞌilkanayo istxꞌojal ebꞌnaj tuꞌ insatajan, mach tonhe chiwilan hunteqꞌan tiꞌ,
wal xin chiwaqꞌan ispaj selel tet ebꞌnaj,
yu istxꞌojal chiswatxꞌe ebꞌnaj yebꞌ yu istxꞌojal iswatxꞌe ismam icham ebꞌnaj.
Ebꞌnaj tuꞌ isnhus ebꞌnaj pom yinh iswiꞌla witz, yaqꞌni chíwaho ebꞌnaj inkꞌulan yet yahto ebꞌnaj yinh iswiꞌ wonhan.
Haninan xin chiwilan tzet chiꞌeliko ebꞌnaj, kat waqꞌnihan ispaj tet ebꞌnaj,» [*] xhi Komam.
Hak tiꞌ yalni Komam Jahawil: «Hayet chilni anma tato kaw ay yal hunu chayan teꞌ uva,
mach tonheho chetato anma yal teꞌ, yuto niman vino chu iswatxꞌen anma yinh teꞌ;
hak tuꞌ xin chiwutehan, yu xahan ay ebꞌnaj inchejabꞌan wuhan, mach chintanhtzelojan sunil konhobꞌ tiꞌ.
Chiwaqꞌpohchahojan yuninal yaꞌ Jacob,
ebꞌnaj Judá chiꞌeh ebꞌnaj bꞌey chewal txꞌotxꞌ bꞌey witz wetan yehi;
haxa ebꞌnaj sikꞌbꞌililo wuhan, chiwaqꞌan txꞌo txꞌotxꞌ tet ebꞌnaj, kat yeh ebꞌnaj sat txꞌotxꞌ,
haxa ebꞌnaj inchejabꞌan chiꞌehayo bꞌey tuꞌ.
Bꞌey akꞌal Sarón chinohayo noꞌ meꞌ bꞌey tuꞌ, haxa bꞌey akꞌal Acor,
haꞌ tuꞌ chꞌekꞌ noꞌ wakax lowoj, noꞌ tuꞌ yet inkonhobꞌan ye noꞌ, ebꞌnaj kinsaynikꞌojan.
Yajaꞌ wal hex kinhebꞌejkanojan, heYahawilintiꞌan,
henahulnhento wonhan wetan yehi; cheyalten itah yet cheqꞌambꞌen heyinhbꞌal tet tioxh Gad,
chejobꞌnipaxayo vino yet cheqꞌambꞌen tzet heyekoj tet tioxh Mení. [bx]
Wal xin haꞌ heyinhbꞌal to chexpotxꞌlaxkamo yu chꞌen espada,
chexay jahnoj kat hepotxꞌlaxi, yuto kinawihan teyet, mach xin kextaqꞌwi wetan,
kintzotelan, mach xin heyabꞌe tzet walan, wal xin kexok hewatxꞌe istxꞌojal yinh insatan,
hesaynilo hewatxꞌen tzet ye tuꞌ mach chiwochehan,» xhi Komam.
Yuxin yal Komam Jahawil hakaꞌ tiꞌ:
«Tinanh xin ebꞌnaj inchejabꞌan kaw chiwaꞌo ebꞌnaj, wal hex xin chexnhohchahi;
chukꞌ ebꞌnaj tzet chukꞌu, wal hex xin kaw chitaj hetiꞌ, kaw chaqꞌ tzalaho iskꞌul ebꞌnaj, wal hex xin chextxꞌixwokanh.
Ebꞌnaj inchejabꞌ tuꞌan kaw chibꞌitni ebꞌnaj yu tzalahilal ay yul yanma ebꞌnaj,
wal hex xin kaw chexawi yu isyaꞌil cheyabꞌe yinh heyanma,
kat yel heyaw yu bꞌiskꞌulal cheyabꞌe.
Ebꞌnaj sikꞌbꞌililo wuhan chaqꞌ bꞌinaho ebꞌnaj hebꞌi yet chitzꞌaktiꞌli;
hanin Yahawilintiꞌan xin chexinpotxꞌkamojan, kat inhelnihan isbꞌi ebꞌnaj inchejabꞌ tuꞌan.
Haꞌ mak chiqꞌanni isyaxil yibꞌanh sat txꞌo txꞌotxꞌ, haꞌ wetan chisqꞌana hanin kaw yel chiwalan;
haxa hunu mak choche yalaꞌ isyelal yinh hunu tzet ye tuꞌ,
haꞌ inbꞌihan hanin kaw yel chiwalan chaqꞌ bꞌinahoj.
Yuto haꞌ hunteqꞌan isyaꞌtajil yet yalanhtokanoj, nahulnhebꞌilxato wuhan, matxa ixtanho yul insatan.
	[bw]65:3 Bꞌay tzꞌunbꞌil teꞌ kaj,bꞌey tuꞌ chiyiyo isbꞌa anma tet istioxh, Is. 66:17-18
	[bx]65:11 Tioxh Gad (Fortuna), yebꞌ Mení (Destino), isdiosal ebꞌnaj cananeo yehi.
	65:5 65:5 Ez. 44:19; 46:20
	65:7 65:7 Jer. 2:20

Huneꞌ akꞌ satkanh yebꞌ huneꞌ txꞌo txꞌotxꞌ akꞌ
»Wal tinanh xin chinwatxꞌehan akꞌ satkanh yebꞌ txꞌo txꞌotxꞌ akꞌto;
haꞌ tzet watxꞌebꞌil yet yalanhto chinahulnhelaxtoj,
matxa chinahlaxtij, matxa chisyeti isbꞌa yinh nabꞌale.
Tzalahanhwej kat heyaqꞌni tzalaho hekꞌul yinh sunilbꞌal tiempo yinh tzet watxꞌebꞌil wuhan,
yuto chiwitijan tzalahilal yul Jerusalén, haxa iskonhobꞌ chitzala iskꞌul wuhan.
Chiwaqꞌ tzalaho inkꞌulan yinta Jerusalén,
chintzalapaxojan yinta inkonhobꞌan. Matxa chiꞌabꞌelax yoqꞌ anma yul konhobꞌ tuꞌ,
matxa chiꞌabꞌelax yel yaw anma yu isyaꞌtajil.
Hayet tuꞌ, haꞌ nixhte unin mach peto chikami,
haxa icham anma, masan chiꞌapni yinh kaw ichamil.
Haꞌ mak chikam yinh 100 (hokꞌal) habꞌil, kaw nichꞌan tzehto.
Haxa mak mulum yet chꞌapni yinh 100 (hokꞌal) habꞌil kat istzꞌaktiꞌnhelaxi, hayebꞌchꞌan tiempo chulikꞌoj.
Chiswatxꞌekanh anma yatut, kat ye anma yul yatut tuꞌ;
chistzꞌun anma teꞌ uva, kat xin islohni anma sat teꞌ.
Mach chiswatxꞌekanh anma yatut yunhe yehayo hunuxa mak yul,
mach chistzꞌun anma teꞌ uva yunhe nan hunuxa mak chiloni sat teꞌ;
yuto hakaꞌ istiempohal hunu te teꞌ, hak tuꞌ istiempohal inkonhobꞌan;
haxa mak sikꞌbꞌililo wuhan, chiyaqꞌ tzalaho iskꞌul, chochen tzet chiswatxꞌe.
Mach nabꞌnheho chimunlahi;
haꞌ yuninal chipitzkꞌahi machi tzꞌaktiꞌnhelaxi,
yuto haꞌ mak bꞌay titnaj haꞌ bꞌay aqꞌbꞌil isyaxil Komam Jahawil.
Yet yalanhto maxhto chisqꞌan ebꞌnaj wetan,
kat waqꞌnihan tet ebꞌnaj; yet maxhto chilawi istzotel ebꞌnaj wetan xawabꞌenahan tzet chal ebꞌnaj.
Noꞌ oj yebꞌ noꞌ yunin meꞌ, hun chiꞌekꞌ noꞌ lowoj;
haxa noꞌ bꞌalam, telaj chislo noꞌ hakaꞌ noꞌ icham wakax;
haxa noꞌ labꞌa pojoj chislo noꞌ. Hunteqꞌan noꞌ tiꞌ,
machi isyaꞌtajil yebꞌ istxꞌojal chiswatxꞌe bꞌey wonhan wetan yehi,»
hak tuꞌ yalnikano Komam Jahawil.
Ispaj istxꞌojal chaqꞌ Komam Dios yebꞌ iskꞌulal chaqꞌ tet Sión
Haꞌ Komam Jahawil halni hakaꞌ tiꞌ:
«Haꞌ satkanh intzꞌonhobꞌalan yehi,
haxa txꞌo txꞌotxꞌ isbꞌatxobꞌal wojan ye txꞌotxꞌ.
¿Bꞌaytet hunu nha chewatxꞌekanh wetan bꞌay chinehikꞌojan?
¿Bꞌaytuꞌwalil chewatxꞌe hunu xewbꞌal bꞌay wal inxewan?
Haꞌ inqꞌabꞌan watxꞌenhe sunil tiꞌ, wuhan yuxin ay sunil.
Hanin Yahawilintiꞌan chiwalan huneꞌ tiꞌ,» xhi Komam. Yalnipaxo Komam:
«Wal xin chinok tꞌanhnojan yinh anma mebꞌaꞌ matzet ayko yipo yanma,
hunteqꞌan ay yelapno intzotiꞌan yul sat.
Haꞌ mak chihalten hunu noꞌ icham wakax yinh xahanbꞌalil,
lahan hakaꞌ chispotxꞌkamo hunu naj winaj; haxa mak chihalten hunu noꞌ meꞌ yinh xahanbꞌalil,
lahan hakaꞌto chistzokilto iswiꞌ hunu metx txꞌiꞌ; haxa mak chihalten sat istzꞌunubꞌ isyebꞌalqꞌabꞌ,
lahan hakaꞌto chalte ischikꞌil noꞌ txitam.
Haxa mak chinhusni pom, lahan hakaꞌto lanhan yalni kꞌul-la tzotiꞌ yinh hunu tioxh.
Yajaꞌ yu kaw haꞌ ebꞌnaj watxꞌen isbꞌeybꞌal hakaꞌ kaw choche, yochen yanma ebꞌnaj tzet ye tuꞌ yahbꞌetaj.
Hakintuꞌan chiwatijan isyaꞌtajil yibꞌanh ebꞌnaj, yebꞌ xin haꞌ hunteqꞌan tet bꞌay kaw chixiw ebꞌnaj,
haꞌ chiwatijan yibꞌanh ebꞌnaj; yuto hayet kinawihan mach taqꞌwi ebꞌnaj,
haxa yet kintzotelan mach ispajtze ebꞌnaj; wal xin iswatxꞌe ebꞌnaj istxꞌojal yinh insatan,
issaynilo ebꞌnaj iswatxꞌen tzet mach chiwochehan,» xhi Komam.
Hex ay yelapno istzotiꞌ Komam yul hesat, abꞌewe yinh tzet chal Komam:
«Haꞌ hunteqꞌan ebꞌnaj heyet konhobꞌ, mach choche kexyilaꞌ,
yebꞌ chextzumbꞌeniloj yuto tzujan hex wintajan, ebꞌnaj tuꞌ halni hakaꞌ tiꞌ:
“¡Alaxojabꞌiko ismay Komam; yu chijil hetzalahi!” xhi ebꞌnaj.
Yajaꞌ wal ebꞌnaj tuꞌ xin chisomchahokanh isnabꞌal ebꞌnaj.
¡Huneꞌ chinhirnhon istit bꞌey konhobꞌ, huneꞌ toxanhe chibꞌili chitit bꞌey Yatut Komam;
haꞌ ton yul isnuqꞌ Komam Jahawil yu chispajtze tet ebꞌnaj ayko ishowal yinh!
Konhobꞌ Sión, lahan hakaꞌ hunu ix ix watxꞌina iskꞌul yinh anhe,
yet yalanhto maxhto chitit isyaꞌil iskꞌul, ispitzkꞌana nichꞌan yunin. [*]
¿Mak abꞌen hunteqꞌan kaw nan yoki hakaꞌ tuꞌ?
¿Mak ilni huneꞌ tuꞌ? ¿Tom chipitzkꞌana huneꞌ konhobꞌ yinh huneꞌ tzꞌayik?
¿Tom yinhnhe hunep chipitzkꞌa huneꞌ niman konhobꞌ?
¿Yajaꞌ Sión hayet istit isyaꞌil iskꞌul, ispitzkꞌa yunin?
Hanintiꞌan chiwaqꞌan watxꞌo iskꞌul;
¿tzet xin chu inkachnihan iswatxꞌi iskꞌul?» xhi Komam Jahawil.
«¿Chiminlinhbꞌahan ispitzkꞌahi?» xhi haDiosal.
«Aqꞌwe tzalaho hekꞌul yebꞌ Jerusalén,
sunil hex xahan ay heyu, tzalahanhwe yinh.
Sunil hex chitikꞌa heyiqꞌ bꞌiskꞌulal yinh,
nohojabꞌiko tzalahilal teyinh tinanh yebꞌi.
Yuxin lahan hakaꞌ hunu hemiꞌ xahan ay hex yu, yuxin chexyaqꞌ txutxwoj,
kat isnoh hekꞌul, kat yaqꞌlokanh hekꞌul, kaw niman iskꞌulal chaqꞌa,» xhi Komam.
Yuto yal Komam Jahawil hakaꞌ tiꞌ:
«Chiwaqꞌan aqꞌankꞌulal tet konhobꞌ tuꞌ,
hakaꞌ hunu ha haꞌ chꞌel yojomal,
hakaꞌ hunu ha haꞌ chimalilo istiꞌ;
haꞌ ej nime konhobꞌ tzetkꞌa isqꞌalomal chako tet Jerusalén,
haꞌ xin chꞌaqꞌni tzet cheloh, kat kexischelniti yul isqꞌabꞌ,
kat kexismonten yibꞌanh isbꞌul.
Hakaꞌ chu yaqꞌni hunu ix miꞌe yaqꞌlobꞌal iskꞌul yunin,
hak tuꞌ chu waqꞌnihan yaqꞌlobꞌal hekꞌul,
kat yilchapaxo aqꞌankꞌulal heyu yul konhobꞌ Jerusalén,» xhi Komam.
Hayet cheyilni hunteqꞌan tiꞌ, kaw chitzalaho heyanma;
isbꞌajil henimanil chiꞌakꞌbꞌiloj, hakaꞌ isyaxbꞌikanh teꞌ telaj.
Chaqꞌ Komam Jahawil yip yohtanhelo ebꞌnaj ischejabꞌ,
yajaꞌ haꞌ mak ayko ishowal yinh Komam xin, chitit ishowal Komam yinh.
Yuto wal Komam, chul xol xaj qꞌa qꞌaꞌ, haxa iscarruaje Komam yet howal,
lahan hakaꞌ kajtuxkum yuto chayo Komam sunil ishowal, kat iskachwa Komam yu xaj qꞌa qꞌaꞌ.
Yuto hayet chilni Komam Jahawil yinh tzet chꞌeliko sunil anma,
haꞌ qꞌa qꞌaꞌ yebꞌ chꞌen espada chaqꞌbꞌalnhe Komam, kaw xin niman anma chikamilo yu.
Haꞌ Komam chalni hakaꞌ tiꞌ:
«Ebꞌnaj chispohilo isbꞌa yebꞌ chissajnhe isbꞌa yunhe yinayo isbꞌa bꞌey bꞌay ay tzꞌunubꞌ,
hununtajil yok tzujno ebꞌnaj yinta hunun;
ebꞌnaj chikꞌuxni ischibꞌehal noꞌ txitam yebꞌ noꞌ txꞌow yebꞌ hunteqꞌanxa no noqꞌ mach sajoj,
hunteqꞌan ebꞌnaj tuꞌ chitanhtzelaxkanilo ebꞌnaj yinh hunelnhe,» xhi Komam Jahawil.
Yalnipaxo Komam: «Yuto hanintiꞌan wohtajan tzet chiswatxꞌe ebꞌnaj yebꞌ tzet chiꞌekꞌ yinh isnabꞌal ebꞌnaj; chul huneꞌ tiempo bꞌay chikutxiko sunil ej nime konhobꞌ yebꞌ ebꞌnaj tzijxanhe abꞌxubꞌalehal chala, chitit sunil kat yilni isqꞌaqꞌal inmayan.
»Chiwaqꞌan huneꞌ yechel tet ebꞌnaj, ay hunteqꞌan ebꞌnaj tuꞌ chiꞌelkanh, ebꞌnaj tuꞌ chiwatojan ebꞌnaj bꞌey konhobꞌ Tarsis, bꞌey konhobꞌ Fut, yebꞌ bꞌey konhobꞌ Lud, huneꞌ konhobꞌ bꞌay kaw helan ebꞌnaj yinh teꞌ litꞌ; chitopaxo ebꞌnaj bꞌey konhobꞌ Tubal yebꞌ bꞌey konhobꞌ Javán yebꞌ bꞌey konhobꞌ bꞌay kaw nahat ayayo istiꞌ haꞌ mar, hunteqꞌan konhobꞌ maxhto hunelo bꞌay xayabꞌe winhan yebꞌ maxhto chil isqꞌaqꞌal inmayan. Haꞌ ebꞌnaj tuꞌ chihalnikꞌo inkꞌulchꞌanilan xol hunteqꞌan konhobꞌ tuꞌ.
»Chiniti ebꞌnaj, ebꞌnaj heyuxhtaj pujanto xol ejla konhobꞌ hakaꞌ yebꞌalqꞌabꞌe tet Komam Jahawil; chitit ebꞌnaj tuꞌ yibꞌanh noꞌ cheh, yibꞌanh carruaje, yebꞌ yibꞌanh teꞌ litera, yebꞌ yibꞌanh noꞌ mula, yebꞌ yibꞌanh noꞌ camello, chul bꞌey witz wetan yehi bꞌey Jerusalén; hakaꞌ chu yiniti ebꞌnaj Israel yebꞌalqꞌabꞌe yul xi kaw saj yehi bꞌey yul watutan. Xol ebꞌnaj tuꞌ, ay ebꞌnaj tiꞌ chinsikꞌilojan yok insacerdotehojan yebꞌ levitahil,» xhi Komam Jahawil.
Yalnipaxo Komam: «Hakaꞌ akꞌ satkanh yebꞌ txꞌo txꞌotxꞌ akꞌ chinwatxꞌehan,
aynhetikꞌa yinh sunilbꞌal tiempo insatajan, hak tuꞌ yuninal heyuninal chipohchahoj,
yebꞌ xin hebꞌi, aynhetikꞌa yinh sunilbꞌal tiempo. [*]
Haxa yinh hunun ixahaw, yet unin ixahaw,
yebꞌ yinh hunun sábado, chul ebꞌnaj sunil insatajan, yu yinayo isbꞌa wetan,» xhi Komam Jahawil.
Yalnipaxo Komam: «Haxa yet chꞌelto ebꞌnaj yul bꞌeh, chilni ebꞌnaj isnimanil ebꞌnaj winaj ok manhkꞌomal wetan,
haꞌ noꞌ ha haꞌ chilonito isnimanil ebꞌnaj; machi bꞌaqꞌinh chikam noꞌ,
haxa qꞌa qꞌaꞌ chinhusnito ebꞌnaj, machi tanh qꞌaꞌ. Kaw yahbꞌeta chꞌelkaniko ebꞌnaj yul sat anma,» xhi Komam.
	66:7 66:7 Is. 54:1
	66:22 66:22 2Pe. 3:13; Ap. 21:1

JERJEREMÍAS1. KACHBꞌANILE YINH JUDÁ YEBꞌ YINH JERUSALÉN
(1:1—25:38)
Awtelax yaꞌ Jeremías yu yok ischejabꞌo Komam Dios
Tzotiꞌ yal yaꞌ Jeremías iskꞌahol yaꞌ sacerdote Hilcías, ekꞌlena bꞌey konhobꞌ Anatot, ay yul ismajul istxꞌotxꞌ ebꞌnaj Benjamín. Hayet 13 (oxlahonhebꞌxa) habꞌil yok yaꞌ Josías, iskꞌahol yaꞌ Amón isreyalo ebꞌnaj Judá, yichi istzotel Komam Jahawil tet yaꞌ Jeremías; tzotelpaxo Komam tet yaꞌ yinh istiempohal yet ayko yaꞌ Joacim, iskꞌahol yaꞌ Josías isreyalo Judá masanto yinh yet 11 (hunlahonhebꞌxa) habꞌil yok yaꞌ Sedequías, iskꞌahol yaꞌ Josías, isreyalo Judá, haꞌ ton yet yilaxto anma Jerusalén preso bꞌey txꞌotxꞌ Babilonia yinh ishoꞌ ixahaw yul huneꞌ habꞌil tuꞌ. [a].
Tzotel Komam Jahawil wetan, hanin Jeremías intiꞌan, yalni hakaꞌ tiꞌ:
«Hayet yalanhto maxhto chachpitzkꞌati yinh hamiꞌ ohtabꞌil hachxa wuhan,
hayet maxhto chachpitzkꞌahi,
kach inpohnilojan yu hawok inchejabꞌojan xolaj nimeta konhobꞌ,» xhi Komam wetan.
Intaqꞌwihan tet Komam, walnihan:
«¡Ay! Mamin, Wahawilan, hanintiꞌan mach wohtajojan yinh tzet chu intzotelan,
yuto nichꞌan tzeh intohan,» kinchihan.
Yalni Komam Jahawil wetan:
«Mach chawala tato nichꞌan tzeh hach,
yuto sunil bꞌayejtuꞌwal chachinchejtojan chachtohi, kat hawalni sunil tzet chinchejan hawalaꞌ.
Mach chachxiw tet ebꞌnaj winaj,
yuto hanin Yahawilintiꞌan ayinikojan hawetbꞌihoj yu kach inkolnihan,» xhi Komam Jahawil.
Yaniti Komam Jahawil isqꞌabꞌ, istzabꞌni intiꞌan, yalni wetan:
«Haꞌ tinanh mawakanikojan intzotiꞌan yinh hatiꞌ.
Ilkꞌanabꞌi, haꞌ yinh huneꞌ tzꞌayik tiꞌ
mawaqꞌkanojan hawip yibꞌanh ej nime konhobꞌ yebꞌ yibꞌanh ej nixhte konhobꞌ,
yu hahokꞌnikanokanh,
yu hakꞌaytzeniloj,
yu hawuchkꞌantoj,
yu yaykano wuynahi.
Aypaxo xin chawatxꞌekanh, aypaxo xin chatzꞌunayoj,» xhi Komam wetan.
Istzotelpaxo Komam Jahawil wetan: «Hach Jeremías, ¿tzet lanhan hawilni tiꞌ?» xhi wetan. Intaqꞌwihan: «Huneꞌ isqꞌabꞌ teꞌ almendro chiwilan,» kinchihan. Yalni Komam Jahawil wetan: «Yel chawala, yuto hanintiꞌan ayinikojan wilnojan yijni isbꞌa intzotiꞌan yinh anhe,» xhi Komam.
Istzotelpaxo Komam Jahawil wetan yinh iskayelal yalni hakaꞌ tiꞌ: «¿Tzet chawil tiꞌ?» xhi Komam. Intaqꞌwihan: «Huneꞌ txꞌotxꞌ xi chihuji, chiwilan, lanhanxa ismaltij, qꞌeyanxalo yinh iskꞌul norte,» kinchihan. [b].
Yalni Komam Jahawil wetan:
«Haꞌ yinh yetkꞌulal norte tuꞌ chibꞌejtzolaxti isyaꞌtajil,
kat yul yibꞌanh sunil anma ay bꞌey tiꞌ.
Haninan kaw chiwalan tawet,
tato chiwawtetijan ebꞌnaj isreyal nimeta konhobꞌ ay bꞌey yetkꞌulal norte kat yuli,
kat iswatxꞌenkanh iscampamento istiꞌ ispultahil Jerusalén yebꞌ yinhla ishoyanil sunil iskꞌubꞌal,
chiswatxꞌenpaxo iscampamento yinhla ishoyanil sunil konhobꞌ ay yul ismajul Judá.
Chiwatijan isyaꞌtajil yibꞌanh anma tiꞌ yu sunil ismul,
yuto kinisbꞌejkanojan,
isnhusni pom tet istioxh chiyal isdiosaloj;
chiyinayo isbꞌa sata hunteqꞌan tioxh haꞌ kaw isqꞌabꞌ watxꞌenhe.
Yuxin ahanhwanoj,
kawxeko iskꞌalil hawiktaj yinh kaw kꞌul,
kat hato hawalnokꞌo sunil tzet chinchejan hawalaꞌ.
Mach chachxiw tet ebꞌnaj hawet konhobꞌ tiꞌ, haxinwal mach chachwaqꞌxiwojan sata ebꞌnaj.
Yuto haꞌ yinh huneꞌ tzꞌayik tiꞌ chachwakanikojan hakaꞌ hunu konhobꞌ kaw ay yip hoyaniko iskꞌubꞌal,
yebꞌ hakaꞌ hunu oy ayko chꞌen hierro xol,
yebꞌ hakaꞌ hunu kꞌubꞌ bronce ayko ischꞌenaloj,
yunhe ay hawip hawalnikꞌo intzotiꞌan sata anma tiꞌ,
yebꞌ tet ebꞌnaj isreyal Judá,
yebꞌ tet ebꞌnaj yahaw konhobꞌ,
yebꞌ tet ebꞌyaꞌ sacerdote,
yebꞌ tet konhobꞌ tiꞌ.
Chiyaqꞌako ebꞌnaj howal tawinh,
yajaꞌ mach chiqꞌoji ebꞌnaj yuto ayinikojan hawetbꞌihoj,
yu kach inkolnihan,» xhi Komam Jahawil.
	[a]1:3 Yet yilaxto anma Judá preso bꞌey Babilonia, yinh habꞌil 586 a.C., yaꞌ profeta Jeremías mach ilaxtoj, wal xin alaxkano yaꞌ xol anma kankano bꞌey Judá. Kaw xin niman yelapno munil iswatxꞌe yaꞌ xol anma kankano tuꞌ yinh yalni istzotiꞌ Komam Dios. 2Rey. 25:8-21; Jer. 40:1-6
	[b]1:11-13 Huneꞌ isqꞌabꞌ teꞌ almendro, chal yelapnoj ta istzotiꞌ Komam Dios mach chiꞌekꞌto yet yijni isbꞌa. Haxa huneꞌ xi chihuji ayahto yinh yetkꞌulal norte chitzotel yinh isyaꞌtajil chul yibꞌanh anma ah Judá yebꞌ Jerusalén yu isreyal Babilonia Jer. 27:6-11

Ismanhkꞌomal ebꞌnaj Israel tet Komam Jahawil
Tzotel Komam Jahawil wetan, yalni hakaꞌ tiꞌ:
«Asiꞌ, kat hawalni tet anma ah Jerusalén hakaꞌ tiꞌ,
hak tiꞌ yalni Komam Jahawil: “Chinnatijan yet yijem hex wetan yet hakaꞌ nichꞌan qꞌopo hex,
yebꞌ yet kaw chextzala winhan,
hakaꞌ istzala ix qꞌopo tolto mohyi yebꞌ yichamil yet tzujan hex wintajan bꞌey txꞌotxꞌ desierto,
bꞌay mach tzet chitzꞌunlaxi.
Hex Israel, wettikꞌahan heyehi,
lahan hex yebꞌ hakaꞌ bꞌabꞌel sat tzꞌunubꞌ yul insatan.
Sunil mak low isqꞌabꞌ teyinh,
yako ismul,
wanayojan isyaꞌtajil yibꞌanh,”» xhi Komam.
¡Abꞌewe istzotiꞌ Komam Jahawil, sunil hex yuninal yaꞌ Jacob,
yebꞌ yuninal yuninal yaꞌ Israel!
Hak tiꞌ yu yalni Komam Jahawil:
«¿Tzet istxꞌojal ilchalo winhan yu ebꞌnaj heyichmam,
yuxin hitzilo ebꞌnaj winhan, kinisbꞌejnikanojan ebꞌnaj?
Yok tzujno ebꞌnaj yinta tzetaj ye tuꞌ matzet chal yelapnoj,
yuxin matxa yelapno elkaniko ebꞌnaj.
Machi xin isqꞌambꞌe ebꞌnaj: “¿Bꞌaytuꞌwal ay Komam Jahawil konhinilo sat txꞌotxꞌ Egipto;
konyijbꞌanikꞌo sat txꞌotxꞌ desierto bꞌay kaw tzꞌinan,
bꞌay machi konhobꞌ,
bꞌay kaw tajin sat txꞌotxꞌ,
bꞌay ay ismay iskam anma,
bꞌay machi mak chꞌekꞌi,
bꞌay machi anma ehikꞌoj?” mach isqꞌambꞌe ebꞌnaj.
Winitijan ebꞌnaj sat txꞌo txꞌotxꞌ kaw kꞌul tiꞌ,
yu islohni ebꞌnaj sat tzꞌunubꞌ chꞌel sat txꞌotxꞌ yebꞌ yu yochen ebꞌnaj iskꞌulal chaqꞌ txꞌotxꞌ,
yajaꞌ hex tiꞌ hex yuninal ebꞌnaj heyichmam tuꞌ heyetato intxꞌotxꞌtiꞌan yu hetxꞌojal,
yahbꞌeta elkaniko inmajultiꞌan yu isyahbꞌetajil hewatxꞌe.
Machi xin isqꞌambꞌepaxo ebꞌyaꞌ sacerdote hakaꞌ tiꞌ:
“¿Bꞌaytuꞌwal ay Komam Jahawil?” mach xhihoj.
Haxa ebꞌnaj ayko inleyan yul isqꞌabꞌ,
machi kinyohtanhelojan ebꞌnaj;
haxa ebꞌnaj chitanhen konhobꞌ meltzoko ebꞌnaj manhkꞌomal wetan,
haxa ebꞌnaj inchejabꞌan yalikꞌo ebꞌnaj tzotiꞌ yinh isbꞌi tioxh Baal,
yok tzujno ebꞌnaj yinta tzetaj ye tuꞌ matzet chal yelapnoj. [c], wal hunmajanxa ebꞌnaj Israel ay yul ismajul Judá waxanhka yil ebꞌnaj yet yilaxto yuxhta preso tuꞌ, yajaꞌ mach isnah isbꞌa ebꞌnaj ismeltzo yul isqꞌabꞌ Komam.
Yalnipaxo Komam:
Yuxin hanin Yahawilintiꞌan chiwalan tato chiwaqꞌan howal yebꞌ hex.
Chiwaqꞌnipaxojan howal yebꞌ yuninal heyuninal.
Ekꞌanhweto bꞌey konhobꞌla ayko yul ismajul txꞌotxꞌ Quitim,
ayayo xol haꞌ mar kat kam heyilni.
Chechejnito hechejabꞌ bꞌey txꞌotxꞌ Cedar,
kat kam yilnipaxoj kat hetxumni tato ayxa bꞌay chiyu hakaꞌ tiꞌ:
¿Ayxam hunu nime konhobꞌ tuꞌ xaꞌishel istioxh chiyal isdiosaloj,
waxanhka yinh kaw yeli hunteqꞌan tioxh tuꞌ mach diosoj?
Yajaꞌ wal inkonhobꞌtiꞌan kinishelan hanin ayinikojan isDiosaloj selelo hunteqꞌan tzet ye tuꞌ matzet chaliloj.
Hanin Yahawilintiꞌan chiwalan tet satkanh:
“Hach satkanh xiwanhkanh yu huneꞌ tiꞌ,
kat iskꞌaykanh hakꞌul,
kat habꞌilikanh yu xiwkilal,” quinchihan.
Ay kabꞌ majan ismul inkonhobꞌtiꞌan yakoj;
kinisbꞌejkanojan,
hanin lahan hinan hakaꞌ isnuqꞌ ha haꞌ maxhtikꞌa chitajayoj, iswatxꞌen ebꞌnaj iskꞌuh,
hunteqꞌan kꞌuh tuꞌ ay ishatilal, machi etxi ha haꞌ yul.
Haꞌ konhobꞌ Israel mach chejabꞌoj,
mach txonhbꞌilo yu yok chejabꞌoj,
¿tzet yinh xin chiꞌutelax hakaꞌto chejabꞌ chukoj? [d]
Ok wejna anma howal yinh, yah yaw anma hakaꞌ noꞌ bꞌalam,
etalaxkanto istxꞌotxꞌ ebꞌnaj, isnhuslaxkanto iskonhobꞌ,
matxa mak kan yulaj iskonhobꞌ.
Haꞌ hun ebꞌnaj ah Menfis yebꞌ ebꞌnaj ah Tafnes,
ismaqꞌnipoho ebꞌnaj hewiꞌ, hex Israel.
Haꞌ hunteqꞌan tiꞌ hul teyibꞌanh yu kinhebꞌejkanojan,
hanin Jahawil intiꞌan, heDiosal, hanin chitikꞌa kexwijbꞌakꞌojan yul bꞌeh.
Wal tinanh xin, ¿tzet cheyiqꞌ yinh yuxin chexto bꞌey Egipto,
yu heyukꞌni haꞌ Nilo? yebꞌ xin ¿tzet cheyiqꞌ yinh yuxin chexto bꞌey Asiria,
yu heyukꞌni ha haꞌ ay yul haꞌ Éufrates? [e]
Haꞌ hetxꞌojal chiꞌiniti isyaꞌtajil teyibꞌanh,
haxa hemanhkꞌomal chiꞌiniti tzꞌaktiꞌ teyibꞌanh.
Wal tinanh xin kaw txumweloj, kat henaniti hetxꞌojal,
yu kinhebꞌejkanojan,
hanin Yahawilintiꞌan, heDiosal.
Kaw cheyilkano isyaꞌtajil yuto matxa chexxiw wetan, xhi Komam Yahaw yinh sunil.
Yalnipaxo Komam: Yuto payxatax hebꞌejtzolo hebꞌa heyinilo hebꞌa yul inqꞌabꞌan, heyalni hakaꞌ tiꞌ:
“Mach chisje kokꞌulanh koyijeꞌanh tzet chal Komam Dios,” kexchi.
Yalni Komam: Machnhetaj tuꞌ, wal xin hewatxꞌe mule
iswiꞌla wonhan nahat yekanh, yebꞌ yichla teꞌ qꞌebꞌtaj kaw ay xaj,
hakaꞌ chute ebꞌix ix txꞌoj ye iswiꞌ.
Hakaꞌ hunu yoj teꞌ uva kaw sikꞌbꞌililoj,
hak tuꞌ yu kexintzꞌunnihan,
yebꞌ lahan hexpaxo yebꞌ hakaꞌ teꞌ hinhat uva kaw kꞌul,
¿tzet xin yu hemeltzoko hakaꞌ teꞌ xoltelajil uva?
Waxanhka cheyaxhnhe habꞌa yu yal tanh,
yebꞌ xin waxanhka kaw niman xapun cheyako teyinh,
maxhtikꞌa chꞌel istzꞌilal hemul, wal xin ixtanhnhetikꞌa hemul tuꞌ yinh insatan, xhi Komam Jahawil.
Yalnipaxo Komam: ¿Tzet yinh xin hak tiꞌ heyalni:
“Hanhonhtiꞌan mach kotxꞌojalanh,
machi bꞌay konhok tzujnojanh yinta tioxh Baal”? quexchi. ¿Tom xin mach chenati tzet hewatxꞌe sat akꞌal?
Istxumabꞌ isbꞌa hekꞌul yinh tzet hewatxꞌe;
hex tiꞌ lahan hex hakaꞌ noꞌ miꞌe camello chꞌekꞌ yinh anhe,
chiꞌel yul bꞌeh kat yok yul bꞌeh hunelxa.
Lahan hexpaxo hakaꞌ noꞌ xoltelajil miꞌe burro,
qꞌayna yekꞌ sat txꞌotxꞌ desierto; chisxuqꞌxe jaqꞌeqꞌ yet ayiko yinh istiempohal issajchi, machi mak chikachni.
Mach chisiki noꞌ icham issayni, yuto elna noꞌ issajchi, hakex tuꞌ.
Hex Israel bꞌej heyekꞌ hesayno komon dios, mach nabꞌanheho cheyaqꞌ lahwo heyoj,
mach nabꞌanheho cheyaqꞌle tajintiꞌal heyekꞌi, yajaꞌ xin hex tiꞌ heyala:
“Machoj, mach chuhi. Hanhonhtiꞌan ekꞌna chonhtzalahanh yinh komon tioxh,
kat jok tzujnojanh yintaj,” kexchi.
Hakaꞌ istxꞌixwikanh hunu elqꞌom yet chiꞌilchahi,
hak tuꞌ chu hetxꞌixwikanh hex Israel hex tiꞌ, chitxꞌixwikanh konhobꞌ, yebꞌ ebꞌnaj rey,
yebꞌ ebꞌnaj yahaw konhobꞌ, yebꞌ ebꞌnaj sacerdote yebꞌ ebꞌnaj inchejabꞌan.
Haꞌ ebꞌnaj tuꞌ chalni tet hunu teꞌ siꞌ hakaꞌ tiꞌ: “Hach tiꞌ, hach inmaman,” xhi.
Chalnipaxo ebꞌnaj tet chꞌen chꞌen: “Hach chawaqꞌ kokawilanh,” xhi.
Wal wetan xin yichinh ebꞌnaj chati, maxhtaj sat ebꞌnaj.
Yajaꞌ hayet ayko ebꞌnaj yinh isyaꞌtajil chiꞌah yaw ebꞌnaj wetan, chalni ebꞌnaj hakaꞌ tiꞌ:
“¡Mamin, ahanhwanoj, kat konhhakolnilojanh!” xhi ebꞌnaj.
“Hex Judá ¿bꞌaytuꞌwal ay ej hediosal hewatxꞌe tuꞌ? ¡Haꞌojabꞌ wano hunteqꞌan tioxh cheyal hediosalo tuꞌ,
kat kexiskolnilo tet ej isyaꞌtajil tuꞌ! Yuto hatatikꞌa isbꞌisil hekonhobꞌ,
hex Judá hex tiꞌ, hak tuꞌ isbꞌisil hediosal.
¿Tzet yinh xin ayko hehowal winhan?
Sunil hex tiꞌ ayiko hehowal winhan, chemanhkꞌon tzet chiwalan,” xhi Komam Jahawil.
Nabꞌanhe wayojan isyaꞌtajil yibꞌanh heyuninal,
yuto maxhtikꞌa chikuychahi. Hex kaw hex hemaqꞌkamo ebꞌyaꞌ inchejabꞌan yu heyespada,
lahan hex hakaꞌ noꞌ bꞌalam chikꞌuxnayto anma.
¡Hex ah Israel, aweko yinh hekꞌul heyabꞌen intzotiꞌan!
¿Tom lahan hinan hakaꞌ txꞌotxꞌ tajin txꞌotxꞌ yul hesat, maka hakaꞌ txꞌo txꞌotxꞌ ayko xol qꞌejholo?
¿Tzet yinh xin chal inkonhobꞌtiꞌan:
“Hanhonhtiꞌanh bꞌejtzobꞌilonanh, matxa bꞌaqꞌinh chonhhulanh takꞌatanh,” xhimi ebꞌnaj?
¿Chimto nahul yu ix qꞌopo yaniko xil isqꞌap yet mohyilal yet chito mohyoj?
Yajaꞌ wal hex inkonhobꞌtiꞌan xakinhenahulnhetojan yinh txꞌiꞌalxa tiempo.
¡Inkonhobꞌtiꞌan kaw lahan hakaꞌ ebꞌix ix txꞌoj ye iswiꞌ!
¡Yohta yanayo yelawil yulaj bꞌeh yet chito issayaꞌ iswinaj!
¡Kaw helan isbꞌeybꞌalnhen isbꞌelal istxꞌojal!
Chikꞌtaxanhe xil heqꞌap yu ischikꞌil anma mebꞌaꞌ yebꞌ anma machi ismul,
hunteqꞌan anma tuꞌ, machi bꞌay chálo heyu lanhan yaniko ismul, tonhe hemaqꞌkamoj; yajaꞌ xin cheyal hakaꞌ tiꞌ:
“Hanhonhtiꞌanh machi komulanh, yuxin mach chati Komam ishowal jibꞌanhanh,” kexchi.
Yajaꞌ wal tinanh wokxahan wilaꞌan yinh tzet chexelikoj, yuto cheyala ta machi hemul.
¿Tzet yinh xin kaw lahbꞌiliko heyu hesayni mak chiꞌok kolwal teyinh?
Haꞌ Egipto bꞌay chikawxi hekꞌul chextxꞌixwopaxokanh tet,
hakaꞌ yu hetxꞌixwikanh tet Asiria.
Ayahto heqꞌabꞌ yinh hewiꞌ yu txꞌixwilal yet chexelopaxokanh bꞌey Egipto tuꞌ,
yuto hanin Yahawilintiꞌan chintanhtzelojan konhobꞌ bꞌay chikawxi hekꞌul,
nabꞌanhe chikawxi hekꞌul yinh konhobꞌ tuꞌ, matzet chechabꞌ tet ebꞌnaj.
»Chihal-lax hakaꞌ tiꞌ: “Tato ay hunu naj winaj chispoh isbꞌa yebꞌ yixal kat yiqꞌni ix hunxa winaj,
yajaꞌ tato chispohpaxo isbꞌa ix yebꞌ hunxa naj tuꞌ, haꞌ naj bꞌabꞌel yichamil ix tuꞌ matxa chu yiqꞌni naj ix hunelxa,” xhi.
Yajaꞌ ta chiyiqꞌlekanh isbꞌa hunelxa, yinh hakaꞌ tuꞌ chꞌokkano konhobꞌ yinh txꞌixobꞌal.
Hanin heYahawilintiꞌan chiwalan tato hak tuꞌ maxeyu hex Israel hex tiꞌ winhan.
Kinhebꞌejkanojan, heyochento komon dios, yajaꞌ tinanh xin cheyoche chexmeltzo yul inqꞌabꞌan hunelxa, xhi Komam Jahawil. [*]
Tꞌanhxanhweto iswiꞌla witz, kat kam heyilni tato ay hunu bꞌay tiꞌ mach heyako hemul.
Chexay tzꞌonhno istiꞌla bꞌeh heyechman mak yebꞌ chewatxꞌe mule hakaꞌ yay tzꞌonhno ebꞌix árabe istiꞌla bꞌeh bꞌey txꞌotxꞌ desierto,
hak tuꞌ yu heyetanto txꞌo txꞌotxꞌ yu hemul yebꞌ yu istxꞌojal. [f].
Yu tuꞌ yuxin matxa haꞌ nhabꞌ yinh istiempohal,
matxa chaqꞌpaxo haꞌ nhabꞌ chitikꞌa yaqꞌ yinh waresmahil;
hakaꞌ chiyute isbꞌa ebꞌix ix txꞌoj ye iswiꞌ,
hak tuꞌ cheyute, yaj maxhtikꞌa chitxꞌixwi nino hesat. [g]
¿Tom mach chiꞌeliko heyaw winhan tinanh xin?
“Mamin, ijbꞌa honhanh hakaꞌ yinh kotzehalanh.
¿Tom aynhetikꞌako ischiwa hakꞌul jinhanh?
¿tom xin mach chiꞌekꞌayo hahowal tuꞌ jinhanh?” kexchi.
Hak tuꞌ heyalni, yajaꞌ ip heyahkanh hewatxꞌen sunil istxꞌojal hantatikꞌa chu heyu hewatxꞌeni,» xhi Komam.
	[c]2:8 Haꞌ huneꞌ majan ebꞌnaj Israel ay yinh norte, ilaxto ebꞌnaj preso yinh habꞌil 721 a.C. yu ebꞌnaj soldado Asiria, 2Rey. 17:3-6
	[d]2:14 Ebꞌnaj chejabꞌ yet payat tiempo, ay ebꞌnaj tiꞌ loqꞌbꞌil yehi, aypaxo ebꞌnaj tiꞌ tzabꞌlaxayo xol howal yalaxiko chejabꞌoj, aypaxo ebꞌnaj tiꞌ chejabꞌxa yehi yet ispitzkꞌahi yuto chejabꞌ ye ismam ebꞌnaj. Hakaꞌ ebꞌnaj Israel ilaxto ebꞌnaj preso yalaxiko ebꞌnaj chejabꞌoj.
	[e]2:18 Yukꞌ ebꞌnaj ha haꞌ, haꞌ chalilo ta machi yanma ebꞌnaj yinh Komam Dios, yu ayko yanma ebꞌnaj yinh Egipto yebꞌ yinh Asiria.
	[f]3:2 Bꞌay nahat yekanh, chitzotel yinh hunteqꞌan wonhan bꞌay chiyiyo isbꞌa ebꞌnaj Israel tet istioxh, huneꞌ tioxh yet isyaxilal. 1Rey. 3:2; Jer. 2:20
	[g]3:3 Komam Dios machi yaqꞌ Komam haꞌ nhabꞌ tet ebꞌnaj Israel yuto chiꞌay jahno ebꞌnaj tet tioxh Baal.

Kachwa Komam Jahawil yinh Israel yebꞌ yinh Judá yu isbꞌejnikano istxꞌojal
Tzotel Komam Jahawil wetan yinh istiempohal yet ayko yaꞌ Josías reyal, yalni hakaꞌ tiꞌ: «¿Xam hawil tzet chiswatxꞌe anma Israel kaw manhkꞌomkanoj? Haꞌ anma tiꞌ chito iswiꞌla wonhan nahat yekanh, yebꞌ yichla sunil teꞌ nime qꞌebꞌtaj kaw how xaj, chiswatxꞌen mule bꞌey tuꞌ.
»Hayet wilnihan tzet chiswatxꞌe tuꞌ, walnihan: “Hayet chilahwi iswatxꞌen anma sunil hunteqꞌan tiꞌ kat ismeltzoko yul inqꞌabꞌan,” kinchihan; yajaꞌ xin machi meltzoko yul inqꞌabꞌan. Sunil tzet iswatxꞌe anma Israel tiꞌ il-lax yu anma ah Judá, hunteqꞌan yet konhobꞌ Israel; wal anma Judá tuꞌ kaw manhkꞌompaxoj. Haꞌ konhobꞌ Judá yilah yet inpohni hinbꞌahan yebꞌ konhobꞌ Israel, kaw manhkꞌom, waqꞌnihan carta yet pohlebꞌahil tet, yu ismul yako wetan hakaꞌ ismul ebꞌix ix chissay iswinaj, yajaꞌ machi xiw anma Judá yet konhobꞌ Israel, yet yilni huneꞌ tuꞌ, wal xin manhkꞌom yute isbꞌa iswatxꞌen istxꞌojal, yaniko ismul wetan hakaꞌ ismul ebꞌix ix chissay iswinaj. [*]Kaw subꞌuta yu yaniko ismul yetaxkanto txꞌo txꞌotxꞌ, yaniko ismul yet yinayo isbꞌa sata tioxh, chꞌen chꞌen watxꞌebꞌilayoj, yebꞌ teꞌ siꞌ watxꞌelaxayo tioxhal. Waxanhka yil yet konhobꞌ Judá tuꞌ sunil hunteqꞌan tuꞌ, yajaꞌ maxhtikꞌa meltzoko yul inqꞌabꞌan yinh sunil yanma yu ismanhkꞌomal, wal xin tonhe etli winhan,» xhi Komam Jahawil.
Yalnipaxo Komam Jahawil wetan hakaꞌ tiꞌ: «Haꞌ konhobꞌ Israel manhkꞌom, txannhe ismul sata konhobꞌ Judá, yuto haꞌ Judá chiꞌetli winhan. Asiꞌ bꞌey Israel ayko yinh norte, kat hawalni hakaꞌ tiꞌ:
“Hex manhkꞌom Israel hex tiꞌ, meltzanhweko yul inqꞌabꞌan, mach chiwayojan inhowalan teyibꞌanh,
yuto hanintiꞌan kaw chitzꞌaykano inkꞌulan teyinh,
machi nahatli inhowalan teyinh yinh sunilbꞌal ej tiempo.
Txumwelo hetxꞌojal yuto hanin Yahawilintiꞌan,
heDiosal bꞌay heyako hemul.
Heyinayo hebꞌa sata komon tioxh yichla sunil teꞌ nimeta qꞌebꞌtaj,
hak tuꞌ yu heyaniko hemul hakaꞌ ismul ebꞌix ix chissay hunxa winaj,
machi xin heyabꞌe yul innuqꞌan yinh hunteqꞌan tzet walan,” xhi Komam Jahawil.
»Yalnipaxo Komam: “Hex anma manhkꞌom hex tiꞌ, meltzanhweko yul inqꞌabꞌan, yuto hanintiꞌan heYahawil wehan. Hunun hex chexwitijan yul hunun konhobꞌ, katawanh hex chexwilnilojan xol hunun majan ikꞌale hex Israel hex tiꞌ, chexwinitijan bꞌey Sión. Chiwanikojan mak chiꞌok kexistanheꞌ hakaꞌ chal wanmahan, chexistanhe ebꞌnaj yinh sunil ishelanil yebꞌ yu sunil isnabꞌal. Hanin Yahawilintiꞌan chiwalan, tato yet chexpohchakanokanh, kat ischꞌibꞌkanh hebꞌisil sat txꞌo txꞌotxꞌ, yinh hunteqꞌan tiempohal tuꞌ, matxa chꞌaqꞌlax bꞌinaho ‘isKaxhahil istrato Komam’. Matxa chiꞌekꞌpaxo teꞌ yinh henabꞌal, yuto yinh henabꞌal ta ay teꞌ maka machi teꞌ, mach yilaloj, yuxin matxa chu iswatxꞌelax hunuxa teꞌ akꞌ Kaxha. [*]Haꞌ yinh huneꞌ tiempo tuꞌ, chihal-lax Konhobꞌ Jerusalén Intzꞌonhobꞌalan, kat iskutxbꞌaniko isbꞌa sunil anma ay yulaj nimeta konhobꞌ bꞌey Jerusalén yinh inbꞌihan, hanin Jahawil intiꞌan; matxa xin chisyijeto istxꞌojal tzet chal yanma yu islutꞌal. [*]
»”Haꞌ yinh huneꞌ tiempo tuꞌ, hunxanhe chꞌeliko konhobꞌ Judá yebꞌ konhobꞌ Israel, hun xin chu istit bꞌey txꞌo txꞌotxꞌ ayko yinh norte, kat yul sat txꞌo txꞌotxꞌ waqꞌan ismajulo heyichmam.
»”Chinqꞌambꞌehan hakaꞌ tiꞌ:
‘¿Tzet chu kexinchanihan wuninalojan,
chiwaqꞌnihan txꞌo txꞌotxꞌ kaw ochebꞌilikoj,
huneꞌ txꞌotxꞌ kaw qꞌalomkano xol sunil txꞌo txꞌotxꞌ ay yul sat yibꞌanhqꞌinal tiꞌ?’ kinchihan.
Walnipaxojan: ‘Chinheyalan hemamoj,
matxam xin chepohilo hebꞌa winhan.
Yajaꞌ hakaꞌ chu isbꞌejnikano hunu ix ix yichamil,
kat isto yinta hunuxa winaj, hak tuꞌ yu heyaniko hemul wetan,
hex Israel hex tiꞌ,’ xhi Komam Jahawil.
Chiꞌabꞌelax yul nuqꞌe yibꞌanh ej wonhan, haꞌ ton ebꞌnaj Israel chꞌoqꞌi,
chisqꞌanni kolwal,
yuto yaqꞌ kotxqꞌato ebꞌnaj isbꞌeh,
kinisnahulnhentojan ebꞌnaj, kinchihan hanin Yahawilintiꞌan, isDiosal ebꞌnaj.
¡Hex anma manhkꞌom hex tiꞌ, meltzanhweko yul inqꞌabꞌan, chiwanhtenan hemul!”» xhi Komam.
Istaqꞌwi anma Israel hakaꞌ tiꞌ: «Mamin, hanhonhtiꞌanh chonhmeltzokojanh yul haqꞌabꞌ,
yuto hach tiꞌ Jahawilanh, hach koDiosalanh.
Yinh kaw yeli nabꞌanhe konhbꞌeykꞌojanh jiqꞌayo kobꞌahanh tet komon tioxh iswiꞌla wonhan;
yinh kaw yeli, Mam Jahawilanh, koDiosalanh,
hachnhechꞌan chawaqꞌ kolbꞌanile tet anma Israel.
Yu yiyo isbꞌa ebꞌnaj jichmamanh tet komon dios,
yuxin etaxto ismunil iswatxꞌe yettaxtikꞌa tzehonhtohanh,
tanhilo ismeꞌ ebꞌnaj yebꞌ noꞌ wakax, istanhpaxilo ebꞌnaj kꞌahole, istanhpaxilo ebꞌix kutzꞌine.
Wal tinanh jiqꞌaweyo kobꞌa, kat istak kokꞌul yu txꞌixwilal, yuto jako komul tet Komam Jahawil, koDiosal.
Hanhonhtiꞌanh jako komulanh, yanipaxiko ismul ebꞌnaj jichmamanh,
yichtaxtikꞌa kotzehalanh masanto tinanh, machi jabꞌe yul isnuqꞌ Komam Jahawil, koDiosal,» xhi anma Israel.
Yalni Komam Jahawil:
«Hex Israel, ta chal hekꞌul chexmeltzohi,
meltzanhweti inkꞌatanhan. Tato cheyilo hunteqꞌan hetioxh kaw yahbꞌeta yul insatan,
yebꞌ xin mach chexhulikꞌo bꞌey tiꞌ kat hetopaxo bꞌey tuꞌ,
yebꞌ tato chinheyaqꞌ bꞌinahojan yinh isyelal,
yebꞌ yinh istoholal yebꞌ yinh iskꞌulal, kat heyalni:
“Itzitz Komam Jahawil,” kexchi. Wal tuꞌ chischah sunil ej konhobꞌ isyaxil wetan, kat yaniko inmayan.
»Yuto hak tiꞌ yalni Komam Jahawil tet sunil ebꞌnaj ah Judá yebꞌ tet ebꞌnaj ah Jerusalén hakaꞌ tiꞌ:
Haꞌ txꞌo txꞌotxꞌ maxhto chimunlahi, haꞌ sat txꞌotxꞌ chexmunlahi,
matxa chetzꞌun hehinhat xol teꞌ txꞌix.
Haꞌ hex winaj ah Judá yebꞌ hex ah Jerusalén,
aweko istꞌinhanil chejbꞌanile yinh heyanma,
ohtanheweloj tato hanintiꞌan heYahawil.
Haxataxka chiꞌeliko yu istxꞌojal hebꞌeybꞌal tuꞌ,
chitit inhowalan teyibꞌanh hakaꞌ xaj qꞌa qꞌaꞌ, matxa mak chiyu isje isbꞌutnitanhoj.
	3:8 3:8 2Rey. 17:3-6
	3:16 3:16 Dt. 10:1-5; 1Sam. 4:4; Sal. 80:1; Ex. 25:10-22; Sal. 68:1; Nm. 10:33-35; 1Rey. 14:25-26; Ap. 21:3; 22:5

Ta mach chisnah isbꞌa Judá chitanhtzelaxiloj
»Halwe hunteqꞌan tiꞌ bꞌey Judá, kat heyalnipaxo bꞌey Jerusalén:
“Oqꞌtzewe chꞌen trompeta bꞌey sunilal yulaj konhobꞌ,” kat heyalni hakaꞌ tiꞌ:
“¡Kokutxbꞌaweko kobꞌa,
kat xin jokto yulajla konhobꞌ hoyaniko iskꞌubꞌal!” kexchi.
Awekanh qꞌap bandera bꞌey Sión, kat heyelkanh,
kat hesayni bꞌay cheyebꞌato hebꞌa;
mach chexok linhnoj yuto hanintiꞌan chiwaqꞌtijan ebꞌnaj yet howal ay bꞌey txꞌotxꞌ norte,
yaqꞌayo isyaꞌtajil teyibꞌanh, kat kexistanhtzeniloj.
Hakaꞌ chu yelti noꞌ bꞌalam yul iswaybꞌal, hak tuꞌ chu yelti naj chexaqꞌni tanholoj;
haꞌ naj tuꞌ ayxako naj yinh isbꞌel, xaꞌelti naj yul iskonhobꞌ yu yetanto naj hetxꞌotxꞌ,
yebꞌ yunhe matxa anma chikankano sat hekonhobꞌ, kaw tzꞌinan chukanoj.
Yu tuꞌ yuxin aweko xil heqꞌap chiyenilo bꞌiskꞌulal,
chiꞌel heyaw yuto haꞌ ishowal Komam Jahawil,
maxhto chishekꞌilo isbꞌa kokꞌatanh, quexchi,» xhi Komam.
Yalnipaxo Komam: «Haꞌ yinh huneꞌ tzꞌayik tuꞌ chipax yip yanma naj rey,
kat ispaxpaxo yip yanma yahawil konhobꞌ,
kat iskꞌayilo iskꞌul ebꞌyaꞌ sacerdote,
kat isxiwpaxokanh ebꞌyaꞌ inchejabꞌan,» xhi Komam Jahawil.
Walnihan hanin Jeremías intiꞌan:
«¡Ay Mam Jahawil, ay Komam Dios!
¿Tzet yuxin kach etli yinh anma ah Jerusalén?
Hawalni tato chawaqꞌ aqꞌankꞌulal tet,
yajaꞌ wal tinanh xin chiꞌaqꞌlax ekꞌoyaꞌ yanma yu chꞌen espada,» kinchihan tet Komam.
Haꞌ yinh huneꞌ tiempohal tuꞌ chihal-lax tet konhobꞌ yu Komam Jahawil:
«Ay huneꞌ tajin jaqꞌeqꞌ chitit yinhla iswiꞌla witz bꞌey txꞌotxꞌ desierto,
huneꞌ jaqꞌeqꞌ chihul yibꞌanh inkonhobꞌan, mach lahano hakaꞌ nixhte jaqꞌeqꞌ chixunilo isqꞌal ixim trigo.
Huneꞌ jaqꞌeqꞌ tuꞌ kaw ekꞌna ay yip,
wal tinanh chiwalan tato chiwayojan isyaꞌtajil yibꞌanh anma,» xhi Komam.
Yalnipaxo Komam Jahawil: «Ilwekꞌanabꞌ istit ebꞌnaj ayko ishowal teyibꞌanh,
hakaꞌ isbꞌelwi moyan, haxa iscarruaje ebꞌnaj xin, lahan hakaꞌ nime howla jaqꞌeqꞌ,
haxa ischeh ebꞌnaj ekꞌbꞌal anhe chꞌekꞌ sata noꞌ tꞌiw. Cheyal hakaꞌ tiꞌ:
“¡Kaw kꞌanchꞌanonh yuto chonhalaxiko yul isqꞌabꞌ isyaꞌtajil!” kexchi.
Hex ah Jerusalén, txꞌahwe heyanma nohna yu istxꞌojal,
yu hekolchahi, ¿bꞌaqꞌinh chisbꞌej yekꞌ istxꞌojal yinh henabꞌal?
Yuto chitit huneꞌ mak bꞌey Dan, chitzotel yinh howal chihuli,
kat yal-laxpaxo isyaꞌtajil bꞌey txꞌotxꞌ witz Efraín.
Halwe yabꞌeꞌ ej nimeta konhobꞌ, yebꞌ tet Jerusalén: “Chitit ebꞌnaj yet howal kaw nahat aya,
chiꞌah yaw ebꞌnaj yinh Judá, yet chaniko howal yinh,” kexchi.
Yuto toxanhe chiꞌok hoyno ebꞌnaj yinh hakaꞌ mak chitanhen hunu munil;
yuto haꞌ anma tiꞌ ismanhkꞌo tzet walan,» xhi Komam Jahawil.
Yalnipaxo Komam: «Yu hebꞌeybꞌal yebꞌ yu tzetaj hewatxꞌe, yuxin chul hunteqꞌan isyaꞌtajil tiꞌ teyibꞌanh,
yuxin kaw chiqꞌaxponikꞌto iskꞌahil yul heyanma,» xhi Komam.
Yalni yaꞌ Jeremías: «¡Kaw chiwabꞌehan isyaꞌil yul wanmahan,
kaw chiwabꞌehan isyaꞌil! ¡Kaw chistxꞌumubꞌtanhe isbꞌa wanmahan yu isyaꞌil! Kaw chitinhxi wanmahan,
mach chiꞌok tuknoj, yuto chiyabꞌe yoqꞌ chꞌen trompeta,
¡chiyabꞌen yel yaw anma yet howal!
Haxanhetikꞌa isyaꞌtajil chihal-laxi,
yuto sunil txꞌo txꞌotxꞌ tiꞌ chiꞌetaxtoj.
¡Yinh hunepnhechꞌan chiꞌetalaxto ej inmantiadohan,
kat yetalaxto iscortinahil!
¿Hayebꞌto taxka tzꞌayik chiwilikojan yinh qꞌap bandera yet ebꞌnaj soldado?
¿Hayebꞌto taxka tzꞌayik chiwabꞌenan yoqꞌ chꞌen trompeta?» [h] xhi yaꞌ.
Yalni Komam Jahawil: «Haꞌ inkonhobꞌtiꞌan kaw lutꞌkanoj,
mach ohtabꞌilo hinan yu, kaw sukkanoj, matzet yohtaj,
kaw helankano iswatxꞌen istxꞌojal, yajaꞌ wal iskꞌulal mach yohtajo iswatxꞌeni,» xhi Komam.
Yalnipaxo yaꞌ Jeremías: «Wilnihan txꞌo txꞌotxꞌ, kaw etabꞌilkanto txꞌotxꞌ,
yebꞌ xin kaw chitzꞌinhtzꞌoni; wilnihan satkanh, matxapaxo sajilqꞌinal satkanh.
Wilnihan ej witz, sunil witz tuꞌ chiqꞌexi,
wal sunil wonhan etaxkantoj.
Hayet wilnipaxojan matxa hunu anma, haxa sunil noꞌ chꞌik, to noꞌ.
Wilnihan txꞌo txꞌotxꞌ kaw yax sat,
meltzoko txꞌotxꞌ yinh tajin txꞌotxꞌal.
Iskanpaxo tzꞌinhno ej konhobꞌ sata Komam Jahawil, yu ishowal Komam,» xhi yaꞌ Jeremías.
Yuto hak tiꞌ yu yalni Komam Jahawil: «Sunil txꞌo txꞌotxꞌ chiꞌetaxtoj,
yajaꞌ mach chintanhtzelojan txꞌotxꞌ yinh hunelnhe.
Yuxin chiyiqꞌ bꞌiskꞌulal txꞌo txꞌotxꞌ, kat isqꞌejholilo satkanh.
Kintzotelan, intxumnihan tzet chinwatxꞌehan, machi xin chinhekꞌan yinh tzet chiwalan, mach chiꞌekꞌayo yijni isbꞌa tzet xawalan.
Hayet yel yaw ebꞌnaj yet howal ayahto yibꞌanh cheh, yebꞌ yel yaw ebꞌnaj iqꞌnhe islitꞌ,
yelkanh anma ay yulajla konhobꞌ; isto anma yebꞌano isbꞌa xolaj qꞌebꞌtaj yebꞌ yinh ej iswiꞌ chꞌen nime chꞌen,
sunil ej konhobꞌ kaw tzꞌinan yukanoj, matxa hunu mak tiꞌ kankano yulaj ej konhobꞌ.
Hach konhobꞌ uchkꞌabꞌil hach xato tiꞌ, ¿tzet wal hawuten habꞌa tinanh?
Waxanhka chawako xilqꞌape kaj tawinh; waxanhka chawako chꞌen oro hawelawiloj,
waxanhka chawako yelawil isbꞌaqꞌ hasat, nabꞌaxanhe chatzante habꞌa.
Matxa chachochelax yu ebꞌnaj chitikꞌa kach ocheni, wal xin chachsaylax yu ebꞌnaj yunhe kach ispotxꞌnikamoj.
Yuto wabꞌehan yel yaw hakaꞌ hunu ix ix lanhan iswatxꞌi iskꞌul, kaw chiꞌekꞌyaꞌ,
hakaꞌ hunu ix chipitzkꞌa bꞌabꞌel yunin, haꞌ ton konhobꞌ Sión chiꞌahwi, kat yoqꞌ yu bꞌiskꞌulal, chanikanh isqꞌabꞌ, chalni:
“¡Ay, kꞌanchꞌan hinan tinanh! ¡Chipax yip wanmahan yu xiwkilal yuto chinmaqꞌlaxkamojan yu ebꞌnaj potxꞌom anma!” xhi konhobꞌ Judá,» xhi Komam.
	[h]4:21 Hayet chiꞌoqꞌtzelax chꞌen trompeta yebꞌ yet chiꞌalaxkanh qꞌap bandera, chal yelapnoj ta chul ebꞌnaj enemigo howal yinh konhobꞌ Judá.

Ismul Jerusalén yebꞌ Judá tet Komam Dios
Komam Jahawil halni hakaꞌ tiꞌ:
«Ekꞌanhwe yulaj iscallehal konhobꞌ Jerusalén;
kaw kam cheyila, kat hesaynipaxo yul txonhbꞌal,
yu heyilni tato ay hunu mak chiwatxꞌen istoholal yebꞌ chisayni isyelal,
ta chiꞌilcha hunu mak heyu,
chiwaqꞌ nimankꞌulalan yinh konhobꞌ.
Ay mak tiꞌ chalni ta chal isyelal chaqꞌni bꞌinaho inbꞌihan,
yajaꞌ mach yelo chala,» xhi Komam Jahawil.
Yalni yaꞌ Jeremías:
«Mamin, haꞌ anma yel chala, haꞌ chasaya.
Chahate ebꞌnaj, yajaꞌ mach yabꞌe ebꞌnaj isyaꞌil, hawaqꞌ ekꞌoyaꞌ yanma ebꞌnaj,
yajaꞌ mach yaqꞌ yul iswiꞌ ebꞌnaj. Kaw hipbꞌikanilo ebꞌnaj,
ekꞌbꞌal iskawil hakaꞌ chꞌen chꞌen, mach chisje ebꞌnaj meltzoko yul haqꞌabꞌ.
Yajaꞌ walan hakaꞌ tiꞌ, hunteqꞌan anma tuꞌ mebꞌaꞌ yebꞌ kaw suk,
mach yohtajo isbꞌeybꞌal Komam Jahawil, yebꞌ istoholal chalte Komam.
Wal tinanh chintohan tzotelo tet ebꞌnaj kaw ay yelapnoj,
yuto yohta ebꞌnaj isbꞌeybꞌal Komam, yebꞌ istoholal chiyoche Komam.
¡Yajaꞌ hakpax tuꞌ ebꞌnaj, xaꞌok ebꞌnaj manhkꞌomal, xayilo isbꞌa yalanh yip Komam!
Yuxin chihul noꞌ bꞌalam ay xolaj qꞌebꞌtaj potxꞌwal yinh ebꞌnaj,
kat isxitlaxpaxto ebꞌnaj yu noꞌ oj ay bꞌey txꞌotxꞌ desierto, kat yul noꞌ leopardo yinh iskonhobꞌ ebꞌnaj,
haxa yet chiꞌelto hunu maka, kat yok lemna noꞌ yinh; yuto ahkanokanh ebꞌnaj iswatxꞌen istxꞌojal,
yebꞌ kaw xayakaniko ismanhkꞌomal,» xhi yaꞌ Jeremías.
Yalni Komam: «¿Tzet chu waqꞌni nimankꞌulalan teyinh yu hunteqꞌan tiꞌ?
Haꞌ heyuninal xakinisbꞌejkanojan,
chaqꞌni bꞌinaho ebꞌnaj hunteqꞌan tzet ye tuꞌ mach diosoj.
Kaw noh iskꞌul ebꞌnaj wuhan,
yajaꞌ ok ebꞌnaj manhkꞌomal wetan,
iskutxbꞌan isbꞌa sunil ebꞌnaj yul yatut ix ix txꞌoj ye iswiꞌ.
Hakaꞌ hunu noꞌ winaj cheh kaw lotzebꞌil, chiꞌekꞌ chinhlahi,
hak tuꞌ chute isbꞌa ebꞌnaj yinh yixal yet anmahil.
¿Tom mach chiwayojan isyaꞌtajil yibꞌanh ebꞌnaj yu hunteqꞌan tuꞌ?» xhi Komam Jahawil.
Yalnipaxo Komam: «Huneꞌ konhobꞌ tiꞌ,
¿tom mach chiyaqꞌ wanmatiꞌan ispaj selel tet?
Hulujabꞌ ebꞌnaj ayko ishowal yinh konhobꞌ tiꞌ,
kat yok ebꞌnaj yetanoto teꞌ uva, yajaꞌ mach suniloj.
Ishokꞌabꞌilo ebꞌnaj isqꞌabꞌ te, yuto mach yeto Komam Jahawil yehi.
Yuto yinh kaw hunelnhe ok ebꞌnaj Israel yebꞌ ebꞌnaj Judá manhkꞌomal wetan,» xhi Komam Jahawil.
Yalnipaxo yaꞌ Jeremías: «Ebꞌnaj Israel yebꞌ ebꞌnaj Judá,
ismanhkꞌo ebꞌnaj Komam Jahawil.
Yalni ebꞌnaj hakaꞌ tiꞌ:
“Machi Dios, machi mak chul yebꞌ yespada jinh,
yebꞌ xin machipaxo wahil chul jibꞌanh.
Ebꞌnaj ischejabꞌ Dios, lahan ebꞌnaj hakaꞌ jaqꞌeqꞌ,
machi istzotiꞌo Dios chal ebꞌnaj.
Yuxin yibꞌanh ebꞌnaj chul isyaꞌtajil yinh tzet chala,”
xhi ebꞌnaj tuꞌ,» xhi yaꞌ Jeremías.
Hak tiꞌ yute yalni Komam Jahawil, kaw aykano yip,
tet yaꞌ Jeremías:
«Yu yal ebꞌnaj hunteqꞌan tzotiꞌ tuꞌ,
yuxin intzotiꞌan chꞌelti yul hatiꞌ hakaꞌ qꞌa qꞌaꞌ,
haxa huneꞌ konhobꞌ tuꞌ xin lahan hakaꞌ teꞌ siꞌ,
kat istzuji qꞌaꞌ yinh, kat istzꞌakantoj.
Hex Israel, hankawhinan chiwitijan huneꞌ konhobꞌ kaw nahat,
kat yul howal teyinh. Huneꞌ konhobꞌ kaw aykano yip, yebꞌ kaw payat konhobꞌ,
huneꞌ konhobꞌ mach heyohtajo yabꞌxubꞌal, mach xin chitxumcha heyu tzet chala.
Sunil ebꞌnaj tuꞌ, kaw helan ebꞌnaj yinh howal; haxa yatut isbꞌaqꞌ islitꞌ ebꞌnaj,
lahan yebꞌ hakaꞌ bꞌay chimuji kamoj, hajan istiꞌ.
Chul ebꞌnaj kat islohni ebꞌnaj sat hetzꞌunubꞌ yebꞌ tzet cheloh,
kat xin istanhtzenilo ebꞌnaj hekꞌahol yebꞌ hekutzꞌin,
kat xin iskꞌuxnito ebꞌnaj hemeꞌ yebꞌ hewakax,
kat islohni ebꞌnaj sat teꞌ uva tzꞌunbꞌil heyu yebꞌ sat hehiguera.
Haxa hekonhobꞌ hoyaniko iskꞌubꞌal bꞌay chikawxi hekꞌul,
chuchkꞌato ebꞌnaj yu espada. [*]
»Haꞌ kaw Komam Jahawil halni wetan: “Yajaꞌ yinh hunteqꞌan tzꞌayik tuꞌ, mach chexintanhtzelojan,” xhi Komam. Yet chalni ebꞌnaj tawet: “¿Tzet yinh xin chiswatxꞌe Komam Dios, koDiosal, hunteqꞌan tiꞌ jinh?” ta xhi ebꞌnaj. Chawalni tet ebꞌnaj hakaꞌ tiꞌ: “Hakaꞌtikꞌa yu hebꞌejnikano Komam Dios, heyok heyinoyo hebꞌa tet nan diosal sat hetxꞌotxꞌ bꞌay ay hex; yu huneꞌ tuꞌ xin chexok ischejabꞌo anma nan konhobꞌal sat txꞌo txꞌotxꞌ mach heyetoj,” kachi, xhi Komam.
Yalnipaxo Komam tiꞌ xol yuninal yaꞌ Jacob,
halwe yabꞌepaxo ebꞌnaj Judá, cheyalnikꞌo hakaꞌ tiꞌ:
“Abꞌewe tinanh xin yinh hunteqꞌan tiꞌ, konhobꞌ kaw ekꞌnaj, machi heyanma.
Ay isbꞌaqꞌ hesat, yaj mach chu heyilni, ay hetxikin, yaj mach cheyabꞌe,” kachi.
Yalnipaxo Komam: “¿Tzet yinh mach chexxiw wetan?
Mach chexluylun yu xiwkilal. Wal xin haninan wakojan arena yechel bꞌay chikachna yekꞌ haꞌ mar;
mach chu ispalkꞌon haꞌ yibꞌanh huneꞌ yechel wakotuꞌan. Chismaqꞌiko isbꞌa haꞌ yinh, kat yekꞌpaxo poqꞌla haꞌ,
yajaꞌ mach chipalkꞌon haꞌ yibꞌanh yechel ayayo tuꞌ,” xhi Komam.
Yajaꞌ wal hex tiꞌ xin,
kaw kawkano heyanma,
kaw manhkꞌom hex, kinhebꞌejkanojan heyelkanh.
Machi xin heyal hakaꞌ tiꞌ:
“Xiwojonhwe tet Komam Jahawil tinanh,
Komam chꞌanayo haꞌ bꞌabꞌel nhabꞌ yebꞌ haꞌ islahobꞌal, yinh istiempohal.
Chaqꞌni Komam hamanil jet yet chijinikanh sat kotzꞌunubꞌ,” mach kexchihoj.
Yajaꞌ yu hetxꞌojal xahewatxꞌe, haꞌ chitanhtzen hunteqꞌan tiꞌ; haxa hemul,
haꞌ kexhitznilo tet iskꞌulal.
Yuto yul inkonhobꞌan, ay ebꞌnaj kaw txꞌojkanoj,
kaw chiyechma yaykꞌay anma yul istxꞌanh, chiswatxꞌe latzꞌabꞌ yu istzabꞌcha anma yu.
Hakaꞌ hunu kꞌokꞌom teꞌ bꞌay ayejikto noꞌ chꞌik, nohnakto noꞌ yul,
hak tuꞌ ye yul heyatut, kaw nohna yu heyeleqꞌ, hak tuꞌ xin kaw cheyiqꞌkanokanh heyip, yebꞌ kaw qꞌalom hex.
Kaw bꞌaqꞌich hex, kaw chextꞌaltꞌoni, kaw xapalkꞌon hewatxꞌen istxꞌojal.
¡Mach chewatxꞌe istoholal yinh mak mebꞌaꞌ unin,
machipaxo yelapno ebꞌnaj mebꞌaꞌ yul hesat, wal xin kaw kexqꞌalombꞌikanh!» xhi Komam.
Yalnipaxo Komam Jahawil: «¿Tom xin mach chiwayojan isyaꞌtajil yibꞌanh hunteqꞌan tiꞌ?
¿Tom xin mach chiyaqꞌ wanmahan isyaꞌtajil tet?» xhi Komam.
Yalnipaxo Komam: «Kaw xiwkilal yebꞌ yahbꞌetaj chiwatxꞌelax yul konhobꞌ tiꞌ.
Ebꞌnaj chihalni intzotiꞌan, leqꞌtiꞌalnhe chal ebꞌnaj, haxa ebꞌyaꞌ sacerdote haꞌ tzet chal iskꞌul,
haꞌ chiswatxꞌe. ¡Haꞌ huneꞌ tiꞌ chiswatxꞌe ebꞌnaj, haꞌ tuꞌ chochepaxo inkonhobꞌan!
Yuxin ¿tzet wal yuten isbꞌa ebꞌnaj yet chꞌilchahoti huneꞌ tuꞌ yinh islahobꞌal tzꞌayik?» xhi Komam.

Isyaꞌtajil chiꞌay yibꞌanh Jerusalén yebꞌ yibꞌanh Judá
Yalni Komam:
«¡Hex yuninal yaꞌ Benjamín, elanhwekanh yul konhobꞌ Jerusalén!
¡Oqꞌtzewe bocina bꞌey konhobꞌ Tecoa! ¡Aqꞌwe hunu yechel yu nhubꞌ bꞌey konhobꞌ Bet-haquerem!
Yuto maꞌichiti istxꞌojal yebꞌ isyaꞌtajil yinh yetkꞌulal norte.
Chiwetatojan yuninal konhobꞌ Sión, konhobꞌ kaw kꞌulchꞌan yebꞌ kaw tzꞌeꞌ.
Chul ebꞌnaj tanhem meꞌ yebꞌ ismeꞌ, kat yanikanh ebꞌnaj ismantiado yinhla ishoyanil konhobꞌ.
Haꞌ bꞌey tuꞌ xin chistanhe ebꞌnaj ismeꞌ yinhla bꞌay chakanh ismantiado,» xhi Komam.
Chalni ebꞌnaj ayko ishowal yinh konhobꞌ tuꞌ: «Jaqꞌaꞌweko howal yinh,
ahanhwewanoj okojonhwe lemna yinh yet chuman tzꞌayik. [i] chiyicheko ebꞌnaj howal yinh konhobꞌ tuꞌ kat islahni ebꞌnaj howal yinh aqꞌbꞌalil. Yajaꞌ nabꞌaxanhe, yuto lanhan isto tzꞌayik, yayxa numnahi.
Ahanhwewanoj, Jaqꞌaꞌweko howal yinh yet aqꞌbꞌalil,
kat juchkꞌanayo palacio,» xhi ebꞌnaj.
Hak tiꞌ yute yalnipaxo Komam Yahawil yinh sunil:
«Tzokꞌweyo teꞌ qꞌebꞌtaj,
kat hewatxꞌenkanh teꞌ bꞌehal chꞌahapno teꞌ yinh iswiꞌ iskꞌubꞌal konhobꞌ Jerusalén.
Huneꞌ konhobꞌ tiꞌ chꞌay isyaꞌtajil yibꞌanh yuto nohna yu istxꞌojal.
Hakaꞌ hunu isnuqꞌ ha haꞌ machi linhi isbꞌelwi,
hak tuꞌ konhobꞌ Jerusalén machi islinhbꞌa isbꞌa iswatxꞌen istxꞌojal,
yebꞌ mach chiswatxꞌe istoholal,
yebꞌ mach isbꞌej yelqꞌawi, hanhetikꞌa tuꞌ chiswatxꞌe insatajan,
hanhe lahwilal yebꞌ isyaꞌil chiwilan yinh.
¡Nah habꞌa Jerusalén,
hak tuꞌ xin mach chiwilo wanmahan tawinh,
yunhe mach chacheliko hakaꞌ txꞌotxꞌ desierto,
hakaꞌ txꞌo txꞌotxꞌ bꞌay machi anma!» xhi Komam.
Hak tiꞌ chiyute yalnipaxo Komam Yahawil yinh sunil:
«Hakaꞌ chu issaylax islahobꞌal sat teꞌ uva xolaj isqꞌabꞌ,
hak tuꞌ chu issaylaxikꞌo ebꞌnaj Israel chitokani.
Kaw chisaylax teꞌ machi hunu sat teꞌ chikani,» xhi Komam.
Intaqꞌwihan hakaꞌ tiꞌ: «¿Mak tet xin chintzotelan yebꞌ chinkachwahan yunhe yabꞌeni?
Wal xin majan istxikin ebꞌnaj, Mamin, mach chabꞌe ebꞌnaj;
chibꞌuchwa ebꞌnaj yinh hatzotiꞌ, mach chitzala ebꞌnaj yinh.
Yuxin hakaꞌ istit hahowal Mamin, hak tuꞌ istit inhowalan yinh ebꞌnaj,
matxa xin chitecha inhowalan wuhan,» xhi yaꞌ Jeremías. Yalni Komam hakaꞌ tiꞌ:
«Ayo hahowal yibꞌanh nixhte unin chiꞌekꞌ yulaj bꞌeh,
yebꞌ bꞌay chiskutxbꞌako isbꞌa ebꞌnaj tzehtaj.
Wal xin naj ichamile yebꞌ yixal chiꞌilaxto preso,
yebꞌpaxo xin mak ayxakanh ishabꞌilal, yebꞌ ebꞌnaj kaw ichamtaxa.
Haꞌ yatut ebꞌnaj yebꞌ istxꞌotxꞌ, yebꞌ yixal ebꞌnaj,
nanxa mak chiꞌok yahawoj; yuto chiwatojan inqꞌabꞌan kat wanayojan isyaꞌtajil yibꞌanh huneꞌ konhobꞌ tiꞌ.
Hanin Yahawilintiꞌan,
chiwalan huneꞌ tiꞌ,» xhi Komam.
Yalnipaxo Komam: «Nixhte unin masanta ichamta anma,
hanhe yok qꞌalomal haꞌ chissaya;
haxa ebꞌnaj chihalni intzotiꞌan yebꞌ ebꞌnaj sacerdote,
sunil ebꞌnaj tuꞌ leqꞌtiꞌwom ebꞌnaj.
Chalni ebꞌnaj ta nixhchꞌan islahwilal inkonhobꞌan,
yajaꞌ machi anhcha yu ebꞌnaj,
chalni ebꞌnaj tato aqꞌankꞌulal ye sunil, yajaꞌ xin mach aqꞌankꞌulal yehi.
¿Chimxintxꞌixwi ebꞌnaj yu hunteqꞌan isyahbꞌetajil xaꞌiswatxꞌe tuꞌ?
Yinh kaw yeli, machi txꞌixwi ebꞌnaj,
mach yohtajo ebꞌnaj txꞌixwilal.
Yuxin yet chiwanayojan isyaꞌtajil yibꞌanh ebꞌnaj,
kat yaykꞌay ebꞌnaj xol ebꞌnaj chiꞌaykꞌayi,» xhi Komam Jahawil.
Chalnipaxo Komam Jahawil tet iskonhobꞌ hakaꞌ tiꞌ:
«Okanhwe linhno yul bꞌeh, kat heyilni,
kat heqꞌambꞌen yinh hunteqꞌan icham bꞌeh payat,
hunteqꞌan bꞌeh kaw kꞌul, kat heto yul hunteqꞌan bꞌeh tuꞌ,» xhi Komam.
Istaqꞌwi ebꞌnaj tet Komam: «Machoj, machi kobꞌeybꞌalnhehanh huneꞌ tuꞌ,» xhi ebꞌnaj.
Yalni Komam: «Wanipaxikojan ebꞌnaj chitanhen konhobꞌ, yunhe yalni ebꞌnaj:
“Chehajbꞌawe hetxikin yet chiꞌoqꞌ chꞌen trompeta,” xhi ebꞌnaj.
Heyalni: “Mach chijoche jabꞌehanh,” kexchi.»
Yuxin chiwalan hakaꞌ tiꞌ: «Abꞌewekaniloj hex nime konhobꞌ,
kat heyohtanhenilo tzet chihul teyibꞌanh.
Abꞌewe hex txꞌotxꞌ hex tiꞌ: “Chiwatijan istxꞌojal yibꞌanh huneꞌ konhobꞌ tiꞌ,
haꞌ ton ispaj istxꞌojal chaqꞌ isnabꞌal ebꞌnaj iswatxꞌeꞌ,
yuto mach yabꞌeto ebꞌnaj intzotiꞌan,
isyahni ebꞌnaj chejbꞌanile aqꞌbꞌil wuhan.
¿Tzet yinh cheyaqꞌ teꞌ pom wetan,
hunteqꞌan cheyiti bꞌey Sabá yebꞌ hunteqꞌan teꞌ itah kaw xuqꞌ sam cheyiti bꞌey hunteqꞌan konhobꞌ kaw nahat?
Wal xin mach chitzala inkꞌulan yinh.
Haꞌ no noqꞌ chenhus xahanbꞌalil wetan,
mach chischah inwiꞌan; yebꞌ hunteqꞌanxa hexahanbꞌal cheyaqꞌa,
mach chintzalahan yinh,”» xhi Komam.
Chalnipaxo Komam hakaꞌ tiꞌ: «Chiwaqꞌ txaqꞌmohojan huneꞌ konhobꞌ tiꞌ,
kat yaykꞌayi, ebꞌnaj mame yebꞌ ebꞌnaj kꞌahole yebꞌ mak ayayo iskawilal yatut yebꞌ ej yamigo ebꞌnaj,
chiꞌaykꞌayi kat istanhkaniloj,» xhi Komam.
Hak tiꞌ yu yalnikano Komam Jahawil: «Ay huneꞌ konhobꞌ tiꞌ chitit yetkꞌulal norte,
huneꞌ konhobꞌ kaw nimajalkanoj ay bꞌay chikachnakan apno txꞌo txꞌotxꞌ.
Iqꞌbꞌil islanza ebꞌnaj yu, yebꞌ yespada,
kaw txꞌojkano ebꞌnaj,
machi nino chitzꞌay iskꞌul teyinh.
Kaw chibꞌili istit ebꞌnaj hakaꞌ ishaxon haꞌ mar,
ayahto xin ebꞌnaj yibꞌanh cheh,
chul ebꞌnaj howal yinh konhobꞌ Sión,» xhi Komam.
Chalni anma ay yul konhobꞌ Jerusalén: «Xajabꞌehanh isqꞌumal huneꞌ konhobꞌ tuꞌ,
ispaxilo yip koqꞌabꞌanh yu xiwkilal, kaw xin bꞌiskꞌulal jehanh,
kaw yaꞌ yekaniko yinh janmahanh hakaꞌ isyaꞌil yet chiwatxꞌi iskꞌul hunu ix ix.
¡Mach chexelto xol hetzꞌunubꞌ, mach chextopaxo yulaj bꞌeh;
yuto ebꞌnaj ayko ishowal jinh,
iqꞌbꞌil ischꞌen ebꞌnaj yet howal; kaw chonhxiw kotoh bꞌajxanhetuꞌwalil!» xhi ebꞌnaj.
Yalnipaxo Komam: «¡Hex inkonhobꞌtiꞌan,
aweko xil heqꞌap yet bꞌiskꞌulal,
bꞌalwekꞌo hebꞌa xol tanh! ¡Okanhwe yinh bꞌiskꞌulal hakaꞌ yet chikam hunu heyuninal huneꞌnhechꞌan.
Oqꞌanhwe sikꞌlebꞌil, yuto naj chul konhistanhtzeloj kawilxa yeko naj jinh!
Yalni Komam wetan: “Kach wakojan xol inkonhobꞌan hakaꞌ hunu mak kaw ay yip,
hakaꞌ hunu nha chiꞌahapno istel satkanh, yilal awohtanheniloj yebꞌ hawilni isbꞌeybꞌal inkonhobꞌan.
Sunil ebꞌnaj tuꞌ kaw manhkꞌomkano ebꞌnaj,
kaw halom qꞌumal ebꞌnaj, kaw kꞌaynakanto ebꞌnaj.
Kaw kaw yanhyonhe ebꞌnaj hakaꞌ chꞌen bronce yebꞌ chꞌen hierro.
Xatzꞌato chꞌen xuhum qꞌaꞌ,
yu isnhuslax chꞌen plomo,
nabꞌnhe isnhus naj chakꞌom chꞌen, machi el istzꞌilal chꞌen,” xhi Komam wetan.
Plata yahbꞌililoj chihal-lax yinh hekonhobꞌ yuto hanin Yahawilintiꞌan wintanheltojan ebꞌnaj,» xhi Komam.
	[i]6:4 Yet payat tiempo, ha yinh sakꞌayal chistzabꞌiko ebꞌnaj howal, yajaꞌ ebꞌnaj enemigo yinh konhobꞌ Jerusalén kaw ayti ishowal ebꞌnaj, yuxin yinh chuman tzꞌayik

Yilal ishelni isbꞌeybꞌal anma Judá kat yok iswatxꞌeno tzet choche Komam Dios
Tzotel Komam Jahawil tet yaꞌ Jeremías, yalni hakaꞌ tiꞌ: «Okanhlinhno yul ispultahil watutan, kat hawalni hunteqꞌan tzotiꞌ hakaꞌ tiꞌ: “Sunil hex ah Judá, hex chexokto yul Yatut Komam Dios yu heyinayo hebꞌa tet, abꞌewe istzotiꞌ Komam. Hak tiꞌ chiyute yalni Komam Yahawil yinh sunil, Komam isDiosal Israel: Helwe hebꞌeybꞌal, kat heyok hewatxꞌeno iskꞌulal, hak tuꞌ xin chexwaqꞌ ehojan sat txꞌotxꞌ bꞌay ay hex tiꞌ. Mach chikawxi hekꞌul yinh hunteqꞌan leqꞌtiꞌal tzotiꞌ chihal-lax teyet hakaꞌ tiꞌ: ‘Yatut Komam Dios, Yatut Komam Dios, Yatut Komam Dios huneꞌ tiꞌ,’ xhi.
»”Tato cheyako yinh hekꞌul hehelni hebꞌeybꞌal, kat heyok hewatxꞌeno iskꞌulal, kat hewatxꞌen istoholal teyinh hunun hex; yebꞌ ta mach cheyeta anma nan konhobꞌal ay texol, yebꞌ nixhte mebꞌaꞌ unin, yebꞌ ebꞌix hunix, yebꞌ ta mach chepotxꞌkamo anma machi ismul, yebꞌ ta mach cheyiyo hebꞌa tet hunteqꞌan nan diosal, hunteqꞌan kaw chꞌiniti istxꞌojal teyibꞌanh. Hak tuꞌ xin chexehayo sat txꞌotxꞌ tiꞌ, txꞌotxꞌ waqꞌan yinh hunelnhe tet heyichmam.
»”Yajaꞌ hex tiꞌ chikawxi hekꞌul yinh leqꞌtiꞌal tzotiꞌ, matzet chaqꞌ teyet. Chexelqꞌawi, chexpotxꞌwahi, chexixlipaxoj, cheyaqꞌ bꞌinaho isbꞌi Komam Dios yinh leqꞌtiꞌal cheyala, chenhusnipaxo pom tet tioxh Baal, kexokpaxo tzujno yinta hunteqꞌan dios mach ohtabꞌilo heyu. Lahwi tuꞌ, kat heyul insatajan yul watutan, yul huneꞌ nha bꞌay chꞌaqꞌlax bꞌinaho inbꞌihan. Cheyalni hakaꞌ tiꞌ: ‘Bꞌejtzobꞌilonhxa kowatxꞌen bꞌaytet chijoche,’ kexchi. Chelahniko hewatxꞌen hunteqꞌan tzet yahbꞌetaj. ¿Tom hakaꞌ hunu nhachꞌen bꞌay chebꞌa isbꞌa elqꞌom, hak tuꞌ ye watutan yul hesat? Huneꞌ nha bꞌay chꞌaqꞌlax bꞌinaho inbꞌihan. Chiwilan sunil hunteqꞌan tiꞌ. Asiꞌwe heyilaꞌ watutan bꞌey konhobꞌ Silo, huneꞌ bꞌay insayilojan yet bꞌabꞌelal, yu wehikꞌojan yul, kat heyilni tzet inwatxꞌehan bꞌey tuꞌ, yu ismul ebꞌnaj Israel, inkonhobꞌan. Yaj wal tinanh, yu xahewatxꞌe sunil hunteqꞌan tiꞌ. Waxanhka kaw walan teyet yettax yichebꞌanil, machi xin inbꞌejan walnihan teyet, mach heyabꞌe tzet walan; kexwawtehan, machi xin kextaqꞌwi. Yuxin hakaꞌ inwatxꞌehan yinh watutan bꞌey Silo, hak tuꞌ chinwatxꞌepaxojan yinh watutan ay bꞌey tiꞌ, huneꞌ nha bꞌay chꞌaqꞌlax bꞌinaho inbꞌihan, huneꞌ nha waqꞌan teyet yebꞌ tet hemam icham, huneꞌ nha bꞌay chikawxi hekꞌul. Chexinhekꞌilojan yinh insatan, hakaꞌ yu inhekꞌnilojan ebꞌnaj heyuxhta yinh insatan, ebꞌnaj Israel titna yinh yaꞌ Efraín,” xhi.
»Hach Jeremías, mach chachtxahli yinh huneꞌ konhobꞌ tiꞌ, mach chꞌel hawaw wetan yinh ebꞌnaj; mach chachok haqꞌanaꞌ, mach chachilbꞌa haqꞌanni, yuto mach chiwabꞌehan tzet chawala. ¿Tom mach chawil tzet chiswatxꞌe ebꞌnaj yulaj konhobꞌ ay yul Judá yebꞌ yulaj bꞌeh chꞌekꞌ yul konhobꞌ Jerusalén? Haꞌ ebꞌnaj kꞌahole chisayni teꞌ siꞌ, haxa ebꞌnaj mame chiꞌaniko qꞌaꞌ yinh, haxa ebꞌix ixale chisomni ixim harina, yu iswatxꞌen ixim nime pan, yunhe yaltelax tet tioxh chiyij, isreynahil satkanh. Chaltenpaxo ebꞌnaj vino isyebꞌalqꞌabꞌo tet nan diosal, hak tuꞌ xin kaw chaqꞌtij ebꞌnaj inhowalan. Chaqꞌ tako ebꞌnaj inkꞌulan, yajaꞌ wal xin haꞌ kaw ebꞌnaj chaqꞌ tako iskꞌul; hanin Yahawilintiꞌan chiwalan huneꞌ tiꞌ. Yuxin chiwayojan sunil inhowalan yibꞌanh huneꞌ konhobꞌ tiꞌ, yebꞌ yibꞌanh sunil anma, hakpax tuꞌ xin yibꞌanh sunil no noqꞌ, yibꞌanh sunil te teꞌ ay xol telaj, yebꞌ yibꞌanh sat tzꞌunubꞌ ay sat txꞌo txꞌotxꞌ. Chitzuji qꞌaꞌ yinh, matxa xin chitanhilo qꞌaꞌ yinh,» xhi Komam Jahawil.
Chiꞌalaxayo isyaꞌtajil yibꞌanh Judá yu ismanhkꞌomal
Komam Yahawil yinh Sunil, isDiosal Israel, chihalni hakaꞌ tiꞌ: «Aweko yaqꞌbꞌil ej no noqꞌ xahanbꞌalil, chetbꞌinhe isbꞌa yebꞌ hunteqꞌanxa hexahanbꞌal, kat hekꞌuxni ischibꞌehal noꞌ. Yuto hayet winiltijan ebꞌnaj heyichmam yul konhobꞌ Egipto, machnhetaj huneꞌnhe ischejbꞌanil ebꞌnaj walan isnhusni isxahanbꞌal. Wal xin haꞌ hunteqꞌan tiꞌ walan tet ebꞌnaj: “Yijewe tzet chiwalan, hak tuꞌ xin chinokan heDiosaloj, kat heyok inkonhobꞌojan, kat hebꞌeybꞌalnhe tzet chiwalan, yunhe kꞌul chiꞌekꞌ heyilaꞌ,” quinchihan. Yajaꞌ machi yabꞌeto ebꞌnaj, yebꞌ xin machi istxalbꞌa istxikin ebꞌnaj, wal xin haꞌ tzet yal isnabꞌal ebꞌnaj, haꞌ isbꞌeybꞌalnhe ebꞌnaj, iswatxꞌen ebꞌnaj istxꞌojal tzet chal yanma, meltzo ebꞌnaj yintaj, machi bꞌelwito ebꞌnaj sataj. Yettaxtikꞌa yel ebꞌnaj heyichmam sat txꞌotxꞌ Egipto masanto tinanh, inchejtojan inchejabꞌan texol, haꞌ ton ebꞌnaj chihalni intzotiꞌan, mach inlinhbꞌahan wanito inchejabꞌan texol. Yajaꞌ mach cheyabꞌeto tzet walan, mach hetxalbꞌa hetxikin, wal xin kaw helutꞌnhe hebꞌa, ekꞌbꞌalto hemanhkꞌo hakaꞌ hemam icham.
»Hach tiꞌ Jeremías, chawal sunil hunteqꞌan tiꞌ tet ebꞌnaj, yaj xin mach chabꞌeto ebꞌnaj tzet chawala, chawawte ebꞌnaj, yajaꞌ mach chitaqꞌwi ebꞌnaj tawet. Chawal tet ebꞌnaj hakaꞌ tiꞌ: “Haꞌ ton huneꞌ konhobꞌ tiꞌ mach yabꞌeto tzet yal Komam Dios, Jahawil isDiosal, mach xin yoche kachlaxo yu Komam. Xatanhilo isyelal, matxa nino isyelal chiꞌelti yul istiꞌ ebꞌnaj, kachi,”» xhi Komam.
Yalni Komam: «¡Hex konhobꞌ Jerusalén iwelo xil hewiꞌ, kat heqꞌojnitoj, oqꞌanhwe yinh kaw ip iswiꞌla wonhan,
yuto yahbꞌilxa konhobꞌ Jerusalén wuhan, yebꞌ xawintanhekaniltojan, kaw ayti inhowalan yinh!» xhi Komam tet yaꞌ Jeremías.
Chalnipaxo Komam Jahawil: «Ebꞌnaj ah Judá iswatxꞌe ebꞌnaj istxꞌojal yul insatan, yakto ebꞌnaj istioxh yahbꞌil wuhan yul watutan, huneꞌ nha bꞌay chꞌaqꞌlax bꞌinaho inbꞌihan, yinilo ebꞌnaj ispixan watuttuꞌan. Iswatxꞌenpaxokanh ebꞌnaj huneꞌ ismexhahil xahanbꞌal yet Tofet, bꞌey akꞌal yet iskꞌahol naj Hinom, yu isnhusnito ebꞌnaj iskꞌahol yebꞌ iskutzꞌin yinh xahanbꞌalil, maxhtaj hinan chejnhe ebꞌnaj iswatxꞌeni, machi nino ekꞌ yinh innabꞌalan hakaꞌ tuꞌ. Yuxin chul hunteqꞌan tzꞌayik, xhi Komam Jahawil bꞌay matxa chihal-laxo Tofet, matxa chihal-laxpaxo Akꞌal yet iskꞌahol naj Hinom wal xin chihal-lax Akꞌal potxꞌbꞌal anma haꞌ bꞌey Tofet tuꞌ chimujlax anma, yuto matxa bꞌay haman. [j]. Ebꞌnaj ayko ishowal yinh Judá kaw niman anma ispotxꞌ ebꞌnaj, iskankano pakꞌno isnimanil sat akꞌal yet iskꞌahol naj Hinom, hak tuꞌ yu yinilo ebꞌnaj ispixan huneꞌ bꞌay chiyo isbꞌa anma tet tioxh Moloc, .Haxa isnimanil anma ay yul konhobꞌ tiꞌ, chiꞌok islobꞌeho noꞌ chꞌik chiꞌekꞌ satkanh, yebꞌ ej no noqꞌ ay sat txꞌo txꞌotxꞌ tiꞌ, machi hunu mak xin chixibꞌtento noꞌ. Haxa yulaj iskonhobꞌ Judá yebꞌ yulaj bꞌeh yul konhobꞌ Jerusalén, matxa chiꞌabꞌelax bꞌit yet qꞌinh yebꞌ yet tzalahilal, yebꞌ bꞌit yet mohyilal, yuto sunil konhobꞌ tuꞌ kaw tzꞌinan chukanoj,» xhi Komam.
Haꞌ Komam Jahawil chalni hakaꞌ tiꞌ: «Hayet huneꞌ tiempohal tuꞌ, chiꞌilaxilti isbꞌajil ebꞌnaj isreyal Judá yul panteón bꞌay mujan, yebꞌpaxo ebꞌnaj yahawil konhobꞌ, yebꞌ ebꞌnaj sacerdote, yebꞌ ebꞌnaj yako isbꞌa inchejabꞌojan, yebꞌ anma ah Jerusalén, kat iskankano pakꞌno xol yoj tzꞌayik yebꞌ ixahaw yebꞌ ej txꞌumel ay satkanh; haꞌ ton hunteqꞌan tuꞌ isxahannhe ebꞌnaj, yaniko isbꞌa ebꞌnaj yijemal tet, yinta xin ok tzujno ebꞌnaj; isqꞌambꞌenpaxo isbꞌa ebꞌnaj tet, yinipaxayo isbꞌa ebꞌnaj. Machi hunu mak chisikꞌnikanh isbꞌajil ebꞌnaj tuꞌ, machi hunu mak chimujni, wal xin chikan pakꞌno hakaꞌ istzaꞌ noꞌ wakax. Haxa anma itzitz chitokankano yintajilo hunteqꞌan anma kaw txꞌojkano tiꞌ, bꞌajxanhetuꞌwal chipujnato wuhan, haꞌ kamikal chiyoche selelo iskawil,» xhi Komam Jahaw kaw aykano yip.
Yalnipaxo Komam:
«Hach tiꞌ Jeremías chawal tet konhobꞌ tzet chiwalan tet:
“Tato ay hunu mak chiꞌaykꞌayi, tom mach chikanh isbꞌa xin,
yebꞌ tato ay hunu mak chikꞌaytoj, ¿tom mach chimeltzo yul bꞌeh hunelxa?
Yajaꞌ ¿tzet yinh xin konhobꞌ Jerusalén kaw manhkꞌom? Kaw manhkꞌomkano yinh hunelnhe.
Islaqꞌayo ebꞌnaj leqꞌtiꞌal, yuxin matxa yoche iskꞌul ismeltzohi.
Kaw ayinikojan wabꞌenan, yajaꞌ mach isyelal tzet chal ebꞌnaj.
Machi hunu mak chisnah isbꞌa kat isbꞌejnikano istxꞌojal, kat yalni hakaꞌ tiꞌ:
‘¿Bꞌaytet mach kꞌulo inwatxꞌehan?’ mach xhihoj.”
Nananta istokano ebꞌnaj yinh isbꞌel hakaꞌ tzet choche iskꞌul,
hakaꞌ noꞌ cheh chito yinh anhe yinh howal.
Hakaꞌ noꞌ cigüeña chiꞌekꞌ satkanh,
yohta noꞌ yinh tzetaj ixahawil chito yinh isbꞌel yebꞌ yet chimeltzohi,
hakaꞌpaxo noꞌ kuwis yebꞌ noꞌ grulla, yebꞌ noꞌ yalomtioxh,
yohta noꞌ bꞌaqꞌinh chishekꞌto isbꞌa noꞌ hunuxa bꞌaya.
Yajaꞌ wal inkonhobꞌtiꞌan xin, mach yohtajo chejbꞌanile chiwalan,» xhi Komam Jahawil.
Yalnipaxo Komam: «Yajaꞌ hex tiꞌ cheyal hakaꞌ tiꞌ:
“Hanhonhtiꞌanh kaw ay yitzꞌatil kowiꞌanh, aykano ischejabꞌ Komam Jahawil jetanh,” kexchi.
Yajaꞌ xaheyako chejbꞌanile yet Komam yinh leqꞌtiꞌal,
wal ebꞌnaj tzꞌibꞌlom xin leqꞌtiꞌalnhe chayo ebꞌnaj yu islapiz.
Ebꞌnaj ay yitzꞌatil iswiꞌ tuꞌ, txꞌixwikanh ebꞌnaj, xiwkanh ebꞌnaj,
yok niman bꞌiskꞌulal yinh yanma ebꞌnaj.
Wal xin yintanhekanilto ebꞌnaj istzotiꞌ Komam Dios,
¿tom ay yitzꞌatil iswiꞌ ebꞌnaj yinh hakaꞌ tuꞌ?
Yuxin haꞌ yixal ebꞌnaj,
nanxa mak tet chiwaqꞌaꞌkojan ebꞌix,
haxa istxꞌotxꞌ ebꞌnaj xin chiwaqꞌan tet ebꞌnaj chꞌaniko howal yinh ebꞌnaj;
yuto sunil ebꞌnaj tzehtaj masanta ebꞌnaj ichamtaj,
ok tzujno yinta yochento qꞌalomal. Hakpax tuꞌ ebꞌnaj inchejabꞌan yebꞌ ebꞌnaj sacerdote,
chaqꞌ subꞌchaho ebꞌnaj anma yu leqꞌtiꞌal.
Hanhe yibꞌanh islahwilal inkonhobꞌan chanhte ebꞌnaj, chalni ebꞌnaj hakaꞌ tiꞌ:
“Aqꞌankꞌulal, aqꞌankꞌulal,” xhi ebꞌnaj, yajaꞌ xin machi aqꞌankꞌulal.
¿Chimxintxꞌixwi ebꞌnaj iswatxꞌen hunteqꞌan tzet chinyah tuꞌan?
Machoj, machi nino chitxꞌixwi ebꞌnaj, mach yohtajo ebꞌnaj txꞌixwilal;
yuxin chiꞌaykꞌay ebꞌnaj xol ebꞌnaj chiꞌaykꞌayi; yet chiwanayojan isyaꞌtajil, chiꞌaykꞌay ebꞌnaj,» xhi Komam Jahawil.
Chalnipaxo Komam: «Chinhokꞌkanhan inkonhobꞌtiꞌan; matxa hunu teꞌ uva chikan yinh isteꞌal,
matxapaxo hunu sat teꞌ higuera chikani, kat ishowayo xaj teꞌ. Haꞌ tzet waqꞌan tet ebꞌnaj chiꞌilaxiloj.
Chalni konhobꞌ hakaꞌ tiꞌ: “¿Tzet yinh xin chonhkan tzꞌonhno bꞌey tiꞌ?
Wal xin kokutxbꞌaweko kobꞌa, okojonhweto yul ej konhobꞌ ayko iskꞌubꞌal, yunhe kopotxꞌlaxkamo bꞌey tuꞌ,
yuto Komam Dios Jahawil, nabꞌilxa kamikal jinh yu, chaqꞌni Komam howla haꞌ jukꞌuꞌ, yuto jako komul yul sat Komam Jahawil.
Jechma aqꞌankꞌulal, yajaꞌ machi nino iskꞌulal hul jibꞌanh,
jechma jaqꞌlax kawxoj, yajaꞌ haꞌ xiwkilal hul jibꞌanh.
¡Yulxa ebꞌnaj ayko ishowal jinh! Hata bꞌey Dan chꞌabꞌelax ishorla istxam ischeh ebꞌnaj;
yet chiꞌekꞌ chinhla noꞌ kaw chibꞌili txꞌo txꞌotxꞌ yu noꞌ. Chul ebꞌnaj yetato konhobꞌ yebꞌ sunil tzet ay yul konhobꞌ tiꞌ,
chul ebꞌnaj yaqꞌaꞌko howal yinh konhobꞌ yebꞌ yinh sunil anma,” xhi anma.
Chiwatijan noꞌ labꞌa teyinh, noꞌ labꞌa kaw how istiꞌ,
kat hechilax yu noꞌ, waxanhka chibꞌitniko naj ahbꞌe yinh noꞌ matxa chaqꞌ monte isbꞌa noꞌ,» xhi Komam Jahawil.
	[j]7:32 Akꞌal bꞌay potxꞌlax anma, Jer. 19:62Rey. 23:16

Isbꞌiskꞌulal yaꞌ Jeremías yinh konhobꞌ Judá yebꞌ Jerusalén
Yalni yaꞌ Jeremías: «Yu sunil isyaꞌil tzet chiwabꞌehan, chipax yip wanmahan.
Haꞌ bꞌey ej konhobꞌ kaw nahat, chiꞌabꞌelax yel yaw inkonhobꞌan,
¿tom mach ayokꞌo Komam Jahawil bꞌey konhobꞌ Sión? ¿Tom matxa ayokꞌo isreyal konhobꞌ bꞌey tuꞌ?» xhi yaꞌ.
Istaqꞌwi Komam hakaꞌ tiꞌ: «¿Tzet yinh xin heyaqꞌtij inhowalan? Heyinayo hebꞌa tet ej tioxh,
hunteqꞌan tioxh machi nino tzet wal iswatxꞌeni, yebꞌ mach ohtabꞌilo yip heyu,» xhi Komam.
Yalnipaxo yaꞌ Jeremías: «¡Xalahwi yahkano sat ej tzꞌunubꞌ, xaꞌekꞌto waresma,
yajaꞌ wal honhpaxo xin maxhto chonhkolchahi!
¡Kaw chiwabꞌehan isyaꞌil isyaꞌtajil chaqꞌle iskutzꞌin inkonhobꞌan,
haꞌ bꞌiskꞌulal yebꞌ xiwkilal xahul wibꞌanhan!
¿Tom machi anh bꞌey Galaad chimaslaxiko teyinh?
¿Tom machi ebꞌnaj anhlom bꞌey tuꞌ?
¿Tzet yinh xin mach ilcha yanhal iskutzꞌin inkonhobꞌtiꞌan?» xhi yaꞌ Jeremías.
Yalnipaxo yaꞌ Jeremías:
«Ayxikꞌa chꞌeliko inwiꞌan hakaꞌ ha haꞌ, yebꞌ ayxikꞌa chꞌeliko yal insatan hakaꞌ hunu isnuqꞌ ha haꞌ chꞌel yojomal,
yunhe wokan oqꞌo tzꞌayik aqꞌbꞌal yinh anma kamom yebꞌ iskutzꞌin inkonhobꞌan.
Majaltam ay hunu mak chꞌaqꞌni bꞌay chinehayojan sat txꞌotxꞌ desierto,
hakaꞌ bꞌay chꞌekꞌ ebꞌnaj bꞌelwom sat txꞌotxꞌ machi yahaw, yunhe welan xol ebꞌnaj wet konhobꞌtiꞌan;
yuto ixlom sunil ebꞌnaj,
sunil konhobꞌ tiꞌ aqꞌom subꞌchaho anma.
Kaw helan yaqꞌ ebꞌnaj yalni leqꞌtiꞌal, lahan hakaꞌ arco chiqꞌojnito teꞌ litꞌ.
Machi yiqꞌkanh yip ebꞌnaj yinh isyelal sat txꞌo txꞌotxꞌ.
Hunun tzꞌayik ip yahkanh yetanto isbꞌa ebꞌnaj. Yuxin chiyal Komam:
“Mach kinyotajojan anma tiꞌ,” xhi Komam Jahawil.
Cheyil hebꞌa hunun hex tet heyet lahan, mach chikawxi hekꞌul yinh heyuxhtaj;
xol ebꞌnaj yuxhta isbꞌa chaqꞌ subꞌchaho isbꞌa ebꞌnaj, sunil ebꞌnaj yet lahan isbꞌa tuꞌ,
chꞌekꞌ ebꞌnaj kat ishobꞌnikanh tzotiꞌ.
Haꞌ hunun ebꞌnaj tuꞌ chaqꞌ subꞌchaho yet lahan, machi hunu ebꞌnaj chitzotel yinh kaw isyelal.
Qꞌaynaxa yaqꞌ ebꞌnaj yalni leqꞌtiꞌal, Haxanhe istxꞌojal ayko ebꞌnaj iswatxꞌeni.
Yalnipaxo Komam Jahawil: “Haꞌ yehobꞌal ebꞌnaj ayko yiktabꞌal etal.
Haꞌ yaqꞌni subꞌchahoj kaw kꞌul ebꞌnaj yinh, mach chisje ebꞌnaj kinyohtanhelojan,” xhi Komam.
Yuxin chal Komam Yahawil yinh sunil:
“Haninan chinwatxꞌelojan, kat wilwenan inkonhobꞌan. Yuto ¿tzet wal wutenan iskutzꞌin inkonhobꞌtiꞌan?
Haꞌ yaqꞌ ebꞌnaj, lahan hakaꞌ isbꞌaqꞌ teꞌ litꞌ kaw xixiꞌ iswiꞌ,
hanhetikꞌa yaqꞌni subꞌchaho yet anmahil, haꞌ chu.
Chalni ebꞌnaj tet yamigo: Aqꞌankꞌulal, xhi.
Yajaꞌ wal yul isnabꞌal ebꞌnaj xin, ayiko yaqꞌni aykꞌayoj,” xhi Komam.
Yalni Komam: “¿Tom mach chiwayojan isyaꞌtajil yibꞌanh ebꞌnaj yu hunteqꞌan tuꞌ?”
“Yebꞌ ¿tom mach chiwayojan isyaꞌtajil yibꞌanh inkonhobꞌtiꞌan?” xhi Komam.
Yet chiwilnihan ej wonhan,
kat yah wawan yu oqꞌil,
kat wiqꞌnihan bꞌiskꞌulal yinh txꞌotxꞌ bꞌay chꞌekꞌ noꞌ wakax lowoj yuto kaw tzꞌinan,
matxa mak chiꞌekꞌi,
matxa chiꞌabꞌelax yel yaw noꞌ wakax.
Yelpaxokanh noꞌ chꞌik yebꞌ sunil no noqꞌ,
matxa noꞌ chiꞌekꞌi.
Yalnipaxo Komam: “Chiwuchkꞌayojan konhobꞌ Jerusalén, txꞌiꞌal xin yekꞌlenajil chikankanoj.
Chiꞌokkano yatuto noꞌ oj.
Haxa ej konhobꞌ ay yul ismajul txꞌotxꞌ Judá chikan tzꞌinhno hakaꞌ txꞌotxꞌ desierto,
matxa hunu mak chiꞌehayo bꞌey tuꞌ,” xhi Komam.
Chal-laxi tato chiꞌetalaxto konhobꞌ Jerusalén yebꞌ ta chiꞌilaxto anma bꞌey nan konhobꞌal
»¿Mak hunu tiꞌ kaw ay ishelanil isnabꞌal, yunhe istxumnilo hunteqꞌan tiꞌ? ¿Mak tet xayaqꞌ Komam Jahawil ohtanhelaxo hunteqꞌan tiꞌ, yunhe yalniloj? ¿Tzet yinh xin maꞌetalaxkanto konhobꞌ tiꞌ kat iskankano tzꞌinhno hakaꞌ txꞌotxꞌ desierto, matxa hunu mak xin chꞌekꞌi?
»Yalni Komam Jahawil hakaꞌ tiꞌ: “Isbꞌejkano ebꞌnaj Israel chejbꞌanile, huneꞌ waqꞌan tet ebꞌnaj. Machi xin isyije ebꞌnaj tzet walan. Mach isbꞌeybꞌalnhe ebꞌnaj hakaꞌ walnihan. Wal xin haꞌ tzet yal yanma ebꞌnaj, haꞌ iswatxꞌe ebꞌnaj, yok tzujno ebꞌnaj yinta tioxh Baal, hakaꞌtikꞌa yu isyelaxkano ebꞌnaj yu ismam,” xhi Komam. Yuxin haꞌ Komam Jahawil kaw aykano yip, isDiosal Israel halni hakaꞌ tiꞌ: “Chiwaqꞌan itah kaw kꞌah islobꞌoꞌ konhobꞌ tiꞌ, kat waqꞌnihan haꞌ howla haꞌ yukꞌuꞌ. Chinpujbꞌatojan ebꞌnaj xolaj konhobꞌ, hunteqꞌan konhobꞌ mach ohtabꞌilo yu ebꞌnaj, mach ohtabꞌilopaxo yu yichmam ebꞌnaj. Bꞌajxanhetuꞌwal chito ebꞌnaj, tzujannhetikꞌa chꞌen espada yinta ebꞌnaj, masanta chitanhkanilo ebꞌnaj sunil,” xhi Komam.
Chalnipaxo Komam Yahawil kaw aykano yip:
“Abꞌewej, aqꞌwetij ebꞌix ix ay ismunil yoqꞌi, yet ay hunu bꞌiskꞌulal,” xhi Komam.
Yalabꞌ ebꞌnaj ah Jerusalén: “Hoꞌ hulujabꞌ ebꞌix yinh anhe, okojabꞌ ebꞌix oqꞌo jinh,
kat isnohpaxilo isbꞌaqꞌ sat ebꞌix yu yal sat, haxa istxow sat ebꞌix xin chiꞌay tꞌultꞌun haꞌ yinh.
Bꞌey Sión chiꞌabꞌelax bꞌit yet bꞌiskꞌulal. ¡Kaw makonhtanhtzelaxkaniloj!
Kaw maꞌelkano kopixan yuto makobꞌejkano kokonhobꞌ, maꞌuchkꞌalaxkanto jatut,” xhi.
Chalnipaxoj: “Haxa hex ix hex tiꞌ, abꞌewe istzotiꞌ Komam Jahawil,
hajbꞌawe hetxikin yinh tzet chala. Kuywe heyunin yinh tzet chu yoqꞌi.
Kuywepaxo heyet ixal yinh huneꞌ bꞌit yet kamom.
Mahul kamikal yul jatut, maꞌokti yul wentanah.
Maꞌapnipaxo yul palacio, chispotxꞌnikamo nixhte unin chiꞌekꞌ yulaj bꞌeh,
yebꞌ ebꞌnaj tzehtaj chiꞌekꞌ txonhbꞌal,” xhi.
Yalni Komam wetan: “Hal hakaꞌ tiꞌ tet anma: Hak tiꞌ chiyute yalni Komam Jahawil:
‘Haꞌ isnimanil ebꞌnaj chipotxꞌlaxkamoj chikankano pakꞌnoj,
hakaꞌ chu iskankano istzaꞌ noꞌ wakax bꞌay chilowi,
yebꞌ hakaꞌ yaykano isyachanil iswiꞌ ixim trigo sat txꞌotxꞌ yu naj kꞌupom trigo,
machi hunu mak xin chisikꞌnikanh isnimanil anma tuꞌ,’ kachi,” xhi Komam tet yaꞌ Jeremías.
Haꞌ yitzꞌatil iswiꞌ Komam Dios haꞌ yilal bꞌay yaqꞌni tzalaho iskꞌul naj winaj
»Komam Jahawil chihalni hakaꞌ tiꞌ: “Naj ay yitzꞌatil iswiꞌ,
mach chu isloloꞌnhe isbꞌa naj yinh yitzꞌatil iswiꞌ; hakpax tuꞌ naj kaw ay yip,
mach chu isloloꞌnhe isbꞌa naj yu yip;
hakpax tuꞌ xin naj qꞌalom,
mach chu isloloꞌnhe isbꞌa naj yu isqꞌalomal.
Wal xin aqꞌwe tzalaho hekꞌul yinh bꞌaytet yilal heyaqꞌni tzalaho hekꞌul:
haꞌ ton intxumchalojan heyu, yebꞌ heyohtanheni tato hanintiꞌan Yahawil hinan. Kaw kꞌulchꞌan inkꞌulan,
haꞌ isyelal yebꞌ istoholal chinwatxꞌehan sat txꞌotxꞌ tiꞌ; haꞌ hunteqꞌan tiꞌ chiwochehan,” xhi Komam Jahawil.
»Chalnipaxo Komam Jahawil hakaꞌ tiꞌ: “Wal xin chul istzꞌayikal bꞌay chiwayojan isyaꞌtajil yibꞌanh sunil mak ayko circuncisión yinh, yebꞌ yibꞌanh mak mach ayoko circuncisión yinh. Haꞌ ton anma ah Egipto, anma ah Judá, anma ah Edom, anma ah Amón, anma ah Moab, yebꞌ anma chikꞌobꞌoxnhen xil iswiꞌ, anma ay bꞌey txꞌotxꞌ desierto, yuto sunil hunteqꞌan konhobꞌ tuꞌ mach ayoko circuncisión yinh. Hakpax tuꞌ ebꞌnaj Israel mach circuncisión yinh yanma ebꞌnaj,” [k] xhi Komam,» xhi yaꞌ Jeremías.
	[k]9:26 Haꞌ chalilo ta mach chisyije ebꞌnaj chejbꞌanil yet Komam Dios.

Hunteqꞌan tioxh mach diosoj hanhechꞌan Komam Jahawil Dios yinh kaw isyelal
Yalnipaxo yaꞌ Jeremías: «Abꞌewe tzotiꞌ yal Komam Jahawil teyinh, hex Israel. Hak tiꞌ yalni Komam Jahawil hakaꞌ tiꞌ:
“Mach chebꞌeybꞌalnhe tzetaj chisbꞌeybꞌalnhe ej nimeta konhobꞌ,
mach chexxiw tet hunteqꞌan tzet ye tuꞌ chisye isbꞌa satkanh, hunteqꞌan bꞌay chixiw hunteqꞌan ej nimeta konhobꞌ.
Yuto haꞌ isbꞌeybꞌal ej konhobꞌ, kaw matzet chaliloj,
haꞌ te teꞌ chiꞌok siꞌal chibꞌey ebꞌnaj istzokꞌo xolaj qꞌebꞌtaj kat yiniti ebꞌnaj,
lahwi tuꞌ chꞌok naj hosom teꞌ iswatxꞌenilo tioxh yinh teꞌ yu chꞌen tzꞌujubꞌ.
Chiyaniko naj chꞌen oro yebꞌ chꞌen plata yelawilo hunteqꞌan tioxh tuꞌ,
lahwi tuꞌ chispahniko ebꞌnaj islawuxhal yu martillo, hak tuꞌ xin machi bꞌili.
Hunteqꞌan tuꞌ tohol yekanh, hakaꞌ teꞌ palma, yajaꞌ mach chitzoteli;
chiꞌijlaxikꞌoj yuto mach chu isbꞌelwi. Mach chexxiw tet, yuto mach chu yanayo isyaꞌtajil yibꞌanh anma,
machipaxo yip iswatxꞌen iskꞌulal yinh anma,” xhi Komam.
Machi hunu mak hakaꞌ hach tiꞌ, Mam Jahawil. Hach tiꞌ kaw nimankano hawelapnoj,
yebꞌ kaw aykano yelapno habꞌi, yuto kaw aykano hawip.
¿Maktaxka mach chixiw tawet? Hach tiꞌ yahaw hach yinh sunil ej konhobꞌ,
yuxin tawetnhe bꞌay wal isxiw anma; yuto xol sunil ebꞌnaj winaj kaw helan yebꞌ xol ebꞌnaj yahaw konhobꞌ sat yibꞌanhqꞌinal tiꞌ,
machi hunu mak hakaꞌ hach tiꞌ.
Sunil ebꞌnaj winaj tuꞌ machi isnabꞌal ebꞌnaj,
machipaxo ishelanil ebꞌnaj.
Haꞌ hunteqꞌan tioxh chiswatxꞌe ebꞌnaj yinh te teꞌ,
machi hunu kuybꞌanile chꞌok yalaꞌ tet anma.
Yebꞌ yu chꞌen plata watxꞌebꞌilxa chiꞌilaxti bꞌey Tarsis,
yebꞌ chꞌen oro chiꞌilaxti bꞌey Ufaz,
haꞌ ebꞌnaj helan iswatxꞌeniko yinh hunteqꞌan tioxh tuꞌ;
lahwi tuꞌ chiswatxꞌeniko ebꞌnaj qꞌap qꞌap yax yebꞌ qꞌap kajhulonhe xilo isqꞌap.
Haꞌ sunil hunteqꞌan tuꞌ watxꞌebꞌil yu ebꞌnaj winaj helan iswatxꞌen tzetaj ye tuꞌ.
Wal Komam Jahawil, Dios yinh kaw yeli, Dios itzitz, yebꞌ xin yahaw yinh sunilbꞌal ej tiempo.
Hayet chitit ishowal Komam chibꞌili txꞌo txꞌotxꞌ. Mach chitecha yu nimeta konhobꞌ yet chitit ishowal Komam yinh.
»Halwe tet ebꞌnaj nan konhobꞌal hakaꞌ tiꞌ: “Haꞌ hunteqꞌan komon dios maxhtaj watxꞌenhe satkanh yebꞌ txꞌo txꞌotxꞌ, yuxin yilal iskꞌaytzelaxilo sat yibꞌanhqꞌinal yebꞌ yalanh satkanh tiꞌ,” kexchi.
Haꞌ Komam watxꞌenhe txꞌo txꞌotxꞌ yu yip, haꞌ Komam anheko sat yibꞌanhqꞌinal tiꞌ yinh istxolal yu ishelanil,
islehnito Komam satkanh yu ishelanil.
Hayet chibꞌili yul isnuqꞌ Komam chiqꞌanhi ha haꞌ ay yul satkanh;
haꞌ Komam chiꞌinikanh moyan islahobꞌal istiꞌla txꞌo txꞌotxꞌ,
chaniti kꞌuh chijepla yet chiyaqꞌni haꞌ nhabꞌ, kat yiniti Komam jaqꞌeqꞌ bꞌay kꞌuwan.
Sunil anma chisukbꞌilo isnabꞌal, yebꞌ xin machi ishelanil;
haꞌ ebꞌnaj watxꞌen tioxh chitxꞌixwilo ebꞌnaj yinh tioxh,
yuto haꞌ hunteqꞌan tioxh, leqꞌtiꞌal yehi, machi yespíritu.
Hunteqꞌan tioxh tuꞌ matzet chaliloj, matzet chiswatxꞌe,
hayet istzꞌayikal yet chiyaniti Komam isyaꞌtajil kat istanhkaniloj.
Wal Komam Jahawil, isDiosal yaꞌ Jacob, mach lahano hakaꞌ tioxh tuꞌ,
yuto haꞌ Komam watxꞌenhe sunil. Issikꞌilo Komam Israel yunhe yok ismajuloj,
Komam Jahawil kaw aykano yip, hak tuꞌ isbꞌi Komam.
Isyaꞌtajil chihul yibꞌanh anma Judá
»Kutxbꞌawekanh heqꞌuybꞌe heyayo sat txꞌotxꞌ, hex hoybꞌil hexayo tiꞌ. [l].
Yuto hak tiꞌ yu yalni Komam Jahawil hakaꞌ tiꞌ: “Hayet hunel tiꞌ kaw nahat chexwatojan hex ay hex yul konhobꞌ tiꞌ,
nahat chexapni hakaꞌ hunu qꞌojbꞌal yu noꞌ ula;
chexwaqꞌ ekꞌo yaꞌan yu heyabꞌen isyaꞌil,” xhi Komam.
¡Ay, kaw kꞌanchꞌan hinan yu isyaꞌtajil chiꞌay wibꞌanhan!
Haꞌ istxꞌakil innimaniltiꞌan kaw yaꞌkanoj.
Wal xin chiwalan inchukilan hakaꞌ tiꞌ: “Kaw yeli huneꞌ yabꞌil tiꞌ ayayo wibꞌanhan,
yuxin kaw yilal waqꞌni techahojan,” kinchihan.
Xaꞌuchkꞌakanto qꞌap mantiado aykanh watutojan,
xatꞌijmokanto txꞌanh txꞌanh; xakinbꞌejlaxkanojan yu wuninalan, xatanhilo ebꞌnaj.
Matxa mak chiwatxꞌenkanh watutan, matxa mak chilitxꞌbꞌankanh incortinahan.
Yuto ebꞌnaj chitanhen konhobꞌ tiꞌ, meltzoko ebꞌnaj yinh manhnabꞌalehal,
machi issayilo ebꞌnaj Komam Jahawil,
yuxin machi alaxayo iskꞌulal yibꞌanh ebꞌnaj yu Komam, wal xin sajlemito sunil isnoqꞌ ebꞌnaj.
Chitit isqꞌumal howal kat yah wejna anma yu xiwkilal,
yuto chal-laxi ta chul anma bꞌey konhobꞌ ayko yinh yetkꞌulal norte,
kat istzꞌinhlokano ej konhobꞌ Judá,
kat yoknikaniko yatuto noꞌ oj.
Walnihan: “¡Mam Wahawil, wohtajan tato naj winaj,
mach yahawo naj yinh tzetaj chiswatxꞌe,
maxhtajpaxo naj chiswatxꞌeko isbꞌa yinh istxolal bꞌayejtuꞌwal chiꞌekꞌi!
Mamin, ayo isyaꞌtajil wibꞌanhan,
yajaꞌ tzꞌayojabꞌ hakꞌul winhan yinh istoholal,
machojabꞌ chitit hahowal winhan,
haxinwal mach chintanhilojan yinh hunelnhe.
Ayo hahowal yibꞌanh ej konhobꞌ machi kach ohtanheniloj,
yebꞌ yibꞌanh nimeta konhobꞌla mach awten habꞌi yinh.
Yuto haꞌ hunteqꞌan konhobꞌ tuꞌ tanhtzenilo iskonhobꞌ yaꞌ Jacob,
hunelnhe yuchkꞌakanto ebꞌnaj, kaw tzꞌinan yukano iskonhobꞌ yaꞌ Jacob tiꞌ yu ebꞌnaj,” kinchihan,» xhi yaꞌ Jeremías. [m].
	[l]10:17 Chitzotel yinh yet toxa chitanhtzelaxilo konhobꞌ Jerusalén yulbꞌal habꞌil 586 a.C. 2Rey. 25:1
	[m]10:25 Huneꞌ versículo tiꞌ chitzotel yinh yet yalaxiko howal yinh konhobꞌ Jerusalén yu ebꞌnaj issoldado naj rey Nabucodonosor. Sal. 74

Mach isyije ebꞌnaj Israel istrato Komam Dios yaqꞌ tet ebꞌnaj
Tzotiꞌ tit yu Komam Jahawil tet yaꞌ Jeremías, xhi hakaꞌ tiꞌ: «Abꞌe trato tꞌinhbꞌabꞌilkano wuhan kat hawalnipaxo yabꞌe sunil ebꞌnaj winaj ah Judá yebꞌ sunil anma ay bꞌey Jerusalén, kat hawalni tet: “Hak tiꞌ yalni Komam Jahawil, isDiosal Israel, hakaꞌ tiꞌ: ‘Tijabꞌ tzꞌaktiꞌ yibꞌanh mak mach chiyijen tzet chal huneꞌ tꞌinhbꞌabꞌil wuhan teyet, haꞌ ton huneꞌ trato waqꞌan tet ebꞌnaj heyichmam yinh huneꞌ tzꞌayik bꞌay inhekꞌilojan ebꞌnaj sat txꞌotxꞌ Egipto, huneꞌ konhobꞌ lahan hakaꞌ horno bꞌay chinhuslax chꞌen hierro. Walnihan tet ebꞌnaj: Abꞌewe tzet chiwalan kat heyijen intzotiꞌan, huneꞌ tzet chinchejan heyubꞌ. Ta cheyije tzet chiwalan, chexok inkonhobꞌojan kat wokan heDiosaloj,’ kinchihan. Yuxin ta cheyije tzet chiwalan, chinyijehan tzet walan tet heyichmam, waqꞌni bꞌinaho inbꞌihan ta chiwaqꞌan huneꞌ txꞌotxꞌ teyet, txꞌotxꞌ kaw yax sat bꞌay chꞌekꞌ yojomal noꞌ lech yebꞌ noꞌ kabꞌ, hakaꞌ ha haꞌ, haꞌ ton txꞌotxꞌ bꞌay ay hex tiꞌ tinanh,”» xhi Komam.
Intaqꞌwihan tet Komam Jahawil: «Yubꞌojabꞌi,» kinchihan.
Yalni Komam wetan: «Halikꞌo sunil hunteqꞌan tzotiꞌ tiꞌ yulajla konhobꞌ ay yul ismajul Judá, kat hawalnipaxikꞌo yulaj bꞌeh ayko yul konhobꞌ Jerusalén hakaꞌ tiꞌ: “Abꞌewe tzet chal huneꞌ trato tꞌinhbꞌabꞌilkano tiꞌ, kat heyaniko yinh ismunil,” kachi. Yuxin hayet winiltijan ebꞌnaj heyichmam bꞌey txꞌotxꞌ Egipto yichi walnihan tato chiyabꞌe ebꞌnaj tzet chiwalan, hataxtikꞌa tuꞌ masanto tinanh yexnheto walnihan hakaꞌ tiꞌ: “Abꞌewe tzet chiwalan,” kinchihan. Yajaꞌ machi istxalbꞌa ebꞌnaj istxikin yabꞌeni, mach isyije ebꞌnaj tzet walan. Wal xin ok tzujno ebꞌnaj yinta istxꞌojal tzet chal islutꞌal yanma, yuxin chiwatijan isyaꞌtajil yibꞌanh ebꞌnaj hakaꞌ sunil tzet tꞌinhbꞌabꞌilkano wuhan yebꞌ ebꞌnaj, yinh tzet waqꞌan yunhe isyijen ebꞌnaj, yajaꞌ xin mach isyije ebꞌnaj,» xhi Komam wetan.
Yalnipaxo Komam Jahawil wetan: «Haꞌ anma ah Judá yebꞌ anma ah Jerusalén, pakꞌiko howal winhan, ismeltzo iswatxꞌen istxꞌojal, hakaꞌ istxꞌojal iswatxꞌe ebꞌnaj bꞌabꞌel yichmam ebꞌnaj, mach isje ebꞌnaj yabꞌeto intzotiꞌan, yok tzujno ebꞌnaj yinta hunteqꞌan komon dios, chiyinayo isbꞌa ebꞌnaj tet. Haꞌ ebꞌnaj Israel yebꞌ ebꞌnaj Judá tiꞌ, ok ebꞌnaj ismanhkꞌo huneꞌ tzet intꞌinhbꞌakanojan tet yichmam ebꞌnaj. Yuxin hanin Yahawintiꞌan, hankawhinan chiwalan: Chiwatijan isyaꞌtajil yibꞌanh ebꞌnaj, huneꞌ yabꞌil matxa chisje iskolni isbꞌa ebꞌnaj tet. Chꞌeliko yaw ebꞌnaj winhan, yajaꞌ matxa chiwabꞌetojan. Yuxin anma ah Judá yebꞌ anma ay bꞌey Jerusalén, chito isqꞌanaꞌ kolwal tet istioxh bꞌay chisnhus teꞌ pom; yajaꞌ mach chu iskolcha anma yu istioxh tuꞌ. Yuto hakaꞌtikꞌa isbꞌisil konhobꞌ ay yul ismajul Judá, hak tuꞌ isbꞌisil istioxh ebꞌnaj, haxa anma ah Jerusalén xin hakaꞌtikꞌa isbꞌisil bꞌeh yul konhobꞌ, hak tuꞌ isbꞌisil mexha yet xahanbꞌal bꞌay chisnhus teꞌ pom sata tioxh Baal.
»Hach tiꞌ xin mach chu hawok tzotelo yinh huneꞌ konhobꞌ tiꞌ, machi eliko hawaw winhan yu ebꞌnaj, mach chachtxahli wetan yinh ebꞌnaj, yuto mach chiwabꞌehan yet chisqꞌanni ebꞌnaj tato chinkolilojan ebꞌnaj yinh istzꞌayikal yet chul isyaꞌtajil yibꞌanh ebꞌnaj.
¿Tom ayto yokbꞌalti inkonhobꞌan ochebꞌil wuhan yul watuttiꞌan,
lahwi iswatxꞌenkano txꞌiꞌal isyahbꞌetajil yul insatan?
¿Tajka chenah tato hayet chenhusni no noqꞌ xahanbꞌalil wetan,
kat winilojan isyaꞌtajil yibꞌanh konhobꞌ tiꞌ, kat iskolchaloj?
Yalanhtokanoj, lahan inkonhobꞌtiꞌan,
hakaꞌ hunu teꞌ olivo kaw yax, yebꞌ kaw saqꞌal yeko sat,
huneꞌ teꞌ olivo tuꞌ kaw ochebꞌal jilnikano teꞌ,
yajaꞌ tinanh xin chintanhtzelojan teꞌ hakaꞌ chu isqꞌahto te teꞌ yu nimeta jaqꞌeqꞌ,
kat istzꞌato isqꞌabꞌ teꞌ yu kꞌuh.
»Yuto hanin Yahawilintiꞌan, Yahawil kaw aykano yip, haninan tzꞌunnhe konhobꞌ Israel yebꞌ konhobꞌ Judá, yajaꞌ chiwalan ta chiꞌay isyaꞌtajil yibꞌanh yu sunil istxꞌojal xaꞌiswatxꞌe. Xayaqꞌ tij inhowalan, yuto chisnhus teꞌ pom tet tioxh Baal,» xhi Komam.
Yabꞌelo yaꞌ Jeremías tato ay hunteqꞌan ebꞌnaj chiyoche yaqꞌaꞌ kamoj
Yalnipaxo yaꞌ Jeremías: «Haꞌ Komam Jahawil aqꞌni wohtanhelojan tato chiyoche ebꞌnaj ayko ishowal winhan kinyaqꞌaꞌ kamojan, hak tuꞌ yu wohtanhenilojan tzet chiyoche ebꞌnaj iswatxꞌeꞌ winhan. Hanintiꞌan lahan hinan hakaꞌ hunu meꞌ tonhe tukan chiꞌilaxto kamoj, mach intxuman ta chinalaxiko istxꞌojal winhan, chalni ebꞌnaj winhan hakaꞌ tiꞌ: “Koqꞌajaꞌweyo huneꞌ qꞌebꞌtaj tiꞌ yebꞌ sunil sat aykoj, kotanhtzekanilo xol anma itzitz sat yibꞌanhqꞌinal tiꞌ, hak tuꞌ xin matxa mak chꞌaqꞌni bꞌinahoj,” xhi ebꞌnaj.
Yajaꞌ wal hach tiꞌ Mam Yahawil kaw aykano yip,
hach chawila yinh tzet chꞌeliko anma yinh kaw istoholal,
hach hawohta tzetta chꞌekꞌ yinh isnabꞌal yebꞌ yinh yanma anma;
ati isyaꞌtajil yibꞌanh hunteqꞌan anma tiꞌ yinh insatan,
yuto yul haqꞌabꞌ wabꞌekanto hinbꞌahan yinh ej isyaꞌtajil chinahlaxkanh winhan.
»Yuxin hak tiꞌ yalni Komam Jahawil yinh ebꞌnaj ay bꞌey Anatot, ebꞌnaj choche chinkaman, ebꞌnaj halni wetan hakaꞌ tiꞌ: “Mach chawalikꞌo istzotiꞌ Komam Jahawil. Ta chawalikꞌo xin, chachkam yul koqꞌabꞌanh,” xhi ebꞌnaj. Chalni Komam, Yahawil yinh Sunil, hakaꞌ tiꞌ: “Haninan chiwayojan isyaꞌtajil yibꞌanh ebꞌnaj. Haꞌ ebꞌnaj tzehtaj chitejlaxkamo ebꞌnaj yu espada, haxa iskutzꞌin yebꞌ iskꞌahol ebꞌnaj xin chikamkanh yu wahil. Matxa hunu ebꞌnaj chikan xol ebꞌnaj, yuto chihul istiempohal bꞌay chiwatijan isyaꞌtajil yibꞌanh ebꞌnaj ay bꞌey konhobꞌ Anatot,” xhi Komam,» xhi yaꞌ Jeremías.
Isqꞌambꞌebꞌal yaꞌ Jeremías yebꞌ ispajtzebꞌal Komam Dios
Kaw tohol hachkanoj, Mam Wahawil,
yuxin mach intzanojan wokan inteyeleno hinbꞌahan yebꞌ hach,
yajaꞌ xin chinokan walaꞌan tawet yinh tzet chinqꞌambꞌehan.
¿Tzet yinh yuxin kaw kꞌul chꞌekꞌ yilaꞌ ebꞌnaj txꞌoj isbꞌeybꞌal?
¿Tzet yinh xin ay tzet ay ebꞌnaj chiꞌaniko leqꞌtiꞌal?
Hach hatzꞌunayo ebꞌnaj,
yanayto xeꞌ yul txꞌotxꞌ, ischꞌibꞌkanh, yaqꞌni sat.
Chach yaqꞌ bꞌinaho ebꞌnaj yu istiꞌ,
yajaꞌ yanma ebꞌnaj xin nahat yelo tawinh.
Yajaꞌ hach tiꞌ Mam Jahawil, ohtabꞌil hinan hawu, tꞌanhan hach winhan,
kinhawilwehan hawilni ta ayko wanmahan tawinh.
Ito hunteqꞌan ebꞌnaj tuꞌ hakaꞌ chu yilaxto noꞌ meꞌ kamoj,
chapohnikanilo ebꞌnaj yunhe ismaqꞌlaxkamo ebꞌnaj yinh istzꞌayikal bꞌay chiꞌaqꞌlaxkamo anma.
¿Hayebꞌtom tzꞌayik tajin sat txꞌo txꞌotxꞌ tiꞌ,
yebꞌ hayebꞌtom tzꞌayik chitajayo teꞌ telaj sat txꞌotxꞌ?
Yu ismul anma ay sat txꞌotxꞌ tiꞌ,
yuxin matxa no noqꞌ yebꞌ noꞌ chꞌik,
yuto yal ebꞌnaj hakaꞌ tiꞌ:
«Mach chil Komam Dios tzet chonhtanhi,» xhi ebꞌnaj.
Istaqꞌwi Komam wetan: «Tato mach chaxhqꞌoji hawaqꞌni anhe yinta ebꞌnaj chiyaqꞌ anhe yu yoj,
¿tzettaxka chu halahbꞌan hawaqꞌni anhe yinta ebꞌnaj ayahto yibꞌanh cheh?
Ta mach tꞌinhano haweh chawabꞌe bꞌay matzet chihul tawinh,
¿tzettokꞌanabꞌ chu hawekꞌ xolaj teꞌ qꞌebꞌtaj ayayo istiꞌla haꞌ Jordán?
Yuto haꞌ kaw ebꞌnaj hawuxhtaj yebꞌ ebꞌnaj yuxhta hamam ah wejna howal tawinh,
yahpaxo yaw ebꞌnaj tawintaj.
Hayet kꞌul istzotel ebꞌnaj tawet, mach chawayto yul hawanma yinh tzet chal ebꞌnaj,» xhi Komam.
Yalnipaxo Komam Jahawil: «Xahinbꞌejkanojan watutan,
xahinbꞌejpaxkanojan inmajulan,
haꞌ inkonhobꞌan kaw ochebꞌil yu wanmahan wakojan yul isqꞌabꞌ ebꞌnaj ayko ishowal yinh inkonhobꞌtuꞌan.
Haꞌ inmajultiꞌan lahan yul insatan hakaꞌ noꞌ bꞌalam chꞌekꞌ xolaj nimeta qꞌebꞌtaj;
chꞌel yaw nhisanti istiꞌ winhan, yuxin yahbꞌil wuhan.
Haꞌ inmajultiꞌan lahan yul insatan hakaꞌ noꞌ chꞌik lojom chibꞌe tzꞌibꞌinhtanhe jilni jinh,
yajaꞌ hoybꞌilpaxayo yu hunteqꞌanxa noꞌ chꞌik lojom chibꞌe.
Tijabꞌ sunil noꞌ xoltelajil noqꞌ, iskutxbꞌahabꞌ isbꞌa noꞌ, kat iskꞌuxni noꞌ yet.
Txꞌiꞌal ebꞌnaj yilomal anma nan konhobꞌal hul etanoto teꞌ uva tzꞌunbꞌil,
isxanhobꞌtanhen ebꞌnaj inmajulan,
haꞌ inmajul tuꞌan kaw saqꞌal jilni.
Elkaniko txꞌotxꞌ desiertohal yu ebꞌnaj, kaw tzꞌinlokanoj. [n].
Uchkꞌalaxkanto inkonhobꞌan yu ebꞌnaj,
kaw oqꞌ yu bꞌiskꞌulal chiwilan,
kaw tzꞌinan yukano sunil istxꞌotxꞌ,
yuto machi hunu ebꞌnaj winaj tiꞌ istxum isbꞌa iskꞌul.
Tit sunil ebꞌnaj yet howal ay yinhla istzalanil witz ay sat txꞌotxꞌ desierto,
istanhtzenilo ebꞌnaj inkonhobꞌan, yuto hanin Yahawilintiꞌan,
ay huneꞌ wespadahan chitanhtzenilo anma ayko yinh isqꞌaxepal iskꞌul txꞌo txꞌotxꞌ tiꞌ masanta yinh hunxa isqꞌaxepal txꞌotxꞌ.
Matxa hunu mak tiꞌ chiꞌilni aqꞌankꞌulal.
Istxihayo inkonhobꞌan ixim trigo, yajaꞌ txꞌix teꞌ kutxbꞌalaxkanh,
yaqꞌ yanma ebꞌnaj ismunlahi yajaꞌ nabꞌanhe ismunil ebꞌnaj;
txꞌixwikanh ebꞌnaj yinh sat istzꞌunubꞌ yu wayojan inhowalan yibꞌanh ebꞌnaj,» xhi Komam.
Tzotel Komam Jahawil yinh ej konhobꞌ kaw machiswalil ayayo iskawilal Israel, haꞌ ton hunteqꞌan konhobꞌ etanto txꞌotxꞌ yaqꞌ Komam ismajulo konhobꞌ Israel. Yalni Komam hakaꞌ tiꞌ: «Haninan chiwilojan ebꞌnaj sat istxꞌotxꞌ, chiwinilojan anma ah Judá xol ebꞌnaj. Haxa yet lahwi winilojan ebꞌnaj, chinmeltzohan, kat istzꞌayo inkꞌulan yinh ebꞌnaj kat waqꞌni meltzohojan hunun ebꞌnaj sat ismajul yebꞌ sat istxꞌotxꞌ hunelxa. Ta chako hunteqꞌan konhobꞌ tuꞌ yinh iskꞌul yabꞌen ischejbꞌanil inkonhobꞌan, kat yaqꞌni bꞌinaho inbꞌihan, hakaꞌ yu iskuyni ej konhobꞌ tuꞌ inkonhobꞌan yaqꞌni bꞌinaho tioxh Baal; wal tuꞌ chiꞌehayo ebꞌnaj xol inkonhobꞌan, kat yay isyaxil yibꞌanh ebꞌnaj. Yajaꞌ ta machi yabꞌe ebꞌnaj xin, chiwilojan ebꞌnaj hakaꞌ chu ishokꞌlaxkanh hunu te teꞌ yebꞌ sunil isxeꞌ, hak tuꞌ chiwutehan ebꞌnaj, kat intanhtzenkanilojan ebꞌnaj,» xhi Komam Jahawil.
	[n]12:10 Huneꞌ tiꞌ chitzotel yinh yet yul ebꞌnaj caldeo yebꞌ ebꞌnaj arameo yebꞌ ebꞌnaj moabita yebꞌ ebꞌnaj amonita howal yinh konhobꞌ Judá yinh habꞌil 602 a.C. yuto yaꞌ rey Joacim, ok yaꞌ manhkꞌomal tet naj Nabucodonosor isreyal Babilonia. 2Rey. 24:1-2

Yechel yinh huneꞌ qꞌap txꞌambꞌale xaqꞌatoj
Yalni Komam Jahawil wetan hakaꞌ tiꞌ: «Asiꞌ, kat haloqꞌni hunu hatxꞌambꞌal lino, kat hawaniko yinh hawiktaj, yajaꞌ mach chawayto qꞌap txꞌambꞌale tuꞌ xol haꞌ,» xhi Komam. Inloqꞌnihan qꞌap txꞌambꞌale tuꞌ hakaꞌtikꞌa yu yalni Komam wetan, wanikojan qꞌap iskꞌalilo wiktajan. Lahwi tuꞌ istzotelpaxo Komam wetan yinh iskayelal, yalni hakaꞌ tiꞌ: «Ito huneꞌ iskꞌalil hawikta maxaloqꞌ tiꞌ, kat hato istiꞌ haꞌ Éufrates kat hawebꞌanto yul islotꞌil iskꞌul chꞌen nimeta chꞌen, istiꞌ haꞌ,» xhi Komam. Hak tuꞌ yu intohan istiꞌ haꞌ, webꞌantojan qꞌap txꞌambꞌale tuꞌ, hakaꞌtikꞌa yu yalni Komam wetan.
Haxa yet yekꞌto txꞌiꞌal tzꞌayik yalni Komam wetan hakaꞌ tiꞌ: «Ahanhwanoj kat hato istiꞌ haꞌ Éufrates kat hawiniti iskꞌalil hawikta inchejan hawebꞌatoj bꞌey tuꞌ,» xhi Komam. Hak tuꞌ yu intohan istiꞌ haꞌ Éufrates, bꞌay webꞌakaniktojan iskꞌalil wikta tuꞌan, winiltijan qꞌap, yajaꞌ xin xaqꞌato qꞌap, matxa xin tzet okniko qꞌap.
Lahwi tuꞌ istzotel Komam Jahawil wetan hunelxa, yalni: «Hakaꞌ yu isqꞌato huneꞌ txꞌambꞌale tiꞌ hak tuꞌ chu waqꞌni qꞌajotojan isloloꞌal anma ah Judá yebꞌ isloloꞌal anma ah Jerusalén. Haꞌ huneꞌ konhobꞌ kaw txꞌojkano tiꞌ, mach isje yabꞌeꞌ intzotiꞌan, tzujaniko yinta tzet choche yanma yebꞌ yinta hunteqꞌan tioxh chal isdiosaloj chiyinayo isbꞌa tet, kat yay jahno sataj, haꞌ hunteqꞌan anma tiꞌ lahan chꞌelkaniko hakaꞌ qꞌap txꞌambꞌale qꞌatoj, matxa tzet chꞌoknikoj. Hakaꞌ hunu mak chiꞌaniko hunu txꞌambꞌal yinh yiktaj, hak tuꞌ wehan yebꞌ konhobꞌ Israel yebꞌ konhobꞌ Judá, kaw huneꞌnhe wehan yebꞌi yu yok inkonhobꞌojan, kat isbꞌinakanoj yu yalni kꞌul-la tzotiꞌ winhan, kat yaniko inmayan; yajaꞌ mach yabꞌeto tzet walan,» xhi Komam Jahawil.
Yechel yinh hunteqꞌan tzꞌahabꞌ nohnaj
Yalnipaxo Komam wetan: «Hal hunteqꞌan tzotiꞌ tiꞌ tet konhobꞌ, hak tiꞌ yalni Komam Jahawil, isDiosal Israel: “Hunun isnet havino masan chinohtzelax yu vino,” kachi. Chiyalno ebꞌnaj tawet: “¿Tom mach johtajojanh hawalni ta sunil isnet havino yilal isnohtzelaxi?” xhi ebꞌnaj. Yajaꞌ chachtaqꞌwo tet ebꞌnaj hakaꞌ tiꞌ: “Haꞌ Komam Jahawil chalni hakaꞌ tiꞌ: Chiwayojan isyaꞌtajil yibꞌanh sunil anma ay yul konhobꞌ tiꞌ hakaꞌto kaw niman vino chiwaqꞌan yukꞌuꞌ, chiyukꞌ ebꞌnaj rey titna yinh yaꞌ rey David, ebꞌnaj chitzꞌonhi yul istzꞌonhobꞌal yaꞌ, yebꞌ ebꞌyaꞌ sacerdote, yebꞌ ebꞌnaj chiyal isbꞌa inchejabꞌojan, yebꞌ sunil ebꞌnaj ay yul konhobꞌ Jerusalén tiꞌ. [o].Chinmaqꞌ pohojan ebꞌnaj hakaꞌ chu ispeylenqꞌalo isbꞌa txꞌotxꞌ tzꞌahabꞌ yet chitenlaxikoj, lahan chiyute isbꞌa ebꞌnaj mame yebꞌ ebꞌnaj kꞌahole. Hanin Jahawil intiꞌan chiwalan: ‘Matxa chiwaqꞌ nimankꞌulalan yinh ebꞌnaj, wal xin mach chiwiqꞌ bꞌiskꞌulalan, yebꞌ mach chitzꞌay inkꞌulan intanhtzenkanilojan,’”» xhi Komam Jahawil.
	[o]13:13 Chiꞌukꞌtzelaxkanh. Huneꞌ tiꞌ yechel yinh isyaꞌtajil chayo Komam Dios yibꞌanh iskonhobꞌ yu ismul. Is. 51:17; Jer. 25:15-29; Ap. 16

Ebꞌnaj Judá ilaxto ebꞌnaj preso
Yalni yaꞌ Jeremías: «Hex konhobꞌ tiꞌ, kaw hajbꞌawe hetxikin, abꞌewej.
Mach cheyikanh hebꞌa, yuto xatzotel Komam Jahawil teyet.
Aweko ismay Komam Jahawil, koDiosal, yalanhto maxhto chiyati Komam qꞌejholo,
yalanhto maxhto chextxaqꞌmo yinh ej wonhan xol qꞌejholo,
yalanhto maxhto chismeltzo Komam huneꞌ sajilqꞌinal echmabꞌil heyu yinh kamikal yebꞌ yinh qꞌejholohal.
Yajaꞌ ta mach cheje heyabꞌeꞌ hunteqꞌan tiꞌ, chinokan oqꞌo yinh ewantajil, yu heyikanh hebꞌa,
kaw chinoqꞌan yinh bꞌiskꞌulal, kat yay tꞌultꞌun yal insatan,
yuto chexilaxto chejabꞌoj yu nan konhobꞌal, hex tiꞌ hakaꞌ ismeꞌ Komam Jahawil heyehi,» xhi yaꞌ Jeremías.
Yalni Komam tet yaꞌ Jeremías hunelxa: «Hal tet yaꞌ rey yebꞌ tet ix reina hakaꞌ tiꞌ:
“Iweyo hebꞌa ayanhwe tzꞌonhno sat txꞌotxꞌ, yuto haꞌ hecorona chiꞌaniko hemay ayahto yinh hewiꞌ, chiꞌaykꞌayoti yinh hewiꞌ,” kachi.
Haꞌ ispultahil ej konhobꞌ ay bꞌey txꞌotxꞌ Neguev chimajikanoj, matxa hunu mak chu ishajni ispultahil.
Sunil anma ah Judá chihekꞌlaxilo yul iskonhobꞌ tiꞌ, kat yilaxoto preso bꞌey nan konhobꞌal.
Ilwe istit ebꞌnaj ayko ishowal teyinh yinh yetkꞌulal norte.
¿Bꞌaytuꞌwal ay hunbꞌulan inkonhobꞌan wakojan yul haqꞌabꞌ yu hatanheni? Haꞌ hunbꞌulan anma tuꞌ haꞌ ayko hamayoj. [p].
¿Tzet kexchi hex ah Jerusalén yet chexok yalanh ischejbꞌanil hunteqꞌan ebꞌnaj heyamigo tikꞌa hebꞌa yebꞌi?
¿Mataxka mach cheyabꞌe isyaꞌil hakaꞌ isyaꞌil chiyabꞌe hunu ix ix yet chiwatxꞌi iskꞌul?
Hach Jerusalén, kꞌuxanta chawal yebꞌ hawanma hakaꞌ tiꞌ,
“¿Tzet yinh xin chihul sunil hunteqꞌan tiꞌ wibꞌanhan?” ta chawala. Chitaqꞌwi Komam:
“¡To yu sunil nimeta mule hawakoj, yuxin chiyu hakaꞌ tuꞌ, yuxin chaxhtꞌilbꞌalaxi, kat yilaxilo hapixan!
¿Chimyu ishelni hunu naj etíope istzꞌumal qꞌej?
¿Chimyu ishelni noꞌ leopardo isnimanil tzꞌibꞌinhtanhe?
Hakexpax tuꞌ ¿chimisje hewatxꞌen iskꞌulal ta kaw qꞌayna hexxa hewatxꞌen istxꞌojal?
Yuxin haninan chexwaqꞌ pujnahotojan
hakaꞌ chu issajlemito matzꞌik yu jaqꞌeqꞌ chitit bꞌey txꞌotxꞌ desierto.
Haꞌ ton heyinhbꞌal hex konhobꞌ hex tiꞌ,
haꞌ xin hemajul chiwaqꞌan,
yuto kinhenahulnhetojan, iskawxi hekꞌul yinh leqꞌtiꞌal.
Haꞌ hunteqꞌan tiꞌ hankaw Yahawilintiꞌan, chiwalan.
Hakinpax tuꞌan chexintꞌilbꞌahan,
kat kexwanikojan yinh txꞌixobꞌal.
Xawilan hanta hemul yinh ixloj yebꞌ winajloj,
chewatxꞌen istxꞌojal yinh tzet choche henimanil,
yebꞌ mule chewatxꞌe iswiꞌla wonhan yebꞌ xolaj te teꞌ. ¡Ay, kaw kꞌanchꞌan hex, hex ah Jerusalén!
¿Bꞌaqꞌinh chexsajbꞌikano tinanh?
¿Hayebꞌto tzꞌayik chitoj katto hesajbꞌikanoj?”» xhi Komam.
	[p]13:20 Yibꞌanhilo ebꞌnaj enemigo chul yinh norte, Jer. 1:14-15

Huneꞌ niman tajintiꞌal matxa haꞌ nhabꞌ chaqꞌa
Tzotel Komam Jahawil tet yaꞌ Jeremías,
yibꞌanhilo huneꞌ niman waresma, yalni hakaꞌ tiꞌ:
«Chꞌoqꞌ anma ah Judá yu bꞌiskꞌulal,
matxa anma chꞌekꞌ yulajla ispultahil ej konhobꞌ,
toxanhe tzꞌonhanayo anma sat txꞌotxꞌ yu bꞌiskꞌulal.
Kaw chꞌel yaw anma ah Jerusalén yu isyaꞌtajil.
Ebꞌnaj qꞌalom chischejto ischejabꞌ iqꞌo haꞌ bꞌay chipanhi ha haꞌ,
yajaꞌ machi haꞌ chiꞌilcha yu kat ismeltzo yebꞌ istzꞌahabꞌ manhhaꞌil,
kat istxꞌixwikanh, matxa chinawi yu tzet chute isbꞌa,
chahnato yenhel iswiꞌ yu txꞌixwilal.
Kaw tajin sat txꞌotxꞌ, chihatto txꞌotxꞌ yu matxa haꞌ nhabꞌ chaqꞌa,
ebꞌnaj munlawom matxa chinawi yu ebꞌnaj tzet chute isbꞌa, chiyahto ebꞌnaj yenhel iswiꞌ.
Haꞌ noꞌ miꞌe sajche chisbꞌejkano noꞌ nixhte yunin lanhanto ispitzkꞌahi xolaj te teꞌ,
yuto machi yaxla telaj chislo noꞌ.
Hakpax tuꞌ noꞌ xoltelajil burro chꞌok linhno noꞌ yinh ej istzalanil wonhan, chishiqꞌni noꞌ jaqꞌeqꞌ hakaꞌ noꞌ oj;
kat ispaxilo yip ismujlubꞌal noꞌ yuto machi telaj chislo noꞌ,» xhi Komam.
Yalni anma Israel tet Komam: «Mam Jahawil, waxanhka komulanh chiqꞌanniti isyaꞌtajil jibꞌanhanh,
kólonhilojanh yu hanta isxahanil ay habꞌi hawu, yuto hanhonhtiꞌanh kaw manhkꞌom honhanh, yu jako komulanh tawet.
Mam hach ayachiko yipo iskꞌul Israel, hachnhechꞌan chakolilo yinh istiempohal isyaꞌtajil.
¿Tzet yinh xin hakaꞌ hunu nan konhobꞌal, hak tuꞌ chawute habꞌa sat txꞌotxꞌ tiꞌ?
Hakaꞌ hunu bꞌelwom, tonhe chꞌekꞌ tuklahi, huneꞌnhe aqꞌbꞌal chꞌekꞌ wayoj.
¿Tzet yinh xin lahan chawute habꞌa hakaꞌ hunu naj winaj tonhe chikꞌay iskꞌul,
maka hakaꞌ hunu naj yet howal kaw helan, mach chu iskolwahi?
Mam Jahawilanh, hach tiꞌ ayachikꞌo koxolanh, kat isbꞌina habꞌi jinhanh, yuxin mach chonhhabꞌejkanojanh,» xhi anma Israel.
Hak tiꞌ yalni Komam Jahawil yinh konhobꞌ Israel hakaꞌ tiꞌ: «Haꞌ huneꞌ konhobꞌ tiꞌ kaw istzan yekꞌ iskꞌayaꞌ istzꞌayik yinta ej tioxh, maxhtikꞌa chixewninoj, yuxin mach chintzalahan yinh; wal xin chinnatijan ismul tinanh, kat wanayojan isyaꞌtajil yibꞌanh yu ismul,» xhi Komam.
Yalni Komam Jahawil wetan: «Mach chꞌeliko hawaw yinh iskꞌulal huneꞌ konhobꞌ tiꞌ. Hayet mach chiwaꞌ yu istxahli wetan mach chiwabꞌehan tzet chisqꞌana, haxa yet chisnhusni no noqꞌ xahanbꞌalil wetan kat yaqꞌni isyebꞌalqꞌabꞌ wetan mach chinchahan; wal xin chintanhtzelojan ebꞌnaj yu espada, yu wahil, yebꞌ yu howla yabꞌil,» xhi Komam.
Intaqꞌwihan tet Komam, walnihan: «Ay, ay, Mam Wahawil, haꞌ ebꞌnaj hachejabꞌ chal ebꞌnaj ta machi howal chuli, machipaxo wahil chuli, wal xin chal ebꞌnaj ta chawaqꞌ aqꞌankꞌulal yinh hunelnhe bꞌay ayonh tiꞌanh,» kinchihan.
Yuxin yal Komam Jahawil wetan: «Haꞌ hunteqꞌan ebꞌnaj tuꞌ, tonhe chisbꞌaliko isbꞌa ebꞌnaj inchejabꞌojan, chalni ebꞌnaj leqꞌtiꞌal yinh inbꞌihan; wal xin matzet inchejan yalaꞌ ebꞌnaj, mach bꞌay kintzotelan tet ebꞌnaj, haꞌ hunteqꞌan waqꞌan yalaꞌ ebꞌnaj yalni tuꞌ, mach yelo, yuxin mach yelapnoj, haꞌ tzet chal ebꞌnaj tuꞌ leqꞌtiꞌal, tonhe chisnakanh ebꞌnaj. Hanin Yahawilintiꞌan, chiwalan yinh hunteqꞌan ebꞌnaj chejabꞌ chischilbꞌa yalni yinh inbꞌihan ta machi howal, ta machi wahil chihul yibꞌanh konhobꞌ tiꞌ, yajaꞌ maxhtaj hinan chinchejan yalaꞌ ebꞌnaj, yuxin haꞌ hunteqꞌan ebꞌnaj chejabꞌ tuꞌ chikam ebꞌnaj xol howal yebꞌ wahil. Haxa anma ay yul konhobꞌ bꞌay yal ebꞌnaj chejabꞌ leqꞌtiꞌal tuꞌ, chiꞌaqꞌlaxkamo ebꞌnaj yu espada, kat iskam yu wahil. Chikamo ebꞌnaj winaj yebꞌ yixal, yebꞌ iskꞌahol yebꞌ iskutzꞌin; chikankano pakꞌno isnimanil ebꞌnaj yulaj bꞌeh chꞌekꞌ yul konhobꞌ Jerusalén, machi mak xin chimujni isnimanil ebꞌnaj tuꞌ, chiꞌay isyaꞌtajil tuꞌ yibꞌanh ebꞌnaj yu ismul yakoj.
»Hal hunteqꞌan tzotiꞌ tiꞌ tet anma tuꞌ hakaꞌ tiꞌ:
“Mach chinbꞌejan woqꞌan,
mach islinhbꞌa yay tꞌultꞌun yal insatan,
woqꞌan tzꞌayik aqꞌbꞌal,
yu niman isyaꞌtajil chiꞌaqꞌni ekꞌoyaꞌ yanma inkonhobꞌan,
yuto kaw chiyabꞌe isyaꞌil isyaꞌtajil.
Ta chineltojan xolaj munil chiwilnihan isnimanil anma aqꞌbꞌil kamo yu chꞌen espada,
haxa yet chinoktojan yul konhobꞌ chiwilnihan iskamilo anma yu wahil.
Haꞌ ebꞌnaj chisbꞌaliko isbꞌa inchejabꞌojan yebꞌ ebꞌyaꞌ sacerdote,
toxanhe chiꞌekꞌ kolo ebꞌnaj yul hunuxa nan konhobꞌal
mach yohtajo ebꞌnaj,” kachi,» xhi Komam wetan.
Walnihan tet Komam: «Mamin, ¿Tom kaw yinh hunelnhe chawintanhekanilto anma ah Judá?
¿Tom kaw chayahkano konhobꞌ Sión?
¿Tzet yinh yuxin hawako kolahwilalanh,
matxa xin chonhanhchahanh?
Echmabꞌil aqꞌankꞌulal juhanh, yajaꞌ mach jilanh iskꞌulal,
echmabꞌil istzꞌayikal bꞌay chonhaqꞌlax kawxojanh,
yajaꞌ aqꞌlax somchahokanh konabꞌalanh.
Mam Jahawilanh, chijohtanhelojanh kotxꞌojalanh yebꞌ istxꞌojal komamanh,
yuto tawet jako komulanh.
Yu hanta xahan ay habꞌi hawu, mach chonhhawintanhekaniltojanh,
mach chawilo ispixan hatzꞌonhobꞌal,
kaw aykano ismay isqꞌaqꞌal, natij,
mach chatanhtze tzet tꞌinhbꞌabꞌilkano hawu jetanh.
¿Aymi hunu istioxh ej nimeta konhobꞌ tiꞌ chu istit nhabꞌ yu?
¿Chimyu yaniti satkanh haꞌ nhabꞌ yul yet ischukil?
¿Mam Jahawilanh, tom maxhtaj hach tiꞌ, koDiosalanh?
Wal xin tawinhnhe chikawxi kokꞌulanh,
yuto hach watxꞌenhe sunil tzetaj ye tuꞌ,» kinchihan.
Mach chiꞌekꞌayo ishowal Komam Dios yinh Judá
Yalni Komam Jahawil wetan: «Waxanhka chihul yaꞌ Moisés yebꞌ yaꞌ Samuel, kat yok linhno ebꞌyaꞌ yinh insatan, maxhtikꞌa chitzꞌay inkꞌulan yinh konhobꞌ tiꞌ. Hal tet konhobꞌ, elojabꞌ yinh insatan, tojabꞌi. Ta xin chisqꞌambꞌe ebꞌnaj tawet: “¿Bꞌaytuꞌwal chonhtohanh?” ta xhi, chawal hakaꞌ tiꞌ: Hak tiꞌ chiyute yalni Komam:
“Haꞌ mak yetxatikꞌa ay iskami, chikami, haxa mak yetxatikꞌa ay istejlax yu chꞌen espada, espada chꞌaqꞌni kamoj,
haxa mak yetxatikꞌa ay iskam yu wahil, wahil chꞌaqꞌni kamoj,
haxa mak yetxatikꞌa yilaxto preso, chiꞌilaxto preso,” xhi Komam. [*]
»Chiwatijan kanhebꞌ majan isyaꞌtajil yibꞌanh ebꞌnaj. Ay ebꞌnaj chꞌaqꞌlaxkamo yu espada, ay ebꞌnaj chixitlaxkamo yu metx txꞌiꞌ, aypaxo ebꞌnaj chitꞌojlaxkamo yu noꞌ chꞌik, yebꞌ xin ay ebꞌnaj chikꞌuxlaxkamo yu noꞌ howla noqꞌ ay sat txꞌo txꞌotxꞌ tiꞌ, hak tuꞌ chu istanhkanilo ebꞌnaj. Kaw chixiwokanh ej konhobꞌ yilni tzetta chinwatxꞌehan yinh ebꞌnaj, yu istxꞌojal iswatxꞌe yaꞌ Manasés, isreyal Judá, iskꞌahol yaꞌ Ezequías. Hunteqꞌan istxꞌojal iswatxꞌe bꞌey Jerusalén. [*]
¿Mak chitzꞌayo iskꞌul teyinh hex ah Jerusalén?
¿Mak chiqꞌni bꞌiskꞌulal teyinh? ¿Mak chexqꞌambꞌeni ta aqꞌankꞌulal heyehi?
Hanin Yahawilintiꞌan, chiwalan hakaꞌ tiꞌ: “Xakinhebꞌejkanojan,” quinchihan.
Hemeltzo teyintaj; yuxin wato inqꞌabꞌan teyibꞌanh yu kexintanhtzenilojan.
¡Sikinaxa ayinan istzꞌay inkꞌulan teyinh!
Kexsajlemito wuhan yulaj ej konhobꞌ kaw nahat ay sat txꞌo txꞌotxꞌ tiꞌ,
hakaꞌ yijlaxto ismatzꞌikal ixim trigo yu jaqꞌeqꞌ,
matxa hunu yuninal inkonhobꞌan kankanoj.
Intanhtzelojan yuto mach isbꞌejkano ebꞌnaj isbꞌeybꞌalnhen istxꞌojal.
Haꞌ ebꞌix ix kan hunixal ekꞌbꞌal isbꞌisil ebꞌix sata arena ay istiꞌ haꞌ mar.
Haꞌ yinh chuman tzꞌayik watijan kamikal yibꞌanh ebꞌix miꞌe,
yebꞌ yibꞌanh ebꞌnaj uninale.
Yinhnhena tuꞌ wanitojan bꞌiskꞌulal yebꞌ isyaꞌtajil yibꞌanh konhobꞌ.
Haꞌ ix miꞌe hujwanh yunin pitzkꞌahi, paxkanilo yip ix, okkano isyaꞌil yinh yanma ix,
qꞌejholilo yil ix yet tzꞌayikal yuxin txꞌixobꞌalxa yaqꞌle ix, yokkano ix yinh sukal.
Haꞌ mak chitokankano xin, chiwakojan yul isqꞌabꞌ ebꞌnaj ayko ishowal yinh, yunhe ispotxꞌlaxkamo yu chꞌen espada,
hanin Yahawilintiꞌan, chiwalan huneꞌ tiꞌ,» xhi Komam.
Yalni yaꞌ Jeremías: «¡Miyay, hach kinhawaqꞌ pitzkꞌahojan,
kꞌanchꞌan hinan, yuto aynhetikꞌako anma howal yebꞌ bꞌuchwal winhan sat yibꞌanhqꞌinal tiꞌ!
Machi hunu mak tet xawaqꞌan chꞌen melyu kꞌamil, machipaxo hunu mak tet xaꞌinkꞌamnhehan chꞌen,
yajaꞌ xin sunil mak chintzꞌaktiꞌnhenan,» xhi yaꞌ tet ismiꞌ.
Yalnipaxo yaꞌ tet Komam Jahawil: «Yijabꞌ isbꞌa tzꞌaktiꞌ tuꞌ winhan,
yaj tato mach inqꞌanan iskꞌulal yibꞌanh konhobꞌ tiꞌ tawet,
yebꞌ ta mach kintxahlihan yinh yet yul isyaꞌtajil yebꞌ bꞌiskꞌulal yinh,» xhi yaꞌ Jeremías.
Chalni Komam Jahawil tet konhobꞌ Israel: «¿Aymi hunu mak tiꞌ chu isqꞌahnito chꞌen hierro,
chꞌen chitit yinh yetkꞌulal norte, yebꞌpaxo chꞌen bronce?
Yu sunil hemul yuxin chiwakojan heqꞌalomal yebꞌ tzet kaw ay istohol kꞌuwan heyu yul isqꞌabꞌ ebꞌnaj ayko ishowal teyinh,
yebꞌ sunil tzet ay sat hetxꞌotxꞌ chito ebꞌnaj matanil.
Chexwakojan ischejabꞌo ebꞌnaj ayko ishowal teyinh bꞌey txꞌotxꞌ mach heyohtajoj,
yuto xatit inhowalan, inhowal tuꞌan xatzuji qꞌaꞌ yinh chextzꞌato yu,» xhi Komam.

Chaqꞌ Komam Jahawil yip yanma yaꞌ Jeremías
Walnihan tet Komam: «Hach hawohta sunil, Mam Wahawil,
nahintijan tinanh, hulanh kolwal winhan, pajtze tet ebꞌnaj ayko ishowal winhan.
Mach chinhawintanheltojan yulbꞌal ayti hahowal.
Kaw hawohtaj tato chinbꞌuchlaxan yu xahan ayach wuhan, yajaꞌ xawaqꞌ techahojan.
Hayet yilcha hatzotiꞌ wuhan, inlonaytojan, haꞌ xin hatzotiꞌ aqꞌni tzalahilal yebꞌ aqꞌankꞌulal yinh wanmahan,
yuto hawet wehan, Mam Wahawil, kaw aykano hawip.
Mach inhunbꞌa hinbꞌahan yebꞌ ebꞌnaj bꞌuchwawom,
mach wipaxkanh hinbꞌahan yu hatzotiꞌ hawaqꞌ walaꞌan;
inchukilan kinay tzꞌonhnojan,
yuto wabꞌehan isyaꞌil hahowal yu istxꞌojal chiswatxꞌe anma.
¿Tzet yinh xin chiwabꞌehan isyaꞌil yinh sunilbꞌal tzꞌayik?
¿Tzet yinh xin mach chiꞌanhcha inlahwilalan? ¿Tzet yinh xin mach chaqꞌ anhchaho isbꞌa?
¿Tzet yinh xin hakaꞌ hunu tzet ye tuꞌ tonhe chiꞌekꞌ yinh konabꞌal?
¿Chimhawute habꞌa winhan hakaꞌ hunu ha haꞌ chitanhkanh?» Kinchihan tet Komam.
Yalni Komam Jahawil wetan hakaꞌ tiꞌ: «Tato chachmeltzoko yul inqꞌabꞌan,
chachinchahan hunelxa, kat hawok hayijeno tzet chiwalan. Ta haꞌ iskꞌulchꞌanil chawala,
maxhtaj xin hunteqꞌan matzet chal yelapnoj.
Yinh hakaꞌ tuꞌ chachinchejan hawalaꞌ intzotiꞌan tet anma.
Meltzojabꞌiko konhobꞌ tiꞌ tawintaj yu tzet chawala, machojabꞌtaj hach chachmeltzoto yinta ebꞌnaj.
Chachwakojan yul konhobꞌ tiꞌ, hakaꞌ hunu kꞌubꞌ sombꞌiliko bronce xol, machi mak chiꞌuchkꞌantoj.
Chiꞌalaxiko howal tawinh, yajaꞌ machi hunu mak chiqꞌoji tawinh, yuto ayinikojan takꞌatanh,
chachinkꞌubꞌahan, chachinkolnilojan.
Chachinkolilojan yul isqꞌabꞌ ebꞌnaj txꞌoj, chachinkolnipaxilojan yul isqꞌabꞌ ebꞌnaj winaj kaw ay yip,» xhi Komam.
Isyaꞌtajil hul yibꞌanh anma Judá yu Komam Dios
Istzotel Komam Dios Jahawil wetan, yalni hakaꞌ tiꞌ: «Mach chawiqꞌ hawixal, hak tuꞌ xin machi hakꞌahol yebꞌ hakutzꞌin bꞌey txꞌotxꞌ tiꞌ. Yuto hanin Yahawilintiꞌan, chiwalan tawet tzet chihul yibꞌanh ebꞌnaj kꞌahole yebꞌ ebꞌix kutzꞌine chipitzkꞌa sat huneꞌ txꞌotxꞌ tiꞌ, yebꞌ yibꞌanh ebꞌix miꞌe chiꞌuninwi, yebꞌ yibꞌanh ebꞌnaj mame chipohchan uninale. Chikam anma tuꞌ yu howla yabꞌil, machi mak xin chiꞌok oqꞌo yinh yet chikami, machi mujlaxpaxoj, wal xin chikankano pakꞌno isnimanil sat txꞌotxꞌ, hakaꞌ yaykano tꞌijo istzaꞌ no noqꞌ ay sat yibꞌanhqꞌinal. Chitanhtzelaxilo anma yu howal yebꞌ yu wahil, haxa isnimanil xin chitꞌojlaxto yu noꞌ chꞌik chꞌekꞌ satkanh, kat iskꞌuxlaxpaxto yu no noqꞌ xoltelajil,» xhi Komam.
Yalnipaxo Komam Dios Jahawil wetan: «Mach chachokto yul hunu nha bꞌay ay bꞌiskꞌulal yinh hunu kamom, mach chawiqꞌpaxo bꞌiskꞌulal yinh. Mach chawaqꞌpaxo yaqꞌlobꞌal iskꞌul anma tuꞌ yuto xawilojan aqꞌankꞌulal yul konhobꞌ tiꞌ, huneꞌ aqꞌankꞌulal wetan yehi, matxa xahano ay wuhan, matxa chitzꞌay inkꞌulan yinh,» Hanin Yahawilintiꞌan chiwalan huneꞌ tiꞌ. Chikam ichamta anma yebꞌ nixhte unin yul huneꞌ konhobꞌ tiꞌ, machi xin chimujlaxi, machi mak chiꞌoqꞌpaxo yinh. Machi mak chako islahwilal isnimanil yebꞌ machi mak chiꞌinilo xil iswiꞌ yu bꞌiskꞌulal yinh. Machi mak chꞌinito pan yu yel isbꞌiskꞌulal anma ay iskamom, machi aqꞌlaxpaxo nichꞌano haꞌ chꞌaqꞌni yaqꞌlobꞌal iskꞌul mak tuꞌ, waxanhka haꞌ ismam maka ismiꞌ chikami. Mach chachokpaxto yul hunu nha bꞌay chiwaꞌ anma yinh hunu qꞌinh, mach chu haway tzꞌonhno xol, mach chu hawaꞌi, mach chu hawukꞌni tzet chiyukꞌ anma. Yuto intiꞌan, Yahawil kaw aykano yip yebꞌ isDiosal Israel, chiwalan hakaꞌ tiꞌ: «Haninan chintanhtzelojan yul konhobꞌ tiꞌ sunil bꞌit chiꞌalaxiko yinh qꞌinh, yebꞌ yet ay tzalahilal yebꞌ bꞌit chiꞌalaxiko yinh mohyilal, hunteqꞌan tiꞌ chiyelax yinh hesat, yebꞌ yinh istzꞌayikal yet ayexikꞌo bꞌey tiꞌ.
»Hayet chawalni sunil hunteqꞌan tiꞌ tet anma ay yul konhobꞌ tiꞌ, chisqꞌambꞌen tawet hakaꞌ tiꞌ: “¿Tzet yinh yuxin yal Komam ta chihul huneꞌ niman isyaꞌtajil tiꞌ jibꞌanhanh? ¿Tzet istxꞌojal xakowatxꞌehanh? ¿Tzet kowatxꞌehanh yul sat Komam Jahawil, koDiosalanh?” xhiho anma. Chawal tet anma: “Hak tiꞌ chiyute yalni Komam Jahawil teyet: Yuto kinisbꞌejkanojan ebꞌnaj hemam icham, yok tzujno ebꞌnaj yinta hunteqꞌanxa nan diosal, yaniko isbꞌa ebꞌnaj yijemal tet, yinayo isbꞌa ebꞌnaj tet, kinyanikanojan ebꞌnaj, machi xin isyije ebꞌnaj chejbꞌanile waqꞌan. Haxa hex tiꞌ ekꞌbꞌalto istxꞌojal tzet hewatxꞌe sata hemam icham tuꞌ; yuto hunun hex tiꞌ lanhan hebꞌeybꞌalnhen istxꞌojal tzet chal heyanma, mach xin heyabꞌeto tzet walan. Yuxin chexwilojan sat txꞌo txꞌotxꞌ bꞌay ay hex tiꞌ, chexwanitojan sat huneꞌxa txꞌotxꞌ mach ohtabꞌilo heyu, mach ohtabꞌilopaxo yu hemam icham, bꞌey tuꞌ xin tzꞌayik aqꞌbꞌal cheyiyo hebꞌa tet hunteqꞌanxa nan diosal, machi xin chitzꞌay inkꞌulan teyinh,” kachi,» xhi Komam.
Yalnipaxo Komam: «Wal xin, chul istzꞌayikal bꞌay matxa chal-lax hakaꞌ tiꞌ: “Itzitz Komam Jahawil, Komam inilti ebꞌnaj jichmam Israel sat txꞌotxꞌ Egipto,” mach xhihoj. Wal xin hak tiꞌ chiyu yal-laxi: “Itzitz Komam Jahawil, Komam inilti ebꞌnaj Israel bꞌey konhobꞌ ay yinh yetkꞌulal norte, yebꞌ bꞌey hunteqꞌan konhobꞌ bꞌay pujnatoj,” xhiho anma. Wal xin chexwaqꞌ meltzohojan sat hetxꞌotxꞌ, txꞌotxꞌ waqꞌan tet ebꞌnaj heyichmam. [q].
»Chiwatijan hunteqꞌan ebꞌnaj tzabꞌom kay, xhi Komam Jahawil, kat istzabꞌlaxayo ebꞌnaj Israel yu. Chilahwi tuꞌ xin, chiwanipaxtojan hunteqꞌanxa ebꞌnaj ustem noqꞌ, kat issayni ebꞌnaj ebꞌnaj Israel yinhla witz, yebꞌ yinhla tzalan, yebꞌ yulajla chꞌen nhachꞌen. Yuto chiwilan sunil isbꞌeybꞌal ebꞌnaj, wal xin mach ewano ye yul insatan, yebꞌ istxꞌojal tzet chiswatxꞌe ebꞌnaj mach chu yebꞌan isbꞌa yul insatan. Yuxin yinh bꞌabꞌelal, kayel chintohlahan ebꞌnaj ispajo selel istxꞌojal chiswatxꞌe, yebꞌ ismul ebꞌnaj chakoj, yuto bꞌakchato intxꞌotxꞌan yu ebꞌnaj, yu hunteqꞌan kamom tioxh, mach itzitzoj. Sunil sat intxꞌotxꞌan waqꞌan tet ebꞌnaj, iswatxꞌe ebꞌnaj isyahbꞌetajil,» xhi Komam.
Walnihan tet Komam: «Mam Wahawil, hach chawaqꞌ wipan,
tawet chitit wipan, hach ayachiko wenhelojan yet istzꞌayikal isyaꞌtajil.
Chihul sunil ej konhobꞌ ay sat txꞌo txꞌotxꞌ tiꞌ chalni hakaꞌ tiꞌ:
“Yinh kaw yeli hanhe hunteqꞌan tioxh machi yelapnoj, matzet chꞌel yinh,
machi yip, ischah ebꞌnaj komam jichmamanh ismajuloj,” xhi.
¿Tom chisje iswatxꞌen ebꞌnaj winaj isdiosal?
Tato haꞌ ebꞌnaj watxꞌeni mach Dioso, chal tuꞌ,» kinchihan.
Yalni Komam: «Yuxin hayet hunel tiꞌ, chinkuykanojan anma, chiwaqꞌan yohtanhekaniloj tzet chiswatxꞌe inqꞌabꞌan,
kat yohtanhenilo wipan, hak tuꞌ chu yohtanhenkaniloj tato Yahawil inbꞌihan,» xhi Komam.
	[q]16:14-15 Hunteqꞌan versículo tiꞌ chitzotel yinh yet chiyiniti Komam Dios iskonhobꞌ bꞌey Babilonia, kat ismeltzo bꞌey iskonhobꞌ hunelxa, kaw xin saqꞌalkano huneꞌ tiempo tuꞌ, yebꞌ yinh kaw habꞌan chiyu yeltij mach hakaꞌo yet yelti bꞌey Egipto Is. 43:16-21; 48:16-21; 51:9-11

Haꞌ ismul ebꞌnaj Judá tzꞌibꞌnhebꞌiliko yinh yanma
Yalni Komam Jahawil:
«Haꞌ ismul ebꞌnaj Judá, tzꞌibꞌnhebꞌiliko yinh yanma ebꞌnaj,
haꞌ yanma tuꞌ kaw kaw hakaꞌ chꞌen chꞌen, yuxin tzꞌibꞌnhebꞌiliko yu chꞌen tzꞌujubꞌ hierro,
yebꞌ yu chꞌen diamante qꞌaqꞌiꞌ iswiꞌ;
tzꞌibꞌnhebꞌilpaxiko yinh yukꞌaꞌ ismexhahil xahanbꞌal yu ebꞌnaj.
Ebꞌnaj kꞌahole chisnati ebꞌnaj ismexhahil xahanbꞌal yet istioxh Asera ayayo yich teꞌ qꞌebꞌtaj kaw how yeko xaj,
bꞌey wonhan nahat yekanh,
yebꞌ nimeta witz yebꞌ xolaj hetzꞌunubꞌ.
Yu heyiyo hebꞌa tet hetioxh ay bꞌey txꞌotxꞌ nahat yekanh sat sunil hetxꞌotxꞌ tiꞌ,
yuxin sunil heqꞌalomal chiꞌelqꞌalaxto yu ebꞌnaj chiꞌaniko howal teyinh.
Chebꞌejkano hetxꞌotxꞌ waqꞌan hemajuloj,
kat kexwanikojan ischejabꞌo ebꞌnaj ayko ishowal teyinh,
sat txꞌotxꞌ mach ohtabꞌilo heyu, yuto xaheyaqꞌtij inhowalan teyinh;
haꞌ inhowaltiꞌan xin lahan hakaꞌ qꞌa qꞌaꞌ machi bꞌaqꞌinh chitanhiloj,» xhi Komam.
Hak tiꞌ yalnipaxo Komam Jahawil:
«Kꞌanchꞌan ebꞌnaj winaj chikawxi iskꞌul yinh yet winajil.
Chanipaxiko yet anmahil yipo iskꞌul yuto ay yip huneꞌ anma tuꞌ.
Haxa yanma xin chishekꞌilo yinh Komam Jahawil.
Haꞌ mak hakaꞌ tuꞌ,
lahan hakaꞌ teꞌ txꞌix chichꞌibꞌkanh sat txꞌotxꞌ desierto, mach chil iskꞌulal,
wal xin chiꞌeyayo sat txꞌo txꞌotxꞌ tajin, sat txꞌotxꞌ desierto, bꞌay machi anma chꞌehayoj.
Saqꞌal yet naj winaj chikawxi iskꞌul yinh Komam Jahawil,
chanipaxiko naj Komam yipo iskꞌul.
Haꞌ mak hakaꞌ tuꞌ, lahan hakaꞌ hunu teꞌ qꞌebꞌtaj ayayo istiꞌ ha haꞌ,
chanayto teꞌ xeꞌ bꞌay chiꞌelto yojomal haꞌ.
Mach xin tzet chal iskꞌul teꞌ yet chihul qꞌaꞌ, kaw yaxnhetikꞌa.
Hayet chihul waresma, mach isnabꞌeto teꞌ, maxhtikꞌa xin chisbꞌej issatni. [*]
Haꞌ yul yanma anma kaw ay leqꞌtiꞌal sata hunuxa tzet ye tuꞌ,
yebꞌ kaw txꞌojkanoj; ¿Maktaxka yohtaj tzet ay yul yanma anma?
Hanin Yahawilintiꞌan, wohtajan tzet chꞌekꞌ yinh isnabꞌal anma;
chiwilwenpaxojan tzet ay yul yanma chiwaqꞌnihan ispaj selel tet, hatatikꞌa isbꞌeybꞌal, yebꞌ tzet chiswatxꞌe,» xhi Komam.
Haꞌ noꞌ chꞌik, hakaꞌ jilni noꞌ ahomtzꞌikin chispajilti noꞌ,
noꞌ komon hos, mach yetoj noꞌ yehi.
Hak tuꞌ ebꞌnaj chiꞌok qꞌalomal yu eleqꞌ;
hayet yikta yeh ebꞌnaj yinh istiempohal,
kat isbꞌejnikano ebꞌnaj isqꞌalomal,
haxa yet islahobꞌal chisyenilo isbꞌa ebꞌnaj tato mach isnabꞌal.
Haꞌ Yatut Komam Dios koxol, tzꞌonhobꞌal kaw nanxa yok iskꞌulchꞌanil,
kaw aykano ismay yettaxtikꞌa payat.
¡Mam Yahawil, hach bꞌay chikawxi iskꞌul konhobꞌ Israel!
Sunil ebꞌnaj Israel chaxhbꞌejnikanoj, chikankano yinh txꞌixobꞌal.
Haꞌ mak chishekꞌilo isbꞌa tawinh, chikꞌaykanh hakaꞌ iskꞌaykanh hunu bꞌihe chitzꞌibꞌnhelaxayo xol pojoj,
yuto isbꞌejkanoj Yahawil, haꞌ ton isnuqꞌ ha haꞌ itzitz.
Anhte hinan Mam Wahawil, hak tuꞌ xin chu inkawxikanhan.
Kolinan hak tuꞌ xin chu inkolchahan.
Yuto hachnhechꞌan chachinbꞌitnhehan.
Chal anma wetan: «¿Bꞌaytuꞌwal ay istzotiꞌ Komam Jahawil?
¡Yijabꞌ isbꞌa tinanh!» xhi anma.
Yajaꞌ xin mach kinhitzikojan takꞌatanh,
yu inqꞌannihan ta chawayo isyaꞌtajil yibꞌanh anma tiꞌ.
Mach wochepaxojan ta chawati hunu huchanil yibꞌanh ebꞌnaj,
hach hawohtaj tzet inqꞌanan tawet, yuto tasata walan.
Machojabꞌ chinhawakojan yul isqꞌabꞌ xiwkilal,
yuto tawinh chinkolinbꞌahan yinh istzꞌayikal bꞌay chul isyaꞌtajil wibꞌanhan.
Ebꞌnaj chintzumbꞌenikꞌojan, kanojabꞌkano ebꞌnaj yinh txꞌixwilal,
machojabꞌtaj hinan chinkankanojan yinh txꞌixwilal;
takojabꞌilo iskꞌul ebꞌnaj, machojabꞌtaj hinan chitak inkꞌulan.
Ati istzꞌayikal bꞌay chihul istxꞌojal yibꞌanh ebꞌnaj,
kat hawaniti kayelo isyaꞌtajil yibꞌanh ebꞌnaj.

Isyijelax tzꞌayik xewilal
Hak tiꞌ yute yalni Komam wetan: «As linhbꞌa habꞌa yul ispultahil konhobꞌ, huneꞌ pulta bꞌay chiꞌoktoj ebꞌnaj isreyal Judá yebꞌ bꞌay chꞌelto ebꞌnaj. Haktikꞌapax tuꞌ chachok linhno yulaj ispultahil konhobꞌ Jerusalén. Chawalni tet anma tuꞌ hakaꞌ tiꞌ: “¡Abꞌewe istzotiꞌ Komam Jahawil, hex isreyal Judá yebꞌ sunil konhobꞌ ay yul ismajul Judá, yebꞌ sunil anma ay yul konhobꞌ Jerusalén, hex chexokto yul hunteqꞌan pulta tiꞌ! Hak tiꞌ chiyute yalni Komam Jahawil: Hayet istzꞌayikal xewilal, machi ijatz cheyijikꞌoj, yebꞌ xin mach cheyikꞌto ijatz bꞌey ispultahil Jerusalén tiꞌ. Machi ijatz cheyipaxilti yul heyatut yinh istzꞌayikal xewilal, machi hunu munil chewatxꞌepaxo yinh huneꞌ tzꞌayik tuꞌ, wal xin kaw ayojabꞌ yelapno istzꞌayikal xewilal yul hesat, hakaꞌ yu inchejnihan yubꞌ heyichmam. Yajaꞌ ebꞌnaj heyichmam tuꞌ mach yabꞌeto ebꞌnaj tzet walan, mach istxalbꞌa istxikin ebꞌnaj yabꞌeni, wal xin kaw kaw yute yanma ebꞌnaj, mach ischah yabꞌeꞌ ebꞌnaj kachbꞌanile.
»”Hanin Yahawilintiꞌan chiwalan: Yijewe tzet chiwalan teyet, machi ijatz cheyikꞌto yul ispultahil konhobꞌ tiꞌ yinh istzꞌayikal xewilal, wal xin ayojabꞌ yelapno tzꞌayik xewilal yul hesat, mach xin hunu munil chewatxꞌe yinh istzꞌayikal xewilal tiꞌ. Ta cheyije hakaꞌ tuꞌ, aynhetikꞌa ebꞌnaj rey chiꞌay tzꞌonhno yul istzꞌonhobꞌal yaꞌ rey David, kat yokto ebꞌnaj yul ispultahil konhobꞌ tiꞌ yibꞌanh iscarruaje yebꞌ yibꞌanh noꞌ cheh, haꞌ hun xin ebꞌnaj yahawil konhobꞌ, yebꞌ anma ah Judá yebꞌ Jerusalén yinta ebꞌnaj. Haꞌ yul konhobꞌ Jerusalén tiꞌ aynhetikꞌa anma yinh sunilbꞌal ej tiempo. Chitit anma ay yul konhobꞌ ay yul ismajul Judá yebꞌ konhobꞌ ayayo yinhla ishoyanil Jerusalén, yebꞌ anma ay bꞌey txꞌotxꞌ Benjamín, yebꞌ anma ay sat txꞌotxꞌ Sefela yebꞌ anma ay bꞌey chewal txꞌotxꞌ, yebꞌpaxo bꞌey txꞌotxꞌ Neguev. Haꞌ sunil anma tuꞌ, chul yul watutan, iqꞌbꞌil xin no noqꞌ chinhuslax yinh xahanbꞌal yu, iqꞌbꞌilpaxo isxahanbꞌal yebꞌ xin isyebꞌalqꞌabꞌ chiyaqꞌ wetan, yebꞌ teꞌ pom yebꞌ isyebꞌalqꞌabꞌ yu yaqꞌni yuchꞌandiosal yul watutan. Yajaꞌ tato mach cheyabꞌeto heyijen istzꞌayikal xewilal wetan, yebꞌ ta mach cheyabꞌe cheyinikꞌto ijatz yul ispultahil konhobꞌ Jerusalén yinh istzꞌayikal xewilal, yinh hakaꞌ tuꞌ, chiwatijan qꞌa qꞌaꞌ yul ispultahil konhobꞌ Jerusalén, kat isnhusnito qꞌaꞌ palacio ay yul konhobꞌ Jerusalén; machi xin chitanhilo huneꞌ qꞌaꞌ tuꞌ,”» xhi Komam Jahawil.
Kuybꞌanile yinh naj tzꞌajom xi
Istzotiꞌ Komam Jahawil hul tet yaꞌ Jeremías, bꞌay chal hakaꞌ tiꞌ: «Ahanhwanoj kat hawayto bꞌey yatut naj tzꞌajom xi, haꞌ bꞌey tuꞌ chiwaqꞌan intzotiꞌan hawabꞌeꞌ,» xhi Komam. Waytojan bꞌey yatut naj tzꞌajom xi tuꞌ, lanhan xin ismunla naj yibꞌanh te teꞌ chꞌekꞌ petpon bꞌay chitzꞌajlax txꞌotxꞌ xi tuꞌ. Haxa txꞌotxꞌ xi lanhan iswatxꞌen naj tuꞌ, mach kꞌulo eliko txꞌotxꞌ, yok naj iswatxꞌeno txꞌotxꞌ hunelxa, hakaꞌtikꞌa kaw yoche naj.
Istzotel Komam Jahawil wetan, yalni hakaꞌ tiꞌ: «¿Tom mach chu kexinwatxꞌenan hakaꞌ chute naj tzꞌajom xi yinh txꞌotxꞌ qꞌantxꞌotxꞌ tiꞌ, hex Israel? Hakaꞌ txꞌotxꞌ qꞌantxꞌotxꞌ yul isqꞌabꞌ naj tzꞌajom xi, hakex tuꞌ yul inqꞌabꞌan hex Israel, hanin heYahawilintiꞌan chiwalan huneꞌ tiꞌ. Yinhnhena hunep chiwaliltojan yinh tzet chihul yibꞌanh ej konhobꞌ yebꞌ hunteqꞌan nime konhobꞌ, yunhe ishokꞌlaxkanokanh, kat yuchkꞌalaxtoj, kat istanhkaniloj, yajaꞌ ta chisbꞌejkano hunteqꞌan konhobꞌ tuꞌ istxꞌojal chilaiswatxꞌe, yinh hakaꞌ tuꞌ matxa chinwatxꞌehan tzet xawalan yinh, matxa chiwatijan istxꞌojal yibꞌanh, hunteqꞌan nabꞌilxatikꞌa wuhan yinh. Yinhnhena hunep chiwalnihan yinh ej konhobꞌ yebꞌ nime konhobꞌ, ta chinwatxꞌekanhan kat intzꞌunnihan. Yajaꞌ ta chiswatxꞌe hunteqꞌan konhobꞌ tuꞌ, istxꞌojal yul insatan, mach xin chabꞌeto tzet chiwalan, yinh hakaꞌ tuꞌ, matxa chiwatijan iskꞌulal tuꞌ yibꞌanh, hunteqꞌan nabꞌilxatikꞌa wuhan yinh.
»Wal tinanh tzotelanh tet anma ah Judá yebꞌ tet anma ay yul konhobꞌ Jerusalén, chawalni: “Hak tiꞌ chiyute yalni Komam Jahawil: Wal tinanh chiwatojan isyaꞌtajil teyibꞌanh, chinwatxꞌenan tzet xaꞌekꞌ yinh innabꞌalan inwatxꞌenan, yuxin isbꞌejabꞌkano hunun mak isbꞌeybꞌalnhen istxꞌojal, kat isbꞌeybꞌalnhen istoholal, kat yok iswatxꞌeno iskꞌulal,” xhi Komam. Yajaꞌ xin chal ebꞌnaj hakaꞌ tiꞌ: “Nabꞌnhe chachhul hawalaꞌ, yuto hanhonhtiꞌanh yinta kotioxhanh tzujan honhanh, haꞌ istxꞌojal chal janmahanh, haꞌ chikowatxꞌehanh,” xhiho ebꞌnaj,» xhi Komam.
Yuxin chal Komam Jahawil hakaꞌ tiꞌ:
«Qꞌambꞌewe yulaj ej konhobꞌ tato ayxa bꞌay chꞌabꞌelax hakaꞌ tiꞌ:
“¡Haꞌ konhobꞌ Israel kaw ay ismay istxꞌojal tzet chiswatxꞌe!
¿Aymi hunelo tiꞌ chikꞌaykanh chꞌen chew yibꞌanh chꞌen nime chꞌen ay bꞌey txꞌotxꞌ Líbano?
¿Aymi hunelo tiꞌ chitanhkanh ha haꞌ kaw chew ay yul yojomal ha haꞌ chꞌekꞌ xolaj witz?”
Yajaꞌ wal inkonhobꞌan xin, xakinisnahulnhetojan, chisnhusni teꞌ pom tet tzet ye tuꞌ mach kꞌuloj.
Xaꞌishekꞌilo isbꞌa yul bꞌeh, haꞌ ton huneꞌ isbꞌeh yet payat tiempo, isto yul nixhte bꞌeh,
isto yul bꞌeh mach ohtabꞌilo yu, isto yul bꞌeh mach kꞌuloj.
Yu huneꞌ tuꞌ yuxin kankano tzꞌinhno istxꞌotxꞌ ebꞌnaj,
machi xin chisbꞌej anma isbꞌuchwah yinh ebꞌnaj Israel.
Sunil mak chꞌekꞌ bꞌey tuꞌ chikꞌaykanh iskꞌul, chisbꞌilen iswiꞌ.
Hakaꞌ issajlemito tzettaj ye tuꞌ yu jaqꞌeqꞌ chitit bꞌey bꞌay chiꞌahilo tzꞌayik,
hak tuꞌ chu issajlemito ebꞌnaj wuhan yinh sat ebꞌnaj ayko ishowal yinh.
Hayet chihul istzꞌayikal isyaꞌtajil yibꞌanh ebꞌnaj,
haꞌ wichinhan chiwatojan yinh ebꞌnaj,
mach chinakxitojan yinh ebꞌnaj,» xhi Komam.
Iskutxbꞌako isbꞌa konhobꞌ yu ishowal yinh yaꞌ Jeremías yebꞌ istxah yaꞌ Jeremías
Yalni anma hakaꞌ tiꞌ: «Titanhwej, kat konani tzet chiꞌutelax yaꞌ Jeremías. ¿Tom machi ebꞌyaꞌ sacerdote koxol chiꞌaqꞌni chejbꞌanile jet, yebꞌ ebꞌnaj ay yitzꞌatil iswiꞌ chonhkuyni, yebꞌ ebꞌnaj ischejabꞌ Komam Dios chiꞌaqꞌni istzotiꞌ Komam jabꞌeꞌ? Kobꞌalawekanh tzotiꞌ yinh yaꞌ, machi xin chikoyijeto tzet chal yaꞌ,» xhi anma.
Yalni yaꞌ Jeremías tet Komam: «Mam Wahawil,
okanh tꞌanhno winhan, abꞌe tzet chiyal ebꞌnaj ayko ishowal winhtiꞌan.
¿Tom ay bꞌay chijabꞌe txꞌoj chiꞌaqꞌlax ispajo iskꞌulal tzet chikowatxꞌe.
Wal xin watxꞌebꞌilxa holan yu ebꞌnaj bꞌay chinmujlaxan? Natij tato kinok linhnojan tasataj,
yu inqꞌannihan tawet yinh ebꞌnaj, walnihan tawet tato matxa chawayo hahowal yibꞌanh ebꞌnaj.
Yaj wal tinanh xin, aqꞌ kamo yuninal ebꞌnaj yu wahil,
yebꞌ yu chꞌen espada xol howal. Kanojabꞌkano yixal ebꞌnaj manh uninal, kat iskan yixal ebꞌnaj hunixal,
kat iskampaxo yichamil ebꞌix ix yu howla yabꞌil,
kat iskam ebꞌnaj tzehtaj yu chꞌen espada yinh howal.
¡Abꞌelaxojabꞌ yel aw yul yatut ebꞌnaj,
yuto chinhehul lemna ebꞌnaj soldado howal yinh ebꞌnaj hawu!
Yuto iswatxꞌe ebꞌnaj holan yul inbꞌehan yunhe kinistzabꞌnayojan,
yanipaxayo ebꞌnaj txꞌanh xol pojoj yul inbꞌehan, yunhe waykꞌayan.
Yajaꞌ hach tiꞌ Mam Jahawil, hawohtaj tato islahtiꞌnhe isbꞌa ebꞌnaj yunhe yilni yinh tzet chu kinyaqꞌnikamojan.
Mach chawaqꞌ nimankꞌulal yinh istxꞌojal ebꞌnaj, mach chahokanh ismul ebꞌnaj yinh hanabꞌal.
¡Txaqꞌmohojabꞌ ebꞌnaj tasataj, ayo isyaꞌtajil yibꞌanh ebꞌnaj yinh sunil hahowal,
hakaꞌ hawanayo isyaꞌtajil yibꞌanh anma yet chitit hahowal!» xhi yaꞌ Jeremías.
Yechel yinh txꞌotxꞌ xi pohil
Yalni Komam Jahawil wetan hakaꞌ tiꞌ: «As loqꞌ hunu txꞌotxꞌ xi tet naj tzꞌajom xi, kat hawinito haywanho ebꞌnaj ichamta winaj ay yul konhobꞌ tawintaj, yebꞌ haywanho ebꞌyaꞌ sacerdote icham winajxa. Lahwi tuꞌ kat hato yebꞌ ebꞌnaj bꞌey txꞌotxꞌ akꞌal yet iskꞌahol naj Hinom bꞌey pulta ayko yinh yetkꞌulal bꞌay chiꞌahilo tzꞌayik. Haꞌ bꞌey tuꞌ xin chawal tzotiꞌ halbꞌilxa tawet wuhan. Chawal hakaꞌ tiꞌ: Hex isreyal Judá, yebꞌ hex ah Jerusalén, abꞌewe tzet chal Komam Yahawil, kaw aykano yip, Komam isDiosal Israel. Wal tinanh chiwatijan huneꞌ niman isyaꞌtajil yibꞌanh huneꞌ konhobꞌ tiꞌ; haꞌ mak chiꞌabꞌen isqꞌumal huneꞌ tiꞌ chikꞌayilo iskꞌul yabꞌeni, hakaꞌta kaw chipohto yul istxikin yabꞌeni. Xakinisbꞌejkanojan anma Israel, xaꞌismeltzoko txꞌotxꞌ tiꞌ hakaꞌ istxꞌotxꞌ komon dios. Chisnhusni teꞌ pom tet komon dios sat txꞌotxꞌ, haꞌ hunteqꞌan dios tuꞌ mach ohtabꞌilo yu ebꞌnaj, yebꞌ yu yichmam ebꞌnaj, mach ohtabꞌilpaxo yu ebꞌyaꞌ isreyal Judá. Haꞌ sunil sat txꞌotxꞌ tiꞌ nohna yu ischikꞌil nixhte unin, suk iskꞌul, mach yohtajo mule. Iswatxꞌenpaxokanh ebꞌnaj ismexhahil yet xahanbꞌal iswiꞌla witz bꞌay chiyako yuninal xahanbꞌalil tet tioxh Baal; haꞌ huneꞌ tuꞌ maxhtaj hinan chejnhe ebꞌnaj iswatxꞌeni; maxhtaj hinan walan tet, maxhtikꞌa huneꞌ tuꞌ maxhtikꞌa hunelo ekꞌ yinh innabꞌalan ta chiswatxꞌe ebꞌnaj. Yuxin hanin Yahawilintiꞌan, chiwalan tato chul istzꞌayikal bꞌay matxa chal-laxo Tofet, nitam Akꞌal yet iskꞌahol naj Hinom yinh huneꞌ txꞌotxꞌ tiꞌ, wal xin chiyijkano isbꞌi txꞌotxꞌ: Akꞌal potxꞌbꞌal anma.
»Haꞌ sat huneꞌ akꞌal tiꞌ chiwaqꞌ etaxotojan tzet chiꞌekꞌ yinh isnabꞌal anma ah Judá yebꞌ anma ah Jerusalén, kat waqꞌni aykꞌayojan yu espada sata ebꞌnaj ayko ishowal yinh, kat wanikojan ebꞌnaj yul isqꞌabꞌ ebꞌnaj chisaynikꞌoj kat ispotxꞌnikamoj. Chiwaqꞌnihan isnimanil ebꞌnaj lojlaxotoj yu noꞌ chꞌik chꞌekꞌ satkanh, kat iskꞌuxnito no noqꞌ ay sat txꞌo txꞌotxꞌ. Chiwaqꞌ meltzohojan huneꞌ konhobꞌ tiꞌ hakaꞌ txꞌotxꞌ desierto, kat isbꞌuchwa anma yinh. Sunil mak chꞌekꞌ yul konhobꞌ tiꞌ kaw chitak iskꞌul yilni, kat yok bꞌuchwal yet chilni tato xaꞌuchkꞌalaxtoj konhobꞌ. Chiwaqꞌnihan isnimanil iskꞌahol ebꞌnaj yebꞌ isnimanil iskutzꞌin ebꞌnaj iskꞌuxuꞌ, kat iskꞌuxnito hunun mak isnimanil yet anmahil yu wahil, yebꞌ yu isyaꞌtajil chꞌaqꞌlax tet yu ebꞌnaj chiꞌanoko howal yinh yet chishoynayo ebꞌnaj konhobꞌ, yebꞌ yu ebꞌnaj chisayni yu ispotxꞌnikamoj, kachi tet ebꞌnaj,» xhi Komam.
Yalnipaxo Komam: «Lahwi tuꞌ xin, kat hamaqꞌni poho txꞌotxꞌ xi tuꞌ yinh sat ebꞌnaj tzujan tawintaj. Chawalni tet ebꞌnaj: “Hak tiꞌ chiyute yalni Komam Yahawil, kaw aykano yip: ‘Chintanhtzelojan huneꞌ konhobꞌ tiꞌ, hakaꞌ chiyu ispohto hunu txꞌotxꞌ xi, matxa xin chu isbꞌujlaxayo hunelxa; haꞌ bꞌey Tofet tiꞌ chimujlax anma chikami, yuto matxa hunuxa bꞌay hamam wal ismujlaxi. Hanin Jahawil intiꞌan chiwalan tato hak tuꞌ chiwutehan huneꞌ konhobꞌ tiꞌ yebꞌ sunil anma ay yul, haꞌ huneꞌ konhobꞌ tiꞌ lahan chꞌelkaniko hakaꞌ Tofet. Haꞌ teꞌ nha ay bꞌey Jerusalén yebꞌ yatut ebꞌnaj rey ah Judá yahbꞌeta chꞌelkaniko hakaꞌ Tofet, yebꞌ sunil yibꞌanh yakꞌalil teꞌ nha bꞌay chinhuslax teꞌ pom tet txꞌumel chitzejtzon satkanh, yebꞌ bꞌay chijobꞌlaxayo teꞌ vino yebꞌalqꞌabꞌehal tet komon tioxh,’ ” xhi Komam,» xhi yaꞌ Jeremías.
Lahwi tuꞌ ismeltzoti yaꞌ Jeremías bꞌey Tofet bꞌay ischejto Komam Jahawil yaꞌ yalaꞌ istzotiꞌ. Yok linhno yaꞌ yamaqꞌil Yatut Komam Jahawil, yalni yaꞌ tet konhobꞌ hakaꞌ tiꞌ: «Hak tiꞌ chiyute yalni Komam Jahawil, kaw aykano yip, isDiosal Israel: “Chiwatijan isyaꞌtajil yibꞌanh konhobꞌ tiꞌ yebꞌ yibꞌanh sunilal ej yaldeahil ayko yinhla ishoyanil, hakaꞌ wute walnihan yinh, yuto haꞌ hunteqꞌan anma tiꞌ yaqꞌ kawbꞌolo yanma, yebꞌ xin mach chabꞌe intzotiꞌan,” xhi Komam,» xhi yaꞌ Jeremías.
Tzotiꞌ hal-lax yinh naj Pasur
Naj sacerdote Pasur, iskꞌahol naj Imer, yahawil yinh ebꞌnaj chitanhen Yatut Komam Jahawil, yabꞌe naj yinh tzet yal yaꞌ Jeremías; yuxin ishate naj Pasur yaꞌ Jeremías, ischejabꞌ Komam Dios, yalaxikto yoj yaꞌ yul teꞌ cepo bꞌey bꞌabꞌel pulta yet Yatut Komam Dios yibꞌanh yetkꞌulal ismajul yaꞌ Benjamín. Haxa yet hunxa tzꞌayik yinilo naj Pasur yaꞌ Jeremías yul teꞌ cepo. Yalni yaꞌ Jeremías tet naj hakaꞌ tiꞌ: «Haꞌ Komam Jahawil mahelni habꞌi, mayaniko Magor-misabib habꞌihoj, yuxin matxa chal-lax Pasur tawinh. Yuto hak tiꞌ yalni Komam Jahawil hakaꞌ tiꞌ: “Chiwayojan huneꞌ huchanil tawibꞌanh yebꞌ yibꞌanh ebꞌnaj xahan chaxhilni. Chexpotxꞌlaxkamo yu espada yu ebꞌnaj ayko ishowal teyinh; haꞌ huneꞌ tuꞌ haꞌ kaw isbꞌaqꞌ hasat chiꞌilni. Chiwaqꞌaꞌkojan sunil anma ah Judá yul isqꞌabꞌ naj rey Babilonia, kat kexyinito naj preso bꞌey Babilonia, kat kexispotxꞌnikamo naj yu espada. Chiwakojan sunil isqꞌalomal konhobꞌ tiꞌ yul isqꞌabꞌ ebꞌnaj ayko ishowal teyinh, yebꞌ sunil hemunil yebꞌ sunil tzet kaw ochebꞌil heyu, chiwanipaxikojan sunil isqꞌalomal ebꞌnaj isreyal Judá yul isqꞌabꞌ ebꞌnaj ayko ishowal teyinh, kat yinito ebꞌnaj bꞌey Babilonia. Haxa hach tiꞌ hach Pasur chachilaxto preso bꞌey Babilonia yebꞌ sunil mak ay yul hawatut. Haꞌ bꞌey Babilonia tuꞌ chachkami, kat hamujlax bꞌey tuꞌ yebꞌ sunil ebꞌnaj xahan chaxhilni, ebꞌnaj bꞌay hawal leqꞌtiꞌal,” xhi Komam,» xhi yaꞌ Jeremías. [image: 70.TIF] 

Isbꞌiskꞌulal yaꞌ Jeremías
Yalni yaꞌ Jeremías: «¡Mam Wahawil, hach tiꞌ kinhamontehan, inyijenan tzet hawala!
¡Kaw ekꞌbꞌalkano hawip insatajan, haqꞌoji winhan! ¡Hunun tzꞌayik intzeyelaxan, kat inbꞌuchlaxan yu hunun anma!
Hunta el chintzotelan, chinawihan yinh kaw ip hakaꞌ tiꞌ: “¡Chiꞌalaxiko howal teyinh, kat hetanhtzelaxiloj!”
kinchihan tet anma.» Yu istzotiꞌ Komam Jahawil, yuxin chiꞌalaxiko howal winhan, kat intzeyelaxan hunun tzꞌayik.
Yuxin walan yul wetan hakaꞌ tiꞌ: «¡Matxa chinnatijan Komam, matxa chintzotelan yinh isbꞌi!» kinchihan.
Yajaꞌ hakaꞌ qꞌa qꞌaꞌ chiyute isbꞌa istzotiꞌ Komam yinh wanmahan,
chisnhusni inbꞌajilan chiwabꞌehan.
Wochebꞌalan chiwebꞌayojan hatzotiꞌ,
yajaꞌ mach chitecha wuhan ta mach chiwalikꞌojan.
Chiwabꞌehan issason anma chinisbꞌuchnihan, chalni hakaꞌ tiꞌ:
«¡Haꞌ naj tiꞌ chal naj ta chihul xiwkilal sunil bꞌayejtuꞌwal,
wal xin okojonh aqꞌokꞌule yinh!» xhi anma winhan.
Hakpax tuꞌ sunil ebꞌnaj wamigohan chissay ebꞌnaj yinh tzet chu waykꞌayan.
Yuxin chal ebꞌnaj hakaꞌ tiꞌ:
«¡Kꞌuxantaxka issubꞌcha ju, kat jaqꞌni aykꞌayoj,
kat jinilo kohowal yinh!» xhi ebꞌnaj winhan.
Yajaꞌ hach tiꞌ Mam Wahawil ayachiko inkꞌatanhan,
hakaꞌ hunu naj winaj kaw ay yip,
kaw helan yinh howal;
yuxin haꞌ ebꞌnaj chintzumbꞌenikꞌojan, chitxaqꞌmo ebꞌnaj,
mach xin chiqꞌoji ebꞌnaj winhan.
Chꞌokkano ebꞌnaj yinh niman txꞌixwilal, yuto machi isyaxil chiꞌay yibꞌanh ebꞌnaj.
Matxa chinawi yu ebꞌnaj tzet chute isbꞌa yinh sunilbꞌal ej tzꞌayik, huneꞌ tuꞌ machi nahulnhelaxtoj.
Mam Yahawil, kaw aykano yip, hach chawilwe makta tohol isbꞌeybꞌal.
Hach hawohta tzet chꞌekꞌ yinh isnabꞌal,
yebꞌ tzet chꞌekꞌ yul yanma ebꞌnaj winaj.
¡Ayo hahowal yibꞌanh ebꞌnaj ayko ishowal winhan yinh insatan
yuto yul haqꞌabꞌ chiwabꞌenhekanto hinbꞌahan yinh tzet chinutelaxtiꞌan!
¡Bꞌitnhewe Komam Jahawil,
halwe kꞌul-la tzotiꞌ yinh Komam,
yuto haꞌ Komam chikolni yanma anma mebꞌaꞌ yul isqꞌabꞌ ebꞌnaj txꞌoj!
¡Ayojabꞌ tzꞌaktiꞌ yibꞌanh tzꞌayik bꞌay kinpitzkꞌahan!
¡Machojabꞌ chiqꞌanlax iskꞌulal yinh huneꞌ tzꞌayik yet inpitzkꞌahan yinh inmiꞌan!
¡Ayojabꞌ tzꞌaktiꞌ yibꞌanh naj halni tet inmaman hakaꞌ tiꞌ:
«Winaj unin, nichꞌan hakꞌahol mapitzkꞌahi,» xhi.
Yu huneꞌ tuꞌ xin kaw ay tzalahilal!
Haꞌ huneꞌ naj tuꞌ tanhojabꞌilo naj,
hakaꞌ yu iskꞌaytzenilo Komam Jahawil hunteqꞌan konhobꞌ,
mach xin yiqꞌ bꞌiskꞌulal Komam yinh yet iskꞌaytzeniloj.
Yabꞌehabꞌ naj aw yet oqꞌil yet sahabꞌ kat yabꞌen naj aw yet howal yinh chumanil. [r].
¿Tzet yinh xin machi kinpitzꞌlaxkamojan yet iqꞌbꞌil intokojan yu inmiꞌan?
Hak tuꞌ xin yu yokkano inmiꞌan inmujbꞌalojan.
Hak tuꞌ xin ayxanhe tikꞌa chiꞌini inmiꞌan yinh sunilbꞌal ej tiempo.
¿Tzet yinh xin kinpitzkꞌahan?
¿Tzet yinh kinpitzkꞌahan yu wilnihan isyaꞌtajil yebꞌ isyaꞌil yinh tzet chinutelaxan,
kat xin islahwi intiempohan yinh txꞌixwilal?
	[r]20:16 Huneꞌ tiꞌ chitzotel yinh yet istanhtzenilo Komam Dios konhobꞌ Sodoma yebꞌ konhobꞌ Gomorra. Gn. 19; Is. 1:9

Konhobꞌ Jerusalén chiꞌuchkꞌalaxtoj
Tzotel Komam Jahawil tet yaꞌ Jeremías, yet ischejnito yaꞌ rey Sedequías naj Pasur, iskꞌahol naj Melquías, yebꞌ yaꞌ sacerdote Sofonías, iskꞌahol naj Maasías, tzotelo tet yaꞌ Jeremías hakaꞌ tiꞌ: «Qꞌambꞌe tet Komam Jahawil jinh tinanh, yuto chul naj Nabucodonosor, isreyal Babilonia yaqꞌaꞌko howal jinh, kꞌuxantaxka isyenilo Komam sunil kꞌaybꞌalkꞌule isye jinh hakaꞌ yet yalanhtokanoj, kat isbꞌejni naj Nabucodonosor tuꞌ yaqꞌni howal jinh,» xhi ebꞌnaj. [s].
Istaqꞌwi yaꞌ Jeremías: «Halwe tet yaꞌ Sedequías tuꞌ, ta hak tiꞌ yalni Komam Jahawil, isDiosal Israel: “Chiwaqꞌ meltzohojan ebꞌnaj hasoldado yintaj, ebꞌnaj chꞌaniko howal yinh issoldado naj rey Nabucodonosor; haꞌ ebꞌnaj soldado caldeo ayilto yintalto kꞌubꞌ hoynhe hexxayo tuꞌ, chinkutxbꞌakojan ebꞌnaj yul konhobꞌ tiꞌ. Hanintiꞌan chiwaqꞌ howalan yebꞌ hex, chiwikanhan inqꞌabꞌan teyinh yebꞌ yinh sunil wipan, chiwaqꞌan howal yebꞌ hex yinh sunil inhowalan. Chiwaqꞌkamojan anma ay yul konhobꞌ tiꞌ, kat iskam ebꞌnaj winaj yebꞌ no noqꞌ yu nimeta howla yabꞌil. Lahwi tuꞌ, kat wanikojan yaꞌ Sedequías, isreyal Judá yebꞌ ebꞌnaj chimunla yintaj yaꞌ, yebꞌ anma ay yul konhobꞌ tiꞌ yul isqꞌabꞌ naj Nabucodonosor, isreyal Babilonia. Haxa anma chito kolchalo tet nimeta isyaꞌtajil, yebꞌ xol howal, yebꞌ tet wahil, hanin Jahawil intiꞌan, chiwalan tato chiwapaxikojan yul isqꞌabꞌ naj Nabucodonosor tuꞌ, chiwakojan yul isqꞌabꞌ ebꞌnaj ayko ishowal yinh, yu ispotxꞌlaxkamoj. Naj Nabucodonosor tuꞌ chipotxꞌnikamo hunteqꞌan anma tuꞌ yu espada, mach xin chaqꞌ nimankꞌulal naj yinh, mach chitzꞌaypaxo iskꞌul naj yinh,” xhi Komam.
»Halwepaxo tet huneꞌ konhobꞌ tiꞌ: Hak tiꞌ yalni Komam Jahawil: Chiwayojan kabꞌebꞌ bꞌeh tesataj. “¿Bꞌaytet chesikꞌleloj, tom haꞌ isbꞌehal qꞌinale, mato haꞌ huneꞌ bꞌeh yet kamikal?” Haꞌ mak chikankano yul konhobꞌ chikam yu chꞌen espada, maka chikamo yu wahil, maka yu howla yabꞌil. Wal mak chꞌelto yul konhobꞌ tiꞌ xin chaniko isbꞌa yul isqꞌabꞌ ebꞌnaj caldeo hoynhehayo konhobꞌ tiꞌ, mach chikami, chako isbꞌa yul isqꞌabꞌ ebꞌnaj, kat yilaxto preso, yunhe iskolni isbꞌa tet kamikal. Hanin Yahawilintiꞌan, haninan kaw chiwalan tato xaꞌok yinh innabꞌalan wanayojan isyaꞌtajil yibꞌanh konhobꞌ tiꞌ, maxhtaj iskꞌulal chiwayojan yibꞌanh, chiwakojan yul isqꞌabꞌ naj rey ah Babilonia, kat isnhusnikanto naj huneꞌ konhobꞌ tiꞌ:
»Halwepaxo tet ebꞌnaj isreyal Judá:
“Abꞌewe istzotiꞌ Komam Jahawil,” kexchi.
Haxa tet yaꞌ rey yuninal yaꞌ rey David, hak tiꞌ chiyute yalni Komam Jahawil:
“Chawil yinh tzet chꞌeliko anma yinh hunun sahabꞌ sakꞌayal,
yinh istoholal, chakolilo makta chiꞌetalax yul isqꞌabꞌ ebꞌnaj etam anma,
yunhe mach chitit inhowalan hakaꞌ qꞌa qꞌaꞌ yu istxꞌojal chewatxꞌe,
yuto ta chitit inhowalan, matxa mak chu isbꞌutni.
Hex ah Jerusalén ay sat akꞌal, hex tiꞌ lahan hex hakaꞌ hunu niman chꞌen ay sat akꞌal,”
hanin Yahawilintiꞌan chiwalan tato ayko inhowalan teyinh. Hex tiꞌ cheyala:
“¿Mak hunu tiꞌ chu yaqꞌni howal jinh?
¿mak hunu tiꞌ chu yok yul kokonhobꞌ tiꞌ?” kexchi.
Hanin Yahawilintiꞌan chiwalan: “Chiwayojan isyaꞌtajil teyibꞌanh hatatikꞌa tzet chewatxꞌe,
chiwanitojan bꞌolobꞌ xolaj heqꞌebꞌtaj,
kat xin isnhusnito sunil tzet ayko yinhla ishoyanil,” xhi Komam,» xhi yaꞌ Jeremías.
	[s]21:1-2 Naj Nabucodonosor, isreyal Babilonia, ishoyayo naj konhobꞌ Jerusalén txꞌiꞌal tzꞌayik, lahwi tuꞌ yaniko naj howal yinh, yuchkꞌankanto naj konhobꞌ tuꞌ yinh habꞌil 586 a.C. 2Rey. 25:1-11; 2Cr. 36:17-21

Tzotiꞌ hal-lax yibꞌanhilo ebꞌyaꞌ rey yet Judá
Yal Komam Jahawil wetan hakaꞌ tiꞌ: «Asiꞌ bꞌey ispalacio yaꞌ isreyal Judá, kat hawalni hunteqꞌan tzotiꞌ tiꞌ. Hal hakaꞌ tiꞌ: “Hach isreyal Judá tzꞌonhan yul istzꞌonhobꞌal yaꞌ rey David, abꞌe istzotiꞌ Komam Jahawil, kat yabꞌenpaxo ebꞌnaj hachejabꞌ, yebꞌ sunil anma ay yul konhobꞌ chiꞌokto yul ej pulta tiꞌ. Hak tiꞌ chiyute yalni Komam Jahawil hakaꞌ tiꞌ: ‘Watxꞌewe istoholal yebꞌ istꞌinhanil yinh anma, kat hekolnilo anma yul isqꞌabꞌ ebꞌnaj etam anma, mach cheyaqꞌ subꞌchahoj yebꞌ xin mach chexelqꞌawi yinh anma nan konhobꞌal ay texol, yebꞌ yinh mak machi ismam machi ismiꞌ yebꞌ yinh ebꞌix hunix. Mach chemaqꞌkamo anma machi ismul ay yul huneꞌ konhobꞌ tiꞌ; yuto ta kaw yeli cheyije hunteqꞌan tzet chiwaltiꞌan, chꞌok ebꞌnaj yuninal yaꞌ rey David reyal, chꞌahto ebꞌnaj yul carruaje, aypaxo ebꞌnaj xin chꞌahto yibꞌanh cheh, kat yokto ebꞌnaj yul ispultahil palacio tiꞌ, haꞌ hun ismunlawom ebꞌnaj yebꞌ konhobꞌ tzujan yintaj yet chiꞌoktoj. Yajaꞌ ta mach cheyabꞌe yinh tzet chiwaltiꞌan xin, hanin Yahawilintiꞌan chiwaqꞌ bꞌinaho inbꞌihan, chiwalnihan tato chiꞌuchkꞌalaxto huneꞌ palacio tiꞌ,’ ”» xhi Komam.
Hak tiꞌ chute yalnipaxo Komam Jahawil yinh ispalacio ebꞌyaꞌ isreyal Judá:
«Haꞌ ispalacio ebꞌnaj isreyal Judá lahan iskꞌulchꞌanil yul insatan hakaꞌ jilni txꞌotxꞌ Galaad,
yebꞌ hakaꞌ iswiꞌ witz Líbano; yajaꞌ xin chiwuchkꞌatojan ispalacio ebꞌnaj rey tuꞌ,
kat istzꞌinhlokano hakaꞌ konhobꞌ bꞌay matxa anma chꞌekꞌi.
Chiwatijan ebꞌnaj winaj chiꞌuchkꞌanto palacio tiꞌ,
haꞌ hunun ebꞌnaj tuꞌ iqꞌbꞌil ischꞌen ebꞌnaj yet howal,
kat isqꞌajnayo ebꞌnaj teꞌ cedro kaw ochebꞌil, kat isnhusnito ebꞌnaj teꞌ xol qꞌaꞌ.
»Kaw txꞌiꞌal anma chꞌekꞌ iskawilal huneꞌ konhobꞌ tiꞌ, hayet chiyilni, kat isqꞌambꞌen tet yetbꞌi hakaꞌ tiꞌ: “¿tzet yinh xin xayuchkꞌato Komam Jahawil huneꞌ niman konhobꞌ tiꞌ?” xhi. Yajaꞌ chipajtzelax tet: “Yuto isbꞌejkano hunteqꞌan anma tiꞌ tzet tꞌinhbꞌabꞌilkano yu tet yahawil ebꞌnaj, isDiosal, yok yinoyo isbꞌa tet komon tioxh, yok tzujno yinta tioxh tuꞌ,” xhi ebꞌnaj,» xhi Komam.
Mach chexoqꞌ yinh iskamikal yaꞌ Josías,
mach cheyiqꞌ bꞌiskꞌulal yinh yaꞌ,
wal xin oqꞌanhwe yinh yaꞌ Salum iskꞌahol yaꞌ, yuto yaꞌ Salum tuꞌ chiꞌilaxto yaꞌ,
matxa xin chimeltzohi, matxa bꞌaqꞌinh chil txꞌo txꞌotxꞌ bꞌay pitzkꞌahi.
Yuto haꞌ Komam Jahawil halni yinh yaꞌ Salum tato chiꞌilaxto yaꞌ. Haꞌ yaꞌ Salum tuꞌ, iskꞌahol yaꞌ Josías isreyal Judá, haꞌ ok reyalo selelo ismam: «Matxa bꞌaqꞌinh xin chimeltzo yaꞌ iskonhobꞌ tiꞌ hunelxa. Yuxin haꞌ yul konhobꞌ bꞌay ilaxto yaꞌ preso, haꞌ tuꞌ chikami, hak tuꞌ xin matxa chil iskonhobꞌ tiꞌ hunelxa.
¡Ay, kꞌanchꞌan mak chiwatxꞌelaxkanh yatut yaj mach yinho istoholal,
chiwatxꞌelaxpaxo iscuartohal, yajaꞌ maxhtaj yinh iskꞌulal,
chiyaniko anma munil yinh, yaj mach chistohla!
Chiyalni hakaꞌ tiꞌ: “Chinwatxꞌekanhan hunu niman watutan yebꞌ nimeta cuarto yinh iskabꞌ piso yu yekꞌ jaqꞌeqꞌ yul,
kat ishajlax isventanahil, kat yok teꞌ aqꞌinteꞌ cedro yichoj,
kat yok pintura yinh,” xhi huneꞌ naj rey.
¿Tajka chatxumu ta yu haweh yulaj nha nabꞌa cedro yuxin ayachikto reyal?
Haꞌ hamam yaqꞌ tzalaho iskꞌul iswaꞌi, yukꞌni tzet yoche iskꞌul, yajaꞌ iswatxꞌe hamam tuꞌ istoholal,
yebꞌ iskꞌulal yinh anma, yuxin kꞌul ekꞌ yu hamam.
Hamam tuꞌ iswatxꞌe iskꞌulal yinh anma chiꞌetalaxi, yebꞌ yinh anma mebꞌaꞌ, yuxin kꞌul eliko hamam tuꞌ.
Hanin Yahawilintiꞌan, chiwalan ta haꞌ mak chibꞌeybꞌalnhen hakaꞌ tuꞌ chisyeloj tato ohtabꞌil hinan yu.
Yajaꞌ wal hach tiꞌ, maxhtaj iskꞌulal chawatxꞌe, hanhkꞌanhe hamajnayo qꞌalomal,
haꞌ xin bꞌay ayko hamujlubꞌal yebꞌ hawanma; chachejni potxꞌlaxokamo anma machi ismul,
chawetan hakonhobꞌ, chawatxꞌen istxꞌojal yinh,» xhi Komam.
Yuto hak tiꞌ yu yalni Komam Jahawil yinh yaꞌ Joacim, iskꞌahol yaꞌ Josías, isreyal Judá hakaꞌ tiꞌ:
«Machi mak chiꞌok oqꞌo yinh iskamikal, chiyalni hakaꞌ tiꞌ:
“¡Ay, wuxhtaj! ¡Ay wanabꞌ! Machi mak chiyiqꞌ bꞌiskꞌulal chiyalni hakaꞌ tiꞌ:
‘¡Kꞌanchꞌan jahawil! komam rey kaw niman yelapnoj,’ mach xhihoj,” xhi Komam.
Haꞌ bꞌay chimujlax noꞌ kamom burro, haꞌ tuꞌ chimujlaxi,
chihatxlaxilto yul ispultahil konhobꞌ Jerusalén.
Hex ah Jerusalén, ahanhweto iswiꞌ witz Líbano kat yel heyaw,
kat heyahwipaxo yinh kaw ip iswiꞌ witz Basán,
yebꞌ sunil bꞌayejtuꞌwal yilal yel heyaw, yuto sunil ebꞌnaj ayko yanma teyinh xatanhiloj.
Hayet kaw saqꞌal heyehi, heyalni hakaꞌ tiꞌ: “¡Mach chijabꞌetojan tzet chawala!” quexchi.
Hakextikꞌa tuꞌ yettaxtikꞌa tzeh hex, machi hunelo tiꞌ heyabꞌe tzet chiwalan.
Haꞌ sunil ebꞌnaj yahawil yeko teyinh, chiꞌilaxto ebꞌnaj yu jaqꞌeqꞌ,
kat yilaxto ebꞌnaj ayko yanma teyinh preso, hak tuꞌ xin chu heyokkano yinh txꞌixwilal, kat issomchakanh cheyilah, yu sunil istxꞌojal xahewatxꞌe.
Kexehikꞌo bꞌey Líbano. Hewatxꞌen heyatut iswiꞌ teꞌ cedro.
¡Yajaꞌ wal xin, kaw chexqꞌajwoj yet chihul isyaꞌtajil teyibꞌanh, hakaꞌ isyaꞌil yet chiwatxꞌi iskꞌul ebꞌix ix!
»“¡Itzitz hinan!” xhi Komam Jahawil. Ta hach Conías, iskꞌahol yaꞌ Joacim, isreyal Judá, lahan hach hakaꞌ chꞌen jolqꞌabꞌ ayiko yinh yiximal inwatxꞌqꞌabꞌan, haꞌtikꞌa bꞌey tuꞌ xin chaxhinqꞌojilojan yinh inqꞌabꞌan. Chach wanikojan yul isqꞌabꞌ ebꞌnaj chaxhsaynikꞌoj, yul isqꞌabꞌ ebꞌnaj bꞌay chaxhxiwi; hoꞌ, chachwakojan yul isqꞌabꞌ naj Nabucodonosor, isreyal Babilonia, yebꞌ yul isqꞌabꞌ ebꞌnaj caldeo. Chachwatojan preso yebꞌ hamiꞌ kach aqꞌni pitzkꞌahoj, sat huneꞌ txꞌotxꞌ kaw nahata bꞌey bꞌay mach taj tuꞌ kaxhpitzkꞌahi, haꞌ bꞌey tuꞌ xin chaxhkam yebꞌ hamiꞌ. Matxa xin chexmeltzo sat txꞌotxꞌ tiꞌ, bꞌay kaw cheyocheꞌ chexmeltzohi. [t].
Haꞌ yaꞌ Conías tiꞌ, ¿tom lahan yaꞌ hakaꞌ hunu xi pohil chiyahlaxi?
¿lahanmi yaꞌ hakaꞌ hunu xi mach chiyaꞌilnhelaxi?
¿Tzet yinh xin qꞌojlaxto yaꞌ yebꞌ yuninal bꞌey huneꞌ txꞌotxꞌ mach ohtabꞌilo yu?
¡Hex txꞌotxꞌ, hex txꞌotxꞌ, hex txꞌotxꞌ, abꞌewe tzet chal istzotiꞌ Komam Jahawil!»
Hak tiꞌ yalni Komam Jahawil hakaꞌ tiꞌ: «Tzꞌibꞌnhewekano tzet chihul yinh huneꞌ yaꞌ tiꞌ.
Haꞌ yaꞌ tiꞌ lahan chukano hakaꞌ hunu winaj maxhtikꞌa hunu iskꞌahol, yebꞌ xin maxhtikꞌa iskꞌulal yil yulbꞌal sunilbꞌal tzꞌayik.
Itzitz sat yibꞌanhqꞌinal tiꞌ, yaj machi hunu iskꞌahol chꞌok isreyalo Judá selelo yaꞌ rey David,» xhi Komam.
	[t]22:24-27 Yaꞌ Conías, haꞌ ton yaꞌ Joaquín, Jeconíaspaxo isbꞌi yaꞌ, ilaxto yaꞌ preso yu naj Nabucodonosor bꞌey Babilonia, yebꞌ sunil isqꞌalomal ay yul ispalacio yebꞌpaxo hunteqꞌan munlabꞌal chiꞌokniko yul Yatut Komam Dios, yebꞌpaxo txꞌiꞌal anma Judá ilaxto preso yinta yaꞌ 2Rey. 24:8-17

Yet chimeltzo anma Judá yul iskonhobꞌ hunelxa
Chal Komam Jahawil: «¡Ay, kꞌanchꞌan ebꞌnaj yilomal inmeꞌan, tonhe chaqꞌ kꞌayoto ebꞌnaj noꞌ, kat issajlemito noꞌ yu ebꞌnaj!» xhi Komam.
Haꞌ Komam Jahawil, isDiosal Israel, chalni tet ebꞌnaj ayko yahawilo yinh istanhen iskonhobꞌ Komam, hakaꞌ tiꞌ: «Hex tiꞌ sajlemito inmeꞌan heyu, hexibꞌtentoj, mach xin hetanhe, yuxin hanin Yahawilintiꞌan chiwalan tato chiwayojan isyaꞌtajil teyibꞌanh yu istxꞌojal chewatxꞌe. Hankawhinan chiwitijan haykonhxa inmeꞌan sunil bꞌayejtuꞌwal sat txꞌotxꞌ bꞌay watojan, kat waqꞌni meltzohojan sat istxꞌotxꞌ bꞌay chilowi, hak tuꞌ xin chu ischꞌibꞌkanh isbꞌisil noꞌ, kat ispohchakanh. Chiwalan tato haninan chiwaqꞌaꞌkojan ebꞌnaj chitanheno inkonhobꞌtiꞌan, haꞌ yinh hunteqꞌan tzꞌayik tuꞌ matxa xiwkilal, matxapaxo kabꞌkꞌulal, haꞌ inkonhobꞌtiꞌan tzꞌajan chu inkutxbꞌanikojan, machi hunu ebꞌnaj chikꞌaytoj,» xhi Komam Jahawil.
Chalnipaxo Komam: «Chihul istzꞌayikal bꞌay chiwakojan huneꞌ yikꞌal yaꞌ David, isreyalo inkonhobꞌan.
Chiswatxꞌeꞌ istoholal yebꞌ iskꞌulal.
Kaw kꞌulkano yijbꞌali yinh anma sat txꞌotxꞌ tiꞌ.
Haꞌ yinh hunteqꞌan tzꞌayik tuꞌ, anma Judá chikolchahi,
haxa anma Israel chiꞌehayo yinh sunil iskꞌul.
Haꞌ huneꞌ tiꞌ xin chꞌalaxiko isbꞌihoj: “Haꞌ Komam Jahawil chiwatxꞌen istoholal jinh,” xhi.
»Yuxin hanin Yahawilintiꞌan chiwalan ta chul hunteqꞌan tzꞌayik bꞌay matxa chal-lax hakaꞌ tiꞌ: “¡Itzitz Komam Jahawil inilo anma Israel sat txꞌotxꞌ Egipto!” mach xhihoj. Wal xin chal-laxoj: “¡Itzitz Komam Jahawil, Komam inilo anma Israel bꞌey txꞌotxꞌ norte, yebꞌ yulaj sunil konhobꞌ bꞌay sajlemitoj!” xhi. Hak tuꞌ yalni yuto haninan waqꞌ sajlemotojan anma tuꞌ yulajla sunil konhobꞌ, yajaꞌ chiwaqꞌ meltzohojan kat yehayo sat istxꞌotxꞌ hunelxa,» xhi Komam.
Tzotiꞌ hal-lax yinh ebꞌnaj chisbꞌaliko isbꞌa ischejabꞌo Komam Dios
Kaw yaꞌ chuko bꞌiskꞌulal yinh wanmahan yu ebꞌnaj leqꞌtiꞌ chisbꞌaliko isbꞌa ischejabꞌo Komam Dios,
sunil inbꞌajilan chiluyluni. Hak tuꞌ wehan sata Komam Jahawil,
yu istzotiꞌ xayal yinh ebꞌnaj yebꞌ sata istzotiꞌ kaw niman yelapnoj,
ispax wipan hakaꞌ hunu mak chikan kupnoj yuto kaw niman vino chukꞌu.
Yuto txꞌo txꞌotxꞌ tiꞌ kaw nohna yu ebꞌnaj winaj ixlom;
yu tzꞌaktiꞌ ayayo yibꞌanh anma,
yuxin tajilo sat txꞌotxꞌ, tajkanilo istelaj no noqꞌ sat txꞌotxꞌ desierto.
Yuto hanhkꞌanhetikꞌa istxꞌojal ayiko anma iswatxꞌeꞌ.
Haꞌ ebꞌnaj kaw ay yip yul konhobꞌ tiꞌ matxa istoholal chiswatxꞌe.
Yalni Komam: «Haꞌ ebꞌnaj chisbꞌaliko isbꞌa inchejabꞌojan yebꞌ ebꞌnaj sacerdote,
lahan istxꞌojal ebꞌnaj yul insatan,
ilchalo ismul ebꞌnaj wuhan yul watutan,» xhi Komam Jahawil.
Yalnipaxo Komam: «Yuxin haꞌ bꞌay chꞌekꞌ ebꞌnaj, lahan hakaꞌ hunu bꞌeh kaw yolan xol qꞌejholo bꞌay chitenlaxto ebꞌnaj, kat yaykꞌaykanoj.
Yuto haninan chiwalan ta chiwayojan isyaꞌtajil yibꞌanh ebꞌnaj yinh istiempo
bꞌay chischah ebꞌnaj isyaꞌtajil,» xhi Komam Jahawil.
Yalnipaxo Komam: «Wilan istxꞌojal chiswatxꞌe ebꞌnaj chisbꞌaliko isbꞌa inchejabꞌojan ay bꞌey Samaria,
chiyalikꞌo ebꞌnaj tzotiꞌ yinh isbꞌi tioxh Baal, hak tuꞌ yu yaqꞌni kꞌayoto ebꞌnaj, ebꞌnaj Israel, inkonhobꞌan.
Wilpaxojan issukal chiswatxꞌe ebꞌnaj chisbꞌaliko isbꞌa inchejabꞌojan ay bꞌey Jerusalén. Chiꞌixli ebꞌnaj,
kat yekꞌ ebꞌnaj yinh leqꞌtiꞌal, chiyiptzenpaxo ebꞌnaj ebꞌnaj txꞌoj islahniko iswatxꞌen istxꞌojal,
yunhe mach chisbꞌej anma iswatxꞌen istxꞌojal. Sunil ebꞌnaj tuꞌ,
lahan yute isbꞌeybꞌal hakaꞌ konhobꞌ Sodoma yebꞌ hakaꞌ anma ay bꞌey Gomorra.
Yuxin Komam Jahawil, kaw aykano yip,
hak tiꞌ yalni yinh ebꞌnaj chisbꞌaliko isbꞌa ischejabꞌo Komam:
Chiwaqꞌan kꞌahla tzet ye tuꞌ islobꞌ ebꞌnaj,
chiwaqꞌnipaxojan haꞌ howla haꞌ yukꞌuꞌ ebꞌnaj,
yuto yu ebꞌnaj chisbꞌaliko isbꞌa inchejabꞌojan ay bꞌey Jerusalén,
yuxin xaꞌahkanh istxꞌojal sunil yul konhobꞌ tiꞌ,» xhi Komam.
Hak tiꞌ chute yalni Komam Jahawil, Yahawil kaw aykano yip:
«Mach cheyabꞌeto tzet chal ebꞌnaj chisbꞌaliko isbꞌa inchejabꞌojan,
yuto haꞌ tzet chal ebꞌnaj yipo hekꞌul tuꞌ, leqꞌtiꞌal.
Haꞌ tzet chal yanma ebꞌnaj haꞌ chal ebꞌnaj yibꞌanhilo tzet chalilo iswayik,
maxhtaj tzet chꞌelti yul intiꞌan.
Haꞌ ebꞌnaj chiyahni tzet chiwalan, haꞌ ebꞌnaj chalni hakaꞌ tiꞌ:
“¡Haꞌ Komam Jahawil chalni tato ay aqꞌankꞌulal texol!” xhi ebꞌnaj.
Haxa tet makta chisyije tzet chal islutꞌal yanma,
chal ebꞌnaj hakaꞌ tiꞌ: “Machi isyaꞌtajil chihul teyibꞌanh,” xhipaxo ebꞌnaj,» xhi Komam.
Yalnipaxo yaꞌ Jeremías hakaꞌ tiꞌ: «Yuto ¿mak ohtanhen isnabꞌal Komam Jahawil,
yilni yebꞌ yabꞌen istzotiꞌ Komam? ¿Mak kaw ishajbꞌa istxikin yabꞌen istzotiꞌ Komam?
Haꞌ ishowal Komam Jahawil chitit hakaꞌ ismaqꞌwa kꞌuh;
haꞌ ishowal Komam tuꞌ istitxa, chꞌaykꞌay yibꞌanh iswiꞌ ebꞌnaj txꞌoj.
Mach chiꞌekꞌayo ishowal Komam tuꞌ masanto chiyij isbꞌa tzet chiyoche,
yebꞌ xin masanto chiyij isbꞌa tzet chal yanma.
Haꞌ yinh islahobꞌal tzꞌayik chitxumchalo hunteqꞌan tiꞌ heyu yinh hakaꞌ kaw yehi,» xhi yaꞌ.
Yalni Komam Jahawil: «Maxhtaj hinan chejnhe hunteqꞌan ebꞌnaj chisbꞌaliko isbꞌa inchejabꞌojan,
yajaꞌ xin chꞌekꞌ ebꞌnaj yinh anhe yalaꞌkꞌo tzotiꞌ yinh inbꞌihan;
matzet walan tet ebꞌnaj, yajaꞌ xin yalikꞌo ebꞌnaj.
Yajaꞌ ta yabꞌelo ebꞌnaj tzet chiꞌekꞌ yinh innabꞌalan,
ham intzotiꞌ tuꞌan chiyaliko ebꞌnaj tet inkonhobꞌan,
hakmi tuꞌ yu yaqꞌni meltzoko ebꞌnaj inkonhobꞌtuꞌan yul inqꞌabꞌan,
isbꞌejnikano isbꞌeybꞌalnhen istxꞌojal yebꞌ isbꞌejni iswatxꞌen ismachiswalilal.
Hanin Yahawilintiꞌan, chiwalan: “¿Tom Diosnhe hinan yinh bꞌay kawil?
Haxa bꞌay nahat, ¿tom man Diosojan?” walan.
Yalnipaxo Komam Jahawil: “¿Aymi hunu bꞌay chu yebꞌan isbꞌa hunu mak bꞌay ewantaj,
yunhe mach chu wilnihan?” xhi Komam.
Yalnipaxo Komam: “¿Tom machi hinan ayinikꞌojan sunil yul satkanh yebꞌ sunil sat yibꞌanhqꞌinal tiꞌ?” xhi Komam.
»Yalni Komam: “Hanintiꞌan xawabꞌehan tzotiꞌ chiyal hunteqꞌan ebꞌnaj chisbꞌaliko isbꞌa inchejabꞌojan, chalikꞌo ebꞌnaj leqꞌtiꞌal yinh inbꞌihan, chalni ebꞌnaj hakaꞌ tiꞌ ‘Xakowaykehanh, xakowaykehanh,’ xhi ebꞌnaj. ¿Bꞌaqꞌinh chilo ebꞌnaj yinh yanma yalnikꞌo leqꞌtiꞌal tuꞌ, kat xin isbꞌejni ebꞌnaj yalni leqꞌtiꞌal tzet chal yanma? ¿Mach chistxum ebꞌnaj ta yu wayik chal-le tet hunun yuxin lanhan kinisnahulnhentojan inkonhobꞌan, hakaꞌ yu kinisnahulnhetojan yichmam ebꞌnaj yu tioxh Baal? Ta ay hunu inchejabꞌan chiwaykeli, yalabꞌ iswayik tuꞌ, huneꞌ tuꞌ wayike; haxa mak chichahni intzotiꞌan xin, haꞌojabꞌ intzotiꞌ tuꞌan chalikꞌoj, yuto intzotiꞌan kaw yel chala. ¿Tzet yok ischꞌimal yoj ixim trigo yinh ixim issat trigo?” xhi Komam Jahawil. Yalnipaxo Komam: “¿Tom mach lahano intzotiꞌan hakaꞌ qꞌa qꞌaꞌ? ¿Tom mach lahano intzotiꞌan hakaꞌ chꞌen martillo chimaqꞌnipoho chꞌen chꞌen?” xhi Komam.
»Yalni Komam: “Hanintiꞌan chiwalan ta kaw ayko inhowalan yinh hunteqꞌan ebꞌnaj chejabꞌ, chiꞌelqꞌanikꞌo intzotiꞌan tet hunun,” xhi Komam Jahawil. Chalnipaxo Komam: “Hanintiꞌan kaw ayko inhowalan yinh ebꞌnaj chisbꞌaliko isbꞌa inchejabꞌojan, kat yalni: ‘Haꞌ Komam mahalni hunteqꞌan tzotiꞌ tiꞌ,’ xhi ebꞌnaj,” xhi Komam. Hanin Yahawilintiꞌan, chiwalpaxojan: “Kaw ayko inhowalan yinh ebꞌnaj chihalnikꞌo leqꞌtiꞌal wayike chiswayke, chaqꞌni kꞌayoto ebꞌnaj inkonhobꞌan yu leqꞌtiꞌal chiyal tuꞌ, yebꞌ yu kaw nanxa islow chu istzoteli. Maxhtaj hinan chejnhe hunteqꞌan ebꞌnaj tuꞌ, matzet waqꞌpaxojan yalaꞌ ebꞌnaj. Haꞌ tzet chiswatxꞌe ebꞌnaj tuꞌ machi nino iskꞌulal chꞌaqꞌ tet konhobꞌ tiꞌ,” xhi Komam.
»Yalni Komam wetan hakaꞌ tiꞌ: “Ta ay hunu mak yul konhobꞌ tiꞌ, maka hunu ebꞌnaj chisbꞌaliko isbꞌa inchejabꞌojan, maka hunu naj sacerdote chiqꞌambꞌen tawet, chalni: ‘¿Tzet xhi ischejbꞌanil Komam Jahawil?’ ta xhi. Kat hataqꞌwi tet: ‘Haꞌ ischejbꞌanil Komam Jahawil to xayala ta chexbꞌejlaxkano yu Komam,’ kachi. Ta xin ay hunu naj chisbꞌaliko isbꞌa inchejabꞌojan, maka hunu naj sacerdote, maka hunu mak ay yul konhobꞌ chihalni: ‘Ischejbꞌanil Komam Jahawil,’ ta xhi, chiwayojan isyaꞌtajil yibꞌanh yebꞌ yibꞌanh makta ay yul yatut. Wal xin hak tiꞌ cheyute heyalni teyet hunun hex, maka tet heyuxhtaj: ‘¿Tzet yute ispajtzen Komam Jahawil?’ maka ‘¿Tzet chute yalni Komam Jahawil?’ xhi. Matxahojabꞌ bꞌaqꞌinh chꞌekꞌ yinh henabꞌal cheyalni hakaꞌ tiꞌ: ‘Ischejbꞌanil Komam Jahawil,’ mach kexchihoj; yuto ta cheyal hakaꞌ tiꞌ, ‘haꞌ ischejabꞌ Komam,’ chiꞌok ijatzil teyibꞌanh, yuto heyetato intzotiꞌan, hanin Dios itzitz intiꞌan, Yahawil kaw aykano yip, yebꞌ xin heDiosal. Wal xin hak tiꞌ cheyute heqꞌambꞌen tet ebꞌnaj inchejabꞌan hakaꞌ tiꞌ: ‘¿Tzet ispajtze Komam Jahawil? maka ¿tzet yal Komam Jahawil?’ kexchi. Yajaꞌ ta chito yal ebꞌnaj: ‘Ischejbꞌanil Komam Jahawil,’ ta xhi ebꞌnaj, chaxhtaqꞌwi hakaꞌ tiꞌ: ‘Haꞌ kaw Komam Jahawil,’ chalni: ‘Yu cheyal hunteqꞌan tzotiꞌ tiꞌ, Ischejbꞌanil Komam Jahawil, hunteqꞌan bꞌay kexinkachan ta mach cheyala, yuxin chexinnahulnhekantojan, chexwinilojan yinh insatan, chiwuchkꞌankantojan konhobꞌ waqꞌan teyet, huneꞌ iskonhobꞌpaxo heyichmam, kat yelkano hepixan yinh sunilbꞌal ej tiempo, kat heyokkano yinh txꞌixobꞌal. Haꞌ huneꞌ cheyaqꞌle tuꞌ machi bꞌaqꞌinhal chito nahul heyu,’ xhi Komam Jahawil,” kachi,» xhi Komam tet yaꞌ Jeremías.
Yechel yinh teꞌ higo kꞌul yebꞌ teꞌ mach kꞌuloj
Hayet lahwi yilaxto yaꞌ Jeconías, iskꞌahol yaꞌ Joacim, isreyal Judá preso bꞌey Babilonia yu naj rey Nabucodonosor, yebꞌ yet yilaxto ebꞌnaj yahawil konhobꞌ, yebꞌ ebꞌnaj watxꞌem nha yebꞌ ebꞌnaj chakꞌom hierro ah Jerusalén, isyeni Komam Jahawil kabꞌ motx teꞌ higo wetan ayayo sata istiꞌ Yatut Komam. Haꞌ yul huneꞌ teꞌ motx ayayto sat teꞌ higo kaw kꞌul, teꞌ bꞌabꞌel sat, yebꞌ xin kaw qꞌan; haxa yul hunxa teꞌ motx xin haꞌ sat teꞌ higo kaw mach kꞌulo ayayto yul, mach chisje koloni, yuto mach kꞌulo teꞌ. Isqꞌambꞌen Komam Jahawil wetan: «Jeremías, ¿tzet chawila?» xhi wetan. Intaqꞌwihan: «Chiwilan sat teꞌ higo, huneꞌ motx teꞌ kaw kꞌul koloni, haxa hunxa motx teꞌ xin mach kꞌulo koloni,» kinchihan.
Lahwi tuꞌ istzotel Komam Jahawil wetan, yalni hakaꞌ tiꞌ: «Hanin Yahawilintiꞌan, isDiosal Israel, chiwalan; hakaꞌ teꞌ sat higo kaw kꞌul tuꞌ, hak tuꞌ ye anma Judá yul insatan, haꞌ ton anma wilojan yul iskonhobꞌ tiꞌ winitojan preso sat istxꞌotxꞌ ebꞌnaj caldeo, yunhe inyenilojan inkꞌulalan yinh. Yuto chintanhehan yunhe kꞌul chila, chiwaqꞌni meltzohojan yul iskonhobꞌ tiꞌ hunelxa, kat ischꞌibꞌ isbꞌisil, mach xin chintanhtzelojan, hakaꞌto chintzꞌunayojan, matxa chinhokꞌkanhan. Chiwaqꞌnihan labꞌanbꞌolo yanma yu yohtanheniloj tato hanintiꞌan Yahawil hinan, kat yok inkonhobꞌojan kat wokan isDiosaloj, yuto chimeltzoko yul inqꞌabꞌan yinh sunil yanma.
»Walpaxo naj Sedequías isreyal Judá yebꞌ ebꞌnaj yahaw konhobꞌ yebꞌ hunteqꞌanxa anma Jerusalén chikankano bꞌey tiꞌ, yebꞌ anma ehayo bꞌey Egipto, [u]. lahan hakaꞌ sat teꞌ higo mach kꞌulo islolax tuꞌ yul insatan. Haꞌ huneꞌ tiꞌ hanin Yahawilintiꞌan chiwalan: Chiwatijan niman isyaꞌtajil yibꞌanh, kaw chixiw ej nime konhobꞌ ay sat yibꞌanhqꞌinal tiꞌ yilni. Haꞌ xin yechel chukaniko sata ej konhobꞌ bꞌay waqꞌ pujnatojan, yu chꞌel ispixan, kat yintanhelaxkaniltoj, kat yay tzꞌaktiꞌ yibꞌanh. Chiwanitojan howal xol, yebꞌ wahil, yebꞌ howla yabꞌil, masanto chitanhkanilo sat txꞌo txꞌotxꞌ waqꞌan tet, yebꞌ tet yichmam,» xhi Komam.
	[u]24:8 Ebꞌnaj to ehoyo bꞌey Egipto, huneꞌ tiꞌ chitzotel yinh ebꞌnaj Judío to iskoloꞌ isbꞌa bꞌey Egipto yet yalaxiko howal yinh konhobꞌ Jerusalén. Jer. 43—44

70 (Lahonhebꞌ iskanhwinaj) habꞌil chꞌay isyaꞌtajil yibꞌanh anma ah Judá
Hayet kanhebꞌxa habꞌil yok yaꞌ Joacim, iskꞌahol yaꞌ Josías isreyal Judá, istzotel Komam Jahawil tet yaꞌ Jeremías yinh konhobꞌ Judá. Yal Komam huneꞌ tuꞌ yet bꞌabꞌel habꞌil yok naj Nabucodonosor isreyalo Babilonia. Haꞌ tzet yal Komam tet yaꞌ Jeremías tuꞌ, yal yaꞌ tet sunil ej konhobꞌ yet Judá yebꞌ tet sunil anma ay bꞌey Jerusalén, yalni yaꞌ hakaꞌ tiꞌ: «Hatax yet 13 (oxlahonhebꞌxa) habꞌil yok yaꞌ Josías, iskꞌahol naj Amón, isreyalo Judá masanta tinanh, chal yelapnoj ayxa 23 (oxebꞌ iskawinaj) habꞌil tinanh, yichi istzotel Komam Jahawil wetan, chilannhetikꞌa xin walnihan teyet tzet chal Komam wetan, yajaꞌ xin mach cheyabꞌe. Yanipaxti Komam Jahawil hunteqꞌanxa ebꞌnaj ischejabꞌ yalno istzotiꞌ teyet, yajaꞌ xin maxhtikꞌa heyabꞌe tzet yal ebꞌnaj. Chilannhetikꞌa xin yaniti Komam ebꞌnaj ischejabꞌ tuꞌ, yajaꞌ mach hehajbꞌa hetxikin heyabꞌen yinh tzet yal ebꞌnaj, yet yalni ebꞌnaj teyet hakaꞌ tiꞌ: “Wal tinanh bꞌejwe hebꞌeybꞌalnhen istxꞌojal, kat hebꞌejni hewatxꞌen ismachiswalilal, hak tuꞌ xin chexehayo sat txꞌo txꞌotxꞌ yinh hunelnhe, txꞌotxꞌ yaqꞌ Komam Jahawil tet heyichmam bꞌay ay hex tiꞌ tinanh. Mach chexoktzujno yinta komon tioxh, mach cheyiyo hebꞌa tet, mach chexay jahno sataj. Mach cheyaqꞌtij ishowal Komam cheyinayo hebꞌa tet tioxh chewatxꞌe yu heqꞌabꞌ, haxinwal machi isyaꞌtajil chati Komam texol,” xhi ebꞌnaj teyet. Yuxin chal Komam Jahawil hakaꞌ tiꞌ: “Yajaꞌ xin mach heyabꞌe tzet walan, wal xin heyaqꞌtij inhowalan yet hewatxꞌen hetioxh yay isyaꞌtajil teyibꞌanh,” xhi Komam.
»Yu tuꞌ yuxin yal Komam Yahawil, kaw aykano yip hakaꞌ tiꞌ: “Yu mach heyabꞌe intzotiꞌan, yuxin chinchejtijan ej konhobꞌ ayko yinh norte teyinh, kat inchejnitijan naj inchejabꞌan [v], . Nabucodonosor, isreyal Babilonia teyinh, kat yaniko naj howal yinh konhobꞌ tiꞌ, yebꞌ yinh anma ay yul konhobꞌ tiꞌ, yebꞌ yinh ej konhobꞌ ayko yinhla ishoyanil. Chintanhtzelojan, kat wanikojan xibꞌtebꞌaloj, kat isbꞌuchlaxi. Hunteqꞌan konhobꞌ tiꞌ xin chiwetatojan yinh hunelnhe. Chiwaqꞌ kꞌayolojan tzalahilal yul konhobꞌ tiꞌ, matxa chiꞌabꞌelax bꞌit yet qꞌinh yebꞌ bꞌit yet mohyilal, matxa chiꞌabꞌelax yok chꞌen molino, matxa chiꞌil-lax istzejtzon isqꞌaqꞌal chꞌen lámpara. Sunil konhobꞌ tiꞌ chiꞌetaxtoj, haxanhe yekꞌlenal chikankanoj, kat yokkano yinh xibꞌtebꞌal. Chꞌokkanto huneꞌ konhobꞌ tiꞌ yebꞌ ej konhobꞌ ayayo iskawilal, yalanh yip naj rey Babilonia yulbꞌal 70 (lahonhebꞌ iskanhwinaj) habꞌil. Hanin Yahawilintiꞌan, chiwalan: Hayet xalahwi yekꞌto 70 (lahonhebꞌ iskanhwinaj) habꞌil, kat wanayojan isyaꞌtajil yibꞌanh naj rey Babilonia yebꞌ yibꞌanh anma ah Babilonia yu istxꞌojal, chiwanipaxayojan isyaꞌtajil yibꞌanh ebꞌnaj ah caldeo, kat intanhtzenkanilojan iskonhobꞌ ebꞌnaj yinh hunelnhe. Chiwanitijan sunil isyaꞌtajil walan yinh hunteqꞌan nime konhobꞌ tuꞌ, haꞌ ton sunil tzet tzꞌibꞌnhebꞌilkano yul huneꞌ libro tiꞌ, sunil tzet yalkano yaꞌ Jeremías yinh hunteqꞌan nimeta konhobꞌ tuꞌ. Yuto chiwakojan yul isqꞌabꞌ hunteqꞌanxa nime konhobꞌ yebꞌ yul isqꞌabꞌ hunteqꞌan ebꞌnaj rey kaw aykano yip, hak tuꞌ chu inpajtzenpaxojan tet, hakaꞌtikꞌa sunil istxꞌojal iswatxꞌe,” xhi Komam,» xhi yaꞌ Jeremías.
	[v]25:9 Naj inchejabꞌanhak tuꞌ yalni Komam Jahawil yinh naj Nabucodonosor, yuto haꞌ naj chiꞌaqꞌni yijaꞌ isbꞌa isyaꞌtajil chul yibꞌanh anma ah Judá, hakaꞌtikꞌa yu yalnikano Komam. Jer. 27:6; Is. 45:1

Huneꞌ vaso yechel isyaꞌtajil chꞌay yibꞌanh nimeta konhobꞌ
Yuto hak tiꞌ yute yalni Komam Jahawil, isDiosal Israel wetan hakaꞌ tiꞌ: «Chálo huneꞌ vaso nohna yu vino ayko yul inqꞌabꞌtiꞌan, haꞌ huneꞌ tiꞌ yechel inhowalan, kat hawaqꞌni yukꞌuꞌ sunil nimeta konhobꞌ bꞌay chachinchejtojan. Hayet chiyukꞌni ebꞌnaj, kat isluylunkanh ebꞌnaj, kat yetaxto yul iswiꞌ ebꞌnaj, yuto chiwatojan howal xol ebꞌnaj yu chꞌen espada,» xhi Komam.
Inchahnilojan huneꞌ copa tuꞌ yul isqꞌabꞌ Komam Jahawil, waqꞌnihan yukꞌuꞌ sunil nimeta konhobꞌ bꞌay kinischejtojan. Waqꞌnihan yukꞌuꞌ anma ah Jerusalén yebꞌ tet anma ay yul ej konhobꞌ yul yet Judá yebꞌ tet isreyal, yebꞌ tet ebꞌnaj yahaw, yunhe istanhtzelaxkaniloj, kat yokkano xibꞌtebꞌaloj, kat istzeyelaxi, kat isbꞌuchlaxi, hakto tuꞌ xin ye tinanh. Waqꞌnipaxojan yukꞌuꞌ isreyal Egipto, yebꞌ tet ebꞌnaj yahaw, yebꞌ tet sunil konhobꞌ, yebꞌ tet konhobꞌ bꞌay soman ye anma nananta konhobꞌal, yebꞌ tet sunil ebꞌnaj isreyal txꞌotxꞌ Uz, yebꞌ tet sunil ebꞌnaj isreyal txꞌotxꞌ Filistea, yebꞌ tet konhobꞌ Ascalón, konhobꞌ Gaza, konhobꞌ Ecrón, yebꞌ anma kantokano bꞌey Asdod. Waqꞌnipaxojan yukꞌuꞌ konhobꞌ Edom, konhobꞌ Moab yebꞌ tet ebꞌnaj iskꞌahol naj Amón, yebꞌ tet sunil isreyal Tiro, yebꞌ tet sunil ebꞌnaj isreyal Sidón yebꞌ tet sunil ebꞌnaj isreyal konhobꞌ ayikꞌti isqꞌaxebꞌikꞌti haꞌ mar, yebꞌ tet konhobꞌ Dedán, yebꞌ tet konhobꞌ Tema, yebꞌ tet konhobꞌ Buz yebꞌ tet ebꞌnaj chiskꞌupilo xil iswiꞌ, yebꞌ tet sunil ebꞌnaj isreyal Arabia, yebꞌ tet sunil ebꞌnaj isreyal hunteqꞌan konhobꞌ bꞌulanayo sat txꞌotxꞌ desierto, nananta yikꞌal. Waqꞌnipaxojan yukꞌuꞌ sunil ebꞌnaj isreyal Zimri, yebꞌ tet sunil ebꞌnaj isreyal Elam, yebꞌ tet sunil ebꞌnaj isreyal Media, yebꞌ tet sunil ebꞌnaj isreyal ej konhobꞌ ayko yinh yetkꞌulal norte, konhobꞌ kawil yebꞌ nahat yelo yinh hunun, yebꞌ tet sunil ej konhobꞌ ay sat sunil yibꞌanhqꞌinal tiꞌ. Haxa yinh islahobꞌal xin chukꞌni isreyal Babilonia.
Yalni Komam wetan: «Chawalni tet ebꞌnaj hakaꞌ tiꞌ: “Hak tiꞌ yalni Komam Jahawil kaw aykano yip, isDiosal Israel: ‘Ukꞌwej kat heyukꞌikanh yu, kat hexabꞌi, kat heyaykꞌayi, matxa xin chexahwanoj, yuto chexpotxꞌlaxkamo yu chꞌen espada xol howal chiwatojan texol,’ kachi,” xhi Komam. Yajaꞌ ta mach isje ebꞌnaj yukꞌuꞌ tzet ayayto yul copa ayko yul haqꞌabꞌ tuꞌ, chawal tet hakaꞌ tiꞌ: “Haꞌ Komam Jahawil kaw aykano yip, chalni tato yilal heyukꞌni, yuto haꞌ bꞌey konhobꞌ bꞌay chibꞌina inbꞌihan, haꞌ bꞌey tuꞌ chinichikojan wanayojan isyaꞌtajil. ¿Hatom xin hex nan konhobꞌal tiꞌ chexkolchalo tet isyaꞌtajil? Wal xin mach chexkolchaloj, yuto iqꞌbꞌil chꞌen espada wuhan chitanhtzenilo sunil anma ay sat yibꞌanhqꞌinal tiꞌ,” xhi Komam, Yahawil yinh Sunil.
»Hach Jeremías hach tiꞌ xin, chawalaꞌ sunil hunteqꞌan tzotiꞌ tiꞌ tet anma ay yulajla konhobꞌ hakaꞌ tiꞌ:
“Chꞌel yaw Komam Jahawil yul satkanh,
chꞌelayti yaw Komam bꞌay ay yehobꞌal,
huneꞌ ehobꞌal yetnhe Komam yehi, chꞌelayti yaw yinh kaw ip yinh iskonhobꞌ,
kat isbꞌitnhen Komam bꞌit yinh sunil anma ay sat txꞌo txꞌotxꞌ hakaꞌ bꞌit chako ebꞌnaj chixanhnilti yal teꞌ uva.
Chiꞌabꞌelax isbꞌili yul isnuqꞌ Komam sunil bꞌay chikachnakan apno txꞌo txꞌotxꞌ tiꞌ, yuto chiyayo Komam Jahawil isyaꞌtajil yibꞌanh nimeta konhobꞌ.
Haꞌ Komam chiꞌilni tzet chiꞌeliko sunil anma,
kat xin yaniko Komam kamikal yu chꞌen espada yinh ebꞌnaj txꞌoj,” kachi tet anma,» xhi Komam.
Hak tiꞌ chute yalnipaxo Komam Jahawil kaw aykano yip:
«Kaw yeli haꞌ isyaꞌtajil tiꞌ, istxolal yay yibꞌanh hunun nimeta konhobꞌ,
ay huneꞌ niman isyaꞌtajil hakaꞌ howla jaqꞌeqꞌ
chitit bꞌey bꞌay chiꞌichikanh txꞌo txꞌotxꞌ masanta bꞌay chikachnakan apno txꞌotxꞌ,» xhi Komam.
Haꞌ anma chikamo yu Komam Jahawil yinh huneꞌ tzꞌayik tuꞌ,
toxanhe chikankano pakꞌno sat txꞌo txꞌotxꞌ sat yibꞌanhqꞌinal tiꞌ.
Machi mak chiꞌoqꞌ yinh, machi mak chiꞌinikanh isnimanil kat ismujni.
Wal xin tonhe chikankano pakꞌno isnimanil anma sat txꞌotxꞌ hakaꞌ istzaꞌ no noqꞌ.
¡Oqꞌanhwej! ¡Hex yilomal noꞌ meꞌ, elojabꞌ heyaw!
¡Ekꞌanhwe bꞌalbꞌon xol pojoj hex chetanhe noꞌ meꞌ!
Yuto xayijkano isbꞌa hunteqꞌan tzꞌayik bꞌay chexkami, kat heyaykꞌayi,
kat hepohto hakaꞌ hunu vaso kaw xahan aya.
Haꞌ ebꞌnaj tanhem meꞌ matxa bꞌay chu iskolni isbꞌa ebꞌnaj,
haxapaxo ebꞌnaj ijbꞌalom yinh noꞌ meꞌ xin matxa chu yelkanh ebꞌnaj.
¡Haꞌ ebꞌnaj chitanhen noꞌ meꞌ kaw chꞌel yaw ebꞌnaj!
Haxa ebꞌnaj ijbꞌalom yinh noꞌ meꞌ kaw chiqꞌajwipaxo ebꞌnaj yu isyaꞌtajil,
yuto xayuchkꞌato Komam Jahawil bꞌay kutxan noꞌ meꞌ.
Haꞌ bꞌay chilow noꞌ meꞌ kaw saqꞌalkanoj,
chꞌetalaxkanto yu ishowal Komam Jahawil.
Elti Komam Jahawil yul yatut,
hakaꞌ yelti noꞌ bꞌalam yul isnhachꞌen,
yok yetanto iskonhobꞌ anma ay sat txꞌo txꞌotxꞌ,
yuto tit lemna ishowal Komam,
ishowal Komam kaw aykano ismay.
2. YINH TZET YAQꞌLE YAꞌ JEREMÍAS YEBꞌ KOLBꞌANILE CHAQꞌ KOMAM DIOS
(26:1—45:5)
Yoche anma ta chipotxꞌlaxkamo yaꞌ Jeremías
Hayet tolto ok yaꞌ Joacim iskꞌahol yaꞌ Josías reyal yinh Judá, istzotel Komam Jahawil tet yaꞌ Jeremías, yalni Komam: «Chaxhok linhno yamaqꞌil watutan, kat hawalni sunil tzet inchejan hawalaꞌ tet sunil anma ispeto yulajla konhobꞌ yul ismajul Judá, chiꞌapni yiqꞌayo isbꞌa yul watuttuꞌan. Mach hunu tzotiꞌ tiꞌ chawebꞌayo tet. Kꞌuxantaxka yabꞌeni, kat isbꞌejnikano istxꞌojal chisbꞌeybꞌalnhe, hak tuꞌ xin matxa chiwatojan isyaꞌtajil xaꞌekꞌ yinh innabꞌalan yinh, yu istxꞌojal chilaiswatxꞌe. Hal tet anma tuꞌ: “Hak tiꞌ yalni Komam Jahawil hakaꞌ tiꞌ: ‘Ta mach cheyabꞌe tzet chiwalan, mach xin cheyije chejbꞌanile wakanojan texol, yebꞌ ta mach cheyabꞌe tzet chiyal ebꞌyaꞌ inchejabꞌan chilan inchejnihan texol, ebꞌyaꞌ maxhtikꞌa cheyije tzetaj chala. Chiꞌeliko watuttiꞌan hakaꞌ wute watutan bꞌey Silo, chiwanayojan tzꞌaktiꞌ yibꞌanh konhobꞌ tiꞌ sat sunil ej konhobꞌ ay sat yibꞌanhqꞌinal tiꞌ,’ xhi Komam Jahawil,” kachi,» xhi Komam.
Ebꞌyaꞌ sacerdote yebꞌ ebꞌnaj chisbꞌaliko isbꞌa ischejabꞌo Komam Dios yebꞌ sunil konhobꞌ abꞌen tzet yal yaꞌ Jeremías bꞌey Yatut Komam Jahawil. Hayet lahwi yalni yaꞌ Jeremías sunil tzet ischej Komam Jahawil yalaꞌ tet konhobꞌ, istzabꞌlaxayo yaꞌ tuꞌ yu ebꞌyaꞌ sacerdote yebꞌ yu ebꞌnaj chisbꞌaliko isbꞌa ischejabꞌo Komam, yebꞌ yu sunil konhobꞌ. Yalni ebꞌnaj tet yaꞌ: «¡Yinh kaw yeli chachkamoj! ¿Tzet yinh xin chawal yinh isbꞌi Komam Jahawil tato lahan chukano Yatut Komam hakaꞌ yu bꞌey Silo, yebꞌ ta chiꞌuchkꞌalaxto konhobꞌ tiꞌ, matxa xin anma chikankano yul?» xhi ebꞌnaj tet yaꞌ Jeremías. Hak tuꞌ yu iskutxbꞌaniko isbꞌa sunil konhobꞌ yinh yaꞌ Jeremías bꞌey Yatut Komam Jahawil.
Hayet yabꞌen ebꞌnaj yahaw Judá huneꞌ tuꞌ yel ebꞌnaj bꞌey ispalacio yaꞌ rey, yahto ebꞌnaj Yatut Komam Jahawil, yay tzꞌonhno ebꞌnaj bꞌay ay huneꞌ akꞌ pulta bꞌey Yatut Komam. Istzotel ebꞌyaꞌ sacerdote yebꞌ ebꞌnaj chisbꞌaliko isbꞌa ischejabꞌo Komam tet ebꞌnaj yahaw konhobꞌ yebꞌ tet anma ay yul konhobꞌ, yalni ebꞌnaj: «Haꞌ huneꞌ naj winaj tiꞌ txꞌoj istzotel naj yinh kokonhobꞌ. Hex kaw hex maxeyabꞌe tzet mayal naj,» xhi ebꞌnaj. Istzotel yaꞌ Jeremías tet sunil ebꞌnaj yahaw konhobꞌ yebꞌ tet sunil konhobꞌ, yalni yaꞌ: «Haꞌ Komam Jahawil kinchejnihan walnihan hunteqꞌan tzotiꞌ tuꞌ yinh Yatut Komam tiꞌ, yebꞌ yinh konhobꞌ hakaꞌ maxeyabꞌe tiꞌ. Wal tinanh, watxꞌewe hebꞌeybꞌal yebꞌ sunil tzetaj cheyu, kat heyabꞌen tzet chiyal Komam Jahawil koDiosal, hak tuꞌ xin matxa chati Komam isyaꞌtajil xayala tato chiyati teyibꞌanh. Wal hanintiꞌan ayinikojan yul heqꞌabꞌ, watxꞌewe tzet chal hekꞌul winhan, ta haꞌ heyekoj, hakaꞌ hetxumni tiꞌ. Yajaꞌ yilal heyohtanheniloj ta chinhepotxꞌan nabꞌanhe cheyako hemul yebꞌ konhobꞌ tiꞌ, yuto hanintiꞌan machi inmulan, yuto yinh kaw yeli haꞌ Komam Jahawil kinchejnihan walaꞌan sunil hunteqꞌan tzotiꞌ tiꞌ teyet, yunhe heyabꞌeni,» xhi yaꞌ Jeremías.
Yalni ebꞌnaj yahaw konhobꞌ yebꞌ sunil konhobꞌ tuꞌ tet ebꞌyaꞌ sacerdote yebꞌ tet ebꞌnaj chisbꞌaliko isbꞌa ischejabꞌo Komam hakaꞌ tiꞌ: «Haꞌ huneꞌ naj tiꞌ mach ismul naj, yuxin mach chu iskam naj yuto haꞌ yinh isbꞌi Komam Jahawil, koDiosal xatzotel naj jet,» xhi ebꞌnaj. Ay xin haywanh ebꞌnaj ichamta winaj yul konhobꞌ tuꞌ ah linhnoj, yalni ebꞌnaj tet konhobꞌ kutxaniko tuꞌ: «Haꞌ yinh istzꞌayikal yaꞌ Ezequías, isreyal Judá, tzotel yaꞌ Miqueas ah Moreset, yaꞌ chitzotel yu Komam Dios yinh tzetaj ye tuꞌ chitohuli, yal yaꞌ tet sunil konhobꞌ Judá, hakaꞌ tiꞌ:
“Hak tiꞌ yalni Komam Yahawil yinh Sunil: ‘Haꞌ Sión tiꞌ chitꞌoklaxoj, kat istzꞌunlax tzꞌunubꞌ sat;
haꞌ konhobꞌ Jerusalén chiꞌuchkꞌalaxtoj, qꞌalemxanhe chikani.
Haxa wonhan bꞌay ay watutan chimeltzoko yinh telajbꞌalil,’ xhi Komam,” xhi yaꞌ Miqueas. [w].
»¿Tom xin maqꞌlaxkamo yaꞌ Miqueas tuꞌ yu yaꞌ Ezequías, isreyal Judá yebꞌ yu konhobꞌ Judá? ¡Machoj! Wal xin kaw xiw konhobꞌ tet Komam Jahawil, istxahli konhobꞌ tuꞌ sata Komam, hak tuꞌ xin matxa yati Komam isyaꞌtajil xatikꞌa yala ta chati yinh konhobꞌ. Yuxin mach chisje janiko komul kopotxꞌnikamo yaꞌ Jeremías tiꞌ,» xhi ebꞌnaj.
Aypaxo xin huneꞌxa ischejabꞌ Komam Jahawil, haꞌ ton yaꞌ Urías, iskꞌahol naj Semaías, ah konhobꞌ Quiriat-jearim, tzotelpaxo yinh isbꞌi Komam Jahawil yet yalni ta chati Komam isyaꞌtajil yibꞌanh konhobꞌ tiꞌ, yebꞌpaxo xin yibꞌanh ej txꞌotxꞌ tiꞌ hakaꞌtikꞌa yalni yaꞌ Jeremías.
Yabꞌenilo yaꞌ rey Joacim, yebꞌ ebꞌnaj nime winaj, yebꞌ ebꞌnaj yahaw konhobꞌ tzet yal yaꞌ Urías tuꞌ, yuxin yoche yaꞌ rey tuꞌ ispotxꞌoꞌkamo yaꞌ Urías; yajaꞌ hayet yabꞌenilo yaꞌ Urías huneꞌ tuꞌ isxiwkanh, isto bꞌey Egipto. Yanito yaꞌ rey Joacim issayomal yaꞌ Urías tuꞌ bꞌey Egipto, ischejnito yaꞌ yaꞌ Elnatán, iskꞌahol naj Acbor yebꞌ hunteqꞌanxa ebꞌnaj. Yinilti ebꞌnaj yaꞌ Urías tuꞌ yul konhobꞌ Egipto, yinito ebꞌnaj yaꞌ tet yaꞌ rey Joacim, ischejni yaꞌ potxꞌlaxokamo yaꞌ Urías tuꞌ, yu espada, isqꞌojlaxayto isnimanil yaꞌ bꞌay chimujlax komon anma.
Haꞌ naj Ahicam, iskꞌahol naj Safán, kolnilo yaꞌ Jeremías, hak tuꞌ xin matxa alaxiko yaꞌ yul isqꞌabꞌ konhobꞌ yunhe machi kami.
	[w]26:18 Yaꞌ Miqueas, profeta yaꞌ, yet chꞌibꞌomal isbꞌa yaꞌ yebꞌ yaꞌ profeta Isaías, yalikꞌo yaꞌ istzotiꞌ Komam Dios bꞌey txꞌotxꞌ Judá 100 habꞌil yalanhto yet maxhto chiꞌekꞌyaꞌ Jeremías yalaꞌkꞌo istzotiꞌ Komam Dios Mi. 1:1

Hunteqꞌan yugo ok yecheloj ta chiꞌok ej konhobꞌ yalanh yip naj rey Nabucodonosor
Hayet tolto ok yaꞌ Joacim, iskꞌahol yaꞌ Josías isreyalo Judá, istzotel Komam Jahawil tet yaꞌ Jeremías. Yalni Komam tet yaꞌ: «Watxꞌe hayebꞌo noꞌ tzꞌum yebꞌ yugo, kat hawaniko yibꞌanh hanuqꞌ. Chawanito tzotiꞌ tet naj isreyal Edom, naj isreyal Moab, naj isreyal Amón, naj isreyal Tiro yebꞌ naj isreyal Sidón yinta ebꞌnaj chejabꞌ chihul ilno yaꞌ Sedequías, isreyal Judá bꞌey Jerusalén. Chawalni tet ebꞌnaj chejabꞌ tuꞌ ta chiyal ebꞌnaj tet yahaw, tato hanin Yahawilintiꞌan, Yahaw yinh sunil, isDiosal Israel, chiwalan hakaꞌ tiꞌ: Tato hanintiꞌan watxꞌenhe txꞌo txꞌotxꞌ, yebꞌ anma yebꞌ no noqꞌ ay sat yibꞌanhqꞌinal tiꞌ, haninan watxꞌenhe yu sunil wipan kaw aykano yelapnoj yebꞌ yu inqꞌabꞌan leyantoj, yuxin chisje waqꞌnihan txꞌotxꞌ tet mak bꞌay chal inkꞌulan. Wal tinanh xin chiwakojan sunil txꞌo txꞌotxꞌ tiꞌ yul isqꞌabꞌ inchejabꞌan Nabucodonosor, isreyal Babilonia, chiwanipaxikojan no noqꞌ yalanh yip naj. Sunil nimeta konhobꞌ chiꞌok ischejabꞌo naj, kat yokpaxo ischejabꞌo iskꞌahol naj yebꞌ ischejabꞌ iskꞌahol iskꞌahol naj masanto chiꞌapni istzꞌayikal bꞌay chiꞌoko istxꞌotxꞌ naj yalanh yip hunteqꞌanxa nime konhobꞌ yebꞌ yul isqꞌabꞌ hunteqꞌanxa ebꞌnaj rey kaw aykano yip.
»Ta ay hunu konhobꞌ, maka hunu naj rey mach isje yaqꞌaꞌko isbꞌa ischejabꞌo naj Nabucodonosor yebꞌ xin mach chisje yaqꞌaꞌko isbꞌa yalanh yip naj, chiwayojan isyaꞌtajil yibꞌanh, chiwaqꞌnikamojan yu espada, yu wahil yebꞌ yu howla yabꞌil. Yuxin mach cheyabꞌeto tzet chiyal ebꞌnaj chisbꞌaliko isbꞌa inchejabꞌojan, ebꞌnaj txumlum, ebꞌnaj wayiklom, ebꞌnaj ahbꞌelom, ebꞌnaj chalni tato yohta tzet chiyu bꞌaqꞌinh yet chalni ebꞌnaj teyet: “Mach chexok ischejabꞌo naj rey Babilonia,” xhi ebꞌnaj. Yuto haꞌ tzet chal ebꞌnaj tuꞌ, leqꞌtiꞌal, haꞌ leqꞌtiꞌal tuꞌ xin chexitznilo yinh hetxꞌotxꞌ tiꞌ, yebꞌ yu kexinqꞌojnitojan nahat bꞌey nan konhobꞌal, kat hetanhiloj. Yajaꞌ wal konhobꞌ chiyako isbꞌa yalanh yip naj rey Nabucodonosor, kat yok ischejabꞌo naj, hanin Yahawilintiꞌan chiwalan ta chiwakanojan sat istxꞌotxꞌ, kat ismunla sat istxꞌotxꞌ, kat yehayo sat istxꞌotxꞌ,» xhi Komam Jahawil.
Walnipaxojan hunteqꞌan tzotiꞌ tiꞌ tet yaꞌ Sedequías, isreyal Judá: «Aweko hebꞌa yalanh ischejbꞌanil naj rey Nabucodonosor, yebꞌ yalanh yip iskonhobꞌ naj, haxinwal mach chexkami. ¿Tzet yinh xin chawako habꞌa yebꞌ konhobꞌ tiꞌ yul isqꞌabꞌ kamikal yunhe hepotxꞌlaxkamo yu espada, kat hekam yu wahil, maka yu howla yabꞌil, hak tuꞌ yalni Komam Jahawil yinh ej konhobꞌ mach chako isbꞌa ischejabꞌo isreyal Babilonia? Mach chawabꞌeto tzet chal ebꞌnaj chisbꞌaliko isbꞌa ischejabꞌo Komam chalni tawet tato mach chawako habꞌa yalanh ischejbꞌanil naj rey Babilonia, yuto leqꞌtiꞌal tzet chal ebꞌnaj tawet. Yuto yal Komam: “Maxhtaj hinan chejnhe ebꞌnaj yalni hunteqꞌan tuꞌ, wal xin leqꞌtiꞌal chal ebꞌnaj yinh inbꞌihan, yuxin tato chayije tzet chal ebꞌnaj, chachintzumbꞌelojan bꞌey tiꞌ, kat kach wanitojan nan konhobꞌal kaw nahat yebꞌ konhobꞌ tiꞌ yu hetanhkaniloj yebꞌ ebꞌnaj chisbꞌaliko isbꞌa inchejabꞌojan chalni leqꞌtiꞌal teyet,” xhi Komam,» kinchihan tet naj rey Sedequías.
Intzotelpaxojan tet ebꞌyaꞌ sacerdote yebꞌ tet sunil konhobꞌ, walnihan: «Haꞌ Komam Jahawil chalni hakaꞌ tiꞌ: “Mach cheyabꞌeto tzet chiyal ebꞌnaj chisbꞌaliko isbꞌa inchejabꞌojan, chihalni leqꞌtiꞌal teyet, yuto chal ebꞌnaj tato yinh anhe chimeltzoti sunil munlabꞌal yet watutan, hunteqꞌan iqꞌbꞌilto Babilonia. Haꞌ tzet chal ebꞌnaj tuꞌ, leqꞌtiꞌal, yuxin mach cheyabꞌeto tzet chiyal ebꞌnaj. Wal xin aweko hebꞌa yalanh ischejbꞌanil naj rey Babilonia, haxinwal mach chexkami, ¿tzet yinh xin chiꞌuchkꞌalaxto huneꞌ konhobꞌ tiꞌ?” xhi Komam. Tato yeli ischejabꞌ Komam ye hunteqꞌan ebꞌnaj tuꞌ yebꞌ xin ta istzotiꞌ Komam chal ebꞌnaj, txahlojabꞌ ebꞌnaj tinanh tet Komam Yahawil kaw aykano yip, yunhe machi chiꞌilaxto munlabꞌal kantokanoj yul Yatut Komam Jahawil, yebꞌ tzetaj ay yul ispalacio yaꞌ isreyal Judá, yebꞌ tzetaj ay Jerusalén tiꞌ bꞌey Babilonia. Yuto tzotelkano Komam Yahawil kaw aykano yip yinh hunteqꞌan nime oy ay yul yatut yebꞌ yinh niman pila nabꞌa bronce yebꞌ isbꞌatxobꞌal pila tuꞌ, yebꞌ munlabꞌal ay yul yatut kantokano bꞌey konhobꞌ tiꞌ. Haꞌ hunteqꞌan tuꞌ mach yito naj rey Nabucodonosor bꞌey Babilonia, yet yinito naj yaꞌ rey Jeconías, iskꞌahol yaꞌ Joacim, isreyal Judá, yebꞌ ebꞌnaj nime winaj ah Judá yebꞌ ebꞌnaj ah Jerusalén. Yuxin hak tiꞌ yalni Komam Yahawil yinh sunil, ebꞌnaj ángel yet howal ay satkanh, isDiosal Israel, yinh hunteqꞌan munlabꞌal kantokano bꞌey Yatut Komam, yebꞌ tzetaj ye tuꞌ kantokano bꞌey ispalacio yaꞌ isreyal Judá, yebꞌ tzetaj ye tuꞌ kantokano Jerusalén tiꞌ hakaꞌ tiꞌ: “Haꞌ sunil hunteqꞌan munlabꞌal tuꞌ chiꞌilaxto bꞌey Babilonia, haꞌ tuꞌ xin chiꞌehi masanto chiꞌayilo istzꞌayikal bꞌay chiwalan tato chꞌilaxpaxti hunelxa bꞌey tiꞌ, haꞌ hunteqꞌan tiꞌ hanin Jahawil intiꞌan chiwalan,” xhi Komam,» xhi yaꞌ Jeremías.
Leqꞌtiꞌal yal naj Hananías
Hayet howebꞌxa ixahaw yinhtikꞌa huneꞌ habꞌil tuꞌ, yet kanhebꞌxa habꞌil yok yaꞌ Sedequías isreyalo Judá, istzotel naj Hananías, iskꞌahol naj Azur ah Gabaón tet yaꞌ Jeremías bꞌey Yatut Komam Jahawil sata sunil ebꞌyaꞌ sacerdote yebꞌ sunil konhobꞌ. Naj Hananías tuꞌ tonhe isbꞌaliko isbꞌa naj ischejabꞌo Komam Jahawil, yalni naj: «Hak tiꞌ yute yalni Komam Yahawil yinh sunil, Komam isDiosal Israel: “Chinqꞌahtojan huneꞌ yugo yet naj rey ah Babilonia. Hayet kabꞌ habꞌil tinanh chiyaqꞌ meltzoho bꞌey tiꞌ sunil munlabꞌal yet watutan, hunteqꞌan iqꞌbꞌilto yu naj rey Nabucodonosor bꞌey Babilonia. Chiwaqꞌni meltzohojan yaꞌ Jeconías, iskꞌahol yaꞌ Joacim isreyal Judá, yebꞌ sunil ebꞌnaj ah Judá ilaxto bꞌey Babilonia. Hanin Jahawil intiꞌan chiwalan tato chinqꞌahtojan yugo yet naj rey ah Babilonia,” xhi Komam,» xhi naj Hananías.
Istaqꞌwi yaꞌ Jeremías, ischejabꞌ Komam Dios tet naj Hananías sata ebꞌyaꞌ sacerdote yebꞌ sata sunil konhobꞌ kutxaniko bꞌey Yatut Komam Jahawil. Yalni yaꞌ Jeremías: «¡Yubꞌojabꞌ tuꞌ! Yijabꞌ isbꞌa yu Komam Jahawil hakaꞌ hawalni tiꞌ. Tzettam saqꞌal ta chiyij isbꞌa tzet chawal tiꞌ yu Komam Jahawil, kat ismeltzo sunil munlabꞌal yet Yatut Komam Jahawil, hunteqꞌan ilaxto bꞌey Babilonia, kat ismeltzopaxti sunil anma ilaxpaxtoj; yajaꞌ abꞌe yinh kaw kꞌul kat yabꞌenpaxo konhobꞌ tiꞌ tzet chiwalan. Haꞌ hunteqꞌan ebꞌnaj ischejabꞌ Komam Jahawil ekꞌlena yet payat yet maxhto hinan yebꞌ yet maxhto hachpaxoj, yal ebꞌnaj ta chihul howal yebꞌ isyaꞌtajil, yebꞌ howla yabꞌil yinh anma ay yulajla nimeta konhobꞌ, yajaꞌ xin aypaxo ebꞌnaj halni tato haꞌ aqꞌankꞌulal chiꞌaqꞌlax tet hunteqꞌan nime konhobꞌ tuꞌ, yuxin haꞌ mak chiyij isbꞌa tzet chala, haꞌ ton xin ischejabꞌ Komam Jahawil yehi,» xhi yaꞌ Jeremías.
Yinilo naj Hananías huneꞌ yugo ayko yibꞌanh isnuqꞌ yaꞌ Jeremías, ischejabꞌ Komam Jahawil, isqꞌahnito naj teꞌ. Yichiko naj Hananías tuꞌ istzotel yinh sat sunil konhobꞌ: «Hak tiꞌ yute yalni Komam Jahawil hakaꞌ tiꞌ: “Hakaꞌ mayu haqꞌahnito huneꞌ yugo tiꞌ, hak tuꞌ chu inqꞌahnipaxtojan yet kabꞌ habꞌil hunteqꞌan yugo ayko yibꞌanh isnuqꞌ sunil nimeta konhobꞌ yu naj Nabucodonosor, isreyal Babilonia,” xhi Komam,» xhi naj Hananías.
Wal yaꞌ Jeremías xin paxto yaꞌ. Lahwi isqꞌahnito naj Hananías huneꞌ yugo ayayo yibꞌanh isnuqꞌ yaꞌ Jeremías, ischejabꞌ Komam, istzotel Komam Jahawil tet yaꞌ Jeremías, yalni Komam hakaꞌ tiꞌ: «Asiꞌ iskꞌatanh naj Hananías, kat hawalni tet naj tato hanin Yahawilintiꞌan chiwalan: “Haqꞌahto teꞌ yugo, yajaꞌ haxa hunu yugo hierro chiꞌok selelo teꞌ, yuto hanin Yahawilintiꞌan, Yahaw yinh sunil, isDiosal Israel, chiwalan tato yugo hierro chiwakojan yibꞌanh isnuqꞌ sunil ej nimeta konhobꞌ tiꞌ yunhe yok yalanh yip naj rey Nabucodonosor, isreyal Babilonia, kat yok ischejabꞌo naj. Chiwanipaxikojan sunil no noqꞌ ay xolaj telaj yalanhpaxo yip naj,” xhi Komam tet naj Hananías,» xhi Komam tet yaꞌ Jeremías. Lahwi tuꞌ yalni yaꞌ Jeremías tet naj Hananías hakaꞌ tiꞌ: «Hananías, wal tinanh, abꞌe tzet chiwalan, hach tiꞌ maxhtaj Komam Jahawil chejnhe hach, kaw mach yelo tzet chawako yipo iskꞌul konhobꞌ tiꞌ. Yu tuꞌ yuxin chiyal Komam Jahawil hakaꞌ tiꞌ: “Wal tinanh chachwilojan sat txꞌo txꞌotxꞌ tiꞌ, haꞌ yinh huneꞌ habꞌil tiꞌ chachkami; yu tzet xahawala, yuxin meltzoko konhobꞌ tiꞌ manhkꞌomal wetan,” xhi Komam,» xhi yaꞌ Jeremías. Haꞌ yinh ishuj ixahaw yinh huneꞌ habꞌil tuꞌ, kam naj Hananías. [x].
	[x]28:17 Yet yijni isbꞌa istzotiꞌ Komam Dios yinh naj Hananías, isyekanilo isbꞌa ta haꞌ yaꞌ Jeremías kaw ischejabꞌ Komam Dios, maxhtaj naj Hananías tuꞌ. Ez. 11:1-13

Carta yato yaꞌ Jeremías tet ebꞌnaj ilaxto preso
Haꞌ hunteqꞌan tzotiꞌ tiꞌ yalto yaꞌ Jeremías yul carta tet ebꞌnaj ichamta winaj itzitzto yebꞌ tet ebꞌyaꞌ sacerdote, yebꞌ tet ebꞌnaj ischejabꞌ Komam Dios, yebꞌ tet sunil anma ah Jerusalén ilaxto preso yu naj Nabucodonosor bꞌey Babilonia. (Yato yaꞌ huneꞌ carta tiꞌ, yet xaꞌilaxto yaꞌ rey Jeconías preso bꞌey Babilonia yebꞌ ix reina, yebꞌ ebꞌnaj chimunla yul palacio, yebꞌ ebꞌnaj yahaw konhobꞌ Judá yebꞌ ebꞌnaj yahaw Jerusalén, yebꞌ ebꞌnaj chiwatxꞌen sunil tzettaj ye tuꞌ, yebꞌ ebꞌnaj chiwatxꞌen nime nha.) Ilaxto huneꞌ carta tuꞌ yu yaꞌ Elasa, iskꞌahol yaꞌ Safán, yebꞌ yaꞌ Gemarías, iskꞌahol yaꞌ Hilcías, yuto haꞌ ebꞌyaꞌ chejlaxto yu yaꞌ Sedequías, isreyal Judá bꞌey Babilonia, yunhe yapni ebꞌyaꞌ sata naj rey Nabucodonosor bꞌey Babilonia. Haꞌ huneꞌ carta tuꞌ chal hakaꞌ tiꞌ: «Haꞌ Komam Jahawil kaw aykano yip, isDiosal Israel, chalni tet sunil anma ah Jerusalén yato preso bꞌey Babilonia hakaꞌ tiꞌ: Watxꞌewe heyatut bꞌay chexehi, tzꞌunwe hetzꞌunubꞌ, kat heloni sat. Mohyanhwej, kat ispitzkꞌa heyuninal, kat ismohyipaxo heyuninal tuꞌ, kat ispitzkꞌapaxo yuninal heyuninal, hak tuꞌ xin chichꞌibꞌkanh hebꞌisil bꞌey tuꞌ, mach xin chipax hebꞌisil. Aweko yinh hekꞌul heyehikꞌo yinh aqꞌankꞌulal yul konhobꞌ bꞌay kexwato tuꞌan, txahlanhwe yinh konhobꞌ tuꞌ wetan hanin Yahawiltiꞌan, yunhe inkolwahan yinh, yuto ta ay aqꞌankꞌulal yul konhobꞌ tuꞌ, hex hunex cheyilpaxo aqꞌankꞌulal tuꞌ. Yuto hanin Jahawil intiꞌan, yahawil yinh ebꞌnaj ángel yet howal ay satkanh, isDiosal Israel chiwalan tato mach cheyaqꞌ subꞌchaho hebꞌa yinh tzet chal ebꞌnaj chisbꞌaliko isbꞌa inchejabꞌojan ay texol; mach cheyabꞌepaxto tzet chiyal ebꞌnaj ahbꞌelom, mach cheyako yinh hekꞌul yinh wayike chiyal ebꞌnaj. Yuto haꞌ tzet chal ebꞌnaj yinh hinbꞌi tuꞌan leqꞌtiꞌal. Hanin Yahawilintiꞌan chiwalan tato maxhtaj hinan chejnhe ebꞌnaj,» xhi Komam. Chalnipaxto Komam Jahawil: «Hayet chitzꞌajna 70 (lahonhebꞌ iskanhwinaj) habꞌil heyapni bꞌey Babilonia tuꞌ, chinyenilojan iskꞌulal inkꞌulan teyinh, chiyijni isbꞌa tzet walkanojan, chexwaqꞌni meltzohojan hunelxa bꞌey hekonhobꞌ. Hanin Yahawilintiꞌan wohtajan tzet nabꞌil wuhan teyinh, haꞌ tzet nabꞌil wuhan, haꞌ ton aqꞌankꞌulal, maxhtaj isyaꞌtajil, yu waqꞌnihan iskꞌulal teyet huneꞌ echmabꞌil heyu. Haꞌ yinh huneꞌ tzꞌayik tuꞌ chinheyawtehan teyinh, kat heyul txahlo wetan kat wabꞌenan hetxah. Chinhesayikꞌojan, kat wilchahan heyu, yuto chinhesayan yinh sunil heyanma. Chinilchahan heyu, hanin Yahawilintiꞌan hankawinan chiwalan tato chexwilojan yul konhobꞌ bꞌay ayexiko preso tiꞌ. Chexwitijan bꞌey sunil nimeta konhobꞌ yebꞌ sunil bꞌay kexwaqꞌ sajlemotojan, chexwaqꞌni meltzohojan yul hunun hekonhobꞌ bꞌay kexwilojan, haꞌ hunteqꞌan tiꞌ, hanin Yahawilintiꞌan chiwalan,» xhi Komam.
Yajaꞌ hex tiꞌ cheyalaꞌ: «Ayxa ebꞌnaj ischejabꞌ Komam Jahawil koxolanh bꞌey Babilonia tiꞌ,» kexchi. Yajaꞌ hak tiꞌ yalni Komam Jahawil yinh yaꞌ tzꞌonhan yul istzꞌonhobꞌal yaꞌ rey David yebꞌ yinh sunil anma ay yul konhobꞌ, haꞌ ton heyet konhobꞌ mach ilaxto preso teyintaj. Chalni Komam Jahawil kaw aykano yip, hakaꞌ tiꞌ: «Chiwatojan howal yinh hunteqꞌan anma tuꞌ, kat iskam yu espada, yu wahil, yebꞌ yu howla yabꞌil. Lahan chiꞌelkaniko anma tuꞌ wuhan hakaꞌ teꞌ higo qꞌanajxa, matxa kꞌulo islolaxi. Chintzumbꞌekꞌojan ebꞌnaj yu howal, wahil yebꞌ yu howla yabꞌil. Sunil anma yul sat yibꞌanhqꞌinal tiꞌ chixiwilo yinh ebꞌnaj yet chiyilni ebꞌnaj, tzꞌaktiꞌ chuko ebꞌnaj sata sunil anma, yebꞌ txꞌixwilal, kat xin isxiwkanh anma yu ebꞌnaj yet chiyilni, kat yok bꞌuchwal yinh ebꞌnaj sata sunil hunteqꞌanxa nime konhobꞌ bꞌay chisajlemito ebꞌnaj. Yu mach yabꞌe hunteqꞌan anma tiꞌ intzotiꞌan yal ebꞌyaꞌ inchejabꞌan. Haꞌ ebꞌyaꞌ inchejabꞌ tuꞌan chilan isbꞌeykꞌo yalaꞌ intzotiꞌan xol hunteqꞌan anma tiꞌ, yajaꞌ mach yabꞌe, hanin Yahawilintiꞌan, hankawinan chiwalan hunteqꞌan tiꞌ,» xhi Komam.
Yalnipaxo Komam: «Sunil hex ah Jerusalén, hex kexwatojan preso bꞌey Babilonia, abꞌewe tzet chiwalan. Hanin Yahawilintiꞌan, Yahawil kaw aykano yip, isDiosal Israel, chiwalan yinh naj Acab, iskꞌahol naj Colaías yebꞌ yinh naj Sedequías, iskꞌahol naj Maasías, ebꞌnaj chihalni leqꞌtiꞌal teyet yinh inbꞌihan. Haꞌ ebꞌnaj tuꞌ chiwakojan ebꞌnaj yul isqꞌabꞌ naj Nabucodonosor, isreyal Babilonia, chischejni naj potxꞌlaxokamo ebꞌnaj yinh hesat. Yu huneꞌ tuꞌ, yuxin sunil anma ah Judá ilaxto preso Babilonia, hayet chisqꞌanni tzꞌaktiꞌ yibꞌanh hunu maka, yalabꞌ hakaꞌ tiꞌ: “¡Iswatxꞌehabꞌ Komam Jahawil tawinh hakaꞌ yu Komam yinh naj Sedequías yebꞌ yinh naj Acab, yet isnhuslaxto ebꞌnaj yu naj rey Babilonia!” xhihojabꞌi. Hak tuꞌ hul yibꞌanh ebꞌnaj yuto iswatxꞌe ebꞌnaj istxꞌojal xol anma Israel, yixnhenkanh ebꞌnaj yixal yet anmahil. Yal ebꞌnaj leqꞌtiꞌal yinh inbꞌihan, maxhtaj hinan chejnhe ebꞌnaj yalaꞌ hunteqꞌan tzotiꞌ tuꞌ, “hanin Yahawilintiꞌan chiwalan ta hak tuꞌ chiyuhi,” xhi Komam Jahawil,» xhito yaꞌ Jeremías yul iscarta.
Yalnipaxo Komam Jahawil tet yaꞌ Jeremías: «Tzotelanh tet naj Semaías ah Nehelam, chawalni hakaꞌ tiꞌ: “Hak tiꞌ yu yalni Komam Jahawil, kaw aykano yip, isDiosal Israel: Hach tiꞌ hawato carta yinh habꞌi tet sunil anma ay bꞌey konhobꞌ Jerusalén, yebꞌ tet yaꞌ sacerdote Sofonías, iskꞌahol naj Maasías, yebꞌ tet sunil ebꞌyaꞌ sacerdote, hawalnito hakaꞌ tiꞌ: ‘Haꞌ Komam Jahawil kach aniko sacerdotehal, selelo yaꞌ sacerdote Joiada, yunhe hawijbꞌan ebꞌnaj chimunla yul Yatut Komam; yuxin tato ay mak chisnakanh yul yet chisbꞌalniko isbꞌa ischejabꞌo Komam, hach tiꞌ chawakto yul preso, kat hawanikto yoj yul teꞌ cepo,’ xhi. ¿Tzet yinh xin mach chachkachwa yinh yaꞌ Jeremías ah Anatot, yaꞌ chihalni tzetaj chiyu yet bꞌaqꞌinh, chal isbꞌa ischejabꞌo Komam? Yuto yati yaꞌ huneꞌ carta jetanh bꞌey Babilonia tiꞌ, chalni hakaꞌ tiꞌ: ‘Txꞌiꞌal tiempo chexeh bꞌey Babilonia tuꞌ, yuxin watxꞌewe heyatut bꞌay chexehi, kat hetzꞌunni hetzꞌunubꞌ, cheloni sat hetzꞌunubꞌ tuꞌ,’ xhi yaꞌ Jeremías tuꞌ jetanh,” kachi,» xhi Komam.
Haꞌ xin yaꞌ sacerdote Sofonías awten huneꞌ carta tuꞌ yabꞌe yaꞌ Jeremías, ischejabꞌ Komam Dios. Lahwi tuꞌ, yul istzotiꞌ Komam Jahawil tet yaꞌ Jeremías, yalni Komam: «Halto tet sunil anma ayto preso bꞌey Babilonia: “Hak tiꞌ yalni Komam Jahawil yinh naj Semaías ah Nehelam, tato maxhtaj Komam chejnhe naj yalno hunteqꞌan tzotiꞌ tuꞌ, yuxin mach chikawxi hekꞌul yinh leqꞌtiꞌal chal naj. Yuxin hanin Yahawilintiꞌan chiwalan tato chiwayojan isyaꞌtajil yibꞌanh naj Semaías ah Nehelam tuꞌ, yebꞌ yibꞌanh yuninal naj, machi hunu iskꞌahol naj chꞌehayo xol inkonhobꞌan, yebꞌ xin machi hunu iskꞌahol naj chiꞌilno iskꞌulal chiwayojan yibꞌanh inkonhobꞌan. Hanin Yahawilintiꞌan chiwalan tato yu haꞌ tzet yal naj Semaías tuꞌ, yuxin ok konhobꞌ manhkꞌomal wetan,” kachitoj,» xhi Komam tet yaꞌ Jeremías.
Yaltekano Komam Dios tato chimeltzo anma Israel ilaxto preso bꞌey iskonhobꞌ hunelxa
Haꞌ hunteqꞌan tzotiꞌ tiꞌ yal Komam Jahawil tet yaꞌ Jeremías: «Hanin Yahawilintiꞌan, isDiosal Israel chiwalan: Tzꞌibꞌnhe yul hum sunil tzet halbꞌil tawet wuhan. Yuto chiꞌapni istzꞌayikal bꞌay chiwaqꞌ meltzohojan konhobꞌ Israel yebꞌ Judá ilaxto preso, chiwinitijan sat istxꞌotxꞌ hunelxa, haꞌ ton txꞌo txꞌotxꞌ waqꞌkanojan tet yichmam, kat yochen ebꞌnaj txꞌotxꞌ, haꞌ hunteqꞌan tzotiꞌ tiꞌ, hanin Yahawilintiꞌan chiwalan,» xhi Komam.
Haꞌ hunteqꞌan tzotiꞌ tiꞌ yal Komam Jahawil yinh konhobꞌ Israel yebꞌ yinh konhobꞌ Judá, hak tiꞌ yute yalni Komam hakaꞌ tiꞌ:
«¡Kaw chiꞌabꞌelax aw yu isyaꞌtajil yebꞌ yu xiwkilal!
¡Machi aqꞌankꞌulal!
¿Qꞌambꞌewej tato ay hunu naj winaj tiꞌ chipitzkꞌa unin yinh?
Yajaꞌ xin chiwilan ta toxanhe tzabꞌaniko ebꞌnaj winaj yinh yiktaj,
hakaꞌ ebꞌix ix chiyabꞌe istit isyaꞌil yet lanhanxa ispitzkꞌa yunin;
sajpaqꞌpoxanhe sat sunil ebꞌnaj winaj yu isyaꞌil isyaꞌtajil.
¡Haꞌ huneꞌ tzꞌayik tuꞌ, kaw nanxa islowi!
Matxa hunuxa tzꞌayik tiꞌ hakaꞌ huneꞌ tzꞌayik tuꞌ,
kaw hantanhekano isyaꞌtajil chiyil iskonhobꞌ yaꞌ Jacob yinh huneꞌ tzꞌayik tuꞌ,
yajaꞌ chikol-laxilo xol isyaꞌtajil.
Hanin Yahawilintiꞌan, Yahaw yinh sunil, chiwalan:
“Haꞌ yinh huneꞌ tzꞌayik tuꞌ chinkolilojan yalanh isyaꞌtajil,
chinqꞌahnitojan huneꞌ yugo ayko yibꞌanh isnuqꞌ,
kat inlinhnitojan noꞌ tzꞌum kꞌalnhe yugo tuꞌ,
hak tuꞌ xin matxa chꞌok ischejabꞌo nan konhobꞌal hunelxa,” kinchihan.
Wal xin chꞌok inchejabꞌojan, hanin Yahawilintiꞌan, isDiosal,
kat yokpaxo ebꞌnaj ischejabꞌo yikꞌal yaꞌ rey David, yaꞌ chiwakojan isreyaloj ebꞌnaj.
Hex yuninal yaꞌ Jacob, hex inchejabꞌan, mach chexxiwi, matzet chal hekꞌul yuto haninan chexinkolan yebꞌ heyuninal yul huneꞌ konhobꞌ kaw nahat,
bꞌay kexilaxto preso. Hanin Yahawilintiꞌan,
chiwalan teyet hex yuninal yaꞌ Jacob chexmeltzo bꞌey hekonhobꞌ,
kat hexew yinh aqꞌankꞌulal, machi mak chexxibꞌteni.
Haninan chiwalan ta ayinikojan heyetbꞌihoj yu kexinkolnilojan,
chintanhtzenilojan sunil nimeta konhobꞌ bꞌay kexwaqꞌ pujnahotojan.
Wal hex xin mach chexintanhtzelojan, yajaꞌ xin chiwayojan isyaꞌtajil teyibꞌanh hakaꞌ kaw yehi,
yuto mach chiꞌekꞌto yet wanayojan isyaꞌtajil teyibꞌanh,» xhi Komam.
Yuto hak tiꞌ yute yalnipaxo Komam Jahawil hakaꞌ tiꞌ:
«Haꞌ huneꞌ heyabꞌil tiꞌ machi yanhal,
haxa huneꞌ hetxꞌakil tiꞌ kaw yaꞌkanoj.
Machi mak chiꞌahilo iskꞌul teyinh kexyanhteni, matxa heyanhal.
Sunil ebꞌnaj xahan ay hex yu xakexto nahul yu ebꞌnaj,
matxa chexissayikꞌo ebꞌnaj, yuto haninan wakojan helahwilal,
hakaꞌ nime lahwilal chiyako hunu naj yinh mak bꞌay ayko ishowal.
Wayojan isyaꞌtajil teyibꞌanh yuto kaw hantanhekano hetxꞌojal yebꞌ kaw nimankano hemul.
¿Tzet yinh xin kaw chiꞌel heyaw yu helahwilal?
Haꞌ isyaꞌil helahwilal tiꞌ machi yanhal,
yuto kaw hantanhekano hetxꞌojal yebꞌ kaw nimankano hemul,
yuxin wayojan isyaꞌtajil tiꞌ teyibꞌanh.
Yajaꞌ sunil ebꞌnaj chexaqꞌni kꞌayoloj, chitanhkanilo ebꞌnaj, haxa ebꞌnaj ayko ishowal teyinh,
chiꞌilaxoto ebꞌnaj preso nan konhobꞌal,
haxa ebꞌnaj kexxanhobꞌtanheni chixanhlaxikꞌo ebꞌnaj,
haꞌ ebꞌnaj ok eleqꞌ teyinh chꞌelqꞌalaxpaxto tzet ay ebꞌnaj.
Hanin Yahawilintiꞌan chiwalan, ta haninan chiwaqꞌan hekawil,
chiwanhtenan helahwilal,
waxanhka chal-lax teyinh ta bꞌejbꞌil hexkanoj, chalni anma hakaꞌ tiꞌ:
“Haꞌ Sión tiꞌ matxa mak chinanitij,” xhi teyinh,» xhi Komam.
Yalnipaxo Komam Jahawil hakaꞌ tiꞌ:
«Haninan chiwaqꞌ meltzohojan iskonhobꞌ yaꞌ Jacob ayto preso,
chinyenilojan iskꞌulal inkꞌulan yinh,
kat iswatxꞌelaxpaxkanh iskonhobꞌ yibꞌanh wonhan bꞌaytikꞌa aykanh;
kat iswatxꞌelaxpaxkanh watutan hakaꞌtikꞌa jilni huneꞌ bꞌabꞌelal.
Haꞌ inkonhobꞌ tuꞌan chiyaqꞌaꞌ yuchꞌandiosal wetan
kat yel yaw yu tzalahilal hakaꞌ konhobꞌ tzalahilal yehi,
chiwaqꞌni chꞌibꞌojan isbꞌisil, machi xin chipax isbꞌisil.
Chiwaqꞌpohchahojan yuninal, hak tuꞌ xin machi chipax isbꞌisil,
chiwakojan ismay, mach xin chiꞌilaxilo ispixan.
Haꞌ yuninal ebꞌnaj lahan chiꞌeliko hakaꞌ yet bꞌabꞌelal,
haꞌ iskonhobꞌ ebꞌnaj chiꞌehayo yinh hunelnhe yinh insatan,
chiwanayojan isyaꞌtajil yibꞌanh mak chiꞌetan ebꞌnaj.
Hanin Yahawilintiꞌan chiwalan ta haꞌ xol ebꞌnaj chꞌelti mak chꞌok yahawilo iskonhobꞌ ebꞌnaj,
yebꞌ xin haꞌ xol ebꞌnaj chꞌelti naj chꞌok yahawilo ebꞌnaj,
chinhitznikojan yahaw ebꞌnaj tuꞌ inkꞌatanhan,
kat ishitziko naj inkꞌatanhan, yuto
¿maktaxka chishin isbꞌa ishitziko inkꞌatanhan?
Inkonhobꞌan cheyukoj, kat wokan heDiosaloj,» xhi Komam.
Haꞌ ishowal Komam Jahawil chitit lemnahi, kat yay yibꞌanh iswiꞌ ebꞌnaj txꞌoj,
haꞌ ishowal tuꞌ, lahan hakaꞌ hunu niman howla jaqꞌeqꞌ chihul lemna yinh anhe.
Haꞌ ishowal Komam Jahawil mach chiꞌekꞌayoj,
masanta chiyij isbꞌa tzet chiyoche yebꞌ tzet ay yinh isnabꞌal.
¡Hayet islahobꞌal tzꞌayik tuꞌ chinachalo hunteqꞌan tiꞌ heyu!
Haꞌ kaw Komam Jahawil chalnipaxo hakaꞌ tiꞌ: «Haꞌ yinh hunteqꞌan tiempo tuꞌ, haninan chinokan isDiosalo hunun majan ebꞌnaj Israel, kat yok ebꞌnaj inkonhobꞌojan,» xhi Komam.
Chiyalnipaxo Komam Jahawil hakaꞌ tiꞌ: «Haꞌ anma elkanh yul isqꞌabꞌ kamikal tet chꞌen espada,
waqꞌan iskꞌulal inkꞌulan tet bꞌey txꞌotxꞌ desierto,
yet lanhan issayni anma Israel bꞌay chixewi, xhi Komam.
Payxatax isye isbꞌa Komam Jahawil jet, yalni hakaꞌ tiꞌ:
“Kaw xahan ay hex wuhan yinh sunilbꞌal tiempo,
yuxin machi kꞌayto istzꞌay inkꞌulan teyinh.
Hex Israel chexinwatxꞌekanhan, kat hewatxꞌikanokanh,
chexkanhalwi yu tzalahilal, cheyaniko chꞌen pandereta.
Chetzꞌunuꞌ teꞌ uva yinhla iswonhanil txꞌotxꞌ Samaria hunelxa,
haꞌ mak chitzꞌunni teꞌ uva tuꞌ chiyaqꞌ tzalaho iskꞌul islohni sat teꞌ.
Yuto chiꞌapni istzꞌayikal bꞌay chꞌel yaw ebꞌnaj chitanhen konhobꞌ yinhla iswonhanil txꞌotxꞌ Efraín,
chalni ebꞌnaj hakaꞌ tiꞌ: ‘Ahanhwewanoj,
tonhwe bꞌey Sión jiqꞌayo kobꞌa tet Komam Jahawil, koDiosal,’ xhi ebꞌnaj,”» xhi Komam.
Chalnipaxo Komam hakaꞌ tiꞌ:
«Bꞌitnanhwe yinh niman tzalahilal yinh iskonhobꞌ yaꞌ Jacob,
elojabꞌ heyaw yinh kaw ip yu tzalahilal yinh konhobꞌ kaw iswiꞌehal yeko yinh nimeta konhobꞌ.
¡Abꞌelaxojabꞌ hebꞌit, kat heyalni hakaꞌ tiꞌ: “Mam Jahawil, kol hakonhobꞌ tiꞌ,
haꞌ ton haywanhxa anma Israel aykanoj!” kexchi.
Haninan chiwaqꞌ meltzotijan bꞌey txꞌotxꞌ norte,
chinkutxbꞌanikojan sunil bꞌay pujanto bꞌay kaw nahat yekanto yul sat yibꞌanhqꞌinal tiꞌ.
Haꞌ xol anma tuꞌ chitit anma mach chu yilni,
anma mach chu yekꞌi,
ebꞌix ix ayxa tzet yehi, yebꞌ ebꞌix tolto watxꞌi iskꞌul,
kaw hunbꞌulan chu ismeltzoti bꞌey tiꞌ.
Hayet chitohi chꞌoqꞌi, yajaꞌ chiwaqꞌ meltzohojan yinh sunil iskꞌulal inkꞌulan,
chiwijbꞌanikꞌojan istiꞌla ha haꞌ, yebꞌ yul bꞌeh kaw tohol bꞌay machi txaqꞌmohi,
yuto haninan ismam anma Israel, haxa Efraín,
haꞌ inbꞌabꞌel kꞌaholan,» xhi Komam.
Yalnipaxo Komam: «Hex nimeta konhobꞌ,
abꞌewe intzotiꞌan, hanin Yahawilintiꞌan,
kat heyalnikꞌo tet ej konhobꞌ ay istiꞌla haꞌ mar,
hunteqꞌan konhobꞌ kaw nahat; cheyalni hakaꞌ tiꞌ:
“Haꞌ Komam aqꞌni sajlemoto anma Israel,
haꞌ Komam chikutxbꞌanpaxiko anma tuꞌ,
kat istanheni hakaꞌ chu istanhelax noꞌ meꞌ yu naj chitanhen noꞌ,” kexchi.
Yuto hanin Yahawiltiꞌan, inkolan iskonhobꞌ yaꞌ Jacob,
inkolilojan yul isqꞌabꞌ konhobꞌ ekꞌbꞌal kaw ay yip yibꞌanh iskonhobꞌ yaꞌ Jacob.
Chihul ebꞌnaj kat yahwi ebꞌnaj yinh kaw ip yu tzalahilal yinh istzalanil wonhan Sión,
kat yaqꞌni tzalaho iskꞌul ebꞌnaj yinh hanta iskꞌulal inkꞌulan yinh ebꞌnaj,
yuto ay isvino ebꞌnaj, ay yaceite ebꞌnaj,
ay ismeꞌ ebꞌnaj, ay iswakax ebꞌnaj.
Lahan chꞌeliko ebꞌnaj hakaꞌ hunu peyabꞌ bꞌay ay tzꞌunubꞌ hayebꞌil,
matxa bꞌaqꞌinhal chiyabꞌe ebꞌnaj isyaꞌtajil.
Chikanhalwi ebꞌix qꞌopo yu tzalahilal,
hakpax tuꞌ ebꞌnaj tzehtaj yebꞌ ebꞌnaj ichamtaj,
chiwaqꞌan tzalahilal tet ebꞌnaj selelo oqꞌil,
chiwaqꞌnihan yaqꞌlobꞌal yanma, niman tzalahilal chiwaqꞌan tet selelo isyaꞌtajil yil yet yalanhtokanoj.
Chiwaqꞌ nohojan iskꞌul ebꞌyaꞌ sacerdote,
kaw aynhetikꞌa tzet chislo ebꞌyaꞌ yinh kaw niman,
haxa inkonhobꞌan chiyaqꞌ tzalaho iskꞌul yinh sunil iskꞌulal chiwaqꞌan tet,
haꞌ hunteqꞌan tiꞌ hanin Yahawilintiꞌan chiwalan,» xhi Komam.
Chalni Komam Jahawil hakaꞌ tiꞌ: «Chiꞌabꞌelax aw bꞌey konhobꞌ Ramá,
ay mak chꞌoqꞌ yu nime bꞌiskꞌulal.
Haꞌ ix Raquel chꞌoqꞌ yinh yunin, mach xin chisje ix chꞌaqꞌlax isnimanbꞌal iskꞌul,
yuto kamnaxa yunin ix,» xhi Komam. [y].
Chalni Komam Jahawil: «Mach chachoqꞌi, matxahojabꞌ chiꞌay yal hasat,
yuto hanin Yahawilintiꞌan chiwalan ta chiwaqꞌan iskꞌulal ispajo selel isyaꞌtajil chawil tiꞌ,
chiwinilojan ebꞌnaj hawunin sat istxꞌotxꞌ ebꞌnaj ayko ishowal yinh ebꞌnaj,
chiwaqꞌni meltzohojan ebꞌnaj.
Hanin Yahawilintiꞌan chiwalan ta haꞌ tzet chiyu yet bꞌaqꞌinh,
haꞌ chꞌok yipo hekꞌul tinanh, chiwaqꞌ meltzohojan ebꞌnaj hawunin sat istxꞌotxꞌ hunelxa.
Wabꞌehan yoqꞌ konhobꞌ Efraín yu bꞌiskꞌulal, yalni hakaꞌ tiꞌ:
“Konhhakuyanh hawaqꞌni tzꞌum jijaꞌanh hakaꞌ iskuylax hunu noꞌ wakax mach yohtajo ismunlahi,
yajaꞌ xin konhkuychahanh hawu, Mamin.
Aqꞌonhmeltzohojanh yul haqꞌabꞌ yuto hach tiꞌ Yahawil hach, koDiosalanh.
Yuto hayet lahwi kopohnilo kobꞌahanh tawinh konani kobꞌahanh;
hayet lahwi janiko komulanh,
toxanhe nhohanayo honhanh yet chonhekꞌanh, kotxꞌixwikanhanh,
istak kokꞌulanh yu sunil komulanh jakojanh yettax jichitijanh,”
xhi konhobꞌ Efraín wetan.
Haꞌ konhobꞌ Efraín lahan hakaꞌ hunu kꞌahole kaw xahan aya,
hak tuꞌ ye yul insatan,
yebꞌ xin lahan hakaꞌ hunu nichꞌan unin bꞌay kaw chonhtzalakoj,
hak tuꞌ ye yul insatan.
Yichitax waqꞌni bꞌinahojan huneꞌ konhobꞌ tiꞌ, mach hunelo chito nahul wuhan,
kaw yaꞌ chuko yinh wanmahan yu bꞌiskꞌulal yinh,
kaw yeli kaw chitzꞌaykanh inkꞌulan yinh,
haꞌ hunteqꞌan tiꞌ, hanin Yahawilintiꞌan chiwalan.
Hex Israel aweko yechel bꞌeh bꞌay chextohi,
haxinwal yet chexmeltzohi chiꞌilcha bꞌeh tuꞌ heyu, kaw kam cheyil bꞌeh.
Hex Israel meltzanhwe yul bꞌeh bꞌay kextohi,
meltzanhweti bꞌey hekonhobꞌ tiꞌ.
¿Bꞌaqꞌinh chebꞌej heyekꞌ tukton hakaꞌ mak kꞌaynatoj,
hakaꞌ hunu ix ix manhkꞌom?
Hanin Yahawilintiꞌan chinwatxꞌehan tzet maxhto chiyu yul sat yibꞌanhqꞌinal tiꞌ;
haꞌ ebꞌix ix chihoynayo ebꞌnaj winaj,» xhi Komam. [z]. Mach habꞌano huneꞌ tiꞌ yinh texto hebreo.
Hak tiꞌ yute yalnipaxo Komam Jahawil kaw aykano yip, isDiosal Israel hakaꞌ tiꞌ: «Chꞌaqꞌlax bꞌinaho yulajla konhobꞌ yul ismajul Judá yet chiwaqꞌni meltzohojan ebꞌnaj Israel, chalni hakaꞌ tiꞌ: “¡Yaqꞌabꞌayo Komam Jahawil isyaxil yibꞌanh wonhan sikꞌbꞌililo yu bꞌay chibꞌeybꞌalnhelax istoholal!” xhi. Chiꞌehpaxo anma yulajla konhobꞌ yul yet Judá hunelxa, hakpax tuꞌ ebꞌnaj munlawom chistzꞌun istzꞌunubꞌ, yebꞌpaxo ebꞌnaj tanhem meꞌ chiꞌehpaxo bꞌey tuꞌ. Yuto haninan chiwaqꞌan xewilal tet yanma makta sikomxa aya, chiwaqꞌnihan tzalahilal tet yanma makta bꞌiskꞌulal yehi,» xhi Komam.
Lahwi wilnihan hunteqꞌan tuꞌ, yel lemna inwayanhan, wekꞌ tꞌanhtꞌonan, haꞌ tzet inwayke tuꞌan kaw kꞌulchꞌankanoj.
	[y]31:15 Ix Raquel, haꞌ ix yixal yaꞌ Jacob kaw ochebꞌil ix yu yaꞌ, haꞌ ix ismiꞌ yaꞌ José yebꞌ naj Benjamín. Gn. 29:15-30; 29:15-30
	[z]31:22 Haꞌ ebꞌix ix chihoynayo ebꞌnaj winaj

Huneꞌ akꞌ trato
Chalnipaxo Komam Jahawil hakaꞌ tiꞌ: «Chꞌapni istzꞌayikal bꞌay chintzꞌunayojan konhobꞌ Israel yebꞌ konhobꞌ Judá, chiwaqꞌni chꞌibꞌojan isbꞌisil anma, yebꞌ xin chiwaqꞌni chꞌibꞌojan isbꞌisil no noqꞌ. Hanin Yahawilintiꞌan chiwalan ta hakaꞌ yu yok yinh inkꞌulan inhokꞌnikanhan konhobꞌ Israel, wuchkꞌantojan, intanhtzenilojan wanayojan isyaꞌtajil yibꞌanh; hak tuꞌ chu yokpaxo yinh inkꞌulan intzꞌunnayojan konhobꞌ Israel tiꞌ, chinwatxꞌenkanhan hunelxa. Haꞌ yinh huneꞌ tzꞌayik tuꞌ, matxa chal-lax hakaꞌ tiꞌ: Haꞌ ebꞌnaj mame chiloni teꞌ pahla uva, haxa ebꞌnaj uninale chiyabꞌe ispohto yichla ye yu ispahil teꞌ, mach xhihoj; wal xin hunun mak chikam yu ismul. Haꞌ mak chiloni teꞌ pahla uva, haꞌ chiꞌabꞌen ispohto yichla ye yu ispahil teꞌ.
»Hanin Yahawilintiꞌan chiwalan hakaꞌ tiꞌ: Chul huneꞌ tzꞌayikal bꞌay chintꞌinhbꞌakanojan huneꞌ akꞌ trato yebꞌ anma Israel, yebꞌpaxo anma Judá. Haꞌ huneꞌ tuꞌ mach lahano hakaꞌ huneꞌ trato intꞌinhbꞌakanojan tet yichmam ebꞌnaj yet wok tzabꞌnojan yinh isqꞌabꞌ ebꞌnaj yet winiltijan ebꞌnaj sat txꞌotxꞌ Egipto. Yaj xin mach isyije ebꞌnaj huneꞌ trato tꞌinhbꞌabꞌilkano wuhan yebꞌ ebꞌnaj, waxanhka xin hakaꞌ yichamil ebꞌnaj wekojan, xhi Komam Jahawil. Yalnipaxo Komam: Haꞌ huneꞌ akꞌ trato tꞌinhbꞌabꞌilkano wuhan chiwaqꞌan tet anma Israel yinh huneꞌ tzꞌayik tuꞌ. Chiwakojan kuybꞌanile yinh isnabꞌal, chintzꞌibꞌnhenpaxikojan yinh yanma, kat wokan isDiosaloj, kat yok ebꞌnaj inkonhobꞌojan. Matxa hunu ebꞌnaj chꞌok kuyno yet anmahil, matxa yilalo chal ebꞌnaj tet yuxhta hakaꞌ tiꞌ: “Ohtanhelo Komam Jahawil,” mach xhihoj, yuto sunil ebꞌnaj chinohtanhenilojan, anma machi yelapnoj, anma ay yelapnoj, yuto chiwaqꞌ nimankꞌulalan yinh ismul, matxa bꞌaqꞌinhal xin chinnatijan ismul,» xhi Komam. [*]
Haꞌ Komam Jahawil kaw aykano yip, Komam chꞌaqꞌni aholo tzꞌayik yu ismujli yet tzꞌayikal,
yaqꞌnikano chejbꞌanile tet ixahaw yebꞌ tet txꞌumel yu ismujli yet aqꞌbꞌalil.
Yaqꞌnipaxkano chejbꞌanile tet haꞌ mar yu ishanhoni yet chibꞌili, kat yah tixhla haꞌ.
Komam Jahawil, kaw aykano yip, hak tuꞌ isbꞌi Komam, haꞌ chalni tiꞌ:
«Hanin Yahawilintiꞌan chiwalan teyet, ta ay hunu tiempohal bꞌay matxa chisyije tzꞌayik yebꞌ ixahaw yebꞌ txꞌumel chejbꞌanile chiwalkanotiꞌan,
chiꞌapnipaxo tzꞌayikal bꞌay matxa chipoh yikꞌal anma Israel yul insatan chal tuꞌ.
Hanin Yahawilintiꞌan chiwalpaxojan, tato chiyu ismalelax satkanh yebꞌ ta chiyu
ismalelax hanta yehayto yich txꞌo txꞌotxꞌ; chiyu intanhtzenilojan yuninal anma Israel,
yu sunil istxꞌojal tzet iswatxꞌe.
»Hanin Yahawilintiꞌan, chiwalan ta chihul istzꞌayikal bꞌay chiwatxꞌelaxkanh konhobꞌ Israel inkonhobꞌojan, chitaichiti konhobꞌ tuꞌ bꞌey torre Hananeel masanta chꞌapni yinh huneꞌ pulta chij isbꞌi Istxikin. Kat yekꞌ txꞌanh txꞌanh chimalen yibꞌanhahto istzalanil Gareb, kat yekꞌ ishoyno Goa. Yebꞌ sunil akꞌal bꞌay chimujlax kamom, yebꞌ bꞌay chitixhlaxto tanh, masanta sunil txꞌo txꞌotxꞌ ay istiꞌla haꞌ Cedrón, kat yapni bꞌey pulta yet noꞌ cheh ayko yinh yetkꞌulal bꞌay chiꞌahilo tzꞌayik; haꞌ sunil tuꞌ wetan chukanikoj, yebꞌ xin matxa bꞌaqꞌinh chꞌetalaxtoj, matxa bꞌaqꞌinhal chiꞌuchkꞌalaxtoj,» xhi Komam.
	31:34 31:34 Is. 54:13; Ez. 11:19-20; 36:25-27

Isloqꞌ yaꞌ Jeremías istxꞌotxꞌ naj Hanameel
Hayet 10 (lahonhebꞌxa) habꞌil yok yaꞌ Sedequías isreyalo Judá, istzotel Komam Jahawil tet yaꞌ Jeremías; wal naj Nabucodonosor 1 8 (waxajlahonhebꞌxa) habꞌil yok naj isreyalo Babilonia. Haꞌ yinh huneꞌ tzꞌayik tuꞌ hoybꞌilxayo konhobꞌ Jerusalén yu ebꞌnaj issoldado naj isreyal Babilonia, yu yaniko howal yinh; wal yaꞌ Jeremías, ischejabꞌ Komam Dios ayko yaꞌ preso istiꞌ preso ay bꞌey yatut yaꞌ Sedequías, isreyal Judá. [aa], yikta iskabꞌ habꞌil xin ishoyayo ebꞌnaj konhobꞌ tuꞌ.Yaꞌ rey Sedequías, yako yaꞌ yaꞌ Jeremías preso, yalni yaꞌ tet yaꞌ: «¿Tzet yinh xin chawala ta chal Komam Jahawil hakaꞌ tiꞌ: “Chiwakojan konhobꞌ tiꞌ yul isqꞌabꞌ naj rey Babilonia. Chawalnipaxo ta hanin Sedequías intiꞌan, isreyal Judá, ta mach chinkolchahan yul isqꞌabꞌ ebꞌnaj caldeo yebꞌ xin ta kaw yilal walaxikojan yul isqꞌabꞌ naj rey Nabucodonosor. Yebꞌ ta tꞌanhaniko naj winhan, tꞌanhan inpaxikojan yinh naj yet chintzotelan yebꞌ naj. Chawalnipaxoj ta chinilaxtojan bꞌey Babilonia, haꞌ bꞌey tuꞌ xin chinehan masanta chiyal Komam Jahawil tzet chintanhkanojan, yebꞌ xin ta chijaqꞌanh howal yinh ebꞌnaj caldeo, mach kꞌulo chiꞌelikoj? xhi Komam Jahawil, kachi,» xhi yaꞌ rey Sedequías.
Istaqꞌwi yaꞌ Jeremías: «Haꞌ kaw Komam Jahawil matzotel wetan, mayalni hakaꞌ tiꞌ: Chihul naj Hanameel, iskꞌahol naj Salum yuxhta hamam takꞌatanh, chalno naj tawet: “Loqꞌilo intxꞌotxꞌan ay bꞌey Anatot, yuto hachnhe chu haloqꞌnilo txꞌotxꞌ, yuto jikꞌalto kobꞌa, hak tuꞌ chu yalno naj Hanameel tuꞌ tawet,” xhi Komam wetan.
»Yul naj Hanameel, iskꞌahol yuxhta inmaman, inkꞌatanhan bꞌey istiꞌ preso hakaꞌ yu yalni Komam Jahawil. Yalni naj wetan: “Wal tinanh loqꞌikꞌo intxꞌotxꞌan ay bꞌey Anatot ay yul ismajul txꞌotxꞌ Benjamín, yuto hachnhe chu haloqꞌnilo txꞌotxꞌ, kat iskankano txꞌotxꞌ yul haqꞌabꞌ, yuto jikꞌalto kobꞌa,” xhi naj wetan. Hak tuꞌ yu intxumnilojan tato haꞌ Komam Jahawil chejnhe naj yalno huneꞌ tuꞌ wetan.
»Inloqꞌnihan istxꞌotxꞌ naj Hanameel, iskꞌahol yuxhta inmaman, haꞌ ton txꞌotxꞌ ay bꞌey Anatot; inmalenan chꞌen melyu waqꞌan istoholo txꞌotxꞌ tet naj, waqꞌnihan hujlahonhebꞌ siclo chꞌen plata istoholo txꞌotxꞌ. Inwatxꞌenan yumal txꞌotxꞌ, wanikojan issellohal, yaqꞌnikano firma ebꞌnaj testigo yinh huneꞌ hum tuꞌ. Inmalenan chꞌen melyu, waqꞌan istoholo txꞌotxꞌ yul chꞌen libra. Lahwi tuꞌ winikanhan yumal txꞌotxꞌ hakaꞌtikꞌa chiꞌutelaxi, inchulnayojan teꞌ yuto wetxahan ye huneꞌ txꞌotxꞌ tuꞌ; wal teꞌ copia xin leyanto teꞌ. Waqꞌnihan yumal txꞌotxꞌ tuꞌ tet naj Baruc iskꞌahol naj Nerías, naj iskꞌahol naj Maasías, sata naj Hanameel, iskꞌahol yuxhta inmaman, yebꞌ sata ebꞌnaj testigo aqꞌni firma yinh yumal txꞌotxꞌ, yebꞌ yinh sat sunil ebꞌnaj judío kutxaniko bꞌey istiꞌ preso tuꞌ.
»Walnihan tet naj Baruc sata sunil ebꞌnaj tuꞌ, hakaꞌ tiꞌ: “Haꞌ Komam Yahawil kaw aykano yip, isDiosal Israel chalni: ‘Ito kabꞌebꞌ yumal txꞌo txꞌotxꞌ tiꞌ, huneꞌ teꞌ chulbꞌilayo tiꞌ yebꞌ teꞌ tonhe leyanto tiꞌ, kat hakꞌubꞌanto teꞌ yul hunu txꞌotxꞌ xi, haxinwal chikꞌuhikanto teꞌ yinh txꞌiꞌal tiempo,’ xhi Komam.
»”Yuto haꞌ Komam Yahawil yinh sunil, isDiosal Israel, chalni: ‘Haꞌ sat hetxꞌotxꞌ tiꞌ, chiloqꞌlaxo teꞌ nha yebꞌ txꞌo txꞌotxꞌ, yebꞌ ej tzꞌunubꞌ bꞌay ay teꞌ uva,’ xhi Komam,” kinchihan. Lahwi tuꞌ waqꞌnikanojan yumal txꞌotxꞌ tet naj Baruc, txꞌotxꞌ inloqꞌan, intxahlihan tet Komam Jahawil walnihan hakaꞌ tiꞌ: “¡Mam Jahawil, Wahawil! Hach tiꞌ watxꞌenhe satkanh yebꞌ txꞌo txꞌotxꞌ yu sunil hawip, yebꞌ yu yip haqꞌabꞌ leyantoj. Machi hunu tzet ye tuꞌ tiꞌ yaꞌta yul hasat. Hach tiꞌ chayelo iskꞌulal hakꞌul yinh anma yinhxa ismilal isbꞌisil, chawanayo isyaꞌtajil yibꞌanh ebꞌnaj kꞌahole yu ej ismul ismam ebꞌnaj yakoj. Mamin hach tiꞌ Dios kaw nimankano yelapnoj, kaw ay hawip, Yahawil yinh sunil, hak tuꞌ habꞌi Mamin. Kaw aykano hawip hawaqꞌni kuybꞌanile, kaw nimankano yelapno tzetaj chawatxꞌe, yuto chawil sunil tzet chisbꞌeybꞌalnhe ebꞌnaj winaj, chawaqꞌni ispaj tet hunun hatatikꞌa tzet chisbꞌeybꞌalnhe yebꞌ hatatikꞌa tzet chiswatxꞌe. Hach tiꞌ, hawatxꞌe nimeta yechel yebꞌ nimeta kꞌaybꞌalkꞌule bꞌey txꞌotxꞌ Egipto, yexnheto xin hayeni kꞌaybꞌalkꞌule tuꞌ koxolanh tinanh, hanhonh Israel honhtiꞌanh; chayenipaxo xolaj sunil anma yuxin kaw chibꞌinakano habꞌi hakaꞌ chu isbꞌina yinh huneꞌ tzꞌayik tiꞌ. Hawilti hakonhobꞌ Israel sat txꞌotxꞌ Egipto, hayeni nimeta yechel yebꞌ nimeta kꞌaybꞌalkꞌule, hawilti yu haqꞌabꞌ kaw aykano yip, leyanpaxilto haqꞌabꞌ yibꞌanh, hayenipaxo nimeta xiwkilal. Lahwi tuꞌ hawaqꞌni huneꞌ txꞌo txꞌotxꞌ kaw yax sat tiꞌ tet, hakaꞌtikꞌa yu hawalnikano tet jichmamanh, yebꞌ hawaqꞌni bꞌinaho habꞌi, haꞌ huneꞌ txꞌotxꞌ tiꞌ hakaꞌta chꞌel yojomal noꞌ lech yebꞌ noꞌ kabꞌ sat txꞌotxꞌ. Iskankano ebꞌnaj sat txꞌotxꞌ, yochen ebꞌnaj isyaxilal, yajaꞌ xin mach yabꞌe ebꞌnaj tzet hawala yebꞌ xin mach isyije ebꞌnaj chejbꞌanile, mach iswatxꞌe ebꞌnaj tzet hachej iswatxꞌe ebꞌnaj, yuxin hawati sunil hunteqꞌan isyaꞌtajil tiꞌ yibꞌanh ebꞌnaj.
»Wal tinanh xin hoyaniko ebꞌnaj caldeo yinhla iskꞌubꞌal konhobꞌ tiꞌ, yunhe yuchkꞌanto ebꞌnaj, kat yaqꞌni aykꞌayo ebꞌnaj konhobꞌ tiꞌ. Chiꞌalaxiko konhobꞌ tiꞌ yul isqꞌabꞌ ebꞌnaj kat yaniko ebꞌnaj howal yinh, ay mak chikam yu espada, ay mak chikam yu wahil, ay mak chikam yu howla yabꞌil. Lanhan yijni isbꞌa tzet hawalkanoj, lanhan xin hawilni yuni tinanh. Mam Jahawil waxanhka chiꞌalaxiko konhobꞌ tiꞌ yul isqꞌabꞌ ebꞌnaj caldeo, yajaꞌ hach hawala yuxin inloqꞌan huneꞌ txꞌo txꞌotxꞌ tuꞌ, sata ebꞌnaj testigo, intolahan txꞌotxꞌ,”» xhi yaꞌ yinh istxah.
Istzotel Komam Jahawil tet yaꞌ Jeremías, yalni Komam hakaꞌ tiꞌ: «Hanintiꞌan Yahawil hinan, isDiosal sunil tzet itzitz, ¿aymi hunu tzet ye tuꞌ yaꞌtaj inwatxꞌenan? Yalnipaxo Komam hakaꞌ tiꞌ: Chiwakojan konhobꞌ tiꞌ yul isqꞌabꞌ ebꞌnaj caldeo yebꞌ yul isqꞌabꞌ naj Nabucodonosor, isreyal Babilonia, kat yokkano yu ebꞌnaj. Chihul ebꞌnaj caldeo tuꞌ yaqꞌaꞌko howal yinh konhobꞌ tiꞌ, chiyaniko ebꞌnaj qꞌaꞌ yinh, chisnhusnito ebꞌnaj, kat istzꞌapaxkanto teꞌ nha bꞌay nhuslax teꞌ pom tet tioxh Baal yebꞌ bꞌay haltelax vino yebꞌalqꞌabꞌe tet komon dios yibꞌanh yakꞌalil hunteqꞌan teꞌ nha, hak tuꞌ yu yaqꞌnitij konhobꞌ tiꞌ inhowalan; yuto ebꞌnaj yuninal Israel yebꞌ ebꞌnaj yuninal Judá hanhkꞌanhetikꞌa istxꞌojal chiswatxꞌe ebꞌnaj yettaxtikꞌa yichiti ebꞌnaj yinh istzehal. Haꞌ ebꞌnaj yuninal Israel hanhkꞌanhetikꞌa yaqꞌnitij ebꞌnaj inhowalan haꞌ chu ebꞌnaj yu tzetaj chiswatxꞌe ebꞌnaj yu isqꞌabꞌ, xhi Komam Jahawil. Haꞌ huneꞌ konhobꞌ tiꞌ, hataxtikꞌa yet iswatxꞌi masanto tinanh kaw ischibꞌalnhetikꞌa inkꞌulan yehi, yebꞌ xin kaw lemannhetikꞌati inhowalan yinh, yuxin chiwilojan yinh insatan. Chiwaqꞌni kꞌayolojan yu sunil ismul ebꞌnaj yuninal Israel yebꞌ yu ismul ebꞌnaj yuninal Judá, hunteqꞌan mule aqꞌnitij inhowalan, yebꞌ yu ismul ebꞌnaj yahawil ebꞌnaj, yebꞌ yu ismul ebꞌnaj iswiꞌehal konhobꞌ, yebꞌ yu ismul ebꞌyaꞌ sacerdote yebꞌ yu ismul ebꞌnaj chisbꞌaliko isbꞌa inchejabꞌojan, yebꞌ yu ismul ebꞌnaj Judá, yebꞌ yu ismul anma ay Jerusalén. Ebꞌnaj tuꞌ, mach tꞌanhxiko ebꞌnaj winhan, wal xin haꞌ yichinh ebꞌnaj yati yinh insatan. Hataxtikꞌa yet yichebꞌanil waqꞌnihan iskuybꞌanil ebꞌnaj, naunhe xin inkachnihan ebꞌnaj, yajaꞌ mach yabꞌe ebꞌnaj, yebꞌ xin mach ischah ebꞌnaj kuybꞌanile tuꞌ. Yanikto ebꞌnaj hunteqꞌan tioxh kaw yahbꞌeta, yul watutan bꞌay chibꞌina inbꞌihan, hak tuꞌ xin yu isbꞌaknito ebꞌnaj watuttuꞌan. Iswatxꞌenpaxokanh ebꞌnaj altar kaw nahat yekanh istel tet tioxh Baal bꞌey akꞌal yet iskꞌahol naj Hinom, haꞌ bꞌey tuꞌ xin isnhus ebꞌnaj iskꞌahol yebꞌ iskutzꞌin xahanbꞌalil tet tioxh Moloc. Haꞌ hunteqꞌan tuꞌ maxhtaj hinan chejnhe ebꞌnaj iswatxꞌeni yebꞌ xin maxhtikꞌa ekꞌ yinh innabꞌalan ta chiswatxꞌe ebꞌnaj isyahbꞌetaj tuꞌ, hak tuꞌ yu isbꞌaknito ebꞌnaj Judá yu ismul yakoj.
»Hex tiꞌ cheyala ta haꞌ konhobꞌ tiꞌ chiꞌalaxoko yul isqꞌabꞌ naj isreyal Babilonia, ay mak chikam yu espada, ay mak chikam yu wahil, yebꞌ yu howla yabꞌil, kexchi. Yajaꞌ hanin Yahawilintiꞌan isDiosal Israel chiwalan: Haninan chinkutxbꞌakojan heyet konhobꞌ, chiwinitijan sunil bꞌayejtuꞌwal waqꞌ sajlemotojan yet istit lemna inhowalan yinh, huneꞌ inhowalan kaw ayxakano ismay; chiwaqꞌ meltzohojan ebꞌnaj yul iskonhobꞌ tiꞌ hunelxa, chiwaqꞌnihan aqꞌankꞌulal tet ebꞌnaj, hak tuꞌ xin matzet chal iskꞌul. Chiꞌok ebꞌnaj inkonhobꞌojan, kat wokan isDiosalo ebꞌnaj. Chiwaqꞌ labꞌanbꞌolojan yanma ebꞌnaj, chinwatxꞌehan huneꞌ bꞌeh bꞌay chibꞌelwi ebꞌnaj, yu isxiw ebꞌnaj wetan yinh sunilbꞌal ej tiempo, yebꞌ yu yochen ebꞌnaj iskꞌulal, kat yochenpaxo yuninal ebꞌnaj. Chintꞌinhbꞌakanojan intratohan aynhetikꞌa yinh sunilbꞌal tiempo yebꞌ ebꞌnaj: Mach chinbꞌejan wanayojan iskꞌulal yibꞌanh ebꞌnaj. Haninan chintzotelan yul yanma ebꞌnaj, hak tuꞌ xin chixiw ebꞌnaj wetan, machi xin chispohilo isbꞌa ebꞌnaj winhan. Kaw chintzalahojan wanayojan iskꞌulal yibꞌanh ebꞌnaj, chiwaqꞌan txꞌotxꞌ tiꞌ tet ebꞌnaj yinh kaw sunil wanmahan yebꞌ yinh isyelal, yu yehayo ebꞌnaj sat txꞌotxꞌ,» xhi Komam.
Yalnipaxo Komam Jahawil hakaꞌ tiꞌ: «Hakaꞌtikꞌa yu wanitijan sunil hunteqꞌan nimeta isyaꞌtajil tiꞌ yibꞌanh konhobꞌ, hak tuꞌ chu wanayojan sunil iskꞌulal yibꞌanh ebꞌnaj, haꞌ ton hunteqꞌan iskꞌulal walan yinh ebꞌnaj. Hex tiꞌ cheyal yinh konhobꞌ tiꞌ: “Kaw tzꞌinan chukanoj, matxa anma chikani, matxapaxo no noqꞌ chiꞌekꞌi kat yalaxpaxiko yul isqꞌabꞌ ebꞌnaj caldeo,” kexchi. Yajaꞌ xin haꞌ bꞌey tiꞌ chimeltzopaxo anma yiqꞌaꞌ ismajul sat txꞌotxꞌ hunelxa. Chisloqꞌ anma istxꞌotxꞌ bꞌey tiꞌ, kat iswatxꞌen yumal, kat yok issellohal, kat yok isfirma ebꞌnaj chaqꞌ isbꞌa testigohal yinh yumal txꞌotxꞌ tuꞌ. Hak tuꞌ chiyu yul ismajul txꞌotxꞌ Benjamín, yebꞌ yulaj konhobꞌ ayko yinhla ishoyanil Jerusalén, yebꞌ yulajla konhobꞌ ayko yul ismajul txꞌotxꞌ Judá yebꞌ yulaj konhobꞌ ay bꞌey txꞌotxꞌ chewal txꞌotxꞌ, yebꞌ bꞌey yulaj konhobꞌ ay sat txꞌotxꞌ Sefela, yebꞌ yulaj konhobꞌ ay yul ismajul txꞌotxꞌ Neguev, yuto hanin Yahawilintiꞌan, hankawinan chiwalan tato haꞌ inkonhobꞌan ayto preso nan konhobꞌal, chiwaqꞌ meltzohojan yul iskonhobꞌ hunelxa,» xhi Komam.
	[aa]32:1-2 Ebꞌnaj issoldado naj Nabucodonosor ishoyayo ebꞌnaj konhobꞌ Jerusalén yinh enero yinh habꞌil 588 a.C. yet ayko yaꞌ Sedequías isreyalil Jerusalén, Jer. 39:1; 52

Konhobꞌ Jerusalén chiwatxꞌelaxkanh chiyiqꞌkanh yip hunelxa
Hayet aytoko yaꞌ Jeremías preso bꞌey yamaqꞌil teꞌ preso, istzotel Komam Jahawil tet yaꞌ yinh iskayel, yalni Komam: «Hanin Yahawilintiꞌan, haninan watxꞌenhe txꞌo txꞌotxꞌ, kaw xin kꞌul yu inwatxꞌenkanojan txꞌotxꞌ, hanintiꞌan, Yahawil inbꞌihan. Awte hinan tawinh, kat inpajtzenan tzet chaqꞌana, chinyenihan tzetaj kaw ay yelapno tawet, yebꞌ tzetaj ewanyehi, mach ohtabꞌilo hawu. [ab].Yuto hanin Yahawilintiꞌan, isDiosal Israel, chintzotelan yibꞌanhilo yatut anma ay yul konhobꞌ Jerusalén tiꞌ, yebꞌ yinh yatut ebꞌnaj rey ah Judá lanhan yuchkꞌalaxayo yu chꞌen nime chꞌen yet howal yebꞌ espada. Nabꞌanhe chexelto heyaqꞌaꞌ howal yinh ebꞌnaj caldeo chul howal teyinh, yuto chinohilo yulaj teꞌ nha yu isnimanil ebꞌnaj winaj chikami, wal xin hankawinan chintanhtzelojan ebꞌnaj yu inhowalan kaw ayxakano ismay, yuto xawebꞌalo insatan tet huneꞌ konhobꞌ tiꞌ yu sunilal ismul yakoj. Yajaꞌ xin haninan chiwanhtehan, chiwaqꞌnihan yanhal tet, chiwaqꞌnihan iskawil anma hunelxa, chiwaqꞌnihan niman aqꞌankꞌulal yebꞌ chiwaqꞌnihan isyelal tet. Chiwaqꞌmeltzohotijan anma Judá yebꞌ anma Israel ayto preso nan konhobꞌal, kat inwatxꞌenpaxokanhan iskonhobꞌ chiyiqꞌnikanh yip hunelxa hakaꞌtikꞌa yet bꞌabꞌelal. Chinsajnhehan yinh sunil ismul yako yul insatan, chiwaqꞌni nimankꞌulalan yinh sunil ismul yebꞌ yinh sunil ismanhkꞌomal wetan. Chiwaqꞌ tzalaho inkꞌulan yinh konhobꞌ Jerusalén tiꞌ, chiyalni kꞌul-la tzotiꞌ winhan, chisyenilo isqꞌaqꞌal inmayan sata sunil nimeta konhobꞌ bꞌey sat txꞌo txꞌotxꞌ tiꞌ. Haꞌ sunil nimeta konhobꞌ tuꞌ chiyabꞌe isqꞌumal sunil iskꞌulal chinwatxꞌehan yinh konhobꞌ Jerusalén tiꞌ, kat isxiwkanh, kat isluylunkanh yet chiyabꞌen isqꞌumal sunil iskꞌulal, yebꞌ hanta aqꞌankꞌulal chiwaqꞌan tet anma Jerusalén yul konhobꞌ tiꞌ,» xhi Komam.
Yalnipaxo Komam Jahawil hakaꞌ tiꞌ: «Hex tiꞌ cheyala ta haꞌ huneꞌ konhobꞌ tiꞌ kan tzꞌinhnoj, machi anma, machi no noqꞌ chiꞌekꞌi. Yel cheyala, haꞌ yulajla konhobꞌ ay yul ismajul Judá, yebꞌ yulaj bꞌeh Jerusalén kaw tzꞌinan, machi anma, machi no noqꞌ chiꞌekꞌi, yajaꞌ xin, chiꞌabꞌelaxo aw yebꞌ bꞌit yebꞌ yet tzalahilal, kat yabꞌelaxo bꞌit yet qꞌinh yet ebꞌnaj tzehtaj yebꞌ ebꞌix qꞌopotaj chimohyi, chꞌabꞌelax yul isnuqꞌ ebꞌnaj chꞌaqꞌni yuchꞌandiosal chaqꞌni isyebꞌalqꞌabꞌ yul watutan. Chiꞌabꞌelax yal-lax hakaꞌ tiꞌ: “¡Jaqꞌaꞌweko ismay Komam Yahawil kaw aykano yip, yuto kaw chitzꞌay iskꞌul Komam jinh yinh sunilbꞌal ej tiempo!” xhi. Hanin Yahawilintiꞌan, hankawhinan chiwalan tato chiwaqꞌmeltzohotijan inkonhobꞌan ayto preso nan konhobꞌal, yu iswatxꞌipaxokanh hunelxa, hakaꞌtikꞌa yet bꞌabꞌelal,» xhi Komam Jahawil.
Yalnipaxo Komam Yahawil yinh sunil, hakaꞌ tiꞌ: «Haꞌ sat txꞌo txꞌotxꞌ chikan tzꞌinhno tiꞌ yebꞌ bꞌay matxa anma chiꞌekꞌi yebꞌ xin matxa no noqꞌ, chulpaxo istzꞌayikal bꞌay chitanhelaxo noꞌ meꞌ yinh hunta bꞌulan istxamla konhobꞌ yu ebꞌnaj tanhem meꞌ. Haꞌ bꞌey ej konhobꞌ ay bꞌey txꞌotxꞌ chewal txꞌotxꞌ yebꞌ konhobꞌla ay bꞌey txꞌotxꞌ Sefela, yebꞌ konhobꞌla ay bꞌey txꞌotxꞌ Neguev yebꞌ konhobꞌla ay bꞌey txꞌotxꞌ Benjamín, yebꞌ yinhla ishoyanil Jerusalén yebꞌ konhobꞌla ay bꞌey txꞌotxꞌ Judá chiꞌil-lax yinh ebꞌnaj tanhem meꞌ, chisbꞌisni ebꞌnaj ismeꞌ,» xhi Komam Jahawil.
Chalnipaxo Komam Jahawil hakaꞌ tiꞌ: «Chihul istzꞌayikal bꞌay chiyij isbꞌa tzotiꞌ kꞌul walkanojan yinh yuninal Israel yebꞌ yinh yuninal Judá. Haꞌ yinh huneꞌ tzꞌayikal tuꞌ yebꞌ yinh hunteqꞌan tiempo tuꞌ, chiwakojan huneꞌ yikꞌal yaꞌ rey David yinh reyalil, haꞌ naj tuꞌ kaw toholkano naj. Chiswatxꞌe naj iskꞌulal yebꞌ istoholal sat txꞌo txꞌotxꞌ tiꞌ. Haꞌ yinh huneꞌ tzꞌayik tuꞌ chikolchakanilo Judá, haxa Jerusalén chiꞌehikꞌo yinh kaw istꞌinhanil, hak tiꞌ chiyu yal-lax yinh konhobꞌ tiꞌ hakaꞌ tiꞌ: “Haꞌ Komam Jahawil chiwatxꞌen istoholal jinh,” haꞌ chij isbꞌihoj,» xhi Komam.
Yuto hak tiꞌ yu yalnipaxo Komam Jahawil: «Mach chꞌekꞌto yet wanikojan huneꞌ yikꞌal yaꞌ David, isreyalo Israel, kat yok tzꞌonhno yul istzꞌonhobꞌal yaꞌ David. [*]Mach chiꞌekꞌpaxto yet wanikojan yikꞌal ebꞌyaꞌ sacerdote yebꞌ yikꞌal ebꞌnaj levita yu isnhusni no noqꞌ xahanbꞌalil wetan, kat isnhusni ebꞌnaj sat tzꞌunubꞌ yebꞌalqꞌabꞌe wetan chiyaqꞌni ebꞌnaj hunteqꞌan xahanbꞌal wetan hunun tzꞌayik,» xhi Komam.
Hul istzotiꞌ Komam Jahawil tet yaꞌ Jeremías, yalni Komam: «Hanin Yahawilintiꞌan chiwalan hakaꞌ tiꞌ: “Tato chu ishekꞌlax intzotiꞌan walkanojan yinh tzꞌayik, yebꞌ ta chu ishekꞌlax intzotiꞌan yinh aqꞌbꞌal, matxa tzꞌayik yebꞌ aqꞌbꞌal yinh hakaꞌ tuꞌ, wal xin mach chu ishekꞌlaxi. Hak tuꞌ xin mach chu istanhayo tzet tꞌinhbꞌabꞌilkano wuhan tet yaꞌ David inchejabꞌan, yet walnikanojan tato huneꞌ iskꞌahol yaꞌ chꞌok reyalo isseleloj. Machi tanhpaxayo tzet tꞌinhbꞌabꞌilpaxo wuhan tet ebꞌnaj levita yebꞌ tet ebꞌyaꞌ sacerdote chimunla yinh inmunilan. Hakaꞌ isbꞌisil ej txꞌumel ay satkanh, yebꞌ arena ay istiꞌ haꞌ mar, mach chu isbꞌislaxi, hak tuꞌ chu waqꞌni pohchahojan isbꞌisil yikꞌal yaꞌ David inchejabꞌan, yebꞌ yikꞌal ebꞌnaj levita chimunla yinh inmunilan,» xhi Komam.
Hulpaxo istzotiꞌ Komam Jahawil tet yaꞌ Jeremías, yalni hakaꞌ tiꞌ: «¿Tom maxhto chinachalo hawu tzet chal anma yet chalni hakaꞌ tiꞌ: “Haꞌ kabꞌ majan konhobꞌ issikꞌilo Komam Jahawil, haꞌ ton Israel yebꞌ Judá, xayintanhenkanilto ebꞌnaj Komam?” xhi. Yu tuꞌ yuxin matxa yelapno inkonhobꞌan yu anma, yebꞌ xin matxa nime konhobꞌo yul sat anma,» xhi Komam. Hak tiꞌ yalnipaxo Komam Jahawil: «Ta chisbꞌej yijni isbꞌa tzet tꞌinhbꞌabꞌilkano wuhan yinh tzꞌayik yebꞌ yinh aqꞌbꞌal, yebꞌ ta chisbꞌej satkanh yebꞌ txꞌo txꞌotxꞌ isyijen ischejbꞌanil aykano wuhan, chiwintanhepaxkaniltojan yikꞌal yaꞌ Jacob, chal tuꞌ, yebꞌ yikꞌal yaꞌ David inchejabꞌan, ta hak tuꞌ xin matxa mak chꞌok yahawilo yinh anma titna yinh yaꞌ Abraham, yaꞌ Isaac yebꞌ yinh yaꞌ Jacob yinhxa tzujanil tiꞌ. Wal xin mach chishekꞌ isbꞌa tzet tꞌinhbꞌabꞌilkano wuhan, yuxin chiwaqꞌ meltzohojan ebꞌnaj Israel ayto preso nan konhobꞌal, chinyenilojan iskꞌulal yinh ebꞌnaj,» xhi Komam.
	[ab]33:3 Nime tzet ye tuꞌ yebꞌ tzet ewan, chitzotel yinh tzet ye tuꞌ mach chu japni iskꞌatanh yebꞌ mach chu koqꞌaxponikꞌtoj, hakaꞌ hunu iskꞌubꞌal konhobꞌ, yebꞌpaxo xin tzet ye tuꞌ ebꞌabꞌil maka maxhto ohtabꞌiloj, Is. 48:6
	33:17 33:17 Lv. 25:5,6

Tzotiꞌ yal yaꞌ Jeremías tet yaꞌ rey Sedequías
Istzotiꞌ Komam Jahawil hul tet yaꞌ Jeremías yet yapni naj Nabucodonosor, isreyal Babilonia, yebꞌ sunil issoldado, yebꞌ sunil ebꞌnaj ay yulajla konhobꞌ ay sat txꞌo txꞌotxꞌ tiꞌ ayko yalanh yip naj, yu yaniko howal yinh konhobꞌ Jerusalén yebꞌ konhobꞌ ayko yinhla ishoyanil. Yalni Komam tet yaꞌ Jeremías tuꞌ hakaꞌ tiꞌ: «Hanin Yahawilintiꞌan, isDiosal Israel, chiwalan tawet tato chachto hawalaꞌ tet yaꞌ Sedequías, isreyal Judá: Hak tiꞌ yalni Komam Jahawil hakaꞌ tiꞌ: “Wal tinanh chiwakojan huneꞌ konhobꞌ tiꞌ yul isqꞌabꞌ naj rey Babilonia, chaniko naj qꞌaꞌ yinh, kat istzꞌatoj. Wal hach tiꞌ xin mach chachkolchalo yul isqꞌabꞌ naj, yinh kaw yeli chachtzabꞌlaxayoj, kat hawalaxiko preso, kat hawalaxiko yul isqꞌabꞌ naj rey. Haꞌ kaw isbꞌaqꞌ hasat chiꞌilni isbꞌaqꞌ sat naj rey Babilonia, kat hatzotel yebꞌ naj tꞌanhan ayachiko yinh sat naj, tꞌanhanpaxiko naj yinh hasat, chachokto yul konhobꞌ Babilonia.
»”Hanin Yahawilintiꞌan chiwalan tato chiyu sunil hunteqꞌan tiꞌ, yajaꞌ xin chiwalan tawet hach Sedequías, isreyal Judá ta machi hunu mak tiꞌ chachpotxꞌnikamo yu chꞌen espada. [ac]Wal xin kaw yinh aqꞌankꞌulal chachkami, hakaꞌ yu isnhuslax teꞌ pom yet iskam ebꞌnaj hawichmam ekꞌlena reyal bꞌabꞌel tasataj, hak tuꞌ chu isnhuslax teꞌ pom yet chaxhkami, kat yoqꞌ anma tawinh, chalni: ‘¡Ay, makam komam rey!’ xhixanhe anma. Haꞌ hunteqꞌan tzotiꞌ tiꞌ, chiyij isbꞌa, yuto hanin Yahawilintiꞌan chiwalan,” xhi Komam Jahawil, kachi,» xhi Komam tet yaꞌ Jeremías.
Yalni yaꞌ Jeremías, ischejabꞌ Komam Dios sunil hunteqꞌan tzotiꞌ tiꞌ tet yaꞌ Sedequías, isreyal Judá bꞌey Jerusalén. Wal ebꞌnaj issoldado naj rey Babilonia, lanhan yaqꞌni ebꞌnaj howal yinh Jerusalén yebꞌ yinh sunil hunteqꞌan konhobꞌ ay yul ismajul Judá kantokanoj, yanipaxiko ebꞌnaj howal yinh konhobꞌ Laquis yebꞌ yinh konhobꞌ Azeca, yuto haꞌ xol hunteqꞌan konhobꞌ ayko iskꞌubꞌal yul ismajul Judá, haxanhe kabꞌebꞌ konhobꞌ tuꞌ maxhto chiꞌuchkꞌalaxayoj.
	[ac]34:4 Yaꞌ rey Ezequías, waxanhka ilaxilti sat yaꞌ yilaxto yaꞌ preso, yajaꞌ mach kam yaꞌ yu chꞌen espada, wal xin yabꞌil iqꞌni kamo yaꞌ bꞌey Babilonia.

Matxa yij isbꞌa huneꞌ trato chalni ta chibꞌejtzolax ebꞌnaj chejabꞌ hebreo
Istzotiꞌ Komam Jahawil hul tet yaꞌ Jeremías yet lahwi istꞌinhbꞌankano yaꞌ Sedequías istrato yebꞌ anma ay bꞌey Jerusalén, tato chibꞌejtzolax ebꞌnaj hebreo ayko chejabꞌoj. Haꞌ yu iswatxꞌikano huneꞌ trato tuꞌ, to haꞌ sunil mak yet konhobꞌ isbꞌa ayko chejabꞌoj, winaj maka ix, chibꞌejtzolaxkanoj, yunhe machi hunu ebꞌnaj judío chiꞌaniko hunu yet judiosal chejabꞌoj, yuto yet konhobꞌnhe isbꞌa. Hayet yabꞌen sunil ebꞌnaj yahawil yebꞌ sunil konhobꞌ tato tꞌinhbꞌalaxkano huneꞌ trato yinh ta chisbꞌejtzo hunun ebꞌnaj winaj yebꞌ ebꞌix ix ayko chejabꞌoj, yunhe matxa hunu mak chꞌaniko yet konhobꞌ chejabꞌoj; yijelax huneꞌ tzotiꞌ tuꞌ, isbꞌejtzolaxilo ebꞌnaj winaj yebꞌ ebꞌix ix ayko chejabꞌoj. Yajaꞌ yinh istzujanilxa xin ismanhkꞌon ebꞌnaj huneꞌ tzotiꞌ tuꞌ, yinipaxti ebꞌnaj ebꞌnaj winaj yebꞌ ebꞌix ix aytikꞌako ischejabꞌo tuꞌ, yanipaxiko ebꞌnaj ischejabꞌo yinh yakꞌtohal hunelxa.
Yulpaxo istzotiꞌ Komam Jahawil tet yaꞌ Jeremías, yalni hakaꞌ tiꞌ: «Hanin Yahawilintiꞌan, isDiosal Israel, chiwalan: Haꞌ yinh istzꞌayikal yet winiltijan ebꞌnaj heyichmam sat txꞌotxꞌ Egipto bꞌay ayiko ebꞌnaj chejabꞌoj, waqꞌnikanojan intratohan tet ebꞌnaj: “Haꞌ yinh ishujuta habꞌil chebꞌejtzo heyet hebreohal xaꞌistxonh isbꞌa chejabꞌo teyet, wajebꞌnhe habꞌil chꞌok hechejabꞌoj, haxa yinh ishuj habꞌil xin, kat hebꞌejtzoni,” kinchihan. Yajaꞌ mach yabꞌe ebꞌnaj heyichmam tuꞌ, machi istxalbꞌa istxikin ebꞌnaj yinh tzet walan. Wal hex tiꞌ xin xatikꞌa kexmeltzo yul inqꞌabꞌan hewatxꞌen istoholal yinh insatan, heyalni hunun hex ta chebꞌejtzolo heyet konhobꞌ ayko hechejabꞌoj, hetꞌinhbꞌanpaxkano hetrato yinh insatan yul watutan bꞌay chꞌaqꞌlax bꞌinaho inbꞌihan. Yajaꞌ xin kexmeltzo teyintaj, hemanhkꞌon trato hetꞌinhbꞌakano tuꞌ, heyinilo ispixan inbꞌihan, hemeltzonpaxiko hunun ebꞌnaj winaj yebꞌ ebꞌix ix yok hechejabꞌo hunelxa, ebꞌnaj xatikꞌa hebꞌejtzoloj hakaꞌ chal iskꞌul. Yajaꞌ xin heyaqꞌ meltzoho ebꞌnaj, helanhni ebꞌnaj yebꞌ ebꞌix yok hechejabꞌo hunelxa.
»Yu tuꞌ, yuxin hanin Yahawilintiꞌan, chiwalan: Hex tiꞌ mach heyije tzet walan, yuxin mach hebꞌejtzolo heyet konhobꞌ ayko hechejabꞌoj, yuxin wal tinanh, hanin Yahawilintiꞌan chiwalan tato chiwakojan howal teyinh, kat hekam yu espada, yu howla yabꞌil yebꞌ yu wahil, chiwaqꞌni elojan hepixan sata sunil nimeta konhobꞌ ay sat txꞌo txꞌotxꞌ tiꞌ. Chiwanikojan ebꞌnaj winaj manhkꞌon huneꞌ trato tiꞌ yul isqꞌabꞌ kamikal, ebꞌnaj mach isyije tzet istaqꞌweko yinh yet iswatxꞌi huneꞌ trato tiꞌ yinh insatan, yet ispohni yinh kabꞌ majan ischibꞌehal noꞌ wakax yekꞌto ebꞌnaj xolbꞌal noꞌ chibꞌe tuꞌ. Haktikꞌapax tuꞌ xin chiwutehan ebꞌnaj yahawil Judá yebꞌ ebꞌnaj yahawil Jerusalén yebꞌ ebꞌnaj yahawil soldado, yebꞌ ebꞌyaꞌ sacerdote yebꞌ sunil anma ay yul konhobꞌ ekꞌto xolbꞌal ischibꞌehal noꞌ wakax tuꞌ.
»Chiwakojan ebꞌnaj yul isqꞌabꞌ ebꞌnaj ayko ishowal yinh, chiwanipaxikojan ebꞌnaj yul isqꞌabꞌ ebꞌnaj chisaynikꞌo ebꞌnaj yunhe ispotxꞌnikamoj, haꞌ isnimanil ebꞌnaj chiꞌok ischibꞌeho noꞌ chꞌik satkanh yebꞌ ischibꞌeho no noqꞌ ay sat txꞌo txꞌotxꞌ.
»Chiwanipaxikojan yaꞌ Sedequías, isreyalo Judá yebꞌ ebꞌnaj chimunla yinta yaꞌ yul ispalacio, yul isqꞌabꞌ ebꞌnaj ayko ishowal yinh, yebꞌ yul isqꞌabꞌ ebꞌnaj chisaynikꞌo ebꞌnaj, chiwanipaxikojan ebꞌnaj yul isqꞌabꞌ ebꞌnaj issoldado naj rey Babilonia, naj xaꞌisbꞌej yaqꞌni howal teyinh. Yajaꞌ xin hanin Yahawilintiꞌan chiwalan tet ebꞌnaj ta chimeltzo ebꞌnaj yinh konhobꞌ tiꞌ yu yaniko ebꞌnaj howal yinh, kat yok yul isqꞌabꞌ ebꞌnaj, kat isnhuslaxkanto yu ebꞌnaj. Hak tuꞌ xin sunil ej konhobꞌ ay yul ismajul Judá chikan tzꞌinhnoj, matxa anma chꞌekꞌ yulaj konhobꞌ tuꞌ,» xhi Komam.
Yijem ebꞌnaj recabita
Istzotiꞌ Komam Jahawil hul tet yaꞌ Jeremías yinh istiempohal yet ayko yaꞌ Joacim, iskꞌahol yaꞌ Josías isreyalo Judá, yalni Komam tet yaꞌ: «Asiꞌ bꞌay ay ebꞌnaj recabita, kat hatzotel tet ebꞌnaj, kat hawiniti ebꞌnaj yul hunu cuarto ay yul watutan, kat hawaqꞌni vino yukꞌuꞌ ebꞌnaj,» xhi Komam wetan.
Hak tuꞌ yu winitijan naj Jaazanías, iskꞌahol naj Jeremías, naj iskꞌahol naj Habasinías, winipaxtijan ebꞌnaj yuxhta naj Jaazanías tuꞌ, yebꞌ sunil iskꞌahol naj. Winipaxtijan sunil yuninal yuninal ebꞌnaj recabita ay bꞌey tuꞌ. Lahwi tuꞌ winitojan ebꞌnaj bꞌey Yatut Komam Jahawil bꞌey huneꞌ cuarto yet ebꞌnaj iskꞌahol naj Hanán, naj iskꞌahol naj Igdalías, naj ischejabꞌ Komam Dios. Haꞌ huneꞌ cuarto tuꞌ ayko iskawilal iscuarto ebꞌnaj yahawil yinh Yatut Komam, yebꞌ yibꞌanh iscuarto naj Maasías, iskꞌahol naj Salum, chitanhen ispultahil Yatut Komam. Wanayojan isxhaluhal vino yebꞌ isvasohal vino sata ebꞌnaj yuninal ebꞌnaj recabita, walnihan tet ebꞌnaj: «Ukꞌwe vino tiꞌ,» kinchihan.
Yajaꞌ taqꞌwi ebꞌnaj wetan: «Mach chijukꞌanh vino tiꞌ, yuto haꞌ yaꞌ Jonadab, iskꞌahol naj Recab, jichmamanh halnikano jetanh: “Tajka ay bꞌaqꞌinh cheyukꞌ vino yebꞌ xin machojabꞌ bꞌaqꞌinh chukꞌ heyuninal, yebꞌ xin mach chewatxꞌepaxokanh heyatut, mach chetzꞌun hetzꞌunubꞌ, mach chetzꞌun teꞌ uva, mach chekꞌubꞌapaxo sat teꞌ uva tuꞌ. Wal xin hanhe qꞌap mantiado cheyakanh heyatutoj, sunilbꞌal ej tiempo, hak tuꞌ xin ay hekawil yinh txꞌiꞌal tiempo sat txꞌo txꞌotxꞌ bꞌay chexehayoj,” xhi yaꞌ jetanh. Haxa sunil tzet yalkano yaꞌ Jonadab, iskꞌahol naj Recab, jichmam tuꞌanh, haꞌ chikoyijehanh, yuxin mach chu jukꞌnihanh vino yinh sunilbꞌal ej tiempo, mach chu yukꞌnipaxo jixalanh, kokꞌaholanh yebꞌ kokutzꞌinanh. Yebꞌ xin machi jatutanh chikowatxꞌekanhanh bꞌay chonhehanh, machi kotzꞌunanh teꞌ uva, machi kotxꞌotxꞌanh, machi kotzꞌunpaxojanh kotzꞌunubꞌanh. Wal xin yulajnhe qꞌap mantiado ayonhanh, chikoyijenanh, chikowatxꞌenanh sunil tzet yalkano yaꞌ Jonadab, jichmamanh jetanh. Yajaꞌ hayet yul naj Nabucodonosor isreyal Babilonia yaqꞌaꞌko howal yinh ej konhobꞌ ay sat txꞌo txꞌotxꞌ bꞌay ayonh tiꞌanh, kolahtiꞌnhen kobꞌahanh kotitanh jebꞌano kobꞌahanh bꞌey Jerusalén tiꞌ tet ebꞌnaj soldado ah Caldea yebꞌ tet ebꞌnaj soldado ah Siria, hak tuꞌ yu kokankanojanh bꞌey Jerusalén tiꞌ,» xhi ebꞌnaj wetan.
Yul istzotiꞌ Komam Jahawil tet yaꞌ Jeremías, yalni hakaꞌ tiꞌ: «Hanin Yahawilintiꞌan, Yahawil yinh sunil, isDiosal Israel, chiwalan: As hal tet ebꞌnaj winaj ay bꞌey Judá yebꞌ tet anma ay bꞌey Jerusalén, ta haꞌ kaw hanin Yahawilintiꞌan chiwalan: “¿Tom maxhtikꞌa chexkuycha heyijen intzotiꞌan?” Haꞌ yaꞌ Jonadab, iskꞌahol naj Recab, kachwakano yaꞌ tet yuninal tato mach chu yukꞌni vino, yuxin maxhtikꞌa chiyukꞌ yuninal yaꞌ tuꞌ vino masanto tinanh, yu isyijen ebꞌnaj chejbꞌanile yalkano yichmam tuꞌ. Hakinpax tuꞌan, hataxtikꞌa yet yichebꞌanil, yebꞌ xin naunhe chiwaqꞌnihan chejbꞌanile teyet, yajaꞌ mach cheyabꞌe tzet chiwalan. Watojan sunil ebꞌnaj inchejabꞌan texol yettaxtikꞌa yichebꞌanil, yebꞌ xin naunhe, chalni ebꞌnaj teyet: “Bꞌejwe hebꞌeybꞌalnhen istxꞌojal, kat hewatxꞌen iskꞌulal, mach chexoktzujno yinta komon dios, mach cheyiyo hebꞌa tet, haxinwal ay hekawil sat txꞌo txꞌotxꞌ bꞌay ay hex tiꞌ, haꞌ ton txꞌotxꞌ yaqꞌkano Komam Jahawil tet jichmam,” xhi ebꞌnaj teyet, yajaꞌ xin mach hetxalbꞌa hetxikin yebꞌ xin mach heyabꞌe tzet yal ebꞌnaj inchejabꞌ tuꞌan. Yinh kaw yeli haꞌ ebꞌnaj yuninal yaꞌ Jonadab, iskꞌahol naj Recab, isyije ebꞌnaj chejbꞌanile yalkano yichmam tet, yajaꞌ wal anma ay yul huneꞌ konhobꞌ tiꞌ, mach chisyije tzet chiwalan. Yuxin hanin Yahawilintiꞌan, Yahawil kaw aykano yip, isDiosal Israel, chiwalan ta haꞌ tinanh chiwayojan sunil isyaꞌtajil xawalan teyet, hex ah Judá yebꞌ hex ah Jerusalén, yuto kintzotelan teyet, yajaꞌ mach heyabꞌe tzet walan, kexwawtehan, yajaꞌ mach kextaqꞌwi wetan,» xhi Komam Jahawil.
Yalni yaꞌ Jeremías tet ebꞌnaj recabita: «Hak tiꞌ yu yalni Komam Yahawil kaw aykano yip, isDiosal Israel: “Wal hex tiꞌ, yuto cheyije chejbꞌanile yalkano yaꞌ Jonadab heyichmam, chekꞌubꞌani, chewatxꞌen sunil tzet yalkano yaꞌ, yuxin hanin Yahawilintiꞌan, Yahawil kaw aykano yip, isDiosal Israel chiwalan: Machi bꞌaqꞌinhal chikꞌayolo yuninal yaꞌ Jonadab, iskꞌahol naj Recab, wal xin aynhetikꞌako ebꞌnaj yinh insatan sunilbꞌal ej tiempo,” xhi Komam,» xhi yaꞌ Jeremías tet ebꞌnaj recabita.
Isnhusto yaꞌ rey Joacim huneꞌ teꞌ hum
Hayet kanhebꞌxa habꞌil yok yaꞌ Joacim, iskꞌahol yaꞌ Josías, isreyalo Judá, istzotel Komam Jahawil tet yaꞌ Jeremías, yalni Komam: «Iti hunu teꞌ hum chulbꞌilayoj, kat hatzꞌibꞌnhenkano sunil tzotiꞌ xawalan tawet yinh anma Israel, yebꞌ yinh anma Judá, yebꞌ yinh sunil ej nimeta konhobꞌ, yettax yichi intzotelan tawet yulbꞌal istiempohal yaꞌ rey Josías masanto tinanh. Kꞌuxantaxka chabꞌe ebꞌnaj Judá sunil isyaꞌtajil tzet chꞌekꞌ yinh innabꞌalan inwatxꞌenan yinh ebꞌnaj, yu isnahni isbꞌa ebꞌnaj yinh isbꞌeybꞌal kaw txꞌoj chiswatxꞌe, hak tuꞌ xin chiwaqꞌ nimankꞌulalan yinh istxꞌojal ebꞌnaj yebꞌ yinh ismul ebꞌnaj,» xhi Komam.
Yawten yaꞌ Jeremías naj Baruc, iskꞌahol naj Nerías, istzibꞌnhen naj Baruc, istzꞌibꞌnhen naj yul hum sunil tzet xayal Komam Jahawil tet yaꞌ Jeremías tuꞌ. Lahwi tuꞌ ischejni yaꞌ Jeremías naj Baruc yalni yaꞌ tet naj:
«Hanintiꞌan, mach chinchalaxiktojan yul Yatut Komam Jahawil, yuxin hayet chiꞌayilo istzꞌayikal yet mach chiwaꞌ anma yu istxahli yul Yatut Komam, kat hawokto yul Yatut Komam tuꞌ, kat hawawten istzotiꞌ Komam maxatzꞌibꞌnhe mawalan tawet tiꞌ, yu yabꞌen konhobꞌ. Chawawtenpaxo yabꞌeꞌ sunil anma ah Judá chitit yulajla iskonhobꞌ. Kꞌuxantaxka yahapno istxah anma sata Komam Jahawil, kat isbꞌejnikano anma tuꞌ isbꞌeybꞌalnhen istxꞌojal, yuto xayal Komam ta kaw lemanti ishowal yinh anma ay yul konhobꞌ tiꞌ, haꞌ ishowal tuꞌ kaw nanxa yoki,» xhi yaꞌ Jeremías.
Isyijen naj Baruc, iskꞌahol naj Nerías sunil tzet ischej yaꞌ Jeremías, ischejabꞌ Komam Jahawil; yawten naj istzotiꞌ Komam Jahawil yul Yatut Komam, hunteqꞌan istzꞌibꞌnheyoj.
Haꞌ yinh isbꞌalonhebꞌ ixahaw yet ishoꞌ habꞌilxa yok yaꞌ Joacim, iskꞌahol yaꞌ Josías, isreyalo Judá, yal-laxi tato haꞌ anma ay bꞌey Jerusalén yebꞌ anma tit bꞌey yul hunteqꞌanxa konhobꞌ yul ismajul Judá chꞌok yinh bꞌiskꞌulal yet mach chiwaꞌ yu istxahli sata Komam Jahawil. Yawten naj Baruc sunil tzotiꞌ yal yaꞌ Jeremías tzꞌibꞌnhebꞌil yul hum yul Yatut Komam Jahawil yabꞌeꞌ anma. Haꞌ xin bꞌey iscuarto naj Gemarías naj tzꞌibꞌlom iskꞌahol naj Safán, ay bꞌey amaqꞌ nahat yekanh, ayko istiꞌ pulta akꞌ bꞌey Yatut Komam Jahawil, haꞌ tuꞌ yawte naj Baruc tzet istzꞌibꞌnheyo yul hum yabꞌeꞌ konhobꞌ.
Hayet yabꞌen naj Micaías, iskꞌahol naj Gemarías, naj iskꞌahol naj Safán, istzotiꞌ Komam Jahawil yawte naj Baruc yul hum, isto naj bꞌey ispalacio yaꞌ rey, yokto naj yul iscuarto naj tzꞌibꞌlom. Haꞌ tuꞌ xin kutxaniko ebꞌnaj yahaw konhobꞌ tzꞌonhanikto ebꞌnaj, haꞌ ton naj Elisama naj tzꞌibꞌlom, naj Delaía iskꞌahol naj Semaías, naj Elnatán, iskꞌahol naj Acbor, naj Gemarías iskꞌahol naj Safán, yaꞌ Sedequías iskꞌahol naj Ananías yebꞌ sunil hunteqꞌanxa ebꞌnaj yahawil. Yok naj Micaías yalno sunil tzotiꞌ yabꞌeꞌ naj yet yilni naj Baruc teꞌ hum yabꞌeꞌ konhobꞌ. Ischejnito ebꞌnaj yahaw konhobꞌ tuꞌ naj Jehudí, iskꞌahol naj Netanías, iskꞌahol naj Selemías, iskꞌahol naj Cusi, yalno tet naj Baruc: «Iti teꞌ hum maxawaqꞌ yabꞌeꞌ anma, kat hatit kosatajanh,» xhito ebꞌnaj. Hak tuꞌ yu yinikanh naj Baruc, iskꞌahol naj Nerías teꞌ hum yul isqꞌabꞌ, istit naj sata ebꞌnaj yahaw konhobꞌ. Yalni ebꞌnaj tet naj Baruc: «Ayanh tzꞌonhnoj, kat hawawten teꞌ hum tiꞌ jabꞌehanh tinanh,» xhi ebꞌnaj. Yok naj yilno teꞌ hum tuꞌ. Hayet yabꞌen ebꞌnaj sunil tzet yal teꞌ, yekꞌ tꞌanhtꞌon ebꞌnaj yinh sat hunun, isxiwkanh ebꞌnaj, yalni ebꞌnaj tet naj Baruc: «Kaw yilal jalnihanh sunil hunteqꞌan tiꞌ tet yaꞌ rey,» xhi ebꞌnaj. Isqꞌambꞌenpaxo ebꞌnaj tet naj Baruc:
—Hal jetanh yinh tzet yu hatzꞌibꞌnhen sunil hunteqꞌan tzotiꞌ yal yaꞌ Jeremías tawet tiꞌ, xhi ebꞌnaj.
Istaqꞌwi naj Baruc:
—Haꞌ yaꞌ Jeremías halni hunteqꞌan tzotiꞌ tiꞌ wetan, intzꞌibꞌnhenayojan yu tinta yul hum tiꞌ, xhi naj.
Yalni ebꞌnaj yahaw konhobꞌ tet naj Baruc:
—Wal tinanh, asiꞌ ebꞌa habꞌa yebꞌ yaꞌ Jeremías, machojabꞌ mak xin chiꞌohtanhen bꞌaytuꞌwal ay hex, xhi ebꞌnaj.
Yanikano ebꞌnaj yahaw konhobꞌ tuꞌ teꞌ hum yul iscuarto naj Elisama, naj tzꞌibꞌlom, lahwi tuꞌ isto ebꞌnaj yalno sunil hunteqꞌan tuꞌ tet yaꞌ rey bꞌey yamaqꞌil palacio. Ischejnito yaꞌ rey tuꞌ naj Jehudí yinoti teꞌ hum, kankano yul iscuarto naj Elisama, naj tzꞌibꞌlom, yawten naj Jehudí teꞌ hum tuꞌ yabꞌeꞌ yaꞌ rey yebꞌ sunil ebꞌnaj yahaw ayko iskꞌatanh yaꞌ rey. Wal yaꞌ rey ay yaꞌ bꞌey ispalacio bꞌay chiꞌeh yinh istzꞌayikal nhabꞌil, yinh isbꞌalonhebꞌ ixahaw yinh habꞌil tuꞌ, tzꞌonhanayo yaꞌ qꞌaxhno yinh tzaqꞌaꞌ, ayayto yul huneꞌ net. Hayet xayawte naj Jehudí oxebꞌ maka kanhebꞌ majan tzꞌibꞌ yul teꞌ hum tuꞌ istzilnito yaꞌ rey xaj teꞌ yu chꞌen navaja, chiꞌokniko yu ebꞌnaj tzꞌibꞌlom, isnhusnito yaꞌ teꞌ yul qꞌaꞌ. Hak tuꞌ yu istzꞌato sunil teꞌ hum xol huneꞌ qꞌaꞌ tuꞌ. [ad]Wal yaꞌ rey yebꞌ ebꞌnaj chimunla yinta yul palacio, machi hunu ebꞌnaj xiwi, yebꞌ xin machi ebꞌnaj istzililo xil isqꞌap yu isyenilo bꞌiskꞌulal yet yabꞌen hunteqꞌan tzotiꞌ tuꞌ. Waxanhka ok naj Elnatán, naj Delaía yebꞌ naj Gemarías isqꞌanaꞌ tet yaꞌ rey tuꞌ ta mach chisnhusto teꞌ hum tuꞌ, yajaꞌ xin mach yabꞌeto yaꞌ rey tzet yal ebꞌnaj. Wal xin ischejpaxo yaꞌ rey tuꞌ naj Jerameel, iskꞌahol naj Hamelec, yebꞌ naj Seraías, iskꞌahol naj Azriel, yebꞌ xin naj Selemías, iskꞌahol naj Abdeel, istzabꞌnoti naj Baruc, naj tzꞌibꞌlom yebꞌ yaꞌ Jeremías, ischejabꞌ Komam Dios, yajaꞌ xin yebꞌato Komam ebꞌnaj. [image: 71.TIF] 

Yet xanhuslaxto teꞌ hum yu yaꞌ rey, teꞌ hum bꞌay istzꞌibꞌnheyo naj Baruc tzet yal yaꞌ Jeremías, yul istzotiꞌ Komam Jahawil tet yaꞌ Jeremías, yalni hakaꞌ tiꞌ: «Iti hunuxa teꞌ hum chulbꞌilayoj, kat hatzꞌibꞌnhenpaxo hunteqꞌan tzotiꞌ hatzꞌibꞌnhe yul teꞌ hum yet bꞌabꞌelal, teꞌ isnhusto yaꞌ Joacim, isreyal Judá. Chawalnipaxo hunteqꞌan tzotiꞌ tiꞌ tet yaꞌ Joacim, isreyal Judá: Hak tiꞌ yalni Komam Jahawil: “Hach tiꞌ hanhusto teꞌ hum, hakachni yaꞌ Jeremías hakaꞌ tiꞌ: ‘¿Tzet yinh xin hatzꞌibꞌnheko yinh teꞌ hum tato kaw yeli chihul naj rey Babilonia, kat istanhtzenilo naj txꞌotxꞌ konhobꞌ tiꞌ, chawalnipaxo ta matxa anma chikani yebꞌ matxa no noqꞌ chꞌekꞌi?’ Yu huneꞌ tuꞌ, yuxin yal Komam Jahawil yibꞌanhilo yaꞌ Joacim, isreyal Judá: Matxa hunu yuninal hawuninal chꞌok tzꞌonhno yul istzꞌonhobꞌal yaꞌ rey David; haxa hanimanil xin chikan pakꞌno xol yoj tzꞌayik, yebꞌ xin xol yal chew yet aqꞌbꞌalil. Chiwayojan isyaꞌtajil tawibꞌanh, chiwanipaxayojan isyaꞌtajil yibꞌanh yuninal hawuninal yebꞌ yibꞌanh ebꞌnaj hachejabꞌ, chiwanayojan hunteqꞌan isyaꞌtajil xawalan yibꞌanh ebꞌnaj yebꞌ yibꞌanh sunil anma ay bꞌey Jerusalén tiꞌ, yebꞌ yibꞌanh anma ah Judá, haꞌ ton hunteqꞌan isyaꞌtajil mach heje heyabꞌeꞌ,” kachi,» xhi Komam tet yaꞌ Jeremías.
Yiniti yaꞌ Jeremías huneꞌxa teꞌ hum chulbꞌilayoj, yaqꞌni yaꞌ teꞌ tet naj Baruc naj tzꞌibꞌlom, iskꞌahol naj Nerías, yok naj Baruc istzꞌibꞌnhenayo sunil tzotiꞌ yal yaꞌ Jeremías, hakaꞌtikꞌa hunteqꞌan tzotiꞌ yal yaꞌ yul teꞌ hum isnhusto yaꞌ Joacim isreyal Judá. Txꞌiꞌalto xin hunteqꞌanxa tzotiꞌ lahan yebꞌ hunteqꞌan yet bꞌabꞌelal tzꞌibꞌnhelaxkano yul teꞌ hum tuꞌ.
	[ad]36:23 Yaꞌ rey Joacim, isnhusto yaꞌ huneꞌ hum tuꞌ yunhe yel yip istzotiꞌ Komam Dios chitzotel yibꞌanhilo yinh yet chiꞌaykꞌay konhobꞌ Judá yul isqꞌabꞌ Babilonia, yebꞌ yu isyenilo yaꞌ tato matzet chal yelapno istzotiꞌ Komam, ta hanhe yaꞌ ay yip yibꞌanh konhobꞌ Judá.

Alaxikto yaꞌ Jeremías yul preso
Haꞌ selelo yaꞌ Conías, iskꞌahol yaꞌ Joacim, haꞌ yaꞌ Sedequías, iskꞌahol yaꞌ Josías alaxiko isreyalo txꞌotxꞌ Judá yu naj Nabucodonosor, isreyal Babilonia. Yajaꞌ yaꞌ Sedequías, yebꞌ ebꞌnaj yahawil konhobꞌ chimunla yintaj yaꞌ, yebꞌ anma ay yul konhobꞌ tuꞌ, kaw mach isyije istzotiꞌ Komam Jahawil, yaqꞌ Komam yalaꞌ yaꞌ Jeremías, yaꞌ ischejabꞌ Komam.
Ischejni yaꞌ rey Sedequías naj Jucal, iskꞌahol naj Selemías yebꞌ yaꞌ sacerdote Sofonías, iskꞌahol naj Maasías yunhe yalni ebꞌnaj tet yaꞌ Jeremías ischejabꞌ Komam hakaꞌ tiꞌ: «Txahlanh jinhanh tinanh tet Komam Jahawil, koDiosal,» xhi ebꞌnaj. Wal yaꞌ Jeremías chꞌekꞌyaꞌ xol anma yul konhobꞌ yuto maxhto chꞌalaxikto yaꞌ yul preso. Haꞌ ebꞌnaj issoldado naj faraón, el ebꞌnaj bꞌey Egipto, yabꞌenilo ebꞌnaj soldado caldeo hoyaniko yinh konhobꞌ Jerusalén huneꞌ tuꞌ, isbꞌejnikano ebꞌnaj konhobꞌ Jerusalén.
Yul xin istzotiꞌ Komam Jahawil tet yaꞌ Jeremías, ischejabꞌ, yalni Komam hakaꞌ tiꞌ: «Hanin Yahawilintiꞌan, isDiosal Israel, xawalan ta hak tiꞌ chawute hawalni tet ebꞌnaj ischejabꞌ yaꞌ isreyal Judá, yaꞌ qꞌambꞌen wetan tzet chꞌelkanikoj, chawalni hakaꞌ tiꞌ: “Haꞌ ebꞌnaj issoldado naj faraón tit kolwal teyinh, meltzo ebꞌnaj bꞌey Egipto hunelxa. Yuxin chititpaxo ebꞌnaj caldeo hunelxa, chanipaxiko ebꞌnaj howal yinh konhobꞌ tiꞌ, kat istanhtzenilo ebꞌnaj, kat istzꞌaloj. Hanin Jahawil intiꞌan chiwalan ta mach cheyaqꞌ subꞌchaho hebꞌa hechukil, cheyalni: ‘Wal tinanh matxa tzet chal kokꞌul, yuto matxa chimeltzoho ebꞌnaj caldeo howal jinh,’ tajka kexchi. Chimeltzoho ebꞌnaj caldeo yaqꞌaꞌ howal teyinh. Waxanhka chemaqꞌkamo sunil ebꞌnaj caldeo chiꞌaqꞌni howal teyinh, waxanhka haywanhxanhe ebꞌnaj chitokankano chiꞌok islahwilal heyu, yajaꞌ chiꞌahwano ebꞌnaj yul ismantiado, kat yaniko ebꞌnaj qꞌaꞌ yinh hekonhobꞌ tiꞌ, chisnhusnikanto ebꞌnaj,” xhi Komam Jahawil, kachi tet ebꞌnaj Israel.»
Hayet yel ebꞌnaj soldado caldeo bꞌey Jerusalén yu yabꞌelo ebꞌnaj ta lanhan yapni ebꞌnaj issoldado naj faraón, yel yaꞌ Jeremías yul konhobꞌ Jerusalén, isto yaꞌ bꞌey txꞌotxꞌ Benjamín, yu ispohnilo isbꞌa yaꞌ xol anma Israel ay yul konhobꞌ Jerusalén. Haxa yet lanhan yokto yaꞌ Jeremías yul ispultahil Benjamín tuꞌ, istzabꞌlaxayo yaꞌ yu naj yahawil yinh ebꞌnaj chitanhen pulta tuꞌ. Haꞌ naj tzabꞌnayo yaꞌ tuꞌ, haꞌ ton naj Irías iskꞌahol naj Selemías, haxa naj Selemías tuꞌ iskꞌahol naj Hananías ye naj, yalni naj Irías tuꞌ tet yaꞌ Jeremías: «Hach tiꞌ, hawetbꞌi habꞌa yebꞌ ebꞌnaj caldeo,» xhi naj. Istaqꞌwi yaꞌ Jeremías, yalni yaꞌ: «Machoj, mach wetbꞌiho hinbꞌahan yebꞌ ebꞌnaj caldeo,» xhi yaꞌ. Yajaꞌ xin mach yabꞌe naj tzet yal yaꞌ Jeremías tuꞌ, istzabꞌayo naj yaꞌ, yinito naj yaꞌ sata ebꞌnaj yahaw konhobꞌ. Kaw xin tit ishowal ebꞌnaj yahaw konhobꞌ tuꞌ yinh yaꞌ Jeremías, ishaten ebꞌnaj yaꞌ, yanito ebꞌnaj yaꞌ preso bꞌey yatut naj Jonatán, naj tzꞌibꞌlom, yuto alaxiko yatut naj presohal yu ebꞌnaj.
Hak tuꞌ yu yalaxayto yaꞌ Jeremías yul huneꞌ holan yalanh txꞌo txꞌotxꞌ, kaw xin txꞌiꞌal tzꞌayik alaxayto yaꞌ preso bꞌey tuꞌ. [ae].Yajaꞌ ischej yaꞌ rey Sedequías ilaxoti yaꞌ Jeremías bꞌey yatut, isqꞌambꞌen yaꞌ yinh ewantajil tet yaꞌ Jeremías hakaꞌ tiꞌ: «¿Aymi tzet xayal Komam Jahawil tawet?» xhi yaꞌ.
Istaqꞌwi yaꞌ Jeremías: «Aytoni; mam rey hach tiꞌ chachalaxoko yul isqꞌabꞌ naj rey ah Babilonia,» xhi yaꞌ Jeremías.
Isqꞌambꞌenpaxo yaꞌ Jeremías tet yaꞌ rey Sedequías: «¿Tzet inmulan wakojan tawet yebꞌ tet ebꞌnaj chimunla tawinta yul palacio, yebꞌ xin tzet inmulan wakojan tet konhobꞌ yuxin chinhawakojan preso? Yebꞌ xin ¿bꞌaytuꞌwal ay ebꞌnaj chisbꞌaliko isbꞌa ischejabꞌo Komam Dios chalni ta mach chihul naj rey Babilonia yaqꞌaꞌ howal jinh yebꞌ yinh konhobꞌ tiꞌ? Wal tinanh mam rey wahawil, abꞌe nino tzet chinqꞌanan tawet tiꞌ tinanh, chawaqꞌni tzet chinqꞌantiꞌan; ta matxa chinhawaqꞌ meltzohojan preso bꞌey yatut naj Jonatán, naj tzꞌibꞌlom, yunhe mach chinkaman bꞌey tuꞌ,» xhi yaꞌ Jeremías.
Yu tuꞌ, yuxin ischej yaꞌ rey Sedequías ta haꞌ bꞌey yamaqꞌil teꞌ preso chikankano yaꞌ Jeremías preso, kat istanhelax yaꞌ bꞌey tuꞌ, yebꞌ xin ta chiꞌaqꞌlax hunun ispan yaꞌ yu ebꞌnaj watxꞌen pan chꞌekꞌ yul bꞌeh hunun tzꞌayik. Hak tuꞌ utelax yulbꞌal tzꞌayik yet ayto ixim pan yul konhobꞌ; iskankano yaꞌ Jeremías preso bꞌey yamaqꞌil teꞌ preso.
	[ae]37:16 Yaꞌ Jeremías alaxayto yaꞌ yul huneꞌ preso ay yalanh txꞌotxꞌ, ay xin ismay iskam ebꞌnaj presowom bꞌey tuꞌ Jer. 38:6

Yaꞌ Jeremías alaxayto yaꞌ yul kꞌuh
Wal naj Sefatías iskꞌahol naj Matán, yebꞌ naj Gedalías, iskꞌahol naj Pasur, yebꞌ naj Jucal iskꞌahol naj Selemías, yebꞌ xin naj Pasur, iskꞌahol naj Malquías yabꞌe ebꞌnaj tzet yal yaꞌ Jeremías tet sunil anma ay yul konhobꞌ yet yalni yaꞌ hakaꞌ tiꞌ: «Haꞌ Komam Jahawil chalni: Haꞌ mak chikankano yul konhobꞌ tiꞌ, chikam yu chꞌen espada, maka yu wahil, maka yu howla yabꞌil. Wal mak chiyako isbꞌa yul isqꞌabꞌ ebꞌnaj caldeo mach chikami; chiyako isbꞌa yul isqꞌabꞌ ebꞌnaj caldeo tuꞌ yu iskolni isbꞌa. Yalnipaxo Komam Jahawil: “Wal konhobꞌ tiꞌ chiwakojan yul isqꞌabꞌ ebꞌnaj issoldado naj rey Babilonia, kat istzabꞌlaxayoj,” xhi Komam,» xhi yaꞌ Jeremías.
Yuxin yal ebꞌnaj yahaw tuꞌ tet yaꞌ rey hakaꞌ tiꞌ: «Haꞌ huneꞌ yaꞌ winaj tiꞌ kamojabꞌ tinanh, yuto chikabꞌkonkanh iskꞌul ebꞌnaj soldado matokankano yul konhobꞌ tiꞌ yu tzotiꞌ chiyal yaꞌ, kat ispaxpaxo yip konhobꞌ yu tzet chal yaꞌ tuꞌ, yuto haꞌ huneꞌ yaꞌ winaj tiꞌ, maxhtaj aqꞌankꞌulal choche yinh konhobꞌ tiꞌ, wal xin to haꞌ howal chisqꞌantij,» xhi ebꞌnaj.
Istaqꞌwi yaꞌ rey Sedequías tet ebꞌnaj: «Ilwej tzet cheyute yaꞌ, yul heqꞌabꞌ ay yaꞌ, wal hinan matzet tzꞌaj walaꞌan teyinh,» xhi yaꞌ.
Hak tuꞌ yu istzabꞌnayo ebꞌnaj yaꞌ Jeremías, yanayto ebꞌnaj yaꞌ yul huneꞌ kꞌuh yu txꞌanh lasu. Huneꞌ kꞌuh tuꞌ yet naj Malaquías iskꞌahol naj Hamelec yehi, ay bꞌey yamaqꞌil teꞌ preso; yajaꞌ xin machi ha haꞌ yul huneꞌ kꞌuh tuꞌ, tzꞌotzꞌewnhe ayayto yich, yuxin hayet yalaxayto yaꞌ Jeremías yul kꞌuh tuꞌ, isto sutna yaꞌ xol tzꞌotzꞌew.
Hayet yabꞌen naj Ebed-melec ah Etiopía, naj eunuco chimunla yul ispalacio yaꞌ rey ta alaxayto yaꞌ Jeremías yul kꞌuh, wal yaꞌ rey tzꞌonhanayo yaꞌ bꞌey pulta yet yaꞌ Benjamín. Yel naj Ebed-melec bꞌey yatut yaꞌ rey, istit naj tzotelo tet yaꞌ, yalni naj: «Mam rey wahawil, haꞌ tzet maswatxꞌe ebꞌnaj yinh yaꞌ Jeremías, ischejabꞌ Komam Dios kaw mach kꞌuloj, yuto mayayto ebꞌnaj yaꞌ yul huneꞌ kꞌuh, haꞌ tuꞌ xin chikamo yaꞌ, yuto matxa tzet chilolax yul konhobꞌ tiꞌ,» xhi naj.
Yuxin haꞌtikꞌa naj Ebed-melec chejlaxto yu yaꞌ rey, yalni yaꞌ tet naj: «Ito 30 (lahonhebꞌ iskawinaj) ebꞌnaj winaj ay bꞌey tiꞌ tawintaj, kat hato hawinohati yaꞌ Jeremías yul kꞌuh tuꞌ, yaqꞌ isbꞌa maxhto chikam yaꞌ,» xhi yaꞌ.
Yinito naj Ebed-melec ebꞌnaj winaj tuꞌ yintaj, isto naj yinoti hunteqꞌan xilqꞌape xilxa yebꞌ tzilmonaxatoj bꞌay kꞌuwan xilqꞌape yalanhayto cuarto bꞌay kꞌuwan chꞌen melyu bꞌey palacio, isto naj bꞌey huneꞌ kꞌuh bꞌay ayayto yaꞌ Jeremías, yanayto naj hunteqꞌan xilqꞌape tuꞌ yu txꞌanh lasu tet yaꞌ Jeremías, yalni naj Ebed-melec ah Etiopía tet yaꞌ Jeremías: «Akto hunteqꞌan xilqꞌape xilxa yebꞌ tzilmonaxato tiꞌ yalanh haqꞌabꞌ yunhe mach chaxhlawi yu txꞌanh lasu yet chachjinahtijanh,» xhi naj. Isyijen yaꞌ Jeremías tzet yal naj Ebed-melec. Hak tuꞌ yu yinahti ebꞌnaj yaꞌ Jeremías yu txꞌanh lasu, yahti yaꞌ yul huneꞌ kꞌuh tuꞌ. Lahwi tuꞌ iskankano yaꞌ Jeremías bꞌey yamaqꞌil teꞌ preso.
Tzotel yaꞌ rey Sedequías tet yaꞌ Jeremías yinh ewantajil
Lahwi tuꞌ, ischejni yaꞌ rey Sedequías ilaxoti yaꞌ Jeremías ischejabꞌ Komam Dios, yu istzotel yaꞌ tet yaꞌ bꞌey yet yox pulta yul Yatut Komam Jahawil, yalni yaꞌ rey Sedequías tet yaꞌ Jeremías:
—Ay huneꞌ inqꞌambꞌebꞌalan tawet, yajaꞌ machojabꞌ hunu tzet ye tuꞌ tiꞌ chawebꞌayo wetan, xhi yaꞌ rey.
Istaqꞌwi yaꞌ Jeremías:
—Mam rey, ta chiwalilojan tawet yinh kaw yeli, ¿tom mach chinhamaqꞌaꞌ kamojan xin? Yebꞌ xin ta ay hunu istzꞌajanil hakꞌul chiwalan, machim chawabꞌepaxoj, xhi yaꞌ Jeremías.
Yaqꞌni bꞌinaho yaꞌ rey Sedequías isbꞌi Komam Dios yinh ewantajil tet yaꞌ Jeremías, yalni yaꞌ:
—¡Itzitz Komam Jahawil, Komam chiꞌaqꞌni kokawil chiwalnihan ta mach chaxhinchej potxꞌlaxo kamojan, mach chaxhwapaxikojan yul isqꞌabꞌ ebꞌnaj chiyoche kach ispotxꞌoꞌkamoj! xhi yaꞌ rey Sedequías.
Yalni yaꞌ Jeremías:
—Hak tiꞌ yalni Komam Jahawil, kaw aykano yip, isDiosal Israel, hakaꞌ tiꞌ: “Ta chawako habꞌa yul isqꞌabꞌ ebꞌnaj yahawil issoldado naj rey Babilonia, ay hakawil chal tuꞌ, yebꞌ xin mach chinhuslaxto konhobꞌ tiꞌ, hak tuꞌ xin mach chaxhkam yebꞌ makta ay yul hawatut. Yajaꞌ ta mach chawako habꞌa yul isqꞌabꞌ ebꞌnaj yahawil issoldado naj rey Babilonia chiwakojan konhobꞌ tiꞌ yul isqꞌabꞌ ebꞌnaj caldeo tuꞌ, [af] kat isnhusnikanto ebꞌnaj, wal hach tiꞌ xin mach chachkolcha yul isqꞌabꞌ ebꞌnaj,” xhi Komam, xhi yaꞌ Jeremías.
Yalni yaꞌ rey Sedequías tet yaꞌ Jeremías:
—Chinxiwan tet ebꞌnaj judío xaꞌekꞌto yetbꞌiho ebꞌnaj caldeo, kꞌuxantaxka walaxikojan yul isqꞌabꞌ ebꞌnaj, kat wekꞌyaꞌan yu ebꞌnaj, kat kinispotxꞌnikamojan ebꞌnaj, xhi yaꞌ. Istaqꞌwi yaꞌ Jeremías:
—Mach chachalaxoko yul isqꞌabꞌ ebꞌnaj judío ayko yinta ebꞌnaj caldeo tuꞌ, yije istzotiꞌ Komam Jahawil chiwalan tawet tiꞌ tinanh, haxinwal ay hakawil, hak tuꞌ xin mach chachkami; yajaꞌ ta mach chawoche hawaqꞌako habꞌa yul isqꞌabꞌ ebꞌnaj caldeo tuꞌ xin, haꞌ hunteqꞌan tzotiꞌ tiꞌ yal Komam Jahawil wetan: Haꞌ sunil ebꞌix ix chitokan bꞌey hapalacio, chiꞌilaxilti ebꞌix, kat yalaxiko ebꞌix yul isqꞌabꞌ ebꞌnaj yahawil issoldado naj rey Babilonia, haꞌ kaw xin ebꞌix chihalni hakaꞌ tiꞌ:
“Makaxhaqꞌlax subꞌchahoj, haꞌtikꞌa ebꞌnaj hawamigo kach aqꞌni aykꞌayoj,
istenayto ebꞌnaj hawoj xol tzꞌotzꞌew, ismeltzo ebꞌnaj yintaj,” xhi ebꞌix.
»Chiꞌilaxolti sunil ebꞌix hawixal yebꞌ hawuninal kat yalaxoko yul isqꞌabꞌ ebꞌnaj caldeo, wal hach tiꞌ xin mach chachkolcha yul isqꞌabꞌ ebꞌnaj, wal xin chachtzabꞌcha yu naj rey Babilonia, chachyaniko naj preso, chisnhusnikanto naj konhobꞌ tiꞌ, xhi Komam Jahawil, xhi yaꞌ Jeremías.
Istaqꞌwi yaꞌ rey Sedequías tet yaꞌ Jeremías:
—Machi bꞌay chawalikꞌo huneꞌ tiꞌ, haxinwal mach chachkami. Ta chiyohtanhelo ebꞌnaj yahaw konhobꞌ ta makintzotelan tawet, kat yulo ebꞌnaj takꞌatanh kat yalni ebꞌnaj ta chawalilo tet ebꞌnaj tzet maxawal wetan, yebꞌ xin ta matzet chawebꞌa tet ebꞌnaj, yunhe mach chachispotxꞌkamo ebꞌnaj; kat isqꞌambꞌenpaxo ebꞌnaj tzet walan tawet. Chawal tet ebꞌnaj hakaꞌ tiꞌ: “Manqꞌanan tet yaꞌ rey ta matxa chinmeltzohojan preso bꞌey yatut naj Jonatán,” kachi, xhi yaꞌ rey Sedequías.
Lahwi tuꞌ yul sunil ebꞌnaj yahawil konhobꞌ iskꞌatanh yaꞌ Jeremías, yok ebꞌnaj yaqꞌno isqꞌambꞌebꞌal tet yaꞌ, yok yaꞌ Jeremías tuꞌ yalno tet ebꞌnaj hakaꞌ yu yalni yaꞌ rey tet yaꞌ. Hak tuꞌ yu ispaxto ebꞌnaj, yel ebꞌnaj iskꞌatanh yaꞌ Jeremías, yuto machi hunu mak abꞌenilo tzet yal yaꞌ Jeremías tet yaꞌ rey. Iskankano yaꞌ Jeremías bꞌey yamaqꞌil teꞌ preso masanto istzꞌayikal yet istzabꞌcha konhobꞌ Jerusalén; haꞌ bꞌey yamaqꞌil teꞌ preso xin ay yaꞌ Jeremías yet istzabꞌcha konhobꞌ Jerusalén.
	[af]38:18 Ebꞌnaj caldeo, issoldado naj rey Babilonia ye ebꞌnaj.

Aykꞌay konhobꞌ Jerusalén
(2Rey. 24:20—25:21; 2Cr. 36:17-21; Jer. 52:3-30)
Haꞌ yinh 10 (islahonhebꞌ) ixahaw yet isbꞌalonhebꞌxa habꞌil yok yaꞌ Sedequías isreyalo Judá, yapni naj Nabucodonosor, isreyal Babilonia, yebꞌ sunil issoldado yanoko howal yinh konhobꞌ Jerusalén, ishoynayo ebꞌnaj. Haxa yinh isbꞌalonhebꞌ tzꞌayik yinh iskanh ixahaw yet 11 (hunlanhebꞌxa) habꞌil yok yaꞌ Sedequías isreyalo Judá, isholni ebꞌnaj iskꞌul iskꞌubꞌal konhobꞌ Jerusalén. Yokto sunil ebꞌnaj yahaw issoldado naj rey Babilonia yul konhobꞌ Jerusalén, iswatxꞌen ebꞌnaj iscampamento bꞌey istiꞌ pulta kaw ay yelapno ayko yiktabꞌal konhobꞌ. Ebꞌnaj yahaw tuꞌ, haꞌ ton ebꞌnaj tiꞌ: Naj Nergal-sarezer, naj Samgar-nebo, naj Sarsequim chihal-lax Rabsaris yinh yabꞌxubꞌal Babilonia, yebꞌ naj Nergal-sarezer chihal-lax Rabmag yinh yabꞌxubꞌal Babilonia tuꞌ, yebꞌ sunil hunteqꞌanxa ebꞌnaj yahawil issoldado naj rey Babilonia. Hayet yilni yaꞌ Sedequías isreyal Judá yebꞌ sunil issoldado ta xaꞌokto ebꞌnaj ah Babilonia yul konhobꞌ, yelkanh ebꞌnaj yet aqꞌbꞌalil, isto yul bꞌeh chito bꞌey huneꞌ peyabꞌ bꞌay ay istzꞌunubꞌ yaꞌ rey, yelto ebꞌnaj yul pulta ayko yiktabꞌal kabꞌebꞌ kꞌubꞌ, hak tuꞌ yu isto yaꞌ rey Sedequías yul isbꞌehal txꞌotxꞌ Arabá. [image: 72.TIF] 

Yajaꞌ ok tzujno ebꞌnaj soldado caldeo tuꞌ yinta ebꞌnaj, istzujchayo yaꞌ rey Sedequías tuꞌ yu ebꞌnaj bꞌey yakꞌalil Jericó, istzabꞌnayo ebꞌnaj yaꞌ, yinito ebꞌnaj yaꞌ tet naj rey Nabucodonosor bꞌey konhobꞌ Ribla yul ismajul txꞌotxꞌ Hamat, yuto haꞌ tuꞌ ay naj rey Nabucodonosor; haꞌ bꞌey tuꞌ xin yal naj tzet chitanhkano yaꞌ rey Sedequías. Wal ebꞌnaj iskꞌahol yaꞌ rey Sedequías tuꞌ, hojlaxkamo ebꞌnaj yu naj rey Nabucodonosor sata yaꞌ rey Sedequías bꞌey konhobꞌ Ribla; ishojnipaxokamo naj sunil ebꞌnaj nime winaj ah Judá. Lahwi tuꞌ ischejni naj rey Nabucodonosor yilaxilti isbꞌaqꞌ sat yaꞌ rey Sedequías iskꞌal-laxayo yaꞌ yu cadena, yilaxto yaꞌ bꞌey Babilonia. Isnhusnito ebꞌnaj caldeo tuꞌ ispalacio yaꞌ rey Sedequías yebꞌ ej teꞌ nha ay yul konhobꞌ Jerusalén, yuchkꞌanayo ebꞌnaj iskꞌubꞌal Jerusalén. Wal yaqꞌbꞌilxa anma kantokano konhobꞌ Jerusalén, yebꞌ makta yako isbꞌa yetbꞌiho ebꞌnaj caldeo ilaxto preso bꞌey Babilonia yu naj Nabuzaradán, yahawil yinh ebꞌnaj chitanhen naj rey Nabucodonosor. Wal anma mebꞌaꞌ kaw matzet ay yul konhobꞌ Jerusalén kankano sat txꞌotxꞌ Judá yu naj Nabuzaradán, yaqꞌni naj tzꞌunubꞌ bꞌay ay teꞌ uva tet, yaqꞌnipaxo naj istxꞌotxꞌ.
Istaqꞌe naj rey Nabucodonosor isyaꞌilnhelax yaꞌ Jeremías
Wal naj Nabucodonosor isreyal Babilonia yaqꞌ naj chejbꞌanile tet naj Nabuzaradán, yahawil yinh ebꞌnaj chitanheni ta kaw chiꞌil-lax yaꞌ Jeremías, yalni naj: «Ito yaꞌ Jeremías, kaw kam chayaꞌilnhe yaꞌ, mach hunu istxꞌojal tiꞌ chawatxꞌe yinh yaꞌ, wal xin haꞌ tzet chal yaꞌ, haꞌ chawatxꞌe yinh yaꞌ,» xhi naj rey Nabucodonosor. Yuxin haꞌ naj Nabuzaradán, yahawil yinh ebꞌnaj chitanhen naj rey, yebꞌ naj Nabusazbán, yahawil yinh ebꞌnaj eunuco, yebꞌ naj Nergal-sarezer, naj niman yelapno ismunil yinta naj rey Babilonia, yebꞌ sunil hunteqꞌanxa ebꞌnaj yahawil chimunla yinta naj rey tuꞌ. Haꞌ ebꞌnaj tuꞌ xin chejlaxto iqꞌwal yinh yaꞌ Jeremías yamaqꞌil teꞌ preso, yalaxiko yaꞌ tet naj Gedalías, iskꞌahol naj Ahicam, haxa naj Ahicam iskꞌahol naj Safán. Hak tuꞌ yu yinito naj Gedalías yaꞌ Jeremías bꞌey yatut, hak tuꞌ xin yu iskankano yaꞌ xol yet konhobꞌ.
Yalte Komam Dios ta chikolwa yinh naj Ebed-melec
Hayet aytoko yaꞌ Jeremías preso bꞌey yamaqꞌil teꞌ preso, tzotel Komam Jahawil tet yaꞌ, yalni Komam hakaꞌ tiꞌ: «Asiꞌ iskꞌatanh naj Ebed-melec, ah Etiopía, kat hatzotel yebꞌ naj chawalni hakaꞌ tiꞌ: “Hak tiꞌ yalni Komam Yahawil kaw aykano yip, isDiosal Israel: Haꞌ tzet xawalan yinh konhobꞌ tiꞌ chiyij isbꞌa, haꞌ ton isyaꞌtajil, maxhtaj iskꞌulal chiwayojan yibꞌanh, yet chiyijni isbꞌa isyaꞌtajil xawalan, hach kaw hach chawilaꞌ. Yajaꞌ hanin Yahawilintiꞌan, chiwalan tato chachinkolilojan tet ej isyaꞌtajil, mach chachalaxiko yul isqꞌabꞌ ebꞌnaj bꞌay chaxhxiwi; yuto hanin Yahawilintiꞌan, yinh kaw yeli chiwalan ta chachinkolan, mach chachpotxꞌlaxkamo yu espada, wal xin chachkolchalo xol isyaꞌtajil, yuto kawxi hakꞌul winhan,” xhi Komam Jahawil,» xhi yaꞌ Jeremías tet naj Ebed-melec.
Yaꞌ Jeremías yebꞌ anma Judá kankanoj yebꞌ naj Gedalías gobernador
Tzotel Komam Jahawil tet yaꞌ Jeremías yet xabꞌejtzolax yaꞌ bꞌey konhobꞌ Ramá yu naj Nabuzaradán, yahawil yinh ebꞌnaj chitanhen naj rey Babilonia. Haꞌ naj Nabuzaradán tuꞌ xin ilchanti yaꞌ Jeremías, yet kꞌalan yaꞌ yu chꞌen cadena, ayko yaꞌ xol ebꞌnaj ah Jerusalén yebꞌ ebꞌnaj ah Judá lanhan yilaxto preso Babilonia. Ispohnilo naj Nabuzaradán yaꞌ Jeremías xol anma, yalni naj tet yaꞌ: «Haꞌ Hawahawil, haDiosal halnikanoj ta chiyati huneꞌ isyaꞌtajil yibꞌanh konhobꞌ tiꞌ. Haꞌ tinanh xin mayati huneꞌ isyaꞌtajil tiꞌ, iswatxꞌen hakaꞌtikꞌa yu yalnikanoj, yuto heyako hemul tet heYahawil, yuxin mahul huneꞌ isyaꞌtajil tiꞌ teyibꞌanh, yebꞌ xin yu mach heyabꞌe tzet yala. Haꞌ tinanh chachinbꞌejtzohan, chiwinilojan chꞌen cadena yinh haqꞌabꞌ. Ta chawoche chachto wintajan bꞌey Babilonia, chisje hatohi, hankawhinan chachwilan, yajaꞌ ta mach chisje hakꞌul chachto wintajan bꞌey Babilonia tuꞌ chisje hakankano bꞌey tiꞌ, ay txꞌo txꞌotxꞌ lah, sayilo bꞌay chawoche chachkani. Ta chawoche chachkani, meltzohanh iskꞌatanh naj Gedalías, iskꞌahol naj Ahicam, naj iskꞌahol naj Safán, naj yakaniko naj rey Babilonia gobernadoral yinh ej konhobꞌ ay yul ismajul txꞌotxꞌ Judá, kat hakankano iskꞌatanh naj xol anma ay yul konhobꞌ; taka mach xin kananhkano bꞌay chiyoche hakꞌul,» xhi naj tet yaꞌ Jeremías. Lahwi tuꞌ yaqꞌni naj yahawil yinh ebꞌnaj chitanhen naj rey Babilonia tzet chilolaxi yebꞌ sabꞌehal tet yaꞌ Jeremías, istaqꞌlikano naj tet yaꞌ. Hak tuꞌ yu isto yaꞌ Jeremías iskꞌatanh naj Gedalías, iskꞌahol naj Ahicam bꞌey konhobꞌ Mizpa, iskankano yaꞌ iskꞌatanh naj xol anma ay yul konhobꞌ kantokano sat txꞌotxꞌ Judá.
Hayet yabꞌen ebꞌnaj yahawil soldado ah Judá, ebꞌnaj yebꞌato isbꞌa yebꞌ issoldado xolaj telaj ta haꞌ naj Gedalías, iskꞌahol naj Ahicam alaxiko gobernadoral yu naj rey Babilonia. Haꞌ naj Gedalías tuꞌ xin ok yilomalo ebꞌnaj winaj ah Judá yebꞌ ebꞌix ix yebꞌ nixhte unin mach ilaxto preso Babilonia, isto ebꞌnaj iskꞌatanh naj Gedalías bꞌey Mizpa. Haꞌ ebꞌnaj to ilno naj Gedalías, haꞌ ton ebꞌnaj tiꞌ: Naj Ismael, iskꞌahol naj Netanías, naj Johanán yebꞌ naj Jonatán ebꞌnaj iskꞌahol naj Carea, naj Seraías iskꞌahol naj Tanhumet, yebꞌ ebꞌnaj iskꞌahol naj Efai naj ah Netofa yebꞌ naj Jezanías iskꞌahol huneꞌ naj ah Maacat, tzujan xin issoldado ebꞌnaj yintaj. [ag]Yaqꞌni bꞌinaho naj Gedalías iskꞌahol naj Ahicam naj iskꞌahol naj Safán isbꞌi Komam Dios sata ebꞌnaj tuꞌ yebꞌ sata ebꞌnaj winaj tzujan yinta ebꞌnaj, yalni naj Gedalías hakaꞌ tiꞌ: «Machojabꞌ chexxiw heyijen tzet chiyal ebꞌnaj caldeo, kananhwekano sat txꞌotxꞌ Judá tiꞌ, cheyijen tzet chal naj rey Babilonia, hak tuꞌ xin kꞌul cheyila. Wal hanintiꞌan chinkanan bꞌey konhobꞌ Mizpa tiꞌ yu wokan yahawo teyinh sata ebꞌnaj caldeo chihul konhilnoj. Wal hex tiꞌ xin kutxbꞌaweko vino yebꞌ teꞌ lobꞌehal chiyaqꞌ yinh waresma yebꞌ teꞌ aceite kat hekꞌubꞌankanh, kat hekankano yulaj hunteqꞌan konhobꞌ hesayilo bꞌay chexkani,» xhi naj Gedalías tet ebꞌnaj.
Hakpax tuꞌ ebꞌnaj judío kankano bꞌey Moab, bꞌey Amón, bꞌey Edom yebꞌ yulaj hunteqꞌanxa konhobꞌ yabꞌelo ebꞌnaj ta ayto yet konhobꞌ ebꞌnaj kankano yu naj rey Babilonia sat txꞌotxꞌ Judá, yabꞌenpaxo ebꞌnaj ta haꞌ naj Gedalías iskꞌahol naj Ahicam, naj iskꞌahol naj Safán yakaniko naj gobernadoral yinh anma Judá tuꞌ. Haꞌ sunil ebꞌnaj ah Judá sajlemitoj bꞌayejtuꞌwal, meltzoti ebꞌnaj bꞌey Judá hunelxa, isto ebꞌnaj isyeno isbꞌa sata naj Gedalías bꞌey Mizpa, iskutxbꞌaniko ebꞌnaj vino yebꞌ teꞌ lobꞌehal yinh kaw niman.
	[ag]40:8 Naj Ismael yikꞌal ebꞌnaj isreyal Judá ye naj, etzanhem haꞌ huneꞌ choche naj to chiꞌok naj reyal bꞌey Judá hakaꞌ ebꞌnaj ismam icham naj.

Maqꞌlaxkamo naj Gedalías yu naj Ismael
Haꞌ naj Johanán iskꞌahol naj Carea yebꞌ sunil ebꞌnaj yahawil soldado yebꞌaꞌ isbꞌa xolaj telaj, apni ebꞌnaj yilaꞌ naj Gedalías bꞌey Mizpa. Yalni ebꞌnaj tet naj: «¿Hawohtaxami ta ischej naj Baalis isreyal ebꞌnaj Amón naj Ismael iskꞌahol naj Netanías kach ispotxꞌoꞌkamoj?» xhi ebꞌnaj tet naj. Yajaꞌ mach yako naj Gedalías iskꞌahol naj Ahicam yinh iskꞌul tzet yal ebꞌnaj. Yuxin tzotel naj Johanán iskꞌahol naj Carea tet naj Gedalías yinh ewantajil yalni naj tet naj: «Wal tinanh chintohan inpotxꞌoꞌkamojan naj Ismael iskꞌahol naj Netanías, machi xin hunu mak tiꞌ chiꞌabꞌeniloj. Hanhonhtiꞌanh mach chaxhkochah maqꞌlaxokamojan, yuto ta chachmaqꞌlaxkamoj sunilmi ebꞌnaj ah Judá xaꞌiskutxbꞌako isbꞌa takꞌatanh tiꞌ chisajlemitoj, kat istanhkaniloj hunteqꞌanxa anma ah Judá kantokano tiꞌ,» xhi naj. Yajaꞌ taqꞌwi naj Gedalías iskꞌahol naj Ahicam tet naj Johanán iskꞌahol naj Carea, yalni naj: «Mach chawute huneꞌ tuꞌ, yuto haꞌ tzet chawal yinh naj Ismael leqꞌtiꞌal,» xhi naj.
Hayet ishuj ixahaw yapni naj Ismael iskꞌahol naj Netanías, yebꞌ 10 (lahonhwanh) issoldado yebꞌ hunteqꞌanxa ebꞌnaj yahawiltikꞌa Judá iskꞌatanh naj Gedalías iskꞌahol naj Ahicam bꞌey Mizpa, hun xin waꞌ ebꞌnaj yebꞌ naj Gedalías tuꞌ bꞌey Mizpa. Naj Ismael tuꞌ, ismam icham naj naj Elisama, ayto yu isbꞌa naj yebꞌ ebꞌnaj isreyal Judá. Hayet lanhan iswaꞌ ebꞌnaj tuꞌ yah lemna naj Ismael, iskꞌahol naj Netanías yebꞌ issoldado tzujan yintaj, istejnikamo ebꞌnaj naj Gedalías yu espada, naj alaxkaniko gobernadoral sat txꞌotxꞌ Judá yu naj rey Babilonia. Ismaqꞌnipaxokamo naj Ismael sunil ebꞌnaj ah Judá kutxaniko iskꞌatanh naj Gedalías yebꞌ ebꞌnaj soldado caldeo ayko iskꞌatanh bꞌey Mizpa.
Haxa yet hunxa tzꞌayik xin yet xakam naj Gedalías yet maxhto chiꞌabꞌelaxilo tzet yuhi, yapni 80 (iskanhwinaj) ebꞌnaj winaj ispeto bꞌey Siquem, bꞌey Silo yebꞌ bꞌey Samaria, elna xil istiꞌ ebꞌnaj, tzilbꞌilto xil isqꞌap ebꞌnaj, pulbꞌilpaxo isnimanil ebꞌnaj; iqꞌbꞌil isyebꞌalqꞌabꞌ ebꞌnaj yul isqꞌabꞌ, yebꞌ incienso, yu yaqꞌni ebꞌnaj yul Yatut Komam Dios. Haꞌ bꞌey txꞌotxꞌ Mizpa elilo naj Ismael iskꞌahol naj Netanías sata ebꞌnaj, chixin oqꞌ naj. Haxa yet ischahnayo naj ebꞌnaj yalni naj tet ebꞌnaj: «¡Hex tiꞌ chexhul sata naj Gedalías, iskꞌahol naj Ahicam!» xhi naj. Haxa yet lanhan yokto ebꞌnaj tuꞌ yul konhobꞌ, ispotxꞌlaxkamo ebꞌnaj yu naj Ismael iskꞌahol naj Netanías yebꞌ ebꞌnaj issoldado tzujan yintaj, isqꞌojnikanayto naj isnimanil ebꞌnaj tuꞌ yul huneꞌ kꞌuh. Xol ebꞌnaj tuꞌ ay 10 (lahonhwanh) ebꞌnaj halni tet naj Ismael hakaꞌ tiꞌ: «Mach chonhhapotxꞌkamojanh, hanhonhtiꞌanh kaw ay ixim trigo yebꞌ ixim cebada, yebꞌ teꞌ aceite, yebꞌ noꞌ kabꞌ ebꞌabꞌil juhanh xolaj telaj,» xhi ebꞌnaj. Hak tuꞌ yu isbꞌejnikano naj Ismael ebꞌnaj, matxa ispotxꞌkamo naj ebꞌnaj yinta ebꞌnaj yetbꞌi tuꞌ.
Haꞌ huneꞌ kꞌuh bꞌay isqꞌojayto naj Ismael isnimanil ebꞌnaj winaj ismaqꞌkamo yinta naj Gedalías, haꞌ ton huneꞌ kꞌuh yaqꞌ watxꞌe yaꞌ rey Asa yet iskolni isbꞌa yaꞌ tet yaꞌ Baasa, isreyal Israel; kaw xin nohilo huneꞌ kꞌuh tuꞌ yu isnimanil ebꞌnaj ismaqꞌkamo naj Ismael, iskꞌahol naj Netanías. Lahwi tuꞌ, yinito naj Ismael preso hunteqꞌanxa anma kantokano bꞌey Mizpa yebꞌ ebꞌix iskutzꞌin yaꞌ rey, haꞌ ton sunil anma alaxkaniko yul isqꞌabꞌ naj Gedalías yunhe yok naj gobernadoral yinh yu naj Nabuzaradán, yahawil yinh ebꞌnaj chitanhen naj rey Babilonia. Hak tuꞌ yu yinito naj Ismael iskꞌahol naj Netanías sunil anma tuꞌ preso, yinito naj ebꞌnaj xol ebꞌnaj ah Amón.
Yabꞌenilo naj Johanán iskꞌahol naj Carea yebꞌ sunil ebꞌnaj yahawil soldado ayko iskꞌatanh naj Johanán yinh sunil istxꞌojal iswatxꞌe naj Ismael iskꞌahol naj Netanías. Iskutxbꞌaniko ebꞌnaj sunil issoldado, isto ebꞌnaj howal yinh naj Ismael iskꞌahol naj Netanías, yilchayo naj yu ebꞌnaj bꞌey huneꞌ niman tanque bꞌey Gabaón. Wal sunil konhobꞌ yebꞌ ebꞌnaj yahawil soldado lanhan yilaxto preso yu naj Ismael, hayet yilni yinh naj Johanán, iskꞌahol naj Carea kaw tzalakanh ebꞌnaj. Isbꞌejlaxkano naj Ismael yu sunil anma yiti naj bꞌey Mizpa, yekꞌto ebꞌnaj yetbꞌiho naj Johanán, iskꞌahol naj Carea. Yajaꞌ wal naj Ismael iskꞌahol naj Netanías elkanh naj yebꞌ waxajwanh issoldado tet naj Johanán, istokano ebꞌnaj yul konhobꞌ Amón. Yinito naj Johanán iskꞌahol naj Carea yebꞌ ebꞌnaj yahawil soldado ayko iskꞌatanh sunil anma iskolilo yul isqꞌabꞌ naj Ismael, haꞌ ton anma yilo naj bꞌey Mizpa yet lahwi ispotxꞌnikamo naj naj Gedalías iskꞌahol naj Ahicam. Haꞌ xol anma iskolilo naj Johanán tuꞌ ay ebꞌnaj soldado, ay ebꞌix ix, ay nixhte unin, ay ebꞌnaj eunuco, haꞌ anma tuꞌ yaqꞌ meltzoho naj bꞌey Gabaón. Isto naj Johanán yebꞌ sunil anma tuꞌ yinh isbꞌel, yapnikano bꞌey Gerut-quimam iskawilal Belén, yunhe istokano bꞌey Egipto. Ok yinh isnabꞌal ebꞌnaj isto bꞌey Egipto tuꞌ, yunhe iskolni isbꞌa yul isqꞌabꞌ ebꞌnaj caldeo, yuto chixiw ebꞌnaj yu ismaqꞌkamo naj Ismael naj Gedalías, naj yakaniko naj rey Babilonia gobernadoral yinh txꞌotxꞌ Judá.
Chejbꞌanile yaqꞌ Komam Dios tet naj Johanán
Haꞌ sunil ebꞌnaj yahawil yinh ebꞌnaj soldado yebꞌ naj Johanán, iskꞌahol naj Carea, yebꞌ naj Jezanías iskꞌahol naj Osaías yebꞌ sunil konhobꞌ; anma mach yelapnoj, yebꞌ anma ay yelapnoj apni iskꞌatanh yaꞌ Jeremías ischejabꞌ Komam Dios. Yalni ebꞌnaj tet yaꞌ Jeremías:
—Chah hawabꞌe tzet chijaltiꞌanh, txahlanh tet Komam Jahawil haDiosal jinhanh, hanhonh haywanh honhxanhetiꞌanh, yuto kaw niman honhtikꞌahanh, yajaꞌ wal tinanh xin haywanh honhxanhechꞌananh, haꞌ huneꞌ tiꞌ hach kaw hach chawila. Txahlanh jinhanh tet Komam Jahawil, haDiosal yu isyeni Komam jetanh tzet bꞌehal bꞌay wal kotohanh, yebꞌ tzet wal kowatxꞌenanh, xhi ebꞌnaj.
Istaqꞌwi yaꞌ Jeremías ischejabꞌ Komam Dios tet ebꞌnaj:
—Kꞌultikꞌa, chintxahlihan tet Komam Jahawil teyinh hakaꞌ heyalni tiꞌ, haꞌ sunil tzet chispajtze Komam wetan chiwalan teyet, machi hunu tzotiꞌ tiꞌ chiwebꞌayojan, xhi yaꞌ.
Yalni ebꞌnaj tet yaꞌ Jeremías:
—Haꞌ Komam Jahawil chaqꞌ isbꞌa jinhanh ta haꞌ isyelal chijalanh tawet, yajaꞌ ta mach chikoyijehanh hakaꞌ yalni Komam Jahawil haDiosal tawet jinhanh xin, yaqꞌabꞌti Komam ishowal jibꞌanhanh. Machi yok yinh ta kꞌul maka mach kꞌulo tzet chiyal Komam Jahawil, koDiosal, chikoyijehanh tzet chu ispajtzen Komam tawet, haxinwal yet chikoyijehanh tzet chal Komam Jahawil, koDiosal, kꞌul chijilanh, xhi ebꞌnaj.
Haxa yet 10 (islahonhebꞌ) tzꞌayik xin, istzotel Komam Jahawil tet yaꞌ Jeremías. Yawten yaꞌ Jeremías naj Johanán, yahaw soldado ayko iskꞌatanh, yebꞌ sunil konhobꞌ; anma mach yelapnoj yebꞌ anma ay yelapnoj. Yalni yaꞌ tet ebꞌnaj: «Haꞌ Komam Jahawil isDiosal Israel, Komam bꞌay heqꞌan wetan ta chintxahlihan teyinh, halni hakaꞌ tiꞌ: “Ta chexkankano sat hetxꞌotxꞌ tiꞌ, kat heyehikꞌo yinh aqꞌankꞌulal, haninan chexinwatxꞌekanhan, mach xin chexintanhtzelojan, chexwakanojan sat huneꞌ txꞌo txꞌotxꞌ tiꞌ, mach xin chexwilojan sat txꞌotxꞌ, yuto kaw yaꞌ yelo wanmahan yu huneꞌ niman isyaꞌtajil wayojan teyibꞌanh tiꞌ. Hanin Jahawil intiꞌan chiwalan ta mach chexxiw tet naj isreyal Babilonia, naj bꞌay kaw chexxiwi. Mach chexxiw tet naj yuto ayinikojan heyetbꞌihoj, yu kexinkolnilojan yul isqꞌabꞌ naj. Chinyebꞌalojan iskꞌulal inkꞌulan teyinh hakpax tuꞌ naj rey tuꞌ chitzꞌaypaxo iskꞌul naj teyinh, chexyaqꞌni meltzoho naj sat hetxꞌotxꞌ,” xhi Komam.
»Yajaꞌ ta cheyala: “Mach chonhkankano sat kotxꞌotxꞌ tiꞌ, mach yilalo chikoyije tzet chal Komam Jahawil, koDiosal. Wal xin tonhwe Egipto, haꞌ bꞌey tuꞌ machi howal chijila, machi jabꞌepaxo yoqꞌ chꞌen trompeta, mach chijijlepaxo wahil, haꞌ tuꞌ xin chonhkankanoj,” ta kexchi, chewatxꞌen hakaꞌ tuꞌ, abꞌewe tzet chu yalni Komam Jahawil, hex ah Judá kexkantokanoj: Hak tiꞌ yalni Komam Yahawil kaw aykano yip, isDiosal Israel hakaꞌ tiꞌ: “Ta hinan hex heto bꞌey Egipto kat hekankano bꞌey tuꞌ, haꞌ howal yebꞌ wahil bꞌay kaw chexxiwi chiꞌapni teyinh, kat hekam bꞌey Egipto tuꞌ. Sunil ebꞌnaj winaj hinan isto bꞌey Egipto, kat iskankano bꞌey tuꞌ chimaqꞌlaxkamo ebꞌnaj yu espada, kat iskampaxo ebꞌnaj yu wahil yebꞌ yu howla yabꞌil, machi hunu itzitz chikankano xol ebꞌnaj, yebꞌ xin machi hunu ebꞌnaj tiꞌ chikolchalo tet isyaꞌtajil chiwatojan yibꞌanh ebꞌnaj,” xhi Komam.
»Yuto hak tiꞌ yalnipaxo Komam Jahawil kaw aykano yip, isDiosal Israel: “Hakaꞌ yu wanayojan inhowalan yibꞌanh anma ay yul konhobꞌ Jerusalén, hak tuꞌ chu wanayojan inhowalan teyibꞌanh tato chexto bꞌey Egipto yu hekankano bꞌey tuꞌ; chiꞌok inhowalan teyinh, chiwanayojan tzꞌaktiꞌ teyibꞌanh, kaw chixiw ej konhobꞌ kexyilni, kat heyokkano yinh txꞌixwilal, matxa bꞌaqꞌinhal xin cheyilaꞌ hetxꞌotxꞌ tiꞌ hunelxa,” xhi Komam. Hex ah Judá kexkantokanoj, haꞌ Komam Jahawil chalni ta mach chexto bꞌey Egipto, yuxin haꞌ tinanh, yinh kaw yeli chiwalkanojan heyabꞌeꞌ. ¿Tzet yinh yuxin cheyako hemul chemanhkꞌon tzet chal Komam? Yajaꞌ xin hex kinhechejan txahlo teyinh tet Komam yet heyalni: “Txahlanh jinhanh tet Komam Jahawil koDiosal, kat hawalni jetanh sunil tzet chal Komam tawet jinhanh, kat kowatxꞌenanh,” kexchi. Haꞌ tinanh xin lanhan walnilojan tzet yal Komam wetan teyinh, yajaꞌ xin mach cheyije tzet chal Komam Jahawil koDiosal, mach cheyijepaxo tzetaj ischej Komam walaꞌan teyet. Wal tinanh xin yilal heyohtanhenkaniloj ta chexmaqꞌlaxokamo yu espada, kat hekam yu wahil yebꞌ yu howla yabꞌil bꞌey Egipto, bꞌay cheyoche chexto yu heyehikꞌo bꞌey tuꞌ,» xhi yaꞌ Jeremías.
To anma ah Judá bꞌey Egipto
Hayet lahwi yalnikano yaꞌ Jeremías sunil tzet ischej Komam Jahawil yalaꞌ yaꞌ tet sunil anma ah Judá, Komam isDiosal anma, yalni naj Azarías iskꞌahol naj Osaías yebꞌ naj Johanán iskꞌahol naj Carea yebꞌ sunil hunteqꞌan ebꞌnaj winaj kaw aykanh chute isbꞌa tet yaꞌ Jeremías: «Leqꞌtiꞌal chawal tiꞌ, mach kach ischej Komam Jahawil koDiosal hawalaꞌ ta mach chonhtohanh bꞌey Egipto, kat kokankano bꞌey tuꞌ. Wal xin haꞌ naj Baruc iskꞌahol naj Nerías chalni hunteqꞌan tuꞌ tawet, yu konhhawanikojanh yul isqꞌabꞌ ebꞌnaj caldeo, kat konhispotxꞌnikamojanh ebꞌnaj, maka yu jilaxtojanh preso bꞌey Babilonia,» xhi ebꞌnaj.
Hak tuꞌ yu ismanhkꞌon naj Johanán iskꞌahol naj Carea yebꞌ sunil ebꞌnaj yahaw soldado, yebꞌ sunil konhobꞌ tzet yal Komam Jahawil yet yalni ta chikankano ebꞌnaj sat txꞌotxꞌ Judá. Yinito naj Johanán yebꞌ ebꞌnaj yahaw soldado anma ah Judá bꞌey Egipto, haꞌ ton sunil anma sajlemito yulajla nimeta konhobꞌ, yajaꞌ meltzoti sat txꞌotxꞌ Judá. Haꞌ bꞌey Egipto tuꞌ ilaxto ebꞌnaj winaj, ebꞌix ix, nixhte unin, yebꞌ ebꞌix iskutzꞌin yaꞌ rey, yebꞌ sunil makta yakano naj Nabuzaradán, naj yahaw yeko yinh ebꞌnaj chitanhen naj rey Babilonia, yanikaniko naj anma tuꞌ yul isqꞌabꞌ naj Gedalías, iskꞌahol naj Ahicam, naj iskꞌahol naj Safán. Yinipaxto ebꞌnaj yaꞌ Jeremías ischejabꞌ Komam Dios yebꞌ naj Baruc iskꞌahol naj Nerías. [ah].Ismanhkꞌon ebꞌnaj tzet yal Komam Jahawil, yokto ebꞌnaj sat txꞌotxꞌ Egipto, yapnikano ebꞌnaj bꞌey konhobꞌ Tafnes.
Istzotel Komam Jahawil tet yaꞌ Jeremías bꞌey Tafnes, yalni Komam: «Iti chꞌen nime chꞌen, kat hamujni chꞌen sata ebꞌnaj ah Judá yalanh txꞌotxꞌ ladrillo ayayo pisohal sata istiꞌ ispultahil yatut naj faraón, ay bꞌey yul konhobꞌ Tafnes tiꞌ. Kat hawalni tet ebꞌnaj ah Judá, hakaꞌ tiꞌ: “Hak tiꞌ yalni Komam Jahawil, Yahawil yinh Sunil, isDiosal Israel: Chiwaqꞌtijan naj Nabucodonosor inchejabꞌan, isreyal Babilonia, chiwanayojan istzꞌonhobꞌal naj yebꞌ ismantiado yibꞌanh chꞌen chꞌen mujbꞌil hawu tiꞌ. Hayet chihul naj tuꞌ, chistanhtzenilo naj txꞌotxꞌ Egipto tiꞌ. Haꞌ mak yetxatikꞌa ay iskami, yilal iskami, haꞌ mak yetxatikꞌa ay yilaxto preso, chiꞌilaxto preso, haꞌ mak yetxatikꞌa ay iskam yu espada, espada chiꞌaqꞌnikamoj. Chaniko naj rey Babilonia qꞌaꞌ yinh hunteqꞌan yatut tioxh ay bꞌey Egipto tiꞌ, chisnhusnikanto naj, chiyinito naj ebꞌnaj Egipto tiꞌ preso, haꞌ txꞌotxꞌ Egipto tiꞌ kaw saj chutekano naj hakaꞌ chu issajnhen naj tanhem meꞌ yenhel. Hayet chimeltzo naj rey Babilonia tuꞌ bꞌey iskonhobꞌ, yinh aqꞌankꞌulal chiꞌel naj sat txꞌotxꞌ Egipto, chismaqꞌnipaxo poho naj yechel tioxh Bet-semes ay bꞌey txꞌotxꞌ Egipto tiꞌ, chisnhusnipaxkanto naj hunteqꞌan yatut isdiosal ebꞌnaj Egipto,” kachi,» xhi Komam.
	[ah]43:6 Bꞌey tiꞌ mach habꞌanoj ta yaꞌ Jeremías yebꞌ naj Baruc to bꞌey Egipto yu hak tuꞌ yoche iskꞌul maka xin ilaxto yinh lanhbꞌilal, yuto yaꞌ profeta Jeremías mach chu ismanhkꞌon ischejbꞌanil Komam Jer. 42:7-22

Tzotiꞌ yal yaꞌ Jeremías yinh anma ah Judá ay bꞌey Egipto
Tzotiꞌ ischah yaꞌ Jeremías yinh sunil anma ah Judá ay bꞌey Migdol, Tafnes, Menfis, yebꞌ bꞌey Patros yul ismajul txꞌotxꞌ Egipto; yalni yaꞌ Jeremías hakaꞌ tiꞌ: «Hak tiꞌ yalni Komam Jahawil kaw aykano yip, isDiosal Israel: Hex tiꞌ heyil sunil isyaꞌtajil wayojan yibꞌanh anma ah Jerusalén yebꞌ yibꞌanh sunil ej konhobꞌ ay yul ismajul txꞌotxꞌ Judá. Tinanh haꞌ hunteqꞌan konhobꞌ tuꞌ uchkꞌabꞌilxatoj, matxa anma kan yul, yuto iswatxꞌe istxꞌojal istit inhowalan yinh yet yalten teꞌ pom tet nan diosal, yok yinoyo isbꞌa sata hunteqꞌan dios tuꞌ. Haꞌ hunteqꞌan dios tuꞌ, mach ohtabꞌilo yu anma tuꞌ, mach ohtabꞌilopaxo heyu yebꞌ yu heyichmam. Wanitojan ebꞌnaj inchejabꞌan texol, hataxtikꞌa yet yichebꞌanil, yebꞌ xin naunhe inchejan ebꞌnaj yalno teyet ta mach chewatxꞌe hunteqꞌan isyahbꞌetajil tuꞌ, hunteqꞌan kaw chinyahan. Yajaꞌ xin mach heyabꞌe, mach heyako yinh hekꞌul hebꞌejni hewatxꞌen istxꞌojal, mach hebꞌej heyaqꞌni teꞌ pom tet nan diosal. Yuxin tit inhowalan, wanayojan isyaꞌtajil yibꞌanh anma ay yulajla iskonhobꞌal Judá, yebꞌ yibꞌanh anma yulajla iscallehal konhobꞌ Jerusalén, haꞌ tinanh xin xaꞌuchkꞌalaxto hunteqꞌan konhobꞌ tuꞌ, istanhtzelaxkaniloj.
»Yuxin haꞌ tinanh hanin Jahawil intiꞌan, Yahawil kaw aykano yip, isDiosal Israel chiwalan: ¿Tzet yinh xin cheyiti huneꞌ niman isyaꞌtajil tiꞌ teyibꞌanh, cheyiniti kamikal texol hex ah Judá hex tiꞌ, yunhe iskam ebꞌnaj winaj, ebꞌix ix, ebꞌnaj tzehtaj yebꞌ nixhte unin chitotxutxwi yinh ismiꞌ, yunhe matxa hex ah Judá hex tiꞌ chexkankanoj? ¿Tzet yinh xin cheyaqꞌtij inhowalan chewatxꞌen istxꞌojal, chenhusni incienso tet hunteqꞌan nan diosal ay bꞌey Egipto bꞌay kextit yunhe hetanhkaniloj? Yuxin haꞌ heyinhbꞌal yu tzetaj hewatxꞌen tuꞌ, haꞌ ton kexintanhtzenilojan; chexintzꞌaktiꞌnhenkanojan, kat hekankano yinh txꞌixwilal sata sunil nimeta konhobꞌ ay sat txꞌo txꞌotxꞌ tiꞌ. ¿Tom xahenahulnheto istxꞌojal iswatxꞌe heyichmam, istxꞌojal iswatxꞌe ebꞌnaj isreyal Judá, istxꞌojal iswatxꞌe ebꞌix yixal ebꞌnaj? ¿Tom mach chenapaxti istxꞌojal hewatxꞌe yebꞌ istxꞌojal iswatxꞌe ebꞌix heyixal sat txꞌotxꞌ Judá, yebꞌ yulajla iscallehal Jerusalén? Haꞌ tinanh xin maxhtotikꞌa cheyiyo hebꞌa, maxhtikꞌa chexxiwi, maxhtikꞌa chebꞌeybꞌalnhepaxo chejbꞌanile yebꞌ kuybꞌanile waqꞌkanojan tet heyichmam.
»Yu huneꞌ tuꞌ, yuxin hanin Yahawilintiꞌan, Yahawil kaw aykano yip, isDiosal Israel chiwalan: Wal tinanh chiwako inhowalan teyinh, chiwanitojan isyaꞌtajil teyibꞌanh, chexintanhtzenilojan hesunil hex ah Judá. Haꞌ hunteqꞌanxa anma Judá kankano sat txꞌotxꞌ Judá, yajaꞌ islutꞌnhe isbꞌa istit sat txꞌotxꞌ Egipto yunhe iskankano bꞌey tiꞌ, chintanhtzekanilojan sat txꞌotxꞌ Egipto tiꞌ, ay chitejlaxkamo yu howal, ay chikam yu wahil, haꞌ sunil nixhte unin yebꞌ ichamta anma chikam yu espada maka yu wahil, kat isxiw anma yilni; chihal-lax tzꞌaktiꞌ yinh, kat iskankano yinh txꞌixwilal. Chiwayojan isyaꞌtajil yibꞌanh anma Judá tit bꞌey Egipto tiꞌ, hakaꞌ yu wanayojan isyaꞌtajil yibꞌanh anma ah Jerusalén yet iskam yu howal, yu wahil yebꞌ yu howla yabꞌil. Haxa yaqꞌbꞌilxa ebꞌnaj judío kantokanoj, tit bꞌey Egipto tiꞌ, machi hunu chikolchahi, nitam hunu itzitzto chikani, yunhe ismeltzo sat txꞌotxꞌ Judá, txꞌotxꞌ bꞌay chiꞌah iskꞌul yu ismeltzohi. Wal xin kachannhe haywanh mak chito yu yelkanh haꞌ chimeltzohi, xhi Komam,» xhi yaꞌ Jeremías.
Yuxin haꞌ sunil ebꞌnaj winaj yohtaj ta haꞌ hun yixal ebꞌnaj halten teꞌ pom tet nan diosal, yebꞌ sunil ebꞌix ix kutxaniko bꞌey tuꞌ, kaw nimankano isbꞌisil ebꞌix yebꞌ sunil anma ah Judá ay bꞌey Patros yul ismajul txꞌotxꞌ Egipto, taqꞌwi tet yaꞌ Jeremías hakaꞌ tiꞌ; «Haꞌ istzotiꞌ Komam Jahawil hawal jetanh, mach chikoyijehanh. Wal xin haꞌ tzet xajalanh haꞌ chikowatxꞌehanh, chijaltenanh teꞌ pom xahanbꞌalil tet ix yahawil satkanh, chijaltenpaxojanh vino tet ix, haꞌ chikobꞌeybꞌalnhehanh tinanh. Haꞌ isbꞌeybꞌalnhepaxo jichmamanh yebꞌ ebꞌyaꞌ koreyalanh yebꞌ ebꞌnaj yahawil kokonhobꞌanh, haꞌ iswatxꞌe ebꞌnaj yul ismajul Judá, yebꞌ yulaj txonhbꞌal bꞌey Jerusalén. Yuxin hayet tuꞌ kaw aynhetikꞌa tzet chikolohanh, kaw tzalahilalnhetikꞌa jehanh yebꞌ xin machi hunu isyaꞌtajil tit jibꞌanhanh. Yajaꞌ hatax yet kobꞌejnihanh jaltenanh teꞌ pom yebꞌ vino xahanbꞌalil tet ix yahawil satkanh jokkanojanh yinh manhtzetal, iskam jet konhobꞌanh yu chꞌen espada yebꞌ yu wahil, xhi ebꞌnaj. Yalni ebꞌix ix hakaꞌ tiꞌ: Hayet jaltenanh teꞌ pom yebꞌ vino tet ix yahawil satkanh tuꞌ, yebꞌ yet jaltenanh ixim nime pan kojobꞌnayojanh vino xahanbꞌalil tet ix, haꞌ hun ebꞌnaj jichamilan jintajanh yuto mach kachwa ebꞌnaj jinhanh yet jaltenanh koxahanbꞌalanh,» xhi ebꞌix tet yaꞌ Jeremías.
Lahwi tuꞌ istaqꞌwi yaꞌ Jeremías tet ebꞌnaj winaj yebꞌ tet ebꞌix ix yebꞌ tet sunil anma halni hunteqꞌan tuꞌ, yalni yaꞌ hakaꞌ tiꞌ: «¿Tajka chetxumu ta mach yohtajo Komam Jahawil yebꞌ ta xaꞌisnahulnheto yet henhusni teꞌ pom tet nan diosal bꞌey yulajla konhobꞌ yul ismajul Judá yebꞌ yulajla iscallehal Jerusalén, hakaꞌ yu heyichmam, yebꞌ hereyal yebꞌ ebꞌnaj yahawil yinh hekonhobꞌ, yebꞌ sunil anma ah Judá? Machi to nahul yu Komam; wal xin mach techa istxꞌojal yebꞌ isyahbꞌetajil hewatxꞌe tuꞌ yu Komam Jahawil, yuxin haꞌ tinanh xaꞌuchkꞌalaxkanto hekonhobꞌ, kaw chixiw anma yilni, kaw alaxayo tzꞌaktiꞌ yibꞌanh, matxa hunu mak kankano yulajla konhobꞌ tuꞌ. Yuto henhus teꞌ pom xahanbꞌalil tet nan diosal, heyaniko hemul sata Komam Jahawil, mach xin heyijepaxo isley yebꞌ chejbꞌanile yebꞌ kuybꞌanile yakano teyet, yuxin hul huneꞌ niman isyaꞌtajil teyibꞌanh tinanh,» xhi yaꞌ Jeremías.
Yalnipaxo yaꞌ Jeremías tet sunil anma yebꞌ ebꞌix ix kutxanikoj: «Sunil hex ah Judá ay sat txꞌotxꞌ Egipto tiꞌ, abꞌewe istzotiꞌ Komam Jahawil. Hak tiꞌ yalni Komam Jahawil, Yahawil yinh Sunil, isDiosal Israel: “Hex tiꞌ yebꞌ heyixal haꞌ tzet xahetaqꞌweko teyibꞌanh yu hetiꞌ, haꞌ chewatxꞌe yu heqꞌabꞌ, cheyalni: ‘Hanhonhtiꞌanh haꞌ tzet xakotaqꞌwekojanh jibꞌanhanh haꞌ yilal koyijenanh yet jalnihanh ta chikonhusanh pom, chikojobꞌnayojanh vino xahanbꞌalil tet ix yahawil satkanh,’ kexchi. Kꞌultikꞌa yijewe tzet xahetaqꞌweko teyibꞌanh tuꞌ. Yajaꞌ abꞌewe tzet chu yalni Komam Jahawil sunil hex ah Judá ay bꞌey txꞌotxꞌ Egipto tiꞌ, chalni Komam hakaꞌ tiꞌ: Hanin Yahawilintiꞌan chiwalan ta xawaqꞌ bꞌinaho inbꞌihan kaw aykano yelapnoj, walnihan ta matxa chiꞌaqꞌlax bꞌinaho inbꞌihan yu anma ah Judá ay sat sunil txꞌotxꞌ Egipto tiꞌ, matxa hunu naj winaj ah Judá chalni: ‘¡Itzitz Komam Jahawil!’ mach xhihoj. Yuto ayxako yinh innabꞌalan wanitojan isyaꞌtajil yibꞌanh anma Judá maxhtaj iskꞌulal chiwayojan yibꞌanh; sunil anma ah Judá ay bꞌey Egipto tiꞌ chitanhtzelaxkanilo yu howal yebꞌ yu wahil masanta chitanhkanilo sunil. Kachannhe haywanh mak chiꞌelkanh xol howal, kat yel sat txꞌotxꞌ Egipto tiꞌ, haꞌ chimeltzo sat txꞌotxꞌ Judá. Hak tuꞌ chu yohtanhenkanilo hunteqꞌan anma ah Judá hul eho bꞌey Egipto tiꞌ, mak chij isbꞌa istzotiꞌ, ta haꞌ tzet chiwalan mato haꞌ tzet chiyal ebꞌnaj ah Judá tiꞌ. Hanin Jahawil intiꞌan, chiwalan ta haꞌ huneꞌ isyaꞌtajil chiwayojan teyibꞌanh bꞌay ay hex tiꞌ, haꞌ chiwaqꞌan yecheloj ta haꞌ tzet chiwalan chiyij isbꞌa, hak tuꞌ chu heyohtanheniloj ta chiyij isbꞌa intzotiꞌan,” xhi Komam. Yalnipaxo Komam Jahawil hakaꞌ tiꞌ: “Chiwakojan naj faraón Hofra, isreyal Egipto tiꞌ yul isqꞌabꞌ ebꞌnaj ayko ishowal yinh, chiwanikojan naj yul isqꞌabꞌ ebꞌnaj chisaynikꞌo yu ispotxꞌlaxkamoj, hakaꞌ yu wanikojan yaꞌ Sedequías isreyal Judá yul isqꞌabꞌ naj Nabucodonosor, isreyal Babilonia, naj ayko ishowal yinh yaꞌ, yu ismaqꞌnikamoj,” xhi Komam,» xhi yaꞌ Jeremías.
Chejbꞌanile yaqꞌ Komam tet naj Baruc
Tzotiꞌ yal yaꞌ Jeremías ischejabꞌ Komam Dios tet naj Baruc iskꞌahol naj Nerías yet kanhebꞌxa habꞌilxa yok yaꞌ Joacim, iskꞌahol yaꞌ Josías isreyalo Judá; hayet istzꞌibꞌnhen naj Baruc hunteqꞌan tzotiꞌ yul libro, haꞌ yaꞌ Jeremías halni tet naj tzet chistzꞌibꞌnhekano naj. Yalni yaꞌ Jeremías tet naj Baruc hakaꞌ tiꞌ: «Hak tiꞌ yalni Komam Jahawil, isDiosal Israel tawet: Baruc, hach tiꞌ hawala: “¡Ay, kaw kꞌanchꞌan hinan tinanh! Yuto kaw chislahiko Komam Jahawil yanayo bꞌiskꞌulal yebꞌ isyaꞌtajil wibꞌanhan, kaw xatibꞌayilo wuhan inqꞌajwihan, machi nino xewilal chiwuhan,” kachi. Hanin Yahawilintiꞌan chiwalan ta haninan chintanhtzelojan makta inwatxꞌekanhan, chinhokꞌkanhan makta intzꞌunayojan, hak tuꞌ chiwutehan huneꞌ niman konhobꞌ tiꞌ. ¿Tom xin chawako yinh hakꞌul hasayni nimeta tzet ye tuꞌ? Mach chasaya, yuto chiwayojan isyaꞌtajil yibꞌanh sunil anma tiꞌ, yajaꞌ haninan Yahawilintiꞌan chiwalan ta mach chachmaqꞌlaxkamoj bꞌayxanhetuꞌwal chachekꞌi,» xhi yaꞌ Jeremías.
3. HAL-LAXKANO ISYAꞌTAJIL CHUL YIBꞌANH EJ NIMETA KONHOBꞌ BꞌAY AY ANMA CHIYIYO ISBꞌA TET TIOXH
(46:1—51:64)
Hal-laxkano isyaꞌtajil yibꞌanh Egipto
Tzotiꞌ yal Komam Jahawil tet yaꞌ Jeremías yinh ej nimeta konhobꞌ.
Tzotel Komam Jahawil yinh Egipto yebꞌ yinh ebꞌnaj issoldado naj faraón Necao isreyal Egipto, naj tanhtzelaxilo bꞌey Carquemis iskawilal haꞌ niman Éufrates yu naj Nabucodonosor isreyal Babilonia yet kanhebꞌxa habꞌil yok yaꞌ Joacim iskꞌahol yaꞌ Josías isreyalo Judá, yalni Komam hakaꞌ tiꞌ:
«¡Watxꞌewe hebꞌa yebꞌ chꞌen escudo yebꞌ chꞌen chipahwa yinh isbꞌaqꞌ litꞌ,
kat hetit yinh howal!
¡Watxꞌewe isxhila noꞌ cheh, ahanhweto hex yet howal kaw helan yibꞌanh noꞌ!
¡Ahweto chꞌen yelmo yinh hewiꞌ, chetxolbꞌan hebꞌa.
Chesu chꞌen lanza, kat heyaniko chꞌen coraza istxam hekꞌul!
¿Tzet yinh xin hak tiꞌ wilnihan ebꞌnaj tiꞌ? Pax ebꞌnaj yintaj,
kaw chixiw ebꞌnaj, issajlemito ebꞌnaj soldado kaw helan tuꞌ yu aqꞌlax aykꞌayoj.
Elkanh ebꞌnaj, matxatikꞌa tꞌanhxiti ebꞌnaj yintaj.
¡Kaw ay xiwkilal sunil bꞌayejtuꞌwal! yalnipaxo Komam Jahawil.
Haꞌ ebꞌnaj kaw helan yekꞌ yinh anhe matxa chu yelkanh ebꞌnaj,
mach yu yelpaxokanh ebꞌnaj kaw helan yinh howal,
haꞌ bꞌey norte iskawilal istiꞌ haꞌ Éufrates txaqꞌmo ebꞌnaj, yaykꞌaykano ebꞌnaj.
¿Mak huneꞌ chiꞌahilo hakaꞌ ischꞌibꞌkanh ha haꞌ,
yebꞌ xin kaw ay yip hakaꞌ isbꞌili haꞌ nime haꞌ?
Haꞌ ton Egipto kaw lanhan ischꞌibꞌ hakaꞌ ischꞌibꞌ sat ha haꞌ, yebꞌ xin kaw ay yip hakaꞌ yip haꞌ nime haꞌ. Yalni hakaꞌ tiꞌ:
“Chiwiqꞌkanh wipan, chinmajnayojan sunil sat txꞌo txꞌotxꞌ, chintanhtzenilojan konhobꞌ,
chintanhtzenpaxilojan anma ay yul konhobꞌ tuꞌ,” xhi Egipto tuꞌ.
¡Ahanhweto yinh anhe, hex cheh hex tiꞌ!
¡Wejchahojabꞌkanh chꞌen carruaje, kat yaqꞌni chꞌen niman anhe!
¡Elojabꞌti ebꞌnaj winaj kaw helan yinh howal,
ebꞌnaj ah Etiopía yebꞌ ebꞌnaj ah Fut yebꞌ chꞌen escudo,
ebꞌnaj soldado ah Lud kaw helan isqꞌojnito teꞌ litꞌ!
Haꞌ huneꞌ tzꞌayik tiꞌ, haꞌ ton tzꞌayik bꞌay chiwayojan isyaꞌtajil hanin Yahawil kaw aykano yip.
Chiwaqꞌan ispaj tet ebꞌnaj ayko ishowal winhan.
Haꞌ chꞌen espada chitanhtzenkanilo ebꞌnaj, kat isnoh iskꞌul chꞌen yu chikꞌ,
kat yukꞌikanokanh chꞌen yu chikꞌ, yuto hanin Yahawil, kaw aykano yip,
chinpotxꞌkamojan anma yinh huneꞌ tzꞌayik tuꞌ bꞌey txꞌotxꞌ norte iskawilal haꞌ niman Éufrates.
¡Hex ah Egipto nabꞌanhe chexto bꞌey Galaad hesayaꞌ anh!
Waxanhka kaw niman anh tuꞌ chiꞌilcha heyu,
yajaꞌ nabꞌanhe, yuto matxa heyanhal.
Haꞌ sunil nimeta konhobꞌ xayabꞌeloj ta xakexkankano yinh txꞌixwilal,
sunil yul sat yibꞌanhqꞌinal tiꞌ chiꞌabꞌelax yel heyaw yu isyaꞌtajil.
Yuto ebꞌnaj soldado kaw helan txaqꞌmo ebꞌnaj yinhpaxo ebꞌnaj helan,
huneꞌnhe xin yu yaykꞌaykano ebꞌnaj,» xhi Komam.
Tzotel Komam Jahawil tet yaꞌ Jeremías ischejabꞌ, yalni Komam tet yaꞌ ta chitit naj Nabucodonosor, isreyal Babilonia istanhtzelo txꞌotxꞌ Egipto, yalni Komam:
«Chawalikꞌo huneꞌ tzotiꞌ tiꞌ bꞌey Egipto,
kat hawaqꞌni ohtanhelo bꞌey Migdol, bꞌey Menfis,
yebꞌ bꞌey Tafnes, chawalni: “¡Watxꞌewe hebꞌa yebꞌ xin helan cheyute hebꞌa,
yuto chitanhtzelaxilo anma ay yulajla ismajul hekonhobꞌ tiꞌ yu chꞌen espada,
yuto haꞌ chꞌen espada chiskꞌuxayto chꞌen anma!” kachi.
¿Tzet yinh xin aykꞌay tzet bꞌay chikawxi hekꞌul?
¡Haꞌ huneꞌ tuꞌ matxa yu iskankano linhnoj, yuto hanin Yahawilintiꞌan intenchatojan! [ai].
Kaw ahkanokanh isbꞌisil ebꞌnaj soldado aykꞌayi,
aykꞌaykano hunun ebꞌnaj yibꞌanh yet soldadohal,
yal-len ebꞌnaj tet hunun hakaꞌ tiꞌ: “¡Ahojonhwewanoj,
meltzojonhwe sat kotxꞌotxꞌ bꞌay konhpitzkꞌahi!
¡Elojonhwekanh tet chꞌen espada lanhan isqꞌoji jinh!” xhile ebꞌnaj.
Haꞌ bꞌey tuꞌ, el yaw ebꞌnaj yinh kaw ip:
“¡Haꞌ naj Faraón isreyal Egipto, matanhkanilo naj,
matxa isyije naj tzet yalte!” xhi ebꞌnaj.
Yalni Komam: “Hanintiꞌan Rey hinan, itzitz hinan, Yahawil yinh Sunil, haꞌ inbꞌihan.
Hakaꞌ witz Tabor kaw nimajal yekanh sata sunil hunteqꞌanxa witz,
yebꞌ hakaꞌ witz Carmelo kaw nahat yekanh yibꞌanh haꞌ mar,
hak tuꞌ yip ebꞌnaj chihul anoko howal.
Hex ah Egipto watxꞌewe heqꞌuybꞌe, yuto chexilaxoto preso nan konhobꞌal,
haꞌ konhobꞌ Menfis kaw tzꞌinan chukanoj, chitanhtzelaxkaniloj,
matxa hunu anma chikan yul konhobꞌ tuꞌ.
Haꞌ Egipto lahan hakaꞌ noꞌ qꞌopo wakax kaw saqꞌal jilni.
¡Yajaꞌ haꞌ bꞌey txꞌotxꞌ norte chitit mak chitanhtzenkaniloj! [*]
Haꞌ ebꞌnaj soldado loqꞌbꞌilti yu ebꞌnaj Egipto tuꞌ,
lahan ebꞌnaj hakaꞌ noꞌ wakax kaw bꞌaqꞌich,
yajaꞌ haꞌ hun ebꞌnaj meltzopaxo yintaj yelkanh ebꞌnaj,
matxatikꞌa islinhbꞌa isbꞌa ebꞌnaj yet yelkanh,
yuto apni istzꞌayikal bꞌay tanhtzelaxkanilo ebꞌnaj,
yebꞌ istiempohal bꞌay ay isyaꞌtajil yibꞌanh ebꞌnaj.
Haꞌ ebꞌnaj Egipto xanhe chihixoni yet chiꞌelkanh ebꞌnaj hakaꞌ noꞌ labꞌa,
chiꞌelkanh ebꞌnaj tet ebꞌnaj chihul aqꞌno howal yinh,
kat istzokꞌlaxkamo ebꞌnaj yu chꞌen eche hakaꞌ chu istzokꞌlax teꞌ siꞌ.
Hanin Jahawil intiꞌan chiwalan ta chiqꞌajlaxayo isqꞌebꞌta ebꞌnaj tuꞌ,
yuto haꞌ isbꞌisil teꞌ qꞌebꞌtaj tuꞌ ekꞌbꞌal yibꞌanh noꞌ qꞌul, matxa chibꞌischa hanta teꞌ.
Haꞌ iskutzꞌin Egipto chikankano yinh txꞌixwilal,
kat yalaxiko ebꞌnaj Egipto yul isqꞌabꞌ konhobꞌ chitit bꞌey txꞌotxꞌ norte,» xhi Komam.
Yalnipaxo Komam Jahawil, yahawil yinh sunil, isDiosal Israel hakaꞌ tiꞌ: «Chintanhtzekanilojan tioxh Amón, isdiosal konhobꞌ Tebas. Chiwanayojan isyaꞌtajil yibꞌanh naj faraón, yebꞌ yibꞌanh Egipto, yebꞌ ebꞌnaj yahawil, chintanhtzenpaxkanilojan hunteqꞌan tioxh chiyal ebꞌnaj isdiosaloj. Chiwayojan isyaꞌtajil yibꞌanh naj faraón, yebꞌ yibꞌanh anma chikawxi iskꞌul yinh naj. Chiwakojan ebꞌnaj yul isqꞌabꞌ ebꞌnaj chisaynikꞌoj yu ismaqꞌlaxkamoj, chiwanikojan ebꞌnaj yul isqꞌabꞌ naj Nabucodonosor isreyal Babilonia yebꞌ yul isqꞌabꞌ ebꞌnaj ischejabꞌ naj Nabucodonosor tuꞌ, yajaꞌ haxa yet tzujanilxa kat ispohchapaxkanh anma sat txꞌotxꞌ Egipto tiꞌ hunelxa hakaꞌ yet yalanhtokanoj,» xhi Komam Jahawil.
Yalnipaxo Komam hakaꞌ tiꞌ: «Hex pohchanaj hex tiꞌ yinh yaꞌ Jacob inchejabꞌan, mach chexxiwi;
hex pohchanaj hex tiꞌ yinh yaꞌ Israel, mach chexpax teyintaj,
yuto chexinkolan yebꞌ heyuninal bꞌey huneꞌ niman konhobꞌ kaw nahat bꞌay kexilaxto preso.
Hex Israel chexmeltzohi kat hexewi chechahni isyaxil, machi mak chexxibꞌteni.
Hanin Yahawilintiꞌan hankawinan chiwalan,
hex Israel, iskonhobꞌ yaꞌ Jacob mach chexxiwi,
yuto ayinikojan heyetbꞌihoj, yuto chintanhtzelojan sunil nimeta konhobꞌ bꞌay kexwaqꞌ pujnahotojan,
yajaꞌ wal hex tiꞌ mach chexintanhtzekanilojan yinh hunelnhe.
Wal xin chiwayojan isyaꞌtajil teyibꞌanh, yajaꞌ yinh kaw istoholal.
¡Yajaꞌ xin mach chꞌekꞌto yet quexinkachnihan!» xhi Komam.
	[ai]46:15 Huneꞌ bꞌay chikawxi iskꞌul ebꞌnaj tuꞌ, haꞌ ton huneꞌ yechel toro, isdiosal ebꞌnaj Egipto yettaxtikꞌa payat tiempo, haꞌ bꞌey konhobꞌ Menfis aya, dios ye yinh isyaxilal. 1Rey. 12:28
	46:20 46:20 Jer. 1:14-15

Hal-laxkano isyaꞌtajil chihul yibꞌanh ebꞌnaj filisteo
Tzotiꞌ yal Komam Jahawil tet yaꞌ Jeremías ischejabꞌ, yinh isyaꞌtajil chiꞌay yibꞌanh ebꞌnaj filisteo yet yalanhto maxhto chistanhtzelo naj faraón konhobꞌ Gaza. [aj].
Hak tiꞌ yute yalni Komam Jahawil:
«Haꞌ bꞌey txꞌotxꞌ norte chitit hunbꞌulan ebꞌnaj soldado,
haꞌ ebꞌnaj tuꞌ lahan hakaꞌ haꞌ nime haꞌ chichꞌibꞌkanh, kat ismaliltoj.
Chismajnayo ebꞌnaj sunil txꞌo txꞌotxꞌ tiꞌ, yebꞌ sunil tzet ayayo sat txꞌotxꞌ;
chistanhtzenilo ebꞌnaj hunteqꞌan konhobꞌ yebꞌ sunil anma ayayo sat.
Haꞌ sunil anma ay yul konhobꞌ Filistea, chꞌel yaw, sunil ebꞌnaj winaj chꞌel yaw yu isyaꞌil.
Hayet chiyabꞌen ebꞌnaj isbꞌili yay yisqꞌaj noꞌ cheh,
yebꞌ xin isbꞌili istit chꞌen carruaje, chipaxkanilo yip ebꞌnaj mame, chisbꞌejnikano ebꞌnaj yuninal.
Yuto chihul istzꞌayikal bꞌay chitanhtzelaxilo ebꞌnaj filisteo,
kat istanhtzelaxilo ebꞌnaj Tiro yebꞌ Sidón yebꞌ ebꞌnaj chito kolwa yinh hunteqꞌan konhobꞌ tiꞌ tinanh.
Yuto chistanhtzelo Komam Jahawil ebꞌnaj filisteo, ebꞌnaj kantokano xol ebꞌnaj ah Caftor ay istiꞌ haꞌ mar.
Haꞌ sunil anma ah Gaza, iskꞌupilo xil iswiꞌ yu bꞌiskꞌulal, haxa anma ah Ascalón tanhkanilo yebꞌ sunil anma ay satla yakꞌalil konhobꞌ tuꞌ.
¿Bꞌaqꞌinh chisbꞌej hunteqꞌan anma tiꞌ yaniko islahwilal isnimanil? [ak]
Haꞌ yespada Komam Jahawil, ¿bꞌaqꞌinh chixewi?
¡Ayxikꞌa meltzo yespada Komam Jahawil yul yatut, kat yehiko chꞌen yinh aqꞌankꞌulal!
Yajaꞌ ¿tzet chu yehiko chꞌen yinh aqꞌankꞌulal ta chischej Komam Jahawil chꞌen istanhtzenilo konhobꞌ Ascalón,
yebꞌ ej konhobꞌ ay istiꞌ haꞌ mar?» xhi.
	[aj]47:1 Konhobꞌ Gaza, ayko xol howebꞌ iskonhobꞌ ebꞌnaj filisteo. Jos. 13:3
	[ak]47:5 Chako anma islahwilal yu isbꞌiskꞌulal.

Hal-laxkano isyaꞌtajil chihul yibꞌanh konhobꞌ Moab
Hak tiꞌ yalni Komam yinh konhobꞌ Moab, Komam Yahawil kaw aykano yip, isDiosal Israel:
«¡Ay, kaw kꞌanchꞌan konhobꞌ Nebo, yuto chitanhtzelaxkaniloj, chiꞌilaxkanilo ispixan!
¡Haꞌ konhobꞌ Quiriataim chitanhkanilo yu isqꞌabꞌ ebꞌnaj chiꞌaniko howal yinh!
Kaw chiꞌokkano yinh sukal, chipaxkanilo yip.
¡Haꞌ Moab, matxa chiꞌalaxiko ismay!
Haꞌ bꞌey konhobꞌ Hesbón chisnah ebꞌnaj winaj iswatxꞌen istxꞌojal yinh Moab tuꞌ, chalni ebꞌnaj:
“¡Titanhwej, maqꞌbꞌil kotanhtzenkanilo Moab xol nimeta konhobꞌ!” xhi ebꞌnaj.
Hakpax tuꞌ konhobꞌ Madmena chitanhkaniloj haꞌ chꞌen espada xin, chꞌapni chꞌen yinh. [al].
Haꞌ bꞌey konhobꞌ Horonaim chiꞌabꞌelax yel yaw anma, chalni:
“¡Chiꞌuchkꞌalaxayo konhobꞌ, chiꞌalaxayo niman isyaꞌtajil jibꞌanh!” xhi anma.
¡Haꞌ Moab chiꞌuchkꞌalaxtoj, chiꞌabꞌelax yel yaw nixhte unin ay bꞌey tuꞌ!
Kaw chꞌay yal sat anma yoqꞌi yet chiꞌahto yinh istzalanil Luhit.
Haꞌ ebꞌnaj chiꞌaniko howal yinh Moab kaw chiyabꞌe ebꞌnaj yel yaw anma yu isyaꞌtajil bꞌey konhobꞌ Horonaim.
¡Elanhwekanh, kolwelo hebꞌa,
lahanojabꞌ cheyute hebꞌa hakaꞌ teꞌ retama ay bꞌey txꞌotxꞌ desierto!
Hex ah Moab hex tiꞌ, haꞌ yinh tzetaj ay hex yebꞌ yinh heqꞌalomal kaw chikawxi hekꞌul,
yuxin chexilaxto preso, haꞌ hediosal chiyij Quemos chiꞌilaxoto preso yebꞌ ebꞌnaj sacerdote yeko yinh hediosal tuꞌ,
haꞌ hun xin ebꞌnaj yahawil hekonhobꞌ chiꞌilaxto preso yinta hetioxh tuꞌ.
Haꞌ naj chitanhtzenilo konhobꞌ chiꞌapni naj istanhtzelo hunun konhobꞌ yulaj Moab,
machi hunu konhobꞌ tiꞌ chikolchahi,
kat yuchkꞌalaxpaxto konhobꞌ ay satla akꞌal yebꞌ ischeqꞌanil, hakaꞌtikꞌa yu yalni Komam.
¡Ayxikꞌa ay xikꞌ ebꞌnaj ah Moab hak tuꞌ xin chu yelkanh!
Yuto haꞌ konhobꞌ ay yul ismajul Moab kaw tzꞌinan chukanoj,
matxa anma chikano yulajla konhobꞌ tuꞌ,» xhi Komam.
¡Kꞌanchꞌan mak mach chisje yaqꞌaꞌ chejaꞌ isbꞌa yinh ismunil Komam Jahawil, haꞌ huneꞌ mak tuꞌ chiꞌay tzꞌaktiꞌ yibꞌanh! ¡Kꞌanchꞌanpaxo mak mach chiyaqꞌbꞌalnhe yespada yinh ispotxꞌwahi yuto chiꞌaypaxo tzꞌaktiꞌ yibꞌanh!
Aqꞌankꞌulalnhetikꞌa ye anma ah Moab yettax yichebꞌanil,
maxhtotikꞌa hunelo tiꞌ xaꞌilaxto preso nan konhobꞌal.
Haꞌ Moab lahan hakaꞌ vino tonhe etxan yul isnet,
maxhto hunelo tiꞌ xajobꞌlaxayto yul hunuxa net,
maxhto chikꞌayilo isxuqꞌal sam yebꞌ xin kaw kꞌul yukꞌlaxi.
Yajaꞌ haꞌ Komam Jahawil chalni: «Chiꞌapni istzꞌayikal bꞌay chinchejtojan ebꞌnaj winaj chiꞌinito ebꞌnaj Moab preso nan konhobꞌal, hakaꞌ chu ishel-lax vino yul isnetal, kat ismaqꞌlaxpoho isnetal tuꞌ, hak tuꞌ chiꞌutelax ebꞌnaj. Chitxꞌixwikanh ebꞌnaj Moab tuꞌ tet istioxh Quemos chiyal isdiosaloj, hakaꞌ yu istxꞌixwikanh ebꞌnaj Israel tet tioxh Bet-el bꞌay kaw kawxi iskꞌul.
Hex ah Moab, ¿tzet yinh xin cheyala?
“Hanhonhtiꞌanh kaw helan honhanh yinh howal yebꞌ xin kaw ay jipanh,” kexchi.
¡Haꞌ Moab chitanhtzelaxkaniloj, kat yuchkꞌalaxpaxkanto iskonhobꞌal,
haꞌ ebꞌnaj tzehtaj kaw saqꞌalkanoj, chihojlaxkamo ebꞌnaj!
Hak tuꞌ yalnikano Komam Rey, Yahawil kaw aykano yip, hak tuꞌ isbꞌi Komam.
Kawilxa yeti istzꞌayikal bꞌay chiꞌay isyaꞌtajil yibꞌanh Moab,
kaw toxa chihul lemna isyaꞌtajil yibꞌanh.
Sunil hex ay hex yulaj konhobꞌ ayko yinhla ishoyanil Moab kaw tzꞌayojabꞌ hekꞌul yinh Moab tuꞌ,
yebꞌ sunil hex cheyaqꞌ bꞌinaho isbꞌi, halwe hakaꞌ tiꞌ:
“¡Haꞌ Moab lahan hakaꞌ teꞌ vara kaw ay yip yebꞌ kaw saqꞌal jilni,
yajaꞌ wal tinanh maqꞌahkanto teꞌ, matanhkanilo yip!” kexchi.
Hex ah konhobꞌ Dibón ayanhweti yul hetzꞌonhobꞌal kaw ay yelapnoj bꞌay tzꞌonhan hex,
kat heyay tzꞌonhno sat txꞌotxꞌ tajin txꞌotxꞌ,
yuto haꞌ ebꞌnaj chitanhtzenilo Moab chiꞌapnipaxo ebꞌnaj teyinh kat kexistanhtzenilo ebꞌnaj,
chiyuchkꞌanto ebꞌnaj iskꞌubꞌal hekonhobꞌ.
Hex ah konhobꞌ Aroer okanhwe linhno istiꞌla bꞌeh, kat kam heyilni.
Qꞌambꞌewe tet makta lanhan yelkanh yu iskolnilo isbꞌa: “¿Tzet mayuhi?” kexchi.
Okkano Moab yinh txꞌixwilal, yuto alaxayo isyaꞌtajil yibꞌanh.
Oqꞌanhwej yinh kaw ip yu bꞌiskꞌulal yinh Moab.
Halwe bꞌey istiꞌla haꞌ Arnón tato maꞌuchkꞌalaxkanto Moab,» xhi Komam.
Alaxayo isyaꞌtajil yibꞌanh ej konhobꞌ ayayo sat ej akꞌal,
haꞌ ton konhobꞌ Holón, konhobꞌ Jahaza, konhobꞌ Mefaat,
konhobꞌ Dibón, konhobꞌ Nebo, konhobꞌ Bet-diblataim,
konhobꞌ Quiriataim, konhobꞌ Bet-gamul, konhobꞌ Bet-meón,
konhobꞌ Queriot, konhobꞌ Bosra, yebꞌ yibꞌanh sunil konhobꞌ ay yul Moab;
konhobꞌ kawil yeko yebꞌ konhobꞌ nahat yehiloj.
Haꞌ Komam Jahawil, chalni hakaꞌ tiꞌ: «Haꞌ yip Moab matanhkaniloj,
haꞌ isqꞌabꞌ kaw helan yinh howal maqꞌahkantoj.
¡Ukꞌtzewekanh ebꞌnaj ah Moab yuto kaw yikanh isbꞌa winhan, hanin Yahawilintiꞌan!
¡Chisbꞌalobꞌtanhe isbꞌa ebꞌnaj Moab yibꞌanh isxaw, kat istzebꞌi anma yinh ebꞌnaj!
Hex Moab ¿tom machi kextzebꞌi, hebꞌuchwa yinh konhobꞌ Israel?
¿Tom hakaꞌ elqꞌom ye ebꞌnaj yul hesat, yuxin hak tuꞌ yu heyahni ebꞌnaj?
Hex Moab bꞌejbꞌekano hekonhobꞌ,
kat heto heyebꞌano hebꞌa yulaj iskꞌul chꞌen nime chꞌen hakaꞌ noꞌ kuwis chiswatxꞌe yatut istiꞌla chꞌen chꞌen ayko satla witz.
Wohtajan hanta isloloꞌal anma ah Moab, yebꞌ kaw chiyikanh isbꞌa,
yebꞌ kaw istzan yaniko ismay, yebꞌ kaw leqꞌtiꞌ chute isbꞌa, yebꞌ kaw kanhye chute isbꞌa;
kaw nohna yanma yu loloꞌal,» xhi Komam.
Chalnipaxo Komam Jahawil: «Wohtajan ta lemannhetikꞌati ishowal anma ah Moab,
yajaꞌ matzet chiyiqꞌ yinh, wohtapaxojan isloloꞌal,
yajaꞌ nabꞌanhe,» xhi Komam.
Yuxin chinoqꞌan yu bꞌiskꞌulal yinh sunil anma ah Moab,
kat woqꞌpaxojan yu bꞌiskꞌulal yinh anma ay yul konhobꞌ Kir-hares.
Hex ah konhobꞌ Sibma chinoqꞌan teyinh hakaꞌ yu yoqꞌ anma yinh konhobꞌ Jazer;
hex ah Sibma lahan hex hakaꞌ isqꞌabꞌ teꞌ uva, to lekꞌo yibꞌanh haꞌ mar,
isqꞌaxpon teꞌ masanta apni lekꞌno teꞌ yibꞌanh haꞌ mar bꞌey Jazer,
yajaꞌ xin tanhtzelaxilo sat teꞌ uva tuꞌ, teꞌ sat kaw yihxa.
Matxa chiꞌabꞌelax bꞌit yet tzalahilal,
xolaj tzꞌunubꞌ kaw kꞌul chu sat txꞌotxꞌ Moab,
matxa teꞌ uva chixanhlaxilti yal bꞌay chitikꞌa xanhlax teꞌ,
matxa chiꞌabꞌelax bꞌit chiꞌalaxiko yet chixanhobꞌtanhelax teꞌ,
haxa oqꞌil chiꞌabꞌelax selelo bꞌit yet tzalahilal.
Haꞌ anma ah Hesbón kaw chiꞌel yaw yu isyaꞌtajil, chitaapni yel yaw bꞌey Eleale yebꞌ bꞌey Jahaza, abꞌelaxpaxo yel yaw bꞌey Zoar masanta bꞌey Horonaim, yebꞌ bꞌey Eglat-selesiyá; tajkanokanh ej isnuqꞌ ha haꞌ bꞌey Nimrim.
Chalnipaxo Komam Jahawil: «Chintanhtzekanilojan xol ebꞌnaj Moab makta chiyalte isxahanbꞌal iswiꞌla witz nahat yekanh yebꞌ makta chisnhus teꞌ pom tet istioxh. Yuxin hakaꞌ yoqꞌ flauta yet ay bꞌiskꞌulal, hak tuꞌ yoqꞌ wanmahan yinh anma ah Moab, hakpax tuꞌ xin yoqꞌ wanmahan yinh anma ah Kir-hares yuto xatanhkanilo isqꞌalomal. Haꞌ sunil ebꞌnaj winaj iskꞌupilo xil iswiꞌ, yinipaxilo ebꞌnaj xil istiꞌ, yanipaxiko ebꞌnaj islahwilal isqꞌabꞌ, yanipaxiko ebꞌnaj xilqꞌape yet bꞌiskꞌulal yinh,» xhi Komam.
Yalnipaxo Komam: «Sunil yibꞌanhla yakꞌalil teꞌ nha bꞌey Moab yebꞌ yulajla calla, haxanhkꞌanhe oqꞌil chꞌabꞌelaxi, yuto hanin Yahawilintiꞌan, chiwalan ta chiwayojan isyaꞌtajil yibꞌanh Moab, kat istanhkanilo hakaꞌ chu ismaqꞌlaxpoho hunu xi matxa chiꞌochelaxi. ¡Kaw tzꞌayojabꞌ hekꞌul yinh Moab yuto xaꞌay isyaꞌtajil yibꞌanh! ¡Haꞌ anma Moab meltzo yintaj istxꞌixwikanh! Haꞌ Moab, ok anma bꞌuchwal yinh, isxiwkanh sunil konhobꞌ ayko yinhla ishoyanil yilni,» xhi Komam.
Yuto hak tiꞌ yu yalnipaxo Komam Jahawil:
«Haꞌ ebꞌnaj ayko ishowal yinh Moab
chihul lemna ebꞌnaj yaqꞌaꞌko howal yinh hakaꞌ chu yay lemna noꞌ tꞌiw leyanto isxikꞌ.
Chitzabꞌlaxayo konhobꞌ ay yul ismajul Moab yebꞌ konhobꞌ kaw kꞌul yeko iskꞌubꞌal.
Hayet huneꞌ tzꞌayik tuꞌ haꞌ ebꞌnaj winaj ah Moab kaw helan yinh howal,
chixiwkanh yanma ebꞌnaj hakaꞌ isxiwkanh yanma ix ix lanhan iswatxꞌi iskꞌul.
Haꞌ Moab chitanhtzelaxkaniloj,
matxa konhobꞌo chꞌelkanikoj yuto kaw yikanh isbꞌa insatajan.
Hanin Yahawilintiꞌan chiwalan: Haꞌ anma ah Moab chiꞌok xiwkilal yinh,
chiwatxꞌelaxo holan yul isbꞌeh, kat yalaxayo txꞌanh lasu sataj.
Haꞌ mak chiꞌelkanh yu xiwkilal chitokano yul holan,
haxa mak chiꞌahti yul holan tuꞌ chiꞌaykꞌay yul txꞌanh lasu,
yuto hanin Yahawilintiꞌan chiwitijan isyaꞌtajil yibꞌanh Moab,
chihul istiempohal bꞌay chistohla ismul, xhi Komam.
Haꞌ bꞌey Hesbón iskol isbꞌa makta matxa yip yu yelkanh; yajaꞌ haꞌ bꞌey Hesbón tuꞌ,
iskonhobꞌ naj rey Sehón elti xaj qꞌa qꞌaꞌ yinh, isto lebꞌo qꞌaꞌ tuꞌ, isnhusnito txꞌotxꞌ Moab,
yebꞌ anma ah Moab, anma iswiꞌehal kaw loloꞌ chute isbꞌa.
¡Kꞌanchꞌan hach Moab! ¡Matanhkanilo konhobꞌ chiyiyo isbꞌa tet tioxh Quemos!
Haꞌ hekꞌahol ilaxkanto ebꞌnaj preso nan konhobꞌal,
yebꞌ hekutzꞌin ilaxpaxkanto preso nan konhobꞌal.
Yajaꞌ chiwalan ta haꞌ yinh islahobꞌal tzꞌayik
chiwaqꞌ meltzohojan ebꞌnaj Moab tuꞌ iskonhobꞌ hunelxa,» xhi Komam Jahawil.
Hata bꞌey tiꞌ chitanhkano isyaꞌtajil Moab.
	[al]48:2 Hesbón, haꞌ iskonhobꞌ naj Sehón, naj isreyal ebꞌnaj amorreo, ayko xin xol hunteqꞌan konhobꞌ aqꞌlax tet yaꞌ Gad yebꞌ yaꞌ Rubén, yajaꞌ yinh tzujanilxa aykꞌay konhobꞌ tuꞌ yul isqꞌabꞌ ebꞌnaj moabita, Nm. 21:25-30; Jos. 13:17,26

Hal-laxkano isyaꞌtajil chihul yibꞌanh ebꞌnaj amonita
Hak tiꞌ yu istzotel Komam Jahawil yibꞌanhilo ebꞌnaj amonita:
«¿Tom machi yuninal ebꞌnaj Israel? ¿Tom machi iskꞌahol ebꞌnaj Israel bꞌay kankano istxꞌotxꞌ,
yuxin haꞌ hunteqꞌan anma chiyiyo isbꞌa tet tioxh Milcom majnhehayo istxꞌotxꞌ yaꞌ Gad?
¿Tzet yinh xin ebꞌnaj amonita ay yulajla iskonhobꞌ ebꞌnaj yuninal yaꞌ Gad tuꞌ?
Yajaꞌ hanin Yahawilintiꞌan, chiwalan ta chiꞌapni istzꞌayikal bꞌay chiꞌabꞌelax aw yet howal bꞌey konhobꞌ Rabá,
isniman konhobꞌ ebꞌnaj amonita. Haꞌ konhobꞌ Rabá tuꞌ chiꞌuchkꞌalaxkantoj, qꞌalemxanhe chꞌelkanikoj,
kat istzꞌato sunil iskonhobꞌ ebꞌnaj amonita tuꞌ yu qꞌa qꞌaꞌ, kat ismeltzopaxo iskonhobꞌ ebꞌnaj Israel yul isqꞌabꞌ hunelxa.
¡Hex konhobꞌ Hesbón okanhwe yinh bꞌiskꞌulal yuto tanhtzelaxkanilo konhobꞌ Hai!
Hex iskutzꞌin ebꞌnaj ah Rabá ¡okanhwe yinh bꞌiskꞌulal, aweko xilqꞌape yet bꞌiskꞌulal teyinh!
¡Oqꞌanhwej ekꞌanhwe hoyon yul konhobꞌ yu takkꞌulal!
Yuto ilaxto hetioxh Milcom presohal,
hun xin yu yilaxto ebꞌnaj sacerdote yebꞌ ebꞌnaj yahaw konhobꞌ yinta hetioxh tuꞌ.
¿Tzet yinh xin kaw loloꞌ cheyute hebꞌa yu hetxꞌotxꞌ kaw akꞌal, kaw yax sat?
Hex konhobꞌ kaw manhkꞌom hex tiꞌ, wal tinanh xaꞌetaxkanto hetxꞌotxꞌ kaw akꞌal, yax sat.
Hex tiꞌ haꞌ yinh heqꞌalomal kaw chikawxi hekꞌul, cheyalni: “¿Maktaxka chisje yul howal jinh?” kexchi.
Hanin Yahawil kaw aykano yip, chiwatojan xiwkilal teyibꞌanh.
Yuxin haꞌ sunil konhobꞌla ayko yinhla hehoyanil chexaqꞌni xiwoj,
chextzumbꞌelaxilo yul hekonhobꞌ, matxa mak xin chexkutxbꞌanikoj.
Yajaꞌ hanin Yahawilintiꞌan,
chiwalan ta haxa yet islahobꞌal chiwaqꞌ meltzohojan ebꞌnaj ah Amón tiꞌ bꞌey iskonhobꞌ hunelxa,» xhi Komam.
Hal-lax isyaꞌtajil chihul yibꞌanh konhobꞌ Edom
Komam Jahawil, Yahawil yinh Sunil, hak tiꞌ yalni yinh ebꞌnaj Edom hakaꞌ tiꞌ:
«¿Tom matxa helanile bꞌey konhobꞌ Temán?
¿Tom xatanhkanilo ishelanil ebꞌnaj winaj kaw helan?
¿Tom maꞌetaxkanto ishelanil ebꞌnaj tuꞌ?
¡Hex ah Dedán, elanhwekanh, meltzanhwe teyintaj, ebꞌawe hebꞌa yulaj holan nahat yich!
Yuto chintanhtzelojan iskonhobꞌ naj Esaú, xaꞌapni istiempohal bꞌay chiwayojan isyaꞌtajil yibꞌanh ebꞌnaj edomita tiꞌ. [am].
Qꞌinalo ta chꞌapni ebꞌnaj uxum uva yilal chákano hunta yachan teꞌ xol istel.
Qꞌinalo ta chꞌapni ebꞌnaj elqꞌom yet aqꞌbꞌalil teyinh hanhe tzet kaw chiꞌokniko yu ebꞌnaj, haꞌ chiyito ebꞌnaj.
Yajaꞌ wal hinan matxa hunu tzet chiwakanojan bꞌey Edom, iskonhobꞌ naj Esaú,
hakaꞌta kaw chintꞌilbꞌakanojan naj,
chiwinilojan yenhel tzetaj iswatxꞌe yinh ewantajil, matxa chu yebꞌanto isbꞌa.
Chitanhtzelaxkanilo yuninal ebꞌnaj ah Edom,
kat istanhtzelaxpaxilo yuxhta ebꞌnaj yebꞌ konhobꞌ ayayo yinhla ishoyanil iskonhobꞌ ebꞌnaj. Matxa hunu mak chikankanoj.
Haꞌ yuninal ebꞌnaj chikankano mebꞌaꞌil haninxahan chiwaqꞌ chꞌibꞌojan,
haxa ebꞌix hunix chikankanoj, winhan chikawxi iskꞌul ebꞌix,» xhi Komam.
Yuto hak tiꞌ yu yalnipaxo Komam Jahawil hakaꞌ tiꞌ: «Haꞌ anma mach yeto ay yay isyaꞌtajil yibꞌanh, haꞌ tinanh yinh kaw yeli yilal yay isyaꞌtajil yibꞌanh. ¿Haꞌ tom xin hex chexkolcha tet sunil isyaꞌtajil yilal yay teyibꞌanh? Wal xin mach chexkolchahi, yinh kaw yeli chꞌay isyaꞌtajil teyibꞌanh hakaꞌto chꞌaqꞌlax howla vino teyet,» xhi Komam. Yalnipaxo Komam: «Waqꞌ bꞌinaho inbꞌihan, walnihan ta haꞌ konhobꞌ Bosra chiꞌuchkꞌalaxkantoj, kaw tzꞌinan chukanoj, kat yaykano tzꞌaktiꞌ yibꞌanh, kat yokkano yinh txꞌixwilal. Haxa sunil konhobꞌ ay yul ismajul Bosra tuꞌ chitanhtzelaxkanilo yinh hunelnhe,» xhi Komam.
Xawabꞌehan ta haꞌ Komam Jahawil chejnhe huneꞌ naj chejabꞌ yalno tet sunil nimeta konhobꞌ hakaꞌ tiꞌ:
«Kutxbꞌaweko hebꞌa, kat heto yinh Edom, ahanhweto heyaqꞌaꞌ howal yinh,» xhi Komam.
Yalnipaxo Komam: «Wal tinanh matxa yelapno chexelkaniko xolaj nimeta konhobꞌ yul insatan,
kaw chexyahlaxkano xol heyet anmahil.
Haꞌ hewinajil chiꞌalaxikoj yebꞌ isloloꞌal heyanma, haꞌ kexaqꞌni subꞌchahoj.
Haꞌ yulaj chꞌen nhachꞌen ay satla chꞌen nime chꞌen ay iswiꞌla witz ay hex.
Waxanhka kaw nahat cheyakanh heyatut hakaꞌ noꞌ tꞌiw chiswatxꞌe yatut satla chꞌen nime chꞌen kaw nahat yekanh,
ha tuꞌ chexinqꞌojaytijan.
Haꞌ konhobꞌ Edom chiꞌuchkꞌalaxtoj,
sunil mak chꞌekꞌto iskawilal Edom tiꞌ chitakkanh iskꞌul,
kat isxiwkanh yet chilni sunil isyaꞌtajil chiꞌay yibꞌanh Edom tiꞌ.
Hanin Yahawilintiꞌan, chiwalan ta hakaꞌ yu istanhkanilo konhobꞌ Sodoma yebꞌ konhobꞌ Gomorra yebꞌ konhobꞌla ayayo iskawilal.
Hak tuꞌ chu istanhilo konhobꞌ Edom,
matxa mak chikankano yul, nitam hunu chiꞌehayo bꞌey tuꞌ.
Hakaꞌ chu yelti hunu noꞌ bꞌalam xolaj qꞌebꞌtaj ay istiꞌla haꞌ Jordán kat yapni sat cheqꞌanh,
hak tuꞌ chu wapnihan yinh konhobꞌ Edom, konhobꞌ kaw kꞌulchꞌan yebꞌ kaw kanhye chute isbꞌa.
Yuto kaw toxa chintzumbꞌelojan anma ah Edom tuꞌ yul iskonhobꞌ,
hanhe xin mak chinsikꞌilojan haꞌ chiꞌeh yul konhobꞌ tuꞌ.
¿Mak hunu tiꞌ lahan hinan yebꞌi? yebꞌ xin
¿Mak chu yok inselelojan?
¿Mak hunu tanhem anma chisje kinislinhbꞌanan?
Yuxin abꞌewe tzet xaꞌinnahan Hanin Yahawilintiꞌan yinh konhobꞌ Edom,
yebꞌ tzet nabꞌilxa wuhan yinh anma ay bꞌey Temán.
Yinh kaw yeli haꞌ hunteqꞌan anma tiꞌ chitanhtzelaxiloj, kat yuchkꞌalaxto bꞌay aya,
haxa yuninal xin chiꞌilaxto hakaꞌ chu ishatxlaxto nixhte yunin meꞌ.
Kaw chibꞌili txꞌo txꞌotxꞌ yet chitanhilo konhobꞌ Edom, yuto kaw ip chiꞌaykꞌayi,
hata bꞌey haꞌ Kajinh Mar chiabꞌelax istaqꞌwi yul isnuqꞌ.
Haꞌ ebꞌnaj ayko ishowal yinh konhobꞌ Bosra chꞌapni lemna ebꞌnaj howal yinh,
hakaꞌ yapni lemna noꞌ tꞌiw leyanilto xikꞌ.
Hayet huneꞌ tzꞌayik tuꞌ haꞌ ebꞌnaj soldado kaw helan,
chixiwkanh yanma ebꞌnaj hakaꞌ ix ix lanhan iswatxꞌi iskꞌul,» xhi Komam.
	[am]49:8 Naj Esaú yuxhta yaꞌ Jacob ye naj. Naj Esaú ichmame naj yinh ebꞌnaj amonita. Gn. 36

Hal-laxkano isyaꞌtajil chul yibꞌanh konhobꞌ Damasco
Yalnipaxo Komam:
«Haꞌ anma ah Hamat yebꞌ Arfad kaw matxa nawi yu tzet chute isbꞌa,
yuto apni isqꞌumal tet ta chitanhtzelaxilo konhobꞌ Damasco,
haꞌ anma tuꞌ paxilo yip yu xiwkilal, matxa aqꞌankꞌulalo yehi.
Haꞌ anma ah Damasco matxa yip, yajaꞌ ok yinh isnabꞌal yelkanh,
ok niman xiwkilal yinh, isluylunkanh,
yay isyaꞌtajil yibꞌanh, yabꞌen isyaꞌil hakaꞌ isyaꞌil chiyabꞌe ix ix yet lanhan iswatxꞌi iskꞌul.
¡Haꞌ konhobꞌ Damasco kaw chitikꞌa alaxiko ismay,
xabꞌejlaxkanoj! ¡Haꞌ konhobꞌ tuꞌ kaw chitikꞌa kintzalahan yinh!
Hanin, Yahawil yinh sunil, chiwalan:
Haꞌ ebꞌnaj tzehtaj ah Damasco chꞌaykꞌay ebꞌnaj yulaj txonhbꞌal,
kat iskam sunil ebꞌnaj winaj yet howal yet huneꞌ tzꞌayik tuꞌ.
Chiwakojan huneꞌ qꞌaꞌ yinh iskꞌubꞌal konhobꞌ Damasco,
chisnhusnikanto qꞌaꞌ hunteqꞌan ispalacio naj rey Ben-adad,» xhi Komam Jahawil.
Hal-laxkano isyaꞌtajil chiꞌay yibꞌanh konhobꞌ Cedar yebꞌ konhobꞌ Hazor
Yinh konhobꞌ Cedar yebꞌ yinh konhobꞌla ay yul ismajul Hazor, [an]. hunteqꞌan konhobꞌ qꞌoji naj rey Nabucodonosor, isreyal Babilonia, hak tiꞌ yalni Komam Jahawil:
«Ahanhwewanoj, ahanhweto howal yinh konhobꞌ Cedar,
kat hetanhtzenilo ebꞌnaj iskꞌahol ebꞌnaj winaj ay yinh yetkꞌulal bꞌay chiꞌahilo tzꞌayik.
Haꞌ ismantiado ebꞌnaj aykanh yatutoj, yebꞌ iswakax ebꞌnaj cheyitoj;
yebꞌ iscortina ebꞌnaj yebꞌ ismunlabꞌal ebꞌnaj, yebꞌ iscamello ebꞌnaj cheyipaxtoj.
Chꞌel yaw anma yinh kaw ip yinh ebꞌnaj hakaꞌ tiꞌ: “Kaw ay xiwkilal sunil bꞌaya,” xhi.
Yalni Komam Jahawil:
“¡Hex ah Hazor, elanhwekanh! Nahat chextohi,
ebꞌawe hebꞌa yulaj nime holan nahat yich, yuto haꞌ naj Nabucodonosor,
isreyal Babilonia xaꞌok yinh isnabꞌal naj yul yaniko howal teyinh,
xaꞌislahtiꞌnhe isbꞌa naj yebꞌ issoldado yinh tzet chu isqꞌoji teyinh,” xhi Komam.
Chalnipaxo Komam Jahawil:
“¡Ahanhwewanoj, ahanhweto heyaqꞌaꞌ howal yinh konhobꞌ Hazor,
huneꞌ konhobꞌ kaw aqꞌankꞌulal yehi!
Kaw matzet chal iskꞌul, machi ispultahil iskonhobꞌ,
machipaxo istel ispultahil yatut, haꞌ huneꞌ konhobꞌ tuꞌ kaw ischukil.
Chꞌelqꞌalaxto iscamello yebꞌ iswakax ebꞌnaj ah Hazor tuꞌ,
chiwaqꞌni sajlemotojan ebꞌnaj sunil bꞌayejtuꞌwal, kaw nahat chinqꞌojkantojan ebꞌnaj.
Chiwaqꞌtijan sunil isyaꞌtajil yibꞌanh ebꞌnaj bꞌayxanhetuꞌwal ay ebꞌnaj,” xhi Komam.
Chalnipaxo Komam: Haꞌ konhobꞌ Hazor chimeltzokaniko yatuto noꞌ oj, kaw chitzꞌinhtzꞌonkanoj,
matxa anma chikankanoj, matxapaxo anma chiꞌehayo sat txꞌotxꞌ,» xhi Komam.
	[an]49:28 Konhobꞌ Cedar yebꞌ Hazor, árabe ebꞌnaj ay bꞌey tuꞌ, ayayo iskonhobꞌ ebꞌnaj sat txꞌotxꞌ desierto yinh yetkꞌulal bꞌay chiꞌahilo tzꞌayik yinh haꞌ Jordán. Gn. 25:13; Sal. 120:5

Hal-laxkano isyaꞌtajil chiꞌay yibꞌanh konhobꞌ Elam
Istzotiꞌ Komam Jahawil hul tet yaꞌ Jeremías, ischejabꞌ Komam, yibꞌanhilo ebꞌnaj Elam, yet yichiko yaꞌ Sedequías reyal bꞌey Judá.
Hak tiꞌ yalni Komam Yahawil kaw aykano yip:
«Chinqꞌahtojan islitꞌ ebꞌnaj soldado ah Elam, bꞌay kaw chikawxi iskꞌul.
Chiwaqꞌtijan howal yinh ebꞌnaj Elam sunil bꞌayejtuꞌwal,
hakaꞌto chiwatijan nime jaqꞌeqꞌ yibꞌanh, kat yijlaxkanh yu.
Machi hunu konhobꞌ tiꞌ bꞌay machi sajlemito anma ah Elam yet chꞌelkanh.
Haꞌ anma ah Elam chiwakojan xiwkilal yinh sata ebꞌnaj soldado chiꞌaniko howal yinh,
kat isxiwkanh sata ebꞌnaj chisaywa yu ismaqꞌlaxkamoj.
Yalnipaxo Komam: “Chiwitijan isyaꞌtajil yibꞌanh anma ah Elam,
chiwanayojan inhowalan yibꞌanh ebꞌnaj,” xhi Komam Jahawil.
Yalnipaxo Komam: “Chiwatijan howal,
kat istzumbꞌelaxikꞌoj kat istanhtzelaxkanilo ebꞌnaj Elam yu espada.
Chinokan yahawilo yinh konhobꞌ Elam,
chintanhtzelojan ebꞌnaj rey yebꞌ ebꞌnaj yahaw yinh konhobꞌ Elam,” xhi Komam.
Yalnipaxo Komam: Yajaꞌ yinh islahobꞌal tzꞌayik chiwaqꞌmeltzohotijan anma Elam
yul iskonhobꞌ tiꞌ hunelxa,» xhi Komam Jahawil.
Hal-lax isyaꞌtajil chiꞌay yibꞌanh ebꞌnaj ah Babilonia
Tzotiꞌ yal Komam Jahawil tet yaꞌ Jeremías ischejabꞌ, yibꞌanhilo ebꞌnaj ah Babilonia:
«Pujbꞌawekꞌo hunteqꞌan tzotiꞌ tiꞌ tet nimeta konhobꞌ,
cheyaqꞌni ohtanhelaxoj, cheyanikanh qꞌap bandera,
matzet cheyebꞌayoj, yilal heyalnilo hakaꞌ tiꞌ:
“¡Haꞌ konhobꞌ Babilonia xatanhiloj,
haxa tioxh Bel kankano yinh txꞌixwilal, haxa tioxh Merodac maqꞌbꞌilxa pohoj!
¡Haꞌ yechel tzetaj ye tuꞌ watxꞌebꞌil yu ebꞌnaj, etabꞌilxatoj.
Haꞌ hunteqꞌan tioxh chiyal Babilonia isdiosaloj xatanhtzelaxkaniloj!
Haꞌ bꞌey norte tit huneꞌ niman konhobꞌ yaqꞌaꞌko howal yinh Babilonia,
kaw chitzꞌinhzꞌonkano Babilonia yu, matxa hunu anma kan yul konhobꞌ,
nitam hunu no noqꞌ kani; sunil xiwkanh istokanoj,” xhi Komam.
Haꞌ yinh hunteqꞌan tzꞌayik tuꞌ hun chu ismeltzoti ebꞌnaj Israel yebꞌ ebꞌnaj Judá,
kaw chꞌoqꞌi yet chꞌekꞌi, kat kinissaynihan, hanin Yahawilintiꞌan, isDiosal.
Chisqꞌambꞌen ebꞌnaj isbꞌelal konhobꞌ Sión,
kat istit ebꞌnaj konhobꞌ Sión chalni ebꞌnaj:
“¡Titanhwej, kokutxbꞌaweko kobꞌa,
kat komeltzoko yul isqꞌabꞌ Komam Jahawil,
kat kowatxꞌen hunu kotrato yebꞌ Komam!
¡Huneꞌ trato aynhetikꞌa yinh sunilbꞌal ej tiempo,
matxa bꞌaqꞌinhal tiꞌ xin chikonahulnhetoj!” xhi ebꞌnaj.
Haꞌ inkonhobꞌtiꞌan lahan hakaꞌ noꞌ meꞌ chikꞌayikꞌoj,
haꞌ ebꞌnaj istanhemal inkonhobꞌan aqꞌni kꞌayotoj,
yaqꞌ kꞌayoto ebꞌnaj inkonhobꞌan iswiꞌla witz.
Yijbꞌakꞌo ebꞌnaj inkonhobꞌan iswiꞌla witz yebꞌ yinhla wonhan,
yaqꞌni kꞌayoto ebꞌnaj hakaꞌ noꞌ meꞌ chisnahulnheto ispeyabꞌil bꞌay chiwayi.
Haxa yet yilchayo inkonhobꞌan yu sunil ebꞌnaj ayko ishowal yinh,
ismaqꞌnikamo ebꞌnaj hakaꞌ chu iskꞌuxnayto noꞌ oj noꞌ meꞌ.
Chilayalni ebꞌnaj yinh inkonhobꞌan hakaꞌ tiꞌ:
“Machi komul yinh huneꞌ tiꞌ, yuto haꞌ anma Israel tiꞌ yako ismul tet Yahawil,
tet Dios istoholalnhe chiswatxꞌe, Dios bꞌay kawxi iskꞌul yichmam ebꞌnaj,” xhi ebꞌnaj.
Hex inkonhobꞌtiꞌan, elanhwe yul konhobꞌ Babilonia,
elanhwe sat istxꞌotxꞌ ebꞌnaj caldeo.
Lahanojabꞌ cheyute hebꞌa hakaꞌ noꞌ icham chiw, chibꞌabꞌi sata hunmajan noꞌ meꞌ.
Yuto chiwitijan hunteqꞌan nimeta konhobꞌ ay bꞌey norte, chiskutxbꞌako isbꞌa,
chiswatxꞌen isbꞌa, kat yahto yanoko howal yinh konhobꞌ Babilonia;
hunteqꞌan konhobꞌ tuꞌ kaw helan yinh howal,
hayet chiqꞌojwa yu islitꞌ mach chikꞌaywahi.
Chꞌelqꞌalaxto sunil tzetaj ay ebꞌnaj caldeo yu hunteqꞌan konhobꞌ tuꞌ,
chiyinito sunil tzet chal iskꞌul,» xhi Komam Jahawil.
Yalnipaxo Komam: «Yuto hex caldeo hex tiꞌ kaw kextzala yet heyetanto inmajulan;
hex tiꞌ kaw noh hekꞌul yu tzetaj heyelqꞌalo tet inkonhobꞌan,
hakaꞌ noꞌ qꞌopo wakax kaw chinoh iskꞌul bꞌay kaw ay telaj,
kaw kextzala hakaꞌ noꞌ cheh chiꞌekꞌ kꞌirlahi.
Haꞌ hekonhobꞌ bꞌay kexpitzkꞌahi hakaꞌta hemiꞌ,
chikankano yinh txꞌixwilal, matxa chinawi yu tzet chute isbꞌa.
Haꞌ chikankano yinh islahobꞌal yinh ej konhobꞌ kat ismeltzokaniko desiertohal, matxa mak chiꞌehayo sat.
Yu chitit ishowal Komam yinh Babilonia,
yuxin matxa anma chꞌehayo yul konhobꞌ tuꞌ, wal xin kaw tzꞌinan chukano yinh hunelnhe.
Sunil mak chꞌekꞌto iskawilal Babilonia kaw chikꞌay iskꞌul yilni,
kat isbꞌuchwa yinh yu isyaꞌtajil hul yibꞌanh.
¡Txolbꞌawe hebꞌa kat hehoynayo konhobꞌ Babilonia;
sunil hex kaw helan heqꞌojwa yu teꞌ litꞌ, kaw chexqꞌojwato yinh konhobꞌ yu helitꞌ!
¡Machi xin chebꞌej heqꞌojnito isbꞌaqꞌ helitꞌ tuꞌ, yuto haꞌ anma tuꞌ kaw ay ismul tet Komam Jahawil!
¡Elojabꞌ heyaw yinhla ishoyanil Babilonia, cheyalni ta cheyako howal yinh!
¡Lanhan istanhilo Babilonia, lanhan yaykꞌay istorrehal, lanhan yaykꞌay iskꞌubꞌal!
¡Haꞌ huneꞌ tiꞌ ispaj selel chaqꞌ Komam Jahawil tet!
¡Hakexpax tuꞌ, pajtzewe tet, haꞌ tzet iswatxꞌe yinh ej konhobꞌ haꞌ chewatxꞌepaxo yinh!
Tanhtzewelo ebꞌnaj tzꞌunum tzꞌunubꞌ ah Babilonia,
yebꞌ ebꞌnaj chikꞌupnikanh sat istzꞌunubꞌ yet yok hatxꞌo.
Hayet chiꞌichiko howal bꞌey Babilonia sunil anma nan konhobꞌal ay yul konhobꞌ tuꞌ chimeltzoto yul iskonhobꞌ;
hununtajil yelkanh anma tuꞌ, kat ismeltzo sat istxꞌotxꞌ.
Hakaꞌ noꞌ meꞌ kꞌaynatoj, tzumbꞌebꞌilikꞌo yu noꞌ bꞌalam,
hak tuꞌ ye anma Israel.
»Haꞌ yinh bꞌabꞌelal, haꞌ naj rey ah Asiria aqꞌni kꞌayoto, lahwi tuꞌ, haxa naj Nabucodonosor, isreyal Babilonia, haxa kaw tanhtzenkaniloj. Yuxin hak tiꞌ yalni Komam Jahawil, yahawil kay aykano yip, isDiosal Israel: Haninan chiwayojan isyaꞌtajil yibꞌanh naj isreyal Babilonia, yebꞌ yibꞌanh istxꞌotxꞌ, hakaꞌ yu wanayojan isyaꞌtajil yibꞌanh naj isreyal Asiria.
Chiwaqꞌ meltzohojan anma Israel sat istxꞌotxꞌ hunelxa,
chisloni sunil tzet chꞌel sat txꞌotxꞌ Carmelo, txꞌotxꞌ Basán,
txꞌotxꞌ chewal txꞌotxꞌ Efraín yebꞌ txꞌotxꞌ Galaad;
kaw xin aynhetikꞌa tzet chislo bꞌey tuꞌ, kaw nohnanhetikꞌa iskꞌul.
Hayet huneꞌ tiempohal tuꞌ, xhi Komam Jahawil, chisaylax ismul Israel, yajaꞌ matxa chiꞌilchalo ismul,
hakpax tuꞌ anma ah Judá machi ismul chiꞌilchaloj,
yuto chiwaqꞌ nimankꞌulalan yinh ismul anma Israel yebꞌ anma Judá chitokankanoj.
¡Hanin Yahawilintiꞌan chexinchejan:
Ahanhweto heyaqꞌaꞌko howal yinh konhobꞌ Merataim yebꞌ yinh anma ay bꞌey Pecod,
okanhwe tzujno yintaj, kat hetanhtzenkaniloj,
kat hewatxꞌen sunil hakaꞌtikꞌa walnihan teyet tiꞌ!» xhi Komam.
¡Kaw chibꞌili yaqꞌlax howal sat txꞌotxꞌ Babilonia,
lanhan yay niman isyaꞌtajil yibꞌanh txꞌotxꞌ!
¡Haꞌ Babilonia lahantikꞌa yip hakaꞌ hunu martillo ismaqꞌ poho ej konhobꞌ sat txꞌo txꞌotxꞌ tiꞌ!
¡Yajaꞌ wal tinanh xin xaqꞌahkantoj, xamaqꞌlaxpohoj!
¡Haꞌ anma ay yulajla nimeta konhobꞌ kaw chixiw yabꞌen niman isyaꞌtajil ay yibꞌanh Babilonia!
Yalni Komam: «Hex ah Babilonia wayojan txꞌanh lasu tesataj, machi xin heyil heyay yul txꞌanh,
kexkankano preso yul txꞌanh, yuto heyaqꞌtij inhowalan,» xhi Komam Yahawil.
Hanin Yahawilintiꞌan inhajan inkꞌuwanbꞌalan bꞌay ay munlabꞌal yet howal,
winahtijan yu inyenilojan inhowalan.
Hanin Yahawil, kaw aykano yip, haꞌ huneꞌ tiꞌ inwatxꞌehan sat istxꞌotxꞌ ebꞌnaj caldeo.
Hex konhobꞌ kaw nahat ayexkantoj,
titanhwe heyaqꞌaꞌko howal yinh Babilonia.
Hajwelti tzet chislo tenbꞌabꞌil. Meltzoweko hunteqꞌan konhobꞌ tuꞌ hakaꞌ huntenan yekꞌlenal nha,
kat hetanhtzenkaniloj.
Potxꞌwekamo sunil noꞌ tzehla wakax; iweto bꞌey kambꞌal.
¡Ay kaw kꞌanchꞌan ebꞌnaj ah Babilonia,
yuto xaꞌapni istzꞌayikal yebꞌ xin istiempohal bꞌay chiꞌay isyaꞌtajil yibꞌanh ebꞌnaj!
Haꞌ anma Israel ay bꞌey Babilonia elkanh, ismeltzo bꞌey konhobꞌ Sión,
yok yalno yinh tzet yu yaqꞌni Komam Jahawil,
isDiosal, ispaj selel tet anma ah Babilonia tuꞌ yu ej istxꞌojal iswatxꞌe.
Yaqꞌnipaxo Komam ispaj selel tet yuto yuchkꞌato ebꞌnaj Yatut Komam.
Yalni Komam: «Hex yet howal kaw helan hex heqꞌojwa yu teꞌ litꞌ,
kutxbꞌaweko hebꞌa kat heyaniko howal yinh Babilonia.
Watxꞌewekanh hemantiado yinhla ishoyanil konhobꞌ.
Matxahojabꞌ hunu ebꞌnaj ah konhobꞌ chiꞌelkanh,
aqꞌwe ispaj selel tet hakaꞌtikꞌa tzet iswatxꞌe,
yuto haꞌ hunteqꞌan anma tiꞌ kaw yikanh isbꞌa insatajan,
hanin Yahawilintiꞌan, isDiosal Israel, hanin machi istxꞌojal winhan.
Yuxin haꞌ ebꞌnaj tzehtaj chiꞌaykꞌayi, kat yekꞌ pakꞌla ebꞌnaj yul txonhbꞌal,
hakpax tuꞌ ebꞌnaj winaj yet howal chitanhkanilo ebꞌnaj yinh huneꞌ tzꞌayik tuꞌ.
Hanin Yahawilintiꞌan, yahawil yinh sunil, chiwalan:
Hex ah Babilonia, hex kaw loloꞌ cheyute, chiwiti inhowalan teyinh;
xaꞌayilo istzꞌayikal bꞌay chiꞌay isyaꞌtajil teyibꞌanh.
Haꞌ anma ah Babilonia kaw loloꞌ chute isbꞌa, chitxaqꞌmohi,
kat yaykꞌaykanoj, machi xin mak chikolwa yinh yinikanh.
Chintzujbꞌakojan qꞌaꞌ yinh iskonhobꞌ,
chinnhusnipaxkantojan sunil ej konhobꞌ hoyaniko yinh.
Haꞌ Komam Jahawil kaw aykano yip, halni hakaꞌ tiꞌ:
Haꞌ ebꞌnaj Israel yebꞌ ebꞌnaj Judá kaw etalax ebꞌnaj yu anma bꞌay ilaxto preso,
machi xin isje hunteqꞌan anma tuꞌ isbꞌejtzo ebꞌnaj.
Haꞌ Komam chikolni ebꞌnaj, kaw aykano yip Komam.
Komam Yahawil yinh sunil, hak tuꞌ isbꞌi Komam.
Haꞌ Komam chiwatxꞌen istoholal yinh ebꞌnaj, chꞌaqꞌni aqꞌankꞌulal tet ebꞌnaj yul iskonhobꞌ.
Wal yibꞌanh ebꞌnaj ah Babilonia hanhe xiwkilal chiyatoj.
Chitejlaxkamo ebꞌnaj caldeo yu chꞌen espada, xhi Komam Jahawil.
Yebꞌpaxo anma ay yul konhobꞌ Babilonia, yebꞌ ebꞌnaj yahaw yebꞌ ebꞌnaj winaj kaw ay yitzꞌatil iswiꞌ.
Chitejlaxpaxo kamo ebꞌnaj ahbꞌelom, kat issukbꞌikanilo iskꞌul,
kat istejlaxkamo ebꞌnaj winaj kaw helan yinh howal, kat istanhtzelaxkanilo ebꞌnaj.
Chitejlaxkamo ischeh ebꞌnaj yet howal ay bꞌey Babilonia, kat istanhtzelaxilo iscarruaje ebꞌnaj,
kat istejlaxkamo sunil ebꞌnaj soldado loqꞌbꞌilti hunxa nan konhobꞌal,
kat isxiwkanh ebꞌnaj hakaꞌ ebꞌix ix.
Chꞌaqꞌlelax howal yinh isqꞌalomal ebꞌnaj ah Babilonia, kat yelqꞌalaxtoj.
Chitajkanh ha haꞌ ay bꞌey txꞌotxꞌ tuꞌ yuto haꞌ hunteqꞌan anma kaw nohna iskonhobꞌ yu ej tioxh,
xaꞌetaxto yul iswiꞌ hunteqꞌan anma tuꞌ yu yinayo isbꞌa sata tioxh yahbꞌetaj.
Yuxin haꞌ bꞌey konhobꞌ Babilonia haxanhe noꞌ xoltelajil noqꞌ aya,
yebꞌ noꞌ oj, haxanhe nixhte yunin noꞌ avestruz chiꞌehayoj.
Matxa bꞌaqꞌinhal xin chipoh anma bꞌey tuꞌ; matxa xin yuninal ebꞌnaj chiꞌehayoj.
Hanin Yahawilintiꞌan chiwalan ta hakaꞌ yu wuchkꞌantojan konhobꞌ Sodoma yebꞌ konhobꞌ Gomorra yebꞌ ej konhobꞌ hoyaniko yinh,
hak tuꞌ chukanoj, chitanhkanilo sunil anma,
matxa hunu mak chꞌehayo sat txꞌotxꞌ bꞌey tuꞌ.
Chitit huneꞌ niman konhobꞌ bꞌey txꞌotxꞌ norte, kaw nimajal,
tzetkꞌa ebꞌnaj reyes kaw nahat aya chitita.
Haꞌ hunteqꞌan ebꞌnaj tuꞌ iqꞌbꞌil islitꞌ yebꞌ islanza ebꞌnaj yu, kaw how iswiꞌ ebꞌnaj,
kaw machi tzꞌay iskꞌul ebꞌnaj ispotxꞌni yet anmahil.
Hayet chꞌel yaw ebꞌnaj lahan yaw hakaꞌ haꞌ mar.
Chiꞌahto ebꞌnaj yibꞌanh ischeh. ¡Chiswatxꞌen isbꞌa ebꞌnaj, kat yul ebꞌnaj yaqꞌno howal yinh Babilonia!
Hayet yabꞌen naj rey ah Babilonia huneꞌ tuꞌ, ispaxilo yip isqꞌabꞌ naj yu xiwkilal,
kaw yaꞌ yuko yinh yanma naj hakaꞌ isyaꞌil chiyabꞌe hunu ix ix yet chiwatxꞌi iskꞌul.
Hakaꞌ hunu noꞌ bꞌalam chiꞌelti xolaj qꞌebꞌtaj ay istiꞌla haꞌ Jordán, kat isto sat cheqꞌanh,
hak tuꞌ chu wapni lemnahan yinh konhobꞌ Babilonia,
yuto haꞌ anma ay yul konhobꞌ kaw toxa chintzumbꞌelojan bꞌey tuꞌ,
haxa xin mak chinsikꞌilojan haꞌ chꞌekꞌ yul konhobꞌ tuꞌ. ¿Mak hunu mak tiꞌ chinlahbꞌa hinbꞌahan yebꞌi?
Yebꞌ xin ¿mak hunu chiqꞌoji winhan?
¿Mak hunu naj chitanhen anma chinpitnikojan yinh?
Yuxin hanin Yahawilintiꞌan,
kaw abꞌewe tzet nabꞌilxa wuhan yinh Babilonia yebꞌ tzet chꞌekꞌ yinh innabꞌalan yinh istxꞌotxꞌ ebꞌnaj caldeo.
Yinh kaw yeli, haꞌ yuninal ebꞌnaj caldeo chiꞌilaxtoj hakaꞌ chu ishatxlaxto nixhte yunin meꞌ,
chimaqꞌlaxkamo ebꞌnaj ah Babilonia, kat yuchkꞌalaxkanto bꞌay ay ebꞌnaj.
Hayet yabꞌelax yel aw ta tanhilo Babilonia kaw bꞌili txꞌo txꞌotxꞌ,
haꞌ huneꞌ aw tuꞌ kaw abꞌelaxpaxo yulajla konhobꞌ,» xhi Komam.
Isyaꞌtajil chiyayo Komam Jahawil yibꞌanh Babilonia
Hak tiꞌ yu yalni Komam Jahawil:
«Chiwatojan huneꞌ niman isyaꞌtajil yibꞌanh Babilonia yebꞌ yibꞌanh anma ay yul ismajul Babilonia;
hakaꞌ istit hunu niman howla jaqꞌeqꞌ, yuto haꞌ hunteqꞌan anma tuꞌ, ah lemna howal winhan.
Chinchejtojan ebꞌnaj winaj chitzumbꞌenilo anma ah Babilonia yul iskonhobꞌ
hakaꞌ chu isxunito jaqꞌeqꞌ isqꞌalemal ixim trigo, hak tuꞌ chiꞌutelaxi.
Matxa hunu anma chikan sat istxꞌotxꞌ ebꞌnaj,
yuto haꞌ yinh istzꞌayikal bꞌay chiꞌay isyaꞌtajil yibꞌanh Babilonia,
chiꞌalaxiko howal yinh yu ej konhobꞌ chitit sunil bꞌayejtuꞌwal.
Haꞌ tet ebꞌnaj kaw helan isqꞌojwa yu teꞌ litꞌ
yebꞌ tet ebꞌnaj yet howal kaw helan ispichni istxam iskꞌul yu chꞌen coraza, chiwalan:
“Mach cheyaqꞌ nimankꞌulal yinh ebꞌnaj tzehtaj ah Babilonia, maqꞌbꞌil hepotxꞌni ebꞌnaj,
chetanhtzenpaxkanilo sunil ebꞌnaj winaj yet howal,” kinchihan tet ebꞌnaj.
Haꞌ sunil sat istxꞌotxꞌ ebꞌnaj caldeo chikankano pakꞌno isnimanil anma chipotxꞌlaxkamoj,
kat istejlaxkamo anma yu lanza yulaj calla.
Waxanhka nohilo yul iskonhobꞌ ebꞌnaj Israel yebꞌ Judá yu istxꞌojal iswatxꞌe,
yaniko ismul wetan, yajaꞌ mach bꞌejbꞌilokano ebꞌnaj wuhan hanin isDiosal ebꞌnaj,
Yahawil yinh sunil, machi istxꞌojal winhan.
¡Elanhwekanh yul konhobꞌ Babilonia yu hekolni hebꞌa,
haxinwal mach chexkam yinta anma tuꞌ yu ej ismul yakoj!
Yuto hanin Yahawilintiꞌan chiwaqꞌan ispaj selel tet, istoholo ismul.
Haꞌ Babilonia tiꞌ lahantikꞌa hakaꞌ hunu copa nabꞌa oro yul inqꞌabꞌan,
haꞌ aqꞌni isyaꞌtajil tet ej konhobꞌ ay sat txꞌo txꞌotxꞌ tiꞌ,
hakaꞌto yaqꞌ vino yukꞌuꞌ ej konhobꞌ, iskamtzenilo iswiꞌ yu vino.
Yajaꞌ yinh kaw anhe aykꞌay Babilonia, kaw kokꞌ elkanikoj.
Oqꞌanhwe yinh, cheyiniti bálsamo chiꞌanhteni, kꞌuxantaxka chito anhchahi,» xhi Komam.
Haꞌ ebꞌnaj nan konhobꞌal ay bꞌey Babilonia chihalni: «Xajanhtehanh Babilonia tiꞌ, yajaꞌ machi anhchahi.
Kobꞌejawekanoj, meltzojonhwetoj hununonh kokonhobꞌ,
yuto haꞌ ismul anma ah Babilonia tiꞌ xaꞌahapno satkanh, xapalkꞌonahto yibꞌanh moyan,» xhi ebꞌnaj.
Yalnipaxo ebꞌnaj Israel yebꞌ Judá: «Lanhan isyenilo Komam Jahawil istoholal yinh.
Tonhwe bꞌey konhobꞌ Sión chijalnikꞌo tzet iswatxꞌe Komam Jahawil, koDiosal,» xhi ebꞌnaj.
¡Hex yet howal helan cheyute hebꞌa, yebꞌ helitꞌ cheyaniko chꞌen coraza istxam hekꞌul!
Xayako Komam Jahawil yinh isnabꞌal isreyal Media yul yaniko howal yinh Babilonia,
xaꞌok yinh isnabꞌal Komam istanhtzenilo Babilonia.
Chiyaqꞌ Komam ispaj selel tzet iswatxꞌe,
chispajtzenpaxo Komam ismul yet yuchkꞌanto ebꞌnaj ah Babilonia tiꞌ Yatut Komam. [ao].
¡Awekanh qꞌap bandera yibꞌanh iskꞌubꞌal konhobꞌ Babilonia,
aweko yaqꞌbꞌil isbꞌisil ebꞌnaj soldado yu yiqꞌni yip ebꞌnaj,
aweko istanhemal! Majwanhwe yinh ebꞌnaj yinh ewantajil kat yaykꞌay ebꞌnaj yul heqꞌabꞌ,
yuto haꞌ tzet xaꞌisna Komam Jahawil yinh anma ah Babilonia chiyij isbꞌa yu Komam.
Hex ah Babilonia, hex tiꞌ, ayexayo xolbꞌal haꞌ nime haꞌ, kaw qꞌalomexkanoj,
yajaꞌ wal tinanh maꞌapni istzꞌayikal bꞌay chextanhkaniloj,
chilahwikano tzet ye tuꞌ cheyochekoj.
Haꞌ Komam Yahawil kaw aykano yip, yaqꞌ bꞌinaho isbꞌi, yalni hakaꞌ tiꞌ:
«Haninan chiwaqꞌtijan ebꞌnaj winaj yet howal teyinh,
kat isnohilo sat hetxꞌotxꞌ tiꞌ yu ebꞌnaj, xanhe chꞌekꞌ bꞌulbꞌon ebꞌnaj hakaꞌ noꞌ qꞌul,
kat yahwi ebꞌnaj yinh kaw ip, chalni ebꞌnaj ta chiqꞌoji ebꞌnaj teyinh,» xhi Komam.
Haꞌ Komam Jahawil watxꞌenhe txꞌo txꞌotxꞌ tiꞌ yu yip, iswatxꞌen Komam yul yibꞌanhqꞌinal tiꞌ yu ishelanil,
islehbꞌanto Komam satkanh yet iswatxꞌen yu yitzꞌatil iswiꞌ. [ap].
Hayet chalni Komam, chiswatxꞌen isbꞌa haꞌ nime nhabꞌ yul satkanh;
haꞌ Komam chiꞌinikanh moyan sunil bꞌayejtuꞌwal,
masanta bꞌay chikachnakan apno txꞌo txꞌotxꞌ tiꞌ.
Haꞌ Komam chiwatxꞌen kꞌuh, kat isnhirlahi, chaqꞌni haꞌ nhabꞌ,
haꞌ Komam chiꞌinilo jaqꞌeqꞌ yul yehobꞌal.
Haꞌ sunil ebꞌnaj winaj kaw lutꞌ chute isbꞌa ebꞌnaj yebꞌ xin kaw machi isnabꞌal ebꞌnaj.
Haꞌ ebꞌnaj kaw helan iswatxꞌen tioxh, chilo istxꞌixobꞌal ebꞌnaj yu hunteqꞌan tioxh tuꞌ,
yuto matzet chal yelapnoj, yebꞌ xin mach itzitzoj.
Wal xin kaw matzet chal yelapnoj hunteqꞌan tioxh tuꞌ, yuxin yet ay isbꞌuchlaxi,
hayet chiꞌapni istzꞌayikal isyaꞌtajil kat istanhkaniloj.
Wal Komam Jahawil, isDiosal yaꞌ Jacob mach lahano Komam yebꞌ hunteqꞌan tioxh tuꞌ,
yuto haꞌ Komam watxꞌenhe sunil tzet aya.
Haꞌ Komam sikꞌnilo konhobꞌ Israel iskonhobꞌoj, Komam Yahawil kaw aykano yip, hak tuꞌ isbꞌi Komam.
Yalni Komam Jahawil: «Hex ah Babilonia lahan hex hakaꞌ hunu martillo yul inqꞌabꞌan,
yebꞌ xin lahan hex yebꞌ chꞌen chꞌen yet howal yul inqꞌabꞌan, hex chexinqꞌanan yu hetanhtzenilo nimeta konhobꞌ,
yebꞌ yu hetanhtzenilo ebꞌnaj isreyal ej konhobꞌ.
Hex chexinqꞌanan hepotxꞌnikamo noꞌ cheh, yebꞌ ebꞌnaj chiyaqꞌ howal yibꞌanh noꞌ.
Cheyuchkꞌanto chꞌen carruaje yebꞌ ebꞌnaj chiyaqꞌ howal ayahto yul chꞌen.
Chexinqꞌanpaxojan hepotxꞌnikamo ebꞌnaj winaj yebꞌ ebꞌix ix,
yebꞌ ebꞌnaj ichamta winaj yebꞌ ebꞌnaj tzehtaj yebꞌ ebꞌix qꞌopotaj.
Chexinqꞌanan hetanhtzen ebꞌnaj tanhem meꞌ yebꞌ noꞌ meꞌ chistanhe ebꞌnaj;
chepotxꞌnikamo ebꞌnaj munlawom yebꞌ noꞌ wakax chinhikꞌni teꞌ tꞌokom txꞌotxꞌ.
Chexinqꞌanpaxojan hepotxꞌnikamo ebꞌnaj yahaw konhobꞌ yebꞌ ebꞌnaj iswiꞌehal konhobꞌ.
Hex tiꞌ, hex kaw hex cheyil waqꞌnihan ispaj selel tet ebꞌnaj ah Babilonia
yebꞌ tet ebꞌnaj ah Caldea yu sunil istxꞌojal iswatxꞌe yinh konhobꞌ Sión,» xhi Komam Jahawil.
Yalnipaxo Komam: «Hanintiꞌan chiwakojan howal teyinh hex ah Babilonia.
Lahan hex hakaꞌ hunu niman witz chitanhtzenilo sunil ej konhobꞌ ay sat txꞌo txꞌotxꞌ tiꞌ,
chiwikanh inqꞌabꞌan teyibꞌanh chexintennitojan satla chꞌen nime chꞌen,
chinnhusnitojan hekonhobꞌ, lahan chꞌelkaniko hakaꞌ witz chitzꞌato yul bꞌolobꞌ.
Machi hunu mak tiꞌ chiꞌinikanh chꞌen chꞌen chꞌok istxikino xeꞌal nha bꞌey Babilonia,
machi mak chisikꞌnikanh chꞌen chꞌen chꞌok xeꞌalo nha,
yuto kaw chitzꞌinhzꞌonkano konhobꞌ yinh hunelnhe,» xhi Komam Jahawil.
Yalnipaxo Komam: «Awekanh qꞌap bandera sunil yulaj konhobꞌ yul ismajul Babilonia,
haꞌ chiyeniloj ta yokxa howal yinh.
Cheyoqꞌtzen chꞌen trompeta yulajla nimeta konhobꞌ, kat hewatxꞌen hebꞌa yu hetit yinh howal.
Iskutxbꞌaweko isbꞌa ebꞌnaj ah Ararat, ebꞌnaj ah Mini, ebꞌnaj ah Askenaz, kat yul ebꞌnaj howal yinh.
Saywe hunu naj capitán chiꞌijbꞌali yinh howal, tojabꞌ noꞌ cheh yinh howal,
haꞌ noꞌ cheh tuꞌ lahanxa isbꞌisil noꞌ hakaꞌ isbꞌisil noꞌ qꞌul chꞌekꞌ nhirnhoni.
¡Iswatxꞌehabꞌ isbꞌa nimeta konhobꞌ, kat istit yinh howal.
Tijabꞌ ebꞌnaj isreyal txꞌotxꞌ Media yebꞌ ebꞌnaj capitán yebꞌ sunil ebꞌnaj yahaw konhobꞌ,
yebꞌ sunil ebꞌnaj ay yulaj konhobꞌ ay yul ismajul txꞌotxꞌ Media!» xhi Komam.
Yalnipaxo Komam: «Haꞌ txꞌo txꞌotxꞌ chibꞌilo txꞌotxꞌ, kat isxiwkanh txꞌotxꞌ, yuto chiyij isbꞌa tzet nabꞌil yu Komam Jahawil yinh Babilonia.
Haꞌ Babilonia tuꞌ, kaw tzꞌinan chukanoj, matxa hunu anma chiꞌeyayo yul.
Haꞌ ebꞌnaj soldado ah Babilonia kaw helan, isbꞌej yaqꞌni howal,
ismajchen isbꞌa yul iscuartel, ispaxilo yip, isxiwkanh ebꞌnaj hakaꞌ ebꞌix ix.
Nhuslaxkanto yatut ebꞌnaj, tzilchato ispultahil konhobꞌ tuꞌ.
Xanhe chischale isbꞌa ebꞌnaj chiꞌinito correo yebꞌ ebꞌnaj chejabꞌ
chiꞌinito tzotiꞌ tet naj isreyal Babilonia ta lanhan istanhtzelaxilo iskonhobꞌ naj sunil bꞌayejtuꞌwal.
Haꞌ ebꞌnaj chꞌaqꞌni howal yinh Babilonia ok ebꞌnaj majwal bꞌay chꞌekꞌto anma yul haꞌ,
isnhuslaxto cuartel, isxiwkanh ebꞌnaj winaj yet howal,» xhi Komam.
Yuto hak tiꞌ chute yalni Komam Jahawil kaw aykano yip, isDiosal Israel, hakaꞌ tiꞌ:
«Haꞌ ebꞌnaj ah Babilonia lahan ebꞌnaj hakaꞌ ixim trigo tenanxa,
lanhanxa yapni istzꞌayikal bꞌay chixanhlaxiltij,» xhi Komam.
Haꞌ anma ah Jerusalén, anma ay bꞌey konhobꞌ Sión, halni hakaꞌ tiꞌ:
«Haꞌ naj Nabucodonosor isreyal Babilonia, kaw kokꞌ konhaykanikojan yu naj,
konhiskꞌuxaytojan naj, yinito naj sunil tzet ayonhanh,
hakaꞌ hunu vaso matxa tzet ayayto yul, hak tuꞌ konhyutekanojanh naj.
Konhisbꞌiqꞌaytojan naj hakaꞌ chu isbꞌiqꞌnayto noꞌ dragón no noqꞌ.
Kaw noh iskꞌul naj yinh tzettaj kaw ochebꞌil ayonhanh, konhisxayenkanatijanh naj,
hakaꞌ hunu tzet ye tuꞌ matxa tzet chꞌoknikoj.
Jilaxilojanh yul kokonhobꞌanh yu naj.
Haꞌ istxꞌojal iswatxꞌe ebꞌnaj ah Babilonia jinhanh, haꞌojabꞌ chiwatxꞌelax yinh ebꞌnaj.
Istolahabꞌ ebꞌnaj ah Caldea ismul yet ispotxꞌnikamo ebꞌnaj jet konhobꞌanh,» xhi anma ah Jerusalén.
Yuxin hak tiꞌ yu yalni Komam Jahawil:
«Haninan chinwatxꞌehan istoholal teyinh. Chiwaqꞌnihan ispaj selel tzet iswatxꞌe ebꞌnaj ah Babilonia teyinh,
chiwaqꞌni tajokanhan ismar ebꞌnaj, chiwaqꞌni tajolojan isnuqꞌ yaꞌ ebꞌnaj chukꞌu.
Haꞌ konhobꞌ Babilonia chiꞌaywuynahi isqꞌalemalxanhe chikani, chiꞌokkano yatuto noꞌ oj.
Matxa anma chikan yul konhobꞌ Babilonia, chixiwilo anma yinh, kat isbꞌuchlax yu anma.
Sunil ebꞌnaj ah Babilonia chꞌel yaw ebꞌnaj hakaꞌ noꞌ bꞌalam,
kat yel yaw ebꞌnaj hakaꞌ yel yaw noꞌ nixhte yunin bꞌalam.
Hanin Yahawilintiꞌan chiwalan: Hayet lanhan isqꞌaxnakanh ebꞌnaj yu tzalahilal,
chiwaqꞌni waꞌojan ebꞌnaj yinh kaw kꞌul, chiwaqꞌnihan vino yukꞌuꞌ ebꞌnaj, kat yukꞌikanokanh ebꞌnaj.
Lahwi tuꞌ, kat iswaykanh ebꞌnaj yinh hunelnhe, matxa bꞌaqꞌinhal xin chꞌel iswayanh ebꞌnaj.
Chiwaqꞌtijan ebꞌnaj hakaꞌ noꞌ yunin meꞌ chꞌilaxto bꞌay chipotxꞌlaxkamoj,
yebꞌ hakaꞌ yilaxti noꞌ icham meꞌ yebꞌ noꞌ icham chiw bꞌay chikami,» xhi Komam.
¡Haꞌ anma ah Babilonia xaꞌokkano preso, xatanhiloj,
konhobꞌ kaw chitikꞌa alaxiko ismay yu sunil konhobꞌ ay sat yibꞌanhqꞌinal tiꞌ!
¡Kaw xibꞌtebꞌalxa ye Babilonia yinh anma ay yulajla nimeta konhobꞌ!
Hakaꞌto haꞌ mar tixhmoyo yibꞌanh Babilonia, ismujikanto yalanh haꞌ.
Haꞌ ej konhobꞌ yet Babilonia uchkꞌalaxkantoj,
kaw tzꞌinan yebꞌ xin kaw tajin elkaniko sat istxꞌotxꞌ,
matxa hunu mak tiꞌ chꞌehayo bꞌey tuꞌ, nitam hunu mak chiꞌekꞌ bꞌey tuꞌ.
Yalni Komam: «Chiwayojan isyaꞌtajil yibꞌanh hatioxh Bel ay bꞌey Babilonia,
chisxayenati tzet xaꞌisbꞌiqꞌaytoj.
Matxa chihul anma ay yulaj nimeta konhobꞌ yiqꞌayo isbꞌa tet tioxh Bel.
Haꞌ iskꞌubꞌal konhobꞌ Babilonia chꞌuchkꞌalaxtoj.
¡Hex inkonhobꞌan elanhwe xol anma ah Babilonia,
kolilo hebꞌa tet isyaꞌtajil chiwayojan yibꞌanh konhobꞌ yu inhowalan, hanin Yahawilintiꞌan!
Machojabꞌ chipax yip heyanma,
machojabꞌ chexxiw heyabꞌen isqꞌumal isyaꞌtajil chihul yibꞌanh Babilonia.
Nanantaxanhe isyaꞌtajil chibꞌina hunun habꞌil yinh Babilonia.
Haꞌ ebꞌnaj yahaw kaw ay yip chiyaqꞌ howal ebꞌnaj yinh huneꞌxa naj yahaw kaw ay yip.
Yuxin chꞌapni istzꞌayikal bꞌay chintanhtzelojan hunteqꞌan istioxh ebꞌnaj ah Babilonia,
kat yokkano sunil konhobꞌ ay yul ismajul Babilonia yinh txꞌixwilal.
Toxanhe chiꞌaykꞌaykano isnimanil anma chipotxꞌlaxkamoj yul konhobꞌ tuꞌ.
Haꞌ satkanh yebꞌ txꞌo txꞌotxꞌ yebꞌ sunil tzet ay yul satkanh yebꞌ tzet ay sat txꞌotxꞌ kaw chitzalahi yet chiꞌilni istanhilo Babilonia yu ebꞌnaj chitit norte.
Chitit ebꞌnaj winaj yet howal ay bꞌey txꞌotxꞌ norte yinh Babilonia,
kat yuchkꞌankanto ebꞌnaj,» Komam Jahawil chalni hakaꞌ tuꞌ.
Chalnipaxo Komam: «Haꞌ ebꞌnaj ah Babilonia chipotxꞌlaxkamo ebꞌnaj hakaꞌ yu ispotxꞌnikamo ebꞌnaj anma Israel,
chipotxꞌlaxkamo ebꞌnaj hakaꞌ yu ispotxꞌnikamo ebꞌnaj anma ay yulajla sunil konhobꞌ ay sat yibꞌanhqꞌinal tiꞌ,» xhi Komam.
¡Hex kexkolchalo yul isqꞌabꞌ chꞌen espada, elanhwekanh, mach chexok tuknoj!
¡Waxanhka kaw nahat ay hex naweti Komam Jahawil! ¡Kat henanipaxti Jerusalén!
Ay hex tiꞌ cheyala: «Kaw chonhtxꞌixwi jabꞌen tzet chal-lax jinh,
kaw elkano kopixan yuto hul ebꞌnaj nan konhobꞌal yetaꞌto iscuartohal Yatut Komam Jahawil,» kexchi.
Yajaꞌ Komam Jahawil chalni hakaꞌ tiꞌ:
«Chiꞌapni istzꞌayikal bꞌay chiwetatojan hunteqꞌan istioxh ebꞌnaj ah Babilonia,
haꞌ sunil yulajla konhobꞌ yul ismajul Babilonia toxanhe chiqꞌajwi anma chilahwi xol howal.
Waxanhka chiꞌahapno ebꞌnaj ah Babilonia satkanh yu isloloꞌal,
yebꞌ xin waxanhka kaw kꞌul chuteko ebꞌnaj iskꞌubꞌal iskonhobꞌ,
haninan chiwatojan ebꞌnaj winaj yet howal, kat istanhkanilo ebꞌnaj,» xhi Komam Jahawil.
¡Chiꞌabꞌelax huneꞌ niman aw bꞌey Babilonia,
haxa sat istxꞌotxꞌ ebꞌnaj caldeo chiꞌabꞌelax istanhtzelaxilo sunil tzet ay bꞌey tuꞌ!
Yuto chiyuchkꞌato Komam Jahawil Babilonia, chiyinilo Komam.
Hakaꞌ isbꞌili ishowal haꞌ mar, hak tuꞌ chu yapni lemna ebꞌnaj aqꞌom howal yibꞌanh Babilonia,
haxa yul isnuqꞌ ebꞌnaj, lahan isbꞌili hakaꞌ txꞌiꞌal haꞌ nimeta haꞌ.
Wal xin, chul ebꞌnaj chiꞌaqꞌni aykꞌayo Babilonia,
kat istzabꞌlaxayo ebꞌnaj yet howal kaw helan;
kat isqꞌahlaxkanto islitꞌ ebꞌnaj, yuto Komam Jahawil,
chipajtzen tzetaj iswatxꞌe ebꞌnaj, chistohlan ismul.
Hanin Rey intiꞌan, Yahawil kaw aykano yip, hak tuꞌ inbꞌihan, haninan chiwalan:
«Tet ebꞌnaj winaj kaw ay isnabꞌal,
tet ebꞌnaj capitán, tet ebꞌnaj kaw ay yelapnoj, tet ebꞌnaj winaj kaw ay yip,
tet ebꞌnaj yahawil konhobꞌ Babilonia, tet ebꞌnaj yahawil yet howal.
Chꞌokkano iswayanh ebꞌnaj matxa bꞌaqꞌinhal xin chiꞌel iswayanh ebꞌnaj,» xhi Komam.
Yalnipaxo Komam Yahawil kaw aykano yip:
«Haꞌ huneꞌ kꞌubꞌ nimejal sat ayko yinh Babilonia,
maqꞌbꞌil yuchkꞌalaxkanto sunil, kat istzꞌakanto ispultahil kaw nahat yekanh istel.
Kaw nabꞌnhe munla ebꞌnaj winaj ay yulajla hunteqꞌan nimeta konhobꞌ yinh,
haꞌ sunil munil bꞌay kaw siki ebꞌnaj tuꞌ, haꞌ qꞌa qꞌaꞌ chinhusnitoj kat istzꞌakantoj,» xhi Komam.
Hayet kanhebꞌxa habꞌil yok yaꞌ Sedequías isreyalo Judá, yaqꞌni yaꞌ Jeremías ischejabꞌ Komam Dios hunteqꞌan chejbꞌanile tet naj Seraías, iskꞌahol naj Nerías, naj iskꞌahol naj Maasías, yet yijbꞌanto naj yaꞌ rey yinh isbꞌel bꞌey konhobꞌ Babilonia. Istzꞌibꞌnhen yaꞌ Jeremías yul hum sunil isyaꞌtajil chihul yibꞌanh Babilonia, haꞌ ton sunil tzotiꞌ chitzotel yibꞌanhilo Babilonia. Yalni yaꞌ Jeremías tet naj Seraías: «Hayet chachapni Babilonia kaw chawako yinh hakꞌul hawawten sunil hunteqꞌan tzotiꞌ tiꞌ. Chawalni hakaꞌ tiꞌ: “Mam Jahawil, hach tiꞌ hawala ta chawuchkꞌato huneꞌ konhobꞌ tiꞌ, matxa hunu winaj chikan bꞌey tiꞌ, nitam hunu no noqꞌ. Kaw tzꞌinan chukano yinh sunilbꞌal ej tiempo,” kachi. Hayet chilahwi hawawten hunteqꞌan tzotiꞌ tiꞌ, kat hakꞌalbꞌaniko hunu chꞌen chꞌen yinh teꞌ hum tiꞌ, kat haqꞌojnayto yiktabꞌanil haꞌ Éufrates. Chawalni: “Hak tiꞌ chiyu yaykanto Babilonia xol ha haꞌ. Matxa xin chiꞌahwanoj hunelxa yu sunil isyaꞌtajil chiꞌay yibꞌanh yu Komam Jahawil,” kachi,» xhi yaꞌ Jeremías.
Haꞌ bꞌey tiꞌ chilahwikano istzotiꞌ yaꞌ Jeremías.
	[ao]51:11 Isreyal Media, haꞌ ton naj Ciro yuto haꞌ naj ayko isreyalil txꞌotxꞌ Media yebꞌ txꞌotxꞌ Persia. Haꞌ naj xin aqꞌni aykꞌayo konhobꞌ Babilonia yinh habꞌil 539 a.C. Is. 41:2
	[ap]51:15 Jer. 51:15-19lahan istzotel yebꞌ Jer. 10:12-16

4. ISLAHOBꞌAL TZOTIꞌ: YET YAYKꞌAY JERUSALÉN
(52:1-34)
Yet yehikꞌo yaꞌ Sedequías reyal
(2Rey. 24:18-20; 2Cr. 36:11-16)
Hayet yok yaꞌ Sedequías reyal, 21 (hun iskawinaj) habꞌil yaꞌ, 11 (hunlahonhebꞌ) habꞌil ok yaꞌ reyal bꞌey Jerusalén. Hamutal isbꞌi ismiꞌ yaꞌ Sedequías tuꞌ, iskutzꞌin yaꞌ Jeremías ah konhobꞌ Libna. Yaꞌ Sedequías tuꞌ, haꞌ istxꞌojal iswatxꞌe yaꞌ sata Komam Jahawil, haꞌtikꞌa tzet iswatxꞌe yaꞌ Joacim, haꞌ iswatxꞌepaxo yaꞌ. Yuxin tit ishowal Komam Jahawil yinh anma ah Jerusalén yebꞌ yinh anma ah Judá, yinilo Komam anma tuꞌ yinh sat.
Yaꞌ Sedequías tuꞌ kaw manhkꞌom yute isbꞌa yaꞌ tet naj isreyal Babilonia.
Yet istanhilo konhobꞌ Jerusalén
(2Rey. 24:20—25:7; Jer. 39:1-7)
Hayet 10 (islahonhebꞌ) tzꞌayik yinh 10 (islahonhebꞌ) ixahaw yet bꞌalonhebꞌxa habꞌil yok yaꞌ Sedequías reyal, yapni naj rey Nabucodonosor yebꞌ sunil issoldado yinh Jerusalén. Iswatxꞌen ebꞌnaj ah Babilonia iscampamento yinhla ishoyanil Jerusalén, iswatxꞌenpaxo ebꞌnaj bꞌay chiyebꞌa isbꞌa yet chiyaqꞌni howal yinh Jerusalén. Hoybꞌilayo konhobꞌ tuꞌ, masanto tzꞌajna 11 (hunlahonhebꞌ) habꞌil yok yaꞌ Sedequías reyal.
Haxa yet isbꞌalonhebꞌ tzꞌayik yinh iskanh ixahaw yinh huneꞌ habꞌil tuꞌ yiqꞌnikanh yip wahil yul konhobꞌ Jerusalén, matxa tzet chislo anma yul konhobꞌ tuꞌ. Isholni ebꞌnaj huneꞌ holan yinh iskꞌul iskꞌubꞌal konhobꞌ Jerusalén, yelkanh sunil ebꞌnaj winaj yet howal ah Jerusalén yet aqꞌbꞌalil, yelto ebꞌnaj xolaj istzꞌunubꞌ yaꞌ rey, yelapno ebꞌnaj yul huneꞌ pulta ayko xolbꞌal kabꞌebꞌ majan kꞌubꞌ. Hak tuꞌ yu yok ebꞌnaj yul isbꞌelal txꞌotxꞌ Arabá. Wal ebꞌnaj caldeo xin hoybꞌilayo konhobꞌ Jerusalén tuꞌ yu ebꞌnaj. Yuxin hayet yilni ebꞌnaj soldado ah Caldea yelkanh ebꞌnaj, yok tzujno ebꞌnaj yinta yaꞌ rey Sedequías, istzujchapno yaꞌ yu ebꞌnaj bꞌey yakꞌalil Jericó, isbꞌejlaxkano yaꞌ rey Sedequías tuꞌ yu sunil ebꞌnaj issoldado.
Istzabꞌnayo ebꞌnaj yaꞌ rey Sedequías, yinito ebꞌnaj yaꞌ tet naj Nabucodonosor isreyal Babilonia bꞌey konhobꞌ Ribla ay yul ismajul Hamat. Haꞌ bꞌey tuꞌ yal naj Nabucodonosor tzet chꞌeliko yaꞌ rey Sedequías. Ischejni naj rey Babilonia hojlaxokamo ebꞌnaj iskꞌahol yaꞌ rey Sedequías yinh sat, ishojlaxpaxkamo sunil ebꞌnaj nime winaj yahaw konhobꞌ Judá bꞌey Ribla tuꞌ. Wal yaꞌ rey Sedequías ilaxilti isbꞌaqꞌ sat yaꞌ yu naj rey ah Babilonia, iskꞌalbꞌalax yaꞌ yu chꞌen cadena, yilaxto yaꞌ preso bꞌey Babilonia, haꞌ yul preso tuꞌ ayilo istzꞌayikal bꞌay kam yaꞌ.
Ilaxto anma ah Judá preso bꞌey Babilonia
(2Rey. 25:8-21; 2Cr. 36:17-21; Jer. 39:8-10)
Hayet 10 (lahonhebꞌ) tzꞌayik yinh ishoꞌ ixahaw yet 19 (bꞌalonhlahonhebꞌxa) habꞌil yok naj Nabucodonosor isreyalo Babilonia, yul naj Nabuzaradán bꞌey Jerusalén. Haꞌ naj Nabuzaradán tuꞌ yahawil naj yinh ebꞌnaj chitanhen naj rey Nabucodonosor, yuxin aynhetikꞌako naj sata naj Nabucodonosor yul palacio. Hayet yapni naj Nabuzaradán bꞌey Jerusalén, isnhusnito naj Yatut Komam Dios, yebꞌ yatut yaꞌ rey, yebꞌ sunil teꞌ nha ay bꞌey Jerusalén, isnhusnipaxto naj sunil teꞌ nimeta nha ay yul konhobꞌ Haxa sunil ebꞌnaj soldado caldeo tzujan yinta naj capitán Nabuzaradán yuchkꞌato ebꞌnaj iskꞌubꞌal konhobꞌ Jerusalén. Yinito naj Nabuzaradán haywanh anma mebꞌaꞌ ay yul konhobꞌ Jerusalén bꞌey Babilonia yebꞌ sunil anma kantokano yul konhobꞌ, yebꞌ anma yako isbꞌa yeto naj rey Nabucodonosor, yebꞌ sunil hunteqꞌanxa anma aytokano yul konhobꞌ. Wal naj Nabuzaradán, capitán yinh ebꞌnaj soldado chitanhen naj rey, yakano naj haywanhxa ebꞌnaj mebꞌaꞌ yul konhobꞌ tuꞌ, yu istzꞌunni teꞌ uva yebꞌ yu ismunla sat txꞌotxꞌ.
Haꞌ ebꞌnaj caldeo maqꞌnipoho hunteqꞌan yoyal Yatut Komam Jahawil, bronce ayko yinh, yebꞌ huneꞌ niman pila nabꞌa bronce, yet ha haꞌ ay yul Yatut Komam; yinito ebꞌnaj sunil chꞌen bronce bꞌey Babilonia. Yinipaxto ebꞌnaj isnetal tanh, yebꞌ pala, yebꞌ texhelexh chikꞌupnilto ismechahil cantil, yebꞌ nime sekꞌ yebꞌ cuchara yebꞌ sunil munlabꞌal nabꞌa broncenhe chiꞌokniko yinh ismunil yul Yatut Komam Dios. Yinipaxto ebꞌnaj lesen bꞌay chinhuslax pom, yebꞌ nime sekꞌ, yebꞌ chꞌen copa yebꞌ chꞌen xi, yebꞌ candelero, yebꞌ pechꞌan yebꞌ nime sekꞌ; ay munlabꞌal tiꞌ oronhe, aypaxo platanhe, sunil tuꞌ yito naj capitán Nabuzaradán bꞌey Babilonia.
Haꞌ hunteqꞌan yaqꞌ watxꞌe yaꞌ rey Salomón yul Yatut Komam Dios kaw machi bꞌischa hanta yalil, haꞌ ton kabꞌebꞌ oy yebꞌ huneꞌ niman pila yet ha haꞌ, yebꞌ kabꞌlahonhebꞌ yechel wakax ayko isbꞌatxobꞌal huneꞌ pila tuꞌ, haꞌ sunil hunteqꞌan tuꞌ broncenhe. Hunun oy tuꞌ ekꞌbꞌal waxajebꞌ metro istel, yebꞌ xin holan yul, hujebꞌ centímetro ispimal, haꞌ xin huneꞌ yelawil hakaꞌ lasu bꞌekꞌbꞌiliko yinh oy tuꞌ howebꞌ metro yok yiktaxa metro istel. Haꞌ iswiꞌta hunun oy tuꞌ, ayko yelawil, broncenhe, ekꞌbꞌal kabꞌ metro yekanh yibꞌanh iswiꞌ oy tuꞌ, haꞌ yinhla ishoyanil tuꞌ, ayko yelawil hakaꞌ txꞌanh hakꞌ, aypaxiko yechel sat teꞌ granada yelawiloj, haꞌ sunil tuꞌ broncenhe. Haktikꞌapax tuꞌ xin huneꞌxa iskabꞌ oy, ayko yechel sat teꞌ granada yelawiloj. Haꞌ yinh hunun txol ay 96 (wajlahonhebꞌ ishokꞌal) yechel teꞌ granada ayko yelawiloj, yajaꞌ yinh sunil, 100 (hokꞌal) yechel teꞌ granada ayko yelawilo yinhla ishoyanil hunun oy tuꞌ.
Istzabꞌnayo naj capitán Nabuzaradán yaꞌ Seraías yahawil yinh ebꞌyaꞌ sacerdote yebꞌ yaꞌ Sofonías, iskabꞌ sacerdote, yebꞌ oxwanh ebꞌnaj chitanhen istiꞌ Yatut Komam Dios. Istzabꞌnipaxayo naj capitán huneꞌ naj yahaw ebꞌnaj winaj yet howal, yebꞌ hujwanh ebꞌnaj winaj ay yul konhobꞌ chitzꞌajbꞌan iskꞌul yaꞌ rey, haꞌ ebꞌnaj tuꞌ kaw ismam yuxhta isbꞌa yebꞌ yaꞌ rey, yebꞌ huneꞌ naj yahawil tzꞌibꞌlom xol ebꞌnaj soldado, naj chibꞌisni hanta isbꞌisil ebꞌnaj winaj yet howal ay yul konhobꞌ, yebꞌ 60 (oxkꞌalwanh) ebꞌnaj winaj aytokꞌo yul konhobꞌ. Yinito naj capitán Nabuzaradán sunil ebꞌnaj istzabꞌayo tuꞌ tet naj rey Nabucodonosor bꞌey Ribla. Ismaqꞌnikamo naj rey ah Babilonia ebꞌnaj tuꞌ bꞌey Ribla ay yul ismajul txꞌotxꞌ Hamat.
Hak tuꞌ yu yilaxilo ebꞌnaj Judá sat istxꞌotxꞌ. Haꞌ anma yito naj Nabucodonosor preso, haꞌ ton anma tiꞌ: Hayet hujebꞌxa habꞌil yok naj Nabucodonosor reyalil, yito naj 3,023 anma ah Judá preso. Haxa yet 18 (waxajlahonhebꞌxa) habꞌil yok naj Nabucodonosor reyalil, yito naj 832 anma ah Jerusalén preso. Haxa yet 23 (oxebꞌ iskawinaj) habꞌilxa yok naj reyal, yinito naj capitán, naj Nabuzaradán, 745 anma ah Judá preso. Yuxin haꞌ isbꞌisil anma yinh sunil 4,600.
Bꞌejtzolax yaꞌ Joaquín yul preso yalaxiko ismay yaꞌ bꞌey Babilonia
(2Rey. 25:27-30)
Yet 37 (hujlahonhebꞌxa iskawinaj) habꞌilxa yilaxto yaꞌ Joaquín, isreyal Judá, preso bꞌey Babilonia, yok naj Evil-merodac isreyalo Babilonia. Haꞌ naj rey Evil-merodac tuꞌ kaw kꞌul yil naj yaꞌ rey Joaquín, yuxin yilti naj yaꞌ yul preso yinh kabꞌlahonhebꞌ ixahaw yulbꞌal tzꞌayik 25 (howebꞌ iskawinaj) yet hunxa habꞌil yok naj reyal. Kaw xin kꞌul yu istzotel naj tet yaꞌ hakaꞌto yamigo isbꞌa, yaniko naj ismay yaꞌ istzꞌonhbꞌan naj yaꞌ yul ischem sata hunteqꞌanxa ebꞌnaj rey ayko preso bꞌey Babilonia. Ischejni naj rey Babilonia ta chiyilo yaꞌ Joaquín xil isqꞌap yet ebꞌnaj presowom yinh; hunun tzꞌayik xin iswaꞌ yaꞌ Joaquín iskꞌatanh naj rey ah Babilonia sat ismexha. Haꞌ naj rey Babilonia yaqꞌ naj hunun tzꞌayik tzet chislo yaꞌ Joaquín, yebꞌ tzet chiꞌokniko yu yaꞌ; haknhetikꞌa tuꞌ yu hunun tzꞌayik masanto kamto yaꞌ rey Joaquín.
LAMHUM YET BꞌISKꞌULAL TZꞌIBꞌNHEBꞌILKANO YU YAꞌ JEREMÍASIsbꞌiskꞌulal konhobꞌ Sión ayko presohal
¡Haꞌ niman konhobꞌ Jerusalén bꞌay kaw aytikꞌa niman anma kaw makankano ischukil!
Haꞌ huneꞌ konhobꞌ kaw niman yelapno xolaj nimeta konhobꞌ mameltzokaniko hakaꞌ hunu ix hunix xakam yichamil,
haꞌ konhobꞌ yettikꞌa isbꞌa ischukil ayko yalanh chꞌen tohlabꞌal tinanh. [a].
Haꞌ anma ah Jerusalén kaw chikam yoqꞌ yet aqꞌbꞌalil, chiꞌay tꞌultꞌun yal sat yinh istxꞌotxꞌ.
Haꞌ xol hunteqꞌan konhobꞌ bꞌay kawxi iskꞌul, machi hunu tiꞌ chiꞌaqꞌni yaqꞌlobꞌal iskꞌul.
Haꞌ sunil ebꞌnaj yamigo pakꞌiko ebꞌnaj yinh, ismeltzoko ebꞌnaj howal yinh.
Haꞌ anma ah Judá kaw lanhan yaqꞌlen isyaꞌtajil kat yaqꞌlax munil kaw yaꞌta tet, yuto ayko preso.
Haꞌ Judá yahawiltikꞌa ye xolaj konhobꞌ, yajaꞌ wal tinanh machi xewilal tet.
Matzujchahapno yu sunil ebꞌnaj chitzumbꞌenikꞌoj xaꞌalaxiko yinh ej isyaꞌtajil. [b].
Haꞌ isbꞌehal konhobꞌ Sión kaw bꞌiskꞌulal jilni,
yuto machi mak chito yinh qꞌinh kaw aykano yelapnoj.
Haꞌ ispultahil konhobꞌ kaw tzꞌinan.
Oqꞌilxanhe chu ebꞌyaꞌ sacerdote, haxa ebꞌix qꞌopo kaw lanhan yilni ebꞌix isyaꞌtajil,
kaw bꞌiskꞌulal ye anma ah Jerusalén.
Haꞌ ebꞌnaj ayko ishowal yinh Jerusalén alaxiko ebꞌnaj yahawilal,
haꞌ ebꞌnaj kaw chiyahni Jerusalén kaw yiqꞌkanokanh yip ebꞌnaj,
yuto lanhan yanayo Komam Jahawil isyaꞌtajil yibꞌanh anma ah Jerusalén yu sunil ismanhkꞌomal.
Haꞌ yuninal, ilaxto preso sata ebꞌnaj ayko ishowal yinh.
Haꞌ iskꞌulchꞌanil konhobꞌ Sión matanhkaniloj.
Haꞌ ebꞌnaj yahaw konhobꞌ Jerusalén lahan eliko ebꞌnaj hakaꞌ noꞌ sajche machi ilcha islobꞌe,
chipáxilo yip sata ebꞌnaj chitzumbꞌenikꞌoj.
Hayet yaykꞌay konhobꞌ Jerusalén yul isqꞌabꞌ ebꞌnaj aniko howal yinh, machi hunu mak tiꞌ kolniloj.
Hayet ay isyaꞌtajil yibꞌanh ebꞌnaj yu ismanhkꞌomal,
isnahniti ebꞌnaj sunil iskꞌulal yil ebꞌnaj yet payat tiempo.
Hayet chiꞌil-lax ebꞌnaj yu ebꞌnaj ayko ishowal yinh chibꞌuchwa ebꞌnaj yinh ebꞌnaj,
yuto maꞌaykꞌaykano ebꞌnaj.
Haꞌ anma ah Jerusalén yu ismul yuxin hekꞌlaxilo yul iskonhobꞌ.
Sunil konhobꞌ chitikꞌa aniko ismay Jerusalén kaw chiyahwa yinh Jerusalén tinanh, yuto lanhan yilni yel ispixan,
yuxin kaw chiꞌah iskꞌul anma ah Jerusalén yu bꞌiskꞌulal kat ismeltzo yinta yu txꞌixwilal.
Haꞌ isyahbꞌetaj iswatxꞌe anma ah Jerusalén bꞌakbꞌiliko yinh xil isqꞌap,
mach xin isnah ta chihul isyaꞌtajil yibꞌanh yet tzujanilxa.
Kaw kꞌaybꞌalkꞌule tanhe yu yaykꞌay konhobꞌ Jerusalén,
machi mak xin chiꞌaqꞌni yaqꞌlobꞌal iskꞌul.
Chalni konhobꞌ Sión hakaꞌ tiꞌ: «Mam Jahawil il isyaꞌtajil chiwaqꞌletiꞌan,
haꞌ ebꞌnaj ayko ishowal winhan kaw yiqꞌkanh yip ebꞌnaj.
Haꞌ ebꞌnaj ayko ishowal yinh Jerusalén,
yelqꞌato ebꞌnaj tzetaj ye tuꞌ kaw ochebꞌil ay Jerusalén,
yil ebꞌnaj ah Jerusalén yokto anma nan konhobꞌal yul hawatut,
hunteqꞌan anma hawala ta mach chu yoktoj.
Sunil anma ah Jerusalén kaw chiꞌah iskꞌul, chissayni tzet chislo.
Haꞌ tzetaj ye tuꞌ kaw ochebꞌil ay tet,
ishelto selelo itah yunhe machi kam wahil.
¡Mam Jahawil okanh tꞌanhno winhan kat hawilni hanta isbꞌiskꞌulalil chiwaqꞌlehan!
Hex chexekꞌto yul bꞌeh, ¿tom mach chitzꞌay hekꞌul kinheyilnihan?
Okanhwe linhnoj chetxumni ta ay hunuxa mak tiꞌ, chiyaqꞌle isyaꞌtajil hakaꞌ isyaꞌtajil chiwaqꞌletiꞌan.
Haꞌ isyaꞌtajil chiwaqꞌletiꞌan, haꞌ Komam Jahawil anayo wibꞌanhan yinh tzꞌayikal bꞌay tit lemna ishowal winhan.
Hata satkanh yati Komam Jahawil qꞌa qꞌaꞌ chinhusnito isbꞌajil innimanilan,
yayo txꞌanh hakꞌ yinh insatan, hak tuꞌ yu inmeltzohan wintajan.
Kinisbꞌejkanojan inchukilan, hunun tzꞌayik wabꞌenan isyaꞌtajil.
Haꞌ kaw isqꞌabꞌ Komam kꞌalnhehayo inmulan yibꞌanh innuqꞌan hakaꞌ hunu yugo,
yuxin lanhan ispaxilo wipan.
Komam Jahawil kinanikojan yul isqꞌabꞌ ebꞌnaj ayko ishowal winhan,
haꞌ sata ebꞌnaj tuꞌ, mach chu wahwanojan.
Kaw isxanhkanayo Komam Jahawil ebꞌnaj winaj aqꞌom howal kaw ay yip ay yul konhobꞌ Jerusalén,
yawteti Komam huneꞌ niman bꞌulan ebꞌnaj soldado tanhtzenkanilo ebꞌnaj tzehtaj.
Hakaꞌ chu isxanhlaxilti yal teꞌ uva, hak tuꞌ yu isxanhnikꞌo Komam Jahawil anma ay yul konhobꞌ Judá tuꞌ.
Yuxin kaw chinoqꞌan, kaw chiꞌay yal insatan hakaꞌ ha haꞌ,
yuto makinbꞌejlaxkanojan yu mak chitikꞌa aqꞌni yaqꞌlobꞌal inkꞌulan chaqꞌni xewilal tet wanmahan.
Haꞌ wuninalan tanhtzelaxkaniloj, yuto haꞌ ebꞌnaj ayko ishowal yinh, haꞌ ebꞌnaj qꞌoji yinh.
Haꞌ anma Sión lehanto isqꞌabꞌ chisqꞌanni kolwal,
yajaꞌ machi mak chiꞌaqꞌni yaqꞌlobꞌal iskꞌul.
Haꞌ Komam Jahawil chejnhe konhobꞌla yaqꞌaꞌ howal yinh yuninal yaꞌ Jacob,
haꞌ ton konhobꞌla ayko yinhla ishoyanil.
Haꞌ Jerusalén kaw yahbꞌeta elkaniko yu ebꞌnaj.
Komam Jahawil, kaw tohol Komam, wal hinan kaw manhkꞌom wute hinbꞌahan tet istzotiꞌ Komam.
Sunil hex konhobꞌlaj, wal tinanh abꞌewe tzet chiwaqꞌletiꞌan.
Haꞌ ebꞌix qꞌopotaj yebꞌ ebꞌnaj tzehtaj ah Jerusalén ilaxkanto preso.
Kinawihan tet konhobꞌ chitikꞌa kolwa winhan, yajaꞌ tonhe etli winhan,
haꞌ ebꞌyaꞌ sacerdote yebꞌ ebꞌnaj ichamta winaj kam ebꞌnaj yul konhobꞌ yet lanhan yekꞌ ebꞌnaj issayno tzetta chislo.
Mam Jahawil, il sunil bꞌiskꞌulal chiwaqꞌletiꞌan,
kaw yaꞌ chuko bꞌiskꞌulal tiꞌ yinh wanmahan, kaw kꞌaynajilo innabꞌalan,
yuto kaw manhkꞌomkano hinan yinh hunelnhe.
Haꞌ yintalto konhobꞌ maqꞌlaxkamo anma yu espada,
haxa yul konhobꞌ tiꞌ aypaxo kamikal oki.
Abꞌelax inqꞌajwihan, yajaꞌ, machi hunu mak tiꞌ aqꞌni yaqꞌlobꞌal inkꞌulan.
Sunil ebꞌnaj ayko ishowal winhan abꞌenilo isyaꞌtajil ay wibꞌanhtiꞌan,
kaw xin chitzala ebꞌnaj yu isyaꞌtajil hawayo wibꞌanhan,
yajaꞌ hayet chawanayo isyaꞌtajil yibꞌanh ebꞌnaj yinh istzꞌayikal bꞌay halbꞌilkano hawu,
lahan chiꞌelkaniko ebꞌnaj hakaꞌ chiwaqꞌletiꞌan.
Mamin, nati sunil ismul ebꞌnaj,
chawanayo isyaꞌtajil yibꞌanh ebꞌnaj hakaꞌ yu hawanayo isyaꞌtajil wibꞌanhan yu ej inmulan.
Yuto kaw naunhe chiꞌah inkꞌulan yu bꞌiskꞌulal, kaw yaꞌxa wanmahan,» xhi konhobꞌ Sión.
	[a]1:1 Xol anma oriental yet payat tiempo haꞌ hunu ix ix chikankano hunixal, kaw yaꞌta chiyukanoj, yuto matxa yichamil ix chiꞌilni, chixin hul mebꞌaꞌil yinh, yebꞌpaxo xin chiꞌetalaxpaxo yu anma. Rt. 1:3-5; Is. 54:4
	[b]1:3 Ilaxto anma ah Judá presohal. 2Rey. 24:18-20

Haꞌ isbꞌiskꞌulal konhobꞌ Sión haꞌ Komam Jahawil chiꞌaqꞌni tet
¡Haꞌ konhobꞌ Sión kaw maꞌokkano xol qꞌejholo yu Komam Jahawil,
yet yaniti Komam ishowal yibꞌanh!
Haꞌ iskꞌulchꞌanil Israel isqꞌojayo Komam sat txꞌotxꞌ,
matxa isnahti Komam isbꞌatxobꞌal yoj yinh istzꞌayikal bꞌay tit ishowal.
Yuchkꞌanto Komam Jahawil konhobꞌ,
mach yaqꞌ nimankꞌulal yinh,
yuchkꞌanto Komam sunil ismantiado yuninal yaꞌ Jacob yu ishowal.
Haꞌ iscuartel konhobꞌ Sión, aykꞌaykano sat txꞌotxꞌ yu Komam.
Maꞌelkano ispixan konhobꞌ Judá yebꞌ ebꞌnaj yahawil yu Komam.
Haꞌ yu ishowal Komam yuxin istanhtzekanilo sunil yip Israel,
isbꞌej Komam iskolwa yinh Israel yinh sat ebꞌnaj chaqꞌni howal yinh.
Tzuji qꞌa qꞌaꞌ yinh iskonhobꞌ yuninal yaꞌ Jacob, hakaꞌ qꞌa qꞌaꞌ chinhusnito sunil tzet ayko yinhla ishoyanil.
Haꞌ Komam Jahawil lahan hakaꞌ hunu naj aqꞌom howal chistoholnheto isqꞌabꞌ,
chisqꞌojnito isbꞌaqꞌ islitꞌ yinh konhobꞌ bꞌay ayko ishowal,
chiyuchkꞌanto sunil iskꞌulchꞌanil.
Hakaꞌ hunu qꞌa qꞌaꞌ, hak tuꞌ yu yanayo Komam ishowal yibꞌanh ismantiado anma ah Sión.
Haꞌ Komam Jahawil, lahan yute isbꞌa hakaꞌ hunu naj aqꞌom howal,
yuchkꞌanto Komam sunil ispalacio ebꞌnaj rey yebꞌ iscuartel ebꞌnaj soldado.
Haꞌ bꞌey Judá kaw ahkanokanh bꞌiskꞌulal yebꞌ oqꞌil yu Komam.
Yilo Komam qꞌap mantiado aykanh yatutoj,
bꞌay chiskutxbꞌa isbꞌa anma Israel,
yuchkꞌanto qꞌap mantiado tuꞌ hakaꞌ yuchkꞌalaxto nixhte pat bꞌay chitanhelax tzꞌunubꞌ.
Haꞌ Komam Jahawil, aqꞌni isnahulnheto konhobꞌ Sión qꞌinh kaw ay yelapno chitikꞌa ekꞌtzelaxi,
yebꞌ istzꞌayikal xewilal.
Yintanhekanilto Komam yaꞌ rey yebꞌ yaꞌ sacerdote yu ishowal.
Yintanhekanilto Komam Jahawil yaltar, matxa yelapno elkaniko yatut yul sat.
Ismurohal konhobꞌ bꞌay ay palacio yako Komam yul isqꞌabꞌ ebꞌnaj ayko ishowal yinh,
xanhe chiwejcha ebꞌnaj yul Yatut Komam hakaꞌ yinh istzꞌayikal qꞌinh.
Ok yinh isnabꞌal Komam Jahawil yuchkꞌanto ismurohal konhobꞌ Sión,
haꞌ tzet ok yinh isnabꞌal,
masan yij isbꞌa, yuchkꞌanto ismurohal konhobꞌ.
Kaw bꞌiskꞌulal yu yaykꞌaykano istorrehal yebꞌ iskꞌubꞌal konhobꞌ,
hun yu yuchkꞌalaxto iskabꞌ majanil.
Haꞌ ispultahil konhobꞌ maꞌaykꞌaykano sat txꞌotxꞌ, ismaqꞌlax qꞌaho istel ispultahil tuꞌ.
Haꞌ naj isreyal Judá, yebꞌ ebꞌnaj yahaw konhobꞌ, ilaxto ebꞌnaj xol ebꞌnaj nan konhobꞌal bꞌay machi isley Komam Jahawil,
haxa ebꞌyaꞌ ischejabꞌ Komam matxa tzet chiꞌaqꞌlax yilaꞌ ebꞌyaꞌ yu Komam.
Haꞌ ebꞌnaj ichamta winaj ah konhobꞌ Sión, ay tzꞌonhno ebꞌnaj sat txꞌotxꞌ,
matxa chitzotel ebꞌnaj; chahto ebꞌnaj pojoj yinh iswiꞌ,
chaniko ebꞌnaj xilqꞌape yet bꞌiskꞌulal yinh.
Haꞌ ebꞌix qꞌopo ah Jerusalén xanhe xulanayo ebꞌix sat txꞌotxꞌ.
Haꞌ isbꞌaqꞌ insatan kaw lanhan ispax yip yu oqꞌil, kaw bꞌiskꞌulal ye inkꞌulan,
kaw yaꞌ chiꞌeliko wanmahan yet chiwilnihan isyaꞌtajil chaqꞌle wet konhobꞌan
yet chiwilnihan iskam nixhte unin yulaj txonhbꞌal yul konhobꞌ
yebꞌ yet chiwilnihan iskam nixhte neneꞌ chitotxutxwi.
Chalni nixhte unin tet ismiꞌ: «Matxa kopan, matxa kovino,» xhi.
Haꞌ nixhte unin hakaꞌta chitejlaxi,
chipax yip yu wahil yulajla iscallehal konhobꞌ kat iskamayo yul isqꞌabꞌ ismiꞌ.
¿Mak chiwitijan testigohal teyinh, maka mak yebꞌ chexinlahannhehan hex ah Jerusalén?
¿Bꞌaytet konhobꞌ yebꞌ chu kexinlahbꞌanan, yunhe waqꞌnihan yaqꞌlobꞌal hekꞌul, hex ah konhobꞌ Sión?
Yuto kaw nimankano isyaꞌtajil maꞌay teyibꞌanh hakaꞌ ha haꞌ ay yul haꞌ mar, ¿mak chu kexyanhteni?
Haꞌ tzet yalikꞌo ebꞌnaj isbꞌaliko isbꞌa ischejabꞌo Komam Dios texol kaw leqꞌtiꞌal yebꞌ sukalnhe yalikꞌo ebꞌnaj,
mach yalilo ebꞌnaj hemul, yuxin kexilaxto preso nan konhobꞌal,
wal xin haꞌ tzet matzet chal yelapnoj, haꞌ yalikꞌo ebꞌnaj teyet, hekꞌaykꞌantoj.
Sunil anma chiꞌekꞌto yul bꞌeh, kaw chispoqꞌ isqꞌabꞌ yilni Jerusalén,
chixubꞌli yu tzalahilal, chisbꞌilen iswiꞌ, chalni: «¿Ham huneꞌ konhobꞌ tiꞌ chal-laxi ta kaw nanxa islow iskꞌulchꞌanil,
yebꞌ xin ham yinh huneꞌ konhobꞌ tiꞌ bꞌay kaw chitzala konhobꞌla ay sat yibꞌanhqꞌinal tiꞌ?» xhi anma.
Sunil ebꞌnaj ayko ishowal teyinh hex ah Jerusalén, tzotel ebꞌnaj teyinh, kexisbꞌuchni ebꞌnaj,
isnhetxꞌla ye ebꞌnaj yu ishowal, yalni ebꞌnaj: «¡Wal tinanh kokꞌuxuꞌkanaytoj!
¡Yinh kaw yeli echmabꞌil huneꞌ tzꞌayik tiꞌ ju,
yajaꞌ wal tinanh maꞌapni huneꞌ tzꞌayik tiꞌ, kaw lanhan jilni!» xhi ebꞌnaj.
Haꞌ tzet nabꞌiltikꞌa yu Komam Jahawil, haꞌ iswatxꞌe,
yij isbꞌa istzotiꞌ Komam hunteqꞌan yalkano yettax kaw payat.
Yuchkꞌakanto Komam konhobꞌ Jerusalén, mach xin yaqꞌ nimankꞌulal yinh.
Haꞌ ebꞌnaj ayko ishowal yinh Jerusalén kaw chitzala ebꞌnaj yilni yuchkꞌalaxto Jerusalén,
yuto haꞌ Komam aqꞌni tzalaho ebꞌnaj;
yiqꞌnikanh yip ebꞌnaj ayko ishowal yinh Jerusalén yu Komam.
Hach konhobꞌ Sión awte Komam Jahawil tawinh yinh sunil hawanma.
¡Ekꞌojabꞌ yojomal yal hasat hakaꞌ ha haꞌ,
yu hawoqꞌ tzꞌayik aqꞌbꞌal! ¡Machojabꞌ chituk hawoqꞌi, machojabꞌ chixew isbꞌaqꞌ hasat yoqꞌi!
¡Ahanhwanoj, elojabꞌ hawaw yet chiꞌichiko aqꞌbꞌal, oqꞌanh yinh sunil hawanma sata Komam Dios Jahawil!
Ekꞌojabꞌ yojomal yal hasat hakaꞌ ha haꞌ, akanh haqꞌabꞌ,
chaqꞌanni iskawil nixhte hawuninal lanhan iskam yu wahil yulajla iscallehal konhobꞌ.
Mam Jahawil, okanh tuknoj, chatxumni ta machi hunuxa mak chawute hakaꞌ tiꞌ.
¿Tom kꞌul iskꞌuxnayto ebꞌix miꞌe nixhte yunin pitzkꞌana yinh,
nixhte kaw xahan ay yu ebꞌix?
¿tom kꞌul ismaqꞌlaxkamo ebꞌyaꞌ hasacerdote yebꞌ ebꞌyaꞌ hachejabꞌ yul hawatut?
Haꞌ nixhte unin yebꞌ ichamta anma chimaqꞌlaxkamoj kat iskankano pakꞌno yulajla calla,
istejlaxkamo ebꞌix qꞌopotaj yebꞌ ebꞌnaj tzehtaj yu espada.
Hamaqꞌkano kamo anma ah Jerusalén yinh istzꞌayikal bꞌay tit hahowal,
aypaxo xin hahojkamoj, mach hawaqꞌ nimankꞌulal yinh.
Hawiti xiwkilal sunil bꞌayejtuꞌwal yinh Jerusalén hakaꞌta hawawteti yinh hunu qꞌinh.
Haꞌ yinh istzꞌayikal bꞌay tit hahowal Mam Wahawil,
machi hunu mak tiꞌ kolchahi, machi hunu itzitz kani.
¡Haꞌ mak waqꞌ chꞌibꞌojan inkuynihan, haꞌ ebꞌnaj ayko ishowal winhan,
haꞌ ebꞌnaj matanhtzenkaniloj!
Chikawxi iskꞌul konhobꞌ Sión ta chikol-laxilo yu iskꞌulchꞌanil iskꞌul Komam Dios
Hanintiꞌan, kaw xawilan isyaꞌtajil, kaw xakinekꞌ yaꞌan wijnihan tzꞌum yu ishowal Komam Jahawil.
Kinyijbꞌatojan Komam, kinyinitojan xol qꞌejholo, maxhtaj xol sajilqꞌinal kinyitojan.
Yinh kaw yeli kaw aynhetikꞌakanh isqꞌabꞌ Komam winhan,
chanayo isyaꞌtajil wibꞌanhan sunilbꞌal tzꞌayik.
Mayaqꞌ ichambꞌolo Komam inchibꞌehalan yebꞌ istzꞌumal innimanilan,
haxa inbꞌajilan kaw qꞌahkanto yu Komam.
Hakaꞌta iswatxꞌe bꞌay chiyebꞌa isbꞌa wetan yaqꞌni howal winhan,
kinishoyayojan, yaqꞌni isyaꞌtajil yebꞌ munil wetan.
Kinyakojan xol qꞌejholo hakaꞌ kamom anma ayxa tiempo iskami.
Kinismajchehan, mach xin chu weltojan, kiniskalbꞌahan yu chꞌen cadena kaw al.
Waxanhka elwawan inqꞌannihan ta chikolwa winhan, wawihan yinh kaw ip,
yajaꞌ ismajche istxikin yunhe mach chabꞌe intxahan.
Ismajche inbꞌehan yu chꞌen nime chꞌen hosbꞌil, iskotxbꞌan inbꞌehan.
Lahan yute isbꞌa Komam winhan, hakaꞌ hunu noꞌ oso chiꞌelti lemna jinh,
yebꞌ hakaꞌ hunu noꞌ bꞌalam ebꞌabꞌil isbꞌa.
Iskotxbꞌa inbꞌehan, kinisxitnitojan, kinbꞌejlaxkanojan yu.
Iswatxꞌeko isbꞌaqꞌ islitꞌ, yilwenti islitꞌ tuꞌ winhan.
Haꞌ isbꞌaqꞌ islitꞌ low yinh inkꞌulan, kaw nahat to yich inlahwilalan.
Matxa tzet walilojan yul sat wet konhobꞌan, hunun tzꞌayik inbꞌuchlaxan.
Yaqꞌ Komam bꞌiskꞌulal wetan, hakaꞌta kinyukꞌtzekanhan yu kꞌahla vino.
Ismaqꞌilti wehan yet kinisqꞌojnayojan sat txꞌotxꞌ, istixhnayo pojoj wibꞌanhan.
Matxatikꞌa aqꞌankꞌulal yinh wanmahan, xaꞌinnahulnhetojan iskꞌulal.
Walnihan: «Wal tinanh mapaxkanilo wipan,
matanhkanilo iskawxi inkꞌulan yinh Komam Jahawil,» kinchihan.
Mamin, nati isyaꞌtajil chiwaqꞌletiꞌan yebꞌ inbꞌiskꞌulalan,
kaw kꞌah yelo wanmahan yu isyaꞌtajil.
Haꞌ hunteqꞌan tiꞌ, kaw aynhetikꞌako yinh innabꞌalan,
yuto kaw bꞌiskꞌulal yelo wanmahan yu.
Yajaꞌ ay huneꞌ tzet ye tuꞌ tiꞌ kaw chiꞌekꞌ yinh wanmahan,
haꞌ ton chiwechmahan.
Yu iskꞌulchꞌanil iskꞌul Komam Jahawil yuxin mach konhtanhkaniloj,
yuto maxhtikꞌa chitanh iskꞌulchꞌanil iskꞌul Komam.
Haꞌ iskꞌulchꞌanil iskꞌul kaw akꞌ hunun sakꞌayalil,
kaw nimankano yelapno Komam, yuto haꞌ tzet chala chiyij isbꞌa.
Haꞌ wanmahan chala: «Haꞌ Komam Jahawil inmajulan yekoj,
yuxin haꞌ yinh Komam chikawxi inkꞌulan,» xhi wanmahan.
Kaw kꞌul Komam Jahawil yinh makta chikawxi iskꞌul yinh Komam,
makta chisayni Komam yinh sunil yanma.
Kaw kꞌul jechman kolbꞌanile chiyaqꞌ Komam Jahawil,
yajaꞌ tonhe tukanonh matzet chijala.
Kaw kꞌul ta yinhtax istzehal naj winaj chiꞌichi yaqꞌni techaho naj isyaꞌtajil.
Hayet chiꞌay isyaꞌtajil yibꞌanh naj winaj, kꞌul ta chikan naj ischukil,
kat yok tuknoj yuto haꞌ Komam Dios chiꞌanayo isyaꞌtajil tuꞌ yibꞌanh naj.
Ayojabꞌ nhohno sat txꞌotxꞌ, chiyanayo istiꞌ xol pojoj,
chiyinayo isbꞌa, kꞌuxanta ayto iskolbꞌanil.
Yaqꞌabꞌiko issat tet mak chiyoche ispaqꞌalto issat,
yaqꞌabꞌ techahoj yet chibꞌuchlaxi.
Yuto Komam Jahawil, mach chonhisbꞌejkano yinh hunelnhe.
Hakaꞌtikꞌa chu yanayo isyaꞌtajil jibꞌanh, haktikꞌapax tuꞌ chu istzꞌay iskꞌul jinh,
yuto kaw nimankano iskꞌulal iskꞌul.
Yuto Komam Dios mach chitzalahi yet chaqꞌni isyaꞌtajil yebꞌ bꞌiskꞌulal tet anma.
Haꞌ Komam Dios Jahawil, mach chischah iswiꞌ ta chixanhlax qꞌaho anma ayikto yulaj preso.
Mach chischapaxo iswiꞌ Komam Dios,
Komam kaw niman yelapnoj ta chiꞌetalax hunu anma yinh sat.
Mach chischapaxo iswiꞌ Komam ta maxhtaj istoholal chiwatxꞌelax yinh hunu mak ayko yinh istoholal.
¿Aymi hunu mak tiꞌ chalni hunu tzotiꞌ kat yijni isbꞌa tzet chal tuꞌ,
ta maxhtaj Komam Jahawil chejnhe huneꞌ tuꞌ?
¿Tom maxhtaj Komam Jahawil kaw nimankano yelapnoj chiꞌaniti isyaꞌtajil yebꞌ iskꞌulal?
¿Tzet yinh xin chiyiqꞌ bꞌiskꞌulal anma itzitz sat yibꞌanhqꞌinal tiꞌ yu ej isyaꞌtajil chiꞌay yibꞌanh?
Wal xin yiqꞌabꞌ bꞌiskꞌulal yu ismul.
Kotxumuꞌ yinh sikꞌlebꞌil hanikꞌ jeko yinh kobꞌeybꞌal,
kosayaꞌwe Komam Jahawil, kat komeltzoko yul isqꞌabꞌ.
Jaqꞌaꞌwekanh koqꞌabꞌ kat kotxahli yinh sunil janma tet Komam Dios ay satkanh, chijalni:
«Mamin, hanhonhtiꞌanh jako komulanh, komanhkꞌonanh tzet hawala,
yuxin mach hawaqꞌ nimankꞌulal jinhanh.
Hawayo hahowal jibꞌanhanh, konhhatzumbꞌenikꞌojanh,
konhhamaqꞌkamojanh, mach xin hawaqꞌ nimankꞌulal jinhanh.
Hahoybꞌako moyan tawinh, yunhe mach chiꞌapni kotxahanh tasataj.
Konhawakanikojan yinh txꞌixwilal,
konhayahnikanojan xol ej konhobꞌ,» chijalni.
Haꞌ ebꞌnaj ayko ishowal jinhanh ishaj ebꞌnaj istiꞌ konhisbꞌuchnihanh.
Hawaqꞌ xiwkilal jetanh, hawanayo latzꞌabꞌ kosatajanh,
hawanayo isyaꞌtajil jibꞌanhanh, konhhatanhtzenkanilojanh.
Haꞌ yal insatan chiꞌel yu woqꞌan yu bꞌiskꞌulal yinh inkonhobꞌan,
kaw lahanxa hakaꞌ ha haꞌ chiꞌekꞌ yojomal.
Kaw mach chitanh yay yal insatan,
yuto mach chiꞌekꞌ ismul wilnihan isyaꞌtajil.
Chinbꞌejan woqꞌan, masanta chonhyilayti Komam Jahawil satkanh.
Kaw chinoqꞌan yebꞌ xin kaw bꞌiskꞌulal ye wanmahan wilnihan yay isyaꞌtajil yibꞌanh ebꞌix ix wet konhobꞌan.
Haꞌ ebꞌnaj ayko ishowal winhan,
kinislitꞌnhehan ebꞌnaj hakaꞌ chiꞌutelax noꞌ chꞌik,
yajaꞌ xin machi inmulan tet ebꞌnaj.
Itzitz hinan, kiniskꞌalbꞌanan ebꞌnaj,
kinyanaytojan ebꞌnaj yul huneꞌ kꞌuh, yaniko ebꞌnaj chꞌen chꞌen ismajiloj.
Kinmujikantojan yalanh ha haꞌ, ham tuꞌ kinkaman walnihan.
Mam Jahawil, kinawihan tawet,
kach wawtenan yul preso kaw nahat yehayto yich.
Hawabꞌen yul innuqꞌan, mach hamajche hatxikin yet wawihan tawet yet kaw chiꞌah inkꞌulan yu bꞌiskꞌulal.
Kach hitziko inkꞌatanhan yinh istzꞌayikal yet kach wawtenan,
hawalni wetan: «Mach chaxhxiwi,» kachi.
Mam Jahawil, hakol wanmahan, kinhakolnihan yul isqꞌabꞌ kamikal.
Mam Jahawil, hach tiꞌ hawil istxꞌojal watxꞌelax winhan,
kolinan Mamin, chawatxꞌen istoholal winhan.
Hawil sunil tzet aqꞌlax ispajo wetan, hawohta sunil tzet nahlax winhan.
Mam Jahawil, xahawabꞌe isbꞌuchwa ebꞌnaj winhan,
hach hawohta sunil istxꞌojal tzet chisnako ebꞌnaj winhan.
Hawohtapaxo tzotiꞌ chihal-lax winhan yu ebꞌnaj ah lemna winhan;
sunilbꞌal tzꞌayik txꞌoj istzotel ebꞌnaj winhan.
Hach hawohtaj yet chiꞌay tzꞌonhno ebꞌnaj yebꞌ yet chiꞌahwano ebꞌnaj,
chinyaqꞌni bꞌinahojan ebꞌnaj yinh isbꞌit, chinistzeyenan ebꞌnaj.
Mam Jahawil, pajtze tet ebꞌnaj hakaꞌtikꞌa tzet iswatxꞌe ebꞌnaj winhan.
Aqꞌ, kawbꞌolo yanma ebꞌnaj, aykꞌayojabꞌ hatzꞌaktiꞌ yibꞌanh ebꞌnaj.
Tzumbꞌekꞌo ebꞌnaj yinh sunil hahowal.
Tanhtzelo ebꞌnaj yul yibꞌanhqꞌinal yalanh satkanh tiꞌ.
Yijkano isbꞌa yay isyaꞌtajil yibꞌanh konhobꞌ Sión
¡Kaw qꞌej maꞌelkaniko chꞌen oro kaw chitikꞌa tzejlahi!
¡Haꞌ chꞌen oro kaw kꞌul matxa chitzejla chꞌen tinanh!
Haꞌ chꞌen ischꞌenal Yatut Komam Dios toxanhe chiꞌekꞌ pakꞌla chꞌen bꞌay chiskulusnhe isbꞌa bꞌeh.
Haꞌ ebꞌnaj tzehtaj ah Sión kaw ochebꞌiltikꞌa ebꞌnaj,
kaw ekꞌbꞌaltikꞌa yelapno ebꞌnaj sata chꞌen oro, chꞌen kaw kꞌul.
¡Wal tinanh kaw lahan maꞌelkaniko ebꞌnaj hakaꞌ txꞌotxꞌ xi chistzꞌaj naj watxꞌem xi!
Haꞌ noꞌ miꞌe oj chaqꞌ noꞌ yim nixhte yunin kat istxutxwi nixhte yunin noꞌ,
wal ebꞌix ix wet konhobꞌan kaw machiswalilkano ebꞌix,
lahan ebꞌix hakaꞌ noꞌ avestruz ay bꞌey txꞌotxꞌ desierto.
Haꞌ yaqꞌ nixhte neneꞌ chitotxutxwi chikankano lakꞌno yinh ishomal istiꞌ yu tajintiꞌal.
Isqꞌan nixhte unin ispan iswabꞌ, yajaꞌ machi mak chiꞌaqꞌni tet.
Haꞌ anma kaw ischiꞌalnhetikꞌa chislo payxa,
lanhan iskam yu wahil yulaj calla tinanh.
Haꞌ anma chꞌibꞌkanh xolaj qꞌalomal chaniko qꞌap qꞌap kajmutzꞌmunhe kaw ay istohol xilo isqꞌap,
haꞌ tinanh chislaqꞌ isbꞌa yebꞌ ebꞌnaj chitzꞌisnikanh istzaꞌ no noqꞌ.
Hak tuꞌ chaqꞌle wet konhobꞌtiꞌan,
yuto kaw palkꞌonkanh ismul sata konhobꞌ Sodoma.
Haꞌ huneꞌ konhobꞌ tuꞌ yinh kaw hunepchꞌan tanhkaniloj,
mach yilalo apni hunbꞌulan ebꞌnaj aqꞌom howal yinh.
Haꞌ ebꞌnaj yahaw konhobꞌ Sión, ekꞌbꞌal sajhoponhe yil-lax ebꞌnaj sata chꞌen chew,
ekꞌbꞌal sajhoponhe yil-lax ebꞌnaj sata noꞌ lech.
Ekꞌbꞌal kaw kaj chimchonhe isnimanil ebꞌnaj sata chꞌen coral,
kaw kawla winaj ebꞌnaj hakaꞌ iskꞌulchꞌanil chꞌen Zafiro.
Wal tinanh ekꞌbꞌal isqꞌejal jilni ebꞌnaj hakaꞌ isqꞌejholohal aqꞌbꞌal,
matxa chitxumlaxilo ebꞌnaj yulaj calla,
kankano lakꞌno istzꞌumal isnimanil ebꞌnaj yinh isbꞌajil,
kaw tajinxa ebꞌnaj yu bꞌajil hakaꞌ teꞌ tajin teꞌ.
Ekꞌbꞌalto kꞌul yet mak chitejlaxkamo yu espada sata mak chikam yu wahil.
Haꞌ hunteqꞌan anma tiꞌ kaw nixhtejal yu yel iskꞌul yu wahil,
yuto matxa sat tzꞌunubꞌ chiꞌel sat txꞌo txꞌotxꞌ.
Haꞌ ebꞌix miꞌe kaw kꞌul iskꞌul yinh nixhte yunin,
ismaqꞌkamo ebꞌix yunin, istxikni ebꞌix ischibꞌehal yunin tuꞌ iskꞌuxni ebꞌix.
¡Haꞌ kaw yunin ebꞌix ix okniko itahil yinh istzꞌayikal bꞌay ay isyaꞌtajil yibꞌanh ebꞌix ix wet konhobꞌan!
Haꞌ ishowal Komam Jahawil yij isbꞌa, isjobꞌayo Komam ishowal.
Istzujbꞌako Komam qꞌa qꞌaꞌ yinh konhobꞌ Sión, istzꞌakantoj, istzꞌapaxkanto isxeꞌal.
Haꞌ ebꞌnaj isreyal konhobꞌ ay sat yibꞌanhqꞌinal tiꞌ yebꞌ sunil anma ay sat txꞌo txꞌotxꞌ tiꞌ,
maxhtikꞌa ekꞌ huneꞌ tiꞌ yinh isnabꞌal ta chisje yokto ebꞌnaj ayko ishowal yinh Jerusalén yul ispultahil Jerusalén tiꞌ.
Hul sunil hunteqꞌan isyaꞌtajil tiꞌ yu ismul ebꞌnaj isbꞌaliko isbꞌa ischejabꞌo Komam Dios,
yebꞌ yu istxꞌojal iswatxꞌe ebꞌnaj sacerdote,
malikꞌo ischikꞌil anma machi ismul yul konhobꞌ yu ebꞌnaj.
Hayet chiꞌekꞌ ebꞌnaj yulaj iscallehal konhobꞌ,
chiꞌekꞌ matxmon ebꞌnaj hakaꞌ mak mach chu yilni,
haꞌ xil isqꞌap ebꞌnaj bꞌakbꞌiliko chikꞌ yinh,
yuxin machi hunu mak chihitziko istzabꞌaꞌ xil isqꞌap ebꞌnaj.
Chalni yet konhobꞌ ebꞌnaj yinh kaw ip hakaꞌ tiꞌ: «¡Pohwelo hebꞌa jinhanh!
¡Hex tiꞌ kaw tzꞌilhexkanoj! ¡Hitzanhwelo kokꞌatanhanh,
mach chonhetzabꞌanh!» xhi. Hak tuꞌ yu yelkanh ebꞌnaj, issajlemito ebꞌnaj,
yajaꞌ yal anma ay yulajla nimeta konhobꞌ yinh ebꞌnaj:
«Haꞌ hunteqꞌan ebꞌnaj tiꞌ, mach bꞌaqꞌinhal chikankano ebꞌnaj koxol tiꞌ,» xhi yinh ebꞌnaj.
Sajlemito ebꞌnaj yu ishowal Komam, matxa xin tꞌanhxiko Komam yinh ebꞌnaj.
Matxa tzet yelapno ebꞌyaꞌ sacerdote tuꞌ yul sat anma,
matxa tzꞌaypaxo iskꞌul anma yinh ebꞌnaj ichamtaxa.
Nabꞌanhe konhsikihanh jechmananh mak chiyu konhiskolnihanh.
Nabꞌanhe kawxi kokꞌulanh yinh huneꞌ konhobꞌ mach chu konhiskolnihanh. [c].
Iskꞌalbꞌa ebꞌnaj jojanh, yunhe matxa chonhekꞌanh yulaj iscallehal kokonhobꞌanh.
Wal tinanh apni istzꞌayikal bꞌay konhtanhkanilojanh,
haꞌ isyaꞌtajil halbꞌilkano jinhanh mayijkano isbꞌa,
maꞌapni istzꞌayikal kamikal jibꞌanhanh.
Haꞌ ebꞌnaj konhtzumbꞌenikꞌojanh ekꞌbꞌal yaqꞌni ebꞌnaj anhe sata noꞌ tꞌiw chiꞌekꞌ satkanh;
kotzumbꞌelaxanh yu ebꞌnaj iswiꞌla witz.
Ok ebꞌnaj majwal jinhanh sat txꞌotxꞌ desierto, yaniko ebꞌnaj howal jinhanh.
Koreyanh bꞌay kaw chitikꞌa kawxi kokꞌulanh, yaꞌ sikꞌbꞌililo yu Komam Jahawil, tzabꞌlaxayoj,
yilaxto preso. Hanhonh tiꞌ konah ta haꞌ yaꞌ chonhkolni tet hunteqꞌan nimeta konhobꞌ. [d].
¡Hex ah Edom, hex ay hex sat txꞌotxꞌ Uz, tzebꞌanhwej, tzalahanhwe tinanh!
Haꞌ isyaꞌtajil chiꞌapnopaxo teyinh, hakaꞌta chexukꞌtzelaxokanh kat hexabꞌoj.
Hex ah Sión, wal tinanh mayijkano isbꞌa yay isyaꞌtajil teyibꞌanh.
Matxa bꞌaqꞌinhal tiꞌ chexilaxoto preso nan konhobꞌal hunelxa.
Haxa hex ah Edom chaqꞌayo Komam Jahawil isyaꞌtajil teyibꞌanh yu hetxꞌojal,
chiꞌelo yenhel hemul yu Komam.
	[c]4:17 Ebꞌnaj Israel yebꞌ ebꞌnaj ah Judá kawxi iskꞌul ebꞌnaj yinh hunteqꞌan konhobꞌ kaw aykano yip, yanito isbꞌa ebꞌnaj yinta hunteqꞌan konhobꞌ tuꞌ yunhe iskol-lax ebꞌnaj; yajaꞌ xin haꞌ isyaꞌtajil hul yibꞌanh ebꞌnaj. Is. 8:6-10; Jer. 37:5-10; Os. 7:8
	[d]4:20 Tzabꞌlaxayoj. Huneꞌ tiꞌ chitzotel yinh yaꞌ Sedequías isreyal Judá, yuto tzabꞌlaxayo yaꞌ yilaxto yaꞌ preso bꞌey Babilonia. 2Rey. 25:4-7; Jer. 39:4-6

Istxah konhobꞌ Sión lanhan yaqꞌlen isyaꞌtajil
Mam Jahawil nati hanta tzet hul jibꞌanhanh,
okanh tꞌanhno jinhanh, chawilni isyaꞌtajil ayayo jibꞌanhanh.
Haꞌ kotxꞌotxꞌanh okkano txꞌotxꞌ yu ebꞌnaj nan konhobꞌal,
haxa jatutanh yetxa komon anma yehi.
Haꞌ komiꞌanh lahan maꞌelkaniko hakaꞌ ebꞌix hunix.
Haꞌ jaꞌanh chijukꞌanh chikoloqꞌanh haꞌ,
chikoloqꞌnipaxojanh kosiꞌanh.
Chonhtzumbꞌelaxikꞌojanh yu ebꞌnaj ayko ishowal jinhanh,
kaw chonhsikihanh komunlahanh, yajaꞌ maxhtikꞌa chonhchalax xewojanh.
Kobꞌatxbꞌato koqꞌabꞌanh yay kosatanh koqꞌannihanh tzet chikolohanh tet ebꞌnaj Egipto yebꞌ tet ebꞌnaj asirio.
Haꞌ ebꞌnaj jichmamanh yako ebꞌnaj ismul, iskamto ebꞌnaj,
yajaꞌ hanhonhanh lanhan kotohlananh ismul ebꞌnaj jichmam tuꞌanh.
Haꞌ ebꞌnaj chejabꞌ yehi, yahawil yeko ebꞌnaj jinhanh tinanh,
machi mak chonhkolnilojanh yul isqꞌabꞌ ebꞌnaj.
Hayet chonhbꞌeyanh jiqꞌahanh tzet chikolohanh kaw chiꞌeliko kokamanh yu espada
tet ebꞌnaj elqꞌom ay sat txꞌotxꞌ desierto.
Haꞌ istzꞌumal konimanilanh kaw qꞌej elkaniko hakaꞌ isqꞌejal yul hunu horno yu nhubꞌ,
yuto tit qꞌaꞌ jinhanh yu wahil.
Haꞌ ebꞌix ix ah Sión etalax ebꞌix,
yetalaxpaxo ebꞌix qꞌopota ix ah Judá.
Haxa ebꞌnaj yahaw konhobꞌ Sión alaxiko txꞌanh lasu yinh isqꞌabꞌ ebꞌnaj istꞌunhbꞌalax ebꞌnaj yu ebꞌnaj ayko ishowal yinh.
Matxa yelapno ebꞌnaj ichamta winaj yul sat ebꞌnaj.
Haꞌ ebꞌnaj tzehtaj alaxiko ebꞌnaj kokꞌtze trigo,
yalaxpaxiko ebꞌnaj ijo siꞌ, ispaxilo yip ebꞌnaj yalanh yalil teꞌ.
Haꞌ ebꞌnaj ichamta winaj, matxa chiꞌil-lax ebꞌnaj yul ispultahil konhobꞌ,
haxa ebꞌnaj tzehtaj matxa chibꞌitni ebꞌnaj.
Matxa tzalahilal yinh janmahanh,
haꞌ bꞌiskꞌulal meltzoko selelo yet chonhkanhalwihanh yu tzalahilal.
Maꞌaykꞌaykano kocoronahanh ayahto yinh kowiꞌanh.
¡Wal tinanh kaw kꞌanchꞌan honhanh yuto jako komulanh!
Yu tuꞌ, yuxin kaw bꞌiskꞌulal ye janmahanh,
yu tuꞌ yuxin qꞌejholilo komujlubꞌalanh.
Haꞌ wonhan Sión, maꞌuchkꞌalaxkantoj,
haxanhe noꞌ wech chiꞌekꞌ bꞌey tuꞌ.
Wal hach tiꞌ Mam Jahawil, ayachnhetikꞌa yinh sunilbꞌal ej tiempo,
Yahawil hach yinh tohbꞌalqꞌinal.
¿Tzet yinh xin chonhhanahulnhekantojanh yinh hunelnhe?
¿Tzet yinh xin chonhhabꞌejkanojanh yinh kaw niman tiempo?
Mam Jahawil, aqꞌonhmeltzohojanh yul haqꞌabꞌ hunelxa,
kat komeltzokojanh yul haqꞌabꞌ, aqꞌ iskꞌulal jilaꞌanh hakaꞌ yet yalanhtokanoj.
Yuto haꞌ tinanh makonhhawintanhekaniltojanh, yinh kaw yeli kaw titkano hahowal jinhanh Mamin.
EZKEZEQUIELAWTELAX YAꞌ EZEQUIEL YU YALNI ISTZOTIꞌ KOMAM DIOS
(1:1—3:27)
Yil yaꞌ Ezequiel isqꞌaqꞌal yip Komam Dios
Hanin Ezequiel intiꞌan ayinikojan xol ebꞌnaj ah Judá ilaxto preso bꞌey Babilonia. Haxa yet 30 (islahonhebꞌ iskawinaj) habꞌil, yinh ishowebꞌ tzꞌayik, yinh iskanh ixahaw yet ayinan istiꞌ haꞌ Quebar, ishajni isbꞌa satkanh yinh insatan, isyeni Komam Dios hunteqꞌan hakaꞌ wayike wilaꞌan. Hayet howebꞌxa habꞌil yilaxto yaꞌ rey Joaquín preso Babilonia yinh huneꞌ ixahaw tuꞌ, yul istzotiꞌ Komam Jahawil wetan, hanin sacerdote Ezequiel intiꞌan, iskꞌahol yaꞌ Buzi; yet ayinan sat istxꞌotxꞌ ebꞌnaj caldeo istiꞌ haꞌ Quebar, yanayo Komam Jahawil isqꞌabꞌ wibꞌanhan. [a]
Wilnihan istit huneꞌ niman howla jaqꞌeqꞌ yinh yetkꞌulal norte yebꞌ huneꞌ niman moyan ayko qꞌa qꞌaꞌ yinh, xanhe chitzejla yinhla ishoyanil, haxa xolbꞌal huneꞌ moyan bꞌay ayko qꞌa qꞌaꞌ tuꞌ wilan huneꞌ tzet ye tuꞌ kaw chijepla hakaꞌ chꞌen bronce chitzejtzoni. [b]. Chilahanbꞌanhelax yulbꞌal isqꞌaqꞌal yip Komam hakaꞌ yet chisajbꞌiloj yet chiꞌahilo yoj tzꞌayik.Haxa xolbꞌal huneꞌ qꞌaꞌ tuꞌ wilan yechel kanhwanh ebꞌnaj hakaꞌ jilni anma. Hunun ebꞌnaj tuꞌ ay kanhebꞌ sat yebꞌ kanhebꞌ xikꞌ. Wal yoj ebꞌnaj kaw tohol, haxa ispaqꞌanil yoj ebꞌnaj lahan hakaꞌ yisqꞌaj yoj wakax, chitzejla yinh ebꞌnaj, hakaꞌ chꞌen bronce kaw nhijbꞌililo istzꞌilal. Aypaxo kanhebꞌ isqꞌabꞌ ebꞌnaj hakaꞌ isqꞌabꞌ anma, ayko yinh iskanhebꞌal isqꞌaxqꞌepal isnimanil yalanh isxikꞌ, kanhebꞌ issat ebꞌnaj yebꞌ kanhebꞌpaxo isxikꞌ ebꞌnaj. Haꞌ isxikꞌ ebꞌnaj chischale isbꞌa hunun, hayet chibꞌelwi ebꞌnaj machi meltzo ebꞌnaj yintaj, wal xin satanhetikꞌa ebꞌnaj chibꞌelwi. Haꞌ issat ebꞌnaj tuꞌ hak tiꞌ jilni hakaꞌ tiꞌ: Haꞌ sataj, sat winaj jilni, haxa yinh iswatxꞌ, sat bꞌalam jilni, haxa yinh ismek, lahan jilni hakaꞌ sat wakax, haxa yintaj, lahan jilni hakaꞌ sat noꞌ tꞌiw. Hak tuꞌ jilni sat ebꞌnaj tuꞌ. Haꞌ hunun ebꞌnaj tuꞌ leyankanh kabꞌebꞌ isxikꞌ ebꞌnaj, chischalen isbꞌa hunun, haxa kabꞌebꞌxa isxikꞌ ebꞌnaj xin haꞌ ayko yenhelo isnimanil. Kaw tohol isbꞌelwi hunun ebꞌnaj sataj bꞌay chiꞌijbꞌalaxto ebꞌnaj yu Yespíritu Komam Dios; hayet chibꞌelwito ebꞌnaj tuꞌ matxa chimeltzo ebꞌnaj yintaj. Haꞌ xol ebꞌnaj tuꞌ ay huneꞌ tzet ye tuꞌ tiꞌ lahan jilni hakaꞌ tzaqꞌaqꞌ kaw kaj txaltxonhe qꞌaꞌ yinh, yebꞌ xin lahan jilni hakaꞌ tzejtah ayko qꞌaꞌ yinh chꞌekꞌ xolbꞌal ebꞌnaj, haꞌ huneꞌ qꞌaꞌ tuꞌ kaw toxanhe chitzejlahi, kat yelti kꞌuh chijepla xol. Haꞌ huneꞌ qꞌa tuꞌ kaw yinh anhe chiꞌekꞌi, kat ismeltzo hakaꞌ yekꞌ isjepla kꞌuh.
Hayet wilnihan ebꞌnaj tuꞌ, wilnihan sat txꞌotxꞌ, ayko hunun hakaꞌ jilni rueda isqꞌaxqꞌep hunun ebꞌnaj kanhwanh tuꞌ. Haꞌ hunteqꞌan rueda tuꞌ lahannhe jilni, yebꞌ xin kaw chitzejla hakaꞌ chꞌen crisólito, hakaꞌtanhe xin ay hunteqꞌanxa rueda ayikto yul hunteqꞌan rueda tuꞌ. Hayet chibꞌelwi chisje isbꞌelwi yinh iskanhebꞌ isqꞌaxepal iskꞌul, mach yilalo chismeltzo isbꞌa. Haꞌ isarohal hunteqꞌan rueda tuꞌ kaw nahat yekanh, kaw chonhxiw jilni, ay xin isbꞌaqꞌ sat yinhla ishoyanil iskanhebꞌal.
Hayet chibꞌelwi ebꞌnaj, kat isbꞌelwipaxo hunteqꞌan rueda tuꞌ yebꞌ ebꞌnaj, hayet chiꞌah ebꞌnaj sat txꞌotxꞌ, kat yahpaxo hunteqꞌan rueda tuꞌ sat txꞌotxꞌ. Haꞌ ebꞌnaj tuꞌ chito ebꞌnaj bꞌay chiꞌilaxto yu Yespíritu Komam Dios, hakpax tuꞌ xin hunteqꞌan rueda tuꞌ, chitopaxo yinta ebꞌnaj, yuto haꞌ yespíritu ebꞌnaj ayko yinh hunteqꞌan rueda tuꞌ. Hayet chiꞌekꞌ ebꞌnaj, kat yekꞌ hunteqꞌan rueda tuꞌ, haxa yet chiꞌok linhno ebꞌnaj, kat yokpaxo linhnoj. Hakpax tuꞌ xin yet chiꞌah ebꞌnaj sat txꞌotxꞌ chiꞌahpaxo hunteqꞌan rueda yinta ebꞌnaj, yuto haꞌ yespíritu ebꞌnaj ayko yinh hunteqꞌan rueda tuꞌ.
Haꞌ yibꞌanh iswiꞌ ebꞌnaj tuꞌ ay huneꞌ tzet ye tuꞌ leyantoj, xanhe chitzejtzoni hakaꞌ chꞌen cristal, kaw kꞌulchꞌankano jilni. Haꞌ yalanh huneꞌ leyanto hakaꞌ jilni chꞌen cristal tuꞌ, kaw tohol chiyutekanh ebꞌnaj xikꞌ, chischalen isbꞌa xikꞌ ebꞌnaj, haxa kabꞌebꞌxa xikꞌ haꞌ ayko yenhelo isnimanil. Hayet chiꞌekꞌ ebꞌnaj kaw chibꞌili xikꞌ ebꞌnaj hakaꞌ ishaxon haꞌ nime haꞌ, hakaꞌ yul isnuqꞌ Komam Dios sunil chisje yu, lahanpaxo jabꞌen hakaꞌ iswejcha hunbꞌulan anma, yebꞌ xin hakaꞌ isbꞌili yekꞌ hunbꞌulan ebꞌnaj soldado. Hayet chꞌok linhno ebꞌnaj tuꞌ chiyinayo ebꞌnaj xikꞌ.
Hayet chꞌok linhno ebꞌnaj kat yinayo ebꞌnaj isxikꞌ tuꞌ, chꞌabꞌelax huneꞌ yul nuqꞌe chiꞌelti yibꞌanh huneꞌ hakaꞌ cristal leyanto yibꞌanh iswiꞌ ebꞌnaj. Haꞌ yibꞌanh huneꞌ hakaꞌ cristal leyanto yibꞌanh iswiꞌ ebꞌnaj, wilan huneꞌ yechel tzꞌonhobꞌal hakaꞌ jilni chꞌen zafiro, haꞌ yul huneꞌ yechel tzꞌonhobꞌal tuꞌ tzꞌonhan huneꞌ mak hakaꞌ anma jilni. Haꞌ huneꞌ mak tzꞌonhan tuꞌ haꞌ yikta isnimanil chiꞌichiko yinh yiktaj masanta yinh iswiꞌ, xanhe chitzejtzoni hakaꞌ chꞌen bronce, haxa yiktaxa isnimanil chiꞌichiko yinh yiktaj masanta chiꞌayilo yinh yoj, lahan jilni hakaꞌ qꞌa qꞌaꞌ kaw kaj txaltxonhe, haxa yinhla ishoyanil xanhe chitzejtzoni. Hakaꞌ jilni yelawil noꞌ chꞌer yet chaqꞌni haꞌ nhabꞌ, hak tuꞌ jilni yelawil yinhla ishoyanil. Hak tuꞌ yu wilnihan isqꞌaqꞌal ismay Komam Jahawil. [image: 73.TIF] 

Hayet wilnihan isqꞌaqꞌal ismay, way jahnojan, way xulnojan sat txꞌotxꞌ, wabꞌenan yul isnuqꞌ huneꞌ mak chitzoteli.
	[a]1:2-3 Bꞌey tiꞌ mach chala bꞌay chiꞌichiti hunteqꞌan treinta habꞌil, ay ebꞌnaj juxhta tiꞌ chalni ta hunteqꞌan habꞌil tiꞌ haꞌ ishabꞌilal yaꞌ Ezequiel. Yinh huneꞌ tiempohal tuꞌ ichiko yaꞌ munil yinh sacerdotehal, ebꞌyaꞌ sacerdote treinta habꞌilxa yet chiꞌok yinh ismunil.
	[b]1:4 Huneꞌ chitzejtzoni. Hak tuꞌ chu isyenilo isbꞌa Komam Jahawil, Is. 9:2; Is. 60:1-3

Awtelax yaꞌ Ezequiel yu Komam Dios
Yalni huneꞌ yul nuqꞌe tuꞌ wetan: «Hach iskꞌahol naj winaj, ahanhlinhnoj, kat intzotelan tawet,» xhi wetan. Hayet lanhan istzotel wetan, yul Espíritu winhan yaqꞌni yip wojan inlinhbꞌan hinbꞌahan, wabꞌenan istzotel huneꞌ yul nuqꞌe tuꞌ wetan.
Yalni: «Hach iskꞌahol naj winaj, hanintiꞌan chachinchejtojan xol ebꞌnaj hawet konhobꞌ Israel, haꞌ hunteqꞌan anma tuꞌ kaw mach yijemoj, ok manhkꞌomal, hakaꞌtikꞌa ismanhkꞌomal yichmam ebꞌnaj wetan payxa, hak tuꞌ ismanhkꞌomal ebꞌnaj wetan tinanh. Hanintiꞌan chachwatojan xol ebꞌnaj uninale kaw lutꞌkanoj, yebꞌ kaw kawkano yanma, chawalni tet: “Hak tiꞌ yalni Komam Jahawil wetan,” [c]. kachi tet ebꞌnaj. Ta chabꞌeto ebꞌnaj tzet chawala maka machoj yilal hawalni, yuto haꞌ hunteqꞌan anma tiꞌ kaw manhkꞌomkanoj, yajaꞌ xin chisnati ebꞌnaj yet bꞌaqꞌinh ta inchejan inchejabꞌan xol ebꞌnaj. Hach iskꞌahol naj winaj, mach chaxhxiw tet anma tuꞌ, matzet chal hakꞌul yinh tzet chal ebꞌnaj tawet, waxanhka hakaꞌta xol teꞌ txꞌix yebꞌ xol noꞌ kꞌolotx ayach, matzet chal hakꞌul. Mach chaxhxiw yinh tzet chal ebꞌnaj tawet, mach chaxhxiwpaxo tet ebꞌnaj, yuto haꞌ hunteqꞌan anma tuꞌ kaw manhkꞌomkanoj. Yuxin yilal hawalni intzotiꞌan tet anma tuꞌ, ta chabꞌe maka machoj, yuto kaw hip yinh hunelnhe. Yajaꞌ wal hach tiꞌ, hach iskꞌahol naj winaj, abꞌe tzet chiwalan tawet, mach manhkꞌomo chawute habꞌa hakaꞌ hunteqꞌan anma tuꞌ. Kꞌabꞌkanh hatiꞌ kat halonayto tzet chiwaqꞌan tawet,» xhi Komam wetan.
Lahwi tuꞌ wilnihan huneꞌ qꞌabꞌe, bꞌatxanti yinh insatan, iqꞌbꞌil huneꞌ hum chulbꞌilayo yul isqꞌabꞌ. Isholnito huneꞌ hum tuꞌ yinh insatan. Haꞌ huneꞌ hum tuꞌ tzꞌibꞌnhebꞌil yul yebꞌ yintaj. Haꞌ yinh huneꞌ hum tuꞌ tzꞌibꞌnhebꞌilayo bꞌiskꞌulal, isyaꞌtajil, yebꞌ oqꞌil.
Yalni wetan: «Hach iskꞌahol naj winaj, loto huneꞌ hum ayko tasata tiꞌ, kat hato hawalno hunteqꞌan tzotiꞌ tiꞌ tet anma Israel,» xhi wetan. Inkꞌabꞌnikanh intiꞌan, yaqꞌni Komam huneꞌ hum tuꞌ inlobꞌoꞌan.
Yalnipaxo wetan: «Hach iskꞌahol naj winaj, bꞌiqꞌayto huneꞌ hum chiwaqꞌan halobꞌ tiꞌ, kaw kamojabꞌ chinoh hakꞌul,» xhi wetan. Hak tuꞌ yu inlonitojan, kaw chiꞌeliko yul intiꞌan yu, hakaꞌ ischiꞌal noꞌ kabꞌ.
Yalnipaxo wetan: «Hach iskꞌahol naj winaj, Asiꞌ xol hawet konhobꞌ Israel, kat hawalni tzotiꞌ chiwalan tawet tet ebꞌnaj, yuto mach chachinchejtojan xol anma yaꞌtaj isnachalo yabꞌxubꞌal hawu, wal xin xol hawet konhobꞌ Israel, chachinchejtojan. Mach chachinchejtojan bꞌey hunu niman konhobꞌ bꞌay kaw ay txꞌiꞌal anma yaꞌta istxumchalo yabꞌxubꞌal hawu, yajaꞌ ta chachinchejtojan xol anma tuꞌ, chimyabꞌe ebꞌnaj tzet chawala. Yajaꞌ wal hawet konhobꞌ Israel tuꞌ mach chiyoche yabꞌeꞌ tzet chawala, yuto mach choche yabꞌeꞌ tzet chiwalan; yuto mach chibꞌili sat yinh tzet chiwalan, yebꞌ xin kaw kaw yanma. Haninan chiwaqꞌ howbꞌojan hasat yinh sat ebꞌnaj, yebꞌ xin kaw kaw chawute habꞌa sata ebꞌnaj. Ekꞌna kaw pehponhe chiwutehan hapalanh hakaꞌ chꞌen diamante. Yuxin matzet chal hakꞌul, yebꞌ xin mach chaxhxiw sata ebꞌnaj, yuto haꞌ ebꞌnaj Israel tuꞌ kaw hip ebꞌnaj,» xhi Komam wetan.
Yalnipaxoj wetan: «Hach iskꞌahol naj winaj, kaw kam chawabꞌe tzet chiwalan tawet, chakꞌubꞌan sunil intzotiꞌan yul hawanma. Chaxhto hawalaꞌ intzotiꞌan tet hawet konhobꞌ ayko preso, ta chabꞌe ebꞌnaj maka machoj, yilal hawalni hakaꞌ tiꞌ: “Hak tiꞌ yalni Komam Dios, Jahawil,” kachi,» xhi Komam.
Kinyinikanhan Yespíritu Komam Dios, wabꞌenan huneꞌ yul nuqꞌe awi yinh kaw ip, wintajan, yalni: «Hal-laxojabꞌ kꞌul-la tzotiꞌ yinh Komam Jahawil bꞌay aya, Komam kaw aykano ismay isqꞌaqꞌal,» xhi. Wabꞌenpaxojan isbꞌili xikꞌ ebꞌnaj hakaꞌ anma tuꞌ yet chischalen isbꞌa, yebꞌ isbꞌili hunteqꞌan rueda ayko sata ebꞌnaj, kaw aykano ismay isnhirnhoni. Kinyinikanhan Yespíritu Komam Dios, kinyinitojan. Hayet intohan kaw bꞌiskꞌulal yehilo wanmahan, yebꞌ xin kaw ayti inhowalan, yajaꞌ kaw ip ay isqꞌabꞌ Komam Jahawil wibꞌanhan. Wapnihan xol wet konhobꞌan ayko preso bꞌey Tel-abib ay istiꞌ haꞌ Quebar, way tzꞌonhnojan bꞌay tzꞌonhan ebꞌnaj, wokan yinh kꞌaykꞌulal matxa chinawi wuhan tzet chiwalan, inkankanojan hujebꞌ tzꞌayik xol ebꞌnaj.
	[c]2:4 Chachwatojan. Huneꞌ ismunil ebꞌnaj profeta yinh yalni istzotiꞌ Komam Dios kaw niman yelapnoj. Is. 6:8; Jer. 1:7; Am. 7:15

Alaxiko yaꞌ Ezequiel majwawomal xol anma Israel
(Ez. 33:1-9)
Haxa yet yekꞌto hujebꞌ tzꞌayik tuꞌ xin, yul istzotiꞌ Komam Jahawil wetan, yalni hakaꞌ tiꞌ: «Hach iskꞌahol naj winaj, haninan chaxhwakojan majwawomal xol anma Israel, hayet chiwalnihan huneꞌ tzet ye tuꞌ tawet yilal hawalnilo tet konhobꞌ tiꞌ yunhe yohtanheniloj. Hayet chiwalnihan tet anma txꞌoj isbꞌeybꞌal ta chitit kamikal yibꞌanh yu istxꞌojal, yajaꞌ wal hach xin ta matzet chawal tet, yebꞌ xin mach chachkachwa yinh yunhe isbꞌejni iswatxꞌen istxꞌojal, hak tuꞌ xin ay iskawil; haꞌ huneꞌ mak tuꞌ chikam yu ismul, yajaꞌ iskamikal naj tuꞌ xin chiwakojan tawibꞌanh. Yajaꞌ ta chachkachwa yinh mak chiwatxꞌen istxꞌojal, yajaꞌ ta mach isbꞌej iswatxꞌen istxꞌojal, machi xin chishel isbꞌeybꞌal, haꞌ huneꞌ mak tuꞌ chikam yu ismul, yajaꞌ hach xin matxa hawok yinh iskamikal, yuto kaxhkachwa yinh.
»Ta ay hunu mak chitikꞌa iswatxꞌe istoholal, yajaꞌ ta chispohilo isbꞌa yinh istoholal, kat iswatxꞌenpaxo istxꞌojal, chiwanikojan hunu tzet bꞌay chitxaqꞌmohi; haꞌ huneꞌ mak tuꞌ chitit kamikal yibꞌanh, yuto mach kach kachwa yinh. Matxa xin chinnatijan iskꞌulal iswatxꞌe yet yalanhtokano tuꞌ, chikam naj yu ismul; yajaꞌ haꞌ iskamikal huneꞌ mak tuꞌ tawibꞌanh chitokanoj yuto mach kaxhkachwa yinh. Yajaꞌ ta chakach mak chitikꞌa isbꞌeybꞌalnhe istoholal yunhe mach chako ismul, mach xin chako ismul, haꞌ huneꞌ mak tuꞌ yinh kaw yeli ay isqꞌinal yuto kaxhkachwa yinh, wal hach tiꞌ xin hakolilo habꞌa,» xhi Komam wetan.
Yaꞌ Ezequiel matxa yu istzotel yaꞌ hanikꞌ tiempo
Hayet ayinan bꞌey tuꞌ yanayo Komam Jahawil isqꞌabꞌ wibꞌanhan, yalni wetan: «Ahanhwanoj kat hawelto yintalto konhobꞌ, haꞌ tuꞌ chintzotelan tawet,» xhi Komam. Wahwanojan, weltojan yintalto konhobꞌ, wilnihan isqꞌaqꞌal ismay Komam Jahawil bꞌey tuꞌ, hakaꞌ isqꞌaqꞌal ismay wilan bꞌey istiꞌ haꞌ Quebar. Hayet wilnihan isqꞌaqꞌal ismay Komam tuꞌ, way jahnojan, way xulnojan sat txꞌotxꞌ.
Yinhnhena tuꞌ yul Espíritu winhan, yaqꞌni yip wojan inlinhbꞌan hinbꞌahan, istzotel Komam wetan hakaꞌ tiꞌ: «Asiꞌ kat hamajchen habꞌa yul hawatut. Hach iskꞌahol naj winaj, hach tiꞌ chachkꞌalbꞌalaxayo yu txꞌanh lasu yul hawatut, hak tuꞌ xin mach chu hawelto xol hawet konhobꞌ. Yebꞌpaxo xin chꞌahkanto lakꞌno hawaqꞌ yul ishomal hatiꞌ wuhan; hak tuꞌ xin matxa chu hatzoteli, yunhe matxa chu hakachni hunteqꞌan anma tiꞌ; anma kaw manhkꞌomkano, kaw hip yinh hunelnhe. Yajaꞌ hayet chintzotelan tawet hunelxa, chaxhwaqꞌni tzotelojan, kat hawalni tet anma tiꞌ: “Hak tiꞌ yalni Komam Dios, Jahawil,” kachi. Haꞌ mak choche yabꞌeꞌ, yabꞌehabꞌi; haxa mak mach choche yabꞌeꞌ, machojabꞌ chabꞌe, yuto haꞌ hunteqꞌan anma tiꞌ kaw manhkꞌomtikꞌa,» xhi Komam. [d]
	[d]3:22-27 Hunteqꞌan versículo tiꞌ chitzotel yinh huneꞌ yabꞌil kaw how ok yinh yaꞌ Ezequiel, matxa yu istzotel yaꞌ, matxa ekꞌpaxo yaꞌ yalaꞌ istzotiꞌ Komam Dios.

2. TZOTIꞌ YAL KOMAM DIOS YIBꞌANHILO YAYKꞌAYKANO JERUSALÉN
(4:1—24:27)
Yechel yaykꞌaybꞌanil konhobꞌ Jerusalén
Yalni Komam wetan: «Hach iskꞌahol naj winaj, iti hunu txꞌotxꞌ lokꞌ, chawanayo txꞌotxꞌ yinh hasat, chatzꞌibꞌnhenayo yechel konhobꞌ Jerusalén yibꞌanh txꞌotxꞌ. Chahoybꞌaniko yechel ebꞌnaj soldado iqꞌbꞌil ischꞌen yet howal yinhla ishoyanil, chawanayo campamento sataj, chawanayo chꞌen ariete chiꞌuchkꞌanto chꞌen kꞌubꞌ yinhla ishoyanil. Chawiniti hunu chꞌen lamina kaw pim, chawaniko chꞌen haxolbꞌal yebꞌ konhobꞌ, yechelo chꞌen kꞌubꞌ chukoj, kat hawok sata konhobꞌ tuꞌ, hakaꞌto chawako howal yinh. Haꞌ huneꞌ tiꞌ yechelnhe chiwaqꞌan tet anma Israel yinh tzet chu yuchkꞌalaxto konhobꞌ Jerusalén. [e]. Yebꞌpaxo xin yal yaꞌ ta nahatil chiꞌekꞌ anma bꞌay ilaxto preso tuꞌ.
»Lahwi tuꞌ kat haway hilno yinh yetkꞌulal hamekqꞌabꞌ, hak tuꞌ chu yaykꞌay ismul konhobꞌ Israel tawibꞌanh. Haꞌ yulbꞌal tzꞌayikal chachway yinh yetkꞌulal hamekqꞌabꞌ tuꞌ, chiꞌay ismul anma Israel tawibꞌanh. 390 tzꞌayik chiyu hun tuꞌ, chal yelapnoj; hunun tzꞌayik yinh hunun habꞌil chiyabꞌe anma Israel isyaꞌil yu ismul.
»Hayet xaꞌekꞌto hunteqꞌan tzꞌayik tuꞌ xin, kat hawaypaxo yinh yetkꞌulal hawatxꞌqꞌabꞌ yulbꞌal 40 (kawinaj) tzꞌayik, hak tuꞌ chu yaykꞌaypaxo ismul anma ah Judá tawibꞌanh, hunu tzꞌayik yinh hunun habꞌil chiyabꞌe anma isyaꞌilal yu ismul. Chaxhoktꞌanhno yinh yechel konhobꞌ Jerusalén bꞌay hoyaniko ebꞌnaj ayko ishowal yinh, chabꞌalnikanh isqꞌabꞌ hakamixh, hak tuꞌ chu hawinilo yenhel haqꞌabꞌ, kat hawichiko hawalni tzotiꞌ chiwalan tawet yinh konhobꞌ Jerusalén. Hakaꞌto chaxhinkꞌalayojan yu lasu, mach chu hameltzon habꞌa, masanto chitzꞌajna istzꞌayikal bꞌay chawabꞌe isyaꞌtajil.
»Chawinito ixim trigo, ixim cebada, teꞌ habas, teꞌ hakaꞌ hubꞌal, yebꞌ teꞌ avena, soman chu yayto yul hunu xi, haꞌ xin chawatxꞌe halobꞌ. Haꞌ hunteqꞌan tuꞌ chaloh yulbꞌal hilan hach yinh yetkꞌulal hamekqꞌabꞌ yulbꞌal 390 tzꞌayik. Yiktanhe libra yalil tzet chaloh yinh hunun tzꞌayik, yebꞌ xin aynhe yorahil bꞌay chachwaꞌi. Chimalelaxpax ha haꞌ chawukꞌu, yiktanhe litro haꞌ chawukꞌ hunun tzꞌayik, yebꞌ xin aynhe yorahil bꞌay chawukꞌ haꞌ. Chawatxꞌe hapan cebada, chaqꞌantzen xol qꞌaꞌ yinh sat anma, yajaꞌ haꞌ istzaꞌ anma chiꞌokniko siꞌal hawu,» xhi Komam.
Yalnipaxo Komam Jahawil: «Chaloh hunteqꞌan itah tzꞌil, yu hayeni sata anma Israel ta haꞌ itah tzꞌil chislo xolaj anma ay yulajla nimeta konhobꞌ bꞌay chiwaqꞌ sajlemotojan anma,» xhi Komam.
Intaqꞌwihan tet Komam: «Mamin, Dios Wahawil, hanintiꞌan mach tzꞌilo wanmahan, yinhtax intzehalan masanta tinanh, maxhto hunelo tiꞌ xaꞌinkꞌuxan ischibꞌehal no noqꞌ tonhe chikamkanh, maka ischibꞌehal noꞌ chixitlaxkamo yu no noqꞌ, maxhto hunel tiꞌ xaꞌinkꞌuxan ischibꞌehal no noqꞌ mach sajo hakaꞌ yalni ley,» kinchihan.
Istaqꞌwi Komam wetan: «Ta hak tuꞌ, chisje yokniko istzaꞌ noꞌ wakax siꞌal hawu selelo istzaꞌ anma chal tuꞌ, yet chatahtzen tzet chaloh,» xhi wetan.
Tzujan tuꞌ, yalnipaxo Komam: «Hach iskꞌahol naj winaj, haninan chiwayojan wahil yibꞌanh anma ay bꞌey Jerusalén, haꞌ tzet chislo hunun tzꞌayik chimalelaxi, kaw chꞌekꞌyaꞌ yu isyaꞌtajil, hakpax tuꞌ ha haꞌ chukꞌ anma, yinh mal chꞌaqꞌlax haꞌ tet, kaw xin yinh xiwkilal chiyu yukꞌni haꞌ. Hayet chiyaqꞌlen anma wahil yebꞌ tajintiꞌal, chilatꞌanhxiko yinh sat hunun yinh xiwkilal, kat istanhkanilo yu ismul,» xhi Komam.
Yalnipaxo Komam Jahawil wetan: «Hach iskꞌahol naj winaj, iti hunu chꞌen cuchillo kaw ay ye, yebꞌ hunu chꞌen navaja chiꞌokniko yu ebꞌnaj chiꞌinilo xil wiꞌe, chakꞌupnilo xil hawiꞌ yebꞌ xin xil hatiꞌ. Lahwi tuꞌ chawiniti hunu malbꞌal, chamalen xil hawiꞌ tuꞌ, ox majan chawute hamaleni. Chanhusni huneꞌ majan xil hawiꞌ yul yiktabꞌanil konhobꞌ Jerusalén yet xatanh yalaxiko howal yinh Jerusalén, haxa hunxa majan xil hawiꞌ, chakꞌupayo yu chꞌen espada yinhla ishoyanil konhobꞌ, haxa hunxa yox majan, chatixhkanh xol jaqꞌeqꞌ. Hanintiꞌan chiwitijan chꞌen espada yinh anma ah Jerusalén tiꞌ. Chasikꞌniti hanikꞌo xil hawiꞌ tuꞌ, chaximniko yinh istiꞌ xil haqꞌap. Lahwi tuꞌ, chawinilo hanikꞌo xil hawiꞌ ximbꞌiliko yinh istiꞌ xil haqꞌap, chanhusnito xol qꞌaꞌ, hak tuꞌ chu yelti xaj qꞌa qꞌaꞌ, kat isto qꞌaꞌ yinh sunil konhobꞌ Israel,» xhi Komam.
Hak tiꞌ chu yalnipaxo Komam Dios Jahawil: «Haꞌ xil hawiꞌ hakꞌupiloj, yechel Jerusalén yehi, haꞌ Jerusalén wakojan yiktabꞌanil nimeta konhobꞌ, hoybꞌilayo yu nimeta konhobꞌ ay sat txꞌo txꞌotxꞌ tiꞌ. Yajaꞌ xin ismanhkꞌo anma ah Jerusalén inleyan yebꞌ chejbꞌanile waqꞌan tet, kaw xin ekꞌna txꞌoj isbꞌeybꞌal sata anma ay yulajla nimeta konhobꞌ, yebꞌ anma ay yulajla konhobꞌ ayko yinhla ishoyanil, yuto haꞌ anma ah Jerusalén yintanhekanilto inleyan yebꞌ chejbꞌanile waqꞌan tet, hak tuꞌ xin mach isbꞌeybꞌalnhe,» xhi Komam.
Yuxin hak tiꞌ yalni Komam Jahawil hakaꞌ tiꞌ: «Hex ah Jerusalén, kaw ekꞌna hemanhkꞌomal sata anma ay yulajla nimeta konhobꞌ ayko yinhla hehoyanil, mach hebꞌeybꞌalnhe chejbꞌanile waqꞌan teyet, mach hekꞌubꞌapaxo inleyan. Mach xin heyijepaxo isleyal nimeta konhobꞌ ayko yinhla hehoyanil.
»Yuxin hanin Yahawilintiꞌan, haninan, chiwalan: Hanintiꞌan chinokan howal teyinh hex ah Jerusalén. Hoꞌ, haninan chiwayojan isyaꞌtajil texol yinh sat anma ay yul nimeta konhobꞌ. Haꞌ isyaꞌtajil chiwayojan teyibꞌanh yu isyahbꞌetajil chewatxꞌe maxhto hunelo tiꞌ xayuhi, yebꞌ xin matxa bꞌaqꞌinhal chiwatijan yet chilahwi yaykano teyibꞌanh. Haꞌ texol hex ah Jerusalén, chiskꞌuxayto ebꞌnaj mame yebꞌ ebꞌix miꞌe yuninal, haxa ebꞌnaj uninale, chiskꞌuxayto ebꞌnaj ismam yebꞌ ismiꞌ. Chiwayojan isyaꞌtajil teyibꞌanh, haxa mak chikankano texol chisajlemito wuhan yulaj konhobꞌ sunil bꞌayejtuꞌwal. Hanin Dios Yahawilintiꞌan, itzitz hinan, yinh kaw yeli chiwalan, hex tiꞌ heyilo ispixan watutan yu sunil hunteqꞌan isyahbꞌetajil hewatxꞌe, yuxin chiwayojan isyaꞌtajil teyibꞌanh, matxa chiwaqꞌ nimankꞌulalan teyinh, mach xin chitzꞌaypaxo inkꞌulan teyinh. Huneꞌ yox majan hex ah Jerusalén chexkam yul hekonhobꞌ yu howla yabꞌil, yebꞌ yu wahil. Haxa hunxa yox majan hex xin chexpotxꞌlaxkamo yu espada yinhla ishoyanil konhobꞌ, haxa hunxa yox majan hex xin chexsajlemito wuhan yulaj konhobꞌ, sunil bꞌayejtuꞌwal, yajaꞌ xin chinok tzujnojan teyintaj yebꞌ chꞌen espada.
»Chiyij isbꞌa wanayojan inhowalan yibꞌanh ebꞌnaj ah Jerusalén, chiwanayojan isyaꞌtajil yibꞌanh katto wokan yinh aqꞌankꞌulal. Hayet chiyijni isbꞌa yay inhowalan yibꞌanh ebꞌnaj, chiyohtanhenilo ebꞌnaj ta hanin Yahawilintiꞌan walan hunteqꞌan tiꞌ yu sunil hinhowalan, yuto xahan ay ebꞌnaj wuhan.
»Kaw chitzꞌinhzꞌonkano konhobꞌ Jerusalén wuhan, kat yokkano yinh txꞌixwilal sata anma ay yulaj konhobꞌ ayko yinhla ishoyanil yebꞌ yinh sat sunil makta chꞌekꞌto iskawilal Jerusalén. Haꞌ Jerusalén kaw chibꞌuchlaxi, kat istzeyelaxi yet chiwanayojan isyaꞌtajil yibꞌanh yet chitit inhowalan yinh. Haꞌ huneꞌ tiꞌ chiwaqꞌan yilaꞌ anma ayko yinhla ishoyanil, yu yaqꞌni yul iswiꞌ, kat isxiwkanh yilni. Hanin Yahawilintiꞌan, hankawinan chiwalan hunteqꞌan tiꞌ. Haninan chiwatojan wahil texol hex ah Jerusalén, hakaꞌ chu isqꞌojwa teꞌ litꞌ kaw ay ismay. Haꞌ huneꞌ wahil tuꞌ kaw chiyiqꞌkanokanh yip, kat hetanhkanilo yu, yuto matxa tzet chilolax yul konhobꞌ. Chiwatojan wahil texol, hex ah Jerusalén, chiwanipaxtojan noꞌ howla noqꞌ teyinh, yu kexisxitnikamo noꞌ, chiwanipaxtojan howla yabꞌil texol, kat hepotxꞌlaxkamo xol howal. Haxanhe chikꞌ chimalikꞌo yul konhobꞌ Jerusalén. Haꞌ hunteqꞌan tiꞌ haninan Yahawilintiꞌan, hankawhinan chiwalan,» xhi Komam.
	[e]4:1-3 Yet yicheniko yaꞌ profeta Ezequiel ismunil, haꞌ tzet bꞌabꞌel yalikꞌo yaꞌ, haꞌ yinh yet chiꞌuchkꞌalaxayo konhobꞌ Jerusalén, yebꞌpaxo Yatut Komam, yu ismul anma ah Judá yebꞌ konhobꞌ Jerusalén. 2Rey. 24:8-17

Hal-lax isyaꞌtajil chiꞌay yibꞌanh ej wonhan ay bꞌey Jerusalén
Hul istzotiꞌ Komam Jahawil wetan, yalni hakaꞌ tiꞌ: «Hach iskꞌahol naj winaj, tꞌanhxanhto yinh ej wonhan ay bꞌey Israel, kat hawalni isyaꞌtajil chiꞌay yibꞌanh. [f].Chawalni: “Hex wonhan ay bꞌey Israel, abꞌewe tzet chiyal Komam Dios, Jahawil yinh ej wonhan, yebꞌ yinh ha haꞌ chꞌel yojomal, yebꞌ yinh ej akꞌal; chalni Komam hakaꞌ tiꞌ: Chiwatojan howal teyinh, chiwuchkꞌantojan bꞌay nahat yekanh bꞌay cheyiyo hebꞌa sata tioxh. Haꞌ mexha bꞌay chenhus hexahanbꞌal chiꞌuchkꞌalaxkantoj, kat ismaqꞌlaxpoho istioxhal tzꞌayik, chiwaqꞌnikamojan ebꞌnaj winaj sata hetioxh tuꞌ. Chiwakojan henimanil hex Israel hex tiꞌ yet kamom hexxa sata hetioxh yebꞌ xin xanhe chꞌekꞌ pakꞌla hebꞌajil yinhla ishoyanil ismexhahil yet xahanbꞌal. Bꞌajxanhetuꞌwal konhobꞌal chextohi, chiꞌuchkꞌalaxtoj, kat yuchkꞌalaxto bꞌay nahat yekanh bꞌay cheyiyo hebꞌa tet hetioxh. Chiꞌuchkꞌalaxkantoj yebꞌ xin kaw chitzꞌinhtzꞌonkanoj, kat ismaqꞌlaxpoho hetioxh, kat istanhkaniloj. Chimaqꞌlaxpoho istioxhal tzꞌayik, kat istanhkanilo sunil tzet watxꞌebꞌil heyu. Hayet cheyilni yaykꞌay anma chipotxꞌlaxkamo texol, cheyohtanheniloj ta hanintiꞌan Yahawil hinan.
»”Yajaꞌ ayto haywanhexxa chexwakanojan, chexkolcha tet chꞌen espada; haꞌ ton hex tuꞌ chexsajlemito xolaj nimeta konhobꞌ. Hex chexkolcha tuꞌ chinhenatijan yulaj nimeta konhobꞌ bꞌay chexilaxto preso, yuto wabꞌehan isyaꞌil yet hepohnilo hebꞌa winhan, heyaniko heyanma yinh hetioxh, heyok tzujno yintaj. Chextxꞌixwikanh teyinh yu istxꞌojal hewatxꞌe yebꞌ yu hebꞌeybꞌal kaw yahbꞌetaj. Cheyohtanheloj ta haninan Yahawil hinan, mach nabꞌnheho chintzotelan ta chihul hunteqꞌan isyaꞌtajil teyibꞌanh,” kachi,» xhi Komam.
Yalnipaxo Komam Dios Jahawil hakaꞌ tiꞌ: «Chatzaqꞌ haqꞌabꞌ, chatinhnayo hawoj, chawalni: “¡Ay, kaw kꞌanchꞌan anma Israel, yuto chiꞌay isyaꞌtajil yibꞌanh yu sunil isyahbꞌetajil chilaiswatxꞌe! Ay mak chipotxꞌlaxkamo yu espada, ay mak chikam yu wahil, aypaxo mak chikam yu howla yabꞌil. Haꞌ mak nahat ayah chikam yu howla yabꞌil, haxa mak kawil ayah chipotxꞌlaxkamo yu espada, haxa mak chikankano yul konhobꞌ, haꞌ wahil chꞌaqꞌni kamoj, yuto chꞌahlaxiko howal yinh konhobꞌ,” kachi. Hak tuꞌ chu yijni isbꞌa yay inhowalan yibꞌanh anma. Cheyohtanheloj ta hanintiꞌan Yahawil hinan yet cheyilni anma kamom, xanhepakꞌbꞌonbꞌatoj xolaj hetioxh yebꞌ yinhla ishoyanil ismexhahil yet xahanbꞌal bꞌey iswiꞌla wonhan nahat yekanh, bꞌey iswiꞌla witz yebꞌ yichla teꞌ nimeta qꞌebꞌtaj, yebꞌ yichla teꞌ nimeta hih, bꞌay henhus teꞌ pom tet sunil hetioxh. Chiwikanh inqꞌabꞌan teyinh, chiwanayojan isyaꞌtajil teyibꞌanh bꞌayejxanhetuꞌwal chexehayoj. Chinmeltzokojan hetxꞌotxꞌ tuꞌ yinh hakaꞌ txꞌotxꞌ machi yahaw, yebꞌ xin kaw ekꞌbꞌal chitzꞌinhtzꞌonkanoj hakaꞌ txꞌotxꞌ desierto chiꞌapni bꞌey Diblat. Hak tuꞌ chu heyohtanheniloj ta hanintiꞌan Yahawil hinan,» xhi Komam.
	[f]6:2 Yaꞌ profeta Ezequiel chitzotelto yaꞌ yibꞌanh hunteqꞌan witz ay bꞌey txꞌotxꞌ Israel bꞌay iswatxꞌekanh ebꞌnaj Israel isxahanbꞌal tet istioxh yebꞌ xin yinh hunteqꞌan wonhan bꞌay yiyo isbꞌa ebꞌnaj tet hunteqꞌan tioxh mach diosoj. Ez. 6:3-4; 1Rey. 3:2

Chihul islahobꞌal tzꞌayik
Tzotel Komam wetan, yalni hakaꞌ tiꞌ: «Hach iskꞌahol naj winaj, hanin Dios, Yahawilintiꞌan, hankawinan chiwalan tet anma Israel:
“Lanhan yul islahobꞌal tzꞌayik,
lanhan yul islahobꞌal tzꞌayik yibꞌanh iskanhebꞌal istxikin yul sat yibꞌanhqꞌinal tiꞌ.
Wal tinanh hex ah Israel, xaꞌapni islahobꞌal tzꞌayik bꞌay chiꞌay isyaꞌtajil teyibꞌanh,
chiwayojan inhowalan teyibꞌanh.
Hatatikꞌa tzet hebꞌeybꞌalnhe, hak tuꞌ chu wilnihan yinh tzet chexelikoj,
chiwayojan isyaꞌtajil teyibꞌanh yu sunil isyahbꞌetajil hewatxꞌe.
Mach chiwaqꞌ nimankꞌulalan teyinh, yebꞌ xin mach chitzꞌaypaxo inkꞌulan teyinh.
Chiwayojan isyaꞌtajil teyibꞌanh yu istxꞌojal chebꞌeybꞌalnhe,
chetohlan sunil isyahbꞌetajil chilahewatxꞌe,
hak tuꞌ chu heyohtanheniloj tato haninan Yahawil hinan,” xhi Komam.
»Yalnipaxo Komam Dios Jahawil hakaꞌ tiꞌ:
¡Ay huneꞌ isyaꞌtajil, haꞌ huneꞌ isyaꞌtajil tiꞌ xin, lanhan yuli!
¡Lanhan yul islahobꞌal tzꞌayik, lanhan yuli.
Xaꞌel iswayanh yu chul yaqꞌaꞌko howal teyinh. Yinh kaw yeli chuli!
¡Lanhan yul istzꞌayikal bꞌay chiꞌay isyaꞌtajil teyibꞌanh, sunil hex ay hex sat txꞌo txꞌotxꞌ tiꞌ.
Lanhan yul huneꞌ tiempo bꞌay chiꞌay isyaꞌtajil. Lanhan ishitzti huneꞌ tzꞌayik tuꞌ.
Haꞌ yinh huneꞌ tzꞌayik tuꞌ chiwejchakanh anma yu xiwkilal, matxa tzalahilal iswiꞌla wonhan!
Wal tinanh, kaw toxa chiwayojan inhowalan teyibꞌanh,
masan chiyij isbꞌa yay inhowal tuꞌan.
Hatatikꞌa tzet hebꞌeybꞌalnhe, hak tuꞌ chu wilnihan yinh tzet chexelikoj,
chiwanayojan isyaꞌtajil teyibꞌanh yu isyahbꞌetajil chewatxꞌe.
Mach chiwaqꞌ nimankꞌulalan teyinh, yebꞌ xin mach chitzꞌaypaxo inkꞌulan teyinh,
wal xin chiwayojan isyaꞌtajil teyibꞌanh yu istxꞌojal chebꞌeybꞌalnhe,
chetohla isyahbꞌetajil chilahewatxꞌe.
Hak tuꞌ chu heyohtanheniloj ta hanin Yahawilintiꞌan,
haninan chiwayojan isyaꞌtajil yibꞌanh makta chiwatxꞌen istxꞌojal.
¡Lanhan yayilo istzꞌayikal bꞌay chiꞌay isyaꞌtajil teyibꞌanh,
haꞌ huneꞌ tzꞌayik tuꞌ, kaw yeli chuli!
Xaꞌapni yorahil bꞌay chuli. Haꞌ istxꞌojal kaw xayiqꞌkanokanh yip, yiqꞌnipaxokanh yip isloloꞌal anma.
Chiyiqꞌkanokanh yip istxꞌojal yu howal,
matxa hunu mak tiꞌ chikankano xol ebꞌnaj chiwatxꞌen istxꞌojal tuꞌ,
waxanhka kaw niman ebꞌnaj, yajaꞌ matxa hunu yetbꞌi ebꞌnaj chikani;
matxa hunu ebꞌnaj chikani, yu yiqꞌni bꞌiskꞌulal.
Xaꞌapni istzꞌayikal bꞌay chiꞌay isyaꞌtajil, xaꞌapni huneꞌ tzꞌayik tuꞌ.
Haꞌ mak chiloqꞌni, machojabꞌ chitzalahi, haxa mak chitxonhwi,
machojabꞌ chꞌoqꞌ yu bꞌiskꞌulal yinh tzet istxonhtoj, yuto chiwayojan inhowalan yibꞌanh sunil anma.
Yuto haꞌ mak chitxonhni hunu tzet ye tuꞌ, matxa chu ismeltzo tzet istxonh yul isqꞌabꞌ hunelxa,
waxanhka itzitzto iskawanhil, yuto haꞌ isyaꞌtajil xawalan ta chiꞌay yibꞌanh hunteqꞌan anma kaw nimankano isbꞌisil tiꞌ,
mach chꞌekꞌto yet yijni isbꞌa. Haꞌ makta chiwatxꞌen istxꞌojal, machi hunu tiꞌ chikolchahi.
Chiꞌoqꞌtzelax chꞌen trompeta yu iswatxꞌen isbꞌa ebꞌnaj winaj yinh howal,
yajaꞌ matxa hunu ebꞌnaj chitit yinh howal,
yuto wayo inhowalan yibꞌanh sunil hunteqꞌan anma kaw nimankano isbꞌisil.
Haꞌ yintalto konhobꞌ ay howal, haxa yul konhobꞌ ay howla yabꞌil yebꞌ wahil,
haꞌ mak ay xol ismunil chitejlaxkamo yu espada,
haxa mak ay yul konhobꞌ chikam yu wahil yebꞌ yu howla yabꞌil.
Haꞌ mak chikolchalo yul isqꞌabꞌ kamikal xol anma tuꞌ, chꞌelkanh,
kat isto yebꞌano isbꞌa iswiꞌla witz, hakaꞌ noꞌ kuwis chꞌekꞌ satla akꞌal.
Haꞌ sunil mak chꞌelkanh tuꞌ chiqꞌajwi yinh hununtajil yu ismul.
Haꞌ sunil ebꞌnaj winaj chipáxilo yip isqꞌabꞌ ebꞌnaj,
kat ispaxilo yip iswitxꞌiꞌ sunil ebꞌnaj hakaꞌ ha haꞌ.
Chiyanipaxiko ebꞌnaj xilqꞌape yet bꞌiskꞌulal yinh,
kat yul niman xiwkilal yibꞌanh ebꞌnaj,
kajpulpoxanhe chiꞌeliko sat ebꞌnaj yu txꞌixwilal, chiskꞌupnilo ebꞌnaj xil iswiꞌ.
Toxanhe chistixhto ebꞌnaj isplata yulaj bꞌeh, matxa tzet chalilo yoro ebꞌnaj.
Haꞌ isplata yebꞌ yoro ebꞌnaj mach chu iskolnilo chꞌen ebꞌnaj yul isqꞌabꞌ isyaꞌtajil yinh istzꞌayikal yet chiꞌay inhowalan yibꞌanh ebꞌnaj,
mach chu yaqꞌni noho chꞌen yanma ebꞌnaj, nitam yaqꞌni noho chꞌen iskꞌul ebꞌnaj yinh istzꞌayikal isyaꞌtajil;
yuto haꞌ chꞌen aqꞌni aykꞌayo ebꞌnaj tet istxꞌojal.
Haꞌ yu iskꞌulchꞌanil isqꞌalomal ebꞌnaj, yuxin meltzokaniko ebꞌnaj yinh loloꞌal,
iswatxꞌen ebꞌnaj yechel isdios yinh isqꞌalomal tuꞌ,
haꞌ ton hunteqꞌan tioxh kaw yahbꞌetaj,
yuxin inmeltzokojan isqꞌalomal ebꞌnaj yinh qꞌalemal.
Chiwakojan isqꞌalomal ebꞌnaj tuꞌ yul isqꞌabꞌ ebꞌnaj nan konhobꞌal,
chiyelqꞌanto ebꞌnaj, chiwanipaxikojan istioxh ebꞌnaj yul isqꞌabꞌ ebꞌnaj
winaj kaw txꞌoj ay sat txꞌo txꞌotxꞌ tiꞌ, chiyetankanto ebꞌnaj, kat yelkano ispixan.
Chinpohilo hinbꞌahan yinh anma Israel, matxa chintꞌanhxikojan yinh,
haꞌ watutan kaw ochebꞌil wuhan chiꞌelkano ispixan, yuto chihul ebꞌnaj yet howal,
kat yokto ebꞌnaj yul watutan, kat yetankanto ebꞌnaj.
Watxꞌe hunu chꞌen cadena, yuto haꞌ txꞌotxꞌ Israel tiꞌ kaw nohna txꞌotxꞌ yu ebꞌnaj potxꞌom anma,
haxa konhobꞌ, kaw nohna yu istxꞌojal.
Yuxin haninan chiwaqꞌtijan ebꞌnaj winaj kaw txꞌojkano ay yulajla nimeta konhobꞌ,
kat yokkano yatut anma Israel tiꞌ yu ebꞌnaj, kat intanhtzenkanilojan isloloꞌal ebꞌnaj winaj kaw ay yip,
kat yetalaxto yatut istioxh ebꞌnaj, kat yelkano ispixan.
¡Lanhanxa yul istzꞌayikal bꞌay chiꞌuchkꞌalaxto konhobꞌ!
Chissay anma aqꞌankꞌulal, yajaꞌ matxa aqꞌankꞌulal.
Lanhantotikꞌa yay huneꞌ isyaꞌtajil, kat yul huneꞌxa isyaꞌtajil,
lanhantotikꞌa yal-lax tzotiꞌ bꞌiskꞌulal yoki kat yul yal-laxo huneꞌxa.
Nabꞌxanhe chiyaqꞌ ebꞌnaj isqꞌambꞌebꞌal tet ebꞌyaꞌ inchejabꞌan,
yuto matxa tzet chiwaqꞌan yohtanheloj, matxa ley chiyal ebꞌyaꞌ sacerdote,
matxa kuybꞌanile chiyaqꞌ ebꞌnaj ichamta winaj.
Naj rey chiyako naj xilqꞌape yet bꞌiskꞌulal yinh,
haxa ebꞌnaj yahaw konhobꞌ chiꞌok niman bꞌiskꞌulal yinh ebꞌnaj,
kat isbꞌilikanh isqꞌabꞌ sunil anma ay yul konhobꞌ yu xiwkilal.
Hakaꞌtikꞌa isbꞌeybꞌal, hak tuꞌ chiwutehan ebꞌnaj, hakaꞌ yu yilni ebꞌnaj tzet eliko yet anmahil,
hak tuꞌ chu wilnihan yinh tzet chiꞌeliko ebꞌnaj,
hak tuꞌ chu yohtanhenilo ebꞌnaj tato hanintiꞌan Yahawil hinan,» xhi Komam.
Yelax isyahbꞌetajil chiwatxꞌelax bꞌey Jerusalén yilaꞌ yaꞌ Ezequiel
Haꞌ yinh ishoꞌ tzꞌayik, yinh iswaj ixahaw yinh iswaj habꞌil, tzꞌonhan hinan watutan yebꞌ ebꞌnaj ichamta winaj ah Judá. Hayet tzꞌonhan intuꞌan, yanayo Komam Dios Jahawil isqꞌabꞌ wibꞌanhan. Yinhnhena tuꞌ, wilnihan huneꞌ mak hakaꞌ anma jilni, haꞌ yiktaj hakaꞌ qꞌa qꞌaꞌ jilni masanta chiꞌayapno yinh yoj, haxa yiktaxa isnimanil masanta chiꞌahapno yinh iswiꞌ kaw chitzejtzoni hakaꞌ chꞌen bronce. Haꞌ huneꞌ mak hakaꞌ jilni anma tuꞌ, yati isqꞌabꞌ, yok tzabꞌno yinh xil inwiꞌan, kinyinikanhan yu Espíritu xol jaqꞌeqꞌ, isyeni Komam Dios hunteqꞌan tzet ye tuꞌ yinh sajsatil wilaꞌan. Hakaꞌto kinyitojan Komam bꞌey Jerusalén, kinyanayojan bꞌey ispultahil yatut, huneꞌ pulta ayko yinh yetkꞌulal norte. Haꞌ bꞌey tuꞌ ay huneꞌ tioxh aqꞌnitij ishowal Komam Jahawil. Haꞌ bꞌey tuꞌ wilan isqꞌaqꞌal ismay Komam Jahawil, isDiosal Israel, hakaꞌ isqꞌaqꞌal ismay wilan yet bꞌabꞌelal yet ayinan sat akꞌal.
Yalni Komam wetan: «Hach iskꞌahol naj winaj, tꞌanhxanhto yinh yetkꞌulal norte tinanh,» xhi Komam. Intꞌanhxitojan yinh yetkꞌulal norte, wilnihan huneꞌ tioxh chiꞌaqꞌnitij ishowal Komam Jahawil bꞌey istiꞌ ispultahil ismexhahil xahanbꞌal. Lahwi tuꞌ yalni Komam wetan: «Hach iskꞌahol naj winaj ¿tom mach chawil hunteqꞌan nimeta isyahbꞌetajil chiswatxꞌe anma Israel tiꞌ? Haꞌ yu tzet chiswatxꞌe tiꞌ yuxin chinelan yul watuttiꞌan, yajaꞌ xin ayto hunteqꞌanxa nimeta isyahbꞌetajil chito hawilaꞌ,» xhi Komam wetan.
Lahwi tuꞌ kinyinitojan amaqꞌ, wilnihan huneꞌ holan yinh iskꞌul chꞌen kꞌubꞌ. Yalni Komam wetan: «Hach iskꞌahol naj winaj, haꞌ huneꞌ holan tiꞌ, aqꞌ chꞌibꞌo yul,» xhi Komam wetan. Hak tuꞌ yu inholnihan iskꞌul chꞌen kꞌubꞌ tuꞌ, wilnihan huneꞌ pulta.
Tzujan tuꞌ yalni Komam wetan: «Okanhto yul pulta tuꞌ, chawilni isyahbꞌetajil kaw txꞌojkano chiswatxꞌe anma bꞌey tuꞌ,» xhi Komam wetan. Woktojan xin, wilnihan iskꞌul bꞌitzꞌabꞌ bꞌay tzꞌibꞌnhebꞌiliko yechel sunil no noqꞌ chishatxikꞌo iskꞌul, yebꞌ yechel no noqꞌ mach sajo hakaꞌ yalni ley. Wilnipaxojan yechel sunil tioxh chiyal anma Israel isdiosaloj yinhla sunil ishoyanil iskꞌul bꞌitzꞌabꞌ tuꞌ. Wilnihan 70 (lahonhebꞌ iskanhwinaj) ebꞌnaj ichamta winaj ah Israel sata hunteqꞌan tioxh tuꞌ, haꞌ xol ebꞌnaj tuꞌ ayko naj Jaazanías, iskꞌahol naj Safán. Haꞌ hunun ebꞌnaj tuꞌ, iqꞌbꞌil islesén yul isqꞌabꞌ, xanhe xin chitopla yah isnhubꞌal pom chisnhus ebꞌnaj.
Lahwi tuꞌ yalni Komam wetan: «Hach iskꞌahol naj winaj, ¿mamxawil sunil tzet chiswatxꞌe ebꞌnaj ichamta winaj Israel xol qꞌejholo tiꞌ? Haꞌ hunun ebꞌnaj tuꞌ aylekto ebꞌnaj yul iscuarto bꞌay tzꞌibꞌnhebꞌiliko yechel tioxh yinh iskꞌul bꞌitzꞌabꞌ, chalni ebꞌnaj: “Mach chonhyil Komam Jahawil, yuto bꞌejbꞌilkano kokonhobꞌ tiꞌ yu Komam,” xhi ebꞌnaj,» xhi Komam wetan. Tzujan tuꞌ, yalnipaxo wetan: «Ayto hunteqꞌanxa isyahbꞌetajil chiswatxꞌe anma tiꞌ ekꞌbꞌalto txꞌoj sata hunteqꞌan tiꞌ chito hawilaꞌ,» xhi wetan.
Lahwi tuꞌ, kinyinitojan bꞌey ispultahil Yatut Komam Jahawil, huneꞌ pulta ayko yinh yetkꞌulal norte, wilnihan hunteqꞌan ebꞌix ix tzꞌonhanayoj lanhan yoqꞌ sata tioxh Tamuz. Yalnipaxo Komam wetan: «Hach iskꞌahol naj winaj, ¿maxawil hunteqꞌan tiꞌ? Yajaꞌ xin ayto hunteqꞌanxa kaw ekꞌna yahbꞌeta chito hawilaꞌ,» xhi wetan.
Lahwi tuꞌ kinyinitojan bꞌey amaqꞌ yul Yatut Komam Jahawil, wilnihan yul Yatut Komam 25 (howebꞌ iskawinaj) ebꞌnaj winaj xolbꞌal bꞌay chonhokapno yul yatut yebꞌ ismexhahil yet xahanbꞌal. Haꞌ ebꞌnaj tuꞌ, haꞌ yichinh ebꞌnaj aykanto yinh Yatut Komam Jahawil, hakanto ebꞌnaj yinh yetkꞌulal bꞌay chiꞌahilo tzꞌayik, jahanayo ebꞌnaj, chiyinayo isbꞌa sata tzꞌayik.
Yalni Komam wetan: «Hach iskꞌahol naj winaj, ¿mamxawil hunteqꞌan tiꞌ? Haꞌ anma ah Judá tiꞌ maxhtikꞌa chiyiqꞌ iskꞌul iswatxꞌen hunteqꞌan isyahbꞌetajil tiꞌ, yebꞌpaxo xin kaw nohna yul konhobꞌ tiꞌ yu ej istxꞌojal chilaiswatxꞌe, kaw naunhe chiyaqꞌnitij inhowalan, kaw chihul sam tzet chiswatxꞌe anma tiꞌ yinh intxaman. Yajaꞌ hanintiꞌan chiwayojan inhowalan yibꞌanh anma tiꞌ, mach chiwaqꞌ nimankꞌulalan yinh, waxanhka chꞌeliko yaw winhan yinh kaw ip, mach chiwabꞌehan tzet chisqꞌana,» xhi Komam.
Yelax yilaꞌ yaꞌ Ezequiel ispotxꞌlaxkamo makta chiyo isbꞌa tet ej tioxh
Lahwi tuꞌ, wabꞌenan huneꞌ mak awi yinh kaw ip yinh intxikinan, yalni: «Mahul ebꞌnaj chiꞌanayo isyaꞌtajil yibꞌanh konhobꞌ tiꞌ, haꞌ hunun ebꞌnaj tiꞌ, iqꞌbꞌil ischꞌen ebꞌnaj yet howal yul isqꞌabꞌ chiꞌuchkꞌanto sunil,» xhi. Wilnihan istit wajwanh ebꞌnaj winaj yul isbꞌehal pulta ayko yinh yetkꞌulal norte, haꞌ hunun ebꞌnaj tuꞌ iqꞌbꞌil ischꞌen ebꞌnaj yet howal yul isqꞌabꞌ chiꞌuchkꞌanto sunil. Haꞌ xol ebꞌnaj tuꞌ ayko huneꞌ naj winaj ayko qꞌap lino xilo isqꞌap, haxa yinh yikta naj kꞌalbꞌiliko tzet chiꞌokniko yu ebꞌnaj tzꞌibꞌlom, yokto ebꞌnaj yul pulta yok linhno ebꞌnaj iskawilal ismexhahil xahanbꞌal bronce. [g].
Yinhnhena tuꞌ, isyeni isbꞌa isqꞌaqꞌal yip Komam Jahawil, isDiosal Israel yibꞌanh yechel ebꞌnaj querubín, bꞌaytikꞌa isye isbꞌa yibꞌanh iswiꞌ pulta yul Yatut Komam. Yawten Komam Jahawil naj winaj ayko qꞌap lino xilo isqꞌap, yebꞌ kꞌalbꞌiliko tzetaj chꞌokniko yu ebꞌnaj tzꞌibꞌlom yinh yiktaj. Yalni Komam tet naj: «Ekꞌanh yul konhobꞌ Jerusalén, chawaniko yechel ispalanh anma kaw bꞌiskꞌulal ye iskꞌul yu sunil isyahbꞌetajil chiswatxꞌe anma yul konhobꞌ tiꞌ,» xhi Komam.
Wabꞌenpaxojan yalni Komam tet hunteqꞌanxa ebꞌnaj winaj tuꞌ hakaꞌ tiꞌ: «Ekꞌanhwe yul konhobꞌ Jerusalén yinta naj, kat hepotxꞌnikamo makta machi yechel ispalanh, mach cheyaqꞌ nimankꞌulal yinh anma tuꞌ, mach chitzꞌaypaxo hekꞌul yinh. Haꞌ ebꞌnaj ichamtaj, ebꞌnaj tzehtaj, ebꞌix qꞌopotaj, nixhte unin yebꞌ ebꞌix ix chepotxꞌkamo sunil; matxa hunu mak tuꞌ cheyakanoj, yajaꞌ wal sunil makta ayko yechel ispalanh, mach chexhitziko iskꞌatanh. Chetzabꞌiko hemaqꞌnikamo anma tuꞌ bꞌey watutan,» xhi Komam tet ebꞌnaj. Hak tuꞌ yu yichiko ebꞌnaj ispotxꞌnikamo ebꞌnaj ichamta winaj sata istiꞌ Yatut Komam Dios.
Lahwi tuꞌ, wabꞌenan yal-lax tet ebꞌnaj: «Bꞌakweto Yatut Komam Dios, kat henohtzenkanh yamaqꞌil Yatut Komam yu kamom, lahwi tuꞌ kat heyelto hepotxꞌnokamo anma yul konhobꞌ,» xhi tet ebꞌnaj. Hak tuꞌ yu yelto ebꞌnaj, yok ebꞌnaj ispotxꞌnokamo anma yul konhobꞌ. Hayet lanhan ispotxꞌnikamo ebꞌnaj anma tuꞌ, inkankanojan inchukilan sata Komam, way jahnojan, way xulnojan sat txꞌotxꞌ. Yah wawan yu bꞌiskꞌulal tet Komam, walnihan: «Mam Wahawil, ¿tom chatanhtzekanilo sunil anma Israel kantokanoj, chawanayo hahowal yibꞌanh konhobꞌ Jerusalén tiꞌ?» kinchihan.
Istaqꞌwi Komam wetan: «Haꞌ istxꞌojal anma Israel yebꞌ anma Judá, kaw nimankanoj, kaw nohna sat txꞌo txꞌotxꞌ yu ischikꞌil anma potxꞌbꞌilkamoj, kaw nohna yul konhobꞌ yu istxꞌojal, yuto hak tiꞌ yalni anma: “Xaꞌisbꞌejkano Komam Jahawil kokonhobꞌ tiꞌ, yebꞌ xin mach chiyil tzet chikowatxꞌe,” xhi. Yu huneꞌ tuꞌ xin mach chiwaqꞌ nimankꞌulalan yinh hunteqꞌan anma tiꞌ, yebꞌ mach chitzꞌaypaxo inkꞌulan yinh; wal xin chiwayojan isyaꞌtajil yibꞌanh hunteqꞌan anma tiꞌ hakaꞌtikꞌa istxꞌojal isbꞌeybꞌalnhe,» xhi Komam.
Lahwi tuꞌ, wilnihan ismeltzo naj winaj ayko qꞌap lino xilo isqꞌap, yebꞌ xin kꞌalbꞌiliko tzetaj chiꞌokniko yu ebꞌnaj tzꞌibꞌlom yinh yiktaj, wabꞌenan yalni naj hayebꞌ tzotiꞌ hakaꞌ tiꞌ: «Mamin, manwatxꞌehan sunil tzet maxawal wetan,» xhi naj.
	[g]9:2 Huneꞌ xilqꞌape lino; haꞌ ton xil isqꞌap ebꞌnaj sacerdote. Ex. 28:42; Lv. 16:23; 1Sam. 2:18

Isqꞌaqꞌal yip Komam Dios isbꞌejkano Yatut Komam
Lahwi tuꞌ, wilnihan huneꞌ hakaꞌtanhe jilni tzꞌonhobꞌal, hakaꞌ jilni chꞌen zafiro yibꞌanh huneꞌ leyanto yibꞌanh iswiꞌ ebꞌnaj querubín. Yalni Komam Jahawil tet naj winaj ayko qꞌap lino xilo isqꞌap hakaꞌ tiꞌ: «Okanhto xolbꞌal hunteqꞌan rueda ayko yalanh ebꞌnaj querubín, kat hawinilti hunu bꞌetx tzaqꞌaqꞌ kaw kaj txaltxonhe qꞌaꞌ yinh xolbꞌal ebꞌnaj querubín tuꞌ, kat hatixhnito yibꞌanh konhobꞌ,» xhi Komam. Lahwi tuꞌ yokto naj yinh insatan.
Haꞌ ebꞌnaj querubín tuꞌ, ayko ebꞌnaj yinh yetkꞌulal kowatxꞌqꞌabꞌ yinh Yatut Komam Dios, yet yokto naj winaj ayko qꞌap lino xilo isqꞌap; isnohilo yamaqꞌil yul Yatut Komam yu huneꞌ moyan. Hak tuꞌ yu yah isqꞌaqꞌal yip Komam Jahawil ayko yibꞌanh ebꞌnaj querubín, isto yibꞌanh iswiꞌta pulta, isnohilo yul Yatut Komam yu moyan, isnohpaxilo yamaqꞌil yu isqꞌaqꞌal yip Komam. Apnita yel yaw isbꞌili xikꞌ ebꞌnaj querubín tuꞌ bꞌey yamaqꞌil yintalto Yatut Komam. Hayet chibꞌili tuꞌ lahan jabꞌen hakaꞌ yul isnuqꞌ Komam Dios, Komam sunil chisje yu, yet chitzoteli.
Hayet ischejni Komam naj winaj ayko qꞌap lino xilo isqꞌap yinolti tzaqꞌaqꞌ xolbꞌal hunteqꞌan rueda ayko xolbꞌal ebꞌnaj querubín, yokto naj, yok linhno naj xolbꞌal rueda. Haꞌ xol ebꞌnaj querubín tuꞌ ay huneꞌ naj querubín anito isqꞌabꞌ, yinilti naj qꞌaꞌ ayko xolbꞌal ebꞌnaj querubín, yaqꞌni naj qꞌaꞌ tuꞌ yul isqꞌabꞌ naj winaj ayko qꞌap lino xilo isqꞌap, ischahnilo naj qꞌaꞌ, yelti naj bꞌey tuꞌ. Haꞌ yalanh xikꞌ ebꞌnaj querubín tuꞌ, wilan isyeni isbꞌa huneꞌ hakaꞌ isqꞌabꞌ anma.
Wilnihan kanhebꞌ rueda iskꞌatanh ebꞌnaj querubín tuꞌ. Ay hunun rueda tuꞌ iskꞌatanh hunun querubín. Haꞌ hunteqꞌan rueda tuꞌ lahan jilni hakaꞌ istzejla chꞌen crisólito. Kaw lahannhe jilni kanhebꞌ rueda tuꞌ, yebꞌ xin hakaꞌtanhe chꞌekꞌleto yul iskꞌul hunun iskanhebꞌal. Haꞌ ebꞌnaj querubín tuꞌ chisje isbꞌelwi ebꞌnaj yinh iskanhebꞌal sat bꞌay chikaw istokoj, mach chismeltzo isbꞌa ebꞌnaj yet chibꞌelwi ebꞌnaj, toholnhetikꞌa isbꞌelwi ebꞌnaj bꞌay chikaw yijbꞌalax yu hunun. Haꞌ sunil isnimanil ebꞌnaj querubín tuꞌ yebꞌ yichinh ebꞌnaj yebꞌ isqꞌabꞌ ebꞌnaj, yebꞌ xikꞌ ebꞌnaj nohnako isbꞌaqꞌ sat yinh, hakpax tuꞌ kanhebꞌ rueda tuꞌ, nohnako isbꞌaqꞌ sat yinh ishoyanil. Wabꞌenan yal-lax tet hunteqꞌan rueda tuꞌ: «¡Ekꞌanhwej!» xhi. Haꞌ ebꞌnaj querubín tuꞌ kanhebꞌ sat hunun ebꞌnaj. Haꞌ bꞌabꞌel sat lahan jilni hakaꞌ sat querubín, haꞌ iskabꞌ lahan jilni hakaꞌ sat winaj; haxa yox lahan jilni hakaꞌ sat noꞌ bꞌalam, haxa iskanh, hakaꞌ sat noꞌ tꞌiw.
Yah ebꞌnaj querubín tuꞌ satkanh. Haꞌ hunteqꞌan ebꞌnaj querubín tuꞌ, haꞌ ebꞌnaj wilan bꞌey istiꞌ haꞌ Quebar. Hayet chibꞌelwi ebꞌnaj querubín, kat isbꞌelwipaxo hunteqꞌan rueda yebꞌ ebꞌnaj, haxa yet chiyinikanh ebꞌnaj xikꞌ yet chiꞌah satkanh, maxhtikꞌa chikanilo isbꞌa hunteqꞌan rueda yinh ebꞌnaj. Hayet chꞌok linhno ebꞌnaj querubín, kat yok linhno hunteqꞌan rueda tuꞌ, haxa yet chꞌah ebꞌnaj querubín satkanh, kat yahpaxo rueda yinta ebꞌnaj, yuto yetbꞌi isbꞌa yespíritu ebꞌnaj querubín yebꞌ rueda tuꞌ.
Hak tuꞌ yu yah isqꞌaqꞌal yip Komam Jahawil yibꞌanh iswiꞌla ispultahil Yatut Komam Dios, yok linhno yibꞌanh ebꞌnaj. Yinikanh ebꞌnaj querubín xikꞌ, yah ebꞌnaj sat txꞌotxꞌ isto ebꞌnaj satkanh yinh insatan. Hayet yah ebꞌnaj querubín, yahpaxo hunteqꞌan rueda tuꞌ yebꞌ ebꞌnaj, yok linhno ebꞌnaj yul ispultahil Yatut Komam Jahawil, huneꞌ pulta ayko yinh yetkꞌulal bꞌay chiꞌahilo tzꞌayik, wal isqꞌaqꞌal yip Komam Dios, isDiosal Israel, ayayo yibꞌanh ebꞌnaj querubín tuꞌ.
Haꞌ hunteqꞌan ebꞌnaj tiꞌ, haꞌ ton ebꞌnaj ayko yalanh isqꞌaqꞌal yip Komam Dios, isDiosal Israel wilan bꞌey istiꞌ haꞌ Quebar. Hak tuꞌ yu intxumnihan ta querubín ebꞌnaj. Haꞌ ebꞌnaj tuꞌ kanhebꞌ sat hunun ebꞌnaj, kanhebꞌpaxo xikꞌ hunun ebꞌnaj, ay isqꞌabꞌ ebꞌnaj hakaꞌ isqꞌabꞌ anma yalanh hunun xikꞌ. Haꞌ issat ebꞌnaj xin lahan hakaꞌ jilni sat ebꞌnaj wilan bꞌey istiꞌ haꞌ Quebar, kaw lahan jilni yebꞌ ebꞌnaj tuꞌ, kaw xin tohol isbꞌelwi hunun ebꞌnaj sataj.
Kachbꞌanile yinh ebꞌnaj yahaw konhobꞌ Israel kaw txꞌojkano
Kinyinikanhan Espíritu, kinyinitojan bꞌey ispultahil Yatut Komam Jahawil, huneꞌ pulta ayko yinh yetkꞌulal bꞌay chiꞌahilo tzꞌayik, wilnihan 25 (howebꞌ iskawinaj) ebꞌnaj winaj yul pulta tuꞌ. Haꞌ xol ebꞌnaj tuꞌ wilan naj Jaazanías, iskꞌahol naj Azur yebꞌ naj Pelatías, iskꞌahol naj Benaía, haꞌ ebꞌnaj tiꞌ, kaw aykano yelapno ebꞌnaj xol konhobꞌ. Yalni Komam wetan: «Hach iskꞌahol naj winaj, haꞌ hunteqꞌan ebꞌnaj tiꞌ, chꞌekꞌ istxꞌojal yinh isnabꞌal, chilaiswatxꞌeni, chiskuyni ebꞌnaj anma ay yul konhobꞌ yinh istxꞌojal. Chiyalni ebꞌnaj: “Maxhto chihul istzꞌayikal bꞌay chonhtanhtzelaxiloj, yuxin Kowatxꞌeꞌwekanh jatut. Haꞌ konhobꞌ tiꞌ, lahan hakaꞌ hunu xi, haxa hanhonh tiꞌ, lahanonh hakaꞌ noꞌ chibꞌe,” xhi ebꞌnaj. Yuxin hach iskꞌahol naj winaj, tzotelanh yibꞌanhilo isyaꞌtajil chiꞌay yibꞌanh ebꞌnaj,» xhi Komam wetan.
Yul Yespíritu Komam Jahawil wibꞌanhan, yalni wetan: «Hala: Hak tiꞌ yalni Komam Jahawil: “Xawabꞌehan tzet cheyala hex ah Israel, yebꞌ xin wohtajan tzet chꞌekꞌ yinh henabꞌal. Kaw xaꞌahkanokanh isbꞌisil anma xahepotxꞌkamo yul huneꞌ konhobꞌ tiꞌ, nohna iscallehal konhobꞌ yu isnimanil kamom anma.
»”Yuxin hanin Dios, Yahawilintiꞌan, haninan chiwalan: Haꞌ anma xahepotxꞌkamo yul konhobꞌ Jerusalén tiꞌ, lahan hakaꞌ noꞌ chibꞌe, haxa Jerusalén tiꞌ, lahan hakaꞌ txꞌotxꞌ xi; wal hex tiꞌ xin chexwilojan yul konhobꞌ tiꞌ. Hanin Dios, Yahawilintiꞌan chiwalan: Hex tiꞌ kaw chexxiw tet chꞌen espada, yuxin chiwatijan espada teyinh. Chexwilojan yul konhobꞌ Jerusalén tiꞌ, chexwanikojan yul isqꞌabꞌ ebꞌnaj nan konhobꞌal, chiwanayojan isyaꞌtajil texol. Chexpotxꞌlaxkamo yu espada, chiwilnihan tzet chexeliko bꞌey ismohonal txꞌotxꞌ Israel, cheyohtanheniloj ta hanintiꞌan Yahawil hinan. Haꞌ Jerusalén tiꞌ, mach lahano hakaꞌ hunu xi teyinh, yebꞌ xin mach lahanoj hex hakaꞌ noꞌ chibꞌe. Haꞌ bꞌey ismohonal txꞌotxꞌ Israel, chiwilan yinh tzet chexelikoj. Cheyohtanheloj ta hanintiꞌan Yahawil hinan, yuto hex tiꞌ mach hebꞌeybꞌalnhe chejbꞌanile waqꞌan teyet, mach heyijepaxo inleyan, wal xin haꞌ isbꞌeybꞌal nimeta konhobꞌ ayko yinhla hehoyanil, haꞌ hewatxꞌe,” kachi,» xhi Yespíritu Komam.
Hayet lanhan walnihan istzotiꞌ Komam Jahawil tuꞌ, yaykꞌay naj Pelatías, iskꞌahol naj Benaía, iskamilo naj. Hayet wilnihan huneꞌ tuꞌ, way jahnojan, way xulnojan sat txꞌotxꞌ, wahwihan yinh kaw ip: «¡Ay, Mam Wahawil! ¿Tom chatanhtzekanilo yinh hunelnhe haywanhxa anma Israel kantokano tiꞌ?» kinchihan. [h] yu Komam Dios Jahawil.
	[h]11:13 Yinh hebreo, huneꞌ bꞌihe Pelatías, chal yelapnoj kolbꞌililo

Haltelaxi ta chꞌakꞌbꞌilo Israel hunelxa
Yul istzotiꞌ Komam Jahawil wetan, yalni hakaꞌ tiꞌ: «Hach iskꞌahol naj winaj, haꞌ yinh ebꞌnaj hawuxhtaj, yebꞌ yinh makta ayto hawu habꞌa yebꞌi, yebꞌ yinh sunil Israel, chitzotel anma kankano bꞌey Jerusalén, chalni: “Wal ebꞌnaj tuꞌ nahat yehilo ebꞌnaj yinh Komam Jahawil, yuxin haꞌ txꞌo txꞌotxꞌ tiꞌ maꞌaqꞌlaxkano txꞌotxꞌ komajuloj,” xhi ebꞌnaj.
»Yuxin hal tet anma ay bꞌey Jerusalén tuꞌ: Hak tiꞌ yalni Komam Jahawil: “Waxanhka nahatta inqꞌojtojan anma Israel yulaj nimeta konhobꞌ, waqꞌni sajlemotojan sat ej sunil txꞌo txꞌotxꞌ tiꞌ, yajaꞌ xin hakaꞌto nichꞌan yatut ebꞌnaj wehikojan xol,” kachi,» xhi Komam.
Chawalnipaxo tet ebꞌnaj ayto preso hakaꞌ tiꞌ: «Hak tiꞌ yalni Komam Jahawil: “Haninan chexwilojan xolaj konhobꞌlaj, chexwinitijan bꞌay pujanexto sat txꞌo txꞌotxꞌ tiꞌ, chexinkutxbꞌanikojan, chiwaqꞌnihan txꞌotxꞌ Israel tiꞌ hunelxa teyet. Chexmeltzoti bꞌey tuꞌ, kat heyinilo sunil hunteqꞌan tioxh kaw yahbꞌeta sat txꞌotxꞌ Israel tuꞌ. Chiwaqꞌni akꞌbꞌolojan heyanma yebꞌ henabꞌal, chinhelniltijan heyanma kaw kaw hakaꞌ chꞌen chꞌen, kat waniktojan selel kaw labꞌan hakaꞌ chibꞌe. Yu hebꞌeybꞌalnhen chejbꞌanile chiwalan, chekꞌubꞌan kuybꞌanile aqꞌbꞌil wuhan, kat heyok inkonhobꞌojan, kat wokan heDiosaloj. Yajaꞌ wal hunteqꞌan anma ayko yanma yinh yochento tioxh, kaw yahbꞌeta yul insatan, hanin Yahawilintiꞌan, chiwalan ta chiwayojan isyaꞌtajil yibꞌanh yu tzetaj isbꞌeybꞌalnhe tuꞌ,” kachi,» xhi Komam.
Lahwi tuꞌ, wilnihan yinikanh ebꞌnaj querubín isxikꞌ, yah ebꞌnaj, yahpaxo hunteqꞌan rueda iskꞌatanh ebꞌnaj, wal isqꞌaqꞌal ismay Komam Dios, isDiosal Israel aykanh yibꞌanh ebꞌnaj querubín tuꞌ. Yah isqꞌaqꞌal yip Komam Jahawil, yilo xol konhobꞌ Jerusalén, yapni linhno yibꞌanh iswiꞌ witz ayko yinh yetkꞌulal bꞌay chiꞌahilo tzꞌayik yinh konhobꞌ tuꞌ. Lahwi tuꞌ, kinyinikanhan Espíritu, isyeni Yespíritu Komam Dios hunteqꞌanxa saj wayik wilaꞌan, kinyaqꞌni meltzohojan sat istxꞌotxꞌ ebꞌnaj caldeo bꞌay ayko anma Israel preso. Lahwi tuꞌ yel huneꞌ saj wayik tuꞌ yinh insatan, matxa isye isbꞌa. Wokan walnojan sunil tzet isye Komam Jahawil wetan tet anma Israel ayko preso tuꞌ.
Yal yaꞌ Ezequiel ta chiꞌilaxto anma Jerusalén presohal
Yul istzotiꞌ Komam Jahawil wetan, yalni hakaꞌ tiꞌ: «Hach iskꞌahol naj winaj, hach tiꞌ ay hach xol anma kaw manhkꞌomkanoj. Haꞌ hunteqꞌan anma tiꞌ, ay isbꞌaqꞌ sat yajaꞌ hakaꞌto mach chu yilni, ay istxikin, yajaꞌ hakaꞌto mach chabꞌe, yuto haꞌ hunteqꞌan anma tiꞌ kaw manhkꞌomkanoj.
»Yuxin wal tinanh, hach iskꞌahol naj winaj, watxꞌeyo haqꞌuybꞌe, kat hawel hawatut yinh sat anma Israel tiꞌ, kat hato hunuxa nan bꞌayah, hakaꞌto chachto preso, kꞌuxantaxka istxumchalo yu hunteqꞌan anma tiꞌ; yuto haꞌ hunteqꞌan anma tiꞌ kaw manhkꞌomkano yinh hunelnhe. Chawito haqꞌuybꞌe yet tzꞌayikal yinh sat anma, hakaꞌ isqꞌuybꞌe anma chiꞌilaxto preso, kat hawel yinh qꞌejbꞌiyal yinh sat anma hakaꞌ mak chiꞌilaxto preso. Chaholni iskꞌul chꞌen kꞌubꞌ yinh sat anma, kat haweltoj. Chawilto haqꞌuybꞌe tuꞌ yet aqꞌbꞌalil yibꞌanh hawixikꞌ yinh sat anma, chawaniko yenhel hasat yu mach chawil konhobꞌ yet chaxheli, yuto hach chaxhwakojan yechelo tet anma Israel,» xhi Komam wetan.
Inyijenan hakaꞌ yu yalni Komam wetan, winiltijan inqꞌuybꞌehan yet tzꞌayikal hakaꞌ isqꞌuybꞌe anma chiꞌilaxto preso, haxa yet qꞌejbꞌiyalil, inholan iskꞌul chꞌen kꞌubꞌ, weltojan yet aqꞌbꞌalil yebꞌ inqꞌuybꞌehan yibꞌanh inwixikꞌanh yinh sat anma. Haxa yet sakꞌayalil yet hunxa tzꞌayik, yul istzotiꞌ Komam Jahawil wetan, yalni hakaꞌ tiꞌ: «Hach iskꞌahol naj winaj, ¿mam isqꞌambꞌe anma Israel, anma kaw manhkꞌomkanoj yinh tzet maxawu? Ta chisqꞌambꞌe, hak tiꞌ chawute hawalni tet: Hak tiꞌ yalni Komam Jahawil: “Haꞌ huneꞌ tiꞌ chitzotel yinh tzet chiꞌutelax naj rey ah Jerusalén yebꞌ tzet chiꞌutelax sunil anma Israel ay yul konhobꞌ Jerusalén,” kachi. “Hanintiꞌan yechel wehan yinh huneꞌ tiꞌ, hakaꞌ mayu welan yul konhobꞌ tiꞌ, hak tuꞌ chexutelaxoj, chexilaxto preso nan konhobꞌal,” kachi,» xhi Komam. «Haꞌ naj isreyal Jerusalén tiꞌ, chiswixikꞌnheto naj isqꞌuybꞌe yet aqꞌbꞌalil, kat ishol-lax iskꞌul chꞌen kꞌubꞌ bꞌay chiꞌilaxilto naj, kat isto naj. Chaniko naj yenhel sat, yunhe mach chil naj konhobꞌ yet chito naj. Yajaꞌ haninan chiwayojan latzꞌabꞌ yinh sat naj, kat yaykꞌay naj yul latzꞌabꞌ, chiwanitojan naj bꞌey Babilonia sat istxꞌotxꞌ ebꞌnaj caldeo, yajaꞌ mach chil naj yinh txꞌotxꞌ Babilonia tuꞌ, haꞌ bꞌey tuꞌ xin chikam naj. Chiwaqꞌ sajlemotojan sunil bꞌayejtuꞌwal sunil ebꞌnaj soldado chikolwa yinh naj, yebꞌ sunil issoldado naj yet howal, kat istzumbꞌelaxikꞌo ebꞌnaj yu espada. Chiyohtanhelo ebꞌnaj ta hanintiꞌan Yahawil hinan yet chisajlemito ebꞌnaj wuhan yulaj sunil nimeta konhobꞌ, yebꞌ yet chipujnakanh ebꞌnaj sat txꞌo txꞌotxꞌ tiꞌ. Yajaꞌ xin ay haywanh ebꞌnaj chꞌelkanh chikolchalo tet chꞌen espada, tet wahil, yebꞌ tet howla yabꞌil, yu yalnilo ebꞌnaj isyahbꞌetajil iswatxꞌe yet konhobꞌ tet anma ay yul konhobꞌ bꞌay chiꞌapni, chiyohtanhenilo ebꞌnaj ta hanintiꞌan Yahawil hinan,» xhi Komam.
Yulpaxo istzotiꞌ Komam Jahawil wetan, yalni hakaꞌ tiꞌ: «Hach iskꞌahol naj winaj, hayet chachwaꞌi, kach luylunkanh yu xiwkilal, chawiqꞌni bꞌiskꞌulal yu isyaꞌtajil yet chawukꞌni hawaꞌ. Chawalni tet anma ay sat txꞌotxꞌ Israel: “Hak tiꞌ yalni Komam Jahawil yinh anma ah Jerusalén yebꞌ yinh anma ay sat txꞌotxꞌ Israel: Chiswah anma ispan yinh xiwkilal, chiyukꞌni yaꞌ yinh bꞌiskꞌulal, yuto chiꞌelqꞌalaxto sunil tzet ay sat txꞌotxꞌ Israel tiꞌ yu ismul sunil anma ay sat txꞌotxꞌ. Haꞌ ej konhobꞌ bꞌay kaw ay anma, hakaꞌ txꞌotxꞌ desierto chukanoj, haxa txꞌotxꞌ Israel tiꞌ, kaw tzꞌinan chiꞌelkaniko txꞌotxꞌ; hak tiꞌ chu heyohtanheniloj ta hanintiꞌan Yahawil hinan,” kachi,» xhi Komam.
Yulpaxo istzotiꞌ Komam Jahawil wetan, yalni hakaꞌ tiꞌ: «Hach iskꞌahol naj winaj, ¿tzet chal yelapno hunteqꞌan tzotiꞌ yal ebꞌnaj Israel hakaꞌ tiꞌ: “Bꞌelbꞌon yelto tzꞌayik, mach xin chiyij isbꞌa tzet chiyal ebꞌyaꞌ ischejabꞌ Komam Dios yinh tzetaj chiyil ebꞌyaꞌ yinh sajsatil?” xhi ebꞌnaj. Yuxin hal tet ebꞌnaj: “Hak tiꞌ yalni Komam Jahawil: Haninan chinlinhbꞌahan yal-lax hunteqꞌan tzotiꞌ tuꞌ, matxa chihal-lax xol anma Israel. Wal tinanh maꞌapni istzꞌayikal bꞌay chiyij isbꞌa sunil tzet chinyehan yinh sajsatil. Yuto matxa ebꞌnaj leqꞌtiꞌwom chihalni ta ay tzet yil yinh sajsatil, yebꞌ xin matxa ebꞌnaj ahbꞌelom kaw loloꞌ istzotel xol anma Israel. Yuto hanin Yahawilintiꞌan, haninan chintzotelan, haꞌ xin tzet chiwalan tuꞌ chiyij isbꞌa, mach chinahatli, ayxayo istzꞌayikal bꞌay chij isbꞌa. Wal xin haꞌ yinh hetzꞌayikal tiꞌ, hex Israel kaw manhkꞌom hex tiꞌ, chintzotelan, chiyijni isbꞌa tzet chiwalan, haꞌ huneꞌ tiꞌ, hanin Yahawilintiꞌan chiwalan,”» xhi Komam.
Lahwi tuꞌ, yul istzotiꞌ Komam Jahawil wetan, yalni: «Hach iskꞌahol naj winaj, haꞌ anma Israel tiꞌ chalnipaxo hunteqꞌan tzotiꞌ tiꞌ: “Haꞌ tzet chil huneꞌ naj tiꞌ yinh sajsatil maxhto chiyij isbꞌa, ¿bꞌaqꞌinhtam chiyij isbꞌa tzet chal naj?” xhi ebꞌnaj,» xhi Komam.
Yuxin hal tet ebꞌnaj hakaꞌ tiꞌ: «Hak tiꞌ yalni Komam Jahawil: “Haꞌ tzotiꞌ chiwalan, matxa chiꞌekꞌto niman tiempo yijni isbꞌa, wal xin haꞌ tzotiꞌ chiwalan masan chiyij isbꞌa. Haꞌ hunteqꞌan tzotiꞌ tiꞌ, hankaw inYahawil intiꞌan chiwalan,” kachi,» xhi Komam. [i].
	[i]12:28 Hayet chiyijni isbꞌa istzotiꞌ Komam Dios chalikꞌo ischejabꞌ, haꞌ chalniloj ta kaw ischejabꞌ Komam Dios yehi; yuto aypaxo ebꞌnaj chisbꞌaliko isbꞌa ischejabꞌo Komam Dios. Dt. 18:21-22

Isyaꞌtajil chiꞌay yibꞌanh ebꞌnaj chisbꞌaliko isbꞌa ischejabꞌo Komam Dios
Yul istzotiꞌ Komam Jahawil wetan, yalni hakaꞌ tiꞌ: «Hach iskꞌahol naj winaj, hal intzotiꞌan tet ebꞌnaj Israel chisbꞌaliko isbꞌa inchejabꞌojan, ebꞌnaj haꞌ tzet chal yanma haꞌ chalikꞌoj. Chawalni tet ebꞌnaj: “Abꞌewe istzotiꞌ Komam Jahawil, yuto hak tiꞌ yalni Komam Jahawil hakaꞌ tiꞌ: ¡Ay, kaw kꞌanchꞌan ebꞌnaj chisbꞌaliko isbꞌa inchejabꞌojan, hunteqꞌan ebꞌnaj machi isnabꞌal, ebꞌnaj tzujan yinta tzet chal yanma, yebꞌ xin matzet chil yinh sajsatil! Hex ah Israel, haꞌ ebꞌnaj hechejabꞌ leqꞌtiꞌ tuꞌ, lahan ebꞌnaj hakaꞌ noꞌ wech chꞌekꞌ bꞌey txꞌotxꞌ desierto. Haꞌ ebꞌnaj tuꞌ mach lanhano iswatxꞌenkanh ebꞌnaj chꞌen kꞌubꞌ yinhla ishoyanil Israel, yu ay yip iskolni isbꞌa tet howal, yinh istzꞌayikal bꞌay chiwayojan inhowalan yibꞌanh. Haꞌ tzet chiꞌaqꞌlax yilaꞌ ebꞌnaj, mach yeloj, haꞌ tzotiꞌ chal ebꞌnaj yet chiꞌahbꞌeli, leqꞌtiꞌal. Chalni ebꞌnaj: ‘Haꞌ Komam Jahawil chalni hunteqꞌan tzotiꞌ tiꞌ,’ xhi ebꞌnaj. Yajaꞌ xin maxhtaj hinan chinchejan ebꞌnaj yalaꞌ, kaw xin chikawxi iskꞌul anma ta chiyij isbꞌa tzet chal ebꞌnaj tuꞌ. Yuxin hanintiꞌan chiwalan tet ebꞌnaj chejabꞌ leqꞌtiꞌ tuꞌ: Haꞌ tzet cheyil heyalni, mach yeloj, haxa tzotiꞌ cheyal yet chextxumli, leqꞌtiꞌal. Cheyalni: ‘Haꞌ hunteqꞌan tzotiꞌ tiꞌ, haꞌ Komam Jahawil chihalni jetanh,’ kexchi, yajaꞌ xin matzet chiwalan teyet,” xhi.
»Yuxin hanin Yahawilintiꞌan chiwalan: “Chiwayojan inhowalan teyibꞌanh, yuto haꞌ tzotiꞌ cheyala mach yeloj, yebꞌ xin leqꞌtiꞌal tzet cheyila. Chiwikanh inqꞌabꞌan, chiwanayojan isyaꞌtajil yibꞌanh ebꞌnaj chisbꞌaliko isbꞌa inchejabꞌojan, chalni ta ay tzet chila, yajaꞌ mach yeloj, yebꞌ xin leqꞌtiꞌal tzotiꞌ chala yet chitxumli. Haꞌ ebꞌnaj tuꞌ, mach chiꞌok ebꞌnaj xol inkonhobꞌan yet chiskutxbꞌan isbꞌa, yebꞌ xin mach chitzꞌibꞌnhelax isbꞌi ebꞌnaj yul hum bꞌay chimeltzopaxo ebꞌnaj sat txꞌotxꞌ Israel, hak tuꞌ chu yohtanhenilo ebꞌnaj ta hanintiꞌan Yahawil hinan. Haꞌ kaw yeli haꞌ ebꞌnaj tuꞌ, yaqꞌ subꞌchaho ebꞌnaj inkonhobꞌan, yalni ebꞌnaj ta ay aqꞌankꞌulal, yajaꞌ machi aqꞌankꞌulal. Lahan hakaꞌ yet chiwatxꞌelaxkanh hunu bꞌitzꞌabꞌ, haxa ebꞌnaj xin chiꞌaniko tzꞌotzꞌew isrepellohaloj. Yajaꞌ hal tet ebꞌnaj chiꞌaniko tzꞌotzꞌew repellohal tuꞌ ta chiꞌay tixhna tzꞌotzꞌew tuꞌ, yuto chiwatijan huneꞌ niman yaxnhabꞌ, chiwanipaxtijan nimeta sajbꞌat yebꞌ howla jaqꞌeqꞌ, kat yaykꞌay huneꞌ bꞌitzꞌabꞌ tuꞌ. Hayet xaꞌaykꞌay huneꞌ bꞌitzꞌabꞌ tuꞌ, kat isqꞌambꞌelax tet ebꞌnaj, ¿tzet iswatxꞌe tzꞌotzꞌew heyako repellohal yinh huneꞌ bꞌitzꞌabꞌ tiꞌ?” xhi. Yuxin hanin Yahawilintiꞌan chiwalan, chiwatijan huneꞌ niman howla jaqꞌeqꞌ yu inhowalan, kat ishatkanh huneꞌ bꞌitzꞌabꞌ tuꞌ, chiwanipaxtijan huneꞌ niman jaqꞌeqꞌ yaxnhabꞌ yebꞌ nimeta sajbꞌat, hakaꞌ chꞌen chꞌen yu inhowalan, kat yuchkꞌakanto huneꞌ bꞌitzꞌabꞌ tuꞌ. Hak tuꞌ chu wuchkꞌantojan huneꞌ bꞌitzꞌabꞌ heyako tzꞌotzꞌew isrepellohalo tuꞌ, kat yaykano wuyna sat txꞌotxꞌ, kat yixtanhwipaxahti xeꞌ. Chiꞌay wuyna huneꞌ bꞌitzꞌabꞌ tuꞌ teyibꞌanh, kat hetanhkanilo yalanh, hak tuꞌ chu heyohtanheniloj ta hanintiꞌan Yahawil hinan. Hak tuꞌ chu yijni isbꞌa wanayojan inhowalan yibꞌanh huneꞌ bꞌitzꞌabꞌ tuꞌ yebꞌ yibꞌanh ebꞌnaj aniko tzꞌotzꞌew isrepellohaloj. Hanin Yahawilintiꞌan chiwalan: “Matxatikꞌa yekꞌlenal huneꞌ bꞌitzꞌabꞌ tuꞌ chikani, kat istanhpaxkanilo ebꞌnaj aniko tzꞌotzꞌew isrepellohaloj. Haꞌ ebꞌnaj tuꞌ, haꞌ ton ebꞌnaj Israel chisbꞌaliko isbꞌa inchejabꞌojan, chalni tet anma ta ay tzet chil yinh sajsatil; chalni tet anma Jerusalén ta ay aqꞌankꞌulal, yajaꞌ xin machi aqꞌankꞌulal. Haꞌ hunteqꞌan tiꞌ hanin Yahawilintiꞌan, chiwalan,” xhi Komam.
»Hach iskꞌahol naj winaj, wal tinanh, tzotelanh tet ebꞌix ix hawet konhobꞌ chisbꞌaliko isbꞌa inchejabꞌojan, ebꞌix chitzotel tet anma hakaꞌ chal yanma; chawalni isyaꞌtajil chiꞌay yibꞌanh ebꞌix. Chawalni: “Hak tiꞌ yalni Komam Jahawil: ¡Ay, kaw kꞌanchꞌan hex ix hex tiꞌ, yuto chewatxꞌe qꞌap qꞌap yet eslom tet anma, kat iskꞌalniko anma yinh isqꞌabꞌ; chewatxꞌenpaxo qꞌap payuꞌe yet eslom chiyahto ichamta anma yebꞌ nixhte unin yinh iswiꞌ, yunhe issubꞌcha heyu! ¿Chetxumu tato yu heleqꞌtiꞌal chꞌok anma wet konhobꞌan yul heqꞌabꞌ, cheyalni tzet chiꞌelikoj, ta chikami, maka ta ay iskawil? Hex tiꞌ cheyilo inpixanan sata inkonhobꞌan yu nixhte yachan cebada yebꞌ yu nixhte qꞌaxep istiꞌ pan. Cheyaqꞌkamo anma mach yeto ay iskami, cheyanikano sat yibꞌanhqꞌinal anma yet ay iskami, cheyaniko leqꞌtiꞌal tet inkonhobꞌan, chiyabꞌen leqꞌtiꞌal cheyala,” xhi Komam.
»Yuxin hanin Yahawilintiꞌan, chiwalan: “Hanintiꞌan chiwayo inhowalan teyibꞌanh yu hunteqꞌan qꞌap qꞌap yet eslom chꞌaqꞌni subꞌchaho yanma anma; yajaꞌ xin chinkolilojan anma, chinbꞌejtzonilojan anma tuꞌ yul heqꞌabꞌ hakaꞌ chu isbꞌejtzolaxto hunu noꞌ chꞌik. Chintzilnitojan qꞌap payuꞌe yet eslom chewatxꞌe, chinkolnilojan inkonhobꞌan yul heqꞌabꞌ, matxa xin preso chuko yul heqꞌabꞌ, hak tuꞌ xin chu heyohtanheniloj ta hanintiꞌan Yahawil hinan. Heyako bꞌiskꞌulal yinh makta tohol isbꞌeybꞌal yu heleqꞌtiꞌal, yajaꞌ wal hinan mach waqꞌan bꞌiskꞌulal tet, walpaxo anma txꞌoj isbꞌeybꞌal heyiptze yunhe mach chisbꞌej iswatxꞌen istxꞌojal, hekawxenkaniko yinh istxꞌojal. Yuxin matxa cheyalaꞌ leqꞌtiꞌal, yet cheyalni ta ay tzet chiyelax teyet yinh sajsatil, yebꞌ xin matxa chextxumli; chinkolilojan inkonhobꞌan yul heqꞌabꞌ, kat heyohtanheniloj ta hanintiꞌan Yahawil hinan,” kachi,» xhi Komam wetan.
Isyaꞌtajil chꞌay yibꞌanh ebꞌnaj chiyiyo isbꞌa tet tioxh
Hul haywanh ebꞌnaj ichamta winaj Israel inkꞌatanhan, yay tzꞌonhno ebꞌnaj insatajan. Yul istzotiꞌ Komam Jahawil wetan, yalni hakaꞌ tiꞌ: «Hach iskꞌahol naj winaj, haꞌ hunteqꞌan ebꞌnaj tiꞌ, kaw ayko yanma ebꞌnaj yinh istioxh, chiyaniko isnabꞌal ebꞌnaj yinh istxꞌojal chꞌaqꞌni aykꞌayoj. ¿Tom xin chinokan wabꞌehan tzet chal ebꞌnaj yet chaqꞌni ebꞌnaj isqꞌambꞌebꞌal wetan? Yuxin tzotelanh tet ebꞌnaj, kat hawalni: “Hak tiꞌ yalni Komam Jahawil: Makxanhetikꞌa Israel chiyako yanma yinh istioxh, chiyaniko isnabꞌal yinh istxꞌojal chꞌaqꞌni aykꞌayoj, lahwi tuꞌ kat yul iskꞌatanh hunu inchejabꞌan yu isqꞌambꞌen hunu tzet ye tuꞌ, hanin Yahawilintiꞌan chinpajtzehan tet hakaꞌtikꞌa ismul, yuto kaw txꞌiꞌal istioxh. Haninan chintzotelan yul yanma sunil anma Israel yuto xaꞌispohilo isbꞌa winhan yu yok tzujno yinta istioxh,” xhi Komam.
»Yalnipaxo Komam: Yuxin hal tet anma Israel, “Hak tiꞌ yalni Komam Jahawil: Meltzanhweko yul inqꞌabꞌan, kat hebꞌejnikano hetioxh, chebꞌejni heyaniko henabꞌal yinh sunil isyahbꞌetajil tuꞌ. Ta ay hunu naj Israel maka hunu mak nan konhobꞌal ay yul konhobꞌ Israel chispohilo isbꞌa winhan, chaniko yanma yinh istioxh, chaniko isnabꞌal yinh istxꞌojal chꞌaqꞌni subꞌchahoj, lahwi tuꞌ, kat yul iskꞌatanh hunu inchejabꞌan yu yaqꞌni isqꞌambꞌebꞌal wetan, hankawin Yahawilintiꞌan chiwaqꞌan ispaj tet. Chiwiti inhowalan yinh huneꞌ mak tuꞌ, chiwanayojan isyaꞌtajil yibꞌanh, yu yilni sunil anma, kat yaqꞌni yul iswiꞌ. Chintanhtzelojan xol inkonhobꞌan, hak tuꞌ chu heyohtanheniloj ta hanintiꞌan Yahawil hinan.
»”Ta ay hunu mak chisbꞌaliko isbꞌa inchejabꞌojan, kat istzotel yul yet, hanin Yahawilintiꞌan chiwaqꞌ subꞌchahojan huneꞌ mak tuꞌ, chiwinikanh inqꞌabꞌan yinh, chintanhtzenkanilojan xol anma Israel inkonhobꞌan. Haꞌ kawanh mak tuꞌ, chiꞌay isyaꞌtajil yibꞌanh yu istxꞌojal, yuto hakaꞌ istxꞌojal naj chꞌaqꞌni isqꞌambꞌebꞌal, hakpax tuꞌ istxꞌojal naj chejabꞌ chispajtzen yul yet. Yunhe matxa chislahiko anma Israel ishekꞌnilo isbꞌa winhan, yebꞌ yunhe matxa chislahiko yetanto isbꞌa yinh sunil ismanhkꞌomal, kat yokkano inkonhobꞌojan, kat wokpaxkanojan isDiosaloj,”» xhi Komam Jahawil.
Isyaꞌtajil chꞌay yibꞌanh anma ah Jerusalén yu ismul
Yul istzotiꞌ Komam Jahawil wetan, yalni hakaꞌ tiꞌ: «Hach iskꞌahol naj winaj, ta ay hunu konhobꞌ chiyako ismul wetan, kat yok manhkꞌomal, chiwikanh inqꞌabꞌan yinh, chiwilojan tzet chislo, chiwayojan wahil yibꞌanh, chiwaqꞌnikamojan anma yebꞌ no noqꞌ. Qꞌinalo ta haꞌ xol hunteqꞌan anma tuꞌ aytokꞌo yaꞌ Noé, yaꞌ Daniel, yebꞌ yaꞌ Job, hanin Yahawilintiꞌan chiwalan ta hanhem ebꞌyaꞌ tuꞌ chikolchahi, yuto iswatxꞌe ebꞌyaꞌ istoholal. [j].
»Ta xin chiwatojan noꞌ howla noqꞌ xol anma ay yul konhobꞌ tuꞌ, chikam sunil anma yu noꞌ, hak tuꞌ xin kaw chitzꞌinhtzꞌonkanoj. Matxa xin hunu mak chiꞌekꞌ bꞌey tuꞌ yu xiwkilal tet noꞌ. Qꞌinalo ta xin aykꞌo ebꞌyaꞌ oxwanh tuꞌ yul konhobꞌ tuꞌ, hanin Yahawilintiꞌan chiwalan ta hanhem ebꞌyaꞌ chikolchahi, walpaxo iskꞌahol ebꞌyaꞌ yebꞌ iskutzꞌin ebꞌyaꞌ, machom chikolchahi, hak tuꞌ xin kaw chitzꞌinhzꞌonkano konhobꞌ tuꞌ. Maka ta xin chiwatojan howal yinh anma ay yul konhobꞌ tuꞌ, chinchejnihan potxꞌlaxokamo yu espada, kat iskamilo anma yebꞌ no noqꞌ. Qꞌinalo ta xin aykꞌo ebꞌyaꞌ oxwanh yul huneꞌ konhobꞌ tuꞌ, hanin Yahawilintiꞌan chiwalan ta hanhem ebꞌyaꞌ chikolchahi, walpaxo iskꞌahol yebꞌ iskutzꞌin, matxam chikolchahi.
»Maka ta chiwayojan howla yabꞌil yinh anma ay yul konhobꞌ tuꞌ, chiwanitojan kamikal yibꞌanh yu inhowalan, kat iskam anma yebꞌ no noqꞌ, qꞌinalo ta xin aykꞌo yaꞌ Noé, yaꞌ Daniel, yebꞌ yaꞌ Job yul huneꞌ konhobꞌ tuꞌ, hanin Yahawilintiꞌan chiwalan ta hanhe ebꞌyaꞌ oxwanh tuꞌ chikolcha yu istoholal iswatxꞌe; walpaxo iskꞌahol yebꞌ iskutzꞌin, matxam chikolchahi.
»Yuxin hanin Yahawilintiꞌan chiwalan: “¡Hajxam yet chiwanitojan kanhebꞌ majan isyaꞌtajil kaw aykano ismay yibꞌanh Jerusalén, yuto chiwatojan espada yinh, yebꞌ wahil, chiwanipaxtojan noꞌ howla noqꞌ yinh, yebꞌ howla yabꞌil, yu istanhkanilo anma yebꞌ no noqꞌ ay yul konhobꞌ! Yajaꞌ xin ay haywanh mak tiꞌ chikolchahi, haꞌ ton ebꞌnaj hekꞌahol yebꞌ ebꞌix hekutzꞌin chiꞌilaxilo yul konhobꞌ tuꞌ. Haꞌ xin chihul tekꞌatanh, cheyilni isbꞌeybꞌal yebꞌ tzetaj chiswatxꞌe, hak tuꞌ chu hetxumni tzet yinh xin wayojan sunilal isyaꞌtajil yibꞌanh Jerusalén. Hayet cheyilni isbꞌeybꞌal yebꞌ tzetaj chiswatxꞌe ebꞌnaj hekꞌahol yebꞌ ebꞌix hekutzꞌin tuꞌ, kat yok heyanma yinh aqꞌankꞌulal, cheyohtanheniloj tato mach tonheho wayojan sunil isyaꞌtajil yibꞌanh Jerusalén,”» xhi Komam.
	[j]14:14 Yaꞌ Daniel kaw niman yelapno yaꞌ yet payat tiempo, kaw bꞌinakano yaꞌ yu istoholal tzet iswatxꞌe yebꞌpaxo xin kaw aykano ishelanil yaꞌ. Ez. 28:3

Jerusalén lahan hakaꞌ teꞌ uva, matzet chiꞌoknikoj
Yul istzotiꞌ Komam Jahawil wetan, yalni hakaꞌ tiꞌ:
«Hach iskꞌahol naj winaj, ¿tom ekꞌbꞌalto yelapno isteꞌal teꞌ uva sata isteꞌal hunuxa te teꞌ?
¿Tom ekꞌbꞌalto yelapno isqꞌabꞌ teꞌ uva sata hunu teꞌ qꞌebꞌtaj ay xolaj qꞌebꞌtaj?
¿Aymi hunu mak tiꞌ chiꞌiniti istxꞌanhal teꞌ uva yu iswatxꞌen hunu munil yinh isteꞌal teꞌ? Machoj.
¿Aymi hunu mak chꞌiniti istxꞌanhal teꞌ uva yu iswatxꞌe hun estaca yu islokbꞌalax tzetaj ye tuꞌ yinh?
Wal xin siꞌalnhe chiꞌokniko teꞌ, kat yalaxikto teꞌ yul qꞌaꞌ,
kat istzꞌakanto isyutz teꞌ yebꞌ iswiꞌ teꞌ, kat istzꞌapaxkanto yiktabꞌanil teꞌ.
¿Aymi munil chiwatxꞌi yinh teꞌ yet chilahwi istzꞌakanto teꞌ?
Hayet maxhto chinhuslaxto teꞌ, machi hunu munil tiꞌ chisje iswatxꞌelax yinh teꞌ,
¿haꞌ tom xin yet xanhuslaxto teꞌ aytom tzet chisje iswatxꞌelax yinh teꞌ?
»Yuxin hanin Yahawilintiꞌan chiwalan:
Hakaꞌ chu istzꞌato teꞌ yoj uva yinta hunteqꞌanxa te teꞌ xol qꞌa qꞌaꞌ,
hak tuꞌ chu innhusnitojan anma ay bꞌey Jerusalén.
Chiwako inhowalan yinh anma tuꞌ, waxanhka chꞌelkanh tet qꞌa qꞌaꞌ tuꞌ yalni, yajaꞌ masan chitzꞌakanto yu qꞌaꞌ,
hayet chiwanayojan inhowalan yinh anma tuꞌ cheyohtanheniloj ta hanintiꞌan Yahawil hinan.
Hanin Yahawilintiꞌan, chiwalan ta chinmeltzokanikojan konhobꞌ Jerusalén tuꞌ hakaꞌ txꞌotxꞌ matxa yahaw,
kat istzꞌinhtzꞌonkanoj yuto haꞌ hunteqꞌan anma tuꞌ,
kaw manhkꞌomkano yute isbꞌa wetan,» xhi Komam.
Lahan Jerusalén hakaꞌ hunu ix ix txꞌoj ye iswiꞌ
Hul istzotiꞌ Komam Jahawil wetan, yalni hakaꞌ tiꞌ: «Hach iskꞌahol naj winaj, halilo tet anma ah Jerusalén isyahbꞌetajil chilaiswatxꞌe. Chawalni tet hakaꞌ tiꞌ: “Hak tiꞌ yalni Komam Jahawil yinh konhobꞌ Jerusalén: Hach Jerusalén, hach tiꞌ hakaꞌto bꞌey Canaán pitzkꞌanaj hach, hamam xin amorreo, wal hamiꞌ hetea. Hayet istzꞌayikal yet hapitzkꞌahi, mach kꞌuplaxilo istxꞌanhal hamuxuk, mach kachaxhnhelaxi, mach alaxpaxiko atzꞌam tawinh, machi pichlaxiko qꞌap tawinh. Machi mak tzꞌay iskꞌul tawinh, machi mak yako yinh iskꞌul iswatxꞌen hunteqꞌan tuꞌ tawinh. Hayet hapitzkꞌahi, haqꞌojlaxkanayo sat txꞌotxꞌ, hayahlaxi.
»”Wekꞌtojan hakawilal, kaxhwilnihan, aytoko istzꞌilal hachikꞌil yet hapitzkꞌahi; walnihan ta chiwaqꞌan hakawil. Hoꞌ, walan tawet tato chiwaqꞌan hakawil yet aytoko istzꞌilal hachikꞌil tawinh. Kaxhwaqꞌ chꞌibꞌojan hakaꞌ teꞌ telaj, hachꞌibꞌkan, hawok nime anmahil, kaw xin kꞌulchꞌan kaxhelkanikoj hakaꞌ hunu ix qꞌopo xachꞌibꞌ yim yebꞌ xil iswiꞌ. ¡Yajaꞌ xin tꞌilan hach, machi xil haqꞌap aykoj!
»”Kinekꞌpaxtojan hunelxa hakawilal, kaxhwilnihan, lahan hachxa hakaꞌ hunu ix qꞌopo istzꞌayikalxa yiqꞌni yichamil; inlebꞌanikojan qꞌap qꞌap tawinh, yokkano xilo haqꞌap. Hanin Yahawilintiꞌan, waqꞌ bꞌinaho inbꞌihan, intꞌinhbꞌankanojan intzotiꞌan tawet, hawokkano wuhan. Kaxhwaxhnhenan, intxꞌahnilojan istzꞌilal hachikꞌil, inmasnikojan aceite tawinh. Wanikojan qꞌap qꞌap chembꞌil xilo haqꞌap, wanikojan noꞌ tzꞌum xanhabꞌ yinh hawoj, wanikojan qꞌap txꞌambꞌale lino yinh hawiktaj, waqꞌnipaxojan qꞌap seda xilo haqꞌap. Wanikojan hawelawil, wakojan chꞌen pulsera yinh isnuqꞌ haqꞌabꞌ yebꞌ chꞌen uwe yinh hanuqꞌ. Wanikojan chꞌen ome yinh hatxam yebꞌ yinh hatxikin, wanahtojan huneꞌ diadema kaw kꞌulchꞌankano jilni yinh hawiꞌ. Hak tuꞌ yu wanikojan chꞌen oro yebꞌ chꞌen plata hawelawiloj, haxa xil haqꞌap hawakoj, haꞌ ton qꞌap lino, qꞌap kaw kꞌul yebꞌ qꞌap seda, yebꞌ qꞌap kaw kꞌul yeko yelawil. Hawani ixim harina, ixim kaw kꞌul yebꞌ noꞌ kabꞌ, yebꞌ aceite. Kaw saqꞌal iskꞌulchꞌanil kaxhelkanikoj, hak tuꞌ yu hawiqꞌnikanh hawip masanto kaxhok yahawil. Kaw bꞌinakano habꞌi xolaj nimeta konhobꞌ yu hakꞌulchꞌanil, hanin Yahawilintiꞌan chiwalan, haꞌ hakꞌulchꞌanil tuꞌ kaw matxa hunuxa hakaꞌ, yuto haninan wakojan hakꞌulchꞌanil,” xhi Komam Jahawil.
»Yalnipaxo Komam: “Yajaꞌ xin kaw kawxi hakꞌul yinh hakꞌulchꞌanil, yebꞌ xin yu chaxhbꞌinahi, yuxin hawetato habꞌa, hakaꞌ hunu ix ix ay iswinaj, makxanhetikꞌa yebꞌ kach ekꞌi; hawatxꞌe mule yebꞌi. ¡Hawokkano yetoj! Hawatxꞌenayo qꞌap mantiado yinh xil haqꞌap bꞌay hawiyo habꞌa tet hatioxh, hawatxꞌen txꞌiꞌal ismexhahil yet xahanbꞌal iswiꞌla witz, hawatxꞌen mule bꞌey tuꞌ. ¡Haꞌ hunteqꞌan tuꞌ maxhto bꞌay xayuhi, matxa bꞌaqꞌinhal chupaxoj! Hawatxꞌen yechel winaj hatioxhoj yinh chꞌen oro yebꞌ chꞌen plata kaw kꞌulejchꞌan waqꞌan tawet, hawok hawinoyo habꞌa tet, hawaniko hamul hakaꞌ ismul hunu ix ix ay iswinaj. Hawaniko xil haqꞌap kaw txꞌiꞌal yelawil xilo isqꞌap hatioxh tuꞌ, haꞌ xin teꞌ aceite yebꞌ incienso wetan yehi, hawaqꞌ xahanbꞌalil tet hunteqꞌan hatioxh tuꞌ. Hakpax tuꞌ ixim pan waqꞌan hawabꞌ, yebꞌ ixim harina kaw kꞌul, yebꞌ aceite yebꞌ noꞌ kabꞌ waqꞌan halobꞌ, haꞌ hawalte xahanbꞌalil tet hatioxh tuꞌ, yunhe kaw xuqꞌ yekꞌ sam. Hanin Yahawilintiꞌan chiwalan tato hak tuꞌ hawatxꞌe. Yebꞌpaxo xin hawiti hakꞌahol yebꞌ hakutzꞌin, hunteqꞌan wetan yehi, hanhusni xahanbꞌalil tet hatioxh. ¿Tom xin hanikꞌnhe hamul yinh hakaꞌ tuꞌ, yet hahojnikamo nixhte wuninalan hanhusni yinh xahanbꞌalil tet hunteqꞌan hatioxh tuꞌ? Haꞌ yu sunil hayahbꞌetajil yebꞌ yu hamul hakaꞌ ismul ebꞌix ix ay iswinaj, yuxin matxa chanatij yet nichꞌanaxhto, yet tꞌilan hach, machi xil haqꞌap aykoj, yet aytoko istzꞌilal hachikꞌil tawinh.
»”Hanin Yahawilintiꞌan chiwalan: ¡Ay, ay kaw kꞌanchꞌan hach! Yuto hayet xalahwi hawatxꞌen sunil istxꞌojal tuꞌ, yay isyaꞌtajil tawibꞌanh. Hawatxꞌenkanh bꞌay chawiyo habꞌa tet hatioxh, bꞌay nahat yekanh, hawatxꞌenpaxokanh ismexhahil yet xahanbꞌal sunil yulajla txonhbꞌal. Sunil bꞌay chikachnakan apno bꞌeh hawatxꞌenkanh bꞌay chawiyo habꞌa tet hatioxh, kaw yahbꞌeta elkaniko hakꞌulchꞌanil yu, makxanhetikꞌa chꞌekꞌto bꞌey tuꞌ hawatxꞌe mule yebꞌi, yahkanokanh hamul yinh winajloj. Hawatxꞌe mule yebꞌ ebꞌnaj ayayo hakawilal, haꞌ ton ebꞌnaj ah Egipto, ebꞌnaj kaw ay yip, ischꞌibꞌkanh hamul yinh winajloj, hawaqꞌnitij inhowalan. Yuxin wikanh inqꞌabꞌan tawinh, wanayojan isyaꞌtajil tawibꞌanh, wanitojan wahil texol, kaxhwanikojan yul isqꞌabꞌ ebꞌix iskutzꞌin ebꞌnaj filisteo, kaxhisyahni ebꞌix, istxꞌixwilo ebꞌix yilni habꞌeybꞌal kaw txꞌixobꞌal. Hawatxꞌenpaxo mule yebꞌ ebꞌnaj asirio, yuto maxhtikꞌa yiqꞌ hakꞌul hawatxꞌen mule, yajaꞌ xin maxhtikꞌa yiqꞌpaxo hakꞌul hawatxꞌen mule yebꞌ ebꞌnaj asirio tuꞌ. Yuxin kaw kaxhahpaxokanh hawatxꞌen mule sat txꞌotxꞌ Canaán, hawatxꞌenpaxo mule tuꞌ yebꞌ ebꞌnaj filisteo, yajaꞌ xin maxhtikꞌa yiqꞌpaxo hakꞌul.
»”Hanin Yahawilintiꞌan chiwalan, ¡Kaw machi hawanma hawatxꞌen sunil hunteqꞌan tiꞌ, kaw lahan hach hakaꞌ hunu ix ix txꞌoj ye iswiꞌ, kaw mach chitxꞌixwi! Sunil bꞌayejtuꞌwal bꞌay chikachnakan apno bꞌeh, hawatxꞌekanh bꞌay chawiyo habꞌa sata hatioxh bꞌay kaw nahat yekanh, hawatxꞌenpaxokanh ismexhahil yet xahanbꞌal sunil yulajla txonhbꞌal. Yajaꞌ xin mach lahan hawute habꞌa hakaꞌ hunu ix ix txꞌotxꞌ ye iswiꞌ, yuto mach chaqꞌan hatohol. Hakaꞌ hunu ix ix txꞌoj ye iswiꞌ ay yichamil chischah ix hunuxa komon yichamil, hak tuꞌ hawute habꞌa hach Jerusalén. Haꞌ sunil ebꞌix ix txꞌoj ye iswiꞌ, chischah ebꞌix istohol, yajaꞌ wal hach tiꞌ chatohla sunil makta chaxhocheni, chawaqꞌni sabꞌehal tet ebꞌnaj winaj, yunhe yapni ebꞌnaj sunil bꞌayejtuꞌwal iswatxꞌe mule yebꞌ hach. Haꞌ yinh huneꞌ mule tiꞌ, mach lahano hach hakaꞌ ebꞌix ix txꞌoj ye iswiꞌ, yuto machi mak chaxhsaynikꞌoj yebꞌ xin hach chatohla makta chiwatxꞌen mule yebꞌ hach. Haꞌ yinh tuꞌ mach lahano hach hakaꞌ ebꞌix txꞌoj ye iswiꞌ tuꞌ.
»”Yuxin hach txꞌoj ye hawiꞌ, abꞌe tzet chiwalan. Hanin Yahawilintiꞌan chiwalan: Hach tiꞌ makaxhilchalo yinh hamul, maꞌel yenhel istxꞌixwilal chawatxꞌe, hakaꞌ ebꞌix ix txꞌoj ye iswiꞌ. Yelpaxkano hatxꞌixobꞌal sata ebꞌnaj hawinaj, hawinilo hapixan sata hatioxh, hunteqꞌan kaw yahbꞌetaj, hawaqꞌni maloto ischikꞌil hawuninal hawalten xahanbꞌalil tet hatioxh tuꞌ. Yuxin chinkutxbꞌakojan sunil ebꞌnaj chaxhocheni, ebꞌnaj yaqꞌ tzalaho iskꞌul yebꞌ hach, yebꞌ sunil ebꞌnaj kaw xahan ay hawu, yebꞌ ebꞌnaj yahbꞌil hawu. Chinkutxbꞌakojan sunil ebꞌnaj tawinh, chaxhintꞌilbꞌanan sata ebꞌnaj, chiyilni ebꞌnaj hanimanil yet tꞌilan hach tuꞌ. Chiwayojan isyaꞌtajil tawibꞌanh hakaꞌ isyaꞌtajil chiꞌay yibꞌanh ix ixale ay iswinaj yebꞌ ebꞌix maqꞌom anma, yuxin chiwatojan kamikal tawibꞌanh yu inhowalan, yuto hawaqꞌ chíwaho inkꞌulan. Chaxhwanikojan yul isqꞌabꞌ hunteqꞌan ebꞌnaj tuꞌ, chiyuchkꞌanto ebꞌnaj bꞌay hawiyo habꞌa tet hatioxh kaw nahat yekanh, chiyuchkꞌanpaxayo ebꞌnaj ismexhahil yet xahanbꞌal, chiyelqꞌanto ebꞌnaj xil haqꞌap, chiyinipaxto ebꞌnaj chꞌen chꞌen kaw kꞌulchꞌan chawako hawelawiloj, chaxhistꞌilbꞌankano ebꞌnaj. Chiyiti ebꞌnaj hunbꞌulan anma tawinh, kat haqꞌojlaxkamoj, kat hatejlaxkamo yu chꞌen espada. Chinhuslaxto hawatut, chikawxelaxiko kamikal tawibꞌanh yinh sat txꞌiꞌal ebꞌix ix, hak tuꞌ chu habꞌejni hawinajli, chabꞌejni hatohlan ebꞌnaj. Hak tuꞌ chu inbꞌejnihan wanayojan inhowalan tawibꞌanh, kat yekꞌayo ischiwa inkꞌulan tawinh, kat yok wanmahan yinh xewilal, matxa bꞌaqꞌinh xin chitit inhowalan. Hach tiꞌ xahanahulnheto tzet hawaqꞌle yet nichꞌan hachto, hawaqꞌnitij inhowalan yu sunil isyahbꞌetajil hawatxꞌe, yuxin hanin Yahawilintiꞌan chiwayojan isyaꞌtajil tawibꞌanh yu habꞌeybꞌal, maxhtikꞌa istxumpaxo isbꞌa hakꞌul yinh sunil haloloꞌal.
»”Sunil anma chalno tawinh hakaꞌ tiꞌ: ‘Hakaꞌtikꞌa ix miꞌe, haktikꞌapax tuꞌ ix uninale,’ xhi. Hach tiꞌ unine haweh yu hamiꞌ. Haꞌ hamiꞌ tuꞌ isyahkanh yichamil yebꞌ yunin, hach tiꞌ aypaxo hunteqꞌanxa hanoh isyahpaxokanh yichamil yebꞌ yunin. Hamiꞌ tuꞌ, hetea ix, haxa hamam amorreo naj. Haꞌ ix hanoh bꞌabꞌel, Samaria ix, haꞌ xin yinh yetkꞌulal norte ay ix yebꞌ ebꞌix yunin. Haxa ix hanoh islahobꞌal unin Sodoma ix, haꞌ xin yinh yetkꞌulal sur ay ix yebꞌ ebꞌix yunin. [k]. Haꞌ xin ebꞌnaj asirio hul howal yinh konhobꞌ Samaria tuꞌ yetankanto ebꞌnaj. Chu hawilnipaxo yinh .Hex tiꞌ heyilto tzetaj iswatxꞌe henoh tuꞌ, heyok hewatxꞌen isyahbꞌetajil iswatxꞌe, mach xin hanikꞌnhe tzet hewatxꞌe tuꞌ, wal xin to kaw ekꞌbꞌalto kexpalkꞌon hewatxꞌen sunil istxꞌojal yibꞌanh Samaria yebꞌ Sodoma tuꞌ. Hanintiꞌan, itzitz hinan, Yahawil hinan. Haninan chiwalan: Hanoh Sodoma yebꞌ ebꞌix yunin, mach apni iswatxꞌen istxꞌojal hakaꞌ istxꞌojal hawatxꞌe hach tiꞌ yebꞌ ebꞌix hawunin. Hanoh Sodoma yebꞌ ebꞌix yunin, haꞌ hunteqꞌan tiꞌ ismul: Loloꞌal, isahil, yebꞌ kaw ay tzet chislo yul isqꞌabꞌ, yajaꞌ maxhtikꞌa kolwa nino yinh anma mebꞌaꞌ ayko yinh manhtzetal. Hak tuꞌ yu isloloꞌnhen isbꞌa, iswatxꞌen isyahbꞌetajil yinh insatan, yuxin hayet wilnihan ismul tuꞌ, intanhtzenilojan, winilojan sat yibꞌanhqꞌinal tiꞌ. Walpaxo Samaria mach apni ismul hakaꞌ hamul hach tiꞌ, yuto hach tiꞌ kaw ahkanokanh isyahbꞌetajil hawatxꞌe sata Samaria tuꞌ, yuxin hanikꞌnhe ismul tasataj, wal hach tiꞌ xin hawatxꞌe sunil isyahbꞌetajil. Hach tiꞌ kaxhok hawilaꞌ ismul hanoh haꞌ ton Sodoma yebꞌ Samaria, yuxin chaxhokkano yinh txꞌixobꞌal yu hamul, yuto kaw ekꞌna isyahbꞌetajil hawatxꞌe sata hanoh tuꞌ, ekꞌna kꞌulto tasataj. Chaxhokkano yinh txꞌixwilal yebꞌ takkꞌulal, yuto ekꞌna kꞌulto ebꞌix hanoh tuꞌ tasataj.
»”Haninan chiwaqꞌ meltzohojan hanoh Sodoma bꞌey ebꞌix yunin, yebꞌpaxo Samaria yebꞌ ebꞌix yunin. Chaxhwaqꞌnipaxo meltzohojan hach ah Jerusalén, xol anma tuꞌ. Yajaꞌ xin kaxhokkano yinh takkꞌulal yebꞌ yinh txꞌixwilal yu sunilal istxꞌojal hawatxꞌe, hak tuꞌ yu hawokkano yipo iskꞌul anma, yuto hanikꞌnhe ismul tasataj. Haꞌ Sodoma hanoh yebꞌ ebꞌix yunin, yebꞌ Samaria yebꞌ ebꞌix yunin chimeltzopaxo hakaꞌtikꞌa ye yet bꞌabꞌelal, hakachpax tuꞌ yebꞌ ebꞌix hawunin chexmeltzopaxo hakaꞌtikꞌa heye yet bꞌabꞌelal. [l]Hach tiꞌ, kaw kaxhbꞌuchwa yinh Sodoma hanoh yulbꞌal istiempohal ay ayachiko yinh haloloꞌal. Yalanhto maxhto chiꞌixtanhwilo hatxꞌojal; walpaxo tinanh chaxhbꞌuchlax yu ebꞌix iskutzꞌin ebꞌnaj ah Siria yebꞌ yu sunil ebꞌix iskutzꞌin ebꞌnaj filisteo, bꞌajxanhetuꞌwal chaxhyahlax yu ebꞌix. Hanin Yahawilintiꞌan, chiwalan ta chawaqꞌle isyaꞌtajil yu haloloꞌal yebꞌ yu isyahbꞌetajil hawatxꞌe.
»”Yajaꞌ hanin Yahawilintiꞌan chiwalpaxojan. Hanintiꞌan mach chinwatxꞌehan hakaꞌ hawu tuꞌ, hach tiꞌ hawintanhekanilto istꞌinhanil tzet walan tawet, hanahulnhetoj huneꞌ trato. Yajaꞌ wal hinan mach chinnahulnhetojan intratohan intꞌinhbꞌakanojan tawet, yet nichꞌan hachto, haꞌ xin huneꞌ tuꞌ chintꞌinhbꞌapaxkanojan tawet tinanh yinh sunilbꞌal ej tiempo. Chanapaxti habꞌeybꞌal tiꞌ, kat hatxꞌixwikanh yet chiwaqꞌni meltzohojan ebꞌix hanoh yul haqꞌabꞌ hakaꞌ hawuninal chuko, haꞌ ton ix bꞌabꞌel unin yebꞌ ix islahobꞌal unin, yajaꞌ maxhtaj yu tzet tꞌinhbꞌabꞌilkano hawu. Wal xin chiyij isbꞌa yu intratohan tꞌinhbꞌabꞌilkano tawet, hak tuꞌ chu hawohtanheniloj ta hanintiꞌan Yahawil hinan, yunhe hananitij, kat hatxꞌixwikanh, kat iskꞌaykanokanh hakꞌul yet chiwaqꞌni nimankꞌulalan yinh sunil tzet hawatxꞌe,”» xhi Komam.
	[k]16:46 Haꞌ konhobꞌ Samaria, haꞌ isniman konhobꞌ ebꞌnaj Israel ay yinh txꞌotxꞌ norte, 1Rey. 16:242Rey. 17:5-6
	[l]16:55 Ebꞌix yunin, huneꞌ tiꞌ chitzotel yinh yaldeahil hunteqꞌan konhobꞌ tuꞌ.

Yechel yibꞌanhilo noꞌ tꞌiw yebꞌ teꞌ uva
Yul istzotiꞌ Komam Jahawil wetan yalni hakaꞌ tiꞌ: «Hach iskꞌahol naj winaj, tzotelanh tet anma Israel, chawalni kuybꞌanile tet ebꞌnaj. Chawalni: Hak tiꞌ yalni Komam Jahawil:
“Ay huneꞌ noꞌ tꞌiw kaw nimajalkanoj,
kaw nahatta chiꞌapni istel xikꞌ yebꞌ xin kaw txꞌiꞌal yelawil noꞌ aykoj.
Haꞌ huneꞌ noꞌ tꞌiw tuꞌ apni purna noꞌ yinh isqꞌabꞌ huneꞌ teꞌ cedro bꞌey Líbano,
isnhotxꞌnilto noꞌ ischon teꞌ cedro tuꞌ. [m].
Haꞌ ischon teꞌ isnhotxꞌilto noꞌ kaw aykano yelapnoj,
yinito noꞌ teꞌ sat istxꞌotxꞌ hunteqꞌan ebꞌnaj txonhom yul huneꞌ konhobꞌ bꞌay kaw ay txonh.
Lahwi tuꞌ yinikanh noꞌ huneꞌ teꞌ hinhat uva sat txꞌotxꞌ,
istzꞌunnayo noꞌ huneꞌ hinhat tuꞌ sat txꞌo txꞌotxꞌ kaw kꞌul,
bꞌay ay tzꞌunubꞌ istiꞌ ha haꞌ hakaꞌ chu istzꞌunlax teꞌ sauce.
Yahilo teꞌ uva tuꞌ, ischꞌibꞌkanh teꞌ, kaw xin txꞌiꞌal isqꞌabꞌ teꞌ eliloj, txannhe xin yukanh istel teꞌ.
Haꞌ isqꞌabꞌ teꞌ uva tuꞌ tꞌanhanto yinh noꞌ tꞌiw,
ischꞌibꞌayto isxeꞌ teꞌ yul txꞌotxꞌ, ischꞌibꞌkanokanh teꞌ, yelilo iswol yebꞌ isqꞌabꞌ teꞌ.
Aypaxo xin huneꞌxa noꞌ niman tꞌiw kaw nimajal istel xikꞌ yebꞌ xin kaw niman isxil,
haꞌ xin iskawilal noꞌ yato teꞌ uva tuꞌ isxeꞌ yebꞌ isqꞌabꞌ,
yunhe ishayen noꞌ teꞌ bꞌay tzꞌunbꞌilayo yinh istxolal.
Haꞌ teꞌ uva tuꞌ tzꞌunbꞌilayo teꞌ sat txꞌo txꞌotxꞌ kaw kꞌul istiꞌ ha haꞌ,
yunhe yaqꞌni teꞌ isqꞌabꞌ yebꞌ sat, yebꞌ yunhe kaw ay yip chiꞌelkaniko teꞌ,” kachi,» xhi Komam.
Chawalnipaxoj: «Hak tiꞌ yalni Komam Jahawil:
“Haꞌ teꞌ uva tuꞌ, mach chichꞌibꞌ teꞌ. Haꞌ noꞌ bꞌabꞌel tꞌiw chishokꞌkanh noꞌ teꞌ yebꞌ sunil xeꞌ, kat yaykꞌay sat teꞌ, kat istajkanilo teꞌ.
Haꞌ sunil xaj teꞌ kaw yax chitajkaniloj;
mach xin yilalo txꞌiꞌal anma yebꞌ xin mach yilalo kaw ay yip anma chihokꞌnikanh teꞌ yebꞌ sunil xeꞌ.
Waxanhka chitzꞌunlaxayo teꞌ, yajaꞌ matxa chiwolni teꞌ,
wal xin maqꞌbꞌil istajkanilo teꞌ yet chilow jaqꞌeqꞌ
chitit yinh yetkꞌulal bꞌay chiꞌahilo tzꞌayik yinh teꞌ,
matxa chiꞌelilo iswol teꞌ, to maqꞌbꞌil istajkanilo teꞌ,”» xhi Komam Jahawil.
Yul istzotiꞌ Komam Jahawil wetan, yalni hakaꞌ tiꞌ: «Qꞌambꞌe tet anma kaw manhkꞌomkano hakaꞌ tiꞌ: “¿Mamtxumchalo heyu tzet chal yelapno hunteqꞌan kuybꞌanile tiꞌ?” kachi. Chawalni tet: “Haꞌ naj isreyal Babilonia apni naj Jerusalén, yinito naj yaꞌ hereyal yebꞌ ebꞌnaj yahawil hekonhobꞌ preso bꞌey Babilonia. Lahwi tuꞌ yaniko naj huneꞌxa yaꞌ yuninal ebꞌyaꞌ okle reyal bꞌey Israel, istꞌinhbꞌankano naj istzotiꞌ tet yaꞌ istaqꞌweniko yaꞌ yinh ta yijem chiyute isbꞌa yaꞌ tet naj rey Babilonia tuꞌ. Yinipaxto naj rey Babilonia ebꞌnaj winaj kaw ay yelapno ay yul konhobꞌ Jerusalén preso bꞌey Babilonia, yunhe ispaxkano yip txꞌotxꞌ Judá, hak tuꞌ xin matxa chu yahwanoj, chisyijen huneꞌ tzet tꞌinhbꞌabꞌilkano yunhe yijem chute isbꞌa. Yajaꞌ ok yaꞌ isreyal Jerusalén tuꞌ manhkꞌomal tet naj rey ah Babilonia, ischejnito yaꞌ ischejabꞌ bꞌey Egipto isqꞌanaꞌ noꞌ cheh yebꞌ txꞌiꞌal ebꞌnaj soldado. ¿Kꞌulmi xin chenah tzet iswatxꞌe yaꞌ tuꞌ, aymi iskolbꞌanil yaꞌ yinh hakaꞌ tuꞌ? ¿aymi iskolbꞌanil mak mach chisyije hunu tzet ye tuꞌ tꞌinhbꞌabꞌilkanoj? Hanin Yahawilintiꞌan, itzitz hinan, haninan chiwalan: Haꞌ yaꞌ mach chiyijen tzet ye tuꞌ tꞌinhbꞌabꞌilkanoj tuꞌ, yebꞌ mach isyije tzet taqꞌwebꞌilkano yu, chipotxꞌlaxkamo xolbꞌal konhobꞌ Babilonia bꞌay ay naj rey aniko yaꞌ reyal. Hayet chiyaniko naj rey Babilonia howal yinh konhobꞌ Jerusalén, chiswatxꞌenkanh naj torre yebꞌ chꞌen kꞌubꞌ yinhla ishoyanil, chispotxꞌnikamo naj txꞌiꞌal anma, mach chu iskolwa naj rey faraón yebꞌ txꞌiꞌal issoldado yebꞌ hunbꞌulan anma yinh konhobꞌ Jerusalén. Yuto mach isyije yaꞌ isreyal Jerusalén tuꞌ tzet taqꞌwebꞌilkano yu, yebꞌ yu ismanhkꞌo tzet istꞌinhbꞌakanoj, yuxin machi iskolbꞌanil yaꞌ yu tzet iswatxꞌe. Yuxin hanin Yahawilintiꞌan chiwalan: Haꞌ yaꞌ isreyal Jerusalén tuꞌ, mach isyije tzet istaqꞌweko yibꞌanh yinh insatan, ismanhkꞌon yaꞌ tzet tꞌinhbꞌabꞌilkanoj, yuxin chiwayojan isyaꞌtajil yibꞌanh. Chiwayojan txꞌanh hakꞌ yibꞌanh yaꞌ, kat iskankano yaꞌ yul txꞌanh, chiwanitojan yaꞌ bꞌey Babilonia, haꞌ tuꞌ xin chiwilan tzet chꞌelkaniko yaꞌ, yuto ok yaꞌ manhkꞌomal wetan, yaniko ismul. Haxa sunil ebꞌnaj winaj chiyaqꞌle yelkanh yebꞌ sunil ebꞌnaj issoldado yaꞌ chipotxꞌlaxkamo ebꞌnaj yu espada, haxa mak chitokani, chisajlemitoj sunil bꞌayejtuꞌwal. Cheyotanheloj ta hanin Yahawilintiꞌan walan hunteqꞌan tiꞌ, xhi Komam.
»”Yalnipaxo Komam Jahawil hakaꞌ tiꞌ:
Haninan chinwoqꞌilojan ischon teꞌ cedro kaw nimajal yekanh istel, chintzꞌunnayojan teꞌ;
chintzokꞌilojan ischon isqꞌabꞌ teꞌ kaw ay yelapnoj chintzꞌunnayojan teꞌ iswiꞌ huneꞌ wonhan kaw nahat yekanh.
Haꞌ bꞌey iswiꞌ wonhan kaw nahat yekanh bꞌey Israel,
haꞌ tuꞌ chintzꞌunnayojan teꞌ, kat ischꞌibꞌ isqꞌabꞌ teꞌ, chaqꞌni teꞌ sat.
Hak tuꞌ xin kaw niman cedro chiꞌelkaniko teꞌ,
kat yul sunil ismajanil noꞌ chꞌik chiswatxꞌen noꞌ yatut xol isqꞌabꞌ teꞌ, kat yul noꞌ yenhelnhen isbꞌa yalanh teꞌ.
Hak tuꞌ chu yohtanhenilo sunil teꞌ qꞌebꞌtaj ta hanintiꞌan Yahawil hinan.
Haninan inqꞌajayojan teꞌ qꞌebꞌtaj kaw nimankano yelapnoj, waqꞌni chꞌibꞌojan istel teꞌ qꞌebꞌtaj txannhe istel.
Haninan waqꞌ tajolojan teꞌ qꞌebꞌtaj kaw yax, waqꞌni yaxbꞌolojan teꞌ qꞌebꞌtaj tajin.
Haninan xin chiwalan hunteqꞌan tiꞌ, kat yaqꞌni yijaꞌ isbꞌa, xhi Komam Jahawil,” kachi,» xhi Komam.
	[m]17:3 Huneꞌ noꞌ niman tꞌiw, haꞌ ton naj Nabucodonosor, yito naj yaꞌ rey Joaquín preso bꞌey Babilonia, yanikaniko naj yaꞌ Sedequías reyal selelo yaꞌ bꞌey Jerusalén, 2Rey. 24:12-17

Haꞌ mak chiyako ismul chikami
Yul istzotiꞌ Komam Jahawil wetan, yalni hakaꞌ tiꞌ: «¿Tzet yinh xin mach chisbꞌej anma Israel yalobꞌtanhen hunteqꞌan tzotiꞌ, chalni hakaꞌ tiꞌ:
“Haꞌ ebꞌnaj mame chiloni teꞌ pahla uva,
haxa ebꞌnaj uninale tit haꞌ yichla ye ebꞌnaj yu teꞌ?” xhi.
»Hanin Yahawilintiꞌan, itzitz hinan, haninan chiwalan ta matxahojabꞌ bꞌaqꞌinhal chihal-lax hunteqꞌan tzotiꞌ tiꞌ bꞌey Israel. Sunil anma wetan yehi: Wetan ye naj mame, wetan ye naj kꞌahole. Haꞌ mak chiyako ismul, haꞌ chikami. Haꞌ naj winaj tohol isbꞌeybꞌal, haꞌ ton naj chiwatxꞌen iskꞌulal yebꞌ istoholal, mach chꞌok naj waꞌo xol anma chꞌekꞌtzen qꞌinh tet tioxh iswiꞌla witz, mach chito tꞌanhno yinh istioxh anma Israel, mach chiswatxꞌe naj mule yebꞌ yixal hunuxa yet anmahil, mach chiway naj yebꞌ yixal yet chilni ix istxꞌawobꞌal, mach hunu mak tiꞌ chiyeta naj, wal xin chiyaqꞌ meltzoho naj tzet chischah yet chaqꞌni melyu kꞌamil, mach chiꞌelqꞌawi naj; chaqꞌ naj tzet chislo makta chinhochahi, chaqꞌnipaxo naj xil isqꞌap makta mach xil isqꞌap. Mach chisqꞌan naj yal chꞌen melyu chaqꞌ kꞌamil, ta xin chisqꞌan naj yal chꞌen, mach nimano chisqꞌan naj, yebꞌ xin mach chato naj isqꞌabꞌ yinh istxꞌojal. Kaw lahan chu iswatxꞌen naj istoholal yinh yet anmahil. Chisbꞌeybꞌalnhen inchejbꞌanilan, chiskꞌubꞌan naj inleyan yinh kaw istoholal, haꞌ huneꞌ naj winaj tuꞌ kaw tohol isbꞌeybꞌal. Hanin Yahawilintiꞌan chiwalan ta ay iskawil huneꞌ naj winaj tuꞌ.
»Yajaꞌ ta xin ay hunu iskꞌahol naj elqꞌom yebꞌ xin potxꞌom anma chiꞌelikoj, haꞌ tuꞌ isbꞌeybꞌal, mach isbꞌeybꞌalnhe ismam hakaꞌ tuꞌ. Wal xin chꞌok waꞌo xol anma, chekꞌtzen qꞌinh tet tioxh iswiꞌla witz, chiswatxꞌen mule yebꞌ yixal yet anmahil, chiyetan anma mebꞌaꞌ yebꞌ anma chꞌoqꞌ yanma yu manhtzetal, elqꞌom, mach chaqꞌ meltzo tzet chischah yet chaqꞌni melyu kꞌamil, kat isto tꞌanhno yinh tioxh, chiswatxꞌen isyahbꞌetajil, chisqꞌanni yal chꞌen melyu chaqꞌ kꞌamil yebꞌ xin kaw niman yal chꞌen chisqꞌana. ¿Aymi iskawil huneꞌ naj kꞌahole tuꞌ? ¡Mach iskawil naj sat yibꞌanhqꞌinal tiꞌ! Yinh kaw yeli chikam naj yu sunil isyahbꞌetajil iswatxꞌe tuꞌ, haꞌ yibꞌanh naj chitokano ischikꞌil.
»Yajaꞌ ta ay hunu iskꞌahol naj txꞌoj isbꞌeybꞌal tiꞌ chiꞌilni sunil istxꞌojal chiswatxꞌe ismam, yajaꞌ mach chiꞌoktzujno yinta istxꞌojal tuꞌ, mach chiꞌok waꞌo xol anma chꞌekꞌtzen qꞌinh tet tioxh iswiꞌla witz, mach chitꞌanhxiko yinh istioxh anma Israel, mach chiswatxꞌe mule yebꞌ yixal yet anmahil, mach hunu mak chiyeta, chaqꞌ meltzo naj tzet chischah yet chaqꞌni melyu kꞌamil, mach chiꞌelqꞌawi, chaqꞌ tzet chislo makta chaqꞌle nhochahilal, chaqꞌni xilqꞌape tet mak mach xil isqꞌap. Mach cheta anma mebꞌaꞌ, mach chisqꞌan yal melyu chaqꞌ kꞌamil, ta xin chisqꞌana, mach nimano chisqꞌana, chiskꞌubꞌa inleyan, chisbꞌeybꞌalnhen chejbꞌanile chiwalan, haꞌ huneꞌ naj tiꞌ mach chikam naj yu ismul ismam yinh kaw yeli ay iskawil naj. Wal ismam naj tuꞌ chikam yu istxꞌojal iswatxꞌe, yuto chelqꞌalo tzetaj ay yet anmahil, yebꞌ yu maxhtaj iskꞌulal iswatxꞌe xol yet konhobꞌ, yuxin chikam naj yu istxꞌojal.
»Yajaꞌ ta cheqꞌambꞌe hakaꞌ tiꞌ: “¿Tzet yinh xin mach chistohla naj kꞌahole tuꞌ ismul ismam?” kexchi. Wal xin mach chistohla naj ismul ismam, yuto haꞌ iskꞌulal yebꞌ istoholal iswatxꞌe naj, iskꞌubꞌa naj sunil chejbꞌanile chiwalan, isyijen naj, yuxin yinh kaw yeli ay iskawil naj. Haꞌ anma chiyako ismul, haꞌ huneꞌ tuꞌ chikami, naj kꞌahole mach chistohla naj ismul ismam, naj mame, mach chistohla naj ismul iskꞌahol. Haꞌ mak tohol isbꞌeybꞌal chischah ispaj istoholal chiswatxꞌe, haxa mak txꞌoj isbꞌeybꞌal chischah ispaj istxꞌojal chiswatxꞌe.
Haꞌ isbꞌeybꞌal Komam Dios kaw toholkanoj
»Ta ay hunu mak kaw txꞌoj isbꞌeybꞌal, yajaꞌ ta chispohilo isbꞌa yinh sunil istxꞌojal chilaiswatxꞌe, chiskꞌubꞌan inchejbꞌanilan, chiswatxꞌen iskꞌulal yebꞌ istoholal, haꞌ huneꞌ mak tuꞌ ay iskawil, mach chitit kamikal yibꞌanh. Haꞌ sunil ismul yakoj, matxa chinahlaxtij. Haꞌ yu iskꞌulal iswatxꞌe yuxin ay iskawil. Hanin Yahawilintiꞌan chiwalan ta mach chiwochehan chitit kamikal yibꞌanh anma txꞌoj isbꞌeybꞌal; wal xin chiwochehan ta chispohilo isbꞌa yinh istxꞌojal, haxinwal ay iskawil. Yajaꞌ ta ay hunu mak tohol isbꞌeybꞌal chispohilo isbꞌa yinh istoholal, kat yok iswatxꞌeno istxꞌojal, chiswatxꞌen sunil isyahbꞌetajil chilaiswatxꞌe anma txꞌoj, haꞌ huneꞌ mak tuꞌ mach isqꞌinal. Haꞌ istoholal iswatxꞌe yet yalanhtokanoj, mach chinnatijan, wal xin chitit kamikal yibꞌanh yu ismanhkꞌomal yebꞌ yu ismul yakoj.
»¿Tajka chetxumu ta mach toholo inbꞌeybꞌalan? Abꞌewe tzet chiwalan tinanh, hex Israel hex tiꞌ. Mach wetojan huneꞌ bꞌeh kotxkiltanhe tuꞌ, wal xin kaw tohol inbꞌehan. Ta ay hunu mak tohol isbꞌeybꞌal chispohilo isbꞌa yinh istoholal, chiswatxꞌen istxꞌojal, haꞌ huneꞌ mak tuꞌ chitit kamikal yibꞌanh yu istxꞌojal iswatxꞌe. Ta xin ay hunu mak txꞌoj isbꞌeybꞌal chispohilo isbꞌa yinh istxꞌojal, kat iswatxꞌen iskꞌulal yebꞌ istoholal, haꞌ huneꞌ mak tuꞌ ay iskawil, itzitz yanma. Yuto istxum isbꞌa iskꞌul ispohnilo isbꞌa yinh sunil istxꞌojal chilaiswatxꞌe, haꞌ huneꞌ mak tuꞌ yinh kaw yeli ay iskawil, mach chitit kamikal yibꞌanh. Yajaꞌ chiyal ebꞌnaj Israel hakaꞌ tiꞌ: “Yinh kaw yeli mach toholo isbꞌeybꞌal Komam Dios,” xhi ebꞌnaj. ¿Tom mach toholo inbꞌehan, heyalni? ¡Yinh kaw isyelal hex tiꞌ machiswalil bꞌeh bꞌay tzujan hex!
»Yuxin hex Israel, hanin Yahawilintiꞌan, chiwilan tzet chexelikoj, hunun hex, hatatikꞌa bꞌeh bꞌay ayexikoj. Wal xin nahwe hebꞌa, pohwelo hebꞌa yinh sunil istxꞌojal, haxinwal mach chextanhiloj. Bꞌejwekano sunil istxꞌojal bꞌay heyako hemul, kat yakꞌbꞌilo heyanma yebꞌ henabꞌal. Hex konhobꞌ Israel, ¿tzet yinh xin cheyiti kamikal teyibꞌanh? Yuto hanin Yahawilintiꞌan mach chiwochehan kamikal yibꞌanh anma chikami, yuxin meltzanhweko yul inqꞌabꞌan, haxinwal ay hekawil,» xhi Komam.
Bꞌit yet bꞌiskꞌulal yinh ebꞌyaꞌ isreyal Israel
Yalni Komam: «Hach Ezequiel, okanh habꞌitnhe huneꞌ bꞌit yet bꞌiskꞌulal yinh ebꞌyaꞌ isreyal Israel. Chawalni:
“¡Haꞌ hemiꞌ lahan hakaꞌ hunu noꞌ miꞌe bꞌalam ayko xol ej noꞌ icham bꞌalam!
Haꞌ xol noꞌ bꞌalam tuꞌ yaqꞌ chꞌibꞌo noꞌ miꞌe nixhte yunin.
Ay xin huneꞌ yunin noꞌ yaqꞌ chꞌibꞌoj masanto ok noꞌ nime bꞌalamil,
isqꞌaytzen isbꞌa noꞌ istzabꞌni ischibꞌe, chiskꞌuxaytoj,
haꞌ hunpaxo anma chiskꞌuxpaxayto noꞌ.
Yabꞌelaxilo isqꞌumal huneꞌ tuꞌ yu nimeta konhobꞌ,
yaykꞌay yul latzꞌabꞌ yu hunteqꞌan nimeta konhobꞌ,
iskꞌal-laxayo yu cadena, yilaxto bꞌey txꞌotxꞌ Egipto. [n].
Hayet yilni noꞌ miꞌe bꞌalam tuꞌ ta kaw txꞌiꞌalxa tzꞌayik chechma noꞌ,
yebꞌ xin ta mach chiyij isbꞌa tzet ayko yipo iskꞌul,
yiniti noꞌ hunxa yunin yaqꞌni chꞌibꞌoj.
Haxa yet xachꞌibꞌkanh noꞌ yok noꞌ nime bꞌalamil chilabꞌeykꞌo noꞌ xol hunteqꞌanxa noꞌ bꞌalam.
Iskuyni noꞌ istzabꞌni no noqꞌ iskꞌuxuꞌ, chiskꞌuxnipaxayto noꞌ anma.
Yuchkꞌanto cuartel, istanhtzenilo konhobꞌ,
kaw tzꞌinhlokano txꞌotxꞌ, manh anmahil,
yebꞌ xin sunil tzet ay sat txꞌotxꞌ chixiwkanh yet chꞌel yaw noꞌ.
Yajaꞌ ej konhobꞌla hoyaniko yinh bꞌay ay tuꞌ,
isqꞌojto txꞌanh hak yibꞌanh noꞌ, yok noꞌ yul latzꞌabꞌ.
Yalaxiko cadena yinh, yalaxikto yul yatut bꞌalam, yilaxto tet naj rey Babilonia,
ismajchelaxikto yul cuartel, yunhe matxa chiꞌabꞌelax yul isnuqꞌ iswiꞌla witz bꞌey Israel yet chꞌel yaw.
Haꞌ hemiꞌ, lahanpaxo hakaꞌ hunu yoj teꞌ uva xol teꞌ uva, tzꞌunbꞌilayo istiꞌ ha haꞌ,
chaqꞌni teꞌ sat, chiwolnipaxo teꞌ, yuto tzꞌunbꞌilayo teꞌ istiꞌ ha haꞌ.
Ay xin isqꞌabꞌ teꞌ kaw kaw elikoj, okniko isvaraho ebꞌnaj rey,
kaw sunil mak ilni teꞌ yuto kaw nimajal yukanh istel teꞌ,
yebꞌ xin kaw tzetkꞌa iswol teꞌ eliloj.
Yajaꞌ hokꞌlaxkanh teꞌ uva tuꞌ yu sunil ishowal mak hokꞌnikanh teꞌ,
yaykꞌaykano teꞌ sat txꞌotxꞌ, isqꞌahkanto isqꞌabꞌ teꞌ kaw kaw, istajkaniloj.
Tzujan tuꞌ xin isnhuslaxto isqꞌabꞌ teꞌ.
Haꞌ tinanh xin tzꞌunbꞌilayo teꞌ sat txꞌotxꞌ machi yahawo,
bꞌay kaw tajin sat txꞌotxꞌ bꞌay machi ha haꞌ.
Haꞌ xol isqꞌabꞌ teꞌ chꞌelilo qꞌa qꞌaꞌ chinhusnito ischon teꞌ yebꞌ sat teꞌ.
Matxa isqꞌabꞌ teꞌ kaw kaw chisje yokniko isqꞌojocho ebꞌnaj rey,” kachi,» xhi Komam.
Haꞌ huneꞌ bꞌit tiꞌ, bꞌit yet bꞌiskꞌulal, haꞌ chibꞌitnhelax yet ay bꞌiskꞌulal.
	[n]19:3-4 Hunteqꞌan versículo tiꞌ chitzotel yinh naj faraón Necao yebꞌ yet yilaxto yaꞌ Joacaz preso bꞌey Egipto. 2Rey. 23:33-35; Jer. 22:10-12

Iskꞌulchꞌanil iskꞌul Komam Dios yebꞌ ismanhkꞌomal konhobꞌ Israel
Yinh ishuj habꞌil, yulbꞌal howebꞌ ixahaw, yinh 10 (islahonhebꞌ) tzꞌayik yinh huneꞌ ixahaw tuꞌ, yapni haywanh ebꞌnaj ichamta winaj Israel inkꞌatanhan, yuto ay tzet yoche ebꞌnaj isqꞌambꞌeꞌ tet Komam Jahawil, yay tzꞌonhno ebꞌnaj insatajan.
Yul istzotiꞌ Komam Jahawil wetan, yalni hakaꞌ tiꞌ: «Hach iskꞌahol naj winaj, tzotelanh tet ebꞌnaj ichamta winaj Israel tiꞌ, chawalni tet ebꞌnaj: “Hak tiꞌ yalni Komam Jahawil: ¿Tom ay tzet cheyoche heqꞌambꞌeꞌ wetan? Hanin Yahawilintiꞌan itzitz hinan. Chiwalan ta mach chiwaqꞌan ispaj tzet cheyoche heqꞌambꞌeꞌ wetan,” xhi Komam. Hach iskꞌahol naj winaj, hach tiꞌ hal tzet chꞌeliko hunteqꞌan ebꞌnaj tiꞌ, chawaqꞌni yohtanhelo ebꞌnaj yinh isyahbꞌetajil iswatxꞌe yichmam ebꞌnaj. Chawalni tet ebꞌnaj: “Hak tiꞌ yalni Komam Jahawil hakaꞌ tiꞌ: Haꞌ istzꞌayikal yet insikꞌnilojan konhobꞌ Israel, wikanh inqꞌabꞌan, waqꞌni bꞌinaho inbꞌihan tet yuninal yaꞌ Jacob heyichmam, waqꞌni hinbꞌahan yohtanhelo ebꞌnaj bꞌey Egipto. Hayet winikanh inqꞌabꞌ tuꞌan, waqꞌni bꞌinaho inbꞌihan, walnihan: ‘Hanintiꞌan Yahawil hinan, haninan heDiosal,’ kinchihan. Hayet huneꞌ tzꞌayik tuꞌ wikanh inqꞌabꞌan, waqꞌni bꞌinaho inbꞌihan, walnihan ta chiwilojan heyichmam sat txꞌotxꞌ Egipto, chiwinitojan bꞌey huneꞌ txꞌo txꞌotxꞌ saybꞌilxa wuhan, kaw yax sat bꞌay kaw ay noꞌ lech yebꞌ noꞌ kabꞌ. Haꞌ huneꞌ txꞌo txꞌotxꞌ tuꞌ kaw ekꞌna kꞌulchꞌankano txꞌotxꞌ sata sunil txꞌo txꞌotxꞌ. Walnihan tet ebꞌnaj ta chisbꞌejkano ebꞌnaj iswatxꞌen isyahbꞌetajil yinh insatan yebꞌ xin ta mach chetato isbꞌa yu hunteqꞌan istioxh anma Egipto, yuto hanin Yahawil, haninan isDiosal.
»”Yajaꞌ xin mach isyije ebꞌnaj tzet walan, yok ebꞌnaj manhkꞌomal wetan. Mach isbꞌej ebꞌnaj iswatxꞌen isyahbꞌetajil, yebꞌ xin mach isbꞌej ebꞌnaj yinayo isbꞌa sata istioxh anma Egipto, walnihan ta chiwayojan inhowalan yibꞌanh ebꞌnaj, chiwanayojan isyaꞌtajil yibꞌanh ebꞌnaj bꞌey Egipto tuꞌ. Yajaꞌ xin matxa wayojan isyaꞌtajil yibꞌanh ebꞌnaj hakaꞌ yu walni tuꞌan, yunhe machi el ispixan inbꞌihan yul sat anma ay bꞌay ay ebꞌnaj, yuto yinh sat anma tuꞌ waqꞌ bꞌinaho inbꞌihan, walnihan ta chiwilojan ebꞌnaj sat txꞌotxꞌ Egipto. Hak tuꞌ yu winilojan ebꞌnaj sat txꞌotxꞌ Egipto, winitojan ebꞌnaj sat txꞌotxꞌ desierto. Waqꞌnihan chejbꞌanile tet ebꞌnaj, waqꞌnihan kuybꞌanile yohtanhelo ebꞌnaj, haꞌ mak xin chibꞌeybꞌalnheni, ay iskawil. Waqꞌnipaxojan tzꞌayik xewilal tet ebꞌnaj, yu yok yechelo inxolbꞌalan yebꞌ ebꞌnaj, yebꞌ yu yohtanhenilo ebꞌnaj ta hanin Yahawilintiꞌan, inpohilojan ebꞌnaj yok ebꞌnaj wuhan. Yajaꞌ xin ok ebꞌnaj Israel manhkꞌomal wetan bꞌey txꞌotxꞌ desierto, mach isbꞌeybꞌalnhe ebꞌnaj chejbꞌanile walan, yintanhenilto ebꞌnaj tzet walan. Ta chisyije ebꞌnaj chejbꞌanile walan ay iskawil ebꞌnaj. Haꞌ ebꞌnaj tuꞌ, mach isyije ebꞌnaj tzꞌayik xewilal, yinilo ebꞌnaj ispixan tzꞌayik tuꞌ, yuxin walan ta chiwayojan inhowalan yibꞌanh ebꞌnaj bꞌey txꞌotxꞌ desierto yu intanhtzenkanilojan ebꞌnaj yinh hunelnhe. Yajaꞌ yunhe mach chiꞌel ispixan inbꞌihan yinh sat anma bꞌay wilojan ebꞌnaj, yuxin matxa intanhtzelojan ebꞌnaj.
»”Yebꞌpaxo xin wikanh inqꞌabꞌan yinh ebꞌnaj, sat txꞌotxꞌ desierto waqꞌni bꞌinaho inbꞌihan, walnihan ta mach chꞌokto ebꞌnaj sat txꞌo txꞌotxꞌ walan ta chiwaqꞌan tet, bꞌay kaw ay noꞌ lech yebꞌ noꞌ kabꞌ, txꞌotxꞌ kaw ekꞌna kꞌulchꞌan sata sunil txꞌo txꞌotxꞌ. Yuto yintanhelto ebꞌnaj chejbꞌanile walan tet, yebꞌ xin mach isbꞌeybꞌalnhe ebꞌnaj intzotiꞌan, mach isyijepaxo ebꞌnaj tzꞌayik xewilal, yinilo ebꞌnaj ispixan tzꞌayik tuꞌ, yuto haꞌ yinh tioxh yako yanma ebꞌnaj. Yajaꞌ xin waqꞌ nimankꞌulalan yinh ebꞌnaj, mach inpotxꞌkamojan ebꞌnaj, mach intanhtzekanilojan ebꞌnaj yinh hunelnhe sat txꞌotxꞌ desierto. Walnihan tet yuninal ebꞌnaj bꞌey txꞌotxꞌ desierto: Mach chebꞌeybꞌalnhe isbꞌeybꞌal hemam, mach chekꞌubꞌapaxo ischejbꞌanil ebꞌnaj, yebꞌ xin mach cheyetato hebꞌa yu istioxh ebꞌnaj. Hanintiꞌan heYahawil, heDiosal wehan, ekꞌanhwe yinh chejbꞌanile, kat hekꞌubꞌan kuybꞌanile kat heyaniko yinh ismunil. Nimanojabꞌ yelapno tzꞌayik xewilal yul hesat, tzꞌayik wetan yehi, huneꞌ wakojan yechelo texol yebꞌ hinan, yunhe heyohtanheniloj ta hanin Yahawilintiꞌan, heDiosal.
»”Yajaꞌ xin ok ebꞌnaj kꞌahole tuꞌ manhkꞌomal wetan, mach isbꞌeybꞌalnhe ebꞌnaj chejbꞌanile walan, mach iskꞌubꞌa ebꞌnaj intzotiꞌan, mach isyije ebꞌnaj, yajaꞌ xin haꞌ chꞌaqꞌni iskawil makta chiyijeni. Mach isyijepaxo ebꞌnaj tzꞌayik xewilal, yinilo ebꞌnaj ispixan tzꞌayik tuꞌ. Walnihan xin ta chiwayojan isyaꞌtajil yibꞌanh ebꞌnaj, yu yijni isbꞌa inhowalan yinh ebꞌnaj sat txꞌotxꞌ desierto. Yajaꞌ matxa wayojan isyaꞌtajil yibꞌanh ebꞌnaj yu inbꞌihan, yunhe machi el ispixan inbꞌihan tuꞌ yinh sat anma ay yulajla nimeta konhobꞌ ilni winilojan ebꞌnaj sat txꞌotxꞌ Egipto. Yebꞌpaxo xin wikanh inqꞌabꞌan yinh ebꞌnaj bꞌey txꞌotxꞌ desierto, waqꞌni bꞌinaho inbꞌihan, walnihan ta chisajlemito ebꞌnaj wuhan yulajla nimeta konhobꞌ, yu ispujnakanto ebꞌnaj sunil sat yibꞌanhqꞌinal tiꞌ. Yuto machi isbꞌeybꞌalnhe ebꞌnaj chejbꞌanile walan, yintanhenilto ebꞌnaj tzet walan, ismanhkꞌo ebꞌnaj tzꞌayik xewilal, istꞌanhxito ebꞌnaj yinh istioxh ismam, yok tzujno ebꞌnaj yintaj. Yuxin hakinpax tuꞌan, waqꞌan hunteqꞌan chejbꞌanile mach kꞌulo tet ebꞌnaj yebꞌ hunteqꞌan intzotiꞌan mach yaqꞌ iskawil ebꞌnaj. [*]Inbꞌejtzonikojan ebꞌnaj yinh yetanto isbꞌa yu isxahanbꞌal yet isnhusni ebꞌnaj isbꞌabꞌel kꞌahol xahanbꞌalil tet istioxh. Haꞌ hunteqꞌan tuꞌ waqꞌan yubꞌ ebꞌnaj, yu yok ebꞌnaj yinh xiwkilal kat yohtanhenilo ebꞌnaj ta haninan Yahawil hinan,” kachi tet ebꞌnaj ichamta winaj Israel, xhi Komam.
»Hach iskꞌahol naj winaj tzotelanh tet anma Israel tiꞌ, chawalni tet: “Hak tiꞌ yalni Komam Jahawil hakaꞌ tiꞌ: Haꞌ ebꞌnaj heyichmam, yaqꞌtij ebꞌnaj inhowalan yet yok ebꞌnaj manhkꞌomal wetan yinh hunteqꞌanxa tiꞌ. Hayet winitojan ebꞌnaj sat txꞌo txꞌotxꞌ, yinh txꞌotxꞌ bꞌay waqꞌ bꞌinaho inbꞌihan winikanh inqꞌabꞌan, walnihan ta chiwaqꞌan tet ebꞌnaj; yajaꞌ xin yilto ebꞌnaj sunil hunteqꞌan wonhanlaj yebꞌ sunil teꞌ qꞌebꞌtaj kaw how yeko xaj, isnhusni ebꞌnaj xahanbꞌal tet istioxh bꞌey tuꞌ, yaqꞌnitij ebꞌnaj inhowalan. Isnhusnipaxo ebꞌnaj teꞌ pom kaw xuqꞌ sam, isjobꞌnayo ebꞌnaj vino isyebꞌalqꞌabꞌoj. Inqꞌambꞌenan tet ebꞌnaj: ‘¿Tzet chal yelapno hunteqꞌan bꞌay nahat yekanh [o]. bꞌay chexto tiꞌ? kinchihan. Yuxin Bama, chihal-lax yinh hunteqꞌan wonhan tuꞌ masanta tinanh,’ xhi Komam,” kachi.
»Chawalnipaxo tet anma Israel: “Hak tiꞌ yalni Komam Jahawil hakaꞌ tiꞌ: ¿Tom mach heyetato hebꞌa hakaꞌ yu yetanto isbꞌa heyichmam? ¿tom mach lahano isyahbꞌetajil chewatxꞌe cheyinayo hebꞌa sata ej tioxh hakaꞌ heyichmam tuꞌ? Yuto hayet heyalten hexahanbꞌal, henhusni heyuninal xahanbꞌalil tet hetioxh, heyetanto hebꞌa, yexnheto xin heyetanto hebꞌa yu sunil hunteqꞌan hetioxh tuꞌ tinanh. ¿Tom xin chiwaqꞌan ispaj tzet cheyoche heqꞌambꞌeꞌ wetan hex Israel hex tiꞌ yinh hakaꞌ tuꞌ? Hanin Yahawilintiꞌan itzitz hinan, yaj xawalan ta mach chiwaqꞌan ispaj tzet cheqꞌambꞌe.
»”Hex tiꞌ cheyala: ‘Lahanojabꞌ chijute kobꞌa hakaꞌ hunteqꞌanxa konhobꞌ, hakaꞌ anma ay sat yibꞌanhqꞌinal tiꞌ, chiyiyo isbꞌa sata te teꞌ yebꞌ chꞌen chꞌen,’ kexchi. Yajaꞌ mach chu heyu hakaꞌ chꞌekꞌ yinh henabꞌal tuꞌ.
»”Hanin Yahawilintiꞌan, itzitz hinan. Haninan chiwalan ta haꞌ yinh sunil inhowalan yebꞌ yinh sunil wipan yebꞌ inqꞌabꞌan leyantoj, chinokan yahawilo teyinh. Chexwilojan yulajla konhobꞌ ay sat txꞌotxꞌ bꞌay kexpujnakantoj, chexinkutxbꞌanikojan yinh sunil wipan yebꞌ inhowalan yebꞌ inqꞌabꞌan leyantoj. Chexwinitojan sat ej txꞌotxꞌ desierto, haꞌ bꞌey tuꞌ xin chijil-le kosat, chiwilnihan tzet chexelikoj. Hakaꞌ yu wilnihan tzet eliko heyichmam sat txꞌotxꞌ desierto bꞌey Egipto. Hanin Yahawilintiꞌan chiwalan ta hak tuꞌ chu wilnihan tzet chexelikoj. Chexekꞌto yalanh inqꞌojochan hakaꞌ chu yekꞌto noꞌ meꞌ yalanh isqꞌojoch naj tanhem meꞌ, hak tuꞌ chexwutehan yu heyijen istꞌinhanil intratohan. Haꞌ mak manhkꞌom texol yebꞌ makta ok manhkꞌomal wetan, chiwilojan texol, chiwitijan yulajla nan konhobꞌal bꞌay ayah, yajaꞌ mach chiꞌapni sat txꞌotxꞌ Israel, hak tuꞌ chu heyohtanheniloj ta hanintiꞌan Yahawil hinan.
»”Hex konhobꞌ Israel, hanin Yahawilintiꞌan chiwalan hakaꞌ tiꞌ: Ta mach cheyoche heyijeꞌ tzet chiwalan, okanhwe tzujno yinta hetioxh, kat heyinayo hebꞌa tet, yuto mach cheyije tzet chiwalan. Yajaꞌ tzujanxa xin cheyabꞌen tzet chiwalan, matxa cheyilo ispixan inbꞌihan, matxa xin cheyaqꞌ heyebꞌalqꞌabꞌ yebꞌ heyinayo hebꞌa sata hetioxh.
»”Yajaꞌ hanin Yahawilintiꞌan, chiwalan ta haꞌ bꞌey wonhan wetan yehi, huneꞌ wonhan nahat yekanh bꞌey Israel inkonhobꞌan, haꞌ tuꞌ cheyaqꞌ chejaꞌ hebꞌa sunil hex Israel hex tiꞌ wetan. Haꞌ bꞌey tuꞌ chexinchahan, chinqꞌannihan teyet ta cheyaqꞌ heyebꞌalqꞌabꞌ wetan, cheyaqꞌni bꞌabꞌel sat hetzꞌunubꞌ wetan yebꞌ sunil tzet ye tuꞌ wetan yehi. Chexinchahan hakaꞌ chu inchahnihan teꞌ pom kaw xuqꞌ sam chiꞌaqꞌlax yebꞌalqꞌabꞌehal wetan, yet chexwinilojan yulajla konhobꞌ bꞌay pujanexto sat yibꞌanhqꞌinal tiꞌ, kaw niman welapnojan texol yinh sat anma ay yulaj nimeta konhobꞌ. Cheyohtanheniloj ta haninan Yahawil hinan, yet chexwinitijan sat txꞌotxꞌ Israel, txꞌotxꞌ bꞌay wikanh inqꞌabꞌan waqꞌni bꞌinaho inbꞌihan, walnihan ta chiwaqꞌan tet heyichmam. Haꞌ bꞌey tuꞌ chenati istxꞌojal hebꞌeybꞌalnhe yebꞌ sunil tzet hewatxꞌe kexyetantoj, ischiwakanh hekꞌul teyinh hunun hex. Hex konhobꞌ Israel, hanin Yahawilintiꞌan chiwalan ta cheyohtanheloj ta hanintiꞌan Yahawil hinan yet chinyenilojan iskꞌulal inkꞌulan teyinh mach hakaꞌo hebꞌeybꞌal kaw txꞌoj yebꞌ sunil ismachiswalilal hewatxꞌe yet yalanhtokanoj, mach hako tuꞌ chiwaqꞌan teyet,”» xhi Komam.

Hal-laxkano isyaꞌtajil chꞌay yibꞌanh txꞌotxꞌ Neguev
Hul istzotiꞌ Komam Jahawil wetan, yalni hakaꞌ tiꞌ: «Hach iskꞌahol naj winaj, tꞌanhxanhto yinh yetkꞌulal sur chachtzotelto yinh, chawalni isyaꞌtajil chiꞌay yibꞌanh teꞌ qꞌebꞌtala ay bꞌey txꞌotxꞌ Neguev ayko yinh yetkꞌulal sur. Chawalni tet teꞌ qꞌebꞌtaj ay bꞌey Neguev: “Abꞌewe istzotiꞌ Komam Jahawil, hak tiꞌ yalni hakaꞌ tiꞌ: Haninan chintzujbꞌakojan qꞌaꞌ teyinh kat hetzꞌaloj. Chisnhusnikanto qꞌaꞌ sunil teꞌ qꞌebꞌtaj yax yebꞌ sunil teꞌ qꞌebꞌtaj tajin. Haꞌ huneꞌ qꞌaꞌ tuꞌ mach chitanh yah xaj. Haꞌ sunil anma ay bꞌey tuꞌ chitzꞌato yu qꞌaꞌ, chitaichiti qꞌaꞌ bꞌey sur masanta chꞌapni qꞌaꞌ bꞌey norte. Sunil anma chiꞌilni ta hanin Yahawilintiꞌan intzujbꞌakojan qꞌaꞌ yinh, matxa xin chitanhayo qꞌaꞌ,» xhi Komam.
Walnihan tet Komam: «¡Ay, Mamin Wahawil! Haꞌ anma tiꞌ chitzoteli, chalni winhan hakaꞌ tiꞌ: “¿Hanhkꞌanhe yechel chiyaqꞌbꞌalnhe yaꞌ yet chitzoteli?” xhi anma,» kinchihan tet Komam.
Chꞌen espada ayahti yeh yet Komam Jahawil
Hul istzotiꞌ Komam Jahawil wetan, yalni hakaꞌ tiꞌ: «Hach iskꞌahol naj winaj, tꞌanhxanhto yinh yetkꞌulal Jerusalén, kat hatzotelto yinh watutan, chawalni isyaꞌtajil chiꞌay yibꞌanh txꞌotxꞌ Israel. Chawalni tet Israel: “Hak tiꞌ yalni Komam Jahawil hakaꞌ tiꞌ: Hanintiꞌan chiwakojan howal teyinh, chiwihtijan wespadahan yul yatut, chinpotxꞌnikamojan anma kꞌul yebꞌ anma txꞌoj. Chiwihtijan wespadahan yul yatut, chinpotxꞌnikamojan sunil anma, anma kꞌul, anma txꞌoj, chitaichiti bꞌey sur, kat yapni bꞌey norte. Chiyohtanhenilo sunil anma ta hanin Yahawilintiꞌan wihtijan wespadahan yul yatut, matxa chiwaytojan chꞌen yul yatut,”» xhi Komam. Yalnipaxo Komam: «Hach iskꞌahol naj winaj, okanh oqꞌo yu bꞌiskꞌulal, yu isyaꞌil hawanma, yebꞌ yu isyaꞌil hamotx, oqꞌanh sata anma Israel. Yet chiqꞌambꞌelax tawet: ¿tzet yinh xin chachoqꞌi? kat hataqꞌwi hakaꞌ tiꞌ: “Chinoqꞌan yuto ay huneꞌ isyaꞌtajil chihuli, hayet chiyabꞌen anma isqꞌumal, kat ispaxilo yip yanma, kat ispaxilo yip isqꞌabꞌ, kat issomchakanh isnabꞌal; chipáxilo yip yoj anma hakaꞌ istanhayo ha haꞌ,” kachi. Hanin Yahawilintiꞌan, chiwalan ta chihul huneꞌ isyaꞌtajil tuꞌ, chiyijni isbꞌa,» xhi Komam.
Yulpaxo istzotiꞌ Komam Jahawil wetan, yalni hakaꞌ tiꞌ: «Hach iskꞌahol naj winaj tzotelanh tet anma Israel chawalni: “Hak tiꞌ yalni Komam Jahawil hakaꞌ tiꞌ:
¡Haꞌ chꞌen espada, haꞌ chꞌen espada, kaw ayxahti yeh,
kaw elnaxa istzꞌilal chꞌen, kaw chijepla chꞌen!
Kaw ayxati yeh chꞌen yu ishosnikamo chꞌen anma,
yebꞌ xin kaw sajhoponhe yil-laxti chꞌen nahat hakaꞌ kꞌuh.
Matxa tzalahilal yuto yintanhekanilto konhobꞌ isqꞌojoch inkꞌaholan hakaꞌ hunu komon teꞌ ye yul sat.
Haꞌ chꞌen espada tuꞌ kaw sajhoponhe elkaniko chꞌen,
yebꞌ xin kaw ayahti ye chꞌen yu yalaxiko chꞌen yul isqꞌabꞌ naj potxꞌom anma.
Hach iskꞌahol naj winaj, elojabꞌ hawaw, kat hawok oqꞌoj,
yuto chiwatojan chꞌen espada tuꞌ xol inkonhobꞌan yebꞌ xol sunil ebꞌnaj yahaw konhobꞌ Israel.
Hun chu istejlaxkamo ebꞌnaj yahaw tuꞌ yinta inkonhobꞌan yu chꞌen espada.
¡Yuxin chakꞌiko istxam hakꞌul yu bꞌiskꞌulal!
Yuto ilwebꞌal huneꞌ tiꞌ, yajaꞌ ta chiyintanhelto chꞌen espada tiꞌ teꞌ qꞌojoch, matxa kꞌulo chꞌeliko chꞌen.
Haꞌ huneꞌ tiꞌ hanin Yahawilintiꞌan chiwalan.
Hach iskꞌahol naj winaj, hal isyaꞌtajil chihuli, chapoqꞌni haqꞌabꞌ.
Haꞌ chꞌen espada tiꞌ ayxakano ismay ishowal chꞌen,
kaw nimankano anma chistejkamo chꞌen, chiqꞌaxponilto chꞌen yulaj iskꞌul anma.
Chipáxilo yip yanma anma, kat yahkanh isyaꞌtajil;
sunil yulaj ispulta anma ay nimeta xiwkilal tet chꞌen espada tiꞌ.
Haꞌ chꞌen espada, hinan chꞌen isjeplahi yebꞌ kꞌulxa ye chꞌen istejnikamo anma.
¡Haꞌ chꞌen espada tiꞌ, chispotxꞌkamo chꞌen anma yinh iswatxꞌ,
kat istejnikamo chꞌen anma yinh ismek,
chispotxꞌnikamo chꞌen anma yet chismeltzon isbꞌa chꞌen!
Hanintiꞌan, chiwalan ta chinpoqꞌpaxo inqꞌabꞌan masanta chꞌekꞌayo inhowalan,» xhi Komam Jahawil.
Yulpaxo istzotiꞌ Komam Jahawil wetan, yalni hakaꞌ tiꞌ: «Hach iskꞌahol naj winaj, watxꞌe yechel kabꞌebꞌ bꞌeh bꞌay chitit naj rey Nabucodonosor yebꞌ yespada. Haꞌ kabꞌebꞌ bꞌeh tuꞌ huneꞌnhe konhobꞌ bꞌay chiꞌichikanh, haꞌ bꞌay chispoh isbꞌa bꞌeh tuꞌ hako kabꞌebꞌ yechel yu isyenilo tzet konhobꞌal bꞌay chilaapni hunun. Chawatxꞌe yechel huneꞌ bꞌeh bꞌay chitit naj rey Nabucodonosor yebꞌ yespada, chiꞌinapno bꞌey Rabá, istxꞌotxꞌ iskꞌahol naj Amón, haxa hunxa bꞌeh xin chiꞌapni sat txꞌotxꞌ Judá, kat isto bꞌey konhobꞌ Jerusalén, konhobꞌ ayko iskꞌubꞌal. Yuto haꞌ naj rey Nabucodonosor chiꞌok linhno naj bꞌay chispoh isbꞌa bꞌeh, chisqꞌambꞌen naj yabꞌeꞌ tzet bꞌehal chito naj, chistzik naj islitꞌ, chiyaqꞌni naj isqꞌambꞌebꞌal tet istioxh. Haꞌ yinh iswatxꞌ qꞌap naj elilo islitꞌ chiyenito Jerusalén, chalniloj ta haꞌ yinh Jerusalén tuꞌ yilal yaniko naj howal, kat yichiko niman kamikal, kat yah aw yet howal, kat ismaqꞌlaxpoho ispultahil konhobꞌ, kat ishoylaxayo Jerusalén, kat iswatxꞌelaxkanh torre yinhla ishoyanil. Yajaꞌ wal anma ah Jerusalén xin leqꞌtiꞌal hunteqꞌan tiꞌ yalni, yu istrato tꞌinhbꞌabꞌil kaw niman yelapno iswatxꞌe yebꞌ naj, yajaꞌ xin yohta naj Nabucodonosor tuꞌ istxꞌojal anma ah Jerusalén, yuxin chiyito naj ebꞌnaj preso.
»Yuxin chalpaxo Komam Jahawil hakaꞌ tiꞌ: “Hex ah Jerusalén, kaw heyelo hetxꞌojal, hepakꞌiko winhan, heyenilo hemul yinh sunil tzetaj hewatxꞌe, yuxin xakexinnatijan, chexwanikojan yul isqꞌabꞌ naj rey Nabucodonosor. Haxa hach isreyal Israel tiꞌ, kaw yahbꞌil hach yebꞌ xin kaw txꞌoj hachkanoj, xaꞌapni istzꞌayikal bꞌay chiꞌay isyaꞌtajil tawibꞌanh yu hatxꞌojal. Hanin Yahawilintiꞌan chiwalan: Chiꞌilaxilo huneꞌ yenhel hawiꞌ, kat yilaxilo hacorona; sunil chihel-laxi. Haꞌ mak chiyiyo isbꞌa chiꞌilaxkanh, haꞌ mak chiyikanh isbꞌa chiꞌilaxayoj. Sunil chiwuchkꞌakantojan, sunil chiwuchkꞌakantojan, yekꞌlenalxanhe chikani, haꞌ huneꞌ isyaꞌtajil tiꞌ chiyij isbꞌa yet chihul naj winaj chinchejtijan iswatxꞌe istoholal, chiwanikojan konhobꞌ tiꞌ yul isqꞌabꞌ naj,” xhi Komam, kachi.
Isyaꞌtajil chihul yibꞌanh ebꞌnaj amonita
»Hach iskꞌahol naj winaj, hal hunteqꞌan isyaꞌtajil chihuli, chawalni: “Hak tiꞌ yalni Komam Jahawil yinh ebꞌnaj iskꞌahol naj Amón, ebꞌnaj chibꞌuchwa yinh konhobꞌ Israel. Haꞌ chꞌen espada xaꞌilaxahti chꞌen yul yatut yu ispotxꞌnikamo chꞌen anma, kaw sajhoponhe jilni istzejla chꞌen, chispotxꞌnikamo chꞌen anma. Haꞌ tzet chiyil ebꞌnaj yinh sajsatil yalni, leqꞌtiꞌal, haxa tzet chiyal ebꞌnaj ahbꞌe mach yeloj. Haꞌ chꞌen espada tuꞌ chiꞌalaxiko chꞌen yinh isnuqꞌ hunteqꞌan ebꞌnaj kaw txꞌojkano tuꞌ, ebꞌnaj halbꞌilxa ta yilal ispotxꞌlaxkamoj, yuto xaꞌapni istiempohal bꞌay chitanhtzelaxkanilo yu istxꞌojal. Haꞌ chꞌen espada chiwaqꞌ meltzohojan chꞌen yul yatut. Haꞌ bꞌay kexhchꞌibꞌkanh yebꞌ bꞌay ay hex, haꞌ tuꞌ chiwilan tzet chexelikoj. Chiwayojan inhowalan teyibꞌanh hakaꞌ chu istzujbꞌalaxiko hunu qꞌaꞌ, kat isto bꞌolobꞌ, hak tuꞌ chu wanayojan inhowalan teyibꞌanh. Chexwakojan yul isqꞌabꞌ ebꞌnaj winaj kaw how iswiꞌ yebꞌ kaw helan yuchkꞌanto tzetaj ye tuꞌ. Hex tiꞌ telaj hex yokbꞌal qꞌaꞌ, chichakꞌanbꞌi sat txꞌotxꞌ yu hechikꞌil, matxa mak tiꞌ chexnanitij, yuto hanin Yahawilintiꞌan chiwalan hunteqꞌan tiꞌ,» xhi Komam.
Ismul ebꞌnaj ah Jerusalén
Hul istzotiꞌ Komam Jahawil wetan, yalni hakaꞌ tiꞌ: «Hach iskꞌahol naj winaj, hach chaxhok hawalaꞌ isyaꞌtajil chiꞌay yibꞌanh konhobꞌ maqꞌomkamo anma, chayenilo sunil isyahbꞌetajil chiswatxꞌe. Chawalni tet: “Hak tiꞌ yalni Komam Jahawil hakaꞌ tiꞌ: ¡Hex ah Jerusalén, hex chepotxꞌkamo heyet anmahil yul konhobꞌ, hewatxꞌen hetioxh kexetantoj, lanhanxa yul yorahil bꞌay chiꞌay isyaꞌtajil teyibꞌanh! Yu ischikꞌil anma hemaltoj, yuxin xaꞌok hemul, heyetanto hebꞌa yu hunteqꞌan hetioxh hewatxꞌe, yuxin lanhan ishitzti istzꞌayikal bꞌay chiꞌay isyaꞌtajil teyibꞌanh, yebꞌ islahobꞌal hetiempohal, yuxin chexbꞌalaxo yu anma ay yulajla nimeta konhobꞌ, kat hebꞌuchlax yu ej konhobꞌ ay sat txꞌo txꞌotxꞌ. Haꞌ anma ayko hekawilal yebꞌ anma ay nahat chitzebꞌo teyinh. Kaw xaꞌelkano ispixan isbꞌi hekonhobꞌ, kaw xasomchakanto henabꞌal.
»”Haꞌ ebꞌnaj yahaw konhobꞌ Israel ay yul konhobꞌ tuꞌ, hatatikꞌa yip hunun ebꞌnaj chispotxꞌkamo ebꞌnaj makta chal iskꞌul. Matxa yelapno mame miꞌe yul hesat yul konhobꞌ, cheyetan anma nan konhobꞌal ay texol, cheyinilo tzet ay nixhte mebꞌaꞌ unin ay texol, yebꞌ ebꞌix hunix ay yul hekonhobꞌ. Matxa yelapno watutan yul hesat, cheyinilo ispixan tzꞌayik xewilal. Haꞌ yu bꞌaltzotiꞌ, ay mak tiꞌ machi ismul chepotxꞌkamoj, chexwaꞌpaxo iswiꞌla wonhan yet cheyekꞌtzen qꞌinh tet hetioxh, chewatxꞌen ismachiswalilal yul konhobꞌ. Ay hex tiꞌ heyilo ispixan hemam, heway yebꞌ yixal hemam tuꞌ, ay hex tiꞌ kexway yebꞌ heyixal yet lanhan yilni istxꞌawobꞌal. Ay hex tiꞌ hewatxꞌe mule yebꞌ yixal heyet anmahil, ay hexpaxo hewatxꞌe mule yebꞌ heyalibꞌ, ay hex tiꞌ kexipiko yinh iskutzꞌin hemam. Ay hex tiꞌ kextolalaxi yu hepotxꞌnikamo heyet anmahil, ay hex tiꞌ niman yal chꞌen melyu heqꞌana yet heyaqꞌni chꞌen kꞌamil. Ay hex tiꞌ kexok eleqꞌ yinh heyet anmahil heyinilo yinh sunil hehowal tzet aya. Hanin Yahawilintiꞌan chiwalan ta kinhenahulnhetojan.
»”Hanintiꞌan intzaqꞌ inqꞌabꞌan yuto kaw chíwa inkꞌulan wilnihan heyaniko heyanma yinh qꞌalomal, hepotxꞌnikamo anma, ismalikꞌo ischikꞌil heyu yul konhobꞌ. Hex tiꞌ chimhenah ta ay yip heyanma yebꞌ yip heqꞌabꞌ yinh istzꞌayikal yet chexok linhno yinh insatan yet chiwanayojan isyaꞌtajil teyibꞌanh. Hanin Yahawilintiꞌan, haꞌ tzet xawalan chinwatxꞌehan. Chexsajlemito wuhan yulajla nimeta konhobꞌ, chexpujnakanto yulajla konhobꞌ ay sat txꞌo txꞌotxꞌ tiꞌ, chexinsajnhenan yinh sunil hetzꞌilal. Hex kaw hex cheyilo hepixan sata anma ay yulajla nimeta konhobꞌ,”» xhi Komam.
Istzotelpaxo Komam Jahawil wetan, yalni hakaꞌ tiꞌ: «Hach iskꞌahol naj winaj, haꞌ anma Israel tiꞌ, lahan xaꞌelkaniko hakaꞌ istzꞌilal chꞌen plata, chꞌen bronce, chꞌen estaño, chꞌen hierro yebꞌ chꞌen plomo yet chinhuslax chꞌen yul horno. Yuxin hanin Yahawilintiꞌan, chiwalan: “Hex ah Israel yu kexmeltzokaniko hakaꞌ istzꞌilal chꞌen plata, yuxin chexinkutxbꞌakojan yul konhobꞌ Jerusalén, hakaꞌ chu iskutxbꞌalaxiko chꞌen plata, chꞌen bronce, chꞌen hierro yebꞌ chꞌen estaño yul horno yunhe isnhuslaxi, kat yulitoj, hak tuꞌ chu kexinnhusnihan yu sunil inhowalan. Chexinkutxbꞌakojan, chexinnhusnihan. Chexinkutxbꞌakojan, chinxunitojan qꞌaꞌ teyibꞌanh yu sunil inhowalan, kat heyulito xol qꞌaꞌ, hakaꞌ chu yulito chꞌen plata xol qꞌa qꞌaꞌ, hak tuꞌ chu heyulitoj; hak tuꞌ chu heyohtanheniloj ta hanin Yahawilintiꞌan wayojan inhowalan teyibꞌanh,” kachi,» xhi Komam.
Yulpaxo istzotiꞌ Komam Jahawil wetan hakaꞌ tiꞌ: «Hach iskꞌahol naj winaj, hal tet anma Israel hakaꞌ tiꞌ: “Haꞌ hetxꞌotxꞌ mach sajo txꞌotxꞌ, mach chiyaqꞌaꞌ haꞌ nhabꞌ yibꞌanh txꞌotxꞌ yinh istzꞌayikal yet chiwanayojan inhowalan teyibꞌanh. Haꞌ ebꞌnaj chisbꞌaliko isbꞌa inchejabꞌojan texol, pakꞌiko ebꞌnaj howal yinh yet anmahil, lahan ebꞌnaj hakaꞌ noꞌ bꞌalam chixitnito no noqꞌ, chispotxꞌkamo ebꞌnaj anma, chiyelqꞌanilo ebꞌnaj isqꞌalomal yebꞌ tzetaj ayah. Kaw ahkanokanh isbꞌisil ebꞌix ix kankano hunixal yul konhobꞌ yu ebꞌnaj. Ebꞌyaꞌ sacerdote ay yul konhobꞌ, mach isyije chejbꞌanile walan, yinilo ispixan watutan. Mach istxum ebꞌyaꞌ bꞌaytet kꞌul wetan yehi yebꞌ bꞌaytet txꞌoj; mach istxum bꞌaytet saj hakaꞌ yalni intzotiꞌan yebꞌ bꞌaytet mach sajoj. Machi yelapno tzꞌayik xewilal yul sat ebꞌyaꞌ, kaw chꞌel inpixanan xol yuto machi welapnojan yul sat ebꞌyaꞌ. Haxa ebꞌnaj yahaw konhobꞌ Israel tiꞌ, lahan ebꞌnaj hakaꞌ noꞌ oj chixitnikamo no noqꞌ, yuto chispotxꞌkamo ebꞌnaj anma, chaqꞌni maloto ebꞌnaj ischikꞌil, yu yok ebꞌnaj qꞌalomal yu iswatxꞌen istxꞌojal tuꞌ. Haꞌ ebꞌnaj chisbꞌaliko isbꞌa inchejabꞌojan, lahan ebꞌnaj hakaꞌ mak chimasniko tzꞌotzꞌew repellohal, yuto haꞌ tzet chil ebꞌnaj yul iswayik leqꞌtiꞌal, haꞌ tzet chistxum ebꞌnaj mach yeloj. Chalni ebꞌnaj hakaꞌ tiꞌ: ‘Hak tiꞌ yalni Komam Jahawil,’ xhi ebꞌnaj, yajaꞌ matzet chiwalan. Haxa konhobꞌ Israel tiꞌ xin, hanhkꞌanhe yetan yet anmahil yebꞌ xin eleqꞌ chu, potxꞌwalnhetikꞌa chu yinh anma mebꞌaꞌ matzet aya. Chetanpaxo ebꞌnaj anma nan konhobꞌal yu mach istohol chaqꞌ ebꞌnaj. Insayan xol anma Israel tiꞌ ta ay hunu naj winaj chikolnilo konhobꞌ tiꞌ, kat istxahli wetan yunhe mach chintanhtzelojan yinh hunelnhe, yajaꞌ xin machi hunu mak ilcha wuhan. Yuxin chiwayojan inhowalan yibꞌanh ebꞌnaj, chintanhtzenilojan ebꞌnaj. Hanin Yahawilintiꞌan chiwalan, ta hakaꞌtikꞌa tzet isbꞌeybꞌalnhe ebꞌnaj, hak tuꞌ isyaꞌtajil chiwayojan yibꞌanh iswiꞌ ebꞌnaj,”» xhi Komam Jahawil.
Samaria yebꞌ Jerusalén lahan hakaꞌ kawanh ebꞌix ix isnoh isbꞌa
Hul istzotiꞌ Komam Jahawil wetan, yalni hakaꞌ tiꞌ: «Hach iskꞌahol naj winaj, ay kawanh ebꞌix ix isnoh isbꞌa, yettaxtikꞌa kaw nixhte qꞌopoto ebꞌix yichiko iswatxꞌen ebꞌix mule yebꞌ ebꞌnaj winaj bꞌey Egipto, haꞌ bꞌey tuꞌ tzabꞌobꞌtanhelax yim ebꞌix, hak tuꞌ xin matxa qꞌopo yukano ebꞌix. Haꞌ ix bꞌabꞌel, Ahola isbꞌi ix, haꞌ ix tiꞌ yechel konhobꞌ Samaria; haxa ix isnoh ix Aholiba isbꞌi ix, haꞌ ix yechel konhobꞌ Jerusalén. Haꞌ ebꞌix tiꞌ hakaꞌta ok ebꞌix wixalojan, ispitzkꞌa inkꞌaholan yebꞌ inkutzꞌinan yebꞌ ebꞌix.
»Hayet iqꞌbꞌil ix Ahola wuhan, issayni ix iswinaj, yochento ix ebꞌnaj asirio ayayo iskawilal. Haꞌ ebꞌnaj asirio tuꞌ, qꞌap qꞌap kajmutzꞌmunhe ayko xilo isqꞌap ebꞌnaj, yahawil konhobꞌ ebꞌnaj, yebꞌ xin yahawil soldadopaxo ebꞌnaj. Sunil ebꞌnaj tuꞌ kaw tzehtanhe ebꞌnaj yebꞌ xin kaw kawla winaj ebꞌnaj, kaw helan ebꞌnaj yekꞌ yibꞌanh cheh. Haꞌ ebꞌnaj kawla winaj xol ebꞌnaj asirio yocheto ix Ahola tuꞌ, iswatxꞌen ix mule yebꞌ sunil ebꞌnaj, yok ix yinoyo isbꞌa sata istioxh ebꞌnaj. Hataxtikꞌa yet qꞌopo xin yet ay ix bꞌey Egipto issomchakanto yul iswiꞌ ix, maxhtikꞌa xin chisbꞌej ix iswinajli, haꞌ ebꞌnaj Egipto tuꞌ tzabꞌobꞌtanhen yim ix, iswatxꞌen ebꞌnaj mule yebꞌ ix. Yuxin inbꞌejtzokojan ix yul isqꞌabꞌ ebꞌnaj asirio, ebꞌnaj iswinaj ix, yuto haꞌ ebꞌnaj yocheto ix. Yilaxilo ispixan ix yu ebꞌnaj, yinikanilo ebꞌnaj yunin ix tet, istejnikamo ebꞌnaj ix yu espada. Haꞌ tzet utelax ix tuꞌ kaw bꞌinakano xol ebꞌix ix, yu isyaꞌtajil ay yibꞌanh ix.
»Haxa ix Aholiba, isnoh ix xin, yil ix hunteqꞌan tuꞌ, yajaꞌ xin kaw palkꞌon ix iswatxꞌen tzet chal iskꞌul sata ix Ahola, yok ix winajloj. Yochento ix ebꞌnaj asirio, ayayo iskawilal, haꞌ ebꞌnaj tuꞌ yahaw konhobꞌ ebꞌnaj, yebꞌ xin yahaw soldado ebꞌnaj, kaw nanxa islow ischꞌen ebꞌnaj yet howal, kaw helan ebꞌnaj yekꞌ yibꞌanh cheh. Sunil ebꞌnaj tuꞌ kaw tzehtanhe ebꞌnaj, yebꞌ xin kaw kawla winaj ebꞌnaj. Wilan yetanto isbꞌa ix Aholiba hakaꞌ isnoh, kaw lahannhe isbꞌeybꞌal ebꞌix iskawanhil. Yajaꞌ xin kaw palkꞌon ix Aholiba tuꞌ iswatxꞌen mule yebꞌ ebꞌnaj winaj, yilniko ix yechel ebꞌnaj caldeo kaj jilni, tzꞌibꞌnhebꞌiliko yinh bꞌitzꞌabꞌ. Haꞌ yechel ebꞌnaj tuꞌ ayko iscincho yinh yiktaj bꞌay ayko yespada, yebꞌ xin ayahto isqꞌuxil iswiꞌ, lahan jilni hakaꞌ ebꞌnaj yahawil soldado ah Babilonia pitzkꞌana sat txꞌotxꞌ Caldea. Hayet yilniko ix yechel ebꞌnaj ah Babilonia tuꞌ, yocheniko ix ebꞌnaj, ischejnito ix ischejabꞌ tet ebꞌnaj bꞌey txꞌotxꞌ Caldea. Yapni ebꞌnaj ah Babilonia iskꞌatanh ix, isway ebꞌnaj yebꞌ ix, iswatxꞌen ebꞌnaj mule yebꞌ ix, yetaxkanto ix yu ebꞌnaj. Tzujan tuꞌ xin isyahnikanh ix ebꞌnaj yuto kaw txꞌoj elkaniko ix yu ebꞌnaj. Hak tuꞌ yu isbꞌejtzonkaniko isbꞌa ix yul isqꞌabꞌ istxꞌojal, iswatxꞌen mule yebꞌ ebꞌnaj winaj yinh sat konhobꞌ, chisyeni ix isnimanil tet ebꞌnaj winaj, yuxin inyahkanhan ix yinh sunil wanmahan hakaꞌ yu inyahnikanhan isnoh ix. Kaw xin palkꞌonkanokanh ix iswatxꞌen mule yebꞌ ebꞌnaj winaj, chisnaniti ix mule iswatxꞌe yinh isqꞌopohal yebꞌ ebꞌnaj ah Egipto. Kaw ok yanma ix yinh ebꞌnaj winaj kaw maxhtikꞌa chitxꞌixwininoj, yochelen isbꞌa hakaꞌ noꞌ burro yebꞌ hakaꞌ noꞌ cheh yet chisajchi. Hak tuꞌ yu isnahniti ix Aholiba tuꞌ tzetaj yoche isnimanil yet nichꞌan qꞌopoto yet istzabꞌobꞌtanhen ebꞌnaj ah Egipto yim ix.
»Yuxin hanin Yahawilintiꞌan, chiwalan: “Hach Aholiba, haninan chiwitijan ebꞌnaj hawinaj yaqꞌaꞌko howal tawinh, ebꞌnaj chayah tinanh; chul ebꞌnaj kat kach ishoynayo ebꞌnaj. Haꞌ ebꞌnaj tuꞌ, haꞌ ton ebꞌnaj ah Babilonia, yebꞌ sunil ebꞌnaj caldeo, ebꞌnaj ah Pecod, ebꞌnaj ah Soa, yebꞌ ebꞌnaj ah Coa, kat yulpaxo sunil ebꞌnaj ah Asiria yinta ebꞌnaj. Haꞌ ebꞌnaj tuꞌ nabꞌa tzehtaj ebꞌnaj yebꞌ xin kaw kawla winaj ebꞌnaj, yahaw konhobꞌ ebꞌnaj, yebꞌ xin yahaw soldado ye ebꞌnaj. Kaw nime winaj ebꞌnaj yebꞌ xin kaw aykano yelapno ebꞌnaj, sunil ebꞌnaj chꞌekꞌ yibꞌanh cheh. Chul ebꞌnaj tuꞌ tawinh yebꞌ txꞌiꞌal iscarruaje, kaw hunbꞌulan ebꞌnaj soldado ay yulajla konhobꞌ chul tawinh, chachishoynayo ebꞌnaj, iqꞌbꞌil ischꞌen ebꞌnaj yet howal yebꞌ chꞌen escudo, chꞌen paves yebꞌ chꞌen yelmo chiꞌahto yinh iswiꞌ ebꞌnaj. Haninan chiwaqꞌan yip ebꞌnaj yilni tzet chachelikoj, hakaꞌ chal iskuybꞌanil iskonhobꞌ ebꞌnaj. Hanintiꞌan chiwitijan inhowalan tawinh, chachyaqꞌnipaxo ekꞌoyaꞌ ebꞌnaj chiꞌaniko howal tawinh tuꞌ yinh sunil ishowal. Chiskꞌupilto ebꞌnaj hatxam, yebꞌ hatxikin, haxa hawet konhobꞌ itzitzto chitokani, chipotxꞌlaxkamo yu espada. Chiyilo ebꞌnaj, ebꞌnaj hawunin yebꞌ ebꞌix hawunin, kat kach isnhusnikanto ebꞌnaj. Chiyilo ebꞌnaj xil haqꞌap, kat yinilo ebꞌnaj sunil chꞌen chꞌen ayko hawelawiloj. Chitanhkanilo tzet yoche hanimanil, yet hawatxꞌen mule yebꞌ ebꞌnaj winaj sat txꞌotxꞌ Egipto, matxa chaxhtꞌanhxito yinh ebꞌnaj Egipto tuꞌ yebꞌ xin matxa bꞌaqꞌinh chanati txꞌotxꞌ. Yuto hak tiꞌ yu yalnipaxo Komam Jahawil hakaꞌ tiꞌ: Haninan chachwakojan yul isqꞌabꞌ ebꞌnaj winaj hayaha, ebꞌnaj bꞌay chíwa hakꞌul. Haꞌ ebꞌnaj tuꞌ chul yaqꞌaꞌko howal tawinh yinh sunil ishowal, chiyelqꞌanto ebꞌnaj sat hatzꞌunubꞌ, kat kach istꞌilbꞌankano ebꞌnaj, kat yixtanhwikanilo hatxꞌojal yebꞌ hamul hawako yebꞌ ebꞌnaj winaj. Chiwatxꞌelax hunteqꞌan isyaꞌtajil tuꞌ tawinh, yuto hawatxꞌe mule yebꞌ hunteqꞌan nimeta konhobꞌ tuꞌ, hawetanto habꞌa hawok hawinayo habꞌa sata hunteqꞌan istioxh nimeta konhobꞌ tuꞌ. Haꞌ tzet iswatxꞌe hanoh, haꞌ xin habꞌeybꞌalnhe, yuxin ha isyaꞌtajil wayojan yibꞌanh ix, haꞌ chiwapaxayojan tawibꞌanh,”» xhi Komam.
Yalnipaxo Komam Jahawil hakaꞌ tiꞌ:
«Haꞌ huneꞌ niman vaso kaw nimajal yebꞌ kaw nahat yehayto yich waqꞌan yukꞌuꞌ ix hanoh,
haꞌ chiwaqꞌpaxojan hawukꞌuꞌ, huneꞌ vaso tuꞌ kaw nimajal yul.
Haꞌ anma ay yul nimeta konhobꞌ chitzebꞌi tawinh, kat kach isbꞌuchni.
Hakaꞌta chachukꞌikanokanh kat hawabꞌen isyaꞌil yu tzet ayayto yul vaso tuꞌ,
chihul isyaꞌtajil tawibꞌanh kat hatanhkaniloj hakaꞌ yu hanoh Samaria.
Chawukꞌ tzet ayayto yul vaso tuꞌ masanto chalahkanilo sunil, lahwi tuꞌ,
kat hapohnito huneꞌ vaso tuꞌ, haxa ispohlenal chawikanh kat hawaniko islahwilal hawim yu,
yuto hanin Yahawilintiꞌan chiwalan hunteqꞌan tiꞌ,» xhi Komam.
Yuxin yalpaxo Komam Jahawil hakaꞌ tiꞌ: «Yu kinhanahulnhetojan, hawaniti hawichinh wetan, yu huneꞌ tuꞌ xin chawaqꞌle isyaꞌtajil yu tzet hawaqꞌ yoche hanimanil yet hawatxꞌen mule yebꞌ ebꞌnaj winaj,» xhi Komam.
Lahwi tuꞌ yalni Komam Jahawil wetan: «Hach iskꞌahol naj winaj, ¿tom mach chachok hawilaꞌ tzet chiꞌeliko ix Ahola yebꞌ ix Aholiba, chawalnilo isyahbꞌetajil iswatxꞌe ebꞌix? Yuto haꞌ ebꞌix tuꞌ issay ebꞌix iswinaj, yebꞌ xin bꞌakbꞌiliko chikꞌ yinh isqꞌabꞌ ebꞌix, kinisbꞌejkanojan ebꞌix, yok ebꞌix yinoyo isbꞌa sata tioxh, isnhusnito ebꞌix wuninalan xahanbꞌalil tet istioxh. Iswatxꞌenpaxo ebꞌix hunteqꞌan istxꞌojal tiꞌ: Yetato ebꞌix watutan yinh huneꞌ tzꞌayik tuꞌ, yinilo ebꞌix ispixan tzꞌayik xewilal, tzꞌayik wetan yehi. Haꞌ yinh istzꞌayikal yet isnhusni ebꞌix yunin xahanbꞌalil tet istioxh, yokto ebꞌix yul watutan, yinilo ebꞌix ispixan watuttuꞌan. Haꞌ hunteqꞌan tuꞌ iswatxꞌe ebꞌix yul watutan. Yebꞌpaxo xin ischejto ebꞌix ischejabꞌ yalno tet ebꞌnaj winaj ay kaw nahat, ta chitit ebꞌnaj iskꞌatanh ebꞌix. Hayet yapni ebꞌnaj iskꞌatanh ebꞌix yok ebꞌix axhnoj, yaniko ebꞌix yanhal isbꞌaqꞌ sat, yaniko ebꞌix chꞌen ome yebꞌ chꞌen uwe yelawiloj, yunhe ischani ebꞌix ebꞌnaj, yuto kaw chitzala ebꞌix yinh ebꞌnaj. Yay tzꞌonhno yul huneꞌ tzꞌonhobꞌal kaw kꞌul ay ismay, iswatxꞌelaxayo mexha sata tzꞌonhobꞌal tuꞌ, yanayo ebꞌix inpoman yebꞌ waceitehan sat mexha tuꞌ. Xanhe chiwejcha hunbꞌulan ebꞌnaj winaj iskꞌatanh ebꞌix yekꞌtzen qꞌinh, yapnipaxo ebꞌnaj komon winaj iskꞌatanh ebꞌix, haꞌ ton ebꞌnaj sabeo ay sat txꞌotxꞌ desierto, yaniko ebꞌnaj chꞌen pulsera yinh isnuqꞌ isqꞌabꞌ ebꞌix, yanahto ebꞌnaj corona kaw kꞌulchꞌankano jilni yinh iswiꞌ ebꞌix.
»Walnihan yinh ix kaw ixnamxa iswinajli tuꞌ: “¿Tom xin chito yixnhe ebꞌnaj ix? hakpax tuꞌ ix, ¿tom xin chito iswinajnhe ix ebꞌnaj?” kinchihan. Yuto apni ebꞌnaj winaj iskꞌatanh ebꞌix hakaꞌ chu yapni ebꞌnaj winaj iskꞌatanh ix ix txꞌoj ye iswiꞌ, hak tuꞌ yu yapni ebꞌnaj iskꞌatanh ix Ahola yebꞌ ix Aholiba, ebꞌix kaw mulumkanoj. Yuxin haꞌ ebꞌnaj winaj tohol isnabꞌal chiꞌilni tzet chiꞌeliko ebꞌix, hakaꞌ isyaꞌtajil chiꞌalaxayo yibꞌanh ebꞌix ix txꞌoj ye iswiꞌ yebꞌ xin hakaꞌ isyaꞌtajil chiꞌay yibꞌanh ebꞌix potxꞌomkamo anma, hak tuꞌ chꞌutelax ebꞌix, yuto haꞌ ebꞌix tiꞌ txꞌoj ye iswiꞌ ebꞌix, yebꞌ xin bꞌakbꞌiliko chikꞌ yinh isqꞌabꞌ ebꞌix.
»Yuxin hak tiꞌ yu yalnipaxo Komam Jahawil hakaꞌ tiꞌ: “Haninan chiwaqꞌtijan hunbꞌulan ebꞌnaj soldado yaqꞌaꞌko howal yinh ebꞌix chiwanikojan niman xiwkilal yinh, kat yelqꞌalaxto tzetaj aya. [p]Chiqꞌojlaxkanh ebꞌix yu chꞌen chꞌen yu anma, kat ispotxꞌlaxkamo ebꞌnaj yunin ebꞌix, yebꞌ ebꞌix yunin ebꞌix, kat isnhuslaxkanto yatut ebꞌix. Hak tuꞌ chu waqꞌni tanholojan istxꞌojal tzetaj choche ix Ahola yebꞌ ix Aholiba ay yul ismajul txꞌotxꞌ Israel, chiyilni sunil ebꞌix ix huneꞌ tiꞌ, hak tuꞌ xin mach chisbꞌeybꞌalnhe ebꞌix istxꞌojal iswatxꞌe ebꞌix. Haꞌ istxꞌojal iswatxꞌe ebꞌix tuꞌ yibꞌanh ebꞌix chitokanoj, chistohlan ismul yakoj yet yok yinoyo isbꞌa sata tioxh; hak tuꞌ chu yohtanheniloj ta hanintiꞌan Yahawil hinan,”» xhi Komam.
	[p]23:46 Haꞌ kawanh ebꞌix tiꞌ yechel kabꞌebꞌ konhobꞌ, haꞌ konhobꞌ Samaria yebꞌ konhobꞌ Jerusalén.

Yechel yinh huneꞌ xi chihuji
Yinh isbꞌalonhebꞌ habꞌil, yinh 10 (islahonhebꞌ) ixahaw, yet 10 (islahonhebꞌ) tzꞌayik yinh ixahaw tuꞌ, yul istzotiꞌ Komam Jahawil wetan, yalni hakaꞌ tiꞌ: «Hach iskꞌahol naj winaj tzꞌibꞌnhekanayo huneꞌ tzꞌayik tiꞌ, yebꞌ yinh tzet ixahawil yebꞌ yinh tzet tiempohal, yuto yinh huneꞌ tzꞌayik tiꞌ chiyako naj rey Nabucodonosor howal yinh Jerusalén, kat hatzotel tet konhobꞌ Israel kaw manhkꞌomkano tiꞌ, chawaniko yechel tet yet chachtzoteli, chawalni: “Hak tiꞌ yalni Komam Jahawil hakaꞌ tiꞌ:
Ahto hunu chꞌen xi yibꞌanh qꞌaꞌ, chawanayto haꞌ yul. [q].
Chawanayto noꞌ chibꞌe yul xi tuꞌ, noꞌ chibꞌe kaw kꞌul,
yebꞌ noꞌ isbꞌul yebꞌ noꞌ ischibꞌehal istel yichinh,
yebꞌ noꞌ bꞌaj, sunil noꞌ kaw kꞌul.
Chawiniti hunu noꞌ meꞌ kaw kꞌul, kaw bꞌaqꞌich,
chawanikto teꞌ siꞌ yalanh chꞌen xi tuꞌ,
haxinwal kaw chihuji masanto chitah noꞌ bꞌaj yinh kaw kꞌul yul chꞌen xi tuꞌ,” xhi Komam.
»Yalnipaxo Komam Jahawil hakaꞌ tiꞌ:
“¡Ay, kaw kꞌanchꞌan konhobꞌ Jerusalén, konhobꞌ potxꞌomkamo anma!
Haꞌ konhobꞌ tiꞌ, lahan hakaꞌ hunu xi ay sam isqꞌuxewal, yuto maxhto chiꞌilaxilo istzꞌilal.
Chawinahti noꞌ chibꞌe yul xi tuꞌ yinh hununtajil, yajaꞌ mach chasikꞌle hawinati noꞌ.
Haꞌ konhobꞌ tiꞌ kaw nohna yu ischikꞌil anma xapotxꞌlaxkamoj,
haꞌ chikꞌ tuꞌ maxhtaj yibꞌanh txꞌo txꞌotxꞌ tixhmoyoj yu ismujnikanto pojoj,
wal xin yibꞌanh chꞌen chꞌen ayi.
Haꞌ ischikꞌil anma ay tixhna yibꞌanh chꞌen chꞌen tuꞌ mach chinhokanhan yebꞌ xin mach chiwakojan yenhel.
Yu istit lemna inhowalan chiwaqꞌnihan ispaj tet anma potxꞌnikamo anma malto ischikꞌil tuꞌ,” xhi Komam.
Yuxin yalpaxo Komam Jahawil hakaꞌ tiꞌ:
“¡Ay, kaw kꞌanchꞌan konhobꞌ potxꞌomkamo anma!
Hankawhinan chinwatxꞌehan bꞌay chihojlaxkamo hunteqꞌan potxꞌom anma tuꞌ.
Kaw niman teꞌ siꞌ chinkutxbꞌayojan chiwanikojan qꞌaꞌ yinh teꞌ,
yu istanhkanilo yal noꞌ chibꞌe, kat istzꞌakanto noꞌ, kat istzꞌapaxkanto noꞌ bꞌaj.
Lahwi tuꞌ, kat hawanipaxahto chꞌen xi yibꞌanh qꞌa qꞌaꞌ tuꞌ yinh matxa tzet ayayto yul,
kat istzꞌato yich chꞌen, kaw kaj txaltxonhe chꞌeliko chꞌen yu qꞌaꞌ,
yu isnhusnito qꞌaꞌ istzꞌilal yebꞌ isqꞌuxewal chꞌen.
»”Yajaꞌ xin nabꞌanhe nhuslax chꞌen yu qꞌa qꞌaꞌ, yuto maxhtikꞌa el istzꞌilal yebꞌ isqꞌuxewal chꞌen. Hex ah Jerusalén chꞌay isyaꞌtajil teyibꞌanh yu isyahbꞌetajil istxꞌojal heyaqꞌ yoche heyanma, yuto wochehan kexwaqꞌ sajbꞌojan, yajaꞌ mach heyaqꞌ sajbꞌo hebꞌa, yajaꞌ hato yet chiwayojan inhowalan teyibꞌanh katto hesajbꞌikanoj. Haꞌ hunteqꞌan tiꞌ hanin Yahawilintiꞌan chiwalan, yuxin chiyij isbꞌa tzet chiwalan tiꞌ, kat yul isyaꞌtajil teyibꞌanh. Haꞌ tzet xawalan masan chiyij isbꞌa mach chinmanhkꞌotojan, yebꞌ xin mach chitzꞌay inkꞌulan teyinh. Hanin Yahawilintiꞌan chiwalan ta hakaꞌtikꞌa tzet hebꞌeybꞌalnhe yebꞌ tzet hewatxꞌe, hak tuꞌ isyaꞌtajil chiwayojan teyibꞌanh,”» xhi Komam Jahawil.
	[q]24:2-3 Anma ah Jerusalén ayko yinh isyaꞌtajil, yuto hoybꞌilayo konhobꞌ tuꞌ yu naj Nabucodonosor isreyal Babilonia, yuxin lahan hakaꞌta ayayto anma tuꞌ yul hunu xi ayahto yibꞌanh qꞌaꞌ. 2Rey. 25:1; Jer. 52:4

Iskamikal yixal yaꞌ Ezequiel
Istzotelpaxo Komam Jahawil wetan, yalni hakaꞌ tiꞌ: «Hach iskꞌahol naj winaj, wal tinanh chiwilojan hawixal kaw ochebꞌil hawu, kaw hunepnhechꞌan, kat iskamkanh ix, yajaꞌ xin mach chawiqꞌ bꞌiskꞌulal yebꞌ xin mach chachoqꞌ yinh ix. Machojabꞌ chayelo habꞌiskꞌulal yinh ix, mach chakꞌubꞌa istzꞌayikal bꞌiskꞌulal hakaꞌ chute anma yet ay kamom, wal xin kꞌalahto isqꞌuxil hawiꞌ, ayko haxanhabꞌ yet chachekꞌi, mach chawako yenhel hasat chiyenilo bꞌiskꞌulal, yebꞌ xin mach chaloh tzet chislo anma bꞌiskꞌulal ye yet ay kamom,» xhi Komam wetan.
Hayet sahabꞌ yet yalanh chuman kintzotelan tet konhobꞌ, haxa yet qꞌejbꞌiyalil iskamkanh wixalan, haxa yet hunxa tzꞌayik yinh sahabꞌ sakꞌayal inyijenan hakaꞌ yu yalni Komam Jahawil wetan. Yuxin isqꞌambꞌe anma ay yul konhobꞌ wetan:
—Halilo jetanh tzet chal yelapno hunteqꞌan tzet chawatxꞌe tiꞌ, xhi.
Intaqꞌwihan tet anma tuꞌ:
—Tzotel Komam Jahawil wetan, yalni hakaꞌ tiꞌ: “Hal tet anma Israel ta hanin Yahawilintiꞌan chiwalan: Chiwaqꞌ etaxotojan watutan ay texol bꞌay kaw chextzalahi, yebꞌ kaw cheyoche, watutan kaw hemay yebꞌ heyip yekoj. Haꞌ ebꞌnaj hekꞌahol yebꞌ ebꞌix hekutzꞌin hebꞌejkano bꞌey Jerusalén chitejlaxkamo yu chꞌen espada,” xhi Komam. Walnihan hakaꞌ tiꞌ: “Yajaꞌ cheyute hakaꞌ wutehan. Mach cheyako yenhel hesat cheyenilo hebꞌiskꞌulal, mach cheloh tzet chilolax yet ay bꞌiskꞌulal yet ay kamom. Cheyahto isqꞌuxil hewiꞌ, ayko hexanhabꞌ yet chexekꞌi, mach cheyiqꞌ bꞌiskꞌulal, mach chexoqꞌ yinh heyuninal tuꞌ. Wal xin nixhtejal hetanhkanilo yu hetxꞌojal, cheyal-len isyaꞌtajil teyet hunun hex. Haninan chinokan yechelo texol, sunil tzet inwatxꞌehan cheyute; hayet chiyuni tzet chiwalan teyet tiꞌ, cheyohtanheniloj tato ta Komam Jahawil yahawil yeko jinh,” kinchihan.
Yalnipaxo Komam Jahawil wetan: «Hach iskꞌahol naj winaj, chiwilojan watutan xol anma Israel, watutan kaw ayko ismayoj yebꞌ yipoj, yebꞌ xin bꞌay kaw chitzalakoj yebꞌ chiyoche yilaꞌ. Chintanhtzenilojan yuninal. Hayet huneꞌ tzꞌayik tuꞌ chihul hunu mak kolchakaniloj, chul yalno tawet tzet yuhi. Hayet huneꞌ tzꞌayikal tuꞌ chihajlo hatiꞌ, kat hatzotel tet mak elkanh tuꞌ. Hach chaxhok yechelo tet anma tiꞌ, chohtanheniloj ta hanintiꞌan Yahawil hinan,» xhi Komam.
3. TZOTIꞌ YIBꞌANHILO HUNTEQꞌAN NIME KONHOBꞌ AY ISTIOXH
(25:1—32:32)
Tzotiꞌ hal-laxkano yibꞌanhilo anma Amón
Hul istzotiꞌ Komam Jahawil wetan, yalni hakaꞌ tiꞌ: «Hach iskꞌahol naj winaj, tꞌanhxanhto yinh yetkꞌulal istxꞌotxꞌ ebꞌnaj iskꞌahol naj Amón, chawalni isyaꞌtajil chꞌay yibꞌanh ebꞌnaj. Chawalni tet ebꞌnaj: “Hex ah Amón, abꞌewe istzotiꞌ Komam Jahawil, yuto hak tiꞌ yalni Komam hakaꞌ tiꞌ: ¡Hex tiꞌ kexah wejna hehuhlahi yu tzalahilal! yet yetalaxto watutan, yebꞌ yet yalaxayo isyaꞌtajil yibꞌanh Israel, yilaxto anma ah Judá preso. Yuxin chexwakojan yul isqꞌabꞌ ebꞌnaj winaj ay yulajla konhobꞌ ay bꞌey yetkꞌulal bꞌay chiꞌahilo tzꞌayik, kat yokkano hetxꞌotxꞌ yu ebꞌnaj. Chiswatxꞌenkanh ebꞌnaj bꞌay chiꞌeyayoj yebꞌ ispeyabꞌil ismeꞌ sat hetxꞌotxꞌ, chisloni ebꞌnaj sat hetzꞌunubꞌ, chiyukꞌnito ebꞌnaj helech. Haꞌ konhobꞌ Rabá chiwakanikojan bꞌay chilow noꞌ camello, kat xin inmeltzonpaxkanikojan konhobꞌ Amón bꞌay chitanhelax noꞌ meꞌ, hak tuꞌ chu heyohtanheniloj ta hanintiꞌan Yahawil hinan. Hanin Yahawilintiꞌan chiwalan: Hex tiꞌ kaw hepoqꞌ heqꞌabꞌ, hetinhnayo heyoj sat txꞌotxꞌ yu tzalahilal, hebꞌuchni konhobꞌ Israel. Yuxin chiwikanh inqꞌabꞌan teyinh chiwanayojan isyaꞌtajil teyibꞌanh, chexwanikojan yul isqꞌabꞌ ej konhobꞌ, kat yelqꞌanto tzetaj ay hex, chexwilojan xolaj konhobꞌ, chexintanhtzenkanilojan yinh hunelnhe sat txꞌo txꞌotxꞌ tiꞌ, cheyohtanheniloj ta hanintiꞌan Yahawil hinan,” xhi Komam,» kachi.
Tzotiꞌ hal-laxkano yibꞌanh konhobꞌ Moab
Yalnipaxo Komam Jahawil hakaꞌ tiꞌ: «Hex ah Moab, yebꞌ hex ah Seir heyala ta haꞌ Judá lahan hakaꞌ sunil hunteqꞌanxa konhobꞌ, yuxin chintanhtzelojan konhobꞌ ayko majwal yinhla ismohonal Moab; hunteqꞌan konhobꞌ kaw ochebꞌil, haꞌ ton konhobꞌ Bet-jesimot, konhobꞌ Baal-meón, yebꞌ konhobꞌ Quiriataim. Chiwaqꞌtijan ej konhobꞌ ay bꞌey yetkꞌulal bꞌay chiꞌahilo tzꞌayik yinh ebꞌnaj moabita kat wanikanikojan istxꞌotxꞌ ebꞌnaj yul isqꞌabꞌ hunteqꞌan konhobꞌ tuꞌ, hakaꞌ wutehan yinh ebꞌnaj amonita, hak tuꞌ xin matxa chibꞌina konhobꞌ Amón xolaj nimeta konhobꞌ. Hak tuꞌ chu wanayojan isyaꞌtajil yibꞌanh Moab, yunhe yohtanheniloj ta hanintiꞌan Yahawil hinan,» xhi Komam. [r].
	[r]25:11 Txꞌotxꞌ Seir kaw witzlakano txꞌotxꞌ, ayko txꞌotxꞌ yinh sur yinh haꞌ Mar Kamom; haꞌ xin ebꞌnaj edomita ay sat txꞌotxꞌ. Gn. 32:3; 33:14

Tzotiꞌ hal-laxkano yibꞌanhilo Edom
Hak tiꞌ yalni Komam Jahawil hakaꞌ tiꞌ: «Haꞌ ebꞌnaj ah Edom yaqꞌ ebꞌnaj howal yinh Judá, yaqꞌni ebꞌnaj ispaj selel tet, yuxin kaw ahkanokanh ismul ebꞌnaj yul insatan. Yajaꞌ hakinpax tuꞌan hanin Yahawilintiꞌan, chiwakanh inqꞌabꞌan yinh ebꞌnaj, chiwanayojan isyaꞌtajil yibꞌanh Edom tiꞌ. Chintanhtzelojan anma yebꞌ no noqꞌ sat txꞌotxꞌ Edom. Chitanhkanilo anma ah Edom tiꞌ, chitejlaxkamo yu espada chitaichiti bꞌey Temán masanta bꞌey Dedán. Chinpajtzehan tet Edom, chiyaniko konhobꞌ Israel, inkonhobꞌan howal yinh, chiwayojan isyaꞌtajil yibꞌanh yu sunil inhowalan, yuto kaw ayko inhowalan yinh Edom. Hanin Yahawilintiꞌan, chiwalan tato hak tuꞌ chu yohtanheniloj ta haninan chinpajtzehan tet yu tzetaj iswatxꞌe yinh Israel,» xhi Komam.
Tzotiꞌ hal-laxkano yibꞌanhilo ebꞌnaj filisteo
Hak tiꞌ yalni Komam Jahawil: «Yu tzet iswatxꞌe ebꞌnaj filisteo, yako ebꞌnaj howal yinh Israel, yaqꞌni ebꞌnaj ispaj selel tet, isyahni ebꞌnaj konhobꞌ Israel yinh sunil yanma, kaw payxatax ichi yaqꞌni ebꞌnaj howal yinh Israel, yochele ebꞌnaj istanhtzenkaniloj, yuxin hanin Yahawilintiꞌan chiwikanh inqꞌabꞌan yinh ebꞌnaj filisteo. Chiwanayojan isyaꞌtajil yinh ebꞌnaj. Chintanhtzenkanilojan ebꞌnaj Cereteo yebꞌ hunteqꞌanxa anma kantokano istiꞌla haꞌ mar. Chiwaqꞌnihan ispaj selel tet ebꞌnaj, chiwanayojan isyaꞌtajil yibꞌanh ebꞌnaj yu sunil inhowalan. Hayet chinpajtzenan tet ebꞌnaj filisteo, chiyohtanhenilo ebꞌnaj ta hanintiꞌan Yahawil hinan,» xhi Komam.
Tzotiꞌ hal-laxkano yibꞌanhilo konhobꞌ Tiro
Yet 11 (ishunlahonhebꞌxa) habꞌil yinh isbꞌabꞌel tzꞌayik yinh isbꞌabꞌel ixahaw, hul istzotiꞌ Komam Jahawil wetan, yalni hakaꞌ tiꞌ: «Hach iskꞌahol naj winaj, hak tiꞌ yalni ebꞌnaj ah Tiro yinh Jerusalén:
“¡Haꞌ huneꞌ konhobꞌ bꞌay chiskutxbꞌako isbꞌa ebꞌnaj txonhom chitit yulajla nimeta konhobꞌ,
kaw lanhan yaqꞌlen isyaꞌtajil tinanh!
¡Wal hanhonh tiꞌ xin kaw lanhan komeltzokaniko qꞌalomal,
haxa huneꞌ konhobꞌ tiꞌ xin, lanhan istanhkanayoj!” xhi ebꞌnaj.
»Yuxin hanin Yahawilintiꞌan chiwalan:
“Hanintiꞌan kaw ayko inhowalan yinh konhobꞌ Tiro,
chiwaqꞌtijan txꞌiꞌal nimeta konhobꞌ yaqꞌaꞌko howal yinh hakaꞌ chiyu ismaqꞌnikanh isbꞌa haꞌ mar yu ishowal.
Chiꞌuchkꞌalaxto iskꞌubꞌal konhobꞌ Tiro kaw kokꞌ chiꞌaykanikoj, kat yuchkꞌalaxayo istorrehal.
Kaw chintzꞌiskanhan ispojojal, hakaꞌ chꞌen nime chꞌen kaw txꞌutxꞌuꞌ sat,
hak tuꞌ chꞌelkaniko konhobꞌ Tiro.
Haꞌ konhobꞌ Tiro chikankano xolbꞌal haꞌ mar,
kat yokkano bꞌay chitajtzelaxto txꞌanh hakꞌ chꞌinahti noꞌ kay.
Chꞌelqꞌalaxto tzetaj ay konhobꞌ Tiro yu ej nimeta konhobꞌ.
Haꞌ hunteqꞌan tiꞌ chiyij isbꞌa yuto hanin Yahawilintiꞌan, chiwalan.
Haxa anma ay yulaj yaldeahil konhobꞌ ay istiꞌla haꞌ mar tuꞌ,
chitejlaxkamo yu chꞌen espada, hak tuꞌ chu yohtanheniloj tato hanintiꞌan Yahawil hinan,” xhi Komam.
»Yuto hak tiꞌ yu yalnipaxo Komam Jahawil hakaꞌ tiꞌ: “Haninan chiwaqꞌtijan naj Nabucodonosor ay bꞌey yetkꞌulal txꞌotxꞌ norte yaqꞌaꞌko howal yinh konhobꞌ Tiro. Haꞌ naj tuꞌ isreyal Babilonia, naj kaw aykano yip xol ebꞌnaj isreyal ej konhobꞌ. Chul naj yaqꞌaꞌko howal yebꞌ issoldado ayahto yibꞌanh noꞌ cheh, chinipaxti naj noꞌ cheh yebꞌ chꞌen carruaje yet howal, kaw nimankano ebꞌnaj winaj yet howal chiyiti naj,” xhi Komam.
Yalnipaxo Komam: “Haꞌ anma ay yulajla yaldeahil Tiro chistejkamo yu espada.
Chiswatxꞌenkanh ebꞌnaj ah Babilonia tuꞌ torre yinhla ishoyanil konhobꞌ Tiro, chiswatxꞌenkanh ebꞌnaj bꞌay chiskol isbꞌa yet chaqꞌni howal,
iqꞌbꞌilpaxo chꞌen escudo yu ebꞌnaj.
Chismaqꞌnilo ebꞌnaj iskꞌubꞌal konhobꞌ yu chꞌen ariete, kat yay wuynahi,
chisqꞌajnayo ebꞌnaj istorrehal yu chꞌen eche.
Matxa chu yil-lax konhobꞌ Tiro yu pojoj chiꞌah yu noꞌ cheh yet chꞌekꞌ noꞌ, yuto kaw tzetkꞌa noꞌ.
Hayet chꞌokapno ebꞌnaj soldado yul ispultahil konhobꞌ, xanhe chibꞌiliko chꞌen kꞌubꞌ yu isbꞌili yay yoj noꞌ cheh,
yebꞌ yu isbꞌili yay isyantahil chꞌen carruaje hakaꞌ chu yokto ebꞌnaj soldado yul isholanil iskꞌul iskꞌubꞌal konhobꞌ uchkꞌabꞌilxatoj.
Chisxanhobꞌtanhe noꞌ yu yisqꞌaj sunil iscallehal konhobꞌ, haxa anma ay yul konhobꞌ chitejlaxkamo yu espada xol howal.
Haꞌ hunteqꞌan nime oy kaw ay yip ay yul konhobꞌ chiꞌay wuyna sat txꞌotxꞌ.
Chꞌelqꞌalaxto isqꞌalomal konhobꞌ, kat yelqꞌalaxpaxto tzetaj chistxonho. Chiꞌuchkꞌalaxayo iskꞌubꞌal konhobꞌ,
kat yuchkꞌalaxayo teꞌ nha kaw kꞌulejchꞌan jilni ay yul konhobꞌ.
Haꞌ yul haꞌ mar chiqꞌojlaxkanayto chꞌen chꞌen, yebꞌ teꞌ isteꞌal nha yebꞌ ispojojal konhobꞌ tuꞌ.
Chintanhtzelojan bꞌit chꞌalaxiko yul konhobꞌ, matxa bꞌaqꞌinhal chꞌabꞌelax yalaxiko teꞌ arpa.
Haꞌ konhobꞌ Tiro, chinmeltzokanikojan hakaꞌ hunu niman chꞌen txꞌutxꞌuꞌ sat, kat yokkano bꞌay chilitxꞌbꞌalaxto txꞌanh hakꞌ iqꞌomahti kay.
Bꞌaqꞌinh chiwatxꞌelaxkanh konhobꞌ tuꞌ hunelxa, yuto hanin Yahawilintiꞌan chiwalkanojan hunteqꞌan tiꞌ,” xhi Komam Jahawil.
»Hak tiꞌ yalnipaxo Komam Jahawil tet Tiro hakaꞌ tiꞌ: “Hex ah Tiro, ¿chimluylunkanh anma yu xiwkilal ayko istiꞌla haꞌ mar yet chiyabꞌen istanhilo hekonhobꞌ, yebꞌ yet chiyabꞌenpaxo yel yaw anma yu islahwilal chꞌok yu howal, yebꞌ yet chiyabꞌen ispotxꞌlaxkamo anma yul hekonhobꞌ? Hayet chiyuni tuꞌ, sunil ebꞌnaj yahaw ej konhobꞌ ay istiꞌla haꞌ mar chiꞌayti ebꞌnaj yul istzꞌonhobꞌal, chiyinilo ebꞌnaj xil isqꞌap hukaniko yinh, yebꞌ xil isqꞌap ayko yelawil, chiꞌok huneꞌ niman xiwkilal yinh ebꞌnaj, kat yay tzꞌonhno ebꞌnaj sat txꞌotxꞌ, nanhe xin chiluylunkanh ebꞌnaj yu xiwquilal, kat xin iskꞌaykanilo iskꞌul ebꞌnaj yilni isyaꞌtajil chꞌay yibꞌanh konhobꞌ Tiro, kat xin iskꞌaykanilo iskꞌul ebꞌnaj yilni. Chisbꞌitnhen ebꞌnaj bꞌit yet bꞌiskꞌulal yinh, chalni ebꞌnaj:
‘Haꞌ konhobꞌ Tiro bꞌay anma ay istiꞌ haꞌ mar matanhkaniloj, huneꞌ
niman konhobꞌ tuꞌ kaw aykano ismay yebꞌ kaw helan yekꞌ yibꞌanh haꞌ mar.
Sunil anma ay yulaj konhobꞌ ayayo yinhla ishoyanil kaw chixiw tet ebꞌnaj ah Tiro tuꞌ, yajaꞌ wal tinanh matanhkaniloj.
Haꞌ tinanh kaw chiluylun anma ay yul konhobꞌ ayayo xol haꞌ mar, yuto matanhkanilo konhobꞌ Tiro.
Haꞌ sunil ej konhobꞌ tuꞌ kaw maꞌokkano niman xiwkilal yinh, yuto matanhkanilo konhobꞌ Tiro,’ xhi huneꞌ bꞌit tuꞌ,” xhi Komam.
»Yuto hak tiꞌ yu yalnipaxo Komam Jahawil hakaꞌ tiꞌ: “Haninan chintanhtzekanilojan konhobꞌ Tiro, kaw chitzꞌinhlokanoj hakaꞌ konhobꞌ bꞌay matxa anma chikani. Chiwaqꞌ chꞌibꞌokanhan ha haꞌ yinhla ishoyanil konhobꞌ Tiro tuꞌ, kat ismujikanto yalanh haꞌ mar. Chiwanikantojan anma ah Tiro yul kambꞌal bꞌay ay anma payat kamtoj, chiwakanaytojan nahat yich txꞌo txꞌotxꞌ. Matxa bꞌaqꞌinh chiꞌahti hunelxa yebꞌ xin matxa bꞌaqꞌinhal chiwatxꞌelaxkanh konhobꞌ Tiro yu anma ay sat txꞌo txꞌotxꞌ tiꞌ. Chiwutekanikojan hakaꞌ hunu xibꞌtebꞌal kat isxiw anma tet, yuto chitanhkaniloj, chisaylaxikꞌoj, yajaꞌ matxa chiꞌilchahi,”» xhi Komam yinh konhobꞌ Tiro.
Istzotelpaxo Komam Jahawil wetan, yalni hakaꞌ tiꞌ: «Hach iskꞌahol naj winaj bꞌitnhe huneꞌ bꞌit yet bꞌiskꞌulal yinh konhobꞌ Tiro, huneꞌ konhobꞌ ayayo istiꞌ haꞌ mar, bꞌay chiskutxbꞌako isbꞌa anma loqꞌwoj, anma ay yulaj ej konhobꞌ ayayo istiꞌ haꞌ mar, chawalni: “Hak tiꞌ yalni Komam Jahawil hakaꞌ tiꞌ:
Haꞌ konhobꞌ Tiro kaw chiyako ismay,
chalni ta matxa hunuxa konhobꞌ chꞌapni hakaꞌ iskꞌulchꞌanil.
Haꞌ konhobꞌ tuꞌ, hata istiꞌla haꞌ mar chꞌekꞌ ismohonal,
haꞌ ebꞌnaj watxꞌenkanh kaw kꞌulchꞌan yu iswatxꞌenkanokanh ebꞌnaj.
Haꞌ yaqꞌinteꞌal, tah teꞌ, teꞌ chitit bꞌey witz Senir,
haxa yoyal, cedro teꞌ, teꞌ chitit bꞌey txꞌotxꞌ Líbano.
Haꞌ te teꞌ chimaqꞌni ha haꞌ yu isbꞌelwito teꞌ barco, hih teꞌ, teꞌ chitit bꞌey txꞌotxꞌ Basán,
haxa piso yinh teꞌ tah watxꞌebꞌil, ayko chꞌen marfil yelawiloj,
haꞌ teꞌ tah tuꞌ hata bꞌey istiꞌla haꞌ bꞌey Quitim chitit teꞌ.
Haꞌ isvelahil teꞌ barco nabꞌa lino qꞌap ayko yelawil, haꞌ bꞌey Egipto chitit qꞌap,
haxa isbanderahil yaxtzꞌantzꞌonhe yebꞌ saj qꞌap,
qꞌap chitit bꞌey Elisa ayayo istiꞌla haꞌ mar.
Ebꞌnaj winaj ah Sidón yebꞌ ah Arvad,
haꞌ ebꞌnaj chimaqꞌnikꞌo isbarco konhobꞌ Tiro.
Haꞌ ebꞌnaj winaj kaw helan, ah konhobꞌ Tiro ebꞌnaj,
haꞌ ebꞌnaj chibꞌaqꞌon isbarco iskonhobꞌ.
Haꞌ ebꞌnaj ichamta winaj ah Gebal kaw helan,
ebꞌnaj chiwatxꞌen isbarco konhobꞌ Tiro chiꞌetaxtoj.
Sunil ebꞌnaj chꞌekꞌ yul barco chꞌapni ebꞌnaj isloqꞌoꞌ tzet chitxonhlax yul konhobꞌ.
Haꞌ ebꞌnaj ah Persia, yebꞌ ebꞌnaj ah Lud yebꞌ ebꞌnaj ah Fut,
haꞌ ebꞌnaj ayko issoldadohalo konhobꞌ Tiro.
Haꞌ chꞌen escudo chipahni litꞌ yebꞌ chꞌen casco chiyahto
ebꞌnaj yinh iswiꞌ, lokan chꞌen yinhla iskꞌul kꞌubꞌ, yelawil konhobꞌ yeko chꞌen.
Haꞌ ebꞌnaj soldado tuꞌ kaw ismay konhobꞌ Tiro yeko ebꞌnaj.
»”Haꞌ ebꞌnaj ah Arvad yebꞌ issoldadohal konhobꞌ Tiro hoyaniko ebꞌnaj yinhla ismurohal konhobꞌ, haxa yul istorrehal, haꞌ ebꞌnaj ah Gamad ayahtoj, haꞌ yescudo ebꞌnaj chipahni litꞌ lokankanh chꞌen yinhla iskꞌul kꞌubꞌ, kaw ay ismay jilni konhobꞌ tuꞌ yu chꞌen.
»”Haꞌ ebꞌnaj ah Tarsis chiyaqꞌ ebꞌnaj chꞌen plata, chꞌen hierro, chꞌen estaño yebꞌ chꞌen plomo selelo tzetaj chisloqꞌ tet konhobꞌ Tiro, yuto kaw qꞌalomkano konhobꞌ tuꞌ. Hakpax tuꞌ konhobꞌ Javán, konhobꞌ Tubal yebꞌ konhobꞌ Mesec, chiloqꞌwi tet konhobꞌ Tiro. Haꞌ tzet chiyaqꞌ istoholo tzet chisloqꞌ tuꞌ, haꞌ ton ebꞌnaj chejabꞌ yebꞌ tzetaj ye tuꞌ watxꞌebꞌil yinh chꞌen bronce. Hakpax tuꞌ konhobꞌ Togarma chiyaqꞌ noꞌ cheh ijtzom yebꞌ noꞌ cheh yet howal yebꞌ noꞌ mula selelo tzet chisloqꞌ tet konhobꞌ Tiro. Hakpax tuꞌ konhobꞌ Dedán yebꞌ txꞌiꞌal konhobꞌ ayayo istiꞌla haꞌ mar, chisloqꞌ tzetaj chistxonh konhobꞌ Tiro chiyaqꞌni chꞌen marfil yebꞌ teꞌ ébano istoholo tzet chisloqꞌ tuꞌ. Hakpax tuꞌ anma ah konhobꞌ Edom apni loqꞌwo bꞌey Tiro yuto kaw txꞌiꞌal tzet chistxonh konhobꞌ tuꞌ, yaqꞌni Edom tuꞌ chꞌen perla, qꞌap qꞌap kaj jilni, qꞌap xilqꞌape ayko yelawil, qꞌap lino kaw ay istohol, chꞌen coral yebꞌ chꞌen rubí selelo tzet chisloqꞌ bꞌey konhobꞌ Tiro. Hakpax tuꞌ txꞌotxꞌ Judá yebꞌ txꞌotxꞌ Israel, loqꞌwipaxo tet konhobꞌ Tiro, yaqꞌni ixim trigo chꞌel bꞌey Minit, yebꞌ ixim pastel yebꞌ noꞌ kabꞌ, yebꞌ teꞌ aceite, yebꞌ bálsamo istoholo tzet chisloqꞌ tuꞌ. Hakpax tuꞌ konhobꞌ Damasco apni loqꞌwo bꞌey Tiro, yuto kaw txꞌiꞌalkano tzet chistxonh konhobꞌ Tiro yebꞌ xin kaw qꞌalomkanoj. Yaqꞌni konhobꞌ Damasco tuꞌ vino chiwatxꞌi bꞌey konhobꞌ Helbón yebꞌ noꞌ saj lana istoholo tzet chisloqꞌ tuꞌ. Hakpax tuꞌ konhobꞌ Dan yebꞌ konhobꞌ Javán, apnipaxo loqꞌwo bꞌey konhobꞌ Tiro, yaqꞌni chꞌen hierro watxꞌebꞌilxa yebꞌ mirra yebꞌ teꞌ canela istoholo tzet isloqꞌo. Hakpax tuꞌ konhobꞌ Dedán yaqꞌ qꞌap qꞌap kaw kꞌulejchꞌan jilni chiꞌok yinh isxhilahil carruaje istoholo tzet chisloqꞌ tet konhobꞌ Tiro. Hakpax tuꞌ konhobꞌ Arabia yebꞌ sunil ebꞌnaj yahawil konhobꞌ Cedar, apnipaxo ebꞌnaj loqꞌwo tet konhobꞌ Tiro yaqꞌni ebꞌnaj noꞌ nixhte meꞌ, yebꞌ noꞌ icham meꞌ, yebꞌ noꞌ chiw istoholo tzet chisloqꞌo. Haꞌ hunteqꞌan tuꞌ, yaqꞌ ebꞌnaj loqꞌom istoholo tzet isloqꞌ tet konhobꞌ Tiro. Hakpax tuꞌ ebꞌnaj txonhom ah Sabá yebꞌ ebꞌnaj ah Raama, apnipaxo ebꞌnaj loqꞌwo tet konhobꞌ Tiro, yaqꞌni ebꞌnaj sunil hunteqꞌan anh kaw xuqꞌ sam kaw ay istohol, yebꞌ chꞌen chꞌen kꞌulejchꞌan jilni, yebꞌ chꞌen oro istoholo tzet isloqꞌ tet konhobꞌ Tiro. Hakpax tuꞌ konhobꞌ Harán, konhobꞌ Cane, konhobꞌ Edén, konhobꞌ Sabá, konhobꞌ Asiria yebꞌ konhobꞌ Quilmad, loqꞌwipaxo tet konhobꞌ Tiro. Haꞌ ebꞌnaj txonhom ay yul hunteqꞌan konhobꞌ tuꞌ, txꞌiꞌal tzet chiyaqꞌ ebꞌnaj selelo tzet chisloqꞌ tet konhobꞌ Tiro, yaqꞌ ebꞌnaj qꞌap qꞌap yaxtzꞌantzꞌonhe ayko yelawil, yebꞌ xilqꞌape kaw kꞌulchꞌan jilni, yebꞌ txꞌanh lasu kaw kꞌul ye isbꞌaybꞌanil, chistxonhnipaxo ebꞌnaj teꞌ cedro tet konhobꞌ Tiro tuꞌ.
»”Haꞌ isbarco ebꞌnaj ah Tarsis txolanto teꞌ yijnikꞌo tzet chistxonh Tiro yebꞌ tzetaj chisloqꞌo, hak tuꞌ yu isqꞌalombꞌikanokanh.
Haꞌ konhobꞌ Tiro lahan hakaꞌ hunu barco kaw nohna yu qꞌalomal ayko yibꞌanh haꞌ mar.
Ilaxto teꞌ barco tuꞌ xolbꞌal haꞌ mar yu ebꞌnaj chimaqꞌnikꞌo teꞌ,
yajaꞌ hul huneꞌ niman jaqꞌeqꞌ tit yinh yetkꞌulal bꞌay chiꞌahilo tzꞌayik,
ismaqꞌnipoho jaqꞌeqꞌ teꞌ yibꞌanh haꞌ.
Hayet yetaxto teꞌ, istokano qꞌalomal ayikto yul teꞌ yich haꞌ,
yebꞌ txonh, yebꞌ sunil tzet ay yul teꞌ.
Istopaxkano ebꞌnaj chimaqꞌnikꞌo teꞌ yibꞌanh haꞌ yebꞌ ebꞌnaj chiwatxꞌen teꞌ, ebꞌnaj txonhom,
yebꞌ sunil ebꞌnaj soldado yebꞌ sunil anma ayikto yul teꞌ,
tokano yich haꞌ yinh istzꞌayikal yet istanhkanilo teꞌ.
Haꞌ ej konhobꞌ ay istiꞌ haꞌ mar chiluylunkanh yu xiwkilal yabꞌen yel yaw ebꞌnaj chimunla yul teꞌ barco tuꞌ yet istokano ebꞌnaj yich haꞌ.
Haꞌ sunil ebꞌnaj chimaqꞌnikꞌo teꞌ barco,
yebꞌ ebꞌnaj chꞌinikꞌo teꞌ, ayti ebꞌnaj yul isbarco tuꞌ,
iskankano ebꞌnaj sat txꞌotxꞌ istiꞌ haꞌ mar,
yabꞌelax yul isnuqꞌ ebꞌnaj yoqꞌ sikꞌlebꞌil yinh konhobꞌ Tiro,
chistixhnahto ebꞌnaj pojoj yinh iswiꞌ, kat isbꞌalnikꞌo isbꞌa ebꞌnaj xol tanh yu bꞌiskꞌulal.
Chiskꞌupnilo ebꞌnaj xil iswiꞌ yu bꞌiskꞌulal yinh konhobꞌ Tiro,
chiyaniko ebꞌnaj xilqꞌape yet bꞌiskꞌulal yinh,
chiyabꞌen ebꞌnaj bꞌiskꞌulal yinh yanma, kat yok ebꞌnaj oqꞌo, kꞌah yehilo yanma ebꞌnaj.
Chisbꞌitnhen ebꞌnaj bꞌit yet bꞌiskꞌulal yinh konhobꞌ Tiro, chalni ebꞌnaj:
‘Haꞌ niman konhobꞌ Tiro matanhkanilo xol haꞌ mar,
kaw machi hunuxa konhobꞌ hakaꞌ huneꞌ konhobꞌ tiꞌ,’ xhi ebꞌnaj.
Hayet yilaxto tzetaj chistxonh konhobꞌ Tiro yul teꞌ barco yapni yulaj konhobꞌ,
kaw txꞌiꞌal konhobꞌ qꞌalombꞌikanokanh, hakpax tuꞌ ebꞌnaj rey qꞌalombꞌikanokanh ebꞌnaj.
Yajaꞌ wal tinanh maꞌay isyaꞌtajil yibꞌanh,
matanhkanilo xol haꞌ mar, matokano yich haꞌ.
Haꞌ sunil tzet chistxonho, yebꞌ sunil ebꞌnaj chimunla yul konhobꞌ tuꞌ matokano ebꞌnaj yich haꞌ.
Haꞌ sunil ej konhobꞌ ay istiꞌla haꞌ mar kaw kꞌaykanilo iskꞌul yilni konhobꞌ Tiro,
hakaꞌ ebꞌnaj yahawil ej konhobꞌ tuꞌ luylunkanh ebꞌnaj yu xiwkilal,
sajpaqꞌpoxanhe eliko sat ebꞌnaj yu xiwkilal.
Haꞌ ebꞌnaj txonhom ay yulajla konhobꞌ xanhe chixuqꞌabꞌli ebꞌnaj yinh konhobꞌ Tiro.
Haꞌ konhobꞌ Tiro kaw xiwkilta chiꞌelkanikoj,
yinh hunelnhe chitanhkaniloj,” kachi,» xhi Komam Jahawil.
Yul istzotiꞌ Komam Jahawil wetan, yalni hakaꞌ tiꞌ: «Hach iskꞌahol naj winaj, hal tet naj isreyal Tiro hakaꞌ tiꞌ: Hak tiꞌ yalni Komam Jahawil:
“Hach tiꞌ kaw nohna hawanma yu loloꞌal, chawalni:
‘Hanintiꞌan, lahan hinan hakaꞌ huneꞌ dios,
tzꞌonhan hinan yul istzꞌonhobꞌal huneꞌ dios xolbꞌal haꞌ mar,’ kachi.
Yajaꞌ xin anma hach, mach Diosojach.
Chawalni ta lahan hahelanil hakaꞌ ishelanil huneꞌ dios.
¿Tom ekꞌbꞌalto yitzꞌatil hawiꞌ yibꞌanh yitzꞌatil iswiꞌ yaꞌ Daniel?
¿Tom sunil tzet ye tuꞌ ewanyehi hawohtaj?
Haꞌ yu hahelanil yebꞌ yu hanabꞌal hatenbꞌa qꞌalomal,
hatenbꞌanpaxo chꞌen oro yebꞌ chꞌen plata bꞌay kꞌuwan haqꞌalomal.
Haꞌ yu hawip yebꞌ yu hahelanil yinh txonh, yuxin kaw chꞌibꞌkanokanh haqꞌalomal,
yajaꞌ haqꞌalomal tuꞌ aniko loloꞌal yinh hawanma.
»”Yuxin hanin Yahawilintiꞌan chiwalan:
Yu hawuteko hawanma hakaꞌ yanma huneꞌ dios,
yuxin chiwaqꞌtijan ebꞌnaj nan konhobꞌal tawinh, ebꞌnaj kaw howkanoj,
chiyinahti ebꞌnaj yespada tawinh, kat istanhkanilo
hakꞌulchꞌanil yebꞌ hahelanil, kat yelkano ispixan isqꞌaqꞌal hamay.
Chach alaxkanto yul kambꞌal, yuto chachpotxꞌlaxkamo
hakaꞌ chu ispotxꞌlaxkamo ebꞌnaj winaj xol yiktabꞌal haꞌ mar.
¿Chimkaxhtzotel tet naj chachpotxꞌnikamoj, chawalni ta Dios hach?
Hach tiꞌ anma hach, mach Diosojach,
lahan hach hakaꞌ komon anma yul isqꞌabꞌ naj chachpotxꞌnikamoj.
Hanin Yahawilintiꞌan, haninan chiwalan ta hakaꞌ chu ispotxꞌlaxkamo ebꞌnaj winaj mach yechel circuncisión yinh,
hak tuꞌ chu hapotxꞌlaxkamo yu ebꞌnaj nan konhobꞌal,”»
xhi Komam Jahawil tet naj rey ah Tiro.
Yul istzotiꞌ Komam Jahawil, yalni hakaꞌ tiꞌ: «Hach iskꞌahol naj winaj bꞌitnhe bꞌit yet bꞌiskꞌulal yinh naj rey ah Tiro chawalni: Hak tiꞌ yalni Komam Jahawil hakaꞌ tiꞌ:
“Hach tiꞌ kaw tohol hachtikꞌa sikꞌlebꞌil, yebꞌ xin kaw aytikꞌakano hanabꞌal,
yebꞌ xin kaw kꞌulchꞌan hachtikꞌa.
Haꞌ bꞌey Edén, yul ispeyabꞌ Komam Dios ayachtikꞌa,
haꞌ sunil chꞌen chꞌen kꞌulejchꞌan jilni ayko hawelawiloj,
haꞌ ton chꞌen cornerina, chꞌen topacio, chꞌen jaspe,
chꞌen crisólito, chꞌen berilo, chꞌen ónice, chꞌen zafiro,
chꞌen carbunclo, chꞌen esmeralda, yebꞌ chꞌen oro.
Alaxiko teꞌ tinabꞌ yebꞌ teꞌ suꞌ yu ebꞌnaj winaj kaw helan yet hawatxꞌikanoj.
Hach tiꞌ querubín hach, kaw niman hawelapnoj, aqꞌbꞌil hawip yinh tanhehomal,
kach yako Komam Dios bꞌey witz yet Komam yehi,
haꞌ tuꞌ kaxhehi, kach ekꞌ xolaj chꞌen chꞌen ayko qꞌaꞌ yinh. [s]
Kaw toholtikꞌa sunil habꞌeybꞌal yettaxtikꞌa istzꞌayikal hawatxꞌi,
yajaꞌ masanto ilchalo istxꞌojal tawinh,
yu kaw chꞌibꞌkanokanh hatxonh,
yuxin kaw ahkanokanh hatxꞌojal yebꞌ hamul.
Hach querubín, aqꞌbꞌil ismunil yinh tanhehomal,
haninan kach wilojan bꞌey witz wetan yehi,
kach inqꞌojnilojan xol chꞌen chꞌen ayko qꞌaꞌ yinh.
Kaw loloꞌbꞌikanilo hawanma yu hakꞌulchꞌanil,
hawetato hahelanil yu isqꞌaqꞌal hamay, yuto hawako hamay,
yuxin haninan kach inqꞌojayojan sat txꞌotxꞌ yu ismatzꞌli ebꞌnaj isreyal konhobꞌ tawinh.
Yu tzetkꞌa hamul hawatxꞌe yebꞌ haweta makta loqꞌwi yebꞌ txꞌonhwi tawet yuxin etaxto hatemplo,
yuxin waqꞌ elotijan qꞌa qꞌaꞌ tawinh, kach isnhusnito qꞌaꞌ.
Tanhxanhe kaxheliko sat txꞌotxꞌ wuhan sata sunil mak kach ilni.
Sunil makta kach ohtanhen sat txꞌo txꞌotxꞌ tiꞌ kaw chitakilo iskꞌul kach yilni,
kaw chixiw anma kach yilni, kach tanhkanilo yinh hunelnhe,”» xhi Komam.
	[s]28:14 Xol chꞌen chꞌen ayko qꞌaꞌ yinh, huneꞌ tiꞌ chalpaxo yelapnoj, xol ej txꞌumel.

Tzotiꞌ hal-laxkano yibꞌanh konhobꞌ Sidón
Hul istzotiꞌ Komam Jahawil wetan yalni hakaꞌ tiꞌ: «Hach iskꞌahol naj winaj tꞌanhxanhto yinh yetkꞌulal konhobꞌ Sidón, chawalni isyaꞌtajil chul yibꞌanh. Chawal, hak tiꞌ yalni Komam Jahawil:
“Hex ah konhobꞌ Sidón, hanintiꞌan chiwayojan howal teyibꞌanh.
Chꞌalaxiko inmayan, yul ej konhobꞌ yu tzet chinwatxꞌehan teyinh,
chiyohtanhenilo anma ta hanintiꞌan Yahawil hinan yet chiwanayojan isyaꞌtajil teyibꞌanh,
kat yalaxiko inmayan.
Chiwatojan howla yabꞌil teyibꞌanh, chexpotxꞌlaxkamo yul konhobꞌ,
chikꞌxanhe chiꞌekꞌ yulaj bꞌeh, cheyohtanheniloj ta hanintiꞌan Yahawil hinan.
Hex ah Sidón, lahan hex hakaꞌ hunu teꞌ txꞌix kaw xixiꞌ iswiꞌ kaw yaꞌ chilow yinh konhobꞌ Israel,
yajaꞌ wal tinanh matxa bꞌaqꞌinal chu hakaꞌ tuꞌ.
Hakpax tuꞌ hunteqꞌanxa konhobꞌ chiyahni Israel, ayko yinhla ishoyanil, matxa chisyahaꞌ,
hak tuꞌ chu yohtanhenilo anma ta hanintiꞌan Yahawil hinan,”» xhi Komam tet ebꞌnaj ah Sidón.
Yalnipaxo Komam Jahawil: «Hayet chinkutxbꞌanikojan anma Israel yulajla konhobꞌ bꞌay pujantoj chinyenilojan ta hanhe hinan kaw ay welapnojan xol inkonhobꞌan sata anma ay yulajla nimeta konhobꞌ. Hayet chinkutxbꞌako tuꞌan chiꞌeh sat istxꞌotxꞌ, txꞌotxꞌ waqꞌkanojan tet yaꞌ Jacob inchejabꞌan. Chiꞌehayo ebꞌnaj sat istxꞌotxꞌ yinh aqꞌankꞌulal, chiswatxꞌenkanh ebꞌnaj yatut, chistzꞌunni ebꞌnaj teꞌ uva. Chiꞌehayo ebꞌnaj sat txꞌotxꞌ yinh sunil iskꞌul. Haninan chiwayojan isyaꞌtajil yibꞌanh hunteqꞌan nimeta konhobꞌ etliko yinh ebꞌnaj Israel, hak tuꞌ xin chiyu yohtanhenilo ebꞌnaj tato haninan Yahawil hinan, yebꞌ xin isDiosal ebꞌnaj,» xhi Komam.
Hal-lax isyaꞌtajil chiꞌay yibꞌanhilo Egipto
Haꞌ yinh 12 (iskabꞌlahonhebꞌ) tzꞌayik, yinh 10 (islahonhebꞌ) ixahaw, yet (lahonhebꞌxa) habꞌil, jokanh preso, yul istzotiꞌ Komam Jahawil wetan, yalni hakaꞌ tiꞌ: «Hach iskꞌahol naj winaj, tꞌanhxanhto yinh yetkꞌulal Egipto bꞌay ay naj rey faraón, chawalni isyaꞌtajil chiꞌay yibꞌanh naj yebꞌ yibꞌanh sunil konhobꞌ Egipto tuꞌ. Chawalni hakaꞌ tiꞌ: Hak tiꞌ yalni Komam Jahawil:
“Hanintiꞌan ayko inhowalan tawinh hach Faraón, isreyal Egipto;
hach lahan hakaꞌ hunu noꞌ dragón, ayayto xol ha haꞌ, chawalni:
‘Haꞌ niman Nilo tiꞌ wetan, yuto haninan watxꞌenhe haꞌ,’ kachi.
Yajaꞌ haninan chiwakojan chꞌen gancho yul hatiꞌ, chachwinahtijan xol haꞌ.
Hayet chachwinahtijan tuꞌ chiꞌahpaxti sunil noꞌ kay ay xol haꞌ tawintaj,
yuto chiꞌok nhakꞌno noꞌ yinh hatzꞌumal yet chachwinahtijan xol haꞌ.
Chachwanitojan sat txꞌotxꞌ desierto yebꞌ sunil noꞌ kay ahti tawinta xol haꞌ Nilo.
Chachkankano bꞌalno sat txꞌotxꞌ, machi mak chachsikꞌnikanh, nitam mak chachmujni;
wal xin chachwaqꞌan iskꞌuxuꞌ noꞌ howla noqꞌ ay sat txꞌo txꞌotxꞌ,
kat yulpaxo noꞌ chꞌik chiꞌekꞌ satkanh kach istꞌojotoj.
Chiyohtanhe sunil anma ay sat txꞌotxꞌ Egipto ta hanintiꞌan Yahawil hinan,
yuto haꞌ konhobꞌ Israel, halni tawet ta chachkolwal yinh,
yajaꞌ lahan hach hakaꞌ hunu teꞌ ah chꞌok qꞌojochoj.
Hayet yok tzabꞌno ebꞌnaj yinh teꞌ isqꞌahto teꞌ, istzilmoto yul isqꞌabꞌ ebꞌnaj yu teꞌ,
yebꞌ xin hayet yanayo ebꞌnaj yip yibꞌanh teꞌ,
isqꞌahkanto sunil ebꞌnaj yinh hunelnhe yu teꞌ,” xhi Komam.
»Yuxin hak tiꞌ yu yalnipaxo Komam Jahawil: “Haninan chiwaqꞌtijan ebꞌnaj yet howal yebꞌ yespada tawinh, haxa anma ay yul konhobꞌ Egipto chipotxꞌlaxkamoj kat ispotxꞌlaxpaxokamo no noqꞌ. Chiwayojan isyaꞌtajil yibꞌanh txꞌotxꞌ Egipto, kaw tzꞌinan chukano txꞌotxꞌ, hak tuꞌ chu yohtanhenilo anma ah Egipto ta hanintiꞌan Yahawil hinan. Yuto hach tiꞌ hawala: ‘Haꞌ haꞌ niman Nilo wetan haꞌ, haninan watxꞌenhe haꞌ,’ kachi. Yuxin chiwakojan howal tawinh, yebꞌ yinh ha haꞌ ay sat txꞌotxꞌ Egipto chawal hawetoj. Chiwanayojan isyaꞌtajil yibꞌanh txꞌotxꞌ Egipto, kaw tzꞌinan chukano txꞌotxꞌ, hakaꞌ txꞌotxꞌ desierto. Haꞌ isyaꞌtajil chiwayo tuꞌan, chitaichiti bꞌey Migdol masanta chꞌapni bꞌey Sevene yebꞌ bꞌey ismohon txꞌotxꞌ Etiopía. Machi hunu mak tiꞌ chiꞌanayo yoj yibꞌanh txꞌotxꞌ, matxapaxo hunu no noqꞌ chiꞌekꞌ sat txꞌotxꞌ, yulbꞌal 40 (kawinaj) habꞌil. Chiwutekojan txꞌotxꞌ Egipto tiꞌ, kaw tzꞌinan sata hunteqꞌanxa txꞌotxꞌ kaw tzꞌinankanoj, kat yuchkꞌalaxkanto ej konhobꞌ ay yul ismajul Egipto yinta ej konhobꞌ xaꞌuchkꞌalaxtoj; yulbꞌal 40 (kawinaj) habꞌil chꞌay isyaꞌtajil yibꞌanh txꞌotxꞌ Egipto. Haꞌ anma ah Egipto, chisajlemito wuhan xolaj nimeta nan konhobꞌal, chipujnato anma sunil sat yibꞌanhqꞌinal,” xhi Komam.
»Yuto hak tiꞌ yalni Komam Jahawil: “Hayet chilahwi yekꞌto 40 (kawinaj) habꞌil, chinkutxbꞌanpaxikojan ebꞌnaj Egipto pujnato xolajla ej konhobꞌ, kat ismeltzo sat istxꞌotxꞌ. Haꞌ anma ah Egipto ilaxto preso tuꞌ chimeltzo wuhan, chiwinitojan sat txꞌotxꞌ Patros, istxꞌotxꞌ bꞌay pitzkꞌanahi, chiswatxꞌenkanh iskonhobꞌ, yajaꞌ chiyahlaxo iskonhobꞌ tuꞌ. Haꞌ txꞌotxꞌ Egipto tiꞌ matxa yelapno sata hunteqꞌanxa konhobꞌ, matxa bꞌaqꞌinhal chiyiqꞌkanh yip yibꞌanh ej konhobꞌ, yuto haninan chiwilojan yip yunhe matxa chiqꞌoji yibꞌanh ej konhobꞌ. Matxa bꞌaqꞌinh chiꞌok Egipto tiꞌ yipo iskꞌul konhobꞌ Israel. Hayet chiyilni konhobꞌ Israel yay isyaꞌtajil yibꞌanh Egipto tiꞌ, chisnanitij ta kaw yako ismul yet iskawxi iskꞌul yinh Egipto, kat yohtanheniloj ta hanintiꞌan Yahawil hinan,”» xhikano Komam Jahawil.
Haꞌ yinh 27 (hujebꞌ iskawinaj) habꞌil, yinh bꞌabꞌel ixahaw, yinh bꞌabꞌel tzꞌayik, istzotel Komam Jahawil wetan, yalni hakaꞌ tiꞌ: «Hach iskꞌahol naj winaj, haꞌ naj Nabucodonosor isreyal Babilonia kaw niman munil yako naj yibꞌanh issoldado yet yaqꞌni ebꞌnaj howal yinh konhobꞌ Tiro. Sunil ebꞌnaj soldado tuꞌ ay hona xil iswiꞌ, islahwi iswixikꞌ, yajaꞌ xin mach yiqꞌ naj Nabucodonosor istohol yebꞌ issoldado yet yaqꞌni howal yinh konhobꞌ Tiro. Yu tuꞌ, yuxin hanin Yahawilintiꞌan chiwalan: “Chiwaqꞌan txꞌotxꞌ Egipto tet naj Nabucodonosor, chiyinilo naj isqꞌalomal txꞌotxꞌ yebꞌ sunil tzet ay sat txꞌotxꞌ, chistohlan naj Nabucodonosor tuꞌ issoldado yu tzet chiyito bꞌey Egipto. Hanin Yahawilintiꞌan chiwalan ta chiwaqꞌan txꞌotxꞌ Egipto tet naj rey Nabucodonosor istoholo ismunil naj yet yaqꞌni howal yinh Tiro, yuto wetan huneꞌ munil iswatxꞌe ebꞌnaj tuꞌ,” xhi Komam.
»Hayet huneꞌ tiempohal tuꞌ chiyiqꞌpaxokanh yip konhobꞌ Israel hunelxa wuhan, kat inhajnihan hatiꞌ, kat hawalni intzotiꞌan xol ebꞌnaj, hak tuꞌ chu yohtanheniloj ta hanintiꞌan, Yahawil hinan,» xhi Komam.
Hul istzotiꞌ Komam Jahawil wetan, yalni hakaꞌ tiꞌ: «Hach iskꞌahol naj winaj, hal intzotiꞌan, chawalni: “Hak tiꞌ yalni Komam Jahawil:
Oqꞌanhwej, cheyalni: ‘¡Ay, lanhanxa yul istzꞌayikal bꞌay chihul isyaꞌtajil!’ kexchi.
Yuto lanhan ishitzti tzꞌayik bꞌay chihul isyaꞌtajil,
haꞌ ton huneꞌ tzꞌayik yet Komam Jahawil.
Haꞌ huneꞌ tzꞌayik tuꞌ, kaw bꞌiskꞌulal,
lahan hakaꞌ yet kaw moyantanhe.
Haꞌ yinh huneꞌ tzꞌayik tuꞌ, chiꞌay isyaꞌtajil yibꞌanh ej nimeta konhobꞌ.
Chiꞌalaxoko howal yinh Egipto, kat yelqꞌalaxto isqꞌalomal,
chiꞌuchkꞌalaxkanto konhobꞌ Egipto tuꞌ, yebꞌ sunil iscimientohal;
wal anma ah Etiopía xin chiluylunkanh yu xiwkilal yu yilni ispotxꞌlaxkamo anma ah Egipto.
Hakpax tuꞌ anma ay yul konhobꞌ Etiopía, yebꞌ Fut, yebꞌ Lud yebꞌ sunil Arabia, yebꞌ Libia,
yebꞌ anma ay yul hunteqꞌan konhobꞌ ay istrato yebꞌ Egipto chitejlaxkamo yu espada yinta anma ah Egipto.
Hak tiꞌ yalnipaxo Komam Jahawil: Hakpax tuꞌ hunteqꞌanxa konhobꞌ kolwa yinh Egipto chitanhpaxiloj.
Haꞌ yip Egipto bꞌay kaw chisloloꞌnhe isbꞌa, chitanhpaxiloj.
Haꞌ anma ay yul konhobꞌ Migdol masanta konhobꞌ Sevene chitejlaxkamo yu espada xol howal,” xhi Komam Jahawil.
»Haꞌ txꞌotxꞌ Egipto kaw tzꞌinan chiꞌelkaniko sata hunteqꞌanxa txꞌotxꞌ kaw tzꞌinan, haxa ej konhobꞌ ay yul ismajul Egipto chiꞌuchkꞌalaxkanto yinta konhobꞌ xaꞌuchkꞌalaxkantoj. Chiyohtanhelo anma ta hanintiꞌan Yahawil hinan yet chiwanokojan qꞌaꞌ yinh Egipto yu istzꞌakantoj, yebꞌ yet chꞌay isyaꞌtajil yibꞌanh konhobꞌ chikolwa yinh.
»Hayet chiꞌay isyaꞌtajil yibꞌanh Egipto, chinchejtojan ebꞌnaj chejabꞌ yibꞌanh haꞌ mar yalno tet anma ah Etiopía, anma kaw matzet chal iskꞌul, yajaꞌ hayet chiyabꞌeni, kat yok niman xiwkilal yinh. Haꞌ huneꞌ tzꞌayik tuꞌ kawilxa yetij.
»Hanin Yahawilintiꞌan chiwalan: “Haninan chiwakojan isqꞌalomal Egipto yul isqꞌabꞌ naj Nabucodonosor, isreyal Babilonia kat istanhkanilo naj. Haꞌ naj Nabucodonosor chꞌapni yebꞌ issoldado yebꞌ ebꞌnaj winaj kaw ay yip ay yul nimeta konhobꞌ yuchkꞌakanto konhobꞌ Egipto, chispotxꞌnikamo ebꞌnaj anma yu yespada, chinohkanilo konhobꞌ yu anma kamom. Chiwaqꞌ tajolojan ha haꞌ, chiwanikojan txꞌotxꞌ Egipto yul isqꞌabꞌ ebꞌnaj winaj kaw txꞌoj, haxa ebꞌnaj nan konhobꞌal chitanhtzenkanilo konhobꞌ Egipto yebꞌ sunil tzet ay yul konhobꞌ tuꞌ. Haꞌ hunteqꞌan isyaꞌtajil tiꞌ hanin Yahawilintiꞌan chiwalkanojan,” xhi Komam.
»Yalnipaxo Komam Jahawil hakaꞌ tiꞌ:
Chiwuchkꞌapaxtojan hunteqꞌan tioxh yebꞌ hunteqꞌan yechel komon dios ay bꞌey konhobꞌ Menfis,
matxa mak chiꞌok yahawilo ej konhobꞌ ay yul ismajul txꞌotxꞌ Egipto,
chiwanikojan xiwkilal yinh anma ah Egipto.
Haꞌ konhobꞌ Patros, chintanhtzelojan,
haxa konhobꞌ Zoán chiwakojan qꞌaꞌ yinh,
chiwanayojan isyaꞌtajil yibꞌanh konhobꞌ Tebas.
»Chiwayojan inhowalan yibꞌanh konhobꞌ Sin, konhobꞌ kaw ayko yipo Egipto, chintanhtzekanilojan anma ah Tebas. Chintzujbꞌakojan qꞌaꞌ yinh Egipto, haxa anma ah konhobꞌ Sin kaw chiyabꞌe isyaꞌil, chintanhtzenkanilojan konhobꞌ Tebas, haxa konhobꞌ Menfis naunhe chiyabꞌen isyaꞌtajil. Haꞌ ebꞌnaj tzehtaj ah konhobꞌ Avén yebꞌ ebꞌnaj ah konhobꞌ Pibeset chitejlaxkamo ebꞌnaj yu espada, haxa ebꞌix ix chiꞌilaxto ebꞌix preso. Hayet chintanhtzenilojan yip Egipto, yip kaw chiꞌaniko ismay, chipáxilo yip yoj tzꞌayik bꞌey konhobꞌ Tafnes kat isqꞌejholiloj, haxa anma ay yulajla yaldeahil, chiꞌilaxto preso. Hayet chiwanayojan isyaꞌtajil yibꞌanh Egipto chiyohtanhenilo anma ta hanintiꞌan Yahawil hinan,» xhi Komam.
Hayet 11 (hunlahonhebꞌxa) habꞌil, yinh isbꞌabꞌel ixahaw, yinh ishuj tzꞌayik istzotel Komam Jahawil wetan, yalni hakaꞌ tiꞌ: «Hach iskꞌahol naj winaj, xahinqꞌahiltojan isqꞌabꞌ naj faraón, isreyal Egipto. Machi xin mak chiꞌanhten isqꞌabꞌ naj, machi mak chikꞌalni tet naj yu iswatxꞌikoj, kat yiqꞌni yip isqꞌabꞌ naj istzabꞌni chꞌen espada. Yuxin hanin Yahawilintiꞌan chiwalan ta chiwakojan howal yinh naj faraón, isreyal Egipto, chinmaqꞌ qꞌahojan isqꞌabꞌ naj iskabꞌil, huneꞌ kꞌul yebꞌ xin huneꞌ xatikꞌa inmaqꞌ qꞌahojan, yu yaykꞌay yespada naj yul isqꞌabꞌ. Chisajlemito ebꞌnaj Egipto wuhan xolaj nimeta konhobꞌ, chipujnakanh ebꞌnaj wuhan sat yibꞌanhqꞌinal tiꞌ. Haninan chiwaqꞌan yip isqꞌabꞌ naj rey Nabucodonosor, chiwanikojan wespadahan yul isqꞌabꞌ naj; wal naj faraón xin chinmaqꞌ qꞌahojan isqꞌabꞌ naj, kat isqꞌajwi naj sata naj rey Nabucodonosor hakaꞌ isqꞌajwi hunu mak lanhan iskami. Haninan chiwaqꞌan yip isqꞌabꞌ naj rey Nabucodonosor; wal isqꞌabꞌ naj faraón chipax lohnahi. Chiwakojan wespadahan yul isqꞌabꞌ naj rey Nabucodonosor, chiyaqꞌni naj howal yinh Egipto, hak tuꞌ chu yohtanheni ta hanintiꞌan Yahawil hinan. Chisajlemito ebꞌnaj Egipto wuhan xolaj ej nimeta konhobꞌ, kat ispujnakanto ebꞌnaj sunil sat yibꞌanhqꞌinal tiꞌ, hak tuꞌ chu yohtanheniloj ta hanintiꞌan Yahawil hinan,» xhi Komam.
Haꞌ yinh isbꞌabꞌel tzꞌayik, yinh isyox ixahaw, yet 11 (hunlahonhebꞌxa) habꞌil jokanh preso, hul istzotiꞌ Komam Jahawil wetan, yalni hakaꞌ tiꞌ: «Hach iskꞌahol naj winaj, tzotelanh tet naj faraón, isreyal Egipto yebꞌ tet anma ay yul ismajul Egipto, chawalni:
“Hach faraón, ¿mak yebꞌ halahbꞌa hawip yet ayachkanh?
Lahan hach hakaꞌ txꞌotxꞌ Asiria, txꞌotxꞌ yet payxa hakaꞌ teꞌ cedro ay bꞌey txꞌotxꞌ Líbano kaw kꞌulchꞌankano jilni isqꞌabꞌ,
yebꞌ xin kaw niman sat, yebꞌ kaw nimajal istel; iswiꞌ teꞌ chitaahapno satkanh.
Kaw kꞌul yu ischꞌibꞌkanh teꞌ yu haꞌ nhabꞌ yebꞌ yu ha haꞌ ay sat txꞌo txꞌotxꞌ,
yuto kaw chꞌekꞌ yojomal ha haꞌ yich teꞌ,
hak tuꞌ xin chu yekꞌpaxo yojomal haꞌ yich sunil hunteqꞌanxa teꞌ qꞌebꞌtaj ay bꞌey tuꞌ.
Kaw nimajal chꞌibꞌkanokanh istel teꞌ yibꞌanh sunil ej teꞌ qꞌebꞌtaj,
yuto kaw niman ha haꞌ chiꞌekꞌ yojomal yich teꞌ,
kaw niman isqꞌabꞌ teꞌ eliloj yebꞌ xin kaw nimej eliko istel isqꞌabꞌ teꞌ.
Sunil hunun majan noꞌ chꞌik hul iswatxꞌeꞌ yatut yinh isqꞌabꞌ teꞌ,
sunil noꞌ xoltelajil noqꞌ pitzkꞌa yunin yich teꞌ,
txꞌiꞌal nimeta konhobꞌ ehayo yalanh yenhel isqꞌabꞌ teꞌ.
Haꞌ teꞌ cedro tuꞌ, kaw niman yelapno elkaniko teꞌ yebꞌ xin kaw kꞌulchꞌankano jilni teꞌ,
kaw nimejal chꞌibꞌ istel isqꞌabꞌ teꞌ, yuto kaw txꞌiꞌal ha haꞌ chꞌekꞌ yich teꞌ.
Machi hunu teꞌ cedro ay yul ispeyabꞌ Komam Dios lahan hakaꞌ teꞌ niman cedro tuꞌ,
haꞌ teꞌ tzꞌisis mach apni isqꞌabꞌ teꞌ hakaꞌ teꞌ,
hakpax tuꞌ teꞌ castaño, mach apni xaj teꞌ hakaꞌ teꞌ niman cedro tuꞌ.
Machi hunu teꞌ qꞌebꞌtaj ay yul ispeyabꞌ Komam Dios apni hakaꞌ iskꞌulchꞌanil teꞌ niman cedro tuꞌ.
Kaw kꞌulchꞌan yu inwatxꞌenan teꞌ, yuxin kaw nimankano xaj teꞌ.
Haꞌ sunil teꞌ qꞌebꞌtaj ay yul Edén,
ispeyabꞌ Komam Dios, kaw chichiwako iskꞌul teꞌ yinh iskꞌulchꞌanil jilni teꞌ, kachi tet naj Faraón,” xhi Komam.
»Yuxin hak tiꞌ yu yalnipaxo Komam Jahawil: “Haꞌ teꞌ niman cedro tuꞌ, kaw nimajalkano istel teꞌ, yebꞌ xin kaw palkꞌonkanokanh istel teꞌ yibꞌanh teꞌ qꞌebꞌtaj, yuxin kaw loloꞌ elkaniko teꞌ. Haninan chiwakojan teꞌ yul isqꞌabꞌ huneꞌ naj winaj kaw aykano yip xol ebꞌnaj winaj ay yulaj ej nimeta konhobꞌ; chaqꞌni naj isyaꞌtajil tet hakaꞌtikꞌa istxꞌojal iswatxꞌe. Hanintiꞌan yahbꞌilxa teꞌ niman cedro tuꞌ wuhan. Chitzokꞌlaxayo teꞌ yu ebꞌnaj winaj kaw ay yip, ay yulajla nimeta konhobꞌ, kat istanhtzelaxkanilo yu ebꞌnaj nan konhobꞌal. Chiqꞌahto isqꞌabꞌ teꞌ yet chiꞌaykꞌay yibꞌanh witz, yebꞌ yibꞌanh ej akꞌal, yebꞌ yibꞌanh haꞌ nixhte haꞌ ay sat txꞌo txꞌotxꞌ. Haxa ej konhobꞌ ayayo yalanh yenhel teꞌ, chiꞌelkanh, kat isbꞌejlaxkano teꞌ ischukil. Hayet isqꞌajlaxayoj teꞌ yul sunil ismajanil noꞌ chꞌik chꞌekꞌ satkanh eho yibꞌanh xeꞌ teꞌ, yekꞌ noꞌ xoltelajil noqꞌ xolaj isqꞌabꞌ teꞌ. Yunhe matxa hunu te teꞌ kaw nimajal istel ayayo istiꞌla ha haꞌ chisloloꞌnhe isbꞌa, yebꞌ xin matxa teꞌ chipalkꞌon istel yibꞌanh te qꞌebꞌtaj. Yebꞌ yunhe matxa chikawxi iskꞌul yinh yu kaw ay ha haꞌ yich, yuto sunil te teꞌ chiqꞌajlaxayoj. Haꞌ chal yelapno tuꞌ, to haꞌ sunil ebꞌnaj nime winaj, yahaw nime konhobꞌ, chitanhkanilo yinh ebꞌnaj winaj chitokano yul kambꞌal.
»”Hanin Yahawilintiꞌan chiwalan: Hayet chiꞌapni teꞌ niman cedro tiꞌ yul yich kambꞌal, chiwaqꞌ tajoyojan haꞌ mar yu bꞌiskꞌulal, kat islinhi yekꞌ yojomal haꞌ, kat yay niman qꞌejholo yibꞌanh txꞌotxꞌ Líbano, kat ispaxilo yip sunil teꞌ qꞌebꞌtaj yu bꞌiskꞌulal. Wakantojan teꞌ yul kambꞌal, yapnikano iskꞌatanh hunteqꞌan kamom ay bꞌey tuꞌ. Hayet isbꞌili yet yaykꞌay tuꞌ, waqꞌni bꞌilojan nimeta konhobꞌ yintaj, hak tuꞌ xin kaw tzala sunil te teꞌ, kaw ay ha haꞌ ekꞌ yich yet yalanhtokanoj, yajaꞌ wal tinanh ayxa bꞌey yul kambꞌal, bꞌay nahat yich txꞌo txꞌotxꞌ, haꞌ ton sunil teꞌ qꞌebꞌtaj kaw ochebꞌil yul peyabꞌ Edén yebꞌ teꞌ kaw ochebꞌil bꞌey txꞌotxꞌ Líbano. Aypaxkanto hunteqꞌan tuꞌ yinta naj faraón yul kambꞌal, yebꞌ makta potxꞌlaxkamo yu espada yaypaxkanto yul kambꞌal yinta naj, makta kolwa yinh, yebꞌ ej nimeta konhobꞌ yenhelnhe isbꞌa yalanh yenhel teꞌ niman cedro, yechel naj faraón tuꞌ.
»”¿Mak yebꞌ halahbꞌa habꞌa yebꞌi yinh teꞌ qꞌebꞌtaj ay bꞌey Edén, yinh iskꞌulchꞌanil jilni yebꞌ yinh isnimanil yelapnoj? Hach tiꞌ tzokꞌbꞌil hachayoj yebꞌ teꞌ qꞌebꞌtaj ay bꞌey Edén, ay bꞌey txꞌotxꞌ kaw nahat yehayto yich, yul txꞌotxꞌ bꞌay ay kamom anma mach circuncisión yinh, hunteqꞌan potxꞌlaxkamo yu espada. Hunteqꞌan tiꞌ, haꞌ ton naj faraón yebꞌ sunil yet konhobꞌ. Hak tuꞌ yalni Komam Jahawil,” kachi,» xhi Komam.
Haꞌ yinh isbꞌabꞌel tzꞌayik, yinh 12 (iskabꞌlahonhebꞌ) ixahaw yet 12 (kabꞌlahonhebꞌxa) habꞌil jokanh preso, yul istzotel Komam Jahawil wetan, yalni hakaꞌ tiꞌ: «Hach iskꞌahol naj winaj, bꞌitnhe huneꞌ bꞌit yet kamikal yinh naj faraón, isreyal Egipto, chawalni:
“Hach tiꞌ lahan hach hakaꞌ hunu noꞌ bꞌalam ay xolaj nimeta konhobꞌ,
yebꞌ hakaꞌ hunu noꞌ dragón ay xol haꞌ mar.
Chamaqꞌobꞌtanhe haꞌ yu hawoj, kat istatbꞌikanh haꞌ,
kat haxanhobꞌtanhen haꞌ nixhte haꞌ.
»”Yalnipaxo Komam Jahawil hakaꞌ tiꞌ yinh naj faraón:
Haninan chiwaytojan txꞌanh hakꞌ tawibꞌanh,
yet chinkutxbꞌanikojan txꞌiꞌal konhobꞌ,
kat hakankano yul inhakꞌan, haxa konhobꞌ tuꞌ chaxhinahti istiꞌ haꞌ.
Chach inhatxnitijan kat hakankano pakꞌno sat txꞌotxꞌ,
kat yul sunil noꞌ chꞌik kach isxanhobꞌtanheni,
kat kach iskꞌuxnito noꞌ xoltelajil noqꞌ.
Chiwakojan hachibꞌehal iswiꞌla witz, chinnohtzelojan ej akꞌal yu habꞌajil.
Chiwaqꞌ chakꞌanbꞌojan txꞌo txꞌotxꞌ yu hachikꞌil masanta yichla witz,
kat isnohilo isbꞌeh ha haꞌ yu hachikꞌil.
Hayet chachtanhkaniloj chiqꞌejholilo satkanh,
kat isqꞌejholilo txꞌumel, kat yok moyan yinh sat tzꞌayik,
yebꞌ xin matxa chimujli yoj ixahaw.
Chiwalan ta chitanhilo ismujlubꞌal sunil tzet chitzejtzon satkanh,
chiwanayojan qꞌejholo yibꞌanh hatxꞌotxꞌ yet chachtanhiloj,” xhi Komam Jahawil.
»Yalnipaxo Komam: Chiwanikojan bꞌiskꞌulal yinh yanma txꞌiꞌal konhobꞌ, yet chiꞌilaxto hawet konhobꞌ preso yulajla nimeta konhobꞌ mach ohtabꞌil hawu. Chiwakojan niman xiwkilal yinh txꞌiꞌal konhobꞌ yet chachyilni, chiwanipaxikojan niman xiwkilal yinh ebꞌnaj isreyal hunteqꞌan konhobꞌ tuꞌ yet chꞌekꞌ jepla wespadahan yinh sat ebꞌnaj. Haꞌ istzꞌayikal yet chachtanhiloj toxanhe chiluylunkanh sunil anma yu xiwkilal, yuto hanin Jahawil intiꞌan, chiwalan hakaꞌ tiꞌ:
Haꞌ yespada naj isreyal Babilonia chilow tawinh,
chintanhtzelojan hakonhobꞌ yu yespada ebꞌnaj winaj kaw aykano yip,
haꞌ sunil hunteqꞌan ebꞌnaj tuꞌ, haꞌ ebꞌnaj kaw aykano yip xolaj nimeta konhobꞌ.
Haꞌ ebꞌnaj chitanhtzenkanilo isloloꞌal konhobꞌ Egipto,
kat istanhkanilo anma kaw nimankano isbꞌisil ay sat txꞌotxꞌ Egipto.
Chintanhtzekanilojan sunil isnoqꞌ naj Faraón chiꞌukꞌni ha haꞌ ay sat txꞌotxꞌ Egipto,
matxa hunu anma chitzꞌilnhento haꞌ yu yoj,
matxa hunu no noqꞌ chitzꞌilnhento haꞌ yu yisqꞌaj.
Chiwalan ta hak tuꞌ chu waqꞌni sajbꞌojan ha haꞌ,
kat yel yojomal haꞌ hakaꞌ aceite,» xhi Komam Jahawil.
Yalnipaxo Komam: «Hayet kaw chitzꞌinhlokano txꞌotxꞌ Egipto kat yilaxilo sunil tzet ay sat txꞌotxꞌ,
yebꞌ yet chinpotxꞌkamojan sunil mak ay sat txꞌotxꞌ,
chiyohtanheniloj ta hanintiꞌan Yahawil hinan.
»Haꞌ huneꞌ tiꞌ bꞌit yet kamikal chibꞌitnhelaxi, haꞌ chisbꞌitnhe ebꞌix ix ay yulajla nimeta konhobꞌ, yet chiꞌoqꞌ ebꞌix yinh konhobꞌ Egipto, yebꞌ yinh sunil anma ah Egipto,» xhi Komam Jahawil.
Haꞌ yinh 15 (isholanhebꞌ) tzꞌayik, yinh 12 (iskabꞌlahonhebꞌ) ixahaw, yet 12 (iskabꞌlahonhebꞌxa) habꞌil jokanh preso, hul istzotiꞌ Komam Jahawil wetan yalni hakaꞌ tiꞌ: «Hach iskꞌahol naj winaj, bꞌitnhe huneꞌ bꞌit yet bꞌiskꞌulal yinh anma ah Egipto kaw nimankano isbꞌisil, yebꞌ yinh ebꞌix iskutzꞌin nimeta konhobꞌ. Chaqꞌojnayto yul kambꞌal yalanh txꞌo txꞌotxꞌ yetbꞌiho anma chilaalaxayto bꞌey tuꞌ.
Chawalni tet: “¿Tajka chenah ta ekꞌbꞌal hekꞌulchꞌanil sata hunteqꞌanxa maka?
Wal xin chexalaxayto yul kambꞌal,
bꞌay ay kamom anma mach circuncisión yinh,” kachi tet.
»Haꞌ hunteqꞌan anma tuꞌ,
chiꞌaykꞌay yu espada yinta anma chitejlaxkamo xol howal, chiꞌalaxoko yul isqꞌabꞌ espada,
haꞌ naj faraón tuꞌ iweto naj yebꞌ sunil yet konhobꞌ yul kambꞌal.
Haꞌ yul kambꞌal tuꞌ, chitzotel ebꞌnaj yahaw kaw aykano yip ayxa bꞌey tuꞌ tet naj faraón yebꞌ ebꞌnaj kolwa yinh naj,
haꞌ ton ebꞌnaj ayayto yul kambꞌal bꞌay ay kamom anma tejlaxkamo yu espada machi circuncisión yinh.
Haꞌ bꞌey tuꞌ, ayayto Asiria yebꞌ sunil issoldado kaw niman isbꞌisil,
tejlaxkamo yu chꞌen espada xol howal; haꞌ bꞌay mujbꞌil naj rey Asiria tuꞌ,
hoybꞌilayo yu bꞌay muji ebꞌnaj issoldado naj.
Haꞌ ebꞌnaj tuꞌ, mujbꞌil ebꞌnaj yul holan kaw nahat yich,
hoyaniko yinh bꞌay mujbꞌil naj rey Asiria,
haꞌ sunil ebꞌnaj tuꞌ tejlaxkamo ebꞌnaj yu chꞌen espada xol howal,
haꞌ ton ebꞌnaj aqꞌni niman xiwkilal xol anma itzitz ay sat txꞌo txꞌotxꞌ tiꞌ.
Haꞌ bꞌey yul kambꞌal tuꞌ, ayxapaxayto konhobꞌ Elam,
yebꞌ sunil issoldado kaw nimankano isbꞌisil,
hoyaniko bꞌay mujbꞌil ebꞌnaj yinhla bꞌay mujbꞌil naj isreyal konhobꞌ Elam.
Sunil ebꞌnaj, tejlaxkamo yu chꞌen espada xol howal,
istokano ebꞌnaj yul kambꞌal yul txꞌo txꞌotxꞌ kaw nahat yich;
haꞌ hunteqꞌan ebꞌnaj tuꞌ, machi circuncisión yinh.
Haꞌ ton ebꞌnaj aqꞌni niman xiwkilal yilaꞌ anma itzitz ay sat txꞌo txꞌotxꞌ.
Haꞌ bꞌay mujan naj isreyal Elam,
hoybꞌilayo yu bꞌay mujan sunil issoldado naj kaw nimankano isbꞌisil;
haꞌ sunil ebꞌnaj tuꞌ, mach circuncisión yinh, potxꞌlaxkamo ebꞌnaj yu espada xol howal.
Haꞌ ton ebꞌnaj tuꞌ aqꞌni niman xiwkilal yilaꞌ anma itzitz ay sat txꞌo txꞌotxꞌ tiꞌ,
yajaꞌ wal tinanh matxa chinawi yu ebꞌnaj tzet chute isbꞌa yul kambꞌal xol kamom anma.
Haꞌ bꞌey yul kambꞌal tuꞌ, ayxapaxayto naj Mesec yebꞌ naj Tubal yebꞌ sunil issoldado kaw nimankano isbꞌisil,
haꞌ bꞌay mujan ebꞌnaj tuꞌ, hoybꞌilayo bꞌay mujan issoldado ebꞌnaj.
Haꞌ sunil ebꞌnaj tuꞌ mach circuncisión yinh,
potxꞌlaxkamo ebꞌnaj yu chꞌen espada xol howal,
yuto yaqꞌ ebꞌnaj niman xiwkilal yilaꞌ anma itzitz ay sat txꞌo txꞌotxꞌ tiꞌ.
Haꞌ ebꞌnaj tuꞌ, huneꞌnhe mujan ebꞌnaj yebꞌ ebꞌnaj soldado kaw helan,
mach circuncisión yinh, aykanto ebꞌnaj yebꞌ ischꞌen yet howal yul kambꞌal,
ayikto yespada ebꞌnaj yalanh iswiꞌ; istokano ismul ebꞌnaj yibꞌanh isbꞌajil,
yuto yaqꞌ ebꞌnaj niman xiwkilal yilaꞌ anma itzitz ay sat txꞌo txꞌotxꞌ tiꞌ yebꞌ kaw ay yip ebꞌnaj.
»Hakachpax tuꞌ isreyal Egipto,
chachaqꞌlax ekꞌoyaꞌ xol ebꞌnaj mach circuncisión yinh,
kat hamujlax yebꞌ ebꞌnaj mujlax potxꞌlaxkamo yu chꞌen espada.
Haꞌ yul kambꞌal tuꞌ ay anma ah Edom yebꞌ isreyal,
yebꞌ ebꞌnaj yahaw ej konhobꞌ ay yul ismajul txꞌotxꞌ Edom;
waxanhka kaw aytikꞌakano yip ebꞌnaj,
yajaꞌ wal tinanh ay ebꞌnaj yul kambꞌal xol kamom anma tejlaxkamo yu chꞌen espada.
Haꞌ bꞌey tuꞌ mujan ebꞌnaj xol anma mach circuncisión yinh bꞌay chitokano kamom.
Haꞌ bꞌey tuꞌ aypaxo ebꞌnaj oklena yahawil txꞌo txꞌotxꞌ ay yinh yetkꞌulal norte, yebꞌ sunil ebꞌnaj ah Sidón.
Ebꞌnaj tuꞌ, kaw aytikꞌakano yip ebꞌnaj, yaqꞌ ebꞌnaj niman xiwkilal yilaꞌ anma,
yajaꞌ yinhxa txꞌixwilal yu iskam ebꞌnaj.
Haꞌ ebꞌnaj mach circuncisión yinh tuꞌ xaꞌaykanto ebꞌnaj xol kamom anma,
potxꞌlaxkamo yu espada xol howal.
Haꞌ bꞌey tuꞌ, matxa chinawi yu tzet chute isbꞌa
yebꞌ yet kamomal yul kambꞌal.
»Hanin Yahawilintiꞌan chiwalan ta haꞌ sunil ebꞌnaj tuꞌ, chiꞌil-lax ebꞌnaj yu naj rey faraón yul kambꞌal, chiyiqꞌni yaqꞌlobꞌal iskꞌul naj yinh sunil issoldado kamom yul kambꞌal. Naj faraón yebꞌ sunil issoldado potxꞌlaxkamo yu chꞌen espada xol howal. Hanin Yahawilintiꞌan waqꞌan yaqꞌaꞌko naj rey faraón niman xiwkilal xol anma itzitz ay sat txꞌo txꞌotxꞌ tiꞌ; yajaꞌ xin ayxayto naj faraón yul kambꞌal yebꞌ sunil issoldado kaw nimankano isbꞌisil xol kamom anma, mach circuncisión yinh, tejlaxkamo yu espada xol howal,» xhi Komam Jahawil.
4. CHIKUTXIKO ISRAEL HUNELXA SAT ISTXꞌOTXꞌ
(33:1—39:29)
Bꞌaytet yilal iswatxꞌen naj majwawom
(Ez. 3:16-21)
Hul istzotiꞌ Komam Jahawil wetan, yalni hakaꞌ tiꞌ: «Hach iskꞌahol naj winaj, tzotelanh tet hawet konhobꞌ Israel, chawalni ta haninan chiwalan hakaꞌ tiꞌ: “Hayet chiwanitojan howal bꞌey hunu konhobꞌ, haꞌ anma bꞌey tuꞌ chissikꞌilo hunu mak chiꞌok majwal. Hayet chiyilni naj majwawom tuꞌ, ta lanhan yapni ebꞌnaj soldado yanoko howal yinh konhobꞌ, kat yoqꞌtzen naj chꞌen trompeta, yu iskolni isbꞌa anma. Yajaꞌ ta ay hunu mak mach chiskol isbꞌa yet chiyabꞌen yoqꞌ chꞌen trompeta, kat istejlaxkamo yu espada, haꞌ huneꞌ mak tuꞌ haꞌ chꞌiniti kamikal tuꞌ yibꞌanh. Yuto yabꞌe yoqꞌ chꞌen trompeta, yajaꞌ mach iskol isbꞌa, yuxin haꞌ initi kamikal tuꞌ yibꞌanh. Yajaꞌ wal mak chiyabꞌe yoqꞌ chꞌen trompeta, kat iskolni isbꞌa, mach chikami. Yajaꞌ ta chiyil naj majwawom tuꞌ istit ebꞌnaj soldado yaqꞌaꞌko howal yinh konhobꞌ, machi xin chiyoqꞌtze naj chꞌen trompeta yu iskolni isbꞌa anma, yuxin hayet chiꞌapni ebꞌnaj soldado tuꞌ chistejnikamo ebꞌnaj anma yu espada, haꞌ mak chikam tuꞌ, chikam yu ismul, yajaꞌ haꞌ iskamikal tuꞌ chitokano yibꞌanh naj majwawom tuꞌ.
»”Hach iskꞌahol naj winaj, hach kach wakojan majwawomal yinh hawet konhobꞌ Israel, haꞌ tzotiꞌ chꞌelti yul intiꞌan haꞌ chawal tet yu hakachwa yinh wuhan. [t], yibꞌanhilo huneꞌ tzotiꞌ tiꞌ. .Hayet chiwalnihan tet makta txꞌoj isbꞌeybꞌal hakaꞌ tiꞌ: ‘Hach txꞌoj, yilal chachkami,’ kinchihan tet. Yajaꞌ xin ta matzet chawal tet yunhe ispohnilo isbꞌa yinh istxꞌojal, haꞌ huneꞌ mak tuꞌ chikam yu ismul, yajaꞌ wal iskamikal tuꞌ tawibꞌanh chitokanoj. Ta xin chawal tet anma txꞌoj isbꞌeybꞌal ta chispohilo isbꞌa yinh istxꞌojal, yajaꞌ xin mach chabꞌeto tzet chawala, haꞌ huneꞌ mak tuꞌ chikam yu ismul, yajaꞌ wal hach, matxa hawok yinh,”» xhi Komam.
	[t]33:7 Kach wakojan majwawomalEz. 3:17-21; 33:31

Haꞌ isbꞌeybꞌal Komam Dios kaw tzꞌajan
(Ez. 18:21-32)
Yalnipaxo Komam Jahawil wetan: «Hach iskꞌahol naj winaj, hal tet konhobꞌ Israel hakaꞌ tiꞌ: “Hex tiꞌ cheyala: ‘Haꞌ yu komanhkꞌomal yebꞌ yu kotxꞌojal, yuxin lanhan kotanhkaniloj, ¿tzetto xin chu yulkanh kokꞌul kexchi?’ kachi tet. Chawalnipaxo tet hakaꞌ tiꞌ: Komam Jahawil chalni hakaꞌ tiꞌ: Hanin Yahawilintiꞌan, itzitz hinan mach chiwochehan iskamikal anma txꞌoj, wal xin haꞌ huneꞌ chiwochehan to chishel isbꞌeybꞌal, haxinwal ay iskawil. Hex Israel meltzanhweko yul inqꞌabꞌan chebꞌejnikano istxꞌojal. ¿Hex Israel tzet yinh xin chexkami?
»”Hach, iskꞌahol naj winaj, hal tet hawet konhobꞌ hakaꞌ tiꞌ: Ta ay hunu naj winaj kaw kꞌul isbꞌeybꞌal; yajaꞌ lahwi tuꞌ kat iswatxꞌen istxꞌojal, huneꞌ iskꞌulal iswatxꞌe yet yalanhtokano mach chikolwa yinh naj. Hakpax tuꞌ, ta ay hunu naj winaj txꞌoj isbꞌeybꞌal, lahwi tuꞌ kat isnahni isbꞌa, chiswatxꞌen iskꞌulal; mach chikam naj yu istxꞌojal iswatxꞌe yet yalanhtokano tuꞌ. Wal xin huneꞌ naj mulum, mach chischah naj isqꞌinal yu isbꞌeybꞌal kꞌul yet yalanhtokano tuꞌ. Hayet chiwalnihan tet mak tohol isbꞌeybꞌal ta ay isqꞌinal, kaw xin chikawxi iskꞌul yinh istoholal iswatxꞌe tuꞌ chiyaniko ismul, haꞌ sunil istoholal iswatxꞌe yet yalanhtokano tuꞌ, matxa chinnatijan, wal xin chitit kamikal yibꞌanh yu ismul yakoj. Yebꞌ xin ta chiwalan tet mak kaw txꞌoj isbꞌeybꞌal ta chikam yu istxꞌojal tuꞌ, yajaꞌ ta chisnah isbꞌa kat isbꞌejnikano istxꞌojal chiswatxꞌen iskꞌulal yebꞌ istoholal, chiyaqꞌni meltzo tzet ischah iskꞌambꞌanil melyu, chiyaqꞌni meltzo tzet yelqꞌa, chisyijen iskꞌulal chiswatxꞌe anma itzitz sat yibꞌanhqꞌinal tiꞌ, chisbꞌejnikano istxꞌojal, haꞌ huneꞌ mak tuꞌ yinh kaw yeli ay isqꞌinal, machi tit kamikal yibꞌanh. Haꞌ huneꞌ mak tuꞌ matxa hunu ismul yako yet yalanhtokanoj chinnatijan, yuto iswatxꞌe iskꞌulal yebꞌ istoholal, yuxin yinh kaw yeli ay isqꞌinal.
»”Haꞌ hawet konhobꞌ tiꞌ chala ta mach toholo tzet chinwatxꞌehan, hanin Yahawilintiꞌan, yajaꞌ haꞌ ebꞌnaj mach toholo tzet chiswatxꞌe. Hayet chispohnilo isbꞌa naj winaj tohol isbꞌeybꞌal yinh iskꞌulal, chiswatxꞌen naj istxꞌojal, chitit kamikal yibꞌanh naj. Yebꞌ xin ta chispohilo isbꞌa naj winaj kaw txꞌoj isbꞌeybꞌal yinh istxꞌojal, chiswatxꞌen naj iskꞌulal yebꞌ istoholal, matxa chitit kamikal yibꞌanh naj, wal xin ay isqꞌinal naj yu istoholal iswatxꞌe. ‘Haꞌ tzet chiswatxꞌe Komam Dios Jahawil, mach toholoj,’ kexchi. Hex Israel haninan chiwilan tzet chexeliko hunun hex, hatatikꞌa tzet hebꞌeybꞌalnhe,” xhi Komam,» kachi.
Apni isqꞌumal tet yaꞌ Ezequiel ta aykꞌay konhobꞌ Jerusalén
Hayet howebꞌ tzꞌayik yinh 10 (islahonhebꞌ) ixahaw yet 12 (kabꞌlahonhebꞌxa) habꞌil jilaxtojanh preso, yapni huneꞌ naj ispeto bꞌey Jerusalén yalno wetan ta xaꞌaykꞌay konhobꞌ Jerusalén yu ebꞌnaj aniko howal yinh. Yajaꞌ yinh qꞌejbꞌiyal yet yewihal yet yalanhto maxhto chiꞌapni naj inkꞌatanhan yanayo Komam Jahawil isqꞌabꞌ wibꞌanhan. Haxa yet sahabꞌ yet apni naj inkꞌatanhan ishajni Komam intiꞌan, intzotelkanhan hunelxa, matxa tonhe tukan hinan.
Istzotel Komam Jahawil wetan, yalni hakaꞌ tiꞌ: «Hach iskꞌahol naj winaj, haꞌ anma ay yulajla konhobꞌ xaꞌuchkꞌalaxto yul ismajul txꞌotxꞌ Israel, chala: “Haꞌ yaꞌ Abraham kaw hanhechꞌan yaꞌ ischukil, yajaꞌ okkano txꞌo txꞌotxꞌ yeto yaꞌ, hajxamonh kaw niman kobꞌisil, yuxin jet chukaniko txꞌotxꞌ,” xhi. Yuxin hal tet anma tuꞌ: “Hak tiꞌ yalni Komam Jahawil: ‘Hex tiꞌ chekꞌux noꞌ chibꞌe yebꞌ ischikꞌil, cheyinayo hebꞌa sata hetioxh, chemaqꞌnikamo heyet anmahil, ¿tom xin chito henah yok txꞌo txꞌotxꞌ tiꞌ heyetoj? Hemaqꞌkamo anma yu heyespada, hewatxꞌen isyahbꞌetajil, heyetanto hebꞌa hunun hex yet heyixnhen yixal heyet anmahil, ¿tom xin chito henah yok txꞌo txꞌotxꞌ heyetoj?’ xhi Komam,” kachi.
»Chawalnipaxo tet: “Hak tiꞌ yalni Komam Jahawil Yahawil: Hanintiꞌan itzitz hinan, haninan chiwalan ta haꞌ hunteqꞌan anma ay yulajla konhobꞌ xaꞌuchkꞌalaxto tuꞌ, chimaqꞌlaxkamo yu espada, haxa mak ay xolajla ismunil chiwakojan tet noꞌ howla noqꞌ, chisxitnikamo noꞌ, haxa mak chikankano yul cuartel maka yulaj chꞌen nhachꞌen chikam yu howla yabꞌil. Haxa iskonhobꞌ chinmeltzokanikojan desiertohal, chiwuchkꞌankantojan, chintanhtzenkanilojan yip bꞌay kaw chisloloꞌnhe isbꞌa. Haꞌ iswitzal txꞌotxꞌ Israel tuꞌ, kaw tzꞌinan chukanoj, matxa hunu mak chiꞌekꞌi. Haꞌ anma tuꞌ chohtanheloj ta hanintiꞌan Yahawil hinan yet chinmeltzokanikojan iskonhobꞌ desiertohal, chiwuchkꞌankantojan yu sunil isyahbꞌetajil iswatxꞌe,” kachi», xhi Komam.
Yalnipaxo Komam: «Hach iskꞌahol naj winaj, haꞌ ebꞌnaj hawet konhobꞌ tiꞌ chibꞌuchwa ebꞌnaj tawinh yet chischalen isbꞌa ebꞌnaj bꞌey ismurohal konhobꞌ yebꞌ bꞌey ispultahil yatut, chilatzotel ebꞌnaj tet hunun, chilayalni ebꞌnaj: “Wal tinanh titanhwej chijabꞌen istzotiꞌ Komam Jahawil,” xhi ebꞌnaj. Chiskutxbꞌako isbꞌa ebꞌnaj takꞌatanh hakaꞌ chu iskutxbꞌaniko isbꞌa konhobꞌ, kat yay tzꞌonhno ebꞌnaj tasataj yabꞌen tzet chawala hakaꞌ chu yay tzꞌonhno inkonhobꞌan, yajaꞌ mach chisyije ebꞌnaj tzet chawala, waxanhka xin kaw kꞌulchꞌan istzotel ebꞌnaj yu istiꞌ, yajaꞌ wal yanma ebꞌnaj tzujaniko yinta istxꞌojal chiyoche. Hach tiꞌ, lahan hach yul sat ebꞌnaj hakaꞌ hunu mak chibꞌitni tet ebꞌix qꞌopotaj, kaw kꞌulchꞌan isbꞌitni yebꞌ kaw kꞌul yul isnuqꞌ. Haꞌ anma tiꞌ kaw chiyabꞌe tzet chawala, yajaꞌ mach chisyije.
»Yajaꞌ hayet chiyij isbꞌa sunil tzet hawala, hunteqꞌan kaw toxa chiyij isbꞌa, chisnanoti ebꞌnaj ta watojan inchejabꞌan xol ebꞌnaj,» xhi Komam.
Hal-lax isyaꞌtajil yinh ebꞌnaj tanhem anma Israel
Hul istzotiꞌ Komam Jahawil wetan, yalni hakaꞌ tiꞌ: «Hach iskꞌahol naj winaj, hal isyaꞌtajil chiꞌay yibꞌanh ebꞌnaj tanhem anma Israel, chawalni: “Hak tiꞌ yalni Komam Jahawil: ¡Ay, kaw kꞌanchꞌan hex chebꞌaliko hebꞌa hetanhen anma Israel, yuto hanhe hex chetanhe hebꞌa! Hakaꞌ ebꞌnaj tanhem meꞌ, ¿tom mach chistanhe ebꞌnaj noꞌ meꞌ xin? Hex tiꞌ cheyukꞌ yal yim noꞌ meꞌ, chewatxꞌenpaxo isxil noꞌ xilo heqꞌap, chepotxꞌnipaxo noꞌ kaw bꞌaqꞌich hekꞌuxuꞌ, yajaꞌ maxhtikꞌa chetanhepaxo noꞌ. Mach cheyaqꞌ ilnhe noꞌ machi yip, mach cheyanhtepaxo noꞌ qꞌahnato yoj. Haꞌ noꞌ sajlemitoj, mach heyaqꞌ meltzo noꞌ yul ispeyabꞌ, mach hesaypaxo noꞌ kꞌaynatoj, wal xin kaw yahaw cheyute hebꞌa yinh noꞌ, yebꞌ xin kaw how hex yinh noꞌ, chemaqꞌni noꞌ. Yuxin toxanhe chꞌekꞌ kolo noꞌ, yuto machi mak chitanhen noꞌ, chiskꞌuxnito noꞌ xoltelajil noqꞌ noꞌ, yuto chisajlemikanikꞌo noꞌ. Haꞌ inkonhobꞌtiꞌan lahan hakaꞌ noꞌ meꞌ kꞌaynato iswiꞌla witz yebꞌ iswiꞌla wonhan, issajlemito noꞌ sunil sat yibꞌanhqꞌinal tiꞌ, machi hunu mak xin chisayni noꞌ, maka chiqꞌambꞌen noꞌ.
»”Yuxin hex tanhem anma Israel, abꞌewe intzotiꞌan, hanin Yahawil hinan, itzitz hinan, haninan chiwalan teyet: Haꞌ inkonhobꞌtiꞌan lahan hakaꞌ noꞌ meꞌ chiꞌelqꞌalaxtoj, chikꞌuxlaxto yu noꞌ xoltelajil noqꞌ, yuto machi mak chitanheni, mach xin saylax noꞌ yu ebꞌnaj chitanhen noꞌ. Wal xin hanhe ebꞌnaj chistanhe isbꞌa, mach xin chistanhe ebꞌnaj inmeꞌ tuꞌan. Yuxin hex tanhem anma Israel, abꞌewe istzotiꞌ Komam Jahawil. Hak tiꞌ yalni Komam Jahawil hakaꞌ tiꞌ: Hanintiꞌan chiwiti inhowalan teyinh, hex istanhemal inkonhobꞌan. Chiwilojan inkonhobꞌan yul heqꞌabꞌ, yuto hexnhe chiyaꞌ ilnhe hebꞌa, mach chetanhe inkonhobꞌtiꞌan.
»”Yuto hak tiꞌ yu yalnipaxo Komam Jahawil: Hankawinan chinsayikꞌojan inmeꞌ tuꞌan, kat wilnikojan yinh. Hakaꞌ chu yohtanhenilo naj tanhem meꞌ ismeꞌ, chissayni naj noꞌ yet chissajlemito noꞌ, hak tuꞌ chu wohtanhenilojan inmeꞌ tuꞌan. Chinkutxbꞌanikojan, chiwinilojan yulaj konhobꞌ bꞌay sajlemito yinh istzꞌayikal yet yul isyaꞌtajil yebꞌ xiwkilal yibꞌanh. Haninan chiwilojan yulajla konhobꞌ, chinkutxbꞌanikojan chiwinitojan sat istxꞌotxꞌ, chintanhenan yinhla istzalanil txꞌotxꞌ Israel, yebꞌ bꞌey istiꞌla ha haꞌ yebꞌ bꞌey ej konhobꞌ bꞌay ay anma yul ismajul Israel. Chiwitojan lowo bꞌay kaw yax telaj, chinwatxꞌenan ispeyabꞌ yinhla istzalanil witz, haꞌ bꞌey tuꞌ chiway yul ispeyabꞌ tuꞌ, chintanhenan bꞌay kaw ay cheqꞌanh yinhla istzalanil iswitzal txꞌotxꞌ Israel. Hanin Yahawilintiꞌan chiwalan ta haninan chintanhehan inmeꞌan, chinwatxꞌenan ispeyabꞌ. Haninan chinsayan noꞌ kꞌaynatoj, chiwaqꞌni meltzohojan noꞌ sajleminato tuꞌ yul ispeyabꞌ, chiwanhtenan noꞌ qꞌahnato yoj yebꞌ noꞌ machi yip, chintanhenan noꞌ yinh kaw istoholal. Wal noꞌ kaw bꞌaqꞌich yebꞌ noꞌ kaw ay yip chintanhtzelojan noꞌ.
»”Hanin Yahawilintiꞌan chiwalan teyet hex inkonhobꞌtiꞌan: Haninan chiwilan tzet chexeliko hunun hex, hex lahan hex hakaꞌ noꞌ meꞌ yebꞌ hex lahan hex hakaꞌ noꞌ chiw. Ay hex tiꞌ hakaꞌ noꞌ meꞌ, hanhkꞌanhe teꞌ telaj kaw kꞌul cheloh, haxa teꞌ matxa chilahwi heyu toxanhe chexekꞌxanhxon yibꞌanh, cheyukꞌni ha haꞌ kaw saj, yajaꞌ haxa yet chilahwi heyukꞌni haꞌ, kat hetzꞌilnhenkanto haꞌ yu heyoj. Haxa hunteqꞌanxa inmeꞌan chilonito teꞌ telaj chexanhobꞌtanhe, chiyukꞌni ha haꞌ chetzꞌilnheto yu heyoj.
»”Yuxin hanin Yahawilintiꞌan chiwalan teyet: Haninan chiwilan tzet chiꞌeliko noꞌ meꞌ bꞌaqꞌich yebꞌ noꞌ meꞌ bꞌajtanhe. Hex tiꞌ lahan hex hakaꞌ noꞌ meꞌ chitennikꞌo yet meꞌal machi yip, kat issajlemikanto noꞌ yu noꞌ. Haninan chinkolan inmeꞌ tuꞌan, matxa bꞌaqꞌinh xin chikꞌuxlaxto noꞌ yu noꞌ howla noqꞌ. Haninan chiwilan tzet chiꞌeliko hunun noꞌ meꞌ tuꞌ, ta kꞌul maka ta machoj. Haninan chiwikanhan huneꞌ mak chexilni hex Israel, kat kexistanheni, haꞌ huneꞌ mak tuꞌ, haꞌ ton yaꞌ David inchejabꞌan, haꞌ hetanhemal. [u]Hanin Yahawilintiꞌan chiwalan ta haninan chinokan heDiosaloj, haxa yaꞌ David inchejabꞌan haꞌ chꞌok yahawo texol. Haꞌ hunteqꞌan tiꞌ hanin Yahawilintiꞌan chiwalan.
»”Chintꞌinhbꞌakanojan intratohan yet aqꞌankꞌulal yebꞌ anma Israel, chiwinilojan noꞌ howla noqꞌ sat istxꞌotxꞌ; chiꞌeh sat txꞌotxꞌ kaw kꞌul yinh sunil iskꞌul, kat iskankano wayo xolaj qꞌebꞌtaj. Chiwayojan isyaxil yibꞌanh makta ayayo yinhla ishoyanil wonhan wetan yehi, chiwanipaxayojan haꞌ nhabꞌ yinh istzꞌayikal, haꞌ nhabꞌ chiꞌay tuꞌ, kaw niman isyaxil chiyakanayoj. Haꞌ te teꞌ chiyaqꞌ teꞌ sat, chiyaqꞌni txꞌo txꞌotxꞌ sat tzꞌunubꞌ, chiꞌehayo anma Israel sat istxꞌotxꞌ yinh sunil iskꞌul. Hayet chinkolilojan yul isqꞌabꞌ konhobꞌ bꞌay ayko chejabꞌoj, chiyohtanheloj ta hanintiꞌan Yahawil hinan. Matxa chiꞌelqꞌalaxto tzetaj ay yu nimeta konhobꞌ, yebꞌ xin mach chikꞌuxlaxkamo yu noꞌ howla noqꞌ, wal xin chiꞌehayo sat istxꞌotxꞌ yinh sunil iskꞌul, machi mak chixibꞌteni. Haꞌ istxꞌotxꞌ ebꞌnaj kaw chibꞌinakanoj yuto kaw kꞌul chu sat tzꞌunubꞌ, yuxin matxa chiyaqꞌle wahil yul iskonhobꞌ, matxa xin chꞌel ispixan yu ej nimeta konhobꞌ. Hanin Yahawilintiꞌan chiwalan ta ayinikojan tekꞌatanh hex Israel hex tiꞌ, yuto hanin Yahawilintiꞌan haninan heDiosal, haxa hex Israel hex tiꞌ inkonhobꞌan heyehi. Hanin Yahawilintiꞌan chiwalan ta wetan heyehi, haninan chexintanhehan hakaꞌ istanhelax noꞌ meꞌ bꞌay kaw ay telaj. Hex tiꞌ anma hex, haninan heDiosal,”» xhi Komam Jahawil. [v]
	[u]34:23 Haꞌ yaꞌ David tuꞌ yechel chisyeti yaꞌ yinh Komam Cristo.
	[v]34:11-31 Hayet lahwi yaykꞌaykano konhobꞌ Jerusalén, matxataj isyaꞌtajil yalikꞌo yaꞌ profeta Ezequiel, wal xin haꞌ iskolni Komam Dios anma tuꞌ. Haꞌ yinh tuꞌ xin chitzotel hunteqꞌan capitulo tzujanilo yinta tiꞌ.

Hal-laxkano isyaꞌtajil chiꞌay yibꞌanh txꞌotxꞌ Seir
Hul istzotiꞌ Komam Jahawil wetan, yalni hakaꞌ tiꞌ: «Hach iskꞌahol naj winaj, tꞌanhxanhto yinh yetkꞌulal txꞌotxꞌ Seir kat hatzotel yibꞌanhilo isyaꞌtajil chul yinh txꞌotxꞌ, chawalni hakaꞌ tiꞌ: “Hak tiꞌ yalni Komam Jahawil:
Hanintiꞌan chiwakojan inhowalan teyinh, hex ay hex bꞌey txꞌotxꞌ chewal txꞌotxꞌ Seir.
Chiwayojan isyaꞌtajil teyibꞌanh yinh sunil wipan,
chinmeltzokanikojan hekonhobꞌ tiꞌ hakaꞌ txꞌotxꞌ desierto, kat yuchkꞌalaxkantoj.
Haꞌ hunteqꞌan konhobꞌ ay yulaj ismajul txꞌotxꞌ Seir chintanhtzekanilojan,
matxa mak chikankano sat txꞌotxꞌ, hak tuꞌ chu heyohtanheniloj ta hanintiꞌan Yahawil hinan.
»”Hex kaw naunhe heyako howal yinh ebꞌnaj Israel, heyaniko yul isqꞌabꞌ kamikal yet kaw ayayo istatilal isyaꞌtajil yibꞌanh ebꞌnaj. Yuxin hanin Yahawilintiꞌan chiwaqꞌ bꞌinaho inbꞌihan, chiwalnihan ta chexwakojan yul isqꞌabꞌ kamikal, chexistzumbꞌenikꞌo kamikal, yuto machi tzꞌay hekꞌul heyaqꞌni maloto ischikꞌil anma Israel. Chinmeltzokanikojan txꞌotxꞌ chewal txꞌotxꞌ Seir hakaꞌ txꞌotxꞌ machi yahaw, chintanhtzenkanilojan hunteqꞌan konhobꞌ ay yul ismajul txꞌotxꞌ. Chintanhtzenilojan makta chiꞌapni sat txꞌotxꞌ yebꞌpaxo makta chiꞌel sat txꞌotxꞌ. Xanhe chinohilo iswiꞌla witz yu kamom anma chitejlaxkamo yu espada, kat iskankano pakꞌno bꞌey iswiꞌla wonhan yebꞌ satla akꞌal, yebꞌ bꞌey sunil istiꞌla ha nixhte haꞌ. Haninan chiwayojan isyaꞌtajil teyibꞌanh yinh sunilbꞌal tiempo, matxa bꞌaqꞌinhal chiwatxꞌelaxkanh hekonhobꞌ hunelxa, hak tuꞌ chu heyohtanheniloj ta hanintiꞌan Yahawil hinan.
»”Hex tiꞌ cheyala: ‘Haꞌ txꞌotxꞌ Israel yebꞌ txꞌotxꞌ Judá, jet yeh txꞌotxꞌ iskabꞌ majanil, chiꞌokkano txꞌotxꞌ ju waxanhka aykꞌo Komam Jahawil bꞌey tuꞌ,’ kexchi. Yajaꞌ hanin Yahawilintiꞌan chiwaqꞌ bꞌinaho inbꞌihan, chiwalnihan ta hakaꞌ yu ischiwako hekꞌul heyaniko howal yinh Israel, hak tuꞌ chexwutepaxojan. Hayet chiwilnihan tzet chexelikoj, chinyohtanhenilojan anma Israel. Cheyohtanheniloj hex tiꞌ ta hanin Yahawilintiꞌan, chiwabꞌehan yet chexbꞌuchwa yinh Israel yet cheyalni: ‘Haꞌ konhobꞌ ay bꞌey txꞌotxꞌ chewal txꞌotxꞌ yul ismajul Israel kaw maꞌuchkꞌalaxkantoj, haxa anma tuꞌ maꞌalaxiko yul koqꞌabꞌ yunhe kotanhtzenkaniloj,’ kexchi. Kaw nime anma cheyute hebꞌa yinh insatan, kexok tzotelo winhan. Wabꞌehan tzet heyalah,”» xhi Komam. Hak tiꞌ yalnipaxo Komam Jahawil: «Haninan chiwayojan isyaꞌtajil teyibꞌanh yunhe istzala anma ay yulajla konhobꞌ ay sat txꞌo txꞌotxꞌ. Kaw sunil anma chitzalahi hakaꞌ yu hetzala yet yay isyaꞌtajil yibꞌanh anma Israel. Hak tuꞌ chexwutehan yet chiwanayojan isyaꞌtajil teyibꞌanh, hex ay hex bꞌey txꞌotxꞌ chewal txꞌotxꞌ Seir. Chiwanipaxayojan isyaꞌtajil yibꞌanh sunil txꞌotxꞌ Edom, hak tuꞌ chu heyohtanheniloj ta hanintiꞌan Yahawil hinan,» xhi Komam Jahawil.
Haꞌ Israel chiwatxꞌelaxkanh yet bꞌaqꞌinh
Tzotel Komam Jahawil wetan, yalni hakaꞌ tiꞌ: «Hach iskꞌahol naj winaj, hal intzotiꞌan tet anma ay bꞌey txꞌotxꞌ chewal txꞌotxꞌ ay yul ismajul Israel, chawalni: “¡Hex ay bꞌey txꞌotxꞌ chewal txꞌotxꞌ ay yul ismajul Israel, abꞌewe istzotiꞌ Komam!” kachi. Yalnipaxo Komam Jahawil hakaꞌ tiꞌ: “Haꞌ ebꞌnaj ayko ishowal teyinh chiyal hakaꞌ tiꞌ: ‘Haꞌ txꞌotxꞌ chewal txꞌotxꞌ ay bꞌey hunteqꞌan nime witz nahat yekanh ay yul ismajul Israel, chiꞌokpaxkano txꞌotxꞌ komajuloj,’ xhi ebꞌnaj. Yuxin hal intzotiꞌan, chawalni: Hak tiꞌ yalni Komam Jahawil: Hex tiꞌ kaw sunil nimeta konhobꞌ aqꞌni howal teyinh, kexistanhtzenkaniloj, kexaykꞌaykano yul isqꞌabꞌ sunil nananta konhobꞌal, hebꞌahlaxi, hebꞌuchlax yu anma ay yulajla konhobꞌ. Yuxin hex ay hex bꞌey txꞌotxꞌ chewal txꞌotxꞌ ay yul ismajul Israel, abꞌewe istzotiꞌ Komam Jahawil: Hak tiꞌ yalni Komam Jahawil tet ej hunteqꞌan witz, hunteqꞌan wonhan yebꞌ ej haꞌ nixhte haꞌ, hunteqꞌan konhobꞌ xaꞌuchkꞌalaxtoj, hunteqꞌan konhobꞌ xaꞌay isyaꞌtajil yibꞌanh, yebꞌ tet hunteqꞌan konhobꞌ bꞌay machi anma, hunteqꞌan konhobꞌ elqꞌalaxto tzetaj aya, isbꞌuchlaxpaxo yu hunteqꞌan konhobꞌ ayko yinhla ishoyanil. Hanin Yahawintiꞌan, yinh kaw yeli chintzotelan yu sunil inhowalan yinh hunteqꞌanxa nimeta konhobꞌ yebꞌ yinh konhobꞌ Edom, yuto ismajilo ebꞌnaj intxꞌotxꞌan, kaw xin tzala ebꞌnaj, yalni ebꞌnaj intxꞌotxꞌan oko yu. Ischiwako iskꞌul yinh inkonhobꞌan, istzumbꞌenilo anma ayayo sat txꞌotxꞌ, ok anma tuꞌ ischejabꞌoj. Yuxin hach Ezequiel, hal intzotiꞌan tet anma ay sat txꞌotxꞌ Israel yebꞌ tet anma ay yinhla istzalanil witz, yebꞌ bꞌey ej wonhan yebꞌ tet anma ay istiꞌla haꞌ nixhte haꞌ, yebꞌ tet anma ayayo satla akꞌal, chawalni hakaꞌ tiꞌ: Hak tiꞌ yalni Komam Jahawil: ‘Hanintiꞌan yinh sunil inhowalan chintzotelan, yuto hex tiꞌ kexbꞌuchlax yu anma ay yulaj nimeta konhobꞌ. Yuxin hanin Yahawilintiꞌan chiwalan ta xawakanh inqꞌabꞌan waqꞌni bꞌinaho inbꞌihan walnihan ta haꞌ hunteqꞌan konhobꞌ ayko yinhla hehoyanil chꞌokkano yinh txꞌixwilal,’ kachi. [image: 74.TIF] 

»”Wal bꞌey iswitzlajil Israel xin, kaw chipohchakanokanh teꞌ qꞌebꞌtaj, kat isto leno isqꞌabꞌ teꞌ, chiyaqꞌni teꞌ sat yunhe islohni inkonhobꞌan, yuto kaw toxa chimeltzo inkonhobꞌtuꞌan sat txꞌotxꞌ Israel. Yuto haninan chinokan heyetbꞌihoj, chinmeltzohan tekꞌatanh; hex tiꞌ hakaꞌ inmunilan yebꞌ intzꞌunubꞌan cheyukoj. Chiwaqꞌ chibꞌojan hebꞌisil hex Israel hex tiꞌ, kat ispohchakanh ebꞌnaj winaj texol, kat hepohchakan yulajla hekonhobꞌ, kat iswatxꞌenkanh konhobꞌ uchkꞌabꞌiltoj. Chiwaqꞌpohchahojan hebꞌisil, chiwaqꞌnipohchahojan henoqꞌ, kaw chichꞌibꞌkanokanh hebꞌisil, kat hepohchakanokanh, kat heye bꞌey tuꞌ hakaꞌ yet payat. Chiwaqꞌnihan ekꞌbꞌal iskꞌulal teyet sata yet yalanhtokanoj, hak tuꞌ chu heyohtanheniloj ta hanintiꞌan Yahawil hinan. Hex chewal txꞌotxꞌ yul ismajul Israel chꞌekꞌo xanhxon ebꞌnaj Israel inkonhobꞌan teyibꞌanh, kat yehkanayo ebꞌnaj bꞌey tuꞌ kat heyokkano ismajuloj, matxa bꞌaqꞌinhal xin chetanhtzelo yuninal inkonhobꞌtiꞌan.
»”Hanin Yahawilintiꞌan chiwalan: Hex chewal txꞌotxꞌ, haꞌ anma ay yul hunteqꞌanxa konhobꞌ chala ta hex tiꞌ chekꞌuxayto anma, chemaqꞌnikamo anma ay yul konhobꞌ. Yajaꞌ hanin Yahawilintiꞌan, chiwalan ta matxa bꞌaqꞌinhal chebꞌiqꞌayto anma, yebꞌ xin matxa bꞌaqꞌinhal chemaqꞌkamo anma ay yul konhobꞌ. Matxa bꞌaqꞌinhal cheyabꞌe isbꞌuchwa anma ay yulaj nimeta konhobꞌ teyinh yebꞌ xin matxa chiꞌilaxilo hepixan yu ej konhobꞌ. Hanin Yahawilintiꞌan chiwalan ta matxa bꞌaqꞌinh chemaqꞌkamo anma ay yul konhobꞌ,”» xhi Komam.
Lahwi tuꞌ istzotelpaxo Komam Jahawil wetan, yalni hakaꞌ tiꞌ: «Hach iskꞌahol naj winaj hayet ay anma Israel, sat istxꞌotxꞌ yet yalanhtokanoj yetanto anma txꞌotxꞌ yu isbꞌeybꞌal yebꞌ yu istxꞌojal iswatxꞌe, yuto haꞌ isbꞌeybꞌal tuꞌ kaw yahbꞌeta yul insatan hakaꞌ istzꞌilal yet chilni ix ix istxꞌawobꞌal. Wayojan inhowalan yibꞌanh yuto ismaqꞌkamo yet anmahil, yaqꞌni maloto ischikꞌil sat txꞌotxꞌ yul iskonhobꞌ, yetanto txꞌo txꞌotxꞌ yu istxꞌojal iswatxꞌe yet yok yinoyo isbꞌa sata tioxh. Yuxin waqꞌ sajlemotojan yulajla nimeta konhobꞌ, ispujnakanto sunil yul sat yibꞌanhqꞌinal tiꞌ, wilnihan tzet elkaniko hatatikꞌa tzet isbꞌeybꞌalnhe yebꞌ tzet iswatxꞌe. Haxa yet yapni yulajla nimeta konhobꞌ bꞌay apnikanoj yinilo ispixan inbꞌihan kaw aykano yelapnoj, yuto haꞌ anma ay yulajla nimeta konhobꞌ bꞌay apni, halni hakaꞌ tiꞌ: “Haꞌ hunteqꞌan anma tiꞌ iskonhobꞌ Komam Dios Jahawil, yajaꞌ xin maꞌilaxilo yul iskonhobꞌ,” xhi. Yajaꞌ xin kaw yaꞌ wabꞌehan wilnihan yilaxilo ispixan inbꞌihan yu anma Israel yulajla konhobꞌ bꞌay apnikanoj.
»Yuxin hal tet hawet konhobꞌ Israel, hak tiꞌ yute yalni Komam Jahawil: “Haꞌ tzet chinwatxꞌehan maxhtaj heyu Israel hex tiꞌ yuxin inwatxꞌehan, wal xin yu inbꞌihan kaw aykano yelapnoj, yuxin inwatxꞌehan; haꞌ ton inbꞌihan heyilo ispixan xolaj nimeta konhobꞌ bꞌay kexapnikanoj. [w]Chinsajnhehan inbꞌihan kaw aykano yelapnoj, haꞌ ton inbꞌihan heyilo ispixan xolaj nimeta konhobꞌ. Hanin Yahawilintiꞌan chiwalan ta chiyohtanhelo anma ay yulajla nimeta konhobꞌ ta hanintiꞌan Yahawil hinan yet chinsajnhen inbꞌihan teyinh yinh sat anma tuꞌ. Haninan chexwilojan yulajla nimeta konhobꞌ, chexinkutxbꞌantijan sunil yul sat yibꞌanhqꞌinal, chexwinitojan yul hekonhobꞌ. Chexinsajnhehan yu haꞌ sajla haꞌ, chexinsajnhenkanojan yinh sunil heyahbꞌetajil, chexinsajnhenpaxkanojan yinh sunil hemul yet heyinayo hebꞌa sata hetioxh. Chiwaqꞌ akꞌbꞌolojan heyanma, chiwaqꞌni akꞌbꞌolojan henabꞌal. Haꞌ heyanma kaw kaw hakaꞌ chꞌen chꞌen, chiwaqꞌan huneꞌ selel kaw labꞌan, isyijen tzet chiwalan. Chiwanikojan Wespírituhan teyinh, chiwakojan yinh henabꞌal chebꞌeybꞌalnhen chejbꞌanile chiwaqꞌan, chekꞌubꞌanpaxo kuybꞌanile chiwalan, kat heyijen tzet chala. Chexehayo sat txꞌo txꞌotxꞌ waqꞌan tet heyichmam, kat heyok inkonhobꞌojan, kat wokkanojan heDiosaloj. Chexinkolilojan tet sunil isyahbꞌetajil kexetantoj, chiwalnihan ta chisatni ixim trigo, matxa xin chiwayojan wahil teyibꞌanh. Chiwalnihan ta yilal chisatni teꞌ lobꞌehal, chiwalnipaxojan ta chisatni tzꞌunubꞌ chꞌel sat txꞌo txꞌotxꞌ, yunhe matxa bꞌaqꞌinh chꞌel hepixan yu wahil sata ej nimeta konhobꞌ. Chenanoti istxꞌojal hebꞌeybꞌal yebꞌ tzetaj mach kꞌulo hewatxꞌe yet yalanhtokanoj, kat hetxꞌixwilo tet, yu istxꞌojal yebꞌ isyahbꞌetajil hewatxꞌe. Hanin Yahawilintiꞌan chiwalan: Hex Israel hex tiꞌ ohtanheweloj ta maxhtaj yu kꞌul hex yuxin chinwatxꞌehan hunteqꞌan tiꞌ, wal xin txꞌixwanhwej, kat istak hekꞌul teyinh yu istxꞌojal hewatxꞌe.
»”Haꞌ istzꞌayikal yet chexinsajnhekanojan yinh sunil hetxꞌojal, chexwinitojan yul hekonhobꞌ, kat hekankano bꞌey tuꞌ, chewatxꞌenkanh hekonhobꞌ uchkꞌalaxtoj. Haꞌ hetxꞌotxꞌ tzꞌinan yukanoj chexmunlaho sat txꞌotxꞌ, chiyaqꞌni hetzꞌunubꞌ sat, hak tuꞌ xin chu yilni anma chꞌekꞌ bꞌey tuꞌ ta ayxa tzꞌunubꞌ sat txꞌotxꞌ. Chalni anma tuꞌ hakaꞌ tiꞌ: ‘Haꞌ huneꞌ txꞌo txꞌotxꞌ tiꞌ kaw tzꞌinan yukano txꞌotxꞌ, yajaꞌ wal tinanh ayxa tzꞌunubꞌ sat txꞌotxꞌ kaw lahan jilni txꞌotxꞌ hakaꞌ peyabꞌ Edén, ispeyabꞌ Komam Dios. Haxa hunteqꞌan konhobꞌ tiꞌ ay isyaꞌtajil yibꞌanh, yuchkꞌalaxkantoj yebꞌ xin kaw tzꞌinan yukanoj, ayxa anma sat, pebꞌilpaxayoj,’ xhi anma. Haꞌ anma chitokan yulajla konhobꞌ ayko yinhla hehoyanil chiyohtanheloj ta haninan Yahawilintiꞌan, chinwatxꞌekanhan tzet uchkꞌabꞌiltoj, chintzꞌunnayojan tzet hokꞌbꞌilkanh. Haꞌ hunteqꞌan tiꞌ hanin Yahawilintiꞌan, chiwalan, chiyij isbꞌa wuhan.
»”Yalnipaxo Komam Jahawil hakaꞌ tiꞌ: Hex Israel hex tiꞌ chiwaqꞌpaxojan tzet cheqꞌan hunelxa wetan. Chiwaqꞌ chꞌibꞌojan hebꞌisil hakaꞌ ispohcha isbꞌisil noꞌ meꞌ. Hex tiꞌ lahan hex hakaꞌ noꞌ meꞌ chiꞌaqꞌlax wetan xahanbꞌalil yinh qꞌinh kaw aykano yelapnoj chꞌekꞌtzelax bꞌey konhobꞌ Jerusalén. Haꞌ konhobꞌ kaw tzꞌinan yukanoj chinohilo heyu, hak tuꞌ chu heyohtanheniloj ta hanintiꞌan Yahawil hinan,”» xhi Komam Jahawil.
	[w]36:22 Hayet yilaxto ebꞌnaj Israel preso bꞌey Babilonia yu ismul yako tet Komam Dios, haꞌ hunteqꞌanxa nan konhobꞌal istxumuꞌ ta isDiosal ebꞌnaj Israel mach yip; haxa tinanh xin chisyelo Komam ta ay yip iskolnilo iskonhobꞌ yinh isyaꞌtajil.

Hunteqꞌan isbꞌajil kamom anma kaw tajin yul huneꞌ hokan
Lahwi tuꞌ yanayo Komam Jahawil isqꞌabꞌ wibꞌanhan, kinyinitojan Yespíritu Komam yiktabꞌal huneꞌ hokan, bꞌay nohnayo isbꞌajil kamom anma. [x]Kinyijbꞌanikꞌojan Komam sunil yinhla ishoyanil hunteqꞌan bꞌaj tuꞌ. Haꞌ hunteqꞌan bꞌaj wilan yul hokan tuꞌ, kaw nimankanoj yebꞌ xin kaw tajin sikꞌlebꞌil. Yalni Komam wetan:
—Hach iskꞌahol naj winaj, ¿chimyu yulkanh iskꞌul hunteqꞌan isbꞌajil kamom tiꞌ? xhi Komam.
Intaqꞌwihan:
—Mam Wahawil, hach hawohtaj, kinchihan.
Yalni Komam wetan:
—Hal intzotiꞌan tet hunteqꞌan isbꞌajil kamom tiꞌ, chawalni: “¡Hex isbꞌajil kamom kaw tajin tiꞌ, abꞌewe istzotiꞌ Komam Jahawil! Hak tiꞌ yalni Komam Jahawil hakaꞌ tiꞌ: Haninan chiwaqꞌan jaqꞌeqꞌ hehiqꞌaꞌ, kat yul hekꞌul hunelxa. Chishunbꞌan isbꞌa hebꞌajil, chiwaqꞌnihan ischibꞌehal henimanil, chiwanikojan istzꞌumal henimanil, chiwaqꞌnihan jaqꞌeqꞌ hehiqꞌaꞌ, kat yulkanh hekꞌul, cheyohtanheniloj ta hanintiꞌan Yahawil hinan,” xhi Komam, kachi, xhi Komam wetan.
Walnihan istzotiꞌ Komam tet hunteqꞌan isbꞌajil kamom hakaꞌ yu yalni Komam wetan. Hayet lanhan intzotel tuꞌan wabꞌenan isbꞌili yekꞌ huneꞌ hakaꞌ txixkabꞌ, ishunbꞌan isbꞌa isbꞌajil hunun kamom anma tuꞌ. Wilnihan ta xaꞌishunbꞌa isbꞌa bꞌaj tuꞌ yebꞌ xin ayxa ischibꞌehal yebꞌ istzꞌumal isnimanil; yajaꞌ maxhto chishiqꞌ jaqꞌeqꞌ.
Yalni Komam wetan: «Hach iskꞌahol naj winaj, hal intzotiꞌan tet jaqꞌeqꞌ, chawalni: Hak tiꞌ yalni Komam Jahawil wetan hakaꞌ tiꞌ: “¡Hach jaqꞌeqꞌ, titanh bꞌay sunil yul sat yibꞌanhqꞌinal tiꞌ, kat hawayto yul hunteqꞌan nimanile kamnajilo tiꞌ!” kachi,» xhi Komam wetan. Walnihan istzotiꞌ Komam tet jaqꞌeqꞌ hakaꞌ yu yalni Komam wetan. Ishiqꞌni hunteqꞌan kamom anma tuꞌ jaqꞌeqꞌ, yulkanh iskꞌul, yah linhnoj, kaw nimankano isbꞌisil hakaꞌ jilnito hunu niman majan soldado.
Tzujan tuꞌ yalni Komam Yahawil wetan: «Hach iskꞌahol naj winaj, haꞌ sunil hunteqꞌan isbꞌajil kamom anma tiꞌ yechel konhobꞌ Israel yehi. Haꞌ anma Israel tiꞌ chala: “¡Hanhonh tiꞌ tajinxa kobꞌajil, kamnaxa tzet ayko yipo kokꞌul, lanhan kotanhkanilo yinh hunelnhe!” xhi. [y].Yuxin hal intzotiꞌan tet anma Israel tiꞌ, chawalni: Hak tiꞌ yalni Komam Jahawil: Hex Israel inkonhobꞌan, chexinhajiltijan bꞌay mujan hex, chexwiniltijan bꞌey tuꞌ, chexwaqꞌni meltzohojan sat txꞌotxꞌ Israel. Hayet chinhajnihan bꞌay mujan hex chexwiniltijan bꞌey tuꞌ, cheyohtanheniloj hex Israel inkonhobꞌtiꞌan ta hanintiꞌan Yahawil hinan. Chiwalan teyet ta chiwaqꞌan Wespírituhan teyinh, hak tuꞌ xin ay hekawil, chexwaqꞌni xewojan sat hetxꞌotxꞌ, cheyohtanheloj ta hanin Yahawilintiꞌan walan hunteqꞌan tiꞌ, kat yijni isbꞌa tzet chiwalan,» xhi Komam Yahawil.
	[x]37:1 Huneꞌ hokan nohna yu isbꞌajil kamom, huneꞌ tiꞌ mach camposantohoj, wal xin haꞌ bꞌey tuꞌ oklena huneꞌ howal, haꞌ tuꞌ xin kankano pakꞌno isnimanil anma kam yinh howal tuꞌ.
	[y]37:11 Bꞌey tiꞌ mach chitzotel yinh yet chipitzkꞌakanh kamom yinh islahobꞌal tiempo, wal xin yechel yinh konhobꞌ Israel. Yuto haꞌ Komam chikolni, kat yaqꞌni meltzoho sat txꞌotxꞌ Canaán hunelxa, yet lahwi yekꞌ ebꞌnaj chejabꞌo bꞌey Babilonia. Wal yinh yet chiꞌitzitzbꞌikanh kamom, chu hawilni yinh 37:14; Dn. 12:2

Haꞌ Judá yebꞌ Israel hunxanhe konhobꞌal chiꞌelikoj
Yul istzotiꞌ Komam Jahawil wetan yalni hakaꞌ tiꞌ: «Hach iskꞌahol naj winaj sayti hunu te teꞌ bꞌay chatzꞌibꞌnheko hakaꞌ tiꞌ: “Yet konhobꞌ Judá yebꞌ anma Israel ayiko yetbꞌiho Judá tuꞌ,” chawutekoj. Lahwi tuꞌ kat hawiniti hunxa teꞌ, kat hatzꞌibꞌnheniko yinh teꞌ hakaꞌ tiꞌ: “Yet yaꞌ Efraín, yaꞌ ayko selelo yaꞌ José yebꞌ hunteqꞌanxa anma Israel ayko yetbꞌihoj,” chawutekoj. Lahwi tuꞌ, chahunbꞌan teꞌ iskabꞌil, hak tuꞌ xin huneꞌxanhe chiꞌeliko teꞌ yul haqꞌabꞌ. Haxa yet chisqꞌambꞌen hawet konhobꞌ Israel, chalni: “¿Halilo jetanh tzet chalilo huneꞌ tiꞌ?” xhi. Chawalni tet, hak tiꞌ yalni Komam Jahawil: “Chiwilojan te teꞌ yet yaꞌ José, teꞌ ayko yul isqꞌabꞌ yaꞌ Efraín, yebꞌ hunmajan anma Israel ayko yetbꞌihoj, chinhunbꞌanan yebꞌ teꞌ yet Judá, hak tuꞌ xin hunxanhe chiꞌeliko yul inqꞌabꞌan,” xhi Komam. Haꞌ te teꞌ bꞌay kach tzꞌibꞌli tuꞌ ayko teꞌ yul haqꞌabꞌ sata anma Israel, chawalni tet: Hak tiꞌ yalni Komam Jahawil: “Hanintiꞌan chiwilojan anma Israel, yulajla nimeta konhobꞌ bꞌay apnikanoj, chinkutxbꞌanikojan sunil bꞌayejtuꞌwalil bꞌay pujnakantoj, chiwinitijan sat istxꞌotxꞌ. Hunxanhe konhobꞌal chiꞌelkaniko bꞌey txꞌotxꞌ chewal txꞌotxꞌ sat txꞌotxꞌ Israel yebꞌ xin hunxanhe mak chiꞌok yahawiloj, matxa bꞌaqꞌinhal tiꞌ kabꞌ konhobꞌal chiꞌelikoj, matxa chispohle isbꞌa. Matxa chiyetato isbꞌa yu hunteqꞌan tioxh bꞌay yiyo isbꞌa, yebꞌ xin matxa chiyetato isbꞌa yu isyahbꞌetajil yebꞌ yu sunil istxꞌojal iswatxꞌe yet yalanhtokanoj. Wal xin chinkolilojan tet sunil istxꞌojal, hunteqꞌan istxꞌojal iswatxꞌe, yaniko ismul yul insatan. Haninan chinsajnhekanojan yinh istxꞌojal, kat yokkano inkonhobꞌojan, haninan xin chinokan isDiosaloj.
»”Haꞌ yaꞌ David inchejabꞌan, haꞌ yaꞌ chiꞌok yahawo yinh ebꞌnaj, yebꞌ xin huneꞌnhe mak chiꞌok istanhemalo sunil, chisbꞌeybꞌalnhen ebꞌnaj chejbꞌanil chiwaqꞌan tet, chiskꞌubꞌan tzet chiwalan, chisyijeni. Chiꞌeh sat txꞌo txꞌotxꞌ waqꞌkanojan tet yaꞌ Jacob inchejabꞌan, txꞌotxꞌ bꞌay eh yichmam ebꞌnaj, txꞌotxꞌ bꞌay ehpaxo yuninal ebꞌnaj yebꞌ yuninal yuninal ebꞌnaj, haꞌ xin yaꞌ David inchejabꞌan, haꞌ chiꞌok tanheno sunilbꞌal ej tiempo. Chintꞌinhbꞌakanojan intratohan yet aqꞌankꞌulal yebꞌ ebꞌnaj, haꞌ huneꞌ trato tuꞌ aynhetikꞌa yinh sunilbꞌal ej tzꞌayik. Chiꞌehayo ebꞌnaj sat istxꞌotxꞌ yinh hunelnhe, chiwaqꞌnipohchahojan isbꞌisil, chiwanayojan watutan xol ebꞌnaj yinh sunilbꞌal tzꞌayik. Haꞌ xol ebꞌnaj chiꞌehayo watutan, haninan chinokan isDiosaloj, kat yokkano ebꞌnaj inkonhobꞌojan. Haꞌ ej nimeta konhobꞌ chiyohtanheloj ta hanin Yahawilintiꞌan chinsajnhekanojan anma Israel, kat yehayo watutan xol ebꞌnaj yinh sunilbꞌal ej tiempo,”» xhi Komam.
Hal-laxkano isyaꞌtajil chul yibꞌanh naj rey Gog
Yul istzotiꞌ Komam Jahawil wetan yalni hakaꞌ tiꞌ: «Hach iskꞌahol naj winaj, tꞌanhxanhto yinh yetkꞌulal txꞌotxꞌ Magog, bꞌay ay naj Gog isreyal konhobꞌ Mesec yebꞌ Tubal, chawalni isyaꞌtajil chiwayojan yibꞌanh naj Gog. [z].Chawalni: “Hak tiꞌ yalni Komam Jahawil: Hach Gog yahawil Mesec yebꞌ Tubal, hanintiꞌan chiwakojan inhowalan tawinh. Chiwayojan isyaꞌtajil tawibꞌanh, chiwanikojan chꞌen gancho yinh hatiꞌ, chachwinilojan bꞌey tiꞌ yebꞌ sunil ebꞌnaj hasoldado yebꞌ hacheh yet howal, yebꞌ ebꞌnaj iqꞌbꞌil ischꞌen yet howal, chiyaqꞌ howal yibꞌanh noꞌ, yebꞌ sunil ebꞌnaj hasoldado kaw nimankano isbꞌisil, iqꞌbꞌil chꞌen espada, chꞌen escudo yebꞌ hunteqꞌanxa chꞌen escudo, paves isbꞌi. Haꞌ xol tuꞌ ayko ebꞌnaj soldado ah Persia, ah Cus yebꞌ ebꞌnaj ah Fut, sunil ebꞌnaj tuꞌ, iqꞌbꞌil yespada, yebꞌ ayahto chꞌen casco yinh iswiꞌ. Haꞌ hunpaxo ebꞌnaj ah Gomer yebꞌ sunil issoldado, yebꞌ ebꞌnaj ah Togarma ay bꞌey yinh yetkꞌulal norte yebꞌ sunil issoldado, yebꞌ hunteqꞌanxa konhobꞌ ayko hawetbꞌihoj, hunteqꞌan kaw matxa chibꞌischahi.
»”Watxꞌe habꞌa kat hawiqꞌni hachꞌen yet howal yebꞌ sunil ebꞌnaj soldado ayko hawetbꞌihoj, kat hawok yahawilo yinh ebꞌnaj. Hayet chiꞌekꞌto txꞌiꞌal habꞌil, chachani chejbꞌanil hawaqꞌni howal yinh huneꞌ konhobꞌ kolbꞌilxalo tet chꞌen espada bꞌay ay anma kutxbꞌabꞌilti yulajla konhobꞌ bꞌay sajlemitoj, yajaꞌ xaꞌiskutxbꞌako isbꞌa bꞌey txꞌotxꞌ Israel tinanh. Huneꞌ konhobꞌ tuꞌ kaw txꞌiꞌal tiempo kaw tzꞌinlokanoj, haxa tinanh xameltzo anma sat istxꞌotxꞌ, kaw aqꞌankꞌulalxa yehi. Hakaꞌ hunu niman jaqꞌeqꞌ nhabꞌ, hak tuꞌ chu hawapni yinh huneꞌ konhobꞌ tuꞌ, yebꞌ xin hakaꞌ hunu niman moyan chimajnayo txꞌo txꞌotxꞌ yu yenhel, hak tuꞌ chu hawapni yinh, yebꞌ sunil ebꞌnaj hasoldado kaw nimankano isbꞌisil, yebꞌ ej konhobꞌ, kaw txꞌiꞌalkano isbꞌisil ayko hawetbꞌihoj.
»”Hanin Yahawilintiꞌan chiwalan: Haꞌ yinh huneꞌ tzꞌayik tuꞌ chiꞌoko istxꞌojal yinh hawanma yebꞌ yinh hanabꞌal. Chawalni: ‘Chinahtojan waqꞌaꞌkojan howal yinh huneꞌ konhobꞌ mach chu iskolni isbꞌa, konhobꞌ bꞌay ay anma kaw tzalahilal yebꞌ kaw aqꞌankꞌulal yehi. Konhobꞌ machi iskꞌubꞌal, machi ispultahil, machipaxo isqꞌanh ispultahil,’ kachi. Chinapnihan yinh huneꞌ konhobꞌ tuꞌ, chiwelqꞌantojan tzetaj aya, chiwitojan chꞌen munlabꞌal yet howal, chiwanikojan howal yinh konhobꞌ kaw tzꞌinan yukanoj yajaꞌ wal tinanh ayxa anma, aypaxo noꞌ wakax; haꞌ ton anma kutxiti yulajla nimeta konhobꞌ bꞌay pujanejtoj, yehayo yiktabꞌal ej konhobꞌ tuꞌ. Haꞌ anma ay bꞌey konhobꞌ Sabá yebꞌ bꞌey Dedán yebꞌ ebꞌnaj txonhom ay bꞌey Tarsis yebꞌ sunil ebꞌnaj yahawil, chisqꞌambꞌen ebꞌnaj tawet: ‘¿Tom makach hul eleqꞌ? ¿tom hakutxbꞌako sunil ebꞌnaj hasoldado, makach hul yebꞌ ebꞌnaj hawelqꞌato chꞌen chꞌen yet howal ay yul konhobꞌ tiꞌ, yebꞌ yu hawelqꞌanto chꞌen plata yebꞌ chꞌen oro yebꞌ no noqꞌ yebꞌ tzetaj ay yul konhobꞌ tiꞌ, kat hawinito sunil isqꞌalomal?’ xhi ebꞌnaj tawet,” xhi Komam.
»Yuxin, hach iskꞌahol naj winaj, hal intzotiꞌan tet naj Gog, chawalni: “Hak tiꞌ yalni Komam Jahawil: Haꞌ yinh hunteqꞌan tiempo tuꞌ yet chiꞌeh Israel inkonhobꞌan yinh aqꞌankꞌulal, ¿tom mach chawohtajoj xin? Chachtit bꞌey txꞌotxꞌ norte bꞌay ayach yebꞌ txꞌiꞌal konhobꞌ ayko hawetbꞌihoj. Haꞌ sunil ebꞌnaj hasoldado tuꞌ ayahto ebꞌnaj yibꞌanh cheh, kaw nimankano isbꞌisil ebꞌnaj hasoldado tuꞌ, yebꞌ xin kaw ay yip ebꞌnaj yinh howal. Chach ahapno yinh Israel, inkonhobꞌan, hakaꞌ hunu niman moyan chimajnayo txꞌo txꞌotxꞌ, kat yok yenheloj. Hayet islahobꞌal hunteqꞌan tzꞌayik tuꞌ, chachwitijan hach Gog, kat hawul sat intxꞌotxꞌan, kat inyenilojan wipan tawinh sata nimeta konhobꞌ, yu kinyohtanhenilojan nimeta konhobꞌ tiꞌ.
»”Yalnipaxo Komam Jahawil: ¿Tom maxhtaj hach tiꞌ hach Gog, waqꞌ bꞌinahojan yettax payat, yet inchejnihan ebꞌnaj inchejabꞌan yalno intzotiꞌan xol anma Israel, yalni ebꞌnaj ta chaxhwaqꞌtijan hawanoko howal yinh konhobꞌ Israel xin? Hanin Yahawilintiꞌan chiwalan ta haꞌ yinh huneꞌ tzꞌayik yet chihul naj Gog yaqꞌaꞌko howal yinh konhobꞌ Israel, kaw chititkano lemna inhowalan sikꞌlebꞌil. Yuto xawalan yinh sunil inhowalan kaw ayxakano ismay, ta haꞌ yinh huneꞌ tzꞌayik tuꞌ chiꞌekꞌ huneꞌ niman txixkabꞌ sat txꞌotxꞌ Israel. Haꞌ sunil noꞌ kay ay xol haꞌ mar, yebꞌ noꞌ chꞌik chiꞌekꞌ satkanh yebꞌ sunil no noqꞌ ay xolaj telaj, yebꞌ sunil noꞌ labꞌa chishatxikꞌo iskꞌul sat txꞌotxꞌ, yebꞌ sunil ebꞌnaj winaj ay sat txꞌo txꞌotxꞌ, chiluylunkanh yu xiwkilal insatajan, kat yay wuyna witz yebꞌ chꞌen nimeta chꞌen, kat yay wuyna iskꞌubꞌal konhobꞌ tuꞌ sat txꞌotxꞌ. Hanin Yahawilintiꞌan, chiwalan: Haꞌ bꞌey sunil iswiꞌla witz ay yul ismajul inkonhobꞌan chiwatojan espada yinh naj Gog, haxa hunun ebꞌnaj issoldado naj chimeltzoko howal yinh yet soldadohal yebꞌ yespada. Haninan chiwayojan isyaꞌtajil yibꞌanh naj Gog yebꞌ yibꞌanh sunil issoldado naj, yebꞌ yibꞌanh sunil ej konhobꞌ ayko yetbꞌiho naj, chiwanitojan howla yabꞌil yinh, yebꞌ kamikal. Chiwanipaxayojan nimeta yaxnhabꞌ yebꞌ chꞌen nimeta sajbꞌat hakaꞌ chꞌen chꞌen, chiwanipaxtojan qꞌa qꞌaꞌ yebꞌ azufre yibꞌanh. Hak tuꞌ chu inyenilojan sata txꞌiꞌal nimeta konhobꞌ wipan yebꞌ ta kaw niman welapnojan, chinyohtanhenilojan ta hanintiꞌan Yahawil hinan,” xhi Komam.
»Hach, iskꞌahol naj winaj, hal isyaꞌtajil chiwayojan yibꞌanh naj Gog; chawalni ta hak tiꞌ walnihan, hanin Yahawilintiꞌan: “Hanintiꞌan chiwakojan inhowalan tawinh, hach Gog, yahawil konhobꞌ Mesec yebꞌ konhobꞌ Tubal. Chiwayojan isyaꞌtajil tawibꞌanh, chachwijbꞌantojan bꞌey bꞌay kaw nahat bꞌey yetkꞌulal norte, chachwinitojan bꞌey iswiꞌla witz bꞌey txꞌotxꞌ Israel. Chiwinilojan halitꞌ ayko yul hamekqꞌabꞌ, chinmaqꞌnipaxilojan isbꞌaqꞌ halitꞌ ayko yul hawatxꞌqꞌabꞌ. Haxa hach tiꞌ yebꞌ hasoldado yebꞌ sunil konhobꞌla ayko hawetbꞌihoj chexaykꞌay xol howal, kat hekamkano iswiꞌla witz bꞌey txꞌotxꞌ Israel, chiwaqꞌnihan henimanil istꞌojoto sunil ej noꞌ chꞌik, kat kexiskꞌuxnito noꞌ xoltelajil noqꞌ. Chexkankano pakꞌno sat txꞌotxꞌ xolaj munil, yuto hanin Yahawilintiꞌan, hankawinan chiwalan hunteqꞌan tiꞌ. Chiwayojan qꞌa qꞌaꞌ yibꞌanh Magog yebꞌ yibꞌanh ej konhobꞌ kaw aqꞌankꞌulal ye istiꞌla haꞌ mar, hak tuꞌ chu yohtanheniloj ta hanintiꞌan Yahawil hinan.
»”Chinyelojan xol anma Israel inkonhobꞌan ta kaw nimankano yelapno inbꞌihan, matxa bꞌaqꞌinhal xin chinchahan elo ispixan inbꞌihan kaw aykano yelapnoj, chiyohtanhenilo nimeta konhobꞌ ta hanintiꞌan Yahawil hinan, kaw aykano welapnojan, hanin isDiosal Israel. Haꞌ tzet chiwalan tiꞌ, yilal yijni isbꞌa, hanin Yahawilintiꞌan chiwalan ta haꞌ yinh huneꞌ tzꞌayik tuꞌ haꞌ yinh kintzotelkanojan.
»”Haꞌ anma ay yulajla konhobꞌ Israel chiꞌelto iskutxbꞌako sunil chꞌen yet howal; chꞌen escudo chipahni qꞌojbꞌal, yebꞌ chꞌen nimeta escudo, yebꞌ teꞌ litꞌ, yebꞌ isbꞌaqꞌ litꞌ yebꞌ hunteqꞌan litꞌ chiqꞌojlaxto yu qꞌabꞌe yebꞌ chꞌen lanza. Chiskutxbꞌako anma hunteqꞌan tuꞌ, kat yalaxiko qꞌaꞌ yinh, yulbꞌal xin hujebꞌ habꞌil chitzꞌatoj. Matxa chiyij anma issiꞌ, matxa chistzokꞌ issiꞌ xolaj qꞌebꞌtaj, wal xin haꞌ chꞌen chꞌen yet howal chisnhus anma selelo teꞌ siꞌ. Hanin Yahawilintiꞌan chiwalan ta haꞌ anma Israel chimeltzo yul isqꞌabꞌ hunelxa tzet ilaxilo tet, chinilo tzet elqꞌalaxilo tet.
»”Haꞌ yinh huneꞌ tiempohal tuꞌ haninan chiwaqꞌan bꞌay chimujlax naj Gog yebꞌ sunil issoldado kaw nimankano isbꞌisil yul ismajul Israel, haꞌ ton huneꞌ hokan bꞌay chꞌekꞌ anma ay satakꞌti haꞌ mar. Haꞌ bꞌey tuꞌ matxa mak chꞌekꞌi, yuto haꞌ bꞌey tuꞌ chimujlax naj Gog yebꞌ sunil issoldado, kat yokkano Hamón-gog isbꞌiho huneꞌ hokan tuꞌ. Hujebꞌ ixahaw chiyito ismujlax kamom tuꞌ yu anma Israel, hak tuꞌ chu iswatxꞌilo txꞌotxꞌ hunelxa. Sunil anma Israel chikolwa ismujni kamom. Hanin Yahawilintiꞌan chiwalan ta kaw aykano yelapno huneꞌ tzꞌayik yet chiꞌalaxiko inmayan xol anma Israel. Hayet chilahwi yekꞌto hujebꞌ ixahaw tuꞌ, chitolalax ebꞌnaj winaj chito mujno isnimanil ebꞌnaj soldado chikankano pakꞌno sat txꞌotxꞌ yul ismajul Israel, yunhe istzꞌisni ebꞌnaj konhobꞌ. Hayet chiꞌilcha isbꞌajil kamom yu anma chiꞌekꞌ sat txꞌotxꞌ Israel, kat yanikanayo ebꞌnaj yechel bꞌay ayejayo isbꞌajil kamom tuꞌ, haxa ebꞌnaj mujum kamom chiꞌinitoj, kat ismujni ebꞌnaj bꞌey hokan chiyij Hamón-gog. Yebꞌpaxo xin, haꞌ huneꞌ konhobꞌ bꞌay ay tuꞌ chiyij Hamona, hak tuꞌ chu istzꞌislaxkanh sat txꞌotxꞌ Israel yu ebꞌnaj.
»”Yalnipaxo Komam Jahawil: Hach, iskꞌahol naj winaj, hal tet sunil hunun majan noꞌ chꞌik, yebꞌ tet sunil noꞌ xoltelajil noqꞌ: Kutxbꞌaweti hebꞌa sunil bꞌayejtuꞌwalil, kat hetit bꞌey witz ay bꞌey Israel bꞌay chinpotxꞌkamojan ebꞌnaj winaj hakaꞌto chinwatxꞌehan hunu niman xahanbꞌal yu helowi. Titanhwej kꞌuxwe chibꞌe, cheyukꞌni chikꞌ. Chekꞌux ischibꞌehal isnimanil ebꞌnaj winaj kaw ay yip, cheyukꞌni ischikꞌil ebꞌnaj yahawil konhobꞌ ay sat txꞌo txꞌotxꞌ tiꞌ, hakaꞌto chekꞌux ischibꞌehal noꞌ icham meꞌ yebꞌ noꞌ yunin meꞌ, noꞌ winaj chiw, noꞌ wakax yebꞌ xin noꞌ winaj wakax kaw bꞌaqꞌich ay bꞌey txꞌotxꞌ Basán. Cheloh ismantecahil ebꞌnaj winaj chinpotxꞌkamojan masanta chinoh hekꞌul, cheyukꞌnipaxo chikꞌ masanto chinoh hekꞌul hakaꞌto chexukꞌikanh yu, haꞌ huneꞌ tiꞌ, lahan hakaꞌ hunu niman xahanbꞌal chinwatxꞌehan teyet. Hanin Yahawilintiꞌan chiwalan ta chexwaꞌ sat inmexhahan. Kaw chinoh hekꞌul yu hekꞌuxni ischibꞌehal noꞌ cheh, chekꞌuxni ischibꞌehal ebꞌnaj soldado kaw ay yip chiyaqꞌ howal yibꞌanh cheh, yebꞌ ischibꞌehal isnimanil sunil ebꞌnaj winaj yet howal.
»”Chiwakojan isqꞌaqꞌal inmayan xolaj nimeta konhobꞌ, sunil nimeta konhobꞌ chiꞌilni ta haninan chiwilan tzet chiꞌelikoj, chiyilni yip inqꞌabꞌan yebꞌ chiwanayojan isyaꞌtajil yibꞌanh. Hayet huneꞌ tzꞌayik tuꞌ chiꞌichiko anma Israel yohtanheniloj ta hanin Yahawilintiꞌan, haninan isDiosal. Chiyohtanhenpaxilo nimeta konhobꞌ ta ilaxto anma Israel preso yu ismul, yuto meltzoko manhkꞌomal wetan, yuxin webꞌato insatan tet ebꞌnaj, wanikojan ebꞌnaj yul isqꞌabꞌ ebꞌnaj ayko ishowal yinh, istanhilo ebꞌnaj xol howal yu espada. Inwatxꞌehan yinh ebꞌnaj hakaꞌtikꞌa isyahbꞌetajil iswatxꞌe yebꞌ ismanhkꞌomal wetan, webꞌantojan insatan tet ebꞌnaj.
»”Yajaꞌ hanin Yahawilintiꞌan, chiwaqꞌ meltzohojan anma titna yinh yaꞌ Jacob, chiwinilojan ebꞌnaj preso yehi, kat istzꞌay inkꞌulan yinh sunil anma Israel tiꞌ. Hak tuꞌ xin chu inyenilojan ta kaw xahan ay ebꞌnaj wuhan, yuto kaw aykano yelapno inbꞌihan. Chitxꞌixwikanh ebꞌnaj yu ismul yebꞌ yu ismanhkꞌomal wetan yet chiꞌehayo ebꞌnaj sat istxꞌotxꞌ yinh aqꞌankꞌulal, yebꞌ yet matxa mak chixibꞌten ebꞌnaj. Yet chiwinilojan anma Israel yulajla konhobꞌ, chiwilojan sat istxꞌotxꞌ ebꞌnaj ayko ishowal yinh, chinkutxbꞌanikojan sat istxꞌotxꞌ hunelxa. Hayet chinkutxbꞌanikojan ebꞌnaj tuꞌ kaw niman yelapno chiꞌelkaniko inbꞌihan sata hunteqꞌan nimeta konhobꞌ. Haꞌ anma Israel chiyohtanheloj ta hanin Yahawilintiꞌan, yebꞌ xin haninpaxojan isDiosal yet chinkutxbꞌanikojan ebꞌnaj sat istxꞌotxꞌ hunelxa, machi hunu tiꞌ chikankano yulajla nan konhobꞌal yet lahwi wanitojan preso yulaj nimeta konhobꞌ. Hanin Yahawilintiꞌan chiwalan ta matxa chiwebꞌato insatan tet anma Israel, yuto chiwakojan Wespírituhan yinh anma Israel,”» xhi Komam Jahawil.
	[z]38:2 Gog. Hak tuꞌ chal-lax yinh huneꞌ naj mach kaw habꞌano yehi, yajaꞌ sunil mak chistubꞌte naj howal yinh Komam Dios yebꞌ yinh iskonhobꞌ Komam. Xol hunteqꞌan konhobꞌ chiꞌilcha yinh Gn. 10 konhobꞌ Magog, Mesec, yebꞌ Tubal, ayko hunteqꞌan konhobꞌ tiꞌ xol yuninal naj Jafet. Gn. 10:2; 1Cr. 1:5; Ap. 20:8

5. YATUT KOMAM DIOS BꞌEY JERUSALÉN YINH ISTZUJANILXA
(40:1—48:35)
Yelax yechel Yatut Komam Dios yilaꞌ yaꞌ Ezequiel
Hayet 25 (howebꞌ iskawinaj) habꞌilxa jilaxtojanh preso, yinh 10 (islahonhebꞌ) tzꞌayik, yulbꞌal ixahaw yet yichebꞌanil habꞌil tuꞌ, yanayo Komam Jahawil isqꞌabꞌ wibꞌanhan, kinyinitojan bꞌey txꞌotxꞌ Israel. Hayet yanayo Komam isqꞌabꞌ wibꞌanh tuꞌan 14 (kanhlahonhebꞌxa) habꞌil istanhtzelaxilo konhobꞌ Jerusalén. Wilan kinyinitojan Komam Dios bꞌey txꞌotxꞌ Israel, kinyinahtojan iswiꞌ huneꞌ witz kaw nahat yekanh, wilnihan yibꞌanh witz tuꞌ yinh yetkꞌulal sur, huneꞌ niman nha, hakaꞌ jilni hunu niman konhobꞌ. Kinyinitojan Komam bꞌey huneꞌ konhobꞌ tuꞌ, wilnihan huneꞌ naj winaj kaw chitzejtzon jilni hakaꞌ istzejtzon chꞌen bronce, linhankanh yinh sat pulta, iqꞌbꞌil huneꞌ txꞌanh txꞌanh lino yul isqꞌabꞌ, yebꞌ huneꞌ teꞌ ah ayko malbꞌalil. Istzotel huneꞌ naj winaj tuꞌ wetan, yalni naj: «Hach iskꞌahol naj winaj kaw kam chawabꞌe yebꞌ kaw kam chawil tzet chinyehan tawet chawaniko hawanma yinh, yuto yu inyenihan hunteqꞌan tiꞌ tawet, yuxin kach ilaxti bꞌey tiꞌ. Lahwi tuꞌ chawalni sunil tzet chawil tiꞌ tet anma Israel,» xhi naj wetan.
Lahwi tuꞌ wilnihan huneꞌ kꞌubꞌ hoyaniko yinhla Yatut Komam Dios. Haꞌ huneꞌ teꞌ ah ayko malbꞌalil iqꞌbꞌil yu huneꞌ naj winaj tuꞌ oxebꞌ metro istel teꞌ. Ismalen naj huneꞌ kꞌubꞌ tuꞌ, oxebꞌ metro ispimal, oxebꞌpaxo metro yekanh istel. Lahwi tuꞌ, isto naj bꞌey pulta ayko yinh yetkꞌulal bꞌay chiꞌahilo tzꞌayik, yahto naj yul qꞌoch, yok naj ismaleno iswiꞌ pulta; haꞌ huneꞌ pulta tuꞌ, oxebꞌ metro sat, oxebꞌ metropaxo ispimal huneꞌ yoyal, yebꞌ oxebꞌ metro hunxa yoyal. Ay oxebꞌ cuarto yinh qꞌaxqꞌep iskꞌul yul pulta tuꞌ, oxebꞌ metro sat yebꞌ oxebꞌ metro ispakꞌul hunun cuarto tuꞌ, haxa xolbꞌal hunun cuarto ay yikta yox metro. Haxa ismalil iswiꞌta huneꞌ pulta bꞌay chonhokto yulikto tuꞌ, oxebꞌ metro sat. Ismalenpaxo naj pulta bꞌay chonhokapno yul Yatut Komam Dios, oxebꞌ metro yul. Lahwi tuꞌ ismalen naj yulikto yamaqꞌil, kanhebꞌ metro yekoj, haxa yoyal, huneꞌ metro ispimal, haxa ispultahil yamaqꞌil tuꞌ, yulikto aykoj. Haxa bꞌey pulta ayko yinh yetkꞌulal bꞌay chiꞌahilo tzꞌayik ay oxebꞌ cuarto yinh qꞌaxqꞌep iskꞌul, lahannhe xin ismalil hunun cuarto tuꞌ, yebꞌpaxo xin yamaqꞌil ayko yinh isqꞌaxqꞌep iskꞌul, lahan ismalil. Ismalen naj pulta, howebꞌ metro sat, haxa yamaqꞌil bꞌay chonhokapnoj, yikta ishuj metro sat. Haꞌ istiꞌ hunun cuarto yikta metro yekoj yinh qꞌaxepal, haxa yinh qꞌaxepxa yiktapaxo metro yekoj. Haꞌ sata hunun cuarto aykanh nixhte kꞌubꞌ yikta metro yekanh, yikta metropaxo ispimal. Ismalen naj pulta yibꞌanh iswiꞌ huneꞌ cuarto masanta bꞌey huneꞌxa cuarto yetkꞌulal istel yichinh ichiko ismalen naj masanta apni yetkꞌulal istel yichinh hunxa cuarto, ay yikta yoxlahonhebꞌ metro xolbꞌal kabꞌebꞌ cuarto tuꞌ. Ismalen naj yoyal pulta, 10 (lahonhebꞌ) metro istel, lahan ismalil hunun oy hoyaniko yinhla yamaqꞌil pulta tuꞌ. Haxa ismalil sata pulta bꞌay chonhokapnoj masanta sata huneꞌxa pulta, yuliktoj bꞌay chonhokto ay 25 (howebꞌ iskawinaj) metro. Ay xin isventanahil hunun cuarto, haꞌ ventanah tuꞌ kaw txannhe sat, hakpax tuꞌ bꞌitzꞌabꞌ ayko yinhla ishoyanil yulikto pulta, ay isventanahil, aypaxo isventanahil cuarto tuꞌ sataj yinh istiꞌlaj, yebꞌ xin ayleko isventanahil yinhla ishoyanil yuliktoj bꞌay chonhoktoj. Haꞌ yinh hunun oy, ayko yechel teꞌ palmera yelawiloj.
Lahwi tuꞌ kinyinitojan bꞌey yamaqꞌil ay yintaltoj, wilnihan 30 (lahonhebꞌ iskawinaj) cuarto yinhla ishoyanil yamaqꞌil tuꞌ, latzꞌbꞌilayo xin chꞌen chꞌen yinhla ishoyanil yamaqꞌil tuꞌ. Haꞌ bꞌay latzꞌbꞌilayo chꞌen chꞌen tuꞌ haꞌ yamaqꞌil nahat yehayoj, chitaxin apni bꞌey isbꞌitzꞌabꞌil hunteqꞌanxa cuarto bꞌay chonhokapnoj; haꞌ yamaqꞌil tuꞌ hakaꞌtikꞌa ismalil ispakꞌul, hak tuꞌ ismalil yepaxiko sat. Lahwi tuꞌ ismalen naj xolbꞌal sata pulta ay bꞌey yalanhaytoj masanta bꞌey hunxa pulta ay yul, ay 50 (lahonhebꞌ yoxkꞌal) metro ismalil yinh yetkꞌulal bꞌay chiꞌahilo tzꞌayik yebꞌ yetkꞌulal norte.
Ismalenpaxo naj sat yebꞌ istel ispultahil iskꞌubꞌal yetkꞌulal norte. Ay xin oxebꞌ iscuartohal yinh qꞌaxqꞌep iskꞌul; haꞌ yoyal yebꞌ ispetanil yibꞌanh iswiꞌ pulta, lahan ismalil hakaꞌ yamaqꞌil bꞌabꞌel pulta yetkꞌulal bꞌay chiꞌahilo tzꞌayik. Haꞌ huneꞌ yamaqꞌil yulikto bꞌay chonhokto yul pulta tuꞌ 25 (howebꞌ iskawinaj) metro yehikto istel, yikta yoxlahonhebꞌ xin metro yeko sat. Haxa isventanahil yebꞌ ispetanil yebꞌ yechel teꞌ palmera, lahan ismalil hakaꞌ pulta ayko yinh yetkꞌulal bꞌay chiꞌahilo tzꞌayik, ay xin hujebꞌ sat isqꞌochal bꞌay chonhahtoj, haxa sata isqꞌochal tuꞌ aypaxo hunteqꞌan oy yebꞌ ispetanil yibꞌanh iswiꞌ. Haꞌ pulta bꞌey yamaqꞌil Yatut Komam Dios, yuliktoj yamaqꞌil ayko satakꞌto pulta ayko yinh yetkꞌulal norte, lahan ismalil pulta ayko yinh yetkꞌulal bꞌay chiꞌahilo tzꞌayik; ismalen naj xolbꞌal kabꞌebꞌ pulta tuꞌ, ay 50 (lahonhebꞌ yoxkꞌal) metro xolbꞌal.
Lahwi tuꞌ, kinyinitojan huneꞌ naj winaj tuꞌ bꞌey yetkꞌulal sur, wilnihan huneꞌ pulta bꞌey tuꞌ, ismalen naj yamaqꞌil yebꞌ ispetanil iswiꞌ yelawil oy, lahan xin ismalil yebꞌ hunteqꞌanxa. Aypaxo isventanahil iscuartohal pulta tuꞌ, yebꞌ ispetanil yinhla ishoyanil hakaꞌ hunteqꞌanxa ventanah. Ismalen naj hunteqꞌan cuarto tuꞌ, 25 (howebꞌ iskawinaj) metro ispakꞌul, 11 (hunlanhebꞌ) metro yok 25 centímetro sat. [aa]Hujebꞌ sat isqꞌochal bꞌay chonhahapnoj bꞌey huneꞌ pulta tuꞌ, sata qꞌoch tuꞌ aypaxo ispetanil iswiꞌ yoyal yamaqꞌil tuꞌ, yebꞌ xin ayko yechel teꞌ palmera yinh ej qꞌaxqꞌep iskꞌul. Aypaxo xin pulta yinh yetkꞌulal sur bꞌey iskabꞌ yamaqꞌil. Ismalen naj xolbꞌal kabꞌebꞌ pulta ayko yinh yetkꞌulal sur tuꞌ, ay 50 (lahonhebꞌ yoxkꞌal) metro xolbꞌal.
Lahwi tuꞌ kinyinitojan bꞌey pulta bꞌay ay yamaqꞌil yul, bꞌey yetkꞌulal sur. Ismalen naj pulta tuꞌ, lahan xin ismalil hakaꞌ hunteqꞌanxa pulta. Haꞌ iscuartohal bꞌay chonhokapnoj, yebꞌ yoyal yebꞌ ispetanil iswiꞌ yoyal, lahan ismalil yebꞌ hunteqꞌanxa. Ay xin isventanahil yebꞌ ispetanil iswiꞌ ventanah tuꞌ yinhla ishoyanil. 24 (Kanhebꞌ iskawinaj) metro yeko ispakꞌul huneꞌ yokapno tuꞌ, haxa sat yikta yoxlahonhebꞌ metro yekoj. Haꞌ ispetanil yoyal yinhla ishoyanil, 25 (howebꞌ iskawinaj) metro istel, yikta yoxlahonhebꞌ metro sat. Haꞌ ispetanil, chitaelapno bꞌey hunxa yamaqꞌil bꞌey yintaltoj, aypaxiko teꞌ palmera yelawilo yoyal, haxa huneꞌ isqꞌochal ayko waxajebꞌ bꞌay chijayo joj jahapnoj.
Kinyinitojan bꞌey yamaqꞌil ay yintaktoj, bꞌey yetkꞌulal bꞌay chiꞌahilo tzꞌayik, ismalen naj pulta ay bꞌey tuꞌ, lahan xin ismalil hakaꞌ hunteqꞌanxa. Haꞌ iscuartohal, yebꞌ yoyal, yebꞌ ispetanil iswiꞌ yoyal, lahan ismalil yebꞌ hunteqꞌanxa, ay xin isventanahil yebꞌ ispetanil yinhla ishoyanil, 25 (howebꞌ iskawinaj) metro ispakꞌul, yikta yoxlahonhebꞌ metro sat. Haꞌ ispetanil chitaelapno bꞌey yintalto yamaqꞌil, aypaxiko teꞌ palmera yelawilo yoyal yinh qꞌaxqꞌep iskꞌul, haxa isqꞌochal waxajebꞌ bꞌay chijayo joj jahapnoj.
Lahwi tuꞌ kinyinitojan bꞌey pulta ayko yinh yetkꞌulal norte, ismalen naj yamaqꞌil tuꞌ, lahan xin ismalil yebꞌ hunteqꞌanxa. Aypaxo iscuartohal, yebꞌ yoyal yebꞌ ispetanil yoyal, yebꞌ isventanahil yinhla ishoyanil yamaqꞌil tuꞌ; 25 (howebꞌ iskawinaj) metro ispakꞌul, yikta yoxlahonhebꞌ metro sat. Haꞌ yoyal chiꞌelapno bꞌey hunxa yamaqꞌil, aypaxiko teꞌ palmera yelawilo yoyal yinh qꞌaxqꞌep iskꞌul. Haxa isqꞌochal waxajebꞌ bꞌay chijayo joj jahapnoj.
Haꞌ bꞌey tuꞌ ay huneꞌ cuarto bꞌey ispultahil yebꞌ yoyal yamaqꞌil bꞌay chitxꞌahlax no noqꞌ chꞌalaxiko xahanbꞌalil. Haꞌ bꞌey pulta bꞌay chonhokapnoj ay kabꞌebꞌ mexha yinh qꞌaxqꞌep iskꞌul. Haꞌ yibꞌanh mexha tuꞌ chipotxꞌlaxkamo no noqꞌ yinh xahanbꞌalil tet Komam Dios, chinhuslaxpaxo hunteqꞌanxa noꞌ chitohlan mule. Haꞌ bꞌey qꞌaxqꞌep ispakꞌul bꞌay chonhokapno yul pulta, ayko yinh yetkꞌulal norte, yintalto qꞌoch ay kabꞌebꞌ mexha, haxa yinh qꞌaxepxa bꞌay chonhokapnoj, aypaxo kabꞌebꞌxa mexha. Kanhebꞌ mexha qꞌaxqꞌep iskꞌul pulta, yok kanhebꞌxapaxo mexha qꞌaxqꞌepxa iskawilal pulta, yuxin ay waxajebꞌ mexha bꞌay chipotxꞌlaxkamo no noqꞌ. Haꞌ kanhebꞌ mexha bꞌay chipotxꞌlax no noqꞌ chihaltelax yinh xahanbꞌalil tuꞌ chꞌen chꞌen paqꞌbꞌil iskꞌul latzꞌbꞌilkanh, 75 (holahonhebꞌ iskanhwinaj) centímetro sat, 50 (lahonhebꞌ yoxkꞌal) centímetropaxo yekanh istel. Haꞌ yibꞌanh mexha tuꞌ chiꞌalaxayo chꞌen munlabꞌal chiꞌokniko yet chipotxꞌlax no noqꞌ chihaltelax xahanbꞌalil. Haꞌ yinh ay hunteqꞌan chꞌen gancho, wajebꞌ centímetro sat ayko yinhla ishoyanil, haxa yibꞌanh mexha ayayo ischibꞌehal no noqꞌ chipotxꞌlaxkamoj.
Lahwi tuꞌ kinyinitojan naj yintakꞌto pulta yul Yatut Komam Dios, bꞌey iskabꞌ yamaqꞌil, iskawilal pulta ayko yinh yetkꞌulal norte, haꞌ tuꞌ ay iscuarto ebꞌnaj bꞌitnom. Haꞌ hunteqꞌan cuarto tuꞌ tꞌanhanto yinh yetkꞌulal sur, haxa huneꞌxa cuarto xin ayko iskawilal pulta ayko yinh yetkꞌulal bꞌay chiꞌahilo tzꞌayik, haꞌ cuarto tuꞌ tꞌanhanpaxto yinh yetkꞌulal norte. Yalni naj wetan: «Haꞌ huneꞌ cuarto tꞌanhanto yinh yetkꞌulal sur, yet ebꞌyaꞌ sacerdote, chitanhen Yatut Komam Dios. Haxa cuarto tꞌanhanto yinh yetkꞌulal norte, yet ebꞌyaꞌ sacerdote chimunla bꞌey ismexhahil yet xahanbꞌal, haꞌ ton ebꞌyaꞌ iskꞌahol yaꞌ Sadoc, titna yinh yuninal yaꞌ Leví, haꞌ ebꞌyaꞌ tuꞌ awtebꞌil yu ismunla yul Yatut Komam Dios, cuarto kaw txahulkanoj bꞌay ayikto querubín,» xhi naj wetan. [ab].Lahwi tuꞌ, ismalen naj yamaqꞌil, 50 (lahonhebꞌ yoxkꞌal) metro ispakꞌul, 50 (lahonhebꞌ yoxkꞌal) metro sat, walpaxo ismexhahil xahanbꞌal xin sata yamaqꞌil Yatut Komam Dios ayayoj.
Kinyinitojan naj bꞌey yamaqꞌil Yatut Komam Dios, ismalen naj yoyal yamaqꞌil tuꞌ, yikta yox metro ispimal, haktikꞌapax tuꞌ ismalil huneꞌxa qꞌaxepxa. Ismalenpaxo naj pulta, yikta iskabꞌ metro sat, haktikꞌapax tuꞌ ismalil qꞌaxepxa. Haꞌ yamaqꞌil tuꞌ, lahonhebꞌ metro ispakꞌul, wajebꞌ metro sat. Ayko isqꞌochal. Ay kabꞌebꞌ nime oy bꞌey istiꞌ pulta, huneꞌ qꞌaxep, yok huneꞌxa qꞌaxepxa.
Lahwi tuꞌ, kinyinitojan naj bꞌey yul Yatut Komam Dios, ismalen naj yoyal ispultahil Yatut Komam, oxebꞌ metro ispimal yoyal qꞌaxep pulta tuꞌ, oxebꞌpaxo metro ispimal huneꞌxa yoyal qꞌaxepxa. Haꞌ issat pulta tuꞌ howebꞌ metro, haxa isqꞌaxepal pulta, yikta isyox metro sat, haktikꞌapax tuꞌ ismalil qꞌaxepxa. Lahwi tuꞌ ismalen naj bꞌabꞌel cuarto, haꞌ huneꞌ cuarto tuꞌ, 20 (hunkꞌal) metro yeko ispakꞌul, 10 (lahonhebꞌ) metro sat. Tzujan tuꞌ yokto naj yul cuarto ayikto yul Yatut Komam, ismalen naj hunun yoyal pulta, haꞌ oy tuꞌ huneꞌ metro ispimal; haxa ispultahil oxebꞌ metro sat, haxa yamaqꞌil bꞌay chonhokapnoj yul cuarto tuꞌ, yikta iskanh metro sat. Lahwi tuꞌ ismalen naj ispakꞌul cuarto tuꞌ 10 (lahonhebꞌ) metro yekoj, 10 (lahonhebꞌpaxo) metro sat. Yalni naj wetan: «Haꞌ huneꞌ cuarto tiꞌ, haꞌ kaw ekꞌna txahulkanoj,» xhi naj.
Lahwi tuꞌ ismalen naj isbꞌitzꞌabꞌil Yatut Komam Dios, oxebꞌ metro ispimal, haxa yinhla iskꞌul ishoyanil Yatut Komam ay hunteqꞌan cuarto kabꞌ metro yeko sat. Haꞌ hunteqꞌan cuarto tuꞌ aykanh yibꞌanh hunteqꞌanxa, oxebꞌ piso yehi, haxa yinh hunun piso ay 30 (lahonhebꞌ iskawinaj) cuarto. Haxa isbꞌitzꞌabꞌil Yatut Komam Dios ayilti istiꞌ, chischale isbꞌa yebꞌ hunun piso. Haxa yibꞌanh hunteqꞌan tuꞌ, chiꞌokto ispatzabꞌil hunun cuarto, hak tuꞌ xin machi chiꞌekꞌto yibꞌanh bꞌitzꞌabꞌ. Haꞌ hunteqꞌan cuarto ayko yinhla ishoyanil tuꞌ, hunteqꞌan iskabꞌ piso, nimajal yul sata hunteqꞌan yinh isbꞌabꞌel piso. Haxa hunteqꞌan cuarto yinh yox piso niman yul, sata hunteqꞌanxa yinh iskabꞌ piso. Ay huneꞌ qꞌoch, kotxkon yekꞌi, chiꞌahto bꞌey bꞌabꞌel piso, kat yekꞌpaxo bꞌey iskabꞌ piso masanto chiꞌahapno yinh yox piso. Wilnihan hanta yekanh istel iskabꞌ piso Yatut Komam Dios yinhla ishoyanil, iswatxꞌenilto ebꞌnaj yet tzꞌuh yinh istiꞌla kabꞌ piso, oxebꞌ metro yekanh istel. Iswatxꞌepaxo ebꞌnaj hunteqꞌan cuarto yibꞌanh iscimientohal tuꞌ. Haꞌ bꞌitzꞌabꞌ ayilto yintalto hunteqꞌan cuarto, yikta yox metro ispimal, haktikꞌapax tuꞌ ismalil xolbꞌal hunteqꞌan cuarto yebꞌ isbꞌitzꞌabꞌil Yatut Komam Dios yuliktoj. Ay xin huneꞌ amaqꞌ yinhla ishoyanil Yatut Komam, lahonhebꞌ metro sat, haꞌ huneꞌ amaqꞌ tuꞌ, ayko xolbꞌal Yatut Komam yebꞌ hunteqꞌan cuarto. Haꞌ hunteqꞌan cuarto ayko yinhla ishoyanil Yatut Komam, ay ispultahil chitaelapno yamaqꞌil, ay huneꞌ pulta ayko yinh yetkꞌulal norte yebꞌ huneꞌ ayko yinh yetkꞌulal sur. Ay xin yikta yox metro xolbꞌal Yatut Komam yebꞌ hunteqꞌan cuarto tuꞌ sunil yinhla ishoyanil.
Ay xin huneꞌ nha sata yamaqꞌil ayko yetkꞌulal bꞌay chiꞌahilo tzꞌayik, haꞌ huneꞌ nha tuꞌ, 30 (lahonhebꞌ iskawinaj) metro sat, 45 (howebꞌ yoxkꞌal) ispakꞌul, yikta yox metro ispimal isbꞌitzꞌabꞌil yinhla ishoyanil.
Lahwi tuꞌ ismalen naj Yatut Komam Dios, 50 (lahonhebꞌ yoxkꞌal) metro ispakꞌul, ismalenpaxo naj yamaqꞌil yebꞌ cuarto tuꞌ yebꞌ isbꞌitzꞌabꞌil, 50 (lahonhebꞌ yoxkꞌal) metropaxo ismalil. Haꞌ sata Yatut Komam yebꞌ yamaqꞌil ayko yinh yetkꞌulal bꞌay chiꞌahilo tzꞌayik, 50 (lahonhebꞌ yoxkꞌal) metro ismalil.
Tzujan tuꞌ ismalen naj huneꞌ nha ay yintalto Yatut Komam Dios yebꞌ hunteqꞌan cuarto ayko yinh qꞌaxqꞌep, 50 (lahonh yoxkꞌal) metro ismalil. Ismalen naj Yatut Komam ayikto yul yebꞌ yoyal yamaqꞌil. Haꞌ iswiꞌ pulta, yebꞌ ventanah txannhe sat yebꞌ ej cuarto hoyaniko yinh Yatut Komam yinh oxebꞌ piso, aqꞌinteꞌ teꞌ ayko yinh, chiꞌichiti teꞌ yich masanta chiꞌahapno yibꞌanh iswiꞌ ventanah. Hakpax tuꞌ ventanah aqꞌinteꞌ teꞌ ayko ventanahil. Ismalen naj yibꞌanh pulta masanta bꞌey yul Yatut Komam Dios, ismalenpaxo naj yintalto Yatut Komam, yebꞌ sunil isbꞌitzꞌabꞌil yinhla ishoyanil yul yebꞌ yintaj. Nohnako yinh sat sunil aqꞌinteꞌ tuꞌ yechel ebꞌnaj querubín yebꞌ yechel teꞌ chꞌibꞌ, haꞌ xolbꞌal hunun querubín, ayko yechel hunun teꞌ chꞌibꞌ, haxa hunun querubín tuꞌ, kabꞌebꞌ sat. Haꞌ bꞌabꞌel sat, lahan jilni hakaꞌ sat anma, tꞌanhanto yinh yechel teꞌ chꞌibꞌ yinh qꞌaxep iskꞌul, haxa hunxa sat lahan jilni hakaꞌ sat noꞌ bꞌalam, tꞌanhanto yinh yechel teꞌ chꞌibꞌ yinh qꞌaxepxa iskꞌul. Hak tuꞌ yeko yechel ebꞌnaj querubín yebꞌ yechel teꞌ chꞌibꞌ yinh sunil ishoyanil Yatut Komam Dios. Haꞌ yechel ebꞌnaj querubín yebꞌ yechel teꞌ chꞌibꞌ, chitaichiti sat txꞌotxꞌ masanta chiꞌahapno yetkꞌulal iswiꞌ pulta, haꞌ yelawil tuꞌ ayko yinh sunil iskꞌul isbꞌitzꞌabꞌil Yatut Komam Dios.
Haꞌ hunun yoyal Yatut Komam Dios tuꞌ, kanhebꞌ istxikin, haxa istiꞌ bꞌabꞌel cuarto yet Yatut Komam Jahawil, lahan jilni hakaꞌ istiꞌ huneꞌxa cuarto, Ehobꞌal kaw Txahul. Aypaxo huneꞌ teꞌ mexha yet xahanbꞌal yikta iskabꞌ metro yekanh istel teꞌ, lahan ismalil ispakꞌul yebꞌ issat, huneꞌ metro yehi. Haꞌ huneꞌ mexha tuꞌ aqꞌinteꞌ teꞌ ayko yinh istxikin, yebꞌ yibꞌanh issat yebꞌ yinh iskꞌul. Yalni huneꞌ naj winaj tuꞌ wetan: «Haꞌ ton huneꞌ mexha tiꞌ ayko sata Komam Jahawil,» xhi naj. Haꞌ ispultahil bꞌabꞌel cuarto Yatut Komam Dios yebꞌ ispultahil cuarto kaw txahulkanoj, kabꞌkabꞌ ye ispultahil hunun. Haꞌ hunun pulta tuꞌ kabꞌebꞌ yiqꞌni isbꞌa haꞌ hunun xaj pulta tuꞌ ayko isvisagrahil, kabꞌebꞌ xaj yinh huneꞌ pulta, kabꞌebꞌpaxo yinh huneꞌxa pulta. Haꞌ yinh ispultahil Yatut Komam Dios, ayko yechel ebꞌnaj querubín yebꞌ yechel teꞌ chꞌibꞌ, lahan jilni hakaꞌ yeko yinh bꞌitzꞌabꞌ. Haꞌ bꞌey yamaqꞌil yintalto patzabꞌ teꞌ aykanh iswiꞌoj. Haꞌ yinh qꞌaxqꞌep iskꞌul yamaqꞌil ayko ventanah txannhe sat, haꞌ yinh sat bꞌitzꞌabꞌ ayko yechel teꞌ chꞌibꞌ.
Lahwi tuꞌ kinyinitojan huneꞌ naj winaj tuꞌ bꞌey yamaqꞌil yintaltoj, ayko yinh yetkꞌulal norte. Kinyinitojan naj yul hunteqꞌan cuarto ayko sata yamaqꞌil huneꞌ nha ayko yinh yetkꞌulal norte. Haꞌ ismalil hunteqꞌan cuarto tuꞌ yinh norte yinh sata pulta, 50 (lahonhebꞌ yoxkꞌal) metro yeko ispakꞌul, yebꞌ xin 25 (howebꞌ iskawinaj) metro sat. Haꞌ sata yamaqꞌil 10 (lahonhebꞌ) metro sat ay yuliktoj, yebꞌ sata yamaqꞌil yintaltoj bꞌay latzꞌbꞌilayo chꞌen chꞌen, bꞌay ay hunteqꞌan cuarto. Haꞌ hunteqꞌan cuarto tuꞌ, chilaischale isbꞌa istiꞌ, oxebꞌ piso yehi. Haꞌ sata cuarto tuꞌ ay huneꞌ yamaqꞌil yuliktoj, howebꞌ metro yekoj, yikta metro sat, haxa ispultahil hakanto yinh yetkꞌulal norte. Haꞌ hunteqꞌan cuarto yinhahto yet yoxebꞌ piso, txannhe, sata hunteqꞌan yet iskabꞌ piso yebꞌ yet isbꞌabꞌel piso, yuto yexakto hunteqꞌan cuarto tuꞌ yibꞌanh hunteqꞌanxa piso tuꞌ. Yuto oxebꞌ piso yehi, mach xin yoyal hakaꞌ yoyal yamaqꞌil, yuxin txannhe hunteqꞌan cuarto yibꞌanh sata cuarto ay xolbꞌal, haxa hunteqꞌan xolbꞌal tuꞌ txannhe sata hunteqꞌan cuarto ay yalanh. Haꞌ sata hunteqꞌan cuarto tuꞌ ay huneꞌ kꞌubꞌ 25 (howebꞌ iskawinaj) metro yeko ispakꞌul, chitaelapno bꞌey yamaqꞌil ay yintaltoj, ayko sata hunteqꞌanxa cuarto. Yuto haꞌ cuarto ay bꞌey yamaqꞌil yintaltoj, 25 (howebꞌ iskawinaj) metro yeko ispakꞌul, haxa cuarto ay yinhla Yatut Komam Dios, 50 (lahonhebꞌ yoxkꞌal) metro yeko ispakꞌul. Haꞌ ispultahil piso ay yalanh ayko yinh yetkꞌulal bꞌay chiꞌahilo tzꞌayik, haꞌ bꞌey yamaqꞌil ay yintaltoj, haꞌ tuꞌ ayko ispultahil tuꞌ.
Haꞌ sata iskꞌubꞌal yamaqꞌil, yinh yetkꞌulal bꞌay chꞌahilo tzꞌayik, yebꞌ sata hunteqꞌan nha tuꞌ aypaxo hunteqꞌanxa cuarto. Haxa istiꞌ hunteqꞌan cuarto tuꞌ, lahan jilni hakaꞌ istiꞌ hunteqꞌanxa cuarto ayko yinh yetkꞌulal norte, lahanpaxo xin ispakꞌul yebꞌ sat. Lahanpaxo xin ispultahil bꞌay chonhokapnoj yebꞌ bꞌay chonheliloj. Haktikꞌapax tuꞌ jilni ispultahil hunteqꞌan cuarto ayko yinh yetkꞌulal sur, ay xin huneꞌ ispultahil ayko bꞌay chiꞌichiko istiꞌ hunteqꞌan cuarto tuꞌ, haꞌ ton istiꞌ ayko sata kꞌubꞌ ayko yinh yetkꞌulal bꞌay chiꞌahilo tzꞌayik. Haꞌ yul pulta tuꞌ chiꞌokto mak chiꞌapni yul hunteqꞌan cuarto.
Yalni huneꞌ naj tuꞌ wetan: «Haꞌ hunteqꞌan cuarto ay yinh yetkꞌulal norte yebꞌ hunteqꞌan ay yinh yetkꞌulal sur ayko sata yamaqꞌil machi iswiꞌ. Haꞌ hunteqꞌan cuarto tuꞌ kaw txahulkanoj, haꞌ bꞌey tuꞌ chislo ebꞌyaꞌ sacerdote yebꞌalqꞌabꞌe chꞌaqꞌlax tet Komam Jahawil, yuto haꞌ ebꞌyaꞌ tuꞌ chimunla yinh ismunil Komam. Haꞌ bꞌey tuꞌ chꞌalaxpaxikto yebꞌalqꞌabꞌe chꞌaqꞌlax tet Komam, yebꞌ xahanbꞌal chiꞌaqꞌlax yinh mule, yuto haꞌ hunteqꞌan cuarto tuꞌ kaw txahulkanoj. Hayet chiꞌokto ebꞌyaꞌ sacerdote yul Ehobꞌal kaw Txahulkanoj, mach chiꞌelto ebꞌyaꞌ bꞌey yamaqꞌil ay yintaltoj ta maxhto chiyilo ebꞌyaꞌ xil isqꞌap chakoj yet chimunla yinh ismunil yul Yatut Komam, yuto haꞌ hunteqꞌan xilqꞌape tuꞌ, kaw txahulkanoj, wal xin nanxa xil isqꞌap ebꞌyaꞌ chako yinh, katto yelto ebꞌyaꞌ xol konhobꞌ,» xhi naj wetan.
Lahwi ismalenkano naj yul Yatut Komam Dios tuꞌ, kinyiniltojan naj yul isbꞌehal pulta hakanto yinh yetkꞌulal bꞌay chiꞌahilo tzꞌayik. Yok naj ismaleno sunil yinhla ishoyanil. Ismalen naj yu malbꞌal yinh teꞌ ah sunil ishoyanil yinh yetkꞌulal bꞌay chiꞌahilo tzꞌayik, haꞌ bꞌey tuꞌ ay doscientos cincuenta metro ismalil. Tzujan tuꞌ ismalen naj yinh yetkꞌulal norte, haꞌ bꞌey tuꞌ ay doscientos cincuenta metro ismalil yinhla ishoyanil. Ismalenpaxo naj yinh yetkꞌulal sur, aypaxo doscientos cincuenta metro ismalil yinhla ishoyanil. Ismalenpaxo naj yinh ishoyanil yetkꞌulal bꞌay chito tzꞌayik, haꞌ bꞌey tuꞌ aypaxo doscientos cincuenta metro ismalil. Ismalenpaxo naj iskanhebꞌal iskꞌul. Haꞌ yinh sunil istxꞌotxꞌal Yatut Komam Dios tuꞌ, ay huneꞌ kꞌubꞌ doscientos cincuenta metro yeko ispakꞌul, doscientos cincuenta metro yeko sat. Haꞌ huneꞌ kꞌubꞌ tuꞌ xin chipohni xolbꞌal tzet ye tuꞌ txahul yet Komam Dios, yebꞌ bꞌay ay hunteqꞌan komon tzet ye tuꞌ.
	[aa]40:25 Huneꞌ codo, lahan istel yebꞌ 45 centímetro.
	[ab]40:46 Yulbꞌal istiempohal yaꞌ rey David, haꞌ yaꞌ Sadoc ayko yinh sacerdotehal yebꞌpaxo xin yaꞌ sacerdote Abiatar. Haxa yet yinilo yaꞌ Salomón yaꞌ Abiatar yinh ismunil tuꞌ, haxanhe yaꞌ Sadoc yebꞌ iskꞌahol Ezequiel kankano yinh munil tuꞌ. Is. 22:20-23; Ez. 44:15

Haꞌ isqꞌaqꞌal yip Komam Dios chinohtzenilo yul Yatut
Lahwi tuꞌ kinyinitojan huneꞌ naj tuꞌ bꞌey pulta hakanto yinh yetkꞌulal bꞌay chiꞌahilo tzꞌayik. Wilnihan istit isqꞌaqꞌal ismay Komam Dios, isDiosal Israel yinh yetkꞌulal bꞌay chiꞌahilo tzꞌayik. Haꞌ isqꞌaqꞌal ismay tuꞌ kaw ay yip isbꞌili hakaꞌ ishaxon txꞌiꞌal isnuqꞌ ha haꞌ, issajhopilo sat txꞌo txꞌotxꞌ yu isqꞌaqꞌal ismay. Haꞌ tzet wilan tuꞌ, lahan jilni hakaꞌ huneꞌ wilan yet yul Komam Dios yuchkꞌanoto konhobꞌ Jerusalén, yebꞌ xin lahanpaxo hakaꞌ tzet wilan istiꞌ haꞌ Quebar. Hayet wilnihan isqꞌaqꞌal ismay Komam Jahawil tuꞌ, way jahnojan, way xulnojan sat txꞌotxꞌ. Haꞌ isqꞌaqꞌal ismay Komam Jahawil tuꞌ, okapno jopla yul Yatut Komam yul pulta hakanto yinh yetkꞌulal bꞌay chiꞌahilo tzꞌayik. Kinyinikanhan Komam Espíritu, kinyinitojan bꞌey yamaqꞌil yuliktoj, wilnihan isnohilo yul Yatut Komam Jahawil yu isqꞌaqꞌal ismay.
Chejbꞌanile yinh Yatut Komam Dios yilal isyijelaxi
Ay xin huneꞌ naj winaj linhankanh inkꞌatanhan, wabꞌenan istzotelilti Komam Jahawil wetan yul yatut. Yalni wetan: «Hach iskꞌahol naj winaj, haꞌ ton bꞌey tiꞌ ay intronohan, haꞌ bꞌey tiꞌ chiwayojan ispaqꞌanil wojan. Haꞌ bꞌey tiꞌ chinehikꞌojan xol ebꞌnaj Israel yinh sunilbꞌal ej tiempo, matxa bꞌaqꞌinhal xin chiꞌilaxilo ispixan inbꞌihan yu konhobꞌ Israel, haꞌ ton inbꞌihan kaw aykano yelapnoj. Haꞌ ebꞌnaj Israel tiꞌ yebꞌ ebꞌnaj isreyal ebꞌnaj, matxa chinyintanhekaniltojan ebꞌnaj yu yinayo isbꞌa sata tioxh bꞌay nahat yekanh yebꞌ xin matxa chismuj ebꞌnaj isreyal iskawilal watutan hakaꞌ yute ebꞌnaj yet yalanhtokanoj. Yuto hayet ischalen isbꞌa istxikin iswiꞌ ispultahil watutan yebꞌ iswiꞌ ispultahil ispalacio ebꞌnaj, iswatxꞌen ebꞌnaj ispalacio tuꞌ yinh iskꞌul watutan; huneꞌchꞌannhe bꞌitzꞌabꞌ chipohni xol watutan yebꞌ ispalacio ebꞌnaj, yinilo ebꞌnaj ispixan inbꞌihan kaw aykano yelapnoj yet iswatxꞌen ebꞌnaj isyahbꞌetajil, yuxin intanhtzelojan ebꞌnaj yu inhowalan. Yajaꞌ wal tinanh matxa chꞌok ebꞌnaj yiqꞌayo isbꞌa sata tioxh, nahat chisqꞌojkanto ebꞌnaj istxꞌojal tuꞌ yinh insatan, yebꞌ xin matxa chismuj ebꞌnaj isreyal iskawilal watutan, yuto chinehayojan xol ebꞌnaj yinh sunilbꞌal ej tiempo. Hach iskꞌahol naj winaj, yeh yechel watutan maxawil tiꞌ tet konhobꞌ Israel, chayeni ismalil yebꞌ yelawil yinh sat ebꞌnaj, hak tuꞌ xin chu istxꞌixwikanh ebꞌnaj yu ismul. Ta xin chitxꞌixwilo ebꞌnaj yinh sunil ismul yakoj, wal tuꞌ chawaqꞌ yohtanhelo ebꞌnaj yechel iswatxꞌebꞌanil watutan, chawalni tzet ay yul, yebꞌ bꞌay chonhoktoj yebꞌ bꞌay chonheltoj; chawalni tzet jilni watuttuꞌan tet ebꞌnaj, yebꞌ sunil chejbꞌanile yilal isyijelaxi. Chatzꞌibꞌnheyo yechel watuttuꞌan yebꞌ chejbꞌanile tuꞌ yinh sat ebꞌnaj yunhe istxumnilo ebꞌnaj, chisyijen ebꞌnaj hakaꞌ hawalni. Haꞌ hunteqꞌan chejbꞌanile tiꞌ yilal isyijelax yinh watutan: Sunil txꞌotxꞌ tzalan yinhla ishoyanil watutan kaw ekꞌna txahulkanoj,» xhi Komam.
Hak tiꞌ ismalil ismexhahil yet xahanbꞌal ay yul Yatut Komam Dios, haꞌ malbꞌal maleni, haꞌ ton malbꞌal wilan Yatut Komam Dios. Haꞌ iscimientohal yich ismexhahil yet xahanbꞌal tuꞌ, yikta metro yehayto yul txꞌotxꞌ, yiktapaxo metro sat, haxa istiꞌla ismexhahil yet xahanbꞌal tuꞌ 25 (howebꞌ iskawinaj) centímetro yehilti istiꞌ. Haꞌ yich ismexhahil yet xahanbꞌal tuꞌ hak tiꞌ ye hakaꞌ tiꞌ: Haꞌ ismalil chiꞌichikanh yich xeꞌ, masanto chiꞌahapno yalanh iskabꞌ majan yich, huneꞌ metro yekanh istel, haxa yinhla ishoyanil istiꞌlaj, yikta metro yehiltij. Haxa hunxa yet yox majan yich, kabꞌ metro yekanh istel, haxa ishoyanil istiꞌlaj yikta metro yehiltij. Haꞌ ismexhahil yet xahanbꞌal tuꞌ, kabꞌ metro yekanh istel, aypaxo kanhebꞌ yukꞌaꞌ, huneꞌ yinh hunun istxikin. Haꞌ mexha yet xahanbꞌal tuꞌ, wajebꞌ metro ispakꞌul, wajebꞌpaxo metro yeko sat, lahannhe ismalil yinh iskanhebꞌal istxikin. Haxa huneꞌ yox yich hujebꞌ metro yeko ispakꞌul, hujebꞌpaxo metro yeko sat, yinh iskanhebꞌal istxikin, lahannhe ismalil, haxa istiꞌ ayilti yinhla ishoyanil 25 (howebꞌ iskawinaj) centímetro yehiltij, haxa yich yinhla ishoyanil, yikta metro. Haxa isqꞌochal yinh yetkꞌulal bꞌay chiꞌahilo tzꞌayik aykoj.
Lahwi tuꞌ yalni Komam Jahawil wetan: Hach iskꞌahol naj winaj, hanin Yahawilintiꞌan, chiwalan: «Hayet istzꞌayikal bꞌay chiwatxꞌi mexha yet xahanbꞌal tuꞌ yilal isyijelax hunteqꞌan chejbꞌanile tiꞌ: Haꞌ yibꞌanh ismexha yet xahanbꞌal tuꞌ, chinhuslax no noqꞌ xahanbꞌalil, kat istxihlaxayo ischikꞌil noꞌ yibꞌanh. Cheyaqꞌni hunu noꞌ tzehla wakax tet ebꞌyaꞌ sacerdote levita titna yinh yuninal yaꞌ Sadoc, haꞌ ton ebꞌyaꞌ chihitziko inkꞌatanhan, chimunla yinh inmunilan yu yaqꞌni noꞌ xahanbꞌalil wetan, yu yaqꞌni tanho mule, haꞌ hunteqꞌan tiꞌ hanin Yahawilintiꞌan chiwalan. Lahwi tuꞌ chiyinikanh ebꞌyaꞌ sacerdote tuꞌ hanikꞌ ischikꞌil noꞌ, chismasniko ebꞌyaꞌ yinh iskanhebꞌal yukꞌaꞌ mexha yet xahanbꞌal tuꞌ, yebꞌ yinh iskanhebꞌal istxikin, yebꞌ yinhla ishoyanil istiꞌ mexha yet xahanbꞌal tuꞌ, yunhe saj chiꞌelkaniko huneꞌ mexha tuꞌ. Lahwi tuꞌ, cheyinilo noꞌ wakax aqꞌlax istoholo mule, chenhusni noꞌ yintalto watutan bꞌey huneꞌ txꞌotxꞌ ixtanhxa tikꞌa yehi, hakaꞌ yalni chejbꞌanile aqꞌbꞌilkano wuhan. Haxa yet iskabꞌ tzꞌayik, cheyalte hunu noꞌ chiw winaj machi istzakaꞌil yinh xahanbꞌalil, yu yaqꞌni tanho mule, chissajnhen ebꞌyaꞌ mexha yet xahanbꞌal yu ischikꞌil noꞌ, hakaꞌ yu issajnhen ebꞌyaꞌ yu ischikꞌil noꞌ tzehla wakax. Hayet chilahwi heyalten noꞌ chiw yinh xahanbꞌalil tuꞌ, cheyaltenpaxo hunuxa noꞌ wakax tzeh, mach istzakaꞌil aykoj, yebꞌ hunuxa noꞌ meꞌ winaj machi istzakaꞌil. Cheyalte noꞌ yinh xahanbꞌalil wetan, hanin Yahawilintiꞌan. Chayo ebꞌyaꞌ sacerdote atzꞌam yibꞌanh noꞌ, chisnhusni ebꞌyaꞌ noꞌ xahanbꞌalil wetan. Hunun tzꞌayik yulbꞌal hujebꞌ tzꞌayik, cheyalte hunu noꞌ chiw winaj yinh xahanbꞌalil chꞌaqꞌni tanho mule, cheyaltenpaxo hunu noꞌ wakax tzeh yebꞌ xin hunu noꞌ meꞌ winaj machi istzakaꞌil aykoj, yinh xahanbꞌalil tuꞌ. Hujebꞌ tzꞌayik cheyalte xahanbꞌal wetan yunhe issajbꞌikano huneꞌ mexha yet xahanbꞌal tuꞌ kat yokkano yinh inmunilan. Hak tuꞌ cheyute yulbꞌal hujebꞌ tzꞌayik, haxa yinh iswaxajebꞌ tzꞌayik chiyalten ebꞌyaꞌ sacerdote xahanbꞌal yibꞌanh mexha yinh ismul konhobꞌ, chiyaltenpaxo ebꞌyaꞌ yebꞌalqꞌabꞌe yet aqꞌankꞌulal yinh tzalahilal. Haꞌ hunteqꞌan chejbꞌanile tiꞌ, hanin Yahawilintiꞌan chiwalan,» xhi Komam.
Lahwi tuꞌ, kinyiniltojan huneꞌ naj winaj tuꞌ hunelxa bꞌey pulta ay yintalto Yatut Komam Dios, haꞌ ton pulta ay yinh yetkꞌulal bꞌay chiꞌahilo tzꞌayik. Haꞌ huneꞌ pulta tuꞌ pehan. Yalni Komam wetan: «Haꞌ huneꞌ pulta tiꞌ chipehikanoj machi hajlaxi, machi hunu winaj tiꞌ chiꞌokto yul huneꞌ pulta tiꞌ yuto hanin Yahawilintiꞌan isDiosal Israel, haninnhechꞌanan chisje woktojan yul huneꞌ pulta tiꞌ, yuxin chimajikanoj. Kachannhe naj yahaw konhobꞌ chisje yapni tzꞌonhno waꞌo pan bꞌey tuꞌ insatajan, hanin Yahawilintiꞌan, yet chiskꞌuxni naj xahanbꞌal. Yajaꞌ haꞌ bꞌey pulta ay bꞌey yamaqꞌil, haꞌ tuꞌ chiꞌokto naj, haꞌ bꞌey tuꞌ xin chiꞌelpaxti naj,» xhi Komam.
Lahwi tuꞌ kinyinitojan huneꞌ naj winaj tuꞌ bꞌey pulta ayko yinh yetkꞌulal norte ayko sata istiꞌ Yatut Komam. Wilnihan isnohilo yul Yatut Komam Jahawil yu isqꞌaqꞌal ismay Komam; way jahnojan, way xulnojan sat txꞌotxꞌ. Yalni Komam Jahawil wetan: «Hach iskꞌahol naj winaj, kaw kam chawila yebꞌ kaw kam chawabꞌe yinh chejbꞌanile chiwalan tawet yinh watutan. Kaw kam chawila mak chꞌoktoj yul watutan yebꞌ mak chiꞌeltoj. Chawalni tet anma Israel, anma kaw manhkꞌomkanoj: “Hak tiꞌ yalni Komam Jahawil: Hex ah Israel, bꞌejwekano hewatxꞌen isyahbꞌetajil. Hex tiꞌ cheyetato watutan yet cheyinikto anma nan konhobꞌal yul watuttuꞌan, haꞌ ton hunteqꞌan machi yechel circuncisión yinh isnimanil yebꞌ yinh yanma. Cheyetato watuttuꞌan yet cheyalten ixim pan xahanbꞌalil wetan yebꞌ ismantecahil no noqꞌ yebꞌ ischikꞌil noꞌ, chemanhkꞌon trato tꞌinhbꞌabꞌilkano wuhan yebꞌ hex, chewatxꞌen sunil isyahbꞌetajil. Hex tiꞌ mach cheyije chejbꞌanile walkanojan yinh tzetaj ye tuꞌ kaw txahulkano wetan yehi, wal xin haꞌ yul isqꞌabꞌ anma nan konhobꞌal heyako munil yilal isyijelax yul watuttuꞌan.
»”Hanin Yahawilintiꞌan chiwalan ta machi hunu yuninal anma nan konhobꞌal ay texol hex Israel hex tiꞌ chiꞌokto yul watutan, haꞌ ton hunteqꞌan mach yechel circuncisión yinh isnimanil yebꞌ yinh yanma. Wal ebꞌnaj levita ispohilo isbꞌa winhan yet kinisbꞌejnikanojan anma Israel yok yinoyo isbꞌa sata tioxh, haꞌ ebꞌnaj tuꞌ chíkanto ebꞌnaj ismul yibꞌanh. Haꞌ ebꞌnaj levita tuꞌ, chisje yok ebꞌnaj istanheno ispultahil watutan, yebꞌ yinh hunuxa munil yul watuttuꞌan. Chisje ispotxꞌnikamo ebꞌnaj no noqꞌ chiꞌalaxiko xahanbꞌalil yul watutan, haꞌ ton noꞌ chiyaqꞌ konhobꞌ yinh xahanbꞌalil. Yilal hinan ebꞌnaj ismunla hakaꞌ yalni konhobꞌ. Yuto ebꞌnaj levita tuꞌ ok ebꞌnaj yiqꞌayo isbꞌa sata tioxh, hak tuꞌ yu yaqꞌni aykꞌayo ebꞌnaj konhobꞌ Israel yinh istxꞌojal, yuxin hanin Yahawilintiꞌan wikanh inqꞌabꞌan walnihan ta chiyikanto ebꞌnaj levita tuꞌ ismul yibꞌanh. Mach chisje yok ebꞌnaj yinh inmunilan yinh sacerdotehal insatajan, yebꞌ xin mach chu ishitziko ebꞌnaj iskꞌatanh tzetaj ye tuꞌ kaw txahul yebꞌ hunteqꞌan kaw ekꞌnakano txahulkanoj, wal xin chiyikanilo istxꞌixobꞌal ebꞌnaj yu isyahbꞌetajil iswatxꞌe. Yuxin haꞌ ebꞌnaj levita tuꞌ chiwakojan yahawilo yinh istanhen watutan, yebꞌ xin haꞌ ebꞌnaj chiwatxꞌen komon munil yilal iswatxꞌelax yul watutan.
»”Yajaꞌ wal ebꞌyaꞌ sacerdote levita, iskꞌahol yaꞌ Sadoc, ebꞌyaꞌ kꞌubꞌan chejbꞌanile yul watutan yet ispohnilo isbꞌa konhobꞌ Israel winhan, haꞌ ebꞌyaꞌ chimunla yinh insatan. Hanin Yahawilintiꞌan chiwalan ta haꞌ ebꞌyaꞌ iskꞌahol yaꞌ Sadoc tuꞌ chihalten ismantecahil no noqꞌ yebꞌ ischikꞌil noꞌ xahanbꞌalil wetan. Haꞌ ebꞌyaꞌ tuꞌ chiꞌokto yul watutan kat ishitziko ebꞌyaꞌ iskꞌatanh inmexhahan, yu ismunla yinh inmunilan, chisyijen ebꞌyaꞌ inchejbꞌanilan. Hayet chiꞌokto ebꞌyaꞌ yul pulta ay bꞌey yamaqꞌil yuliktoj, yilal yaniko xil isqꞌap lino yinh, mach chu yaniko xilqꞌape lana yinh yet chiꞌokto yul pulta ay bꞌey yamaqꞌil yuliktoj yebꞌ yet chiꞌokto ebꞌyaꞌ yul watutan. Chiyahto ebꞌyaꞌ qꞌap qꞌap nabꞌa lino yinh iswiꞌ, chiyaniko qꞌap yul wexe nabꞌa lino yinh. Mach chu yaniko ebꞌyaꞌ qꞌap xilqꞌape kaw pim yinh yunhe mach chiꞌel haꞌ yinh ebꞌyaꞌ. Haxa yet chiꞌelto ebꞌyaꞌ bꞌey yamaqꞌil yintaltoj bꞌay ay konhobꞌ, yilal yinilo ebꞌyaꞌ xil isqꞌap ayko yinh yet chimunla yul watutan; chanikano ebꞌyaꞌ xil isqꞌap chiyilo tuꞌ bꞌey huneꞌ cuarto, nanxa xin xilqꞌape chako ebꞌyaꞌ yinh yet chiꞌelti sata konhobꞌ, yunhe mach chiꞌokkano ismay hunteqꞌan xilqꞌape yinh konhobꞌ tuꞌ. Mach chu yinilo ebꞌyaꞌ xil iswiꞌ, yebꞌ xin mach chu yaqꞌni chꞌibꞌopaxo ebꞌyaꞌ, wal xin haꞌ istxam xil iswiꞌ tuꞌ chu iskꞌupniloj, yunhe mach chichꞌibꞌi. Mach hunu ebꞌyaꞌ sacerdote tiꞌ chisje yukꞌni vino yet chiꞌokto yul yamaqꞌil yuliktoj watutan. Mach chu yiqꞌni ebꞌyaꞌ hunu ix hunix kamnaxa yichamil yixaloj, maka hunu ix ix xabꞌejlaxkano yu yichamil; wal xin hanhkꞌanhe hunu ix qꞌopo ah Israel, maka hunu ix yixal hunu yaꞌ kamom sacerdote, chisje yiqꞌni ebꞌyaꞌ. Haꞌ ebꞌyaꞌ sacerdote tiꞌ chikuyni inkonhobꞌan istxumnilo bꞌaytet wetan yehi yebꞌ bꞌaytet mach wetojan, yebꞌ xin haꞌ ebꞌyaꞌ chikuyni yohtanhelo bꞌaytet saj yebꞌ bꞌaytet mach sajoj. Ta ay howal chiꞌah xol konhobꞌ, haꞌ ebꞌyaꞌ sacerdote tiꞌ chiꞌilni tzet chiꞌelikoj, hakaꞌ yalni inleyan. Chisyijen ebꞌyaꞌ isleyalil sunil qꞌinh kaw aykano yelapnoj, chiskꞌubꞌan tzꞌayik xewilal, tzꞌayik wetan yehi. Mach chu ishitziko ebꞌyaꞌ sacerdote tiꞌ iskꞌatanh isnimanil hunu kamom, yunhe mach chiyetato isbꞌa hakaꞌ yalni ley, kachannhe ta ismam maka ismiꞌ ebꞌyaꞌ chikami, wal tuꞌ, chisje ishitziko ebꞌyaꞌ iskꞌatanh; maka ta hunu iskꞌahol maka iskutzꞌin, maka yuxhtaj maka yanabꞌ maxhto chimohyi; wal tuꞌ chisje ishitziko ebꞌyaꞌ iskꞌatanh. Lahwi tuꞌ chissajnhen isbꞌa ebꞌyaꞌ hakaꞌ yalni ley; yajaꞌ mach chiꞌokto ebꞌyaꞌ yul watutan yulbꞌal hujebꞌ tzꞌayik. Haxa yet istzꞌayikal yet chiꞌokpaxto ebꞌyaꞌ yul watutan hunelxa bꞌey amaqꞌ, yuliktoj yu isyijen ismunil, yilal yalten ebꞌyaꞌ xahanbꞌal chꞌaqꞌni tanho ismul. Haꞌ hunteqꞌan tiꞌ, hanin Yahawilintiꞌan chiwalan.
»”Machi ismajul ebꞌyaꞌ sacerdote chischah yinh istxꞌotxꞌ Israel, yuxin machi txꞌotxꞌ cheyaqꞌ tet ebꞌyaꞌ, yuto hanintiꞌan ismajul ebꞌyaꞌ. Haꞌ tzet chiyaqꞌ konhobꞌ wetan isxahanbꞌalil haꞌ chislo ebꞌyaꞌ, yebꞌ xin haꞌ no noqꞌ chiyalte ebꞌyaꞌ xahanbꞌalil yu yaqꞌni tanho mule, haꞌ noꞌ chiskꞌux ebꞌyaꞌ yebꞌ xin sunil tzet chiyaqꞌ konhobꞌ Israel wetan yet ebꞌyaꞌ sacerdote tiꞌ yehi. Haꞌ sunil bꞌabꞌel sat tzꞌunubꞌ yebꞌ sunil yebꞌalqꞌabꞌe yet ebꞌyaꞌ sacerdote tiꞌ yehi, hakpax tuꞌ yet chewatxꞌen ixim pan, haꞌ ixim bꞌabꞌel chewatxꞌe, haꞌ ixim cheyaqꞌ tet ebꞌyaꞌ sacerdote haxinwal aynhetikꞌa isyaxil iskꞌulal Komam yul heyatut. Haꞌ ebꞌyaꞌ sacerdote tiꞌ, mach chu iskꞌuxni ebꞌyaꞌ noꞌ chꞌik maka hunuxa no noqꞌ tonhe chikamkanh, maka potxꞌbꞌil yu hunu noꞌ howla noqꞌ.
»”Hayet chepohni txꞌo txꞌotxꞌ yinh suertehal yinh hunun majan ebꞌnaj Israel, yilal hepohnikanilo huneꞌ txꞌotxꞌ yet Komam Jahawil sat txꞌotxꞌ Israel tiꞌ. Haꞌ txꞌotxꞌ chepohilo tet Komam tuꞌ, yikta yoxlahonhebꞌ kilómetro chu hemalen ispakꞌul txꞌotxꞌ, yok 10 (lahonhebꞌ) kilómetro sat, haꞌ sunil txꞌotxꞌ chemalekano tuꞌ yet Komam Jahawil chukaniko txꞌotxꞌ. Haꞌ sat txꞌotxꞌ chepohilo tet Komam tuꞌ, chikankano hanikꞌ txꞌotxꞌ yet Yatut Komam, doscientos cincuenta metro ispakꞌul, yebꞌ xin doscientos cincuenta metro ismalil issat, yuxin lahan ismalil ispakꞌul yebꞌ issat yinh iskanhebꞌal. Haxa yinhla ishoyanil chikanpaxkano hanikꞌ txꞌotxꞌ matzet chiꞌay yibꞌanh, 25 (howebꞌ iskawinaj) metro sat. Haꞌ yul huneꞌ majan txꞌo txꞌotxꞌ chikankano tet Komam Jahawil tuꞌ, chemalepaxo hanikꞌ txꞌotxꞌ, yikta yoxlahonhebꞌ kilómetro ispakꞌul, yok howebꞌ kilómetro sat bꞌay chiꞌah Yatut Komam Jahawil, yebꞌ iscuartohal txahulkanoj. Haꞌ txꞌo txꞌotxꞌ chepohilo tuꞌ yet ebꞌyaꞌ sacerdote chimunla yul Yatut Komam chukaniko txꞌotxꞌ, haꞌ ton ebꞌyaꞌ chihitziko yinh sat Komam Jahawil yu ismunla yinh ismunil. Haꞌ sat txꞌotxꞌ chiyakanh ebꞌyaꞌ yatut yebꞌ bꞌay chiꞌah Yatut Komam. Haktikꞌapax tuꞌ xin, aypaxo hunxa majan txꞌotxꞌ yikta yoxlahonhebꞌ kilómetro ispakꞌul, yok howebꞌ kilómetro sat, haꞌ huneꞌ txꞌotxꞌ tuꞌ yet ebꞌnaj levita chimunla yul Yatut Komam Jahawil chukaniko txꞌotxꞌ; haꞌ bꞌey tuꞌ xin chiswatxꞌeyo iskonhobꞌ ebꞌnaj bꞌay chiꞌehayoj.
»”Haxa yinh islahobꞌal xin, yilal iskankano hunxa majan txꞌo txꞌotxꞌ sata txꞌotxꞌ yet Yatut Komam Jahawil, yet konhobꞌ xin chukanikoj, haꞌ huneꞌ txꞌotxꞌ tuꞌ yikta yoxlahonhebꞌ kilómetro ispakꞌul, yok yikta yox kilómetro sat. Haꞌ huneꞌ majan txꞌotxꞌ tuꞌ, yet sunil konhobꞌ Israel chukanikoj.
»”Wal istxꞌotxꞌ naj yahaw chikankano txꞌotxꞌ yinh ismohonal txꞌotxꞌ hepohilo yeto Yatut Komam Jahawil, haxa hunxa majan txꞌotxꞌ xin chikankano txꞌotxꞌ yinh qꞌaxepxa yinh ismohonal txꞌotxꞌ yet konhobꞌ, yuxin haꞌ huneꞌ majan txꞌotxꞌ chikankano yinh yetkꞌulal bꞌay chito tzꞌayik, haxa hunxa majan txꞌotxꞌ xin chikankano yinh yetkꞌulal bꞌay chiꞌahilo tzꞌayik. Haxa ismalil istxꞌotxꞌ naj tuꞌ lahan hakaꞌ ismalil txꞌotxꞌ chischah huneꞌ majan ebꞌnaj Israel. Haꞌ huneꞌ majan txꞌotxꞌ tuꞌ, haꞌ txꞌotxꞌ yet naj yahaw bꞌey sat txꞌotxꞌ Israel, yebꞌ xin matxa bꞌaqꞌinhal chiꞌetalax iskonhobꞌ Komam Jahawil yu ebꞌnaj yahaw konhobꞌ aqꞌbꞌiliko yinh ismunil yu Komam. Haꞌ konhobꞌ Israel chꞌaqꞌlax istxꞌotxꞌ yu ebꞌnaj yahaw hatatikꞌa isbꞌisil hunun majan ebꞌnaj.
»”Hak tiꞌ yalni Komam Jahawil hakaꞌ tiꞌ: ¡Yetzanxa hex yahaw konhobꞌ Israel! Bꞌejwekano howal, bꞌejwe heyetan inkonhobꞌan. Watxꞌewe istoholal yebꞌ isyelal. Hanin Yahawintiꞌan chiwalan: Bꞌejwe heyinilo tzetaj ay inkonhobꞌan.
»”Haꞌ malbꞌal chiꞌokniko heyu kaw tzꞌajanojabꞌi. Haꞌ efa yebꞌ bato chiꞌokniko malbꞌalil kaw tzꞌajanojabꞌ cheyute. Haꞌ efa yebꞌ bato lahan ismalil; haꞌ malbꞌal cheqꞌan yinh tzetaj ye tuꞌ issat yehi, haꞌ chiꞌoknipaxiko heyu yet chemalen tzet ye tuꞌ haꞌ yehi. Haꞌ huneꞌ malbꞌal tuꞌ chiyij homer, chiꞌayto doscientos veinte litro yul. Haꞌ homer tuꞌ, haꞌ chiꞌokniko malbꞌalil yinh sunil tzet chemale. Haꞌ huneꞌ homer chiꞌayto 10 (lahonhebꞌ) bato ha haꞌ yul, maka 10 (lahonhebꞌ) efa yinh tzet ye tuꞌ issat yehi. Haꞌ 20 (hunkꞌal) gera, lahan hakaꞌ huneꞌ siclo. Haxa 60 (oxkꞌal) siclo lahan hakaꞌ ismalil huneꞌ mina.
»”Haxa hunteqꞌan yebꞌalqꞌabꞌe tiꞌ yilal cheyaqꞌa: Haꞌ ixim trigo yebꞌ ixim cebada cheyiqꞌ yinh hetzꞌunubꞌ, 60 (oxkꞌal) mal cheyuteyoj, yinh tuꞌ xin cheyaqꞌ huneꞌ mal tet Komam. Aypaxo chejbꞌanile yinh teꞌ aceite cheyaqꞌ yebꞌalqꞌabꞌehal, hayet chekutxbꞌan yal aceite, ta ay cien malbꞌal, cheyaqꞌ huneꞌ mal. Haxapaxo yinh hunbꞌulan noꞌ meꞌ, noꞌ kaw bꞌaqꞌich ay sat txꞌotxꞌ Israel, cheyalte huneꞌ noꞌ xahanbꞌalil yinh hunun kabꞌ ciento noꞌ. Hanin Yahawilintiꞌan chiwalan ta haꞌ noꞌ cheyalte yinh xahanbꞌal wetan, yebꞌ xin haꞌ noꞌ chenhusu, yebꞌ noꞌ cheyalte yinh xahanbꞌalil yet aqꞌankꞌulal, yebꞌ xin haꞌ noꞌ cheyaqꞌ xahanbꞌalil wetan yu yaqꞌni tanho ismul konhobꞌ. Sunil konhobꞌ Israel, yilal yaqꞌni hunteqꞌan yebꞌalqꞌabꞌe tet naj yahaw konhobꞌ Israel. Haxa naj yahaw konhobꞌ tuꞌ, chꞌaqꞌni no noqꞌ chinhuslax xahanbꞌalil yebꞌ ofrenda yinh ixim trigo yebꞌ yinh vino yet chꞌekꞌtzelax qꞌinh kaw niman yelapnoj, yebꞌ yet unin ixahaw, yebꞌ yet istzꞌayikal xewilal, yebꞌ yet chꞌekꞌtzelax sunil hunteqꞌanxa qꞌinh bꞌey konhobꞌ Israel. Haꞌ naj yahaw konhobꞌ tuꞌ, yilal yaqꞌni naj no noqꞌ chinhuslax xahanbꞌalil chꞌaqꞌni tanho mule yebꞌ yebꞌalqꞌabꞌe yet aqꞌankꞌulal yebꞌ hunteqꞌanxa yebꞌalqꞌabꞌe yunhe yaqꞌlax tanho ismul konhobꞌ Israel.
»”Hak tiꞌ yalnipaxo Komam Jahawil: Haꞌ yinh bꞌabꞌel tzꞌayik yinh bꞌabꞌel ixahaw cheyalte hunu noꞌ tzehla wakax machi istzakaꞌil aykoj, chiꞌok xahanbꞌalil yu issajnhenkano watutan. Haxa yaꞌ sacerdote chiꞌinikanh ischikꞌil no noqꞌ chihaltelax yu yaqꞌni tanho mule, chiyaniko yaꞌ ischikꞌil noꞌ yinh yoyal watutan yebꞌ yibꞌanh kanhebꞌ istxikin yich mexha yet xahanbꞌal yebꞌ yinh yoyalil pulta ay bꞌey yamaqꞌil yuliktoj. Haktikꞌapax tuꞌ cheyute yinh ishuj tzꞌayik yul ixahaw cheyalte xahanbꞌalil yu mak chiyako ismul, yaj mach yinh iskꞌul chitita maka mach yohtajo ta yako ismul, cheyaltenpaxo xahanbꞌal chisajnhenkano watutan.
»”Hayet kabꞌlahonhebꞌ tzꞌayik yul bꞌabꞌel ixahaw cheyicheko heyekꞌtzen qꞌinh pascua, haꞌ qꞌinh pascua tuꞌ cheyekꞌtze yulbꞌal hujebꞌ tzꞌayik, haꞌ yulbꞌal qꞌinh tuꞌ chewah ixim pan machi yanhal. Haꞌ huneꞌ tzꞌayik tuꞌ, yilal yalten naj yahaw konhobꞌ hunu noꞌ tzehla wakax yinh xahanbꞌalil yinh ismul yebꞌ yinh ismul sunil konhobꞌ Israel. Hayet hunu tzꞌayik yulbꞌal hujebꞌ tzꞌayik qꞌinh tuꞌ, yilal yalten naj yahaw konhobꞌ hujkꞌonh noꞌ tzehla wakax machi istzakaꞌil aykoj, yok hujkꞌonh noꞌ meꞌ winaj machi istzakaꞌil yinh xahanbꞌalil wetan, hanin Yahawilintiꞌan; chiyaltenpaxo naj hunu noꞌ chiw winaj xahanbꞌalil yinh mule hunun tzꞌayik. Haꞌ yinta hunun noꞌ wakax, yebꞌ hunun noꞌ meꞌ cheyaqꞌpaxo kanhebꞌ quintal ixim trigo, yebꞌ yikta iskanh litro teꞌ aceite. Haktikꞌapax tuꞌ yinh qꞌinh chꞌekꞌtzelax yinh 15 (isholahonhebꞌ) tzꞌayik yinh ishuj ixahaw, chiyaltepaxo naj yahaw konhobꞌ xahanbꞌal hakaꞌ xahanbꞌal chꞌaqꞌlax yulbꞌal hujebꞌ tzꞌayik yinh qꞌinh pascua, lahan isbꞌisil no noqꞌ chihaltelax yinh yaqꞌni tanho mule, lahanpaxo isbꞌisil no noqꞌ chinhuslaxi, yebꞌ xin lahanpaxo ismalil ixim trigo yebꞌ teꞌ aceite chꞌaqꞌlax yebꞌalqꞌabꞌehal hakaꞌ yinh qꞌinh pascua. [ac].
»”Hak tiꞌ yalnipaxo Komam Jahawil hakaꞌ tiꞌ: Haꞌ huneꞌ pulta ay bꞌey yamaqꞌil yuliktoj, huneꞌ pulta hakanto yinh yetkꞌulal bꞌay chiꞌahilo tzꞌayik majannhetikꞌa yulbꞌal wajebꞌ tzꞌayik munil, haxa yinh tzꞌayik xewilal chihajlaxi, yebꞌ istzꞌayikal yet unin ixahaw. Hayet chiyaqꞌni naj yahaw konhobꞌ isxahanbꞌal, haꞌ bꞌey pulta ay bꞌey yamaqꞌil pulta tuꞌ chiꞌokto naj, kat yok linhno naj yul ismarcohal pulta yet lanhan isnhusni ebꞌyaꞌ sacerdote isxahanbꞌal naj yebꞌ yet lanhan yalten ebꞌyaꞌ isyebꞌalqꞌabꞌ naj yet aqꞌankꞌulal. Haxa naj yahaw konhobꞌ tuꞌ xin, chꞌok naj yiqꞌayo isbꞌa wetan bꞌey istiꞌ pulta bꞌay linhankanh tuꞌ, lahwi tuꞌ, kat yelti naj bꞌey tuꞌ, machi xin chipebꞌalax pulta masanta yet qꞌejbꞌiyalil chipebꞌalaxkanoj. Hakpax tuꞌ xin konhobꞌ Israel, chꞌok yiqꞌayo isbꞌa wetan sata pulta, yinh istzꞌayikal xewilal yebꞌ yet unin ixahaw. Haꞌ yinh istzꞌayikal xewilal chiyaqꞌ naj yahaw konhobꞌ wajkꞌonh noꞌ yunin meꞌ machi istzakaꞌil chinhuslax xahanbꞌalil, yebꞌpaxo huneꞌ noꞌ icham meꞌ machi istzakaꞌil yinh xahanbꞌalil. Chiyaqꞌnipaxo naj 40 (kawinaj) libra ixim harina yebꞌalqꞌabꞌehal yinta hunun noꞌ meꞌ tuꞌ. Haxa yinta hunun noꞌ yunin meꞌ xin hatatikꞌa tzet chal yanma naj yaqꞌaꞌ, haꞌ chaqꞌ naj. Hayet chiyaqꞌni naj huneꞌ 40 (kawinaj) libra ixim yilal yaqꞌnipaxo naj yikta iskanh litro teꞌ aceite yebꞌalqꞌabꞌehal. Yajaꞌ wal yinh istzꞌayikal yet unin ixahaw, haꞌ hunu noꞌ tzehla wakax machi istzakaꞌil chinhuslax xahanbꞌalil, yok wajkꞌonh noꞌ yunin meꞌ, yok huneꞌ noꞌ icham meꞌ, yajaꞌ noꞌ machi istzakaꞌil aykoj. Haꞌ yinta hunun noꞌ tzehla wakax tuꞌ, chꞌaqꞌlaxpaxo 40 (kawinaj) libra ixim harina yebꞌalqꞌabꞌehal, yebꞌpaxo 40 (kawinaj) libra ixim harina tuꞌ yinta hunun noꞌ icham meꞌ, yajaꞌ wal yebꞌalqꞌabꞌe chiꞌaqꞌlax yinta hunun noꞌ yunin meꞌ xin haꞌtikꞌa tzet chal yanma yaqꞌaꞌ, haꞌ chaqꞌa. Haꞌ yinta hunun 40 (kawinaj) libra ixim harina yilal yaqꞌlax yikta iskanh litro teꞌ aceite yebꞌalqꞌabꞌehal. Hayet chiꞌokto naj yahaw konhobꞌ, haꞌ yul pulta ay bꞌey yamaqꞌil chiꞌokto naj, haꞌtikꞌa bꞌey tuꞌ xin chꞌelpaxti naj.
»”Yajaꞌ wal yet chiꞌok konhobꞌ yinh insatan, hanin Yahawilintiꞌan yu yaniko inmayan yinh qꞌinh, haꞌ mak chiꞌokto yul pulta ayko yinh yetkꞌulal norte, haxa yul pulta ayko yinh yetkꞌulal sur, haꞌ tuꞌ chꞌeltoj. Haꞌ mak chiꞌokto yul pulta yetkꞌulal sur, haxa pulta yetkꞌulal norte chꞌeltoj. Hayet chꞌokto ebꞌnaj konhobꞌ kat yaniko isbꞌa naj yahaw konhobꞌ xol ebꞌnaj, haxa yet chꞌelpaxti ebꞌnaj, kat yelpaxti naj yintaj ebꞌnaj.
»”Haꞌ yinh qꞌinh yebꞌ yet chiskutxbꞌan isbꞌa konhobꞌ yinh tzet kaw ay yelapnoj, chꞌaqꞌlax 40 (kawinaj) libra ixim harina yebꞌalqꞌabꞌehal yinta hunun noꞌ tzehla wakax, yebꞌ xin 40 (kawinaj) libra ixim yinta hunun noꞌ icham meꞌ, haxa yinta hunun noꞌ yunin meꞌ xin hatatikꞌa hanta chꞌel yinh iskꞌul naj chaqꞌa. Cheyaqꞌnipaxo yikta iskanh litro teꞌ aceite yinta hunun 40 (kawinaj) libra ixim harina. Yajaꞌ wal yet chiꞌel yinh iskꞌul naj yahawil konhobꞌ isnhusni no noqꞌ xahanbꞌalil maka chiyaqꞌ yebꞌalqꞌabꞌe yet aqꞌankꞌulal wetan hanin Yahawilintiꞌan yilal ishajlax huneꞌ pulta hakanto yinh yetkꞌulal bꞌay chiꞌahilo tzꞌayik, chisnhusni naj no noqꞌ xahanbꞌalil tuꞌ; chiyalten naj yebꞌalqꞌabꞌe yet aqꞌankꞌulal hakaꞌ yet chꞌekꞌtzelax istzꞌayikal xewilal. Hayet chilahwi yalten naj isxahanbꞌal tuꞌ, kat yelti naj, kat ispebꞌalaxkano pulta tuꞌ.
	[ac]45:25 Qꞌinh Lexhpat, fiesta de los Tabernáculo, lahan yebꞌ qꞌinh Pascua. Lv. 23:33-36; Nm. 29:12-38

Xahanbꞌal maxhtikꞌa chibꞌejlax yaqꞌlax hunun tzꞌayik
»”Haꞌ yinh hunun tzꞌayik yet sahabꞌ sakꞌayalil, yilal heyalten hunu noꞌ meꞌ huneꞌ habꞌil machi istzakaꞌil, chinhuslax xahanbꞌalil wetan. Hunun tzꞌayik yinta noꞌ meꞌ chenhus yinh xahanbꞌalil tuꞌ, cheyaqꞌpaxo hujebꞌ libra ixim harina sombꞌil yebꞌ huneꞌ litro aceite yebꞌalqꞌabꞌe wetan, hanin Yahawilintiꞌan. Haꞌ huneꞌ xahanbꞌal tuꞌ xin, yilal heyijen yinh sunilbꞌal ej tiempo. Yuxin sunilbꞌal sakꞌayalil yinh sunilbꞌal ej tiempo, yilal henhusni noꞌ meꞌ tuꞌ xahanbꞌalil, cheyaqꞌnipaxo ixim harina yebꞌ teꞌ aceite cheyalte wetan.
»”Hak tiꞌ yalnipaxo Komam Jahawil hakaꞌ tiꞌ: Ta chisato naj yahaw konhobꞌ hanikꞌo ismajul tet ebꞌnaj iskꞌahol, haꞌ txꞌotxꞌ tuꞌ xin, ismajul ebꞌnaj kꞌahole chukaniko txꞌotxꞌ. Yajaꞌ ta chissah naj hanikꞌo txꞌotxꞌ tet hunu ischejabꞌ, hanikꞌnhe tiempo chꞌok txꞌotxꞌ yu naj chejabꞌ tuꞌ, yuto haꞌ ismajul naj yahaw tuꞌ yetnhe ebꞌnaj iskꞌahol naj ye txꞌotxꞌ. Naj yahaw tuꞌ, mach chu yinilo naj txꞌo txꞌotxꞌ ismajul konhobꞌ yehi, yunhe machi ok naj elqꞌomal yinh tzet ye tuꞌ yet konhobꞌ yehi. Wal xin haꞌ tzet yet naj yehi, haꞌ chiyaqꞌ naj ismajulo iskꞌahol, hak tuꞌ xin machi hunu mak ay yul inkonhobꞌan chiꞌilaxilo sat istxꞌotxꞌ,”» xhi Komam.
Lahwi tuꞌ xin, kinyinitojan huneꞌ naj winaj tuꞌ bꞌay chonhokapno yul pulta bꞌay ay hunteqꞌan cuarto kaw txahul yet ebꞌyaꞌ sacerdote yehi, haꞌ ton hunteqꞌan cuarto hakanto yinh yetkꞌulal norte wilnihan huneꞌ kusinah yichiktoj ayko yinh yetkꞌulal bꞌay chiꞌahilo tzꞌayik. Yalni naj wetan hakaꞌ tiꞌ: «Haꞌ bꞌey tiꞌ chistxik ebꞌyaꞌ sacerdote no noqꞌ chꞌaqꞌlax yinh xahanbꞌalil chꞌaqꞌni tanho istxꞌojal yebꞌ chitohlan mule. Haꞌ bꞌey tiꞌ chistxik ebꞌyaꞌ noꞌ xahanbꞌal, hak tuꞌ xin mach chiꞌilaxilto noꞌ xahanbꞌal tuꞌ bꞌey yamaqꞌil yintaltoj, yunhe mach chiꞌokkano ismay xahanbꞌal yinh konhobꞌ yu,» xhi naj wetan.
Lahwi tuꞌ, kinyiniltojan naj bꞌey amaqꞌ, yintaltoj, kinyinitojan naj bꞌey iskanhebꞌal istxikin amaqꞌ tuꞌ, haꞌ bꞌey hunun istxikin amaqꞌ tuꞌ, aypaxo hunteqꞌanxa amaqꞌ. Haꞌ bꞌey iskanhebꞌal istxikin amaqꞌ tuꞌ, aypaxo hunteqꞌanxa amaqꞌ hoybꞌilayoj, haꞌ hunteqꞌanxa amaqꞌ tuꞌ 20 (hunkꞌal) metro yeko istel yebꞌ xin holanhebꞌ metro sat, lahannhe ismalil iskanhebꞌal. Haꞌ hunteqꞌan amaqꞌ tuꞌ ayleko kꞌubꞌ yinhla ishoyanil iskanhebꞌal, haxa yichla hunteqꞌan kꞌubꞌ tuꞌ, kaj txaltxonhe qꞌa qꞌaꞌ. Yalni naj winaj tuꞌ wetan: «Haꞌ ton bꞌey hunteqꞌan kusinah tiꞌ chistxik ebꞌnaj chimunla yul Yatut Komam Dios no noqꞌ chiyaqꞌ konhobꞌ Israel isxahanbꞌaloj,» xhi naj wetan.
Huneꞌ ha haꞌ ahilo yul Yatut Komam
Lahwi tuꞌ kinyinitojan huneꞌ naj winaj tuꞌ bꞌey ispultahil Yatut Komam Dios. Wilnihan huneꞌ ha haꞌ chiꞌahilo yalanh istiꞌ ispultahil Yatut Komam. Haꞌ huneꞌ ha haꞌ tuꞌ chꞌekꞌ haꞌ yinh yetkꞌulal bꞌay chiꞌahilo tzꞌayik, bꞌay qꞌataniko Yatut Komam, chibꞌelwito haꞌ yinh yetkꞌulal kowatxꞌqꞌabꞌ, haꞌ ton yinh yetkꞌulal sur yinh ismexhahil xahanbꞌal. [ad]. Chitzotelpaxo yinh isyaxilal yebꞌ qꞌinale chaqꞌ Komam Dios tet iskonhobꞌ. .Lahwi tuꞌ, kinyinitojan huneꞌ naj winaj tuꞌ bꞌey yul pulta ayko yinh yetkꞌulal norte, wekꞌan inhoynojan Yatut Komam masanta bꞌey pulta ayko yinh yetkꞌulal bꞌay chiꞌahilo tzꞌayik, wilnihan huneꞌxa ha haꞌ chiꞌelilo yinh yetkꞌulal kowatxꞌqꞌabꞌ, bꞌay chonhokapnoj.
Yelto huneꞌ naj winaj tuꞌ bꞌey yetkꞌulal bꞌay chiꞌahilo tzꞌayik, iqꞌbꞌil huneꞌ txꞌanh yul isqꞌabꞌ. Ismalen naj 500 metro, kinyinikꞌtojan naj yul haꞌ, yahilo haꞌ yinh isnuqꞌ wojan. Tzujan tuꞌ ismalenpaxo naj 500 metro, kinyinipaxikꞌtojan naj yul haꞌ, yahilo haꞌ yinh inwitxꞌiꞌan. Lahwi tuꞌ ismalenpaxo naj 500 metroxa, kinyinikꞌtojan naj yul haꞌ, yahilo haꞌ yinh wiktajan. Ismalenpaxo naj hunxa 500 metro, yajaꞌ xin matxa chu wekꞌtojan yul haꞌ yuto nimajalxa yich haꞌ, yuxin ta chikoqꞌaxpo haꞌ kachannhe ta chikomaqꞌ haꞌ. Yalni naj wetan: «Hach iskꞌahol naj winaj, ¿mamtxumchalo hawu yu huneꞌ maxawil tiꞌ?» xhi naj wetan. Lahwi tuꞌ kinyinitojan naj istiꞌla haꞌ niman haꞌ tuꞌ. Wilnihan teꞌ qꞌebꞌtaj kaw nimankano isbꞌisil yinh ej isqꞌaxqꞌepal istiꞌ haꞌ. Yalnipaxo naj wetan: «Haꞌ huneꞌ ha haꞌ tiꞌ chibꞌelwito haꞌ yinh yetkꞌulal bꞌay chiꞌahilo tzꞌayik, kat yekꞌ haꞌ yul ismajul txꞌotxꞌ Arabia, lahwi tuꞌ kat yapnikano haꞌ xol haꞌ mar Kamom, hayet chꞌapni haꞌ xol haꞌ mar tuꞌ xin, kat ischiꞌbꞌilo haꞌ mar tuꞌ yu haꞌ. Bꞌajxanhetuꞌwal chiꞌapni kabꞌebꞌ ha haꞌ tiꞌ kaw kꞌulxa chu yehikꞌo sunil ismajanil no noqꞌ yul haꞌ, kaw chipohchakanh noꞌ kay xol, yuto haꞌ huneꞌ haꞌ tiꞌ chichiꞌbꞌikanh haꞌ mar yu haꞌ, haꞌ sunil no noqꞌ chꞌekꞌ xol ha haꞌ tiꞌ kaw ay yitzital xol haꞌ. Haꞌ bꞌey istiꞌla haꞌ tiꞌ tzetkꞌa ebꞌnaj chꞌapni tzabꞌo kay. Chitaichiti ebꞌnaj islitxꞌbꞌanto ishakꞌ bꞌey En-gadi masanta bꞌey En-eglaim, kaw xin txꞌiꞌal ismajanil noꞌ kay ay xol haꞌ hakaꞌ noꞌ ay xol haꞌ Niman Mar. Yajaꞌ wal bꞌay haꞌla yekꞌ sat txꞌotxꞌ yebꞌ bꞌay panhan haꞌ nixhte haꞌ, mach chichiꞌbꞌi haꞌ, yuto haꞌ tuꞌ chiꞌilaxahti atzꞌam atzꞌam. Haꞌ yinh iskꞌul ha haꞌ tiꞌ yinh qꞌaxqꞌep chichꞌibꞌ sunil ej majanil teꞌ lobꞌehal, haꞌ xaj teꞌ maxhtikꞌa bꞌaqꞌinh chiꞌaykꞌayi yebꞌ xin maxhtikꞌa chisbꞌej teꞌ yaqꞌni sat. Hunun ixahaw isqꞌanbꞌilo sat teꞌ yuto aykanh teꞌ istiꞌla ha haꞌ chꞌelti yul Yatut Komam Dios; haꞌ sat te teꞌ chilolaxi, wal xaj teꞌ xin chiꞌokniko anhil.
	[ad]47:1 Ha haꞌ chiꞌelti yibꞌanh pulta. Chal yelapnoj ta ayko Komam Dios yul yatut watxꞌebꞌilkanh hunelxa. Ez. 43:5-7Sal. 46:4; Is. 22:1-2; Jn. 7:38

Yet chipohlaxkanh txꞌo txꞌotxꞌ yebꞌ bꞌay chilaekꞌ isnajachil txꞌotxꞌ
»Hak tiꞌ yalni Komam Jahawil hakaꞌ tiꞌ: Haꞌ tiꞌ, ismohonal txꞌo txꞌotxꞌ chipohlax ismajulo kabꞌlahonhebꞌ majan ebꞌnaj Israel. Haꞌ yaꞌ José kabꞌ majan istxꞌotxꞌ yaꞌ chischah. Hanintiꞌan wikanh inqꞌabꞌan waqꞌni bꞌinaho inbꞌihan walnihan ta chiwaqꞌan txꞌotxꞌ tet heyichmam. Lahannhe chu hepohnayo txꞌotxꞌ teyinh, yuto haꞌ huneꞌ txꞌo txꞌotxꞌ tiꞌ, haꞌ txꞌotxꞌ chꞌok hemajuloj.
»Haꞌ tiꞌ ismohonal txꞌotxꞌ yinh yetkꞌulal norte, chitaichiti bꞌey haꞌ Niman Mar, kat yekꞌ bꞌey isbꞌelal Hetlón, kat yekꞌ bꞌey Zedad, bꞌey Hamat, bꞌey Berota, bꞌey Sibraim ayko xolbꞌal ismohonal Damasco yebꞌ ismohonal Hamat masanta bꞌey Hazar-haticón, haꞌ ton txꞌotxꞌ ismohon isbꞌa yebꞌ Haurán. Yuxin haꞌ ismohonal txꞌotxꞌ yinh yetkꞌulal norte chitaekꞌ bꞌey istiꞌ haꞌ mar, masanta chiꞌapni bꞌey Hazar-enán kat iskanpax txꞌotxꞌ Damasco yebꞌ txꞌotxꞌ Hamat ismohonalo txꞌotxꞌ yinh yetkꞌulal norte tuꞌ.
»Haxa ismohonal yinh yetkꞌulal bꞌay chiꞌahilo tzꞌayik, chꞌekꞌ xolbꞌal Haurán yebꞌ Damasco yebꞌ Galaad yebꞌ txꞌotxꞌ Israel istiꞌla haꞌ Jordán, haꞌ bꞌey tiꞌ chemale ismohonal txꞌotxꞌ yinh yetkꞌulal bꞌay chiꞌahilo tzꞌayik masanta bꞌey haꞌ mar ayko yinh yetkꞌulal bꞌay chiꞌahilo tzꞌayik.
»Haxa yinh yetkꞌulal sur, chitaichiti ismohonal txꞌotxꞌ bꞌey Tamar masanta bꞌey isnuqꞌ ha haꞌ, kat yichipaxti bꞌey Cades yebꞌ bꞌey haꞌ nichꞌan haꞌ masanta bꞌey haꞌ Niman Mar, haꞌ ton ismohonal txꞌotxꞌ yinh yetkꞌulal sur.
»Haxa yinh yetkꞌulal bꞌay chito tzꞌayik chꞌekꞌ ismohonal txꞌotxꞌ istiꞌla haꞌ Niman Mar masanta satakꞌti bꞌay chonhokapno bꞌey Hamat, haꞌ tuꞌ ismohonal txꞌotxꞌ yinh yetkꞌulal bꞌay chito tzꞌayik.
»Haꞌ ton huneꞌ txꞌo txꞌotxꞌ tiꞌ, chipohlaxkanh teyinh hakaꞌtikꞌa hebꞌisil hunun majan hex Israel hex tiꞌ. Chepohkanh txꞌotxꞌ teyinh hatatikꞌa heyinhbꞌal yebꞌ yinh anma nan konhobꞌal ayxa yuninal texol. Haꞌ anma nan konhobꞌal ay texol tuꞌ cheyaqꞌ tet hakaꞌto heyet Israelal hebꞌa yebꞌi. Chepohkanh txꞌotxꞌ hatatikꞌa heyinhbꞌal, hak tuꞌ xin chischah ebꞌnaj tuꞌ ismajul teyintaj hakaꞌ ismalil hunun majan chechah hex Israel hex tiꞌ. Haꞌ anma nan konhobꞌal tuꞌ chischah ismajul yinta hunun majan Israel bꞌay ayah,» xhi Komam Yahawil.
Yalnipaxo Komam: «Hak tiꞌ isbꞌi hunun majan ebꞌnaj Israel yebꞌ bꞌay chilaekꞌ ismohonal istxꞌotxꞌ hunun majan ebꞌnaj: Haꞌ yaꞌ Dan, chahni hunmajan istxꞌotxꞌ chitaichiti bꞌey yetkꞌulal norte, kat yekꞌ bꞌey isbꞌelal Hetlón, chitaapni bꞌey Hamat yebꞌ bꞌey Hazar-enán, istiꞌla Damasco yinh yetkꞌulal norte. Haꞌ istxꞌotxꞌ yaꞌ tuꞌ chitaichiti ismohonal yinh yetkꞌulal bꞌay chiꞌahilo tzꞌayik masata bꞌay chito tzꞌayik. Haxa istiꞌla ismohonal istxꞌotxꞌ yaꞌ Dan, chischah yaꞌ Aser huneꞌ majan istxꞌotxꞌ chitaichiti bꞌey isqꞌaxepal yinh yetkꞌulal bꞌay chiꞌahilo tzꞌayik masanta isqꞌaxepal istiꞌla haꞌ mar. Haxa istiꞌla ismohonal istxꞌotxꞌ yaꞌ Aser, chischah yaꞌ Neftalí huneꞌ majan istxꞌotxꞌ, chitaichiti yinh isqꞌaxepal yinh yetkꞌulal bꞌay chiꞌahilo tzꞌayik masanta yinh isqꞌaxepal istiꞌla haꞌ mar. Haxa istiꞌla ismohonal istxꞌotxꞌ yaꞌ Neftalí, chischah yaꞌ Manasés huneꞌ majan istxꞌotxꞌ, chitaichiti yinh isqꞌaxepal yinh yetkꞌulal bꞌay chiꞌahilo tzꞌayik masanta yinh isqꞌaxepal istiꞌla haꞌ mar. Haxa istiꞌla ismohonal istxꞌotxꞌ yaꞌ Manasés chischah yaꞌ Efraín huneꞌ majan istxꞌotxꞌ, chitaichiti yinh isqꞌaxepal bꞌay chiꞌahilo tzꞌayik, masanta bꞌey isqꞌaxepal istiꞌla haꞌ mar. Haxa istiꞌla ismohonal istxꞌotxꞌ yaꞌ Efraín, chischah yaꞌ Rubén huneꞌ majan istxꞌotxꞌ chitaichiti bꞌey isqꞌaxepal bꞌay chiꞌahilo tzꞌayik, masanta bꞌey isqꞌaxepal istiꞌla haꞌ mar. Haxa istiꞌla ismohonal istxꞌotxꞌ yaꞌ Rubén chischah yaꞌ Judá huneꞌ majan istxꞌotxꞌ, chitaichiti bꞌey isqꞌaxepal bꞌay chiꞌahilo tzꞌayik, masanta bꞌey isqꞌaxepal istiꞌla haꞌ mar.
»Haxa istiꞌla ismohonal istxꞌotxꞌ yaꞌ Judá, chikankano txꞌotxꞌ nan chipolaxkaniloj, haꞌ txꞌotxꞌ tuꞌ, chitaichiti txꞌotxꞌ bꞌey isqꞌaxepal yinh yetkꞌulal bꞌay chiꞌahilo tzꞌayik, masanta bꞌey isqꞌaxepal istiꞌla haꞌ mar. Haꞌ txꞌotxꞌ tuꞌ yikta yoxlahonhebꞌ kilómetro sat, haxa ispakꞌul, lahan ismalil hakaꞌ ispakꞌul txꞌotxꞌ yet hunun majan ebꞌnaj Israel, haxa Yatut Komam Jahawil yiktabꞌanil txꞌotxꞌ chikani. Haxa txꞌotxꞌ chepohilo yeto Komam Jahawil, yikta yoxlahonhebꞌ kilómetro ispakꞌul txꞌotxꞌ yok 10 (lahonhebꞌ) kilómetro sat txꞌotxꞌ. Haxa huneꞌ majan txꞌotxꞌ wetan yehi, chikankano tet ebꞌyaꞌ sacerdote, yikta yoxlahonhebꞌ kilómetro ispakꞌul txꞌotxꞌ yinh yetkꞌulal norte, yebꞌ yinh yetkꞌulal sur, yok howebꞌ kilómetro sat txꞌotxꞌ yinh yetkꞌulal bꞌay chito tzꞌayik. Haxa Yatut Komam Jahawil chikankano yiktabꞌanil txꞌotxꞌ tuꞌ. Haꞌ ebꞌyaꞌ sacerdote iskꞌahol yaꞌ Sadoc chimunla yinh ismunil Komam Jahawil, haꞌ ton ebꞌyaꞌ kaw yijem yute isbꞌa tet Komam, mach yako ismul yinta konhobꞌ Israel yebꞌ yinta ebꞌnaj levita. Haꞌ ebꞌyaꞌ tuꞌ, chiyiqꞌ huneꞌ majan txꞌotxꞌ yet Komam Jahawil yehi, haꞌ ton txꞌotxꞌ ayko istiꞌla ismohonal istxꞌotxꞌ ebꞌnaj levita. Haꞌ bꞌey istiꞌla istxꞌotxꞌ ebꞌyaꞌ sacerdote chꞌekꞌ istxꞌotxꞌ ebꞌnaj levita. Haꞌ txꞌotxꞌ tuꞌ, yikta yoxlahonhebꞌ kilómetro ispakꞌul yok howebꞌ kilómetro sat. Haxapaxo txꞌotxꞌ yet Komam Jahawil, yikta yoxlahonhebꞌ kilómetro ispakꞌul yok howebꞌ kilómetro sat. Mach hunu majan txꞌo txꞌotxꞌ tuꞌ chu istxonhlaxi, mach chu ishel-laxpaxtoj, nitam chisje yaqꞌlax tet hunuxa maka, yuto yet Komam Jahawil ye txꞌotxꞌ.
»Haxa hanikꞌxa txꞌotxꞌ matxa yeto Komam Jahawil yehi, haꞌ txꞌotxꞌ tuꞌ yikta yoxlanhebꞌ kilómetro ispakꞌul, yok yikta yox kilómetro sat. Haꞌ sat txꞌotxꞌ tuꞌ chiꞌehayo anma, yebꞌ xin haꞌ sat txꞌotxꞌ chilow no noqꞌ, haxa yiktabꞌanil txꞌotxꞌ chiwatxꞌelaxayo konhobꞌ. Haꞌ huneꞌ konhobꞌ tuꞌ, 2,250 metro yeko ismalil yinh yetkꞌulal norte yebꞌ yinh yetkꞌulal sur. 2,250 metro yepaxiko ismalil yinh yetkꞌulal bꞌay chiꞌahilo tzꞌayik, yebꞌ bꞌay chito tzꞌayik. Haxa ismalil bꞌay chilalow no noqꞌ yinhla ishoyanil konhobꞌ tuꞌ, 125 metro yeko yinh yetkꞌulal sur yebꞌ yinh yetkꞌulal norte, haktikꞌapax tuꞌ ismalil yinh yetkꞌulal bꞌay chiꞌahilo tzꞌayik yebꞌ yinh yetkꞌulal bꞌay chito tzꞌayik. Haꞌ yinhla ishoyanil konhobꞌ ay huneꞌxa majan txꞌotxꞌ ayko istiꞌla txꞌotxꞌ yet Komam Jahawil yehi. Haꞌ txꞌotxꞌ tuꞌ howebꞌ kilómetro yeko ispakꞌul txꞌotxꞌ yinh yetkꞌulal bꞌay chiꞌahilo tzꞌayik, yok howebꞌ kilómetro ismalil yinh yetkꞌulal bꞌay chito tzꞌayik, haꞌ sat txꞌotxꞌ chꞌel sat tzꞌunubꞌ chislo anma chimunla yul konhobꞌ. Haꞌ ebꞌnaj chimunla yul konhobꞌ tuꞌ, tzijxanhe majanil ebꞌnaj yet Israelal ebꞌnaj chul munil yul konhobꞌ tuꞌ. Haꞌ sunil huneꞌ majan txꞌotxꞌ yet Komam Jahawil yehi, txꞌotxꞌ tuꞌ, yoxlahonhebꞌ kilómetro ismalil txꞌotxꞌ yinh hunun iskanhebꞌal istxikin, haꞌ txꞌotxꞌ tuꞌ xin chikankano yet Yatut Komam Jahawil yebꞌ yeto konhobꞌ.
»Haxa istxꞌotxꞌ naj yahaw, chikankano txꞌotxꞌ yinh qꞌaxqꞌep iskꞌul txꞌotxꞌ yet Komam Jahawil yebꞌ yinh qꞌaxqꞌep iskꞌul txꞌotxꞌ yet konhobꞌ, haꞌ ton txꞌotxꞌ ayko sata txꞌotxꞌ yikta yoxlahonhebꞌ kilómetro, chitaapni ismohonal yinh yetkꞌulal bꞌay chiꞌahilo tzꞌayik yebꞌ bꞌay chito tzꞌayik. Haꞌ huneꞌ majan txꞌotxꞌ tiꞌ kaw niman yelapno txꞌotxꞌ, haꞌ yiktabꞌanil txꞌotxꞌ tiꞌ chikankano Yatut Komam Jahawil. Chal yelapnoj, haꞌ istxꞌotxꞌ naj yahaw tuꞌ chitaichiti txꞌotxꞌ istiꞌla istxꞌotxꞌ ebꞌnaj levita yebꞌ istiꞌla istxꞌotxꞌ konhobꞌ ayko xolbꞌal ismohonal txꞌotxꞌ Judá, yebꞌ ismohonal txꞌotxꞌ Benjamín.
»Haxa hunteqꞌanxa majan ebꞌnaj Israel xin, chischahpaxo ebꞌnaj istxꞌotxꞌ. Haꞌ yaꞌ Benjamín, chischah yaꞌ txꞌotxꞌ chiꞌichiti bꞌey isqꞌaxepal yinh yetkꞌulal bꞌay chiꞌahilo tzꞌayik, masanta isqꞌaxepal istiꞌla haꞌ mar, haꞌ tuꞌ chischah yaꞌ huneꞌ majan istxꞌotxꞌ. Haꞌ istiꞌla ismohonal istxꞌotxꞌ yaꞌ Benjamín, chischah yaꞌ Simeón huneꞌ majan istxꞌotxꞌ, chitaichiti bꞌey isqꞌaxepal yinh yetkꞌulal bꞌay chiꞌahilo tzꞌayik, masanta yinh isqꞌaxepal istiꞌ haꞌ mar. Haxa istiꞌla ismohonal istxꞌotxꞌ yaꞌ Simeón, chischah yaꞌ Isacar huneꞌ majan istxꞌotxꞌ, chitaichiti bꞌey isqꞌaxepal yetkꞌulal bꞌay chiꞌahilo tzꞌayik, masanta isqꞌaxebꞌikꞌto istiꞌ haꞌ mar. Haxa istiꞌla ismohonal istxꞌotxꞌ yaꞌ Isacar, chischah yaꞌ Zabulón huneꞌ majan istxꞌotxꞌ, chitaichiti bꞌey isqꞌaxepal yetkꞌulal bꞌay chiꞌahilo tzꞌayik, masanta bꞌey isqꞌaxepal istiꞌla haꞌ mar. Haxa istiꞌla ismohonal istxꞌotxꞌ yaꞌ Zabulón, chischah yaꞌ Gad huneꞌ majan istxꞌotxꞌ, chitaichiti bꞌey isqꞌaxepal yetkꞌulal bꞌay chiꞌahilo tzꞌayik, masanta bꞌey isqꞌaxepal istiꞌla haꞌ mar. Haꞌ bꞌey yetkꞌulal sur, haꞌ tuꞌ ay istxꞌotxꞌ yaꞌ Gad, haꞌ ismohonal chꞌapni bꞌey Tamar, masanta bꞌey isnuqꞌ ha haꞌ, bꞌey Cades yebꞌ bꞌay ay haꞌ nichꞌan haꞌ sat mohon Egipto, masanta bꞌey haꞌ Niman Mar. Haꞌ ton txꞌo txꞌotxꞌ tuꞌ chischah hunun majan ebꞌnaj Israel ismajulo, yinh suertehal, yebꞌ xin hak tuꞌ chu ispohlaxkanh txꞌotxꞌ yinh,» xhi Komam Jahawil.
Teꞌ pulta yebꞌ isbꞌi Jerusalén
«Haꞌ huneꞌ konhobꞌ ay sat txꞌo txꞌotxꞌ tuꞌ txꞌiꞌal ispultahil, yebꞌ xin ayko iskꞌubꞌal yinhla ishoyanil. Haꞌ yinh yetkꞌulal norte, 2,250 metro yeko kꞌubꞌ tuꞌ. Haꞌ yinh hunun ispultahil konhobꞌ tuꞌ, chibꞌina isbꞌi hunun majan ebꞌnaj Israel. Haꞌ yinh oxebꞌ pulta ayko yinh yetkꞌulal norte: Ispulta yaꞌ Rubén, ispulta yaꞌ Judá, yebꞌ ispulta yaꞌ Leví. Haxa yinh yetkꞌulal bꞌay chiꞌahilo tzꞌayik, 2,250 metro yeko kꞌubꞌ tuꞌ, ay xin oxebꞌ pulta: Ispulta yaꞌ José, ispulta yaꞌ Benjamín, yebꞌ ispulta yaꞌ Dan. Haxa yinh yetkꞌulal sur, 2,250 metro yeko kꞌubꞌ tuꞌ, aypaxo xin oxebꞌ pulta: Ispulta yaꞌ Simeón, ispulta yaꞌ Isacar, ispulta yaꞌ Zabulón. Haxa yinh yetkꞌulal bꞌay chito tzꞌayik, 2,250 metro yeko kꞌubꞌ tuꞌ, aypaxo oxebꞌ pulta: ispulta yaꞌ Gad, ispulta yaꞌ Aser, yebꞌ ispulta yaꞌ Neftalí. Haꞌ huneꞌ kꞌubꞌ tuꞌ, 9 mil metro yeko yinhla ishoyanil konhobꞌ tuꞌ; hak tiꞌ xin chihal-lax yinh huneꞌ konhobꞌ tuꞌ yinh tzꞌayik chito kosataj tiꞌ: Komam Jahawil ay bꞌey tiꞌ, hak tuꞌ yijkano isbꞌi.»
DANDANIEL1. BꞌABꞌEL MAJAN KUYBꞌANILE: TZOTEBꞌANIL YIBꞌANH YET AY EBꞌNAJ JUDÁ BꞌEY BABILONIA
(1:1—6:28)
Yaꞌ Daniel yebꞌ hunteqꞌanxa yetbꞌi bꞌey Babilonia
Hayet oxebꞌxa habꞌil yok yaꞌ Joacim, isreyal Judá, yapni naj Nabucodonosor, isreyal Babilonia bꞌey Jerusalén, ishoynayo naj Jerusalén tuꞌ, yebꞌ issoldado. Yaniko Komam Dios Jahawil, yaꞌ Joacim, isreyal Judá yul isqꞌabꞌ ebꞌnaj Babilonia yebꞌ hunmajan munlabꞌal chiꞌokniko yul Yatut Komam Dios, yinito naj rey Nabucodonosor bꞌey txꞌotxꞌ Sinar, yanikto naj yul yatut istioxh, bꞌay kꞌuwan isqꞌalomal istioxh. [a]. Yibꞌanhilo yet yilaxto anma ah Judá preso. .Yalni naj rey Nabucodonosor tet naj Aspenaz, yahawil yinh ebꞌnaj eunuco ta chissayilo naj xol ebꞌnaj iskꞌahol ebꞌnaj Israel, ebꞌnaj tzehtaj yikꞌal ebꞌnaj rey, ebꞌnaj kawla winaj, mach yaꞌo ay, yebꞌ xin kuybꞌil yinh sunil helanilehal, yebꞌ xin kaw ay isnabꞌal, helan ismunla yul ispalacio naj rey. Yalnipaxo naj ta chikuylax ebꞌnaj tzehtaj tuꞌ yinh tzꞌibꞌ yebꞌ xin yinh yabꞌxubꞌal ebꞌnaj caldeo. Yaqꞌnikano naj rey Nabucodonosor chejbꞌanile tet naj Aspenaz ta haꞌ tzet chislo naj rey yebꞌ vino chukꞌ naj, haꞌ chꞌaqꞌlax tet ebꞌnaj tzehtaj hunun tzꞌayik, kat iskuylax ebꞌnaj yulbꞌal oxebꞌ habꞌil; chilahwi tuꞌ kat isyeni isbꞌa ebꞌnaj sata naj rey Nabucodonosor. Haꞌ xol hunteqꞌan ebꞌnaj tzehtaj tuꞌ, ayko yaꞌ Daniel, yaꞌ Ananías, yaꞌ Misael, yebꞌ yaꞌ Azarías, haꞌ ebꞌyaꞌ tiꞌ yikꞌal yaꞌ Judá ye ebꞌyaꞌ. Haꞌ ebꞌyaꞌ tiꞌ, hel-lax isbꞌi yu naj yahawil yinh ebꞌnaj eunuco. Haꞌ yaꞌ Daniel, Beltsasar alaxiko isbꞌiho yaꞌ; haꞌ yaꞌ Ananías, Sadrac alaxiko isbꞌiho yaꞌ; haꞌ yaꞌ Misael, Mesac alaxiko isbꞌiho yaꞌ; haxa yaꞌ Azarías, Abed-nego alaxiko isbꞌiho yaꞌ.
Wal yaꞌ Daniel, yal yaꞌ yinh isnabꞌal ta mach chetato isbꞌa yaꞌ sata Komam Dios yu tzet chislo naj rey yebꞌ yu vino chukꞌ naj, yuxin isqꞌan yaꞌ tet naj yahawil ebꞌnaj eunuco ta mach chislo yaꞌ tzet chislo naj rey tuꞌ, yunhe mach chiyetato isbꞌa yaꞌ sata Komam Dios. [b].Yajaꞌ xin kaw chitzala naj yahawil ebꞌnaj eunuco yinh yaꞌ Daniel, yu iskꞌulal Komam yinh yaꞌ Daniel. Yalni naj yahawil ebꞌnaj eunuco tuꞌ tet yaꞌ Daniel:
—Chinxiwan tet yaꞌ rey wahawilan, yuto haꞌ kaw yaꞌ halni tzet cheloh yebꞌ tzet cheyukꞌu; kꞌuxantaxka yet chexyilni yaꞌ ta tzꞌonexxa sata ebꞌnaj heyet tzehal, hak tuꞌ chu ischejni yaꞌ rey tuꞌ inmaqꞌlaxkamojan, xhi naj.
Yaniko naj Yahawil ebꞌnaj eunuco naj Melsar yilomalo yaꞌ Daniel, yaꞌ Ananías, yaꞌ Misael yebꞌ yaꞌ Azarías, yuxin yal yaꞌ Daniel tet naj Melsar hakaꞌ tiꞌ:
—Chinqꞌanan tawet ta chonhhawilwehanh yulbꞌal 10 (lahonhebꞌ) tzꞌayik, chawaqꞌni teꞌ itah kolobꞌanh, yebꞌ chawaqꞌni ha haꞌ jukꞌuꞌanh. Lahwi tuꞌ xin, chonhhalahbꞌananh yebꞌ hunteqꞌanxa ebꞌnaj jet tzehalanh chiloni tzet chislo yaꞌ rey, tzujan tuꞌ chisje hawaqꞌni jetanh tzet chikolohanh hatatikꞌa tzet chu konhhawilnihanh, xhi yaꞌ Daniel.
Isyijen naj Melsar yinh tzet isqꞌan yaꞌ Daniel, yilwen naj ebꞌyaꞌ tzehtaj tuꞌ yulbꞌal 10 (lahonhebꞌ) tzꞌayik. Haxa yet istzꞌajnaj 10 (lahonhebꞌ) tzꞌayik tuꞌ yil-laxi ta ekꞌna kaw kꞌul yebꞌ kaw saqꞌal jilni sat ebꞌyaꞌ, sata ebꞌnaj tzehtaj chiloni tzet chislo naj rey, yebꞌ xin kaw ekꞌbꞌal ay yip ebꞌyaꞌ yibꞌanh ebꞌnaj. Yuxin haꞌ tzet chislo ebꞌyaꞌ yalkano naj rey yebꞌ vino chukꞌ ebꞌyaꞌ, haꞌ naj Melsar chiꞌinitoj, chaqꞌni naj teꞌ itah islobꞌ ebꞌyaꞌ.
Haꞌ ebꞌyaꞌ kanhwanh tzehtaj tuꞌ yaqꞌ Komam Dios isnabꞌal ebꞌyaꞌ, yebꞌ ishelanil yinh tzꞌibꞌ, yebꞌ yitzꞌatil iswiꞌ yinh sunil tzet aqꞌlax iskuyuꞌ. Wal yaꞌ Daniel xin, kaw ay ishelanil istxumnilo sunil tzet aqꞌlax yilaꞌ, chistxumnipaxilo tzet chal yelapno wayique. Haxa yekꞌto tzꞌayik bꞌay yal naj rey ta chisye isbꞌa sunil ebꞌnaj tzehtaj sataj naj, yinito naj yahawil ebꞌnaj eunuco sunil ebꞌnaj tzehtaj tuꞌ sata naj rey Nabucodonosor. Istzotel naj rey yebꞌ ebꞌnaj tzehtaj tuꞌ, yajaꞌ xin haꞌ xol sunil ebꞌnaj tuꞌ, machi ebꞌnaj hakaꞌ ishelanil yaꞌ Daniel, yebꞌ yaꞌ Ananías, yaꞌ Misael, yebꞌ yaꞌ Azarías, hak tuꞌ yu iskankano ebꞌyaꞌ kanhwanh tuꞌ munil yul ispalacio naj rey Nabucodonosor. Isqꞌambꞌen naj rey tuꞌ tet ebꞌyaꞌ yinh sunil helanile yebꞌ nabꞌale, yilchati yu naj tato haꞌ ebꞌyaꞌ kanhwanh tuꞌ, 10 (lahonhelto) ekꞌbꞌal ishelanil ebꞌyaꞌ yibꞌanh sunil ebꞌnaj ahbꞌelom yebꞌ ebꞌnaj chikuyni yinh tzet yelapno ye txꞌumel, ebꞌnaj ay yul ismajul txꞌotxꞌ Babilonia. Wal yaꞌ Daniel xin kantokano yaꞌ munil yul palacio masanto yinh bꞌabꞌel habꞌil yok naj Ciro reyalil. [c]
	[a]1:1-2 Sinar, haꞌ ton konhobꞌ Babilonia, bꞌay alaxkanh huneꞌ torre, Gn. 11:22Rey. 24:1; 2Cr. 36:6-7
	[b]1:8 Mach yoche iskꞌul yaꞌ Daniel islobꞌoꞌ itah mach sajoj hakaꞌ yalni isley Komam Dios. Lv. 11; Dt. 14:3-21; Dt. 12:23-24; Dt. 32:28; 1Co. 10:21
	[c]1:21 Ebꞌnaj persa, qꞌoji ebꞌnaj yinh howal yinh txꞌotxꞌ Babilonia, yuxin naj Ciro ok reyalil yinh habꞌil 538 a.C.

Yaꞌ Daniel yalilo tzet chal yelapno iswayik naj rey Nabucodonosor
Hayet kabꞌxa habꞌil yok naj Nabucodonosor reyal, ay hunteqꞌan iswayik naj, kaw xin ok yinh iskꞌul naj yinh tzet iswayke tuꞌ, yuxin kaw matxa tit iswayanh naj. Ischejni naj awtelaxo ebꞌnaj txumlum, ebꞌnaj chikuyni yinh tzet yelapno ye txꞌumel, ebꞌnaj ahbꞌe yebꞌ ebꞌnaj kaw ay ishelanil, yunhe istxumnilo ebꞌnaj iswayik naj. Hak tuꞌ yu yapni ebꞌnaj, yok ebꞌnaj sata naj rey Nabucodonosor. Yalni naj tet ebꞌnaj:
—Ay huneꞌ inwayikan, kaw xin ayko inwayik tuꞌan yinh inkꞌulan; yuxin chiwochehan wohtanhelojan tzet chal yelapnoj, xhi naj.
Istzotel ebꞌnaj ahbꞌe tet naj rey tuꞌ yinh abꞌxubꞌal arameo, yalni ebꞌnaj:
—¡Mam rey ayojabꞌ hachnhetikꞌako yinh reyalil tiꞌ yinh sunilbꞌal ej tiempo! Hal hawayik tuꞌ jabꞌehanh, hanhonh konhhachejabꞌ honhtiꞌanh, chijalnilojanh tzet chalilo hawayik tuꞌ, xhi ebꞌnaj.
Istaqꞌwi naj rey Nabucodonosor tet ebꞌnaj ahbꞌe tuꞌ:
—Haꞌ inwayik tuꞌan mato nahul wuhan, yuxin ta mach cheyalilo inwayik tuꞌan, yebꞌ tzet chal yelapnoj, kaw kokꞌ chu hetzokꞌlaxkamoj, kat yuchkꞌalaxayo heyatut, qꞌalemxanhe chikani. Yajaꞌ ta cheyalilo inwayik tuꞌan yebꞌ tzet chal yelapnoj, chechabꞌ sabꞌehal wetan, yebꞌ xin kaw kꞌul chexwilan, kat yalaxiko hemay wuhan, yuxin halwe inwayik tuꞌan yebꞌ tzet chal yelapnoj, xhi naj.
Istaqꞌwi ebꞌnaj yet iskayel, yalni ebꞌnaj tet naj rey Nabucodonosor:
—Mam rey, hal hawayik tuꞌ jabꞌehanh, hak tuꞌ xin chijalilojanh yinh tzet chal yelapnoj, xhi ebꞌnaj.
Istaqꞌwi naj rey tuꞌ:
—Yinh kaw yeli hanintiꞌan wohtajan tato cheyoche chiꞌekꞌto tzꞌayik yibꞌanh huneꞌ tiꞌ yunhe hekolni hebꞌa, yuto cheyila ta mato nahul inwayik tuꞌan wuhan. Yuxin ta mach cheyalilo inwayke tuꞌan, mach chexkolchahi. Yajaꞌ yunhe hekolni hebꞌa, chimhenabꞌaꞌkanh leqꞌtiꞌal yebꞌ istxꞌojal, cheyaqꞌni ispaj wetan yunhe yekꞌayoj. Yuxin halwelo wetan tzet inwayke tuꞌan, yunhe wohtanhenilojan ta chu heyu heyalnilo tzet chal yelapnoj, xhi naj.
Istaqꞌwi ebꞌnaj ahbꞌe tuꞌ sata naj rey, yalni ebꞌnaj:
—Mam rey, machi hunu naj winaj ay sat yibꞌanhqꞌinal tiꞌ chu yalnilo tzet chaqꞌambꞌe tiꞌ, yebꞌ xin maxhto hunu naj rey, maka hunu naj iswiꞌehal konhobꞌ chꞌaqꞌni hunu qꞌambꞌebꞌal hakaꞌ tiꞌ tet ebꞌnaj ahbꞌe, yebꞌ tet ebꞌnaj chikuyni tzet yelapno txꞌumel, maka tet ebꞌnaj txumlum. Yuto haꞌ tzet chaqꞌambꞌe tiꞌ kaw yaꞌtaj, yuxin machi hunu mak chu yalniloj, kachannhem hunteqꞌan dios chinachalo yu, yajaꞌ hunteqꞌan tuꞌ mach ayoko koxol hanhonh anmahonh tiꞌ, xhi ebꞌnaj.
Hayet yabꞌen naj rey yalni ebꞌnaj hakaꞌ tuꞌ kaw tit ishowal naj, ischejni naj ta chipotxꞌlaxkamo sunil ebꞌnaj winaj kaw ay ishelanil ay sat txꞌotxꞌ Babilonia. Hak tuꞌ yu ispujbꞌalaxikꞌo ischejbꞌanil naj rey, ta chipotxꞌlaxkamo sunil ebꞌnaj winaj kaw ay ishelanil, yuxin saylaxpaxo yaꞌ Daniel yebꞌ ebꞌyaꞌ yetbꞌi yu ispotxꞌlaxpaxokamoj.
Yuxin tzotel yaꞌ Daniel yinh sunil ishelanil yebꞌ isnabꞌal tet naj Arioc, yahawil yinh ebꞌnaj issoldado naj rey Nabucodonosor, yuto elto naj Arioc tuꞌ potxꞌwal yinh sunil ebꞌnaj winaj kaw ay ishelanil ay sat txꞌotxꞌ Babilonia. Yalni yaꞌ Daniel tet naj Arioc tuꞌ:
—¿Tzet yinh xin yalilti naj rey huneꞌ chejbꞌanile tiꞌ yinh anhe yebꞌ kaw how yaqꞌni? xhi yaꞌ.
Hak tuꞌ yu yalnilo naj Arioc tet yaꞌ Daniel yinh tzet yinh xin yalilto naj rey huneꞌ chejbꞌanile tuꞌ. Hak tuꞌ yu isto yaꞌ Daniel tzotelo tet naj rey, isqꞌanni yaꞌ ta chiyechma naj rey hunuxa tzꞌayikal, kat yalnilo yaꞌ tet naj tzet chal yelapno iswayik tuꞌ. Lahwi tuꞌ, isto yaꞌ Daniel yatut, yalni yaꞌ huneꞌ tuꞌ tet yaꞌ Ananías, yaꞌ Misael yebꞌ tet yaꞌ Azarías. Yunhe yok ebꞌyaꞌ isqꞌanaꞌ tet Komam Dios ay yul satkanh ta chitzꞌay iskꞌul Komam yinh ebꞌyaꞌ, chꞌaqꞌni iswayik naj rey tuꞌ yohtanhelo ebꞌyaꞌ, huneꞌ wayike ewanyehi, [d]. yunhe mach chipotxꞌlaxkamo yaꞌ Daniel yebꞌ ebꞌyaꞌ yetbꞌi, yinta ebꞌnaj winaj kaw ay ishelanil ay sat txꞌotxꞌ Babilonia.[image: 75.TIF] 

Hak tuꞌ yu yaqꞌni Komam Dios huneꞌ tzet ewan ye tuꞌ yilaꞌ yaꞌ Daniel yet aqꞌbꞌalil, yuxin ok yaꞌ Daniel yalaꞌ kꞌul-la tzotiꞌ yinh Komam Dios ay yul satkanh. Istzotel yaꞌ Daniel, yalni yaꞌ hakaꞌ tiꞌ:
«Hal-laxojabꞌ kꞌul-la tzotiꞌ yinh Komam Dios yinh sunilbꞌal ej tiempo,
yuto yet Komam sunil tzet ay yip yebꞌ helanile.
Haꞌ Komam chihelni ej tiempo. Haꞌ Komam chiꞌinilo ebꞌnaj rey yinh ismunil,
haꞌpaxo Komam chꞌanipaxiko ebꞌnaj rey yinh ismunil.
Haꞌ Komam chꞌaqꞌni helanile tet ebꞌnaj ay ishelanil,
yebꞌ yitzꞌatil iswiꞌ ebꞌnaj chitxumni tzet ye tuꞌ.
Haꞌ Komam chiyenilo tzet kaw yaꞌta istxumchaloj, yebꞌ tzet ewanyehi.
Haꞌ Komam ohtanhe tzet ay xol qꞌejholo, haꞌ iskꞌatanh Komam ay sajilqꞌinal.
Mam, hach isDiosal wichmaman, chiwaqꞌan yuchꞌandiosal tawet,
chiwanikojan hamay, yuto hach hawaqꞌ inhelanilan yebꞌ wipan.
Haꞌ tinanh xin, maxawaqꞌ wohtanhelojan tzet makoqꞌananh tawet.
Maxawaqꞌ iswayik naj rey johtanhelojanh,» xhi yaꞌ Daniel.
Lahwi tuꞌ xin, isto yaꞌ Daniel tzotelo tet naj Arioc, naj chejbꞌil yu naj rey ispotxꞌnikamo sunil ebꞌnaj winaj kaw ay ishelanil ay sat txꞌotxꞌ Babilonia. Yalni yaꞌ Daniel tet naj Arioc:
—Mach chapotxꞌkamo ebꞌnaj winaj kaw ay ishelanil ay sat txꞌotxꞌ Babilonia tiꞌ, wal xin, iqꞌintojan sata naj rey, chiwalnilojan tzet chal yelapno iswayik naj tuꞌ, xhi yaꞌ Daniel.
Yuxin ilaxto yaꞌ Daniel yinh anhe sata naj rey yu naj Arioc. Yalni naj Arioc tet naj rey tuꞌ:
—Mam rey, maꞌilcha huneꞌ naj winaj wuhan xol ebꞌnaj iqꞌbꞌilti bꞌey Judá, haꞌ naj chiyu yalnilo tzet chal yelapno hawayik, xhi naj.
Isqꞌambꞌen naj rey tet yaꞌ Daniel, yaꞌ chiyijpaxo Beltsasar:
—¿Tom chisje hawu hawalnilo tzet wilan yul inwayikan, yebꞌ xin yinh tzet chal yelapno inwayik tuꞌan? xhi naj.
Istaqꞌwi yaꞌ Daniel:
—Mam rey, haꞌ tzet ewan chawoche hawohtanhelo tiꞌ, mach chu yalnilo ebꞌnaj winaj kaw helan, ebꞌnaj chiꞌilni tzet yelapno ye txꞌumel, ebꞌnaj mago, yebꞌ ebꞌnaj ahbꞌelom mach chu yalnilo ebꞌnaj. Yajaꞌ xin ay huneꞌ Dios yul satkanh chꞌaqꞌni ohtanhelo tzet ewanyehi. Haꞌ huneꞌ Dios tuꞌ mayeni tawet mam rey Nabucodonosor yinh tzet chiyu bꞌaqꞌinh, yinh hawayik yebꞌ tzet hawil yet hilan hach sat hatxꞌat.
»Hach tiꞌ mam rey, hayet hilan hach sat hatxꞌat, yekꞌ yinh hanabꞌal yinh tzet chiyu bꞌaqꞌinh, haꞌ xin Komam Dios, Komam chiyenilo tzet ewanyehi, haꞌ yeni tawet yinh tet chiyu bꞌaqꞌinh. Haꞌ xin wetan isyelo Komam Dios huneꞌ tzet ewan ye tuꞌ, yajaꞌ maxhtaj yu kaw ekꞌbꞌal inhelanilan yibꞌanh ebꞌnaj winaj itzitz sat yibꞌanhqꞌinal tiꞌ, machoj, wal xin to yu walnilojan tawet tzet chal yelapno hawayik tuꞌ, yunhe hawohtanheniloj tzet chꞌekꞌ yinh hanabꞌal.
»Haꞌ yinh hawayik tuꞌ, mam rey, hawil huneꞌ yechel anma kaw nimajal, linhankanh yinh hasat. Haꞌ huneꞌ yechel tuꞌ, kaw chitzejtzoni, kaw ay ismay jilni. Haꞌ iswiꞌ huneꞌ yechel anma tuꞌ oro, chꞌen kaw kꞌul; haxa istxam iskꞌul yebꞌ isqꞌabꞌ plata chꞌen aykoj; haxa iskꞌul yebꞌ isbꞌul, bronce chꞌen. Haxa yoj hierro chꞌen; haxa ispaqꞌanil yoj, ayko chꞌen hierro, aypaxo txꞌotxꞌ qꞌantxꞌotxꞌ nhusbꞌil. Hayet tꞌanhan hachiko yinh huneꞌ yechel anma tuꞌ, istit huneꞌ chꞌen chꞌen, yok chakꞌla chꞌen yinh yoj hierro yebꞌ txꞌotxꞌ qꞌantxꞌotxꞌ tzꞌajbꞌil, ispohto huneꞌ yechel anma tuꞌ yu chꞌen; haꞌ huneꞌ chꞌen tuꞌ, machi mak pitniti chꞌen. Yu huneꞌ chꞌen chꞌen tuꞌ xin kaw kokꞌ eliko huneꞌ yechel anma tuꞌ. Wal chꞌen hierro, yebꞌ txꞌotxꞌ qꞌantxꞌotxꞌ nhusbꞌil yebꞌ chꞌen bronce, chꞌen plata yebꞌ chꞌen oro kaw kokꞌ elkanikoj, lahan elkaniko hakaꞌ ismatzꞌikal ixim trigo yet chixulaxilo isqꞌal ixim yet waresmahil kat yijlaxto yu jaqꞌeqꞌ. Matxa nino yekꞌlenal chikankanoj. Wal chꞌen chꞌen maqꞌnipoho huneꞌ yechel anma tuꞌ, chꞌibꞌilo chꞌen ismeltzoko chꞌen nime witzal, ismajnilo sunil sat txꞌo txꞌotxꞌ.
»Mam rey haꞌ ton tuꞌ hawayke. Wal tinanh xin, chiwalan tawet tzet chal yelapnoj huneꞌ hawayik tuꞌ. Hach tiꞌ mam rey, yahawil haweh xol ebꞌnaj rey, yuto haꞌ Komam Dios, ay yul satkanh aqꞌni hamunil tiꞌ, yaniko konhobꞌ yul haqꞌabꞌ, yaqꞌni hawip yebꞌ hamay. Bꞌayxanhetuꞌwal ay anma, no noqꞌ yebꞌ noꞌ chꞌik yahaw haweko yinh, ay hawip yibꞌanh, yuto haꞌ Komam Dios aniko yul haqꞌabꞌ, yuxin hachton huneꞌ wiꞌe nabꞌa oro tuꞌ. Hayet chachel yinh reyalil tiꞌ, kat yahwano huneꞌxa niman konhobꞌ, yajaꞌ xin paxna yip sata hakonhobꞌ tiꞌ. Lahwi tuꞌ, kat yahwano huneꞌ isyox nime konhobꞌ, haꞌ ton chisyelo chꞌen bronce tuꞌ. Haꞌ huneꞌ niman konhobꞌ tuꞌ, chꞌok yahawilo yinh sunil sat yibꞌanhqꞌinal tiꞌ. Haxa huneꞌxa niman iskanh konhobꞌ, kaw aykano yip hakaꞌ chꞌen hierro, yuto chꞌen hierro tuꞌ, sunil chismaqꞌpoho chꞌen, kat istanhkanilo sunil tzet ye tuꞌ yu chꞌen, hak tuꞌ chu ismaqꞌnipoho huneꞌ konhobꞌ tuꞌ sunil, kat istanhtzenkaniloj. [e]. Huneꞌ bꞌabꞌel, haꞌ ton txꞌotxꞌ Babilonia. . Iskabꞌ, haꞌ ton txꞌotxꞌ Media yebꞌ txꞌotxꞌ Persia, isyox haꞌ ton anma griego, iskanh haꞌ ton txꞌotxꞌ Roma.
»Hawilnipaxo yoj yebꞌ yiximal yoj huneꞌ yechel anma tuꞌ, haꞌ ton huneꞌ majan hierro yok huneꞌ majan qꞌantxꞌotxꞌ nhusbꞌil. Haꞌ tuꞌ chiyal yelapnoj ta haꞌ huneꞌ niman konhobꞌ tuꞌ chipohlaxtoj, machi yip yuto soman ye chꞌen hierro yebꞌ txꞌotxꞌ qꞌantxꞌotxꞌ hakaꞌ yu hawilni tuꞌ. Haꞌ yiximal yoj tuꞌ hierro soman yebꞌ txꞌotxꞌ qꞌantxꞌotxꞌ tzꞌajbꞌil, haꞌ tuꞌ chal yelapnoj ta haꞌ huneꞌ niman konhobꞌ tuꞌ, yikta ay yip, yiktaxapaxo xin machi yip. Hakaꞌ yu hawilni ta soman ye chꞌen hierro yebꞌ txꞌotxꞌ qꞌantxꞌotxꞌ, hak tuꞌ chu yaqꞌlen ishunbꞌan isbꞌa huneꞌ niman konhobꞌ tuꞌ yebꞌ hunteqꞌanxa konhobꞌ. Chiyiqꞌni ebꞌnaj winaj ebꞌix ix ay yul hunteqꞌan konhobꞌ tuꞌ yixaloj, yajaꞌ xin mach chu ishunbꞌan isbꞌa, hakaꞌ chꞌen hierro, mach chu ishunbꞌan isbꞌa yebꞌ txꞌotxꞌ qꞌantxꞌotxꞌ. Haꞌ yulbꞌal hunteqꞌan tiempo bꞌay ayiko ebꞌnaj rey tuꞌ, chiyinikanh Komam Dios ay yul satkanh huneꞌ naj yahaw machi bꞌaqꞌinhal chitanhilo ismunil yinh yahawil; yebꞌ xin mach chꞌekꞌto ismunil tuꞌ tet hunuxa. Haꞌ huneꞌ naj yahaw tuꞌ, chistanhtzelo naj hunteqꞌan nimeta konhobꞌ tiꞌ. Wal naj xin aynhetikꞌa naj yinh sunilbꞌal ej tiempo. Haꞌ ton chal yelapno chꞌen chꞌen hawil istit sat witz, chꞌen maxhtaj hunu anma pitnitij, chꞌen maqꞌnipoho chꞌen hierro, chꞌen bronce, txꞌotxꞌ qꞌantxꞌotxꞌ, chꞌen plata yebꞌ chꞌen oro. Mam rey, haꞌ Komam Dios, Komam kaw nimankano yelapnoj, yeni hawilaꞌ yinh tzet chiyu bꞌaqꞌinh, yuxin hawayik tuꞌ, kaw yeli, chiyijnipaxo isbꞌa tzet chal yelapnoj, xhi yaꞌ Daniel.
Hayet yabꞌen naj rey Nabucodonosor huneꞌ tuꞌ, yok naj yinoyo isbꞌa sata yaꞌ Daniel, yay jahno naj yay xulno naj sat txꞌotxꞌ. Ischejni naj yaltelax xahanbꞌal yebꞌ pom tet yaꞌ Daniel tuꞌ. Yalni naj rey tet yaꞌ Daniel:
—Yinh kaw yeli, haꞌ heDiosal tiꞌ, hanhechꞌan Dios xol hunteqꞌan chihal-lax diosal, yebꞌ xin yahawil ye yinh ebꞌnaj rey. Haꞌ chiyenilo tzet ewanyehi, yuxin mayu hawu hawalnilo wetan huneꞌ tzet ewan ye tiꞌ, xhi naj.
Yuxin kaw niman yelapno elkaniko yaꞌ Daniel yu naj rey Nabucodonosor, yalaxiko ismay yaꞌ yu naj, yaqꞌlax nimeta sabꞌehal tet yaꞌ, yalaxiko yaꞌ gobernadoral yul ismajul txꞌotxꞌ Babilonia. Yalaxpaxiko yaꞌ yahawil yinh sunil ebꞌnaj winaj kaw ay ishelanil ay sat txꞌotxꞌ Babilonia. Isqꞌanni yaꞌ Daniel tet naj rey, ta chiyako naj yaꞌ Sadrac, yaꞌ Mesac yebꞌ yaꞌ Abed-nego yahawilo yinh ismunil naj yul ismajul txꞌotxꞌ Babilonia. Wal yaꞌ Daniel xin aqꞌlax ismunil yaꞌ kaw niman yelapno yul ispalacio naj rey Nabucodonosor.
	[d]2:18 Huneꞌ tzet ewanyehi, haꞌ ton iswayik naj rey Nabucodonosor, chitzotel yibꞌanhilo yet chilahwi yaqꞌni naj yahawilal, yebꞌ yibꞌanhilo hunteqꞌanxa mak chiꞌaqꞌni yahawilal yintajilo naj, masanta yinh islahobꞌal tiempo; hanhe Komam Dios chiꞌaqꞌni ohtanhelaxoj. Dn. 2:19,27-30,47; 4:9
	[e]2:38-40 Haꞌ kanhebꞌ majan chꞌen chꞌen ayko yinh isnimanil huneꞌ yechel tuꞌ, chal yelapnoj kanhebꞌ txꞌotxꞌ nime konhobꞌ. Haktikꞌapax tuꞌ chal yelapno no noqꞌ yinh Dn. 7:3-7Jer. 1:14-15

Ebꞌnaj oxwanh tzeh kol-lax xol qꞌa qꞌaꞌ yul horno
Naj rey Nabucodonosor, ischej naj watxꞌelaxo huneꞌ tioxh nabꞌa oro, bꞌey txꞌotxꞌ Dura, yul ismajul Babilonia. Haꞌ huneꞌ tioxh tuꞌ, 30 (lahonhebꞌ iskawinaj) metro istel yok oxebꞌ metro ispimal. Ischejni naj ta chiskutxbꞌako isbꞌa ebꞌnaj yahawil yeko yinh ej konhobꞌ ay yul ismajul txꞌotxꞌ Babilonia; haꞌ ton ebꞌnaj yahawil soldado, ebꞌnaj tesorero, ebꞌnaj gobernador, ebꞌnaj juez, ebꞌnaj chitzꞌajbꞌan isnabꞌal naj rey yebꞌ sunil hunteqꞌanxa ebꞌnaj yahawil yeko yul ismajul txꞌotxꞌ Babilonia, yunhe isqꞌinhtzelax huneꞌ tioxh yaqꞌ watxꞌe naj rey Nabucodonosor tuꞌ. Kutxiko sunil ebꞌnaj yahawil, yebꞌ ebꞌnaj tesorero, ebꞌnaj gobernador, ebꞌnaj juez, ebꞌnaj chitzꞌajbꞌan isnabꞌal naj rey yebꞌ sunil hunteqꞌan ebꞌnaj yahawil yeko yul ismajul txꞌotxꞌ Babilonia tuꞌ, yok linhno ebꞌnaj sata huneꞌ tioxh yaqꞌ watxꞌe naj rey Nabucodonosor. Istzotel huneꞌ naj aqꞌbꞌil ismunil istzoteli, yalni naj yinh kaw ip hakaꞌ tiꞌ: «Abꞌewe sunil hex kextit bꞌey yulajla konhobꞌ, yebꞌ hex kextit bꞌey nimeta konhobꞌ, yebꞌ hex cheyal nananta abꞌxubꞌal. Hayet cheyabꞌen yok ej bocina, teꞌ suꞌ, teꞌ tinabꞌ, teꞌ arpa, teꞌ salterio yebꞌ zampoña yebꞌ sunil majan son, kat heyay jahnoj, cheyinayo hebꞌa sata huneꞌ tioxh maswatxꞌe naj rey Nabucodonosor tiꞌ. Maknhetikꞌa mach chiꞌay jahnoj, yebꞌ xin mach chiyiyo isbꞌa, yinh anhe chiꞌalaxikto xol qꞌaꞌ yul horno,» xhi naj. [image: 76.TIF] 

Yuxin hayet yabꞌen sunil ej konhobꞌ kutxaniko tuꞌ yok bocina, teꞌ suꞌ, teꞌ tinabꞌ, teꞌ arpa, teꞌ salterio, zampoña yebꞌ sunil hunteqꞌan majan son tuꞌ, yay jahnoj, yok yinoyo isbꞌa sata huneꞌ tioxh nabꞌa oro, iswatxꞌe naj rey Nabucodonosor.
Haꞌ yinh hunteqꞌan tzꞌayik tuꞌ ay hunteqꞌan ebꞌnaj caldeo ok aqꞌokꞌule yinh ebꞌnaj judío ay bꞌey Babilonia. Yalni ebꞌnaj tet naj rey Nabucodonosor:
—¡Mam rey, yahawnhehojabꞌ hach yinh sunilbꞌal ej tiempo! Hach tiꞌ mam rey, hachej ta sunil mak chꞌay jahnoj, kat yinayo isbꞌa sata huneꞌ tioxh oro hachej watxꞌelaxoj tiꞌ, yet chiyabꞌen yok bocina, teꞌ suꞌ, teꞌ tinabꞌ, teꞌ arpa, teꞌ salterio, zampoña yebꞌ sunil majanil son. Haꞌ xin mak mach chꞌay jahnoj yebꞌ xin mach chiyiyo isbꞌa, chiꞌalaxto yul horno kaj txaltxonhe qꞌaꞌ yinh, kachi. Wal xin ay hunteqꞌan ebꞌnaj judío, haꞌ ton naj Sadrac, naj Mesac, yebꞌ naj Abed-nego, ebꞌnaj aqꞌbꞌil ismunil yinh yahawilal yul ismajul Babilonia tiꞌ, haꞌ ebꞌnaj tuꞌ kaw mach chixiw ebꞌnaj tawet, mach chiyiyo isbꞌa ebꞌnaj sata hunteqꞌan hadiosal yebꞌ xin mach chiꞌay jahno ebꞌnaj sata huneꞌ tioxh oro hawaqꞌ watxꞌeꞌ tiꞌ, xhi ebꞌnaj.
Hayet yabꞌen naj rey Nabucodonosor huneꞌ tuꞌ, kaw tit ishowal naj, ischejni naj ilaxoti yaꞌ Sadrac, yaꞌ Mesac, yebꞌ yaꞌ Abed-nego, kaw xin yinh anhe bꞌey ilaxoti ebꞌyaꞌ, yok ebꞌyaꞌ sata naj rey Nabucodonosor. Isqꞌambꞌen naj:
—¿Tom yeli mach cheyiyo hebꞌa sata indiosalan, yebꞌ xin mach chexay jahno sata huneꞌ tioxh oro waqꞌ watxꞌehan? Wal tinanh xin, ¿hinan hexmi heyay jahnoj, cheyinayo hebꞌa sata huneꞌ tioxh waqꞌ watxꞌe tuꞌan yet cheyabꞌen yok bocina, teꞌ suꞌ, teꞌ tinabꞌ, teꞌ arpa, teꞌ salterio, zampoña yebꞌ sunil isnuqꞌal son? Yuto ta mach chexay jahnoj, haꞌtikꞌa yinh huneꞌ hora tuꞌ chexalaxto xol qꞌaꞌ yul horno. ¿Mak diosal xin chexkolni yul inqꞌabꞌan? xhi naj. [f].
Istaqꞌwi yaꞌ Sadrac, yaꞌ Mesac yebꞌ yaꞌ Abed-nego tet naj rey Nabucodonosor:
—Mam rey, mach yilalo chikopajtzehanh tawet yinh huneꞌ tiꞌ. Yuto haꞌ koDiosalanh bꞌay yijem chijute kobꞌahanh chu konhiskolnilojanh xol qꞌa qꞌaꞌ yul horno tuꞌ, chonhiskolnopaxilojanh yul haqꞌabꞌ. Yajaꞌ ta mach chonhiskolanh xin, yilal hawohtanheniloj ta mach chijiyo kobꞌahanh tet hunteqꞌan hadiosal yebꞌ xin mach chonhay jahnojanh sata huneꞌ tioxh hawaqꞌ watxꞌeꞌ tiꞌ, xhi ebꞌyaꞌ.
Hayet yabꞌen naj rey Nabucodonosor tzet yal yaꞌ Sadrac, yaꞌ Mesac yebꞌ yaꞌ Abed-nego kaw tit ishowal naj, issajpaqꞌilo sat naj yu ishowal. Ischejni naj ta hujel el chiꞌalaxiko yip qꞌa qꞌaꞌ yul horno sata huntaꞌel. Ischejni naj ebꞌnaj issoldado kaw ay yip iskꞌalnoyo yaꞌ Sadrac, yaꞌ Mesac yebꞌ yaꞌ Abed-nego, yunhe isqꞌojlaxto ebꞌyaꞌ xol qꞌaꞌ kaw kaj txaltxonhe yul horno. Haꞌ ebꞌyaꞌ oxwanh tuꞌ, ayko xil isqꞌap ebꞌyaꞌ, yebꞌ isxanhabꞌ yebꞌ isqꞌuxil iswiꞌ, yebꞌ qꞌap qꞌap chishukbꞌako yibꞌanh xil isqꞌap yet iskꞌal-laxayoj, isqꞌojlaxikto ebꞌyaꞌ xol qꞌaꞌ yul horno. Haꞌ ischejbꞌanil naj rey tuꞌ, kaw yinh anhe yijelaxi, yebꞌ xin kaw alaxiko yip qꞌaꞌ yul horno, yuxin haꞌ ebꞌnaj soldado qꞌojnikto ebꞌyaꞌ oxwanh tuꞌ yul horno, tzꞌato ebꞌnaj yu xaj qꞌaꞌ, iskam ebꞌnaj. Haꞌ ebꞌyaꞌ oxwanh tzehtaj tiꞌ, kꞌalan ebꞌyaꞌ yet yaykꞌay xol qꞌaꞌ yul horno; haꞌ qꞌa qꞌaꞌ tuꞌ, kaw chiꞌah xaj qꞌaꞌ.
Wal naj rey Nabucodonosor, kaw xiwkanh naj, yah lemna naj yinh anhe, yalni naj tet ebꞌnaj yahawil ayko iskꞌatanh tuꞌ:
—¿Tom mach oxwanho ebꞌnaj tzehtaj maxekꞌalayoj maxeyanikto xol qꞌaꞌ tiꞌ? xhi naj.
Istaqꞌwi ebꞌnaj:
—Hakton tuꞌ mam rey, xhi ebꞌnaj.
Yalni naj rey tuꞌ:
—Yajaꞌ hanintiꞌan kanhwanh ebꞌnaj chiwilan, yebꞌ xin bꞌejtzobꞌil ebꞌnaj chꞌekꞌ ebꞌnaj xol qꞌaꞌ, matzet xin chu ebꞌnaj yu qꞌaꞌ. Haꞌ naj iskanh, lahan jilni naj hakaꞌ hunu dios, xhi naj.
Ishitziko naj rey Nabucodonosor istiꞌ horno bꞌay kaw chiꞌah xaj qꞌaꞌ tuꞌ, yalni naj:
—¡Hach Sadrac, Mesac yebꞌ hach Abed-nego hex ischejabꞌ Dios kaw niman yelapnoj, elanhwetij, kat hetit bꞌey tiꞌ! xhi naj.
Hak tuꞌ yu yelti ebꞌyaꞌ oxwanh tuꞌ xol qꞌaꞌ. Lahwi tuꞌ yok bꞌulna ebꞌnaj yahawil, ebꞌnaj gobernador, ebꞌnaj yahawil soldado, ebꞌnaj chitzꞌajbꞌan isnabꞌal naj rey yilaꞌ ebꞌyaꞌ oxwanh tuꞌ, yuto mach tzꞌahto isnimanil ebꞌyaꞌ yu qꞌaꞌ, nitam xil iswiꞌ ebꞌyaꞌ, mach tzꞌapaxto xil isqꞌap ebꞌyaꞌ, nitam sam qꞌaꞌ ayko yinh xil isqꞌap ebꞌyaꞌ tzꞌanato yu qꞌaꞌ. Yuxin yal naj rey Nabucodonosor hakaꞌ tiꞌ: «Hal-laxojabꞌ kꞌul-la tzotiꞌ yinh isDiosal naj Sadrac, naj Mesac yebꞌ naj Abed-nego, yuto ischej yángel iskoloꞌ ebꞌnaj ischejabꞌ tiꞌ, yuto yinh isDiosal ebꞌnaj tuꞌ kawxi iskꞌul. Mach isyije ebꞌnaj tzet walan, wal xin ishin isbꞌa ebꞌnaj iskami sata yinayo isbꞌa tet hunuxa dios mach isDiosaloj. Yuxin chiwalan huneꞌ chejbꞌanile tiꞌ; makxanhetikꞌa anmahil chihalni hunu txꞌoj tzotiꞌ yinh isDiosal naj Sadrac, naj Mesac yebꞌ naj Abed-nego tiꞌ chipotxꞌlaxkamoj, kaw kokꞌ chiꞌayikoj, kat yuchkꞌalaxayo yatut, qꞌalemxanhe chikani, tzijxanhe konhobꞌal, tzijxanhe abꞌxubꞌal chala, yuto machi hunuxa dios chu konhiskolni hakaꞌ isDiosal ebꞌnaj tiꞌ,» xhi naj.
Hak tuꞌ xin kaw niman yelapno elkaniko yaꞌ Sadrac, yaꞌ Mesac, yebꞌ yaꞌ Abed-nego sunil yul ismajul txꞌotxꞌ Babilonia yu naj rey Nabucodonosor.
	[f]3:15 ¿Mak diosal xin chexkolni yul inqꞌabꞌan? Hak tuꞌ isloloꞌal yu istzotel naj yahawil issoldado naj Senaquerib, isreyal txꞌotxꞌ Asiria yet yul naj howal yinh konhobꞌ Jerusalén. Is. 36:20

Etaxto yul iswiꞌ naj rey Nabucodonosor
Yalto naj rey Nabucodonosor bꞌey sunil yul ismajul txꞌotxꞌ Babilonia hakaꞌ tiꞌ: «Hanin rey Nabucodonosor intiꞌan, chiwaltojan: Ayojabꞌ aqꞌankꞌulal texol hex ay hex yulajla konhobꞌ yebꞌ nimeta konhobꞌ yebꞌ hex tzijxanhe abꞌxubꞌal cheyal sunil yul sat yibꞌanhqꞌinal tiꞌ.
»Chiwochehan ta cheyohtanhelo kꞌaybꞌalkꞌule, yebꞌ yechel yip Dios xaꞌisyelo winhan, haꞌ ton huneꞌ Dios kaw niman yelapnoj. ¡Kaw nimankano yelapno yechel yip Komam Dios yebꞌ xin kaw aykano yip kꞌaybꞌalkꞌule chiswatxꞌe! Yahawil yeko Komam yebꞌ xin aynhetikꞌa yip Komam yinh sunilbꞌal ej tiempo.
»Hanin Nabucodonosor intiꞌan kaw aqꞌankꞌulal wehan yul watutan yebꞌ xin kaw kinqꞌalombꞌikanokanhan yul inpalaciohan. Yajaꞌ hayet huneꞌ aqꞌbꞌal yet lanhan inwayan, inwaykelan, kaw xin kinxiwan yu huneꞌ inwayik tuꞌan, issomchakanh innabꞌalan yu tzet wilan yinh inwayik tuꞌan. Yuxin inchejan ilaxoti ebꞌnaj winaj kaw ay isnabꞌal yul ismajul Babilonia yunhe yalnilo ebꞌnaj tzet chalilo inwayik tuꞌan. Yul ebꞌnaj mago, ebꞌnaj chiꞌilni tzet yelapno ye txꞌumel, ebꞌnaj ahbꞌelom yebꞌ ebꞌnaj caldeo, yajaꞌ mach yu yalnilo ebꞌnaj wetan tzet chal yelapno inwayik tuꞌan. Tzujan tuꞌ yul yaꞌ Daniel, yaꞌ chiyijpaxo Beltsasar hakaꞌ isbꞌi indiosan, yaꞌ ayko Yespíritu Dios yinh, huneꞌ Dios kaw nimankano yelapnoj. Walnihan inwayik tuꞌan tet yaꞌ hakaꞌ tiꞌ:
»“Hach tiꞌ Beltsasar, iswiꞌehal xol ebꞌnaj kaw ay ishelanil, hanintiꞌan xawilan ta ayko yespíritu Dios tawinh, huneꞌ Dios kaw nimankano yelapnoj, yuxin machi hunu tzet ewan mach chitxumchalo hawu. Wal tinanh xin, halilo wetan tzet chalilo huneꞌ inwayik tuꞌan. Haꞌ hunteqꞌan tiꞌ wilan yinh huneꞌ inwayik tuꞌan yet lanhan inwayan sat intxꞌatan:
Haꞌ yiktabꞌal txꞌo txꞌotxꞌ tiꞌ, wilan huneꞌ teꞌ niman qꞌebꞌtaj kaw nimajal istel. [g].
Wilan ischꞌibꞌkanh huneꞌ teꞌ qꞌebꞌtaj tiꞌ, kaw xin ay yip eliko teꞌ,
haxa ischon iswiꞌ teꞌ chitaahapno satkanh,
yuxin chisje yil-lax teꞌ yu anma sunil bꞌayejtuꞌwal yul sat yibꞌanhqꞌinal tiꞌ.
Kaw saqꞌalkano jilni xaj teꞌ, yebꞌ xin kaw tzetkꞌa sat teꞌ aykoj,
haꞌ xin teꞌ chiꞌanilo tzet chislo sunil anma.
Sunil no noqꞌ chiyenhelnhe isbꞌa yalanh teꞌ niman qꞌebꞌtaj tuꞌ,
haxa xolaj isqꞌabꞌ teꞌ xin chiswatxꞌe noꞌ chꞌik yatut,
haꞌ yu teꞌ yuxin ay iskawil sunil tzet itzitz, yuto haꞌ teꞌ chiꞌanilo tzet chislo.
»”Lahwi tuꞌ, wilnihan yinh inwayik tuꞌan istit huneꞌ naj ángel yul satkanh. Yalni naj yinh kaw ip hakaꞌ tiꞌ:
‘Qꞌajweyo huneꞌ teꞌ niman qꞌebꞌtaj tiꞌ, kat hetzokꞌnikanh isqꞌabꞌ teꞌ,
cheyinilo xaj teꞌ, kat hetixhnikanto sunil sat teꞌ,
kat issajlemikanto sunil no noqꞌ ay yalanh teꞌ,
yebꞌ sunil noꞌ chꞌik ay yatut xolaj isqꞌabꞌ teꞌ.
Haxanhe isxeꞌ teꞌ chikankano bꞌey txꞌo txꞌotxꞌ tuꞌ,
chekꞌalnayo yu chꞌen cadena hierro yebꞌ chꞌen bronce, cheyanikano xolaj telaj.
Chichakꞌanbꞌi huneꞌ naj tuꞌ yu yal chew chitit satkanh, chisloni telaj yinta no noqꞌ.
Chihel-lax isnabꞌal huneꞌ winaj tuꞌ, kat yaqꞌlax isnabꞌal no noqꞌ tet,
hujebꞌ habꞌil chꞌay isyaꞌtajil tuꞌ yibꞌanh.
Haꞌ ebꞌnaj ángel chitanhen sat yibꞌanhqꞌinal tiꞌ halni ta chihul huneꞌ isyaꞌtajil tiꞌ yibꞌanh,
yunhe yohtanhenilo ebꞌnaj winaj tato haꞌ Komam Dios,
Komam kaw niman yelapnoj haꞌ Yahawil yinh ebꞌnaj yahaw konhobꞌ.
Haꞌ mak chal iskꞌul Komam, haꞌ chako Komam yahawilo ej konhobꞌ, yebꞌ xin,
haꞌ ebꞌnaj winaj chewchotanhe haꞌ chako Komam yahawilo konhobꞌ,’ xhi naj ángel.
»”Hak tuꞌ yu wilnihan yinh inwayikan, hanin Nabucodonosor intiꞌan. Wal tinanh, hach Beltsasar, halilo wetan tzet chal yelapno inwayik tuꞌan, yuto sunil ebꞌnaj winaj kaw ay ishelanil ay yul ismajul Babilonia tiꞌ, mach chu yu ebꞌnaj yalnilo tzet chaliloj; wal hach tiꞌ chu hawu, yuto ayko Yespíritu Komam Dios tawinh, huneꞌ Dios kaw nimankano yelapnoj,”» xhi naj Nabucodonosor tet yaꞌ Daniel.
Hayet yabꞌen yaꞌ Daniel, yaꞌ chiyijpaxo Beltsasar huneꞌ iswayik naj rey Nabucodonosor tuꞌ, iskꞌayilo iskꞌul yaꞌ, aymi xin hunu hora okkano yaꞌ yinh kꞌaykꞌulal, issomchapaxokanh isnabꞌal yaꞌ. Yalni naj rey Nabucodonosor tet yaꞌ:
—Hach Beltsasar, machojabꞌ chisomchakanh hanabꞌal yu inwayiktiꞌan, yebꞌ yu tzet chal yelapnoj, xhi naj.
Istaqꞌwi yaꞌ Beltsasar tet naj rey Nabucodonosor:
—Mam rey haꞌ huneꞌ hawayik tiꞌ, hantam saqꞌal tato yinh ebꞌnaj ayko ishowal tawinh bꞌay chitzoteli, haxa tzet chal yelapnoj yijabꞌ isbꞌa yinh ebꞌnaj chichiwako iskꞌul tawinh. Haꞌ huneꞌ teꞌ qꞌebꞌtaj hawil ischꞌibꞌkanh yebꞌ kaw ay yip elkanikoj, chitaahapno ischon satkanh, yuxin chiꞌil-lax yu anma ay sunil bꞌayejtuꞌwal yul sat yibꞌanhqꞌinal tiꞌ, yebꞌ xin kaw saqꞌalkano jilni xaj yebꞌ kaw nimankano sat aykoj. Chiyaqꞌni tzet chislo sunil tzet itzitz; bꞌay chiskotbꞌa isbꞌa no noqꞌ yalanh yenhel yebꞌ bꞌay chiswatxꞌe noꞌ chꞌik yatut, mam rey. Hach bꞌay chitzotel huneꞌ tiꞌ, mam rey. Hach tiꞌ kach chꞌibꞌkanh, hawiqꞌnikanokanh hawip, habꞌinakano yu haqꞌalomal masanta ahapno habꞌina satkanh, hawokkano yahawil yibꞌanh sunil sat yibꞌanhqꞌinal tiꞌ.
Haxa naj ángel hawil istit yul satkanh, halni: “Qꞌajweyo teꞌ qꞌebꞌtaj tiꞌ, chetzokꞌnikanh isqꞌabꞌ, wal isxeꞌ cheyakano sat txꞌo txꞌotxꞌ, chekꞌalnayo yu cadena hierro yebꞌ bronce. Haꞌ huneꞌ winaj tuꞌ chikankano xolaj telaj, kat yay yal chew chitit yul satkanh yibꞌanh, kat yalaxiko xol no noqꞌ, yulbꞌal hujebꞌ habꞌil,” xhi naj ángel. Hak tiꞌ chal yelapno tzet yal Komam Dios, Komam kaw nimankano yelapno tuꞌ, tawinh mam rey. Hach tiꞌ, chachilaxilo xol anma, kat hawalaxto xol no noqꞌ, chaloni telaj yinta noꞌ wakax, kat hachakꞌanbꞌi yu yal chew chitit yul satkanh. Hujebꞌ habꞌil chiꞌay huneꞌ isyaꞌtajil tiꞌ tawibꞌanh masanta chitxumcha hawu ta hanhe Komam Dios, Komam kaw nimankano yelapno ay yip yibꞌanh sunil ebꞌnaj yahaw ej konhobꞌ, haꞌ xin Komam chꞌaqꞌni huneꞌ munil yinh yahawil tuꞌ tet mak bꞌay chiyoche iskꞌul yaqꞌaꞌ. Haxa tzet hal-lax yinh teꞌ isxeꞌ alaxkano sat txꞌo txꞌotxꞌ tuꞌ, chaliloj ta mach chiꞌilaxilo hamunil tiꞌ tawet, wal xin chachmeltzo yinh hamunil tiꞌ hunelxa yet xatxumchalo hawu ta hanhe Komam Dios ay yul satkanh yahawil yinh sunil sat yibꞌanhqꞌinal tiꞌ. Yuxin wal tinanh mam rey abꞌe huneꞌ kachbꞌanil chiwalan tawet tiꞌ: Bꞌej hawaniko hamul, chawatxꞌen istoholal, matxa chawatxꞌe istxꞌojal, tzꞌayojabꞌ hakꞌul yinh anma mebꞌaꞌ kat hakolwa yinh, kꞌuxantaxka chito hitzto yoj istzꞌayikal bꞌay chawil aqꞌankꞌulal, xhi yaꞌ Daniel.
Sunil hunteqꞌan tzotiꞌ hal-lax tet naj rey Nabucodonosor tuꞌ, yij isbꞌa. Haxa yet istzꞌajna huneꞌ habꞌil, yet lanhan yekꞌ naj rey Nabucodonosor yul ispalacio bꞌey konhobꞌ Babilonia, yalni naj rey hakaꞌ tiꞌ: «Ilkꞌanabꞌ niman konhobꞌ Babilonia tiꞌ, haninan yebꞌ wipan inwatxꞌekanhan yunhe isyenilo isbꞌa tato ay welapnojan, kat yokkano niman konhobꞌal yinh ej txꞌotxꞌ ayko yalanh wipan,» xhi naj rey.
Lanhantotikꞌa yalni naj hakaꞌ tuꞌ, yabꞌen naj huneꞌ yul nuqꞌe tit yul satkanh, yalni hakaꞌ tiꞌ: «Hach rey Nabucodonosor, chikam hawabꞌe hunteqꞌan tzotiꞌ tiꞌ: Haꞌ huneꞌ hamunil yinh reyal tiꞌ, chiꞌilaxilo tawet. Chachilaxilo xol anma, kat hawalaxto xol no noqꞌ, chaloni telaj yinta noꞌ wakax. Hujebꞌ habꞌil chiꞌay huneꞌ isyaꞌtajil tiꞌ tawibꞌanh, masanto chawohtanheloj ta haꞌ Komam Dios kaw nimankano yelapnoj, haꞌ ay yip yibꞌanh ebꞌnaj yahaw konhobꞌ, yebꞌ xin haꞌ Komam chꞌaqꞌni huneꞌ munil tuꞌ tet mak bꞌay choche iskꞌul yaqꞌaꞌ,» xhihayti yul satkanh tuꞌ.
Yinhtikꞌa huneꞌ hora tuꞌ, yij isbꞌa tzet hal-lax yinh naj rey Nabucodonosor, yilaxilo naj xol ebꞌnaj winaj, chisloni naj telaj xol noꞌ wakax; chichakꞌanbꞌi isnimanil naj yu yal chew chitit yul satkanh, ischꞌibꞌ xil iswiꞌ naj hakaꞌ xil noꞌ tꞌiw, ischꞌibꞌ yisqꞌaj naj hakaꞌ yisqꞌaj noꞌ chꞌik.
«Yalni naj rey Nabucodonosor: “Lahwi istzꞌajna istiempohal yay isyaꞌtajil wibꞌanhan, hanin Nabucodonosor intiꞌan, intꞌanhxikanhan satkanh, iswatxꞌilo innabꞌalan. Walnihan kꞌul-la tzotiꞌ yinh Komam kaw nimankano yelapnoj, wanikojan ismay Komam Dios, Komam itzitz yinh sunilbꞌal ej tiempo.
Haꞌ Komam Dios haꞌ yahawil yinh tohbꞌalqꞌinal,
kaw ay yip Komam yinh sunilbꞌal ej tiempo.
Sunil anma ay sat yibꞌanhqꞌinal tiꞌ mach chu islahbꞌanhen isbꞌa hakaꞌ Komam.
Haꞌ tzet choche iskꞌul Komam, haꞌ chiswatxꞌe yul satkanh yebꞌ xol anma ay sat yibꞌanhqꞌinal tiꞌ.
Machi hunu mak chu iskachwa yinh Komam chalni:
‘¿Tzet yinh xin hak tuꞌ chawute?’ mach xhihoj.”
»Hayet tuꞌ xin iswatxꞌilo innabꞌalan, wokpaxojan reyalil hunelxa, yok inmayan, wiqꞌnipaxkanokanh wipan hunelxa. Yul ebꞌnaj gobernador yebꞌ ebꞌnaj nime winaj chimunla yul palacio kinissaynojan, wokpaxojan yinh reyalil hunelxa, kaw ekꞌbꞌalto xin qꞌalomal aqꞌlax wetan sata yet yalanhtokanoj.
»Wal tinanh xin, hanin Nabucodonosor intiꞌan chiwalan kꞌul-la tzotiꞌ yinh Komam Dios, chiwanikojan ismay Komam yahaw satkanh, yuto sunil tzet chiswatxꞌe kaw yelkanoj, yebꞌ xin kaw tohol isbꞌeybꞌal. Haꞌ Komam chiꞌinayo mak kaw chiyikanh isbꞌa,» xhi naj rey Nabucodonosor.
	[g]4:10 Huneꞌ teꞌ qꞌebꞌtaj kaw nimajal istel. Yaꞌ profeta Ezequiel islahanbꞌanhe yaꞌ naj faraón, isreyal Egipto hakaꞌ hunu teꞌ cedro ay bꞌey Líbano aykꞌayna yu ishowal Komam Dios. Ez. 31:2-11; Is. 14:4-20

Hunteqꞌan tzꞌibꞌ tzꞌibꞌnhelaxiko yinh bꞌitzꞌabꞌ
Haꞌ naj Belsasar, isreyal Babilonia, yekꞌtze naj huneꞌ niman qꞌinh; yawten naj huneꞌ mil ebꞌnaj winaj yahawil ye yul ismajul Babilonia yinh huneꞌ qꞌinh tuꞌ, yok naj yukꞌno vino yebꞌ ebꞌnaj. [h].Haxa yet xatzala iskꞌul naj rey Belsasar yu vino, ischejni naj ilaxoti hunteqꞌan vaso oro yebꞌ plata iqꞌbꞌililti yu naj Nabucodonosor, ismam naj Belsasar yul Yatut Komam Dios bꞌey Jerusalén, yunhe yukꞌni naj vino yul hunteqꞌan vaso tuꞌ yebꞌ ebꞌnaj nime winaj yawte yinh qꞌinh tuꞌ, yebꞌ ebꞌix yixal naj, yebꞌ ebꞌix iskabꞌ ixale ye yu naj. Hak tuꞌ yu yilaxti hunteqꞌan vaso oro ilaxti bꞌey Yatut Komam Dios bꞌey Jerusalén, yukꞌni naj rey Belsasar vino yul hunteqꞌan vaso tuꞌ yebꞌ ebꞌnaj yahawil konhobꞌ awtebꞌil, yebꞌ ebꞌix yixal naj yebꞌ ebꞌix kabꞌ ixale ye yu naj. Kaw yukꞌ ebꞌnaj vino, yok yinoyo isbꞌa sata tioxh watxꞌebꞌil yinh chꞌen oro, chꞌen plata, chꞌen bronce, chꞌen hierro, yebꞌ yinh te teꞌ yebꞌ chꞌen chꞌen watxꞌebꞌilayo tioxhal.
Yinhtikꞌa huneꞌ hora tuꞌ, isyeni isbꞌa huneꞌ qꞌabꞌe chitzꞌibꞌliko yinh iskꞌul bꞌitzꞌabꞌ hunteqꞌan tzꞌibꞌ sata cantil, yilni naj rey Belsasar hunteqꞌan tzꞌibꞌ tuꞌ. Hayet yilni naj huneꞌ tuꞌ, issajpaqꞌilo sat naj yu xiwkilal, issomchakanh isnabꞌal naj, ispaxilo yip naj, xanhe chischale isbꞌa iswitxꞌiꞌ naj isluylun yu xiwkilal. Yah yaw naj rey Belsasar yinh kaw ip, ischejni naj yawtelaxo ebꞌnaj mago, ebꞌnaj caldeo yebꞌ ebꞌnaj ahbꞌelom, yalni naj tet ebꞌnaj winaj kaw ay ishelanil ay sat txꞌotxꞌ Babilonia: «Makxanhetikꞌa chitxumnilo hunteqꞌan tzꞌibꞌ tiꞌ, chihalnilo wetan tzet chaliloj, chꞌalaxiko xilqꞌape kajmutzꞌmunhe yinh, kat yalaxiko huneꞌ uwe oro yinh isnuqꞌ, kat yok yinh isyox yahawilal yul ismajul Babilonia tiꞌ,» xhi naj rey.
Hak tuꞌ yu yilaxti sunil ebꞌnaj winaj kaw ay ishelanil sata naj rey Belsasar, yajaꞌ machi yu istxumnilo ebꞌnaj tzet chalilo hunteqꞌan tzꞌibꞌ tuꞌ, yebꞌ xin mach yu yalnilo ebꞌnaj tet naj rey tuꞌ tzet chaliloj. Yuxin kaw okkano niman kꞌaykꞌulal yinh naj rey Belsasar, issajpaqꞌilo sat naj yu xiwkilal, hakpax tuꞌ ebꞌnaj nime winaj yahaw ayko iskꞌatanh naj, okkano ebꞌnaj yinh sukal.
Hayet yabꞌen ix reina, ismiꞌ naj rey Belsasar yel yaw naj rey tuꞌ yebꞌ yel yaw ebꞌnaj nime winaj, yokto ix yul cuarto bꞌay kutxaniko ebꞌnaj yinh qꞌinh tuꞌ, yalni ix:
—¡Mam rey, yahawojabꞌ hachnhetikꞌa yinh sunilbꞌal ej tiempo! Machojabꞌ chisomchakanh hanabꞌal yebꞌ xin machojabꞌ chisajpaqꞌilo hasat yu xiwkilal. Haꞌ yul ismajul txꞌotxꞌ Babilonia bꞌay ayachiko reyalil tiꞌ, ay huneꞌ naj winaj ayko ishelanil Dios yinh, huneꞌ Dios kaw nimankano yelapnoj. Haꞌ yinh istiempohal yet ayko yaꞌ rey Nabucodonosor, hamam reyalil, ay huneꞌ naj winaj tiꞌ kaw itzꞌat iswiꞌ yebꞌ kaw ay ishelanil yebꞌ isnabꞌal hakaꞌ ishelanil hunteqꞌan dios; yuxin haꞌ naj yako yaꞌ rey Nabucodonosor tuꞌ iswiꞌehalo yinh sunil ebꞌnaj mago, ebꞌnaj chiꞌilni tzet yelapno ye txꞌumel, ebꞌnaj caldeo yebꞌ ebꞌnaj ahbꞌelom. Haꞌ huneꞌ naj winaj tuꞌ, Daniel isbꞌi naj, yajaꞌ Beltsasar yako yaꞌ rey Nabucodonosor isbꞌiho naj. Haꞌ naj Daniel tuꞌ kaw ilchakanilo helanile yitzꞌatil wiꞌe yebꞌ nabꞌale yinh naj, yuxin chisje istxumchalo wayike yu naj, chisnanilo naj tzettaj ye tuꞌ kaw yaꞌtaj yelapnoj. Chalnipaxilo naj yinh kaw istꞌinhanil yinh tzet bꞌay chikabꞌkon kokꞌul, yuxin wal tinanh awte naj Daniel tuꞌ, chiyalnolo naj tawet tzet chal yelapno huneꞌ tiꞌ, xhi ix.
Hak tuꞌ yu isbꞌey yilaxoti yaꞌ Daniel sata naj rey Belsasar. Isqꞌambꞌen naj tet yaꞌ Daniel:
—¿Hachmi tiꞌ chawij Daniel, ah Judá ilaxti preso yu yaꞌ Nabucodonosor, inmaman? Hanintiꞌan mawabꞌehan ta ayko ishelanil Dios tawinh, huneꞌ Dios kaw niman yelapnoj, yuxin kaw ay yitzꞌatil hawiꞌ, kaw aykano hanabꞌal yebꞌ xin kaw ekꞌnaxakano hahelanil. Manchejan ilaxoti ebꞌnaj winaj kaw ay ishelanil yinh insatan, yebꞌ ebꞌnaj chikuyni yinh tzet yelapno ye txꞌumel yunhe istxumnilo ebꞌnaj hunteqꞌan tzꞌibꞌ tiꞌ, yu yalnilo ebꞌnaj tzet chaliloj, yajaꞌ machi yu, yu ebꞌnaj. Hanintiꞌan xawabꞌehan ta chisje hawu hatxumnilo wayike yebꞌ tzettaj kaw yaꞌta yelapnoj. Wal tinanh ta chitxumchalo hunteqꞌan tzꞌibꞌ tiꞌ hawu, chawalnilo tzet chalilo wetan, chinchejan alaxoko xilqꞌape qꞌap kajmutzꞌmunhe tawinh, kat yalaxiko uwe oro yinh hanuqꞌ, kat hawok isyox yahawil yul ismajul Babilonia tiꞌ, xhi naj rey.
Istaqꞌwi yaꞌ Daniel tet naj:
—Kanojabꞌ hunteqꞌan sabꞌehal tuꞌ tawet, mam rey, yebꞌ xin chisje hawaqꞌni huneꞌ munil tuꞌ tet hunuxa maka. Kꞌultikꞌa, mam rey, chiwilan hunteqꞌan tzꞌibꞌ tiꞌ, chiwalnilojan tawet tzet chaliloj.
»Mam rey, haꞌ Komam Dios, Komam kaw nimankano yelapnoj, haꞌ aqꞌni ismunil yaꞌ Nabucodonosor, hamam yinh reyalil, yebꞌ xin nimeta qꞌalomal, yebꞌ ismay, yebꞌ yip, yuxin kaw niman yelapno elkanikoj. Yuxin haꞌ yu yip kaw nanxa islow yaqꞌ Komam Dios, yuxin sunil konhobꞌlaj, yebꞌ txꞌotxꞌ nimeta konhobꞌ yebꞌ anma nananta yabꞌxubꞌal, chiluylun yu xiwkilal yinh sat yaꞌ Nabucodonosor tuꞌ. Haꞌ mak chal iskꞌul, chispotxꞌkamoj, haꞌ mak chal iskꞌul chiskoliloj, haꞌ mak chal iskꞌul chiyaniko iswinajil, haꞌ mak chal iskꞌul ta chꞌel ispixan, chꞌel ispixan yu. Yajaꞌ hayet yinikanh isbꞌa, iskawbꞌilo yanma yu isloloꞌal, yilaxilo yinh reyal yu Komam Dios, istanhilo isqꞌaqꞌal ismay. Ilaxilo xol anma, lahanxa eliko isnabꞌal hakaꞌ isnabꞌal no noqꞌ, yekꞌ xol noꞌ xoltelajil burro, yaqꞌlax telaj islobꞌ hakaꞌ noꞌ wakax, ischakꞌanbꞌipaxo isnimanil yu yal chew chitit satkanh, masanta txumchalo yu ta hanhe Komam Dios, Komam kaw nimankano yelapnoj, haꞌ aykanh yip yibꞌanh ebꞌnaj yahawil ej konhobꞌ, yebꞌ xin haꞌ mak chal iskꞌul Komam, haꞌ chꞌok yahawo konhobꞌ. Haxapaxo hach tiꞌ mam rey Belsasar yuninal yaꞌ rey Nabucodonosor tuꞌ hawehi, kaw hawohta sunil hunteqꞌan tiꞌ, yajaꞌ mach chawiyo habꞌa tet Komam. Wal xin kaw hawikanh habꞌa sata Komam Dios, Komam yahaw satkanh, hachejni ilaxoti hunteqꞌan vaso yet Yatut Komam Dios yehi, hawukꞌni vino yul hunteqꞌan vaso tuꞌ yebꞌ ebꞌnaj nime winaj, yebꞌ ebꞌix hawixal, yebꞌ ebꞌix iskabꞌ ixale. Yebꞌpaxo hunxa, kach ok hawiqꞌayo habꞌa sata hunteqꞌan tioxh watxꞌebꞌilayo yinh chꞌen plata, chꞌen oro, chꞌen bronce, chꞌen hierro, chꞌen chꞌen, yebꞌ te teꞌ, hatioxh yekoj. Hunteqꞌan tioxh tuꞌ mach chu ismujli, mach chabꞌe, matzet yohtaj; yajaꞌ wal tet Komam Dios, Komam yul isqꞌabꞌ ay hakawil, Komam yohta tzet chabꞌeybꞌalnhe, maxhtikꞌa chawiyo habꞌa, mach hawapaxiko ismay.
»Yuxin haꞌ Komam Dios chejni huneꞌ qꞌabꞌe tiꞌ, istzꞌibꞌnhen hunteqꞌan tzꞌibꞌ tiꞌ. Chalni: Mene, Mene, Tekel, Uparsin. Haꞌ hunteqꞌan tzꞌibꞌ tiꞌ, hak tiꞌ chal yelapnoj: Mene: Masbꞌis Komam Dios hayebꞌxa tzꞌayik hawok reyal, mayalnikano ta chilinhikano hamunil tiꞌ. Tekel: Makaxhismale Komam Dios yul malbꞌal, mach xin tzꞌajano makaxhelikoj. Peres: Haꞌ hamajul tiꞌ chipohlaxayoj, kat yalaxiko yul isqꞌabꞌ ebꞌnaj medo yebꞌ ebꞌnaj persa, xhi yaꞌ Daniel.
Lahwi tuꞌ xin, ischejni naj rey Belsasar yalaxiko xilqꞌape qꞌap kajmutzꞌmunhe yinh yaꞌ Daniel. Yalaxiko huneꞌ uwe oro yinh isnuqꞌ yaꞌ, yalaxiko yaꞌ Daniel tuꞌ yinh isyox yahawil yul ismajul txꞌotxꞌ Babilonia.
Wal naj Belsasar isreyal ebꞌnaj caldeo yinhtikꞌa huneꞌ aqꞌbꞌal tuꞌ kam naj. [i].Haxa naj Darío isreyal txꞌotxꞌ Persia okkano yahawilo selelo naj Belsasar tuꞌ. Hayet tuꞌ 62 (kabꞌebꞌ iskanhwinaj) ishabꞌilal naj.
	[h]5:1 Belsasar, bꞌihe Babilonia, chal yelapnoj, dios Bel, haꞌ chitanhen naj rey. Mach lahano yebꞌ bꞌihe Beltsasar, isbꞌi yaꞌ Daniel alaxiko yu naj Nabucodonosor yul palacio. Dn. 1:7
	[i]5:30 Ay kawanh ebꞌnaj historiador griego chalni tato hayet kaw ukꞌumxa ebꞌnaj babilonio tuꞌ yapni issoldado naj Ciro howal yinh ebꞌnaj, yokkanto konhobꞌ tuꞌ yalanh yip ebꞌnaj, chu hawilni yinh Is. 42:2

Alaxayto yaꞌ Daniel yul huneꞌ holan xol noꞌ bꞌalam
Naj rey Darío, yako naj ciento veinte ebꞌnaj gobernador yahawilo ej konhobꞌ ay yul sunil ismajul txꞌotxꞌ Babilonia. Yanipaxiko naj oxwanh ebꞌnaj winaj, iswiꞌehalo yinh ebꞌnaj ciento veinte gobernador tuꞌ, haꞌ xin yaꞌ Daniel xol ebꞌnaj oxwanh tuꞌ, yunhe yilni ebꞌnaj ta tzꞌajan chiyaqꞌ anma istohlabꞌal, yunhe mach chikꞌaywa naj rey Darío. Yajaꞌ wal yaꞌ Daniel, kaw ekꞌbꞌal yelapno yaꞌ yibꞌanh ebꞌnaj iswiꞌehal yebꞌ yibꞌanh ebꞌnaj gobernador tuꞌ yuto kaw ekꞌbꞌal ishelanil yaꞌ, yuxin ok yinh isnabꞌal naj rey Darío tuꞌ yaniko yaꞌ Daniel sat yahawil yinh ebꞌnaj gobernador yul ismajul txꞌotxꞌ Babilonia. Yuxin haꞌ ebꞌnaj gobernador yebꞌ ebꞌnaj iswiꞌehal tuꞌ ok ebꞌnaj issayaꞌ yinh tzet chu yok ebꞌnaj aqꞌokꞌule yinh yaꞌ Daniel, yinh hunu bꞌaytet txꞌoj chiswatxꞌe yinh ismunil. Yajaꞌ machi hunu bꞌaytet yinh chu yok ebꞌnaj aqꞌokꞌule yinh yaꞌ Daniel, yuto machi hunu ismul yaꞌ chiꞌilchalo yu ebꞌnaj; yuto kaw yijem yaꞌ yebꞌ xin machi hunu istxꞌojal chisqꞌaytze yaꞌ yinh, yebꞌ xin machi hunu mule chiꞌilchalo yinh yaꞌ. Yuxin yal ebꞌnaj: «Machi hunu tzet chu jaqꞌni ismulo naj Daniel tiꞌ, yunhe jok aqꞌokꞌule yinh naj, kachannhe yinh isyijemal naj yinh isley isDiosal chu jok aqꞌokꞌule,» xhi ebꞌnaj.
Yuxin iskutxbꞌako isbꞌa ebꞌnaj gobernador yebꞌ ebꞌnaj iswiꞌehal tuꞌ sata naj rey Darío, yalni ebꞌnaj tet naj:
—¡Mam rey Darío, ayojabꞌ hachnhetikꞌako yinh yahawil tiꞌ yinh sunilbꞌal ej tiempo! Sunil hanhonh gobernador honhtiꞌanh yebꞌ ebꞌnaj yahawil ej konhobꞌ yebꞌ ebꞌnaj iswiꞌehal yehi, yebꞌ ebꞌnaj yahawil soldado, xakolahtiꞌnhe kobꞌahanh ta chawatxꞌe hunu ley, kat yal-laxilto xol sunil anma ay yul ismajul Babilonia tiꞌ. Machojabꞌ hunu mak chitxahli tet isdios, maka isqꞌanni hunu tzet choche tet hunu yet anmahil yinh huneꞌ ixahaw; wal xin, tawetnhe chu isqꞌanni, mam rey. Haꞌ mak mach chiyijen huneꞌ chejbꞌanile tiꞌ xin, chiꞌalaxayto yul holan xol noꞌ bꞌalam. Yuxin wal tinanh mam rey, aqꞌ firma yinh huneꞌ ley tiꞌ, yunhe machi mak chihelni yebꞌ yunhe mach chiꞌekꞌto yet yijni isbꞌa hakaꞌ yalni koley hanhonh Media yebꞌ Persia honh tiꞌ, xhi ebꞌnaj.
Hak tuꞌ yu yaqꞌni firma naj rey Darío yinh huneꞌ ley tuꞌ.
Hayet yabꞌen yaꞌ Daniel ta yaqꞌ firma naj rey Darío yinh huneꞌ ley tuꞌ, yokto yaꞌ yul yatut yul huneꞌ iscuarto hajan isventanahil, hakanto yinh yetkꞌulal Jerusalén, yay jahno yaꞌ, istxahli yaꞌ tet Komam Dios, yebꞌ yaqꞌni yaꞌ yuchꞌandiosal tet isDiosal. Oxel xin txahli yaꞌ yinh huneꞌ tzꞌayik tuꞌ, hakaꞌtikꞌa chiyute yaꞌ yet yalanhtokanoj. [j]. Bꞌabꞌel txah, haꞌ ton yinh sakꞌayal yet chihaltelax noꞌ xahanbꞌal, iskabꞌ haꞌ ton yinh chꞌen oxebꞌ yet chihaltelaxpaxo xahanbꞌal, isyox yet lanhanxa yok aqꞌbꞌal yet chito tzꞌayik, .Iskutxbꞌaniko isbꞌa hunteqꞌan ebꞌnaj winaj tuꞌ, isto ebꞌnaj yatut yaꞌ Daniel, yilcha yaꞌ yu ebꞌnaj yet lanhan istxahli tet Komam Dios. Lahwi tuꞌ, isto ebꞌnaj sata naj rey, istzotel ebꞌnaj yinh huneꞌ ley yalilto naj rey tuꞌ, yalni ebꞌnaj hakaꞌ tiꞌ:
—Mam rey, ¿chimhanatij ta hawaqꞌ firma yinh huneꞌ ley chalni ta yulbꞌal huneꞌ ixahaw machi hunu mak tiꞌ chisqꞌan hunu tzet ye tuꞌ tet isdios, maka tet hunu winaj ta maxhtaj tawet chisqꞌana. Hawalnipaxoj ta haꞌ mak mach chiyijen huneꞌ ley tuꞌ chiꞌalaxayto yul holan xol noꞌ bꞌalam? xhi ebꞌnaj.
Istaqꞌwi naj rey:
—Yel cheyala, haꞌ huneꞌ ley tuꞌ yilal isyijelaxi hakaꞌ koley hanhonh Media yebꞌ Persia honh tiꞌ, machi ekꞌto yet yijni isbꞌa, xhi naj.
Yalni ebꞌnaj tet naj rey:
—Haꞌ naj Daniel, iskꞌahol huneꞌ naj ah Judá, ebꞌnaj ilaxti preso Babilonia tiꞌ, mach chixiw naj tawet mam rey, mach chisyije naj huneꞌ ley hawaliltoj, yuto oxel chitxahli naj tet isDiosal hunun tzꞌayik, xhi ebꞌnaj.
Hayet yabꞌen naj rey huneꞌ tuꞌ, kaw bꞌiskꞌulal eliko iskꞌul naj, issayni naj yinh tzet chu iskolni naj yaꞌ Daniel, kaw sunilbꞌal tzꞌayik masanta qꞌejbꞌayo munla naj yunhe iskolni naj yaꞌ Daniel. Yajaꞌ wal hunteqꞌan ebꞌnaj winaj tuꞌ, ok hoyno ebꞌnaj yinh naj rey Darío, yalni ebꞌnaj tet naj:
—Mam rey, hach tiꞌ kaw hawohta koley hanhonh Media yebꞌ Persia honh tiꞌ, machi hunu ley maka hunu chejbꞌanile tiꞌ bꞌay chaqꞌ firma naj rey machi yij isbꞌa, xhi ebꞌnaj.
Hak tuꞌ yu ischejni naj rey ilaxoti yaꞌ Daniel, yunhe yalaxayto yaꞌ yul holan xol noꞌ bꞌalam. Yalni naj rey Darío tet yaꞌ Daniel tuꞌ:
—Haꞌojabꞌ haDiosal bꞌay chilan hawaqꞌni chejaꞌ habꞌa, haꞌojabꞌ chachkolni, xhi naj.
Hayet xaꞌalaxayto yaꞌ Daniel xol noꞌ bꞌalam tuꞌ, yilaxti huneꞌ chꞌen niman chꞌen, yalaxkaniko chꞌen ismajiloj. Yaniko naj rey Darío yebꞌ ebꞌnaj nimeta yahawil issellohal isjolqꞌabꞌ yibꞌanh chꞌen yunhe yijnikano isbꞌa huneꞌ ley tuꞌ yinh yaꞌ Daniel. Lahwi tuꞌ isto naj rey Darío bꞌey ispalacio, matxa xin waꞌ naj yet yok naj wayoj, yebꞌ xin matxa ischej naj ilaxoti ebꞌnaj chisonli yunhe istzala iskꞌul naj; mach titpaxo iswayanh naj huneꞌ aqꞌbꞌal tuꞌ.
Haxa yet issajbꞌiloj kaw sahabꞌ ah naj rey tuꞌ, isto naj yinh anhe bꞌay alaxayto yaꞌ Daniel xol noꞌ bꞌalam. Ishitziko naj istiꞌ holan bꞌay ayayto yaꞌ Daniel tuꞌ, yawten naj yaꞌ Daniel. Kaw xin bꞌiskꞌulal yu yahwi naj, yalni naj hakaꞌ tiꞌ:
—Daniel, hach ischejabꞌ Dios itzitz, ¿mam yu kach iskolni haDiosal tet noꞌ bꞌalam, haDiosal bꞌay kaw chilan hawaqꞌni chejaꞌ habꞌa? xhi naj.
Istaqꞌwi yaꞌ Daniel tet naj:
—¡Mam rey, yahawil hachojabꞌnhetikꞌa yinh sunilbꞌal ej tiempo! Haꞌ inDiosalan chejniti yángel, haꞌ mamajchen istiꞌ noꞌ bꞌalam tiꞌ, yuxin matzet makinyutehan noꞌ, yuto machi inmulan sata Komam Dios, machipaxo hunu istxꞌojal tiꞌ inwatxꞌehan yinh hasat mam rey, xhi yaꞌ Daniel.
Hayet yabꞌen naj rey ta itzitz yaꞌ Daniel kaw tzalakanokanh naj sikꞌlebꞌil, ischejni naj yilaxahti yaꞌ Daniel yul holan xol noꞌ bꞌalam. Hak tuꞌ yu yilaxahti yaꞌ xol noꞌ bꞌalam. Machi xin nichꞌano lahwilal ilchalo yinh yaꞌ, yuto kawxi iskꞌul yaꞌ yinh isDiosal. Ischejni naj rey Darío ilaxoti ebꞌnaj ok aqꞌokꞌule yinh yaꞌ Daniel, isqꞌojlaxayto ebꞌnaj yebꞌ yuninal yebꞌ yixal yul holan xol noꞌ bꞌalam; maxhtotikꞌa chiꞌayapno ebꞌnaj yich holan bꞌay ay noꞌ bꞌalam tuꞌ, yah lemna noꞌ iskꞌuxnokamo ebꞌnaj, iskachꞌni poho noꞌ sunil isbꞌajil isnimanil ebꞌnaj.
Lahwi tuꞌ, ischejni naj rey Darío ta chitzibꞌnhelaxto tet sunil ej konhobꞌ yebꞌ tet ej txꞌotxꞌ nimeta konhobꞌ, yebꞌ tet sunil anma nananta abꞌxubꞌal chal sat sunil yibꞌanhqꞌinal tiꞌ, yalnito naj:
«Ayojabꞌ aqꞌankꞌulal texol. Chiwaltojan teyet hesunil ay hex yul inmajultiꞌan, kaw nimanojabꞌ yelapno isDiosal yaꞌ Daniel yul hesat, kat heluylun xiwkilal sata isDiosal yaꞌ.
Yuto haꞌ isDiosal yaꞌ Daniel tiꞌ, Dios itzitz,
yebꞌ xin Dios yinh sunilbꞌal ej tiempo, haꞌ ismunil yinh yahawilal,
machi bꞌaqꞌinhal chitanhiloj, haꞌ yip aynhetikꞌa yinh sunilbꞌal ej tiempo.
Haꞌ Komam Dios chꞌaqꞌni kolbꞌanile yebꞌ xin chikolwahi.
Chiswatxꞌe kꞌaybꞌalkꞌule, chisyeni yechel yip yul satkanh yebꞌ sat txꞌo txꞌotxꞌ tiꞌ.
Haꞌ Komam Dios kolni yaꞌ Daniel yul istiꞌ noꞌ bꞌalam,» xhito naj rey.
Wal yaꞌ Daniel, kaw niman yelapno elkaniko yaꞌ yulbꞌal istiempohal naj rey Darío yebꞌ yulbꞌal istiempohal naj rey Ciro, ah Persia.
	[j]6:10 Istxah ebꞌnaj judío nahat yehilo yinh iskonhobꞌ. Oxel chitxahli ebꞌnaj yulbꞌal tzꞌayik, jahan ebꞌnaj chitxahli ebꞌnaj, hakan xin chuteto isbꞌa ebꞌnaj yinh Yatut Komam ay bꞌey Jerusalén, 1Rey. 8:44-46Sal. 5:7; 55:17

2. ISKABꞌ MAJAN KUYBꞌANILE: WAYIKE YINH TZET CHITOHULI
(7:1—12:13)
Yil yaꞌ Daniel kanhkꞌonh no noqꞌ yinh iswayik
Hayet bꞌabꞌel habꞌil yok naj Belsasar isreyalo Babilonia, ay tzet yil yaꞌ Daniel yinh iswayik yet lanhan isway yaꞌ yinh huneꞌ aqꞌbꞌal. Lahwi tuꞌ istzꞌibꞌnhen yaꞌ bꞌaytet niman yelapno yil yaꞌ yinh iswayik tuꞌ.
Yalni yaꞌ Daniel tuꞌ: «Hanintiꞌan wilan yinh inwayikan yet aqꞌbꞌalil istit jaqꞌeqꞌ yinh iskanhebꞌal istxikin satkanh, yaqꞌni howal jaqꞌeqꞌ tuꞌ yibꞌanh haꞌ niman mar. Wilnihan yahilo kanhkꞌonh noꞌ nime noqꞌ xol haꞌ mar tuꞌ; nanantanhe xin jilni hunun noꞌ. [k]lahan chal yelapno yebꞌ kanhebꞌ majanil chꞌen chꞌen ayko yinh huneꞌ estatua. .
»Haꞌ noꞌ bꞌabꞌel, lahan jilni noꞌ hakaꞌ noꞌ bꞌalam, ay xin isxikꞌ noꞌ hakaꞌ noꞌ tꞌiw. Hayet tꞌanhan inikojan yinh noꞌ, wilnihan ishokꞌlaxkanh isxikꞌ noꞌ, yilaxkanh noꞌ sat txꞌotxꞌ, yah linhno noꞌ hakaꞌ anma, yalaxikto yanma noꞌ hakaꞌ yanma anma.
»Haxa noꞌ iskabꞌ, lahan jilni noꞌ hakaꞌ noꞌ oso; yajaꞌ haꞌ qꞌaxep isnimanil, ekꞌna nimajal aykanh sata qꞌaxepxa. Nhakꞌbꞌil oxebꞌ motxe yu noꞌ. Yal-lax tet noꞌ hakaꞌ tiꞌ: “Asiꞌ, kꞌux hachibꞌe, hatatikꞌa hanta chawoche chakꞌuxuꞌ,” xhi tet noꞌ.
»Lahwi tuꞌ, wilnihan huneꞌxa noꞌ, lahan jilni hakaꞌ noꞌ tzꞌibꞌinh bꞌalam; ay kanhebꞌ xikꞌ yinh yichinh, hakaꞌ isxikꞌ noꞌ chꞌik, yebꞌpaxo xin ay kanhebꞌ iswiꞌ noꞌ. Yaqꞌlaxkano yip noꞌ yul isqꞌabꞌ.
»Lahwi tuꞌ, wilnihan yinh inwayik tuꞌan yet aqꞌbꞌalil, huneꞌxa noꞌ iskanh. Haꞌ huneꞌ no noqꞌ tuꞌ, kaw chonhxiw jilni noꞌ yebꞌ xin kaw ay ismay jilni noꞌ. Kaw xin aykano yip noꞌ sikꞌlebꞌil, haꞌ yeh noꞌ kaw nimej, yebꞌ hierro yeh noꞌ. Sunil tzet chiskꞌuxayto noꞌ, chisxitnito noꞌ, chisxanhobꞌtanhen noꞌ tzet matxa chilahwi yu. Haꞌ huneꞌ noꞌ iskanh tuꞌ kaw nantikꞌa jilni noꞌ sata sunil noꞌ wilan yet bꞌabꞌelal. Haꞌ noꞌ tuꞌ 10 (lahonhebꞌ) yukꞌaꞌ noꞌ.
»Hayet tꞌanhan inikojan yinh hunteqꞌan yukꞌaꞌ noꞌ tuꞌ, wilnihan yelilo huneꞌxa yukꞌaꞌ noꞌ nichꞌanchꞌan xol 10 (lahonhebꞌ) yukꞌaꞌ tuꞌ, wilnihan yilaxilo oxebꞌ yukꞌaꞌ noꞌ, iskankano huneꞌ nichꞌan tuꞌ, seleloj. Haꞌ huneꞌ yukꞌaꞌ nichꞌanchꞌan ahilo tuꞌ, ay isbꞌaqꞌ sat hakaꞌ anma, yebꞌ xin ay istiꞌ, chalni nimeta tzotiꞌ nanxa islowi.
Tꞌanhan intojan wilnihan masanta alaxayo hunteqꞌan tzꞌonhobꞌal,
yay tzꞌonhno Icham Winaj aynhetikꞌa yinh sunilal ej tiempo yul istzꞌonhobꞌal.
Haxa xil isqꞌap xin, saj hakaꞌ jilni chꞌen sajbꞌat,
haꞌ xil iswiꞌ kaw saj hakaꞌ noꞌ lana saj.
Haxa yehobꞌal bꞌay tzꞌonhan, chiꞌah xaj qꞌaꞌ yinh,
xaj qꞌaꞌ xin aypaxiko isyantahilo istzꞌonhobꞌal tuꞌ.
Ay xin huneꞌ qꞌa qꞌaꞌ chꞌelti sataj hakaꞌ ha haꞌ chꞌekꞌ yojomal.
Mach isbꞌi hayebꞌ mil isbꞌisil anma chiyaqꞌ chejaꞌ isbꞌa tet.
Mach isbꞌi hayebꞌ millones anma kutxaniko sataj.
Yok Komam yilni yinh tzet chꞌeliko anma; ishajlax hunteqꞌan teꞌ libro.
»Kinokkano tꞌanhnojan yinh noꞌ iskanh noqꞌ yu nimeta tzotiꞌ chiyal yukꞌaꞌ noꞌ. Hayet tꞌanhan inikojan yinh noꞌ, wilnihan ispotxꞌlaxkamo noꞌ, kaw xin kokꞌ ayiko isnimanil noꞌ, isqꞌojlaxto xol qꞌaꞌ yu istzꞌakantoj. Hakpax tuꞌ xin hunteqꞌanxa no noqꞌ tuꞌ, ilaxilo yip noꞌ, yajaꞌ xin itzitzto noꞌ hanikꞌoxa.
Lahwi tuꞌ, wilnihan yet aqꞌbꞌalil yinh inwayik tuꞌan, istit huneꞌ mak xol moyan,
lahan jilni hakaꞌ iskꞌahol naj winaj,
yapni iskꞌatanh huneꞌ Icham Winaj aynhetikꞌa yinh sunilal ej tiempo, ishitziko sata Icham.
Yaqꞌlax yip, yalaxiko ismay, yalaxiko yinh yahawil yunhe sunil ej konhobꞌ yebꞌ txꞌotxꞌ nimeta konhobꞌ,
yebꞌ sunil anma nananta abꞌxubꞌal chala, chꞌok yaqꞌaꞌ chejaꞌ isbꞌa tet.
Haꞌ yip tuꞌ, aynhetikꞌa yinh sunilbꞌal ej tiempo,
haꞌ ismajul huneꞌnhe yehi yebꞌ xin machi bꞌaqꞌinhal chitanhiloj.
»Hanin Daniel intiꞌan, kaw kinxiwan yet wilnihan hunteqꞌan tuꞌ, iskꞌayilo inkꞌulan wilnihan. Inhitzikojan iskꞌatanh huneꞌ naj ayko xol ebꞌnaj kutxaniko bꞌey tuꞌ, inqꞌambꞌenan yinh isyelal tzet chal yelapno sunil hunteqꞌan tuꞌ. Istzotel naj wetan, yaqꞌni naj wohtanhelojan tzet chal yelapno hunteqꞌan tuꞌ, yalni naj:
»“Haꞌ kanhebꞌ noꞌ nimeta noqꞌ hawil tuꞌ, yechel kanhwanh ebꞌnaj winaj chꞌok yahawil sat yibꞌanhqꞌinal tiꞌ. Lahwi tuꞌ, chischahni makta yetxa Komam Dios ismajul, Komam kaw niman yelapnoj, haꞌ ismajul tuꞌ chꞌokkano yu yinh sunilbꞌal ej tiempo, machi bꞌaqꞌinhal chitanhiloj,” xhi naj.
»Kaw xin wochehan wohtanhelojan isyelal yinh noꞌ iskanh noqꞌ, noꞌ kaw nantikꞌa jilni yebꞌ kaw chonhxiw jilni; hierro yeh noꞌ, haxa yisqꞌaj noꞌ bronce chꞌen, chisxitnikamo noꞌ sunil, chisbꞌiqꞌnaytoj, chisxanhobꞌtanhen tzet matxa chilahwi yu. Inqꞌambꞌenpaxojan tzet chalilo 10 (lahonhebꞌ) yukꞌaꞌ noꞌ ayilti yinh iswiꞌ, yebꞌ tzet chalilo huneꞌxa yukꞌaꞌ noꞌ elilo yet tzujanilxa, yaykꞌay oxebꞌ yukꞌaꞌ noꞌ iskankano huneꞌ elilo yet tzujanilxa tuꞌ seleloj, huneꞌ yukꞌaꞌ ay isbꞌaqꞌ sat yebꞌ istiꞌ, chalni nimeta tzotiꞌ nanxa islow yoki yu chikanh isbꞌa. Wilnihan yaqꞌni howal yukꞌaꞌ noꞌ tuꞌ yinh makta yetxa Komam Dios, isqꞌoji noꞌ yinh, masanta apni Icham Winaj aynhetikꞌa yinh sunilal ej tiempo, haꞌ ton Komam Dios kaw nimankano yelapnoj, iswatxꞌen istoholal yinh makta yetxa yehi, yapni istiempohal yiqꞌni ismajul.
»Yalni naj wetan hakaꞌ tiꞌ:
“Haꞌ noꞌ iskanh noqꞌ tuꞌ, haꞌ ton huneꞌ iskanh niman konhobꞌ ay sat txꞌo txꞌotxꞌ tiꞌ,
haꞌ huneꞌ niman konhobꞌ tuꞌ kaw nantikꞌa jilni sata sunil hunteqꞌanxa.
Sunil tzet ay sat txꞌo txꞌotxꞌ tiꞌ, chisbꞌiqꞌaytoj, chisxanhobꞌtanheni, chisxitnitoj.
Haxa 10 (lahonhebꞌ) yukꞌaꞌ, haꞌ ton 10 (lahonhwanh) ebꞌnaj yahaw chiꞌah yul huneꞌ niman konhobꞌ tuꞌ,
haꞌ yinta hunteqꞌan ebꞌnaj tuꞌ, chiꞌah huneꞌxa naj yahaw kaw nantikꞌa jilni sata ebꞌnaj bꞌabꞌel,
ay xin oxwanh ebꞌnaj yahaw tuꞌ chitanhilo yu naj.
Chalni naj tzotiꞌ txꞌoj yinh Komam Dios, Komam kaw niman yelapnoj,
kat yok naj yetano makta yetxa Komam yehi,
chꞌok yinh isnabꞌal naj ishelni chejbꞌanile yet Komam yebꞌpaxo tzꞌayik kaw txahul yet Komam,
kat yalaxiko iskonhobꞌ Komam Dios yul isqꞌabꞌ naj yulbꞌal yikta iskanh tiempo. [l], yebꞌpaxo xin ischej naj ta matxa chiyijelax tzꞌayik xewilal, yinipaxilo naj hunteqꞌan qꞌinh chisyije ebꞌnaj judío, , yebꞌ islohni ebꞌnaj tzet txahul islohni, yebꞌ matxa chaqꞌ circuncidar ebꞌnaj nixhte iskꞌahol.
Yajaꞌ hayet chꞌay tzꞌonhno Komam Dios yilni yinh tzet chꞌeliko anma,
kat yok yilno tzet chꞌeliko naj, kat yilaxilo yip naj, kat istanhkanilo naj yinh hunelnhe.
Yaqꞌlax ismajul yebꞌ yip yebꞌ ismay sunil nime konhobꞌ ay sat txꞌo txꞌotxꞌ tiꞌ yul isqꞌabꞌ makta yetxa Komam Dios yehi;
Komam kaw niman yelapnoj. Haꞌ yip Komam aynhetikꞌa yinh sunilbꞌal ej tiempo,
sunil ebꞌnaj yahawil sat yibꞌanhqꞌinal tiꞌ chiyaqꞌ chejaꞌ isbꞌa tet Komam, chisyijen tzet chala,” xhi.
»Haꞌ tiꞌ chikachnakano tzet yal naj wetan. Wal hanin Daniel intiꞌan kaw somchakanh innabꞌalan, issajpaqꞌilo insatan, machi mak tet xin walan hunteqꞌan tiꞌ, yulnhe wanmahan inkꞌubꞌakanojan,» xhi yaꞌ Daniel.
	[k]7:3 Kanhebꞌ noꞌ nime noqꞌ, yechel yinh kanhebꞌ txꞌotxꞌ konhobꞌ, Dn. 7:17 Dn. 2:31-35,38-40
	[l]7:25 Etzanhem chitzotel yinh isyaꞌtajil yaqꞌ naj rey Antíoco tet ebꞌnaj judío. Ischej naj ta chiyiyo isbꞌa ebꞌnaj tet tioxh yul Yatut Komam Dios bꞌey Jerusalén, Dn. 9:27Dn. 12:11Dn. 1:5 

Huneꞌ noꞌ meꞌ yebꞌ noꞌ chiw yelax yilaꞌ yaꞌ Daniel yul iswayik
Yalnipaxo yaꞌ Daniel: «Hayet oxebꞌxa habꞌil yok naj Belsasar reyalil, ay tzet yelax wilaꞌan, hanin Daniel intiꞌan, yinta hunteqꞌan wilan yet yalanhtokanoj. Wilan wilaxtojan bꞌey niman konhobꞌ Susa, yul ismajul txꞌotxꞌ Elam, istiꞌ haꞌ Ulai. Hayet tꞌanhan intojan, wilnihan huneꞌ noꞌ meꞌ istiꞌ haꞌ, huneꞌ noꞌ meꞌ tuꞌ kabꞌebꞌ yukꞌaꞌ noꞌ kaw nimej, yajaꞌ xin ay huneꞌ kaw ekꞌna nimajal sata huneꞌxa, haꞌ xin huneꞌ ekꞌna nimajal tuꞌ, islahiko ischꞌibꞌ yet tzujanxa. Wilnihan yaqꞌni lahwo huneꞌ noꞌ meꞌ tuꞌ yebꞌ yukꞌaꞌ sunil tzet ay bꞌey yetkꞌulal bꞌay chito tzꞌayik, yebꞌ yetkꞌulal norte, yebꞌ yetkꞌulal sur. Mach xin hunu no noqꞌ tiꞌ chiqꞌoji yinh noꞌ yebꞌ xin machi hunu mak chu iskolnilo isbꞌa yalanh yip noꞌ. Kaw chiswatxꞌe sunil tzet chal iskꞌul yebꞌ xin kaw yiqꞌkanokanh yip noꞌ.
»Hayet lanhan yekꞌ tzet wilan tuꞌ yinh innabꞌalan, wilnihan istit huneꞌ noꞌ icham chiw bꞌey yetkꞌulal bꞌay chito tzꞌayik, hayet istit noꞌ yekꞌ noꞌ sunil sat txꞌo txꞌotxꞌ tiꞌ, kaw xin yinh anhe tita kochnhe matxatikꞌa chayo yoj sat txꞌotxꞌ. Huneꞌ noꞌ icham chiw tuꞌ, ayilti huneꞌ yukꞌaꞌ noꞌ kaw nimajal xolbꞌal isbꞌaqꞌ sat. Yapni noꞌ icham chiw tuꞌ iskawilal noꞌ meꞌ kabꞌebꞌ yukꞌaꞌ, noꞌ wilan istiꞌ haꞌ, isto lemna noꞌ icham chiw tuꞌ yinh noꞌ meꞌ yinh sunil yip yebꞌ ishowal, yok islahwilal noꞌ yu noꞌ chiw tuꞌ; ismaqꞌni qꞌaho noꞌ yukꞌaꞌ noꞌ iskabꞌil. Matxatikꞌa xin yip noꞌ meꞌ tuꞌ islinhbꞌan isbꞌa yinh sat noꞌ chiw; maqꞌlaxayo noꞌ sat txꞌotxꞌ yu noꞌ chiw tuꞌ, isxanhobꞌtanhen noꞌ noꞌ, machi mak yu iskolnilo noꞌ yul isqꞌabꞌ noꞌ chiw tuꞌ, yuto kaw aykano yip noꞌ. [m].
»Haꞌ noꞌ icham chiw tuꞌ, kaw yiqꞌkanokanh yip noꞌ sikꞌlebꞌil, yajaꞌ hayet kaw yiqꞌnikanokanh yip noꞌ, isqꞌahto huneꞌ yukꞌaꞌ noꞌ kaw nimajalkanoj, yelilo kanhebꞌxa yukꞌaꞌ noꞌ selelo huneꞌ qꞌahto tuꞌ. Haꞌ kanhebꞌ yukꞌaꞌ tuꞌ tohol yeto yinh yetkꞌulal kanhebꞌ istxikin sat yibꞌanhqꞌinal tiꞌ. Ay xin huneꞌ yukꞌaꞌ bꞌay elilo huneꞌxa nichꞌan yukꞌaꞌ, haꞌ nichꞌan yukꞌaꞌ tuꞌ, kaw chꞌibꞌkanto bꞌey yinh yetkꞌulal sur, yebꞌ yinh yetkꞌulal bꞌay chiꞌahilo tzꞌayik, yebꞌ bꞌey yetkꞌulal txꞌo txꞌotxꞌ kaw ochebꞌil. [n]Haꞌ huneꞌ nichꞌan yukꞌaꞌ tuꞌ, kaw chꞌibꞌkanokanh masanta ahapno bꞌay ay ejército yul satkanh, isqꞌojnayti haywanh ejército ay satkanh, yebꞌ hayebꞌ txꞌumel sat txꞌotxꞌ, yok isxanhobꞌtanheni. Yanipaxiko howal yinh Komam Dios, yahawil ejército ay satkanh, yinilo xahanbꞌal chꞌaqꞌlax hunun tzꞌayik tet Komam sat txꞌotxꞌ tiꞌ, yetanto Yatut Komam, yaykano wuyna Yatut Komam sat txꞌotxꞌ yu. Haꞌ yu istxꞌojal anma, yuxin alaxiko ebꞌnaj soldado yul isqꞌabꞌ, yinipaxilo xahanbꞌal chꞌaqꞌlax tet Komam Dios hunun tzꞌayik, iskꞌaytzenilo isyelal, iswatxꞌen sunil tzet yal iskꞌul, yiqꞌnikanokanh yip. [o]
»Lahwi tuꞌ, wabꞌenan istzotel huneꞌ naj ángel, isqꞌambꞌen huneꞌxa naj ángel tet naj chitzotel tuꞌ, hakaꞌ tiꞌ: “¿Bꞌaqꞌinh chilahwi hunteqꞌan chisyah Komam Dios, hunteqꞌan ayko selelo isnhuslax xahanbꞌal tet Komam hunun tzꞌayik? ¿Hayebꞌtom tzꞌayik chꞌalaxiko Yatut Komam Dios yebꞌ issoldado yul isqꞌabꞌ ebꞌnaj txꞌoj yu isxanhobꞌtanhe ebꞌnaj?” xhi. Istaqꞌwi naj ángel tuꞌ, yalni naj: “Hato yet chilahwi yekꞌto 2,300 qꞌejbꞌiyalil yebꞌ sakꞌayalil, lahwi tuꞌ kat issajnhelaxkano Yatut Komam Dios,” xhi naj.
»Hanin Daniel intiꞌan, hayet lanhan yekꞌ hunteqꞌan tzet wilan tuꞌ yinh innabꞌalan yunhe intxumnilojan tzet chal yelapnoj, yok linhno huneꞌ mak hakaꞌ jilni anma yinh insatan. Wabꞌenan huneꞌ yul isnuqꞌ winaj awi yinh kaw ip bꞌey istiꞌla haꞌ Ulai, yalni hakaꞌ tiꞌ: “Gabriel, hal tet huneꞌ naj winaj tiꞌ yinh tzet chalilo huneꞌ yil naj,” xhi.
»Lahwi tuꞌ, ishitziko naj ángel Gabriel inkꞌatanhan; hayet ishitziko naj, inxiwkanhan, way jahnojan, way xulnojan sat txꞌotxꞌ, yajaꞌ yal naj wetan: “Hach iskꞌahol naj winaj txumchahojabꞌ hawu ta haꞌ tzet hawil tiꞌ chiyij isbꞌa yinh islahobꞌal tzꞌayik,” xhi naj.
»Hayet lanhan istzotel naj wetan waykꞌayan sat txꞌotxꞌ, nhohan wuyujan, inwaykanhan; kinispitnihan naj yunhe wah linhnojan. Yalni naj wetan: “Chinyehan tawet tzet chihul yet toxa chilahwi yekꞌayo ishowal Komam Dios, yuto haꞌ hunteqꞌan tuꞌ, chiyu yinh islahobꞌal tzꞌayik. Haꞌ noꞌ meꞌ kabꞌebꞌ yukꞌaꞌ hawila, yechel isreyal Media yebꞌ Persia. Haxa noꞌ icham chiw hawil tuꞌ, yechel naj isreyal Grecia, haxa yukꞌaꞌ noꞌ kaw nimajal ayilti xolbꞌal isbꞌaqꞌ sat, yechel naj bꞌabꞌel rey yinh txꞌotxꞌ Grecia tuꞌ. [p]Haxa yukꞌaꞌ qꞌahtoj yelilo kanhebꞌxa selel, yechel kanhebꞌ nimeta konhobꞌ chiꞌahi; yajaꞌ xin mach lahano yip hakaꞌ huneꞌ bꞌabꞌel.
Hayet chilahwi yip hunteqꞌan nimeta konhobꞌ tuꞌ,
yebꞌ yet kaw chiꞌahkanokanh istxꞌojal,
kat yahwano huneꞌ naj chiꞌok yahawil,
haꞌ huneꞌ naj tuꞌ kaw machi xiw tet Komam Dios, yebꞌ kaw helan issubꞌcha anma yu.
Haꞌ yip kaw chiꞌahkanokanh sikꞌlebꞌil, yajaꞌ mach yeto ye huneꞌ yip tuꞌ ischukil,
matxa isbꞌi hanta tzet chiskꞌaytzekaniloj,
kaw xin kꞌul chꞌeliko sunil tzet chiswatxꞌe.
Sunil mak yinh chako ishowal, chistanhtzelo naj ebꞌnaj winaj kaw ay yip,
chiyetanpaxto naj iskonhobꞌ Komam Dios.
Kaw chiyiqꞌkanokanh yip istxꞌojal yu naj yu ishelanil naj yinh yetli, kaw xin loloꞌ chꞌelkaniko naj.
Txꞌiꞌal ej konhobꞌ chistanhtzekaniloj,
yet tona nahul ay hunteqꞌan konhobꞌ tuꞌ,
chaniko naj howal yinh Komam Yahaw yinh ebꞌnaj yahawil,
yajaꞌ chitanhtzelaxilo naj, yaj maxhtaj yu isqꞌabꞌ ebꞌnaj winaj.
Haꞌ tzet maxawil yinh xahanbꞌalil chꞌaqꞌlax yinh qꞌejbꞌiyalil yebꞌ sakꞌayalil kaw yelkanoj.
Haꞌ tzet maxawil tuꞌ, kaw kꞌubꞌakano yinh hanabꞌal,
yuto chij isbꞌa yet xaꞌekꞌto txꞌiꞌal tiempo,” xhi naj ángel.
»Hanin Daniel intiꞌan, kaw paxkanilo wipan wabꞌehan, inyabꞌiꞌayan hayebꞌ tzꞌayik. Haxa yet kꞌulxa ye inkꞌulan, wahwanojan, wokpaxojan munil yinh ismunil naj rey; yajaꞌ xin kaw okkano niman xiwkilal winhan yu tzet wilan, yuto mach nachalo wuhan tzet chal yelapnoj,» xhi yaꞌ Daniel.
	[m]8:7 Qꞌoji noꞌ winaj chiw yinh noꞌ winaj meꞌ, yechel yinh naj Alejandro Magno, yet isqꞌoji naj yinh ebꞌnaj Persa, yelkano yip ebꞌnaj yaqꞌni yahawilal, yinh habꞌil 333 a.C. Chu hawilnipaxo yinh Dn. 8:20-21
	[n]8:9 Huneꞌ txꞌotxꞌ kaw ochebꞌil haꞌ ton konhobꞌ Israel.
	[o]8:11-12 Chitzotel yinh naj rey Antíoco, yet yinilo naj ispixan Yatut Komam Dios bꞌey Jerusalén, yok naj kajwal yinh kuybꞌanile yet ebꞌnaj judío.
	[p]8:21 Bꞌabꞌel rey yinh Grecia tuꞌ, haꞌ ton naj Alejandro Magno.

Txahli yaꞌ Daniel yinh iskonhobꞌ
«Haꞌ naj Darío iskꞌahol naj Asuero, xol ebꞌnaj ah Media titna yikꞌal naj, haꞌ xin naj Darío tuꞌ ok reyal yinh ebꞌnaj caldeo. Hayet bꞌabꞌel habꞌil yok naj Darío reyalil, hanin Daniel intiꞌan, lanhan wilnihan teꞌ hum tzꞌibꞌnhebꞌil yu yaꞌ Jeremías, ischejabꞌ Komam Dios, yunhe kam chitxumchalo wuhan isbꞌisil habꞌil bꞌay chꞌay isyaꞌtajil yibꞌanh konhobꞌ Jerusalén hakaꞌtikꞌa yu yalnikano Komam Dios tet ischejabꞌ tato 70 (lahonhebꞌ iskanhwinaj) habꞌil. Yu tuꞌ, yuxin kinokan insayaꞌlojan Komam Dios Jahawil yinh txah, inqꞌannihan tet Komam, wokan yinh txah yet mach chonhwaꞌi; wanikojan xilqꞌape yet bꞌiskꞌulal winhan, way tzꞌonhnojan xol tanh. Intxahlihan tet Komam Jahawil, inDiosalan, walnatijan ismul inkonhobꞌan, walnihan hakaꞌ tiꞌ: “Mamin, hach Wahawilan, hach tiꞌ Dios kaw nimankano yelapnoj yebꞌ xin kaw ay hamay. Haꞌ tzet haltebꞌilkano hawu chiyij isbꞌa, chayenilo iskꞌulchꞌanil hakꞌul yinh mak chachocheni, chiskꞌubꞌan chejbꞌanile aykano hawu. Hanhonh konhhakonhobꞌ honhtiꞌanh jako komulanh tawet, kowatxꞌenanh istxꞌojal yinh hasat, kowatxꞌenanh ismachiswalilal, jokanh manhkꞌomal tawet, kopohnilo kobꞌahanh yinh kuybꞌanile yebꞌ chejbꞌanile aqꞌbꞌilkano hawu. Mach koyijehanh tzet chal ebꞌnaj hachejabꞌ tzotel yinh habꞌi jetanh, yebꞌ tet ebꞌnaj jahawilanh, yebꞌ tet ebꞌnaj iswiꞌehal konhobꞌ, yebꞌ tet jichmamanh, yebꞌ tet sunil konhobꞌ Israel. Hach tiꞌ Mamin, Wahawilan, kaw tohol hachkanoj, walonh ah Judá honhtiꞌanh kaw ayonhkanikojanh yinh txꞌixwilal tinanh, yebꞌ sunil anma ah Jerusalén, yebꞌ sunil ebꞌnaj Israel; ebꞌnaj kawil aya yebꞌ ebꞌnaj kaw nahat pujnakanto yulajla konhobꞌ yu ismanhkꞌomal tawet. Mam Wahawil, hanhonhtiꞌanh, kaw ayonhkanikojanh yinh txꞌixwilal, hakpax tuꞌ naj jahawilanh, yebꞌ ebꞌnaj iswiꞌehal yinh kokonhobꞌanh, yebꞌ ebꞌyaꞌ komam ichamanh, yuto jako komulanh tawet. Mam Jahawilanh, hach tiꞌ hach koDiosalanh tzꞌayojabꞌ hakꞌul jinhanh, chawaqꞌnipaxo nimankꞌulal jinhanh, waxanhka xin konhokanh manhkꞌomal tawet. Mam Jahawilanh, hach koDiosalanh, hanhonhtiꞌanh mach koyijehanh tzet hawala, mach kobꞌeybꞌalnhehanh chejbꞌanile hawaqꞌkano tet ebꞌnaj hachejabꞌ yu kobꞌeybꞌalnhenanh. Sunil anma Israel manhkꞌon chejbꞌanile aykano hawu, ispohnilo isbꞌa yu mach chisyije tzet chawala. Yuxin ayayo hatzꞌaktiꞌ jibꞌanhanh yebꞌ isyaꞌtajil hawalkanoj yet hawaqꞌni bꞌinaho habꞌi, hunteqꞌan tzꞌibꞌnhebꞌilkano yinh chejbꞌanile hawaqꞌ tet yaꞌ Moisés, hachejabꞌ, yuto jako komulanh tawet, Mamin. Haꞌ tzet hawalkano jinhanh, masan yij isbꞌa, yijnipaxo isbꞌa tzet hawalkano yinh ebꞌnaj jahawilanh. Hawanayo huneꞌ niman isyaꞌtajil jibꞌanhanh. Wal xin maxhto hunu isyaꞌtajil xahawayo sat yibꞌanhqꞌinal tiꞌ hakaꞌ isyaꞌtajil hawayo yibꞌanh konhobꞌ Jerusalén. Hul hunteqꞌan isyaꞌtajil jibꞌanhanh hakaꞌtikꞌa yalni chejbꞌanile hawaqꞌ tet yaꞌ Moisés, yajaꞌ wal hanhonhtiꞌanh Mam Jahawilanh, hach koDiosalanh, maxhtikꞌa chachkosayilojanh yunhe istzꞌaykanh hakꞌul jinhanh. Machi xin chikobꞌejanh kowatxꞌenanh istxꞌojal yu komeltzohanh yul haqꞌabꞌ, kat jokanh johtanhenilojanh isyelal chawala. Yu tuꞌ, yuxin Mam Jahawilanh ok yinh hanabꞌal hawaniti niman isyaꞌtajil tiꞌ jibꞌanhanh, yuto hach tiꞌ mam Jahawilanh, koDiosalanh kaw tohol hachkano yinh sunil tzet hawatxꞌe, yuto hanhonhtiꞌanh mach koyijehanh tzet chawala.
»”Mamin hach Jahawilanh yebꞌ koDiosalanh, hach tiꞌ hawilo ebꞌnaj jichmamanh sat txꞌotxꞌ Egipto yu yip haqꞌabꞌ, hayet tuꞌ kaw bꞌinakano habꞌi, yexnhetotikꞌa xin isbꞌina tinanh; yajaꞌ wal hanhonhtiꞌanh xin jako komulanh, kowatxꞌenanh istxꞌojal. Mamin, hach jahawilanh, hach tiꞌ kaw tohol hachkanoj, yuxin chinqꞌanan tawet ta chawilo hahowal yibꞌanh hakonhobꞌ Jerusalén, yebꞌ witz Sión; yuto hawet yehi, yuto yu komulanh yebꞌ yu istxꞌojal ebꞌyaꞌ komam ichamanh yuxin sunil ej konhobꞌ hoyaniko yinh konhobꞌ Jerusalén kaw chibꞌuchwa yinh Jerusalén yebꞌ yinh hakonhobꞌ. Wal tinanh Mamin, hach koDiosalanh, abꞌe intxahan hanin hachejabꞌ intiꞌan, abꞌe tzet chinqꞌanan tawet tiꞌ yu hanta isxahanil ay habꞌi hawu, tzꞌayojabꞌ hakꞌul yinh hawatut bꞌiskꞌulalkano yekanoj. Mamin hach inDiosalan, txalbꞌa hatxikin, kat hawabꞌen tzet chinqꞌanan. Tꞌanhxanhayti yinh isyaꞌtajil chijaqꞌlehanh, kat hawilnayti konhobꞌ bꞌay chꞌaqꞌlax bꞌinaho habꞌi, huneꞌ konhobꞌ hawet yehi. Wal xin xaꞌuchkꞌalaxtoj. Hayet chonhtxahlihanh tawet tiꞌ, mach lanhan iskawxi kokꞌulanh yinh istoholal chilakowatxꞌehanh, wal xin chikawxi kokꞌulanh yinh iskꞌulchꞌanil hakꞌul, yuto kaw hantakano iskꞌulal hakꞌul. ¡Mamin, hach Jahawilanh, aqꞌ nimankꞌulal jinhanh! ¡Hajbꞌa hatxikin chawatxꞌen tzet chikoqꞌananh tawet! ¡Mamin, hach inDiosalan, yu kaw xahan ay habꞌi hawu! ¡Machojabꞌ chinahatli hakolwa jinhanh! Yuto haꞌ yibꞌanh Jerusalén yebꞌ yibꞌanh hakonhobꞌ chꞌaqꞌlax bꞌinaho habꞌi,” kinchihan yinh intxahan.
Tzotel-laxkano tet yaꞌ Daniel yibꞌanhilo 70 semana
»Hayet lanhan intzotelan tet Komam Dios yinh intxahan, chiwalnihan inmulan yebꞌ ismul wet konhobꞌ Israelan tet Komam, yet lanhan inqꞌannihan tet Komam Wahawil, inDiosalan yinh witz Sión, witz yet Komam yehi; yapni lemna naj Gabriel inkꞌatanhan, naj wilan yet bꞌabꞌelal, apni lemna naj hakaꞌ yorahil bꞌay chꞌaqꞌlax xahanbꞌal tet Komam Jahawil yinh qꞌejbꞌiyal. Yaqꞌni naj intxumuꞌan, istzotel naj wetan, yalni naj hakaꞌ tiꞌ: “Daniel, wal tinanh makinhulan takꞌatanh yunhe waqꞌnihan hahelanil yebꞌ yitzꞌatil hawiꞌ. Hataxtikꞌa yet hawichiko hatxahli yaqꞌlax chejbꞌanile, yuxin makinhulan waqꞌaꞌan huneꞌ chejbꞌanile tiꞌ yu hawohtanheniloj, yuto kaw xahan ayach yu Komam Dios. Wal tinanh xin txumchahojabꞌilo huneꞌ chejbꞌanile tuꞌ hawu, kat hatxumnilo tzet chaqꞌ Komam hawilaꞌ tiꞌ:
70 (lahonhebꞌ iskanhwinaj) semana chꞌekꞌto yibꞌanh hawet Israelal yebꞌ yibꞌanh hakonhobꞌ,
konhobꞌ yet Komam Jahawil, kat istanhtzelaxkanilo istxꞌojal yebꞌ mule,
kat yaqꞌlax nimankꞌulal yinh mule,
kat yalaxkaniko istoholal yinh sunilbꞌal ej tiempo,
yunhe yijnikano isbꞌa tzet aqꞌlax yilaꞌ ebꞌyaꞌ ischejabꞌ Komam Dios yebꞌ tzet halbꞌilkano yu ebꞌyaꞌ,
kat yalaxiko mak sikꞌbꞌililo yu Komam Dios yinh ismunil. [q], bꞌey tiꞌ chimeltzo yinh 70 semana, haxa hunteqꞌan semana tuꞌ xin, chimeltzopaxiko yinh habꞌilal, yuxin (70 x 7) ye isbꞌisil.
Yilal hawohtanheniloj kat hatxumniloj
ta hayet chilahwi yal-laxilto chejbꞌanile
ta chiwatxꞌelaxkanh konhobꞌ Jerusalén hunelxa,
chꞌekꞌto hujebꞌ semana yebꞌ 62 (iskabꞌ iskanhwinaj) semana,
kat yul huneꞌ naj Yahaw sikꞌbꞌililoj.
Haꞌ yul hunteqꞌan tiempo tuꞌ, chiwatxꞌelaxkanh txonhbꞌal bꞌey yul konhobꞌ Jerusalén hunelxa,
kat iswatxꞌelaxkanh iskꞌubꞌal konhobꞌ Jerusalén xol nimeta isyaꞌtajil.
Hayet chilahwi yekꞌto 62 (iskabꞌ iskanhwinaj) semana tuꞌ,
kat yilaxilo iskawil naj Yahaw sikꞌbꞌililo tuꞌ,
kat yintanhelaxkanilto yu ebꞌnaj winaj yebꞌ yu Komam Dios, lahwi tuꞌ,
kat yaykꞌay konhobꞌ Jerusalén yebꞌ Yatut Komam Dios yu iskonhobꞌ huneꞌ naj yahaw chitit howal yinh Jerusalén tuꞌ.
Yinh hunepnhechꞌan chiꞌuchkꞌalaxayo konhobꞌ Jerusalén,
kat istanhkaniloj hakaꞌ chu yul hunu niman elomaꞌ, chislahniko yuni howal,
kat yuchkꞌalaxto ej konhobꞌ hakaꞌtikꞌa nabꞌil yu Komam Dios, masanto yinh islahobꞌal tzꞌayik.
Chistꞌinhbꞌakano huneꞌ naj Yahaw tuꞌ istzotiꞌ yebꞌ txꞌiꞌal anma yinhxanhe huneꞌ semana,
yajaꞌ haꞌ yul yiktabꞌal huneꞌ semana tuꞌ chiyilo naj xahanbꞌal yebꞌ yebꞌalqꞌabꞌe.
Lahwi tuꞌ kat yul naj txꞌoj, chiyanikto naj isyahbꞌetajil yul Yatut Komam Dios,
chiyinilo naj ispixan masanta chihul isyaꞌtajil yibꞌanh huneꞌ naj txꞌoj tuꞌ,
kat istanhkanilo naj hakaꞌ halbꞌil yu Komam Dios,” xhi naj Gabriel tuꞌ wetan,» xhi yaꞌ Daniel. [r]. Iskabꞌ tiempo 72 semana, lahan yebꞌ 434 habꞌil, . Isyox, haꞌ ton huneꞌ islahobꞌal semana, lahan yebꞌ hujebꞌ habꞌil, huneꞌ tiempo tuꞌ kaw yaꞌtakanoj, chitanhtzelaxilo naj chitzumbꞌenikꞌo ebꞌnaj judío, kat iskolni Komam Dios iskonhobꞌ.
	[q]9:24 Hunteqꞌan 70 habꞌil halbꞌilkano yu yaꞌ profeta Jeremías yinh Jer. 25:11-12
	[r]9:27 Huneꞌxa semana. Hunteqꞌan 70 semana ayko yinh habꞌilal. Oxebꞌ tiempo yehayoj. Huneꞌ bꞌabꞌel hujebꞌ semana, lahan yebꞌ 49 habꞌil Dn. 9:25Dn. 9:25-26

Hunteqꞌan tzet yelax tet yaꞌ Daniel yinh iswayik istiꞌ haꞌ haꞌ
Hayet isyox habꞌilxa yok naj Ciro yinh reyal bꞌey Persia ay tzet aqꞌlax yilaꞌ yebꞌ yohtanhelo yaꞌ Daniel, yaꞌ chiyijpaxo Beltsasar. Haꞌ tzotiꞌ aqꞌlax yohtanhelo yaꞌ kaw yaꞌta isnachalo tzet chal yelapnoj. Wal yaꞌ Daniel xin, txumchalo yu yaꞌ yebꞌ yohtanheniloj yu ishelanil tzet aqꞌlax yilaꞌ.
«Haꞌ yulbꞌal hunteqꞌan tzꞌayik tuꞌ, hanin Daniel intiꞌan kaw oxebꞌ semana bꞌiskꞌulal wehan. Mach inlohan itah kaw kꞌul, mach inkꞌuxan chibꞌe, mach wukꞌan vino, machi anh xuqꞌ sam wakojan winhan masanto yij isbꞌa oxebꞌ semana. Haꞌ yinh tzꞌayik 24 (kanhebꞌ iskawinaj) yinh bꞌabꞌel ixahaw ayinan istiꞌ haꞌ niman Hidekel. Intꞌanhxitojan, wilnihan huneꞌ naj winaj, ayko qꞌap lino xilo isqꞌap naj, kꞌalbꞌil yikta yu huneꞌ txꞌambꞌal oro, chꞌen kaw kꞌul. Haꞌ isnimanil, xanhe chitzejtzoni hakaꞌ chꞌen berilo, haxa sat xanhe chijeplahi hakaꞌ yet chijepla kꞌuh, haxa isbꞌaqꞌ sat, lahan jilni hakaꞌ isqꞌaqꞌal tzejtah. Haꞌ isqꞌabꞌ yebꞌ yoj lahan jilni hakaꞌ chꞌen bronce xanhe chitzejtzoni, haxa yul isnuqꞌ lahan hakaꞌ yul isnuqꞌ hunu niman wejan anma.
»Haninnhechꞌan Daniel intiꞌan wilan huneꞌ tiꞌ, wal ebꞌnaj ayko inkꞌatanhan, mach yil ebꞌnaj, wal xin ok huneꞌ niman xiwkilal yinh ebꞌnaj, yelkanh ebꞌnaj, yebꞌanto isbꞌa ebꞌnaj. Haninxanhehan kinkankanojan inchukilan, wilnihan huneꞌ tiꞌ, ispaxkanilo wipan yu xiwkilal. Yajaꞌ wabꞌehan yul isnuqꞌ huneꞌ naj winaj tuꞌ, hayet wabꞌenan yul isnuqꞌ naj waykꞌayan, nhohan wukanayojan sat txꞌotxꞌ, yok huneꞌ niman wayanh winhan. Yinhnhena tuꞌ, kinispitnihan huneꞌ qꞌabꞌe, waynhohnojan, wanayojan inwitxꞌiꞌan yebꞌ inqꞌabꞌan sat txꞌotxꞌ. Yalni wetan hakaꞌ tiꞌ: “Daniel, hach tiꞌ kaw xahan ayach yu Komam Dios. Ahanhwanoj, chikam hawabꞌen tzet chiwalan tawet, yuto kinchejlaxtijan tzotelo tawet,” xhi wetan.
»Hayet lanhan yalni hunteqꞌan tzotiꞌ tuꞌ wetan, wah linhnojan, yajaꞌ xin toxanhe chinluylunan yu xiwkilal. Yalnipaxo wetan: “Daniel, mach chaxhxiwi, yuto hatax yet bꞌabꞌel tzꞌayik yet hawaniko yinh hakꞌul hatxumni hunteqꞌan tzet kaw yaꞌta yelapnoj, yebꞌ yet hawok hawinayo habꞌa sata Komam Dios haDiosal, yabꞌen Komam hatxah, yuxin haꞌ yu tzet hawal yinh hatxah, yuxin makinhulan. Haꞌ huneꞌ espíritu, yahaw yeko yinh ismajul txꞌotxꞌ Persia, yaqꞌ howal winhan yulbꞌal 21 (huneꞌ iskawinaj) tzꞌayik. Yajaꞌ haꞌ naj Miguel, huneꞌ naj ángel yahaw niman yelapnoj hul kolwal winhan, yuto kinkankanojan inchukilan iskꞌatanh ebꞌnaj yahawil Persia. [s]. Naj Miguel tuꞌ yaqꞌle naj howal yebꞌ naj matzwalil, isqꞌoji naj yinh naj matzwalil tuꞌ. .Makinhulan waqꞌaꞌan hawohtanhelo tzet chihul yibꞌanh hakonhobꞌ yinh islahobꞌal tzꞌayik, yuto haꞌ tzet maxawil tiꞌ, chiyij isbꞌa yinh hunteqꞌan tzꞌayik chitohuli,” xhi.
»Hayet lanhan yalni naj hunteqꞌan tzotiꞌ tuꞌ wetan, tꞌanhan hinayojan sat txꞌotxꞌ, insukbꞌilojan. Yajaꞌ xin ay huneꞌ naj lahan jilni hakaꞌ iskꞌahol naj winaj tzabꞌni intiꞌan. Hak tuꞌ yu intzotelkanhan, walnihan tet naj linhankanh insatajan tuꞌ hakaꞌ tiꞌ: “Mamin, haꞌ yu tzet mawilan tiꞌ kaw bꞌiskꞌulal maꞌelkaniko inkꞌulan yebꞌ xin kaw mapaxkanilo wipan. ¿Tzet xin chu istzotel hachejabꞌ tiꞌ tawet hach wahawilan yet matxatikꞌa nino wipan, yebꞌ matxa chu inhiqꞌni inhaqꞌohan?” kinchihan.
»Haꞌ naj lahan jilni hakaꞌ iskꞌahol naj winaj tuꞌ, istzabꞌpaxo naj intiꞌan hunelxa, yaqꞌni naj wipan. Yalni naj wetan: “Hach tiꞌ kaw xahan ayach yu Komam Dios, mach chaxhxiwi, ayojabꞌ aqꞌankꞌulal yul hawanma, kaw chawute habꞌa, ako yip hawanma,” xhi naj wetan. Hayet lanhan istzotel naj wetan, wabꞌenan yok wipan, walnihan: “Mamin, tzotelanh wetan, yuto maxawaqꞌ wipan,” kinchihan. Yalni naj wetan: “¿Hawohtami, tzet yinh yuxin makinhulan takꞌatanh? Yajaꞌ wal tinanh xin yilal inmeltzohan howal yinh huneꞌ espíritu yahawil yinh txꞌotxꞌ Persia, hayet chilahwi waqꞌni howalan yebꞌi kat yul huneꞌ espíritu yahawil yinh txꞌotxꞌ Grecia. Wal xin chiwaqꞌan hawohtanhelo tzet tzꞌibꞌnhebꞌilayo yul hum yet isyelal, machi xin hunu mak chikolwa yaqꞌni howal wintajan yinh hunteqꞌan espíritu yahawil yinh konhobꞌ tuꞌ, kachannhe naj ángel Miguel, naj ángel chextanheni.”
»Haninan waqꞌan yip yebꞌ inkolwahan yinh naj Darío, isreyal txꞌotxꞌ Media, yet bꞌabꞌel habꞌil yok naj yahawil.
	[s]10:13 Naj arcángel Miguel, haꞌ ton naj ángel chikolni iskonhobꞌ Komam Dios, Jud. 9Ap. 12:7-8

Ebꞌnaj rey yet norte yebꞌ yet sur
»Wal tinanh, chiwaqꞌan isyelal hawohtanheloj. Ayto oxwanh ebꞌnaj chꞌok yahawilo txꞌotxꞌ Persia, haxa naj iskanh chꞌahkanh isqꞌalomal naj sata ebꞌnaj oxwanh rey tuꞌ. Haxa yet xayiqꞌkanh yip naj yu isqꞌalomal, kat yok naj howal yinh txꞌotxꞌ Grecia. Yinh anhe xin chꞌah huneꞌxa naj rey ay bꞌey txꞌotxꞌ Grecia tuꞌ, haꞌ huneꞌ naj tuꞌ kaw helankano yinh howal yebꞌ xin kaw aykano yip sikꞌlebꞌil, chiswatxꞌen naj tzet chal iskꞌul. [t]Yajaꞌ yetxa chiyiqꞌnikanh yip naj yinh reyal, kat iskam naj kat ispohlaxkanh txꞌo txꞌotxꞌ ayko yalanh yip naj yinh kanh majan. Haxa ismunil naj yok yinh reyal tuꞌ, maxhtaj tet yuninal naj chikani, yebꞌ xin matxa yip hakaꞌ yet bꞌabꞌelal yuto chipohlaxkanh, yebꞌ xin nanxa ebꞌnaj chꞌok reyal seleloj. [*]
»Haꞌ naj rey, yahawil yinh sur, kaw chiyiqꞌkanokanh yip naj; yajaꞌ xin ay huneꞌ yet munlawomal naj kaw ekꞌbꞌalkano yip yibꞌanh, kaw ay yip chꞌelkanikoj, yebꞌ xin kaw niman tzet ayko yalanh yip naj. Haxa yet xaꞌekꞌto hayebꞌ habꞌil kat iswatxꞌen istrato naj isreyal txꞌotxꞌ Egipto, ay bꞌey sur, yebꞌ naj isreyal Siria, ay bꞌey norte, yu yaqꞌni mohyo naj iskutzꞌin yebꞌ naj isreyal Siria tuꞌ, yunhe yok ebꞌnaj yinh aqꞌankꞌulal. Yajaꞌ xin mach kꞌulo chꞌeliko huneꞌ trato tuꞌ, yuto chipotxꞌlaxkamo ix yebꞌ yichamil yebꞌ yuninal yebꞌ ischejabꞌ ayko iskꞌatanh yinh huneꞌ tzꞌayik tuꞌ.
»Yajaꞌ xin ay huneꞌ yikꞌal ix chiꞌahwanoj kat yok reyal yinh Egipto, kat istit howal yebꞌ issoldado yinh naj isreyal txꞌotxꞌ Siria, ay bꞌey norte, kat isqꞌoji, kat yaqꞌni istohlabꞌal naj isreyal Siria tuꞌ tet naj, kat iskankano yalanh yip naj rey ah Egipto tuꞌ. Chiꞌilaxto isdiosal ebꞌnaj yet norte tuꞌ bꞌey Egipto, yebꞌ istioxh watxꞌebꞌil yinh chꞌen chꞌen aqꞌbꞌil uluto xol qꞌaꞌ, yebꞌ tzettaj ye tuꞌ kꞌulejchꞌan jilni watxꞌebꞌilayoj hakaꞌ chꞌen plata yebꞌ chꞌen oro, kat yilaxto bꞌey Egipto. Chilahwi yekꞌto hayebꞌ habꞌil xin matxa chipitwa naj isreyal Egipto yinh naj isreyal Siria, yet norte. Lahwi tuꞌ, kat yaqꞌnipaxo howal naj rey yahawil Siria, yet norte, yinh naj isreyal Egipto, yet sur, yajaꞌ machi qꞌoji naj, kat ismeltzo naj iskonhobꞌ.
»Yajaꞌ ebꞌnaj iskꞌahol naj rey ah Siria, chitit ishowal ebꞌnaj, chiskutxbꞌan isbꞌa ebꞌnaj yebꞌ huneꞌ niman majan ebꞌnaj soldado, kat isto lemna ebꞌnaj howal yinh naj isreyal Egipto, kat yuchkꞌanto ebꞌnaj sunil, hakaꞌto hunu niman haꞌ chichꞌibꞌkanh, kat yok yijnoto sunil tzet ye tuꞌ. Chislahni ebꞌnaj yaqꞌni howal masanta chistanhtzelo ebꞌnaj iskonhobꞌ naj isreyal txꞌotxꞌ Egipto. Yuxin chitit ishowal naj isreyal Egipto, naj yahawil yet sur, kat isto naj yebꞌ huneꞌ niman majan issoldado yinh naj isreyal txꞌotxꞌ Siria, naj yahawil yet norte. Ay huneꞌ niman majan issoldado isreyal Siria, yajaꞌ chiꞌalaxiko issoldado naj isreyal Siria tuꞌ yul isqꞌabꞌ naj yahawil txꞌotxꞌ Egipto, naj yahawil yet sur. Yuxin hayet chikam txꞌiꞌal nimeta majan anma yu naj, kat isloloꞌbꞌikanh naj, chiyiqꞌnikanh yip naj, chiyaqꞌni aykꞌayo naj ebꞌnaj soldado yinhxa ismilal; yajaꞌ xin mach chinahatli huneꞌ yip naj isreyal Egipto tuꞌ. [u]Wal xin naj isreyal Siria, naj yahawil yet norte, chiskutxbꞌapaxiko naj nimeta majan issoldado, kaw ekꞌbꞌal isbꞌisil sata yet bꞌabꞌelal, haxa yet xaꞌekꞌto hayebꞌ habꞌil, kat yul lemna naj howal yinh naj rey Egipto, naj yahawil yet sur, yebꞌ niman majan soldado, yebꞌ chꞌen yet howal kaw kꞌul iqꞌbꞌil yu.
»Haꞌ yinh hunteqꞌan tiempo tuꞌ, kaw niman ebꞌnaj chiꞌah howal yinh naj isreyal Egipto, naj yahawil yinh sur. Xol ebꞌnaj tuꞌ ay hunteqꞌan ebꞌnaj hawet konhobꞌ kaw txꞌoj isnabꞌal, chiꞌok yinh howal hakaꞌ yu isyelax tawet yinh hawayik, yajaꞌ xin machi qꞌoji ebꞌnaj. Chitit naj isreyal Siria, naj yahawil yet norte, chishoynayo naj huneꞌ niman konhobꞌ bꞌey txꞌotxꞌ Egipto. Kaw ay yip naj yebꞌ issoldado, yuxin chiqꞌoji ebꞌnaj yinh huneꞌ niman konhobꞌ tuꞌ. Wal ebꞌnaj soldado kaw helan yet sur chitanhilo yip ebꞌnaj, matxa chu islinhbꞌan isbꞌa ebꞌnaj sata ebꞌnaj soldado yet norte. Haꞌ naj isreyal Siria, naj yahawil yet norte, chiswatxꞌe naj sunil tzet chal iskꞌul, machi hunu mak xin chiqꞌoji yinh naj, kat yapni naj sat txꞌotxꞌ Israel, kaw ochebꞌil yu Komam Dios, kat iskankano naj bꞌey tuꞌ, chiyetanto naj sunil tzet chiꞌilcha yu. Chiswatxꞌe isbꞌa naj isreyal Siria, naj yahawil yet norte, yu ismajnayo sunil istxꞌotxꞌ naj rey ah Egipto, naj yahawil yinh sur, chistꞌinhbꞌakano naj istrato yebꞌ naj isreyal Egipto tuꞌ. Chiyaqꞌni naj huneꞌ iskutzꞌin yiqꞌaꞌ naj rey yet Egipto, yunhe isqꞌoji naj yinh naj yalni, yajaꞌ mach chꞌeliko hakaꞌ isnahni naj, yebꞌ xin mach kꞌulo chꞌelikoj. Lahwi tuꞌ, kat isto naj isreyal Siria howal yinh ej konhobꞌ ayayo istiꞌla haꞌ mar, kat isqꞌoji naj yinh hunteqꞌan konhobꞌ tuꞌ, yajaꞌ xin ay huneꞌ naj general chiꞌaqꞌni tanho istxꞌixwilal chiswatxꞌe isreyal Siria tuꞌ, kat iskanpaxkano naj rey Siria tuꞌ yinh txꞌixwilal. Lahwi tuꞌ, kat ispakꞌiko naj howal yinh ej iskonhobꞌ kaw ay yip ay sat istxꞌotxꞌ, yajaꞌ xin chitxaqꞌmo naj, kat yaykꞌaykano naj, matxa bꞌaqꞌinh xin chiꞌilcha naj.
»Yajaꞌ xin chiꞌahwano huneꞌxa naj chꞌok yahawil seleloj naj isreyal Siria, chischejnito naj huneꞌ naj iqꞌomilo tohlabꞌal, yunhe isqꞌalombꞌikanh yul ismajul. Yajaꞌ hayebꞌixto tzꞌayik xin, kat ispotxꞌlaxkamo naj, yajaꞌ maxhtaj xol howal.
»Lahwi tuꞌ kat yok huneꞌ naj winaj kaw yahbꞌeta tzet chiswatxꞌe seleloj naj, yajaꞌ haꞌ huneꞌ naj winaj tuꞌ mach yetwano yok yahawilal, machi xin chisyelo naj istxꞌojal nabꞌil yu, chꞌok yahawilal, yajaꞌ etal nan yu. Chistanhtzelo naj yinh hunelnhe sunil ebꞌnaj chiꞌaqꞌni howal yinh, waxanhka kaw ay yip. Kaw chitzꞌistzꞌon istanhilo yu naj, hakaꞌ iskichotto yijnito haꞌ nime haꞌ sunil tzettaj ye tuꞌ; chispotxꞌnipaxo kamo naj, naj yahawil sacerdote. Istꞌinhbꞌa naj istrato yunhe yok yinh aqꞌankꞌulal yebꞌ anma, kat yok naj yaqꞌni subꞌchahoj, kat yaniko naj howal yinh, kat isqꞌoji naj waxanhka haywanhnhe issoldado naj. Hayet kaw aqꞌankꞌulal ye anma sat istxꞌotxꞌ yebꞌ yet kaw aykano isqꞌalomal kat yapni naj yinh, chiswatxꞌen naj tzet mach iswatxꞌe ismam yebꞌ ismam icham. Chispohnikanh naj qꞌalomal, yebꞌ sunil tzet chiyiqꞌ naj yinh howal tet ebꞌnaj issoldado. Chiyako naj howal yinh ej konhobꞌ kaw ay yip, yajaꞌ haꞌ yip naj tuꞌ hayebꞌchꞌan tiempo chiyaqꞌa.
»Chako naj isreyal Siria yip, yipo iskꞌul, kat istit naj howal yinh isreyal Egipto, naj yahawil yet sur. Wal naj isreyal Egipto kaw ahkanh isbꞌisil issoldado naj, kaw aypaxo yip ebꞌnaj yaqꞌni howal, yajaꞌ mach chiqꞌoji naj yinh isreyal Siria yuto haꞌtikꞌa yet konhobꞌ naj isreyal Egipto tuꞌ chipakꞌiko howal yinh. Haꞌtikꞌa ebꞌnaj chiwaꞌ iskꞌatanh naj isreyal Egipto, haꞌ ebꞌnaj chiꞌaqꞌni aykꞌayoj naj, haxa ebꞌnaj issoldado naj chipujnakanokanh, yebꞌ xin kaw nimankano ebꞌnaj chipotxꞌlaxkamoj. Haꞌ yinh isnabꞌal ebꞌnaj kawanh rey tuꞌ, hanhkꞌanhe istxꞌojal chilaisnako ebꞌnaj yinh hunun, chiyalni ebꞌnaj leqꞌtiꞌal tet hunun yet huneꞌnhe chiꞌay tzꞌonhno yinh mexha, yajaꞌ machi hunu ebꞌnaj kawanh tuꞌ chiyij isbꞌa tzet chal iskꞌul, yuto maxhto chꞌapni istzꞌayikal. Haꞌ naj isreyal Siria, yahawil yet norte chimeltzo naj sat istxꞌotxꞌ yebꞌ sunil ismajanil qꞌalomal yiqꞌ yinh howal. Chiyaniko naj ishowal yinh trato tꞌinhbꞌabꞌilkano yu Komam Dios tet ebꞌnaj Israel. Chiswatxꞌen naj tzet chal iskꞌul, tzujan tuꞌ, kat ismeltzo naj sat istxꞌotxꞌ. Hayet chiꞌapni istzꞌayikal bꞌay nabꞌil yu naj isreyal Siria, naj yahawil yet norte, kat istopaxo naj howal yebꞌ ejército yinh naj isreyal Egipto, naj yahawil yet sur, yajaꞌ machi qꞌoji naj hakaꞌ yet bꞌabꞌelal. Yuto chiꞌapni ebꞌnaj ejército yul barco ispeto bꞌey Quitim howal yinh naj, kat yok bꞌiskꞌulal yinh iskꞌul naj, kat ispaxto naj. Lahwi tuꞌ, kat istit ishowal naj yinh trato tꞌinhbꞌabꞌilkano yu Komam tet ebꞌnaj Israel, chiswatxꞌen naj tzet chal iskꞌul, kaw xin kꞌul chute isbꞌa naj yebꞌ ebꞌnaj Israel chisbꞌejnikano naj istrato Komam.
»Haꞌ ebꞌnaj ejército isreyal Siria, chiyilo ebꞌnaj ispixan Yatut Komam Dios yebꞌ cuartel ayko iskawilal, chiyinilo ebꞌnaj xahanbꞌal chihaltelax tet Komam Dios hunun tzꞌayik, chiyanikto ebꞌnaj tioxh yahbꞌeta yul Yatut Komam, chiyinilo ebꞌnaj ispixan Yatut Komam. Haꞌ naj isreyal Siria tuꞌ, chiꞌok naj ismonteꞌ ebꞌnaj Israel xabꞌejnikano istꞌinhanil istrato Komam Dios, yajaꞌ wal konhobꞌ Israel ohtanhe isDiosal, chislinhbꞌa isbꞌa, kat iskolni isbꞌa tet ej isyaꞌtajil. Haꞌ ebꞌnaj ay isnabꞌal ay yul konhobꞌ, txꞌiꞌal anma chikuylax yu ebꞌnaj. Yajaꞌ haꞌ yulbꞌal hanikꞌ tzꞌayik, ay ebꞌnaj chitejlaxkamo yu espada kat isnhuslaxtoj, chiꞌelqꞌalaxto tzettaj ay ebꞌnaj; ay ebꞌnaj xin chiꞌilaxto preso nan konhobꞌal. Hayet chiꞌay isyaꞌtajil yibꞌanh ebꞌnaj tuꞌ, ay nichꞌan kolwal chischah, txꞌiꞌal mak chꞌok yetbꞌiho ebꞌnaj, yajaꞌ tzujan tuꞌ kat ispakꞌiko yinh ebꞌnaj. Ay haywanh ebꞌnaj kaw ay isnabꞌal chipotxꞌlaxkamoj, yunhe yilwelax ebꞌnaj, kat issajbꞌikano ebꞌnaj masanto chꞌapni islahobꞌal tzꞌayik hakaꞌ tzet nabꞌil yu Komam Dios.
»Haꞌ naj isreyal Siria tuꞌ, chiswatxꞌe naj tzet chal iskꞌul, kat isloloꞌnhen isbꞌa naj, chiyinikanh isbꞌa naj yibꞌanh sunil tzet chihal-lax diosal, kat isbꞌahwa naj yinh Komam Dios, Komam yahawil yinh sunil mak chihal-lax diosal. Sunil tzet chiswatxꞌe naj kaw kꞌul chꞌeliko yu naj masanto chilahwi yaykano ishowal Komam Dios yibꞌanh iskonhobꞌ, yuto haꞌ tzet nabꞌil yu Komam Dios chiyij isbꞌa. Haꞌ naj isreyal Siria tuꞌ, mach yelapno isdiosal yichmam naj yul sat, machpaxo yelapno yul sat naj tzet ochebꞌil yu ebꞌix ix, machi hunu dios tiꞌ bꞌay chixiw naj, yuto haꞌ naj kaw niman yelapno chute isbꞌa. Yajaꞌ xin chiꞌok naj yiqꞌayo isbꞌa tet huneꞌ tioxh bꞌay mach yiyo isbꞌa yichmam, istioxh hunteqꞌan konhobꞌ ayko iskꞌubꞌal, kaw ay yip. Chiyaqꞌni naj sabꞌehal tet tioxh tuꞌ, haꞌ ton chꞌen oro, chꞌen plata, chꞌen chꞌen kꞌulejchꞌan jilni, yebꞌ tzettaj ye tuꞌ kaw ay istohol. Haꞌ yu iskolwal huneꞌ nan tioxhal tuꞌ yinh naj rey Siria, yuxin chaqꞌ subꞌchaho naj konhobꞌ kaw aykano yip. Yuxin haꞌ mak chiyako isbꞌa yul isqꞌabꞌ naj rey tuꞌ niman yelapno chiꞌeliko yu naj, chiꞌaqꞌlax nimeta munil tet, chiyaqꞌni naj txꞌo txꞌotxꞌ ispajo selelo ismay naj chꞌalaxikoj.
»Yajaꞌ haxa yinh islahobꞌal ej tzꞌayik, naj isreyal Egipto chiyaqꞌ naj howal yinh naj isreyal Siria. Hakpax tuꞌ naj yahawil yet norte tuꞌ chiyaqꞌ naj howal yinh naj yahaw yinh sur, yebꞌ chꞌen carruaje yebꞌ ebꞌnaj yet howal ayahto yibꞌanh cheh, yebꞌ ej txꞌiꞌal teꞌ barco. Chiyaqꞌ howal naj isreyal Siria yinh txꞌiꞌal nimeta konhobꞌ bꞌay chilaekꞌi, kaw aykano yip hakaꞌ haꞌ nimeta elomaꞌ. Chꞌapnipaxo naj sat txꞌo txꞌotxꞌ kaw ochebꞌil, tzetkꞌa anma, nananta konhobꞌ chikam yu naj. Walpaxo konhobꞌ Edom yebꞌ konhobꞌ Moab chikolchahi, yebꞌ xin txꞌiꞌal isbꞌisil ebꞌnaj ah Amón chikolchapaxo yul isqꞌabꞌ naj isreyal Siria. Chiqꞌoji naj yinh txꞌiꞌal nimeta konhobꞌ, haꞌ txꞌotxꞌ Egipto mach chikolcha txꞌotxꞌ yul isqꞌabꞌ naj. Chiyito naj isqꞌalomal Egipto, hakaꞌ chꞌen oro, chꞌen plata yebꞌ tzettaj ye tuꞌ kꞌulejchꞌan ay bꞌey Egipto. Haktikꞌapax tuꞌ chute naj konhobꞌ Libia yebꞌ konhobꞌ Etiopía. Yajaꞌ xin chiyabꞌe naj tzotiꞌ chitit bꞌey yulaj konhobꞌ ayko yinh yetkꞌulal bꞌay chiꞌahilo tzꞌayik, yebꞌ bꞌey yetkꞌulal norte, kat isxiwkanh naj, kat istit lemna ishowal naj, kat isto naj yanoko howal yinh ej konhobꞌ chiyuchkꞌanto naj, kaw xin txꞌiꞌal anma chispotxꞌkamo naj. Chiswatxꞌekanh naj rey ismantiado yatuto xolbꞌal haꞌ mar yebꞌ bꞌey huneꞌ witz kaw kꞌulchꞌan yet Komam Dios yehi, yajaꞌ xin haꞌ bꞌey tuꞌ chꞌapni istzꞌayikal bꞌay chitanhkanilo naj, machi mak xin chikolni naj.
	[t]11:3 Haꞌ huneꞌ naj rey tiꞌ Alejandro Magno, yinh habꞌil 336-323 a.C.
	[u]11:12 Haꞌ isreyal Egipto tuꞌ, haꞌ ton naj Antíoco Epifanes.
	11:4 11:4 Dn. 7:4-7

Islahobꞌal tzꞌayik
»Haꞌ yinh huneꞌ tiempohal tuꞌ, chikolwa naj ángel Miguel, naj yahaw yebꞌ chitanhen hawet konhobꞌ Israel.
Haꞌ yinh huneꞌ tiempohal tuꞌ, kaw ay nimeta isyaꞌtajil chihuli,
haꞌ hunteqꞌan isyaꞌtajil tuꞌ, maxhto bꞌay chiyu yichitax ispitzkꞌa yul sat yibꞌanhqꞌinal tiꞌ,
yajaꞌ haꞌ yinh huneꞌ tiempohal tuꞌ,
chikolcha hakonhobꞌ, haꞌ ton sunil mak tzꞌunbꞌilayo isbꞌi yul teꞌ hum.
Txꞌiꞌal mak kamnaxa chꞌel iswayanh, chiꞌitzitzbꞌikanh xol ispojojal txꞌo txꞌotxꞌ.
Ay hunteqꞌan mak chischah isqꞌinal mach istanhbꞌal,
aypaxo hunteqꞌan mak xin chꞌokkano yinh txꞌixwilal yebꞌ xol isyaꞌtajil yinh sunilbꞌal tiempo.
Haꞌ mak ay isnabꞌal, chijepla hakaꞌ isjepla txꞌumel ay satkanh,
haxa mak chikuyni txꞌiꞌal anma yinh istoholal;
chijepla hakaꞌ txꞌumel yinh sunilbꞌal tiempo.
»“Yajaꞌ wal hach tiꞌ Daniel, majchekano huneꞌ hum tiꞌ, chakꞌubꞌankano hunteqꞌan tiꞌ, masanta yinh islahobꞌal tzꞌayik. Kaw txꞌiꞌal anma chito lemna bꞌey tuꞌ, kat istit lemna bꞌey tiꞌ, kaw chꞌahkanokanh yitzꞌatil iswiꞌ,” xhi huneꞌ naj ángel tuꞌ wetan.
»Hanin Daniel intiꞌan, wilan kawanhxa ebꞌnaj winaj linhankanh; huneꞌ naj linhankanh isqꞌaxepal istiꞌ haꞌ, hunxa naj xin linhankanh yinh hunxa isqꞌaxepxa istiꞌ haꞌ. Isqꞌambꞌen huneꞌ naj tet naj winaj ayko qꞌap lino xilo isqꞌap, linhankanh istiꞌ ha haꞌ tuꞌ hakaꞌ tiꞌ: “Bꞌaqꞌinh chiyij isbꞌa hunteqꞌan tzet kaw kꞌaybꞌalkꞌule jabꞌen tiꞌ,” xhi naj. Haꞌ naj winaj ayko qꞌap lino xilo isqꞌap linhankanh istiꞌ haꞌ tuꞌ, yakanh naj iskabꞌebꞌal isqꞌabꞌ satkanh, yaqꞌni bꞌinaho naj isbꞌi Komam Dios, Komam aynhetikꞌa yinh sunilbꞌal ej tiempo, yalni naj: “Hayet chilahwi hunmajan tiempo, yebꞌ yikta isyox majan tiempo, yet chilahwi istanhtzelaxkanilo yip konhobꞌ yet Komam Dios yehi, kat yijni isbꞌa sunil hunteqꞌan tiꞌ,” xhi naj.
»Hanintiꞌan wabꞌehan tzet yal naj, yajaꞌ mach txumcha wuhan. Yuxin inqꞌambꞌehan: “Mamin, ¿bꞌaqꞌinh chiyij isbꞌa hunteqꞌan tiꞌ?” kinchihan. Istaqꞌwi naj wetan: “Daniel, asiꞌ, yuto hunteqꞌan tiꞌ ewan chukanoj masanto yinh islahobꞌal ej tiempo. Yu hunteqꞌan isyaꞌtajil tuꞌ, txꞌiꞌal mak chisajbꞌikaniloj, kat iswatxꞌikaniloj kat istoholbꞌikaniloj, haxa anma txꞌoj isbꞌeybꞌal xin chislah iswatxꞌe istxꞌojal. Haꞌ anma txꞌoj mach chitxumcha yu, yajaꞌ wal anma ay isnabꞌal chitxumchalo yu. Haꞌ yinh istiempohal yet chiꞌilaxilo xahanbꞌal chihaltelax hunun tzꞌayik, masanto yet chiꞌalaxikto tioxh yahbꞌetaj yul Yatut Komam Dios yunhe yetalaxtoj, ay 1,290 tzꞌayik. [*]Kaw saqꞌal yet mak chiꞌechmali, kat yapni yinh 1,335 tzꞌayik. Wal hach tiꞌ xin, lah habꞌeybꞌal masanta yinh islahobꞌal, kat haxewi, kat hawawanoj, kat hachahni hamajul yinh islahobꞌal tzꞌayik,” xhi wetan,» xhi yaꞌ Daniel.
	12:11 12:11 Dn. 9:27; 11:31; Mt. 24:15; Mr. 13:14

HOSOSEAS1. BꞌABꞌEL MAJAN KUYBꞌANILE
(1:1—3:5)
Ix yixal yaꞌ Oseas yebꞌ yuninal yaꞌ
Istzotiꞌ Komam Jahawil hul tet yaꞌ Oseas iskꞌahol yaꞌ Beeri yinh istiempohal yaꞌ Uzías, yaꞌ Jotam, yaꞌ Acaz yebꞌ yaꞌ Ezequías, isreyal Judá, yebꞌ yinh istiempohal yaꞌ Jeroboam iskꞌahol yaꞌ rey Joás isreyal Israel. [a], yaꞌ Jotam , yaꞌ Acaz , yaꞌ Ezequías .
Yichebꞌanil istzotiꞌ Komam Jahawil yalikꞌo yaꞌ Oseas. Yalni Komam tet yaꞌ Oseas hakaꞌ tiꞌ:
«Asiꞌ kat hawiqꞌni huneꞌ ix ix txꞌoj ye iswiꞌ hawixaloj,
ayojabꞌ xin hawuninal yebꞌ ix, haꞌ xin hawuninal tuꞌ,
yunin ix ix txꞌoj ye iswiꞌ chukanikoj,
yuto haꞌ anma Israel txꞌoj ye iswiꞌ,
yuto ispohilo isbꞌa winhan,» xhi Komam Jahawil.
Hak tuꞌ yu isto yaꞌ Oseas, yiqꞌni yaꞌ ix Gomer, iskutzꞌin naj Diblaim yixaloj. Lahwi tuꞌ ispitzkꞌati yunin ix, huneꞌ nichꞌan iskꞌahol yaꞌ Oseas tuꞌ. Yalni Komam Jahawil tet yaꞌ Oseas: [image: 77.TIF] 

«Jezreel chawako isbꞌiho nichꞌan hakꞌahol tiꞌ,
yuto hanikꞌxanhe tiempo chiꞌekꞌtoj,
kat wanayojan isyaꞌtajil yibꞌanh yuninal yaꞌ rey Jehú,
yu anma ispotxꞌkamo yaꞌ bꞌey Jezreel,
chintanhtzenilojan yip txꞌotxꞌ Israel [b], yaꞌ Jehú ispotxꞌ yaꞌ sunil yuninal yaꞌ rey Acab. yibꞌanh ismajul.
Haꞌ yinh huneꞌ tzꞌayik tuꞌ, chinqꞌahtojan islitꞌ ebꞌnaj Israel bꞌey akꞌal Jezreel,» xhi Komam.
Ispitzkꞌati huneꞌxa nichꞌan unin yinh ix Gomer tuꞌ hunelxa, ix huneꞌ nichꞌan unin tuꞌ. Yalni Komam Dios tet yaꞌ Oseas:
«Lo-ruhama chawako isbꞌiho nichꞌan hakutzꞌin tiꞌ,
yuto matxa chitzꞌay inkꞌulan yinh anma Israel,
wal xin maqꞌbꞌil intanhtzenilojan sunil, matxa chiwaqꞌ nimankꞌulal yinh.
»Walpaxo anma ah Judá chito tzꞌay inkꞌulan yinh, hanin Yahawilintiꞌan, isDiosal. Haninan chinkolilojan ebꞌnaj, yajaꞌ maxhtaj yu teꞌ litꞌ, maxhtaj yu espada, maxhtaj yu howal, maxhtaj yu noꞌ cheh yet howal, maxhtaj yu ebꞌnaj soldado chiyaqꞌ howal yibꞌanh cheh,» xhi Komam.
Lahwi tuꞌ, yel ix Lo-ruhama yinh im, ispitzkꞌati hunxa nichꞌan unin yinh ix Gomer, haꞌ huneꞌ nichꞌan yunin ix tuꞌ winaj. Yalni Komam Dios tet yaꞌ Oseas:
«Lo-ammi, chawako isbꞌiho nichꞌan hakꞌahol tiꞌ,
yuto hex tiꞌ matxa inkonhobꞌojan heyehi,
yebꞌ xin matxataj hinan heDiosal,» xhi Komam.
Yajaꞌ xin ay huneꞌ tiempohal tiꞌ bꞌay kaw chichꞌibꞌkanokanh isbꞌisil anma Israel,
lahan chiꞌeliko isbꞌisil hakaꞌ yarenahil haꞌ mar,
machi mak chiqꞌoji ismaleni yebꞌ isbꞌisni.
Haꞌ bꞌay hal-lax tet: «Hex tiꞌ mach iskonhobꞌo Komam Dios heyehi,» xhi.
Haꞌtikꞌa bꞌey tuꞌ chihal-laxpaxo tet: «Hex tiꞌ yuninal Komam Dios itzitz, heyehi,» xhi tet.
Haꞌ ebꞌnaj yuninal Judá, chiskutxbꞌako isbꞌa ebꞌnaj yebꞌ ebꞌnaj Israel,
hunxanhe xin yahaw ebꞌnaj chisayikoj.
Sunil ebꞌnaj chimeltzo konhobꞌ Jerusalén,
yuto kaw niman yelapno huneꞌ tzꞌayik yet Jezreel tuꞌ. [c], yaj yinh tzujanilxa chishunbꞌa isbꞌa, .
	[a]1:1 Yaꞌ profeta Oseas yalikꞌo yaꞌ istzotiꞌ Komam Dios tet anma Israel ay yinh norte, yajaꞌ bꞌey tiꞌ chibꞌina hunteqꞌan ebꞌyaꞌ isreyal Judá, yaꞌ Uzías 2Rey. 15:1-72Rey. 15:32-382Rey. 16:22Rey. 18:20
	[b]1:4 Chꞌilcha yetbꞌi kuybꞌanile tiꞌ yinh 2Rey. 10:11
	[c]1:11 Chishunbꞌa isbꞌa anma Judá yebꞌ anma Israel. Chal hakaꞌ tuꞌ yuto ispoh isbꞌa ebꞌnaj Israel yet lahwi iskam yaꞌ rey Salomón. 1Rey. 12:1-20; 2Cr. 10:1-11Ez. 37:15-28

Iskꞌulchꞌanil iskꞌul Komam Jahawil yinh iskonhobꞌ mach yijemoj
Halwe tet heyuxhtaj: «Hex tiꞌ, inkonhobꞌan hex,» cheyalni tet heyanabꞌ:
«Chitzꞌay inkꞌulan teyinh,» kexchi.
¡Qꞌanwe yinh hemiꞌ, qꞌanwe yinh, yuto matxa wixalojan yehi,
matxa kinyichamilopaxojan! Isbꞌejabꞌkano hemiꞌ tuꞌ iswinajli,
yiqꞌabꞌilo iswinajil yinh istxam iskꞌul. [d].
Ta mach xin chiwilojan tzet aya,
chintꞌilbꞌankanojan kat iskankano tꞌilno hakaꞌ istꞌili yet pitzkꞌahi,
kat ismeltzokaniko hakaꞌ txꞌotxꞌ desierto, txꞌotxꞌ machi yahaw,
hakaꞌ txꞌotxꞌ tajin txꞌotxꞌ, kat waqꞌni kamojan yu tajintiꞌal.
Matxa chitzꞌay inkꞌulan yinh yunin ix,
yuto haꞌ yunin ix tuꞌ yuninal yet ix txꞌoj ye iswiꞌ yehi.
Haꞌ hemiꞌ tuꞌ, meltzokaniko winajlomal,
haꞌ hemiꞌ bꞌay kexpitzkꞌa tuꞌ, yikanilo ispixan, yuto yal hemiꞌ tuꞌ hakaꞌ tiꞌ:
«Chintohan insayaꞌan ebꞌnaj inwinajan chiꞌaqꞌni tzet chinlohan yebꞌ ha haꞌ wetan,
haꞌ ebꞌnaj chiꞌaqꞌni noꞌ lana yebꞌ qꞌap lino wetan,
yebꞌ teꞌ aceite yebꞌ tzet chiwukꞌan,» xhi hemiꞌ. [e].
Yuxin wal tinanh chinmajchehan isbꞌeh yu teꞌ txꞌix,
chiwanikojan peyabꞌ yinhla ishoyanil,
hak tuꞌ xin matxa bꞌeh bꞌay chꞌoktoj.
Chiꞌoktzujno yinta ebꞌnaj iswinaj, yajaꞌ mach chitzujcha ebꞌnaj yu,
chissay ebꞌnaj, yajaꞌ machi ilcha ebꞌnaj yu,
yuxin chal hemiꞌ tuꞌ hakaꞌ tiꞌ: «Chinmeltzohan iskꞌatanh naj bꞌabꞌel wichamilan,
yuto kꞌultikꞌa wehan iskꞌatanh naj sata tinanh,» xhi ix.
Yajaꞌ hemiꞌ tuꞌ, mach yohtanheloj ta haninan chiwaqꞌan istrigo isvino yebꞌ yaceite,
waqꞌnipaxojan chꞌen plata yebꞌ chꞌen oro tet yinh kaw niman,
chꞌen yalte tet tioxh Baal yinh xahanbꞌalil.
Yuxin chinokan wiqꞌalojan intrigohan yebꞌ invinohan tet yinh istzꞌayikal,
chiwinipaxilojan noꞌ lana yebꞌ qꞌap lino waqꞌan xilo isqꞌap yunhe yaniko yenheloj.
Wal tinanh xin chinyelojan istxꞌojal iswiꞌ sata ebꞌnaj iswinaj,
yunhe yel ispixan, machi mak xin chu iskolnilo yul inqꞌabꞌan.
Chintanhtzelojan sunil istzalahilal,
chintanhtzelojan qꞌinh chekꞌtze,
matxa chiyekꞌtze qꞌinh yet unin ixahaw yebꞌ tzꞌayik xewilal,
chintanhtzenpaxilojan sunil hunteqꞌanxa qꞌinh chiyekꞌtze. [*]
Yebꞌ xin chintanhtzelojan istzꞌunubꞌ uva yebꞌ teꞌ higo, haꞌ ton yinh bꞌay chala:
«Haꞌ ton tiꞌ intoholan yaqꞌ ebꞌnaj inwinajan wetan,» xhi.
Haꞌ uva yebꞌ higo tuꞌ chinmeltzokanikojan telajbꞌalil, kat islohnito noꞌ xoltelajil noqꞌ.
Chitzotelpaxo Komam yibꞌanhilo konhobꞌ Israel, chalni hakaꞌ tiꞌ:
«Hanin Yahawilintiꞌan chiwalan ta chiwayojan isyaꞌtajil yibꞌanh konhobꞌ Israel,
yu chisnhus teꞌ pom tet hunteqꞌan tioxh Baal,
yaniko isjolqꞌabꞌil yebꞌ chꞌen uwe yelawiloj isto yinta ebꞌnaj iswinaj,
kinisnahulnhentojan,» xhi Komam Jahawil.
Yajaꞌ xin chiwitijan inkꞌatanhan, chiwanikojan wanmahan yinh,
chiwinitojan bꞌey txꞌotxꞌ desierto,
kat intzotelan tet yanma bꞌey tuꞌ.
Chiwaqꞌ meltzohojan istzꞌunubꞌ uva tet hunelxa;
haꞌ akꞌal Acor chimeltzoko yinh isyaxilal, huneꞌ bꞌay chikawxi iskꞌul.
Haꞌ bꞌey tuꞌ chibꞌitni yu tzalahilal hakaꞌ yet qꞌopo,
yebꞌ hakaꞌ yet istzꞌayikal yet yel sat txꞌotxꞌ Egipto.
Hanin Yahawilintiꞌan chiwalan ta haꞌ yinh huneꞌ tiempohal tuꞌ,
wichamilan hawehi kachi winhan, matxa bꞌaqꞌinhal xin chawal Baali winhan.
Yuto chiwilojan isbꞌi tioxh Baal yinh hatiꞌ,
matxa bꞌaqꞌinhal chawaqꞌ bꞌinaho isbꞌi Baali. [f]. Choche Komam Dios tato matxa chiꞌaqꞌlax bꞌinaho isbꞌi huneꞌ tioxh tuꞌ.
Haꞌ yinh huneꞌ tiempohal tuꞌ chinwatxꞌeyo intzotiꞌan tet noꞌ xoltelajil noqꞌ,
noꞌ chꞌik chꞌekꞌ satkanh, yebꞌ noꞌ labꞌa ay sat txꞌotxꞌ,
hak tuꞌ xin matxa chichiwa noꞌ tawinh,
chiwinilojan teꞌ litꞌ, yebꞌ chꞌen espada yebꞌ howal sat txꞌo txꞌotxꞌ,
hak tuꞌ xin chachway yinh aqꞌankꞌulal.
Hex Israel, hakaꞌto chexok wixalojan yinh sunilbꞌal ej tiempo,
chexok wetbꞌihojan yinh istoholal yebꞌ yinh isyelal yuto kꞌul inkꞌulan teyinh yebꞌ xin chitzꞌay inkꞌulan teyinh.
Hakaꞌta chexok wixalojan, yajaꞌ yinh kaw isyelal machi etal,
cheyohtanheniloj ta hanintiꞌan Yahawil hinan.
Hanin Yahawilintiꞌan chiwalan:
«Haꞌ yinh huneꞌ tiempohal tuꞌ chinpajtzehan teyet bꞌey satkanh,
kat istit haꞌ nhabꞌ yul satkanh yibꞌanh txꞌo txꞌotxꞌ.
Haxa txꞌo txꞌotxꞌ chiyaqꞌ txꞌotxꞌ ixim trigo,
teꞌ vino yebꞌ teꞌ aceite, haꞌ hunteqꞌan tiꞌ xin chiꞌaniko ismay Jezreel. [g]
Chintzꞌunan inkonhobꞌan sat txꞌo txꞌotxꞌ wetojan,
xatzꞌay inkꞌulan yinh ix Lo-ruhama,
kat xin walnihan tet naj Lo-ammi hakaꞌ tiꞌ:
“Hach tiꞌ inkonhobꞌan hawehi,” kinchihan, kat yalnipaxo naj winhan:
“inDiosalan Hach,” xhi naj,» xhi Komam Yahawil. [h], wal bꞌihe Lo-ammi, haꞌ chalilo .
	[d]2:2 Ix miꞌe, yechel yinh konhobꞌ Israel, haxa ebꞌnaj uninale, haꞌ ton ebꞌnaj Israel yuxin bꞌey tiꞌ chiꞌaqꞌlax bꞌinaho anma Israel yebꞌ iskonhobꞌ Os. 2:4; 4:5
	[e]2:5 Iswinaj ix miꞌe, haꞌ ton tioxh Baal bꞌay chiyiyo isbꞌa anma Israel, huneꞌ tioxh tuꞌ isyaxilal tzꞌunubꞌ ye yu anma. Anma Israel isnahulnheto Komam Dios, chu hawilnipaxo yinh Jer. 2:23-25; 2:1-2; Os. 4:12
	[f]2:16-17 Yinh hebreo huneꞌ tzotiꞌ Baal chal yelapnoj, yahawil, maka xin ichamile, isdiosal ebꞌnaj cananeo yehi, isdiosal isyaxilal ye yu ebꞌnaj, Jue. 2:13
	[g]2:22 Jezreel, haꞌ ton huneꞌxa isbꞌi Israel.
	[h]2:23 Bꞌihe Lo-ruhama, haꞌ chaliloj mach xahano ay yu anmaMach kach inkonhobꞌojan
	2:11 2:11 Is. 1:12-15; Am. 5:21-23; 8:5

Chiyiqꞌpaxo yaꞌ Oseas yixal hunelxa ix txꞌoj ye iswiꞌ
Yalni Komam Jahawil wetan: «Iqꞌpaxokanh hawixal hunelxa kat haxahannheni, waxanhka xayako ismul ix yebꞌ mak yocheko ix. Hak tuꞌ chu inxahannhenan konhobꞌ Israel, waxanhka yako isnabꞌal yinh komon tioxh, yebꞌ xin yet yinito nimeta wah watxꞌebꞌil yinh teꞌ tajin uva xahanbꞌalil tet hunteqꞌan komon tioxh tuꞌ,» xhi Komam wetan. [i].
Inloqꞌnihan ix yinh 15 (holahonhebꞌ) siclo plata yebꞌ huneꞌ homer ixim cebada yok yiktaxa, yunhe yok ix wixalojan hunelxa. [j]Walnihan tet ix: «Hach tiꞌ chaxhok wixalojan yulbꞌal txꞌiꞌal tiempo, matxa chaxhwinajli, matxa chaxhto yinta hunuxa winaj, hakinpax tuꞌan, kꞌul chiwute hinbꞌahan tawinh,» kinchihan.
Yuto kaw txꞌiꞌal tiempo chikankano konhobꞌ Israel yinh matxa yahawil, matxa mak chitanheni, matxapaxo xahanbꞌal chaqꞌa, yebꞌ xin matxa istioxh, matxa xilqꞌape yet sacerdote chako yinh, matxapaxo istioxh yulaj yatut. Lahwi tuꞌ kat ismeltzo konhobꞌ Israel, kat issaynilo Komam, isDiosal. Chissayiko anma Israel tuꞌ hunu mak yuninalto yaꞌ rey David yahawiloj. Haꞌ yinh huneꞌ tiempohal tuꞌ, chiyiyo isbꞌa anma Israel tet Komam, chischahni iskꞌulal Komam.
	[i]3:1 Ixim wah watxꞌebꞌil yinh teꞌ uva tajin, chalte anma tet hunteqꞌan istioxh yet isyaxilal, yet chiyinayo isbꞌa tet, chijil hunxa kuybꞌanile yinh Jer. 7:18
	[j]3:2 Malbꞌal homer, kanhebꞌ quintal.

2. ISKABꞌ MAJAN KUYBꞌANILE
(4:1—14:9)
Ishowal Komam Dios yinh anma Israel
Yalnipaxo yaꞌ Oseas:
«Hex Israel abꞌewe istzotiꞌ Komam Jahawil,
yuto chitit ishowal Komam yinh anma ay sat txꞌotxꞌ tiꞌ,
yuto mach isyije anma tzet chal Komam,
mach chitzꞌay iskꞌul yinh yet anmahil,
machipaxo Komam Dios yinh isnabꞌal anma.
Wal xin hanhkꞌanhe ismanhkꞌomal yinh tzet xaꞌistaqꞌwe yinh,
yebꞌ xin hanhkꞌaxanhetikꞌa leqꞌtiꞌal chala, potxꞌwal,
eleqꞌ yebꞌ xin ixloj yebꞌ winajlo chu anma, chilanxanhetikꞌa ispotxꞌlen isbꞌa.
Yuxin haꞌ huneꞌ txꞌotxꞌ konhobꞌ tiꞌ, chiꞌokkano txꞌotxꞌ yinh bꞌiskꞌulal,
kat ispaxilo yip sunil anma ay yul konhobꞌ tiꞌ,
kat iskampaxilo sunil noꞌ xoltelajil noqꞌ, yebꞌ noꞌ chꞌik chꞌekꞌ satkanh,
yebꞌ noꞌ kay chꞌekꞌ xol haꞌ mar,» xhi yaꞌ Oseas.
Yalni Komam: «Machojabꞌ mak chꞌok aqꞌokꞌule yinh yet anmahil,
machojabꞌ mak chikachwahi, yuto haꞌ anma hawet konhobꞌ tiꞌ,
lahan hakaꞌ mak chꞌok aqꞌokꞌule yinh ebꞌnaj sacerdote.
Chextxaqꞌmohi yet tzꞌayikal,
kat istxꞌaqꞌmopaxo ebꞌnaj inchejabꞌan yet aqꞌbꞌalil teyintaj.
Chintanhtzelojan konhobꞌ Israel tiꞌ, konhobꞌ hakaꞌta hemiꞌ yehi.
Haꞌ inkonhobꞌtiꞌan uchkꞌalaxtoj yuto machi isnabꞌal.
Haxa hex sacerdote hex tiꞌ, kaw heyintanhekanilto nabꞌale,
yuxin chexwilojan yinh hemunil tiꞌ,
yebꞌ xin yu henahulnheto chejbꞌanile aqꞌlax teyet yu heDiosal,
yuxin hakinpax tuꞌan chinnahulnhetojan heyuninal.
Hakaꞌtikꞌa yu yahkanh ischꞌibꞌ isbꞌisil ebꞌnaj sacerdote,
hakpax tuꞌ chu yahkanh ebꞌnaj yaniko ismul yinh insatan,
yajaꞌ xin chinmeltzokojan ismay ebꞌnaj yinh txꞌixwilal.
Haꞌ yu xahanbꞌal chiꞌaqꞌlax yinh ismul inkonhobꞌan, yuxin saqꞌal islow hetiꞌ,
yuxin kaw chextzalahi chiyaniko ismul inkonhobꞌtiꞌan.
Hakaꞌ isyaꞌtajil chiꞌay yibꞌanh inkonhobꞌan,
haktikꞌapax tuꞌ isyaꞌtajil chiꞌay teyibꞌanh hex sacerdote hex tiꞌ,
hakaꞌtikꞌa tzet chewatxꞌe yebꞌ tzet chebꞌeybꞌalnhe,
hak tuꞌ isyaꞌtajil chiꞌay teyibꞌanh.
Haꞌ inkonhobꞌtiꞌan chiwaꞌi yajaꞌ mach chinoh iskꞌul,
chiꞌixli ebꞌnaj winaj kat iswinajlipaxo ebꞌix ix, yajaꞌ matxa chiꞌuninwi,
yuto xaꞌisbꞌej iswatxꞌen tzet chiwalan, hanin Yahawilintiꞌan.
Haꞌ yu ixloj yebꞌ winajloj yebꞌ yu ukꞌu teꞌ,
yuxin suk elkaniko isnabꞌal.
Haꞌ inkonhobꞌtiꞌan haꞌ tet teꞌ tioxh chitxahli,
chiyechman ispaj istxah tuꞌ tet teꞌ;
yako ismul ispohnilo isbꞌa winhan hakaꞌ hunu ix ix chissay iswinaj,
kat isbꞌejnikano yichamil.
Yaqꞌ isxahanbꞌal yibꞌanh iswiꞌla witz,
yaltenpaxo teꞌ pom iswiꞌla ej wonhan yebꞌ xin yalanh ej yenhel teꞌ hih yebꞌ teꞌ álamo,
yebꞌ teꞌ olmo, yu huneꞌ tuꞌ xin ok iskutzꞌin ebꞌnaj winajloj,
issaynipaxo ebꞌix alibꞌe iswinaj.
Mach chiwayojan isyaꞌtajil yibꞌanh ebꞌix hekutzꞌin
yebꞌ yibꞌanh ebꞌix heyalibꞌ yu istxꞌojal iswiꞌ,
wal xin yuto haꞌ hunpaxo ebꞌnaj mame chiꞌoktzujno yinta ebꞌix ix txꞌoj ye iswiꞌ,
chiyaqꞌni ebꞌnaj isxahanbꞌal yebꞌ ebꞌix ix chibꞌeybꞌalnhen mule yebꞌ winaj,
yuxin haꞌ huneꞌ konhobꞌ machi isnabꞌal tiꞌ, chiꞌaykꞌaykanoj.
Haꞌ konhobꞌ Israel tiꞌ kaw lanhan yaniko ismul chiyetanto isbꞌa hakaꞌ ebꞌix ix txꞌoj ye iswiꞌ,
yajaꞌ wal hex konhobꞌ Judá machojabꞌ cheyako hemul.
Machojabꞌ chexto heyiqꞌayo hebꞌa bꞌey Gilgal,
machojabꞌ chexahto bꞌey Bet-avén,
machojabꞌ cheyaqꞌ bꞌinaho isbꞌi Komam Dios cheyalni hakaꞌ tiꞌ:
“Itzitz Komam Jahawil,” tajka kexchi. [k] Hak tuꞌ yalni yaꞌ profeta Oseas yinh konhobꞌ Bet-el. Bet-el chal yelapnoj  kaw xin niman yelapno ye xol ebꞌnaj Israel. .
Yuto haꞌ konhobꞌ Israel, lahan hakaꞌ hunu noꞌ wakax kaw how,
mach chiyaqꞌ kuyuꞌ isbꞌa, yuxin ispohilo isbꞌa.
Ta hak tuꞌ, ¿tom chisje Komam Jahawil istanheꞌ ebꞌnaj tuꞌ hakaꞌ chu istanhelax noꞌ meꞌ bꞌay kaw haman?
Haxapaxo konhobꞌ Efraín, haꞌ yinh ej tioxh bꞌay chikawxi iskꞌul,
yajaꞌ yilaꞌxami, bꞌejwekanoj.
Sunil ebꞌnaj ay yul konhobꞌ Efraín aykꞌayna ebꞌnaj hakaꞌ chu yaykꞌay ebꞌnaj ukꞌum teꞌ.
Maxhtikꞌa chisbꞌej ebꞌnaj yixli.
Haꞌ ebꞌnaj yahawil kaw chiyoche ebꞌnaj iswatxꞌeꞌ tzettaj kaw txꞌixobꞌal.
¡Chiꞌijlaxto ebꞌnaj yu jaqꞌeqꞌ,
kat istxꞌixwikanh ebꞌnaj yu isxahanbꞌal!» xhi Komam.
	[k]4:15 Bet-avén. Yinh hebreo chal yelapnoj yatut istxꞌojal.Yatut Komam Dios1Rey. 12:28-30

Isyaꞌtajil chꞌay yibꞌanh konhobꞌ Israel yu ispohilo isbꞌa yinh Komam Dios
Yalnipaxo Komam:
«Abꞌewe hunteqꞌan tiꞌ,
hex sacerdote yebꞌ hex Israel, cheyabꞌenpaxo hex yuninal naj rey;
yuto haꞌ teyibꞌanh chiꞌalaxayo hunteqꞌan isyaꞌtajil tiꞌ,
yuto hex tiꞌ lahan hex hakaꞌ latzꞌabꞌ ayayo bꞌey Mizpa,
lahan hexpaxo hakaꞌ txꞌanh hakꞌ lehanayo bꞌey iswiꞌ witz Tabor.
Kaw kexaykꞌaykano yinh mule bꞌey Baal-peor sat niman akꞌal Sitim,
yu makta hepotxꞌkamoj,
yuxin chiwayojan isyaꞌtajil teyibꞌanh hesunil.
Hanintiꞌan wohtajan tzettaj chiswatxꞌe Efraín,
haxa Israel, mach chu yalni ta mach wohtajojan ismul chiswatxꞌe;
yuto wal tinanh kaw xaꞌok hemul hex Efraín hex tiꞌ yu heyixli,
heyetanpaxto hebꞌa hex Israel hex tiꞌ,» xhi Komam.
Hex tiꞌ, mach chiꞌekꞌ yinh henabꞌal hemeltzoko yul inqꞌabꞌan hanin heDiosal intiꞌan,
yu huneꞌ tuꞌ xin mach cheyiyo hebꞌa wetan,
yebꞌ xin mach ohtabꞌilo hinan heyu, hanin heYahawilintiꞌan.
Haꞌ isloloꞌal ebꞌnaj Israel, haꞌ chiyenilo istxꞌojal ebꞌnaj.
Haꞌ konhobꞌ Efraín haꞌ ismul chiꞌaqꞌni aykꞌayoj,
haktikꞌapax tuꞌ xin konhobꞌ Judá chiꞌaykꞌaypaxo yinta ebꞌnaj tuꞌ.
Chꞌekꞌ ebꞌnaj quinissayaꞌan hanin Jahawil intiꞌan yebꞌ ismeꞌ yebꞌ iswakax yu yaqꞌni isxahanbꞌal wetan,
yajaꞌ mach chinilchahan yu ebꞌnaj, yuto xaꞌinpohilo inbꞌahan yinh ebꞌnaj.
Yako ebꞌnaj ismul wetan hanin Yahawilintiꞌan yuto lahan ebꞌnaj hakaꞌ hunu ix miꞌe ay yunin,
yajaꞌ mach yeto naj ichamile yehi, wal xin nan mak ismam.
Hak tuꞌ xin ebꞌnaj Israel yinhnhe huneꞌ ixahaw chitanhilo ebꞌnaj yebꞌ istxꞌotxꞌ wuhan.
¡Chꞌoqꞌtzelax yukꞌaꞌ wakax yet howal bꞌey Gabaa,
kat yoqꞌtzelaxpaxo trompeta bꞌey Ramá!
¡Awanhwe bꞌey Bet-avén!
¡Xiwojabꞌkanh ebꞌnaj konhobꞌ Benjamín! [l].
Haꞌ konhobꞌ Efraín kaw chitanhkaniloj yinh istzꞌayikal yet chꞌay isyaꞌtajil yibꞌanh.
Haꞌ xol hunun majan ebꞌnaj Israel waqꞌan ohtanhelaxo isyelal.
Yalnipaxo Komam: «Haꞌ ebꞌnaj yahawil konhobꞌ Judá,
lahan ebꞌnaj hakaꞌ mak chihekꞌni mohon,
yajaꞌ chinjobꞌayojan inhowalan yibꞌanh ebꞌnaj hakaꞌ isjobꞌlaxayo ha haꞌ yibꞌanh anma.
Haꞌ konhobꞌ Efraín tiꞌ, kaw lanhan yekꞌyaꞌ yanma, kat yetalaxi,
yuto ok tzujno ebꞌnaj yinta isdios anma, matzet chiswatxꞌe.
Haninan chinokan wetatojan konhobꞌ Efraín hakaꞌ noꞌ ih,
chiwetanpaxtojan konhobꞌ Judá hakaꞌ noꞌ ih chikꞌuxnito te teꞌ.
Hayet chiyilni konhobꞌ Efraín ta yaꞌay,
kat yilnipaxo Judá islahwilal kat isto konhobꞌ Efraín bꞌey Asiria,
chisqꞌanni tet naj rey Jareb ta chikolwa naj yinh,
yajaꞌ xin mach chiꞌanhcha yu naj,
nitam chiꞌanhcha islahwilal Judá yu naj. [*]
Hakaꞌ chu ismajwa hunu noꞌ bꞌalam,
hak tuꞌ chu inmajwahan yinh Efraín,
yebꞌ xin hakaꞌ ismajwa noꞌ yunin bꞌalam,
hak tuꞌ chu inmajwahan yinh konhobꞌ Judá.
Hanintiꞌan kokꞌ chiwuteyojan ebꞌnaj,
kat welkanhan hakaꞌ noꞌ bꞌalam, chinxittojan ebꞌnaj,
machi mak xin chikolnilo ebꞌnaj wetan.
	[l]5:8 Gabaa, Ramá yebꞌ Bet-avén, hunteqꞌan konhobꞌ tiꞌ titna yinh naj Benjamín, Ebꞌnaj Israel ay yinh norte yilo ebꞌnaj hunteqꞌan konhobꞌ tuꞌ tet Judá, yinh tzujanilxa xin yinipaxikꞌo Judá hunteqꞌan konhobꞌ tuꞌ. Jos. 18:21-26; Os. 4:15; 1Rey. 15:16-22
	5:13 5:13 2Rey. 15:19-20

Anma Israel chal-le isbꞌejni istxꞌojal yajaꞌ mach yelo chala
»Lahwi tuꞌ, kat inmeltzohan bꞌay ay hinan masanto yet chisnani isbꞌa ebꞌnaj yinh ismul,
kat kinissaynilojan ebꞌnaj.
¡Xol sunil isyaꞌtajil chinissayan ebꞌnaj!» xhi Komam.
Yalni ebꞌnaj Israel:
«Titanhwej, meltzojonhweko yul isqꞌabꞌ Komam Jahawil.
Haꞌ Komam konhaqꞌni ekꞌoyaꞌ, yajaꞌ haꞌ chonhanhteni;
haꞌ aniko kolahwilal, haꞌ xin chitzꞌisnipaxoj.
Lahwi yekꞌto kabꞌ tzꞌayik chonhyaqꞌni itzitzbꞌokanh Komam,
haxa yinh isyox tzꞌayik chonhyinikanh Komam,
hak tuꞌ xin chonhok sata Komam.
Jaqꞌaꞌ jip johtanhenilo Komam Jahawil,
hakaꞌ chu issajbꞌilo hunun tzꞌayik,
hak tuꞌ xin chul Komam konhissayaꞌ,
yebꞌ hakaꞌ yet chul haꞌ nhabꞌ yinh bꞌabꞌel yebꞌ yinh tzujanilxa yibꞌanh txꞌo txꞌotxꞌ,» xhi ebꞌnaj.
Yalni Komam Jahawil: «Hach Efraín, ¿tzet tzꞌaj kach wutehan?
Hakpax tuꞌ hach Judá, ¿tzet wal kach wutenan?
Haꞌ hexahannhe hinan lahan hakaꞌ moyan yet sahabꞌ sakꞌayalil,
yebꞌ hakaꞌ yal chew hunepnhechꞌan chikꞌaykanh.
Yu huneꞌ tuꞌ yuxin kexwaqꞌ ekꞌo yaꞌan,
hakaꞌ yu waqꞌnihan yalaꞌ ebꞌnaj inchejabꞌan.
Haꞌ tzotiꞌ chiꞌelti yul intiꞌan kexaqꞌni kamoj.
Haxa istoholal tzet chinwatxꞌehan, lahan hakaꞌ yet chiꞌahilo tzꞌayik.
Haꞌ istzꞌay hekꞌul yinh heyet anmahil,
haꞌ chiwochehan, maxhtaj heyaqꞌni xahanbꞌal wetan.
Yebꞌ kinheyohtanhenan haꞌ chiwochehan,
maxhtaj henhusni no noqꞌ yinh xahanbꞌalil wetan.
Wal ebꞌnaj xin, lahan yute ebꞌnaj hakaꞌ naj Adán,
ismanhkꞌo ebꞌnaj trato tꞌinhbꞌabꞌilkano wuhan tet ebꞌnaj,
hak tuꞌ yu yaniko ebꞌnaj ismul insatajan.
Haꞌ konhobꞌ Galaad,
istxꞌojalxanhetikꞌa chiswatxꞌe, yebꞌ potxꞌomkamo anma.
Hakaꞌ chute yebꞌan isbꞌa ebꞌnaj elqꞌom yechman yekꞌ hunu maka,
hak tuꞌ chute hunbꞌulan ebꞌnaj sacerdote yul isbꞌelal Siquem,
chꞌok ebꞌnaj eleqꞌ yinh mak chꞌekꞌto bꞌey tuꞌ,
kat ispotxꞌnikamo ebꞌnaj, chiswatxꞌen ebꞌnaj isyahbꞌetajil. [m].
Haxa xol ebꞌnaj Israel xawilan tzet ye tuꞌ kaw yahbꞌetajil chilaiswatxꞌe,
haꞌ bꞌey tuꞌ ixli yebꞌ winajli anma Efraín, hakpax tuꞌ Israel yetato isbꞌa.
Hakpax tuꞌ anma ah Judá, xawalan tzet tzꞌayikal chiꞌay isyaꞌtajil yibꞌanh;
chilahwi tuꞌ chiwaqꞌni meltzohojan inkonhobꞌan chiꞌilaxto preso,» xhi Komam Jahawil.
	[m]6:9 Konhobꞌ Siquem, yettax kaw payat tiempo haꞌ bꞌey tuꞌ yiyo isbꞌa anma Israel tet Komam Dios, yebꞌpaxo bꞌey tuꞌ aqꞌlax yahawilal yibꞌanh txꞌotxꞌ Israel Jos. 24:1-25

Istxꞌojal yebꞌ ismanhkꞌomal konhobꞌ Israel
Yalnipaxo Komam Jahawil:
«Hayet lanhan wanhtenan Israel, yixtanhwiti ismul anma Efraín,
yebꞌ istxꞌojal tzet chiswatxꞌe anma Samaria.
Hanhetikꞌa yaqꞌni subꞌchaho ebꞌnaj yet anmahil, haꞌnhe chu.
Chiꞌokto ebꞌnaj eleqꞌ yul nha, chismaqꞌnipaxo ebꞌnaj anma yul bꞌeh, chinilo ebꞌnaj tzet aya.
Mach chistxum isbꞌa yanma ebꞌnaj ta kꞌuwan ismul ebꞌnaj wuhan.
Hoybꞌil ebꞌnaj yu tzet chiswatxꞌe,
haꞌ tzet chiswatxꞌe tuꞌ ayko insatajan.
Yu istxꞌojal chiswatxꞌe ebꞌnaj, chaqꞌ tzalaho ebꞌnaj yanma naj rey;
haxa yu leqꞌtiꞌal chal ebꞌnaj,
chaqꞌ tzalaho ebꞌnaj yanma ebꞌnaj iswiꞌehal konhobꞌ.
Sunil anma tuꞌ, ixlom yebꞌ winajlom.
Lahan hakaꞌ horno kaj nhatxnhonhe qꞌaꞌ yul,
matxa xin yilalo chiꞌalaxiko ip qꞌaꞌ yu naj chiwatxꞌen pan;
wal xin toxanhe chechma naj yaqꞌni watxꞌe isbꞌa ixim harina.
Haꞌ yinh istzꞌayikal isqꞌinh naj rey,
ebꞌnaj yahawil chiyukꞌtzekanh ebꞌnaj naj rey tuꞌ yu vino, yet ukꞌumxa naj,
toxanhe chato isbꞌa naj xol ebꞌnaj bꞌuchwawom.
Yinh sunil yanma ebꞌnaj chistxum yaqꞌni aykꞌayo hunu maka,
lahan ishowal ebꞌnaj hakaꞌ isqꞌaqꞌal hunu horno,
sunilbꞌal aqꞌbꞌal kaj nhatxnhonhe qꞌaꞌ yul horno tuꞌ,
haxa yet chisajbꞌilo xin yexnheto iskaj nhatxi qꞌaꞌ.
Sunil ebꞌnaj tuꞌ, lahan ishowal ebꞌnaj hakaꞌ isqꞌaqꞌal horno.
Chistanhtzenilo ebꞌnaj sunil ebꞌnaj ayko isreyalo ebꞌnaj.
Machi hunu mak xol ebꞌnaj tuꞌ, yiyo isbꞌa wetan.
Haꞌ ebꞌnaj Efraín, xaꞌissomto isbꞌa xol hunteqꞌan anma nan konhobꞌal,
lahan ebꞌnaj hakaꞌ ixim wah mach meltzobꞌiloj.
Anma nan konhobꞌal aqꞌni elo yip ebꞌnaj Efraín, machi xin yohtajoj.
Xasajbꞌilo xil iswiꞌ, mach xin yohtajo ebꞌnaj Efraín tuꞌ ta xapax yip ebꞌnaj.
Haꞌ isloloꞌal anma Israel, haꞌ chiꞌok aqꞌokꞌule yinh,
yajaꞌ xin maxhtikꞌa chimeltzo ebꞌnaj,
kat quinissaynihan ebꞌnaj hanin Yahawilintiꞌan isDiosal.
Anma Efraín, lahan hakaꞌ noꞌ kuwis sukbꞌilo iskꞌul, machi isnabꞌal;
chiꞌelto yaw yinh konhobꞌ Egipto yunhe iskolwa yinh,
kat isqꞌannipaxoj ta chikolwa konhobꞌ Asiria yinh. [n].
Hayet chito ebꞌnaj bꞌey tuꞌ, chinlehnitojan txꞌanh hakꞌ yibꞌanh ebꞌnaj,
kat waqꞌni aykꞌayojan ebꞌnaj, hakaꞌ noꞌ chꞌik.
Chiwanayojan isyaꞌtajil yibꞌanh ebꞌnaj, hakaꞌ yu yal-laxkano xol ebꞌnaj.
¡Kꞌanchꞌan ebꞌnaj! Yuto ishekꞌilo isbꞌa ebꞌnaj winhan.
Chul kꞌayilal yibꞌanh ebꞌnaj, yuto ok ebꞌnaj manhkꞌomal wetan.
Chiwochehan chinkolan ebꞌnaj, yajaꞌ leqꞌtiꞌal chal ebꞌnaj winhan.
Mach yinh sunilo yanma ebꞌnaj awi wetan yet hilanto ebꞌnaj sat istxꞌat.
Chiskutxbꞌa isbꞌa ebꞌnaj,
chisqꞌanni ebꞌnaj ta chiwaqꞌan istrigo ebꞌnaj yebꞌ yuva ebꞌnaj,
yajaꞌ huneꞌnhetikꞌa haꞌ ismanhkꞌomal wetan.
Waxanhka waqꞌan kuybꞌanile tet ebꞌnaj,
waqꞌnihan yip isqꞌabꞌ ebꞌnaj, yajaꞌ ok ebꞌnaj yalaꞌ yinh tzet chu ispakꞌiko ebꞌnaj winhan.
Mach meltzo ebꞌnaj yul inqꞌabꞌan hanin Niman Welapnotiꞌan,
wal xin yinta hunteqꞌan komon dios to ebꞌnaj.
Lahan ebꞌnaj hakaꞌ teꞌ litꞌ mach kꞌulo islitꞌwahi.
Ebꞌnaj yahawil ebꞌnaj aqꞌlaxkamo yu espada, yu isloloꞌal istzoteli;
yuxin anma ah Egipto chiꞌok tzebꞌo yinh ebꞌnaj,» xhi Komam.
	[n]7:11 Yaꞌ profeta chal yaꞌ ta ebꞌnaj ayko yahawilo txꞌotxꞌ Israel, maxhtaj yinh Komam Dios kawxi iskꞌul, wal xin issay ebꞌnaj iskol-lax yu ebꞌnaj asirio yebꞌ ebꞌnaj Egipto Os. 5:13; 7:8

Kachbꞌanil yinh konhobꞌ Israel yu chiyo isbꞌa tet tioxh
Yalnipaxo Komam:
«Hach majwawom, ako chꞌen trompeta yinh hatiꞌ,
kat hawoqꞌtzen chꞌen.
Lanhan yul mak chitanhtzenilo inkonhobꞌan hakaꞌ hunu noꞌ tꞌiw, chinhehul lemnahi.
Yuto mach isyije ebꞌnaj trato tꞌinhbꞌabꞌilkano wuhan tet ebꞌnaj,
ismanhkꞌonpaxo chejbꞌanil aqꞌbꞌilkano tet ebꞌnaj wuhan.
Chiꞌawi anma Israel wetan, chalni:
“Mamin, johtajanh ta hach tiꞌ hach koDiosalanh,” xhi anma.
Haꞌ anma Israel, mach yoche iskꞌulal,
yuxin chitzumbꞌelaxikꞌo yu ebꞌnaj ayko ishowal yinh.
Issay ebꞌnaj mak chiꞌok isreyaloj, yajaꞌ matzet yal ebꞌnaj wetan,
issaynipaxiko ebꞌnaj mak chiꞌok yahawiloj,
yajaꞌ mach isqꞌambꞌe ebꞌnaj wetan.
Iswatxꞌe ebꞌnaj istioxh, haꞌ chꞌen plata yebꞌ chꞌen oro okniko yu ebꞌnaj,
haꞌtikꞌa tzet iswatxꞌe tuꞌ initi isyaꞌtajil yibꞌanh.
Hex ah Samaria, haꞌ huneꞌ yechel noꞌ tzehla wakax bꞌay cheyiyo hebꞌa, [o].
haꞌ aqꞌnitij inhowalan teyinh.
¿Bꞌaqꞌinhtaxka chitzujchapno heyu yinh matxa chewatxꞌe istxꞌojal?
Haꞌ huneꞌ yechel wakax tuꞌ yet Israel yehi,
watxꞌebꞌil yu naj watxꞌem echele, mach diosoj;
yuxin kaw kokꞌ chiꞌaykaniko huneꞌ yechel wakax yet Samaria tuꞌ.
Haꞌ istxꞌojal istzꞌun ebꞌnaj, lahan yebꞌ jaqꞌeqꞌ,
yuxin istxꞌojal chul yibꞌanh ebꞌnaj lahan yebꞌ hakaꞌ kꞌuh chinhirlahi.
Machi sat istzꞌunubꞌ ebꞌnaj chaqꞌa, machi ixim harina chaqꞌ ixim iswiꞌ trigo.
Ta xin chaqꞌ yul ixim, haꞌ ebꞌnaj nan konhobꞌal chiwahnitoj.
Chitanhtzelaxilo Israel, lahan chiꞌelkaniko xol ej konhobꞌ hakaꞌ hunu xhalu machi kaw istohol.
Ahto ebꞌnaj yalaꞌ tet konhobꞌ Asiria ta chikolwa yinh ebꞌnaj,
hakaꞌ hunu noꞌ xoltelajil burro tonhe kolo yekꞌi.
Anma Efraín istohla mak chikolwa yinh.
Waxanhka chisloqꞌ ebꞌnaj mak chikolwa yinh, xolaj nimeta konhobꞌ,
haninan chinkutxbꞌakojan ebꞌnaj yunhe yabꞌen isyaꞌtajil hayebꞌ tzꞌayik yu ebꞌnaj rey yebꞌ yu ebꞌnaj yahawil.
Haꞌ ebꞌnaj konhobꞌ Efraín tuꞌ kaw tzetkꞌa ismexhahil yet xahanbꞌal iswatxꞌekanh ebꞌnaj.
Wal xin kaw ahkanokanh ebꞌnaj yaniko ismul.
Kaw txꞌiꞌal chejbꞌanile waqꞌan tet, intzꞌibꞌnhenkanojan,
yajaꞌ xin hakaꞌtanhe komon tzotiꞌ ye yul sat ebꞌnaj.
Chaqꞌ ebꞌnaj isxahanbꞌal wetan, chaqꞌ ebꞌnaj noꞌ chibꞌe xahanbꞌalil,
chiskꞌuxni ebꞌnaj noꞌ, mach chintzalahan yinh hunteqꞌan xahanbꞌal tuꞌ.
Wal tinanh, hanin Yahawilintiꞌan chinnatijan ismul ebꞌnaj,
chiwanayojan isyaꞌtajil yibꞌanh ebꞌnaj yu ismul tuꞌ,
kat ismeltzopaxo ebꞌnaj chejabꞌo bꞌey Egipto.
Haꞌ anma Israel, haninan watxꞌenhe,
yajaꞌ kinisnahulnhetojan, yok iswatxꞌeno yatut istioxh.
Haxa anma Judá, iswatxꞌe iskonhobꞌ hoybꞌil yu kꞌubꞌ,
wal xin haninan chinchejan alaxoko qꞌaꞌ yinh iskonhobꞌ ebꞌnaj,
kat istzꞌato ispalacio ebꞌnaj yu qꞌaꞌ,» xhi Komam.
	[o]8:5 Huneꞌ tiꞌ chitzotel yinh huneꞌ yechel noꞌ winaj wakax nabꞌa oro yakanh ebꞌnaj bꞌey Bet-el, yet yicheniko yaꞌ Jeroboam yaqꞌni yahawilal yibꞌanh txꞌotxꞌ Israel, 1Rey. 12:28-30; Os. 10:5

Isyaꞌtajil chiꞌalaxayo yibꞌanh Israel yu ismanhkꞌomal
Hex konhobꞌ Israel, mach cheyaqꞌ tzalaho hekꞌul,
mach chexah tꞌujla yu tzalahilal hakaꞌ chute hunteqꞌanxa konhobꞌ.
Yuto xahehekꞌilo hebꞌa yinh heDiosal,
hakaꞌ chu isbꞌejnikano ix txꞌoj ye iswiꞌ yichamil.
Kaw chextzalahi cheyeni isxahanil ay Baal heyu,
yet chekutxbꞌaniko sat hetrigo, yuto kaw watxꞌi hetrigo tuꞌ yu tioxh tuꞌ heyalni.
Yuxin anma Israel, mach istrigo chixanhlaxilti bꞌay chiwatxꞌelaxilo ixim.
Machipaxo bꞌay chiyatzꞌlax yal teꞌ uva.
Yuxin haꞌ teꞌ akꞌ vino tuꞌ mach chikꞌuxanli teꞌ.
Haꞌ anma Israel, mach chikankano sat istxꞌotxꞌ Komam Jahawil;
wal xin chimeltzo Efraín bꞌey Egipto yebꞌ bꞌey Asiria.
Haꞌ bꞌey tuꞌ xin chislo tzet txahul islolaxi hakaꞌ yalni chejbꞌanile. [p].
Mach chiyalte ebꞌnaj vino tet Komam Jahawil,
mach chitzalapaxo Komam yinh isxahanbꞌal.
Haꞌ ispan ebꞌnaj, lahan hakaꞌ pan chiwalax yet ay hunu kamom,
yuxin haꞌ mak chiwahni ixim, mach sajo chiꞌelkanikoj hakaꞌ yalni chejbꞌanile.
Haꞌ ispan ebꞌnaj tuꞌ, kꞌuxannhe yaqꞌni noho iskꞌul,
mach xin chu yalaxikto ispan ebꞌnaj tuꞌ yul Yatut Komam Jahawil.
Yuxin ¿tzet cheyu yinh istzꞌayikal qꞌinh niman yelapnoj,
haꞌ ton qꞌinh chiꞌekꞌtzelax tet Komam Jahawil?
Elkanh ebꞌnaj tet kꞌayilal hul yibꞌanh ebꞌnaj,
haꞌ Egipto chani ebꞌnaj, haxa anma ah Menfis chimujni ebꞌnaj.
Haꞌ bꞌay ay isplata ebꞌnaj, chichꞌibꞌkanh teꞌ telaj ay istxꞌixal,
haxa bꞌay ay ebꞌnaj chichꞌibꞌkanh teꞌ txꞌix.
Hul istzꞌayikal yalaxayo isyaꞌtajil. Hul istzꞌayikal, yaqꞌlax ispaj tet Israel.
Kaw xin yohta Israel tuꞌ ta chihuli.
Ebꞌnaj inchejabꞌan watojan texol, heyala ta mach isnabꞌal ebꞌnaj,
yebꞌ xin ta mach tzꞌajano yul iswiꞌ ebꞌnaj.
Heyal hakaꞌ tuꞌ, yuto kaw xapalkꞌon istxꞌojal chewatxꞌe,
yebꞌ xin yu kaw chichiwa hekꞌul.
Haꞌ Komam Dios aniko ischejabꞌ istanhemalo konhobꞌ Efraín,
yajaꞌ xin chayo ebꞌnaj txꞌanh hakꞌ sataj.
Ay ebꞌnaj yul Yatut Komam Dios,
yajaꞌ chichiwako iskꞌul ebꞌnaj yinh ischejabꞌ Komam.
Kaw hunelnhe etaxkanto ebꞌnaj yinh istxꞌojal, hakaꞌ yu bꞌey konhobꞌ Gabaa,
chisnati Komam Jahawil istxꞌojal ebꞌnaj,
chanayo isyaꞌtajil yibꞌanh ebꞌnaj yu ismul.
Yalni Komam Jahawil: «Hayet inchanihan Israel,
kaw kintzalahan, lahan hakaꞌ yilcha teꞌ uva sat txꞌotxꞌ desierto.
Haꞌ ebꞌnaj hemam icham yul insatan lahan ebꞌnaj hakaꞌ teꞌ bꞌabꞌel sat teꞌ higuera,
yajaꞌ xin to ebꞌnaj yinta tioxh Baal-peor,
ishekꞌnilo isbꞌa ebꞌnaj, isto yinh txꞌixwilal,
yahbꞌeta elkaniko ebꞌnaj hakaꞌtikꞌa tioxh bꞌay chiyo isbꞌa.
Haꞌ konhobꞌ Efraín chikꞌaykanh iskꞌulchꞌanil hakaꞌ chu yah purna noꞌ chꞌik.
Matxa yuninal chipitzkꞌahi, yebꞌ matxa ebꞌix ix ayxa tzet yehi,
matxa chipitzkꞌati unin yinh ebꞌix.
Yajaꞌ xin ta ay iskꞌahol ebꞌnaj chichꞌibꞌi,
haninan chiwilojan iskawil xol ebꞌnaj winaj.
¡Kaw kꞌanchꞌan ebꞌnaj yet chinbꞌejnikanojan ebꞌnaj!
Haꞌ konhobꞌ Efraín, lahan yebꞌ Tiro yul insatan,
ayayo sat txꞌo txꞌotxꞌ kaw kꞌul, yajaꞌ haꞌ konhobꞌ Efraín tuꞌ,
lanhan yinito yuninal yinh kamikal,» xhi Komam.
Mam Jahawil, aqꞌ ispaj tet hunteqꞌan anma tiꞌ.
Matxahojabꞌ chu yuninwi ebꞌix ix,
matxahojabꞌpaxo yal yim ebꞌix.
Yalni Komam Jahawil: «Haꞌ sunil tzet kaw txꞌoj iswatxꞌe ebꞌnaj,
haꞌ bꞌey Gilgal iswatxꞌe ebꞌnaj,
yuxin haꞌ bꞌey tuꞌ ichiti ischiwa inkꞌulan yinh ebꞌnaj.
Yu istxꞌojal tzet iswatxꞌe ebꞌnaj, yuxin wiltijan ebꞌnaj yul watutan.
Matxa xahano chiwilan ebꞌnaj. Haꞌ sunil yahawil ebꞌnaj, mach yijemoj.
Haꞌ konhobꞌ Efraín, alaxiko islahwilal, lahan hakaꞌ hunu te teꞌ tajinxa xeꞌ,
matxa sat chaqꞌa. Waxanhka chipitzkꞌati yuninal ebꞌnaj yebꞌ yixal,
haninan chiwaqꞌkamojan yuninal kaw ochebꞌil yu,» xhi Komam.
Haꞌ inDiosalan chihinnikanilto ebꞌnaj,
yuto mach yabꞌeto ebꞌnaj tzet yal Komam,
chixin ekꞌ kolo ebꞌnaj xolaj nimeta konhobꞌ.
	[p]9:3 Mach chikan ebꞌnaj sat istxꞌotxꞌ Komam Jahawil. Huneꞌ tiꞌ chitzotel yinh yet yilaxto ebꞌnaj Israel preso bꞌey Babilonia. Lv. 25:23; Jos. 22:9; 2Rey. 15:29

Chiꞌetalaxto bꞌay chaqꞌ isxahanbꞌal anma Israel
Anma Israel, lahan hakaꞌ hunu teꞌ yoj uva, kaw niman sat chaqꞌa.
Hayet ahkanh issatni, ahpaxokanh iswatxꞌen bꞌay chaqꞌ isxahanbꞌal tet istioxh.
Hayet kaw kꞌul yu yaqꞌni sat istzꞌunubꞌ ebꞌnaj sat istxꞌotxꞌ,
kaw ekꞌbꞌal kꞌulchꞌan yute iswatxꞌen ebꞌnaj istioxh.
Anma Israel, pohbꞌilayo yanma. Haꞌ tinanh xin chistohla ebꞌnaj ismul tuꞌ;
kaw yako ebꞌnaj ismul sata Komam Dios.
Haꞌ Komam Jahawil chimaqꞌnipoho bꞌay chaqꞌ ebꞌnaj isxahanbꞌal,
kat ismaqꞌnipoho Komam istioxh ebꞌnaj.
Yalni anma Israel hakaꞌ tiꞌ: «Yu machi jiyo kobꞌa tet Komam Jahawil,
yuxin machi koreyal tinanh,
yajaꞌ waxanhka ay koreyal, ¿tzet wal iswatxꞌen jinh?» xhi.
Nabꞌanhe chitzoteli, chistaqꞌwen isyijen tzet chistꞌinhbꞌakanoj,
yajaꞌ mach chij isbꞌa tzet chala; yuxin haꞌ istoholal chiswatxꞌe chute yalni,
lahan hakaꞌ teꞌ telaj kaw how chonhkam yu, chiꞌahilo xol tzꞌunubꞌ.
Anma ah Samaria kaw chixiwkanh,
yuto chiꞌilaxto huneꞌ yechel wakax ay bꞌey Bet-avén.
Kaw chꞌok anma bꞌiskꞌulal yinh huneꞌ yechel wakax tuꞌ,
hakpax tuꞌ ebꞌnaj sacerdote, yuto chiꞌilaxilo iskꞌulchꞌanil tioxh, kat iskꞌaykanh.
Huneꞌ yechel wakax tuꞌ, chiꞌilaxto bꞌey Asiria,
kat yaqꞌlax hakaꞌ sabꞌehal tet naj isreyal Asiria tuꞌ.
Anma Efraín chitxꞌixwokanh,
haxa Israel chitxꞌixwipaxokanh yu matxa mak chꞌabꞌen tzet chala.
Haꞌ konhobꞌ Samaria yebꞌ isreyal chiꞌilaxiloj,
hakaꞌ yelto hujuy yibꞌanh ha haꞌ.
Haꞌ yatut istioxh ebꞌnaj ay yinh ej wonhan bꞌey Avén,
chiꞌetalaxtoj, yuto haꞌ bꞌey tuꞌ yako ismul konhobꞌ Israel.
Haxa yibꞌanh bꞌay chiyo isbꞌa ebꞌnaj tet istioxh tuꞌ chichꞌibꞌkanh teꞌ howla telaj yebꞌ teꞌ txꞌix.
Chalni anma Israel tet ej witz: «Mujonhkantojanh,» xhi.
Kat yalnipaxo tet ej wonhan: «Titanh hukna jibꞌanhanh,» xhi. [q].
Yalni Komam: «Hex Israel, hata bꞌey Gabaa kexichiti heyaniko hemul,
machi xin chebꞌej heyaniko hemul.
¿Tom xin mach chiꞌapni howal yinh hunteqꞌan anma kaw txꞌojkano tuꞌ bꞌey Gabaa?
Hayet chiwochehan chiwayojan isyaꞌtajil yibꞌanh anma Israel.
Chishunbꞌa isbꞌa ej konhobꞌ, kat yaniko howal yinh,
yet chiwanayojan isyaꞌtajil yibꞌanh yu kaw ahkanokanh yaniko ismul.
Hayet yalanhtokanoj haꞌ konhobꞌ Efraín,
lahantikꞌa hakaꞌ hunu noꞌ wakax kuybꞌil, chixanhnilti sat ixim trigo.
Yajaꞌ haninan chiwakojan teꞌ yugo yibꞌanh isnuqꞌ Efraín chisnhikꞌnito teꞌ yugo,
haxa Judá chiꞌiqꞌni chꞌen arado; haxa Jacob chipohnito txꞌo txꞌotxꞌ.
Tzꞌunwe istoholal, haxinwal chehatxꞌ iskꞌulchꞌanil iskꞌul Komam Jahawil.
Watxꞌewe txꞌo txꞌotxꞌ bꞌay chetzꞌun hetzꞌunubꞌ.
Istzꞌayikalxa hesayni Komam Jahawil,
masanto chul Komam kat kexiskuyni yinh istoholal.
Hex tiꞌ, xahetzꞌun istxꞌojal, yuxin chehatxꞌ ismachiswalilal.
Cheloh sat heleqꞌtiꞌal, yuto haꞌ yinh hecarro yet howal bꞌay heyako heyanma,
yebꞌ yinh ebꞌnaj hesoldado kaw helan.
Chiꞌah howal xol hekonhobꞌ, kat yuchkꞌalaxto chꞌen kꞌubꞌ hoyaniko yinh hekonhobꞌ.
Hakaꞌ yu yetanto naj rey Salmán konhobꞌ Bet-arbel yinh huneꞌ tzꞌayik bꞌay ok howal,
yet ismaqꞌlaxkamo ebꞌix miꞌe yebꞌ nixhte yunin.
Hak tuꞌ chiꞌutelax konhobꞌ Bet-el yu hunteqꞌan nimeta istxꞌojal xaꞌiswatxꞌe.
Hayet chisajmatxiloj, kat istanhtzelaxkanilo naj isreyal Israel yinh hunelnhe,» xhi Komam.
	[q]10:8 Bꞌay nahat yekanh. Huneꞌ tiꞌ chitzotel yinh yatut tioxh Avén watxꞌebꞌilkanh yinh iswiꞌ wonhan. Avén, chal yelapnoj, istxꞌojal. Jos. 4:13

Chitzꞌay iskꞌul Komam Dios yinh iskonhobꞌ kaw hip
Yalnipaxo Komam:
«Hayet nichꞌanto konhobꞌ Israel kaw xahan ay wuhan.
Haꞌ bꞌey Egipto wawtetijan konhobꞌ Israel, inkꞌaholan.
Hayet inlahnikojan wawtenan ebꞌnaj, ip kaw ishitznilo isbꞌa winhan.
Haꞌ tet hunteqꞌan Baal yaqꞌ ebꞌnaj isxahanbꞌal,
yaqꞌnipaxo ebꞌnaj ispom tet hunteqꞌanxa tioxh.
Haninan inkuyan Efraín isbꞌelwi, inxeknihan isqꞌabꞌ,
mach xin txumchalo yu ebꞌnaj ta haninan chintanhehan ebꞌnaj.
Hakaꞌto inxektijan ebꞌnaj inkꞌatanhan yu txꞌanh txꞌanh yinh tzalahilal.
Lahan hinan yinh ebꞌnaj hakaꞌ hunu mak chiꞌinilo teꞌ yugo yibꞌanh isnuqꞌ noꞌ wakax,
chiwanayojan tzet chislo ebꞌnaj yinh sat.
Matxa chexmeltzo bꞌey Egipto, wal xin haxa ebꞌnaj asirio chꞌok hereyaloj,
yuto mach heje hemeltzoko yul inqꞌabꞌan.
Chipotxꞌlaxkamo anma ay yul konhobꞌ yu espada,
kat istanhtzelaxkaniloj yebꞌ sunil yaldeahil,
chextanhtzelaxkaniloj yu tzet ye tuꞌ nabꞌilxa heyu hewatxꞌeni.
Haꞌ inkonhobꞌan xaꞌispohilo isbꞌa hunelnhe winhan,
waxanhka chal ebꞌnaj ta kaw niman welapnojan,
yajaꞌ mach hunu mak tiꞌ chꞌochꞌen anoko inmayan.
¿Tzet chu kaxhinhinkꞌulnhenan Efraín?
¿Tom xin chaxhinhinkꞌulnhepaxojan Israel?
¿Tzettaxka chaxhwutehan, tom chaxhwutehan hakaꞌ konhobꞌ Adma,
akaꞌ yu intanhtzenilojan konhobꞌ Zeboim?
Kaw chitit yinh wanmahan kexinxahannhenan,
kat istzꞌaykanh inkꞌulan teyinh. [*]
Matxa chiwayojan inhowalan teyibꞌanh, matxa chintanhtzelojan Efraín,
yuto hanintiꞌan Dios hinan, man anmahojan.
Machi nino istxꞌojal winhan, ayinikojan texol, mach xin chinoktojan yul konhobꞌ.
Chiꞌoktzujno ebꞌnaj wintajan hanin Yahawilintiꞌan.
Chꞌel wawan hakaꞌ noꞌ bꞌalam; chinawihan kat yul wuninalan inkꞌatanhan.
Haꞌ wuninal tuꞌan xin chiluylun yu xiwkilal, ispeto bꞌay chiꞌahilo tzꞌayik.
Chititlemna ebꞌnaj yinh anhe bꞌey Egipto, hakaꞌ noꞌ chꞌik,
kat istitpaxo ebꞌnaj bꞌey txꞌotxꞌ Asiria hakaꞌ noꞌ kuwis,
haninan xin chiwaqꞌan eho ebꞌnaj yul yatut,» xhi Komam Jahawil.
Yalnipaxo Komam: «Anma Efraín hoyaniko isleqꞌtiꞌal winhan,
haxa anma Israel, chiꞌetli winhan.
Wal anma Judá kaw yijem chute isbꞌa wetan, hanin isDiosal,
hanin machi istxꞌojal winhan,» xhi Komam.
	11:8 11:8 Dt. 29:23; Gn. 19:23-29

Anma Efraín kachlax yu istxꞌojal chiswatxꞌe
Yalnipaxo Komam:
«Haꞌ konhobꞌ Efraín, nabꞌanhe tzet chiswatxꞌe,
lahan hakaꞌto chinoh iskꞌul yu jaqꞌeqꞌ,
sunilbꞌal tzꞌayik chiꞌekꞌ tzujtzun ebꞌnaj yinta jaqꞌeqꞌ chitit bꞌay chiꞌahilo tzꞌayik.
Kaw chiꞌahkanh isleqꞌtiꞌwi, yebꞌ yaqꞌni howal.
Istꞌinhbꞌakano istrato Efraín yebꞌ Asiria,
chanipaxto teꞌ aceite sabꞌehal tet Egipto,» xhi Komam.
Yayo Komam Jahawil isyaꞌtajil yibꞌanh konhobꞌ Judá.
Yanipaxayo Komam isyaꞌtajil yibꞌanh Jacob yu tzet isbꞌeybꞌalnhe,
ispajtze Komam tet hatatikꞌa tzet iswatxꞌe.
Hayet ispitzkꞌa nichꞌan Jacob, tzabꞌaniko yinh isyutz yoj yuxhtaj;
haxa yet ichamxa yaꞌ xin, yaqꞌlen howal yaꞌ yebꞌ naj ángel,
isqꞌoji yaꞌ yinh naj.
Yaqꞌ howal yaꞌ Jacob yebꞌ huneꞌ ángel tuꞌ, isqꞌoji yaꞌ Jacob; yoqꞌ yaꞌ Jacob,
isqꞌanni yaꞌ tet naj ángel ta chꞌoqꞌ iskꞌul naj yinh yaꞌ bꞌey Bet-el.
Haꞌ Komam Jahawil, isDiosal ebꞌnaj ángel yet howal ay satkanh,
Yahawil isbꞌi Komam.
Yuxin hex Israel meltzanhweko yul isqꞌabꞌ Komam Dios, ochewe Komam,
kat hewatxꞌen istoholal, hanhehojabꞌ yinh Komam xin chikawxi hekꞌul sunilbꞌal ej tiempo.
Chalni Komam Jahawil: «Ebꞌnaj txonhom,
mach tzꞌajano ismalbꞌal ebꞌnaj chꞌokniko yu,
kaw chitzala ebꞌnaj yinh eleqꞌ. [r].
Yalni Efraín: “Yinh kaw yeli qꞌalom inxahan,
kaw kinqꞌalombꞌikanokanhan, machi eleqꞌ ilchalo winhan,
machi inmulan wakojan yinh tzet xaꞌinwatxꞌehan,” xhi.
Yajaꞌ hanin Yahawilintiꞌan, haninan heDiosal yettaxtikꞌa ay hex bꞌey Egipto.
Chexehokꞌo yalanh qꞌap mantiado hunelxa hakaꞌ yet yekꞌtzen heyichmam qꞌinh bꞌey txꞌotxꞌ desierto.
Hanintiꞌan kintzotelan tet ebꞌyaꞌ inchejabꞌan,
kaw txꞌiꞌal tzet waqꞌan yilaꞌ ebꞌyaꞌ,
yalni hunteqꞌan yechel teyet yet kexiskuyni.
¿Yelmi txꞌoj ebꞌnaj ay bꞌey konhobꞌ Galaad? Haꞌ anma tuꞌ machi yelapnoj.
Bꞌey konhobꞌ Gilgal, yalte ebꞌnaj noꞌ wakax yinh xahanbꞌalil,
haꞌ bꞌay yaqꞌ anma isxahanbꞌal tuꞌ lahan hakaꞌ hunbꞌulan chꞌen chꞌen ayayo xol tzꞌunubꞌ,
hak tuꞌ elkanikoj,» xhi Komam.
Yaꞌ Jacob, hayet yelkanh yaꞌ, haꞌ bꞌey Aram to yaꞌ; ismunla yaꞌ bꞌey tuꞌ,
yalaxiko yaꞌ tanhem meꞌ yunhe yok huneꞌ ix yixalo yaꞌ. [*]
Yako Komam Jahawil,
huneꞌ ischejabꞌ yu yinilto ebꞌnaj Israel yul konhobꞌ Egipto,
yanipaxiko Komam ischejabꞌ yu yok istanhemalo Israel.
Haꞌ anma Efraín kaw yako ebꞌnaj ishowal Komam Dios yinh iskꞌul sikꞌlebꞌil.
Yuxin yayo Komam isyaꞌtajil yibꞌanh yu chikꞌ xamalto yu ebꞌnaj.
Haꞌ xin Komam Dios yahawil ebꞌnaj,
haꞌ pajtzen hunteqꞌan istxꞌojal iswatxꞌe ebꞌnaj.
	[r]12:7 Txonh mach tzꞌajanoj, mach chischah iswiꞌ Komam. Lv. 19:36; Dt. 25:13-14; Pr. 11:1; Am. 8:4-5
	12:12 12:12 Gn. 29

Hal-laxkanoj ta chiꞌuchkꞌalaxto anma Efraín yinh hunelnhe
Hayet tzotel anma Efraín, kaw xiw hunmajanxa anma Israel,
yuto kaw ay yelapno tzet yal anma tuꞌ yul sat Israel,
yajaꞌ xin yako ismul anma Efraín tuꞌ yet yinayo isbꞌa tet tioxh Baal,
hak tuꞌ yu yul kamikal yibꞌanh.
Huneꞌnhe haꞌ xin yaniko ebꞌnaj ismul,
chiswatxꞌen ebꞌnaj istioxh yinh chꞌen plata,
hakaꞌ chal iskꞌul, yebꞌ hakaꞌ chal isnabꞌal ebꞌnaj chakꞌom plata.
Chalni ebꞌnaj tet anma chꞌaqꞌni isxahanbꞌal,
ta chistzꞌoh huneꞌ yechel wakax iswatxꞌe tuꞌ.
Yuxin lahan chiꞌutelax ebꞌnaj hakaꞌ iskꞌaykanh moyan yet sakꞌayalil,
yebꞌ hakaꞌ iskꞌaykanh yal chew chiꞌay yet sakꞌayalil, hak tuꞌ chiꞌutelaxi.
Hakaꞌ yijlaxto isqꞌalemal yoj ixim trigo yu jaqꞌeqꞌ bꞌay chiwatxꞌelaxilo ixim,
yebꞌ hakaꞌ iskꞌaykanh nhubꞌ chiꞌelti yul bꞌay chiꞌalaxiko qꞌaꞌ, hak tuꞌ chu iskꞌaykanh ebꞌnaj.
Yalnipaxo Komam: «Hanin Yahawilintiꞌan,
haninan heDiosal yettax ay hex bꞌey Egipto.
Mach cheyaliko hunuxa tzet ye tuꞌ hediosaloj,
wal xin haninnhehan heDiosal,
haninnhehan heKolomal, machi hunuxa maka.
Haninan kexintanhehan yet ay hex bꞌey txꞌotxꞌ desierto, sat txꞌotxꞌ tajin txꞌotxꞌ.
Yajaꞌ yet ay tzet heloh, yet kaw isnoh hekꞌul,
yok loloꞌal teyinh, kinhebꞌejnikanojan.
Yuxin lahan chiwute hinbꞌahan teyinh hakaꞌ noꞌ bꞌalam.
Hakaꞌ chute ismajwa noꞌ leopardo yinh no noqꞌ,
hak tuꞌ chexwutehan.
Chinelti lemnahan tesataj hakaꞌ noꞌ oso xaꞌilaxilo nixhte yunin;
chintziltojan istxam hekꞌul, kat kexinbꞌiqꞌnaytojan hakaꞌ chute noꞌ bꞌalam.
Chexinxitkantojan hakaꞌ chute noꞌ xoltelajil noqꞌ. [s].
Hex ah Israel, kexkꞌaykantoj, yajaꞌ xin winhan chiꞌilcha hekolbꞌanil.
¿Bꞌaytuꞌwal ay ebꞌnaj okle hereyal,
yu kexiskolni yul ej hekonhobꞌ, yebꞌ ebꞌnaj ok heyahawoj yet heqꞌanni hakaꞌ tiꞌ:
“Ako hunu mak chiꞌok koreyalojanh,
yebꞌ mak chiꞌok jahawojanh?” kexchi.
Kaw lemanti inhowalan yet waqꞌnihan mak ok hereyal,
kaw aypaxti inhowalan yet winilojan mak ok hereyal tuꞌ.
Haꞌ ismul anma Efraín tzꞌunbꞌilayoj, kꞌubꞌabꞌiltoj.
Chul isyaꞌtajil yinh, hakaꞌ isyaꞌil yet chiwatxꞌi iskꞌul hunu ix ix;
yajaꞌ nichꞌan unin tuꞌ machi isnabꞌal,
mach iswatxꞌeko isbꞌa yet apni istzꞌayikal yet ispitzkꞌahi.
Kexinkolilojan yul isqꞌabꞌ kamikal.
Hach kamikal haninan iqꞌnhe hakamikal.
Haninan chachintanhtzelojan hach kambꞌal.
Haꞌ huneꞌ istzꞌay inkꞌulan matxa chisyeko isbꞌa yinh insatan.
Waxanhka chiꞌahkanh tzet ay Efraín xolaj yuxhtaj,
yajaꞌ chul jaqꞌeqꞌ chitit bꞌay chiꞌahilo tzꞌayik,
yebꞌ jaqꞌeqꞌ chati Komam Jahawil bꞌey txꞌotxꞌ desierto,
kat istajilo bꞌay chiꞌahilo ha haꞌ yebꞌ chipaxayto isnuqꞌ ha haꞌ,
kat yinito ebꞌnaj ayko ishowal yinh sunil iskꞌuwanbꞌal kaw kꞌulchꞌankanoj.
Konhobꞌ Samaria chitanhtzelaxkaniloj, yuto ok manhkꞌomal tet isDiosal.
Chꞌaqꞌlaxkamo yu chꞌen espada, haꞌ nixhte yuninal chimaqꞌobꞌtanhelaxayo sat txꞌotxꞌ.
Haxa yixal ebꞌnaj ayxa chꞌini chipol-laxtoj,» xhi Komam.
	[s]13:8 Hakaꞌ ishowal noꞌ xoltelajil noqꞌ, hak tuꞌ ishowal isyaꞌtajil chayo Komam Dios yibꞌanh iskonhobꞌ Israel. Os. 5:14

Chiqꞌanlax tet anma Israel tato chimeltzoko yul isqꞌabꞌ Komam Jahawil
¡Hex Israel, meltzanhweko yul isqꞌabꞌ Komam Jahawil, heDiosal;
yuto yu hemul heyakoj yuxin aykꞌaynaj hex!
Meltzanhweko yul isqꞌabꞌ Komam Jahawil, cheqꞌanni tet Komam cheyalni hakaꞌ tiꞌ:
«Aqꞌ tanho sunil ej komulanh, chachani iskꞌulal chijaqꞌanh tawet.
Haꞌ yebꞌalqꞌabꞌe chijaqꞌanh tawet, haꞌ ton jalnihanh kꞌul-la tzotiꞌ tawinh yu kotiꞌanh.
Ebꞌnaj asirio, mach chu konhiskolnihanh ebꞌnaj, mach chu kokolchapaxojanh yu noꞌ cheh;
matxa xin bꞌaqꞌinh chijalanh tet tioxh watxꞌebꞌil juhanh hakaꞌ tiꞌ:
“Hex tiꞌ kodiosalanh,” matxa chijalanh huneꞌ tuꞌ.
Yuto tawinh chikawxi iskꞌul mak machi ismam yebꞌ ismiꞌ,
yuto kaw kꞌulchꞌankano hakꞌul,» kexchi tet Komam.
Yalni Komam: «Chiwanhtehan ebꞌnaj yinh sunil ismanhkꞌomal,
chinxahannhenan ebꞌnaj yu iskꞌulchꞌanil inkꞌulan.
Matxa chiwayojan inhowalan yibꞌanh ebꞌnaj.
Hakaꞌ yal chew chiꞌayi, hak tuꞌ chiwukojan yinh Israel,
kat xin isxumakli hakaꞌ teꞌ lirio,
kaw xin nahat chꞌayto xeꞌ hakaꞌ teꞌ cedro bꞌey witz Líbano.
Kaw xin nahat chito lehno isqꞌabꞌ,
haxa iskꞌulchꞌanil xin lahan hakaꞌ teꞌ olivo,
kaw xin xuqꞌkano sam, hakaꞌ isxuqꞌal sam teꞌ cedro ay bꞌey Líbano.
Chimeltzo anma Israel hunelxa, haninan xin chintanhehan; kaw xin kꞌulchꞌan ischꞌibꞌkanh,
hakaꞌ ischꞌibꞌ ixim trigo, kat isxumakli hakaꞌ isxumakli teꞌ yoj uva.
Kaw xin chibꞌinahi hakaꞌ vino chꞌel bꞌey Líbano.
Hex konhobꞌ Efraín matxa tzet chalilo hunteqꞌan tioxh tuꞌ yul hesat,
yuto haninan chiwabꞌehan tzet cheqꞌan wetan, chexintanhenan.
Chinokan heyenheloj, hakaꞌ hunu teꞌ tah kaw yax xaj; wuhan yuxin chexahi,» xhi Komam.
¿Mak ay isnabꞌal yunhe istxumniloj,
yebꞌ ay ishelanil yunhe yohtanhenilo hunteqꞌan tiꞌ?
Haꞌ isbꞌeh Komam Jahawil, kaw toholkanoj, haxa anma tohol isbꞌeybꞌal chiꞌekꞌ yul isbꞌeh tuꞌ;
haxa anma manhkꞌom chitxaqꞌmo yul isbꞌeh Komam.
JOLJOEL1. CHITANHTZELAXILO SUNIL TZꞌUNUBꞌ YU NOꞌ QꞌUL; ISTZꞌAYIKAL KOMAM JAHAWIL
(1:1—2:2a)
Tzotel-laxkano tzet chul yibꞌanh konhobꞌ
Hul istzotiꞌ Komam Jahawil tet yaꞌ Joel, iskꞌahol yaꞌ Petuel, yalni Komam hakaꞌ tiꞌ:
«Hex icham hexxa tiꞌ yahaw yinh konhobꞌ, abꞌewej; yebꞌ xin sunil hex ay hex sat txꞌotxꞌ tiꞌ.
¿Ayxam hunelo cheyil hunteqꞌan tiꞌ yulbꞌal hunteqꞌan tzꞌayik bꞌay ay hex tiꞌ,
maka yilpaxo hemam icham yulbꞌal hunteqꞌan tzꞌayik bꞌay ekꞌi?
Haꞌ hunteqꞌan chiyu tiꞌ, cheyalkano tet heyuninal,
kat yalnipaxo heyuninal tuꞌ tet yuninal;
haxa yuninal heyuninal tuꞌ, chalnipaxo tet yuninal chul yinh tzujanilxa.
Kanhebꞌ majan noꞌ qꞌul chul kꞌuxnoto tzꞌunubꞌ,
haꞌ tzet mach lahwi yu huneꞌ majan noꞌ, hunxa majan noꞌ kꞌuxnitoj;
chitanhkanilo sunil tzꞌunubꞌ yul konhobꞌ yu noꞌ. [a].
Hex ukꞌum, iwelo hewayanh, kat heyok oqꞌoj,
elojabꞌ heyaw sunil hex cheyukꞌ vino,
yuto xaꞌilaxilo vino yinh hetiꞌ.
Yuto mahul hunteqꞌan nimeta majan noꞌ qꞌul kaw ay yip yebꞌ kaw nimankanoj,
machi isbꞌi hanta isbꞌisil, maꞌahapno bꞌey sat intxꞌotxꞌan.
Haꞌ yeh noꞌ, lahan hakaꞌ yeh noꞌ bꞌalam, haxa istxꞌabꞌal hakaꞌpaxo istxꞌabꞌal noꞌ bꞌalam.
Isnhulbꞌakano noꞌ teꞌ uva tzꞌunbꞌil wuhan, isqꞌahnikanto noꞌ wiguerahan,
ispatzꞌnikanilo noꞌ istzꞌumal isqꞌabꞌ teꞌ, yetankanto noꞌ teꞌ;
sajpaqꞌpoxanhe yukanto isqꞌabꞌ teꞌ.
Oqꞌanhwej hakaꞌ yoqꞌ hunu ix qꞌopo ayko xilqꞌape yet bꞌiskꞌulal yinh, [b].
yuto kamnaxa yichamil aytoko yinh isqꞌopohal.
Matxa ixim pan chꞌaqꞌlax yebꞌalqꞌabꞌehal yul Yatut Komam Jahawil yebꞌ matxapaxo vino.
Ebꞌyaꞌ sacerdote chimunlakto yul Yatut Komam,
kaw bꞌiskꞌulal ye ebꞌyaꞌ.
Haꞌ ej tzꞌunubꞌ maꞌetaxkantoj, kaw bꞌiskꞌulal ye txꞌo txꞌotxꞌ,
yuto ixim trigo etaxkanto ixim; matajkanilo teꞌ uva tzꞌunbꞌil,
matanhkanilo teꞌ olivo, matxa teꞌ aceite.
Hex munlawom, okanhwe yinh bꞌiskꞌulal,
yebꞌ hex tzꞌunum uva oqꞌanhwej,
yuto matanhkanilo ixim trigo yebꞌ ixim cebada, malahwikanilo sat tzꞌunubꞌ,
yuxin matxa tzet ayko yipo hekꞌul.
Matajkanilo teꞌ yoj uva, istanhilo teꞌ higuera,
yebꞌ teꞌ granado, teꞌ coco, yebꞌ teꞌ manzan.
Sunil ej te teꞌ ay sat txꞌo txꞌotxꞌ, matajkanilo teꞌ.
Matxa tzalahilal yinh yanma anma.
Hex sacerdote, hex chexmunla yinh yet ismexhahil yet xahanbꞌal,
aweko xil heqꞌap yet bꞌiskꞌulal, kat heyoqꞌi,
kat heyay hilno xol tanh hex ischejabꞌ Komam Dios,
yuto matxa ixim pan chꞌaqꞌlax yebꞌalqꞌabꞌehal yul Yatut Komam Dios,
matxapaxo vino yebꞌ aceite.
Kutxbꞌaweko konhobꞌ Israel, yu heyok txahloj yebꞌ mach chexwaꞌi.
Kutxbꞌaweko ebꞌnaj ichamta winaj yebꞌ sunil anma ay yul konhobꞌ yul Yatut Komam Jahawil heDiosal,
yu hetxahli tet Komam Dios.
¡Kaw kꞌanchꞌan anma yuto kawilxa yeti istzꞌayikal bꞌay chayo Komam Jahawil ishowal!
Chul huneꞌ niman isyaꞌtajil yu Komam sunil chisje yu.
¿Tom mach ilaxilo tzet chikolo yinh kosat?
¿Machim ilaxpaxilo tzalahilal jet yet ayonh yul Yatut Komam Dios?
Ixim hinhat trigo, maqꞌato ixim yalanh txꞌo txꞌotxꞌ tꞌokbꞌil,
haxa bꞌay chikꞌubꞌalax sat ixim matxa tzet alaxayto yul.
Haꞌ bꞌay chikꞌubꞌalax ixim trigo tonhe etaxtoj, yuto tajayo ixim.
¡Kaw chꞌelkano yaw no noqꞌ! ¡Nanantaxanhe bꞌay chꞌekꞌ bꞌulbꞌun noꞌ wakax,
matxa chitxumcha yu noꞌ tzet chute isbꞌa yuto matxa telaj chislo noꞌ!
Hakpax tuꞌ noꞌ meꞌ, kam noꞌ yu manhtelajil.
Tinanh Mam Wahawil, chiꞌahwawan tawet,
yuto xatzꞌato teꞌ telaj yu qꞌa qꞌaꞌ bꞌey txꞌotxꞌ desierto.
Yebꞌ xin laqꞌlaxayo teꞌ qꞌebꞌtaj yu xaj qꞌaꞌ.
Haꞌ ej no noqꞌ xoltelajil chꞌelpaxiko yaw noꞌ tawinh,
yuto xatajkanh ha haꞌ chꞌel yojomal, isnhusnilo qꞌaꞌ telaj sat txꞌotxꞌ desierto.
»Oqꞌtzelaxojabꞌ chꞌen trompeta bꞌey konhobꞌ Sión, hal-laxojabꞌ tzet lanhan yuli bꞌey wonhan yet Komam.
Bꞌilojabꞌkanh sunil anma yu xiwkilal sat txꞌo txꞌotxꞌ,
yuto chul istzꞌayikal bꞌay chayo Komam Jahawil ishowal,
haꞌ huneꞌ tzꞌayik tuꞌ kaw kawilxa yetij. [c]. Maka yu iskutxbꞌaniko isbꞌa anma Israel bꞌey Yatut Komam Dios. .
Yinh huneꞌ tzꞌayik tuꞌ, chul qꞌejholo,
kaw qꞌej chukaniloj; huneꞌ tzꞌayik tuꞌ,
tzꞌayik kaw moyantanhe, chiqꞌejholilo yu yenhel moyan,» xhi Komam.
	[a]1:4 Haꞌ kuybꞌanile yinh kanhebꞌ majan noꞌ qꞌul tiꞌ, chitzotel yinh isyaꞌtajil, yuto tanhkanilo sunil tzꞌunubꞌ yebꞌ sunil teꞌ telaj. Ez. 8:1-18
	[b]1:8 Xilqꞌape yet bꞌiskꞌulal makato xilqꞌape qꞌaqꞌiꞌ. Hunteqꞌan tiꞌ watxꞌebꞌil yinh istzꞌumal noꞌ chiw maka yinh istzꞌumal noꞌ meꞌ. Chako anma yinh yu isyeni isbꞌiskꞌulal tet Komam Dios. 2Sam. 3:31
	[c]2:1 Hayet chiꞌoqꞌtzelax chꞌen trompeta, chal yelapnoj ta lanhan yul ebꞌnaj enemigo yinh konhobꞌ. Jue. 3:27; Is. 13:3; Jer. 6:1Nm. 10:2-10; Is. 27:13

2. AKꞌ CHEJBꞌANILE YINH HUNEꞌ TZꞌAYIK YET KOMAM JAHAWIL
(2:2b-11)
Yalnipaxo Komam: «Hakaꞌ chu isto lehno sajilqꞌinal yibꞌanh witz yet chisajbꞌiloj, hak tuꞌ chu yul noꞌ qꞌul,
hakaꞌ huneꞌ niman bꞌulan ebꞌnaj soldado, yebꞌ kaw aykano yip.
Machi bꞌaqꞌinhal ayto hunuxa huneꞌ niman bꞌulan soldado hakaꞌ huneꞌ tuꞌ,
nitam yet tzujanilxa, yebꞌ yinh hunteqꞌanxa tiempo chitohuli.
Haꞌ tzet ayko sataj chisnhuskantoj,
haxa tzet ay yintaj chito lebꞌo xaj qꞌaꞌ yinh.
Hayet maxhto chiꞌapni yinh txꞌo txꞌotxꞌ,
kaw saqꞌal jilni txꞌotxꞌ hakaꞌ peyabꞌ Edén, haxa hayet lahwi yekꞌkano sat txꞌotxꞌ,
chimeltzoko txꞌotxꞌ hakaꞌ txꞌotxꞌ matzet chichꞌibꞌ sat; machi hunu tzet chikolchalo tet.
Haꞌ noꞌ tuꞌ lahan jilni hakaꞌ ej noꞌ cheh;
hakaꞌ anma ayahto yibꞌanh cheh, hak tuꞌ yaqꞌnipaxo anhe. [d]
Hakaꞌ isbꞌili yekꞌ chꞌen carruaje yet howal, hak tuꞌ isbꞌili yekꞌto yibꞌanh ej witz.
Hakaꞌ isxubꞌli xaj qꞌaꞌ yet chisnhusnito xaj te teꞌ, hak tuꞌ isbꞌili.
Hakaꞌpaxo hunu konhobꞌ kaw aykano yip,
watxꞌebꞌilxa isbꞌa isto yinh howal, hak tuꞌ noꞌ.
Sata noꞌ tuꞌ chibꞌilikanh anma,
kaw chisajpaqꞌilo sat sunil anma yet chiyilni.
Kaw helan noꞌ yaqꞌni anhe,
hakaꞌ yahto ebꞌnaj yet howal yibꞌanh kꞌubꞌ;
kaw tohol isto noꞌ yinh isbꞌel,
mach chishekꞌilo isbꞌa noꞌ yinh isbꞌel.
Machi hunu noꞌ chistenle isbꞌa yinh hunun yetbꞌi.
Haꞌ hunun noꞌ tuꞌ xin tohol isto yinh isbꞌel yinh anhe;
waxanhka xin chiꞌaykꞌay noꞌ yibꞌanh espada, machi noꞌ chilahwi.
Chiꞌokto noꞌ yul konhobꞌ, kaw yinh anhe chꞌekꞌto noꞌ yibꞌanh kꞌubꞌ,
kat yahto noꞌ yibꞌanh ej nha, kat yahto noꞌ yul ventanah hakaꞌ elqꞌom.
Sata noꞌ tuꞌ xin chibꞌilikanh txꞌo txꞌotxꞌ.
Chinhirnhonpaxokanh satkanh; haxa tzꞌayik yebꞌ ixahaw chiqꞌejholiloj,
wal txꞌumel chipax yip isqꞌaqꞌal.
Haꞌ Komam Jahawil chiꞌijbꞌan huneꞌ majan issoldado,
chaqꞌni Komam chejbꞌanile tet.
Haꞌ issoldado tuꞌ xin kaw nimankano isbꞌisil;
kaw matxa chibꞌischa isbꞌisil ebꞌnaj chiyijen ischejbꞌanil tuꞌ.
Yuto kaw aykano ismay tzꞌayik bꞌay chiyayo Komam Jahawil ishowal,
kaw hanta isyaꞌtajil chuli.
¿Mak chiꞌaqꞌni techaho huneꞌ tuꞌ?» xhi Komam.
	[d]2:4 Haꞌ yaꞌ Joel halnikanoj, ta hunteqꞌan noꞌ qꞌul, il-lax noꞌ hakaꞌ hunu nime konhobꞌ maka hakaꞌ nime ejército ayahto yibꞌanh noꞌ cheh.

3. ISKꞌULCHꞌANIL ISKꞌUL KOMAM JAHAWIL
(2:12-27)
Yalnipaxo Komam Jahawil hakaꞌ tiꞌ: «Yuxin tinanh, nahwe hebꞌa,
meltzanhweti yul inqꞌabꞌan yinh sunil heyanma,
kat heyok yinh txah yet mach chexwaꞌi,
kat heyoqꞌi, kat heyiqꞌni bꞌiskꞌulal.
Iqꞌwe bꞌiskꞌulal teyinh, tzilweto heyanma, maxhtaj xil heqꞌap chetziltoj.
Meltzanhweko yul isqꞌabꞌ Komam Jahawil, heDiosal,
yuto chitzꞌay iskꞌul Komam jinh yebꞌ xin kaw mach chitit ishowal yinh anhe.
Wal xin kaw hantakano chitzꞌay iskꞌul jinh.
Mach chitzala Komam yet chanayo isyaꞌtajil yibꞌanh hunu maka.
Mak ohtanhe ta chitomeltzo Komam, kat ishelni isnabꞌal;
ta hak tuꞌ matxa chayo isyaꞌtajil teyibꞌanh.
Chaqꞌni isyaxil teyet, kat yaqꞌni hetrigo yebꞌ vino,
kat xin yokniko heyu cheyaqꞌni heyebꞌalqꞌabꞌ tet Komam Jahawil, heDiosal.
¡Oqꞌtzewe chꞌen trompeta bꞌey konhobꞌ Sión,
kutxbꞌaweko konhobꞌ kat heyok txahloj yinh yet mach chexwaꞌi.
Kutxbꞌaweko anma ay yul konhobꞌ,
kat hesajnhen hebꞌa, kutxbꞌaweko ebꞌnaj ichamta winaj,
chekutxbꞌanpaxiko nixhte unin yebꞌ nixhte unin chitotxutxwi.
Haxa ebꞌnaj tzehtaj yebꞌ ebꞌix qꞌopo tolto mohyi elojabꞌti yul yatut!
Xolbꞌal ismexhahil yet xahanbꞌal yebꞌ bꞌay chonhokapno bꞌay ay Yatut Komam Dios,
oqꞌojabꞌ ebꞌyaꞌ sacerdote chimunla yinh ismunil Komam, chiyalni hakaꞌ tiꞌ:
“Mam Jahawil, aqꞌ nimankꞌulal yinh hakonhobꞌ;
machojabꞌ chachah chikan hakonhobꞌ tiꞌ yinh txꞌixwilal sata hunteqꞌanxa konhobꞌ,
kat jokanh yalanh yip hunteqꞌan konhobꞌ tuꞌ.
Machojabꞌ chalobꞌtanhe anma nan konhobꞌal hakaꞌ tiꞌ:
‘¿Bꞌaytuꞌwal ay isDiosal ebꞌnaj?’ mach xhihojabꞌi,” xhi ebꞌyaꞌ sacerdote.
Xahan chil Komam Jahawil istxꞌotxꞌ, chaqꞌni nimankꞌulal yinh iskonhobꞌ.
Chispajtzen Komam, chalni tet iskonhobꞌ hakaꞌ tiꞌ:
Chiwaqꞌan hetrigo, hevino yebꞌ heyaceite,
masanto kaw chinohkano hekꞌul.
Matxa xin bꞌaqꞌinhal chexwakojan yinh txꞌixwilal xolaj hunteqꞌanxa nimeta nan konhobꞌal.
Nahat chiwakantojan ebꞌnaj ayko ishowal teyinh tit yinh yetkꞌulal norte,
chiwanikantojan ebꞌnaj sat txꞌotxꞌ desierto.
Ebꞌnaj elilo tesataj, chiwakantojan ebꞌnaj xol haꞌ Mar Kamom,
haxa ebꞌnaj elilo teyintaj, chiwakantojan ebꞌnaj xol haꞌ mar Mediterráneo,
kat xin isqꞌakanto isnimanil ebꞌnaj kat yekꞌ sam, chꞌuchbꞌi kokꞌul jabꞌeni.
Kaw kam ebꞌnaj yuto kaw txꞌiꞌal istxꞌojal iswatxꞌe ebꞌnaj,» xhi Komam.
Hex txꞌotxꞌ hex tiꞌ, mach chexxiwi, tzalahanhwej,
yuto Komam Jahawil, ay txꞌiꞌal nime tzet ye tuꞌ chiswatxꞌe Komam texol.
Hex noqꞌ xoltelajil, machojabꞌ chꞌok yinh hekꞌul,
yuto chiyaxbꞌikanh telaj sat txꞌotxꞌ desierto,
kat yaqꞌni sat ej te teꞌ, chaqꞌni sat teꞌ higuera yebꞌ teꞌ uva.
Hakexpax tuꞌ yuninal Sión, aqꞌwe tzalaho hekꞌul,
tzalahanhwe yinh Komam Jahawil,
koDiosal, yuto xayayo Komam haꞌ bꞌabꞌel nhabꞌ yinh istiempohal;
chayo Komam haꞌ bꞌabꞌel nhabꞌ,
yebꞌ haꞌ nhabꞌ chul yinh tzujanilxa, hakaꞌtikꞌa yet yalanhtokanoj. [e]
Hak tuꞌ xin kaw chiꞌahkano tenno ixim trigo bꞌay chiwatxꞌelaxilo ixim,
kaw xin chinohilo bꞌay chixanhlaxilti yal teꞌ uva, yebꞌpaxo xin teꞌ aceite.
Chalni Komam: «Chiwaqꞌ meltzohojan sat tzꞌunubꞌ yetato noꞌ qꞌul,
yinh hunteqꞌan habꞌil xaꞌekꞌtoj, hakaꞌto huneꞌ niman wejercitohan watojan texol.
Kat xin hewaꞌi masanto kaw chinohkano hekꞌul, kat xin hebꞌitnhen hinbꞌihan,
hanin Yahawilintiꞌan, heDiosal inwatxꞌenan kꞌaybꞌalkꞌule texol;
matxa bꞌaqꞌinhal xin chikan inkonhobꞌan yinh txꞌixwilal.
Cheyohtanheniloj tato ayinikojan xol konhobꞌ Israel;
hanintiꞌan Yahawil hinan, haninan heDiosal, machi hunuxa Dios.
Matxa bꞌaqꞌinhal xin chꞌel ispixan inkonhobꞌan,» xhi Komam.
	[e]2:23 Haꞌ bꞌabꞌel nhabꞌ, haꞌ ton haꞌ chiyaqꞌ yinh octubre yebꞌ noviembre, yet toxa chistzꞌun ebꞌnaj Israel istzꞌunubꞌ. Haxa haꞌ nhabꞌ chal-lax yinh istzujanilxa, haꞌ ton haꞌ chaqꞌ yinh marzo yebꞌ abril, yet lanhan isqꞌanbꞌilo sat tzꞌunubꞌ.

4. CHAYO YESPÍRITU KOMAM DIOS YIBꞌANH ANMA
(2:28-32)
Yalni Komam: «Lahwi yuni hunteqꞌan tuꞌ xin,
chiwanayojan Wespírituhan yibꞌanh sunil anma.
Chalnikꞌo ej hekꞌahol yebꞌ ej hekutzꞌin tzotiꞌ chischah wetan,
haxa ebꞌnaj ichamta winaj ay texol chiwayikli.
Haxa ebꞌnaj hekꞌahol tzehtaj ay texol chil ebꞌnaj tzet ye tuꞌ yinh sajsatil. [*]
Chiwapaxtijan Wespírituhan yibꞌanh ebꞌnaj chejabꞌ,
yebꞌ ebꞌix chejabꞌ yinh hunteqꞌan tzꞌayik tuꞌ.
Chinyenihan yechel wipan yul satkanh yebꞌ sat txꞌo txꞌotxꞌ,
haꞌ ton chikꞌ yebꞌ qꞌa qꞌaꞌ yebꞌ huneꞌ niman topan nhubꞌ.
Haꞌ yoj tzꞌayik, chiqꞌejholiloj, haxa ixahaw chikajponhiloj hakaꞌ chikꞌ.
Hunteqꞌan tiꞌ, chiyu yet yalanhto maxhto chihul tzꞌayik bꞌay chayo Komam Jahawil ishowal,
huneꞌ tzꞌayik kaw niman yelapnoj yebꞌ kaw xiwkiltaj.
Wal sunil mak chiꞌawten isbꞌi Komam Jahawil yinh,
chikolchahi, yuto haꞌ bꞌey wonhan Sión yebꞌ Jerusalén,
haꞌ tuꞌ ay kolbꞌanile, hakaꞌ yu yalni Komam.
Haꞌ mak awtebꞌil yu Komam, haꞌ chikolchahi, haꞌ ton mak tuꞌ chitokani,» xhi.
	2:28 2:28 Is. 32:15; Jer. 31:33-34; 1Co. 14:1; Gá. 3:28

5. CHAYO KOMAM DIOS ISYAꞌTAJIL YIBꞌANH EJ NIME KONHOBꞌ
(3:1-15)
Yalni Komam Dios hakaꞌ tiꞌ:
«Haꞌ yulbꞌal hunteqꞌan tzꞌayik tuꞌ yebꞌ yinh hunteqꞌan tiempo
yet chiwinilojan anma Judá yebꞌ anma Jerusalén bꞌay ayko chejabꞌoj.
Chinkutxbꞌakojan sunil nimeta konhobꞌ,
kat wanitojan sat akꞌal bꞌey Josafat;
haꞌ tuꞌ xin chiwayojan isyaꞌtajil yibꞌanh yu tzet iswatxꞌe yinh Israel,
inkonhobꞌan; yuto hunteqꞌan konhobꞌ tuꞌ,
aqꞌni sajlemoto inkonhobꞌan yul hunteqꞌanxa nan konhobꞌal,
ispohnikanh ebꞌnaj intxꞌotxꞌan yinh.
Ispohkanh ebꞌnaj inkonhobꞌan yinh suertehal.
Istxonhnito ebꞌnaj nixhte winaj unin yebꞌ nixhte ix unin,
iskꞌaytzenilo ebꞌnaj istohol yinh ukꞌu teꞌ yebꞌ yinh ebꞌix ix txꞌoj ye iswiꞌ.
¿Tzet cheyoche wetan hex konhobꞌ Tiro yebꞌ konhobꞌ Sidón yebꞌ txꞌotxꞌ Filistea?
¿Tom cheyoche chepajtze wetan?
Ta cheyoche chepajtze, yinh anhe chinpajtzehan, chiwaqꞌnihan selel teyet.
Yuto hex tiꞌ, heyelqꞌato inplatahan yebꞌ inorohan,
yebꞌ inkꞌuwanbꞌalan kaw kꞌulchꞌankanoj, heyanikto yul yatut hetioxh.
Hetxonhnito ebꞌnaj Judá yebꞌ ebꞌnaj Jerusalén tet ebꞌnaj griego;
kaw nahat heyikanilo ebꞌnaj yinh iskonhobꞌ.
Wal xin chitowiqꞌatijan ebꞌnaj yul hunteqꞌan konhobꞌ bꞌay hetxonhto tuꞌ,
kat heyabꞌen isyaꞌtajil wuhan hakaꞌ yu yabꞌen ebꞌnaj isyaꞌtajil heyu.
Chintxonhnitojan hekꞌahol yebꞌ hekutzꞌin tet ebꞌnaj iskꞌahol ebꞌnaj Judá,
haxa ebꞌnaj xin chitxonhnipaxto tet ebꞌnaj Sabeo,
huneꞌ txꞌotxꞌ konhobꞌ kaw nahatkano aya.
Wal xin hanin Yahawilintiꞌan chiwalan. [f].
¡Halwekꞌo hunteqꞌan tiꞌ xol nimeta konhobꞌ: Ichojabꞌiko howal,
iwelo iswayanh ebꞌnaj winaj kaw helan!
¡Kutxbꞌaweko hebꞌa, hulujabꞌ sunil ebꞌnaj yet howal!
Watxꞌeweko heyespada yinh heyasaron,
kat hewatxꞌeniko helanza yinh chꞌen kꞌupom trigo.
Haꞌ naj machi yip, yalabꞌ naj hakaꞌ tiꞌ: “¡Wal tinanh kaw ayxa wipan!” xhi naj.
Kutxbꞌaweko hebꞌa kat hetita sunil hex konhobꞌ hoyanikoj, titanhwe hesunil bꞌey tiꞌ.
¡Mam Jahawil ati ebꞌnaj hasoldado kaw ay yip!
Iwelo hewayanh hex nimeta konhobꞌ.
Ahanhweto bꞌey huneꞌ akꞌal ay bꞌey Josafat,
yuto haꞌ bꞌey tuꞌ chinaytzꞌonhnojan,
kat wokan wilnojan yinh tzet chiꞌeliko sunil ej konhobꞌ ayko yinhla ishoyanil.
Hakaꞌ chu iskꞌuplaxkanh ixim trigo xaqꞌanbꞌiloj, hak tuꞌ cheyute ebꞌnaj,
yuto maꞌapni istzꞌayikal yay isyaꞌtajil yibꞌanh.
Titanhwej kat hexanhobꞌtanhe ebꞌnaj hakaꞌ chu isxanhobꞌtanhelax teꞌ uva tenanxa yet chiwatxꞌelax vino,
yuto kaw hantakano istxꞌojal ebꞌnaj.
Hantanhekano ej konhobꞌ chikutxiko bꞌey akꞌal bꞌay chil Komam tzet chiꞌeliko anma,
yuto kawilxa yeti istzꞌayikal bꞌay chayo Komam Jahawil isyaꞌtajil yibꞌanh.
Haꞌ tzꞌayik yebꞌ ixahaw chiqꞌejholiloj,
haxa ej txꞌumel xin chipax yip ismujli.
	[f]3:8 Ebꞌnaj sabeo, haꞌ bꞌey konhobꞌ Sabá ay ebꞌnaj. Haꞌ ebꞌnaj chitxonhni incienso yebꞌ anh xuqꞌ sam yebꞌ chꞌen oro yebꞌ chꞌen chꞌen kꞌulejchꞌan jilni. 1Rey. 10:1-10; Job 6:19; Is. 60:6

6. YET CHIKOL-LAXILO JUDÁ
(3:16-21)
»Chiꞌabꞌelax yel yaw Komam Jahawil bꞌey wonhan Sión,
kat yapni yabꞌelax yul isnuqꞌ Komam bꞌey Jerusalén,
kat isbꞌilikanh satkanh yebꞌ txꞌo txꞌotxꞌ.
Yajaꞌ haꞌ Komam Jahawil chiꞌok yipo iskꞌul iskonhobꞌ;
haꞌ Komam ayko yipo ebꞌnaj iskꞌahol yaꞌ Israel.
Chalni Komam: Hak tuꞌ xin chu heyohtanheniloj ta hanin Yahawilintiꞌan,
haninan heDiosal; ta haꞌ bꞌey wonhan Sión, haꞌ tuꞌ ay hinan, huneꞌ wonhan wetan yehi.
Haꞌ konhobꞌ Jerusalén chiꞌokkano wetojan,
matxa xin chiꞌapni ebꞌnaj nan konhobꞌal yaqꞌaꞌko howal yinh.
Haꞌ yinh huneꞌ tiempohal tuꞌ, chinohkanilo iswiꞌla witz yu teꞌ uva,
kat isnohpaxkanilo tzalan yu noꞌ wakax, yebꞌ xin kaw ay yal yim noꞌ.
Haxa xin yojomal haꞌ nixhte haꞌ chꞌekꞌ bꞌey Judá, kaw chichꞌibꞌkanh haꞌ.
Haxa yul Watutan, hanin Yahawilintiꞌan,
chiꞌelti huneꞌ isnuqꞌ ha haꞌ chihayen akꞌal Sitim.
Txꞌotxꞌ Egipto, chitanhtzelaxkanilo txꞌotxꞌ;
haxa txꞌotxꞌ Edom chiꞌalaxkaniko txꞌotxꞌ desiertohal hakaꞌ bꞌay machi anma,
yuto yako howal yinh konhobꞌ Judá.
Haꞌ bꞌey Judá tuꞌ malto ischikꞌil anma machi ismul yu ebꞌnaj. [g].
Yajaꞌ txꞌotxꞌ Judá xin, yinh sunilbꞌal tiempo chꞌehikꞌo anma sat txꞌotxꞌ,
haxapaxo bꞌey Jerusalén yinh sunilbꞌal tiempo chiꞌeh anma.
Haninan chinsajnhehan ischikꞌil ebꞌnaj maxhto chissajnhe isbꞌa.
Hanin Yahawilintiꞌan xin, chinehayojan bꞌey konhobꞌ Sión,» xhi Komam.
	[g]3:19 Anma ah Egipto yebꞌ anma ah Edom, aytikꞌako ishowal yinh konhobꞌ Judá. 1Rey. 14:25-26

AMOAMÓS1. ISYAꞌTAJIL CHIꞌALAXAYO YIBꞌANH EJ KONHOBꞌ AYKO YINHLA ISHOYANIL TXꞌOTXꞌ JUDÁ
(1:1—2:5)
Tzotiꞌ yal yaꞌ Amós, yaꞌ tanhem meꞌ ay bꞌey konhobꞌ Tecoa; yal yaꞌ tzotiꞌ ischah tet Komam Dios yinh txꞌotxꞌ Israel, yulbꞌal hunteqꞌan habꞌil yet ayko yaꞌ Uzías isreyalo Judá, haxa yaꞌ Jeroboam, iskꞌahol yaꞌ Joás ayko isreyalo Israel, kabꞌ habꞌil yet yalanhto maxhto chꞌekꞌ txixkabꞌ. [a].Yalni yaꞌ Amós:
«Chꞌel yaw Komam Jahawil bꞌey wonhan Sión,
chitaabꞌelax yul isnuqꞌ Komam bꞌey Jerusalén.
Haꞌ txꞌo txꞌotxꞌ bꞌay ay telaj chislo no noqꞌ, chitajkanh, kat istajpaxilo witz Carmelo,» xhi yaꞌ.
Hak tiꞌ chiyute yalni Komam Jahawil:
«Anma ay yul konhobꞌ Damasco, kaw xapalkꞌonkanokanh ismul,
yuxin mach chiꞌekꞌto yet wanayojan isyaꞌtajil yibꞌanh;
kechꞌchato isnimanil anma ah Galaad yu ebꞌnaj,
hakaꞌ yilaxilti sat ixim trigo yu chꞌen maquina. [b]
Chintzujbꞌakojan qꞌa qꞌaꞌ yinh yatut naj Hazael,
kat istzꞌakanto ispalacio naj Ben-adad yu qꞌaꞌ.
Chinqꞌahtojan istel ispultahil konhobꞌ Damasco,
kat intanhtzenilojan anma ay sat akꞌal bꞌey Avén,
kat intanhtzenpaxilojan ebꞌnaj yahaw yinh ej konhobꞌ ay bꞌey Bet-edén.
Haxa anma ay yul konhobꞌ Siria, chiꞌilaxto bꞌey konhobꞌ Kir,» hak tuꞌ yalni Komam Jahawil.
Hak tiꞌ chiyute yalnipaxo Komam Jahawil:
«Anma ay yul konhobꞌ Gaza, kaw xapalkꞌonkanokanh ismul,
yuxin mach chiꞌekꞌto yet wanayojan isyaꞌtajil yibꞌanh.
Yuto sunil anma ay yul konhobꞌ Israel yito ebꞌnaj,
istxonhnito ebꞌnaj chejabꞌo tet txꞌotxꞌ Edom.
Chintzujbꞌakojan qꞌaꞌ yinh iskꞌubꞌal konhobꞌ Gaza,
kat yokkano qꞌaꞌ yinh ispalacio konhobꞌ tuꞌ.
Chintanhtzelojan anma ay yul konhobꞌ Asdod yebꞌ ebꞌnaj yahawil konhobꞌ ay bꞌey Ascalón;
yinh sunil wipan chintohan yinh Ecrón masanto chitanhkanilo sunil ebꞌnaj filisteo,»
hak tuꞌ yalni Komam Jahawil. [c].
Hak tiꞌ chute yalnipaxo Komam Jahawil:
«Anma ay yul konhobꞌ Tiro, kaw xapalkꞌonkanokanh ismul,
yuxin mach chiꞌekꞌto yet wanayojan isyaꞌtajil yibꞌanh.
Yuto huneꞌ konhobꞌal anma yito ebꞌnaj, yaniko ebꞌnaj chejabꞌo tet txꞌotxꞌ Edom;
machi xin isnahti ebꞌnaj tzet ye tuꞌ tꞌinhbꞌabꞌilkano yu tet konhobꞌ Israel, hakaꞌto yuxhta isbꞌa.
Chintzujbꞌakojan qꞌa qꞌaꞌ yinh iskꞌubꞌal konhobꞌ Tiro,
kat istzꞌakanto ispalaciohal konhobꞌ tuꞌ,» xhi Komam.
Hak tiꞌ yalnipaxo Komam Jahawil:
«Anma ah Edom, kaw xapalkꞌonkanokanh ismul,
yuxin mach chiꞌekꞌto yet wanayojan isyaꞌtajil yibꞌanh.
Istzumbꞌekꞌo ebꞌnaj yuxhta yu chꞌen espada,
mach xahano yil ebꞌnaj yuxhta hakaꞌ yelapnoj,
ok eleqꞌ yinh yu kaw chichiwa iskꞌul. Machi xin ekꞌayo ischiwa iskꞌul.
Chintzujbꞌakojan qꞌa qꞌaꞌ yinh konhobꞌ Temán,
kat istzꞌakanto palacio yu qꞌaꞌ ay bꞌey Bosra,» xhi Komam.
Hak tiꞌ chiyute yalni Komam Jahawil:
«Yu kaw xapalkꞌonkanokanh ismul ebꞌnaj iskꞌahol ebꞌnaj Amón,
yuxin mach chiꞌekꞌto yet wanayojan isyaꞌtajil yibꞌanh.
Yunhe ischꞌibꞌto istel istxꞌotxꞌ ebꞌnaj bꞌey Galaad,
yuxin ispol ebꞌnaj ebꞌix ix ayxa chꞌini.
Chintzujbꞌakojan qꞌa qꞌaꞌ yinh iskꞌubꞌal konhobꞌ Rabá,
kat istzꞌakanto ispalacio konhobꞌ yinh istzꞌayikal yet chꞌok howal hakaꞌ ismaqꞌwa kꞌuh yebꞌ yet ay jaqꞌeqꞌ nhabꞌ.
Haxa naj isreyal konhobꞌ tuꞌ yebꞌ sunil ebꞌnaj yahawil,
chiꞌilaxto ebꞌnaj preso,» hak tuꞌ yalni Komam Jahawil.
Hak tiꞌ chiyute yalni Komam Jahawil:
«Anma ah Moab, kaw xapalkꞌonkanokanh ismul,
yuxin mach chiꞌekꞌto yet wanayojan isyaꞌtajil yibꞌanh.
Yuto isnhusto ebꞌnaj isbꞌajil naj isreyal Edom masan elkaniko tanhil.
Chintzujbꞌakojan qꞌa qꞌaꞌ yinh txꞌotxꞌ konhobꞌ Moab,
kat istzꞌakanto palacio ay bꞌey Queriot.
Anma Moab chꞌaqꞌlaxkamoj yet kaw chꞌel aw xol howal,
yebꞌ yet chꞌoqꞌtzelax chꞌen trompeta.
Chiwilojan naj juez ayko yul konhobꞌ Moab,
kat waqꞌni kamojan naj yebꞌ sunil ebꞌnaj ayko yahawilal,»
Komam Jahawil chalni huneꞌ tiꞌ.
Hak tiꞌ yalnipaxo Komam Jahawil:
«Anma Judá, kaw xapalkꞌonkanokanh ismul,
yuxin mach chiꞌekꞌto yet wanayojan isyaꞌtajil yibꞌanh.
Yuto yintanhekanilto ebꞌnaj chejbꞌanile walan hanin Yahawilintiꞌan,
machi isyije ebꞌnaj tzet walan; wal xin yiyo isbꞌa ebꞌnaj tet tioxh,
hakaꞌtikꞌa yute isbꞌa yichmam ebꞌnaj.
Chintzujbꞌakojan qꞌa qꞌaꞌ yinh konhobꞌ Judá,
kat istzꞌato palacio ay bꞌey Jerusalén,» xhi Komam.
	[a]1:1 Yaꞌ Amós, yet yalanhto maxhto chiyawte Komam Dios yaꞌ ischejabꞌoj, pohchawom meꞌ yaꞌ, yebꞌpaxo tanhem meꞌ yaꞌ, kaw xin ay tzet ay yaꞌ. Am. 7:14
	[b]1:3 Konhobꞌ Damasco, haꞌ niman konhobꞌ yinh txꞌotxꞌ Siria, anma ay bꞌey tuꞌ haꞌ ton ebꞌnaj arameo, enemigo xin yeko ebꞌnaj yinh txꞌotxꞌ Israel. Yinh habꞌil 732 a.C. ilaxto ebꞌnaj Israel preso bꞌey Siria tuꞌ.
	[c]1:6-8 Konhobꞌ Gaza, Asdod, Ascalón yebꞌ Ecrón, haꞌ ton iskonhobꞌ ebꞌnaj filisteo, Jos. 11:22

2. CHIꞌALAXAYO ISYAꞌTAJIL YIBꞌANH ANMA ISRAEL
(2:6-16)
Hak tiꞌ chiyute yalni Komam Jahawil:
«Ebꞌnaj Israel, kaw xapalkꞌonkanokanh ismul ebꞌnaj,
yuxin mach chiꞌekꞌto yet wanayojan isyaꞌtajil yibꞌanh ebꞌnaj.
Yuto istxonhto ebꞌnaj anma tohol isbꞌeybꞌal yu chꞌen melyu,
haxa anma mebꞌaꞌ istxonhto ebꞌnaj yu kabꞌebꞌ noꞌ xanhabꞌ. [d].
Isxanhobꞌtanhe ebꞌnaj iswiꞌ anma machi yelapnoj, xol pojoj.
Mach chitzotel ebꞌnaj yinh istꞌinhanil tet anma chewchotanhe,
anma mach chu iskolni isbꞌa.
Naj mame yebꞌ naj kꞌahole, huneꞌnhe ix ix chiway yebꞌi,
chinilo ebꞌnaj ispixan inbꞌihan kaw sajkanoj.
Chiway ebꞌnaj yibꞌanh xil isqꞌap anma chákano selelo yinh tzet chaqꞌ ebꞌnaj kꞌamil,
yul yatut istioxh iskawil ismexhahil yet xahanbꞌal.
Chiyukꞌni ebꞌnaj vino yinh chꞌen multa,
chiyukꞌni ebꞌnaj sata istioxh.
Haninan wilojan ebꞌnaj amorreo sataj ebꞌnaj Israel.
Haꞌ ebꞌnaj amorreo tuꞌ, kaw nimej istel hakaꞌ teꞌ cedro,
kaw xin aypaxo yip ebꞌnaj hakaꞌ teꞌ hih;
intanhtzekanilojan sat xol isqꞌabꞌ,
intanhtzenpaxkanilojan isxeꞌ ebꞌnaj amorreo tuꞌ.
Haninan kexwiltijan bꞌey txꞌotxꞌ Egipto,
kexwijbꞌanikꞌojan sat txꞌotxꞌ desierto yulbꞌal 40 (kawinaj) habꞌil,
yu heyehikꞌo yinh hunelnhe sat istxꞌotxꞌ ebꞌnaj amorreo.
Chiwikanhan inchejabꞌan xol ebꞌnaj hekꞌahol, yu yalnikꞌo intzotiꞌan;
chinsaynipaxojan ebꞌnaj chꞌok nazareo xol ebꞌnaj hekꞌahol tzehtaj.
Hex iskꞌahol ebꞌnaj Israel, ¿yelmi huneꞌ chiwaltiꞌan?
Hak tuꞌ yalni Komam Jahawil.
Chalnipaxo Komam: Yajaꞌ hex tiꞌ,
heyaqꞌ vino yukꞌuꞌ ebꞌnaj nazareo tuꞌ;
haxa tet inchejabꞌan heyal hakaꞌ tiꞌ:
“Mach cheyalikꞌo tzet chal Komam Dios teyet,” kexchi.
Hakaꞌ chu istenlaxayto ixim trigo yul teꞌ carruaje yet kaw chinohkanoj,
hak tuꞌ chu kexintennayojan sat txꞌotxꞌ bꞌay ay hex.
Haꞌ naj kaw helan yaqꞌni anhe, matxa chu yelkanh naj,
haxa naj kaw ay yip xin, mach chu iskolcha naj yu yip tuꞌ,
yebꞌ xin naj kaw helan, mach chu iskolnilo isbꞌa naj.
Haxa naj qꞌojomto litꞌ, chiꞌelkanh naj matxa chislinhbꞌa isbꞌa.
Haxapaxo naj yinh kaw anhe chiꞌekꞌi, matxa chikolchapaxo naj.
Haxa xin naj ayahto yibꞌanh noꞌ cheh matxa chu iskolnipaxo isbꞌa naj.
Haxa xin naj kaw ay yip yanma xol ebꞌnaj kaw helan,
tꞌilanxa naj kat yelkanh naj yinh huneꞌ tzꞌayik tuꞌ,» xhi Komam Jahawil.
	[d]2:6 Ebꞌnaj qꞌalom chistxonh ebꞌnaj anma mebꞌaꞌ, waxanhka hanikꞌnhe iskꞌas tet ebꞌnaj. Bꞌey tiꞌ chiꞌaqꞌlax bꞌinaho noꞌ xanhabꞌ, yuto yet payat tiempo chistirto ebꞌnaj huneꞌ noꞌ xanhabꞌ yibꞌanh hunu peyabꞌ yunhe isyeniloj tato yetxa ebꞌnaj chukaniko huneꞌ txꞌotxꞌ tuꞌ Rt. 4:7

3. HAꞌ TZET YILAL YALNIKꞌO ISCHEJABꞌ KOMAM DIOS TET EBꞌNAJ ISRAEL
(3:1—6:14)
Chꞌel yaw noꞌ bꞌalam
Abꞌewe tzotiꞌ chiyal Komam Jahawil teyinh, hex iskꞌahol Israel:
«Sunil hex heyuxhtanhe hebꞌa, kexwahtojan bꞌey txꞌotxꞌ Egipto.
Hanhechꞌan hex kexinsayilojan xol sunil ej konhobꞌ;
yuxin chiwayojan isyaꞌtajil teyibꞌanh yu sunil istxꞌojal xahewatxꞌe,» xhi Komam.
¿Huneꞌnhem chꞌekꞌ kawanh anma tato mach chischale isbꞌa isnabꞌal?
¿Chimel yaw noꞌ bꞌalam xol qꞌebꞌtaj tato machi no noqꞌ chitzabꞌcha yu noꞌ?
¿Chimelpaxo yaw noꞌ yunin bꞌalam yul isnhachꞌen tato maxhto no noqꞌ tzabꞌilayo yu ismiꞌ noꞌ?
¿Chimay hunu noꞌ chꞌik sat txꞌotxꞌ,
kat yok noꞌ yul latzꞌabꞌ, tato machi noꞌ xhepu?
¿Chimah litꞌna teꞌ latzꞌabꞌ sat txꞌotxꞌ tato machi noꞌ noqꞌ chiꞌok yul teꞌ?
¿Chimoqꞌtzelax chꞌen trompeta yul konhobꞌ, machi xin chiwejchakanh anma?
¿Aymi hunu isyaꞌtajil chihul yul konhobꞌ tato maxhtaj Komam Jahawil chiꞌanitij?
Machi hunu tzet ye tuꞌ chiswatxꞌe Komam Jahawil tato maxhto chalilo Komam tet ischejabꞌ,
yaꞌ chalnikꞌo istzotiꞌ Komam.
Hayet chiꞌel yaw noꞌ bꞌalam, ¿mak hunu tiꞌ mach chixiwi?
Hayet chitzotel Komam Jahawil,
¿mak hunu ebꞌyaꞌ ischejabꞌ mach chalikꞌo istzotiꞌ Komam?
Tanhtzelaxkanilo konhobꞌ Samaria
Hal-laxojabꞌ yul palacio bꞌey Asdod,
yebꞌpaxo yul palacio bꞌey txꞌotxꞌ Egipto, chalni hakaꞌ tiꞌ:
«Kutxbꞌaweko hebꞌa yibꞌanh ej witz ay bꞌey Samaria,
kat heyilni yetalax anma yul konhobꞌ Samaria,
yebꞌ hanta istxꞌojal chiwatxꞌelax yinh anma yul konhobꞌ tuꞌ,» xhiojabꞌi.
Mach yohtajo ebꞌnaj iswatxꞌen istoholal.
Haꞌ tzet chelqꞌa ebꞌnaj yebꞌ tzet chistzikilo ebꞌnaj tet anma,
chiskꞌubꞌato ebꞌnaj yul ispalacio.
Yuxin Komam Jahawil xayal hakaꞌ tiꞌ:
«Sunil sat txꞌo txꞌotxꞌ tiꞌ chul huneꞌ niman konhobꞌ ayko ishowal yinh konhobꞌ Samaria,
kat ishoylaxayoj konhobꞌ yu; kat yuchkꞌanayo iscuartel,
kat yinito sunil tzet kꞌuwan yul ispalacio,» xhi Komam. [e]
Hak tiꞌ chute yalni Komam Jahawil:
«Hakaꞌ yet haxanhe kabꞌebꞌ isbꞌul noꞌ meꞌ
maka nichꞌanxa iswiꞌ istxikin noꞌ chiskolilo naj tanhem meꞌ yul istiꞌ noꞌ bꞌalam;
hak tuꞌ chiyu yelkanh ebꞌnaj iskꞌahol Israel ay bꞌey Samaria,
ebꞌnaj chꞌay tzꞌonhno yibꞌanh istxikin istxꞌat,
istxꞌat kaw kꞌulkano bꞌay chixewi,» xhi Komam.
Yalnipaxo Komam: «Abꞌewej, kat heyalni tet yuninal yaꞌ Jacob tzet chul yinh,»
xhi Komam Jahawil, Yahawil kaw aykano yip.
Yalnipaxo Komam: «Yuto hayet istzꞌayikal yet chiwanayojan isyaꞌtajil yibꞌanh Israel yu ismanhkꞌomal wetan,
chiwuchkꞌayojan ismexhahil yet xahanbꞌal ay bꞌey konhobꞌ Bet-el,
chitzokꞌlaxilo yukꞌaꞌ ayko yinhla istxikin ismexhahil yet xahanbꞌal tuꞌ,
kat yaykꞌay sat txꞌotxꞌ. [f].
Kat wuchkꞌanayojan teꞌ nha chꞌokniko yet nhabꞌil,
yebꞌ teꞌ nha chꞌokniko yet weresmail,
chiwuchkꞌapaxayojan ej teꞌ nha nabꞌa marfil;
kaw xin txꞌiꞌal ej teꞌ nha chiwuchkꞌakanayojan,»
hak tuꞌ yalni Komam Jahawil.
Abꞌewe hunteqꞌan tzotiꞌ tiꞌ, hex wakax ay bꞌey Basán, [g]
hex kaw how cheyute hebꞌa yinh anma mebꞌaꞌ,
kat heyetan anma matzet aya, cheyalni tet heyichamil:
«Iweti yaqꞌbꞌil vino jukꞌuꞌanh,» kexchi.
Komam Jahawil yaqꞌ bꞌinaho isbꞌi kaw txahulkanoj,
yalni hakaꞌ tiꞌ:
«Chul istzꞌayikal bꞌay chexilaxtoj hex ix hex tiꞌ,
kat yalaxikto chꞌen gancho yul hetiꞌ,
kat yalaxikto chꞌen anzuelo chiꞌinahti noꞌ kay xol ha haꞌ,
yul istiꞌ heyuninal kat yilaxtoj.
Kat heyilaxilto bꞌay polan iskꞌul chꞌen kꞌubꞌ,
hununtajil chu heyeltoj,
hak tuꞌ chu heyilaxkanilto yul palacio,»
hak tuꞌ yalni Komam Jahawil.
	[e]3:11 Huneꞌ enemigo chul yinh txꞌotxꞌ Israel, haꞌ ton ebꞌnaj soldado ay bꞌey Asiria.
	[f]3:14 Konhobꞌ Bet-el ayko yinh txꞌotxꞌ norte, haꞌ bꞌey tuꞌ chibꞌey ebꞌnaj Israel yiqꞌayo isbꞌa tet Komam Dios, yuto haꞌ bꞌey tuꞌ ay Yatut Komam. 1Rey. 12:28-33; 2Rey. 23:15; Am. 7:10-13
	[g]4:1 Hunteqꞌan wakax ay bꞌey Basán, chitzotel yinh ebꞌix ix ay bꞌey wonhan Samaria.

Waxanhka chiꞌalaxayo isyaꞌtajil yibꞌanh Israel yajaꞌ matxatikꞌa chabꞌe
Yalnipaxo Komam: «¡Asiꞌwe bꞌey Bet-el, kat heyaniko hemul!
¡Haxa bꞌey Gilgal chelah hewatxꞌen hemul!
Cheyiniti hexahanbꞌal hunun sakꞌayal,
haxa hediezmo yoxox tzꞌayik cheyaqꞌni. [h]. Ay hunxa Gilgal tiꞌ. .
Cheyalten ixim pan ayko yanhal xahanbꞌalil yu heyaqꞌni yuchꞌandiosal,
kat heyalnikꞌoj ta cheyaqꞌ heyebꞌalqꞌabꞌ huneꞌ chitit yinh heyanma,
yaj yu heyinikanh hebꞌa;
yuto hak tuꞌ cheyoche hex iskꞌahol yaꞌ Israel,»
hak tuꞌ chiyute yalni Komam Jahawil.
Yalnipaxo Komam: «Watijan wahil texol yulaj nime konhobꞌ bꞌay ay hex,
matxa xin tzet chilolax yul hekonhobꞌ;
yajaꞌ xin machi kexmeltzoko yul inqꞌabꞌan,»
hak tuꞌ yalni Komam Jahawil.
Yalnipaxo Komam: «Yebꞌpaxo xin oxebꞌ ixahaw yalanhto maxhto chiqꞌanbꞌilo sat hetzꞌunubꞌ,
inlinhbꞌanan haꞌ nhabꞌ.
Watojan haꞌ nhabꞌ yibꞌanh huneꞌ konhobꞌ,
haxa yibꞌanh hunxa konhobꞌ xin machi wayojan haꞌ.
Yaqꞌ haꞌ nhabꞌ yibꞌanh huneꞌ majan txꞌotxꞌ,
haxa bꞌay mach yaqꞌ haꞌ nhabꞌ xin tajkanokanh.
Yuxin apni kabꞌebꞌ konhobꞌ maka oxebꞌ konhobꞌ anma iqꞌo haꞌ yul hunxa konhobꞌ,
yajaꞌ xin mach chislinhbꞌa isbꞌa istaj istiꞌ anma tuꞌ.
Waxanhka heyaqꞌle hakaꞌ tuꞌ,
yajaꞌ maxhtikꞌa kexmeltzo heyaniko hebꞌa yul inqꞌabꞌan,» xhi Komam Jahawil.
Yalpaxo Komam: «Watijan jaqꞌeqꞌ tit yinh yetkꞌulal bꞌay chiꞌahilo tzꞌayik yibꞌanh hetzꞌunubꞌ.
Yebꞌpaxo noꞌ qꞌul islohnito hetzꞌunubꞌ ayko yul hepeyabꞌ,
yebꞌpaxo teꞌ uva, istanhpaxkanilo isteꞌal teꞌ higuera yebꞌ teꞌ olivo.
Waxanhka yu hakaꞌ tuꞌ, yajaꞌ matxatikꞌa kexmeltzoko yul inqꞌabꞌan,»
hak tuꞌ yalni Komam Jahawil.
Yalpaxo Komam: «Watojan kamikal teyibꞌanh,
hakaꞌ yu bꞌey Egipto; waqꞌ kamojan ebꞌnaj hetzehtaj xol howal,
yilaxto hecheh yu ebꞌnaj yet howal.
Haxa ebꞌnaj kam yul hecampamento kaw ahkano sam, yapni yinh hetxam.
Waxanhka kaw hak tuꞌ yuhi,
yajaꞌ mach kexmeltzoko yul inqꞌabꞌan,» hak tuꞌ yalni Komam Jahawil.
Yalni Komam Dios: «Txꞌiꞌal hex kexintanhtzelojan,
hakaꞌ yu intanhtzenilojan konhobꞌ Sodoma yebꞌ konhobꞌ Gomorra.
Lahan kexutelax hakaꞌ chu istziklaxilti tilen xol qꞌa qꞌaꞌ;
yajaꞌ xin maxhtikꞌa kexmeltzoko yul inqꞌabꞌan,»
hak tuꞌ yalni Komam Jahawil.
Yalnipaxo Komam: «Yu tuꞌ, yuxin hak tuꞌ kexwutehan, hex Israel.
Yuxin ta chinwatxꞌehan hakaꞌ tuꞌ teyinh,
yilal hewatxꞌen hebꞌa, yu hechahlen hebꞌa yebꞌ heDiosal.
Yuto yinh kaw yeli haninan watxꞌenhe ej witz yebꞌ ej wonhan, yebꞌ jaqꞌeqꞌ,
yebꞌ haninan chalnilo tzet chꞌekꞌ yinh isnabꞌal anma.
Chiwanikojan qꞌejholo yinh tzꞌayikal,
yebꞌ chinekꞌan bꞌay kaw nahat yekanh yibꞌanh txꞌo txꞌotxꞌ,»
Komam Yahawil kaw aykano yip, hak tuꞌ inbꞌihan, xhi Komam.
	[h]4:4 Konhobꞌ Gilgal. Yet payat tiempo, haꞌ bꞌey tuꞌ yiyo isbꞌa ebꞌnaj Israel tet Komam Dios yinh istiempohal yaꞌ Josué. Jos. 4:19; 5:9-102Rey. 2:1; Os. 4:15; Am. 5:5

Kachbꞌanile tet anma yu isnahni isbꞌa
Abꞌewe hunteqꞌan tzotiꞌ yet bꞌiskꞌulal chinbꞌitnhehan teyinh, hex Israel.
Haꞌ anma Israel, lahan hakaꞌ hunu ix qꞌopo xaꞌaykꞌayi,
matxa xin chiyu yinikanh isbꞌa.
Kꞌonhan yukanayo sat istxꞌotxꞌ, matxa xin mak chiꞌinikanh.
Komam Jahawil chalni hakaꞌ tiꞌ: «Yet chanito hunu konhobꞌ ay yul txꞌotxꞌ Israel,
mil issoldado yinh howal, 100 (hokꞌalxanhe) ebꞌnaj chimeltzohi,
haxa yet chanito hunxa konhobꞌ 100 (hokꞌal) issoldado
yinh howal, 10 (lahonhwanhxanhe) ebꞌnaj chimeltzohi,» xhi Komam.
Komam Jahawil halni hakaꞌ tiꞌ tet konhobꞌ Israel:
«Sayinwehan, hak tuꞌ xin mach chexaqꞌlaxkamoj.
Mach chexto bꞌey Bet-el, mach chexokpaxto yul konhobꞌ Gilgal,
mach chexekꞌpaxo bꞌey Beerseba;
yuto anma ay bꞌey Gilgal chꞌilaxto preso,
haxa anma ah Bet-el chitanhtzelaxkaniloj,» xhi Komam.
Saywe Komam Jahawil, hak tuꞌ xin mach chexkami,
ta mach xin chati Komam qꞌaꞌ yinh iskonhobꞌ yaꞌ José,
kat istzꞌakanto yu qꞌaꞌ, machi hunu mak bꞌey Bet-el chu isbꞌutni tanho qꞌaꞌ.
¡Kꞌanchꞌan hex, yuto yet cheyilni tzet chꞌeliko hunu maka,
kaw kꞌah tzet chewatxꞌe yinh, haxa istoholal cheqꞌojayo sat txꞌotxꞌ!
Saywe Komam watxꞌenhe hunteqꞌan txꞌumel, chiyij Pléyades,
yebꞌpaxo hunteqꞌan txꞌumel chiyij Orión; [i].
yebꞌ xin chako qꞌejholo yinh tzꞌayikal,
chanipaxiko tzꞌayik yinh qꞌejholo hakaꞌ yet aqꞌbꞌalil.
Chiyawten ha haꞌ yul haꞌ mar, kat istixhnayo haꞌ yibꞌanh sat txꞌo txꞌotxꞌ, Yahawil, isbꞌi Komam.
Chati Komam kꞌayilal yibꞌanh ebꞌnaj kaw ay yip, chistanhtzenpaxilo iscuartel ebꞌnaj.
Heyah mak chꞌay yul ispultahil konhobꞌ yu iswatxꞌen istoholal,
haxa mak halni isyelal, kexkajwa yinh.
Yuxin yu cheyeta anma mebꞌaꞌ, chechahni iskꞌalanil ixim trigo tet,
yuxin mach chexeh yul nha watxꞌebꞌil heyu yinh chꞌen chꞌen hosbꞌil.
Mach cheyukꞌpaxo vino yinh teꞌ uva kaw saqꞌal tzꞌunbꞌil heyu.
Wohtajan sunil hemanhkꞌomal, yebꞌ hanta hemul;
cheyaqꞌni isyaꞌtajil tet ebꞌnaj tohol isbꞌeybꞌal,
chechahni chꞌen melyu yinh isnabꞌnhehal;
haxa yul kapil chikꞌaywa anma mebꞌaꞌ heyu yinh tzet choche iswatxꞌeꞌ.
Kaw hantakano istxꞌojal yinh hunteqꞌan tiempo tiꞌ,
yuxin mak ay isnabꞌal, tonhe chꞌok tuknoj.
Saywelo iskꞌulal, maxhtaj istxꞌojal chesaya,
hak tuꞌ xin ay hekawil yuto Komam Jahawil kaw aykano yip,
chiꞌehayo texol hakaꞌ cheyute heyalni.
Yahwekano istxꞌojal, kat hetzala yinh tzet ye tuꞌ kꞌul.
Hayet cheyilni yinh tzet chiꞌeliko hunu maka,
haꞌojabꞌ istoholal chewatxꞌe yinh, hak tuꞌ xin Komam Jahawil,
kꞌuxantaxka istzꞌaykanh iskꞌul yinh haywanh mak xol ebꞌnaj iskꞌahol yaꞌ José aytokꞌoj.
Komam Jahawil, Yahawil yinh Sunil, chalni hakaꞌ tiꞌ:
«Yul sunil yulaj ej txonhbꞌal kaw chꞌoqꞌ anma,
haxa yulaj bꞌeh, chal anma hakaꞌ tiꞌ: “¡Ay! ¡Ay!” xhi;
kat yawtelaxpaxo ebꞌnaj munlawom kat yok oqꞌoj,
haxa mak ay ismunil yoqꞌi yet ay kamom,
chihal-lax tet ta chꞌok oqꞌoj.
Sunil xolaj tzꞌunubꞌ uva kaw ay oqꞌil,
hunteqꞌan tiꞌ chiyu yet chinhulan waqꞌayojan isyaꞌtajil texol,» xhi Komam Jahawil.
¡Kꞌanchꞌan mak chꞌocheniko huneꞌ tzꞌayik yet Komam Jahawil!
¿Tzet yinh xin cheyoche huneꞌ tzꞌayik yet Komam Jahawil tuꞌ?
Huneꞌ tzꞌayik tuꞌ chihul qꞌejholo, matxa yoj tzꞌayik. [j].
Lahan hakaꞌ yet chꞌelkanh hunu mak tet noꞌ bꞌalam,
haxa yebꞌ noꞌ oso chischale isbꞌa, yebꞌ hakaꞌ mak chꞌokto yul nha,
kat yanayo isqꞌabꞌ yibꞌanh bꞌitzꞌabꞌ, kat ischilax yu noꞌ labꞌa.
¿Tom sajilqꞌinal huneꞌ tzꞌayik bꞌay chul Komam Jahawil, mach xin qꞌejholohoj?
Wal xin, kaw qꞌejholo, mach sajo qꞌinal.
Yalnipaxo Komam: «Inyahan yebꞌ xin mach wochehan qꞌinh kaw ay yelapno cheyekꞌtze wetan,
machi xin chintzalahan yet chekutxbꞌan hebꞌa wetan.
Haꞌ xin yet cheyaniko no noqꞌ xahanbꞌalil wetan,
yebꞌ yet cheyaqꞌni heyebꞌalqꞌabꞌ wetan, mach chinchahan.
Mach chintꞌanhxipaxikojan yinh hexahanbꞌal yet aqꞌankꞌulal yet cheyalten no noqꞌ kaw bꞌaqꞌich wetan.
Matxa chexhul heyaqꞌaꞌko bꞌit, hitzanhwelo winhan;
mach chiwabꞌehan bꞌit cheyako yinh teꞌ arpa.
Yajaꞌ wal xin haꞌ istꞌinhanil tzet chewatxꞌe, lahanojabꞌ hakaꞌ yel yojomal ha haꞌ;
haxa istoholal hakaꞌ isnuqꞌ ha haꞌ kaw nimajalkano yinh.
Hex konhobꞌ Israel, ¿heyaltemi xahanbꞌal yebꞌ heyebꞌalqꞌabꞌ wetan yet heyekꞌ yulbꞌal 40 (kawinaj) habꞌil sat txꞌotxꞌ desierto?
Wal xin heyikꞌo yatut tioxh Moloc hereyal,
yebꞌ tioxh Quiún, yechel txꞌumel, hetioxh watxꞌebꞌil heyu.
Yuxin chexwakantojan yintalto konhobꞌ Damasco,»
hak tuꞌ yalni Komam Jahawil,
isDiosal ebꞌnaj ángel yet howal ay satkanh, hak tuꞌ isbꞌi Komam.
	[i]5:8 Pléyades yebꞌ Orión, haꞌ ton hunteqꞌan txꞌumel, huneꞌ motzan ye yul satkanh. Job 9:9; 38:31
	[j]5:18 Huneꞌ tzꞌayik yet Komam Jahawil echmabꞌil yu ebꞌnaj Israel, yuto huneꞌ tzꞌayik tuꞌ chaqꞌ Komam iskꞌulal yebꞌ chiskol Komam ebꞌnaj, yajaꞌ bꞌey tiꞌ chischah ebꞌnaj isyaꞌtajil tet Komam yu ismul. Am. 3:2; Is. 2:12-22; 13:6-10; Jer. 46:10; Mal. 4:5

Chitanhtzelaxkanilo konhobꞌ Israel
¡Kꞌanchꞌan hex, saqꞌal chꞌekꞌ heyu bꞌey konhobꞌ Sión,
yebꞌ hex chikawxi hekꞌul yinh wonhan Samaria,
hex ay hemay yebꞌ niman heyelapnoj xol ej konhobꞌ;
tesata xin chihul sunil ej konhobꞌ ay yul txꞌotxꞌ Israel!
Ekꞌanhweto bꞌey konhobꞌ Calne, kat heyilni tzet elkanikoj;
lahwi tuꞌ kat heto bꞌey huneꞌ niman konhobꞌ Hamat,
kat heyaypax apno bꞌey konhobꞌ Gat bꞌay ay ebꞌnaj filisteo.
¿Tom ekꞌbꞌalto kꞌul hex yibꞌanh hunteqꞌan txꞌotxꞌ konhobꞌ tuꞌ?
yebꞌ ¿tom ekꞌbꞌalto niman yeko hetxꞌotxꞌ sata hunteqꞌan txꞌotxꞌ konhobꞌ tuꞌ?
¡Hex tiꞌ, hetxumu ta chehitzto yoj istzꞌayikal isyaꞌtajil,
wal xin haꞌ yip sunil istxꞌojal lanhan hehitzniti teyinh!
Chexay hilno yibꞌanh txꞌat nabꞌa marfil,
kat heyok xewo yibꞌanh hetxꞌat tuꞌ.
Chekꞌuxni noꞌ tzehla meꞌ elna xol ej noꞌ meꞌ,
kat hekꞌuxnipaxo noꞌ tzehla wakax heyilo xol hewakax.
Yet cheyaniko suꞌ, machi txumcha yu anma tzet sonal cheyakoj.
Chenanipaxokanh hewatxꞌen hunuxa nan suꞌal hakaꞌ yaꞌ David.
Cheyukꞌni teꞌ vino yul nimeta kꞌot,
kat heyaniko hunteqꞌan anh kaw xuqꞌ sam teyinh, kaw ay istohol,
machi xin heyok yinh, waxanhka lanhan istanhilo iskonhobꞌ ebꞌnaj iskꞌahol yaꞌ José.
Yuxin hayet chiꞌilaxto anma preso yul hunxa nan konhobꞌal,
hex chexilaxto bꞌabꞌel;
chihitzti bꞌiskꞌulal yinh mak xayaqꞌ tzet choche yanma.
Komam Dios, Jahawil yaqꞌ bꞌinaho isbꞌi,
Komam Yahawil yinh Sunil, haꞌ halni hakaꞌ tiꞌ:
«Chinyahan isloloꞌal ebꞌnaj iskꞌahol yaꞌ Jacob,
chinyahnipaxojan ispalacio ebꞌnaj,
kat wanikojan iskonhobꞌ ebꞌnaj yebꞌ sunil tzet ay yul iskonhobꞌ tuꞌ yul isqꞌabꞌ ebꞌnaj ayko ishowal yinh,» xhi Komam.
Yet chuni huneꞌ tuꞌ, tato 10 (lahonhwanhto) ebꞌnaj winaj chitokan yul hunu nha, chiꞌaqꞌlaxkamoj.
Haꞌ xin hunu mak ayto yu isbꞌa yebꞌ ebꞌnaj,
haꞌ chinhusnito isnimanil ebꞌnaj yunhe yinilti isbꞌajil
yul nha tuꞌ,
kat isqꞌambꞌen tet hunxa mak ayikto istxukilta nha tuꞌ:
«¿Aymi hunu mak aytokꞌo takꞌatanh tuꞌ?» xhi,
kat yalni naj: «Machi maka,» xhi naj.
Chalnipaxo naj bꞌabꞌel tuꞌ: «Kach hatiꞌ xin,
mach chachtzoteli yuto kꞌuxantaxka hawaqꞌni bꞌinaho isbꞌi Komam Jahawil,» xhi naj.
Yuto haꞌ Komam Jahawil chꞌahniti isyaꞌtajil,
kat ishatkanh teꞌ nime nha, kat ishopchakanto ej teꞌ nixhte nha.
¿Chimyu yaqꞌni noꞌ cheh anhe satla ej chꞌen nime chꞌen?
¿Chimyu yekꞌ noꞌ wakax tꞌoko txꞌotxꞌ yibꞌanh chꞌen?
¿Tzet yinh xin hayet cheyilni istoholal tzet chꞌeliko hunu maka,
haꞌ istoholal tuꞌ chemeltzoko yinh venenohal.
Haxa issaqꞌalil chaqꞌ istoholal,
chemeltzoko hakaꞌ hunu lobꞌehal kaw kꞌah, matxa chilochahi.
Hex tiꞌ toxanhe chextzala yinh hunu machi yelapnoj?
Cheyalni hakaꞌ tiꞌ:
«¿Tom machi makonhqꞌoji, yu kaw aykano yip xin?» kexchi.
Yinh kaw yeli hex Israel, Komam Yahawil yinh sunil,
chalni hakaꞌ tiꞌ:
«Chiwatijan huneꞌ konhobꞌ teyinh, kat yaqꞌni ekꞌoyaꞌ heyanma,
chitaichiti bꞌay chonhokapno bꞌey Hamat masanta bꞌey ha haꞌ chꞌekꞌ yojomal bꞌey Arabá,» xhi Komam. [k]
	[k]6:14 Huneꞌ konhobꞌ chiꞌaqꞌni ekꞌoyaꞌ anma Israel, haꞌ ton Asiria; chꞌapni xin ebꞌnaj asirio tuꞌ sunil yul ismajul ebꞌnaj Israel.

4. YECHEL YINH HUNTEQꞌAN ISYAꞌTAJIL
(7:1—9:10)
Oxebꞌ yechel yinh isyaꞌtajil chihuli
Haꞌ hunteqꞌan tiꞌ, isye Komam Jahawil wetan: Wilan ispohchan Komam noꞌ qꞌul yet lanhan yichiko ischꞌibꞌkanh tzꞌunubꞌ chaqꞌ yinh tzujanilxa; tzꞌunubꞌ chichꞌibꞌkanh yinh tzujanilxa yet chilahwi iskutxbꞌaniko yaꞌ rey sat istzꞌunubꞌ. [l].Haxa yet lanhan islahwito tzꞌunubꞌ ay sat txꞌo txꞌotxꞌ tiꞌ islohnito noꞌ. Walnihan tet Komam: «Mam Wahawil, aqꞌ nimankꞌulal jinhanh. ¿Tzet chu isqꞌoji istecha yu hakonhobꞌ Jacob, yuto kaw haywanhchꞌan ebꞌnaj?» kinchihan. Ekꞌayo xin huneꞌ tuꞌ yu Komam, yalni hakaꞌ tiꞌ: «Matxa chiyij isbꞌa,» xhi Komam.
Komam Jahawil yeni huneꞌxa yechel wetan; wilan yawtenti Komam Jahawil qꞌa qꞌaꞌ yu yanayo isyaꞌtajil yibꞌanh anma Israel. Istzꞌato huneꞌ niman xabꞌ yu qꞌaꞌ, yikta txꞌo txꞌotxꞌ tzꞌapaxkantoj. [m].Yuxin walan tet Komam: «Mam Wahawil, ¿tzet chu istecha yu hakonhobꞌ Jacob, yuto kaw haywanhchꞌan?» kinchihan. Yekꞌayo xin huneꞌ tuꞌ yu Komam, yalni hakaꞌ tiꞌ: «Mach chiyijpaxo isbꞌa huneꞌxa tiꞌ,» xhi Komam Jahawil.
Isyenipaxo Komam huneꞌxa tiꞌ wetan: Wilan, linhankanh Komam yibꞌanh huneꞌ kꞌubꞌ kaw tohol yekanh iswatxꞌebꞌanil. Lokbꞌilkanh huneꞌ plomo yet albañil yu. Isqꞌambꞌen xin Komam Jahawil wetan: [image: 78.TIF] 

—¿Tzet iqꞌbꞌil wuhan chawil Amós? xhi Komam.
Intaqꞌwihan:
—Huneꞌ plomo yet albañil, kinchihan.
Yalni Komam wetan:
—Chiwakojan chꞌen plomo xolbꞌal inkonhobꞌ Israelan, kat wilnihan ta tohol isbꞌeybꞌal maka ta machoj; ta txꞌoj isbꞌeybꞌal xin, matxa chiwaqꞌan nimankꞌulalan hunelxa yinh. Haꞌ bꞌay nahat yekanh istxꞌotxꞌ yaꞌ Isaac bꞌay chiyiyo isbꞌa, chitanhtzelaxiloj; haxa istemplo Israel chiꞌuchkꞌalaxtoj. Kat winikanhan chꞌen espada yinh naj rey Jeroboam yebꞌ mak ay yul yatut, xhi Komam.
	[l]7:1 Noꞌ qꞌul chilahwilo sunil tzꞌunubꞌ yu noꞌ yebꞌpaxo teꞌ lobꞌehal. Kaw niman isyaꞌtajil chaqꞌ noꞌ tet anma. Ex. 10:12-15
	[m]7:4 Yawte Komam Dios qꞌa qꞌaꞌ. Huneꞌ isyaꞌtajil tuꞌ etzanhem chitzotel yinh huneꞌ niman waresma bꞌay tajkanilo sunil. Jl. 1:19-20; Am. 1:4

Yaꞌ Amós yebꞌ yaꞌ Amasías
Wal yaꞌ Amasías, sacerdote bꞌey Bet-el, ischejto yaꞌ yalaꞌ tet yaꞌ Jeroboam, isreyal Israel hakaꞌ tiꞌ: «Yaꞌ Amós chꞌekꞌyaꞌ xol anma Israel, chalni yaꞌ ta chaxhaqꞌlaxkamoj. Hanhonh Israelonh tiꞌ, matxa chiyaqꞌ techaho jabꞌen tzet chal yaꞌ. Hak tiꞌ chiyute yalni yaꞌ Amós, hakaꞌ tiꞌ: “Yaꞌ Jeroboam, chꞌaqꞌlaxkamo yaꞌ yu chꞌen espada, wal anma Israel chiꞌilaxilo sat istxꞌotxꞌ kat yilaxto preso,” xhi yaꞌ,» xhi yaꞌ Amasías. Lahwi tuꞌ yalni yaꞌ Amasías tet yaꞌ Amós:
—Hach chawalikꞌo istzotiꞌ Komam Dios, elanh bꞌey tiꞌ, kat hato bꞌey txꞌotxꞌ Judá, haꞌ bꞌey tuꞌ chiyu hawaꞌi yinh hawalnikꞌo istzotiꞌ Komam Dios. Matxa chawalikꞌo bꞌey konhobꞌ Bet-el tiꞌ yinh tzet chiyuhi, yuto haꞌ bꞌey tiꞌ chihulikꞌo yaꞌ rey yiqꞌayo isbꞌa, yebꞌ haꞌ bꞌey tiꞌ ay Yatut Komam Dios yinh sunil txꞌotxꞌ Israel, xhi yaꞌ Amasías.
Istaqꞌwi yaꞌ Amós, yalni yaꞌ tet yaꞌ Amasías:
—Hanintiꞌan mach ischejabꞌo Komam Dios, mach iskꞌaholopaxo hunu ischejabꞌ Komam wehan, wal xin tanhem meꞌ hinan, yebꞌ xin chinekꞌan inkutxbꞌakojan sat teꞌ higo xoltelajil. Hayet lanhan intanhenan noꞌ meꞌ tuꞌ xin, kinyawtenan Komam, yalni wetan hakaꞌ tiꞌ: “Chachtohi, kat hawalnikꞌo intzotiꞌan tet ebꞌnaj inkonhobꞌan, haꞌ ton ebꞌnaj Israel,” xhi Komam.
Wal tinanh xin, abꞌe istzotiꞌ Komam Jahawil. Hach tiꞌ chawala: “Mach chawal tzotiꞌ chachah tet Komam Dios yinh konhobꞌ Israel, matzet chawalpaxo yinh anma titna yinh yikꞌal yaꞌ Isaac,” kachi. Wal tinanh xin hak tiꞌ chiyute yalni Komam Dios: “Haꞌ ix hawixal, chiꞌokkano ix hakaꞌ hunu ix ix txꞌoj ye iswiꞌ yul konhobꞌ, wal hakꞌahol yebꞌ hakutzꞌin chiꞌaqꞌlaxkamo yu chꞌen espada; wal hatxꞌotxꞌ xin chipohlaxkanh txꞌotxꞌ yinh suertehal. Wal hach tiꞌ xin chaxhkam sat txꞌo txꞌotxꞌ bꞌay ay anma mach ohtanhe Komam Dios; wal konhobꞌ Israel chiꞌilaxto chejabꞌoj, nahat chukanilo yinh istxꞌotxꞌ,” xhi Komam, xhi yaꞌ Amós.
Huneꞌ motx lobꞌehal kaw qꞌan ok yecheloj
Isyenipaxo Komam Jahawil huneꞌ tiꞌ wetan: Wilan huneꞌ nichꞌan motx teꞌ lobꞌehal kaw qꞌan. Isqꞌambꞌen Komam wetan:
—¿Tzet chawil Amós? xhi.
Intaqꞌwihan:
—Huneꞌ nichꞌan motx teꞌ lobꞌehal kaw qꞌan, kinchihan.
Yalni Komam wetan:
—Mahul islahobꞌal tzꞌayik yibꞌanh inkonhobꞌ Israelan, matxa chiwaqꞌ nimankꞌulalan yinh.
Haxa ebꞌnaj bꞌitnom ay yul Watutan, chꞌoqꞌ ebꞌnaj yu bꞌiskꞌulal. Yinh huneꞌ tzꞌayik tuꞌ kaw hantanhekano isnimanil anma kamom, kaw xin tzꞌinan chꞌelkanikoj, kat istirlaxto isnimanil kamom tuꞌ bꞌajxanhetuꞌwalil, hanin Yahawilintiꞌan chiwalan huneꞌ tiꞌ, xhi Komam.
Chitit isyaꞌtajil yibꞌanh anma Israel
Yalnipaxo Komam: «Abꞌewe huneꞌ tiꞌ, hex cheyeta anma matzet aya, kat heyaqꞌni tanholo anma mebꞌaꞌ ay sat txꞌo txꞌotxꞌ tiꞌ. Cheyalni hakaꞌ tiꞌ: “¿Bꞌaqꞌinh chiꞌekꞌto qꞌinh yinh unin ixahaw, kat kotxꞌonhni ixim trigo?” kexchi. Cheyalnipaxoj, “¿Bꞌaqꞌinh chꞌekꞌto tzꞌayik xewilal, kat kohajni kꞌunha bꞌay kꞌuwan sat ixim trigo, kat jinilo yaqꞌbꞌil malbꞌal, kat janikanh istohol ixim? Chijaniko leqꞌtiꞌal yu mach tzꞌajano chijute komalbꞌal. Hak tuꞌ xin chikoloqꞌ anma mebꞌaꞌ yinh chꞌen melyu, haxa mak matzet aya, chikoloqꞌ yinh kabꞌebꞌ noꞌ xanhabꞌ, kat kotxonhnipaxto isqꞌal ixim trigo tet anma,” kexchi,» xhi Komam.
Yaqꞌ bꞌinaho Komam Jahawil issaqꞌalil yaqꞌ tet yaꞌ Jacob yalni hakaꞌ tiꞌ: «Machi hunu tzet ye tuꞌ tiꞌ iswatxꞌe ebꞌnaj chito nahul wuhan.
¿Machim chiyukxikanh txꞌo txꞌotxꞌ yu sunil hunteqꞌan tiꞌ?
¿Machim xin chꞌok anma ay sat txꞌotxꞌ oqꞌoj?
Chiꞌah sutsun txꞌotxꞌ hakaꞌ chiyu yah ha haꞌ chichꞌibꞌkanh yojomal.
Chꞌah sutsun txꞌotxꞌ, lahwi tuꞌ,
kat ispaxayo hakaꞌ haꞌ Nilo ay bꞌey Egipto,» xhi Komam.
Yalnipaxo Komam Jahawil: «Haꞌ yinh huneꞌ tzꞌayik tuꞌ,
matxa chiwaqꞌ mujlojan tzꞌayik yinh chumanil;
chiwayojan qꞌejholo yibꞌanh txꞌo txꞌotxꞌ yet tzꞌayikal.
Chinmeltzokojan heqꞌinh yinh oqꞌil; haxa hebꞌit, chinmeltzokojan yinh bꞌiskꞌulal.
Cheyaniko xil heqꞌap yet bꞌiskꞌulal, kat heyinilo sunil xil hewiꞌ.
Sunil mak chꞌoqꞌi, hakaꞌ yoqꞌ hunu mak yinh huneꞌ kꞌitan iskꞌahol chikami,
kaw xin txꞌoj chu hetanhkanoj,» xhi Komam.
Yalnipaxo Komam Jahawil: «Yinh kaw yeli chihul tzꞌayik,
bꞌay chiwatijan wahil yibꞌanh anma ay sat txꞌo txꞌotxꞌ tiꞌ.
Yajaꞌ maxhtaj yu wahil iswani ixim pan,
yebꞌ xin maxhtaj tajintiꞌal yu yukꞌni ha haꞌ,
wal xin to yu yabꞌen intzotiꞌan, hanin Yahawilintiꞌan.
Haꞌ anma tuꞌ, bꞌatajtuꞌwalxanhe chiꞌekꞌi,
chiꞌichiti bꞌey huneꞌ haꞌ mar masanta bꞌey hunxa haꞌ mar,
chiꞌekꞌpaxo bꞌey norte kat yul yinh yetkꞌulal bꞌay chꞌahilo tzꞌayik,
chꞌekꞌ issayaꞌ istzotiꞌ Komam Jahawil, yajaꞌ matxa chiꞌilcha yu.
Haꞌ yinh huneꞌ tiempohal tuꞌ, ebꞌix qꞌopo kaw saqꞌal,
yebꞌ ebꞌnaj tzehtaj, chipáxilo yip yu tajintiꞌal.
Haxa mak chaqꞌ bꞌinaho isbꞌi tioxh ay bꞌey Samaria yinh tzet chala, yebꞌ mak chalni:
“Yinh isbꞌi tioxh ay bꞌey Dan,” xhi.
Chalnipaxoj: “Yinh isbꞌi tioxh ay bꞌey Beerseba,” xhi.
Haꞌ anma tuꞌ chiꞌaykꞌayi, matxa xin chꞌahwanoj,» xhi Komam. [n].
	[n]8:14 Ay ebꞌnaj juxhta chalni ta huneꞌ tiꞌ chitzotel yinh huneꞌ yechel wakax nabꞌa oro yakto yaꞌ Jeroboam isreyal Israel yul Yatut Komam Dios bꞌey Bet-el 1Rey. 12:28-29; Os. 8:5-6

Machi mak chu yelkanh tet isyaꞌtajil chayo Komam Jahawil
Wilan Komam Jahawil, linhankanh yibꞌanh ismexhahil xahanbꞌal, yalni hakaꞌ tiꞌ:
«Etato yoyal watutan yinh iswiꞌtaj, kat isbꞌilikanh ispultahil; chamaqꞌnipohoj,
kat yaykꞌay yibꞌanh iswiꞌ sunil anma.
Haꞌ mak chito elkanh chiwaqꞌkamojan yu chꞌen espada;
machi hunu mak chu yelkanh, machi hunu mak chu iskolni isbꞌa.
Waxanhka chiswatxꞌe ebꞌnaj holan kaw nahat yich bꞌay ay kamom,
haꞌ bꞌey tuꞌ chiwihtijan ebꞌnaj yu inqꞌabꞌan;
yebꞌ waxanhka chiꞌahto ebꞌnaj yul satkanh, haꞌ bꞌey tuꞌ chiwiytijan ebꞌnaj.
Yajaꞌ ta xin chito ebꞌnaj yebꞌaꞌ isbꞌa yinh iswiꞌ witz Carmelo,
haꞌ tuꞌ chintohan insayaꞌan ebꞌnaj kat intzabꞌnayojan ebꞌnaj.
Yajaꞌ waxanhka xin chebꞌato isbꞌa ebꞌnaj wetan, kat isto ebꞌnaj yebꞌano isbꞌa yich haꞌ mar,
haꞌ bꞌey tuꞌ chiwatojan noꞌ labꞌa, kat ischilax ebꞌnaj yu noꞌ.
Yajaꞌ ta chibꞌabꞌi ebꞌnaj yu ebꞌnaj ayko ishowal yinh, yu yilaxto ebꞌnaj preso,
haꞌ bꞌay ay ebꞌnaj tuꞌ,
chiwatojan chꞌen espada kat ispotxꞌlaxkamo ebꞌnaj yu chꞌen.
Chinok tꞌanhnojan yinh ebꞌnaj, yajaꞌ yu wanayojan isyaꞌtajil yibꞌanh ebꞌnaj,
maxhtaj yu inwatxꞌenan iskꞌulal yinh ebꞌnaj, xhi Komam.
Komam Jahawil, Yahawil yinh sunil, chayo isqꞌabꞌ yibꞌanh txꞌo txꞌotxꞌ,
kat yulikanh txꞌotxꞌ, kaw xin chꞌoqꞌ anma ay sat txꞌotxꞌ.
Chichꞌibꞌkanh txꞌotxꞌ hakaꞌ chu ischꞌibꞌkanh haꞌ haꞌ,
lahwi tuꞌ kat ispaxayo txꞌotxꞌ hakaꞌ haꞌ Nilo ay bꞌey Egipto.
Iswatxꞌen Komam bꞌay chiꞌehayo satkanh,
lehanto xin satkanh yibꞌanh txꞌo txꞌotxꞌ yu Komam.
Chiyawte Komam ha haꞌ ay yul haꞌ mar,
kat xin istixhnayo Komam haꞌ yibꞌanh sat txꞌo txꞌotxꞌ; Yahawil isbꞌi Komam.
Haꞌ kaw Komam Jahawil chalni hakaꞌ tiꞌ: Hex iskꞌahol Israel,
¿tom mach lahano hex yebꞌ ebꞌnaj iskꞌahol ebꞌnaj ah Etiopía yul insatan?
¿Tom maxhtaj hinan wiltijan anma Israel bꞌey txꞌotxꞌ Egipto?
Haxa ebꞌnaj filisteo, ¿tom maxhtaj inpaxojan wiltijan ebꞌnaj bꞌey txꞌotxꞌ Caftor?
Haxapaxo ebꞌnaj arameo, ¿tom maxhtaj bꞌey Kir wiltijan ebꞌnaj? [o].
Yinh kaw yeli, hanin Yahawilintiꞌan tꞌanhan hinan yinh txꞌotxꞌ konhobꞌ mulum yu wanayojan isyaꞌtajil yibꞌanh.
Chiwilojan yinh hunelnhe sat txꞌo txꞌotxꞌ; yajaꞌ anma yikꞌal yaꞌ Jacob,
mach chintanhtzelojan sunil, hanin Yahawilintiꞌan chiwalan huneꞌ tiꞌ.
Haninan chinchejan txayelaxo konhobꞌ Israel xol ej konhobꞌ,
hakaꞌ chu istxayelax ixim sat trigo yul txayibꞌ,
machi xin hunu sat ixim chꞌaykꞌay sat txꞌotxꞌ.
Sunil anma mulum ay yul inkonhobꞌan,
chipotxꞌlaxkamo yu chꞌen espada, hunteqꞌan anma chalni hakaꞌ tiꞌ:
“Machi hunteqꞌan tuꞌ chihul jinh, machi xin chonhtzujchapaxo yu istxꞌojal,” xhi anma mulum tuꞌ,» xhi Komam.
	[o]9:7 Ebꞌnaj etíope, qꞌej sat ebꞌnaj, iskonhobꞌ ebꞌnaj ayayo yul akꞌal istiꞌ haꞌ Nilo, yinh sur yinh Egipto. Txꞌiꞌal ebꞌnaj etíope tuꞌ ayto yul hunuxa nan konhobꞌal munil, yuto yaꞌta ye ebꞌnaj. Gn. 10:6; Jer. 38:7-13

5. CHꞌILAXPAXOKANH KONHOBꞌ ISRAEL YINH TZUJANILXA
(9:11-15)
Yalnipaxo Komam: «Chihul huneꞌ tzꞌayik bꞌay chinwatxꞌekanhan huneꞌ nha mantiado, yatut yaꞌ David uchkꞌanatoj, chinbꞌujnihan bꞌay holan, chiwinikanhan bꞌaytet aykꞌaynaj, kat inwatxꞌenkanhan nha tuꞌ hakaꞌtikꞌa yet yalanhtokanoj. Hak tuꞌ xin, haꞌ tzet chitokankano yinh txꞌotxꞌ Edom yebꞌ hunteqꞌanxa konhobꞌ, chiꞌokkano yu konhobꞌ Israel, anma chꞌaqꞌni bꞌinaho inbꞌihan,» hanin Yahawilintiꞌan chiwalan huneꞌ tiꞌ.
Chalnipaxo Komam Jahawil hakaꞌ tiꞌ: «Yinh kaw yeli chihul hunteqꞌan tzꞌayik yet maxhto chilahwi iskꞌuplaxkanh ixim trigo, ipxa chu istꞌokni ebꞌnaj txꞌo txꞌotxꞌ, maxhto xin chilahwi isyatzꞌlax yal teꞌ uva kat istzꞌunlax hunteqꞌanxa teꞌ. Yinh ej witz yebꞌ yinh ej wonhan kaw chaqꞌkano sat teꞌ uva, lahan hakaꞌ yekꞌ yojomal ha haꞌ. Chiwaqꞌ meltzohojan inkonhobꞌ Israelan bꞌay ilaxto preso, kat iswatxꞌenkanh ebꞌnaj konhobꞌ etaxnatoj, kat yehayo ebꞌnaj bꞌey tuꞌ. Chistzꞌunni ebꞌnaj teꞌ uva, kat yukꞌni ebꞌnaj vino chꞌel yinh teꞌ, kat istzꞌunni ebꞌnaj istzꞌunubꞌ, kat islohni ebꞌnaj sat. Chiwayojan ebꞌnaj sat istxꞌotxꞌ waqꞌan tet, matxa bꞌaqꞌinh xin chiꞌilaxilo ebꞌnaj sat istxꞌotxꞌ tuꞌ,» hanin Yahawil inan, chiwalan huneꞌ tiꞌ, xhi Komam. [p].
	[p]9:15 Yinh hunteqꞌan versículo tiꞌ, chal Komam Dios ta chiskol anma Israel, kat yanayo isyaxilal yibꞌanh istxꞌotxꞌ ebꞌnaj kat yiniti Komam anma Israel bꞌay ayko preso, kat yaqꞌni meltzo sat istxꞌotxꞌ hunelxa Am. 9:13-15

OBAABDÍAS1. CHIꞌILAXAYO TXꞌOTXꞌ EDOM
(1-14)
Haꞌ tzet isye Komam Jahawil tet yaꞌ Abdías, yalni Komam hunteqꞌan tiꞌ yinh txꞌotxꞌ konhobꞌ Edom:
«Xajabꞌe tzotiꞌ chihal-laxikꞌo yu Komam Jahawil,
xachejlaxto huneꞌ mak chihalnikꞌo tzotiꞌ tuꞌ xolaj ej txꞌotxꞌ konhobꞌ,
chalni hakaꞌ tiꞌ: “¡Ahojonhwewanoj!
Jiqꞌawekanh kobꞌa howal yinh txꞌotxꞌ konhobꞌ Edom,” [a]. Kaw nahat yekanh txꞌotxꞌ, mach subꞌuta yahapno ebꞌnaj enemigo bꞌey tuꞌ, yuxin chisloloꞌnhe isbꞌa anma ay bꞌey tuꞌ yebꞌ kaw tꞌinhan yeko chiyabꞌe, (v. 3-4) chu hawilnipaxo yinh . xhi.
Nichꞌan konhobꞌnhe kach elkaniko wuhan xol hunteqꞌan ej nime konhobꞌ,
kaw chachilaxkanayo sikꞌlebꞌil.
Haꞌ loloꞌal ay yul hawanma, haꞌ kach aqꞌni subꞌchahoj;
yul iskꞌul chꞌen nime chꞌen ayach,
kaw nahat yekanokanh bꞌay ayach, chawalni yinh hawanma:
“¿Mak hunu anma chiqꞌoji winhan hinyinayojan sat txꞌotxꞌ?” kachi.
Waxanhka kaw nahat chachahkantoj hakaꞌ noꞌ tꞌiw,
chawatxꞌen hawatut bꞌay ay txꞌumel,
haꞌ bꞌey tuꞌ chachinqꞌojaytijan,» xhi Komam Jahawil.
Yalnipaxo Komam: «Ta chul ebꞌnaj elqꞌom tawinh yet aqꞌbꞌalil,
mach sunilo tzet ayach chiyito ebꞌnaj;
taka xin chul ebꞌnaj elqꞌom iqꞌolo sat uva,
chito yakano ebꞌnaj hayebꞌo chayan teꞌ.
Wal ebꞌnaj ayko ishowal tawinh, chul ebꞌnaj,
kat yetanto ebꞌnaj sunil. [b].
¡Sunil tzet ay naj Esaú elqꞌalaxtoj,
ilaxpaxto tzet ye tuꞌ kaw ay istohol ebꞌabꞌil yu naj!
Sunil ebꞌnaj tꞌinhbꞌabꞌil hatzotiꞌ yebꞌi kach yaqꞌ subꞌchaho ebꞌnaj,
kach yanikanto ebꞌnaj bꞌay chikachnakan apno txꞌo txꞌotxꞌ;
haxa ebꞌnaj aqꞌankꞌulal haweh yebꞌi kach yaqꞌ aykꞌayo ebꞌnaj;
haxa ebꞌnaj huneꞌnhe chachwaꞌ yebꞌi yayo ebꞌnaj latzꞌabꞌ tasataj.
Wal xin kaw mach itzꞌato iswiꞌ naj Edom.
Haꞌ yinh huneꞌ tzꞌayik tuꞌ,
chiwaqꞌkamojan ebꞌnaj ay isnabꞌal ay bꞌey txꞌotxꞌ Edom,
kat winilojan ishelanil ebꞌnaj ay xolaj witz bꞌey istxꞌotxꞌ naj Esaú. [c].
Haꞌ ebꞌnaj yet howal ay yul konhobꞌ Temán, chixiwkanh ebꞌnaj,
kat istanhtzelaxkanilo sunil ebꞌnaj winaj ay bꞌey witz yet naj Esaú.
Yu kach bꞌawa yinh hawuxhta Jacob, yuxin chachokkano yinh txꞌixwilal,
kat hatanhtzelaxkanilo yinh hunelnhe. [d].
Hayet yilaxto issoldado Israel preso yu ebꞌnaj nan konhobꞌal,
yebꞌ yet yokto ebꞌnaj nan konhobꞌal yul ispultahil konhobꞌ Jerusalén yebꞌ yet ispohnikanh ebꞌnaj tzet ay yul konhobꞌ,
yilwen issuertehal ebꞌnaj yinh,
haꞌ hun hach ayachiko xol ebꞌnaj,
lahan xin hawute habꞌa yinh konhobꞌ hakaꞌ yu ebꞌnaj tuꞌ.
Ayxikꞌa machi kach tzala yinh huneꞌ tzꞌayik hul yinh hawuxhtaj,
huneꞌ tzꞌayik yet yay isyaꞌtajil yibꞌanh.
Ayxikꞌa mach kach tzalahi yinh istzꞌayikal yet yaqꞌlax kamo ebꞌnaj iskꞌahol yaꞌ Judá;
ayxikꞌa mach kach tzebꞌi yinh istzꞌayikal yet yaqꞌlax ekꞌoyaꞌ yanma ebꞌnaj.
Ayxikꞌa mach kach okto yul ispultahil inkonhobꞌan yinh istzꞌayikal yet yuchkꞌalaxtoj.
Ayxikꞌa mach kach tzala yinh istxꞌojal hul yinh,
yet istanhtzelaxiloj.
Ayxikꞌa mach kach ok hawelqꞌato tzet ayah yinh istzꞌayikal yet yul isyaꞌtajil yibꞌanh.
Ayxikꞌa mach kach ok linhno bꞌay chiskulusnhe isbꞌa bꞌeh yu hapotxꞌnikamo ebꞌnaj chꞌelkanh.
Haxa ebꞌnaj kantokano yinh istzꞌayikal isyaꞌtajil tuꞌ,
ayxikꞌa mach hawako ebꞌnaj yul isqꞌabꞌ ebꞌnaj ayko ishowal yinh.
	[a]1:1 Edom kaw payat tiempoxa, ayko txꞌotxꞌ yinh sur yinh Judá, Gn. 36:6-8Jer. 49:16; 49:7; Ez. 35:10-13
	[b]1:5 Isley yaꞌ Moisés chala ta ebꞌnaj chiꞌuxni teꞌ uva yilal yanikano ebꞌnaj hunun chayan teꞌ xol istel, yuto yet chilahwi yah teꞌ uva tuꞌ chiꞌekꞌ anma mebꞌaꞌ issayaꞌ teꞌ chikani, Lv. 9:10; Dt. 24:21
	[c]1:8 Edom yebꞌ Esaú, huneꞌnhe haꞌ. Gn. 36:1
	[d]1:10 Haꞌ howal xol Edom yebꞌ Judá, yettaxtikꞌa payat ichitij yet yaniko ishowal naj Esaú yinh yaꞌ Jacob. Gn. 25:21-34; 27:46; Jl. 3:19

2. ISTZꞌAYIKAL YET CHANAYO KOMAM JAHAWIL ISYAꞌTAJIL YIBꞌANH EJ KONHOBꞌ
(15-18)
»Wal xin kawilxa yeti tzꞌayik bꞌay chayo Komam Jahawil ishowal yibꞌanh nimeta konhobꞌ.
Hakaꞌ hawute habꞌa yinh anma, hak tuꞌ chachutelaxpaxoj, chiꞌaqꞌlax ispaj selel tawet. [e]
Hakaꞌ iskꞌahil inhowalan heyukꞌ bꞌey wonhan wetan yehi,
hak tuꞌ iskꞌahil inhowalan chiꞌaqꞌlax yukꞌuꞌ hunteqꞌan nimeta konhobꞌ txꞌiꞌal el;
chukꞌ ebꞌnaj, kat isbꞌiqꞌnayto yinh anhe,
kat istanhtzelaxiloj hakaꞌto maxhtikꞌa ehikꞌo ebꞌnaj yul sat yibꞌanhqꞌinal tiꞌ.
Yajaꞌ bꞌey huneꞌ wonhan wetan yehi, Sión isbꞌi,
ay haywanh mak chikolchahi, kaw sajkanoj.
Wal anma yikꞌal yaꞌ Jacob, chiꞌokpaxo sat istxꞌotxꞌ hunelxa.
Anma yikꞌal yaꞌ Jacob, lahan hakaꞌ qꞌa qꞌaꞌ,
haxa anma yikꞌal yaꞌ José, lahan hakaꞌ xaj qꞌaꞌ,
wal anma yikꞌal naj Esaú, lahan hakaꞌ isteꞌal teꞌ chꞌim;
chixin tzꞌakanto teꞌ chꞌim yu qꞌaꞌ, kat istanhkaniloj.
Machi hunu mak xin chikankano yinh yikꞌal naj Esaú,
hanin Yahawilintiꞌan chalni huneꞌ tiꞌ,» [f]. Yajaꞌ yinh tzꞌayik yet Komam Jahawil, chishunbꞌa isbꞌa ebꞌnaj hunelxa. . xhi Komam.
	[e]1:15 Ebꞌyaꞌ ischejabꞌ Komam Dios ekꞌlena yet maxhto chiꞌilaxto anma Israel chejabꞌo bꞌey Babilonia, yalikꞌo ebꞌyaꞌ ta haꞌ yinh huneꞌ tzꞌayik yet Komam Jahawil, chischah ebꞌnaj Israel isyaꞌtajil. Wal yinh tzujanilxa xin yal ebꞌyaꞌ ta huneꞌ tzꞌayik yet Komam Jahawil tuꞌ, chiyiti iskꞌulal tet ebꞌnaj Israel, yebꞌ isyaꞌtajil tet nimeta konhobꞌ.
	[f]1:17-18 yaꞌ Jacob yebꞌ yaꞌ José. Chitzotel yinh kabꞌ majan ebꞌnaj Israel, huneꞌ majan ay bꞌey Judá, hunxa majan ay yinh txꞌotxꞌ norte, 1Rey. 12:1-24; Nah. 2:2Is. 11:11-16; Ez. 37:15-28

3. CHIꞌALAXIKO YIP KONHOBꞌ ISRAEL
(19-21)
Yalnipaxo Komam: «Ebꞌnaj Israel ay bꞌey Neguev, chꞌokkano hunteqꞌan txꞌotxꞌ witz yet naj Esaú yu ebꞌnaj; haxa ebꞌnaj Israel ay bꞌey Sefela, chiꞌok istxꞌotxꞌ ebꞌnaj filisteo yu ebꞌnaj, kat yokpaxo txꞌotxꞌ Efraín yebꞌ txꞌotxꞌ Samaria yu ebꞌnaj. Haxa ebꞌnaj Benjamín, chiꞌok txꞌotxꞌ Galaad yu ebꞌnaj. Haxa hunta bꞌulan iskꞌahol ebꞌnaj Israel ilaxto preso, chiꞌokkano istxꞌotxꞌ ebꞌnaj cananeo yu ebꞌnaj masanta bꞌey konhobꞌ Sarepta; haxa ebꞌnaj ah Jerusalén ilaxto preso bꞌey Sefarad chiꞌokkano hunteqꞌan konhobꞌ Neguev yu ebꞌnaj. Chiꞌahapno ebꞌnaj kolwawom bꞌey wonhan Sión, kat yok ebꞌnaj yilno yinh tzet chiꞌeliko anma ay bꞌey hunteqꞌan wonhan yet naj Esaú. ¡Hayet tuꞌ, haninan chiwaqꞌan yahawilal!» xhi Komam.
JONJONÁS1. ISMANHKꞌO YAꞌ JONÁS YINH TZET YAL KOMAM DIOS
(1:1-16)
Yal Komam Jahawil, istzotiꞌ tet yaꞌ Jonás, yaꞌ iskꞌahol yaꞌ Amitai, yalni Komam hakaꞌ tiꞌ: «Ahanhwanoj kat hato bꞌey Nínive, huneꞌ konhobꞌ kaw nimajal, kat hawalnikꞌoj ta chintanhtzelojan; yuto sunil istxꞌojal xaꞌiswatxꞌe, xaꞌahilo yinh insatan,» xhi Komam. [a]. Yinh istiempohal yaꞌ profeta Nahúm yebꞌ yaꞌ Sofonías enemigo yeko ebꞌnaj asirio tuꞌ yinh Israel .
Wal yaꞌ Jonás, ahwano yaꞌ, yajaꞌ yu yebꞌan isbꞌa sata Komam Jahawil yuxin istxum yaꞌ isto yebꞌano isbꞌa bꞌey konhobꞌ Tarsis, yayapno yaꞌ bꞌey Jope, haꞌ bꞌey tuꞌ xin ilcha huneꞌ teꞌ barco yu yaꞌ, istoxa teꞌ bꞌey konhobꞌ Tarsis; istohlan yaꞌ ispasaje, yokto yaꞌ yul teꞌ isto yaꞌ yinta ebꞌnaj chito bꞌey Tarsis, yunhe ishitzilo yaꞌ bꞌay kaw nahat yinh sat Komam Jahawil. Wal Komam Jahawil yati huneꞌ niman jaqꞌeqꞌ yibꞌanh haꞌ mar, istzabꞌniko yekꞌ huneꞌ niman jaqꞌeqꞌ nhabꞌ yibꞌanh haꞌ, istxumni ebꞌnaj ta kabꞌ chꞌayiko teꞌ barco isqꞌahtoj. Wal ebꞌnaj chimunlakto yul teꞌ barco tuꞌ, kaw xiwkanh ebꞌnaj, yok hunun ebꞌnaj txahlo tet istioxh. Lahwi tuꞌ yok ebꞌnaj isqꞌojnayto yijatz teꞌ xol haꞌ mar yunhe ishanhqꞌo teꞌ.
Wal yaꞌ Jonás ayto yaꞌ yul huneꞌ cuarto ayayto yich teꞌ, haꞌ bꞌey tuꞌ xin ok yaꞌ wayo sikꞌlebꞌil. Haxa naj yahaw yinh teꞌ barco tuꞌ, apni iskꞌatanh yaꞌ Jonás, yalni naj tet yaꞌ: «¿Tzet chawu hach ah wayom? Ahanhwanoj, kat hatxahli tet haDios, chalokaxta istzꞌay iskꞌul jinh, hak tuꞌ xin mach chonhkami,» xhi naj.
Wal ebꞌnaj chimunla yul teꞌ xin, yal ebꞌnaj tet hunun hakaꞌ tiꞌ:
«Katawej, okojonhwe jilweꞌ jinhbꞌal, hak tuꞌ xin chu johtanheniloj mak yu yuxin mahul huneꞌ isyaꞌtajil tiꞌ jinh,» xhi ebꞌnaj.
Yok ebꞌnaj yilweno issuerte, kꞌuxan xin yibꞌanh yaꞌ Jonás aykꞌayi. Yalni ebꞌnaj tet yaꞌ:
—Hal jetanh tzet yinh xin mahul huneꞌ isyaꞌtajil tiꞌ jibꞌanh, ¿tzet hamunil yebꞌ bꞌaytuꞌwal hapeto? ¿Bꞌaytet txꞌotxꞌ bꞌay titnaj hach, yebꞌ tzet konhobꞌal hach? xhi ebꞌnaj.
Istaqꞌwi yaꞌ Jonás, yalni hakaꞌ tiꞌ:
—Hebreo hinan, haꞌ tet Komam Jahawil chiwiyo hinbꞌahan, Komam Yahawil yinh satkanh, Komam watxꞌenhe haꞌ mar yebꞌ txꞌo txꞌotxꞌ, xhi yaꞌ.
Hunteqꞌan ebꞌnaj tuꞌ, kaw xiwkanh ebꞌnaj, yalni ebꞌnaj tet yaꞌ Jonás:
—¿Tzet yinh xin hak tiꞌ chawute habꞌa? xhi ebꞌnaj.
Yuto yabꞌe ebꞌnaj ta elkanh yaꞌ Jonás tet Komam Jahawil, yuto hak tuꞌ yu yalni yaꞌ Jonás tuꞌ tet ebꞌnaj.
Yajaꞌ yu kaw ip islahniko yip ishowal haꞌ, yuxin isqꞌambꞌe ebꞌnaj tet yaꞌ Jonás hakaꞌ tiꞌ:
—¿Tzet wal kach jutenanh, xin wal chituki haꞌ mar isbꞌili? xhi ebꞌnaj.
Istaqꞌwi yaꞌ hakaꞌ tiꞌ:
—Tzabꞌenweyojan, kat kinheqꞌojnaytojan xol haꞌ mar tiꞌ, hak tuꞌ xin chistukbꞌa isbꞌa haꞌ; yuto wohtajan tato wuhan yuxin mahul huneꞌ jaqꞌeqꞌ nhabꞌ kaw how tiꞌ teyibꞌanh, xhi yaꞌ.
Ebꞌnaj chimunla yul teꞌ, kaw yaqꞌ yanma ebꞌnaj yinito teꞌ barco bꞌay ay txꞌo txꞌotxꞌ, yajaꞌ mach yu ebꞌnaj, yuto haꞌ mar tuꞌ kaw ip islahniko ishowal yip haꞌ yinh ebꞌnaj. Yah yaw ebꞌnaj tet Komam Jahawil, yalni ebꞌnaj: «Mamin, mach chonhhawaqꞌ kamojanh yu iskamikal huneꞌ naj tiꞌ; tajkato xin machi ismul naj mach chawati iskamikal naj jibꞌanhanh, yuto hach tiꞌ Mam chawatxꞌe hakaꞌ tzet chawoche,» xhi ebꞌnaj. [*]
Lahwi tuꞌ, istzabꞌnayo ebꞌnaj yaꞌ Jonás, isqꞌojnayto ebꞌnaj yaꞌ xol haꞌ mar, yinhnhena tuꞌ istukbꞌan isbꞌa haꞌ isbꞌili. Hayet yilni ebꞌnaj huneꞌ tuꞌ, isxiw ebꞌnaj tet Komam Jahawil yalten ebꞌnaj huneꞌ xahanbꞌal tet Komam, yalni ebꞌnaj tet Komam ta chisyije ebꞌnaj tzet chal Komam.
	[a]1:2 Nínive, haꞌ ton niman konhobꞌ yinh txꞌotxꞌ Asiria. Yinh habꞌil 721 a.C. hul ebꞌnaj asirio tuꞌ howal yinh ebꞌnaj Israel ayko yinh norte, yinito ebꞌnaj ebꞌnaj preso, 2Rey. 14:1-23Nah. 1:1; 2:13—3:19
	1:14 1:14 Dt. 21:8-9; Jer. 26:15-16

2. TXAHLI YAꞌ JONÁS TET KOMAM DIOS
(1:17—2:10)
Yajaꞌ xin saybꞌilxa huneꞌ noꞌ niman kay yu Komam, isbꞌiqꞌnayto noꞌ yaꞌ Jonás. Oxebꞌ xin tzꞌayik yebꞌ oxebꞌ aqꞌbꞌal ayayto yaꞌ Jonás tuꞌ yul iskꞌul noꞌ. [b], bꞌay tzotel Komam Jesús yinh huneꞌ yechel chiyu yinh Komam hakaꞌ huneꞌ yu yinh yaꞌ Jonás.
Wal yaꞌ Jonás tuꞌ ok yaꞌ txahlo tet Komam Jahawil, isDiosal, yet ayayto yaꞌ yul iskꞌul noꞌ kay. Yalni yaꞌ:
«Hayet ayinikojan yinh isyaꞌtajil intxahlihan tet Komam Jahawil,
yabꞌen Komam intxahan.
Hata bꞌey yich kambꞌal kintxahlihan, hawabꞌen tzet walan.
Kinhawaytojan bꞌay kaw nahat yich, xolaj haꞌ mar.
Kinhapichayojan yu haꞌ. Ha haꞌ ekꞌ jobꞌla hawu, ekꞌto haꞌ wibꞌanhan.
Walnihan hakaꞌ tiꞌ:
“Chinhawikanilojan yinh hasat; yajaꞌ xin chito wilaꞌan hawatut kaw sajkanoj,” kinchihan.
Kaw nohkaniko ha haꞌ winhan sikꞌlebꞌil,
kinishoynayojan xabꞌ, isbꞌeqꞌniko isbꞌa teꞌ alga yinh xil inwiꞌan.
Kinayapnojan yichla isxeꞌal hunteqꞌan witz,
kinismajchenkanayojan txꞌo txꞌotxꞌ yinh hunelnhe.
Yajaꞌ hach tiꞌ Mam Wahawil, inDiosalan kinhawihtijan yul kambꞌal.
Hayet matxa nino yip wanmahan,
kach innanitijan Mam Wahawil yapni intxahan tasataj bꞌay ay hawatut kaw sajkanoj.
Haꞌ ebꞌnaj chiꞌoktzujno yinta tioxh,
matxa chisyije ebꞌnaj tawet.
Yajaꞌ wal hinan chachinbꞌitnhehan, chiwaltenan xahanbꞌal tawet.
Chinyijenan tzet xawaltehan tawet.
¡Haꞌ kolbꞌanile, tet Komam Jahawil chitita!» xhi yaꞌ Jonás.
Lahwi tuꞌ, ischejni Komam Jahawil noꞌ niman kay, yahilo noꞌ isxayenoti yaꞌ Jonás sat txꞌotxꞌ. [image: 79.TIF] 

	[b]1:17 Yibꞌanhilo huneꞌ versículo tiꞌ, chu hawilni yinh Mt. 12:28-40

3. ANMA AY NÍNIVE ISNAH ISBꞌA
(3:1-10)
Istzotel Komam Jahawil yinh iskayelal tet yaꞌ Jonás, yalni Komam: «Ahanhwanoj kat hato bꞌey Nínive, huneꞌ konhobꞌ kaw nimajal, kat hawalnikꞌo chejbꞌanile chiwalan tawet,» xhi Komam.
Yahwano yaꞌ Jonás, isto yaꞌ bꞌey konhobꞌ Nínive, hakaꞌtikꞌa yu yalni Komam Jahawil tet yaꞌ. Konhobꞌ Nínive tuꞌ, kaw nimajalkanoj, yuxin oxebꞌ tzꞌayik chibꞌeynhelaxi. Istzabꞌniko yaꞌ Jonás yokto yul konhobꞌ tuꞌ. Sunilbꞌal tzꞌayik xin bꞌelwikꞌo yaꞌ, chalnikꞌo yaꞌ istzotiꞌ Komam hakaꞌ tiꞌ: «Yinh 40 (kawinaj) tzꞌayik, konhobꞌ Nínive tiꞌ, chitanhtzelaxiloj,» xhi yaꞌ.
Anma ay bꞌey Nínive tuꞌ, yayto yul yanma yinh tzet yal Komam Dios; istaqꞌweniko yibꞌanh ta chꞌok yaqꞌleꞌ wahil, yaniko anma xilqꞌape qꞌaqꞌiꞌ yinh, [c] ichiti yinh ichamta anma masanta yinh nixhte unin. [d].Hayet yapni isqꞌumal tet naj isreyal konhobꞌ Nínive tuꞌ, yahwano naj yul istzꞌonhobꞌal, yinilo naj xil isqꞌap, yaniko naj xilqꞌape qꞌaqꞌiꞌ yinh, yay tzꞌonhno naj xol tanh. Lahwi tuꞌ, ischejni naj rey yebꞌ ebꞌnaj chimunla yinta naj yal-laxikꞌo huneꞌ chejbꞌanile hakaꞌ tiꞌ: «Sunil anma yebꞌpaxo ej no noqꞌ, noꞌ wakax yebꞌ noꞌ meꞌ, machi aqꞌlax tzet chislo, machi aqꞌlaxpaxo ha haꞌ yukꞌuꞌ. Yaqꞌabꞌiko anma yebꞌ no noqꞌ xilqꞌape qꞌaqꞌiꞌ yet bꞌiskꞌulal, kat xin istxahli anma tet Komam Dios yinh sunil yip, kat isbꞌejnikano istxꞌojal chiswatxꞌe, yebꞌ matxa chaqꞌle howal, yebꞌ matxa chismaqꞌ yet anmahil. Hak tuꞌ xin kꞌuxantaxka yok tukno Komam kat ishelni isnabꞌal, kat xin yekꞌayo isqꞌaqꞌal ishowal Komam jinh; hak tuꞌ xin mach chonhtanhtzelaxiloj,» xhi naj rey tet anma.
Hayet yilni Komam Dios ta isbꞌejkano anma ah Nínive iswatxꞌen istxꞌojal, ishelni Komam istxumni yinh isyaꞌtajil yala ta chati yibꞌanh anma, matxa xin iswatxꞌe Komam huneꞌ tuꞌ.
	[c]3:5 Yako ebꞌnaj xilqꞌape tuꞌ yu isyenilo ta bꞌiskꞌulal yehi.
	[d]3:5 Yibꞌanhilo yet isnahni isbꞌa ebꞌnaj ninivita, chu hawilni yinh Mt. 12:41

4. YET ISTIT ISHOWAL YAꞌ JONÁS
(4:1-11)
Wal yaꞌ Jonás, kaw mach ischah iswiꞌ yaꞌ yinh tzet iswatxꞌe Komam Dios, istit ishowal yaꞌ. Istxahli yaꞌ tet Komam Dios yalni yaꞌ:
—Mam Jahawil, ¿tom maxhtaj huneꞌ tuꞌ walan yet ayinan bꞌey txꞌotxꞌ inkonhobꞌan? Yuxin yinh anhe kintohan webꞌaꞌ hinbꞌahan bꞌey Tarsis, yuto wohtajan tato kaw hunkuentakano hach, yebꞌ ay hanimankꞌulal, mach peto chitit hahowal, wal xin kaw nimankano iskꞌulchꞌanil hakꞌul; chꞌekꞌayo xin hawanayo isyaꞌtajil halbꞌilxa hawu. Yuxin tinanh mam Jahawil chinqꞌanan tawet chawilo inkawilan, yuto ekꞌbꞌalto kꞌul chinkaman sata itzitz hinan, xhi yaꞌ Jonás.
Yalni Komam Jahawil tet yaꞌ:
—¿Tom kꞌul chawabꞌe yet chitit hahowal? xhi Komam.
Yelto yaꞌ Jonás yul konhobꞌ tuꞌ, yehayo yaꞌ yinh yetkꞌulal bꞌay chiꞌahilo tzꞌayik yinh konhobꞌ tuꞌ, iswatxꞌen yaꞌ huneꞌ lexhpat, yay tzꞌonhno yaꞌ yalanh yenhel teꞌ, yu yilni yaꞌ tzet chꞌeliko konhobꞌ tuꞌ. Wal Komam Jahawil xin, yaqꞌ chꞌibꞌo huneꞌ teꞌ calabacera yibꞌanh yaꞌ Jonás, yu yok teꞌ yenhelo iswiꞌ yaꞌ, hak tuꞌ xin chiꞌaqꞌlo iskꞌul yaꞌ, kaw xin tzalakanh iskꞌul yaꞌ Jonás yinh teꞌ calabacera tuꞌ. Haxa yet issajbꞌilo yinh hunxa tzꞌayik yanito Komam huneꞌ noꞌ tzojoy yinh teꞌ, yok noꞌ iskꞌuxno teꞌ, istajayo teꞌ. Haxa yet yahilo tzꞌayik xin, yaniti Komam Dios huneꞌ jaqꞌeqꞌ kaw chixobꞌxoni, kaw tzꞌato iswiꞌ yaꞌ Jonás yu qꞌaꞌ, ispaxilo yip yaꞌ, kaw xin yoche yaꞌ iskami. Yalni yaꞌ hakaꞌ tiꞌ:
—Ekꞌbꞌalto kꞌul chinkaman sata itzitz hinan, xhi yaꞌ.
Yalni Komam Dios tet yaꞌ Jonás:
—Kaw chitit hahowal yu matajilo teꞌ calabacera, xhi Komam. Istaqꞌwi yaꞌ Jonás, yalni yaꞌ:
—Kaw chitit inhowalan, masanto chinelan yul sat yibꞌanhqꞌinal tiꞌ, xhi yaꞌ.
Yalni Komam Jahawil:
—Kaw chitzꞌay hakꞌul yinh huneꞌ teꞌ calabacera bꞌay maxhtaj hach kaxhmunlahi, maxhtaj hachpaxo hawaqꞌ chꞌibꞌoj, yulbꞌalnhe huneꞌ aqꞌbꞌal pitzkꞌa teꞌ, yulbꞌalnhe huneꞌ tzꞌayik tajpaxayo teꞌ. ¿Tom xin mach chitzꞌay inkꞌulan yinh konhobꞌ Nínive, huneꞌ niman konhobꞌ bꞌay ay ekꞌbꞌal 120 mil unin maxhto isnabꞌal; mach yohtajoj bꞌaytet iswatxꞌqꞌabꞌ yebꞌ bꞌaytet ismekqꞌabꞌ, yebꞌ xin kaw hantanhekano no noqꞌ? xhi Komam. [e]
	[e]4:11 Libro Jonás, chitzotel yibꞌanhilo iskꞌulchꞌanil iskꞌul Komam Dios, yuto iskꞌubꞌa Komam yaꞌ Jonás, yebꞌ iskol Komam ebꞌnaj ayikto yul barco yibꞌanh haꞌ mar, yaqꞌni Komam nimankꞌulal yinh konhobꞌ Nínive yebꞌ yinh isnoqꞌ ebꞌnaj.

MICMIQUEAS1. CHIꞌALAXAYO ISYAꞌTAJIL YIBꞌANH ISRAEL YEBꞌ YIBꞌANH JUDÁ YU KOMAM DIOS
(1:1—3:12)
Ok oqꞌil yibꞌanh Samaria yebꞌ yibꞌanh Jerusalén
Hul Istzotiꞌ Komam Jahawil tet yaꞌ Miqueas, yaꞌ ay bꞌey konhobꞌ Moreset, yulbꞌal tiempo bꞌay ekꞌlena yaꞌ Jotam, yaꞌ Acaz, yebꞌ yaꞌ Ezequías, ebꞌyaꞌ isreyal Judá; yilni yaꞌ tzet chul yibꞌanh konhobꞌ Samaria yebꞌ yibꞌanh konhobꞌ Jerusalén. [a]
Yalni yaꞌ Miqueas hakaꞌ tiꞌ: «Abꞌewe hex konhobꞌ hex tiꞌ,
hajbꞌawe hetxikin hex ay sat txꞌo txꞌotxꞌ.
Haꞌ Komam Jahawil, hata bꞌey yatut kaw sajkanoj,
haꞌ bꞌey tuꞌ chaqꞌ isbꞌa Komam teyinh, chalnilo hetxꞌojal.
Wal xin chꞌel Komam yul yehobꞌal,
kat yuli, kat isbꞌelwi yibꞌanh bꞌay nahat yekanh. [*]
Chixin ulikanh hunteqꞌan witz yalanh yoj Komam,
hakaꞌ noꞌ ixkabꞌ chiꞌulito istiꞌ qꞌa qꞌaꞌ;
haxa txꞌotxꞌ akꞌal chihatto txꞌotxꞌ, hakaꞌ xabꞌ bꞌay chꞌekꞌ yojomal ha haꞌ.
Hak tuꞌ chꞌeliko yu ismanhkꞌomal yikꞌal yaꞌ Jacob yebꞌ yu ismul ebꞌnaj Israel.
¿Bꞌaytuꞌwal ok ebꞌnaj Israel manhkꞌomal?
¿tom maxhtaj bꞌey konhobꞌ Samaria?
¿Bꞌaytuꞌwal xin yiyo isbꞌa ebꞌnaj Judá tet tioxh?
¿tom maxhtaj bꞌey Jerusalén?» xhi yaꞌ Miqueas. [b].
Yu tuꞌ xin chal Komam hakaꞌ tiꞌ: «Chiwuchkꞌatojan konhobꞌ Samaria,
chiꞌetalaxkanto sunil, chiꞌokkano bꞌay chitzꞌunlax teꞌ uva,
chintirnitojan sat akꞌal chꞌen chꞌen ayko yinh konhobꞌ tuꞌ,
kat yixtanhwati xeꞌ huneꞌ konhobꞌ tuꞌ.
Sunil istioxh kokꞌ chiwutekantojan,
haxa hunteqꞌan sabꞌil tet ebꞌix txꞌoj ye iswiꞌ chinnhuskantojan.
Chintanhtzelojan sunil ej istioxh tuꞌ,
yuto loqꞌbꞌil yu chꞌen melyu aqꞌlax yinh ebꞌix ix txꞌoj ye iswiꞌ.
Yajaꞌ hunteqꞌan tuꞌ chikanpaxkano yinh melyuhal aqꞌlax yinh ebꞌix ix txꞌoj ye iswiꞌ,» xhi Komam Jahawil.
«Yuxin kaw bꞌiskꞌulal wehan, kat xin woqꞌan, tꞌilan wojan chinekꞌan, machipaxo xil inqꞌapan aykoj,
chixin elwawan hakaꞌ noꞌ nixhte oj, kat woqꞌan hakaꞌ noꞌ avestruz.
Yuto haꞌ islahwilal konhobꞌ Samaria kaw ekꞌnaxa isyaꞌil, matxa chiꞌanhchahi,
kaw apni lahwilal yinh konhobꞌ Judá,
yapnipaxo yul ispultahil inkonhobꞌan, haꞌ ton Jerusalén.
Mach chexto heyalaꞌ bꞌey konhobꞌ Gat, matxa kaw chexoqꞌi;
wal xin ekꞌanhwe bꞌalbꞌon xol pojoj bꞌey konhobꞌ Bet-le-afra.
¡Anma ay yul konhobꞌ Safir, elojabꞌi,
tꞌilan chitohi kat istopaxo yinh txꞌixwilal!
¡Haxa anma ay yul konhobꞌ Zaanán, mach chiꞌeltoj!
¡Kaw ay oqꞌil bꞌey konhobꞌ Betesel! Matxa xin mak chikolwa yinh.
Anma ay bꞌey yul konhobꞌ Marot, haꞌ iskꞌulal yoche ischabꞌ,
yajaꞌ haꞌ isyaꞌtajil ischah yu Komam Jahawil,
masanta apni yul ispultahil konhobꞌ Jerusalén.
Hex ay bꞌey konhobꞌ Laquis, aweko chꞌen carruaje yinta noꞌ cheh kaw helan yaqꞌni anhe,
yuto haꞌ bꞌey tuꞌ ichiko yaniko ismul konhobꞌ Sión,
yuto haꞌ bꞌey tuꞌ ok anma Israel manhkꞌomal.
Yuxin hunelnhe chextaqꞌlikano tet konhobꞌ Moreset-gat.
Haꞌ konhobꞌ Aczib chꞌok latzꞌabꞌil yinh ebꞌyaꞌ isreyal Israel.»
Chalni Komam hakaꞌ tiꞌ: «Hex ay hex bꞌey yul konhobꞌ Maresa,
chiwatojan huneꞌ mak chexinilo yul hekonhobꞌ.
Ebꞌnaj kaw ay yip xol ebꞌnaj Israel, chꞌelkanh ebꞌnaj kat yebꞌan isbꞌa yul chꞌen nhachꞌen bꞌey Adulam.
Hex ah Judá, hokꞌwelo xil hewiꞌ,
chekꞌupniloj yu bꞌiskꞌulal yinh heyuninal kaw ochebꞌil heyu,
kanojabꞌ tꞌilno hewiꞌ hakaꞌ noꞌ xulem yuto chiꞌilaxilo heyuninal teyet,
kat yilaxto preso,» xhi Komam.
	[a]1:1 Konhobꞌ Samaria, haꞌ niman konhobꞌ yinh ebꞌnaj Israel ay yinh norte, haxa konhobꞌ Jerusalén, haꞌ niman konhobꞌ yinh ebꞌnaj Israel ay bꞌey Judá, chu hawilni yinh mapa ayko yul Biblia.
	[b]1:5 Yibꞌanhilo ismul anma Israel yet yinayo isbꞌa tet tioxh bꞌey Bet-el, yebꞌ bꞌey Dan, chu hawilni yinh 1Rey. 12:28-30
	1:3 1:3 Sal. 11:4; Is. 63:15; Hab. 2:20; Am. 4:13

Kꞌanchꞌan ebꞌnaj chiꞌetan anma mebꞌaꞌ
«¡Kꞌanchꞌan ebꞌnaj hanhetikꞌa istxꞌojal chꞌekꞌ yinh isnabꞌal yet ay sat istxꞌat,
chistxumni iswatxꞌen ismachiswalilal,
haxa yet chisajbꞌilo xin kat yok ebꞌnaj iswatxꞌen tzet isnah tuꞌ, yuto ayko yip ebꞌnaj yul isqꞌabꞌ!
Chocheko ebꞌnaj istxꞌotxꞌ anma, kat istziknilo ebꞌnaj tet,
chochenpaxiko ebꞌnaj yatut anma, kat yelqꞌanilo ebꞌnaj tet.
Kaw chiyeta ebꞌnaj anma yebꞌ xin yuninal anma tuꞌ, kat yinikanilo ebꞌnaj istxꞌotxꞌ.»
Yuxin chal Komam Jahawil hakaꞌ tiꞌ:
«Hakintuꞌan, lanhan intxumnihan wanayojan isyaꞌtajil yibꞌanh hunteqꞌan ebꞌnaj tuꞌ,
matxa xin chiyu iskolni isbꞌa ebꞌnaj.
Matxa chu iskolni ebꞌnaj isnuqꞌ, matxa chu yah tꞌanhno ebꞌnaj,
yuto ayxayo istzꞌayikal isyaꞌtajil.
Haꞌ yinh huneꞌ tiempo tuꞌ, chal anma hunteqꞌan tzotiꞌ yet bꞌiskꞌulal teyinh,
chisbꞌitnhen hakaꞌ tiꞌ: “Chonhtanhtzelaxkanilo yinh hunelnhe.
Haꞌ txꞌotxꞌ kokonhobꞌ aqꞌbꞌil yu Komam Dios, ¡xaꞌishelto Komam txꞌotxꞌ!
¡Xayilo Komam kotxꞌotxꞌ, yaqꞌni tet nan maka,
ispohnito Komam!” xhi anma yinh isbꞌit.
Yuxin matxa mak chipohni txꞌo txꞌotxꞌ yinh suertehal yu matxa mak ay yip xol iskonhobꞌ Komam Jahawil.
Chalni anma tet ebꞌyaꞌ ischejabꞌ Komam: “Mach chexhul heyalaꞌ isyaꞌtajil chihul jibꞌanhanh,
mach chul hunteqꞌan txꞌixwilal tuꞌ jibꞌanhanh.
Wal xin mach ayayo istzꞌaktiꞌ Komam Dios yibꞌanh yikꞌal yaꞌ Jacob.
¿Tom lemanti ishowal Yespíritu Komam Jahawil cheyilaꞌ?
¿Tom hak tiꞌ tzet chiswatxꞌe Komam Dios heyalni?” xhi anma.
Istaqꞌwi Komam: ¿Tom maxhtaj iskꞌulal chal intzotiꞌan yinh mak tohol isbꞌeybꞌal?
Ebꞌnaj inkonhobꞌtiꞌan xaꞌok ebꞌnaj howal winhan.
Haꞌ anma kaw chikawxi iskꞌul yinh isbꞌel,
cheyilo iscapa hukaniko yibꞌanh xil isqꞌap, cheyute hakaꞌ mak chul anoko howal yinh.
Haꞌ ebꞌix ix ay yul inkonhobꞌan, hetzumbꞌelti ebꞌix yul yatut bꞌay kaw chitzalakto iskꞌul,
haxa nixhte yunin ebꞌix xin, heyilo ispixan yebꞌ ismay aqꞌbꞌil wuhan tet.
Ahanhwewanoj kat hetohi, yuto huneꞌ bꞌay ay hex tiꞌ,
mach yeto xewilal yehi,
yuto bꞌakbꞌilto yu istxꞌojal, etaxnato sikꞌlebꞌil.
Yajaꞌ tato ay hunu mak chinanikanh tzotiꞌ,
chaniko leqꞌtiꞌal chalni:
“Haꞌ teꞌ vino yebꞌ licor chiwalikꞌojan teyet,” ta xhi.
Haꞌ kꞌul yok inchejabꞌojan teyinh, cheyute heyalni.
Yinh kaw yeli chexinkutxbꞌakojan hesunil hex yuninal yaꞌ Jacob,
chinkutxbꞌakojan yinh isyelal haywanhto mak kantokano yinh konhobꞌ Israel.
Chinkutxbꞌakojan anma Israel hakaꞌ noꞌ meꞌ ay bꞌey Bosra.
Hakaꞌ hunu majan noꞌ meꞌ ayikto yiktabꞌal ispeyabꞌ,
haꞌ xin yet chꞌel yaw, lahan yebꞌ huneꞌ niman majan noꞌ meꞌ.
Chinbꞌabꞌihan, kat inhajnihan bꞌeh sata ebꞌnaj, kat yelto ebꞌnaj yul pulta.
¡Hanin Yahawilintiꞌan, Isreyal ebꞌnaj, chinbꞌabꞌihan sata ebꞌnaj;
haninan iswiꞌehal yinh ebꞌnaj!» xhi Komam.
Istxꞌojal chiswatxꞌe ebꞌnaj yahawil yinh konhobꞌ Israel
Walnihan hakaꞌ tiꞌ:
«Wal tinanh abꞌewe tzet chiwalan hex yahawil yinh anma yuninal yaꞌ Jacob,
yebꞌ iswiꞌehal yinh konhobꞌ Israel:
¿Tom mach heyohtajo xin tato haꞌ istoholal yilal hewatxꞌeni?
Yajaꞌ wal hex tiꞌ, chexyahwa yinh iskꞌulal kat hexahannhen istxꞌojal;
hex tiꞌ hepatzꞌilo istzꞌumal anma, heyinilo ischibꞌehal ayko yibꞌanh isbꞌajil.
Chekꞌuxni ischibꞌehal inkonhobꞌan,
chehokꞌkanh istzꞌumal isnimanil cheqꞌahnito isbꞌajil isnimanil tuꞌ.
Kokꞌ xin cheyuteyoj, hakaꞌta yul txꞌotxꞌ xi chiꞌaytoj,
hakaꞌ chiꞌutelax noꞌ chibꞌe chiꞌayto yul xi.
Hayet istzꞌayikal yet chextxahli tet Komam Jahawil mach chispajtze Komam teyet,
wal xin chébꞌalo isbꞌa Komam teyet yuto haꞌ istxꞌojal haꞌ hewatxꞌe.
Hak tiꞌ chiyute yalni Komam Jahawil tet ebꞌnaj chejabꞌ chꞌaqꞌni subꞌchaho iskonhobꞌ Komam:
“Hex tiꞌ cheyal hakaꞌ tiꞌ: ‘¡Ay aqꞌankꞌulal!’
kexchi tet mak chꞌaqꞌni tzet cheloh;
haxa tet mak mach chꞌaqꞌni tzet cheloh xin,
cheyala ta chihul howal yinh.
Matxa tzet chiyelax tet ebꞌnaj yinh sajsatil yet aqꞌbꞌalil,
matxa chu yalni ebꞌnaj yinh tzꞌayikal tzet chul sata ebꞌnaj.
Chꞌok linhno tzꞌayik yibꞌanh ebꞌnaj,
kat yok qꞌejholo yibꞌanh ebꞌnaj yinh tzꞌayikal,” xhi Komam.
Ebꞌnaj chejabꞌ chihalnikꞌo tzet chuli,
chikankano ebꞌnaj yinh txꞌixwilal;
haxa ebꞌnaj ahbꞌelom chꞌah somna yul iswiꞌ ebꞌnaj,
matxa chu istzotel ebꞌnaj yuto mach ispajtze Komam Dios tet ebꞌnaj.
Yajaꞌ wal hanintiꞌan, nohnako yip Yespíritu Komam Jahawil winhan,
yebꞌ istoholal yebꞌ wipan walnihan ismanhkꞌomal
anma yikꞌal yaꞌ Jacob,
yebꞌ walnilojan ismul anma Israel. [c].
Wal tinanh abꞌewe hex yahawil yinh anma titna yinh yaꞌ Jacob,
yebꞌ hex iswiꞌehal yinh anma Israel,
hex tiꞌ chexyahwa yinh istoholal,
kat hekotxbꞌan hunteqꞌan chejbꞌanile tohol yehi.
Hex tiꞌ chewatxꞌekanh konhobꞌ Sión yibꞌanh ischikꞌil anma malnato heyu,
yebꞌ konhobꞌ Jerusalén yibꞌanh tzet mach toholo chewatxꞌe yinh anma.
Ebꞌnaj ayko yahawilo yinh anma, yet chilni ebꞌnaj tzet chꞌeliko anma,
chisqꞌan ebꞌnaj niman melyu.
Haxa ebꞌnaj ayko sacerdotehal xol anma chiskuy ebꞌnaj anma yaj chisqꞌan ebꞌnaj istohol;
haxa ischejabꞌ Komam, chal ebꞌnaj tzet chubꞌ yinh tzꞌayik chul satajiloj, yaj yu chꞌen melyu.
Chalni ebꞌnaj ta Komam Jahawil ayko yetbꞌiho ebꞌnaj, chalni hakaꞌ tiꞌ:
“¿Tom mach ayoko Komam Jahawil kokꞌatanh?
Wal xin machi hunu isyaꞌtajil chihul jibꞌanhanh,” xhi ebꞌnaj.
Yu hemul tuꞌ, yuxin konhobꞌ Sión chiꞌokkano bꞌay chitzꞌunlax tzꞌunubꞌ,
haxa Jerusalén chiꞌahkano tenno bꞌitzꞌabꞌ yet chiꞌuchkꞌalaxtoj;
haxa wonhan bꞌay aykanh Yatut Komam Dios, chiꞌokkano telajbꞌal.»
	[c]3:8 Ay hunteqꞌan ebꞌnaj chal-lax profeta istxonhto isbꞌa, yuxin haꞌ tzotiꞌ choche iskꞌul ebꞌnaj yahawil konhobꞌ haꞌ yal ebꞌnaj, wal yaꞌ profeta Miqueas, haꞌ tzet chal Yespíritu Komam Dios, haꞌ yalikꞌo yaꞌ yebꞌ haꞌ iswatxꞌepaxo yaꞌ, Is. 6; 61:1-3; Jer. 1:4-8

2. YET CHꞌOK KOMAM DIOS YAHAWILAL YINH SUNIL ANMA YUL SAT YIBꞌANHQꞌINAL
(4:1—5:15)
Chꞌok Komam Yahawil sat yibꞌanhqꞌinal
(Is. 2:1-4)
«Haꞌ yinh islahobꞌal tiempo, haꞌ wonhan bꞌay ay Yatut Komam Jahawil,
haꞌ chꞌok iswiꞌehalo yinh ej hunteqꞌanxa wonhan.
Kaw xin ekꞌbꞌal nahat yekanh, kat yapni anma ay yul sunil ej txꞌotxꞌ konhobꞌ bꞌey tuꞌ.
Kaw txꞌiꞌal anma yulaj konhobꞌ chihuli chiyalni hakaꞌ tiꞌ:
“Hulanhwej, ahojonhweto yinh iswiꞌ wonhan yet Komam Jahawil.
Ahojonhwetoj kat jokto yul Yatut Komam Dios, isDiosal Jacob,
yu isyeni Komam isbꞌeh jet, kat jekꞌ yul isbꞌeh Komam,” xhi anma.
Yuto haꞌ bꞌey wonhan Sión chal Komam chejbꞌanile jet,
haꞌ bꞌey Jerusalén chaqꞌ Komam istzotiꞌ jet.
Haꞌ Komam chiꞌilni yinh tzet chꞌeliko txꞌiꞌal ej konhobꞌ,
kat iskachwa Komam yinh ej txꞌotxꞌ nime konhobꞌ kaw ay yip,
yebꞌpaxo txꞌotxꞌ nahat aya. Haꞌ yespada anma, chꞌalaxiko asaronhal,
haxa chꞌen lanza chaqꞌbꞌalnhe ebꞌnaj,
chꞌalaxiko chꞌen yinh chꞌen kꞌupom trigo.
Matxa hunu txꞌotxꞌ konhobꞌ chꞌah howal yinh hunuxa txꞌotxꞌ konhobꞌ,
matxa mak xin chiswatxꞌe isbꞌa yu isto yinh howal.
Chixin ay tzꞌonhno anma xewo yalanh yenhel isqꞌabꞌ yuva,
yebꞌ yalanh yenhel isqꞌabꞌ yiguera,
kaw xin aqꞌankꞌulalxanhe yehi; matxa mak chꞌaqꞌni xiwoj.
Haꞌ Komam Yahawil yinh Sunil, chihalni hakaꞌ tuꞌ yu istiꞌ: [d]
Waxanhka hunteqꞌanxa ej konhobꞌ chiyiyo isbꞌa tet ej istioxh,
yajaꞌ wal kosunil xin haꞌ tet Komam Jahawil,
koDiosal chikoyije yinh sunilbꞌal tiempohal.
	[d]4:4 Teꞌ yoj uva yebꞌ teꞌ higuera, yechel ye teꞌ yinh aqꞌankꞌulal yebꞌ yinh istꞌinhanil yeko hunu maka.

Chimeltzo anma Israel yul iskonhobꞌ hunelxa yu Komam
»Komam Jahawil chalni hakaꞌ tiꞌ: “Haꞌ yinh huneꞌ tzꞌayik tuꞌ,
chiwitijan inmeꞌan chikotxxi,
kat inkutxbꞌanikojan inmeꞌan kꞌaynatoj,
yebꞌpaxo hunteqꞌan kaw yeta iskꞌul wuhan. [e]
Haꞌ noꞌ chikotxxi tuꞌ, haꞌ ton haywanhxa Israel chitokani, haxa yinh noꞌ kꞌaynatoj,
chinwatxꞌehan huneꞌ niman konhobꞌ,
hanin Yahawilintiꞌan xin, chinokan isreyalo bꞌey wonhan
Sión, rey hinan tinanh yebꞌ sunilbꞌal tiempo.
Hach konhobꞌ Jerusalén, lahan hach hakaꞌ hunu torre,
yebꞌ hakaꞌ bꞌay chiskol isbꞌa yuninal Sión.
Lahan chaxheliko hakaꞌ yet yalanhtokanoj,
hach bꞌabꞌel konhobꞌ yinh sunil konhobꞌ,” xhi Komam.
Yajaꞌ wal tinanh konhobꞌ Jerusalén,
¿tzet yinh xin kaw chꞌel hawaw chawabꞌen isyaꞌil hakaꞌ hunu ix ix chiwatxꞌi iskꞌul?
¿Tom machi harey xin? ¿Tom xatanhilo ebꞌnaj chꞌaqꞌni hakuybꞌanil?
Wal xin elojabꞌ heyaw yebꞌ chexqꞌajwi,
hex konhobꞌ Sión, hakaꞌ hunu ix ix chiwatxꞌi iskꞌul, yuto chexeloto yul konhobꞌ,
kat heyehayo xolaj telaj masanto xin chexapni bꞌey Babilonia, haꞌ bꞌey tuꞌ xin chexkol-laxiloj,
chexyilo Komam Jahawil yul isqꞌabꞌ ebꞌnaj ayko ishowal teyinh.
Yajaꞌ kaw txꞌiꞌal ej txꞌotxꞌ konhobꞌ xaꞌiskutxbꞌako isbꞌa, chalni teyinh hakaꞌ tiꞌ:
“Elojabꞌ istxꞌixobꞌal, kat yilni isbꞌaqꞌ kosat tzet xajoche jilaꞌ yinh konhobꞌ Sión,” xhi.
Yajaꞌ hunteqꞌan txꞌotxꞌ konhobꞌ tuꞌ,
mach yohtajo tzet chistxum Komam Jahawil yinh,
yebꞌ tzet nabꞌilxa yu Komam iswatxꞌen yinh.
Wal xin chiskutxbꞌako Komam hakaꞌ iskutxbꞌalaxiko iswiꞌ ixim trigo bꞌay chixanhlaxilti sat.
¡Ahanhwewanoj, hex yuninal konhobꞌ Sión,
kat hexanhnikꞌo hunteqꞌan txꞌotxꞌ konhobꞌ tuꞌ!
Chiwaqꞌan heyukꞌaꞌ, lahan hakaꞌ chꞌen hierro, wal heyisqꞌaj xin hakaꞌ chꞌen bronce.
Chexitto txꞌiꞌal ej konhobꞌ, cheyaqꞌni tet Komam Jahawil tzet xayilo hunteqꞌan konhobꞌ tuꞌ tet anma,
cheyaqꞌni isqꞌalomal tet Komam Yahawil yinh sunil txꞌo txꞌotxꞌ.»
	[e]4:6 Noꞌ meꞌ tuꞌ, haꞌ ton anma Israel.

Bꞌey Belén chiꞌelti huneꞌ mak chikolni konhobꞌ Israel
«Hoybꞌaweko chꞌen kꞌubꞌ teyinh hex konhobꞌ Jerusalén, hex yuninal ebꞌnaj yet howal.
Yuto yulxa ebꞌnaj ayko ishowal teyinh.
Chixin alaxiko islahwilal isqꞌotx naj yahaw Israel yu huneꞌ teꞌ qꞌojoch.
Yaj wal hach tiꞌ konhobꞌ Belén Efrata,
kaw txannhechꞌan hach xol konhobꞌ ay bꞌey txꞌotxꞌ
Judá, tawinh chꞌelti huneꞌ mak chꞌok yahawo yinh konhobꞌ Israel;
haꞌ yichmam huneꞌ mak tuꞌ xin kaw payat tiempoxa, mach isbꞌi hayebꞌtaxam tiempo. [f]. Yul evangelio chala ta bꞌey Belén pitzkꞌa Komam Jesús, chu hawilni yinh .
Yajaꞌ chꞌalaxkano ebꞌnaj Israel yu Komam masanto yet chꞌapni istzꞌayikal yet chiwatxꞌi iskꞌul ix yilaltikꞌa iswatxꞌi iskꞌul,
haxa hunteqꞌanxa yuxhta ebꞌnaj Israel tuꞌ, chul ebꞌnaj kat iskutxbꞌanpaxiko isbꞌa yebꞌ ebꞌnaj.
Chiꞌahwano yaꞌ chiꞌok yahawo tuꞌ, kat yok yaꞌ istanheno iskonhobꞌ,
haꞌ Komam Jahawil chꞌaqꞌni yip yaꞌ yok istanheno konhobꞌ Israel.
Chaqꞌni Komam Jahawil ismay isbꞌi tet yaꞌ, Komam isDiosal yaꞌ,
kat xin yehikꞌo ebꞌnaj Israel yinh aqꞌankꞌulal, kaw xin niman yelapno chꞌeliko yaꞌ sunil sat txꞌo txꞌotxꞌ.
Haꞌ yaꞌ chiꞌaqꞌni aqꞌankꞌulal jet. Haꞌ xin yet chul ebꞌnaj asirio yinh kotxꞌotxꞌ kat yokto ebꞌnaj yul kopalacio,
chijato hujwanh ebꞌnaj yahawil yet howal yinh ebꞌnaj,
yebꞌpaxo waxajwanh ebꞌnaj winaj niman yelapnoj,
chistanhtzekanilo ebꞌnaj txꞌotxꞌ Asiria yu chꞌen espada,
chistanhtzenpaxkanilo ebꞌnaj istxꞌotxꞌ naj Nimrod.
Chonhiskolilo yaꞌ rey tuꞌ tet ebꞌnaj asirio chihul yinh kotxꞌotxꞌ,
kat yokti ebꞌnaj yul ismohonal kotxꞌotxꞌ.
Haꞌ haywanhxa ebꞌnaj chikankano xol yuninal yaꞌ Jacob,
hakaꞌ yal chew chayo Komam Jahawil,
hak tuꞌ chukaniko ebꞌnaj xol txꞌiꞌal ej konhobꞌ,
yebꞌ hakaꞌ haꞌ nhabꞌ chꞌay yibꞌanh ej tzꞌunubꞌ.
Haꞌ Komam chiꞌaqꞌni yubꞌo huneꞌ tuꞌ,
mach yinho anma chitita.
Yebꞌ xin haywanhxa ebꞌnaj kankano xol yuninal yaꞌ Jacob,
lahan hakaꞌ noꞌ bꞌalam xol noꞌ xoltelajil noqꞌ,
hak tuꞌ ye ebꞌnaj xol txꞌiꞌal ej konhobꞌ.
Yebꞌ hakaꞌ noꞌ yunin bꞌalam xol hunbꞌulan noꞌ meꞌ;
chꞌekꞌto noꞌ bꞌalam tuꞌ,
chanayo noꞌ yoj yibꞌanh noꞌ, kat istzilnito noꞌ, noꞌ meꞌ tuꞌ,
machi xin hunu noꞌ chu iskolnilo isbꞌa tet noꞌ.
Yuxin ebꞌnaj Israel tuꞌ chiyikanh isqꞌabꞌ yinh ebꞌnaj ayko ishowal yinh,
kat xin istanhtzelaxkanilo ebꞌnaj yu ebꞌnaj.
Haꞌ Komam Jahawil chalni hakaꞌ tiꞌ: “Haꞌ yinh hunteqꞌan tzꞌayik tuꞌ,
chiwaqꞌkamojan hecheh yet howal, kat wetankantojan hecarruaje yet howal.
Kat intanhtzenilojan ej konhobꞌ ay sat hetxꞌotxꞌ,
kat wuchkꞌanayojan nha kaw kꞌul yehi,
bꞌay chekol hebꞌa tet mak chꞌaniko howal teyinh.
Chintanhtzelojan ebꞌnaj nawal texol,
yebꞌ xin matxa hunu ahbꞌelom chiꞌilchahi.
Chintanhtzenpaxilojan hunteqꞌan chꞌen chꞌen tzehbꞌil heyu bꞌay cheyiyo hebꞌa, yebꞌ ej hetioxh;
matxa bꞌaqꞌinhal cheyiqꞌaꞌyoj hebꞌa tet hunteqꞌan tioxh watxꞌebꞌil heyu.
Chinhokꞌkanhan texol hunteqꞌan teꞌ poste yechel tioxh Asera,
kat xin intanhtzenilojan ej hekonhobꞌ.
Yinh sunil inhowalan chinpajtzehan tet hunteqꞌan txꞌotxꞌ konhobꞌ mach yijemoj wetan,” xhi Komam.»
	[f]5:2 Konhobꞌ Efrata, yinh tzujanilxa Belén yij isbꞌi, Gn. 35:19; 48:7; Rt. 4:11Mt. 2:6; Jn. 7:42

3. ISTXꞌOJAL ANMA ISRAEL YEBꞌ ISKꞌULCHꞌANIL ISKꞌUL KOMAM DIOS
(6:1—7:20)
Komam Jahawil chaqꞌ howal yebꞌ Israel
Abꞌewe tinanh yinh tzet chal Komam Jahawil:
«Ahanhwewanoj, halwe tzotiꞌ chexkolnilo yinh sat ej wonhan,
kat yabꞌen ej witz yul henuqꞌ.
Hex wonhan yebꞌ isxeꞌal txꞌo txꞌotxꞌ kaw mach chibꞌili,
abꞌewe howal chiyaqꞌ Komam.
Ay huneꞌ howal chaqꞌ Komam Jahawil yebꞌ iskonhobꞌ,
chiskajle isbꞌa yebꞌ konhobꞌ Israel.
Hex inkonhobꞌtiꞌan,
¿tzet kexwutehan maka tzet istxꞌojal xaꞌinwatxꞌehan teyinh?
Halwe wetan tzet xaꞌinwatxꞌehan teyinh.
Haninan kexwilojan sat txꞌotxꞌ Egipto,
kexinkolnilojan bꞌay ayexiko chejabꞌoj.
Wanitojan yaꞌ Moisés yebꞌ yaꞌ Aarón yebꞌ ix María tesataj.
Hex inkonhobꞌtiꞌan, nawetij yinh tzet istxumiko naj Balac teyinh, naj isreyal Moab,
yebꞌ tzet ispaj yaqꞌ naj Balaam teyet, naj iskꞌahol naj Beor;
yebꞌ nawetij yet heyekꞌ bꞌey konhobꞌ Sitim,
heyapni bꞌey Gilgal, yu heyohtanhen istoholal chinwatxꞌehan,
hanin Yahawilintiꞌan,» xhi Komam.
Yalni ebꞌnaj Israel: «¿Tzettaxka chijalte tet Komam Jahawil yet chonhok sata Komam,
yebꞌ yu jinayo kobꞌa tet Komam Dios kaw niman yelapnoj?
¿Chimkonhok sata Komam, chijaqꞌni noꞌ wakax huneꞌ habꞌil yinh xahanbꞌal chitzꞌay tet Komam?
¿Chimtzala Komam Jahawil ta chijalte hayebꞌtam mil noꞌ meꞌ xahanbꞌalil tet Komam,
maka 10 (lahonhebꞌ) mil litro teꞌ aceite chꞌel yojomal hakaꞌ ha haꞌ? ¿Chimjaqꞌ
kobꞌabꞌel kꞌahol tet Komam istoholo komanhkꞌomal yebꞌ komul?» xhi ebꞌnaj Israel.
«Hex wet konhobꞌ, xayal Komam teyet tzet ye tuꞌ kꞌul, yebꞌ tzet chisqꞌan Komam teyet,
wal xin haꞌ hewatxꞌen istoholal yebꞌ iskꞌulchꞌanil hekꞌul,
yebꞌ heyinayo hebꞌa sata Komam Dios heDiosal.»
Chiꞌawi Komam Jahawil tet konhobꞌ:
«¡Haꞌ mak chixiw wetan hanin Yahawilintiꞌan, haꞌ ay ishelanil!
Abꞌewe isyaꞌtajil chihal-laxi ta chul teyibꞌanh,
yebꞌ abꞌewe tet mak chihalni ta chij isbꞌa.
¿Tom chito kꞌaykꞌulal wuhan, to haꞌ bꞌey yatut ebꞌnaj txꞌoj, tzetkꞌaxa qꞌalomal kꞌuwan;
hunteqꞌan iqꞌbꞌil yu ebꞌnaj yinh istxꞌojal,
yebꞌpaxo xin hunteqꞌanxa malbꞌal mach tzꞌajanoj, hunteqꞌan chinyahan?
Ebꞌnaj chiyaqꞌbꞌalnhe malbꞌal mach tzꞌajanoj yebꞌ txꞌuy malbꞌal chꞌelqꞌawi,
¿tom chiꞌekꞌayo wanayojan isyaꞌtajil yibꞌanh ebꞌnaj?
Ebꞌnaj qꞌalom ay yul konhobꞌ tuꞌ, kaw tzetkꞌakano yeleqꞌ ebꞌnaj,
haxa anma ay yul konhobꞌ tuꞌ xin, leqꞌtiꞌalnhetikꞌa chala,
haxa yaqꞌ xin chꞌaqꞌni subꞌchaho anma.
Yuxin chiwayojan isyaꞌtajil teyibꞌanh,
chexintanhtzenilojan yu hemul.
Hayet chexwaꞌi, mach chinoh hekꞌul,
tonhetikꞌa xin cheyaqꞌle wahil,
haꞌ sat hetzꞌunubꞌ chekutxbꞌakanh, matxa nichꞌano chikolchalo heyu,
haꞌ xin tzet chiqꞌoji hekolniloj chintanhtzelojan xol howal.
Chetzꞌun hetzꞌunubꞌ, yajaꞌ maxhtaj hex cheyikanh.
Chexanhilti teꞌ aceituna yunhe yelti teꞌ aceite yinh teꞌ,
yajaꞌ mach chꞌahlaxayo teꞌ aceite tuꞌ yibꞌanh hewiꞌ;
chexanhpaxilti yal teꞌ uva, yajaꞌ mach cheyukꞌ yal teꞌ.
Haꞌ ischejbꞌanil naj Omri cheyije,
chewatxꞌen tzet iswatxꞌe naj Acab yebꞌ yuninal,
haꞌ xin yinta iskuybꞌanil ebꞌnaj tzujan hex;
yuxin chexintanhtzekanilojan, haxa anma yul hekonhobꞌ chitzeyelaxi.
Hak tuꞌ chu heyabꞌen isyaꞌil txꞌixwilal sata ebꞌnaj inkonhobꞌan,» [g] xhi Komam Jahawil.
	[g]6:16 Naj Omri isreyal Israel naj, haꞌ naj ismam yaꞌ rey Acab, yulbꞌal istiempohal ebꞌnaj tuꞌ kaw etaxkanto anma Israel sata Komam Dios, yuto sunil sat txꞌotxꞌ Israel ok anma yiqꞌayo isbꞌa tet tioxh.

Istxꞌojal Konhobꞌ Israel
«Kꞌanchꞌan hinan, lahan wekojan hakaꞌ mak chisayni teꞌ uva maka teꞌ
higo yet xaꞌilaxkanh sat tzꞌunubꞌ,
yebꞌ yet xapitzꞌnhelaxkanh teꞌ, yet xaꞌel hajan.
Matxa xin hunu chayano teꞌ kankanoj yu islolaxi,
nitam hunu sat teꞌ kaw yoche wanmahan islobꞌ.
Matxa hunu mak ay sat txꞌo txꞌotxꞌ ayko iskꞌulchꞌanil iskꞌul Komam Dios yinh.
Matxa mak chiwatxꞌen istoholal xol ebꞌnaj winaj. Haꞌ tzet chissay ebꞌnaj,
haꞌ yaqꞌnikamo yet anmahil, chanayo ebꞌnaj latzꞌabꞌ sata yuxhtaj.
Kuywawom ebꞌnaj yinh iswatxꞌen istxꞌojal;
ebꞌnaj ayko yahawiloj chisqꞌan ebꞌnaj melyu tet anma;
haxa ebꞌnaj juez chꞌaqꞌlax sabꞌehal tet ebꞌnaj chiswatxꞌen ebꞌnaj tzet choche iskꞌul anma;
haxa ebꞌnaj niman yelapnoj, haꞌ tzet choche yanma ebꞌnaj,
haꞌ chal ebꞌnaj, chalni ebꞌnaj tato tꞌinhan yeko ebꞌnaj.
Ebꞌnaj kaw kꞌul, lahan ebꞌnaj hakaꞌ teꞌ txꞌix;
haxa ebꞌnaj kaw tohol, lahan hakaꞌ teꞌ zarza.
Chul istzꞌayikal bꞌay chul isyaꞌtajil yibꞌanh ebꞌnaj,
hakaꞌtikꞌa yu yalni ebꞌyaꞌ ischejabꞌ Komam Dios;
matxa xin chitxumcha yu ebꞌnaj tzet chute isbꞌa.
Yuxin mach chawayto yul hawanma yinh tzet chal ebꞌnaj hawamigo,
mach chikawxipaxo hakꞌul yinh ebꞌnaj yahaw konhobꞌ yebꞌ xin ix chiway takꞌatanh,
mach chawal tzet chꞌekꞌ yinh hanabꞌal tet ix.
Ebꞌnaj kꞌahole mach chisxahannhe ebꞌnaj ismam,
haxa ebꞌix uninale chiꞌah ebꞌix howal yinh ismiꞌ,
hakpax tuꞌ ebꞌix alibꞌe chiꞌah ebꞌix howal yinh ixnam alibꞌe.
Haꞌtikꞌa mak ayto ju kobꞌa yebꞌi haꞌ chiꞌok howal jinh.
Yajaꞌ wal hanintiꞌan haꞌ yinh Komam Jahawil chikawxi inkꞌulan,
chiwechmanan iskolwal Komam Dios inKolomalan;
haꞌ Komam inDiosalan chiꞌabꞌen tzet chiwalan.
Chaqꞌ Komam Jahawil sajilqꞌinal yebꞌ kolbꞌanile tet anma Israel
»Hach ayiko hahowal winhan, mach chaxhtzalahi yuto waxanhka kinaykꞌayan,
yajaꞌ chinahwanojan hunelxa; waxanhka kinehayojan xol qꞌejholo,
yajaꞌ Komam Jahawil, haꞌ sajilqꞌinal winhan.
Wako inmulan tet Komam Jahawil,
yuxin chiwaqꞌtechahojan ishowal Komam winhan
masanto yet chilni Komam tzet chinelikojan chiswatxꞌen istoholal winhan.
Haꞌ Komam chinanikojan xol sajilqꞌinal,
chiwilnihan istoholal chiswatxꞌe Komam winhan.
Hayet chawilni huneꞌ tuꞌ, hach ayko hahowal winhan,
chaxhtxꞌixwikanh. Hach hawal hakaꞌ tiꞌ:
“¿Bꞌaytuꞌwal ay Hawahawil haDiosal?” kachi.
Haxa tinanh xin haninan chiwilan haxanhobꞌtanhelaxi,
hakaꞌ isxanhlaxikꞌo tzꞌotzꞌew yulaj bꞌeh.
Jerusalén, chihul tzꞌayik bꞌay chiwatxꞌelaxpaxokanh hakꞌubꞌal yinh yakꞌtohal,
haꞌ yinh huneꞌ tzꞌayik tuꞌ chihitzto bꞌay chꞌalaxiko chꞌen kꞌubꞌ tuꞌ. [h].
Haꞌ yinh huneꞌ tzꞌayik tuꞌ, sunil ej konhobꞌ chihul tasataj, chiꞌichiti bꞌey Asiria masanta Egipto,
konhobꞌ hoybꞌil yu chꞌen kꞌubꞌ, kat istit anma bꞌey haꞌ Nilo masanta bꞌey haꞌ Éufrates;
chititpaxo anma ay bꞌey istiꞌ haꞌ mar masanta bꞌey istiꞌ hunxa haꞌ mar,
chititpaxo anma bꞌay ay ej wonhan masanta bꞌey hunteqꞌanxa wonhan.
Yuto haꞌ istxꞌotxꞌ hunteqꞌan anma tuꞌ,
chikankano tzꞌinhnoj, yu ismul, haꞌ ispaj selel chꞌaqꞌlax tet yu tzet iswatxꞌe.
	[h]7:11 Huneꞌ tiꞌ yij isbꞌa, yet yalaxiko iskꞌubꞌal konhobꞌ Jerusalén yinh yakꞌtohal, yalanh ischejbꞌanil yaꞌ Nehemías; yinh habꞌil 445-433 a.C. Neh. 2:17; 6:15

Iskꞌulchꞌanil iskꞌul Komam Jahawil yinh konhobꞌ Israel
»Mamin, tanhe hakonhobꞌ. Tanhe hunbꞌulan hameꞌ hawet yehi,
aykano ischukil bꞌey ej qꞌebꞌtalaj bꞌay kaw kꞌul txꞌo txꞌotxꞌ.
Tanhe hameꞌ bꞌey Basán yebꞌ bꞌey Galaad hakaꞌtikꞌa yet payxa.
Yalni Komam: “Chinyehan kꞌaybꞌalkꞌule heyilaꞌ,
hakaꞌ wuhan yet huneꞌ tzꞌayik yet kexwiniltijan sat txꞌotxꞌ Egipto.
Hayet chilni ej txꞌotxꞌ nime konhobꞌ kat istxꞌixwikanh, waxanhka kaw aykano yip,
kat ismajchen istiꞌ yu isqꞌabꞌ, kat ismajchen istxikin,” xhi Komam.
Chisleqꞌ ej konhobꞌ tuꞌ pojoj hakaꞌ noꞌ labꞌa, hakaꞌ ej noꞌ labꞌa chꞌekꞌ sat txꞌo txꞌotxꞌ;
kat xin isbꞌilikanh yu xiwkilal yul isnhachꞌen.
Matxa xin yip sata Komam Jahawil koDiosal, yu xiwkilal.
¿Mak hunu Dios hakaꞌ hach tiꞌ, yuto chawaqꞌ nimankꞌulal,
kat hanahulnhento ismul haywanhxa anma Israel chitokan yinh hakonhobꞌ?
Mach yinh hunelnhe hawakanayo hahowal yuto ekꞌbꞌal chaxhtzala yu iskꞌulchꞌanil hakꞌul jinhanh. [image: 80.TIF] 

Tzꞌayojabꞌ hakꞌul jinhanh hunelxa, kat xin hamujnikanto kotxꞌojalanh,
kat hawanayto sunil komulanh yich haꞌ mar.
Ayojabꞌ iskꞌulchꞌanil hakꞌul; chonhhaxahannhenanh Mamin,
hakaꞌ yu hawalni yettax payat tet yaꞌ Abraham yebꞌ tet yaꞌ Jacob, jichmamanh.»
NAMNAHÚM1. CHAYO KOMAM DIOS ISHOWAL YIBꞌANH KONHOBꞌ NÍNIVE
(1:1-14)
Hal-laxkano yinh tzet chihul yibꞌanh konhobꞌ Nínive yu Komam Dios, yinh tzet yelax tet yaꞌ Nahúm, yaꞌ ay bꞌey konhobꞌ Elcos. [a]. Yalni yaꞌ Nahúm:
«Komam Jahawil, kaw Dios, chitit ishowal Komam,
chaqꞌni ispaj tet mak mach chiyijen tzet chala.
Komam Jahawil chaqꞌ isyaꞌtajil ispajo tet mak chiwatxꞌen istxꞌojal,
kaw chitit ishowal Komam, chitak iskꞌul;
chaqꞌni ispaj tet mak ayko ishowal yinh Komam.
Komam Jahawil, mach anheho chitit ishowal,
kaw xin aykano yip Komam.
Machi xin chꞌekꞌto yanayo Komam isyaꞌtajil yibꞌanh mak chako ismul.
Komam Jahawil chibꞌelwi xol jaqꞌeqꞌ nhabꞌ, haꞌ xin moyan, ispojojal yoj Komam yehi.
Hayet chalni Komam ta chitajkanh haꞌ mar, kat istajkanh haꞌ;
kat xin istanhkanh ha haꞌ chiꞌekꞌ yojomal.
Haꞌ telaj ay bꞌey Basán yebꞌ bꞌey wonhan Carmelo chitajayoj,
kat istajpaxilo isxumakil telaj ay bꞌey txꞌotxꞌ Líbano.
Chibꞌilikanh sunil ej witz sata Komam, haxa wonhan xin chiꞌulikanh.
Hayet chilni txꞌo txꞌotxꞌ Komam, kat isbꞌilikanh txꞌotxꞌ,
yebꞌ sunil yul sat yibꞌanhqꞌinal tiꞌ yebꞌ anma ay sat txꞌotxꞌ.
¿Mak hunu tiꞌ chitecha ishowal Komam Dios yu?
¿Mak hunu tiꞌ chikan linhnoj yet chitit ishowal Komam?
Haꞌ ishowal Komam chito lebꞌo hakaꞌ qꞌa qꞌaꞌ,
kat xin isqꞌaxpoto chꞌen nime chꞌen sata Komam.
Komam Jahawil kaw kꞌulkanoj, haꞌ Komam chꞌaqꞌni jip yet chul isyaꞌilal jinh,
chikolwa Komam yinh mak chikawxi iskꞌul yinh.
Hakaꞌ haꞌ nime elomaꞌ sunil chiyijtoj,
hak tuꞌ chu istanhtzenilo Komam ebꞌnaj ayko ishowal yinh.
Haꞌ qꞌejholo chitokano yibꞌanh ebꞌnaj chichiwa iskꞌul yinh Komam.
¿Tzet chu hetxumnilo yinh Komam Jahawil?
¡Wal xin chistanhtzelo Komam ebꞌnaj ayko ishowal yinh hunelnhe,
hunelchꞌan chispajtze Komam, mach kayeloj!
Wal xin lahan ebꞌnaj tuꞌ hakaꞌ teꞌ txꞌix kaw pim isbꞌeqꞌni isbꞌa isqꞌabꞌ,
yebꞌ kamnalo isnabꞌal yu teꞌ ukꞌe,
chitanhtzelaxilo ebꞌnaj hakaꞌ istzꞌato xajtelaj kaw tajin.
Tawinh Nínive elti huneꞌ mak txumni iswatxꞌen istxꞌojal yinh Komam Jahawil,
huneꞌ naj ijbꞌalom kaw txꞌojkanoj. [b].
Hak tiꞌ chiyute yalni Komam Jahawil tet iskonhobꞌ:
“Waxanhka kaw ay yip ebꞌnaj asirio, yebꞌ kaw aykanh isbꞌisil ebꞌnaj, yajaꞌ chitanhtzelaxkanilo ebꞌnaj.
Kaw kexwaqꞌ ekꞌo yaꞌan, yajaꞌ xin matxa chexwaqꞌ ekꞌo yaꞌan.
Haꞌ tinanh xin chinqꞌahtojan teꞌ yugo ayko yibꞌanh henuqꞌ,
kat inlinhnitojan chꞌen cadena kꞌalbꞌanhe hex,” xhi Komam.
Yajaꞌ wal hach tiꞌ isreyal Nínive, haꞌ kaw Komam chalni hakaꞌ tiꞌ:
Matxa hawikꞌal bꞌay chaxhnalaxtij.
Yul yatut hatioxh chintanhtzelojan hunteqꞌan echele yebꞌ tioxh watxꞌebꞌil hawu.
Haꞌ bꞌey tuꞌ xin chaxhinmujan, yuto kaw yahbꞌetaj hach.»
	[a]1:1 Nínive, haꞌ niman konhobꞌ yinh txꞌotxꞌ Asiria. Txꞌotxꞌ Asiria tuꞌ kaw qꞌalom txꞌotxꞌ yebꞌ kaw aykano yip txꞌotxꞌ yibꞌanh ej konhobꞌ. Jon. 1:2; Is. 10:5-34; Sof. 2:13-15
	[b]1:11 Huneꞌ tiꞌ, chitzotel yinh naj Senaquerib, isreyal Asiria, yuto yinh habꞌil 701 a.C. hul naj yebꞌ issoldado howal yinh konhobꞌ Jerusalén, ishoynayo naj. Isloloꞌnhen isbꞌa naj ta kaw ay yip naj. 2Rey. 18:28-35; 19:4,16; Is. 10:5-34

2. CHAL-LAXI TATO CHITANHTZELAXILO KONHOBꞌ NÍNIVE
(1:15—2:12)
«¡Ilwekꞌanabꞌi yinh iswiꞌ witz! Yuto chul naj iqꞌnhe tzotiꞌ kꞌul, yebꞌ chalnikꞌo aqꞌankꞌulal.
Konhobꞌ Judá ekꞌtzewe heqꞌinh kat xin heyijen tzet heyalte tet Komam Dios,
yuto matxa bꞌaqꞌinhal chul naj txꞌoj teyinh chexinilo sat hetxꞌotxꞌ,
yuto xatanhtzelaxkanilo naj yinh hunelnhe.
»¡Hex ah konhobꞌ Nínive,
chꞌapni teyinh mak chextanhtzeniloj!
¡Ahojabꞌto ebꞌnaj hetanhemal yibꞌanh bꞌay nahat yekanh!
¡Aweko istanhemalpaxo ej bꞌeh! ¡Aweko iskꞌalil heyiktaj!
¡Kutxbꞌaweti heyip!
Yuto Komam Jahawil chaqꞌ meltzoho yip konhobꞌ Jacob yebꞌ konhobꞌ Israel hunelxa,
yuto yet yalanhtokanoj hul ebꞌnaj ayko ishowal yinh,
yinito ebꞌnaj sunil tzet aya; lahan yutekano ebꞌnaj hakaꞌ teꞌ yoj uva woqꞌlaxilo iswol. [c].
Haꞌ yescudo ebꞌnaj yet howal, kaj txaltxonhe qꞌaꞌ yinh,
haxa xil isqꞌap ebꞌnaj soldado kajpaxo jilni.
Haxa iscarruaje ebꞌnaj chitzejtzoni hakaꞌ tzejtah ayko qꞌaꞌ yinh.
Matxa chislinhbꞌa isbꞌa ischeh ebꞌnaj isto yinh bꞌel.
Chꞌen carruaje yet howal, chꞌapni lemna chꞌen bꞌey yul txonhbꞌal,
xanhe chibꞌili yekꞌ chꞌen yulaj bꞌeh,
lahan jilni chꞌen hakaꞌ tzejtah ayko qꞌaꞌ yinh;
hakaꞌ isjepla kꞌuh, hak tuꞌ isyinh anhehal yekꞌ chꞌen.
Chawte naj isreyal Nínive ebꞌnaj ischejabꞌ,
yajaꞌ toxanhe chilekta ebꞌnaj yinh hunun istohi,
chislahniko ebꞌnaj isto yinh anhe sat chꞌen kꞌubꞌ,
chiswatxꞌen ebꞌnaj bꞌay chiskol isbꞌa.
Haꞌ ispultahil haꞌ nime haꞌ chihajchahi,
kat xin yetalaxkanto ispalacio naj rey yu haꞌ.
Haxa ix reina chitzabꞌlaxayo ix, kat yilaxto preso,
tzujan xin ebꞌix ischejabꞌ ix yintaj;
chixin qꞌajwi ebꞌix hakaꞌ noꞌ kuwis,
kat xin istinhni ebꞌix istxam iskꞌul.
Hakaꞌ hunu tanque chiꞌelti ha haꞌ yul,
hak tuꞌ chu yelkanh ebꞌnaj ah Nínive,
chixin awi anma tet ebꞌnaj, chalni: “¡Okanhwe linhnoj, linhbꞌawe hebꞌa!” xhi.
Yajaꞌ machi mak chislinhbꞌa isbꞌa.
Chihal-lax tet ebꞌnaj chichiwa iskꞌul yinh konhobꞌ Nínive:
“¡Iwelti chꞌen plata! ¡Iwelti chꞌen oro!
¡Yuto kaw ay qꞌalomal, machi bꞌaqꞌinhal xin chilahwi,
ay tzijxanhe tzet ye tuꞌ nanxa islow jilni, yebꞌ kaw ochebꞌil! xhi.
Konhobꞌ Nínive matxa anma yul,
yebꞌ uchkꞌabꞌilxatoj, yebꞌ tanhtzebꞌilxaloj;
chipáxilo yip yanma anma, kat xin isbꞌilikanh iswitxꞌiꞌ,
kat xin yabꞌen isyaꞌil yul iskꞌul, sajpaqꞌponhe chiꞌeliko sat yu xiwkilal.
¿Tzet elkaniko isnhachꞌen noꞌ bꞌalam yebꞌ yatut noꞌ nixhte yunin bꞌalam,
bꞌay chixew noꞌ icham bꞌalam yebꞌ noꞌ ismam bꞌalam,
yebꞌ noꞌ nixhte yunin bꞌalam? Yalanhtokanoj machi hunu mak xin chixubꞌten noꞌ.
Haꞌ noꞌ bꞌalam tuꞌ, tzetkꞌa no noqꞌ chistzabꞌayo noꞌ yu iskꞌuxni nixhte yunin noꞌ.
Kat istzilnito noꞌ, kat iskꞌuxni noꞌ miꞌe bꞌalam,
kat isnohilo yul isnhachꞌen noꞌ yu chibꞌe.»  [d].
	[c]2:2 Jacob, chitzotel yinh ebꞌnaj Israel ay yul ismajul txꞌotxꞌ Judá yet payat. Chibꞌinapaxo ebꞌnaj Israel ay yinh norte yuto sunil konhobꞌ Israel chiskol Komam Is. 43:1; 44:1; Abd. 18
	[d]2:11-12 Noꞌ bꞌalam tiꞌ yechel yeko noꞌ yinh konhobꞌ Nínive, yebꞌ yinh ebꞌnaj rey Asiria, yuto txꞌiꞌal konhobꞌ istanhtzeloj. Jer. 4:7; 50:17

3. CHITANHTZELAXKANILO KONHOBꞌ NÍNIVE HUNELNHE
(2:13—3:19)
«Haꞌ Komam Jahawil, kaw aykano yip, chalni hakaꞌ tiꞌ:
“¡Ay hinan lah, intoxahan tawinh;
chinnhustojan hacarruaje, isnhubꞌalxanhe chiꞌahi!
Chinpotxꞌkamojan hawuninal yu chꞌen espada.
Chintanhtzelojan sunil tzet elqꞌabꞌil hawu ay sat hatxꞌotxꞌ,
matxa xin chiꞌabꞌelax yul isnuqꞌ ebꞌnaj hachejabꞌ,” xhi Komam.
»¡Kꞌanchꞌan hach konhobꞌ aqꞌomkamo anma,
nohnajachpaxo yu anma leqꞌtiꞌwom yebꞌ elqꞌom!
¡Machi xin chabꞌej hawelqꞌawi! [e].
Chiꞌabꞌelax yalaxayto noꞌ tzꞌum, yebꞌ isbꞌili yekꞌ isyantahil carruaje,
yebꞌ yekꞌ chinhchon noꞌ cheh, yebꞌ yah tꞌujla chꞌen carruaje.
Noꞌ cheh bꞌay ayahto ebꞌnaj soldado kaw tꞌinhan isto noꞌ.
Xanhe chitzejla yekꞌ chꞌen espada,
xanhe chitzejtzonpaxo chꞌen lanza.
¡Matxa isbꞌi hanta isbꞌisil anma alaxiko islahwilal,
matxa isbꞌi hantapaxo isbꞌisil kamom!
¡Machi linhi istenbꞌalaxkanh kamom!
Chixin txaqꞌmo anma yinh kamom tuꞌ.
Hak tuꞌ yuhi, yu iswinajlomal ix txꞌoj ye iswiꞌ, ix kꞌulchꞌan yil-laxi.
Kuywawompaxo yinh nawalil, chistanhtzenilo nime konhobꞌ yu istxꞌojal iswiꞌ,
haxa nixhte konhobꞌ chisubꞌcha yu isnawalil.
Yalnipaxo Komam Yahawil aykano yip:
¡Ayinan lah, intoxahan tawinh, hach Nínive!
Chiwikanhan hanuybꞌil yinh hasat, kat hakan tꞌilnoj yinh sat ej konhobꞌ,
kat yel hapixan sata ej txꞌotxꞌ konhobꞌ.
Chiwayojan isyahbꞌetajil tawibꞌanh, chiwinilojan hapixan,
lahan chaxhelkaniko hakaꞌ istzaꞌ noꞌ wakax.
Sunil mak chaxhilni chishekꞌilo isbꞌa tawinh, chalni hakaꞌ tiꞌ:
“Konhobꞌ Nínive, etabꞌilxakantoj,” xhi.
¿Mak hunu chitzꞌay iskꞌul tawinh?
¿Bꞌaytuꞌwal chisaycha mak chꞌaqꞌni yaqꞌlobꞌal hawanma?
¿Tom ekꞌbꞌalto kꞌulach yibꞌanh konhobꞌ Tebas,
konhobꞌ ayayo istiꞌla haꞌ Nilo, konhobꞌ hoybꞌilayo yu ha haꞌ,
haꞌ xin yinh haꞌ mar chiskol isbꞌa, haꞌ xin haꞌ mar ayko kꞌubꞌal yinh?
Chiskolpaxo isbꞌa yinh konhobꞌ Etiopía yebꞌ konhobꞌ Egipto,
machi xin najach ayayo xolbꞌal;
yebꞌpaxo xin konhobꞌ Fut bꞌey Libia chikolwapaxo yinh.
Yajaꞌ xin anma ay yul konhobꞌ Tebas tuꞌ,
tzabꞌlaxayoj yilaxto preso, haxa nixhte unin chꞌitchato poho bꞌay chiskulusnhe isbꞌa bꞌeh chiꞌekꞌ yul konhobꞌ tuꞌ.
Haꞌ xin anma niman yelapnoj alaxayo suerte yinh mak chꞌinitoj,
haxa ebꞌnaj ayko yahawilal alaxiko chꞌen cadena yinh isqꞌabꞌ ebꞌnaj.
Hex ah Nínive, hex tiꞌ, chexukꞌtzelaxkanh,
kat xin heyebꞌan hebꞌa yu hesayni tzet chu hekolni hebꞌa tet ebꞌnaj ayko ishowal teyinh.
Haꞌ bꞌay chekol hebꞌa chiꞌaykꞌayi, lahan hakaꞌ teꞌ higuera kaw nohnako sat, haxa xin yet chiyukxelaxi,
kat yaykꞌayti sat, kat yokto yul istiꞌ mak chilohnitoj.
Ebꞌnaj soldado ay yul hekonhobꞌ tuꞌ, lahan ebꞌnaj hakaꞌ ebꞌix ix;
haxa ispultahil hetxꞌotxꞌ chishaj isbꞌa tet ebꞌnaj ayko ishowal teyinh,
kat xin istzꞌato isqꞌanh pulta tuꞌ yu qꞌaꞌ.
Kutxbꞌawe heyaꞌ yuto chexhoylaxayoj.
Kam watxꞌewekanh chꞌen kꞌubꞌ bꞌay chekol hebꞌa.
Cheyaweyto heyoj xol tzꞌotzꞌew, kat hesomni txꞌo txꞌotxꞌ chꞌok ladrillohal,
kat heyaniko yip qꞌa qꞌaꞌ yul horno.
Haꞌ bꞌey tuꞌ chexisnhusto qꞌaꞌ, kat xin heyaykꞌay yu chꞌen espada,
kat xin hetanhtzelaxilo hakaꞌ chu islohnito noꞌ qꞌul teꞌ tzꞌunubꞌ.
¡Pohchahanhwej hakaꞌ chu ispohcha noꞌ qꞌul!
¡Pohchahanhwepaxo hakaꞌ noꞌ litꞌ!
Ebꞌnaj hatxonhwom kaw hantanhekano ebꞌnaj,
ekꞌbꞌal isbꞌisil sata txꞌumel ay satkanh.
Ebꞌnaj tuꞌ lahan hakaꞌ noꞌ qꞌul chetato sunil tzet ye tuꞌ, lahwi tuꞌ kat istohi.
Ebꞌnaj ayko heyahawilal, lahan ebꞌnaj hakaꞌ noꞌ qꞌul,
haxa ebꞌnaj ay yelapnoj lahan ebꞌnaj hakaꞌ huneꞌ majan noꞌ qꞌul;
hayet kaw chew chiꞌapni bꞌulna noꞌ yibꞌanh bꞌitzꞌabꞌ,
haxa yet chiꞌahilo tzꞌayik, kat isto noꞌ,
machi mak xin ohtanhe bꞌay kaw chitohkaniko noꞌ.
Hach isreyal Asiria, xaꞌaqꞌlaxkamo ebꞌnaj ayko yahawilo hakonhobꞌ.
Haxa ebꞌnaj yahaw soldado xewoxa chu ebꞌnaj, haxa ebꞌnaj hasoldado,
xasajlemito ebꞌnaj xolaj wonhan, matxa mak xin chikutxbꞌaniko ebꞌnaj.
¡Machi anh chiwatxꞌenilo haqꞌahil, halahwilal machi yanhal!
Haꞌ sunil anma chꞌabꞌeni ta chachtanhtzelaxiloj,
chispoqꞌ isqꞌabꞌ yu tzalahilal, yuto ¿mak hunu tiꞌ machi hawatxꞌe istxꞌojal yinh?
Sunil anma hawayo isyaꞌtajil yibꞌanh.
Yuto machi hunu mak ekꞌto yet ischahni isyaꞌtajil hawu,» xhi Komam.
	[e]3:1 Huneꞌ konhobꞌ potxꞌom anma, chitzotel yinh ebꞌnaj asirio, kaw txꞌiꞌal konhobꞌ tiꞌ apni ebꞌnaj howal yinh, yanikto ebꞌnaj yalanh yip, yinipaxilo ebꞌnaj tzet aya. 2Rey. 18:17-37

HABHABACUC1. OK YAꞌ HABACUC YALAꞌ TET KOMAM DIOS YINH ISTXꞌOJAL CHU ANMA
(1:1-4)
Isye Komam Jahawil yilaꞌ ischejabꞌ Habacuc yinh hunteqꞌan tzet chiyuhi.
Yalni yaꞌ Habacuc hakaꞌ tiꞌ: «Mam Wahawil, chꞌeliko wawan tawinh,
mach xin chawabꞌe tzet chiwalan.
Chintxahlihan, chinqꞌannihan tawet yuto kaw ay kamik chꞌoki.
¿Bꞌaqꞌinh chinbꞌejan yeliko wahwan tawinh yuto mach chachkolwa winhan?
¿Tzet yinh xin kaw chawaqꞌ istxꞌojal wilaꞌan yebꞌ ej ismachiswalilal?
Hanhe kꞌayilal ayko insatajan yebꞌ maqꞌlebꞌahil,
chiꞌah howal yebꞌ chiskajle isbꞌa anma.
Yuxin chipax yip ley, haꞌ xin yet chiwatxꞌelax istoholal mach chiwatxꞌelax hakaꞌ kaw istꞌinhanil yehi.
Ebꞌnaj txꞌoj, chistzumbꞌekꞌo ebꞌnaj ebꞌnaj chiwatxꞌen istohol,
hak tuꞌ xin chu iskotxbꞌalax istoholal,» xhi yaꞌ Habacuc. [a].
	[a]1:2-4 Yinh hunteqꞌan versículo tiꞌ chijil isbꞌiskꞌulal yaꞌ Habacuc yinh istxꞌojal chiwatxꞌelaxi, chalni yaꞌ tzet yinh tonhe chiyil Komam iswatxꞌen anma istxꞌojal tuꞌ. Chu hawilnipaxo yinh Job 19:1-7; 21; Sal. 73:1-14; Jer. 12:1-4

2. EBꞌNAJ CALDEO CHAYO EBꞌNAJ ISYAꞌTAJIL YIBꞌANH EBꞌNAJ JUDÁ
(1:5-11)
Yalni Komam Jahawil hakaꞌ tiꞌ: «Ilwekꞌanabꞌ tzet chu xol ej konhobꞌ,
ilwekꞌanabꞌi kat iskꞌayilo hekꞌul, yuto ay huneꞌ tzet chinwatxꞌehan yul hunteqꞌan tzꞌayik tiꞌ,
yajaꞌ xin yet chal-lax huneꞌ tuꞌ teyet, mach cheyayto yul heyanma.
Chiwikanhan ebꞌnaj caldeo, kat yul ebꞌnaj teyinh,
ebꞌnaj tuꞌ kaw txꞌojkano ebꞌnaj yebꞌ kaw anhe chiꞌekꞌi;
sunil sat txꞌo txꞌotxꞌ chiꞌekꞌkano ebꞌnaj,
kat ismajnikanilo ebꞌnaj istxꞌotxꞌ anma,
txꞌotxꞌ mach yeto ebꞌnaj yehi.
Kaw ay yip ebꞌnaj yebꞌ xin xiwkꞌulal ye ebꞌnaj yinh anma.
Haꞌ isley ebꞌnaj, haꞌnhe chaqꞌbꞌalnhe ebꞌnaj, chisnimannhe isbꞌa ebꞌnaj.
Haꞌ ischeh ebꞌnaj ekꞌbꞌal yaqꞌni noꞌ anhe yibꞌanh noꞌ leopardo,
ekꞌbꞌal xin ishowal noꞌ yibꞌanh noꞌ oj chꞌekꞌ bꞌey txꞌotxꞌ desierto.
Haꞌ xin ebꞌnaj ayahto yibꞌanh noꞌ cheh, tzetkꞌa yiqꞌni isbꞌa ebꞌnaj.
Nahat xin ay ebꞌnaj, kat istit ebꞌnaj yinh anhe,
chꞌekꞌ ebꞌnaj hakaꞌ noꞌ tꞌiw yet chꞌay lemna yibꞌanh no noqꞌ,
chistzabꞌayoj kat iskꞌuxnaytoj.
Chul ebꞌnaj istanhtzelo sunil, yalanhto yet maxhto chiꞌapni ebꞌnaj ayxako xiwkilal yinh anma tet ebꞌnaj.
Kaw hantakano xin isbꞌisil anma chito ebꞌnaj preso,
lahan hakaꞌ arena ay istiꞌ haꞌ mar.
Chitzebꞌi ebꞌnaj yinh ebꞌnaj rey, kat isbꞌuchwa ebꞌnaj yinh ebꞌnaj ayko yahawiloj.
Chitzebꞌipaxo ebꞌnaj yinh iskꞌubꞌal konhobꞌ hoyanikoj,
chistenbꞌakanh ebꞌnaj txꞌo txꞌotxꞌ yinh iskꞌul iskꞌubꞌal konhobꞌ,
kat istzabꞌnayo ebꞌnaj anma ay yul konhobꞌ tuꞌ.
Lahan ebꞌnaj hakaꞌ nime jaqꞌeqꞌ chiꞌekꞌi, chetakanto sunil kat istohi.
Chaniko ebꞌnaj ismul yuto haꞌ yip ebꞌnaj, haꞌ ayko isdiosaloj,» xhi Komam. [b]
	[b]1:5-11 Yinh hunteqꞌan versículo tiꞌ chiꞌilcha ispaj tzet isqꞌan yaꞌ Habacuc tet Komam Dios yinh anma chiwatxꞌen istxꞌojal.

3. OK YAꞌ HABACUC ELOCO YAW YINH KOMAM
(1:12-17)
«Mam Wahawil, ¿tom maxhtaj hach ayachxatikꞌa yet yalanhtokanoj?
Hach inDiosalan, machi nino istxꞌojal tawinh.
Mach chonhkamanh yinh hunelnhe. Mam Jahawil, hach Kokolomalanh,
hach hawaqꞌ yip ebꞌnaj caldeo, yunhe yul ebꞌnaj yanoyo isyaꞌtajil jibꞌanhanh hawu.
Hach tiꞌ, mach chischah hawiꞌ hawilni istxꞌojal,
mach chischahpaxo hawiꞌ hawilni yetalax anma.
¿Tzet yinh xin tonhe chawiliko ebꞌnaj potxꞌomkamo anma,
machi xin tzet chawala yet chistanhtzenilo ebꞌnaj anma kꞌul?
Lahan chawute anma hakaꞌ noꞌ kay ay xol haꞌ mar,
yebꞌpaxo hakaꞌ no noqꞌ chishatxikꞌo iskꞌul sat txꞌotxꞌ, noꞌ machi yahaw.
Chiꞌok ebꞌnaj caldeo yahawo yinh ej konhobꞌ;
hakaꞌ chute ebꞌnaj chitzabꞌni noꞌ kay,
chiyihti ebꞌnaj noꞌ yu chꞌen anzuelo yebꞌ yul txꞌanh hakꞌ,
kat yahkano tenno noꞌ, kaw xin chitzalakano iskꞌul ebꞌnaj.
Yuxin chiyalte ebꞌnaj xahanbꞌal tet isanzuelo,
kat isnhusni ebꞌnaj teꞌ pom tet ishakꞌ iqꞌomati kay;
yuto yu hunteqꞌan ismunlabꞌal ebꞌnaj tuꞌ,
yuxin kaw ay tzet chislo ebꞌnaj yebꞌ xin kaw kꞌul tzet chislo ebꞌnaj.
¿Tom mach isbꞌej ebꞌnaj caldeo konhistzabꞌnayojanh yu ishakꞌ?
Chislahniko ebꞌnaj istanhtzenilo ej konhobꞌ,
machi nino xin chitzꞌay iskꞌul ebꞌnaj yinh.»
4. ISPAJTZE KOMAM DIOS ISQꞌAMBꞌEBꞌAL YAꞌ HABACUC
(2:1-5)
«Hakaꞌ yeko hunu naj chitanhen konhobꞌ,
hak tuꞌ wekojan inmajnihan yinh tzet chiyute yalni Komam,
yebꞌ wechmanan yaqꞌni ispaj inqꞌambꞌebꞌalan waqꞌan tet.
Ispajtzen Komam wetan yalni hakaꞌ tiꞌ: “Tzꞌibꞌnhe tzet chinyehan tawet tiꞌ,
ayo tzꞌibꞌ tuꞌ yibꞌanh hunu txꞌotxꞌ paqꞌan yehi,
yunhe haꞌ mak chiꞌilni tzꞌibꞌ tuꞌ habꞌan isyenikanh isbꞌa tzet chal tzꞌibꞌ tuꞌ.
Waxanhka chꞌekꞌto hanikꞌo yijni isbꞌa tzet lanhan hawilni tiꞌ,
yajaꞌ xin chiyij isbꞌa, mach chꞌekꞌayoj.
Waxanhka mach peto chuhi, yajaꞌ echma,
kaw tꞌinhan yijni isbꞌa, mach txꞌiꞌalo tzꞌayik bꞌay chij isbꞌa.
Tzꞌibꞌnhe ta haꞌ ebꞌnaj mach toholo yanma,
kaw loloꞌkano ebꞌnaj,
wal ebꞌnaj tohol isbꞌeybꞌal ay iskawil ebꞌnaj,
yu chikawxi iskꞌul ebꞌnaj winhan.”
Yebꞌ xin ebꞌnaj ukꞌum vino, chiyaqꞌ subꞌchaho ebꞌnaj anma;
kaw loloꞌ chute isbꞌa ebꞌnaj, machi xin chꞌehikꞌo ebꞌnaj yinh hunelnhe.
Chisayni ebꞌnaj tzet chiyoche, hakaꞌ iskꞌabꞌito istiꞌ bꞌay ay anma kamnaxa hak tuꞌ ebꞌnaj,
machi xin chinoh iskꞌul hakaꞌ naj kamikal.
Ismajilo sunil nimeta konhobꞌ yu yok yetoj.
5. ISYAꞌTAJIL CHIHUL YIBꞌANH EBꞌNAJ MACH TOHOLO TZET CHISWATXꞌE
(2:6-20)
»Haꞌ hunteqꞌan konhobꞌ chiꞌaykꞌay tuꞌ,
chiꞌok bꞌuchwal yinh mak chꞌaqꞌni aykꞌayoj.
Chalni anma tuꞌ bꞌuchwal tzotiꞌ hakaꞌ tiꞌ:
“Kꞌanchꞌan hach kaxhok qꞌalomal yinh tzetaj ye tuꞌ mach hawetoj.
¿Bꞌaqꞌinh chabꞌej hakutxbꞌan sunil hunteqꞌan tzet chachah yu hamajnilo qꞌalomal?” xhi anma.
¿Tom mach chikanh isbꞌa ebꞌnaj bꞌay ay hakꞌas tawinh?
Kat yelpaxo iswayanh ebꞌnaj chaxhaqꞌni xiwokanh kat yinikanilo ebꞌnaj sunil tzet ayach.
Yu hawilo tzet ay txꞌiꞌal ej txꞌotxꞌ konhobꞌ,
yuxin haxa hunteqꞌan konhobꞌ chiꞌinilo tzet ayach.
Hak tuꞌ chachutelaxi yuto kaw txꞌiꞌal anma hamaqꞌkamoj,
yebꞌ yu sunil ismachiswalilal
hawatxꞌe yinh ej konhobꞌ ay yul sat yibꞌanhqꞌinal tiꞌ,
yebꞌ yinh anma ay yulaj konhobꞌ.
¡Kꞌanchꞌan hach yu chanohtze hawatut yu tzet hawiqꞌ yinh tzet ye tuꞌ mach toholoj.
Hawanikanh hawatut nahat, yunhe mach chꞌapni istxꞌojal tawinh, chawute hatxumni!
Hak tuꞌ yu hawiniti txꞌixwilal yibꞌanh hawatut,
yuto kaw txꞌiꞌal konhobꞌ hatanhtzeloj,
hach hunach hawatxꞌe istxꞌojal yinh hakawil.
Yuto haꞌ chꞌen chꞌen ayko yinh iskꞌubꞌal hawatut chiꞌawi tawinh,
yebꞌpaxo xin te teꞌ ayko patzabꞌil, haꞌ teꞌ chitaqꞌwi.
¡Kꞌanchꞌan hach chawatxꞌekanh hakonhobꞌ yu chikꞌ chamaltoj,
yebꞌ hawanayo xeꞌ yu sunil ismachiswalilal chawatxꞌe!
Haꞌ Komam Yahawil kaw aykano yip,
haꞌ chinhusnilo sunil tzet iswatxꞌe ej konhobꞌ,
haxa ej nime konhobꞌ nabꞌanhe ekꞌyaꞌ yinh ismunil.
Yuto sunil sat txꞌo txꞌotxꞌ tiꞌ chinohilo yu yohtanhelaxilo isqꞌaqꞌal yip Komam Jahawil,
hakaꞌ isnohnajil haꞌ mar yu ha haꞌ.
¡Kꞌanchꞌan hach chawaqꞌ ukꞌe yukꞌuꞌ hawet anmahil!
¡Kꞌanchꞌan hach chawaqꞌ kꞌahla tzet ye tuꞌ yukꞌuꞌ hawet anmahil,
chawukꞌtzenkanh yunhe hawilni istxꞌixobꞌal yuto chatꞌilbꞌa!
Hach tiꞌ, matxa chaxhilaxkanh, wal xin chiꞌilaxilo hapixan.
Chaxhukꞌtzelaxkanh kat xin yil-lax hatxꞌixobꞌal.
Haꞌ Komam Jahawil chꞌaqꞌni huneꞌ copa ayko yul
iswatxꞌqꞌabꞌ hawukꞌuꞌ, haxa xin hamay matxa yelapno chiꞌeliko yu Komam.
Hach tiꞌ haqꞌajayo teꞌ nimeta teꞌ bꞌey txꞌotxꞌ Líbano,
haxa tinanh xin chachtanhtzelaxiloj.
Hamaqꞌkamo no noqꞌ ay bꞌey tuꞌ, haxa tinanh xin, haxa noꞌ chꞌaqꞌni xiwkilal tawet,
hak tuꞌ chaxhutelaxi yuto kaw txꞌiꞌal anma kam hawu,
yebꞌ yu tzet hawelqꞌa tet anma ay yul sat yibꞌanhqꞌinal tiꞌ, yebꞌ tet ej konhobꞌ.
¿Tzet chiꞌokniko hunu echele chistzꞌuj hunu naj watxꞌem tioxh,
hunteqꞌan tioxh bꞌay chiyaqꞌ subꞌchaho isbꞌa anma?
¿Tzet yinh xin chako yanma naj chiwatxꞌen tioxh yinh tzet chiswatxꞌe tuꞌ,
chiswatxꞌen naj echele mach chu istzoteli?
¡Kꞌanchꞌan hach chawal tet tioxh chawatxꞌe yinh te teꞌ hakaꞌ tiꞌ:
“Ilo hawayanh,” kachi tet! ¡Chawalnipaxo tet chꞌen chꞌen mach chitzoteli hakaꞌ tiꞌ:
“Ahanhlinhnoj,” kachi! ¿Tom chu yaqꞌni kuybꞌanile xin?
Waxanhka ayko chꞌen oro yebꞌ chꞌen plata ispichiloj,
yajaꞌ mach itzitzoj.
Yajaꞌ wal Komam Jahawil xin ayikto Komam yul yatut,
huneꞌ nha hanhe Komam ay yet.
¡Machojabꞌ chitzotel sata Komam sunil tzet ay sat txꞌo txꞌotxꞌ tiꞌ!» [c].
	[c]2:20 Chikan tzꞌinan sata Komam Dios. Chal yelapnoj ta chayo Komam isyaꞌtajil yibꞌanh ej konhobꞌ, Sof. 1:7; Zac. 2:13; Ap. 8:1

6. ISTXAH YAꞌ HABACUC
(3:1-19)
Huneꞌ tiꞌ istxah yaꞌ Habacuc, ischejabꞌ Komam Dios, lahan isnuqꞌal yebꞌ hunteqꞌan bꞌit chiyij Sigionot: [d].
«¡Mam Wahawil,
hayet wabꞌenan sunil tzet xahawatxꞌe kaw kꞌaykanilo inkꞌulan.
Mam Wahawil yubꞌojabꞌ hunteqꞌan tiꞌ yulbꞌal hunteqꞌan tiempo tiꞌ,
hakaꞌ tzet watxꞌebꞌil hawu yet payat; aqꞌ ohtanhelaxo yulbꞌal huneꞌ tiempohal tiꞌ.
Hayet chawanayo hahowal, machojabꞌ chabꞌej istzꞌay hakꞌul!
Chitit Komam Dios bꞌey Temán, Komam machi nino istxꞌojal yinh, chitit bꞌey witz Parán. [e].
»Nohilo yul satkanh yu isqꞌaqꞌal yip Komam,
haxa sunil sat txꞌo txꞌotxꞌ tiꞌ alaxiko ismay Komam.
Kaw chitzejla isqꞌaqꞌal Komam hakaꞌ issajilqꞌinal;
chiꞌelti jepla yoj isqꞌaqꞌal kꞌuh yul isqꞌabꞌ,
haꞌ xin chiyenilo yip Komam kꞌuwan yul isqꞌabꞌ.
Haꞌ sata Komam bꞌabꞌel isyaꞌtajil chiꞌaqꞌni kamikal,
haxa yinta yoj Komam xin, chiꞌelti tzaqꞌaqꞌ kaj txaltxonhe qꞌaꞌ yinh.
Chꞌahwano Komam kat ismalen txꞌo txꞌotxꞌ.
Hayet chitꞌanhxiko Komam yinh ej konhobꞌ kat isxiwkanh anma sata Komam.
Haꞌ xin hunteqꞌan witz kaw payattaxa chipohtoj,
haxa hunteqꞌan wonhan kaw payattaxapaxoj chiꞌaywuynahi;
yajaꞌ wal isbꞌeh Komam xin, aynhetikꞌa yinh sunilbꞌal ej tiempo.
Wilnihan anma ay bꞌey Cusán kaw ayko yinh isyaꞌtajil;
haxa anma ay bꞌey txꞌotxꞌ Madián kaw chikꞌuykꞌun yu xiwkilal.
Mam Wahawil, ¿maxawiti hahowal yinh ej haꞌ nimeta haꞌ chꞌekꞌ yojomal?
¿Kaw lemanti maxawil yu hahowal yinh haꞌ mar,
yet ayachato yibꞌanh hacheh yebꞌ hacarruaje chiqꞌoji yinh howal?
Ayxako halitꞌ yul haqꞌabꞌ, haxa isbꞌaqꞌ halitꞌ tuꞌ xin kaw tꞌinhanxa yehi.
Haꞌ tzet hawalilto yibꞌanh hunun majan anma,
kaw tꞌinhan yijni isbꞌa.
Hawako ishatilal txꞌo txꞌotxꞌ yu ha haꞌ.
Hayet kach yilni ej witz isxiwkanh,
istit haꞌ nime yaxnhabꞌ satkanh, yel yaw haꞌ mar kaw nahat yich;
kaw xin nahat ah haꞌ.
Haꞌ tzꞌayik yebꞌ ixahaw,
ok linhno yul yehobꞌal yet yilni isjepla yekꞌ isbꞌaqꞌ halitꞌ yebꞌ isjopla isqꞌaqꞌal halanza.
Yu sunil hahowal kaxhekꞌ yibꞌanh txꞌo txꞌotxꞌ,
haxanhobꞌtanhenpaxikꞌoj ej nimeta konhobꞌ yinh sunil hahowal.
Kach tit yu hakolwa yinh hakonhobꞌ yebꞌ yu hakolwa yinh yaꞌ rey sikꞌbꞌiliko hawu.
Xahawuchkꞌato iswiꞌ yatut ebꞌnaj txꞌojnhetikꞌa tzet chiswatxꞌe,
hawaqꞌni ixtanhwo chꞌen chꞌen bꞌay ayayo xeꞌ iskonhobꞌ ebꞌnaj.
Haꞌtikꞌa islitꞌ issoldado ebꞌnaj haꞌ hawaqꞌbꞌalnhe yinh iswiꞌ ebꞌnaj;
yuto tit lemna ebꞌnaj jinhanh hakaꞌ nime jaqꞌeqꞌ, yunhe kosajlemitojanh,
kaw xin chitzala ebꞌnaj hakaꞌ mak chinani ismaqꞌnikamo hunu anma mebꞌaꞌ yinh ewantaj.
Kaxhekꞌ yibꞌanh haꞌ mar yebꞌ hacheh,
yibꞌanh ha haꞌ leyantoj, isbꞌile isbꞌa, yahkano ishujuyal.
Hayet wabꞌenan sunil hunteqꞌan tuꞌ, isxiwkanh inkꞌulan,
yet wabꞌen tuꞌan isbꞌilikanh xaj intiꞌan;
isbꞌuychakanh sunil inbꞌajilan, ispaxilo wipan.
Yajaꞌ xin yinh sunil inkꞌulan chiwechmahan istzꞌayikal isyaꞌtajil chihul yibꞌanh huneꞌ konhobꞌ chiꞌaniko howal jinhanh.
Waxanhka machi xumakli teꞌ higuera yebꞌ mach chaqꞌ sat teꞌ uva,
yebꞌ waxanhka mach chisatnipaxo teꞌ olivo yebꞌ mach chaqꞌpaxo sat tzꞌunubꞌ,
yebꞌ waxanhka chitanhilo sunil noꞌ meꞌ, hak tuꞌ xin matxa istzaꞌ noꞌ chikutxi,
yebꞌ xin matxapaxo noꞌ wakax yul peyabꞌ.
Yajaꞌ wal hanintiꞌan chiwaqꞌ tzalaho inkꞌulan yinh Komam Jahawil,
kat inbꞌitnhenan Komam Dios inkolomalan.
Haꞌ Komam, Wahawilan, haꞌ chiꞌaqꞌni wipan.
Haꞌ Komam chiꞌaqꞌni ishelanil wojan wekꞌan hakaꞌ noꞌ miꞌe sajche, chinyinikꞌojan bꞌay nahat yekanh, kat inkolchakanojan.
	[d]3:1 Hunteqꞌan versículo tiꞌ, chitzotel yinh tzet iswatxꞌe Komam Dios yet yinilti Komam ebꞌnaj Judío bꞌey txꞌotxꞌ Egipto. Ex. 3:3-15
	[e]3:3 Parán, ayko txꞌotxꞌ yinh norte yinh wonhan Sinaí, haꞌ bꞌey tuꞌ ehayo ebꞌnaj Israel yet ayko ebꞌnaj yinh isbꞌel bꞌey txꞌotxꞌ Canaán. Yuxin chala ta ispeto Komam yul ismajul Sinaí, bꞌay isye Komam yip tet ebꞌnaj Israel, yaqꞌni Komam isley tet ebꞌnaj Nm. 10:11-12; Dt. 33:2; Jue. 5:4-5; Sal. 68:7-8

ZEPSOFONÍAS1. ISTZꞌAYIKAL BꞌAY CHAYO KOMAM JAHAWIL ISHOWAL YIBꞌANH ANMA
(1:1-18)
Haꞌ hunteqꞌan tzotiꞌ tiꞌ yal Komam Jahawil tet yaꞌ Sofonías, yulbꞌal hunteqꞌan habꞌil yet ayko yaꞌ Josías iskꞌahol yaꞌ Amón reyal yinh Judá. Yaꞌ Sofonías tuꞌ iskꞌahol yaꞌ Cusi, haxa yaꞌ Cusi iskꞌahol yaꞌ Gedalías, haxa yaꞌ Gedalías iskꞌahol yaꞌ Amarías; haxa yaꞌ Amarías, iskꞌahol yaꞌ Ezequías.
Komam Jahawil halni hakaꞌ tiꞌ:
«Chintanhtzelojan sunil tzet ye tuꞌ ay sat txꞌo txꞌotxꞌ yinh hunelnhe.
Chintanhtzelojan anma yebꞌ ej no noqꞌ;
kat intanhtzenpaxilojan noꞌ chꞌik chiꞌekꞌ purla satkanh,
yebꞌ xin ej noꞌ kay ay xol haꞌ mar;
kat waqꞌnikano kamojan ebꞌnaj txꞌoj kat winikanilojan anma sat txꞌo txꞌotxꞌ, xhi Komam. [*]
Chiwayojan isyaꞌtajil yibꞌanh konhobꞌ Judá,
yebꞌ yibꞌanh sunil anma ay bꞌey Jerusalén;
kat intanhtzenkanilojan bꞌay ekꞌlena tioxh Baal yul konhobꞌ tiꞌ,
kat intanhtzenilojan isbꞌi ebꞌnaj chejabꞌ yinh tioxh tuꞌ yebꞌ ebꞌnaj issacerdote ebꞌnaj.
Chintanhtzelojan ebꞌnaj chiꞌahto yibꞌanh yakꞌalil nha,
kat yay jahno tet ej txꞌumel ay yul satkanh,
yebꞌ ebꞌnaj chiꞌay jahnoj chaqꞌni bꞌinaho inbꞌihan,
kat yaqꞌnipaxo bꞌinaho isbꞌi tioxh Milcom. [a].
Chintanhtzepaxilojan ebꞌnaj chispohilo isbꞌa winhan,
hanin Yahawilintiꞌan, ebꞌnaj mach chinsaynikojan,
yebꞌ ebꞌnaj mach chul isqꞌanaꞌ yitzꞌatil iswiꞌ wetan.
Okanhwe tukno hinsatajan, hanin Yahawilintiꞌan, yebꞌ kaw ay welapnojan,
yuto kawilxa yeti istzꞌayikal bꞌay chiwayo inhowalan,
yuto watxꞌebꞌilxa xahanbꞌal wuhan. [b].
Sikꞌbꞌilxapaxilo mak awtebꞌil.
Haꞌ yinh istzꞌayikal xahanbꞌal tuꞌ,
chiwayojan isyaꞌtajil yibꞌanh ebꞌnaj ayko yahawilal,
yebꞌ yibꞌanh ebꞌnaj iskꞌahol naj rey,
yebꞌ yibꞌanh sunil ebꞌnaj chiꞌaniko xilqꞌape yet anma nan konhobꞌal.
Haꞌ yinh huneꞌ tzꞌayik tuꞌ,
chiwapaxayojan isyaꞌtajil yibꞌanh ebꞌnaj chitꞌujwato yibꞌanh ispultahil nha,
yebꞌ ebꞌnaj chiyaqꞌ noho yatut yahaw yu qꞌalomal chiyiqꞌ yinh eleqꞌ,
yebꞌ yaqꞌni subꞌchaho anma,» xhi Komam.
Yalnipaxo Komam: «Haꞌ yinh huneꞌ tzꞌayik tuꞌ,
chiꞌabꞌelax yel aw bꞌey teꞌ pulta yet noꞌ kay,
yawxanhepaxo anma bꞌey iskabꞌ majan konhobꞌ,
xanhe chibꞌilipaxo istzilmoto wonhan.
Elojabꞌ yaw anma ay yul konhobꞌ Mactes,
yuto sunil anma txonhom yul konhobꞌ tuꞌ chitanhtzelaxiloj,
chitanhtzenpaxilo Komam ebꞌnaj chihelni chꞌen melyu.
Haꞌ yinh huneꞌ tzꞌayik tuꞌ, kaw kam chinsayikꞌojan yu chꞌen linterna yul konhobꞌ Jerusalén,
kat wanayojan isyaꞌtajil yibꞌanh anma machi nino tzet chal iskꞌul,
lahan hakaꞌ teꞌ vino tonhe etxan.
Chalni ebꞌnaj yinh yanma hakaꞌ tiꞌ:
“Komam Jahawil machi iskꞌulal chiswatxꞌe,
machi istxꞌojal chiswatxꞌepaxo jinh,” xhi ebꞌnaj.
Yuxin chiꞌelqꞌalaxilo tzet ay ebꞌnaj, kat yetalaxto yatut ebꞌnaj.
Chiyakanh ebꞌnaj yatut, yajaꞌ maxhtaj ebꞌnaj chiꞌeyiko yul; chistzꞌun ebꞌnaj teꞌ uva,
yajaꞌ matxa chiyukꞌ ebꞌnaj vino chꞌel yinh teꞌ, xhi Komam.
¡Kawilxa yeti istzꞌayikal ishowal Komam Jahawil,
tzꞌayik niman yelapnoj! ¡Kawilxa yetij,
kaw toxa chuli! Kaw nanxa islow yel aw yinh istzꞌayikal bꞌay chul Komam.
Ebꞌnaj winaj kaw ay yip yanma chꞌel yaw ebꞌnaj. [c].
Haꞌ huneꞌ tzꞌayik tuꞌ, tzꞌayik bꞌay chayo Komam ishowal, tzꞌayik yet bꞌiskꞌulal,
yebꞌ yabꞌen anma isyaꞌtajil; haꞌ yinh huneꞌ tzꞌayik tuꞌ chꞌah wejna sunil,
kat istanhtzelaxkanilo konhobꞌ.
Haꞌ huneꞌ tzꞌayik tuꞌ, tzꞌayik bꞌay chul qꞌejholo,
kaw qꞌej chukaniloj, huneꞌ tzꞌayik tuꞌ kaw moyantanhe,
kat isqꞌejbꞌilo yu moyan.
Haꞌ yinh huneꞌ tzꞌayik tuꞌ, tzꞌayik yet chiꞌoqꞌtzelax chꞌen trompeta,
yebꞌ chꞌel yaw ebꞌnaj chiꞌaniko howal yinh konhobꞌ ayko iskꞌubꞌal yebꞌ yinh istorrehal.
Chiyalni Komam: Chiwakojan anma yinh isyaꞌtajil; hakaꞌ anma mach chu yilni,
hakxa tuꞌ chu yekꞌi, yuto yako anma ismul wetan, hanin Yahawilintiꞌan.
Chimalikꞌo ischikꞌil anma hakaꞌ pojoj,
haxa isnimanil chiꞌah tennoj hakaꞌ istzaꞌ no noqꞌ,» xhi Komam.
Haꞌ isplata anma yebꞌ chꞌen oro,
machi kolcha yinh istzꞌayikal bꞌay chayo Komam ishowal yibꞌanh anma,
yuto haꞌ isqꞌaqꞌal ishowal Komam chisnhusto sunil tzet ay sat txꞌo txꞌotxꞌ.
Yuto yinh kaw isyelal chistanhtzelo Komam anma ay yul sat yibꞌanhqꞌinal tiꞌ yinhnhechꞌan hunep.
	[a]1:5 Milcom, isdiosal ebꞌnaj ah Amón yehi. 2Rey. 23:13; Jer. 49:1,3
	[b]1:7 Watxꞌebꞌilxa xahanbꞌal. Huneꞌ tiꞌ yechel yinh isyaꞌtajil chayo Komam Dios yibꞌanh anma. Is. 34:6; Ez. 39:17-18; Jer. 46:10
	[c]1:14 Yibꞌanhilo tzꞌayik niman yelapnoj, huneꞌ tzꞌayik yet Komam Jahawil. Is. 13:6; Ez. 30:2-3; Jl. 1:15
	1:3 1:3 Ez. 39:25

2. ISYAꞌTAJIL CHIꞌALAXAYO YIBꞌANH EJ KONHOBꞌ AYKO ISKAWILAL ISRAEL
(2:1-15)
«Kutxbꞌaweko hebꞌa, kat xin henani hebꞌa,
hex konhobꞌ mach chextxꞌixwininoj.
Yalanhto maxhto chiyij isbꞌa tzet halbꞌilkanoj,
huneꞌ tzꞌayik bꞌay chexsajlemitoj hakaꞌ yijlaxto matzꞌik yu jaqꞌeqꞌ.
Yalanhto maxhto chihul yip ishowal Komam Dios teyinh.
Yalanhto maxhto chihul istzꞌayikal bꞌay chiꞌay ishowal Komam Dios teyibꞌanh.
Saywe Komam Jahawil sunil hex machi heyelapnoj,
yebꞌ hex chewchotanhe ay yul sat yibꞌanhqꞌinal tiꞌ;
cheyijen ischejbꞌanil Komam kat
hesayni istoholal yebꞌ heyinayo hebꞌa;
hak tuꞌ xin kꞌuxantaxka
chayo Komam Jahawil ishowal. [d]. Haꞌ yinh hunteqꞌan mak tuꞌ chiꞌel mak chikankano yinh anma Israel, haꞌ xin iskonhobꞌ Komam Dios yinh isyelal.
Haꞌ konhobꞌ Gaza, chitzꞌinhlokanoj, haxa konhobꞌ Ascalón,
chitanhtzelaxkaniloj; haxa konhobꞌ Asdod yet tzꞌayikal chiꞌilaxilo sunil tzet aya;
haxa konhobꞌ Ecrón xin chihokꞌlaxkanh bꞌay ayayoj.
¡Kꞌanchꞌan hex ay hex istiꞌ haꞌ mar, hex titna yinh ebꞌnaj cereteo!
Komam Jahawil chalni tzet chihul teyibꞌanh,
chalni hakaꞌ tiꞌ: “¡Haꞌ Canaán istxꞌotxꞌ ebꞌnaj filisteo chintanhtzekanilojan,
matxa hunu mak chiꞌeyayo bꞌey tuꞌ!”
Sunil txꞌotxꞌ ayayo istiꞌ haꞌ mar, chiꞌokkano txꞌotxꞌ bꞌay chilow noꞌ meꞌ,
yebꞌ bꞌay chiswatxꞌe ebꞌnaj tanhem meꞌ ispeyabꞌ ismeꞌ.
Haꞌ mak kantokano bꞌey yul konhobꞌ Judá,
haꞌ chiꞌeyayo sat istxꞌotxꞌ ebꞌnaj tuꞌ.
Haꞌ bꞌey tuꞌ xin chiyaqꞌ lowo ebꞌnaj ismeꞌ;
haꞌ xin yul teꞌ nha ay bꞌey Ascalón,
haꞌ tuꞌ chiway ebꞌnaj yet aqꞌbꞌalil.
Yuto hanin Yahawilintiꞌan chinkolan ebꞌnaj,
chiwinitijan ebꞌnaj bꞌay ayko preso. [e].
Xawabꞌehan isbꞌuchwa konhobꞌ Moab yinh inkonhobꞌan,
haxa konhobꞌ Amón yaqꞌ tako iskꞌul inkonhobꞌan yu yilo ebꞌnaj ispixan;
isqꞌalombꞌikanh yu istxꞌotxꞌ inkonhobꞌan.
Yuxin hanin Yahawil yinh sunil, isDiosal Israel,
chiwalan hakaꞌ tiꞌ:
“Hanintiꞌan itzitz hinan, haꞌ konhobꞌ Moab lahan chiꞌelkaniko hakaꞌ konhobꞌ Sodoma;
haxa anma ay yul konhobꞌ Amón,
lahan chukano hakaꞌ konhobꞌ Gomorra,
chiꞌokkano bꞌay chichꞌibꞌ teꞌ txꞌix, yebꞌ bꞌay huntenan atzꞌam.
Tzꞌinan chiyukano yinh hunelnhe.
Haꞌ ebꞌnaj chitokankano yinh inkonhobꞌan, haꞌ chꞌinito tzet ay konhobꞌ tuꞌ,
yebꞌ haꞌ ebꞌnaj xin chiꞌinikanikꞌo istxꞌotxꞌ hunteqꞌan konhobꞌ tuꞌ,” xhi Komam.
Chihul hunteqꞌan tuꞌ yibꞌanh yuto isloloꞌnhe isbꞌa,
yok kajwal yinh iskonhobꞌ Komam Jahawil,
yahawil yinh ebꞌnaj ángel yet howal;
kaw xin nime anma yute isbꞌa yinh iskonhobꞌ Komam tuꞌ.
Kaw how chiyute isbꞌa Komam Jahawil yinh ebꞌnaj.
Chistanhtzelo Komam sunil komon dios ay yul sat yibꞌanhqꞌinal tiꞌ,
haꞌ xin konhobꞌ ayayo istiꞌla haꞌ mar, haꞌ bꞌay ay tuꞌ,
haꞌ tuꞌ chiyiyo isbꞌa sata Komam.
Hakpax tuꞌ hex ay hex bꞌey txꞌotxꞌ Etiopía,
chexaqꞌlax kamo yu wespadahan.
Chanipaxto Komam isqꞌabꞌ yinh yetkꞌulal norte,
chistanhtzenilo konhobꞌ Nínive, tzꞌinan chiyukanoj,
chiꞌokkano tajinal, hakaꞌ txꞌotxꞌ desierto.
Haꞌ hunta bꞌulan noꞌ meꞌ chꞌapni noꞌ xewo bꞌey tuꞌ;
hakpax tuꞌ xin sunil noꞌ xoltelajil noqꞌ.
Haꞌ noꞌ pelícano yebꞌ noꞌ erizo chiway noꞌ yibꞌanh ispultahil teꞌ nha kat xin yel yaw noꞌ yul isventanahil nha.
Kaw xin tzꞌinan yul ispultahil nha tuꞌ,
yuto haꞌ isteꞌal iswiꞌ nha cedro teꞌ, ixtanh chukanoj.
Haꞌ ton huneꞌ konhobꞌ tiꞌ kaw tzalakano iskꞌul yet yalanhtokanoj,
kaw kawxi iskꞌul yinh, yalni hakaꞌ tiꞌ:
“Haninnhehan, machi hunuxa konhobꞌ hakaꞌ intiꞌan,” xhi.
¡Yajaꞌ kaw tzꞌinan yukanoj, okkano yatuto noꞌ xoltelajil noqꞌ!
Haꞌ mak chiꞌekꞌto iskawilal konhobꞌ tuꞌ,
chiꞌok tzebꞌo yinh, kat xin istziknipaxo isqꞌabꞌ.»
	[d]2:3 Haꞌ mak chewchotanhe, haꞌ ton anma mebꞌaꞌ chiꞌetalaxi, yinhnhe Komam Dios xin chikawxi iskꞌul, Sof. 3:12-13
	[e]2:7 Yibꞌanhilo yet chiyiniti Komam Dios ebꞌnaj Israel bꞌay chiꞌilaxto preso, chu hawilni yinh Dt. 30:3; Sal. 14:7; Jer. 29:14; 30:3; Ez. 39:25

3. ISMUL KONHOBꞌ JERUSALÉN YEBꞌ ISKOLBꞌANIL
(3:1-20)
«¡Kꞌanchꞌan konhobꞌ Jerusalén,
konhobꞌ manhkꞌom yebꞌ bꞌakbꞌil yu istxꞌojal, yebꞌ chiyeta yet anmahil!
Mach yabꞌeto anma tzet yal Komam.
Mach ischah yabꞌe iskachbꞌanil,
mach yapaxiko Komam Dios yipo iskꞌul,
machi xin ishitziko isbꞌa iskꞌatanh Komam Dios.
Haꞌ ebꞌnaj yahaw konhobꞌ tuꞌ,
lahan ebꞌnaj hakaꞌ noꞌ bꞌalam chiꞌel yaw yet chiskꞌuxnayto ischibꞌe;
haxa ebꞌnaj juez, lahan ebꞌnaj hakaꞌ noꞌ oj chiꞌelto yet aqꞌbꞌalil,
machi xin hunu isbꞌajil no noqꞌ chákano yet hunxa tzꞌayik.
Wal ebꞌnaj ischejabꞌ Komam Dios yalni,
kaw chiyikanh isbꞌa, yebꞌ xin chiyaqꞌ subꞌchaho ebꞌnaj anma.
Wal ebꞌyaꞌ sacerdote xin, chilo ispixan Yatut Komam Dios,
yuto chishel ebꞌnaj chejbꞌanile yet Komam.
Haꞌ Komam Jahawil haꞌ istoholal chiswatxꞌe xol iskonhobꞌ,
mach chiswatxꞌe Komam istxꞌojal.
Hunun tzꞌayik yet chisajbꞌi chisyelo Komam istoholal, yaj wal anma txꞌoj,
mach chohtanhelo tzet ye txꞌixwilal.
Chalni Komam Jahawil hakaꞌ tiꞌ: “Waqꞌ tanhtzelojan ej konhobꞌ,
matxa hunu anma kaw chitzꞌinhtzoni, matxa hunu mak kankano yul.
Walnihan hakaꞌ tiꞌ ‘Yinh kaw isyelal chixiwo ebꞌnaj wetan,
chischabꞌaꞌ ebꞌnaj iskachbꞌanil.
Hak tuꞌ xin mach chiwayojan isyaꞌtajil yibꞌanh ebꞌnaj,
mach chiꞌetaxto bꞌay ay ebꞌnaj,’ kinchihan.
Yuxin echmawe istzꞌayikal bꞌay chinahwanojan,
kat wilnihan tzet chexeliko yu istxꞌojal chewatxꞌe, [f]
hanin Yahawilintiꞌan chiwalan huneꞌ tiꞌ.
Yuto haꞌ tzet nabꞌil wuhan haꞌ ton inkutxbꞌanikojan ej konhobꞌ yebꞌ txꞌotxꞌ nimeta konhobꞌ,
kat wanayojan inhowalan yibꞌanh.
Chiwayojan yip inhowalan, sunil txꞌo txꞌotxꞌ chitzꞌato yu isqꞌaqꞌal inhowalan.
Hayet chꞌapni huneꞌ tzꞌayik tuꞌ xin chinwatxꞌelojan istzotel ej konhobꞌ,
matxa xin istxꞌojal chala,
hak tuꞌ xin sunil ej konhobꞌ chꞌaqꞌni bꞌinaho inbꞌihan huneꞌxanhe xin chu isyijen yinh tzet chiwalan.
Haꞌ yul ismajul txꞌotxꞌ ay bꞌey isqꞌaxebꞌikꞌto ej ha haꞌ ay bꞌey Etiopía chitit inkonhobꞌan sajleminato bꞌey tuꞌ,
kat yay issat wetan, kat yiniti isyebꞌalqꞌabꞌ wetan.
Hex inkonhobꞌtuꞌan, yinh huneꞌ tzꞌayik tuꞌ,
matxa chexkankano yinh txꞌixwilal yu tzet chewatxꞌe,
hakaꞌ yet heyok manhkꞌomal wetan.
Chiwilojan texol ebꞌnaj yaqꞌ tzalaho iskꞌul yet heyinikanh hebꞌa.
Matxa bꞌaqꞌinhal xin cheyikanh hebꞌa bꞌey wonhan wetan yehi.
Haxanhe xin anma kaw chewchotanhe yebꞌ anma chiyiyo isbꞌa chiwakanikojan texol;
haxanhe xin yinh inbꞌihan,
hanin Yahawilintiꞌan chikawxi iskꞌul.
Haꞌ hun bꞌotzan anma chitokankano yinh konhobꞌ Israel,
matxa chiswatxꞌe tzet ye tuꞌ mach toholoj,
mach chiyalpaxo leqꞌtiꞌal,
machi xin chiyaqꞌ subꞌchaho yet anmahil.
Wal anma tuꞌ chixewi, hak tuꞌ xin machi mak tet chixiwi,” xhi Komam.
¡Bꞌitnanhwej hex ah konhobꞌ Sión, elojabꞌ heyaw yu tzalahilal hex Israel!
¡Aqꞌwe tzalaho hekꞌul hex ah Jerusalén,
tzalahanhwe yinh sunil heyanma!
Mayilo Komam Jahawil isyaꞌtajil yayo teyibꞌanh,
haxa xin ebꞌnaj ayko ishowal teyinh mayipaxkanilo Komam.
Komam Jahawil, Rey Komam yinh konhobꞌ Israel;
aykꞌo Komam texol, matxa xin chexxiw tet hunu isyaꞌtajil.
Haꞌ yinh huneꞌ tiempohal tuꞌ, chihal-lax tet anma ah Jerusalén hakaꞌ tiꞌ:
“¡Hex ah konhobꞌ Sión, mach chexxiwi,
machojabꞌ chipáxilo yip heqꞌabꞌ!
Komam Jahawil ayiko texol, ¡kaw ay yip Komam,
haꞌ xin Komam chexkolni!
Kaw chiyaqꞌ tzalaho iskꞌul Komam teyinh, yu heyijemal.
Ayko iskꞌulchꞌanil iskꞌul Komam teyinh yuxin chibꞌitni, xhi.
Chalnipaxo Komam: Haxa yinh istzꞌayikal chiꞌekꞌtzelax qꞌinh,
chexinhekꞌilojan tet isyaꞌtajil chiyuhi,
kat xin winipaxilojan txꞌixwilal aytikꞌako teyinh.
Haꞌ yinh huneꞌ tiempohal tuꞌ chiwaqꞌan ispaj selel tet sunil ebꞌnaj kexaqꞌni ekꞌoyaꞌ,
kat kexinkolnihan yuto lahan hex hakaꞌ noꞌ meꞌ chikotxxi,
kat inkutxbꞌanikojan mak sajleminatoj.
Haꞌ istxꞌixobꞌal chiꞌilaxiloj, chinmeltzokojan yinh yalaxiko iswinajil,
kat isbꞌina yul sat yibꞌanhqꞌinal tiꞌ.
Haꞌ yinh huneꞌ tiempohal tuꞌ chexwitijan bꞌey tiꞌ yet chexinkutxbꞌakojan.
Chiwakojan hewinajil,
kaw xin ay yelapno chexelkaniko xol ej konhobꞌ yul sat yibꞌanhqꞌinal tiꞌ,
yet chexwinitijan bꞌay ayexiko preso;
hex kaw hex xin cheyil yu hesat,» xhi Komam Jahawil.
	[f]3:1-8 Hunteqꞌan versículo tiꞌ chitzotel yibꞌanhilo isyaꞌtajil chayo Komam Dios yibꞌanh Jerusalén yebꞌ ebꞌnaj yahawil konhobꞌ yebꞌ ebꞌnaj juez, yebꞌ ebꞌnaj profeta yebꞌ ebꞌnaj sacerdote, yebꞌ yibꞌanh sunil konhobꞌ.

HAGHAGEO1. IPTZEBꞌAL YINH ISWATXꞌELAXKANH YATUT KOMAM DIOS
(1:1-15)
Hayet bꞌabꞌel tzꞌayik yinh iswajebꞌ ixahaw, yet kabꞌxa habꞌil yok naj Darío reyal, yaqꞌni Komam Jahawil istzotiꞌ tet ischejabꞌ Hageo, yunhe yalni yaꞌ istzotiꞌ Komam tet yaꞌ Zorobabel, yahawil yinh konhobꞌ Judá, yebꞌpaxo tet yaꞌ Josué, yahawil sacerdote. Yaꞌ Zorobabel, iskꞌahol yaꞌ Salatiel, yaꞌ Josué iskꞌahol yaꞌ Josadac.
Hak tiꞌ yute yalni Komam, Yahawil yinh Sunil, hakaꞌ tiꞌ: «Huneꞌ konhobꞌ tiꞌ chiyala: “Maxhto chiꞌapni istzꞌayikal bꞌay chiwatxꞌelaxkanh Yatut Komam Jahawil,” xhi,» xhi Komam. Yaqꞌni Komam istzotiꞌ tet ischejabꞌ, haꞌ ton yaꞌ Hageo, yalni hakaꞌ tiꞌ: «Wal hex tiꞌ xin, ¿tom maꞌapni istiempohal heyeh yul heyatut nanxa yok iswatxꞌebꞌanil, yajaꞌ wal watutan xin uchkꞌabꞌiltoj?» [a].Wal xin, hanin Yahawil yinh sunil, hankawhinan chiwalan hakaꞌ tiꞌ: «Okanhwe tuknoj, kat kam hetxumni yinh tzet yeko hebꞌeybꞌal. Kaw niman hetzꞌunubꞌ cheyakoj, yaj xin hanikꞌnhe sat cheyikanh; chexwaꞌi, machi xin chinoh hekꞌul; cheyukꞌ tzet cheyukꞌu, yajaꞌ machi linhi istaj hetiꞌ; cheyako xil heqꞌap, yajaꞌ mach chexqꞌaxnakanh. Haxa mak chimunlahi haꞌ istohol chischah yinh tzꞌayik tuꞌ, hakaꞌta yul txꞌuy holan chiyayto istohol tuꞌ,» xhi Komam. [b].Hak tiꞌ chute yalnipaxo Komam Yahawil yinh Sunil: «Okanhwe tuknoj, kat hetxumni yinh hebꞌeybꞌal. Ahanhweto iswiꞌ witz, kat heyiniti te teꞌ, kat hewatxꞌenkanh watutan, hak tuꞌ xin chiwaqꞌ tzalaho inkꞌulan yinh, kat inyenilojan isqꞌaqꞌal inmayan,» hak tuꞌ chute yalni Komam Jahawil. Yalnipaxo Komam: «Kaw niman tzet chesayikꞌoj hanikꞌnhe xin chitzujcha apno heyu; haꞌ xin tzet chekꞌubꞌa yul heyatut, haninan chiwaqꞌ sajlemotojan yu xobꞌ intiꞌan. Yajaꞌ ¿tzet yu?» xhi Komam Yahawil yinh Sunil. Yalnipaxo Komam: «Yuto haꞌ watutan etaxnatoj, wal hunun hex xin haꞌ hewatxꞌen heyatut ayko yinh hekꞌul. Yuxin haꞌ satkanh xaꞌismanhkꞌo yaniti nhabꞌ teyibꞌanh, haxa txꞌo txꞌotxꞌ xin matxa chaqꞌ txꞌotxꞌ sat tzꞌunubꞌ. Haninan walan tato ay tajintiꞌal. Matxa chiwatijan nhabꞌ, chitajilo sunil tzet ay sat txꞌo txꞌotxꞌ yebꞌ yibꞌanh ej iswiꞌ witz; chitajilo ixim trigo yebꞌ teꞌ uva yebꞌ teꞌ olivo, yebꞌ sunil tzet chichꞌibꞌ sat txꞌo txꞌotxꞌ. Matxa nhabꞌ chiꞌay teyibꞌanh yebꞌ yibꞌanh ej no noqꞌ yebꞌ yibꞌanh sunil istzꞌunubꞌ anma,» xhi Komam.
Wal yaꞌ Zorobabel, iskꞌahol yaꞌ Salatiel yebꞌ yaꞌ Josué yahawil sacerdote, yaꞌ Josué iskꞌahol yaꞌ Josadac, yebꞌ sunil anma, hayet yabꞌen istzotiꞌ Komam Jahawil yal yaꞌ Hageo ischejabꞌ Komam, isxiwkanh anma ay yul konhobꞌ sata Komam Jahawil, isDiosal anma. Yuxin yaꞌ ischejabꞌ Komam Jahawil, yal yaꞌ istzotiꞌ Komam tet anma yul konhobꞌ tuꞌ, yalni yaꞌ: «Komam chalni: “Hanintiꞌan ayinikojan tekꞌatanh,” xhi Komam,» xhi yaꞌ.
Hak tuꞌ yu yiptzen Komam Jahawil yaꞌ Zorobabel, yahawil yinh konhobꞌ Judá, yaꞌ Zorobabel iskꞌahol yaꞌ Salatiel; yiptzenpaxo Komam yaꞌ Josué yahawil sacerdote, yaꞌ Josué iskꞌahol yaꞌ Josadac; yiptzenpaxo Komam sunil konhobꞌ. Hak tuꞌ xin yu yicheniko anma ismunla yinh iswatxꞌenkanh Yatut Komam Jahawil, yahawil kaw aykano yip. Yinh 24 (kanhebꞌ iskawinaj) tzꞌayik yinh iswaj ixahaw yet kabꞌxa habꞌil yok naj Darío reyal yichelaxiko iswatxꞌelaxkanh Yatut Komam tuꞌ.
	[a]1:2-4 Ebꞌnaj judío yet yapni ebꞌnaj bꞌey Jerusalén yet lahwi ismeltzo ebꞌnaj bꞌey Babilonia bꞌay ilaxto preso, yicheko ebꞌnaj iswatxꞌenkanh Yatut Komam Dios aykꞌay naj, yajaꞌ yu ej isyaꞌtajil yebꞌ yu ok ebꞌnaj samaritano kajwal yinh ebꞌnaj, yuxin isbꞌej ebꞌnaj islahni huneꞌ munil tuꞌ, Esd. 4:1-24
	[b]1:6 Yu mach yako ebꞌnaj judío yinh iskꞌul islahni munil yinh Yatut Komam Dios, yuxin mach isyaxilal Komam Dios yibꞌanh ebꞌnaj, kaw yaꞌta chiꞌekꞌ yu ebꞌnaj. Chu hawilnipaxo yinh Lv. 26; Dt. 28

2. ISKꞌULCHꞌANIL JILNI HUNEꞌ YATUT KOMAM DIOS AKꞌTO
(2:1-9)
Haxa yinh ishuj ixahaw yinh 21 (huneꞌ iskawinaj) tzꞌayik, yaqꞌni Komam Jahawil istzotiꞌ tet yaꞌ Hageo, ischejabꞌ, yalni Komam: «Hal intzotiꞌan tet yaꞌ Zorobabel, yahawil yinh Judá, yaꞌ iskꞌahol yaꞌ Salatiel, yebꞌ tet yaꞌ Josué, yahawil sacerdote, iskꞌahol yaꞌ Josadac, yebꞌ tet anma ay yul konhobꞌ, chawalni hakaꞌ tiꞌ: “¿Aytom hunu mak tiꞌ itzitzto koxol tiꞌ ilni Yatut Komam Dios yet yalanhtokanoj yinh iskꞌulchꞌanil? ¿Tzet cheyute heyalni yebꞌ yinh huneꞌ jet tinanh? ¿Chimisje kolahbꞌan iskꞌulchꞌanil mato machoj? Yuxin haꞌ kaw Komam Jahawil chalni hakaꞌ tiꞌ: Tinanh hach Zorobabel iptzewe hebꞌa, hakpax tuꞌ hach Josué yahawil sacerdote, Josué iskꞌahol yaꞌ Josadac, yebꞌpaxo xin sunil anma ay yul konhobꞌ iptzewe hebꞌa. Munlahanhwej yuto haninan ayinikojan heyetbꞌihoj,”» xhi Komam Yahawil kaw Aykano Yip. Chalnipaxo Komam: Hakaꞌtikꞌa yu walnihan teyet yet heyel bꞌey Egipto, tato ayko Wespírituhan texol, yuxin mach chexxiwi. [c].Hanin Yahawil yinh Sunil, hankawhinan chiwalan hakaꞌ tiꞌ: «Yulbꞌal hayebꞌxanhe tzꞌayik, kat waqꞌni bꞌilenojan satkanh yebꞌ yul sat yibꞌanhqꞌinal tiꞌ, yebꞌ xin haꞌ mar yebꞌ txꞌo txꞌotxꞌ. Chinbꞌilehan sunil ej txꞌotxꞌ konhobꞌ, hak tuꞌ xin chiyu yiniti isqꞌalomal, kat xin isnohilo yul Watutan yu iskꞌulchꞌanil. Hanin Yahawil yinh Sunil, chihalni hakaꞌ tiꞌ. Haꞌ chꞌen plata wetan ye chꞌen, wetpaxojan chꞌen oro,» xhi Komam Jahawil Aykano Yip. Yalnipaxo Komam: «Haꞌ huneꞌ iskabꞌ watuttiꞌan ekꞌbꞌal iskꞌulchꞌanil yibꞌanh huneꞌ bꞌabꞌel. Kat xin waqꞌnihan aqꞌankꞌulal bꞌey tuꞌ,» xhi Komam Yahaw yinh Sunil.
	[c]2:5 Yibꞌanhilo istrato Komam Dios yaqꞌ tet ebꞌnaj Israel yet yinilti Komam ebꞌnaj bꞌey Egipto. Ex. 29:45-46; Ex. 13:21

3. CHISKACH KOMAM DIOS ISKONHOBꞌ MANHKꞌOM
(2:10-19)
Haꞌ yinh 24 (kanhebꞌ iskawinaj) tzꞌayik yinh isbꞌalonhebꞌ ixahaw yet kabꞌxa habꞌil yok naj Darío reyal, yaqꞌni Komam Jahawil istzotiꞌ tet ischejabꞌ, yaꞌ Hageo, yalni yaꞌ hakaꞌ tiꞌ: «Hak tiꞌ chute yalni Komam Yahawil yinh Sunil: “Qꞌambꞌe tet ebꞌyaꞌ sacerdote yinh tzet chute yalni ley. Qꞌinalo tato ay hunu naj pichbꞌiliko hanikꞌo noꞌ chibꞌe yul xil isqꞌap, wetan noꞌ chibꞌe tuꞌ yuto haltebꞌilxa yinh xahanbꞌal, yajaꞌ ta haꞌ xin istiꞌ xil isqꞌap tuꞌ chꞌekꞌ masnah yinh ixim pan, maka yibꞌanh itah tanaxa, maka yinh vino, maka yinh teꞌ aceite, maka yinh hunuxa itah chilolaxi ay bꞌey tuꞌ; ¿tom yu tuꞌ yuxin wetxahan chiyukaniko hunteqꞌan tuꞌ?” xhi Komam, kachi.» Istaqꞌwi ebꞌyaꞌ sacerdote, hakaꞌ tiꞌ: «Machoj,» xhi ebꞌyaꞌ. Isqꞌambꞌenpaxo yaꞌ Hageo: «Qꞌinalo tato ay hunu naj mach sajoj hakaꞌ yalni ley, yu istzabꞌ isnimanil hunu kamom, lahwi tuꞌ chistzabꞌ hunu tzet majal tuꞌ, ¿machmi sajo chiꞌelkaniko tzet chistzabꞌ tuꞌ?» xhi yaꞌ Hageo. Istaqꞌwi ebꞌyaꞌ sacerdote: «Hoꞌ, mach sajo chukanoj,» xhi ebꞌyaꞌ. Yalni yaꞌ Hageo: «Komam Jahawil chalni: “Hak tuꞌ hunteqꞌan anma ayko yinh insattiꞌan, haꞌ tzet chiswatxꞌe, yebꞌ tzet chiyalte wetan, mach sajoj. Haꞌ tinanh xin yinh tzꞌayik chito tiꞌ txumwe hebꞌa sikꞌlebꞌil yalanhto maxhto cheyicheko hewatxꞌenkanh Watuttuꞌan, haninan Yahawilintiꞌan. Yet yalanhto tuꞌ, haꞌ mak hul iqꞌno 20 (hunkꞌal) mal ixim trigo bꞌay chiteni, 10 (lahonhebꞌnhe) mal ixim ilcha yu; haxa mak hul bꞌay chixanhlaxilti yal teꞌ uva yunhe yinito cincuenta tzꞌahabꞌ yal teꞌ, 30 (lahonhebꞌxanhe iskawinaj) tzꞌahabꞌ aya. Hanin Yahawilintiꞌan, hankawhinan hintanhtzelojan sunil sat hetzꞌunubꞌ, wanitijan yabꞌil yebꞌ chꞌen sajbꞌat, yajaꞌ mach kexmeltzoko yul inqꞌabꞌan. Txumwe yinh heyanma, yinh hunteqꞌan chito tesataj tiꞌ, yinh huneꞌ tzꞌayik tiꞌ, tzꞌayik 24 (kanhebꞌ iskawinaj) yinh isbꞌalonhebꞌ ixahaw yinh istzꞌayikal yet yaykanto xeꞌ Yatut Komam Jahawil. Maxhto ixim trigo yul bꞌay chikꞌubꞌalaxi, maxhtopaxo teꞌ uva yebꞌ teꞌ higo yebꞌ teꞌ granado, maxhto chixumaklipaxo teꞌ olivo; yajaꞌ yinh huneꞌ tzꞌayik tiꞌ chiwakanayojan isyaxil teyibꞌanh,”» xhi Komam.
4. HAꞌ TZET YALTE KOMAM DIOS TET YAꞌ ZOROBABEL
(2:20-23)
Haꞌtikꞌa yinh tzꞌayik 24 (kanhebꞌ iskawinaj) yinhtikꞌa huneꞌ ixahaw tuꞌ, yaqꞌ Komam Jahawil istzotiꞌ tet yaꞌ Hageo, yalni Komam: «Hal intzotiꞌan tet yaꞌ Zorobabel, yahawil yinh txꞌotxꞌ Judá, chawalni: Hanintiꞌan chinbꞌilehan satkanh yebꞌ txꞌo txꞌotxꞌ. Chiwuchkꞌakantojan bꞌay chiꞌay tzꞌonhno ebꞌnaj yahawil ej konhobꞌ, kat intanhtzenkanilojan yip ebꞌnaj yahawil yinh konhobꞌ ay yul sat yibꞌanhqꞌinal tiꞌ. Chiwuchkꞌakantojan carruaje yet howal, yebꞌ ebꞌnaj ayahto yul. Chiwaqꞌni aykꞌayojan noꞌ cheh yebꞌ ebꞌnaj ayahto yibꞌanh noꞌ; haꞌtikꞌa xin ebꞌnaj chispotxꞌlekamo isbꞌa yu yespada. Hanin Yahawilintiꞌan yinh Sunil, chiwalan tawet Zorobabel, inchejabꞌan, iskꞌahol yaꞌ Salatiel, tato chaxhinsikꞌkanikojan, kat wanikanikojan hawechel yu chꞌen jolqꞌabꞌ chiꞌokniko sellohal,» xhi Komam Jahawil tet yaꞌ Zorobabel. [d].
	[d]2:23 Chꞌen jolqꞌabꞌe yet sello, yet payat tiempo haꞌ chꞌen chiꞌaqꞌni yipal hunu hum chiwatxꞌelaxi, maka hunu chejbꞌanile chiyaqꞌ naj rey. Chal yelapnoj ta Komam Dios chiꞌaqꞌni yip yaꞌ Zorobabel ischejabꞌ. Gn. 38:18

ZECZACARÍAS1. CHAL KOMAM DIOS TET ISKONHOBꞌ TA CHIMELTZOKO YUL ISQꞌABꞌ
(1:1-6)
Awtebꞌal yu Komam Jahawil yinh iskonhobꞌ
Haꞌ yinh iswaxajebꞌ ixahaw yulbꞌal iskabꞌ habꞌilxa yok naj Darío reyal; yaqꞌni Komam Dios Jahawil istzotiꞌ tet ischejabꞌ, haꞌ ton yaꞌ Zacarías, iskꞌahol yaꞌ Berequías, yaꞌ Berequías iskꞌahol yaꞌ Iddo, yalni yaꞌ hakaꞌ tiꞌ: [a]
«Kaw tit ishowal Komam Dios Jahawil yinh ebꞌnaj jichmam.
Haꞌ Komam Dios, Yahawil yinh Sunil, chalni hakaꞌ tiꞌ:
“Meltzanhweko yul inqꞌabꞌan, kat inhitzikojan tekꞌatanh,”
xhi Komam Dios, Yahawil yinh Sunil.»
Yalnipaxo Komam: «Mach lahano cheyute hebꞌa hakaꞌ yute isbꞌa ebꞌnaj heyichmam, ebꞌnaj machi abꞌen tzet yal ebꞌyaꞌ inchejabꞌan, yet yalni hakaꞌ tiꞌ: “Hak tiꞌ chiyute yalni Komam Yahawil yinh Sunil: ‘Bꞌejwekano hebꞌeybꞌal machiswalil yebꞌ istxꞌojal chewatxꞌe,’ xhi Komam,” xhi ebꞌyaꞌ. Yajaꞌ maxhtikꞌa ischah yabꞌe ebꞌnaj yinh tzet walan,» xhi Komam Dios Jahawil.
Yalnipaxo Komam: «Haꞌ tinanh xin, ¿bꞌaytuꞌwal ay ebꞌnaj heyichmam tuꞌ?
Yebꞌ xin ebꞌyaꞌ inchejabꞌan, ¿tom itzitzto?
Wal intzotiꞌan yebꞌ chejbꞌanile walan tet ebꞌyaꞌ inchejabꞌ tuꞌan yij isbꞌa yinh ebꞌnaj heyichmam,
yuxin isnah isbꞌa ebꞌnaj, yalni ebꞌnaj hakaꞌ tiꞌ:
“Komam Dios Yahawil kaw aykano Yip, iswatxꞌe jinh hakaꞌ yute yalni,
hakaꞌtikꞌa istxꞌojal kobꞌeybꞌalnhe,
yebꞌ hakaꞌtikꞌa istxꞌojal kowatxꞌe,” xhi ebꞌnaj,» xhi Komam.
	[a]1:1 Naj Darío, haꞌ naj isreyal txꞌotxꞌ Persia yulbꞌal habꞌil 522 chiꞌapni yinh 486 a.C.

2. NOꞌ CHEH YELAX YILAꞌ YAꞌ ZACARÍAS
(1:7—6:8)
Yil yaꞌ Zacarías hunteqꞌan mak ayahto yibꞌanh noꞌ cheh yinh iswayik
Haꞌ yinh tzꞌayik 24 (kanhebꞌ iskawinaj) yinh 11 (ishunlahonhebꞌ) ixahaw, haꞌ ton ixahaw Sebat, yet kabꞌxa habꞌil yok naj Darío reyal, yaqꞌni Komam Jahawil istzotiꞌ tet ischejabꞌ Zacarías, iskꞌahol yaꞌ Berequías, yaꞌ Berequías, iskꞌahol yaꞌ Iddo.
Yalni yaꞌ Zacarías: Hayet aqꞌbꞌalil yelax wilaꞌan yinh sajsatil, wilnihan huneꞌ naj ángel ayahto yibꞌanh huneꞌ noꞌ cheh kajinh, linhankanh noꞌ xol teꞌ mirto yul huneꞌ hokan; haxa yinta naj xin ay hunteqꞌanxa noꞌ cheh, ay noꞌ kajinh, ay noꞌ qꞌaninh yebꞌ qꞌejinh, aypaxo noꞌ sajinh. Inqꞌambꞌenan hakaꞌ tiꞌ:
—¿Mamin, mak hunteqꞌan ebꞌnaj ayahto yibꞌanh cheh tiꞌ? kinchihan.
Istaqꞌwi naj ángel chiwettzotel tuꞌan hakaꞌ tiꞌ:
—Chinyehan tawet mak hunteqꞌan ebꞌnaj tiꞌ, xhi naj.
Haꞌ xin naj ayko xol teꞌ mirto taqꞌwi wetan hakaꞌ tiꞌ:
—Haꞌ ton ebꞌnaj tiꞌ ischejto Komam Dios Jahawil isbꞌeytzekꞌo yul sat yibꞌanhqꞌinal tiꞌ, xhi naj.
Yalni ebꞌnaj ayahto yibꞌanh cheh tuꞌ tet yángel Komam Jahawil ayko xol teꞌ mirto, hakaꞌ tiꞌ:
—Makobꞌeytzekꞌojanh yul sat yibꞌanhqꞌinal tiꞌ, majilnihanh ta kaw aqꞌankꞌulal yehi, machi bꞌiskꞌulal, xhi ebꞌnaj.
Yalni yángel Komam Dios Jahawil hakaꞌ tiꞌ:
—Mam Wahawil, Yahawil yinh Sunil, 70 (lahonhebꞌ iskanhwinaj) habꞌilxa ayti hahowal yinh ebꞌnaj ah Jerusalén yebꞌ yinh ebꞌnaj ay yul sunil ismajul Judá. ¿Hayebꞌto xin habꞌil mach chitzꞌay hakꞌul yinh ebꞌnaj? [b]. xhi yángel Komam.
Istaqꞌwi Komam Jahawil, yalni Komam tzotiꞌ kꞌul yebꞌ tzotiꞌ chiꞌaqꞌni yaqꞌlobꞌal yanma naj ángel chitzotel wetan.
Yuxin naj ángel chitzotel wetan halni hakaꞌ tiꞌ:
«Halikꞌo xin; hak tiꞌ chiyute yalni Komam Dios Yahawil kaw Aykano yip:
“Kaw xahan ay konhobꞌ Jerusalén wuhan yebꞌ wonhan Sión.
Yajaꞌ kaw chitit inhowalan yibꞌanh hunteqꞌanxa nan konhobꞌal,
yuto hayet hanikꞌnhe inhowalan wayojan yibꞌanh konhobꞌ Jerusalén,
yelaꞌxa kaw yayo hunteqꞌan konhobꞌ tuꞌ isyaꞌtajil yibꞌanh inkonhobꞌan.
Hanin Yahawilintiꞌan chiwalan hakaꞌ tiꞌ:
Tinanh chinmeltzohan yinh konhobꞌ Jerusalén,
chiwaqꞌnihan iskꞌulchꞌanil inkꞌulan tet, chiwatxꞌelaxkanh watutan bꞌey tuꞌ,
kat iswatxꞌelaxpaxokanh konhobꞌ tuꞌ,” xhi Komam Dios Yahawil yinh Sunil.
»Yalnipaxo naj ángel wetan: Hal hakaꞌ tiꞌ:
Komam Dios Yahawil kaw Aykano yip, chalni hakaꞌ tiꞌ:
“Chiwapaxayojan iskꞌulal inkꞌulan yibꞌanh ej inkonhobꞌan hunelxa,
chiwaqꞌnihan yaqꞌlobꞌal yanma Sión,
kat walnihan hunelxa tato haꞌ konhobꞌ Jerusalén inkonhobꞌan,
sikꞌbꞌililo wuhan,” xhi Komam,» xhi naj ángel.
	[b]1:12 Hunteqꞌan 70 habꞌil, haꞌ ton hunteqꞌan habꞌil ekꞌ ebꞌnaj Israel preso bꞌey Babilonia. Jer. 25:11; 29:10; Zac. 7:5

Yelax kanhebꞌ yukꞌaꞌ meꞌ yilaꞌ yaꞌ Zacarías yebꞌ kanhwanh ebꞌnaj hosom teꞌ
Yalnipaxo yaꞌ Zacarías: Lahwi tuꞌ wah tꞌanhnojan, wilnihan kanhebꞌ yukꞌaꞌ noꞌ meꞌ.
Inqꞌambꞌenan tet naj ángel chitzotel wettuꞌan hakaꞌ tiꞌ:
—¿Tzet chal yelapno hunteqꞌan yukꞌaꞌ noꞌ meꞌ tiꞌ? kinchihan. Istaqꞌwi naj wetan:
—Hunteqꞌan yukꞌaꞌ meꞌ tiꞌ, yechel yip hunteqꞌan konhobꞌ aqꞌni sajlemoto anma ah Judá yebꞌ anma ah Israel yebꞌ ah Jerusalén, xhi naj.
Lahwi tuꞌ isyeni Komam Dios Jahawil kanhwanh ebꞌnaj polom teꞌ wilaꞌan. [c]Inqꞌambꞌenan tet Komam:
—¿Tzet yinh xin hul hunteqꞌan ebꞌnaj polom teꞌ tiꞌ? kinchihan.
Istaqꞌwi Komam wetan, yalni hakaꞌ tiꞌ:
—Haꞌ hunteqꞌan yukꞌaꞌ noꞌ meꞌ tiꞌ, haꞌ ton konhobꞌ aqꞌni sajlemoto anma ah Judá, machi hunu mak ah Judá tuꞌ yikanh iswiꞌ. Yaj wal ebꞌnaj tiꞌ, hul ebꞌnaj yu yaqꞌni xiwoj yebꞌ yu istanhtzenilo yip hunteqꞌan konhobꞌ yikanh isbꞌa yaniko howal yinh konhobꞌ Judá yebꞌ yu yaqꞌni sajlemoto ebꞌnaj konhobꞌ Judá, xhi Komam.
	[c]1:20 Haꞌ kanhwanh ebꞌnaj polom teꞌ, haꞌ chiyenilo yechel yip Komam Dios; chistanhtzelo Komam ej konhobꞌ ayko ishowal yinh iskonhobꞌ Komam.

Huneꞌ naj iqꞌbꞌil txꞌanh txꞌanh yu
Hayet intꞌanhxipaxtojan, wilnihan huneꞌ naj iqꞌbꞌil txꞌanh txꞌanh yu. Inqꞌambꞌenan tet naj:
—¿Bꞌaytuꞌwal chaxhtohi? kinchihan.
Istaqꞌwi naj wetan hakaꞌ tiꞌ:
—Chintohan inmaleꞌan konhobꞌ Jerusalén yu wilnihan hanta yeko istxikin, yebꞌ ispakꞌul, xhi naj.
Hayet lanhan ispaxto naj ángel tzotel wettuꞌan, yul hunxa naj ángel chahwal yinh naj. Yalni naj: «Asiꞌ yinh anhe, kat hawalni tet naj tzeh tuꞌ hakaꞌ tiꞌ:
“Haꞌ yul konhobꞌ Jerusalén chiꞌehayo anma hunelxa,
wal xin hantanhekano isbꞌisil anma,
yebꞌ xin hantanhepaxkano isbꞌisil isnoqꞌ anma,
yuxin haꞌ konhobꞌ Jerusalén tuꞌ mach chꞌalaxkanh iskꞌubꞌal.
Haꞌ kaw Komam Dios Jahawil chalni hakaꞌ tiꞌ:
Haninan chinhoybꞌako hinbꞌahan yinh konhobꞌ Jerusalén hakaꞌ hunu kꞌubꞌ ayko qꞌaꞌ yinh.
Haꞌ xolbꞌal konhobꞌ tuꞌ xin, chinyelojan isqꞌaqꞌal wipan.
Haninan kexaqꞌni sajlemotoj bꞌay chitit kanhebꞌ majan jaqꞌeqꞌ yinh ej istxikin yul sat yibꞌanhqꞌinal tiꞌ.
Haꞌ tinanh xin chiwalan teyet:
¡Elanhwekanh yinh anhe sat txꞌotxꞌ ayko yinh yetkꞌulal norte! xhi Komam Dios Jahawil.
Yalnipaxo Komam: Konhobꞌ Sión,
hach ay hach iskꞌatanh iskutzꞌin konhobꞌ Babilonia,
chiwalan tawet, elanhkanh bꞌey tuꞌ,» xhikano Komam.
Komam Dios Yahawil yinh Sunil, chalni hakaꞌ tiꞌ:
«Tzujan inyenilojan isqꞌaqꞌal wipan,
chachinchejnitojan tet hunteqꞌan konhobꞌ kexaqꞌni sajlemotoj,
yu hawalni ta haꞌ mak chako isqꞌabꞌ yinh inkonhobꞌan,
haꞌ yinh isneneꞌal yanmahil isbꞌaqꞌ insatan chako isqꞌabꞌ, xhi Komam.
Chalnipaxo Komam: Hankawhinan chiwaqꞌlehan howal yebꞌ hunteqꞌan konhobꞌ tuꞌ,
haꞌ xin ebꞌnaj ischejabꞌ ebꞌnaj tuꞌ chimeltzoko yinh,
kat yinilo tzet aya,» xhi Komam.
Hak tuꞌ chu istxumchalo heyu tato haꞌ Komam Dios,
Yahawil yinh Sunil, kinchejnitijan.
Komam Jahawil chalnipaxo hakaꞌ tiꞌ: «Bꞌitnanhwej yebꞌ aqꞌwe tzalaho hekꞌul, hex ay hex yul konhobꞌ Sión, yuto chinhulan kat wehikꞌojan texol, xhi Komam.
Haꞌ yinh huneꞌ tzꞌayik tuꞌ, kaw txꞌiꞌal ej konhobꞌ chihul iskꞌatanh Komam Dios Jahawil,
kat yok iskonhobꞌo Komam, kat yehikꞌo Komam xol,» xhi Komam.
Hak tuꞌ xin chu isnachalo heyu tato haꞌ Komam Dios, Jahawil,
Yahawil yinh Sunil, haꞌ kinanitijan texol bꞌey tiꞌ.
Judá chiꞌok yeto Komam Jahawil hunelxa bꞌey sat txꞌo txꞌotxꞌ yet Komam yehi,
kat issikꞌnipaxilo Komam konhobꞌ Jerusalén yetoj.
¡Sunil anma ay yul sat yibꞌanhqꞌinal tiꞌ yilal yok tukno sata Komam Dios,
Jahawil, yuto el Komam yul yehobꞌal yul satkanh,
yul Komam yul sat yibꞌanhqꞌinal tiꞌ!
Yil yaꞌ Zacarías yaꞌ Josué yinh iswayik
Isyeni Komam yaꞌ Josué wilaꞌan, yahawil sacerdote, linhankanh yaꞌ sata yángel Komam Jahawil. Wal naj Matzwalil, linhanayo naj yinh iswatxꞌqꞌabꞌ yaꞌ Josué yu yok naj aqꞌokꞌule yinh yaꞌ. Yalni yángel Komam Jahawil tet naj Matzwalil: «¡Komam Jahawil chikachwa tawinh hach Matzwalil, Komam sikꞌnhelo Jerusalén chikachwa tawinh; yuto huneꞌ naj tiꞌ, lahan naj hakaꞌ hunu tilen ilaxilti xol qꞌa qꞌaꞌ!» xhi ángel Komam. Wal yaꞌ Josué kaw tzꞌiltanhe xil isqꞌap yaꞌ aykoj, linhankanh yaꞌ sata yángel Komam Jahawil. Yalni yángel Komam tet hunteqꞌan ischejabꞌ ayko sata tuꞌ hakaꞌ tiꞌ: «Iwelo xil isqꞌap yaꞌ tzꞌiltanhe ayko yinh,» xhi. Yalnipaxo yángel Komam tet yaꞌ Josué: «Kaw kam chawila, haꞌ chal yelapno huneꞌ tiꞌ, mawikanilojan hamul ayko tawinh, mawanikanikojan xilqꞌape yet qꞌinh tawinh,» xhi. [d].Lahwi tuꞌ yalnipaxo yángel Komam: «Ahweto isqꞌuxil iswiꞌ yaꞌ kaw saj,» xhi. Yalaxahto isqꞌuxil iswiꞌ yaꞌ Josué kaw saj. Yalaxiko xilqꞌape yet qꞌinh yinh yaꞌ; wal yángel Komam Jahawil xin linhankanokanh.
Lahwi tuꞌ yaqꞌni yángel Komam Jahawil iskuybꞌanil yaꞌ Josué, yalni hakaꞌ tiꞌ:
«Komam Dios, Yahawil kaw Aykano Yip, halni hakaꞌ tiꞌ:
Tato chabꞌeybꞌalnhe inbꞌeybꞌalan,
kat hayijen kuybꞌanile, chachwatojan yilomalo watutan, kat hatanhenpaxo yamaqꞌil.
Chiwaqꞌnihan hamanil hawok insatajan xol ebꞌnaj ángel ayko insatatiꞌan.
Kaw kam chawabꞌekano, hach Josué, yahawil sacerdote,
yebꞌ kam chabꞌepaxo ebꞌnaj ayko yinh ismunil takꞌatanh,
yuto hex tiꞌ yechel heye yinh tzet lanhanxa yuli.
Chiwitijan inchejabꞌan, haꞌ ton huneꞌ mak chiyij Wole.
Haninan chiwayojan sata yaꞌ Josué huneꞌ chꞌen chꞌen hujebꞌ sat,
matxa hunuxa chꞌen hakaꞌ chꞌen tiꞌ.
Hankawinan chintzꞌibꞌnhekojan hunteqꞌan tzꞌibꞌ yinh chꞌen.
Hak tuꞌ xin yinh huneꞌnhe tzꞌayik chiwilojan ismul anma ay yul huneꞌ txꞌotxꞌ konhobꞌ tiꞌ,» xhi Komam.
Komam Dios, Yahawil kaw Aykano Yip, chalni hakaꞌ tiꞌ:
«Hayet chul huneꞌ tzꞌayik tuꞌ, hunun hex tiꞌ cheyawtele hebꞌa,
yinh xin tzalahilal chexok xewo yalanh yenhel xaj teꞌ uva,
yebꞌ yalanh teꞌ higo,» xhi Komam.
	[d]3:3-4 Hunteqꞌan xilqꞌape tzꞌil, yechel yinh ismul yaꞌ Josué yebꞌ ismul ebꞌyaꞌ sacerdote yebꞌ ismul anma Israel. Ap. 19:8

Huneꞌ isbꞌatxobꞌal cantil oro yebꞌ kabꞌebꞌ yoj teꞌ olivo yil yaꞌ Zacarías
Ismeltzoti naj ángel tzotel wettuꞌan, yinilo naj inwayanhan, hakaꞌ yilaxilo iswayanh hunu mak chiwayi. Isqꞌambꞌen naj wetan:
—¿Tzet chawila? xhi naj.
Intaqꞌwihan:
—Chiwilan huneꞌ isbꞌatxobꞌal cantil oro, yebꞌ huneꞌ isnetal aceite ayahto yibꞌanh. Haꞌ yinh huneꞌ isbꞌatxobꞌal cantil tuꞌ ayko hujebꞌ lámpara, hunun lámpara tuꞌ ay istubohal bꞌay chꞌayto teꞌ aceite. Iskꞌatanh huneꞌ bꞌatxobꞌal cantil tuꞌ ay kabꞌebꞌ teꞌ olivo; huneꞌ teꞌ aykanh yinh iswatxꞌqꞌabꞌ hunxa teꞌ yinh ismekqꞌabꞌ. [*]
Inqꞌambꞌenan tet naj ángel chitzotel wettuꞌan:
—¿Tzet kaw chal yelapno huneꞌ tiꞌ, Mamin? kinchihan.
Ispajtzen naj ángel chitzotel wettuꞌan, yalni naj:
—¿Tom mach hawohtajoj tzet chal yelapnoj? xhi naj.
Walnihan tet naj:
—Mach wohtajojan Mamin, kinchihan.
Yalni naj ángel wetan hunelxa:
«Haꞌ hunteqꞌan tzotiꞌ tiꞌ chal Komam Jahawil tet yaꞌ Zorobabel:
“Mach yuho ebꞌnaj soldado, nitam yu yip anma,
wal xin yu Wespírituhan,” xhi Komam Dios, Yahawil kaw Aykano Yip. [e].
Haꞌ isyaꞌtajil iswatxꞌelaxkanh Yatut Komam Dios,
lahan hakaꞌ hunu niman witz,
yajaꞌ haꞌ sata yaꞌ Zorobabel chikꞌaykanokanh.
Haꞌ yaꞌ Zorobabel chiꞌaniko chꞌen chꞌen kaw niman yelapno yehi,
kat yah yaw sunil konhobꞌ hakaꞌ tiꞌ:
“¡Kaw nanxa yok iskꞌulchꞌanil jilni!
¡Kaw nanxa yok iskꞌulchꞌanil jilni!” xhixanhe anma. [*]
»Lahwi tuꞌ yaqꞌnipaxo Komam Jahawil istzotiꞌ wetan yalni hakaꞌ tiꞌ:
Haꞌ yaꞌ Zorobabel anayto xeꞌ watutan,
haꞌ yaꞌ xin chilahnipaxkanoj.
Hak tuꞌ chu isnachalo yu inkonhobꞌan tato hanin Yahawil yinh Sunil, haninan chejnhe hach.
Haꞌ mak ilni yichelaxiko iswatxꞌelaxkanh Yatut Komam,
machi yelapno huneꞌ tzꞌayik tuꞌ yul sat;
haxa yet chiyilni ebꞌnaj tato lanhan yaniko yaꞌ Zorobabel plomo yinh chꞌen islahobꞌal chꞌen,
chitzalakanh ebꞌnaj, xhi Komam.
Lahwi tuꞌ yalni naj ángel hakaꞌ tiꞌ:
Haꞌ hujebꞌ lámpara, yechel isbꞌaqꞌ sat Komam Jahawil chiꞌilni sunil yul sat yibꞌanhqꞌinal tiꞌ,» xhi naj.
Inqꞌambꞌenan tet naj ángel tuꞌ:
—¿Tzet chal yelapno kabꞌebꞌ teꞌ olivo tiꞌ, huneꞌ teꞌ ayko yinh iswatxꞌqꞌabꞌ isbꞌatxobꞌal cantil yebꞌ hunxa teꞌ ayko yinh ismekqꞌabꞌ? kinchihan.
Inqꞌambꞌenpaxojan hunelxa hakaꞌ tiꞌ:
—¿Tzet chal yelapno kabꞌebꞌ isqꞌabꞌ teꞌ olivo huneꞌnhe ye yebꞌ kabꞌebꞌ tubo oro bꞌay chiꞌayto teꞌ aceite? kinchihan.
Istaqꞌwi naj ángel wetan hakaꞌ tiꞌ:
—¿Tom mach hawohtajoj tzet chal yelapnoj? xhi naj.
Intaqꞌwihan:
—Machoj Mamin, mach wohtajojan, kinchihan.
Yalni naj ángel wetan hakaꞌ tiꞌ:
—Haꞌ kabꞌebꞌ tiꞌ yechel yinh ebꞌnaj kawanh sikꞌbꞌililoj, yu isyijen ebꞌnaj tzet chal Komam Dios, Yahawil yinh txꞌo txꞌotxꞌ, xhi naj.
	[e]4:6 Yaꞌ Zorobabel yinh yaꞌ rey David titna yaꞌ, haꞌ gobernador yinh konhobꞌ Jerusalén, yet lahwi yijni isbꞌa yel ebꞌnaj Israel preso bꞌey Babilonia. Haꞌ yaꞌ yahawilpaxo yinh munil yinh Yatut Komam Dios lanhan iswatxꞌelaxkanh. Zac. 4:2
	4:3 4:3 Ap. 11:4
	4:7 4:7 Esd. 4

Yelax yilaꞌ yaꞌ Zacarías huneꞌ hum chulbꞌilayoj chiꞌekꞌ satkanh
Hayet intꞌanhxipaxtojan isyelax huneꞌ tiꞌ wilaꞌan, wilan huneꞌ hum chilehxiti satkanh, ayko tzꞌibꞌ yinh. [*]Isqꞌambꞌen naj ángel wetan hakaꞌ tiꞌ:
—¿Tzet ye tuꞌ chawila? xhi naj.
Walnihan tet naj:
—Ay huneꞌ hum tzꞌibꞌnhebꞌil, chiwilan yekꞌ satkanh; bꞌalonhebꞌ metro ishojanil, yok yikta ishoꞌ metro yeko sat.
Yalni naj ángel wetan hakaꞌ tiꞌ:
—Haꞌ yinh huneꞌ hum tuꞌ, tzꞌibꞌnhebꞌiliko isyaꞌtajil chihul yibꞌanh anma ay yul sat yibꞌanhqꞌinal tiꞌ. Haꞌ sunil mak elqꞌom chitanhtzelaxiloj hakaꞌ yalni yinh huneꞌ qꞌaxep xaj teꞌ hum tuꞌ; haxa mak chiꞌaniko leqꞌtiꞌal chalni ta kaw yeli, chitanhtzelaxpaxiloj hakaꞌ yalni yinh hunxa qꞌaxepxa xaj teꞌ hum tuꞌ.
Komam Dios, Yahawil yinh Sunil, chalni hakaꞌ tiꞌ:
«Hankawhinan chiwatojan isyaꞌtajil tiꞌ,
kat xin yokto yul yatut ebꞌnaj elqꞌom,
yebꞌ yul yatut ebꞌnaj chiꞌaqꞌni bꞌinaho inbꞌihan yinh leqꞌtiꞌal chakoj,
kat iskankano isyaꞌtajil yul nha tuꞌ masanto chistanhtzekaniloj,
yebꞌ sunil ispatzabꞌil yebꞌ chꞌen chꞌen,» xhi Komam.
	5:1 5:1 Ap. 5:1

Huneꞌ ix ix ayayto yul huneꞌ malbꞌal yelax yilaꞌ yaꞌ Zacarías
Yelti naj ángel chitzotel wettuꞌan yalni naj:
—Tꞌanhxanhtoj, kat hawilni tzet chisyeti isbꞌa, xhi naj.
Inqꞌambꞌenan tet naj hakaꞌ tiꞌ:
—¿Tzet huneꞌ tuꞌ? kinchihan.
Yalni naj wetan:
—Haꞌ huneꞌ tuꞌ malbꞌal, xhi naj.
Yalnipaxo naj:
—Haꞌ ton ismalil ismul anma ay yul sat yibꞌanhqꞌinal tiꞌ, xhi naj.
Haꞌ ismajil huneꞌ malbꞌal tuꞌ plomo chꞌen; hayet yilaxkanh ismajil, ay huneꞌ ix ix tzꞌonhanayto yul malbꞌal tuꞌ. Yalni naj ángel wetan hakaꞌ tiꞌ:
—Haꞌ huneꞌ ix tiꞌ haꞌ ton yechel ismul anma, xhi naj.
Lahwi tuꞌ istennayto naj ix yul huneꞌ malbꞌal tuꞌ, yaniko naj ismajil istiꞌ, huneꞌ ismajil plomo.
Isyelaxpaxo kawanh ebꞌix ix wilaꞌan, ay xin isxikꞌ ebꞌix hakaꞌ isxikꞌ noꞌ garza, haꞌ jaqꞌeqꞌ xin chitennikꞌo isxikꞌ. Yinikanh ebꞌix huneꞌ malbꞌal tuꞌ, isto purna ebꞌix.
Lahwi tuꞌ inqꞌambꞌenan tet naj ángel chitzotel wettuꞌan:
—¿Bꞌaytuꞌwal chiꞌilaxto huneꞌ malbꞌal tuꞌ? kinchihan.
Istaqꞌwi naj wetan:
—Chiwatxꞌelaxkanh huneꞌ nha bꞌey Babilonia bꞌay chiꞌehi. Haxa yet chilahwi iswatxꞌelaxkanh huneꞌ nha tuꞌ, kat yalaxikto huneꞌ malbꞌal tuꞌ yul, kat yalaxayo yibꞌanh huneꞌ bꞌatxbꞌal, [f]. xhi naj.
	[f]5:8-11 Sunil istxꞌojal chiꞌalaxkanto bꞌey Babilonia. Babilonia yechel yeko yinh sunil ej konhobꞌ chiyiyo isbꞌa tet tioxh yebꞌ mach ohtanheho Komam Dios. Ap. 17:5

Chꞌen kanhebꞌ carruaje yelax yilaꞌ yaꞌ Zacarías
Lahwi tuꞌ intꞌanhxipaxtojan, isyelaxpaxo huneꞌ tiꞌ wilaꞌan, wilan kanhebꞌ chꞌen carruaje yet howal, chiꞌelti xolbꞌal kabꞌebꞌ witz, haꞌ kabꞌebꞌ witz tuꞌ, broncenhe. Haꞌ chꞌen bꞌabꞌel carruaje, haꞌ noꞌ cheh kajinh nhikꞌnhe chꞌen, haxa chꞌen iskabꞌ carruaje, haꞌ noꞌ cheh qꞌejinh nhikꞌnhe chꞌen. Haxa chꞌen isyox carruaje, haꞌ noꞌ cheh sajinh nhikꞌnhe chꞌen, haxa chꞌen iskanh carruaje, haꞌ noꞌ cheh tzꞌibꞌinhtanhe nhikꞌnhe chꞌen.
Inqꞌambꞌenan tet naj ángel chiwettzotel tuꞌan:
—Mamin, ¿tzet chal yelapno huneꞌ tiꞌ? kinchihan.
Yalni naj wetan:
—Haꞌ hunteqꞌan tiꞌ, haꞌ ton kanhebꞌ jaqꞌeqꞌ yul satkanh, chibꞌabꞌi sata Komam yinh sunil yul sat yibꞌanhqꞌinal tiꞌ. Haꞌ chꞌen carruaje nhikꞌbꞌil yu noꞌ qꞌejinh cheh, chito bꞌey txꞌotxꞌ konhobꞌ ayko yinh yetkꞌulal norte; haxa chꞌen carruaje nhikꞌbꞌil yu noꞌ cheh sajinh, tzujan istopaxo noꞌ bꞌay chito tzꞌayik. Haxa chꞌen carruaje nhikꞌbꞌil yu noꞌ cheh tzꞌibꞌinhtanhe chito noꞌ bꞌey txꞌotxꞌ konhobꞌ ayko yinh yetkꞌulal sur, xhi naj.
Haxa noꞌ kajinh cheh xin, kaw chiyoche chito isbꞌeytzekꞌo yul sat yibꞌanhqꞌinal tiꞌ. Yalni naj ángel tet noꞌ:
—Asiꞌwej hebꞌeytzekꞌo yul sat yibꞌanhqꞌinal tiꞌ, xhi naj.
Isto noꞌ isbꞌeytzekꞌo yul sat yibꞌanhqꞌinal.
Lahwi tuꞌ yahwi naj ángel wetan, yalni naj hakaꞌ tiꞌ:
—Ilkꞌanabꞌi haꞌ noꞌ to bꞌey txꞌotxꞌ konhobꞌ ayko yinh yetkꞌulal norte, haꞌ anayo ishowal Komam Jahawil yibꞌanh txꞌotxꞌ konhobꞌ tuꞌ. Yaqꞌ ehoyo Yespíritu Komam Jahawil sat txꞌotxꞌ tuꞌ, xhi naj ángel. [g].
	[g]6:8 Ebꞌnaj ilaxto bꞌey txꞌotxꞌ ayko yinh norte, haꞌ ton txꞌotxꞌ Babilonia. Zac. 2:6-7

3. ALAXAHTO CORONA YINH ISWIꞌ YAꞌ JOSUÉ
(6:9-15)
Yaqꞌni Komam Jahawil istzotiꞌ wetan, yalni hakaꞌ tiꞌ: «Chah isyebꞌalqꞌabꞌ ebꞌnaj xameltzo yinh presohal bꞌey Babilonia, haꞌ ton naj Heldai, naj Tobías yebꞌ naj Jedaías. Yinhtikꞌa huneꞌ tzꞌayik tuꞌ chaxhtopaxo bꞌey yatut yaꞌ Josías, iskꞌahol yaꞌ Sofonías. Haꞌ chꞌen plata yebꞌ chꞌen oro chachah tuꞌ, chawatxꞌe corona, kat xin hawahnato corona tuꞌ yinh iswiꞌ yaꞌ Josué yahawil sacerdote, yaꞌ Josué iskꞌahol yaꞌ Josadac. Chawalni tet yaꞌ hakaꞌ tiꞌ: “Hak tiꞌ yalni Komam Dios Yahawil kaw Aykano Yip:
»”Haꞌ huneꞌ mak chiyij isbꞌi Woleh chihul iswol yinh isxeꞌ, haꞌ xin chiꞌanikanh Yatut Komam Dios Jahawil. [h]
Haꞌ chiwatxꞌenkanh Yatut Komam Dios Jahawil,
kaw ay yelapno chukano yaꞌ, chiꞌay tzꞌonhno yul istrono kat yaqꞌni yahawilal,
kat xin yok tzꞌonhno yaꞌ sacerdote iskꞌatanh.
Lahanxanhe xin chꞌeliko isnabꞌal.
»”Haꞌ chꞌen corona chawatxꞌe tuꞌ, hakaꞌ nabꞌanilehal chukano yul Yatut Komam Dios, yu isnahniti naj Helem, naj Tobías, naj Jedaías yebꞌ naj Hen, naj iskꞌahol naj Sofonías,” kachi,» xhi Komam.
Haꞌ anma nahat aya, chihuli, kat iskolwa teyinh iswatxꞌenkanh Yatut Komam Jahawil, hak tuꞌ chu heyohtanheniloj tato haꞌ Komam Dios, Yahawil kaw Aykano Yip, haꞌ chejnheintijan texol. Haꞌ hunteqꞌan tiꞌ chiyij isbꞌa tato cheyabꞌe, kat heyijen tzet chal Komam Jahawil, koDiosal.
	[h]6:12 Huneꞌ mak chiyij wole, haꞌ ton yaꞌ Zorobabel, chu hawilni yinh Zac. 3:8.

4. KUYBꞌANILE YIBꞌANH AYUNO. CHAL-LAX KOLBꞌANILE YET MESÍAS
(7:1—8:23)
Mach chitzala Komam Dios yinh ayuno chiyekꞌtze ebꞌnaj Israel
Haꞌ yinh iskanh tzꞌayik yinh isbꞌalonhebꞌ ixahaw, haꞌ ton ixahaw chiyij Quisleu, yet kanhebꞌxa habꞌil yok naj Darío reyal, yaqꞌni Komam Jahawil istzotiꞌ tet yaꞌ Zacarías. Haꞌ yinh huneꞌ tiempohal tuꞌ, haꞌ anma ah Bet-el, ischejto naj Sarezer yebꞌ naj Regem-melec yebꞌ ebꞌnaj ayko yinta ebꞌnaj tuꞌ yu isqꞌanni ta chikolwa Komam Jahawil yinh anma tuꞌ. Yebꞌ yu isqꞌambꞌen ebꞌnaj tet ebꞌyaꞌ sacerdote ay yul Yatut Komam Dios, Yahawil kaw Aykano Yip, yebꞌ ebꞌyaꞌ ischejabꞌ Komam. Isqꞌambꞌen ebꞌnaj: «¿Chitom konhokanh yinh bꞌiskꞌulal, yinh ishoꞌ ixahaw, yebꞌ koyijenanh yet mach konhwaꞌanh yu kotxahlihanh, hakaꞌtikꞌa chijutehanh masanta tinanh?» xhi ebꞌnaj.
Yalni Komam Dios, Jahawil kaw aykano Yip:
«Hal tet sunil anma ay yul konhobꞌ tuꞌ yebꞌ tet ebꞌyaꞌ sacerdote hakaꞌ tiꞌ:
“Hex tiꞌ chexok yinh huneꞌ mach chexwaꞌi yu hetxahli,
yebꞌ chexokpaxo yinh bꞌiskꞌulal yinh ishoꞌ ixahaw
yebꞌ yinh ishuj ixahaw yinh hunun habꞌil yulbꞌal 70 (lahonhebꞌ iskanhwinaj) habꞌil tinanh.
Yaj maxhtaj yu heyaniko inmayan, yuxin cheyekꞌtze tuꞌ.
Hakpax tuꞌ yet chexwaꞌi yebꞌ yet cheyukꞌni tzet ye tuꞌ,
haꞌ heyaqꞌni tzalaho hekꞌul, haꞌnhe chesaya, kachi,» xhi Komam.
Yalnipaxo yaꞌ Zacarías: «¿Tom mach lahano hunteqꞌan tzotiꞌ tiꞌ, hakaꞌ tzotiꞌ ischej Komam Jahawil yalaꞌ ebꞌyaꞌ ischejabꞌ yet payat? Yet kaw aqꞌankꞌulal ye anma yul konhobꞌ Jerusalén yebꞌ yulaj konhobꞌ ayiko yinhla ishoyanil, yebꞌpaxo bꞌey txꞌotxꞌ Neguev, yebꞌpaxo sat ej akꞌal,» xhi yaꞌ.
Yu ismanhkꞌomal ebꞌnaj Israel yuxin ilaxto ebꞌnaj chejabꞌo bꞌey hunteqꞌanxa nan konhobꞌal
Yaqꞌni Komam Jahawil istzotiꞌ tet yaꞌ Zacarías, yalni yaꞌ hakaꞌ tiꞌ:
«Hak tiꞌ chiyute yalni Komam Yahawil:
“Hayet cheyilni yinh tzet chiꞌeliko hunu maka,
haꞌ istoholal chewatxꞌe yinh, kꞌulchꞌanojabꞌ cheyute hekꞌul,
yebꞌ tzꞌayojabꞌ hekꞌul teyinh hunun hex.
Mach cheyeta ebꞌix hunix yebꞌ nixhte mebꞌaꞌ unin,
yebꞌpaxo anma nan konhobꞌal ay texol, yebꞌpaxo anma mebꞌaꞌ.
Mach chiꞌekꞌpaxo yinh heyanma hewatxꞌen istxꞌojal teyinh hunun hex,” xhi Komam.»
Yajaꞌ mach yabꞌeto anma tzet yal Komam, haꞌ yichinh anma yati yinh sat Komam, ismajchen istxikin yunhe mach chabꞌe. Yaqꞌni kawbꞌo anma yanma hakaꞌ chꞌen diamante, yunhe mach chiyabꞌeto anma chejbꞌanile chal Komam Dios, Yahawil yinh Sunil, yebꞌ mach yabꞌe anma istzotiꞌ Komam yaqꞌ yu Yespíritu yu ebꞌyaꞌ ischejabꞌ yet payat.
Yuxin kaw yíkanti Komam Dios, Jahawil ishowal yinh ebꞌnaj. Yalni Komam: «Hayet wawihan yinh ebꞌnaj, mach yabꞌe ebꞌnaj tzet walan, haxa yet yahwi ebꞌnaj winhan xin, mach wabꞌepaxojan tzet yal ebꞌnaj. Yuxin sajlemito ebꞌnaj wuhan yulaj ej konhobꞌ mach ohtabꞌilo yu ebꞌnaj, hakaꞌ chu isxunito hunu nimeta kajtuxkum hunu tzet ye tuꞌ. Iskankano tzꞌinhno istxꞌotxꞌ ebꞌnaj yintaj; matxa hunu mak xin chiꞌeltoj maka chiꞌoktoj. Haꞌ istxꞌotxꞌ ebꞌnaj kaw ochebꞌil, haꞌ kaw ebꞌnaj anikaniko txꞌotxꞌ hakaꞌ txꞌotxꞌ desierto,» [i]. xhi Komam.
	[i]7:14 Pujnato ebꞌnaj Israel yu ismanhkꞌo ebꞌnaj isley Komam Dios. Dt. 4:27; Dt. 28:36-37; Jer. 15:14; 16:13

Chischah konhobꞌ Jerusalén iskꞌulal iskꞌul Komam Dios hunelxa
Yaqꞌ Komam Dios, Yahawil kaw Aykano Yip, istzotiꞌ wetan, yalni hakaꞌ tiꞌ:
«Hanin Yahawil yinh Sunil, hankawhinan chiwalan hakaꞌ tiꞌ:
“Kaw xahan ay anma ah Jerusalén wuhan, kaw tzꞌeꞌ hinan yinh,
yuxin kaw ayko inhowalan yinh mak ayko ishowal yinh Jerusalén.”
»Yalnipaxo Komam:
Xaꞌinwatxꞌekanhan konhobꞌ Jerusalén,
chixinquinehikꞌojan yul konhobꞌ tuꞌ;
hak tuꞌ xin chihal-lax yinh Jerusalén, “konhobꞌ Yijem.”
Haxapaxo huneꞌ wonhan wetan, hanin Yahawil yinh Sunil,
wonhan Yetnhe Komam yehi, chihal-lax yinh,» xhi Komam.
Chalnipaxo Komam Dios, Yahawil yinh Sunil:
«Haꞌ ebꞌnaj icham winaj yebꞌ ebꞌix ixnam ix chiꞌekꞌo yul isbꞌehal Jerusalén hunelxa,
ayko isqꞌojoch yul isqꞌabꞌ, yu kaw ayxa ishabꞌilal.
Yul isbꞌehal konhobꞌ tuꞌ nohnalo yu nixhte winaj unin yebꞌ nixhte ix unin,
kat xin istzajchi yul isbꞌehal konhobꞌ tuꞌ,» xhi Komam.
Yalnipaxo Komam Dios, Yahawil yinh sunil:
«Hayet chiyuni tuꞌ, haꞌ anma aytokano yul konhobꞌ tiꞌ kaw chikꞌayo iskꞌul yilni,
wal hinan xin mach kꞌaybꞌalkꞌuleho yul insatan,» xhi Komam.
Chalnipaxo Komam Dios Yahawil kaw aykano yip:
«Haninan chinkolan inkonhobꞌan yul isqꞌabꞌ txꞌotxꞌ konhobꞌ ayko yinh yetkꞌulal bꞌay chiꞌahilo tzꞌayik,
yebꞌ bꞌey txꞌotxꞌ ayko yinh yetkꞌulal bꞌay chito tzꞌayik.
Chiwitijan kat ye yul konhobꞌ Jerusalén,
kat yok ebꞌnaj inkonhobꞌojan,
kat xin wokan isDioso ebꞌnaj, hanin kaw yel tzet chiwalan,
yebꞌ tohol tzet chinwatxꞌehan,» xhi Komam. [j].
Hak tiꞌ chute yalnipaxo Komam Dios Yahawil Kaw Aykano Yip:
«Aweko yip heyanma hex lanhan heyabꞌen tzotiꞌ chiyal ebꞌnaj inchejabꞌan
lahan hakaꞌtikꞌa hal-lax yet yichelaxiko yalaxayto xeꞌ watutan, hanin Yahawil yinh sunil.
Yet yalanhto hunteqꞌan tzꞌayik tuꞌ machi bꞌay chitit istohol ebꞌnaj munlawom yebꞌ istohol noꞌ cheh chimunlahi.
Yu ebꞌnaj ayko ishowal yinh yuxin chixiw anma yelti yul konhobꞌ yebꞌ yokto yul konhobꞌ,
wal xin, haninan wakojan anma tuꞌ howal yinh hunun.
Yaj wal tinanh matxa hako tuꞌ chiwutehan yinh ebꞌnaj xato kankano yul konhobꞌ tiꞌ,
hakaꞌ yinh hunteqꞌan tzꞌayik tuꞌ,» xhi Komam Yahawil yinh Sunil.
Yalnipaxo Komam: «Wal xin yinhxa aqꞌankꞌulal chiꞌeh ebꞌnaj;
haꞌ teꞌ uva kaw chiyaqꞌ sat teꞌ, kat yaqꞌnipaxo txꞌo txꞌotxꞌ sat tzꞌunubꞌ,
haxa satkanh chitxinayti nhabꞌ.
Haninan chiwaqꞌan sunil tuꞌ tet mak chitokankano yul konhobꞌ tiꞌ.
Hakaꞌtikꞌa heyu hex Judá yebꞌ hex Israel,
alaxayo tzꞌaktiꞌ teyibꞌanh xol sunil nimeta konhobꞌ,
haxa tinanh xin chexinkolilojan, hak tuꞌ xin chal-laxi tato ayayo isyaxilal teyibꞌanh.
Mach chexxiwi, aweko yip heyanma,» xhi Komam.
Komam Dios, Yahawil Kaw Aykano Yip, chalni hakaꞌ tiꞌ: «Hakaꞌtikꞌa yu intxumnihan wanayojan isyaꞌtajil yibꞌanh ebꞌnaj heyichmam, yu yaqꞌtij ebꞌnaj inhowalan, haꞌ tzet intxum tuꞌan, mach ekꞌayo yet yijni isbꞌa wuhan. Yajaꞌ wal tinanh xin mantxuman inwatxꞌenan iskꞌulal yinh konhobꞌ Jerusalén, yebꞌ yinh anma ah Judá tiꞌ; yuxinto matzet chal hekꞌul, mach chexxiwi. Haꞌ huneꞌ wal heyuten hebꞌa, haꞌ ton tiꞌ: Haꞌ isyelal, haꞌ cheyal teyet hunun hex, chewatxꞌen istoholal yet cheyilni yinh tzet chiꞌeliko hunu maka. Yebꞌ haꞌ aqꞌankꞌulal chesayiloj yet chexok sata naj juez. Machojabꞌ istxꞌojal chꞌekꞌ yinh henabꞌal yinh heyet anmahil; machojabꞌ cheyalpaxo leqꞌtiꞌal, lahwi tuꞌ, cheyalni ta kaw yeli. Yuto sunil hunteqꞌan tuꞌ chinyahan,» xhi Komam.
Hul istzotiꞌ Komam Dios Jahawil wetan, Yahawil Kaw Aykano Yip, yalni hakaꞌ tiꞌ: «Hak tiꞌ chiwute walnihan, hanin Yahawil yinh sunil: Hayet mach chexwaꞌi yu hetxahli yinh iskanh ixahaw, yebꞌ yinh ishoꞌ ixahaw, yebꞌ yinh ishuj ixahaw, yebꞌpaxo yinh 10 (islahonhebꞌ) ixahaw, chimeltzoko yinh tzalahilal yebꞌ yinh qꞌinh kaw ay yelapnoj yu anma ah Judá. Yuxin xahannhewe isyelal yebꞌ aqꞌankꞌulal,» xhi [k]. Komam.
Haꞌ Komam Dios, Yahawil Kaw Aykano Yip, hak tiꞌ chiyute yalni hakaꞌ tiꞌ:
«Ayto xin istit anma yul hunteqꞌan nimeta konhobꞌ.
Chihul anma yul huneꞌ konhobꞌ,
kat yalni tet hunxa konhobꞌ hakaꞌ tiꞌ:
“¡Tonhwe kosayaꞌ Komam Dios, Yahawil kaw aykano yip,
kat xin koqꞌanni iskꞌulal Komam jibꞌanh!” xhi anma.
Haxa hunteqꞌanxa anma chalni: “¡Hakonh tuꞌanh, chonhtopaxojanh!” xhi.
Kat xin yul bꞌey konhobꞌ Jerusalén txꞌiꞌal ej konhobꞌ,
yebꞌ ej nimeta konhobꞌ kaw aykano yip,
saywal winhan, hanin Yahawil yinh sunil.
Chihul anma isqꞌanaꞌ inkꞌulalan yibꞌanh,» xhi Komam.
Yalnipaxo Komam Dios, Yahawil kaw Aykano Yip: «Haꞌ yinh hunteqꞌan tiempo tuꞌ, 10 (lahonhwanh) anma nananta konhobꞌal, chiꞌoktzabꞌno yinh xil isqꞌap hunu naj Israel, chiyalni hakaꞌ tiꞌ: “Chonhtohanh tekꞌatanh, yuto xajabꞌehanh tato ayko Komam Dios heyetbꞌihoj,” xhi anma,» xhi Komam.
	[j]8:7-8 Ebꞌnaj Israel ilaxto preso chimeltzo ebꞌnaj yu Komam Dios bꞌey Jerusalén tzijxanhe konhobꞌ bꞌay pujnato ebꞌnaj, kat iswatxꞌen Komam istrato yebꞌ ebꞌnaj hunelxa. Dt. 30:3-4; Ex. 6:7; Jer. 31:33
	[k]8:19 Haꞌ yinh hunteqꞌan ayuno tiꞌ, chiꞌok ebꞌnaj Israel yinh bꞌiskꞌulal, chisnaniti ebꞌnaj yet yaqꞌlax aykꞌayo konhobꞌ Jerusalén yebꞌ yet yuchkꞌalaxayo Yatut Komam Dios Zac. 7:3,5; 2Rey. 24:1-4; Jer. 39:1-2

5. ISYAꞌTAJIL AY YIBꞌANH EJ KONHOBꞌ AYAYO ISKAWILAL JERUSALÉN
(9:1-8)
Haꞌ hunteqꞌan tzotiꞌ tiꞌ halbꞌilkano yu Komam Dios Jahawil ta chul isyaꞌtajil yibꞌanh txꞌotxꞌ Adrac yebꞌ yibꞌanh konhobꞌ Damasco: «Yuto ohtabꞌil hunteqꞌan konhobꞌ tuꞌ yu Komam Jahawil, hakaꞌ yohtanhen Komam hunun majan ebꞌnaj Israel. Haxa konhobꞌ Hamat ayayo yul ismohonal txꞌotxꞌ Adrac ohtabꞌilpaxo yu Komam Dios, yebꞌpaxo xin konhobꞌ Tiro yebꞌ konhobꞌ Sidón, waxanhka xin kaw ay ishelanil hunteqꞌan konhobꞌ tuꞌ. Haꞌ konhobꞌ Tiro, iswatxꞌeko iskꞌubꞌal, istenbꞌankanh isplata hakaꞌ pojoj; istenbꞌanpaxokanh chꞌen oro hakaꞌ tzꞌotzꞌew. Yajaꞌ chilo Komam Dios sunil isqꞌalomal, kat yanayto Komam isqꞌalomal tuꞌ xol haꞌ mar, kat istzꞌalo konhobꞌ tuꞌ yu qꞌa qꞌaꞌ.
»Hayet chiyilni konhobꞌ Ascalón konhobꞌ Tiro tuꞌ kat isxiwkanokanh; haxa konhobꞌ Gaza niman isyaꞌilal chabꞌe. Haxa konhobꞌ Ecrón chabꞌepaxo isyaꞌil, yuto haꞌ tzet ayko yipo iskꞌul chikꞌaytzelaxiloj. Haxa konhobꞌ Gaza, chikankano yinh manh reyal; haxa konhobꞌ Ascalón matxa hunu mak chiꞌeyayo yul. Haxa konhobꞌ Asdod, anma chiꞌeyayo bꞌey tuꞌ, chissomto isbꞌa yebꞌ anma nananta konhobꞌal. Hak tuꞌ chu istanhkanilo isloloꞌal ebꞌnaj filisteo wuhan. [l]Noꞌ chibꞌe aytoko ischikꞌil yinh, chiskꞌux ebꞌnaj, chiwilojan noꞌ yinh istiꞌ ebꞌnaj. Matxa chiꞌokpaxto yul istiꞌ hunteqꞌan itah txahul hakaꞌ yalni chejbꞌanile. Haxa xol hunteqꞌan anma tuꞌ ayto mak chitokani, chiꞌokkano xin wetojan, niman yelapno chiꞌeliko bꞌey Judá. Haxa anma ah Ecrón, lahan chukano hakaꞌ ebꞌnaj Jebuseo. [m]Ayinikojan yetbꞌiho inkonhobꞌan, yunhe intanhenan, hak tuꞌ xin machi hunu mak chiꞌeltoj yebꞌ machi hunu mak chiꞌekꞌto bꞌey tuꞌ. Matxa hunu mak chihuli, kat yok kexyetanoj, yuto haninan kaw chiwilan inkonhobꞌtuꞌan yu isbꞌaqꞌ insatan,» xhi Komam.
	[l]9:6 Konhobꞌ Ascalón, Gaza, Ecrón, Asdod, yebꞌ konhobꞌ Gat hunxanhe yute isbꞌa; filisteo isbꞌi ebꞌnaj ay yul hunteqꞌan konhobꞌ tuꞌ.
	[m]9:7 Ebꞌnaj Jebuseo, ayayo bꞌey konhobꞌ Jerusalén yet isqꞌoji yaꞌ rey David yinh konhobꞌ tuꞌ, yalaxiko ebꞌnaj hakaꞌ hunu majan ebꞌnaj Israel.

6. HUNEꞌ ISREYAL KONHOBꞌ ISRAEL CHITOHULI
(9:9-17)
Yalni Komam: «¡Tzalahanhwej hex ah konhobꞌ Sión.
Elojabꞌ heyaw yu tzalahilal hex ah konhobꞌ Jerusalén!
Ilwekꞌanabꞌi, chihul hereyal texol,
kaw toholkanoj, haꞌ chiꞌaqꞌni kolbꞌanile,
kaw xin chewchotanhe, ayahto yibꞌanh huneꞌ noꞌ tzeh burro,
yunin huneꞌ noꞌ miꞌe burro. [n].
Haꞌ iscarruaje konhobꞌ Efraín chintanhtzelojan,
yebꞌpaxo xin ischeh konhobꞌ Jerusalén.
Yebꞌpaxo teꞌ litꞌ chaqꞌbꞌalnhe ebꞌnaj yinh howal, chinqꞌahkantojan.
Haꞌ herey chihalnikꞌo aqꞌankꞌulal tet ej txꞌotxꞌ konhobꞌ;
kat xin yok yahawiloj, chiꞌichiti bꞌey istiꞌ haꞌ mar masanta bꞌey istiꞌ hunxa mar;
bꞌey haꞌ Éufrates, masanta bꞌay chikachnakan apno txꞌo txꞌotxꞌ.
Hex ah Jerusalén, yu intratohan waqꞌan teyet,
huneꞌ yij isbꞌa yu ischikꞌil noꞌ xahanbꞌal, yuxin chexinkolilojan.
Haninan kexwihtijan yul kꞌuh nahat yich,
bꞌay machi ha haꞌ yul, bꞌay preso heyekoj.
Hex ayexiko preso, ayinikojan yipo hekꞌul,
meltzanhwe bꞌay kaw kꞌul heyehi.
Chiwalan teyet tato chiwaqꞌ meltzohojan isyaxil teyibꞌanh,
ekꞌbꞌalto ispaj chiwaqꞌan teyet.
Xaꞌinwatxꞌehan inlitꞌan, haꞌ ton Judá;
inwatxꞌenpaxojan isbꞌaqꞌ inlitꞌ tuꞌan, haꞌ ton Efraín.
Hex ah Sión, chexwutekojan hakaꞌ chꞌen espada;
chiwanikojan heyuninal howal yinh yuninal ebꞌnaj ah Grecia,» xhi Komam.
«Haꞌ kaw Komam Jahawil chisye isbꞌa yibꞌanh iskonhobꞌ,
hakaꞌ isjepla kꞌuh, hak tuꞌ isto isbꞌaqꞌ islitꞌ.
Haꞌ Komam Dios Jahawil chꞌoqꞌtzen chꞌen trompeta,
kat yekꞌto lemna xol ishowal jaqꞌeqꞌ chitit bꞌey sur.
Haꞌ Komam Dios, Yahawil kaw Aykano Yip, haꞌ chikolwa yinh iskonhobꞌ,
haꞌ ton ebꞌnaj Israel, kat yaqꞌni Komam yip ebꞌnaj isxanhobꞌtanhen isbꞌaqꞌ islitꞌ ebꞌnaj chihulwa yinh,
kat istanhtzenilo ebꞌnaj ebꞌnaj ayko ishowal yinh.
Toxanhe chiꞌel yaw ebꞌnaj iskonhobꞌ Komam tuꞌ,
yaqꞌni howal hakaꞌ ukꞌum.
Chimalkanto ischikꞌil ebꞌnaj ayko ishowal yinh ebꞌnaj,
hakaꞌ chiyu ismalto ischikꞌil noꞌ xahanbꞌal ayayto yul pechꞌan yibꞌanh istxikin ismexhahil yet xahanbꞌal.
Haꞌ Komam Jahawil, isDiosal ebꞌnaj,
haꞌ chikolwa yinh ebꞌnaj yinh huneꞌ tzꞌayik tuꞌ,
yuto hakaꞌ ismeꞌ Komam yeko iskonhobꞌ.
Hakaꞌ istzejtzon chꞌen diamante yinh diadema,
hak tuꞌ chiꞌeliko ebꞌnaj yul iskonhobꞌ, chiꞌilaxkanh ebꞌnaj.
Hak tuꞌ xin kaw kꞌul iskonhobꞌ Komam,
yebꞌ kaw kꞌulchꞌan jilni.
Yu kaw nimankano ixim trigo yebꞌ teꞌ vino,
yuxin kaw saqꞌal chu ischꞌibꞌ ebꞌnaj tzehtaj yebꞌ ebꞌix qꞌopotaj.»
	[n]9:9 Mt. 21:5; Jn. 12:15. Chitzotel yinh Komam Mesías, tato yiyo isbꞌa; waxanhka xin Rey Komam; yibꞌanh huneꞌ noꞌ burrito ayahtoj yet yokto yul konhobꞌ Jerusalén. Is. 9:6

7. KOMAM JAHAWIL CHISKOLILO ISKONHOBꞌ
(10:1—11:3)
Qꞌanwe haꞌ nhabꞌ tet Komam Jahawil,
haꞌ chaqꞌ yinh tzujanxa,
Komam chꞌanotij kꞌuh, kat yaqꞌno haꞌ nimeta yaxnhabꞌ,
kat ischꞌibꞌ tzꞌunubꞌ sat hetxꞌotxꞌ hunun hex.
Yajaꞌ wal tzet chispajtze ej tioxh matzet chal yelapnoj.
Leqꞌtiꞌalpaxo tzet chiyal ebꞌnaj txumlum;
haꞌ tzet chiyal ebꞌnaj, hunteqꞌan tzet chiyil yinh iswayik machi yelapnoj.
Haꞌ tzet chaqꞌ ebꞌnaj yipo iskꞌul anma, machi nino iskꞌulal.
Yuxin chikꞌayikꞌo huneꞌ konhobꞌ tuꞌ, hakaꞌ noꞌ meꞌ,
chixin ekꞌyaꞌ yuto machi mak chitanheni.
Yu tuꞌ yuxin chiyal Komam Dios Jahawil hakaꞌ tiꞌ:
«Chiwiti inhowalan yinh ebꞌnaj chitanhen inkonhobꞌan.
Chiwayojan isyaꞌtajil yibꞌanh ebꞌnaj chiꞌijbꞌali.
Hanin Yahawil yinh Sunil, chihulan wilaꞌ inmeꞌan,
haꞌ ton ebꞌnaj titna yinh naj Judá,
kat wanikojan ebꞌnaj inchejabꞌojan,
kat wanikojan ebꞌnaj hakaꞌ noꞌ cheh kaw ay yip yet howal.
Haꞌ xol ebꞌnaj tuꞌ, chꞌelti chꞌen chꞌen chꞌok xeꞌo nha, [*]
yebꞌ teꞌ estaca, bꞌay chiximlax istxam qꞌap mantiado,
chiꞌok nhahil, yebꞌpaxo teꞌ litꞌ yet howal.
Xol ebꞌnaj tuꞌ chiꞌelpaxti ebꞌnaj ijbꞌalom.
Lahan xin chꞌelokoj ebꞌnaj hakaꞌ ebꞌnaj soldado, chixanhikꞌoj mak ayko ishowal yinh xol tzꞌotzꞌew yul bꞌeh.
Chiqꞌoji ebꞌnaj yinh howal, yuto Komam Jahawil ayko yetbꞌiho ebꞌnaj.
Chꞌelkano istxꞌixobꞌal ebꞌnaj ayahto yibꞌanh cheh yu ebꞌnaj.
Haninan chiwaqꞌan yip yanma yuninal yaꞌ Judá,
kat inkolnihan yuninal yaꞌ José.
Chiwaqꞌ meltzohojan ebꞌnaj bꞌaytikꞌa aya,
yuto chitzꞌayo inkꞌulan yinh ebꞌnaj.
Kat iskanpaxo ebꞌnaj hunelxa hakaꞌtikꞌa,
machi wilojan ebꞌnaj yinh inkꞌulan.
Yuto hanin Yahawilintiꞌan isDiosal ebꞌnaj,
haninan xin chiwabꞌehan istxah ebꞌnaj.
Kaw ay yip yanma ebꞌnaj Israel, hakaꞌ ebꞌnaj soldado;
kat xin yaqꞌni tzalaho iskꞌul ebꞌnaj hakaꞌ mak chiꞌukꞌni vino.
Hayet chiyilni yuninal ebꞌnaj huneꞌ tuꞌ, kat istzalapaxo iskꞌul.
Kat yaqꞌni tzalaho yanma ebꞌnaj winhan, Yahawilintiꞌan.
Chinxuqꞌabꞌlihan tet ebꞌnaj, yunhe inkutxbꞌanikojan ebꞌnaj, yuto kolbꞌilxalo
ebꞌnaj wuhan; kat ispohchakanh isbꞌisil ebꞌnaj hakaꞌ yet payat.
Haninan waqꞌan sajlemoto ebꞌnaj yulaj konhobꞌ.
Waxanhka kaw nahat konhobꞌal bꞌay aykanto ebꞌnaj,
chimeltzo ebꞌnaj yebꞌ yuninal hunelxa.
Haninan chiwaqꞌmeltzohotijan ebꞌnaj bꞌey Egipto.
Chiwipaxtijan ebꞌnaj bꞌey Asiria,
chiwanayojan ebꞌnaj sat txꞌotxꞌ Galaad yebꞌ txꞌotxꞌ Líbano; matxa chabꞌe bꞌay chiꞌay ebꞌnaj.
Hayet chiꞌekꞌto ebꞌnaj xol isyaꞌtajil hakaꞌ xol haꞌ mar,
haninan chiwilojan yipal haꞌ mar tuꞌ.
Chiwaqꞌni tajolojan haꞌ Nilo, matxa nino haꞌ chikan yich,
kat intanhtzenilojan isloloꞌal txꞌotxꞌ Asiria.
Chiwaqꞌni lahwojan yip ebꞌnaj yahawil Egipto.
Haninan xin chiwaqꞌan yip inkonhobꞌan.
Wuhan yuxin chislahiko ebꞌnaj yinh isbꞌel,» xhi Komam Jahawil.
Ishajabꞌ ispultahil txꞌotxꞌ Líbano, kat istzꞌalo sunil teꞌ cedro yu qꞌa qꞌaꞌ.
Oqꞌ teꞌ tzꞌisis, yuto xaꞌaykꞌay teꞌ cedro;
teꞌ qꞌebꞌtaj nanxa islow iskꞌulal, tanhkanilo teꞌ.
Oqꞌojabꞌ teꞌ hih ay bꞌey txꞌotxꞌ Basán, yuto tzetkꞌa teꞌ qꞌebꞌtaj tanhiloj.
Haxa ebꞌnaj tanhem meꞌ yako ebꞌnaj yul isnuqꞌ,
yuto teꞌ telaj kaw saqꞌalkanoj tanhkaniloj.
Haxa noꞌ yunin bꞌalam, kaw chiqꞌanhikano yul isnuqꞌ noꞌ,
yuto haꞌ iskꞌulchꞌanil jilni txꞌotxꞌ ayayo istiꞌ haꞌ Jordán tanhkaniloj.
	10:4 10:4 Ef. 2:20; Mi. 5:2; Jer. 30:21

8. KAWANH MAK TANHEM MEꞌ
(11:4-17)
Ebꞌnaj tanhem meꞌ suk iskꞌul
Yalni Komam Dios Jahawil, Komam inDiosalan hakaꞌ tiꞌ: «Tanhe hunteqꞌan noꞌ meꞌ yetxa ay iskami. Ebꞌnaj chiloqꞌni noꞌ chispotxꞌkamo ebꞌnaj noꞌ, machi xin ismul ebꞌnaj, yalni. Haxa ebꞌnaj chitxonhni noꞌ, chalpaxo ebꞌnaj hakaꞌ tiꞌ: “Yuchꞌandios tet Komam Dios makonhqꞌalombꞌikanh,” xhi. Nitam ebꞌnaj chitanhen noꞌ meꞌ tuꞌ chitzꞌay iskꞌul yinh noꞌ. Yuxin hakinpax tuꞌan mach chitzꞌay inkꞌulan yinh anma ay sat txꞌo txꞌotxꞌ tiꞌ, hanin Yahawilintiꞌan chiwalan hakaꞌ tuꞌ. Haninan chiwakojan hunun ebꞌnaj yul isqꞌabꞌ makta ayayo iskawilal, yebꞌpaxo yul isqꞌabꞌ ebꞌnaj isreyal ebꞌnaj. Haꞌ ebꞌnaj tuꞌ chitanhtzenilo sunil tzet ay sat txꞌotxꞌ, machi xin chinkolilojan anma tuꞌ yul isqꞌabꞌ ebꞌnaj,» xhi Komam.
Hak tuꞌ yu wokan intanhenojan noꞌ meꞌ yetxatikꞌa ay iskami, haꞌ ton noꞌ machi yip xol noꞌ tuꞌ. Haꞌ ebꞌnaj chiloqꞌni noꞌ xin, haꞌ chiꞌaqꞌni intoholan. Insaynihan kabꞌebꞌ inqꞌojochan, huneꞌ teꞌ wakojan isbꞌi hakaꞌ tiꞌ, Kꞌulchꞌan iskꞌul, haxa hunxa teꞌ xin wakojan isbꞌi hakaꞌ tiꞌ, Hunbꞌabꞌilayoj. Haꞌ yinh huneꞌ ixahaw wilojan oxwanh ebꞌnaj chitanhen noꞌ meꞌ, yuto matxa nimano inkꞌulan yinh ebꞌnaj, yebꞌpaxo yu matxa chiyoche ebꞌnaj kinyilaꞌan.
Walnihan tet noꞌ meꞌ tuꞌ hakaꞌ tiꞌ: «Matxa chinokan kexwilaꞌan tinanh, tato ay hunujex chexkami, kamanhwej, yebꞌ tato ay hunujex chexkꞌaytoj, kꞌayanhwetoj. Haxa hex chito kexkani, kꞌuxleweyto hebꞌa hunun hex,» kinchihan.
Wal hinan xin, wikanhan inqꞌojochan, huneꞌ chiyij Kꞌulchꞌan iskꞌul, inqꞌahnitojan teꞌ, haꞌ yeniloj tato chitanhkano tzet tꞌinhbꞌabꞌilkano yu Komam Jahawil iswatxꞌe yebꞌ ej iskonhobꞌ. Haꞌ yinh huneꞌ tzꞌayik tuꞌ, tanhkano huneꞌ tzet tꞌinhbꞌabꞌilkano yu Komam. Hak tuꞌ xin yu yohtanhenilo ebꞌnaj txonhnilo noꞌ meꞌ tato haꞌ Komam Jahawil lanhan isyeni huneꞌ kuybꞌanile tuꞌ yinh tzet chiwuhan.
Walnihan tet ebꞌnaj hakaꞌ tiꞌ: «Ta kꞌul cheyabꞌe aqꞌwe intoholan, taka mach xin kanojabꞌ hakaꞌ tuꞌ,» kinchihan tet ebꞌnaj. Haꞌ intoholan yaqꞌ ebꞌnaj, haꞌ ton 30 (lahonhebꞌ iskawinaj) chꞌen plata.
Yalni Komam Jahawil wetan: «Ayto chꞌen yul yet kꞌuwanbꞌal. ¡Huneꞌ istohol kaw niman chute isnahni ebꞌnaj!» xhi Komam. Winikanhan chꞌen 30 (lahonhebꞌ iskawinaj) plata tuꞌ, wanaytojan chꞌen yul kꞌuwanbꞌal yul Yatut Komam Jahawil. [o].Inqꞌahnitojan hunxa teꞌ qꞌojoch chiyij Hunbꞌabꞌilayoj. Hak tuꞌ yu iskankano konhobꞌ Judá yebꞌ konhobꞌ Israel hakaꞌ matxa yuxhtajo isbꞌa.
Yalnipaxo Komam Jahawil wetan hakaꞌ tiꞌ: «Ute habꞌa hakaꞌ hunu naj tanhem meꞌ, yajaꞌ machi nino chꞌahilo iskꞌul istanhen ismeꞌ. Yuto chiwakojan yul huneꞌ konhobꞌ tiꞌ huneꞌ yilomal mach kꞌulo chute isbꞌa, hakaꞌ hunu naj tanhem meꞌ machi ekꞌ sayson yinh noꞌ chikꞌaytoj, mach chissaypaxo noꞌ nixhtej; mach chanhtepaxo naj noꞌ chiqꞌahtoj. Machikolwapaxo naj yinh noꞌ chisikikanh yinh tzalan. Wal xin chiskꞌuxto naj noꞌ bꞌaqꞌich, kat ismaqꞌnipoho naj yisqꞌaj noꞌ, nitam yoj noꞌ chákano naj.
¡Kꞌanchꞌan naj yilomal inkonhobꞌan,
mach isnabꞌal, isbꞌejkano naj yilni noꞌ!
¡Lowojabꞌ chꞌen espada yinh isqꞌabꞌ naj yebꞌ yinh isbꞌaqꞌ sat naj yinh iswatxꞌqꞌabꞌ!
¡Kamojabꞌkanilo isqꞌabꞌ naj tuꞌ, haxa isbꞌaqꞌ sat naj xin,
tanhojabꞌkanilo ismujli!» xhi Komam tet yaꞌ Zacarías.
	[o]11:12-13 30 (lahonhebꞌ iskawinaj) pieza chꞌen plata istohol huneꞌ naj esclavo yet payat tiempo. Ex. 21:32

9. KOLBꞌANILE CHIꞌAQꞌLAX TET JERUSALÉN
(12:1—13:9)
Haꞌ hunteqꞌan tzotiꞌ tiꞌ yal Komam Dios Jahawil yinh Konhobꞌ Israel. Komam lehnito satkanh, iswatxꞌenpaxayto xeꞌ txꞌo txꞌotxꞌ, yaqꞌnipaxo Komam iskawil anma. Hak tiꞌ chiyute yalni Komam hakaꞌ tiꞌ: «Haninan chiwutekojan konhobꞌ Jerusalén hakaꞌ hunu net bꞌay chꞌayto vino, chibꞌili kat yekꞌtekton sunil konhobꞌ ayko yinh ishoyanil, yet chipitwako yaniko howal yinh Jerusalén yebꞌ yinh ej konhobꞌ ay yul Judá. Haꞌ yinh hunteqꞌan tzꞌayikal tuꞌ chiwutekojan konhobꞌ Jerusalén hakaꞌ hunu chꞌen chꞌen kaw al yinh ej konhobꞌ. Haꞌ mak chiꞌochen yiqꞌaꞌkanh chꞌen, chiqꞌahto yu chꞌen. Sunil ej konhobꞌ ay sat txꞌo txꞌotxꞌ tiꞌ chiskutxbꞌako isbꞌa howal yinh Jerusalén. Haꞌ yinh huneꞌ tzꞌayik tuꞌ, chiwakojan xiwkilal yinh noꞌ cheh kutxaniko bꞌey tuꞌ; haxa ebꞌnaj ayahto yibꞌanh noꞌ, chisomchakanh yul iswiꞌ ebꞌnaj. Yaj wal konhobꞌ Judá chintanhehan, haxa ischeh hunteqꞌanxa konhobꞌ tuꞌ chiwakojan noꞌ yinh tzꞌopsatil. Haxa yet chiyilni ebꞌnaj yahawil yinh Judá huneꞌ tuꞌ, chalni ebꞌnaj yinh yanma hakaꞌ tiꞌ: “Haꞌ Komam Dios, Yahawil yinh Sunil, isDiosal anma ay bꞌey Jerusalén, haꞌ Komam chꞌaqꞌni yip anma tuꞌ,” xhi ebꞌnaj. Haꞌ yinh huneꞌ tzꞌayik tuꞌ chiwutekojan ebꞌnaj yahawil Judá hakaꞌ tzaqꞌaꞌ kaj txaltxonhe chiꞌalaxikto xol teꞌ siꞌ, yebꞌ hakaꞌ hunu topan xaj qꞌa qꞌaꞌ chiꞌalaxiko yinh hunu yachan ixim trigo, kat yok qꞌaꞌ yinh sunil ej konhobꞌ hoyaniko yinh Jerusalén, konhobꞌ ayko yinh iswatxꞌqꞌabꞌ yebꞌ yinh ismekqꞌabꞌ. Wal anma ah Jerusalén chiꞌehpaxayo yul iskonhobꞌ Jerusalén hunelxa.
»Haꞌ Komam Dios Jahawil, haꞌ yinh bꞌabꞌel chiskolilo Komam ebꞌnaj Judá, yunhe machi palkꞌon ismay ebꞌnaj yuninal yaꞌ David yebꞌ anma ah Jerusalén, yibꞌanh ebꞌnaj Judá tuꞌ. Haꞌ yinh huneꞌ tzꞌayik tuꞌ, haꞌ Komam Dios Jahawil chiꞌilni anma ay yul konhobꞌ Jerusalén. Haꞌ mak machi yip xol anma tuꞌ, haꞌ yinh huneꞌ tiempo tuꞌ, kaw ay yip chiꞌelkaniko hakaꞌ yaꞌ rey David. Haxapaxo ebꞌnaj yuninal yaꞌ rey David, lahan chiꞌeliko ishelanil hakaꞌ Komam Dios, maka hakaꞌ yángel Komam Jahawil bꞌabꞌi sata ebꞌnaj.»
Chalni Komam: «Haꞌ yinh hunteqꞌan tzꞌayik tuꞌ, chiwako yinh inkꞌulan intanhtzenilojan sunil hunteqꞌan konhobꞌ chihul howal yinh konhobꞌ Jerusalén. Chiwakojan yinh isnabꞌal ebꞌnaj yuninal yaꞌ rey David yebꞌ anma ay yul konhobꞌ Jerusalén huneꞌ iskꞌulchꞌannhen iskꞌul yebꞌ nabꞌale yok yinoyo isbꞌa wetan. Haꞌ xin yet chitꞌanhxiko ebꞌnaj winhan, hanin isqꞌaxpokꞌto ebꞌnaj islanza winhan, kat yok ebꞌnaj oqꞌoj hakaꞌ yoqꞌ hunu anma yinh hunu kꞌitan iskꞌahol chikami, kat xin yiqꞌnipaxo ebꞌnaj bꞌiskꞌulal hakaꞌ chu yiqꞌni hunu mak bꞌiskꞌulal yinh isbꞌabꞌel kꞌahol chikami. Haꞌ yinh huneꞌ tzꞌayik tuꞌ kaw ay oqꞌil yul konhobꞌ Jerusalén, hakaꞌ oqꞌil yu anma yinh tioxh Hadad-rimón bꞌey yul yakꞌalil txꞌotxꞌ Meguido. Sunil anma ay yul txꞌotxꞌ konhobꞌ tuꞌ, chiꞌok yinh oqꞌil, hunun ismajanil anma nananta chiꞌok oqꞌoj. Ebꞌnaj titna yinh yuninal yaꞌ rey David nananta chiꞌok oqꞌoj, nanpaxo xin chꞌok yixal ebꞌnaj oqꞌoj. Hakpax tuꞌ ebꞌnaj titna yinh yuninal naj Natán nananta chꞌok oqꞌoj, nanpaxo xin chꞌok yixal ebꞌnaj oqꞌoj. Hakpax tuꞌ ebꞌnaj titna yinh yuninal yaꞌ Leví, nan chiꞌoqꞌi, nan chiꞌokpaxo yixal ebꞌnaj oqꞌoj. Hakpax tuꞌ ebꞌnaj titna yinh yuninal naj Simei, nan chiꞌok ebꞌnaj oqꞌoj, nan chiꞌokpaxo yixal ebꞌnaj oqꞌoj. Yebꞌ hunteqꞌan ebꞌnaj titna yinh hunmajanxa anma, nan chiꞌokpaxo ebꞌnaj oqꞌoj, nan chiꞌokpaxo yixal ebꞌnaj oqꞌoj,» xhi Komam.
Yalnipaxo Komam: «Haꞌ yinh huneꞌ tzꞌayik tuꞌ, ay huneꞌ isnuqꞌ ha haꞌ chihajcha tet ebꞌnaj yikꞌal yaꞌ rey David, yebꞌ anma ay yul konhobꞌ Jerusalén, yunhe istxꞌahlaxilo ismul yebꞌ xin istzꞌilal.» [*]Hanin Yahawil yinh Sunil, hankawhinan chiwalan hakaꞌ tiꞌ: «Haꞌ yinh huneꞌ tiempo tuꞌ, haꞌ yul txꞌotxꞌ konhobꞌ Israel chiwikanilojan sunil tzet chal-lax tioxhal, matxa bꞌaqꞌinhal chinahlaxti isbꞌi. Chiwipaxilojan sat txꞌotxꞌ konhobꞌ tiꞌ ebꞌnaj chal isbꞌa inchejabꞌojan; yebꞌpaxo sunil nabꞌale yet istxꞌojal.
»Hayet tuꞌ, ta ay hunu mak chalnikꞌo intzotiꞌan chute yalni; haxa ismam yebꞌ ismiꞌ chalni tet hakaꞌ tiꞌ: “Hach tiꞌ chaxhkamoj, yuto chalinhbꞌa habꞌa hawalni leqꞌtiꞌal tzotiꞌ, hakaꞌto yet Komam Jahawil yehi,” xhi. Haxa xin ismam yebꞌ ismiꞌ huneꞌ mak tuꞌ chitejni kamoj, yet chisbꞌalniko isbꞌa inchejabꞌojan. Haꞌ yinh huneꞌ tiempo tuꞌ sunil ebꞌnaj chisbꞌaliko isbꞌa inchejabꞌojan chitxꞌixwikanh ebꞌnaj yinh tzet chalikꞌoj. Matxa xin chako ebꞌnaj xilqꞌape chako ebꞌnaj inchejabꞌan yu yaqꞌni subꞌchano ebꞌnaj anma. Wal xin chiyal hunun ebꞌnaj hakaꞌ tiꞌ: “Hanintiꞌan mach ischejabꞌo Dios wehan, wal xin munlawom hinan yettax unin hinan, tꞌokom txꞌotxꞌ hinan,” xhi. Yajaꞌ ta ay mak chiqꞌambꞌen tet hunu ebꞌnaj: “¿Tzet ye lahwilal ayko yul haqꞌabꞌ?” Kat istaqꞌwikanh naj xin, “Okna huneꞌ lahwilal tiꞌ bꞌey yatut ebꞌnaj wamigohan,” xhi naj,» xhi Komam.
	13:1 13:1 Sal. 46:4; Ez. 47:1-12; Jl. 3:16; Jn. 4:10-14; 7:37-38; Ap. 21:6; 22:1-2

Chiꞌaqꞌlaxkamo naj chitanhen iskonhobꞌ Komam Jahawil
Komam Dios Yahawil yinh Sunil, chalni hakaꞌ tiꞌ:
«¡Ilaxojabꞌkanh chꞌen espada yinh naj chitanhen inmeꞌan,
haꞌ ton naj huneꞌnhe ay inkꞌatanhan!
Potxꞌlaxojabꞌ kamo naj chiꞌilni inmeꞌ tuꞌan, kat issajlemito noꞌ;
kat wokan howal yinh noꞌ yunin meꞌ tuꞌ. [p]Chu hawilnipaxo yinh .
Haꞌ anma ay sat txꞌotxꞌ tiꞌ chiꞌaqꞌlaxkamo kabꞌ majan yet isyox majan;
hunxanhe xin huneꞌ majan chikankanoj.
Haꞌ hunxanhe majan anma chikankano tuꞌ,
chiwaqꞌ ekꞌo yaꞌan, yunhe isbꞌejnikano istxꞌojal.
Chiwutehan hakaꞌ iswatxꞌelaxilo chꞌen plata xol qꞌa qꞌaꞌ, yu yel istzꞌilal chꞌen;
kat inwatxꞌenilojan hakaꞌ chu iswatxꞌelaxilo chꞌen oro.
Lahwi tuꞌ chinyawtenan ebꞌnaj yinh,
kat intaqꞌwihan tet ebꞌnaj, chiwalnihan:
“Hex tiꞌ, inkonhobꞌan heyehi,” kinchihan.
Chalnipaxo ebꞌnaj:
“Haꞌ Komam Jahawil, haꞌ koDiosal,” xhi ebꞌnaj,» xhi Komam.
	[p]13:7 Chiꞌalaxiko islahwilal naj tanhem meꞌ kat issajlemito noꞌ meꞌ; yinh NT chitzotel yinh Komam Jesucristo, chu hawilni yinh Mt. 26:31; Mt. 27:9; Mr. 14:27; Jn. 16:32. 1Rey. 22:17

10. HAꞌ YINH ISLAHOBꞌALXA CHIQꞌOJI JERUSALÉN
(14:1-21)
Konhobꞌ Jerusalén yebꞌ hunteqꞌan nime konhobꞌ
Chihul istzꞌayikal Komam Jahawil yet chispohnikanh tzetaj ay hex tesataj,
hex ay hex yul konhobꞌ Jerusalén.
Haꞌ yinh huneꞌ tzꞌayik tuꞌ chiskutxbꞌako Komam Dios Jahawil sunil ej konhobꞌ chaniko howal yinh konhobꞌ Jerusalén.
Hayet chiqꞌoji ebꞌnaj yinh konhobꞌ tuꞌ xin,
kat yilaxilti tzet ay anma yul yatut,
yebꞌ xin chiꞌetalax ebꞌix ix yu ebꞌnaj chꞌaniko ishowal yinh Jerusalén tuꞌ.
Haꞌ yikta anma ay yul konhobꞌ tuꞌ chiꞌilaxto preso,
yajaꞌ haxa yaqꞌbꞌilxa anma xin chikankano yul konhobꞌ.
Yajaꞌ xin chiꞌelti Komam Jahawil kat yaniko howal yinh hunteqꞌan konhobꞌ tuꞌ,
hakaꞌ yu isto Komam yinh howal yet yalanhtokanoj.
Haꞌ yinh huneꞌ tzꞌayik tuꞌ, chayo yoj Komam yibꞌanh wonhan Olivo,
ayko sata konhobꞌ Jerusalén, yinh yetkꞌulal bꞌay chiꞌahilo tzꞌayik.
Chiqꞌaxpohto wonhan Olivo tuꞌ, kabꞌ chiꞌayikoj, kat ishajcha huneꞌ niman akꞌal,
chiꞌichiti bꞌey yetkꞌulal bꞌay chiꞌahilo tzꞌayik masanta bꞌey bꞌay chito tzꞌayik.
Haꞌ xin qꞌaxep wonhan tuꞌ chitokano yinh yetkꞌulal norte,
haxa qꞌaxepxa chitokano yinh yetkꞌulal sur.
Haꞌ sat akꞌal tuꞌ xin chextohi yet chexelkanh,
akꞌal ayko xol kabꞌebꞌ wonhan.
Yuto huneꞌ akꞌal xol wonhan tuꞌ chitaapni bꞌey txꞌotxꞌ Azal.
Chexelkanh hex tiꞌ, hakaꞌ yu yelkanh ebꞌnaj heyichmam yu txixkabꞌ ekꞌ yinh istiempohal yet ayko yaꞌ Uzías reyal yinh Judá.
Kat xin yul Komam Jahawil, koDiosal yebꞌ sunil ebꞌnaj yetxa Komam yehi.
Haꞌ yinh huneꞌ tzꞌayik tuꞌ, mach issajilqꞌinal,
mach chewoj, machipaxo chꞌen chew.
Machi hunuxa tzꞌayik hakaꞌ huneꞌ tzꞌayik tuꞌ,
mach ixtanhoj ta aqꞌbꞌalil maka ta tzꞌayikal,
wal xin yet chꞌah aqꞌbꞌal sajqꞌinalpaxoj.
Haꞌ huneꞌ tuꞌ, hanhe Komam Dios ohtanhe.
Hayet huneꞌ tzꞌayik tuꞌ,
chiꞌelti huneꞌ isnuqꞌ ha haꞌ yul konhobꞌ Jerusalén, mach xin chitajkanh.
Chiꞌekꞌ yojomal haꞌ yinh waresmahil yebꞌ yinh nhabꞌil;
yikta haꞌ chitokano xol haꞌ mar Kamom,
haxa yiktaxa haꞌ xin chitokano xol haꞌ mar Mediterráneo.
Haꞌ yinh huneꞌ tzꞌayik tuꞌ, Komam Jahawil chiꞌok yahawilo sunil yul sat yibꞌanhqꞌinal tiꞌ.
Hanhechꞌan Komam Dios, hanhe isbꞌi Komam Jahawil chiꞌaqꞌlax bꞌinahoj.
Sunil ej konhobꞌ chiꞌokkano yinh akꞌalil,
chiꞌichiti bꞌey Geba masanta bꞌey Rimón bꞌey sur yinh konhobꞌ Jerusalén.
Haxa konhobꞌ Jerusalén xin nahat chiꞌalaxkanokanh kat yehayo anma yul;
chiꞌichiti bꞌey pulta yet yaꞌ Benjamín,
masanta bꞌey bꞌabꞌel pulta yet payat, bꞌey pulta ayko yinh istxikin konhobꞌ.
Chiꞌichipaxti bꞌey huneꞌ nha nahat yekanh yet naj Hananeel,
masanta chꞌapni bꞌay chiyatzꞌlax yal teꞌ uva yet naj rey.
Chiꞌehayo anma yul konhobꞌ tuꞌ,
matxa xin bꞌaqꞌinh chiꞌay tzꞌaktiꞌ yibꞌanh.
Wal xin chiꞌehayo anma yinh sunil yanma bꞌey konhobꞌ Jerusalén tuꞌ.
Haxa hunteqꞌan konhobꞌ chiꞌaniko howal yinh konhobꞌ Jerusalén,
chayo Komam Jahawil hunteqꞌan isyaꞌtajil tiꞌ yibꞌanh:
Itzitzto kat isqꞌato isnimanil; chiqꞌato isbꞌaqꞌ sat kat iskan kꞌobꞌnoj bꞌay ayiktoj; haxa yaqꞌ xin chiqꞌatoj.
Haꞌ yinh huneꞌ tzꞌayik tuꞌ,
chiꞌokkano niman xiwkilal xol anma tuꞌ yu Komam Jahawil.
Hunun mak tuꞌ chiꞌoktzabꞌno yinh isqꞌabꞌ hunun,
kat xin ismaqꞌlen isbꞌa.
Hakpax tuꞌ ebꞌnaj ah Judá, haꞌ bꞌey Jerusalén chaqꞌ ebꞌnaj howal;
chinilo ebꞌnaj isqꞌalomal anma ay yul ej konhobꞌ ayko yinhla ishoyanil Jerusalén;
hantanhe chꞌen oro,
chꞌen plata yebꞌ xilqꞌape chiskutxbꞌakaniko ebꞌnaj.
Hakaꞌtikꞌa isyaꞌtajil chiꞌay yibꞌanh anma, hak tuꞌ isyaꞌtajil chiꞌaypaxo yibꞌanh noꞌ cheh, noꞌ mula, noꞌ camello, noꞌ burro yebꞌ yibꞌanh sunil no noqꞌ ay yul iscampamento ebꞌnaj ayko ishowal yinh konhobꞌ Jerusalén.
Tzujan tuꞌ xin, haꞌ anma chitokankano yul hunteqꞌan konhobꞌ yaqꞌ howal yinh konhobꞌ Jerusalén,
chihul hunun habꞌil yekꞌtze huneꞌ qꞌinh chal-lax Lexhpat yu yinayo isbꞌa tet Komam Rey,
haꞌ ton Komam Dios Yahawil kaw Aykano Yip.
Tato ay hunu konhobꞌ yul sat yibꞌanhqꞌinal tiꞌ, mach chul yul konhobꞌ Jerusalén yiqꞌayo isbꞌa tet Komam Dios Yahawil kaw Aykano Yip, huneꞌ konhobꞌ tuꞌ matxa chiyaqꞌ haꞌ nhabꞌ yibꞌanh. Yebꞌpaxoj tato mach chul konhobꞌ Egipto yekꞌtze qꞌinh Lexhpat mach chaqꞌpaxo haꞌ nhabꞌ yibꞌanh, wal xin chul isyaꞌtajil yinh, hakaꞌ chaqꞌ Komam Jahawil tet hunteqꞌan konhobꞌ mach chiꞌapni. Haꞌ ton hunteqꞌan isyaꞌtajil tuꞌ chiꞌay yibꞌanh Egipto yebꞌ yibꞌanh hunteqꞌan konhobꞌ mach chul yekꞌtze qꞌinh Lexhpat.
Hayet huneꞌ tzꞌayik tuꞌ, haꞌ yinh chꞌen nixhte chꞌen chiqꞌanhiko yinh isxhila noꞌ cheh, tzꞌibꞌnhebꞌiliko hakaꞌ tiꞌ: «Yetxa Komam Dios Jahawil yehi,» xhi. Yebꞌpaxo xin txꞌotxꞌ xi chiꞌokniko bꞌey Yatut Komam Jahawil bꞌay chitxiklax noꞌ chibꞌe yetpaxo Komam yehi, hakaꞌ ye hunteqꞌan nime sekꞌ chiꞌokniko yibꞌanh ismexhahil yet xahanbꞌal. Sunil txꞌotxꞌ xi bꞌey Jerusalén, yebꞌ bꞌey Judá yetxa Komam Jahawil yehi, Komam Dios Yahawil yinh Sunil. Haxa mak chul yalteꞌ isxahanbꞌal, haꞌ hunteqꞌan xi tuꞌ chiꞌokniko yu bꞌay chistxik noꞌ chibꞌe chaqꞌ yinh xahanbꞌalil. Haꞌ yinh huneꞌ tzꞌayik tuꞌ, matxa ebꞌnaj txonhom chiꞌil-lax bꞌey Yatut Komam Dios, Yahawil yinh Sunil.
MALMALAQUÍAS1. XAHAN AY ANMA ISRAEL YU KOMAM JAHAWIL
(1:1-5)
Haꞌ hunteqꞌan tiꞌ, istzotiꞌ Komam Jahawil yaqꞌ tet yaꞌ Malaquías yunhe yalni yaꞌ tet konhobꞌ Israel. [a], chu hawilnipaxo yinh .
Hak tiꞌ chiyute yalni Komam Jahawil:
«Xahan ay hex wuhan, kinchihan teyet; yajaꞌ hex tiꞌ kextaqꞌwi hakaꞌ tiꞌ:
“¿Tzet xin yu konhhaxahannhenanh?” kexchi.
Wal xin chiwalan teyet: “¿Tom mach yuxhtajo isbꞌa naj Esaú yebꞌ yaꞌ Jacob?
Yajaꞌ xin yaꞌ Jacob inxahannhehan.
Wintanhekaniltojan naj Esaú; haxa istxꞌotxꞌ naj,
txꞌotxꞌ qꞌebꞌtalaj wakojan txꞌotxꞌ bꞌay matxa tzet chichꞌibꞌi,
haꞌ xin istxꞌotxꞌ naj tuꞌ okkano bꞌay chiꞌekꞌ noꞌ xoltelajil noqꞌ,” xhi Komam Jahawil.
Ta chal ebꞌnaj edomita, titna yinh naj Esaú hakaꞌ tiꞌ:
“Xakonhokkano mebꞌaꞌil,
yaj xin chonhokpaxo kowatxꞌekanh kokonhobꞌ uchkꞌabꞌilxato tiꞌ,” xhi ebꞌnaj.
Hak tiꞌ xin chu istaqꞌwi Komam Dios,
Yahawil yinh Sunil hakaꞌ tiꞌ:
“Chiswatxꞌekanh ebꞌnaj iskonhobꞌ tuꞌ hunelxa,
yajaꞌ haninan chiwuchkꞌayojan,” xhi Komam.
Haꞌ xin yinh istxꞌotxꞌ ebꞌnaj tuꞌ chal anma hakaꞌ tiꞌ: “Istxꞌotxꞌ ebꞌnaj txꞌoj,” xhi.
Chalnipaxoj: “Konhobꞌ bꞌay ayti ishowal Komam Dios yinh sunilbꞌal ej tiempo,” xhi anma.
Hex Israel, hex kaw hex cheyil huneꞌ tuꞌ, cheyalni hakaꞌ tiꞌ:
“Komam Dios Yahawil, kaw niman yelapnoj,
chitapalkꞌonto yinta bꞌay chiꞌekꞌ ismohonal konhobꞌ Israel,” kexchi.
	[a]1:1 Yinh hebreo Malaquías chal yelapnoj, naj inchejabꞌanMal. 3:1

2. KACHLAX EBꞌYAꞌ SACERDOTE YU KOMAM JAHAWIL
(1:6—2:9)
»Komam Dios Yahawil yinh Sunil, chalni tet ebꞌyaꞌ sacerdote hakaꞌ tiꞌ:
“Ebꞌnaj kꞌahole ay yelapno ismam ebꞌnaj yul sat,
haxa ebꞌnaj chejabꞌ aypaxo yelapno yahawil ebꞌnaj yul sat.
Yuxin tato mame hinan teyinh, ¿tzet yinh xin mach welapnojan yul hesat?
Yebꞌ tato heYahawil wehan, ¿tzet yinh xin mach chexxiw wetan?
Hex tiꞌ kinheyintanhekaniltojan, katto xin heyalnipaxoj,
‘¿Bꞌaytet yinh kaxhjintanhekaniltojanh?’ kexchi.
Hex tiꞌ cheyiti hepan mach sajoj yibꞌanh inmexhahan yet xahanbꞌal katto xin heyalnipaxoj:
‘¿Tzet chu jinilojanh hapixan?’ kexchi.
Wal xin chetxumu tato haꞌ inmexhahan yet xahanbꞌal matzet chal yelapnoj.
Hayet cheyalten noꞌ meꞌ wetan, noꞌ mach chu yilni,
noꞌ tzakaꞌ yehi, ¿tom mach txꞌojo huneꞌ tuꞌ?
Hakpax tuꞌ yet cheyalten noꞌ qꞌahnatoj maka noꞌ tzꞌontanhe,
‘¿tom mach txꞌojoj?’
Iweto noꞌ sabꞌehal tet ebꞌnaj ayko yahawilo teyinh,
¿chimtzalaho ebꞌnaj ischahno noꞌ teyet?”» [b]. hanin Yahawil yinh Sunil, chiwalan hakaꞌ tiꞌ.
Chalni anma teyet, hex sacerdote hex tiꞌ, tato chextxahli wetan,
haxinwal chitzꞌay inkꞌulan yinh anma.
«Yajaꞌ ta haꞌ hunteqꞌan yebꞌalqꞌabꞌe tuꞌ cheyaqꞌ wetan,
¿tom chintzalahan yinh hakaꞌ tuꞌ? xhi Komam Yahawil yinh Sunil.
Yalnipaxo Komam: “Ayxikꞌa hunu mak texol tiꞌ chipebꞌan ispultahil watutan,
haxinwal mach nabꞌnheho chiꞌalaxiko qꞌaꞌ yinh yibꞌanh ismexhahil xahanbꞌal wetan.
Yuto hanin Yahawil yinh Sunil, mach chintzalahan teyinh,
mach chinchahpaxojan heyebꞌalqꞌabꞌ cheyaqꞌ wetan,” xhi Komam.
Chalnipaxo Komam Yahawil kaw Aykano Yip, hakaꞌ tiꞌ:
“Niman yelapno inbꞌihan yul sat ej konhobꞌ ay yinh yetkꞌulal bꞌay chꞌahilo tzꞌayik,
masanta bꞌey bꞌay chitokano tzꞌayik.
Sunil bꞌaya chinhuslax incienso wetan,
chaqꞌnipaxo isyebꞌalqꞌabꞌ kaw saj wetan,
yuto niman yelapno inbꞌihan yul sat sunil konhobꞌ.
Wal hex tiꞌ xin cheyilo inpixanan yet cheyalni hakaꞌ tiꞌ,
‘Haꞌ ismexha Komam Dios yet istxꞌojal yehi,’ kexchi.
Cheyalnipaxoj, ‘Haꞌ hunteqꞌan yebꞌalqꞌabꞌe tiꞌ machi yelapnoj.’
Hex tiꞌ, cheyalpaxo hakaꞌ tiꞌ: ‘Kaw xatibꞌayo hunteqꞌan tiꞌ juhanh,’ kexchi.
Chinheyintanhekaniltojanh cheyiniti noꞌ meꞌ elqꞌabꞌil heyu xahanbꞌalil wetan,
maka noꞌ qꞌahnatoj, maka noꞌ yaꞌay cheyaqꞌ heyebꞌalqꞌabꞌeho wetan.
¿Tom chinchahan hunteqꞌan tuꞌ teyet cheyute heyalni?”
xhi Komam Yahawil yinh Sunil.
Yalnipaxo Komam, “Chiꞌay isyaꞌtajil yibꞌanh mak chiꞌaniko leqꞌtiꞌal,
chalni ta chiyaqꞌ noꞌ winaj meꞌ kaw saqꞌal xol ismeꞌ,
lahwi tuꞌ haxa noꞌ ay istzakaꞌil chiyaqꞌ yinh xahanbꞌalil.
Yuto hanintiꞌan niman Rey hinan,
sunil yul ej txꞌotxꞌ konhobꞌ ay yelapno ye inbꞌihan,”
xhi Komam Dios Yahawil yinh Sunil.
	[b]1:8 Yibꞌanhilo ta mach chu yaqꞌlax no noqꞌ ay istzakaꞌil yinh xahanbꞌalil, chu hawilni yinh Lv. 22:18-25; Dt. 15:21

Kachlax anma Israel yu ismanhkꞌomal
»Wal tinanh hex sacerdote,
haꞌ teyet chiꞌaqꞌlax huneꞌ chejbꞌanile tiꞌ:
Haꞌ Komam Dios Yahawil yinh Sunil, chalni hakaꞌ tiꞌ:
“Tato mach cheyije tzet chiwalan,
yebꞌ tato mach cheyako yinh hekꞌul hexiw wetan,
chiwatijan isyaꞌtajil teyibꞌanh.
Haꞌ isyaxilal waliltojan teyibꞌanh chinmeltzokojan yinh isyaꞌtajil.
Xaxin waliltojan isyaꞌtajil tuꞌ teyibꞌanh,
yuto mach cheyako yinh hekꞌul heyijen chejbꞌanile walan teyet.
Chexwilojan yinh hemunil. Chinqꞌojnikojan istzaꞌ no noqꞌ cheyaqꞌ yinh xahanbꞌalil yinh hesat;
hunxa xin chu heqꞌojlaxto yebꞌ istzaꞌ noꞌ tuꞌ.
Hak tuꞌ chu heyohtanheniloj tato haninan waqꞌan huneꞌ chejbꞌanile tuꞌ teyet,
yunhe mach chitanhilo intratohan waqꞌan tet yaꞌ Leví, heyichmam,”
xhi Komam Yahawil kaw Aykano Yip.
Yalnipaxo Komam: “Haꞌ intratohan waqꞌan tet heyichmam Leví,
haꞌ ton waqꞌnihan iskawil yaꞌ yebꞌ xin waqꞌnihan aqꞌankꞌulal tet.
Waqꞌan intratohan tet yaꞌ yunhe isxiw wetan.
Yaꞌ Leví tuꞌ kaw ay welapnojan yul sat,
yinipaxayo isbꞌa wetan.
Haꞌ isyelal tzet chal chejbꞌanile, haꞌ elti yul istiꞌ yaꞌ Leví,
machi leqꞌtiꞌal ilcha yinh tzet yal yaꞌ.
Yinh aqꞌankꞌulal yebꞌ yinh istoholal ekꞌ yaꞌ yebꞌ hinan;
txꞌiꞌal mak ispohilo isbꞌa yinh istxꞌojal yu yaꞌ.
Haꞌ ismunil ebꞌyaꞌ sacerdote haꞌ iskuyni anma,
kat yul anma yabꞌeno kuybꞌanile chal ebꞌyaꞌ.
Yuto ebꞌyaꞌ sacerdote, inchejabꞌan ye ebꞌyaꞌ,
hanin Yahawil yinh Sunil.
Wal hex tiꞌ xin xahebꞌejkano inbꞌehan;
txꞌiꞌal mak xaheyaqꞌ aykꞌayo yu kuybꞌanile cheyaqꞌa;
hex kaw hex heyetato intratohan waqꞌan tet yaꞌ Leví,”
xhi Komam Yahawil kaw Aykano Yip.
Yalnipaxo Komam: Yuxin kexwutekojan hakaꞌto mach heyelapno yul sat konhobꞌ,
yebꞌ xin kexwinipaxayojan yul sat,
hakaꞌtikꞌa heyute hex tiꞌ yu mach heyije chejbꞌanile walan teyet
yuto mach lahano yu hexahannhen anma,» xhi Komam.
3. KACHBꞌANILE YINH EBꞌNAJ JUDÁ YU ISBꞌEJKANO EBꞌNAJ YIXAL
(2:10-16)
¿Tom mach huneꞌnhe Komam xin?
Yebꞌ xin ¿tom mach huneꞌnheho Komam Dios watxꞌenhehonh?
Yuxin ¿tzet yinh xin chijaqꞌ subꞌchaho kobꞌa hununonh,
kat jetanto istrato Komam Dios yaqꞌ tet ebꞌyaꞌ jichmam?
Haꞌ anma Judá, ismanhkꞌo isyijen tzet yal Komam Dios,
iswatxꞌen mule kaw yahbꞌeta bꞌey txꞌotxꞌ Israel yebꞌ bꞌey Jerusalén.
Anma ah Judá yilo ispixan Yatut Komam Dios Jahawil,
huneꞌ yatut kaw xahan ay yu Komam.
Haxa ebꞌnaj winaj, yiqꞌkanh ebꞌnaj ebꞌix ix chiyiyo isbꞌa tet hunteqꞌan komon dios. [c].
Haꞌojabꞌ Komam Jahawil chitanhtzenilo mak chiwatxꞌen hunteqꞌan istxꞌojal tuꞌ
yul kokonhobꞌ hanhonh Israelonh tiꞌ; makxanhetikꞌa,
waxanhka mak chiꞌiniti isyebꞌalqꞌabꞌ tet Komam Dios, Yahawil kaw aykano yip.
Chewatxꞌenpaxo huneꞌ tiꞌ,
chichakꞌanbꞌikanilo ismexhahil isxahanbꞌal Komam Jahawil yu yal hesat,
chexok oqꞌoj yinh nime bꞌiskꞌulal,
yuto matxa chitꞌanhxiko Komam yinh heyebꞌalqꞌabꞌ,
matxa chischah Komam teyet yinh tzalahilal.
Cheqꞌambꞌeni: «¿tzet yinh xin mach chischah Komam?» kexchi.
Wal xin haꞌ Komam Dios Jahawil xaꞌilni tato mach cheyije tzet taqꞌwebꞌil heyu yet kexmoyi yebꞌ heyixal yet tzeh hexto.
Haꞌ ebꞌix tuꞌ heyixal,
heyalni tet ebꞌix ta matxa chesay hunuxa ix yet hemohyi.
¿Tom mach huneꞌnhe nimanile heye yebꞌ ebꞌix,
yebꞌ huneꞌnhe ye heyanma? ¿Tzet yinh xin huneꞌnhe ye yu Komam Dios?
Yuto heyuninal chiꞌok iskonhobꞌo Komam.
Yuxin nannhehojabꞌ heyu yinh henabꞌal,
haxinwal mach heyaqꞌ subꞌchaho heyixal bꞌay kexmoyi yet tzeh hexto.
Haꞌ Komam Jahawil,
koDiosal hanhonh Israelonh tiꞌ chalni hakaꞌ tiꞌ:
«Nannhehojabꞌ heyu yinh henabꞌal, mach cheyute hebꞌa txꞌojal.
Yuto hanintiꞌan chinyahan ebꞌnaj chispoh isbꞌa yebꞌ yixal,
hak tuꞌ xin chistzꞌilnheto xil isqꞌap yu istxꞌojal tuꞌ,» xhi Komam Dios Yahawil kaw aykano yip.
	[c]2:11 Hayet chimohyi hunu naj Israel yebꞌ hunu ix ix nan konhobꞌal, chal yelapnoj tato hun chukano naj yebꞌ isdiosal ix tuꞌ. Lahan hakaꞌ hunu ix ix ay yichamil, kat isto yinta hunuxa winaj, hak tuꞌ yul sat Komam Dios. Esd. 9:10; Neh. 13:23-27

4. ISTZꞌAYIKAL ISYAꞌTAJIL HITZANXATIJ
(2:17—3:5)
Xaheyaqꞌ sikolo Komam Jahawil yu tzotiꞌ cheyala, katto xin heyalnipaxoj:
«¿Bꞌaytet yinh chijaqꞌ sikolojanh Komam?» kexchi.
Wal xin yu cheyal hakaꞌ tiꞌ:
«Maknhetikꞌa chiwatxꞌen istxꞌojal chitzala Komam Jahawil yinh,
kaw chitzala Komam yinh hunteqꞌan anma tuꞌ,» kexchi.
Hex tiꞌ mach chetzꞌun yul heyanma tato Komam Dios,
tohol tzet chiswatxꞌe Komam.
Komam Dios, Yahawil yinh Sunil, chalni hakaꞌ tiꞌ:
«Chinchejtojan inchejabꞌan yu isto iswatxꞌeno bꞌeh insatajan.
Hanin Yahawilintiꞌan, hanin chinhesayikꞌojan,
chinokto lemnahan yul watutan.
¡Lanhan yapni naj chejabꞌ iqꞌnhe istꞌinhanil intratohan,
huneꞌ cheyoche chihuli!» xhi Komam. [d].
¿Mak hunu chaqꞌni techaho istzꞌayikal bꞌay chul Komam?
Yebꞌpaxo ¿mak hunu chitecha yok linhno sata Komam?
Chul Komam hakaꞌ hunu qꞌaꞌ chinhusnilo istzꞌilal chꞌen chꞌen,
yebꞌ hakaꞌ noꞌ xapun chiꞌokniko yul txꞌahwobꞌal.
Chiꞌay tzꞌonhno Komam Dios Jahawil,
chissajnhen Komam ebꞌnaj yuninal yaꞌ Leví hakaꞌ yinilo hunu mak istzꞌilal chꞌen plata yebꞌ chꞌen oro xol qꞌa qꞌaꞌ.
Lahwi tuꞌ, kat yiniti ebꞌnaj isyebꞌalqꞌabꞌ tet Komam Jahawil,
hakaꞌ kaw yehi yinh istoholal.
Hak tuꞌ xin chitzala Komam Dios Jahawil yinh isyebꞌalqꞌabꞌ anma ah Judá
yebꞌ isyebꞌalqꞌabꞌ anma ah Jerusalén;
hakaꞌ yu istzala Komam yinh hunteqꞌan tiempo yet yalanhtokanoj.
Komam Dios, Yahawil yinh Sunil, chalni hakaꞌ tiꞌ:
«Chinhulan texol, kat wilnihan tzet chexelikoj.
Hankawinan chiwaqꞌ hinbꞌahan testigohal yinh anma kunlum yebꞌ yinh anma ixlom,
yebꞌpaxo yinh anma chiꞌaniko leqꞌtiꞌal lahwi tuꞌ chalni ta yeli;
yinh mak mach tzꞌajano chaqꞌ istohol ismunlawom,
yebꞌ yinh ebꞌnaj chiꞌetan ebꞌix hunix, yebꞌ nixhte mebꞌaꞌ unin;
yebꞌpaxo yinh mak machi watxꞌen istoholal yinh anma nan konhobꞌal,
yebꞌ yinh sunil mak mach chixiw wetan,» xhi Komam Jahawil.
	[d]3:1 Huneꞌ ischejabꞌ Komam Dios chiwatxꞌen isbꞌeh tiꞌ. Chala ta haꞌ yaꞌ profeta Elías, yebꞌpaxo yaꞌ Juan Bautista, Mal. 4:5; Is. 40:3; Mt. 11:3-4; Mr. 1:2; Lc. 1:76

5. CHꞌEN DIEZMO YEBꞌ YEBꞌALQꞌABꞌE
(3:6-12)
Yalnipaxo Komam Jahawil: «Hanin Yahawil hinan,
mach bꞌaqꞌinhal chinhel hinbꞌahan;
yu huneꞌ tuꞌ xin, hex yuninal yaꞌ Jacob maxhtikꞌa chitanhtzelaxkaniloj heyikꞌal.
Wal hex tiꞌ mach heyije kuybꞌanile aqꞌbꞌilkano teyet;
yettax hunteqꞌan tiempo yet yekꞌ heyichmam hehekꞌilo hebꞌa yinh chejbꞌanile,
mach heyije tzet chala.
Hanin Yahawil kaw Aykano Yip, chiwalan hakaꞌ tiꞌ:
“¡Meltzanhweko yul inqꞌabꞌan, kat inmeltzonpaxiko hinbꞌahan teyinh!” kinchihan.
Wal hex xin cheyal hakaꞌ tiꞌ: “¿Tzet chu komeltzokojanh tawinh?” kexchi.
¿Tom kꞌul yelqꞌawi hunu anma yinh isDiosal?
Yaj wal hex tiꞌ, chexelqꞌawi winhan;
katto xin heqꞌambꞌenpaxo wetan: “¿Bꞌaytet yinh chaxhjelqꞌahanh?” kexchi.
Chexelqꞌawi yuto matxa cheyaqꞌ hediezmo yebꞌ matxa cheyaqꞌ heyebꞌalqꞌabꞌ wetan.
Kꞌanchꞌan hex, yuto chexokkano yalanh isyaꞌtajil hesunil,
yuto sunil huneꞌ konhobꞌ tiꞌ chinelqꞌanan.
Wal tinanh xin iweti sunil hediezmo kat heyanayto yul kꞌuwanbꞌal,
haxinwal ay tzet chislo ebꞌnaj chimunlakto yul watutan.
Hanin Yahawil yinh sunil, haninan chiwalan teyet,
okanhwe kinheyilweꞌan, lahwi tuꞌ kat heyilni tato mach chinhajaꞌan ispultahil satkanh,
kat wanayojan isyaxil teyibꞌanh masanto chipalkꞌonkanoj. [e].
Chiwalnipaxojan; mach chinchahan oko no noqꞌ islohnoto sat hetzꞌunubꞌ,
mach chistanhtzelo noꞌ sat tzꞌunubꞌ sat txꞌo txꞌotxꞌ tiꞌ,
yebꞌpaxo hetzꞌunubꞌ uva, mach chisbꞌej teꞌ yaqꞌni sat.
Hanin Yahawil yinh Sunil, haninan chiwalan hakaꞌ tuꞌ.
Sunil ej konhobꞌ chalni teyinh tato kaw saqꞌalkano heyet,
yuto hetxꞌotxꞌ bꞌay ay hex tiꞌ, kaw ochebꞌil chiꞌelkanikoj.
Hanin Yahawil yinh Sunil, chiwalan hakaꞌ tuꞌ,» xhi Komam.
	[e]3:8-10 Yibꞌanhilo diezmo yebꞌ yebꞌalqꞌabꞌe chu hawilni yinh. Lv. 27:30; Nm. 18:21,24; Dt. 12:6

6. ANMA CHIWATXꞌEN ISTOHOLAL YEBꞌ ANMA CHIWATXꞌEN ISTXꞌOJAL
(3:13-18)
Yalni Komam Jahawil hakaꞌ tiꞌ:
«Hex tiꞌ kaw how hetzotel winhan,
katto xin heqꞌambꞌen wetan hakaꞌ tiꞌ:
“¿Tzet istxꞌojal chijalanh tawinh?” kexchi.
Wal xin hak tiꞌ cheyute heyalni hakaꞌ tiꞌ:
“Nabꞌanhe chikoyije tzet chal Komam Dios.
¿Tzet chijiqꞌ yinh ta chikoyije,
kat jok yinh bꞌiskꞌulal yu komul sata Komam Dios, Yahawil yinh Sunil?
Hanhonh tiꞌ xajila tato haꞌ anma manhkꞌom kaw saqꞌal yehi,
yebꞌpaxo xin haꞌ anma chiwatxꞌen istxꞌojal kaw ay tzet aya,
yebꞌ xin yako ebꞌnaj Komam yinh ilwebꞌal,
machi xin isyaꞌtajil hul yibꞌanh ebꞌnaj,” kexchi,» xhi Komam.
Wal ebꞌnaj ay yelapno Komam Jahawil yul sat,
tzotel ebꞌnaj tet hunun,
yabꞌen Komam Jahawil tzet yal ebꞌnaj.
Istzꞌibꞌnhelax huneꞌ hum sata Komam Jahawil,
haꞌ ton bꞌay chibꞌina isbꞌi ebꞌnaj chixiw tet Komam,
yebꞌ ebꞌnaj ayko isnabꞌal yinh Komam.
Hak tiꞌ chute yalni Komam Dios, Yahawil yinh Sunil:
«Haꞌ yinh istzꞌayikal yet chiwilnihan tzet chiꞌeliko anma,
ebꞌnaj ay welapnojan yul sat, chiwakanikojan ebꞌnaj wuninalojan,
chiwaqꞌnihan nimankꞌulalan yinh ebꞌnaj hakaꞌ yaqꞌni nimankꞌulal hunu naj mame yinh iskꞌahol chimunla iskꞌatanh.
Hak tuꞌ xin chu isnachalo heyu tato mach lahano ispaj selel tzet chischah anma chiwatxꞌen istoholal yebꞌ anma chiwatxꞌen istxꞌojal,
yebꞌpaxo mak chiyiyo isbꞌa wetan yebꞌ mak mach chiyiyo isbꞌa wetan,» xhi Komam.
7. ISTZꞌAYIKAL BꞌAY CHUL KOMAM DIOS JAHAWIL
(4:1-6)
Komam, Yahawil yinh Sunil, chalni hakaꞌ tiꞌ:
«Lanhan yul huneꞌ tzꞌayik bꞌay ay qꞌa qꞌaꞌ hakaꞌ horno,
haꞌ xin anma manhkꞌom yebꞌ anma chiwatxꞌen istxꞌojal chinhuslaxtoj hakaꞌ isnhuslaxto teꞌ chꞌim.
Yinh huneꞌ tzꞌayik chul tuꞌ chitzꞌakantoj,
matxa nino tzet chikani. [*]
Haxa teyet hex chexxiw wettiꞌan xin chisyekanh isbꞌa istoholal,
hakaꞌ istzejla yoj tzꞌayik yet chiꞌahiloj,
iqꞌbꞌil kolbꞌanile yu.
Toxanhe xin chexah tꞌujla yu tzalahilal hakaꞌ noꞌ tzehla wakax lanhanto yelti bꞌay majan. [f].
Haꞌ yinh huneꞌ tzꞌayik yet chiwilnihan tzet chiꞌeliko anma,
hex tiꞌ chexanhobꞌtanhe anma chiwatxꞌen istxꞌojal,
hakaꞌ chu isxahanlaxikꞌo tanh.
Naweti kuybꞌanile waqꞌan tet yaꞌ Moisés,
yaꞌ inchejabꞌan, yet ay yaꞌ yinh iswiꞌ witz Horeb,
haꞌ ton chejbꞌanile yebꞌ kuybꞌanile,
yu heyijen hesunil, hex Israel hex tiꞌ.
Ilwekꞌanabꞌi, chinchejtojan yaꞌ Elías inchejabꞌan,
yalanhto maxhto chul istzꞌayikal bꞌay chinhulan,
hanin Yahawilintiꞌan;
huneꞌ tzꞌayik tuꞌ niman yelapnoj, yebꞌ kaw nanxa islowi. [*]
Haꞌ yaꞌ chimeltzoniko yanma naj mame yinh iskꞌahol,
yebꞌpaxo chimeltzoniko yanma naj kꞌahole yinh ismam.
Ta mach xin chinhulan, kat wanayojan isyaꞌtajil yibꞌanh hekonhobꞌ,
kat intanhtzenkanilojan,» xhi Komam.
	[f]4:2 Huneꞌ kolwawom chisyekanh isbꞌa, haꞌ ton Komam Jesucristo. Lc. 1:78-79; 2:32; Is. 34:8
	4:1 4:1 Jl. 2:11; Am. 5:18; Sof. 1:14-18
	4:5 4:5 Jn. 1:6

MATTZOTIꞌ KꞌUL YET KOLBꞌANILE TZꞌIBꞌNHEBꞌILKANO YU YAꞌ SAN MATEOIstxolal isbꞌi yichmam Komam Jesucristo
(Lc. 3:23-38)
Haꞌ yaꞌ rey David yebꞌ yaꞌ Abraham, haꞌ yichmam Komam Jesucristo. Hak tiꞌ ye istxolal yichmam Komam hakaꞌ tiꞌ:
Yaꞌ Abraham, haꞌ yaꞌ ismam yaꞌ Isaac, yaꞌ Isaac haꞌ yaꞌ ismam yaꞌ Jacob, yaꞌ Jacob, haꞌ yaꞌ ismam yaꞌ Judá yebꞌ hunteqꞌanxa yuxhtaj. Yaꞌ Judá, haꞌ yaꞌ ismam naj Fares yebꞌ naj Zara, haꞌ xin ismiꞌ ebꞌnaj kawanh tuꞌ haꞌ ton ix Tamar. Naj Fares haꞌ naj ismam naj Esrom, naj Esrom haꞌ naj ismam naj Aram. Naj Aram, haꞌ naj ismam naj Aminadab, naj Aminadab, haꞌ naj ismam naj Naasón, naj Naasón, haꞌ naj ismam yaꞌ Salmón. Yaꞌ Salmón, haꞌ yaꞌ ismam yaꞌ Booz, wal ismiꞌ yaꞌ Booz, haꞌ ton ix Rahab. Yaꞌ Booz, haꞌ yaꞌ ismam yaꞌ Obed, wal ismiꞌ yaꞌ Obed tuꞌ, haꞌ ton yaꞌ Rut. Yaꞌ Obed, haꞌ yaꞌ ismam yaꞌ Isaí. Yaꞌ Isaí, haꞌ yaꞌ ismam yaꞌ rey David. [*]
Haxa yaꞌ David, haꞌ yaꞌ ismam yaꞌ Salomón, ismiꞌ yaꞌ Salomón tuꞌ xin, haꞌ ton ix yixaltikꞌa naj Urías yet yalanhtokanoj. Wal yaꞌ Salomón, haꞌ yaꞌ ismam yaꞌ Roboam, yaꞌ Roboam, haꞌ yaꞌ ismam yaꞌ Abías, yaꞌ Abías, haꞌ yaꞌ ismam yaꞌ Asa. Yaꞌ Asa, haꞌ yaꞌ ismam yaꞌ Josafat, yaꞌ Josafat haꞌ yaꞌ ismam yaꞌ Joram, yaꞌ Joram, haꞌ yaꞌ ismam yaꞌ Uzías. Yaꞌ Uzías, haꞌ yaꞌ ismam yaꞌ Jotam, yaꞌ Jotam, haꞌ yaꞌ ismam yaꞌ Acaz, yaꞌ Acaz haꞌ yaꞌ ismam yaꞌ Ezequías. Yaꞌ Ezequías, haꞌ yaꞌ ismam yaꞌ Manasés, yaꞌ Manasés, haꞌ yaꞌ ismam yaꞌ Amón, yaꞌ Amón haꞌ yaꞌ ismam yaꞌ Josías. Yaꞌ Josías, haꞌ yaꞌ ismam yaꞌ Jeconías yebꞌ hunteqꞌanxa yuxhtaj. Haꞌ yinh istiempohal yaꞌ Jeconías tuꞌ ilaxto ebꞌnaj Israel preso yul konhobꞌ Babilonia. [*]
Hayet yelti ebꞌnaj yalanh yip Babilonia tuꞌ xin haꞌ yaꞌ Jeconías, haꞌ yaꞌ ismam yaꞌ Salatiel, yaꞌ Salatiel, haꞌ yaꞌ ismam yaꞌ Zorobabel. Yaꞌ Zorobabel, haꞌ yaꞌ ismam yaꞌ Abiud, yaꞌ Abiud, haꞌ yaꞌ ismam yaꞌ Eliaquim, yaꞌ Eliaquim, haꞌ yaꞌ ismam yaꞌ Azor. Yaꞌ Azor, haꞌ yaꞌ, ismam yaꞌ Sadoc, yaꞌ Sadoc, haꞌ yaꞌ ismam yaꞌ Aquim, haxa yaꞌ Aquim, haꞌ yaꞌ ismam yaꞌ Eliud. Yaꞌ Eliud, haꞌ yaꞌ ismam yaꞌ Eleazar, yaꞌ Eleazar, haꞌ yaꞌ ismam yaꞌ Matán, haxa yaꞌ Matán, haꞌ yaꞌ ismam yaꞌ Jacob. Yaꞌ Jacob, haꞌ yaꞌ ismam yaꞌ José, yaꞌ José tuꞌ haꞌ yaꞌ yichamil yaꞌ María. Yaꞌ María tuꞌ haꞌ ismiꞌ Komam Jesús, haꞌ ton Komam Cristo. [a] ayko yinh abꞌxubꞌal hebreo, chalpaxilo  yinh abꞌxubꞌal griego; haxapaxo yinh jabꞌxubꞌal xin haꞌ chalilo .
Wal xin ay 14 (kanhlahonhwanh) mame yinh istxolal yichmam Komam Jesucristo chiꞌichiti yinh yaꞌ Abraham masanta yinh yaꞌ rey David. Tzujanilo yinta yaꞌ rey David tuꞌ chiꞌichipaxti 14 (kanhlahonhwanh) mame istxolal yichmam Komam masanta yet yilaxto ebꞌnaj Israel preso bꞌey Babilonia. Tzujanxa yet yilaxto ebꞌnaj Israel preso yul konhobꞌ Babilonia tuꞌ yichipaxti 14 (kanhlahonhwanh), mame yinh istxolal yichmam Komam Jesucristo masanto yinh istiempohal yet ispitzkꞌa Komam.
	[a]1:16 Huneꞌ bꞌihe MesíasCristoJahawil
	1:6 1:6 1Cr. 2:1-15; Rt. 4:18-22
	1:11 1:11 2Rey. 24:14-15; 2Cr. 36:10; Jer. 27:20

Yet ispitzkꞌa Komam Jesucristo
(Lc. 2:1-7)
Hak tiꞌ ye istzotiꞌal yinh yet ispitzkꞌa Komam Jesucristo. Wal yaꞌ María taqꞌwebꞌilxa yu yaꞌ ismohyi yebꞌ yaꞌ José, yajaꞌ yet maxhto chiyiqꞌ isbꞌa, ispitzkꞌati nichꞌan unin yinh yaꞌ yu yip Komam Espíritu Santo. Wal yaꞌ José waxanhka kaw yijem yaꞌ tet isley yaꞌ Moisés, yajaꞌ mach isje iskꞌul yaꞌ isqꞌanaꞌ yinh yaꞌ María tuꞌ, yok yinh isnabꞌal yaꞌ isbꞌejnikano yaꞌ yinh ewantajil. Hayet lanhan yekꞌ huneꞌ tuꞌ yinh isnabꞌal yaꞌ, isyeni isbꞌa huneꞌ yángel Komam Dios [b] chal yelapno ; espíritu yehi, haꞌ ton ischejabꞌ Komam Dios ay yul satkanh chikolwa jinh. tet yaꞌ yul iswayik; yalni naj ángel tuꞌ hakaꞌ tiꞌ: [image: 81.png] 

«José, hach titnaj hach yinh yuninal yaꞌ rey David, mach chinanon hakꞌul hamohyi yebꞌ ix María, yuto haꞌ nichꞌan unin ijbꞌiliko yu ix yet Komam Espíritu Santo. Nichꞌan unin chipitzkꞌa tuꞌ, Jesús [c] haꞌ chalilo . chawako isbꞌihoj, yuto haꞌ chikolnilti yet konhobꞌ yalanh ismul,» xhi naj ángel.
Hak tuꞌ yu yijni isbꞌa tzet yalkano Komam Dios tet huneꞌ ischejabꞌ [d], . yet payat, yet istzꞌibꞌnhenkano hakaꞌ tiꞌ:
«Ay huneꞌ ix qꞌopo maxhto hunu winaj chiqꞌle,
yajaꞌ chipitzkꞌati nichꞌan winaj unin yinh ix,
nichꞌan unin chipitzkꞌa tuꞌ Emanuel chiyij isbꞌi,» xhihayoj.
Emanuel, haꞌ chaliloj ayko Komam Dios koxol. [*]
Lahwi tuꞌ yel iswayanh yaꞌ José, isyijen yaꞌ yinh tzet yal yángel Komam Dios, ismohyi yaꞌ yebꞌ yaꞌ María. Yajaꞌ mach ishunbꞌa isbꞌa masanto yet ispitzkꞌa nichꞌan yunin yaꞌ. Haꞌ nichꞌan unin pitzkꞌa tuꞌ xin, Jesús yako yaꞌ isbꞌihoj.
	[b]1:20 Huneꞌ tzotiꞌ ángelchejabꞌ
	[c]1:21 Huneꞌ bꞌihe JesúsKolwawom
	[d]1:22 Profetahaꞌ chaliloj, ischejabꞌ Komam Dios yet payat
	1:23 1:23 Is. 7:14

Yet isbꞌey hunteqꞌan ebꞌnaj mago yilaꞌ nichꞌan Jesús
Bꞌey yul konhobꞌ Belén ayko yul ismajul txꞌotxꞌ Judea, haꞌ tuꞌ pitzkꞌa nichꞌan Jesús. Yet huneꞌ tiempohal tuꞌ haꞌ naj Herodes ayko isreyalo txꞌotxꞌ Judea. Ay xin hunteqꞌan ebꞌnaj kaw ay ishelanil chikuyni yinh tzettaj ye txꞌumel, [e]. ispeto ebꞌnaj yinh yetkꞌulal bꞌay chiꞌahilo tzꞌayik. Yet yapni ebꞌnaj bꞌey konhobꞌ Jerusalén, isqꞌambꞌen ebꞌnaj:
—¿Bꞌaytuꞌwal ay huneꞌ naj nichꞌan xapitzkꞌahi, naj chiꞌok isreyalo anma Israel? Jilanh yahilo huneꞌ txꞌumel yinh yetkꞌulal bꞌay chiꞌahilo tzꞌayik, haꞌ xin aqꞌni kotxumulojanh tato xapitzkꞌa naj. Yuxin makonhtitanh jiqꞌayo kobꞌahanh tet naj, xhi ebꞌnaj.
Yet yabꞌen naj rey Herodes huneꞌ tuꞌ, kaw somchakanh yul iswiꞌ naj yebꞌ sunil anma ay yul konhobꞌ Jerusalén. Yuxin yawte naj Herodes tuꞌ ebꞌnaj yahawil sacerdote [f] aqꞌlax yu Komam Dios, yinh AT haꞌ yalten xahanbꞌal yinh ismul anma Israel tet Komam, yebꞌ istzotel yinh anma Israel tet Komam. Ebꞌyaꞌ sacerdote tuꞌ yinh yaꞌ Leví titna ebꞌyaꞌ. . Israel, yebꞌ ebꞌnaj kuywawom yinh isley yaꞌ Moisés; isqꞌambꞌen naj:
—¿Bꞌaytaxka tuꞌ chipitzkꞌa naj Cristo? xhi naj. Istaqꞌwi ebꞌnaj:
—Yul konhobꞌ Belén yul ismajul Judea chipitzkꞌa naj, yuto hak tuꞌ yu istzꞌibꞌnhelaxkanayo yul Yum Komam Dios yu huneꞌ ischejabꞌ yet payat, bꞌay chal hakaꞌ tiꞌ:
Konhobꞌ Belén, haꞌ kaw nichꞌanchꞌan sata hunuxa konhobꞌ ay yul ismajul txꞌotxꞌ Judea,
yajaꞌ kaw ekꞌbꞌalto yelapno ye sata hunteqꞌan konhobꞌ tuꞌ,
yuto haꞌ bꞌey tuꞌ chipitzkꞌa huneꞌ naj yahaw.
Haꞌ naj xin chiꞌok tanheno konhobꞌ Israel, xhihayoj, xhi ebꞌnaj sacerdote.
Lahwi tuꞌ xin, yawten naj rey Herodes ebꞌnaj mago yinh ewantajil, yok naj isqꞌambꞌeno tet ebꞌnaj yinh tzet tiempohal isye isbꞌa huneꞌ txꞌumel tuꞌ tet ebꞌnaj. Lahwi tuꞌ xin ischejnito naj Herodes tuꞌ ebꞌnaj bꞌey konhobꞌ Belén, yalni naj:
—Asiꞌwe bꞌey Belén tuꞌ, kaw xin cheqꞌambꞌe yinh tzet kaw ye nichꞌan unin tuꞌ. Lahwi yilcha naj heyu kat heyul heyalno wetan kat intopaxojan winayo hinbꞌahan tet naj, xhi naj.
Lahwi yabꞌen ebꞌnaj tzet yal naj Herodes tuꞌ, isto ebꞌnaj. Wal huneꞌ txꞌumel yil ebꞌnaj yinh yetkꞌulal bꞌay chiꞌahilo tzꞌayik bꞌabꞌel sata ebꞌnaj, yok linhno bꞌay ay nichꞌan Jesús tuꞌ. Hayet yilni ebꞌnaj huneꞌ txꞌumel tuꞌ kaw tzalakanh ebꞌnaj. Hayet yapni ebꞌnaj xin yokto ebꞌnaj yul nha. Yilni ebꞌnaj nichꞌan neneꞌ tuꞌ yebꞌ ismiꞌ, yay jahno ebꞌnaj sata nichꞌan neneꞌ tuꞌ, yalni ebꞌnaj kꞌul-la tzotiꞌ yinh. Lahwi tuꞌ ishajni ebꞌnaj iskꞌuwanbꞌal, yaqꞌni ebꞌnaj chꞌen oro, yebꞌ teꞌ pom, yebꞌ hunteqꞌan anh kaw xuqꞌ sam chiyij mirra sabꞌehal tet nichꞌan Jesús tuꞌ. Yajaꞌ xin hal-lax tet ebꞌnaj yul iswayik tato matxa chꞌekꞌ ebꞌnaj yalaꞌ tet naj rey Herodes yinh nichꞌan Jesús tuꞌ, yuxin nan bꞌehalxa bꞌay to ebꞌnaj yet ispaxto ebꞌnaj bꞌey iskonhobꞌ.
	[e]2:1 Ebꞌnaj chikuyni yinh tzettaj ye txꞌumel tuꞌ, haꞌ ton ebꞌnaj mago
	[f]2:4 Kabꞌebꞌ ismunil ebꞌyaꞌ sacerdoteHeb. 10:11; Jn. 1:19; 7:32

Yet yilaxto nichꞌan Jesús bꞌey konhobꞌ Egipto
Haxa yet xapaxto ebꞌnaj mago hulikꞌo ilno nichꞌan Jesús, isyeni isbꞌa huneꞌ yángel Komam Dios tet yaꞌ José yul iswayik, yalni naj ángel tuꞌ: «Ahanhwano yinh anhe, ito nichꞌan unin tiꞌ yebꞌ ismiꞌ kat hato bꞌey Egipto. Wal haweh bꞌey tuꞌ masanto haninan chiwalan tawet bꞌaqꞌinh chaxhmeltzohi, yuto chati naj Herodes issayomal nichꞌan unin tiꞌ kat ispotxꞌni naj yalni,» xhi naj ángel tet yaꞌ José.
Lahwi tuꞌ yahwano yaꞌ José, yinito yaꞌ nichꞌan Jesús tuꞌ, isto yaꞌ yinh isbꞌel yebꞌ yaꞌ María bꞌey Egipto yinh aqꞌbꞌalil. Haꞌ bꞌey tuꞌ xin ehayo yaꞌ yebꞌ yaꞌ masanto kam naj rey Herodes. Hak tuꞌ yu yijnikano isbꞌa tzet halbꞌilkano yu Komam Dios tet huneꞌ ischejabꞌ yet payat yet istzꞌibꞌnhenkano hakaꞌ tiꞌ: «Bꞌey Egipto chiwawteti Inkꞌaholan,»  [*] xhihayoj.
	2:15 2:15 Os. 11:1

Ischej naj Herodes potxꞌlaxo nixhte winaj unin
Hayet yilni naj rey Herodes tato matxa ekꞌ ebꞌnaj mago yalaꞌ tet naj yinh nichꞌan Jesús, kaw tit ishowal naj yuto etli ebꞌnaj yinh naj yabꞌe. Ischejni naj potxꞌlaxo sunil nixhte winaj unin neneꞌ, masanta nixhte yinh kabꞌ habꞌil ay yul konhobꞌ Belén yebꞌ hunteqꞌanxa konhobꞌ ayko yinh ishoyanil, yuto hak tuꞌ chiꞌeliko istiempohal yinh tzet yal ebꞌnaj mago tet naj. Hak tuꞌ yu yijnikano isbꞌa tzet tzꞌibꞌnhebꞌilkano yu yaꞌ Jeremías, huneꞌ ischejabꞌ Komam Dios yet payat bꞌay chala:
Abꞌelax huneꞌ aw yul konhobꞌ Ramá,
kaw ay oqꞌil yebꞌ nimeta bꞌiskꞌulal.
Haꞌ ton ix Raquel chiꞌoqꞌ yinh ej yunin,
machi xin chisje ix chiꞌaqꞌlax isnimanbꞌal iskꞌul ix,
yuto kamnaxa yunin ix, [*] xhihayoj.
Haxa yet xakam naj rey Herodes, isyeni isbꞌa huneꞌ yángel Komam Dios tet yaꞌ José yul iswayik bꞌey Egipto, yalni naj: «Ahanhwanoj kat hameltzo yebꞌ nichꞌan unin tiꞌ yebꞌ ismiꞌ bꞌey hakonhobꞌ Israel, yuto xakam ebꞌnaj ochen potxꞌno kamo nichꞌan unin tiꞌ,» xhi naj ángel.
Haxa yet yabꞌen yaꞌ José huneꞌ tuꞌ yahwano yaꞌ, yinito nichꞌan Jesús tuꞌ yebꞌ ismiꞌ, ispaxti yaꞌ sat txꞌotxꞌ Israel hunelxa. Yajaꞌ yabꞌelo yaꞌ tato naj Arquelao, iskꞌahol naj rey Herodes tuꞌ ok reyalo selelo bꞌey Judea, yuxin xiw yaꞌ yapni bꞌey tuꞌ. Yajaꞌ xin hal-lax tet yaꞌ yul iswayik yu Komam Dios tato chito yaꞌ yul ismajul Galilea. Yet yapni yaꞌ bꞌey tuꞌ yehayo yaꞌ yebꞌ yaꞌ María yebꞌ nichꞌan Jesús yul konhobꞌ Nazaret. Hak tuꞌ yu yijni isbꞌa tzet tzꞌibꞌnhebꞌilkano yu ebꞌyaꞌ ischejabꞌ Komam Dios yet payat bꞌay chala tato nazareno chihal-lax yinh Komam Jesús.
	2:18 2:18 Jer. 31:15

Yet yalni yaꞌ Juan anikanh haꞌ iswiꞌ anma Istzotiꞌ Komam Dios
(Mr. 1:1-8; Lc. 3:1-9,15-17; Jn. 1:19-28)
Yet huneꞌ tiempohal tuꞌ xin apni yaꞌ Juan anikanh haꞌ iswiꞌ anma bꞌey txꞌotxꞌ desierto, yul ismajul Judea. Yalni yaꞌ hakaꞌ tiꞌ: «Bꞌejwekano hewatxꞌen istxꞌojal, yuto yokxa Komam Dios ay yul satkanh yahawo teyinh,» xhi yaꞌ. Haꞌ ton yinh yaꞌ Juan tiꞌ bꞌay yal yaꞌ Isaías, huneꞌ ischejabꞌ Komam Dios yet payat, yet istzꞌibꞌnhenkano hakaꞌ tiꞌ:
«Ay huneꞌ yaꞌ chiꞌawi yinh kaw ip bꞌey txꞌotxꞌ desierto, chalni yaꞌ:
“¡Watxꞌeweko heyanma yuto chihul Komam Dios Jahawil.
Hakaꞌ chu istoholbꞌanhelax hunu bꞌeh yet chihul hunu naj jahaw,
hak tuꞌ cheyute heyanma!” xhi yaꞌ,» [*] xhi yul Yum Komam Dios.
Wal yaꞌ Juan tuꞌ, xil noꞌ camello watxꞌebꞌilayo xilo isqꞌap yaꞌ, tzꞌum noꞌ xin ayko istxꞌambꞌalo yaꞌ. Haꞌ tzet chislo yaꞌ haꞌ ton noꞌ nixhte noqꞌ hakaꞌ noꞌ litꞌ, yebꞌ iskabꞌil noꞌ txꞌilabꞌ. Hantanhe xin anma yul konhobꞌ Jerusalén yebꞌ yul ismajul Judea, yebꞌpaxo anma ayayo istiꞌla haꞌ niman Jordán apni abꞌeno tzet yal yaꞌ. Yet chalnati anma ismul xin, kat yahkano haꞌ iswiꞌ yu yaꞌ Juan yul haꞌ niman Jordán. [image: 82.TIF] 

Hayet yilni yaꞌ Juan tato txꞌiꞌal ebꞌnaj fariseo [g] haꞌ ton hunmajan ebꞌnaj Israel chiyijen hunmajan ley aqꞌbꞌilkano yu Komam Dios tet yaꞌ Moisés. Chiskuy ebꞌnaj anma Israel yinh hunteqꞌan chejbꞌanile tuꞌ, yajaꞌ ay hunteqꞌanxa chejbꞌanile aqꞌbꞌilkano yu ebꞌnaj, haꞌ xin ayko yinh isnabꞌal ebꞌnaj isyijeni, kaw tzꞌeꞌ ebꞌnaj yinh. Tit ishowal ebꞌnaj yinh Komam Jesucristo yu yal Komam ta mach kꞌulo isbꞌeybꞌal ebꞌnaj. yebꞌ ebꞌnaj saduceo apni iskꞌatanh yu yah haꞌ iswiꞌ, yalni yaꞌ tet ebꞌnaj: «¡Hex tiꞌ kaw hakaꞌtanhe heyikꞌal hebꞌa yebꞌ noꞌ labꞌa, kaw helan hex hekolni hebꞌa! ¿Mak halni teyet ta yunhe chꞌah haꞌ hewiꞌ yuxin chexkolcha tet huneꞌ isyaꞌtajil chati Komam Dios? Tato kaw yeli xaheyakano sunilal istxꞌojal, yilal heyenilo yu iskꞌulal chewatxꞌe. Tajka chetxum hakaꞌ tiꞌ: “Hanhonhtiꞌanh jichmamanh ye yaꞌ Abraham,” yuxin xakonhkolchahanh yalanh isyaꞌtajil chati Komam Dios, tajka kexchi. Wal xin chiwalan teyet, tato choche Komam Dios chu yaniko Komam hunteqꞌan chꞌen chꞌen tiꞌ yuninalo yaꞌ Abraham heseleloj. Kawilxa yeti huneꞌ isyaꞌtajil chati Komam Dios, lahan hakaꞌ yet yokxa chꞌen eche yich xeꞌ hunu te teꞌ yu istzokꞌlaxayo teꞌ. Yuxin sunil te teꞌ mach kꞌulo issatni chitzokꞌlaxayo teꞌ kat isqꞌojlaxto teꞌ yul qꞌaꞌ. Yinh kaw yeli hanintiꞌan hanhe ha haꞌ chiwaqꞌan yahbꞌalo haꞌ hewiꞌ yunhe isyenikanilo isbꞌa tato kaw yeli xahebꞌejkano istxꞌojal. Yaj ay huneꞌ yaꞌ tzujan yul wintajan, yaꞌ tuꞌ chiyakanh yaꞌ haꞌ hewiꞌ, yaj yu isqꞌaqꞌal yip Komam Espíritu Santo. Haꞌ yaꞌ tuꞌ kaw ekꞌbꞌalkano yelapno ye yaꞌ insatajan, wal hinan xin kaw matzet welapnojan chiwabꞌehan, nitam intꞌunhnihan isxanhabꞌ yaꞌ. Yaꞌ chul tuꞌ, hakaꞌta chisxulo yaꞌ isqꞌal ixim trigo, nan chaqꞌ yaꞌ ixim sat, nan chaqꞌpaxo yaꞌ ixim yoj, wal ixim sat tuꞌ chiskꞌubꞌato yaꞌ ixim yul iskꞌunha, haxa ixim yoj xin chisqꞌojto yaꞌ ixim xol qꞌa qꞌaꞌ mach istanhbꞌal,» xhi yaꞌ Juan tuꞌ.
	[g]3:7 Ebꞌnaj fariseo
	3:3 3:3 Is. 40:3

Yet yah haꞌ iswiꞌ Komam Jesús
(Mr. 1:9-11; Lc. 3:21-22)
Yet huneꞌ tiempo tuꞌ el Komam Jesús bꞌey Galilea, isto Komam istiꞌ haꞌ niman Jordán iskꞌatanh yaꞌ Juan, yu yah haꞌ iswiꞌ Komam yu yaꞌ. Wal yaꞌ Juan tuꞌ mach chisje yaꞌ yaqꞌaꞌkanh haꞌ iswiꞌ Komam. Yalni yaꞌ tet Komam:
—Machoj, wal xin haꞌ hawet hach yilal hawanikanh haꞌ inwiꞌan, maxhtaj hach chaxhhul inkꞌatanhan yu wanikanhan haꞌ hawiꞌ, xhi yaꞌ.
Yajaꞌ taqꞌwi Komam tet yaꞌ:
—Mach chu hamanhkꞌon huneꞌ tiꞌ, wal xin yilal koyijen tzet chal Komam Dios, xhi Komam.
Hak tuꞌ xin yu isyijen yaꞌ Juan yanikanh haꞌ iswiꞌ Komam Jesús. Yet lahwi yah haꞌ iswiꞌ Komam tuꞌ, yahti Komam xol haꞌ, yinhnhena tuꞌ ishajni isbꞌa satkanh. Yilni Komam yayilo Komam Espíritu Santo yibꞌanh hakaꞌ hunu noꞌ kuwis. Yabꞌelax huneꞌ yul nuqꞌe satkanh, halni hakaꞌ tiꞌ: «Haꞌ yaꞌ tiꞌ Inkꞌaholan, kaw xahan ay wuhan, kaw chintzalahan yinh yaꞌ,» xhihaytij.
Yet yilwelax Komam Jesús yu naj matzwalil
(Mr. 1:12-13; Lc. 4:1-13)
Lahwi tuꞌ yilaxto Komam Jesús yu Komam Espíritu Santo bꞌey txꞌotxꞌ desierto yu yilwelax Komam yu naj matzwalil. Kaw xin yulbꞌal 40 (kawinaj) tzꞌayik yebꞌ 40 (kawinaj) aqꞌbꞌal mach waꞌ Komam, lahwi tuꞌ isnhohchakanh. Yapni naj matzwalil yilweno Komam, yalni naj tet Komam:
—Ta yeli Iskꞌahol Dios hawehi, hal tet hunteqꞌan chꞌen chꞌen tiꞌ meltzojabꞌiko chꞌen wahil, xhi naj.
Istaqꞌwi Komam tet naj:
—Wal xin tzꞌibꞌnhebꞌilkano yul Yum Komam Dios tato maxhnhetaj yu tzet chikolo yuxin ay koqꞌinal, to yupaxo Istzotiꞌ Komam, [*] xhihayoj, xhi Komam tet naj.
Lahwi tuꞌ yinito naj matzwalil Komam yul konhobꞌ Jerusalén, iskonhobꞌ Komam Dios, yinahto naj Komam yinh iswiꞌ Yatut Komam bꞌey tuꞌ, yalni naj tet Komam:
—Tato kaw yeli Iskꞌahol Dios hawehi qꞌojayto habꞌa bꞌey tiꞌ, yuto tzꞌibꞌnhebꞌilkano yul Yum Komam Dios hakaꞌ tiꞌ:
Chaqꞌati Komam Dios yángel kaxhistanheꞌ yunhe mach chaxhischayo ebꞌnaj sat txꞌotxꞌ,
haxinwal mach chilahwi hawoj yinh chꞌen chꞌen, [*] xhihayoj, xhi naj.
Istaqꞌwi Komam Jesús tet naj:
—Tzꞌibꞌnhebꞌilpaxkanayo yul Yum Komam Dios hakaꞌ tiꞌ: “Mach chinheyakojan yinh ilwebꞌal yuto heYahawil yebꞌ heDiosal wehan,” [*] xhihayoj, xhi Komam.
Lahwi tuꞌ yinito naj Komam yinh iswiꞌ huneꞌ witz kaw nahat yekanokanh, isyeni naj sunil ej konhobꞌ ay yul sat yibꞌanhqꞌinal tiꞌ yebꞌ isqꞌalomal konhobꞌ tuꞌ tet Komam. Yalni naj tet Komam:
—Sunil hunteqꞌan chawil tiꞌ chiwaqꞌan tawet, yaj tato chaxhay jahno insatajan kat hawinayo habꞌa wetan, xhi naj tet Komam.
Istaqꞌwi Komam:
—Hach matzwalil, hitzanhilo inkꞌatanhan yuto chal yul Yum Komam Dios hakaꞌ tiꞌ: “Iweyo hebꞌa tet Komam Dios yuto heYahawil yebꞌ heDiosal ye Komam, hanhe tet Komam xin cheyije tzet chala,” [*] xhihayoj, xhi Komam.
Yet yalni Komam Jesús hakaꞌ tuꞌ isbꞌejnikano naj Komam, yapni hunteqꞌan ebꞌnaj ángel kolwal yinh Komam.
	4:4 4:4 Dt. 8:3
	4:6 4:6 Sal. 91:11-12
	4:7 4:7 Dt. 6:16
	4:10 4:10 Dt. 6:13

Yicheko Komam Jesús ismunil yinh yalni Istzotiꞌ Komam Dios bꞌey Galilea
(Mr. 1:14-15; Lc. 4:14-15)
Hayet yabꞌen Komam Jesús tato alaxikto yaꞌ Juan anikanh haꞌ iswiꞌ anma yul preso, isto Komam yul ismajul Galilea. Yajaꞌ xin mach kankano Komam yul konhobꞌ Nazaret, wal xin to Komam yul konhobꞌ Capernaúm, haꞌ tuꞌ xin ehayo Komam. Huneꞌ konhobꞌ tuꞌ ayayo istiꞌ haꞌ mar Galilea, txꞌotxꞌ chiyij Zabulón yebꞌ Neftalí. Hak tuꞌ yu yijni isbꞌa tzet tzꞌibꞌnhebꞌilkano yu yaꞌ Isaías, ischejabꞌ Komam Dios yet payat, bꞌay chala:
«¡Txꞌotxꞌ Zabulón yebꞌ txꞌotxꞌ Neftalí,
txꞌotxꞌ ayikꞌto satakꞌto haꞌ Jordán, txꞌotxꞌ ayayo istiꞌ haꞌ mar,
yul ismajul txꞌotxꞌ Galilea bꞌay ay txꞌiꞌal anma mach Israeloj!
Hunteqꞌan anma tuꞌ aytikꞌako xol qꞌejholo yajaꞌ wal tinanh xin xaꞌapni issajilqꞌinal tet.
Hunteqꞌan anma tuꞌ iskambꞌalxatikꞌa,
yajaꞌ wal tinanh xaꞌapni issajilqꞌinal yaqꞌlobꞌal yanma,» [*] xhihayoj.
Haꞌ bꞌey tuꞌ xin ichiko Komam Jesús yalnikꞌo Istzotiꞌ Komam Dios, chalni Komam: «¡Bꞌejwekano hewatxꞌen istxꞌojal yuto yokxa Komam Dios ay yul satkanh Yahawo teyinh!» xhi Komam.
	4:16 4:16 Is. 9:1-2

Yet yawten Komam Jesús kanhwanh ebꞌnaj iqꞌomati kay
(Mr. 1:16-20; Lc. 5:1-11)
Hayet lanhan isbꞌelwi Komam Jesús istiꞌ haꞌ lago Galilea, yapni Komam iskꞌatanh kawanh ebꞌyaꞌ iqꞌomati kay, lanhan yanayto ebꞌyaꞌ ishakꞌ chiꞌinahti noꞌ kay xol haꞌ. Ebꞌyaꞌ kawanh tiꞌ yuxhta isbꞌa, haꞌ ton yaꞌ Simón, yaꞌ chihal-laxpaxo Pedro, yebꞌ xin yaꞌ Andrés. Yalni Komam tet ebꞌyaꞌ:
—Okanhwe tzujno wintajan, wal tinanh haxa anma chexok heyiqꞌahtij kat yok yul inqꞌabꞌan, xhi Komam. Yet yabꞌen ebꞌyaꞌ yalni Komam hakaꞌ tuꞌ, isbꞌejnikano ebꞌyaꞌ ishakꞌ, yok tzujno ebꞌyaꞌ yinta Komam.
Hanikꞌixto chito Komam Jesús xin yilnipaxo Komam kawanhxa ebꞌyaꞌ yuxhta isbꞌa, haꞌ ton yaꞌ Jacobo yebꞌ yaꞌ Juan, ebꞌyaꞌ iskꞌahol icham Zebedeo. Ayahto ebꞌyaꞌ yul isbarco yebꞌ ismam tuꞌ, lanhan xin isbꞌujni ebꞌyaꞌ ishakꞌ. Yalnipaxo Komam tet ebꞌyaꞌ tato chiꞌoktzujno ebꞌyaꞌ yinta Komam. Yet yabꞌen ebꞌyaꞌ huneꞌ tuꞌ yanikano ebꞌyaꞌ isbarco yebꞌ ismam, yok tzujno ebꞌyaꞌ yinta Komam.
Kaw txꞌiꞌal anma iskuy Komam Jesús
(Lc. 6:17-19)
Kaw sunil yul ismajul Galilea ekꞌ Komam Jesús, iskuyni Komam anma yul hunun iscapilla ebꞌnaj Israel, yalni Komam tzotiꞌ kꞌul yinh tzet chu yok anma yul isqꞌabꞌ Komam Dios. Yaqꞌni kawxo Komam anma yinh sunilal yabꞌil ayko yinh, yebꞌ anma chiꞌekꞌyaꞌ yanma. Kaw xin pujnakanh isqꞌumal Komam yul ismajul Siria, chiniti anma makta ayko yabꞌil yinh. Ay mak chꞌekꞌyaꞌ yanma yu yabꞌil, ay mak ayko ischejabꞌ naj matzwalil yinh, aypaxo mak chilow yaxkamik yinh, yebꞌ aypaxo mak kamnajilo isnimanil. Sunil hunteqꞌan anma tuꞌ yaqꞌ kawxo Komam. Kaw hantanhe anma ok tzujno yinta Komam; ay anma ah Galilea, ay anma ah Decápolis, ay anma ah Jerusalén yebꞌ anma ah Judea, yebꞌpaxo anma ay isqꞌaxebꞌikꞌto haꞌ niman Jordán.
Kuywa Komam Jesús yinh istzalanil huneꞌ wonhan yinh mak saqꞌal yet
(Lc. 6:20-23)
Hayet yilni Komam Jesús tato kaw hantanhe anma apni iskꞌatanh, yahto Komam yinh istzalanil huneꞌ wonhan, yay tzꞌonhno Komam, ishitziko ebꞌnaj iskuywom Komam iskꞌatanh. Yok Komam iskuyno ebꞌnaj iskuywom tuꞌ, yichiko Komam yalni hakaꞌ tiꞌ: «Saqꞌal yet mak chitxumchalo yu ta mach chu iskolni isbꞌa ischukil, yuxin yinhnhe Komam chikawxi iskꞌul. Haꞌ mak tuꞌ yet ay yok yul isqꞌabꞌ Komam Dios.
»Saqꞌal yet mak chiyiqꞌ bꞌiskꞌulal yu istxꞌojal chiswatxꞌe, yuto chiꞌaqꞌlax yaqꞌlobꞌal iskꞌul yu Komam Dios.
»Saqꞌal yet mak chewchotanhe chute isbꞌa yuto chischah huneꞌ txꞌotxꞌ haltebꞌilkano yu Komam Dios. [*]
»Saqꞌal yet mak choche iskꞌul iswatxꞌeꞌ tzet chal Komam Dios yuto chij isbꞌa tzet choche.
»Saqꞌal yet mak chitzꞌay iskꞌul yinh yet anmahil, yuto hak tuꞌ chu istzꞌaypaxo iskꞌul Komam Dios yinh.
»Saqꞌal yet mak sajxa ye yanma yul sat Komam Dios, yuto haꞌ anma tuꞌ chiꞌapni iskꞌatanh Komam.
»Saqꞌal yet mak chisayni aqꞌankꞌulal yuto chal Komam Dios yuninaloj.
»Saqꞌal yet mak kaj chiꞌil-laxi yu chiswatxꞌe istoholal hakaꞌ choche Komam, yuto ayxako yul isqꞌabꞌ Komam Dios ay yul satkanh.
»Saqꞌal heyet yet chexbꞌahlaxi yebꞌ yet chexetalaxi, kat ishobꞌlaxkanh leqꞌtiꞌal teyinh yuto tzujan hex wintajan. Kaw aqꞌwe tzalaho heyanma ta hak tuꞌ chexutelaxi yuto chꞌaqꞌlax ispaj selel teyet bꞌey satkanh. Yuto hakaꞌ heyilni isyaꞌtajil tiꞌ, hak tuꞌ yu yekꞌyaꞌ yanma ebꞌyaꞌ ischejabꞌ Komam Dios ekꞌlena yet payat,» xhi Komam.
	5:5 5:5 Sal. 37:11; Dt. 11:8-9; Sal. 25:12-13

Hakaꞌ atzꞌam atzꞌam yebꞌ sajilqꞌinal je yul sat yibꞌanhqꞌinal
(Mr. 9:50; Lc. 14:34-35)
Yalnipaxo Komam Jesús: «Hex tiꞌ, hakaꞌ atzꞌam atzꞌam, hak tuꞌ heye yul sat yibꞌanhqꞌinal tiꞌ. Qꞌinalo ta chiꞌel iskꞌachiꞌal atzꞌam matxa chu yok iskꞌachiꞌal hunelxa, hak tuꞌ xin matxa tzet chꞌokniko atzꞌam, to chitirlaxtoj kat isxanhlaxikꞌo yu anma,» xhi Komam.
Yalnipaxo Komam Jesús: «Hex tiꞌ hakaꞌpaxo sajilqꞌinal heye yul sat yibꞌanhqꞌinal tiꞌ. Qꞌinalo ta ay hunu konhobꞌ yinh iswiꞌ hunu witz, kaw habꞌan jilnilto nahat. Yet chikotzujbꞌaniko qꞌaꞌ yinh hunu cantil, mach chikonhohbꞌako hunu almuh yibꞌanh, wal xin chikotꞌunhbꞌakanh yunhe ismujli yinh anma ayikto yul nha tuꞌ. Hakojabꞌ tuꞌ xin istzejla huneꞌ sajilqꞌinal ayxako teyinh yinh sat anma, haxinwal chil anma iskꞌulal chewatxꞌe. Hak tuꞌ xin kꞌul istzotel anma yinh Komam ay yul satkanh,» xhi Komam.
Kuywa Komam Jesús yinh isley yaꞌ Moisés
Yalnipaxo Komam Jesús hakaꞌ tiꞌ: «Tajka chetxumu ta yu intanhtzenilojan isley yaꞌ Moisés yebꞌ kuybꞌanile aykano yu ebꞌyaꞌ ischejabꞌ Komam Dios yuxin kinhulan, machoj, wal xin to yunhe waqꞌnihan ohtanhelaxilo yinh tzet chaliloj yuxin kinhulan. Yinh kaw yeli chiwalan teyet ta kaw yilal yijni isbꞌa sunil tzet tzꞌibꞌnhebꞌilkano yul Yum Komam Dios. Yulbꞌal yul sat yibꞌanhqꞌinal tiꞌ yebꞌ satkanh, machi hun txꞌinano ayayo yinh ley mach chꞌekꞌto yet yijni isbꞌa. Yuxin haꞌ mak mach chiyijen hunu chejbꞌanile ayko yinh ley, waxanhka machi bꞌin tzet chaliloj, machi xin chiskuypaxo yet anmahil isyijeni, haꞌ huneꞌ mak tuꞌ machi yelapno chuko xol mak chiꞌok yul isqꞌabꞌ Komam Dios. Wal mak chiyijen xin kat iskuynipaxo yet anmahil isyijeni, haꞌ huneꞌ mak tuꞌ kaw ay yelapno chuko xol anma chꞌok yul isqꞌabꞌ Komam Dios. Yuxin chiwalan teyet, tato mach ekꞌbꞌalto kꞌul cheyute heyijen yinh tzet halbꞌilkano yu Komam Dios tuꞌ, sata ebꞌnaj chikuywa yinh ley yebꞌ ebꞌnaj fariseo, mach chexok yul isqꞌabꞌ Komam Dios,» xhi Komam Jesús.
Kuywa Komam Jesús yibꞌanhilo mak chichiwa iskꞌul
(Lc. 12:57-59)
Yalnipaxo Komam Jesús: «Hex tiꞌ heyohtaj tato hal-lax tet ebꞌyaꞌ jichmam hakaꞌ tiꞌ: “Mach chepotxꞌkamo heyet anmahil, yuto haꞌ mak chipotxꞌni hunu yet anmahil yilal yilaxto sata naj juez kat yok yinh isyaꞌtajil yu naj,” xhi. Yajaꞌ haninan chiwalan teyet, haꞌ mak chichiwa iskꞌul yinh yet anmahil chiꞌay isyaꞌtajil yibꞌanh yu Komam Dios. Haꞌ mak chibꞌuchwa yinh yet anmahil xin, haꞌ ebꞌnaj iswiꞌehal yinh lahtiꞌ yul konhobꞌ [h] chiꞌilni tzet chiꞌelikoj. Haxa mak chibꞌahni yet anmahil, kat yaqꞌni tako iskꞌul, haꞌ huneꞌ mak tuꞌ ay ismay isto xol qꞌa qꞌaꞌ mach istanhbꞌal.
»Qꞌinalo tato yet lanhan heyinito heyofrenda tet Komam Dios sat altar [i], . Yibꞌanh huneꞌ mexha tuꞌ chiꞌalaxahto xahanbꞌal chiꞌaqꞌlax tet Komam Dios. kat henanitij tato ay hemul tet hunu maka, awekano heyofrenda tuꞌ yich ismexhahil bꞌay chiꞌaqꞌlax xahanbꞌal tuꞌ, kat heto heyanoko hebꞌa yinh aqꞌankꞌulal yebꞌ huneꞌ mak tuꞌ, tzujan tuꞌ xin xaꞌisje heyaqꞌni heyofrenda tuꞌ tet Komam Dios.
»Tato ay hunu mak chiqꞌanni teyinh yu hunu istxꞌojal chewatxꞌe, watxꞌeweyo huneꞌ tuꞌ yinh aqꞌankꞌulal yebꞌ huneꞌ mak tuꞌ yet yalanhto maxhto chexto sata naj alkal. Yuto ta chexapni sata naj, chexyako naj yul isqꞌabꞌ ebꞌnaj mayor, haxa ebꞌnaj mayor tuꞌ xin chexanikto yul preso. Yinh kaw yeli chiwalan teyet, mach chexelti yul preso tuꞌ ta mach tzꞌajano cheyaqꞌ hemulta,» xhi Komam.
	[h]5:22 Concilio, Junta Suprema maka Sanedrín, hak tuꞌ chihal-lax yinh ebꞌnaj iswiꞌehal yinh lahtiꞌ xol ebꞌnaj Israel. Ox majan ebꞌnaj Israel tuꞌ ayko yinh huneꞌ lahtiꞌ tuꞌ; ebꞌnaj yahawil sacerdote, ebꞌnaj ichamta winaj aqꞌbꞌil ismunil xol ebꞌnaj Israel, yebꞌ ebꞌnaj kuywawom yinh isley yaꞌ Moisés, haꞌ ton ebꞌnaj fariseo. Ebꞌnaj iswiꞌehal yinh lahtiꞌ tuꞌ, 72 isbꞌisil ebꞌnaj yinh sunil.
	[i]5:23 Altarhaꞌ chaliloj mexha yet xahanbꞌal

Kuywa Komam Jesús tato mach chu jocheniko hunuxa ix ix
Yalnipaxo Komam Jesús: «Hex tiꞌ heyohtaj tato hal-lax hakaꞌ tiꞌ: “Mach chexixli,” xhi. Yajaꞌ hanintiꞌan chiwalan teyet, makxanhetikꞌa chiꞌilni hunu ix ix, kat yocheniko ix, haꞌ huneꞌ mak tuꞌ xayanako ismul yul sat Komam Dios.
»Qꞌinalo tato isbꞌaqꞌ hesat yinh hewatxꞌqꞌabꞌ chexaqꞌni aykꞌayoj yinh hunu istxꞌojal, kꞌulmi tato cheyilti huneꞌ isbꞌaqꞌ hesat tuꞌ kat heqꞌojnito nahat. Wal xin ekꞌbꞌal kꞌul tato ayto hunu tzet mach tzꞌajano yinh henimanil sata ta tzꞌajan sunil henimanil kat heyalaxto xol qꞌa qꞌaꞌ mach istanhbꞌal. Qꞌinalo tato hewatxꞌqꞌabꞌ chexaqꞌni aykꞌayo yinh hunu istxꞌojal, kꞌulmi ta chetzokꞌilto huneꞌ heqꞌabꞌ tuꞌ, kat heqꞌojnito nahat. Wal xin ekꞌbꞌal kꞌul tato matxa huneꞌ heqꞌabꞌ satato tzꞌajan henimanil kat heyalaxto xol qꞌa qꞌaꞌ mach istanhbꞌal,» xhi Komam.
Kuywa Komam Jesús yinh pohlebꞌahil
(Mt. 19:9; Mr. 10:11-12; Lc. 16:18)
Yalnipaxo Komam: «Hal-laxpaxo yet payat hakaꞌ tiꞌ: “Ta ay hunu naj chispoh isbꞌa yebꞌ yixal, yilal iswatxꞌikano yumal kat yaqꞌnikano naj huneꞌ hum tuꞌ tet ix,” xhihayoj. Yajaꞌ wal intiꞌan chiwalan, tato ay hunu naj chispoh isbꞌa yebꞌ yixal, yajaꞌ ta mach yuho issayni ix ismul yebꞌ hunuxa winaj, huneꞌ naj tuꞌ lanhan istubꞌtento naj ix issayaꞌ ismul yiqꞌni hunuxa yichamil. Haꞌ xin naj chiꞌiqꞌni ix chispoh isbꞌa yebꞌ yichamil tuꞌ, haꞌ hun naj chahpaxiko ismul,» xhi Komam.
Mach chu jaqꞌni bꞌinaho isbꞌi Komam Dios yinh tzet chijala
Yalnipaxo Komam Jesús: «Hex tiꞌ, heyohtapaxoj tato hal-lax tet ebꞌyaꞌ jichmam hakaꞌ tiꞌ: “Ta cheyaqꞌ bꞌinaho isbꞌi Komam Dios yinh hunu tzet cheyawte, yilal heyijen huneꞌ tuꞌ,” xhihayoj. Yajaꞌ wal intiꞌan chiwalan teyet, mach cheyaqꞌ bꞌinaho isbꞌi Komam Dios yinh tzet chetaqꞌweko teyibꞌanh. Mach cheyaqꞌ bꞌinaho satkanh [*] yet chetaqꞌweniko hunu tzet ye tuꞌ teyibꞌanh, yuto haꞌ bꞌey tuꞌ tzꞌonhan Komam Dios Jahawil. Mach cheyaqꞌpaxo bꞌinaho txꞌo txꞌotxꞌ yet chetaqꞌweniko hunu tzet ye tuꞌ teyibꞌanh, yuto txꞌo txꞌotxꞌ isbꞌatxobꞌal yoj Komam ye txꞌotxꞌ. Mach cheyaqꞌ bꞌinaho isbꞌi konhobꞌ Jerusalén yet chetaqꞌweniko hunu tzet ye tuꞌ teyibꞌanh, yuto iskonhobꞌ Komam Dios Jahawil kaw ay yelapno yehi. [*]
»Mach cheyaqꞌ bꞌinaho hewiꞌ yinh tzet chetaqꞌweko teyibꞌanh, yuto mach chu hesajnhen maka heqꞌejnhen hunu xil hewiꞌ. Wal xin tato cheyal hoꞌ, yelojabꞌ cheyala, taka machoj ta kexchi, machojabꞌi; yuto ta chelokti hunuxa tzet ye tuꞌ, yaqꞌni isbꞌa yinh tzet cheyala, yinhxa naj matzwalil chitit huneꞌ tuꞌ,» xhi Komam.
	5:34 5:34 Is. 66:1; Mt. 23:22; Stg. 5:12; Sal. 48:2
	5:35 5:35 Sal. 48:2

Mach chu jaqꞌni istxꞌojal ispaj selelo tet mak chiwatxꞌen istxꞌojal jinh
(Lc. 6:29-30)
Yalnipaxo Komam Jesús hakaꞌ tiꞌ: «Hex tiꞌ heyohtaj tato hal-laxpaxo hakaꞌ tiꞌ: “Tato ay hunu mak chimaqꞌnipoho isbꞌaqꞌ sat hunu maka, maqꞌlaxojabꞌpaxo poho isbꞌaqꞌ sat huneꞌ mak tuꞌ. Tato ay hunu mak chimaqꞌnilti yeh hunu maka, maqꞌlaxojabꞌpaxilti yeh huneꞌ mak tuꞌ,” xhihayoj. Yajaꞌ wal intiꞌan chiwalan, mach chu hepajtzen istxꞌojal chiswatxꞌe hunu mak teyinh. Wal xin tato ay mak chipaqꞌnilto heqꞌotx, meltzowepaxto qꞌaxepxa tet. Ta ay hunu mak chiqꞌanni teyinh tet naj alkal, kat yinito hekamixh yalni, matzet cheyala ta chipaxto hechumpa. Yebꞌ xin ta ay hunu mak chalni teyet tato cheyijto yijatz yiktajo legua, kolwahanhwe yinh, iweto yijatz tuꞌ hunu legua. Ta ay mak chiqꞌanni hunu tzet ye tuꞌ teyet, aqꞌwe tet. Tato ay hunu mak chiqꞌanni hunu tzet ye tuꞌ kꞌamil teyet, kolwahanhwe yinh huneꞌ mak tuꞌ,» xhi Komam. [image: 83.png] 

Xahan chijil mak ayko ishowal jinh
(Lc. 6:27-28,32-36)
Yalnipaxo Komam Jesús: «Hex tiꞌ heyohtaj tato hal-lax hakaꞌ tiꞌ: “Xahan cheyil mak xahan chexilni. Mak ayko ishowal teyinh xin, okojabꞌpaxo hehowal yinh,” xhihayoj. Yajaꞌ wal intiꞌan chiwalan teyet, xahan cheyil mak ayko ishowal teyinh. Qꞌanwe iskꞌulal Komam Dios yibꞌanh makta chexetani. Ta cheyije hakaꞌ tuꞌ, hak tuꞌ chu heyeniloj tato kexyuninal Komam Dios ay yul satkanh, yuto haꞌ Komam Dios chiꞌaqꞌni aholo tzꞌayik yibꞌanh anma kꞌul yebꞌ yibꞌanh anma txꞌoj. Lahan chapaxayo Komam haꞌ nhabꞌ yibꞌanh mak kꞌul yebꞌ yibꞌanh mak txꞌoj. Wal xin tato hanhkꞌanhe anma xahan chexilni, haꞌnhe xin xahan cheyilpaxoj, ¿mataxka chechah ispaj huneꞌ tuꞌ tet Komam Dios? Machoj, yuto hak tuꞌ chute isbꞌeybꞌalnhe ebꞌnaj iqꞌomilo tohlabꞌal chito bꞌey Roma. Yebꞌ xin tato hanhkꞌanhe tet heyuxhtaj chextioxhli, ¿kꞌulmi huneꞌ tuꞌ? Machoj. Wal xin haꞌ anma mach ohtanheho Komam Dios hak tuꞌ chisbꞌeybꞌalnhe. Tzꞌajanojabꞌ chu hebꞌeybꞌalnhe sunil iskꞌulal, yuto Komam Dios ay yul satkanh tzꞌajan lahan yehi,» xhi Komam.
Kuywa Komam Jesús yinh tzet chu kokolwa yinh jet anmahil
Yalni Komam Jesús: «Kaw nannhe heyu yinh tzet chewatxꞌe, machnhehojabꞌ yinh sat anma kꞌul cheyute hebꞌa, yuto ta yunhe heyil-laxi yuxin chewatxꞌe iskꞌulal, mach chechah ispaj selel tet Komam Dios ay yul satkanh.
»Yuxin yet chexkolwa yinh hunu mebꞌaꞌ, mach chepujbꞌakꞌo hakaꞌ chute ebꞌnaj chal isbꞌa kꞌulal. Ebꞌnaj tuꞌ chaqꞌ ebꞌnaj issabꞌehal yulaj capilla yebꞌ yulaj calla, yunhe yal-lax ebꞌnaj kꞌulal. Yinh kaw yeli chiwalan teyet, yet chihal-lax kꞌul-la tzotiꞌ yinh ebꞌnaj tuꞌ lanhan ischahnina ebꞌnaj ispaj selel. Wal hex tiꞌ xin, hayet chexkolwa yinh anma mebꞌaꞌ machi mak tet cheyala, nitam tet hunu heyamigo. Wal xin yinh ewantajil cheyaqꞌ tet, haxinwal Komam Dios chiꞌilni tzet chewatxꞌe yinh ewantajil, kat yaqꞌni Komam ispaj selel teyet,» xhi Komam.
Kuywa Komam Jesús yinh tzet chu kotxahli
(Lc. 11:2-4)
Yalnipaxo Komam Jesús: «Hayet chextxahli tet Komam Dios, mach cheyute hakaꞌ chute ebꞌnaj chal isbꞌa kꞌulal. Haꞌ ebꞌnaj tuꞌ yunhe yil-lax ebꞌnaj yu anma, yuxin tonhetikꞌa choche islinhbꞌa isbꞌa istxahli yulaj iscapilla ebꞌnaj Israel, yebꞌpaxo yinhla istxikin txonhbꞌal. Yinh kaw yeli chiwalan teyet, yet chitxahli ebꞌnaj hakaꞌ tuꞌ chischahnina ebꞌnaj ispaj selel tet anma. Wal hex hex tiꞌ, mach cheyute hakaꞌ tuꞌ. Wal xin hayet chextxahli, chexokto yul heyatut kat hepebꞌan ispultahil teꞌ, kat hetxahli tet Komam Dios, Komam chiꞌabꞌen tzet cheyala. Chil Komam sunil tzet cheyu yinh ewantajil kat yaqꞌni Komam ispaj selel teyet.
»Hayet chextxahli, machojabꞌ chexok hekayeꞌnhe tzotiꞌ matzet chaliloj hakaꞌ chute anma maxhto ohtanheho Komam Dios. Yuto chistxum ebꞌnaj ta yu kaw nimej chute ebꞌnaj yoj istxah, kaw chabꞌe Komam Dios tzet chal ebꞌnaj yalni. Wal xin mach cheyute hakaꞌ tuꞌ, yuto Komam Dios yohtaxa tzet chiꞌokniko heyu yalanhto yet maxhto cheqꞌan tet Komam.
»Hayet chextxahli, hak tiꞌ cheyute heyalni hakaꞌ tiꞌ:
“Hach Komam, hach koDios, ayach yul satkanh,
nimanojabꞌ yelapno habꞌi yul sat anma.
Hulanh kat hawok Jahawilojanh.
Yijabꞌ isbꞌa tzet chawoche sat txꞌo txꞌotxꞌ tiꞌ hakaꞌ chu yijni isbꞌa yul satkanh.
Mamin, chikoqꞌananh tawet, aqꞌ tzet chikolohanh hunun tzꞌayik. [*]
Aqꞌ nimankꞌulal yinh istxꞌojal chikowatxꞌehanh,
hakaꞌ chu jaqꞌni nimankꞌulalanh yinh anma chiwatxꞌen istxꞌojal jinhanh.
Mach chonhhachayojanh xol ilwebꞌal,
kaw kólonhilojanh yul isqꞌabꞌ naj matzwalil,” kexchi yinh hetxah.
»Ta cheyaqꞌ nimankꞌulal yinh anma chiwatxꞌen istxꞌojal teyinh, haꞌ Komam Dios ay yul satkanh chꞌaqꞌnipaxo nimankꞌulal teyinh. Yaj ta mach cheyaqꞌ nimankꞌulal yinh heyet anmahil chiwatxꞌen istxꞌojal teyinh, mach chaqꞌpaxo nimankꞌulal Komam Dios teyinh,» xhi Komam.
	6:11 6:11 Pr. 30:8-9

Kuywa Komam Jesús yinh yet mach chonhwaꞌ yu kotxahli tet Komam Dios
Lahwi tuꞌ yalnipaxo Komam Jesús: «Hayet mach chexwaꞌ yu hetxahli tet Komam Dios, [j] yinh castilla. mach bꞌiskꞌulalo cheyute hesat hakaꞌ chute ebꞌnaj chal isbꞌa kꞌulal, yuto ebꞌnaj tuꞌ kaw bꞌiskꞌulal chute ebꞌnaj sat yunhe yil-lax ebꞌnaj yu anma tato ayko ebꞌnaj yinh yet mach chonhwaꞌi yu kotxahli tet Komam Dios. Yinh kaw yeli chiwalan teyet chischahna ebꞌnaj ispaj selel yet chiꞌil-lax ebꞌnaj yu anma tuꞌ. Wal hex tiꞌ xin, yet mach chexwaꞌ yu hetxahli tet Komam Dios, chetxꞌahwe hesat kat hexínito xil hewiꞌ, yunhe mach chalilo isbꞌa tato ayexiko yinh yet mach chexwaꞌ yu hetxahli tet Komam Dios. Wal xin hanhkꞌanhe Komam ewanyehi, haꞌ chiꞌilni tzet cheyu kat yaqꞌni Komam ispaj selel teyet,» xhi Komam.
	[j]6:16 Yet mach chonhwaꞌ yu kotxahli, haꞌ chalilo ayuno

Jaqꞌaweto koqꞌalomal satkanh
(Lc. 12:33-34)
Yalnipaxo Komam Jesús hakaꞌ tiꞌ: «Mach chetenbꞌa heqꞌalomal sat txꞌo txꞌotxꞌ tiꞌ, yuto chiꞌok noꞌ ih yetaꞌtoj, kat xin yokpaxo isqꞌuxewal. Makato chul ebꞌnaj elqꞌom yinh kat yinito ebꞌnaj. Wal xin haꞌ huneꞌ cheyute, tenbꞌawe heqꞌalomal yul satkanh bꞌay machi noꞌ ih chiꞌetantoj, bꞌay mach chiꞌokpaxo isqꞌuxewal, yebꞌ bꞌay mach chiꞌapni ebꞌnaj elqꞌom yinh. Yuxin haꞌ bꞌay ay heqꞌalomal haꞌ tuꞌ cheyapaxiko heyanma,» xhi Komam.
Isbꞌaqꞌ kosat hakaꞌ cantil yehiko yinh konimanil
(Lc. 11:34-36)
Yalnipaxo Komam: «Isbꞌaqꞌ hesat cantil yehiko yinh henimanil, yuxin ta hanhkꞌanhe iskꞌulal choche yilaꞌ hesat tuꞌ, sunil henimanil ayko yinh sajilqꞌinal. Yajaꞌ ta yinhnhe istxꞌojal ayko hemujlubꞌal; sunil henimanil ayko yinh qꞌejholo. Ta huneꞌ issajilqꞌinal ayko teyinh tuꞌ chimeltzoko yinh qꞌejholohal, chexkankano xol qꞌejholo,» xhi Komam.
Mach chu koyijen tzet chal Komam Dios ta ayko janma yinh qꞌalomal
(Lc. 16:13)
Yalnipaxo Komam Jesús hakaꞌ tiꞌ: «Machi hunu mak chu yok chejabꞌo tet kawanh patrón, yuto ta chisyije naj tzet chal naj bꞌabꞌel, chismanhkꞌo naj tzet chal naj iskabꞌ. Yebꞌ xin tato xahan chil naj naj bꞌabꞌel, chisyah naj naj iskabꞌ. Hak tuꞌ heye hex tiꞌ, mach chu heyijen tzet chal Komam Dios tato ekꞌbꞌal cheyako heyanma yinh qꞌalomal,» xhi Komam.
Yilal iskawxi kokꞌul yinh Komam Dios
(Lc. 12:22-31)
Yalnipaxo Komam Jesús: «Yuxin chiwalan teyet, mach cheyako yinh hekꞌul yinh tzet cheloh, yebꞌ yinh tzet chu yok xil heqꞌap yul sat yibꞌanhqꞌinal tiꞌ. Ta chaqꞌ Komam Dios kokawil, ¿haꞌ tom xin tzet chikolo mach chaqꞌ Komam, heyalni? Ta haꞌ Komam aqꞌnhe konimanil, ¿haꞌ tom xil koqꞌap mach chaqꞌ Komam? Ilwekꞌanabꞌ noꞌ chꞌik chiꞌekꞌ satkanh, machi yawal noꞌ chakoj, mach chihatxꞌwi noꞌ, machipaxo iskꞌunha noꞌ, yajaꞌ xin chiꞌaqꞌlax tzet chislo noꞌ yu Komam ay yul satkanh. ¡Hajxam hex, to kaw ekꞌbꞌal heyelapno sata noꞌ! ¿Aymi hunujex tiꞌ yu kaw cheyako yinh hekꞌul yuxin chu heyaniko hanikꞌoxa yaqꞌbꞌil heqꞌinal yul sat yibꞌanhqꞌinal tiꞌ?
»¿Tzet yinh xin kaw cheyako yinh hekꞌul yinh tzet chu yok xil heqꞌap? Ilwekꞌanabꞌ teꞌ kaj chichꞌibꞌ xol qꞌebꞌtaj, mach chimunla teꞌ, mach chichemlipaxo teꞌ, yajaꞌ chiwalan teyet, yaꞌ rey Salomón yet payat mach apni isqꞌaptzen isbꞌa yaꞌ hakaꞌ iskꞌulchꞌanil teꞌ. Walka kaw kꞌulchꞌan jilni isxumakil teꞌ tinanh, yajaꞌ yet hekal kabꞌe chinhuslaxto teꞌ yul horno. Ta chaqꞌ Komam iskꞌulchꞌanil teꞌ kaj tuꞌ, ¿haꞌ tom xin xil heqꞌap mach chaqꞌ Komam? Hex tiꞌ kaw mach cheyako heyanma yinh Komam Dios. Yuxin mach cheyako yinh hekꞌul cheyalni hakaꞌ tiꞌ: ¿Bꞌaytaxka chitit tzet chikolo yebꞌ xil koqꞌap? Yuto haꞌ anma mach ohtanhe Komam Dios chiꞌaniko hunteqꞌan tuꞌ yinh iskꞌul. Yajaꞌ wal Komam Dios ay yul satkanh, yohtaxa Komam tato chiꞌokniko hunteqꞌan tuꞌ heyu. Wal xin aweko yinh hekꞌul hesaynilo Komam Dios bꞌabꞌel kat heyijen tzet chala, walpaxo tzet chiꞌokniko heyu yul sat yibꞌanhqꞌinal tiꞌ xatikꞌa yaqꞌaꞌ Komam Dios teyet. Mach cheyako yinh hekꞌul yinh tzet chu yekꞌ heyu yet hekal, yuto yet hekal tuꞌ nanto tzet cheyako yinh hekꞌul yinh tzet cheyu, yuto masan ay isyaꞌtajil yetbꞌi hunun tzꞌayik,» xhi Komam.
Mach komono chonhok jilaꞌ tzet ye hunu jet anmahil
(Lc. 6:37-38,41-42)
Yalnipaxo Komam Jesús: «Mach komono chexok heyilaꞌ tzet ye hunu heyet anmahil, haxinwal mach chiꞌokpaxo Komam Dios yilaꞌ tzet heyehi. Yuto hakaꞌtikꞌa chu heyilni tzet ye heyet anmahil, hak tuꞌ chu kexyilnipaxo Komam. Wal xin hakaꞌtikꞌa hemalbꞌal cheyakoj yet cheyilni tzet yeko hunu heyet anmahil, haꞌtikꞌa xin chexmalenpaxo yu Komam. Qꞌinalo tato ay hunu heyuxhtaj ayikto isqꞌal teꞌ chꞌim yul isbꞌaqꞌ sat, wal hexpaxo xin patzabꞌ teꞌ aypaxikto yul isbꞌaqꞌ hesat. Ta mach cheyilti teꞌ patzabꞌ ayikto yul isbꞌaqꞌ hesat tuꞌ, ¿hatokꞌanabꞌ nichꞌan isqꞌalemal teꞌ chꞌim ayikto yul isbꞌaqꞌ sat heyuxhta tuꞌ chu heyiniltij? ¿Mataxka xin chu heyalni tet heyuxhta tuꞌ hakaꞌ tiꞌ: “Wuxhtaj, wiqꞌaltijan huneꞌ isqꞌal teꞌ chꞌim ayikto yul isbꞌaqꞌ hasat,” ta kexchi? Wal hexpaxo xin qꞌatanikto huneꞌ teꞌ patzabꞌ yul isbꞌaqꞌ hesat. Tato hak tuꞌ heyalni, ¡leqꞌtiꞌ hex! Wal xin iwekanilti teꞌ patzabꞌ ayikto yul isbꞌaqꞌ hesat bꞌabꞌel, lahwi tuꞌ kat heyinilti isqꞌal teꞌ chꞌim ayikto yul isbꞌaqꞌ sat heyuxhtaj.
»Istzotiꞌ Komam Dios lahan yebꞌ hunteqꞌan chꞌen chꞌen perla isbꞌi, kaw ay istohol. Yuxin mach chu jaqꞌni Istzotiꞌ Komam tet hunu mak machi yelapno Komam yul sat, yuto lahan yebꞌ metx txꞌiꞌ kaw how, chitit lemna jinh. Aypaxo mak hakaꞌ noꞌ txitam, tonhe chiꞌok isxanhaꞌto tzet chꞌaqꞌlax tet,» xhi Komam.
Qꞌanwej kat yaqꞌlax teyet
(Lc. 11:9-13; 6:31)
Yalnipaxo Komam Jesús: «Qꞌanwe tet Komam Dios kat yaqꞌni Komam teyet, saywej kat yilcha heyu, elojabꞌiko heyaw sat pulta kat ishajlax teyet. Yuto haꞌ mak chiqꞌanni chischah, haꞌ mak chisayni chiꞌilcha yu. Haꞌ mak chiꞌeliko yaw sat pulta chihajlax tet.
»Qꞌinalo tato chisqꞌan heyuninal tzet chislo teyet, ¿tom cheyaqꞌ hunu chꞌen chꞌen tet? Maka tato chisqꞌan hunu noꞌ kay iskꞌuxuꞌ, ¿tom cheyaqꞌ hunu noꞌ labꞌa tet? Yajaꞌ waxanhka kaw txꞌoj hex, heyohta heyaqꞌni iskꞌulal tet heyuninal, hajxam xin Komam Dios ay yul satkanh, ¿tom mach chaqꞌ iskꞌulal teyet, ta cheqꞌana?
»Ta cheyoche kꞌul chute iskꞌul anma teyinh, hex bꞌabꞌel kꞌul cheyute hekꞌul yinh anma tuꞌ, yuto hak tuꞌ yalni yinh ley yebꞌ yinh tzet tzꞌibꞌnhebꞌilkano yu ebꞌyaꞌ ischejabꞌ Komam Dios yet payat,» xhi Komam.
Yechel teꞌ pulta txannhe sat
(Lc. 13:24)
Yalnipaxo Komam Jesús: «Okanhweto yul huneꞌ pulta nichꞌanchꞌan sat; yuto huneꞌ pulta yebꞌ huneꞌ bꞌeh kaw nimajal sat, yul kambꞌal chitohi. Kaw xin niman anma chito yul huneꞌ pulta yebꞌ huneꞌ bꞌeh tuꞌ. Wal huneꞌ pulta yebꞌ huneꞌ bꞌeh nichꞌanchꞌan sat xin chonhyito bꞌay ay qꞌinale mach istanhbꞌal, yajaꞌ haywanhnhe mak chiꞌokto yul huneꞌ pulta tuꞌ,» xhi Komam.
Haꞌ sat te teꞌ chihalniloj tzet teꞌal teꞌ
(Lc. 6:43-44)
Yalnipaxo Komam Jesús: «Kaw cheyil hebꞌa tet ebꞌnaj leqꞌtiꞌwom chisbꞌaliko isbꞌa ischejabꞌo Komam Dios, yuto hayet chitzotel ebꞌnaj teyet, kaw kꞌulchꞌan chute iskꞌul ebꞌnaj hakaꞌ noꞌ meꞌ, yajaꞌ wal yanma ebꞌnaj xin lahan hakaꞌ noꞌ oj chonhkꞌuxnitoj. Ixtanh hetxumnilo tzet nabꞌil yu ebꞌnaj yuto haꞌ tzet chiswatxꞌe ebꞌnaj chihalniloj. Qꞌinalo teꞌ uva tinanh, ¿tom chaqꞌ teꞌ sat teꞌ txꞌix? Maka teꞌ higo, ¿tom satpaxo teꞌ txꞌix chaqꞌ teꞌ? ¡Machoj! Wal xin teꞌ satnom teꞌ kꞌul, kꞌul sat teꞌ chaqꞌa. Yajaꞌ wal teꞌ mach kꞌuloj xin machiswalil sat teꞌ chaqꞌa. Teꞌ satnom teꞌ kꞌul, ¿tom machiswalil sat teꞌ chaqꞌa? ¡Machoj! Yebꞌ te teꞌ machiswalil, ¿tom kꞌul sat teꞌ chaqꞌa? ¡Machoj! Yuxin ebꞌnaj chal isbꞌa ischejabꞌo Komam Dios, yinh tzet chiswatxꞌe ebꞌnaj haꞌ yinh chetxumiloj tzet nabꞌil yu ebꞌnaj. Hakaꞌ chu istzokꞌlaxkanh te teꞌ mach kꞌulo sat chaqꞌa, chilahwi tuꞌ xin kat isnhuslaxto teꞌ xol qꞌa qꞌaꞌ, hak tuꞌ chiꞌutelax hunteqꞌan ebꞌnaj tuꞌ,» xhi Komam.
Mach sunilo mak chiꞌapni yul satkanh
(Lc. 13:25-27)
Yalnipaxo Komam Jesús: «Mach sunilo mak chihalni: “Mamin, Mamin,” winhan, chiꞌok yul isqꞌabꞌ Komam Dios, wal xin hanhe mak chiyijen tzet chal Inmaman ay yul satkanh. Hayet chiꞌapni islahobꞌal tzꞌayik hantanhe mak chihalni hakaꞌ tiꞌ: “Mamin, Mamin, hanhonhtiꞌanh konhekꞌanh jalaꞌanh hatzotiꞌ tet anma. Jinipaxilojanh ischejabꞌ naj matzwalil yinh anma yinh habꞌi, yebꞌ xin txꞌiꞌal kꞌaybꞌalkꞌule koyehanh tet anma,” xhi anma yinh huneꞌ tzꞌayik tuꞌ. Yajaꞌ chintaqꞌwihan tet hakaꞌ tiꞌ: “Mach kexwohtajojan, hitzanhwelo yinh insatan. Hex tiꞌ istxꞌojalnhetikꞌa hewatxꞌe,” kinchinhetikꞌahan,» xhi Komam.
Yechel xeꞌ kabꞌebꞌ teꞌ nha
(Mr. 1:22; Lc. 6:47-49)
Yalnipaxo Komam Jesús: «Mak chiꞌabꞌen Intzotiꞌan kat isyijeni, lahan yebꞌ huneꞌ naj kaw ay yitzꞌatil iswiꞌ, yuto hayet yanikanh naj yatut, yibꞌanh chꞌen chꞌen yayto naj isxeꞌal teꞌ. Lahwi tuꞌ xin istit huneꞌ niman jaqꞌeqꞌ nhabꞌ, isnohkanh ha haꞌ, ismaqꞌniko isbꞌa haꞌ yinh teꞌ nha tuꞌ, yajaꞌ xin mach aykꞌay teꞌ, yuto kaw kꞌul yehayto xeꞌ teꞌ yibꞌanh chꞌen chꞌen. Yajaꞌ wal mak chiꞌabꞌen Intzotiꞌan, machi xin chisyije tzet chala, lahan yebꞌ huneꞌ naj mach isnabꞌal, yibꞌanh arena yayo xeꞌ yatut. Lahwi tuꞌ, yaqꞌni huneꞌ niman jaqꞌeqꞌ nhabꞌ, ischꞌibꞌkanh ha haꞌ, ismaqꞌniko isbꞌa haꞌ yinh teꞌ yaykꞌay teꞌ, yuchkꞌakanto teꞌ,» xhi Komam.
Hayet lahwi istzotel Komam Jesús tuꞌ xin, kaw sunil anma kꞌaykanokanh iskꞌul yabꞌen iskuywa Komam, yu kaw ay yip Komam iskuywahi, mach hakaꞌo chu iskuywa ebꞌnaj kuywawom yinh isley yaꞌ Moisés.
Yaqꞌ kawxo Komam Jesús huneꞌ naj ayko lepra yinh
(Mr. 1:40-45; Lc. 5:12-16)
Yet ispaxayti Komam Jesús iswiꞌ huneꞌ wonhan tuꞌ, kaw hantanhe anma ok tzujno yinta Komam. Yelilo huneꞌ naj yul bꞌeh, ayko yabꞌil lepra yinh. Ishitziko naj iskꞌatanh Komam, yay jahno naj sata Komam, yalni naj:
—Mamin, ta chawoche chu hawinilo huneꞌ yabꞌil tiꞌ winhan, xhi naj tet Komam. Yanayo Komam isqꞌabꞌ yibꞌanh naj, yalni Komam:
—Hoꞌ, chiwochehan ta chiꞌel huneꞌ yabꞌil tiꞌ tawinh, xhi Komam. Yinhnhena xin yel huneꞌ yabꞌil tuꞌ yinh naj. Lahwi tuꞌ, yalni Komam tet naj:
—Machi mak tet chawalikꞌo huneꞌ tiꞌ, wal xin as ye habꞌa tet naj sacerdote, kat hawaqꞌni haxahanbꞌal hakaꞌ yalni isley yaꞌ Moisés, yunhe yohtanhenkanilo anma tato xaꞌelkano huneꞌ yabꞌil tiꞌ tawinh, xhi Komam tet naj.
Yaqꞌ kawxo Komam Jesús ischejabꞌ huneꞌ naj capitán romano
(Lc. 7:1-10)
Hayet yokapno Komam Jesús yul konhobꞌ Capernaúm, yapni huneꞌ naj capitán romano iskꞌatanh Komam, isqꞌanni naj ta chaqꞌ kawxo Komam huneꞌ ischejabꞌ naj. Yalni naj tet Komam:
—Mamin, ay huneꞌ inchejabꞌan kaw yaꞌay, mach chibꞌili isnimanil, kaw xin chꞌekꞌyaꞌ yanma naj yu huneꞌ yabꞌil tuꞌ, xhi naj tet Komam.
Yalni Komam tet naj:
—Kꞌultikꞌa, chintohan waqꞌaꞌ kawxojan naj, xhi Komam.
Istaqꞌwi naj capitán tuꞌ tet Komam:
—Mamin, kaw mach chu hawapni yul watutan chiwabꞌehan yuto kaw matzet welapnojan. Wal xin tonhe chaxhtzotelnato yinh haknhetiꞌ kat iskawxikanh inchejabꞌ tuꞌan. Wohtajan huneꞌ tiꞌ, yuto hanintiꞌan ayiniktojan yalanh ischejbꞌanil ebꞌnaj wahawan, aypaxo xin ebꞌnaj soldado ayiko yalanh wipan. Ta chiwalan tet hunu naj: “Asiꞌ bꞌey tuꞌ,” ta kinchihan, kat isto naj. Taka chiwalan tet hunuxa naj: “Kata,” ta kinchihan, kat istit naj. Yebꞌpaxo xin ta chiwalan tet hunuxa naj inchejabꞌan: “Watxꞌe huneꞌ tilah,” ta kinchihan, kat yok naj iswatxꞌenoj, xhi naj.
Hayet yabꞌen Komam yalni naj hakaꞌ tuꞌ, kaw kꞌayilo iskꞌul Komam, yalni Komam tet anma tzujaniko yinta tuꞌ:
—Yinh kaw yeli chiwalan teyet, maxhto hunu mak chiwilan yaniko yanma yinh Komam Dios yul konhobꞌ Israel hakaꞌ huneꞌ naj tiꞌ. Wal xin chiwalan teyet, chitit anma bꞌay chiꞌahilo tzꞌayik, yebꞌ bꞌay chito tzꞌayik kat iskutxbꞌaniko isbꞌa yebꞌ yaꞌ Abraham, yaꞌ Isaac yebꞌ yaꞌ Jacob sat ismexha Komam Dios bꞌey satkanh. Haꞌ anma Israel yettikꞌa ay yok sat huneꞌ mexha tuꞌ, ay ebꞌnaj chikankano yintajilo xol qꞌejholo. Haꞌ bꞌey tuꞌ xin chꞌok oqꞌoj kat isnhetxꞌla yeh yu isyaꞌtajil, xhi Komam tet anma.
Lahwi tuꞌ xin, yalni Komam tet naj capitán:
—Paxanhto hawatut, yubꞌojabꞌ hakaꞌ chawoche yuto maxawayto yul hawanma winhan, xhi Komam tet naj. Yinhtikꞌa huneꞌ orahil tuꞌ xin kawxikanh ischejabꞌ naj capitán.
Yaqꞌ kawxo Komam Jesús ismiꞌ yixal yaꞌ Pedro
(Mr. 1:29-31; Lc. 4:38-39)
Lahwi tuꞌ xin, isto Komam Jesús yatut yaꞌ Pedro. Yet yapni Komam yilni tato hilanto ismiꞌ yixal yaꞌ Pedro tuꞌ sat txꞌat yu huneꞌ niman qꞌaꞌ. Yok tzabꞌno Komam yinh isqꞌabꞌ ixnam, yelna huneꞌ qꞌaꞌ tuꞌ yinh ixnam. Lahwi tuꞌ yahwano ixnam, yok ixnam iswatxꞌeno tzet chislo Komam yebꞌ ebꞌyaꞌ iskuywom.
Kaw txꞌiꞌal anma kawxikanh yu Komam Jesús
(Mr. 1:32-34; Lc. 4:40-41)
Hayet lanhanxa yay numnahi kaw hantanhe anma ayko ischejabꞌ naj matzwalil yinh ilaxto iskꞌatanh Komam. Kaw xin huneꞌnhechꞌan tzotiꞌ chal Komam kat yel ischejabꞌ naj matzwalil yinh anma. Yaqꞌnipaxo kawxo Komam anma yaꞌay. Yinh hunteqꞌan iswatxꞌe Komam tuꞌ yijkano isbꞌa tzet halbꞌilkano yu yaꞌ Isaías, huneꞌ ischejabꞌ Komam yet payat, yet yalni hakaꞌ tiꞌ: «Yibꞌanh Komam chitokano yabꞌil ayko jinh, kat xin yabꞌenpaxo isyaꞌil koseleloj,» [*] xhi yaꞌ Isaías tuꞌ.
	8:17 8:17 Is. 53:4

Hunteqꞌan mak yoche oko tzujno yinta Komam Jesús
(Lc. 9:57-62)
Hayet yilni Komam Jesús tato kaw hantanhe anma hoyaniko yinh, yalni Komam tet ebꞌyaꞌ iskuywom tato chiꞌekꞌto ebꞌyaꞌ yebꞌ Komam isqꞌaxebꞌikꞌto haꞌ lago. Yajaꞌ yet yalanhto maxhto chito Komam yebꞌ ebꞌyaꞌ, ishitziko huneꞌ naj chikuywa yinh isley yaꞌ Moisés iskꞌatanh Komam, yalni naj:
—Mam kuywawom, chinok tzujnojan tawintaj bꞌajxanhetuꞌwal chaxhtohi, xhi naj.
Yalni Komam tet naj:
—Noꞌ wech ay isnhachꞌen noꞌ bꞌay chiwayi, yebꞌpaxo noꞌ chꞌik ay yatut noꞌ. Yajaꞌ Hanin Aqꞌbꞌilintijan texol yu Komam Dios, [k] yinh castilla. Chalpaxiloj ta aqꞌbꞌil ismunil Komam Jesús yu Komam Dios yet yulikꞌo yul sat yibꞌanhqꞌinal tiꞌ. Yuteko isbꞌa Komam anmahil yunhe yok Iskolomalo anma. . machi watutan bꞌay chinxewninojan, xhi Komam.
Yalnipaxo huneꞌxa naj iskuywom Komam:
—Mamin, chinok tzujnojan tawintaj, yaj estam chawaqꞌ inhamanilan chito inmujkano inmaman bꞌabꞌel, xhi naj.
Yalni Komam tet naj:
—Wal xin okanh tzujno wintajan yuto haꞌ mak kamom yul sat Komam Dios, haꞌ chimujni yet kamomal, xhi Komam tet naj.
	[k]8:20 Hanin Aqꞌbꞌilintijan texol yu Komam Dios, haꞌ chaliloj El Hijo de HombreDn. 7:13-14; Ap. 1:13; 1Tes. 4:17

Yet islinhbꞌan Komam Jesús huneꞌ jaqꞌeqꞌ yibꞌanh haꞌ mar
(Mr. 4:35-41; Lc. 8:22-25)
Lahwi tuꞌ xin, yokto Komam Jesús yebꞌ ebꞌyaꞌ iskuywom yul huneꞌ teꞌ barco. Hayet lanhan yekꞌto Komam yebꞌ ebꞌyaꞌ yibꞌanh ha haꞌ tuꞌ xin, yichiko yekꞌ huneꞌ niman jaqꞌeqꞌ kaw how. Toxanhe chitixhla yah ha haꞌ tuꞌ yinh teꞌ barco, wal Komam Jesús xin wayo chu yul teꞌ. Hayet yilni ebꞌyaꞌ iskuywom Komam huneꞌ tuꞌ, yok ebꞌyaꞌ yinolo iswayanh Komam, yalni ebꞌyaꞌ:
—¡Mamin kolonhanh, yuto lanhan kotoh yich haꞌ! xhi ebꞌyaꞌ tet Komam.
Istaqꞌwi Komam:
—¿Tzet yinh xin kaw chexxiwi? ¡Kaw mach cheyako heyanma yinh Komam Dios! xhi Komam tet ebꞌyaꞌ. Lahwi tuꞌ xin yahwano Komam, iskachni Komam jaqꞌeqꞌ yebꞌ ha haꞌ. Hak tuꞌ yu islinhbꞌan isbꞌili ha haꞌ tuꞌ yebꞌ jaqꞌeqꞌ, ispaxtzꞌinhnahi. Wal ebꞌyaꞌ iskuywom Komam tuꞌ, kaw kꞌaykanilo iskꞌul, yalni ebꞌyaꞌ tet hunun:
—¿Mak anmahil huneꞌ yaꞌ tiꞌ yuxin chisyije jaqꞌeqꞌ yebꞌ ha haꞌ tzet chal yaꞌ? xhi ebꞌyaꞌ yinh Komam.
Kawanh ebꞌnaj ayko ischejabꞌ naj matzwalil yinh bꞌey Gadara
(Mr. 5:1-20; Lc. 8:26-39)
Hayet yapni Komam Jesús yebꞌ ebꞌyaꞌ iskuywom isqꞌaxebꞌikꞌto haꞌ lago bꞌey huneꞌ txꞌotxꞌ chiyij Gadara, yapni kawanh ebꞌnaj ayko ischejabꞌ naj matzwalil yinh iskꞌatanh Komam; ispeto ebꞌnaj yul camposanto. Ebꞌnaj kawanh tuꞌ kaw chixiw anma tet ebꞌnaj yuto kaw aykano yip ebꞌnaj. Kaw xin machi hunu mak chiꞌekꞌ bꞌay ay ebꞌnaj.
Yah yaw ebꞌnaj tet Komam yinh kaw ip:
—¿Tzet hawok jinhanh hach Jesús Iskꞌahol Dios? ¿Tom chaxhhul hawaqꞌaꞌ ekꞌoyaꞌ janmahanh yalanhto maxhto chiꞌapni istiempohal? xhi ebꞌnaj tet Komam.
Iskawilal tuꞌ, ay hunteqꞌan noꞌ txitam lanhan istanhelaxi, yuxin isqꞌan ebꞌnaj ischejabꞌ naj matzwalil tuꞌ tet Komam hakaꞌ tiꞌ:
—Tato chonhhawilojanh yinh ebꞌnaj tiꞌ, chikoqꞌananh tawet, chejonhtojanh yinh noꞌ txitam tuꞌ lah, xhi ebꞌnaj tet Komam.
Istaqꞌwi Komam:
—Kꞌultikꞌa, asiꞌwej, xhi Komam.
Hak tuꞌ xin yu yel ebꞌnaj ischejabꞌ naj matzwalil yinh ebꞌnaj kawanh tuꞌ, istokano ebꞌnaj yinh noꞌ txitam. Lahwi tuꞌ xin yelkanh noꞌ txitam, isqꞌojnito isbꞌa noꞌ sat pahaw, yayapno noꞌ xol ha haꞌ, ishiqꞌnito noꞌ haꞌ.
Wal ebꞌnaj tanhem txitam xin elkanh ebꞌnaj. Hayet yapni ebꞌnaj yul konhobꞌ yalni ebꞌnaj tet anma yinh tzet yu ebꞌnaj kawanh bꞌay aytikꞌako ebꞌnaj ischejabꞌ naj matzwalil. Yuxin sunil anma yul konhobꞌ tuꞌ tit ilno Komam. Hayet yul anma iskꞌatanh Komam, yok anma isqꞌanno tet Komam tato chiꞌel yul ismajul istxꞌotxꞌ ebꞌnaj tuꞌ.
Yaqꞌ kawxo Komam Jesús huneꞌ naj mach chibꞌili isnimanil
(Mr. 2:1-12; Lc. 5:17-26)
Lahwi tuꞌ xin yokto Komam Jesús yul teꞌ barco, ismeltzoti Komam isqꞌaxepxakꞌti haꞌ lago tuꞌ, yapni Komam yul iskonhobꞌ. Yilaxto huneꞌ naj mach chibꞌili isnimanil iskꞌatanh Komam sat bꞌatxteꞌ. Hayet yilni Komam xin tato kaw ayko yanma ebꞌnaj initi naj tuꞌ yinh Komam, yalni Komam tet naj yaꞌay tuꞌ:
—Hach wet anmahil ako yip hawanma, tinanh chiꞌaqꞌlaxkano nimankꞌulal yinh hamul, xhi Komam tet naj.
Ay xin hunteqꞌan ebꞌnaj kuywawom yinh isley yaꞌ Moisés, istxum hakaꞌ tiꞌ: «Huneꞌ naj tiꞌ kaw txꞌoj istzotel naj yinh Komam Dios, yuto chako isbꞌa naj Diosal,» xhi ebꞌnaj yul yet ischukil. Wal Komam xin, yohta tzet chiꞌekꞌ yinh isnabꞌal ebꞌnaj, yuxin yal Komam:
—¿Tzet yinh xin kaw txꞌoj chiꞌekꞌ yinh henabꞌal? ¿Bꞌaytet subꞌuta walnihan heyalni, tom “chꞌaqꞌlax nimankꞌulal yinh hamul,” mato “ahanhwanoj kat hapaxtoj?” Tinanh xin chinyehan heyilaꞌ tato Hanin Aqꞌbꞌilintijan texol yu Komam Dios, ay wipan waqꞌnihan nimankꞌulal yinh ismul anma yul sat yibꞌanhqꞌinal tiꞌ, xhi Komam. Yalni Komam tet naj yaꞌay tuꞌ:
—Ahanhwanoj, ikanh habꞌatxteꞌ tiꞌ kat hapaxto hawatut, xhi Komam.
Yinhnhena tuꞌ xin yahwano naj, ispaxto naj yatut. Hayet yilni anma huneꞌ tuꞌ kaw xiwkanokanh, yok anma yaqꞌno tzalaho iskꞌul yinh Komam Dios, yuto kaw txꞌiꞌal yip Komam isye tet anma.
Yet yawten Komam Jesús yaꞌ Mateo iskuywomoj
(Mr. 2:13-17; Lc. 5:27-32)
Lahwi tuꞌ isto Komam Jesús. Hayet yekꞌto Komam xin, yilni Komam huneꞌ yaꞌ iqꞌomilo tohlabꞌal, Mateo isbꞌi. Tzꞌonhanayo yaꞌ bꞌay chiꞌel chꞌen tohlabꞌal chiꞌalaxto bꞌey Roma. Yalni Komam Jesús tet yaꞌ:
—Okanh tzujno wintajan inkuywomojan, xhi Komam.
Hayet yabꞌen yaꞌ huneꞌ tuꞌ, yahwano yaꞌ, yok tzujno yaꞌ yinta Komam.
Lahwi tuꞌ yawtelax Komam waꞌo yu yaꞌ yul yatut, yok Komam sat mexha yebꞌ ebꞌyaꞌ iskuywom, yebꞌpaxo xin hunteqꞌanxa ebꞌnaj iqꞌomilo tohlabꞌal, yebꞌ hunteqꞌan anma txꞌoj isbꞌeybꞌal. Hayet yilni ebꞌnaj fariseo huneꞌ tuꞌ, yalni ebꞌnaj tet ebꞌyaꞌ iskuywom Komam:
—¿Tzet yinh xin chiwaꞌ naj hekuywawom tiꞌ xol ebꞌnaj iqꞌomilo tohlabꞌal, yebꞌ xol ebꞌnaj txꞌoj isbꞌeybꞌal? xhi ebꞌnaj.
Hayet yabꞌen Komam huneꞌ tuꞌ xin, yalni Komam tet ebꞌnaj:
—Haꞌ anma mach yaꞌo ay, matzet chiꞌokniko naj anhlom yu, to haꞌ anma yaꞌay haꞌ chiꞌokniko naj anhlom yu. Yuxin chiwalan teyet, saywe yul Yum Komam Dios kat hetxumni yinh bꞌay chal hakaꞌ tiꞌ: “Haꞌ huneꞌ chiwochehan ta chitzꞌay hekꞌul yinh heyet anmahil, maxhnhetaj heyaqꞌni hexahanbꞌal wetan,” [*] xhihayoj. Mach hulnajojinan wawteꞌan anma chalni ta kꞌul yekoj, ¡machoj! Wal xin to yu anma chistxumu ta mulum, yuxin hulnajinan, yunhe isbꞌejnikano yaniko ismul, xhi Komam.
	9:13 9:13 Os. 6:6; Mt. 12:7

Mach chischah isbꞌa payat bꞌeybꞌale yebꞌ akꞌ bꞌeybꞌale
(Mr. 2:18-22; Lc. 5:33-39)
Yet hunel apni ebꞌyaꞌ iskuywom yaꞌ Juan anikanh haꞌ iswiꞌ anma iskꞌatanh Komam Jesús, isqꞌambꞌen ebꞌyaꞌ tet Komam:
—Hanhonhtiꞌanh yebꞌ ebꞌnaj fariseo kaw chikoyijehanh huneꞌ yet mach chonhwaꞌ kotxahli. Walpaxo ebꞌnaj hakuywom xin, ¿tzet yinh xin mach chisyije ebꞌnaj huneꞌ tuꞌ? xhi ebꞌyaꞌ.
Yalni Komam tet ebꞌyaꞌ:
—Qꞌinalo tato ay hunu mohyilal tinanh, aypaxo xin anma awtebꞌil yinh mohyilal tuꞌ. ¿Tom xin chiꞌok anma tuꞌ yijle wahil yet aykꞌo naj mohyom tuꞌ? ¡Machoj! Wal xin hato yet chiꞌapni istiempohal yilaxilo naj mohyom tuꞌ xol anma, katto yok anma yinh yijlen wahil, xhi Komam.
Yalnipaxo Komam:
—Mach chu yalaxiko hunu qꞌap qꞌap akꞌto isbꞌujilo hunu xilqꞌape xilxa, yuto hayet chitxꞌahlax qꞌap, chimokꞌi qꞌap akꞌ ayko isbꞌujilo qꞌap xilxa tuꞌ, kat xin istzilmokanto huneꞌ xilqꞌape tuꞌ. Hakpax tuꞌ xin, mach chu yalaxayto akꞌ vino yul noꞌ tzꞌum xilxa yuto chilinhmo noꞌ kat ismalto vino tuꞌ, kat yetaxpaxkanto noꞌ tzꞌum tuꞌ. Wal xin yul noꞌ tzꞌum akꞌto chiꞌalaxayto akꞌ vino, hak tuꞌ xin mach chiꞌetaxto teꞌ vino yebꞌ noꞌ tzꞌum, xhi Komam Jesús tet ebꞌyaꞌ iskuywawom yaꞌ Juan.
Hulkanh iskꞌul iskutzꞌin naj Jairo yebꞌ xin anhcha huneꞌ ix pitni xil isqꞌap Komam Jesús
(Mr. 5:21-43; Lc. 8:40-56)
Hayet lanhan yalni Komam Jesús hunteqꞌan kuybꞌanile tuꞌ, yapni huneꞌ naj yahawil yinh ebꞌnaj Israel iskꞌatanh Komam, yalni naj tet Komam:
—Mamin, ay huneꞌ nichꞌan inkutzꞌinan lanhanto iskamayoj, yaj ta chaxhto wintajan kat hawanayo haqꞌabꞌ yibꞌanh ix, chihulkanh iskꞌul ix, xhi naj tet Komam.
Lahwi tuꞌ yah linhno Komam, isto yinta naj yebꞌ ebꞌyaꞌ iskuywom. Xol anma tzujan yinta Komam tuꞌ xin, ay huneꞌ ix yaꞌay, 12 (kabꞌlahonhebꞌxa) habꞌil mach chilinhi yay istxꞌawobꞌal ix. Yuxin hitziko ix iskꞌatanh Komam, ispitni ix istiꞌ xil isqꞌap Komam, yuto istxum ix hakaꞌ tiꞌ: «Walka hanhe istiꞌ xil isqꞌap Komam chinpitan kat inkawxokanhan,» xhi ix. Wal Komam xin, meltzo yintaj, yok tꞌanhno Komam yinh ix, yalni Komam hakaꞌ tiꞌ:
—Ako yip hawanma, miyay. Makaxhkawxikanh tinanh yuto maxawako hawanma winhan, xhi Komam tet ix.
Yinhnhena tuꞌ xin iskawxikanh ix.
Hayet yapni Komam Jesús bꞌey yatut naj yahawil ebꞌnaj Israel tuꞌ xin, yilni Komam tato ayxakꞌo ebꞌnaj chiꞌaniko teꞌ suꞌ yinh ismujubꞌal ix nichꞌan, yebꞌpaxo xin wejanxanhe anma yoqꞌi. Hayet yilni Komam huneꞌ tuꞌ, yalni Komam tet anma:
—Elanhwetoj, ix nichꞌan tiꞌ mach kamnajo ix, tonhe chiway ix, xhi Komam. Wal anma tuꞌ xin ok tzebꞌo yinh tzet yal Komam. Lahwi ischejni Komam eloti sunil anma yul nha, yokto Komam iskꞌatanh ix nichꞌan tuꞌ. Yok tzabꞌno Komam yinh isqꞌabꞌ ix, yahwano ix. Sunil anma ay yul ismajul huneꞌ konhobꞌ tuꞌ, abꞌenilo tzet yuhi.
Yaqꞌ hajlo Komam Jesús sat kawanh ebꞌnaj mach chu yilni
Yet yel Komam bꞌey tuꞌ, ay kawanh ebꞌnaj mach chu yilni ok tzujno yinta Komam. Chixinawito ebꞌnaj tet Komam hakaꞌ tiꞌ:
—Mamin, iskꞌahol jichmam David, tzꞌayojabꞌ hakꞌul jinhanh, xhi ebꞌnaj.
Hayet yapni Komam yul nha, yokpaxto ebꞌnaj yul nha yinta Komam, yalni Komam tet ebꞌnaj:
—¿Chimheyayto yul heyanma tato chu waqꞌni hajlojan hesat? xhi Komam. Istaqꞌwi ebꞌnaj:
—Hoꞌ Mamin, chijaytojanh yul janmahanh, xhi ebꞌnaj.
Yaniko Komam isqꞌabꞌ yinh isbꞌaqꞌ sat ebꞌnaj, yalni Komam tet ebꞌnaj:
—Yubꞌojabꞌ hakaꞌ cheyoche yuto maxeyako heyanma winhan, xhi Komam tet ebꞌnaj.
Hak tuꞌ xin yu ishajlo isbꞌaqꞌ sat ebꞌnaj, yalnikano Komam tet ebꞌnaj:
—Tinanh xin, machi mak tet cheyalikꞌo huneꞌ tiꞌ, xhi Komam.
Yajaꞌ hanikꞌixto chito ebꞌnaj, yichiko ebꞌnaj yalni tet anma yinh tzet yu ishajlo isbꞌaqꞌ sat ebꞌnaj.
Tzotelkanh huneꞌ naj maxhtikꞌa chu istzoteli
Hayet lanhan ispaxto ebꞌnaj hajlo isbꞌaqꞌ sat tuꞌ, yapni hunteqꞌan ebꞌnaj yaqꞌnokano huneꞌ naj iskꞌatanh Komam Jesús. Huneꞌ naj tuꞌ mach chu istzotel naj yuto ayko ischejabꞌ naj matzwalil yinh naj. Hayet ischejnilo Komam ischejabꞌ naj matzwalil yinh naj, yichiko naj istzoteli. Wal anma ilni huneꞌ tuꞌ xin kaw kꞌaykanokanh iskꞌul. Yalni hakaꞌ tiꞌ:
—Maxhto hunelo chijil yuni yul konhobꞌ Israel hakaꞌ huneꞌ tiꞌ, xhi anma.
Wal ebꞌnaj fariseo xin yal ebꞌnaj hakaꞌ tiꞌ:
—Huneꞌ naj tiꞌ chilo naj ischejabꞌ naj matzwalil yinh anma yu yip naj matzwalil, xhi ebꞌnaj yinh Komam.
Kaw tzꞌay iskꞌul Komam Jesús yinh anma
Kaw sunil yulajla konhobꞌ yebꞌ yulajla aldea bꞌay ekꞌ Komam Jesús, iskuyni Komam anma yulaj iscapilla ebꞌnaj Israel yul hunu konhobꞌ tuꞌ. Yalnikꞌo Komam yinh tzet chu yok anma yul isqꞌabꞌ Komam Dios, yaqꞌni kawxo Komam anma tzijxanhe yabꞌilal ayko yinh. Hayet yilniko Komam yinh anma xin kaw tzꞌaykanh iskꞌul, yuto bꞌejbꞌilkanoj, mach chitxumcha yu tzet wal yuten isbꞌa. Hakaꞌ noꞌ meꞌ machi mak chitanheni, hak tuꞌ ye anma. Yuxin yal Komam tet ebꞌyaꞌ iskuywom: «Hunteqꞌan anma tiꞌ lahan hakaꞌ ixim trigo lanhan isqꞌanbꞌiloj. Kaw hantanhe munil, yajaꞌ haywanhnhe ebꞌnaj munlawom. Yuxin qꞌanwe tet Komam Dios yahaw munil, haxinwal chati Komam ismunlawom xol anma,» xhi Komam tet ebꞌyaꞌ.
Issayilo Komam Jesús kabꞌlahonhwanh ebꞌyaꞌ chiꞌok ischejabꞌoj
(Mr. 3:13-19; Lc. 6:12-16)
Lahwi tuꞌ, iskutxbꞌaniko Komam Jesús ebꞌyaꞌ 12 (kabꞌlahonhwanh) iskuywom, yaqꞌni Komam yip ebꞌyaꞌ yinilo ischejabꞌ naj matzwalil yinh anma, yebꞌpaxo xin yu yaqꞌni kawxo ebꞌyaꞌ anma yaꞌay, yebꞌ yu yinilo ebꞌyaꞌ tzettaj yaꞌ yu anma.
Hak tiꞌ xin isbꞌi ebꞌyaꞌ 12 (kabꞌlahonhwanh) ischejabꞌ Komam [l] yinh castilla haꞌ ton ebꞌyaꞌ kabꞌlahonhwanh issikꞌilo Komam Jesús xol ebꞌnaj iskuywom, yu yokkano ebꞌyaꞌ . Chihal-laxpaxo apostolal yinh yaꞌ Pablo. hakaꞌ tiꞌ: Yaꞌ Simón chiyijpaxo Pedro, yaꞌ Andrés yuxhta yaꞌ Simón, yaꞌ Jacobo yebꞌ yaꞌ Juan, ebꞌyaꞌ kawanh tiꞌ iskꞌahol yaꞌ Zebedeo ye ebꞌyaꞌ. Yaꞌ Felipe, yaꞌ Bartolomé, yaꞌ Tomás, yaꞌ Mateo, yaꞌ chitikꞌa inilo chꞌen tohlabꞌal chito bꞌey Roma, yaꞌ Jacobo iskꞌahol icham Alfeo, yaꞌ Tadeo. Yebꞌpaxo xin yaꞌ Simón, aytikꞌako yinh huneꞌ partido chiyij cananista, yebꞌ naj Judas Iscariote, naj aniko Komam yul isqꞌabꞌ kamikal.
	[l]10:2 Apostolischejabꞌoj

Yet ischejnito Komam Jesús ebꞌyaꞌ ischejabꞌ yalnokꞌo Istzotiꞌ Komam Dios
(Mr. 6:7-13; Lc. 9:1-6)
Haꞌ ebꞌyaꞌ 12 (kabꞌlahonhwanh) tiꞌ ischejto Komam Jesús, yalni Komam ischejbꞌanil ebꞌyaꞌ hakaꞌ tiꞌ:
«Mach chexekꞌ yulaj iskonhobꞌ anma mach Israeloj, yebꞌpaxo xin mach chexekꞌ yulajla konhobꞌ ay yul ismajul Samaria. Kachannhe xol jet konhobꞌ Israel chextohi, yuto lahan anma hakaꞌ noꞌ meꞌ chikꞌayikꞌoj. Asiꞌwe xin, kat heyalni tet anma tato Komam Dios ay yul satkanh yokxa yahawo yinh anma. Aqꞌwe kawxo anma yaꞌay, ta ay mak chikami cheyaqꞌ hulukanh iskꞌul, ta ay mak ayko lepra yinh cheyaqꞌ kawxoj, kat heyinipaxilo ischejabꞌ naj matzwalil yinh anma. Huneꞌ heyip chiwaqꞌtiꞌan matanil chechah, yuxin mach cheqꞌan hetohol yet cheyaqꞌni kawxo anma.
»Yinh hebꞌel tuꞌ xin matzet cheyitoj; mach cheyito hemelyu, nitam hunu centavo, mach cheyipaxto hetzꞌispa, yebꞌ hehelbꞌal, mach cheyipaxto ishelbꞌal hexanhabꞌ, yebꞌpaxo xin mach cheyiqꞌ heqꞌojoch. Chiwalan hunteqꞌan tiꞌ teyet yuto naj munlawom chiꞌaqꞌlax tzet chislo naj yinh ismunil.
»Hayet chexapni yul hunu konhobꞌ maka yul hunu aldea chesay mak kꞌulchꞌan iskꞌul, haꞌ tuꞌ xin chexkani masanto yet chexmeltzohi. Yet chexapni bꞌey teꞌ nha bꞌay chexkankano tuꞌ, cheyal tet anma tuꞌ hakaꞌ tiꞌ: “Ayojabꞌ aqꞌankꞌulal texol,” kexchi. Ta choche mak ay yul huneꞌ nha tuꞌ aqꞌankꞌulal, chiꞌaqꞌlax aqꞌankꞌulal tuꞌ tet, taka mach choche xin, mach chiꞌaqꞌlax tet. Yajaꞌ tato mach chexchahlaxi, yebꞌ xin mach chiꞌabꞌelax tzet cheyala, chexel yatut anma tuꞌ maka yul huneꞌ konhobꞌ tuꞌ, kat xin hetziknilo pojoj yinh heyoj yunhe heyeniloj tato matxa heyok yinh anma tuꞌ. Yinh kaw yeli chiwalan teyet, yet chilni Komam yinh tzet chiꞌeliko anma tuꞌ, kaw ekꞌbꞌalto isyaꞌtajil chischah sata anma ay bꞌey konhobꞌ Sodoma yebꞌ konhobꞌ Gomorra,» xhi Komam Jesús.
Yilal yaqꞌlax ekꞌoyaꞌ yanma makta ayxako yul isqꞌabꞌ Komam Jesús
Yalnipaxo Komam Jesús tet ebꞌyaꞌ iskuywom tuꞌ: «Chexinchejtojan xol anma hakaꞌ noꞌ meꞌ chito xol noꞌ oj. Yuxin helan cheyute hebꞌa hakaꞌ noꞌ labꞌa, yajaꞌ hunkuentanhe cheyute hekꞌul hakaꞌ noꞌ kuwis. Kaw cheyil hebꞌa, yuto chexilaxto sata ebꞌnaj iswiꞌehal yinh lahtiꞌ yul konhobꞌ. Chexmaqꞌlax yulajla capilla. Chexalaxiko sata ebꞌnaj gobernador, maka sat ebꞌnaj nimeta yahaw, yuto ayexiko yul inqꞌabꞌan. Hak tuꞌ chu kinheyaqꞌnihan yohtanhelo ebꞌnaj, yebꞌ tet anma mach Israeloj. Hayet chexalaxiko sata ebꞌnaj yahaw tuꞌ, mach cheyako yinh hekꞌul yinh tzet chu hetzoteli, yuto haꞌ Komam Dios chiꞌaqꞌni hehelanil hetzoteli. Wal xin maxhtaj hex chextzoteli, to haꞌ Yespíritu Komam chitzotel teyinh.
»Yet chihul huneꞌ tiempohal tuꞌ ay ebꞌnaj chiꞌaniko yuxhta yul isqꞌabꞌ kamikal, aypaxo ebꞌnaj mame chiꞌaniko iskꞌahol yul isqꞌabꞌ kamikal, aypaxo xin ebꞌnaj kꞌahole chiꞌaniko howal yinh ismam kat ispotxꞌnikamo ebꞌnaj ismam. Sunil anma chichiwa iskꞌul teyinh yuto ayexxako yul inqꞌabꞌan, yajaꞌ wal mak chitecha yu masanto yet islahobꞌal, chikolchahi. Hayet chextzumbꞌelaxilo yul hunu konhobꞌ, chexel bꞌey tuꞌ kat heto yul hunuxa konhobꞌ, yuto yinh kaw yeli chiwalan teyet; maxhtotikꞌa chilahwi heyekꞌ yul sunil konhobꞌ Israel tiꞌ kat wul lemnahan, Hanin Aqꞌbꞌilintijan texol yu Komam Dios.
»Machi hunu naj lanhan iskuylaxi chipalkꞌonnakanh yibꞌanh naj chikuyni tuꞌ, yebꞌ xin machi hunu naj chejabꞌ chipalkꞌonnakanh yibꞌanh ispatrón. Yajaꞌ tato ay hunu naj chikuywi tuꞌ chiꞌapni yitzꞌatil iswiꞌ hakaꞌ naj kuywawom tuꞌ, kaw kꞌul huneꞌ tuꞌ, yebꞌ xin tato ay hunu naj chejabꞌ chiꞌapni islahannhe isbꞌa yebꞌ ispatrón, kꞌulpaxo huneꞌ tuꞌ. Hanintiꞌan hakaꞌ hunu yahaw nha, haxa hex tiꞌ hakaꞌ ebꞌnaj uninale; ta chihal-lax Beelzebú winhan, [m]. . hajexxampaxoj, ¿tzet mach hal-laxo teyinh?» xhi Komam Jesús.
	[m]10:25 Beelzebú, haꞌ hunxa isbꞌi naj matzwalil yu ebꞌnaj Israel. Huneꞌ bꞌihe tuꞌ chaliloj yahaw leqꞌtiꞌMt. 9:34; 12:27; Mr. 3:22; Lc. 11:15

Hanhkꞌanhehojabꞌ tet Komam Dios chonhxiwi
(Lc. 12:2-7)
Yalnipaxo Komam Jesús: «Mach chexxiw tet anma, yuto machi hunu tzet ye tuꞌ ewan mach chiꞌel yenhel, yebꞌ xin machi hunu tzet chihal-lax yinh ewantajil mach chiꞌabꞌchaloj. Sunil tzet chiwalan teyet yinh ewantajil tinanh, pujbꞌawekꞌo tet anma. Yebꞌ hunteqꞌan tonhe chinsahan yul hetxikin, halwekꞌo yinh kaw ip yulaj calla. Mach chexxiw tet ebꞌnaj chipotxꞌni henimanil, yuto wal heyanma mach chiqꞌoji ebꞌnaj ispotxꞌni. Wal xin hanhe tet Komam Dios bꞌay wal hexiwi, yuto chu yanito Komam henimanil yebꞌ heyanma xol qꞌa qꞌaꞌ mach istanhbꞌal.
»Chisje hetxumni yinh noꞌ nixhte chꞌik tinanh, kakꞌonh noꞌ chitxonhlax yinh centavo. Yajaꞌ machi hunu noꞌ chikami tato maxhtaj Komam ay yul satkanh chihalni. Hajxam hex tiꞌ to kaw ekꞌbꞌal heyelapno sata noꞌ nixhte chꞌik tuꞌ, kaw bꞌisbꞌil xil hewiꞌ yinh hununtajil yu Komam. Yuxin chiwalan teyet, mach chexxiwi,» xhi Komam.
Mak mach chitxꞌixwi yinh Komam Jesús sata anma
(Lc. 12:8-9)
Yalnipaxo Komam Jesús: «Haꞌ mak mach chitxꞌixwi yalni yinh sat anma tato wetxahan yehi, hakintuꞌan mach chintxꞌixwihan walnihan tet Inmaman ay yul satkanh tato wetan yehi. Yajaꞌ wal mak chihalni yinh sat anma tato mach wetojan yehi, chiwalpaxojan yinh sat Inmaman ay yul satkanh tato mach wetojan yehi,» xhi Komam.
Iskajlekanh isbꞌa anma yu Komam Jesús
(Lc. 12:51-53; 14:26-27)
Yalnipaxo Komam Jesús: «Tajka chetxumu tato hulnajinan yu wanikojan aqꞌankꞌulal xol anma yul sat yibꞌanhqꞌinal tiꞌ, machoj, wal xin to yu yaqꞌlenkanh howal winhan. Kinhulan yu yaqꞌnikanh howal naj kꞌahole yebꞌ ismam, ix unine chiꞌok ix howal yinh ismiꞌ, ix alibꞌe chiꞌok ix howal yinh ixnam alibꞌe, yuxin xoltikꞌa mak ayto yu isbꞌa chiꞌah howal.
»Mak ekꞌbꞌal chako yanma yinh ismam maka ismiꞌ insatajan, mach istzano yok wetojan, yebꞌ xin haꞌ mak ekꞌbꞌal ayko yanma yinh iskꞌahol maka iskutzꞌin insatajan, mach istzano yok yul inqꞌabꞌan. Haꞌ mak hinan yaqꞌlen isyaꞌtajil winhan, waxanhka chiꞌaqꞌlaxkamo yinh kulus, haꞌ chu yok wetojan. Haꞌ mak ekꞌbꞌal chisyaꞌilnhe isbꞌa insatajan, chikꞌaytoj, mach chiqꞌ isqꞌinal mach istanhbꞌal. Wal mak hinan iskam winhan xin chischah isqꞌinal mach istanhbꞌal,» xhi Komam.
Ebꞌnaj chichahni ispaj selel tet Komam Dios
(Mr. 9:41)
Yalnipaxo Komam Jesús: «Haꞌ mak chexchahni, haninan chinischahan, haꞌ mak chinchahnihan chischah Mak anheintijan. Haꞌ mak chichahni hunu ischejabꞌ Komam Dios, lahan ismatan chischah hakaꞌ ischejabꞌ Komam tuꞌ. Mak chichahni hunu mak iskꞌulalnhetikꞌa chiswatxꞌe, lahan ispaj chischah yebꞌ mak iskꞌulalnhetikꞌa chiswatxꞌe tuꞌ. Haxa mak chiꞌaqꞌni hunu vaso chewalaꞌ tet hunu inkuywoman, waxanhka kaw komon jilni, yinh kaw yeli chiwalan teyet, huneꞌ mak tuꞌ chischah ispaj selel tet Komam Dios,» xhi Komam.
Yato yaꞌ Juan anikanh haꞌ iswiꞌ anma, kawanh iskuywom yaqꞌaꞌ isqꞌambꞌebꞌal tet Komam Jesús
(Lc. 7:18-35)
Lahwi yalnikano Komam Jesús ischejbꞌanil ebꞌyaꞌ 12 (kabꞌlahonhwanh) iskuywom, isto Komam kuywal; yekꞌ Komam yalnokꞌo Istzotiꞌ Komam Dios yul hunun konhobꞌ ayko yinh ishoyanil bꞌay ay Komam.
Yinh huneꞌ tiempohal tuꞌ ayikto yaꞌ Juan, anikanh haꞌ iswiꞌ anma, yul preso. Yabꞌe yaꞌ isqꞌumal yinh tzettaj chiswatxꞌe Komam Cristo. Ischejnito yaꞌ kawanh ebꞌyaꞌ iskuywom isqꞌambꞌeno tet Komam:
—¿Ham hach tiꞌ Cristo echmabꞌil yul juhanh, mato chijechmahanh yul hunuxa yaꞌ? xhi ebꞌnaj.
Istaqꞌwi Komam:
—As halwe tet yaꞌ Juan tuꞌ yinh sunil tzet maxeyabꞌe yebꞌ yinh tzet maxeyila. Halwe tet yaꞌ tato haꞌ mak maxhtikꞌa chu yilni hajlokanokanh sat, haxa mak maxhtikꞌa chu yekꞌi, bꞌelwikanh. Haꞌ mak ayko lepra yinh xin anhchakanoj, haꞌ mak maxhtikꞌa chabꞌe, hajlo istxikin. Aypaxo kamom hulkanh iskꞌul, kat xin yal-laxpaxo Tzotiꞌ yet kolbꞌanile tet anma machi bꞌay chikawxi iskꞌul. ¡Saqꞌal yet mak mach chikabꞌkon yanma winhan! kexchi, xhi Komam tet ebꞌyaꞌ.
Hayet lahwi ispaxto ebꞌyaꞌ xin, yichiko Komam yalni tet anma yinh tzet yelapno ye yaꞌ Juan, yalni Komam hakaꞌ tiꞌ:
«Nawetij tzet kexbꞌey heyilaꞌ bꞌey txꞌotxꞌ desierto, ¿tom haꞌ huneꞌ teꞌ ah chꞌekꞌ qꞌelah yu jaqꞌeqꞌ? ¿Mato hunu naj kaw nanxa yok xil isqꞌap ayko kexbꞌey heyilaꞌ? ¡Machoj! Yuto ebꞌnaj kaw nanxa islow yehiko xil isqꞌap yulnhe yatut ebꞌnaj rey ay ebꞌnaj. ¿Mak kexbꞌey heyilaꞌ? Wal xin huneꞌ ischejabꞌ Komam Dios kexbꞌey heyilaꞌ. Yinh kaw yeli huneꞌ ischejabꞌ Komam Dios kexbꞌey heyilaꞌ tuꞌ kaw ekꞌbꞌalto yelapno ye ismunil yaꞌ sata ebꞌyaꞌ ischejabꞌ Komam Dios ekꞌlena yet payat. Yinh yaꞌ Juan tzꞌibꞌnhebꞌilkano yul Yum Komam Dios bꞌay chal hakaꞌ tiꞌ:
“Haninan chinchejtojan inchejabꞌan bꞌabꞌel tasataj,
yunhe iswatxꞌen habꞌeh yalanhto maxhto chaxhapni,” [*] xhihayoj.
»Yinh kaw yeli chiwalan teyet, xol sunil anma yul sat yibꞌanhqꞌinal tiꞌ machi hunu mak ekꞌbꞌal yelapno yibꞌanh yaꞌ Juan tuꞌ. Yajaꞌ wal mak chiꞌok yul isqꞌabꞌ Komam Dios xin waxanhka kaw komonnhe yekꞌi, ekꞌbꞌal saqꞌal yet sata yaꞌ Juan.
»Yettaxtikꞌa yichiti yaꞌ Juan tuꞌ yanikanh haꞌ iswiꞌ anma masanta tinanh, yinh isyaꞌtajil chꞌok anma yul isqꞌabꞌ Komam Dios, yajaꞌ hanhkꞌanhe mak chihti yanma yinh, haꞌ chitzujcha apno yu yok yul isqꞌabꞌ Komam. Sunil tzet yal ebꞌyaꞌ ischejabꞌ Komam Dios yet payat yebꞌ isley yaꞌ Moisés yalanhto maxhto chiꞌichiko ismunil yaꞌ Juan, tonhe bꞌina yinh tzet chu yok anma yul isqꞌabꞌ Komam Dios. Ta cheyoche cheyayto yul heyanma yinh tzet chiwaltiꞌan, txumchahojabꞌilo heyu tato haꞌ yaꞌ Juan tuꞌ, haꞌ yaꞌ hakaꞌ yaꞌ Elías [*] echmabꞌil yul heyu. [*]Makex cheyabꞌe huneꞌ tiꞌ aqꞌwe heyanma hetxumniloj.
»Anma ay yul huneꞌ tiempo tiꞌ, kꞌul inlahanbꞌanan yebꞌ nixhte unin chiꞌay tzꞌonhno yul txonhbꞌal kat issajchi, kat yahwi tet nixhte yet uninal, chalni: “Nabꞌanhe jeta kobꞌahanh joqꞌtzenanh teꞌ suꞌ, yuto mach kexkanhalwi. Nabꞌanhe jakojanh bꞌit kaw bꞌiskꞌulal yoki, yuto mach kexoqꞌpaxoj,” xhi nixhte unin tuꞌ. Chiwalan huneꞌ tiꞌ, yuto yet yul yaꞌ Juan, anikanh haꞌ iswiꞌ anma, mach waꞌ yaꞌ yebꞌ anma, yuxin hal-laxi tato ayko ischejabꞌ naj matzwalil yinh yaꞌ. Haxa Hanin Aqꞌbꞌilintijan texol yu Komam Dios, chinwaꞌan yebꞌ anma yuxin chihal-lax winhan hakaꞌ tiꞌ: “Wal naj Jesús tiꞌ waꞌonhetikꞌa chu naj yebꞌ ukꞌu vinonhetikꞌa chu naj, yamigopaxo isbꞌa naj yebꞌ ebꞌnaj txꞌoj isbꞌeybꞌal, yebꞌ ebꞌnaj iqꞌomilo tohlabꞌal chꞌen chito bꞌey Roma,” xhi anma winhan. Yajaꞌ wal anma ayko ishelanil Komam Dios yinh habꞌan isyenilo isbꞌa yinh tzettaj iskꞌulal chilaiswatxꞌe,» xhi Komam.

Hunteqꞌan konhobꞌ mach yijemo yinh tzet chal Komam Jesús
(Lc. 10:13-15)
Yet hunel xin ok Komam Jesús yalaꞌ istxꞌojal hunteqꞌan konhobꞌ bꞌay kaw txꞌiꞌal kꞌaybꞌalkꞌule xaꞌisye Komam, yuto anma ay yul hunteqꞌan konhobꞌ tuꞌ maxhtikꞌa chisnah isbꞌa isbꞌejnikano iswatxꞌen istxꞌojal, yuxin yal Komam hakaꞌ tiꞌ: «Hex ay yul konhobꞌ Corazín kꞌanchꞌan hex, yebꞌ hex ay yul konhobꞌ Betsaida, kꞌanchꞌan hexpaxoj, yuto ta yul konhobꞌ Tiro yebꞌ konhobꞌ Sidón yelax hunteqꞌan kꞌaybꞌalkꞌule chiyelax texol tiꞌ, payxam isbꞌejkano anma iswatxꞌen istxꞌojal, yamahto anma tanh yinh iswiꞌ, yebꞌ yamiko anma xil isqꞌap chiyenilo bꞌiskꞌulal. Yajaꞌ chiwalan teyet, yet chiꞌapni istzꞌayikal bꞌay chil Komam Dios yinh tzet chiꞌeliko anma, kaw ekꞌbꞌalto isyaꞌtajil chischah hunteqꞌan anma tiꞌ sata anma ay yul konhobꞌ Tiro yebꞌ anma ay yul konhobꞌ Sidón. Haxa hex ay yul konhobꞌ Capernaúm, ¿ham heyalni ta chexilaxkanh satkanh? Machoj, wal xin chexqꞌojlaxayto xol kamom. Yuto ta yul konhobꞌ Sodoma yelax hunteqꞌan kꞌaybꞌalkꞌule chiyelax texol tiꞌ, isbꞌejmikano anma yaniko ismul, aytomikꞌo huneꞌ konhobꞌ tuꞌ tinanh. Yuxin chiwalan teyet yet chilni Komam Dios yinh tzet chiꞌeliko anma, kaw ekꞌbꞌalto isyaꞌtajil chechah sata anma ah Sodoma tuꞌ,» xhi Komam.
Haꞌ Komam Jesús chonhaqꞌni xewoj
(Lc. 10:21-22)
Hayet huneꞌ tiempohal tuꞌ txahli Komam Jesús, yalni Komam: «Mamin, yahawil satkanh yebꞌ txꞌo txꞌotxꞌ, chiwaqꞌan yuchꞌandios tawet yuto hawebꞌa hunteqꞌan tiꞌ tet ebꞌnaj ay ishelanil yebꞌ tet ebꞌnaj ay iskuyu yul sat anma, hawaqꞌni yohtanhelo anma matzet yohtaj. Mamin, hak tuꞌ chuhi yuto hak tuꞌ el yinh hakꞌul,» xhi Komam.
Lahwi tuꞌ yalni Komam tet anma: «Sunil tzet ye tuꞌ ayko yul inqꞌabꞌan yu Inmaman. Machi hunu mak ohtanhe hinan hanin Kꞌahole intiꞌan, kachannhe Inmaman ohtanhe hinan. Machi hunu mak ohtanhe Inmaman, kachannhe haninan kiniskꞌaholtiꞌan wohtajan, kat waqꞌnihan Inmamtuꞌan yohtanhelo tet mak bꞌay chiwochehan. Makex sikom hexxa yu hemunil yebꞌ hex xatibꞌayo heyu yalanh yalil heyijatz, titanhwe inkꞌatanhan, yuto haninan chexwaqꞌ xewojan. Ijwe huneꞌ ijatz chiwaqꞌan heyijaꞌ. Kuywanhwe wintajan haxinwal chixew heyanma, yuto hanintiꞌan kꞌulchꞌan inkꞌulan yebꞌ xin ay isnimanil inkꞌulan. Huneꞌ ijatz chiwaqꞌan heyijaꞌ tiꞌ mach aloj, mach yaꞌtajo heyijenpaxoj,» xhi Komam tet anma.
Yet yinilo iskuywom Komam Jesús iswiꞌ ixim trigo
(Mr. 2:23-28; Lc. 6:1-5)
Yinh huneꞌ tzꞌayikal xewilal ekꞌto Komam Jesús yebꞌ ebꞌyaꞌ iskuywom yul huneꞌ nichꞌan bꞌeh xol ixim trigo. Kaw xin xanhohcha ebꞌyaꞌ yuxin ok ebꞌyaꞌ yiqꞌalo iswiꞌ ixim trigo, ischilnilo ebꞌyaꞌ ixim iskꞌuxuꞌ. Hayet yilni ebꞌnaj fariseo huneꞌ tuꞌ, yalni ebꞌnaj tet Komam:
—Ilkꞌanabꞌ tzet chu ebꞌnaj hakuywom tilah, lanhan yinilo ebꞌnaj iswiꞌ ixim trigo iskꞌuxuꞌ. Yajaꞌ xin kaw txahul komunla yinh istzꞌayikal xewilal, xhi ebꞌnaj.
Istaqꞌwi Komam tet ebꞌnaj:
—¿Tom maxhto cheyil yul Yum Komam Dios yinh tzet yaqꞌle yaꞌ rey David yet kaw chinhohcha yaꞌ yebꞌ ebꞌnaj tzujan yintaj? Yaꞌ David tuꞌ okto yaꞌ yul Yatut Komam Dios iswahni yaꞌ ixim pan haltebꞌilxa tet Komam Dios, iswahnipaxo ebꞌnaj tzujan yinta yaꞌ tuꞌ ixim. Wal xin hanhkꞌanhe ebꞌyaꞌ sacerdote chu iswahni ixim. ¿Tom maxhto cheyilpaxo yinh isley yaꞌ Moisés yinh tzet yu ebꞌyaꞌ sacerdote ay yul Yatut Komam Dios? Ebꞌyaꞌ sacerdote tuꞌ mach chixew ebꞌyaꞌ yinh tzꞌayik xewilal, yajaꞌ mach chako ebꞌyaꞌ ismul yul sat Komam Dios yinh huneꞌ tuꞌ. Yajaꞌ yinh kaw yeli chiwalan teyet: Hanintiꞌan ekꞌbꞌal welapnojan sata Yatut Komam Dios. Tzettam saqꞌal tato chitxumchalo heyu bꞌay chal yul Yum Komam Dios hakaꞌ tiꞌ: “Haꞌ huneꞌ chiwochehan tato chitzꞌay hekꞌul yinh heyet anmahil, maxhnhetaj henhusni no noqꞌ yinh xahanbꞌalil wetan,” [*] xhihayoj. Ta chetxum huneꞌ tiꞌ machim cheyala tato ay ismul mak mach ismul. Wal Hanin Aqꞌbꞌilintijan texol yu Komam Dios chu walnihan yinh tzet cheyu yinh istzꞌayikal xewilal, [*] xhi Komam tet ebꞌnaj fariseo tuꞌ.

Yaqꞌ kawxo Komam Jesús huneꞌ naj kamnajilo huneꞌ isqꞌabꞌ
(Mr. 3:1-6; Lc. 6:6-11)
Lahwi tuꞌ isto Komam Jesús, yokto Komam yul iscapilla ebꞌnaj Israel, haꞌ tuꞌ xin ayikto huneꞌ naj kamnajilo huneꞌ isqꞌabꞌ. Yunhe yok ebꞌnaj fariseo aqꞌokꞌule yinh Komam, yuxin isqꞌambꞌe ebꞌnaj tet Komam:
—¿Chimyu jaqꞌni kawxo hunu anma yaꞌay yinh istzꞌayikal xewilal? xhi ebꞌnaj.
Istaqꞌwi Komam tet ebꞌnaj:
—Qꞌinalo ta ay hunujex chitokꞌay hunu hemeꞌ yul hunu kꞌuh yinh istzꞌayikal xewilal, ¿mataxka mach chexto heyiqꞌahti noꞌ? Hajxam hunu anma, to ekꞌbꞌalto yelapno sata noꞌ meꞌ tuꞌ, yuxin chisje kowatxꞌen hunu tzet ye tuꞌ kꞌul yinh istzꞌayikal xewilal, xhi Komam.
Lahwi tuꞌ yalni Komam tet naj kamnajilo huneꞌ isqꞌabꞌ tuꞌ:
—Toholbꞌanhelto haqꞌabꞌ, xhi Komam. Hayet istoholbꞌanhenilto naj isqꞌabꞌ tuꞌ, iswatxꞌikaniloj. Hayet yilni ebꞌnaj fariseo huneꞌ tuꞌ yelti ebꞌnaj yul capilla, yok ebꞌnaj islahtiꞌnhen isbꞌa yinh tzet chu yaqꞌnikamo ebꞌnaj Komam Jesús.
Hunteqꞌan tzotiꞌ halbꞌilkano yinh Komam Jesús
Hayet yabꞌenilo Komam Jesús huneꞌ tuꞌ, isto Komam. Kaw hantanhe anma ok tzujno yinta Komam; yaqꞌni kawxo Komam makta yaꞌay. Yalni Komam tet anma ta mach chispujbꞌakꞌo yinh tzet iswatxꞌe Komam. Hak tuꞌ yu yijnikano isbꞌa tzet tzꞌibꞌnhebꞌilkano yu yaꞌ Isaías, ischejabꞌ Komam Dios yet payat, bꞌay chal hakaꞌ tiꞌ:
«Haꞌ yaꞌ tiꞌ inchejabꞌan sikꞌbꞌiliko wuhan,
kaw xahan ay wuhan, kaw chintzalahan yinh.
Chiwakojan Wespírituhan yinh yaꞌ kat ispujbꞌanikꞌo yaꞌ tet ej konhobꞌ mach Israelo yinh tzet chu isbꞌeybꞌalnhen istoholal.
Machi mak yebꞌ chiꞌah howal yu yaꞌ,
machi xin kaw chiꞌel yaw yaꞌ yinh kaw ip,
machipaxo chiꞌel yaw yaꞌ yulaj calla.
Ay anma kaw kꞌanchꞌan hakaꞌ teꞌ ah qꞌahnatoj,
maka hakaꞌ teꞌ tah tonhe chimutzꞌmun qꞌaꞌ yinh hak tuꞌ yehi.
Yajaꞌ haꞌ yaꞌ xin chikolwa yinh; mach chislah yaꞌ yetantoj.
Hak tuꞌ chute yaꞌ masanta chiꞌok sunil yalanh istoholal yu yaꞌ.
Sunil ej konhobꞌ chikawxi iskꞌul yinh yaꞌ,» [*] xhihayoj.
	12:21 12:21 Is. 42:1-4

Hal-laxi tato naj matzwalil chiꞌaqꞌni yip Komam Jesús
(Mr. 3:20-30; Lc. 11:14-23; 12:10)
Yilaxto huneꞌ naj mach chu yilni yebꞌ mach chu istzotel yu ischejabꞌ naj matzwalil tet Komam Jesús, yaqꞌni kawxo Komam naj. Hak tuꞌ xin yu ishajlo issat naj, istzotelpaxokanh naj. Sunil anma ilni huneꞌ tuꞌ kaw kꞌayilo iskꞌul, yalni hakaꞌ tiꞌ: «¿Ham yaꞌ tiꞌ, titna yinh yuninal yaꞌ rey David echmabꞌil yul ju?» xhi anma.
Yajaꞌ hayet yabꞌen ebꞌnaj fariseo yalni anma huneꞌ tuꞌ, yalni ebꞌnaj: «Huneꞌ naj tiꞌ chilo naj ischejabꞌ naj matzwalil yinh anma, yaj yu ayko yip naj Beelzebú, naj yahawil ebꞌnaj ischejabꞌ naj matzwalil yinh naj,» xhi ebꞌnaj.
Wal Komam yohtaxa tzet chiꞌekꞌ yinh isnabꞌal ebꞌnaj, yuxin yal Komam: «Qꞌinalo ta chispoh isbꞌa anma yul hunu niman konhobꞌ, huneꞌ konhobꞌ tuꞌ yinh anhemi chipax yip. Maka ta hunu konhobꞌ maka hunu nhahil anma chispoh isbꞌa kat yaniko howal yinh hunun, kaw yinh anhemi chitanhiloj. Hak tuꞌ ye naj matzwalil, ta chako naj howal yinh yet matzwalilal, yinhtikꞌa naj chako howal. ¿Tzet xin chu yiqꞌni yip naj yinh hakaꞌ tuꞌ? Hex tiꞌ cheyala tato yu naj yahawil ebꞌnaj matzwalil yuxin chiwilojan ischejabꞌ naj matzwalil yinh anma. Ta hak tuꞌ, ¿mak xin chiꞌaqꞌni yip ebꞌnaj tzujan yinh hekuybꞌanil yet chinilo ebꞌnaj ischejabꞌ naj matzwalil yinh anma? Yuxin haꞌ ebꞌnaj tuꞌ chiyenilo teyet tato mach kꞌulo tzet cheyal winhan. Yajaꞌ ta yu Yespíritu Komam Dios chiwilojan ischejabꞌ naj matzwalil yinh anma, haꞌ chalniloj tato ayxakꞌo yip Komam Dios texol.
»Qꞌinalo hunu naj yahaw nha kaw ay yip, machi hunu mak chu yokto yul yatut naj kat yelqꞌanilto tzet ay naj. Yajaꞌ ta chikꞌalbꞌalax naj, wal tuꞌ chu yilaxilo tzet ay naj.
»Haꞌ mak mach ayoko wetbꞌihojan ayko ishowal winhan. Haꞌ mak mach chikolwa yaniko anma yul inqꞌabꞌan, haꞌ istzumbꞌenilo anma tuꞌ haꞌ chu.
»Yuxin chiwalan teyet, tzijxanhe mulehal yebꞌ txꞌoj tzotiꞌ chiyal anma, ay nimankꞌulal yinh yu Komam Dios. Yajaꞌ tato ay hunu mak txꞌoj istzotel yinh Komam Espíritu Santo, huneꞌ mak tuꞌ matxa bꞌaqꞌinhal ay nimankꞌulal yinh. Tato ay hunu mak txꞌoj istzotel winhan, Hanin Aqꞌbꞌilintijan texol yu Komam Dios, ayto nimankꞌulal yinh. Wal mak txꞌoj istzotel yinh Komam Espíritu Santo matxa nimankꞌulal yinh, yinh huneꞌ kotiempohal tiꞌ yebꞌ yinh huneꞌ chihul kosataj,» xhi Komam.
Haꞌ tzet ay yul janma haꞌ chal kotiꞌ
(Lc. 6:43-45)
Yalnipaxo Komam Jesús: «Qꞌinalo hunu te teꞌ kꞌul, kꞌul sat teꞌ chaqꞌa, wal teꞌ machiswalil, mach kꞌulo sat teꞌ chaqꞌa. Yuxin yinh sat te teꞌ chikotxumu tzet teꞌal teꞌ. Hex tiꞌ lahan hex yebꞌ noꞌ labꞌa, kaw txꞌoj hex. ¿Tzet chu heyalni tzotiꞌ kꞌul tato txꞌoj ayayto yul heyanma? Wal xin haꞌ tzet ayayto yul heyanma haꞌ chal hetiꞌ. Haꞌ mak iskꞌulal ayayto yul yanma, kꞌul tzotiꞌ chala, haxa mak istxꞌojal ayayto yul yanma, haꞌ istxꞌojal chala. Yajaꞌ chiwalan teyet, yet chilni Komam Dios yinh tzet chiꞌeliko anma, sunil mak chiꞌilchahoti yinh tzettaj tzotiꞌal chiꞌelti yul istiꞌ, waxanhka komon tzotiꞌ. Hatatikꞌa hakaꞌ hetzoteli hak tuꞌ chu yilni Komam Dios yinh tzet chexelikoj, ta ay hemul maka machi hemul yinh tzet cheyala,» xhi Komam.
Anma txꞌoj chisqꞌan kꞌaybꞌalkꞌule yilaꞌ
(Mr. 8:12; Lc. 11:29-32)
Yet hunel tuꞌ, ay hunteqꞌan ebꞌnaj kuywawom yinh isley yaꞌ Moisés yebꞌ ebꞌnaj fariseo halni tet Komam:
—Mam kuywawom chijochehanh chaye hunu kꞌaybꞌalkꞌule jilaꞌanh, xhi ebꞌnaj.
Istaqꞌwi Komam tet ebꞌnaj:
—Hex ay hex yul huneꞌ tiempohal tiꞌ kaw txꞌoj hexkanoj, kaw manhkꞌom hex tet Komam Dios. Cheqꞌan kꞌaybꞌalkꞌule heyilaꞌ, huneꞌ chiyenilo ishelanil yip Komam Dios. Yajaꞌ huneꞌnhe kꞌaybꞌalkꞌule chiꞌaqꞌlax heyilaꞌ, haꞌ ton huneꞌ hakaꞌ tzet yaqꞌle huneꞌ ischejabꞌ Komam Dios yet payat chiyij Jonás, haꞌ chiꞌaqꞌlax heyilaꞌ. Yaꞌ Jonás tuꞌ oxebꞌ tzꞌayik yebꞌ oxebꞌ aqꞌbꞌal ayayto yaꞌ yul iskꞌul huneꞌ noꞌ niman kay. Hakaꞌ yaqꞌle yaꞌ tuꞌ, hak tuꞌ chiwaqꞌlehan, Hanin Aqꞌbꞌilintijan texol yu Komam Dios. Oxebꞌ tzꞌayik yebꞌ oxebꞌ aqꞌbꞌal chinmujihan yul txꞌotxꞌ. Yet isbꞌey yaꞌ Jonás tuꞌ yalno Istzotiꞌ Komam Dios tet anma ay yul konhobꞌ Nínive isbꞌejnikano anma iswatxꞌen istxꞌojal. [*] Wal tzet chiwaltiꞌan ekꞌbꞌalto yelapno sata tzet yal yaꞌ Jonás tuꞌ, yajaꞌ mach chebꞌejkano hetxꞌojal. Yuxin hayet islahobꞌal tzꞌayik haꞌ huneꞌ konhobꞌal anma ah Nínive tuꞌ haꞌ chihalnilo hemul. Hakpax tuꞌ yu ix reina ay yul ismajul txꞌotxꞌ Sabá, waxanhka kaw nahat ay ix yajaꞌ masan hul ix yabꞌe yitzꞌatil iswiꞌ yaꞌ rey Salomón. Yajaꞌ wal hanintiꞌan ekꞌbꞌal welapnojan sata yaꞌ rey Salomón tuꞌ, yajaꞌ mach cheyako yinh hekꞌul yinh tzet chiwalan. Yuxin yet islahobꞌal tzꞌayik haꞌ kaw ix reina tuꞌ chihalnilo hemul, [*] xhi Komam.

Ischejabꞌ naj matzwalil meltzo yul yehobꞌal hunelxa
(Lc. 11:24-26)
Yalnipaxo Komam Jesús:
—Qꞌinalo ta ay hunu ischejabꞌ naj matzwalil chiꞌel yul yanma hunu anma. Lahwi yel naj tuꞌ kat isto naj bꞌey txꞌotxꞌ desierto issayaꞌ bꞌay chixewi, yajaꞌ mach chiꞌilcha bꞌay chixew naj tuꞌ yu. Lahwi tuꞌ kat yekꞌ yinh isnabꞌal naj hakaꞌ tiꞌ: “Etzanhem kꞌul inmeltzohan bꞌaytikꞌa ayinan,” xhi naj. Haxa yet chiꞌapni naj xin kat yilni naj yanma huneꞌ naj tuꞌ hakaꞌ hunu nha machi yahaw, kaw kꞌul yekanh qꞌalem yul. Hayet chilni naj huneꞌ tuꞌ xin kat isto naj yinoti hujwanhxa yetbꞌi kaw ekꞌbꞌalto istxꞌojal sataj, kat yokto ebꞌnaj ehoyo yul yanma huneꞌ naj tuꞌ. Huneꞌ naj bꞌay chiꞌokto ebꞌnaj tuꞌ, kaw ekꞌbꞌalto txꞌoj chiꞌeliko naj sata yet bꞌabꞌelal. Hakaꞌ chaqꞌle huneꞌ naj tuꞌ hak tuꞌ chaqꞌle hunteqꞌan anma kaw txꞌoj tiꞌ tinanh, xhi Komam.
Apni ismiꞌ yebꞌ yuxhta Komam Jesús ilwal yinh
(Mr. 3:31-35; Lc. 8:19-21)
Hayet lanhan istzotel Komam tet anma tuꞌ xin yapni ismiꞌ Komam yebꞌ ebꞌnaj yuxhta Komam, iskankano istiꞌ ispultahil teꞌ nha bꞌay ayikto Komam. Yajaꞌ xin yoche ismiꞌ Komam yebꞌ ebꞌnaj yuxhta tuꞌ tzotelo tet. Yuxin yal huneꞌ naj tet Komam:
—Mamin, aykꞌo hamiꞌ yebꞌ ebꞌnaj hawuxhta istinha, choche ebꞌnaj tzotelo tawet yalni, xhi naj.
Yajaꞌ taqꞌwi Komam tet naj:
—¿Mak xin inmiꞌan yebꞌ wuxhta tuꞌan hawalni? xhi Komam. Lahwi tuꞌ isyenito Komam ebꞌyaꞌ iskuywom, yalni Komam:
—Haꞌ hunteqꞌan mak tiꞌ haꞌ hakaꞌ inmiꞌan yebꞌ hakaꞌ wuxhtajan. Yuto haꞌ mak chiyijen tzet chal Inmaman ay yul satkanh, haꞌ ton wuxhtajan, wanabꞌan yebꞌ inmiꞌan, xhi Komam.
Yechel yinh huneꞌ naj txihom trigo
(Mr. 4:1-9; Lc. 8:4-8)
Yinhtikꞌa huneꞌ tzꞌayik tuꞌ, elti Komam Jesús yul nha, isto Komam istiꞌ haꞌ lago, yay tzꞌonhno Komam bꞌey tuꞌ. Yajaꞌ kaw txꞌiꞌal anma apni iskꞌatanh Komam, yuxin ahto Komam yul huneꞌ teꞌ barco, yay tzꞌonhnoj, yichiko Komam iskuywahi. Wal anma xin kankano istiꞌ haꞌ lago tuꞌ. Kaw txꞌiꞌal yechel yako Komam yet iskuyni Komam anma tuꞌ, yichiko Komam yalni hakaꞌ tiꞌ:
«Yet hunel, ay huneꞌ naj to txiho trigo. Yet lanhan istxihni naj ixim, ay ixim apni kꞌatna yul bꞌeh, yapni noꞌ chꞌik issikꞌnokanh ixim. Aypaxo ixim apni kꞌatna xolaj chꞌen chꞌen bꞌay machi bꞌin txꞌo txꞌotxꞌ; kaw xin pet ahilo ixim yuto mach nahato yehayto yich txꞌotxꞌ. Yajaꞌ haxa yet yahilo tzꞌayik yet yiqꞌnikanh yip qꞌaꞌ istajilo ixim yuto machi bꞌay yayto isxeꞌ ixim yu chꞌen chꞌen tuꞌ. Aypaxo ixim apni kꞌatna xol yinhatil teꞌ txꞌix, hayet ischꞌibꞌkanh ixim ischꞌibꞌpaxokanh teꞌ txꞌix tuꞌ, hak tuꞌ yu istzꞌonbꞌayo ixim xol teꞌ. Walpaxo ixim hinhat apni xol txꞌo txꞌotxꞌ kaw kꞌul, kaw saqꞌal yu ischꞌibꞌkanh ixim. Yet yaqꞌni ixim sat, ay ixim aqꞌni 100 (hokꞌal) yinh hunun iswiꞌ, aypaxo ixim 60 (oxkꞌal), aypaxo ixim yaqꞌ 30 (lahonhebꞌ iskawinaj) sat yinh hunun iswiꞌ. Makex cheyabꞌe huneꞌ tiꞌ aqꞌwe heyanma hetxumniloj,» xhi Komam tet anma.
Tzet yinh xin yechelnhe yako Komam Jesús yet iskuywahi
(Mr. 4:10-12; Lc. 8:9-10)
Lahwi tuꞌ ishitziko ebꞌyaꞌ iskuywom Komam Jesús iskꞌatanh, isqꞌambꞌen ebꞌyaꞌ:
—Mamin, ¿tzet yinh yuxin yet chakuyni anma yechelnhe chawaqꞌbꞌalnhe tet? xhi ebꞌyaꞌ.
Istaqꞌwi Komam:
—Teyetnhe chaqꞌ Komam Dios heyohtanhelo hunteqꞌan tzet ye tuꞌ ewanyehi, yunhe hetxumni yinh tzet chu heyok yul isqꞌabꞌ Komam Dios. Walpaxo tet hunteqꞌanxa anma xin mach chꞌaqꞌlax yohtanheloj. Yuto haꞌ mak chiyoche chiyohtanhelo hunteqꞌan tiꞌ kaw ekꞌnaxa chiꞌaqꞌlax yohtanheloj, wal mak mach choche yohtanheloj, haꞌ nichꞌan etza chitxumcha yu chiꞌilaxilo tet. Yuxinto yechelnhe chiwakojan yet chinkuynihan anma. Wal xin waxanhka chiyila, yajaꞌ mach chinachalo yu, waxanhka chabꞌe yajaꞌ mach chitxumchalo yu. Yuto lanhan yijni isbꞌa tzet tzꞌibꞌnhebꞌilkano yinh hunteqꞌan anma tiꞌ yu yaꞌ Isaías, ischejabꞌ Komam Dios yet payat, bꞌay chal hakaꞌ tiꞌ:
“Wal hunteqꞌan anma tiꞌ waxanhka chabꞌe,
yajaꞌ mach chitxumchalo yu. Waxanhka chiyila,
yaj mach chinachalo yu.
Yuto hunteqꞌan anma tiꞌ kaw nohna yanma yu ekꞌnajil,
hakaꞌtanhe majan istxikin yuxin mach chabꞌe.
Hakaꞌtanhe mutzꞌan sat yuxin mach chila,
hak tuꞌ xin mach chistxum isbꞌa kat yaniko isbꞌa yul inqꞌabꞌan kat yanhchahi,” xhihayoj. [*]
»Yajaꞌ wal hex tiꞌ saqꞌal heyet, yuto habꞌan istxumchalo heyu yet cheyilni, yebꞌ xin yet cheyabꞌeni habꞌan henaniloj. Yinh kaw yeli chiwalan teyet, kaw txꞌiꞌal ischejabꞌ Komam Dios, yebꞌ txꞌiꞌal mak kꞌul isbꞌeybꞌal yet payat yocheꞌ yilaꞌ hunteqꞌan cheyil tiꞌ, yajaꞌ mach yilah. Yochepaxo yabꞌe hunteqꞌan cheyabꞌe tiꞌ yajaꞌ mach yabꞌe, xhi Komam.

Yal Komam Jesús yinh tzet chal yelapno naj txihom trigo
(Mr. 4:13-20; Lc. 8:11-15)
Yalni Komam Jesús:
—Tinanh xin chiwalan teyet yinh tzet chal yelapno naj txihom trigo. Ixim hinhat aykꞌay yul bꞌeh, yechel yeko ixim yinh mak chiꞌabꞌen Istzotiꞌ Komam Dios, yajaꞌ mach chitxumchalo yu. Lahwi tuꞌ kat yul naj matzwalil yinolo Istzotiꞌ Komam tuꞌ yul yanma. Haxa ixim hinhat aykꞌay yibꞌanh chꞌen chꞌen, yechel huneꞌ tuꞌ yinh anma chiꞌabꞌen Istzotiꞌ Komam Dios kat ischahni yul yanma yinh tzalahilal. Yajaꞌ machi kaw yip yanma yinh yet Komam, yebꞌ xin mach hunelnheho chukaniko yinh yanma, yuxin hayet chihul ilwebꞌal yinh yu Istzotiꞌ Komam, yinh anhe chikabꞌkonkanh iskꞌul kat ismeltzo yintaj. Haxa ixim hinhat apni kꞌatna xol yinhatil teꞌ txꞌix, yechel huneꞌ tuꞌ yinh mak chiꞌabꞌen Istzotiꞌ Komam Dios yajaꞌ yu ekꞌbꞌalto chako yanma yinh qꞌalomal yebꞌ yinh tzet ay yul sat yibꞌanhqꞌinal tiꞌ, yuxin chilo yanma yinh Istzotiꞌ Komam Dios. Haꞌ hunteqꞌan anma tuꞌ lahan hakaꞌ ixim trigo tzꞌonbꞌayoj, machi sat yaqꞌa. Wal ixim hinhat aykꞌay bꞌay kaw kꞌul txꞌo txꞌotxꞌ xin, yechel huneꞌ tuꞌ yinh anma chiꞌabꞌen Istzotiꞌ Komam Dios, kaw kꞌul istxumni kat ischahni yul yanma, lahan yebꞌ ixim trigo kaw niman sat yakoj. Ay mak hakaꞌ ixim trigo yaqꞌ 100 (hokꞌal) sat yinh hunun iswiꞌ, aypaxo mak hakaꞌ ixim yaqꞌ 60 (oxkꞌal), aypaxo xin mak hakaꞌ ixim yaqꞌ 30 (lahonhebꞌ iskawinaj) yinh hunun iswiꞌ, xhi Komam.
Yechel yinh hunteqꞌan teꞌ chꞌim ahilo xol ixim trigo
Yalnipaxo Komam Jesús huneꞌ yechel hakaꞌ tiꞌ: «Hayet chiꞌok Komam Dios yahawilo anma, lahan hakaꞌ chaqꞌle hunu naj chitxihni ixim hinhat trigo kaw kꞌul sat istxꞌotxꞌ. Yajaꞌ yet aqꞌbꞌalil xin yet wayo chu naj, yapni huneꞌ naj ayko ishowal yinh naj, istxihnayo naj yinhatil teꞌ chꞌim hakaꞌ ixim trigo tuꞌ xol ixim, isto naj. Lahwi tuꞌ ischꞌibꞌkanh ixim, haxa yet yok iswiꞌ ixim isyenilo isbꞌa teꞌ chꞌim tuꞌ xol ixim. Hayet yilni ebꞌnaj munlawom huneꞌ tuꞌ, isto ebꞌnaj yalno tet naj yahaw munil hakaꞌ tiꞌ: “Mamin, kaw kꞌul ixim hinhat trigo kaxhbꞌey hatxihayoj, yajaꞌ ¿tzet yinh xin kaw ay teꞌ chꞌim ahilo xol ixim?” xhi ebꞌnaj. Istaqꞌwi naj: “Ham hunu mak ayko ishowal winhan txihnayo yinhatil teꞌ chꞌim xol ixim,” xhi naj. Isqꞌambꞌenpaxo ebꞌnaj ismunlawom naj tuꞌ: “Ta chisje hakꞌul chonhtohanh kohokꞌokanhanh teꞌ chꞌim tuꞌ xol ixim,” xhi ebꞌnaj. Yalni naj: “Machoj, yuto ta chehokꞌkanh teꞌ ham hun ixim trigo chehokꞌkanh yinta teꞌ. Wal xin chꞌibꞌojabꞌna teꞌ xol ixim, hatojabꞌ yet chiꞌapni istiempohal bꞌay chikꞌuplaxkanh ixim kat yah teꞌ, kat walnihan tet ebꞌnaj inmunlawoman tato chiskꞌupkanh ebꞌnaj teꞌ xol ixim kat iskꞌalnayo ebꞌnaj teꞌ yinh hunun yachan, lahwi tuꞌ kat isnhuslaxto teꞌ. Wal ixim trigo tuꞌ xin chikꞌubꞌalaxto ixim yul inkꞌunhahan,” xhi naj yahaw munil tuꞌ,» xhi Komam.
Yechel yinh yinhatil teꞌ mostaza
(Mr. 4:30-32; Lc. 13:18-19)
Yanipaxiko Komam Jesús yinhatil teꞌ mostaza yechelo yet iskuywahi, yalni Komam hakaꞌ tiꞌ: «Chiwalpaxojan teyet yinh tzet chu ischꞌibꞌ isbꞌisil anma chiꞌok yul isqꞌabꞌ Komam Dios, lahan hakaꞌ nichꞌan yinhatil teꞌ mostaza chistzꞌun hunu naj sat istxꞌotxꞌ. Yinh kaw yeli, teꞌ hinhat mostaza tuꞌ, haꞌ teꞌ kaw nixhchꞌan xol teꞌ hinhat, yaj haxa yet chiꞌahilo teꞌ kat ischꞌibꞌkanh teꞌ, haꞌ teꞌ kaw nimej chiꞌeliko xol sunil ej teꞌ itah chitzꞌunlaxi. Teꞌ mostaza tuꞌ nimej chu teꞌ yuxin chiꞌapni noꞌ chꞌik iswatxꞌe yatut xol isqꞌabꞌ teꞌ,» xhi Komam.
Yechel yinh yanhal ixim pan
(Lc. 13:20-21)
Yanipaxiko Komam Jesús yanhal ixim pan yechelo yet iskuywa tet anma, yalni Komam hakaꞌ tiꞌ: «Chiwalpaxojan teyet yinh tzet chu ischꞌibꞌ isbꞌisil anma chako isbꞌa yul isqꞌabꞌ Komam Dios. Lahan hakaꞌ nichꞌan yanhal ixim pan chako hunu ix ix xol oxebꞌ mal ixim harina. Haxa yet chissomni ix ixim kat issipkꞌa ixim yu nichꞌan yanhal chiꞌoki,» xhi Komam.
Tzet yinh yechelnhe yaqꞌ Komam Jesús tet anma
(Mr. 4:33-34)
Yet yaqꞌni Komam Jesús Istzotiꞌ Komam Dios iskuyuꞌ anma nabꞌa yechelnhe bꞌay tzotel Komam, yunhe yijni isbꞌa tzet tzꞌibꞌnhebꞌilkano yu ischejabꞌ Komam Dios yet payat, bꞌay chal hakaꞌ tiꞌ:
«Yechelnhe chiwaqꞌan tet anma yet chintzotelan.
Chiwalan tet yinh hunteqꞌan tzet ewanyehi yichitaxtikꞌa iswatxꞌi yul sat yibꞌanhqꞌinal tiꞌ,» [*] xhihayoj.

Ok Komam Jesús yalaꞌ yinh tzet chal yelapno teꞌ chꞌim ahilo xol ixim trigo
Lahwi tuꞌ istaqꞌli Komam Jesús tet anma chiꞌabꞌen tzet chal tuꞌ, yokto Komam yul nha yebꞌ ebꞌyaꞌ iskuywom. Ishitziko ebꞌyaꞌ iskꞌatanh Komam isqꞌambꞌen ebꞌyaꞌ yinh tzet chal yelapno teꞌ chꞌim ahilo xol ixim trigo. Yalni Komam tet ebꞌyaꞌ xin:
—Naj txihom trigo yechel yeko naj winhan, Hanin Aqꞌbꞌilintijan texol yu Komam Dios. Haꞌ txꞌo txꞌotxꞌ bꞌay txihlaxayo ixim trigo, yechel anma ay yul sat yibꞌanhqꞌinal tiꞌ ye txꞌotxꞌ. Haꞌ ixim hinhat kꞌul, yechel anma chiꞌok yul isqꞌabꞌ Komam Dios ye ixim. Haxa teꞌ chꞌim chꞌibꞌkanh xol ixim trigo tuꞌ, yechel anma ayko yul isqꞌabꞌ naj matzwalil ye teꞌ. Naj txihnayo teꞌ hinhat chꞌim xol ixim trigo tuꞌ, yechel naj matzwalil ye naj. Yet chikꞌuplaxkanh ixim trigo tuꞌ xin, yechel yinh yet chilahwi yul sat yibꞌanhqꞌinal tiꞌ. Haxa ebꞌnaj chikꞌupni ixim trigo tuꞌ, yechel ebꞌnaj ángel ye ebꞌnaj. Hakaꞌ yet chiꞌilaxilo teꞌ chꞌim xol ixim trigo kat isnhuslaxto teꞌ, hak tuꞌ chiꞌutelax anma mach chako isbꞌa yul isqꞌabꞌ Komam Dios yet chitanh yul sat yibꞌanhqꞌinal tiꞌ. Hanin Aqꞌbꞌilintijan texol yu Komam Dios tiꞌ, chinchejtijan ebꞌnaj ángel iskutxbꞌako sunil mak chꞌaqꞌni aykꞌayo yet anmahil yebꞌ mak istxꞌojalnhetikꞌa chiswatxꞌe, kat yalaxto hunteqꞌan mak tuꞌ xol qꞌa qꞌaꞌ bꞌay chꞌoqꞌi, kat isnhetxꞌla yeh yu isyaꞌil. Wal mak chiyijen tzet chal Komam Dios xin, chitzejla hakaꞌ tzꞌayik yul isqꞌabꞌ Komam Dios ay yul satkanh. Makex cheyabꞌe huneꞌ tiꞌ aqꞌwe heyanma hetxumniloj, xhi Komam.
Yechel yinh huneꞌ qꞌalomal mujbꞌil
Yalnipaxo Komam Jesús:
—Anma chꞌok yul isqꞌabꞌ Komam Dios, lahan yebꞌ huneꞌ qꞌalomal kaw ay istohol mujbꞌil yul txꞌo txꞌotxꞌ chiꞌilcha yu huneꞌ naj, lahwi tuꞌ kat ismujnipaxo naj. Kaw xin chitzala naj yinh huneꞌ qꞌalomal tuꞌ kat isto naj istxonhnoto sunil tzet aya yunhe isloqꞌni naj huneꞌ txꞌotxꞌ bꞌay mujan huneꞌ qꞌalomal tuꞌ, xhi Komam.
Yechel yinh huneꞌ chꞌen perla kaw ay istohol
Yalnipaxo Komam Jesús:
—Haꞌ anma chꞌok yul isqꞌabꞌ Komam Dios, lahan hakaꞌ hunu naj txonhwom chiꞌekꞌ sayno hunteqꞌan chꞌen chꞌen kaw ay istohol chiyij perla. Haxa yet chiꞌilcha hunu chꞌen yu naj, chito naj istxonhoꞌto sunil tzet aya kat isloqꞌni naj huneꞌ chꞌen perla kaw kꞌul tuꞌ, xhi Komam.
Yechel txꞌanh hakꞌ iqꞌomati kay
Yalnipaxo Komam Jesús:
—Chiwalpaxojan teyet, haꞌ anma chiꞌok yul isqꞌabꞌ Komam Dios, lahan yebꞌ huneꞌ txꞌanh hakꞌ iqꞌomati kay chayto hunteqꞌan ebꞌnaj xol ha haꞌ. Yet chibꞌejlaxayto txꞌanh xol haꞌ kaw txꞌiꞌal noꞌ kay chiꞌok yul txꞌanh. Haxa yet chinohilo txꞌanh yu noꞌ xin kat yilaxahti txꞌanh xol haꞌ, kat yay tzꞌonhno ebꞌnaj istiꞌ haꞌ, kat issikꞌnilo ebꞌnaj noꞌ kꞌul kat yanayto ebꞌnaj noꞌ yul motx. Haxa noꞌ mach kꞌuloj xin, chisqꞌojto ebꞌnaj noꞌ. Hak tuꞌ chaqꞌle anma yet chilahwi huneꞌ yul sat yibꞌanhqꞌinal tiꞌ. Chul ebꞌnaj ángel ispoholo anma txꞌoj xol anma kꞌul. Haꞌ hunteqꞌan anma txꞌoj chiꞌalaxto xol qꞌa qꞌaꞌ, haꞌ bꞌey tuꞌ xin chiꞌoqꞌ yinh kat isnhetxꞌla yeh yu isyaꞌil, xhi Komam.
Akꞌ kuybꞌanile yebꞌ xil kuybꞌanile
Lahwi tuꞌ isqꞌambꞌen Komam Jesús tet ebꞌyaꞌ iskuywom hakaꞌ tiꞌ:
—¿Chimhetxum sunil hunteqꞌan yechel chiwaltiꞌan? xhi Komam. Istaqꞌwi ebꞌyaꞌ:
—Hoꞌ Mamin, xhi ebꞌyaꞌ.
Yalni Komam xin:
—Haꞌ chalilo huneꞌ tiꞌ, ta ay hunu naj kuywawom yinh ley chikuywa yinh tzet chu yok anma yul isqꞌabꞌ Komam Dios, lahan hakaꞌ hunu naj mame yohta yokniko hunteqꞌan tzet ye tuꞌ akꞌ yu yebꞌ hunteqꞌan tzet ye tuꞌ xilxa kꞌuwan yul iskꞌuwanbꞌal, xhi Komam.
Apni Komam Jesús bꞌey Nazaret
(Mr. 6:1-6; Lc. 4:16-30)
Lahwi yalnikano Komam hunteqꞌan kuybꞌanile tuꞌ, isto Komam. Yet yapni Komam yul iskonhobꞌ, iskuyni Komam anma yul iscapilla ebꞌnaj Israel. Hayet yabꞌen anma istzotel Komam, kaw kꞌayilo iskꞌul, yuxin yal anma hakaꞌ tiꞌ:
—¿Bꞌay chitit ishelanil huneꞌ naj tiꞌ, yebꞌ bꞌay chitit iskanhil ye naj iswatxꞌen hunteqꞌan kꞌaybꞌalkꞌule tiꞌ? Naj tiꞌ iskꞌahol naj hutxꞌum teꞌ ye naj, yebꞌpaxo yunin ix María ye naj, yebꞌ yuxhta isbꞌa naj yebꞌ naj Jacobo, naj José, naj Simón yebꞌ naj Judas. Yebꞌpaxo xin ebꞌix yanabꞌ naj, koxol tiꞌ ay ebꞌix. ¿Bꞌaytaxka xin chitit ishelanil naj tiꞌ? xhi anma yinh Komam.
Yuxin machi kam iskꞌul anma yabꞌen tzet chal Komam. Yalni Komam tet anma tuꞌ:
—Sunil bꞌay xahan chiꞌil-lax ischejabꞌ Komam Dios yu anma, yajaꞌ wal yul iskonhobꞌ yebꞌ yul yatut chiyahlaxi, xhi Komam.
Wal Komam xin mach txꞌiꞌalo kꞌaybꞌalkꞌule isye Komam yul iskonhobꞌ tuꞌ, yuto mach chayto anma yul yanma yinh Komam.
Iskamikal yaꞌ Juan anikanh haꞌ iswiꞌ anma
(Mr. 6:14-29; Lc. 9:7-9)
Yinh huneꞌ tiempohal tuꞌ xin, yabꞌelo naj rey Herodes, naj ayko gobernadoral bꞌey Galilea, isbꞌina Komam Jesús. Yuxin yal naj tet ebꞌnaj chimunla yinta tuꞌ: «Huneꞌ naj chibꞌina tuꞌ, ham naj Juan, anikanh haꞌ iswiꞌ anma, itzitzbꞌikanh, yuxin ay yip naj iswatxꞌen hunteqꞌan kꞌaybꞌalkꞌule tuꞌ,» xhi naj.
Yal naj huneꞌ tuꞌ yuto haꞌ naj chejni tzabꞌlaxoyo yaꞌ Juan, iskꞌal-laxayo yaꞌ yu chꞌen cadena, yalaxikto yaꞌ yul preso yuto kachwa yaꞌ yinh naj Herodes tuꞌ yet yiqꞌnikanh naj ix Herodías, yixal yuxhtaj, haꞌ ton naj Felipe. Kaw xin txꞌiꞌal el yal yaꞌ Juan tuꞌ tet naj Herodes hakaꞌ tiꞌ: «Mach kꞌulo hawiqꞌni yixal hawuxhtaj,» xhi yaꞌ.
Wal naj Herodes tuꞌ xin kaw yoche naj ispotxꞌoꞌ yaꞌ Juan, yaj xin xiw naj yuto sunil anma chalni tato ischejabꞌ Komam Dios ye yaꞌ. Yet hunel xin, yekꞌtze naj Herodes huneꞌ qꞌinh yuto tzꞌajna naj yinh ishabꞌilal, [*] kaw xin txꞌiꞌal anma yawte naj. Yinh qꞌinh tuꞌ, kanhalwi ix yunin ix Herodías yinh sat naj Herodes yebꞌ yinh sat sunil anma awtebꞌil. Kaw xin kꞌulchꞌan yu iskanhalwi ix yil naj, yuxin yalte naj tet ix tato chaqꞌ naj tzijxanhe tzet chisqꞌan ix. Yalni ismiꞌ ix tet tato chisqꞌan ix iswiꞌ yaꞌ Juan; yuxin yal ix tet naj Herodes tuꞌ: «Haꞌ iswiꞌ naj Juan, anikanh haꞌ iswiꞌ anma, chawaqꞌ wetan yul hunu plato,» xhi ix tet naj.
Hayet yabꞌen naj Herodes huneꞌ tuꞌ yok bꞌiskꞌulal yinh iskꞌul naj. Yajaꞌ yu xayal naj yinh sat sunil anma tet ix tato chaqꞌ naj tzet chisqꞌan ix, yuxin yal naj ta chiꞌaqꞌlax tzet chisqꞌan ix tuꞌ. Ischejni naj yilaxolo iswiꞌ yaꞌ Juan yul preso. Hak tuꞌ xin yu yilaxti iswiꞌ yaꞌ yul huneꞌ plato yaqꞌlax tet ix, yinito ix tet ismiꞌ.
Lahwi tuꞌ xin, yapni ebꞌyaꞌ iskuywom yaꞌ Juan tuꞌ, yinito ebꞌyaꞌ isnimanil yaꞌ mujlaxoj. Tzujan tuꞌ isbꞌey ebꞌyaꞌ yalno tet Komam Jesús.
	14:6 14:6 Mr. 6:19-20

Yet yaqꞌni waꞌo Komam Jesús howebꞌ mil ebꞌnaj winaj
(Mr. 6:30-44; Lc. 9:10-17; Jn. 6:1-14)
Hayet yabꞌen Komam Jesús ta kam yaꞌ Juan yel Komam bꞌey tuꞌ, yahto Komam yul huneꞌ teꞌ barco, yekꞌapno Komam isqꞌaxebꞌikꞌto haꞌ lago bꞌay machi anma. Hayet yabꞌen anma ay yulaj konhobꞌ xin tato to Komam, istopaxo anma yu yoj istiꞌla haꞌ bꞌay chiꞌapni Komam tuꞌ. Hayet yelti Komam yul teꞌ barco tuꞌ xin yilnitoj ta tenanxato anma yechmani. Istzꞌaykanh iskꞌul Komam yinh anma, yaqꞌni kawxo Komam anma yaꞌay ilaxto bꞌey tuꞌ. Haxa yet lanhanxa isqꞌejbꞌayo xin, ishitziko ebꞌyaꞌ iskuywom Komam iskꞌatanh, yalni ebꞌyaꞌ tet Komam:
—Mamin, maqꞌejbꞌi lah yebꞌpaxo xin machi teꞌ nha bꞌey tiꞌ, yuxin kꞌulmi hachejnito anma tiꞌ yulaj aldea kokawilal tiꞌ isloqꞌoꞌ tzet chislo, xhi ebꞌyaꞌ.
Yalni Komam tet ebꞌyaꞌ:
—Mach yilalo chipaxto anma tiꞌ, aqꞌwe tzet chislo, xhi Komam.
Istaqꞌwi ebꞌyaꞌ tet Komam:
—Mamin, kaw hanhkꞌanhe howebꞌ ixim pan yebꞌ kakꞌonh kay koxol tiꞌ, xhi ebꞌnaj tet Komam.
Yalni Komam:
—Iweti ixim yebꞌ noꞌ kay tuꞌ bꞌey tiꞌ, xhi Komam.
Lahwi tuꞌ ischejni Komam anma kutxaniko tuꞌ tato chiꞌay tzꞌonhno sat cheqꞌanh. Yinikanh Komam ixim howebꞌ pan yebꞌ noꞌ kakꞌonh kay, yah tꞌanhno Komam satkanh, yaqꞌni Komam yuchꞌandiosal tet Komam Dios yinh ixim yebꞌ yinh noꞌ. Lahwi tuꞌ isqꞌaxponayo Komam ixim, yaqꞌni Komam ixim tet ebꞌyaꞌ iskuywom, yok ebꞌyaꞌ yitxqꞌanoto ixim yinh anma. Kaw sunil anma waꞌi hantatikꞌa kaw yoche iskꞌul, kaw xin 12 (kabꞌlahonhebꞌto) motx nohkanh yinh ixim matxa lahwi yu anma. Kaw howebꞌ mil ebꞌnaj winaj waꞌi, wal ebꞌix ix yebꞌ nixhte unin mach ok istzꞌajo yinh huneꞌ isbꞌisil tiꞌ.
Yet isbꞌelwikꞌo Komam Jesús yibꞌanh ha haꞌ
(Mr. 6:45-52; Jn. 6:16-21)
Lahwi tuꞌ xin, yalni Komam Jesús tet ebꞌyaꞌ iskuywom ta chꞌokto yul huneꞌ teꞌ barco yu isbꞌabꞌito ebꞌyaꞌ isqꞌaxepxakꞌto haꞌ lago tuꞌ. Wal Komam kankano taqꞌlo tet anma. Hayet lahwi istaqꞌlikano Komam tet anma tuꞌ xin, yahto Komam txahlo ischukil istzalanil huneꞌ witz. Haꞌ tuꞌ xin ah aqꞌbꞌal yinh Komam. Wal ebꞌyaꞌ iskuywom Komam nahatxa chito ebꞌyaꞌ yibꞌanh haꞌ lago tuꞌ, yaj xin ay huneꞌ niman jaqꞌeqꞌ chimaqꞌnikanh ha haꞌ sata teꞌ barco tuꞌ. Haxa yet lanhanxa issajbꞌilo xin istzujcha ebꞌyaꞌ yu Komam, bꞌelwito Komam yibꞌanh ha haꞌ tuꞌ. Hayet yilni ebꞌyaꞌ isbꞌelwi Komam yibꞌanh haꞌ isxiwkanh ebꞌyaꞌ, yah yaw ebꞌyaꞌ yu xiwkilal, yalni ebꞌyaꞌ:
—¡Huneꞌ tiꞌ ispixan kamom! xhi ebꞌyaꞌ.
Yalnikanh Komam:
—Mach chexxiwi, haninan, xhi Komam.
Yalni yaꞌ Pedro tet Komam:
—Mamin, ta hach huneꞌ tuꞌ, hala ta chinbꞌelwihan yibꞌanh ha haꞌ tiꞌ kat wapnihan bꞌay ayach tuꞌ, xhi yaꞌ.
Yalni Komam tet yaꞌ xin:
—Kꞌultikꞌa, titanh, xhi Komam.
Hayet yabꞌen yaꞌ Pedro huneꞌ tuꞌ, yel yaꞌ yul teꞌ barco, isto yaꞌ iskꞌatanh Komam, yichiko yaꞌ isbꞌel yibꞌanh haꞌ. Yajaꞌ yet yilni yaꞌ isbꞌili haꞌ tuꞌ yu jaqꞌeqꞌ isxiwkanh yaꞌ, yichiko yaꞌ isto xol haꞌ, yah yaw yaꞌ tet Komam yinh kaw ip:
—¡Mamin, kolinan! xhi yaꞌ.
Yinh anhe xin ok tzabꞌno Komam yinh isqꞌabꞌ yaꞌ, yalni Komam:
—Hach tiꞌ kaw mach ayoko hawanma winhan. ¿Tzet yinh xin makabꞌkonkanh hakꞌul? xhi Komam. [image: 84.png] 

Haxa yet yahto Komam yul teꞌ barco yebꞌ yaꞌ, islinhi yekꞌ jaqꞌeqꞌ. Wal sunil ebꞌyaꞌ ayikto yul teꞌ barco tuꞌ xin ay jahno ebꞌyaꞌ sata Komam, yalni ebꞌyaꞌ hakaꞌ tiꞌ:
—¡Yinh kaw yeli hach tiꞌ Iskꞌahol Komam Dios hawehi! xhi ebꞌyaꞌ tet Komam.
Yet yaqꞌni kawxo Komam Jesús anma yaꞌay bꞌey konhobꞌ Genesaret
(Mr. 6:53-56)
Hayet isqꞌaxponikꞌto Komam Jesús yibꞌanh haꞌ lago tuꞌ yebꞌ ebꞌyaꞌ iskuywom, yapni Komam yul ismajul txꞌotxꞌ Genesaret. Haxa yet yohtanhenilo anma Komam xin, ispujbꞌalaxikꞌo isqꞌumal Komam sunil yul ismajul txꞌotxꞌ Genesaret tuꞌ. Kaw xin hantanhe anma yaꞌay ilaxto tet Komam. Isqꞌanni anma tet Komam ta waxanhka hanhechꞌan istiꞌ xil isqꞌap Komam chistzabꞌ anma yaꞌay, yuxin sunil anma yaꞌay tzabꞌni istiꞌ xil isqꞌap Komam tuꞌ kawxikanokanh.
Hunteqꞌan tzet chiꞌetanto anma yul sat Komam Dios
(Mr. 7:1-23)
Yet hunel apni hunteqꞌan ebꞌnaj fariseo yebꞌ ebꞌnaj kuywawom yinh isley yaꞌ Moisés ilwal yinh Komam Jesús, ispeto ebꞌnaj bꞌey Jerusalén. Isqꞌambꞌen ebꞌnaj tet Komam:
—¿Tzet yinh xin mach chisyije hakuywom tiꞌ hunteqꞌan chejbꞌanile yet ebꞌnaj jichmam? Yuto ebꞌnaj hakuywom tiꞌ mach chistxꞌah ebꞌnaj isqꞌabꞌ yet chiwaꞌ ebꞌnaj, [n] xhi ebꞌnaj.
Istaqꞌwi Komam tet ebꞌnaj:
—Hakexpax tuꞌ, ¿tzet yinh xin chemanhkꞌo ischejbꞌanil Komam Dios cheyijento ischejbꞌanil anma? Yuto chal yul Yum Komam hakaꞌ tiꞌ: “Ayojabꞌ yelapno hamam, hamiꞌ yul hasat. Mak chitzꞌaktiꞌnhen ismam maka ismiꞌ yilal iskami,” [*] xhihayoj. Yajaꞌ hex tiꞌ cheyala tato mach yilalo iskolwa anma yinh ismam maka ismiꞌ ta chiyal hakaꞌ tiꞌ: “Mam, mach chu inkolwahan tawinh yuto haꞌ tzet ay intiꞌan yetxa Komam Dios ye wuhan,” ta xhi. Haꞌ mak chihalni hakaꞌ tuꞌ matxa yilalo iskolwa yinh ismam maka ismiꞌ, heyalni. Yajaꞌ yinh hakaꞌ tuꞌ chemanhkꞌo ischejbꞌanil Komam Dios yu heyijento ischejbꞌanil anma. Wal xin nabꞌnhe cheyal hebꞌa kꞌulal. Teyinh bꞌay yalkano yaꞌ Isaías, ischejabꞌ Komam Dios yet payat, yet yalnikano hakaꞌ tiꞌ:
Hunteqꞌan anma tiꞌ, istiꞌnhe chinaqꞌni bꞌinahojan,
yajaꞌ wal yanma nahat yehilo winhan.
Nabꞌnhe chala ta chiyo isbꞌa wetan,
wal xin hanhkꞌanhe ischejbꞌanil ebꞌnaj winaj
chaqꞌ ebꞌnaj iskuyuꞌ yet anmahil, [*] xhihayoj, xhi Komam Jesús.
Lahwi tuꞌ yawtenti Komam anma iskꞌatanh, yalni Komam tet anma tuꞌ:
—Abꞌewej kat hetxumni yinh tzet chiwaltiꞌan. Maxhtaj tzet chiꞌokto yul istiꞌ anma, haꞌ chiꞌetanto yul sat Komam Dios, wal xin to haꞌ istxꞌojal chiꞌahti yul istiꞌ, haꞌ chiꞌetanto yul sat Komam, [*] xhi Komam.
Ishitziko ebꞌyaꞌ iskuywom Komam iskꞌatanh, yalni ebꞌyaꞌ:
—Mamin, ¿mamxatxumu tato yet maxawalni huneꞌ tiꞌ machíwakanh iskꞌul ebꞌnaj fariseo? xhi ebꞌyaꞌ.
Istaqꞌwi Komam:
—Sunil te teꞌ maxhtaj Inmaman ay yul satkanh tzꞌunnhe chihokꞌlaxkanh. Wal xin yilaꞌxam ebꞌnaj, lahan ebꞌnaj hakaꞌ anma mach chu yilni kat yokpaxo ebꞌnaj yijbꞌanpaxikꞌo anma mach chu yilni. Qꞌinalo ta ay hunu naj mach chu yilni chixeknito hunuxa naj mach chu yilni, chisxekleto isbꞌa ebꞌnaj iskawanhil yul xabꞌ, xhi Komam.
Yalni yaꞌ Pedro tet Komam:
—Mamin, hal jetanh tzet chalilo huneꞌ maxawal tet ebꞌnaj fariseo tuꞌ, xhi yaꞌ.
Istaqꞌwi Komam:
—¿Tom haꞌ hunex machi maxetxumpaxo yinh tzet mawal tuꞌan? ¿Tom mach heyohtajoj ta sunil tzet chiꞌokto yul istiꞌ anma yul iskꞌul chiꞌapni, chilahwi tuꞌ xin kat yel yinh? Yajaꞌ haꞌ tzotiꞌ chiꞌahti yul istiꞌ anma, yinh yanma chitita, haꞌ xin hunteqꞌan tuꞌ chiꞌetanto yul sat Komam Dios. Yuto yul yanma anma chipitzkꞌati sunil istxꞌojal hakaꞌ potxꞌwal, ixloj, winajloj, eleqꞌ, leqꞌtiꞌal, yebꞌ bꞌuchwal. Haꞌ ton hunteqꞌan tuꞌ chiꞌetanto anma yul sat Komam Dios, yaj wal huneꞌ yet mach chikotxꞌah koqꞌabꞌ yet chonhok waꞌoj, ischejbꞌanil ebꞌnaj winaj yehi, mach chetato janma yul sat Komam Dios, xhi Komam Jesús.
	[n]15:2 Huneꞌ yet chistxꞌahni isqꞌabꞌ ebꞌnaj, chitzotel yinh iscostumbre ebꞌnaj Israel. Chalni ta yet chistxꞌahni isqꞌabꞌ ebꞌnaj chiꞌel ismul ebꞌnaj yu, hak tuꞌ yalni yichmam ebꞌnaj.
	15:4 15:4 Ex. 20:12
	15:9 15:9 Is. 29:13
	15:11 15:11 Mt. 15:17-20

Huneꞌ ix ix mach Israelo yayto yul yanma yinh Komam Jesús
(Mr. 7:24-30)
Lahwi tuꞌ xin isto Komam Jesús yul ismajul txꞌotxꞌ Tiro yebꞌ txꞌotxꞌ Sidón. Bꞌey tuꞌ ay huneꞌ ix ix Cananea, mach Israeloj. Apni ix yilaꞌ Komam Jesús, yalni ix yinh kaw ip:
—Mamin, hach yuninal iskꞌahol yaꞌ David, tzꞌayojabꞌ hakꞌul winhan. Ay huneꞌ nichꞌan wuninan kaw chiꞌetalax yu ischejabꞌ naj matzwalil, kaw xin chiꞌekꞌyaꞌ yanma ix yu naj, xhi ix tet Komam.
Yajaꞌ xin machi taqꞌwi Komam tet ix, yuxin hitziko ebꞌyaꞌ iskuywom Komam tuꞌ iskꞌatanh, yalni ebꞌyaꞌ:
—Mamin, hal tet ix paxojabꞌto ix haxinwal chisbꞌej ix yel yaw jinh, xhi ebꞌyaꞌ.
Istaqꞌwi Komam:
—Tetnhe anma Israel chejbꞌilintijan yu Komam Dios, yuto lahan anma tuꞌ hakaꞌ noꞌ meꞌ kꞌaynatoj, xhi Komam tet ebꞌyaꞌ.
Yajaꞌ hitziko ix, yay jahno ix sata Komam, yalni ix:
—Mamin, kolwahanh nino winhan, xhi ix.
Yalni Komam tet ix:
—Mach kꞌulo ta chꞌilaxilo tzet chislo ebꞌnaj uninale kat yaqꞌlax tet metx txꞌiꞌ, xhi Komam.
Yalnipaxo ix:
—Hoꞌ Mamin yeli; yajaꞌ metx txꞌiꞌ tuꞌ chitikꞌa yikanh metx isqꞌal istiꞌ ebꞌnaj uninale chiꞌaykꞌay yalanh mexha yet chiwaꞌ ebꞌnaj, xhi ix tet Komam.
Lahwi tuꞌ xin, yalni Komam tet ix:
—¡Miyay, kaw ayko hawanma yinh Komam Dios, yuxin yubꞌojabꞌ hakaꞌ choche hakꞌul! xhi Komam. Yinhnhena tuꞌ xin iskawxikanh nichꞌan yunin ix tuꞌ.
Kaw txꞌiꞌal anma yaꞌay kawxikanokanh yu Komam Jesús
Yel Komam Jesús bꞌey tuꞌ, isto Komam istiꞌ haꞌ lago Galilea, haꞌ tuꞌ xin ahto Komam yinh huneꞌ wonhan, yay tzꞌonhno Komam bꞌey tuꞌ. Kaw xin hantanhe anma apni iskꞌatanh Komam. Ay mak iqꞌnhe anma yaꞌay yebꞌ ay mak iqꞌnhe anma mach chu yekꞌi, yebꞌ anma mach chu yilni, yebꞌ anma txꞌoj ye isqꞌabꞌ, yebꞌ anma mach chu istzoteli; yalaxayo sunil anma tuꞌ yich yoj Komam. Sunil anma tuꞌ xin kawxikanokanh yu Komam. Hayet yilni anma huneꞌ tuꞌ kaw kꞌaykanilo iskꞌul yuto yaqꞌ tzotelo Komam anma maxhtikꞌa chu istzoteli, yebꞌpaxo anma txꞌoj ye isqꞌabꞌ watxꞌikaniloj. Isbꞌelwipaxokanh anma maxhtikꞌa chu yekꞌi, yebꞌ anma maxhtikꞌa chu yilni hajlokanokanh issat yu Komam. Yu huneꞌ tuꞌ kaw sunil anma yaqꞌ tzalaho iskꞌul yinh Komam Dios, isDiosal Israel.
Kanhebꞌ mil ebꞌnaj winaj waꞌ yu Komam Jesús
(Mr. 8:1-10)
Lahwi tuꞌ, yawtenti Komam ebꞌyaꞌ iskuywom iskꞌatanh, yalni Komam tet ebꞌyaꞌ:
—Kaw chitzꞌay inkꞌulan yinh hunteqꞌan anma tiꞌ yuto yoxebꞌxa tzꞌayik yehikꞌo inkꞌatanhan, matxa xin tzet chislo. Mach chisje inkꞌulan inchejaꞌtojan yatut yuto tato mach chiwaꞌi, chalotaxka ispaxilo yip yulaj bꞌeh, xhi Komam.
Yalni ebꞌyaꞌ iskuywom Komam tet:
—Mamin, kaw txꞌiꞌal anma lah, ¿bꞌaytuꞌwal xin chonhtohanh jiqꞌatijanh tzet chislo anma tiꞌ? Yuto bꞌay ayonh tiꞌ machi teꞌ nha, xhi ebꞌyaꞌ.
Isqꞌambꞌen Komam tet ebꞌyaꞌ:
—¿Hayebꞌ ixim pan koxol tiꞌ? xhi Komam. Istaqꞌwi ebꞌyaꞌ:
—Hujebꞌchꞌan ixim yebꞌ haykꞌonh noꞌ nixhte kay, xhi ebꞌyaꞌ.
Yalni Komam tet anma tato chiꞌay tzꞌonhno sat txꞌotxꞌ. Lahwi tuꞌ xin yinikanh Komam ixim hujebꞌ pan yebꞌ haykꞌonh noꞌ kay tuꞌ, yaqꞌni Komam yuchꞌandiosal tet Komam Dios. Lahwi tuꞌ isqꞌaxponayo Komam ixim, yaqꞌni Komam ixim yebꞌ noꞌ kay tuꞌ tet ebꞌyaꞌ iskuywom, yok ebꞌyaꞌ yitxqꞌanto yinh anma. Kaw sunil anma waꞌi hantatikꞌa yoche iskꞌul, kaw xin hujebꞌto motx nohkanh yinh ixim matxa lahwi yu anma. Xol sunil anma waꞌ tuꞌ kanhebꞌ mil isbꞌisil ebꞌnaj winaj, machi xin ok ebꞌix ix yebꞌ nixhte unin istzꞌajo yinh huneꞌ isbꞌisil tiꞌ. Lahwi istaqꞌlikano Komam Jesús tet anma, yahto Komam yul huneꞌ teꞌ barco, isto Komam yul ismajul txꞌotxꞌ Magdala.
Isqꞌan ebꞌnaj fariseo yebꞌ ebꞌnaj saduceo kꞌaybꞌalkꞌule yilaꞌ
(Mr. 8:11-13; Lc. 12:54-56)
Ay hunteqꞌan ebꞌnaj fariseo yebꞌ ebꞌnaj saduceo apni ilno Komam Jesús yunhe yilwen ebꞌnaj Komam. Yalni ebꞌnaj tet Komam ta chisye hunu kꞌaybꞌalkꞌule chiyeniloj tato kaw yeli haꞌ Komam Dios chejnheti Komam Jesús.
Istaqꞌwi Komam tet ebꞌnaj: «Yinh qꞌejbꞌiyalil yet cheyilni istzꞌay moyan, cheyal hakaꞌ tiꞌ: “Wal tinanh yeloxa hajan, yuto lanhan istzꞌay moyan,” kexchi. Taka yet sakꞌayal xin cheyal hakaꞌ tiꞌ: “Wal tinanh yokxa haꞌ nhabꞌ yuto kaw qꞌej moyan,” kexchi. Hex tiꞌ kaw helan hex hetxumni yinh tzet chute isbꞌa tiempo, ta chaqꞌ haꞌ nhabꞌ maka machoj. Yajaꞌ wal yinh huneꞌ tiempo bꞌay ay hex tiꞌ, mach chitxumchalo heyu. Anma yinh huneꞌ tiempohal tiꞌ, kaw txꞌojkanoj yebꞌ kaw mach yijemoj. Chisqꞌan kꞌaybꞌalkꞌule yilaꞌ, yajaꞌ huneꞌnhechꞌan kꞌaybꞌalkꞌule chiꞌaqꞌlax yilaꞌ, hakaꞌ huneꞌ isye Komam Dios yinh yaꞌ Jonás,» xhi Komam Jesús. Lahwi tuꞌ yel Komam iskꞌatanh ebꞌnaj, isto Komam.
Tzotel Komam Jesús yibꞌanhilo iskuybꞌanil ebꞌnaj fariseo
(Mr. 8:14-21)
Yet yekꞌapno Komam Jesús yebꞌ ebꞌyaꞌ iskuywom isqꞌaxebꞌikꞌto haꞌ lago isnahniti ebꞌyaꞌ tato mach yito tzet chislo. Yalni Komam tet ebꞌyaꞌ:
—Cheyil hebꞌa tet yanhal ispan ebꞌnaj fariseo yebꞌ ebꞌnaj saduceo, xhi Komam.
Yet yabꞌen ebꞌyaꞌ huneꞌ tuꞌ, yichiko ebꞌyaꞌ yalni tet hunun:
—Chal Komam huneꞌ tiꞌ yumi machi majiti tzet chikolo, xhi ebꞌyaꞌ.
Yet yabꞌenilo Komam huneꞌ tuꞌ, yalni Komam tet ebꞌyaꞌ:
—¿Tzet yinh xin cheyala ta machi hepan iqꞌbꞌil heyu? Kaw mach chikawxi hekꞌul yinh Komam Dios. ¿Tom mach chinachalo heyu? yebꞌ ¿tom matxa chitit yul hekꞌul yinh ixim howebꞌ pan yabꞌe yinh howebꞌ mil ebꞌnaj winaj? Tijabꞌ yinh henabꞌal hayebꞌ motx ixim matxa lahwi yu anma. Yebꞌ xin, ¿tom matxa chenati yinh ixim hujebꞌ pan yabꞌe yinh ebꞌnaj kanhebꞌ mil? Yebꞌ xin, ¿tom matxa chenapaxtij hayebꞌ motx ixim matxa lahwi yu anma tuꞌ? ¿Tzet yinh xin machi matxumchalo heyu tato maxhtaj yinh ixim pan mantzotelan yet mawalnihan teyet ta cheyil hebꞌa tet yanhal ispan ebꞌnaj fariseo yebꞌ ebꞌnaj saduceo? xhi Komam.
Lahwi tuꞌ istxumnilo ebꞌnaj tato maxhtaj yinh yanhal ixim pan tzotel Komam, to yinh kuybꞌanile chaqꞌ ebꞌnaj fariseo yebꞌ ebꞌnaj saduceo.
Yal yaꞌ Pedro tato Komam Jesús haꞌ ton Komam Cristo
(Mr. 8:27-30; Lc. 9:18-21)
Yet yapni Komam Jesús yebꞌ ebꞌyaꞌ iskuywom bꞌey Cesarea yul ismajul Filipos, isqꞌambꞌen Komam tet ebꞌyaꞌ hakaꞌ tiꞌ:
—Hanin Aqꞌbꞌilintijan texol yu Komam Dios, ¿mak anmahil hinan yalni anma? xhi Komam.
Istaqꞌwi ebꞌyaꞌ:
—Ay mak chalni ta hach tiꞌ yaꞌ Juan, anikanh haꞌ iswiꞌ anma, aypaxo mak chalni tato Elías hach, aypaxo mak chalni tato hach tiꞌ yaꞌ Jeremías, makato hunuxa ischejabꞌ Komam Dios ekꞌlena yet payat, xhi ebꞌyaꞌ.
Isqꞌambꞌenpaxo Komam tet ebꞌyaꞌ:
—Haxaka hex tiꞌ, ¿mak anmahil hinan heyalni? xhi Komam.
Istaqꞌwi yaꞌ Simón Pedro:
—Hach tiꞌ, Cristo hach, Iskꞌahol Komam Dios itzitz, xhi yaꞌ.
Yalni Komam tet yaꞌ:
—Simón, iskꞌahol yaꞌ Jonás, kaw saqꞌal hawet yuto huneꞌ maxawal tiꞌ mach anmaho chiyenilo tawet. Wal xin to haꞌ Inmaman ay yul satkanh, haꞌ chiꞌaqꞌni hatxumuꞌ. Hakinpax tuꞌan chiwalan tato Pedro chijkano habꞌi. [o] Yibꞌanh huneꞌ chꞌen niman chꞌen tiꞌ [p] chiwakanhan wiglesiahan, [q] haꞌ ton sunil anma chichahni Komam Jesucristo Iskolomaloj. machi xin chiqꞌoji kamikal istanhtzeniloj. Chiwakanikojan lawe tawet yunhe chu yok anma yul isqꞌabꞌ Komam Dios. Sunil tzet chakꞌalbꞌa yul sat yibꞌanhqꞌinal tiꞌ chikꞌalbꞌalaxpaxo yul satkanh, yebꞌpaxo tzet chapuhilo yul sat yibꞌanhqꞌinal tiꞌ, chipulaxpaxo yul satkanh, xhi Komam.
Lahwi tuꞌ, yalnikano Komam tet ebꞌyaꞌ iskuywom tato machi bꞌay chalikꞌo ebꞌyaꞌ tato haꞌ Komam Jesús haꞌ ton Cristo.
	[o]16:18 Pedro chaliloj nichꞌan chꞌen yinh abꞌxubꞌal griego.
	[p]16:18 Huneꞌ chꞌen niman chꞌen yechel yinh tzet yal yaꞌ Pedro, yet yalni naj tato haꞌ Komam Jesús haꞌ ton Komam Cristo, Iskꞌahol Komam Dios.
	[q]16:18 Iglesia

Yal Komam Jesús yinh tzet chu yaqꞌlax kamoj
(Mr. 8:31—9:1; Lc. 9:22-27)
Haꞌ yinh huneꞌ tiempohal tuꞌ ichiko Komam yalni tet ebꞌyaꞌ iskuywom tato yilal yul isyaꞌtajil yibꞌanh, yalni Komam hakaꞌ tiꞌ:
—Kaw yilal intohan bꞌey Jerusalén, kat xin yekꞌyaꞌ wanmahan yu ebꞌnaj ichamta winaj iswiꞌehal konhobꞌ Israel, yebꞌ yu ebꞌnaj iswiꞌehal sacerdote yebꞌ ebꞌnaj kuywawom yinh isley yaꞌ Moisés. Chinispotxꞌan ebꞌnaj, yajaꞌ yinh yox tzꞌayik kat witzitzbꞌikanhan hunelxa, xhi Komam. Hayet yabꞌen yaꞌ Pedro huneꞌ tuꞌ, yawtenilo yaꞌ Komam Jesús, iskachwa yaꞌ yinh Komam hakaꞌ tiꞌ:
—Mamin, ¡haꞌojabꞌ Komam Dios chaxhkolni yinh huneꞌ isyaꞌtajil tuꞌ! Machojabꞌ chaxhyako yul isqꞌabꞌ, xhi yaꞌ.
Istꞌanhxiko Komam yinh yaꞌ, yalni Komam:
—Hach matzwalil, elanh yinh insatan yuto chaxhok kinhawaqꞌaꞌ aykꞌayojan, wal xin maxhtaj haꞌ tzet nabꞌil yu Komam Dios chiꞌekꞌ yinh hanabꞌal, wal xin to hakaꞌ tzet chisnah anma, haꞌ chiꞌekꞌ yinh hanabꞌal, xhi Komam.
Lahwi tuꞌ yalni Komam tet ebꞌyaꞌ iskuywom:
—Tato ay hunu mak choche chiꞌok inkuywomojan, kaw matxahojabꞌ yeto isbꞌa ischukil, yebꞌ xin kaw hinanojabꞌ yabꞌen isyaꞌtajil winhan. Ta hinan yetan yanma hakaꞌ tuꞌ ekꞌojabꞌ tzujtzun wintajan. Yuto haꞌ mak mach hinan iskam winhan yul sat yibꞌanhqꞌinal tiꞌ, chiskꞌayto isqꞌinal mach istanhbꞌal. Wal mak chishin isbꞌa iskam winhan xin chischah isqꞌinal yinh hunelnhe. Qꞌinalo ta ay hunu mak chiqꞌoji ismajnilo sunil tzet ay yul sat yibꞌanhqꞌinal tiꞌ, yaj ta chiskꞌayto isqꞌinal mach istanhbꞌal, ¿tzettaxka chischah huneꞌ mak tuꞌ selelo isqꞌinal chiskꞌayto tuꞌ? Hanin Aqꞌbꞌilintijan texol yu Komam Dios chinhulan yebꞌ isqꞌaqꞌal yip Inmaman yebꞌ ebꞌnaj ángel, kat waqꞌnihan ispaj selel tet hunun anma, hatatikꞌa tzet iswatxꞌe. [*]Yinh kaw yeli, chiwalan teyet, ay haywanh mak texol tiꞌ maxhto chikami masanto chiyil wulan kat wokan Yahawoj, Hanin Aqꞌbꞌilintijan texol yu Komam Dios, xhi Komam Jesús.
	16:27 16:27 Sal. 62:11-12

Ishel isbꞌa yil-lax yinh Komam Jesús
(Mr. 9:2-13; Lc. 9:28-36)
Wajebꞌxa tzꞌayik xin, ishekꞌnilo isbꞌa Komam Jesús xol anma yinito Komam yaꞌ Pedro, yaꞌ Jacobo yebꞌ yuxhtaj, haꞌ ton yaꞌ Juan, yinh iswiꞌ huneꞌ witz kaw nahat yekanh. Haꞌ bꞌey tuꞌ xin ishel isbꞌa yil-lax yinh Komam, kaw toxanhe chitzejtzon sat Komam hakaꞌ tzꞌayik. Wal xil isqꞌap Komam xin, kaw sajhoponhe elikoj. Lanhantotikꞌa xin yilni ebꞌyaꞌ yaꞌ Elías yebꞌ yaꞌ Moisés, lanhan istzotel ebꞌyaꞌ yebꞌ Komam. Yalnikanh yaꞌ Pedro tet Komam Jesús: «Mamin, kaw kꞌul ta wal je bꞌey tiꞌ, ta chisje hakꞌul chu kowatxꞌenanh oxebꞌo nixhte pat; hunu hawet, hunu yet yaꞌ Moisés, yebꞌ hunu yet yaꞌ Elías tiꞌ,» xhi yaꞌ Pedro.
Hayet lanhan yalni yaꞌ Pedro huneꞌ tuꞌ xin, yayilo huneꞌ moyan kaw sajhoponhe, yok hoyno yinh ebꞌyaꞌ yebꞌ Komam. Yabꞌen ebꞌyaꞌ huneꞌ yul nuqꞌe xol moyan tuꞌ yalni hakaꞌ tiꞌ: «Haꞌ yaꞌ tiꞌ Inkꞌaholan kaw xahan ay wuhan, kaw chintzalahan yinh; abꞌewe tzet chal yaꞌ,» xhi xol moyan tuꞌ.
Hayet yabꞌen ebꞌyaꞌ oxwanh iskuywom Komam huneꞌ tuꞌ, kaw xiwkanh ebꞌyaꞌ, yaykano xulno ebꞌyaꞌ sat txꞌotxꞌ. Lahwi tuꞌ, ishitziko Komam iskꞌatanh ebꞌyaꞌ, yanayo Komam isqꞌabꞌ yibꞌanh ebꞌyaꞌ, yalni Komam: «Ahanhwewanoj, mach chexxiwi,» xhi Komam.
Hayet yilniti ebꞌyaꞌ xin, matxa mak linhankanh iskꞌatanh Komam.
Haxa yet lanhan yayti Komam yinh iswiꞌ witz tuꞌ yebꞌ ebꞌyaꞌ iskuywom, yalni Komam:
—Machi bꞌay cheyal huneꞌ maxeyil tiꞌ masanto yet chinitzitzbꞌikanhan xol kamom, Hanin Aqꞌbꞌilintijan texol yu Komam Dios, xhi Komam tet ebꞌyaꞌ.
Lahwi tuꞌ isqꞌambꞌen ebꞌyaꞌ tet Komam:
—¿Tzet yinh xin chal ebꞌnaj kuywawom yinh isley yaꞌ Moisés tato yilal bꞌabꞌel chul yaꞌ Elías sata yaꞌ Cristo? xhi ebꞌyaꞌ tet Komam.
Istaqꞌwi Komam tet ebꞌyaꞌ iskuywom tuꞌ:
—Yeli hak tuꞌ, yilal yul yaꞌ Elías tuꞌ bꞌabꞌel yunhe isnahni isbꞌa anma kat yok yinh istoholal. Yajaꞌ chiwalan teyet tato xahul yaꞌ Elías tuꞌ yajaꞌ mach txumchalo yaꞌ yu anma, yuxin iswatxꞌe anma bꞌaytet yal iskꞌul yinh yaꞌ Elías tuꞌ. [r] Hak tuꞌ xin chinutelaxan Hanin Aqꞌbꞌilintijan texol yu Komam Dios, chiꞌekꞌyaꞌ wanmahan yu anma, xhi Komam.
Lahwi tuꞌ xin, istxumchalo yu ebꞌyaꞌ tato haꞌ yinh yaꞌ Juan anikanh haꞌ iswiꞌ anma, tzotel Komam.
	[r]17:12 Yet chitzotel Komam Jesús yinh yaꞌ Elías bꞌey tiꞌ, haꞌ yaꞌ Juan anikanh haꞌ iswiꞌ anma chal Komam.

Yilo Komam Jesús ischejabꞌ naj matzwalil yinh huneꞌ naj nichꞌan tzeh
(Mr. 9:14-29; Lc. 9:37-43)
Yet yayilo Komam yebꞌ iskuywom xol anma xin, ishitziko huneꞌ naj iskꞌatanh Komam, yay jahno naj sata Komam, yalni naj:
—Mamin, kaw tzꞌayojabꞌ hakꞌul yinh inkꞌaholtiꞌan yuto kaw chilow huneꞌ yaxkamik yinh naj, kaw chiꞌekꞌyaꞌ yanma naj yu. Txꞌiꞌalxa el chito naj yul qꞌaꞌ yebꞌ xol ha haꞌ. Mawitijan naj tet ebꞌyaꞌ hakuywom tiꞌ, yajaꞌ xin machi yu yaqꞌni kawxo ebꞌyaꞌ naj, xhi naj tet Komam.
Yalni Komam:
—Hex tiꞌ, kaw mach cheyako heyanma yinh Komam Dios, kaw txꞌoj hexkanoj. Kaw nimanxa tiempo ayinikꞌojan texol. ¿Hantatokꞌanabꞌ tiempo chextecha wuhan? Kaw yaꞌxa wanmahan heyu. Iweti naj bꞌey tiꞌ, xhi Komam.
Ischejnilo Komam ischejabꞌ naj matzwalil ayko yinh naj tzeh tuꞌ. Lanhantotikꞌa xin iskawxilo naj.
Haxa yet ischukilxanhe Komam Jesús yebꞌ ebꞌyaꞌ iskuywom tuꞌ, isqꞌambꞌen ebꞌyaꞌ tet Komam:
—Mamin, ¿tzet yinh xin machi mayu jinilojanh ischejabꞌ naj matzwalil yinh naj tzeh tiꞌ? xhi ebꞌyaꞌ.
Istaqꞌwi Komam:
—Yuto hex tiꞌ ayto mach chiꞌapni heyaniko heyanma yinh Komam Dios. Yinh kaw isyelal chiwalan teyet ta chikawxi hekꞌul yinh Komam Dios waxanhka txannhe yeko heyanma yinh Komam hakaꞌnhe hunu nichꞌan yinhatil teꞌ mostaza, chu heyalni tet hunu witz hakaꞌ tiꞌ: “Hekꞌilo habꞌa bꞌey tiꞌ, asiꞌ hunuxa bꞌayah,” ta kexchi, chisyije huneꞌ witz tuꞌ tzet cheyala. [*] Sunil chu hewatxꞌeni ta ayko heyanma yinh Komam Dios. Yuto hunteqꞌan ischejabꞌ naj matzwalil tiꞌ, machi el yinh anma ta mach chextxahli yebꞌ heyaqꞌlen wahil hetxahli tet Komam Dios, xhi Komam Jesús.
	17:20 17:20 1Co. 13:2

Yal Komam Jesús yinh iskayelal yinh tzet chu yaqꞌlax kamoj
(Mr. 9:30-32; Lc. 9:43-45)
Hayet yekꞌ Komam Jesús yebꞌ ebꞌyaꞌ iskuywom yul ismajul Galilea, yalni Komam tet ebꞌyaꞌ: «Hanin Aqꞌbꞌilintijan texol yu Komam Dios chinalaxikojan yul isqꞌabꞌ anma. Chinaqꞌlax kamojan, yajaꞌ yinh yox tzꞌayik xin kat witzitzbꞌikanhan hunelxa,» xhi Komam. Hayet yabꞌen ebꞌyaꞌ huneꞌ tuꞌ kaw okkano bꞌiskꞌulal yinh yanma ebꞌyaꞌ.
Chꞌen tohlabꞌal chiꞌaqꞌlax yinh Yatut Komam Dios
Hayet yapni Komam Jesús yebꞌ ebꞌyaꞌ iskuywom bꞌey konhobꞌ Capernaúm, yapni ebꞌnaj chiꞌinilo chꞌen tohlabꞌal yinh Yatut Komam Dios, iskꞌatanh yaꞌ Pedro. Isqꞌambꞌen ebꞌnaj tet yaꞌ:
—¿Chimyaqꞌ naj chaxhkuyni istohlabꞌal yinh Yatut Komam Dios? xhi ebꞌnaj.
Istaqꞌwi yaꞌ Pedro:
—Hoꞌ, chitohlawi yaꞌ, xhi yaꞌ. Hayet yokto yaꞌ Pedro tuꞌ yul nha, haꞌ Komam bꞌabꞌel qꞌambꞌen tet yaꞌ:
—Simón, ¿tzet chu hatxumni yinh huneꞌ tiꞌ? Mak tet chisqꞌan ebꞌnaj yahaw konhobꞌ chꞌen tohlabꞌal, ¿ham tet yet konhobꞌ ebꞌnaj, mato tet anma nan konhobꞌal? xhi Komam.
Istaqꞌwi yaꞌ Pedro:
—Haꞌ anma nan konhobꞌal, haꞌ chꞌaqꞌni chꞌen, xhi yaꞌ. Yalni Komam:
—Ta hak tuꞌ, haꞌ mak yuninaltikꞌa konhobꞌ yehi mach yilalo chaqꞌ chꞌen. Yajaꞌ yunhe mach chꞌok ishowal ebꞌnaj jinh, asiꞌ istiꞌ haꞌ lago kat hawanayto chꞌen iqꞌomati kay xol haꞌ. Haꞌ xin yul istiꞌ noꞌ bꞌabꞌel kay chiꞌahti hawu ayikto huneꞌ chꞌen melyu kꞌuxan isqꞌoji istohlan hawet yebꞌ wetan. Chawiti chꞌen, kat hato hawaqꞌnokano chꞌen tet ebꞌnaj chichahni chꞌen tohlabꞌal tuꞌ, xhi Komam tet yaꞌ Pedro.
Yal Komam Jesús yinh mak ekꞌbꞌal yelapno yehi
(Mr. 9:33-37; Lc. 9:46-48)
Yinh huneꞌ tiempohal tuꞌ, isqꞌambꞌe ebꞌyaꞌ iskuywom Komam Jesús tet hakaꞌ tiꞌ:
—¿Mak ekꞌbꞌal yelapno xol anma ayxako yul isqꞌabꞌ Komam Dios? xhi ebꞌyaꞌ.
Yawtenti Komam huneꞌ nichꞌan unin yaniko Komam xolbꞌal ebꞌyaꞌ. Yalni Komam:
—Yinh kaw yeli chiwalan teyet, ta mach chehel hebꞌeybꞌal, yebꞌ ta mach cheyiyo hebꞌa hakaꞌ nichꞌan unin tiꞌ, mach chu heyok yul isqꞌabꞌ Komam Dios. Yuxin mak chiyiyo isbꞌa hakaꞌ nichꞌan unin tiꞌ, haꞌ ekꞌbꞌal yelapno xol mak ayxako yul isqꞌabꞌ Komam Dios. Yuxin haꞌ mak chichahni hunu nichꞌan unin yuto wetan yehi, haninan chinischahan, xhi Komam Jesús.
Kaw ay ismay ta chijaqꞌ aykꞌayo hunu mak yinh istxꞌojal
(Mr. 9:42-48; Lc. 17:1-2)
Yalnipaxo Komam Jesús:
—Haꞌ mak chiꞌaqꞌni lektaho hunu mak uninto yaniko isbꞌa yul inqꞌabꞌan, kꞌul iskꞌal-laxiko hunu niman ischꞌenal chꞌen molino [s] yet trigo yinh isnuqꞌ, kat isqꞌojlaxayto xol haꞌ mar, sata ta chiꞌok yaqꞌaꞌ aykꞌayo hunu maka. Kaw bꞌiskꞌulal yet anma ay yul sat yibꞌanhqꞌinal tiꞌ yuto hantanhe tzet bꞌay wal yaykꞌayi. Wal tuꞌ kaw yeli, yul sat yibꞌanhqꞌinal tiꞌ aynhetikꞌa yinh bꞌay chꞌaykꞌay anma, yajaꞌ xin kꞌanchꞌan mak chiꞌaqꞌni aykꞌayo hunu maka.
»Yuxin tato heqꞌabꞌ maka heyoj chexaqꞌni aykꞌayo yinh istxꞌojal, kꞌulmi hetzokꞌniltoj kat heqꞌojnito nahat. Waxanhka matxa tzꞌajano henimanil yet chechahni heqꞌinal mach istanhbꞌal, ekꞌbꞌalto kꞌul, sata ta tzꞌajan henimanil yet chexalaxto xol qꞌa qꞌaꞌ mach istanhbꞌal. Ta isbꞌaqꞌ hesat chexaqꞌni aykꞌayo xin, kꞌulmi heyiniltij kat heqꞌojnito nahat, wal xin waxanhka hunxanhe isbꞌaqꞌ hesat ayikto yet chechahni heqꞌinal mach istanhbꞌal saqꞌalmi heyet, sata ta chexalaxto xol qꞌa qꞌaꞌ yebꞌ iskabꞌil isbꞌaqꞌ hesat, xhi Komam.
	[s]18:6 Ischꞌenal chꞌen molino yet trigo yet payat tuꞌ, cheh noꞌ chiꞌinikꞌo chꞌen yuto kaw al chꞌen.

Yechel yinh noꞌ meꞌ kꞌaynatoj
(Lc. 15:3-7)
Yalnipaxo Komam Jesús:
—Nannhe heyu, tajka chehinkꞌulnhe hunu mak uninto yaniko isbꞌa yul inqꞌabꞌan, chiwalan teyet, haꞌ ebꞌnaj ángel chitanheni, ayko ebꞌnaj yinh sat Inmaman yul satkanh, yuto Hanin Aqꞌbꞌilintijan texol yu Komam Dios, hulnajinan insayaꞌan mak kꞌaynatoj.
»Qꞌinalo ta ay hunu naj ay 100 (hokꞌal) ismeꞌ kat xin iskꞌayto hunu noꞌ, ¿mataxka xin mach chákano naj noꞌ 99 (bꞌalonhlahonhebꞌ ishokꞌal), kat isto naj issayno noꞌ kꞌaynato tuꞌ? Yajaꞌ ta chiꞌilcha noꞌ yu naj xin, yinh kaw yeli chiwalan teyet tato ekꞌbꞌalto chitzala naj yinh noꞌ kꞌaynatikꞌato tuꞌ sata yinh noꞌ 99 (bꞌalonhlahonhebꞌ ishokꞌal) mach kꞌaynahotoj. Hak tuꞌ Komam ay yul satkanh, mach chisje iskꞌul tato ay hunu mak uninto yul inqꞌabꞌan chikꞌaytoj, xhi Komam.
Yinh tzet chu jaqꞌni nimankꞌulal jinh hununonh
(Lc. 17:3)
Yalnipaxo Komam Jesús:
—Ta ay hunu hawuxhta chiwatxꞌen hunu istxꞌojal tawinh, as tzotelanh tet naj hachukil, kat xin hakachni naj. Ta chabꞌeto naj tzet chawala, yokxa aqꞌankꞌulal texol chal tuꞌ. Yajaꞌ ta mach chabꞌeto naj tzet chawala, awteti hunuj maka kawanho mak chito tawintaj, haxinwal chiwatxꞌikanayo tzet cheyal tuꞌ yinh sat kawanh maka oxwanh testigo. Yajaꞌ ta mach chabꞌeto naj yinh hakaꞌ tuꞌ, hal tet ebꞌnaj juxhtaj. Taka mach chabꞌeto naj tzet chal ebꞌnaj juxhta tuꞌ xin, hakaꞌ hunu mak mach ohtanheho Komam Dios, hak tuꞌ chukano naj yul hesat, maka hakaꞌ hunu ebꞌnaj chiꞌinilo chꞌen tohlabꞌal.
»Yinh kaw yeli chiwalan teyet, sunil tzet chekꞌalbꞌa yul sat yibꞌanhqꞌinal tiꞌ chikꞌalbꞌalaxpaxo yul satkanh, yebꞌpaxo tzet chepuhilo yul sat yibꞌanhqꞌinal tiꞌ, chipuhlaxpaxo yul satkanh.
»Chiwalpaxojan teyet: Tato ay kawanhoj hex hun chu heqꞌanni hunu tzet ye tuꞌ yinh hetxah tet Komam Dios yul sat yibꞌanhqꞌinal tiꞌ, chiꞌaqꞌlax teyet yu Inmaman ay yul satkanh. Yuxin haꞌ bꞌay chiskutxbꞌa isbꞌa kawanh maka oxwanh mak yu yinayo isbꞌa wetan, ayinikojan xolbꞌal, xhi Komam.
Lahwi tuꞌ, ishitziko yaꞌ Pedro iskꞌatanh Komam, isqꞌambꞌen yaꞌ:
—Mamin, ta ay hunu wuxhtajan chiyako ismul wetan, ¿hayelmi chiwaqꞌ nimankꞌulalan yinh, tom hujel mato hantaj? xhi yaꞌ.
Istaqꞌwi Komam:
—Mach chiwalan tawet tato hujelnhe, wal xin to hujel el chiꞌelto 70 (lahonhebꞌ iskanhwinaj) chawaqꞌ nimankꞌulal yinh hawuxhtaj, xhi Komam.
Yechel yinh huneꞌ naj machi aqꞌni nimankꞌulal
Yalnipaxo Komam Jesús:
—Chiwalpaxojan teyet yinh anma ayxako yul isqꞌabꞌ Komam Dios, lahan hakaꞌ huneꞌ naj rey ilni hanta iskꞌas ebꞌnaj ismunlawom. Hayet lanhan yichiko naj yilni hanta iskꞌas ebꞌnaj tuꞌ, yilaxti huneꞌ naj kaw ismilalxa iskꞌas tet naj. Yajaꞌ huneꞌ naj tuꞌ, mach chiqꞌoji naj istohlan sunil iskꞌas tuꞌ. Yuxin ischej naj rey tuꞌ txonhlaxoto naj yebꞌ yixal, yebꞌ yuninal, yebꞌ sunil tzet aya. Wal naj ay iskꞌas tuꞌ xin ay jahno naj sata naj rey, yok naj yalno tet naj hakaꞌ tiꞌ: “Mamin, kaw niman chawute hakꞌul winhan hayebꞌoxa tzꞌayik, chinqꞌuyayojan chꞌen kat waqꞌnihan sunil inkꞌas tuꞌan tawet,” xhi naj. Wal naj rey tuꞌ, kaw tzꞌaykanh iskꞌul naj yinh naj, yaqꞌni tanho naj iskꞌas naj tuꞌ sunil, isbꞌejtzolax naj.
»Haxa yet yelti naj sata naj rey tuꞌ, yilnayo naj huneꞌ naj yet munlawomal, ay xin hanikꞌ iskꞌas naj tet naj. Yok yachno naj yinh isnuqꞌ naj, etzaxanhe xin majayto ishaqꞌo naj yu naj, yalni naj tet naj: “Tinanh xin chawakanayo hakꞌas wetan,” xhi naj. Wal naj ay iskꞌas tuꞌ ay jahno naj yinh sat naj, yalni naj tet naj: “Mamin, niman chawute hakꞌul, hawechman hayebꞌoxa tzꞌayik, chinqꞌuyayojan chꞌen kat waqꞌni inkꞌas tuꞌan tawet,” xhi naj. Yajaꞌ naj bꞌay ay iskꞌas naj tuꞌ, mach yabꞌeto naj tzet yal naj, wal xin to yito naj naj tet naj alkal, yalaxikto naj yul preso masanto yaqꞌkano naj sunil iskꞌas tuꞌ. Kꞌuxan xin ay hunteqꞌan ebꞌnaj yet munlawomal naj ilni huneꞌ tuꞌ, kaw xin tak iskꞌul ebꞌnaj, yuxin to ebꞌnaj yalaꞌ tet naj rey yinh tzet yu tuꞌ. Hayet yabꞌen naj rey huneꞌ tuꞌ, yanito naj yawtemal naj. Yalni naj tet naj: “Hach tiꞌ kaw mach hawalil, waqꞌ nimankꞌulalan yinh hakꞌas yuto haqꞌan nimankꞌulal wetan. Estam xin matzꞌay hakꞌul yinh hawet munlawomal tuꞌ hakaꞌ mayu istzꞌay inkꞌulan tawinh,” xhi naj. Kaw xin tit ishowal naj rey tuꞌ yinh naj, ischejni naj yalaxokto naj txꞌoj tuꞌ yul preso masanto istohlakano naj sunil iskꞌas tuꞌ, xhi Komam.
Yalnipaxo Komam hakaꞌ tiꞌ:
—Hak tuꞌ chute Inmaman ay yul satkanh teyinh tato mach cheyaqꞌ nimankꞌulal yinh sunil heyanma yinh heyuxhta chako ismul teyet, xhi Komam.
Kuybꞌanile yinh mak chispoh isbꞌa yebꞌ yixal
(Mr. 10:1-12; Lc. 16:18)
Lahwi yalnikano Komam Jesús hunteqꞌan kuybꞌanile tuꞌ xin, yel Komam yul ismajul Galilea, isto Komam yul ismajul txꞌotxꞌ Judea isqꞌaxebꞌikꞌto haꞌ Jordán. Kaw xin hantanhe anma ok tzujno yinta Komam, hak tuꞌ xin yu yaqꞌni kawxo Komam anma yaꞌay.
Ay xin hunteqꞌan ebꞌnaj fariseo apni iskꞌatanh Komam, yok ebꞌnaj yilweno Komam yunhe yaykꞌay yinh hunu ismul, isqꞌambꞌen ebꞌnaj tet Komam:
—Mamin, ¿chimyu ispohni isbꞌa hunu naj yebꞌ yixal waxanhka yu hunu komon tzet ye tuꞌ? xhi ebꞌnaj.
Istaqꞌwi Komam tet ebꞌnaj:
—¿Tom maxhto cheyil yul Yum Komam Dios bꞌay chala tato hayet iswatxꞌenkano Komam Dios anma, iswatxꞌe Komam naj winaj, iswatxꞌenpaxo Komam ix ix? Yalni Komam Dios hakaꞌ tiꞌ: “Yuxin chákano naj winaj ismam yebꞌ ismiꞌ kat ishunbꞌankano isbꞌa naj yebꞌ yixal, hak tuꞌ xin hunxanhe anmahil chiꞌelkaniko iskawanhil,” xhikano Komam. Yuxin matxa kawanho anmahil yehi, to hunxanhe chiꞌelkanikoj. Yuxin haꞌ mak chishunbꞌa Komam Dios machi hunu mak chu ispohni, xhi Komam Jesús.
Isqꞌambꞌenpaxo ebꞌnaj fariseo tuꞌ tet Komam:
—¿Tzet yinh xin yalkano yaꞌ Moisés tato chu yaqꞌlax teꞌ hum yet pohlebꞌahil tet ix ixale kat yalaxkano ix yu yichamil? xhi ebꞌnaj.
Yalni Komam tet ebꞌnaj:
—Yu hetxꞌojal yuxin yal yaꞌ Moisés huneꞌ tuꞌ ta chu hepohlenkano hebꞌa yebꞌ heyixal. Wal yet yichebꞌanil yul sat yibꞌanhqꞌinal tiꞌ, mach hako tuꞌ ye yu Komam Dios. Yuxin chiwalan teyet, haꞌ mak chibꞌejnikano yixal, kat ismohyipaxo naj yebꞌ hunuxa ix, yinh hakaꞌ tuꞌ chako naj ismul yul sat Komam Dios, kachannhe tato ay ismul ix chissay yebꞌ hunuxa winaj, xhi Komam.
Yalni ebꞌyaꞌ iskuywom Komam hakaꞌ tiꞌ:
—Tato matxa chu kopohni kobꞌa yebꞌ jixal, kꞌulmi mach chijiqꞌ jixal chal tuꞌ, xhi ebꞌyaꞌ.
Istaqꞌwi Komam tet ebꞌyaꞌ:
—Yajaꞌ mach sunilo mak chiꞌijcha yu yinh huneꞌ cheyal tiꞌ, wal xin hanhkꞌanhe mak yettikꞌa yehi. Ay ebꞌnaj maxhtikꞌa tzꞌajano isnimanil yettikꞌa ispitzkꞌahi, yuxin mach chu yiqꞌni ebꞌnaj yixal. Aypaxo ebꞌnaj yet anmahil chiꞌuteni, yuxin mach chu yiqꞌnipaxo ebꞌnaj yixal. Aypaxo ebꞌnaj xin yu ismunla yinh ismunil Komam Dios yuxin machi yixal. Yuxin haꞌ mak chitecha yu, machojabꞌ chiqꞌ yixal, xhi Komam.
Isqꞌan Komam Jesús iskꞌulal Komam Dios yibꞌanh nixhte unin
(Mr. 10:13-16; Lc. 18:15-17)
Lahwi tuꞌ xin, yilaxti haywanh nixhte unin iskꞌatanh Komam Jesús yu yanayo Komam isqꞌabꞌ yibꞌanh, yebꞌpaxo yu istxahli Komam yinh. Wal ebꞌyaꞌ iskuywom Komam xin, ok ebꞌyaꞌ iskachaꞌ anma iqꞌnhe nixhte unin tuꞌ.
Yuxin yal Komam tet ebꞌyaꞌ: «Mach chekach istit nixhte unin tiꞌ inkꞌatanhan, yuto haꞌ mak chako yanma yinh Komam Dios hakaꞌ yeko yanma nixhte unin tiꞌ yinh ismam ismiꞌ, haꞌ chu yok yul isqꞌabꞌ Komam ay yul satkanh,» xhi Komam.
Yanayo Komam Jesús isqꞌabꞌ yibꞌanh iswiꞌ nixhte unin tuꞌ, lahwi tuꞌ xin isto Komam.
Huneꞌ naj tzeh kaw qꞌalom tzotel tet Komam Jesús
(Mr. 10:17-31; Lc. 18:18-30)
Ay huneꞌ naj tzeh apni iskꞌatanh Komam Jesús, isqꞌambꞌen naj tet Komam:
—Mam kuywawom, ¿tzet hunu kꞌul inwatxꞌenan yunhe inchahnihan qꞌinale mach istanhbꞌal? xhi naj.
Yalni Komam Jesús tet naj:
—¿Tzet yinh xin chaqꞌambꞌe wetan yinh tzet ye tuꞌ kꞌul? Wal xin huneꞌnhe mak kꞌul. Yaj ta chawoche hachabꞌ haqꞌinal mach istanhbꞌal, yije chejbꞌanile aqꞌbꞌilkano yu yaꞌ Moisés, xhi Komam.
Isqꞌambꞌen naj hakaꞌ tiꞌ:
—¿Bꞌaytet xin hunteqꞌan chejbꞌanile chawal tiꞌ? xhi naj. Yalni Komam:
—Mach chaxhpotxꞌwahi, mach chaxhixli yebꞌpaxo mach chaxhelqꞌawi, yebꞌ mach chahobꞌkanh leqꞌtiꞌal yinh hawet anmahil. Yije tzet chal hamam, hamiꞌ, yebꞌpaxo xin xahan chawil hawet anmahil hakaꞌ hayaꞌilnhen habꞌa, xhi Komam tet naj.
Istaqꞌwi naj tet Komam:
—Sunil hunteqꞌan chawal tiꞌ yijebꞌiltikꞌa wuhan yichitaxtikꞌa inchꞌibꞌkanhan. ¿Tzet hunuxa wal inyijenan? xhi naj.
Yalni Komam tet naj:
—Yajaꞌ ta chawoche chaxhokkano kꞌulal, as txonhto sunil tzet ayach, kat hapohnikanh istohol yinh anma mebꞌaꞌ, haxinwal ay haqꞌalomal yul satkanh. Lahwi tuꞌ kat hawokkano tzujno wintajan, xhi Komam.
Hayet yabꞌen naj tzeh tuꞌ yalni Komam hakaꞌ tuꞌ, ispaxto naj yinh bꞌiskꞌulal yuto kaw qꞌalomkano naj sikꞌlebꞌil.
Yalni Komam Jesús tet ebꞌyaꞌ iskuywom:
—Yinh kaw yeli chiwalan teyet, kaw yaꞌta yok anma qꞌalom yul isqꞌabꞌ Komam Dios. Chiwalpaxojan teyet, hakaꞌ hunu noꞌ camello tinanh, ¿tom subꞌutaj yekꞌto noꞌ yul isholanil hunu chꞌen akuxha? Hak tuꞌ ye anma qꞌalom, kaw yaꞌta yok yul isqꞌabꞌ Komam Dios, [t] chitzotel yinh nixhte pulta kaw lotꞌan sat yebꞌ kaw txannhe yekanh istel ayko yinh iskꞌubꞌal konhobꞌ Jerusalén. xhi Komam.
Hayet yabꞌen ebꞌyaꞌ iskuywom Komam huneꞌ tuꞌ, kaw kꞌayilo iskꞌul ebꞌyaꞌ, yalni ebꞌyaꞌ tet hunun:
—Ta hak tuꞌ, ¿maktaxka chikolchahi? xhi ebꞌyaꞌ.
Yok tꞌanhno Komam yinh ebꞌyaꞌ, yalni Komam:
—Huneꞌ tiꞌ mach chiqꞌoji anma iswatxꞌeni, wal Komam Dios sunil tzet chu iswatxꞌen Komam, xhi Komam Jesús.
Yalni yaꞌ Pedro tet Komam:
—Mamin, hanhonhtiꞌanh bꞌejbꞌilkano sunil tzet ayonhanh yu jok tzujnojanh tawintaj, ¿yuxin tzet chikochahanh ispajoj? xhi yaꞌ.
Yalni Komam:
—Yinh kaw yeli chiwalan teyet, yet chiꞌapni istiempohal yet chiꞌakꞌbꞌilo sunil tzet ye tuꞌ, Hanin Aqꞌbꞌilintijan texol yu Komam Dios chinok tzꞌonhnojan yul inkapilan kaw kꞌulchꞌankanoj. Haxa hex chexekꞌ tzujtzun wintatiꞌan, chexok tzꞌonhno yul hunun hekapil, kat heyok heyilni yinh tzet chiꞌeliko kabꞌlahonhebꞌ majan ebꞌnaj Israel. Yuxin mak chisbꞌejkano yatut wuhan, maka yuxhtaj, yanabꞌ, maka ismam, maka ismiꞌ, maka yuninal, maka istxꞌotxꞌ; hunteqꞌan mak tuꞌ kaw ekꞌbꞌalto txꞌiꞌal ispaj selel chiꞌaqꞌlax tet, yebꞌ chischah isqꞌinal mach istanhbꞌal. Haꞌ mak kaw ay yelapno ye tinanh, yet chiꞌapni huneꞌ tiempohal tuꞌ, kaw matxa yelapno chiꞌelikoj. Haxa mak machi yelapno ye tinanh chijute jilni, yet chiꞌapni huneꞌ tiempohal tuꞌ kaw aykano yelapno chiꞌelkanikoj, xhi Komam.
	[t]19:24 Ay teꞌ hum chalni ta isholanil akuxha

Yechel yinh hunteqꞌan ebꞌnaj munlawom
Yalnipaxo Komam Jesús tet ebꞌyaꞌ iskuywom:
—Anma chiꞌok yul isqꞌabꞌ Komam Dios lahan hakaꞌ hunu naj yahaw munil to yinh kaw sahabꞌ sakꞌayal issayaꞌ iskꞌamteꞌ chimunla xol teꞌ uva. Hayet yilcha hunteqꞌan ebꞌnaj yu naj, yalni naj tato huneꞌ denario chaqꞌ naj yinh tzꞌayik tet hunun ebꞌnaj, lahwi tuꞌ isto ebꞌnaj munlaho xol yuva naj. Yinhmi chꞌen bꞌalonhebꞌ yinh yet yalanh chuman isto naj yul txonhbꞌal, yilni naj hunteqꞌanxa ebꞌnaj mach ismunil. Yalni naj tet ebꞌnaj: “Ay munil inkꞌatanhan, chexintohlahan hakaꞌtikꞌa kaw yehi,” xhi naj. Istopaxo ebꞌnaj munil xol yuva naj. Naj yahaw munil tuꞌ elpaxto naj yinh chumanil, yebꞌ yinh chꞌen oxebꞌ, haktikꞌapax tuꞌ yute yalni naj tet hunteqꞌanxa ebꞌnaj ilcha yu. Yinhxa chꞌen howebꞌ xin, istopaxo naj txonhbꞌal hunelxa, yilni naj hunteqꞌan ebꞌnaj chiꞌekꞌ bꞌey tuꞌ mach ismunil. Isqꞌambꞌen naj tet ebꞌnaj: “¿Tzet yinh xin tonhe chiꞌekꞌ tzꞌayik teyibꞌanh bꞌey tiꞌ?” xhi naj. Istaqꞌwi ebꞌnaj: “Mamin, to machi mak chiꞌaqꞌni yet komunilanh,” xhi ebꞌnaj. Yalni naj tet ebꞌnaj: “Ta chisje hekꞌul asiꞌwe munil wintajan, chexintohlahan hakaꞌ kaw yehi,” xhi naj. Isto ebꞌnaj munil yinta naj.
»Haxa yinh qꞌejbꞌiyal xin, yalni naj yahaw munil tuꞌ tet naj chiꞌilni ismunil hakaꞌ tiꞌ: “Awte sunil ebꞌnaj munlawom kat hatohlan ebꞌnaj. Ebꞌnaj maꞌok munil yinh islahobꞌal, haꞌ ebꞌnaj chatohla bꞌabꞌel. Wal ebꞌnaj kaw sahabꞌ maꞌichiko ismunla xin, islahobꞌal chatohla ebꞌnaj,” xhi naj yahaw munil tuꞌ. Lahwi tuꞌ xin yawtelax ebꞌnaj ok munil yinh chꞌen howebꞌ, haꞌ ebꞌnaj bꞌabꞌel tohlalaxi, huneꞌ denario [u], . aqꞌlax tet hunun ebꞌnaj. Haxa yet yawtelax ebꞌnaj ichiko munil yinh kaw sahabꞌ sakꞌayal, ham yalni ebꞌnaj tato ekꞌbꞌal istohol ebꞌnaj chiꞌaqꞌlaxi, yajaꞌ machoj, huneꞌnhe denario aqꞌlaxpaxo tet hunun ebꞌnaj. Hayet ischahni ebꞌnaj istohol tuꞌ yichiko ebꞌnaj isbꞌuchwa yinh naj yahaw munil tuꞌ, yalni ebꞌnaj: “Ebꞌnaj mahul yet islahobꞌalxa tiꞌ hunxanhe hora mamunla ebꞌnaj, ¿tzet yinh xin lahan kotoholanh maxawaqꞌ yebꞌ ebꞌnaj? Hanhonhtiꞌanh ekꞌbꞌal makonhmunlahanh, yebꞌ xin kaw majaqꞌ janmahanh xol qꞌaꞌ,” xhi ebꞌnaj. Istaqꞌwi naj yahaw munil tuꞌ tet huneꞌ naj hakaꞌ tiꞌ: “Hach wet anmahil, mach chinetlihan tawinh yuto majala tato huneꞌ denario chintohlahan hatzꞌayik. Wal xin mawaqꞌan hatohol, paxanhtoj. Ta chiwochehan ta lahan chiqꞌ ebꞌnaj lanhoxa maꞌok munil yebꞌ hex, mach hawok yinh huneꞌ tuꞌ. Hanintiꞌan chu waqꞌnihan inmelyuhan tet mak bꞌay chiwochehan, ¿mato chichiwa hakꞌul yu kꞌul inkꞌulan?” xhi naj yahaw munil tuꞌ.
»Yuxin haꞌ mak bꞌabꞌel tinanh, haꞌ chikankano yinh islahobꞌal, wal mak islahobꞌal ye tinanh, haꞌ chiꞌok yinh bꞌabꞌel. Hantanhe mak awtebꞌil yu Komam Dios, yajaꞌ haywanhnhe mak sikꞌbꞌililoj, xhi Komam.
	[u]20:9 Huneꞌ denariohak tuꞌ istohol naj munlawom chiꞌaqꞌlax yinh tzꞌayik. Mr. 6:37; Lc. 7:31,41

Yal Komam Jesús iskamikal yinh yoxel
(Mr. 10:32-34; Lc. 18:31-34)
Yet ayxako Komam Jesús yebꞌ anma yinh isbꞌel bꞌey Jerusalén, yawtenilo Komam ebꞌyaꞌ 12 (kabꞌlahonhwanh) iskuywom, yalni Komam tet ebꞌyaꞌ: «Tinanh xin lanhan kotoh bꞌey Jerusalén, yajaꞌ Hanin Aqꞌbꞌilintijan texol yu Komam Dios, chinalaxikojan yul isqꞌabꞌ ebꞌnaj yahawil sacerdote yebꞌ ebꞌnaj kuywawom yinh isley yaꞌ Moisés kat isqꞌanni ebꞌnaj kamikal wibꞌanhan. Chilahwi tuꞌ kat kinyanikojan ebꞌnaj yul isqꞌabꞌ ebꞌnaj mach Israeloj, kat isbꞌuchwa ebꞌnaj winhan, kat kinismaqꞌnihan ebꞌnaj. Chilahwi tuꞌ kat kinyanikanhan ebꞌnaj yinh teꞌ kulus, yajaꞌ yinh yox tzꞌayik kat witzitzbꞌikanhan hunelxa,» xhi Komam.
Yinh tzet isqꞌan ismiꞌ yaꞌ Jacobo yebꞌ yaꞌ Juan
(Mr. 10:35-45)
Yet huneꞌ tiempohal tuꞌ apni ismiꞌ ebꞌyaꞌ iskꞌahol icham Zebedeo ilwal yinh Komam Jesús. Tzujan xin ebꞌyaꞌ kawanh tuꞌ yinta ismiꞌ, yay jahno ixnam sata Komam yuto ay huneꞌ tzet choche ixnam isqꞌanaꞌ.
Isqꞌambꞌen Komam tet ixnam:
—Miyay, ¿tzet chawoche haqꞌanaꞌ wetan? xhi Komam. Istaqꞌwi ixnam:
—Mamin, yet chaxhok Yahawoj chinqꞌanan tawet tato kawanh wunintiꞌan chiꞌok takꞌatanh. Hunu naj chiꞌok tzꞌonhno yinh hawatxꞌqꞌabꞌ, hunuxa naj chiꞌok tzꞌonhno yinh hamekqꞌabꞌ, xhi ixnam.
Istaqꞌwi Komam:
—Hex tiꞌ mach heyohtajo tzet cheqꞌana. ¿Chimyu heyukꞌni huneꞌ vaso ha haꞌ kaw kꞌah [v] hakaꞌ huneꞌ chiwukꞌuꞌan? xhi Komam. Istaqꞌwi ebꞌyaꞌ:
—Hoꞌ, chu jukꞌnihanh, xhi ebꞌyaꞌ.
Yalni Komam tet ebꞌyaꞌ xin:
—Yeltoni chu heyukꞌni huneꞌ vaso ha haꞌ kaw kꞌah chiwaltiꞌan, yajaꞌ wal hanintiꞌan mach wetojan walnihan mak chiꞌay tzꞌonhno yinh inwatxꞌqꞌabꞌan yebꞌ yinh inmekqꞌabꞌan, to hanhe Inmaman ohtanhe mak tet chaqꞌa, xhi Komam.
Hayet yabꞌen ebꞌyaꞌ 10 (lahonhwanhxa) iskuywom Komam, kaw tit ishowal ebꞌyaꞌ yinh ebꞌyaꞌ kawanh tuꞌ. Yet yilni Komam huneꞌ tuꞌ, yawteniko Komam ebꞌyaꞌ iskꞌatanh, yalni Komam:
—Hex tiꞌ kaw heyohtaj tato ebꞌnaj ayko yahawo konhobꞌ, ay yip ebꞌnaj yibꞌanh konhobꞌ tuꞌ. Haxa ebꞌnaj nime winaj yul konhobꞌ yahawxa chute isbꞌa ebꞌnaj yinh anma. Wal texol xin mach hako tuꞌ cheyute, ta ay hunu mak ekꞌbꞌal yelapno ye chabꞌe, haꞌojabꞌ chiꞌok chejabꞌoj. Haxa mak choche haꞌ bꞌabꞌel teyinh xin, yaqꞌabꞌiko isbꞌa chejabꞌoj. Hak tuꞌ wehan Hanin Aqꞌbꞌilintijan texol yu Komam Dios, mach hulnajojinan yu inchejnihan anma, wal xin to hakaꞌ chejabꞌ wekojan xol anma, kat waniko inbꞌahan yul isqꞌabꞌ kamikal, hak tuꞌ xin chu intohlanan ismul txꞌiꞌal anma, xhi Komam.
	[v]20:22 Huneꞌ vaso kꞌahla haꞌ chitzotel yinh isyaꞌtajil chihul yibꞌanh Komam.

Yaqꞌ hajlo Komam Jesús isbꞌaqꞌ sat kawanh ebꞌnaj mach chu yilni
(Mr. 10:46-52; Lc. 18:35-43)
Hayet yel Komam Jesús yebꞌ ebꞌyaꞌ iskuywom yul konhobꞌ Jericó, kaw hantanhe anma ok tzujno yinta Komam. Ay xin kawanh ebꞌnaj mach chu yilni, tzꞌonhanayo istiꞌ bꞌeh. Hayet yabꞌen ebꞌnaj tato haꞌ Komam Jesús lanhan yekꞌtoj, yahwi ebꞌnaj tet Komam yinh kaw ip hakaꞌ tiꞌ:
—¡Mamin, hach titnaj hach yinh yuninal yaꞌ rey David, kaw tzꞌayojabꞌ hakꞌul jinhanh! xhi ebꞌnaj.
Yajaꞌ xin ok anma iskachaꞌ ebꞌnaj yunhe isbꞌejni ebꞌnaj yel yaw, yaj kaw islahiko ebꞌnaj yahwi, yalnipaxo ebꞌnaj:
—¡Mamin, hach titnaj hach yinh yuninal yaꞌ rey David, kaw tzꞌayojabꞌ hakꞌul jinhanh! xhi ebꞌnaj.
Yet yabꞌen Komam Jesús huneꞌ tuꞌ yok linhnoj, yawtenti Komam ebꞌnaj iskꞌatanh, isqꞌambꞌen Komam tet ebꞌnaj:
—¿Tzet cheyoche chinwatxꞌehan? xhi Komam.
Istaqꞌwi ebꞌnaj:
—Mamin, chijochehanh chawaqꞌ hajlo kosatanh, xhi ebꞌnaj.
Istzꞌaykanh iskꞌul Komam yinh ebꞌnaj; yaniko Komam isqꞌabꞌ yinh isbꞌaqꞌ sat ebꞌnaj, yinhnhena tuꞌ xin ishajlo issat ebꞌnaj, yok tzujno ebꞌnaj yinta Komam.
Yet yokto Komam Jesús yul konhobꞌ Jerusalén
(Mr. 11:1-11; Lc. 19:28-40; Jn. 12:12-19)
Hayet ayto yapni Komam Jesús yebꞌ ebꞌyaꞌ iskuywom bꞌey Jerusalén yapni Komam bꞌey Betfagé, iskawilal wonhan Olivo. Ischejnito Komam kawanh ebꞌyaꞌ iskuywom, yalni Komam tet ebꞌyaꞌ: «Asiꞌwe bꞌey aldea kosatakꞌto tiꞌ, yet chexapno bꞌey tuꞌ cheyilaꞌ huneꞌ noꞌ miꞌe burro xekan, ayko yunin noꞌ iskꞌatanh; chepuholo noꞌ kat heyinoti noꞌ wetan. Yajaꞌ ta ay tzet chihal-lax teyinh xin, cheyalaꞌ hakaꞌ tiꞌ: “Ay chiꞌokniko noꞌ yu Komam Jesús, yajaꞌ chonhhulanh jaqꞌaꞌpaxojanh noꞌ,” kexchi,» xhi Komam.
Hak tuꞌ yu yijni isbꞌa tzet tzꞌibꞌnhebꞌilkano yu huneꞌ ischejabꞌ Komam Dios yet payat hakaꞌ tiꞌ:
«Halwe tet anma ay yul konhobꞌ Sión [w] hakaꞌ tiꞌ:
Ilwekꞌanabꞌi, lanhan yul hereyal texol,
huneꞌ heyahaw tiꞌ kaw kꞌul iskꞌul,
ayahto yibꞌanh huneꞌ noꞌ tzeh burro,
yunin huneꞌ noꞌ miꞌe burro ijtzom,» [*] xhihayoj.
Isto ebꞌyaꞌ kawanh tuꞌ, isyijen ebꞌyaꞌ hakaꞌtikꞌa yu yalni Komam. Yet yapni ebꞌyaꞌ bꞌey tuꞌ ispuhnilo ebꞌyaꞌ noꞌ miꞌe burro tuꞌ, yiniti ebꞌyaꞌ noꞌ yebꞌ noꞌ yunin tet Komam. Islitxꞌbꞌanahto ebꞌyaꞌ xil isqꞌap isqꞌanho yichinh noꞌ tzeh burro tuꞌ, lahwi tuꞌ yahto Komam yibꞌanh noꞌ. Kaw hantanhe anma ok tzujno yinta Komam, ay mak islebꞌayo xil isqꞌap yul bꞌeh. Aypaxo mak inilo xaj te teꞌ [x] yanayo yul bꞌeh bꞌay chiꞌekꞌto Komam tuꞌ. Sunil anma bꞌabꞌeliko sata Komam yebꞌ tzujaniko yintaj, ichiko yahwi yinh kaw ip, chalni hakaꞌ tiꞌ: «¡Kaw niman yelapno yaꞌ tiꞌ, haꞌ yaꞌ titna yinh yuninal rey David! ¡Jalaꞌwe tzotiꞌ kꞌul yinh mak chihul koxol yu Komam Dios! ¡Jaqꞌaꞌwe yuchꞌandiosal tet Komam Dios ay satkanh!» [*] xhi anma.
Hayet yapni Komam bꞌey Jerusalén, iswejchakanh anma sunil, isqꞌambꞌeni:
—¿Mak anmahil huneꞌ naj tiꞌ? xhi anma. [image: 85.TIF] 

Istaqꞌwi hunteqꞌanxa ebꞌnaj:
—Haꞌ yaꞌ tiꞌ Jesús, ischejabꞌ Komam Dios ay bꞌey Nazaret yul ismajul Galilea, xhi ebꞌnaj.
	[w]21:5 Haꞌ wonhan Sión bꞌey Jerusalén, haꞌ bꞌey tuꞌ iswatxꞌe yaꞌ rey David yatut yebꞌ iskapil ebꞌnaj Israel yet payat.
	[x]21:8 Yayo anma xaj teꞌ chꞌibꞌ yul isbꞌeh Komam yuto kaw chitzala anma yinh Komam. Yet payxa tuꞌ hak tuꞌ chute anma yet chꞌokto hunu naj rey yul iskonhobꞌ.
	21:5 21:5 Zac. 9:9
	21:9 21:9 Sal. 118:25-26

Yet istzumbꞌenilti Komam Jesús ebꞌnaj chitxonhwi yul Yatut Komam Dios
(Mr. 11:15-19; Lc. 19:45-48; Jn. 2:13-22)
Lahwi tuꞌ xin yokto Komam Jesús yul Yatut Komam Dios, istzumbꞌenilti sunil anma chitxonhwi yebꞌ chiloqꞌwi bꞌey tuꞌ. Iswakchankanh Komam ismexha ebꞌnaj helom melyu, ispakꞌchanpaxokanh Komam isxhila ebꞌnaj txonhom palamuch. Yalni Komam tet ebꞌnaj: «Tzꞌibꞌnhebꞌilkano yul Yum Komam Dios hakaꞌ tiꞌ: “Haꞌ watutan yet txah yehi,” xhihayoj. Yajaꞌ hex tiꞌ hakaꞌ hunu isnhachꞌen elqꞌom, hak tuꞌ ye heyu,» xhi Komam.
Hayet ayikto Komam yul Yatut Komam Dios tuꞌ yapni hunteqꞌan ebꞌnaj mach chu yilni yebꞌ ebꞌnaj txꞌoj ye yoj; yaqꞌni kawxo Komam ebꞌnaj. Hayet yilni ebꞌnaj iswiꞌehal sacerdote, yebꞌ ebꞌnaj kuywawom yinh ley hunteqꞌan kꞌaybꞌalkꞌule iswatxꞌe Komam tuꞌ kaw tit ishowal ebꞌnaj; yebꞌ yet yabꞌen yalni nixhte unin: «Jaqꞌaꞌweko ismay iskꞌahol jichmam rey David,» xhi. Yalni ebꞌnaj tet Komam:
—¿Chimhawabꞌe tzet chal nixhte unin tiꞌ? xhi ebꞌnaj. Istaqꞌwi Komam:
—Hoꞌ chiwabꞌehan, yajaꞌ ¿tom maxhto bꞌay cheyil yul Yum Komam Dios bꞌay chal hakaꞌ tiꞌ?:
“Haꞌ nixhte unin yebꞌ nixhte chitotxutxwi haꞌ chaqꞌan bꞌitnheno habꞌi,” [*] xhihayoj, xhi Komam.
Lahwi tuꞌ yel Komam yul konhobꞌ Jerusalén, isto yul konhobꞌ Betania, bꞌey tuꞌ xin kankano Komam huneꞌ aqꞌbꞌal.
	21:16 21:16 Sal. 8:2

Yet istzꞌaktiꞌnhen Komam Jesús huneꞌ teꞌ higuera machi sat
(Mr. 11:12-14,20-26)
Haxa hunxa tzꞌayik yinh kaw sahabꞌ sakꞌayalil, ismeltzo Komam Jesús yul konhobꞌ Jerusalén. Yet ayko Komam yinh isbꞌel tuꞌ isnhohchakanh. Yilnito Komam huneꞌ teꞌ higuera istiꞌ bꞌeh, isto Komam yich teꞌ, yilni Komam ta machi sat teꞌ, xajnhe teꞌ aykoj. Yalni Komam yinh teꞌ hakaꞌ tiꞌ:
—¡Matxa bꞌaqꞌinhal chaxhsatni! xhi Komam.
Yinhnhena tuꞌ xin istajilo teꞌ. Hayet yilni ebꞌyaꞌ iskuywom Komam huneꞌ tuꞌ, kaw kꞌaykanh iskꞌul ebꞌyaꞌ, isqꞌambꞌen ebꞌyaꞌ tet Komam:
—¿Tzet mayu istajnalo teꞌ yinh anhe? xhi ebꞌyaꞌ.
Yalni Komam tet ebꞌyaꞌ:
—Yinh kaw yeli chiwalan teyet, ta kaw cheyako heyanma yinh Komam Dios, machi xin chikabꞌkon hekꞌul, maxhnhetaj huneꞌ mayu yinh teꞌ higuera tiꞌ chisje hewatxꞌeni. Wal xin tato cheyal tet huneꞌ witz tiꞌ: “Hekꞌilo habꞌa bꞌey tiꞌ kat hato hawanoyto habꞌa xol haꞌ mar,” ta kexchi, chiyij isbꞌa tzet cheyala. Yuxin ta yinh sunil heyanma chextxahli tet Komam Dios yet cheqꞌanni hunu tzet ye tuꞌ, chiꞌaqꞌlax teyet, xhi Komam.
Qꞌambꞌelax bꞌay chitit yip Komam Jesús
(Mr. 11:27-33; Lc. 20:1-8)
Lahwi tuꞌ xin, yapni Komam Jesús yul konhobꞌ Jerusalén, yokto Komam yul Yatut Komam Dios. Hayet lanhan iskuywa Komam xin ishitziko ebꞌnaj iswiꞌehal sacerdote, yebꞌ ebꞌnaj ichamta winaj iswiꞌehal yinh ebꞌnaj Israel, isqꞌambꞌen ebꞌnaj tet Komam:
—¿Mak kaxhchejni hawatxꞌen hunteqꞌan hawatxꞌe yet ewi? ¿Mak aqꞌni hawip? xhi ebꞌnaj.
Istaqꞌwi Komam:
—Hakintuꞌan ay huneꞌ inqꞌambꞌebꞌalan teyet, ta chepajtze wetan chiwalan mak aqꞌnhe wipan inwatxꞌenan hunteqꞌan tuꞌ. ¿Mak chejniti yaꞌ Juan yanokanh haꞌ iswiꞌ anma? ¿Tom Komam Dios mato haꞌ anma? xhi Komam.
Yichiko ebꞌnaj yal-len tet hunun hakaꞌ tiꞌ:
—Tato chijalaꞌ ta Komam Dios chejniti yaꞌ Juan tuꞌ, chimyalaꞌ naj jet: “¿Tzet yinh xin mach heyayto yul heyanma yinh tzet yal yaꞌ?” xhim naj. “Yajaꞌ ta chijalpaxoj ta haꞌ anma chejnhe yaꞌ, chonhxiw jalni yuto sunil anma chiꞌanayto yul yanma tato yaꞌ Juan tuꞌ ischejabꞌ Komam Dios ye yaꞌ,” xhi ebꞌnaj.
Yuxin taqꞌwi ebꞌnaj tet Komam:
—Mach johtajojanh, xhi ebꞌnaj. Yalni Komam:
—Hakintuꞌan mach chiwalan mak aqꞌnhe wipan inwatxꞌenan hunteqꞌan tuꞌ, xhi Komam.
Yechel yinh kawanh ebꞌnaj kꞌahole
Yalnipaxo Komam Jesús tet ebꞌnaj hunelxa:
—¿Tzet cheyute heyalni yinh huneꞌ chiwaltiꞌan? Ay huneꞌ naj mame ay kawanh iskꞌahol; yalni naj tet naj bꞌabꞌel hakaꞌ tiꞌ: “Kꞌahol, as munlahanh xol teꞌ uva,” xhi naj. Istaqꞌwi naj: “¡Mach chintohan!” xhi naj. Yajaꞌ tzujanxa xin yok yinh isnabꞌal naj istohi. Lahwi tuꞌ yalnipaxo naj mame tuꞌ tet naj iskabꞌ tato chitopaxo naj munil; istaqꞌwi naj: “Kꞌultikꞌa mam chintohan,” xhi naj. Yajaꞌ xin mach to naj. ¿Mak xin najil yijen tzet yal ismam yinh ebꞌnaj kawanh tuꞌ? xhi Komam. Istaqꞌwi ebꞌnaj:
—Naj bꞌabꞌel, xhi ebꞌnaj. Yalni Komam:
—Yinh kaw yeli chiwalan teyet, ebꞌnaj iqꞌomilo tohlabꞌal yebꞌ ebꞌix ix txꞌoj ye iswiꞌ haꞌ chiꞌok bꞌabꞌel yul isqꞌabꞌ Komam Dios tesataj. Yuto hulikꞌo yaꞌ Juan Anikanh Haꞌ iswiꞌ Anma, kexiskuyuꞌ yinh iskꞌulal, yajaꞌ mach heyayto yul heyanma yinh tzet yal yaꞌ. Wal ebꞌnaj iqꞌomilo tohlabꞌal yebꞌ ebꞌix txꞌoj ye iswiꞌ yayto yul yanma yinh tzet yal yaꞌ. Wal hex tiꞌ xin, waxanhka kaw heyil hunteqꞌan tuꞌ yajaꞌ mach hehel hebꞌeybꞌal, yebꞌ xin mach heyayto yul heyanma, xhi Komam Jesús.
Yechel yinh ebꞌnaj munlawom kaw txꞌoj
(Mr. 12:1-12; Lc. 20:9-19)
Yalnipaxo Komam Jesús tet ebꞌnaj:
—Abꞌewe huneꞌxa yechel chiwaltiꞌan: Ay huneꞌ naj yahaw munil tzꞌunni teꞌ uva sat istxꞌotxꞌ, ispenayo naj istzꞌunubꞌ tuꞌ. Iswatxꞌen naj bꞌay chiyatzꞌlax yal teꞌ, iswatxꞌenpaxokanh naj huneꞌ nha nimajal yukanh istel yunhe istanhelax huneꞌ peyabꞌ tuꞌ. Lahwi tuꞌ xin, yanito naj istzꞌunubꞌ tuꞌ komonal tet hunteqꞌan ebꞌnaj. Isto naj yul huneꞌxa konhobꞌ kaw nahat. Haxa yet yapni istiempohal yuxlax teꞌ uva tuꞌ xin, yanito naj hunteqꞌan ischejabꞌ ischahno ismajul tet ebꞌnaj munlawom tuꞌ. Hayet yapni ebꞌnaj chejabꞌ tuꞌ xin, yok ebꞌnaj istzabꞌnoyo ebꞌnaj, ismaqꞌni ebꞌnaj huneꞌ naj, hunxa naj maqꞌbꞌil ispotxꞌni ebꞌnaj, haxa hunxa naj xin qꞌojlaxkanh naj. Haxa yinh iskayel ekꞌbꞌalxa ebꞌnaj chejabꞌ yato naj yahaw munil, yajaꞌ xin haktikꞌapax tuꞌ utelax ebꞌnaj yu ebꞌnaj munlawom tuꞌ.
»Yinhxa istzujanil xin, haꞌ kaw iskꞌahol naj yahaw munil tuꞌ yatoj, istxumni naj hakaꞌ tiꞌ: “Wal tet naj inkꞌaholtiꞌan chimisyije ebꞌnaj,” xhi naj. Yajaꞌ hayet yilni ebꞌnaj yapni naj kꞌahole tuꞌ, yalni ebꞌnaj tet hunun: “Haꞌ tet naj tiꞌ chikankano huneꞌ txꞌo txꞌotxꞌ tiꞌ, wal tinanh kopotxꞌoꞌwe kamo naj haxinwal jetxa chuko huneꞌ istxꞌotxꞌ naj tiꞌ,” xhi ebꞌnaj. Yok ebꞌnaj istzabꞌnoyo naj, yilaxilto naj yintalto peyabꞌ tuꞌ yu ebꞌnaj, ispotxꞌni ebꞌnaj naj, xhi Komam.
Isqꞌambꞌen Komam tet ebꞌnaj:
—Yet chihul naj yahaw munil tuꞌ, ¿tzettaxka chute naj ebꞌnaj munlawom tuꞌ cheyute heyalni? xhi Komam.
Istaqꞌwi ebꞌnaj:
—Matxa chitzꞌay iskꞌul naj ispotxꞌni ebꞌnaj munlawom txꞌoj tuꞌ, kat yanito naj istzꞌunubꞌ tuꞌ komonal tet hunteqꞌanxa ebꞌnaj munlawom tzꞌajan chu yaqꞌni ismajul yet chiꞌuxlax sat teꞌ uva tuꞌ, xhi ebꞌnaj.
Yalni Komam Jesús:
—¿Tom maxhto cheyil yul Yum Komam Dios bꞌay chal hakaꞌ tiꞌ?:
Haꞌ huneꞌ chꞌen chꞌen mach isje ebꞌnaj watxꞌemkanh nha
yaqꞌaꞌko yinh ismunil,
haꞌ chꞌen kaw ekꞌbꞌalto kꞌul yok xeꞌo nha.
Haꞌ Komam watxꞌenhe huneꞌ tuꞌ,
kaw xin chikꞌay kokꞌul jilni, [*] xhihayoj.
Yuxin chiwalan teyet ta nanxa konhobꞌal chiꞌok yul isqꞌabꞌ Komam Dios heseleloj, yuto yijem anma tuꞌ yaqꞌni ismajul yinh tzet chiswatxꞌe tet Komam. Wal huneꞌ chꞌen chꞌen tuꞌ, ta ay mak chiꞌaykꞌay yibꞌanh chꞌen hayebꞌtam isqꞌahilal chiꞌoki. Yajaꞌ ta haꞌ chꞌen chiꞌaykꞌay yibꞌanh, chikechꞌmoto yalanh chꞌen, xhi Komam.
Hayet yabꞌen ebꞌnaj iswiꞌehal sacerdote, yebꞌ ebꞌnaj fariseo yalni Komam hakaꞌ tuꞌ, istxumni ebꞌnaj tato yinh ebꞌnaj yal Komam hunteqꞌan yechel tuꞌ. Yuxin yoche ebꞌnaj istzabꞌayo Komam, yajaꞌ xiw ebꞌnaj tet anma yuto sunil anma chalni tato ischejabꞌ Komam Dios ye Komam Jesús.
	21:42 21:42 Sal. 118:22-23

Yechel yinh huneꞌ qꞌinh yet mohyilal
(Lc. 14:15-24)
Yichipaxiko Komam Jesús yalni hunteqꞌan yechel yet iskuywahi, yalni Komam hakaꞌ tiꞌ:
«Haꞌ anma awtebꞌil yok yul isqꞌabꞌ Komam Dios, lahan hakaꞌ yaqꞌle anma yinh huneꞌ qꞌinh yekꞌtze huneꞌ naj rey yet ismohyi iskꞌahol. Hayet kꞌulxa ye sunil, yanito naj ischejabꞌ yiqꞌati ebꞌnaj awtebꞌil yinh huneꞌ mohyilal tuꞌ. Yajaꞌ machi hunu ebꞌnaj isjetij. Lahwi tuꞌ yanipaxto naj hunteqꞌanxa ischejabꞌ, yalni naj tet ebꞌnaj hakaꞌ tiꞌ: “Halwe tet anma awtebꞌil tato watxꞌebꞌilxa itah. Manchejan potxꞌlaxo haykꞌonh inwakaxan, yebꞌ hunmajanxa no noqꞌ kaw bꞌaqꞌich, watxꞌebꞌilxa sunil. ‘Asiꞌwe yinh huneꞌ qꞌinh,’ kexchi,” xhi naj rey.
»Yajaꞌ ebꞌnaj awtebꞌil tuꞌ, maxhtikꞌa kam iskꞌul ebꞌnaj istita. Huneꞌ naj to ilno ismunil, hunxa naj xin to ilno istxonh. Haxa hunteqꞌanxa ebꞌnaj xin, ok ebꞌnaj howal yinh ebꞌnaj chejabꞌ tuꞌ, ispotxꞌlax ebꞌnaj yu ebꞌnaj. Hayet yabꞌen naj rey huneꞌ tuꞌ kaw tit ishowal naj. Ischejni naj issoldado ispotxꞌno ebꞌnaj potxꞌwawom tuꞌ, isnhuslaxpaxilo iskonhobꞌ ebꞌnaj. Lahwi tuꞌ yalni naj rey tuꞌ tet hunteqꞌanxa ebꞌnaj ischejabꞌ: “Sunil tzet chiꞌokniko yinh huneꞌ qꞌinh tiꞌ watxꞌebꞌilxa, yajaꞌ ebꞌnaj awtebꞌil wuhan mach chisjeti ebꞌnaj, yuxin mach istzano ebꞌnaj yul yinh huneꞌ qꞌinh tiꞌ. Wal tinanh asiꞌwe yulaj bꞌeh kat hechejniti sunil mak chiꞌilcha heyu yinh huneꞌ qꞌinh tiꞌ,” xhi naj. Yet yabꞌen ebꞌnaj chejabꞌ huneꞌ tuꞌ, isto ebꞌnaj yulaj bꞌeh, yiniti ebꞌnaj sunil anma chiꞌekꞌ bꞌey tuꞌ. Ay anma kꞌul isbꞌeybꞌal, ay anma txꞌoj isbꞌeybꞌal. Kaw xin nohilo teꞌ nha yu anma yinh huneꞌ qꞌinh tuꞌ.
»Hayet yokto naj rey yilno anma kutxanxako tuꞌ, yilni naj huneꞌ naj mach ayoko xil isqꞌap yet mohyilal.
»Yalni naj rey tet naj: “¿Tzet mayu hawokti bꞌey tiꞌ, machi xin xil haqꞌap yet mohyilal aykoj?” xhi naj. Yajaꞌ xin maxhtikꞌa taqꞌwi naj. Yalni naj rey tuꞌ tet ebꞌnaj ischejabꞌ: “Kꞌalbꞌawe yoj huneꞌ naj tiꞌ yebꞌ isqꞌabꞌ naj kat heyanilto naj xol qꞌejholo, haꞌ bꞌey tuꞌ xin chiꞌoqꞌo naj yinh, kat isnhetxꞌlaho yeh naj,” xhi naj. Wal xin chiwalan teyet, kaw txꞌiꞌal mak awtebꞌil yu Komam Dios yajaꞌ haywanhnhe mak chissikꞌilo Komam,» xhi Komam Jesús.
Chꞌen tohlabꞌal chiꞌaqꞌlax tet naj yahaw Roma
(Mr. 12:13-17; Lc. 20:20-26)
Lahwi tuꞌ ishekꞌnilo isbꞌa ebꞌnaj fariseo, islahtiꞌnhen isbꞌa ebꞌnaj yinh tzet chu yaqꞌni aykꞌayo ebꞌnaj Komam yinh hunu tzotiꞌ, kat yok ebꞌnaj aqꞌokꞌule yinh Komam yalni. Yuxin yato ebꞌnaj haywanh ebꞌnaj ayko yinh ispartido, yebꞌ haywanh ebꞌnaj ayko yinh ispartido naj Herodes iskꞌatanh Komam, yunhe yilwen ebꞌnaj Komam. Yalni ebꞌnaj tet Komam:
—Mam kuywawom, kaw johtajanh tato hach tiꞌ isyelalnhetikꞌa chawala, chakuynipaxo anma iswatxꞌen hakaꞌ choche iskꞌul Komam Dios. Machi xin komono chawabꞌeto yinh tzet chal anma, yuto lahan yelapno anma yul hasat. Yuxin, ¿tzet chawute hawalni yinh huneꞌ tiꞌ: Chꞌen tohlabꞌal chiꞌel jinh yu naj jahaw ay Roma, kꞌulmi jaqꞌni chꞌen mato machoj? xhi ebꞌnaj.
Yajaꞌ wal Komam Jesús pet istxumnalo Komam tzet nabꞌil yu ebꞌnaj. Yuxin yal Komam:
—Hex cheyal hebꞌa kꞌulal tiꞌ, ¿tzet yinh xin chesay yinh tzet chu waykꞌayan yul heqꞌabꞌ? Yewe hunu chꞌen melyu cheyaqꞌ yinh hetohlabꞌal tuꞌ wilaꞌan nanh, xhi Komam.
Yaqꞌni ebꞌnaj huneꞌ chꞌen denario tet Komam. Isqꞌambꞌen Komam tet ebꞌnaj:
—¿Mak najil ayko yechel sat yebꞌ isbꞌi yinh chꞌen? xhi Komam.
Istaqꞌwi ebꞌnaj:
—Yechel sat naj jahaw ay bꞌey Roma, yebꞌ xin isbꞌi naj ayko yinh chꞌen, xhi ebꞌnaj. Yalni Komam xin:
—Aqꞌwe tet naj yahaw Roma bꞌaytet yet naj yehi, kat heyaqꞌni tet Komam Dios bꞌaytet yet Komam yehi, xhi Komam.
Yet yabꞌen ebꞌnaj yalni Komam huneꞌ tuꞌ, kaw kꞌayilo iskꞌul ebꞌnaj, isbꞌejnikano ebꞌnaj Komam.
Isqꞌambꞌe ebꞌnaj saduceo yinh yet chiꞌitzitzbꞌikanh kamom
(Mr. 12:18-27; Lc. 20:27-40)
Yinhtikꞌa huneꞌ tzꞌayik tuꞌ, ay hunteqꞌan ebꞌnaj saduceo bꞌey ilno Komam Jesús. Ebꞌnaj saduceo tuꞌ mach chayto ebꞌnaj yul yanma tato chiꞌitzitzbꞌikanh anma kamnaxa, yuxin isqꞌambꞌe ebꞌnaj tet Komam:
—Mam kuywawom, halbꞌilkano yinh isley yaꞌ Moisés hakaꞌ tiꞌ: “Ta chikam yichamil hunu ix ix, machi xin yuninal naj yebꞌ ix, yilal yiqꞌni ix yuxhta naj kamna tuꞌ, yunhe ay yuninal naj yebꞌ ix kat yok yuninalo naj kamna tuꞌ,” xhihayoj. Yajaꞌ yet hunel, koxol tiꞌanh ay hujwanh ebꞌnaj yuxhtanhe isbꞌa. Naj bꞌabꞌel mohyi yebꞌ huneꞌ ix yajaꞌ kam naj, machi xin yuninal naj yebꞌ yixal tuꞌ, yuxin mohyi naj iskabꞌ yebꞌ ix. Yajaꞌ kampaxo naj, haktikꞌapax tuꞌ yu naj isyox, masanta apni yinh naj ishuj, sunil ebꞌnaj iqꞌlen ix. Lahwi tuꞌ iskampaxo ix. Yuxin hayet chiꞌitzitzbꞌikanh kamom, ¿mak ebꞌnaj hujwanh tuꞌ chiꞌok yichamilo ix yuto ishujwanhil ebꞌnaj mohyi yebꞌ ix? xhi ebꞌnaj.
Istaqꞌwi Komam Jesús tet ebꞌnaj saduceo tuꞌ:
—Hex tiꞌ, maxhtaj haꞌ ye heyu, yuto mach heyohtajo tzet chal yul Yum Komam Dios, yebꞌ mach heyohtajo yip Komam. Wal xin hayet chiꞌitzitzbꞌikanh anma kamom matxa chimohyi, yuto lahanxa chiꞌeliko hakaꞌ ebꞌnaj ángel ay satkanh. Yinh yet chiꞌitzitzbꞌikanh anma kamom tuꞌ, ¿tom maxhto cheyil yul Yum Komam Dios bꞌay chal hakaꞌ tiꞌ?: “Hanintiꞌan isDiosal yaꞌ Abraham, yaꞌ Isaac yebꞌ yaꞌ Jacob,” xhihayoj. Yuxin waxanhka kam ebꞌyaꞌ yajaꞌ mach kam ebꞌyaꞌ yinh hunelnhe. Yuto mach isDiosalo kamom ye Komam Dios to isDiosal anma itzitz, xhi Komam.
Yet yabꞌen anma hunteqꞌan kuybꞌanile yal Komam tuꞌ kaw kꞌayilo iskꞌul.
Chejbꞌanile kaw ekꞌbꞌal yelapno yehi
(Mr. 12:28-34)
Yet yabꞌen ebꞌnaj fariseo tato matxa yu istaqꞌwi ebꞌnaj saduceo tet Komam Jesús, iskutxbꞌaniko isbꞌa ebꞌnaj. Xol ebꞌnaj tuꞌ xin ayko huneꞌ naj kuywawom yinh ley, haꞌ naj ok ilweno Komam, yalni naj:
—Mam kuywawom, ¿bꞌaytet chejbꞌanile kaw ekꞌbꞌal yelapno xol chejbꞌanile aykano yu yaꞌ Moisés? xhi naj.
Istaqꞌwi Komam tet naj:
—Ochewe Komam Dios yinh sunil hekꞌul, heyanma yebꞌ henabꞌal. Haꞌ xin huneꞌ chejbꞌanile tuꞌ haꞌ bꞌabꞌel yebꞌ ekꞌbꞌal yelapno xol hunteqꞌanxa. Haꞌ huneꞌxa iskabꞌ xin, lahan hakaꞌ huneꞌ bꞌabꞌel, chal hakaꞌ tiꞌ: “Xahan cheyil heyet anmahil hakaꞌ hexahannhen hebꞌa,” xhihayoj. Hayet chikoyijen kabꞌebꞌ chejbꞌanile tiꞌ, lanhan koyijen hunteqꞌanxa kuybꞌanile aqꞌbꞌilkano yu yaꞌ Moisés, yebꞌ tzet tzꞌibꞌnhebꞌilkano yu ebꞌyaꞌ ischejabꞌ Komam Dios, xhi Komam tet naj.
Komam Cristo Iskꞌahol Komam Dios yehi
(Mr. 12:35-37; Lc. 20:41-44)
Hayet kutxantoko ebꞌnaj fariseo tuꞌ, isqꞌambꞌen Komam Jesús tet ebꞌnaj:
—¿Tzet cheyute hetxumni yinh yaꞌ Cristo? ¿Mak yinh chitit yaꞌ heyalni? xhi Komam. Istaqꞌwi ebꞌnaj:
—Yinh yaꞌ rey David chitit yaꞌ, xhi ebꞌnaj.
Yalnipaxo Komam:
—Yajaꞌ yaꞌ David tuꞌ, yal yaꞌ, Yaꞌ Cristo Yahawoj yet yaqꞌlax yalaꞌ yaꞌ yu Komam Espíritu Santo yet yalni yaꞌ hakaꞌ tiꞌ:
Yal Komam Dios tet Wahawilan: “Ayanh tzꞌonhno yinh inwatxꞌqꞌabꞌan
masanto chiwakojan mak ayko ishowal tawinh yalanh hawoj,” xhi Komam, [*] xhi yaꞌ David.
¿Tzet yinh xin yal yaꞌ David tuꞌ Yaꞌ Cristo Yahawiloj tato yinh yaꞌ titna yaꞌ? [y] xhi Komam.
Machi hunu ebꞌnaj yu istaqꞌwi yinh tzet yal Komam. Haꞌtikꞌa yinh huneꞌ tzꞌayik tuꞌ xin matxatikꞌa hunu ebꞌnaj hitziko isqꞌambꞌen hunu tzet ye tuꞌ tet Komam.
	[y]22:45 Isyelo Komam Jesucristo ta titna yinh yaꞌ rey David, yajaꞌ xin Yahawil ye Komam yinh yaꞌ David tuꞌ.
	22:44 22:44 Sal. 110:1

Yalilo Komam Jesús istxꞌojal ebꞌnaj fariseo yebꞌ ebꞌnaj kuywawom yinh ley
(Mr. 12:38-40; Lc. 11:37-54; 20:45-47)
Lahwi tuꞌ yalni Komam Jesús tet anma yebꞌ tet ebꞌyaꞌ iskuywom:
«Ebꞌnaj fariseo yebꞌ ebꞌnaj kuywawom yinh ley, haꞌ ismunil ebꞌnaj tuꞌ haꞌ ton kexiskuyni yinh isley Moisés. Yuxin sunil tzet chal ebꞌnaj teyet yijewej, yajaꞌ mach chebꞌeybꞌalnheto tzet chiswatxꞌe ebꞌnaj, yuto haꞌ tzet chal ebꞌnaj mach chisbꞌeybꞌalnhe ebꞌnaj. Haꞌ kuybꞌanil chaqꞌ ebꞌnaj tet anma, lahan hakaꞌ hunu ijatz kaw al, machi mak chiqꞌoji yinikanh. Wal ebꞌnaj xin nitam hunu yiximal isqꞌabꞌ ebꞌnaj chishitziko yinh. Kꞌul yubꞌ ebꞌnaj, kaw yijem chute isbꞌa ebꞌnaj, yajaꞌ yunhe yil-lax ebꞌnaj yu anma. Kaw nimej chute ebꞌnaj sat noꞌ tzꞌum bꞌay tzꞌibꞌnhebꞌiliko Istzotiꞌ Komam Dios kat yaniko ebꞌnaj noꞌ yinh isqꞌabꞌ, maka yinh ispalanh. Chanipaxiko ebꞌnaj hunteqꞌan xil isqꞌap nimej ishojo istiꞌ. Yet chiꞌawtelax ebꞌnaj waꞌo yinh qꞌinh, haꞌ hunteqꞌan tzꞌonhobꞌal kaw ay yelapnoj haꞌ chismajilo ebꞌnaj, hak tuꞌ chutepaxo ebꞌnaj yulaj capilla. Hayet chiꞌekꞌpaxo ebꞌnaj yulaj bꞌeh yochebꞌal ebꞌnaj kaw kꞌul chu istioxhli anma tet ebꞌnaj, yebꞌ xin kaw choche ebꞌnaj yabꞌeꞌ tato chihal-lax kuywawomal yinh ebꞌnaj.
»Wal hex tiꞌ xin, machojabꞌ cheyoche chihal-lax kuywawomal teyinh, yuto huneꞌnhe mak hekuywawom, wal xin heyuxhtanhe hebꞌa. Machi hunu mak cheyal hemamo yul sat yibꞌanhqꞌinal tiꞌ, yuto huneꞌnhechꞌan Hemam, haꞌ ton Komam Dios ay yul satkanh. Machojabꞌ cheyoche chihal-lax iswiꞌehal teyinh, yuto huneꞌnhe mak iswiꞌehal yeko teyinh, haꞌ ton Komam Cristo. Wal xin haꞌ mak ekꞌbꞌal yelapno yehi, yaqꞌabꞌiko isbꞌa chejabꞌo texol. Yuto haꞌ mak chikanh isbꞌa, chiꞌilaxayoj, wal mak chiyiyo isbꞌa xin, chiꞌilaxkanh.
»Hex kuywawom yinh isley yaꞌ Moisés yebꞌ hex fariseo hex tiꞌ, cheyal hebꞌa kꞌulal, ¡kaw kꞌanchꞌan hex! yuto chekach yok anma yul isqꞌabꞌ Komam Dios. Mach cheyako hebꞌa, machi xin chejepaxo chiꞌok mak choche yaqꞌaꞌko isbꞌa yul isqꞌabꞌ Komam Dios. Hex kuywawom hex tiꞌ yebꞌ hex fariseo hex tiꞌ, cheyal hebꞌa kꞌulal, ¡kaw kꞌanchꞌan hex! yuto cheyilo yatut ebꞌix hunix, chilahwi tuꞌ kaw nimej cheyuteyoj hetxah, hakaꞌtanhe mach istxꞌojal chewatxꞌe. Wal xin kaw ekꞌbꞌalto isyaꞌtajil chiꞌay teyibꞌanh.
»Hex kuywawom yinh ley yebꞌ xin hex fariseo hex tiꞌ cheyal hebꞌa kꞌulal. ¡Kaw kꞌanchꞌan hex! yuto sunil yul sat yibꞌanhqꞌinal tiꞌ yebꞌ yibꞌanh haꞌ mar chilahwilo heyekꞌi yunhe hemonteniko anma teyintaj. Haꞌ mak chimoncha heyu tuꞌ xin chisomchakanto yul iswiꞌ heyu, kayel ekꞌbꞌalto chischah isyaꞌtajil xol qꞌa qꞌaꞌ tesataj.
»Hex tiꞌ lahan hex hakaꞌ hunu mak mach chu yilni, yajaꞌ cheyako hebꞌa ijbꞌalomal. ¡Kaw kꞌanchꞌan hex! Cheyalnipax hakaꞌ tiꞌ: “Ta ay mak chiꞌaqꞌni bꞌinaho Yatut Komam Dios yet chistaqꞌweniko hunu tzet ye tuꞌ yinh, mach yilalo chisyije. Yaj ta isbꞌi chꞌen oro ayikto yul Yatut Komam chaqꞌ bꞌinaho yinh hunu tzet ye tuꞌ, kaw yilal isyijeni,” kexchi. ¡Kaw suk hex! Lahan hex hakaꞌ anma mach chu yilni. ¿Bꞌaytet ekꞌbꞌal yelapno yehi? ¿Tom chꞌen oro mato Yatut Komam Dios? Wal xin, yu Yatut Komam Dios yuxin ay yelapno ye chꞌen oro ayikto yul yatut tuꞌ. Cheyalnipaxoj: “Ta ay hunu mak chiꞌaqꞌni bꞌinaho altar yet chistaqꞌweniko hunu tzet ye tuꞌ yibꞌanh, mach yilalo chisyije. Yajaꞌ ta isbꞌi xahanbꞌal ayahto yibꞌanh altar tuꞌ chaqꞌ bꞌinahoj, kaw yilal chisyije,” kexchi. ¡Kaw lahan hex yebꞌ anma mutzꞌan sat! ¿Bꞌaytet kaw ekꞌbꞌal yelapno yehi? ¿Tom haꞌ xahanbꞌal ayahto yibꞌanh altar tuꞌ, mato haꞌ altar huneꞌ chiꞌaniko ismay xahanbꞌal tuꞌ? Wal xin haꞌ mak chiꞌaqꞌni bꞌinaho altar yinh tzet chala, haꞌ hun tzet ayahto yibꞌanh altar tuꞌ chaqꞌ bꞌinahoj. Hakpax tuꞌ mak chiꞌaqꞌni bꞌinaho Yatut Komam Dios yinh tzet chala, haꞌ hun Komam Dios ay bꞌey tuꞌ chaqꞌ bꞌinahoj. Hakpax tuꞌ mak chiꞌaqꞌni bꞌinaho satkanh yinh tzet chala, haꞌ hun istzꞌonhobꞌal Komam Dios chiyaqꞌ bꞌinahoj, kat yaqꞌnipaxo bꞌinaho Komam tzꞌonhan yul yehobꞌal tuꞌ.
»Hex kuywawom yinh isley yaꞌ Moisés yebꞌ hex fariseo hex tiꞌ, cheyal hebꞌa kꞌulal. ¡Kꞌanchꞌan hex! cheyaqꞌ isdiezmohal teꞌ alawena, teꞌ anixh, yebꞌ teꞌ comino, yajaꞌ machi kam hekꞌul heyijen chejbꞌanile kaw ay yelapno aykano yu Komam Dios; haꞌ ton hewatxꞌen istoholal, yebꞌ istzꞌay hekꞌul yinh heyet anmahil, yebꞌ xin heyijen tzet chal Komam Dios, yebꞌ heyaniko heyanma yinh Komam, haꞌ ton hunteqꞌan tiꞌ yilal heyijeni, machi xin chebꞌejpaxo heyijen hunteqꞌanxa tuꞌ. ¡Hex tiꞌ lahan hex yebꞌ anma mutzꞌan sat, yajaꞌ cheyako hebꞌa ijbꞌalomal yinh hunuxa maka. Hex tiꞌ kaw cheyila tato machi hunu noꞌ nichꞌan us chito xol heyitah, yajaꞌ mach cheyabꞌe hebꞌiqꞌnito noꞌ camello!
»Hex kuywawom yinh isley yaꞌ Moisés yebꞌ hex fariseo hex tiꞌ, cheyal hebꞌa kꞌulal, ¡kaw kꞌanchꞌan hex! yuto kaw kꞌul cheyute hetxꞌahni yinta hevaso yebꞌ hesekꞌ, yajaꞌ wal yul xin, nohnayto yu istzꞌilal heyeleqꞌ yebꞌ yu heyekꞌnajil. Hex fariseo hex tiꞌ, lahan hex hakaꞌ hunu mak mutzꞌan issat. Wal xin txꞌahwe bꞌabꞌel yul hevaso yebꞌ hesekꞌ, haxinwal saj chiꞌelpaxiko yintaj.
»Hex kuywawom hex yinh isley yaꞌ Moisés, yebꞌ hex fariseo hex tiꞌ, cheyal hebꞌa kꞌulal. ¡Kaw kꞌanchꞌan hex! yuto lahan hex hakaꞌ hunu panteón kaw kꞌul yehiko istxohal; kaw kꞌulchꞌan jilni, yajaꞌ wal yul xin, nohna yu isbꞌajil kamom yebꞌ tzꞌil. Hakaꞌ hunteqꞌan panteón tuꞌ hakex tuꞌ. Hanhe yinh sat anma kaw kꞌul cheyute hebꞌa, wal heyanma xin nohna yu leqꞌtiꞌal yebꞌ yu istxꞌojal.
»Hex kuywawom yinh isley yaꞌ Moisés yebꞌ hex fariseo hex tiꞌ, cheyal hebꞌa kꞌulal. ¡Kaw kꞌanchꞌan hex! yuto chekayenhe hetzantenkanh bꞌay mujan ebꞌnaj ischejabꞌ Komam Dios. Chetzantenpaxo bꞌay mujan ebꞌnaj kꞌul iswatxꞌe, cheyalni hakaꞌ tiꞌ: “Tato ayonhikꞌo yinh huneꞌ tiempohal yet ispotxꞌlax ebꞌyaꞌ ischejabꞌ Komam Dios yu ebꞌnaj jichmam, mach chimjako kobꞌa kopotxꞌni ebꞌyaꞌ,” kexchi. Hayet cheyalni hakaꞌ tuꞌ, hex kaw hex cheyaliloj tato yinh yuninal ebꞌnaj potxꞌnikamo ebꞌyaꞌ ischejabꞌ Komam tuꞌ kextita. ¡Wal xin haꞌ tzet ichebꞌilxa yu ebꞌnaj heyichmam tuꞌ, lahwekanoj!
»¡Hex tiꞌ, lahan hex yebꞌ noꞌ labꞌa yuto kaw helan hex yinh istxꞌojal! ¿Tzettaxka chu hekolni hebꞌa tet isyaꞌtajil xol qꞌa qꞌaꞌ mach istanhbꞌal? Chinchejtojan ischejabꞌ Komam Dios texol yebꞌ mak itzꞌat iswiꞌ yinh yet Komam, yebꞌ ebꞌnaj kuywawom. Yajaꞌ xin ay ebꞌnaj chepotxꞌ yul hecapilla, ay ebꞌnaj cheyakanh yinh kulus, aypaxo ebꞌnaj chemaqꞌ yul hecapilla, yebꞌ xin ay ebꞌnaj chetzumbꞌekꞌo yul hunun konhobꞌ. Teyibꞌanh xin chititkano isyaꞌtajil yu iskamikal sunil ebꞌnaj potxꞌbꞌil; ebꞌnaj kꞌul tzet iswatxꞌe chiꞌichiti yinh iskamikal naj Abel masanta yinh iskamikal yaꞌ Zacarías, iskꞌahol icham Berequías, potxꞌbꞌil xolbꞌal Yatut Komam Dios yebꞌ bꞌay chiꞌaqꞌlax xahanbꞌal. Yinh kaw yeli chiwalan teyet, chititkano isyaꞌtajil yibꞌanh anma yinh huneꞌ tiempohal tiꞌ yu iskamikal ebꞌnaj tuꞌ,» xhi Komam.
Kaw tzꞌay iskꞌul Komam Jesús yinh anma ay bꞌey Jerusalén
(Lc. 13:34-35)
Yalnipaxo Komam Jesús: «¡Hex ah Jerusalén tiꞌ chepotxꞌkamo ebꞌyaꞌ ischejabꞌ Komam Dios, kat heqꞌojnikamo ebꞌyaꞌ ischejti Komam texol! ¡Txꞌiꞌal el kexwawtekojan yul inqꞌabꞌan, hakaꞌ chu yawteniko noꞌ miꞌe chiyo nixhte yunin yalanh isxikꞌ, yajaꞌ machi heje! Abꞌewekano tzet chiwaltiꞌan, huneꞌ hekonhobꞌ tiꞌ chebꞌejaꞌkanoj, chikankano manh anmahil. Tinanh xin chiwalkanojan teyet tato matxa chinheyilan masanto yet cheyalni hakaꞌ tiꞌ: “¡Jalaꞌwe kꞌul-la tzotiꞌ yinh mak chul koxol yu Komam Dios!” kexchi,» xhi Komam.
Yal Komam Jesús tato chiꞌuchkꞌalaxayo Yatut Komam Dios
(Mr. 13:1-2; Lc. 21:5-6)
Lahwi tuꞌ, yelti Komam Jesús yul Yatut Komam Dios. Hayet lanhan yelti Komam tuꞌ xin ishitziko ebꞌyaꞌ iskuywom Komam iskꞌatanh, yichiko ebꞌyaꞌ isyeni hunteqꞌan teꞌ nha yetbꞌi isbꞌa yebꞌ Yatut Komam tuꞌ. Yalni Komam tet ebꞌyaꞌ:
—Yinh kaw yeli chiwalan teyet, hunteqꞌan cheyil tiꞌ chiꞌapni istzꞌayikal bꞌay chiꞌuchkꞌalaxtoj. Machi hunu chꞌen chꞌen latzꞌbꞌil tiꞌ chikan yibꞌanh yet chꞌenal, [z] xhi Komam tet ebꞌyaꞌ.
	[z]24:2 Yij isbꞌa huneꞌ tiꞌ yu ebꞌnaj soldado romano yinh habꞌil 70 d.C.

Hunteqꞌan yechel chu yet chihul islahobꞌal tzꞌayik
(Mr. 13:3-23; Lc. 17:22-24; 21:7-24)
Lahwi tuꞌ isto Komam Jesús yinh istzalanil wonhan Olivo, yay tzꞌonhno Komam bꞌey tuꞌ, ishitziko ebꞌyaꞌ iskuywom Komam iskꞌatanh. Hayet ischukil ebꞌyaꞌ yebꞌ Komam tuꞌ isqꞌambꞌen ebꞌyaꞌ tet Komam:
—Mamin, hal jetanh, ¿bꞌaqꞌinh chu hunteqꞌan maxawal tuꞌ, yebꞌ bꞌaytet hunteqꞌan yechel chisye isbꞌa yet toxa chaxhhuli yebꞌ yinh yet chilahwi yul sat yibꞌanhqꞌinal tiꞌ? xhi ebꞌyaꞌ.
Yichiko Komam yalni tet ebꞌyaꞌ:
—Kaw cheyil hebꞌa, machojabꞌ mak chexaqꞌni subꞌchahoj. Yuto txꞌiꞌal ebꞌnaj chuli kat isbꞌalniko ebꞌnaj inbꞌihan yinh, kat yalni: “Hanintiꞌan Cristo hinan,” xhi ebꞌnaj. Kaw xin txꞌiꞌal mak chisubꞌcha yu ebꞌnaj. Cheyabꞌen yichikanh howal bꞌey tiꞌ, yebꞌ yul hunteqꞌanxa konhobꞌ. Yajaꞌ mach chexxiwi yuto yilal yul hunteqꞌan tuꞌ, yaj maxhto istanhbꞌalo yul sat yibꞌanhqꞌinal tiꞌ. Chaqꞌlekanh howal ej txꞌotxꞌ nimeta konhobꞌ yebꞌ hunteqꞌanxa txꞌotxꞌ nimeta konhobꞌ, kat yanipaxiko howal huneꞌ konhobꞌ yinh huneꞌxa konhobꞌ. Kaw txꞌiꞌal howal yebꞌ yabꞌil chuli, chulpaxo wahil yebꞌ txixkabꞌ yul hunun konhobꞌ. Yajaꞌ yichebꞌanilnhe isyaꞌilal ye hunteqꞌan tuꞌ.
»Hex tiꞌ, chexilaxto sata ebꞌnaj yahaw konhobꞌ yu yaqꞌlax ekꞌoyaꞌ heyanma, kat xin kexispotxꞌnikamo ebꞌnaj. Sunil anma yul sat yibꞌanhqꞌinal tiꞌ chexkajni yuto tzujan hex wintajan. Yinh huneꞌ tiempohal tuꞌ, txꞌiꞌal mak chiyilo yanma yinh Komam Dios. Chiꞌok ishowal anma yinh hunun, kat ishobꞌnikanh anma leqꞌtiꞌal yinh hunun. Txꞌiꞌal ebꞌnaj chaliko isbꞌa ischejabꞌo Komam Dios, kaw xin txꞌiꞌal mak chisubꞌcha yu ebꞌnaj. Kaw chiꞌahkanh anma iswatxꞌen istxꞌojal, yuxin matxa xahano chil anma yet anmahil. Haꞌ mak chitecha yu masanto yinh islahobꞌal, haꞌ chikolchahi. Yajaꞌ wal Tzotiꞌ kꞌul yinh tzet chu yok anma yul isqꞌabꞌ Komam Dios, yilal ispujbꞌalaxikꞌo yul hunun konhobꞌ yunhe yohtanhenkanilo anma, lahwi tuꞌ kat yul islahobꞌal tzꞌayik.
»Tzꞌibꞌnhebꞌilkano yu huneꞌ ischejabꞌ Komam Dios Daniel isbꞌi yinh huneꞌ naj chihul etanoto Yatut Komam Dios yu istxꞌojal chiswatxꞌe naj. Mak chiꞌilni huneꞌ tiꞌ istxumabꞌiloj. [*]Yuxin makex ayexikꞌo yul konhobꞌ Judea tiꞌ yet chiyuni huneꞌ tuꞌ yilal heyelkanh kat heto iswiꞌla witz. Haꞌ mak ayahto yibꞌanh yakꞌalil yatut, matxa chiꞌayti yiqꞌalti hunu tzet ye tuꞌ yul yatut, to bꞌeh yelkanh. Wal mak ayto xol ismunil xin, matxa chimeltzo yiqꞌalti xil isqꞌap yul yatut. ¡Kꞌanchꞌan ebꞌix ix ayxa tzet yehi, yebꞌ ebꞌix chitotxutxwi nixhte yunin yet chiyuni huneꞌ tuꞌ! Yuxin qꞌanwe tet Komam Dios, haxinwal machojabꞌ yinh nhabꞌil chu huneꞌ tuꞌ, machojabꞌpaxo yinh istzꞌayikal xewilal chiyuhi. Yuto huneꞌ isyaꞌtajil chul yinh huneꞌ tiempohal tuꞌ, kaw nanxa islowi, maxhto hunelo chu yichitax iswatxꞌi yul sat yibꞌanhqꞌinal tiꞌ, matxa bꞌaqꞌinhal chupaxoj yet chilahwi yekꞌkanoj. Yajaꞌ tato mach chiskꞌotzbꞌa Komam Dios yoj huneꞌ tiempo tuꞌ, machim hunu mak chikolchahi. Wal xin chiskꞌotzbꞌa Komam yu iskolni makta sikꞌbꞌilxa yu.
»Yuxin ta ay mak chihalni teyet: “Ay yaꞌ Cristo bꞌey tiꞌ, lah,” maka “ay yaꞌ Cristo bꞌey tuꞌ, lah,” ta xhi, mach cheyayto yul heyanma. Yuto ay ebꞌnaj chisbꞌaliko isbꞌa Cristohal, yebꞌ ay ebꞌnaj chaliko isbꞌa ischejabꞌo Komam Dios. Chisye ebꞌnaj hunteqꞌan yechel yebꞌ kꞌaybꞌalkꞌule yunhe issubꞌcha anma yu ebꞌnaj. Etza xin chisubꞌchapaxo mak sikꞌbꞌilxa yu Komam Dios yu ebꞌnaj. Wal xin, ayto chiwalnikanojan hunteqꞌan tiꞌ teyet. Yuxin ta ay mak chihalni teyet: “As ilwej, ay yaꞌ Cristo bꞌey txꞌotxꞌ desierto,” ta xhi, mach chextohi. Maka ta chihal-lax teyet: “Ewan ye yaꞌ bꞌey tiꞌ, lah,” ta xhi, mach cheyayto yul heyanma. Yuto hakaꞌ jilni isjepla kꞌuh bꞌay chiꞌahilo tzꞌayik, kat isjeplapaxo bꞌay chito tzꞌayik, hak tuꞌ chu wulan Hanin Aqꞌbꞌilintijan texol yu Komam Dios. Haꞌtikꞌa bꞌay ayayo isnimanil hunu kamom, haꞌ tuꞌ chiskutxbꞌa isbꞌa noꞌ usmij, xhi Komam.
	24:15 24:15 Dn. 9:27; 11:31; 12:11

Yinh tzet chu yul Komam Jesucristo
(Mr. 13:24-37; Lc. 17:26-30,34-36; 21:25-33)
Yalnipaxo Komam Jesús:
—Chinhelahwi yekꞌto hunteqꞌan nimeta isyaꞌtajil tuꞌ, kat isqꞌejholilo yoj tzꞌayik, wal ixahaw matxa chimujli, kat istitkꞌay txꞌumel ay satkanh, kat xin istzikobꞌtanhelax sunil tzet ay yip yul satkanh. Lahwi tuꞌ kat isyenikanh isbꞌa yechel wulbꞌalan yul satkanh, Hanin Aqꞌbꞌilintijan texol yu Komam Dios. Wal anma ay yul hunun konhobꞌ yul sat yibꞌanhqꞌinal tiꞌ, chixiwkanh kat yok oqꞌoj yet chiyilni wulan xol moyan. Chinhulan yebꞌ isqꞌaqꞌal wipan. Hayet chiꞌoqꞌ chꞌen trompeta yinh kaw ip, chinchejnikojan ebꞌnaj ángel iskutxbꞌako sunil makta sikꞌbꞌilxa wuhan yul yibꞌanhqꞌinal. Kaw xin sunil yul sat yibꞌanhqꞌinal chiꞌekꞌ ebꞌnaj iskutxbꞌakanh anma sikꞌbꞌilxa tuꞌ.
»Txumwekꞌanabꞌ yinh teꞌ higuera: hayet chiyaxbꞌilo ischon isqꞌabꞌ teꞌ kat yelilo nixhte xaj teꞌ, cheyohtanheloj ta toxa chiꞌok haꞌ nhabꞌ. Hakpax tuꞌ xin yet cheyilni yijni isbꞌa sunil tzet chiwaltiꞌan, cheyohtanheloj tato kawilxa wetijan, hakaꞌ hunu mak linhanxako sat pulta. Yinh kaw yeli chiwalan teyet, sunil hunteqꞌan tiꞌ chij isbꞌa yalanhto maxhto chikam hunteqꞌan anma ayikꞌo yinh huneꞌ tiempohal tiꞌ. Haꞌ satkanh yebꞌ txꞌo txꞌotxꞌ chitanhiloj, yajaꞌ wal intzotiꞌan xin machi ekꞌto yet yijni isbꞌa tzet chala.
»Yajaꞌ wal yinh tzet tzꞌayikal yebꞌ tzet orahil chinhul tuꞌan, machi mak ohtanhe, nitam ebꞌnaj ángel ay satkanh. Mach wohtapaxojan hanin Iskꞌahol Komam Dios intiꞌan, wal xin to hanhkꞌanhe Inmaman ohtanhe.
»Hakaꞌ yu anma yinh istiempohal yaꞌ Noé, hak tuꞌ chu anma yinh huneꞌ tiempohal yet chinhulan, Hanin Aqꞌbꞌilintijan texol yu Komam Dios. Yuto yet yalanhto maxhto chihul haꞌ niman yaxnhabꞌ, kaw matzet chal iskꞌul anma yinh tzet yal yaꞌ Noé, kaw xin hanhe waꞌoj yebꞌ ismohyi ayko yinh iskꞌul masanto yet yokto yaꞌ Noé yul teꞌ barco. Hayet tona nahul ay anma tuꞌ, yul huneꞌ niman yaxnhabꞌ yibꞌanh, istanhilo anma sunil. Hakaꞌ yu anma yinh huneꞌ tiempohal tuꞌ, hak tuꞌ chu anma yet chinhul-lemnahan, Hanin Aqꞌbꞌilintijan texol yu Komam Dios. Qꞌinalo ta ay kawanho ebꞌnaj winaj huneꞌnhe chimunlahi yet chiyuni huneꞌ tuꞌ, huneꞌ naj chiꞌilaxtoj, huneꞌxa naj xin chikankanoj. Yebꞌ xin ta ay kawanh ebꞌix huneꞌnhe lanhan iskawni, huneꞌ ix chiꞌilaxtoj huneꞌxa ix chikankanoj.
»Kaw majwahanhwej, yuto mach heyohtajo tzet tzꞌayikal chinhulan, hanin Heyahaw intiꞌan. Qꞌinalo ta yohta hunu naj yahaw nha tzet orahil chul hunu naj elqꞌom yinh aqꞌbꞌalil, chimyilo naj iswayanh. Hak tuꞌ xin mach chiꞌokto naj elqꞌom tuꞌ yelqꞌalti tzet ay naj. Hakexpax tuꞌ hex tiꞌ, helan cheyute hebꞌa, yuto yet matxa nano heyu kat wul lemnahan, Hanin Aqꞌbꞌilintijan texol yu Komam Dios, xhi Komam Jesús.
Naj chejabꞌ yijem yebꞌ naj mach yijemoj
(Lc. 12:41-48)
Yalnipaxo Komam Jesús:
—Qꞌinalo ta ay hunu naj yahaw munil ay haywanho ischejabꞌ, ham naj yijem yebꞌ kaw helan chákano naj seleloj yu yaqꞌni tzet chislo ebꞌnaj ismunlawom yet chikꞌayayoj. Saqꞌal yet naj chejabꞌ ta lanhan isyijen naj tzet halbꞌilkano tet yet chiꞌapni naj yahaw tuꞌ. Yinh kaw yeli chiwalan teyet, naj yahaw munil tuꞌ chako naj naj yijem tuꞌ yahawo yinh sunil tzet aya. Yajaꞌ ta mach kꞌuloj chute isbꞌa naj, kat yok naj yalni hakaꞌ tiꞌ: “Yaꞌ wahaw tuꞌan, ¿bꞌaqꞌinhtam chul yaꞌ?” ta xhi naj. Kat yok naj ismaqꞌni ebꞌnaj chejabꞌ tuꞌ, kat yok naj waꞌoj yebꞌ xin ukꞌu xol ebꞌnaj ukꞌum teꞌ. Haxa yet istzꞌayikal mach echmabꞌilo yahaw naj tuꞌ yu, hayet tona nahul ay naj kat yul lemna yahaw naj tuꞌ. Hak tuꞌ xin chiꞌaqꞌlax ekꞌoyaꞌ yanma naj yu naj yahaw tuꞌ, hakaꞌ yaqꞌlax ekꞌoyaꞌ yanma hunteqꞌan ebꞌnaj chal isbꞌa kꞌulal. Haꞌ tuꞌ xin chiꞌoqꞌ naj kat isnhetxꞌla yeh naj yu isyaꞌtajil, xhi Komam.
Yechel yinh lahonhwanh ebꞌix qꞌopo
Yalnipaxo Komam Jesús:
—Yet chul Komam Dios Yahawil, lahan chaqꞌle anma hakaꞌ yu 10 (lahonhwanh) ebꞌix qꞌopoto yinh huneꞌ mohyilal yinh aqꞌbꞌalil. Yito ebꞌix iscantil, isto ebꞌix chahwal yinh naj mohyom tuꞌ. Yajaꞌ xin ay howanh ebꞌix mach helanoj, wal howanhxa ebꞌix xin kaw helan ebꞌix. Ebꞌix mach helano tuꞌ, hanhe teꞌ aceite ayayto yul iscantil ebꞌix, hanhe teꞌ yito ebꞌix. Wal ebꞌix helan xin isnohtze ebꞌix iscantil, yinipaxto ebꞌix yaqꞌbꞌilxa yaceite yul islimeta. Yajaꞌ xin ekꞌto yorahil yulbꞌal naj chimohyi tuꞌ, kaw xin qꞌahan yechman ebꞌix, matxa chitecha wayanh yu ebꞌix yuxin waykanh ebꞌix sunil. Haxa yinh chuman aqꞌbꞌal, yabꞌen ebꞌix yal-lax hakaꞌ tiꞌ: “¡Ahanhwewanoj! ¡Lanhan yul naj chimohyi lah! Elanhweti hechabꞌa naj,” xhi. Yet yabꞌen ebꞌix huneꞌ tuꞌ yahwano ebꞌix, yaniko ebꞌix qꞌaꞌ yinh iscantil. Yalni ebꞌix howanh mach helano tuꞌ tet ebꞌix helan hakaꞌ tiꞌ: “Aqꞌwe nino heyaceite jetanh yuto lanhan istanhilo qꞌaꞌ yinh kokantilanh lah,” xhi ebꞌix. Istaqꞌwi ebꞌix helan tet ebꞌix mach helano tuꞌ: “Mach chu jaqꞌnihanh heyet, yuto ta chijaqꞌanh hanikꞌo heyet machim chabꞌe hanikꞌ tiꞌ teyinh, machim chabꞌepaxokanh jetanh. Wal xin, kꞌul ta chexto heloqꞌo heyet,” xhi ebꞌix. Yet ayto ebꞌix howanh loqꞌo aceite tuꞌ, yapni naj chimohyi. Wal ebꞌix kaw helan okto ebꞌix yinta naj yinh mohyilal tuꞌ, lahwi tuꞌ xin ispebꞌalaxkanilti teꞌ pulta. [*]Hunepxatikꞌa xin yapni ebꞌix howanh to loqꞌo aceite, yok ebꞌix awokto sat pulta, yalni ebꞌix: “Mamin, Mamin, haj pulta jetanh,” xhi ebꞌix. Istaqꞌwilti naj mohyom tuꞌ tet ebꞌix: “¡Machoj! Yinh kaw yel chiwalan, mach kexwohtajojan,” xhi naj. [image: 86.TIF] 

»Yuxin chiwalkanojan teyet, kaw helan cheyute hebꞌa yuto mach heyohtajoj tzet tzꞌayikal yebꞌ tzet orahil chinhulan, xhi Komam.
	25:10 25:10 Mt. 24:36-44

Yechel yinh ebꞌnaj oxwanh chejabꞌ chahni chꞌen melyu
(Lc. 19:11-27)
Yalnipaxo Komam Jesús:
—Yet chul Komam Dios Yahawoj, lahan chaqꞌle anma hakaꞌ yu ebꞌnaj ischejabꞌ huneꞌ naj yahaw munil. Ok yinh isnabꞌal naj isto bꞌey huneꞌxa nan konhobꞌal kaw nahat, yajaꞌ yet yalanhto maxhto chito naj, yawten naj ebꞌnaj ischejabꞌ yu yanikano naj ismelyu yul isqꞌabꞌ ebꞌnaj.
»Tet huneꞌ naj, howebꞌ mil quetzal yakano naj yul isqꞌabꞌ naj, wal tet hunxa naj xin, kabꞌ mil quetzal yakano naj, haxa tet hunxa naj xin mil quetzalnhe yakano naj. Hatatikꞌa ishelanil hunun ebꞌnaj, hak tuꞌ yu yanikano naj chꞌen tet ebꞌnaj. Lahwi tuꞌ isto naj. Naj chejabꞌ chahnikano chꞌen howebꞌ mil quetzal, ok naj munil yebꞌ chꞌen, kaw xin howebꞌto mil chꞌen yiqꞌ naj yibꞌanhilo chꞌen howebꞌ mil tuꞌ. Hakpax tuꞌ naj chahnikano chꞌen kabꞌ mil, kabꞌ milto chꞌen yiqꞌpaxo naj yibꞌanhilo chꞌen kabꞌ mil tuꞌ. Wal naj chahnikano chꞌen huneꞌ mil, ishol naj txꞌo txꞌotxꞌ ismujni naj chꞌen alaxkano tet yu naj yahaw tuꞌ.
»Yet kaw nimanxa tiempo chiꞌelto xin, yul naj yahaw melyu tuꞌ, yawten naj ebꞌnaj ischejabꞌ yu yilni naj hantaxa ismelyu. Naj chahnikano chꞌen howebꞌ mil, haꞌ naj ok bꞌabꞌel yinh sat naj yahaw melyu tuꞌ. Yanikano naj chꞌen howebꞌ mil aqꞌlax tet yebꞌ chꞌen howebꞌ mil yiqꞌ naj, yalni naj: “Mamin, howebꞌ mil chꞌen hawakano wetan, yajaꞌ xin howebꞌxa mil chꞌen chiwiqꞌan yibꞌanhilo chꞌen,” xhi naj. Yalni naj yahaw melyu tuꞌ tet naj: “Kaw kꞌul mayu hamunlahi, yebꞌ kaw yijem maxawute habꞌa. Yu kaw kꞌul maxawute habꞌa yinh hanikꞌ wakanojan tawet, yuxinto kaw hantanheto tzet chiwakanikojan yul haqꞌabꞌ. Tinanh xin okanh, aqꞌ tzalaho hakꞌul inkꞌatanhan,” xhi naj tet naj. Lahwi tuꞌ xin yapni naj chahnikano chꞌen kabꞌ mil, yalni naj tet naj yahaw melyu tuꞌ: “Mamin, kabꞌ mil chꞌen hawakano wetan, yajaꞌ xin kabꞌtopaxo mil chꞌen wiqꞌan yibꞌanhilo chꞌen,” xhi naj. Yalni naj yahaw melyu tuꞌ tet naj: “Kaw kꞌul mayu hamunlahi, yebꞌ kaw yijem maxawute habꞌa. Yu kaw kꞌul hawute habꞌa yinh hanikꞌ wakanojan tawet, yuxin kaw nimanto tzet chiwakanojan yul haqꞌabꞌ. Wal tinanh okanh, aqꞌ tzalaho hakꞌul inkꞌatanhan,” xhi naj.
»Haxa yet yapni naj chahni chꞌen huneꞌ mil xin, yalni naj tet naj yahaw melyu tuꞌ: “Mamin, wohtajan tato hach tiꞌ kaw how hach, yuto chahatxꞌ tzet ye tuꞌ maxhtaj hach tzꞌunnhe; chawinipaxokanh tzet ye tuꞌ maxhtaj hach watxꞌenheloj. Wal xin kinxiwan, yuxin inmujan hamelyu yalanh txꞌotxꞌ, yajaꞌ tinanh xin chiwaqꞌkanojan chꞌen tawet,” xhi naj. Yalni naj yahaw melyu tuꞌ tet naj hakaꞌ tiꞌ: “Hach tiꞌ kaw mach kꞌulo hamunlahi, kaw isah hach. Ta hawohtaj tato chinhatxꞌkanhan tzet ye tuꞌ maxhtaj hinan tzꞌunnhe, yebꞌ ta chiwikanhan tzet ye tuꞌ maxhtajinan watxꞌenheloj, estam hawakto inmelyutiꞌan yul banco. Hayet makinhultiꞌan xin, manchahnihan chꞌen yebꞌ yal,” xhi naj tet ischejabꞌ tuꞌ.
»Lahwi tuꞌ xin yalni naj tet ebꞌnaj ischejabꞌ: “Iwelo chꞌen mil quetzal tet naj kat heyaqꞌni chꞌen tet naj iqꞌnhe chꞌen 10 (lahonhebꞌ) mil. Yuto haꞌ mak ay tzet aya chiꞌaqꞌlax yaqꞌbꞌil tet, hak tuꞌ xin kaw ekꞌbꞌalto tzet ay huneꞌ mak tuꞌ. Wal mak matzet ay xin, haꞌ nichꞌan ay yul isqꞌabꞌ tuꞌ, chiꞌilaxilo tet. Huneꞌ naj chejabꞌ matzet chiꞌel yinh tiꞌ hawelto naj xol qꞌejholo, haꞌ bꞌey tuꞌ xin chiꞌoqꞌ naj yinh, kat isnhetxꞌla yeh naj yu isyaꞌtajil,” xhi naj yahaw tuꞌ, xhi Komam.
Yet chilni Komam Jesucristo yinh tzet chiꞌeliko anma
Yalnipaxo Komam Jesús:
—Hanin Aqꞌbꞌilintijan texol yu Komam Dios, chinhulan Yahawiloj yebꞌ isqꞌaqꞌal wipan, kat yulpaxo ebꞌnaj ángel wintajan, kat way tzꞌonhnojan yul inkapilan. Wal anma ay yul hunun konhobꞌ yul sat yibꞌanhqꞌinal tiꞌ, chikutxiko insatajan, kat inpohnihan xol, hakaꞌ chu ispohni naj tanhem meꞌ, noꞌ meꞌ xol noꞌ chiw. Noꞌ meꞌ tuꞌ yinh iswatxꞌqꞌabꞌ naj chako noꞌ, wal noꞌ chiw xin yinh ismekqꞌabꞌ naj chꞌok noꞌ. Hanin Yahawilintiꞌan [aa] huneꞌ tiꞌ chitzotel yinh Komam Jesucristo. chiwalan tet anma ayko yinh inwatxꞌqꞌabꞌan hakaꞌ tiꞌ: “Hex xahechah iskꞌulal Inmaman, okanhwe yul huneꞌ ehobꞌal watxꞌebꞌil teyet yu Inmaman. Huneꞌ tiꞌ watxꞌebꞌil yettax iswatxꞌi huneꞌ yul sat yibꞌanhqꞌinal tiꞌ. Yuto hayet innhohchahan, heyaqꞌni tzet chinlohan. Yet istaj intiꞌan heyaqꞌni haꞌ wukꞌuꞌan, yet wekꞌan inqꞌanaꞌan bꞌay chinwayan, heyaqꞌni bꞌay kinwayan. Yet lanhanxa weltꞌilnojan, heyaqꞌni xil inqꞌapan; yet yaꞌay hinan, hebꞌey kinhetuklenojan. Yet ayiniktojan yul preso, hebꞌey kinheyilnojan,” kinchinhetikꞌahan tet anma tuꞌ. Haꞌ anma watxꞌen istoholal tuꞌ xin, chisqꞌambꞌe wetan hakaꞌ tiꞌ: “Mamin, ¿bꞌaqꞌinhi kaxhnhohcha tuꞌ jaqꞌnihanh tzet chaloh? yebꞌ ¿bꞌaqꞌinhi taj hatiꞌ jaqꞌnihanh haꞌ hawukꞌuꞌ? ¿Bꞌaqꞌinhi xin haqꞌan bꞌay kaxhway jetanh, jaqꞌnihanh bꞌay kachwayi? yebꞌ ¿bꞌaqꞌinhi matxa xil haqꞌap, jaqꞌnihanh xil haqꞌap? ¿Bꞌaqꞌinhi kaxhyabꞌilnipaxoj, kobꞌeyanh kaxhkotuklenojanh, yebꞌ yet hawokto yul preso, konhbꞌeyanh kaxhjilnojanh?” xhi anma tuꞌ. Chiwalnihan tet hakaꞌ tiꞌ: “Yinh kaw yeli chiwalan teyet, yet hekolwa yinh hunu ebꞌnaj wuxhtajan, waxanhka kaw komon yekꞌi, winhan hewatxꞌe sunil hunteqꞌan tuꞌ,” kinchinhetikꞌahan tet.
»Lahwi tuꞌ xin chiwalnihan tet anma ayko yinh inmekqꞌabꞌan: “Elanhwe yinh insatan hex tzꞌaktiꞌnhebꞌil hexxa tiꞌ, asiꞌwekano xol qꞌa qꞌaꞌ mach istanhbꞌal watxꞌebꞌilxa tet naj matzwalil yebꞌ tet ebꞌnaj ischejabꞌ naj. Yuto yet innhohchahan, maxhtikꞌa heyaqꞌ nino tzet inlohan, yet istaj intiꞌan, maxhtikꞌa heyaqꞌ nichꞌano haꞌ wukꞌuꞌan. Yet wekꞌan inqꞌanaꞌan bꞌay chinwayan, maxhtikꞌa heyaqꞌ bꞌay kinwayan. Yet matxa xil inqꞌapan maxhtikꞌa heyaqꞌ hunu xil inqꞌapan. Yet yaꞌay hinan yebꞌ yet ayiniktojan yul preso, maxhtikꞌa kinhetuklehan,” kinchinhetikꞌahan tet. Yajaꞌ chisqꞌambꞌe anma tuꞌ wetan: “Mamin, ¿bꞌaqꞌinhi kaxhnhohchahi, yebꞌ istaj hatiꞌ, kaxhekꞌpaxo haqꞌanaꞌ bꞌay kachwayi, yebꞌ yet matxa xil haqꞌap, machi xin konhkolwahanh tawinh? Yebꞌpaxo, ¿bꞌaqꞌinhi kaxhyabꞌilni yebꞌ hawokto yul preso? ¿Machi xin konhkolwapaxojanh tawinh hawalni?” xhi anma tuꞌ. Yajaꞌ chintaqꞌwihan tet: “Yinh kaw yeli chiwalan teyet, yet mach kexkolwa yinh hunu ebꞌnaj wuxhtajan, yebꞌ ebꞌix wanabꞌan, waxanhka kaw komonnhe yekꞌi, winhan mach kexkolwa tuꞌ,” kinchinhetikꞌahan tet. Haꞌ hunteqꞌan anma tuꞌ xin, chitokano yinh isyaꞌtajil yinh hunelnhe. Wal anma watxꞌen iskꞌulal, chischah isqꞌinal mach istanhbꞌal, xhi Komam Jesús.
	[aa]25:34 Yinh castilla chala Rey

Islahtiꞌnhe isbꞌa ebꞌnaj Israel yinh tzet chu yaqꞌnikamo ebꞌnaj Komam Jesús
(Mr. 14:1-2; Lc. 22:1-2; Jn. 11:45-53)
Lahwi yalnikano Komam Jesús hunteqꞌan tuꞌ xin, yalni Komam tet ebꞌyaꞌ iskuywom: «Hex tiꞌ heyohtaj tato kabꞌexanhe qꞌinh Pascua, yinh qꞌinh tuꞌ xin chinalaxikojan yul isqꞌabꞌ anma kat walaxkanhan yinh kulus, Hanin Aqꞌbꞌilintijan texol yu Komam Dios,» xhi Komam.
Yinhtikꞌa huneꞌ tzꞌayik tuꞌ xin, ebꞌnaj iswiꞌehal sacerdote, yebꞌ ebꞌnaj kuywawom yinh isley yaꞌ Moisés yebꞌ ebꞌnaj ichamta winaj yul konhobꞌ tuꞌ, iskutxbꞌako isbꞌa ebꞌnaj bꞌey yatut naj Caifás, yahawil sacerdote. Islahtiꞌnhen isbꞌa ebꞌnaj yinh tzet leqꞌtiꞌal chal yinh Komam Jesús, yunhe istzabꞌnayo ebꞌnaj, kat yaqꞌnikamo ebꞌnaj Komam yalni. Yalni ebꞌnaj tet hunun: «Yajaꞌ mach yinho qꞌinh, haxinwal mach chiꞌah bꞌulna anma,» xhi ebꞌnaj.
Yet isjobꞌnayo huneꞌ ix ix anh kaw xuqꞌ sam yibꞌanh iswiꞌ Komam Jesús
(Mr. 14:3-9; Jn. 12:1-8)
Yet ayxa Komam Jesús yul konhobꞌ Betania xin, isto Komam yatut naj Simón, naj aytikꞌako yabꞌil lepra yinh. Yet ayko Komam waꞌo sat mexha, yapni huneꞌ ix ix iskꞌatanh Komam. Iqꞌbꞌil huneꞌ chꞌen limeta yu ix, alabastro isbꞌi, nohna chꞌen yu huneꞌ anh kaw xuqꞌ sam, yebꞌ kaw ay istohol. Isjobꞌnayo ix yibꞌanh iswiꞌ Komam. Hayet yilni ebꞌyaꞌ iskuywom Komam huneꞌ tuꞌ istit ishowal ebꞌyaꞌ yinh ix, yalni ebꞌyaꞌ:
—¿Tzet yinh xin tonhe chiꞌetalaxto huneꞌ anh tiꞌ? Huneꞌ anh tiꞌ kaw ay istohol, majaltam matxonhlaxtoj, kat ispohlaxkanh istohol yinh anma mebꞌaꞌ, xhi ebꞌyaꞌ.
Hayet yabꞌen Komam Jesús huneꞌ tuꞌ, yalni Komam:
—¿Tzet yinh xin cheyiti hehowal yinh ix? Huneꞌ maswatxꞌe ix winhtiꞌan, kaw kꞌul. Anma mebꞌaꞌ aynhetikꞌako texol, wal hinan xin mach sunilbꞌalo tiempo ayinikꞌojan texol. Huneꞌ ix tiꞌ masjobꞌayo ix huneꞌ anh kaw xuqꞌ sam wibꞌanhan yunhe kꞌulxa ye innimanilan yet chinmujlaxan. Yinh kaw yeli chiwalan teyet, bꞌajxanhetuꞌwal chihal-lax Tzotiꞌ Kꞌul yet Kolbꞌanile chihal-laxpaxo huneꞌ maswatxꞌe ix tiꞌ, hak tuꞌ xin chiꞌaqꞌlax bꞌinaho ix, xhi Komam Jesús tet ebꞌyaꞌ iskuywom.
Yako naj Judas Komam Jesús yul isqꞌabꞌ kamikal
(Mr. 14:10-11; Lc. 22:3-6)
Naj Judas Iscariote, naj ayko istzꞌajo ebꞌyaꞌ 12 (kabꞌlahonhwanh) iskuywom Komam Jesús, to naj iskꞌatanh ebꞌnaj iswiꞌehal sacerdote, yalni naj tet ebꞌnaj: «¿Hanta cheyaqꞌ wetan, chiwakojan yaꞌ Jesús yul heqꞌabꞌ?» xhi naj. Yalten ebꞌnaj 30 (lahonhebꞌ iskawinaj) melyu nabꞌa plata tet naj. Hak tuꞌ xin yu yichiko naj issayni yinh tzet chu yaniko naj Komam yul isqꞌabꞌ ebꞌnaj.
Yet iswaꞌkano Komam Jesús yebꞌ ebꞌyaꞌ iskuywom yinh qꞌinh Pascua
(Mr. 14:12-25; Lc. 22:7-23; Jn. 13:21-30; 1Co. 11:23-26)
Haxa yet yayilo bꞌabꞌel tzꞌayik qꞌinh Pascua, yet chiwahlax ixim pan machi yanhal, ishitziko ebꞌyaꞌ iskuywom Komam iskꞌatanh, isqꞌambꞌen ebꞌyaꞌ:
—Mamin, ¿bꞌaytuꞌwal chawoche chikowatxꞌehanh tzet chikolo yinh qꞌinh Pascua tiꞌ? xhi ebꞌyaꞌ.
Istaqꞌwi Komam:
—Asiꞌwe yul konhobꞌ, yet chexapnoj kat heto bꞌey yatut huneꞌ naj, kat heyalno tet naj: “Makonhischejtijanh Komam kuywawom jalanh tawet tato hanikꞌxanhe tiempohal aykꞌo koxolanh, yuxin haꞌ bꞌey hawatut tiꞌ chonhhulanh jekꞌtzehanh qꞌinh Pascua tiꞌ yebꞌ Komam,” kexchi, xhi Komam.
Lahwi tuꞌ, isto ebꞌyaꞌ iskuywom Komam Jesús, isyijen ebꞌyaꞌ hakaꞌtikꞌa yu yalni Komam. Yok ebꞌyaꞌ iswatxꞌen tzet chilolax yinh qꞌinh Pascua.
Haxa yet yah aqꞌbꞌal xin, yok Komam waꞌo sat mexha yebꞌ ebꞌyaꞌ 12 (kabꞌlahonhwanh) iskuywom tuꞌ. Yet lanhan iswaꞌ Komam yebꞌ ebꞌyaꞌ tuꞌ, yalni Komam:
—Yinh kaw yeli chiwalan teyet, ay huneꞌ mak texol tiꞌ chinanokojan yul isqꞌabꞌ kamikal, xhi Komam.
Yet yabꞌen ebꞌyaꞌ huneꞌ tuꞌ, kaw ok bꞌiskꞌulal yinh iskꞌul ebꞌyaꞌ. Yok ebꞌyaꞌ isqꞌambꞌeno tet Komam yinh hununtajil:
—Mamin, ¿maxhmitajinan? xhi ebꞌyaꞌ yinh hununtajil.
Istaqꞌwi Komam:
—Haꞌ huneꞌ mak huneꞌnhe chu wanaytojan inqꞌabꞌan yul plato yebꞌi haꞌ chinanokojan yul isqꞌabꞌ kamikal. Hanin Aqꞌbꞌilintijan texol yu Komam Dios, yilal wekꞌan yinh kamikal, hakaꞌ yalni yul Yum Komam Dios. Yajaꞌ, ¡kꞌanchꞌan naj chinanikojan yul isqꞌabꞌ kamikal! Ayxikꞌa mach pitzkꞌa naj yul sat yibꞌanhqꞌinal tiꞌ, [*] xhi Komam.
Naj Judas naj chiꞌaniko Komam yul isqꞌabꞌ kamikal tuꞌ, isqꞌambꞌe naj:
—Mam kuywawom, ¿tom haninan? xhi naj. Istaqꞌwi Komam:
—Hoꞌ, hachtoni, xhi Komam.
Yet lanhan iswaꞌ Komam, yinikanh ixim pan, yaqꞌni Komam yuchꞌandiosal tet Komam Dios, isqꞌaxponayo Komam ixim. Lahwi tuꞌ yaqꞌni Komam ixim tet ebꞌyaꞌ iskuywom; yalni Komam:
—Wahwej, huneꞌ tiꞌ yechel [*] innimanilan yehi, xhi Komam.
Yinipaxokanh Komam chꞌen copa, yaqꞌni Komam yuchꞌandiosal tet Komam Dios. Lahwi tuꞌ yaqꞌni Komam chꞌen copa tuꞌ tet ebꞌyaꞌ, yalni Komam:
—Ukꞌwe huneꞌ tiꞌ hesunil, yuto haꞌ huneꞌ tiꞌ yechel inchikꞌilan chimalto yu istanh ismul txꞌiꞌal anma, yunhe yijnikano isbꞌa huneꞌ akꞌ trato chaqꞌ Komam Dios. Chiwalpaxojan teyet tato matxa chiwukꞌan yal teꞌ uva masanto yet chiꞌok Inmaman Yahawilal katto wukꞌnihan yinh yakꞌtohal hunelxa, xhi Komam tet ebꞌyaꞌ.
	26:24 26:24 Sal. 41:9
	26:26 26:26 1Co. 11:23-32

Yal Komam Jesús ta chal yaꞌ Pedro ta mach yohtajo yaꞌ Komam
(Mr. 14:26-31; Lc. 22:31-34; Jn. 13:36-38)
Hayet lahwi isbꞌitnhenkano ebꞌyaꞌ bꞌit tet Komam Dios, isto Komam Jesús yebꞌ ebꞌyaꞌ bꞌey wonhan Olivo. Yalni Komam tet ebꞌyaꞌ iskuywom tuꞌ:
—Yinh huneꞌ aqꞌbꞌal tiꞌ chikabꞌkonokanh heyanma winhan hesunil, yuto tzꞌibꞌnhebꞌilkano hakaꞌ tiꞌ: “Chinpotxꞌan naj tanhem meꞌ, kat ispujnakanto noꞌ meꞌ tuꞌ,” xhihayoj. Yajaꞌ yet chinitzitzbꞌikanhan xin, chinbꞌabꞌitojan tesata bꞌey Galilea, xhi Komam.
Yalni yaꞌ Pedro tet Komam:
—Mamin, waxanhka sunil mak chikabꞌkonkanh iskꞌul tawinh, yajaꞌ wal hinan, machoj, xhi yaꞌ.
Yalni Komam Jesús tet yaꞌ:
—Yinh kaw isyelal chiwalan tawet, yinh huneꞌ aqꞌbꞌal tiꞌ oxelxa chawala ta mach kinhawohtajojan yet chiꞌoqꞌokanh noꞌ icham chiyo, xhi Komam tet yaꞌ.
Istaqꞌwi yaꞌ Pedro:
—Waxanhka chinaqꞌlax kamojan tawinta Mamin, yajaꞌ mach chu walnihan ta mach kaxhwohtajojan, xhi yaꞌ. Hakaꞌtikꞌa yu yalni yaꞌ Pedro tuꞌ, hak tuꞌ yu yalnipaxo ebꞌyaꞌ sunil.
Txahli Komam Jesús bꞌey Getsemaní
(Mr. 14:32-42; Lc. 22:39-46)
Lahwi tuꞌ xin, isto Komam Jesús yebꞌ ebꞌyaꞌ iskuywom bꞌey huneꞌ peyabꞌ chiyij Getsemaní, yalni Komam tet ebꞌyaꞌ:
—Kananhwekano tzꞌonhno bꞌey tiꞌ, chintohan txahlo kosatato tiꞌ, xhi Komam.
Yinito Komam yaꞌ Pedro yebꞌ ebꞌyaꞌ kawanh iskꞌahol icham Zebedeo yintaj. Yok huneꞌ niman bꞌiskꞌulal yinh Komam, kaw xin yaꞌ yukaniko yinh yanma. Yalni Komam tet ebꞌyaꞌ:
—Kaw chiwabꞌehan isyaꞌil isbꞌiskꞌulal kamikal yinh wanmahan. Kananhwekano bꞌey tiꞌ; ¡iwelo hewayanh wintajan! xhi Komam.
Lahwi tuꞌ xin, ishitzilo Komam hanikꞌ yinh ebꞌyaꞌ, yay jahno Komam, yay xulno sat txꞌotxꞌ. Yichiko istxahli: «Mam, ta chisje hakꞌul kolinan tet huneꞌ isyaꞌtajil chul wibꞌanhtiꞌan; yaj mach hakaꞌ chiwochehan, to hakaꞌojabꞌ tzet chal hakꞌul,» xhi Komam.
Lahwi tuꞌ yul Komam bꞌay kankano ebꞌyaꞌ oxwanh, kaw xin chiway ebꞌyaꞌ yet yapni Komam, yalni Komam tet yaꞌ Pedro:
—¿Tom mach chitecha heyu heyinilo hewayanh hunu orahil wintajan? Iwelo hewayanh, txahlanhwe tet Komam Dios haxinwal mach chexaykꞌay yul isqꞌabꞌ istxꞌojal. Wal heyanma hinan isyijen tzet chal Komam Dios, yajaꞌ wal henimanil xin mach chitecha yu, xhi Komam.
Istopaxo Komam txahlo hunelxa, yalnipaxo Komam yinh istxah: «Mam, ta mach chiꞌekꞌayo huneꞌ tiꞌ wibꞌanhan, yuhojabꞌ hakaꞌ chal hakꞌul,» xhi Komam.
Ismeltzopaxo Komam iskꞌatanh ebꞌyaꞌ, kaw xin yexnhe isway ebꞌyaꞌ yuto kaw mach chitecha naj wayanh yu ebꞌyaꞌ. Lahwi tuꞌ istopaxo Komam txahlo yinh yoxel, hakaꞌtikꞌa yu yalni Komam yinh bꞌabꞌelal yebꞌ yinh iskayel, haktikꞌapax tuꞌ yu yalni Komam. Lahwi tuꞌ xin ismeltzo Komam bꞌay ay ebꞌyaꞌ iskuywom tuꞌ, yalni Komam tet ebꞌyaꞌ:
—¿Tom yexnheto hewayi, yebꞌ hexewi? Wal tinanh maꞌapni yorahil walaxikojan, Hanin Aqꞌbꞌilintijan texol yu Komam Dios, yul isqꞌabꞌ anma mulum. Ahanhwewanoj, tonhwej yuto lanhan yul naj chinanikojan yul isqꞌabꞌ kamikal, xhi Komam tet ebꞌyaꞌ.
Yet istzabꞌlaxayo Komam Jesús
(Mr. 14:43-50; Lc. 22:47-53; Jn. 18:2-11)
Yet lanhan istzotel Komam Jesús tuꞌ, yapni naj Judas, naj ayko istzꞌajo ebꞌyaꞌ 12 (kabꞌlahonhwanh) iskuywom Komam. Kaw xin hantanhe ebꞌnaj tzujan yinta naj, iqꞌbꞌil yespada yebꞌ isteꞌ ebꞌnaj yu; chejbꞌil ebꞌnaj yu ebꞌnaj iswiꞌehal sacerdote, yebꞌ ebꞌnaj ichamta winaj iswiꞌehal konhobꞌ Israel. Wal xin halbꞌilxa tet ebꞌnaj yu naj Judas tuꞌ yinh tzet chu yaniko naj Komam yul isqꞌabꞌ ebꞌnaj, yet yalni naj: «Haꞌ naj chintzꞌohan isqꞌotx, haꞌ naj chetzabꞌayoj,» xhi naj. Yuxin hayet ishitziko naj iskꞌatanh Komam, yalni naj:
—¿Hanikꞌ haweh Mam kuywawom? xhi naj. Istzꞌohni naj isqꞌotx Komam.
Yalni Komam tet naj:
—Hach amigo, haꞌ tzet chihul hawubꞌ, watxꞌe tinanh, xhi Komam.
Istit bꞌulna ebꞌnaj istzabꞌnoyo Komam.
Yajaꞌ ay huneꞌ yaꞌ iskuywom Komam yihti yespada yul yatut, ispitnilto yaꞌ istxikin huneꞌ ischejabꞌ naj yahawil sacerdote. Yalni Komam Jesús tet yaꞌ:
—Ayto hawespada yul yatut yuto haꞌ mak espada chaqꞌa, espada chipotxꞌnipaxo kamoj. ¿Tom mach chu hinqꞌannihan 12 (kabꞌlahonhebꞌ) legión [ab] ebꞌnaj ángel tet Inmaman tinanh ta chiwochehan? Yajaꞌ ta hak tuꞌ, machim chiyij isbꞌa tzet tzꞌibꞌnhebꞌilkano yul Yum Komam Dios winhan bꞌay chala tato yilal yuni hunteqꞌan tiꞌ, xhi Komam.
Lahwi tuꞌ, yalni Komam tet ebꞌnaj apni tuꞌ:
—¿Tom elqꞌom hinan teyet yuxin iqꞌbꞌil heyespada yebꞌ heteꞌ winhan chexhul kinhetzabꞌnoyojan? Hunun tzꞌayik inbꞌeyan kuywal yul Yatut Komam Dios texol, yajaꞌ mach kinhetzabꞌayojan. Yajaꞌ tinanh, yilal yuni sunil hunteqꞌan tiꞌ yunhe yijni isbꞌa sunil tzet tzꞌibꞌnhebꞌilkano yu ebꞌyaꞌ ischejabꞌ Komam Dios yet payat, xhi Komam.
Wal ebꞌyaꞌ iskuywom Komam xin elkanh ebꞌyaꞌ, yanikano ebꞌyaꞌ Komam ischukil.
	[ab]26:53 Legión, hak tuꞌ isbꞌi huneꞌ majan ebꞌnaj soldado romano, wajebꞌ mil xin isbꞌisil ebꞌnaj yinh huneꞌ majan tuꞌ.

Ilaxto Komam Jesús sata ebꞌnaj iswiꞌehal konhobꞌ Israel
(Mr. 14:53-65; Lc. 22:54-55,63-71; Jn. 18:12-14,19-24)
Lahwi tuꞌ yinito ebꞌnaj Komam Jesús bꞌey yatut naj Caifás, yahawil sacerdote. Haꞌ bꞌey tuꞌ xin kutxaniko ebꞌnaj kuywawom yinh isley yaꞌ Moisés, yebꞌ ebꞌnaj iswiꞌehal konhobꞌ. Wal yaꞌ Pedro xin nahat tzujan isto yaꞌ yinta Komam, yapni yaꞌ yamaqꞌil yatut naj yahawil sacerdote tuꞌ, yay tzꞌonhno yaꞌ xol ebꞌnaj chitanhen Yatut Komam Dios yu yilni yinh tzet chiꞌeliko Komam.
Wal ebꞌnaj iswiꞌehal sacerdote yebꞌ ebꞌnaj yahawil yinh lahtiꞌ xol ebꞌnaj Israel issay ebꞌnaj mak chiꞌok halno leqꞌtiꞌal yinh Komam yunhe iskawxiko kamikal yibꞌanh. Kaw xin txꞌiꞌal mak oktoj, ishobꞌnikanh ebꞌnaj leqꞌtiꞌal yinh Komam, yajaꞌ maxhtikꞌa hunu tzet ok ismulo Komam. Lahwi tuꞌ yapni kawanhxa ebꞌnaj, yalni ebꞌnaj:
—Huneꞌ naj tiꞌ jabꞌehanh yalni naj hakaꞌ tiꞌ: “Hanintiꞌan chu wuchkꞌanayojan huneꞌ Yatut Komam Dios tiꞌ, kat wanikanhan isselel yinh oxebꞌ tzꞌayik,” xhi naj, xhi ebꞌnaj yinh Komam.
Yah linhno naj yahawil sacerdote, yalni naj tet Komam:
—¿Tzet yinh xin mach chaxhtaqꞌwi? ¿Tzet ye hunteqꞌan chal ebꞌnaj tiꞌ tawinh? xhi naj.
Yajaꞌ maxhtikꞌa taqꞌwi Komam tet naj, lahwi tuꞌ yalnipaxo naj:
—Yinh isbꞌi Komam Dios itzitz, hal yinh isyelal jetanh. ¿Ham hach tiꞌ Cristo, Iskꞌahol Komam Dios? xhi naj.
Istaqꞌwi Komam:
—Hoꞌ, hanintonan hakaꞌ hawalni tiꞌ. Chiwalan teyet tato Hanin Aqꞌbꞌilintijan texol yu Komam Dios cheyil wok tzꞌonhnojan yinh iswatxꞌqꞌabꞌ Komam Dios kaw aykano yip, kat heyilni wulan xol moyan, xhi Komam.
Yet yabꞌen naj yahawil sacerdote tzet yal Komam tuꞌ, istzilnilo naj xil isqꞌap yu ishowal, yalni naj tet ebꞌnaj yetbꞌi tuꞌ:
—Huneꞌ mayal naj tiꞌ, kaw txꞌoj yul sat Komam Dios. Yuxin tinanh matxa yilal chikoqꞌan anma chihalni ismul naj, wal xin hanhkawonh majabꞌe istxꞌojal istzotel naj. Yuxin, ¿tzet cheyute heyalni hex tiꞌ? xhi naj. Istaqꞌwi ebꞌnaj:
—Ay ismul naj, kamojabꞌ naj, xhi ebꞌnaj.
Istzubꞌliko ebꞌnaj yinh sat Komam, ismaqꞌnipaxo ebꞌnaj Komam, ay ebꞌnaj xin paqꞌnilto sat Komam, chalni ebꞌnaj:
—Hach Cristo, txumiloj mak makaxhmaqꞌni, xhi ebꞌnaj tet Komam.
Yal yaꞌ Pedro ta mach yohtajo yaꞌ Komam Jesús
(Mr. 14:66-72; Lc. 22:56-62; Jn. 18:15-18,25-27)
Yet tzꞌonhanayo yaꞌ Pedro istiꞌ yamaqꞌil teꞌ nha tuꞌ, ishitziko huneꞌ ix chejabꞌ iskꞌatanh yaꞌ, yalni ix:
—Hach tiꞌ hawetbꞌi habꞌa yebꞌ naj Jesús ah Galilea, xhi ix.
Wal yaꞌ Pedro tuꞌ yebꞌa yaꞌ yinh sat sunil anma, yalni yaꞌ:
—Mach wohtajojan tzet chawala, xhi yaꞌ.
Haxa yet yapni yaꞌ bꞌey ispultahil yamaqꞌil teꞌ nha tuꞌ, yalni hunxa ix tet anma kutxaniko bꞌey tuꞌ:
—Naj tiꞌ yetbꞌi isbꞌa naj yebꞌ naj Jesús ah Nazaret, xhi ix.
Yajaꞌ yebꞌa yaꞌ hunelxa, yalni yaꞌ:
—Kaw chabꞌe Komam Dios, ¡mach wohtajojan huneꞌ naj tuꞌ! xhi yaꞌ.
Hunepixto xin ishitziko hunteqꞌan ebꞌnaj iskꞌatanh yaꞌ, yalni ebꞌnaj:
—Yinh kaw yeli, hach tiꞌ hawetbꞌi habꞌa yebꞌ ebꞌnaj chiꞌekꞌ yinta naj Jesús tiꞌ yuto ixtanh kotxumnilojanh hatzoteli, xhi ebꞌnaj.
Yajaꞌ ok yaꞌ Pedro tuꞌ istzꞌaktiꞌnhe isbꞌa, yalni yaꞌ:
—Kaw chabꞌe Komam Dios, ¡mach wohtajojan huneꞌ naj tuꞌ! xhi yaꞌ.
Lanhantotikꞌa xin yoqꞌkanh huneꞌ noꞌ icham chiyo. Hak tuꞌ yu isnahniti yaꞌ Pedro yinh tzet yal Komam yet yalni Komam hakaꞌ tiꞌ: «Oxelxa chawala ta mach kinhawohtajojan yet chiꞌoqꞌkanh noꞌ icham chiyo,» xhi Komam. Lahwi tuꞌ yelti yaꞌ Pedro bꞌey tuꞌ, yok yaꞌ oqꞌo sikꞌlebꞌil.
Yet yilaxto Komam Jesús sata naj Pilato
(Mr. 15:1; Lc. 23:1-2; Jn. 18:28-32)
Haxa yet issajbꞌilo xin, islahtiꞌnhen isbꞌa ebꞌnaj iswiꞌehal sacerdote, yebꞌ ebꞌnaj ichamta winaj iswiꞌehal konhobꞌ tuꞌ yinh tzet chu yaqꞌlax kamo Komam Jesús. Lahwi tuꞌ iskꞌalnayo ebꞌnaj Komam, yinito ebꞌnaj Komam sata naj gobernador romano, Poncio Pilato.
Iskamikal naj Judas
Wal naj Judas, naj aniko Komam yul isqꞌabꞌ ebꞌnaj tuꞌ, hayet yilni naj ta kawxiko kamikal yibꞌanh Komam, istak iskꞌul naj yu istxꞌojal iswatxꞌe tuꞌ, isto naj yaqꞌnopaxo chꞌen 30 (lahonhebꞌ iskawinaj) plata tet ebꞌnaj iswiꞌehal sacerdote yebꞌ tet ebꞌnaj iswiꞌehal konhobꞌ, yalni naj tet ebꞌnaj:
—Kaw mawako inmulan, yuto mawakojan huneꞌ naj machi ismul yul isqꞌabꞌ kamikal, xhi naj. Istaqꞌwi ebꞌnaj tet naj:
—¡Tzet jokanh tawinh, ilah tzet chawute habꞌa! xhi ebꞌnaj.
Hayet yabꞌen naj huneꞌ tuꞌ xin istixhnikanikto naj chꞌen melyu tuꞌ yul Yatut Komam Dios. Lahwi tuꞌ isto naj istꞌunhbꞌano isbꞌa.
Ebꞌnaj iswiꞌehal sacerdote issikꞌkanh ebꞌnaj chꞌen melyu tuꞌ, yalni ebꞌnaj:
—Hunteqꞌan chꞌen melyu tiꞌ mach chu janayto chꞌen xol chꞌen ofrenda, yuto istohol kamikal ye chꞌen, xhi ebꞌnaj.
Islahtiꞌnhen isbꞌa ebꞌnaj, isloqꞌni ebꞌnaj huneꞌ txꞌo txꞌotxꞌ chihal-lax: Istxꞌotxꞌ naj watxꞌem xi, yu yok camposantohal bꞌay chimujlax anma nan konhobꞌal chikam bꞌey yul konhobꞌ Jerusalén tuꞌ. Yuxin Istxꞌotxꞌal Chikꞌ okkano isbꞌiho huneꞌ txꞌo txꞌotxꞌ tuꞌ, haꞌ xin chihal-lax yinh txꞌotxꞌ tinanh. Hak tuꞌ yu yijni isbꞌa tzet halbꞌilkano yu yaꞌ Jeremías, yet yalni yaꞌ: «Yikanh ebꞌnaj chꞌen 30 (lahonhebꞌ iskawinaj) plata, chꞌen yaqꞌ ebꞌnaj Israel istoholo huneꞌ naj. Yinh chꞌen xin isloqꞌ ebꞌnaj istxꞌotxꞌ naj watxꞌem xi, hak tuꞌ yu yalni Komam Dios Jahawil wetan,» [*] xhikano yaꞌ Jeremías yul Yum Komam Dios.

Yet ayko Komam Jesús sata naj Pilato
(Mr. 15:2-5; Lc. 23:3-5; Jn. 18:33-38)
Yet ayko Komam Jesús sata naj Pilato isqꞌambꞌen naj tet Komam:
—¿Tom yahawil anma Israel hawehi? xhi naj. Istaqꞌwi Komam:
—Hoꞌ, yeli hakaꞌ hawalni tiꞌ, xhi Komam.
Wal ebꞌnaj iswiꞌehal sacerdote yebꞌ ebꞌnaj iswiꞌehal konhobꞌ, kaw ok ebꞌnaj aqꞌokꞌule yinh Komam. Yajaꞌ wal Komam xin maxhtikꞌa taqꞌwininoj. Yuxin yal naj Pilato tet Komam:
—¿Tom mach chawabꞌe tzet chal ebꞌnaj tiꞌ tawinh? xhi naj.
Yajaꞌ maxhtikꞌa taqꞌwi Komam tet naj Pilato tuꞌ, yuxin kaw kꞌayilo iskꞌul naj yinh Komam.
Yet iskawxelaxiko kamikal yibꞌanh Komam Jesús
(Mr. 15:6-20; Lc. 23:13-25; Jn. 18:38—19:16)
Yinh hunun qꞌinh Pascua chisbꞌejtzo naj gobernador tuꞌ hunun ebꞌnaj presowom, yajaꞌ haꞌtikꞌa mak chal iskꞌul anma haꞌ chibꞌejtzolaxi. Kꞌuxan xin ayko huneꞌ naj Barrabás isbꞌi yul preso, kaw ohtabꞌil naj yu anma. Yet kutxaniko anma tuꞌ isqꞌambꞌen naj Pilato tet anma:
—¿Mak cheyoche chinbꞌejtzohan, tom naj Barrabás mato naj Jesús, naj chal-lax Cristohal? xhi naj.
Yal naj huneꞌ tuꞌ yuto yohta naj ta yu ayko ishowal ebꞌnaj iswiꞌehal sacerdote yinh Komam yuxin ilaxto Komam sata naj.
Yet ayikto naj Pilato yul iskapil tuꞌ, yapni tzotiꞌ tet naj yu yixal hakaꞌ tiꞌ:
—Mach chawako habꞌa xol ebꞌnaj yinh huneꞌ naj machi ismul tuꞌ, yuto hayet may aqꞌbꞌal ay huneꞌ inwayikan kaw xiwkilta yinh naj, xhito ix tet naj.
Wal ebꞌnaj iswiꞌehal sacerdote yebꞌ ebꞌnaj ichamta winaj yul konhobꞌ tuꞌ, ok ebꞌnaj aqꞌokꞌule tet anma ta chala ta chibꞌejtzolax naj Barrabás kat yaqꞌlax kamo Komam Jesús. Isqꞌambꞌenpaxo naj gobernador tuꞌ tet anma:
—Yinh ebꞌnaj kawanh tiꞌ, ¿mak cheyoche chinbꞌejtzohan? xhi naj. Istaqꞌwi anma tuꞌ sunil:
—¡Naj Barrabás chabꞌejtzo! xhi anma.
Isqꞌambꞌen naj:
—¿Tzet xin chiwutehan naj Jesús tiꞌ heyalni, naj chihal-lax Cristohal tiꞌ? xhi naj. Istaqꞌwi anma sunil:
—Ahojabꞌ naj yinh kulus, xhixanhe anma.
Isqꞌambꞌen naj Pilato tuꞌ:
—¿Tzet xin istxꞌojal iswatxꞌe naj? xhi naj. Yajaꞌ wal anma tuꞌ kaw ekꞌbꞌalto ah yaw, yalni hakaꞌ tiꞌ:
—¡Kamojabꞌ naj yinh kulus! xhixanhe anma.
Hayet yilni naj Pilato ta kaw ekꞌbꞌalto ah wejna anma, matxa hunuxa tzet tzꞌaj yuteꞌ naj. Isqꞌanniti naj ha haꞌ, yok naj istxꞌahno isqꞌabꞌ yinh sat sunil anma yu isyenilo naj tato machi yok naj yinh iskamikal Komam Jesús. Lahwi tuꞌ yalni naj:
—Mach wibꞌanhojan chitit iskamikal huneꞌ naj tiꞌ, wal xin teyibꞌanh chitokanoj, xhi naj.
Istaqꞌwi anma sunil:
—Waxanhka chiꞌok iskamikal naj tuꞌ komulojanh yebꞌ yibꞌanh juninalanh, xhixanhe anma.
Hak tuꞌ yu isbꞌejtzon naj Pilato naj Barrabás, ischejni naj hatelaxo Komam Jesús. Lahwi tuꞌ yaniko naj Komam yul isqꞌabꞌ ebꞌnaj yu yalaxkanh yinh kulus.
Yinito ebꞌnaj soldado Komam Jesús bꞌey ispalacio naj gobernador tuꞌ. Yet yapni Komam xin, iskutxbꞌaniko isbꞌa ebꞌnaj soldado, yok hoyno ebꞌnaj yinh Komam. Yinilo ebꞌnaj xil isqꞌap Komam, yaniko ebꞌnaj huneꞌ xilqꞌape kaj yinh Komam. Isbꞌaqꞌonayo ebꞌnaj hunteqꞌan teꞌ txꞌix coronahil, yahnato ebꞌnaj yinh iswiꞌ Komam. Yanipaxiko ebꞌnaj huneꞌ te teꞌ yul isqꞌabꞌ Komam, yichiko ebꞌnaj istzebꞌi yinh Komam, chilaxin ay jahno ebꞌnaj sata Komam, chalni ebꞌnaj:
—¡Tzalajonhwe yinh naj yahawil anma Israel tiꞌ! xhi ebꞌnaj.
Istzubꞌlipaxiko ebꞌnaj yinh Komam, yinilo ebꞌnaj te teꞌ ayko yul isqꞌabꞌ ismaqꞌniko ebꞌnaj teꞌ yinh iswiꞌ Komam. Lahwi yetankano ebꞌnaj Komam, yinilo ebꞌnaj huneꞌ xilqꞌape kaj yako ebꞌnaj yinh Komam tuꞌ, yanipaxiko ebꞌnaj xil isqꞌap Komam. Lahwi tuꞌ yinito ebꞌnaj Komam yu yalaxkanh yinh kulus.
Yet yalaxkanh Komam Jesús yinh kulus
(Mr. 15:21-32; Lc. 23:26-43; Jn. 19:17-27)
Hayet lanhan yilaxto Komam bꞌay chiꞌalaxkanh yinh kulus, istzabꞌnayo ebꞌnaj soldado huneꞌ naj ah Cirene, Simón isbꞌi, ischejniko ebꞌnaj naj yinoto iskulus Komam.
Hayet yapni ebꞌnaj bꞌey huneꞌ txꞌotxꞌ chiyij Gólgota, chihal-laxpaxo Isbꞌajil Wiꞌe, issomni ebꞌnaj vinagre yebꞌ hunteqꞌan teꞌ kꞌahla telaj, yaqꞌni ebꞌnaj yukꞌuꞌ Komam. Yajaꞌ yet yabꞌlen Komam matxa isje Komam yukꞌuꞌ.
Hayet ayxakanh Komam yinh kulus yu ebꞌnaj, yok ebꞌnaj soldado tuꞌ yilweno isbꞌa yinh xil isqꞌap Komam yu ispohnikanh ebꞌnaj yinh. Hak tuꞌ yu yijni isbꞌa tzet tzꞌibꞌnhebꞌilkano yu ischejabꞌ Komam Dios yet payat bꞌay chala: «Ispohkanh ebꞌnaj xil inqꞌapan yinh, yokpaxo ebꞌnaj yilweno isbꞌa mak kꞌul yinhbꞌal yinh xil inqꞌap tuꞌan,» [*] xhihayoj.
Lahwi tuꞌ, yok tzꞌonhno ebꞌnaj istanhen Komam. Yaniko ebꞌnaj hayebꞌ tzꞌibꞌ yibꞌanh iswiꞌ Komam yinh teꞌ kulus tuꞌ bꞌay chala tzet yinh xin aqꞌlaxkamo Komam. Haꞌ hunteqꞌan tzꞌibꞌ tuꞌ xhi hakaꞌ tiꞌ: «Haꞌ naj tiꞌ Jesús Yahawil anma Israel,» xhikoj.
Aypaxo kawanh ebꞌnaj elqꞌom alaxkanh yinh kulus yinta Komam. Huneꞌ naj ah yinh iswatxꞌqꞌabꞌ Komam, huneꞌxa naj xin ah yinh ismekqꞌabꞌ Komam. Haꞌ makta chiꞌekꞌto bꞌey tuꞌ ok bꞌuchwal yinh Komam, chisbꞌilen iswiꞌ, chalni hakaꞌ tiꞌ: «¡Hach tiꞌ, hawala tato chawuchkꞌayo Yatut Komam Dios, kat hawanikanh isselel yinh oxebꞌ tzꞌayik hawalni! ¡Yuxin kolayti habꞌa tato yel chawala Iskꞌahol Komam Dios hawehi! ¡Ayanhti yinh teꞌ kulus tuꞌ!» xhi ebꞌnaj.
Hakpax tuꞌ ebꞌnaj iswiꞌehal yinh ebꞌnaj sacerdote yebꞌ ebꞌnaj kuywawom yinh isley yaꞌ Moisés yebꞌ ebꞌnaj ichamta winaj iswiꞌehal konhobꞌ tuꞌ, ok ebꞌnaj bꞌuchwal yinh Komam, chalni ebꞌnaj: «Naj tiꞌ iskol naj anma, wal naj xin mach chu iskolni isbꞌa. Tato yeli haꞌ naj tiꞌ Jahawil hanhonh Israel honh tiꞌ, jilaꞌ yinayti isbꞌa naj yinh kulus, wal tuꞌ chijako janma yinh naj. Chikawxi iskꞌul naj yinh Komam Dios yalni yuxin jilaꞌ yul Komam Dios kolwal yinh naj tato kaw yeli ochebꞌil naj yu Komam, yuto chal naj tato Iskꞌahol Komam Dios ye naj,» xhi ebꞌnaj.
Hakpax tuꞌ ebꞌnaj elqꞌom alaxkanh yinh kulus yinta Komam, okpaxo ebꞌnaj bꞌuchwal yinh Komam.

Yet iskam Komam Jesús
(Mr. 15:33-41; Lc. 23:44-49; Jn. 19:28-30)
Yet chumanil isqꞌejholilo yul sat yibꞌanhqꞌinal tiꞌ masanto yinh chꞌen oxebꞌ yinh qꞌejbꞌiyalil sajbꞌipaxiloj. Yinh huneꞌ orahil tuꞌ ah yaw Komam Jesús yinh kaw ip, yalni Komam: «Elí, Elí, ¿lama sabactani?» [*] xhi Komam. Chal yelapnoj: «Hach inDiosal, hach inDiosal, ¿tzet yinh xin chinhabꞌejkanojan?» xhi.
Ay xin hunteqꞌan ebꞌnaj abꞌen huneꞌ tuꞌ, yalni ebꞌnaj:
—Ham yaꞌ Elías, ischejabꞌ Komam Dios chawte naj, xhi ebꞌnaj.
Ay xin huneꞌ yetbꞌi ebꞌnaj to yinh anhe yinoti huneꞌ esponja, islabꞌanayto naj xol pahla vinagre, iskꞌalniko naj yinh iswiꞌ huneꞌ teꞌ ah, yanahto naj yinh istiꞌ Komam. Yajaꞌ kachlax naj yu hunteqꞌanxa ebꞌnaj hakaꞌ tiꞌ:
—Maxhtonhe bꞌela, jilaꞌ tato chul yaꞌ Elías iskoloꞌ naj, xhi ebꞌnaj.
Yahwipaxo Komam yinh kaw ip hunelxa, lahwi tuꞌ xin iskamiloj. Yinhnhena tuꞌ istzilmoyo qꞌap qꞌap aykanh yul yiktabꞌal Yatut Komam Dios, kabꞌ ayiko qꞌap. Ichiti istzilbꞌanil qꞌap yinh iswiꞌ, yaykanilo yinh yojtabꞌanil. [ac]. Yekꞌpaxo huneꞌ niman txixkabꞌ, ispohto chꞌen nimeta chꞌen yu. Ay xin ej chꞌen nhachꞌen bꞌay mujan kamom hajlohi; txꞌiꞌal xin ebꞌnaj ayxako yul isqꞌabꞌ Komam Dios itzitzbꞌikanh. Hato xin yet yitzitzbꞌikanh Komam Jesús yelti ebꞌnaj bꞌay mujan tuꞌ. Lahwi tuꞌ isto ebꞌnaj yul konhobꞌ Jerusalén, txꞌiꞌal mak xin ilni ebꞌnaj. Hayet yabꞌen naj capitán yebꞌ issoldado chitanhen Komam huneꞌ txixkabꞌ tuꞌ kaw xiwkanh ebꞌnaj, yebꞌ yet yilni ebꞌnaj sunil tzet yuhi, yalni ebꞌnaj:
«Haꞌ huneꞌ naj makam tuꞌ, yinh kaw yeli Iskꞌahol Komam Dios ye naj,» xhi ebꞌnaj.
Ay xin hunteqꞌan ebꞌix tꞌanhanto yilni nahat yinh tzet chuhi. Haꞌ ebꞌix tuꞌ tit yinta Komam bꞌey Galilea, iskolwapaxo ebꞌix yinh Komam. Xol ebꞌix ayko ix María ah Magdala, yebꞌ ix María ismiꞌ naj Jacobo yebꞌ naj José, yebꞌ xin ismiꞌ ebꞌyaꞌ iskꞌahol icham Zebedeo.
	[ac]27:51 Yet istzilmoyo qꞌap qꞌap aykanh yul yiktabꞌal Yatut Komam Dios, haꞌ chal yelapnoj ta matxa Cuarto Txahul yul Yatut Komam, yebꞌpaxo matxa chisqꞌan Komam no noqꞌ yinh xahanbꞌal yinh komul, to haꞌ Komam Jesucristo ok xahanbꞌalil yu istohlankano ismul anma. 2Co. 3:14

Yet ismujlax Komam Jesús
(Mr. 15:42-47; Lc. 23:50-56; Jn. 19:38-42)
Ay huneꞌ naj kaw qꞌalom chiyij José, ah konhobꞌ Arimatea. Naj tuꞌ iskuywom Komam Jesús ye naj. Haxa yinh qꞌejbꞌiyal xin, isto naj iskꞌatanh naj Pilato, yok naj isqꞌanni isnimanil Komam yu ismujni naj. Hak tuꞌ yu ischejni naj Pilato ebꞌnaj issoldado yaqꞌno isnimanil Komam tet naj. Lahwi ischahni naj isnimanil Komam tuꞌ, ispichniko naj huneꞌ sábana kaw saj yinh isnimanil Komam. Ay xin huneꞌ chꞌen niman chꞌen holbꞌil yu naj; yet naj ye chꞌen, kaw akꞌto chꞌen, maxhto hunu kamom chiꞌalaxikto yul chꞌen, haꞌ tuꞌ xin yakto naj isnimanil Komam. Yanikaniko naj huneꞌ chꞌen niman chꞌen ismajiloj, lahwi tuꞌ ispaxto naj. Wal ix María ah Magdala yebꞌ huneꞌxa ix chiyij María, kankano tzꞌonhno ebꞌix sata bꞌay mujlax Komam tuꞌ.
Alaxiko ebꞌnaj soldado istanheꞌ bꞌay mujlax Komam Jesús
Haxa yinh huneꞌxa tzꞌayik, yet istzꞌayikal xewilal, isto ebꞌnaj yahawil sacerdote yebꞌ ebꞌnaj fariseo yilaꞌ naj Pilato, yalni ebꞌnaj tet naj:
—Mam jahaw, chikonatijanh tato yet itzitzto huneꞌ naj leqꞌtiꞌ tuꞌ yal naj tato yinhxa yoxebꞌ tzꞌayik iskam naj kat yitzitzbꞌikanh naj hunelxa, yuxin tinanh chikoqꞌananh tawet, ato nino istanhemal bꞌay mujan naj, masanto hekal yinh qꞌejbꞌiyal. Ta mach xin apnita ebꞌnaj iskuywom naj kat yinito ebꞌnaj isnimanil naj, kat yalni ebꞌnaj tet anma tato itzitzbꞌikanh naj xol kamom. Yinh hakaꞌ tuꞌ ekꞌbꞌalto huneꞌ leqꞌtiꞌal tiꞌ sata huneꞌ leqꞌtiꞌal yako naj yet itzitzto naj, xhi ebꞌnaj.
Istaqꞌwi naj Pilato tet ebꞌnaj:
—Kꞌultikꞌa, iweto ebꞌnaj soldado teyintaj kat heto hekawxenokano bꞌay mujan naj hakaꞌ chal hekꞌul, xhi naj.
Lahwi tuꞌ isto ebꞌnaj yebꞌ ebꞌnaj soldado. Iskawxenkano ebꞌnaj bꞌay mujan Komam, yanikaniko ebꞌnaj huneꞌ sello yinh chꞌen chꞌen ayko ismajilo chꞌen bꞌay mujan Komam. Yanikaniko ebꞌnaj ebꞌnaj soldado istanhenoj. [image: 87.png] 

Yet yitzitzbꞌikanh Komam Jesús xol kamom
(Mr. 16:1-8; Lc. 24:1-12; Jn. 20:1-10)
Lahwi yekꞌkanto istzꞌayikal xewilal, haxa yet issajbꞌilo yinh bꞌabꞌel tzꞌayik yinh semana, kaw sahabꞌ to ix María ah Magdala yebꞌ huneꞌxa ix chiyij María tuꞌ yilaꞌ bꞌay mujan Komam. Hayet lanhan isto ebꞌix tuꞌ yekꞌ huneꞌ niman txixkabꞌ yuto ayilo huneꞌ yángel Komam Dios bꞌay mujan Komam tuꞌ. Yinilo naj huneꞌ chꞌen chꞌen ayko ismajilo istiꞌ bꞌay mujan Komam, yay tzꞌonhno naj yibꞌanh chꞌen. Kaw chijepla yinh naj hakaꞌ isjepla kꞌuh. Wal xil isqꞌap naj xin kaw sajhoponhe. Hayet yilni ebꞌnaj soldado huneꞌ tuꞌ isluylunkanh ebꞌnaj yu xiwkilal, yah pakꞌna ebꞌnaj hakaꞌ kamom. Yalni naj ángel tet ebꞌix kawanh tuꞌ: «Mach chexxiwi, wohtajan tato haꞌ Komam Jesús alaxkanh yinh kulus, haꞌ lanhan hesayni. Wal xin matxa Komam ayikti bꞌey tiꞌ, to xaꞌitzitzbꞌikanh hakaꞌ yu yalni teyet. Ilwekꞌanabꞌ bꞌay ekꞌle Komam. Tinanh xin as halwe tet ebꞌyaꞌ iskuywom tato maꞌitzitzbꞌikanh Komam xol kamom. Chibꞌabꞌito Komam tesata bꞌey Galilea, haꞌ bꞌey tuꞌ cheyilaꞌ Komam. Haꞌ hunteqꞌan tiꞌ manhul walaꞌan teyet,» xhi naj ángel tuꞌ tet ebꞌix.
Hayet yabꞌen ebꞌix hunteqꞌan tuꞌ, isto ebꞌix yalno yinh anhe tet ebꞌyaꞌ iskuywom Komam; kaw xiw ebꞌix, yajaꞌ xin kaw tzalapaxo ebꞌix yabꞌen huneꞌ tuꞌ. Hayet ayko ebꞌix yinh isbꞌel tuꞌ xin, isyeni isbꞌa Komam tet ebꞌix, istioxhli Komam tet ebꞌix. Ishitziko ebꞌix iskꞌatanh Komam, yay jahno ebꞌix sata Komam, yok laqꞌno ebꞌix yinh yoj Komam. Yalni Komam tet ebꞌix:
—Mach chexxiwi, as halwe tet ebꞌyaꞌ wuxhtajan tato chito bꞌey Galilea, haꞌ bꞌey tuꞌ chinyilaꞌan ebꞌyaꞌ, xhi Komam.
Yal ebꞌnaj soldado yinh tzet yuhi
Yet lahwi isto ebꞌix tuꞌ, isto haywanh ebꞌnaj soldado ayko istanheno Komam tuꞌ yul konhobꞌ. Yalni ebꞌnaj tet ebꞌnaj iswiꞌehal sacerdote yinh tzet yuhi. Yet yabꞌen ebꞌnaj huneꞌ tuꞌ isto ebꞌnaj islahtiꞌnheno isbꞌa yebꞌ ebꞌnaj ichamta winaj iswiꞌehal konhobꞌ Israel. Yaqꞌni ebꞌnaj niman melyu tet ebꞌnaj soldado tuꞌ, yalni ebꞌnaj tet ebꞌnaj: «Hak tiꞌ cheyute heyalni hakaꞌ tiꞌ: “Yet lanhan kowayanh yet aqꞌbꞌalil yul ebꞌnaj iskuywom naj yelqꞌanoto isnimanil naj,” kexchi. Yajaꞌ ta chabꞌelo naj gobernador huneꞌ tuꞌ matzet chal hekꞌul, chonhokanh tzotelo teyinh tet naj haxinwal matzet chitit teyibꞌanh,» xhi ebꞌnaj.
Lahwi tuꞌ ischahnilo ebꞌnaj chꞌen melyu tet ebꞌnaj yahawil sacerdote yebꞌ ebꞌnaj kuywawom yinh ley. Yalni ebꞌnaj soldado tet anma hakaꞌtikꞌa yute yalni ebꞌnaj tet ebꞌnaj. Huneꞌ leqꞌtiꞌal isnakanh ebꞌnaj tuꞌ, yexnheto yal-lax xol anma Israel tinanh.
Yaqꞌkano Komam Jesús ischejbꞌanil ebꞌyaꞌ iskuywom
(Mr. 16:14-18; Lc. 24:36-49; Jn. 20:19-23)
Lahwi tuꞌ, isto ebꞌyaꞌ 11 (hunlahonhwanh) iskuywom Komam Jesús bꞌey Galilea yinh istzalanil huneꞌ wonhan bꞌay yal Komam ta chiꞌapni ebꞌyaꞌ. Haꞌ bꞌey tuꞌ xin yil ebꞌyaꞌ Komam, yok ebꞌyaꞌ yanoko ismay Komam, yajaꞌ xin ay hun kawanh ebꞌyaꞌ kabꞌkon iskꞌul. Ishitziko Komam iskꞌatanh ebꞌyaꞌ iskuywom tuꞌ, yalni Komam: «Kinyakojan Komam Dios Yahawo yinh tzet ay yul satkanh yebꞌ yinh tzet ay yul sat yibꞌanhqꞌinal tiꞌ. Tinanh xin as kuywe anma yul hunun konhobꞌ yul sat yibꞌanhqꞌinal tiꞌ kat yok yul inqꞌabꞌan. Cheyakanokanh haꞌ iswiꞌ yinh isbꞌi Komam Dios Mame, yebꞌ yinh inbꞌihan, hanin Iskꞌahol Komam Dios intiꞌan, yebꞌ yinh isbꞌi Komam Espíritu Santo. Chekuyni anma isyijen sunil kuybꞌanile xawaqꞌan teyet. Wal hinan xin ayinnhetikꞌakojan heyetbꞌiho yinh sunilbꞌal tiempo masanto yet chilahwi huneꞌ yul sat yibꞌanhqꞌinal tiꞌ,» xhikano Komam Jesús tet ebꞌyaꞌ iskuywom.
MRKTZOTIꞌ KꞌUL YET KOLBꞌANILE TZꞌIBꞌNHEBꞌILKANO YU YAꞌ SAN MARCOSYet iskuywa yaꞌ Juan anikanh haꞌ iswiꞌ anma
(Mt. 3:1-12; Lc. 3:1-9; Jn. 1:19-28)
Hak tiꞌ chu yichiko Tzotiꞌ Kꞌul yet Kolbꞌanile yinh Komam Jesucristo, Iskꞌahol Komam Dios.
Ay huneꞌ ischejabꞌ Komam Dios Isaías isbꞌi, tzꞌibꞌnhenkano yinh tzet yal Komam Dios tet Iskꞌahol, bꞌay chala:
«Chiwatojan inchejabꞌan tasataj yunhe iswatxꞌen yaꞌ habꞌeh yet yalanhto maxhto chaxhapni.
Chꞌawi yaꞌ yinh kaw ip bꞌey txꞌotxꞌ desierto, chalni yaꞌ:
“Watxꞌeweko heyanma yuto chihul Komam Dios Jahawil,
hakaꞌ chu istoholbꞌanhelax hunu bꞌeh yet chihul hunu naj jahaw,” xhi yaꞌ,» [*] xhihayoj.
Huneꞌ tiꞌ yij isbꞌa yet yapni yaꞌ Juan chꞌanikanh haꞌ iswiꞌ anma bꞌey txꞌotxꞌ desierto. Yichiko yaꞌ yalni ta yilal yahkano haꞌ iswiꞌ anma, yunhe isyenilo isbꞌa tato chisbꞌej anma iswatxꞌen istxꞌojal, kat yaqꞌlaxkano tanho ismul yu Komam Dios. Sunil anma ay yul ismajul Judea yebꞌ anma ay yul konhobꞌ Jerusalén apni abꞌeno tzet chal yaꞌ Juan. Hayet chalnati anma ismul, kat yahkano haꞌ iswiꞌ yu yaꞌ yul haꞌ niman Jordán.
Wal yaꞌ Juan tuꞌ, xil noꞌ camello watxꞌebꞌilayo xilo isqꞌap yaꞌ, tzꞌum noꞌ xin ayiko istxꞌambꞌalo yaꞌ. Haꞌ xin tzet chislo yaꞌ, haꞌ ton noꞌ litꞌ yebꞌ iskabꞌil noꞌ txꞌilabꞌ. Chalni yaꞌ Juan tuꞌ tet anma: «Ay huneꞌ yaꞌ tzujan yul wintajan, kaw ekꞌbꞌal yelapno ye yaꞌ insatajan, wal hinan xin machi welapnojan chiwabꞌehan nitam way kꞌonhnojan inpuhnilojan istxꞌanhal isxanhabꞌ yaꞌ. Hanintiꞌan yinh kaw yeli, hanhe ha haꞌ chiwaqꞌan yahbꞌalo haꞌ hewiꞌ, wal yaꞌ chiwal tuꞌan xin chiyakanh yaꞌ haꞌ hewiꞌ yaj yu isqꞌaqꞌal yip Komam Espíritu Santo,» xhi yaꞌ Juan.

Yet yah haꞌ iswiꞌ Komam Jesús
(Mt. 3:13-17; Lc. 3:21-22)
Yet huneꞌ tiempohal tuꞌ, el Komam Jesús yul konhobꞌ Nazaret ayko yul ismajul Galilea, yapni bꞌey haꞌ niman Jordán, yah haꞌ iswiꞌ Komam yu yaꞌ Juan yul haꞌ Jordán tuꞌ. Hayet lanhan yahti Komam xol haꞌ tuꞌ, yilni Komam ishajni isbꞌa satkanh, yayilo Komam Espíritu Santo yibꞌanh, isyeni isbꞌa hakaꞌ yayti hunu noꞌ palamuch. Yabꞌelax huneꞌ yul nuqꞌe yul satkanh, halni hakaꞌ tiꞌ: «Hach tiꞌ, hach Inkꞌaholan kaw xahan ay wuhan, kaw chintzalahan tawinh,» xhihaytij.
Yet yilwelax Komam Jesús yu naj matzwalil
(Mt. 4:1-11; Lc. 4:1-13)
Lahwinhe tuꞌ yilaxto Komam Jesús yu Komam Espíritu Santo bꞌey huneꞌ txꞌotxꞌ desierto. 40 (Kawinaj) tzꞌayik ehayo Komam bꞌey tuꞌ xol ej noꞌ xoltelajil noqꞌ. Yok naj matzwalil yilweno Komam, yajaꞌ ayko ebꞌnaj ángel yilno Komam.
Ichiko Komam Jesús yalni Istzotiꞌ Komam Dios bꞌey Galilea
(Mt. 4:12-17; Lc. 4:14-15)
Yet majanxa yaꞌ Juan yul preso, isto Komam Jesús bꞌey Galilea, yok Komam yalnokꞌo Tzotiꞌ Kꞌul yinh tzet chu yok anma yul isqꞌabꞌ Komam Dios. Chalni Komam tet anma: «Wal tinanh mayij isbꞌa huneꞌ tiempo halbꞌilkanoj yokxa Komam Dios Heyahawoj. Bꞌejwekano hetxꞌojal, chahwe Tzotiꞌ Kꞌul yet Kolbꞌanile yul heyanma,» xhi Komam.
Yet yawten Komam Jesús kanhwanh ebꞌyaꞌ iqꞌomati kay
(Mt. 4:18-22; Lc. 5:1-11)
Hayet lanhan isbꞌelwi Komam Jesús istiꞌ haꞌ lago Galilea, yilnito Komam kawanh ebꞌyaꞌ iqꞌomati kay yet lanhan yanayto ishakꞌ chiꞌinahti noꞌ xol haꞌ; ebꞌyaꞌ kawanh tiꞌ yuxhta isbꞌa ebꞌyaꞌ, haꞌ ton yaꞌ Simón yebꞌ yaꞌ Andrés. Yalni Komam tet ebꞌyaꞌ:
—Okanhwe tzujno wintajan, wal tinanh haxa anma chexok heyiqꞌahti yul inqꞌabꞌan, [*] xhi Komam tet ebꞌyaꞌ.
Yabꞌenhe ebꞌyaꞌ yalni Komam hakaꞌ tuꞌ, isbꞌejnikano ebꞌyaꞌ ishakꞌ yok tzujno ebꞌyaꞌ yinta Komam.
Hanikꞌixto chito Komam Jesús xin, yilnipaxo Komam kawanhxa ebꞌyaꞌ yuxhta isbꞌa, haꞌ ton yaꞌ Jacobo yebꞌ yaꞌ Juan, iskꞌahol icham Zebedeo. Ayahto ebꞌyaꞌ yul isbarco, lanhan isbꞌujni ishakꞌ. Yalni Komam tet ebꞌyaꞌ tato chiꞌoktzujno ebꞌyaꞌ yinta Komam. Hayet yabꞌen ebꞌyaꞌ yalni Komam hakaꞌ tuꞌ, yanikano ebꞌyaꞌ ismam yebꞌ ebꞌnaj kꞌamteꞌ yul teꞌ barco, yokkano tzujno ebꞌyaꞌ yinta Komam.

Yaqꞌ kawxo Komam Jesús huneꞌ naj ayko ischejabꞌ naj matzwalil yinh
(Lc. 4:31-37)
Lahwi tuꞌ xin, yapni Komam Jesús yebꞌ ebꞌyaꞌ iskuywom yul konhobꞌ Capernaúm. Haxa yinh huneꞌ tzꞌayik xewilal yokto Komam yul iscapilla ebꞌnaj Israel, yichiko Komam iskuyni anma ayikto bꞌey tuꞌ. Kaw xin chikꞌay iskꞌul anma yabꞌen iskuywa Komam yuto kaw habꞌan isyenilo isbꞌa ta kaw aqꞌbꞌil yip yu Komam Dios, mach hakaꞌo chu iskuywa ebꞌnaj kuywawom yinh isley yaꞌ Moisés. Yul capilla tuꞌ ayikto huneꞌ naj ayko ischejabꞌ naj matzwalil yinh, yah yaw naj yinh kaw ip, yalni naj:
—¿Tzet hawok jinhanh hach Jesús ah Nazaret? ¿Tom chaxhhul konhhatanhtzelojanh hawalni? Wohtajan mak anmahilach. Hach tiꞌ mach nino istxꞌojal ayko tawinh, yet Dios hawehi, xhi naj.
Iskachwa Komam yinh ischejabꞌ naj matzwalil tuꞌ, yalni Komam:
—¡Kach hatiꞌ, elanh yinh naj! xhi Komam.
Istit huneꞌ yaxkamik yinh naj yu ischejabꞌ naj matzwalil. Yichiko ischejabꞌ naj matzwalil tuꞌ yel yaw, yelkano naj yinh naj. Hayet yilni anma ayikto yul capilla huneꞌ tuꞌ kaw xiwkanh, isqꞌambꞌen anma tet hunun:
—¿Tzettaxka chalilo huneꞌ tiꞌ? Hunteqꞌan kuybꞌanile chal huneꞌ naj tiꞌ kaw akꞌto, maxhto bꞌay chijabꞌe, yebꞌ kaw ay yip naj iskuywahi. Hayet chalni naj tato chiꞌel ischejabꞌ naj matzwalil yinh anma, kat isyijen ebꞌnaj tzet chal naj, xhi anma yinh Komam.
Kaw xin yinh anhe pujnato isqꞌumal Komam yul sunil ismajul Galilea.
Yaqꞌ kawxo Komam Jesús ismiꞌ yixal yaꞌ Pedro
(Mt. 8:14-15; Lc. 4:38-39)
Lahwi yelti Komam Jesús yul capilla, isto Komam yebꞌ yaꞌ Jacobo, yebꞌ yaꞌ Juan bꞌey yatut yaꞌ Simón yebꞌ yaꞌ Andrés. Yajaꞌ xin hilanto ismiꞌ yixal yaꞌ Simón sat txꞌat yu qꞌaꞌ. Yal-lax tet Komam tato hilanto ixnam. Ishitziko Komam istiꞌ istxꞌat ixnam, yok tzabꞌno Komam yinh isqꞌabꞌ ixnam tuꞌ, isxeknikanh Komam ixnam. Yinhnhena tuꞌ xin yel huneꞌ qꞌaꞌ yinh ixnam, yok ixnam iswatxꞌeno tzet chislo Komam Jesús yebꞌ ebꞌyaꞌ iskuywom.
Txꞌiꞌal anma yaꞌay kawxikanh yu Komam Jesús
(Mt. 8:16-17; Lc. 4:40-41)
Haxa yinh qꞌejbꞌiyalil yinh huneꞌ tzꞌayik tuꞌ, yilaxto sunil ej anma yaꞌay tet Komam yebꞌ anma ayko ischejabꞌ naj matzwalil yinh. Etza sunil anma ay yul konhobꞌ tuꞌ apni istiꞌ ispultahil teꞌ nha bꞌay ayikto Komam. Kaw txꞌiꞌal anma nananta yabꞌil ayko yinh kawxikanokanh yu Komam, txꞌiꞌalpaxo xin anma el ischejabꞌ naj matzwalil yinh. Machi xin ischah Komam tzotelo ebꞌnaj ischejabꞌ naj matzwalil tuꞌ, yunhe mach chalilo ebꞌnaj mak anmahil Komam.
Ekꞌ Komam Jesús yalaꞌ Istzotiꞌ Komam Dios yul ismajul Galilea
(Lc. 4:42-44)
Haxa yinh hunxa tzꞌayik kaw sahabꞌ ahwano Komam Jesús, isto Komam bꞌay machi anma chiꞌekꞌi, haꞌ bꞌey tuꞌ xin txahli Komam. Tzujan tuꞌ isto yaꞌ Simón yebꞌ ebꞌyaꞌ yetbꞌi saywal yinh Komam. Hayet yilcha Komam yu ebꞌyaꞌ, yalni ebꞌyaꞌ tet Komam:
—Mamin, sunil anma lanhan kaxhissaynikꞌoj, xhi ebꞌyaꞌ. Istaqꞌwi Komam:
—Tonhwe yulaj konhobꞌ ayko yinh ishoyanil konhobꞌ tiꞌ, yuto yilal walnipaxojan Istzotiꞌ Komam Dios tet anma, yuton huneꞌ tuꞌ yuxin kinhulan, xhi Komam.
Kaw xin sunil yul ismajul Galilea ekꞌ Komam yalaꞌ Istzotiꞌ Komam Dios yulaj hunun iscapilla ebꞌnaj Israel. Yinipaxilo Komam ischejabꞌ naj matzwalil yinh anma.
Yaqꞌ kawxo Komam Jesús huneꞌ naj ayko lepra yinh
(Mt. 8:1-4; Lc. 5:12-16)
Ay huneꞌ naj ayko lepra yinh apni iskꞌatanh Komam Jesús, yay jahno naj sata Komam, yok naj isqꞌanno tet Komam:
—Mamin, ta chawoche chu hawinilo huneꞌ yabꞌil tiꞌ winhan, xhi naj.
Istzꞌaykanh iskꞌul Komam yinh naj, yanayo Komam isqꞌabꞌ yibꞌanh naj, yalni Komam tet naj:
—Hoꞌ, chiwochehan ta chiꞌel huneꞌ yabꞌil tiꞌ tawinh, xhi Komam.
Yinhnhena tuꞌ xin yel huneꞌ yabꞌil yinh naj, iskawxikanh naj. Yalni Komam tet naj ta chipaxto naj, istaqꞌenkano Komam tet naj hakaꞌ tiꞌ:
—Machi bꞌay chawalikꞌo huneꞌ tiꞌ, bꞌeh hato hayeno habꞌa tet naj sacerdote kat hawaqꞌni haxahanbꞌal tet Komam Dios hakaꞌ yalni isley yaꞌ Moisés yinh anma chiꞌelkano lepra yinh. Hak tuꞌ chu yohtanhenkanilo anma tato maꞌelkano huneꞌ yabꞌil tiꞌ tawinh, [*] xhi Komam.
Yajaꞌ yet ispaxto naj, yichiko naj yalni tet anma yinh tzet yu iskawxilo naj, yuxin matxa chu isyeni isbꞌa Komam yinh kaw habꞌan yulaj konhobꞌ. Wal xin istxamlaxanhe konhobꞌ chiꞌekꞌ Komam bꞌay machi anma chiꞌekꞌi. Yajaꞌ sunil anma ay yulaj konhobꞌ apni iskꞌatanh Komam.

Yaqꞌ kawxo Komam Jesús huneꞌ naj kamnajilo isnimanil
(Mt. 9:1-8; Lc. 5:17-26)
Lahwi yekꞌto hayebꞌ tzꞌayik, ismeltzopaxo Komam Jesús yul konhobꞌ Capernaúm. Hayet yabꞌenilo anma tato apni Komam yul nha bꞌaytikꞌa chikani, kaw txꞌiꞌal anma iskutxbꞌa isbꞌa bꞌey tuꞌ; kaw nohilo yul nha yebꞌ istinha yu anma. Yok Komam yalno Istzotiꞌ Komam Dios tet anma. Yapni kanhwanh ebꞌnaj iqꞌnhe huneꞌ naj kamnajilo isnimanil. Yajaꞌ mach yu yokto ebꞌnaj yul nha iskꞌatanh Komam, yuto kaw witzꞌan yu anma. Yuxin ahto ebꞌnaj yibꞌanh teꞌ nha tuꞌ, isholnikanh ebꞌnaj hanikꞌ yibꞌanh teꞌ yinh yetkꞌulal bꞌay ay Komam; yanayto ebꞌnaj naj kamnajilo isnimanil tuꞌ sat bꞌatxteꞌ tet Komam. Hayet yilni Komam tato kaw ayko yanma ebꞌnaj iqꞌnhe naj tuꞌ yinh Komam, yalni Komam tet naj yaꞌay tuꞌ:
—Hach wet anmahil, wal tinanh maꞌokkano nimankꞌulal yinh hamul, xhi Komam tet naj.
Ay xin hunteqꞌan ebꞌnaj kuywawom yinh isley yaꞌ Moisés ayikto bꞌey tuꞌ, hayet yabꞌen ebꞌnaj yinh tzet yal Komam, yok ebꞌnaj istxumni hakaꞌ tiꞌ: «¿Tzet yinh xin hak tuꞌ yalni naj? Kaw txꞌoj chal naj yinh Komam Dios, wal xin to hanhkꞌanhe Komam chu yaqꞌni tanho mule,» xhi ebꞌnaj yinh isnabꞌal. Yajaꞌ xin istxumilo Komam yinh tzet chiꞌekꞌ yinh isnabꞌal ebꞌnaj, yuxin yal Komam:
—¿Tzet yinh hak tuꞌ hetxumni? Txumweloj, ¿bꞌaytet subꞌuta walnihan tet naj tiꞌ: “Chiꞌaqꞌlax tanho hamul,” mato, “ahanhwanoj, ikanh habꞌatxteꞌ tiꞌ kat hapaxtoj?” Wal tinanh xin chinyelojan Hanin Aqꞌbꞌilintijan texol yu Komam Dios tato ay wipan waqꞌni nimankꞌulalan yinh ismul anma ay yul sat yibꞌanhqꞌinal tiꞌ, xhi Komam. Lahwi tuꞌ yalni Komam tet naj yaꞌay tuꞌ:
—Haninan chiwalan tawet, ahanhwanoj, ikanh habꞌatxteꞌ tiꞌ kat hapaxto hawatut, xhi Komam tet naj.
Yinhnhena tuꞌ yahwano naj, yinikanh naj isbꞌatxteꞌ, yelti naj yul nha yinh sat sunil anma, ispaxto naj. Hayet yilni anma huneꞌ tuꞌ kaw kꞌayilo iskꞌul, yichiko anma yalni kꞌul-la tzotiꞌ yinh Komam Dios. Yalni anma hakaꞌ tiꞌ:
—Maxhto hunelo chijil huneꞌ hakaꞌ mayu tiꞌ, xhi anma.
Yet yawten Komam Jesús yaꞌ Leví iskuywomoj
(Mt. 9:9-13; Lc. 5:27-32)
Lahwi tuꞌ istopaxo Komam Jesús istiꞌ haꞌ lago Galilea, kaw hantanhe anma apni iskꞌatanh Komam. Yok Komam iskuyno anma apni iskꞌatanh tuꞌ. Lahwi tuꞌ istopaxo Komam. Yilnito Komam yaꞌ Leví, iskꞌahol icham Alfeo, tzꞌonhanayo yaꞌ bꞌay chiꞌel chꞌen tohlabꞌal yinh anma, chꞌen chito bꞌey Roma. Yalni Komam tet yaꞌ:
—Okanh tzujno wintajan, xhi Komam. Yet yabꞌen yaꞌ huneꞌ tuꞌ yah linhno yaꞌ, yok tzujno yaꞌ yinta Komam.
Yaꞌ Leví tuꞌ, yawte yaꞌ Komam waꞌo yatut. Yok Komam waꞌo sat mexha yebꞌ ebꞌyaꞌ iskuywom, yebꞌ ebꞌnaj iqꞌomilo tohlabꞌal, yebꞌ hunteqꞌanxa mak mach kꞌulo isbꞌeybꞌal. Kaw xin hantanhe anma tzujan yinta Komam. Hayet yilni ebꞌnaj kuywawom yinh isley yaꞌ Moisés yebꞌ ebꞌnaj fariseo ta chiwaꞌ Komam yebꞌ anma tuꞌ, isqꞌambꞌen ebꞌnaj tet ebꞌyaꞌ iskuywom Komam:
—¿Tzet yinh xin chiwaꞌ naj hekuywawom tiꞌ xol ebꞌnaj iqꞌomilo tohlabꞌal yebꞌ ebꞌnaj txꞌoj isbꞌeybꞌal? xhi ebꞌnaj.
Hayet yabꞌen Komam huneꞌ tuꞌ, yalni Komam tet ebꞌnaj:
—Haꞌ anma mach yaꞌo ay matzet chiꞌokniko naj anhlom yu, wal xin to haꞌ anma yaꞌay haꞌ chiꞌokniko naj anhlom yu. Mach kinhulan wawteꞌan anma chalni tato kꞌul yekoj, wal xin to haꞌ anma mulum, xhi Komam.
Mach chischah isbꞌa payat bꞌeybꞌale yebꞌ akꞌ bꞌeybꞌale
(Mt. 9:14-17; Lc. 5:33-39)
Yet hunel ayko ebꞌyaꞌ iskuywom yaꞌ Juan anikanh haꞌ iswiꞌ anma yebꞌ ebꞌnaj fariseo isyijen yet mach chiwaꞌ ebꞌnaj yu istxahli tet Komam Dios, yuxin apni hunteqꞌan ebꞌnaj isqꞌambꞌeꞌ tet Komam Jesús:
—¿Tzet yinh xin mach chisyije ebꞌnaj hakuywom tiꞌ yinh yet mach chonhwaꞌi yu kotxahli tet Komam Dios? xhi ebꞌnaj.
Istaqꞌwi Komam tet ebꞌnaj:
—Qꞌinaloj hunu mohyilal tinanh, ¿tom chaqꞌle anma awtebꞌil tuꞌ wahil yet aykꞌo naj mohyom xol anma tuꞌ? ¡Machoj! Wal xin mach chu yijlen anma tuꞌ wahil ta aykꞌo naj mohyom tuꞌ. Yajaꞌ chiꞌapni istiempohal bꞌay chiꞌilaxilo naj mohyom tuꞌ katto yok anma isyijen huneꞌ yet mach chonhwaꞌi yu kotxahli tet Komam Dios.
»Mach chu yalaxiko hunu qꞌap qꞌap akꞌto isbꞌujilo hunu xilqꞌape kaw xilxa, yuto hayet chimokꞌi qꞌap akꞌto tuꞌ, kat kam yahkanh istzilmokanto huneꞌ qꞌap xilxa tuꞌ. Hakpax tuꞌ xin, mach chu yalaxayto akꞌ vino yul noꞌ tzꞌum xilxa yuto yet chihowbꞌikanh teꞌ vino tuꞌ, chitzilmoto noꞌ tzꞌum tuꞌ, kat ismalkanto teꞌ vino. Yuxin yul noꞌ akꞌ tzꞌum chiꞌalaxayto teꞌ vino akꞌto, xhi Komam.
Yet yinilo iskuywom Komam Jesús iswiꞌ ixim trigo
(Mt. 12:1-8; Lc. 6:1-5)
Yinh huneꞌ tzꞌayik xewilal xin, yekꞌto Komam Jesús yul huneꞌ nichꞌan bꞌeh xolbꞌal ixim trigo yebꞌ ebꞌyaꞌ iskuywom; yinilo ebꞌyaꞌ iswiꞌ ixim iskꞌuxuꞌ. Yuxin yal ebꞌnaj fariseo tet Komam:
—¿Tzet yinh chilo ebꞌnaj hakuywom tiꞌ iswiꞌ ixim trigo iskꞌuxuꞌ? ¿Tom mach heyohtajoj tato txahul komunla yinh tzꞌayik xewilal? xhi ebꞌnaj.
Yajaꞌ xin taqꞌwi Komam tet ebꞌnaj:
—¿Tom maxhto bꞌay cheyil yul Yum Komam Dios yinh yaꞌ rey David yet isnhohchakanh yaꞌ yebꞌ ebꞌnaj tzujan yintaj? Yokto yaꞌ yul Yatut Komam Dios, iswahni yaꞌ David tuꞌ ixim pan haltebꞌilxa tet Komam, yaqꞌnipaxo yaꞌ ixim iswabꞌ ebꞌnaj yetbꞌi tuꞌ, yajaꞌ xin hanhe ebꞌyaꞌ sacerdote chu iswahni ixim. Yet yuni huneꞌ tuꞌ yaꞌ Abiatar ayko yahawilo ebꞌyaꞌ sacerdote.
Yakano Komam Dios tzꞌayik xewilal yu iskꞌulal yinh anma, maxhtaj yu tzꞌayik xewilal yuxin iswatxꞌe Komam anma. Hanin Aqꞌbꞌilintijan texol yu Komam Dios, chu walnihan yinh tzet cheyu yinh tzꞌayikal xewilal, xhi Komam Jesús.
Yaqꞌ kawxo Komam Jesús huneꞌ naj kamnajilo huneꞌ isqꞌabꞌ
(Mt. 12:9-14; Lc. 6:6-11)
Yokto Komam Jesús yul iscapilla ebꞌnaj Israel hunelxa, kꞌuxan xin ayikto huneꞌ naj kamnajilo huneꞌ isqꞌabꞌ. Ay xin hunteqꞌan ebꞌnaj ayiktoj yunhe yilni ta chaqꞌ kawxo Komam huneꞌ naj tuꞌ yinh istzꞌayikal xewilal, kat yok ebꞌnaj aqꞌokꞌule yinh Komam yalni. Yalni Komam tet naj kamnajilo isqꞌabꞌ tuꞌ:
—Ahanhwanoj kat hawok linhno koxol tiꞌanh, xhi Komam.
Isqꞌambꞌen Komam tet ebꞌnaj ayikto yul capilla tuꞌ:
—¿Bꞌaytet taxka chisje kowatxꞌen yinh istzꞌayikal xewilal heyalni, ham iskꞌulal mato istxꞌojal? ¿Chimyu janhten anma yaꞌay mato machoj? xhi Komam.
Hayet yabꞌen ebꞌnaj yalni Komam hakaꞌ tuꞌ machi hunu ebꞌnaj taqꞌwi. Ishowbꞌikanh Komam, yekꞌ tꞌanhtꞌon yinh anma ayikto yul capilla tuꞌ. Kaw xin bꞌiskꞌulal elpaxiko iskꞌul Komam yuto mach chisje ebꞌnaj yabꞌeto yinh tzet chal Komam. Lahwi tuꞌ xin yalni Komam tet naj kamnajilo isqꞌabꞌ:
—Toholbꞌanhelto haqꞌabꞌ, xhi Komam.
Istoholbꞌanhenilto naj isqꞌabꞌ, iswatxꞌikaniloj.
Haxa yet yelti ebꞌnaj fariseo bꞌey tuꞌ yok ebꞌnaj islahtiꞌnhen isbꞌa yebꞌ ebꞌnaj ayko yinh ispartido naj Herodes yinh tzet chu yaqꞌnikamo ebꞌnaj Komam.
Txꞌiꞌal anma kawxikanh yu Komam Jesús
Lahwi tuꞌ, isto Komam istiꞌ haꞌ lago yebꞌ iskuywom. Kaw xin hantanhe anma ok tzujno yinta Komam. Ay anma ay bꞌey ismajul Galilea, aypaxo anma ay bꞌey ismajul Judea, aypaxo xin anma ah konhobꞌ Jerusalén, yebꞌ anma ah Idumea. Aypaxo xin anma ay isqꞌaxebꞌikꞌto haꞌ niman Jordán apni. Aypaxo anma tit yul ismajul konhobꞌ Tiro yebꞌ yul ismajul konhobꞌ Sidón. Apni sunil anma tuꞌ yuto yabꞌelo sunil kꞌaybꞌalkꞌule xaꞌiswatxꞌe Komam. Kaw xin txꞌiꞌal anma apni iskꞌatanh Komam, yuxin yal Komam tet ebꞌyaꞌ iskuywom ta chíti ebꞌyaꞌ hunu teꞌ barco bꞌay chiꞌahto Komam yunhe machi isteniko isbꞌa anma yinh Komam. Yuto kaw txꞌiꞌal mak kawxikanh yu Komam, kaw xin tzetkꞌa anma yaꞌay apni yunhe istzabꞌni anma Komam yalni.
Xol anma istenbꞌa isbꞌa iskꞌatanh Komam tuꞌ, ay anma ayko ischejabꞌ naj matzwalil yinh. Hayet yilni ebꞌnaj Komam, yay jahno ebꞌnaj sata Komam, yahwi ebꞌnaj yinh kaw ip:
—Hach tiꞌ hach Iskꞌahol Komam Dios, xhi ebꞌnaj.
Yajaꞌ kachwa Komam yinh ebꞌnaj ta mach chalilo ebꞌnaj Komam.
Issayilo Komam Jesús kabꞌlahonhwanh ebꞌyaꞌ chiꞌok ischejabꞌoj
(Mt. 10:1-4; Lc. 6:12-16)
Lahwi tuꞌ yahto Komam Jesús yinh istzalanil huneꞌ wonhan, yawtenti Komam makta chal iskꞌul, ishitziko makta yawte Komam tuꞌ iskꞌatanh. Lahwi tuꞌ issikꞌlenilo Komam 12 (kabꞌlahonhwanh) ebꞌyaꞌ yu yokkano tzujno yinta Komam yebꞌ yu yalnikꞌo Istzotiꞌ Komam Dios tet anma. Yaqꞌnikano Komam yip ebꞌyaꞌ ischejnilo ischejabꞌ naj matzwalil yinh anma. Hak tiꞌ isbꞌi ebꞌyaꞌ hakaꞌ tiꞌ: yaꞌ Simón, Pedro yako Komam isbꞌiho yaꞌ, yaꞌ Jacobo, yebꞌ yaꞌ Juan; ebꞌyaꞌ kawanh tiꞌ yuxhta isbꞌa, iskꞌahol icham Zebedeo ye ebꞌyaꞌ, Boanerges yakaniko Komam isbꞌiho ebꞌyaꞌ. Huneꞌ bꞌihe tuꞌ chal yelapnoj Yuninal Kꞌuh. Yebꞌpaxo xin yaꞌ Andrés, yaꞌ Felipe, yaꞌ Bartolomé, yaꞌ Mateo, yaꞌ Tomás, yaꞌ Jacobo, [a] iskꞌahol icham Alfeo. Yaꞌ Tadeo, yaꞌ Simón aytikꞌako yinh huneꞌ partido cananista, yebꞌ naj Judas Iscariote, naj aniko Komam yul isqꞌabꞌ kamikal.
	[a]3:18 Huneꞌ bꞌihe Jacobo lahan yebꞌ Santiago.

Hal-laxi ta naj matzwalil chiꞌaqꞌni yip Komam Jesús
(Mt. 12:22-32; Lc. 11:14-23; 12:10)
Lahwi tuꞌ yapni Komam Jesús yul huneꞌ nha yebꞌ ebꞌyaꞌ iskuywom. Kaw xin txꞌiꞌal anma apnipaxo iskꞌatanh Komam, kaw matxatikꞌa chu iswaꞌ Komam yebꞌ ebꞌyaꞌ iskuywom tuꞌ yu anma. Hayet yohtanhenilo ebꞌnaj yuxhta Komam ta apni Komam bꞌey huneꞌ nha tuꞌ, yapni ebꞌnaj iqꞌwal yinh Komam yalni, yuto chal-laxi tato xaꞌetaxto yul iswiꞌ Komam.
Aypaxo xin hunteqꞌan ebꞌnaj kuywawom yinh isley yaꞌ Moisés ispeto Jerusalén apni iskꞌatanh Komam, yalni ebꞌnaj yinh Komam hakaꞌ tiꞌ:
—Naj tiꞌ chu yinilo naj ischejabꞌ naj matzwalil yinh anma yuto naj Beelzebú, yahawil ebꞌnaj matzwalil, chiꞌaqꞌni yip naj, xhi ebꞌnaj.
Hayet yabꞌen Komam yalni ebꞌnaj hakaꞌ tuꞌ, yawten Komam ebꞌnaj, yaniko Komam huneꞌ yechel tiꞌ tet ebꞌnaj:
—¿Tzettaxka chu yinilo naj matzwalil hunuxa yet matzwalilal yinh anma? Qꞌinaloj ta ay hunu konhobꞌ chispoh isbꞌa kat yaniko howal yinh hunun, ta hak tuꞌ kaw yinh anhemi chitanhilo yip huneꞌ konhobꞌ tuꞌ. Hakpax tuꞌ xin ta ay hunu nhahil ebꞌnaj yuxhtanhe isbꞌa chaqꞌle howal, yinh anhemi chipax yip huneꞌ nhahil anma tuꞌ. Hakmi tuꞌ chu naj matzwalil ta chispoh isbꞌa naj yebꞌ ischejabꞌ kat yaniko naj howal yinh ischejabꞌ tuꞌ, ta hak tuꞌ kaw yinh anhemi chipax yip naj kat istanhilo naj.
»Qꞌinalo ta ay hunu naj yahaw nha kaw ay yip, machmi hunu mak chu yokto yul yatut naj yelqꞌanolti tzet ay naj, kachannhe tato chiqꞌoji naj elqꞌom tuꞌ yinh naj kat iskꞌalbꞌan naj naj, haknhem tuꞌ chu yelqꞌanilti naj tzet ay naj.
»Yinh kaw yeli chiwalan teyet, tzijxanhe mulehal chako anma, maka tzijxanhe tzotiꞌ txꞌoj chala, ayto nimankꞌulal yinh yu Komam Dios. Yajaꞌ wal mak txꞌoj istzotel yinh Komam Espíritu Santo, huneꞌ mak tuꞌ matxa bꞌaqꞌinhal ay nimankꞌulal yinh yu Komam Dios, chíkanto ismul tuꞌ yinh sunilbꞌal tiempo, xhi Komam.
Yal Komam hakaꞌ tuꞌ yuto yal ebꞌnaj tato ayko ischejabꞌ naj matzwalil yinh Komam.
Apni ismiꞌ Komam Jesús yebꞌ juxhta Komam ilwal yinh
(Mt. 12:46-50; Lc. 8:19-21)
Hayet yapni ismiꞌ Komam Jesús yebꞌ ebꞌnaj yuxhta ilwal yinh, mach okto yul nha, tonhe ischej ebꞌnaj awtelaxo Komam. Xol anma tzꞌonhanayo iskꞌatanh Komam tuꞌ, ay mak halni:
—Mam kuywawom, aykꞌo hamiꞌ yebꞌ ebꞌnaj hawuxhta istiꞌ nha, lanhan kaxhissayni ebꞌnaj, xhi.
Istaqꞌwi Komam:
—¿Mak inmiꞌan yebꞌ wuxhtajan heyalni? xhi Komam.
Yekꞌ tꞌanhtꞌon Komam yinh sunil mak tzꞌonhanayo iskꞌatanh tuꞌ, yalni Komam xin:
—Haꞌ mak ayikti bꞌey tiꞌ, haꞌ inmiꞌan, haꞌ wuxhtajan, yuto haꞌ mak chiyijen tzet chal Komam Dios, haꞌ wuxhtajan, haꞌ wanabꞌan yebꞌ xin haꞌ inmiꞌan, xhi Komam.
Kuybꞌanile yinh huneꞌ naj txihom trigo
(Mt. 13:1-19; Lc. 8:4-8)
Haxa yet hunelxa xin ok Komam Jesús iskuyuꞌ anma istiꞌ haꞌ lago, yajaꞌ yu kaw hantanhe anma yuxin ahto Komam yul huneꞌ teꞌ barco ayko iskawilal, wal anma xin kankano istiꞌ haꞌ lago tuꞌ. Yichiko Komam iskuyni anma, kaw xin txꞌiꞌal tzet yako Komam yecheloj yet chikuywahi.
Yet iskuywa Komam tuꞌ yalni Komam huneꞌ tiꞌ:
—Tinanh, abꞌewe tzet chiwalan: Ay huneꞌ naj to txiho trigo. Hayet lanhan istxihnayo naj ixim, ay ixim apni kꞌatna yul bꞌeh, yul noꞌ chꞌik islohnoto ixim. Aypaxo xin ixim apni kꞌatna xolaj chꞌen chꞌen bꞌay machi bꞌin txꞌo txꞌotxꞌ, kaw xin pet ahilo ixim yu qꞌaxan xolaj chꞌen, mach nahatto yehayto yich txꞌotxꞌ. Yajaꞌ yet yahilo tzꞌayik yet yiqꞌnikanh yip qꞌaꞌ istajayo ixim, yuto machi bꞌay yayto xeꞌ ixim yu chꞌen chꞌen. Aypaxo xin ixim apni xolaj yinhatil teꞌ txꞌix, hayet ischꞌibꞌkanh ixim ischꞌibꞌpaxokanh teꞌ, yuxin tzꞌonbꞌayo ixim, machi xin sat ixim yakoj. Wal ixim apni kꞌatna xol txꞌo txꞌotxꞌ kaw kꞌul, kaw saqꞌal yu ischꞌibꞌkanh ixim yebꞌ kaw yaqꞌ sat ixim. Ay ixim 30 (lahonhebꞌ iskawinaj) yuteko sat yinh hunun iswiꞌ, ay bꞌay 70 (lahonhebꞌ iskanhwinaj), aypaxo bꞌay 100 (hokꞌal) yuko sat ixim yinh hunun iswiꞌ.
»Mak hex cheyabꞌe huneꞌ tiꞌ aqꞌwe heyanma hetxumniloj, xhi Komam.
Tzet yinh yechelnhe yako Komam Jesús yet iskuywahi
(Mt. 13:10-17; Lc. 8:9-10)
Hayet haxanhe iskuywom Komam Jesús kankano iskꞌatanh yebꞌ mak chitikꞌa abꞌen tzet chal Komam, yok ebꞌyaꞌ isqꞌambꞌeno tet Komam yinh tzet chal yelapno huneꞌ yechel yako Komam yet iskuywahi. Istaqꞌwi Komam tet ebꞌyaꞌ:
—Teyetnhe chaqꞌ Komam Dios heyohtanhelo hunteqꞌan ewantikꞌa yehi, yunhe hetxumni yinh tzet chu yok anma yul isqꞌabꞌ Komam Dios. Wal tet komon anma xin yechelnhe chaqꞌ Komam tet. Waxanhka hajan isbꞌaqꞌ sat, yajaꞌ mach chila, waxanhka chabꞌe, yajaꞌ mach chitxumchalo yu, yuxin mach chako isbꞌa yul isqꞌabꞌ Komam Dios kat yaqꞌlax nimankꞌulal yinh ismul, [*] xhi Komam.
	4:12 4:12 Is. 6:9-10

Yal Komam Jesús yinh tzet chal yelapno naj txihom trigo
(Mt. 13:18-23; Lc. 8:11-15)
Yalnipaxo Komam tet iskuywom:
—Ta machi txumchalo heyu yinh naj txihom trigo wakojan yechelo teyet, ¿tzikꞌanabꞌ xin chu hetxumnilo hunteqꞌanxa yechel chiwalan chal tuꞌ?
»Naj txihom trigo tuꞌ, yechel yeko naj yinh mak chihalnikꞌo Istzotiꞌ Komam Dios. Ixim hinhat apni yul bꞌeh, yechel yinh anma chiꞌabꞌen Istzotiꞌ Komam Dios, yajaꞌ lahwi yabꞌeni kat yul naj matzwalil yinolo yinh yanma. Ixim aykꞌay xolaj chꞌen chꞌen, yechel yinh anma chiꞌabꞌen Istzotiꞌ Komam Dios kat ischahni yinh tzalahilal yul yanma. Yajaꞌ yu maxhto yip yanma yinh Komam yuxin hayet chul ilwebꞌal yibꞌanh yebꞌ yet chikajlax yu Istzotiꞌ Komam, kaw yinh anhe chilo yanma yinh Komam.
»Ixim hinhat apni xolaj yinhatil teꞌ txꞌix yechel yinh mak chiꞌabꞌen Istzotiꞌ Komam Dios, yajaꞌ yu ekꞌbꞌal chako yinh iskꞌul yinh tzet ay yul sat yibꞌanhqꞌinal tiꞌ kat yaniko yanma yinh qꞌalomal, chochenpaxto sunil tzet ye tuꞌ. Haꞌ sunil hunteqꞌan tuꞌ chiꞌaqꞌni kꞌayolo Istzotiꞌ Komam yul yanma, hak tuꞌ xin mach chichꞌibꞌ yinh yet Komam.
»Haxa ixim hinhat apni xol txꞌo txꞌotxꞌ kaw kꞌul, yechel yinh anma chiꞌabꞌen Istzotiꞌ Komam Dios kat ischahni yul yanma. Lahan anma tuꞌ hakaꞌ ixim kaw niman sat yaqꞌa; hakaꞌ ixim yako 30 (lahonhebꞌ iskawinaj) sat yinh hunun iswiꞌ, hakaꞌ ixim 70 (lahonhebꞌ iskanhwinaj) yebꞌ ixim yako 100 (hokꞌal) sat yinh hunun iswiꞌ, xhi Komam.
Yechel yinh huneꞌ cantil chimujli
(Lc. 8:16-18)
Yalnipaxo Komam Jesús:
—Yet chikotzujbꞌaniko qꞌaꞌ yinh hunu cantil, mach chikonhohbꞌako hunu kahon yibꞌanh, mach chijapaxikto yalanh txꞌat. Wal xin nahat chikotꞌunhbꞌakanh yunhe ismujli. Hakpax tuꞌ xin sunil tzet ewanyehi, chiꞌixtanhwiloj yebꞌ sunil tzet ye tuꞌ mach ohtabꞌiloj chiꞌohtanhelaxi. Makex cheyabꞌe huneꞌ tiꞌ, aqꞌwe heyanma hetxumniloj, xhi Komam.
Yalnipaxo Komam:
—Kam cheyabꞌe tzet chiwaltiꞌan yuto hakaꞌ heyaniko yinh heyanma heyabꞌeni, hak tuꞌ chu yaqꞌni Komam Dios hetxumuꞌ, kaw xin ekꞌbꞌalto chu yaqꞌni Komam hetxumuꞌ. Yuto haꞌ mak chaqꞌ yanma istxumni, chaqꞌpaxo Komam yaqꞌbꞌil tet, yajaꞌ wal mak mach chikam iskꞌul istxumni, haꞌ nichꞌan etza chitxumchalo yu chiꞌilaxilo tet, xhi Komam.
Yechel yinh tzet chu ischꞌibꞌ hunu hinhat
Yalnipaxo Komam Jesús:
«Anma chiꞌok yul isqꞌabꞌ Komam Dios, lahan hakaꞌ hunu naj chitxihnayo ixim trigo sat txꞌo txꞌotxꞌ. Waxanhka chiway naj aqꞌbꞌalil kat yahwano naj tzꞌayikal, yajaꞌ ixim hinhat tuꞌ chul iskꞌul ixim kat ischꞌibꞌ ixim; mach yohtajo naj yinh tzet chu ischꞌibꞌ ixim. Yul txꞌotxꞌ chiswatxꞌe isbꞌa ixim; haꞌ yinh bꞌabꞌelal chiꞌahilo ixim, haxa yinh tzujanilxa xin kat ispoh ixim, lahwi tuꞌ kat yok yul ixim. Haxa yet chiqꞌanbꞌilo ixim, kat yul naj iskꞌupnokanh ixim yuto istiempohalxa yah ixim,» xhi Komam.
Yechel yinh yinhatil teꞌ mostaza
(Mt. 13:31-32; Lc. 13:18-19)
Yalnipaxo Komam Jesús:
«¿Tzettaxka chiyu ischꞌibꞌ isbꞌisil anma chiꞌok yul isqꞌabꞌ Komam Dios chute hetxumni? Wal xin lahan hakaꞌ nichꞌan yinhatil teꞌ mostaza chitzꞌunlaxi. Teꞌ hinhat mostaza tuꞌ, haꞌ teꞌ kaw nichꞌanchꞌan xol sunil ej teꞌ hinhat, yajaꞌ yet chitzꞌunlax teꞌ xin kat ischꞌibꞌkanh teꞌ, haꞌ xin teꞌ ekꞌbꞌal nimajal chu sata sunil ej teꞌ itah. Kaw nimej chu isqꞌabꞌ teꞌ yuxin chiꞌapni noꞌ chꞌik iswatxꞌe yatut xol isqꞌabꞌ teꞌ,» xhi Komam.
Tzet yinh yechelnhe yaqꞌ Komam Jesús tet anma
(Mt. 13:34-35)
Hak tuꞌ yu iskuyni Komam Jesús anma yinh Istzotiꞌ Komam Dios yet yaniko Komam hunteqꞌan yechel tet anma. Kaw txꞌiꞌal yechel yako Komam, hatatikꞌa hanta chiqꞌoji anma istxumni. Sunil kuybꞌanile yaqꞌ Komam, yechelnhe yako Komam tet anma. Wal tet ebꞌyaꞌ iskuywom Komam xin, yal Komam yinh habꞌan yinh tzet chal yelapnoj.
Yet istukbꞌan Komam Jesús huneꞌ jaqꞌeqꞌ yibꞌanh ha haꞌ
(Mt. 8:23-27; Lc. 8:22-25)
Yet qꞌejbꞌiyalil yinhtikꞌa huneꞌ tzꞌayik tuꞌ, yalni Komam Jesús tet ebꞌyaꞌ iskuywom:
—Tonhwe isqꞌaxebꞌikꞌto haꞌ lago tiꞌ, xhi Komam.
Hak tuꞌ yu iskankano anma istiꞌ haꞌ, yinito ebꞌyaꞌ Komam yul teꞌ barco bꞌay ayxakto Komam tuꞌ. Aypaxo xin hunteqꞌan teꞌ barco ok tzujno yinta teꞌ bꞌay ayikto Komam. Hayet ayko teꞌ yibꞌanh ha haꞌ istit huneꞌ niman jaqꞌeqꞌ, yichiko jaqꞌeqꞌ ismaqꞌnikto haꞌ yul teꞌ barco tuꞌ, kaw xin nohayto haꞌ yul teꞌ. Wal Komam xin wayo chu yinhilto isyutz teꞌ, qꞌeyanayo yibꞌanh huneꞌ isqꞌanh wiꞌe. Yok ebꞌyaꞌ yinolo iswayanh Komam, yalni ebꞌyaꞌ:
—¡Mam kuywawom! Kaw matzet chal nino hakꞌul, lanhan kotoh yich haꞌ lah, xhi ebꞌyaꞌ.
Hayet yabꞌen Komam huneꞌ tuꞌ yahwano Komam, iskachni Komam jaqꞌeqꞌ yebꞌ ha haꞌ:
—¡Matxa chexbꞌili, linhbꞌawe hebꞌa! xhi Komam.
Yinhnhena tuꞌ islinhbꞌan isbꞌa jaqꞌeqꞌ yebꞌ ha haꞌ, ispaxtzꞌinhnahi. Yalni Komam tet ebꞌyaꞌ iskuywom tuꞌ:
—¿Tzet yinh xin kaw chexxiwi? Kaw mach chikawxi hekꞌul yinh Komam Dios, xhi Komam.
Wal ebꞌyaꞌ iskuywom Komam tuꞌ kaw xiw ebꞌyaꞌ, yalni ebꞌyaꞌ tet hunun:
—¿Mak anmahil yaꞌ tiꞌ yuxin chisyije jaqꞌeqꞌ yebꞌ ha haꞌ yinh tzet chal yaꞌ? xhi ebꞌyaꞌ yinh Komam.
Yaqꞌ kawxo Komam Jesús huneꞌ naj ayko ischejabꞌ naj matzwalil yinh
(Mt. 8:28-34; Lc. 8:26-39)
Lahwi tuꞌ, yapni Komam Jesús isqꞌaxebꞌikꞌto haꞌ lago yebꞌ iskuywom yul ismajul Gadara. [b]Hayet yel Komam yul teꞌ barco tuꞌ, yapni huneꞌ naj ayko ischejabꞌ naj matzwalil yinh iskꞌatanh Komam. Naj tuꞌ ispeto naj xolaj panteón, kaw xin haꞌ bꞌey tuꞌ hunelnhe ye naj. Maxhtikꞌa xin chaqꞌ kꞌalbꞌa isbꞌa naj waxanhka chikꞌalbꞌalax naj yu chꞌen cadena. Kaw txꞌiꞌal el kꞌalbꞌalax isqꞌabꞌ naj yebꞌ yoj naj yu chꞌen cadena, yajaꞌ chislinhto naj chꞌen, kaw machi hunu mak chiqꞌoji yinh naj. Yet tzꞌayikal yebꞌ yet aqꞌbꞌalil chꞌekꞌ naj yinhla istzalanil witz yebꞌ xolaj panteón, kaw xin chiꞌel yaw naj yet chiꞌekꞌ naj; chixin ismaqꞌiko isbꞌa naj yinh ej chꞌen chꞌen yekꞌi. Yet nahatto ay naj yilnito naj Komam, istit naj yinh anhe isjahbꞌanayo isbꞌa sata Komam.
Yalni Komam:
—¡Hach matzwalil, elanh yinh naj tiꞌ! xhi Komam.
Yah yaw naj yinh kaw ip:
—¿Tzet hawok winhan Jesús, Iskꞌahol Dios kaw aykano yip? Kaw chinqꞌanan tawet, mach chawaqꞌ ekꞌoyaꞌ wanmahan, xhi naj.
Isqꞌambꞌen Komam tet naj:
—¿Tzet habꞌi? xhi Komam. Istaqꞌwi naj:
—Legión [c] inbꞌihan yuto kaw niman jiqꞌni kobꞌahanh, xhi naj.
Kaw xin isqꞌan ebꞌnaj ischejabꞌ naj matzwalil tuꞌ tet Komam tato mach chischejilo Komam ebꞌnaj yul ismajul huneꞌ txꞌo txꞌotxꞌ bꞌay ay tuꞌ. Kꞌuxan xin tzetkꞌa noꞌ txitam lanhan islow yinh istzalanil huneꞌ witz tuꞌ, yuxin yal ebꞌnaj ischejabꞌ naj matzwalil tuꞌ tet Komam:
—Chejonhtojanh yinh noꞌ txitam tuꞌ lah, xhi ebꞌnaj.
Istaqꞌwi Komam:
—Kexwej, xhi Komam. Hak tuꞌ yu yelkano ebꞌnaj ischejabꞌ naj matzwalil yinh naj, istokano ebꞌnaj yinh noꞌ txitam tuꞌ, aymi noꞌ kabꞌo mil. Hayet yapni ebꞌnaj ischejabꞌ naj matzwalil yinh noꞌ xin, isqꞌojnito isbꞌa noꞌ sat pahaw yayapno noꞌ yul haꞌ lago, ishiqꞌnito noꞌ haꞌ.
Hayet yilni ebꞌnaj tanhem txitam huneꞌ tuꞌ yelkanh ebꞌnaj, isto ebꞌnaj yalno tet ebꞌnaj lanhan ismunla iskawilal tuꞌ yebꞌ tet anma ay yul konhobꞌ tuꞌ. Hayet yapni anma iskꞌatanh Komam, yilni anma naj bꞌay aytikꞌako ebꞌnaj ischejabꞌ naj matzwalil, ayxako xil isqꞌap naj, kaw xiw anma yilni huneꞌ tuꞌ. Haꞌ xin anma ilni yinh tzet iswatxꞌe Komam yinh naj bꞌay aytikꞌako ischejabꞌ naj matzwalil tuꞌ, yebꞌ yinh tzet yu isto noꞌ txitam sat pahaw, haꞌ ebꞌnaj halni tet hunteqꞌanxa anma apni ilnoj. Yichiko anma yalni tet Komam tato chiꞌel Komam sat istxꞌotxꞌ ebꞌnaj.
Hayet yokto Komam yul teꞌ barco, yet ismeltzoxa, yalni naj bꞌay el ischejabꞌ naj matzwalil tet Komam tato chischahto Komam naj yintaj. Yajaꞌ xin mach chisje Komam, yalni Komam tet naj:
—As paxanhto hawatut kat hawalni tet sunil mak ayto hawu habꞌa yebꞌi yinh tzet mayu hakawxikanh yebꞌ iskꞌulchꞌanil iskꞌul Komam tawinh, xhi Komam.
Hayet yabꞌen naj huneꞌ tuꞌ ispaxto naj, yichiko naj ispujbꞌanikꞌo yulaj konhobꞌ ay yul ismajul Decápolis [d]. yinh tzet yu iskawxikanh naj. Wal anma xin kaw chikꞌay iskꞌul yabꞌen tzet chal naj.
	[b]5:1 Gadara, haꞌ ton chal-laxpaxo Gerasa.
	[c]5:9 Legión, hak tuꞌ isbꞌi huneꞌ majan ebꞌnaj soldado romano, wajebꞌ mil isbꞌisil ebꞌnaj yinh huneꞌ majan tiꞌ.
	[d]5:20 Decápolis chal yelapnoj, Lahonhebꞌ konhobꞌ

Hulkanh iskꞌul iskutzꞌin naj Jairo yebꞌ xin anhcha huneꞌ ix
(Mt. 9:19-26; Lc. 8:40-56)
Hayet yekꞌilo Komam Jesús isqꞌaxebꞌikꞌto haꞌ lago, kaw hantanhe anma apni iskꞌatanh Komam, yuxin kankano Komam istiꞌ haꞌ. Lahwi tuꞌ, yapni huneꞌ naj chiyij Jairo iskꞌatanh Komam, yahawil yeko naj yinh capilla. Hayet yapni naj iskꞌatanh Komam yay jahno naj yich yoj Komam. Yok naj isqꞌanno tet Komam hakaꞌ tiꞌ:
—Mamin, ay huneꞌ nichꞌan inkutzꞌinan lanhanxa iskami, estam chaxhto nino wintajan kat hawanayo haqꞌabꞌ yibꞌanh ix haxinwal chikawxikanh ix, hak tuꞌ xin mach chikam ix, xhi naj.
Hak tuꞌ yu isto Komam yinta naj, kaw xin hantanhe anma okpaxo tzujno yinta Komam, toxanhe xin chisteniko isbꞌa anma yinh Komam. Xol anma tuꞌ ayko huneꞌ ix 12 (kabꞌlahonhebꞌxa) habꞌil machi linhi yay istxꞌawobꞌal. Kaw txꞌiꞌalxa ebꞌnaj doctor bꞌay xaꞌekꞌ ix, kaw xaꞌistanhtzelo ix sunil tzet aya yu yanhchahi, yajaꞌ maxhtikꞌa chiꞌanhcha ix; wal xin kaw ip yahkanh huneꞌ yabꞌil tuꞌ yinh ix. Yajaꞌ xayabꞌe ix yinh ej iskꞌulal chiswatxꞌe Komam, yuxin hitziko ix yinta Komam xol anma tuꞌ, istzabꞌni ix xil isqꞌap Komam. Yuto istxum ix hakaꞌ tiꞌ: «Waxanhka hanhe xil isqꞌap Komam chintzabꞌan kat inkawxikanhan,» xhi ix ischukil. Lanhantotikꞌa istzabꞌni ix xil isqꞌap Komam, islinhinakanh yinh ix, iskawxinalo ix. Wal Komam Jesús yohtanheloj tato ay huneꞌ mak kawxilo yu yip, yuxin meltzo Komam yintaj, istꞌanhxito yinh anma tuꞌ, yalni Komam:
—¿Mak makintzabꞌnihan? xhi Komam.
Istaqꞌwi ebꞌyaꞌ iskuywom Komam:
—Mamin, ¿tom mach chawila tato kaw hantanhe anma chisteniko isbꞌa tawinh kat haqꞌambꞌenpaxoj mak makaxhtzabꞌni? xhi ebꞌyaꞌ.
Yajaꞌ yexnhe yekꞌ tꞌanhtꞌon Komam yinh anma tuꞌ yu yilni mak tzabꞌni Komam. Wal ix xin toxanhe chibꞌayla yah ix yu xiwkilal, ishitziko ix, yay jahno ix sata Komam, yalnilo ix yinh tzet yu iskawxikanh. Yalni Komam tet ix:
—Miyay, makaxhkawxinakanh yu maxawako hawanma winhan, paxanhto yinh tzalahilal, kawachxa tinanh, xhi Komam.
Lanhantotikꞌa xin, yapni hunteqꞌan ebꞌnaj ispeto bꞌey yatut naj Jairo, ismam ix nichꞌan yaꞌay tuꞌ, yalni ebꞌnaj tet naj:
—Mam Jairo, wal ix hakutzꞌin makamna ix, nabꞌxanhe chawito yaꞌ kuywawom tiꞌ tawintaj, xhi ebꞌnaj.
Hayet yabꞌen Komam yinh tzet yal ebꞌnaj tuꞌ, yalni Komam tet naj Jairo:
—Mach chawako yinh hakꞌul, wal xin ako hawanma yinh Komam Dios, xhi Komam.
Mach xin isje Komam tato chito anma yintaj, kachannhe yaꞌ Pedro, yaꞌ Jacobo yebꞌ yaꞌ Juan yito Komam; yaꞌ Jacobo yebꞌ yaꞌ Juan tuꞌ, yuxhta isbꞌa ebꞌyaꞌ. Hayet yapni Komam yatut naj Jairo tuꞌ, yilni Komam tato xanhe chiwejcha anma yoqꞌ yu bꞌiskꞌulal yinh ix. Yokto Komam yul nha tuꞌ, yalni Komam tet anma:
—¿Tzet yinh xin chexwejcha heyoqꞌi? Ix nichꞌan tiꞌ mach kamnajo ix, wal xin tonhe chiway ix, xhi Komam.
Hayet yabꞌen anma yalni Komam hakaꞌ tuꞌ, yok anma tzebꞌo yinh Komam. Lahwi tuꞌ ischejnilti Komam sunil mak ayikto bꞌey tuꞌ, haxanhe xin ismam yebꞌ ismiꞌ ix yebꞌ ebꞌyaꞌ oxwanh tuꞌ okto yinta Komam bꞌay ay ix nichꞌan tuꞌ. Yok tzabꞌno Komam yinh isqꞌabꞌ ix, yalni Komam tet ix:
—¡Talita cumi! xhi Komam. Haꞌ chal yelapno tuꞌ: “¡Hach nichꞌan tzꞌul, haninan chiwalan tawet, ahanhwanoj!”
Yinhnhena tuꞌ yahwano ix nichꞌan tuꞌ, yichiko ix yekꞌi. Kaw xin 12 (kabꞌlahonhebꞌ) habꞌil ix. Hayet yilni anma huneꞌ tuꞌ, kaw toxanhe chikꞌay iskꞌul. Yalni Komam tato chiꞌaqꞌlax waꞌo ix, yalnipaxo Komam tato mach bꞌay chihal-laxikꞌo huneꞌ tuꞌ.
Apni Komam Jesús bꞌey Nazaret
(Mt. 13:53-58; Lc. 4:16-30)
Lahwi tuꞌ yel Komam Jesús yul konhobꞌ Capernaúm, yapni Komam yul iskonhobꞌ, haꞌ ton Nazaret; tzujanpaxo xin ebꞌyaꞌ iskuywom Komam yintaj. Haxa yinh istzꞌayikal xewilal, yok Komam iskuyno anma yul capilla. Hayet yabꞌen anma iskuywa Komam kaw kꞌayilo iskꞌul, yalni anma tuꞌ hakaꞌ tiꞌ:
—¿Bꞌaytuꞌwal bꞌey naj tiꞌ iskuyuꞌ hunteqꞌan tiꞌ? ¿Bꞌaytuꞌwal chíti naj ishelanil yebꞌ yip iswatxꞌen hunteqꞌan kꞌaybꞌalkꞌule chisye tiꞌ? ¿Tom maxhtaj naj tiꞌ naj hutxꞌum teꞌ, naj yunin ix María? yebꞌ ¿tom mach yuxhtajo isbꞌa naj yebꞌ naj Jacobo, naj José yebꞌ naj Judas, yebꞌ naj Simón? ¿Tom xin maxhtaj koxol tiꞌ aypaxo yanabꞌ naj? xhi ebꞌnaj. [image: 88.TIF] 

Yu huneꞌ tuꞌ yuxin mach isje ebꞌnaj yabꞌeꞌ yinh tzet chal Komam. Yalni Komam tet ebꞌnaj:
—Sunil ischejabꞌ Komam Dios yul hunuxa nan konhobꞌal kaw xahan chiꞌil-laxi, wal yul iskonhobꞌ xin mach xahano chiꞌil-lax yu yet konhobꞌ, yebꞌ yu mak ayto yu isbꞌa yebꞌi yebꞌ yu ej yuxhtaj, xhi Komam.
Mach txꞌiꞌalo kꞌaybꞌalkꞌule isye Komam bꞌey tuꞌ, kachannhe haywanhnhe mak yaꞌay bꞌay yayo Komam isqꞌabꞌ, iskawxiloj. Kaw xin kꞌay iskꞌul Komam yuto hunteqꞌan anma ay bꞌey tuꞌ mach yayto yul yanma yinh Komam.
Ischejto Komam Jesús ebꞌyaꞌ iskuywom yalaꞌkꞌo Istzotiꞌ Komam Dios
(Mt. 10:5-15; Lc. 9:1-6)
Lahwi tuꞌ xin, isto Komam Jesús iskuyno anma yinh Istzotiꞌ Komam Dios yulaj konhobꞌ ayko yinh ishoyanil tuꞌ. Yawten Komam ebꞌyaꞌ 12 (kabꞌlahonhwanh) iskuywom, yanito Komam ebꞌyaꞌ yinh katawanh. Yaqꞌni Komam yip ebꞌyaꞌ yinilo ischejabꞌ naj matzwalil yinh anma. Yet yalanhto maxhto chito ebꞌyaꞌ tuꞌ, yalnikano Komam ischejbꞌanil ebꞌyaꞌ hakaꞌ tiꞌ:
—Matzet cheyito yinh hebꞌel, mach cheyito hetzꞌispa yebꞌ tzet cheloh, yebꞌpaxo hemelyu. Wal xin hanhkꞌanhe heqꞌojoch cheyitoj, yebꞌ hanhe hexanhabꞌ ayko yinh heyoj, hanhechꞌan cheyitoj, machi xin cheyipaxto hehelbꞌal. Hayet chexapni yul hunun konhobꞌ, haꞌ teꞌ nha bꞌay cheqꞌan bꞌay chexwayi, hanhe bꞌey tuꞌ chexapni wayoj masanta yet chexmeltzohi. Yajaꞌ tato ay hunu konhobꞌ bꞌay mach chexchahlax yu anma yebꞌ mach choche yabꞌe tzet cheyala, chexel yul huneꞌ konhobꞌ tuꞌ, kat hetziknikanilo ispojojal iskonhobꞌ anma tuꞌ yinh heyoj, yunhe heyeniloj tato matxa heyok yinh hunteqꞌan anma tuꞌ, xhi Komam.
Lahwi tuꞌ xin, isto ebꞌyaꞌ iskuywom Komam tuꞌ yalno tet anma ta chisbꞌejkano iswatxꞌen istxꞌojal, kat yaniko isbꞌa yul isqꞌabꞌ Komam Dios. Kaw xin txꞌiꞌal mak bꞌay yilo ebꞌyaꞌ ischejabꞌ naj matzwalil, txꞌiꞌal mak yaꞌay ismasiko ebꞌyaꞌ aceite yinh, iskawxikanokanh.
Iskamikal yaꞌ Juan anikanh haꞌ iswiꞌ anma
(Mt. 14:1-12; Lc. 9:7-9)
Yabꞌelo naj rey Herodes isqꞌumal Komam Jesús yuto sunilxanhe bꞌay kꞌul istzotel anma yinh Komam. Yalni naj Herodes hakaꞌ tiꞌ:
—Haꞌ huneꞌ naj tuꞌ, haꞌ ton naj Juan anikanh haꞌ iswiꞌ anma xaꞌitzitzbꞌikanh, yuxin ay yip naj iswatxꞌen kꞌaybꞌalkꞌule, xhi naj.
Aypaxo mak chalni: «Etzanhem yaꞌ Elías huneꞌ tuꞌ,» xhi. Aypaxo mak chalni: «Huneꞌ yaꞌ tuꞌ ischejabꞌ Komam Dios ye yaꞌ, hakaꞌ ebꞌyaꞌ ekꞌlena yet payat,» xhi anma.
Hayet yabꞌen naj rey Herodes huneꞌ tuꞌ xin, yalni naj:
—Haꞌ huneꞌ naj tuꞌ haꞌ ton naj Juan anikanh haꞌ iswiꞌ anma xaꞌitzitzbꞌikanh, naj inchejan eloto iswiꞌ, xhi naj.
Yuto yu ix Herodías, yuxin ischej naj Herodes tzabꞌlaxoyo yaꞌ Juan, iskꞌalbꞌalax yaꞌ yu chꞌen cadena, yalaxikto yaꞌ yul preso. Ix Herodías tuꞌ, yixal yuxhta naj rey Herodes ye ix, haꞌ ton naj Felipe. Yajaꞌ yiqꞌkanh naj rey Herodes tuꞌ yixal yuxhtaj. Yu huneꞌ tuꞌ, yuxin kachwa yaꞌ Juan yinh naj Herodes hakaꞌ tiꞌ: «Mach kꞌulo hawiqꞌni yixal hawuxhtaj,» xhi yaꞌ.
Wal ix Herodías, kaw ok ishowal ix yinh yaꞌ Juan, yuxin yoche ix ispotxꞌoꞌ yaꞌ, yajaꞌ machi yu ix, yuto ayko istanhemal yaꞌ. Wal naj Herodes chixiw naj yinh yaꞌ Juan tuꞌ yuto kaw yohta naj tato kaw tohol isbꞌeybꞌal yaꞌ, yebꞌ ta machi nino istxꞌojal yinh yaꞌ, kaw xin ilbꞌil yaꞌ yu naj. Hayet chitzotel yaꞌ Juan tuꞌ kaw chabꞌe naj Herodes yinh tzet chal yaꞌ, yajaꞌ mach chitxumcha yu naj yinh tzet wal yuten isbꞌa.
Yajaꞌ yet hunel xin yekꞌtze naj Herodes huneꞌ qꞌinh yuto tzꞌajna naj yinh ishabꞌilal, yawten naj ebꞌnaj nimeta winaj chimunla yinta waꞌo yinh huneꞌ qꞌinh tuꞌ. Yawtenpaxo naj ebꞌnaj yahawil yinh ebꞌnaj soldado yebꞌ ebꞌnaj iswiꞌehal yinh konhobꞌ Galilea. Haꞌ tuꞌ xin apni istzꞌayikal bꞌay chu iswatxꞌen ix Herodías istxꞌojal yinh yaꞌ Juan. Ix yunin ix Herodías tuꞌ, okto ix kanhalwo yinh huneꞌ qꞌinh tuꞌ, kaw xin kꞌul yu iskanhalwi ix yinh sat naj Herodes yebꞌ yinh sat ebꞌnaj ayko waꞌo iskꞌatanh naj, yuxin yal naj tet ix:
—Qꞌan tzet chawoche wetan chiwaqꞌan tawet. Kaw chiwalan yabꞌe Dios tato chiwaqꞌan tzet chaqꞌana, waxanhka yikta tzet ayko yul inqꞌabꞌan, xhi naj. Hayet yabꞌen ix huneꞌ tuꞌ, yelto ix, isto ix isqꞌambꞌeno tet ismiꞌ:
—¿Tzettaxka chinqꞌanan? xhi ix.
Yalni ix Herodías tet yunin tuꞌ:
—Haꞌ iswiꞌ naj Juan anikanh haꞌ iswiꞌ anma chaqꞌana, xhi ix.
Isto ix yinh anhe iskꞌatanh naj Herodes tuꞌ, yalni ix:
—Tinanh chiwochehan chawaqꞌ iswiꞌ naj Juan yul hunu plato wetan, naj anikanh haꞌ iswiꞌ anma, xhi ix.
Hayet yabꞌen naj rey Herodes huneꞌ tuꞌ kaw bꞌiskꞌulal eliko iskꞌul naj, yajaꞌ matxa yu ismanhkꞌon naj yuto yal naj yinh sat ebꞌnaj kutxaniko tuꞌ ta chaqꞌ naj tzijxanhe tzet chisqꞌan ix. Ischejni naj huneꞌ naj soldado yiqꞌalo iswiꞌ yaꞌ Juan. Isto naj soldado tuꞌ yinolo iswiꞌ yaꞌ Juan yul preso, yinito naj yul huneꞌ plato, yaqꞌni naj tet ix qꞌopo tuꞌ. Lahwi tuꞌ xin isto ix yaqꞌno tet ismiꞌ.
Hayet yabꞌen ebꞌyaꞌ iskuywom yaꞌ Juan huneꞌ tuꞌ, yul ebꞌyaꞌ isqꞌanno isnimanil yaꞌ, isto ebꞌyaꞌ ismujnokanoj.
Yet yaqꞌni waꞌo Komam Jesús howebꞌ mil ebꞌnaj winaj
(Mt. 14:13-21; Lc. 9:10-17; Jn. 6:1-14)
Hayet ismeltzoto ebꞌyaꞌ ischejabꞌ Komam Jesús iskꞌatanh, yichiko ebꞌyaꞌ yalni tet Komam yinh tzet iswatxꞌe yebꞌ yinh tzet bꞌey ebꞌyaꞌ yaqꞌaꞌ iskuyuꞌ anma.
Lahwi tuꞌ xin yalni Komam tet ebꞌyaꞌ:
—Tonhwe xewo nino kochukil bꞌay machi anma chiꞌekꞌi, xhi Komam.
Yal Komam hakaꞌ tuꞌ yutoxanhe chitenxi anma yinh Komam, ay anma chitohi, aypaxo anma chihuli. Matxatikꞌa xin ishamanil Komam iswaꞌ yebꞌ ebꞌyaꞌ ischejabꞌ tuꞌ.
Yuxinto okto Komam yebꞌ ebꞌyaꞌ ischejabꞌ yul huneꞌ teꞌ barco, isto Komam bꞌay machi anma chiꞌekꞌi. Yajaꞌ txꞌiꞌal mak ilni isto Komam yebꞌ ebꞌyaꞌ, istxumnilo anma bꞌay chiꞌapni Komam, yuxin sunil anma ay yul hunteqꞌan konhobꞌ ayayo istiꞌ haꞌ tuꞌ, to yu yoj bꞌay chiꞌapni Komam. Bꞌabꞌel xin apni anma tuꞌ sata Komam yuxin hayet yapni Komam wejanxato anma yechmani. Hayet yelti Komam yul teꞌ barco xin, yilni Komam anma tenanayo tuꞌ, istzꞌaykanh iskꞌul Komam yinh anma yuto lahan anma tuꞌ hakaꞌ noꞌ meꞌ machi mak chitanheni. Hak tuꞌ yu yokpaxo Komam yalni txꞌiꞌal kuybꞌanile tet anma. Haxa yinh qꞌejbꞌiyal xin ishitziko ebꞌyaꞌ iskuywom Komam iskꞌatanh, yalni ebꞌyaꞌ xin:
—Mamin, kaw qꞌejbꞌixa lah, machi xin teꞌ nha bꞌay ayonh tiꞌ; estam chachejto anma bꞌay ay ej teꞌ nha, maka yulaj aldea ayko kohoyanil tiꞌ kat isloqꞌni tzet chislo, xhi ebꞌyaꞌ.
Yalni Komam:
—Aqꞌwe tzet chislo anma hex tiꞌ, xhi Komam. Istaqꞌwi ebꞌyaꞌ:
—¿Tom chonhtohanh koloqꞌoꞌanh kabꞌ ciento denario ixim pan chiswah anma tiꞌ chal tuꞌ? xhi ebꞌyaꞌ.
Yalni Komam tet ebꞌyaꞌ:
—¿Hayebꞌ ixim pan ay texol? Ilwej hayebꞌ ixim, xhi Komam. Hayet yilni ebꞌyaꞌ, yalni ebꞌyaꞌ tet Komam:
—Mamin, howebꞌnhe ixim yebꞌ kakꞌonh noꞌ nixhte kay, xhi ebꞌyaꞌ.
Yalni Komam tet anma tato chiꞌay tzꞌonhno sat cheqꞌanh tuꞌ yinh hunta majan. Yuxin ay tzꞌonhno anma yinh 50 (lahonhebꞌ yoxkꞌal) yebꞌ yinh 100 (hokꞌal) yinh hunun majan. Lahwi tuꞌ xin yinikanh Komam ixim howebꞌ pan yebꞌ noꞌ kakꞌonh kay, istꞌanhxikanh Komam satkanh, isqꞌanni Komam iskꞌulal Komam Dios yibꞌanh tzet chilolax tuꞌ. Lahwi tuꞌ yok Komam isqꞌaxponoyo ixim pan, yaqꞌni Komam ixim tet ebꞌyaꞌ iskuywom, yok ebꞌyaꞌ yitxqꞌanoto ixim yinh anma; yitxqꞌanpaxto ebꞌyaꞌ noꞌ kakꞌonh kay yinh anma. Sunil anma waꞌi hantatikꞌa kaw yoche iskꞌul. Hayet lahwi iswaꞌkanilo sunil anma tuꞌ, yok ebꞌyaꞌ iskuywom Komam iskutxbꞌanokanh ixim pan yebꞌ noꞌ kay matxa lahwi yu anma; kaw xin 12 (kabꞌlahonhebꞌto) motx nohkanh. Howebꞌ mil ebꞌnaj waꞌ yu Komam bꞌey tuꞌ. [e]
	[e]6:44 Aypaxo ebꞌix ix yebꞌ nixhte yunin waꞌi, yaj mach ayoko yinh huneꞌ isbꞌisil tiꞌ.

Yet isbꞌelwikꞌo Komam Jesús yibꞌanh haꞌ lago
(Mt. 14:22-27; Jn. 6:16-21)
Lahwi tuꞌ ischejnito Komam Jesús ebꞌyaꞌ iskuywom yul teꞌ barco, yunhe isbꞌabꞌito ebꞌyaꞌ sata Komam bꞌey konhobꞌ Betsaida isqꞌaxebꞌikꞌto haꞌ lago tuꞌ, wal Komam xin kankano taqꞌlo tet anma. Lahwi tuꞌ yahto Komam yinh iskꞌul huneꞌ wonhan yu istxahli. Haxa yet yah aqꞌbꞌal xin yiktabꞌalxa haꞌ ayko teꞌ barco tuꞌ, wal Komam aytokano yinh iskꞌul huneꞌ wonhan tuꞌ ischukil. Yilnito Komam tato kaw yaꞌta chaqꞌle ebꞌyaꞌ iskuywom tuꞌ ismaqꞌni ha haꞌ yu yinikꞌo teꞌ barco tuꞌ yibꞌanh haꞌ, yuto kaw ay yip istit jaqꞌeqꞌ sata teꞌ barco tuꞌ. Haxa yet lanhanxa issajbꞌilo xin isto Komam istzujnoyo ebꞌyaꞌ, isbꞌelwito Komam yibꞌanh haꞌ, yajaꞌ isyelo Komam hakaꞌtanhe palan yekꞌto sata ebꞌyaꞌ iskuywom tuꞌ. Hayet yilni ebꞌyaꞌ isbꞌelwi Komam yibꞌanh ha haꞌ tuꞌ, ispixanmi kamom yalni ebꞌyaꞌ, yuxin ah yaw ebꞌyaꞌ yinh kaw ip. Kaw sunil ebꞌyaꞌ ilni, isxiwkanh ebꞌyaꞌ, yajaꞌ yal Komam tet ebꞌyaꞌ:
—¡Ayojabꞌ yip heyanma, mach chexxiwi yuto haninan! xhi Komam.
Lahwi tuꞌ yahto Komam yul teꞌ barco, hayet ayxahto Komam yul teꞌ islinhi yekꞌ jaqꞌeqꞌ, kaw xin kꞌayilo iskꞌul ebꞌyaꞌ iskuywom Komam yilni huneꞌ tuꞌ. Waxanhka yil ebꞌyaꞌ yet iswatxꞌen Komam huneꞌ kꞌaybꞌalkꞌule yinh ixim pan, yajaꞌ xin machi txumchalo yu ebꞌyaꞌ, yuto maxhto chihajcha isnabꞌal ebꞌyaꞌ.
Yet yaqꞌni kawxo Komam Jesús hunteqꞌan anma yaꞌay bꞌey Genesaret
(Mt. 14:34-36)
Hayet isqꞌaxponikꞌto Komam Jesús yibꞌanh haꞌ lago yebꞌ ebꞌyaꞌ iskuywom, yapni Komam yul ismajul Genesaret, isxekbꞌankano ebꞌyaꞌ isbarco istiꞌ haꞌ. Yet yelti Komam yebꞌ ebꞌyaꞌ iskuywom yul teꞌ barco yohtanhenilo anma ta haꞌ Komam apni bꞌey tuꞌ. Kaw xin sunil yul ismajul huneꞌ konhobꞌ tuꞌ pujbꞌalaxikꞌoj ta apni Komam. Hayet yabꞌenilo anma bꞌay ay Komam yinito anma makta yaꞌay sat bꞌatxteꞌ iskꞌatanh Komam. Tzijxanhe aldea yebꞌ konhobꞌ yebꞌ bꞌay pujanto yatut anma bꞌay ekꞌ Komam, ilaxilti anma yaꞌay yulaj calla, chisqꞌanni anma tet Komam ta chistzabꞌ anma yaꞌay tuꞌ Komam, waxanhka hanhe istiꞌ xil isqꞌap Komam chistzabꞌa. Sunil anma tzabꞌni Komam tuꞌ kawxikanokanh.
Hunteqꞌan tzet chonhetanto yul sat Komam Dios
(Mt. 15:1-20)
Ay xin hunteqꞌan ebꞌnaj fariseo yebꞌ ebꞌnaj kuywawom yinh isley yaꞌ Moisés apni iskꞌatanh Komam Jesús, ispeto ebꞌnaj bꞌey Jerusalén. Hayet yilni ebꞌnaj tato ay ebꞌyaꞌ iskuywom Komam mach chistxꞌah isqꞌabꞌ yet chiꞌok waꞌoj hakaꞌ yalni iskuybꞌanil yichmam ebꞌnaj; yichiko ebꞌnaj isbꞌuchwa yinh ebꞌyaꞌ. Haꞌ ebꞌnaj fariseo yebꞌ sunil anma Israel kaw chisyije ischejbꞌanil yichmam, yuto ta mach kamo chistxꞌah isqꞌabꞌ ebꞌnaj mach chiwaꞌ ebꞌnaj. Hakpax tuꞌ yet chimeltzo ebꞌnaj yul txonhbꞌal, mach chiwaꞌ ebꞌnaj ta mach chistxꞌah ebꞌnaj isqꞌabꞌ bꞌabꞌel. Kaw txꞌiꞌalto tzet chisyije ebꞌnaj, hakaꞌ istxꞌahni ebꞌnaj isvaso, isxhalu, yebꞌ hunteqꞌan chꞌen xi, kat istxꞌahnipaxo ebꞌnaj istxꞌat. Yuxin isqꞌambꞌe ebꞌnaj fariseo yebꞌ ebꞌnaj kuywawom yinh isley yaꞌ Moisés tet Komam:
—¿Tzet yinh xin mach chisyije ebꞌnaj hakuywom tiꞌ ischejbꞌanil ebꞌnaj jichmam, yuto mach chissajnhe ebꞌnaj isqꞌabꞌ yet chiꞌok waꞌoj? [*] xhi ebꞌnaj.
Istaqꞌwi Komam tet ebꞌnaj:
—Kaw kꞌul hexmi heyalni, teyinh halbꞌilkano yu yaꞌ Isaías, yet yalnikano yaꞌ:
“Hunteqꞌan anma tiꞌ istiꞌnhe chinaqꞌni bꞌinahojan,
wal yanma xin nahat yehilo winhan.
Nabꞌnhe chala ta chiyiyo isbꞌa wetan,
wal xin hanhkꞌanhe ischejbꞌanil ebꞌnaj winaj chaqꞌ ebꞌnaj iskuyuꞌ yet anmahil,” [*] xhihayoj.
Hex tiꞌ xaheyahkano chejbꞌanile aqꞌbꞌil teyet yu Komam Dios yu heyijento chejbꞌanile yet ebꞌnaj payat ichmame. Kaw saqꞌal heyijen chejbꞌanile yet ebꞌnaj payat ichmame tuꞌ, wal chejbꞌanile aqꞌbꞌil teyet yu Komam Dios xin, xahenahulnhekantoj. Tzꞌibꞌnhebꞌilkano yu yaꞌ Moisés hakaꞌ tiꞌ: “Xahan chawil hamam, hamiꞌ, yuto haꞌ mak chalni tzotiꞌ txꞌoj yinh ismam ismiꞌ, maqꞌbꞌil iskami,” xhihayoj. Yajaꞌ hex tiꞌ cheyala ta chu yalni hunu mak tet ismam yebꞌ tet ismiꞌ hakaꞌ tiꞌ: “Mach chu inkolwahan teyinh yuto haꞌ tzet ay intiꞌan, yetxa Komam Dios ye wuhan,” ta xhi, cheyala ta matxa yilalo chikolwa yinh ismam yebꞌ ismiꞌ. Hak tuꞌ chu heyintanhenkanilto ischejbꞌanil Komam Dios kat heyijen ischejbꞌanil ebꞌnaj jichmam tuꞌ, yajaꞌ maxhnhetaj tuꞌ, wal xin ayto hunteqꞌanxa tzet hakaꞌ tuꞌ cheyijepaxoj, xhi Komam.
Lahwi tuꞌ yawtenti Komam anma tenanto iskawilal tuꞌ, yalni Komam xin:
—Kam txumwelo yinh tzet chiwaltiꞌan. Maxhtaj haꞌ tzet cheloh chexetanto yul sat Komam Dios, wal xin haꞌ istxꞌojal chitit yul heyanma haꞌ chexetanto yul sat Komam. Makex cheyabꞌe huneꞌ tiꞌ, aqꞌwe heyanma hetxumniloj, xhi Komam.
Lahwi tuꞌ xin, yel Komam Jesús xol anma, isto Komam yul nha bꞌaytikꞌa aya. Haxa yet ay Komam bꞌey tuꞌ, isqꞌambꞌen ebꞌyaꞌ iskuywom Komam tet:
—Mamin, ¿tzet chal yelapno huneꞌ yechel maxawal tuꞌ? xhi ebꞌyaꞌ.
Istaqꞌwi Komam:
—¿Tom haꞌ hunex mach maxetxum yinh tzet mawal tuꞌan? ¿Tom mach chetxumu tato sunil tzet chikolo mach chonhyetato yul sat Komam Dios, yuto mach yulo janma chiꞌapni, to yul kokꞌul chiꞌapni, lahwi tuꞌ xin kat yel jinh? xhi Komam.
Haꞌ chal yelapno tuꞌ tato sunil tzet ye tuꞌ kꞌul koloni machi xin chonhyetato yul sat Komam Dios.
Yalnipaxo Komam tet ebꞌyaꞌ iskuywom tuꞌ:
—Wal xin haꞌ istxꞌojal chitit yul yanma anma haꞌ chiꞌetanto yul sat Komam Dios. Yuto yinh yanma anma chipitzkꞌati isnahni iswatxꞌen istxꞌojal, hakaꞌ yixli, iswinajli, maka maxhto chimohyi kat iswatxꞌen mule, yebꞌ ispotxꞌwahi, yinh yanma tuꞌ chipitzkꞌati yelqꞌawi, yocheniko hunu tzet ye tuꞌ yebꞌ sunil istxꞌojal, yebꞌ leqꞌtiꞌal, yebꞌ isqꞌaykaniko yinh istxꞌojal, yebꞌ ischiwa iskꞌul yinh yet anmahil, yebꞌ ishobꞌnikanh tzotiꞌ, yebꞌ loloꞌal, yebꞌ mach kꞌulo istxumni. Sunil hunteqꞌan tuꞌ yul yanma anma chipitzkꞌatij, haꞌ xin chiꞌetanto yanma anma yul sat Komam Dios, xhi Komam.
	7:5 7:5 Mt. 15:2
	7:7 7:7 Is. 29:13

Huneꞌ ix mach Israelo yayto yul yanma yinh Komam Dios
(Mt. 15:21-28)
Lahwi tuꞌ, isto Komam Jesús yul ismajul konhobꞌ Tiro. Hayet yapni Komam bꞌey tuꞌ, yokto Komam yul huneꞌ nha, machi xin yoche Komam tato chiꞌabꞌelaxiloj, yajaꞌ hunepnhechꞌan abꞌchalo yu anma tato apni Komam bꞌey tuꞌ.
Ay xin huneꞌ ix ayko ischejabꞌ naj matzwalil yinh huneꞌ nichꞌan yunin. Hayet yabꞌen ix ta apni Komam, isto ix iskꞌatanh Komam, yay jahno ix sata Komam. Huneꞌ ix ix tuꞌ mach Israelo ix, wal xin ah Sirofenicia ix. Isqꞌanni ix tet Komam ta chilo Komam ischejabꞌ naj matzwalil yinh nichꞌan yunin ix. Yajaꞌ taqꞌwi Komam tet ix, yalni Komam:
—Waꞌojabꞌkano ebꞌnaj uninale bꞌabꞌel, yuto mach kꞌuloj ta chiꞌilaxilo tzet chislo ebꞌnaj uninale kat yaqꞌlax tet metx txꞌiꞌ, xhi Komam.
Yalni ix tet Komam:
—Yel Mamin, yajaꞌ metx txꞌiꞌ tuꞌ masantikꞌa chissikꞌkanh metx isqꞌal istiꞌ ebꞌnaj uninale chiꞌaykꞌay yalanh mexha, xhi ix.
Hayet yabꞌen Komam yalni ix hakaꞌ tuꞌ, yalni Komam tet ix:
—Kaw haꞌ ye tzet maxawala, chisje hapaxtoj, maꞌelna ischejabꞌ naj matzwalil tuꞌ yinh hawunin, xhi Komam.
Haxa yet yapni ix yatut, hilanto ix nichꞌan tuꞌ sat txꞌat; xaꞌelna ischejabꞌ naj matzwalil yinh ix.
Yaqꞌ kawxo Komam Jesús huneꞌ naj mach chu yabꞌeni yebꞌ mach chu istzoteli
Lahwi tuꞌ, yel Komam Jesús yul ismajul konhobꞌ Tiro, isto Komam yul ismajul konhobꞌ Sidón yebꞌ yulaj konhobꞌ ayko yul ismajul Decápolis. Lahwi tuꞌ yapnikano Komam istiꞌ haꞌ lago Galilea. Yilaxti huneꞌ naj mach chu yabꞌeni yebꞌ mach chu istzoteli iskꞌatanh Komam. Isqꞌanni anma tet Komam tato chayo Komam isqꞌabꞌ yibꞌanh iswiꞌ naj. Yinilo Komam naj xol anma, yanikto Komam yiximal isqꞌabꞌ yul istxikin naj, lahwi tuꞌ istzubꞌliko Komam yinh yiximal isqꞌabꞌ, yanayo Komam yibꞌanh yaqꞌ naj. Istꞌanhxikanh Komam satkanh, yah iskꞌul, yalni Komam hakaꞌ tiꞌ:
—¡Efata! xhi Komam. Haꞌ chalilo huneꞌ tuꞌ ¡Hajlojabꞌi!
Yalnhena Komam huneꞌ tuꞌ xin, ishajlo istxikin naj. Iswatxꞌipaxilo yaqꞌ naj, istzotelkanh naj. Yalnikano Komam tet anma tato machi bꞌay chihal-laxikꞌo huneꞌ tuꞌ, yajaꞌ yet iskachni Komam anma tuꞌ kaw ekꞌbꞌalto ispujbꞌakꞌoj. Hayet yabꞌen anma huneꞌ tuꞌ kaw kꞌayilo iskꞌul, yalni hakaꞌ tiꞌ:
—Sunil tzet chiswatxꞌe Komam kꞌul chiꞌelikoj, chaqꞌ hajlo Komam istxikin ebꞌnaj mach chabꞌe, kat yaqꞌni tzotelo Komam mak maxhtikꞌa chu istzoteli, xhi anma.
Kanhebꞌ mil anma waꞌ yu Komam Jesús
(Mt. 15:32-39)
Yinh huneꞌ tzꞌayik tuꞌ, kaw hantanhe anma kutxaniko iskꞌatanh Komam Jesús, matxa xin tzet chislo anma, yuxin yawte Komam ebꞌyaꞌ iskuywom, yalni Komam:
—Kaw chitzꞌay inkꞌulan yinh anma tiꞌ, yuto oxebꞌxa tzꞌayik aykꞌo inkꞌatanhan, matxa xin tzet chislo. Yaj ta chinchejtojan anma tiꞌ yatut, machi xin chiwaꞌi, ay ismay ispax yip yulaj bꞌeh yu nhohchahilal, yuto ay anma kaw nahat aya, xhi Komam.
Istaqꞌwi ebꞌyaꞌ iskuywom Komam tuꞌ hakaꞌ tiꞌ:
—¿Tzet xin chu jaqꞌni waꞌo anma tiꞌ hawalni, yuto bꞌay ayonh tiꞌ machi teꞌ nha? xhi ebꞌyaꞌ.
Isqꞌambꞌen Komam:
—¿Hayebꞌ ixim pan ay texol? xhi Komam. Istaqꞌwi ebꞌyaꞌ:
—Hujebꞌ, xhi ebꞌyaꞌ.
Ischejni Komam tato chiꞌay tzꞌonhno anma sat txꞌotxꞌ. Yinikanh Komam ixim hujebꞌ pan tuꞌ, yaqꞌni Komam yuchꞌandiosal tet Komam Dios yinh ixim. Lahwi tuꞌ xin isqꞌaxponayo Komam ixim, yaqꞌni Komam ixim tet ebꞌyaꞌ iskuywom, yok ebꞌyaꞌ yitxqꞌanoto ixim yinh anma. Aypaxo xin haykꞌonh noꞌ nixhte kay iqꞌbꞌil yu ebꞌyaꞌ. Yaqꞌnipaxo Komam Jesús yuchꞌandiosal yinh noꞌ tet Komam Dios, lahwi tuꞌ yalni Komam tet ebꞌyaꞌ iskuywom tuꞌ tato chiyitxqꞌapaxto ebꞌyaꞌ noꞌ yinh anma. Sunil anma waꞌi, kaw nohkano iskꞌul. Kaw xin hujebꞌto motx nohkanokanh yu ixim pan yebꞌ noꞌ kay matxa lahwi yu anma tuꞌ. Anma waꞌ tuꞌ aymi kanhebꞌo mil. Istaqꞌlikano Komam tet anma, lahwi tuꞌ xin yahto Komam yul huneꞌ teꞌ barco yebꞌ ebꞌyaꞌ iskuywom, isto Komam yul ismajul Dalmanuta.
Isqꞌan ebꞌnaj fariseo kꞌaybꞌalkꞌule yilaꞌ
(Mt. 16:1-4; Lc. 12:54-56)
Ay xin hunteqꞌan ebꞌnaj fariseo apni iskꞌatanh Komam Jesús, yok ebꞌnaj bꞌuchwal yinh Komam. Yajaꞌ yunhe yilwen ebꞌnaj Komam yuxin ok ebꞌnaj isqꞌanaꞌ ta chisye Komam hunu kꞌaybꞌalkꞌule chiyeniloj tato yeli Komam Dios anheti Komam. Yah iskꞌul Komam Jesús, yalni hakaꞌ tiꞌ:
—¿Tzet yinh xin chisqꞌan hunteqꞌan anma tiꞌ yechel yip Komam Dios yilaꞌ? Yinh kaw isyelal chiwalan tato machi hunu tzet chiyelax tet, xhi Komam.
Yel Komam iskꞌatanh ebꞌnaj fariseo tuꞌ, yahto Komam yul teꞌ barco hunelxa yebꞌ ebꞌyaꞌ iskuywom, isto Komam isqꞌaxebꞌikꞌto haꞌ lago.
Tzotel Komam Jesús yibꞌanhilo iskuybꞌanil ebꞌnaj fariseo
(Mt. 16:5-12)
Wal ebꞌyaꞌ iskuywom Komam tuꞌ to nahul yu ebꞌyaꞌ yinito tzet chislo yul teꞌ barco, huneꞌnhe ixim pan iqꞌbꞌil yu ebꞌyaꞌ. Yalni Komam tet ebꞌyaꞌ:
—Abꞌewe tzet chiwalan, kaw cheyilwe hebꞌa tet yanhal ispan ebꞌnaj fariseo yebꞌ naj Herodes, tajka chexetaxto yu, [*] xhi Komam.
Yok ebꞌyaꞌ tzotelo yibꞌanhilo huneꞌ tuꞌ, chalni ebꞌyaꞌ:
—Yumi machi ixim pan iqꞌbꞌil ju, yuxin chal Komam hakaꞌ tuꞌ, xhi ebꞌyaꞌ.
Yohtanhenilo Komam yinh tzet chal ebꞌyaꞌ, yalni Komam:
—¿Tzet yinh xin cheyala tato machi hepan iqꞌbꞌil heyu? ¿Tom maxhto chexqꞌoji hetxumniloj yebꞌ maxhto cheyohtanheloj? Kaw kawto henabꞌal. Ay isbꞌaqꞌ hesat yaj mach cheyila, ay hetxikin yaj mach cheyabꞌe. ¿Tom xin mach chitit yul hekꞌul? Yet witxqꞌantojan ixim howebꞌ pan yinh howebꞌ mil anma, ¿hayebꞌto motx ixim matxa lahwi yu anma hekutxbꞌakanh? xhi Komam. Istaqꞌwi ebꞌyaꞌ:
—12 (Kabꞌlahonhebꞌ) motx ixim, xhi ebꞌyaꞌ.
Yalnipaxo Komam:
—Haxapaxo yet witxqꞌantojan ixim hujebꞌ pan yinh kanhebꞌ mil anma, ¿hantato ixim matxa lahwi yu anma? xhi Komam.
—Hujebꞌ motx ixim, xhi ebꞌyaꞌ.
Yalnipaxo Komam tet ebꞌyaꞌ:
—¿Tom maxhtotikꞌa chitxumcha nichꞌano heyu? xhi Komam.

Yaqꞌ hajlo Komam Jesús isbꞌaqꞌ sat huneꞌ naj mach chu yilni
Lahwi tuꞌ xin yapni Komam yebꞌ ebꞌyaꞌ iskuywom yul konhobꞌ Betsaida. Yilaxti huneꞌ naj mutzꞌan sat tet Komam, isqꞌanni anma tet Komam ta chayo isqꞌabꞌ yibꞌanh naj. Yok tzabꞌno Komam yinh isqꞌabꞌ naj, isxeknito Komam naj istxam konhobꞌ, yaniko Komam istzubꞌ yinh isbꞌaqꞌ sat naj, yanayo Komam isqꞌabꞌ yibꞌanh naj, lahwi tuꞌ xin isqꞌambꞌen Komam tet naj ta xayu yilni naj. Yichiko naj yilni, yalni naj tet Komam:
—Chiwilan yekꞌ anma, hakaꞌ te teꞌ chu wilnihan, xhi naj.
Yaniko Komam isqꞌabꞌ yinh sat naj hunelxa, kaw iswatxꞌilo yilni naj, xin habꞌanxa yilni naj sunil tzet ye tuꞌ kawil yebꞌ nahat. Ischejnitopaxo Komam naj yatut, yalni Komam:
—Matxa chaxhekꞌ yul konhobꞌ tiꞌ, wal xin bꞌeh hatohi, xhi Komam tet naj.
Yal yaꞌ Pedro tato haꞌ Komam Jesús haꞌ ton Komam Cristo
(Mt. 16:13-20; Lc. 9:18-21)
Lahwi tuꞌ xin, isto Komam yebꞌ ebꞌyaꞌ iskuywom yulaj aldea ayko yul ismajul txꞌotxꞌ Cesarea Filipos. Hayet ayko Komam yinh isbꞌel yebꞌ ebꞌyaꞌ iskuywom tuꞌ, isqꞌambꞌen Komam tet ebꞌyaꞌ:
—¿Mak anmahil hinan yalni anma? xhi Komam.
Istaqꞌwi ebꞌyaꞌ tet Komam:
—Ay mak chalni tato hach tiꞌ yaꞌ Juan anikanh haꞌ iswiꞌ anma, aypaxo mak chalni tato Elías hach, maka hunu ischejabꞌ Komam Dios ekꞌlena yet payat, xhi ebꞌyaꞌ.
Isqꞌambꞌenpaxo Komam tet ebꞌyaꞌ:
—Haxaka hex tiꞌ, ¿mak anmahil hinan heyalni? xhi Komam. Istaqꞌwi yaꞌ Pedro tet Komam hakaꞌ tiꞌ:
—Hachton tiꞌ Cristo, echmabꞌil yuli, xhi yaꞌ.
Yalni Komam tato machi bꞌay chalikꞌo ebꞌyaꞌ huneꞌ tuꞌ.
Yalkano Komam Jesús tato yilal yaqꞌlax kamoj
(Mt. 16:21-28; Lc. 9:22-27)
Lahwi tuꞌ xin yichiko Komam yalni tet ebꞌyaꞌ iskuywom:
—Wal Hanin Aqꞌbꞌilintijan texol yu Komam Dios kaw yilal yekꞌyaꞌ wanmahan, kat kinyintanhenkaniltojan ebꞌnaj ichamta winaj iswiꞌehal konhobꞌ Israel, yebꞌ ebꞌnaj yahawil yinh ebꞌnaj sacerdote, yebꞌ ebꞌnaj kuywawom yinh isley yaꞌ Moisés. Chinyaqꞌ kamojan ebꞌnaj, yajaꞌ yinh yox tzꞌayik xin kat witzitzbꞌikanhan hunelxa, xhi Komam.
Kaw yalkano Komam yinh kaw habꞌan tet ebꞌyaꞌ. Hayet yabꞌen yaꞌ Pedro huneꞌ tuꞌ, yinilo yaꞌ Komam ischukil, yok yaꞌ iskachno Komam yinh huneꞌ yal tuꞌ.
Ismeltzo Komam, yok tꞌanhno yinh ebꞌyaꞌ iskuywom, yok Komam iskachno yaꞌ Pedro, yalni Komam:
—¡Hach matzwalil, elanh yinh insatan! Yuto hach tiꞌ maxhtaj tzet nabꞌil yu Komam Dios chꞌekꞌ yinh hanabꞌal, wal xin to haꞌ tzet chisnah anma, haꞌ chiꞌekꞌ yinh hanabꞌal, xhi Komam tet yaꞌ Pedro tuꞌ.
Lahwi tuꞌ xin, yawtenti Komam ebꞌyaꞌ iskuywom yebꞌ anma wejanto tuꞌ, yalni Komam:
—Tato ay hunu mak choche chiꞌok inkuywomojan, kaw yilal matxa yeto isbꞌa ischukil, kaw hinanojabꞌ yabꞌen isyaꞌtajil, waxanhka chiꞌalaxkanh yinh kulus. Haꞌ mak chishin isbꞌa tuꞌ haꞌ chꞌok inkuywomojan. Yuto haꞌ mak ay yalaꞌ mach chiskꞌayto iskawil winhan yul sat yibꞌanhqꞌinal tiꞌ chiskꞌayto isqꞌinal mach istanhbꞌal. Wal mak hinan yaqꞌnikamo isbꞌa winhan yebꞌ yu Tzotiꞌ Kꞌul yet Kolbꞌanile, chischah isqꞌinal mach istanhbꞌal.
»Qꞌinaloj ta ay hunu mak chiqꞌoji ismajnikꞌo sunil tzet ay yul sat yibꞌanhqꞌinal tiꞌ, yajaꞌ ta chiskꞌayto isqꞌinal mach istanhbꞌal, ¿tzettaxka chischah selelo isqꞌinal chiskꞌayto tuꞌ? Yuxin ta ay mak chitxꞌixwi winhan, yebꞌ yalni intzotiꞌan yinh sat hunteqꞌan anma txꞌoj tiꞌ yebꞌ mach ohtanhe Komam Dios, hakinpax tuꞌan Hanin Aqꞌbꞌilintijan texol yu Komam Dios, chintxꞌixwipaxilojan yinh yet chinhulan yebꞌ isqꞌaqꞌal yip Inmaman, yebꞌ ebꞌnaj yángel Komam Dios, xhi Komam.
Yalnipaxo Komam Jesús:
—Yinh kaw yeli chiwalan teyet, ay haywanh mak texol hex tiꞌ, maxhto chikami masanto chil yok Komam Dios Yahawiloj, yebꞌ sunil yip, xhi Komam.
Ishel isbꞌa yil-lax yinh Komam Jesús
(Mt. 17:1-13; Lc. 9:28-36)
Wajebꞌxa tzꞌayik xin, isto Komam Jesús yinh iswiꞌ huneꞌ witz nahat yekanh, hanhe xin yaꞌ Pedro, yaꞌ Jacobo yebꞌ yaꞌ Juan yito Komam yintaj; haꞌ bꞌey tuꞌ xin ishel isbꞌa yil-lax Komam. Kawxanhe chitzejla xil isqꞌap Komam, kaw sajhoponhe elikoj. Machi hunu ix txꞌahwom chisajnhen hunu xilqꞌape hakaꞌ tuꞌ. Yinhnhena tuꞌ yilni ebꞌyaꞌ iskuywom Komam yaꞌ Elías yebꞌ yaꞌ Moisés; tzotelo chu ebꞌyaꞌ yebꞌ Komam. Yalni yaꞌ Pedro tet Komam:
—Mam kuywawom, kaw saqꞌal je bꞌey tiꞌ, wal xin chikowatxꞌekanhanh oxebꞌo pat; hunu hawet, hunu yet yaꞌ Moisés yebꞌ hunu yet yaꞌ Elías, xhi yaꞌ.
Kaw xiw ebꞌyaꞌ iskuywom Komam tuꞌ, yuxin matxa chitxumcha yu yaꞌ Pedro yinh tzet chute yalni, yuxin yal yaꞌ hakaꞌ tuꞌ. Lahwi tuꞌ yayilo huneꞌ moyan yibꞌanh ebꞌyaꞌ, yabꞌen ebꞌyaꞌ huneꞌ yul nuqꞌe xol moyan tuꞌ, yalni hakaꞌ tiꞌ: «Haꞌ yaꞌ tiꞌ Inkꞌaholan kaw xahan ay wuhan, abꞌewe tzet chal yaꞌ,» xhi.
Haxa yet yekꞌ tꞌanhtꞌon ebꞌyaꞌ xin, yilni ebꞌyaꞌ tato haxanhe Komam aykꞌoj, matxa ebꞌyaꞌ kawanh tuꞌ.
Hayet lanhan ispaxayti Komam yinh iswiꞌ witz yebꞌ ebꞌyaꞌ oxwanh tuꞌ, yalni Komam tet ebꞌyaꞌ:
—Machi mak tet cheyal huneꞌ maxeyil tuꞌ, wal xin haꞌ to yet chinitzitzbꞌikanhan xol kamom, Hanin Aqꞌbꞌilintijan texol yu Komam Dios katto heyalni, xhi Komam. Yuxin machi mak tet bꞌay yal ebꞌyaꞌ huneꞌ tuꞌ, yajaꞌ xin isqꞌambꞌele ebꞌyaꞌ tet hunun yinh tzet chal yelapno yet chiꞌitzitzbꞌikanh Komam xol kamom. Yok ebꞌyaꞌ isqꞌambꞌeno tet Komam:
—¿Tzet yinh xin chal ebꞌnaj kuywawom yinh isley yaꞌ Moisés tato yaꞌ Elías chul bꞌabꞌel sata yaꞌ Cristo? xhi ebꞌyaꞌ.
Istaqꞌwi Komam:
—Yeltoni, haꞌ yaꞌ Elías tuꞌ bꞌabꞌel chuli, yunhe isnahni isbꞌa anma kat yok yinh istoholal. Yajaꞌ, ¿tzet tzꞌibꞌnhebꞌilkano winhan, Hanin Aqꞌbꞌilintijan texol yu Komam Dios? Tzꞌibꞌnhebꞌilkanoj tato kaw yilal yekꞌyaꞌ wanmahan, kat wintanhelaxkaniltojan yu anma. Yajaꞌ chiwalan teyet ta yaꞌ Elías [*] tuꞌ xahulikꞌo yaꞌ, yaj iswatxꞌe anma istxꞌojal yinh yaꞌ hakaꞌ yoche iskꞌul, hakaꞌ tzet tzꞌibꞌnhebꞌilkano yul Yum Komam Dios, xhi Komam.

Yilo Komam Jesús ischejabꞌ naj matzwalil yinh huneꞌ naj nichꞌan tzeh
(Mt. 17:14-21; Lc. 9:37-43)
Haxa yet yayilo Komam Jesús yebꞌ ebꞌyaꞌ oxwanh iskꞌatanh hunteqꞌanxa ebꞌyaꞌ iskuywom, yilni Komam tato kaw hantanhe anma hoyaniko yinh ebꞌyaꞌ; ay hunteqꞌan ebꞌnaj kuywawom yinh isley yaꞌ Moisés ayko isteyeleno isbꞌa yebꞌ ebꞌyaꞌ. Hayet yilni anma yapni Komam, kaw kꞌayilo iskꞌul, isto anma yinh anhe iskꞌatanh Komam, istioxhli anma tet Komam. Isqꞌambꞌen Komam:
—¿Bꞌaytet yinh lanhan heteyelen hebꞌa? xhi Komam.
Istaqꞌwi huneꞌ naj xol anma tuꞌ, yalni naj:
—Mam kuywawom, mawitijan nichꞌan inkꞌaholan tawet, ay huneꞌ ischejabꞌ naj matzwalil ayko yinh naj, yuxin mach chu istzotel naj. Hunta el chilow yinh naj yu naj matzwalil tuꞌ, kaw chitzikobꞌtanhelax naj, kat istit hujuy yul istiꞌ naj, yebꞌ xin kaw chinhetxꞌla yeh naj kat iskawyanhilo naj. Manqꞌanan tet ebꞌyaꞌ hakuywom tiꞌ tato chilo ebꞌyaꞌ ischejabꞌ naj matzwalil yinh inkꞌaholtiꞌan, yajaꞌ mach yu ebꞌyaꞌ, xhi naj.
Istaqꞌwi Komam:
—Hex tiꞌ, kaw mach cheyako heyanma yinh Komam Dios, kaw nimanxa tiempo ayinikꞌojan texol, ¿hantatokꞌanabꞌ tiempo chextecha wuhan? Iweti naj nichꞌan tuꞌ bꞌey tiꞌ, xhi Komam.
Yilaxto naj sata Komam, hayet yilni ischejabꞌ naj matzwalil tuꞌ Komam, yichiko islow huneꞌ yaxkamik tuꞌ yinh naj, istirlaxayo naj sat txꞌotxꞌ, yichiko naj yekꞌ bꞌalbꞌoni, istit hujuy yul istiꞌ naj. Isqꞌambꞌen Komam tet naj mame tuꞌ:
—¿Bꞌaqꞌinhtax tzabꞌloti naj nichꞌan tzeh tiꞌ? xhi Komam. Istaqꞌwi naj:
—Yettax kaw nichꞌanto naj. Kaw txꞌiꞌalxa el chito naj yul qꞌaꞌ yebꞌ xol ha haꞌ yu ischejabꞌ naj matzwalil yunhe iskam naj. Yajaꞌ ta chu hawu, kolwahanhninoj, kaw tzꞌayojabꞌ hakꞌul jinhanh, xhi naj.
Yalni Komam tet naj:
—Tato chawayto yul hawanma, chuhi, yuto sunil mak chiꞌanayto yul yanma yinh Komam Dios sunil tzet chisqꞌana chij isbꞌa, xhi Komam.
Yet yabꞌen naj mame huneꞌ tuꞌ yah yaw naj yinh kaw ip, yalni naj:
—¡Chiwaytojan yul wanmahan, yajaꞌ kolwahanh winhan haxinwal chiqꞌ yip waniko wanmahan yinh Komam Dios! xhi naj.
Hayet yilni Komam tato kaw hantanhe anma iskutxbꞌako isbꞌa iskꞌatanh, ischejnilo Komam ischejabꞌ naj matzwalil yinh naj nichꞌan tzeh tuꞌ, yalni Komam:
—Hach ischejabꞌ naj matzwalil, aqꞌom sukbꞌo anma, yebꞌ hawu yuxin mach chabꞌe naj nichꞌan tzeh tiꞌ, haninan chiwalan tawet, elanh yinh naj, matxa chaxhmeltzo hunelxa, xhi Komam.
Yah yaw ischejabꞌ naj matzwalil tuꞌ yinh kaw ip, islow huneꞌ yaxkamik yinh naj nichꞌan tzeh tuꞌ, yelkano ischejabꞌ naj matzwalil yinh naj. Hakaꞌ kamom yukanilo naj, yuxin txꞌiꞌal mak txumni ta kam naj yinh hunelnhe.
Wal Komam Jesús xin ok tzabꞌno Komam yinh isqꞌabꞌ naj, isxeknikanh Komam naj, yah linhno naj.
Lahwi tuꞌ, yokto Komam Jesús yul huneꞌ nha yebꞌ ebꞌyaꞌ iskuywom. Haxa yet ischukilxanhe ebꞌyaꞌ yebꞌ Komam xin, isqꞌambꞌen ebꞌyaꞌ tet Komam:
—Mamin, ¿tzet yinh mach yu jinilojanh ischejabꞌ naj matzwalil yinh naj nichꞌan tzeh tuꞌ? xhi ebꞌyaꞌ.
Istaqꞌwi Komam:
—Hunteqꞌan ischejabꞌ naj matzwalil hakaꞌ tiꞌ, mach chiꞌel ebꞌnaj ta mach chextxahli, yebꞌ ta mach cheyije huneꞌ yet mach chexwaꞌ yu hetxahli tet Komam Dios, xhi Komam tet ebꞌyaꞌ.
Yal Komam Jesús iskamikal yinh iskayel
(Mt. 17:22-23; Lc. 9:43-45)
Lahwi tuꞌ xin, yel Komam Jesús bꞌey tuꞌ, yapni yul ismajul Galilea, machi xin choche Komam tato chiꞌabꞌelaxiloj ta apni bꞌey tuꞌ, yuto ayko Komam yaqꞌno kuybꞌanil tet ebꞌyaꞌ iskuywom yinh iskamikal, yalni Komam:
—Hanin Aqꞌbꞌilintijan texol yu Komam Dios chinalaxikojan yul isqꞌabꞌ anma kat inpotxꞌlax kamojan, yaj yinhxa yox tzꞌayik inkam tuꞌan kat witzitzbꞌipaxokanhan hunelxa, xhi Komam tet ebꞌyaꞌ.
Yajaꞌ machi txumcha yu ebꞌyaꞌ yinh tzet yal Komam, chixiwpaxo ebꞌyaꞌ isqꞌambꞌen tet Komam.
Yal Komam Jesús yinh mak kaw ekꞌbꞌal yelapnoj
(Mt. 18:1-5; Lc. 9:46-48)
Lahwi tuꞌ xin, yapni Komam Jesús yebꞌ ebꞌyaꞌ iskuywom yul konhobꞌ Capernaúm. Haxa yet ayxa Komam yul nha bꞌaytikꞌa chikani, isqꞌambꞌen Komam tet ebꞌyaꞌ:
—¿Bꞌaytet yinh heteyele hebꞌa yet ayonhiko yinh kobꞌel? xhi Komam.
Yajaꞌ maxhtikꞌa taqꞌwi ebꞌyaꞌ tet Komam yuto isteyele isbꞌa ebꞌyaꞌ yinh mak ekꞌbꞌal yelapno ye xol ebꞌyaꞌ.
Yay tzꞌonhno Komam, yawtenti ebꞌyaꞌ 12 (kabꞌlahonhwanh) tuꞌ iskꞌatanh, yalni Komam:
—Tato ay hunu mak choche chiꞌok iswiꞌehalo texol, yutehojabꞌ isbꞌa hakaꞌ hunu mak islahobꞌalxa yehi, kat yok chejabꞌo teyinh, xhi Komam.
Lahwi tuꞌ xin yaniko Komam nichꞌan unin xolbꞌal ebꞌyaꞌ, ischelnikanh Komam, yalni hakaꞌ tiꞌ: [image: 89.png] 

—Maknhetikꞌa chichahni hunu nichꞌan unin yuto wetan yehi, haninan chinischahan. Haꞌ mak chinchahnipaxojan xin maxhnhetajinan chinischahan, to chischahpaxo Mak anheintijan, xhi Komam tet ebꞌyaꞌ.
Mak mach ayoko ishowal jinh jetbꞌi kobꞌa yebꞌi
(Mt. 10:42; Lc. 9:49-50)
Yalni yaꞌ Juan tet Komam:
—Mam Kuywawom, jilanh yinilo huneꞌ naj ischejabꞌ naj matzwalil yinh anma yinh habꞌi, yajaꞌ kokachanh naj yuto mach jetbꞌiho naj, xhi yaꞌ.
Istaqꞌwi Komam:
—Mach chekach naj, yuto machi hunu mak lahwi iswatxꞌen hunu kꞌaybꞌalkꞌule yinh inbꞌihan kat yok yalnopaxo tzotiꞌ txꞌoj winhan. Haꞌ mak mach chichiwa iskꞌul jinh, ayko jetbꞌihoj. Yinh kaw isyelal chiwalan makxanhetikꞌa chiꞌaqꞌni hunu vaso haꞌ teyet yu ayexiko yul inqꞌabꞌan, chiꞌaqꞌlax ispaj selel tet huneꞌ mak tuꞌ, xhi Komam.
Hunteqꞌan tzet chonhaqꞌni aykꞌayoj
(Mt. 18:6-9; Lc. 17:1-2)
Yalnipaxo Komam Jesús:
—Maknhetikꞌa chiꞌaqꞌni aykꞌayo hunu mak uninto yaniko isbꞌa yul inqꞌabꞌan, huneꞌ mak tuꞌ kꞌul iskꞌal-laxiko hunu niman ischꞌenal chꞌen molino yinh isnuqꞌ, kat istirlaxto xol haꞌ mar. Yuxin tato yu heqꞌabꞌ xin chexaykꞌay yinh istxꞌojal, kꞌul ta chetzokꞌiltoj. Yuto ekꞌbꞌalto kꞌul ta matxa huneꞌ heqꞌabꞌ yet chechahni heqꞌinal mach istanhbꞌal sata iskabꞌil heqꞌabꞌ aykoj, kat heqꞌojlaxto xol qꞌa qꞌaꞌ mach istanhbꞌal. [*]Bꞌey tuꞌ xin maxhtikꞌa chikam noꞌ ha haꞌ, maxhtikꞌa chitanhpaxo qꞌa qꞌaꞌ. Maka xin ta heyoj chexaqꞌni aykꞌayo yinh istxꞌojal, chetzokꞌiltoj. Yuto ekꞌbꞌalto kꞌul ta huneꞌnhe heyoj ayko yet chechahni heqꞌinal mach istanhbꞌal, sata ta chexqꞌojlaxto xol qꞌa qꞌaꞌ mach istanhbꞌal yebꞌ iskabꞌil heyoj, bꞌay matxatikꞌa chikam noꞌ ha haꞌ yebꞌ bꞌay matxatikꞌa chitanh qꞌa qꞌaꞌ. Yajaꞌ ta xin isbꞌaqꞌ hesat chexaqꞌni aykꞌayo yinh istxꞌojal, kꞌul ta cheyiltij yuto ekꞌbꞌalto kꞌul waxanhka hunxanhe isbꞌaqꞌ hesat yet chechahni heqꞌinal mach istanhbꞌal, sata heyalaxto xol qꞌa qꞌaꞌ mach istanhbꞌal yebꞌ iskabꞌil isbꞌaqꞌ hesat, [*]bꞌay maxhtikꞌa chikam noꞌ ha haꞌ, yebꞌ bꞌay maxhtikꞌa chitanh qꞌa qꞌaꞌ.
»Yuto hakaꞌ yok atzꞌam atzꞌam yinh xahanbꞌal, hak tuꞌ yok qꞌa qꞌaꞌ yinh sunil anma. [*]
»Kaw kꞌul atzꞌam atzꞌam, yajaꞌ ta chiꞌel iskꞌachiꞌal atzꞌam, ¿tzettaxka chu ismeltzoko iskꞌachiꞌal hunelxa? Hakaꞌojabꞌ yaqꞌni atzꞌam atzꞌam isxuqꞌal hunu tzet ye tuꞌ, hakojabꞌ hex tuꞌ, yebꞌ xin ayojabꞌ aqꞌankꞌulal texol, [*] xhi Komam Jesús.

Kuybꞌanile yinh mak chispohle isbꞌa yebꞌ yixal
(Mt. 19:1-12; Lc. 16:18)
Lahwi tuꞌ, yel Komam Jesús yul konhobꞌ Capernaúm, isto yul ismajul Judea yebꞌ bꞌey isqꞌaxebꞌikꞌto haꞌ niman Jordán. Kaw xin hantanhe anma apni iskꞌatanh Komam, yok Komam iskuyno anma tuꞌ hakaꞌtikꞌa chuhi. Ay xin hunteqꞌan ebꞌnaj fariseo apni ilweno Komam, isqꞌambꞌen ebꞌnaj tet Komam:
—¿Chimyu ispohni isbꞌa hunu naj winaj yebꞌ yixal? xhi ebꞌnaj. Istaqꞌwi Komam:
—¿Tzet halbꞌilkano teyet yu yaꞌ Moisés yinh huneꞌ tuꞌ? xhi Komam.
Istaqꞌwi ebꞌnaj:
—Halbꞌilkano yu yaꞌ ta chisje ispohni isbꞌa hunu naj yebꞌ yixal, yajaꞌ yilal yaqꞌnikano naj hunu hum yet pohlebꞌahil tet ix, xhi ebꞌnaj.
Yalni Komam tet ebꞌnaj:
—Yu kaw mach cheyabꞌe yuxin aqꞌbꞌilkano huneꞌ chejbꞌanil tuꞌ yu yaꞌ Moisés. Yajaꞌ yet iswatxꞌenkano Komam Dios yul sat yibꞌanhqꞌinal tiꞌ, iswatxꞌe Komam naj winaj yebꞌ ix ix. Yalnikano Komam Dios ta chákano naj winaj ismam yebꞌ ismiꞌ kat ishunbꞌan isbꞌa naj yebꞌ yixal, hunxanhe xin anmahil chukanoj. Hak tuꞌ xin matxa kawanho yehi, to hunxanhe anmahil. Yuxin haꞌ mak hunbꞌabꞌil yu Komam Dios, mach chu ispohni anma, xhi Komam Jesús.
Haxa yet ayxa Komam yebꞌ ebꞌyaꞌ iskuywom yul nha bꞌaytikꞌa chikani, yok ebꞌyaꞌ isqꞌambꞌeno tet Komam yinh tzet chalilo huneꞌ tuꞌ. Yalni Komam tet ebꞌyaꞌ:
—Ta chispoh isbꞌa hunu naj yebꞌ yixal kat yiqꞌni naj hunuxa ix, chako naj ismul tet yixal hakaꞌ tuꞌ. Yajaꞌ ta xin ix ix chispoh isbꞌa yebꞌ yichamil, kat yiqꞌni ix hunuxa naj, chapaxiko ix ismul, xhi Komam Jesús.
Isqꞌan Komam Jesús iskꞌulal Komam Dios yibꞌanh nixhte unin
(Mt. 19:13-15; Lc. 18:15-17)
Ay xin hunteqꞌan nixhte unin ilaxti tet Komam Jesús yu yanayo Komam isqꞌabꞌ yibꞌanh, yajaꞌ kachwa ebꞌyaꞌ iskuywom Komam yinh anma initi nixhte yunin tuꞌ. Hayet yilni Komam huneꞌ tuꞌ ishowbꞌikanh Komam yinh ebꞌyaꞌ, yalni Komam:
—Mach chekach istit nixhte unin tiꞌ inkꞌatanhan, tijabꞌi yuto haꞌ mak chako yanma yinh Komam Dios hakaꞌ yeko yanma nixhte unin yinh ismam ismiꞌ, haꞌ chiꞌok yul isqꞌabꞌ Komam Dios. Chiwalan yinh isyelal teyet; haꞌ mak mach chichahni Komam Dios Yahawiloj hakaꞌ ischahni nichꞌan unin hunu tzet ye tuꞌ, mach chu yok yul isqꞌabꞌ Komam Dios, [*] xhi Komam.
Yok Komam ischelno nixhte unin tuꞌ, yanayo Komam isqꞌabꞌ yibꞌanh, isqꞌannikano Komam iskꞌulal Komam Dios yibꞌanh.

Huneꞌ naj tzeh kaw qꞌalom apni tzotelo tet Komam Jesús
(Mt. 19:16-30; Lc. 18:18-30)
Haxa yet lanhan isto Komam Jesús yinh isbꞌel xin, yapni huneꞌ naj yinh anhe iskꞌatanh Komam, yay jahno naj sata Komam, isqꞌambꞌen naj:
—Mam Kuywawom, hach tiꞌ kaw kꞌulach, ¿tzet wal wuten hinbꞌahan yunhe inchahnihan qꞌinale mach istanhbꞌal? xhi naj.
Yalni Komam tet naj:
—¿Tzet yinh xin chinhawalan kꞌulal? Huneꞌnhe mak kꞌul, haꞌ ton Komam Dios. Hawohtami hunteqꞌan chejbꞌanile chalni hakaꞌ tiꞌ: “Mach chaxhpotxꞌwahi, mach chaxhixli, mach chaxhelqꞌawi, mach chahobꞌkanh tzotiꞌ yinh hawet anmahil, mach chawako leqꞌtiꞌal, yebꞌ xin ayojabꞌ yelapno hamam, hamiꞌ yul hasat, ¿hawohtami hunteqꞌan tiꞌ?” xhi Komam tet naj.
Istaqꞌwi naj tet Komam:
—Mam kuywawom, sunil hunteqꞌan tiꞌ chinyijehan yichitax inchꞌibꞌtijan, xhi naj.
Istꞌanhxiko Komam yinh naj yinh tzalahilal, yalni Komam:
—Hunxanhe tzet maxhto chayije; as txonhto sunil tzet ayach kat hawitxqꞌanto istohol yinh anma mebꞌaꞌ, haxinwal ay haqꞌalomal satkanh, lahwi tuꞌ xin kat hawok tzujno wintajan, xhi Komam tet naj.
Hayet yabꞌen naj huneꞌ tuꞌ kaw yaꞌ yuko yinh yanma naj yu bꞌiskꞌulal yuto kaw qꞌalomkano naj sikꞌlebꞌil, ispaxto naj.
Yekꞌ tꞌanhtꞌon Komam yinh ebꞌyaꞌ iskuywom, yalni Komam:
—Tzet isyaꞌtajil yok anma qꞌalom yul isqꞌabꞌ Komam Dios, xhi Komam.
Kaw kꞌaykanh iskꞌul ebꞌyaꞌ iskuywom Komam yabꞌen huneꞌ tuꞌ, yuxinto yalpaxo Komam tet ebꞌyaꞌ:
—Hex xahan ay wuhtiꞌan, haꞌ anma chako yanma yinh qꞌalomal kaw yaꞌta yok yul isqꞌabꞌ Komam Dios. Qꞌinalo hunu noꞌ camello tinanh, ¿tom subꞌuta yekꞌto noꞌ yul isholanil hunu chꞌen akuxha? Hak tuꞌ ye anma qꞌalom, kaw yaꞌta yok yul isqꞌabꞌ Komam Dios, xhi Komam.
Hayet yabꞌen ebꞌyaꞌ huneꞌ tuꞌ, kaw ekꞌbꞌalto kꞌayilo iskꞌul ebꞌyaꞌ, yalni ebꞌyaꞌ tet hunun:
—Ta hak tuꞌ, ¿maktaxka chu iskolchahi? xhi ebꞌyaꞌ.
Istꞌanhxiko Komam yinh ebꞌyaꞌ, yalni Komam:
—Yul sat anma kaw yaꞌta huneꞌ tuꞌ, wal yul sat Komam Dios mach yaꞌtajoj, yuto machi hunu tzet ye tuꞌ mach chu iswatxꞌen Komam, xhi Komam.
Yalni yaꞌ Pedro tet Komam:
—Mamin, sunil tzet ayonhanh bꞌejbꞌilkano juhanh yu jokkano tzujnojanh tawintaj, xhi yaꞌ.
Istaqꞌwi Komam:
—Yinh kaw isyelal chiwalan teyet; maknhetikꞌa chisbꞌejkano yatut, yuxhtaj, ismam, ismiꞌ, yuninal maka istxꞌotxꞌ yu yok tzujno wintajan yebꞌ yu Tzotiꞌ Kꞌul yet Kolbꞌanile, huneꞌ mak tuꞌ chiꞌaqꞌlax ispaj selel tet yul sat yibꞌanhqꞌinal tiꞌ; 100 (hokꞌal) elto chiꞌaqꞌlax ispaj selel yatut, yuxhtaj, yanabꞌ, ismiꞌ yebꞌ istxꞌotxꞌ, waxanhka xin chiꞌaqꞌlax ekꞌoyaꞌ yanma. Haxa yinh huneꞌ tiempohal maxhto chihuli chischah isqꞌinal mach istanhbꞌal.
»Yuxin haꞌ mak kaw ay yelapno ye tinanh, matxa yelapno chiꞌelikoj, wal mak machi yelapno xin, haꞌ kaw ekꞌbꞌal yelapno chiꞌelkanikoj, xhi Komam tet ebꞌyaꞌ iskuywom.
Tzotel Komam Jesús yibꞌanhilo iskamikal yinh yoxel
(Mt. 20:17-19; Lc. 18:31-34)
Hayet ayko Komam Jesús yinh isbꞌel bꞌey Jerusalén, bꞌabꞌeliko Komam sata ebꞌyaꞌ iskuywom, kaw xin chikꞌay iskꞌul ebꞌyaꞌ, wal anma tzujanpaxiko xin kaw chixiwi. Yawtenilo Komam ebꞌyaꞌ 12 (kabꞌlahonhwanh) iskuywom ischukil, yok Komam yalno tet ebꞌyaꞌ yinh tzet chihul yibꞌanh.
Yalni Komam:
—Tinanh, lanhan kotoh bꞌey Jerusalén, Hanin Aqꞌbꞌilintijan texol yu Komam Dios tiꞌ, chinalaxikojan yul isqꞌabꞌ ebꞌnaj iswiꞌehal yinh ebꞌnaj sacerdote yebꞌ ebꞌnaj kuywawom yinh isley yaꞌ Moisés, chiskawxeko ebꞌnaj kamikal wibꞌanhan kat kinyanikojan ebꞌnaj yul isqꞌabꞌ ebꞌnaj mach Israeloj. Haxa ebꞌnaj tuꞌ xin chiꞌok tzebꞌo winhan, kat istzubꞌliko winhan, kat xin kinismaqꞌnihan ebꞌnaj. Lahwi tuꞌ kat kinyaqꞌnikamojan ebꞌnaj, yajaꞌ yinh yox tzꞌayik xin kat witzitzbꞌikanhan hunelxa, xhi Komam tet ebꞌyaꞌ iskuywom tuꞌ.
Yinh tzet isqꞌan yaꞌ Jacobo yebꞌ yaꞌ Juan tet Komam Jesús
(Mt. 20:20-28)
Hitziko yaꞌ Juan yebꞌ yaꞌ Jacobo iskꞌatanh Komam Jesús, ebꞌyaꞌ iskꞌahol icham Zebedeo, yalni ebꞌyaꞌ tet Komam:
—Mam kuywawom, ay huneꞌ tzet chikoqꞌananh tawet, yajaꞌ chijochehanh chawaqꞌ jetanh, xhi ebꞌyaꞌ.
Isqꞌambꞌen Komam:
—¿Tzet xin cheyoche? xhi Komam.
Yalni ebꞌyaꞌ:
—Estam chaje chonhok tzꞌonhnojanh takꞌatanh yet chaxhok Yahawil, hunujonhanh yinh hawatxꞌqꞌabꞌ, hunuxahonhpaxojanh yinh hamekqꞌabꞌ, xhi ebꞌyaꞌ.
Istaqꞌwi Komam:
—Hex tiꞌ, mach heyohtajo tzet cheqꞌana. ¿Chimyu heyukꞌni huneꞌ vaso kꞌahla haꞌ, hakaꞌ chiꞌaqꞌlax wukꞌuꞌan? yebꞌ ¿tom chitecha huneꞌ niman isyaꞌtajil heyu hakaꞌ huneꞌ bꞌay chinekꞌojan, hakaꞌ yahbꞌal haꞌ kowiꞌ? xhi Komam.
Istaqꞌwi ebꞌyaꞌ kawanh tuꞌ:
—Hoꞌ, chitecha juhanh, xhi ebꞌyaꞌ. Yalni Komam:
—Yeltoni chu heyukꞌni huneꞌ kꞌahla haꞌ chiwal tuꞌan, yebꞌ chitecha isyaꞌtajil heyu hakaꞌ huneꞌ chihul wibꞌanhan, hakaꞌ yahbꞌalo haꞌ kowiꞌ. Yajaꞌ wal heyok tzꞌonhno yinh inwatxꞌqꞌabꞌan yebꞌ yinh inmekqꞌabꞌan, mach chu walnihan teyet, wal xin watxꞌebꞌil tet mak yetxatikꞌa yehi, xhi Komam tet ebꞌyaꞌ.
Hayet yabꞌen ebꞌyaꞌ 10 (lahonhwanhxa) huneꞌ tuꞌ, istit ishowal ebꞌyaꞌ yinh yaꞌ Juan yebꞌ yaꞌ Jacobo. Yawtenti Komam ebꞌyaꞌ sunil, yalni Komam:
—Kaw heyohta hex tiꞌ tato ebꞌnaj ayko yahawilo yinh txꞌotxꞌ nime konhobꞌ, kaw yahawilxa chute isbꞌa ebꞌnaj. Hakpax tuꞌ ebꞌnaj kaw aykano yelapno yulaj konhobꞌ, kaw ay yip ebꞌnaj yibꞌanh ej anma. Yajaꞌ wal texol hex tiꞌ, mach hako tuꞌ cheyute, wal xin tato ay hunujex cheyoche ay yelapno cheyuko xol ebꞌnaj heyetbꞌi, aweko hebꞌa chejabꞌoj. Yebꞌ xin ta ay hunu mak choche chiꞌok iswiꞌehalo texol, yaqꞌabꞌiko isbꞌa hechejabꞌoj. Yuto Hanin Aqꞌbꞌilintijan texol yu Komam Dios, mach hulnajojinan yu inchejnihan anma, wal xin to yu wokan hakaꞌ chejabꞌ xol anma yebꞌ yu waqꞌni hinbꞌahan yinh kamikal yu iskolcha txꞌiꞌal anma, xhi Komam tet ebꞌyaꞌ iskuywom tuꞌ.
Yaqꞌ hajlo Komam Jesús sat naj Bartimeo
(Mt. 20:29-34; Lc. 18:35-43)
Lahwi tuꞌ yapni Komam Jesús yul konhobꞌ Jericó yebꞌ ebꞌyaꞌ iskuywom. Hayet yel Komam yebꞌ ebꞌyaꞌ bꞌey tuꞌ xin, kaw hantanhe anma ok tzujno yinta Komam. Ay xin huneꞌ naj mach chu yilni, tzꞌonhanayo istiꞌ bꞌeh qꞌano melyu; Bartimeo isbꞌi naj, iskꞌahol naj Timeo ye naj. Hayet yabꞌen naj tato haꞌ Komam Jesús ah Nazaret chiꞌekꞌtoj, yichiko naj yahwi yinh kaw ip, chalni naj:
—Mam Jesús, hach titnaj hach yinh yuninal yaꞌ rey David, kaw tzꞌayojabꞌ hakꞌul winhan, xhi naj.
Kaw xin txꞌiꞌal mak kachwa yinh naj yunhe isbꞌejni naj yel yaw, yajaꞌ xin kaw ekꞌbꞌalto ah yaw naj, yalnipaxo naj:
—Mamin, hach titnaj hach yinh yuninal yaꞌ rey David, kaw tzꞌayojabꞌ nino hakꞌul winhan, xhi naj.
Yok linhno Komam, yalni hakaꞌ tiꞌ:
—Awteweti naj, xhi Komam. Yawtelaxti naj, yal-lax tet naj hakaꞌ tiꞌ:
—Ako yip hawanma, ahanhlinhnoj chaxhyawte Komam, xhi anma tet naj.
Hayet yabꞌen naj hakaꞌ tuꞌ, yah linhno naj yinh anhe, isbꞌejnikano naj huneꞌ xil isqꞌap hukaniko yinh, istit naj iskꞌatanh Komam. Isqꞌambꞌen Komam tet naj:
—¿Tzet chawoche chinwatxꞌehan tawinh? xhi Komam. Istaqꞌwi naj:
—Mam kuywawom, chiwochehan chawaqꞌ hajlo insatan, xhi naj.
Yalni Komam tet naj:
—Hajlojabꞌ hasat yuto maxawako hawanma winhan, xaꞌisje hapaxtoj, xhi Komam tet naj. Yinhnhena tuꞌ xin ishajlo issat naj, yok tzujno naj yinta Komam.
Yet yokto Komam Jesús yul konhobꞌ Jerusalén
(Mt. 21:1-11; Lc. 19:28-40; Jn. 12:12-19)
Hayet lanhan yapni Komam Jesús yebꞌ ebꞌyaꞌ iskuywom bꞌey konhobꞌ Jerusalén, yet ayko Komam yinh istzalanil wonhan Olivo, xolbꞌal konhobꞌ Betfagé yebꞌ Betania, ischejni Komam kawanh ebꞌyaꞌ iskuywom, yalni Komam tet ebꞌyaꞌ:
—Asiꞌwe bꞌey aldea kosatakꞌto tiꞌ. Hayet chexapno bꞌey tuꞌ, cheyilaꞌ huneꞌ noꞌ burro xekan, maxhto hunu mak chiꞌahto yibꞌanh noꞌ. Chepuhilo noꞌ kat heyiniti noꞌ wetan. Ta ay mak chiqꞌambꞌen teyet: “¿Tzet yinh xin chepuhilo noꞌ?” ta xhi, cheyala: “To ay chiꞌokniko noꞌ yu Komam, yajaꞌ pet chonhhulanh jaqꞌaꞌkanojanh noꞌ,” kexchi, xhi Komam.
Isto ebꞌyaꞌ kawanh tuꞌ, yilni ebꞌyaꞌ noꞌ nichꞌan burro tuꞌ, xekan noꞌ iskawilal huneꞌ pulta, ispuhnilo ebꞌyaꞌ noꞌ.
Ay xin hunteqꞌan ebꞌnaj linhanayo iskawilal tuꞌ qꞌambꞌen tet ebꞌyaꞌ:
—¿Tzet yinh xin chepuhilo noꞌ? xhi ebꞌnaj.
Hakaꞌtikꞌa xin yu yalni Komam, hak tuꞌ yu yalni ebꞌyaꞌ, matxa tzet yal ebꞌnaj tuꞌ. Lahwi tuꞌ yinito ebꞌyaꞌ noꞌ nichꞌan burro tet Komam. Yanahto ebꞌyaꞌ xil isqꞌap yibꞌanh noꞌ, lahwi tuꞌ yahto Komam yibꞌanh noꞌ. Kaw hantanhe anma islitxꞌbꞌayo xil isqꞌap yul bꞌeh sata Komam. Aypaxo mak inilo isqꞌabꞌ te teꞌ yanayo yul bꞌeh bꞌay chiꞌekꞌto Komam. Yah yaw anma bꞌabꞌeliko sata Komam yebꞌ anma tzujaniko yintaj Komam, yalni anma hakaꞌ tiꞌ:
—¡Jaqꞌaꞌwe yuchꞌandiosal tet Komam Dios, jalaꞌwe tzotiꞌ kꞌul yinh mak chul koxol tiꞌ, yuto chejbꞌilti yaꞌ yu Komam Dios! ¡Jaqꞌaꞌwe tzalaho kokꞌul yinh Jahawil chiꞌok reyal koxol selelo jichmam David! ¡Yuchꞌandios tet Komam Dios! xhixanhe anma tuꞌ.
Yapni Komam Jesús bꞌey Jerusalén, yokto yul Yatut Komam Dios, yilni Komam tzet ye yul Yatut Komam Dios tuꞌ. Lahwi tuꞌ xin ismeltzo Komam yebꞌ ebꞌyaꞌ iskuywom bꞌey Betania hunelxa yuto qꞌejbꞌixa.
Yet istzꞌaktiꞌnhen Komam Jesús huneꞌ teꞌ higuera mach issat
(Mt. 21:18-19)
Haxa yet huneꞌxa tzꞌayik xin yel Komam Jesús yebꞌ ebꞌyaꞌ iskuywom yul konhobꞌ Betania, ismeltzo Komam yul konhobꞌ Jerusalén. Yet ayko Komam yinh isbꞌel tuꞌ isnhohchakanh. Nahatto ay Komam xin yilnito huneꞌ teꞌ higuera xanhe qꞌubꞌaniko xaj, isto Komam yilnoj tato ay sat teꞌ aykoj, yajaꞌ machi hunu sat teꞌ ilcha yu Komam, wal xin xajnhe teꞌ aykoj yuto maxhto istiempohalo issatni teꞌ. Yuxin yal Komam yinh teꞌ:
—Matxa bꞌaqꞌinhal chilolax hunu hasat, xhi Komam.
Wal ebꞌyaꞌ iskuywom Komam xin yabꞌe ebꞌyaꞌ yalni Komam huneꞌ tuꞌ.
Yet istzumbꞌenilti Komam Jesús anma chitxonhwi yul Yatut Komam Dios
(Mt. 21:12-17; Lc. 19:45-48; Jn. 2:13-22)
Lahwi tuꞌ, yapni Komam Jesús yebꞌ ebꞌyaꞌ iskuywom yul konhobꞌ Jerusalén; yokto Komam yul Yatut Komam Dios, istzumbꞌenilti Komam sunil mak chitxonhwi yebꞌ mak chiloqꞌwi bꞌey tuꞌ. Ispakꞌchankanokanh Komam ismexha ebꞌnaj helom melyu yebꞌ isxhila ebꞌnaj txonhom palamuch. Machi xin isje Komam ta chiꞌekꞌto anma yebꞌ yijatz yul yamaqꞌil Yatut Komam Dios. Yok Komam yalno tet anma tuꞌ:
—Tzꞌibꞌnhebꞌilkano yul Yum Komam Dios [*] hakaꞌ tiꞌ: “Haꞌ watutan yet txah yehi, bꞌay chul anma ay yul hunun txꞌotxꞌ nimeta konhobꞌ txahloj,” xhihayoj. Wal hex tiꞌ xin hakaꞌ isnhachꞌen elqꞌom ye Yatut Inmaman heyu, xhi Komam.
Hayet yabꞌen ebꞌnaj iswiꞌehal yinh ebꞌnaj sacerdote yebꞌ ebꞌnaj kuywawom yinh isley yaꞌ Moisés tzet iswatxꞌe Komam tuꞌ, yok ebꞌnaj issayni yinh tzet chu ispotxꞌni Komam, yajaꞌ xiw ebꞌnaj yuto kaw chitzala anma yabꞌen kuybꞌanile chal Komam. Haxa yet lanhanxa yay numna xin yel Komam yul konhobꞌ yebꞌ ebꞌyaꞌ iskuywom.
	11:17 11:17 Is. 66:7; Jer. 7:11

Tajilo teꞌ higuera istzꞌaktiꞌnhe Komam Jesús
(Mt. 21:20-22)
Haxa yinh hunxa tzꞌayik yinh sahabꞌ sakꞌayal ismeltzopaxo Komam Jesús yebꞌ ebꞌyaꞌ iskuywom yul konhobꞌ Jerusalén, yilni ebꞌyaꞌ iskuywom Komam ta xatajilo teꞌ higuera. Isnahniti yaꞌ Pedro ta haꞌ teꞌ istzꞌaktiꞌnhe Komam, yalni yaꞌ tet Komam:
—Mam Kuywawom, ilkꞌanabꞌi, matajnalo teꞌ higuera hatzꞌaktiꞌnhe, xhi yaꞌ.
Istaqꞌwi Komam:
—Aweko heyanma yinh Komam Dios. Yinh kaw isyelal chiwalan teyet; maknhetikꞌa chihalni tet huneꞌ witz tiꞌ: “Elanh bꞌey tiꞌ, bꞌejayto habꞌa xol haꞌ mar,” ta xhi. Ta xin chayto yul yanma yinh tzet chal tuꞌ, machi xin chikabꞌkon yanma, chij isbꞌa tzet chisqꞌana. Yuxin chiwalan teyet, sunil tzet cheqꞌan yinh hetxah tet Komam Dios yilal heyanayto yul heyanma ta chaqꞌ Komam teyet; ta hak tuꞌ chechah tzet cheqꞌana. Yebꞌ yet lanhan hetxahli, yilal heyaqꞌni nimankꞌulal yinh mak ayko ishowal teyinh, haxinwal chaqꞌpaxo nimankꞌulal Komam Dios yinh hemul. Yuto ta mach cheyaqꞌ nimankꞌulal, mach chaqꞌpaxo Hemam ay yul satkanh nimankꞌulal teyinh, xhi Komam.
Qꞌambꞌelax bꞌay chitit yip Komam Jesús
(Mt. 21:23-27; Lc. 20:1-8)
Lahwi tuꞌ, yapni Komam yul konhobꞌ Jerusalén hunelxa. Haxa yet lanhan yekꞌ Komam yul Yatut Komam Dios xin yapni ebꞌnaj iswiꞌehal yinh ebꞌnaj sacerdote yebꞌ ebꞌnaj kuywawom yinh isley yaꞌ Moisés yebꞌ ebꞌnaj ichamta winaj iswiꞌehal konhobꞌ, iskꞌatanh Komam. Isqꞌambꞌen ebꞌnaj tet Komam:
—¿Mak chaxhchejni hawatxꞌen hunteqꞌan hawatxꞌe yet ewi? ¿Mak aqꞌnhe hawip hawatxꞌen hunteqꞌan tuꞌ? xhi ebꞌnaj.
Istaqꞌwi Komam:
—Hakintuꞌan ay huneꞌ inqꞌambꞌebꞌalan teyet: ¿Mak anheti yaꞌ Juan anikanh haꞌ iswiꞌ anma, Komam Dios mato haꞌ anma? Ta chepajtze wetan chiwalpaxojan mak chejnheintijan inwatxꞌenan hunteqꞌan tuꞌ, xhi Komam tet ebꞌnaj.
Yet yabꞌen ebꞌnaj yalni Komam hakaꞌ tuꞌ, yichiko ebꞌnaj yal-len tet hunun:
—Ta chijala ta Komam Dios anheti yaꞌ Juan tuꞌ, chimisqꞌambꞌe naj jet: “¿Tzet yinh xin mach heyayto yul heyanma yinh yaꞌ?” xhim naj jet.
»¿Tom xin chijalaꞌpaxoj tato haꞌ anma chejnhe yaꞌ Juan tuꞌ? xhi ebꞌnaj.
Yal ebꞌnaj hakaꞌ tuꞌ yu chixiw ebꞌnaj tet anma yuto chal anma tato yaꞌ Juan tuꞌ ischejabꞌ Komam Dios ye yaꞌ. Yuxin taqꞌwi ebꞌnaj tet Komam:
—Mach johtajojanh, xhi ebꞌnaj. Yalni Komam:
—Hakinpax tuꞌan mach chiwalan teyet mak aqꞌnhe wipan inwatxꞌenan hunteqꞌan tuꞌ, xhi Komam tet ebꞌnaj.
Yechel yinh ebꞌnaj munlawom mach kꞌuloj
(Mt. 21:33-46; Lc. 20:9-19)
Lahwi tuꞌ yichiko Komam Jesús iskuyni anma, yaniko Komam huneꞌ yechel tiꞌ: «Ay huneꞌ naj tzꞌunni teꞌ uva sat istxꞌotxꞌ, ispenayo naj istzꞌunubꞌ tuꞌ. Iswatxꞌenpaxo naj bꞌay chiyatzꞌlax yal teꞌ. Yanipaxokanh naj huneꞌ nha nimajal istel bꞌay chitanhelax teꞌ uva tuꞌ. Lahwi tuꞌ yanito naj istzꞌunubꞌ komonal tet hunteqꞌan ebꞌnaj munlawom, isto naj yinh huneꞌ isbꞌel kaw nahat. Haxa yet yapni istiempohal yuxlax teꞌ uva tuꞌ ischejnito naj huneꞌ ischejabꞌ ischahno ismajul. Yajaꞌ yet yilni ebꞌnaj munlawom yapni naj, istzabꞌlaxayo naj, ismaqꞌlax naj, ischejlaxtopaxo naj. Matzet xin yaqꞌ ebꞌnaj tet naj.
»Lahwi tuꞌ yanipaxto naj yahaw munil tuꞌ hunxa ischejabꞌ hunelxa, yajaꞌ qꞌojlaxkanh naj chejabꞌ tuꞌ yu ebꞌnaj. Kaw xin how ebꞌnaj yinh naj. Yanipaxto naj yahaw munil tuꞌ huneꞌxa ischejabꞌ, yajaꞌ maqꞌbꞌil iskam naj yu ebꞌnaj. Kaw xin txꞌiꞌalto ebꞌnaj chejabꞌ yato naj yahaw munil tuꞌ, yajaꞌ ay ebꞌnaj ismaqꞌ ebꞌnaj, aypaxo ebꞌnaj maqꞌbꞌil iskam yu ebꞌnaj.
»Yajaꞌ xin ayto huneꞌxa mak maxhto chato naj, haꞌ ton iskꞌahol kaw xahan ay yu. Haxa yinh islahobꞌal xin yanito naj iskꞌahol tuꞌ, istxumni naj hakaꞌ tiꞌ: “Wal tet naj inkꞌaholtiꞌan etzanhem chixiw ebꞌnaj,” xhi naj. Yajaꞌ yet yapni naj kꞌahole tuꞌ, yal-len ebꞌnaj munlawom tuꞌ tet hunun: “Lanhan yul naj kꞌahole lah, haꞌ tet naj tiꞌ chikankano huneꞌ txꞌotxꞌ tiꞌ, wal tinanh kopotxꞌoꞌwe kamo naj, haxinwal jetxa chukaniko huneꞌ txꞌo txꞌotxꞌ tiꞌ,” xhi ebꞌnaj. Hak tuꞌ yu istzabꞌnayo ebꞌnaj naj kꞌahole tuꞌ, ispotxꞌni ebꞌnaj naj, yinilto ebꞌnaj isnimanil naj yintalto peyabꞌ.
»¿Tzet xin chiꞌutelax ebꞌnaj munlawom yu naj yahaw munil tuꞌ, heyalni? Wal xin haꞌ kaw naj chꞌapni, kat ispotxꞌnikamo naj ebꞌnaj munlawom tuꞌ, kat xin yanito naj istzꞌunubꞌ tuꞌ komonal tet hunteqꞌanxa ebꞌnaj.
»¿Tom maxhto bꞌay cheyil yul Yum Komam Dios bꞌay chala:
“Haꞌ huneꞌ chꞌen chꞌen isqꞌojilo ebꞌnaj watxꞌemkanh nha,
haꞌ chꞌen kaw ekꞌbꞌal kꞌul yok xeꞌo nha.
Huneꞌ tuꞌ,
haꞌ Komam Dios watxꞌenhe yuxin kaw chikꞌay kokꞌul jilni”? xhihayoj,» [*] xhi Komam.
Yet istxumnilo ebꞌnaj yahawil konhobꞌ tato yinh ebꞌnaj yal Komam huneꞌ yechel tuꞌ, yoche ebꞌnaj yaqꞌakto Komam yul preso. Yajaꞌ xiw ebꞌnaj tet anma, yuxin isbꞌejkano ebꞌnaj Komam, ispaxto ebꞌnaj.
	12:11 12:11 Sal. 118:22-23

Chꞌen tohlabꞌal chiꞌaqꞌlax tet naj yahaw Roma
(Mt. 22:15-22; Lc. 20:20-26)
Lahwi tuꞌ ischejlaxto haywanh ebꞌnaj fariseo yebꞌ hunteqꞌan ebꞌnaj ayko yinh ispartido naj Herodes tzotelo tet Komam yunhe yilni ebꞌnaj ta ay bꞌay chiꞌaykꞌay Komam yinh hunu tzotiꞌ, kat yok ebꞌnaj aqꞌokꞌule yinh Komam yalni. Yapni ebꞌnaj iskꞌatanh Komam, isqꞌambꞌen ebꞌnaj:
—Mam Kuywawom, kaw johtajanh tato isyelalnhetikꞌa tzet chawala, mach xin hawok yinh tzet chal anma, yuto lahan yelapno anma sunil yul hasat. Chakuynipaxo anma isyijen yinh hakaꞌ choche Komam Dios, yuxin chikoqꞌambꞌehanh tawet: ¿Kꞌulmi jaqꞌni kotohlabꞌal tet naj jahaw ay bꞌey Roma, mato machoj? [f] ¿Chitom isje jaqꞌni chꞌen, mato matxa? xhi ebꞌnaj.
Wal Komam xin yohtaxa tato txꞌoj nabꞌil yu ebꞌnaj, yuxin yal Komam:
—¿Tzet yinh xin chexok kinheyilweꞌan? Iweti hunu chꞌen melyu tuꞌ wilaꞌan nanh, xhi Komam.
Isyeni ebꞌnaj huneꞌ chꞌen melyu; hayet yilni Komam chꞌen, isqꞌambꞌen Komam tet ebꞌnaj:
—¿Mak najil ayko yechel sat yebꞌ isbꞌi yinh chꞌen? xhi Komam. Istaqꞌwi ebꞌnaj:
—Yechel sat naj jahaw ay Roma, yebꞌ xin isbꞌi naj ayko yinh chꞌen, xhi ebꞌnaj.
Yuxin yal Komam:
—Aqꞌwe tet naj yahaw Roma bꞌaytet yet naj yehi, kat heyaqꞌni tet Komam Dios bꞌaytet yet Komam yehi, xhi Komam.
Kaw xin kꞌayilo iskꞌul ebꞌnaj yabꞌen yinh tzet yal Komam.
	[f]12:14 Huneꞌ naj yahaw haꞌ naj César, emperador.

Qꞌambꞌelax yinh yet chiꞌitzitzbꞌikanh kamom
(Mt. 22:23-33; Lc. 20:27-40)
Lahwi tuꞌ yapni hunteqꞌan ebꞌnaj saduceo tzotelo tet Komam. Ebꞌnaj saduceo tuꞌ chal ebꞌnaj tato mach chiꞌitzitzbꞌikanh kamom, yuxin isqꞌambꞌe ebꞌnaj tet Komam:
—Mam Kuywawom, tzꞌibꞌnhebꞌilkano yu yaꞌ Moisés tato chikam yichamil hunu ix ix, mach xin yuninal naj yebꞌ ix, yilal yiqꞌni ix yuxhta naj kamom tuꞌ, haxinwal ay yuninal naj yuxhtaj naj tuꞌ yebꞌ ix, kat yok yuninalo naj kamom tuꞌ. Yet hunel, ay hujwanh ebꞌnaj yuxhtanhe isbꞌa. Naj bꞌabꞌel mohyi naj, yaj kam naj, machi xin yuninal naj yebꞌ yixal tuꞌ. Yuxin mohyi naj iskabꞌ yebꞌ ix, yajaꞌ kampaxo naj, machipaxo xin yuninal naj yebꞌ ix. Haktikꞌapax tuꞌ yu naj yox. Hak tuꞌ yu yiqꞌni ebꞌnaj ix ishujwanhil, iskamto ebꞌnaj, machi xin hunu yuninal ebꞌnaj yebꞌ ix; haxa yet islahobꞌalxa xin iskampaxo ix. Yuxin hayet chiꞌitzitzbꞌikanh kamom yet chiꞌitzitzbꞌikanh ebꞌnaj tuꞌ, ¿maktaxka ebꞌnaj chiꞌok yichamilo ix, yuto ishujwanhil ebꞌnaj mohyi yebꞌ ix? xhi ebꞌnaj.
Istaqꞌwi Komam:
—Hex tiꞌ kaw kꞌaynajextoj, yuto mach heyohtajo tzet tzꞌibꞌnhebꞌilkano yul Yum Komam Dios, yebꞌ xin mach heyohtapaxo hanta yip Komam. Yet chiꞌitzitzbꞌikanh anma kamnaxa matxa chiqꞌ ebꞌnaj winaj yixal, matxa chiqꞌpaxo ebꞌix ix yichamil, yuto anma chiꞌitzitzbꞌikanh lahanxa chꞌeliko hakaꞌ ebꞌnaj ángel ay satkanh. ¿Tzet yinh xin mach cheyayto yul heyanma ta chiꞌitzitzbꞌikanh kamom? ¿Tom maxhto cheyil yul Yum Komam Dios bꞌay tzꞌibꞌnhebꞌilkano yu [*] yaꞌ Moisés yinh tzet yu istzotel Komam tet yaꞌ xol hun hobꞌan teꞌ txꞌix ayko qꞌaꞌ yinh, yet yalni Komam tet yaꞌ hakaꞌ tiꞌ?: “Hanintiꞌan isDiosal yaꞌ Abraham, yaꞌ Isaac yebꞌ yaꞌ Jacob,” xhi Komam. ¡Yuto Komam Dios mach isDiosalo kamom yehi to isDiosal anma itzitz ye Komam! Yuxin hex tiꞌ kaw maxhtaj haꞌ heyekoj, kaw mach chitxumcha huneꞌ tiꞌ heyu, xhi Komam tet ebꞌnaj.
	12:26 12:26 Ex. 3:2-6

Chejbꞌanil kaw ekꞌbꞌal yelapno yehi
(Mt. 22:34-40)
Yet yabꞌen huneꞌ naj kuywawom yinh isley yaꞌ Moisés tato kaw kꞌul yu ispajtzen Komam Jesús isqꞌambꞌebꞌal ebꞌnaj saduceo, yok naj isqꞌambꞌeno tet Komam hakaꞌ tiꞌ:
—Mamin, xol sunil chejbꞌanile aqꞌbꞌilkano jet, ¿bꞌaytet ekꞌbꞌal yelapno yehi? xhi naj. Istaqꞌwi Komam tet naj:
—Haꞌ chejbꞌanile ekꞌbꞌal yilal yehi haꞌ huneꞌ tiꞌ: “Abꞌewe hex Israel, haꞌ Komam Dios haꞌ koDiosal, hanhkꞌanhe Komam haꞌ Jahawil. Ochewe Komam yinh sunil hekꞌul, yinh sunil heyanma, yinh sunil henabꞌal yebꞌ yinh sunil heyip,” xhihayoj. Walpaxo huneꞌ iskabꞌ chejbꞌanile chal hakaꞌ tiꞌ: “Xahan cheyil heyet anmahil, hakaꞌ chu heyaꞌilnhen hebꞌa,” xhihayoj. Matxa hunuxa chejbꞌanil ekꞌbꞌal yelapno ye sata hunteqꞌan tiꞌ, xhi Komam.
Hayet yabꞌen naj yalni Komam hakaꞌ tuꞌ, istaqꞌwi naj:
—Mam Kuywawom, kaw yel chawala, hanhkꞌanhe Komam Dios Jahawil, haꞌ koDiosal, matxa hunuxa Dios. Yuxin tato chijoche Komam Dios yinh sunil janma, yinh sunil konabꞌal yebꞌ yinh sunil jip, kat xin koxahannhen jet anmahil hakaꞌ chu koyaꞌilnhen kobꞌa, ekꞌbꞌal yilal yelapno ye sata ispotxꞌlax no noqꞌ kat isnhuslax tet Komam Dios, maka isnhuslax hunuxa tzet ye tuꞌ yinh xahanbꞌalil, xhi naj. [image: 90.png] 

Hayet yabꞌen Komam tato kꞌul yu istaqꞌwi naj, yalni Komam tet naj:
—Hach tiꞌ kawilxa haweko hawok yul isqꞌabꞌ Komam Dios, xhi Komam.
Matxa hunuxa mak hitziko yu isqꞌambꞌen hunuxa tzet ye tuꞌ tet Komam.
Komam Cristo Iskꞌahol Komam Dios yehi
(Mt. 22:41-46; Lc. 20:41-44)
Hunel yet lanhan iskuywa Komam Jesús yul Yatut Komam Dios, isqꞌambꞌen Komam:
«¿Tzet yinh xin chal ebꞌnaj kuywawom yinh isley yaꞌ Moisés tato yinh yaꞌ rey David chitit yaꞌ Cristo, yaꞌ echmabꞌil yuli? Yajaꞌ haꞌ yaꞌ David tuꞌ halni yu yip Komam Espíritu Santo hakaꞌ tiꞌ:
“Yal Komam Dios tet Wahawilan:
‘Ayanh tzꞌonhan yinh inwatxꞌqꞌabꞌtiꞌan
masanto chiwakojan ebꞌnaj ayko ishowal tawinh yalanh hawoj,’ xhi Komam,” [*] xhi yaꞌ David.
»Tato yinh yaꞌ David tuꞌ titna yaꞌ Cristo, ¿tzet yinh xin yal yaꞌ David yaꞌ Cristo Yahawiloj?» [*] xhi Komam.
Kaw hantanhe anma iskutxbꞌako isbꞌa bꞌey tuꞌ, kaw xin sunil mak yoche yabꞌeꞌ yinh tzet chal Komam.
	12:36 12:36 Sal. 110:1
	12:37 12:37 Mt. 22:45

Yal Komam Jesús istxꞌojal ebꞌnaj kuywawom yinh ley
(Mt. 23:1-36; Lc. 11:37-54; 20:45-47)
Yet lanhan iskuywa Komam Jesús, yalni hakaꞌ tiꞌ:
«Kaw cheyil hebꞌa tet ebꞌnaj kuywawom yinh isley yaꞌ Moisés, yuto ebꞌnaj tuꞌ kaw choche ebꞌnaj yaqꞌaꞌko hunteqꞌan xilqꞌape nimej ishojo istel, yebꞌ yochebꞌal ebꞌnaj kaw nanxa islow chu istioxhli anma tet ebꞌnaj yet chiꞌekꞌ ebꞌnaj yulaj txonhbꞌal. Chissaynipaxilo ebꞌnaj hunteqꞌan tzꞌonhobꞌal kaw ay yelapno ye yulaj iscapilla ebꞌnaj Israel yebꞌ bꞌay chiꞌawtelax ebꞌnaj waꞌoj. Chinilo ebꞌnaj yatut ebꞌix hunix, yajaꞌ yunhe mach chisyelo isbꞌa istxꞌojal chiswatxꞌe ebꞌnaj tuꞌ kꞌul yubꞌ ebꞌnaj, nimej chute ebꞌnaj yoj istxah. Ebꞌnaj tuꞌ kaw ekꞌbꞌal niman isyaꞌtajil chiꞌay yibꞌanh ebꞌnaj yu Komam Dios,» xhi Komam.
Yofrenda huneꞌ ix hunix mebꞌaꞌ
(Lc. 21:1-14)
Hunel, tzꞌonhanayo Komam Jesús iskawilal kaxha bꞌay chayto anma yofrenda tet Komam Dios, yilni Komam yanayto anma tuꞌ yofrenda. Kaw txꞌiꞌal ebꞌnaj qꞌalom yayto yet, kaw xin txꞌiꞌal chꞌen yayto ebꞌnaj. Lanhantotikꞌa xin yapni huneꞌ ix hunix kaw mebꞌaꞌ, yanayto ix kabꞌebꞌ chꞌen melyu nixhchꞌan sat yul kaxha tuꞌ. Yet yilni Komam huneꞌ tuꞌ, yawten Komam ebꞌyaꞌ iskuywom, yalni Komam:
—Yinh kaw yeli chiwalan teyet, huneꞌ ix hunix tiꞌ kaw ekꞌbꞌal mayaqꞌ ix sata sunil ebꞌnaj mayaqꞌ yofrenda tiꞌ. Yuto ebꞌnaj qꞌalom tiꞌ isqꞌalxanhe chayto ebꞌnaj, wal ix tiꞌ xin kaw mebꞌaꞌ ix, yaj kꞌuxan mayayto ix ismelyu chiloqꞌni tzet chiꞌokniko yu, xhi Komam.
Yal Komam Jesús ta chiꞌuchkꞌalaxayo Yatut Komam Dios
(Mt. 24:1-2; Lc. 21:5-6)
Yet lanhan yelti Komam Jesús yul Yatut Komam Dios, yalni huneꞌ yaꞌ iskuywom Komam:
—Mamin, ¡ilkꞌanabꞌ hunteqꞌan chꞌen chꞌen yebꞌ hunteqꞌan nimeta nha tiꞌ lah! xhi yaꞌ.
Istaqꞌwi Komam:
—Hunteqꞌan nimeta nha tiꞌ chiꞌuchkꞌalaxtoj, matxa hunu chꞌen chꞌen latzꞌbꞌil tiꞌ chikan yibꞌanh yet chꞌenal, xhi Komam.
Hunteqꞌan yechel chu yet chihul islahobꞌal tzꞌayik
(Mt. 24:3-28; Lc. 21:7-24; 17:22-24)
Lahwi tuꞌ xin, isto Komam Jesús yebꞌ ebꞌyaꞌ iskuywom yinh istzalanil wonhan Olivo ayko yetkꞌulal satakꞌti Yatut Komam Dios; yay tzꞌonhno Komam bꞌey tuꞌ. Isqꞌambꞌen yaꞌ Pedro, yaꞌ Jacobo, yaꞌ Juan yebꞌ yaꞌ Andrés tet Komam yet ischukilxanhe:
—Mamin, hal jetanh bꞌaqꞌinh chihul hunteqꞌan chawal tiꞌ, ¿tzettaxka yechel chiyu yet chijni isbꞌa? xhi ebꞌyaꞌ.
Istaqꞌwi Komam:
—Kaw cheyil hebꞌa, machojabꞌ mak chexaqꞌni subꞌchahoj. Yuto kaw txꞌiꞌal ebꞌnaj chuli kat isbꞌalniko ebꞌnaj inbꞌihan yinh, kat yalni ebꞌnaj hakaꞌ tiꞌ: “Hanintiꞌan Cristo hinan,” xhi ebꞌnaj. Kaw xin txꞌiꞌal mak chisubꞌcha yu ebꞌnaj.
»Hayet cheyabꞌeni ta ay howal hekawilal maka nahata, mach chexxiwi yuto yilal yuni hunteqꞌan tiꞌ, yajaꞌ maxhto istanhbꞌalo huneꞌ yul sat yibꞌanhqꞌinal tiꞌ. Chaqꞌlekanh howal ej txꞌotxꞌ nimeta konhobꞌ yebꞌ hunteqꞌanxa txꞌotxꞌ nimeta konhobꞌ, kat yanipaxiko howal huneꞌ konhobꞌ yinh huneꞌxa konhobꞌ. Kaw xin txꞌiꞌal bꞌay chiꞌekꞌ txixkabꞌ yebꞌ wahil, yajaꞌ hunteqꞌan tuꞌ yichebꞌanilnhe isyaꞌtajil.
»Kaw cheyil hebꞌa yuto chexalaxiko sata ebꞌnaj yahaw konhobꞌ, kat hemaqꞌlax yulaj capilla. Chexalaxpaxiko sata ebꞌnaj gobernador yebꞌ sata ebꞌnaj rey, yu ayexxako yul inqꞌabꞌan. Hak tuꞌ xin chu kinheyalnilojan tet ebꞌnaj. Yet maxhto chitanhilo yul yibꞌanhqꞌinal tiꞌ, yilal ispujbꞌalaxikꞌo Tzotiꞌ Kꞌul yet Kolbꞌanile yulajla txꞌotxꞌ nimeta konhobꞌ. Hayet chexalaxiko sata ebꞌnaj yahaw konhobꞌ tuꞌ, mach cheyako yinh hekꞌul yinh tzet cheyala; wal xin haꞌ tzet chihal-lax teyet yu Komam Dios haꞌ cheyala, yuto maxhtaj hex chextzoteli, to haꞌ Komam Espíritu Santo.
»Haꞌ yinh huneꞌ tiempohal tuꞌ, ay ebꞌnaj chako yuxhta yul isqꞌabꞌ kamikal, ay mame miꞌe chako yuninal yul isqꞌabꞌ kamikal, aypaxo ebꞌnaj uninale chiyako howal yinh ismam yebꞌ ismiꞌ kat yaqꞌni kamoj. Kaw sunil anma chiꞌok ishowal teyinh yuto ayexiko yul inqꞌabꞌan; yajaꞌ mak chitecha yu masanto yet islahobꞌal, chikolchahi.
»Tzꞌibꞌnhebꞌilkano yu huneꞌ ischejabꞌ Komam Dios chiyij Daniel, [*] tato yilal yul naj chiꞌetanto Yatut Komam Dios yu istxꞌojal chiswatxꞌe. Haꞌ mak chiꞌilni huneꞌ tiꞌ txumchahojabꞌilo yu. Yinh huneꞌ tzꞌayik tuꞌ, makex ay hex bꞌey Judea tiꞌ, chexelkanh kat heto iswiꞌla witz. Mak ayahto yibꞌanh yakꞌalil yatut xin matxahojabꞌ chiꞌayti yiqꞌalti hunu tzet ye tuꞌ. Wal mak ayto xol ismunil, matxahojabꞌ chimeltzo yiqꞌalti xil isqꞌap yul yatut. ¡Kaw kꞌanchꞌan ebꞌix ix ayxa tzet yehi, yebꞌ ebꞌix chitotxutxwi nixhte yunin yinh huneꞌ tiempohal tuꞌ! Qꞌanwe tet Komam Dios haxinwal maxhtaj yinh nhabꞌil chihul huneꞌ tuꞌ. Yuto kaw chiꞌekꞌyaꞌ yanma anma yinh huneꞌ tiempohal tuꞌ. Hunteqꞌan isyaꞌtajil tuꞌ maxhto hunelo chuhi yichitax iswatxꞌen Komam Dios huneꞌ yul sat yibꞌanhqꞌinal tiꞌ, matxa xin bꞌaqꞌinhal chuhi yet chilahwi yunikanoj. Ta mach chiskꞌotzbꞌa Komam Dios Jahawil yoj huneꞌ tiempohal tuꞌ, machi hunu mak chikolchahi; wal xin chiskꞌotzbꞌa Komam yuto xahan ay yuninal Komam yu, hunteqꞌan sikꞌbꞌilxaloj.
»Yuxin ta ay mak chihalni teyet: “Haꞌ bꞌey tiꞌ ay yaꞌ Cristo lah,” maka ta “Haꞌ bꞌey tuꞌ ay yaꞌ lah,” ta xhi, mach cheyayto yul heyanma. Yuto kaw txꞌiꞌal ebꞌnaj leqꞌtiꞌwom chisbꞌaliko isbꞌa Cristohal. Aypaxo ebꞌnaj chisbꞌaliko isbꞌa ischejabꞌo Komam Dios kat isyeni ebꞌnaj kꞌaybꞌalkꞌule yebꞌ yechel yip naj matzwalil yunhe issubꞌcha anma yu ebꞌnaj. Etza xin chisubꞌchapaxo ebꞌnaj sikꞌbꞌilxa yu Komam Dios yu ebꞌnaj. ¡Kaw cheyil hebꞌa xin! Yalanhto chiwalnikanojan hunteqꞌan tiꞌ teyet, xhi Komam. [g]
	[g]13:14-23 Hunteqꞌan versículo tiꞌ chitzotel yinh yet yul ebꞌnaj romano yaqꞌaꞌko howal yinh konhobꞌ Jerusalén yinh habꞌil 70 d.C. Chitzotelpaxo yinh yet maxhto chihul Komam Cristo yinh iskayelal.
	13:14 13:14 Dn. 9:27; 11:31; 12:11

Yinh tzet chu yul Komam Jesucristo yinh iskayelal
(Mt. 24:29-35,42,44; Lc. 21:25-36)
»Hayet chilahwi yekꞌkano hunteqꞌan isyaꞌtajil tuꞌ, chiqꞌejholilo yoj tzꞌayik, matxa chimujlipaxo ixahaw, kat istitkꞌay ej txꞌumel ay satkanh, kat xin isbꞌilipaxo sunil tzet ay yip ay yul satkanh. Lahwi tuꞌ kat yil-lax wulan xol moyan, Hanin Aqꞌbꞌilintijan texol yu Komam Dios. Chinhulan yebꞌ sunil isqꞌaqꞌal wipan, kat inchejni wángelan iskutxbꞌanoko sunil mak sikꞌbꞌilxalo wuhan yul sat yibꞌanhqꞌinal tiꞌ, sunil bꞌaytajtuꞌwal ay anma bꞌay chiꞌekꞌ ebꞌnaj.
»Txumwekꞌanabꞌ yinh teꞌ higuera: Yet chiꞌelilo ischon isqꞌabꞌ teꞌ kat yul xaj teꞌ, cheyohtanheloj ta toxa chiꞌok haꞌ nhabꞌ. Hak tuꞌ ye hunteqꞌan chiwaltiꞌan. Hayet cheyilni yijni isbꞌa hunteqꞌan tuꞌ, yilal heyohtanheni tato kawilxa yeti bꞌay chinhulan. Yinh kaw yeli chiwalan teyet; sunil hunteqꞌan tuꞌ chiyu yalanhto maxhto chikam hunteqꞌan anma tiꞌ. Haꞌ satkanh yebꞌ txꞌo txꞌotxꞌ tiꞌ chitanhiloj, wal Intzotiꞌan xin mach chiꞌekꞌto yet yijni isbꞌa tzet chala.
»Yajaꞌ wal yinh tzet tzꞌayikal yebꞌ tzet orahil chinhulan machi hunu mak ohtanhe nitam ebꞌnaj ángel ay yul satkanh. Mach wohtapaxojan, Hanin Iskꞌahol Komam Dios intiꞌan; wal xin hanhkꞌanhe Inmaman ohtanhe.
»Yuxin kaw nannhe heyu, majwanhwej yuto mach heyohtajo tzet orahil chinhulan. Lahan hakaꞌ yet chito hunu naj yahaw nha yinh hunu isbꞌel kaw nahat. Yalanhto maxhto chito naj chalnikano naj tzettaj munilal chu hunun ischejabꞌ, kat yalnikano naj tet naj tanhem pulta tato kaw chil naj istiꞌ pulta tuꞌ. Ebꞌnaj chejabꞌ tuꞌ, mach yohtajo ebꞌnaj bꞌaqꞌinh chimeltzo naj yahaw nha, mach yohtajo ebꞌnaj tato hayet yahbꞌal aqꞌbꞌal chul naj, maka yinh chuman aqꞌbꞌal, maka yet chiꞌoqꞌ noꞌ chiyo, maka yet sahabꞌ sakꞌayal. Hakexpax tuꞌ mach heyohtajo bꞌaqꞌinh chinhulan, yuxin majwahanhwej, tajka tona nahul ay hex kat wul lemnahan. Hunteqꞌan tiꞌ, maxhnhetaj teyet chiwalan, to chiwalpaxojan tet sunil anma. ¡Kaw majwahanhwej! xhi Komam.
Saylax yinh tzet chu istzabꞌlaxayo Komam Jesús yinh qꞌinh Pascua
(Mt. 26:1-5; Lc. 22:1-2; Jn. 11:45-53)
Yet kabꞌexanhe qꞌinh Pascua, yet chiwahlax ixim pan machi yanhal chiꞌalaxikoj, yichiko ebꞌnaj yahawil yinh ebꞌnaj sacerdote yebꞌ ebꞌnaj kuywawom yinh isley yaꞌ Moisés issayni yinh tzet chu yaykꞌay Komam yinh hunu istxꞌojal; yunhe istzabꞌnayo ebꞌnaj kat ispotxꞌni ebꞌnaj Komam yalni. Xol ebꞌnaj tuꞌ ay ebꞌnaj halni:
«Mach chikotzabꞌayo naj yinh qꞌinh yuto ahta wejna anma sunil jinh,» xhi ebꞌnaj.
Yet isjobꞌnayo huneꞌ ix ix anh kaw xuqꞌ sam yibꞌanh iswiꞌ Komam
(Mt. 26:6-13; Jn. 12:1-8)
Yet ay Komam Jesús bꞌey konhobꞌ Betania, bꞌey yatut naj Simón, naj aytikꞌako yabꞌil lepra yinh. Yet ayko Komam waꞌo sat mexha yapni huneꞌ ix iskꞌatanh Komam, iqꞌbꞌil huneꞌ anh kaw xuqꞌ sam yu ix ayayto yul huneꞌ chꞌen limeta alabastro isbꞌi. Nardo isbꞌi huneꞌ anh tuꞌ kaw ay istohol. Iskꞌutznilto ix isnuqꞌ chꞌen limeta tuꞌ, isjobꞌnayo ix huneꞌ anh kaw xuqꞌ sam tuꞌ yibꞌanh iswiꞌ Komam. Xol mak ayikto bꞌey tuꞌ, ay hunteqꞌan ebꞌnaj tit ishowal, yalni ebꞌnaj tet hunun: [image: 91.TIF] 

—¿Tzet yinh xin tonhe chiꞌetalaxto huneꞌ anh kaw xuqꞌ sam tiꞌ? Estam matxonhlaxtoj, ekꞌbꞌalmi 300 denario [h]. chiꞌaqꞌlax yinh, kat ispohlaxkanh istohol yinh anma mebꞌaꞌ, xhi ebꞌnaj. Kaw xin ok ebꞌnaj bꞌuchwal yinh ix.
Yajaꞌ xin yal Komam:
—¿Tzet yinh xin cheyaqꞌ hetiꞌ yinh ix? Mach chekach ix yuto huneꞌ maswatxꞌe ix winhtiꞌan kaw kꞌul. Haꞌ anma mebꞌaꞌ aynhetikꞌako texol yinh sunilbꞌal tiempo, tzijxanhe tiempohal chu hekolwa yinh; wal inpaxojan xin mach sunilbꞌal tiempo ayinikꞌojan texol. Ix tiꞌ, haꞌ tzet chiqꞌoji ix iswatxꞌeni, haꞌ maswatxꞌe ix winhan. Mayanhtekano ix innimanilan yalanhto maxhto chinmujlaxan. Yinh kaw yeli chiwalan teyet; bꞌayxanhetuꞌwal chihal-laxikꞌo Tzotiꞌ Kꞌul yet Kolbꞌanile, chihal-laxpaxo huneꞌ maswatxꞌe ix tiꞌ winhan, kat yaqꞌlax bꞌinaho ix, xhi Komam.
	[h]14:5 Oxebꞌ ciento denario: Etza lahan hakaꞌ istohol hunu naj munlawom chiyiqꞌ yinh huneꞌ habꞌil. Mr. 6:37

Yako naj Judas Komam Jesús yul isqꞌabꞌ kamikal
(Mt. 26:14-16; Lc. 22:3-6)
Wal naj Judas Iscariote, naj ayko istzꞌajo ebꞌyaꞌ 12 (kabꞌlahonhwanh) iskuywom Komam Jesús, to naj yilaꞌ ebꞌnaj yahawil yinh ebꞌnaj sacerdote yunhe yaniko naj Komam yul isqꞌabꞌ ebꞌnaj. Hayet yabꞌen ebꞌnaj huneꞌ tuꞌ kaw tzalakanh ebꞌnaj, yalten ebꞌnaj melyu tet naj. Yichiko naj Judas tuꞌ issayni yinh tzet chu yaniko Komam yul isqꞌabꞌ ebꞌnaj.
Yet iswaꞌkano Komam Jesús yebꞌ ebꞌyaꞌ iskuywom yinh qꞌinh Pascua
(Mt. 26:17-29; Lc. 22:7-23; Jn. 13:21-30; 1Co. 11:23-26)
Haxa yayilo bꞌabꞌel tzꞌayik qꞌinh Pascua, yet chiwahlax ixim pan machi yanhal chiꞌalaxikoj, yebꞌ yet chipotxꞌlax noꞌ meꞌ xahanbꞌalil; isqꞌambꞌen ebꞌyaꞌ iskuywom Komam tet:
—Mamin, ¿bꞌaytuꞌwal chawoche chikowatxꞌehanh tzet chikolo yinh qꞌinh Pascua tiꞌ? xhi ebꞌyaꞌ.
Ischejnito Komam kawanh ebꞌyaꞌ iskuywom, yalni Komam tet ebꞌyaꞌ:
—Asiꞌwe yul konhobꞌ, hayet chexapno bꞌey tuꞌ cheyilno huneꞌ naj iqꞌbꞌil huneꞌ tzꞌahabꞌ haꞌ yu, chexoko tzujno yinta naj. Haꞌ bꞌay chꞌapni naj xin cheqꞌambꞌe tet naj yahaw nha tuꞌ: “¿Bꞌaytuꞌwal ay huneꞌ cuarto bꞌay chiwaꞌ yaꞌ Kuywawom yebꞌ iskuywom yinh qꞌinh Pascua?” kexchi. Haꞌ naj xin chiyeno huneꞌ cuarto kaw nimajal teyet, ayko yinh iskabꞌ piso, kaw kꞌulxa yehi. Haꞌ bꞌey tuꞌ xin chewatxꞌe tzet chikolo, xhi Komam.
Lahwi tuꞌ, isto ebꞌyaꞌ kawanh tuꞌ yul konhobꞌ Jerusalén, yilcha yu ebꞌyaꞌ hakaꞌtikꞌa yu yalni Komam. Yok ebꞌyaꞌ iswatxꞌeno tzet chilolax yinh qꞌinh Pascua tuꞌ.
Haxa yet lanhanxa yay numna xin yapni Komam yebꞌ ebꞌyaꞌ 12 (kabꞌlahonhwanh) iskuywom yul huneꞌ cuarto tuꞌ. Yet ayxako Komam waꞌo sat mexha yebꞌ ebꞌyaꞌ iskuywom xin, yalni Komam:
—Yinh kaw isyelal chiwalan teyet, haꞌ huneꞌ mak chinanikojan yul isqꞌabꞌ kamikal, ayko waꞌo koxol tiꞌ, xhi Komam.
Hayet yabꞌen ebꞌyaꞌ iskuywom Komam huneꞌ tuꞌ, kaw ok bꞌiskꞌulal yinh yanma ebꞌyaꞌ, yok ebꞌyaꞌ isqꞌambꞌeno yinh hununtajil tet Komam:
—Mamin, ¿tom haninan? xhi hunun ebꞌyaꞌ.
Istaqꞌwi Komam:
—Huneꞌ mak texol hex 12 (kabꞌlahonhwanh) hex tiꞌ, naj chislabꞌayto ispan yul insekꞌan, haꞌ naj chinanikojan yul isqꞌabꞌ kamikal. Hanin Aqꞌbꞌilintijan texol yu Komam Dios yilal wekꞌan yinh kamikal hakaꞌ yalni yul Yum Komam, yajaꞌ kꞌanchꞌan naj chinanikojan yul isqꞌabꞌ kamikal. Ayxikꞌa mach pitzkꞌana naj yul sat yibꞌanhqꞌinal tiꞌ, xhi Komam.
Hayet lanhan iswaꞌ Komam, yinikanh ixim pan, yaqꞌni yuchꞌandiosal tet Komam Dios, lahwi tuꞌ isqꞌaxponayo ixim, yaqꞌni Komam ixim tet ebꞌyaꞌ, yalni Komam:
—Chahwej, kat hewahni. Huneꞌ tiꞌ yechel innimanilan yehi, xhi Komam.
Lahwi tuꞌ yinipaxokanh Komam chꞌen copa, yaqꞌnipaxo Komam yuchꞌandiosal tet Komam Dios. Lahwi tuꞌ xin yaqꞌni Komam chꞌen tet ebꞌyaꞌ iskuywom, kaw xin sunil ebꞌyaꞌ ukꞌni.
Yalni Komam:
—Huneꞌ tiꞌ yechel inchikꞌilan chimalto yu iskꞌulal yinh txꞌiꞌal anma. Hak tuꞌ chu yijni isbꞌa huneꞌ akꞌ trato chaqꞌ Komam Dios teyet. Yinh kaw yeli chiwalan; matxa chiwukꞌan yal sat teꞌ uva masanto chiꞌok Komam Dios Yahawiloj, katto wukꞌnihan yinh yakꞌtohal hunelxa, xhi Komam.
Yal Komam Jesús ta chal yaꞌ Pedro ta mach yohtajo yaꞌ Komam
(Mt. 26:30-35; Lc. 22:31-34; Jn. 13:36-38)
Lahwi isbꞌitnikano Komam Jesús yebꞌ ebꞌyaꞌ iskuywom, isto Komam yebꞌ ebꞌyaꞌ bꞌey wonhan Olivo, yalni Komam tet ebꞌyaꞌ:
—Yinh huneꞌ aqꞌbꞌal tiꞌ, kaw hesunil cheyiqꞌalo heyanma winhan, yuto hak tuꞌ yu istzꞌibꞌnhelaxkano yul Yum Komam Dios bꞌay chala: “Chinpotxꞌkamojan naj tanhem meꞌ, kat issajlemito noꞌ meꞌ tuꞌ,” xhihayoj. Yajaꞌ yet chinitzitzbꞌikanhan chinbꞌabꞌitojan bꞌey Galilea tesataj, xhi Komam.
Yalni yaꞌ Pedro tet Komam:
—Mamin, waxanhka sunil mak chiꞌinilo yanma tawinh, wal hinan machoj, xhi yaꞌ.
Yalni Komam tet yaꞌ:
—Pedro, yinh kaw yeli chiwalan tawet; yinhtikꞌa huneꞌ aqꞌbꞌal tiꞌ, yalanhto maxhto chiꞌoqꞌ noꞌ icham chiyo yinh iskayel, oxelxa chawala ta mach kinhawohtajojan, xhi Komam.
Islahniko yaꞌ Pedro yalni:
—Waxanhka chinaqꞌlax kamojan tawintaj yajaꞌ mach chiwalan ta mach kaxhwohtajojan, xhi yaꞌ tet Komam. Sunil xin ebꞌyaꞌ iskuywom Komam halni hakaꞌ tuꞌ.
Txahli Komam Jesús bꞌey Getsemaní
(Mt. 26:36-46; Lc. 22:39-46)
Lahwi tuꞌ, isto Komam Jesús yebꞌ ebꞌyaꞌ iskuywom bꞌey huneꞌ peyabꞌ chiyij Getsemaní, yalni Komam tet ebꞌyaꞌ:
—Kananhwekano tzꞌonhno bꞌey tiꞌ, chintohan txahloj, xhi Komam.
Hanhe xin yaꞌ Pedro, yaꞌ Jacobo yebꞌ yaꞌ Juan yito Komam. Kaw yabꞌe Komam isyaꞌil bꞌiskꞌulal yinh yanma. Yalni Komam tet ebꞌyaꞌ:
—Kaw chiwabꞌehan isyaꞌil isbꞌiskꞌulal kamikal yinh wanmahan. Kananhwekano bꞌey tiꞌ, mach chexwayi, xhi Komam.
Ishitzilo Komam hanikꞌxa sata ebꞌyaꞌ, yay jahno Komam, yay xulno sat txꞌotxꞌ, yok Komam isqꞌanni tet Komam Dios ta ay tzet chu yekꞌto huneꞌ isyaꞌtajil chul yibꞌanh tuꞌ. Yalni Komam yinh istxah: «Mam, machi hunu tzet ye tuꞌ yaꞌta yul hasat. Kolinan tet huneꞌ isyaꞌtajil chul wibꞌanhtiꞌan, yajaꞌ mach hakaꞌ chiwochehan to hakaꞌojabꞌ tzet chal hakꞌul,» xhi Komam.
Lahwi tuꞌ xin, ismeltzo Komam bꞌay kankano ebꞌyaꞌ oxwanh, yalni Komam tet yaꞌ Pedro:
—Simón, ¿tom wayo chawu? ¿Tom mach chu hawinilo hawayanh hunu orahil? xhi Komam. Yalnipaxo Komam tet ebꞌyaꞌ:
—Iwelo hewayanh, txahlanhwej, haxinwal mach chexaykꞌay yul isqꞌabꞌ istxꞌojal, wal heyanma kaw hinan isyijen tzet chal Komam Dios, yajaꞌ wal henimanil xin mach chitecha yu, xhi Komam.
Istopaxo Komam txahlo hunelxa, hakaꞌtikꞌa tzet yal Komam yet bꞌabꞌelal, hak tuꞌ yute yalnipaxo yinh iskayel. Haxa yet ismeltzopaxo Komam iskꞌatanh ebꞌyaꞌ xin, wayanh chupaxo ebꞌyaꞌ, yuto mach chitecha naj wayanh yu ebꞌyaꞌ. Yuxin matxa chitxumcha yu ebꞌyaꞌ yinh tzet chu istaqꞌwi tet Komam. Haxa yet ismeltzo Komam iskꞌatanh ebꞌyaꞌ yinhxa yoxel isbꞌeykꞌo txahloj, yalni Komam tet ebꞌyaꞌ:
—¿Tom yexnheto hewayi yebꞌ hexewi? ¡Yetzanxa! Wal xin Hanin Aqꞌbꞌilintijan texol yu Komam Dios tiꞌ, maꞌapni yorahil walaxikojan yul isqꞌabꞌ anma mulum. Ahanhwewanoj, tonhwej; lanhan yul naj chinanikojan yul isqꞌabꞌ kamikal, xhi Komam.
Yet istzabꞌlaxayo Komam Jesús
(Mt. 26:47-56; Lc. 22:47-53; Jn. 18:2-11)
Yet lanhan istzotel Komam Jesús tuꞌ, yapni naj Judas, naj ayko istzꞌajo ebꞌyaꞌ 12 (kabꞌlahonhwanh) iskuywom Komam. Kaw xin hantanhe anma tzujan yinta naj. Ay mak iqꞌbꞌil yespada, aypaxo mak iqꞌbꞌil isteꞌ yu. Chejbꞌil ebꞌnaj yu ebꞌnaj iswiꞌehal yinh ebꞌnaj sacerdote yebꞌ yu ebꞌnaj kuywawom yinh isley yaꞌ Moisés, yebꞌ yu ebꞌnaj ichamta winaj iswiꞌehal konhobꞌ. Naj Judas chiꞌaniko Komam yul isqꞌabꞌ ebꞌnaj tuꞌ halbꞌilxa tet ebꞌnaj yu naj hakaꞌ tiꞌ: «Haꞌ naj chintzꞌohoꞌan isqꞌotx, haꞌ naj chetzabꞌayoj, kat heyinito naj; mach xin chebꞌejtzo naj,» xhi naj.
Yuxin apninhe naj, ishitziko naj iskꞌatanh Komam, yalni naj:
—Mam Kuywawom, xhi naj. Istzꞌohni naj isqꞌotx Komam, yok bꞌulna ebꞌnaj yinh Komam, istzabꞌnayo ebꞌnaj.
Yajaꞌ ay huneꞌ yaꞌ iskuywom Komam yihti yespada yul yatut, ispitnilto yaꞌ istxikin ischejabꞌ naj yahawil yinh ebꞌnaj sacerdote. Yalni Komam tet ebꞌnaj apni tzabꞌnoyo tuꞌ:
—¿Tom elqꞌom hinan teyet yuxin iqꞌbꞌil heyespada yebꞌ heteꞌ winhan chexhul kinhetzabꞌnoyojan? Hunun tzꞌayik inbꞌeyan kuywal yul Yatut Komam Dios texol, yajaꞌ mach kinhetzabꞌayojan. Wal tinanh yilal yuni huneꞌ tiꞌ yunhe yijni isbꞌa tzet tzꞌibꞌnhebꞌilkano winhan yul Yum Komam Dios, xhi Komam. Wal ebꞌyaꞌ iskuywom Komam, elkanh ebꞌyaꞌ sunil, yanikano ebꞌyaꞌ Komam ischukil.
Huneꞌ naj tzeh elkanh yinh anhe
Ay xin huneꞌ naj tzeh ok tzujno yinta Komam, hanhe huneꞌ qꞌap sábana ayko xilo isqꞌap naj. Istzabꞌlaxayo naj yu ebꞌnaj inito Komam, yajaꞌ xin iskolilo isbꞌa naj, iskankano qꞌap sábana yul isqꞌabꞌ ebꞌnaj tuꞌ; tꞌilanxa naj yet yelkanh naj.
Ilaxto Komam Jesús sata ebꞌnaj iswiꞌehal yinh lahtiꞌ xol ebꞌnaj Israel
(Mt. 26:57-68; Lc. 22:54-55,63-71; Jn. 18:12-14,19-24)
Lahwi tuꞌ yinito ebꞌnaj Komam Jesús sata naj yahawil sacerdote. Iskutxbꞌaniko isbꞌa ebꞌnaj iswiꞌehal yinh ebꞌnaj sacerdote, yebꞌ ebꞌnaj kuywawom yinh isley yaꞌ Moisés. Wal yaꞌ Pedro nahat tzujan isto yaꞌ yinta Komam, yapni yaꞌ yamaqꞌil yatut naj yahawil sacerdote tuꞌ, yok tzꞌonhno yaꞌ qꞌaxhno xol ebꞌnaj chitanhen Yatut Komam Dios.
Ebꞌnaj iswiꞌehal yinh ebꞌnaj sacerdote yebꞌ ebꞌnaj iswiꞌehal yinh lahtiꞌ xol ebꞌnaj Israel, ok ebꞌnaj issayaꞌ hunu tzet chiꞌok ismulo Komam yunhe iskawxeniko ebꞌnaj kamikal yibꞌanh Komam yalni, yajaꞌ machi hunu tiꞌ kawxiko ismulo Komam. Kaw txꞌiꞌal ebꞌnaj hobꞌnikanh leqꞌtiꞌal yinh Komam, yajaꞌ nanantanhe tzet chal ebꞌnaj. Ay xin hunteqꞌan ebꞌnaj ah linhnoj, yalni ebꞌnaj leqꞌtiꞌal yinh Komam hakaꞌ tiꞌ:
—Jabꞌehanh yalni naj: “Huneꞌ Yatut Komam Dios, anma watxꞌenhe tiꞌ, chiwuchkꞌayojan, oxebꞌnhe xin tzꞌayik chiwakanhan selel, yajaꞌ mach anmaho chiwatxꞌenkanh,” xhi naj tiꞌ, xhi ebꞌnaj yinh Komam.
Yajaꞌ maxhtikꞌa okpaxo huneꞌ tuꞌ ismulo Komam.
Lahwi tuꞌ, yah linhno naj yahawil sacerdote, yalni naj tet Komam:
—¿Tzet yinh xin mach chaxhtaqꞌwi? ¿Tzet ye hunteqꞌan chal ebꞌnaj tawinh tiꞌ? xhi naj.
Yajaꞌ xin maxhtikꞌa taqꞌwi Komam tet naj. Isqꞌambꞌenpaxo naj tet Komam:
—¿Tom hach tiꞌ Cristo, Iskꞌahol Komam Dios, Komam chihal-lax kꞌulal? xhi naj.
Istaqꞌwi Komam:
—Hoꞌ, hanintonan. Hex tiꞌ cheyilaꞌ wok tzꞌonhnojan yinh iswatxꞌqꞌabꞌ Komam Dios kaw aykano yip, kat heyilni wulpaxojan xol moyan yul satkanh, Hanin Aqꞌbꞌilintijan texol yu Komam Dios, xhi Komam.
Hayet yabꞌen naj yahawil ebꞌnaj sacerdote yinh tzet yal Komam tuꞌ, istzilnilo naj xil isqꞌap yu isyenilo naj ta txꞌoj chabꞌe naj yinh tzet yal Komam. Lahwi tuꞌ, yalni naj:
—Wal tinanh matxa yilalo chikoqꞌan mak chihalni ismul naj tiꞌ. Hex kaw hex maxeyabꞌe istxꞌojal istzotel naj yinh Komam Dios. ¿Tzet cheyute heyalni yinh naj? xhi naj.
Sunil xin ebꞌnaj halni tato yilal iskam Komam.
Ay xin ebꞌnaj tzubꞌliko yinh Komam, ismajchenpaxo ebꞌnaj sat, ismaqꞌnipaxo ebꞌnaj, chisqꞌambꞌen ebꞌnaj tet Komam: «Haliloj mak chaxhmaqꞌni,» xhi ebꞌnaj.
Hakpax tuꞌ ebꞌnaj chitanhen Yatut Komam Dios okpaxo ebꞌnaj ispaqꞌalto sat Komam.
Yal yaꞌ Pedro ta mach yohtajo yaꞌ Komam
(Mt. 26:69-75; Lc. 22:56-62; Jn. 18:15-18,25-29)
Wal yaꞌ Pedro ayayto yaꞌ yamaqꞌil teꞌ nha tuꞌ yet yapni ix ischejabꞌ naj yahawil sacerdote. Hayet yilni ix isqꞌaxhni yaꞌ Pedro, yokkano tꞌanhno ix yinh yaꞌ, yalni ix:
—Hach tiꞌ hawetbꞌi habꞌa yebꞌ naj Jesús, naj ah Nazaret, xhi ix.
Istaqꞌwi yaꞌ Pedro:
—Tzimi chawal hach tiꞌ, mach wohtajojan naj chawal tuꞌ, xhi yaꞌ. Lahwi tuꞌ isto yaꞌ istiꞌ huneꞌ niman pulta, lanhantotikꞌa xin yoqꞌkanh huneꞌ noꞌ icham chiyo. Hayet yilnipaxo ix yaꞌ Pedro, yalni ix tet ebꞌnaj ayayto bꞌey tuꞌ:
—Huneꞌ naj tiꞌ yetbꞌi isbꞌa naj yebꞌ naj Jesús, xhi ix. Yajaꞌ xin yalpaxo yaꞌ ta mach yohtajo yaꞌ Komam. Hunepixto xin yalni ebꞌnaj ayayo bꞌey tuꞌ:
—Yinh kaw yeli, hach tiꞌ hawetbꞌi habꞌa yebꞌ ebꞌnaj chiꞌekꞌ yinta naj Jesús, yuto ah Galilea hach, xhi ebꞌnaj.
Yajaꞌ ok yaꞌ Pedro istzꞌaktiꞌnhe isbꞌa, yalni yaꞌ:
—Kaw chabꞌe Komam Dios mach wohtajojan huneꞌ naj cheyal tiꞌ, xhi yaꞌ.
Lanhantotikꞌa yalni yaꞌ hakaꞌ tuꞌ yoqꞌkanh noꞌ icham chiyo yinh iskayel. Hak tuꞌ yu isnahniti yaꞌ Pedro yinh tzet yal Komam tet yaꞌ, yet yalni hakaꞌ tiꞌ: «Yalanhto maxhto chiꞌoqꞌ noꞌ icham chiyo yinh iskayel, oxelxa chawala ta mach kinhawohtajojan,» xhi Komam. Hayet istit yul iskꞌul yaꞌ yinh tzet yal Komam tuꞌ, yok yaꞌ oqꞌoj.
Yet yilaxto Komam Jesús sata naj Pilato
(Mt. 27:1-2,11-14; Lc. 23:1-5; Jn. 18:28-38)
Haxa yet issajbꞌilo xin iskutxbꞌan isbꞌa ebꞌnaj iswiꞌehal sacerdote yebꞌ ebꞌnaj ichamta winaj iswiꞌehal konhobꞌ yebꞌ ebꞌnaj kuywawom yinh isley yaꞌ Moisés, yebꞌ ebꞌnaj iswiꞌehal yinh lahtiꞌ, iskꞌalnayo ebꞌnaj Komam, yinito ebꞌnaj Komam sata naj Pilato. Isqꞌambꞌen naj Pilato tet Komam:
—¿Tom yeli Yahawil anma Israel hawehi? xhi naj. Istaqꞌwi Komam:
—Hoꞌ, yel hakaꞌ hawalni tiꞌ, xhi Komam.
Yajaꞌ wal ebꞌnaj iswiꞌehal yinh ebꞌnaj sacerdote kaw ayko ebꞌnaj yalni txꞌiꞌal tzet ye tuꞌ ismulo Komam. Yuxin isqꞌambꞌe naj Pilato tet Komam:
—¿Tzet yinh xin mach chaxhtaqꞌwi? ¿Tom mach chawabꞌe hanta tzet chisbꞌalkanh ebꞌnaj hamuluj? xhi naj.
Wal Komam xin mach taqꞌwi Komam, yuxin kaw kꞌayilo iskꞌul naj Pilato tuꞌ.
Yet iskawxelaxiko kamikal yibꞌanh Komam Jesús
(Mt. 27:15-31; Lc. 23:13-25; Jn. 18:38—19:16)
Yinh hunun qꞌinh Pascua chitikꞌa isbꞌejtzo naj Pilato hunun ebꞌnaj presowom, yajaꞌ maktikꞌa chal iskꞌul anma haꞌ chibꞌejtzolaxi. Ay xin hunteqꞌan ebꞌnaj aniko howal yinh naj yahaw konhobꞌ, aypaxo xin anma ispotxꞌ ebꞌnaj yuxin ayko ebꞌnaj preso. Xol ebꞌnaj presowom tuꞌ ayko huneꞌ naj, Barrabás isbꞌi. Iskutxbꞌaniko isbꞌa anma, yok anma isqꞌanno tet naj Pilato ta chisbꞌejtzo naj hunu naj presowom hakaꞌtikꞌa chute naj yinh hunun qꞌinh Pascua. Istaqꞌwi naj tet anma tuꞌ:
—¿Chimisje hekꞌul chinbꞌejtzohan naj Yahawil Israel? xhi naj.
Hak tuꞌ yute yalni naj, yuto yohta naj ta tonhe chichiwako iskꞌul ebꞌnaj yahawil sacerdote tuꞌ yinh Komam, yuxin yako ebꞌnaj Komam yul isqꞌabꞌ naj. Wal ebꞌnaj yahaw sacerdote ok ebꞌnaj aqꞌokꞌule tet anma ta haꞌ naj Barrabás chisbꞌejtzo naj Pilato. Isqꞌambꞌen naj Pilato tet anma:
—¿Tzet wal wutenan naj isreyal Israel tiꞌ, chal tuꞌ? xhi naj.
Istaqꞌwi anma tuꞌ:
—¡Kamojabꞌ naj yinh kulus! xhixanhe anma.
Isqꞌambꞌen naj Pilato:
—¿Tzet xin istxꞌojal iswatxꞌe naj? xhi naj. Yajaꞌ ah wejna anma tuꞌ, yalni hunelxa:
—¡Kamojabꞌ naj yinh kulus! xhixanhe anma.
Wal naj Pilato, yunhe istzala anma yinh naj yuxin isbꞌejtzo naj naj Barrabás. Ischejni naj hatelaxo Komam, yaniko naj Komam yul isqꞌabꞌ ebꞌnaj soldado yu yalaxkanh Komam yinh kulus.
Lahwi tuꞌ yinilto ebꞌnaj soldado Komam yamaqꞌil palacio, iskutxbꞌanpaxiko ebꞌnaj hunteqꞌanxa ebꞌnaj soldado. Ishukbꞌaniko ebꞌnaj huneꞌ qꞌap qꞌap kajmutzꞌmunhe yinh Komam. Isbꞌaqꞌonayo ebꞌnaj huneꞌ teꞌ txꞌix, yanahto ebꞌnaj coronahil yinh iswiꞌ Komam. Yichiko ebꞌnaj yahwi yalni yinh kaw ip hakaꞌ tiꞌ:
—¡Tzalajonhwe yinh naj yahawil anma Israel tiꞌ! xhi ebꞌnaj.
Chismaqꞌnipaxiko ebꞌnaj huneꞌ teꞌ ah yinh iswiꞌ Komam, istzubꞌlipaxiko ebꞌnaj yinh, yebꞌ xin chiꞌay jahno ebꞌnaj sata Komam, kat yay xulno ebꞌnaj sat txꞌotxꞌ. Lahwi istzebꞌikano ebꞌnaj yinh Komam, yinilo ebꞌnaj huneꞌ qꞌap qꞌap ishukbꞌako yinh Komam, yaniko ebꞌnaj xil isqꞌap Komam. Lahwi tuꞌ yinito ebꞌnaj Komam yinh kulus.
Yet yalaxkanh Komam Jesús yinh kulus
(Mt. 27:32-44; Lc. 23:26-43; Jn. 19:17-27)
Ay xin huneꞌ naj ah Cirene, Simón isbꞌi, ismam naj Alejandro yebꞌ naj Rufo, ispeto xin naj munil. Hayet yekꞌto naj sata ebꞌnaj iqꞌnhe Komam tuꞌ, istzabꞌnayo ebꞌnaj naj, yinito naj iskulus Komam. Yinito ebꞌnaj Komam bꞌey huneꞌ txꞌotxꞌ chiyij Gólgota, chaliloj Isbꞌajil Wiꞌe. Yaqꞌni ebꞌnaj vino sombꞌil yebꞌ hunteqꞌan teꞌ telaj chiyij mirra yukꞌuꞌ Komam, yajaꞌ mach isje Komam yukꞌuꞌ. Lahwi tuꞌ yanikanh ebꞌnaj Komam yinh kulus, yok ebꞌnaj soldado yilweno isbꞌa yinh xil isqꞌap Komam yunhe yilni ebꞌnaj mak chiꞌinitoj.
Yinh chꞌen bꞌalonhebꞌ yet yalanh chuman yanikanh ebꞌnaj Komam yinh kulus. Ispahniko ebꞌnaj huneꞌ nichꞌan aqꞌinteꞌ yibꞌanh iswiꞌ Komam yinh kulus bꞌay tzꞌibꞌnhebꞌilikoj tzet yinh xin aqꞌlaxkamoj, xhi hakaꞌ tiꞌ: «Haꞌ naj tiꞌ Yahawil anma Israel,» xhikoj. Ay xin kawanh ebꞌnaj elqꞌom ah yinh kulus yinta Komam, huneꞌ naj ah yinh iswatxꞌqꞌabꞌ Komam, huneꞌxa naj yinh ismekqꞌabꞌ. Hak tuꞌ yu yijni isbꞌa tzet tzꞌibꞌnhebꞌilkano bꞌay chala: «Alaxiko naj xol ebꞌnaj kaw txꞌoj,» xhihayoj.
Haꞌ xin anma chiꞌekꞌto bꞌay alaxkanh Komam yinh kulus, chisbꞌile iswiꞌ kat isbꞌuchwa yinh Komam, chalni hakaꞌ tiꞌ:
—Hach tiꞌ chawuchkꞌayo Yatut Komam Dios kat hawanikanh selel yinh oxebꞌ tzꞌayik hawalni, [*]kolilo habꞌa yinh kulus tiꞌ, kat hawaytij, xhi ebꞌnaj.
Hakpax tuꞌ ebꞌnaj iswiꞌehal sacerdote yebꞌ ebꞌnaj kuywawom yinh isley yaꞌ Moisés, ok ebꞌnaj yalaꞌ tet hunun:
—Txꞌiꞌal mak iskol naj, wal naj xin mach chu iskolnilo isbꞌa naj. Ta chiskolilo isbꞌa naj yinh kulus tiꞌ yinh kosat, wal tuꞌ chimjayto yul janma ta haꞌ naj Cristo, Yahawil Israel, xhi ebꞌnaj.
Hakpax tuꞌ ebꞌnaj aykanh yinh kulus yinta Komam tuꞌ, okpaxo ebꞌnaj bꞌuchwal yinh Komam.

Yet iskam Komam Jesús
(Mt. 27:45-56; Lc. 23:44-49; Jn. 19:28-30)
Haxa yet yapni yinh chumanil isqꞌejholilo sat yibꞌanhqꞌinal tiꞌ, yinhxa chꞌen oxebꞌ yinh qꞌejbꞌiyal issajbꞌilo hunelxa. Yinh huneꞌ orahil tuꞌ ah yaw Komam, yalni yinh kaw ip:
—Eloi, Eloi, ¿lama sabactani? [*] xhi Komam. Haꞌ chal yelapnoj: “Mamin, Mamin, ¿tzet yinh xin chinhabꞌejkanojan?” xhi Komam.
Ay xin hunteqꞌan ebꞌnaj ayayo bꞌey tuꞌ abꞌen tzet yal Komam, yalni ebꞌnaj:
—Abꞌewekꞌanabꞌ tzet chal naj, lanhan yawten naj yaꞌ Elías, ischejabꞌ Komam Dios, xhi ebꞌnaj.
Isto huneꞌ naj yinh anhe islabꞌanayto huneꞌ esponja xol teꞌ pahla vinagre, yaniko naj huneꞌ esponja tuꞌ yinh iswiꞌ huneꞌ teꞌ ah, yanahto naj yinh istiꞌ Komam yunhe yukꞌni Komam. Yalni naj tet ebꞌnaj ayko iskawilal tuꞌ:
—Jilaꞌwej ta chihul yaꞌ Elías yiqꞌalo naj yinh kulus tiꞌ, xhi naj.
Lahwi tuꞌ yah yaw Komam yinh kaw ip, iskamiloj. Wal huneꞌ qꞌap niman qꞌap aykanh yiktabꞌanil Yatut Komam Dios, kabꞌ ayiko qꞌap. Ichiti istzilbꞌanil qꞌap yinh iswiꞌ masanta ayilo yinh yojtabꞌanil. [*]Hayet yilni naj yahawil yinh ebꞌnaj soldado tzet yuhi yet iskam Komam tuꞌ, yalni naj: [image: 92.png] 

—Kaw yeltikꞌabꞌani, Iskꞌahol Komam Dios ye huneꞌ naj tiꞌ, xhi naj.
Ay xin hunteqꞌan ebꞌix ix nahat yehilo yilni iskam Komam. Xol ebꞌix tuꞌ ayko ix María ah Magdala yebꞌ ix Salomé, [i]. yebꞌ xin ix María ismiꞌ naj José yebꞌ naj Jacobo, naj tzujan unin. Hunteqꞌan ebꞌix tuꞌ ekꞌ tzujtzun yinta Komam, iskolwapaxo ebꞌix yinh Komam yet yekꞌ yul ismajul Galilea. Yebꞌ txꞌiꞌal ebꞌix hul yinta Komam bꞌey Jerusalén.

Yet ismujlax Komam Jesús
(Mt. 27:57-61; Lc. 23:50-56; Jn. 19:38-42)
Haꞌ yinh huneꞌ tzꞌayik tuꞌ xin chiswatxꞌekano anma Israel tzettaj chiꞌokniko yu yinh hunxa tzꞌayik, yuto hunxa tzꞌayik tuꞌ, tzꞌayik xewilal. Haxa yet lanhanxa isqꞌejbꞌayoj xin, isto naj José isqꞌanno isnimanil Komam tet naj Pilato; kaw mach xiw naj isqꞌanni isnimanil Komam. Naj José tuꞌ ah Arimatea naj, ayko naj xol ebꞌnaj yahawil yinh lahtiꞌ xol ebꞌnaj Israel, kaw xin ay yelapno naj yul sat ebꞌnaj. Echmabꞌilpaxo yu naj yok Komam Dios Yahawiloj. Hayet yabꞌen naj Pilato ta kam Komam, kaw kꞌayilo iskꞌul naj, yawten naj naj yahawil yinh ebꞌnaj soldado, isqꞌambꞌen naj ta yeli kamnaxa Komam. Hayet yalni naj yahawil yinh ebꞌnaj soldado ta xakam Komam, ischejni naj Pilato ta chiyiyti naj José tuꞌ isnimanil Komam yinh kulus.
Isloqꞌni naj José huneꞌ qꞌap sábana kaw ay istohol, yinayti naj isnimanil Komam yinh teꞌ kulus, ispichniko naj huneꞌ sábana tuꞌ yinh Komam; lahwi tuꞌ isto naj yanokto isnimanil Komam yul huneꞌ chꞌen chꞌen holbꞌil. Yanikaniko naj huneꞌ chꞌen chꞌen ismajilo istiꞌ bꞌay yakanikto naj isnimanil Komam tuꞌ. Wal ix María Magdalena yebꞌ ix María ismiꞌ naj José yil ebꞌix bꞌay alaxkanikto isnimanil Komam.
Yet yitzitzbꞌikanh Komam Jesús xol kamom
(Mt. 28:1-10; Lc. 24:1-12; Jn. 20:1-10)
Haxa yet islahwi istzꞌayikal xewilal xin, isloqꞌni ix María ah Magdala yebꞌ ix María ismiꞌ naj Jacobo, yebꞌ ix Salomé hunteqꞌan anh kaw xuqꞌ sam yu yaniko ebꞌix yinh isnimanil Komam. Haxa yinh kaw sahabꞌ sakꞌayal yinh bꞌabꞌel tzꞌayik yinh semana xin, isto ebꞌix bꞌay mujlax Komam; haꞌ kaw yahilo tzꞌayik yapni ebꞌix bꞌey tuꞌ. Yal-len ebꞌix tet hunun:
—¿Maktaxka chiꞌinilo chꞌen ayko ismajilo istiꞌ bꞌay ayikto Komam? xhi ebꞌix.
Haxa yet yilniti ebꞌix matxa ayoko huneꞌ chꞌen niman chꞌen tuꞌ ismajilo bꞌay alaxikto isnimanil Komam. Hayet yokto ebꞌix yul chꞌen xin, yilni ebꞌix huneꞌ naj tzeh tzꞌonhanayo yinh kowatxꞌqꞌabꞌ yulikto chꞌen, kaw sajhoponhe xil isqꞌap naj aykoj, kaw xin nimajal istel yoj xil isqꞌap naj tuꞌ. Kaw xiwkanh ebꞌix yet yilni ebꞌix naj. Yalni naj tet ebꞌix:
—Mach chexxiwi, wohtajan tato Komam Jesús ah Nazaret chesayikꞌoj, Komam alaxkanh yinh kulus. Xaꞌitzitzbꞌikanh Komam, matxa Komam bꞌey tiꞌ. Ilwekꞌanabꞌ bꞌay alaxikti Komam. As halwe tet ebꞌyaꞌ iskuywom Komam yebꞌ tet yaꞌ Pedro tato chibꞌabꞌi apno Komam bꞌey Galilea tesataj, haꞌ bꞌey tuꞌ xin cheyil yinh Komam hakaꞌtikꞌa yu yalnikano teyet, xhi naj.
Lahwi tuꞌ xin, yelti lemna ebꞌix bꞌey tuꞌ, isto ebꞌix, toxanhe xin chikꞌuykꞌun ebꞌix yu xiwkilal. Machi mak tet xin yal ebꞌix, yuto kaw xiw ebꞌix.
Yet isyeni isbꞌa Komam Jesús tet ix María Magdalena
(Jn. 20:11-18)
Hayet yitzitzbꞌikanh Komam yinh kaw sahabꞌ sakꞌayalil yinh bꞌabꞌel tzꞌayik yinh semana, haꞌ tet ix María ah Magdala bꞌay isye isbꞌa Komam bꞌabꞌel, ix bꞌay yilo Komam hujwanh ischejabꞌ naj matzwalil. Lahwi tuꞌ, isto ix yalno tet ebꞌyaꞌ ekꞌ tzujtzun yinta Komam ta isye isbꞌa Komam tet ix. Haꞌ ebꞌyaꞌ tuꞌ kaw bꞌiskꞌulal ye ebꞌyaꞌ yebꞌ xin kaw chiꞌoqꞌ ebꞌyaꞌ. Hayet yabꞌen ebꞌyaꞌ ta itzitzbꞌikanh Komam yebꞌ ta isye isbꞌa tet ix, kaw mach yayto ebꞌyaꞌ yul yanma.
Yet isyeni isbꞌa Komam Jesús tet kawanh iskuywom
(Lc. 24:13-35)
Tzujan tuꞌ xin, isyenipaxo isbꞌa Komam tet kawanh iskuywom yet lanhan isto bꞌey huneꞌ aldea; nan yu isyenipaxo isbꞌa Komam tet ebꞌyaꞌ Isto ebꞌyaꞌ kawanh tuꞌ yalno tet hunteqꞌanxa ebꞌyaꞌ iskuywom Komam, yajaꞌ maxhtikꞌa yapaxayto ebꞌyaꞌ yul yanma.
Yalkano Komam Jesús ischejbꞌanil ebꞌyaꞌ iskuywom
(Mt. 28:16-20; Lc. 24:36-49; Jn. 20:19-23)
Haxa yinh tzujanilxa xin isyeni isbꞌa Komam Jesús tet ebꞌyaꞌ 11 (hunlahonhwanh) iskuywom yet ayko ebꞌyaꞌ waꞌo sat mexha, iskachlax ebꞌyaꞌ yu Komam yu chikabꞌkon iskꞌul ebꞌyaꞌ; mach yayto ebꞌyaꞌ yul yanma yinh tzet yal ebꞌyaꞌ xaꞌilni ta xaꞌitzitzbꞌikanh Komam. Yalnikano Komam tet ebꞌyaꞌ:
—Asiꞌwe sunil yul sat yibꞌanhqꞌinal tiꞌ kat heyalnikꞌo Tzotiꞌ Kꞌul yet Kolbꞌanile tet sunil anma. [*]Haꞌ mak chiꞌanayto yul yanma kat yahkano haꞌ iswiꞌ, chikolchahi, yajaꞌ wal mak mach chiꞌanayto yul yanma, chiꞌay isyaꞌtajil yibꞌanh. Haꞌ hunteqꞌan kꞌaybꞌalkꞌule tiꞌ chiꞌok yechelo tet mak chiꞌanayto yul yanma, chiyilo ischejabꞌ naj matzwalil yinh anma yinh inbꞌihan, kat istzotel yinh nan abꞌxubꞌal. Waxanhka chistzabꞌ noꞌ labꞌa, waxanhka chiꞌaqꞌlax veneno yukꞌuꞌ, matzet chuhi. Hayet chanayo isqꞌabꞌ yibꞌanh anma yaꞌay, kat iskawxikanokanh, xhi Komam.

Yet yilaxto Komam Jesús satkanh
(Lc. 24:50-53)
Lahwi yalnikano Komam Jesús sunil hunteqꞌan tuꞌ tet ebꞌyaꞌ iskuywom, yilaxto Komam satkanh, yok tzꞌonhno Komam yinh iswatxꞌqꞌabꞌ Komam Dios. Lahwi tuꞌ xin, isto ebꞌyaꞌ iskuywom Komam tuꞌ yalnokꞌo Istzotiꞌ Komam Dios sunil yul sat yibꞌanhqꞌinal. Kaw xin ayko Komam Dios yetbꞌiho ebꞌyaꞌ, yebꞌ kaw chiꞌok yip tzotiꞌ chalikꞌo ebꞌyaꞌ tuꞌ yu ej kꞌaybꞌalkꞌule yebꞌ yu yechel yip Komam chisye ebꞌyaꞌ.
LUKTZOTIꞌ KꞌUL YET KOLBꞌANILE TZꞌIBꞌNHEBꞌILKANO YU YAꞌ SAN LUCASTzet yuxin chitzꞌibꞌnhelax carta tiꞌ
Tinanh xin, chintzꞌibꞌnhetojan huneꞌ carta tiꞌ tawet mam Teófilo, yinh hunteqꞌan tzet ye tuꞌ xayu koxol tiꞌ. Haꞌ ebꞌyaꞌ chihalnikꞌo Istzotiꞌ Komam Jesucristo tinanh, yil ebꞌyaꞌ yinh tzet yu yichikoj, lahwi tuꞌ xin konhiskuynikanojanh ebꞌyaꞌ yinh sunil tzet xayu tuꞌ. Kaw xin txꞌiꞌal mak xayako yinh iskꞌul istzꞌibꞌnhenkano tzet xayu tuꞌ. Hakinpax tuꞌan mam Teófilo, lahwi inqꞌambꞌenan yinh nanhkꞌulal yinh sunil kaw yichebꞌanil, yok yinh innabꞌalan intzꞌibꞌnhentojan sunil tiꞌ yinh istxolal tawet. Hak tuꞌ xin kaw kꞌul chu hawohtanheniloj ta yel chal hunteqꞌan tzet xahakuy tuꞌ.
Yet yalni huneꞌ yángel Komam Dios ta chipitzkꞌa yaꞌ Juan
Hayet ayko naj Herodes yahawilo txꞌotxꞌ Judea, ay hunmajan ebꞌyaꞌ sacerdote, chiyij isbꞌi Abías. Xol ebꞌyaꞌ tuꞌ ayko yaꞌ Zacarías, Elisabet isbꞌi yixal, yichmam ixnam ye yaꞌ Aarón. Kaw kꞌul isbꞌeybꞌal yaꞌ Zacarías tuꞌ yebꞌ yixal yul sat Komam Dios, yebꞌ xin kaw yijem iskawanhil yinh sunil ischejbꞌanil Komam. Yuxin machi mak chu yalni tato mach yijemo yaꞌ yebꞌ yixal. Wal ixnam Elisabet tuꞌ xin, maxhtikꞌa yunin, yuxin machi hunu yuninal yaꞌ Zacarías tuꞌ yebꞌ yixal yet yichambꞌikaniloj.
Haꞌ hunel xin, ayilo istiempohal bꞌay ok yaꞌ Zacarías yinh ismunil yinh sacerdotehal yebꞌ ebꞌyaꞌ yetbꞌi yul Yatut Komam. Yilwen ebꞌyaꞌ mak yinh chꞌok isbꞌi yokto isnhusno pom yibꞌanh ismexhahil bꞌay chinhuslax pom yul Yatut Komam hakaꞌtikꞌa chute ebꞌyaꞌ. Kꞌuxan xin yibꞌanh yaꞌ Zacarías apni. Yet lanhan isnhusni yaꞌ Zacarías pom tet Komam Dios yul Yatut Komam tuꞌ, aykanilto sunil anma txahloj. Hayet ayikto yaꞌ Zacarías isnhusno pom tuꞌ, isyenikanh isbꞌa huneꞌ yángel Komam Dios tet yaꞌ, yok linhno yinh iswatxꞌqꞌabꞌ ismexhahil bꞌay chinhuslax pom tuꞌ. Yet yilni yaꞌ naj ángel tuꞌ, isxiwkanh yaꞌ, iskꞌaykanilo iskꞌul yaꞌ. Yalni naj ángel:
—Mam Zacarías, mach chaxhxiwkanh, kaw mayabꞌe Komam Dios tzet maxawal yinh hatxah. Yu huneꞌ tuꞌ xin, chiyilaꞌ hawixal Elisabet yinh huneꞌ nichꞌan hakꞌahol, Juan chawako isbꞌihoj. Kaw chitzala hakꞌul yinh, kaw niman anma chitzalapaxokanh yet chiyabꞌen ispitzkꞌa nichꞌan heyuninal tuꞌ. Huneꞌ heyuninal chipitzkꞌa tuꞌ, kaw aykano yelapno chꞌeliko yul sat Komam Dios. Maxhtikꞌa chukꞌuꞌ vino nitam hunuxa nan ukꞌehal. Ayxako Espíritu Santo yinh yet chipitzkꞌahi. Kaw hanta ebꞌnaj israelita chiswatxꞌeꞌko isbꞌa yul isqꞌabꞌ Komam Dios yu huneꞌ hakꞌahol tuꞌ. Haꞌ chibꞌabꞌito sata Komam Jahawil. [*] Hakaꞌ ishelanil yebꞌ yip yanma yaꞌ Elías ischejabꞌ Komam Dios yet payat, hak tuꞌ chꞌelikoj. Yu kuybꞌanile chala chimeltzoko yanma ebꞌnaj mame yebꞌ ebꞌix miꞌe yinh aqꞌankꞌulal yebꞌ yuninal. Yebꞌpaxo anma manhkꞌom chimeltzoko isnabꞌal kat isyijenpaxo tzet chal Komam Dios. Hak tuꞌ chu iswatxꞌen isbꞌa anma, kat ischahni Komam, xhi naj ángel tuꞌ.
Istaqꞌwikanh yaꞌ Zacarías tuꞌ:
—¿Tzet xin chu wanaytojan yul wanmahan huneꞌ chawal tiꞌ? Yuto hanintiꞌan kaw icham inxahan, kaw xin ixnamxapaxo wixalan, xhi yaꞌ. Yalni naj ángel tuꞌ:
—Hanintiꞌan Gabriel hinan. Haꞌ Komam Dios makinchejnitijan walnojan huneꞌ chejbꞌanile kaw kꞌul tiꞌ tawet. Wal tinanh xin, chimajikano hatiꞌ. Matxa chiyu hatzoteli masanto yet chijni isbꞌa yapni istiempohal ispitzkꞌa nichꞌan hakꞌahol, yuto machi maxawayto yul hawanma yinh tzet mawaltiꞌan, xhi naj ángel tuꞌ tet yaꞌ Zacarías.
Wal anma chiꞌechman yelilo yaꞌ Zacarías tuꞌ xin, kaw chikꞌay iskꞌul yuto kaw ekꞌ istiempo yaꞌ yul Yatut Komam Dios. Haxa yet yelilo yaꞌ xol anma, kaw matxa chu istzotel yaꞌ. Isnahnilo anma tato ay hunu tzet isye Komam Dios tet yaꞌ. Kaw toxanhe chisye yaꞌ yechel yu isqꞌabꞌ yinh tzet yelax tet, wal istzotel yaꞌ, matxa chuhi.
Hayet islahwi istiempohal ismunil yaꞌ yul Yatut Komam Dios, ispaxto yaꞌ yatut. Hayet isbꞌelwi istzꞌayikal tuꞌ xin ispitzkꞌati huneꞌ nichꞌan unin yinh ixnam Elisabet. Howebꞌ ixahaw maxhtikꞌa bꞌay elto ixnam yul yatut. Chistxumni ixnam hakaꞌ tiꞌ: «Yu ishelanil Komam Dios yuxin hak tiꞌ wehan, yunhe mach chiꞌel inpixanan yuto maxhtikꞌa hunu wuninan,» xhi ixnam ischukil.

Yet yalni naj ángel ta chipitzkꞌa Komam Jesús
Wajebꞌxa ixahaw xin ischejniti Komam Dios naj ángel Gabriel bꞌey konhobꞌ Nazaret ayko yul ismajul Galilea. Yapni naj iskꞌatanh huneꞌ ix qꞌopo, María isbꞌi. Wal xin taqꞌwebꞌilxa mohyilal yu ix tet huneꞌ yaꞌ, José isbꞌi, yichmam yaꞌ ye yaꞌ rey David. Hayet yokapno naj ángel yul nha bꞌay ay ix, yalni naj tet ix:
—Tzalahanh yuto ayko Komam Dios hawetbꞌihoj. Kaw niman iskꞌulchꞌanil Komam tawinh yuto sikꞌbꞌil hachilo xol hawet ixal, xhi naj.
Hayet yabꞌen ix tzet yal naj tuꞌ xin, iskꞌayilo iskꞌul ix, yichiko ix istxumnilo hakaꞌ tiꞌ:
—¿Tzet yelapno ye huneꞌ tiꞌ? xhi ix. Yalnipaxo naj ángel tet ix:
—María, mach chaxhxiwkanh, yuto xaꞌilcha iskꞌulal hawu yul sat Komam Dios. Wal tinanh xin, chipitzkꞌahoti huneꞌ nichꞌan winaj unin tawinh, haxa yet chipitzkꞌahi Jesús chawako isbꞌihoj. Kaw ay yelapno chꞌelikoj, kat xin yalni anma ta Iskꞌahol Komam Dios yehi. Haꞌ Iskꞌahol Komam Dios Jahawil tuꞌ chiꞌoko reyalil, hakaꞌ yichmam David. Haꞌ chiꞌok yahawilo anma Israel yinh sunilbꞌal tiempo. Machi bꞌaqꞌinhal chilahwi huneꞌ ismunil tuꞌ, xhi naj.
Isqꞌambꞌen yaꞌ María tet naj:
—¿Tzet chu yijno isbꞌa huneꞌ chawal tiꞌ? Hanintiꞌan maxhto wichamilan, xhi yaꞌ tet naj.
Yalni naj ángel tuꞌ:
—Haꞌ Komam Espíritu Santo chiꞌayolo tawibꞌanh, yebꞌpaxo yip Komam Dios kaw ay ismay chiꞌayilo tawibꞌanh hakaꞌ hunu moyan. Yuxin haꞌ huneꞌ unin chipitzkꞌa tawinh tuꞌ, yet Dios yehi kat yal-laxpaxoj ta Iskꞌahol Komam. Hakaꞌ ixnam Elisabet hanoh, kaw ixnamxa, yajaꞌ chiyilaꞌ ixnam yinh huneꞌ nichꞌan yunin. Wal xin ohtabꞌil tato maxhtikꞌa hunu unin xapitzkꞌati yinh ixnam, yaj wal tinanh wajebꞌxa ixahaw iskꞌul ixnam. Wal xin machi hunu tzet ye tuꞌ mach chu iswatxꞌen Komam Dios, xhi naj ángel tet yaꞌ.
Istaqꞌwikanh yaꞌ María xin:
—Hanintiꞌan ischejabꞌ Komam Dios Jahawil wehan, yubꞌojabꞌ hakaꞌ maxawal tiꞌ, xhi yaꞌ.
Lahwi tuꞌ xin, ismeltzoto naj ángel.
Yet istuklelax ixnam Elisabet yu yaꞌ María
Yinh huneꞌ tiempohal tuꞌ xin, yinh haꞌmataj to yaꞌ María bꞌey huneꞌ konhobꞌ chewal txꞌotxꞌ yul ismajul Judea. Yapni yaꞌ bꞌey yatut icham Zacarías, isqꞌambꞌen yaꞌ hanikꞌ ye ixnam Elisabet. Hayet yabꞌen ixnam Elisabet istzotel yaꞌ María tuꞌ, isbꞌili nichꞌan unin ijbꞌiliko yu ixnam. Hak tuꞌ yu yokkano ixnam yalanh yip Komam Espíritu Santo. Yuxinto yal ixnam hakaꞌ tiꞌ yinh kaw ip:
—Hach tiꞌ María, kaw niman iskꞌulal Komam Dios chaqꞌ tawet sata sunil ebꞌix jet ixal. Nimanpaxo iskꞌulal Komam chaqꞌ tet huneꞌ hawunin chipitzkꞌaho tiꞌ.
¿Tzet kaw yelapno wehan yuxin mahul ismiꞌ Komam Wahawilan kinistukleꞌan? Yet mawabꞌenan hatzotelkanh mabꞌili nichꞌan unin tiꞌ winhan yu tzalahilal. Saqꞌal hawet yuto hawayto yul hawanma ta chij isbꞌa tzet yal Komam Dios, xhi ixnam Elisabet.
«Lahwi tuꞌ xin, yalni yaꞌ María:
Kaw chitzala wanmahan chiwalnihan kꞌul-la tzotiꞌ yinh Komam Dios Jahawil,
Komam kaw aykano yip.
Kaw chitzalakano wanmahan yinh Komam Dios Inkolomalan.
Waxanhka mach nimano welapnojan,
yajaꞌ Komam Dios chꞌanayo iskꞌulal wibꞌanhan.
Yuxin chiyalaꞌ anma yinh sunilbꞌal tiempo ta kaw saqꞌal wetan yu ayayo iskꞌulal Komam wibꞌanhan.
Yuto haꞌ Komam Dios, kaw aykano yip, chiyenilo kꞌaybꞌalkꞌule winhan.
Kaw niman yelapno isbꞌi Komam,
kaw machi nichꞌano istxꞌojal ayko yinh.
Sunilbꞌal tiempo chitzꞌay iskꞌul Komam yinh sunil mak chixiw tet.
Isyelo Komam yip,
yuchkꞌanto Komam sunil tzet iswatxꞌe ebꞌnaj chal isbꞌa kanhyehal.
Xaꞌel ebꞌnaj yahaw konhobꞌ yul iskapil yu Komam,
haxa ebꞌnaj chewchotanhe chute isbꞌa, yikanh Komam.
Xayaqꞌ noho Komam iskꞌul ebꞌnaj chinhohchahi,
haxa ebꞌnaj qꞌalom xin, okkano ebꞌnaj yinh manhtzetal.
Xaꞌok Komam jetbꞌiho hanhonh Israel honh tiꞌ,
hanhonh ischejabꞌ Komam jehi,
maxhtikꞌa to nahul yu Komam, istzꞌay iskꞌul jinh.
Hak tuꞌ yu yalnikano Komam tet ebꞌyaꞌ jichmam;
tet yaꞌ Abraham,
yebꞌ xin tet hunteqꞌanxa ebꞌyaꞌ ichmame titna yinh yaꞌ,» [*] xhi yaꞌ María.
Etza oxebꞌ ixahaw bꞌeykꞌo yaꞌ María iskꞌatanh ixnam Elisabet,
ismeltzoto yaꞌ bꞌey yatut hunelxa.

Yet ispitzkꞌa yaꞌ Juan chꞌanikanh haꞌ iswiꞌ anma
Hayet yapni istiempohal, ispitzkꞌa nichꞌan iswinaj unin ixnam Elisabet, yapni ebꞌix ay iskawilal yatut ixnam yebꞌ yikꞌal ixnam tzalaho yinh iskꞌulchꞌanil iskꞌul Komam Dios yaqꞌ tet ixnam. Yinh iswaxajebꞌ tzꞌayik xin, yaqꞌlax circuncidar [a] chaliloj ta hoslaxilto nichꞌan iswiꞌ isnimanil ebꞌnaj Israel yet wajebꞌxa tzꞌayik ispitzkꞌa ebꞌnaj, hak tuꞌ yu yokkano yechel isnimanil ebꞌnaj. Huneꞌ circuncisión tuꞌ haꞌ ok yechel huneꞌ istrato Komam Dios yaqꞌ tet anma Israel. Haꞌ chiyenipaxiloj ta iskonhobꞌ Komam ye ebꞌnaj. Huneꞌ circuncisión tuꞌ ichiti yinh icham Abraham yebꞌ iskꞌahol. . nichꞌan tzꞌul tuꞌ, yalni anma ta Zacarías chij isbꞌi hakaꞌ isbꞌi ismam. Yalni ixnam miꞌe tuꞌ tet anma:
—Machoj, Juan chiyij isbꞌi, xhi ixnam.
Yalni anma tet ixnam:
—¿Tzet yuxin hak tuꞌ cheyaqꞌ yijaꞌ isbꞌi? Wal xol heyikꞌal machi hunu mak hak tuꞌ isbꞌi, xhi anma.
Yuxin ekꞌikꞌo isqꞌabꞌ anma isqꞌambꞌen tet icham Zacarías yinh tzet bꞌiꞌehal chiyaqꞌ yijaꞌ iskꞌahol. Isqꞌanni icham huneꞌ nichꞌan aqꞌinteꞌ, istzꞌibꞌnhenayo icham hakaꞌ tiꞌ: «Juan chiyij isbꞌi huneꞌ nichꞌan unin tiꞌ,» xhihayoj. Toxanhe kꞌaykanokanh iskꞌul sunil anma yet yabꞌeni. Lanhantotikꞌa xin istzotelkanh icham Zacarías, yichi yalni icham kꞌul-la tzotiꞌ yinh Komam Dios. Iskꞌayilo iskꞌul sunil anma ayayo iskawilal yatut icham, ispujbꞌalaxikꞌo huneꞌ tiꞌ bꞌey sunil chewal txꞌotxꞌ yul ismajul Judea. Sunil anma abꞌen hunteqꞌan tiꞌ chilaisqꞌambꞌen tet hunun: «¿Tzettaxka kaw chꞌeloko huneꞌ nichꞌan unin tiꞌ?» xhi anma.
Hak tuꞌ yute yalni anma yuto ayko Komam Dios yetbꞌiho nichꞌan unin tuꞌ.

Hunteqꞌan tzotiꞌ yaqꞌ Komam Dios yalaꞌ icham Zacarías
Wal icham Zacarías, ismam nichꞌan unin tuꞌ, ok icham yalanh yip Komam Espíritu Santo, yalni tzotiꞌ hakaꞌ tiꞌ:
«Hal-laxojabꞌ tzotiꞌ kꞌul yinh Komam,
Komam koDiosal hanhonh Israel honh tiꞌ,
yuto xahul Komam konhiskoloꞌ hanhonh iskonhobꞌonh tiꞌ.
Yati Komam Dios huneꞌ Kokolomal kaw aykano yip,
huneꞌ Kokolomal tiꞌ titna yinh yuninal jichmam rey David,
yaꞌ ischejabꞌ Komam.
Huneꞌ tiꞌ halbꞌilkano yu Komam Dios tet ebꞌyaꞌ ischejabꞌ sikꞌbꞌililo yu yet payat:
Chonhiskolilo Komam tet makta ayko ishowal jinh yebꞌ xin makta chichiwa iskꞌul jinh.
Yalnipaxoj ta chitzꞌay iskꞌul Komam yinh ebꞌyaꞌ jichmam,
yebꞌ maxhtikꞌa chito nahul yu isyijen istrato yaqꞌkano tet ebꞌyaꞌ,
huneꞌ trato yetnhe Komam.
Haꞌ huneꞌ tiꞌ halbꞌilkano yu Komam Dios tet jichmam Abraham yettax payat.
Yal Komam ta chonhiskolilo yul isqꞌabꞌ ebꞌnaj chichiwako iskꞌul jinh,
haxinwal mach chonhxiw jaqꞌni chejaꞌ kobꞌa tet Komam Dios.
Kꞌulojabꞌ chijute kobꞌeybꞌal sata Komam,
hanhehojabꞌ yinh Komam ayko konabꞌal sunilbꞌal tiempo.
Wal hach tiꞌ kꞌahol,
chaxhok ischejabꞌo Komam Dios kaw ay yip,
yuto hach bꞌabꞌel chaxhto sata Komam Jahawil. [*]
Yu hawatxꞌen isbꞌeh Komam,
haꞌ ton hakuyni yaniko anma isnabꞌal yinh Komam Dios.
Hach chawaqꞌa yabꞌe anma yinh tzet chu ischahni iskolbꞌanil yet chꞌaqꞌlaxkano tanho ismul yu Komam.
Yu kaw chitzꞌay iskꞌul Komam Dios jinh,
yuxin hakaꞌ yahilo tzꞌayik, kat komujli yu,
hak tuꞌ chu yul huneꞌ Kokolomal chejbꞌilti yu Komam.
Yu yiniti issajilqꞌinal jet hanhonh ayiko qꞌejholo yinh janma,
yebꞌ hanhonh ayonhxako yul isqꞌabꞌ naj kamikal.
Haꞌ xin chonhijbꞌan konhyaniko yinh aqꞌankꞌulal yebꞌ Komam Dios,» xhi icham Zacarías.
Wal nichꞌan unin tuꞌ xin, hakaꞌtikꞌa ischꞌibꞌ isnimanil, hakpax tuꞌ ischꞌibꞌ yitzꞌatil iswiꞌ yinh Komam Dios. Haxa yet istzehbꞌikanh, isto bꞌey huneꞌ txꞌotxꞌ desierto, haꞌ tuꞌ ehayoj masanto apni istiempohal yaqꞌni yohtanhelo isbꞌa tet konhobꞌ Israel.

Yet ispitzkꞌa Komam Jesús
(Mt. 1:18-25)
Haꞌ yinh huneꞌ tiempohal tuꞌ, yalni naj Augusto César, yahawil yeko yinh txꞌotxꞌ Roma, ta chiꞌilaxkanh isbꞌisil sunil anma ayko yalanh yip txꞌotxꞌ Roma. Hayet yah huneꞌ bꞌabꞌel isbꞌisil anma tiꞌ haꞌ naj Cirenio ayko gobernadoral yul ismajul Siria. Sunil anma to istzꞌunuꞌ isbꞌi bꞌaytajtuꞌwal konhobꞌ titna yikꞌal. Yuxinto el yaꞌ José bꞌey yul konhobꞌ Nazaret yul ismajul Galilea, isto yaꞌ bꞌey Belén yul ismajul Judea, yuto haꞌ tuꞌ pitzkꞌana yaꞌ rey David, yichmam yaꞌ José tuꞌ. Yuxin to yaꞌ José yebꞌ yaꞌ María, yaꞌ taqꞌwebꞌilxa ismohyi yebꞌ yaꞌ, istzꞌunuꞌ isbꞌi bꞌey konhobꞌ Belén. Wal yaꞌ María tuꞌ, ayxa tzet ye yaꞌ. [image: 93.TIF] 

Hayet ay yaꞌ José yebꞌ yaꞌ María bꞌey Belén, yayilo istzꞌayikal iswatxꞌi iskꞌul yaꞌ María. Yuxin hata bꞌey tuꞌ pitzkꞌa nichꞌan isbꞌabꞌel unin yaꞌ. Ispichniko yaꞌ istxow nichꞌan yunin tuꞌ, ishilbꞌanayto yaꞌ yul ishukubꞌ no noqꞌ, yuto matxa hamanil yul waybꞌal.
Yet isyeni isbꞌa ebꞌnaj yángel Komam Dios tet ebꞌnaj tanhem meꞌ
Bꞌey iskawilal konhobꞌ Belén, ay hunteqꞌan ebꞌnaj tanhem meꞌ; chiwaynhen ismeꞌ sat cheqꞌanh. Isyenikanh isbꞌa huneꞌ ángel tet ebꞌnaj. Yaypaxo jopla isqꞌaqꞌal yip Komam Dios yibꞌanh ebꞌnaj, isxiwkanokanh ebꞌnaj xin. Yalni naj ángel tet ebꞌnaj:
—Mach chexxiwi yuto ay huneꞌ tzotiꞌ kaw kꞌul chinhulan walaꞌan teyet. Haꞌ huneꞌ chiwaltiꞌan istzalabꞌal hekꞌul yebꞌ istzalabꞌal sunil anma. Bꞌey yul konhobꞌ Belén, iskonhobꞌ yaꞌ rey David, haꞌ tuꞌ mapitzkꞌa huneꞌ Hekolomal, haꞌ ton Komam Cristo, Komam Jahawil. Haꞌ tiꞌ chꞌaqꞌno hetxumuloj, pichbꞌiliko istxow yinh, hilanayto yul teꞌ hukubꞌ bꞌay chꞌalaxayto istelaj no noqꞌ, xhi naj tet ebꞌnaj.
Lanhantotikꞌa xin, isyenikanh isbꞌa hun bꞌulanxa ebꞌnaj ángel iskꞌatanh naj bꞌabꞌel tuꞌ. Istzabꞌniko ebꞌnaj isbꞌitnhen isbꞌi Komam, chilayalni ebꞌnaj:
«Jalaꞌwe kꞌul-la tzotiꞌ yinh Komam Dios ay yul satkanh,
ayojabꞌ aqꞌankꞌulal sat txꞌo txꞌotxꞌ xol anma ochebꞌil yu Komam Dios,» xhi ebꞌnaj.
Hayet ispaxto ebꞌnaj ángel tuꞌ satkanh, yichiko ebꞌnaj tanhem meꞌ yalni tet hunun:
—Tonhwe bꞌey Belén jilaꞌ huneꞌ mayu tuꞌ, huneꞌ mayaqꞌ Komam Dios Jahawil johtanhelo tiꞌ, xhile ebꞌnaj tet hunun.
Yinh anhe xin, to ebꞌnaj yilaꞌ. Hayet yapni ebꞌnaj xin, yilchayo yaꞌ María yebꞌ yaꞌ José, yebꞌ nichꞌan neneꞌ ayayto yul ishukubꞌ no noqꞌ. Yet yilniko ebꞌnaj yinh nichꞌan neneꞌ tuꞌ xin, istzabꞌloko yalni ebꞌnaj tet sunil anma tzet hal-lax tet ebꞌnaj yu naj ángel yinh huneꞌ nichꞌan neneꞌ tuꞌ. Sunil anma abꞌen hunteqꞌan yal ebꞌnaj tanhem meꞌ tuꞌ, kaw kꞌaykanokanh iskꞌul yabꞌeni. Wal yaꞌ María xin, tonhe iskꞌubꞌakano yaꞌ yul yanma yinh hunteqꞌan tzet yal ebꞌnaj, chilaekꞌ yinh isnabꞌal yaꞌ yinh tzet kaw yehi.
Wal ebꞌnaj tanhem meꞌ, hayet ispaxto ebꞌnaj yichiko ebꞌnaj yaniko ismay Komam Dios, yaqꞌnipaxo ebꞌnaj yuchꞌandiosal tet Komam yinh tzet yabꞌeꞌ ebꞌnaj, yebꞌ xin yu tzet bꞌey ebꞌnaj yilaꞌ, yuto hakaꞌtikꞌa yu yal-lax tet ebꞌnaj hak tuꞌ elikoj.
Yet yilaxto nichꞌan Jesús yelaxo yul Yatut Komam Dios
Hujebꞌxa tzꞌayik ispitzkꞌa nichꞌan Jesús tuꞌ, yaqꞌlax circuncidar. Jesús yijkano isbꞌi hakaꞌ yu yalnikano naj ángel tet yaꞌ yet maxhto chipitzkꞌati nichꞌan unin yinh yaꞌ.
Yet yayilo istzꞌayikal bꞌay chisajnhe isbꞌa ebꞌix hakaꞌ yalni isley yaꞌ Moisés, yinito yaꞌ José yebꞌ yaꞌ María nichꞌan neneꞌ tuꞌ yelaxo tet Komam Dios bꞌey Jerusalén. Isyije ebꞌyaꞌ hakaꞌ tuꞌ yuto tzꞌibꞌnhebꞌilkano yul Yum Komam Dios hakaꞌ tiꞌ: «Haꞌ nixhte winaj unin chibꞌabꞌel pitzkꞌahi, chiꞌaqꞌlax tet Komam Dios Jahawil,» [*] xhi yul Yum Komam. Yinito ebꞌyaꞌ isxahanbꞌal hakaꞌ yalni isley yaꞌ Moisés bꞌay chala: «Kaw yilal yaqꞌni kakꞌonh noꞌ palamuch maka kakꞌonho noꞌ yunin kuwis,» xhihayoj.
Yul konhobꞌ Jerusalén, yinh huneꞌ tiempohal tuꞌ, ay huneꞌ icham Simeón isbꞌi, kaw kꞌulkano isbꞌeybꞌal, hanhechꞌan tet Komam Dios bꞌay chiyiyo isbꞌa. Echmabꞌilnhetikꞌa yul Iskolomal konhobꞌ Israel yu icham. Ayko Komam Espíritu Santo yinh icham. Haꞌ chꞌaqꞌni nachaholo yu tato maxhto chikami masanto chiyiliko yinh Komam Cristo, Komam chejbꞌilti yu Komam Dios. Ayxakto icham Simeón tuꞌ yul Yatut Komam Dios yu Komam Espíritu Santo yet yapni yaꞌ José yebꞌ yaꞌ María yebꞌ nichꞌan Jesús. Apni iskawanhil yul Yatut Komam tuꞌ yu isyijen tzet tzꞌibꞌnhebꞌilkano yinh ischejbꞌanil ebꞌnaj Israel yu Komam Dios. Ischelnilo icham Simeón nichꞌan neneꞌ tuꞌ, yalni icham kꞌul-la tzotiꞌ tet Komam Dios hakaꞌ tiꞌ:
«Mamin, hachejabꞌ wehan.
Wal tinanh xin, xayu inkaman yuto mayij isbꞌa tzet halbꞌilkano hawu wetan.
Yuto mawilikojan yu insatan yinh koKolomalanh tiꞌ.
Haꞌ huneꞌ mak tiꞌ chawakaniko yinh sat sunil anma ay yul sat yibꞌanhqꞌinal tiꞌ.
Haꞌ xin chꞌaqꞌno sajbꞌolo yanma hanta anma mach Israeloj,
kat xin isbꞌinahokano konhobꞌ Israel yu Kokolomalanh tiꞌ,» xhi icham Simeón tet Komam Dios.
Kaw xin, kꞌaykanh iskꞌul yaꞌ José yebꞌ yaꞌ María yabꞌen sunil tzet yal icham Simeón yinh nichꞌan neneꞌ tuꞌ. Lahwi tuꞌ xin, isqꞌannikano icham iskꞌulal Komam Dios yibꞌanh. Yalni icham tet yaꞌ María:
—Naj nichꞌan tiꞌ kaw ixtanhxa yehi ta kaw hantanhe anma Israel chikꞌayoꞌto yanma yu naj, yaj kaw ixtanhxa yepaxo tato kaw hantanhe anma Israel chiswatxꞌeꞌpaxo isbꞌeybꞌal yu naj. Haꞌ naj chiyenolo tzet chiyubꞌ iskolchaho anma xol istxꞌojal, yaj xin kaw ay anma chiyahno naj. Hak tuꞌ xin chu yixtanhwikanilo tzet chꞌekꞌ yul isnabꞌal anma yebꞌ tzet chꞌekꞌ yul yanma anma. Wal hach hach tiꞌ, chꞌayolo huneꞌ tzꞌayik yet kaw chiꞌoko bꞌiskꞌulal yinh hawanma yu naj neneꞌ tiꞌ. Hakaꞌ isyaꞌil chispolto hunu chꞌen espada, hak tuꞌ isyaꞌil chꞌeliko hawanma, xhikano icham Simeón tet yaꞌ María.
Bꞌey yul Yatut Komam Dios tuꞌ xin, haꞌ tuꞌ ayikto huneꞌ ixnam chitzotel yu yip Komam Dios. Huneꞌ ixnam tuꞌ, Ana isbꞌi, iskutzꞌin yaꞌ Fanuel, titna yinh yuninal yaꞌ Aser. Yet qꞌopo ixnam yiqꞌni ixnam yichamil, yaj hujebꞌchꞌan habꞌil yiqꞌle isbꞌa naj yebꞌ ix, iskam naj. Kaw xin 84 (kanhebꞌ ishokꞌal) habꞌilxa iskankano ixnam hunixal. Tzꞌayik aqꞌbꞌal aynhetikꞌakto ixnam yul Yatut Komam Dios yu istxahli yebꞌ yu yinayo isbꞌa tet Komam. Kaw xin chisyijepaxo ixnam huneꞌ yet mach chonhwaꞌi yu kotxahli tet Komam. Yapni ixnam iskꞌatanh yaꞌ José yebꞌ yaꞌ María, yaqꞌni ixnam yuchꞌandiosal tet Komam Dios. Lahwi tuꞌ xin, istzabꞌloko yalnikꞌo ixnam kuybꞌanil yinh nichꞌan neneꞌ tuꞌ tet sunil anma chꞌechman yul iskolbꞌanil konhobꞌ Jerusalén.

Meltzoto yaꞌ María yebꞌ yaꞌ José bꞌey konhobꞌ Nazaret
Hayet lahwi isyijenkano yaꞌ José yebꞌ yaꞌ María yinh tzet chal ischejbꞌanil ebꞌnaj Israel yu Komam Dios, ispaxto ebꞌyaꞌ bꞌey iskonhobꞌ Nazaret yul ismajul Galilea. Wal nichꞌan unin tuꞌ xin, kaw saqꞌal ischꞌibꞌi, kaw chꞌokpaxo yip isnimanil yebꞌ yitzꞌatil iswiꞌ. Kaw xin ayayo iskꞌulchꞌanil iskꞌul Komam yibꞌanh.
Yet iskankano nichꞌan Jesús yul Yatut Komam Dios
Hunun habꞌil isbꞌeykꞌo ismam ismiꞌ nichꞌan Jesús yul Yatut Komam Dios bꞌey konhobꞌ Jerusalén yinh qꞌinh Pascua. Haxa yet istzꞌajna nichꞌan Jesús yinh 12 (iskabꞌlahonhebꞌ) habꞌil, isto yinta ismam yebꞌ ismiꞌ yinh qꞌinh hakaꞌ chu isbꞌeykꞌo anma yinh hunun habꞌil. Lahwinhe qꞌinh tuꞌ xin, ismeltzoto yaꞌ José yebꞌ yaꞌ María. Wal nichꞌan Jesús, kankano bꞌey yul konhobꞌ Jerusalén, yajaꞌ mach yohtajo ismam yebꞌ ismiꞌ nichꞌan tuꞌ tato kankanoj. Haꞌ yalni ismam yebꞌ ismiꞌ ta paxto xol anma ilom qꞌinh. Huneꞌ tzꞌayikxa isbꞌelwito ismam yebꞌ ismiꞌ nichꞌan Jesús tuꞌ, yok ismam yebꞌ ismiꞌ issaynoyo xol yikꞌal yebꞌ xol mak ohtanhe nichꞌan Jesús tuꞌ. Yajaꞌ maxhtikꞌa ilchahi, yuxin meltzoto yaꞌ José yebꞌ yaꞌ María saywal yinh nichꞌan Jesús tuꞌ bꞌey yul konhobꞌ Jerusalén.
Haxa yet yox tzꞌayik xin, yilchati nichꞌan Jesús tuꞌ yul Yatut Komam Dios yu ismam yebꞌ ismiꞌ. Tzꞌonhanikto xol ebꞌnaj ichamta winaj kaw yahawil yinh iskuyni anma yinh isley yaꞌ Moisés. Kaw ayko nichꞌan Jesús tuꞌ yabꞌen tzet chal ebꞌnaj, chisqꞌambꞌenpaxo tet ebꞌnaj. Wal xin, kaw chikꞌay iskꞌul ebꞌnaj chiꞌabꞌen tzet chiyal nichꞌan Jesús tuꞌ yuto kaw helan, yebꞌ xin kaw kꞌul ispaj istzotiꞌ ebꞌnaj chiyaqꞌa. Haxa yet yilcha nichꞌan Jesús tuꞌ yu ismam yebꞌ ismiꞌ, kaw kꞌayilo iskꞌul. Yalni ismiꞌ tet:
—Wunin, ¿tzet yinh yuxinto hak tiꞌ chonhhawutehanh? Haninan yebꞌ hamam kaw bꞌiskꞌulal jehanh kaxhkosaynikꞌojanh, xhi yaꞌ.
Istaqꞌwikanh nichꞌan Jesús tuꞌ:
—¿Tzet yinh nan bꞌay chinhesayikꞌojan? ¿Tom mach heyohtajo tato yul Yatut Inmaman kaw yilal inkanan? xhi tet ismiꞌ tuꞌ.
Wal xin machi txumchalo yu ismam yebꞌ ismiꞌ yinh tzet chalilo huneꞌ yal nichꞌan Jesús tuꞌ.
Lahwi tuꞌ xin, ismeltzo yinta ismam yebꞌ ismiꞌ bꞌey yul konhobꞌ Nazaret. Kaw xin yijem tet ismam yebꞌ tet ismiꞌ. Tonhe xin iskꞌubꞌa ismiꞌ nichꞌan Jesús tuꞌ yinh yanma yinh hunteqꞌan tuꞌ, chistxumni ix yinh tzet yelapno yehi. Wal nichꞌan Jesús tuꞌ xin, hakaꞌ ischꞌibꞌ isnimanil, hak tuꞌ ischꞌibꞌpaxo yitzꞌatil iswiꞌ. Kaw chitzala yanma Komam Dios yinh, kaw chitzalapaxo anma yinh nichꞌan Jesús tuꞌ.
Yet yalnikꞌo yaꞌ Juan, anikanh haꞌ iswiꞌ anma Istzotiꞌ Komam Dios
(Mt. 3:1-12; Mr. 1:1-8; Jn. 1:19-28)
Ayxako yinh 15 (isholanhebꞌ) habꞌil yok naj Tiberio yahawilo Roma, walpaxo naj Poncio Pilato, haꞌ naj ayko gobernadoral yinh txꞌotxꞌ Judea, haxapaxo xin naj Herodes ayko gobernadoral yinh txꞌotxꞌ Galilea. Haxa yuxhta naj chiyij Felipe, haꞌ naj ayko gobernadoral yinh txꞌotxꞌ Iturea yebꞌ txꞌotxꞌ Traconite. Haxa naj Lisanias, ayko naj gobernadoral yinh txꞌotxꞌ Abilinia. Wal naj Anás yebꞌ naj Caifás, haꞌ ebꞌnaj ayko yahawilo yinh sacerdote Israel. Hayet huneꞌ tiempohal tuꞌ xin, yaꞌ Juan iskꞌahol icham Zacarías, ay yaꞌ bꞌey huneꞌ txꞌotxꞌ desierto. Haꞌ tuꞌ xin tzotel Komam Dios tet yaꞌ. Yu tzet yal Komam Dios tet yaꞌ, yuxin to yaꞌ bꞌey sunil ej txꞌotxꞌ ayko istiꞌla haꞌ niman Jordán. Yalni yaꞌ tet anma tato kaw yilal isbꞌejnikano sunil ismachiswalilal, kat yahkano haꞌ iswiꞌ; hak tuꞌ xin chu yaqꞌnikano nimankꞌulal Komam Dios yinh ismul anma tuꞌ. Hak tuꞌ yu yijnikano isbꞌa tzet tzꞌibꞌnhebꞌil yu yaꞌ Isaías, ischejabꞌ Komam Dios yet payat, bꞌay chala:
«Ay huneꞌ naj chiꞌawi yinh kaw ip bꞌey txꞌotxꞌ desierto, chihalni hakaꞌ tiꞌ:
“Watxꞌeweko heyanma, yuto chihul Komam Dios Jahawil.
Hakaꞌ chu istoholbꞌanhelax hunu bꞌeh yet chul hunu naj jahaw, hak tuꞌ cheyute heyanma.
Hakaꞌ isnohtzelax nimeta hokan,
hakaꞌ isqꞌajlaxayo nimeta witz yunhe yakꞌalbꞌiloj,
yebꞌ xin iswonhkixhtajil.
Hakaꞌ istoholbꞌanhelaxiko hunteqꞌan bꞌeh kotxkiltanhe yekꞌi,
hakaꞌ chu yakꞌalnhelax hunteqꞌan bꞌeh hopkixhtanhe,
hak tuꞌ cheyute heyanma haxinwal chiꞌil-lax yu sunil anma ta ay huneꞌ heKolomal chejbꞌilti yu Komam Dios,” xhikano yaꞌ.»
Kaw niman anma apni iskꞌatanh yaꞌ Juan tuꞌ yu yah haꞌ iswiꞌ, yalni yaꞌ tet anma:
—Wal hex hex tiꞌ, kaw hakaꞌtanhe heyikꞌal hebꞌa yebꞌ noꞌ labꞌa. ¿Mak chihalni teyet ta yu chꞌah haꞌ hewiꞌ chexkolcha yalanh huneꞌ niman isyaꞌtajil chihul teyibꞌanh yu ishowal Komam Dios? Wal xin bꞌejwekano istxꞌojal, yebꞌ xin kaw yilal kꞌul cheyute hebꞌa, hak tuꞌ chu heyeniloj ta xahelcha henabꞌal. Tajka chetxum hakaꞌ tiꞌ: “Yinh yaꞌ Abraham titnajonhanh, yuxin xakonhkolchahanh yalanh isyaꞌtajil chati Komam Dios,” tajka kexchi. Wal xin chisje yaniko Komam hunteqꞌan chꞌen chꞌen tiꞌ anmahil, kat xin yok yuninalo yaꞌ Abraham heseleloj, xhi yaꞌ. Yalnipaxo yaꞌ Juan:
—Ay huneꞌ niman isyaꞌtajil lanhan yul teyibꞌanh, lahan hakaꞌ yet ayxako chꞌen eche yich hunu te teꞌ yu isqꞌajlaxayoj. Yuto sunil te teꞌ mach kꞌulo sat chiyaqꞌa, chitzokꞌlaxkanh teꞌ, kat yokto teꞌ yul qꞌaꞌ, xhi yaꞌ Juan tet anma tuꞌ.
Isqꞌambꞌen anma:
—¿Tzet wal juten kobꞌahanh, chal tuꞌ? xhi anma tet yaꞌ Juan.
Yalni yaꞌ xin:
—Ta ay hex ay kabꞌebꞌo hekamixh, aqꞌwe hunu tet hunu mak machi yet, yebꞌpaxo xin hakaꞌ hex ay tzet cheloh, aqꞌwe nichꞌano tet mak machi yet, xhi yaꞌ tet anma.
Aypaxo xin haywanh ebꞌnaj iqꞌomilo tohlabꞌal [b],  apni iskꞌatanh yaꞌ Juan tuꞌ yu yah haꞌ iswiꞌ. Yok ebꞌnaj isqꞌambꞌeno hakaꞌ tiꞌ:
—Mam Kuywawom, ¿tzet wal juten kobꞌahanh yunhe kowatxꞌikojanh yul sat Komam Dios? xhi ebꞌnaj.
Istaqꞌwi yaꞌ Juan tuꞌ:
—Hayet chexekꞌ heyiqꞌalo chꞌen tohlabꞌal yinh anma, hakaꞌtikꞌa yalni ley, hak tuꞌ cheyiloj, xhi yaꞌ tet ebꞌnaj.
Yapnipaxo hunteqꞌan ebꞌnaj soldado isqꞌambꞌen ebꞌnaj:
—Haxapaxo hanhonhtiꞌanh, ¿tzet wal juten kobꞌahanh? xhi ebꞌnaj. Istaqꞌwi yaꞌ Juan tuꞌ xin:
—Mach chebꞌalkanh tzotiꞌ yibꞌanh anma, mach cheyelqꞌalo tzettaj ay yul isqꞌabꞌ anma. Tzalahojabꞌ hekꞌul yinh hetohol chꞌaqꞌlaxi, xhi yaꞌ Juan tuꞌ.
Haꞌ anma apni abꞌeno tuꞌ xin, ichiko isnahnoniko iskꞌul yinh yaꞌ Juan, kꞌuxanta haꞌ yaꞌ chiyij Cristo echmabꞌil yuli. Yalni yaꞌ tet sunil anma:
—Wal intiꞌan, yinh kaw yeli kachannhe chiwakanhan haꞌ hewiꞌ, yajaꞌ wintajan chihul huneꞌ yaꞌ chiyakanh haꞌ hewiꞌ yaj yu isqꞌaqꞌal yip Komam Espíritu Santo. Kaw xin ekꞌbꞌalkano yip yaꞌ insatajan, yuxin kaw mach chu wokan inpuhnolojan istxꞌanhal isxanhabꞌ yaꞌ chiwabꞌehan, xhi yaꞌ Juan. Yalnipaxo yaꞌ:
—Yaꞌ chihul tuꞌ, lahan hakaꞌta chisxulo yaꞌ isqꞌal ixim trigo, nan chaqꞌkano yaꞌ yoj ixim, haxa ixim sat xin chiskꞌubꞌato yaꞌ ixim yul iskꞌunha. Wal ixim yoj trigo tuꞌ xin, chisqꞌojto yaꞌ ixim xol qꞌa qꞌaꞌ mach istanhbꞌal, xhi yaꞌ tet sunil anma tuꞌ. [image: 94.TIF] 

Kaw txꞌiꞌal kuybꞌanil yaqꞌkano yaꞌ Juan tet anma, hak tuꞌ yu yalnikꞌo yaꞌ Tzotiꞌ Kꞌul yet Kolbꞌanile. Kaw kachwa yaꞌ Juan yinh naj Herodes, ayko gobernadoral bꞌey tuꞌ yuto yiqꞌkanh naj ix Herodías, yixal yuxhtaj, haꞌ ton naj Felipe, yebꞌpaxo xin yu sunil istxꞌojal chiswatxꞌe naj. Yajaꞌ maxhnhetaj hunteqꞌan istxꞌojal iswatxꞌe naj Herodes tiꞌ, to yapaxikto naj yaꞌ Juan yul preso.
	[b]3:12 Ebꞌnaj iqꞌomilo tohlabꞌalIsrael ebꞌnaj, aqꞌbꞌil ismunil ebꞌnaj yu naj yahawil Roma, yu yinilo chꞌen tohlabꞌal yinh yet konhobꞌ. Machi xin chiꞌochelax ebꞌnaj yu yet israelal.

Yet yah haꞌ iswiꞌ Komam Jesús
(Mt. 3:13-17; Mr. 1:9-11)
Hayet maxhto chꞌokto yaꞌ Juan yul preso, yet yah haꞌ iswiꞌ anma yu yaꞌ, ahpaxo haꞌ iswiꞌ Komam Jesús yu yaꞌ. Hayet lanhan istxahli Komam tuꞌ, ishajni isbꞌa satkanh, yayilo Komam Espíritu Santo yibꞌanh Komam hakaꞌ hunu noꞌ palamuch. Lanhantotikꞌa xin yabꞌelax huneꞌ yul nuqꞌe satkanh, yalni hakaꞌ tiꞌ: «Hach tiꞌ hach Inkꞌaholan, kaw xahan ayach wuhan. Kaw chintzalahan tawinh,» xhihaytij.
Isbꞌi ebꞌnaj yichmam Komam Jesucristo
(Mt. 1:1-17)
30 (Lahonhebꞌxa iskawinaj) habꞌil Komam Jesús yet yichiko ismunla yinh Istzotiꞌ Komam Dios. Iskꞌahol yaꞌ José ye Komam chute yalni anma. Hak tiꞌ kaw ye istxolal yichmam Komam hakaꞌ tiꞌ: yaꞌ José, naj Elí, naj Matat, naj Leví, naj Melqui, naj Jana, naj José, naj Matatías, yaꞌ Amós, naj Nahúm, naj Esli, naj Nagai, naj Maat, naj Matatías, naj Semei, naj José, naj Judá, naj Joana, naj Resa, yaꞌ Zorobabel, yaꞌ Salatiel, naj Neri, naj Melqui, naj Adí, naj Cosam, naj Elmodam, naj Er, naj Josué, naj Eliezer, naj Jorim, naj Matat, naj Leví, naj Simeón, naj Judá, naj José, naj Jonán, naj Eliaquim, naj Melea, naj Mainán, naj Matata, naj Natán, yaꞌ David, yaꞌ Isaí, yaꞌ Obed, yaꞌ Booz, yaꞌ Salmón, naj Naasón, naj Aminadab, naj Aram, naj Esrom, naj Fares, yaꞌ Judá, yaꞌ Jacob, yaꞌ Isaac, yaꞌ Abraham, yaꞌ Taré, naj Nacor, naj Serug, naj Ragau, naj Peleg, naj Heber, naj Sala, naj Cainán, naj Arfaxad, naj Sem, yaꞌ Noé, naj Lamec, naj Matusalén, yaꞌ Enoc, naj Jared, naj Mahalaleel, naj Cainán, naj Enós, naj Set, naj Adán. Haꞌ naj Adán tuꞌ xin, Komam Dios watxꞌenhe naj.
Ilwelax Komam Jesús yu naj matzwalil
(Mt. 4:1-11; Mr. 1:12-13)
Ayko Komam Jesús, yalanh yip Komam Espíritu Santo yet yel istiꞌ haꞌ niman Jordán, yet lahwi yah haꞌ iswiꞌ. Yilaxto Komam Jesús yu Komam Espíritu Santo tuꞌ bꞌey huneꞌ txꞌotxꞌ desierto. Haꞌ tuꞌ ehayo Komam 40 (kawinaj) tzꞌayik, maxhtikꞌa xin waꞌi. Lahwi tuꞌ xin yok naj matzwalil yilweno Komam yunhe yaniko ismul, yuto kaw xanhohcha Komam. Yalni naj matzwalil tet Komam:
—Tato Iskꞌahol Komam Dios hawehi, hal tet huneꞌ chꞌen chꞌen tiꞌ meltzojabꞌiko chꞌen wahil, xhi naj. Istaqꞌwikanh Komam tet naj matzwalil tuꞌ xin:
—Yul Yum Komam Dios tzꞌibꞌnhebꞌilkanoj: “Maxhnhetaj yu tzet chikolo yuxin ay koqꞌinal, to yupaxo Istzotiꞌ Komam,” xhihayoj, xhi Komam tet naj.
Lahwi tuꞌ xin, yilaxto Komam yu naj matzwalil bꞌay kaw nahat yekanokanh, lembꞌilnhe xin isyeni naj sunil ej txꞌotxꞌ nimeta konhobꞌ ay yul sat yibꞌanhqꞌinal tiꞌ yebꞌ isqꞌalomal txꞌotxꞌ tet Komam. Lahwi tuꞌ xin yalni naj matzwalil tet Komam:
—Chaxhwaqꞌakojan yahawo sunil hunteqꞌan txꞌotxꞌ konhobꞌ tiꞌ yebꞌ yinh isqꞌalomal. Haꞌ hunteqꞌan tiꞌ aqꞌbꞌiliko yul inqꞌabꞌan, yuxin chisje waqꞌnihan tet mak bꞌay choche inkꞌulan. Ta chaxhay jahno insatajan, kat hawinayo habꞌa wetan, chiwaqꞌaꞌan sunil hunteqꞌan tiꞌ tawet, kat yokkano hawu, xhi naj matzwalil tet Komam. Istaqꞌwikanh Komam Jesús tet naj matzwalil tuꞌ:
—Chal Komam Dios yul Yum hakaꞌ tiꞌ: “Hanhechꞌan wetan chu heyinayo hebꞌa, yuto heYahawil yebꞌ heDiosalpaxo wehan, yebꞌ hanhechꞌan wetan cheyije,” [*] xhihayoj, xhi Komam tet naj.
Lahwi tuꞌ xin, yilaxto Komam yul konhobꞌ Jerusalén yu naj matzwalil. Yinahto naj Komam yinh iswiꞌ Yatut Komam Dios, yalni naj:
Ta kaw yeli Iskꞌahol Komam Dios hawehi, qꞌojayto habꞌa bꞌey tiꞌ, yuto chal Komam Dios yul Yum:
«Chiwaqꞌaꞌtojan ebꞌnaj ángel kaxhistanheꞌ,
yunhe mach chaxhischayo ebꞌnaj sat txꞌotxꞌ
yunhe mach chilahwi hawoj yinh chꞌen chꞌen, [*] xhihayoj,» xhi naj tet Komam.
Istaqꞌwi Komam tet naj:
—Yaj halbꞌilpaxo yul Yum Komam Dios:
Mach chinheyakojan yinh ilwebꞌal yuto heYahawil wehan,
yebꞌ xin heDiosal wepaxojan, [*] xhihayoj, xhi Komam.
Yet yilni naj matzwalil ta matxa hunuxa tzet bꞌay chu issubꞌcha Komam Jesús yu naj, isbꞌejnikano naj Komam hanikꞌ tiempohal.
	4:8 4:8 Dt. 6:13
	4:11 4:11 Sal. 91:11-12
	4:12 4:12 Dt. 6:16

Yul ismajul Galilea yicheko Komam Jesús ismunil
(Mt. 4:12-17; Mr. 1:14-15)
Lahwi tuꞌ xin ismeltzopaxto Komam Jesús bꞌey Galilea, ayko Komam yalanh yip Komam Espíritu Santo. Sunil yul ismajul Galilea tuꞌ pujnakanh yabꞌelaxilo Komam. Iskuyni Komam anma yul hunun konhobꞌ yul iscapilla ebꞌnaj Israel, kaw sunil anma halni kꞌul-la tzotiꞌ yinh Komam.
Yet yapni Komam Jesús yul konhobꞌ Nazaret
(Mt. 13:53-58; Mr. 6:1-6)
Lahwi tuꞌ xin, isto Komam Jesús bꞌey konhobꞌ Nazaret bꞌay chꞌibꞌkanh. Hayet istzꞌayikal xewilal yokto Komam yul iscapilla ebꞌnaj Israel hakaꞌtikꞌa chu isbꞌey Komam yinh hunun tzꞌayik xewilal. Yah linhno Komam bꞌay chꞌok linhno ebꞌnaj ijbꞌalom chiꞌilni Yum Komam Dios. Yaqꞌlax teꞌ hum tet Komam, teꞌ hum tzꞌibꞌnhebꞌilkano yu yaꞌ Isaías, huneꞌ ischejabꞌ Komam Dios yet payat. Isholnito Komam teꞌ xin, yilchalo yu Komam bꞌay chal hakaꞌ tiꞌ:
«Ayko Yespíritu Komam Dios Jahawil winhan,
sikꞌbꞌil inkanhan yu walnihan tzotiꞌ kꞌul tet anma matzet ayko yipo yanma.
Aqꞌbꞌilintijan yu Komam yu walnihan ta chikol-lax makta hakaꞌ preso yehi,
yebꞌ yu waqꞌnipaxojan issajilqꞌinal yilaꞌ makta mach chu yilni,
yebꞌ yu inbꞌejtzonan mak ayko yalanh isyaꞌtajil.
Kinyatijan walaꞌan ta maꞌayilo istiempohal iskolni
Komam Dios iskonhobꞌ, xhihayoj,» xhi Komam.
Lahwi tuꞌ xin, ischulnipaxkanayo Komam Jesús teꞌ hum tuꞌ, yaqꞌni Komam teꞌ tet naj ay ismunil yul iscapilla ebꞌnaj Israel tuꞌ, yay tzꞌonhno Komam. Sunil anma ayikto bꞌey tuꞌ, okkano tꞌanhno yinh Komam. Yichiko Komam yalnilo tet anma hakaꞌ tiꞌ:
—Haꞌ yinh huneꞌ tzꞌayik tiꞌ, yinh hesat mayijkano isbꞌa tzet tzꞌibꞌnhebꞌilkano yinh teꞌ hum tiꞌ, xhi Komam.
Wal xin sunil anma kaw kꞌul istzotel yinh Komam Jesús. Kaw kꞌay iskꞌul yuto kaw kꞌulchꞌan istzotel Komam. Yichiko anma yalni tet hunun:
—¡Yaj iskꞌahol naj José ye naj tiꞌ! ¿Tzet xin chu yalni naj hakaꞌ tiꞌ? xhi ebꞌnaj yinh Komam. Yuxin yal Komam tet anma:
—Hex tiꞌ, ¿chimheyalaꞌ wetan yinh huneꞌ tzotiꞌ chal anma?: “Hach anhtem anma, anhtekano habꞌa,” xhi. Chimheyalpaxoj: “Jabꞌehanh tzettaj ye tuꞌ hawatxꞌe bꞌey Capernaúm, yuxin watxꞌepaxo yul hakonhobꞌ tiꞌ,” kexchimi wetan, xhi Komam. Yalnipaxo Komam:
—Yinh kaw isyelal chiwalan teyet, machi hunu ischejabꞌ Komam Dios xahan chiꞌil-lax yul iskonhobꞌ. Naweti yinh istiempohal yaꞌ Elías, ischejabꞌ Komam Dios payat. Kaw yikta yox habꞌil machi yaqꞌ nhabꞌ, yuxin hul huneꞌ niman wahil yibꞌanh anma sunil. Yet huneꞌ tiempohal tuꞌ, tzetkꞌa ebꞌix hunix jet Israelal, yaj maxhtaj yinh ebꞌix tuꞌ alaxti yaꞌ Elías kolwal yu Komam wal xin hanhechꞌan yinh huneꞌ ix mach Israeloj, huneꞌ ix ay bꞌey konhobꞌ Sarepta yul ismajul Sidón. Nawepaxti yinh huneꞌxa ischejabꞌ Komam Dios chiyij Eliseo. Yinh istiempohal yaꞌ, tzetkꞌa jet konhobꞌ Israel ayko yabꞌil lepra yinh; [c] yaj machi hunu ebꞌnaj tuꞌ yaqꞌ kawxo yaꞌ Eliseo; hanhechꞌan huneꞌ naj mach Israeloj chiyij Naamán ay yul ismajul Siria, hanhechꞌan naj tuꞌ yaqꞌ kawxo yaꞌ, xhi Komam tet ebꞌnaj.
Hayet yabꞌen ebꞌnaj ayikto yul capilla tuꞌ yinh tzet yal Komam, kaw tit ishowal ebꞌnaj. Yah linhno ebꞌnaj, yok tzabꞌno ebꞌnaj yinh Komam, yinito ebꞌnaj Komam yinh istxam konhobꞌ yinh iswiꞌ huneꞌ witz bꞌay ayko konhobꞌ tuꞌ yu istennikanto ebꞌnaj Komam sat huneꞌ pahaw yalni. Yaj wal Komam Jesús palan yekꞌto Komam xolbꞌal ebꞌnaj, isto Komam.
	[c]4:27 Huneꞌ yabꞌil chiyij lepra tiꞌ, chiqꞌato isnimanil anma yu.

Yet yaqꞌni kawxo Komam Jesús huneꞌ naj ayko ischejabꞌ naj matzwalil yinh
(Mr. 1:21-28)
Lahwi tuꞌ xin, isto Komam Jesús yul konhobꞌ Capernaúm yul ismajul Galilea. Iskuyni Komam anma yinh hunun tzꞌayik xewilal yul iscapilla ebꞌnaj Israel. Kaw xin chikꞌay iskꞌul anma yabꞌen iskuywa Komam, yuto kaw habꞌan isyenilo isbꞌa ta kaw aqꞌbꞌil yip yu Komam Dios.
Yul capilla tuꞌ ayikto huneꞌ naj ayko ischejabꞌ naj matzwalil yinh, yah yaw naj yinh kaw ip, yalni naj tet Komam:
—¿Tzet hawok jinhanh hach Jesús ah Nazaret? ¿Tom chaxhhul konhhatanhtzelojanh hawalni? Wohtajan mak anmahilach hach tiꞌ, machi nino istxꞌojal ayko tawinh, xhi naj tet Komam.
Iskachwa Komam yinh ischejabꞌ naj matzwalil tuꞌ:
—¡Kach hatiꞌ! ¡Elanh yinh naj! xhi Komam.
Lahwi tuꞌ xin, isqꞌojlaxayo naj sat txꞌotxꞌ yu ischejabꞌ naj matzwalil sata sunil anma. Yel ischejabꞌ naj matzwalil yinh naj, yaj machi islahwilal naj oki yet isqꞌojlaxayo naj. Kaw kꞌayilo iskꞌul sunil anma yilni, yalobꞌtanhen anma tet hunun:
—¿Tzet tzotiꞌal mayal naj tiꞌ? ¡Kaw aykano yip istzotiꞌ naj! ¡Kaw chiyijelax tzet chal naj, yet chalni naj ta chꞌel ischejabꞌ naj matzwalil yinh anma, yinh anhe chꞌel ebꞌnaj! xhi anma yinh Komam.
Sunil yul ismajul huneꞌ konhobꞌ tuꞌ yebꞌ ej ishoyanil, pujnakꞌo isbꞌi ta ay yip Komam.
Yaqꞌ kawxo Komam Jesús ismiꞌ yixal yaꞌ Simón Pedro
(Mt. 8:14-15; Mr. 1:29-31)
Hayet yelti Komam Jesús yul capilla tuꞌ, isto Komam yatut yaꞌ Simón. Kaw ay qꞌaꞌ yinh ismiꞌ yixal yaꞌ, yuxin qꞌanlax tet Komam ta chaqꞌ kawxo Komam ixnam. Ishitziko Komam iskꞌatanh ixnam, yinilo Komam huneꞌ qꞌaꞌ tuꞌ yinh ixnam, iskawxikanh ixnam. Hunepixto xin yahwano ixnam, iswatxꞌen ixnam tzet chislo Komam yebꞌ iskuywom.
Txꞌiꞌal anma kawxikanh yu Komam Jesús
(Mt. 8:16-17; Mr. 1:32-34)
Hayet lanhan isto tzꞌayik xin, sunil anma bꞌeykꞌo yaqꞌaꞌkano isyawubꞌ tet Komam, tzitamla yabꞌilal ayko yinh. Hayet chanayo Komam isqꞌabꞌ yibꞌanh anma yaꞌay tuꞌ, kat iskawxikanokanh. Tzetkꞌa anma ayko ischejabꞌ naj matzwalil yinh kawxikanh, toxanhe chꞌel yaw ebꞌnaj yet chꞌelkano ebꞌnaj yinh anma, chalni ebꞌnaj hakaꞌ tiꞌ:
—¡Hach tiꞌ, Iskꞌahol Komam Dios hawehi! xhi ebꞌnaj.
Yaj kachlax ebꞌnaj yu Komam. Machi chahlax tzotelo ebꞌnaj yuto yohta ebꞌnaj ta haꞌ Komam Jesús tuꞌ, haꞌ ton Komam Cristo, echmabꞌil yul yu ebꞌnaj Israel.
Yet iskuywa Komam Jesús yul iscapilla ebꞌnaj Israel
(Mr. 1:35-39)
Hayet issajbꞌilo hunxa tzꞌayik xin, yel Komam Jesús yul konhobꞌ, isto Komam bꞌay machi anma chꞌekꞌi. Istopaxo anma saywal yinh Komam. Hayet yapni anma bꞌay ay Komam tuꞌ xin, yeliko yaw anma yinh Komam ta mach chito Komam hunuxa konhobꞌ. Yalni Komam tet anma:
—Yilal wekꞌan walnokꞌojan Tzotiꞌ Kꞌul yinh tzet chu yok anma yul isqꞌabꞌ Komam Dios yul hunteqꞌanxa konhobꞌ, yu huneꞌ tuꞌ yuxin Aqꞌbꞌilintijan, xhi Komam.
Hak tuꞌ yu yekꞌ Komam iskuyno anma yulajla konhobꞌ yul hunun iscapilla ebꞌnaj ah Galilea.
Kaw tzetkꞌa noꞌ kay tzabꞌcha yu ebꞌyaꞌ iskuywom Komam Jesús yu huneꞌ kꞌaybꞌalkꞌule isye Komam
(Mt. 4:18-22; Mr. 1:16-20)
Hayet hunel, yet isto Komam Jesús istiꞌ haꞌ lago Genesaret, tzetkꞌa anma iskutxbꞌa isbꞌa iskꞌatanh Komam bꞌey tuꞌ. Kaw iswitzꞌayo isbꞌa anma iskꞌatanh Komam yuto yoche anma yabꞌeꞌ isTzotiꞌ Komam Dios. Yilnito Komam kabꞌebꞌ teꞌ barco istiꞌ haꞌ tuꞌ. Machi mak ayikto yul teꞌ yuto lanhan istxꞌahni ebꞌyaꞌ yahaw teꞌ ishakꞌ chiꞌinahti noꞌ kay. Yahto Komam yul isbarco yaꞌ Simón, yalni Komam tet yaꞌ tato chishitzto yaꞌ hanikꞌoxa teꞌ yibꞌanh haꞌ. Lahwi tuꞌ xin, yay tzꞌonhno Komam yul teꞌ, yichiko Komam iskuywakꞌti yinh anma ayayo istiꞌ haꞌ tuꞌ.
Hayet lahwi iskuywa Komam yinh anma xin, yalni Komam tet yaꞌ Simón:
—Hitzweto teꞌ bꞌay kaw nahat yehayto yich haꞌ. Haꞌ bꞌey tuꞌ cheyaqꞌayto hehakꞌ iqꞌomati kay, xhi Komam tet yaꞌ.
Istaqꞌwi yaꞌ xin:
—Mam kuywawom, sunilbꞌal aqꞌbꞌal makonhmunlahanh, yaj maxhtikꞌa noꞌ matzabꞌcha juhanh. Yaj yu hach chawala, chijaytojanh txꞌanh hak tiꞌ hunelxa, xhi yaꞌ Simón tet Komam.
Haxa yet yanayto ebꞌyaꞌ ishakꞌ tuꞌ xol haꞌ, kaw tzetkꞌakano noꞌ ok yul txꞌanh. Etza xin tꞌijmoto iswaꞌ txꞌanh yu yalil noꞌ. Yekꞌ isqꞌabꞌ ebꞌyaꞌ yawtenti hunteqꞌanxa yetbꞌi chimunla yul hunxa teꞌ barco. Yul ebꞌyaꞌ kolwal isnhikꞌnoti txꞌanh. Iskolwapaxo ebꞌyaꞌ isnohtzeno teꞌ kabꞌebꞌ barco tuꞌ yu noꞌ. Etzaxanhe xin to teꞌ yich haꞌ yu yalil noꞌ. Hayet yilni yaꞌ Simón Pedro huneꞌ tuꞌ, yay jahno yaꞌ sata Komam Jesús, yalni yaꞌ:
—Mamin, hanintiꞌan kaw mulum hinan, yuxin hitzanhilo inkꞌatanhan, xhi yaꞌ tet Komam.
Yal yaꞌ hak tuꞌ yuto kaw xiw yaꞌ sikꞌlebꞌil yebꞌ ebꞌyaꞌ aykꞌo iskꞌatanh tuꞌ, kaw kꞌaykanh iskꞌul ebꞌyaꞌ yilni noꞌ kay ahti xol haꞌ. Hakpax tuꞌ yaꞌ Jacobo yebꞌ yaꞌ Juan, iskꞌahol yaꞌ Zebedeo, ebꞌyaꞌ apni kolwal yinta yaꞌ Simón, kaw kꞌaypaxokanh iskꞌul ebꞌyaꞌ. Yalni Komam tet yaꞌ Simón Pedro tuꞌ:
—Mach chaxhxiwi, yuto tinanh matxa chaxhmunla yinh iqꞌoti kay, wal xin haxa anma chaxhok hawiqꞌatij kat yok yul inqꞌabꞌan, xhi Komam tet yaꞌ.
Lahwi tuꞌ xin, yinilo ebꞌyaꞌ isbarco yebꞌ ismunlabꞌal istiꞌ haꞌ, isbꞌejnikano ebꞌyaꞌ sunil, yokkano tzujno ebꞌyaꞌ yinta Komam.
Yaqꞌ kawxo Komam Jesús huneꞌ naj ayko lepra yinh
(Mt. 8:1-4; Mr. 1:40-45)
Yet hunel yet ayikꞌo Komam Jesús yul huneꞌ konhobꞌ, yapni huneꞌ naj ayko lepra yinh iskꞌatanh Komam, kaw xin yaꞌay naj yu huneꞌ yabꞌil tuꞌ. Hayet yilni naj Komam, yay jahno naj sata Komam, yay xulno naj sat txꞌotxꞌ, isqꞌanni naj tet Komam:
—Mamin, ta chisje hakꞌul chu hawinilo huneꞌ yabꞌil tiꞌ winhan, xhi naj.
Yanayo Komam isqꞌabꞌ yibꞌanh naj, yalni hakaꞌ tiꞌ:
—Hoꞌ, chiwochehan ta chiꞌel huneꞌ yabꞌil tiꞌ tawinh, xhi Komam tet naj.
Yinhnhena tuꞌ, yel huneꞌ lepra tuꞌ yinh naj. Lahwi tuꞌ xin, yalnipaxo Komam tet naj:
—Tajka ay bꞌay chawalikꞌo huneꞌ tiꞌ. As ye habꞌa tet naj sacerdote Israel, kat hawaqꞌni haxahanbꞌal tet Komam Dios hakaꞌ yalnikano isley yaꞌ Moisés. Hak tuꞌ xin chu hawilchaloj tato xakaxhsajbꞌikanoj, xhi Komam Jesús tet naj.
Haxa yet yabꞌelaxilo huneꞌ tuꞌ, ispujnakanh isqꞌumal Komam xol anma, yuxin kaw tzetkꞌa anma apni abꞌeno tzet chal Komam, apnipaxo anma yunhe iskawxikanokanh. Wal Komam xin, chibꞌey Komam txahlo bꞌay machi anma chiꞌekꞌi.
Yaqꞌ kawxo Komam Jesús huneꞌ naj mach chibꞌili isnimanil
(Mt. 9:1-8; Mr. 2:1-12)
Yet hunel, yet lanhan iskuywa Komam Jesús yinh anma, ay hunteqꞌan ebꞌnaj fariseo yebꞌ hunteqꞌanxa ebꞌnaj chikuyni anma yinh isley yaꞌ Moisés apni tzꞌonhno bꞌay ay Komam. Sunil hunun konhobꞌ yul ismajul Galilea yebꞌpaxo yul ismajul Judea tit ebꞌnaj, aypaxo ebꞌnaj tit bꞌey yul konhobꞌ Jerusalén. Kaw isyelo Komam Dios yip yinh Komam Jesús yet iskawxikanh anma yu Komam.
Yapni xin hunteqꞌan ebꞌnaj iqꞌnhe huneꞌ naj kamnajilo isnimanil sat bꞌatxteꞌ. Yoche ebꞌnaj okoto iskꞌatanh Komam yul nha yu yanayo ebꞌnaj naj yaꞌay tuꞌ sata Komam. Yajaꞌ machi bꞌay okto ebꞌnaj yuto tenanikto anma iskꞌatanh Komam. Yuxinto ahto ebꞌnaj yibꞌanh iswiꞌ teꞌ nha tuꞌ, isholnikanh ebꞌnaj hayebꞌ txꞌotxꞌ texa, yanayto ebꞌnaj naj mach chibꞌili isnimanil tuꞌ sat teꞌ bꞌatxteꞌ sata Komam. Hayet yilni Komam Jesús tato ayko yinh yanma ebꞌnaj ta chikawxikanh naj yaꞌay tuꞌ, yalni Komam tet naj yaꞌay:
—Hach wet anmahil, tinanh maꞌokna nimankꞌulal yinh hamul, xhi Komam tet naj.
Hayet yabꞌen ebꞌnaj kuywawom yinh isley yaꞌ Moisés yebꞌ ebꞌnaj fariseo huneꞌ tuꞌ, istxum ebꞌnaj hakaꞌ tiꞌ: «¿Mak anmahil huneꞌ naj tiꞌ yuxinto chal naj yaqꞌaꞌko isbꞌa selelo Komam Dios? Wal xin kaw txꞌoj istzotel naj yinh Komam. Machi hunu mak chu yaqꞌni nimankꞌulal yinh mule yuto hanhechꞌan Komam Dios chisje yu,» xhi ebꞌnaj yul yet ischukil.
Istxumnilo Komam tzet chꞌekꞌ yinh isnabꞌal ebꞌnaj, yalni Komam:
—¿Tzet yinh xin chꞌekꞌ yinh henabꞌal hakaꞌ tuꞌ? ¿Bꞌaytet hunu kaw subꞌuta walnihan: “Maꞌaqꞌlax nimankꞌulal yinh hamul,” mato: “Ahanhwanoj, kat hapaxtoj?” xhi Komam tet ebꞌnaj.
Yalnipaxo Komam:
—Tinanh xin chinyehan heyilaꞌ Hanin Aqꞌbꞌilintijan texol yu Komam Dios tato ay wipan waqꞌni nimankꞌulalan yinh ismul anma yul sat yibꞌanhqꞌinal tiꞌ, xhi Komam.
Lahwi tuꞌ xin, yalni Komam tet naj yaꞌay tuꞌ:
—Hanintiꞌan chiwalan tawet, ¡ahanhwanoj! Ikanh habꞌatxteꞌ tiꞌ, paxanhto hawatut, xhi Komam tet naj.
Yinhnhena tuꞌ xin, yah linhno naj yinh sat anma, yok naj yalno kꞌul-la tzotiꞌ yinh Komam Dios. Yinikanh naj isbꞌatxteꞌ, ispaxto naj yatut. Kaw xin kꞌaykanilo iskꞌul anma yilni huneꞌ tuꞌ, yalnipaxo anma kꞌul-la tzotiꞌ yinh Komam Dios, yalni anma hakaꞌ tiꞌ:
—Yinh huneꞌ tzꞌayik tiꞌ, kaw hanta kꞌaybꞌalkꞌule majila, xhi anma.
Yet yawten Komam Jesús yaꞌ Leví iskuywomoj
(Mt. 9:9-13; Mr. 2:13-17)
Lahwi tuꞌ xin, isto Komam Jesús, yilnito Komam huneꞌ yaꞌ iqꞌomilo tohlabꞌal, Leví isbꞌi. Tzꞌonhanayo yaꞌ bꞌay chiꞌel chꞌen tohlabꞌal yinh anma. Yok tꞌanhno Komam yinh yaꞌ, yalni Komam:
—Okanh tzujno wintajan inkuywomojan, xhi Komam tet yaꞌ.
Yah linhno yaꞌ xin, isbꞌejnikano yaꞌ ismunil, yok tzujno yaꞌ yinta Komam.
Yaꞌ Leví tuꞌ, yekꞌtze yaꞌ huneꞌ niman qꞌinh bꞌey yatut yuto kaw chitzala yaꞌ yinh Komam. Txꞌiꞌal ebꞌnaj iqꞌomilo tohlabꞌal yebꞌ hunteqꞌanxa anma ok waꞌoj sat mexha yebꞌ Komam. Wal ebꞌnaj fariseo yebꞌ ebꞌnaj chikuyni anma yinh isley yaꞌ Moisés ichiko bꞌuchwal yinh ebꞌyaꞌ iskuywom Komam. Yalni ebꞌnaj:
—¿Tzet yinh yuxin chexwaꞌ xol ebꞌnaj iqꞌomilo tohlabꞌal yebꞌ hunteqꞌanxa ebꞌnaj txꞌoj isbꞌeybꞌal? xhi ebꞌnaj. Istaqꞌwi Komam Jesús tet ebꞌnaj:
—Haꞌ anma mach yaꞌo ay, matzet chꞌokniko naj anhlom yu, to haꞌ anma yaꞌay, haꞌ ton chꞌokniko naj anhlom yu. Mach hulnajojinan wawteꞌan anma chalni ta kaw kꞌul yekoj, to haꞌ anma mulum, haꞌ hulnajinan wawteꞌan yu isbꞌejnikano iswatxꞌen istxꞌojal, xhi Komam.
Mach chischah isbꞌa huneꞌ payat bꞌeybꞌale yebꞌ huneꞌ akꞌ bꞌeybꞌale
(Mt. 9:14-17; Mr. 2:18-22)
Lahwi tuꞌ xin, yalni hunteqꞌan ebꞌnaj tet Komam Jesús:
—Haꞌ ebꞌnaj iskuywom yaꞌ Juan, anikanh haꞌ iswiꞌ anma, yebꞌpaxo ebꞌnaj chikuywi yinh ebꞌnaj fariseo, naunhe chisyijen ebꞌnaj huneꞌ yet mach chonhwaꞌi yu kotxahli tet Komam Dios. Wal ebꞌnaj chikuywi tawinta tiꞌ, mach chisyije ebꞌnaj huneꞌ tuꞌ, xhi ebꞌnaj.
Istaqꞌwi Komam tet ebꞌnaj xin:
—Qꞌinaloj ta ay hunu mohyilal, ¿tom chu heyalni tet anma awtebꞌil yinh mohyilal tuꞌ ta chiyijle wahil yet ayko naj mohyom xol anma awtebꞌil? ¡Machoj! Wal xin, hato yet chiꞌapni istiempohal yilaxilo naj mohyom tuꞌ, kat yichiko anma yijlen wahil yu istxahli, xhi Komam.
Yalnipaxo Komam huneꞌxa yechel tiꞌ:
—Qꞌinaloj ta chikobꞌuj hunu kamixhe xilxa, yaj yinh hunu kamixhe akꞌto chijilo isbꞌujil qꞌap xilxa tuꞌ, mach kꞌulo chꞌelikoj, yuto mach chischah isbꞌa qꞌap akꞌto yebꞌ qꞌap xilxa, yebꞌ xin nabꞌnhe chijetato qꞌap akꞌto tuꞌ. Ay hunxa yechel tiꞌ, mach chu heyanayto vino akꞌto yul hunu noꞌ tzꞌum xilxa, yuto chilinhmo noꞌ yet chihowbꞌikanh vino, kat yetaxto iskabꞌ majanil. Yuxin haꞌ yul noꞌ akꞌla tzꞌum chiꞌalaxayto teꞌ vino akꞌto, hak tuꞌ xin mach chiꞌetaxto iskabꞌ majanil. Yebꞌpaxo xin, haꞌ mak xaꞌukꞌni vino payxa watxꞌi, ¿tom chito yoche yukꞌuꞌ teꞌ akꞌ vino lanhanto iswatxꞌi? ¡Machoj! Wal xin chal hakaꞌ tiꞌ: “Haꞌ teꞌ vino payxa watxꞌi, ekꞌna kaw kꞌul,” xhi, xhi Komam Jesús.
Yet yinilo ebꞌyaꞌ iskuywom Komam Jesús iswiꞌ ixim trigo
(Mt. 12:1-8; Mr. 2:23-28)
Yet huneꞌ tzꞌayikal xewilal ekꞌ Komam Jesús yebꞌ ebꞌyaꞌ iskuywom yul huneꞌ nichꞌan bꞌeh xol ixim trigo. Yinilo ebꞌyaꞌ hayebꞌ iswiꞌ ixim, ischilnilo ebꞌyaꞌ ixim iskꞌuxuꞌ. Isqꞌambꞌen hunteqꞌan ebꞌnaj fariseo tet ebꞌyaꞌ:
—¿Tzet yinh xin chexmunlahi, cheyinilo tzet cheloh yinh huneꞌ tzꞌayik xewilal tiꞌ? xhi ebꞌnaj. Yalni Komam Jesús tet ebꞌnaj fariseo tuꞌ:
—¿Tom maxhto cheyil yul Yum Komam Dios yinh tzet yaqꞌle yaꞌ rey David hunel yu nhohchahilal yebꞌ ebꞌnaj tzujan yinta yaꞌ? Okto yaꞌ yul Yatut Komam Dios, yinikanh yaꞌ ixim pan aqꞌbꞌilxa tet Komam. Yok yaꞌ iswahno ixim, yaqꞌnipaxo yaꞌ ixim tet ebꞌnaj tzujan yintaj. Yaj wal isley yaꞌ Moisés chala ta hanhkꞌanhe ebꞌyaꞌ sacerdote Israel chu iswahni ixim pan tuꞌ. Wal xin Hanin Aqꞌbꞌilintijan texol yu Komam Dios, chu walnihan yinh tzet cheyu yinh istzꞌayikal xewilal, xhi Komam tet ebꞌnaj fariseo tuꞌ.
Yaqꞌ kawxo Komam Jesús huneꞌ naj kamnajilo isqꞌabꞌ
(Mt. 12:9-14; Mr. 3:1-6)
Yinh hunxa tzꞌayik xewilal, okto Komam Jesús yul iscapilla ebꞌnaj Israel, yichiko Komam iskuyni anma tuꞌ. Ay xin huneꞌ naj kamnajilo iswatxꞌqꞌabꞌ ayikto xol anma tuꞌ. Wal ebꞌnaj kuywawom yinh isley yaꞌ Moisés yebꞌ ebꞌnaj fariseo, ayko ebꞌnaj yechmani ta chaqꞌ kawxo Komam isqꞌabꞌ naj yinh huneꞌ tzꞌayikal xewilal tuꞌ, yuto choche ebꞌnaj ta chiꞌilchalo hunu tzet ye tuꞌ chiꞌok ismulo Komam, kat yok ebꞌnaj aqꞌokꞌule yinh. Yaj xin yohtaxa Komam tzet chꞌekꞌ yinh isnabꞌal ebꞌnaj, yuxin yal Komam tet naj kamnajilo isqꞌabꞌ tuꞌ:
—Ahanhwanoj, kat xin hawok linhno koxol tiꞌanh, xhi Komam tet naj.
Yah linhno naj. Lahwi tuꞌ xin, yalni Komam Jesús tet ebꞌnaj:
—Ay huneꞌ tzet chinqꞌambꞌehan teyet, ¿bꞌaytet hunu chisje kowatxꞌen yinh istzꞌayik xewilal cheyabꞌe, ham iskꞌulal mato istxꞌojal? ¿Chimyu jaqꞌni kawxo anma mato jaqꞌni kamoj? xhi Komam tet ebꞌnaj.
Hayet lanhan yekꞌ tꞌanhtꞌon Komam yinh sat sunil anma tuꞌ, yalni Komam tet naj kamnajilo isqꞌabꞌ tuꞌ:
—Toholbꞌanhelto haqꞌabꞌ, xhi Komam. Istoholbꞌanhenilto naj isqꞌabꞌ, iswatxꞌikaniloj. Yaj kaw tit ishowal ebꞌnaj kuywawom yinh ley yebꞌ ebꞌnaj fariseo tuꞌ yinh Komam. Yichiko ebꞌnaj isqꞌambꞌen tet hunun tzet wal yuten ebꞌnaj Komam Jesús.
Issikꞌlelo Komam Jesús 12 (kabꞌlahonhwanh) ebꞌyaꞌ ok ischejabꞌoj
(Mt. 10:1-4; Mr. 3:13-19)
Yet hunel tuꞌ, to Komam Jesús yinh istzalanil huneꞌ wonhan txahloj, sunilbꞌal aqꞌbꞌal txahli Komam tet Komam Dios. Haxa yet issajbꞌilo yinh hunxa tzꞌayik xin, yawtenti Komam ebꞌyaꞌ iskuywom iskꞌatanh. Xol ebꞌyaꞌ tuꞌ issikꞌilo Komam 12 (kabꞌlahonhwanh) ebꞌyaꞌ yu yok ischejabꞌo Komam yinh ismunil. Hak tiꞌ isbꞌi hunun ebꞌyaꞌ hakaꞌ tiꞌ: yaꞌ Simón, Pedro yijkano isbꞌi yaꞌ yu Komam, yaꞌ Andrés, yuxhta yaꞌ Simón, yaꞌ Jacobo yebꞌ yaꞌ Juan, yaꞌ Felipe yebꞌ yaꞌ Bartolomé. Yaꞌ Mateo yebꞌ yaꞌ Tomás, yebꞌ yaꞌ Jacobo, iskꞌahol icham Alfeo, yaꞌ Simón ayiko yinh huneꞌ partido Cananista, yebꞌ yaꞌ Judas, iskꞌahol icham Jacobo [d] yebꞌ xin naj Judas Iscariote, naj aniko Komam yul isqꞌabꞌ kamikal.
	[d]6:16 Aypaxo hunteqꞌanxa versión chalni yaꞌ Judas yuxhta yaꞌ Jacobo.

Kuywa Komam Jesús yinh anma sat huneꞌ cheqꞌanh
(Mt. 4:23-25)
Yet ispaxayti Komam Jesús yinh huneꞌ wonhan yebꞌ ebꞌyaꞌ chikuywi yintaj, yayilo Komam sat huneꞌ cheqꞌanh. Kaw tzetkꞌakano anma chitikꞌa kuywi yinta Komam kutxiko bꞌey tuꞌ. Ay anma ispeto ismajul Judea yebꞌ yul konhobꞌ Jerusalén, yebꞌpaxo anma ispeto istiꞌla haꞌ mar Mediterráneo yul ismajul Tiro, yebꞌ yul ismajul Sidón. Apni anma yabꞌeꞌ kuybꞌanile chal Komam yebꞌ xin apni yunhe yaqꞌni kawxo Komam makta ayko yabꞌil yinh, yebꞌ xin makta chꞌekꞌyaꞌ yu naj matzwalil, yu iskawxikanokanh yu Komam. Sunil anma choche tzabꞌno Komam, yuto hayet chistzabꞌni anma Komam chikawxikanokanh, yuto ay yip Komam.
Anma kꞌul yet yebꞌ anma mach kꞌulo yet
(Mt. 5:1-12)
Istꞌanhxito Komam Jesús yinh ebꞌyaꞌ chikuywi yinta tuꞌ, yalni Komam hakaꞌ tiꞌ: «Saqꞌal heyet hex mebꞌaꞌ hex tiꞌ, yuto ayko Komam Dios yipo heyanma, yuxin heyet heyok yul isqꞌabꞌ Komam.
»Saqꞌal heyet hex chexnhohchahi, yuto chꞌaqꞌlaxo noho hekꞌul. Saqꞌal heyet hex chexoqꞌi, yuto chechabꞌ tzalahilal.
»Kaw saqꞌal heyet, yet chexisyahni anma wuhan, yebꞌpaxo yet chexistzumbꞌenilo anma xol, yebꞌ yet chexbꞌuchlax yu anma, yebꞌ yet chexhal-lax machiswalilal yuto tzujan hex wintajan, Hanin Aqꞌbꞌilintijan texol yu Komam Dios. Ta hak tuꞌ chexutelaxi tzalahanhwe sikꞌlebꞌil yuto chꞌaqꞌlax ispaj teyet bꞌey satkanh bꞌay ay Komam. Hakaꞌ chexutelax tuꞌ, hak tuꞌ utelax ebꞌnaj ischejabꞌ Komam Dios yet payat yu yichmam anma tiꞌ. [*]
»Wal hex qꞌalom hex tiꞌ, ¡kaw kꞌanchꞌan hex! yuto xakextzalahi.
»Wal hex nohna hekꞌul tinanh, ¡kaw kꞌanchꞌan hex! yuto chul huneꞌ tiempohal bꞌay cheyaqꞌle wahil. Haxa hex chextzebꞌi tinanh, ¡kaw kꞌanchꞌan hex! Yuto chexoqꞌo yu bꞌiskꞌulal.
»¡Kꞌanchꞌan hex, hex chꞌalaxiko hewinajil, yuto kꞌul chihal-lax teyinh tinanh! Hak tuꞌ hal-lax yinh ebꞌnaj leqꞌtiꞌwom isbꞌaliko isbꞌa ischejabꞌo Komam Dios yet payat,» xhi Komam.

Xahan chijil makta chichiwa iskꞌul jinh
(Mt. 5:38-48; 7:12)
Yalnipaxo Komam Jesús: «Chiwalan teyet makex lanhan heyabꞌen tzet chiwaltiꞌan, kꞌulchꞌan cheyute heyanma yinh anma chichiwa iskꞌul teyinh. Kꞌul cheyute hebꞌa yinh mak chꞌuteniko ekꞌnajilal teyinh. Qꞌanwe iskꞌulal Komam Dios yibꞌanh makta chextzꞌaktiꞌnheni, kat hetxahlipaxo yinh anma chibꞌuchwa teyinh. Ta ay mak chipaqꞌnilto hesat, meltzowepaxto qꞌaxepxa tet. Ta ay mak chitziknilo hechumpa, matzet cheyala ta chipaxto hekamixh. Ta ay mak chiqꞌanni hunu tzet ye tuꞌ teyet, aqꞌwe tet. Ta ay mak chiꞌinilo hunu tzet ye tuꞌ teyet, mach cheqꞌan meltzoho tet. Ta cheyoche kꞌulchꞌan chute isbꞌa anma teyinh, hex bꞌabꞌel kꞌul cheyute hebꞌa yinh anma tuꞌ.
»Tato hanhkꞌanhe anma xahan chexilni, haꞌnhe xahan cheyilpaxoj, ¿chimilchalo iskꞌulal Komam teyinh hakaꞌ tuꞌ? ¡Machoj! Yuto haꞌ anma txꞌoj yekoj, hak tuꞌ chisbꞌeybꞌalnhe. Ta hanhkꞌanhe anma kꞌul iskꞌul teyinh, haꞌ bꞌay kꞌul cheyutepaxo hebꞌa, ¿bꞌaytet iskꞌulal hekꞌul hakaꞌ tuꞌ? Yuto hak tuꞌ chute isbꞌa anma mach tꞌinhano yekoj. Ta hanhechꞌan tet anma chꞌaqꞌni ispaj selel teyet, hanhechꞌan bꞌay cheyaqꞌa, ¿bꞌay ay iskꞌulal hekꞌul hakaꞌ tuꞌ? Yuto hak tuꞌ chutepaxo anma mach ohtanheho Komam Dios, chechma ispaj selel tzet chaqꞌa. Yajaꞌ chiwalan teyet, xahan cheyil anma ayko ishowal teyinh. Kꞌul cheyute hekꞌul yebꞌ xin cheyaqꞌ tzet ye tuꞌ kꞌamil tet anma tuꞌ, yajaꞌ mach cheyechma yaqꞌlax iskꞌambꞌanil teyet. Ta hak tuꞌ cheyute, kaw tzetkꞌa ispaj chechah tet Komam Dios, hak tuꞌ xin chu heyenilo tato kaw yuninalxa Komam Dios heyehi, Komam kaw aykano yip, yuto kꞌul iskꞌul Komam yinh anma mulum yebꞌ xin yinh anma mach chꞌaqꞌni yuchꞌandios tet. Tzꞌayojabꞌ hekꞌul yinh heyet anmahil, hakaꞌ istzꞌay iskꞌul Komam ay yul satkanh teyinh,» xhi Komam.
Mach komono chonhok jilaꞌ tzet ye hunu jet anmahil
(Mt. 7:1-5)
Yalnipaxo Komam Jesús: «Mach komono chexok heyilaꞌ tzet ye hunu heyet anmahil, haxinwal mach chiꞌokpaxo Komam Dios yilaꞌ tzet heyehi. Mach chetzꞌaktiꞌnhe anma, haxinwal mach chexistzꞌaktiꞌnhepaxo Komam. Aqꞌwe nimankꞌulal yinh ismul heyet anmahil haxinwal chaqꞌpaxo Komam Dios nimankꞌulal yinh hemul. Aqꞌwe tet heyet anmahil. Ta hak tuꞌ cheyute, chaqꞌpaxo Komam Dios huneꞌ ismalil kaw kꞌul teyet, kaw nohnaj, kaw chitinhlaxi masan chimaltoj. Ta hak tuꞌ cheyute heyaqꞌni tet heyet anmahil, hak tuꞌ chiyute yaqꞌnipaxo Komam Dios teyet,» xhi Komam.
Yanipaxiko Komam huneꞌ yechel tiꞌ: «Qꞌinalo ta ay hunu naj mutzꞌan sat, ¿tom chu isxeknikꞌo naj hunuxa naj mutzꞌan sat? ¡Machoj! Chisnhikꞌleto isbꞌa ebꞌnaj iskawanhil yul xabꞌ.
»Hak tuꞌ xin machi hunu naj lanhanto iskuywi chipalkꞌonna yibꞌanh naj chikuywa tuꞌ. Hayet xalahwi iskuywi naj, wal tuꞌ lahanxa chꞌeliko naj yebꞌ naj chikuywa tuꞌ.
»Yebꞌpaxo qꞌinalo ta ay hunu hawuxhta ayikto isqꞌal teꞌ chꞌim yul sat, wal hachpaxo xin, aypaxikto hunu teꞌ patzabꞌ yul hasat, ta mach chawilti te teꞌ ayikto yul hasat tuꞌ, ¿haꞌ tom xin huneꞌ isqꞌal teꞌ chꞌim ayikto yul sat huneꞌ hawuxhta tuꞌ, chu hawiniltij? ¡Machoj! Yaj ta mach chawilti teꞌ patzabꞌ ayikto yul isbꞌaqꞌ hasat, ¿chimyu hawalni tet hawuxhtaj: “Wiqꞌakaniltijan isqꞌal teꞌ chꞌim ayikto yul isbꞌaqꞌ hasat,” tom kachi? Ta hak tuꞌ chawute ¡leqꞌtiꞌ hach! Wal xin, ikanilti teꞌ patzabꞌ yul hasat bꞌabꞌel, haxinwal chu hawinilti isqꞌalemal teꞌ chꞌim ayikto yul isbꞌaqꞌ sat hawuxhta tuꞌ,» xhi Komam.
Haꞌ sat te teꞌ chalniloj tzet teꞌal teꞌ, ta kꞌul teꞌ maka machoj
(Mt. 7:17-20; 12:34-35)
Yalnipaxo Komam Jesús: «Haꞌ te teꞌ kaw kꞌul, machi hunu sat teꞌ machiswalil chaqꞌa. Hakpax tuꞌ te teꞌ maxhtikꞌa kꞌuloj, machi hunu sat teꞌ kꞌul chaqꞌa. Yu sat te teꞌ chiyaqꞌa, yuxinto chikotxumilo tzet teꞌal teꞌ. Qꞌinalo teꞌ txꞌix tinanh, ¿tom higo sat teꞌ chaqꞌa? ¡Machoj! Hakaꞌpaxo teꞌ uva, mach chu yaqꞌni teꞌ sat teꞌ txꞌix. Haꞌ anma kꞌul, kꞌul kꞌuwan yul yanma yuxin kꞌul tzet chala. Walpaxo anma txꞌoj, txꞌoj kꞌuwan yul yanma, yuxin txꞌoj tzet chala. Hak tuꞌ xin, haꞌ tzet kꞌuwan yul yanma haꞌ chiyala,» xhi Komam.
Yechel xeꞌ kabꞌebꞌ teꞌ nha
(Mt. 7:24-27)
Yalnipaxo Komam Jesús tet anma tuꞌ: «¿Tzet yinh cheyal winhan, “Mamin, Mamin,” kexchi, yajaꞌ mach cheyijepaxo tzet chiwalan? Tinanh xin chiwalan teyet yinh mak chꞌabꞌen tzet chiwalan, kat isyijeni. Lahan mak tuꞌ hakaꞌ huneꞌ naj iswatxꞌekanh yatut, isqꞌajahti naj txꞌotxꞌ masanto chaloti chꞌen chꞌen yu naj, yanayo naj xeꞌ teꞌ nha tuꞌ. Lahwi yah teꞌ xin, istit huneꞌ niman nhabꞌ, yapni elomaꞌ yich teꞌ, yajaꞌ maxhtikꞌa lowto yich teꞌ yu haꞌ, yebꞌ xin maxhtikꞌa bꞌili teꞌ, yuto kaw kꞌul yehayto xeꞌ teꞌ yibꞌanh chꞌen. Yajaꞌ mak chꞌabꞌen tzet chiwalan, mach chisyijepaxoj, lahan hakaꞌ huneꞌ naj yibꞌanhnhe txꞌotxꞌ yichekanh islokꞌal yatut, mach nahato yayto isxeꞌal yatut yul txꞌotxꞌ. Haxa yaqꞌni huneꞌ niman nhabꞌ xin, yapni haꞌ elomaꞌ ismaqꞌnoko isbꞌa yich teꞌ, yaykꞌay teꞌ, yuchkꞌakanto teꞌ xin,» xhi Komam tet anma tuꞌ.
Yaqꞌ kawxo Komam Jesús ischejabꞌ naj capitán romano
(Mt. 8:5-13)
Hayet lahwi istzotel Komam Jesús tet anma tuꞌ isto Komam bꞌey konhobꞌ Capernaúm. Haꞌ bꞌey tuꞌ, ay huneꞌ naj capitán, ah konhobꞌ Roma. Ay huneꞌ ischejabꞌ naj kaw xahan ay yu, kaw txꞌoj ye iskꞌul, lanhanxa iskami. Yabꞌe naj capitán tuꞌ isqꞌumal Komam, yuxin yato naj hunteqꞌan ebꞌnaj iswiꞌehal yinh ebꞌnaj Israel isqꞌanno tet Komam ta chitit Komam yaqꞌaꞌ kawxo ischejabꞌ naj capitán tuꞌ. Hayet yapni ebꞌnaj iskꞌatanh Komam tuꞌ, yalni ebꞌnaj tet Komam:
—Ay huneꞌ naj capitán kaw kꞌul iskꞌul, yilal hato nino kolwal yinh naj. Wal xin kaw xahan ayonh hanhonh Israel honh tiꞌ yu naj. Yakanh naj huneꞌ kokapillahanh, xhi ebꞌnaj tet Komam.
Yuxin to Komam Jesús yinta ebꞌnaj. Yajaꞌ haxa yet hanikꞌxanhe yapni ebꞌnaj yebꞌ Komam bꞌey yatut naj, ischejnipaxti naj capitán haywanhxa yamigo yalno tet Komam:
—Chal naj capitán tawet hakaꞌ tiꞌ: “Mamin, mach chaweta hakꞌul hatit watuttiꞌan, yuto mach intzanojan hawokto yul watutan chiwabꞌehan. Yebꞌ xin mach intzanojan intohan kaxhwilnojan. Wal xin tzotelanhtij, kat iskawxikanh naj inchejabꞌtiꞌan hawu. Wohtajan huneꞌ tiꞌ yuto ay ebꞌnaj wahawan chinchejnihan, aypaxo ebꞌnaj insoldadohan chinchejpaxojan. Ta chiwalan tet hunu naj: ‘Asiꞌ,’ ta kinchihan, kat isto naj. ‘Kata bꞌey tiꞌ,’ ta kinchihan, kat istit naj. Chiwalnipaxojan tet hunxa naj: ‘Okanh hawatxꞌe huneꞌ tiꞌ,’ ta kinchihan, kat yok naj iswatxꞌeni,” xhi naj capitán, xhi ebꞌnaj tet Komam.
Hayet yabꞌen Komam hakaꞌ tuꞌ, kaw kꞌaykanh iskꞌul yabꞌeni. Istꞌanhxito Komam yinh anma tzujan yinta tuꞌ, yalni Komam:
—Kaw chiwalan yinh isyelal teyet, maxhto hunu mak ay bꞌey Israel xawilan yaniko yanma yinh Komam Dios hakaꞌ huneꞌ naj tiꞌ, xhi Komam.
Ispaxto ebꞌnaj yamigo naj capitán bꞌey yatut naj. Hayet yapni ebꞌnaj yilni ebꞌnaj tato xakawxinakanh ischejabꞌ naj yu Komam.
Yaqꞌ itzitzbꞌokanh Komam Jesús yunin huneꞌ ix hunix
Lahwi tuꞌ xin, isto Komam Jesús bꞌey huneꞌ konhobꞌ chiyij Naín yebꞌ ebꞌyaꞌ chikuywi yinta Komam tuꞌ. Kaw tzetkꞌa anma ok tzujno yinta Komam. Hayet yapni Komam istiꞌ ispultahil konhobꞌ tuꞌ, yilnito Komam lanhan yilaxto huneꞌ kamom mujlaxoj, yunin huneꞌ ix hunix; kaw xin hanhkꞌanhe huneꞌ yunin ix tuꞌ. Kaw hanta anma tzujan yinta ix yebꞌ iskamom tuꞌ.
Hayet yilnito Komam ix hunix tuꞌ, istzꞌaykanh iskꞌul Komam yinh ix, yalni Komam:
—Mach chaxhoqꞌi, xhi Komam.
Ishitziko Komam yinh naj kamom tuꞌ, yaniko Komam isqꞌabꞌ yinh teꞌ bꞌatxteꞌ, islinhbꞌan isbꞌa ebꞌnaj iqꞌnhe naj. Yalni Komam tet naj kamom tuꞌ:
—Hach nichꞌan tzeh, chiwalan tawet, ahanhwanoj, xhi Komam.
Lahwi tuꞌ xin, yah tzꞌonhno naj kamom tuꞌ, yichiko naj istzotelkanh, yaniko Komam naj tet ismiꞌ. Hayet yilni anma huneꞌ tuꞌ, kaw xiwkanh anma sunil. Yalni anma kꞌul-la tzotiꞌ yinh Komam Dios hakaꞌ tiꞌ: «Haꞌ huneꞌ ischejabꞌ Komam Dios ischejti koxol tiꞌ, kaw niman yelapno yehi. Kaw mahul Komam Dios kolwal jinh, hanhonh iskonhobꞌonh tiꞌ,» xhi anma.
Huneꞌ iswatxꞌe Komam Jesús bꞌey tuꞌ, kaw ekꞌ isbꞌi sunil yul ismajul Judea yebꞌpaxo hunteqꞌanxa konhobꞌ hoyaniko yinh iskawilal tuꞌ.
Yato yaꞌ Juan, anikanh haꞌ iswiꞌ anma, iskuywom yaqꞌaꞌ isqꞌambꞌebꞌal tet Komam Jesús
(Mt. 11:2-19)
Yapni isqꞌumal hunteqꞌan tiꞌ tet yaꞌ Juan anikanh haꞌ iswiꞌ anma, yebꞌ ebꞌyaꞌ kuywina yinta yaꞌ Juan tuꞌ. Yawtenti yaꞌ kawanh ebꞌyaꞌ iskuywom tuꞌ iskꞌatanh. Yalni yaꞌ tet ebꞌyaꞌ ta chito ebꞌyaꞌ isqꞌambꞌe tet Komam Jesús hakaꞌ tiꞌ: «¿Tom hach tiꞌ bꞌay tzꞌibꞌnhebꞌilkanoj ta chaxhhuli, mato ayto hunuxa yaꞌ chijechmahanh yuli? kexchi,» xhi yaꞌ Juan tet ebꞌyaꞌ.
Yapni ebꞌyaꞌ ischejabꞌ yaꞌ Juan tuꞌ, ishitziko ebꞌyaꞌ iskꞌatanh Komam, yalni ebꞌyaꞌ:
—Makonhischejtijanh yaꞌ Juan koqꞌambꞌehanh tawet, ¿ham hach tiꞌ Cristo tzꞌibꞌnhebꞌilkanoj tato chihuli, mato chijechmahanh yul hunuxa maka? xhi ebꞌyaꞌ tet Komam.
Hayet yapni ebꞌyaꞌ, kꞌuxan lanhan yaqꞌni kawxo Komam anma chꞌekꞌyaꞌ yanma yu yabꞌil, yebꞌ xin makta ayko ischejabꞌ naj matzwalil yinh. Ishajnipaxo Komam isbꞌaqꞌ sat makta mach chu yilni. Istaqꞌwi Komam tet ebꞌyaꞌ xin:
—As halwe tet yaꞌ Juan tzet makexhul heyilaꞌ, yebꞌ tzet maxeyabꞌe. Cheyal tet yaꞌ tato mahajlokano sat mak mach chu yilni, mabꞌelwikanh mak maxhtikꞌa chu yekꞌi. Haꞌ mak ayko lepra yinh, maꞌanhchakanoj. Mak majantikꞌa istxikin, mahajlohi, ay kamom anma mahulkanokanh iskꞌul, kat yal-laxpaxo Tzotiꞌ Kꞌul yet Kolbꞌanile tet anma matzet ayko yipo yanma. Saqꞌal yet mak mach chikabꞌkon yanma winhan, kexchi tet yaꞌ Juan tuꞌ, xhi Komam tet ebꞌyaꞌ.
Lahwi ismeltzoto ebꞌyaꞌ ischejabꞌ yaꞌ Juan tuꞌ, yichiko Komam istzotel tet anma yinh yaꞌ Juan, yalni Komam hakaꞌ tiꞌ:
—¿Tzet kexbꞌey heyilaꞌ bꞌey txꞌotxꞌ desierto, tom huneꞌ teꞌ ah machi yip chiꞌekꞌ qꞌehla yu jaqꞌeqꞌ? ¿Mato haꞌ huneꞌ naj nime winaj kaw nanxa islow yeko xil isqꞌap? Hex tiꞌ heyohtaj makta kaw chisqꞌaptze isbꞌa, yebꞌ chaqꞌ tzet choche iskꞌul, yulnhe yatut ebꞌnaj rey chijil hunteqꞌan anma tuꞌ. Wal xin ¿mak kexbꞌey heyilaꞌ? ¿Ham huneꞌ ischejabꞌ Komam Dios kexbꞌey heyilaꞌ? Yinh kaw isyelal chiwalan teyet, huneꞌ yaꞌ kexbꞌey heyilaꞌ tuꞌ, kaw ekꞌbꞌalto ismunil yaꞌ sata sunil ischejabꞌ Komam Dios ekꞌlena yet payat. Yinh yaꞌ Juan tuꞌ tzꞌibꞌnhebꞌilkano yul Yum Komam Dios bꞌay chal hakaꞌ tiꞌ:
Chinchejtojan huneꞌ inchejabꞌan bꞌabꞌel tasataj
yunhe iswatxꞌen habꞌeh yalanhto maxhto chaxhapni, xhihayoj.
Chiwalan teyet tato xol anma yul sat yibꞌanhqꞌinal tiꞌ maxhto hunu mak ekꞌbꞌal yelapno yibꞌanh yaꞌ Juan tuꞌ, yaj wal xol anma ayxako yul isqꞌabꞌ Komam Dios tinanh, waxanhka machi yelapno yehi, ekꞌbꞌalto iskꞌulal chil sata yaꞌ Juan, [e] xhi Komam.
Haꞌ komon anma, yebꞌpaxo ebꞌnaj iqꞌomilo tohlabꞌal, yet yalanhtokanoj yabꞌe ebꞌnaj tzet yal yaꞌ Juan, yahkano haꞌ iswiꞌ, haꞌ ebꞌnaj tuꞌ txumcha yu ta kaw kꞌul Komam Dios. Yaj wal ebꞌnaj fariseo yebꞌ ebꞌnaj chikuyni anma yinh isley yaꞌ Moisés, mach chisje ebꞌnaj yah haꞌ iswiꞌ yu yaꞌ Juan, haꞌ xin halniloj tato isyah ebꞌnaj huneꞌ iskꞌulal Komam Dios yoche yaqꞌaꞌ tet ebꞌnaj.
Yalnipaxo Komam Jesús tet anma:
—¿Mak yebꞌ lahan anma yinh huneꞌ tiempohal tiꞌ? Wal xin lahan anma hakaꞌ nixhte unin chiꞌay tzꞌonhno yul txonhbꞌal, kat issajchi. Chawtenti yetbꞌi iskꞌatanh hakaꞌ tiꞌ: “Nabꞌanhe majeta kobꞌahanh joqꞌtzenanh teꞌ suꞌ, machi xin makex kanhalwi. Yebꞌpaxo xin, nabꞌanhe makobꞌitnhehanh hunteqꞌan bꞌit tzꞌabꞌalkꞌule tanhe yoki, maxhtikꞌa xin makexoqꞌpaxoj,” xhi nixhte unin tuꞌ. Yet yulikꞌo yaꞌ Juan, Anikanh haꞌ iswiꞌ Anma, mach waꞌ yaꞌ yebꞌ anma, yuxin yal anma tato ayko huneꞌ ischejabꞌ naj matzwalil yinh yaꞌ. Lahwi tuꞌ xin, wulan Hanin Aqꞌbꞌilintijan texol yu Komam Dios, yaj hanintiꞌan chinwaꞌan xol anma yuxin cheyalpaxo hakaꞌ tiꞌ winhan: “Wal naj Jesús tuꞌ, waꞌonhetikꞌa chu naj, yebꞌ ukꞌu vinonhetikꞌa chu naj. Yamigopaxo isbꞌa naj yebꞌ ebꞌnaj iqꞌomilo tohlabꞌal, yebꞌpaxo ebꞌnaj txꞌoj chiswatxꞌe,” kexchi winhan. Yaj wal anma ayko ishelanil Komam Dios yinh, habꞌan isyenilo isbꞌa yinh tzettaj kꞌul chilaiswatxꞌe, xhi Komam.
	[e]7:28 Yuto sunil mak ayko yul isqꞌabꞌ Komam Jesús ekꞌbꞌalto chischah sata anma yako yanma yinh Komam Dios yinh istiempohal Antiguo Testamento.

Bꞌeykꞌo Komam Jesús bꞌey yatut huneꞌ naj fariseo Simón isbꞌi
Hayet hunel, apni huneꞌ naj fariseo, Simón isbꞌi, awtelo yinh Komam Jesús ta chito Komam waꞌo yatut naj. Hayet yapni Komam xin, yok tzꞌonhno Komam waꞌo sat mexha. Haꞌtikꞌa yul huneꞌ konhobꞌ tuꞌ xin, ay huneꞌ ix kaw mulum. Hayet yabꞌen ix tato apni Komam waꞌo bꞌey yatut naj fariseo tuꞌ, yapni ix yebꞌ huneꞌ islimeta, alabastro isbꞌi, kaw nohna yu aceite kaw xuqꞌ sam sikꞌlebꞌil. Yet yapni ix iskꞌatanh Komam Jesús yichi yoqꞌ ix. Yay jahno ix yich yoj Komam, istxꞌahni ix yoj Komam yu yal sat. Lahwi tuꞌ xin, issuni tajo ix yoj Komam yu xil iswiꞌ, istzꞌohnipaxo ix yoj Komam. Tzujan tuꞌ xin, istobꞌniko ix huneꞌ anh kaw xuqꞌ sam tuꞌ yinh yoj Komam. Hayet yilni naj fariseo huneꞌ tuꞌ, istxumni naj hakaꞌ tiꞌ: «Ta yeltikꞌa ischejabꞌ Komam Dios ye huneꞌ naj tiꞌ, chimtxumchalo yu naj tzet ixal huneꞌ ix chitzabꞌni yoj naj tiꞌ. Chimtxumcha yu naj ta kaw mulum ix,» xhi naj ischukil. Yalni Komam tet naj:
—Simón, ay hanikꞌ tzet chiwoche walaꞌan tawet, xhi Komam. Istaqꞌwi naj:
—Hal mam kuywawom tzet chawoche chawal wetan, xhi naj.
Yalni Komam tet naj:
—Qꞌinalo ta ay hunu naj chꞌanilto chꞌen melyu kꞌamil tet kawanho ebꞌnaj. Ta 500 denario [f] chiskꞌamnhe huneꞌ naj, haxa hunxa naj xin, 50 (lahonhebꞌ yoxkꞌal) denarionhe chiskꞌamnhe. Yajaꞌ ta machi bꞌay chito ebꞌnaj yiqꞌati selel chꞌen, chisbꞌutni tanho naj iskꞌas ebꞌnaj, ¿tzet xin chawute hawalni yinh ebꞌnaj kawanh tuꞌ? ¿Mak xin ekꞌna chitzala yinh naj chibꞌutnitanho iskꞌas ebꞌnaj? xhi Komam.
Istaqꞌwikanh naj Simón:
—Haꞌ yul wetan, ham naj tzetkꞌa iskꞌas tanhtzelax yibꞌanh, xhi naj. Istaqꞌwi Komam xin:
—Hoꞌ, kaw yel chawala, xhi Komam.
Lahwi tuꞌ xin istꞌanhxito Komam yinh ix, yalni Komam tet naj Simón tuꞌ:
—¿Mamxawil huneꞌ maswatxꞌe ix tiꞌ? Hayet makinoktijan yul hawatut tiꞌ, machi maxatxꞌah wojan, yaj wal ix tiꞌ xin, mastxꞌahilo ix wojan yu yal sat. Malahwi tuꞌ xin, masuni tajo ix wojan yu xil iswiꞌ. Machi maxatzꞌoh inqꞌotxan, yajaꞌ huneꞌ ix tiꞌ, hataxtikꞌa yet manokilojan yul hawatut tiꞌ maꞌichiko ix istzꞌohni wojan. Machi nichꞌan yanhal xil inwiꞌan maxawahtoj, yaj wal ix tiꞌ, mastobꞌayo ix huneꞌ anh kaw xuqꞌ sam yibꞌanh wojtiꞌan. Yuxin chiwalan tawet, huneꞌ ix tiꞌ kaw chitzala ix winhan yuto kaw maꞌaqꞌlaxkano tanho sunil ismul ix. Walpaxo mak hanikꞌchꞌan nimankꞌulal chꞌaqꞌlax yinh, kaw hanikꞌchꞌanpaxo tzalahilal chisye, xhi Komam tet naj Simón tuꞌ.
Lahwi tuꞌ, yalni Komam tet ix:
—Tinanh xin chitanhkano hamul tawibꞌanh, xhi Komam tet ix. Ebꞌnaj awtebꞌilpaxo waꞌo bꞌey tuꞌ xin, yal-le ebꞌnaj tet hunun hakaꞌ tiꞌ:
—¿Mak anmahil huneꞌ naj tiꞌ yuxin chisje isbꞌutni tanho naj mule? xhi ebꞌnaj.
Yalnipaxo Komam tet ix:
—Makaxhkolcha tinanh yuto makinhawaytojan yul hawanma, paxanhto yinh aqꞌankꞌulal, xhi Komam tet ix.
	[f]7:41 Huneꞌ denario istohol huneꞌ tzꞌayik munil.

Ebꞌix kolwa yinh Komam Jesús
Lahwi tuꞌ xin yekꞌ Komam Jesús yulaj konhobꞌ yebꞌ yulaj aldea yalnikꞌo Tzotiꞌ Kꞌul yinh tzet chu yok anma yul isqꞌabꞌ Komam Dios. Haꞌ hun ebꞌyaꞌ 12 (kabꞌlahonhwanh) ischejabꞌ Komam tzujan yintaj. Tzujanpaxo hunteqꞌan ebꞌix ix bꞌay yilo Komam ischejabꞌ naj matzwalil, yebꞌ hunteqꞌanxa ebꞌix nan yabꞌilal aytikꞌako yinh, kawxikanh yu Komam. Xol ebꞌix tuꞌ ayko ix María ah Magdala, ix bꞌay yilo Komam hujwanh ischejabꞌ naj matzwalil. Yebꞌ ix Juana, yixal naj Chuza, naj yahaw yeko yinh ismunil naj Herodes, yebꞌpaxo ix Susana, yebꞌ hunteqꞌanxa ebꞌix, kolwa ebꞌix yinh Komam Jesús yebꞌ yinh ebꞌyaꞌ ischejabꞌ Komam, yinh tzet ay yul isqꞌabꞌ.
Yechel yinh huneꞌ naj txihom trigo
(Mt. 13:1-9; Mr. 4:1-9)
Tzetkꞌa anma yul hunun konhobꞌ hul ilno Komam Jesús. Lahwi iskutxbꞌan isbꞌa anma xin, yalni Komam huneꞌ yechel tiꞌ tet anma:
«Ay huneꞌ naj to txiho trigo. Hayet lanhan istxihni naj ixim trigo tuꞌ, ay ixim apni kꞌatna yul bꞌeh. Haꞌ ixim tuꞌ tonhe xanhlaxto ixim yu anma. Haxa xin noꞌ chꞌik hul sikꞌnokanh ixim. Aypaxo ixim apni kꞌatna xolaj chꞌen chꞌen. Hayet yahilo ixim yinh anhe tajilo ixim yuto mach ischakꞌanil sat txꞌotxꞌ. Aypaxo xin ixim aykꞌay xol yinhatil teꞌ txꞌix. Hayet ischꞌibꞌkanh ixim, ischꞌibꞌpaxokanh teꞌ. Hak tuꞌ xin yu istzꞌonbꞌayo ixim. Haxa hunmajanxa ixim ay xol txꞌo txꞌotxꞌ kaw kꞌul. Hayet ischꞌibꞌkanh ixim, kaw kꞌul yul ixim yaqꞌa, ay ixim 100 (hokꞌal) yuteko sat yinh hunun iswiꞌ,» xhi Komam.
Lahwi tuꞌ, yalni Komam yinh kaw ip: «Makex cheyabꞌe huneꞌ tiꞌ, aqꞌwe heyanma hetxumniloj,» xhi Komam tet anma.
Tzet yinh xin yechelnhe yako Komam Jesús yet iskuywahi
(Mt. 13:10-17; Mr. 4:10-12)
Isqꞌambꞌen ebꞌyaꞌ chikuywi yinta Komam tuꞌ yinh tzet chal yelapno huneꞌ yechel yaqꞌ Komam tet anma. Yalni Komam tet ebꞌyaꞌ:
—Teyetnhe chaqꞌ Komam Dios heyohtanhelo tzet ewanyehi yu heyok yul isqꞌabꞌ Komam, yaj tet anma yechelnhe bꞌay tzotel Komam tet. Waxanhka hajan isbꞌaqꞌ sat, mach chu yilni, waxanhka chabꞌe, yaj mach chitxumcha yu, xhi Komam.
Yal Komam Jesús yinh tzet chal yelapno naj txihom trigo
(Mt. 13:18-23; Mr. 4:13-20)
Yalnipaxo Komam Jesús:
—Wal xin, chiwalan teyet yinh tzet chalilo huneꞌ yechel mawaltiꞌan. Haꞌ ixim hinhat trigo, yechel Istzotiꞌ Komam Dios ye ixim. Haꞌ ixim hinhat apni kꞌatna yul bꞌeh chitzotel yinh hunteqꞌan anma, hayet chilahwi yabꞌen Istzotiꞌ Komam Dios, kat yul naj matzwalil, kat yinilo naj Istzotiꞌ Komam Dios yul yanma yunhe mach chako yanma anma yinh, hak tuꞌ xin mach chikolcha anma yu. Haꞌ ixim apni kꞌatna xolaj chꞌen chꞌen, chitzotel huneꞌ tiꞌ yinh anma kaw chitzala yabꞌen Istzotiꞌ Komam Dios, yaj mach hunelnheho chukaniko Istzotiꞌ Komam yul yanma. Hanikꞌnhe tiempohal chistzꞌun yul yanma, yuxin hayet chul ilwebꞌal yinh, kat yinilo isbꞌa yinh tzet chal Komam. Haꞌ ixim apni xol teꞌ hinhat txꞌix, yechel huneꞌ tuꞌ yinh anma chiꞌabꞌen Istzotiꞌ Komam Dios, yaj hayet chibꞌelwito tiempo yibꞌanh xin, kat ismajayto ishaqꞌo anma yinh Komam, yu ekꞌna chako tzet ye tuꞌ ay yul sat yibꞌanhqꞌinal tiꞌ yinh yanma, maka yu yochento qꞌalomal, maka yu yochen tzet ay yul sat yibꞌanhqꞌinal tiꞌ. Hak tuꞌ xin chu yinilo Istzotiꞌ Komam Dios yinh yanma. Yuxin lahan anma tuꞌ yebꞌ ixim trigo machi satni.
»Walpaxo ixim txihlaxayo sat txꞌotxꞌ kaw kꞌul, yebꞌ yax yalanh, yechel anma chichahni yabꞌe Istzotiꞌ Komam Dios yinh sunil yanma, yebꞌ xin hinan isyijeni; hunelnhe xin chukaniko istzotiꞌ Komam yinh yanma tuꞌ, mach chikabꞌkon iskꞌul, yuxin lahan anma tuꞌ yebꞌ ixim kaw tzetkꞌa sat chaqꞌa, xhi Komam.
Yechel yinh huneꞌ cantil chimujli
(Mr. 4:21-25)
Yalnipaxo Komam tet ebꞌyaꞌ:
—Hayet chikotzujbꞌaniko qꞌaꞌ yinh hunu cantil, mach chikonhohbꞌako hunu xi yibꞌanh, mach chijapaxikto yalanh txꞌat, wal xin nahat chijakanh yunhe yilni anma chiꞌokto yul nha tuꞌ. Hakpax tuꞌ xin sunil tzet ewanyehi chiꞌixtanhwiloj, yebꞌ xin sunil tzet ye tuꞌ mach ohtabꞌiloj chiꞌohtanhelaxiloj.
»Yuxin chikamwalan heyabꞌeꞌ, haꞌ mak choche istxumuloj, kaw chiꞌaqꞌlax yohtanheloj. Walpaxo mak mach chiyoche istxumulo hunteqꞌan tiꞌ, haꞌ nichꞌan tzet etza chinachalo yu, chiꞌilaxilo tet, xhi Komam.
Ismiꞌ Komam Jesús yebꞌ ebꞌnaj yuxhta Komam
(Mt. 12:46-50; Mr. 3:31-35)
Apni ismiꞌ Komam Jesús yebꞌ ebꞌnaj yuxhta Komam bꞌay aykꞌo Komam tuꞌ, yajaꞌ machi yu yoktoj, yuto kaw witzꞌan yehiko anma yinh Komam. Yuxin hal-lax tet Komam yu anma ayko iskꞌatanh tuꞌ:
—Mamin, aykꞌo hamiꞌ yebꞌ ebꞌnaj hawuxhta istinha, tolabꞌ choche kaxhyilaꞌ, xhi anma tet Komam.
Istaqꞌwi Komam tet anma:
—Maknhetikꞌa chiꞌabꞌen Istzotiꞌ Komam Dios kat isyijeni, haꞌ ton hunteqꞌan tuꞌ hakaꞌ inmiꞌan yehi, haꞌ hakaꞌ wuxhtajan yepaxoj, xhi Komam tet anma tuꞌ.
Yet islinhbꞌan Komam Jesús huneꞌ jaqꞌeqꞌ yibꞌanh ha haꞌ
(Mt. 8:23-27; Mr. 4:35-41)
Ay huneꞌ tzꞌayik xin okto Komam Jesús yul teꞌ barco yebꞌ ebꞌyaꞌ chikuywi yinta Komam. Yalni Komam tet ebꞌyaꞌ:
—Tonhwe bꞌey isqꞌaxebꞌikꞌto haꞌ lago tiꞌ, xhi Komam. Isto ebꞌyaꞌ yebꞌ Komam xin. Hayet lanhan yekꞌto ebꞌyaꞌ yibꞌanh ha haꞌ yul teꞌ barco tuꞌ, iswaykanh Komam yul teꞌ. Istit huneꞌ niman jaqꞌeqꞌ sikꞌlebꞌil, ismaqꞌnikto jaqꞌeqꞌ ha haꞌ yul teꞌ. Etza xin tokano teꞌ yich haꞌ. Yuxin ok ebꞌyaꞌ yiqꞌalo iswayanh Komam. Yalni ebꞌyaꞌ tet Komam:
—Mam kuywawom, Mam kuywawom, lanhanxa kotoh yich haꞌ, xhi ebꞌyaꞌ tet Komam. Yabꞌenhe Komam tzet yal ebꞌyaꞌ xin, yahwano Komam, yalni Komam tet jaqꞌeqꞌ yebꞌ tet ha haꞌ ta chislinhbꞌa isbꞌa, ispaxtzꞌinhna xin. Yalni Komam tet ebꞌyaꞌ:
—¿Tzet yinh xin mach cheyako Komam Dios yipo heyanma? xhi Komam. Kaw xiw ebꞌyaꞌ, iskꞌayilo iskꞌul ebꞌyaꞌ, yal-len ebꞌyaꞌ tet hunun:
—¿Tzet yelapno ye huneꞌ yaꞌ winaj tiꞌ? Kaw chisyije jaqꞌeqꞌ yebꞌ ha haꞌ tzet chal yaꞌ, xhi ebꞌyaꞌ yinh Komam.
Huneꞌ naj ayko ischejabꞌ naj matzwalil yinh ay bꞌey ismajul Gadara
(Mt. 8:28-34; Mr. 5:1-20)
Lahwi tuꞌ xin yekꞌapno ebꞌyaꞌ isqꞌaxebꞌikꞌto haꞌ lago yul ismajul Gadara yetkꞌulal Galilea. Hayet yel Komam Jesús yul teꞌ barco istiꞌ haꞌ tuꞌ, yapni huneꞌ naj ay yul konhobꞌ tuꞌ iskꞌatanh Komam, ayko ischejabꞌ naj matzwalil yinh naj. Txꞌiꞌalxa tiempo istzabꞌchati naj, matxatikꞌa chako naj xil isqꞌap, matxa xin choche naj chikankano naj yul hunu nha, haxanhe xolaj panteón yul camposanto chꞌekꞌ naj. Hayet yilnito naj Komam Jesús, yah yaw naj, isjahbꞌanayo isbꞌa naj sata Komam, yalni naj yinh kaw ip:
—¿Tzet hawok winhan Jesús, Iskꞌahol Komam Dios kaw aykano yip? Chinqꞌanan tawet mach chawaqꞌ ekꞌoyaꞌ wanmahan, xhi naj tet Komam.
Yal naj huneꞌ tuꞌ yuto ischejilo Komam ebꞌnaj ischejabꞌ naj matzwalil yinh naj. Txꞌiꞌalxa el chiꞌetalax naj yu ebꞌnaj ischejabꞌ naj matzwalil tuꞌ. Chꞌalaxiko chꞌen cadena yinh isqꞌabꞌ naj yu anma, kat iskꞌalbꞌalax yoj naj yu chꞌen cadena tuꞌ yunhe machi bꞌay chito naj, yaj chislinhto naj chꞌen, kat yijbꞌalaxto naj yu ischejabꞌ naj matzwalil bꞌey txꞌotxꞌ desierto. Isqꞌambꞌen Komam Jesús tet naj:
—¿Tzet habꞌi? xhi Komam. Istaqꞌwikanh naj tet Komam:
—Legión inbꞌihan, xhi naj.
Hak tuꞌ yute yalni naj tet Komam yuto kaw tzetkꞌa ebꞌnaj ischejabꞌ naj matzwalil ayko yinh naj. Yalni ebꞌnaj ischejabꞌ naj matzwalil tet Komam ta mach chꞌalaxto ebꞌnaj yu Komam bꞌey yul huneꞌ niman xabꞌ. Kꞌuxan xin tzetkꞌa noꞌ txitam lanhan islow yinh iskꞌul witz iskawilal istiꞌ haꞌ lago tuꞌ. Yalni ebꞌnaj ischejabꞌ naj matzwalil tet Komam ta chichejlaxto ebꞌnaj yinh noꞌ txitam tuꞌ. Ishehla Komam tet ebꞌnaj xin. Hak tuꞌ xin yu yel ebꞌnaj ischejabꞌ naj matzwalil yinh naj, yapnikano ebꞌnaj yinh noꞌ txitam. Isqꞌojnito isbꞌa noꞌ sat pahaw, yayapno noꞌ yul haꞌ lago tuꞌ, ishiqꞌnito noꞌ haꞌ.
Hayet yilni ebꞌnaj tanhem txitam huneꞌ tuꞌ, yelkanh ebꞌnaj yinh anhe, yalnikꞌo ebꞌnaj yul konhobꞌ yebꞌ xin tet makta pujanto yatut xolaj telaj. Yuxin sunil anma apni ilno tzet yu tuꞌ. Hayet yapni anma bꞌay ay Komam, yilni anma naj aytikꞌako ischejabꞌ naj matzwalil yinh, tzꞌonhanayo naj yich yoj Komam. Ayxako xil isqꞌap naj, kaw tohol anmaxa naj, yuxin sunil anma tuꞌ kaw xiwkanh. Haꞌ ebꞌnaj ilni hunteqꞌan tzet iswatxꞌe Komam Jesús tuꞌ, haꞌ ebꞌnaj halni tet hunteqꞌanxa anma apni ilno yinh tzet yu iskawxikanh naj bꞌay ayiko ischejabꞌ naj matzwalil. Yu huneꞌ tzet yu tuꞌ yuxin sunil anma ay bꞌey yul ismajul Gadara tuꞌ ok halno tet Komam ta chiꞌel Komam yul ismajul Gadara tuꞌ, yuto kaw xiw ebꞌnaj yinh tzet yuhi. Yokto Komam yul teꞌ barco, ispaxto Komam. Isqꞌanto isbꞌa naj bꞌay el ischejabꞌ naj matzwalil tuꞌ yinta Komam. Yalni Komam tet naj ta chikan naj bꞌaytikꞌa ay tuꞌ.
Yalnikano Komam tet naj:
—Meltzanhto hawatut, kat hawalnikꞌo iskꞌulal mayu Komam Dios tawinh, xhi Komam tet naj. Isto naj xin, ispujbꞌanikꞌo naj yul konhobꞌ tzet yu iskawxikanh naj yu Komam Jesús.
Iskutzꞌin naj Jairo yebꞌ xin huneꞌ ix pitni Komam Jesús
(Mt. 9:18-26; Mr. 5:21-43)
Lahwi tuꞌ xin ispaxto Komam Jesús bꞌey isqꞌaxebꞌikꞌto haꞌ lago. Hayet yapni Komam, kaw chitzala anma sunil yuto kaw echmabꞌil Komam yu anma. Ay huneꞌ naj iswiꞌehal yeko yijbꞌali yinh iscapilla ebꞌnaj Israel, Jairo isbꞌi naj. Apni naj iskꞌatanh Komam Jesús, yay jahno naj yich yoj Komam. Isqꞌanni naj tet Komam tato chito Komam bꞌey yatut naj, yuto ay hunpilan iskutzꞌin naj kaw lanhanxa iskami, 12 (kabꞌlahonhebꞌxa) habꞌil ix. Hayet isto Komam Jesús yinta naj, kaw chiswitzꞌ isbꞌa anma isto bꞌulbꞌon yinta Komam.
Xol anma tuꞌ xin, ayko huneꞌ ix yaꞌay, 12 (kabꞌlahonhebꞌxa) habꞌil mach chilinhi yay istxꞌawobꞌal ix. Wal xin xaꞌiskꞌaytzelo ix sunil tzet aya yu yaqꞌni anhteꞌ isbꞌa, yaj maxhtikꞌa hunu mak qꞌoji yanhten ix. Tzujaniko ix xol anma ayko yinta Komam, ishitziko ix iskꞌatanh Komam, ispitni ix istiꞌ xil isqꞌap Komam. Lanhantotikꞌa xin islinhina yay istxꞌawobꞌal ix.
Isqꞌambꞌenilo Komam Jesús tet anma:
—¿Mak anmahil huneꞌ manpitnihan? xhi Komam. Yaj yal anma sunil ta machi mak pitni Komam. Yalni yaꞌ Pedro tet Komam:
—Mamin, ¿tom mach chawila ta witzꞌan yehiko anma tawinh? Tzetkꞌa mak chisteniko isbꞌa tawinh, kat xin haqꞌambꞌenpaxoj, ¿mak makinpitnihan? kachi, xhi yaꞌ tet Komam.
Yalni Komam xin:
—Tzikꞌanabꞌ yinh machi mak heyalni, wal xin ay mak makinpitnihan yuto mawabꞌehan ta ay huneꞌ anma makawxinakanh yu wipan, xhi Komam.
Hayet yilni ix ta mach chu yebꞌanayo ix huneꞌ tuꞌ, toxanhe chikꞌarla yah ix, yay jahno ix sata Komam. Yalnilo ix yinh sat sunil anma tuꞌ tzet yinh yuxin ispit ix Komam, yebꞌ tzet yu yanhcha ix yinh anhe. Yalni Komam tet ix:
—Miyay, makaxhkawxikanh yuto maxawayto yul hawanma winhan. ¡Paxanhto yinh tzalahilal! xhi Komam tet ix.
Lanhantotikꞌa istzotel Komam tet ix xin, yapni huneꞌ naj ispeto bꞌey yatut naj Jairo, yalni tet naj:
—Wal ix hakutzꞌin, makamna ix. Nabꞌxanhe chito Komam kuywawom tiꞌ, xhi naj tet naj Jairo.
Hayet yabꞌen Komam huneꞌ tuꞌ, yalni Komam tet naj Jairo:
—Mach kaxhxiwi. Haꞌ huneꞌ wal hawuteni, ayto Komam Dios yul hawanma haxinwal chikawxokanh hakutzꞌin, xhi Komam tet naj.
Hayet yapni Komam bꞌey yatut naj Jairo tuꞌ, machi hunu mak ischakto Komam yul nha, hanhkꞌanhe yaꞌ Pedro, yebꞌ yaꞌ Juan, yebꞌ yaꞌ Jacobo yebꞌpaxo ismam yebꞌ ismiꞌ ix nichꞌan tuꞌ. Toxanhe chihanhcha anma yoqꞌi, kaw chitzꞌay iskꞌul anma yinh ix. Yalni Komam xin:
—Mach chexoqꞌi. Mach kamnajo ix nichꞌan tiꞌ, wal xin tonhe chiway ix, xhi Komam.
Toxanhe chitzebꞌi anma yinh Komam yuto yohtaxa anma ta kamnaxa ix. Yok tzabꞌno Komam yinh isqꞌabꞌ ix. Yalni Komam yinh kaw ip:
—Ahanhwano tzꞌul, xhi Komam.
Lanhantotikꞌa xin yulkanh iskꞌul ix yu Komam, yahwano ix. Yalni Komam ta chiꞌaqꞌlax waꞌo ix. Kaw kꞌayilo iskꞌul ismam yebꞌ ismiꞌ ix yinh tzet iswatxꞌe Komam Jesús. Yalnikano Komam xin ta machi bꞌay chihal-laxikꞌo tzet yu yulkanh iskꞌul ix.
Yet ischejnito Komam Jesús ebꞌyaꞌ iskuywom yalnokꞌo Istzotiꞌ
(Mt. 10:5-15; Mr. 6:7-13)
Yet hunel, yawte Komam Jesús ebꞌyaꞌ 12 (kabꞌlahonhwanh) iskuywom iskꞌatanh. Yaqꞌnikano Komam ishelanil yebꞌ yip ebꞌyaꞌ yinilo sunil ischejabꞌ naj matzwalil yinh anma, yebꞌpaxo xin yaqꞌni kawxo ebꞌyaꞌ anma yinh tzettaj yabꞌil ayko yinh. Ischejlaxto ebꞌyaꞌ yu Komam yu ispujbꞌanikꞌo ebꞌyaꞌ yinh tzet chu yok anma yul isqꞌabꞌ Komam Dios, kat yaqꞌnipaxkano kawxo ebꞌyaꞌ anma yaꞌay. Yalni Komam tet ebꞌyaꞌ:
—Matzet cheyito yinh hebꞌel; mach cheyiqꞌ heqꞌojoch, mach cheyiqꞌ hetzꞌispa, mach cheyiqꞌpaxo heyoch yebꞌ hemelyu, mach cheyipaxto hehelbꞌal. Haꞌ teꞌ nha bꞌay chexapni wayoj, hanhe bꞌey tuꞌ xin chexkankanoj, mach chehel bꞌay chexwayi masanto yet chexto hunuxa konhobꞌ. Yaj ta ay hunu konhobꞌ bꞌay mach chexchahlaxi, chexel yul huneꞌ konhobꞌ tuꞌ kat hetziknikanilo pojoj yinh heyoj, hak tuꞌ xin chu heyeniloj ta matxa heyok yinh anma tuꞌ, ta txꞌoj chꞌeliko yul sat Komam Dios, xhi Komam Jesús tet ebꞌyaꞌ ischejabꞌ tuꞌ.
Lahwi tuꞌ xin isto ebꞌyaꞌ sunil yulajla konhobꞌ yebꞌ yulajla aldea. Yekꞌ ebꞌyaꞌ ispujbꞌanikꞌo Tzotiꞌ yet kolbꞌanile tet anma. Yaqꞌnipaxo kawxo ebꞌyaꞌ makta yaꞌay.
Kꞌayilo iskꞌul naj Herodes yabꞌen isqꞌumal Komam Jesús
(Mt. 14:1-12; Mr. 6:14-29)
Naj Herodes, naj yahaw yeko yinh ismajul Galilea, yabꞌe naj isqꞌumal sunil tzettaj ye tuꞌ iswatxꞌe Komam Jesús, issomchakanh yul iswiꞌ naj yuto ay anma chalni hakaꞌ tiꞌ: «Haꞌ huneꞌ naj chiwatxꞌen hunteqꞌan tuꞌ, haꞌ ton yaꞌ Juan, anikanh haꞌ iswiꞌ anma, hulkanh iskꞌul xol kamom,» xhi anma. Aypaxo anma chihalni: «Haꞌ yaꞌ Elías chihul isyebꞌ isbꞌa hunelxa,» xhi anma. Ay xin anma chalnipaxoj:
—Etza haꞌ hunu ebꞌyaꞌ ischejabꞌ Komam Dios ekꞌlena yet payat, haꞌ hulkanh iskꞌul xol kamom, xhi anma. Yalni naj Herodes tuꞌ:
—Yaj hanintiꞌan, walan yuxin tzokꞌlaxilto iswiꞌ naj Juan tuꞌ. ¿Mak xin anmahil huneꞌ naj chal ebꞌnaj isqꞌumal tuꞌ? xhi naj.
Wal xin kaw yoche naj Herodes tuꞌ yilaꞌ Komam Jesús.
Yet yaqꞌni waꞌo Komam Jesús howebꞌ mil ebꞌnaj winaj
(Mt. 14:13-21; Mr. 6:30-44; Jn. 6:1-14)
Lahwi ismeltzo ebꞌyaꞌ ischejabꞌ Komam Jesús, yok ebꞌyaꞌ yalno tet Komam yinh ej tzet ye tuꞌ iswatxꞌe ebꞌyaꞌ. Lahwi tuꞌ isto Komam iskawilal konhobꞌ Betsaida, hanhkꞌanhe xin ebꞌyaꞌ iskuywom Komam tuꞌ yito yintaj. Hayet yabꞌen anma ta to Komam bꞌey tuꞌ, istopaxo anma iskꞌatanh Komam. Kaw kꞌul yu ischahlax anma yu Komam, yok Komam iskuyno anma yinh tzet chu yok anma yul isqꞌabꞌ Komam Dios. Yaqꞌnipaxo kawxo Komam makta yaꞌay.
Hayet lanhanxa isto tzꞌayik xin, ishitziko ebꞌyaꞌ 12 (kabꞌlahonhwanh) iskꞌatanh Komam, yalni ebꞌyaꞌ xin:
—Chejto anma tiꞌ issayaꞌ tzet chislo yebꞌ xin bꞌay chiwayi, tojabꞌ yulaj aldea yebꞌ xin xolaj wayanhbꞌal yuto machi teꞌ nha iskawilal bꞌay ayonh tiꞌ, xhi ebꞌyaꞌ.
Yalni Komam tet ebꞌyaꞌ:
—Aqꞌwe waꞌo anma hex tiꞌ, xhi Komam. Yalnipaxo ebꞌyaꞌ xin:
—Yaj hanhechꞌan howebꞌ pan yebꞌ kakꞌonh noꞌ kay koxol tiꞌ. ¿Tom xin chonhtohanh koloqꞌoꞌanh tzet chislo sunil anma tiꞌ? xhi ebꞌyaꞌ tet Komam.
Wal xin aymi howebꞌo mil isbꞌisil ebꞌnaj winaj ayikꞌo bꞌey tuꞌ, yalni xin Komam Jesús tet ebꞌyaꞌ ischejabꞌ:
—Halwe tet anma ayojabꞌ tzꞌonhno yinh hunta bꞌulan, 50 (lahonhebꞌ yoxkꞌal) isbꞌisil yinh hunun bꞌulan, xhi Komam tet ebꞌyaꞌ.
Hak tuꞌ xin yute ebꞌyaꞌ ischejabꞌ Komam tuꞌ, yal ebꞌyaꞌ tet sunil anma ta chiꞌay tzꞌonhnoj. Lahwi tuꞌ xin, yinikanh Komam ixim howebꞌ pan yebꞌ noꞌ kakꞌonh kay, istꞌanhxikanh Komam satkanh, yaqꞌni Komam yuchꞌandiosal tet Komam Dios. Isqꞌaxponayo Komam ixim, yaqꞌni Komam ixim yebꞌ noꞌ kay tet ebꞌyaꞌ ischejabꞌ tuꞌ. Yok ebꞌyaꞌ yitxqꞌanto ixim yebꞌ noꞌ kay tuꞌ yinh anma. Sunil anma waꞌi hantatikꞌa yoche iskꞌul. Lahwi tuꞌ xin yok ebꞌyaꞌ ischejabꞌ Komam tuꞌ iskutxbꞌanokanh ixim matxa lahwi yu anma, kaw xin 12 (kabꞌlahonhebꞌto) motx ixim matxa lahwi yu anma tuꞌ.
Yal yaꞌ Pedro ta Komam Jesús haꞌ ton Komam Cristo
(Mt. 16:13-19; Mr. 8:27-29)
Yet hunel xin ishekꞌilo isbꞌa Komam Jesús yu istxahli, yet ischukil Komam yebꞌ ebꞌyaꞌ iskuywom tuꞌ xin, isqꞌambꞌen Komam tet ebꞌyaꞌ:
—¿Mak anmahil hinan yalni anma? xhi Komam tet ebꞌyaꞌ.
Istaqꞌwi ebꞌyaꞌ tet Komam:
—Ay mak chalni ta hach tiꞌ haꞌ ton yaꞌ Juan, Anikanh haꞌ iswiꞌ Anma, aypaxo mak chalni tato Elías hach. Aypaxo mak xin chalni tato kꞌuxanta hach tiꞌ ischejabꞌ Komam Dios ekꞌlena yet payat tiempo xahulkanh iskꞌul xol kamom, xhi ebꞌyaꞌ tet Komam.
Lahwi tuꞌ xin, isqꞌambꞌen Komam tet ebꞌyaꞌ:
—Haxaka hex tiꞌ, ¿mak anmahil hinan heyalni? xhi Komam. Istaqꞌwi yaꞌ Pedro:
—Hach tiꞌ, Cristo hach, aqꞌbꞌil hamunil yu Komam Dios, xhi yaꞌ.
Yaj kaw kam yalkano Komam Jesús tet ebꞌyaꞌ ta machi hunu mak bꞌay chal-lax huneꞌ tzet yal yaꞌ Pedro tuꞌ.
Tzotel Komam Jesús yinh iskamikal
(Mt. 16:20-28; Mr. 8:30—9:1)
Yalnipaxo Komam Jesús tet ebꞌyaꞌ iskuywom:
—Hanin Aqꞌbꞌilintijan texol yu Komam Dios, kaw yilal chiwilaꞌan isyaꞌtajil, kat kinyintanhenkaniltojan ebꞌnaj ichamta winaj ijbꞌalom yul konhobꞌ, yebꞌ xin yu ebꞌnaj yahawil yinh ebꞌnaj sacerdote, yebꞌpaxo xin ebꞌnaj kuywawom yinh isley yaꞌ Moisés. Haꞌ ebꞌnaj tuꞌ xin, chinaqꞌni kamojan, yajaꞌ yinh yet yoxebꞌ tzꞌayik, kat witzitzbꞌikanhan, xhi Komam tet ebꞌyaꞌ.
Lahwi tuꞌ xin, yalni Komam tet sunil anma:
—Ta ay hunu mak chiyoche chiꞌoktzujno wintajan, kaw yilal ta matxa yeto isbꞌa ischukil. Hinanojabꞌ yabꞌen isyaꞌtajil yinh sunilbꞌal tiempo, waxanhka chiꞌalaxiko yinh kamikal. Ta hinan hakaꞌ tuꞌ, ekꞌojabꞌ tzujtzun kuywo wintajan. Yuto haꞌ mak mach hinano iskam wintajan yul sat yibꞌanhqꞌinal tiꞌ, chiskꞌayto isqꞌinal mach istanhbꞌal. Wal mak hinan iskam wintajan xin chischah isqꞌinal mach istanhbꞌal. Qꞌinalo ta ay mak chiqꞌoji ismajnikꞌo sunil tzet ay yul sat yibꞌanhqꞌinal tiꞌ, yajaꞌ ta chitokano yanma huneꞌ mak tuꞌ yinh isyaꞌtajil yinh hunelnhe, ¿aymi iskꞌulal chischabꞌ huneꞌ mak tuꞌ? ¡Machoj! Ta ay mak chitxꞌixwi kinischahnihan yul yanma yebꞌ yinh tzet chiwalan, Hanin Aqꞌbꞌilintijan texol yu Komam Dios, chintxꞌixwipaxojan yinh anma tuꞌ yet chinhulan Yahawoj yebꞌ isqꞌaqꞌal wipan, yebꞌ isqꞌaqꞌal yip Inmaman, yebꞌ xin yip ebꞌnaj yángel Komam Dios. Kaw chiwalkanojan yinh isyelal teyet, ay haywanh mak texol hex tiꞌ maxhto chikami, haꞌ chiꞌilni yokkano Komam Dios Yahawiloj, xhi Komam Jesús.
Ishel isbꞌa yil-lax yinh Komam Jesús
(Mt. 17:1-8; Mr. 9:2-8)
Waxajebꞌxa tzꞌayik yalni Komam Jesús hunteqꞌan tuꞌ xin, yijbꞌanahto Komam yaꞌ Pedro yebꞌ yaꞌ Jacobo yebꞌ yaꞌ Juan iswiꞌ huneꞌ witz yu istxahli tet Komam Dios. Hayet lanhan istxahli Komam tuꞌ, ishelni isbꞌa yil-lax sat Komam, wal xil isqꞌap Komam xin, kaw sajhoponhe elikoj, toxanhe chitzejtzoni. Yinh haꞌmataj isyekanh isbꞌa yaꞌ Moisés yebꞌ yaꞌ Elías, yok ebꞌyaꞌ tzotelo yebꞌ Komam. Hoyaniko isqꞌaqꞌal yip Komam Dios yinh ebꞌyaꞌ yet chitzotel ebꞌyaꞌ yebꞌ Komam yinh tzet chiyu yijni isbꞌa iskamikal Komam bꞌey Jerusalén. Wal yaꞌ Pedro yebꞌ ebꞌyaꞌ kawanhxa yetbꞌi, kaw tit iswayanh ebꞌyaꞌ, yaj yilo ebꞌyaꞌ iswayanh, yilni ebꞌyaꞌ isqꞌaqꞌal yip Komam yebꞌ kawanh ebꞌyaꞌ ayiko iskꞌatanh Komam tuꞌ. Hayet lanhanxa ishekꞌnilo isbꞌa kawanh ebꞌyaꞌ iskꞌatanh Komam tuꞌ, yalni yaꞌ Pedro tet Komam:
—Mam kuywawom, kaw saqꞌal ta wal je bꞌey tiꞌ. Etza kꞌul ta chikowatxꞌekanhanh oxebꞌo pat. Hunu hawet, hunu yet yaꞌ Moisés, yebꞌ xin hunu yet yaꞌ Elías, xhi yaꞌ tet Komam.
Yal yaꞌ huneꞌ tuꞌ yuto mach chitxumcha yu yaꞌ tzet chala. Lanhantotikꞌa yalni yaꞌ Pedro huneꞌ tuꞌ, yul huneꞌ moyan yenhelo ebꞌyaꞌ. Kaw xiwkanh ebꞌyaꞌ iskuywom Komam tuꞌ yet yok hoyno huneꞌ moyan yinh ebꞌyaꞌ. Haꞌ xol huneꞌ moyan tuꞌ yabꞌe ebꞌyaꞌ hunteqꞌan tzotiꞌ hakaꞌ tiꞌ: «Haꞌ naj tiꞌ Inkꞌaholan sikꞌbꞌililo wuhan, abꞌewe tzet chal naj,» xhi.
Lahwi yal-lax huneꞌ tzotiꞌ tuꞌ, yilni ebꞌyaꞌ ta ischukilxanhe Komam Jesús aykꞌoj. Yinh huneꞌ tiempohal tuꞌ, machi mak tet yalilo ebꞌyaꞌ yinh huneꞌ tzet yil tuꞌ.
Yilo Komam Jesús ischejabꞌ naj matzwalil yinh huneꞌ naj nichꞌan tzeh
(Mt. 17:14-21; Mr. 9:14-29)
Hayet huneꞌxa tzꞌayikal yet ispaxayti ebꞌyaꞌ bꞌey yinh iswiꞌ huneꞌ witz tuꞌ, kaw tzetkꞌa anma apni chahno Komam Jesús. Haꞌ xol anma tuꞌ xin, elkanh yaw huneꞌ naj yinh kaw ip, yalni naj tet Komam:
—Mamin, chinqꞌanan tawet, chawil nino tzet ye huneꞌ nichꞌan inkꞌaholtiꞌan, kaw hunpilanchꞌan naj. Yuto ay huneꞌ ischejabꞌ naj matzwalil chꞌetan naj. Kaw chiꞌel yaw naj yet chꞌok naj matzwalil yetano naj. Kaw chitzikobꞌtanhelax naj, kat istit hujuy yul istiꞌ naj. Kaw chichakꞌobꞌtanhelax isnimanil naj, kat ispaxlona naj xin, kaw lanhoxanhe chisbꞌejtzokano naj matzwalil tuꞌ naj. Mawaqꞌle walnihan tet ebꞌyaꞌ hakuywom tiꞌ ta chiyilo ebꞌyaꞌ ischejabꞌ naj matzwalil yinh naj, yajaꞌ machi yu ebꞌyaꞌ, xhi naj tet Komam.
Yalni Komam Jesús:
—Hata hex tiꞌ chijala, kaw mach cheyako heyanma yinh Komam Dios. Kaw txꞌoj hexkanoj. ¡Kaw nimanxa tiempo yichi wekꞌan yebꞌ hex! ¿Bꞌaqꞌinhkꞌanabꞌ chexkuychahi? Kaw chiwabꞌehan isyaꞌil yul wanmahan, xhi Komam. Yalni Komam tet naj ay iskꞌahol tuꞌ:
—Iti naj hakꞌahol tuꞌ, xhi Komam tet naj.
Yaj hayet ishitziko naj nichꞌan tuꞌ iskꞌatanh Komam, isqꞌojlaxayo naj sat txꞌotxꞌ yu ischejabꞌ naj matzwalil ayko yinh naj. Yichiko islow huneꞌ yaxkamik yinh naj, yajaꞌ haxa Komam Jesús, kachwa yinh ischejabꞌ naj matzwalil tuꞌ, iskawxikanh naj nichꞌan tuꞌ yu Komam. Yalaxkaniko naj yul isqꞌabꞌ ismam yu Komam. Sunil anma tuꞌ kꞌayilo iskꞌul yilni tato kaw niman yelapno yip Komam Dios.
Yal Komam Jesús iskamikal yinh iskayel
(Mt. 17:22-23; Mr. 9:30-32)
Hayet kꞌayna iskꞌul anma yilni yinh tzet iswatxꞌe Komam Jesús, yalni Komam tet ebꞌyaꞌ iskuywom:
—Kaw cheyabꞌekano yinh tzet chiwalkanojan teyet, tajka chikꞌayto heyu, yuto Hanin Aqꞌbꞌilintijan texol yu Komam Dios, chinalaxikojan yul isqꞌabꞌ anma, xhi Komam tet ebꞌyaꞌ.
Yajaꞌ machi nachalo yu ebꞌyaꞌ yinh tzet yal Komam yuto machi aqꞌlax istxumuꞌ ebꞌyaꞌ, xiwpaxo ebꞌyaꞌ isqꞌambꞌenilo tet Komam yinh tzet chal yelapnoj.
Yal Komam Jesús yinh mak ekꞌbꞌal yelapno yehi
(Mt. 18:1-5; Mr. 9:33-37)
Lahwi tuꞌ xin, yok ebꞌyaꞌ iskuywom Komam tzotelo yinh mak kaw niman yelapno ye xol ebꞌyaꞌ. Yajaꞌ xin yohta Komam Jesús tzet chiꞌekꞌ yinh isnabꞌal ebꞌyaꞌ, yuxin isxekti Komam huneꞌ nichꞌan unin iskꞌatanh. Yalni Komam tet ebꞌyaꞌ:
—Haꞌ mak chichahni hunu nichꞌan unin yuto wetan yehi, Haninan chinischahan. Hak tuꞌ xin mak chinchahnihan, chischahpaxo Mak Anheintijan. Haꞌ mak chiyo isbꞌa texol, haꞌ ekꞌbꞌal yelapno ye yul insatan, xhi Komam.
Haꞌ mak mach ayoko ishowal jinh jetbꞌi kobꞌa yebꞌi
(Mr. 9:38-40)
Yalni yaꞌ Juan tet Komam Jesús:
—Mam kuywawom, jilanh yinilo huneꞌ naj ischejabꞌ naj matzwalil yinh anma, habꞌi yawte naj yinh, yajaꞌ kokachanh naj yuto mach jetbꞌiho naj, xhi yaꞌ Juan tuꞌ. Istaqꞌwi Komam:
—Mach chekach naj, yuto haꞌ mak mach ayoko ishowal jinh jetbꞌi kobꞌa yebꞌi, xhi Komam.
Kachlax yaꞌ Jacobo yebꞌ yaꞌ Juan yu Komam
Hayet lanhanxa yapni istiempohal ispaxto Komam Jesús satkanh iskꞌatanh Komam Dios, yaniko Komam yinh iskꞌul isto bꞌey konhobꞌ Jerusalén. Yulxa bꞌeh ayko Komam xin, yanito Komam ischejabꞌ yul huneꞌ aldea yul ismajul Samaria isqꞌanno bꞌay chiway Komam. Yajaꞌ machi chahlax ebꞌyaꞌ yu anma ay bꞌey Samaria tuꞌ, yuto yohta anma tato bꞌey Jerusalén chito Komam. Hayet yilni yaꞌ Jacobo yebꞌ yaꞌ Juan huneꞌ tuꞌ, yalni ebꞌyaꞌ tet Komam:
—Mam Kuywawom, ¿chimisje hakꞌul chikoqꞌanayti qꞌa qꞌaꞌ satkanh, kat istanhtzelaxilo hunteqꞌan anma tiꞌ hakaꞌ iswatxꞌe yaꞌ Elías yet payat? xhi ebꞌyaꞌ tet Komam.
Yajaꞌ tꞌanhxiko Komam yinh ebꞌyaꞌ, iskachlax ebꞌyaꞌ yu Komam. Lahwi tuꞌ xin, isto Komam yebꞌ ebꞌyaꞌ bꞌey yul huneꞌxa aldea.
Hunteqꞌan mak yoche oko tzujno yinta Komam Jesús
(Mt. 8:19-22)
Hayet lanhan isbꞌelwito ebꞌyaꞌ yul bꞌeh, ay huneꞌ naj halni tet Komam Jesús:
—Mamin, bꞌajxanhetuꞌwal chaxhtohi, chinok tzujnojan tawintaj, xhi naj.
Yalni Komam tet naj hakaꞌ tiꞌ:
—Noꞌ wech, ay isnhachꞌen noꞌ bꞌay chiwayi, yebꞌ xin noꞌ chꞌik, ay yatut noꞌ, yajaꞌ wal Hanin Aqꞌbꞌilintijan texol yu Komam Dios, kaw machi watutan bꞌay chinxewninojan, xhi Komam tet naj.
Lahwi tuꞌ xin, yalni Komam tet hunxa naj:
—Ekꞌanh tzujtzun wintajan kat hakuywi, xhi Komam tet naj.
Istaqꞌwi naj tet Komam:
—Mamin, estam chawaqꞌ inhamanilan, chito inmujkanto inmaman bꞌabꞌelal, xhi naj tet Komam.
Yalni Komam tet naj xin:
—Haꞌ mak kamom yul sat Komam Dios haꞌ chimujni yet kamomal tuꞌ, wal hach hach tiꞌ as halikꞌo yinh tzet chu yok anma yalanh ischejbꞌanil Komam Dios, xhi Komam tet naj.
Lahwi tuꞌ xin, yalni hunxa naj tet Komam:
—Mamin, chinok tzujnojan tawintaj, yaj chiwochehan ta chawaqꞌ inhamanilan chintohan taqꞌlokano tet mak ay bꞌey watutan bꞌabꞌel, lahwi tuꞌ xin kat wok tzujnojan tawintaj, xhi naj tet Komam. Yalni Komam tet naj:
—Qꞌinalo ta ay hunun mak chimunla yebꞌ noꞌ wakax, kat yok tzabꞌno yinh te teꞌ nhikꞌbꞌil yu noꞌ bꞌay ayko chꞌen tꞌokom txꞌotxꞌ, tzujan tuꞌ kat istopaxo tꞌanhno naj yintaj. Ta ay mak hak tuꞌ, mach chu yok munil yinh yet Komam Dios, xhi Komam tet naj.
Ischejto Komam Jesús 70 (lahonhebꞌ iskanhwinaj) ebꞌyaꞌ iskuywom
Lahwi tuꞌ xin, issikꞌlenilo Komam Jesús 70 (lahonhebꞌ iskanhwinaj) [g] ebꞌyaꞌ iskuywom. Katawanh xin yu yanito Komam ebꞌyaꞌ yul hunun konhobꞌ yebꞌ yul aldea bꞌayejtuꞌwal bꞌay chikawyekꞌpaxo Komam.
Hayet maxhto chito ebꞌyaꞌ, yalni Komam tet ebꞌyaꞌ:
«Lahan anma yebꞌ ixim trigo xaqꞌanbꞌiloj. Yeli kaw txꞌiꞌal anma tuꞌ, yajaꞌ haywanhnhe mak chalni Istzotiꞌ Komam Dios xol anma. Yuxin txahlanhwe tet Komam Yahaw munil tiꞌ, hak tuꞌ xin chischejti Komam ismunlawom chul inokanh anma, kat yaniko isbꞌa yul inqꞌabꞌan. ¡Asiꞌwe xin! Hakaꞌ noꞌ meꞌ chito xol noꞌ oj, hak tuꞌ chexwute wanitojan xol anma. Machika xin cheyito hetzꞌispa yebꞌ xin hetxꞌuy bꞌay ayayto hemelyu, yebꞌpaxo hehelbꞌal xanhabꞌ. Mach chexokpaxo linhno heqꞌambꞌeꞌ hanikꞌ ye iskꞌul hunu mak anmahil yulaj bꞌeh.
»Hayet chexapni bꞌey hunu nha, halwe yinh bꞌabꞌelal hakaꞌ tiꞌ: “Yaqꞌabꞌayo Komam Dios aqꞌankꞌulal tet huneꞌ nhahil anma tiꞌ,” kexchi. Ta ay anma chiꞌochen huneꞌ aqꞌankꞌulal tuꞌ, chꞌaqꞌlax tet hakaꞌ cheyute heqꞌanni tet Komam Dios. Ta ay mak mach chiꞌochenpaxo xin, mach chu ischahni. Haꞌtikꞌa bꞌey huneꞌ nha bꞌay chꞌochelax aqꞌankꞌulal tuꞌ, haꞌ tuꞌ chexkankanoj. Mach chehekꞌ bꞌay chexwayi. Sunil tzet chꞌaqꞌlax helobꞌ, cheloh kat heyukꞌnipaxo tzet chꞌaqꞌlax yibꞌanh heyoch, yuto haꞌ naj munlawom chꞌaqꞌlax tzet chislo naj. Hayet chexapni yul hunun konhobꞌ bꞌay chexchahlaxi, cheloh tzet chꞌaqꞌlax teyet. Cheyaqꞌnipaxo kawxo anma yaꞌay, kat heyalni tet sunil anma hakaꞌ tiꞌ: “Istiempohalxa heyaniko hebꞌa yalanh yip Komam Dios tinanh,” kexchi.
»Ta ay hunu konhobꞌ bꞌay mach chexchahlaxi hayet chexpaxtij cheyalnikano yulaj iscallehal konhobꞌ tuꞌ hakaꞌ tiꞌ: “¡Wal ispojojal hekonhobꞌ maꞌok yinh jojanh chikomaqꞌilojanh yinh hesat! Haꞌ xin chalniloj tato matxa jokanh teyinh tanhe xin chijalkanojanh teyet, ta ayxako yip Komam Dios hekawilal,” kexchi. Chiwalpaxojan teyet tato hayet chꞌapni istzꞌayikal yet chilni Komam Dios yinh tzet chiꞌeliko anma, haꞌ huneꞌ konhobꞌ tuꞌ ekꞌbꞌal isyaꞌtajil chischah sata konhobꞌ Sodoma,» xhi Komam Jesús tet ebꞌyaꞌ iskuywom tuꞌ.
	[g]10:1 Ay hunteqꞌanxa manuscrito chalni ta 72 ebꞌnaj.

Hunteqꞌan konhobꞌ mach yijemo yinh tzet chal Komam Jesús
(Mt. 11:20-24)
Yalnipaxo Komam Jesús: «Hex ay bꞌey konhobꞌ Corazín, ¡kꞌanchꞌan hex! ¡Kꞌanchꞌan hexpaxo ay bꞌey konhobꞌ Betsaida! Ta haꞌ yul konhobꞌ Tiro yebꞌ konhobꞌ Sidón yelax hunteqꞌan kꞌaybꞌalkꞌule hakaꞌ chu texol tiꞌ, kaw yinh anhemi isbꞌejkano anma istxꞌojal, yamahto anma tanh yinh iswiꞌ, yamipaxiko xil isqꞌap chiyenilo bꞌiskꞌulal tet Komam Dios. Hayet chiꞌayilo istzꞌayikal bꞌay chil Komam Dios yinh tzet chiꞌeliko anma, kaw ekꞌnaxa niman isyaꞌtajil chechah sata konhobꞌ Tiro yebꞌpaxo konhobꞌ Sidón. Haxa hex ah Capernaúm, ¿ham heyalni ta chexilaxkanh satkanh? ¡Machoj! Wal xin chexqꞌojlaxto xol kamom,» xhi Komam.
Yalni Komam tet ebꞌyaꞌ iskuywom tuꞌ: «Haꞌ mak chꞌabꞌen tzet cheyala, chabꞌepaxo tzet chiwalan. Yajaꞌ haꞌ mak chiyahni tzet cheyala chinisyahpaxojan. Haꞌ mak chinyahni tuꞌan, haꞌ yinh Komam Dios chiyahwahi yuto Komam Anheintijan,» xhi Komam Jesús.
Yet ismeltzo ebꞌyaꞌ 70 (lahonhebꞌ iskanhwinaj) iskuywom Komam Jesús
Kaw yinh tzalahilal meltzo ebꞌyaꞌ 70 (lahonhebꞌ iskanhwinaj) iskuywom Komam Jesús, yalni ebꞌyaꞌ tet Komam:
—Mamin, sunil ischejabꞌ naj matzwalil yijen tzet jalanh yet jaqꞌni bꞌinahojanh habꞌi, xhi ebꞌyaꞌ. Istaqꞌwi Komam tet ebꞌyaꞌ:
—Kaw yel cheyala, wilan istitkꞌay naj matzwalil satkanh hakaꞌ isjepla hunu kꞌuh. Yajaꞌ Haninan waqꞌan heyip hebꞌelwikꞌo yibꞌanh noꞌ labꞌa yebꞌ xin yibꞌanh noꞌ kꞌolotx. Waqꞌnipaxojan heyip heqꞌoji yinh naj matzwalil, naj chichiwako iskꞌul jinh; hak tuꞌ xin mach chu kexyetan naj. Chiwalan teyet mach chextzalahi yuto chiꞌel ischejabꞌ naj matzwalil yinh anma heyu, tzalahanhwej yuto tzꞌibꞌnhebꞌilxa hebꞌi yul satkanh iskꞌatanh Komam Dios, xhi Komam tet ebꞌyaꞌ.
Kaw tzala yanma Komam Jesús
(Mt. 11:25-27; 13:16-17)
Kaw tzala yanma Komam Jesús yu yip Komam Espíritu Santo, yalni Komam: «Mam, Yahaw hach satkanh, Yahaw hachpaxo yinh huneꞌ sat yibꞌanhqꞌinal tiꞌ, chiwalan kꞌul-la tzotiꞌ tawinh yuto chayelo tet ebꞌnaj mach iskuyu hunteqꞌan ewan ye hawu tet ebꞌnaj kaw ay iskuyu yebꞌ kaw ay tzet yohtaj. Hawute hak tuꞌ Mamin, yuto hak tuꞌ el yinh hakꞌul,» xhi Komam.
Lahwi tuꞌ xin, yalni Komam tet anma: «Sunil aqꞌbꞌilxa yul inqꞌabꞌan yu Inmaman. Machi mak ohtanhe hanin Kꞌahole intiꞌan, kachannhe Komam Dios ohtanhe hinan. Machi mak ohtanhe Inmaman, haninnhehan Iskꞌahol intiꞌan wohtajan. Chiwaqꞌpaxojan ohtanhelaxo Inmaman tet mak chiwochehan,» xhi Komam.
Lahwi tuꞌ xin yalni Komam tet ebꞌyaꞌ iskuywom ischukil:
—Saqꞌal yet mak chiꞌilni hunteqꞌan cheyil tiꞌ, yuto kaw txꞌiꞌal ebꞌyaꞌ ischejabꞌ Komam yet payat yebꞌ ebꞌnaj rey ekꞌlena payxa tuꞌ, yoche yilaꞌ hunteqꞌan cheyil tiꞌ, yaj mach yil ebꞌnaj. Yoche yabꞌeꞌpaxo ebꞌnaj hakaꞌ hex tiꞌ, yaj machi yabꞌe ebꞌnaj, xhi Komam.
Yechel yinh huneꞌ naj ah Samaria kaw kꞌul iskꞌul
Ay huneꞌ naj kuywawom yinh isley yaꞌ Moisés apni tzotelo tet Komam Jesús, yaj yunhe yilwen naj Komam, yuxin yal naj hakaꞌ tiꞌ:
—Mam Kuywawom, ¿tzet wal inwatxꞌenan yunhe inchahnihan huneꞌ qꞌinal mach istanhbꞌal? xhi naj.
Istaqꞌwikanh Komam tet naj:
—¿Hawohtami tzet tzꞌibꞌnhebꞌilkano yinh isley yaꞌ Moisés? ¿Tzet kuybꞌanilehal chawiqꞌa yet chawilni? xhi Komam. Istaqꞌwi naj:
—Oche Komam Dios Jahawil yebꞌ sunil hawanma yebꞌ sunil hakꞌul yebꞌ sunil hanabꞌal, yebꞌpaxo sunil hawip. Xahan chawil hawet anmahil hakaꞌ chu hayaꞌilnhen habꞌa, xhihayoj, xhi naj.
Yalni Komam tet naj:
—Kaw kꞌul mayu hawalni. Ta chayije tzet chala, ay haqꞌinal mach istanhbꞌal, xhi Komam tet naj.
Yajaꞌ huneꞌ naj kuywawom tuꞌ, yoche naj chal-lax naj kꞌulal yinh sat anma, yuxin yal naj tet Komam Jesús:
—¿Mak xin wet anmahilan hawalni? xhi naj.
Yalni Komam tet naj:
—Yet hunel ay huneꞌ naj winaj lanhan isto yul bꞌeh chitit bꞌey Jerusalén chiꞌapni bꞌey konhobꞌ Jericó, ay hunteqꞌan ebꞌnaj elqꞌom elilo yinh naj yul bꞌeh tuꞌ. Yinilo ebꞌnaj sunil tzet iqꞌbꞌil yu naj, yinipaxilo ebꞌnaj xil isqꞌap naj. Ismaqꞌni taho ebꞌnaj naj, etza kam naj yu ebꞌnaj, lahwi tuꞌ yelkanh ebꞌnaj. Kꞌuxan xin yekꞌto huneꞌ naj sacerdote Israel yul huneꞌ bꞌeh tuꞌ, hayet yilniko naj naj, ishekꞌnilo isbꞌa naj tet naj, isto naj yinh isbꞌel. Yekꞌpaxto huneꞌ naj levita yul huneꞌ bꞌeh tuꞌ, tonhe yilpaxiko naj yinh naj, ishekꞌnipaxo isbꞌa naj, isto naj xin. Yaj ay huneꞌ naj ah Samaria ekꞌpaxo yul huneꞌ bꞌeh tuꞌ. Hayet yilniko naj yinh naj etza kam tuꞌ, kaw tzꞌaykanh iskꞌul naj yinh naj. Ishitziko naj iskꞌatanh naj, yanhten naj islahwilal naj tuꞌ yu aceite yebꞌ vino. Ispichniko naj qꞌap yinh islahwilal naj tuꞌ. Yanahto naj naj yibꞌanh ischeh. Yinito naj naj bꞌey huneꞌ waybꞌal, yok naj yilno naj. Haxa yinh hunxa tzꞌayik yet ispaxto naj, yaqꞌni naj kabꞌebꞌ chꞌen melyu denario tet naj yahaw waybꞌal tuꞌ, yalni naj xin: “Chawilkano huneꞌ naj tiꞌ inqꞌanaꞌan. Ta ayto tzet chakꞌay yinh naj, chintohlahan yet chinhulan hunelxa,” xhi naj, xhi Komam.
Isqꞌambꞌen Komam Jesús tet naj kuywawom yinh isley yaꞌ Moisés hakaꞌ tiꞌ:
—Xol ebꞌnaj oxwanh tuꞌ, ¿mak kaw yet anmahil naj etza kam yu ebꞌnaj elqꞌom tuꞌ chute hawalni? xhi Komam tet naj.
Istaqꞌwikanh naj kuywawom tuꞌ:
—Haꞌ naj tzꞌay iskꞌul yok kolwal yinh naj, xhi naj. Yalni Komam Jesús:
—Wal tinanh xin, haꞌ tzet iswatxꞌe naj tuꞌ, hakojabꞌ tuꞌ chawute, xhi Komam tet naj.
Apni Komam Jesús yatut ix Marta yebꞌ ix María
Isto Komam Jesús yinh isbꞌel, yapni Komam bꞌey huneꞌ aldea. Haꞌ bꞌey tuꞌ xin ay huneꞌ ix, Marta isbꞌi. Ischahni ix Komam yul yatut. Aypaxo huneꞌ isnoh ix, María isbꞌi. Ix María tuꞌ, ay tzꞌonhno ix yich yoj Komam Jesús yu yabꞌen ix tzet chal Komam. Walpaxo ix Marta, kaw haꞌ iswatxꞌen ix ismunil ayko yinh iskꞌul. Yuxin hitziko ix iskꞌatanh Komam Jesús, yalni ix:
—Mamin, ¿tzet yinh tonhe chawila chinisbꞌejnikanojan ix innohtiꞌan munil inchukilan? Hal tet ix kolwahojabꞌ nino ix winhan, xhi ix Marta tet Komam.
Istaqꞌwikanh Komam xin:
—Marta, Marta, kaw yinhnhe hamunil ayko hanabꞌal. Kaw machi aqꞌankꞌulal yul hawanma. Yaj huneꞌnhe tzet kaw yilal yehi, haꞌ ton bꞌay ayko yanma ix María tiꞌ, yuxin machi mak chu yinilo tet ix, xhi Komam.
Kuybꞌanile yaqꞌ Komam Jesús yinh txah
(Mt. 6:9-15; 7:7-11)
Ay hunel xin txahli Komam Jesús bꞌey huneꞌ txꞌotxꞌ, yet lahwi istxahli Komam tuꞌ, yalni huneꞌ iskuywom Komam tet:
—Mamin, kuyonhanh kotxahlihanh hakaꞌ yu iskuyni yaꞌ Juan ebꞌyaꞌ iskuywom istxahli tet Komam Dios, xhi yaꞌ.
Yalni Komam tet ebꞌyaꞌ:
—Hayet chextxahli, hak tiꞌ cheyute heyalni:
“Hach Komam, hach koDios, ayach yul satkanh,
nimanojabꞌ yelapno habꞌi yul sat anma.
Hulanh kat hawok Yahawilo yul sat yibꞌanhqꞌinal tiꞌ.
Yijabꞌ isbꞌa tzet chawoche sat txꞌo txꞌotxꞌ tiꞌ,
hakaꞌ yijni isbꞌa tzet chawoche yul satkanh.
Mamin, chikoqꞌananh tawet,
aqꞌ tzet chikolohanh hunun tzꞌayik. [*]
Aqꞌ nimankꞌulal yinh sunil kotxꞌojalanh,
hakaꞌ chiyu jaqꞌnihanh nimankꞌulal yinh anma chiwatxꞌen istxꞌojal jinhanh.
Mach chonhhachayojanh xol ilwebꞌal,
kaw kólonhilojanh yul isqꞌabꞌ istxꞌojal,” kexchi, xhi Komam.
Yalnipaxo Komam tet ebꞌyaꞌ iskuywom tuꞌ:
—Qꞌinalo ta ay hunujex hex tiꞌ chexto yet chuman aqꞌbꞌal bꞌey yatut hunu heyamigo kat heyalni: “Hach wamigo, aqꞌ hanikꞌo tzet chaloh inhelaꞌan. To ay huneꞌ wamigohan lanhanto yapni yinh isbꞌel bꞌey watutan, yaj matzet wal waqꞌnihan tet naj,” ta kexchi. Yaj ta chiyal naj yulikto yatut tuꞌ hakaꞌ tiꞌ: “Ayxako istel inpultahan, mach chaxhhul hawiqꞌalo inwayanhan tinanh. Lanhan inwayan yebꞌ nixhte wuninalan sat txꞌat, yuxin mach chu wahwanojan waqꞌnojan tzet chaqꞌanaꞌ,” xhi naj.
»Wal xin chiwalan teyet, chiꞌahwano naj yaqꞌaꞌ tzet cheqꞌana, yaj maxhtaj yu kaw heyamigo ye naj, wal xin chiꞌahwano naj yuto kaw huneꞌnhe haꞌ yelikto heyaw, kat yaqꞌni naj tzet cheqꞌanaꞌ. Yuxin chiwalan teyet: Qꞌanwe tet Komam Dios, kat yaqꞌni Komam teyet. Saywej, kat yilchaho heyu, elojabꞌiko heyaw yinh sat pulta kat ishajlax teyet. Yuto haꞌ mak chiqꞌanni chischah, haꞌ mak chisayni chiꞌilcha yu. Haꞌ mak chiꞌeliko yaw sat pulta, chihajlax tet.
»Hakaꞌ hex mame hex tiꞌ, ta chisqꞌan heyuninal hunu noꞌ kay teyet, ¿tom cheyaqꞌ hunu noꞌ labꞌa tet? Maka, ta chisqꞌan hunu noꞌ hos teyet, ¿tom cheyaqꞌ hunu noꞌ kꞌolotx tet? Waxanhka txꞌoj hex, yaj heyohta heyaqꞌni iskꞌulal tet heyuninal, hajxam Komam Dios ay yul satkanh, to chaqꞌ Komam Espíritu Santo tet mak chiqꞌanni, xhi Komam.

Hal-laxi tato naj matzwalil chiꞌaqꞌni yip Komam Jesús
(Mt. 12:22-30; Mr. 3:20-27)
Ay huneꞌ naj ayko ischejabꞌ naj matzwalil yinh, yuxin mach chu istzotel naj. Haxa yet yapni Komam Jesús, yinilo Komam ischejabꞌ naj matzwalil yinh naj, istzotelkanh naj. Yuxin kaw kꞌaykanokanh iskꞌul anma yilni. Yajaꞌ ay mak halni:
—Haꞌ naj Beelzebú, yahawil yinh ebꞌnaj ischejabꞌ naj matzwalil, haꞌ chiꞌaqꞌni yip naj tiꞌ yinilo ischejabꞌ naj matzwalil yinh anma, xhi anma tuꞌ.
Ay hunteqꞌanxa ebꞌnaj tonhe yoche yilweꞌ ta yip Komam Dios ayko yinh Komam Jesús, yuxin isqꞌan ebꞌnaj yilaꞌ hunu kꞌaybꞌalkꞌule tet Komam. Yaj yohtanhelo Komam tzet chꞌekꞌ yinh isnabꞌal ebꞌnaj, yuxin yal Komam hakaꞌ tiꞌ:
—Qꞌinaloj ta ay hunu niman konhobꞌ ay ebꞌnaj yahawil howal chispohle isbꞌa, kat ispakꞌiko ebꞌnaj yinh hunun, yinh haꞌmataj chitanhilo huneꞌ niman konhobꞌ tuꞌ. Haktikꞌapax tuꞌ ta ay hunu nhahil anma chispohle isbꞌa, kat yok howal yinh hunun, chitanhpaxilo huneꞌ nhahil anma tuꞌ. Hakmi tuꞌ chꞌeliko naj matzwalil, ta chispoh isbꞌa naj yebꞌ ischejabꞌ, kat ispakꞌiko ebꞌnaj yinh hunun. ¿Tzikꞌanabꞌ chu yok yip naj chiyute heyalni? Chiwalan huneꞌ tiꞌ teyet yuto hex tiꞌ cheyala ta hanintiꞌan chiwilojan ischejabꞌ naj matzwalil yinh anma yu yip naj Beelzebú. Wal xin ¡machoj! Ta hak tuꞌ, ¿mak xin chꞌaqꞌni yip ebꞌnaj chikuywi teyintaj yinilo ischejabꞌ naj matzwalil heyalni? Yuxin haꞌ hun ebꞌnaj tuꞌ chiyenilo ta hex tiꞌ kaw kꞌaynajexto yinh tzet cheyal winhan. Wal hanintiꞌan chiwilojan ischejabꞌ naj matzwalil yu yip Komam Dios, haꞌ hun tiꞌ chihalniloj ta xaꞌapni istiempohal heyok yul isqꞌabꞌ Komam Dios.
»Qꞌinalo ta ay hunu naj winaj kaw ay yip ayko chꞌen yet howal yul isqꞌabꞌ, kat istanhen naj yatut, machi mak chu yelqꞌanilti tzet ay naj. Yaj ta ay hunuxa mak chuli, ekꞌnaxapaxo yip sata naj, chiꞌaykꞌay naj yu naj, kat yilaxilo chꞌen yet howal tet naj bꞌay ayko yanma naj tuꞌ; yebꞌ sunil tzet ayko yul isqꞌabꞌ naj chꞌokkano yu naj chiqꞌoji yinh naj tuꞌ.
»Haꞌ mak mach ayoko yinh tzet chiwalan, chichiwa iskꞌul winhan. Yebꞌ xin, haꞌ mak mach chikolwa winhan iskutxbꞌanti anma wetan, haꞌ ton chitzumbꞌenilo anma yul inqꞌabꞌan, xhi Komam.
Ischejabꞌ naj matzwalil meltzo yul yehobꞌal hunelxa
(Mt. 12:43-45)
Yalnipaxo Komam:
»Qꞌinalo ta ay hunu ischejabꞌ naj matzwalil chꞌel yinh hunu naj winaj, lahwi tuꞌ kat isto ischejabꞌ naj matzwalil tuꞌ bꞌey txꞌotxꞌ desierto issayno bꞌay chixewi. Yaj ta mach chiꞌilcha yu naj bꞌay chixew tuꞌ, kat yalni naj hakaꞌ tiꞌ:
»“Kaw kꞌulmi inmeltzohan bꞌaytikꞌa titnaj hinan,” xhi naj. Haxa yet ismeltzo ischejabꞌ naj matzwalil tuꞌ xin, yilni naj ta hakaꞌ hunu nha kaw tzꞌisbꞌilxalto qꞌalem yul yebꞌ watxꞌebꞌil, hak tuꞌ ye yanma naj tuꞌ. Yuxin yinh anhe chito naj ischejabꞌ naj matzwalil tuꞌ yawteti hujwanhoxa yetbꞌi kaw ekꞌnaxa istxꞌojal sata naj, kat yokto ebꞌnaj yul yanma huneꞌ naj winaj tuꞌ. Kaw xin ekꞌbꞌalxa istxꞌojal chiꞌeliko naj sata yet yalanhtokanoj, xhi Komam.
Anma kaw saqꞌal yet
Hayet lanhan yalni Komam Jesús hunteqꞌan tuꞌ, yah yaw huneꞌ ix xol anma, yalni ix tet Komam:
—Kaw saqꞌal yet ix ix kaxhuninnheni, yebꞌ kaxhaqꞌni chꞌibꞌoj, xhi ix. Istaqꞌwi Komam:
—Ekꞌbꞌalto saqꞌal yet anma chiꞌabꞌen Istzotiꞌ Komam Dios kat isyijeni, xhi Komam.
Anma txꞌoj chisqꞌan kꞌaybꞌalkꞌule yilaꞌ
(Mt. 12:38-42; Mr. 8:12)
Yet iskutxbꞌan isbꞌa anma iskꞌatanh Komam Jesús, yalni Komam xin:
«Haꞌ anma yinh huneꞌ tiempohal tiꞌ machiswalil isnabꞌal yuto chisqꞌan yilaꞌ kꞌaybꞌalkꞌule chiyeni yip Komam Dios, yajaꞌ huneꞌchꞌannhe chꞌaqꞌlax yilaꞌ; huneꞌ hakaꞌ isye Komam Dios yinh yaꞌ Jonás, ischejabꞌ Komam yet payat. Huneꞌ isye Komam Dios yinh yaꞌ Jonás tuꞌ, yechel yip Komam isye tet anma yul konhobꞌ Nínive yet payat. Hak tuꞌ wehan, Hanin Aqꞌbꞌilintijan texol yu Komam Dios, yechel yip Komam Dios wehan xol anma yinh huneꞌ tiempohal tiꞌ.
»Hayet chꞌapni istzꞌayikal yilni Komam Dios yinh tzet chꞌeliko sunil anma, chitaqꞌwikanh ix reina ay bꞌey Sabá, kat yalni ix istxꞌojal anma yinh huneꞌ tiempohal tiꞌ yuto kaw nahat txꞌotxꞌ bꞌay tit ix yabꞌeno hanta yitzꞌatil iswiꞌ yaꞌ rey Salomón. Yaj xin hanintiꞌan, ekꞌbꞌal welapnojan sata yaꞌ rey Salomón tuꞌ, yajaꞌ mach chabꞌeto anma tiꞌ tzet chiwalan.
»Yinh huneꞌ tzꞌayikal tuꞌ, chitaqꞌwipaxokanh anma ah Nínive, kat yalnipaxo istxꞌojal anma yinh huneꞌ tiempo tiꞌ, yuto hayet yekꞌ yaꞌ Jonás yalno Istzotiꞌ Komam Dios tet anma tuꞌ, isbꞌejnikano anma istxꞌojal, iswatxꞌeniko isbꞌa sata Komam. Yaj wal hanintiꞌan ekꞌbꞌal welapnojan sata yaꞌ Jonás tuꞌ, yaj machi mak tiꞌ chꞌabꞌen tzet chiwalan,» xhi Komam.
Isbꞌaqꞌ kosat hakaꞌ cantil yeko yinh konimanil
(Mt. 5:15; 6:22-23)
Yalnipaxo Komam: «Machi hunu mak chako qꞌaꞌ yinh iscantil lahwi tuꞌ kat yebꞌantoj, maka chakto yalanh hunu teꞌ almuh, machoj, to chꞌalaxahto yibꞌanh isbꞌatxobꞌal cantil, haxinwal kꞌul yilni anma chꞌokapno yul nha. Isbꞌaqꞌ kosat, cantil yeko yinh konimanil. Yuxin ta hanhkꞌanhe iskꞌulal choche yilaꞌ kosat tiꞌ, sunil konimanil ayko yinh issajilqꞌinal. Yajaꞌ ta yinhnhe istxꞌojal bꞌay ayko kosat xin, sunil konimanil ayko yinh qꞌejholo. Yuxin nannhehojabꞌ heyu, haxinwal haꞌ huneꞌ issajilqꞌinal ayko teyinh, machojabꞌ chꞌok qꞌejholohal. Yuxin tato ayko issajilqꞌinal yul heyanma, yebꞌpaxo machi nichꞌano qꞌejholo ayko teyinh, hakaꞌ xol issajilqꞌinal ayexxakoj. Yuxin lahan hex hakaꞌ hunu cantil nahat chiꞌapni ismujli isqꞌaqꞌal,» xhi Komam.
Yaliko Komam Jesús istxꞌojal ebꞌnaj fariseo yinh sat
(Mt. 23:1-36; Mr. 12:38-40; Lc. 20:45-47)
Hayet lahwi istzotel Komam Jesús yebꞌ anma tuꞌ, yawtento huneꞌ naj fariseo Komam waꞌo bꞌey yatut. Yapni Komam yul yatut naj, yok tzꞌonhno Komam yinh mexha. Yet lanhan yok Komam waꞌoj, kꞌayilo iskꞌul naj fariseo yet yilni naj ta mach istxꞌah isqꞌabꞌ Komam hakaꞌ iskuybꞌanil ebꞌnaj fariseo yet chꞌok ebꞌnaj waꞌoj. Yuxin yal Komam tet naj:
—Hex fariseo hex tiꞌ, kaw kꞌul chu hetxꞌahni yinta hevaso yebꞌ hesekꞌ hakaꞌ yalni hekuybꞌanil, wal yul henabꞌal hanhkꞌanhe eleqꞌ nabꞌil yu, haxapaxo yul heyanma xin, nohna yu sunil istxꞌojal chewatxꞌe. ¡Kaw wiꞌe hexkanoj! ¿Tom mach heyohtajoj tato haꞌ Komam watxꞌenhe sunil tzettaj chijiliko yinh, yebꞌpaxo sunil mach chijiliko yinh? Yuxin haꞌ wal heyuten hebꞌa, aweko heyanma yul isqꞌabꞌ Komam, ta hak tuꞌ chisajbꞌikano heyanma, haxinwal cheyaqꞌ tet mak matzet aya yinh tzalahilal.
»¡Kꞌanchꞌan hex fariseo hex tiꞌ! Cheyaqꞌ isdiezmohal teꞌ alawena yebꞌ teꞌ ruda yebꞌ sunil teꞌ nixhte itah tet Komam Dios, yajaꞌ mach chewatxꞌe istoholal yinh heyet anmahil, yebꞌpaxo xin machi iskꞌulchꞌanil iskꞌul Komam Dios yul heyanma. Haꞌ hunteqꞌan tuꞌ kaw yilal heyijeni, machi xin chebꞌej heyaqꞌni hediezmo tet Komam Dios.
»¡Kꞌanchꞌanex hex fariseo, hex tiꞌ! Hexnhe cheyoche hemajaꞌlo hunteqꞌan chem kaw ay yelapno yul capilla. Ay heyalaꞌ ta nanxa yok chute istioxhli anma teyet yet chexekꞌ yulaj bꞌeh.
»¡Kꞌanchꞌanex hex fariseo, hex tiꞌ! Kaw txꞌoj heyanma, lahan hex hakaꞌ bꞌay mujan kamom matxa ixtanho jilni yekꞌlenal; chꞌekꞌ xanhxon anma yibꞌanh, mach xin yohtajo tzet ayayto yalanh txꞌotxꞌ, xhi Komam.
Yalni huneꞌ naj kuywawom yinh isley yaꞌ Moisés tet Komam:
—Mamin, hayet chawalni hunteqꞌan tiꞌ, hanhhun honhanh chawaqꞌpaxo tako kokꞌulanh, xhi naj.
Istaqꞌwi Komam tet naj:
—¡Kꞌanchꞌan hexpaxo, hex kuywawom yinh isley yaꞌ Moisés! Yuto kaw ay hunteqꞌan chejbꞌanile kaw yaꞌta cheyaqꞌ tet anma hakaꞌ hunu ijatz kaw al, machi mak chiqꞌoji yinikanh. Wal hexpaxo xin, maxhtikꞌa nichꞌano yiximal heqꞌabꞌ chehitziko yinh.
»Kꞌanchꞌan hex yuto chekayenhe hewatxꞌenkanh bꞌay mujan ebꞌyaꞌ ischejabꞌ Komam Dios potxꞌbꞌil yu heyichmam yet payat. Hak tuꞌ xin chu heyenilo yinh tzet chewatxꞌe tiꞌ tato chextzala yinh tzet iswatxꞌe heyichmam tuꞌ. Haꞌ ebꞌnaj potxꞌni ebꞌyaꞌ ischejabꞌ Komam Dios, wal hexpaxo xin, chewatxꞌekanh bꞌay mujan ebꞌyaꞌ.
»Yuxin halbꞌilkano yu Komam Dios yu ishelanil: “Chiwaqꞌaꞌtojan ebꞌyaꞌ chihalni Intzotiꞌan texol, yebꞌ hunteqꞌanxa ebꞌyaꞌ inchejabꞌan. Ay ebꞌyaꞌ chemaqꞌkamoj, ay ebꞌyaꞌ chetzumbꞌelo yul konhobꞌ,” xhi Komam. Yalnipaxo Komam Jesús:
—Hunteqꞌan anma tiꞌ chitohlano sunil isyaꞌtajil iswatxꞌekano yichmam yinh ebꞌyaꞌ ischejabꞌ Komam Dios maqꞌbꞌilkamo yettax yichiko yul yibꞌanhqꞌinal tiꞌ. Kaw tzetkꞌa ebꞌyaꞌ ischejabꞌ Komam maqꞌbꞌil kamoj, chiꞌichikanti yinh iskamikal naj Abel masanta yinh iskamikal yaꞌ Zacarías, yet ismaqꞌlaxkamo yaꞌ xolbꞌal bꞌay chinhuslax xahanbꞌal yebꞌ Yatut Komam Dios. Yaj haninan chiwalan teyet ta Komam Dios chiꞌaniti isyaꞌtajil yibꞌanh anma tiꞌ yu iskamikal ebꞌyaꞌ tuꞌ, xhi Komam Jesús tet ebꞌnaj.
Yalnipaxo Komam Jesús:
—¡Kꞌanchꞌan hex, hex chekuy isley yaꞌ Moisés! Kaw yahaw hex heyaqꞌni isnabꞌal anma yinh Istzotiꞌ Komam Dios, yajaꞌ mach cheyako henabꞌal yinh, yebꞌpaxo ta ay mak choche chako isnabꞌal yinh, mach chechakto anma yul ispultahil, xhi Komam tet ebꞌnaj.
Yet lahwi yalnikano Komam Jesús hunteqꞌan tuꞌ xin, yokkano ishowal ebꞌnaj fariseo yebꞌ ebꞌnaj kuywawom yinh isley yaꞌ Moisés yinh Komam. Kaw txꞌiꞌal tzet ok ebꞌnaj isqꞌambꞌelo tet Komam, yunhe yaykꞌay Komam yinh hunu leqꞌtiꞌal, kat yok ebꞌnaj aqꞌokꞌule yinh Komam yalni.
Sunil tzet ewanyehi chiꞌabꞌchaloj
Wal xin kaw ismilalxa anma iskutxbꞌa isbꞌa yabꞌen tzet chal Komam Jesús, toxanhe chistenle isbꞌa anma. Yalni Komam Jesús tet ebꞌyaꞌ iskuywom:
—Cheyil hebꞌa tet ebꞌnaj fariseo, yuto chal isbꞌa ebꞌnaj kꞌulal. Wal xin haꞌ iskuybꞌanil ebꞌnaj lahan hakaꞌ nichꞌan yanhal ixim pan chꞌok xol ixim harina, sunil ixim chisipkꞌa yu. Yuto sunil tzet ebꞌabꞌil chꞌelo yenhel, yebꞌpaxo sunil tzet ewanyehi chꞌixtanhwilo sata anma. Yuxin yinh kaw yel chiwalan teyet, sunil tzet cheyal xol qꞌejholo chiꞌabꞌelaxo yu anma yet tzꞌayikal, yebꞌpaxo sunil tzotiꞌ chihal-lax yinh nanhkꞌulal yul hunu nha, chihal-laxo yinh kaw ip istinha.
Hanhkꞌanhehojabꞌ tet Komam Dios chonhxiwi
(Mt. 10:26-31)
»Wal hex wamigo hextiꞌan, chiwalan teyet mach chexxiw tet ebꞌnaj chu ispotxꞌnikamo henimanil, yuto matxa hunuxa tzet wal kexyuten ebꞌnaj. Yaj chiwalan teyet, mak tet bꞌay wal hexiwi, haꞌ ton tet Komam Dios, Komam chu kexyaqꞌni kamoj, chilahwi tuꞌ aypaxo yip kexyanito xol qꞌa qꞌaꞌ mach istanhbꞌal. Haꞌ ton tet Komam tuꞌ chexxiwi.
»Chisje hetxumnilo yinh noꞌ nixhte chꞌik, hokꞌonh noꞌ yinh kabꞌ centavo, yaj machi hunu noꞌ chito nahul yu Komam. Hajxamex hex tiꞌ, kaw niman heyelapno sata noꞌ. ¿Tom mach cheyohtajoj ta sunil xil hewiꞌ bꞌisbꞌil yinh hununtajil yu Komam? Yuxin chiwalan teyet, mach chexxiwi.
Mak mach chitxꞌixwi yinh Komam Jesús sata anma
(Mt. 10:19-20,32-33; 12:32)
»Chiwalan teyet, maknhetikꞌa mach chitxꞌixwi yalnilo sata anma ta wetan yehi, Hanin Aqꞌbꞌilintijan texol yu Komam Dios, chiwalan ta wetan anma tuꞌ sata ebꞌnaj yángel Komam ay bꞌey satkanh. Yajaꞌ mak chitxꞌixwi yalni sata anma ta wetan yehi, chiwalpaxojan sata ebꞌnaj yángel Komam Dios tato mach wetojan ye anma tuꞌ. Makta chibꞌuchwahi kat yalni hunu tzotiꞌ txꞌoj winhan, Haninan Aqꞌbꞌilintijan texol yu Komam Dios, ayto nimankꞌulal yinh, yaj mak chihalni txꞌoj tzotiꞌ yinh Komam Espíritu Santo, matxa nimankꞌulal yinh.
»Hayet chexilaxto sata ebꞌnaj yahawil yeko yinh iscapilla ebꞌnaj Israel, maka sata ebꞌnaj juez, maka satapaxo ebꞌnaj alkal, mach chꞌok yinh hekꞌul yinh tzet chu hekolni hebꞌa, yebꞌ tzet chu hepajtzen istzotiꞌ ebꞌnaj. Yuto hayet chiꞌapni istiempohal heyilaxto sata ebꞌnaj, haꞌ Komam Espíritu Santo chꞌaqꞌni hehelanil hetzoteli, xhi Komam tet anma.
Kaw ay ismay ta chijako janma yinh qꞌalomal
Xol anma tuꞌ, ay huneꞌ naj halni tet Komam Jesús hakaꞌ tiꞌ:
—Mam Kuywawom, hal tet wuxhtatiꞌan inqꞌanaꞌan yaqꞌahabꞌ naj inmajulan yinh tzet aqꞌbꞌilkano jetanh yu komamanh, xhi naj.
Yaj yal Komam tet naj:
—Hach wet anmahil, hanintiꞌan mach alkalo wekojan texol, kat inpohnitojan tzet ye tuꞌ teyinh, xhi Komam.
Yalni Komam tet anma xin:
—Nannhe heyu, kaw cheyil hebꞌa, mach chetzꞌuniko heyanma yinh qꞌalomal, yuto isqꞌinal anma mach chipitzkꞌati yinh tzettaj ay yul isqꞌabꞌ, xhi Komam.
Yalni Komam huneꞌ yechel tiꞌ tet anma: «Ay huneꞌ naj winaj kaw qꞌalom, kaw niman sat istzꞌunubꞌ yaqꞌa. Yuxinto yal naj qꞌalom tuꞌ ischukil hakaꞌ tiꞌ: “¿Tzet wal wuten hinbꞌahan? Kaw matxa chabꞌe bꞌay chinkꞌubꞌahan sat intzꞌunubꞌtiꞌan,” xhi naj. Istit yinh isnabꞌal naj, yalni naj hakaꞌ tiꞌ: “Wohtaxahan tzet chinwatxꞌeꞌan. Chiwuchkꞌayojan hunteqꞌan inkꞌunhatiꞌan, kat inwatxꞌenojan hunteqꞌanxa kaw nimej chu, haxinwal kꞌuxan yokto sunil sat intzꞌunubꞌtiꞌan yul yebꞌ sunil tzet ayinan. Chilahwi tuꞌ xin kat walnihan tet wanmahan hakaꞌ tiꞌ: Kaw txꞌiꞌal tzet ayach yinh kaw niman tiempo. Wal tinanh xewanh yebꞌ waꞌanh, kat hawaqꞌni tzet choche hawanma, kat hawaqꞌni tzalaho hakꞌul,” xhi naj tet yanma.
»Tzujan tuꞌ xin, yalni Komam Dios tet naj: “¡Kaw machi hawiꞌ! Yinh huneꞌ aqꞌbꞌal tiꞌ chaxhkamoj. ¿Mak tet xin chikanokano hunteqꞌan kꞌubꞌabꞌil hawu tiꞌ hawalni?” xhi Komam Dios tet naj.
»Hakaꞌton huneꞌ naj winaj tiꞌ, hak tuꞌ ye anma yinhnhetikꞌa qꞌalomal chako yanma, yuxin yul sat Komam Dios kaw mebꞌaꞌ hunteqꞌan anma tuꞌ,» xhi Komam.
Anma chꞌaniko Komam Dios yipo yanma Komam chitanheni
(Mt. 6:25-34)
Lahwi tuꞌ xin, yalni Komam Jesús tet ebꞌyaꞌ iskuywom: «Chiwalan teyet, mach cheyako yinh hekꞌul yinh tzet cheloh yebꞌpaxo yinh bꞌay chitit istohol xil heqꞌap cheyakoj. Heyohtaj tato haꞌ Komam Dios chꞌaqꞌni kokawil, ¿hatokꞌanabꞌ tzet chikolo mach chaqꞌ Komam heyalni? Haꞌ Komam aqꞌnipaxo huneꞌ konimanil tiꞌ ¿tom mach chaqꞌapaxo Komam xil koqꞌap heyalni? Chisje hetxumni yinh noꞌ hoh, machi yawal noꞌ chakoj, mach chihatxꞌwipaxo noꞌ, machipaxo iskꞌunha noꞌ, yajaꞌ Komam Dios chiꞌaqꞌni tzet chislo noꞌ. Hajexxam hex tiꞌ, to kaw ekꞌbꞌal heyelapno sata noꞌ. ¿Aymi hunujex tiꞌ yu kaw cheyako yinh hekꞌul chihitzto nichꞌanoxa hekawil yul sat yibꞌanhqꞌinal tiꞌ? [*] ¡Machoj! Yuxin ta mach chexqꞌoji hewatxꞌen tzet ye tuꞌ nixhchꞌan, ¿tzet yinh xin cheyako hunteqꞌanxa yinh hekꞌul?
»Ilwekꞌanabꞌ teꞌ kaj, mach chimunla teꞌ, mach chichemlipaxo teꞌ, yaj chiwalan teyet yaꞌ rey Salomón yet payat, waxanhka kaw qꞌalom yaꞌ, yajaꞌ machi apni isqꞌaptzen isbꞌa yaꞌ hakaꞌ iskꞌulchꞌanil teꞌ kaj tuꞌ. Walka kaw kꞌulchꞌan jilni isxumakil teꞌ kaj tuꞌ tinanh, yaj wal yet hekal kabꞌe chinhuslaxto teꞌ yul horno. Ta chaqꞌ Komam Dios iskꞌulchꞌanil teꞌ kaj, ¿hatokꞌanabꞌ xil heqꞌabꞌ mach chaqꞌ Komam? hex tiꞌ machi kaw chikawxi hekꞌul yinh Komam. Wal xin mach cheyako yinh hekꞌul bꞌay chikawistit tzet cheloh. Wal anma mach ohtanhe Komam Dios, kaw chako hunteqꞌan tzet ye tuꞌ tiꞌ yinh iskꞌul, yajaꞌ wal hex hex tiꞌ, ay huneꞌ Hemam yohtaxa tzet chꞌokniko heyu. Yuxin aweko heyanma heyijen yinh tzet chal Komam Dios, haxa hunteqꞌanxa tzet chꞌokniko heyu, chiꞌaqꞌlaxo teyet,» xhi Komam Jesús tet ebꞌyaꞌ iskuywom.

Jaqꞌaweto koqꞌalomal bꞌey satkanh
(Mt. 6:19-21)
Yalnipaxo Komam Jesús tet ebꞌyaꞌ iskuywom: «Mach chexxiw hex xahan ay wuhtiꞌan. Kaw haywanhexchꞌan, yajaꞌ xaꞌel yinh iskꞌul Komam Dios kexyaniko yuninaloj. Txonhweto tzet ay hex, kat heyaqꞌni istohol tet anma matzet aya, hak tuꞌ chu hewatxꞌen huneꞌ istxꞌuyal heqꞌalomal mach chiqꞌato bꞌey satkanh. Hunteqꞌan qꞌalomal tuꞌ machi bꞌaqꞌinhal chitanhiloj yuto haꞌ bꞌey tuꞌ machi elqꞌom, machipaxo noꞌ ih chiꞌetanotoj. Wal xin haꞌ bꞌay ay heqꞌalomal haꞌ tuꞌ ayko heyanma,» xhi Komam.
Helan chijute kobꞌa
Yalnipaxo Komam: «Kaw helanojabꞌ cheyute hebꞌa, kaw watxꞌebꞌilojabꞌiko xil heqꞌap, yebꞌ ayojabꞌpaxiko qꞌaꞌ yinh hekantil. Lahanojabꞌ cheyute hebꞌa hakaꞌ ebꞌnaj chejabꞌ chismaj yul ispatrón chibꞌey yinh hunu mohyilal. Hayet chꞌapni naj bꞌey yatut kat yahwi naj. Kaw yinh anhe xin chishaj ebꞌnaj pulta tet naj patrón tuꞌ. Kaw saqꞌal yet ebꞌnaj chejabꞌ elna iswayanh yet chꞌapni ispatrón tuꞌ. Chiwalan teyet, kaw yinh anhe chishelilo xil isqꞌap naj patrón, kat yawten naj ebꞌnaj waꞌo sat mexha; haꞌ kaw naj chibꞌatxnikꞌo tzet chislo ebꞌnaj tuꞌ. Yuxin waxanhka yinh chuman aqꞌbꞌal, maka yet lanhanxa issajbꞌiloj, kat yapni naj patrón tuꞌ, kaw saqꞌal yet ebꞌnaj chejabꞌ ta elna iswayanh ebꞌnaj.
»Nachahojabꞌilo heyu hunteqꞌan tzet chiwaltiꞌan teyet: Hakaꞌ hunu naj yahaw nha, qꞌinalo ta yohta naj tzet orahil chꞌapni naj elqꞌom yinh yatut, kaw chimmajwa naj, machim chischakto naj naj yul yatut. Hakexpax tuꞌ hex tiꞌ, helan cheyute hebꞌa. Hataxka yet mach nano heyu, kat wulan, Hanin Aqꞌbꞌilintijan texol yu Komam Dios,» xhi Komam tet ebꞌyaꞌ iskuywom tuꞌ.
Naj chejabꞌ yijem yebꞌ naj chejabꞌ mach yijemoj
(Mt. 24:45-51)
Isqꞌambꞌen yaꞌ Pedro tet Komam:
—Mamin, ¿hanhem jetanh chawal huneꞌ yechel tiꞌ, mato tet sunil anma? xhi yaꞌ.
Yalni Komam:
—Huneꞌ tiꞌ chiwalan yinh huneꞌ naj ilom munil kaw yijem yebꞌ kaw ay isnabꞌal, aqꞌbꞌiliko yu naj yahaw munil yul yatut yu yaqꞌni tzet chislo ebꞌnaj munlawom hakaꞌ yalni naj yahaw tuꞌ. Kaw saqꞌal yet naj ta lanhan isyijen naj hakaꞌ tzet halbꞌilkano tet yet chꞌapni naj yahaw munil. Yinh kaw isyelal chiwalan teyet: Naj yahaw munil tuꞌ chako naj naj yijem tuꞌ yahawo yinh sunil tzet aya. Yaj ta chal naj ischukil: “Wal yaꞌ wahawan, ¿bꞌaqꞌinhtam chul yaꞌ?” ta xhi naj, kat yok naj ismaqꞌni ebꞌnaj chejabꞌ yebꞌ ebꞌix chejabꞌ, yebꞌ xin hanhkꞌanhe yinh waꞌo chako yanma naj, yebꞌ xin yinh tzet chukꞌ naj, kat yokkano naj ukꞌu teꞌ. Haxa yet istzꞌayikal mach echmabꞌilo yahaw naj yu kaw tona nahul ay naj, kat yul lemna naj yahaw tuꞌ, hak tuꞌ xin kaw chꞌaqꞌlax ekꞌoyaꞌ yanma naj xol isyaꞌtajil kat yalaxto naj xol ebꞌnaj mach yijemo chute isbꞌa.
»Qꞌinalo ta ay hunu naj chejabꞌ yohta tzet choche yahaw, yajaꞌ mach chako naj yinh iskꞌul iswatxꞌeni, yebꞌ xin mach chisyijepaxo naj tzet chal naj yahaw tuꞌ, haꞌ huneꞌ naj chejabꞌ tuꞌ niman tzꞌum chꞌaqꞌlax yijaꞌ naj. Walpaxo naj chejabꞌ, mach yohtajo ta txꞌoj tzet chiswatxꞌe, haꞌ naj tuꞌ hanikꞌnhechꞌan tzꞌum chꞌaqꞌlax yijaꞌ. Haꞌ mak niman tzet aqꞌbꞌilkano tet, nimanpaxo chiqꞌanlax tet, yebꞌpaxo mak niman tzet aqꞌbꞌiliko yul isqꞌabꞌ, ekꞌbꞌalxa niman chu isqꞌanlaxayo tet, xhi Komam.
Chiskajlekanh isbꞌa anma yu Komam Jesús
(Mt. 10:34-36)
Yalnipaxo Komam Jesús:
—Hanintiꞌan hulnajinan waqꞌaꞌkojan huneꞌ hakaꞌ qꞌaꞌ yul yibꞌanhqꞌinal tiꞌ. Ay walaꞌan ta chiꞌah xaj huneꞌ qꞌaꞌ tuꞌ tinanh. Ay huneꞌ niman isyaꞌtajil chihul wibꞌanhan, haꞌ ton huneꞌ tuꞌ ayko yinh wanmahan, kaw xin chꞌekꞌyaꞌ wanmahan masanto chijaꞌ isbꞌa huneꞌ tuꞌ. ¿Ham heyalni ta yu wanikojan aqꞌankꞌulal xol anma yuxin kinhulan? Machoj, to yu ispohlen isbꞌa. Wal tinanh istzabꞌloxako huneꞌ tiꞌ xol anma. Qꞌinalo ta ay howanho yul hunu nha, oxwanh chꞌok howal yinh kawanh, haxa kawanh tuꞌ chꞌok howal yinh oxwanh. Naj mame, chꞌok naj howal yinh iskꞌahol, naj kꞌahole chꞌok howal yinh ismam, ix miꞌe chꞌok ix howal yinh yunin, ix unine chꞌok ix howal yinh ismiꞌ. Wal ixnam alibꞌe chꞌok ixnam howal yinh yalibꞌ, kat yokpaxo ix alibꞌe howal yinh ixnam alibꞌe tuꞌ, xhi Komam.
Yal Komam ta mach chinachalo yu anma yinh huneꞌ tiempo bꞌay aya
(Mt. 16:1-4; Mr. 8:11-13)
Yalni Komam Jesús tet anma: «Hayet cheyilni moyan bꞌay chito tzꞌayik, kaw anhe chenaloj kat heyalni: “Chaqꞌaꞌ nhabꞌ tinanh,” kexchi. Kaw xin chij isbꞌa tzet cheyala. Hayet cheyabꞌen istit jaqꞌeqꞌ yinh sur, cheyalpaxoj: “Kaw chixobꞌxonoj,” kexchi. Hak tuꞌ xin chu yijni isbꞌa. Hex cheyal hebꞌa kꞌulal tiꞌ, kaw helan hex hetxumni yinh tzet chute isbꞌa txꞌo txꞌotxꞌ tiꞌ, yebꞌ tzet ye tuꞌ cheyil satkanh yet chishelni isbꞌa tiempo, yaj mach chinacha heyu tzet yelapno ye hunteqꞌan tzꞌayik tiꞌ,» xhi Komam.
Okanhwe yinh aqꞌankꞌulal yebꞌ anma ayko ishowal teyinh
(Mt. 5:25-26)
Yalnipaxo Komam: «¿Tzet yinh yuxin kaw mach chewatxꞌelo hunu tzet ye tuꞌ texol hechukil yinh kaw istoholal? Qꞌinalo ta ay hunu mak chaxhawten sata naj alkal, haꞌojabꞌ yet lanhan isto naj yul bꞌeh, kat haqꞌanni nimankꞌulal tawinh tet naj yinh aqꞌankꞌulal. Ta mach xin, yet chaxhapni sata naj alkal, chaxhalaxiko yul isqꞌabꞌ naj mayor, kat kaxhyanikto naj yul teꞌ preso. Chiwalan tawet mach chaxhelti yul preso tuꞌ tato mach tzꞌajano chawaqꞌ hamulta,» xhi Komam.
Yilal hebꞌejnikano hetxꞌojal
Haꞌ yinh huneꞌ tiempo tuꞌ ay hunteqꞌan ebꞌnaj apni halno tet Komam Jesús yinh tzet yu ispotxꞌlax hunteqꞌan ebꞌnaj ah Galilea yu ischejbꞌanil naj Pilato. Ismalto ischikꞌil ebꞌnaj xol ischikꞌil no noqꞌ lanhan yaqꞌni xahanbꞌalil tet Komam Dios. Yalni Komam Jesús tet ebꞌnaj:
—¿Ham heyalni ta ekꞌbꞌal ismul ebꞌnaj kam tuꞌ sata hunteqꞌanxa ebꞌnaj ay bꞌey Galilea tuꞌ? ¡Machoj! Wal xin, chiwalan teyet, ta mach chenah hebꞌa kat hebꞌejnikano hetxꞌojal, chexkam hakaꞌ ebꞌnaj tuꞌ. Hakaꞌpaxo ebꞌnaj 18 (waxajlahonhwanh) kam bꞌey Siloé yet yaykꞌay huneꞌ torre yibꞌanh ebꞌnaj, ¿tom kaw ekꞌbꞌal ismul ebꞌnaj tuꞌ sata hunteqꞌanxa anma bꞌey konhobꞌ Jerusalén, heyalni? ¡Machoj! Hakexpax tuꞌ hex tiꞌ, ta mach chexmeltzoko yul isqꞌabꞌ Komam Dios, chexkampaxoj, xhi Komam.
Yechel yinh huneꞌ teꞌ higuera mach chisatni
Yalni Komam Jesús hunxa yechel tiꞌ tet anma: «Ay huneꞌ naj, ay huneꞌ teꞌ higuera sat istxꞌotxꞌ. Isto naj yilnoj ta ay sat teꞌ, yajaꞌ haxa yet yapni naj yilno teꞌ, machi hunu sat teꞌ. Yalni naj tet naj chitanhen istxꞌotxꞌ tuꞌ: “Oxebꞌxa habꞌil chilan wulikꞌojan wilnojan ta ay sat huneꞌ teꞌ higuera tiꞌ, yajaꞌ kaw machi hunu sat teꞌ chaqꞌa. Wal tinanh xin, tzokꞌkanh teꞌ, nabꞌanhe majbꞌililo txꞌotxꞌ yu teꞌ,” xhi naj. Istaqꞌwikanh naj chitanhen istxꞌotxꞌ naj tuꞌ: “Mamin, akano teꞌ huneꞌxa habꞌil tiꞌ. Chintꞌokoꞌan txꞌotxꞌ yich teꞌ, kat wanikojan yabonohal teꞌ. Ta chiyaqꞌa sat teꞌ, kꞌul chal tuꞌ, ta mach xin, kat hatzokꞌnikanh teꞌ,” xhi naj,» xhi Komam.
Yaqꞌ kawxo Komam Jesús huneꞌ ix yinh istzꞌayik xewilal
Yinh huneꞌ tzꞌayikal xewilal yet iskuywa Komam yul iscapilla ebꞌnaj Israel, ayikto huneꞌ ix ix 18 (waxajlanhebꞌxa) habꞌil yok huneꞌ yabꞌil yinh yu huneꞌ ischejabꞌ naj matzwalil, kaw kꞌonhanxa ye ix yu, maxhtikꞌa xin chu istoholbꞌanhen isbꞌa ix. Hayet yilnito Komam Jesús ix, yawtenti Komam ix iskꞌatanh, yalni Komam tet ix:
—Hach tiꞌ miyay, makaxhkolchalo yul isqꞌabꞌ huneꞌ yabꞌil tiꞌ, xhi Komam.
Lahwi tuꞌ xin yanayo Komam isqꞌabꞌ yibꞌanh ix. Hak tuꞌ yu istoholbꞌanhen isbꞌa ix. Yichiko ix yalni kꞌul-la tzotiꞌ yinh Komam Dios.
Yajaꞌ kaw tit ishowal naj yahawil yinh capilla, yuto kawxikanh huneꞌ ix tuꞌ yu Komam yinh istzꞌayikal xewilal. Yalni naj tet anma:
—Kaw wajebꞌ tzꞌayik chonhmunla yul semana, yuxin yulbꞌal wajebꞌ tzꞌayik tuꞌ hulanhwe heyaqꞌaꞌ anhte hebꞌa, yaj maxhtaj yinh istzꞌayikal xewilal, xhi naj.
Istaqꞌwikanh Komam:
—Hex cheyal hebꞌa kꞌulal tiꞌ, ta ay hunu hewakax makato hunu hecheh xekan yinh istzꞌayikal xewilal, ¿tom mach chepuhilo noꞌ, kat heto heyaqꞌno ukꞌu haꞌ noꞌ? Wal huneꞌ ix ix tiꞌ, yichmam ix ye icham Abraham, 18 (waxajlanhebꞌxa) habꞌil istzabꞌloti ix yu huneꞌ yabꞌil aqꞌbꞌiliko yu ischejabꞌ naj matzwalil tiꞌ. ¿Tom xin yu istzꞌayikal xewilal yuxin mach chu iskolcha ix yinh huneꞌ isyaꞌtajil ayko yinh tiꞌ, heyalni? xhi Komam.
Hayet yalni Komam hakaꞌ tuꞌ, sunil ebꞌnaj ayko ishowal yinh Komam txꞌixwikanh ebꞌnaj yet yabꞌen huneꞌ tuꞌ. Wal sunil anma xin, kaw chitzala iskꞌul yilni sunil nimeta kꞌaybꞌalkꞌule iswatxꞌe Komam.
Yechel yinh yinhatil teꞌ mostaza
(Mt. 13:31-32; Mr. 4:30-32)
Yalnipaxo Komam Jesús:
—¿Tzet chu ischꞌibꞌ isbꞌisil anma chꞌok yul isqꞌabꞌ Komam Dios, heyalni? ¿Bꞌaytet yebꞌ kꞌul inlahanbꞌanan? Anma chako isbꞌa yul isqꞌabꞌ Komam Dios, lahan yebꞌ hunu nichꞌan yinhatil teꞌ mostaza chistzꞌun hunu naj sat istxꞌotxꞌ. Chichꞌibꞌkanh teꞌ, kat yok teꞌ nime teꞌal, hak tuꞌ xin chu yapni noꞌ chꞌik iswatxꞌenoko yatut xol isqꞌabꞌ teꞌ, xhi Komam.
Yechel yinh yanhal ixim pan
(Mt. 13:33)
Yalnipaxo Komam:
—Chiwalan huneꞌxa yechel tiꞌ teyet yinh tzet chu ischꞌibꞌ isbꞌisil anma chako isbꞌa yul isqꞌabꞌ Komam Dios. Lahan hakaꞌ nichꞌano yanhal ixim pan chako hunu ix ix xol oxebꞌ mal ixim harina. Kaw xin chisipkꞌakanh sunil ixim yu, xhi Komam.
Yechel teꞌ pulta txannhe sat
(Mt. 7:13-14,21-23)
Hayet isto Komam Jesús yul bꞌeh chiꞌapni bꞌey Jerusalén, ay hunteqꞌan konhobꞌ yebꞌ hunteqꞌan aldea bꞌay ekꞌ Komam kuywal. Ay xin huneꞌ naj qꞌambꞌen tet Komam:
—Mamin, ¿tom haywanhchꞌannhe mak chikolchahi? xhi naj. Istaqꞌwi Komam:
—Aqꞌwe heyanma heyokto yul huneꞌ pulta nichꞌanchꞌan sat. Wal xin chiwalan teyet, kaw txꞌiꞌal mak choche chiꞌoktoj, yaj mach chu yu. Wal xin hanintiꞌan lahan hinan hakaꞌ hunu yahaw nha. Yet aqꞌbꞌalil xin chinpebꞌaltijan ispultahil teꞌ. Lahwi tuꞌ, hex chexkankano istinha chꞌelikto heyaw sat pulta, cheyalni: “Mamin, hajonhiktojanh,” kexchi. Yaj chintaqꞌwihan teyet: “Mach kexwohtajojan,” kinchihan.
»Yet ay hex istinha tuꞌ, cheyalniktoj: “Kaw huneꞌnhe konhwaꞌi, konhhakuynipaxojanh yulajla bꞌeh,” kexchi. Kat xin intaqꞌwipaxojan teyet: “Mawalan teyet ta mach kexwohtajojan. ¡Elanhwe inkꞌatanhan hex istxꞌojalnhe chewatxꞌe!” kinchihan teyet yinh huneꞌ tzꞌayikal tuꞌ.
»Hak tuꞌ xin chu heyok oqꞌoj, kat isnhetxꞌla heyeh yu isyaꞌtajil yet cheyilni yaꞌ Abraham yebꞌ yaꞌ Isaac yebꞌ yaꞌ Jacob yebꞌ sunil ebꞌyaꞌ ischejabꞌ Komam Dios ayko iskꞌatanh Komam. Wal hex hex tiꞌ, mach chexchahlaxiktoj. Wal xin chitit anma yulajla konhobꞌ yul sat yibꞌanhqꞌinal tiꞌ, kat iskutxiko iskꞌatanh Komam Dios, kat iswaꞌ sat mexha iskꞌatanh Komam Dios Yahawil. Ay mak machi yelapno yul sat anma tinanh, yaj kaw ay yelapno ye yul sat Komam Dios, haꞌ kaw kꞌul chꞌelkaniko yet bꞌaqꞌinh. Aypaxo anma, kaw ay yelapno ye tinanh yul sat anma, yaj mach kꞌulo chꞌeloko yet bꞌaqꞌinh, xhi Komam.
Kaw tzꞌay iskꞌul Komam Jesús yinh anma ay bꞌey Jerusalén
(Mt. 23:37-39)
Haꞌtikꞌa yinh huneꞌ tzꞌayik tuꞌ, apni hunteqꞌan ebꞌnaj fariseo iskꞌatanh Komam Jesús, yalni ebꞌnaj:
—Mamin, elanh yul kokonhobꞌ tiꞌanh yuto choche naj Herodes kaxhispotxꞌoꞌ, xhi ebꞌnaj. Istaqꞌwi Komam:
—As halwe tet huneꞌ naj leqꞌtiꞌ tuꞌ hakaꞌ noꞌ wech, ta huneꞌ tzꞌayik tiꞌ yebꞌpaxo hekal chiwaqꞌ kawxojan anma yaꞌay, yebꞌpaxo xin chiwilojan ischejabꞌ naj matzwalil yinh anma, haꞌ to yet kabꞌe chilahwi inmuniltiꞌan. Yuto yilal inlahnihan huneꞌ inbꞌeltiꞌan tinanh yebꞌ hekal, yet kabꞌe xin chinapnihan bꞌey Jerusalén, yuto sunil ischejabꞌ Komam Dios yilal iskam bꞌey Jerusalén tuꞌ, xhi Komam tet ebꞌnaj.
Yalnipaxo Komam:
—Hex ah Jerusalén hex tiꞌ, chepotxꞌkamo ebꞌnaj ischejabꞌ Komam Dios, cheqꞌojni kamo ebꞌnaj chejbꞌilti texol yu Komam. Kaw txꞌiꞌal el kexwawtekojan yul inqꞌabꞌan, hakaꞌ chu yawteniko noꞌ miꞌe chiyo nixhte yunin yalanh xikꞌ, yajaꞌ machi heje. Wal tinanh chiwalkanojan teyet, huneꞌ bꞌay ay hex tiꞌ chibꞌejlaxkanoj. Chiwalnipaxkanojan teyet tato matxa chinheyilan masanto chꞌapni yorahil bꞌay cheyalaꞌ: “Jalaꞌwe tzotiꞌ kꞌul yinh Mak chul koxol yinh isbꞌi Komam Dios,” kexchi, xhi Komam.
Huneꞌ naj chimal isnimanil kawxikanh yu Komam Jesús
Haꞌ yinh huneꞌ tzꞌayikal xewilal, to Komam Jesús waꞌo bꞌey yatut huneꞌ naj iswiꞌehal yinh ebꞌnaj fariseo. Aypaxikꞌo xin hunteqꞌanxa ebꞌnaj yet fariseohal naj tuꞌ, yabꞌen tzet chu yaykꞌay Komam yinh hunu tzotiꞌ. Yapni huneꞌ naj sata Komam, chimal yoj yebꞌ isnimanil. Isqꞌambꞌen Komam tet ebꞌnaj kuywawom yinh isley yaꞌ Moisés, yebꞌ tet ebꞌnaj fariseo:
—¿Chimisje janhten hunu anma yaꞌay yinh istzꞌayikal xewilal, mato mach chuhi? xhi Komam.
Yajaꞌ maxhtikꞌa taqꞌwi ebꞌnaj. Yok tzabꞌno Komam yinh isqꞌabꞌ naj yaꞌay tuꞌ, iskawxikanh naj xin. Lahwi tuꞌ ischejlaxtopaxo naj yu Komam. Yalni Komam tet ebꞌnaj:
—Qꞌinalo ta chitokꞌay hunu heyuninal maka hunu hewakax yul hunu kꞌuh, ¿tom mach cheyihti yinh anhe, walka istzꞌayikal xewilal? xhi Komam.
Yaj xin maxhtikꞌa yu istaqꞌwi ebꞌnaj yinh tzet yal Komam.
Yal Komam Jesús huneꞌ kuybꞌanil yinh anma chiꞌawtelax yinh mohyilal
Hayet yilni Komam Jesús anma awtebꞌil tuꞌ issaynilo anma hunteqꞌan tzꞌonhobꞌal ayko yinh mexha kaw ay yelapno yehi, yalni Komam huneꞌ kuybꞌanil tiꞌ tet anma: «Hayet chexawtelax yinh hunu mohyilal, mach chexay tzꞌonhno yul chem kaw ay yelapno yehi. Yuto ta chꞌapni hunu naj ekꞌbꞌal yelapno ye tesataj, kat yapni naj awtenhe hex tuꞌ, kat yalni naj teyet: “Awekano huneꞌ tzꞌonhobꞌal tet naj tiꞌ,” ta xhi naj, kat heto yinh txꞌixwilal bꞌey huneꞌ komon chem. Wal xin hayet chexawtelaxi, saywe hunteqꞌan komon tzꞌonhobꞌal bꞌay chextzꞌonhi, haxinwal yet chꞌapni naj kexawten tuꞌ, kat yalni naj teyet: “Hex wamigo, ekꞌanhweti yul tzꞌonhobꞌal bꞌay kaw ay yelapno ye tilah,” xhi naj. Haxinwal chꞌok hewinajil sata ebꞌnaj ayko tekꞌatanh sat mexha tuꞌ. Yuto haꞌ mak chiyikanh isbꞌa, chiꞌilaxayoj, wal mak chiyiyo isbꞌa, chiꞌilaxkanh,» xhi Komam.
Yalnipaxo Komam tet naj awten tuꞌ:
—Hayet chawawten anma waꞌo takꞌatanh, mach hanhkꞌanheho hawamigo chawawte yebꞌ hawuxhtaj yebꞌ hawikꞌal yebꞌ anma qꞌalom ay hakawilal, yuto haꞌ ebꞌnaj tuꞌ, chaqꞌ ebꞌnaj selel tawet yet chaxhyawtenpaxo ebꞌnaj waꞌo iskꞌatanh. Wal xin ta ay hunu haqꞌinh chawekꞌtze, kat hawawten anma waꞌoj, awte anma mebꞌaꞌ, anma mach tzꞌajano ye isnimanil, anma mach chu yekꞌi, yebꞌpaxo anma mach chu yilni. Ta hak tuꞌ chawute, saqꞌal hawet chal tuꞌ, yuto hunteqꞌan anma tuꞌ mach chu yaqꞌni ispaj selel tawet, yajaꞌ chachah ispaj selel yinh huneꞌ tzꞌayikal bꞌay chiꞌitzitzbꞌikanh anma ayxako yul isqꞌabꞌ Komam Dios, xhi Komam.
Yechel huneꞌ niman qꞌinh
(Mt. 22:1-10)
Hayet yabꞌelax huneꞌ tuꞌ yu anma ayko sat mexha tuꞌ, yalni huneꞌ naj tet Komam:
—¡Saqꞌal yet anma chiwaꞌ iskꞌatanh Komam Dios yet huneꞌ tzꞌayikal tuꞌ! xhi naj.
Yuxin yal Komam Jesús hakaꞌ tiꞌ: «Yet hunel ay huneꞌ naj winaj ekꞌtzen huneꞌ niman qꞌinh. Kaw xin txꞌiꞌal anma yawte naj waꞌo iskꞌatanh. Hayet lanhanxa yapni yorahil yok wah tuꞌ, ischejnito naj iskꞌamteꞌ yalno tet ebꞌnaj awtebꞌil tuꞌ hakaꞌ tiꞌ: “Tonhwej yuto kꞌulxa ye tzet cheloh,” xhi naj. Hayet yabꞌen ebꞌnaj tzet yal naj kꞌamteꞌ tuꞌ, yalni naj bꞌabꞌel: “Lanhanto inloqꞌnihan huneꞌ intxꞌotxꞌan, haꞌ txꞌotxꞌ chintohan wilaꞌan tinanh, yuxinto aqꞌ nimankꞌulal winhan, mach chu wapnojan,” xhi naj. Haꞌ hunxa naj xin halni hakaꞌ tiꞌ: “Lanhanto inloqꞌnihan 10 (lahonhkꞌonh) inwakaxan yet munil, yuxin haꞌ noꞌ chinto wilwehan ismunla tinanh. Kaw aqꞌ nimankꞌulal winhan, mach chu intohan,” xhi naj. Yalnipaxo hunxa naj: “Kaw tolto kinmohyihan, kaw mach chu intohan,” xhi naj.
»Hayet ismeltzo naj kꞌamteꞌ tuꞌ, yalni naj sunil tzet yal ebꞌnaj awtebꞌil tuꞌ tet naj yahaw tuꞌ. Kaw xin tit ishowal naj, yalni naj tet iskꞌamteꞌ hunelxa: “Wal tinanh, asiꞌ yulaj nime bꞌeh, yebꞌ yulaj nixhte bꞌeh, kat hawiniti sunil anma mebꞌaꞌ, anma kaw yanhyonhe, anma mach chu yilni yebꞌ xin anma txꞌoj ye yoj,” xhi naj. Hunepixto xin ismeltzo naj kꞌamteꞌ tuꞌ, yalni naj: “Mamin, manyijehan inbꞌeykꞌojan wawteꞌan anma maxawal wetan, yaj kaw aytopaxo hamanil lah,” xhi naj.
»Yalnipaxo naj yahaw tuꞌ: “Asiꞌpaxo yulaj nixhte bꞌeh yebꞌpaxo yulaj nimeta bꞌeh, kat hachejniti anma bꞌey watuttiꞌan, haxinwal nohnaxa yul watuttiꞌan, kat istzabꞌloko huneꞌ qꞌinh tiꞌ. Yuxinto chiwalan tawet: Sunil ebꞌnaj awtebꞌil bꞌabꞌel tuꞌ, machi hunu ebꞌnaj chiwaꞌo sat inmexhatiꞌan,” xhi naj yahaw tuꞌ,» xhi Komam.
Anma chiꞌoktzujno yinta Komam hinanojabꞌ ischahni isyaꞌtajil
(Mt. 10:37-38)
Kaw hantanhe anma ok tzujno yinta Komam Jesús. Hayet hunel tuꞌ, ismeltzo isbꞌa Komam, yalni tet anma: «Ta ay mak choche chiꞌok inkuywomojan yaj ta ekꞌbꞌal chako yanma yinh ismam yebꞌ ismiꞌ insatajan, maka yinh yixal, yuninal, yuxhtaj, yanabꞌ, maka ekꞌbꞌal chisyaꞌilnhe isbꞌa insatajan, ta hak tuꞌ mach chu yok inkuywomojan. Haꞌ mak hinan yabꞌen isyaꞌtajil walka chꞌaqꞌlaxkamo yinh kulus, haꞌ chu yok inkuywomojan.
»Qꞌinaloj ta ay hunujex cheyoche heyaqꞌaꞌkanh hunu heyatut kaw nimajal chu, ¿tom mach bꞌabꞌelo chexok tzꞌonhnoj, kat hetxumni hanta chekꞌay yinh, yu heyilni ta chexqꞌoji, mato machoj? Yajaꞌ ta tonhe niman cheyayo xeꞌ matxa chexqꞌoji helahni teꞌ, chꞌok anma tzebꞌo teyinh yet chilni huneꞌ tuꞌ, kat yalni: “Huneꞌ naj tiꞌ, tonhe yicheko naj huneꞌ yatut tiꞌ, yaj machi maqꞌoji naj islahni,” xhim anma tuꞌ.
»Makato ta ay hunu naj rey lanhan isto aqꞌo howal yinh hunxa naj rey, yajaꞌ 10 (lahonhebꞌnhe) mil issoldado naj. ¿Mataxka mach bꞌabꞌelo chꞌok tzꞌonhno naj, kat yilni naj ta chu isqꞌoji naj yinh hunxa naj rey ay 20 (hunkꞌal) mil issoldado? Yajaꞌ ta chistxum naj ta mach chiqꞌoji naj chabꞌe, yet nahatto ayto hunxa naj rey tuꞌ, kat yanito naj ischejabꞌ isqꞌanno tzet chu yok yinh aqꞌankꞌulal yebꞌ naj.
»Yuxin, hakexpax tuꞌ hex tiꞌ, ta cheyoche oko tzujno wintajan, kaw yilal kinheyanikojan bꞌabꞌel sata sunil tzet ay hex,» xhi Komam.
Yet chikꞌayto iskꞌachiꞌal atzꞌam
(Mt. 5:13; Mr. 9:50)
Yalnipaxo Komam: «Kaw kꞌul atzꞌam atzꞌam yokniko ju, yajaꞌ ta chikꞌayto iskꞌachiꞌal atzꞌam, ¿tzet chu yok iskꞌachiꞌal hunelxa? Matxa tzet chꞌokniko atzꞌam tuꞌ, nitam kosomnito xol txꞌo txꞌotxꞌ, maka xol qꞌalem yu yok abonohal. Wal xin toxanhe chitirlaxtoj. Txumwelo tzet chalilo huneꞌ chiwaltiꞌan,» xhi Komam tet anma tuꞌ.
Yechel yinh noꞌ meꞌ kꞌaynatoj
(Mt. 18:10-14)
Haꞌ ebꞌnaj chiꞌinilo chꞌen tohlabꞌal chito bꞌey Roma, yebꞌ ebꞌnaj mach kꞌulo tzet chiswatxꞌe, haꞌ ebꞌnaj hitziko yabꞌen tzet chal Komam Jesús. Yu huneꞌ tuꞌ xin ok ebꞌnaj fariseo yebꞌ ebꞌnaj kuywawom yinh isley yaꞌ Moisés bꞌuchwal yinh Komam, yalni ebꞌnaj:
—Wal naj Jesús tiꞌ, kaw chischah naj ebꞌnaj mulum, kat iswaꞌpaxo naj yebꞌ ebꞌnaj, xhi ebꞌnaj yinh Komam.
Yuxin yal Komam huneꞌ yechel tiꞌ tet ebꞌnaj: «Qꞌinaloj ta ay hunu naj ay 100 (hokꞌal) ismeꞌ, yajaꞌ ta chikꞌayikꞌo hunu noꞌ, ¿mataxka mach chákano naj noꞌ 99 (bꞌalonhlahonhebꞌ ishokꞌal) bꞌay chilowi, kat isto naj issayno noꞌ kꞌaynato tuꞌ masanto chiꞌilcha noꞌ yu naj? Hayet chiꞌilcha noꞌ yu naj, kaw chitzalakanh iskꞌul naj, kat yanahto naj noꞌ yibꞌanh iswixikꞌ, kat istit naj. Haxa yet chꞌapni naj yatut, kat iskutxbꞌaniko naj yamigo yebꞌ anma ayayo iskawilal naj, kat yalni naj: “Tzalahanhwe wintajan yuto maꞌilcha huneꞌ inmeꞌan kꞌaynatoj,” xhi naj.
»Yuxin chiwalpaxojan teyet, hayet chꞌok huneꞌ anma mulum yul isqꞌabꞌ Komam Dios, ay tzalahilal yul satkanh satapaxo yinh 99 (bꞌalonhlahonhebꞌ ishokꞌal) anma chisnah ta machi ismul,» xhi Komam.
Yechel chꞌen melyu kꞌaynatoj
Yalnipaxo Komam Jesús: «Qꞌinaloj ta ay hunu ix ix ay 10 (lahonhebꞌ) ismelyu, yajaꞌ ta chiskꞌayto ix hunu chꞌen, ¿mataxka mach chistzujbꞌa ix qꞌaꞌ yinh iscantil, kat istzꞌisni ix yul yatut, kat issayni ix yinh nanhkꞌulal masanto chiꞌilcha chꞌen yu ix? Lahwi yilcha chꞌen yu ix xin, kat iskutxbꞌanayo ix iswalix yebꞌ anma ayayo iskawilal, kat yalni ix: “Tzalahanhwe wintajan, yuto maꞌilcha inmelyuhan kꞌaynatoj,” xhi ix. Yuxin chiwalan teyet, hak tuꞌ yul satkanh, kaw ay tzalahilal xol ebꞌnaj yángel Komam Dios yu huneꞌ naj mulum chisnah isbꞌa kat yok yul isqꞌabꞌ Komam Dios,» xhi Komam.
Yechel huneꞌ naj kꞌahole kꞌaynatoj
Yalnipaxo Komam Jesús: «Ay huneꞌ naj mame kawanh iskꞌahol. Yajaꞌ naj tzujan winaj tuꞌ yal naj tet ismam: “Mam, aqꞌkano inmajulan tinanh,” xhi naj. Yuxin ispohto naj mame tuꞌ tzet ay yinh ebꞌnaj iskawanhil. Hayebꞌixto tzꞌayik xin iskutxbꞌanayo naj istohol ismajul aqꞌlax tet, isto naj bꞌey huneꞌ konhobꞌ nahat, yok naj iskꞌaytzenolo ismelyu yinh istxꞌojal. Hayet xaꞌistanhtzelo naj sunil ismelyu tuꞌ, yichiko huneꞌ niman wahilal bꞌey huneꞌ konhobꞌ tuꞌ. Nixhtejal xin yok naj yijlen wahil yu manhtzetal. Yuxin to naj isqꞌanaꞌ yet munil tet huneꞌ naj ay yul konhobꞌ tuꞌ. Ischejlaxto naj tanhe txitam sat istxꞌotxꞌ naj yahaw noꞌ. Yu nhohchahilal xin yoche naj islobꞌ sat teꞌ txꞌalibꞌ chiꞌaqꞌlax islobꞌ noꞌ txitam, yuto machi mak chꞌaqꞌni tzet chislo naj.
»Lahwi tuꞌ xin, istit yinh isnabꞌal naj, yalni naj ischukil: “¡Sunil iskꞌamteꞌ inmaman kaw ay tzet chislo, wal inpaxojan xin, lanhan inkaman yu wahil bꞌey tiꞌ! Wal tinanh meltzohoj intohan bꞌey yatut inmamtuꞌan, kat walnihan tet yaꞌ: ‘Mam, kaw mawako inmulan yul sat Komam Dios yebꞌpaxo yul hasat. Matxa chu wokan hakꞌaholoj, to hakꞌamteꞌxa chiwukojan,’ kinchinhetikꞌahan,” xhi naj ischukil. Lahwi tuꞌ xin, ispaxto naj bꞌey yatut ismam.
»Ayto yapni naj xin, yil-laxto naj yu ismam; kaw tzꞌaykanh iskꞌul ismam naj yilni. Isto lemna naj mame tuꞌ ischahno naj. Yok laqꞌno naj yinh iskꞌahol tuꞌ, istzꞌohnipaxo naj isqꞌotx naj yu tzalahilal.
»Yalni naj tet ismam: “Mam, kaw mawako inmulan yul sat Komam Dios, yebꞌpaxo tawet. Matxa chu wokan hakꞌaholoj,” xhi naj. Yalni naj mame tuꞌ tet ebꞌnaj ischejabꞌ: “As iwelti yinh anhe hunu xilqꞌape kaw kꞌul, kat yok yinh inkꞌaholtiꞌan, kat heyaniko isjolqꞌabꞌ naj yebꞌ isxanhabꞌ naj, kat hetopaxo heyinoti hunu noꞌ wakax kaw bꞌaqꞌich, kat hepotxꞌnikamo noꞌ, yuto chijekꞌtze hunu qꞌinh, kat kowaꞌwej. Yuto haꞌ huneꞌ inkꞌaholtiꞌan hakaꞌtanhe kamnaxa, yajaꞌ hakaꞌtanhe mahulkanh iskꞌul naj. Kꞌaynaxato naj, yaj tinanh maꞌilcha naj,” xhi naj mame tuꞌ. Lahwi tuꞌ xin yekꞌtzelax huneꞌ qꞌinh tuꞌ.
»Yet ayko ebꞌnaj yinh huneꞌ qꞌinh tuꞌ, yul naj bꞌabꞌel kꞌahole yinh ismunil. Yajaꞌ ayto yapni naj bꞌey yatut yabꞌen naj huneꞌ qꞌinh tuꞌ. Yawten naj huneꞌ ischejabꞌ ismam, isqꞌambꞌen naj: “¿Tzet yinh yuxin ayko huneꞌ qꞌinh tuꞌ?” xhi naj.
»Yalni naj chejabꞌ tuꞌ tet naj: “To hawuxhta mahuli, yuxin mayal hamam ta chipotxꞌlaxkamo hunu noꞌ wakax kaw bꞌaqꞌich yuto kawnhe mayu yul naj,” xhi naj.
»Yajaꞌ kaw tit ishowal naj, yuxin mach isjekto naj yul yatut ismam. Haxa yet yabꞌen naj mame tuꞌ, yelti naj, yay sat naj tet iskꞌahol tuꞌ ta chꞌokto naj yul nha. Yalni naj tet ismam tuꞌ: “Mam, kaw hawohtaj hantaxa tiempo wichikojan inmunlahan tawintaj. Machi hunelo chinmanhkꞌohan tzet chawala, yaj nitam hunu noꞌ nichꞌan chiw chawaqꞌ wetan kat wekꞌtzenan hunu qꞌinh yebꞌ ej wamigohan,” xhi naj. “¿Tom yu mahul huneꞌ hakꞌahol tiꞌ yuxin maxapotxꞌ kamo noꞌ wakax kaw bꞌaqꞌich? Naj tonhe etanto hamelyu yinh ebꞌix ix txꞌoj ye iswiꞌ,” xhi naj tet ismam tuꞌ.
»Istaqꞌwi naj mame tuꞌ: “Kꞌahol, hach tiꞌ, ayachnhetikꞌako inkꞌatanhan, yebꞌ sunil tzet ayinan hawetpaxo yehi. Yajaꞌ tinanh kaw yilal yok huneꞌ qꞌinh tiꞌ kat jaqꞌni tzala kokꞌul, yuto huneꞌ hawuxhta tiꞌ hakaꞌtanhe kamnaxa, yaj mahulkanh iskꞌul hunelxa. Hakaꞌta kꞌaynaxato naj, yaj tinanh xin maꞌilcha naj,” xhi naj mame tuꞌ,» xhi Komam.
Yechel yinh huneꞌ naj ilom munil
Yalnipaxo Komam Jesús huneꞌxa yechel tiꞌ tet ebꞌyaꞌ iskuywom: «Ay huneꞌ naj qꞌalom, ay xin huneꞌ naj ayko yilomalo ismunil naj. Yajaꞌ yabꞌelo naj patrón tuꞌ ta lanhan iskꞌaynilo naj ilom munil tuꞌ tzet ay naj. Yuxinto yawte naj patrón naj ilom munil tuꞌ, yalni naj tet naj: “Mahul hal-laxo wetan tato hach tiꞌ lanhan hakꞌaynilo tzet ayinan. Wal tinanh xin, kaw yilal tzꞌajan chawaqꞌkano sunil tzet ayko yul haqꞌabꞌ wuhan, yuto chaxhwilojan yinh inmuniltiꞌan,” xhi naj.
»Yalni naj ilom munil tuꞌ yinh isnabꞌal: “¿Tzet chiwute hinbꞌahan, yuto chiyiqꞌalo inpatronhan inmuniltiꞌan? Yaj matxa qꞌaynajo innimaniltiꞌan yinh munil kaw yaꞌtaj. Chintxꞌixwipaxojan wekꞌan qꞌano tzet ye tuꞌ matanil tet anma. Wal tinanh wohtaxahan tzet chiwute hinbꞌahan, waxanhka machi inmunilan ay mak chinchahnihan bꞌey yatut,” xhi naj.
»Lahwi tuꞌ xin, yichiko naj yawten ebꞌnaj ay iskꞌas tet ispatrón tuꞌ yinh hununtajil. Isqꞌambꞌen naj tet naj bꞌabꞌel: “¿Hanta hakꞌas tet inpatronhan?” xhi naj. Yalni naj xin: “100 (hokꞌal) barril aceite inkꞌasan,” xhi naj. Yalni naj ilom munil tuꞌ: “Tinanh xin, ay yumal hakꞌas lah. Ayanh tzꞌonhnoj, 50 (lahonh yoxkꞌalxanhe) chawuteko hakꞌas yinh huneꞌ hum tiꞌ yinh anhe,” xhi naj.
»Lahwi tuꞌ xin, isqꞌambꞌen naj tet hunxa naj: “¿Hanta hakꞌas tet inpatronhan?” xhi naj. Istaqꞌwi naj: “100 (hokꞌal) mal ixim trigo,” xhi naj. Yalni naj ilom munil tuꞌ: “Ay yumal hakꞌas lah, 80 (kanhwinajxanhe) chawuteko hakꞌas yinh teꞌ,” xhi naj.
»Kꞌayilo iskꞌul naj patrón tuꞌ yinh naj ilom munil tuꞌ, waxanhka txꞌoj isnabꞌal naj, yaj kaw helan naj iskolni isbꞌa. Yuxin chiwalan teyet, kaw bꞌiskꞌulal, yuto haꞌ anma mach ohtanhe Komam Dios, kaw helan iswatxꞌen istxꞌojal. Wal ebꞌnaj yet Komam yehi, kaw mach helano ebꞌnaj iswatxꞌen tzet choche Komam Dios.
»Chiwalan teyet, haꞌ chꞌen melyu chu iswatxꞌen chꞌen istxꞌojal; wal hex hex tiꞌ xin, yinhnhehojabꞌ iskꞌulal cheyako hemelyu, haxinwal ay mak chako isbꞌa yul isqꞌabꞌ Komam Dios. Ta hak tuꞌ, hayet matxa tzet chꞌokniko chꞌen melyu heyu, Komam Dios chexchahni bꞌey huneꞌ heyatut satkanh yinh hunelnhe.
»Haꞌ mak kꞌul chute isbꞌa yinh nichꞌan chꞌaqꞌlax yul isqꞌabꞌ, kaw kꞌulpaxo chute isbꞌa yinh niman chꞌaqꞌlax tet. Hak tuꞌ xin, haꞌ mak machiswalil chute isbꞌa yinh nichꞌan chꞌaqꞌlax tet, kaw machiswalil chutepaxo isbꞌa yinh niman chꞌaqꞌlax yul isqꞌabꞌ. Yuxin ta mach kꞌulo cheyute hebꞌa yinh heqꞌalomal yul sat yibꞌanhqꞌinal tiꞌ, ¿haꞌ tom xin huneꞌ isqꞌalomal satkanh chiꞌaqꞌlax teyet? ¡Machoj! Hak tuꞌ xin ta mach kꞌulo cheyute hebꞌa yinh tzet ye tuꞌ mach heyeto yehi, ¿hatokꞌanabꞌ huneꞌ heyettikꞌa yehi chiꞌaqꞌlax teyet? ¡Machoj!
»Machi hunu naj munlawom chu ismunla yinta kawanh patrón, yuto ta choche naj naj bꞌabꞌel, chisyah naj naj iskabꞌ. Yebꞌpaxo ta yijem chute isbꞌa naj tet naj bꞌabꞌel, chismanhkꞌo naj tzet chal naj iskabꞌ. Hak tuꞌ xin mach chu koyijen tzet chal Komam Dios ta ayko janma yinh qꞌalomal,» xhi Komam Jesús tet ebꞌyaꞌ iskuywom tuꞌ.
Haxa yet yabꞌen ebꞌnaj fariseo tzet yal Komam Jesús, yok ebꞌnaj bꞌuchwal yinh Komam, yuto kaw ayko yanma ebꞌnaj yinh ismelyu. Yalni Komam tet ebꞌnaj: «Hex tiꞌ, satanhe anma kaw kꞌul cheyute hebꞌa, yaj Komam Dios yohta tzet ayayto yul heyanma. Haꞌ tzet ye tuꞌ kaw niman yelapno ye yul sat anma, machi yelapno yul sat Komam Dios,» xhi Komam Jesús.
Tzotiꞌ kꞌul hul selelo isley yaꞌ Moisés
(Mt. 5:17-20)
Yalnipaxo Komam Jesús: «Yalanhto maxhto chul yaꞌ Juan, anikanh haꞌ iswiꞌ anma, kuylax isley yaꞌ Moisés yebꞌ tzet tzꞌibꞌnhebꞌilkano yu ebꞌyaꞌ ischejabꞌ Komam Dios yet payat. Yinhxa istiempohal yaꞌ Juan tuꞌ xin, ichiko ispujbꞌalaxikꞌo Tzotiꞌ kꞌul yinh tzet chu yok anma yul isqꞌabꞌ Komam Dios, haꞌ anma tuꞌ chaqꞌ yip yanma yok yul isqꞌabꞌ Komam.
»Haꞌ satkanh yebꞌ txꞌo txꞌotxꞌ tiꞌ chitanhiloj, wal isley Komam Dios, machi hunu kuybꞌanil chꞌekꞌto yet yijni isbꞌa,» xhi Komam.
Kuybꞌanile yinh mak chispohle isbꞌa yebꞌ yixal
(Mt. 19:1-12; Mr. 10:1-12)
Yalnipaxo Komam Jesús: «Ta ay hunu naj winaj chispohle isbꞌa yebꞌ yixal, kat ismohyi yebꞌ hunuxa ix, chako naj ismul yul sat Komam Dios. Yebꞌpaxo naj chiꞌiqꞌni ix pohlebꞌil isbꞌa yebꞌ yichamil tuꞌ, chapaxiko ismul naj yul sat Komam Dios,» [*] xhi Komam.
	16:18 16:18 Mt. 5:32; 1Co. 7:10-11

Naj qꞌalom yebꞌ naj mebꞌaꞌ Lázaro
(Lc. 1:53; 6:20-26; 12:13-21)
Yalnipaxo Komam Jesús huneꞌxa kuybꞌanile hakaꞌ tiꞌ: «Yet hunel ay huneꞌ naj winaj kaw qꞌalom, hanhkꞌanhe qꞌap xilqꞌape kaw kꞌul, kaw ay istohol chako naj yinh. Chekꞌtzen naj nimeta qꞌinh yul yatut hunun tzꞌayik. Aypaxo huneꞌ naj kaw mebꞌaꞌ, Lázaro isbꞌi; chiꞌay tzꞌonhno istiꞌ ispultahil yatut naj qꞌalom tuꞌ, kaw choche naj yaqꞌaꞌ noho iskꞌul yu isqꞌal istiꞌ naj qꞌalom chiꞌaykꞌayti sat mexha. Kaw xin yaꞌay naj yu txꞌak, chꞌapni xin metx txꞌiꞌ isleqꞌaꞌ istxꞌak naj tuꞌ. Yaj hul huneꞌ tzꞌayik bꞌay kam naj Lázaro tuꞌ, yilaxto yanma naj yu ebꞌnaj yángel Komam Dios bꞌey huneꞌ ehobꞌal iskꞌatanh yaꞌ Abraham. Iskampaxo naj qꞌalom tuꞌ, ismujlax naj. Haxa yet ayxa naj qꞌalom yul kambꞌal, lanhan xin yekꞌyaꞌ yanma naj bꞌey tuꞌ, istꞌanhxito naj yilnito naj naj Lázaro iskꞌatanh yaꞌ Abraham.
»Yah yaw naj qꞌalom tuꞌ, yalni naj hakaꞌ tiꞌ: “Mam Abraham, tzꞌayojabꞌ hakꞌul winhan. Chejti naj Lázaro inkꞌatanhan inqꞌanaꞌan, islabꞌaꞌabꞌ naj iswiꞌ yiximal isqꞌabꞌ xol ha haꞌ, kat yul yaqꞌno chewbꞌo naj waqꞌan, yuto kaw chꞌekꞌyaꞌ wanmahan xol huneꞌ qꞌa qꞌaꞌ tiꞌ,” xhi naj qꞌalom tuꞌ.
»Istaqꞌwi yaꞌ Abraham tuꞌ: “Hach wet anmahil tijabꞌ yul hakꞌul yet ayach yul sat yibꞌanhqꞌinal, kaw kꞌulchꞌannhe ekꞌ hawilaꞌ, wal naj Lázaro tiꞌ, kaw isyaꞌtajilnhe bꞌey naj yilaꞌ. Yajaꞌ tinanh, lanhan yaqꞌni tzalaho iskꞌul naj, wal hach xin, lanhan hawabꞌen isyaꞌtajil. Yebꞌpaxoj, ay huneꞌ niman xabꞌ koxol, walka ta ay mak choche chꞌekꞌto bꞌay ay hex tuꞌ, mach chuhi, yebꞌpaxo ta ay mak bꞌay ay hex tuꞌ choche chꞌekꞌti bꞌey tiꞌ, mach chupaxoj,” xhi yaꞌ Abraham tuꞌ tet naj.
»Yalnipaxo naj qꞌalom tuꞌ: “Ta hak tuꞌ xin, Mam Abraham, kaw chinqꞌanan tawet ta chachejto naj Lázaro tuꞌ bꞌey yatut inmaman, kat yalni naj yabꞌeꞌ howanh wuxhtajan ay bꞌey tuꞌ, haxinwal mach chul ebꞌnaj yetaꞌ yanma bꞌay ay intiꞌan,” xhi naj.
»Yalnipaxo yaꞌ Abraham tuꞌ: “Wal ebꞌnaj hawuxhta tuꞌ, ayko tzet tzꞌibꞌnhebꞌil yu yaꞌ Moisés yebꞌ tzet tzꞌibꞌnhebꞌil yu ebꞌyaꞌ ischejabꞌ Komam Dios tet ebꞌnaj. ¡Isyijehojabꞌ ebꞌnaj tzet chala!” xhi yaꞌ.
»Istaqꞌwikanh naj qꞌalom tuꞌ: “Hoꞌ, yeli Mam Abraham, yajaꞌ ta ay hunu naj kamnaxa chiꞌitzitzibꞌikanh, kat isto yalno tet ebꞌnaj wuxhta tuꞌan chimisbꞌejaꞌkano ebꞌnaj istxꞌojal,” xhi naj.
»Yalnipaxo yaꞌ Abraham: “Tato mach choche ebꞌnaj yabꞌe tzet yalkano yaꞌ Moisés yebꞌ tzet halbꞌilkano yu ebꞌyaꞌ ischejabꞌ Komam Dios, waxanhka ay hunu naj kamnaxa chiꞌitzitzbꞌikanh xol kamom, kat isto yalno tet ebꞌnaj, maxhtikꞌam chahpaxiko ebꞌnaj yinh iskꞌul,” xhi yaꞌ Abraham tet naj,» xhi Komam Jesús.
Kaw ay ismay ta chijaqꞌ aykꞌayo hunu mak yinh istxꞌojal
(Mt. 18:6-7,21-22; Mr. 9:42)
Yalni Komam Jesús tet ebꞌyaꞌ iskuywom: «Aynhetikꞌa istxꞌojal bꞌay chꞌaykꞌay anma yul sat yibꞌanhqꞌinal tiꞌ, ¡yajaꞌ kꞌanchꞌan mak chꞌaqꞌni aykꞌayo hunu maka! Haꞌ huneꞌ mak tuꞌ, kꞌulojabꞌ iskꞌal-laxiko hunu niman ischꞌenal chꞌen molino yinh isnuqꞌ, kat istirlaxto xol haꞌ mar sata ta chaqꞌ aykꞌayo yinh istxꞌojal hunu mak uninto winhan,» xhi Komam.
Yalnipaxo Komam: «¡Nannhehojabꞌ heyu hex tiꞌ! Ta ay hunu heyuxhta maka hunu heyanabꞌ chiyako ismul teyet, kachwanhwe yinh. Yaj ta chisnah isbꞌa, aqꞌwe nimankꞌulal yinh, waxanhka hujel chako ismul teyet yinh huneꞌ tzꞌayik, yaj ta hujel chꞌapni isqꞌanaꞌ nimankꞌulal teyet, yilal heyaqꞌni nimankꞌulal yinh,» xhi Komam.
Ay tzet chisje kowatxꞌeni tato chijako janma yinh Komam Dios
Isqꞌanni ebꞌyaꞌ ischejabꞌ Komam Jesús tet hakaꞌ tiꞌ:
—Aqꞌ yip janmahanh yinh Komam Dios, xhi ebꞌyaꞌ.
Istaqꞌwi Komam tet ebꞌyaꞌ:
—Ta kaw cheyako heyanma yinh Komam Dios, waxanhka chiꞌichiko hakaꞌ hunu teꞌ nichꞌan hinhat mostaza, wal tuꞌ chu heyalni tet hunu teꞌ qꞌebꞌtaj sicómoro hakaꞌ tiꞌ: “Hokꞌati habꞌa bꞌey tiꞌ, kat hato hatzꞌunnayto habꞌa xol haꞌ mar,” ta kexchi, chisyije teꞌ tzet cheyala, xhi Komam.
Haꞌ tzet chiswatxꞌe hunu naj chejabꞌ
Yalni Komam:
—Ta ay hunu hechejabꞌ ispeto tꞌoko txꞌotxꞌ, maka ilo meꞌ, mataxka cheyal tet naj: “Okanh, ayanh tzꞌonhnoj kat hawaꞌi,” ¿Tom kexchi xin? ¡Machoj! To haꞌ cheyal tet naj: “Watxꞌe tzet chinlohan, chilahwi tuꞌ, kat hawok habꞌatxnikꞌo tzet chiwochehan, chilahwo inwaꞌkanojan xin, kat hawaꞌo hach tiꞌ,” kexchi. ¿Tom xin cheyaqꞌ yuchꞌandiosal tet naj yu chisyijen naj tzet cheyala? ¡Machoj! Hakaꞌ huneꞌ naj chejabꞌ tuꞌ, hakex tuꞌ hex tiꞌ. Lahwi hewatxꞌen sunil bꞌaytet chejbꞌil hewatxꞌe yu Komam Dios, kat heyalni hakaꞌ tiꞌ: “Hanhonhtiꞌanh chejabꞌ machi yelapno jehanh, yuto haꞌ tzet chejbꞌil kowatxꞌenanh, haꞌ kowatxꞌehanh,” kexchihojabꞌi, xhi Komam.
Yaqꞌ kawxo Komam Jesús lahonhwanh ebꞌnaj ayko lepra yinh
Yet lanhan isto Komam Jesús yul isbꞌelal Jerusalén, yekꞌto Komam xolbꞌal ismajul Samaria yebꞌ ismajul Galilea. Hayet yapni Komam bꞌey huneꞌ aldea, yelilo 10 (lahonhwanh) ebꞌnaj winaj ischahno Komam. Ayko yabꞌil lepra [h],  yinh ebꞌnaj, yuxin nahat kankano linhno ebꞌnaj. Istzabꞌniko ebꞌnaj yahwi tet Komam:
—Mam Jesús, Mam Kuywawom, ¡kaw tzꞌayojabꞌ hakꞌul jinhanh! xhi ebꞌnaj.
Hayet yilni Komam Jesús ebꞌnaj, yalni Komam tet ebꞌnaj:
—As yewe hebꞌa sata ebꞌnaj sacerdote Israel, xhi Komam tet ebꞌnaj. Hayet lanhan isbꞌelwi ebꞌnaj tuꞌ, yelkano huneꞌ yabꞌil tuꞌ yinh ebꞌnaj. Huneꞌ naj xol ebꞌnaj tuꞌ, hayet yilni naj ta kaw kꞌulxa ye isnimanil, ismeltzoti naj yinh kaw tzalahilal yalni kꞌul-la tzotiꞌ yinh Komam Dios yinh kaw ip. Hayet yapni naj iskꞌatanh Komam Jesús, yay jahno naj sata Komam yu yaqꞌni naj yuchꞌandiosal tet Komam. Huneꞌ naj tuꞌ, ah Samaria naj.
Lahwi tuꞌ, yalni Komam Jesús:
—Yaj 10 (lahonhwanh) ebꞌnaj maꞌel huneꞌ yabꞌil tiꞌ yinh, ¿bꞌaytuꞌwal ayko 9 (bꞌalonhwanhxa) ebꞌnaj? ¿Tom hanhkꞌanhe huneꞌ naj nan konhobꞌal tiꞌ mahul aqꞌno yuchꞌandios tet Komam Dios? xhi Komam. Yalni Komam tet naj:
—Ahanhlinhnoj, kat hapaxtoj. Yu maxawako hawanma yinh Komam Dios, yuxin makaxhanhchahi, xhi Komam tet naj.
	[h]17:12 Lepratxꞌak yabꞌil kaw how, yebꞌ ay ismay istzabꞌchati hunuxa mak yu.

Yet chiꞌok Komam Dios Jahawiloj yinh sunilbꞌal tiempo
(Mt. 24:23-28,36-41)
Ay hunteqꞌan ebꞌnaj fariseo qꞌambꞌen tet Komam Jesús bꞌaqꞌinh chihul istiempohal yet chꞌok Komam Dios Yahawiloj. Istaqꞌwi Komam:
—Hayet chꞌok Komam Dios yahawiloj, mach chu jilni yu kosat. Yuxin machi mak chu yalni: “Haꞌ bꞌey tiꞌ aya,” makato “Haꞌ bꞌey tuꞌ aya,” mach xhihoj. Yuto haxa yul yanma anma chꞌok Komam Dios Yahawoj, xhi Komam.
Lahwi tuꞌ xin, yalni Komam tet ebꞌyaꞌ iskuywom:
—Chiꞌayilo huneꞌ tiempohal bꞌay cheyala: Ayxikꞌa chul Komam Aqꞌbꞌilti koxol yu Komam Dios hunelxa, waxanhka huneꞌnhe tzꞌayik, kexchi, yaj maxhtikꞌa chinheyilaꞌan. Yuxin, waxanhka ay anma chihalni teyet: “Ay Komam bꞌey tiꞌ lah,” makato aypaxo anma chihalni: “Haꞌ tuꞌ ay Komam bꞌey tuꞌ lah,” waxanhka xhi, kaw mach chexoktzujno yinta ebꞌnaj. Yuxin chiwalkanojan teyet, hakaꞌ chu yah jepla kꞌuh yinh sunil satkanh, hak tuꞌ chu wulan, Hanin Aqꞌbꞌilintijan texol yu Komam Dios. Yajaꞌ yinh bꞌabꞌel kaw chiꞌaqꞌlax ekꞌoyaꞌ wanmahan yu anma kat kinyintanhenkaniltojan yinh huneꞌ tiempohal tiꞌ.
»Hakaꞌ yu anma yinh istiempohal yaꞌ Noé, hak tuꞌ chiyupaxo anma yet chinhulan yinh iskayelal, Hanin Aqꞌbꞌilintijan texol yu Komam Dios. Yinh istiempohal yaꞌ Noé tuꞌ, ay ebꞌnaj waꞌo chu, aypaxo ebꞌnaj ukꞌu teꞌ, ay mak lanhan ismohyi. Haꞌ hunteqꞌan tuꞌ lanhan iswatxꞌen anma yet yokto yaꞌ Noé yul teꞌ niman barco. Lahwi yokto yaꞌ Noé tuꞌ, istit huneꞌ niman yaxnhabꞌ, iskamilo sunil anma yu haꞌ.
»Hak tuꞌ yupaxo anma yinh istiempohal yaꞌ Lot. Kaw matzet chal iskꞌul anma, saqꞌal iswaꞌi yebꞌ chiꞌukꞌipaxoj. Chiloqꞌwi kat istxonhwi. Chistzꞌunni istzꞌunubꞌ, chahnipaxokanh yatut. Yajaꞌ yet yelti yaꞌ Lot yul konhobꞌ Sodoma tuꞌ, hakaꞌxanhe yay nhabꞌ, hakxanhe tuꞌ yayilo qꞌaꞌ yebꞌ azufre [i]. satkanh. Iskamilo anma sunil yu huneꞌ qꞌaꞌ tuꞌ. Hakaꞌ yu anma yet huneꞌ tiempohal tuꞌ, hak tuꞌ chu anma yinh huneꞌ tzꞌayikal bꞌay chinhulan, Hanin Aqꞌbꞌilintijan texol yu Inmaman.
»Yet huneꞌ tzꞌayikal tuꞌ, haꞌ mak ayahto yibꞌanh yakꞌalil yatut mach chu yayti yinolti isqꞌuybꞌe yul yatut, yebꞌ mak ayto xol ismunil, matxa chu ispaxti yatut. Tijabꞌ yul hekꞌul yinh yixal yaꞌ Lot. Haꞌ mak chꞌoqꞌ yanma yinh tzet aya, mach chischah isqꞌinal yinh hunelnhe. Haxa mak hinan iskꞌul isbꞌejnikano tzet ye tuꞌ winhan, chischah isqꞌinal mach istanhbꞌal.
»Chiwalan teyet, ta ay kawanh anma chiway sat istxꞌat yet huneꞌ aqꞌbꞌal tuꞌ, huneꞌ chiꞌilaxtoj, huneꞌ chikankanoj. Kawanh ebꞌix ix huneꞌnhe lanhan iskawni, huneꞌ ix chiꞌilaxtoj, huneꞌxa ix chikani. Kawanh ebꞌnaj huneꞌnhe chimunlahi, huneꞌ naj chiꞌilaxtoj, huneꞌxa naj chikani, xhi Komam.
Isqꞌambꞌen ebꞌyaꞌ iskuywom Komam:
—Mamin ¿bꞌaytuꞌwal chubꞌ huneꞌ tuꞌ? xhi ebꞌyaꞌ. Istaqꞌwi Komam tet ebꞌyaꞌ:
—Kaw habꞌan huneꞌ tuꞌ, haꞌ bꞌaytikꞌa pakꞌanayo hunu kamom, haꞌ tuꞌ chiskutxbꞌa isbꞌa noꞌ usmij, xhi Komam Jesús.
	[i]17:29 azufre Gn. 19:24; Ap. 14:10; 19:20

Yechel yinh huneꞌ ix hunix sata huneꞌ naj alkal
Yalnipaxo Komam Jesús huneꞌ yechel tiꞌ tet ebꞌyaꞌ iskuywom, yu istxumni ebꞌyaꞌ ta kaw yilal istxahli yinh sunil yanma tet Komam Dios yinh sunilbꞌal tiempo. Yalni Komam tet ebꞌyaꞌ: «Yet hunel ay huneꞌ naj alkal yul huneꞌ konhobꞌ. Kaw mach chixiw naj tet Komam Dios, yebꞌpaxo machi yelapno ye anma yul sat naj. Yultikꞌa huneꞌ konhobꞌ tuꞌ ay huneꞌ ix hunix. Hunun tzꞌayik isbꞌeykꞌo ix isqꞌanno tet naj alkal tuꞌ, chalni ix hakaꞌ tiꞌ: “Ay huneꞌ mak ay ismul wetan, yuxin chinqꞌanan tawet ta chawatxꞌehayo yinh kaw istoholal,” xhi ix tet naj.
»Txꞌiꞌal el bꞌeykꞌo ix, yaj mach chisje naj iswatxꞌe huneꞌ howal tuꞌ. Lahwi tuꞌ xin yalni naj yul yet ischukil: “Mach chinxiwan tet Dios, machipaxo hunu anma ay yelapno yul insatan, yaj wal tinanh xin kaw yilal inwatxꞌenan tzet chal huneꞌ ix tiꞌ yunhe isbꞌejni ix yuli, ta machoj chitibꞌayo wuhan yulikꞌo ix inkꞌatanhan,” xhi naj,» xhi Komam. Yalnipaxo Komam: «Abꞌewe tzet yute yalni naj alkal mach chixiw tet Komam Dios. Hajxam Komam Dios, ¿tom mach iskol Komam makta sikꞌbꞌililo yu ta aynhetikꞌako isqꞌanni tzꞌayik aqꞌbꞌal tet Komam? ¿Mataxka qꞌahan yechman anma tuꞌ tzet chisqꞌan tet Komam? ¡Machoj! Chiwalan teyet machi nahatli iskol-lax hunteqꞌan anma tuꞌ yu Komam. Yaj yet chinhulan hunelxa, Hanin Aqꞌbꞌilintijan texol yu Komam Dios, ¿aytom anma chikawxo iskꞌul yinh Komam Dios? Matxam kaw maka,» xhi Komam Jesús.
Yechel yinh huneꞌ naj fariseo yebꞌ naj iqꞌomilo tohlabꞌal
Yalnipaxo Komam Jesús huneꞌxa yechel tiꞌ tet anma chal isbꞌa kꞌulal, yebꞌ chiyahnipaxo yet anmahil. Yalni Komam hakaꞌ tiꞌ: «Ay kawanh ebꞌnaj bꞌeykꞌo txahlo yul Yatut Komam Dios, huneꞌ naj fariseo, huneꞌxa naj iqꞌomilo tohlabꞌal chito bꞌey Roma. Haꞌ naj fariseo, linhan naj chitxahli naj hakaꞌ tiꞌ: “Mamin, chiwaqꞌan yuchꞌandiosal tawet yuto hanintiꞌan manlahanojan yebꞌ anma elqꞌom, yebꞌ anma txꞌoj isbꞌeybꞌal, yebꞌ ebꞌnaj ixlom; yebꞌpaxo manlahanojan yebꞌ huneꞌ naj iqꞌomilo tohlabꞌal tiꞌ. Wal hinan, kayel mach chinwaꞌan yul semana yu intxahlihan tawet, kat waqꞌnihan isdiezmohal [j]. yinh tzet chiwiqꞌan,” xhi naj.
»Wal naj iqꞌomilo tohlabꞌal tuꞌ, nahat linhanti naj, xulanayo naj chitxahli yu yinayo isbꞌa tet Komam. Chistinhniko naj istxam iskꞌul yu bꞌiskꞌulal yu ismul, chalni naj tet Komam: “Mamin, aqꞌ nimankꞌulal winhan, kaw mulum hinan,” xhi naj. Chiwalan teyet, huneꞌ naj iqꞌomilo tohlabꞌal tuꞌ, meltzo naj yatut yinh kaw tzalahilal yuto aqꞌlaxkano nimankꞌulal yinh ismul naj yu Komam. Wal naj fariseo xin, mach chischah naj iskꞌulal sata Komam, yuto haꞌ mak chiyikanh isbꞌa, chiꞌilaxayoj, haxa mak chiyiyo isbꞌa sata Komam chiꞌilaxkanh,» xhi Komam.
	[j]18:12 Diezmochal yelapnoj tato yinh hunun quetzal chijiqꞌa, lahonhebꞌ centavo yet Komam Dios yehi. Hakaꞌta chijiqꞌ Q.100.00, Q.10.00 chijaqꞌ tet Komam Dios. Lc. 11:42; Heb. 7:2

Isqꞌan Komam Jesús iskꞌulal Komam Dios yibꞌanh nixhte unin
(Mt. 19:13-15; Mr. 10:13-16)
Yet hunel ay mak initi nixhte yuninal tet Komam Jesús yu yanayo isqꞌabꞌ Komam yibꞌanh. Yajaꞌ yet yilni ebꞌyaꞌ iskuywom Komam huneꞌ tuꞌ, iskachni ebꞌyaꞌ anma. Yawten xin Komam ebꞌyaꞌ, yalni Komam:
—Mach chekach istit nixhte unin inkꞌatanhan, tijabꞌi, yuto haꞌ mak chute isnabꞌal hakaꞌ nixhte unin tiꞌ haꞌ chu yok yul isqꞌabꞌ Komam Dios. Yuxin chiwalan yinh isyelal teyet, haꞌ mak mach chichahni Komam Dios Yahawoj hakaꞌ yeko yanma nichꞌan unin yinh ismam ismiꞌ, mach chu yok yul isqꞌabꞌ Komam Dios, xhi Komam.
Huneꞌ naj qꞌalom tzotel yebꞌ Komam Jesús
(Mt. 19:16-30; Mr. 10:17-31)
Ay huneꞌ naj iswiꞌehal konhobꞌ qꞌambꞌen tet Komam Jesús:
—Mam Kuywawom, kaw kꞌulach. ¿Tzet wal wuten hinbꞌahan yu inchahnihan huneꞌ qꞌinale mach istanhbꞌal? xhi naj. Istaqꞌwi Komam tet naj:
—¿Tzet yinh xin chinhawalan kꞌulal? Machi hunu mak kꞌul, kachannhe Komam Dios. Hach tiꞌ hawohta hunteqꞌan kuybꞌanile chalni hakaꞌ tiꞌ: “Mach chaxhixli, mach chaxhpotxꞌwahi, mach chaxhelqꞌawi, mach chahobꞌkanh leqꞌtiꞌal yinh hunuxa anma, ayojabꞌ yelapno ye hamam hamiꞌ yul hasat,” xhi Komam tet naj. Istaqꞌwi naj tet Komam:
—Sunilal hunteqꞌan chawal tiꞌ chinyijehan yichitax inchꞌibꞌtijan, xhi naj.
Hayet yabꞌen Komam Jesús huneꞌ tuꞌ, yalni Komam tet naj:
—Ayto huneꞌxa kaw yilal hawatxꞌeni. Txonhto sunil tzet ayach, kat hawitxqꞌanto istohol yinh anma mebꞌaꞌ, haxinwal kaw ay haqꞌalomal satkanh iskꞌatanh Komam Dios. Lahwi tuꞌ, kat hawok tzujno wintajan, xhi Komam. Hayet yabꞌen naj huneꞌ tuꞌ, kaw okkano bꞌiskꞌulal yinh yanma naj yuto kaw qꞌalom naj sikꞌlebꞌil. Hayet yilni Komam ta kaw ok bꞌiskꞌulal yinh iskꞌul naj, yalni Komam:
—Tzet isyaꞌtajil yok anma qꞌalom yul isqꞌabꞌ Komam Dios. Qꞌinaloj hunu noꞌ camello, ¿tom subꞌuta yekꞌto noꞌ yul isholanil hunu chꞌen akuxha? Hak tuꞌ ye anma qꞌalom, kaw yaꞌta yok yul isqꞌabꞌ Komam Dios, xhi Komam.
Haꞌ anma abꞌen tzet yal Komam tuꞌ, isqꞌambꞌen hakaꞌ tiꞌ:
—Ta hak tuꞌ, ¿maktaxka hunu chu iskolchahi? xhi anma. Istaqꞌwi Komam:
—Haꞌ tzet kaw yaꞌta yul sat anma, mach yaꞌtajo yul sat Komam Dios, xhi Komam.
Yalni yaꞌ Pedro tet Komam:
—Mamin, wal honhtiꞌanh sunil tzet ayonhanh bꞌejbꞌilkano juanh yu jok tzujnojanh tawintaj, xhi yaꞌ.
Yalni Komam Jesús:
—Haꞌ mak chako yanma yinh yet Komam Dios bꞌabꞌel, tzujan tuꞌ kat yaniko yanma yinh yatut, yixal, ismam, ismiꞌ, yuxhtaj, yanabꞌ, yuninal, yu choche yaqꞌaꞌ chejaꞌ isbꞌa yinh tzet ye tuꞌ yet Komam Dios yehi haꞌ hunteqꞌan anma tuꞌ, kaw niman ispaj chischah tet Komam Dios yul sat yibꞌanhqꞌinal tiꞌ, kat ischahnipaxo isqꞌinal mach istanhbꞌal yinh islahobꞌal tzꞌayik, xhi Komam.
Yal Komam Jesús iskamikal yinh yoxel
(Mt. 20:17-19; Mr. 10:32-34)
Yawtelo Komam Jesús ebꞌyaꞌ 12 (kabꞌlahonhwanh) iskuywom ischukil, yalni Komam tet ebꞌyaꞌ:
—Wal tinanh jahweto bꞌey Jerusalén. Haꞌ bꞌey tuꞌ chijaꞌkano isbꞌa sunil tzet tzꞌibꞌnhebꞌilkano yu ebꞌyaꞌ ischejabꞌ Komam Dios yet payat winhan, Hanin Aqꞌbꞌilintijan texol yu Komam Dios. Chinalaxikojan yul isqꞌabꞌ ebꞌnaj mach Israeloj. Chitzebꞌo ebꞌnaj winhan, kat isbꞌahwaho ebꞌnaj winhan, kat istzubꞌloko ebꞌnaj winhan.
»Chinmaqꞌlaxojan yu ebꞌnaj, chilahwo tuꞌ kat kinyaqꞌnikamojan ebꞌnaj, yajaꞌ yinh yox tzꞌayik kat witzitzbꞌikanhan xol kamom hunelxa, xhi Komam tet ebꞌyaꞌ iskuywom.
Yaj maxhtikꞌa tzet nachalo yu ebꞌyaꞌ, yebꞌpaxo maxhtikꞌa yohtanhelo ebꞌyaꞌ bꞌaytet yinh tzotel Komam, yuto ewanto ye yul sat ebꞌyaꞌ.
Yaqꞌ hajlo Komam Jesús sat huneꞌ naj mach chu yilni
(Mt. 20:29-34; Mr. 10:46-52)
Yet lanhanxa yapni Komam Jesús bꞌey konhobꞌ Jericó, ay huneꞌ naj mach chu yilni, tzꞌonhanayo istiꞌ bꞌeh qꞌano melyu. Hayet yabꞌen naj ta kaw hantanhe anma chꞌekꞌto sata naj, isqꞌambꞌen naj tzet chu anma tuꞌ. Yal-lax tet naj tato haꞌ Komam Jesús ah Nazaret lanhan yekꞌtoj. Hayet yabꞌen naj huneꞌ tuꞌ, yah yaw naj yinh kaw ip, yalni naj:
—Mam Jesús, hach titnaj hach yinh jichmam David, tzꞌayojabꞌ hakꞌul winhan, xhi naj.
Yajaꞌ anma bꞌabꞌeliko sata Komam kachwa yinh naj yunhe isbꞌejni naj yel yaw. Yaj kaw ekꞌbꞌalto islahiko naj yel yaw, yalni naj:
—Mamin, hach titnaj hach yinh jichmam David, kaw tzꞌayojabꞌ hakꞌul winhan, xhi naj.
Hayet yabꞌen Komam Jesús yel yaw naj yok linhno Komam, yalni Komam ta chiꞌilaxti naj iskꞌatanh. Hayet yapni naj, isqꞌambꞌen Komam tet naj:
—¿Tzet chawoche chinwatxꞌehan? xhi Komam. Istaqꞌwi naj:
—¡Mamin! chiwochehan chawaqꞌ hajlo insatan, xhi naj tet Komam. Yalni Komam tet naj:
—Hajlojabꞌ hasat yuto maxawako hawanma winhan, xhi Komam.
Yalnhena Komam huneꞌ tuꞌ, ishajlo sat naj. Yok tzujno naj yinta Komam, yaqꞌni naj yuchꞌandiosal tet Komam Dios. Sunil anma ilni huneꞌ tuꞌ yalpaxo kꞌul-la tzotiꞌ yinh Komam Dios.
Komam Jesús yebꞌ naj Zaqueo
Hayet yapni Komam Jesús bꞌey Jericó, yekꞌ Komam yul konhobꞌ tuꞌ. Haꞌ bꞌey tuꞌ, ay huneꞌ naj winaj kaw qꞌalom, Zaqueo isbꞌi. Yahaw yeko naj yinh ebꞌnaj iqꞌomilo tohlabꞌal chito bꞌey konhobꞌ Roma. Naj Zaqueo tuꞌ, yoche naj yilaꞌ Komam Jesús, yaj mach chiyu yilni naj yuto hantanhe anma tzujaniko yinta Komam, yebꞌpaxo yu kaw nichꞌanchꞌan istel naj. Yuxin bꞌabꞌikꞌo naj sata anma, yahto naj yinh isqꞌabꞌ huneꞌ teꞌ sicómoro aykanh istiꞌ bꞌeh, yu yilni naj Komam yet chꞌekꞌto bꞌey tuꞌ. Hayet yekꞌto Komam yich teꞌ, istꞌanhxahto Komam yinh naj, yalni Komam tet naj:
—Zaqueo, ayanhti yinh anhe, yuto haꞌ bꞌey hawatut chinkanojan huneꞌ aqꞌbꞌal tiꞌ, xhi Komam tet naj.
Hayet yabꞌen naj Zaqueo huneꞌ tuꞌ, yinh anhe ayti naj, isto naj. Kaw xin chitzala iskꞌul naj yet ischahni naj Komam yul yatut. Hayet yilni anma huneꞌ tuꞌ, yichiko anma bꞌuchwal yinh Komam yuto kankano Komam bꞌey yatut huneꞌ naj mulum.
Haꞌ naj Zaqueo tuꞌ, ah linhno naj, yalni naj tet Komam:
—Mamin, wal tinanh chiwaqꞌan yikta tzet ayinan tet anma mebꞌaꞌ, yebꞌ xin ta ay mak ekꞌbꞌal wutelojan ismelyu, kanhelto ekꞌbꞌal selel chiwaqꞌan tet, xhi naj.
Yalni Komam:
—Mahul kolbꞌanile bꞌey huneꞌ nha tiꞌ tinanh; naj Zaqueo tiꞌ kaw yuninalpaxo icham Abraham ye naj. Wal xin Hanin Aqꞌbꞌilintijan texol yu Komam Dios, hulnajinan insayaꞌan yebꞌ inkolnihan anma kꞌaynato yu ismul, xhi Komam.
Yechel yinh oxwanh ebꞌnaj chahni chꞌen melyu
(Mt. 25:14-30)
Yet lanhan yabꞌen anma yinh tzet chal Komam Jesús tuꞌ, lanhanxa xin yapni Komam bꞌey Jerusalén, yok yinh isnabꞌal anma ta lanhanxa yapni istiempohal bꞌay chꞌok Komam Dios Yahawilo anma, yuxin yicheko Komam yalni huneꞌ yechel tiꞌ. Yalni Komam: «Yet hunel ay huneꞌ naj niman yelapnoj. Awtelax naj yul huneꞌ niman konhobꞌ yu ischahni naj yok yahawilo yul iskonhobꞌ yet chimeltzohi. Yet maxhto chito naj, yawte naj 10 (lahonhwanh) ebꞌnaj chimunla yintaj, yaqꞌnikano naj niman melyu tet hunun ebꞌnaj yu ismunla ebꞌnaj yebꞌ chꞌen. Lahan yutekano naj isbꞌisil chꞌen yinh ebꞌnaj. Yalnikano naj tet ebꞌnaj: “Munlahanhwe yebꞌ chꞌen inmelyutiꞌan masanto yet chinhulan, kat heyaqꞌni chꞌen yebꞌ yal wetan,” xhi naj, isto naj xin.
»Yajaꞌ wal ebꞌnaj yet konhobꞌ naj xin, kaw chichiwa iskꞌul ebꞌnaj yinh naj, yuxin yet isto naj, tzujantikꞌa yu isto hunteqꞌan ebꞌnaj aqꞌokꞌule yinh naj tet naj awten naj tuꞌ, yalni ebꞌnaj tet naj kaw yahaw tuꞌ hakaꞌ tiꞌ: “Haꞌ huneꞌ naj tiꞌ kaw mach chijochehanh chꞌok naj yahawilo yul kokonhobꞌanh,” xhi ebꞌnaj. Yaj kaw aqꞌlaxtikꞌa huneꞌ ismunil naj yok yahawo iskonhobꞌ tuꞌ.
»Haxa yet ayxa naj yul iskonhobꞌ hunelxa, yawten naj ebꞌnaj 10 (lahonhwanh) bꞌay yaqꞌ naj ismelyu tuꞌ, yu isqꞌambꞌen naj hantaxa yal chꞌen chiqꞌ hunun ebꞌnaj.
»Yapni huneꞌ naj bꞌabꞌel, yalni naj: “Mamin, haꞌ chꞌen hamelyu hawakano yul inqꞌabꞌan, 10 (lahonhebꞌto) chꞌen wiqꞌan yu chꞌen,” xhi naj. Istaqꞌwi naj yahaw tuꞌ tet naj: “Hach tiꞌ, kaw kꞌul yu hamunla yinh hanikꞌchꞌan wakanojan tawet, yuxinto chaxhwakanikojan yahawo 10 (lahonhebꞌ) konhobꞌ,” xhi naj.
»Lahwi tuꞌ xin, yapni hunxa naj munlawom, yalni naj hakaꞌ tiꞌ: “Mamin, haꞌ chꞌen hamelyu hawaqꞌkano yul inqꞌabꞌan, howebꞌto chꞌen wiqꞌan yinh chꞌen,” xhi naj. Yalni naj yahaw tuꞌ tet naj: “Hach tiꞌ, chaxhwakanikojan yahawilo howebꞌ konhobꞌ,” xhi naj.
»Lahwi tuꞌ xin yapni hunxa naj, yalni naj tet naj yahaw tuꞌ hakaꞌ tiꞌ: “Mamin, ay hamelyu lah. Kꞌubꞌabꞌil chꞌen yul huneꞌ payuꞌe tiꞌ wuhan. Kaw kinxiwan intzabꞌnihan hamelyu tiꞌ, yuto wohtajan ta kaw how hach, yebꞌpaxo toxanhe chachah tzet ye tuꞌ maxhtaj hach watxꞌenhe, yebꞌ tonhe chahatxꞌ tzet ye tuꞌ maxhtaj hach tzꞌunnhe,” xhi naj tet naj yahaw. Yalni naj yahaw tuꞌ tet naj: “wal hach hach tiꞌ, kaw machiswalil yu hamunlahi, yu tzet maxawal wettiꞌan yuxin chaxhwakanikojan yinh isyaꞌtajil. Yuto ta hawohtaj ta how hinan, yebꞌpaxo ta toxanhe chinchahan tzet ye tuꞌ maxhtaj hinan watxꞌenhe, yebꞌ ta toxanhe chinhatxꞌan tzet ye tuꞌ maxhtaj hinan tzꞌunnhe ¿Tzet yinh yuxin mach hawaqꞌ inmelyutiꞌan kꞌamil tet anma, haxinwal yet manhultiꞌan ayxa yal chꞌen chiqꞌa?” xhi naj.
»Yalni xin naj yahaw tuꞌ tet ebꞌnaj ayko iskꞌatanh hakaꞌ tiꞌ: “Iwelo chꞌen melyu tet naj tiꞌ, kat heyaqꞌni chꞌen tet naj iqꞌni chꞌen 10 (lahonhebꞌto),” xhi naj.
»Yalni ebꞌnaj: “Mamin, yaj huneꞌ naj chawal tuꞌ, kaw 10 (lahonhebꞌxa) chꞌen ekꞌbꞌal iqꞌbꞌil yu naj,” xhi ebꞌnaj.
»Istaqꞌwi naj yahaw tuꞌ xin: “Haꞌ mak ay yet, chꞌaqꞌlax yaqꞌbꞌil tet, haꞌ mak machi yet, haꞌ nichꞌan ay yul isqꞌabꞌ tuꞌ, chiꞌilaxolo tet. Yebꞌpaxo xin, ebꞌnaj ayko ishowal winhan mach choche chinokan yahawilo yul konhobꞌ tiꞌ, iweti ebꞌnaj bꞌey tiꞌ, kat hepotxꞌnikamo ebꞌnaj yinh insatan,” xhi naj yahaw tuꞌ,» xhi Komam.
Yet yokto Komam Jesús yul konhobꞌ Jerusalén
(Mt. 21:1-11; Mr. 11:1-11; Jn. 12:12-19)
Lahwi yalni Komam Jesús hunteqꞌan tuꞌ xin, isto Komam bꞌey Jerusalén yebꞌ ebꞌyaꞌ iskuywom. Hayet ayko Komam yinh istzalanil wonhan Olivo, xolbꞌal konhobꞌ Betfagé yebꞌ konhobꞌ Betania, ischejnito Komam kawanh ebꞌyaꞌ iskuywom, yalni Komam tet ebꞌyaꞌ: [image: 95.TIF] 

—Asiꞌwe bꞌey huneꞌ aldea kosatakꞌto tiꞌ. Yet chexapno bꞌey tuꞌ, cheyilaꞌ huneꞌ noꞌ burro xekan, maxhto hunu mak chiꞌahto yibꞌanh noꞌ. Chepuholo noꞌ, kat heyinoti noꞌ wetan, xhi Komam.
Yalnipaxo Komam:
—Ta ay mak chiqꞌambꞌen teyet, “¿Tzet yinh xin chepuhilo noꞌ?” ta xhi, cheyalaꞌwe hakaꞌ tiꞌ: “Ay chꞌokniko noꞌ yu Komam Jesús,” kexchi, xhi Komam.
Isto ebꞌyaꞌ iskuywom tuꞌ, yilcha noꞌ yu ebꞌyaꞌ hakaꞌtikꞌa yu yalni Komam. Yet lanhan ispuhnilo ebꞌyaꞌ noꞌ yapni ebꞌnaj ay yet noꞌ tuꞌ, yalni ebꞌnaj:
—¿Tzet yuxin chepuhilo noꞌ? xhi ebꞌnaj.
Istaqꞌwi ebꞌyaꞌ:
—To ay chꞌokniko noꞌ yu Komam Jesús, xhi ebꞌyaꞌ.
Lahwi tuꞌ xin yinito ebꞌyaꞌ noꞌ tet Komam, yanahto ebꞌyaꞌ hunteqꞌan xil isqꞌap yibꞌanh noꞌ, tzujan tuꞌ xin iskolwa ebꞌyaꞌ yanahto Komam Jesús yibꞌanh noꞌ. Hayet lanhan yekꞌto Komam xin, islitxꞌbꞌanayo anma xil isqꞌap yul bꞌeh sata Komam yu chitzala iskꞌul anma yinh Komam.
Hayet lanhanxa yapni Komam yinh isxulanil wonhan Olivo tuꞌ, yah yaw sunil anma tzujaniko yinta Komam yu tzalahilal. Yalni anma kꞌul-la tzotiꞌ yinh Komam Dios yu sunil kꞌaybꞌalkꞌule xayil anma. Chalni anma hakaꞌ tiꞌ:
—Jalaꞌwe kꞌul-la tzotiꞌ yinh Jahawil chul koxol yu Komam Dios. Ayojabꞌ aqꞌankꞌulal yul satkanh, kaw jaqꞌaꞌweko ismay Komam Dios, xhi anma.
Ay xin hunteqꞌan ebꞌnaj fariseo ayko xol anma tuꞌ, halni tet Komam:
—Mam Kuywawom, kach hunteqꞌan anma chꞌel yaw tiꞌ, xhi ebꞌnaj. Yalni Komam Jesús tet ebꞌnaj:
—Chiwalan teyet, ta chisbꞌejaꞌ anma yelo yaw, haxam chꞌen chꞌen chiꞌaho yaw selelo anma tiꞌ, xhi Komam.
Haxa yet lanhanxa yapni Komam iskawilal konhobꞌ Jerusalén, yoqꞌkanh Komam yilni konhobꞌ tuꞌ. Yalni Komam hakaꞌ tiꞌ:
—Tinanh xin, hex ah Jerusalén, majaltam yet huneꞌ tzꞌayik tiꞌ chinachalo heyu yinh huneꞌ mak chu yaqꞌni aqꞌankꞌulal yul heyanma, yaj wal xin mach chinachalo huneꞌ tiꞌ heyu yuto kaw ewan ye yul hesat. Kꞌanchꞌan hex, ay huneꞌ tiempo bꞌay chihulo isyaꞌtajil teyibꞌanh yu anma ayko ishowal teyinh. Chihoylaxayo hekonhobꞌ tiꞌ, hakaꞌxanhe peyabꞌ chuko ebꞌnaj soldado, kat yaniko ebꞌnaj howal teyinh. Chitanhtzelaxilo huneꞌ konhobꞌ tiꞌ. Matxa hunu chꞌen chꞌen chikankano yibꞌanh yet chꞌenal, kat ispotxꞌlaxkamo sunil anma yuto mach hechah huneꞌ Mak Aqꞌbꞌilti texol Hekolomalo yu Komam Dios, xhi Komam.
Yet istzumbꞌenilti Komam Jesús anma chitxonhwi yul Yatut Komam Dios
(Mt. 21:12-17; Mr. 11:15-19; Jn. 2:13-22)
Lahwi tuꞌ xin, yokto Komam Jesús yul Yatut Komam Dios, istzumbꞌenilti Komam anma chitxonhwi bꞌey tuꞌ. Yalni Komam tet anma:
—Tzꞌibꞌnhebꞌilkano yul Yum Komam Dios hakaꞌ tiꞌ: “Haꞌ watutan yet txah yehi,” xhikanoj. Yaj hex tiꞌ hakaꞌ hunu isnhachꞌen elqꞌom ye heyu, xhi Komam tet anma.
Hunun tzꞌayik isbꞌey Komam Jesús kuywal yul Yatut Komam Dios. Yajaꞌ ebꞌnaj yahawil yeko yinh ebꞌnaj sacerdote, yebꞌ ebꞌnaj kuywawom yinh isley yaꞌ Moisés, yebꞌpaxo ebꞌnaj yahaw yeko yinh konhobꞌ, kaw issay ebꞌnaj tzet chute yaqꞌnikamo Komam. Yajaꞌ mach chitxumcha yu ebꞌnaj tzet chu ispotxꞌlax Komam, yuto kaw ayko yanma sunil anma yabꞌen tzet chal Komam. [image: 96.TIF] 

Ishelanil yip Komam Jesús
(Mt. 21:23-27; Mr. 11:27-33)
Ay huneꞌ tzꞌayikal tiꞌ yet lanhan iskuywa Komam Jesús yul Yatut Komam Dios, yet chalni Komam kuybꞌanile yet kolbꞌanile, yapni ebꞌnaj yahawil yinh ebꞌnaj sacerdote yebꞌpaxo ebꞌnaj kuywawom yinh isley yaꞌ Moisés, yebꞌ ebꞌnaj ichamta iswiꞌehal yinh konhobꞌ tuꞌ. Isqꞌambꞌen ebꞌnaj tet Komam:
—¿Mak kaxhchejni hawatxꞌen hunteqꞌan tiꞌ? yebꞌpaxo ¿mak aqꞌni hawip? xhi ebꞌnaj. Istaqꞌwi Komam Jesús tet ebꞌnaj:
—Hakinpax tuꞌan, ay huneꞌ inqꞌambꞌebꞌalan chiwaqꞌan teyet. Pajtzewe wetan, ¿mak chejniti yaꞌ Juan, anikanh haꞌ iswiꞌ anma, Komam Dios mato haꞌ anma? xhi Komam.
Yichiko ebꞌnaj isqꞌambꞌen tet hunun:
—¿Tzet xin chijute jalni tet naj tiꞌ? Ta chijalaꞌ ta Komam Dios chejnheti yaꞌ Juan tuꞌ, chalaꞌ naj jet: “¿Tzet yinh yuxin machi heyayto yul heyanma yinh tzet yal yaꞌ?” xhim naj jet. Makato ta chijalaꞌpaxoj ta maxhtaj Komam Dios anheti yaꞌ, chitij ishowal anma jinh, kat konhisqꞌojno kamoj, yuto haꞌ yaꞌ Juan tuꞌ kaw ischejabꞌ Komam Dios ye yaꞌ yul sat anma, xhi ebꞌnaj.
Yuxin yal ebꞌnaj tet Komam:
—Mach johtajojanh mak aqꞌni ismunil yaꞌ Juan tuꞌ, xhi ebꞌnaj. Yuxinto yal Komam Jesús tet ebꞌnaj:
—Hakintuꞌan, mach chiwalpaxilojan teyet mak aqꞌnhe huneꞌ wiptiꞌan inwatxꞌenan hunteqꞌan tiꞌ, xhi Komam.
Yechel yinh ebꞌnaj munlawom mach kꞌuloj
(Mt. 21:33-44; Mr. 12:1-11)
Lahwi tuꞌ xin, yichiko Komam Jesús yalni huneꞌxa yechel tiꞌ tet anma: «Ay huneꞌ naj winaj tzꞌunni teꞌ uva sat istxꞌotxꞌ. Lahwi tuꞌ xin yanito naj istzꞌunubꞌ komonal tet hunteqꞌan ebꞌnaj munlawom. Isto naj niman tiempo bꞌey huneꞌ txꞌotxꞌ kaw nahat. Yet yapni istiempohal yuxlax teꞌ uva, ischejnito naj yahaw txꞌotxꞌ huneꞌ ischejabꞌ ischabꞌaꞌ ismajul tet ebꞌnaj munlawom tuꞌ. Hayet yilni ebꞌnaj yapni naj, yok ebꞌnaj ismaqꞌno naj. Maxhtikꞌa xin tzet aqꞌlax tet naj, ischejlaxtopaxo naj. Lahwi tuꞌ xin, ischejnipaxto naj yahaw tuꞌ huneꞌxa ischejabꞌ. Hayet yapni naj, yok ebꞌnaj munlawom tuꞌ iskajno naj, ismaqꞌnipaxo ebꞌnaj naj. Maxhtikꞌa tzet aqꞌlaxpaxo tet naj, istzumbꞌelaxto naj. Lahwi tuꞌ xin, yanipaxto naj yahaw txꞌotxꞌ tuꞌ huneꞌxa ischejabꞌ yet yoxel. Hayet yapni naj tuꞌ, yokpaxo ebꞌnaj munlawom tuꞌ ismaqꞌno taho naj, istzumbꞌelaxpaxti naj.
»Yuxinto yal naj yahaw txꞌotxꞌ hakaꞌ tiꞌ: “¿Tzet wal wutenan tinanh? Wal xin chinchejtojan huneꞌ inkꞌaholtiꞌan kaw ochebꞌil wuhan, etzanhem chixiw ebꞌnaj tet naj,” xhi naj. Hayet yilni ebꞌnaj yapni naj kꞌahole tuꞌ, yalni ebꞌnaj tet hunun: “¡Ilwekꞌanabꞌtoj! Lanhan yul naj kꞌahole lah. Haꞌ tet naj chikankano istxꞌotxꞌ ismam tiꞌ. Wal tinanh xin komaqꞌaꞌwe kamo naj haxinwal jetxa chubꞌoko huneꞌ txꞌotxꞌ tiꞌ,” xhi ebꞌnaj munlawom tuꞌ. Lahwi tuꞌ xin yilaxilto naj yintalto peyabꞌ tuꞌ, haꞌ bꞌey tuꞌ aqꞌlaxkamo naj,» xhi Komam. Isqꞌambꞌen Komam tet anma: «¿Tzet xin chiꞌutelax ebꞌnaj munlawom yu naj yahaw tzꞌunubꞌ tuꞌ, heyalni? Wal xin haꞌ naj kaw yahaw tuꞌ, chitij kat istanhtzenkanilo naj ebꞌnaj munlawom tuꞌ, kat yanito naj istzꞌunubꞌ komonal tet hunuxa majan ebꞌnaj munlawom,» xhi Komam.
Hayet yabꞌen anma huneꞌ tuꞌ yalni anma:
—Machojabꞌ bꞌaqꞌinhal chu hakaꞌ chawal tiꞌ, xhi anma. Yuxinto ok tꞌanhno Komam Jesús yinh anma, yalni Komam:
—¿Yaj tzettaxka chalilo huneꞌ tzꞌibꞌnhebꞌilkano yul Yum Komam Dios heyalni bꞌay chal hakaꞌ tiꞌ?:
“Haꞌ huneꞌ chꞌen chꞌen istirilo ebꞌnaj watxꞌem nha,
haꞌ chꞌen kaw ekꞌbꞌal kꞌul yok xeꞌo nha,” xhikanoj.
Yaj maknhetikꞌa chiꞌaykꞌay yibꞌanh huneꞌ chꞌen tuꞌ chiqꞌahtoj, yaj ta haꞌ chꞌen chꞌaykꞌay yibꞌanh huneꞌ mak tuꞌ, chikechꞌmoto yalanh chꞌen, xhi Komam.
Yuxin ebꞌnaj yahawil yinh ebꞌnaj sacerdote yebꞌ ebꞌnaj kuywawom yinh isley yaꞌ Moisés, yet hunep tuꞌ yoche ebꞌnaj istzabꞌayo Komam Jesús, yuto nachalo yu ebꞌnaj ta haꞌ ebꞌnaj chal huneꞌ kuybꞌanile yal Komam, yaj chixiw ebꞌnaj istzabꞌnayo Komam yu anma ayikto bꞌey tuꞌ.
Chꞌen tohlabꞌal chiqꞌanlax yu naj yahaw Roma
(Mt. 22:15-22; Mr. 12:13-17)
Yuxin haꞌ ebꞌnaj yahaw yinh ebꞌnaj sacerdote yebꞌ ebꞌnaj chikuyni anma yinh isley yaꞌ Moisés istohla ebꞌnaj hunteqꞌan ebꞌnaj to ilno ta chꞌaykꞌay Komam yinh hunu leqꞌtiꞌal. Kꞌul yubꞌ ebꞌnaj kꞌulchꞌan istzotel ebꞌnaj tet Komam yunhe yaykꞌay Komam yinh hunu tzotiꞌ, kat yaniko ebꞌnaj Komam yul isqꞌabꞌ naj gobernador. Yalni ebꞌnaj tet Komam:
—Mam Kuywawom, kaw johtajanh ta tzet chawala yebꞌ tzet chakuyu kaw toholkanoj, yebꞌpaxo lahan yelapno ye anma yul hasat. Chakuypaxo yinh kaw isyelal tzet chu kowatxꞌen yinh tzet choche Komam Dios. Yuxin chikoqꞌambꞌehanh tawet: ¿Kꞌulmi jaqꞌni kotohlabꞌal tet naj jahaw ay bꞌey Roma, naj César, mato machoj? xhi ebꞌnaj. Yajaꞌ yohtaxa Komam ta txꞌoj nabꞌil yu ebꞌnaj, yuxin yal Komam tet ebꞌnaj:
—Yewe hunu chꞌen melyu wilaꞌan nanh. ¿Mak najil ayko yechel sat yebꞌ isbꞌi yinh chꞌen? xhi Komam. Istaqꞌwi ebꞌnaj:
—Yechel sat naj jahaw ay bꞌey Roma yebꞌ isbꞌi naj ayko yinh chꞌen, xhi ebꞌnaj.
Yalni Komam tet ebꞌnaj xin:
—Aqꞌwe tet naj César tuꞌ bꞌaytet yet naj yehi, kat heyaqꞌni tet Komam Dios bꞌaytet yet Komam yehi, xhi Komam.
Yajaꞌ maxhtikꞌa hunu tzotiꞌ txꞌoj ilchalo yinh Komam yu ebꞌnaj yinh tzet yal Komam sata anma. Tonhe kꞌaykanokanh iskꞌul ebꞌnaj yu ispaj istzotiꞌ ebꞌnaj yaqꞌ Komam. Yuxin matxa tzet yal ebꞌnaj.
Isqꞌambꞌe ebꞌnaj saduceo yinh yet chiꞌitzitzbꞌikanh kamom
(Mt. 22:23-33; Mr. 12:18-27)
Lahwi tuꞌ xin yapni hunteqꞌan ebꞌnaj saduceo ilwal yinh Komam Jesús. Ebꞌnaj saduceo tuꞌ, chal ebꞌnaj tato matxa chiꞌitzitzbꞌi anma chikami. Isqꞌambꞌen ebꞌnaj tet Komam:
—Mam Kuywawom, tzꞌibꞌnhebꞌilkano yu yaꞌ Moisés tato chikam yichamil hunu ix ix, mach xin yuninal naj yebꞌ ix, yilal yiqꞌni ix yuxhta naj kamna tuꞌ, haxinwal ay yuninal naj yebꞌ ix, kat yok yuninalo naj kamna tuꞌ. Yaj ay hunel ay hujwanh ebꞌnaj yuxhtanhe isbꞌa. Naj bꞌabꞌel mohyi naj yebꞌ huneꞌ ix, yaj kam naj, machi xin hunu yuninal naj yebꞌ ix. Hakpax tuꞌ naj iskabꞌ, mohyi naj yebꞌ ix, iskampaxo naj, machipaxo yuninal naj yebꞌ ix. Ismohyipaxo naj yox yebꞌ ix. Hak tuꞌ xin yu ismohyilo ebꞌnaj hujwanh tuꞌ yebꞌ ix, yaj kamto ebꞌnaj sunil. Maxhtikꞌa xin hunu yuninal ebꞌnaj yebꞌ ix. Islahobꞌal xin, iskampaxo ix. Yuxin hayet chiꞌapni istzꞌayikal yet chiꞌitzitzbꞌikanh anma kamnaxa, ¿mak xin ebꞌnaj hujwanh tuꞌ chꞌok yichamilo ix yuto mohyina ebꞌnaj hujwanh tuꞌ yebꞌ ix? xhi ebꞌnaj.
Istaqꞌwikanh Komam Jesús:
—Bꞌey yul sat yibꞌanhqꞌinal tiꞌ ebꞌnaj winaj chiyiqꞌ ebꞌnaj yixal, yebꞌ ebꞌix ix chiqꞌ ebꞌix yichamil. Yajaꞌ anma yettikꞌa satkanh yehi, yet chiꞌitzitzbꞌokanh xol kamom, matxa yixal naj winaj, matxapaxo yichamil ix ix. Matxa chikam anma tuꞌ yuto lahanxa chꞌeliko yebꞌ ebꞌnaj yángel Komam Dios. Chiꞌok yuninalo Komam Dios bꞌey satkanh yet chiꞌitzitzbꞌikanh. Yaꞌ Moisés, yaqꞌkano yaꞌ johtanheloj tato chiꞌitzitzbꞌikanh anma kamnaxa, bꞌay tzꞌibꞌnhebꞌilkano yinh yet yilni yaꞌ yok qꞌaꞌ yinh hun hobꞌan teꞌ txꞌix yet istzotelilti Komam Dios xol qꞌa qꞌaꞌ tet yaꞌ. Yalni yaꞌ yinh Komam hakaꞌ tiꞌ:
—Mamin, isDiosal yaꞌ Abraham, isDiosal yaꞌ Isaac yebꞌpaxo isDiosal yaꞌ Jacob, xhi yaꞌ. Waxanhka kamnaxa ebꞌyaꞌ, yaj itzitz ebꞌyaꞌ yul sat Komam Dios, yuto mach isDiosalo kamom ye Komam. Yuxin yul sat Komam Dios sunil anma itzitz, xhi Komam.
Yalni hunteqꞌan ebꞌnaj chikuyni anma yinh isley yaꞌ Moisés tet Komam:
—Mam Kuywawom, kaw kꞌul maxawute hapajtzen huneꞌ tiꞌ, xhi ebꞌnaj. Lahwi tuꞌ xin matxa hunu ebꞌnaj yaqꞌ isqꞌambꞌebꞌal tet Komam.
Komam Cristo Iskꞌahol Komam Dios yehi
(Mt. 22:41-46; Mr. 12:35-37)
Yalni Komam Jesús tet anma ayko iskꞌatanh tuꞌ:
—¿Tzet yinh yuxin chihal-laxi tato yinh yaꞌ David titna Komam Cristo? Yajaꞌ yalkano yaꞌ David yinh Salmos hakaꞌ tiꞌ:
Yal Komam Dios tet Wahawilan:
“Ayanh tzꞌonhno yinh inwatxꞌqꞌabꞌtiꞌan,
masanto chiwakojan anma ayko ishowal tawinh
yalanh hawoj,” [*] xhi yaꞌ David.
¿Tzet yinh yuxin yal yaꞌ David Wahawan yinh Komam Cristo, tato yinh yaꞌ titna Komam? xhi Komam Jesús tet anma.

Yal Komam Jesús istxꞌojal ebꞌnaj kuywawom yinh isley yaꞌ Moisés
(Mt. 23:1-36; Mr. 12:38-40; Lc. 11:37-54)
Yet ayko anma yabꞌen tzet chal Komam Jesús tuꞌ, yalni Komam tet ebꞌyaꞌ iskuywom:
—Kaw cheyil hebꞌa haxinwal mach chexkꞌayto yu iskuybꞌanil ebꞌnaj chikuyni anma yinh isley yaꞌ Moisés, yuto tonhetikꞌa choche ebꞌnaj yekꞌ hukxi yebꞌ hunteqꞌan nime xilqꞌape chako yinh. Chochepaxo ebꞌnaj ta nanxa islow chu istioxhli anma tet ebꞌnaj yet chiꞌekꞌ ebꞌnaj yulaj txonhbꞌal. Chissaypaxo ebꞌnaj hunteqꞌan tzꞌonhobꞌal kaw ay yelapno yul iscapilla ebꞌnaj Israel, yebꞌpaxo yet chꞌawtelax ebꞌnaj waꞌo yinh qꞌinh. Chelqꞌanpaxilo ebꞌnaj sunil tzet ay ebꞌix hunix. Yunhe yal-lax ebꞌnaj kꞌulal yuxin kaw nime chute ebꞌnaj yoj istxah. Yaj hanan chiwalan ta kaw niman isyaꞌtajil chul yibꞌanh ebꞌnaj tuꞌ, xhi Komam Jesús.
Yofrenda huneꞌ ix mebꞌaꞌ
(Mr. 12:41-44)
Yet hunel ayikto Komam Jesús yul Yatut Komam Dios, yilni yanayto ebꞌnaj qꞌalom yofrenda yul kaxha bꞌay chꞌalaxayto ofrenda. Yilnipaxo Komam yanayto huneꞌ ix hunix kaw mebꞌaꞌ kabꞌebꞌ chꞌen melyu. Yalni Komam hakaꞌ tiꞌ:
—Yinh kaw isyelal chiwalan teyet, haꞌ huneꞌ ix hunix tiꞌ, kaw mebꞌaꞌ ix, yajaꞌ kaw ekꞌbꞌal mayaqꞌ ix sata sunil mak mayayto yofrenda tiꞌ. Yuto haꞌ ebꞌnaj tiꞌ, isqꞌalxanhe chaqꞌ ebꞌnaj tet Komam. Wal huneꞌ ix tiꞌ, kaw mebꞌaꞌ ix, yajaꞌ kaw kꞌuxan mayayto ix ismelyu chiloqꞌni tzet chiꞌokniko yu, xhi Komam.
Yal Komam Jesús ta chiꞌuchkꞌalaxto Yatut Komam Dios
(Mt. 24:1-2; Mr. 13:1-2)
Ay hunteqꞌan ebꞌyaꞌ kuywawom tiꞌ lanhan yalni ta kaw kꞌulchꞌan jilni Yatut Komam Dios yu hunteqꞌan chꞌen chꞌen kaw kꞌulchꞌan ayko yinh, yebꞌpaxo yu issabꞌehal anma ayko yelawiloj. Yuxinto yal Komam Jesús:
—Sunil hunteqꞌan cheyil tiꞌ, chul istiempohal bꞌay chiꞌuchkꞌalaxayoj. Matxa hunu chꞌen chꞌen latzꞌbꞌil tiꞌ chikan yibꞌanh yet chꞌenal, xhi Komam. [image: 97.png] 

Hunteqꞌan yechel chu yet chihul islahobꞌal tzꞌayik
(Mt. 24:3-28; Mr. 13:3-23)
Isqꞌambꞌen ebꞌyaꞌ iskuywom Komam:
—Mamin, ¿bꞌaqꞌinh chu huneꞌ chawal tiꞌ? ¿Tzet chiyenilo yet chul huneꞌ tiempohal tuꞌ? xhi ebꞌyaꞌ.
Yalni Komam:
—Kaw cheyil hebꞌa haxinwal machi mak chexaqꞌni subꞌchahoj yuto kaw ay mak chuli, kat yalni hakaꞌ tiꞌ: “Hanintiꞌan Cristo hinan, maꞌayilo huneꞌ istiempohal tiꞌ,” xhi ebꞌnaj. Yaj mach chexoktzujno yinta tzet chal ebꞌnaj tuꞌ. Hayet cheyabꞌeni ta ay howal, yebꞌpaxo yet chꞌah wejna anma howal yinh ebꞌnaj yahawil yinh ej txꞌotxꞌ nime konhobꞌ, mach chexxiwkanh yuto yilal yul hunteqꞌan tuꞌ bꞌabꞌel, yaj maxhto istanhbꞌalo yibꞌanhqꞌinal tiꞌ, xhi Komam.
Yalnipaxo Komam:
—Chaqꞌle howal huneꞌ txꞌotxꞌ nime konhobꞌ yebꞌ hunxa txꞌotxꞌ nime konhobꞌ, yebꞌpaxo hunteqꞌanxa konhobꞌ chaqꞌlekanh howal yebꞌ hunteqꞌanxa. Chulpaxo nimeta txixkabꞌ, kat yul wahil, yebꞌpaxo yabꞌil kaw how yulajla konhobꞌ yul sat yibꞌanhqꞌinal tiꞌ. Ay hunteqꞌan xiwbꞌalkꞌule yebꞌ nimeta kꞌaybꞌalkꞌule chu satkanh, kaw chixiw anma yilni.
»Yajaꞌ yet maxhto chul hunteqꞌan tuꞌ, chextzabꞌlaxayoj, kat hetzumbꞌelaxikꞌoj. Chexilaxto yulajla iscapilla ebꞌnaj Israel kat heyilwelaxi, kat heyalaxiko preso, kat heyilaxto sata ebꞌnaj rey yebꞌ sata hunteqꞌanxa ebꞌnaj yahawil, sunil hunteqꞌan isyaꞌtajil tiꞌ chechah yu ayexxako yul inqꞌabꞌan. Hak tuꞌ xin chu kinheyalnilojan tet ebꞌnaj. Yaj mach cheyako yinh hekꞌul yinh tzet chu hepajtzen sata ebꞌnaj yu hekolni hebꞌa yinh tzet chal ebꞌnaj. Hanintiꞌan chiwaqꞌan hehelanil hetzoteli, haxinwal haꞌ ebꞌnaj ayko ishowal teyinh, mach chiqꞌoji ebꞌnaj yinh ispaj hetzotiꞌ, yebꞌ matxa tzet tzꞌaj yalaꞌ ebꞌnaj. Ay hex chexalaxiko yul isqꞌabꞌ ebꞌnaj yahaw yu hemam, hemiꞌ, yu heyuxhtaj, yu heyikꞌal yebꞌpaxo yu heyamigo. Ay hex chexaqꞌlaxkamoj. Sunil anma chꞌok ishowal teyinh yuto ayko heyanma winhan. Wal xin mach chexxiwi yuto Komam Dios chexkolni. Machi hunu xil hewiꞌ chikꞌaytoj. Aqꞌwe techahoj haxinwal chexkolchahi.
»Hayet hoyanxako ebꞌnaj soldado yinhla Jerusalén tiꞌ, cheyohtanheweloj ta lanhanxa yuchkꞌalaxayoj. Haꞌ mak ay yul sunil ismajul Judea tiꞌ tojabꞌ yebꞌaꞌ isbꞌa iswiꞌla witz. Haxa mak ay yul konhobꞌ Jerusalén tiꞌ, elojabꞌkanh. Yebꞌpaxo haꞌ mak ayto xol ismunil, matxahojabꞌ chimeltzo yul konhobꞌ tiꞌ. Yuto hayet huneꞌ tiempohal tuꞌ, chul isyaꞌtajil yibꞌanh anma ay yul huneꞌ konhobꞌ tiꞌ, haꞌ ton ispaj sunil istxꞌojal tzet xaꞌiswatxꞌe, kat yijnikano isbꞌa tzet tzꞌibꞌnhebꞌilkano yul Yum Komam Dios. [*]
»Yaj kꞌanchꞌan ebꞌix ix ayxa tzet ye yinh huneꞌ tiempohal tuꞌ, yebꞌ ebꞌix chitotxutxwi yunin yinh. Yuto chitit ishowal Komam Dios yibꞌanh anma tiꞌ, kat yul isyaꞌtajil yibꞌanh huneꞌ txꞌotxꞌ konhobꞌ tiꞌ. Kaw txꞌiꞌal anma chikam xol howal, kat yilaxto anma yulajla nan konhobꞌal, kat yokkano konhobꞌ Jerusalén yalanh yoj anma mach Israeloj masanto chꞌapni istzꞌayikal bꞌay halbꞌil yu Komam Dios.

Yinh tzet chu yul Komam Jesucristo
(Mt. 24:29-31,42-44; Mr. 13:24-27)
»Ay hunteqꞌan yechel chisyekanh isbꞌa yinh tzꞌayik yebꞌ yinh ixahaw, yebꞌ yinh txꞌumel. Wal anma ay sat yibꞌanhqꞌinal tiꞌ, chisomchahokanh iskꞌul yu xiwkilal yabꞌen ishukcha haꞌ mar yet chismaqꞌnikanh isbꞌa haꞌ, yuto kaw ayxa ismay chute haꞌ. Chipáxilo yip anma yu xiwkilal yu isnahni tzet chu yul sat yibꞌanhqꞌinal tiꞌ. Yebꞌpaxo sunil tzet kaw ay yip satkanh chitzikobꞌtanhelaxi. Chilahwi tuꞌ xin, kat yilni anma wayilojan xol moyan Hanin Aqꞌbꞌilintijan texol yu Komam Dios. Chinhulan yebꞌ sunil isqꞌaqꞌal wipan. Hayet lanhan istzabꞌniko yuni hunteqꞌan chiwaltiꞌan, cheyaweko yip heyanma, kat hetꞌanhxiwekanh satkanh yuto toxa chexkolchahi, xhi Komam Jesús.
Kuybꞌanile yinh teꞌ higuera
(Mt. 24:32-35; Mr. 13:28-31)
Yanipaxiko Komam hunxa yechel tiꞌ: «Chisje hetxumnilo yinh teꞌ higuera yebꞌ hunuxa teꞌ komon qꞌebꞌtaj. Hayet cheyilni yelilo xaj teꞌ, chinachalo heyu ta toxa chꞌok nhabꞌ. Hakpax tuꞌ, yet chiyuni hunteqꞌan tiꞌ cheyohtanheweloj tato toxa chꞌok Komam Dios Yahawiloj.
»Yinh kaw yeli chiwalan teyet, chul hunteqꞌan chiwaltiꞌan yet maxhto chilahwilo iskam hunteqꞌan anma Israel tiꞌ. Haꞌ satkanh yebꞌ txꞌo txꞌotxꞌ tiꞌ chitanhiloj, yaj wal Intzotiꞌan xin mach chꞌekꞌto yet yijni isbꞌa tzet chala.
»Kaw nannhe heyu, machojabꞌ cheyaqꞌ kawbꞌolo henabꞌal yu peqꞌal, yu ukꞌu teꞌ, yebꞌ yinh tzettaj ye tuꞌ bꞌay cheyako heyanma yul yibꞌanhqꞌinal tiꞌ, haxinwal yet chul huneꞌ tzꞌayik tuꞌ, mach tona nahul ay hex. Yuto hakaꞌ hunu latzꞌabꞌ, hak tuꞌ chu yul huneꞌ tzꞌayik tuꞌ yibꞌanh anma ay yul sat yibꞌanhqꞌinal tiꞌ. Yuxin kaw majwanhwej, txahlanhwe yinh sunilbꞌal tiempo, haxinwal chu hekolni hebꞌa yalanh hunteqꞌan tzet chihul tuꞌ, haxinwal mach chexxiw yet chexok linhno insatajan, Hanin Aqꞌbꞌilintijan texol yu Komam Dios,» xhi Komam Jesús.
Yet tzꞌayikal chikuywa Komam Jesús yul Yatut Komam Dios, haxa yet aqꞌbꞌalil xin, chibꞌey Komam bꞌey huneꞌ wonhan Olivo isbꞌi. Wal xin, hunun sakꞌayal yapni anma yul Yatut Komam Dios yabꞌen tzet chal Komam.
Issay ebꞌnaj yahawil yinh lahtiꞌ yinh tzet chu yaqꞌlax kamo Komam Jesús
(Mt. 26:1-5,14-16; Mr. 14:1-2,10-11; Jn. 11:45-53)
Yet lanhanxa yayilo qꞌinh Pascua, yet chiwahlax ixim pan machi yanhal chiꞌalaxikoj. Yok ebꞌnaj yahawil sacerdote yebꞌ ebꞌnaj chikuyni anma yinh isley yaꞌ Moisés issayaꞌ yinh tzet chu ispotxꞌni ebꞌnaj Komam Jesús; yaj yinh ewantajil, yuto chixiw ebꞌnaj tet anma.
Yayto naj matzwalil yul yanma naj Judas, chihal-laxpaxo Iscariote, naj ayko istzꞌajo ebꞌyaꞌ 12 (kabꞌlahonhwanh) iskuywom Komam. Yuxin, to naj iskꞌatanh ebꞌnaj yahawil yinh ebꞌnaj sacerdote yebꞌ iskꞌatanh ebꞌnaj chitanhen Yatut Komam Dios, yu istzotel yinh tzet chu yaniko naj Komam yul isqꞌabꞌ ebꞌnaj.
Kaw tzalakanh ebꞌnaj yabꞌen huneꞌ tuꞌ, yuxinto yalte ebꞌnaj melyu tet naj Judas. Hak tuꞌ xin yu iswatxꞌenkanayo ebꞌnaj istzotiꞌ; yuxinto ok naj Judas issayaꞌ tzet chu yaniko naj Komam yul isqꞌabꞌ ebꞌnaj yinh ewantajil.
Watxꞌelax tzet chilolax yinh qꞌinh Pascua
(Mt. 26:17-25; Mr. 14:12-21; Jn. 13:21-30)
Hayet yayilo istzꞌayikal bꞌay chiwahlax ixim pan machi yanhal chiꞌalaxikoj, yebꞌ yet chipotxꞌlax noꞌ meꞌ xahanbꞌalil yinh qꞌinh Pascua, yalni Komam Jesús tet yaꞌ Pedro yebꞌ yaꞌ Juan:
—Asiꞌwe hewatxꞌeꞌ tzet chikolo yinh qꞌinh Pascua tiꞌ, xhi Komam.
Isqꞌambꞌen ebꞌyaꞌ tet Komam:
—¿Bꞌaytuꞌwal chawoche chonhtohanh kowatxꞌenanh hawalni? xhi ebꞌyaꞌ.
Yalni Komam tet ebꞌyaꞌ xin:
—Hayet chexapno bꞌey yul konhobꞌ tuꞌ, cheyilaꞌ huneꞌ naj iqꞌbꞌil huneꞌ tzꞌahabꞌ haꞌ yu. Chexokowe tzujno yinta naj masanto yul nha bꞌay chiꞌokto naj, kat heyalno tet naj yahaw nha tuꞌ: “Haꞌ yaꞌ Kuywawom makonhchejnitijanh, xhi yaꞌ hakaꞌ tiꞌ: ‘¿Bꞌaytuꞌwal ay huneꞌ cuarto bꞌay chinwaꞌojan yinh qꞌinh Pascua yebꞌ ebꞌyaꞌ inkuywoman?’ xhi yaꞌ, kexchi.” Haꞌ naj chiyeno huneꞌ niman cuarto yinh iskabꞌ piso kꞌulxa yehi. Haꞌ bꞌey tuꞌ xin chewatxꞌeꞌ tzet chikolo, xhi Komam.
Hak tuꞌ xin yu isto ebꞌyaꞌ. Yilcha yu ebꞌyaꞌ hakaꞌtikꞌa yu yalni Komam. Yok ebꞌyaꞌ iswatxꞌeno tzet chilolax yinh qꞌinh Pascua.
Waꞌkano Komam yebꞌ ebꞌyaꞌ ischejabꞌ
(Mt. 26:26-30; Mr. 14:22-26; 1Co. 11:23-26)
Hayet yapni yorahil, yok Komam yebꞌ ebꞌyaꞌ ischejabꞌ sat mexha. Yalni Komam tet ebꞌyaꞌ:
—Hayeltaxam chiwochehan chiwekꞌtzehan huneꞌ wah yinh qꞌinh Pascua tiꞌ yebꞌ hex yet yalanhto maxhto chinkaman. Chiwalan teyet, matxa chiwekꞌtzehan huneꞌ qꞌinh tiꞌ masanto chij isbꞌa tzet yelapno ye huneꞌ tiꞌ yet chꞌok sunil yalanh yip Komam Dios, xhi Komam.
Lahwi tuꞌ xin, yinikanh Komam chꞌen copa, bꞌay ayayto yal teꞌ uva, yaqꞌni yuchꞌandiosal tet Komam Dios, yalni Komam hakaꞌ tiꞌ:
—Chahwej lah, ukꞌwej, awekꞌo teyinh hunun hex. Kaw chiwalkanojan teyet, matxa chiwukꞌan yal sat teꞌ uva masanto yet chꞌok sunil yalanh yip Komam Dios, xhi Komam.
Lahwi tuꞌ xin, yinikanh Komam ixim pan, yaqꞌni Komam yuchꞌandiosal tet Komam Dios, isqꞌaxpon Komam ixim, yaqꞌni Komam ixim tet ebꞌyaꞌ, yalni Komam:
—Haꞌ huneꞌ tiꞌ yechel innimanilan chiwaqꞌan yinh kamikal yu hekolchahi. Wahwej, yu kinhenanitijan, xhi Komam.
Lahwi iswaꞌilo Komam yebꞌ ebꞌyaꞌ yinipaxokanh Komam chꞌen copa, yalni Komam:
—Haꞌ huneꞌ ayayto yul copa tiꞌ haꞌ chaqꞌni henabꞌ yinh huneꞌ akꞌ trato aqꞌbꞌil yu Komam Dios, chij isbꞌa yet chimalto inchikꞌilan yu hekolchahi.
»Yajaꞌ naj chinanikojan yul isqꞌabꞌ ebꞌnaj chichiwa iskꞌul winhan, ayko naj sat mexha koxol tiꞌ. Hanin Aqꞌbꞌilintijan texol yu Komam Dios, yilal wekꞌan yinh kamikal hakaꞌ halbꞌil yu Komam Dios, yajaꞌ kꞌanchꞌan naj chinanikojan yul isqꞌabꞌ kamikal, xhi Komam.
Hayet yabꞌen ebꞌyaꞌ huneꞌ tuꞌ, yichiko ebꞌyaꞌ isqꞌambꞌen tet hunun yinh mak chꞌaniko Komam yul isqꞌabꞌ kamikal.
Iskajle isbꞌa ebꞌyaꞌ iskuywom Komam Jesús yinh mak ekꞌbꞌal yelapno ye xol ebꞌyaꞌ
Lahwi tuꞌ xin, yichiko ebꞌyaꞌ iskuywom iskajlen isbꞌa yinh mak ekꞌbꞌal yelapno ye xol ebꞌyaꞌ.
Yalni Komam Jesús tet ebꞌyaꞌ:
—Haꞌ ebꞌnaj ayko yahawo txꞌotxꞌ nime konhobꞌ ay yip ebꞌnaj yibꞌanh anma. Ebꞌnaj ayko yahawilal tuꞌ xin chihal-lax kꞌulal yinh ebꞌnaj yu anma. Wal xin mach hako tuꞌ cheyute hebꞌa. Ta ay hunujex kaw ay heyelapno cheyabꞌe, iweyo hebꞌa hakaꞌ hunu mak mach yelapno yehi. Yebꞌpaxo haꞌ mak kaw iswiꞌehal yeko texol chabꞌe yaqꞌabꞌiko isbꞌa hakaꞌ hunu chejabꞌ. Qꞌinalo ta ay huneꞌ niman wah chiꞌoki, ¿maktaxka kaw niman yelapno ye heyalni? ¿Tom haꞌ naj ayko sat mexha, mato haꞌ naj chibꞌatxnikꞌo itah? Wal xin, haꞌ ton naj ayko sat mexha kaw niman yelapnoj. Yajaꞌ wal hinan, ayinikojan texol hakaꞌ naj chibꞌatxnikꞌo itah.
»Hex tiꞌ, kaw ayexnhetikꞌako yet yul isyaꞌtajil wibꞌanhan. Chexwakojan yahawiloj, hakaꞌ wokan yahawilo yu Inmaman. Hex tiꞌ, chexwaꞌ sat inmexhahan bꞌay chinokan Yahawiloj, kat heyay tzꞌonhno yul hekapil hunun hex, kat heyok yahawil yibꞌanh 12 (kabꞌlahonhebꞌ) majan ebꞌnaj Israel, xhi Komam.
Yal Komam Jesús ta chal yaꞌ Pedro ta mach yohtajo yaꞌ Komam Jesús
(Mt. 26:31-35; Mr. 14:27-31; Jn. 13:36-38)
Yalni Komam Jesús tet yaꞌ Pedro:
—Simón, Simón, xaꞌisqꞌan naj matzwalil tet Komam Dios ta chexyilwe naj hakaꞌ chu istxayelax ixim trigo. Yaj xaꞌinqꞌanan tet Komam Dios haxinwal mach chabꞌej iskawxi hawanma yinh Komam. Yajaꞌ yet chawaniko hawanma winhan hunelxa, chawiptze sunil ebꞌyaꞌ hawuxhta xayako yanma winhan, xhi Komam.
Yalni yaꞌ Pedro tuꞌ tet Komam:
—Mamin, kaw hinaninan intohan tawintaj, waxanhka yul preso maka yinh kamikal, xhi yaꞌ.
Yalni Komam Jesús tet yaꞌ xin:
—Pedro, chiwalan tawet, yalanhto maxhto chiꞌoqꞌ noꞌ icham chiyo, oxelxa chawala ta mach kinhawohtajojan, xhi Komam tet yaꞌ.
Hul isyaꞌtajil yibꞌanh Komam Jesús
Isqꞌambꞌen Komam Jesús tet ebꞌyaꞌ iskuywom:
—Yet kexinchejnitojan yet walnihan teyet ta mach cheyito hetzꞌispa yebꞌ hemelyu, yebꞌ hexanhabꞌ, ¿aymi tzet mach yabꞌe yul heqꞌabꞌ? xhi Komam. Istaqꞌwi ebꞌyaꞌ:
—Matzet, xhi ebꞌyaꞌ.
Yalnipaxo Komam tet ebꞌyaꞌ:
—Wal tinanh xin, makex ay hetzꞌispa yebꞌ hemelyu, iwetoj. Haꞌ mak mach yespada, istxonhabꞌto ischumpa kat isloqꞌni yet. Yuxinto chiwalan teyet, yilal yijnikano isbꞌa sunil tzet tzꞌibꞌnhebꞌilkano winhan yu ebꞌyaꞌ ischejabꞌ Komam bꞌay chala: “Hakaꞌ chꞌutelax ebꞌnaj kaw xiwkilta ismul, hak tuꞌ chiꞌutelax yaꞌ,” [*] xhihayoj. Yuxinto yilal yijni isbꞌa sunil, xhi Komam. Yalni ebꞌyaꞌ tet Komam:
—Mamin, ay kabꞌebꞌ chꞌen espada iqꞌbꞌil juanh lah, xhi ebꞌyaꞌ. Yalni Komam:
—Kꞌuxanxa xin, xhi Komam.

Txahli Komam Jesús bꞌey Getsemaní
(Mt. 26:36-46; Mr. 14:32-42)
Lahwi tuꞌ, yelti Komam Jesús yul nha, isto bꞌey huneꞌ wonhan Olivo isbꞌi, bꞌaytikꞌa chibꞌeykꞌo Komam. Istopaxo ebꞌyaꞌ iskuywom Komam yintaj. Hayet yapni Komam bꞌey tuꞌ, yalni Komam tet ebꞌyaꞌ:
—Txahlanhwej, haxinwal mach chexaykꞌay yul isqꞌabꞌ istxꞌojal, xhi Komam.
Lahwi tuꞌ xin, yel Komam iskꞌatanh ebꞌyaꞌ hakaꞌmi xol bꞌay chꞌapni hunu chꞌen chꞌen chiqꞌojlaxtoj. Haꞌ tuꞌ xin, ay jahno Komam txahloj. Yalni Komam yinh istxah: «Mamin, ta choche hakꞌul, kolinilojan yinh huneꞌ isyaꞌtajil chul wibꞌanhtiꞌan, yaj machojabꞌ hakaꞌ chiwochehan, to hakaꞌojabꞌ tzet chal hakꞌul,» xhi Komam.
Lahwi tuꞌ xin, yayilo huneꞌ naj yángel Komam Dios yul satkanh, yaqꞌno yip yanma Komam. Kaw okkano niman isyaꞌil yinh yanma Komam, yuxin kaw islahiko Komam istxahli yinh sunil yanma. Kaw xin chꞌel haꞌ yinh Komam hakaꞌ nimeta tuꞌan chikꞌ yaykꞌay sat txꞌotxꞌ.
Yet islahwi istxahli Komam, isto bꞌay kankano ebꞌyaꞌ iskuywom. Hayet yapni Komam iskꞌatanh ebꞌyaꞌ, kaw wayanh chu ebꞌyaꞌ yu bꞌiskꞌulal. Yalni Komam tet ebꞌyaꞌ:
—¿Tzet yinh xin chexwayi? Ahanhwewanoj, txahlanhwej haxinwal mach chexaykꞌay yul isqꞌabꞌ istxꞌojal, xhi Komam tet ebꞌyaꞌ.
Yet istzabꞌlaxayo Komam Jesús
(Mt. 26:47-56; Mr. 14:43-50; Jn. 18:2-11)
Lanhanto yalni Komam Jesús huneꞌ tuꞌ, yapni hunbꞌulan ebꞌnaj; bꞌabꞌeliko naj Judas sata ebꞌnaj, naj ayko istzꞌajo ebꞌyaꞌ 12 (kabꞌlahonhwanh) ischejabꞌ Komam. Ishitziko naj Judas tuꞌ iskꞌatanh Komam yunhe istzꞌohni naj isqꞌotx Komam. Yalni Komam tet naj:
—Judas, yet chatzꞌohni inqꞌotxtiꞌan, ¿tom hak tuꞌ chu kinhawanikojan yul isqꞌabꞌ kamikal? Hanin Aqꞌbꞌilintijan texol yu Komam Dios, xhi Komam.
Hayet yilni ebꞌyaꞌ iskuywom Komam Jesús tzet lanhan yul yibꞌanh Komam, isqꞌambꞌen ebꞌyaꞌ:
—Mamin, ¿chimisje jaqꞌnihanh chꞌen espada yinh ebꞌnaj tiꞌ? xhi ebꞌyaꞌ.
Ay xin huneꞌ yaꞌ xol ebꞌyaꞌ iskuywom Komam tuꞌ, pitnilto istxikin huneꞌ naj ischejabꞌ naj yahawil yinh ebꞌnaj sacerdote, huneꞌ istxikin naj yinh iswatxꞌqꞌabꞌ.
Yalni Komam Jesús:
—¡Bꞌejwej! ¡Mach cheyute hakaꞌ tuꞌ! xhi Komam.
Istzabꞌniko Komam istxikin naj, iswatxꞌiloj. Haꞌ ebꞌnaj bꞌeykꞌo tzabꞌnoti Komam, haꞌ ton ebꞌnaj yahawil yinh ebꞌnaj sacerdote, yebꞌ ebꞌnaj yahawil yilomal Yatut Komam Dios, yebꞌ ebꞌnaj ichamta winaj iswiꞌehal konhobꞌ; yalni Komam tet ebꞌnaj:
—¿Tom elqꞌom hinan teyet yuxin iqꞌbꞌil heyespada yebꞌ heteꞌ, kat heyul kinhetzabꞌnotojan? Hunun tzꞌayik ayiniktojan yul Yatut Komam Dios, yajaꞌ mach kinhetzabꞌayojan. Yaj wal tinanh maꞌapni yorahil kinisbꞌejtzonikojan Komam Dios yul heqꞌabꞌ yebꞌ tet naj yahawil qꞌejholo, xhi Komam.
Yal yaꞌ Pedro ta mach yohtajo yaꞌ Komam Jesús
(Mt. 26:57-58,69-75; Mr. 14:53-54,66-72; Jn. 18:12-18,25-27)
Lahwi tuꞌ xin, istzabꞌnayo ebꞌnaj Komam, yilaxto Komam bꞌey yatut naj yahaw yinh ebꞌnaj sacerdote. Wal yaꞌ Pedro xin, nahat tzujan yaꞌ yinta Komam. Yaniko xin ebꞌnaj tuꞌ isqꞌaꞌ yiktabꞌal yamaqꞌil teꞌ nha, yok tzꞌonhno ebꞌnaj qꞌaxhnoj. Okpaxo tzꞌonhno yaꞌ Pedro qꞌaxhno xol ebꞌnaj. Ay xin huneꞌ ix munlawom bꞌey tuꞌ, ilni yaꞌ Pedro yet tzꞌonhaniko yaꞌ yinh qꞌaꞌ. Yok tꞌanhno ix yinh yaꞌ, yalni ix:
—Huneꞌ naj tiꞌ, yetbꞌi isbꞌa naj yebꞌ naj Jesús, xhi ix.
Yebꞌan yaꞌ Pedro huneꞌ tuꞌ, yalni yaꞌ:
—Ix, mach wohtajojan naj chawal tuꞌ, xhi yaꞌ tet ix.
Hunepixto xin, yil-lax yaꞌ Pedro yu huneꞌ naj, yalni naj tet yaꞌ:
—Hach tiꞌ hawetbꞌi habꞌa yebꞌ ebꞌnaj tuꞌ, xhi naj. Istaqꞌwi yaꞌ Pedro:
—¡Machoj, mach wetbꞌiho hinbꞌahan yebꞌ ebꞌnaj! xhi yaꞌ.
Ayxam hunu orahil xin, ischilbꞌan yalni huneꞌxa naj yinh yaꞌ Pedro tuꞌ:
—Yinh kaw yeli, haꞌ naj tiꞌ yetbꞌi isbꞌa naj yebꞌ naj Jesús tiꞌ, yebꞌpaxo ah Galilea naj, xhi naj. Yalni yaꞌ Pedro:
—¡Mach wohtajan huneꞌ tzet chawal tiꞌ! xhi yaꞌ.
Yet lanhan yalni yaꞌ Pedro huneꞌ tuꞌ xin, yoqꞌkanh huneꞌ noꞌ icham chiyo. Istꞌanhxito Komam yinh yaꞌ Pedro tuꞌ. Hak tuꞌ xin yu isnahniti yaꞌ Pedro tzet yal Komam tet yaꞌ: «Oxelxa chawala ta mach kinhawohtajojan yet chiꞌoqꞌkanh noꞌ icham chiyo,» xhi Komam Jesús tet yaꞌ. Hak tuꞌ xin yu yelto yaꞌ, yok yaꞌ oqꞌoj.
Yet isbꞌuchlax Komam Jesús
(Mt. 26:67-68; Mr. 14:65)
Wal ebꞌnaj ayko tanheno Komam Jesús tuꞌ, ok ebꞌnaj tzebꞌo yinh Komam, ismaqꞌnipaxo ebꞌnaj Komam. Yok ebꞌnaj ismajcheno sat Komam, chilaisqꞌambꞌen ebꞌnaj tet Komam:
—Halilo mak makaxhmaqꞌni, xhi ebꞌnaj tet Komam. Hantato bꞌuchwal tzotiꞌ yal ebꞌnaj yinh Komam.
Ilaxto Komam Jesús sata ebꞌnaj iswiꞌehal konhobꞌ Israel
(Mt. 26:59-66; Mr. 14:55-64; Jn. 18:19-24)
Hayet issajbꞌilo xin, iskutxbꞌaniko isbꞌa ebꞌnaj ichamta winaj yinh konhobꞌ Israel, yebꞌ ebꞌnaj yahawil yinh ebꞌnaj sacerdote, yebꞌ ebꞌnaj chikuywa yinh isley yaꞌ Moisés; ischejni ebꞌnaj ilaxoti Komam Jesús sataj. Isqꞌambꞌen ebꞌnaj tet Komam:
—Hal jetanh, ¿tom yeli hach tiꞌ Cristo hach? xhi ebꞌnaj.
Istaqꞌwikanh Komam:
—Ta chiwalan teyet ta Haninan Cristo hinan, mach cheyaqꞌayto yul heyanma. Taka ay tzet chinqꞌambꞌepaxojan teyet, mach chepajtzepaxo wetan. Yaj wal tinanh Hanin Aqꞌbꞌilintijan texol yu Komam Dios chinok tzꞌonhnojan yinh iswatxꞌqꞌabꞌ Komam Dios; Komam kaw aykano yip, xhi Komam.
Yuxinto sunil ebꞌnaj ok qꞌambꞌeno tet Komam:
—¿Tom Iskꞌahol Komam Dios haweh chal tuꞌ? xhi ebꞌnaj. Istaqꞌwi Komam Jesús:
—Hoꞌ, Iskꞌahol Komam Dios wehan hakaꞌ cheyute heyalni tiꞌ, xhi Komam.
Yalni ebꞌnaj:
—Tinanh matxa yilalo chikoqꞌan anma chihalni ismul naj tiꞌ, to hanhkawonh majabꞌe tzet chal naj, xhi ebꞌnaj yinh Komam.
Yet yilaxto Komam Jesús sata naj Pilato
(Mt. 27:1-2,11-14; Mr. 15:1-5; Jn. 18:28-38)
Sunil ebꞌnaj ah wejnahi, yinito ebꞌnaj Komam Jesús sata naj Pilato. Yok ebꞌnaj aqꞌokꞌule yinh Komam tet naj Pilato hakaꞌ tiꞌ:
—Machahlo huneꞌ naj tiꞌ juanh, sunil anma chisomchato isnabꞌal yu naj, kat iskachni naj anma ta mach chaqꞌ istohlabꞌal tet naj César, naj jahaw ay bꞌey Roma, kat yalnipaxo isbꞌa naj Cristohal, haꞌ chalilo Jahawil, xhi ebꞌnaj.
Isqꞌambꞌen naj Pilato tet Komam:
—¿Tom Yahawil anma Israel hawehi? xhi naj. Istaqꞌwi Komam:
—Hoꞌ, yeli hakaꞌ hawalni tiꞌ, xhi Komam.
Yuxinto yal naj Pilato tet ebꞌnaj yahawil yeko yinh ebꞌnaj sacerdote, yebꞌ tet sunil anma kutxaniko tuꞌ:
—Haꞌ huneꞌ winaj tiꞌ, machi hunu mule chiꞌilchalo yinh wuhan, xhi naj.
Ischilbꞌan ebꞌnaj, yalni yinh kaw ip:
—Lanhan issomchato isnabꞌal sunil anma yu kuybꞌanile chaqꞌ naj. Ichiti naj iskuyni anma bꞌey Galilea, tinanh xin hak tuꞌ chutepaxo naj bꞌey Judea tiꞌ, xhi ebꞌnaj.
Yet yilaxto Komam Jesús sata naj Herodes
Hayet yabꞌen naj Pilato huneꞌ tuꞌ, isqꞌambꞌen naj ta ah Galilea Komam. Hayet yabꞌen naj ta ah Galilea Komam, yanito naj Komam yul isqꞌabꞌ naj Herodes, yuto naj Herodes tuꞌ ayko yahawilo bꞌey Galilea. Kꞌuxan xin aykꞌo naj Herodes bꞌey Jerusalén yet yuni huneꞌ tuꞌ.
Hayet yilni naj Herodes Komam, kaw tzalakanh naj yuto payxa ichi yochen naj yilaꞌ Komam. Kaw xin txꞌiꞌalxa bꞌay chabꞌe naj yinh Komam. Kaw xin choche naj yilaꞌ iswatxꞌen Komam hunu kꞌaybꞌalkꞌule. Kaw txꞌiꞌal tzet isqꞌambꞌe naj tet Komam, yajaꞌ maxhtikꞌa taqꞌwi Komam tet naj.
Wal ebꞌnaj iswiꞌehal yinh ebꞌnaj sacerdote yebꞌ ebꞌnaj chikuyni anma yinh isley yaꞌ Moisés, kaw ischilbꞌa ebꞌnaj yok aqꞌokꞌule yinh Komam.
Naj Herodes yebꞌ ebꞌnaj issoldado tuꞌ ok ebꞌnaj isbꞌuchuꞌ Komam. Yaniko ebꞌnaj huneꞌ xilqꞌape yinh Komam hakaꞌ chako ebꞌnaj rey yunhe yok ebꞌnaj tzebꞌo yinh Komam. Lahwi tuꞌ xin, yanipaxto naj Herodes tuꞌ Komam yul isqꞌabꞌ naj Pilato hunelxa. Yinhtikꞌa huneꞌ tzꞌayikal tuꞌ, naj Pilato yebꞌ naj Herodes ok ebꞌnaj amigohal, yaj wal yet yalanhto kaw ayleko ishowal ebꞌnaj yinh hunun.
Yet iskawxelaxiko kamikal yibꞌanh Komam Jesús
(Mt. 27:15-26; Mr. 15:6-15; Jn. 18:39—19:16)
Iskutxbꞌaniko naj Pilato ebꞌnaj iswiꞌehal yinh ebꞌnaj sacerdote, yebꞌ ebꞌnaj yahaw konhobꞌ, yebꞌpaxo sunil anma yul konhobꞌ tuꞌ. Yalni naj tet ebꞌnaj:
—Haꞌ huneꞌ naj maxeyiti wettiꞌan cheyala ta lanhan issomchankanh naj isnabꞌal sunil anma. Wal xin tesata manqꞌambꞌehan tet naj, yajaꞌ kaw machi hunu ismul naj chiꞌilchalo wuhan hakaꞌ cheyute heyalni tiꞌ. Mawatojan naj yul isqꞌabꞌ naj Herodes, yajaꞌ mach ismul naj maꞌilcha yu naj, yuxin mayapaxti naj Herodes tuꞌ naj hunelxa wetan. Wal xin, mach ismul naj chꞌaqꞌni kamoj. Tonhe xin chiwaqꞌ hatelaxojan naj, kat inbꞌejtzonan naj, xhi naj Pilato tuꞌ, yuto yinh hunun qꞌinh Pascua chibꞌejtzolax hunun ebꞌnaj presowom.
Yaj sunil anma kutxaniko bꞌey tuꞌ, ah yaw yinh kaw ip:
—¡Ilo huneꞌ naj tiꞌ yinh kosatanh, kat hebꞌejtzon naj Barrabás! xhixanhe anma.
Yaj naj Barrabás tuꞌ, ayko naj preso yu huneꞌ howal yicheko naj yul konhobꞌ tuꞌ, yebꞌpaxo potxꞌom anma naj. Wal naj Pilato, kaw yoche naj isbꞌejtzoꞌ Komam Jesús, yuxinto tzotelilti naj xol anma hunelxa. Yajaꞌ anma tuꞌ, kaw ekꞌbꞌalto ah yaw, yalni hakaꞌ tiꞌ:
—¡Kamojabꞌ naj yinh kulus! ¡Kamojabꞌ naj yinh kulus! xhixanhe anma tuꞌ.
Yalni naj Pilato yinh yoxel tet ebꞌnaj:
—¿Tzet yu? ¿Tzet istxꞌojal iswatxꞌe naj heyalni? Mach hunu ismul naj chiꞌilchalo yinh wuhan chꞌaqꞌni kamoj. Wal xin tonhe chinchejan hatelaxo naj, kat inbꞌejtzonan naj, xhi naj.
Ischilbꞌan ebꞌnaj yel yaw yinh kaw ip, isqꞌanni kamo ebꞌnaj Komam yinh teꞌ kulus. Yu kaw chꞌel yaw ebꞌnaj yuxinto aqꞌlax tzet choche ebꞌnaj. Yuxinto isyije naj Pilato tzet isqꞌan ebꞌnaj. Wal xin, haꞌ naj ayko preso yu howal yebꞌ yu potxꞌwal, haꞌ naj isbꞌejtzoto naj Pilato hakaꞌ yu isqꞌanni ebꞌnaj. Yaniko naj Pilato Komam yul isqꞌabꞌ ebꞌnaj.
Yet yalaxkanh Komam Jesús yinh kulus
(Mt. 27:32-44; Mr. 15:21-32; Jn. 19:17-27)
Yet lanhan yilaxto Komam Jesús bꞌay chꞌalaxkanh yinh kulus, istzabꞌnayo ebꞌnaj huneꞌ naj, Simón isbꞌi. Lanhan yokto naj yul konhobꞌ tuꞌ, haꞌ bꞌey txꞌotxꞌ Cirene ay naj. Yalaxiko iskulus Komam yibꞌanh naj, yok tzujno naj yinta Komam.
Kaw hantanhe anma ok tzujno yinta Komam; xol anma tuꞌ ay hunteqꞌan ebꞌix kaw chꞌoqꞌ yu bꞌiskꞌulal yinh Komam.
Istꞌanhxiti Komam yinh ebꞌix, yalni Komam tet ebꞌix:
—Hex ix ah Jerusalén tiꞌ, mach chexoqꞌ winhan. Oqꞌanhwe teyinh yebꞌ yinh nixhtej heyunin. Yuto chihul istzꞌayikal bꞌay chihal-lax hakaꞌ tiꞌ: “Saqꞌal yet ebꞌix ix maxhtikꞌa yunin, yebꞌ ebꞌix maxhtikꞌa unin chitxutxwi yinh,” xhi anma tuꞌ. Yet huneꞌ tiempohal tuꞌ, chal anma hakaꞌ tiꞌ: “Majaltam chititkꞌay witz tiꞌ jibꞌanh, kat komujikano yalanh,” xhi anma tuꞌ. Ta hanintiꞌan, lahan hinan hakaꞌ hunu teꞌ qꞌebꞌtaj kaw yax, yaj chꞌekꞌyaꞌ wanmahan yu anma, hajxamex hex tiꞌ, lahan hex yebꞌ teꞌ tajin teꞌ kaw niman isyaꞌtajil cheyila, xhi Komam.
Aypaxo kawanhxa ebꞌnaj kaw xiwkilta ismul, ilaxto kamo yinh kulus yinta Komam. Hayet yapni ebꞌnaj bꞌey huneꞌ txꞌotxꞌ chij Calavera, chalilo Isbꞌajil Wiꞌe, yalaxkanh Komam yinh kulus. Hak tuꞌ utelax kawanh ebꞌnaj xiwkilta ismul tuꞌ, huneꞌ naj ah yinh iswatxꞌqꞌabꞌ Komam, hunxa naj yinh ismekqꞌabꞌ Komam. Hayet aykanh Komam yinh kulus tuꞌ, yalni hakaꞌ tiꞌ:
—Mamin, aqꞌ nimankꞌulal yinh anma tiꞌ, yuto mach chinachalo yu ta txꞌoj tzet chiswatxꞌe, xhi Komam. Yok ebꞌnaj soldado yilweno isbꞌa yinh mak chiꞌinito xil isqꞌap Komam.
Sunil anma tuꞌ tꞌanhaniko yilni tzet chuhi; yok ebꞌnaj yahaw konhobꞌ bꞌuchwal yinh Komam, yalni ebꞌnaj:
—Ta haꞌ naj tiꞌ Cristo sikꞌbꞌililo yu Komam Dios, iskolabꞌayti isbꞌa naj, hakaꞌ yu iskolwa naj yinh anma, xhi ebꞌnaj.
Hakpax tuꞌ ebꞌnaj soldado, ok ebꞌnaj bꞌuchwal yinh Komam, yaqꞌni ebꞌnaj pahla vinagre yukꞌuꞌ Komam. Yalni ebꞌnaj:
—Ta yeli yahaw anma Israel hawehi, kolayti habꞌa, xhi ebꞌnaj.
Yinh iswiꞌ iskulus Komam tzꞌibꞌnhebꞌiliko hayebꞌ tzꞌibꞌ, chalni hakaꞌ tiꞌ: «Haꞌ naj tiꞌ, yahawil anma Israel,» xhikoj.
Xol ebꞌnaj kawanh alaxkanh yinh kulus yinta Komam, ay huneꞌ naj txꞌoj istzotel tet Komam, yalni naj tet Komam:
—Ta hach tiꞌ Cristo hach, kolayto habꞌa, kat konhhakolnipaxaytojanh, xhi naj.
Haxa huneꞌxa yetbꞌi naj kachwa yinh hakaꞌ tiꞌ:
—¿Tom mach chaxhxiw tet Komam Dios? ¿Tom mach chawila tato lahan jeko yinh isyaꞌtajil yebꞌ yaꞌ? Wal hanhonh tiꞌ, lanhan yekꞌyaꞌ janma yu kotohlan istxꞌojal kowatxꞌe, wal yaꞌ tiꞌ, machi nino istxꞌojal iswatxꞌe yaꞌ, xhi naj tet yetbꞌi tuꞌ. Yalni naj tet Komam:
—Mam Jesús, chinhanabꞌaꞌtijan yet chaxhhuli kat hawok Yahawil, xhi naj tet Komam.
Yalni Komam tet naj:
—Yinh kaw isyelal chiwalan tawet, haꞌtikꞌa tinanh chaxhapno inkꞌatanhan bꞌey huneꞌ ehobꞌal chij Paraíso, xhi Komam tet naj.
Yet iskam Komam Jesús
(Mt. 27:45-56; Mr. 15:33-41; Jn. 19:28-30)
Yet chuman xin isqꞌejholilo yul yibꞌanhqꞌinal tiꞌ masanto yinh chꞌen oxebꞌ yinh qꞌejbꞌiyal issajbꞌipaxiloj. Istzilmopaxayo huneꞌ qꞌap qꞌap aykanh yul Yatut Komam Dios, kabꞌ ayiko qꞌap. Yah yaw Komam yinh kaw ip, yalni:
—Mam, yul haqꞌabꞌ chiwakanikojan wanmatiꞌan, xhi Komam.
Hayet yilni naj yahawil ebꞌnaj soldado ah Roma huneꞌ tuꞌ, yok naj yalno kꞌul-la tzotiꞌ yinh Komam Dios, yalni naj:
—Yinh kaw yeli, huneꞌ winaj tiꞌ mach ismul, xhi naj.
Sunil anma kutxaniko bꞌey tuꞌ, hayet yilni tzet yuhi, kaw toxanhe chistinh anma istxam iskꞌul yu bꞌiskꞌulal yet ispaxto yatut. Wal sunil anma yohta isbꞌa yebꞌ Komam Jesús, yebꞌ hunteqꞌan ebꞌix ok tzujno yinta Komam yet istit bꞌey Galilea, nahat linhanti yilni tzet chuhi.
Yet ismujlax Komam Jesús
(Mt. 27:57-61; Mr. 15:42-47; Jn. 19:38-42)
Ay huneꞌ naj José isbꞌi, ay bꞌey konhobꞌ Arimatea, yul ismajul Judea; naj tuꞌ, kaw kꞌul iskꞌul naj, kaw kꞌulpaxo isbꞌeybꞌal naj. Ayko naj xol ebꞌnaj iswiꞌehal yinh lahtiꞌ yul konhobꞌ Israel. Yajaꞌ mach yako isbꞌa naj yinh istxꞌojal iswatxꞌe ebꞌnaj yetbꞌi tuꞌ yinh Komam Jesús, yuto chechma naj yok Komam Dios Yahawiloj. Isto naj José tuꞌ isqꞌanno isnimanil Komam tet naj Pilato. Lahwi tuꞌ xin, isto naj yinoyti isnimanil Komam yinh teꞌ kulus, ispichniko naj huneꞌ sábana kaw kꞌul yinh. Isto naj yanokto isnimanil Komam yul huneꞌ chꞌen chꞌen holbꞌil yul, kaw xin maxhto hunu kamom chiꞌalaxikto yul chꞌen. Haꞌ yinh huneꞌ tzꞌayikal tuꞌ chisqꞌuy isbꞌa anma Israel yinh tzet chislo yinh tzꞌayik xewilal. Lanhanxa xin isto tzꞌayik kat yichiko tzꞌayik xewilal.
Haꞌ ebꞌix ix tit yinta Komam bꞌey Galilea, topaxo ebꞌix mujwal yinh Komam, yilni ebꞌix chꞌen chꞌen bꞌay alaxikto Komam, yilnipaxo ebꞌix tzet yukanikto isnimanil Komam. Lahwi ispaxto ebꞌix, iswatxꞌen ebꞌix kabꞌ majan anh kaw xuqꞌ sam chꞌok yinh isnimanil Komam. Lahwi tuꞌ xin yichiko tzꞌayik xewilal, yuxin xew ebꞌix hakaꞌtikꞌa yalni isley yaꞌ Moisés.
Yet yitzitzbꞌikanh Komam Jesús xol kamom
(Mt. 28:1-10; Mr. 16:1-8; Jn. 20:1-10)
Yet bꞌabꞌel tzꞌayik yinh semana kaw sahabꞌ to ebꞌix bꞌay alaxikto isnimanil Komam, iqꞌbꞌil hunteqꞌan anh kaw xuqꞌ sam watxꞌebꞌil yu ebꞌix. Hayet yapni ebꞌix bꞌey tuꞌ, yilni ebꞌix ta elnaxa chꞌen chꞌen ayko ismajilo bꞌay alaxikto isnimanil Komam. Yokto ebꞌix yul chꞌen, yilni ebꞌix ta matxa isnimanil Komam ayiktoj.
Kaw kꞌayilo iskꞌul ebꞌix yu huneꞌ tuꞌ. Haxa yet yilniti ebꞌix xin linhanxakanh kawanh yángel Komam Dios, toxanhe chitzejtzon xil isqꞌap ebꞌnaj ayko yinh. Kaw xiwkanh ebꞌix, yay xulno ebꞌix sat txꞌotxꞌ, yalni ebꞌnaj tet ebꞌix:
—¿Tzet yinh yuxin haꞌ bꞌay chimujlax kamom chesayikꞌo huneꞌ mak itzitzxa? Matxa Komam ayikti bꞌey tiꞌ, to xaꞌitzitzbꞌikanh. Naweti tzet yal teyet yet aykꞌo bꞌey Galilea, yet yalni hakaꞌ tiꞌ: “Hanin Aqꞌbꞌilintijan texol yu Komam Dios, kaw yilal walaxikojan yul isqꞌabꞌ ebꞌnaj txꞌoj, kat walaxkanhan yinh kulus, yajaꞌ yinh yox tzꞌayik kat witzitzbꞌikanhan,” xhi Komam, xhi ebꞌnaj.
Hak tuꞌ xin yu isnahniti ebꞌix tzet yal Komam. Isto ebꞌix yalno tzet yabꞌe tuꞌ tet ebꞌyaꞌ 11 (hunlahonhwanh) ischejabꞌ Komam, yebꞌ tet hunteqꞌanxa ebꞌyaꞌ. Haꞌ hunteqꞌan ebꞌix bꞌey halno tuꞌ, haꞌ ton ix María ah Magdala, ix Juana, yebꞌ ix María, ismiꞌ yaꞌ Jacobo, yebꞌ hunteqꞌanxa ebꞌix. Wal ebꞌyaꞌ ischejabꞌ Komam tuꞌ, tonhem chal ebꞌix, yalni ebꞌyaꞌ; yuxin maxhtikꞌa yayto ebꞌyaꞌ yul yanma yinh tzet chal ebꞌix.
Wal yaꞌ Pedro xin, to yaꞌ yinh anhe yilaꞌ bꞌay alaxikto isnimanil Komam tuꞌ. Hayet yay kꞌonhno yaꞌ yilnikto yaꞌ, haxanhe qꞌap sábana aykanayoj. Kaw kꞌaykanh iskꞌul yaꞌ, ispaxto yaꞌ bꞌay aya.
Isye isbꞌa Komam Jesús yul isbꞌelal Emaús tet kawanh iskuywom
(Mr. 16:12-13)
Haꞌtikꞌa yinh huneꞌ tzꞌayikal tuꞌ, ay kawanh ebꞌyaꞌ iskuywom Komam Jesús, to bꞌey huneꞌ aldea Emaús. Aymi oxebꞌo legua yelo yinh konhobꞌ Jerusalén. Yet ayko ebꞌyaꞌ yinh isbꞌel tuꞌ, chitzotel ebꞌyaꞌ yinh tzet yaqꞌle Komam Jesús. Hayet lanhan istzotel ebꞌyaꞌ yinh huneꞌ tuꞌ, yapni Komam iskꞌatanh ebꞌyaꞌ, hunxa xin yu isto Komam yebꞌ ebꞌyaꞌ. Waxanhka yil ebꞌyaꞌ yinh Komam, yaj ay huneꞌ tzet machi chahni yohtanhelo ebꞌyaꞌ Komam. Isqꞌambꞌen Komam tet ebꞌyaꞌ:
—¿Tzet tzotiꞌal ayko heyu yul bꞌeh tiꞌ? xhi Komam. Kaw xin bꞌiskꞌulal jilni sat ebꞌyaꞌ, istaqꞌwi huneꞌ yaꞌ chiyij Cleofas:
—Sunil anma ohtanhe tzet yu yul konhobꞌ Jerusalén yinh hunteqꞌan tzꞌayik tiꞌ. ¿Tom hachxanhe yul konhobꞌ tiꞌ mach hawohtajoj? xhi yaꞌ.
Isqꞌambꞌen Komam tet ebꞌyaꞌ:
—¿Tzet huneꞌ yu tuꞌ? xhi Komam. Yalni ebꞌyaꞌ:
—Ay huneꞌ yaꞌ Jesús, ah Nazaret, ischejabꞌ Komam Dios, haꞌ tzet iswatxꞌe yebꞌ tzet yala kaw niman yelapno yul sat Komam Dios yebꞌ yul sat anma. Yaj haꞌ ebꞌnaj yahaw yinh ebꞌnaj sacerdote, yebꞌ ebꞌnaj iswiꞌehal konhobꞌ, haꞌ ebꞌnaj aniko yaꞌ yul isqꞌabꞌ kamikal, yalaxkanh yinh kulus. Haꞌ yaꞌ ayko yipo janmahanh yok kolnolo konhobꞌ Israel tiꞌ yul isqꞌabꞌ ebꞌnaj romano. Yaj tinanh oxebꞌxa tzꞌayik yuni huneꞌ tuꞌ. Ay xin hunteqꞌan ebꞌix jetbꞌi kobꞌahanh yebꞌi kaw sahabꞌ mabꞌeykꞌo bꞌay alaxikto isnimanil yaꞌ. Kaw makꞌayilo kokꞌulanh yu tzet mayal ebꞌix. Yuto hayet maꞌapni ebꞌix, matxa isnimanil yaꞌ ayiktoj. Yuxin hayet mameltzo ebꞌix, mayalni ebꞌix jetanh ta mayil ebꞌix hunteqꞌan ebꞌnaj ángel, mayalni ebꞌnaj ta itzitz yaꞌ. Ay xin hunteqꞌan ebꞌyaꞌ jetbꞌihanh mabꞌey ilno bꞌay alaxikto isnimanil yaꞌ. Kaw xin matxa isnimanil yaꞌ ayikto hakaꞌtikꞌa mayu yalni ebꞌix jetanh, xhi ebꞌyaꞌ.
Yalni Komam Jesús tet ebꞌyaꞌ:
—Kaw yaꞌta istxumchalo heyu yebꞌ kaw lanho cheyayto yul heyanma yinh tzet halbꞌilkano yu ebꞌyaꞌ ischejabꞌ Komam Dios yet payat. ¿Tom mach heyohtajo ta yaꞌ Cristo yilal yekꞌyaꞌ yanma hakaꞌ mayu tuꞌ, lahwi tuꞌ kat yok yaꞌ Yahawil? xhi Komam.
Yok Komam yalno yinh kaw habꞌan yinh sunil tzet tzꞌibꞌnhebꞌilkanayo yinh Komam Cristo yul Yum Komam Dios. Ichiko bꞌay tzꞌibꞌnhebꞌilkano yu yaꞌ Moisés, masanta apni yinh sunil tzet tzꞌibꞌnhebꞌilkano yu ebꞌyaꞌ ischejabꞌ Komam Dios yet payat.
Hayet lanhan yapni ebꞌyaꞌ yul aldea tuꞌ, isyenilo Komam ta palan istohi. Yajaꞌ mach ischato ebꞌyaꞌ Komam. Yalni ebꞌyaꞌ:
—Kananhkano kokꞌatanhanh, yuto kaw qꞌejbꞌixa lah, xhi ebꞌyaꞌ. Hak tuꞌ xin yu iskan Komam iskꞌatanh ebꞌyaꞌ. Hayet ayxako Komam sat mexha yebꞌ ebꞌyaꞌ, yinikanh Komam ixim pan. Lahwi yaqꞌni Komam yuchꞌandios tet Komam Dios, isqꞌaxponayo ixim, yaqꞌni Komam ixim tet ebꞌyaꞌ.
Yinh haꞌmataj tuꞌ xin, hakaꞌtanhe hajcha sat ebꞌyaꞌ, isnachalo Komam Jesús yu ebꞌyaꞌ. Wal Komam xin, kꞌaykanh Komam yinh sat ebꞌyaꞌ. Yalni ebꞌyaꞌ tet hunun:
—¡Toꞌan yuxin kaw matzalakanh janma yet makonhiskuyni Komam yinh Istzotiꞌ Komam Dios yul bꞌeh! xhi ebꞌyaꞌ.
Lahwinhena tuꞌ xin, ismeltzoto ebꞌyaꞌ bꞌey Jerusalén, isto ebꞌyaꞌ bꞌay kutxaniko ebꞌyaꞌ 11 (hunlahonhwanh) yebꞌ hunteqꞌanxa iskuywom Komam. Yalni ebꞌyaꞌ tet ebꞌyaꞌ kawanh tuꞌ:
—Yinh kaw yeli, maꞌitzitzbꞌikanh Komam, masye isbꞌa tet yaꞌ Simón Pedro, xhi ebꞌyaꞌ.
Yalnipaxo ebꞌyaꞌ kawanh tuꞌ yinh tzet yu isyenikanh isbꞌa Komam yul bꞌeh tet ebꞌyaꞌ, yebꞌ tzet yu yohtanhenilo ebꞌyaꞌ Komam yet isqꞌaxpon ixim pan.
Yet isyeni isbꞌa Komam Jesús tet iskuywom
(Mt. 28:16-20; Mr. 16:14-18; Jn. 20:19-23)
Hayet lanhan istzotel ebꞌyaꞌ yinh huneꞌ tuꞌ, yilniti ebꞌyaꞌ xin linhanxayo Komam Jesús yiktabꞌal ebꞌyaꞌ, yalni Komam tet ebꞌyaꞌ:
—Ayojabꞌ aqꞌankꞌulal texol, xhi Komam. Kaw xiw ebꞌyaꞌ, iskꞌaykanh iskꞌul ebꞌyaꞌ yuto ispixan kamommi chil ebꞌyaꞌ yalni.
Yajaꞌ yal Komam tet ebꞌyaꞌ:
—¿Tzet yinh yuxin chexxiwi yebꞌ chikabꞌkon heyanma? Ilwekꞌanabꞌ inqꞌabꞌan yebꞌ wojan bꞌay to chꞌen lawuxh. ¡Kaw hanintonan! Tzabꞌinwekꞌanabꞌan kat heyohtanheniloj ta haninan. Wal hakaꞌ hunu ispixan kamom, machi ischibꞌehal, machipaxo isbꞌajil hakaꞌ chu kinheyilnitiꞌan, xhi Komam.
Hayet yalni Komam huneꞌ tuꞌ isyeni Komam isqꞌabꞌ yebꞌ yoj tet ebꞌyaꞌ. Yajaꞌ yu xatzalahilal yebꞌ yu chikꞌay iskꞌul ebꞌyaꞌ yilni, yuxin machi kaw yayto ebꞌyaꞌ yul yanma ta haꞌ Komam. Yuxin isqꞌambꞌe Komam tet ebꞌyaꞌ:
—¿Aymi nichꞌano tzet chikolo aykꞌo heyu? xhi Komam.
Yaqꞌni ebꞌyaꞌ qꞌaxep noꞌ txobꞌil kay tet Komam, yebꞌ nichꞌan noꞌ kabꞌ. Ischahnilo Komam noꞌ, iswaꞌ Komam yinh sat ebꞌyaꞌ.
Yalni Komam tet ebꞌyaꞌ:
—Haꞌ hunteqꞌan isyaꞌtajil mawaqꞌletiꞌan, haꞌ ton walan teyet yet ayintokꞌojan texol, ta yilal yijni isbꞌa hakaꞌ tzet tzꞌibꞌnhebꞌilkano winhan yu yaꞌ Moisés, yebꞌpaxo yu ebꞌyaꞌ ischejabꞌ Komam Dios yet payat, yebꞌpaxo xin yinh Salmos, xhi Komam.
Hak tuꞌ yu yaqꞌni Komam Jesús yohtanhelo ebꞌyaꞌ yinh tzet tzꞌibꞌnhebꞌilkanayo yul Yum Komam Dios. Yalnipaxo Komam:
—Tzꞌibꞌnhebꞌilkanayoj ta yilal yekꞌyaꞌ wanmahan, kat inkaman, Hanin Cristo intiꞌan. Lahwi tuꞌ xin, kat witzitzbꞌikanhan yinh yox tzꞌayik. Kaw xin, yilal yal-laxikꞌo Intzotiꞌan bꞌabꞌel yul Jerusalén tiꞌ, yebꞌpaxo sunil yul sat yibꞌanhqꞌinal tiꞌ, ta yilal yaniko isbꞌa anma yul isqꞌabꞌ Komam Dios kat isbꞌejnikano istxꞌojal, haxinwal chꞌaqꞌlax nimankꞌulal yinh ismul. Hex tiꞌ, cheyaqꞌako hebꞌa heyalnolo hunteqꞌan tiꞌ, yuto hex kaw hex heyilaꞌ. Tinanh xin, wal heye bꞌey Jerusalén tiꞌ masanto chechah yip Espíritu Santo chinchejtijan bꞌey satkanh; huneꞌ halbꞌilkano yu Inmaman, xhi Komam tet ebꞌyaꞌ ischejabꞌ tuꞌ.
Yet yilaxto Komam Jesús satkanh
(Mr. 16:19-20)
Lahwi tuꞌ yinito Komam Jesús ebꞌyaꞌ ischejabꞌ yul ismajul Betania. Yinikanh Komam isqꞌabꞌ, isqꞌanni Komam iskꞌulal Komam Dios yibꞌanh ebꞌyaꞌ ischejabꞌ tuꞌ. Lanhantotikꞌa tuꞌ xin, yilaxto Komam satkanh. Yok ebꞌyaꞌ yalno kꞌul-la tzotiꞌ yinh Komam, ispaxto ebꞌyaꞌ bꞌey Jerusalén yinh kaw tzalahilal. Hunun tzꞌayik xin iskutxbꞌan isbꞌa ebꞌyaꞌ yul Yatut Komam Dios, chaniko ebꞌyaꞌ ismay Komam Dios, chalni ebꞌyaꞌ kꞌul-la tzotiꞌ yinh Komam. ¡Hakojabꞌ tuꞌ!
JHNTZOTIꞌ KꞌUL YET KOLBꞌANILE TZꞌIBꞌNHEBꞌILKANO YU YAꞌ SAN JUANIstzotiꞌ Komam Dios, haꞌ ton Komam Jesucristo yuteko isbꞌa anmahil
Yet yalanhtokanoj, yet maxhto hunu tzet watxꞌinaxa, ayxatikꞌa Komam Tzotiꞌ isbꞌi. [a] Haꞌ Komam Tzotiꞌ tuꞌ huneꞌnhe ye yebꞌ Komam Dios, kaw Diospaxo yehi. Yet kaw yichebꞌanil ayxatikꞌa Komam tuꞌ yebꞌ Komam Dios. Yu Komam Tzotiꞌ tuꞌ, yuxin iswatxꞌe Komam Dios Mame sunil tzettaj ay yul sat yibꞌanhqꞌinal tiꞌ yebꞌ satkanh. Machi hunu tzet ye tuꞌ watxꞌinaj ta mach yuho Komam Tzotiꞌ. Yinh Komam Tzotiꞌ tuꞌ, chipitzkꞌati qꞌinale, haꞌ ton xin chiꞌaqꞌni issajilqꞌinal tet yanma anma. Huneꞌ issajilqꞌinal tiꞌ chimujli xol qꞌejholo. Haꞌ qꞌejholo tuꞌ xin, mach chiqꞌoji isbꞌutnitanhoj.
Ay xin huneꞌ yaꞌ chejbꞌilti yu Komam Dios, Juan isbꞌi. Hulikꞌo yaꞌ tzotelo yinh huneꞌ issajilqꞌinal tuꞌ yunhe yanayto sunil anma huneꞌ issajilqꞌinal yul yanma. Haꞌ yaꞌ Juan tuꞌ xin, maxhtaj yaꞌ huneꞌ issajilqꞌinal tuꞌ, kaw tonhe hul yaꞌ tzotelo yinh issajilqꞌinal. Wal Komam yinh kaw yeli issajilqꞌinal tuꞌ, hulikꞌo yul sat yibꞌanhqꞌinal tiꞌ yu yaqꞌni issajilqꞌinal yul yanma sunil anma.
Waxanhka iswatxꞌe Komam Dios sunil yul sat yibꞌanhqꞌinal tiꞌ yu Komam Tzotiꞌ tuꞌ, yajaꞌ yet yulikꞌoj maxhtikꞌa ohtanhelax Komam yu anma. Hulikꞌo Komam yul iskonhobꞌ, yaj machi ischah anma Komam. Yaj wal sunil mak chahni Komam, yanayto yul yanma yinh tzet chala, haꞌ ton hunteqꞌan tuꞌ yaqꞌ Komam yip yokkano yuninalo Komam Dios. Yet chꞌok yuninalo Komam Dios, mach lahano hakaꞌ chu ispitzkꞌa yuninal anma yul sat yibꞌanhqꞌinal tiꞌ, yebꞌ mach hakaꞌo chal iskꞌul naj winaj, to hakaꞌ chiꞌel yinh iskꞌul Komam Dios, hak tuꞌ chu yok anma yuninalo Komam.
Komam Tzotiꞌ tuꞌ, yako isbꞌa anmahil. Hulikꞌo koxol isyeni isyelal jet, yebꞌpaxo iskꞌulal iskꞌul Komam Dios. Jilnipaxo isqꞌaqꞌal yip Komam ischah tet Ismam, yuto hanhkꞌanhe hunpilan Iskꞌahol Komam Dios tuꞌ. Hakpax tuꞌ yaꞌ Juan yal yaꞌ yinh Komam tuꞌ yinh kaw ip hakaꞌ tiꞌ: «Haꞌ ton huneꞌ yaꞌ tiꞌ walan teyet ta tzujan yul wintajan yebꞌ ta kaw ekꞌbꞌal yelapno ye insatajan, yuto ayxatikꞌa yaꞌ yet yalanhto maxhto chinpitzkꞌahan,» xhi yaꞌ Juan tuꞌ.
Haꞌ Komam chiwaltiꞌan, kaw kosunil chikochah iskꞌulal iskꞌul, yaj xin mach hunelnheho chikochah, chilannhetikꞌa kochahni. Yul isqꞌabꞌ yaꞌ Moisés yaqꞌ Komam Dios huneꞌ chejbꞌanile kaw how, yaqꞌni yaꞌ jet, haxa Komam Jesucristo xin, hul aqꞌno sunil iskꞌulal iskꞌul yebꞌ xin isyelal Komam Dios jet. Kaw maxhto hunu mak xaꞌilni yinh Komam Dios, hach kachannhe hunpilan Iskꞌahol Komam Dios, haꞌ ton Komam Jesucristo aynhetikꞌa iskꞌatanh, haꞌ Komam hul yeno jet tzet ye Komam Dios.
	[a]1:1 Komam Tzotiꞌ, haꞌ ton Komam Jesucristo.

Yaꞌ Juan anikanh haꞌ iswiꞌ anma chiꞌaqꞌni johtanhelo Komam Jesús
(Mt. 3:11-12; Mr. 1:7-8; Lc. 3:15-17)
Yet hunel xin ebꞌnaj yahawil konhobꞌ Israel ay bꞌey Jerusalén, ischejto ebꞌnaj hunteqꞌan ebꞌnaj sacerdote yebꞌ hunteqꞌan ebꞌnaj levita isqꞌambꞌeno tet yaꞌ Juan hakaꞌ tiꞌ:
—¿Mak hach anmahil? xhi ebꞌnaj.
Yalnilo yaꞌ yinh kaw isyelal tet ebꞌnaj, matzet yebꞌakano yaꞌ, yalni yaꞌ hakaꞌ tiꞌ:
—Maxhtaj hinan chiwijan Cristohal, xhi yaꞌ.
Isqꞌambꞌenpaxo ebꞌnaj hunelxa:
—¿Mak hach anmahilach, chal tuꞌ? ¿Tom hach tiꞌ Elías? xhi ebꞌnaj.
—Machoj, maxhtaj hinan, xhi yaꞌ.
—¿Mato hach tiꞌ ischejabꞌ Komam Dios echmabꞌil yul juhanh? xhi ebꞌnaj tet yaꞌ.
—Machoj, xhipaxo yaꞌ.
Isqꞌambꞌenpaxo ebꞌnaj hunelxa:
—¿Mak anmahil hach chal tuꞌ? Halilo jetanh yunhe jinitojanh ispaj istzotiꞌ ebꞌnaj chejnheonhtijanh. ¿Tzet kaw chawute hawalni jetanh tawinh? xhi ebꞌnaj.
Istaqꞌwi yaꞌ Juan tuꞌ xin, yalni yaꞌ:
—Hanintiꞌan yal yaꞌ Isaías, huneꞌ ischejabꞌ Komam Dios yet payat, yet istzꞌibꞌnhenkano yaꞌ:
Ay huneꞌ mak chiꞌawi bꞌey txꞌotxꞌ desierto, chalni:
“Hakaꞌ chu istoholbꞌanhelax hunu bꞌeh yet chul naj jahaw,
hak tuꞌ chu hewatxꞌeniko heyanma,
yuto chihul Komam Dios Jahawil,” [*] xhikano yaꞌ Isaías tuꞌ, xhi yaꞌ Juan.
Ebꞌnaj bꞌey tzotelo tet yaꞌ Juan tuꞌ, ebꞌnaj fariseo chejnhe ebꞌnaj, isqꞌambꞌepaxo ebꞌnaj tet yaꞌ:
—¿Tzet yinh yuxinto chawakanh haꞌ iswiꞌ anma tiꞌ tato maxhtaj hach tiꞌ Cristo hach? ¿Mach Elíaspaxo hach? ¿Maxhtaj hachpaxo ischejabꞌ Komam Dios echmabꞌil yul juhanh? xhi ebꞌnaj.
Yalni yaꞌ Juan tuꞌ tet ebꞌnaj:
—Wal hanintiꞌan hanhe ha haꞌ chiwaqꞌan yahbꞌalo haꞌ iswiꞌ anma, yaj koxol tiꞌ ayko huneꞌ yaꞌ kaw maxhto heyohtajoj. Tzujan yul yaꞌ wintajan, yaj kaw ekꞌbꞌal yelapno yaꞌ insatajan, yuxin mach chu inpuhnilojan istxꞌanhal isxanhabꞌ yaꞌ chiwabꞌehan, xhi yaꞌ Juan.
Haꞌ bꞌey huneꞌ txꞌotxꞌ chiyij Betania, isqꞌaxebꞌikꞌto haꞌ niman Jordán, bꞌay yakanh yaꞌ Juan haꞌ iswiꞌ anma, haꞌ tuꞌ bꞌeykꞌo ebꞌnaj isqꞌambꞌeꞌ hunteqꞌan tiꞌ tet yaꞌ.
	1:23 1:23 Is. 40:3

Haꞌ Komam Jesús ok xahanbꞌalil yu Komam Dios
Haxa yet hunxa tzꞌayikal xin, yilnito yaꞌ Juan tato lanhan yapni Komam Jesús iskꞌatanh, yalni yaꞌ hakaꞌ tiꞌ: «Ilwekꞌanabꞌi lah, haꞌ huneꞌ mak lanhan yul tiꞌ, haꞌ aqꞌbꞌilti jet yu Komam Dios koxahanbꞌaloj, hakaꞌ chiyu yok noꞌ meꞌ xahanbꞌalil. Haꞌ yaꞌ chiꞌinilo komul jibꞌanh kosunil hanhonh ayonh yul sat yibꞌanhqꞌinal tiꞌ. Haꞌ ton yinh yaꞌ tiꞌ kintzotelan yet walnihan teyet: “Ay huneꞌ yaꞌ tzujan yul wintajan, kaw ekꞌbꞌal yelapno insatajan, yuto ayxatikꞌa yaꞌ yet maxhto chinpitzkꞌahan yul sat yibꞌanhqꞌinal tiꞌ,” kinchihan teyet. Yet yalanhtokanoj, kaw maxhtikꞌa wohtajojan mak Kokolomal, yaj wakanhan haꞌ iswiꞌ anma yunhe yohtanhelaxilo Komam yu anma Israel tiꞌ,» xhi yaꞌ Juan tuꞌ.
Yalnipaxo yaꞌ Juan: «Kaw wilan yayilo Komam Espíritu Santo yul satkanh yibꞌanh yaꞌ. Hakaꞌ chiyu yay lalon hunu noꞌ palamuch, hak tuꞌ yu yay yibꞌanh. Yet yalanhtokano tuꞌ, kaw maxhto wohtajojan yaꞌ, yaj Komam Dios chejnheintijan wanokanhan haꞌ iswiꞌ anma tiꞌ, haꞌ Komam chalni wetan: “Haꞌ huneꞌ mak chawil yay Komam Espíritu Santo yibꞌanh, haꞌ ton huneꞌ tuꞌ chiꞌaqꞌni Komam Espíritu Santo tet anma,” xhi Komam Dios wetan. Kaw ilbꞌilxa wuhan, yuxin chiwalikꞌojan tato kaw Iskꞌahol Komam Dios ye yaꞌ tiꞌ,» xhi yaꞌ Juan.
Ebꞌyaꞌ bꞌabꞌel iskuywom Komam Jesús
Yet huneꞌxa tzꞌayikal xin, aypaxikꞌo yaꞌ Juan bꞌey tuꞌ yebꞌ kawanhxa ebꞌyaꞌ iskuywom iskꞌatanh. Hayet yilni yaꞌ Juan yekꞌto Komam Jesús, yalni yaꞌ tet ebꞌyaꞌ kawanh tuꞌ: «Ilwekꞌanabꞌi lah, haꞌ yaꞌ tuꞌ aqꞌbꞌil jet koxahanbꞌalo yu Komam Dios hakaꞌ chiyu yok noꞌ meꞌ xahanbꞌalil ju,» xhi yaꞌ Juan tuꞌ. Hayet yabꞌen ebꞌyaꞌ kawanh tuꞌ tzet yal yaꞌ Juan, isto ebꞌyaꞌ yinta Komam Jesús. Istꞌanhxito Komam Jesús yintaj, yilni Komam tato tzujan ebꞌyaꞌ kawanh tuꞌ. Isqꞌambꞌen Komam tet ebꞌyaꞌ:
—¿Tzet chesaya? xhi Komam.
—Rabí, ¿bꞌaytuꞌwal ayach? xhi ebꞌnaj. (Huneꞌ tzotiꞌ rabí, Kuywawom chaliloj.)
Istaqꞌwi Komam xin:
—Katawej kat heyilni, xhi Komam. Hak tuꞌ yu isto ebꞌyaꞌ yilno bꞌaytuꞌwal ay Komam. Iskankano ebꞌyaꞌ huneꞌ aqꞌbꞌal tuꞌ yuto qꞌejbꞌixa.
Ebꞌyaꞌ kawanh abꞌen tzet yal yaꞌ Juan okkano tzujno yinta Komam. Huneꞌ yaꞌ Andrés isbꞌi, yuxhta isbꞌa yaꞌ yebꞌ yaꞌ Simón Pedro. Yet lahwi istzotel yaꞌ Andrés tuꞌ yebꞌ Komam Jesús, yinh haꞌmataj to yaꞌ saywal yinh yuxhtaj, yalni yaꞌ tet yaꞌ:
—Kaw machahloyo mak Aqꞌbꞌil ismunil yu Komam Dios juhanh, xhi yaꞌ.
Hak tuꞌ xin yu yijbꞌanto yaꞌ Andrés tuꞌ yaꞌ Simón iskꞌatanh Komam Jesús. Yok tꞌanhno Komam yinh yaꞌ Simón tuꞌ, yalni Komam:
—Simón, iskꞌahol yaꞌ Jonás, wal tinanh Cefas chiꞌokkano habꞌihoj, xhi Komam tet yaꞌ. (Yinh huneꞌ yabꞌxubꞌal ebꞌnaj tuꞌ, huneꞌ bꞌihe Cefas chal yelapnoj Pedro.)
Yet yawtelax yaꞌ Felipe yebꞌ yaꞌ Natanael yu Komam Jesús
Yet huneꞌxa tzꞌayik xin yok yinh isnabꞌal Komam Jesús isto bꞌey yulaj ismajul txꞌotxꞌ Galilea. Ischahni isbꞌa Komam yebꞌ yaꞌ Felipe, yalni Komam tet yaꞌ:
—Okanh tzujno wintajan, xhi Komam.
Kaw xin yet konhobꞌ isbꞌa yaꞌ Felipe tuꞌ yebꞌ yaꞌ Andrés yebꞌpaxo yaꞌ Simón Pedro; ah konhobꞌ Betsaida ebꞌyaꞌ. Lahwi tuꞌ, isto yaꞌ Felipe saywal yinh yaꞌ Natanael. Yet ischahlo yaꞌ Natanael tuꞌ yu yaꞌ, yalni yaꞌ:
—Machahlo Komam tzꞌibꞌnhebꞌilkanayo yul Hum yet ley aqꞌbꞌilkano yu yaꞌ Moisés, yebꞌ tzꞌibꞌnhebꞌilkano yu hunteqꞌanxa ebꞌyaꞌ ischejabꞌ Komam Dios yet payat; haꞌ yaꞌ Jesús ah Nazaret, iskꞌahol yaꞌ José, xhi yaꞌ.
Yalni yaꞌ Natanael tuꞌ:
—¿Tom xin ay hunu mak kꞌul chiꞌelti xol ebꞌnaj ay bꞌey konhobꞌ Nazaret tuꞌ? xhi yaꞌ. Istaqꞌwi yaꞌ Felipe xin:
—Tonhkꞌanabꞌ jilaꞌ kat hawilni, xhi yaꞌ.
Yet yilnito Komam Jesús yapni yaꞌ Natanael iskꞌatanh tuꞌ xin, yalni Komam:
—Haꞌ huneꞌ yaꞌ lanhan yul tiꞌ, kaw Israel yaꞌ yul sat Komam Dios, kaw machi nino leqꞌtiꞌal ayko yinh, xhi Komam.
Isqꞌambꞌen yaꞌ Natanael tet Komam:
—¿Tzet xin chu kinhawohtanhenilojan? xhi yaꞌ. Yalni Komam:
—Makaxhwilan yet maxhto chaxhyawte yaꞌ Felipe tiꞌ, yet ayach yich teꞌ higuera, xhi Komam tet yaꞌ. [image: 98.TIF] 

Istaqꞌwi yaꞌ Natanael tuꞌ:
—Mam kuywawom, yinh kaw yeli hach tiꞌ Iskꞌahol Komam Dios, Yahawil konhobꞌ Israel hawehi, xhikanh yaꞌ tet Komam.
Yalnipaxo Komam tet yaꞌ:
—Chawayto yul hawanma winhan yuto mawalan ta makaxhwilan yich teꞌ higuera, wal xin kaw ekꞌnato kꞌaybꞌalkꞌule chito hawilaꞌ sata tiꞌ, xhi Komam.
Yalnipaxo Komam hakaꞌ tiꞌ:
—Yinh kaw isyelal chiwalan teyet, cheyilaꞌ ishajni isbꞌa satkanh, kat heyilni yahtoj yebꞌ yayilo ebꞌnaj yángel Komam Dios wibꞌanhan Hanin Aqꞌbꞌilintijan texol yu Komam Dios, xhi Komam Jesús.
Huneꞌ mohyilal bꞌey konhobꞌ Caná
Haxa yet yoxihalxa xin, yok huneꞌ mohyilal bꞌey yul konhobꞌ Caná ay yul ismajul Galilea. Ayko ismiꞌ Komam Jesús xol huneꞌ mohyilal tuꞌ. Awtebꞌilpaxo Komam Jesús yebꞌ ebꞌyaꞌ iskuywom yinh huneꞌ qꞌinh tuꞌ. Yajaꞌ xin lahwilo isvino ebꞌnaj ay ismohyilal tuꞌ, yuxin yal ismiꞌ Komam tet:
—Kaw malahwi isvino ebꞌnaj, xhi ismiꞌ Komam.
Istaqꞌwi Komam xin:
—¿Tzet yinh wetan chawal huneꞌ tiꞌ miꞌ? Wal xin maxhto chiꞌapni istiempohal inyenilo wipan tet anma, xhi Komam.
Lahwi tuꞌ xin, yalni ismiꞌ Komam tet ebꞌnaj chejabꞌ yinh qꞌinh tuꞌ:
—Yijewe hewatxꞌen sunil tzet chal naj teyet, xhi ismiꞌ Komam.
Haꞌ bꞌey tuꞌ xin ayayo wajebꞌ nimeta chꞌen mok tzꞌahabꞌ. Aymi oxebꞌo maka kanhebꞌo nimeta tzꞌahabꞌ haꞌ chiꞌayto yul hunun. Yul hunteqꞌan mok tuꞌ chiꞌayto ha haꞌ chiꞌokniko yu ebꞌnaj Israel istxꞌahni isqꞌabꞌ hakaꞌ yalni ischejbꞌanil ebꞌnaj.
Yalni Komam tet ebꞌnaj chejabꞌ yinh qꞌinh tuꞌ:
—Nohtzewe hunteqꞌan mok tiꞌ yu ha haꞌ, xhi Komam tet ebꞌnaj. Hak tuꞌ xin yu yok ebꞌnaj isnohtzenoj. Yet nohnaxa hunteqꞌan chꞌen mok tuꞌ xin, yalni Komam tet ebꞌnaj:
—Iwelti haꞌ yul mok tuꞌ tinanh, kat xin heyinito tet naj chiꞌilni yok anma sat mexha, xhi Komam. Hak tuꞌ yute ebꞌnaj.
Yabꞌlen naj chiꞌilni yok anma sat mexha tuꞌ ha haꞌ ok vinohal, kaw xin mach yohtajo naj bꞌaytuꞌwal kaw istitiko hunteqꞌanxa vino tuꞌ. Wal ebꞌnaj chejabꞌ tuꞌ xin, yohta ebꞌnaj tzet yehi, yuto haꞌ ebꞌnaj inilti ha haꞌ yul chꞌen mok tuꞌ. Hayet yabꞌlen naj chiꞌilni yok anma sat mexha, huneꞌ vino tuꞌ, yawten naj naj mohyom tuꞌ, yalni naj tet naj:
—Haꞌ chute anma, to bꞌabꞌel chiꞌalaxikꞌo vino kaw kꞌul tet anma awtebꞌil, yet chilahwi yukꞌni anma teꞌ vino kaw kꞌul tuꞌ, kat xin yalaxikꞌo hunteqꞌan mach lahano iskꞌulal. Wal hach tiꞌ yinhxa islahobꞌal chawaqꞌ vino kaw kꞌul, xhi naj.
Haꞌ xin bꞌey yul konhobꞌ Caná ayko yul ismajul Galilea, haꞌ bꞌey tuꞌ isye Komam Jesús bꞌabꞌel kꞌaybꞌalkꞌule. Hak tuꞌ yu isyeni Komam ishelanil yip, wal ebꞌyaꞌ chikuywi yinta Komam xin, kaw yakanayto ebꞌyaꞌ yul yanma yinh Komam.
Lahwi tuꞌ xin, isto Komam bꞌey yul konhobꞌ Capernaúm; istopaxo ismiꞌ Komam yebꞌ yuxhta Komam, yebꞌpaxo xin ebꞌyaꞌ chikuywi yintaj. Haꞌ tuꞌ xin ehayo hayebꞌ tzꞌayikal.
Yet istzumbꞌenilti Komam Jesús ebꞌnaj txonhwom yul Yatut Komam Dios
(Mt. 21:12-13; Mr. 11:15-18; Lc. 19:45-46)
Yet toxa chiꞌayilo qꞌinh Pascua, isqꞌinh anma Israel, isto Komam Jesús bꞌey yul konhobꞌ Jerusalén. Yet yokto Komam yul Yatut Komam Dios, yilni Komam tato ayikto ebꞌnaj txonhom wakax, yebꞌ ebꞌnaj txonhom meꞌ, yebꞌ ebꞌnaj txonhom palamuch. Aypaxo xin ebꞌnaj helom melyu tzꞌonhanikto bꞌey tuꞌ. Hayet yilni Komam huneꞌ tuꞌ, iswatxꞌenayo Komam huneꞌ tzꞌum yinh hunteqꞌan lasu, yok Komam istzumbꞌenilti ebꞌnaj txonhom wakax yebꞌ ebꞌnaj txonhom meꞌ. Istixhnipaxkanto Komam ismelyu ebꞌnaj helom melyu. Ispakꞌchankanokanh Komam ismexha ebꞌnaj. Yalni xin Komam tet ebꞌnaj txonhom palamuch hakaꞌ tiꞌ:
—Iwelto hunteqꞌan noꞌ chꞌik tiꞌ bꞌey tiꞌ, mach chu heyaqꞌaꞌko yatut Inmaman txonhbꞌalil, xhi Komam tet ebꞌnaj.
Hak tuꞌ xin, yu isnahniti ebꞌyaꞌ chikuywi yinta Komam Jesús tzet tzꞌibꞌnhebꞌilkanayo yul Yum Komam Dios, bꞌay chal hakaꞌ tiꞌ: «Yu kaw xahan ay hawatut wuhan, yuxin kaw yaꞌ chuko yinh wanmahan,» [*] xhihayoj.
Isqꞌambꞌen xin ebꞌnaj yahawil Israel tet Komam:
—¿Tzet hunu chawaqꞌ yechelo jetanh yunhe johtanhenilojanh tato ay hawip hawatxꞌen hunteqꞌan tiꞌ? xhi ebꞌnaj tet Komam.
Istaqꞌwi Komam:
—Uchkꞌaweyo huneꞌ Yatut Komam Dios tiꞌ, kat xin wahnikanhan selel yinh oxebꞌ tzꞌayik, xhi Komam tet ebꞌnaj.
Yalni xin ebꞌnaj yahawil yinh anma Israel tuꞌ tet Komam:
—Huneꞌ Yatut Komam Dios tiꞌ, kaw 46 (wajebꞌ yoxkꞌal) habꞌil yitoj yet yahi. ¿Kaw xin oxebꞌnhechꞌan tzꞌayik chawutekanh selel hawalni? xhi ebꞌnaj tet Komam.
Yaj kaw maxhtikꞌa txumchalo yu ebꞌnaj bꞌaytet huneꞌ nha bꞌay chitzotel Komam tuꞌ, tonhka xin haꞌ Komam bꞌay chitzoteli. Yuxin hayet yitzitzbꞌikanh Komam xol anma kamom, isnahniti ebꞌyaꞌ chikuywi yinta Komam tato halbꞌilkano huneꞌ tuꞌ yu Komam. Yanayto ebꞌyaꞌ yul yanma yinh tzet tzꞌibꞌnhebꞌilkano yul Hum yu ischejabꞌ Komam Dios yet payat, yebꞌ yinh tzet yal Komam Jesús.

Kaw yohta Komam Jesús tzet ye yanma hunun anma
Yet aykꞌo Komam Jesús yul konhobꞌ Jerusalén yinh qꞌinh Pascua, kaw hantanhe anma chahnayto Komam yul yanma yu kꞌaybꞌalkꞌule iswatxꞌe Komam bꞌey tuꞌ. Yajaꞌ machi kawxi iskꞌul Komam yinh anma, yuto kaw yohta Komam anma sunil. Mach yechelto ay mak chihalni tet Komam tzet ye anma, yuto kaw yohta Komam tzet ye yanma hunun anma.
Yet isbꞌeykꞌo naj Nicodemo tzotelo tet Komam Jesús
Xol ebꞌnaj fariseo ay huneꞌ naj, Nicodemo isbꞌi, kaw niman yelapno naj xol ebꞌnaj yahawil konhobꞌ Israel. Yet aqꞌbꞌalil xin, apni naj yilaꞌ Komam Jesús, yalni naj tet Komam:
—Mam kuywawom, kaw johtajanh tato haꞌ Komam Dios anhe hachti konhhakuyuꞌanh, yuto machi mak chiyu iswatxꞌen kꞌaybꞌalkꞌule hakaꞌ chawatxꞌe tiꞌ ta mach ayoko Komam Dios yetbꞌihoj, xhi naj tet Komam.
Yalni Komam Jesús tet naj:
—Yinh kaw yeli chiwalan tawet, maknhetikꞌa mach chipitzkꞌa yinh iskayelal mach chu yok yul isqꞌabꞌ Komam Dios, xhi Komam tet naj.
Isqꞌambꞌen naj Nicodemo tuꞌ xin:
—¿Tzettaxka chu ispitzkꞌa hunu anma yinh iskayelal tato ichamxa? ¿Tom chito yu ismeltzoko yinh ismiꞌ hunelxa kat xin ispitzkꞌa, hawalni? xhi naj tet Komam.
Istaqꞌwi Komam tet naj:
—Kaw yel chiwalkanojan tawet, maknhetikꞌa mach chipitzkꞌa yu ha haꞌ yebꞌ xin yu Yespíritu Komam Dios, kaw mach chiyu yok yul isqꞌabꞌ Komam. Hayet chonhpitzkꞌa yinh komiꞌ, yeli ay huneꞌ isqꞌinal konimanil chabꞌil ju tet komiꞌ, yaj kaw yilal kopitzkꞌa yu Yespíritu Komam Dios yunhe kochahni isqꞌinal Espíritu Santo jinh. Mach chikꞌay hakꞌul yuto chiwalan tawet ta yilal chipitzkꞌa sunil anma yinh iskayelal. Hakaꞌtikꞌa jaqꞌeqꞌ tinanh, kaw tonhe chijabꞌe yekꞌi, yaj kaw mach johtajoj bꞌaytuꞌwal chikawistita, kaw mach johtajopaxoj bꞌaytuꞌwal chikawistopaxikoj. Hakton tuꞌ xin yeh anma chipitzkꞌa yu Yespíritu Komam Dios, yinh yesalil chipitzkꞌahi, xhi Komam tet naj.
Isqꞌambꞌen naj hunelxa tet Komam:
—¿Tzet xin chu yijni isbꞌa huneꞌ tuꞌ? xhi naj.
Yalni Komam tet naj:
—Hach tiꞌ, kaw kuywawom hawehiko xol ebꞌnaj Israel, yaj ¿tzet yinh kaw mach hawohtajo huneꞌ tiꞌ? Yinh kaw yeli haꞌ tzet ohtabꞌil juhanh haꞌ chijalanh, kat jalnipaxojanh tzet ilbꞌil juhanh. Wal hex kaw mach cheyayto yul heyanma yinh tzet chijalanh. [b] yuto yetbꞌi isbꞌa Komam yebꞌ Komam Espíritu Santo.Yet chiwalnihan teyet tzet yelapno ye tzettaj ay yul sat yibꞌanhqꞌinal tiꞌ, kaw mach cheyayto yul heyanma, hajxamta chiwalan teyet yinh tzettaj ay yul satkanh chal tuꞌ, kaw maxhtikꞌam cheyapaxayto yul heyanma.
»Wal xin, kaw maxhto hunu mak xabꞌeyahto yul satkanh tuꞌ, hach kachannhe Hanin Aqꞌbꞌilintijan texol yu Komam Dios, titnaj hinan yul satkanh. Hakaꞌ yu yanikanh yaꞌ Moisés huneꞌ yechel noꞌ labꞌa yinh te teꞌ bꞌey txꞌotxꞌ desierto, kaw yilal hak tuꞌ chiyu wahlaxkanhan yinh teꞌ kulus, yuxinto maknhetikꞌa chinchahnihan yul yanma, mach chikꞌaytoj, wal xin chischah huneꞌ isqꞌinal mach istanhbꞌal.
	[b]3:11 Yal Komam Jesús juhanh

Kaw xahan ay anma yu Komam Dios
»Wal xin, kaw xahankano ay anma ay yul sat yibꞌanhqꞌinal tiꞌ yu Komam Dios, yuto yati Komam hunpilan Iskꞌahol koxol, yuxinto maknhetikꞌa chichahni yul yanma, mach chikꞌaytoj, to kaw chischah huneꞌ isqꞌinal mach istanhbꞌal. Hanintiꞌan kaw Iskꞌahol Komam Dios wehan. Aqꞌbꞌilintijan yu Komam yul sat yibꞌanhqꞌinal tiꞌ, maxhtaj yu wulan wanokojan isyaꞌtajil yibꞌanh anma, machoj, to yu inkolnihan yalanh ismul.
»Maknhetikꞌa chinchahnihan yul yanma, mach chiꞌay isyaꞌtajil yibꞌanh, wal mak mach chinchahnihan yul yanma xin kaw chitokano ismul yibꞌanh yuto mach chayto yul yanma winhan, haninnhechꞌan Iskꞌahol Komam Dios intiꞌan. Hulnajinan bꞌey yul sat yibꞌanhqꞌinal tiꞌ yunhe wanikojan anma xol issajilqꞌinal, yaj xin kaw ay anma mach chiꞌocheni. Haknhe tuꞌ xin kaw chikawxiko ismul yibꞌanh yu istxꞌojal chiswatxꞌe anma tuꞌ, yuto yet qꞌejholo yehi. Sunil hunteqꞌan anma chiwatxꞌen ismachiswalilal, mach chiyoche huneꞌ issajilqꞌinal tiꞌ. Mach chisjepaxti xol, yuto mach chiyoche iskꞌul tato chꞌel yenhel sunil istxꞌojal chilaiswatxꞌe. Yajaꞌ wal mak chiyijen kuybꞌanile aqꞌbꞌilkano yu Komam Dios xin, chako isbꞌa xol issajilqꞌinal yunhe yixtanhwiloj ta haꞌ tzet chiswatxꞌe, lahan hakaꞌ tzet choche Komam Dios, xhi Komam tet naj Nicodemo tuꞌ.
Yalpaxo yaꞌ Juan anikanh haꞌ iswiꞌ anma tzet kaw yelapno ye Komam Jesús
Lahwi tuꞌ, isto Komam Jesús yebꞌ ebꞌyaꞌ iskuywom bꞌey yul ismajul Judea. Haꞌ tuꞌ xin ehayo Komam hanikꞌ tiempohal yebꞌ ebꞌyaꞌ; chiyanikanh ebꞌyaꞌ haꞌ iswiꞌ anma. Wal yaꞌ Juan xin, ayko yaꞌ yanikanh haꞌ iswiꞌ anma bꞌey Enón iskawilal Salim, yuto kaw txꞌiꞌal ha haꞌ bꞌey tuꞌ. Haꞌ tuꞌ xin chiꞌapni anma iskꞌatanh yaꞌ yu yahkano haꞌ iswiꞌ. Yu hunteqꞌan tiꞌ yet maxhto chiꞌalaxiko yaꞌ preso.
Yet hunel tuꞌ xin, ok ebꞌyaꞌ chikuywi yinta yaꞌ Juan isteyele isbꞌa yebꞌ huneꞌ naj israelita yinh tzet chiyu kosajnhen kobꞌa hakaꞌ yalni chejbꞌanile. Isto ebꞌyaꞌ yalno tet yaꞌ Juan:
—Mam kuywawom, naj ayko takꞌatanh yet ayach bꞌey haꞌ niman Jordán, naj hawal jetanh, lanhan yanikanh naj haꞌ iswiꞌ anma. Kaw xin hantanhe anma chiꞌokkano tzujno yinta naj, xhi ebꞌnaj tet yaꞌ Juan.
Istaqꞌwi yaꞌ Juan tet ebꞌyaꞌ:
—Kaw machi hunu mak chiwatxꞌen huneꞌ munil tiꞌ tato maxhtaj Komam Dios chiꞌaqꞌni tet. Wal hex hex tiꞌ, xaheyabꞌe tzet walan teyet tato maxhtaj hinan Cristo hinan. Wal xin kaw bꞌabꞌel kinchejlaxtijan yalanhto yet maxhto chihul Komam Cristo yul sat yibꞌanhqꞌinal tiꞌ. Qꞌinalo ta ay hunu mohyilal tinanh, haꞌ naj chimohyi tuꞌ, haꞌ naj chiꞌiqꞌni ix ix, wal naj yamigo naj ayko iskꞌatanh, chitzala naj yabꞌen istzotel naj chimohyi tuꞌ. Hak tuꞌ xin istzala wanmahan wabꞌenan yapni anma iskꞌatanh Komam Jesús. Yuxin kaw yilal nixhtejal yokkano yip ismunil Komam, wal hinan xin, nixhtejal islahwipaxkano wettiꞌan, xhi yaꞌ Juan tet ebꞌyaꞌ chikuywi yintaj.
Huneꞌ Mak ispeto yul satkanh
Haꞌ Komam tit yul satkanh, haꞌ kaw ekꞌbꞌal jibꞌanh kosunil. Wal hanhonh tiꞌ yet sat txꞌotxꞌal jehi, yuxin hanhe tzet ay yul sat yibꞌanhqꞌinal tiꞌ haꞌ chijala. Wal huneꞌ Mak ekꞌbꞌal kosataj, haꞌ ton Komam ispeto yul satkanh. Yuxin haꞌ tzet ilbꞌil yu, yebꞌ xin tzet abꞌebꞌil yu, haꞌ chiyala, yaj xin machi mak chiyayto yul yanma yinh tzet chiyala. Yaj tato ay mak chichahni tzet chal Komam tuꞌ yul yanma, huneꞌ mak tuꞌ chako isbꞌa yalniloj ta haꞌ tzet chal Komam Dios kaw yeli. Huneꞌ Komam aqꞌbꞌilti yu Komam Dios, haꞌ Istzotiꞌ Komam Dios chalikꞌoj, yuto kaw nohnanhetikꞌako Komam Espíritu Santo yinh yu Komam Dios. Kaw xahan ay Iskꞌahol Komam Dios tuꞌ yu, yuxinto kaw yako Komam Dios Mame sunil tzettaj ye tuꞌ yul isqꞌabꞌ Iskꞌahol tuꞌ. Hak tuꞌ xin, makxanhetikꞌa chichahni Iskꞌahol Komam yul yanma, chischah huneꞌ isqꞌinal mach istanhbꞌal, yaj wal mak mach chichahni Komam yul yanma xin, kaw mach chischah isqꞌinal mach istanhbꞌal, to haꞌ isyaꞌtajil chischah yu Komam.
Yet istzotel Komam Jesús yebꞌ huneꞌ ix ah Samaria
Yabꞌen ebꞌnaj fariseo ta chiyapaxokanh Komam Jesús haꞌ iswiꞌ anma yebꞌ xin ta kaw ekꞌnaxa anma tzujan yinta Komam satapaxo yaꞌ Juan; (Waxanhka maxhtaj kaw Komam chiꞌanikanh haꞌ iswiꞌ anma tuꞌ, wal xin haꞌ ebꞌyaꞌ chikuywi yinta Komam, haꞌ ebꞌyaꞌ chiꞌanikanh haꞌ iswiꞌ anma.) Hayet yabꞌenilo Komam Jesús ta yabꞌe ebꞌnaj fariseo huneꞌ tuꞌ, yel Komam yul ismajul Judea, ismeltzoto bꞌey yul ismajul Galilea, yajaꞌ xin, kaw yilal yekꞌ Komam yul ismajul Samaria.
Yapni Komam bꞌey huneꞌ konhobꞌ chiyij Sicar ayko yul ismajul Samaria tuꞌ, iskawilal huneꞌ txꞌo txꞌotxꞌ aqꞌbꞌilkano yet payat yu yaꞌ Jacob tet iskꞌahol José. Haꞌ bꞌey tuꞌ xin, ay huneꞌ kꞌuh watxꞌebꞌil yu yaꞌ Jacob. Kaw xin xasiki Komam isbꞌelwi, yuxin ok tzꞌonhno Komam istiꞌ huneꞌ kꞌuh tuꞌ yet lanhanxa yok chuman.
Wal ebꞌyaꞌ chikuywi yinta Komam tuꞌ xin, to ebꞌyaꞌ yul konhobꞌ isloqꞌoꞌ tzet chilolaxi. Hayet ayto ebꞌnaj loqꞌwo tuꞌ xin, yapni huneꞌ ix ah Samaria iqꞌoti haꞌ yul huneꞌ kꞌuh tuꞌ, yalni Komam tet ix:
—Aqꞌ nino hawaꞌ tuꞌ wukꞌuꞌan, xhi Komam.
Istaqꞌwi ix tet Komam:
—Wal hach hach tiꞌ, kaw ah konhobꞌ Israel hach, ¿tom kaw mach hawohtajoj tato ah konhobꞌ Samaria hinan? ¿Tzet yinh chaqꞌanpaxo ha haꞌ hawukꞌuꞌ wetan? xhi ix tet Komam. (Yal ix hakaꞌ tuꞌ, yuto haꞌ anma Israel mach chischahle tzotelo isbꞌa yebꞌ anma ah Samaria.)
Yalni Komam Jesús tet ix xin:
—Qꞌinalo ta hawohta huneꞌ mak chiqꞌanni haꞌ tawet tiꞌ, yebꞌ xin ta hawohta iskꞌulal iskꞌul Komam Dios chiyaqꞌ jet, chimhaqꞌanpaxo hawaꞌ wetan, katmi waqꞌnihan haꞌ chiꞌaqꞌni qꞌinale machi istanhbꞌal tawet, xhi Komam tet ix.
Yalnipaxo ix tet Komam:
—Mamin, kaw nahat yehayto haꞌ yul kꞌuh lah, kaw xin machi hanet chiꞌinahti haꞌ. ¿Bꞌay xin chaxhto hawiqꞌati haꞌ chiꞌaqꞌni qꞌinale chawaqꞌ wettuꞌan hawalni? Yaꞌ Jacob, jichmam yettax payat tiempo, haꞌ yaꞌ anhekano huneꞌ kꞌuh tiꞌ jetanh. Ha haꞌ yul huneꞌ kꞌuh tiꞌ xin yukꞌ yaꞌ yebꞌ sunil yuninal, yebꞌpaxo sunil isnoqꞌ. ¿Tom xin kaw ekꞌbꞌal hachto satapaxo yaꞌ Jacob tuꞌ? xhi ix tet Komam.
Istaqꞌwikanh Komam tet ix:
—Sunil mak chiꞌukꞌni huneꞌ ha haꞌ tiꞌ chititpaxo istajintiꞌal hunelxa. Wal mak chiꞌukꞌni ha haꞌ chiwaqꞌtiꞌan xin, matxa bꞌaqꞌinh chitaj istiꞌ, yuto huneꞌ ha haꞌ chiwaqꞌtiꞌan lahan hakaꞌ hunu isnuqꞌ ha haꞌ chiꞌahilo toptoni kat isbꞌelwi, haꞌ chꞌaqꞌni qꞌinale mach istanhbꞌal tet, xhi Komam tet ix.
Yalni ix tet Komam xin:
—Mamin, aqꞌ huneꞌ haꞌ chawal tiꞌ wukꞌuꞌan haxinwal matxa chitaj intiꞌan, matxa chinhulan iqꞌo haꞌ bꞌey tiꞌ, xhi ix tet Komam.
Yalni Komam tet ix:
—As awteti hawichamil kat heyul bꞌey tiꞌ, xhi Komam tet ix.
—Machi wichamilan, xhi ix tet Komam. Yalni Komam tet ix:
—Kaw yel chawala, machi hawichamil. Yaj howanhxa ebꞌnaj chawiqꞌle, walpaxo naj iqꞌbꞌil hawu tinanh xin, mach hawichamilo naj. Yuxin kaw yel chawala, machi hawichamil, xhi Komam tet ix.
Hayet yabꞌen ix huneꞌ tuꞌ xin, yalni ix tet Komam.
—Mamin, wal tinanh, kaw chitxumchalo wuhan tato kaw ischejabꞌ Komam Dios hawehi. Ebꞌyaꞌ jichmamanh, haꞌ tiꞌ hulikꞌo ebꞌyaꞌ iswiꞌ huneꞌ witz tiꞌ yiqꞌayo isbꞌa tet Komam Dios, wal hexpaxo israelita hex tiꞌ, kaw cheyala ta kachannhechꞌan yul konhobꞌ Jerusalén chiyu kotoh jinoyo kobꞌa tet Komam Dios, xhi ix tet Komam.
Yalni Komam tet ix:
—Hach ix hach tiꞌ, ayto sunil tzet chiwaltiꞌan yul hawanma. Chiꞌapni huneꞌ tiempo yet matxa chexhul heyiqꞌayo hebꞌa tet Komam Dios bꞌey huneꞌ witz tiꞌ, yebꞌ matxa yilalo chextopaxo bꞌey Jerusalén. Hex ah konhobꞌ Samaria hex tiꞌ, cheyiyo hebꞌa tet Komam Dios heyalni, yaj xin mach heyohtajo Komam, walonh Israel honhtiꞌanh xin, johtajanh Komam Dios bꞌay chijiyo kobꞌahanh, yuto koxolanh chiꞌel Iskolomal anma. Wal xin lanhan yapni istiempohal, haꞌ ton tinanh, yet chiyinayo isbꞌa anma yinh istoholal. Kaw xin chiyo isbꞌa tet Komam Dios yinh sunil yanma yebꞌ xin yinh kaw isyelal, yuto hak tuꞌ choche iskꞌul Komam ta chiyiyo isbꞌa anma tet. Wal Komam Dios, kaw Espíritu ye Komam, yuxin maknhetikꞌa chiyiyo isbꞌa tet Komam, kaw yilal chiyiyo isbꞌa yinh sunil yanma yebꞌ xin yinh kaw isyelal, xhi Komam tet ix.
Yalni ix tet Komam:
—Kaw wohtajan tato chul huneꞌ yaꞌ Mesías, haꞌ ton Komam Cristo Kokolomal. Hayet chihul yaꞌ tuꞌ xin, haꞌ yaꞌ chikamhalni yinh tzet kaw yelapno ye sunil, xhi ix tet Komam.
Yalni Komam xin:
—Hanintonan huneꞌ chawal tiꞌ, huneꞌ lanhan istzotel tawet tiꞌ, xhi Komam tet ix.
Hayet lanhan istzotel Komam tuꞌ xin, yapni ebꞌyaꞌ iskuywom. Kaw kꞌayilo iskꞌul ebꞌyaꞌ yilni istzotel Komam yebꞌ huneꞌ ix ix tuꞌ. Wal xin kaw machi hunu ebꞌyaꞌ qꞌambꞌeni tzet yinh xin tzotel Komam yebꞌ ix, yebꞌ xin tzet chal Komam yebꞌ ix. Lahwi tuꞌ xin, isbꞌejnikano ix istzꞌahabꞌ istiꞌ kꞌuh tuꞌ, isto ix yalno tet anma yul iskonhobꞌ hakaꞌ tiꞌ:
—Katawej, tonhwe jilaꞌ huneꞌ mak mahalni wetan yinh sunil tzet wehikojan. ¿Kꞌuxan tato haꞌ yaꞌ tuꞌ Cristo? xhi ix.
Hayet yabꞌen anma huneꞌ tuꞌ, istit anma yilno Komam. Yet maxhto chiꞌapni anma iskꞌatanh Komam, yalni ebꞌyaꞌ iskuywom Komam:
—Mam kuywawom, waꞌanh, xhi ebꞌyaꞌ tet Komam.
Istaqꞌwi Komam:
—Ay huneꞌ tzet chinlohan kaw mach heyohtajoj, xhi Komam.
Yok ebꞌyaꞌ iskuywom Komam tuꞌ yalno tet hunun hakaꞌ tiꞌ:
—¿Tokꞌanabꞌ xin ay mak mahulikꞌo aqꞌno tzet chislo Komam tiꞌ? xhi ebꞌyaꞌ.
Yalni Komam xin:
—Wal xin, haꞌ tzet choche Komam chejnheintijan, haꞌ chiwochehan chinwatxꞌehan, kat xin inlahnihan ismunil aqꞌbꞌilkano yul inqꞌabꞌan. Yuxin hayet chinwatxꞌenan ismunil tiꞌ, kaw lahan yebꞌ hakaꞌ yet lanhan inwaꞌan. Hex tiꞌ cheyala ta kanhebꞌto ixahaw bꞌay chikꞌuplaxkanh ixim trigo. Kaw haktikꞌam tuꞌ, yaj chiwalan teyet: ¡Tꞌanhxanhwetoj lah, naweloj! Kaw maꞌayilo istiempohal iskutxbꞌalaxiko anma wetan, hakaꞌ chiyu iskutxbꞌalax ixim trigo yet chiqꞌanbꞌilo ixim. Haꞌ naj chikꞌupnikanh ixim trigo chischah naj istohol, yechel naj ye naj chiꞌinito anma iskꞌatanh Komam yu ischahni isqꞌinal chiyaqꞌ Komam. Yuxin naj chitzꞌunni ixim yebꞌ naj chikꞌupnikanh ixim, lahan istzala iskꞌul ebꞌnaj iskawanhil. Hakaꞌ yalni anma chijabꞌe: “Nan naj chitxihni ixim trigo, nanxapaxo naj chikꞌupnikanh ixim,” xhi. Yuxin chexinchejtojan xol anma, hakaꞌ ebꞌnaj chikꞌupnikanh ixim trigo tuꞌ, nan ebꞌnaj bꞌabꞌel munlanahi hakaꞌ yinh istxihnayo ixim, hex tiꞌ xin kaw toxanhe chexekꞌ hekꞌupuꞌkanh ixim, xhi Komam tet ebꞌyaꞌ.
Kaw txꞌiꞌal anma yul huneꞌ konhobꞌ ay yul ismajul Samaria tuꞌ chahnikano Komam yul yanma, yuto kaw wiyom yalni ix hakaꞌ tiꞌ: «Mayalilo yaꞌ wetan yinh sunil tzet xaleinwatxꞌehan,» xhi ix. Yuxin hayet yapni anma tuꞌ iskꞌatanh Komam, yalni anma tet Komam tato chikankano Komam yul konhobꞌ tuꞌ. Hak tuꞌ xin yu iskankano Komam kabꞌ tzꞌayikal bꞌey tuꞌ. Kaw xin hantanheto anma chahnikano Komam yul yanma yet yabꞌen iskuywakanto Komam. Yalni anma tet ix tzotel tet Komam hakaꞌ tiꞌ:
«Wal tinanh, kaw chijaytojanh yul janmahanh, yaj maxhnhetaj yu tzet maxawal jetanh, to yu hanhkawonhanh majabꞌehanh tzet chal Komam, yuxinto kaw johtajanh ta haꞌ Komam tiꞌ Cristo, haꞌ Kokolomal kosunil yul sat yibꞌanhqꞌinal tiꞌ,» xhi anma tet ix.
Yaqꞌ kawxo Komam Jesús iskꞌahol huneꞌ naj chimunla yinta naj rey
Yet islahwi kabꞌ tzꞌayik yekꞌ Komam Jesús bꞌey ismajul Samaria tuꞌ xin, isto Komam bꞌey yul ismajul Galilea. Kaw xin halbꞌilxatikꞌa yu Komam tuꞌ tato kaw machi hunu ebꞌyaꞌ ischejabꞌ Komam Dios xahan chiꞌil-lax yul iskonhobꞌ. Hayet yapni Komam bꞌey Galilea tuꞌ xin, kaw kꞌul yu ischahlax Komam yu anma, yuto yil anma tzettaj iswatxꞌe Komam yet yekꞌ qꞌinh Pascua bꞌey Jerusalén, yet isbꞌeykꞌo anma yinh qꞌinh.
Yapni Komam Jesús bꞌey yul konhobꞌ Caná bꞌay eliko ha haꞌ vinohal yu Komam. Haꞌ bꞌey yul konhobꞌ Capernaúm xin, ay huneꞌ naj niman yelapno ismunil chimunla yinta naj rey, ay xin huneꞌ iskꞌahol naj kaw txꞌoj ye iskꞌul yu yabꞌil. Yet yabꞌen naj tato tit Komam Jesús bꞌey Judea yapni bꞌey ismajul Galilea tuꞌ, isto naj yilno Komam. Isqꞌanni naj tet Komam tato chito Komam yilaꞌ huneꞌ iskꞌahol naj kaw how yehiko yabꞌil yinh, lanhanxa iskami.
Yalni xin Komam tet naj hakaꞌ tiꞌ:
—Wal hex tiꞌ, tato mach cheyil sunil wipan yebꞌ ej kꞌaybꞌalkꞌule chinwatxꞌehan, kaw maxhtikꞌam chinhechahan yul heyanma, xhi Komam.
Yalni naj tet Komam:
—Mamin, tonh yinh anhe yaqꞌ isbꞌa maxhto chikam inkꞌaholan, xhi naj.
Yalni Komam tet naj:
—Paxanhto hawatut, kawxa naj hakꞌahol, xhi Komam tet naj. Hak tuꞌ yu yanayto naj yul yanma yinh tzet yal Komam, ispaxto naj yatut. Yet ayko naj yinh isbꞌel bꞌey konhobꞌ Capernaúm tuꞌ, yapni hunteqꞌan ebꞌnaj ismunlawom naj chahwal yinh yul bꞌeh, yalni ebꞌnaj tet naj:
—Kawxa naj hakꞌahol, xhi ebꞌnaj tet naj.
Isqꞌambꞌenilo naj mame tuꞌ tet ebꞌnaj ismunlawom:
—¿Hanikꞌ mawatxꞌilo iskꞌul inkꞌaholtuꞌan? xhi naj. Yalni ebꞌnaj:
—Ewitax yinh chꞌen hujebꞌ yel qꞌaꞌ yinh naj, xhi ebꞌnaj.
Istxumni naj mame tuꞌ ta hakaꞌtikꞌa orahil chal ebꞌnaj ismunlawom naj tuꞌ, hak tuꞌ orahil yet yalni Komam Jesús tet naj hakaꞌ tiꞌ: «Kawxa naj hakꞌahol tuꞌ tinanh,» xhi Komam. Hak tuꞌ xin yu ischahnikano naj Komam Jesús yul yanma yebꞌ sunil mak ay bꞌey yul yatut.
Haꞌ huneꞌ kꞌaybꞌalkꞌule tiꞌ iswatxꞌe Komam yul ismajul Galilea lahwi isbꞌey Komam yinh qꞌinh bꞌey Judea. Haꞌ xin iskabꞌ kꞌaybꞌalkꞌule tiꞌ iswatxꞌe Komam.
Yet yaqꞌni kawxo Komam Jesús huneꞌ naj kamnajilo yoj
Lahwi tuꞌ xin, istopaxo Komam Jesús yul konhobꞌ Jerusalén yinh huneꞌ isqꞌinh anma Israel chiꞌekꞌ yul konhobꞌ tuꞌ. Bꞌey yul konhobꞌ Jerusalén tuꞌ xin, iskawilal ispultahil bꞌay chꞌokto noꞌ meꞌ, haꞌ tuꞌ ay huneꞌ ha haꞌ tonhe etxan. Yul abꞌxubꞌal hebreo Betesda isbꞌi huneꞌ haꞌ tuꞌ. Istiꞌla haꞌ tuꞌ xin, aykanh howebꞌ nha machi yich. Kaw xin txꞌiꞌal anma yaꞌay hilanejayo yul hunteqꞌan nha tuꞌ. Ay mak mach chu yilni, ay xin mak mach chu yekꞌi, aypaxo mak mach chibꞌili isnimanil. Hunteqꞌan anma yaꞌay tuꞌ ayko yechman isbꞌilikanh haꞌ, yuto kaw yinhnhe istiempohal chihulayti huneꞌ naj ángel isbꞌile haꞌ, maknhetikꞌa bꞌabꞌel chiꞌayto yet chibꞌilikanh haꞌ xin, haꞌ chiꞌanhchahi, kat yel tzettaj yabꞌilal ayko yinh.
Xol anma yaꞌay tuꞌ ayayo huneꞌ naj 38 (waxajlahonhebꞌxa) habꞌilxa yok yabꞌil yinh. Hayet yilni Komam Jesús ta hilanayo naj bꞌey tuꞌ, istxumnilo Komam tato kaw payxa ichiti naj, yalni Komam tet naj:
—¿Chimhawoche chaxhanhchahi? xhi Komam.
Yalni naj tet Komam hakaꞌ tiꞌ:
—Mamin, kaw machi hunu mak chinanaytojan xol haꞌ tiꞌ yet chibꞌilikanh haꞌ. Hayet chinaytojan xol haꞌ walnihan, nan mak chibꞌabꞌayto insatajan, xhi naj tet Komam.
Yalni Komam tet naj xin:
—Ahanhwanoj, ikanh hawaybꞌal tiꞌ, kat hatohi, xhi Komam tet naj.
Yinhnhena tuꞌ iskawxikanh naj, yok naj yinokanh iswaybꞌal, isto naj xin. Hayet yanhchakano naj tuꞌ, kꞌuxan istzꞌayikal xewilal, yuxinto yal ebꞌnaj yahawil yinh konhobꞌ Israel tet naj hakaꞌ tiꞌ:
—Wal tinanh, kaw istzꞌayikal xewilal, kaw mach chu hawijnikꞌo hawaybꞌal tiꞌ, xhi ebꞌnaj tet naj.
Istaqꞌwikanh naj kawxikanh tuꞌ:
—Haꞌ mak makinaqꞌni kawxojan, haꞌ mahalni wetan hakaꞌ tiꞌ: “Ikanh hawaybꞌal, kat xin hatohi,” xhi wetan, xhi naj tet ebꞌnaj yahawil tuꞌ.
Isqꞌambꞌen ebꞌnaj tet naj:
—¿Mak xin najil mahalni tawet, ta chawikanh hawaybꞌal kat xin hatohi? xhi ebꞌnaj. Wal xin kaw mach yohtajo naj mak aqꞌni kawxo tuꞌ, yuto kaw hantanhe anma bꞌey tuꞌ, kaw xin pet kꞌaykanh Komam Jesús xol anma.
Lahwi tuꞌ xin, ischahnayo Komam Jesús naj yul Yatut Komam Dios, yalni Komam tet naj:
—Wal tinanh, kaw makaxhkawxiloj. Matxa chawako yaqꞌbꞌil hamul haxinwal matxa hunuxa isyaꞌtajil kaw txꞌoj chul tawibꞌanh, xhi Komam tet naj.
Lahwi tuꞌ xin, isto naj yalno tet ebꞌnaj yahawil yeko yinh konhobꞌ Israel tato haꞌ Komam Jesús aqꞌni kawxo naj. Hak tuꞌ xin, yu yokkano ishowal ebꞌnaj yinh Komam isyayil yaqꞌ kawxo Komam huneꞌ naj yinh istzꞌayikal xewilal. Yalni Komam Jesús xin:
—Inmaman, maxhtikꞌa chisbꞌej ismunlahi, yuxin hakintuꞌan, maxhtikꞌa chinbꞌejkanojan inmunlahan, xhi Komam.
Hak tuꞌ xin, kaw yakaniko ebꞌnaj yahawil konhobꞌ Israel tuꞌ yinh iskꞌul yaqꞌnikamo Komam Jesús, yuto mach isyije Komam huneꞌ tzꞌayik xewilal.
Ishelanil yip Iskꞌahol Komam Dios
Yalni Komam Jesús tet ebꞌnaj:
—Yinh kaw isyelal chiwalkanojan teyet, kaw Iskꞌahol Dios wehan, yuxin haꞌ hunteqꞌan chinwatxꞌetiꞌan kaw mach wetojan inchukilan. Haꞌ tzet chaqꞌ Inmaman inwatxꞌehan, haꞌ chiwuhan, yuxinto sunil tzet chiswatxꞌe Inmamtuꞌan, kaw chiyupaxo wuhan. Wal hanintiꞌan, Iskꞌahol Dios wehan, kaw xin xahan ayinan yu Inmamtuꞌan. Sunil tzet chinwatxꞌehan, Inmamtuꞌan chiyeni wetan. Ayto xin hunteqꞌan tzet kaw ay yelapno chisye Inmamtuꞌan wetan kat inwatxꞌenan, hak tuꞌ xin chikꞌay hekꞌul heyilni. Wal Inmamtuꞌan chiyu yaqꞌni itzitzbꞌokanh kamom, kat xin yaqꞌnipaxo isqꞌinal. Hakinpax tuꞌan chiwaqꞌan qꞌinale tet mak bꞌay choche inkꞌulan chiwaqꞌan. Machi hunu anma chiyil Inmaman yinh tzet chiꞌelikoj, wal xin to haninan aqꞌbꞌil wipan yu Inmaman yu wilnihan yinh tzet chiꞌeliko anma. Kaw yul inqꞌabꞌan ayko hunteqꞌan tiꞌ yu Inmaman yunhe lahannhe chꞌok inmayan yebꞌ Inmaman. Yaj tato ay anma machi welapnojan yul sat, kaw machipaxo yelapno Inmaman yul sat chal tuꞌ, yuto Inmamtuꞌan chejnheintijan.
»Yinh kaw isyelal chiwalan teyet, maknhetikꞌa chꞌabꞌen tzet chiwaltiꞌan, kat yanayto yul yanma yinh Inmaman chejnheintijan, chischah isqꞌinal mach istanhbꞌal. Hak tuꞌ xin mach chikawxiko ismul yibꞌanh, kaw wiyom yel yul isqꞌabꞌ naj kamikal, kat ischahnikano isqꞌinal yinh hunelnhe. Wal hanin Iskꞌahol Komam Dios wetiꞌan, kaw chiwalkanojan teyet tato chihul istiempohal, haꞌ ton tinanh yet chabꞌen anma kamom wawihan; haꞌ mak chiꞌabꞌen tzet chiwaltiꞌan xin chischah isqꞌinal mach istanhbꞌal. Wal Inmaman, haꞌtikꞌa iqꞌnhe isqꞌinal, hakinpax tuꞌan winhan ayko inqꞌinalan yu Inmaman. Hakaꞌ chu yaqꞌni Inmaman isqꞌinal anma, hak tuꞌ chu waqꞌnipaxojan. Chaqꞌnipaxo Inmaman wipan yul inqꞌabꞌan wilnihan yinh tzet chiꞌeliko anma, ta kꞌul maka txꞌoj tzet chiswatxꞌe. Ay huneꞌ wiptiꞌan yuto Haninan Aqꞌbꞌilintijan texol yu Inmaman. Kaw mach cheyaqꞌ kꞌayo hekꞌul yinh hunteqꞌan tzet chiwalkanojan teyet tiꞌ. Wal xin kaw chiꞌapni istiempohal yet chabꞌen sunil anma kamnaxa yul innuqꞌan, kat xin yitzitzbꞌikanh. Maknhetikꞌa kꞌul tzet iswatxꞌe yul sat yibꞌanhqꞌinal tiꞌ, chiꞌitzitzbꞌikanh kat ischahni huneꞌ isqꞌinal mach istanhbꞌal, walpaxo anma kaw istxꞌojalnhetikꞌa hulikꞌo iswatxꞌe yul sat yibꞌanhqꞌinal tiꞌ, chiꞌitzitzbꞌikanh kat xin ischahni isyaꞌtajil, [*] xhikano Komam Jesús.

Komam Dios chitzotel yinh Komam Jesús
Yalnipaxo Komam Jesús tet ebꞌnaj yahawil yeko yinh konhobꞌ Israel:
—Wal hanintiꞌan, kaw machi hunu tiꞌ chinwatxꞌehan yul wetan inchukilan. Hakaꞌ halbꞌil wetan yu Inmaman hak tuꞌ chu wilnihan yinh tzet chiꞌeliko anma, yajaꞌ chiwilan yinh tzet chiꞌeliko yinh kaw istoholal. Yuxin haꞌ tzet chal iskꞌul Inmaman anheintijan, haꞌ chinwatxꞌehan, maxhtaj tzet chiwochehan.
»Tato hankawinan chinokan tzotelo yinh sunil tzet chinwatxꞌehan, kaw matzet chalilo chal tuꞌ. Yajaꞌ ay huneꞌ mak kaw chaqꞌ isbꞌa istzotel winhan, kaw xin wohtajan ta sunil tzet chala kaw yeli.
»Yet hechejnito hechejabꞌ tet yaꞌ Juan heqꞌambꞌeno tzet kaw yelapno ye yaꞌ, kaw isyelal yal yaꞌ teyet. Yaj maxhtaj yu wiqꞌni wipan yinh tzet chal anma yuxin chiwalan huneꞌ tiꞌ teyet, machoj, wal xin to yu hekolchahi. Yaꞌ Juan tuꞌ, kaw lahan yaꞌ hakaꞌ hunu cantil ayko qꞌaꞌ yinh, nahat chimujli isqꞌaqꞌal. Kaw hak tuꞌ yu yulikꞌo yaꞌ, yuxintikꞌa kextzalakanh yu yaꞌ hanikꞌ tiempohal.
»Yajaꞌ ay huneꞌ tzet kaw ekꞌbꞌal yelapno ye sata tzet yal yaꞌ Juan tuꞌ winhan, sunil ej kꞌaybꞌalkꞌule yaqꞌ Inmaman inwatxꞌehan, haꞌ chitzotel winhan. Haꞌ xin chiyeniloj tato haꞌ Inmaman kinanitijan. Haꞌ Inmaman anheintijan haꞌ chitzotel winhan, wal hex hex tiꞌ kaw maxhto bꞌay cheyabꞌe istzoteli, kaw maxhto chetxumilo mak kaw Inmaman. Kaw maxhto Istzotiꞌ Inmamtuꞌan yul heyanma, yuto mach cheyayto yul heyanma winhan, wal xin haꞌ Komam Dios anheintijan.
»Hex tiꞌ kaw cheyil hekuyni Istzotiꞌ Komam Dios, yuto chꞌekꞌ yinh henabꞌal ta yinh tuꞌ chiꞌilchalo heqꞌinal mach istanhbꞌal. Yajaꞌ waxanhka Istzotiꞌ Komam Dios tuꞌ chitzotel winhan, yajaꞌ mach chisje hekꞌul chexoktzujno wintajan yunhe hechahni heqꞌinal mach istanhbꞌal chiwaqꞌtiꞌan.
»Maxhtaj yu yalaxiko inmayan yu anma yuxin chiwalan hunteqꞌan tzotiꞌ tiꞌ. Wal hakaꞌ kexwilnitiꞌan, kaw mach cheyoche Komam Dios. Hanintiꞌan kaw chejbꞌilintijan yu Inmaman, yaj kaw mach cheyabꞌe tzet chiwalan. Wal tato hunuxa naj komon anma chihul yebꞌ yet, wal tuꞌ kaw saqꞌal heyijen sunil tzet chal naj. ¿Tzettikꞌa chu heyanayto yul heyanma tato hemay cheyako hunun hex, wal helanil chitit tet Komam Dios, kaw mach chikam hekꞌul hesayniloj?
»Tajka cheyala tato hanintiꞌan chinokan aqꞌokꞌule yinh hemul tet Inmaman, wal xin to haꞌ kaw yaꞌ Moisés chiꞌok aqꞌokꞌule teyinh, yaꞌ bꞌay chikawxi hekꞌul. Wal xin tato cheyayto yul heyanma yinh tzet tzꞌibꞌnhebꞌilkano yu yaꞌ Moisés, chimheyapaxayto yul heyanma winhan, yuto winhan chitzotel hunteqꞌan tzet tzꞌibꞌnhebꞌilkano yu yaꞌ. Yajaꞌ tato mach cheyayto yul heyanma yinh tzet tzꞌibꞌnhebꞌilkano winhan yu yaꞌ tuꞌ, tzikꞌanabꞌ chiyu heyanayto yul heyanma yinh sunil tzet chiwaltiꞌan, xhi Komam tet ebꞌnaj.
Yet yaqꞌni waꞌo Komam Jesús howebꞌ mil ebꞌnaj winaj
(Mt. 14:13-21; Mr. 6:30-44; Lc. 9:10-17)
Lahwi tuꞌ xin, isto Komam Jesús isqꞌaxebꞌikꞌto haꞌ lago Galilea, chiyijpaxo Tiberias. Kaw xin hantanhe anma ok tzujno yinta Komam, yuto yil anma tuꞌ iswatxꞌen Komam kꞌaybꞌalkꞌule yet iskawxi anma yaꞌay yu Komam. Isto Komam Jesús iswiꞌ huneꞌ wonhan yebꞌ ebꞌyaꞌ iskuywom, yay tzꞌonhno Komam yebꞌ ebꞌyaꞌ bꞌey tuꞌ. Toxa xin chiꞌichiko qꞌinh Pascua, isqꞌinh ebꞌnaj Israel. Yet yilni Komam xin ta kaw hantanhe anma apni iskꞌatanh, yalni Komam tet yaꞌ Felipe: [image: 99.TIF] 

—¿Bꞌaytuꞌwal chikoloqꞌ tzet chislo sunil anma tiꞌ? xhi Komam tet yaꞌ.
Yal Komam huneꞌ tuꞌ yunhe yabꞌen Komam tzet chiyute yalni yaꞌ Felipe. Wal Komam xin, kaw yohtaxa tzet chiyu yaqꞌni waꞌo sunil anma tuꞌ. Istaqꞌwi yaꞌ:
—Waxanhka ay kabꞌo ciento denario komelyu chiloqꞌni tzet chilolaxi, kaw maxhtikꞌam chabꞌe yiqꞌni anma hunta txꞌinano yet, xhi yaꞌ tet Komam.
Ay xin huneꞌ yaꞌ chikuywi yinta Komam tuꞌ, yuxhta isbꞌa yebꞌ yaꞌ Simón Pedro, Andrés isbꞌi. Haꞌ yaꞌ halni:
—Ay huneꞌ naj nichꞌan koxol tiꞌ, ay kakꞌonh noꞌ kay iqꞌbꞌil yu naj yebꞌ xin howebꞌ ixim pan cebada, yajaꞌ ¿tzet chaqꞌ hanikꞌ tiꞌ yinh sunil anma? xhi yaꞌ tet Komam.
Yalni Komam tet ebꞌyaꞌ iskuywom tuꞌ:
—Halwe tet sunil anma ayojabꞌ tzꞌonhnoj, xhi Komam.
Kaw xin cheqꞌanhla sat txꞌotxꞌ bꞌey tuꞌ, yuxin haknhe tuꞌ yu yay tzꞌonhno anma sunil. Aymi howebꞌo mil isbꞌisil ebꞌnaj winaj. Yinikanh Komam ixim pan tuꞌ. Yet lahwi yaqꞌni Komam yuchꞌandiosal yinh ixim tet Komam Dios, yitxqꞌanto Komam ixim yinh anma tzꞌonhan tuꞌ. Haktikꞌapax tuꞌ yute Komam yinh noꞌ kay, yaqꞌ Komam hantatikꞌa kaw choche anma. Hayet lahwi isnohkano iskꞌul anma tuꞌ xin, yalni Komam tet ebꞌyaꞌ chikuywi yintaj:
—Kutxbꞌaweyo sunil ixim matxa malahwi yu anma tiꞌ, haxinwal machi ixim chiꞌetaxtoj, xhi Komam.
Hak tuꞌ xin yu iskutxbꞌaniko ebꞌyaꞌ ixim, kaw xin 12 (kabꞌlahonhebꞌto) motx ixim matxa lahwi yu anma tuꞌ yinh ixim howebꞌ pan cebada. Yet yilni anma huneꞌ kꞌaybꞌalkꞌule iswatxꞌe Komam Jesús tuꞌ, yalni anma hakaꞌ tiꞌ: «Yinh kaw yeli, haꞌ huneꞌ yaꞌ tiꞌ ischejabꞌ Komam Dios halbꞌilkanoj tato chihul koxol bꞌey yul sat yibꞌanhqꞌinal tiꞌ,» xhi anma.
Isnahnilo Komam Jesús tato chꞌekꞌ yinh isnabꞌal anma yinito Komam kat yaniko anma Komam yahawiloj, yuxinto el Komam xol anma, isto Komam iswiꞌ wonhan ischukil.
Yet isbꞌelwikꞌo Komam Jesús yibꞌanh ha haꞌ
(Mt. 14:22-27; Mr. 6:45-52)
Yet yay numnahi yapni ebꞌyaꞌ iskuywom Komam Jesús istiꞌ haꞌ lago. Lahwi tuꞌ xin yokto ebꞌyaꞌ yul huneꞌ teꞌ barco yunhe yekꞌapno ebꞌyaꞌ isqꞌaxepxakꞌto haꞌ lago kat yapni ebꞌyaꞌ yul konhobꞌ Capernaúm. Kaw xaꞌay numnahi, maxhtotikꞌa xin chiꞌapni Komam iskꞌatanh ebꞌyaꞌ. Yet ayko ebꞌyaꞌ yibꞌanh haꞌ tuꞌ, istzabꞌniko yekꞌ huneꞌ niman jaqꞌeqꞌ. Kaw nahat chiꞌah haꞌ isbꞌilen jaqꞌeqꞌ. Ayxam xin yiktajo iskabꞌ legua chito isbarco ebꞌyaꞌ yibꞌanh haꞌ lago tuꞌ, yilni ebꞌyaꞌ Komam Jesús bꞌelwo chu yibꞌanh haꞌ. Lanhan xin ishitziko Komam iskꞌatanh teꞌ barco bꞌay ayikto ebꞌyaꞌ tuꞌ, isxiwkanh ebꞌnaj. Yalni Komam tet ebꞌyaꞌ:
—Haninan, mach chexxiwi, xhi Komam.
Yuxinto kaw tzalakanh ebꞌyaꞌ ischahnikto ebꞌyaꞌ Komam yul barco tuꞌ iskꞌatanh. Hunepixto xin, yapni ebꞌyaꞌ isqꞌaxebꞌikꞌto haꞌ bꞌay nabꞌilto yu yapni.
Saywa anma yinh Komam Jesús
Haxa yinh hunxa tzꞌayik xin, yet aytokꞌo anma sunil istiꞌ haꞌ lago tuꞌ, isnahniti anma tato xato ebꞌyaꞌ iskuywom Komam yul huneꞌ teꞌ barco ayayo bꞌey tuꞌ, hanhe xin teꞌ ayayoj. Isnahnipaxti anma ta machi to Komam yinta ebꞌyaꞌ. Ay xin hunteqꞌan teꞌ barco ispeto yul konhobꞌ Tiberias apni iskawilal bꞌay iswah anma ixim pan yet yaqꞌni Komam yuchꞌandiosal yinh ixim tet Komam Dios. Yet yilni anma tato matxa Komam Jesús bꞌey tuꞌ yebꞌ ebꞌyaꞌ chikuywi yintaj, yokto anma yul hunteqꞌan teꞌ barco apni bꞌey tuꞌ, isto anma saywal yinh Komam qꞌaxepxakꞌto haꞌ bꞌey yul konhobꞌ Capernaúm.
Komam Jesús hakaꞌ tzet chilolaxi chiꞌaqꞌni qꞌinale
Yet yekꞌapno anma isqꞌaxebꞌikꞌto haꞌ lago tuꞌ yilcha Komam yu anma. Isqꞌambꞌen anma tuꞌ tet Komam:
—Mam kuywawom, ¿hanikꞌ hawul bꞌey tiꞌ? xhi anma.
Istaqꞌwi Komam tet anma:
—Yinh kaw isyelal chiwalan teyet, wal hex hex tiꞌ, chinhesayilojan yuto kaw noh hekꞌul yu ixim pan waqꞌan hewabꞌ. Maxhtaj yu matxumchalo heyu yinh tzet chal yelapno ye huneꞌ kꞌaybꞌalkꞌule inwatxꞌe tuꞌan, xhi Komam.
Yalnipaxo Komam:
—Maxhnhetaj tzet cheloh cheyako yinh hekꞌul hesayniloj yuto huneꞌ tuꞌ chilahwi. Wal xin ay huneꞌxa hakaꞌ tzet chikolo mach chitanhiloj, haꞌ huneꞌ tuꞌ chiꞌaqꞌni heqꞌinal mach istanhbꞌal. Haꞌ huneꞌ tuꞌ wal heyaniko yinh heyanma hesayniloj. Hanin Aqꞌbꞌilintijan texol yu Inmaman, haninan chiwaqꞌan huneꞌ itah, haꞌ ton qꞌinale mach istanhbꞌal, yuto xaꞌisyelo Komam Dios tato haninan sikꞌbꞌil hintijan yu, xhi Komam Jesús tet anma.
Isqꞌambꞌen anma tet Komam:
—¿Tzet xin wal juten kobꞌahanh yunhe kowatxꞌenanh sunil tzet choche iskꞌul Komam Dios? xhi anma.
Istaqꞌwi Komam:
—Haꞌ huneꞌ chiyoche Komam Dios to cheyayto yul heyanma winhan, yuto haꞌ Komam chejnheintijan, xhi Komam.
Yalnipaxo anma tet Komam:
—¿Tzet xin hunu kꞌaybꞌalkꞌulehal chaye jilaꞌanh, yunhe kaxhkochahnihanh yul janmahanh? ¿Tzet hunu chawatxꞌe? Ebꞌnaj jichmamanh yet payat, ay huneꞌ kꞌaybꞌalkꞌule ilbꞌil yu ebꞌnaj yet islohni ebꞌnaj maná bꞌey txꞌotxꞌ desierto. Hakaꞌ yalni Istzotiꞌ Komam Dios bꞌay chal hakaꞌ tiꞌ: “Yati Komam Dios huneꞌ itah satkanh islobꞌ sunil anma,” xhihayoj, xhi anma tet Komam.
Yalni Komam tet anma:
—Yinh kaw isyelal chiwalan teyet, maxhtaj yaꞌ Moisés aqꞌnhe huneꞌ itah satkanhil tuꞌ tet ebꞌnaj jichmam yet payat tiempohal tuꞌ. Wal xin itah tit yul satkanh tuꞌ yechel yinh huneꞌ wah kaw yeli chaqꞌ Inmaman teyet. Huneꞌ wah chaqꞌ Komam tiꞌ, yul satkanh titnaj, haꞌ xin chiꞌaqꞌni qꞌinale mach istanhbꞌal tet anma, xhi Komam.
Yalni anma tet Komam:
—Mamin, aqꞌ huneꞌ wah tuꞌ jetanh yinh sunilbꞌal tiempo, xhi anma.
Yalni Komam tet anma:
—Hanintonan huneꞌ wah tuꞌ, yuto chiwaqꞌan qꞌinale mach istanhbꞌal. Maknhetikꞌa chako isbꞌa yul inqꞌabꞌan, matxa bꞌaqꞌinhal chinhohchahi, yebꞌ xin maknhetikꞌa chiꞌanayto yul yanma winhan, matxa bꞌaqꞌinhal chitajpaxo istiꞌ. Kaw xatikꞌa walan teyet, waxanhka kaw cheyiliko winhan, yajaꞌ kaw mach cheyako hebꞌa yul inqꞌabꞌan. Wal xin, sunil mak chati Inmaman wetan, chul yul inqꞌabꞌan, yuxin mak chihul yul inqꞌabꞌ tuꞌan kaw chinchahan, mach chinmanhkꞌotojan. Wal hanintiꞌan, kintitan yul satkanh, yaj maxhtaj yu inwatxꞌenan tzet chal inkꞌulan, wal xin titnaj hinan yunhe inwatxꞌenan tzet chal iskꞌul Inmaman chejnheintijan. Haꞌ tzet choche iskꞌul Komam chejnheintijan yinh sunil makta chiyako yul inqꞌabꞌan, ta machi hunu mak chikꞌayto wuhan, to chiwaqꞌ itzitzbꞌokanhan yet chiꞌapni islahobꞌal tzꞌayik. Haꞌ choche iskꞌul Inmaman, to haꞌ mak chinilnihan hanin Iskꞌahol Dios hintiꞌan, kat yanayto yul yanma winhan, chischah isqꞌinal mach istanhbꞌal. Haxa yet chiꞌapni islahobꞌal tzꞌayik, kat waqꞌni itzitzbꞌokanhan xol kamom, xhi Komam.
Yet yabꞌen ebꞌnaj yahawil yinh ebꞌnaj Israel yinh tzet yal Komam tuꞌ, yok ebꞌnaj bꞌuchwal yinh Komam yuto yal Komam hakaꞌ tiꞌ: «Hanintiꞌan huneꞌ wah titna yul satkanh,» xhi Komam.
Yalni ebꞌnaj hakaꞌ tiꞌ:
—¿Tom maxhtaj naj tiꞌ naj Jesús, iskꞌahol naj José? Kaw johta mak ismam naj yebꞌ ismiꞌ naj. ¿Tzet yinh yuxinto chal naj tato yul satkanh titna naj? xhi ebꞌnaj yinh Komam.
Yalni Komam tet ebꞌnaj:
—Bꞌejwe hetzotel winhan. Kaw machi hunu mak chihul yul inqꞌabꞌan tato maxhtaj Inmaman chichejniti wetan, Komam anheintijan. Haninan xin chiwaqꞌ itzitzbꞌokanhan yet islahobꞌal tzꞌayik. Tzꞌibꞌnhebꞌilkano yu ebꞌyaꞌ ischejabꞌ Komam Dios yet payat hakaꞌ tiꞌ: “Sunil mak chikuylax yu Komam Dios,” xhihayoj. Yuxin sunil mak chiꞌabꞌen tzet chal Komam Dios tuꞌ, chitxumchalo yu yinh tzet chala, haꞌ xin chihul yul inqꞌabꞌan.
»Kaw maxhto hunu mak ilnhe yinh Komam Dios Mame hach kachannhe hinan, yuto yul satkanh titnaj hinan, yuxinto kaw wohtajan Komam. Yinh kaw isyelal chiwalan teyet, maknhetikꞌa chinchahnihan yul yanma, kaw chischah huneꞌ isqꞌinal mach istanhbꞌal. Hanintiꞌan haꞌ ton huneꞌ wah chiꞌaqꞌni qꞌinale mach istanhbꞌal. Haꞌ ebꞌnaj heyichmam yet payat tuꞌ, iswah ebꞌnaj hunteqꞌan maná bꞌey txꞌotxꞌ desierto, yaj xin sunil ebꞌnaj xalekamtoj. Yajaꞌ mak chiwahni huneꞌ wah titna yul satkanh, chiwaltiꞌan xin, machi bꞌaqꞌinhal chikami. Hanintonan huneꞌ wah itzitz titna yul satkanh, yuxin maknhetikꞌa chiwahni huneꞌ wah tiꞌ, kaw itzitznhetikꞌa yinh sunilbꞌal tiempo. Haꞌ huneꞌ wah chiwaqꞌtiꞌan, haꞌ ton innimanilan chiwaqꞌan yunhe ischahni anma isqꞌinal, xhi Komam Jesús tet anma.
Hayet yabꞌen anma Israel hunteqꞌan tiꞌ, istzabꞌniko isteyelen isbꞌa yinh tzet yal Komam. Leyalni anma hakaꞌ tiꞌ:
—¿Tzet chu yaqꞌni yaꞌ tiꞌ isnimanil kokꞌuxuꞌ? xhi anma tet hunun.
Yalni Komam xin:
—Yinh kaw isyelal chiwalan teyet, tato mach chekꞌux innimaniltiꞌan, Hanin Aqꞌbꞌilintijan texol yu Komam Dios, yebꞌ xin ta mach cheyukꞌ inchikꞌilan, mach chechah heqꞌinal mach istanhbꞌal. Yuxin maknhetikꞌa chikꞌuxni innimaniltiꞌan, kat yukꞌni inchikꞌiltiꞌan, kaw chischah isqꞌinal mach istanhbꞌal. Hayet islahobꞌal tzꞌayik xin chiwaqꞌ itzitzbꞌokanhan xol anma kamom. Yuto innimaniltiꞌan lahan hakaꞌ wah, haꞌ chiꞌaqꞌni qꞌinale mach istanhbꞌal, hakpax tuꞌ xin inchikꞌilan hakaꞌ tzet chiꞌukꞌlaxi. Maknhetikꞌa chikꞌuxni innimanilan kat xin yukꞌni inchikꞌilan, kaw hunxanhe chiwukanojan yebꞌi. Komam Dios kaw itzitz yinh sunilbꞌal tiempo, haꞌ Komam tuꞌ kinchejnitijan, yuxin itzitz innhetikꞌapaxojan. Hakton tuꞌ xin, mak chikꞌuxni innimaniltiꞌan, kaw itzitznhetikꞌapaxo wuhan. Hanintonan, huneꞌ wah titna yul satkanh, yaj mach hakaꞌo maná isloh ebꞌnaj jichmam, yuto waxanhka isloh ebꞌnaj hunteqꞌan maná tuꞌ, yaj kam ebꞌnaj. Wal mak chiwahni huneꞌ wah chiwaltiꞌan xin, kaw ay isqꞌinal mach istanhbꞌal, xhi Komam.
Sunil hunteqꞌan tiꞌ yaqꞌ Komam Jesús iskuyuꞌ anma yul iscapilla ebꞌnaj Israel bꞌey yul konhobꞌ Capernaúm.
Kuybꞌanile yet qꞌinale mach istanhbꞌal
Yet yabꞌen anma chikuywi yinta Komam Jesús hunteqꞌan kuybꞌanile yaqꞌ Komam tuꞌ, txꞌiꞌal mak halni tet hunun:
—Kaw yaꞌta kochahni hunteqꞌan chal yaꞌ tiꞌ. ¿Maktaxka chiqꞌoji isyijeni? xhi.
Wal Komam xin, kaw yohtaxa tzettaj chal anma tuꞌ, yuxin yal Komam hakaꞌ tiꞌ:
—¿Tom kaw chikabꞌkonkanh hekꞌul yinh tzet chiwaltiꞌan? Wal Hanin Aqꞌbꞌilintijan texol yu Komam Dios tiꞌ, tato cheyil inmeltzohan yul satkanh bꞌay titnaj hinan, ¿tzixam chilaheyalaꞌ? Haꞌ Yespíritu Komam Dios haꞌ chiꞌaqꞌni qꞌinale mach istanhbꞌal, wal konimanil matzet chaqꞌa. Hunteqꞌan kuybꞌanile xawalan teyet tuꞌ, yinh kaw yeli yet Espíritu yehi, haꞌ chiꞌaqꞌni qꞌinale mach istanhbꞌal. Yajaꞌ ayexto hex tiꞌ, maxhto cheyayto yul heyanma yinh tzet chiwaltiꞌan, xhi Komam.
Yal Komam hakaꞌ tuꞌ yuto kaw yohtaxa Komam yet yalanhto makta mach chiꞌanayto yul yanma yinh tzet chal Komam. Kaw xin yohtaxapaxo Komam mak chiꞌaniko yul isqꞌabꞌ ebꞌnaj ayko ishowal yinh. Yuxinto yalpaxo Komam hakaꞌ tiꞌ:
—Kaw chiwalan teyet tato kaw machi hunu mak chako isbꞌa yul inqꞌabꞌan tato maxhtaj Inmaman chichejniti wetan, xhi Komam.
Yet yabꞌen anma tzet yal Komam tuꞌ xin, txꞌiꞌal anma bꞌejnikano yekꞌ yinta Komam. Yuxinto isqꞌambꞌe Komam tet ebꞌyaꞌ 12 (kabꞌlahonhwanh) iskuywom:
—Haxa hex tiꞌ, ¿chimheyoche chextopaxoj? xhi Komam tet ebꞌyaꞌ.
Istaqꞌwi yaꞌ Simón Pedro, tet Komam:
—Mamin, makkꞌanabꞌ yinta chonhok tzujnojanh, yuto hanhkꞌanhe hatzotiꞌ chiꞌaqꞌni qꞌinale mach istanhbꞌal. Wal hanhonhtiꞌanh, kaw xajaytojanh yul janmahanh tawinh. Kaw xin johtajanh tato hach tiꞌ Cristo hach, Iskꞌahol Komam Dios kaw itzitz, xhi yaꞌ Pedro tet Komam.
Yalni Komam tet yaꞌ:
—Wal xin kexinsayilojan hekabꞌlahonhwanhil, yaj ay huneꞌ hex tiꞌ ayayto naj matzwalil yul yanma, xhi Komam tet ebꞌyaꞌ. Yet yalni Komam hakaꞌ tuꞌ, yinh naj Judas Iscariote, iskꞌahol naj Simón yal Komam. Yuto waxanhka ayko naj istzꞌajo ebꞌyaꞌ 12 (kabꞌlahonhwanh), yaj xin haꞌ naj aniko Komam yul isqꞌabꞌ kamikal.
Ebꞌnaj yuxhta Komam Jesús mach yayto ebꞌnaj yul yanma yinh Komam
Lahwi tuꞌ xin, istzabꞌniko Komam Jesús yekꞌ yul ismajul Galilea. Matxa isje iskꞌul Komam ehoyo yul ismajul Judea yuto kaw chiyoche ebꞌnaj yahawil yinh ebꞌnaj Israel yaqꞌaꞌ kamo Komam. Toxa xin chiꞌichiko huneꞌ qꞌinh Lexhpat isbꞌi, huneꞌ isqꞌinh anma Israel, yalni ebꞌnaj yuxhta Komam tuꞌ tet:
—Mach chaxhkan bꞌey tiꞌ, wal xin asiꞌ bꞌey Judea bꞌay kaw ay anma chikuywi tawintaj, haxinwal chil anma kꞌaybꞌalkꞌule chilahawatxꞌe tiꞌ. Yuto ta ay hunu mak choche chiꞌohtanhelaxi mach chiswatxꞌe hunu tzet ye tuꞌ bꞌay ewan, yuxin yilal hayeni sunil kꞌaybꞌalkꞌule chilahawatxꞌe tiꞌ yinh sat anma, xhi ebꞌnaj tet Komam.
Hak tuꞌ yute yalni ebꞌnaj yuto mach chayto ebꞌnaj yul yanma yinh Komam. Yuxinto yal Komam tet ebꞌnaj hakaꞌ tiꞌ:
—Maxhto chiꞌapni istzꞌayikal inyenilo hinbꞌahan tet anma, wal hex tiꞌ, tzijxanhe tzꞌayikal kꞌul heyenilo hebꞌa. Anma yul sat yibꞌanhqꞌinal tiꞌ mach chexisyaha, wal hinan xin kaw kaj chinil-laxan, yuto chiwalan tato kaw machiswalil sunil tzet chiswatxꞌe anma. Asiꞌwe hex tiꞌ yinh qꞌinh tuꞌ, wal hinan mach chintohan, yuto maxhto chiꞌapni istiempohal inyenilo hinbꞌahan tet anma, xhi Komam.
Yet lahwi yalni Komam hunteqꞌan tiꞌ tet ebꞌnaj xin, iskankano Komam bꞌey Galilea.
To Komam Jesús yinh qꞌinh Lexhpat
Yet xato ebꞌnaj yuxhta Komam Jesús tuꞌ yinh qꞌinh istopaxo Komam, yaj yinh ewantajil. Kaw xin chissayikꞌo ebꞌnaj iswiꞌehal Israel tuꞌ Komam Jesús yinh qꞌinh tuꞌ, chalni ebꞌnaj:
—¿Bꞌaytaxka tuꞌ ay huneꞌ naj winaj tuꞌ? xhi ebꞌnaj.
Kaw xin nanantaxanhe chal anma yinh Komam, ay anma chalni: «Kaw kꞌulkano huneꞌ yaꞌ tuꞌ,» xhi. Aypaxo anma chihalni: «Kaw machiswalil huneꞌ naj tuꞌ, kaw tonhe chiyaqꞌ subꞌchaho naj anma,» xhipaxoj.
Yajaꞌ xin kaw ewanta chitzotel anma tuꞌ yuto kaw chixiw anma tet ebꞌnaj yahawil yinh anma Israel.
Hayet kaw niman qꞌinh tuꞌ, yokto Komam Jesús yul Yatut Komam Dios, istzabꞌniko Komam iskuyni anma. Kaw xin chikꞌay iskꞌul ebꞌnaj Israel tuꞌ yabꞌen tzet chal Komam. Chilayalni ebꞌnaj hakaꞌ tiꞌ:
—¿Tzet chute huneꞌ naj tiꞌ yohtanhenilo sunil hunteqꞌan tiꞌ? Yaj mach kuywina naj, xhi ebꞌnaj yinh Komam.
Istaqꞌwikanh Komam tet ebꞌnaj:
—Haꞌ kuybꞌanile chiwalan teyet tiꞌ mach wetojan inchukilan, yet Komam chejnheintijan. Tato ay mak chiyoche chisyije tzet chal Komam Dios, kaw yilal istxumniloj tato yet Komam ye kuybꞌanile tiꞌ. Yohtapaxoj ta maxhtaj yul inwiꞌan inchukilan chiwitijan kat xin walnihan teyet. Maknhetikꞌa yul iswiꞌ chiyiti tzet chiyaqꞌ iskuyuꞌ anma, chiyute huneꞌ tuꞌ yunhe yok iswinajil sata anma. Wal hanin chejbꞌilintijan yu Komam Dios, haꞌ yalaxiko ismay Komam yu anma haꞌ chinsayan, yuxin kaw isyelal sunil tzet chiwaltiꞌan, kaw machi leqꞌtiꞌal yinh.
»Kaw aqꞌbꞌil isley Komam Dios teyet yu yaꞌ Moisés, yajaꞌ machi hunujex cheyije tzet chal huneꞌ ley tuꞌ. ¿Tzet yinh yuxinto chinhepotxꞌan heyalni? xhi Komam tet ebꞌnaj.
Istaqꞌwi ebꞌnaj xin, yalni ebꞌnaj tet Komam:
—Etzanhem ay hunu ischejabꞌ naj matzwalil ayko tawinh. ¿Mak chaxhaqꞌni kamo hawalni? xhi ebꞌnaj tet Komam.
Yalnipaxo Komam tet ebꞌnaj:
—Yu huneꞌ kꞌaybꞌalkꞌule inwatxꞌehan yinh huneꞌ tzꞌayikal xewilal kaw hesunil chikꞌayilo hekꞌul yinh. Hatax ebꞌnaj heyichmam ichenkanokanh huneꞌ circuncisión, haꞌ xin yaꞌ Moisés chihalni tato kaw yilal isyijelaxi. Yuxinto waxanhka yinh istzꞌayikal xewilal, cheyaqꞌ circuncidar nixhte unin winaj semanahil ixto ispitzkꞌahi. Wal hex hex tiꞌ, istzꞌayikalojabꞌ xewilal masan cheyaqꞌ circuncidar nixhte unin yunhe mach chemanhkꞌo isley yaꞌ Moisés heyalni. Tato kaw hak tuꞌ cheyute, ¿tzet yinh yuxinto kaw chichiwa hekꞌul winhan yuto yet istzꞌayikal xewilal waqꞌni kawxojan huneꞌ naj? Mach tonheho chexok heyilaꞌ yinh tzet chiswatxꞌe anma. Tato cheyoche chexok heyilaꞌ tzet yehi, ilwe yinh kaw istoholal, xhi Komam tet ebꞌnaj.
Yal Komam Jesús bꞌay kaw istitikoj
Ay xin hunteqꞌan ebꞌnaj ah Jerusalén halni hakaꞌ tiꞌ:
—¿Machmi taj naj tiꞌ chal ebꞌnaj ispotxꞌoꞌ? Kaw yinh sat anma lanhan istzotel naj lah, yaj machi hunu mak chikachni naj istzoteli. ¿Mato xayayto ebꞌnaj jahawil tiꞌ yul yanma tato haꞌ naj tiꞌ Cristo? Yet chul Komam Cristo tuꞌ, machi hunu mak ohtanhe bꞌaytuꞌwal chikawistitiko. Wal naj tiꞌ xin kaw johtaj bꞌaytuꞌwal titnako naj, xhi ebꞌnaj yinh Komam.
Yet yabꞌen Komam yalni ebꞌnaj hakaꞌ tuꞌ, haꞌ ton yet lanhan iskuywa Komam yul Yatut Komam Dios, yalni Komam yinh kaw ip:
—Kaw kinheyohtajan heyalni, yebꞌ xin heyohtaj bꞌaytuꞌwal titnaj inpaxojan. Yajaꞌ kaw maxhtaj hinan witi hinbꞌahan inchukilan, wal xin chejbꞌilintijan yu Komam Dios, Komam kaw isyelalnhetikꞌa chala, yaj mach heyohtajo Komam. Wal intiꞌan kaw wohtajan Komam tuꞌ, yuto yinh Komam titnaj hinan, haꞌ kinanitijan, xhi Komam.
Yet lanhan yalni Komam huneꞌ tuꞌ xin, ay hunteqꞌan ebꞌnaj yoche inoto Komam yul teꞌ, yaj xin machi hunu mak tzabꞌnayo Komam, yuto maxhto chiꞌapni istiempohal bꞌay chikami. Kaw xin hantanhe mak chanayto Komam yul yanma, chilayalni hakaꞌ tiꞌ:
—Yet chihul Komam Cristo tuꞌ, ¿tom kaw ekꞌbꞌalto kꞌaybꞌalkꞌule chisye sata sunil tzet chisye naj tiꞌ jet? xhi anma yinh Komam.
Ischej ebꞌnaj fariseo tzabꞌlaxoyo Komam Jesús
Yet yabꞌen ebꞌnaj fariseo tzet yal anma yinh Komam Jesús tuꞌ, iskutxbꞌanayo isbꞌa ebꞌnaj yebꞌ xin ebꞌnaj yahawil sacerdote, ischejnito ebꞌnaj ebꞌnaj mayor chitanhen Yatut Komam Dios yu istzabꞌnayo ebꞌnaj Komam, kat yanikto Komam yul preso. Yalni Komam hakaꞌ tiꞌ:
—Hanikꞌxanhechꞌan tiempohal ayinikꞌojan texol, kat xin inpaxtojan iskꞌatanh Komam chejnheintijan. Hex tiꞌ chexok saywal winhan, yaj matxa chinilchahan heyu, yuto mach chu heyapni bꞌay chinapni tuꞌan, xhi Komam tet ebꞌnaj.
Yichiko ebꞌnaj yahawil konhobꞌ Israel tuꞌ isqꞌambꞌen tet hunun hakaꞌ tiꞌ:
—¿Bꞌaytaxka tuꞌ chito naj tiꞌ, yuxin chal naj tato matxa chiꞌilcha naj ju? Ay ebꞌnaj jet konhobꞌ pujanto xol ebꞌnaj griego, ¿ham tuꞌ chito naj kuywal xol ebꞌnaj, kat yok naj iskuyno ebꞌnaj griego tuꞌ yalni? ¿Tzet kaw chalilo huneꞌ chal naj tiꞌ: “Chinhesayaꞌan, yaj matxa chinilchahojan heyu, yuxinto mach chiyu heyapni bꞌay chinapni tuꞌan?” xhi naj, xhi ebꞌnaj yinh Komam.
Huneꞌ isnuqꞌ ha haꞌ mach istanhbꞌal
Haꞌ islahobꞌal tzꞌayik qꞌinh tuꞌ, haꞌ kaw ay yelapno ye yul sat anma Israel. Yinh huneꞌ tzꞌayik tuꞌ xin, ah linhno Komam Jesús, yalni Komam yinh kaw ip hakaꞌ tiꞌ:
—Makex chitaj hetiꞌ titanhwe inkꞌatanhan, kat heyukꞌni huneꞌ ha haꞌ chiwaqꞌan. Hakaꞌ yalni yul Yum Komam Dios bꞌay chala: “Haꞌ mak chiꞌanayto yul yanma winhan, hakaꞌ chiyu ispitzkꞌa isnuqꞌ ha haꞌ chiꞌel yojomal, hak tuꞌ chiyu ispitzkꞌa isnuqꞌ haꞌ yet qꞌinale yul yanma,” [*] xhihayoj, xhi Komam tet ebꞌnaj.
Yal Komam Jesús huneꞌ tiꞌ yinh Komam Espíritu Santo chischah makta chiꞌanayto yul yanma yinh Komam. Yet huneꞌ tiempohal tuꞌ xin, maxhto chiꞌayilo Komam Espíritu Santo isyayil maxhto chiꞌilaxto Komam yul satkanh.
	7:38 7:38 Ez. 47:1; Zac. 14:18

Nananta yute istxumni anma yinh Komam Jesús
Yet yabꞌen anma kutxaniko tuꞌ yinh tzet yal Komam Jesús, ay anma halni hakaꞌ tiꞌ: «Yinh kaw yeli, haꞌ yaꞌ tiꞌ ischejabꞌ Komam Dios halbꞌilkanoj ta chuli,» xhi.
Aypaxo mak halni hakaꞌ tiꞌ: «Haꞌ ton yaꞌ tiꞌ Cristo, echmabꞌil yul ju,» xhi. Aypaxo huneꞌxa majan anma halni: «Yaꞌ Cristo tuꞌ, ¿tom Galilea chitit yaꞌ heyalni? Chal yul Yum Komam Dios tato haꞌ bꞌey yul konhobꞌ Belén, yul iskonhobꞌ yaꞌ rey David chipitzkꞌa yaꞌ Cristo tuꞌ, yuto yuninal yaꞌ rey David ye yaꞌ,» xhi hunmajanxa anma.
Hak tuꞌ yu ispohnito isbꞌa anma yu Komam. Aypaxo ebꞌnaj xin etza inito Komam yul preso, yaj machi hunu mak yako isqꞌabꞌ yinh Komam.
Maxhtikꞌa ischah ebꞌnaj yahawil konhobꞌ Komam Jesús
Haxa yet ismeltzo ebꞌnaj chitanhen Yatut Komam Dios iskꞌatanh ebꞌnaj fariseo, isqꞌambꞌen ebꞌnaj tet ebꞌnaj:
—¿Tzet yinh yuxinto machi maxeyiti naj Jesús tuꞌ? xhi ebꞌnaj.
Yalni ebꞌnaj hakaꞌ tiꞌ:
—Kaw machi hunu mak kaw helan istzotel hakaꞌ istzotel naj, xhi ebꞌnaj yinh Komam. Yalni xin ebꞌnaj fariseo tuꞌ tet ebꞌnaj:
—¿Tom haꞌ hunex cheyaqꞌ subꞌchaho hebꞌa tet huneꞌ naj tuꞌ? ¿Tom ay hunu ebꞌnaj yahawil chiꞌanayto yul yanma yinh tzet chal naj, maka hunujonhanh hanhonh fariseo honhtiꞌanh? Hanhkꞌanhe hunteqꞌan anma kaw mach yohtajo isley yaꞌ Moisés, haꞌ chisubꞌcha yu naj, yajaꞌ xin chiꞌay isyaꞌtajil yibꞌanh hunteqꞌan anma tuꞌ yu Komam Dios, xhi ebꞌnaj.
Ay xin huneꞌ naj fariseo Nicodemo isbꞌi, naj bꞌeykꞌo tzotelo tet Komam yet aqꞌbꞌalil, haꞌ naj xin halni tet ebꞌnaj yetbꞌi tuꞌ:
—Haꞌ chiyute yalni koley tato mach chu iskawxiko ismul hunu naj yibꞌanh yalanhto maxhto chijabꞌe tzet chal naj, yunhe johtanheniloj tzet iswatxꞌe naj, xhi naj Nicodemo tuꞌ.
Yuxinto yal ebꞌnaj yetbꞌi naj tuꞌ tet:
—¿Tom ah Galilea hachpaxoj? Wal xin say yul Istzotiꞌ Komam Dios kat hawilni tato ay hunu ischejabꞌ Komam Dios chitit bꞌey Galilea tuꞌ, xhi ebꞌnaj.
Lahwi tuꞌ xin, ispaxto ebꞌnaj yatut.
Chálo huneꞌ ix yinh ismul
Wal Komam Jesús xin to Komam bꞌey huneꞌ wonhan, Olivo isbꞌi. Yinh huneꞌxa tzꞌayikal xin, yapni Komam hunelxa yul Yatut Komam Dios yinh kaw sahabꞌ sakꞌayal. Kaw xin hantanhe anma apni iskꞌatanh Komam. Lahwi tuꞌ xin, yay tzꞌonhno Komam istzabꞌniko iskuyni anma tuꞌ.
Hunepixto xin yiniti ebꞌnaj fariseo yebꞌ ebꞌnaj chikuyni anma yinh isley yaꞌ Moisés huneꞌ ix ix tet Komam. Kaw kꞌuxan ischahlo ix yinh ismul yu ebꞌnaj. Yalaxiko ix xol anma kutxaniko iskꞌatanh Komam tuꞌ. Yalni ebꞌnaj tet Komam:
—Mam kuywawom, machahlo huneꞌ ix tiꞌ juhanh iskꞌatanh iswinaj. Wal xin, chal isley yaꞌ Moisés tato ebꞌix ix txꞌoj ye iswiꞌ hakaꞌ huneꞌ ix tiꞌ, yilal isqꞌojlaxkamo ebꞌix, yajaꞌ ¿tzimi chawute hawalnipaxo hach tiꞌ? xhi ebꞌnaj tet Komam.
Yal ebꞌnaj hakaꞌ tuꞌ yunhe yilwen ebꞌnaj Komam, yebꞌ yunhe yaykꞌay Komam yinh hunu istxꞌojal, kat xin yok ebꞌnaj aqꞌokꞌule yinh Komam, chute yalni. Yaj xin tonhe ay kꞌonhno Komam, istzabꞌniko istzꞌibꞌli sat txꞌotxꞌ yu yiximal isqꞌabꞌ. Aynhetikꞌako xin ebꞌnaj isqꞌambꞌen tet Komam tzet kaw chiꞌelkaniko ix, yuxinto ah tꞌanhno Komam, yalni hakaꞌ tiꞌ:
—Maknhetikꞌa kaw machi nichꞌano ismul texol, haꞌojabꞌ bꞌabꞌel chꞌaqꞌni chꞌen qꞌojbꞌal yinh ix, xhi Komam.
Lahwi tuꞌ yaypaxo kꞌonhno Komam, istzabꞌniko istzꞌibꞌli sat txꞌotxꞌ hunelxa. Yet yabꞌen ebꞌnaj tzet yal Komam tuꞌ, istxumni isbꞌa yanma ebꞌnaj ta machi hunu ebꞌnaj kꞌul, yuxin hununtajil yu yel ebꞌnaj iskꞌatanh Komam. Bꞌabꞌel el ebꞌnaj ekꞌna ichamtaxa, lahwi tuꞌ istopaxo ebꞌnaj tzehtaj. Hak tuꞌ yu iskankano Komam ischukil yebꞌ ix tuꞌ. Lahwi tuꞌ xin, yah linhno Komam, isqꞌambꞌen Komam tet ix:
—Ix, ¿bꞌaytuꞌwal ay ebꞌnaj chiꞌaqꞌwi kꞌule tawinh? ¿Tom kaw machi hunu ebꞌnaj makaxhqꞌojnikamoj? xhi Komam tet ix.
—Machoj Mamin, machi hunu maka, xhi ix tet Komam.
—Hakinpax tuꞌan, mach chiwalan ta chaxhqꞌojlax kamo yu hamul. Asiꞌ xin, matxa chawako hamul hunelxa, xhi Komam tet ix.
Komam Jesús haꞌ issajilqꞌinal yinh anma
Yalnipaxo Komam tet anma hunelxa:
—Wal hanintiꞌan, kaw hakaꞌ issajilqꞌinal wehayojan xol anma yul sat yibꞌanhqꞌinal tiꞌ. Maknhetikꞌa chꞌok tzujno wintajan chiwaqꞌan issajilqꞌinal yul yanma. Yu huneꞌ issajilqꞌinal tiꞌ xin, chischah isqꞌinal mach istanhbꞌal. Matxa xin chiꞌekꞌ xol qꞌejholo, xhi Komam.
Yalni ebꞌnaj fariseo xin:
—Kaw matzet chalilo tzet chawal tiꞌ, yuto hach tiꞌ, hach kaw chaxhtzotel tawinh, xhi ebꞌnaj tet Komam.
Istaqꞌwi Komam:
—Waxanhka kaw hankawinan chiwalan yinh tzet wehan, yaj kaw isyelal sunil tzet chiwalan. Yuto hanintiꞌan wohtajan bꞌaytuꞌwal titnaj hinan, kaw wohtapaxojan bꞌaytuꞌwal chikawintokojan. Wal hex hex tiꞌ, kaw mach heyohtajo bꞌaytuꞌwal titnaj hinan, yebꞌ bꞌaytuꞌwal chintopaxojan. Wal hex hex tiꞌ, kaw komonnhetikꞌa chexok heyilaꞌ tzet ye anma, yaj wal hinan mach tonhetikꞌaho chinokan wilaꞌan tzet chiꞌeliko anma. Yajaꞌ yet chiwilnihan yinh tzet chiꞌeliko anma, chiwilan yinh kaw istoholal, yuto mach inchukilojan chiwilan tzet chiꞌeliko anma, to haꞌ hun Inmaman anheintijan, haꞌ chiꞌilni tzet chiꞌeliko anma wintajan. Chal hekuybꞌanil tato ay kawanho testigo lahan yalni yinh hunu tzet ye tuꞌ, kaw yel huneꞌ tuꞌ chal tuꞌ. Ilwekꞌanabꞌ xin, ay kawanh mak chaqꞌ testigohal. Kaw testigo wehikojan winhan, yebꞌ xin Inmaman anheintijan haꞌ chitzotel winhan, xhi Komam tet ebꞌnaj.
Lahwi tuꞌ xin isqꞌambꞌen ebꞌnaj tet Komam:
—¿Bꞌaytuꞌwal ay hamam tuꞌ xin? xhi ebꞌnaj. Istaqꞌwi Komam tet ebꞌnaj:
—Hex tiꞌ, mach kinheyohtajojan, kaw xin mach heyohtajo Inmamtuꞌan. Qꞌinalo tato kinheyohtajan, heyohtapaxo Inmaman, xhi Komam.
Hayet iskuywa Komam Jesús yul Yatut Komam Dios yalnikano Komam hunteqꞌan tiꞌ, iskawilal bꞌay chibꞌey anma yaqꞌaꞌkano yofrenda. Yaj xin machi hunu mak tzabꞌnayo Komam, yuto maxhto chiꞌapni istzꞌayikal bꞌay chikami.
Haꞌ bꞌay chintohan mach chu hetohi, xhi Komam
Yalnipaxo Komam Jesús hunelxa:
—Hanintiꞌan chintohan, wal xin chinhesayaꞌkꞌojan yajaꞌ mach chinilchahan heyu, yuto mach chu heto bꞌay chinto tuꞌan. Wal hex hex tiꞌ yinh hemul chexkamkantoj, xhi Komam.
Yuxin yal ebꞌnaj yahawil yinh konhobꞌ Israel:
—¿Tom xin chispotxꞌ isbꞌa naj, yuxinto chal naj tato kaw mach chu japni bꞌay chiꞌapni naj tuꞌ? xhi ebꞌnaj yinh Komam.
Yalnipaxo Komam tet ebꞌnaj:
—Wal hex hex tiꞌ, kaw yet sat txꞌotxꞌal heyehi, wal intiꞌan yet satkanh wehan, kaw yet yul sat yibꞌanhqꞌinal tiꞌ heyehi, wal inpaxojan mach yeto sat yibꞌanhqꞌinal tiꞌ wehan. Yuxinto kaw chiwalan teyet tato yinh hemul chexkami, yuto mach chechayto yul heyanma tato haninan huneꞌ hakaꞌ chiwute walnihan teyet, yuxinto kaw yinh hemul chexkamtoj, xhi Komam tet ebꞌnaj.
Isqꞌambꞌenpaxo ebꞌnaj tet Komam:
—¿Mak hach anmahil chal tuꞌ? xhi ebꞌnaj. Yalni Komam tet ebꞌnaj:
—Halbꞌilxatikꞌa teyet wuhan yet yalanhtokanoj mak anmahilinan. Kaw txꞌiꞌal tzet chiwalan teyinh yet chiwilnihan yinh tzet chexelikoj. Yaj Komam anheintijan texol tiꞌ, kaw yinh isyelal chitzoteli. Yuxinto haꞌ tzet halbꞌil wetan yu, haꞌ chiwalpaxojan tet anma ay yul sat yibꞌanhqꞌinal tiꞌ, xhi Komam.
Yaj xin kaw maxhtikꞌa txumchalo yu ebꞌnaj tato haꞌ Komam Dios chal Komam. Yuxinto yal Komam tet ebꞌnaj:
—Hayet chinheyanikanhan yinh teꞌ kulus, haꞌ to tuꞌ chitxumchalo heyu tato Hanin Aqꞌbꞌilintijan texol yu Komam Dios, kat xin heyohtanheniloj tato mach wetojan inchukilan sunil tzet chiwaltiꞌan. Wal xin haꞌ tzet chal Inmaman wetan, haꞌ chiwalan. Haꞌ Komam anheintijan, haꞌ ayko wetbꞌihojan. Kaw mach chinisbꞌejkanojan inchukilan, yuto hanhkꞌanhe tzet choche iskꞌul chinwatxꞌehan yinh sunilbꞌal tiempo, xhi Komam tet ebꞌnaj.
Yet yalni Komam hunteqꞌan tuꞌ, kaw hantanhe anma chahni Komam yul yanma.
Haꞌ isyelal haꞌ chꞌaqꞌni kolbꞌanile
Yalni Komam Jesús tet anma Israel chahni Komam yul yanma:
—Tato kaw hunelnhe cheyayto yul heyanma yinh tzet chiwalan, yinh kaw yeli inkuywoman heyehi. Hak tuꞌ xin chu heyohtanhenilo isyelal; haꞌ isyelal tuꞌ xin, haꞌ chexkolnikanoj, xhi Komam.
Yalni ebꞌnaj tet Komam:
—Hanhonhtiꞌanh jichmamanh ye yaꞌ Abraham, kaw maxhto hunelo xakonhtxonhlaxanh ischejabꞌo hunu maka. ¿Tzet yinh yuxinto chawala “chexkolchakanoj?” kachi, xhi ebꞌnaj.
Istaqꞌwi Komam tet ebꞌnaj:
—Yinh kaw yeli chiwalan teyet, mak kaw mach chisbꞌejkano yaniko ismul, kaw txonhbꞌil isbꞌa tet mule. Qꞌinalo hunu naj txonhbꞌil chejabꞌo tet hunu yahaw tinanh, mach chiyu yok naj yetbꞌiho yuninal naj yahawil tuꞌ yinh hunelnhe. Wal hakaꞌ naj kꞌahole xin, kaw yetbꞌitikꞌa isbꞌa naj yebꞌ ismam yebꞌ ismiꞌ yebꞌ ej yuxhtaj. Yuxin tato haninan chexinkolilojan yinh hemul, yinh kaw yeli chexkolchakanoj yuto kaw Iskꞌahol Dios wehan. Kaw wohtajan tato heyichmam yaꞌ Abraham, yaj kaw cheyoche kinhepotxꞌoꞌan, yuto mach cheyoche heyabꞌeꞌ kuybꞌanile chiwaqꞌtiꞌan. Haꞌ tzet wilan bꞌey Inmamtuꞌan, haꞌ chiwalan teyet, wal hex hex tiꞌ kaw nan hemam, yuxinto haꞌ tzet chal hemam tuꞌ haꞌ chewatxꞌe, xhi Komam tet ebꞌnaj.
Istaqꞌwipaxo ebꞌnaj:
—Wal hanhonhtiꞌanh, komamanh jichmam Abraham, xhi ebꞌnaj. Istaqꞌwi Komam:
—Tato kaw yel cheyala hemam ye yaꞌ Abraham tuꞌ, ham tzet iswatxꞌe yaꞌ, haꞌ chewatxꞌe. Wal xin waxanhka haꞌ kaw isyelal halbꞌil wetan yu Komam Dios haꞌ chiwalan teyet, yaj kaw cheyoche kinheyaqꞌaꞌ kamojan. Wal yaꞌ Abraham cheyal tiꞌ, machi hunelo yute isbꞌa yaꞌ hakaꞌ hex tiꞌ. Yajaꞌ hex tiꞌ haꞌtikꞌa tzet chiswatxꞌe hemam, haꞌ cheyupaxoj, xhi Komam tet ebꞌnaj. Yuxinto yal ebꞌnaj:
—Wal hanhonhtiꞌanh, mach matnhebꞌil honhanh, wal xin huneꞌchꞌannhe komamanh, haꞌ ton Komam Dios, xhi ebꞌnaj.
Yalnipaxo Komam:
—Tato yeli hemam Komam Dios tuꞌ, xahanmi chinheyilan, yuto haꞌ bꞌay ay Komam Dios titnaj hinan yet wulan bꞌey tiꞌ, Maxhtaj hinan witi hinbꞌahan inchukilan, haꞌ Komam Dios chejnheintijan. ¿Tzet yinh xin mach chitxumchalo tzet chiwaltiꞌan heyu? Wal hex hex tiꞌ, haꞌ naj matzwalil, haꞌ naj kaw hemam, yuto haꞌ tzet choche iskꞌul naj, haꞌ kaw choche hekꞌul hewatxꞌeꞌ. Naj matzwalil tuꞌ, kaw potxꞌom anma naj yichtaxtikꞌa yul naj sat yibꞌanhqꞌinal tiꞌ. Kaw maxhtikꞌa isyelal yinh naj, yuxin sunil tzet chiꞌahti yul istiꞌ naj mach yeloj. Hayet chaniko naj leqꞌtiꞌal, haꞌ tzet ye naj haꞌ chal naj, yuto kaw leqꞌtiꞌ naj; kaw ismam leqꞌtiꞌwom naj. Wal hanintiꞌan, haꞌ kaw isyelal chiwalan, yuxinto kaw mach cheyayto yul heyanma tzet chiwaltiꞌan. ¿Mak hunujex tiꞌ tinanh chiyu heyalniko yinh insatan tato ay inmulan? Wal xin, kaw isyelal sunil tzet chiwaltiꞌan, yaj ¿tzet yinh xin mach cheyayto yul heyanma? Haꞌ mak yet Komam Dios yehi, kaw choche yabꞌeꞌ Istzotiꞌ Komam. Wal hex hex tiꞌ xin, mach yeto Komam Dios heyehi, yuxinto mach chiyoche hekꞌul heyabꞌeꞌ Istzotiꞌ Komam, xhi Komam tet ebꞌnaj.
Ayxatikꞌa Komam Jesús yet yalanhto maxhto chipitzkꞌa yaꞌ Abraham
Yalni ebꞌnaj yahawil yehiko yinh anma Israel tuꞌ tet Komam Jesús:
—Haꞌ ye juhanh chijalnihanh ta ah Samaria hach, yebꞌ ta ayko huneꞌ ischejabꞌ naj matzwalil tawinh, xhi ebꞌnaj tet Komam.
Istaqꞌwi Komam Jesús xin:
—Machoj, machi hunu ischejabꞌ naj matzwalil ayko winhan, wal xin to haꞌ wanikojan ismay Inmaman haꞌ chiwuhan, wal hex hex tiꞌ chinheyinkaniltojan. Wal hanintiꞌan, maxhtaj yalaxiko inmayan chinsayan; waxanhka ay huneꞌ Mak chiꞌaniko inmayan, haꞌ huneꞌ tuꞌ xin chihalnoj mak kaw yel chala. Yinh kaw isyelal chiwalan teyet, maknhetikꞌa chiyijen tzet chiwaltiꞌan, machi bꞌaqꞌinhal chikami, xhi Komam tet ebꞌnaj.
Yalni ebꞌnaj:
—Wal xin kaw yel chijalanh tato ayko hunu ischejabꞌ naj matzwalil tawinh. Yaꞌ Abraham yebꞌpaxo xin ebꞌyaꞌ ischejabꞌ Komam Dios yet payxa, sunil ebꞌyaꞌ kamnatoj. Wal chawute hawalnipaxo xin: “Maknhetikꞌa chiyijen tzet chiwalan maxhtikꞌa chikamtoj,” kachi. ¿Tom kaw ekꞌbꞌal hachto sata jichmam Abraham tuꞌanh yebꞌ sunil ebꞌyaꞌ ischejabꞌ Komam Dios ekꞌlena yet payat tiempo tuꞌ? ¿Tzet yelapno haweh hawalni? xhi ebꞌnaj tet Komam.
Yuxinto yalpaxo Komam:
—Tato hankawinan chiwikanh hinbꞌahan, kaw matzet chalilo huneꞌ tuꞌ, yaj wal xin haꞌ kaw Inmaman chiꞌaniko inmayan. Haꞌ Inmamtuꞌan xin, haꞌ cheyal heDiosaloj. Yaj hex tiꞌ, mach heyohtajo Inmamtuꞌan, wal hinan, kaw wohtajan. Yaj tato chiwalan ta mach wohtajojan Inmamtuꞌan, lahanmi inleqꞌtiꞌalan yebꞌ hex chal tuꞌ. Wal xin kaw chiwalan kaw wohtajan Inmaman, yuxinto sunil tzet chal Inmaman wetan chinyijehan. Yaꞌ heyichmam Abraham tuꞌ, kaw tzala iskꞌul yaꞌ yet yabꞌeni ta chinhulan. Hayet isyelax tet yaꞌ xin, kaw tzalakanokanh iskꞌul yaꞌ sikꞌlebꞌil, xhi Komam.
Yalnipaxo ebꞌnaj tet Komam:
—Hach tiꞌ, maxhto hach yinh 50 (lahonhebꞌ yoxkꞌal) habꞌil, kat xin hawalni ta hawil yaꞌ Abraham, xhi Komam.
Yalni Komam:
—Yinh kaw isyelal chiwalan teyet, yettax yalanhto maxhto chipitzkꞌa yaꞌ Abraham tuꞌ, ay inxatikꞌahan, xhi Komam.
Hak tuꞌ xin, yu yinikanh ebꞌnaj chꞌen chꞌen yunhe isqꞌojnikamo ebꞌnaj Komam yalni. Yaj yebꞌato isbꞌa Komam tet ebꞌnaj, yelti Komam yul Yatut Komam Dios tuꞌ.
Yet ishajlo isbꞌaqꞌ sat huneꞌ naj yu Komam Jesús
Yet yekꞌ Komam Jesús yinh isbꞌel hunel, yilni Komam huneꞌ naj kaw maxhtikꞌa chu yilni yettaxtikꞌa ispitzkꞌahi. Isqꞌambꞌen ebꞌyaꞌ chikuywi yinta Komam tuꞌ:
—Mam kuywawom, ¿tzet yinh yuxin mutzꞌan sat huneꞌ naj tiꞌ yet ispitzkꞌa naj? ¿Tom yu ismul ismam ismiꞌ naj mato yu ismul naj? xhi ebꞌyaꞌ tet Komam.
Yalni Komam xin:
—Maxhtaj yu ismul ismam ismiꞌ naj, maxhtajpaxo yu ismul naj yuxinto hak tuꞌ ye naj. Wal xin Komam Dios kaw choche iskꞌul chisyelo yip yinh naj, yuxinto hak tuꞌ ye naj. Kaw yilal inwatxꞌenan ismunil Komam anheintijan yaqꞌ isbꞌa tzꞌayikalto yukꞌaꞌ chiꞌah aqꞌbꞌal yet matxa chu komunlahi. Yaqꞌ isbꞌa ayintokꞌojan yul sat yibꞌanhqꞌinal tiꞌ kaw hakaꞌ issajilqꞌinal wehayojan xol sunil anma, xhi Komam.
Yet lahwi istzotel Komam xin, istzubꞌlayo Komam sat txꞌotxꞌ, issomni Komam nichꞌan tzꞌotzꞌew yu isqꞌabꞌ, lahwi tuꞌ xin ismasniko Komam yinh isbꞌaqꞌ sat naj mutzꞌan sat tuꞌ. Yalni Komam tet naj:
—Asiꞌ bꞌey haꞌ Siloé, huneꞌ haꞌ etxan, kat xin hatxꞌahnilo hasat, xhi Komam tet naj. (Siloé chiyal yelapnoj Aqꞌbꞌiltij.)
Hak tuꞌ xin yu isto naj bꞌey haꞌ Siloé tuꞌ, istxꞌahni naj sat xol haꞌ. Haxa yet ispaxti naj xin, xayu yilni naj. Yuxin haꞌ anma ayayo yatut iskawilal naj yebꞌ hunteqꞌanxa anma ohtanhe naj, yal hakaꞌ tiꞌ:
—¿Kochan haꞌ naj tiꞌ chiꞌekꞌ tzꞌonhla qꞌano melyu? xhi anma tuꞌ yinh naj.
Ay mak xin halni: «Hoꞌ, haꞌ naj tiꞌ,» xhi. Aypaxo mak halni: «Machoj, maxhtaj naj, yaj etza hak tiꞌ jilni naj,» xhipaxoj. Wal naj xin yal naj: «Hoꞌ, hanintonan,» xhi naj.
Yok anma isqꞌambꞌeno tet naj:
—¿Tzet xin mayu ishajlo hasat? xhi anma.
Yalni naj xin:
—Huneꞌ yaꞌ, Jesús isbꞌi, haꞌ yaꞌ somni nichꞌan tzꞌotzꞌew, ismasniko yaꞌ yinh insatan. Lahwi tuꞌ xin, yalni yaꞌ wetan: “Asiꞌ bꞌey haꞌ Siloé, kat hatxꞌahnilo hasat xol haꞌ,” xhi yaꞌ. Hak tuꞌ yu intohan intxꞌahnolojan insattiꞌan; lahwi tuꞌ xin ishajlo insatan, xhi naj.
Isqꞌambꞌen ebꞌnaj tet naj:
—¿Bꞌaytuꞌwal xin ay naj tuꞌ tinanh? xhi ebꞌnaj.
—Kaw mach wohtajojan, xhi naj.
Ok ebꞌnaj fariseo isqꞌambꞌeꞌ tzet kaw yu ishajlo sat naj mutzꞌantikꞌa sat
Lahwi tuꞌ xin, yilaxto naj mutzꞌantikꞌa sat tuꞌ tet ebꞌnaj fariseo. Yet iswatxꞌen Komam nichꞌan tzꞌotzꞌew yu ishajlo sat naj tuꞌ, kaw kꞌuxan istzꞌayikal xewilal. Yuxinto okpaxo ebꞌnaj fariseo tuꞌ isqꞌambꞌeꞌ tet naj hunelxa:
—¿Tzet yu ishajlo hasat tiꞌ? xhi ebꞌnaj tet naj. Istaqꞌwi naj:
—Yaꞌ Jesús masniko nichꞌan tzꞌotzꞌew yinh insatan, lahwi tuꞌ xin intohan intxꞌahnolojan; hak tuꞌ xin yu ishajlo insatan, xhi naj.
Ay xin ebꞌnaj fariseo halni:
—Huneꞌ naj tuꞌ, kaw mach yeto Komam Dios ye naj yuto mach chisyije naj istzꞌayikal xewilal, xhi ebꞌnaj yinh Komam. Yaj ay ebꞌnaj halnipaxoj:
—Yaꞌ Jesús tuꞌ, mach mulumo yaꞌ. Wal xin tato mulum yaꞌ, ¿tom chiyu isyeni yaꞌ hunu kꞌaybꞌalkꞌule hakaꞌ chisye tiꞌ? xhi ebꞌnaj. Yokpaxo ebꞌnaj fariseo isqꞌambꞌeno tet naj maxhtikꞌa chiyu yilni tuꞌ:
—Haxa hach tiꞌ, ¿tzet chawute hawalni yinh naj aqꞌni hajlo hasat tiꞌ? xhi ebꞌnaj.
Yalni naj hakaꞌ tiꞌ:
—Haꞌ huneꞌ chiwute walnihan, to kaw ischejabꞌ Komam Dios ye yaꞌ, xhi naj tet ebꞌnaj.
Yaj kaw maxhtikꞌa yayto ebꞌnaj yahawil konhobꞌ Israel tuꞌ yul yanma tato hajlo sat huneꞌ naj tuꞌ yu Komam. Haꞌ yute isnahni ebꞌnaj to kaw kꞌultikꞌa ye sat naj, yuxinto awtelax ismam naj yebꞌ ismiꞌ naj yu ebꞌnaj. Isqꞌambꞌen ebꞌnaj hakaꞌ tiꞌ:
—¿Ham naj tiꞌ, heyuninal cheyala tato kaw maxhtikꞌa chu yilni yet ispitzkꞌahi? ¿Tzet yu ishajlo sat naj? xhi ebꞌnaj.
Istaqꞌwi ismam naj yebꞌ ismiꞌ naj:
—Kaw yeli juninalanh naj, kaw yelpaxoj maxhtikꞌa chiyu yilni naj yet ispitzkꞌa naj. Yaj kaw mach johtajojanh tzet yu ishajlo sat naj, yebꞌ xin mach johtapaxojanh mak aqꞌni hajloho sat naj. ¡Qꞌambꞌewe tet naj yuto ichamxa naj, chiyu yalni naj teyet! xhi.
Wal xin, hak tuꞌ yute yalni ismam ismiꞌ naj tuꞌ yuto kaw chixiw tet ebꞌnaj yahawil yehiko yinh konhobꞌ Israel, yuto halbꞌil yu ebꞌnaj hakaꞌ tiꞌ: «Maknhetikꞌa chihalni tato haꞌ naj Jesús tiꞌ Cristo, matxa chikochakti yul capilla tiꞌ,» xhi ebꞌnaj. Yuxinto hak tuꞌ yute yalni ismam ismiꞌ naj: «Qꞌambꞌewe tet naj, ichamxa naj, xayu yalni naj teyet,» xhi.
Lahwi tuꞌ xin, yawtenpaxti ebꞌnaj naj hajlo sat tuꞌ hunelxa, isqꞌambꞌen ebꞌnaj tet naj:
—Kaw chabꞌe Komam Dios kaw halilo isyelal jetanh, wal xin kaw johtajanh ta kaw mulum huneꞌ naj chawal tiꞌ, xhi ebꞌnaj tet naj.
Yalni naj xin:
—Hanintiꞌan, kaw mach wohtajojan tato mulum yaꞌ maka machoj, yuxin mach chiyu walnihan teyet; hach kachannhe wohtajan to maxhtikꞌa chiyu wilnihan yet yalanhtokanoj, wal tinanh xin xayu wilnihan, xhi naj tet ebꞌnaj.
Isqꞌambꞌen ebꞌnaj hunelxa:
—¿Tzet kaw kaxhyute naj? ¿Tzet kaw yu ishajlo hasat tiꞌ yu naj? xhi ebꞌnaj.
Yalni naj xin:
—Kaw mawalan teyet, yaj to kaw mach cheyako yinh hekꞌul. ¿Tzet yinh xin cheyoche chiwalan teyet hunelxa? ¿Mato cheyoche chexokpaxo kuywo yinta yaꞌ? xhi naj tet ebꞌnaj.
Yet yalni naj hakaꞌ tuꞌ, istzabꞌniko ebꞌnaj isbꞌahni naj, yalni ebꞌnaj tet naj:
—Hach tiꞌ, ayachxako yinta naj, wal hanhonhtiꞌanh yinta iskuybꞌanil yaꞌ Moisés tzujan honhanh. Wal honhtiꞌanh kaw johtajanh tato haꞌ kaw Komam Dios anikano kuybꞌanile tet yaꞌ Moisés tuꞌ. Wal naj chawal tiꞌ, kaw mach johtajojanh bꞌaytuꞌwal titnako naj, xhi ebꞌnaj.
Istaqꞌwikanh naj tet ebꞌnaj xin:
—Kaw chikꞌay inkꞌulan yuto mach heyohtajo bꞌay titnako yaꞌ, yajaꞌ kaw cheyila hajlo insatan yu yaꞌ. Kaw johtaj tato mach chabꞌe Komam Dios tzet chisqꞌan anma mulum, hach kachannhe anma kaw ayko yanma yinh Komam, kat yinayo isbꞌa tet, hach kachannhe hunteqꞌan anma tuꞌ chaqꞌ Komam ispaj tzet chisqꞌanaꞌ. Wal xin, kaw maxhto bꞌay chijabꞌe isqꞌumal tato ay hunu mak chiyu yaqꞌni hajloho sat hunu anma maxhtikꞌa chiyu yilni yettaxtikꞌa ispitzkꞌahi. Tato maxhtaj Komam Dios anheti yaꞌ tiꞌ, kaw machim nino tzet chiyu iswatxꞌen yaꞌ, xhi naj tet ebꞌnaj.
Istaqꞌwi ebꞌnaj tet naj:
—Wal hach hach tiꞌ, kaw mulumach yettaxtikꞌa hapitzkꞌahi. ¿Tom chaxhok konhhakuyuꞌanh hawalni? xhi ebꞌnaj tet naj, hak tuꞌ yu istennilti ebꞌnaj naj tuꞌ yul capilla.
Anma mach chitxumchalo yu yinh tzet chal Komam Jesús
Yabꞌe Komam Jesús tato tenlaxilti naj hajlo sat tuꞌ yul capilla, haxa yet ischahloyo naj yu Komam, yalni Komam tet naj hakaꞌ tiꞌ:
—¿Chimhawayto yul hawanma yinh mak Aqꞌbꞌilti texol yu Komam Dios? xhi Komam tet naj.
Isqꞌambꞌen naj tet Komam:
—Mamin, ¿mak huneꞌ chawal tuꞌ? Hal wetan kat xin waniko wanmahan yinh, xhi naj.
Yalni Komam tet naj:
—Kaw xahawil yinh; Hanintonan huneꞌ mak bꞌay lanhan hatzotel tiꞌ, xhi Komam.
Yet yabꞌen naj hakaꞌ tuꞌ, yay jahno naj yinh sat Komam, yalni naj:
—Kaw chiwako wanmahan tawinh Mam, xhi naj.
Yalni Komam tet naj:
—Wal hanintiꞌan, hulnajinan bꞌey yul sat yibꞌanhqꞌinal tiꞌ yunhe wilnihan tzettaj chiꞌeliko anma, yuto ay anma tiꞌ kaw mach chiyu yilni, yaj xin haninan chiwaqꞌ hajlohojan sat. Aypaxo anma kaw kꞌul yilni, yaj chimutzꞌikano sat wuhan yunhe matxa chiyu yilni, xhi Komam.
Ay xin hunteqꞌan ebꞌnaj fariseo ayko iskꞌatanh Komam, yet yabꞌen ebꞌnaj yinh tzet yal Komam tuꞌ, yalni ebꞌnaj:
—¿Tom xin haꞌ hunonhanh mach chiyu jilnihanh hawalni? xhi ebꞌnaj.
Istaqꞌwi Komam tet ebꞌnaj:
—Qꞌinalo tato mach chiyu heyilni tzettaj ye tuꞌ yet Komam Dios yehi, kaw machim hemul. Yaj cheyala tato kaw chiyu heyilni tzettaj ye tuꞌ yet Komam Dios, yaj mach cheyijepaxoj, yuxinto kaw ay hemul, xhi Komam tet ebꞌnaj.
Yechel yinh huneꞌ ispeyabꞌil noꞌ meꞌ
Yalnipaxo Komam Jesús:
—Qꞌinaloj ta ay hunu ispeyabꞌil noꞌ meꞌ, kat yokto hunu naj yul, nan bꞌay xin chisholikto isbꞌa naj; yinh kaw isyelal chiwalan teyet, kaw elqꞌom huneꞌ naj tuꞌ. Wal naj chiꞌokto yul ispultahil ispeyabꞌ noꞌ tuꞌ, haꞌ ton naj tuꞌ chitanhen noꞌ. Haꞌ naj chiwaynhen noꞌ xin chishaj naj ispultahil ispeyabꞌil noꞌ tet naj, kat yokto naj iskꞌatanh noꞌ. Kaw sunil noꞌ qꞌayna yabꞌen yul isnuqꞌ naj. Kaw hununtajil yawtenilti naj noꞌ, yuto ay isbꞌi hunun noꞌ yu naj, hak tuꞌ xin chiyu ishajnilti naj noꞌ. Yet chilahwi yinilti naj ismeꞌ tuꞌ, kat xin isbꞌabꞌi naj sata noꞌ, kat yok tzujno noꞌ yinta naj, yuto kaw yohta noꞌ yul isnuqꞌ naj. Yajaꞌ wal ta hunu naj komon, mach chꞌok tzujno noꞌ yinta naj; chixiwilo noꞌ tet naj yuto mach qꞌaynajo noꞌ yabꞌen yul isnuqꞌ naj, xhi Komam.
Yal Komam huneꞌ yechel tuꞌ tet ebꞌnaj, yaj maxhtikꞌa txumchalo yu ebꞌnaj tzet kaw yelapno yehi.
Komam Jesús hakaꞌ hunu naj tanhem meꞌ kaw kꞌul
Yalnipaxo Komam Jesús:
—Yinh kaw yeli chiwalan teyet, hanintiꞌan hakaꞌ ispultahil ispeyabꞌ noꞌ meꞌ, kaw hak tuꞌ wehan. Yet yalanhto yet maxhto chinhulan, ay ebꞌnaj hulikꞌoj yaniko isbꞌa ebꞌnaj hekolomaloj. Haꞌ hunteqꞌan ebꞌnaj tuꞌ xin, kaw lahan ebꞌnaj hakaꞌ hunu naj elqꞌom chiꞌokto yul ispeyabꞌil noꞌ meꞌ tuꞌ, yaj wal anma kaw yettikꞌa Komam Dios ye xin, kaw maxhtikꞌa ishajbꞌa istxikin yinh tzet yal ebꞌnaj. Hanintiꞌan, lahan hinan hakaꞌ ispultahil ispeyabꞌil noꞌ meꞌ, maknhetikꞌa chiꞌokto yul huneꞌ pulta tiꞌ chikolchahi. Hakaꞌtikꞌa hunu noꞌ meꞌ chiꞌelti lowoj kat yapnipaxo yul ispeyabꞌ, hak tuꞌ xin ye hunteqꞌan mak tuꞌ.
»Naj elqꞌom tonhe chihul naj eleqꞌ yebꞌ yaqꞌnikamo anma, yebꞌ yetankantoj. Yaj wal hinan, hulna hinan waqꞌaꞌan qꞌinale mach istanhbꞌal tet anma chiyako isbꞌa yul inqꞌabꞌan. Hunteqꞌan anma tuꞌ, kaw niman chiyu ischahni iskꞌulal iskꞌul Komam Dios. Wal hanintiꞌan, kaw lahan hinan hakaꞌ hunu naj tanhem meꞌ kaw kꞌul. Huneꞌ naj tanhem meꞌ kaw kꞌul tuꞌ, kaw hinan yanma naj yaqꞌnikamo isbꞌa yinh ismeꞌ.
»Wal tato tonhe chitohlalax hunu naj chitanhen noꞌ meꞌ tuꞌ, maxhtaj xin naj yahaw noꞌ tuꞌ chitanheni. Hayet chiyilni naj yapni noꞌ oj, chisbꞌejkano naj noꞌ kat yelkanh naj, yuto mach yeto naj noꞌ, kat yok noꞌ oj tuꞌ istzabꞌnayo noꞌ, kat xin ispujnakanh noꞌ sunil. Chiꞌelkanh naj chitanhen noꞌ, yuto yinhnhe istohol naj ayko yanma. Kaw mach chikam iskꞌul naj yinh noꞌ yuto mach yeto naj noꞌ.
»Wal hanintiꞌan, kaw lahan hinan yebꞌ naj tanhem meꞌ kaw kꞌul, haxa mak chako isbꞌa yul inqꞌabꞌan lahan hakaꞌ noꞌ meꞌ. Kaw ohtabꞌil hinan yu Inmaman, wohtapaxojan Inmamtuꞌan, hak tuꞌ xin wepaxojan yebꞌ makta chako isbꞌa yul inqꞌabꞌan, kaw johta kobꞌahanh yebꞌi. Yinhton hunteqꞌan mak tuꞌ chiwaqꞌ kamo hinbꞌahan. Aypaxo hunteqꞌan anma chinchahnihan yul yanma, tonhe xin kaw mach jet konhobꞌoj. Kaw yilal winitijan kat xin yok isyijeno kuybꞌanile chiwaltiꞌan, kaw xin hunxanhe chukanoj yebꞌ hunxanhe mak chitanheni.
»Kaw xahan ayinan yu Inmaman yu chiwaqꞌ kamo hinbꞌahan yinh anma, yaj chinchahpaxojan inqꞌinalan hunelxa. Chiwaqꞌ inbꞌahan yinh kamikal yuto hak tuꞌ chiꞌel yinh inkꞌulan. Wal xin, kaw machi hunu mak chiyu kinispotxꞌnikamojan tato mach chisje inkꞌulan. Kaw machi hunu mak chinkachnihan waqꞌni hinbꞌahan yinh kamikal; aypaxo wipan inchahnihan inqꞌinalan hunelxa, yuto hak tuꞌ inchejbꞌanilan yu Inmaman, xhi Komam.
Yet yabꞌen anma Israel yinh tzet yal Komam tuꞌ, ispohnipaxto isbꞌa hunelxa. Ay hunmajan anma halni:
—¿Tzet yuxin cheyabꞌeto tzet chal naj tiꞌ? Wal huneꞌ naj tiꞌ, kaw chabꞌil locohal yu naj, ayko huneꞌ ischejabꞌ naj matzwalil yinh naj, xhi ebꞌnaj.
Ay hunxa majan anma halnipaxoj hakaꞌ tiꞌ:
—Tato ayko hunu ischejabꞌ naj matzwalil yinh naj, ¿tom hak tuꞌ istzotelo naj? Yalnipaxo ebꞌnaj:
—¿Tom chu yu hunu ischejabꞌ naj matzwalil ishajni sat hunu naj kaw maxhtikꞌa chiyu yilni? xhi ebꞌnaj.
Kaw mach ischah ebꞌnaj iswiꞌehal xol ebꞌnaj Israel yabꞌeꞌ yinh tzet yal Komam Jesús
Yinh istiempohal nhabꞌil chiꞌekꞌtzelax isqꞌinh Yatut Komam Dios [c] yinh castilla. Yulbꞌal huneꞌ semana chiꞌekꞌtzelaxi, yinh ixahaw diciembre. Chinahlaxti yet iswatxꞌelaxkanh Yatut Komam yinh yakꞌtohal, yuto etabꞌiltoj. . bꞌey yul konhobꞌ Jerusalén. Yet lanhan yekꞌ Komam Jesús istiꞌ Yatut Komam Dios tuꞌ, huneꞌ chiyij Yamaqꞌil yaꞌ rey Salomón, yok hoyno ebꞌnaj Israel yinh Komam, yalni ebꞌnaj hakaꞌ tiꞌ:
—¿Kaw bꞌaqꞌinh chonhhawilojanh yinh huneꞌ kabꞌkꞌulal tiꞌ? ¿Mak kaw anmahilach? Yinh kaw yeli, tato hach tiꞌ Cristo hach, kaw maqꞌbꞌil hawalnilo jetanh, xhi ebꞌnaj.
Istaqꞌwikanh Komam tet ebꞌnaj:
—Kaw xawalan teyet, yaj kaw mach cheyayto yul heyanma. Sunil kꞌaybꞌalkꞌule chinwatxꞌehan yu yip Inmaman, haꞌ kaw chiyeniloj mak anmahil hinan. Wal hex hex tiꞌ, kaw mach chinhechaytojan yul heyanma, yuto kaw maxhtikꞌa wetojan heyehi hakaꞌ walnihan yalanhtokanoj. Makta kaw wetan yehi, kaw chishajbꞌa istxikin yinh tzet chiwalan; kaw xin wohtapaxojan huneꞌ mak tuꞌ. Hakaꞌtikꞌa chiyu yok tzujno noꞌ meꞌ yinta istanhemal, hakpax tuꞌ chiyu yok tzujno wintajan. Wal xin, hanan chiwaqꞌan isqꞌinal mach istanhbꞌal, machi bꞌaqꞌinhal chikami, machi hunu mak xin chiyu yinilo yul inqꞌabꞌan. Wal xin haꞌ Inmaman, kaw ekꞌbꞌalkano sata sunil maka, haꞌ aqꞌnhe anma tiꞌ wetan. Kaw machi hunu mak chiyu yinilo hunteqꞌan tiꞌ yul isqꞌabꞌ Inmamtuꞌan. Hanintiꞌan yebꞌ Inmaman, kaw huneꞌnhe jehanh, xhi Komam.
Hak tuꞌ yu istzabꞌnipaxiko ebꞌnaj yahawil konhobꞌ Israel tuꞌ issikꞌnikanh ischꞌen yunhe isqꞌojnikamo ebꞌnaj Komam yalni. Yalni Komam Jesús tet ebꞌnaj:
—Yu ishelanil Inmaman, yuxin kaw hantanhe tzet kaw kꞌul chinwatxꞌehan texol. ¿Bꞌaytet yinh yuxin chinheqꞌoj kamojan heyalni? xhi Komam tet ebꞌnaj.
Istaqꞌwi ebꞌnaj yahawil yinh ebꞌnaj Israel tuꞌ:
—Mach chaxhkoqꞌojkanhanh yu hunu iskꞌulal chawatxꞌe, wal xin yu chaxhbꞌuchwa yinh Komam Dios, yuto hach tiꞌ kaw komon anma hach, yaj chawaliko habꞌa Diosal, xhi ebꞌnaj tet Komam.
Yalni Komam Jesús:
—Istzotiꞌ Komam Dios tzꞌibꞌnhebꞌilkano yet payat aqꞌbꞌilkano teyet, chal hakaꞌ tiꞌ: “Haninan chiwalan tato dios hex,” [*] xhikanoj. Kaw xin mach chiyu komanhkꞌon tzet tzꞌibꞌnhebꞌilkanoj, yuto kaw Komam Dios tuꞌ halnhekanoj diosal yinh mak bꞌay aqꞌbꞌilkano Istzotiꞌ. Haꞌ Komam Dios anheintijan yul sat yibꞌanhqꞌinal tiꞌ, yajaꞌ ¿tzet yinh xin cheyalpaxoj tato bꞌuchwal chiwuhan yinh Komam Dios yet chiwalnihan tato kaw Iskꞌahol Dios wehan? Tato mach chinyijehan chejbꞌanile aqꞌbꞌil wetan yu Inmaman, mach cheyayto yul heyanma winhan. Wal xin haꞌ tzet chal Inmaman, haꞌ chinwatxꞌehan. Waxanhka kaw mach chinhechaytojan yul heyanma, chahwe yul heyanma tzet chinwatxꞌetiꞌan. Hak tuꞌ xin chiyu heyohtanheniloj tato kaw ayko Komam Dios wetbꞌihojan, ay inpaxikojan yinh Komam, xhi Komam tet ebꞌnaj.
Kaw xin yoche ebꞌnaj istzabꞌayo Komam, yaj iskolilo isbꞌa Komam yul isqꞌabꞌ ebꞌnaj.
Lahwi tuꞌ xin, istopaxo Komam qꞌaxepxakꞌto haꞌ niman Jordán, bꞌayah haꞌ iswiꞌ anma yu yaꞌ Juan yet yalanhtokanoj, haꞌ bꞌey tuꞌ xin kankano Komam. Kaw hantanhe anma apni ilno Komam bꞌey tuꞌ, yalni hakaꞌ tiꞌ:
—Yinh kaw yeli waxanhka machi hunu kꞌaybꞌalkꞌule isye yaꞌ Juan jet, yaj sunil tzet yalkano yaꞌ yinh yaꞌ Jesús tiꞌ kaw yeli, xhi anma tuꞌ. Kaw xin hantanhe anma anayto yul yanma yinh Komam Jesús bꞌey tuꞌ.
	[c]10:22 Huneꞌ qꞌinh tiꞌ, haꞌ ton chihal-lax DedicaciónDn. 9:27; 11:31

Yet iskam naj Lázaro
Bꞌey yul aldea Betania ay huneꞌ naj chiyij Lázaro yabꞌiꞌay, haꞌ bꞌey tuꞌ xin aypaxo kawanh yanabꞌ naj, María isbꞌi huneꞌ ix, huneꞌxa ix xin Marta isbꞌi. Ix María tuꞌ, haꞌ ix aniko aceite kaw xuqꞌ sam yinh yoj Komam Jesús, lahwi tuꞌ, issuni tajo ix yoj Komam yu xil iswiꞌ. Ebꞌix kawanh yanabꞌ naj Lázaro tuꞌ xin, yato ebꞌix tzotiꞌ tet Komam Jesús hakaꞌ tiꞌ:
—Mamin, kaw txꞌoj ye iskꞌul konohanh, naj kaw xahan ay hawu, xhito ebꞌix tet Komam.
Yet yabꞌen Komam huneꞌ chejbꞌanil tuꞌ, yalni Komam:
—Huneꞌ yabꞌil tuꞌ, mach chitanhkano yinh kamikal. Wal xin haꞌ chiyenilo yip Komam Dios, haꞌ xin bꞌay chiꞌixtanhwipaxilo wipan, hanin Iskꞌahol Komam Dios intiꞌan, xhi Komam.
Waxanhka kaw xahan ay ix Marta yebꞌ ix María yebꞌ naj Lázaro yu Komam Jesús, yaj yet yal-laxi tato kaw yaꞌay naj Lázaro tuꞌ, kaw kabꞌto tzꞌayik ekꞌ Komam bꞌey tuꞌ. Lahwi tuꞌ xin yalni Komam tet ebꞌyaꞌ iskuywom:
—Tonhwepaxo ismajul Judea hunelxa, xhi Komam.
Yalni xin ebꞌyaꞌ iskuywom tuꞌ:
—Mamin, kaw tolto yoche ebꞌnaj yahawil konhobꞌ Israel kaxhisqꞌojoꞌ kamoj. ¿Tom xin chaxhtopaxo hunelxa hawalni? xhi ebꞌyaꞌ tet Komam.
Yalni Komam tet ebꞌyaꞌ:
—Kaw johtaj tato kaw kabꞌlahonhebꞌ hora iqꞌbꞌil yu huneꞌ tzꞌayik, yuxin tato tzꞌayikal chonhbꞌelwi, mach komono chonhtxaqꞌmohi, yuto sajqꞌinal. Yaj tato xol qꞌejholo chonhekꞌ xin, wal tuꞌ chonhtxaqꞌmohi yuto mach sajqꞌinal, xhi Komam tet ebꞌyaꞌ.
Lahwi tuꞌ xin, yalni Komam:
—Kaw mawaykanh jamigo Lázaro, wal tinanh xin chintohan wiqꞌalojan iswayanh naj, xhi Komam.
Yalni ebꞌyaꞌ iskuywom Komam Jesús tuꞌ:
—Mamin, yaj tato wayanh chu naj, chikawxokanh naj chal tuꞌ, xhi ebꞌnaj tet Komam.
Yajaꞌ xin yinh iskamikal naj Lázaro yal Komam, wal ebꞌyaꞌ iskuywom Komam xin, tonhe chiway naj, yalni Komam, chute yalni ebꞌnaj. Yuxinto kaw yal Komam yinh kaw habꞌan tet ebꞌyaꞌ:
—Naj Lázaro makam naj, yaj kaw chintzalahan yuto machijinan yet iskam naj, yu iskꞌulalo teyinh yunhe kaw heyaniko heyanma winhan. Tonhwe jilaꞌ naj, xhi Komam.
Yalni yaꞌ Tomás, yaꞌ chihal-lax tioxh uninal tet hunteqꞌanxa ebꞌyaꞌ chikuywi yinta Komam:
—Tonhwe yinta Komam haxinwal hun kokam yebꞌi, xhi yaꞌ.
Komam Jesús haꞌ chiꞌaqꞌni itzitzbꞌokanh anma yebꞌ haꞌ chiꞌaqꞌni qꞌinale mach istanhbꞌal
Yet yapni Komam Jesús bꞌey tuꞌ xin, yabꞌen Komam tato kanhebꞌxa tzꞌayik ismuji naj Lázaro. Haꞌ aldea Betania tuꞌ, aynhem yiktajo legua yehilo yinh konhobꞌ Jerusalén. Yuxinto kaw txꞌiꞌal anma ah Jerusalén bꞌeykꞌo yaqꞌaꞌ isnimanbꞌal iskꞌul ix Marta yebꞌ ix María yu iskamikal isnoh tuꞌ.
Hayet yabꞌen ix Marta tato lanhan yapni Komam Jesús bꞌey tuꞌ, istit ix ischahno Komam, wal ix María xin kankano ix yul nha. Yalni ix Marta tuꞌ tet Komam yet ischahni isbꞌa ix yebꞌi:
—Mamin, tato ayachikꞌo bꞌey tiꞌ, kaw machim kam innohan. Yaj xin kaw wohtajan tato sunil tzet chaqꞌan tet Komam Dios chiyaqꞌ Komam tawet, xhi ix.
Istaqꞌwi Komam tet ix:
—Wal hanoh tuꞌ, chiꞌitzitzbꞌokanh, xhi Komam.
Yalni ix:
—Hoꞌ Mamin, kaw wohtajan tato chiꞌitzitzbꞌikanh innoh tuꞌan yet chiꞌitzitzbꞌikanh kamom yet islahobꞌal tzꞌayik, xhi ix tet Komam.
Yalni Komam xin:
—Hanintiꞌan chiwaqꞌ itzitzbꞌokanhan anma kamnaxa, yebꞌ xin haninan chiwaqꞌan isqꞌinal mach istanhbꞌal. Yuxinto maknhetikꞌa chinchahnihan yul yanma, waxanhka chikami chiꞌitzitzbꞌikanh. Yebꞌpaxo xin sunil anma itzitzto chinchahnihan yul yanma, mach chikam yinh hunelnhe. ¿Chimhawayto yul hawanma yinh tzet chiwalan? xhi Komam tet ix.
Yalni ix:
—Hoꞌ Mamin, kaw chiwaytojan yul wanmahan tato hach tiꞌ Cristo hach. Kaw Iskꞌahol Komam Dios hawehi, halbꞌilkanoj ta chaxhhul yul sat yibꞌanhqꞌinal tiꞌ, xhi ix Marta tuꞌ tet Komam.
Oqꞌ Komam Jesús yinh naj Lázaro
Lahwi yalni ix Marta hakaꞌ tuꞌ, isto ix yawtenoti isnoh, yalni ix tet ix yinh ewantajil:
—Aykꞌo Komam kuywawom bꞌey tiꞌ, chaxhyawte Komam, xhi ix tet ix María.
Yabꞌenhe ix María tzet yal isnoh tuꞌ xin, yah lemna ix, isto ix yilno Komam. Maxhto xin chiꞌapni Komam Jesús yul aldea tuꞌ, haꞌ bꞌay ischah isbꞌa ix Marta yebꞌ Komam, haꞌ to tuꞌ xin ay Komam yet yapni ix María. Wal anma ah Judea ayko yaqꞌni isnimanbꞌal iskꞌul ebꞌix yet yilni anma yah lemna ix María tuꞌ isto ix, yok tzujno anma yinta ix yuto istxum anma tato chito ix oqꞌo bꞌay mujan isnoh tuꞌ.
Yet yapni ix María iskꞌatanh Komam Jesús xin, yay jahno ix yich yoj Komam, yalni ix hakaꞌ tiꞌ:
—Mamin, tato ayachikꞌo bꞌey tiꞌ, machim kam konoh tiꞌanh, xhi ix tet Komam.
Yet yilni Komam Jesús yoqꞌkanh ix María yebꞌ anma ah Judea tzujan yinta ix tuꞌ, yok bꞌiskꞌulal yinh iskꞌul Komam, istzꞌaykanh iskꞌul Komam. Isqꞌambꞌen Komam xin:
—¿Bꞌaytuꞌwal mujan naj heyu? xhi Komam.
—Mamin, tonh jilaꞌ, xhi ix María yebꞌ anma tuꞌ.
Yoqꞌkanh Komam xin. Yet yilni anma ah Judea yoqꞌkanh Komam, yalni hakaꞌ tiꞌ:
—Kaw yeli xahan ay naj yu yaꞌ, xhi anma. Aypaxo hunmajanxa anma halni:
—Haꞌ yaꞌ tiꞌ aqꞌni hajloho sat naj mutzꞌan sat, ¿tom xin mach anhcha naj Lázaro tiꞌ yu yaꞌ? Hak tuꞌ xin machim kam naj, xhi anma.
Yet yitzitzbꞌikanh naj Lázaro yu Komam Jesús
Kaw ekꞌna ok bꞌiskꞌulal yinh iskꞌul Komam yet yapni bꞌay ayikto naj Lázaro tuꞌ. Haꞌ huneꞌ bꞌay mujan naj tuꞌ, nhachꞌen yehi, ayko huneꞌ chꞌen niman chꞌen ismajiloj.
Yalni Komam Jesús xin:
—Iwelo ismajil chꞌen, xhi Komam. Yalni ix Marta, yanabꞌ naj Lázaro tuꞌ:
—Mamin, konhitax kam naj tinanh, kaw ayxam sam naj, xhi ix.
Istaqꞌwi Komam Jesús:
—¿Tom machi mawalan tawet xin tato chawayto yul hawanma yinh tzet chiwalan, kaw chawilaꞌ ishelanil yip Komam Dios? xhi Komam tet ix.
Lahwi tuꞌ xin, yilaxilo ismajil chꞌen bꞌay mujan naj tuꞌ, istꞌanhxikanh Komam Jesús satkanh, yalni hakaꞌ tiꞌ:
—Mamin, kaw chiwaqꞌan yuchꞌandios tawet yu maxawabꞌe tzet mawalan. Wohtajan Mam ta sunilbꞌal tiempo chawabꞌe tzet chiwalan, yaj xin chiwalan hunel tiꞌ tawet yu sunil anma kutxaniko tiꞌ, yunhe yanayto yul yanma ta hach tiꞌ anheintijan, xhi Komam tuꞌ.
Yet lahwi yalni Komam huneꞌ tiꞌ xin, yah yaw Komam yinh kaw ip:
—Lázaro, elanhtij, xhi Komam.
Hak tuꞌ xin yu yelti naj Lázaro tuꞌ, bꞌekꞌbꞌiliko qꞌap yinh isnimanil naj, pichbꞌilpaxto sat naj yu huneꞌ qꞌap. Yalni Komam xin:
—Holwelo qꞌap yinh naj, kat isto naj, xhi Komam.
Issay ebꞌnaj yahawil konhobꞌ Israel yinh tzet chiyu yaqꞌnikamo Komam Jesús
(Mt. 26:1-5; Mr. 14:1-2; Lc. 22:1-2)
Anma ah Judea apni ilwal yinh ix María, kaw yilpaxo tzet iswatxꞌe Komam Jesús bꞌey tuꞌ, yuxinto kaw hantanhe anma anayto yul yanma yinh Komam. Aypaxo hunteqꞌan ebꞌnaj to halno tet ebꞌnaj fariseo yinh tzet iswatxꞌe Komam. Hak tuꞌ xin yu yok ebꞌnaj fariseo islahtiꞌnhen isbꞌa yebꞌ ebꞌnaj yahawil yehiko yinh ebꞌnaj sacerdote yebꞌ xin ebꞌnaj yahaw konhobꞌ. Yalni ebꞌnaj:
—¿Tzet wal juten tinanh, huneꞌ naj tuꞌ kaw txꞌiꞌal kꞌaybꞌalkꞌule chisyekano naj? Tato tonhe chijila chislahniko naj, kaw sunil jet konhobꞌ tiꞌ chaqꞌayto yul yanma yinh naj. Hak tuꞌ xin chiyu yulo ebꞌnaj yahawil konhobꞌ Roma, kat xin yuchkꞌanayo ebꞌnaj Yatut Komam Dios, kat xin yetanto ebꞌnaj kokonhobꞌ tiꞌ, xhi ebꞌnaj tet hunun.
Ay xin huneꞌ naj Caifás isbꞌi, iswiꞌehal yehiko naj yinh ebꞌnaj sacerdote yinh huneꞌ habꞌil tuꞌ. Haꞌ naj halni:
—Hex tiꞌ kaw matzet heyohtaj. Kaw mach chitxumchalo heyu tato ekꞌbꞌal kꞌul iskam naj tiꞌ selelo sunil anma, hak tuꞌ xin matxa chitanhilo kokonhobꞌ tiꞌ chal tuꞌ, xhi naj.
Wal xin mach yal naj Caifás huneꞌ tuꞌ yul yet ischukil, yuto haꞌ naj yahawil yehiko yinh ebꞌnaj sacerdote huneꞌ tiempo tuꞌ, yuxinto haꞌ Komam Dios aqꞌni yalaꞌ naj tato chikam Komam Jesús selelo sunil anma ah Israel. Yaj maxhnhetaj yinh konhobꞌ Israel chikam Komam Jesús, wal xin chikampaxo Komam yunhe iskutxbꞌaniko sunil yuninal Komam Dios pujanto yul sat yibꞌanhqꞌinal tiꞌ, yunhe hunxanhe chiyute isbꞌa. Yinh huneꞌ tzꞌayik tuꞌ, islahtiꞌnhe isbꞌa ebꞌnaj yahawil konhobꞌ Israel tato chaqꞌ kamo ebꞌnaj Komam Jesús.
Yuxin matxa ekꞌ Komam Jesús xol anma bꞌey ismajul Judea, wal xin to Komam bꞌey yul huneꞌxa konhobꞌ chiyij Efraín, huneꞌ konhobꞌ ayko iskawilal txꞌotxꞌ desierto. Haꞌ tuꞌ xin ehayo Komam yebꞌ ebꞌyaꞌ chikuywi yintaj.
Wal yul konhobꞌ Jerusalén xin, toxa chiꞌichiko qꞌinh Pascua, huneꞌ qꞌinh tuꞌ isqꞌinh anma Israel. Kaw xin txꞌiꞌal anma yul hunun konhobꞌ apni bꞌey Jerusalén tuꞌ, yu isyijen yaqꞌni sajbꞌo isbꞌa yet yalanhto maxhto chiꞌichiko qꞌinh tuꞌ. Chixin ekꞌ anma tuꞌ saywal yinh Komam Jesús. Yet kutxaniko anma yul Yatut Komam Dios, chisqꞌambꞌen anma tet hunun hakaꞌ tiꞌ:
—¿Tzet kexchi? ¿Chimhulu yaꞌ Jesús yinh qꞌinh tiꞌ mato machoj? xhi anma.
Ebꞌnaj fariseo yebꞌ xin ebꞌnaj iswiꞌehal sacerdote, yalilto ebꞌnaj xol anma tato maknhetikꞌa yohta bꞌaytuꞌwal ay Komam Jesús, chihal-lax tet ebꞌnaj yunhe istzabꞌnayo ebꞌnaj Komam.
Huneꞌ ix hamniko anh kaw xuqꞌ sam yinh yoj Komam Jesús
(Mt. 26:6-13; Mr. 14:3-9)
Wajebꞌto tzꞌayik yichiko qꞌinh Pascua, yapni Komam Jesús bꞌey Betania, bꞌay ay yatut naj Lázaro, naj itzitzbꞌikanh xol kamom yu Komam. Yet yapni Komam bꞌey tuꞌ, yok huneꞌ niman wah yu tzalahilal yinh Komam. Haꞌ hun naj Lázaro ok sat mexha iskꞌatanh Komam, haꞌ xin ix Marta chiꞌanayo itah sat mexha. Wal ix María xin, aymi hunu libra anh kaw xuqꞌ sam iqꞌbꞌil yu ix, nabꞌa nardo kaw xin aykanh istohol. Yaniko ix yinh yoj Komam, lahwi tuꞌ xin issuni tajo ix yoj Komam yu xil iswiꞌ. Hak tuꞌ xin, kaw sunil yul nha tuꞌ pujnakanh sunil isxuqꞌal sam. Wal naj Judas Iscariote, iskꞌahol icham Simón, naj ayko yetbꞌiho ebꞌnaj chikuywi yinta Komam, naj chiꞌaniko Komam yul isqꞌabꞌ kamikal, haꞌ naj halni hakaꞌ tiꞌ:
—Huneꞌ anh kaw xuqꞌkano sam tiꞌ, kaw oxebꞌmi ciento denario istohol. Estam matxonhlaxtoj, kat ispohlaxto istohol yinh anma mebꞌaꞌ, xhi naj.
Matolo yu chitzꞌay iskꞌul naj yinh anma mebꞌaꞌ yuxinto yal naj hakaꞌ tuꞌ, machoj. Wal xin to haꞌ naj iqꞌnhe istxꞌuyal chꞌen melyu, kaw xin qꞌayna naj yelqꞌanilo chꞌen melyu chiskꞌubꞌa tuꞌ, yuto kaw elqꞌom naj. Yalni Komam Jesús tet naj:
—¡Mach chakach ix! Wal xin kaw yanhebꞌil huneꞌ anh tiꞌ yu ix, yunhe yaniko ix yinh innimanilan yet yalanhto maxhto chinmujlaxan. Wal anma mebꞌaꞌ chawal tiꞌ, kaw aynhetikꞌako texol, yaj wal hinan xin, mach tonhetikꞌa ayinikojan texol, xhi Komam.
Yal ebꞌnaj yahawil sacerdote ta chipotxꞌlaxkamo naj Lázaro
Kaw txꞌiꞌal anma Israel abꞌeniloj tato aykꞌo Komam Jesús bꞌey Betania; isto anma yilno Komam, yebꞌ chiyoche anma yilaꞌpaxo naj Lázaro itzitzbꞌikanh xol anma kamom yu Komam. Yu naj Lázaro tuꞌ, kaw niman anma Israel yayto yul yanma yinh Komam Jesús; matxa xin chisje iskꞌul anma tuꞌ isyijeꞌ tzettaj chal ebꞌnaj sacerdote. Yu huneꞌ tuꞌ, yuxinto islahtiꞌnhe isbꞌa ebꞌnaj yahawil yehiko yinh ebꞌnaj sacerdote tato chaqꞌ kamo ebꞌnaj naj Lázaro.
Yet yokto Komam Jesús yul konhobꞌ Jerusalén
(Mt. 21:1-11; Mr. 11:1-11; Lc. 19:28-40)
Kaw hantanhe anma apni yinh qꞌinh Pascua bꞌey yul konhobꞌ Jerusalén. Yet huneꞌxa tzꞌayik xin, yabꞌen anma tato lanhan yapni Komam Jesús bꞌey yul konhobꞌ tuꞌ. Yuxin yilo anma xaj teꞌ chꞌibꞌ, yinito anma teꞌ yunhe isto anma ischahno Komam. Chilael yaw anma yinh kaw ip, chalni:
—¡Kaw niman yelapno Komam Dios! ¡Jalaꞌwe tzotiꞌ kaw kꞌul yinh Mak aqꞌbꞌilti koxol yu Komam Dios Jahawil. Jaqꞌaꞌwe tzalaho kokꞌul yinh Jahawil, hanhonh Israel honh tiꞌ! xhi anma tuꞌ.
Ay xin huneꞌ noꞌ nichꞌan burro ilcha yu Komam. Yahto Komam yibꞌanh noꞌ hakaꞌtikꞌa tzet tzꞌibꞌnhebꞌilkanoj yul yum Komam Dios:
«Hex ah konhobꞌ Sión, mach chexxiwi.
Ilwekꞌanabꞌi lah, chihul heYahawil,
ayahto yibꞌanh huneꞌ noꞌ burro,» xhihayoj.
Yet huneꞌ tzꞌayikal tuꞌ xin kaw maxhtikꞌa txumchalo yu ebꞌyaꞌ iskuywom Komam Jesús yinh tzet chalilo huneꞌ tuꞌ. Hato yet istokano Komam yul satkanh, hato tuꞌ xin isnahniti ebꞌyaꞌ tato tzꞌibꞌnhebꞌilkano huneꞌ tuꞌ yinh Komam, yuxinto hak tuꞌ yuhi.
Wal anma aykꞌo iskꞌatanh Komam Jesús yet yawtenilti Komam naj Lázaro yul panteón, yet yitzitzbꞌikanh naj yu Komam, haꞌ anma tuꞌ halnikꞌo yinh tzet yuhi. Kaw txꞌiꞌal anma to chawal yinh Komam, yuto yabꞌe anma isqꞌumal yinh huneꞌ kꞌaybꞌalkꞌule iswatxꞌe Komam tuꞌ. Wal ebꞌnaj fariseo xin, yal ebꞌnaj tet hunun:
—Ilwekꞌanabꞌi lah, kaw matzet wal juteni yuto kaw sunil anma tzujan yinta naj, xhi ebꞌnaj yinh Komam.
Hunteqꞌan ebꞌnaj griego saynayo Komam Jesús
Xol sunil anma apni yiqꞌayo isbꞌa tet Komam Dios yinh qꞌinh tuꞌ, ayko hunteqꞌan ebꞌnaj griego. Apni ebꞌnaj tiꞌ iskꞌatanh yaꞌ Felipe ay bꞌey konhobꞌ Betsaida ayko yul ismajul Galilea, yalni ebꞌnaj tet yaꞌ:
—Mamin, kaw chijochehanh chijilanh yinh Komam Jesús, xhi ebꞌnaj.
Hak tuꞌ xin yu isto yaꞌ Felipe tuꞌ yalno tet yaꞌ Andrés, iskawanhilxa xin ebꞌyaꞌ to halno tet Komam. Yalni Komam tet ebꞌyaꞌ:
—Wal Hanin Aqꞌbꞌilintijan texol yu Komam Dios, lanhan yapni yorahil isyelaxilo inhelanilan. Kaw isyelal chiwalan teyet, qꞌinalo tato mach chitzꞌunlax hunu hinhat trigo sat txꞌotxꞌ kat isqꞌato ixim, machom chul iskꞌul ixim. Yaj tato chiqꞌato ixim, wal tuꞌ chihul iskꞌul ixim, kaw xin niman sat ixim chaqꞌa. Mak mach hinano yabꞌen isyaꞌtajil winhan, chiskꞌayto isqꞌinal mach istanhbꞌal. Wal mak hinan yanma yabꞌen isyaꞌtajil winhan, kaw chischah isqꞌinal mach istanhbꞌal. Tato ay mak chiyijen tzet chiwalan, okojabꞌ tzujno wintajan. Yuxinto haꞌ bꞌay ayinan, haꞌ tuꞌ chiꞌehpaxo mak kaw yijem chute isbꞌa wettiꞌan; haꞌ xin Inmaman chihalni iskꞌulal yinh, xhi Komam.
Tzotel Komam Jesús yinh iskamikal
Lahwi tuꞌ xin, yalni Komam Jesús:
—Wal tinanh, kaw bꞌiskꞌulal ye wanmahan, yajaꞌ ¿tzet chiwute walnihan? ¿Tom chiwalan tet Komam Dios hakaꞌ tiꞌ? “Mam, kolinilojan yul isqꞌabꞌ huneꞌ isyaꞌtajil lanhan yul wibꞌanhtiꞌan,” ¿Tom kinchihan? ¡Machoj! Yuton huneꞌ tiꞌ, yuxinto hulnajinan yul sat yibꞌanhqꞌinal tiꞌ. Mam, yeloj tato kaw aykano yelapno hawehi, xhi Komam.
Lahwi tuꞌ xin yabꞌelax huneꞌ yul nuqꞌe satkanh, yalni hakaꞌ tiꞌ: «Kaw xaꞌinyelojan tato kaw aykano yelapno wehan, yaj chinyelojan hunelxa,» xhihayti yul satkanh.
Sunil anma kutxaniko bꞌey tuꞌ, abꞌen huneꞌ yul nuqꞌe tuꞌ, yalni anma hakaꞌ tiꞌ:
—Kꞌuh manhirlahi, xhi anma. Aypaxo mak halni:
—Huneꞌ naj ángel matzotel tet naj, xhipaxoj.
Yalni Komam Jesús:
—Mach wuhojan xin to mahal-laxayti hunteqꞌan tzotiꞌ tiꞌ, machoj, to heyu. Wal tinanh xin, yilchaxati anma ay yul sat yibꞌanhqꞌinal tiꞌ yu Komam Dios yinh tzet chilaiswatxꞌe, kat yinilo Komam naj yahawil yehiko yul sat yibꞌanhqꞌinal tiꞌ. Wal intiꞌan, yet chinilaxkanhan sat txꞌotxꞌ tiꞌ yinh teꞌ kulus, sunil anma chiwitijan inkꞌatanhan, xhi Komam.
Yal Komam huneꞌ tuꞌ yu isyeniloj tzet kamikal chiꞌiqꞌni kamoj. Istaqꞌwi anma tet Komam:
—Chal Istzotiꞌ Komam Dios yinh ley aykano jet, tato yaꞌ Cristo chiꞌehokꞌo yaꞌ yinh sunilbꞌal tiempo. ¿Tzet yinh yuxinto chawal hakaꞌ tiꞌ?: “Wal Hanin Aqꞌbꞌilintijan texol yu Komam Dios, kaw yilal chinilaxkanhan,” kachi. ¿Mak xin huneꞌ Aqꞌbꞌilti Koxolanh yu Komam Dios tuꞌ? xhi anma tet Komam.
Yalni Komam tuꞌ xin:
—Yinhxanhe hanikꞌ tiempo ayinikꞌojan texol tiꞌ, kaw chiwakanikojan issajilqꞌinal yinh heyanma, yuxinto watxꞌeweko hebꞌa yinh kaw istoholal yaqꞌ isbꞌa ayintokꞌojan texol. Ta machoj, chisomchahokanh cheyila, kat xin heyoko hakaꞌ anma chiꞌekꞌ xol qꞌejholo, kaw mach chiyu yilni bꞌay kaw chitokoj.
»Wal hanintiꞌan, kaw lahan hinan hakaꞌ issajilqꞌinal, yuxinto chahwe hinan yul heyanma yaqꞌ isbꞌa ayintokꞌojan texol, kat xin wanikojan issajilqꞌinal tiꞌ yul heyanma yinh kaw hunelnhe, xhi Komam.
Lahwi yalni Komam tuꞌ xin, isto Komam yebꞌanoto isbꞌa tet anma.
Mach yayto ebꞌnaj Israel yul yanma yinh Komam Jesús
Kaw hantanhe kꞌaybꞌalkꞌule isye Komam Jesús tet anma tuꞌ, yaj kaw maxhtikꞌa ischah anma Komam yul yanma. Hak tuꞌ xin yu yijnikano isbꞌa yinh tzet tzꞌibꞌnhebꞌilkano yu yaꞌ Isaías, ischejabꞌ Komam Dios yet payat, bꞌay chala:
«Mamin, ¿mak chahnayto yul yanma yinh tzettaj jalanh?
Waxanhka kaw xahaye hawip tet anma,
yajaꞌ kaw maxhtikꞌa mak chahnhe hach yul yanma,» [*] xhihayoj.
Kaw maxhtikꞌa ischayto anma Komam yul yanma. Tzꞌibꞌnhebꞌilpaxkano yu yaꞌ Isaías hakaꞌ tiꞌ:
«Komam Dios majchenkano sat anma,
yaqꞌnipaxo kawbꞌolo Komam yanma anma yunhe matxa chiyu yilni,
yebꞌ xin mach chitxumchalo yu.
Kaw mach chisbꞌejkano anma ismachiswalilal,
yuxin mach chiꞌanhcha anma yinh ismul yu Komam,» [*] xhikano yaꞌ Isaías tuꞌ.
Yalkano yaꞌ Isaías hunteqꞌan tiꞌ, yuto ilbꞌilxa ishelanil Komam Jesús yu yaꞌ.
Waxanhka hak tuꞌ yute yalnikano yaꞌ Isaías, yajaꞌ kaw hantanhe ebꞌnaj yahawil yinh ebꞌnaj Israel chahnikano Komam yul yanma, txꞌiꞌalpaxo ebꞌnaj yahawil yinh ebꞌnaj Israel; yaj to kaw mach chisyelo ebꞌnaj, machi bꞌay chalpaxikꞌo ebꞌnaj yuto kaw chixiw ebꞌnaj tet ebꞌnaj fariseo. Tato chiyabꞌekanh ebꞌnaj fariseo tuꞌ, kaw matxa chichahlaxikto ebꞌnaj yul capilla. Hak tuꞌ yute ebꞌnaj yunhe iskan ebꞌnaj kꞌulal yul sat anma, sata iskanpaxo ebꞌnaj kꞌulal yul sat Komam Dios.

Istzotiꞌ Komam Jesús chiꞌilni tzet chiꞌeliko anma
Yalni Komam Jesús yinh ip tet anma: «Haꞌ mak chinchahnaytojan yul yanma, maxhnhetajinan chinischahan, to haꞌ hun Inmaman chischahpaxoj, yuto haꞌ kinanitijan. Yebꞌ mak chinilnihan, kaw lanhan yilnipaxiko yinh Inmaman kinanitijan. Wal intiꞌan, hulnajinan waqꞌaꞌan sajilqꞌinal yul yanma anma ay yul sat yibꞌanhqꞌinal tiꞌ, yuxin maknhetikꞌa chinchahnihan yul yanma mach chikan xol qꞌejholoj. Yajaꞌ haꞌ mak chiꞌabꞌen tzet chiwaltiꞌan, mach xin chisyijepaxoj, maxhtaj hinan chinkawxekojan ismul yibꞌanh. Wal hinan maxhtaj yu inkawxenikojan ismul anma yibꞌanh yuxinto hulnajinan yul sat yibꞌanhqꞌinal tiꞌ; to yu inkolnihan anma yuxin kinhulan. Makta chinyahnihan, yebꞌ xin mach chisyije tzet chiwalan, ay huneꞌ chikawxeniko ismul tuꞌ yibꞌanh, haꞌ ton tzotiꞌ xawalan xol anma. Haꞌ tzotiꞌ tuꞌ xin, chikawxeniko ismul tuꞌ yibꞌanh yet islahobꞌal tzꞌayik. Wal xin, sunil tzet chiwalan, kaw mach wetojan inchukilan, haꞌ Inmaman anheintijan, haꞌ chejnhe hinan yinh tzettaj chiwalan yebꞌ tzettaj chiwaqꞌan iskuyuꞌ anma. Kaw xin wohtajan tato haꞌ ischejbꞌanil Inmamtuꞌan, haꞌ chiꞌaqꞌni qꞌinale mach istanhbꞌal tet anma; yuxin hakaꞌ yu yalni wetan, hak tuꞌ chiwute walnikanojan teyet,» xhi Komam tet anma.
Yet istxꞌahni Komam Jesús yoj ebꞌyaꞌ chikuywi yintaj
Yet hekalxanhe chiꞌichiko qꞌinh Pascua, kaw yohtaxa Komam Jesús tato apni istiempohal bꞌay chiyakano Komam huneꞌ yul sat yibꞌanhqꞌinal tiꞌ, kat isto Komam iskꞌatanh Komam Dios. Kaw xahan yil Komam makta yako isbꞌa yul isqꞌabꞌ yul sat yibꞌanhqꞌinal tiꞌ. Wal tinanh xin kaw chisyekanilo Komam tato kaw xahan ay anma tuꞌ yu.
Wal naj matzwalil xin, xaꞌaynato naj yul yanma naj Judas Iscariote, iskꞌahol icham Simón, yinh yaniko naj Komam yul isqꞌabꞌ kamikal. Wal Komam Jesús kaw yohtaj tato iskꞌatanh Komam Dios titna Komam, yuxinto iskꞌatanh Komam Dios tuꞌ chitopaxo hunelxa. Kaw yohtapaxo Komam tato yul isqꞌabꞌ yakaniko Komam Dios sunil tzettaj ye tuꞌ. Yet lanhan iswaꞌ Komam yebꞌ ebꞌyaꞌ iskuywom tuꞌ, yahwano Komam yinilo huneꞌ xil isqꞌap hukan yehi ayikoj yibꞌanh xil isqꞌabꞌ, iskꞌalniko Komam huneꞌ pixe yinh yiktaj. Yanayto Komam ha haꞌ yul pechꞌan, istzabꞌniko Komam istxꞌahni yoj ebꞌyaꞌ chikuywi yinta tuꞌ, issuni tajo Komam yu huneꞌ pixe ayko yinh yikta tuꞌ.
Yet lanhan istzabꞌniko Komam istxꞌahni yoj yaꞌ Simón Pedro, yalni yaꞌ tet Komam:
—Mamin, ¿tom chaxhok hatxꞌahaꞌ wojtiꞌan hawalni? xhi yaꞌ.
Istaqꞌwi Komam tet yaꞌ:
—Tinanh kaw mach chitxumchalo hawu tzet chinwatxꞌetiꞌan, yaj yet tzujanxa kat istxumchalo hawu, xhi Komam.
Yalni yaꞌ tet Komam:
—¡Machoj Mamin! Kaw maxhtikꞌa chu hatxꞌahni wojtiꞌan, xhi yaꞌ. Yalni Komam:
—Wal xin tato mach chisje hakꞌul chintxꞌahan hawoj tiꞌ, kaw mach ayachoko yetbꞌiho ebꞌyaꞌ ayxako yul inqꞌabꞌan, xhi Komam tet yaꞌ.
Yalni yaꞌ Simón Pedro tet Komam:
—Ta hak tuꞌ chal tuꞌ Mamin, maxhnhehojabꞌtaj wojtiꞌan chatxꞌaha, wal xin yilal hatxꞌahnipaxo inqꞌabꞌan yebꞌpaxo xin inwiꞌan, xhi yaꞌ tet Komam.
Istaqꞌwi Komam tet yaꞌ:
—Qꞌinalo tato ay hunu mak lanhanto yaxhniloj, matxa yilalo istxꞌahlax sunil isnimanil, hanhkꞌanhe yoj, yuto kaw sajto ye isnimanil tuꞌ. Yuxinto kaw lahan hex tiꞌ yebꞌ anma lanhanto yaxhniloj; kaw saj ye heyanma, yaj mach hesuniloj, xhi Komam.
Wal xin, kaw yohtaxa Komam mak chiꞌaniko yul isqꞌabꞌ kamikal, yuxinto yal hakaꞌ tiꞌ: «Yaj mach hesunilo saj ye heyanma,» xhi Komam.
Yet lahwi istxꞌahni Komam yoj ebꞌyaꞌ xin, yanipaxiko Komam huneꞌ xil isqꞌap hukan ye tuꞌ. Yaypaxo tzꞌonhno Komam iskꞌatanh ebꞌyaꞌ, yalni hakaꞌ tiꞌ:
—¿Chimtxumchalo heyu tzet manwatxꞌetiꞌan? xhi Komam tet ebꞌyaꞌ. Yalnipaxo Komam:
—Wal hex hex tiꞌ, chinheyalan hekuywawomal yebꞌ xin heyahawiloj; wal xin kaw yel cheyala, istꞌinhanilton huneꞌ tuꞌ. Hanintiꞌan hekuywawom wehan, heYahawil wepaxojan, yaj mantxꞌahan heyoj, yuxin hex tiꞌ hak tuꞌ wal heyuni teyinh hunun hex. Wal xin manwatxꞌehan huneꞌ tiꞌ yunhe inyenikanojan tato hak tuꞌ wal heyuteni. Yinh kaw isyelal chiwalan teyet, hakaꞌ hunu naj kꞌamteꞌ, mach ekꞌbꞌalo naj sata naj bꞌay chimunla tuꞌ, haktikꞌapax tuꞌ naj chejabꞌ, mach ekꞌbꞌalo naj sat naj chichejni. Tato chitxumchalo hunteqꞌan tiꞌ heyu, kat xin heyijeni, kaw saqꞌal heyet.
»Maxhtaj teyinh hesunil chiwalan huneꞌ tiꞌ, wal xin wohtajan makta sikꞌbꞌililo wuhan, yajaꞌ xin yilal yijni isbꞌa yinh tzet tzꞌibꞌnhebꞌilkanayo yinh Istzotiꞌ Komam Dios bꞌay chala: “Haꞌ huneꞌ mak kaw hun chinwaꞌan yebꞌi, haꞌ chipakꞌiko winhan,” xhihayoj. Yalanhto chiwalnikanojan huneꞌ tiꞌ teyet haxinwal yet chiyijno isbꞌa, kaw cheyayto yul heyanma tato haninan Cristo hinan. Yinh kaw isyelal chiwalan teyet, maknhetikꞌa chichahni hunu inchejabꞌan, haninan chinischahpaxojan. Hakpax tuꞌ xin maknhetikꞌa chinchahnihan, chischahpaxo Mak chejnheintijan, xhi Komam.
Yal Komam Jesús ta naj Judas chiꞌaniko Komam yul isqꞌabꞌ kamikal
(Mt. 26:20-25; Mr. 14:17-21; Lc. 22:21-23)
Yet lahwi yalnikano Komam hunteqꞌan tiꞌ xin, yok huneꞌ niman bꞌiskꞌulal yinh iskꞌul Komam, yalni Komam yinh kaw habꞌan:
—Yinh kaw isyelal chiwalan teyet, texol tiꞌ ayko huneꞌ mak chinanokojan yul isqꞌabꞌ kamikal, xhi Komam.
Yet yabꞌen ebꞌyaꞌ iskuywom Komam tuꞌ xin, toxanhe chilatꞌanhxiko ebꞌyaꞌ yinh sat hunun, yuto mach yohtajo ebꞌyaꞌ mak yinh yal Komam. Ay xin huneꞌ yaꞌ iskuywom Komam kaw xahan ay yu, iskawilal xin Komam ayko yaꞌ yet chiwaꞌi. Yaqꞌni yaꞌ Simón Pedro yechel tet yaꞌ, yunhe isqꞌambꞌenilo yaꞌ mak huneꞌ chal Komam tuꞌ. Qꞌehan xin yaꞌ iskawilal istxam iskꞌul Komam Jesús, isqꞌambꞌen yaꞌ tet Komam:
—Mamin, ¿mak najil huneꞌ chawal tiꞌ? xhi yaꞌ.
Istaqꞌwi Komam tet yaꞌ:
—Haꞌ mak bꞌay chiwaqꞌaꞌtojan ixim pan chinlabꞌahan, haꞌ huneꞌ tuꞌ, xhi Komam tet yaꞌ.
Lahwi tuꞌ xin islabꞌan Komam ixim pan tuꞌ, yaqꞌni Komam ixim tet naj Judas Iscariote, iskꞌahol icham Simón.
Yet ischahni naj ixim pan tuꞌ, yaynato naj matzwalil yul yanma naj, yalni Komam tet naj:
—Haꞌ tzet nabꞌil hawu hawatxꞌeni, watxꞌe yinh anhe, xhi Komam tet naj.
Wal ebꞌyaꞌ chiwaꞌ sat mexha yebꞌ Komam tuꞌ xin, kaw machi hunu ebꞌyaꞌ txumchalo yu tzet yinh yuxinto yal Komam hakaꞌ tuꞌ. Naj Judas tuꞌ xin haꞌ naj iqꞌnhe istxꞌuyal chꞌen melyu, yuxin ay ebꞌyaꞌ txumni ta chischejto Komam naj isloqꞌoꞌ tzet chiꞌokniko yinh qꞌinh tuꞌ, maka yu ispohnito naj hanikꞌo chꞌen melyu tuꞌ yinh anma mebꞌaꞌ. Yet lahwi iswahni naj Judas ixim pan tuꞌ, yelti naj bꞌey tuꞌ, kaw xin xaꞌay numnahi.
Huneꞌ akꞌ chejbꞌanile
Lahwi istokano naj Judas tuꞌ, yalni Komam Jesús hakaꞌ tiꞌ:
—Wal tinanh chisyelo isbꞌa wipan Hanin Aqꞌbꞌilintijan texol yu Komam Dios, kat xin isyenipaxilo isbꞌa yip Komam Dios winhan. Tato chinyelojan yip Komam Dios, chisyepaxilo Komam wipan, kaw xin lanhanxa isyeniloj. Hex kaw xahan ay hex wuhtiꞌan, kaw hanikꞌxanhe tiempo ayinikꞌojan texol. Chinhesayaꞌkꞌojan, yaj kaw mach chiyu heto bꞌay chinto tuꞌan. Hakaꞌtikꞌa wute walnihan tet anma Israel, hak tuꞌ chiwute walnipaxojan teyet. Chiwaqꞌkanojan huneꞌ akꞌ chejbꞌanile tiꞌ teyet, xahan cheyil hebꞌa hunun hex; hakaꞌ isxahanil ay hex wuhan, hak tuꞌ cheyutepaxo hebꞌa. Tato kaw xahankano cheyil hebꞌa hunun hex, hak tuꞌ chiyu yohtanhenilo anma tato kexinkuywoman, xhi Komam tet ebꞌyaꞌ.
Yal Komam Jesús tato chal yaꞌ Pedro ta mach yohtajo yaꞌ Komam
(Mt. 26:31-35; Mr. 14:27-31; Lc. 22:31-34)
Isqꞌambꞌen yaꞌ Simón Pedro tet Komam:
—Mamin, ¿bꞌaytuꞌwal xin chaxhtohi? xhi yaꞌ. Istaqꞌwi Komam:
—Bꞌay chinto tuꞌan mach chu hato wintajan. Chaxhoko tzujno wintajan, yaj maxhto tinanh, xhi Komam.
Yalnipaxo yaꞌ Pedro tuꞌ tet Komam:
—Mamin, ¿tzet yinh yuxin mach chu wok tzujnojan tawintaj? Kaw hinaninan waqꞌni kamo hinbꞌahan tawinh, xhi yaꞌ tet Komam.
Istaqꞌwi Komam:
—¿Tom hinan hach hakam winhan, hawalni? Wal xin yinh isyelal chiwalan tawet, kaw oxelxa chawala tato mach kinhawohtajojan yalanhto maxhto chiꞌoqꞌkanh noꞌ icham chiyo, xhi Komam tet yaꞌ.
Komam Jesús hakaꞌ bꞌeh chonhinito iskꞌatanh Komam Dios
Yalni Komam Jesús tet ebꞌyaꞌ iskuywom:
—Kaw mach chikabꞌkon hekꞌul, aweko heyanma yinh Komam Dios kat xin heyanipaxiko heyanma winhan. Bꞌey yatut Inmaman kaw ay hamanil bꞌay wal jehi; qꞌinalo ta machi hamanil tuꞌ xamwalan teyet. Wal xin kaw aya, yuxinto chintohan inwatxꞌeꞌan huneꞌ bꞌay chexapni tuꞌ. Yet xalahwi inwatxꞌenan bꞌay chexapni, kat xin wulan hunelxa kexwinotojan, haxinwal bꞌay chinehan, haꞌ tuꞌ chexehpaxoj. Haꞌ bꞌay chinto tuꞌan, kaw heyohtaxa, yebꞌ xin heyohtapaxo isbꞌelal, xhi Komam tet ebꞌyaꞌ.
Yalni yaꞌ Tomás tet Komam:
—Mamin, kaw mach johtajojanh bꞌaytuꞌwal chaxhtohi. ¿Tzet xin chiyu johtanhenilojanh isbꞌehal? xhi yaꞌ tet Komam.
Istaqꞌwi Komam:
—Hanintonan huneꞌ bꞌeh chiwalan teyet tiꞌ, yuto haninnhehan chiyu kexwinitojan iskꞌatanh Inmaman. Haninan isyelal, yebꞌ xin haninnhehan chiwaqꞌan qꞌinale mach istanhbꞌal. Tato kinheyohtaj inxahan, kaw heyohtaxa Inmaman. Wal tinanh xin, kaw heyohtaxa Inmaman, yuto xaheyiliko yinh, xhi Komam.
Yalni xin yaꞌ Felipe tet Komam:
—Mamin, ye Hamam tuꞌ jilaꞌanh, kꞌuxanojtamna tuꞌ, xhi yaꞌ tet Komam.
Yalni Komam tet yaꞌ:
—Felipe, ayxa istiempohal wehikꞌojan texol. ¿Tom kaw maxhto kinhawohtajan? Maknhetikꞌa chinilnihan, lanhan yilnipaxo yinh Inmaman. ¿Tzet yinh yuxinto chawalpaxoj?: “Ye Hamam tuꞌ jilaꞌanh,” kachi. ¿Tom kaw maxhto chawayto yul hawanma tato wetbꞌi hinbꞌahan yebꞌ Inmaman, yetbꞌipaxo Inmaman wehan? Yuxinto sunil tzet chiwalan teyet mach wetojan inchukilan, haꞌ Inmaman ayiko wetbꞌihojan, haꞌ chiwatxꞌen ismunil. Aweyto yul heyanma ta wetbꞌi hinbꞌahan yebꞌ Inmaman, aypaxiko Inmamtuꞌan winhan. Tato mach cheyayto yul heyanma yinh tzet chiwaltiꞌan, aweyto yul heyanma yu ej kꞌaybꞌalkꞌule chinyehan teyet.
»Yinh kaw isyelal chiwalan teyet, maknhetikꞌa chinchahnihan yul yanma, chiswatxꞌepaxo hakaꞌ tzet chinwatxꞌetiꞌan. Aypaxo tzet ekꞌbꞌalto chiswatxꞌeꞌ, yuto iskꞌatanh Inmaman chintohan. Tzijxanhe tzet cheqꞌan tet Komam Dios yu ayexxako yul inqꞌabꞌan chiwaqꞌan. Hak tuꞌ chiwutehan Hanin Iskꞌahol Komam Dios intiꞌan, yu inyelojan yip Inmamtuꞌan. Yuxin chiwalan teyet, tzijxanhe ye tuꞌ cheqꞌan yinh inbꞌihan chiwaqꞌan teyet, yuto kaw wetxahan heyehi.
Yet yalni Komam Jesús ta chati Komam Espíritu Santo
»Tato xahan ayinan heyu, yijewe inchejbꞌanilan. Haninan chinqꞌanan tet Inmaman kat yaniti Komam Espíritu Santo kolwal teyinh, haꞌ Komam tuꞌ isyelalnhetikꞌa chala. Haꞌ xin chihul texol yinh sunilbꞌal tiempo. Wal anma yet yul sat yibꞌanhqꞌinal tiꞌ xin, kaw mach chiyu ischahni huneꞌ Espíritu tuꞌ yuto mach ohtabꞌilo yu anma, machi xin chitxumchalo yu. Wal hex hex tiꞌ xin, kaw heyohtaxa, kaw xin chiꞌehayo texol kat yehpaxikꞌo teyinh.
»Wal intiꞌan mach chexinbꞌejkanojan hechukil, chinhulpaxojan tekꞌatanh hunelxa. Kaw hanikꞌxanhe tiempo ayinikꞌojan, lahwi tuꞌ xin matxa chinil-laxojan yu anma. Wal hex hex tiꞌ, chitikꞌa heyilaꞌpaxo winhan, yuto kaw itzitz innhetikꞌahan yinh sunilbꞌal tiempo. Hakexpax tuꞌ, itzitz hexnhetikꞌapaxoj. Yet ayxako Komam Espíritu Santo teyinh, kat istxumchaholo heyu ta wetbꞌi hinbꞌahan yebꞌ Inmaman. Hakexpax tuꞌ, ayexpaxiko winhan, ay inpaxikojan teyinh.
»Makta chiꞌabꞌen tzet chiwalan, kat xin isyijeni, haꞌ hunteqꞌan tuꞌ kaw chinochenan. Yuxin maknhetikꞌa chinochenan, kaw xahan ay yu Inmaman, xahan aypaxo wuhan, kat xin inyenilo hinbꞌahan tet, xhi Komam.
Yalni yaꞌ Judas, yaj maxhtaj naj Judas Iscariote:
—Mamin, ¿tzet yinh yuxinto jetnhehanh chayelo habꞌa? Wal tet anma yet yul sat yibꞌanhqꞌinal tiꞌ mach chayelo habꞌa tet, xhi yaꞌ.
Yalni Komam xin:
—Haꞌ mak chinochenan, chisyije tzet chiwalan, kaw xin xahan chꞌil-laxo yu Inmaman. Hak tuꞌ xin chu julanh kat jokkanojanh yetbꞌihoj. Haꞌ mak mach chinochenan, mach chisyije tzet chiwalan. Wal huneꞌ kuybꞌanil lanhan heyabꞌen tiꞌ kaw mach wetojan, yet Inmaman anheintijan texol.
»Kaw chiwalkanojan hunteqꞌan tiꞌ teyet yaqꞌ isbꞌa ayintokꞌojan texol. Chati Inmamtuꞌan Komam Espíritu Santo texol; haꞌ chihul inselelojan kat iskolwa teyinh, kat xin kexiskuyni yinh sunil tzettaj ye tuꞌ. Haꞌ xin chiꞌaqꞌni henabꞌati sunil tzet xahinkuykanojan teyet.
»Wal tinanh xin, chiwakanojan aqꞌankꞌulal yul heyanma. Huneꞌ aqꞌankꞌulal chiwaqꞌtiꞌan kaw kꞌul, mach hakaꞌ aqꞌankꞌulal chaqꞌ anma yet yul sat yibꞌanhqꞌinal tiꞌ. Wal xin mach chikabꞌkon hekꞌul, mach chexxiwpaxoj. Kaw xawalan teyet ta chintohan, yaj xin chinhulpaxojan hunelxa tekꞌatanh. Ta kaw yeli chinheyochehan, kaw chimkextzala heyabꞌeni tato chintohan iskꞌatanh Inmaman, yuto kaw ekꞌbꞌalto Inmamtuꞌan insatajan. Yalanhtokanoj chiwalnikanojan teyet yinh hunteqꞌan tiꞌ, haxinwal yet chijni isbꞌa, kat heyanayto yul heyanma yinh.
»Matxa kaw tzet chiwalan teyet, yuto kaw lanhan yul naj matzwalil, naj yahawil yeko yinh huneꞌ yul sat yibꞌanhqꞌinal tiꞌ. Waxanhka ay yip naj, yaj mach chiqꞌoji naj wibꞌanhan. Yaj to kaw yilal yekꞌyaꞌ wanmatiꞌan yunhe yohtanhenilo sunil anma tato kaw chiwochehan Inmaman, kat inyenilojan tato kaw chinyijehan chejbꞌanil aqꞌbꞌil wetan yu. Wal tinanh xin, ahanhwewanoj, elojonhwe bꞌey tiꞌ, xhi Komam.
Kuybꞌanile yinh teꞌ yoj uva yebꞌ teꞌ isqꞌabꞌ
Yalni Komam Jesús tet ebꞌyaꞌ iskuywom:
—Wal hanintiꞌan, kaw lahan hinan yebꞌ xin hunu yoj teꞌ uva kaw kꞌul, wal Inmaman xin, kaw lahan yebꞌ hunu mak chiꞌilni teꞌ. Qꞌinaloj tato ay ej teꞌ isqꞌabꞌ mach chisatni, chitzokꞌlaxilto teꞌ yu Inmaman. Wal teꞌ isqꞌabꞌ kaw kꞌul issatni xin, chiyilo istajinal isqꞌabꞌ teꞌ, hak tuꞌ xin kaw chisatni teꞌ sikꞌlebꞌil. Wal hex hex tiꞌ, kaw sajxa ye heyanma yu kuybꞌanile aqꞌbꞌilxa teyet wuhan. Ayojabꞌ hexnhetikꞌako winhan, kat wehikꞌojan yul heyanma. Kaw hakaꞌ hunu isqꞌabꞌ teꞌ uva tzokꞌbꞌililto yinh yoj, matxa chisatni, kaw hak tuꞌ heyehi tato machi hex winhan.
»Wal hanintiꞌan, kaw lahan hinan yebꞌ xin yoj teꞌ uva. Wal hexpaxo xin, kaw lahan hex hakaꞌ teꞌ isqꞌabꞌ. Yuxin ta ayexnhetikꞌako winhan, ayinpaxikꞌojan teyinh, lahan hex hakaꞌ hunu isqꞌabꞌ teꞌ uva kaw kꞌul issatni. Wal tato machijinan teyinh, kaw machi hunu tiꞌ chiyu hewatxꞌen hechukil. Wal mak mach chiꞌehikꞌo winhan xin, kaw lahan chiꞌutelax hakaꞌ teꞌ isqꞌabꞌ mach chiyaqꞌ sat, chitzokꞌlaxiloj kat istajiloj. Chilahwi istajilo teꞌ xin, kat iskutxbꞌalaxkanh teꞌ, kat yalaxto teꞌ yul qꞌaꞌ.
»Tato haknhetikꞌa tuꞌ heyehiko winhan, machi xin chekꞌayto heyijen kuybꞌanile chiwalkanotiꞌan, qꞌanwe sunil tzet choche hekꞌul chiꞌaqꞌlaxo teyet. Ta hakaꞌ teꞌ isqꞌabꞌ kaw satnom tuꞌ hakex tuꞌ, wal tuꞌ cheyeloj tato kaw yeli inkuywoman heyehi. Hak tuꞌ xin chiyu heyinikanh isbꞌi Inmaman.
»Hakaꞌ isxahanil ayinan yu Inmamtuꞌan, hak tuꞌ isxahanil chexwilpaxojan. Yuxin xahannhehojabꞌnhetikꞌa cheyil hebꞌa, hakaꞌ isxahanil ay hex wuhan. Tato cheyije chejbꞌanile chiwaqꞌkanojan teyet tiꞌ, chexahannhe hebꞌa, hakaꞌ isxahanil ay hex wuhan. Yuto hak tuꞌ wehan yebꞌ xin Inmaman, kaw xahan chexwilan, hakaꞌ iskꞌulchꞌanil iskꞌul Inmaman.
»Kaw chiwalan hunteqꞌan tiꞌ teyet yunhe hakaꞌ istzala inkꞌultiꞌan, hak tuꞌ heyabꞌenpaxo tzalahilal wintajan; haxinwal kaw chitzꞌajnakano huneꞌ tzalahilal tuꞌ yul heyanma. Haꞌ huneꞌ chejbꞌanile tiꞌ chiwalkanojan teyet, kaw xahanojabꞌ cheyil hebꞌa hunun hex hakaꞌ isxahanil chexwilan. Hak tiꞌ chiyu koyeniloj tato kaw xahan aykano hunu jamigo ju, tato hinanonh jaqꞌni kamo kobꞌa yinh. Tato cheyije tzet chiwaltiꞌan, kaw wamigohan heyehi. Wal hex hex tiꞌ, kaw matxa chexwalan inchejabꞌojan, yuto hunu naj chejabꞌ kaw mach yohtajo naj tzet chiswatxꞌe yahaw, wal xin chexwalan wamigohojan, yuto xawalan teyet sunil tzet halbꞌil wetan yu Inmaman. Maxhtaj hex kinhesayilojan, haninan kexinsayilojan, kexwanikojan yinh hemunil yunhe lahan chexeliko hakaꞌ hunu teꞌ satnom teꞌ kaw niman sat chaqꞌa, haꞌ xin sunil hunteqꞌan chewatxꞌe tuꞌ aynhetikꞌa yinh sunilbꞌal tiempo. Hak tuꞌ xin tzijxanhe ye tuꞌ cheqꞌan tet Inmaman yinh inbꞌihan, chiꞌaqꞌlax teyet. Yuxinto kaw chiwalkanojan teyet, kaw xahan cheyil-le hebꞌa hunun hex, xhi Komam.
Yal Komam Jesús ta kaj chil anma makta chako isbꞌa yul isqꞌabꞌ Komam
Yalnipaxo Komam Jesús:
—Tato chexkajlax yu anma ay yul sat yibꞌanhqꞌinal tiꞌ, nawetij tato kaj kinyilpaxojan anma. Qꞌinalo tato ayextoko xol tzet chiswatxꞌe anma tiꞌ, kaw xahanmi chexyila, hakaꞌ isxahanil chil isbꞌa. Wal xin kaw haninan kexinsikꞌilojan xol anma, yuxintikꞌa chexiskaj anma, yuto matxa ayexoko xol tzet chiswatxꞌe. Tijabꞌ yul hekꞌul yet walnihan teyet hakaꞌ tiꞌ: “Naj kꞌamteꞌ kaw mach ekꞌbꞌalo naj sata ispatrón,” yuxin tato kaw kinkajlaxan yu anma, hakexpax tuꞌ chal tuꞌ, chexkajlaxpaxo yu anma. Wal tato isyije anma intzotiꞌan walan tet xin, hakexpax tuꞌ, chisyije anma kuybꞌanile cheyala. Kaw chexekꞌoyaꞌ yu anma isyayil ayexiko yul inqꞌabꞌan. Chiyute anma huneꞌ tuꞌ yuto kaw mach yohtajo anma tuꞌ Mak anheintijan.
»Qꞌinalo tato kaw mach kinhulan walaꞌan kuybꞌanile tet anma, kaw machmi ismul anma. Wal tinanh xin, kaw matxa tzet tzꞌaj yalaꞌ yu iskolni isbꞌa yinh ismul tuꞌ. Maknhetikꞌa chinkajnihan, chiskajpaxo Inmaman. Sunil tzet inyehan xol anma, kaw maxhto hunu mak chiyeni yilaꞌ anma hakaꞌ tuꞌ. Qꞌinalo tato machi kꞌaybꞌalkꞌule inyehan xol anma, kaw machim ismul anma, chal tuꞌ. Wal xin, waxanhka kaw yil anma hunteqꞌan tuꞌ, yaj to kaw chiniskajan, chiskajpaxo Inmaman. Yajaꞌ kaw chu hunteqꞌan tiꞌ, yunhe yijnikano isbꞌa sunil tzet tzꞌibꞌnhebꞌilkano yinh Istzotiꞌ Komam Dios bꞌay chala:
“Kaw machi inmulan tet anma,
yaj to kaw yako ishowal winhan,” xhihayoj.
»Yaj ay huneꞌ Komam chikolwa teyinh chitit bꞌey Inmaman, haꞌ ton xin Komam Espíritu Santo, Komam hanhe isyelal chala. Haninan chintohan inchejaꞌtijan Komam tuꞌ. Yet ay Komam texol chitzotelo winhan. Hakexpax tuꞌ hex tiꞌ, kaw chextzotelo winhan yuto kaw huneꞌnhetikꞌa hetzujiko wintajan yettaxtikꞌa wichikojan walnihan istzotiꞌ Inmaman.
»Kaw chiwalkanojan hunteqꞌan tiꞌ teyet, yunhe mach chebꞌej iskawxi hekꞌul winhan. Wal xin, kaw matxa chexchahlaxikto yul iscapilla ebꞌnaj Israel; chiꞌapni huneꞌ tiempohal bꞌay chexyaqꞌaꞌ kamo ebꞌnaj, kat xin isnahno ebꞌnaj tato lanhan isyijen ebꞌnaj tzet chal Komam Dios. Chiswatxꞌe ebꞌnaj hunteqꞌan tiꞌ, yuto kaw mach yohtajo ebꞌnaj Inmaman, yebꞌ xin mach kinyohtajojan ebꞌnaj. Kaw chiwalkanojan hunteqꞌan tiꞌ teyet, haxinwal yet chiꞌapni istzꞌayikal chitit yul hekꞌul tato halbꞌilxatikꞌa teyet wuhan.
Ismunil Komam Espíritu Santo
Yalnipaxo Komam Jesús:
—Kaw machi walan hunteqꞌan tiꞌ teyet yet yalanhtokanoj yuto ayinikꞌojan texol. Yajaꞌ wal tinanh xin, kaw chinpaxtojan iskꞌatanh Inmaman anheintijan, yaj xin machi hunujex cheqꞌambꞌe: “¿Bꞌaytuꞌwal chaxhtohi?” kexchi. Wal xin, kaw chiꞌok bꞌiskꞌulal yinh hekꞌul yu chiwalan hunteqꞌan tiꞌ teyet. Yinh kaw yeli chiwalkanojan teyet, kaw ekꞌna kꞌul tato chintohan, yuto ta mach chintohan kaw mach chihul Komam chikolwa teyinh. Wal xin kaw chintohan kat inchejnitijan Komam. Yet chihul Komam tuꞌ, haꞌ chiꞌaqꞌni yohtanhelo anma tato mulum. Haꞌ Komam tuꞌ chiꞌaqꞌni yohtanhelo anma tuꞌ ta kaw istoholal kinhulikꞌojan inwatxꞌeꞌan, yebꞌ ta chil Komam Dios yinh tzet chiꞌeliko anma. Haꞌ Komam Espíritu tuꞌ, chiꞌaqꞌni yohtanhelo anma tato kaw mulum, yuto maxhtikꞌa isje iskꞌul kinischabꞌaꞌan yul yanma. Haꞌ Komam chiꞌaqꞌnipaxo yohtanhelo anma tato kaw istoholal kinhulikꞌojan inwatxꞌeꞌan, yuxin chinpaxtojan iskꞌatanh Komam Dios, matxa xin bꞌay chiꞌil-lax winhan. Chaqꞌnipaxo Komam yohtanhelo anma tato haꞌ Komam Dios chiꞌilni yinh tzet chiꞌeliko anma, yuto xakawxiko ismul naj yahawil yul sat yibꞌanhqꞌinal tiꞌ yibꞌanh yu Komam.
»Kaw hantanhe tzet chiwochehan chiwalan teyet, yaj tinanh maxhto chexqꞌoji hetxumniloj. Yajaꞌ yet chihul Komam Espíritu Santo isyelal chala, haꞌ Komam xin chexkuyni yinh sunil isyelal. Yaj xin mach yeto tzet chaqꞌ hekuyuꞌ tuꞌ to tzet abꞌebꞌil yu, haꞌ chal teyet, kat yaqꞌni heyohtanhelo tzettaj ye tuꞌ chito yubꞌ. Haꞌ xin chiꞌaniko inmayan, yuto chohtanhe bꞌaytet wetan yehi kat xin yalnolo teyet. Sunil tzettaj ye tuꞌ yet Inmaman kaw wetpaxojan, yuxinto chiwalkanojan teyet; sunil tzettaj ye tuꞌ wetan yehi kaw chal-laxo teyet yu Komam Espíritu Santo, xhi Komam.
Huneꞌ bꞌiskꞌulal chimeltzo yinh tzalahilal
Yalnipaxo Komam tet ebꞌyaꞌ iskuywom:
—Hanikꞌxanhe bꞌay matxa cheyilaꞌ winhan, hanikꞌxanhe kat heyilnipaxo winhan hunelxa yuto chintohan bꞌey Inmaman, xhi Komam.
Lahwi yalni Komam hakaꞌ tuꞌ xin, istzabꞌniko ebꞌyaꞌ iskuywom Komam isqꞌambꞌen tet hunun:
—¿Tzet chal yelapno huneꞌ chiyal Komam tiꞌ? “Kaw hanikꞌxanhe bꞌay matxa cheyilaꞌ winhan, hanikꞌxanhe xin kat heyilni winhan hunelxa yuto chintohan iskꞌatanh Inmaman,” xhi Komam, xhi ebꞌyaꞌ tet hunun. Yalnipaxo ebꞌyaꞌ:
—¿Tzet kaw yelapno ye huneꞌ chiyal Komam tiꞌ, “kaw hanikꞌxanhe”? xhi Komam. Kaw mach chitxumchalo ju tzet chal yelapnoj, xhi ebꞌyaꞌ.
Isnahnilo Komam Jesús tato kaw choche ebꞌyaꞌ isqꞌambꞌeꞌ tet Komam, yuxinto yal Komam tet ebꞌyaꞌ:
—Kaw xawalan teyet: “Kaw hanikꞌxanhe bꞌay matxa cheyilaꞌ winhan, hanikꞌxanhe xin kat heyilnipaxo winhan hunelxa,” kinchihan. ¿Tom haꞌ huneꞌ mawaltiꞌan, haꞌ kaw cheqꞌambꞌe teyet hunujex? Yinh kaw yeli chiwalan teyet; chiꞌok bꞌiskꞌulal yinh heyanma kat heyoqꞌi. Wal anma yet yul sat yibꞌanhqꞌinal tiꞌ xin, kaw chitzalahokanh. Chiꞌayo bꞌiskꞌulal teyibꞌanh, yaj huneꞌ hebꞌiskꞌulal tuꞌ xin kaw chipakꞌiko yinh tzalahilal. Qꞌinalo hakaꞌ hunu ix ix, yet chiꞌapni yorahil iswatxꞌi iskꞌul kaw bꞌiskꞌulal chulo yanma ix yu isyaꞌil chul yibꞌanh ix. Yajaꞌ yet xapitzkꞌa nichꞌan istzꞌul ix tuꞌ xin matxa chisnati ix isyaꞌtajil tuꞌ yu tzalahilal yinh nichꞌan unin xapitzkꞌa yul sat yibꞌanhqꞌinal tiꞌ. Hak tuꞌ cheyaqꞌle hex tiꞌ, kaw chiꞌok bꞌiskꞌulal yinh hekꞌul tinanh, yaj xin yet cheyilnopaxo winhan hunelxa, kaw chꞌoko huneꞌ icham tzalahilal yinh hekꞌul. Machi hunu mak chiyu yinilo huneꞌ tzalahilal tuꞌ teyet.
»Yet huneꞌ tiempohal tuꞌ xin, matxa yilalo ay tzet cheqꞌambꞌe wetan. Yinh kaw isyelal chiwalkanojan teyet, tzijxanhe ye tuꞌ cheqꞌan tet Inmaman yinh inbꞌihan, chiyaqꞌ Komam teyet. Wal tinanh xin, kaw maxhto hunu tzet cheqꞌan yinh inbꞌihan tet Inmaman. Qꞌanwej kat yaqꞌlax teyet, haxinwal kaw tzꞌajan chukaniko tzalahilal yul heyanma, xhi Komam.
Komam Jesús qꞌoji yinh naj yahawil yul sat yibꞌanhqꞌinal tiꞌ
Yalni xin Komam Jesús:
—Hunteqꞌan kuybꞌanile xawalan teyet tiꞌ, yechelnhe yu walnihan. Yaj xin chiꞌapni yorahil yet matxa chiwalan teyet yinh yechelnhe, wal xin to kaw yinhxa habꞌan chiwalan teyet tzet kaw ye Inmaman. Yet huneꞌ tiempohal tuꞌ xin, cheqꞌan tzet choche hekꞌul tet Inmaman yinh inbꞌihan. Matxa yilalo chintzotelan teyinh tet Inmamtuꞌan, wal xin kaw xahan ay hex yu Inmaman, yuto kaw xahan ayinan heyu yebꞌ xin yu xaheyayto yul heyanma tato iskꞌatanh Komam titnaj hinan. Iskꞌatanh Inmaman kintitan yet wulan yul sat yibꞌanhqꞌinal tiꞌ. Wal tinanh xin chinelan yul sat yibꞌanhqꞌinal tiꞌ, kat intohan iskꞌatanh Inmaman hunelxa, xhi Komam.
Yalni ebꞌyaꞌ iskuywom Komam tuꞌ tet:
—Wal tinanh, kaw habꞌanxa hatzoteli, yu matxa chaxhtzotel yinh yechelnhe. Tinanh xin, kaw chinachalo juhanh tato sunil kaw hawohtaj; yuxin chijaytojanh yul janmahanh tato iskꞌatanh Komam Dios titnaj hach; matxa yilalo chikoqꞌambꞌehanh tawet, xhi ebꞌyaꞌ tet Komam.
Yalni Komam tet ebꞌyaꞌ:
—¿Mataxka kaw yeli chechayto yul heyanma? Wal xin, kaw lanhan yul istiempohal, haꞌ ton tinanh yet chexpujnahokantoj, nananta bꞌay xin chextokanikoj. Hak tuꞌ xin chu kinhebꞌejnikanojan inchukilan, yaj xin mach chinkanan inchukilan yuto kaw ayko Inmaman wetbꞌihojan. Kaw chiwalkanojan sunil hunteqꞌan tiꞌ teyet yunhe yokkano aqꞌankꞌulal yinh heyanma wuhan. Yul sat yibꞌanhqꞌinal tiꞌ cheyilaꞌ isyaꞌtajil, yaj aweko yip heyanma yuto hanintiꞌan xakinqꞌojihan yinh sunil isyaꞌtajil ay yul sat yibꞌanhqꞌinal tiꞌ, xhi Komam.
Yet Istxahli Komam Jesús yinh ebꞌyaꞌ iskuywom
Yet lahwi yalnikano Komam Jesús hunteqꞌan tiꞌ xin, istꞌanhxikanh Komam satkanh, yalni Komam:
—Mam, Maꞌapni yorahil hayenilo yip Hakꞌahol tiꞌ, kat isyenipaxilo Hakꞌahol hawip. Wal xin kaw ayxako anma yalanh wipan hawu, yunhe waqꞌnihan qꞌinale mach istanhbꞌal tet anma xahawaqꞌ yul inqꞌabꞌan. Qꞌinale mach istanhbꞌal chaliloj, to chaxhyohtanhelo anma ta hachnhechꞌan kaw Dios yinh kaw isyelal, kat xin kinyohtanhenilojan anma tato haninan Cristo hinan, hach anheinpaxtijan.
»Kaw xaꞌinyelojan hawip yul sat yibꞌanhqꞌinal tiꞌ, yuto xaꞌinlahan munil hawaqꞌ inwatxꞌehan. Wal tinanh xin Mam, yepaxilo wipan tawintaj, huneꞌ wipan iqꞌbꞌiltikꞌa wuhan yet ayinan takꞌatanh yet yalanhto maxhto chiwatxꞌi huneꞌ yul sat yibꞌanhqꞌinal tiꞌ.
»Hunteqꞌan mak xahasikꞌilo xol anma yul sat yibꞌanhqꞌinal tiꞌ, hawati yul inqꞌabꞌan, xakaxhwaqꞌan yohtanhelo ebꞌnaj. Hunteqꞌan ebꞌnaj tiꞌ xin kaw hawetxatikꞌa yehi, kaw xin chisyije tzet chawala. Wal tinanh xin kaw yohtaxa tato sunil tzet aqꞌbꞌil wetan hawu, takꞌatanh titnaj. Kuybꞌanile hawaqꞌ wetan, kaw xawalan yabꞌeꞌ ebꞌnaj, ischahni ebꞌnaj yul yanma. Yuxinto kaw yohta ebꞌnaj tato kaw yeli takꞌatanh titnaj hinan. Kaw ischayto ebꞌnaj yul yanma tato hach anheintijan.
»Kaw chiwabꞌenhekantojan ebꞌnaj yul haqꞌabꞌ, maxhtaj anma yet yul sat yibꞌanhqꞌinal tiꞌ chiwabꞌenhetojan yul haqꞌabꞌ, to hanhkꞌanhe ebꞌnaj hawaqꞌ wetan, yuto kaw hawet ye ebꞌnaj. Makta chiwalan wetojan, kaw hawetpaxoj, yebꞌ xin makta kaw hawet, wetpaxojan, yinh xin chiꞌilchalo sunil wipan.
»Kaw hanikꞌxanhe tiempohal ayinikꞌojan yul sat yibꞌanhqꞌinal tiꞌ, kat xin inpaxtojan takꞌatanh; walpaxo ebꞌnaj tiꞌ xin, chikankano ebꞌnaj bꞌey tiꞌ. Wal hach hach tiꞌ Mam, kaw kꞌul hachnhetikꞌa, makta xahawaqꞌ wetan, chawil yu hahelanil, haxinwal hunxanhe chute isnabꞌal, hakaꞌ je hanhonh tiꞌ. Yet ayinikꞌojan xol ebꞌnaj bꞌey yul sat yibꞌanhqꞌinal tiꞌ, kaw ilbꞌil ebꞌnaj wuhan, yu hawip ayko ebꞌnaj yul inqꞌabꞌan. [d], haꞌ chal yelapno tuꞌ ta ayxako ebꞌnaj yul isqꞌabꞌ Komam Jesús yu Komam Dios. Ebꞌnaj hawaqꞌ wetan, kaw xin machi hunu mak kꞌaytoj, kachannhe huneꞌ naj tꞌinhanxatikꞌa yetanto isbꞌa; yunhe yijni isbꞌa tzet aykanayo yul Hatzotiꞌ.
»Wal tinanh Mam, chinpaxtojan takꞌatanh, yaj yet ayintokꞌojan ninoxa yul sat yibꞌanhqꞌinal tiꞌ, chiwalkanojan hunteqꞌan tiꞌ haxinwal hakaꞌtikꞌa yehiko tzalahilal yinh wanmatiꞌan, hak tuꞌ chupaxiko tzalahilal yinh yanma ebꞌnaj. Kaw xawalan hatzotiꞌ yabꞌeꞌ ebꞌnaj, yaj wal anma yet yul sat yibꞌanhqꞌinal tiꞌ, kaw chichiwa iskꞌul yinh ebꞌnaj yuto kaw matxa yeto yul sat yibꞌanhqꞌinal tiꞌ ye ebꞌnaj. Hakaꞌ inpaxojan mach yeto yul sat yibꞌanhqꞌinal tiꞌ wehan. Wal xin mach chinqꞌanan tawet ta chawilo ebꞌnaj yul sat yibꞌanhqꞌinal tiꞌ, hanhkꞌanhe chinqꞌanan tawet ta chakꞌubꞌa ebꞌnaj tet naj matzwalil. Kaw mach yeto yul sat yibꞌanhqꞌinal tiꞌ wehan, hakpax tuꞌ ebꞌnaj, kaw mach yeto yul sat yibꞌanhqꞌinal tiꞌ ye ebꞌnaj. Watxꞌeko isnabꞌal ebꞌnaj tawinh yu isyelal, Hatzotiꞌ xin, haꞌ ton isyelal. Hakaꞌ yu kinhawanitijan xol anma ay yul sat yibꞌanhqꞌinal tiꞌ, hak tuꞌ chiyu wanipaxtojan ebꞌnaj xol anma. Yu ebꞌnaj hawako yul inqꞌabꞌan, yuxin chiwako hinbꞌahan yinh munil hawaqꞌ wetan; hak tuꞌ xin chiwatxꞌiko ebꞌnaj yul haqꞌabꞌ yu isyelal.
»Maxhnhetajpaxo yinh ebꞌnaj tiꞌ chinqꞌanan hakꞌulal, kaw chinqꞌanpaxojan hakꞌulal yinh sunil anma chinchahnihan yul yanma yu Hatzotiꞌ chalaꞌko ebꞌnaj tiꞌ. Wal tinanh xin Mam, kaw chinqꞌanan tawet tato kaw hunnhehojabꞌ chiyute isnabꞌal ebꞌnaj. Hakaꞌtikꞌa je hanhonh tiꞌ, hawetbꞌi wehan, wetbꞌipaxojan hawehi. Hak tuꞌ Mam, chiwochehan tato kaw hunxanhehojabꞌ chukano isnabꞌal ebꞌnaj. Hakton tuꞌ xin chiyu yanayto anma yul yanma tato hach anheintijan yul sat yibꞌanhqꞌinal tiꞌ.
»Haꞌ iskꞌulchꞌanil hawaqꞌ wetan xawaqꞌpaxojan tet ebꞌnaj tuꞌ, yunhe kaw lahanxanhe chiyukano isnabꞌal hakaꞌtikꞌa je hanhonh tiꞌ. Kaw wetbꞌi hinbꞌahan yebꞌ ebꞌnaj, kaw xin jetbꞌipaxo kobꞌa; hak tuꞌ xin kaw hunxanhe chukano ebꞌnaj. Hakton tuꞌ xin chiyu istxumchalo yu anma ay yul sat yibꞌanhqꞌinal tiꞌ tato kaw hach kinhachejtijan, kat xin isnachalo yu tato kaw hakaꞌ isxahanil ayinan hawu, hak tuꞌ isxahanil aypaxo anma ayxako yul inqꞌabꞌtiꞌan hawu.
»Mam, ebꞌnaj ayxako yul inqꞌabꞌtiꞌan hawu, kaw chiwochehan tato bꞌay chinehan haꞌ tuꞌ xin chiꞌehpaxo ebꞌnaj inkꞌatanhan yunhe yilni ebꞌnaj wipan aqꞌbꞌil wetan hawu, yuto kaw xahan ayinan hawu yalanhto yet maxhto huneꞌ yul sat yibꞌanhqꞌinal tiꞌ. Wal hach hach tiꞌ Mam, kaw toholkano sunil tzet chawatxꞌe. Wal anma ay yul sat yibꞌanhqꞌinal tiꞌ, kaw mach kaxhyohtajoj. Wal hinan xin, kaw ohtabꞌil hach wuhan, kaw xin yohtapaxo ebꞌnaj ayko yul inqꞌabꞌtiꞌan tato hach anheintijan. Kaw xakaxhinyelojan tet ebꞌnaj, yuxin chaxhyohtanhelo ebꞌnaj, yaj chito kam kaxhwaqꞌaꞌan yohtanhelo ebꞌnaj. Yunhe hakaꞌ isxahanil ayinan hawu, hak tuꞌ isxahanil aypaxo ebꞌnaj hawu, haxinwal hun chiwupaxojan yebꞌ ebꞌnaj, xhi Komam Jesús tet Komam Dios.
	[d]17:12 Yinh griego chala yinh habꞌi

Yet istzabꞌlaxayo Komam Jesús
(Mt. 26:47-56; Mr. 14:43-50; Lc. 22:47-53)
Lahwi yalnikano Komam Jesús hunteqꞌan tzotiꞌ tuꞌ xin, isto Komam yebꞌ ebꞌyaꞌ iskuywom isqꞌaxebꞌikꞌto huneꞌ haꞌ nichꞌan haꞌ chiyij Cedrón, bꞌey yul huneꞌ peyabꞌ xol hunteqꞌan teꞌ tzꞌunubꞌ, haꞌ tuꞌ xin okto Komam yebꞌ ebꞌyaꞌ iskuywom tuꞌ. Wal naj Judas, chiꞌaniko Komam yul isqꞌabꞌ kamikal, kaw yohta naj huneꞌ peyabꞌ tuꞌ, yuto kaw txꞌiꞌal el bꞌeykꞌo Komam yebꞌ ebꞌyaꞌ iskuywom bꞌey tuꞌ. Yuxin hak tuꞌ yu isbꞌey naj Judas tuꞌ issaynoyo Komam. Tzujan xin hunbꞌulan ebꞌnaj soldado yinta naj, yebꞌ hunteqꞌan ebꞌnaj chitanhen Yatut Komam Dios chejlaxti yu ebꞌnaj fariseo yebꞌ ebꞌnaj iswiꞌehal yinh ebꞌnaj sacerdote. Yetbꞌi ebꞌnaj tuꞌ istah, yebꞌ iscantil, yebꞌ chꞌen chꞌen chiꞌokniko yinh howal. Wal xin, kaw yohtaxa Komam Jesús tzet lanhan yul yibꞌanh, yuxinto elto Komam chahwal yinh ebꞌnaj, isqꞌambꞌeni:
—¿Mak chesaya? xhi Komam.
Istaqꞌwi ebꞌnaj xin:
—Naj Jesús nazareno chikosayikꞌojanh, xhi ebꞌnaj.
—Hanintonan, xhi Komam tet ebꞌnaj.
Aypaxiko naj Judas xol ebꞌnaj, naj chiꞌaniko Komam yul isqꞌabꞌ kamikal. Yet yalni Komam hakaꞌ tiꞌ: «Hanintonan,» isto tekton ebꞌnaj yintaj, yaykꞌay ebꞌnaj xin. Lahwi tuꞌ, isqꞌambꞌenpaxo Komam:
—¿Mak chesaya? xhi Komam.
—Haꞌ naj Jesús nazareno chikosayanh, xhipaxo ebꞌnaj.
Yalni Komam xin:
—Yaj kaw chiwalan teyet tato haninan chinhesayikꞌojan, bꞌejwekano ebꞌnaj tiꞌ, xhi Komam tet ebꞌnaj.
Hak tuꞌ xin yu yijni isbꞌa tzet yal Komam tet Komam Dios yet yalni: «Sunil ebꞌnaj hawaqꞌ yul inqꞌabꞌan, machi hunu ebꞌnaj kꞌayto wuhan,» xhi.
Wal yaꞌ Simón Pedro, yihti yaꞌ yespada yul yatut, ispitnilto yaꞌ istxikin ischejabꞌ naj yahawil sacerdote, Malco isbꞌi. Haꞌ huneꞌ istxikin naj yinh iswatxꞌqꞌabꞌ haꞌ ispitilto yaꞌ. Yalni Komam tet yaꞌ:
—Ayto hawespada yul yatut. ¿Tom mach yilalo waqꞌni hinbꞌahan yul isqꞌabꞌ isyaꞌtajil nabꞌiliko winhan yu Inmaman? xhi Komam.
Yet yilaxto Komam Jesús sata naj Anás
(Mt. 26:57-58; Mr. 14:53-54; Lc. 22:54)
Lahwi tuꞌ xin, istzabꞌlaxayo Komam Jesús yu ebꞌnaj soldado, yebꞌ yu naj yahawil yeko yinh ebꞌnaj, yebꞌ yu ebꞌnaj chitanhen Yatut Komam Dios chejbꞌilti yu ebꞌnaj yahawil yinh ebꞌnaj Israel; iskꞌalnayo ebꞌnaj Komam. Bꞌabꞌel yito ebꞌnaj Komam bꞌey yatut naj Anás, [e] ismam yixal naj Caifás. Haꞌ naj Caifás, kaw yahawil yeko yinh ebꞌnaj sacerdote yinh huneꞌ habꞌil tuꞌ. Haꞌ naj Caifás tuꞌ halni tet ebꞌnaj yahawil yinh ebꞌnaj sacerdote tato ekꞌna kꞌul iskam hunu anma selelo sunil anma ay yul konhobꞌ Israel tuꞌ.
	[e]18:13 Naj Anás tiꞌ, yet yalanhtokanoj haꞌ naj ayko yahawilo yinh ebꞌnaj sacerdote Israel.

Yet yalni yaꞌ Pedro ta mach yohtajo yaꞌ Komam Jesús
(Mt. 26:69-70; Mr. 14:66-68; Lc. 22:55-57)
Yet yilaxto Komam Jesús, kaw nahat tzujan isto yaꞌ Pedro yinta Komam, yebꞌ huneꞌxa yaꞌ iskuywom Komam. Huneꞌ yaꞌ tiꞌ xin, kaw yohta isbꞌa yaꞌ yebꞌ naj yahawil sacerdote, yuxinto okto yaꞌ istiꞌ yatut naj yinta Komam. Wal yaꞌ Pedro tuꞌ xin, kankano yaꞌ sat huneꞌ pulta ayko istiꞌ bꞌeh, yaj xin elti yaꞌ iskuywom Komam yohta isbꞌa yebꞌ naj yahawil sacerdote, yalni yaꞌ tet ix chitanhen pulta tuꞌ ta chiꞌokto yaꞌ Pedro. Yalni ix chitanhen yokto anma yul huneꞌ pulta tuꞌ tet yaꞌ Pedro:
—¿Tom maxhtaj hunach chaxhkuywi yinta huneꞌ naj tiꞌ? xhi ix tet yaꞌ. Istaqꞌwi yaꞌ Pedro tuꞌ tet ix:
—Machoj, maxhtaj hinan, xhi yaꞌ.
Yet huneꞌ tiempohal tuꞌ kaw chew, yuxin yako ebꞌnaj chejabꞌ yebꞌ ebꞌnaj chitanhen Yatut Komam Dios qꞌaꞌ, yok ebꞌnaj qꞌaxhnoj. Sunil ebꞌnaj tuꞌ ok linhno yinh qꞌaꞌ, haꞌ hun yaꞌ Pedro tuꞌ ok linhno qꞌaxhno yinh qꞌaꞌ xol ebꞌnaj.
Hunteqꞌan qꞌambꞌebꞌal ok tet Komam Jesús yu naj yahawil sacerdote
(Mt. 26:59-66; Mr. 14:55-64; Lc. 22:66-71)
Lahwi tuꞌ xin, isqꞌambꞌen naj yahawil sacerdote hunteqꞌan qꞌambꞌebꞌal tet Komam Jesús:
—¿Mak ebꞌnajil chikuywi tawintaj? ¿Tzettaj ye tuꞌ chawaqꞌ iskuyuꞌ ebꞌnaj? xhi naj tet Komam.
Istaqꞌwi Komam tet naj:
—Yet inkuywahan yinh anma, kaw sajsatil kinkuywahan. Kaw inkuyan anma yulaj capilla yebꞌ xin yul Yatut Komam Dios bꞌay chilaiskutxbꞌa isbꞌa anma Israel. Yuxinto kaw machi hunu tzet ye tuꞌ tiꞌ walan yinh kaw ewantajil. ¿Tzet yinh yuxinto wetan chaqꞌambꞌe? Qꞌambꞌe tet anma bꞌay kinkuywahan, haꞌ anma chihalni tawet tzet waqꞌan iskuyuꞌ. Wal xin kaw yohta anma tuꞌ tzet halbꞌilkano tet wuhan, xhi Komam.
Yet yalni Komam tet naj hakaꞌ tuꞌ, ispaqꞌlaxilto sat Komam yu huneꞌ naj chitanhen Yatut Komam Dios, yalni naj:
—¿Tzet yinh yuxinto hak tuꞌ hataqꞌwi tet yaꞌ yahawil sacerdote tiꞌ? xhi naj tet Komam.
Istaqꞌwikanh Komam:
—Tato ay hunu txꞌoj mawalan chawabꞌe, halilo tinanh bꞌaytet. Ta kꞌul xin, ¿tzet yinh yuxinto chinhamaqꞌan? xhi Komam tet naj.
Iskꞌal-laxto Komam tet naj Caifás yu naj Anás, naj yahawil yinh ebꞌnaj sacerdote.
Yal yaꞌ Pedro yinh iskayel ta mach yohtajo yaꞌ Komam Jesús
(Mt. 26:71-75; Mr. 14:69-72; Lc. 22:58-62)
Wal yaꞌ Pedro xin, qꞌaxhno chu yaꞌ xol ebꞌnaj chejabꞌ yebꞌ ebꞌnaj chitanhen Yatut Komam Dios, yok ebꞌnaj isqꞌambꞌeno tet yaꞌ:
—¿Wal hach hach tiꞌ, iskuywom naj Jesús tiꞌ hawehi? xhi ebꞌnaj tet yaꞌ. Yaj kaw maxhtikꞌa yalilo yaꞌ, yalni yaꞌ hakaꞌ tiꞌ:
—Machoj, kaw mach wetbꞌiho hinbꞌahan yebꞌ naj, xhi yaꞌ Pedro tuꞌ.
Hunepixto xin, isqꞌambꞌen huneꞌ ischejabꞌ naj yahawil sacerdote ayto yu isbꞌa yebꞌ naj elto istxikin yu yaꞌ Pedro tuꞌ:
—Yaj kaw kaxhwilan xol teꞌ tzꞌunubꞌ yebꞌ naj Jesús tiꞌ, xhi naj. Yanipaxiko yaꞌ Pedro tuꞌ leqꞌtiꞌal tato mach yohtajo yaꞌ Komam, hunepixto xin, yoqꞌkanh noꞌ icham chiyo.
Yet yilaxto Komam Jesús sata naj Pilato
(Mt. 27:1-2,11-14; Mr. 15:1-5; Lc. 23:1-5)
Yet issajbꞌilo xin, yilaxilti Komam Jesús yul yatut naj Caifás, yilaxto Komam sata naj gobernador Poncio Pilato. Yaj mach okto ebꞌnaj Israel yul kapil bꞌay ayikto naj gobernador tuꞌ, yuto txahul yokto ebꞌnaj hakaꞌ yalni isley ebꞌnaj. Tato chiꞌokto ebꞌnaj tuꞌ, matxa chiyu islohni ebꞌnaj itah chilolax yinh qꞌinh Pascua. Yuxinto elti naj gobernador tzotelo istiꞌ kapil, isqꞌambꞌen naj tet ebꞌnaj:
—¿Tzet ismul huneꞌ naj tiꞌ heyalni? xhi naj.
Istaqꞌwi ebꞌnaj tet naj:
—Tato mach xiwkilta ismul naj tiꞌ, machim majitijanh naj tawet, xhi ebꞌnaj.
Yalni naj Pilato tuꞌ tet ebꞌnaj:
—Iweto naj, kat xin heyilni tzet chiꞌeliko naj hakaꞌ chiyute yalni heley, xhi naj tet ebꞌnaj. Istaqꞌwi ebꞌnaj Israel tuꞌ:
—Yaj wal hanhonh Israel honhtiꞌanh, kaw mach chiyu jaqꞌni kamojanh hunu anma, [f] xhi ebꞌnaj.
Hak tuꞌ xin yu yijni isbꞌa tzet halbꞌilkano yu Komam Jesús yinh tzet chiyu iskami. Yokpaxto naj Pilato tuꞌ yul kapil hunelxa. Yawtenikto naj Komam Jesús iskꞌatanh, isqꞌambꞌen naj tet Komam:
—¿Tom yahawil anma Israel hawehi? xhi naj tet Komam.
Istaqꞌwi Komam xin:
—¿Yulmi hawiꞌ chawiti chawalni huneꞌ tiꞌ, mato ay mak halnhe tawet? xhi Komam.
Istaqꞌwi naj Pilato tuꞌ xin:
—¿Tom Israel hinan hawalni? Haꞌ ebꞌnaj hawet konhobꞌ, yebꞌ xin ebꞌnaj yahawil yehiko yinh ebꞌnaj sacerdote, haꞌ ebꞌnaj makaxhiniti wetan, ¿tzet hamul? xhi naj tet Komam.
Yalni Komam:
—Wal hanintiꞌan, maxhtaj yul huneꞌ sat yibꞌanhqꞌinal tiꞌ chinokan Yahawil. Tato yul sat yibꞌanhqꞌinal tiꞌ yahaw hinan, sunilmi anma ayxako yul inqꞌabꞌan chiskutxbꞌa isbꞌa kat xin istzabꞌniko howal yunhe kiniskolnihan yul isqꞌabꞌ ebꞌnaj yahawil konhobꞌ Israel. Wal xin maxhtaj yul sat yibꞌanhqꞌinal tiꞌ chinokan Yahawil, xhi Komam tet naj.
Yalni naj Pilato tuꞌ:
—¿Tom yeltikꞌa yahawil hach, chal tuꞌ? xhi naj.
—Hoꞌ Yahawil wehan hakaꞌ hawalni tiꞌ. Kinpitzkꞌahan yul sat yibꞌanhqꞌinal tiꞌ yunhe walnihan isyelal. Yuxin maknhetikꞌa yetxatikꞌa isyelal yehi chiyabꞌe tzet chiwalan, xhi Komam.
Isqꞌambꞌen naj Pilato tuꞌ:
—¿Tzet yelapno huneꞌ isyelal tuꞌ? xhi naj tet Komam.
	[f]18:31 Yal ebꞌnaj hakaꞌ tuꞌ yuto isley ebꞌnaj ah Roma chiyu yaqꞌnikamo hunu anma.

Yet iskawxelaxiko kamikal yibꞌanh Komam Jesús
(Mt. 27:15-31; Mr. 15:6-20; Lc. 23:13-25)
Yet lahwi isqꞌambꞌen naj Pilato tet Komam hakaꞌ tuꞌ xin, yelpaxti naj istiꞌ kapil, yalni naj tet ebꞌnaj Israel kutxaniko tuꞌ:
—Wal hinan, kaw machi mule chiꞌilchalo yinh naj tiꞌ wuhan. Yaj hex tiꞌ, kaw hunun habꞌil heqꞌannilto hunun ebꞌnaj presowom yet chiꞌekꞌ qꞌinh Pascua tiꞌ. ¿Chimheyoche tato chinbꞌejtzohan huneꞌ naj heYahawil tiꞌ? xhi naj tet ebꞌnaj.
Yet yabꞌen ebꞌnaj yalni naj Pilato hakaꞌ tuꞌ, yah wejla ebꞌnaj, yalni yinh kaw ip:
—¡Machoj! Maxhtaj naj chabꞌejtzo, wal xin haꞌ naj Barrabás, xhi ebꞌnaj. Wal naj Barrabás tuꞌ xin, elqꞌom naj.
Lahwi tuꞌ xin, yinito naj Pilato tuꞌ Komam Jesús, ischejni naj hatelaxo Komam. Isbꞌaqꞌonayo ebꞌnaj soldado hunteqꞌan teꞌ txꞌix coronahil, yanahto ebꞌnaj yinh iswiꞌ Komam, yanipaxiko ebꞌnaj huneꞌ xilqꞌape yinh Komam, hukan yehi, kajmutzꞌmunhe jilni. Lahwi tuꞌ xin, ishitziko ebꞌnaj iskꞌatanh Komam, yalni ebꞌnaj hakaꞌ tiꞌ:
—Jaqꞌaꞌko iswinajil naj yahawil konhobꞌ Israel, xhi ebꞌnaj, chetan ebꞌnaj Komam.
Chilaispaqꞌnilto ebꞌnaj sat Komam.
Lahwi tuꞌ xin, yelpaxti naj Pilato tuꞌ istiꞌ iskapil, yalni naj tet ebꞌnaj Israel tuꞌ:
—Ilwekꞌanabꞌi lah, chiwiltijan naj heyilaꞌ yunhe kaw heyabꞌenkanoj tato kaw machi nichꞌano ismul naj chiꞌilchalo yinh wuhan, xhi naj tet ebꞌnaj.
Lahwi tuꞌ xin, yelilo Komam istiꞌ kapil, ayahto huneꞌ corona txꞌix tuꞌ yinh iswiꞌ Komam, hukanpaxiko huneꞌ qꞌap yinh Komam kajmutzꞌmunhe. Yalni naj Pilato tuꞌ tet ebꞌnaj:
—Ilwekꞌanabꞌi, ay naj lah, xhi naj.
Hayet yilni ebꞌnaj yahawil sacerdote yebꞌ ebꞌnaj chitanhen Yatut Komam Dios, yah yaw ebꞌnaj, yalni ebꞌnaj yinh kaw ip:
—Haꞌojabꞌ naj yinh kulus, haꞌojabꞌ naj yinh kulus, xhixanhe ebꞌnaj sunil.
—Yuxinto yal naj Pilato tuꞌ tet ebꞌnaj:
—Ta hak tuꞌ chal tuꞌ, iweto naj kat heyanikanh naj yinh kulus tuꞌ hechukil, yuto kaw machi nino ismul naj chiꞌilchalo yinh wuhan, xhi naj tet ebꞌnaj.
Yalni xin ebꞌnaj Israel tuꞌ tet naj:
—Wal koleyanh, chala tato kaw yilal iskam naj, yuto kaw chaliko isbꞌa naj Iskꞌaholo Komam Dios, xhi ebꞌnaj.
Yet yabꞌen naj Pilato huneꞌ tiꞌ xin, ekꞌna kaw xiwkanh naj. Yuxinto meltzopaxikto naj yul kapil tuꞌ hunelxa, isqꞌambꞌen naj tet Komam:
—¿Bꞌaytuꞌwal titnaj hachikoj? xhi naj. Kaw xin maxhtikꞌa taqꞌwi Komam tet naj.
Yuxinto yal naj tet Komam:
—¿Tzet yinh yuxinto mach chaxhtaqꞌwi wetan? ¿Tom mach hawohtajoj tato ay wipan kaxhinbꞌejtzonan, maka xin kaxhwanikanhan yinh kulus? xhi naj tet Komam.
Istaqꞌwi Komam tet naj:
—Kaw machim hawip winhan tato maxhtaj Komam Dios aqꞌnhe huneꞌ hawip tiꞌ yul haqꞌabꞌ. Wal xin, haꞌ naj kinanikojan yul haqꞌabꞌ tiꞌ, haꞌ naj kaw ekꞌna ay ismul tasataj, xhi Komam tet naj.
Yet yabꞌen naj yalni Komam huneꞌ tuꞌ, issayni naj tzet kaw chiyu iskolcha Komam, yaj kaw ip yahkanh yel yaw ebꞌnaj Israel tuꞌ, chalni ebꞌnaj:
—¡Tato chabꞌejtzo naj, kaw chakaj naj jahaw ay bꞌey Roma chal tuꞌ, yuto maknhetikꞌa chal isbꞌa jahawil, kaw chiskaj naj jahaw ay bꞌey Roma! xhi ebꞌnaj.
Yet yabꞌen naj Pilato huneꞌ tuꞌ, yalni naj tato chiꞌilaxilti Komam Jesús. Lahwi tuꞌ xin, yay tzꞌonhno naj yul ischem bꞌay chiꞌil-laxi tzet chiꞌeliko anma ay ismul. Huneꞌ lugar tuꞌ, Gábata isbꞌi yul abꞌxubꞌal hebreo. Gábata tuꞌ chal yelapnoj latzꞌbꞌilayo chꞌen chꞌen. Chumanil xin yet hekalxanhe chiꞌichiko qꞌinh Pascua, yalni naj tet ebꞌnaj Israel tuꞌ:
—Ay heYahawil tiꞌ lah, xhi naj.
Yahpaxo wejna ebꞌnaj yalni yinh kaw ip:
—¡Kamojabꞌ naj, kamojabꞌ naj, akanh naj yinh kulus! xhi ebꞌnaj yinh Komam.
Istaqꞌwipaxo naj:
—¿Tom chiwakanhan naj heYahawil tiꞌ yinh kulus, chal tuꞌ? xhi naj.
Istaqꞌwi ebꞌnaj yahawil yinh ebꞌnaj sacerdote:
—Wal hanhonhtiꞌanh, mach hunuxa jahawilanh kachannhe naj jahawil ay bꞌey Roma, xhi ebꞌnaj tet naj.
Hak tuꞌ xin yu yaniko naj Pilato Komam yul isqꞌabꞌ ebꞌnaj yunhe yanikanh ebꞌnaj yinh kulus. Hak tuꞌ xin yu yinito ebꞌnaj Komam.
Yet yalaxkanh Komam Jesús yinh kulus
(Mt. 27:32-44; Mr. 15:21-32; Lc. 23:26-43)
Yet yelto Komam Jesús yul konhobꞌ Jerusalén tuꞌ, yinito Komam iskulus yibꞌanh iswixikꞌ. Yilaxto Komam bꞌey huneꞌ txꞌotxꞌ chiyij Gólgota. Huneꞌ tzotiꞌ Gólgota tuꞌ, chal yelapnoj Isbꞌajil Wiꞌe yinh abꞌxubꞌal hebreo. Haꞌ tuꞌ xin alaxkanh Komam yinh kulus. Aypaxo xin kawanhxa ebꞌnaj alaxkanh yinh kulus yinta Komam. Huneꞌ naj ah yinh iswatxꞌqꞌabꞌ Komam, huneꞌxa naj ah yinh ismekqꞌabꞌ. Istzꞌibꞌnhen naj Pilato hayebꞌ tzꞌibꞌ, ischejni naj yalaxoko yibꞌanh iswiꞌ Komam yinh kulus, chalni hakaꞌ tiꞌ: «Naj Jesús ah Nazaret, Yahawil anma Israel,» xhi hayebꞌ tzꞌibꞌ tuꞌ. Kaw hantanhe ebꞌnaj Israel ilni hunteqꞌan tzꞌibꞌ tuꞌ, yuto kaw istxam konhobꞌ Jerusalén alaxkanh Komam yinh kulus. Haꞌ hunteqꞌan tzꞌibꞌ tuꞌ xin, ayiko yinh abꞌxubꞌal hebreo yebꞌ xin yinh abꞌxubꞌal griego, yebꞌ xin yinh huneꞌxa abꞌxubꞌal chiyij latín. Yuxinto yal ebꞌnaj yahawil sacerdote tet naj Pilato tuꞌ: [image: 100.TIF] 

—Majaltam tiꞌ, mach yahawilo ebꞌnaj Israel maxawutekoj, hakoj tiꞌ maxawutekoj lah, naj chiyal isbꞌa yahawil ebꞌnaj Israel, xhi ebꞌnaj.
Istaqꞌwi naj Pilato tet ebꞌnaj:
—Bꞌaytettikꞌa toxa mantzꞌibꞌnhekojan hak tuꞌ chiyukanoj, xhi naj.
Yet lahwi yanikanh ebꞌnaj soldado Komam Jesús yinh kulus tuꞌ, yinikanh ebꞌnaj xil isqꞌap Komam, ispohnikanto ebꞌnaj yinh. Kaw kanhebꞌ eliko qꞌap, hunun litxꞌan yet hunun ebꞌnaj. Wal huneꞌ qꞌap chishukbꞌako Komam yibꞌanh xil isqꞌap xin, machi istzilbꞌanil qꞌap, yuto huneꞌnhe ye ischembꞌanil qꞌap sunil masanta chiꞌayilo yinh yojtabꞌanil. Yuxinto yal ebꞌnaj soldado tuꞌ tet hunun:
—Mach chikotzilto huneꞌ tiꞌ, wal xin jilweꞌ kobꞌa yinh mak chiꞌinitoj, xhi ebꞌnaj tet hunun.
Hak tuꞌ xin yu yijnikano isbꞌa yinh tzet tzꞌibꞌnhebꞌilkano yul Yum Komam Dios bꞌay chala: «Istzilayo ebꞌnaj xil inqꞌapan yinh, yilwenpaxo isbꞌa ebꞌnaj yinh mak chiꞌinito xil inqꞌapan hukan yehi,» [*] xhikanayoj. Yaj xin kaw yeli, hak tuꞌ yute ebꞌnaj soldado tuꞌ.
Iskawilal bꞌay aykanh Komam yinh kulus tuꞌ xin, linhankanh ismiꞌ Komam yebꞌ xin isnoh ismiꞌ, yebꞌ xin ix María yixal naj Cleofas, yebꞌ xin ix María ah Magdala. Iskꞌatanh ismiꞌ Komam tuꞌ xin, linhankanh huneꞌ yaꞌ iskuywom Komam kaw xahankano ay yu. Yet yilni Komam ismiꞌ tuꞌ, yalni Komam:
—Miꞌ, yaꞌ linhankanh takꞌatanh tuꞌ, hakaꞌ hawunin chiyukaniko yaꞌ, xhi Komam.
Yalnipaxo Komam tet yaꞌ iskuywom tuꞌ:
—Inmiꞌtiꞌan, kaw hakaꞌ hamiꞌ chiyukanikoj, xhi Komam tet yaꞌ.
Hak tuꞌ xin yu yok yaꞌ yilno ismiꞌ Komam bꞌey yatut. [g]
	[g]19:27 Haꞌ yaꞌ bꞌay yalkano Komam hunteqꞌan tiꞌ, haꞌ ton yaꞌ Juan, tzꞌibꞌnhenkano huneꞌ hum tiꞌ.
	19:24 19:24 Sal. 22:18

Yet iskam Komam Jesús
(Mt. 27:45-56; Mr. 15:33-41; Lc. 23:44-49)
Lahwi tuꞌ xin, yohtanhenilo Komam Jesús tato kaw yijkano isbꞌa sunil tzet yilal iswatxꞌeni, yuxinto yal hakaꞌ tiꞌ:
—Kaw chitaj intiꞌan, xhi Komam. Yal Komam huneꞌ tuꞌ yunhe yijnikano isbꞌa tzet tzꞌibꞌnhebꞌilkano yinh Istzotiꞌ Komam Dios yet payat. [*]
Bꞌey tuꞌ xin, ayayo huneꞌ xhalu vinagre, islabꞌanayto ebꞌnaj huneꞌ esponja xol, yaniko ebꞌnaj huneꞌ esponja tuꞌ yinh iswiꞌ huneꞌ teꞌ hisopo, yanahto ebꞌnaj yinh istiꞌ Komam. Yet lahwi yukꞌni Komam vinagre tuꞌ xin, yalni hakaꞌ tiꞌ:[image: 101.TIF] 

—Mayijkano isbꞌa sunil tinanh, xhikano Komam. Lahwi tuꞌ xin, yay xulna iswiꞌ Komam, iskamiloj.
	19:28 19:28 Sal. 69:21

Yet ishopchan huneꞌ naj soldado ismotx Komam Jesús yu islanza
Kaw xin hekalxanhe qꞌinh Pascua yebꞌ xin istzꞌayikal xewilal, yuxinto mach chisje iskꞌul ebꞌnaj Israel tato chikankano isnimanil ebꞌnaj aykanh yinh kulus bꞌey tuꞌ, yuto kaw aykano yelapno huneꞌ tzꞌayik xewilal tuꞌ yul sat ebꞌnaj. Yuxinto bꞌey ebꞌnaj isqꞌanaꞌ tet naj Pilato tato chischej naj qꞌahlaxoto isbꞌajil isbꞌul Komam yebꞌ ebꞌnaj alaxkanh yinh kulus yinta Komam tuꞌ, yunhe iskamilo yinh anhe kat xin yilaxayo isnimanil yinh kulus. Yuxin apni ebꞌnaj soldado isqꞌahaꞌlto isbꞌajil isbꞌul naj bꞌabꞌel yebꞌ xin naj iskabꞌ. Yet yapni ebꞌnaj yinh Komam Jesús xin, yilni ebꞌnaj tato xakamnalo Komam, yuxinto matxa isqꞌahilto ebꞌnaj isbꞌajil isbꞌul Komam.
Yaj xin ay huneꞌ naj soldado hopchan ismotx Komam yu islanza, yelilo chikꞌ yebꞌ ha haꞌ yul ismotx Komam. Wal xin haninan kaw wilan hun tiꞌ yuxinto chiwalan teyet, kaw chiwalan isyelal teyet yunhe heyanayto yul heyanma tato kaw hak tuꞌ yuhi. Kaw wohtajan tato kaw isyelal tzet chiwaltiꞌan. Matxa qꞌahlaxto isbꞌajil isbꞌul Komam yunhe yijnikano isbꞌa tzet tzꞌibꞌnhebꞌilkano yul Yum Komam Dios yet payat bꞌay chal hakaꞌ tiꞌ: «Machi hunu isbꞌajil chiqꞌahlaxtoj,» xhi. Chalpaxo hakaꞌ tiꞌ yinh Istzotiꞌ Komam Dios: «Chiꞌil-lax huneꞌ naj hopchabꞌil yu chꞌen lanza,» [*] xhi.
	19:37 19:37 Sal. 34:10; Zac. 12:10

Yet ismujlax Komam Jesús
(Mt. 27:57-61; Mr. 15:42-47; Lc. 23:50-56)
Ay xin huneꞌ naj José isbꞌi, ah Arimatea. Haꞌ naj tuꞌ xin tzujantikꞌa yinh tzet chal Komam Jesús, tonhe xin mach chisyelo naj yuto kaw chixiw naj tet ebꞌnaj yahawil yeko yinh anma Israel. Isbꞌey naj isqꞌanno tet naj Pilato ta chiyiyo naj isnimanil Komam yinh kulus. Haꞌ hun naj Nicodemo, naj bꞌeykꞌo ilno Komam yet aqꞌbꞌalil yet yalanhtokanoj, apni bꞌey tuꞌ, iqꞌbꞌil oxebꞌ arroba hunteqꞌan anh kaw xuqꞌ sam yu naj, mirra isbꞌi, sombꞌil yebꞌ hunteqꞌan anh chiyij áloes. Lahwi tuꞌ xin, yinito ebꞌnaj isnimanil Komam, ispichniko ebꞌnaj qꞌap yebꞌ anh kaw xuqꞌ sam tuꞌ yinh isnimanil Komam; yuto hak tuꞌ chiyute anma Israel yinh iskamom yet chimujlaxi. Iskawilal bꞌay alaxkanh Komam yinh kulus tuꞌ, ay huneꞌ peyabꞌ yet tzꞌunubꞌ, haꞌ tuꞌ xin ay huneꞌ chꞌen chꞌen holbꞌil yul bꞌay chiꞌalaxikto kamom. Kaw xin akꞌto chꞌen, kaw maxhto hunu kamom chiꞌalaxikto yul chꞌen. Yu yichixa tzꞌayik xewilal, yebꞌ xin yu kawil yeko huneꞌ chꞌen chꞌen tuꞌ, yuxin haꞌ tuꞌ yakanikto ebꞌnaj isnimanil Komam.
Yet yitzitzbꞌikanh Komam Jesús xol kamom
(Mt. 28:1-10; Mr. 16:1-8; Lc. 24:1-12)
Haxa yet bꞌabꞌel tzꞌayik yinh semana, kaw ayto issajbꞌiloj isto ix María ah Magdala bꞌay alaxikto isnimanil Komam. Yilni ix ta matxa chꞌen chꞌen ayko ismajilo istiꞌ bꞌay alaxikto Komam tuꞌ. Hak tuꞌ xin yu ispaxti ix yinh anhe yalno tet yaꞌ Simón Pedro yebꞌ xin tet huneꞌxa yaꞌ iskuywom Komam, yaꞌ kaw xahan ay yu Komam. Yalni ix María ah Magdala tuꞌ tet ebꞌyaꞌ:
—Kaw maꞌilaxilti isnimanil Komam Jesús bꞌaytikꞌa ayiktoj; bꞌaymituꞌwal maꞌilaxto isnimanil Komam, kaw mach johtajoj, xhi ix tet ebꞌyaꞌ.
Yet yabꞌen yaꞌ Pedro yebꞌ huneꞌxa yaꞌ kaw xahan ay yu Komam tuꞌ, isto ebꞌyaꞌ bꞌay alaxikto Komam tuꞌ. Kaw xin anhe yaqꞌ ebꞌyaꞌ iskawanhil, yaj xin bꞌabꞌikꞌo huneꞌxa yaꞌ tuꞌ sata yaꞌ Pedro, yuxin bꞌabꞌel apni yaꞌ. Apninhe yaꞌ xin yay kꞌonhno yaꞌ, istꞌanhxikto yaꞌ bꞌay alaxikto isnimanil Komam. Yilni yaꞌ xin tato haxanhkꞌanhe qꞌap qꞌap pichlaxiko yinh Komam wojanayoj, yajaꞌ xin machi okto yaꞌ. Lahwi tuꞌ xin, yapni yaꞌ Simón Pedro, bꞌeh xin yokto yaꞌ yilnoj, yilni yaꞌ xin tato kaw haxanhkꞌanhe qꞌap qꞌap wojankanayoj. Wal qꞌap payuꞌe kꞌalnhe iswiꞌ Komam, chulbꞌilayo qꞌap. Mach hunu yehayo qꞌap yebꞌ qꞌap pichlaxiko yinh Komam. Lahwi tuꞌ xin, yokto huneꞌxa iskuywom Komam tuꞌ, yaꞌ bꞌabꞌel apni, yilni yaꞌ xin tato matxa Komam ayikto yul chꞌen, yanayto yaꞌ yul yanma. Yajaꞌ wal xin kaw maxhto chitxumchalo yu ebꞌyaꞌ tzet tzꞌibꞌnhebꞌilkano yul Yum Komam Dios bꞌay chala tato kaw yilal ispitzkꞌakanh Komam Jesús xol kamom. [*]
Lahwi tuꞌ xin, ispaxti ebꞌyaꞌ bꞌay aya.
	20:8-9 20:8-9 Sal. 16:10; Is. 53:10-12

Yet isyeni isbꞌa Komam Jesús tet ix María ah Magdala
(Mr. 16:9-11)
Wal ix María ah Magdala, kankano linhno ix oqꞌo istiꞌ bꞌay alaxikto Komam, yay nhohno ix istꞌanhxikto ix. Yilnikto ix kawanh ebꞌnaj ángel, kaw saj jilni xil isqꞌap ayko yinh, tzꞌonhanayo ebꞌnaj bꞌay ekꞌlena isnimanil Komam tuꞌ, huneꞌ naj yinh iswiꞌtaj huneꞌxa naj yinh yojtaj. Lahwi tuꞌ xin, isqꞌambꞌen ebꞌnaj tet ix:
—¿Tzet chawoqꞌte? xhi ebꞌnaj. Istaqꞌwi ix:
—Chinoqꞌan yuto maꞌilaxto isnimanil Wahawilan, kaw mach wohtajojan bꞌaytuꞌwal mabꞌey alaxokanoj, xhi ix tet ebꞌnaj.
Hunepixto tuꞌ xin, istꞌanhxito ix yintaj, yilni ix xin linhanxakanh Komam Jesús iskꞌatanh ix, yaj mach istxumilo ix tato haꞌ Komam. Isqꞌambꞌen Komam tet ix:
—¿Tzet yinh yuxinto chaxhoqꞌi? ¿Mak chasaya? xhi Komam.
Haꞌ yute isnahni ix tato haꞌ naj chitanhen huneꞌ tzꞌunubꞌ tuꞌ chitzotel tet ix, yuxinto yal ix:
—Mamin, tato hach maxawitoj, halilo wetan bꞌaytuꞌwal makaxhbꞌey hawaqꞌaꞌkanoj, kat winitojan, xhi ix.
Yalni Komam tet ix:
—¡María! xhi Komam.
Hak tuꞌ xin yu ismeltzoto ix yintaj, istꞌanhxiko ix yinh Komam, yalni ix yinh abꞌxubꞌal hebreo:
—Raboni, xhi ix. Maestro, haꞌ chaliloj huneꞌ tuꞌ.
Yalni Komam tet ix:
—Bꞌejtzo hinan, mach chinhatzabꞌan yuto maxhto chinapnihan iskꞌatanh Inmaman. Wal tinanh xin, as hal tet ebꞌyaꞌ wuxhtajan tato chinpaxtojan iskꞌatanh Inmaman, haꞌ Hemampaxoj, inDiosalan, heDiosalpaxoj, xhi Komam tet ix.
Yuxin to ix María ah Magdala tuꞌ yalaꞌ tet ebꞌyaꞌ iskuywom Komam, yalni ix hakaꞌ tiꞌ:
—Kaw mawilan yinh Komam Jesús, xhi ix. Lahwi tuꞌ yalni ix tet ebꞌyaꞌ yinh tzet yal Komam.
Yet isyeni isbꞌa Komam Jesús tet ebꞌyaꞌ iskuywom
(Mt. 28:16-20; Mr. 16:14-18; Lc. 24:36-49)
Yet bꞌabꞌel tzꞌayik yinh semana tuꞌ yet lanhan yah aqꞌbꞌal kutxaniko ebꞌyaꞌ iskuywom Komam. Kaw kaw yekano ispulta ebꞌyaꞌ yu, yuto kaw chixiw ebꞌyaꞌ tet ebꞌnaj yahawil yinh ebꞌnaj Israel. Yokapno Komam bꞌey tuꞌ, yok linhno Komam yiktabꞌal ebꞌyaꞌ, yalni Komam:
—Ayojabꞌ aqꞌankꞌulal texol, xhi Komam.
Yet lahwi yalni Komam huneꞌ tuꞌ, isyeni Komam isqꞌabꞌ tet ebꞌyaꞌ yebꞌ ismotx bꞌay to chꞌen lanza. Hayet yilni ebꞌyaꞌ Komam tuꞌ xin, kaw okkano huneꞌ niman tzalahilal yinh yanma ebꞌyaꞌ. Yalni Komam tet ebꞌyaꞌ hunelxa:
—Ayojabꞌ aqꞌankꞌulal texol. Hakaꞌ yu walaxtijan yu Inmaman, hak tuꞌ xin chiyu kexwanitojan, xhi Komam tet ebꞌyaꞌ.
Lahwi tuꞌ xin, yanilto Komam xobꞌ istiꞌ, yalni Komam:
—Chahwekano Espíritu Santo. Haꞌ mak chitanhkano ismul yibꞌanh heyu, chitanhkano ismul yibꞌanh yu Komam Dios. Wal mak mach chitanhkano ismul yibꞌanh heyu xin, kaw mach chitanhpaxo ismul yibꞌanh yu Komam Dios, xhi Komam tet ebꞌyaꞌ.
Yet yilni yaꞌ Tomás Komam Jesús yet xapitzkꞌakanh
Ay xin huneꞌ yaꞌ xol ebꞌyaꞌ 12 (kabꞌlahonhwanh) iskuywom Komam Jesús tuꞌ, Tomás isbꞌi, yaꞌ chihal-lax Tioxh uninal. Machi yaꞌ ayko xol ebꞌyaꞌ iskuywom Komam tuꞌ yet isyeni isbꞌa Komam. Yuxinto yal ebꞌyaꞌ tet yaꞌ Tomás tuꞌ:
—Kaw majilanh yinh Komam, xhi ebꞌyaꞌ.
—Istaqꞌwi yaꞌ:
—Tato mach chiwilan bꞌay tona chꞌen lawuxh yul isqꞌabꞌ Komam kat wanikto yiximal inqꞌabꞌan yul, yebꞌ ta mach chintzabꞌan bꞌay tona chꞌen lanza yul ismotx Komam, kaw mach chiwaytojan yul wanmahan, xhi yaꞌ.
Semanahilxa tuꞌ xin, iskutxbꞌanpaxo isbꞌa ebꞌyaꞌ hunelxa yul nha, ayikto xin yaꞌ Tomás tuꞌ xol ebꞌyaꞌ, kaw xin kꞌul yekaniko ispultahil teꞌ nha bꞌay ayikto ebꞌyaꞌ tuꞌ. Yokapno Komam Jesús bꞌey tuꞌ, yok linhno yiktabꞌal ebꞌyaꞌ, yalni Komam:
—Ayojabꞌ aqꞌankꞌulal texol, xhi Komam.
Lahwi tuꞌ xin yalni Komam tet yaꞌ Tomás:
—Tomás, akto yiximal haqꞌabꞌ yul isholanil inqꞌabꞌtiꞌan lah, kat hawanipaxikto yul isholanil inmotxan. Mach chikabꞌkon hakꞌul, ayto yul hawanma winhan, xhi Komam.
Lahwi tuꞌ xin, yalni yaꞌ Tomás tuꞌ tet Komam:
—¡Hach Wahawil, hach inDiosalan! xhi yaꞌ tet Komam.
Yalni Komam Jesús tet yaꞌ xin:
—Kaw mato hawiliko winhan maxawanayto yul hawanma. Wal xin, aytam saqꞌal yet anma mach yechto chinyilan kat xin kinyanaytojan yul yanma, xhi Komam tet yaꞌ.
Tzet yinh yuxin tzꞌibꞌnhelaxkano kuybꞌanile tiꞌ
Kaw xin txꞌiꞌalto kꞌaybꞌalkꞌule isye Komam Jesús yilaꞌ ebꞌyaꞌ iskuywom mach tzꞌibꞌnhebꞌilayo yul huneꞌ hum tiꞌ. Yajaꞌ tzꞌibꞌnhebꞌilkano hunteqꞌan tiꞌ yunhe heyanayto yul heyanma tato haꞌ Komam Jesús, haꞌ ton Cristo, Iskꞌahol Komam Dios. Haxinwal yet cheyanayto yul heyanma, chechah heqꞌinal mach istanhbꞌal yinh isbꞌi Komam.
Yet isyeni isbꞌa Komam Jesús tet hujwanh ebꞌyaꞌ iskuywom
Lahwi tuꞌ xin, isyenipaxokanh isbꞌa Komam Jesús hunelxa tet ebꞌyaꞌ iskuywom yet ay ebꞌyaꞌ istiꞌ haꞌ lago Tiberias. Hak tiꞌ xin yu isyeni isbꞌa Komam tet ebꞌyaꞌ. Istiꞌ haꞌ lago tuꞌ ayayo yaꞌ Simón Pedro, yebꞌ yaꞌ Tomás, yaꞌ chihal-lax tioxh uninal, yebꞌ xin yaꞌ Natanael ah Caná ay yul ismajul Galilea, yebꞌ xin kawanh ebꞌyaꞌ iskꞌahol icham Zebedeo, yebꞌpaxo xin kawanhxa ebꞌyaꞌ iskuywom Komam. Yalni yaꞌ Simón Pedro:
—Chintohan tzabꞌo kay, xhi yaꞌ.
Yalnipaxo hunteqꞌanxa ebꞌyaꞌ tuꞌ:
—Chonhtohanh tawintaj, xhi ebꞌyaꞌ.
Hak tuꞌ xin yu isto ebꞌyaꞌ. Yokto ebꞌyaꞌ yul huneꞌ teꞌ barco, yajaꞌ xin maxhtikꞌa hunu noꞌ kay istzabꞌ ebꞌyaꞌ yinh huneꞌ aqꞌbꞌal tuꞌ. Yet lanhanxa issajbꞌilo xin, linhanxakanh Komam Jesús istiꞌ haꞌ. Wal ebꞌyaꞌ iskuywom Komam tuꞌ, kaw maxhtikꞌa txumchalo Komam yu ebꞌyaꞌ. Yalni Komam:
—¡Weꞌach! ¿Tom kaw maxhto noꞌ chiꞌahti heyu? xhi Komam. Istaqꞌwi ebꞌyaꞌ:
—Kaw machi noꞌ, xhi ebꞌyaꞌ.
Yalni Komam tet ebꞌyaꞌ:
—Aweyto hehakꞌ yinh hewatxꞌqꞌabꞌ, haxinwal cheyiqꞌ noꞌ, xhi Komam.
Hak tuꞌ xin yu yanayto ebꞌyaꞌ ishakꞌ tuꞌ xol haꞌ hunelxa, haxa yet yinahti ebꞌyaꞌ txꞌanh xin, kaw matxa chiqꞌoji ebꞌyaꞌ yinahti txꞌanh yu yalil noꞌ nohayto yul txꞌanh. Haꞌ xin yaꞌ iskuywom Komam kaw xahan ay yu, yal yaꞌ tet yaꞌ Simón Pedro:
—¡Haꞌ Komam huneꞌ tiꞌ! xhi yaꞌ.
Yabꞌenhe yaꞌ Pedro tato haꞌ Komam huneꞌ tuꞌ, yaniko yaꞌ xil isqꞌap, yuto yulnhe qꞌap ayko yinh yaꞌ. Kaw xin yinh anhe isbꞌejtzoto isbꞌa yaꞌ xol haꞌ, isto yaꞌ yilno Komam. Yuxin haxa hunteqꞌanxa ebꞌyaꞌ initi teꞌ barco istiꞌ haꞌ lago tuꞌ. Hatxbꞌil xin txꞌanh hakꞌ tuꞌ yu ebꞌyaꞌ, nohna txꞌanh yu noꞌ kay tuꞌ. Kanhebꞌnhem xin txꞌanhil yehikꞌto teꞌ yinh istiꞌ haꞌ tuꞌ. Yet yapni ebꞌyaꞌ istiꞌ haꞌ tuꞌ xin, yilni ebꞌyaꞌ huneꞌ qꞌa qꞌaꞌ, bꞌatxanayo huneꞌ noꞌ kay yibꞌanh tzaqꞌaqꞌ. Aypaxayo ixim pan iskꞌatanh. Yalni Komam tet ebꞌyaꞌ:
—Iweti haykꞌonho noꞌ kay maxeyiqꞌ tuꞌ, xhi Komam.
Hak tuꞌ xin yu yahto yaꞌ Pedro yul teꞌ barco, ispuhnilo yaꞌ txꞌanh, ishatxnilo yaꞌ txꞌanh istiꞌ haꞌ. Waxanhka kaw nohna txꞌanh yu noꞌ kay tuꞌ, yaj kaw maxhtikꞌa linhmoto txꞌanh; kaw xin 153 noꞌ yiqꞌ ebꞌyaꞌ yinh sunil. Lahwi tuꞌ xin, yalni Komam tet ebꞌyaꞌ:
—Katawej, waꞌanhwej, xhi Komam.
Kaw xin machi hunu ebꞌyaꞌ qꞌambꞌen mak anmahil Komam, yuto kaw yohta ebꞌyaꞌ tato haꞌ Komam Jesús. Lahwi tuꞌ xin, isto Komam yinokanh ixim pan, yaqꞌni Komam ixim tet ebꞌyaꞌ. Haktikꞌa tuꞌ yutepaxo Komam yinh noꞌ kay. Haꞌ yinh hunel tuꞌ xin, tzꞌajna yoxel isyeni isbꞌa Komam tet ebꞌyaꞌ iskuywom yet xaꞌitzitzbꞌikanh Komam xol kamom.
Yet istzotel Komam Jesús yebꞌ yaꞌ Pedro
Lahwi iswaꞌ ebꞌyaꞌ xin, yalni Komam Jesús tet yaꞌ Simón Pedro:
—Simón, iskꞌahol yaꞌ Jonás, ¿kaw xahanmi ayinan hawu sata ebꞌyaꞌ tiꞌ? xhi Komam.
Istaqꞌwi yaꞌ Pedro:
—Hoꞌ Mamin, kaw hawohtaj tato xahan ayach wuhan, xhi yaꞌ tet Komam.
—Ta hak tuꞌ chal tuꞌ, hakaꞌ chute hunu naj tanhem meꞌ islohtzen noꞌ nixhte yunin, hak tuꞌ chawute hakuyni makta chiyako isbꞌa yul inqꞌabꞌan, xhi Komam tet yaꞌ.
Lahwi tuꞌ xin, yalni Komam yinh iskayel:
—Simón, iskꞌahol yaꞌ Jonás, ¿kaw xahanmi ayinan hawu? xhipaxo Komam tet yaꞌ.
—Hoꞌ Mamin, kaw hawohtaj tato kaw xahan ayach wuhan, xhipaxo yaꞌ Pedro tuꞌ. Yalni Komam tet yaꞌ xin:
—Ta hak tuꞌ chal tuꞌ, hakaꞌ chiyute istanhen hunu naj tanhem meꞌ ismeꞌ, hak tuꞌ chawute hawilni anma chiyako isbꞌa yul inqꞌabꞌan, xhi Komam tet yaꞌ.
Yalnipaxo Komam yet yoxel:
—Simón, iskꞌahol yaꞌ Jonás, ¿kaw yelmi xahan ayinan hawu? xhi Komam tet yaꞌ.
Hak tuꞌ xin yu yok bꞌiskꞌulal yinh iskꞌul yaꞌ Pedro yuto yetxa yoxel isqꞌambꞌen Komam tet yaꞌ tato yeli xahan ay Komam yu yaꞌ. Yuxinto yal yaꞌ:
—Mamin, wal hach hach tiꞌ, kaw sunil tzet hawohtaj, kaw xin hawohtaj tato kaw yeli xahan ayach wuhan, xhi yaꞌ.
Istaqꞌwi Komam:
—Ta hak tuꞌ chal tuꞌ, kaw hakaꞌ chiyute hunu naj tanhem meꞌ islohtzen noꞌ nixhte yunin, hak tuꞌ chawute hakuyni makta chako isbꞌa yul inqꞌabꞌan. Yinh kaw isyelal chiwalan tawet, yet kaw tzeh hachto, kaw hawatxꞌeko iskꞌalil hawiktaj, hakawxenkanh habꞌa, hasaynito habꞌa bꞌaytikꞌa chal hakꞌul. Wal yet chaxhichambꞌi xin, toxanhe chatoholbꞌanhelto haqꞌabꞌ, nanxa mak xin chikꞌalni hawiktaj, kat hawilaxto bꞌay machisjeto hakꞌul, xhi Komam tet yaꞌ.
Yal Komam hakaꞌ tuꞌ tet yaꞌ Pedro, yunhe yohtanhenilo yaꞌ yinh tzet chiyu iskami, kat xin isyenilo isbꞌa yip Komam Dios yinh iskamikal yaꞌ Pedro tuꞌ. Lahwi tuꞌ xin yalni Komam:
—Okanh tzujno wintajan, xhi Komam tet yaꞌ.
Huneꞌ yaꞌ iskuywom Komam Jesús kaw xahan ay yu
Lahwi tuꞌ xin, istꞌanhxiti yaꞌ Pedro yintaj, yilni yaꞌ tato tzujanpaxo yaꞌ iskuywom Komam kaw xahan ay yu, yaꞌ tzꞌonhan iskawilal Komam yet iswaꞌ yebꞌ iskuywom, yaꞌ qꞌambꞌen tet Komam hakaꞌ tiꞌ: «Mamin, ¿mak chaxhaniko yul isqꞌabꞌ kamikal?» xhi. Yet yilni yaꞌ Pedro tato tzujan yaꞌ xin, isqꞌambꞌen yaꞌ tuꞌ tet Komam Jesús:
—Mamin, ¿haxaka yaꞌ tzujan jinta tiꞌ, tzet chiyubꞌ iskamopaxo yaꞌ? xhi yaꞌ tet Komam.
Istaqꞌwi Komam:
—Tato chiwochehan aytonhetikꞌakꞌo yaꞌ yet chinhulan hunelxa, wal xin machi hawok yinh. Hach kachannhe chaxhok tzujno wintajan, xhi Komam tet yaꞌ Pedro tuꞌ.
Hak tuꞌ xin yu yelto isqꞌumal xol ebꞌyaꞌ ayxako yul isqꞌabꞌ Komam tato mach chikam huneꞌ yaꞌ iskuywom Komam tuꞌ, yaj mach yal Komam tato mach chikam yaꞌ, wal xin yal Komam: «Tato chiwochehan aytonhetikꞌakꞌo yaꞌ tiꞌ yet chinhulan, kaw machi hawok yinh,» xhi Komam.
Huneꞌ yaꞌ iskuywom Komam tiꞌ, haꞌ yaꞌ kaw chihalni sunil hunteqꞌan tiꞌ, haꞌ xin tzꞌibꞌnhenkanoj. Yuxinto kaw johtaj tato kaw yel tzet tzꞌibꞌnhebꞌilkano tiꞌ.
Kaw hantanheto tzet iswatxꞌe Komam Jesús tuꞌ. Qꞌinalo tato kaw hununtajil leyuistzꞌibꞌnhelaxkanoj, kaw machim chiyabꞌe huneꞌ yul sat yibꞌanhqꞌinal tiꞌ yu teꞌ hum tato tzꞌibꞌnhelaxi. ¡Hakojabꞌ tuꞌ!
ACTYINH TZET ISWATXꞌE EBꞌYAꞌ ISCHEJABꞌ KOMAM JESUCRISTOYal Komam Jesús tato chati Komam Espíritu Santo
Hanin Lucas intiꞌan, chintzꞌibꞌnhetojan huneꞌ hum tiꞌ tawet mam Teófilo. Wal xin yul huneꞌxa hum tzꞌibꞌnhebꞌilxato tawet wuhan yet yalanhtokanoj, waltojan tawet tzettaj ye tuꞌ iswatxꞌe Komam Jesús, yebꞌ xin yinh sunil kuybꞌanile yaqꞌ Komam iskuyuꞌ anma yichtaxtikꞌa istzabꞌniko Komam iskuywa xol anma, masanta yet yapni istzꞌayikal ispaxkanto Komam yul satkanh. Yet maxhto chipaxto Komam tuꞌ, yalnikano ischejbꞌanil ebꞌyaꞌ ischejabꞌ sikꞌbꞌililo yu, yu yip Komam Espíritu Santo. Hayet lahwi iskam Komam xin, yitzitzbꞌipaxokanh xol kamom, kaw txꞌiꞌal el isye isbꞌa Komam tet ebꞌyaꞌ ischejabꞌ. Yulbꞌal 40 (kawinaj) tzꞌayik isye isbꞌa yunhe istxumnilo ebꞌyaꞌ tato kaw yeli itzitzbꞌikanh Komam. Istzotel Komam tet ebꞌyaꞌ yinh tzet chu yok anma yul isqꞌabꞌ Komam Dios kat yok Komam Yahawiloj.
Yet aytokꞌo Komam xol ebꞌyaꞌ ischejabꞌ tuꞌ, yalnikano Komam tet ebꞌyaꞌ:
—Kananhwekano yul konhobꞌ Jerusalén tiꞌ, echmawe yul huneꞌ tzet haltebꞌilkano teyet yu Inmaman hakaꞌ wute walnihan teyet. Wal yaꞌ Juan, kaw yeli hanhe ha haꞌ yaqꞌ yaꞌ yahbꞌalo haꞌ iswiꞌ anma, wal hex tiꞌ xin, yulbꞌal hayebꞌxanhechꞌan tzꞌayik kat hechahni Komam Espíritu Santo yul heyanma hakaꞌ yahbꞌalo haꞌ hewiꞌ, xhikano Komam Jesús tet ebꞌyaꞌ ischejabꞌ tuꞌ.
Yet isto Komam Jesús yul satkanh
Yet kutxantoko ebꞌyaꞌ ischejabꞌ Komam Jesús iskꞌatanh, isqꞌambꞌenilo ebꞌyaꞌ tet Komam hakaꞌ tiꞌ:
—Mamin, ¿ham tinanh chakolkanilti ebꞌnaj jet konhobꞌ Israel tiꞌ yalanh yip bꞌay ayonhiko tiꞌ? xhi ebꞌyaꞌ.
Yalni Komam tet ebꞌyaꞌ:
—Mach heyeto heyohtanhenilo istzꞌayikal yebꞌ xin istiempohal yinh tzet ye tuꞌ hanhkꞌanhe Komam Dios ay yok yinh yalnilo tzet yehi. Yaj xin chiyaqꞌ Komam Dios yip teyet hunun hex yet chul Komam Espíritu Santo yul heyanma. Chilahwi tuꞌ xin, kat heyaniko hebꞌa heyalnilo intzotiꞌan yul konhobꞌ Jerusalén tiꞌ, yebꞌpaxo yul sunil ismajul Judea, yebꞌ xin yulaj ismajul Samaria yebꞌ tet sunil anma ay yul sat yibꞌanhqꞌinal tiꞌ, xhi Komam.
Yet lahwi yalnikano Komam Jesús hunteqꞌan tuꞌ, yilaxto Komam yul satkanh. Kaw xin tꞌanhankanahto ebꞌyaꞌ ischejabꞌ Komam tuꞌ yet iskꞌaykanokanh Komam xol moyan.
Yet tꞌanhanahto ebꞌyaꞌ yilni isto Komam satkanh, isyenikanh isbꞌa kawanh ebꞌnaj ángel kaw sajhoponhe xil isqꞌap, yok linhno ebꞌnaj iskꞌatanh ebꞌyaꞌ ischejabꞌ Komam.
Yalni ebꞌnaj ángel hakaꞌ tiꞌ:
—Hex ah Galilea, ¿tzet yinh xin to tꞌanhan hex ahto satkanh? Haꞌ Komam Jesús tiꞌ, maꞌilaxilo texol yu ispaxto Komam satkanh. Hakaꞌtikꞌa mayu heyilni isto Komam tiꞌ, hak tuꞌ xin chu yulpaxo Komam, xhi ebꞌnaj ángel tet ebꞌyaꞌ.
Saylax selel naj Judas
Lahwi tuꞌ xin, ispaxayti ebꞌyaꞌ ischejabꞌ Komam Jesús bꞌey huneꞌ wonhan chiyij Olivo, ismeltzo ebꞌyaꞌ bꞌey yul konhobꞌ Jerusalén. Etza yikta legua yelo wonhan tuꞌ yinh konhobꞌ. Lahwi yapni ebꞌyaꞌ yul konhobꞌ, yahto ebꞌyaꞌ yul huneꞌ cuarto yinh iskabꞌ piso bꞌay ay isposada ebꞌyaꞌ. Haꞌ ton xin yaꞌ Pedro, yaꞌ Jacobo, yaꞌ Juan, yaꞌ Andrés, yaꞌ Felipe, yaꞌ Tomás, yaꞌ Bartolomé, yaꞌ Mateo, yebꞌ yaꞌ Jacobo, iskꞌahol icham Alfeo, yebꞌpaxo xin yaꞌ Simón, yaꞌ aytikꞌako yinh huneꞌ partido chiyij Cananista. Aypaxo xin huneꞌxa yaꞌ chiyij Judas, iskꞌahol yaꞌ Jacobo. Hununnhetikꞌa tzꞌayik xin, iskutxbꞌan isbꞌa ebꞌyaꞌ sunil yebꞌ yuxhta Komam Jesús yu istxahli tet Komam Dios. Aypaxo hunteqꞌan ebꞌix chitxahli yinta ebꞌyaꞌ. Xol ebꞌix tuꞌ, ayko yaꞌ María, ismiꞌ Komam Jesús.
Haꞌ yinh huneꞌ tiempohal tuꞌ, aymi hunu ciento veinte mak ayko yul isqꞌabꞌ Komam kutxaniko bꞌey tuꞌ. Yah linhno yaꞌ Pedro xol ebꞌyaꞌ tuꞌ, yalni yaꞌ:
—Hex wuxhtaj, hex wanabꞌ, kaw yilal yijni isbꞌa hakaꞌ yu istzꞌibꞌnhenkano yaꞌ rey David yet payxa yu Komam Espíritu Santo yinh naj Judas, naj yewa tet ebꞌnaj tzabꞌnayo Komam Jesús. Naj Judas tuꞌ, ayko naj jetbꞌiho yet yalanhtokanoj, huneꞌnhe komunil yebꞌ naj. Yu istohol istxꞌojal iswatxꞌe naj yinh Komam, isloqꞌ naj huneꞌ txꞌotxꞌ. Lahwi tuꞌ xin istit xulna naj, ispohto iswiꞌ naj, hak tuꞌ yu yelti chꞌitna yul iskꞌul naj. Sunil anma ay yul konhobꞌ Jerusalén abꞌen isqꞌumal huneꞌ tuꞌ, yuxinto Acéldama okkano isbꞌiho huneꞌ txꞌotxꞌ tuꞌ yinh yabꞌxubꞌal anma. Haꞌ chal yelapnoj txꞌotxꞌ loqꞌbꞌil yu istohol chikꞌ.
»Yuto hak tuꞌ yalni yul Yum Komam Dios yinh Salmos:
“Kanojabꞌkano huneꞌ yatut naj tuꞌ ischukil, machojabꞌ mak xin chꞌok yahawoj,” [*] xhi. Chalnipaxoj:
“Okojabꞌ hunuxa mak selelo yinh ismunil,” [*] xhikano yul Hum tuꞌ, xhi yaꞌ Pedro.
Yalnipaxo yaꞌ Pedro:
—Yuxin kosayaꞌwelo hunuxa mak chiꞌok selelo naj Judas tuꞌ, kat yok yalnokꞌo xol anma tato kaw yeli itzitzbꞌikanh Komam Jesús. Haꞌ hunu mak chikosayilo tuꞌ yilal xaꞌekꞌ tzujtzun yinta Komam yebꞌ hanhonh tiꞌ, yulbꞌal yet ayikꞌo Komam koxol; chiꞌichiti yet yah haꞌ iswiꞌ Komam Jesús yu yaꞌ Juan masanta yet istokano Komam yul satkanh, xhi yaꞌ Pedro.
Yuxin issayilti ebꞌyaꞌ kawanh ebꞌyaꞌ, huneꞌ yaꞌ chiyij Matías, huneꞌxa yaꞌ José Barsabás isbꞌi, chiyijpaxo Justo. Lahwi tuꞌ xin, istxahli ebꞌyaꞌ sunil hakaꞌ tiꞌ: «Mamin, kaw hawohtaj tzet ye yanma hunun anma, yuxin ye jetanh mak hunu ebꞌyaꞌ kawanh tiꞌ sikꞌbꞌilxalo hawu. Yunhe ischahni hamunil bꞌejbꞌilkano yu naj Judas, yet istokano naj bꞌaytikꞌa kaw tꞌinhan istohi,» xhi ebꞌyaꞌ tet Komam.
Lahwi tuꞌ yilwen ebꞌyaꞌ mak chikankano yinh huneꞌ munil tuꞌ. Kꞌuxan xin yapni yinh yaꞌ Matías. Hak tuꞌ xin yu yokkano yaꞌ yetbꞌiho ebꞌyaꞌ 11 (hunlahonhwanh) ischejabꞌ Komam Jesucristo tuꞌ.

Yet yul Komam Espíritu Santo yibꞌanh makta ayxako yul isqꞌabꞌ Komam Jesucristo
Yet yayilo istzꞌayikal qꞌinh Pentecostés, huneꞌnhe bꞌay kutxaniko sunil mak ayxako yul isqꞌabꞌ Komam Jesús. Kaw hunepixto xin yabꞌen ebꞌnaj tuꞌ isbꞌili istit huneꞌ hakaꞌ jaqꞌeqꞌ yul satkanh yinh kaw ip chiꞌekꞌi. Isnohilo sunil yul nha bꞌay ayikto yuninal Komam Jesús yu huneꞌ hakaꞌ jaqꞌeqꞌ tuꞌ. Lahwi tuꞌ xin yilni yuninal Komam yayilo hakaꞌ xaj qꞌa qꞌaꞌ, ispujnakanh xol ebꞌnaj, yapnikano yibꞌanh hunun ebꞌnaj tuꞌ. Sunil ebꞌnaj yebꞌ ebꞌix tuꞌ okkano yalanh ischejbꞌanil Komam Espíritu Santo yok tzotelo yinh nananta abꞌxubꞌal yu yip Komam.
Yinh huneꞌ tiempohal tuꞌ, kaw txꞌiꞌal anma Israel ayko yanma yinh Komam Dios, kutxaniko yul konhobꞌ Jerusalén tuꞌ. Kaw nananta bꞌay titiko anma tuꞌ yul sat yibꞌanhqꞌinal tiꞌ. Yet yabꞌen anma isbꞌili huneꞌ hakaꞌ jaqꞌeqꞌ tuꞌ, iskutxbꞌaniko isbꞌa anma bꞌey huneꞌ nha tuꞌ. Kaw kꞌaykanh iskꞌul anma yabꞌen istzotel makta ayxako yul isqꞌabꞌ Komam yul yabꞌxubꞌal hunun anma tuꞌ. Yuto sunil yabꞌxubꞌal anma yal ebꞌnaj yebꞌ ebꞌix ayxako yul isqꞌabꞌ Komam Jesucristo.
Kaw chikꞌay iskꞌul anma yilni huneꞌ tuꞌ, yalni anma hakaꞌ tiꞌ:
—Wal hunteqꞌan ebꞌnaj yebꞌ ebꞌix chitzotel tiꞌ, kaw ah Galilea sunil. ¿Tzimi yinh xin chijabꞌe istzotel yul jabꞌxubꞌal bꞌay pitzkꞌanajonh hununonh? Wal xin koxol hanhonh tiꞌ ay anma titna yul ismajul Partia, aypaxo anma ah Media, yebꞌ ah Elam. Aypaxo anma ah Mesopotamia, yebꞌ ah Judea, yebꞌ Capadocia yebꞌ Ponto, yebꞌ anma ay yul ismajul Asia. Aypaxo anma ah Frigia, yebꞌ ah Panfilia, yebꞌ ah Egipto. Aypaxo anma titna yul ismajul Africa bꞌey iskawilal Cirene, yebꞌpaxo anma ah Roma. Xol sunil anma tiꞌ xin, ay anma jet Israelal, yebꞌpaxo mak xayako isbꞌa yinh koreligión hanhonh Israel honh tiꞌ. Aypaxo anma ah Creta, yebꞌ ah Arabia, yajaꞌ kosunil hanhonh tiꞌ chijabꞌe istzotel ebꞌnaj yebꞌ ebꞌix yul jabꞌxubꞌal yinh iskꞌulal iskꞌul Komam Dios, xhi anma tuꞌ.
Kaw toxanhe chikꞌay iskꞌul sunil anma, issomchalo yul iswiꞌ, yuxin isqꞌambꞌele anma tet hunun hakaꞌ tiꞌ:
—¿Tzet chalilo hunteqꞌan chijabꞌe tiꞌ? xhi anma.
Aypaxo hunteqꞌanxa anma chibꞌuchwahi, leyalni hakaꞌ tiꞌ:
—Haꞌ hunteqꞌan ebꞌnaj yebꞌ ebꞌix tiꞌ, kaw ukꞌum, xhi anma tuꞌ.
Yet yalni yaꞌ Pedro Istzotiꞌ Komam Dios
Yuxin ah linhno yaꞌ Pedro yebꞌ ebꞌyaꞌ 11 (hunlahonhwanhxa) yetbꞌi tuꞌ, istzabꞌlo istzotel yaꞌ xol sunil anma yinh kaw ip hakaꞌ tiꞌ: «Hex ay bꞌey yul ismajul Judea, yebꞌ xin sunil hex nananta konhobꞌal aykꞌo yul konhobꞌ Jerusalén tiꞌ, kaw chiwaqꞌan heyohtanheloj tzet yelapno ye huneꞌ tiꞌ. Wal xin, haj hetxikin yinh tzet chiwalan. Hanhonhtiꞌanh mach ukꞌumojonhanh hakaꞌ cheyute hetxumni jinhanh, yuto sahabꞌ sakꞌayal ayonh tinanh yinh chꞌen bꞌalonhebꞌ. Wal xin, lanhan yijni isbꞌa tzet halbꞌilkano yul Yum Komam Dios yu yaꞌ Joel, ischejabꞌ Komam Dios yet payat, bꞌay yalkano hakaꞌ tiꞌ:
“Yet chꞌapni islahobꞌal tzꞌayik, chiwatijan Wespírituhan yibꞌanh anma yul sat yibꞌanhqꞌinal tiꞌ.
Yuxin haꞌ ej hekꞌahol yebꞌpaxo ej hekutzꞌin, haꞌ chalnolo Intzotiꞌan.
Chinyehan hunteqꞌan kuybꞌanile tet ebꞌnaj tzehtaj yinh sajsatil.
Yebꞌpaxo ebꞌnaj ichamtaj chintzotelan tet ebꞌnaj yul iswayik.
Yet huneꞌ tiempohal tuꞌ chiwako Wespírituhan yinh sunil anma chiyaqꞌ chejaꞌ isbꞌa wetan,
ebꞌnaj winaj yebꞌ ebꞌix ix,
kat yalnikꞌo ebꞌnaj yebꞌ ebꞌix Intzotiꞌan tet anma.
Chinyehan kꞌaybꞌalkꞌule yul satkanh tet anma,
kat iskꞌayilo iskꞌul yilni.
Yebꞌ xin bꞌey yul sat yibꞌanhqꞌinal tiꞌ,
chinyehan huneꞌ tzet chiyenilo wipan tet anma.
Haꞌ hunteqꞌan tiꞌ xin, haꞌ ton chikꞌ yebꞌ qꞌa qꞌaꞌ,
yebꞌ huneꞌ niman nhubꞌ hakaꞌ moyan.
Chiꞌok qꞌejholo yinh sat tzꞌayik, wal yinh ixahaw xin,
kaw kajponhponhe chukoj hakaꞌ chikꞌ.
Haꞌ hunteqꞌan tiꞌ chiyu yet yalanhto maxhto chihul istzꞌayikal bꞌay chul Komam Jahawil.
Huneꞌ tzꞌayik tuꞌ, kaw niman yelapno yehi,
yebꞌpaxo aytam saqꞌal.
Haꞌ yinh huneꞌ tzꞌayik tuꞌ xin,
haꞌ mak chiꞌawten Komam Yahawoj chikolchahi,” [*] xhikanoj.
»Hex wet konhobꞌ Israel, hajbꞌa hetxikin yinh tzet chalilo huneꞌxa chiwalan teyet tiꞌ: Kaw xaꞌisyelo Komam Dios ismunil Komam Jesucristo ah Nazaret jet kosunil, yet iswatxꞌen Komam Jesús iskꞌulal yebꞌ kꞌaybꞌalkꞌule yebꞌ yechel yip Komam Dios. Wal xin kaw heyohtaxa sunil tiꞌ yuto haꞌ koxol yuhi. Wal xin alaxiko Komam Jesucristo yul heqꞌabꞌ yuto hak tuꞌ yoche iskꞌul Komam Dios. Kaw xin yohtaxa Komam Dios yettax payat yinh tzet chihul yibꞌanh Komam Jesucristo. Wal hex hex tiꞌ xin, heqꞌan isqꞌabꞌ ebꞌnaj txꞌoj yu yanikanh ebꞌnaj Komam yinh teꞌ kulus. Hak tuꞌ xin yu iskam Komam heyu. Wal xin itzitzbꞌikanh Komam yu Komam Dios. Iskolnilo yul isqꞌabꞌ kamikal yuxin machi yu isqꞌoji huneꞌ kamikal tuꞌ ismajchenayo Komam. Yaꞌ rey David, yalkano yaꞌ hunteqꞌan Tzotiꞌ yibꞌanhilo Komam Jesucristo hakaꞌ tiꞌ:
“Sunilbꞌal tiempo wohtajan tato ay Komam Dios inkꞌatanhan.
Aynhetikꞌako Komam yinh inwatxꞌqꞌabꞌan,
hak tuꞌ xin machi mak chiꞌaqꞌni kabꞌkonkanh wanmahan, kat waykꞌayan.
Yuxin kaw chitzala wanmahan, chintzotelan yinh kaw tzalahilal.
Waxanhka chikam innimaniltiꞌan, yaj chikawxi inkꞌulan yinh Komam.
Mamin, mach chawaqꞌaꞌkano wanmahan xol kamom,
mach chachabꞌaꞌpaxo qꞌajoꞌto innimanilan,
hanin sikꞌbꞌil inkanhan hawu.
Xahaye huneꞌ bꞌeh chꞌaqꞌni qꞌinale aynhetikꞌa sunilbꞌal tiempo wetan.
Kaw chawaqꞌ tzalaho wanmahan yet chinapnihan takꞌatanh. [*]
Hak tuꞌ yu istzꞌibꞌnhenkano yaꞌ rey David,” xhi yaꞌ.
»Hex wet konhobꞌ, yinh kaw isyelal chiwalan teyet, yaꞌ jichmam David tuꞌ, kaw johtaj tato kam yaꞌ, ismujlaxpaxoj. Haꞌ bꞌay mujan yaꞌ tuꞌ xin, kaw ixtanhto koxol tinanh. Wal yaꞌ rey David tuꞌ, ischejabꞌ Komam Dios ye yaꞌ. Kaw xin yohta yaꞌ tato haltebꞌilkano yu Komam Dios tato yinh yuninal yaꞌ chipitzkꞌa Komam Cristo, kat yokkano Jahawo isselelo yaꞌ. Yuxin yet kaw yalanhtokano tuꞌ, aqꞌlax yohtanhelo yaꞌ, yuxin yalkano yaꞌ tato chiꞌitzitzbꞌikanh Komam Jesucristo. Yalnipaxo yaꞌ tato mach chikankano yanma Komam xol kamom anma, machi xin chichahlax qꞌajoꞌto isnimanil Komam. Haꞌ xin Komam Dios aqꞌni itzitzbꞌokanh Komam Jesucristo tuꞌ. Kosunilanh chijaqꞌ kobꞌahanh testigohal yinh huneꞌ tiꞌ. Haꞌ Komam Dios inito Komam Jesucristo yul satkanh yu yok tzꞌonhno yinh iswatxꞌqꞌabꞌ Komam Dios. Yaqꞌni Komam Dios Komam Espíritu Santo tet Komam Cristo hakaꞌ yu yalnikanoj. Yuxin haꞌ Komam Jesús aniti tzet lanhan heyilni tiꞌ, yebꞌ huneꞌ cheyabꞌe tiꞌ. Hak tuꞌ chu isyenikanilo isbꞌa yulbꞌal Komam Espíritu Santo jibꞌanhanh.
»Yaꞌ David tuꞌ, mach bꞌeyahto yaꞌ yul satkanh yaj xin yalpaxo yaꞌ hakaꞌ tiꞌ:
“Yal Komam Dios Jahawil tet Wahawilan:
‘Ayanh tzꞌonhno yinh inwatxꞌqꞌabꞌtiꞌan,
masanto chiwakojan anma ayko ishowal tawinh yalanh hawoj,’ xhi Komam Dios,” xhi yaꞌ rey David.
»Tinanh xin, yilal heyabꞌenkano yinh kaw ishabꞌanil hex wet konhobꞌ Israel. Waxanhka xaheyakanh Komam Jesús yinh teꞌ kulus, yaj haꞌ Komam Dios aniko Komam Jesús Yahawiloj, yebꞌ xin yinh Cristohal,» xhi yaꞌ Pedro.
Yet yabꞌen anma Israel sunil tzet yal yaꞌ, kꞌayilo iskꞌul anma, yok bꞌiskꞌulal yinh yanma anma tuꞌ. Isqꞌambꞌen anma tet yaꞌ Pedro yebꞌ xin tet hunteqꞌanxa ebꞌyaꞌ ischejabꞌ Komam Jesucristo:
—Hex wet konhobꞌ, ¿tzet wal juten kobꞌahanh tinanh heyalni? xhi anma.
Istaqꞌwi yaꞌ Pedro tet anma hakaꞌ tiꞌ:
—Bꞌejwe hewatxꞌen istxꞌojal, kat yahkano haꞌ hewiꞌ hunun hex yinh isbꞌi Komam Jesucristo, kat yaqꞌlaxkano nimankꞌulal yinh hemul. Hak tuꞌ xin chu hechahnikano Komam Espíritu Santo yul heyanma hunun hex. Huneꞌ tiꞌ haltebꞌil jet yebꞌ tet juninal yebꞌ tet sunil anma nahat aya, sunil hunteqꞌan mak chawte Komam Dios, xhi yaꞌ Pedro.
Wal xin, txꞌiꞌalto tzet yal yaꞌ, yok yaꞌ yiptzeno anma tuꞌ, yalni yaꞌ hakaꞌ tiꞌ:
—Kolwelo hebꞌa tet isyaꞌtajil chihul yibꞌanh anma txꞌoj chiswatxꞌe, xhi yaꞌ Pedro.
Kaw hanta mak chahni Komam yul yanma yu tzet yal yaꞌ Pedro, yahkano haꞌ iswiꞌ anma tuꞌ. Haꞌ yinh huneꞌ tzꞌayik tuꞌ xin, aymi oxebꞌo mil anma okkano yetbꞌiho makta ayxako yul isqꞌabꞌ Komam. Hak tuꞌ xin chilannhetikꞌa iskutxbꞌan isbꞌa yabꞌen iskuywa ebꞌyaꞌ ischejabꞌ Komam. Huneꞌnhe xin yute yanma, chiswahni ixim pan, chitxahlipaxo tet Komam Dios. [a]
	[a]2:42 Ay traducción chalni tato iskutxbꞌa isbꞌa ebꞌnaj iswahni ixim pan yu isnahniti iskamikal Komam Jesús.

Yinh tzettaj yu mak bꞌabꞌel ok yul isqꞌabꞌ Komam Jesús
Sunil anma kaw xiwkanokanh, yuto kaw hantanhe kꞌaybꞌalkꞌule yebꞌ xin yechel yip Komam Dios isye ebꞌyaꞌ ischejabꞌ Komam Jesús. Haꞌ anma chahnikano Komam Jesús yul yanma tuꞌ, kaw huneꞌxanhe anma eliko sunil, yebꞌpaxo xin kaw huneꞌxanhe yutekanayo tzettaj aya. Ay ebꞌnaj txonhnito istxꞌotxꞌ yebꞌ tzettaj aya, haxa istohol tuꞌ xin, ispohkanh ebꞌnaj yinh anma hatatikꞌa hanta chiꞌokniko yu hunun. Anma yako isbꞌa yul isqꞌabꞌ Komam tuꞌ, kaw hunun tzꞌayik iskutxbꞌan isbꞌa yul Yatut Komam Dios, yuto huneꞌxanhe isnabꞌal. Wal yulaj yatut xin, chispohkanh ixim pan, kat iswahni ixim yinh kaw tzalahilal, yebꞌ xin kaw kꞌulchꞌan chiyute iskꞌul yinh hunun. Chisbꞌitnhen Komam Dios, kaw xin chitzala sunil anma yinh yuninal Komam tuꞌ. Yebꞌ xin kaw hunun tzꞌayik ischꞌibꞌkanh isbꞌisil yuninal Komam Jesús yu anma chako isbꞌa yul isqꞌabꞌ Komam yunhe iskolchahi.
Bꞌelwikanh huneꞌ naj maxhtikꞌa chu yekꞌi
Yet hunel yinh chꞌen oxebꞌ yinh qꞌejbꞌiyalil to yaꞌ Pedro yebꞌ yaꞌ Juan yul Yatut Komam Dios, yuto yinh huneꞌ orahil tuꞌ chitxahli ebꞌnaj Israel yul Yatut Komam.
Ay huneꞌ naj tiꞌ xin, kaw mach chu isbꞌelwi yichitax ispitzkꞌahi. Kaw xin hunun tzꞌayik isbꞌey yalaxokano naj istiꞌ ispultahil Yatut Komam tuꞌ, huneꞌ chiyij Kꞌulchꞌan Jilni, yu isqꞌanni naj ismelyu tet anma chiꞌokto bꞌey tuꞌ. Hayet yilni naj yokto yaꞌ Pedro yebꞌ yaꞌ Juan yul pulta tuꞌ, isqꞌanni naj melyu tet ebꞌyaꞌ kawanh tuꞌ. Yok tꞌanhno yaꞌ Pedro yebꞌ yaꞌ Juan yinh naj, yalni yaꞌ Pedro hakaꞌ tiꞌ:
—Okanh tꞌanhno jinhanh, xhi yaꞌ. Yok tꞌanhno naj yinh ebꞌyaꞌ, haꞌ yute istxumni naj to melyu chiꞌaqꞌlax tet naj yu ebꞌyaꞌ kawanh tuꞌ yalni. Yalni yaꞌ Pedro:
—Wal hanintiꞌan, mach inmelyuhan, yaj wal huneꞌ iqꞌbꞌil wuhan chiwaqꞌan tawet. Yu yip Komam Jesucristo ah konhobꞌ Nazaret, ahanhwanoj kat xin habꞌelwi, xhi yaꞌ Pedro tuꞌ tet naj.
Yok tzabꞌno yaꞌ Pedro tuꞌ yinh iswatxꞌqꞌabꞌ naj, isxeknikanh yaꞌ naj. Kaw xin yinh anhe okkano yip yoj naj, yiqꞌnipaxkanokanh yip isnuqꞌ yoj naj tuꞌ. Yah linhno naj xin, istzabꞌniko naj isbꞌelwi, yokto naj yul Yatut Komam Dios yinta ebꞌyaꞌ kawanh tuꞌ. Kaw chitꞌujla yah naj yu tzalahilal, chiyalni naj kꞌul-la tzotiꞌ yinh Komam Dios. Wal sunil anma ilni isbꞌelwi naj, yebꞌ yabꞌen yalni naj tzotiꞌ kꞌul yinh Komam Dios, kaw kꞌayilo iskꞌul yebꞌ kaw xiwpaxo anma yilni huneꞌ tuꞌ, yuto yohta anma tato kaw hunun tzꞌayik yay tzꞌonhno naj qꞌano melyu tet anma istiꞌ ispultahil Yatut Komam Dios chiyij Kꞌulchꞌan Jilni.
Tzotel yaꞌ Pedro yul Yatut Komam Dios
Haꞌ naj kawxikanh tuꞌ, hunelxanhe istzabꞌiko naj yinh yaꞌ Pedro yebꞌ yaꞌ Juan yet ay ebꞌyaꞌ istiꞌ Yatut Komam Dios, huneꞌ chiyij Yamaqꞌil Salomón. Yapni bꞌulna anma yilno naj, kaw xin chikꞌay iskꞌul anma. Yet yilni yaꞌ Pedro yapni anma tuꞌ, yalni yaꞌ xin: «Hex wet konhobꞌ Israel, ¿tzet yinh yuxinto kaw chikꞌaykanh hekꞌul yu huneꞌ tiꞌ? ¿Tzet yinh yuxin kaw tꞌanhan hexiko jinhanh? ¿Ham henani ta yu kohelanilanh maka yu jipanh yuxin mabꞌelwikanh huneꞌ naj tiꞌ? Machoj, to haꞌ Komam Dios, isDiosal jichmam Abraham, Isaac yebꞌ Jacob, haꞌ yeni isqꞌaqꞌal yip yinh Iskꞌahol Jesucristo. Haꞌ Komam Jesús tuꞌ, heyako yul isqꞌabꞌ naj Pilato, yoche naj isbꞌejtzoꞌ Komam, yaj machi heje hex tiꞌ. Kaw machi nino istxꞌojal yinh Komam Jesús, kaw toholkanoj, yaj wal hex tiꞌ, maxhtikꞌa heje ta chibꞌejtzolax Komam. Wal xin haꞌ huneꞌ naj potxꞌom anma hebꞌejtzo selelo Komam. Yaj heyaqꞌ kamo Komam chiꞌaqꞌni koqꞌinal; yaj itzitzbꞌipaxokanh xol anma kamom yu yip Komam Dios. Yinh huneꞌ tiꞌ xin, kaw chijaqꞌ kobꞌahanh testigohal.
»Wal huneꞌ naj cheyil tiꞌ, kaw heyohta naj, haꞌ Komam Jesús maꞌaqꞌni yip yoj naj, yuxin mawatxꞌilo naj. Yuto yu ayko janmahanh yinh Komam yuxin mawatxꞌikanilo yoj naj yinh hesat.
»Wal tinanh hex wet konhobꞌ, wohtajan ta hayet iskam Komam Jesús heyu, hewatxꞌe huneꞌ tuꞌ yu hesukal. Hakpax tuꞌ ebꞌnaj yahaw konhobꞌ, mach yohtajo ebꞌnaj tzet iswatxꞌe. Yajaꞌ hak tuꞌ yu yijni isbꞌa yu Komam Dios tzet yalkano yul Yum yet payat yu sunil ebꞌyaꞌ ischejabꞌ, tato yilal chiꞌekꞌyaꞌ yanma Komam aqꞌbꞌil ismunil yu Komam Dios. [*]Yuxin bꞌejwekano istxꞌojal, aweko habꞌa yul isqꞌabꞌ Komam, kat istanhtzelaxkanilo hemul. Tato cheyije hakaꞌ tuꞌ, chihul huneꞌ tiempohal bꞌay chiyaqꞌ Komam Dios tzalahilal jet hanhonh Israel honh tiꞌ. Hak tuꞌ xin chati Komam Dios yaqꞌlobꞌal hekꞌul haꞌ ton Komam Jesús, huneꞌ haltebꞌilkano jet yet payat. Yajaꞌ yilal iskankano Komam yul satkanh masanto chꞌapni istiempohal yet chaqꞌni akꞌbꞌolo Komam Dios sunil tzet ay yul sat yibꞌanhqꞌinal tiꞌ. Hakaꞌ yu yalnikano Komam yu ebꞌyaꞌ ischejabꞌ ekꞌlena yet payat. Yalpaxo yaꞌ Moisés tet ebꞌyaꞌ jichmam hakaꞌ tiꞌ:
»“Komam Dios Jahawil chisayni hunu ischejabꞌ texol, hakaꞌ yu kinyanikojan texol. Yuxin kaw yilal cheyabꞌe sunil tzet chal teyet. Wal sunil mak mach ishajbꞌa istxikin yabꞌen tzet chal ischejabꞌ Komam Dios chihul tuꞌ, maqꞌbꞌil istanhtzelaxkanilo xol anma jet konhobꞌ tiꞌ,” xhikano yaꞌ Moisés.
»Sunil ebꞌyaꞌ ischejabꞌ Komam Dios ekꞌlena yet payat tuꞌ, ichikanti yinh istiempohal jichmam Samuel, sunil ebꞌyaꞌ tuꞌ halnikano yinh tzet chiyu yinh huneꞌ tiempohal tiꞌ. Wal hex tiꞌ, yuninalto ebꞌyaꞌ jichmam ischejabꞌ Komam Dios heyehi. Yet iswatxꞌen Komam Dios istrato yebꞌ ebꞌyaꞌ jichmam yet payat tuꞌ, iswatxꞌenpaxkano Komam istrato jet, hanhonh tiꞌ. Hak tiꞌ yu iswatxꞌenkano Komam istrato yebꞌ jichmam Abraham hakaꞌ tiꞌ:
»“Sunil anma yul sat yibꞌanhqꞌinal tiꞌ chischabꞌ iskꞌulal yu ej yuninal hawuninal,” xhikano Komam Dios tet jichmam Abraham tuꞌ. Yuxin hayet yitzitzbꞌikanh Komam Jesucristo, Iskꞌahol Komam Dios, haꞌ jet bꞌabꞌel chejlaxtij, yu kochahnikano iskꞌulal, kat kobꞌejnikano kotxꞌojal hununonh,» xhi yaꞌ Pedro.

Yet yilaxto yaꞌ Pedro yebꞌ yaꞌ Juan tet ebꞌnaj iswiꞌehal yinh lahtiꞌ yul konhobꞌ Israel
Hayet lanhan istzotel yaꞌ Pedro yebꞌ yaꞌ Juan xol anma tuꞌ, yapni ebꞌnaj sacerdote, yebꞌ xin ebꞌnaj yahawil yeko istanhen Yatut Komam Dios, yebꞌpaxo ebꞌnaj saduceo; [b] apni ebꞌnaj tuꞌ yinh ebꞌyaꞌ kawanh tuꞌ. Kaw tit ishowal ebꞌnaj, yuto kuywa ebꞌyaꞌ yinh anma tato yeli chiꞌitzitzbꞌikanh anma kamom hakaꞌ yu yitzitzbꞌikanh Komam Jesús. Yuxin tzabꞌlaxayo ebꞌyaꞌ kawanh tuꞌ, yalaxikto ebꞌyaꞌ yul preso yu ebꞌnaj. Yajaꞌ yu qꞌejbꞌiyalxa yuxin toxanhe maji ebꞌnaj masanto yet ishajcha kapil yinh hunxa tzꞌayik. Yajaꞌ kaw hantanhe anma abꞌen Istzotiꞌ Komam Dios, yanayto yul yanma. Kaw xin ahkanh isbꞌisil yuninal Komam Dios hanikꞌxanhe mach howebꞌo mil isbꞌisil ebꞌnaj winaj.
Haxa yet huneꞌxa tzꞌayik xin, iskutxbꞌaniko isbꞌa ebꞌnaj yahawil yinh anma Israel bꞌey konhobꞌ Jerusalén, yebꞌ ebꞌnaj ichamta winaj ay ismunil xol anma tuꞌ, yebꞌpaxo xin ebꞌnaj chikuyni anma yinh isley yaꞌ Moisés. Haꞌ hunpaxo naj Anás, yahaw yinh ebꞌnaj sacerdote, aypaxikto naj Caifás, yebꞌ naj Juan yebꞌ huneꞌxa naj chiyij Alejandro, yebꞌ sunil mak ay bꞌey yatut naj yahaw yeko yinh ebꞌnaj sacerdote yinh anma Israel tuꞌ. Ischejni ebꞌnaj yilaxoti yaꞌ Pedro yebꞌ yaꞌ Juan, isqꞌambꞌen ebꞌnaj tet ebꞌyaꞌ kawanh tuꞌ hakaꞌ tiꞌ:
—¿Mak aqꞌni heyip heyaqꞌni kawxo yoj naj tuꞌ? yebꞌpaxo xin, ¿mak yinh isbꞌi hewatxꞌe hunteqꞌan tiꞌ? xhi ebꞌnaj tet ebꞌyaꞌ.
Wal yaꞌ Pedro tuꞌ xin, ayko yaꞌ yalanh ischejbꞌanil Komam Espíritu Santo, yuxin yal yaꞌ tet ebꞌnaj hakaꞌ tiꞌ:
—Hex iswiꞌehal konhobꞌ, yebꞌ hex ichamta winaj yul konhobꞌ Israel tiꞌ, kaw cheyaqꞌ heqꞌambꞌebꞌal jetanh yinh huneꞌ iskꞌulal kowatxꞌehanh yinh huneꞌ naj maxhtikꞌa chiyu isbꞌelwi tiꞌ yuto cheyoche heyohtanheloj yinh tzet yu iskawxikanh naj. Tinanh xin yilal heyohtanhenkaniloj yebꞌ sunil jet konhobꞌ Israel tato haꞌ naj aykꞌo kokꞌatanh tiꞌ, kachannhe yu yip Komam Jesucristo ah Nazaret, yuxin kawxikanh naj. Haꞌ Komam Jesús tuꞌ xin heyakanh yinh teꞌ kulus, yaj itzitzbꞌikanh Komam xol anma kamom yu Komam Dios. Hex tiꞌ, lahan hex hakaꞌ hunu naj watxꞌem nha, haxa Komam Jesús xin, lahan Komam hakaꞌ hunu chꞌen chꞌen machi okniko yinh ismunil heyu, yajaꞌ huneꞌ chꞌen tuꞌ, haꞌ chꞌen kaw ay yelapno yok xeꞌo nha. [*]Machi hunuxa mak chiyu konhiskolni, yuto matxa hunuxa mak yul sat yibꞌanhqꞌinal tiꞌ aqꞌbꞌil yip yu Komam Dios yu yaqꞌni kokolbꞌanil; kaw hanhkꞌanhe Komam Jesús chiyu konhiskolni, xhi yaꞌ Pedro tet ebꞌnaj tuꞌ.
Hayet yilni ebꞌnaj iswiꞌehal yinh lahtiꞌ yinh konhobꞌ Israel tuꞌ tato kaw mach chixiw yaꞌ Pedro yebꞌ yaꞌ Juan istzoteli, waxanhka mach iskuyu ebꞌyaꞌ yebꞌpaxo kaw komon anma ebꞌyaꞌ, yuxin kaw kꞌaykanh iskꞌul ebꞌnaj yinh ebꞌyaꞌ kawanh tuꞌ. Isnahnipaxo ebꞌnaj tato ekꞌ tzujtzun ebꞌyaꞌ yinta Komam Jesús. Waxanhka kaw chichiwa iskꞌul ebꞌnaj yinh ebꞌyaꞌ kawanh tuꞌ, yaj matzet tzꞌaj yalaꞌ ebꞌnaj yinh ebꞌyaꞌ yuto haꞌ hun naj kawxikanh tuꞌ linhaniko iskꞌatanh ebꞌyaꞌ. Yuxin yal ebꞌnaj yahawil konhobꞌ tuꞌ tato chꞌel yaꞌ Pedro yebꞌ yaꞌ Juan tuꞌ xol ebꞌnaj, iskankano ebꞌnaj yahawil tuꞌ tzotelo ischukil.
Yalni ebꞌnaj tet hunun:
—¿Tzet wal juten ebꞌnaj kawanh tuꞌ heyalni? Kaw sunil anma yul konhobꞌ Jerusalén tiꞌ ohtanhe huneꞌ kꞌaybꞌalkꞌule iswatxꞌe ebꞌnaj, yuxin mach chu jalni tato leqꞌtiꞌ ebꞌnaj. Tinanh xin, matxahojabꞌ chispujbꞌakꞌo ebꞌnaj huneꞌ tiꞌ xol anma, yuxin koxibꞌteꞌwe iskꞌul ebꞌnaj, haxinwal matxa chiyalikꞌo ebꞌnaj iskuybꞌanil naj Jesús tuꞌ xol anma, xhi ebꞌnaj yahawil tuꞌ yinh ebꞌyaꞌ.
Lahwi tuꞌ xin, yawtelax ebꞌyaꞌ kawanh tuꞌ hunelxa, yalni ebꞌnaj tet ebꞌyaꞌ:
—Matxa cheyalikꞌo iskuybꞌanil naj Jesús tuꞌ tet anma, yebꞌ matxa chekuy anma yinh tzet yelapno ye naj, xhi ebꞌnaj. Istaqꞌwi yaꞌ Pedro yebꞌ yaꞌ Juan tet ebꞌnaj:
—Yul sat Komam Dios, ¿kꞌulmi tato chikoyijehanh tzet cheyala mato koyijenanh tzet chiyal Komam? Wal xin, kaw mach chu kobꞌejnikanojanh jalnihanh tzettaj jilanh yebꞌ xin tzet abꞌebꞌil juhanh, xhi ebꞌyaꞌ tet ebꞌnaj kutxaniko tuꞌ.
Lahwi yok ebꞌnaj yahawil konhobꞌ tuꞌ isxibꞌteꞌ ebꞌyaꞌ, isbꞌejtzolaxto ebꞌyaꞌ. Machi xin txumcha yu ebꞌnaj tzet wal isbꞌalnikanh yinh ebꞌyaꞌ kawanh tuꞌ yunhe yay isyaꞌtajil yibꞌanh ebꞌyaꞌ, yuto sunilxa anma kaw kꞌul istzotel yinh Komam Dios yu huneꞌ iskꞌulal iswatxꞌe ebꞌyaꞌ tuꞌ. Wal naj watxꞌilo yoj yu yip Komam Jesús tuꞌ, ekꞌbꞌalxa 40 (kawinaj) ishabꞌilal naj.
	[b]4:1 Ebꞌnaj saduceo, chal ebꞌnaj tato mach chiꞌitzitzbꞌikanh anma kamnaxa.
	4:11 4:11 Sal. 118:22

Makta ayxako yul isqꞌabꞌ Komam chisqꞌan yip yanma tet Komam Dios
Haxa yet bꞌejtzobꞌilxa yaꞌ Pedro yebꞌ yaꞌ Juan tuꞌ, isto ebꞌyaꞌ iskꞌatanh hunteqꞌanxa yetbꞌi. Yalni ebꞌyaꞌ sunil tzet hal-lax tet ebꞌyaꞌ yu ebꞌnaj yahawil sacerdote yebꞌ yu ebꞌnaj ichamta winaj xol anma Israel tuꞌ. Yet yabꞌen yuninal Komam tuꞌ sunil tzet yal ebꞌyaꞌ kawanh tuꞌ, hunxanhe yute istxahli tet Komam Dios, yalni yinh istxah hakaꞌ tiꞌ: «Mam Jahawilanh, Dios hach, hach hawatxꞌe satkanh yebꞌ sunil tzet ay bꞌey tuꞌ, yebꞌ txꞌo txꞌotxꞌ yebꞌ haꞌ mar, yebꞌ sunil tzet ay xol haꞌ, yebꞌ sunil tzet ay yul sat yibꞌanhqꞌinal tiꞌ. Yu yip Komam Espíritu Santo hawaqꞌ yalaꞌ yaꞌ David hachejabꞌ, yet yalni yaꞌ hakaꞌ tiꞌ:
“¿Tzet yinh yuxinto chiꞌahwejna ej konhobꞌ yinh Komam?
¿Tzet yinh yuxin chisnapaxo anma iswatxꞌen hunteqꞌan tzet mach kꞌulo yinh Komam?
Wal xin iskutxbꞌa isbꞌa ebꞌnaj iswiꞌehal xol anma yebꞌ ebꞌnaj yahaw konhobꞌ yu yaniko ebꞌnaj howal yinh Komam Jahawil,
yebꞌ yinh Mak Aqꞌbꞌilxa Ismunil yu,” [c]. xhi yaꞌ David tuꞌ.
»Mamin, kaw yeli naj Herodes, yebꞌ naj Poncio Pilato, yebꞌ anma yulajla konhobꞌ, yebꞌ ebꞌnaj Israel iskutxbꞌako isbꞌa ebꞌnaj yul huneꞌ konhobꞌ tiꞌ yu yaniko ebꞌnaj ishowal yinh Hakꞌahol Jesucristo, huneꞌ Mak Aqꞌbꞌilxa Ismunil yul isqꞌabꞌ hawu. Kaw yij isbꞌa yu ebꞌnaj sunil tzet halbꞌilkano hawu yet payxa, yuto el yinh hakꞌul ta hak tuꞌ chiyute isbꞌa. Wal tinanh Mamin, kaw ilkꞌanabꞌ tzet yal ebꞌnaj jetanh, yuxin aqꞌ yip janmahanh haxinwal mach chonhxiwanh jalnikꞌojanh Hatzotiꞌ, yuto kaw hachejabꞌ jehanh. Yuhojabꞌ hawip chikawxikanh anma yaꞌay juhanh, kat hayeni yechel hawip, yebꞌ kꞌaybꞌalkꞌule yu yip Komam Jesús hachejabꞌ, Komam kaw toholkanoj,» xhi yuninal Komam tuꞌ yinh istxah.
Yet lahwi istxahli xin, istziktzonkanh huneꞌ nha bꞌay kutxaniko tuꞌ yu yip Komam Dios. Yokkano sunil ebꞌyaꞌ tuꞌ yalanh yip Komam Espíritu Santo. Kaw xin, matxa chixiw ebꞌyaꞌ ispujbꞌanikꞌo Istzotiꞌ Komam Dios.
	[c]4:26 Huneꞌ Mak Aqꞌbꞌil Ismunil, haꞌ ton Komam Cristo. Sal. 2:1-2

Kaw huneꞌxanhe ye tzet ay anma ayxako yul isqꞌabꞌ Komam
Kaw lahanxanhe isnabꞌal sunil anma ayxako yul isqꞌabꞌ Komam tuꞌ, kaw hunxanhechꞌan yute isbꞌa, machi hunu mak chiyaliko hunu tzet ye tuꞌ yeto ischukil yuto kaw hunye sunil tzettaj aya. Wal ebꞌyaꞌ ischejabꞌ Komam Jesús tuꞌ, kaw islahiko ebꞌyaꞌ yalnikꞌoj tato itzitzbꞌikanh Komam Jesús xol kamom. Kaw xin, aypaxayo iskꞌulal Komam Dios yibꞌanh sunil anma tuꞌ. Kaw machi hunu mak yaꞌta chꞌekꞌ yilaꞌ xol anma tuꞌ, yuto haꞌ mak ay istxꞌotxꞌ maka yatut, chistxonhtoj, kat isbꞌey yaqꞌno istohol tet ebꞌyaꞌ ischejabꞌ Komam Jesús, haxa ebꞌyaꞌ chiꞌixqꞌanto yinh mak matzet aya.
Ay huneꞌ naj tiꞌ chiyij José, yajaꞌ xin Bernabé okkano isbꞌiho naj yu ebꞌyaꞌ ischejabꞌ Komam Jesús, huneꞌ bꞌihe Bernabé, chal yelapnoj Aqꞌomiko Yaqꞌlobꞌal Iskꞌul Anma. Naj Bernabé tuꞌ, yuninalto yaꞌ Leví ye naj, pitzkꞌana naj bꞌey konhobꞌ Chipre. Ay xin huneꞌ istxꞌotxꞌ naj istxonhtoj, yapni naj yaqꞌnokano istohol yul isqꞌabꞌ ebꞌyaꞌ ischejabꞌ Komam Jesús tuꞌ.
Yet yaniko naj Ananías isleqꞌtiꞌal yebꞌ yixal
Ay huneꞌ naj chiyij Ananías, Safira isbꞌi yixal naj, istxonhto naj huneꞌ istxꞌotxꞌ. Yet ischahni naj istohol istxꞌotxꞌ tuꞌ, islahtiꞌnhen isbꞌa naj yebꞌ yixal, yinikano naj hanikꞌ istohol txꞌotxꞌ, yuxin matxa tzꞌajano yaqꞌ naj istohol txꞌotxꞌ tet ebꞌyaꞌ ischejabꞌ Komam Jesús. Haꞌ yute yalni naj to tzꞌajan chakaniko naj istohol txꞌotxꞌ. Yalni xin yaꞌ Pedro tet naj Ananías:
—Ananías, ¿tzet yinh yuxin maxachayto naj matzwalil yul hawanma? Chawaniko leqꞌtiꞌal tet Komam Espíritu Santo yet maxawinikano hanikꞌ istohol hatxꞌotxꞌ tiꞌ. Yet maxhto chatxonhto txꞌotxꞌ, kaw hawet txꞌotxꞌ, yebꞌ xin yet maxatxonhto txꞌotxꞌ, kaw hawetpaxo istohol txꞌotxꞌ. ¿Tzet yinh yuxinto maxanah hawuten huneꞌ istxꞌojal tiꞌ? Wal xin kaw mach anmaho huneꞌ bꞌay maxawako leqꞌtiꞌal tiꞌ, haꞌ kaw tet Komam Dios bꞌay maxawako leqꞌtiꞌal, xhi yaꞌ Pedro tuꞌ tet naj.
Lahwi yabꞌen naj Ananías huneꞌ tiꞌ yaykꞌay naj, iskamilo naj xin. Sunil anma abꞌen isqꞌumal huneꞌ tzet yu tuꞌ, kaw xiwkanh. Lahwi tuꞌ xin, yapni hunteqꞌan ebꞌnaj tzehtaj, ispichniko ebꞌnaj huneꞌ qꞌap yinh isnimanil naj Ananías tuꞌ, isbꞌey ebꞌnaj ismujnokano naj.
Ayxam oxebꞌo hora iskam naj Ananías tuꞌ yapni yixal naj, yaj xin mach yohtajo ix tato xakam yichamil. Isqꞌambꞌen yaꞌ Pedro tuꞌ tet ix:
—¿Yelmi chal hawichamil tato hak tiꞌ yij istohol txꞌo txꞌotxꞌ hetxonhtoj? xhi yaꞌ tet ix. Istaqꞌwi ix:
—Hoꞌ, kaw hak tuꞌ istohol txꞌotxꞌ, xhi ix tet yaꞌ.
Yalni yaꞌ Pedro tuꞌ tet ix:
—¿Tzet yinh yuxinto maxelahtiꞌnhe hebꞌa heyok heyilweno Komam Espíritu Santo? Lanhan yul ebꞌnaj mabꞌey mujnokano hawichamil, wal tinanh xin hachxa chito ebꞌnaj kaxhismujuꞌkanoj, xhi yaꞌ Pedro tuꞌ tet ix.
Yinhnhena tuꞌ xin, yaykꞌay ix yinh sat yaꞌ Pedro, iskamilo ix. Haxa yet yapni ebꞌnaj tzehtaj tuꞌ xin, yilni ebꞌnaj tato kamnaxapaxo ix yixal naj Ananías, yinipaxto ebꞌnaj ix mujuj iskꞌatanh yichamil. Yu huneꞌ yu tuꞌ, yuxin okkano huneꞌ niman xiwkilal yinh sunil anma ayxako yul isqꞌabꞌ Komam, yebꞌ sunil anma abꞌen huneꞌ tuꞌ.
Tzetkꞌa kꞌaybꞌalkꞌule iswatxꞌe ebꞌyaꞌ ischejabꞌ Komam Jesús
Kaw ay kꞌaybꞌalkꞌule iswatxꞌe ebꞌyaꞌ ischejabꞌ Komam Jesús xol anma, kaw isyekanilo ebꞌyaꞌ yip Komam Dios tet anma. Bꞌey huneꞌ istiꞌ Yatut Komam Dios chiyij yamaqꞌil Salomón, haꞌ tuꞌ chiskutxbꞌa isbꞌa sunil mak ayxako yul isqꞌabꞌ Komam. Wal anma mach ayoko yul isqꞌabꞌ Komam xin, waxanhka kꞌul istzotel yinh mak ayxako yul isqꞌabꞌ Komam tuꞌ, yaj yet chiskutxbꞌan isbꞌa, chixiw anma tuꞌ isto xol. Wal xin, kaw hantanhe isbꞌisil ebꞌnaj winaj yebꞌ ebꞌix ix yayto yul yanma yinh Komam Dios, hak tuꞌ yu ischꞌibꞌ isbꞌisil yuninal Komam. Chiyinilti anma isyawubꞌ yulaj bꞌeh. Ay anma chiꞌinilti isyawubꞌ yibꞌanh txꞌat, aypaxo anma sat pop chisbꞌatxilti isyawubꞌ, yunhe hayet chiꞌekꞌto yaꞌ Pedro kat yay yenhel yaꞌ yibꞌanh anma yaꞌay tuꞌ. Kaw ay anma titpaxo yulajla konhobꞌ bꞌey iskawilal Jerusalén tuꞌ. Ay anma iqꞌbꞌil isyawubꞌ yu, yebꞌ anma ayko ischejabꞌ naj matzwalil yinh, kaw xin kawxilo sunil anma yu ebꞌyaꞌ ischejabꞌ Komam Jesús tuꞌ.
Yet yalaxikto yaꞌ Pedro yebꞌ yaꞌ Juan yul preso
Yaj wal naj yahawil sacerdote yebꞌ sunil yetbꞌi naj, ebꞌnaj ayko yinh huneꞌ partido chiyij saduceo, kaw chichiwa iskꞌul ebꞌnaj yinh ebꞌyaꞌ ischejabꞌ Komam Jesús tuꞌ. Yuxin ok ebꞌnaj istzabꞌayo ebꞌyaꞌ, yalaxikto ebꞌyaꞌ yul preso.
Haxa yet aqꞌbꞌalil xin, yapni huneꞌ yángel Komam Dios ishajaꞌ istiꞌ teꞌ preso tuꞌ, yilaxilti ebꞌyaꞌ yu naj ángel, yal-lax tet ebꞌyaꞌ hakaꞌ tiꞌ: «Asiꞌwe helinhbꞌa hebꞌa yul Yatut Komam Dios kat heyalni sunil kuybꞌanile yinh huneꞌ akꞌ qꞌinale tiꞌ,» xhi naj ángel tuꞌ tet ebꞌyaꞌ.
Yuxin haxa yet issajbꞌilo yinh hunxa tzꞌayik, isyijen ebꞌyaꞌ tzet yal naj ángel, isto ebꞌyaꞌ yul Yatut Komam Dios, yok ebꞌyaꞌ iskuyni anma.
Wal naj yahawil sacerdote yebꞌ yetbꞌi tuꞌ, yawte ebꞌnaj sunil ebꞌnaj ichamta iswiꞌehal yinh lahtiꞌ xol ebꞌnaj Israel yu islahtiꞌnhen isbꞌa. Ischejnito ebꞌnaj haywanh ebꞌnaj chitanhen Yatut Komam Dios, iqꞌwal yinh ebꞌyaꞌ ischejabꞌ Komam tuꞌ. Haxa yet yapni ebꞌnaj yul teꞌ preso xin, matxa ebꞌyaꞌ ischejabꞌ Komam tuꞌ ayiktoj, yuxin meltzo ebꞌnaj yalaꞌ tet ebꞌnaj yahawil tuꞌ.
Yalni ebꞌnaj: «Yet makonhapnihanh, kaw kꞌul yehiko ismajil teꞌ preso tuꞌ, linhanpaxiko ebꞌnaj tanhem preso tuꞌ istiꞌ teꞌ, yajaꞌ hayet makohajnihanh teꞌ xin, matxa ebꞌnaj ayiktoj,» xhi ebꞌnaj tet ebꞌnaj kaw yahawil tuꞌ.
Yet yabꞌen naj yahawil yinh ebꞌnaj sacerdote yebꞌ ebꞌnaj yetbꞌi, yebꞌpaxo naj yahaw yinh ebꞌnaj chitanhen Yatut Komam Dios tuꞌ, kaw kꞌayilo iskꞌul ebꞌnaj yabꞌeni. Kaw maxhtikꞌa chitxumcha yu ebꞌnaj tzet chiꞌelkaniko huneꞌ tuꞌ.
Hunepixto tuꞌ xin, yapni huneꞌ naj yalno tet ebꞌnaj hakaꞌ tiꞌ: «Ebꞌnaj heyakto yul preso, ayikto ebꞌnaj yul Yatut Komam Dios tinanh, kaw ayko ebꞌnaj iskuynikanto anma,» xhi huneꞌ naj tuꞌ.
Hayet yabꞌen ebꞌnaj huneꞌ tuꞌ, isto naj yahaw yinh ebꞌnaj chitanhen Yatut Komam Dios yebꞌ ebꞌnaj chimunla yinta ebꞌnaj yinoti ebꞌyaꞌ ischejabꞌ Komam tuꞌ; yajaꞌ yinh aqꞌankꞌulal yuto chixiw ebꞌnaj tet anma; kꞌuxanta chiqꞌojlaxkanh ebꞌnaj yu anma. Apninhe ebꞌyaꞌ ischejabꞌ Komam Jesús tuꞌ sata sunil ebꞌnaj yahawil tuꞌ. Yalni naj yahaw sacerdote tuꞌ tet ebꞌyaꞌ:
—Kaw xajalanh teyet tato matxa cheyalikꞌo iskuybꞌanil naj Jesús tuꞌ, ¿tom kaw mach cheyije tzet chijalanh? Kaw xapujnakanh sunil tzet chilaheyaqꞌ iskuyuꞌ anma sunil yul konhobꞌ Jerusalén tiꞌ. Cheyanipaxiko iskamikal naj Jesús tuꞌ jibꞌanhanh, xhi ebꞌnaj tet ebꞌyaꞌ.
Istaqꞌwikanh yaꞌ Pedro yebꞌ hunteqꞌanxa ebꞌyaꞌ ischejabꞌ Komam Jesús tuꞌ, yalni ebꞌyaꞌ hakaꞌ tiꞌ:
—Kaw yilal haꞌ tzet chiyal Komam Dios, haꞌ chikoyijehanh. Walpaxo tzet chiyal anma, ta mach chischah isbꞌa yinh tzet chal Komam mach chikoyijehanh. Wal hex hex tiꞌ, heyako Komam Jesús yul isqꞌabꞌ kamikal, heyanikanh yinh teꞌ kulus. Komam isDiosal ebꞌyaꞌ jichmam, haꞌ Komam Dios tuꞌ xin, aqꞌni itzitzbꞌokanh Komam Jesús xol kamom. Haꞌ Komam Dios aqꞌni yip Komam Jesús yinh iswatxꞌqꞌabꞌ yul satkanh. Hak tuꞌ xin yu yokkano Komam tuꞌ Jahawiloj yebꞌ Kokolomalopaxoj. Hak tuꞌ yu yaqꞌni Komam hamanil jet, hanhonh Israel honh tiꞌ, yunhe kotxumniloj tato txꞌoj jekoj, yuxin yilal komeltzoko yul isqꞌabꞌ Komam, kat istanhtzenkanilo Komam komul jibꞌanh. Wal hanhonhtiꞌanh, kaw testigo jehikojanh yinh hunteqꞌan tzet ye tuꞌ xayu tuꞌ, yebꞌpaxo xin testigo yeko Komam Espíritu Santo, huneꞌ xayaqꞌ Komam Dios tet sunil anma chiyijen tzet chal Komam, xhi ebꞌyaꞌ tet ebꞌnaj kutxaniko tuꞌ.
Yet yabꞌen ebꞌnaj iswiꞌehal yinh lahtiꞌ yul konhobꞌ Israel huneꞌ tuꞌ, yah lemna ebꞌnaj yu ishowal yinh ebꞌyaꞌ tuꞌ. Kaw yoche ebꞌnaj yaqꞌaꞌ kamo ebꞌyaꞌ ischejabꞌ Komam Jesús tuꞌ. Xol sunil ebꞌnaj tuꞌ ay huneꞌ naj fariseo chiyij Gamaliel. Kaw kuywawom naj yinh isley yaꞌ Moisés, kaw nime anmapaxo naj yul sat anma. Yah linhno naj xol ebꞌnaj, ischejnilto naj ebꞌyaꞌ ischejabꞌ Komam Jesús istinha hunep. Hayet ayilto ebꞌyaꞌ istinha tuꞌ, yalni naj hakaꞌ tiꞌ:
—Hex wet konhobꞌ Israel, txumwe yinh kaw istoholal yinh tzet wal heyuten ebꞌnaj tiꞌ. Kotxumuꞌwe yinh naj Teudas yet payxa, kaw yaliko isbꞌa naj yahawilo xol anma, aymi kanhebꞌo ciento anma ok tzujno yinta naj. Haxa yet ispotxꞌlaxkamo naj xin, ispujnakanto anma ok yinta naj tuꞌ, istanhilo huneꞌ tuꞌ.
»Lahwi tuꞌ xin, ay huneꞌxa naj chiyij Judas ah Galilea. Yako isbꞌa naj yahawilo yet yilaxkanh isbꞌisil anma, kaw hantanhe anma okpaxo yinta naj. Haxa yet ispotxꞌlaxkamo naj xin, ispujnakanto sunil anma yako isbꞌa yinta naj. Yuxin chiwalan teyet, kobꞌejaꞌwekano hunteqꞌan ebꞌnaj tiꞌ, yilaꞌxam ebꞌnaj. Tato yet ebꞌnaj ischukil huneꞌ chiswatxꞌe tiꞌ, chitanholoj. Yaj tato yet Komam Dios xin, maxhtikꞌa chiyu kotanhtzeniloj. Konabꞌawe tzet chikowatxꞌe kꞌuxanta yinh Komam Dios chijaqꞌ howal, xhi naj tet ebꞌnaj.
Wal ebꞌnaj yahawil tuꞌ kaw yabꞌeꞌ ebꞌnaj yinh tzet yal naj Gamaliel, yawtelaxikto ebꞌyaꞌ ischejabꞌ Komam Jesús tuꞌ hunelxa, ishatelax ebꞌyaꞌ. Iskachlaxpaxo ebꞌyaꞌ hunelxa tato matxa chiyalikꞌo ebꞌyaꞌ Istzotiꞌ Komam Jesús. Lahwi tuꞌ, isbꞌejtzolax ebꞌyaꞌ. Hayet yelti ebꞌyaꞌ ischejabꞌ Komam sata ebꞌnaj yahawil konhobꞌ tuꞌ, kaw chitzala iskꞌul ebꞌyaꞌ, yuto yu ischejabꞌ Komam Jesús ye ebꞌyaꞌ yuxinto kaw chꞌay isyaꞌtajil yibꞌanh ebꞌyaꞌ. Hunun tzꞌayik iskuyni ebꞌyaꞌ anma yul Yatut Komam Dios yebꞌpaxo yulaj nha. Chalnikꞌo ebꞌyaꞌ Istzotiꞌ Komam Jesucristo, tato haꞌ Komam Iskolomal anma.
Saylaxilo hujwanh ebꞌyaꞌ diácono ok yinh ismunil Komam
Yet huneꞌ tiempohal tuꞌ xin kaw yinh anhe chꞌibꞌkanh isbꞌisil ebꞌnaj juxhtaj yebꞌ ebꞌix janabꞌ, yaj ebꞌnaj griego ayxako yul isqꞌabꞌ Komam iskajlekanh isbꞌa ebꞌnaj yebꞌ ebꞌnaj hebreo, yuto yet chiꞌaqꞌlax hunteqꞌan kolwal yinh hunun tzꞌayik yinh ebꞌix hunix, mach tzꞌajano chꞌaqꞌlax tet ebꞌix hunix griego. Yuxin kutxbꞌalaxiko sunil ebꞌnaj ayxako yul isqꞌabꞌ Komam yu ebꞌyaꞌ 12 (kabꞌlahonhwanh) ischejabꞌ Komam Jesús tuꞌ, yalni ebꞌyaꞌ:
—Mach kꞌuloj tato chikobꞌejanh jalnikꞌojanh Istzotiꞌ Komam Dios, kat jokanh jilnihanh tzettaj chiꞌokniko yu ebꞌix janabꞌ hunix tiꞌ. Wal tinanh hex wuxhtaj, saywelo hujwanho ebꞌyaꞌ juxhta texol, kaw kꞌul isbꞌeybꞌal, yebꞌ ay ishelanil yebꞌ ayko yalanh yip Komam Espíritu Santo, kat yokkano ismunil yilni huneꞌ munil tiꞌ. Wal hanhonhtiꞌanh kaw chikolahikojanh kotxahlihanh yebꞌ jalnikꞌojanh Istzotiꞌ Komam Dios, xhi ebꞌyaꞌ.
Wal xin, kaw tzalakanh iskꞌul sunil mak ayxako yul isqꞌabꞌ Komam yet yabꞌen huneꞌ tuꞌ. Hak tiꞌ xin isbꞌi ebꞌyaꞌ sikꞌlaxilo tuꞌ; yaꞌ Esteban, yaꞌ juxhta tuꞌ kaw ayko yanma yaꞌ yinh Komam Dios, yebꞌpaxo kaw ayko yaꞌ yalanh yip Komam Espíritu Santo. Huneꞌxa yaꞌ chiyij Felipe, yebꞌpaxo yaꞌ Prócoro, yebꞌ yaꞌ Nicanor yebꞌ yaꞌ Timón, yebꞌ yaꞌ Parmenas, yebꞌ yaꞌ Nicolás ah Antioquía, yaꞌ yako isbꞌa yinh isreligión ebꞌnaj Israel. Yet lahwi issikꞌlaxilo ebꞌyaꞌ tuꞌ, yilaxto ebꞌyaꞌ sata ebꞌyaꞌ ischejabꞌ Komam Jesús, istxahli ebꞌyaꞌ ischejabꞌ Komam yinh ebꞌyaꞌ, yanayo ebꞌyaꞌ isqꞌabꞌ yibꞌanh iswiꞌ ebꞌyaꞌ yu isyeniloj ta ischah ebꞌyaꞌ hujwanh tuꞌ ismunil yinh yet Komam.
Wal Istzotiꞌ Komam xin, kaw pujnakanh xol anma. Kaw ekꞌna chꞌibꞌkanokanh isbꞌisil ebꞌnaj ayxako yul isqꞌabꞌ Komam bꞌey yul konhobꞌ Jerusalén tuꞌ. Xol anma tuꞌ kaw txꞌiꞌal ebꞌnaj sacerdote yako isbꞌa yul isqꞌabꞌ Komam.
Yet istzabꞌlaxayo yaꞌ Esteban
Wal yaꞌ Esteban, kaw ayayo iskꞌulal Komam Dios yibꞌanh yaꞌ, kaw aypaxiko yip Komam yinh yaꞌ, yuxin kaw hantanhe kꞌaybꞌalkꞌule yebꞌ yip Komam Dios isyekanilo yaꞌ xol sunil anma. Yaj ay hunmajan ebꞌnaj Israel chiskutxbꞌa isbꞌa yul huneꞌ capilla chihal-lax yetxa isbꞌa ischukil. Xol hunteqꞌan tuꞌ xin ay ebꞌnaj ah Cirene yebꞌ ebꞌnaj ah konhobꞌ Alejandría, aypaxo ebꞌnaj ah Cilicia, yebꞌ ebꞌnaj ay bꞌey Asia. Istzabꞌniko ebꞌnaj tuꞌ isteyelen isbꞌa yebꞌ yaꞌ Esteban. Yaj machi qꞌoji ebꞌnaj yinh istzotiꞌ yaꞌ Esteban tuꞌ yuto haꞌ Komam Espíritu Santo chiꞌaqꞌni ishelanil yaꞌ. Yuxin istohla ebꞌnaj hunteqꞌan ebꞌnaj yunhe yalni ebꞌnaj tato kaw txꞌoj istzotel yaꞌ Esteban yinh yaꞌ Moisés hakaꞌ tiꞌ:
—Kaw jabꞌehanh isbꞌahwa naj Esteban tiꞌ yinh jichmam Moisés, yebꞌ xin yinh Komam Dios, xhi ebꞌnaj. Hak tuꞌ xin yu yaqꞌni somchahoto ebꞌnaj isnabꞌal sunil anma, yebꞌ ebꞌnaj ichamta winaj aqꞌbꞌil ismunil xol ebꞌnaj Israel, yebꞌpaxo ebꞌnaj chikuyni anma yinh isley yaꞌ Moisés. Yapni bꞌulna ebꞌnaj yinh yaꞌ Esteban, istzabꞌlaxayo yaꞌ yu ebꞌnaj, yilaxto yaꞌ sata ebꞌnaj yahaw konhobꞌ Israel. Lahwi tuꞌ xin, issayni ebꞌnaj haywanh ebꞌnaj nanikanh leqꞌtiꞌal yinh yaꞌ Esteban, yalni ebꞌnaj hakaꞌ tiꞌ:
—Naj Esteban tiꞌ, kaw mach chisbꞌej nino naj isbꞌahwa yinh Yatut Komam Dios, huneꞌ kaw yet Komam yehi. Yebꞌ xin chibꞌahwapaxo naj yinh isley yaꞌ Moisés. Jabꞌenpaxojanh yalni naj hakaꞌ tiꞌ:
—Naj Jesús ah Nazaret, chiyuchkꞌayo naj huneꞌ yatut Dios tiꞌ, kat ishelni naj kobꞌeybꞌal aqꞌbꞌilkano yu yaꞌ Moisés, xhi ebꞌnaj nanikanh leqꞌtiꞌal yinh yaꞌ Esteban tuꞌ.
Hayet istꞌanhxiko ebꞌnaj iswiꞌehal yinh lahtiꞌ yinh yaꞌ Esteban tuꞌ, yilni ebꞌnaj tato kaw lahan yil-lax sat yaꞌ Esteban tuꞌ hakaꞌ jilni sat hunu yángel Komam Dios.
Yet iskolni isbꞌa yaꞌ Esteban sata ebꞌnaj yahaw konhobꞌ Israel
Naj yahawil ebꞌnaj sacerdote Israel, ok naj isqꞌambꞌeꞌ tet yaꞌ Esteban:
—¿Yelmi sunil tzet chal-lax tawinh tiꞌ? xhi naj. Istaqꞌwi yaꞌ Esteban xin:
—Hex wet konhobꞌ yebꞌ hex iswiꞌehal yeko yinh konhobꞌ Israel tiꞌ, abꞌewe tzet chiwalan. Wal Komam Dios, kaw aykano yip, isye isbꞌa Komam tet jichmam Abraham yet aytokꞌo yaꞌ bꞌey ismajul Mesopotamia, yet maxhto chito yaꞌ bꞌey konhobꞌ Harán. Yalnikano Komam Dios tet yaꞌ hakaꞌ tiꞌ:
»“Bꞌejkano hatxꞌotxꞌ tiꞌ yebꞌ sunil hawikꞌal, kat hato bꞌey huneꞌ txꞌotxꞌ chinyekanojan tawet,” xhi Komam tet yaꞌ. Lahwi tuꞌ xin yel yaꞌ yul ismajul txꞌotxꞌ Caldea, isto yaꞌ yul konhobꞌ Harán, haꞌ tuꞌ xin ehayo yaꞌ. Haxa yet iskam ismam yaꞌ xin, yilaxti yaꞌ yu Komam Dios sat txꞌotxꞌ bꞌay ayonh tiꞌ. Machi nino istxꞌotxꞌ yaꞌ aqꞌlax yu Komam bꞌey tiꞌ, yaj xin yal Komam tet yaꞌ hakaꞌ tiꞌ:
»“Chiwaqꞌan huneꞌ hatxꞌotxꞌ, yajaꞌ yet chaxhkami kat iskankano txꞌotxꞌ yul isqꞌabꞌ hawuninal,” [d]Yet yalnikano Komam huneꞌ tuꞌ tet icham Abraham maxhto hunu yuninal icham. xhi Komam.
»Yalnipaxo Komam Dios tet yaꞌ hakaꞌ tiꞌ:
»“Wal hawuninal chipohchakanh xin, chitokano ebꞌnaj yul huneꞌxa nan konhobꞌal, chiꞌok ebꞌnaj ischejabꞌo anma tuꞌ. Kaw kanhebꞌ ciento habꞌil chiyaqꞌle ebꞌnaj isyaꞌtajil. Yaj chiwatijan isyaꞌtajil xol anma nan konhobꞌal bꞌay chꞌok ebꞌnaj chejabꞌoj. Chilahwi tuꞌ xin kat winilojan ebꞌnaj yul huneꞌ konhobꞌ tuꞌ, yunhe yinayo isbꞌa ebꞌnaj wetan sat huneꞌ txꞌo txꞌotxꞌ tiꞌ, txꞌotxꞌ chiwaqꞌan tet ebꞌnaj,” xhikano Komam Dios tet yaꞌ Abraham. Yaqꞌnipaxkano Komam Dios istrato tet yaꞌ Abraham, yalnikano Komam tato chiꞌaqꞌlax circuncidar yaꞌ. Huneꞌ tuꞌ, haꞌ ton yechel istrato Komam yaqꞌ tet yaꞌ, yuxin hayet ispitzkꞌa huneꞌ iskꞌahol yaꞌ Abraham chiyij Isaac, waxajebꞌxa tzꞌayik ispitzkꞌahi, yaqꞌlax circuncidar. Hakpax tuꞌ xin yet ispitzkꞌa iskꞌahol yaꞌ Isaac chiyij Jacob, aqꞌlaxpaxo circuncidar. Wal yaꞌ Jacob tuꞌ xin, 12 (kabꞌlahonhwanh) iskꞌahol yaꞌ yaqꞌlaxpaxo xin circuncidar. Ebꞌyaꞌ 12 (kabꞌlahonhwanh) tuꞌ, kaw ichmame yeko ebꞌyaꞌ jinh, hanhonh Israel honh tiꞌ. [*]
»Ebꞌyaꞌ jichmam tuꞌan xin, ay huneꞌ yuxhtaj ebꞌyaꞌ chiyij José; kaw yako ebꞌyaꞌ ishowal yinh yuxhta tuꞌ. Yapni huneꞌ tzꞌayikal xin, yet istxonhnito ebꞌyaꞌ yuxhta tuꞌ bꞌey Egipto. Yaj xin kaw ayko Komam Dios yetbꞌiho yaꞌ José. Komam Dios kolnhelo yaꞌ xol sunil isyaꞌtajil ekꞌle yibꞌanh, kaw yaqꞌ Komam ishelanil yaꞌ, yebꞌpaxo xin kaw ayko Komam yetbꞌiho yaꞌ, yuxin kaw kꞌul isbꞌeybꞌal yaꞌ sata naj rey Faraón. Yuxin ok yaꞌ gobernadoral yinh txꞌotxꞌ Egipto yu naj Faraón, Yokpaxo yaꞌ yahawil yinh sunil tzet ay naj Faraón tuꞌ.
»Lahwi tuꞌ xin yapni huneꞌ tiempohal yet yay huneꞌ wahilal yibꞌanh ebꞌnaj ah Egipto yebꞌ ebꞌnaj ah Canaán. Kaw xin ok yinh iskꞌul ebꞌnaj yinh huneꞌ wahilal tuꞌ, matxatikꞌa bꞌay chiyiqꞌ ebꞌnaj tzet chislo. Yet yabꞌen yaꞌ Jacob tato ay ixim trigo bꞌey Egipto, ischejnito yaꞌ ebꞌyaꞌ iskꞌahol loqꞌo trigo yinh bꞌabꞌelal; haꞌ ton ebꞌyaꞌ tuꞌ xin, jichmam. Haxa yet ischejlaxtoj ebꞌyaꞌ yet iskayel xin, isyenilo isbꞌa yaꞌ José tet ebꞌyaꞌ tato kaw yuxhta isbꞌa ebꞌyaꞌ. Hak tuꞌ yu yohtanhenilo naj Faraón mak anmahil yaꞌ José yu ebꞌyaꞌ yuxhta tuꞌ. Ischejni yaꞌ José tuꞌ yilaxoti ismam, haꞌ ton yaꞌ Jacob yebꞌ sunil yuxhta yaꞌ José tuꞌ, yebꞌpaxo yixal ebꞌyaꞌ, yebꞌ sunil yuninal. Yinh sunil mak tuꞌ kaw 75 (holanhebꞌ iskanhwinaj) isbꞌisil. Hak tuꞌ yu yapnikano yaꞌ Jacob bꞌey Egipto. Haꞌ bꞌey tuꞌ xin kamto ebꞌyaꞌ jichmam tuꞌ. Hayet payxa tuꞌ xin, ilaxto isnimanil ebꞌyaꞌ jichmam tuꞌ bꞌey konhobꞌ Siquem. Haꞌ tuꞌ okkanto isnimanil ebꞌyaꞌ yul huneꞌ chꞌen chꞌen holbꞌil, loqꞌbꞌilkano yu yaꞌ Abraham tet yuninal naj Hamor ay bꞌey txꞌotxꞌ Siquem.
»Yet toxa chꞌapni istiempohal yijni isbꞌa tzet yalkano Komam Dios tet yaꞌ Abraham, ispohkanh yuninal yaꞌ bꞌey Egipto tuꞌ; ischꞌibꞌkanh isbꞌisil. Yet huneꞌ tiempohal tuꞌ xin, ok huneꞌxa naj reyal yinh txꞌotxꞌ Egipto tuꞌ, yaj matxa ohtabꞌilo yaꞌ José yu naj, yuto kaw payxa kamto yaꞌ José tuꞌ. Kaw xin etalax ebꞌyaꞌ jichmam yu huneꞌ naj rey tuꞌ. Yalni naj tet sunil ebꞌnaj israelita tato sunil nixhte iskꞌahol chipitzkꞌahi chisbꞌejkano ebꞌnaj yunhe iskamiloj, haxinwal matxa chipohcha ebꞌnaj.
»Yulbꞌal huneꞌ tiempo tuꞌ xin, pitzkꞌa yaꞌ Moisés. Kaw kꞌulchꞌankano yul sat Komam Dios. Yulbꞌal oxebꞌ ixahaw aqꞌlax chꞌibꞌo yu ismiꞌ yebꞌ yu ismam. Lahwi tuꞌ xin, yebꞌalaxilo yu ismam yebꞌ yu ismiꞌ tuꞌ tet huneꞌ ley ayko yu naj rey. Haxa ix iskutzꞌin naj rey tuꞌ bꞌey ilchanoti nichꞌan tuꞌ, yaniko ix yuninoj, yaqꞌlax chꞌibꞌo yu ix. Yuxin kaw kuylax yaꞌ Moisés yinh sunil yitzꞌatil iswiꞌ ebꞌnaj ah Egipto tuꞌ. Yuxinto kaw helan elkaniko yinh sunil tzet chala yebꞌ yinh tzet chiswatxꞌe.
»Yet ayxako yaꞌ Moisés yinh 40 (kawinaj) habꞌil, yok yinh iskꞌul yaꞌ isto yilno ebꞌnaj yet konhobꞌ Israel ay bꞌey tuꞌ. Haxa yet yilni yaꞌ ta lanhan yetalax huneꞌ naj jet konhobꞌ yu huneꞌ naj ah Egipto, yok yaꞌ iskolnilo naj jet konhobꞌ tuꞌ, ismaqꞌnikano kamo yaꞌ naj Egipto tuꞌ. Haꞌ yute isnahni yaꞌ Moisés tuꞌ, to txumchalo yu ebꞌnaj jet konhobꞌ tuꞌ tato haꞌ Komam Dios anheko yaꞌ yunhe iskolnilo ebꞌnaj yul isqꞌabꞌ isyaꞌtajil, yaj maxhtikꞌa txumchapaxilo yu ebꞌnaj.
»Haxa yet huneꞌxa tzꞌayikal xin, yilni yaꞌ Moisés yaqꞌlen howal kawanhxa ebꞌnaj jet konhobꞌ, yu yoche yaꞌ yaqꞌaꞌko ebꞌnaj yinh aqꞌankꞌulal yuxin yal yaꞌ hakaꞌ tiꞌ tet ebꞌnaj:
»“¿Tzet yinh yuxin cheyaqꞌle howal? Kaw heyet konhobꞌ hebꞌa,” xhi yaꞌ.
»Istenlaxilo yaꞌ Moisés yu huneꞌ naj lanhan yaqꞌlen howal yebꞌ hunxa naj tuꞌ, yalni naj tet yaꞌ Moisés:
»“¿Mak makaxhaniko jahawilojanh yuxin chaxhhul kachwal jinhanh? ¿Tom chawoche chinhamaqꞌ kamojan hakaꞌ hawute naj ah Egipto yet ewi hawalni?” xhi naj tet yaꞌ. Yet yabꞌen yaꞌ Moisés yalni naj hakaꞌ tuꞌ, yelkanh yaꞌ. Isto yaꞌ, yehayo yaꞌ hakaꞌ nan konhobꞌal bꞌey huneꞌ txꞌotxꞌ chiyij Madián. Haꞌ bꞌey tuꞌ xin, pitzkꞌa kawanh iskꞌahol yaꞌ.
»40 (Kawinaj) habꞌilxa yapni yaꞌ bꞌey txꞌotxꞌ Madián, isyenikanh isbꞌa huneꞌ naj ángel tet yaꞌ xol xaj qꞌa qꞌaꞌ yinh huneꞌ teꞌ txꞌix bꞌey txꞌotxꞌ desierto yich witz Sinaí. Yet yilnito yaꞌ huneꞌ tuꞌ, kaw kꞌayilo iskꞌul yaꞌ yu. Haxa yet ishitziko yaꞌ yu kam yilni yaꞌ, yabꞌen yaꞌ istzotel Komam Dios Jahawil hakaꞌ tiꞌ:
“Haninan isDiosal sunil ebꞌyaꞌ hawichmam, isDiosal yaꞌ Abraham, yaꞌ Isaac, yebꞌ yaꞌ Jacob,” xhi Komam tet yaꞌ. Toxanhe chikꞌuykꞌun yaꞌ Moisés tuꞌ yu xiwkilal, matxa xin tꞌanhxiko yaꞌ yinh huneꞌ qꞌaꞌ tuꞌ.
»Yalni Komam Dios tet yaꞌ:
»“Ilo haxanhabꞌ yinh hawoj, yuto huneꞌ bꞌay ayachayo tiꞌ kaw txahul, yuto haꞌ bꞌey tiꞌ lanhan intzotelan tawet. Ebꞌnaj inkonhobꞌan ay bꞌey Egipto, chiwilan tato kaw ayko ebꞌnaj yinh isyaꞌtajil, xawabꞌehan yel yaw ebꞌnaj yu isyaꞌil, yuxin manayilojan walaꞌan tawet tato chinkolilojan ebꞌnaj xol isyaꞌtajil tuꞌ. Wal xin asiꞌ, haninan chaxhinchejtojan bꞌey Egipto,” xhi Komam Dios tet yaꞌ Moisés tuꞌ.
»Waxanhka isyah ebꞌnaj yaꞌ Moisés yet yalni ebꞌnaj tet yaꞌ hakaꞌ tiꞌ:
»“¿Mak makaxhaniko jahawilojanh yebꞌ juesal jinhanh?” xhi ebꞌnaj. Yaj xin Komam Dios aniko yaꞌ yahawilo ebꞌnaj Israel tuꞌ, yebꞌ xin yu iskolni yaꞌ ebꞌnaj yu yip naj ángel isyekanh isbꞌa tet yaꞌ xol qꞌa qꞌaꞌ yinh teꞌ txꞌix tuꞌ. Haꞌ yaꞌ Moisés inilti jichmam sat txꞌotxꞌ Egipto, yaqꞌnipaxo kꞌaybꞌalkꞌule yilaꞌ ebꞌnaj bꞌey Egipto, yebꞌ bꞌey haꞌ Kajinh Mar, yebꞌpaxo sat txꞌotxꞌ desierto yinh 40 (kawinaj) habꞌil.
»Yal yaꞌ Moisés tuꞌ tet ebꞌnaj jet konhobꞌ Israel hakaꞌ tiꞌ:
»“Chissikꞌilo Komam Dios huneꞌ ischejabꞌ xol jet konhobꞌ tiꞌ, hakaꞌ yu kinissikꞌnilojan Komam tiꞌ. Kaw xin chehajbꞌa hetxikin yinh tzet chal yaꞌ,” xhikano yaꞌ. Yet yekꞌle yaꞌ Moisés xol ebꞌnaj jet konhobꞌ Israel tuꞌ bꞌey txꞌotxꞌ desierto, ay huneꞌ naj ángel isye isbꞌa tet yaꞌ, bꞌey iswiꞌ witz Sinaí. Haꞌ tet yaꞌ Moisés tuꞌ yaqꞌ naj ángel kuybꞌanile yet koqꞌinal mach istanhbꞌal yu Komam Dios, haxa yaꞌ Moisés anhekano jet hanhonh tiꞌ.
»Yaj machi yoche iskꞌul jichmam tuꞌ isyije tzet yal yaꞌ Moisés, yuxin yilo ebꞌnaj yaꞌ yul yanma, yu huneꞌ tuꞌ xin yoche paxoꞌto isbꞌa ebꞌnaj hunelxa bꞌey txꞌotxꞌ Egipto. Yalni ebꞌnaj tet yaꞌ Aarón:
»“Watxꞌe ej kotioxhanh kat yok konhyijbꞌanojanh, yuto haꞌ yaꞌ Moisés konhiniltijanh sat txꞌotxꞌ Egipto, mach johtajojanh tzet yukanto yaꞌ,” xhi ebꞌnaj tet yaꞌ Aarón tuꞌ. Yok ebꞌnaj iswatxꞌeno huneꞌ yechel yunin wakax; haꞌ huneꞌ yechel tuꞌ yaliko ebꞌnaj isdiosaloj. Ispotxꞌnikamo ebꞌnaj hunteqꞌan no noqꞌ yaniko ebꞌnaj xahanbꞌalil, yekꞌtzen ebꞌnaj huneꞌ qꞌinh.
»Yu huneꞌ tuꞌ, yuxinto yilo isbꞌa Komam Dios xol ebꞌnaj. Isbꞌejlaxkano ebꞌnaj ischukil yu Komam yunhe yinayo isbꞌa ebꞌnaj tet ej txꞌumel. Hakaꞌ yu istzꞌibꞌnhenkano huneꞌ ischejabꞌ Komam Dios bꞌay chala:
“Hex Israel, 40 (kawinaj) habꞌil hepotxꞌ no noqꞌ yinh xahanbꞌalil bꞌey txꞌotxꞌ desierto,
yajaꞌ ¿tom wetan heyaqꞌ noꞌ xahanbꞌalil? ¡Machoj!
Wal xin to haꞌ tet huneꞌ hetioxh cheyijikꞌoj, huneꞌ chiyij Moloc,
yebꞌ huneꞌ yechel txꞌumel yebꞌ hediosal chiyij Refán.
Tet hunteqꞌan yechel hewatxꞌe tuꞌ, haꞌ tet kaw heyiyo hebꞌa;
yu huneꞌ tuꞌ yuxinto chexwilojan sat huneꞌ txꞌo txꞌotxꞌ tiꞌ,
kat kexwanitojan yintato txꞌotxꞌ Babilonia,” [*]
xhikano Komam Dios yul Hum tzꞌibꞌnhebꞌilkano tuꞌ.
»Yaj yet yekꞌ jichmam sat txꞌotxꞌ desierto tuꞌ, yetbꞌikꞌo ebꞌnaj huneꞌ Tabernáculo, watxꞌebꞌilayo yinh qꞌap qꞌap, chiyeniloj ta ayko Komam Dios yetbꞌihoj. Watxꞌebꞌil huneꞌ mantiado tuꞌ yu yaꞌ Moisés hakaꞌtikꞌa yu isyeni Komam yechel tet yaꞌ. [e]Yul huneꞌ mantiado watxꞌebꞌilayo nhahil, haꞌ tuꞌ ayikto chꞌen chꞌen bꞌay tzꞌibꞌnhebꞌiliko lahonhebꞌ chejbꞌanile.Haꞌ huneꞌ Tabernáculo tuꞌ, aqꞌlaxkano yul isqꞌabꞌ hunteqꞌanxa ebꞌnaj jichmam, iqꞌbꞌil xin yu ebꞌnaj yet isqꞌoji ebꞌnaj yinh hunteqꞌan konhobꞌ yu yaꞌ Josué. Haꞌ anma ay yul hunteqꞌan konhobꞌ tuꞌ, istzumbꞌelo Komam Dios yunhe yanikano anma hunteqꞌan konhobꞌ tuꞌ tet ebꞌnaj jichmam; huneꞌ Tabernáculo tuꞌ iqꞌbꞌilto yu ebꞌnaj masanto ok yaꞌ David reyal.
»Yaꞌ rey David tuꞌ xin, tzalakano Komam Dios yinh yaꞌ. Isqꞌanni yaꞌ tet Komam Dios ta chiswatxꞌe yaꞌ huneꞌ Yatut Komam bꞌay chiyiyo isbꞌa anma titna yinh jichmam Jacob. Yaj xin haxa yaꞌ Salomón watxꞌen huneꞌ Yatut Komam tuꞌ. Komam Dios kaw aykano yip, machi ehayo yul hunu nha chiwatxꞌelax yu anma. Hak tuꞌ yute yalni Komam tet huneꞌ ischejabꞌ yet payxa yet yalnikano hakaꞌ tiꞌ:
“Haꞌ satkanh, intzꞌonhobꞌalan yehi,
haxa txꞌo txꞌotxꞌ tiꞌ, isbꞌatxobꞌal wojan yehi.
Yuxin ¿tzet nhahil cheyakanh wetan heyalni?
¿Aymi hunu bꞌay kꞌul inxewan?
¿Tom maxhtaj hinan watxꞌenhe sunil tzettaj ye tuꞌ xin?” xhikano Komam Dios. [*]
Yalnipaxo yaꞌ Esteban tet ebꞌnaj tuꞌ:
Wal hex hex tiꞌ, kaw hip yekanilo heyanma hakaꞌ yanma anma mach ohtanheho Komam Dios. Kaw ay hetxikin yaj mach cheyabꞌe tzet chal Komam. Tonhetikꞌa chemanhkꞌo tzet chal Komam Espíritu Santo, yuxin kaw lahan hex yebꞌ heyichmam tuꞌ. Ebꞌyaꞌ ischejabꞌ Komam Dios yet payxa, kaw etalax ebꞌyaꞌ yu ebꞌnaj heyichmam tuꞌ, ispotxꞌlaxpaxo ebꞌyaꞌ yu ebꞌnaj. Haꞌ ebꞌyaꞌ ischejabꞌ Komam halnikanoj tato chihul huneꞌ yaꞌ kaw toholkano yanma, haxa yet yul yaꞌ tuꞌ xin, hesaynikanh leqꞌtiꞌal yinh yu heyaqꞌnipaxo kamoj. Waxanhka yaqꞌkano naj ángel ischejbꞌanil Komam Dios teyet, yaj kaw mach heyije tzet chala, xhi yaꞌ Esteban tuꞌ tet ebꞌnaj.

Yet isqꞌojlaxkamo yaꞌ Esteban
Yet yabꞌen ebꞌnaj sunil tzet yalkano yaꞌ Esteban tuꞌ, kaw chinhetxꞌla yeh ebꞌnaj yu ishowal. Yaj yaꞌ Esteban tuꞌ, kaw okkano yaꞌ yalanh yip Komam Espíritu Santo, yah tꞌanhno yaꞌ satkanh, yilni yaꞌ isqꞌaqꞌal yip Komam Dios, yilni yaꞌ tato linhaniko Komam Jesús yinh iswatxꞌqꞌabꞌ Komam Dios. Yalni yaꞌ hakaꞌ tiꞌ: «Ilwekꞌanabꞌi lah, hajan yul satkanh. Kaw chiwilan yinh Komam Jesucristo, Komam Aqꞌbꞌilti koxol yu Komam Dios, linhaniko yinh iswatxꞌqꞌabꞌ Komam Dios,» xhi yaꞌ Esteban tuꞌ.
Hayet yabꞌen ebꞌnaj huneꞌ tuꞌ yah wejna ebꞌnaj yel yaw yinh kaw ip, ismajchen ebꞌnaj istxikin, isto bꞌulna ebꞌnaj yinh yaꞌ Esteban tuꞌ. Yinito ebꞌnaj yaꞌ istxam konhobꞌ. Wal ebꞌnaj bꞌalnikanh tzotiꞌ yinh yaꞌ Esteban, haꞌ ebꞌnaj qꞌojniko chꞌen chꞌen yinh yaꞌ, yakano xin ebꞌnaj hunteqꞌan xilqꞌape chishukbꞌako yibꞌanh xil isqꞌap istanheꞌ huneꞌ naj tzeh chiyij Saulo. Hayet lanhan isqꞌojnikamo ebꞌnaj yaꞌ Esteban tuꞌ, istxahli yaꞌ tet Komam Dios hakaꞌ tiꞌ: «Mam Jesús, chah wanmatiꞌan,» xhi yaꞌ tet Komam.
Yaypaxo jahno yaꞌ, istxahlipaxo yaꞌ yinh kaw ip hakaꞌ tiꞌ: «Mamin, mach chawako huneꞌ tiꞌ ismulo ebꞌnaj,» xhi yaꞌ. Yet lahwi yalnikano yaꞌ hakaꞌ tuꞌ, iskamilo yaꞌ.
Ok naj Saulo yaqꞌaꞌ ekꞌoyaꞌ makta ayxako yul isqꞌabꞌ Komam Jesucristo
Kaw tzalakano iskꞌul naj Saulo yinh iskamikal yaꞌ Esteban. Yinh huneꞌ tzꞌayik tuꞌ xin ichiko huneꞌ niman isyaꞌtajil yinh makta ayxako yul isqꞌabꞌ Komam bꞌey yul konhobꞌ Jerusalén, hak tuꞌ xin yu ispujnatoj. Ay mak tokano yulaj ismajul txꞌotxꞌ Judea, aypaxo mak tokano yulaj ismajul txꞌotxꞌ Samaria, kachanxanhe ebꞌyaꞌ ischejabꞌ Komam Jesús kankano bꞌey yul konhobꞌ Jerusalén tuꞌ. Ay xin hunteqꞌan ebꞌnaj ayko yanma yinh Komam kaw kꞌul iskꞌul, haꞌ ebꞌnaj tuꞌ inito isnimanil yaꞌ Esteban mujuj. Kaw chꞌoqꞌkaniko ebꞌnaj yinh isnimanil yaꞌ. Wal naj Saulo, kaw islahkaniko naj istanhtzenilo makta ayxako yul isqꞌabꞌ Komam. Kaw bꞌeh yok naj yulaj nha, kat istarnilti naj ebꞌnaj winaj yebꞌ ebꞌix ix yul yatut, kat yilaxto preso yu naj Saulo tuꞌ.
Pujbꞌalaxikꞌo Istzotiꞌ Komam Jesús bꞌey Samaria
Haꞌ ebꞌnaj ayxako yul isqꞌabꞌ Komam xiwilo bꞌey yul konhobꞌ Jerusalén, nanantaxanhe bꞌay tokanikoj. Haꞌ bꞌay chilaekꞌ tuꞌ xin chiyalikꞌo Tzotiꞌ Kꞌul yet Kolbꞌanile. Xol ebꞌnaj tuꞌ, ay huneꞌ yaꞌ Felipe isbꞌi, apni yul niman konhobꞌ Samaria. Istzabꞌniko yaꞌ yalnikꞌo Istzotiꞌ Komam Cristo xol anma bꞌey tuꞌ. Kaw yabꞌe anma sunil tzettaj chal yaꞌ Felipe tuꞌ. Yilnipaxo anma hunteqꞌan kꞌaybꞌalkꞌule isye yaꞌ xol anma tuꞌ. Kaw hantanhe anma ayko ischejabꞌ naj matzwalil yinh kawxikaniloj. Hayet chiꞌelkano ebꞌnaj yinh anma tuꞌ kaw chiꞌel yaw. Kaw ay anma kamnajilo isnimanil, yebꞌ anma mach chu isbꞌelwi, kaw watxꞌikanh yu yaꞌ Felipe tuꞌ. Yu tzet iswatxꞌe yaꞌ Felipe, kaw tzalakanh iskꞌul sunil anma yul konhobꞌ Samaria tuꞌ.
Ay huneꞌ naj yul konhobꞌ tuꞌ chiyij Simón, nawal naj; payxa ichiti yaqꞌni subꞌchaho naj anma, kaw ay yelapno ye naj yalni. Kaw xin chiyako yanma anma yinh naj, kat yabꞌelax tzet chal naj. Sunil anma machi yelapno yehi yebꞌ anma kaw ay yelapno yehi, chalni yinh naj hakaꞌ tiꞌ: «Haꞌ yaꞌ Simón tiꞌ, haꞌ yaꞌ huneꞌ niman yip Komam Dios,» xhi anma.
Kaw chakaniko anma yanma yinh naj Simón tuꞌ, kaw xin payxa ichiko naj yetan anma, chalni anma tato kaw tzꞌajan iskꞌul naj. Yalni yaꞌ Felipe Istzotiꞌ Komam Jesucristo xol anma. Haxa yet yalni yaꞌ yinh tzet chu yok anma yul isqꞌabꞌ Komam Dios kaw txꞌiꞌal ebꞌnaj winaj yebꞌ ebꞌix ix yayto yul yanma yinh tzet chal yaꞌ. Lahwi tuꞌ xin, yahkano haꞌ iswiꞌ. Yaj xin yapaxayto naj Simón tuꞌ yul yanma yinh tzet yal yaꞌ Felipe tuꞌ. Lahwi yahkano haꞌ iswiꞌ naj, yok tzujno naj yinta yaꞌ Felipe. Ay xin hunteqꞌan nimeta kꞌaybꞌalkꞌule isye yaꞌ Felipe, kaw kꞌaykanh iskꞌul naj Simón tuꞌ yet yilni naj.
Yet yabꞌen ebꞌyaꞌ ischejabꞌ Komam Jesús bꞌey Jerusalén tato ay anma bꞌey yul konhobꞌ Samaria chahni Istzotiꞌ Komam Dios yul yanma, ischejnito ebꞌyaꞌ yaꞌ Pedro yebꞌ yaꞌ Juan istukleno ebꞌnaj ayxako yul isqꞌabꞌ Komam bꞌey yul ismajul Samaria tuꞌ. Yet yapni ebꞌyaꞌ kawanh tuꞌ, yok ebꞌyaꞌ txahlo yebꞌ anma ayxako yul isqꞌabꞌ Komam yunhe ischahnikano Komam Espíritu Santo yul yanma, yuto maxhto hunu ebꞌnaj chichahni Komam Espíritu Santo, kachannhe yinh isbꞌi Komam Jesucristo ahkano haꞌ iswiꞌ ebꞌnaj. Yanayo yaꞌ Pedro yebꞌ yaꞌ Juan tuꞌ isqꞌabꞌ yibꞌanh iswiꞌ ebꞌnaj. Hak tuꞌ yu ischahnikano ebꞌnaj Komam Espíritu Santo yul yanma.
Yet yilni naj Simón tato yet chiyanayo ebꞌyaꞌ isqꞌabꞌ yibꞌanh iswiꞌ ebꞌnaj ayxako yul isqꞌabꞌ Komam tuꞌ, kat ischahnikano Komam Espíritu Santo, yalten naj Simón melyu tet ebꞌyaꞌ ischejabꞌ Komam tuꞌ.
Yalni naj hakaꞌ tiꞌ:
—Aqꞌwekano huneꞌ heyip tiꞌ wetan haxinwal makxanhetikꞌa hunu mak chiwayo inqꞌabꞌan yibꞌanh iswiꞌ, kat ischahnikano Komam Espíritu Santo, xhi naj tet ebꞌyaꞌ kawanh tuꞌ.
Yalni yaꞌ Pedro:
—Hunnhehojabꞌ chu hatanhilo yebꞌ hamelyu tiꞌ yuto chatxumu tato hunu tzet chiyaqꞌ Komam Dios jet chiyu koloqꞌni. Kaw mach chu hawok yinh huneꞌ tzet chijutiꞌanh, yuto haꞌ ismachiswalil chiꞌekꞌ yul hawanma yul sat Komam Dios. Wal tinanh nah habꞌa, bꞌejkano huneꞌ hamachiswalilal tiꞌ. Qꞌan nimankꞌulal tawinh tet Komam Dios, yuto aytotaxka nimankꞌulal yu Komam tawinh yinh tzet chꞌekꞌ yul hawanma tiꞌ. Yuto chiwilan tato kaw chichiwako hakꞌul hawilni yinh tzet chikowatxꞌe tiꞌanh, haꞌ ton xin huneꞌ istxꞌojal tiꞌ kꞌalnhe hachayoj, xhi yaꞌ Pedro tuꞌ tet naj Simón.
Istaqꞌwi naj Simón tuꞌ:
—Kaw chinqꞌanan teyet, qꞌanwe nimankꞌulal winhan tet Komam Dios, haxinwal machi hunu isyaꞌtajil maxawal tiꞌ chihul wibꞌanhan yu Komam, xhi naj tet ebꞌyaꞌ.
Lahwi yalnikꞌo yaꞌ Pedro yebꞌ yaꞌ Juan yinh ej tzettaj ye tuꞌ ilbꞌilkano yu yinh tzet iswatxꞌe Komam Jesucristo, yebꞌ kuybꞌanil yinh Komam, ispaxto ebꞌyaꞌ Jerusalén; kaw hantanhe yaldeahil Samaria bꞌay ekꞌ ebꞌyaꞌ yalaꞌkꞌo Istzotiꞌ Komam Jesús.
Yaꞌ Felipe yebꞌ huneꞌ naj ah Etiopía
Ay huneꞌ yángel Komam Dios halni tet yaꞌ Felipe hakaꞌ tiꞌ: «Asiꞌ bꞌey sur, kat hato yul bꞌeh chitit bꞌey Jerusalén, huneꞌ chiꞌapni yul konhobꞌ Gaza,» xhi naj ángel tet yaꞌ. Huneꞌ bꞌeh tuꞌ xin chiꞌekꞌ sat txꞌotxꞌ desierto. Yok yaꞌ Felipe yinh isbꞌel isto yaꞌ. Istzujcha huneꞌ naj ah Etiopía yul bꞌeh yu yaꞌ. Haꞌ huneꞌ naj tuꞌ eunuco naj, yahawil yeko naj yu huneꞌ ix reina chiyij Candace, yinh iskꞌubꞌan ismelyu ix. Ispeto naj yul konhobꞌ Jerusalén yu yinayo isbꞌa tet Komam Dios. Ayahto naj yul iscarruaje, lanhan ispaxto naj iskonhobꞌ, lahan xin yilni naj kuybꞌanile tzꞌibꞌnhebꞌilkano yu yaꞌ Isaías, huneꞌ naj ischejabꞌ Komam Dios yet payat.
Yalni Komam Espíritu Santo tet yaꞌ Felipe hakaꞌ tiꞌ: «Hitzanhiko iskꞌatanh huneꞌ teꞌ carruaje tuꞌ,» xhi tet yaꞌ.
Isto yaꞌ yinh anhe, ishitziko yaꞌ iskꞌatanh teꞌ carruaje tuꞌ yabꞌen yaꞌ tato lanhan yilni naj hunteqꞌan kuybꞌanile tzꞌibꞌnhebꞌilkano yu yaꞌ Isaías. Yalni yaꞌ Felipe tuꞌ tet naj:
—¿Chimtxumchalo hawu tzet lanhan hawilni tiꞌ? xhi yaꞌ.
Yalni naj ah Etiopía tuꞌ xin:
—¿Tzet chu intxumnilojan tato machi hunu mak chihalni wetan tzet chaliloj? Ahanhti yul carruaje inkꞌatanhtiꞌan, kat xin hawalni wetan tzet chaliloj, xhi naj eunuco tet yaꞌ Felipe. [image: 102.TIF] 

Hak tiꞌ chute yalni teꞌ Hum bꞌay lanhan yilni naj:
«Hakaꞌ hunu noꞌ meꞌ chiꞌilaxto kamoj,
hak tuꞌ chiyu yilaxotoj.
Hakaꞌ hunu noꞌ nichꞌan meꞌ matzet chala yet chiꞌilaxilo xil,
hak tuꞌ chiyuteꞌ isbꞌa, machi hunu tzotiꞌ chiꞌahti yul istiꞌ.
Kaw txꞌixobꞌal chiꞌutelaxi, machi hunu mak chiwatxꞌen istoholal yinh.
Machi hunu mak chu yalni hanta istxꞌojal anma yet aykꞌo yul sat yibꞌanhqꞌinal tiꞌ,» [*] xhi Yum Komam Dios.
Lahwi tuꞌ xin isqꞌambꞌenilo naj ah Etiopía tet yaꞌ Felipe:
—Hal wetan, ¿mak yinh chitzotel huneꞌ ischejabꞌ Komam Dios tiꞌ? ¿Tom yinh yaꞌ Isaías tiꞌ chitzoteli, mato nan mak bꞌay chitzotel tiꞌ? xhi naj.
Yichiko yaꞌ Felipe yalnilo mak yinh chitzotel huneꞌ Hum tuꞌ. Yalni yaꞌ Tzotiꞌ kꞌul yet Komam Jesucristo; ichiti yaꞌ yinh huneꞌ Hum lanhan yilni naj tuꞌ. Hayet ayko yaꞌ yebꞌ naj yinh bꞌel tuꞌ xin, yapni bꞌey huneꞌ ha haꞌ, yuxin yal naj ah Etiopía tuꞌ tet yaꞌ Felipe hakaꞌ tiꞌ:
—Ay huneꞌ haꞌ bꞌey tiꞌ lah, ¿kꞌulmi yahkano haꞌ inwiꞌan tinanh? xhi naj tet yaꞌ. Yalni yaꞌ Felipe tuꞌ:
—Chuhi tato kaw yeli chawayto yul hawanma, xhi yaꞌ. Istaqꞌwikanh naj:
—Kaw chiwayto yul wanmahan tato kaw yeli Iskꞌahol Komam Dios ye Komam Jesucristo tuꞌ, xhi naj.
Lahwi tuꞌ xin, ischejni naj ah Etiopía islinhbꞌalax iscarruaje. Yayto yaꞌ yebꞌ naj xol haꞌ, yah haꞌ iswiꞌ naj yu yaꞌ Felipe. Yet lahwi yahkanti iskawanhil xol haꞌ tuꞌ, yinh haꞌmataj yilaxto yaꞌ Felipe yu Komam Espíritu Santo, maxhtikꞌa yil naj ah Etiopía tuꞌ bꞌaytuꞌwal kaw istoko yaꞌ Felipe. Toxanhe kaw chitzala naj yet yok naj yinh isbꞌel hunelxa. Hayet yilniti yaꞌ Felipe tuꞌ, haxa yul konhobꞌ Azoto ay yaꞌ. Istzabꞌniko yaꞌ ispujbꞌanikꞌo Tzotiꞌ Kꞌul yet Kolbꞌanile yulajla konhobꞌ masan apni yaꞌ yul konhobꞌ Cesarea.

Yinh yet ishelni isbꞌeybꞌal naj Saulo
(Hch. 22:6-16; 26:12-18)
Yet huneꞌ tiempohal tuꞌ, maxhtikꞌa isbꞌej naj Saulo issayni ebꞌnaj ayxako yul isqꞌabꞌ Komam Jesús, chal naj ispotxꞌoꞌkamo ebꞌnaj. Isto naj islahtiꞌnheno isbꞌa yebꞌ naj yahawil yinh ebꞌnaj sacerdote ah Israel. Isqꞌanni naj huneꞌ carta yunhe yok naj yulaj iscapilla ebꞌnaj Israel bꞌey konhobꞌ Damasco yunhe istzabꞌniti naj sunil makta ayxako yinh huneꞌ akꞌ kuybꞌanile. Sunil ebꞌnaj winaj yebꞌ ebꞌix ix xayako yanma yinh Komam Jesús, bꞌeh yinito naj yul preso bꞌey yul konhobꞌ Jerusalén yalni.
Hak tuꞌ yu isto naj bꞌey Damasco tuꞌ. Yet ayko naj yinh isbꞌel tuꞌ xin, yet lanhanxa yapni naj, yayilo huneꞌ issajilqꞌinal yul satkanh yapni jopla yinh naj. Yaykꞌay naj sat txꞌotxꞌ, yabꞌen naj huneꞌ yul nuqꞌe halni hakaꞌ tiꞌ:
—Saulo, Saulo, ¿tzet yinh yuxin chinhatzumbꞌekꞌojan? xhi.
Isqꞌambꞌen naj:
—Mamin, ¿mak anmahil hach? xhi naj.
Istaqꞌwi huneꞌ yul nuqꞌe tuꞌ:
—Hanintiꞌan Jesús hinan, kaw ayachiko kinhatzumbꞌenikꞌojan, yaj tonhe chawaqꞌ lahwo habꞌa hakaꞌ noꞌ wakax chixanhwa yinh te teꞌ qꞌaqꞌiꞌ iswiꞌ, xhi huneꞌ tuꞌ. Kaw xin chiluylun naj Saulo tuꞌ yu xiwkilal, yalni naj xin:
—Mamin, ¿tzet chawoche chinwatxꞌehan? xhi naj. Yalni Komam tet naj:
—Ahanhwanoj kat hato yul konhobꞌ tuꞌ, haꞌ tuꞌ chihal-laxo tawet tzet wal hawuni, xhi Komam Jesús tuꞌ tet naj.
Wal ebꞌnaj yetbꞌi naj Saulo tuꞌ, kaw sukbꞌikanilo iskꞌul ebꞌnaj yuto kaw yabꞌe ebꞌnaj istzotel huneꞌ yul nuqꞌe tuꞌ, yaj mach hunu mak yiliko ebꞌnaj yinh. Lahwi tuꞌ xin, yahwano naj Saulo. Yet ishajni sat naj matxa chu yilni naj, yuxin haxa ebꞌnaj yetbꞌi naj ok xeknoto naj yul konhobꞌ Damasco. Yet yapni naj bꞌey tuꞌ, oxebꞌ tzꞌayik mach chu yilni naj, mach waꞌ naj, matzet yukꞌpaxo naj.
Yul konhobꞌ Damasco tuꞌ xin, ay huneꞌ yaꞌ ayxako yul isqꞌabꞌ Komam, chiyij Ananías. Yalni Komam Dios yul iswayik yaꞌ yinh sajsatil hakaꞌ tiꞌ:
—Ananías, xhi Komam.
—¿Tzet chawal Mamin? xhi yaꞌ.
Yalni Komam:
—Ahanhwanoj kat hato yul huneꞌ bꞌeh, Tohol isbꞌi. Hayet chaxhapno bꞌey yatut naj Judas, kat haqꞌambꞌen naj Saulo ah konhobꞌ Tarso, lanhan istxahli naj bꞌey tuꞌ. Ay huneꞌ tzet manyehan yilaꞌ naj tato chaxhapno iskꞌatanh naj, kat hawanayo haqꞌabꞌ yibꞌanh iswiꞌ naj. Haknhe tuꞌ chiyu ishajchaho sat naj, xhi Komam.
Yalni yaꞌ Ananías hakaꞌ tiꞌ:
—Mamin, yaj txꞌiꞌal tzet xawabꞌehan yinh naj Saulo tuꞌ. Kaw hanta anma ayko yul haqꞌabꞌ bꞌey Jerusalén, kaw chꞌekꞌyaꞌ yanma yu naj. Tinanh xin, xahul naj bꞌey tiꞌ, xaꞌaqꞌlax hum yul isqꞌabꞌ naj yu naj yahawil sacerdote. Chul naj istzabꞌato anma ayxako yul haqꞌabꞌ, xhi yaꞌ tet Komam.
Yalnipaxo Komam tet yaꞌ:
—Asiꞌ iskꞌatanh naj Saulo tuꞌ yuto sikꞌbꞌilxalo naj wuhan. Haꞌ naj chihalnokꞌo intzotiꞌan xol anma mach Israeloj, yebꞌ tet ebꞌnaj rey, yebꞌ tet ebꞌnaj Israel hawet konhobꞌ. Yebꞌ chinyehan yilaꞌ naj hanta isyaꞌtajil chaqꞌle naj yu yalni Intzotiꞌan, xhi Komam tet yaꞌ.
Hak tuꞌ yu isto yaꞌ Ananías bꞌey huneꞌ nha tuꞌ. Yet yapni yaꞌ yokto yaꞌ yul nha, yanayo yaꞌ isqꞌabꞌ yibꞌanh iswiꞌ naj Saulo, yalni yaꞌ hakaꞌ tiꞌ:
—Wal tinanh wuxhta Saulo, Komam Jesucristo isyekanh isbꞌa yul habꞌeh bꞌay makaxhtita, haꞌ makinchejnitijan takꞌatanh yunhe ishajlo hasat tiꞌ hunelxa, kat xin hachahnikano Komam Espíritu Santo yinh hawanma, xhi yaꞌ tet naj Saulo tuꞌ.
Hunepixto xin yaykꞌay hunteqꞌan hakaꞌ ismelyaxhil istzꞌumal noꞌ kay ayko yenhelo sat naj Saulo tuꞌ, hak tuꞌ yu yilnipaxokanh naj hunelxa. Lahwi tuꞌ xin, yahkano haꞌ iswiꞌ naj. Iswaꞌpaxokanh naj, yiqꞌni yip naj hunelxa. Txꞌiꞌal xin tzꞌayik kankano naj iskꞌatanh ebꞌnaj ayxako yul isqꞌabꞌ Komam bꞌey yul konhobꞌ Damasco tuꞌ.
Yicheko yaꞌ Saulo yalnikꞌo Istzotiꞌ Komam Dios yul konhobꞌ Damasco
Lahwi tuꞌ xin, yekꞌ yaꞌ Saulo yalnokꞌo Istzotiꞌ Komam Cristo yulajla iscapilla ebꞌnaj Israel, chalni yaꞌ tato kaw yeli Iskꞌahol Komam Dios ye Komam Jesús. Haꞌ anma abꞌen tzet chal yaꞌ, kaw kꞌaykanokanh iskꞌul. Yalni hakaꞌ tiꞌ:
—¿Tom maxhtaj naj tiꞌ chitanhtzenilo anma chichahni Komam Jesucristo yul yanma, bꞌey yul konhobꞌ Jerusalén? ¿Tom maxhtaj naj tiꞌ chihul kꞌalnoto ebꞌnaj ayxako yul isqꞌabꞌ Komam, kat yinito naj tet ebꞌnaj yahawil sacerdote? xhi anma tuꞌ yinh yaꞌ.
Kaw ahkanokanh yaꞌ Saulo tuꞌ yalni Istzotiꞌ Komam yunhe yohtanhenilo anma tato kaw yeli haꞌ Komam Jesús haꞌ ton Cristo echmabꞌil yuli. Yuxin ebꞌnaj Israel ay yul konhobꞌ Damasco tuꞌ, mach chitxumcha yu ebꞌnaj yinh tzet chiyu ispajtzen tet yaꞌ Saulo.
Yet iskolchalo yaꞌ Saulo yul isqꞌabꞌ ebꞌnaj Israel
Lahwi yekꞌto hayebꞌ tzꞌayik xin iskutxbꞌan isbꞌa ebꞌnaj yahawil ebꞌnaj Israel, islahtiꞌnhen isbꞌa ebꞌnaj tato chipotxꞌlaxkamo yaꞌ Saulo tuꞌ. Kaw hunun tzꞌayik yebꞌ hunun aqꞌbꞌal ismajni ebꞌnaj yaꞌ Saulo yul ispultahil chꞌen kꞌubꞌ hoyaniko yinh konhobꞌ tuꞌ yunhe ispotxꞌlaxkamo yaꞌ, yaj xin yabꞌelo yaꞌ Saulo huneꞌ tuꞌ. Yuxin haꞌ ebꞌnaj ayxako yul isqꞌabꞌ Komam, hayet aqꞌbꞌalil yayto ebꞌnaj yaꞌ yul huneꞌ niman motx, yalaxilto yaꞌ yul isventanahil huneꞌ niman kꞌubꞌ tuꞌ, hak tuꞌ xin yu yayto tꞌunhtꞌun yaꞌ sat kꞌubꞌ tuꞌ, iskolcha yaꞌ Saulo.
Yet aykꞌo yaꞌ Saulo yul konhobꞌ Jerusalén
Haxa yet yapni yaꞌ Saulo yul konhobꞌ Jerusalén, yoche yaꞌ ishunbꞌa isbꞌa yebꞌ ebꞌnaj ayxako yul isqꞌabꞌ Komam, yaj kaw chixiw ebꞌnaj tet yaꞌ. Yuto maxhtikꞌa yayto ebꞌnaj yul yanma tato yeli ayxako yaꞌ Saulo tuꞌ yul isqꞌabꞌ Komam. Haxa yaꞌ Bernabé, inito yaꞌ Saulo iskꞌatanh ebꞌyaꞌ ischejabꞌ Komam Jesús, yalni yaꞌ tet ebꞌyaꞌ:
—Kaw yeli yaꞌ Saulo tiꞌ yil yaꞌ Komam Jesús yul bꞌeh, istzotel Komam tet yaꞌ. Yuxin kaw machi xiw yaꞌ yalnikꞌo Istzotiꞌ Komam Jesús yul konhobꞌ Damasco, xhi yaꞌ Bernabé tuꞌ tet ebꞌyaꞌ.
Hak tuꞌ yu iskankano yaꞌ Saulo iskꞌatanh ebꞌyaꞌ ischejabꞌ Komam ay bꞌey yul konhobꞌ Jerusalén. Chixin ekꞌ yaꞌ yinta ebꞌyaꞌ, chalnikꞌo yaꞌ Istzotiꞌ Komam Jesús yinh sunil yanma yul konhobꞌ. Kaw kuywakanto yaꞌ yinh ebꞌnaj Israel chihalni tzotiꞌ griego, kat xin isteyelen isbꞌa yaꞌ yebꞌ ebꞌnaj. Yaj kaw ay yalaꞌ ebꞌnaj tiꞌ tzet chu iskam yaꞌ. Yet yabꞌen ebꞌnaj ayxako yul isqꞌabꞌ Komam huneꞌ tuꞌ, yinito ebꞌnaj yaꞌ Saulo bꞌey yul huneꞌ konhobꞌ chiyij Cesarea. Tzujan tuꞌ xin, ischejlaxkanto yaꞌ yu ebꞌnaj bꞌey yul konhobꞌ Tarso.
Yinh huneꞌ tiempohal tuꞌ xin aqꞌankꞌulalxanhe ye makta ayxako yul isqꞌabꞌ Komam Jesús ay yul ismajul Judea yebꞌ xin bꞌey Galilea yebꞌpaxo bꞌey Samaria. Kaw yiqꞌkanokanh yip ebꞌnaj yu iskolwal Komam Espíritu Santo, yebꞌ xin kaw ay yelapno ye Komam yul sat ebꞌnaj. Kaw ahkanokanh ischꞌibꞌ isbꞌisil makta chako isbꞌa yul isqꞌabꞌ Komam.
Yet iskawxikanh naj Eneas
Yet huneꞌ tiempohal tuꞌ ekꞌ yaꞌ Pedro yul hunteqꞌan konhobꞌ, hak tuꞌ yu istuklen yaꞌ ebꞌnaj ayxako yul isqꞌabꞌ Komam bꞌey yul konhobꞌ Lida. Yul huneꞌ konhobꞌ tuꞌ xin apni yaꞌ Pedro iskꞌatanh huneꞌ naj chiyij Eneas. Kaw waxajebꞌxa habꞌil isto naj Eneas tuꞌ sat txꞌat yuto kaw yanhyonhe isnimanil naj yu huneꞌ yabꞌil.
Yalni yaꞌ Pedro tuꞌ tet naj:
—Eneas, Komam Jesucristo chaxhaqꞌni kawxoj, yuxin ahanhwano tinanh, ikanh hawaybꞌal tiꞌ, xhi yaꞌ Pedro tuꞌ tet naj. Hak tuꞌ xin yu yahwano naj. Sunil anma ay yul konhobꞌ Lida, yebꞌ sunil anma ay yul huneꞌxa konhobꞌ chiyij Sarón ilni huneꞌ tuꞌ yet iskawxikanh naj, hak tuꞌ yu yanikaniko isbꞌa anma yul isqꞌabꞌ Komam Jesucristo.
Yet yitzitzbꞌikanh ix Dorcas
Yul konhobꞌ Jope, haꞌ tuꞌ ay huneꞌ ix ayxako yul isqꞌabꞌ Komam chiyij Tabita, haꞌ yinh abꞌxubꞌal griego, Dorcas isbꞌi ix. Txꞌiꞌal tzettaj ye tuꞌ kꞌul iswatxꞌe ix, kaw xin kolwa ix yinh anma mebꞌaꞌ. Yaj ay huneꞌ yabꞌil kaw how ok yinh ix, iskam ix. Yet kamomxa ix tuꞌ, yaxhnhelaxkano ix, yilaxahto ix yul huneꞌ cuarto yinh iskabꞌ piso. Huneꞌ konhobꞌ chiyij Jope tuꞌ, iskawilal Lida aykoj. Yet yabꞌen ebꞌnaj ayxako yul isqꞌabꞌ Komam tato haꞌ bꞌey Lida ay yaꞌ Pedro ischejnito ebꞌnaj kawanh ebꞌnaj yalno tet yaꞌ: «Tonh jintajanh bꞌey yul konhobꞌ Jope tinanh yaj yinh anhe,» xhi ebꞌnaj tet yaꞌ Pedro tuꞌ.
Isto yaꞌ Pedro yinta ebꞌnaj. Yet yapni yaꞌ xin, yilaxahto yaꞌ yul huneꞌ cuarto tuꞌ bꞌay ay isnimanil ix Dorcas. Ay hunteqꞌan ebꞌix hunix aykꞌo iskꞌatanh ix kamom tuꞌ, kaw chꞌoqꞌkaniko ebꞌix yinh ix. Ay xil isqꞌap ebꞌix sabꞌil yu ix Dorcas tuꞌ, chilaisye ebꞌix tet yaꞌ. Lahwi tuꞌ xin, ischejlaxayti sunil anma yul huneꞌ cuarto yu yaꞌ Pedro. Yay jahno yaꞌ istxahli yaꞌ tet Komam Dios. Lahwi istxahli yaꞌ tuꞌ xin, yalni yaꞌ tet ix Dorcas hakaꞌ tiꞌ: «Tabita, ahanhwanoj,» xhi yaꞌ tet ix.
Yet lahwi yalni yaꞌ tuꞌ xin, ishajni sat ix, hayet yilni ix yaꞌ Pedro tuꞌ, yah tzꞌonhno ix.
Yok tzabꞌno yaꞌ yinh isqꞌabꞌ ix, yah linhno ix. Yawtenahto yaꞌ Pedro sunil ebꞌnaj ayxako yul isqꞌabꞌ Komam ay bꞌey tuꞌ yebꞌpaxo ebꞌix hunix. Isyeni yaꞌ tet sunil anma ta hulkanh iskꞌul ix Dorcas tuꞌ.
Kaw sunil anma ay bꞌey Jope abꞌen isqꞌumal huneꞌ tuꞌ, yuxin txꞌiꞌal anma chahni Komam Jesucristo yul yanma. Wal yaꞌ Pedro kantokano yaꞌ hayebꞌxa tzꞌayikal yul konhobꞌ Jope tuꞌ bꞌey yatut huneꞌ naj watxꞌemilo tzꞌum, Simón isbꞌi.
Yaꞌ Pedro yebꞌ naj Cornelio
Yinh huneꞌ tiempohal tuꞌ, ay huneꞌ naj Cornelio isbꞌi ay bꞌey yul konhobꞌ Cesarea. Kaw yahawil yeko naj yinh huneꞌ majan ebꞌnaj soldado chiyij Italiano. Huneꞌ naj tuꞌ mach Israelo naj, yaj ayko yanma naj yinh Komam Dios yebꞌ sunil mak ay bꞌey yatut, kaw chiyo isbꞌa tet Komam Dios. Kaw niman tzettaj ye tuꞌ chissah naj tet anma mebꞌaꞌ Israel. Chixin txahli naj tet Komam Dios. Yet huneꞌ tzꞌayikal yinh chꞌen oxebꞌ yinh qꞌejbꞌiyalil, yilni naj yokapno huneꞌ yángel Komam Dios iskꞌatanh hakaꞌtanhe yul wayike. Yalni naj ángel tuꞌ:
—¡Cornelio! xhi naj.
Yok tꞌanhno naj Cornelio yinh naj ángel tuꞌ, isxiwkanh naj, istaqꞌwi naj:
—¿Tzet chawal Mamin? xhi naj. Yalni naj ángel tuꞌ xin:
—Kaw chabꞌe Komam Dios hatxah, kaw chilpaxo Komam hakolwal chawaqꞌ tet anma mebꞌaꞌ. Mach chikꞌayto hunteqꞌan tiꞌ yu Komam. Wal tinanh chejto haywanho ebꞌnaj bꞌey yul konhobꞌ Jope, iqꞌwal yinh yaꞌ Simón, yaꞌ chiyij Pedro. Ay yaꞌ bꞌey yatut huneꞌxa naj Simón isbꞌi, naj watxꞌemilo tzꞌum, ay bꞌey istiꞌ haꞌ mar. Haꞌ yaꞌ Pedro tuꞌ chihulo halno tawet tzet wal hawuten habꞌa, xhi naj ángel tet naj Cornelio tuꞌ.
Yet istokano naj ángel tuꞌ xin, yawtenti naj kawanh iskꞌamteꞌ yebꞌ huneꞌ naj issoldado chikolwa yinh. Huneꞌ naj tiꞌ aypaxo yanma naj yinh Komam Dios. Sunil tzet hal-lax tet naj yu naj ángel, yal naj tet ebꞌnaj. Ischejlaxto ebꞌnaj bꞌey yul konhobꞌ Jope tuꞌ xin.
Yet huneꞌxa tzꞌayik yinhmi chuman, yet lanhanxa yapni ebꞌnaj iskawilal konhobꞌ Jope tuꞌ, yahto yaꞌ Pedro txahlo yibꞌanh yakꞌalil iswiꞌ teꞌ nha bꞌay aya. Yet ayahto yaꞌ txahlo bꞌey tuꞌ, isnhohchakanh yaꞌ. Lanhan xin iswatxꞌelax tzet chislo yaꞌ, yinhnhena tuꞌ xin, isyelax yinh sajsatil tet yaꞌ. Ishajni isbꞌa satkanh, yilni yaꞌ huneꞌ niman sábana leyanayti yinh sat yaꞌ, ximbꞌilayo kanhebꞌ istxikin qꞌap. Yul huneꞌ sábana tuꞌ, ayayto sunil no noqꞌ; noꞌ kanhebꞌ yoj, noꞌ chishatxikꞌo iskꞌul, yebꞌ noꞌ chꞌik.
Yet yayilo huneꞌ sábana tuꞌ, yabꞌen yaꞌ Pedro yul huneꞌ nuqꞌe, halni tet hakaꞌ tiꞌ:
—Pedro, ahanhwanoj, potxꞌkamo hunteqꞌan no noqꞌ tiꞌ kat hakꞌuxni noꞌ, xhi huneꞌ yul nuqꞌe tuꞌ.
Yalni yaꞌ hakaꞌ tiꞌ:
—Mamin, machoj, yuto kaw maxhto hunelo chinkꞌuxan hunu noꞌ komon noqꞌ tiꞌ, maka hunuxa tzet ye tuꞌ mach sajoj hakaꞌ yalni isley yaꞌ Moisés, xhi yaꞌ.
Yuxin yal huneꞌ yul nuqꞌe tuꞌ hunelxa tet yaꞌ:
—Sunil tzet sajxa ye yu Dios, mach chawal tzꞌilal, xhi.
Kaw xin oxel yu hakaꞌ tuꞌ. Lahwi tuꞌ yilaxto huneꞌ sábana tuꞌ yul satkanh hunelxa. Haxa yet yapni ebꞌnaj ischejabꞌ naj Cornelio yul konhobꞌ Jope, isqꞌambꞌelo ebꞌnaj tet anma bꞌaytuꞌwal ay yatut naj Simón. Kaw aytoko yaꞌ Pedro istxumni yinh tzet chal yelapno huneꞌ yil tuꞌ, yet yapni ebꞌnaj istiꞌ ispultahil teꞌ nha bꞌay ay yaꞌ.
Yet ayxa ebꞌnaj bꞌey tuꞌ, isqꞌambꞌen ebꞌnaj:
—¿Ham tiꞌ aykꞌo yaꞌ Simón, yaꞌ chiyij Pedro? xhi ebꞌnaj.
Kaw aytoko yinh iskꞌul yaꞌ tzet kaw chalilo huneꞌ yil tuꞌ, yalni Komam Espíritu Santo tet yaꞌ hakaꞌ tiꞌ: «Pedro, ay oxwanh ebꞌnaj chaxhsaynikꞌoj. Ahanhwanoj, ayanhtoj kat hato yinta ebꞌnaj tinanh yuto haninan chejnheti ebꞌnaj takꞌatanh tiꞌ,» xhi Komam Espíritu Santo tet yaꞌ.
Yayti yaꞌ xin, yapni yaꞌ iskꞌatanh ebꞌnaj ischejabꞌ naj Cornelio tuꞌ, yalni yaꞌ:
—Haninan chinhesayikꞌojan. ¿Tzet hechejbꞌanil wetan? xhi yaꞌ tet ebꞌnaj.
Yalni ebꞌnaj hakaꞌ tiꞌ xin:
—Ay huneꞌ yaꞌ chiyij Cornelio, yahawil yinh hunmajan ebꞌnaj soldado, haꞌ yaꞌ makonhchejnitijanh. Kaw toholkano isbꞌeybꞌal yaꞌ, kaw chiyo isbꞌa yaꞌ tet Komam Dios, yebꞌ xin kaw kꞌulkano yaꞌ yul sat anma Israel. Yaj xin ay huneꞌ yángel Komam Dios apni halno tet yaꞌ, tato yilal hato yatut yaꞌ yu yabꞌenkano yaꞌ tzet chawala, xhi ebꞌnaj chejabꞌ tuꞌ tet yaꞌ Pedro.
Yilaxikto ebꞌnaj yul nha yu yaꞌ Pedro tuꞌ, haꞌ tuꞌ way ebꞌnaj.
Haxa yet sahabꞌ sakꞌayalil yinh huneꞌxa tzꞌayik isto yaꞌ Pedro yinta ebꞌnaj; aypaxo haywanh ebꞌnaj juxhtaj ah Jope tuꞌ to yinta yaꞌ.
Haxa yet huneꞌxa tzꞌayik xin, yapni ebꞌnaj yul konhobꞌ Cesarea. Kaw echmabꞌil yapni ebꞌnaj yu naj Cornelio tuꞌ, kutxanxako yikꞌal naj yu, yebꞌ mak ay yul yatut naj tuꞌ, yebꞌ yamigo naj awtebꞌil yu. Yet yapni yaꞌ Pedro bꞌey tuꞌ, yelti naj Cornelio ischahno yaꞌ, yay jahno naj sata yaꞌ. Yaj ilaxkanh naj yu yaꞌ Pedro, yalni yaꞌ xin:
—Ahanhwanoj yuto kaw lahan anmahonh, xhi yaꞌ tet naj.
Kaw xin tzotelo chu yaꞌ Pedro yebꞌ naj yet yokto ebꞌnaj yul nha. Hak tuꞌ xin yu yilni yaꞌ Pedro ta kaw hantanhe anma kutxanikoj.
Yalni yaꞌ tet anma hakaꞌ tiꞌ:
—Kaw heyohtaj tato hanhonh Israel honhtiꞌanh kachbꞌilonhanh yu isley yaꞌ Moisés kohunbꞌan kobꞌahanh yebꞌ hunuxa anma nan konhobꞌal, yebꞌ xin joktojanh yul yatut. Yaj isyelo Komam Dios wetan tato mach chu inyahnihan hunu anma. Yu huneꞌ tuꞌ yuxinto manyijehan intitan yinta ebꞌnaj mabꞌeykininotijan. Wal tinanh, halwe wetan ¿tzet yinh yuxinto makinheyawtehan? xhi yaꞌ Pedro tuꞌ.
Yalni naj Cornelio tet yaꞌ hakaꞌ tiꞌ:
—Kanhebꞌxa tzꞌayik tinanh hakaꞌmi hora tiꞌ yinh chꞌen oxebꞌ, yet lanhan intxahlihan tet Komam Dios, yinh haꞌmataj isyenikanh isbꞌa huneꞌ naj wetan, kaw saj jilnikano xil isqꞌap naj, toxanhe chitzejtzoni. Yalni naj wetan:
“Cornelio, kaw mayabꞌe Komam Dios hatxah yebꞌ isnahniti sunil hakolwal chawaqꞌ tet anma mebꞌaꞌ. Wal tinanh chejto hun kawanho ebꞌnaj bꞌey yul konhobꞌ Jope, kat isto yinoti yaꞌ Simón, chiyijpaxo Pedro. Ay yaꞌ bꞌey yatut naj Simón, naj watxꞌemilo tzꞌum. Ayko yatut naj tuꞌ istiꞌ haꞌ mar. Yet chihul yaꞌ Pedro tuꞌ kat yalni yaꞌ tzet wal hawuten habꞌa,” xhi naj wetan. Yuxin inchejtojan ebꞌnaj tiꞌ saywal tawinh. Kaw yuchꞌandios tawet makaxhtit yinta ebꞌnaj. Wal tinanh ayonhikꞌojanh kosunilanh sata Komam Dios yu chijoche jabꞌehanh sunil tzet halbꞌilkano tawet yu Komam Dios, xhi naj Cornelio.
Kuybꞌanile yaqꞌ yaꞌ Pedro yul yatut naj Cornelio
Yicheniko yaꞌ Pedro istzotel xol ebꞌnaj sunil, yalni yaꞌ:
—Wal tinanh kaw chiwohtanhelojan tato kaw lahannhe sunil anma yul sat Komam Dios. Makxanhetikꞌa ay yelapno ye Komam Dios yul sat yebꞌ xin kꞌul isbꞌeybꞌal yul sat Komam, waxanhka mach Israeloj, kaw chitzalakano Komam yinh. Komam Dios aqꞌnikano Istzotiꞌ jetanh hanhonh Israel honhtiꞌanh, yalnikanoj tato chonhok yinh aqꞌankꞌulal yu Komam Jesucristo, Komam Yahawil sunil anma. Wal hex hex tiꞌ, kaw heyohtaj tzet yu koxolanh, hanhonh Israel honhtiꞌanh. Bꞌey Galilea ichiti huneꞌ tuꞌ yet lahwi ismunil yaꞌ Juan yalnikꞌo Istzotiꞌ Komam Dios, yebꞌ yanikanokanh yaꞌ haꞌ iswiꞌ anma. Kaw heyohtaj hex tiꞌ tato Komam Dios, haꞌ aqꞌni Komam Espíritu Santo tet Komam Jesucristo ah Nazaret. Yaqꞌnikano Komam Dios yip Komam yu iskolwa yinh anma. Sunil hunteqꞌan anma bꞌay ayko ischejabꞌ naj matzwalil kawxikanokanh yu Komam. Sunil hunteqꞌan tiꞌ iswatxꞌe Komam yuto ayko Komam Dios yetbꞌihoj.
»Wal honhtiꞌanh, kaw chijaqꞌ kobꞌahanh jalnihanh yinh sunil tzet iswatxꞌe Komam Jesús yul ismajul Judea, yebꞌ yul konhobꞌ Jerusalén, yuto jilikojanh yu kosatanh. Lahwi iswatxꞌen Komam hunteqꞌan tuꞌ xin, yalaxkanh yinh kulus yu ebꞌnaj Israel, hak tuꞌ yute yaqꞌnikamo ebꞌnaj Komam. Haxa yinh yox tzꞌayik yulkanh iskꞌul Komam yu yip Komam Dios, isyeni isbꞌa Komam Jesús tuꞌ jetanh. Yajaꞌ mach tet sunilo jet konhobꞌanh bꞌay isye isbꞌa Komam, kachannhe jetanh hanhonh saybꞌilonhxahanh yet yalanhtokanoj, yu jaqꞌni kobꞌahanh jalnikꞌojanh. Konhwaꞌanh yebꞌ Komam yet lahwi ispitzkꞌakanh xol kamom. Yalkano Komam jetanh tato kaw yilal jekꞌanh jalnokꞌojanh tet anma tato haꞌ Komam Dios aniko Komam Jesús Yahawilo yilni tzet chꞌeliko sunil anma itzitzto yebꞌpaxo mak kamnaxa. Yet payat yalkano ebꞌyaꞌ ischejabꞌ Komam Dios kuybꞌanil yinh Komam Jesús. Halbꞌilkano yu ebꞌyaꞌ tato haꞌ mak chichahni Komam yul yanma, chitanhkano ismul yibꞌanh yu yip Komam, xhi yaꞌ Pedro tuꞌ tet ebꞌnaj.
Yet ischahni ebꞌnaj mach Israeloj Komam Espíritu Santo
Yet aytoko yaꞌ Pedro tuꞌ istzoteli, yayilo Komam Espíritu Santo yibꞌanh anma chiꞌabꞌen tzet chal yaꞌ. Kaw kꞌaykanh iskꞌul ebꞌnaj Israel ayxako yul isqꞌabꞌ Komam tit yinta yaꞌ bꞌey Jope, yuto aqꞌlaxpaxo Komam Espíritu Santo tet anma mach Israeloj. Yabꞌen ebꞌnaj tato nanantaxanhe tzotiꞌal chal hunun ebꞌnaj, yabꞌenpaxo ebꞌnaj yalni kꞌul-la tzotiꞌ yinh Komam Dios.
Lahwi tuꞌ xin, yalni yaꞌ Pedro tuꞌ:
—¿Chimyu kokachni yahkano haꞌ iswiꞌ ebꞌnaj machahni Komam Espíritu Santo hakaꞌ yu kochahni hanhonh tiꞌ? xhi yaꞌ.
Yalni yaꞌ Pedro tuꞌ xin tato chiꞌahkano haꞌ iswiꞌ ebꞌnaj yinh isbꞌi Komam Jesucristo. Yet yahkano haꞌ iswiꞌ ebꞌnaj, yalni ebꞌnaj tet yaꞌ Pedro tato chikan yaꞌ hayebꞌo tzꞌayikal iskꞌatanh ebꞌnaj.
Yinh tzet yal yaꞌ Pedro tet ebꞌnaj creyente ah Jerusalén
Yapni isqꞌumal tet ebꞌyaꞌ ischejabꞌ Komam Jesús yebꞌ tet ebꞌnaj ayxako yul isqꞌabꞌ Komam ay yul ismajul Judea tato ay ebꞌnaj mach Israelo yako isbꞌa yul isqꞌabꞌ Komam Dios. Hayet yapni yaꞌ Pedro yul konhobꞌ Jerusalén, yok ebꞌnaj juxhta Israel bꞌuchwal yinh yaꞌ, yuto isnahti ebꞌnaj isley yaꞌ Moisés tet yaꞌ.
Yalni ebꞌnaj tet yaꞌ:
—¿Tzet yinh yuxinto kaxhok xol ebꞌnaj mach Israeloj, hawaꞌpaxo yebꞌ ebꞌnaj? xhi ebꞌnaj.
Yichiko yaꞌ Pedro tuꞌ yalnilo sunil tzet yuhi, yalni yaꞌ hakaꞌ tiꞌ:
—Yet ayinikꞌojan bꞌey yul konhobꞌ Jope, yet lanhan intxahlihan tet Komam Dios, isyeni Komam wetan yinh kaw sajsatil huneꞌ niman sábana leyantoj ximbꞌil kanhebꞌ istxikin, yayilo qꞌap insatajan. Wok tꞌanhnojan yinh yunhe wilnihan tzet ayayto yul. Wilnihan hunteqꞌan no noqꞌ ayayto yul; ay noꞌ xoltelajil noqꞌ, noꞌ kanhebꞌ yoj, aypaxo noꞌ chishatxikꞌo iskꞌul yebꞌ ej noꞌ chꞌik. Lahwi tuꞌ xin, wabꞌenan huneꞌ yul nuqꞌe halni wetan:
—Pedro, ahanhwanoj, potxꞌkamo hunteqꞌan no noqꞌ tiꞌ kat hakꞌuxni noꞌ, xhi wetan.
Intaqꞌwikanhan:
—Mamin, machoj, yuto maxhto hunelo chinkꞌuxan hunu tzꞌil-la tzet ye tuꞌ yuto kachbꞌilonhanh yu isley yaꞌ Moisés, kinchihan.
Yalnipaxo wetan hunelxa:
—Sunil tzet sajxa ye yu Komam Dios, mach chawala tato tzꞌil, xhi wetan.
Oxel yalayti wetan, lahwi tuꞌ xin yilaxpaxahto huneꞌ niman sábana tuꞌ yul satkanh hunelxa. Hayet lanhan intxumnihan tzet chala, yapni oxwanh ebꞌnaj kinissaynilojan bꞌay ayinan. Haꞌ ebꞌnaj tuꞌ xin ispeto bꞌey Cesarea. Yalni Komam Espíritu Santo wetan hakaꞌ tiꞌ:
—Asiꞌ yinta ebꞌnaj, xhi. Hak tuꞌ xin yu intohan yinta ebꞌnaj, yebꞌ wajwanhxa ebꞌnaj juxhta ah Jope tuꞌ. Hayet japnihanh bꞌey tuꞌ xin kotohanh yatut huneꞌ naj chiyij Cornelio. Yalni naj jetanh ta ay huneꞌ naj ángel apni linhno sata naj yul yatut; yalni naj ángel tuꞌ tet naj:
—Chejto kawanh oxwanho ebꞌnaj bꞌey yul konhobꞌ Jope, kat yiniti ebꞌnaj yaꞌ Simón, yaꞌ chiyijpaxo Pedro. Haꞌ yaꞌ tuꞌ chihalno tawet yinh tzet chu hachahni hakolbꞌanil, yebꞌ sunil mak ay bꞌey hawatut, xhi naj ángel tet naj.
Haxa yet intzabꞌnikojan intzotelan xol ebꞌnaj tuꞌ, yayilo Komam Espíritu Santo yibꞌanh ebꞌnaj hakaꞌ yu yul koxol yet bꞌabꞌelal. Hak tuꞌ yu innanitijan yinh tzet yalkano Komam Jesús yet yalanhtokanoj:
—Yinh kaw yeli, haꞌ yaꞌ Juan, haꞌ yaꞌ anhekanh haꞌ iswiꞌ anma, wal hexpaxo xin, haꞌ Komam Espíritu Santo chiꞌaqꞌlaxo teyet hakaꞌ yahbꞌalo haꞌ hewiꞌ, xhikano Komam. Kaw yaqꞌ Komam Dios Komam Espíritu Santo tet ebꞌnaj hakaꞌ yu yaqꞌni jet hanhonh tiꞌ yet janayto yul janma yinh Komam Jesucristo. Yuxin ¿tzet wehan xin chinmanhkꞌohan tzet choche Komam Dios? xhi yaꞌ Pedro tet ebꞌnaj juxhta tuꞌ.
Yet yabꞌen ebꞌnaj juxhta ay bꞌey Jerusalén yinh sunil tzet yal yaꞌ Pedro tuꞌ, kaw matxa tzet yal ebꞌnaj, yok ebꞌnaj yaqꞌno tzalaho yanma yinh Komam Dios. Yalni ebꞌnaj hakaꞌ tiꞌ:
—Kaw yeli yaqꞌpaxo Komam Dios huneꞌ iskꞌulal tiꞌ tet anma mach Israeloj yunhe ishelni isbꞌeybꞌal kat ischahnikano isqꞌinal mach istanhbꞌal, xhi ebꞌnaj.
Ebꞌnaj ok yul isqꞌabꞌ Komam bꞌey Antioquía
Yet lahwi iskamkano yaꞌ Esteban, yichiko ebꞌnaj Israel issaywa yinh ebꞌnaj ayxako yul isqꞌabꞌ Komam, yu huneꞌ tuꞌ xin pujnakanto ebꞌnaj. Ay ebꞌnaj apni bꞌey yul ismajul Fenicia yebꞌ xin bꞌey ismajul Chipre, yebꞌ yul konhobꞌ Antioquía. Istzabꞌniko ebꞌnaj yalnikꞌo huneꞌ kuybꞌanil yet kolbꞌanile tet anma bꞌay apni tuꞌ. Yaj matzet yal ebꞌnaj tet anma mach Israeloj, kaw hanhkꞌanhe tet anma Israel yal ebꞌnaj. Yaj xin ay haywanh ebꞌnaj ayxako yul isqꞌabꞌ Komam bꞌey Chipre yebꞌ bꞌey Cirene apni bꞌey Antioquía, yalnikꞌo ebꞌnaj kuybꞌanil yet kolbꞌanile xol anma mach Israeloj. Yuto ayxako yip Komam yinh ebꞌnaj, yuxin tzetkꞌa mak isbꞌejkano sunil komon bꞌeybꞌale kuybꞌil yu yet yalanhtokanoj, yaniko isbꞌa yul isqꞌabꞌ Komam. [image: 103.TIF] 

Hayet yabꞌen ebꞌnaj ayxako yul isqꞌabꞌ Komam ay bꞌey konhobꞌ Jerusalén huneꞌ tiꞌ, ischejnito ebꞌnaj yaꞌ Bernabé bꞌey Antioquía tuꞌ. Hayet yapni yaꞌ yilni yaꞌ hanta iskꞌulal Komam Dios yibꞌanh ebꞌnaj ayxako yul isqꞌabꞌ Komam bꞌey tuꞌ. Kaw tzala yanma yaꞌ Bernabé yet yaqꞌnikano yaꞌ kuybꞌanile chiꞌiptzen ebꞌnaj yunhe islahniko ebꞌnaj yaniko yanma yinh Komam sunilbꞌal tiempo. Hak tuꞌ yu iskuywakano yaꞌ Bernabé tuꞌ yinh ebꞌnaj yuto kaw kꞌul isnabꞌal yaꞌ, yebꞌ xin kaw nohnako Komam Espíritu Santo yinh. Kaw ayko yanma yaꞌ yinh Komam Jesucristo, yu huneꞌ tuꞌ yuxin kaw ay anma chahnikano Komam yul yanma.
Lahwi tuꞌ xin, isto yaꞌ Bernabé yul konhobꞌ Tarso saywal yinh yaꞌ Saulo. Haxa yet yilcha yaꞌ Saulo tuꞌ, yinito yaꞌ yaꞌ yul konhobꞌ Antioquía. Kaw huneꞌ habꞌil ekꞌ ebꞌyaꞌ kawanh tuꞌ xol anma ayxako yul isqꞌabꞌ Komam Jesús bꞌey tuꞌ. Kaw txꞌiꞌal anma iskuy ebꞌyaꞌ yinh Istzotiꞌ Komam Dios. Yul konhobꞌ Antioquía tuꞌ, haꞌ tuꞌ hal-lax bꞌabꞌel Cristianohal yinh anma ayxako yul isqꞌabꞌ Komam.
Yet huneꞌ tiempohal tuꞌ, el haywanh ebꞌnaj juxhta bꞌey Jerusalén yapni bꞌey Antioquía. Ebꞌnaj tuꞌ xin chischah ebꞌnaj tzotiꞌ tet Komam Dios kat yalni ebꞌnaj tet anma. Ay huneꞌ naj xol ebꞌnaj apni tuꞌ chiyij Agabo. Yah linhno naj xol ebꞌnaj ayxako yul isqꞌabꞌ Komam, yalni naj yu Komam Espíritu Santo hakaꞌ tiꞌ:
—Ay huneꞌ niman wahilal chihul yul sunil sat txꞌotxꞌ tiꞌ, xhi naj.
Kaw hakaꞌ yu yalni naj hak tuꞌ yu yijni isbꞌa yet ayko naj Claudio yahawil Roma. Yuxin ebꞌnaj juxhta ay bꞌey Antioquía el yul yanma iskolwa yinh ebꞌnaj juxhtaj ay bꞌey yul ismajul Judea. Hatatikꞌa hanta el yinh yanma ebꞌnaj, hak tuꞌ yaqꞌ ebꞌnaj. Hak tuꞌ yu yinito yaꞌ Saulo yebꞌ yaꞌ Bernabé hunteqꞌan kolwal tuꞌ, yaqꞌni ebꞌyaꞌ tet ebꞌyaꞌ anciano ay bꞌey Judea.
Yet iskam yaꞌ Jacobo yebꞌ yet yalaxikto yaꞌ Pedro yul preso
Yinh huneꞌ tiempohal tuꞌ, yicheniko naj rey Herodes yaqꞌni ekꞌoyaꞌ yanma haywanh ebꞌnaj juxhta xol ebꞌnaj ayxako yul isqꞌabꞌ Komam Jesús. Ischejni naj potxꞌlaxokamo yaꞌ Jacobo yu chꞌen espada. Yaꞌ Jacobo tuꞌ yuxhta isbꞌa yaꞌ yebꞌ yaꞌ Juan. Hayet yilni naj rey tato kaw chitzala ebꞌnaj Israel yinh huneꞌ tuꞌ, yalni naj ta chitzabꞌlaxayo yaꞌ Pedro yinh isqꞌinh ebꞌnaj Israel tuꞌ, huneꞌ yet chiswahni ebꞌnaj ixim pan machi yanhal. Lahwi yalaxikto yaꞌ yul teꞌ, yok kanhebꞌ majan ebꞌnaj soldado istanheno yaꞌ, yaj kanhtawanh ebꞌnaj yinh hunun majan. Haꞌ chute isnahni naj Herodes ta chinhelahwi qꞌinh Pascua kat yilaxilti yaꞌ Pedro tuꞌ yinh sat sunil anma Israel. Yuxin kaw tanhebꞌil yaꞌ yul teꞌ. Wal ebꞌnaj ayxako yul isqꞌabꞌ Komam xin, kaw ayko ebꞌnaj isqꞌanni yinh istxah tet Komam yunhe iskolcha yaꞌ Pedro yul preso.
Yet iskolcha yaꞌ Pedro yul teꞌ preso
Yinh huneꞌ aqꞌbꞌal yet yalanhto maxhto chiꞌilaxilti yaꞌ Pedro sata anma Israel yu naj rey Herodes, ayko yaꞌ xolbꞌal kawanh ebꞌnaj soldado, kaw xin wayo chu yaꞌ. Kaw kꞌalbꞌil yaꞌ yu kabꞌebꞌ chꞌen cadena, aypaxiko hunteqꞌan ebꞌnaj soldado istanhen istiꞌ teꞌ preso tuꞌ. Yapni lemna huneꞌ yángel Komam Dios, issajhopilo yul preso tuꞌ yu naj. Ispitni naj ángel tuꞌ ismotx yaꞌ Pedro, yel iswayanh yaꞌ. Yalni naj ángel tet yaꞌ: «Ahanhwano yinh anhe,» xhi naj. Ispuhmunalo chꞌen cadena yinh isqꞌabꞌ yaꞌ Pedro. Yalni naj ángel tet yaꞌ: «Tinanh xin, kawxeko iskꞌalil hawiktaj, kat hawaniko haxanhabꞌ, kat hahukbꞌanpaxiko haqꞌuxil, kat hawok tzujno wintajan,» xhi naj. Isyijen yaꞌ Pedro tuꞌ.
Yok tzujno yaꞌ Pedro yinta naj ángel, yelti yaꞌ yul preso tuꞌ. Haꞌ chute isnahni yaꞌ ta tonhe chiyelaxiko yinh sat yaꞌ yalni. Mach istxum yaꞌ tato kaw yeli lanhan yelti yaꞌ yul preso. Yekꞌto naj ángel yebꞌ yaꞌ bꞌay ay ebꞌnaj bꞌabꞌel soldado, yekꞌpaxto bꞌay ay ebꞌnaj iskabꞌ majan soldado, yelilo bꞌay ayko huneꞌ pulta nabꞌa chꞌen ayko istiꞌ bꞌeh. Hayet yapni naj ángel yebꞌ yaꞌ bꞌey pulta tuꞌ, ishajni isbꞌa ischukil, yelapno yul bꞌeh. Hanikꞌxanhe bꞌelwito naj ángel yebꞌ yaꞌ Pedro tuꞌ, iskankano yaꞌ ischukil.
Hak tuꞌ yu isnahnilo yaꞌ yinh tzet yehi, yalni yaꞌ hakaꞌ tiꞌ: «Wal tinanh chintxumilojan tato kaw yeli mayati Komam Jesús Jahawil huneꞌ yángel kiniskololojan yul isqꞌabꞌ naj rey Herodes, yebꞌ sunil tzet chisnako ebꞌnaj wet konhobꞌ Israelan winhan,» xhi yaꞌ ischukil.
Hayet kaw istxumchalo yu yaꞌ Pedro yinh hunteqꞌan tzet yu tuꞌ, isto yaꞌ bꞌey yatut ix María, ismiꞌ yaꞌ Juan, yaꞌ chiyijpaxo Marcos. Kaw txꞌiꞌal ebꞌnaj yebꞌ ebꞌix ayxako yul isqꞌabꞌ Komam kutxaniko bꞌey tuꞌ yu istxahli yinh yaꞌ Pedro. Hayet yelikto yaw yaꞌ sat ispultahil yamaqꞌil huneꞌ nha tuꞌ, yelilo huneꞌ ix qꞌopo chimunla yinta ix María, chiyij Rode, ishajno teꞌ yalni. Yajaꞌ haxa yet yabꞌen ix yul isnuqꞌ yaꞌ Pedro, kaw matxa ishaj ix teꞌ, isto ix yinh anhe yalno yinh tzalahilal tato linhanxako yaꞌ Pedro sat huneꞌ pulta tuꞌ. Yalni ebꞌnaj juxhtaj yebꞌ ebꞌix janabꞌ tet ix Rode tuꞌ:
—¿Tzimi chawal hach tiꞌ? Matxam iswalil ye yul hawiꞌ, xhi ebꞌnaj. Istaqꞌwipaxo ix:
—Machoj, to kaw yeli mawabꞌehan yul isnuqꞌ yaꞌ, xhi ix. Yuxin hal-laxpaxo tet ix:
—¿Machmi taj yaꞌ, ham naj ángel chitanhen yaꞌ, haꞌ mahuli? xhi ebꞌnaj tet ix.
Hayet lanhan istzotel ebꞌnaj yebꞌ ix islahniko yaꞌ Pedro iskꞌonhkꞌen teꞌ pulta tuꞌ. Lahwi tuꞌ xin ishajni ebꞌnaj teꞌ, iskꞌayilo iskꞌul ebꞌnaj yet yokapno yaꞌ Pedro tuꞌ. Isyeni yaꞌ yu isqꞌabꞌ yunhe isbꞌejni ebꞌnaj istzoteli. Lahwi tuꞌ xin, yok yaꞌ yalnolo tzet yu iskol-lax yaꞌ yul preso tuꞌ yu Komam. Yalni yaꞌ tet ebꞌnaj tuꞌ hakaꞌ tiꞌ:
—Halwe huneꞌ tiꞌ tet yaꞌ Jacobo yebꞌ hunteqꞌanxa ebꞌnaj juxhtaj, xhi yaꞌ. Lahwi tuꞌ yelti yaꞌ xol ebꞌnaj, isto yaꞌ yul huneꞌxa konhobꞌ.
Hayet issajbꞌilo xin, kaw matxa chitxumcha yu ebꞌnaj soldado tzet chute isbꞌa yuto mach yohtajo ebꞌnaj yinh tzet yu yelti yaꞌ Pedro tuꞌ. Haxa yet yabꞌen naj rey Herodes huneꞌ tuꞌ, yanilto naj issayomal yaꞌ Pedro, yajaꞌ matxa ilcha yaꞌ yu ebꞌnaj. Isqꞌambꞌen naj tet ebꞌnaj soldado tuꞌ tzet yu yelti yaꞌ yul teꞌ; ischejni naj potxꞌlaxokamo ebꞌnaj soldado tuꞌ. Lahwi tuꞌ xin, yel naj Herodes yul ismajul Judea, isto naj yul ismajul Cesarea. Haꞌ tuꞌ xin ehayo naj.
Iskamikal naj rey Herodes
Yinh huneꞌ tiempohal tuꞌ, kaw tit ishowal naj rey Herodes yinh anma ay bꞌey konhobꞌ Tiro yebꞌ anma ay bꞌey konhobꞌ Sidón. Yuxin islahtiꞌnhe isbꞌa anma ay bꞌey tuꞌ yinh tzet chu istzotel tet naj rey Herodes tuꞌ. Yajaꞌ bꞌabꞌel ok anma ismonteꞌ huneꞌ naj chiyij Blasto, huneꞌ naj iswiꞌehal yinh ebꞌnaj ischejabꞌ naj rey tuꞌ. Yok naj tzotelo tet naj rey tuꞌ yunhe isqꞌanni aqꞌankꞌulal, yuto haꞌ yul ismajul bꞌay ay naj chitit tzet chislo ebꞌnaj. Yalni naj rey Herodes tzet tzꞌayikal chꞌapni ebꞌnaj yinh sat naj. Haxa yet yapni istzꞌayikal tuꞌ xin, yaniko naj rey huneꞌ xil isqꞌap kaw ay yelapno yehi. Lahwi tuꞌ xin yokto tzꞌonhno naj yul iskapiltu, istzabꞌniko naj istzotel tet anma. Lanhantotikꞌa xin, yah yaw anma sunil, yalni hakaꞌ tiꞌ: «Haꞌ huneꞌ chitzotel tiꞌ, mach anmahoj, kꞌuxan tato haꞌ hunu dios,» xhi ebꞌnaj.
Hunepixto xin, yul huneꞌ yángel Komam Dios yanoko yabꞌil yinh naj rey Herodes tuꞌ, yuto machi yal naj tato hanhechꞌan Komam Dios kaw niman yelapnoj. Hak tuꞌ xin yu yok noꞌ ha haꞌ islohnoto isnimanil naj, iskam naj. Wal Istzotiꞌ Komam Dios xin, kaw pujnakanokanh xol anma yulaj hunun konhobꞌ.
Lahwi yijnikano isbꞌa ischejbꞌanil yaꞌ Bernabé yebꞌ yaꞌ Saulo yinh yalnikꞌo Istzotiꞌ Komam bꞌey yul konhobꞌ Jerusalén, ismeltzoto ebꞌyaꞌ bꞌey konhobꞌ Antioquía, yinito ebꞌyaꞌ yaꞌ Juan, yaꞌ chiyijpaxo Marcos.
Yet yichiko ismunil yaꞌ Bernabé yebꞌ yaꞌ Saulo
Xol ebꞌnaj ayxako yul isqꞌabꞌ Komam bꞌey yul konhobꞌ Antioquía, ay ebꞌnaj yaqꞌ Komam Dios ismunil yalni Tzotiꞌ chitit tet Komam, aypaxo ebꞌnaj ok kuywawomal yinh ebꞌnaj ayxako yul isqꞌabꞌ Komam. Hunteqꞌan ebꞌnaj tuꞌ, haꞌ ton yaꞌ Bernabé, yebꞌ naj Simón, naj chihal-lax qꞌejsatil, yebꞌ huneꞌxa naj chiyij Lucio, naj tit bꞌey ismajul Cirene. Yebꞌ yaꞌ Saulo, yebꞌ naj Manaén, naj hun yu ischꞌibꞌ yebꞌ naj Herodes, naj ok yahawilo txꞌotxꞌ Galilea. Yet hunel xin, kutxaniko ebꞌnaj juxhta tuꞌ yu yaqꞌni tzalaho iskꞌul yinh Komam Dios, chiyekꞌtzen ebꞌnaj huneꞌ txah yet mach chonhwaꞌi, yalni Komam Espíritu Santo tet ebꞌnaj: «Iwelo yaꞌ Bernabé yebꞌ yaꞌ Saulo texol, yuto chiꞌok ebꞌyaꞌ yinh huneꞌ munil bꞌay awtebꞌil wuhan,» xhi Komam Espíritu Santo tet ebꞌnaj.
Lahwi yekꞌtzen ebꞌnaj huneꞌ txah yet mach chonhwaꞌi, yanayo isqꞌabꞌ ebꞌnaj yibꞌanh iswiꞌ ebꞌyaꞌ kawanh tuꞌ. Tzujan tuꞌ xin ischejlaxto ebꞌyaꞌ yu ebꞌnaj.
Yet istanhilo ismujlubꞌal huneꞌ naj nawal
Yet ischejlaxto yaꞌ Bernabé yebꞌ yaꞌ Saulo yu Komam Espíritu Santo, isto ebꞌyaꞌ yul huneꞌ konhobꞌ chiyij Seleucia. Yul huneꞌ konhobꞌ tuꞌ ok ebꞌyaꞌ yul teꞌ barco, lahwi tuꞌ xin, isto ebꞌyaꞌ bꞌey yul ismajul Chipre, huneꞌ txꞌotxꞌ hoyaniko haꞌ mar yinhla iskꞌul. Yapni ebꞌyaꞌ bꞌey huneꞌ txꞌotxꞌ chiyij Salamina, yekꞌ ebꞌyaꞌ yalnokꞌo Istzotiꞌ Komam Jesucristo yulaj iscapilla ebꞌnaj Israel. Haꞌ hun yaꞌ Juan Marcos, kolwa yinta ebꞌyaꞌ. [f]
Lahwi tuꞌ xin yekꞌto ebꞌyaꞌ sunil yinh isqꞌatanil sat txꞌotxꞌ Chipre tuꞌ, yapni ebꞌyaꞌ bꞌey konhobꞌ Pafos. Haꞌ tuꞌ xin ischahleyo isbꞌa ebꞌyaꞌ yebꞌ huneꞌ naj Israel, chiyij Barjesús. Huneꞌ naj tuꞌ nawal naj, tonhe chiyal naj tato ischejabꞌ Komam Dios ye naj. Haꞌ huneꞌ naj tuꞌ, yamigo isbꞌa naj yebꞌ naj Sergio Paulo, naj yahawil yeko yinh ismajul Chipre. Kaw xin itzꞌat iswiꞌ naj Sergio tuꞌ. Yawten naj yaꞌ Bernabé yebꞌ yaꞌ Saulo iskꞌatanh, yuto choche naj yabꞌeꞌ Istzotiꞌ Komam Dios. Huneꞌ naj nawal tuꞌ, Elimas isbꞌi naj yinh abꞌxubꞌal griego, kaw ok naj kajwal yinh ebꞌyaꞌ kawanh tuꞌ, yuto mach choche iskꞌul naj tato chako naj Sergio tuꞌ Istzotiꞌ Komam Dios yul yanma.
Yuxin haꞌ yaꞌ Saulo, yaꞌ chiyijpaxo Pablo, nohnako Komam Espíritu Santo yinh, yokkano tꞌanhno yaꞌ yinh huneꞌ naj nawal tuꞌ, yalni yaꞌ:
—Hach tiꞌ, iskꞌahol naj matzwalil hawehi, ayko hahowal yinh sunil tzet kaw kꞌul yebꞌ xin kaw chawaqꞌ subꞌchaho anma yu leqꞌtiꞌal, kaw ayachiko hawetanto kuybꞌanile chiyaqꞌ Komam Dios. Wal tinanh xin, haꞌ Komam Dios chiꞌanayo isyaꞌtajil tawibꞌanh, chitanholo hamujlubꞌal, nahatil mach chubꞌ hawilno yoj tzꞌayik, xhi yaꞌ Pablo tuꞌ tet naj.
Hayet yalni yaꞌ Pablo hakaꞌ tuꞌ, istanhkanilo ismujlubꞌal naj, matxatikꞌa chiyu yilni naj. Istzabꞌniko naj yekꞌ matxmoni, issayni naj hunu mak chixeknitoj, yuto matxatikꞌa chiyu yilni naj. Hayet yilni naj yahawil konhobꞌ Chipre huneꞌ tuꞌ, yaniko naj yanma yinh Komam Dios. Kaw kꞌaykanh iskꞌul naj yet yabꞌen naj sunil kuybꞌanile yet Komam Jesús.
	[f]13:5 Yaꞌ Juan Marcos, haꞌ yaꞌ tzꞌibꞌnhenkano huneꞌ evangelio San Marcos.

Yet yapni yaꞌ Pablo yebꞌ yaꞌ Bernabé bꞌey Antioquía
Yok yaꞌ Pablo yul barco yebꞌ ebꞌyaꞌ tzujan yinta tuꞌ. Hak tuꞌ xin yu yel ebꞌyaꞌ yul konhobꞌ Pafos, yapni ebꞌnaj bꞌey konhobꞌ Perge yul ismajul Panfilia. Wal yaꞌ Juan Marcos xin, yikanilo isbꞌa yaꞌ, ismeltzoto yaꞌ bꞌey yul konhobꞌ Jerusalén. Lahwi tuꞌ xin yel ebꞌyaꞌ yul konhobꞌ Perge, yapni ebꞌyaꞌ yul konhobꞌ Antioquía ay yul ismajul Pisidia.
Yinh istzꞌayikal xewilal okto ebꞌyaꞌ yul iscapilla anma Israel, yay tzꞌonhno ebꞌyaꞌ. Hayet yil-lax isley Komam Dios tzꞌibꞌnhebꞌilkano yu yaꞌ Moisés yebꞌ hunteqꞌanxa kuybꞌanile tzꞌibꞌnhebꞌilpaxkano yu ebꞌyaꞌ ischejabꞌ Komam Dios yet payat, yanito ebꞌnaj yahaw capilla tzotiꞌ tet yaꞌ Pablo yebꞌ tet yaꞌ Bernabé bꞌay tzꞌonhan tuꞌ, yalni ebꞌnaj hakaꞌ tiꞌ:
—Hex wet konhobꞌ, ta ay hunu tzotiꞌ cheyoche cheyaqꞌ yokbꞌalo yip janmahanh, halwe tinanh, xhi ebꞌnaj.
Lahwi tuꞌ xin, yah linhno yaꞌ Pablo, isyeni yaꞌ yu isqꞌabꞌ yunhe islinhbꞌan anma istzoteli, yalni yaꞌ tet anma hakaꞌ tiꞌ:
—Hex wet konhobꞌ Israel, yebꞌ hex mach Israelo cheyiyo hebꞌa tet Komam Dios, abꞌewe tzet chiwalan.
»Haꞌ koDiosal hanhonh Israel honh tiꞌ, haꞌ sikꞌlenilo ebꞌnaj jichmam yet payat. Yet ayko xol anma nan konhobꞌal bꞌey Egipto, haꞌ Komam aqꞌni chꞌibꞌo isbꞌisil yunhe iswatxꞌen Komam huneꞌ iskonhobꞌ kaw nimajal yinh ebꞌnaj. Lahwi tuꞌ xin, yilaxilti ebꞌnaj yul konhobꞌ Egipto yu yip Komam. Hayet ay ebꞌnaj bꞌey txꞌotxꞌ desierto yinh 40 (kawinaj) habꞌil, kaw yaqꞌ techaho Komam isbꞌeybꞌal ebꞌnaj jichmam tuꞌ.
»Lahwi tuꞌ xin, istanhtzenilo Komam hujebꞌ nimeta konhobꞌ bꞌey txꞌotxꞌ Canaán, yaqꞌni Komam istxꞌotxꞌ ebꞌnaj tet ebꞌnaj jichmam tuꞌ. Lahwi tuꞌ xin issaylaxilo ebꞌnaj chꞌok juesal yu Komam Dios yunhe istanhelax ebꞌnaj jichmam yinh yikta ishoꞌ ciento habꞌil, masanta yinh ishabꞌilal yaꞌ Samuel, huneꞌ ischejabꞌ Komam Dios yet payat.
»Tzujan tuꞌ xin, isqꞌanni ebꞌnaj jichmam huneꞌ isreyal tet Komam Dios yunhe istanhelax ebꞌnaj. Hak tuꞌ xin yu yok yaꞌ Saúl isreyalo ebꞌnaj yinh 40 (kawinaj) habꞌil. Yaꞌ Saúl tuꞌ, iskꞌahol naj Cis yehi, iskꞌaholto yuninal yaꞌ Benjamín.
»Lahwi yilaxilo yaꞌ rey Saúl yinh ismunil yu Komam Dios, yaniko Komam yaꞌ David selelo yaꞌ, yalnipaxo Komam Dios hakaꞌ tiꞌ: “Saybꞌilxa yaꞌ David wuhan, iskꞌahol yaꞌ Isaí. Yinh kaw yeli chintzalahan yinh yaꞌ, yuto chisyije yaꞌ sunilal tzet chiwalan,” xhi Komam. Yaj xin ay huneꞌ yaꞌ, titna yinh yuninal yaꞌ rey David tuꞌ, Jesús isbꞌi. Haꞌ Komam tiꞌ yati Komam Dios yunhe iskolcha sunil jet Israel, hakaꞌ yu yalnikano Komam yet yalanhtokanoj.
»Yet yalanhto maxhto chiꞌichiko ismunil Komam, yok yaꞌ Juan iskuyni anma Israel ta yilal isbꞌejnikano yaniko ismul kat xin yahkano haꞌ iswiꞌ anma. Yaj hayet toxa chitanh ismunil yaꞌ Juan, yalni yaꞌ hakaꞌ tiꞌ: “¿Hex tiꞌ ham hetxumni ta hanintiꞌan chiwijan Cristo, Hekolomal? ¡Wal xin machoj! Komam Cristo Kokolomal, tzujanto chul wintajan, yajaꞌ kaw ay yelapno Komam. Wal hinan, matzet welapnojan nitam wokan inpuhnolojan istxꞌanhal isxanhabꞌ Komam yinh yoj,” xhi yaꞌ Juan tuꞌ.
Hex wet konhobꞌ Israel hex titna yinh jichmam Abraham, yebꞌ xin sunil hex mach Israeloj, hex cheyiyo hebꞌa tet Komam Dios, wal xin jet kosunil huneꞌ kuybꞌanile yet kolbꞌanile tiꞌ. Yaj anma Israel ay yul konhobꞌ Jerusalén, yebꞌpaxo ebꞌnaj yahawil anma tuꞌ, mach chitxumchalo yu tato haꞌ Komam Jesús Iskolomal ebꞌnaj. Wal xin hunun tzꞌayik xewilal chabꞌen ebꞌnaj tzet tzꞌibꞌnhebꞌilkano yu ebꞌyaꞌ ischejabꞌ Komam Dios yet payat, yaj machi nachalo yu ebꞌnaj tzet yehi. Yuxin hayet iskawxeniko ebꞌnaj kamikal yibꞌanh Komam Jesús yijnikano isbꞌa tzet tzꞌibꞌnhebꞌil yu ebꞌyaꞌ ischejabꞌ Komam yet payat. Kaw machi nichꞌano istxꞌojal ilchalo yinh Komam, yunhe yaqꞌnikamo ebꞌnaj Komam, yaj xin ok ebꞌnaj yalaꞌ tet naj Pilato ta chaqꞌ kamo naj Komam. Kaw sunil hakaꞌ tzet tzꞌibꞌnhebꞌilkano yinh Komam, yijkano isbꞌa, lahwi tuꞌ yinayo ebꞌnaj isnimanil Komam yinh teꞌ kulus isbꞌey ebꞌnaj ismujnokano isnimanil Komam yul huneꞌ chꞌen panteón.
»Yaj xin itzitzbꞌikanh Komam Jesús xol kamom yu Komam Dios. Kaw txꞌiꞌalto tzꞌayik xin isye isbꞌa Komam tet ebꞌyaꞌ ekꞌ tzujtzun yinta Komam yinh isbꞌel bꞌey Galilea chiꞌapni bꞌey Jerusalén yet maxhto chikam Komam. Haxa tinanh xin, haꞌ ebꞌyaꞌ tuꞌ chihalnikꞌo Istzotiꞌ Komam koxol hanhonh Israel honhanh tiꞌ.
»Hakonhpax tuꞌanh, lanhan jalnihanh tzotiꞌ kꞌul teyet, huneꞌ tzet halbꞌilkano yu Komam Dios tet jichmam yet payat. Yij isbꞌa huneꞌ tiꞌ jet hanhonh titnajonh yinh jichmam tuꞌ yet yitzitzbꞌikanh Komam Jesucristo xol kamom, hakaꞌ yu istzꞌibꞌnhelaxkano yinh Salmo yinh iskabꞌ capitulo bꞌay chala: “Hach tiꞌ, hach Inkꞌaholan, yinh huneꞌ tzꞌayik tiꞌ chiwaqꞌkanojan haqꞌinal,” [*] xhi Komam yul Yum.
»Yalnipaxkano Komam Dios yul Yum tato chiꞌitzitzbꞌikanh Komam Jesús xol anma kamom yunhe mach chiqꞌato isnimanil Komam. Chalni hakaꞌ tiꞌ: “Machi yekꞌbꞌanil waqꞌnihan iskꞌulal inkꞌulan waltekanojan tet yaꞌ David,” [*] xhihayoj. Chalnipaxo yinh hunxa salmo: “Mamin, mach chawaqꞌ qꞌajoꞌto innimanilan hanin sikꞌbꞌil hinan hawu tiꞌ,” [*] xhihayoj. Wal yaꞌ David tuꞌ, munla yaꞌ xol anma hakaꞌ chal iskꞌul Komam Dios yulbꞌal yet ayikꞌo yaꞌ yul sat yibꞌanhqꞌinal tiꞌ; yajaꞌ yet iskam yaꞌ xin, ismujlax yaꞌ bꞌay mujbꞌil yichmam, isqꞌato isnimanil. Yaj wal Komam Cristo ilaxkanh Komam yu Komam Dios xol anma kamom, machi qꞌato isnimanil.
»Yuxin chiwalan heyabꞌeꞌ hex wet konhobꞌ, tato kachan Komam Jesús chu yaqꞌni tanho komul; yuxin chꞌaqꞌlax huneꞌ tzotiꞌ tiꞌ teyet yuto isley yaꞌ Moisés mach chiqꞌoji yinilo komul jibꞌanh. Yajaꞌ mak chako isbꞌa yul isqꞌabꞌ Komam Jesús, sunil ismul tuꞌ chitanhkano yu Komam. Yuxin ilwe tzet wal heyuten hebꞌa, ta machoj chihul teyibꞌanh sunil tzet tzꞌibꞌnhebꞌilkano yu ebꞌyaꞌ ischejabꞌ Komam Dios bꞌay chal hakaꞌ tiꞌ:
“Hakaꞌ hex bꞌuchwawom hex tiꞌ, ilwekꞌanabꞌi,
kꞌayojabꞌ hekꞌul heyilni kat hekꞌayiloj,
yuto hanin Dios intiꞌan, ay tzet chinwatxꞌehan yinh huneꞌ tiempohal bꞌay ay hex tiꞌ.
Waxanhka ay mak chihalni teyet yinh tzet chinwatxꞌetiꞌan,
yaj mach cheyayto yul heyanma,” [*] xhi Komam Dios yul Yum.
Hayet lanhan yelti yaꞌ Pablo yebꞌ yaꞌ Bernabé yul iscapilla ebꞌnaj Israel tuꞌ, isqꞌanni ebꞌnaj mach Israelo tet ebꞌyaꞌ ta chitzotel ebꞌnaj hunelxa yinh huneꞌ kuybꞌanile tuꞌ yinh huneꞌxa istzꞌayikal xewilal. Lahwi culto tuꞌ xin, txꞌiꞌal anma Israel yebꞌ anma mach Israelo ayko yinh isreligión ebꞌnaj Israel tuꞌ ok tzujno yinta yaꞌ Pablo yebꞌ yaꞌ Bernabé. Yuxin ok ebꞌyaꞌ kawanh tuꞌ yiptzeꞌ ebꞌnaj yunheto mach chisbꞌejkano ebꞌnaj iskꞌulchꞌanil Komam Dios chabꞌilxa yu.
Haxa yet yayilo huneꞌxa tzꞌayikal xewilal xin, etza sunil anma ay yul konhobꞌ tuꞌ apni abꞌeno Istzotiꞌ Komam Dios. Haxa yet yilni ebꞌnaj yahawil ebꞌnaj Israel tato kaw hantanhe anma kutxaniko yabꞌen tzet chal ebꞌyaꞌ kawanh tuꞌ, kaw chíwa iskꞌul ebꞌnaj yinh ebꞌyaꞌ. Yalni ebꞌnaj tato leqꞌtiꞌal tzet chal yaꞌ Pablo, yokpaxo ebꞌnaj bꞌuchwal yinh kuybꞌanile yal yaꞌ. Yajaꞌ kaw yiti yip yanma yaꞌ Pablo yebꞌ yaꞌ Bernabé yalni ebꞌyaꞌ hakaꞌ tiꞌ:
—Hex wet konhobꞌ Israel, yilal haꞌtikꞌa teyet bꞌabꞌel chonhhulanh jalaꞌanh Istzotiꞌ Komam Dios, yajaꞌ mach cheyoche hechabꞌ yul heyanma yinh tzet chal Komam. Yuxin etza mach chechah huneꞌ qꞌinal mach istanhbꞌal. Wal tinanh xin chonhtohanh tet anma mach Israeloj, kat jalnihanh huneꞌ kuybꞌanil tiꞌ tet. Yuto hak tuꞌ yute yalni Komam Dios Jahawil jetanh hakaꞌ tiꞌ:
“Xakexwakojan heyenilo huneꞌ issajilqꞌinal tet anma mach Israeloj,
yunhe iskolcha anma ay yulajla konhobꞌ masanta bꞌay chikachnakan apno yul sat yibꞌanhqꞌinal tiꞌ,” [*] xhikano Komam, xhi ebꞌyaꞌ.
Yajaꞌ wal anma mach Israeloj, kaw tzalakanokanh yet yabꞌen huneꞌ tuꞌ, yalni anma tuꞌ tato kaw kꞌul Istzotiꞌ Komam Dios Jahawil. Yuxin anma sikꞌbꞌilxalo yu Komam Dios yu ischahni isqꞌinal mach istanhbꞌal, kaw yako yanma yinh Komam.
Haknhe tuꞌ xin yu ispujnalto Istzotiꞌ Komam Jesús yul sunil hunteqꞌan konhobꞌ yul ismajul Antioquía. Haxa ebꞌnaj yahawil xol ebꞌnaj Israel ok aqꞌokꞌule yinh yaꞌ Pablo yebꞌ yaꞌ Bernabé tet ebꞌnaj iswiꞌehal konhobꞌ Antioquía, yebꞌpaxo tet hunteqꞌan ebꞌix mach Israelo ayko yanma yinh Komam Dios, kaw aypaxo yelapno ye ebꞌix yul sat anma yul konhobꞌ tuꞌ. Yu tzet yal ebꞌnaj yahawil xol ebꞌnaj Israel tuꞌ, yuxin ichiko huneꞌ isyaꞌtajil yu anma ah konhobꞌ tuꞌ yinh yaꞌ Pablo yebꞌ yinh yaꞌ Bernabé; istzumbꞌelaxilti ebꞌyaꞌ yul ismajul Antioquía tuꞌ. Yuxin istzikkanilo ebꞌyaꞌ kawanh tuꞌ pojoj yinh yoj yet yel ebꞌyaꞌ yul konhobꞌ tuꞌ yunhe isyenilo isbꞌa tato matxa yok ebꞌyaꞌ yinh hunteqꞌan anma tuꞌ. Lahwi tuꞌ xin, isto ebꞌyaꞌ yul konhobꞌ Iconio. Wal anma ayxako yul isqꞌabꞌ Komam Dios bꞌey Antioquía tuꞌ, kaw ayko huneꞌ tzalahilal yul yanma, nohnapaxiko Komam Espíritu Santo yinh.

Yet yapni yaꞌ Pablo yebꞌ yaꞌ Bernabé yul konhobꞌ Iconio
Hayet yapni yaꞌ Pablo yebꞌ yaꞌ Bernabé bꞌey yul konhobꞌ Iconio tuꞌ, yokto ebꞌyaꞌ yul iscapilla ebꞌnaj Israel. Kaw kꞌul yute yalnilo ebꞌyaꞌ Istzotiꞌ Komam Dios, yuxin kaw hantanhe ebꞌnaj Israel yebꞌ hunteqꞌanxa anma mach Israelo anayto yul yanma yinh tzet yal ebꞌyaꞌ. Yaj wal ebꞌnaj Israel mach chahnayto yul yanma yinh Komam, ok ebꞌnaj aqꞌokꞌule tet ebꞌnaj mach Israelo bꞌey tuꞌ yunhe txꞌoj isnahni ebꞌnaj yinh ebꞌyaꞌ juxhtaj. Yajaꞌ nahatil ekꞌ yaꞌ Pablo yebꞌ yaꞌ Bernabé yul huneꞌ konhobꞌ tuꞌ. Kaw yinh sunil yanma ebꞌyaꞌ tzotel yinh iskꞌulal iskꞌul Komam Dios. Yunhe yil-laxi tato yel chal ebꞌyaꞌ, yaqꞌ Komam ishelanil ebꞌyaꞌ isyeni yechel yip Komam Dios yebꞌ xin ej kꞌaybꞌalkꞌule. Haꞌ anma ay yul huneꞌ konhobꞌ tuꞌ, ispoh isbꞌa. Huneꞌ majan ebꞌnaj ok tzujno yinta ebꞌnaj Israel, mach yayto yul yanma yinh Komam, hunxa majan ebꞌnaj xin okkano tzujno yinta yaꞌ Pablo yebꞌ yaꞌ Bernabé.
Lahwi tuꞌ xin, islahtiꞌnhen isbꞌa ebꞌnaj Israel yebꞌ anma mach Israeloj, yebꞌpaxo ebꞌnaj yahawil yeko yinh konhobꞌ tuꞌ, yok ebꞌnaj yicheniko huneꞌ howal yinh yaꞌ Pablo yebꞌ yaꞌ Bernabé yunhe isqꞌojlaxkamo ebꞌyaꞌ. Yajaꞌ yet yabꞌen ebꞌyaꞌ kawanh huneꞌ tuꞌ, yelkanh ebꞌyaꞌ, isto ebꞌyaꞌ bꞌey yul konhobꞌ Listra, yebꞌ bꞌey konhobꞌ Derbe; kabꞌebꞌ konhobꞌ tuꞌ ayko yul ismajul Licaonia, istopaxo ebꞌyaꞌ yul hunteqꞌanxa konhobꞌ hoyaniko bꞌey tuꞌ. Yul hunteqꞌan konhobꞌ tuꞌ okpaxo ebꞌyaꞌ yalaꞌ tet ej anma Tzotiꞌ Kꞌul yet Kolbꞌanile.
Yet isqꞌojlaxkanh yaꞌ Pablo
Yul konhobꞌ Listra ay huneꞌ naj txꞌoj ye yoj yettaxtikꞌa ispitzkꞌahi, maxhtikꞌa xin chibꞌelwi naj. Tzꞌonhanayo naj yabꞌen tzet chal yaꞌ Pablo. Yilni yaꞌ Pablo tuꞌ tato kaw ayko yanma naj yinh Komam Dios, yebꞌ ta chu iswatxꞌi naj yu Komam, yuxin ok tꞌanhno yaꞌ Pablo yinh naj, yalni yaꞌ tet naj yinh ip:
—Ahanhwanoj, kat hatoholbꞌanhen habꞌa yibꞌanh hawoj, xhi yaꞌ Pablo.
Yinh haꞌmataj ah linhno naj, yichiko naj isbꞌelwi.
Haxa yet yilni anma tzet iswatxꞌe yaꞌ Pablo tuꞌ, yah yaw anma yinh kaw ip, yalni anma yinh abꞌxubꞌal chihal-lax bꞌey txꞌotxꞌ Licaonia tuꞌ hakaꞌ tiꞌ: «Ilwekꞌanabꞌi lah, ay kawanh kodiosal mahul koxol mayuteko isbꞌa anmahil. Haꞌ yaꞌ Bernabé tiꞌ, haꞌ kodiosal Júpiter, wal yaꞌ Pablo tiꞌ xin, haꞌ kodiosal Mercurio, [g] yuto haꞌ yaꞌ matzotelilto koxol,» xhi anma.
Ay huneꞌ naj sacerdote yet isdiosal Júpiter tuꞌ, kaw yahawil yeko naj yinh huneꞌ yatut tioxh Júpiter ayko yinh istxam konhobꞌ. Bꞌey naj yiqꞌati hunteqꞌan noꞌ tzehla wakax yebꞌ hunteqꞌan teꞌ xaj teꞌ, yu choche naj yebꞌ anma tuꞌ yaqꞌaꞌko xahanbꞌalil tet ebꞌyaꞌ kawanh ischejabꞌ Komam tuꞌ bꞌey ispultahil istxam konhobꞌ.
Hayet yabꞌen yaꞌ Bernabé yebꞌ yaꞌ Pablo huneꞌ tuꞌ, istzilnito ebꞌyaꞌ xil isqꞌap yunhe isyeniloj tato chitak iskꞌul. Yok ebꞌyaꞌ xol anma, yalni yinh kaw ip hakaꞌ tiꞌ: [image: 104.png] 

—Wal tinanh hex wet anmahil, ¿tzet yinh yuxinto cheyute huneꞌ tiꞌ? wal honhtiꞌanh kaw anma honhanh hakaꞌ hex tiꞌ, yuxinto chonhhulanh jalaꞌanh teyet ta chebꞌejkano hunteqꞌan machiswalil chewatxꞌe kaw matzet chaliloj, kat heyaniko hebꞌa yul isqꞌabꞌ Komam Dios itzitznhetikꞌa yinh sunilbꞌal tiempo. Haꞌ huneꞌ Komam tiꞌ, watxꞌenhe satkanh yebꞌ txꞌo txꞌotxꞌ yebꞌ sunil tzet ay sat txꞌotxꞌ, iswatxꞌenpaxo Komam haꞌ mar yebꞌ sunil tzet ay xol haꞌ. Wal yet yalanhtokanoj tonhe yil Komam Dios tzet chu anma yinh bꞌaytet ejnhetikꞌa chal iskꞌul chiswatxꞌe. Yajaꞌ matolo yu chonhisnahulnheto Komam, ¡machoj! Wal xin to chisyelo isbꞌa Komam jet yinh ej iskꞌulal chiswatxꞌe, hakaꞌ yaniti Komam haꞌ nhabꞌ jibꞌanh kat ischꞌibꞌ sunil tzet chikotzꞌunu. Chaqꞌnipaxo Komam sunil tzet chikolo, kat yaqꞌnipaxo tzalaho kokꞌul, xhi ebꞌyaꞌ tet anma tuꞌ.
Waxanhka yal yaꞌ Pablo yebꞌ yaꞌ Bernabé hakaꞌ tuꞌ, yajaꞌ kaw lanho islinhbꞌa anma yalni tato chikam noꞌ wakax yinh xahanbꞌalil tet ebꞌyaꞌ.
Yaj wal xin ay hunteqꞌan ebꞌnaj Israel ay yul konhobꞌ Antioquía yebꞌ konhobꞌ Iconio apni yul konhobꞌ Listra tuꞌ. Yok ebꞌnaj aqꞌokꞌule tet anma, hak tuꞌ xin yu ishelni anma tuꞌ isnabꞌal, yok anma isqꞌojnokanh yaꞌ Pablo. Ham yalni anma tato kam yaꞌ, yuxin ok anma ishatxaꞌkanilto yaꞌ yintalto konhobꞌ. Yapni ebꞌnaj ayxako yul isqꞌabꞌ Komam iskꞌatanh yaꞌ Pablo tuꞌ, yok hoyno ebꞌnaj yinh yaꞌ. Lahwi tuꞌ xin yah linhno yaꞌ, yokpaxto yaꞌ yul konhobꞌ tuꞌ. Haxa yinh huneꞌxa tzꞌayik xin, isto yaꞌ yebꞌ yaꞌ Bernabé yul konhobꞌ Derbe. Hayet yapni ebꞌyaꞌ bꞌey tuꞌ, yalnikꞌo ebꞌyaꞌ Tzotiꞌ Kꞌul yet Kolbꞌanile. Tzetkꞌa anma chahni Komam Dios yul yanma yu tzet yal ebꞌyaꞌ. Lahwi tuꞌ xin ismeltzopaxo ebꞌyaꞌ yul konhobꞌ Listra hunelxa, yebꞌ bꞌey Iconio, yebꞌpaxo bꞌey konhobꞌ Antioquía ay yul ismajul Pisidia. Hayet yekꞌ ebꞌyaꞌ yul hunun konhobꞌ tuꞌ, yiptzenkano ebꞌyaꞌ ebꞌnaj ayxako yul isqꞌabꞌ Komam. Yalnikano ebꞌyaꞌ hakaꞌ tiꞌ: [image: 105.png] 

«Lahweko heyaniko heyanma yinh Komam yuto hanhonh ayonhxako yul isqꞌabꞌ Komam Dios kaw txꞌiꞌal isyaꞌtajil chꞌekꞌ jibꞌanh,» xhi ebꞌyaꞌ kawanh tuꞌ.
Yul hunun konhobꞌ xol ebꞌnaj ayxako yul isqꞌabꞌ Komam tuꞌ xin, issaykano ebꞌyaꞌ mak chiꞌok ancianohal. Lahwi tuꞌ yok ebꞌyaꞌ yinh huneꞌ yet mach chonhwaꞌi yu kotxahli tet Komam Dios, hak tuꞌ yu yabꞌennhelaxkanto ebꞌnaj tuꞌ yul isqꞌabꞌ Komam Dios, Komam chabꞌilxa yu ebꞌnaj.
	[g]14:12 Júpiter yebꞌ Mercurio, isdiosal ebꞌnaj griego yehi, hak tuꞌ xin isbꞌi yu ebꞌnaj romano; wal ebꞌnaj griego xin Zeus yebꞌ Hermes isbꞌi yu ebꞌnaj, kaw niman yelapno ye yul sat ebꞌnaj.

Yet ismeltzo yaꞌ Pablo yebꞌ yaꞌ Bernabé yul konhobꞌ Antioquía yul ismajul Siria
Lahwi isqꞌaxponikꞌto yaꞌ Pablo yebꞌ yaꞌ Bernabé yul ismajul txꞌotxꞌ Pisidia, yapni ebꞌyaꞌ yul ismajul txꞌotxꞌ Panfilia. Yalnikꞌo ebꞌyaꞌ Istzotiꞌ Komam Dios yul konhobꞌ Perge, tzujan tuꞌ xin yayapno ebꞌyaꞌ yul konhobꞌ Atalía. Haꞌ bꞌey tuꞌ xin, ok ebꞌyaꞌ yul huneꞌ teꞌ barco, ismeltzo ebꞌyaꞌ yul konhobꞌ Antioquía hunelxa, bꞌay taqꞌelaxto ebꞌyaꞌ yul isqꞌabꞌ Komam Dios yu ebꞌnaj juxhtaj yet yichiko ebꞌyaꞌ ismunil yinh yalnikꞌo Istzotiꞌ Komam Dios yulajla konhobꞌ; wal xin yijkano isbꞌa huneꞌ ismunil ebꞌyaꞌ tuꞌ.
Yet yapni ebꞌyaꞌ yul konhobꞌ Antioquía tuꞌ xin, iskutxbꞌanayo isbꞌa ebꞌnaj juxhtaj, ayxako yul isqꞌabꞌ Komam, yok ebꞌyaꞌ yalno yinh hanta iskꞌulal iswatxꞌe Komam Dios yinh ebꞌyaꞌ. Yalnipaxo ebꞌyaꞌ yinh tzet yu yaqꞌnipaxo Komam iskꞌulal yibꞌanh anma mach Israeloj, yunhe ischahni anma tuꞌ Komam Iskolomaloj. Yaꞌ Pablo yebꞌ yaꞌ Bernabé nahatilto ekꞌ ebꞌyaꞌ iskꞌatanh ebꞌnaj ayxako yul isqꞌabꞌ Komam bꞌey tuꞌ.
Yet islahtiꞌnhen isbꞌa ebꞌnaj ayxako yul isqꞌabꞌ Komam bꞌey yul konhobꞌ Jerusalén
Yet huneꞌ tiempohal tuꞌ xin, ay hunteqꞌan ebꞌnaj ayxako yul isqꞌabꞌ Komam Jesús tit bꞌey Judea, yapni yul konhobꞌ Antioquía. Istzabꞌniko ebꞌnaj yalni tet ebꞌnaj juxhta tuꞌ hakaꞌ tiꞌ: «Tato mach chiꞌok huneꞌ yechel circuncisión teyinh hakaꞌ yalni isley yaꞌ Moisés, kaw mach chexkolchahi,» xhi ebꞌnaj.
Haꞌ xin yaꞌ Pablo yebꞌ yaꞌ Bernabé ok ebꞌyaꞌ iskajaꞌ hunteqꞌan tzotiꞌ yinh huneꞌ circuncisión tuꞌ. Yokkano ebꞌyaꞌ tzotelo yibꞌanhilo hunteqꞌan tzotiꞌ tuꞌ yebꞌ ebꞌnaj chalni hun tuꞌ. Yu maxhtikꞌa watxꞌayo yu ebꞌnaj, yuxin yal ebꞌnaj juxhta tuꞌ tato chito yaꞌ Pablo yebꞌ yaꞌ Bernabé bꞌey Jerusalén; istopaxo haywanhxa ebꞌnaj juxhta yinta ebꞌyaꞌ, kat isqꞌambꞌelax tet ebꞌyaꞌ ischejabꞌ Komam Jesús yebꞌ tet ebꞌyaꞌ anciano ay bꞌey tuꞌ ta kaw yeli chaqꞌ circuncidar isbꞌa ebꞌnaj juxhta mach Israeloj, mato machoj.
Hak tuꞌ yu ischejlaxto ebꞌyaꞌ yu ebꞌnaj ayxako yul isqꞌabꞌ Komam ay yul konhobꞌ Antioquía. Hayet yekꞌ ebꞌyaꞌ yul ismajul Fenicia yebꞌ Samaria, yalni ebꞌyaꞌ tet ebꞌnaj ayxako yul isqꞌabꞌ Komam bꞌey hunteqꞌan konhobꞌ tuꞌ tato ay ebꞌnaj mach Israelo yakano huneꞌ icham bꞌeybꞌale iqꞌbꞌiltikꞌa yu, yaniko isbꞌa ebꞌnaj yul isqꞌabꞌ Komam Jesús. Hayet yabꞌen ebꞌnaj juxhta isqꞌumal huneꞌ tuꞌ, kaw tzalakanokanh yanma ebꞌnaj.
Hayet yapni ebꞌyaꞌ bꞌey yul konhobꞌ Jerusalén kaw tzalahilal yu ischahlax ebꞌyaꞌ yu ebꞌyaꞌ ischejabꞌ Komam Jesús, yebꞌ ebꞌyaꞌ anciano, yebꞌ sunil anma ayxako yul isqꞌabꞌ Komam. Lahwi tuꞌ xin, yok yaꞌ Pablo yebꞌ yaꞌ Bernabé yalni hanta tzettaj iskꞌulal iswatxꞌe Komam Dios yinh ebꞌyaꞌ. Yajaꞌ xin ay haywanh ebꞌnaj fariseo xayako isbꞌa yul isqꞌabꞌ Komam Jesucristo yet yalanhtokanoj, haꞌ ebꞌnaj tuꞌ xin ah linhnoj, yalni ebꞌnaj:
—Haꞌ ebꞌnaj mach Israelo chichahni Komam Jesús yul yanma, kaw yilal chꞌaqꞌlax circuncidar ebꞌnaj, kat jalni tet ebꞌnaj tato kaw chisyije ebꞌnaj tzet chal isley yaꞌ Moisés, xhi ebꞌnaj fariseo tuꞌ.
Hak tuꞌ xin yu iskutxbꞌaniko isbꞌa ebꞌyaꞌ ischejabꞌ Komam yebꞌ ebꞌyaꞌ anciano, yok ebꞌyaꞌ iskuyni yinh tzet chꞌeliko huneꞌ tuꞌ. Lahwi islahtiꞌnhen isbꞌa ebꞌyaꞌ yinh tzet chukano huneꞌ tuꞌ, yah linhno yaꞌ Pedro, yalni yaꞌ hakaꞌ tiꞌ:
—Hex wuxhtaj, kaw heyohtaj ta yet kaw yalanhtokanoj haꞌ Komam kinsaynilojan texol yu walnikꞌojan Tzotiꞌ yet kolbꞌanile xol anma mach Israeloj, yu yabꞌeni kat ischahni anma tuꞌ Komam Jesucristo yul yanma. Wal xin Komam Dios ohtanhe tzet ay yul yanma hunun anma, yuxin yaqꞌ Komam, Komam Espíritu Santo tet anma mach Israelo hakaꞌ yu yaqꞌni Komam jet. Hak tuꞌ yute Komam yunhe isyeniloj tato kꞌulpaxo ebꞌnaj jet anmahil tuꞌ yul sat Komam. Wal yul sat Komam Dios xin, kaw lahanonh yebꞌ anma mach Israeloj, yuto haꞌ Komam sajnhenkano yanma anma tuꞌ yet ischahni anma Komam Jesucristo Iskolomaloj. Wal tinanh xin, ¿tzet yinh yuxinto mach cheyoche hechahbꞌaꞌ tzet iswatxꞌe Komam Dios tiꞌ? Hakaꞌ hunu ijatz kaw alkanoj, matxa chonhah yalanh yu yalil, hak tuꞌ xin ye isley yaꞌ Moisés. Kaw maxhtikꞌa qꞌoji ebꞌnaj jichmam iswatxꞌen tzet chal huneꞌ ley tuꞌ, hakonhpax tuꞌ kaw mach chiꞌijcha ju. Yuxin ¿tzet yinh yuxinto cheyako huneꞌ tuꞌ yibꞌanh ebꞌnaj mach Israelo xayako isbꞌa yul isqꞌabꞌ Komam? Wal xin kaw johtaxa tato hanhkꞌanhe yu iskꞌulal iskꞌul Komam Jesucristo yuxinto chonhkolchahi. Hakpax tuꞌ xin chu iskolcha anma mach Israeloj, xhi yaꞌ Pedro tuꞌ.
Hayet yabꞌen ebꞌnaj huneꞌ tuꞌ, kaw matxa tzet yal ebꞌnaj. Yabꞌenpaxo ebꞌnaj yet yalni yaꞌ Bernabé yebꞌ yaꞌ Pablo ta kaw hantanhe kꞌaybꞌalkꞌule yaqꞌkano Komam Dios iswatxꞌeꞌ ebꞌyaꞌ yet yekꞌ ebꞌyaꞌ xol anma mach Israeloj. Lahwi istzotel ebꞌyaꞌ, yalni yaꞌ Jacobo hakaꞌ tiꞌ:
—Hex wuxhtaj, abꞌewe tzet chiwalan teyet. Xayal yaꞌ Simón Pedro jet tato isye Komam Dios iskꞌulal iskꞌul tet anma mach Israeloj, yuto lanhan issikꞌnikanh Komam anma tuꞌ yok yuninaloj. Haꞌ huneꞌ lanhan iswatxꞌen Komam tiꞌ, lanhan yijni isbꞌa tzet yalkano Komam Dios bꞌay tzꞌibꞌnhebꞌil yu ebꞌyaꞌ ischejabꞌ Komam Dios yet payat, bꞌay chala:
“Chiꞌapni huneꞌ tiempo bꞌay chiwatojan huneꞌ yuninal iskꞌahol yaꞌ rey David selelo yinh ismunil.
Yuto hakaꞌ hunu nha etaxnatoj, hak tuꞌ yekano ismunil yaꞌ rey David,
yajaꞌ chinwatxꞌekanhan hunelxa.
Hak tuꞌ xin, txꞌiꞌal anma mach Israeloj chako isnabꞌal winhan, hanin Yahawintiꞌan.
Haꞌ ton sunil anma tuꞌ chako isbꞌa yul inqꞌabꞌan,
haꞌ chiwawtekojan yok inkonhobꞌojan.
Hak tuꞌ yalnikano Komam Dios Jahawil,
yet yaqꞌni hunteqꞌan tiꞌ yohtanhelo anma yettax kaw payxa,” [*] xhihayo yul Yum Komam.
Yuxin chintxumilojan ta matxa chu janiko huneꞌ ijatz yet ley yibꞌanh ebꞌnaj mach Israeloj, yuto xaꞌisbꞌejkano ebꞌnaj hunteqꞌan bꞌeybꞌale iqꞌbꞌiltikꞌa yu, yu yaniko isbꞌa yul isqꞌabꞌ Komam Dios. Yuxin haꞌ huneꞌ yilal kotaqꞌento yul hunu carta ta matxa chiskꞌux ebꞌnaj noꞌ chibꞌe haltebꞌilxa tet ej tioxh, yebꞌ xin ta mach chiꞌekꞌ ebꞌnaj yinh ixloj, yebꞌ mach chiskꞌuxpaxo ebꞌnaj ischibꞌehal no noqꞌ tonhe chihojlax kamoj, mach chislopaxo ebꞌnaj noꞌ chikꞌ. Chiwalan huneꞌ tiꞌ, yuto yettax payxa ichikanti yilni ebꞌnaj isley yaꞌ Moisés yulaj iscapilla ebꞌnaj jet Israelal yinh hunun tzꞌayik xewilal. Hakpax tuꞌ tinanh, kaw huneꞌnhetikꞌa haꞌ yalnilto ebꞌnaj yul hunun konhobꞌ, xhikano yaꞌ Jacobo tuꞌ tet ebꞌnaj.

Teꞌ carta alaxto tet ebꞌnaj juxhta mach Israeloj
Haꞌ tzet yal yaꞌ Jacobo tuꞌ, kaw ischah yabꞌeꞌ ebꞌyaꞌ ischejabꞌ Komam Jesús yebꞌ ebꞌyaꞌ anciano, yebꞌpaxo sunil ebꞌnaj ayxako yul isqꞌabꞌ Komam tuꞌ. Hak tuꞌ xin saylax haywanh ebꞌnaj chito yetbꞌiho yaꞌ Bernabé yebꞌ yaꞌ Pablo yul konhobꞌ Antioquía tuꞌ hunelxa. Issaylax yaꞌ Judas, chihal-laxpaxo Barsabás, yebꞌpaxo yaꞌ Silas. Haꞌ ebꞌyaꞌ kawanh tiꞌ kaw aykano yelapno ye xol ebꞌnaj ayxako yul isqꞌabꞌ Komam. Lahwi tuꞌ xin, ischejlaxto ebꞌyaꞌ, yaqꞌaꞌ teꞌ carta bꞌay chal hakaꞌ tiꞌ: «Hanhonhtiꞌanh ischejabꞌ Komam Jesús jehanh, yebꞌ hanhonh anciano honhtiꞌanh, heyuxhta jehanh yinh Komam Jesucristo, chikoqꞌambꞌehanh teyet hanikꞌ heye yinh hekawil hex wuxhta mach Israelo ay yul konhobꞌ Antioquía, yebꞌ yul txꞌotxꞌ Siria yebꞌ yul txꞌotxꞌ Cilicia.
»Jabꞌehanh tato ay haywanh ebꞌnaj el koxolanh bꞌey tiꞌ tonhe xin yako yet ebꞌnaj isto bꞌey tuꞌ. Jabꞌenpaxojanh tato chiyaqꞌ tako ebꞌnaj hekꞌul yu tzet chala, kat yaqꞌni somchahoto henabꞌal, chalni ebꞌnaj ta yilal chꞌok huneꞌ circuncisión teyinh, kat heyijen tzet chal isley yaꞌ Moisés. Yuxinto kolahtiꞌnhe kobꞌahanh, kosaynilojanh haywanh ebꞌyaꞌ chito texol tuꞌ. Huneꞌnhe chiyu isto ebꞌyaꞌ yebꞌ juxhta Bernabé yebꞌ juxhta Pablo, ebꞌyaꞌ kaw xahan ay jutiꞌanh. Ebꞌyaꞌ kawanh tiꞌ, kaw hinan ebꞌyaꞌ yabꞌen isyaꞌtajil yinh yet Komam Jesucristo, ayxapaxo bꞌay kaw etza kam ebꞌyaꞌ yu anma. Yuxin chijatojanh juxhta Judas yebꞌ juxhta Silas tekꞌatanh, haꞌ ebꞌyaꞌ xin chihalni teyet tzet chalilo hunteqꞌan tzotiꞌ ayayo yul carta. Komam Espíritu Santo halni jetanh ta matxa ijatz chijakojanh teyibꞌanh, hanhkꞌanhe hunteqꞌan kaw yilal ye tiꞌ: Mach chekꞌux ischibꞌehal no noqꞌ xaꞌaqꞌlax xahanbꞌalil tet tioxh. Machi xin chelopaxo ischikꞌil no noqꞌ, yebꞌpaxo xin mach chekꞌux ischibꞌehal no noqꞌ chishoj kamo isbꞌa, mach xin chexekꞌ ixloj. Ta cheyije hunteqꞌan tiꞌ, kaw kꞌul tzet chewatxꞌe chal tuꞌ. Kaw cheyaꞌilnhe hebꞌa,» xhihayo yul teꞌ carta.
Hak tuꞌ yu ischejlaxto ebꞌyaꞌ bꞌey yul konhobꞌ Antioquía. Hayet yapni ebꞌyaꞌ, iskutxbꞌanayo isbꞌa sunil anma ayxako yul isqꞌabꞌ Komam bꞌey tuꞌ, yaqꞌni ebꞌyaꞌ teꞌ carta tuꞌ. Lahwi yilni ebꞌnaj juxhtaj yebꞌ ebꞌix janabꞌ tzet chal teꞌ carta tuꞌ, kaw tzalakanokanh yuto yaqꞌ teꞌ yaqꞌlobꞌal yanma. Yaꞌ Judas yebꞌ yaꞌ Silas tuꞌ, yalpaxo ebꞌyaꞌ Tzotiꞌ chitit tet Komam Dios, hak tuꞌ yu yaqꞌni ebꞌyaꞌ yaqꞌlobꞌal yanma ebꞌnaj ayxako yul isqꞌabꞌ Komam, yiptzelaxpaxkano ebꞌnaj yinh yet Komam yu ebꞌyaꞌ. Lahwi yekꞌ hayebꞌ tzꞌayik yibꞌanh ebꞌyaꞌ, istaqꞌlikano ebꞌyaꞌ tet ebꞌnaj yuxhta bꞌey tuꞌ, yet ismeltzoxato ebꞌyaꞌ iskꞌatanh ebꞌnaj juxhta anheti bꞌey konhobꞌ Jerusalén. Yaj wal yaꞌ Silas, ok yinh isnabꞌal yaꞌ iskankano bꞌey Antioquía tuꞌ. Kanpaxkano yaꞌ Pablo yebꞌ yaꞌ Bernabé bꞌey Antioquía tuꞌ. Huneꞌnhe ekꞌ ebꞌyaꞌ yebꞌ hunteqꞌanxa ebꞌnaj juxhtaj ay bꞌey tuꞌ iskuyuꞌ anma, ispujbꞌanikꞌo Istzotiꞌ Komam Dios.
Yet isto yaꞌ Pablo yinh iskayelal yalaꞌkꞌo Istzotiꞌ Komam Jesucristo
Lahwi yekꞌ hayebꞌ tzꞌayik xin, yalni yaꞌ Pablo tet yaꞌ Bernabé:
—Tonh jilaꞌ ebꞌnaj juxhta bꞌey yul hunun konhobꞌ bꞌayxatikꞌa konhekꞌ jalaꞌ Istzotiꞌ Komam, kat jilni hanikꞌ ye ebꞌnaj, xhi yaꞌ.
Haꞌ yaꞌ Bernabé tuꞌ xin, ay yalaꞌ yaꞌ tato chito juxhta Juan Marcos yetbꞌiho ebꞌyaꞌ. Yajaꞌ yal yaꞌ Pablo tato mach chito yaꞌ, yuto yet hunel elkano yaꞌ yinta ebꞌyaꞌ bꞌey yul konhobꞌ Panfilia; haknhe tuꞌ xin, matxa islah yaꞌ huneꞌ munil tuꞌ.
Yuxin iskajlekanh isbꞌa ebꞌyaꞌ kawanh tuꞌ yinh yaꞌ Juan Marcos, ispohlen isbꞌa ebꞌyaꞌ, nananta bꞌehal tokano hunun ebꞌyaꞌ. Hak tuꞌ yu yok tzujno yaꞌ Juan Marcos yinta yaꞌ Bernabé, yok ebꞌyaꞌ yul huneꞌ teꞌ barco, isto ebꞌyaꞌ bꞌey txꞌotxꞌ Chipre. Wal yaꞌ Pablo xin, haxa yaꞌ Silas yito yaꞌ. Kaw taqꞌelaxkano ebꞌyaꞌ yul isqꞌabꞌ Komam Dios yu ebꞌnaj juxhta ay bꞌey tuꞌ, tzujan tuꞌ xin isto ebꞌyaꞌ. Yekꞌ ebꞌyaꞌ yul ismajul txꞌotxꞌ Siria yebꞌ yul ismajul txꞌotxꞌ Cilicia yiptzenkano ebꞌyaꞌ juxhtaj yebꞌpaxo ebꞌix janabꞌ yinh iskꞌulal Komam yulajla hunun konhobꞌ bꞌayla ekꞌ ebꞌyaꞌ tuꞌ.
Ok naj Timoteo yetbꞌiho yaꞌ Pablo yebꞌ yaꞌ Silas yinh isbꞌel
Lahwi tuꞌ xin, yapni yaꞌ Pablo yebꞌ yaꞌ Silas bꞌey yul konhobꞌ Derbe. Tzujan tuꞌ yel ebꞌyaꞌ bꞌey tuꞌ, isto ebꞌyaꞌ yul konhobꞌ Listra. Haꞌ bꞌey tuꞌ xin yilayo isbꞌa ebꞌyaꞌ yebꞌ huneꞌ naj ayxako yul isqꞌabꞌ Komam, Timoteo isbꞌi; yunin huneꞌ ix israelita ayxako yul isqꞌabꞌ Komam Jesús, walpaxo ismam naj griego naj. Haꞌ ebꞌnaj juxhta yul konhobꞌ Listra yebꞌ konhobꞌ Iconio, chal ebꞌnaj ta kaw kꞌul isbꞌeybꞌal naj Timoteo tuꞌ. Yu choche yaꞌ Pablo yiqꞌato naj Timoteo yetbꞌiho yinh isbꞌel, yuxinto aqꞌlax circuncidar naj yunhe matzet chal ebꞌnaj israelita bꞌay chilaekꞌ naj yinta yaꞌ, yuto ohtabꞌil ta griego ismam naj. Yul hunun konhobꞌ bꞌay chilaekꞌ ebꞌyaꞌ xol ebꞌnaj juxhtaj chaqꞌni ebꞌyaꞌ chejbꞌanile abꞌebꞌilti yinta yu ebꞌyaꞌ ischejabꞌ Komam Jesús yebꞌ yu ebꞌyaꞌ anciano ay bꞌey yul konhobꞌ Jerusalén. Yalnikano ebꞌyaꞌ tet makta ayxako yul isqꞌabꞌ Komam tato kaw yilal isyijen hunteqꞌan kuybꞌanile tuꞌ. Yuxin haꞌ anma ayxako yul isqꞌabꞌ Komam yul hunun konhobꞌ, kaw iptzelaxkano yaniko yanma yinh Komam Jesucristo. Hak tuꞌ xin yu ischꞌibꞌ isbꞌisil hunun tzꞌayik.
Yil yaꞌ Pablo huneꞌ naj ay bꞌey Macedonia yul iswayik
Komam Espíritu Santo, haꞌ mach chanito yaꞌ Pablo yebꞌ ebꞌyaꞌ yetbꞌi yalnokꞌo Istzotiꞌ Komam bꞌey yul ismajul Asia, yuxin bꞌeh isto ebꞌyaꞌ bꞌey ismajul Frigia yebꞌ bꞌey yul ismajul Galacia. Yet yapni ebꞌyaꞌ yinh ismohonal txꞌotxꞌ chiyij Misia, yokpaxo yinh isnabꞌal ebꞌyaꞌ isto bꞌey huneꞌxa txꞌotxꞌ chiyij Bitinia, yaj maxhtikꞌa chalaxto ebꞌyaꞌ yu Komam Espíritu Santo. Yuxin palan isqꞌaxponikꞌto ebꞌyaꞌ yul ismajul Misia, yayapno ebꞌyaꞌ yul konhobꞌ Troas ayko istiꞌ haꞌ mar.
Haxa yinh aqꞌbꞌalil xin, isyeni isbꞌa huneꞌ naj ay bꞌey ismajul txꞌotxꞌ Macedonia tet yaꞌ Pablo yul iswayik, isqꞌan naj tet yaꞌ, yalni naj hakaꞌ tiꞌ: «Ekꞌanhti bꞌey txꞌotxꞌ Macedonia tiꞌ kat hakolwa jinhanh,» xhi naj tet yaꞌ Pablo.
Lahwi yilni yaꞌ Pablo huneꞌ tuꞌ xin, jokanh koqꞌuynu jetanh kotohanh bꞌey txꞌotxꞌ Macedonia, yuto kotxumanh tato haꞌ Komam chonhinitojanh jalaꞌkꞌojanh Tzotiꞌ yet kolbꞌanile tet anma ay bꞌey tuꞌ. [h]
	[h]16:10 Bꞌey Filipos ichiti yaꞌ Lucas yekꞌ yinta yaꞌ Pablo yebꞌ yaꞌ Silas yinh isbꞌel, haꞌ yaꞌ Lucas tuꞌ xin tzꞌibꞌnhenkano huneꞌ hum tiꞌ.

Yet yaniko isbꞌa huneꞌ ix chiyij Lidia yul isqꞌabꞌ Komam Jesús bꞌey konhobꞌ Filipos
Lahwi tuꞌ xin, jokanh yul teꞌ barco bꞌey Troas tuꞌ, kaw rinhan kotohanh bꞌey konhobꞌ Samotracia. Haxa yet hunxa tzꞌayik xin japnihanh bꞌey yul konhobꞌ Neápolis. Kobꞌelwitojanh, japnihanh yul konhobꞌ Filipos ayko yalanh yip ebꞌnaj romano. Haꞌ huneꞌ konhobꞌ tuꞌ, kaw aykano yelapno ye xol sunil konhobꞌ ay yul ismajul txꞌotxꞌ Macedonia. Kaw xin txꞌiꞌal tzꞌayik konhekꞌanh yul huneꞌ konhobꞌ tuꞌ.
Yinh tzꞌayik xewilal xin kotohanh istiꞌ huneꞌ ha haꞌ chꞌayto istxam konhobꞌ tuꞌ yuto kotxumanh tato haꞌ bꞌey tuꞌ chiskutxbꞌa isbꞌa anma Israel istxahli. Hayet japnihanh jay tzꞌonhnojanh, jichikojanh jalnihanh Istzotiꞌ Komam tet hunteqꞌan ebꞌix ix iskutxbꞌa isbꞌa bꞌey tuꞌ. Ay xin huneꞌ ix ah konhobꞌ Tiatira chiyij Lidia, ayko xol ebꞌix kutxaniko tuꞌ, txonhom qꞌape ix, qꞌap kaw ay istohol, kajmutzꞌmunhe jilni qꞌap. Huneꞌ ix tiꞌ xin, kaw chiyo isbꞌa ix tet Komam Dios. Yet yabꞌen ix kuybꞌanile yal yaꞌ Pablo tuꞌ, yaniko isbꞌa ix yul isqꞌabꞌ Komam Jesucristo. Tzujan tuꞌ xin yahkano haꞌ iswiꞌ ix yebꞌ sunil mak ay bꞌey yatut ix. Yalni ix jetanh hakaꞌ tiꞌ:
—Ta kaw yeli ayko wanmahan yinh Komam cheyila, tonhwe bꞌey watutan, xhi ix jetanh. Hak tuꞌ yu kokankanojanh bꞌey yatut ix.
Yet yalaxikto yaꞌ Pablo yebꞌ yaꞌ Silas yul preso
Haꞌ hunel xin, yet lanhan kotohanh bꞌay chiskutxbꞌa isbꞌa anma istxahli, kochahnayojanh huneꞌ ix qꞌopo ayko ischejabꞌ naj matzwalil yinh. Huneꞌ ix tuꞌ, ahbꞌelom ix, ischejabꞌ hunteqꞌan ebꞌnaj ye ix. Kaw xin chischah ebꞌnaj melyu yinh ismunil ix. Yok tzujno ix jintajanh yebꞌ yaꞌ Pablo, istzabꞌniko ix yel yaw, yalni ix: [image: 106.png] 

—Haꞌ hunteqꞌan ebꞌyaꞌ tiꞌ, ischejabꞌ Komam Dios ye ebꞌyaꞌ, huneꞌ Dios kaw aykano yip. Haꞌ ebꞌyaꞌ chihalnikꞌo teyet tzet chiyu hekolchahi, xhi ix.
Kaw txꞌiꞌal tzꞌayik yal ix hakaꞌ tuꞌ, kaw xin tibꞌayo yu yaꞌ Pablo yabꞌen tzet chal ix, yuxin meltzo yaꞌ, yok tꞌanhno yaꞌ yinh ix, yalni yaꞌ tet ischejabꞌ naj matzwalil ayko yinh ix hakaꞌ tiꞌ:
—Yinh isbꞌi Komam Jesucristo chiwalan tawet, elanh yinh ix tiꞌ, xhi yaꞌ Pablo. Yet yabꞌen ischejabꞌ naj matzwalil huneꞌ tuꞌ, yelkano naj yinh ix.
Haxa yet yilni ebꞌnaj yahaw ix tuꞌ tato matxa melyu chischah ebꞌnaj yinh ismunil ix, istzabꞌnayo ebꞌnaj yaꞌ Pablo yebꞌ yaꞌ Silas, yilaxto ebꞌyaꞌ kawanh tuꞌ sata ebꞌnaj yahaw konhobꞌ bꞌey kapil.
Haxa yet yalaxiko ebꞌnaj sata ebꞌnaj yahaw konhobꞌ tuꞌ, yalni ebꞌnaj tzabꞌnayo yaꞌ Pablo yebꞌ yaꞌ Silas tuꞌ:
—Haꞌ ebꞌnaj Israel tiꞌ, kaw tonhe chihul ebꞌnaj yaqꞌaꞌ somchahokanh isnabꞌal sunil jet konhobꞌ tiꞌ. Yuto lanhan iskuynikano ebꞌnaj anma yinh hunteqꞌan kuybꞌanile mach ischah isbꞌa yebꞌ koley. Kaw xin mach chu kochahni ijaꞌ tzet chal ebꞌnaj isyayil hanhonh tiꞌ romano honh, xhi ebꞌnaj.
Lahwi tuꞌ xin yah bꞌulna anma yinh yaꞌ Pablo yebꞌ yaꞌ Silas. Ischejni ebꞌnaj yahaw konhobꞌ tuꞌ istzil-laxilo xil isqꞌap ebꞌyaꞌ yunhe ishatelax ebꞌyaꞌ yu teꞌ hitxꞌom kꞌax. Lahwi ishatelax ebꞌyaꞌ txꞌiꞌal el, yalaxikto ebꞌyaꞌ yul teꞌ preso. Yalni ebꞌnaj yahaw tuꞌ tet naj tanhem preso:
—Kaw kaw chawutekto ebꞌnaj yul preso tuꞌ, xhi ebꞌnaj. Haxa yet yabꞌen naj tanhem preso huneꞌ tuꞌ, yanikanikto naj ebꞌyaꞌ kawanh bꞌay kaw nahat yekanikto yul teꞌ preso. Yanikanikto naj yoj ebꞌyaꞌ yul islotꞌil teꞌ cepo.
Haxa yet chuman aqꞌbꞌal xin, chibꞌitni yaꞌ Pablo yebꞌ yaꞌ Silas tet Komam Dios, chitxahlipaxo ebꞌyaꞌ. Kaw xin chabꞌe hunteqꞌanxapaxo ebꞌnaj presowom tzet chal ebꞌyaꞌ. Yinh haꞌmataj xin yekꞌ huneꞌ niman txixkabꞌ, kaw toxanhe chiyukyun isxeꞌal teꞌ preso yu. Ishajlo sunil ispultahil teꞌ preso tuꞌ, yaykꞌaypaxo chꞌen cadena ayko yinh ebꞌnaj presowom. Haxa yet yel iswayanh naj tanhem preso, yilni naj tato hajan sunil ispultahil teꞌ preso, yuxin yihti naj yespada yul yatut yu ispotxꞌni isbꞌa naj yalni, yuto haꞌ yute istxumni naj ta xaꞌelkanh sunil ebꞌnaj ayikto yul preso tuꞌ.
Yajaꞌ ah yaw yaꞌ Pablo tet naj hakaꞌ tiꞌ:
—Mach chapotxꞌ habꞌa, kosunilanh ayonhiktijanh yul preso tiꞌ, xhi yaꞌ.
Isqꞌanni naj chitanhen preso tuꞌ isqꞌaꞌ yu ismujli, isto naj bꞌay ay ebꞌyaꞌ tuꞌ; kaw toxanhe chiluylun naj yu xiwkilal. Isjahbꞌanayo isbꞌa naj sata yaꞌ Pablo yebꞌ sata yaꞌ Silas. Lahwi tuꞌ xin, yinilti naj ebꞌyaꞌ kawanh tuꞌ, isqꞌambꞌen naj tet ebꞌyaꞌ:
—Wal tinanh, ¿tzet wal wuten hinbꞌahan yunhe inchahnikanojan inkolbꞌanilan? xhi naj.
Yalni ebꞌyaꞌ tet naj tanhem preso:
—Ako hawanma yinh Komam Jesucristo kat hakolchahi yebꞌ sunilal mak ay bꞌey hawatut, xhi ebꞌyaꞌ tet naj.
Lahwi tuꞌ xin, yok ebꞌyaꞌ yalno Istzotiꞌ Komam Dios tet naj, yebꞌ tet sunil mak ay bꞌey yatut naj. Yinhtikꞌa huneꞌ aqꞌbꞌalil tuꞌ xin, ok naj istxꞌahalo islahwilal ebꞌyaꞌ kawanh tuꞌ. Lahwi tuꞌ xin, yahkano haꞌ iswiꞌ naj yebꞌ sunilal mak ay bꞌey yatut naj. Yinito naj ebꞌyaꞌ kawanh tuꞌ bꞌey yatut, iswaꞌ ebꞌyaꞌ. Kaw xin chitzala yanma naj yebꞌ sunilal mak ay bꞌey yatut tuꞌ yuto yako yanma naj yinh Komam Dios.
Haxa yet huneꞌxa sakꞌayalil xin, ischejnito ebꞌnaj yahawil konhobꞌ tuꞌ hunteqꞌan ebꞌnaj mayor, yalni ebꞌnaj tet naj tanhem preso tuꞌ hakaꞌ tiꞌ:
—Wal tinanh hajilti naj Pablo yebꞌ naj Silas, xhi ebꞌnaj. Yuxin yal naj tanhem preso tet yaꞌ Pablo:
—Wal tinanh, chexinbꞌejtzohan yalni ebꞌnaj wahawan, yuxinto asiꞌwej, paxanhweto yinh aqꞌankꞌulal, xhi naj.
Yajaꞌ xin yal yaꞌ Pablo tet ebꞌnaj mayor tuꞌ:
—Wal hanhonhtiꞌanh, romano honhanh, yaj jijanh yu ebꞌnaj yinh sat sunil anma, machi nino isqꞌambꞌe ebꞌnaj tato ay komulanh. ¿Tom xin haxa tinanh ewantajil chonhbꞌejtzolaxanh, yalni ebꞌnaj? ¡Wal xin, machoj! Hulujabꞌ ebꞌnaj yahaw tuꞌ, haꞌ kaw ebꞌnaj chul konhinoltojanh, xhi yaꞌ Pablo.
Hak tuꞌ xin yu isto ebꞌnaj yalno tet ebꞌnaj yahaw tuꞌ. Yuxin hayet yabꞌen ebꞌnaj tato romano yaꞌ Pablo yebꞌ yaꞌ Silas, isxiwkanh ebꞌnaj. Isto ebꞌnaj isqꞌanno nimankꞌulal yinh tet yaꞌ Pablo yebꞌ tet yaꞌ Silas. Lahwi tuꞌ xin, yilaxilti ebꞌyaꞌ yul preso, yal-laxkano tet ebꞌyaꞌ tato chꞌel ebꞌyaꞌ yul konhobꞌ tuꞌ. Lahwi yelti ebꞌyaꞌ yul preso tuꞌ, isto ebꞌyaꞌ bꞌey yatut ix Lidia, haꞌ tuꞌ xin yilayo isbꞌa ebꞌyaꞌ yebꞌ makta ayxako yul isqꞌabꞌ Komam. Lahwi yiptzelax ebꞌnaj juxhta yebꞌ ebꞌix janabꞌ bꞌey tuꞌ, yel ebꞌyaꞌ kawanh yul konhobꞌ tuꞌ.
Yet issomchakanh isnabꞌal anma bꞌey konhobꞌ Tesalónica
Yinh isbꞌel yaꞌ Pablo yebꞌ yaꞌ Silas, ekꞌ ebꞌyaꞌ bꞌey konhobꞌ Anfípolis, yebꞌ bꞌey konhobꞌ Apolonia. Lahwi tuꞌ xin yapni ebꞌyaꞌ yul konhobꞌ Tesalónica bꞌay ay huneꞌ iscapilla ebꞌnaj Israel. Yokto yaꞌ Pablo yul capilla tuꞌ hakaꞌtikꞌa chu yaꞌ yul hunun konhobꞌ. Yulbꞌal oxebꞌ semana yinh hunun tzꞌayik xewilal kuywa yaꞌ yinh ebꞌnaj tuꞌ. Yalnikano yaꞌ Pablo yinh kaw habꞌan ta aykanayo yul Yum Komam Dios ta kaw yilal yekꞌyaꞌ yanma Kokolomal, yebꞌ yilal iskami kat yitzitzbꞌikanh. Yalnipaxo yaꞌ hakaꞌ tiꞌ: «Huneꞌ mak lanhan walnihan teyet tiꞌ, haꞌ Komam Jesús, haꞌ ton Komam Cristo Kokolomal,» xhi yaꞌ Pablo tet anma ayikto bꞌey tuꞌ.
Ay hunteqꞌan ebꞌnaj Israel yayto yul yanma yinh tzet yal yaꞌ Pablo, yokkano ebꞌnaj yetbꞌiho yaꞌ Pablo yebꞌ yaꞌ Silas. Kaw txꞌiꞌalpaxo ebꞌnaj griego ayxako yanma yinh Komam Dios yako isbꞌa yul isqꞌabꞌ Komam Jesucristo, yebꞌpaxo xin hunteqꞌan ebꞌix ix kaw ay yelapno ye yul issat anma yul konhobꞌ tuꞌ yako isbꞌa yul isqꞌabꞌ Komam.
Yaj wal hunmajanxa ebꞌnaj Israel mach yayto yul yanma yinh tzet chal yaꞌ Pablo, kaw tit ishowal ebꞌnaj yuto kaw txꞌiꞌal anma yako isbꞌa yinh tzet yal yaꞌ Pablo tuꞌ. Iskutxbꞌaniko ebꞌnaj hunteqꞌan ebꞌnaj kaw isah, tonhe chiꞌekꞌ yul calla, kaw maxhtikꞌa iswalil. Haꞌ ebꞌnaj tuꞌ xin ok aqꞌokꞌule tet ebꞌnaj yul konhobꞌ tuꞌ yunhe yah wejna ebꞌnaj sunil. Yipikto ebꞌnaj yul yatut huneꞌ naj chiyij Jasón yu chisnah ebꞌnaj tato haꞌ tuꞌ ay yaꞌ Pablo yebꞌ yaꞌ Silas, yuto kaw choche ebꞌnaj istzabꞌayo ebꞌyaꞌ kawanh tuꞌ kat yalaxiko ebꞌyaꞌ yul isqꞌabꞌ konhobꞌ.
Yu mach ilcha ebꞌyaꞌ yul huneꞌ nha tuꞌ, yuxin haxa juxhta Jasón yebꞌ haywanhxa ebꞌnaj juxhtaj ishatxto ebꞌnaj tet ebꞌnaj yahaw konhobꞌ. Yalni ebꞌnaj yinh kaw ip hakaꞌ tiꞌ: «Naj Pablo yebꞌ naj Silas, kaw sunil anma yul sat yibꞌanhqꞌinal tiꞌ chisomchakanh isnabꞌal yu ebꞌnaj, wal tinanh xin xahulpaxo ebꞌnaj koxol. Haꞌ xin naj Jasón tiꞌ, chichahni ebꞌnaj yul yatut; ebꞌnaj tuꞌ kaw mach chisyije ebꞌnaj isley naj jahaw ay Roma. Chalpaxo ebꞌnaj ta ay huneꞌxa naj rey, chiyij Jesús,» xhi ebꞌnaj tet ebꞌnaj yahaw konhobꞌ tuꞌ.
Yet yabꞌen sunil anma yebꞌ ebꞌnaj yahaw konhobꞌ tzet yal ebꞌnaj tuꞌ, kaw tit ishowal, issomchakanh isnabꞌal ebꞌnaj. Wal ebꞌnaj yahaw konhobꞌ tuꞌ, isqꞌan ebꞌnaj melyu ok selelo juxhta Jasón yebꞌ ebꞌnaj tzabꞌlaxto yinta tuꞌ, isbꞌejtzolaxilo ebꞌnaj.
To yaꞌ Pablo yebꞌ yaꞌ Silas yul konhobꞌ Berea
Haxa yet aqꞌbꞌalil xin, ischejlaxto yaꞌ Pablo yebꞌ yaꞌ Silas yul konhobꞌ Berea yinh anhe yu ebꞌnaj juxhtaj. Yet yapni ebꞌyaꞌ bꞌey tuꞌ, yok ebꞌyaꞌ yul iscapilla ebꞌnaj Israel. Ekꞌna kaw kꞌulto isnabꞌal anma Israel ay bꞌey konhobꞌ Berea tuꞌ sata anma Israel ay bꞌey konhobꞌ Tesalónica. Kaw yako yinh iskꞌul yabꞌen Istzotiꞌ Komam Dios yal ebꞌyaꞌ kawanh tuꞌ. Kaw xin hunun tzꞌayik iskuyni anma Istzotiꞌ Komam yunhe yilni ta kaw yel tzet chal ebꞌyaꞌ. Yuxin, kaw txꞌiꞌal anma Israel yako isbꞌa yul isqꞌabꞌ Komam Jesucristo, yebꞌ txꞌiꞌalpaxo ebꞌnaj griego yebꞌ ebꞌix griego kaw nime ix yul sat konhobꞌ tuꞌ yako isbꞌa yul isqꞌabꞌ Komam.
Yet yabꞌen ebꞌnaj Israel ay bꞌey Tesalónica tato lanhan yalni yaꞌ Pablo Istzotiꞌ Komam Dios bꞌey konhobꞌ Berea, yapni ebꞌnaj aqꞌokꞌule tet anma yunhe issomchakanh isnabꞌal yinh tzet chal yaꞌ Pablo. Yuxin ebꞌnaj juxhta tuꞌ yinh anhe ischejto ebꞌnaj yaꞌ Pablo bꞌey istiꞌ haꞌ mar. Wal yaꞌ Silas yebꞌ naj Timoteo kankano yul konhobꞌ Berea tuꞌ. Haꞌ ebꞌnaj juxhta inito yaꞌ Pablo, hata bꞌey yul konhobꞌ Atenas bꞌey ebꞌnaj yaqꞌaꞌkano yaꞌ. Haxa yet lanhan ismeltzo ebꞌnaj bꞌey Berea, yalni yaꞌ Pablo tet ebꞌnaj:
—Cheyal apno tet yaꞌ Silas yebꞌ tet naj Timoteo ta chitit ebꞌnaj yinh anhe inkꞌatanhan bꞌey tiꞌ, xhi yaꞌ Pablo tuꞌ.
Yet ayxakꞌo yaꞌ Pablo yul konhobꞌ Atenas
Hayet aykꞌo yaꞌ Pablo yechman yapni yaꞌ Silas yebꞌ naj Timoteo bꞌey yul konhobꞌ Atenas, kaw tak iskꞌul yaꞌ yilni tato kaw tzetkꞌa istioxh anma yul huneꞌ konhobꞌ tuꞌ. Yuxin chibꞌeykꞌo yaꞌ yul iscapilla ebꞌnaj Israel, kat iskuywa yaꞌ yinh ebꞌnaj Israel tuꞌ yebꞌ yinh ebꞌnaj mach Israelo chitikꞌa yiyo isbꞌa tet Komam Dios. Hunun tzꞌayik xin, istzotelpaxo yaꞌ tet anma chꞌekꞌ bꞌey yul yamaqꞌil kapil. [image: 107.TIF] 

Ay hunteqꞌan ebꞌnaj kuywawom chiyij epicúreo yebꞌpaxo hunteqꞌan ebꞌnaj chiyij estoico tzotel yebꞌ yaꞌ Pablo. Ay ebꞌnaj halni hakaꞌ tiꞌ:
—¿Tzettaxka chalilo hunteqꞌan tzet chal huneꞌ naj kaw tzetkꞌa istzotel tiꞌ? xhi ebꞌnaj. Wal hunmajanxa ebꞌnaj xin, halni hakaꞌ tiꞌ:
—Chitzotel naj yinh hunteqꞌanxa nan tioxhal, xhi ebꞌnaj. Yal ebꞌnaj hakaꞌ tuꞌ yu istzotiꞌal Komam Jesucristo chal yaꞌ Pablo, chalnipaxo yaꞌ tato chiꞌitzitzbꞌikanh anma kamomxa.
Yuxin ilaxto yaꞌ bꞌey huneꞌ tzalan chiyij Areópago, bꞌay chaqꞌ ebꞌnaj lahtiꞌ, isqꞌambꞌen ebꞌnaj tet yaꞌ:
—¿Chimyu hawalni jetanh tzet ye huneꞌ kuybꞌanile chawalikꞌoj? Yuto maxhto bꞌay chijabꞌehanh hunteqꞌan tiꞌ, yuxin chijochehanh chijohtanhelojanh tzet kaw chiyal yelapnoj, xhi ebꞌnaj.
Hak tuꞌ yute yalni ebꞌnaj yuto sunil anma ay yul konhobꞌ Atenas yebꞌ anma nan konhobꞌal ay yul konhobꞌ tuꞌ, kaw nantikꞌa isbꞌeybꞌal anma. Yuto yet ay hunu akꞌ kuybꞌanil chꞌapni hal-laxo xol ebꞌnaj kaw chiꞌekꞌ txꞌiꞌal tiempo yibꞌanh, yuto kaw chiyoche ebꞌnaj ispichꞌalo yinh kaw kꞌul, kat iskayeꞌnhe ebꞌnaj.
Yahwano yaꞌ Pablo xol ebꞌnaj bꞌey huneꞌ Areópago tuꞌ, istzabꞌniko yaꞌ yalni:
—Wal tinanh, hex ah konhobꞌ Atenas, kaw chiwilan tato kaw ayko henabꞌal yinh ej tioxh. Yet chinekꞌan yul konhobꞌ tiꞌ, chiwilnihan bꞌaytaj tet hediosal bꞌay kaw cheyiyo hebꞌa. Chiwilnipaxojan huneꞌ chꞌen yet hexahanbꞌal bꞌay tzꞌibꞌnhebꞌiliko hayebꞌ tzꞌibꞌ chalni hakaꞌ tiꞌ:
—Haꞌ tiꞌ chijiyo kobꞌa tet Dios mach ohtabꞌiloj, xhi yinh huneꞌ chꞌen tuꞌ. Wal xin haꞌ huneꞌ Dios mach heyohtajo bꞌay cheyiyo hebꞌa tuꞌ, haꞌ ton huneꞌ Dios tuꞌ chinhulan walaꞌan istzotiꞌal texol. [image: 108.png] 

»Haꞌ huneꞌ Dios tuꞌ, watxꞌenhe yul sat yibꞌanhqꞌinal tiꞌ yebꞌ sunil tzet ayayo sat; kaw yahawil yeko yinh satkanh yebꞌ yul sat yibꞌanhqꞌinal tiꞌ. Haꞌ huneꞌ Dios tuꞌ, mach yulo nha watxꞌebꞌil yu anma aya. Mach yilalo ay tzet chꞌaqꞌlax tet huneꞌ Dios tuꞌ yu anma. Wal xin haꞌ Komam chꞌaqꞌni kokawil kosunil, haꞌ Komam chꞌaqꞌnipaxo jaqꞌeqꞌ kohiqꞌaꞌ, yebꞌ sunil tzet ayonh. Haꞌ Komam Dios watxꞌen naj bꞌabꞌel winaj; yinh naj tuꞌ xin titna sunil anma ay yulaj konhobꞌ yul sat yibꞌanhqꞌinal tiꞌ. Yet yalanhtokanoj yalkano Komam bꞌaqꞌinh chiwatxꞌi hunun nimeta konhobꞌ, yebꞌ bꞌaytuꞌwal chꞌekꞌ ismohonal hunun konhobꞌ tuꞌ.
»Iswatxꞌe Komam Dios hakaꞌ tuꞌ yunhe issayni anma Komam, kꞌuxanta chiꞌohtanhelaxilo Komam yu anma. Yaj chiwalkanojan teyet tato mach nahato yelo Komam Dios jinh, wal xin kawil yeko Komam jinh. Yu Komam Dios yuxinto itzitzonh, yu Komam yuxin chonhbꞌili, yu Komam yuxin ayonhikꞌo bꞌey yul sat yibꞌanhqꞌinal tiꞌ. Ay hunteqꞌan ebꞌnaj heyet konhobꞌ kaw helan istzoteli, chalni hakaꞌ tiꞌ: “Kaw yuninal Dios jehanh,” xhi ebꞌnaj.
»Kaw yel chal ebꞌnaj tuꞌ ta kaw yuninal Komam Dios jehi, yuxin kaw mach chu jalni tato lahan Komam hakaꞌ hunteqꞌan tioxh watxꞌebꞌil yu anma yinh chꞌen oro maka yinh chꞌen plata, maka hunuxa nan chꞌenal watxꞌebꞌilayo yu anma yu ishelanil isnabꞌal. Yet payxa, mach ohtanhebꞌilo Komam Dios yu anma, yuxin yaqꞌ nimankꞌulal Komam yinh issukal anma. Wal tinanh xin chal Komam Dios tato kaw yilal chisnah isbꞌa sunil anma ay yul sat yibꞌanhqꞌinal tiꞌ, kat ismeltzoko yul isqꞌabꞌ Komam. Halbꞌilkano yu Komam tato chꞌapni huneꞌ tzꞌayikal bꞌay chil Komam tzet chiꞌeliko anma ay yul sat yibꞌanhqꞌinal tiꞌ, hatatikꞌa tzet chiswatxꞌe hunun anma. Wal xin ay huneꞌ Iskꞌahol Komam Dios sikꞌbꞌililoj, haꞌ chiꞌilni tzet chiꞌeliko hunun anma. Isyelo Komam Dios tet sunil anma tato kaw yel huneꞌ tiꞌ yet yaqꞌni itzitzbꞌokanh Komam Dios Iskꞌahol xol anma kamom, xhi yaꞌ Pablo tet ebꞌnaj tuꞌ.
Yet yabꞌen ebꞌnaj yalni yaꞌ Pablo tato chiꞌitzitzbꞌikanh anma kamom, ay ebꞌnaj bꞌuchwa yinh yaꞌ, aypaxo ebꞌnaj halni: «Xakoqꞌambꞌeꞌanh huneꞌ tiꞌ tawet yet hunuxa tiempohal,» xhi ebꞌnaj.
Yet lahwi yabꞌen yaꞌ Pablo tzet yal ebꞌnaj tuꞌ, yel yaꞌ xol ebꞌnaj. Yajaꞌ ay haywanh ebꞌnaj tuꞌ yayto yul yanma yinh tzet yal yaꞌ Pablo, yok ebꞌnaj yetbꞌiho yaꞌ. Xol ebꞌnaj tuꞌ xin, ay huneꞌ naj chiyij Dionisio, yetbꞌi isbꞌa naj yebꞌ ebꞌnaj chiskutxbꞌa isbꞌa bꞌey Areópago tuꞌ. Aypaxo hunteqꞌanxa anma yayto yul yanma yinh Komam yebꞌ xin huneꞌ ix ix chiyij Dámaris.
Yilayo isbꞌa yaꞌ Pablo yebꞌ naj Aquila yebꞌ ix Priscila yul konhobꞌ Corinto
Lahwi tuꞌ xin, yel yaꞌ Pablo bꞌey yul konhobꞌ Atenas, yapni yaꞌ bꞌey konhobꞌ Corinto. Haꞌ bꞌey tuꞌ yilayo isbꞌa yaꞌ yebꞌ huneꞌ naj chiyij Aquila. Huneꞌ naj tuꞌ israelita naj, pitzkꞌana naj bꞌey yul ismajul Ponto. Wal yixal naj xin, Priscila isbꞌi ix. Tolto apni naj yebꞌ yixal bꞌey Corinto tuꞌ, ispeto naj bꞌey ismajul Italia yuto elto isbꞌi yu naj Claudio, yahawil yeko yinh txꞌotxꞌ Roma, [i] ta chꞌel sunil anma Israel yul ismajul Roma. Yapni yaꞌ Pablo istukleꞌ naj yebꞌ yixal bꞌey yatut. Iskankano yaꞌ Pablo munil iskꞌatanh naj yuto lahan ismunil yaꞌ yebꞌ naj, watxꞌem mantiado iskawanhil.
Yinh hunun tzꞌayikal xewilal chibꞌeykꞌo yaꞌ Pablo yalno Istzotiꞌ Komam Dios yul iscapilla anma Israel, yu iskuynikano yaꞌ anma Israel yebꞌ anma mach Israeloj.
Yet yapni yaꞌ Silas yebꞌ naj Timoteo bꞌey yul konhobꞌ Corinto, ispeto ebꞌnaj bꞌey yul ismajul Macedonia, yaꞌ Pablo tuꞌ xin, kaw yinhxanhe Istzotiꞌ Komam Dios ok yaꞌ munlahoj. Chalni yaꞌ yinh kaw habꞌan tet ebꞌnaj Israel tato haꞌ Komam Jesús haꞌ ton Cristo Kokolomal, Komam echmabꞌil yuli. Kaw xin tit ishowal ebꞌnaj israel yet yabꞌen ebꞌnaj hakaꞌ tuꞌ, istzabꞌniko ebꞌnaj isbꞌuchwa yinh yaꞌ Pablo. Hak tuꞌ xin yu istzikobꞌtanhenkano yaꞌ Pablo tuꞌ xil isqꞌap yunhe isyenikanilo yaꞌ tet anma tato kaw matxa yok yaꞌ yinh anma tuꞌ. Yalni yaꞌ:
—Hex kaw hex cheyiti isyaꞌtajil teyibꞌanh, wal hinan kaw matxa wokan teyinh, yuxin tinanh intoxahan walnolojan huneꞌ kuybꞌanil tiꞌ tet anma mach Israeloj, xhi yaꞌ.
Lahwi yalnikano yaꞌ Pablo hakaꞌ tuꞌ, yelti yaꞌ yul iscapilla ebꞌnaj Israel, isto yaꞌ bꞌey yatut huneꞌ naj chiyij Ticio Justo, huneꞌ naj mach Israeloj, naj chiyiyo isbꞌa tet Komam Dios. Ayayo yatut naj iskawilal capilla tuꞌ. Ay xin hunxa naj kaw yahawil yeko yinh iscapilla ebꞌnaj Israel, Crispo isbꞌi, yayto naj yul yanma yinh Komam yebꞌ sunil mak ay yul yatut. Txꞌiꞌalpaxo anma ay bꞌey Corinto tuꞌ hayet yabꞌen Istzotiꞌ Komam Dios, yaniko isbꞌa yul isqꞌabꞌ Komam, yahkano haꞌ iswiꞌ.
Yinh huneꞌ aqꞌbꞌalil xin yal Komam Dios tet yaꞌ Pablo yul iswayik hakaꞌ tiꞌ: «Mach chaxhxiwi, lahiko hawalni Intzotiꞌan xol anma tiꞌ.
»Wal xin, ayinikojan hawetbꞌihoj, yuxin machi hunu mak chu yok kaxhistzabꞌnoyoj. Kaw ayxa anma sikꞌbꞌilkanh wuhan bꞌey yul huneꞌ konhobꞌ tiꞌ,» xhi Komam tet yaꞌ.
Yuxin kaw yikta iskabꞌ habꞌil ekꞌ yaꞌ Pablo yul konhobꞌ Corinto iskuyni anma yinh Istzotiꞌ Komam.
Yet ayko huneꞌ naj romano, Galión isbꞌi, yahawilo yinh txꞌotxꞌ Acaya tuꞌ, islahtiꞌnhen isbꞌa ebꞌnaj Israel yinh tzet wal yuten ebꞌnaj yaꞌ Pablo. Hak tuꞌ yu yinito ebꞌnaj yaꞌ Pablo yul kapil. Yalni ebꞌnaj hakaꞌ tiꞌ:
—Huneꞌ naj tiꞌ chiꞌekꞌ naj aqꞌokꞌule tet anma yunhe yinayo isbꞌa tet Komam Dios, yaj mach hakaꞌo yalni ley, xhi ebꞌnaj yinh yaꞌ Pablo tuꞌ.
Hayet lanhanxa istzotelkanh yaꞌ Pablo, yalni naj Galión hakaꞌ tiꞌ:
—Hex israelita hex tiꞌ, kaw mach chꞌelikti heyaw wetan bꞌey tiꞌ, tato ay hunu ismachiswalilal iswatxꞌe huneꞌ naj tiꞌ, maka tato ay hunu ismul naj kaw nanxa islowi, wal tuꞌ kaw chimwabꞌetojan tzet cheyala. Yajaꞌ ta yunhe tzotiꞌ chal naj, yebꞌ xin yu huneꞌ bꞌihe chiyaqꞌ bꞌinaho naj, yebꞌ yunhe heley yuxin cheyako hehowal yinh naj, wal xin watxꞌewe huneꞌ tiꞌ hechukil. Wal hinan mach chiwako hinbꞌahan inwatxꞌehan huneꞌ tiꞌ, xhi naj Galión tet ebꞌnaj.
Lahwi yalni naj hakaꞌ tuꞌ, istzumbꞌelaxilti ebꞌnaj tuꞌ yul kapil. Wal ebꞌnaj griego ay bꞌey tuꞌ, istzabꞌayo ebꞌnaj naj Sóstenes, naj ayko yahawilo iscapilla ebꞌnaj Israel. Yok ebꞌnaj ishateno naj bꞌey istiꞌ kapil, yaj tonhe yil naj Galión huneꞌ tuꞌ, machi nichꞌano tzet yal naj.
	[i]18:2 Konhobꞌ Roma haꞌ kaw ay yelapno yul ismajul txꞌotxꞌ Italia.

Yet yapni yaꞌ Pablo bꞌey Antioquía istzabꞌniko yaꞌ isbꞌel yinh yoxel
Kaw txꞌiꞌalto tzꞌayik ekꞌ yaꞌ Pablo bꞌey Corinto. Lahwi tuꞌ xin istaqꞌlikano yaꞌ tet makta ayxako yul isqꞌabꞌ Komam bꞌey tuꞌ yuto istzabꞌiko yaꞌ isto yinh isbꞌel bꞌey yul ismajul Siria. Istopaxo ix Priscila yebꞌ naj Aquila. Yet yapni bꞌey yul konhobꞌ Cencrea, yinilo yaꞌ Pablo xil iswiꞌ yunhe yijni isbꞌa huneꞌ tzet halbꞌil yu yaꞌ tet Komam Dios. Lahwi tuꞌ xin yokto yaꞌ Pablo yebꞌ ix priscila yebꞌ naj Aquila yul barco. Yet yapni yul konhobꞌ Efeso xin, iskankano ix Priscila yebꞌ naj Aquila bꞌey tuꞌ. Okto yaꞌ Pablo yul iscapilla ebꞌnaj Israel, istzabꞌniko yaꞌ istzotel yebꞌ ebꞌnaj kutxanikoj. Kaw ok ebꞌnaj yalaꞌ tet yaꞌ Pablo tato chikankano yaꞌ hayebꞌo tzꞌayikalil xol ebꞌnaj, yaj xin mach chisje yaꞌ.
Yet lanhan istaqꞌlikano yaꞌ Pablo tuꞌ tet ebꞌnaj, yalni yaꞌ hakaꞌ tiꞌ:
—Kaw yilal chintohan bꞌey Jerusalén yinh qꞌinh. Yaj ta chꞌel yinh iskꞌul Komam Dios chinekꞌan tekꞌatanh hunelxa, xhikano yaꞌ.
Hak tuꞌ xin yu yel yaꞌ yul konhobꞌ Efeso, yokpaxo yaꞌ yul barco.
Lahwi tuꞌ yapni yaꞌ yul konhobꞌ Cesarea, istopaxahto yaꞌ yul konhobꞌ Jerusalén tzotelo yebꞌ ebꞌnaj ayxako yul isqꞌabꞌ Komam Jesús bꞌey tuꞌ. Lahwi yekꞌ yaꞌ bꞌey yul konhobꞌ Jerusalén tuꞌ, isto yaꞌ yul konhobꞌ Antioquía. Haꞌ bꞌey tuꞌ xin ekꞌ yaꞌ Pablo huneꞌ tiempohal. Lahwi tuꞌ isto yaꞌ hunelxa yinh isbꞌel. Yekꞌ yaꞌ sunil yulaj konhobꞌ bꞌey yul ismajul Galacia yebꞌ yul ismajul Frigia, yiptzenkano yaꞌ ebꞌnaj ayxako yul isqꞌabꞌ Komam Jesucristo.
Yal yaꞌ Apolos Istzotiꞌ Komam Dios bꞌey yul konhobꞌ Efeso
Ay huneꞌ yaꞌ Israel, Apolos isbꞌi, ah konhobꞌ Alejandría. Yaꞌ Apolos tiꞌ, apni yaꞌ yul konhobꞌ Efeso bꞌay kankano ix Priscila yebꞌ naj Aquila. Kaw helan yaꞌ istzoteli, yebꞌ kaw yohta yaꞌ tzet ayayo yul Yum Komam Dios tzꞌibꞌnhebꞌilkano yet payat. Kuybꞌilpaxo yaꞌ yinh kuybꞌanile yinh yet Komam Jesucristo, yuxin yinh kaw sunil yanma yaꞌ iskuy yaꞌ anma yinh yet Komam. Waxanhka hanhechꞌan kuybꞌanile yal yaꞌ Juan yinh yahbꞌal haꞌ iswiꞌ anma yohta yaꞌ. Yet hunel ok yaꞌ yalaꞌ Istzotiꞌ Komam Dios xol anma yul iscapilla ebꞌnaj Israel, yinh kaw sunil iskꞌul yaꞌ yal kuybꞌanile tuꞌ. Yet lahwi yabꞌen ix Priscila yebꞌ naj Aquila kuybꞌanile yaqꞌ yaꞌ, yinito naj yebꞌ ix yaꞌ Apolos tuꞌ yatut. Yok naj yebꞌ ix yalnolo yinh kaw habꞌan yinh sunil kuybꞌanile yinh Komam Jesucristo.
Lahwi tuꞌ xin, yok yinh isnabꞌal yaꞌ Apolos isto bꞌey ismajul Acaya. Yuxin yato ebꞌnaj ayxako yul isqꞌabꞌ Komam bꞌey Efeso tuꞌ huneꞌ carta bꞌay taqꞌelaxto yaꞌ tet ebꞌnaj ayxako yul isqꞌabꞌ Komam, yunhe kꞌul chu ischahlax yaꞌ bꞌey tuꞌ. Yet yapni yaꞌ bꞌey yul ismajul Acaya tuꞌ, yok yaꞌ yiptzeno sunil anma xayako isbꞌa yul isqꞌabꞌ Komam, yu iskꞌulchꞌanil iskꞌul Komam Dios. Kaw wiyom yok yaꞌ yalno isyelal tet ebꞌnaj Israel yinh sat anma. Chisyenilo yaꞌ bꞌaytet yinh maxhtaj yeko ebꞌnaj tuꞌ, chalni yaꞌ ta haꞌ yul Yum Komam Dios chala ta haꞌ Komam Jesús, haꞌ Cristo Kokolomal echmabꞌil yuli.
Yet aykꞌo yaꞌ Pablo bꞌey yul konhobꞌ Efeso
Yet ayikꞌo yaꞌ Apolos yul konhobꞌ Corinto, ay yul ismajul Acaya, lanhan yekꞌpaxo yaꞌ Pablo yul ismajul txꞌotxꞌ Asia. Hayet yapni yaꞌ Pablo yul konhobꞌ Efeso yil-lenayo isbꞌa yaꞌ yebꞌ hunteqꞌan ebꞌnaj ayxako yul isqꞌabꞌ Komam bꞌey tuꞌ. Isqꞌambꞌen yaꞌ Pablo tuꞌ tet ebꞌnaj:
—¿Hechahmi Komam Espíritu Santo yet heyaniko hebꞌa yul isqꞌabꞌ Komam Jesucristo? xhi yaꞌ tet ebꞌnaj. Istaqꞌwi ebꞌnaj:
—Machoj, maxhtikꞌa bꞌay chijabꞌehanh ta ay huneꞌ Komam Espíritu Santo, xhi ebꞌnaj.
Isqꞌambꞌenpaxo yaꞌ:
—¿Tzet kuybꞌanile ilchalo heyu yet yah haꞌ hewiꞌ? xhi yaꞌ Pablo tuꞌ. Istaqꞌwi ebꞌnaj:
—Wal xin, ah haꞌ kowiꞌanh hakaꞌ kuybꞌanile yal yaꞌ Juan, xhi ebꞌnaj.
Yalnipaxo yaꞌ Pablo tet ebꞌnaj:
—Wal yaꞌ Juan yakanh yaꞌ haꞌ iswiꞌ anma yunhe isyenilo anma tato chisnah isbꞌa yinh ismul. Yaj xin yalpaxkano yaꞌ Juan tuꞌ tet anma tato ay huneꞌxa mak tzujan yul yinta yaꞌ, yuxin kaw yilal yinh huneꞌxa yaꞌ tuꞌ chako yanma anma, haꞌ ton Komam Jesucristo, haꞌ chal yaꞌ Juan tuꞌ, xhi yaꞌ Pablo.
Hayet yabꞌen ebꞌnaj huneꞌ tzet yal yaꞌ Pablo tuꞌ, yahkano haꞌ iswiꞌ ebꞌnaj yinh isbꞌi Komam Jesucristo. Lahwi tuꞌ yanahto yaꞌ Pablo isqꞌabꞌ yibꞌanh iswiꞌ ebꞌnaj, hak tuꞌ yu ischahnikano ebꞌnaj Komam Espíritu Santo. Istzabꞌniko ebꞌnaj istzotel yinh nan abꞌxubꞌal, chalni ebꞌnaj Tzotiꞌ chitit tet Komam Dios. Aymi ebꞌnaj 12 (kabꞌlahonhwanh) yinh sunil.
Kaw oxebꞌ ixahaw yalilto yaꞌ Pablo Istzotiꞌ Komam Jesucristo yul iscapilla ebꞌnaj Israel bꞌey tuꞌ. Kaw xin machi xiw yaꞌ yalni Istzotiꞌ Komam. Chiskuyni yaꞌ anma yu yok yul isqꞌabꞌ Komam Dios. Yajaꞌ ay hunteqꞌan ebꞌnaj mach ischah yabꞌeꞌ tzet yal yaꞌ Pablo tuꞌ. Yalni ebꞌnaj sata sunil anma ta mach kꞌulo huneꞌ kuybꞌanil yet kolbꞌanile yinh Komam Jesucristo. Yuxin el yaꞌ Pablo xol ebꞌnaj, yinito yaꞌ ebꞌnaj ayxako yul isqꞌabꞌ Komam tuꞌ bꞌey yescuela huneꞌ naj chiyij Tiranno. Haꞌ tuꞌ xin iskuy yaꞌ Pablo ebꞌnaj tuꞌ yinh hunun tzꞌayik. Kaw kabꞌ habꞌil kuywa yaꞌ yuxin sunil anma bꞌey yul ismajul Asia abꞌenkano huneꞌ kuybꞌanil yinh Komam Jesucristo; anma Israel, yebꞌpaxo anma mach Israeloj.
Hunteqꞌan ebꞌnaj ochen yiqꞌalo ischejabꞌ naj matzwalil yinh isbꞌi Komam Jesús
Kaw isye yaꞌ Pablo hunteqꞌan nimeta kꞌaybꞌalkꞌule yu yip Komam Dios yinh sat anma. Wal xin waxanhka payuꞌe maka hunuxa xilqꞌape ekꞌlenaxa yinh isnimanil yaꞌ Pablo tuꞌ, chito anma kat yaniko yinh isyawubꞌ kat iskawxikanh. Aypaxo anma chꞌelkano ischejabꞌ naj matzwalil yinh.
Aypaxo xin hunteqꞌan ebꞌnaj Israel chiꞌekꞌ bꞌey tuꞌ chilo ischejabꞌ naj matzwalil yinh anma. Yaqꞌlen ebꞌnaj yawten isbꞌi Komam Jesús yu yinilo ischejabꞌ naj matzwalil yinh anma. Yalni ebꞌnaj hakaꞌ tiꞌ: «Yinh isbꞌi yaꞌ Jesús, yaꞌ chiꞌekꞌ yaꞌ Pablo yalaꞌkꞌo istzotiꞌ, chijalanh elanhwej,» xhi ebꞌnaj. Hak tuꞌ yute hujwanh iskꞌahol huneꞌ naj Israel chiyij Esceva, yahawil yeko yinh ebꞌnaj sacerdote Israel. Yajaꞌ yet hunel yaqꞌle ebꞌnaj yinilo ischejabꞌ naj matzwalil yinh huneꞌ naj, istaqꞌwikanh ischejabꞌ naj matzwalil tuꞌ tet ebꞌnaj: «Yaꞌ Jesús cheyal tiꞌ, kaw wohtajan yaꞌ, kaw wohtapaxojan yaꞌ Pablo. Wal hex hex tiꞌ xin, ¿mak anmahil hex?» xhi ischejabꞌ naj matzwalil tuꞌ tet ebꞌnaj.
Haꞌ naj bꞌay ayko ischejabꞌ naj matzwalil tuꞌ xin, tit lemna naj yibꞌanh ebꞌnaj, isyuqꞌlaxayo ebꞌnaj yu naj yinh sunil yip, kaw xin ok islahwilal isnimanil ebꞌnaj. Tꞌilanxa ebꞌnaj yet yelkanh tet ischejabꞌ naj matzwalil tuꞌ. Yet yabꞌen anma ah Efeso isqꞌumal yinh tzet yu tuꞌ, anma Israel yebꞌpaxoj anma mach Israeloj kaw xiwkanh. Hak tuꞌ xin yu yahkanh isbꞌina isbꞌi Komam Jesucristo xol anma.
Kaw ay anma chabꞌilxa Komam Jesucristo yu apni bꞌey tuꞌ, yichiko yalnati sunilal istxꞌojal xaleiswatxꞌe yet yalanhtokanoj. Yebꞌpaxo xin ay hunteqꞌan ebꞌnaj ahbꞌelomtikꞌa, initi islibro chiyaqꞌbꞌalnhe yet chitxumli, isnhusnikanto ebꞌnaj teꞌ yul qꞌaꞌ yinh sat sunil anma. Hayet yil-laxi hanta istohol teꞌ libro tzꞌato tuꞌ, aymi cincuenta mil melyu nabꞌa platanhe. Hak tuꞌ xin yu ispujnakanh Istzotiꞌ Komam Jesucristo Jahawil, isyenikanilo yip Komam xol anma. [image: 109.png] 

Yet lahwi yuni hunteqꞌan tuꞌ xin, yok yinh isnabꞌal yaꞌ Pablo isto yul ismajul Macedonia yebꞌ yul ismajul Acaya, yebꞌpaxo yul konhobꞌ Jerusalén. Yalni yaꞌ hakaꞌ tiꞌ: «Chilahwi intokꞌojan bꞌey Jerusalén tuꞌ, kaw yilal intohan yul konhobꞌ Roma,» xhi yaꞌ.
Yuxin ischejto yaꞌ kawanh ebꞌnaj yet munlawomal bꞌey ismajul Macedonia; haꞌ ton naj Timoteo yebꞌ naj Erasto. Wal yaꞌ Pablo tuꞌ xin, kankano yaꞌ hayebꞌxa ixahaw bꞌey ismajul Asia tuꞌ.
Yet yah wejla anma ay yul konhobꞌ Efeso
Yinh huneꞌ tiempohal tuꞌ, ah wejla anma howal yinh kuybꞌanile yet Komam Jesús bꞌey Efeso. Yuto ay huneꞌ naj chiyij Demetrio, chakꞌom plata, chiswatxꞌe naj yechel yatut huneꞌ istioxh anma chiyij Diana. Kaw hantanhe melyu chiqꞌ naj yebꞌ ebꞌnaj chimunla yinh huneꞌ munil tuꞌ. Wal xin iskutxbꞌayo naj sunil ebꞌnaj ismunlawom yebꞌ hunteqꞌanxa ebꞌnaj chichakꞌni chꞌen plata, yalni naj tet ebꞌnaj hakaꞌ tiꞌ:
—Wal tinanh hex wet munlawomal, kaw heyohtaj ta kaw ay melyu chijiqꞌ yinh huneꞌ komunil tiꞌ. Yaj kaw cheyila kat heyabꞌenpaxo tzet lanhan yalni naj Pablo. Tolabꞌ hunteqꞌan tioxh watxꞌebꞌil yu anma, kaw mach diosoj. Kaw xin hantaxa anma lanhan yaniko yanma yinh tzet chal naj. Maxhnhetaj bꞌey Efeso tiꞌ, wal xin kaw hantaxa anma ayko yinta naj bꞌey sunil ismajul Asia tiꞌ. Kaw xin ay ismay istanhilo huneꞌ kotxonh tiꞌ, yebꞌ ay ismay matxa yelapno chꞌeloko huneꞌ yatut kotioxh Diana yul sat anma, yebꞌpaxo chꞌelo ispixan kotioxh Diana tiꞌ, huneꞌ kaw ay yelapno yul sat anma ay yul ismajul Asia tiꞌ yebꞌ sunil yul sat yibꞌanhqꞌinal, xhi naj tet ebꞌnaj tuꞌ.
Hayet yabꞌen ebꞌnaj hunteqꞌan tiꞌ, kaw titkano ishowal ebꞌnaj sikꞌlebꞌil. Yah yaw ebꞌnaj yinh kaw ip, yalni ebꞌnaj: «Kaw aykano yelapno ix kotioxh Diana hanhonh ayonh yul konhobꞌ Efeso tiꞌ,» xhi ebꞌnaj.
Hak tuꞌ xin kaw tit ishowal ebꞌnaj, yah wejna anma sunil yul konhobꞌ tuꞌ. Istzabꞌnayo ebꞌnaj huneꞌ juxhta chiyij Gayo yebꞌ huneꞌxa naj juxhta chiyij Aristarco. Haꞌ kawanh ebꞌnaj tiꞌ yul ismajul Macedonia tit ebꞌnaj yinta juxhta Pablo. Yet istzabꞌlaxayo ebꞌnaj tuꞌ, ishatxlaxto ebꞌnaj yul huneꞌ niman salón. Yoche yaꞌ Pablo isto tzotelo sata anma tuꞌ, yaj mach chisje ebꞌnaj ayxako yul isqꞌabꞌ Komam ta chꞌokto yaꞌ. Aypaxo haywanh ebꞌnaj ayko yahawil yul ismajul Asia tuꞌ, yamigo isbꞌa ebꞌnaj yebꞌ yaꞌ Pablo, haꞌ ebꞌnaj anito ischejabꞌ tet yaꞌ Pablo ta mach chisye isbꞌa yaꞌ bꞌey huneꞌ salón tuꞌ.
Haꞌ anma kutxaniko tuꞌ toxanhe chiwejchahi, nanantaxanhe chal anma yet chiꞌawi yinh kaw ip. Ekꞌbꞌal yikta ebꞌnaj xol anma tuꞌ mach yohtajo tzet yinh yuxin iskutxbꞌako isbꞌa.
Yajaꞌ xol anma tuꞌ ayko huneꞌ naj chiyij Alejandro, tenlaxikto naj sata sunil anma yu ebꞌnaj yet Israelal. Lahwi tuꞌ xin, isyeni naj yu isqꞌabꞌ tet anma tato chislinhbꞌa yel yaw yu yoche naj yalaꞌ tet ebꞌnaj ta mach yuho ebꞌnaj Israel yuxin ay huneꞌ howal tuꞌ. Yet yilni anma tato israelita naj, yah wejla anma yel yaw. Aymi kabꞌo hora el yaw anma, chalni hakaꞌ tiꞌ: «Kaw aykano yelapno ye ix Diana, kotioxh hanhonh Efeso honh tiꞌ,» xhi ebꞌnaj.
Haxa naj tzꞌibꞌlom yul konhobꞌ tuꞌ, linhbꞌan yel yaw anma, yalni naj hakaꞌ tiꞌ: «Hex wet konhobꞌ, sunil anma ohtanhe tato hanhonh ayonh yul konhobꞌ Efeso tiꞌ, hanhonh ay jip jalni tzet wal yuni yatut ix kotioxh Diana, yebꞌ huneꞌ yechel ix titna yul satkanh. Machi hunu mak chiyu yalni tato leqꞌtiꞌal ye huneꞌ chiwaltiꞌan, yuxin bꞌejwe yel heyaw. Nawe hebꞌa yinh tzet chewatxꞌe haxinwal machi hunu istxꞌojal cheyiti teyibꞌanh. Yuto haꞌ ebꞌnaj maxeyiti tiꞌ, machi hunu tzet xayelqꞌa ebꞌnaj yul yatut ix kodiosal tiꞌ, machipaxo hunu ebꞌnaj tiꞌ bꞌuchwa yinh ix. Tato chiyoche naj Demetrio tiꞌ yebꞌ xin hunteqꞌanxa ebꞌnaj chakꞌom plata tiꞌ yichekanh howal yinh hunu maka, chu isto ebꞌnaj isqꞌanaꞌ tet naj juez, kat iswatxꞌenayo ebꞌnaj hakaꞌ chal iskꞌul ebꞌnaj. Ta ayto tzet cheyoche hewatxꞌeꞌ, halwe tet ebꞌnaj yahaw konhobꞌ, kat islahtiꞌnhelaxi, kat iswatxꞌenkano ebꞌnaj sata sunil anma. Yuto hakaꞌ mayu tiꞌ, aytaxka tzet chisnakanh ebꞌnaj ah Roma jinh, lanhantaxka kopakꞌiko yinh ebꞌnaj, yalni. ¿Tzet ye hunteqꞌan anma lanhan iswejcha tiꞌ? xhikaxta ebꞌnaj. ¿Tzet chijute kotaqꞌwi heyalni? Hakaꞌ tuꞌ matxa chu kokolni kobꞌa,» xhi naj tzꞌibꞌlom tuꞌ tet anma.
Yet lahwi yalni naj hunteqꞌan tiꞌ xin, istaqꞌli naj tet anma tuꞌ, ispaxto anma sunil.
Yet yekꞌ yaꞌ Pablo bꞌey Macedonia yebꞌpaxo bꞌey Grecia yinh iskayel
Lahwi islinhi huneꞌ howal tuꞌ, yawten yaꞌ Pablo ebꞌnaj ayxako yul isqꞌabꞌ Komam yu yiptzenkano yaꞌ ebꞌnaj. Istaqꞌlikano yaꞌ tet ebꞌnaj, islaqꞌlenpaxo isbꞌa yaꞌ yebꞌ ebꞌnaj, isto yaꞌ Pablo tuꞌ yul ismajul Macedonia. Kaw sunil yulajla hunteqꞌan konhobꞌ tuꞌ ekꞌ yaꞌ, yaqꞌaꞌko yip yanma ebꞌnaj ayxako yul isqꞌabꞌ Komam yu tzotiꞌ chal yaꞌ. Lahwi tuꞌ xin, yapni yaꞌ yul ismajul Grecia. Haꞌ bꞌey tuꞌ ekꞌ yaꞌ oxebꞌ ixahaw. Lanhanxa xin yok yaꞌ yul huneꞌ teꞌ barco chito bꞌey ismajul Siria, yet yabꞌenilo yaꞌ tato txꞌoj chisnah ebꞌnaj Israel yinh yaꞌ. Yu huneꞌ tuꞌ, ok yinh isnabꞌal yaꞌ ismeltzohi, yekꞌpaxo yaꞌ yul ismajul Macedonia hunelxa.
Ay xin hunteqꞌan ebꞌnaj juxhta to yinta yaꞌ Pablo; haꞌ ton naj Sópater ah Berea, yebꞌ naj Aristarco, yebꞌ naj Segundo ah Tesalónica, yebꞌ yaꞌ Gayo ah Derbe, yebꞌ naj Timoteo, yebꞌpaxo kawanh ebꞌnaj ay bꞌey Asia, naj Tíquico yebꞌ naj Trófimo. Haꞌ ton ebꞌnaj juxhta tiꞌ bꞌabꞌito kosatajanh, konhyechmananh ebꞌnaj bꞌey yul konhobꞌ Troas. Wal honhanh xin, yet islahwikano qꞌinh yet chiwahlax ixim pan machi yanhal, jokanh yul huneꞌ teꞌ barco yul konhobꞌ Filipos, yinhxa ishowebꞌ tzꞌayik japnihanh iskꞌatanh ebꞌnaj yul konhobꞌ Troas, kokankanojanh hujebꞌ tzꞌayik bꞌey tuꞌ.
Hulkanh iskꞌul naj Eutico yu yaꞌ Pablo bꞌey Troas
Hayet bꞌabꞌel tzꞌayik yinh semana, kokutxbꞌan kobꞌahanh yebꞌ ebꞌnaj ayxako yul isqꞌabꞌ Komam, kowahnihanh ixim pan yu konanitijanh iskamikal Komam Jesucristo. Yok yaꞌ Pablo iskuywa yinh Istzotiꞌ Komam Dios; yaj yu kaw yilal isto yaꞌ yinh isbꞌel yinh hunxa tzꞌayik, yuxin kaw nimajal yute yaꞌ yoj kuybꞌanile tuꞌ, yapnikano yinh chuman aqꞌbꞌal. Kutxanonhikojanh yul huneꞌ cuarto nahat yekanh bꞌay kaw tzetkꞌa chꞌen lámpara kaj qꞌaꞌ yinh. Ay xin huneꞌ naj tzeh, Eutico isbꞌi, tzꞌonhan yul wentanah; yaj yu kaw nimajal yute yaꞌ Pablo yoj kuybꞌanile, yuxin tit iswayanh naj. Haxa yet kaw chiway naj tuꞌ xin, istitkꞌay naj yinh yox piso. Kamomxa naj xin yet yilaxkanh naj. Yuxin ayti yaꞌ Pablo tuꞌ yay pajno yaꞌ yibꞌanh naj tzeh tuꞌ, yok laqꞌno yaꞌ yinh naj, yalni yaꞌ tet ebꞌnaj juxhta tuꞌ hakaꞌ tiꞌ:
—Mach chexxiwi, itzitz naj, xhi yaꞌ.
Lahwi tuꞌ xin yahpaxto yaꞌ Pablo yul cuarto hunelxa. Isqꞌaxponayo yaꞌ ixim pan yu konanitijanh iskamikal Komam, kowahnihanh ixim kosunilanh. Istzabꞌnipaxiko yaꞌ Pablo yalni kuybꞌanile tuꞌ hunelxa masanto yet issajbꞌiloj. Lahwi tuꞌ xin, isto yaꞌ. Wal naj tzeh titkꞌay tuꞌ xin; hulkanh iskꞌul naj, yilaxto naj yatut. Kaw okkano tzalahilal yinh ebꞌnaj juxhtaj tuꞌ.
Yet jelanh yul konhobꞌ Troas japnihanh yul konhobꞌ Mileto
Wal honhanh konhbꞌabꞌitojanh, jokanh yul huneꞌ teꞌ barco chꞌapni bꞌey konhobꞌ Asón, haꞌ tuꞌ xin jechmahanh yaꞌ Pablo yuto haktikꞌa tuꞌ jute jalnihanh, wal yaꞌ Pablo tuꞌ bꞌelwito yaꞌ yu yoj. Hayet yapni yaꞌ Pablo bꞌey Asón, yok yaꞌ yul barco jintajanh kotohanh yul konhobꞌ Mitilene. Lahwi tuꞌ xin jelpaxojanh bꞌey tuꞌ, yinh huneꞌ tzꞌayik tuꞌ xin konhekꞌanh iskawil konhobꞌ Quío. Haxa yet hunxa tzꞌayik japnihanh bꞌey konhobꞌ Samos, haxapaxo yinh hunxa tzꞌayik xin, japnikanojanh bꞌey konhobꞌ Mileto. Yajaꞌ yal yaꞌ Pablo ta bꞌeh jekꞌanh bꞌey Efeso yunhe mach kaw chꞌekꞌ tiempo jibꞌanhanh yul ismajul Asia tuꞌ, haxinwal haꞌ bꞌey konhobꞌ Jerusalén ayonhanh yet chꞌayilo qꞌinh Pentecostés, tato kaw chiyuhi.
Yet istaqꞌli yaꞌ Pablo tet ebꞌnaj anciano ah konhobꞌ Efeso
Hayet ayonhanh yul konhobꞌ Mileto tuꞌ, yanito yaꞌ Pablo yawtemal ebꞌnaj anciano xol ebꞌnaj juxhta ay yul konhobꞌ Efeso. Hayet yapni ebꞌnaj xin, yalni yaꞌ tet ebꞌnaj:
—Hex tiꞌ kaw heyohta tzet yu wekꞌan texol, yebꞌ tzet yu inmunlahan yettaxtikꞌa wulikꞌojan bꞌey Asia tiꞌ. Sunilbꞌal tiempo yet wekꞌan texol, kaw chewchotanhe wute hinbꞌahan yinh ismunil Komam Dios. Kaw kinoqꞌan yu isyaꞌtajil hul wibꞌanhan, yu tzet iswatxꞌe ebꞌnaj Israel winhan. Yaj maxhtikꞌa inbꞌejan walnikꞌojan kuybꞌanile kaw kolwa teyinh, inkuywapaxojan xol anma, yebꞌ xin yulajla heyatut.
»Waxanhka Israel maka mach Israeloj, lahan yu intzotelan tet. Walnihan tato yilal isbꞌejnikano istxꞌojal chiswatxꞌe, kat yaniko isbꞌa yul isqꞌabꞌ Komam Jesucristo Jahawil. Wal tinanh xin, chintohan bꞌey konhobꞌ Jerusalén yuto hak tuꞌ yalni Komam Espíritu Santo wetan; yaj kaw mach wohtajojan tzet chihul wibꞌanhan bꞌey tuꞌ. Kaw kachannhe wohtajan tato hayet chinapnihan yul hunun konhobꞌ, chiyalni Komam Espíritu Santo wetan tato chihul isyaꞌtajil wibꞌanhan, kat walaxiktojan yul preso. Yajaꞌ machi hunu tiꞌ kaw chiꞌaqꞌni kabꞌkonokanh wanmahan; waxanhka chinkaman kaw matzet chal inkꞌulan. Tanhe kꞌuxan ayinikojan yinh tzalahilal yet chilahwikano inmuniltiꞌan, huneꞌ aqꞌbꞌil wetan yu Komam Jesucristo Jahawil, huneꞌ inmunilan walnikꞌojan Tzotiꞌ Kꞌul yet Kolbꞌanile yu iskꞌulchꞌanil iskꞌul Komam.
»Kaw kinekꞌan walaꞌkꞌojan texol yinh tzet chu heyok yul isqꞌabꞌ Komam Dios. Tinanh xin, wohtajan tato matxa bꞌaqꞌinhal chinheyilan hunelxa. Yuxin chiwalan teyet tato maxhtaj hinan ay inmulan ta ay hunujex cheyetato hebꞌa. Kaw sunil wanmahan walikꞌojan Istzotiꞌ Komam Dios teyet. Machi xin hunu tzet ye tuꞌ webꞌahan yinh hesat.
Wal xin kaw cheyil hebꞌa, kat xin heyaꞌilnhen ebꞌnaj ayxako yul isqꞌabꞌ Komam Dios, yuto haꞌ teyet yaqꞌ Komam Espíritu Santo huneꞌ munil yinh heyaꞌilnhen ebꞌnaj juxhtaj yebꞌ ebꞌix janabꞌ ayxako yul isqꞌabꞌ Komam, hunteqꞌan mak isloqꞌ Komam Jesucristo yu ischikꞌil yet iskami. Wal xin kaw wohtajan tato hayet chintokanotiꞌan chihul hunteqꞌanxa ebꞌnaj chiꞌaniko pohlebꞌahil texol, hakaꞌ chiyute noꞌ oj yet chꞌokto noꞌ yulaj ispeyabꞌil noꞌ meꞌ kat ispujnakanto noꞌ. Texoltikꞌa tiꞌ xin chiꞌaho hunteqꞌanxa ebꞌnaj, chihalnikꞌo leqꞌtiꞌal yunhe yok tzujno mak chabꞌilxa Komam yul yanma yinta ebꞌnaj yalni. Kaw cheyil hebꞌa xin; nawetij tato yinh oxebꞌ habꞌil, hunun tzꞌayik yebꞌ hunun aqꞌbꞌal, kaw kexwiptzenan hunun hex, ay tiempo kaw kinoqꞌan yet walnihan teyet.
»Wal tinanh xin hex wuxhtaj, kaw chexwabꞌenhekantojan yul isqꞌabꞌ Komam Dios, yebꞌ xin yinh iskꞌulchꞌanil Istzotiꞌ Komam, yuto ay yip Komam kexyaqꞌni chꞌibꞌo yinh Istzotiꞌ, kat yaqꞌnipaxo Komam huneꞌ tzet halbꞌilkano tet sunil mak sikꞌbꞌilxalo yu Komam.
»Wal intiꞌan, maxhtikꞌa wochehan wiqꞌalojan hunu tzet ye tuꞌ teyet, machi melyu, machipaxo xilqꞌape inqꞌanan tet hunu maka. Wal xin, kaw heyohtaj tato kaw kinmunlahan yunhe wiqꞌnihan tzet chꞌokniko wuhan yebꞌ xin yinh tzet chꞌokniko yu ebꞌyaꞌ tzujan wintajan. Yebꞌilxa wuhan teyet ta hak tuꞌ chu komunlahi, kat kokolwa yinh anma matzet aya. Kaw xin yilal konaniti tzet yalkano Komam Jesús, yet yalni Komam hakaꞌ tiꞌ: “Ekꞌna kaw kꞌul yet anma chiꞌaqꞌni, sata anma chichahni,” xhi Komam, xhi yaꞌ Pablo.
Yet yalnikano yaꞌ Pablo huneꞌ tuꞌ, yay jahno yaꞌ yebꞌ ebꞌnaj anciano tuꞌ, istxahli tet Komam. Sunil ebꞌnaj juxhta tuꞌ oqꞌi, islaqꞌlenkano isbꞌa ebꞌnaj yebꞌ yaꞌ Pablo tuꞌ, istzꞌohnipaxo ebꞌnaj isqꞌotx yaꞌ. Kaw okkano bꞌiskꞌulal yinh yanma ebꞌnaj yuto yal yaꞌ Pablo tato matxa bꞌaqꞌinh chiyil ebꞌnaj yinh yaꞌ hunelxa. Lahwi tuꞌ xin, isto ebꞌnaj yaqꞌnokano yaꞌ Pablo bꞌay chꞌok yaꞌ yul teꞌ barco.
Yet isto yaꞌ Pablo bꞌey Jerusalén
Hayet janikanojanh ebꞌnaj juxhta tuꞌ xin, jokanh yul huneꞌ teꞌ barco, wiyom kotohanh bꞌey yul ismajul huneꞌ isla, [j] Cos isbꞌi. Haxa yet hunxa tzꞌayik xin japnihanh bꞌey yul ismajul Rodas. Lahwi tuꞌ xin japnipaxojanh bꞌey konhobꞌ Pátara. Haꞌ bꞌey Pátara tuꞌ xin chaloyo huneꞌ barco juhanh chito bꞌey yul ismajul Fenicia, hak tuꞌ xin yu jokanh yul teꞌ kotohanh xin. Hayet ayonhikojanh yul teꞌ barco tuꞌ, jilnihanh iskankano txꞌotxꞌ Chipre ayayo xol haꞌ mar yinh komekanh. Wal teꞌ barco tuꞌ xin, ekꞌ teꞌ bꞌey ismajul Siria yaqꞌaꞌkano hunteqꞌan ijatz bꞌey yul huneꞌ konhobꞌ chiyij Tiro, yuxin haꞌ tuꞌ konhkananh. Haꞌ bꞌey tuꞌ xin jilayo kobꞌahanh yebꞌ hunteqꞌan ebꞌnaj juxhtaj. Kaw xin hujebꞌ tzꞌayik konhekꞌanh iskꞌatanh ebꞌnaj.
Yalni ebꞌnaj tet yaꞌ Pablo ta mach chito yaꞌ bꞌey Jerusalén, yuto hak tuꞌ yu yalni Komam Espíritu Santo tet ebꞌnaj. Yajaꞌ yet yekꞌto hujebꞌ tzꞌayik tuꞌ xin, jelanh bꞌey tuꞌ. Sunil ebꞌnaj juxhtaj yebꞌ yixal yebꞌ yuninal hul konhanokanojanh istxam konhobꞌ bꞌey istiꞌ haꞌ mar, haꞌ tuꞌ xin konhay jahnojanh kotxahlihanh tet Komam Dios. Kolaqꞌlenayo kobꞌahanh kotaqꞌlikanojanh jetanh hununonhanh, lahwi tuꞌ xin jahkantojanh yul teꞌ barco, ispaxkanto ebꞌnaj juxhta tuꞌ yatut.
Jelanh yul konhobꞌ Tiro, japnihanh yul konhobꞌ Tolemaida. Haꞌ bꞌey tuꞌ xin konhelkanojanh yul teꞌ barco, koqꞌambꞌehanh hanikꞌ ye ebꞌnaj juxhta sunil. Kokankanojanh iskꞌatanh ebꞌnaj huneꞌ tzꞌayik. Haxa yet hunxa tzꞌayik xin jelanh yebꞌ yaꞌ Pablo bꞌey tuꞌ, japnihanh yul konhobꞌ Cesarea, kotohanh yatut yaꞌ Felipe, yaꞌ chihalnikꞌo Istzotiꞌ Komam Jesucristo, yaꞌ oklena diáconohal xol ebꞌyaꞌ hujwanh yul konhobꞌ Jerusalén, haꞌ bꞌey tuꞌ xin konhkankanojanh iskꞌatanh yaꞌ. Wal yaꞌ Felipe tuꞌ xin, ay kanhwanh iskutzꞌin yaꞌ maxhto yichamil, haꞌ ebꞌix tiꞌ xin chihalni kuybꞌanile chischah tet Komam Dios.
Hayet ayxana japnihanh bꞌey tuꞌ, yapni huneꞌ naj chiyij Agabo kokꞌatanhanh, titnaj yul ismajul Judea. Naj tiꞌ, chiyalpaxo naj tzotiꞌ chischah tet Komam Dios. Hayet yapni naj konhistukleꞌanh tuꞌ, yinilo naj istxꞌambꞌal yaꞌ Pablo yinh yiktaj, iskꞌalnayo naj yoj yebꞌ isqꞌabꞌ yu huneꞌ txꞌambꞌale tuꞌ, yalni naj hakaꞌ tiꞌ:
—Komam Espíritu Santo chihalni tato yul konhobꞌ Jerusalén, hak tiꞌ chiyubꞌ iskꞌal-laxayo yaꞌ yahaw huneꞌ txꞌambꞌale tiꞌ yu ebꞌnaj Israel, kat yalaxiko yaꞌ yul isqꞌabꞌ ebꞌnaj mach Israeloj, xhi Komam wetan, xhi naj.
Hayet jabꞌenanh yebꞌ ebꞌnaj ay bꞌey Cesarea yinh tzet yal naj tuꞌ, jokanh jalnojanh tet yaꞌ Pablo tato mach chito yaꞌ bꞌey Jerusalén. Yaj xin taqꞌwi yaꞌ Pablo tuꞌ:
—¿Tzet yinh yuxin chexoqꞌi, kat heyaniko bꞌiskꞌulal yinh wanmahan? Wal intiꞌan kaw hinaninan, waxanhka chiniskꞌalbꞌahan ebꞌnaj, walka xin chinmaqꞌlaxpaxo kamojan yul konhobꞌ Jerusalén, yaj yu walnikꞌojan Istzotiꞌ Komam Jesucristo Jahawil, xhi yaꞌ Pablo jetanh.
Yaj yu mach chiꞌay iskꞌul yaꞌ juhanh, yuxin jalanh tet yaꞌ hakaꞌ tiꞌ:
—Yubꞌojabꞌ hakaꞌ tzet choche iskꞌul Komam Dios tawinh, konhchihanh.
Lahwi yekꞌayo hayebꞌ tzꞌayik kowatxꞌenayo jetanh, kotohanh yul konhobꞌ Jerusalén. Ay xin hunteqꞌan ebꞌnaj juxhta ay bꞌey konhobꞌ Cesarea topaxo jintajanh. Japnihanh bꞌey yatut naj Mnasón, huneꞌ naj tiꞌ ah Chipre naj. Payxa xin ok naj yul isqꞌabꞌ Komam. Haꞌ iskꞌatanh naj tuꞌ xin konhkankanojanh wayoj.
	[j]21:1 Isla, haꞌ ton nixhte konhobꞌ ay xol haꞌ mar.

Yet isto yaꞌ Pablo istukleno yaꞌ Jacobo
Hayet japnihanh yul konhobꞌ Jerusalén, kaw tzalahilal yu konhischahnihanh ebꞌnaj juxhtaj yinh Komam.
Haxa hunxa tzꞌayik xin kotohanh yebꞌ yaꞌ Pablo, kotuklenojanh yaꞌ Jacobo. Kaw xin kutxaniko ebꞌyaꞌ juxhta anciano yet japnihanh bꞌey tuꞌ. Isqꞌambꞌen yaꞌ Pablo tuꞌ hanikꞌ ye iskꞌul ebꞌyaꞌ. Lahwi tuꞌ xin yok yaꞌ yalno yinh hununtajil yinh tzettaj iskꞌulal iswatxꞌe Komam Dios xol ebꞌnaj mach Israeloj yu ismunil yaꞌ Pablo tuꞌ.
Hayet yabꞌen ebꞌyaꞌ tuꞌ xin, yaqꞌni tzalaho yanma yinh Komam Dios. Lahwi tuꞌ xin yalni ebꞌyaꞌ tet yaꞌ Pablo hakaꞌ tiꞌ:
—Kaw kꞌul wuxhtaj, yajaꞌ hawohtaj tato kaw yinhxa ismilal ebꞌnaj jet Israel tiꞌ xayako isbꞌa yul isqꞌabꞌ Komam Jesucristo, yajaꞌ sunil ebꞌnaj chihalni ta kaw yilal koyijen isley yaꞌ Moisés. Yabꞌe ebꞌnaj isqꞌumal tato yet chaxhekꞌ hakuyno anma Israel pujanto xol anma mach Israeloj, tolabꞌ chawala tato matxa yechtoho chisyije ebꞌnaj tzet chal isley yaꞌ Moisés, yebꞌ xin ta matxa yilalo chꞌaqꞌlax circuncidar nixhte iskꞌahol ebꞌnaj, mach yilalopaxo isyijelax kobꞌeybꞌal, hanhonh Israel honh tiꞌ, hawalni. ¿Tzet xin wal juten huneꞌ tiꞌ? Wal tinanh kaw chiꞌabꞌelaxiloj tato ayachxakꞌo bꞌey tiꞌ.
»Tinanh xin yije hunteqꞌan chijaltiꞌanh, koxol tiꞌ ayxakꞌo kanhwanh ebꞌnaj kaw yilal isyijen huneꞌ tzet halbꞌilxa yu. Ito ebꞌnaj tawintaj, kat heto hesajnheno hebꞌa hakaꞌ yalni isley yaꞌ Moisés, kat xin hatohlan sunil tzet chꞌokniko yu ebꞌnaj, lahwi tuꞌ xin, kat yaqꞌni elo ebꞌnaj xil iswiꞌ. Hak tuꞌ xin chu istxumnilo sunil anma tato leqꞌtiꞌal sunil chihal-lax tawinh tuꞌ, wal xin to chayepaxo yilaꞌ anma tato chayije isley yaꞌ Moisés.
»Wal ebꞌnaj mach Israeloj, ebꞌnaj xachahni Komam yul yanma, xajaltojanh yinh huneꞌ teꞌ carta tet ebꞌnaj ta mach yechto chisyije ebꞌnaj huneꞌ tiꞌ, kachannhe hunteqꞌan kuybꞌanile chihalni hakaꞌ tiꞌ. Mach chiskꞌux ebꞌnaj chibꞌe haltebꞌilxa yinh xahanbꞌalil tet tioxh, yebꞌ xin mach chislo ebꞌnaj noꞌ chikꞌ, yebꞌpaxo mach chubꞌ iskꞌuxuꞌ ebꞌnaj ischibꞌehal noꞌ noqꞌ chihojlax kamoj. Mach chiꞌixli ebꞌnaj winaj, mach chiwinajlipaxo ebꞌix ix. Hak tuꞌ jute jalnitojanh yinh cocarta tuꞌanh, xhi ebꞌyaꞌ.
Yet istzabꞌlaxayo yaꞌ Pablo yul Yatut Komam Dios
Hak tuꞌ xin yu yilaxto ebꞌnaj kanhwanh tuꞌ yu yaꞌ Pablo. Haxa yet hunxa tzꞌayik xin, issajnhen isbꞌa yaꞌ yebꞌ ebꞌnaj, hakaꞌ yalni isley yaꞌ Moisés. Lahwi tuꞌ xin, yokto yaꞌ yul Yatut Komam Dios yu yalni yaꞌ bꞌaqꞌinh chilahwi isyijen ebꞌnaj huneꞌ haltebꞌilkano yu tet Komam Dios, yebꞌ xin tzet tzꞌayikal chiyaqꞌ hunun ebꞌnaj isxahanbꞌal tet Komam.
Yajaꞌ yet lanhanxa islahwi hujebꞌ tzꞌayik xin, ay hunteqꞌan ebꞌnaj Israel ay yul ismajul Asia, ilni yaꞌ Pablo yul Yatut Komam tuꞌ, yok ebꞌnaj aqꞌokꞌule tet sunil anma, hak tuꞌ xin yu yah wejla anma yinh yaꞌ Pablo, isto lemna ebꞌnaj istzabꞌnoyo yaꞌ. Yah yaw ebꞌnaj yinh kaw ip hakaꞌ tiꞌ:
—¡Hex wet konhobꞌ Israel, kolwahanhwe jinhanh! Haꞌ huneꞌ naj tiꞌ chꞌekꞌ kuywal yinh anma yulajla konhobꞌ. Chalni naj ta matzet chꞌokniko kokonhobꞌ Israel tiꞌ, yebꞌ xin chal naj ta matzet chꞌokniko isley yaꞌ Moisés, yebꞌ xin kaw txꞌoj istzotelpaxo naj yinh Yatut Komam Dios tiꞌ. Wal tinanh xin, mayikto naj hunteqꞌan ebꞌnaj griego yul Yatut Komam tiꞌ, yuxin lanhan yetaxto Yatut Komam kaw sajkano tiꞌ, xhi ebꞌnaj. Hak tuꞌ yute yalni ebꞌnaj yuto yil ebꞌnaj yekꞌ yaꞌ Pablo yet yalanhtokano yebꞌ naj Trófimo yul konhobꞌ Jerusalén; naj tiꞌ ah konhobꞌ Efeso naj. Haꞌ yute isnahni ebꞌnaj to yikto yaꞌ Pablo huneꞌ naj mach Israelo yul Yatut Komam Dios, yaj machoj.
Kaw sunil anma ay yul konhobꞌ tuꞌ ah wejnahi. Istit yinh anhe, istzabꞌnoyo ebꞌnaj yaꞌ Pablo tuꞌ, ishatxnilti ebꞌnaj yaꞌ yul Yatut Komam Dios. Kaw yinh anhe xin pebꞌalaxkano ispultahil Yatut Komam tuꞌ.
Kaw lanhanxa iskam yaꞌ yu ebꞌnaj, yet yapni huneꞌ tzotiꞌ tet naj komandante, yahawil yeko yinh ebꞌnaj soldado ah Roma tato kaw sunil anma ay yul konhobꞌ Jerusalén ah wejnahi. Hak tuꞌ xin yu iskutxbꞌaniko naj komandante tuꞌ ebꞌnaj soldado yebꞌ hunteqꞌan ebꞌnaj oficial, isto ebꞌnaj yinh anhe yilno bꞌay chiwejcha anma tuꞌ. Hayet yilni anma naj komandante yebꞌ issoldado, isbꞌejni ebꞌnaj ismaqꞌni yaꞌ Pablo tuꞌ. Ishitziko naj komandante iskꞌatanh yaꞌ Pablo, istzabꞌnayo naj yaꞌ. Yalni naj tato chikꞌal-laxayo yaꞌ yu kabꞌebꞌ chꞌen cadena. Lahwi tuꞌ xin yok naj komandante isqꞌambꞌen tet anma:
—¿Mak najil huneꞌ tiꞌ? ¿Tzet masmulnhe naj? xhi naj tet anma tuꞌ.
Wal anma tuꞌ xin, nanantaxanhe chiyala. Matxatikꞌa chiyu yabꞌen naj komandante tzet chiyal anma tuꞌ isyayil toxanhe chiwejchahi. Lahwi tuꞌ, yalni naj tet ebꞌnaj soldado ta chiꞌilaxto yaꞌ Pablo yul cuartel. Hayet yapni ebꞌnaj yebꞌ yaꞌ Pablo tuꞌ yinh isqꞌochal cuartel, isbꞌatxnahto ebꞌnaj soldado yaꞌ Pablo, yuto kaw aytoko ishowal anma yinh yaꞌ. Sunil anma tzujan yinta ebꞌnaj, toxanhe chiwejchahi, chiyalnipaxo yinh kaw ip:
—Maqꞌbꞌil iskam naj tinanh, xhixanhe anma tuꞌ.
Yet iskolni isbꞌa yaꞌ Pablo yinh sat anma
Yet lanhanxa yanikto ebꞌnaj yaꞌ Pablo tuꞌ yul cuartel, yalni yaꞌ tet naj komandante:
—¿Chimyu intzotelninojan tawet? xhi yaꞌ.
Yalni naj komandante tuꞌ:
—¿Chimyu hawalni abꞌxubꞌal griego? xhi naj. Yalnipaxo naj:
—¿Machmi taj hach tiꞌ naj ay bꞌey Egipto, naj aniko howal yinh naj jahaw yet tolto tiꞌ, naj kutxbꞌanayo kanhebꞌ mil ebꞌnaj potxꞌom anma yinito naj ebꞌnaj bꞌey txꞌotxꞌ desierto? xhi naj.
Istaqꞌwikanh yaꞌ Pablo tuꞌ:
—Hanintiꞌan Israel hinan. Yul konhobꞌ Tarso kinpitzkꞌahan, huneꞌ konhobꞌ kaw niman yelapno yul ismajul Cilicia. Wal tinanh xin ta chaje chintzotelninojan tet anma tiꞌ, xhi yaꞌ tet naj komandante tuꞌ.
Yalni naj komandante hakaꞌ tiꞌ:
—Kꞌultikꞌa, chisje hatzoteli, xhi naj. Yah linhno yaꞌ yibꞌanh isqꞌochal cuartel tuꞌ, isyeni yaꞌ isqꞌabꞌ yunhe matxa chitzotel anma. Haxa yet matxa hunu mak chitzoteli yok yaꞌ tzotelo yul abꞌxubꞌal hebreo, yalni yaꞌ hakaꞌ tiꞌ:
«Hex wet konhobꞌ, yebꞌ hex iswiꞌehal yinh kokonhobꞌ tiꞌ, abꞌewe nino tzet chiwalan inkolbꞌanilojan,» xhi yaꞌ.
Hayet yabꞌen anma tato yinh yabꞌxubꞌal ebꞌnaj Israel chitzotel yaꞌ, isbꞌejni ebꞌnaj yel yaw, matxa hunu mak tzoteli. Yalni yaꞌ Pablo tuꞌ hakaꞌ tiꞌ: «Hanintiꞌan Israel hinan, kinpitzkꞌahan yul konhobꞌ Tarso ay yul ismajul Cilicia, yajaꞌ kinchꞌibꞌkanhan yul konhobꞌ Jerusalén tiꞌ. Haꞌ xin yaꞌ Gamaliel kinkuynihan hakaꞌtikꞌa isley ebꞌnaj ichamta jichmam. Yuxin yinh sunil wanmahan inyijenan isley Komam Dios hakaꞌtikꞌa cheyute hex tiꞌ tinanh. Yet yalanhtokanoj kaw ekꞌyaꞌ yanma anma chihalnikꞌo huneꞌ akꞌ kuybꞌanile tiꞌ wuhan. Ay bꞌay inpotxꞌkamojan anma tuꞌ, ay bꞌay intzabꞌayojan ebꞌnaj winaj yebꞌ ebꞌix ix winitojan yul teꞌ preso. Yajaꞌ naj yahawil ebꞌnaj sacerdote, yebꞌ xin sunil ebꞌnaj iswiꞌehal konhobꞌ yinh lahtiꞌ xol ebꞌnaj Israel, kaw testigo ebꞌnaj yinh huneꞌ tuꞌ yuto haꞌ ebꞌnaj aqꞌni hunteqꞌan carta wetan yu winitojan tet ebꞌnaj jet konhobꞌ ay yul konhobꞌ Damasco. Intohan bꞌey tuꞌ xin, yunhe insaynayojan ebꞌnaj xachahnayto Komam Jesucristo yul yanma, winitijan ebꞌnaj bꞌey yul konhobꞌ Jerusalén tiꞌ yu yaqꞌlax ekꞌoyaꞌ yanma ebꞌnaj.
Yal yaꞌ Pablo tzet yu ischahnayto naj Komam yul yanma
(Hch. 9:1-19; 26:12-18)
»Yajaꞌ hayet ayinikojan yinh bꞌel xin, yet lanhanxa wapnihan yul konhobꞌ Damasco, yinhmi chuman, yinh haꞌmataj istit jopla huneꞌ issajilqꞌinal winhan yul satkanh kaw aykano yip.
»Waykꞌayan sat txꞌotxꞌ. Lahwi tuꞌ xin wabꞌenan huneꞌ yul nuqꞌe halni hunteqꞌan tzotiꞌ hakaꞌ tiꞌ: “Saulo, Saulo, ¿tzet yinh yuxin chawaqꞌ ekꞌoyaꞌ wanmahan?” xhi wetan.
»Inqꞌambꞌenan hakaꞌ tiꞌ: “¿Mak hach anmahil Mamin?” kinchihan. Yalni wetan xin: “Hanintiꞌan Jesús hinan ah Nazaret, huneꞌ ayachiko hawaqꞌni ekꞌoyaꞌ yanma tiꞌ,” xhi wetan. Hunteqꞌan ebꞌnaj tzujan wintajan kaw yil ebꞌnaj huneꞌ issajilqꞌinal tuꞌ, isxiwkanh ebꞌnaj, yaj machi yabꞌe ebꞌnaj hunteqꞌan tzotiꞌ hal-lax wettuꞌan.
»Lahwi tuꞌ xin inqꞌambꞌenan hakaꞌ tiꞌ: “¿Tzet wal wuten hinbꞌahan Mamin?” kinchihan. Yalni Komam wetan hakaꞌ tiꞌ: “Ahanhwanoj, kat xin hato yul konhobꞌ Damasco, haꞌ tuꞌ xin chihal-laxo tawet tzet wal hawuten habꞌa,” xhi Komam wetan.
»Yaj kaw tanhilo inmujlubꞌalan yu yip huneꞌ issajilqꞌinal tuꞌ, yuxin haxa ebꞌnaj wetbꞌihan okto yalanh inqꞌabꞌan, kinyinitojan ebꞌnaj yul konhobꞌ Damasco.
»Haꞌ tuꞌ xin ay huneꞌ yaꞌ Ananías isbꞌi, kaw yijemkano yaꞌ yinh isley yaꞌ Moisés. Kaw xin sunil ebꞌnaj ah Israel ay yul konhobꞌ Damasco, kaw kꞌul istzotel yinh yaꞌ. Haꞌ xin yaꞌ Ananías tuꞌ apni kinistukleꞌan. Hayet yok linhno yaꞌ inkꞌatanhan yalni wetan: “Wuxhta Saulo, hajlohojabꞌ hasat hunelxa,” xhi yaꞌ wetan. Yinhnhena tuꞌ xin ishajlo insatan, inhakxikojan yinh yaꞌ.
»Yalni yaꞌ wetan: “Haꞌ isDiosal ebꞌnaj jichmam, makaxhsaynikoj yunhe hawohtanhenilo tzet chiyoche yanma Komam, yebꞌ yu hawilni Iskꞌahol Komam Dios kaw tohol isnabꞌal, yebꞌ xin hawabꞌenpaxo yul isnuqꞌ. Hach xin chawaqꞌako habꞌa hawalnokꞌo Komam tet sunil anma ay yul sat yibꞌanhqꞌinal tiꞌ, kat xin hawalnopaxo tzettaj hawilah yebꞌ xin tzet hawabꞌepaxoj. Wal tinanh xin, ¿tzet chawechma? Ahanhwanoj, haꞌojabꞌ haꞌ hawiꞌ. Ako hawanma yinh Komam Jesucristo haxinwal chitxꞌahlaxkanilo sunil hamul,” xhi yaꞌ Ananías tuꞌ wetan,» xhi yaꞌ Pablo.
Yal yaꞌ Pablo tzet yu yalaxto yaꞌ xol anma mach Israeloj
Yalnipaxo yaꞌ Pablo:
—Hayet inmeltzotijan yul konhobꞌ Jerusalén xin, intohan yul Yatut Komam Dios txahloj, isyeniko isbꞌa Komam yinh insatan yinh sajsatil. Wilnihan yinh Komam, yalni Komam wetan hakaꞌ tiꞌ: “Chalahiko hawel yul konhobꞌ Jerusalén tiꞌ, yuto mach chiyabꞌeto ebꞌnaj bꞌey tiꞌ tzettaj chawal winhan,” xhi Komam.
»Lahwi tuꞌ xin walnihan: “Mamin, kaw yohta ebꞌnaj tato kaw kinekꞌan yulaj capilla intzabꞌayojan anma chabꞌil hachxa yu, winitojan yul teꞌ preso, inmaqꞌnipaxojan. Yebꞌ xin yet isqꞌojlaxkamo yaꞌ Esteban hachejabꞌ, yaꞌ kaw kaxhhalnikꞌo tet anma; hanhun hinan linhan hintojan xol ebꞌnaj, walnipaxojan tato chipotxꞌlax hachejabꞌ tuꞌ. Wokpaxojan intanhenojan xil isqꞌap ebꞌnaj qꞌojni kamo yaꞌ Esteban tuꞌ,” kinchihan tet Komam.
»Yaj xin yal Komam wetan hakaꞌ tiꞌ: “Asiꞌ xin, yuto nahat chaxhwatojan. Hata xol ebꞌnaj mach Israelo chaxhto kinhawalaꞌkꞌojan,” xhi Komam wetan, xhi yaꞌ Pablo tuꞌ.
Yet ayko yaꞌ Pablo yul isqꞌabꞌ naj komandante romano
Haꞌ yinh tuꞌ xin, kachna yabꞌen ebꞌnaj tzet yal yaꞌ Pablo, istzabꞌniko ebꞌnaj yalni yinh kaw ip hakaꞌ tiꞌ:
—¡Kamojabꞌ naj! ¡Matxa yeto ay ischahni isqꞌinal naj tiꞌ tinanh! xhi ebꞌnaj.
Yaj kaw islahiko ebꞌnaj yel yaw, chistzilnilo ebꞌnaj xil isqꞌap, chispulnipaxokanh ebꞌnaj pojoj istixhnikanh ebꞌnaj satkanh yu ishowal. Yuxin yal naj komandante romano tuꞌ tato chiꞌalaxikto yaꞌ yul cuartel, yalnipaxo naj tato chihatelax yaꞌ Pablo tuꞌ yunhe yalnati yaꞌ tzet yinh yuxin hak tuꞌ yel yaw anma Israel tuꞌ yinh yaꞌ.
Yajaꞌ yet kꞌalbꞌilxayo yaꞌ Pablo tuꞌ yunhe ishatelax yaꞌ, yalni yaꞌ tet huneꞌ naj capitán ayayo iskawilal tuꞌ:
—¿Tom kaw ay heyip kinhehatenan? Hanintiꞌan romano hinan, yebꞌpaxo xin maxhto cheqꞌambꞌe tzet inmulan, xhi yaꞌ Pablo.
Hayet yabꞌen naj capitán huneꞌ tuꞌ, isto naj yalno tet naj komandante hakaꞌ tiꞌ:
—Kaw nannhe hawu yinh tzet chawatxꞌe yuto huneꞌ naj tiꞌ kaw romano naj, xhi naj.
Lahwi tuꞌ xin istit naj komandante iskꞌatanh yaꞌ Pablo, isqꞌambꞌen naj hakaꞌ tiꞌ:
—¿Tom yeli romano hach? xhi naj.
Istaqꞌwi yaꞌ Pablo:
—Hoꞌ, kaw romano hinan, xhi yaꞌ.
Yalni naj komandante tuꞌ xin:
—Hanintiꞌan, kaw hanta melyu inkꞌaytzehan yet wokan romanohal, xhi naj. Yalnipaxo yaꞌ Pablo tuꞌ tet naj:
—Wal hinan to kaw romanotikꞌa yu inpitzkꞌahan, xhi yaꞌ.
Yu huneꞌ tuꞌ xin ishekꞌilo isbꞌa ebꞌnaj soldado etza maqꞌni yaꞌ Pablo tuꞌ. Hakpax tuꞌ xin naj komandante, yet yabꞌen naj tato kaw romano yaꞌ Pablo, isxiwkanh naj yuto haꞌ naj chejni alaxoko chꞌen cadena yinh yaꞌ Pablo tuꞌ.
Yet yok yaꞌ Pablo sata ebꞌnaj yahawil lahtiꞌ
Haxa yet huneꞌxa tzꞌayik xin, yoche naj komandante tuꞌ yabꞌe tzet kaw ismul yaꞌ Pablo tet ebꞌnaj Israel, yuxin yilo naj chꞌen cadena yinh yaꞌ Pablo tuꞌ, yawten naj ebꞌnaj yahawil ebꞌnaj sacerdote yebꞌ ebꞌnaj iswiꞌehal yinh lahtiꞌ xol ebꞌnaj Israel tuꞌ. Lahwi tuꞌ xin yilaxilti yaꞌ Pablo yu naj, yalaxiko yaꞌ sata ebꞌnaj yu naj komandante tuꞌ.
Yok tꞌanhno yaꞌ Pablo yinh ebꞌnaj iswiꞌehal yeko yinh lahtiꞌ, yalni yaꞌ hakaꞌ tiꞌ:
—Hex wet konhobꞌ, sunilxa tiempo xaꞌelto wibꞌanhan kaw toholnhetikꞌa innabꞌalan, hakpax tuꞌ tinanh, kaw kꞌul inbꞌeybꞌalan sata Komam Dios, xhi yaꞌ tet ebꞌnaj.
Yalni xin naj Ananías, naj yahawil ebꞌnaj sacerdote, tet ebꞌnaj ayayo iskawilal yaꞌ Pablo, tato chischꞌatiko ebꞌnaj istiꞌ yaꞌ. Yaj xin taqꞌwikanh yaꞌ Pablo tuꞌ hakaꞌ tiꞌ:
—¡Haꞌ Komam Dios chaxhmaqꞌnoj, yuto kaw leqꞌtiꞌ hach! Lahan hach hakaꞌ hunu bꞌitzꞌabꞌ ayko istxohal, tzꞌonhan hach bꞌey tuꞌ yu hawilni tzet chinelikojan hakaꞌ yalni ley hawalni, yajaꞌ xin mach chayije tzet chal koley yuto chachejti ebꞌnaj tiꞌ kinismaqꞌaꞌan, xhi yaꞌ.
Yalni ebꞌnaj ayayo iskawilal yaꞌ tuꞌ:
—¿Tzet yinh xin hak tuꞌ chawute hawalni yinh yaꞌ yahawil issacerdote Komam Dios tiꞌ? xhi ebꞌnaj.
Yalnipaxo yaꞌ Pablo tuꞌ xin:
—Hex wet konhobꞌ, kaw mach wohtajojan tato haꞌ naj tiꞌ yahawil yehiko yinh ebꞌnaj sacerdote. Wal xin chiyal yul Yum Komam Dios hakaꞌ tiꞌ: “Mach chawal tzotiꞌ txꞌoj yinh hunu naj yahawil konhobꞌ,” [*] xhihayoj, xhi yaꞌ.
Haxa yet yilni yaꞌ Pablo tato ay ebꞌnaj saduceo, aypaxo ebꞌnaj fariseo kutxaniko bꞌey tuꞌ, yalni yaꞌ yinh kaw ip hakaꞌ tiꞌ:
—Hex wet konhobꞌ, hanintiꞌan fariseo hinan, fariseopaxo inmaman. Tinanh xin, kaw cheyila tzet chinelikojan heyalni, yuto chiwalan tato chiꞌitzitzbꞌikanh anma kamom, xhi yaꞌ tet ebꞌnaj.
Hayet yalni yaꞌ Pablo huneꞌ tuꞌ xin, yok ebꞌnaj fariseo yebꞌ ebꞌnaj saduceo isbꞌuchlen isbꞌa, hak tuꞌ xin yu ispohni isbꞌa ebꞌnaj. Yuto ebꞌnaj saduceo tuꞌ, chiyal ebꞌnaj tato mach chiꞌitzitzbꞌikanh anma kamom, chiyalnipaxo ebꞌnaj tato machi ebꞌnaj ángel, yebꞌ ta machi espíritu. Wal ebꞌnaj fariseo, kaw chayto ebꞌnaj yul yanma yinh sunil hunteqꞌan kuybꞌanile tuꞌ.
Kaw xin wejchakanh ebꞌnaj istzoteli. Yahwano hunteqꞌan ebꞌnaj chikuywa yinh isley yaꞌ Moisés ayko yinh ispartido ebꞌnaj fariseo, yalni ebꞌnaj:
—Huneꞌ naj tiꞌ, machi hunu istxꞌojal chiswatxꞌe naj. Chalotaxka hunu espíritu maka hunu ángel chiꞌaqꞌni yalaꞌ naj, wal xin kaw mach chiyu janiko kohowal yinh Komam Dios, xhi ebꞌnaj.
Kaw nimajal elkaniko yoj huneꞌ howal tuꞌ, yuxin xiwkanh naj komandante, yu chálo isxitnito ebꞌnaj yaꞌ Pablo tuꞌ. Hak tuꞌ xin yu ischejni naj awtelaxo ebꞌnaj soldado yunhe yilaxilo yaꞌ Pablo xol anma, yilaxto yaꞌ hunelxa yul cuartel.
Haxa yet hunxa aqꞌbꞌal xin, isyeni isbꞌa Komam tet yaꞌ Pablo, yalni hakaꞌ tiꞌ:
—Pablo, mach chaxhxiwi, yuto hakaꞌ yu kinhawalnikꞌojan yul konhobꞌ Jerusalén tiꞌ, hak tuꞌ chiyu kinhawalnipaxikꞌojan bꞌey yul konhobꞌ Roma, xhi Komam.

Yet islahtiꞌnhen isbꞌa ebꞌnaj ispotxꞌnikamo yaꞌ Pablo
Haxa yet hunxa tzꞌayik, ay hunteqꞌan ebꞌnaj Israel islahtiꞌnhe isbꞌa ispotxꞌnikamo yaꞌ Pablo tuꞌ. Yalni ebꞌnaj hakaꞌ tiꞌ:
—Mach chonhwaꞌanh masanto chikam naj Pablo juhanh. Ta mach chij isbꞌa xin, yaqꞌabꞌti Komam Dios istzꞌaktiꞌ jibꞌanhanh, xhi ebꞌnaj.
Ekꞌbꞌal 40 (kawinaj) ebꞌnaj istaqꞌweko huneꞌ tuꞌ yinh. Isto ebꞌnaj tet ebꞌnaj yahawil sacerdote yebꞌ xin tet ebꞌnaj ichamta winaj iswiꞌehal yeko xol ebꞌnaj Israel, yalni ebꞌnaj hakaꞌ tiꞌ:
—Wal honhtiꞌanh xajalanh yabꞌeꞌ Komam Dios tato machi nichꞌano tzet chikolohanh masanto chiyij isbꞌa iskam naj Pablo juhanh, ta mach xin chiyati Komam istzꞌaktiꞌ jibꞌanhanh. Wal tinanh xin, hex tiꞌ yebꞌ ebꞌyaꞌ iswiꞌehal yeko yinh lahtiꞌ, halwe tet naj komandante romano tato chiyati naj naj Pablo tuꞌ yinh hesat hekal, yuto kaw ayto nichꞌanxa tzet chikoqꞌambꞌehanh tet naj yinh kaw nanhkꞌulal, kexchi. Wal honhanh xin, ayonhxayojanh istiꞌ bꞌeh, kat kopotxꞌnihanh naj yet maxhto chihul naj tekꞌatanh bꞌey tiꞌ, xhi ebꞌnaj.
Yaj xin kꞌuxan yabꞌenilo naj yunin ix yanabꞌ yaꞌ Pablo huneꞌ yal ebꞌnaj tuꞌ, isto naj yalno tet yaꞌ Pablo yul cuartel. Yawten yaꞌ Pablo tuꞌ huneꞌ naj capitán, yalni yaꞌ tet naj hakaꞌ tiꞌ:
—Ito huneꞌ naj tzeh tiꞌ iskꞌatanh naj komandante, yuto ay huneꞌ kaw yilal yalni naj tet naj, xhi yaꞌ.
Hak tuꞌ xin yu yinito naj capitán tuꞌ naj tzeh iskꞌatanh naj komandante, yalni naj hakaꞌ tiꞌ:
—Yaꞌ Pablo ayko preso, makinawtenan, mayalni yaꞌ wetan tato chiwitijan huneꞌ naj tzeh tiꞌ takꞌatanh, yuto ay huneꞌ tzet kaw yilal yalni naj tawet, xhi naj capitán tuꞌ.
Hak tuꞌ xin yu isxeknito naj komandante tuꞌ naj nichꞌan tzeh bꞌay machi mak chꞌabꞌeni, isqꞌambꞌen naj tet naj:
—¿Tzet chawoche hawalaꞌ wetan? xhi naj.
Lahwi tuꞌ xin, yalni naj tzeh tuꞌ:
—Maslahtiꞌnhe isbꞌa ebꞌnaj Israel tato chiyal ebꞌnaj tawet ta chawito yaꞌ Pablo yet hekal yinh sat ebꞌnaj iswiꞌehal yeko yinh lahtiꞌ, yuto ayto tzet chisqꞌambꞌe ebꞌnaj tet yaꞌ yinh kaw nanhkꞌulal yalni. Yaj mach chawayto yul hawanma yinh tzet chiyal ebꞌnaj, yuto ekꞌbꞌal 40 (kawinaj) yetbꞌi ebꞌnaj ebꞌabꞌil isbꞌa istiꞌ bꞌeh yechman yekꞌto yaꞌ, yuto xayawte ebꞌnaj isbꞌi Komam Dios yinh ta mach chiwaꞌ ebꞌnaj masanto chispotxꞌkamo ebꞌnaj yaꞌ Pablo tuꞌ. Ta mach xin chiyati Komam Dios istzꞌaktiꞌ yibꞌanh ebꞌnaj yalni. Wal tinanh xin, kaw toxanhe chiyechma ebꞌnaj tzet chawute hawalni, xhi naj tzeh tuꞌ.
Lahwi tuꞌ xin, yalni naj komandante tet naj tato machi mak tet chiyal naj huneꞌ tzet bꞌey naj yalaꞌ tuꞌ; ischejlaxtopaxo naj nichꞌan tzeh tuꞌ.
Yet yalaxto yaꞌ Pablo yinh sat naj gobernador Félix
Hak tuꞌ xin yu yawten naj komandante tuꞌ kawanh ebꞌnaj capitán, yalni naj tet ebꞌnaj tato chiswatxꞌe isbꞌa kabꞌ ciento ebꞌnaj soldado chito yu yoj, 70 ebꞌnaj chito yibꞌanh cheh, kabꞌ cientopaxo ebꞌnaj chiyiqꞌ islanza, yuto yinh chꞌen bꞌalonhebꞌ yahbꞌal aqꞌbꞌal chito sunil ebꞌnaj tuꞌ yul konhobꞌ Cesarea. Yalnipaxo naj tato chiꞌaqꞌlax listohal haykꞌonho noꞌ cheh bꞌay chiꞌahto yaꞌ Pablo tuꞌ, yebꞌpaxo tato kaw chisyaꞌilnhe ebꞌnaj yaꞌ yul bꞌeh, haxinwal kaw yaꞌ Pablo tuꞌ yet chiꞌalaxiko yaꞌ yul isqꞌabꞌ naj gobernador Félix yu ebꞌnaj.
Yanito naj huneꞌ carta tet naj gobernador Félix yinta ebꞌnaj, chalni hakaꞌ tiꞌ: «Hanin Claudio Lisias intiꞌan, chiwatojan huneꞌ carta tiꞌ tawet mam gobernador Félix, chiwalnitojan ta chawil habꞌa yinh hakawil.
»Huneꞌ naj chiyij Pablo tiꞌ, haꞌ ebꞌnaj Israel tzabꞌnhehayo naj, kaw xin lanhanxa iskam naj yu ebꞌnaj, yajaꞌ hayet wabꞌenan tato romano naj intohan yebꞌ insoldadohan inkolnolojan naj. Yaj yu wochen wabꞌehan tzet ismul naj, yuxin witojan naj sata ebꞌnaj iswiꞌehal yeko yinh lahtiꞌ xol ebꞌnaj Israel. Hak tuꞌ xin yu wabꞌenan tato yu isley ebꞌnaj yuxin istzabꞌayo ebꞌnaj naj, yaj mach chu ispotxꞌni ebꞌnaj naj yu huneꞌ tuꞌ, maka ismajipaxo naj. Yaj yu mawabꞌehan tato saybꞌilxa yu ebꞌnaj Israel tiꞌ tzet chiyu ispotxꞌnikamo ebꞌnaj naj, yuxin chiwatojan naj tawet. Xaxin walan tet ebꞌnaj qꞌannhe yinh naj tuꞌ tato haꞌ tuꞌ chito ebꞌnaj yalaꞌ tawet tzet ismul naj tet ebꞌnaj. Hanhe tiꞌ xin inchejbꞌanilan tawet, mam gobernador,» xhi naj yul iscarta tuꞌ.
Hak tuꞌ xin yu isyijen ebꞌnaj soldado ischejbꞌanil aqꞌlax tet, yinito ebꞌnaj yaꞌ Pablo yet aqꞌbꞌalil, yapni ebꞌnaj bꞌey yul konhobꞌ Antípatris. Haxa yet hunxa tzꞌayik xin ismeltzokanti ebꞌnaj soldado bꞌelwito yu yoj yul cuartel, wal ebꞌnaj yibꞌanh cheh aykanh xin, okpaxo ebꞌnaj yinh bꞌel yebꞌ yaꞌ Pablo tuꞌ.
Hayet yapni ebꞌnaj bꞌey yul konhobꞌ Cesarea xin, yaqꞌni ebꞌnaj teꞌ carta yebꞌ yaꞌ Pablo tuꞌ tet naj gobernador. Lahwi yilni naj gobernador tzet chiyal teꞌ carta tuꞌ, isqꞌambꞌen naj tzet konhobꞌal yaꞌ Pablo. Hayet yabꞌen naj tato ah Cilicia yaꞌ xin, yalni naj hakaꞌ tiꞌ:
—Chiwabꞌehan tzet chawala, yaj hulujabꞌto ebꞌnaj qꞌannhe tawinh, xhi naj tet yaꞌ. Lahwi tuꞌ xin yalni naj tato chitanhelax yaꞌ Pablo tuꞌ yu ebꞌnaj soldado yul huneꞌ palacio watxꞌebꞌil yu naj Herodes yet payat.
Yet yok ebꞌnaj Israel aqꞌokꞌule yinh yaꞌ Pablo sata naj gobernador Félix
Howebꞌxa tzꞌayik yapni yaꞌ Pablo yul konhobꞌ Cesarea, yapnipaxo naj Ananías, yahawil yinh ebꞌnaj sacerdote, yebꞌ hunteqꞌan ebꞌnaj iswiꞌehal yinh ebꞌnaj Israel, yebꞌ xin huneꞌ naj licenciado, Tértulo isbꞌi. Haꞌ ebꞌnaj tiꞌ xin apni yinh sat naj gobernador aqꞌokꞌule yinh yaꞌ Pablo. Hayet yilaxti yaꞌ, istzabꞌniko naj Tértulo tuꞌ yok aqꞌokꞌule yinh yaꞌ Pablo tet naj gobernador Félix hakaꞌ tiꞌ:
—Yuchꞌandios tawet mam gobernador, hawu yuxin ay aqꞌankꞌulal koxolanh. Kaw xin sunil tzet chawatxꞌe kaw kꞌul yu kaw ay hanabꞌal. Kaw yeli sunil bꞌay chijabꞌehanh hakꞌulal yebꞌ xin sunil iskꞌulal tzettaj chawatxꞌe mam Félix, kaw yuchꞌandios tawet yinh sunil. Yaj yu machi kaw chiwilojan hatiempo, kaw chinqꞌanan tawet ta chawabꞌe tzet chiwalan hunepoj. Huneꞌ naj tiꞌ, kaw yeli kaw chꞌetlikano naj jinhanh yuto kaw sunil bꞌay chꞌekꞌ naj aqꞌokꞌule tet anma, ayko naj ispohnito ebꞌnaj Israel. Kaw xin iswiꞌehal yeko naj yinh huneꞌ majan ebꞌnaj ayko yinta huneꞌ naj ah Nazaret. Yebꞌpaxo yetato naj Yatut Komam Dios; yuto yikto naj hunteqꞌan ebꞌnaj mach Israelo yul Yatut Komam, yuxin kotzabꞌayojanh naj yunhe yay isyaꞌtajil yibꞌanh naj hakaꞌ yalni koleyanh.
»Yaj xin yako isbꞌa naj komandante Lisias xol, istziknilo naj naj Pablo tiꞌ jetanh. Yalni naj tato ebꞌnaj qꞌannhe yinh naj tiꞌ, tawet chihul ebꞌnaj yalaꞌ. Hach kaw hach xin chisje haqꞌambꞌen tet naj, kat xin hawohtanhenilo tato kaw yel chijalanh, xhi naj Tértulo tuꞌ.
Haꞌ hun ebꞌnaj Israel tzujan yinta naj Tértulo chihalni tato kaw yel sunil hunteqꞌan tuꞌ.
Yet iskolni isbꞌa yaꞌ Pablo yinh sat naj gobernador Félix
Lahwi tuꞌ xin, yaqꞌni naj gobernador tuꞌ yechel tet yaꞌ Pablo yunhe istzotel yaꞌ, yalni yaꞌ Pablo tuꞌ hakaꞌ tiꞌ:
—Mam gobernador, kaw chintzalahan chinkolni hinbꞌahan yinh hasat, yuto kaw wohtajan tato hach tiꞌ kaw payxa kaxhok yahawil yinh txꞌotxꞌ Israel tiꞌ. Yaj kaw chisje haqꞌambꞌeniloj ta kaw yel tzet chiwaltiꞌan; kaw 12 (kabꞌlahonhebꞌixto) tzꞌayik wapnihan yul konhobꞌ Jerusalén winoyo hinbꞌahan tet Komam Dios. Yaj machi hunu mak chiyu yalni ta inteyele hinbꞌahan yebꞌ hunu maka nitam wijbꞌanan hunu mak yinh howal yul Yatut Komam Dios, maka yulajla capilla maka yul konhobꞌ. Hunteqꞌan ebꞌnaj tiꞌ matzet tzꞌaj yaqꞌbꞌalnhe ebꞌnaj yu isyeniloj tato kaw yeli inmulan hunteqꞌan chisbꞌalkanh ebꞌnaj winhtiꞌan.
»Yaj chiwalan, to ayinikojan inyijenan tzet chiyal isDiosal jichmamanh, hakaꞌtikꞌa yalni huneꞌ akꞌ kuybꞌanile, haꞌ xin chiyal ebꞌnaj tiꞌ tato nan yehi. Chiwapaxaytojan yul wanmahan sunil ley aqꞌbꞌilkano tet jichmamanh yaꞌ Moisés, yebꞌ sunil tzet tzꞌibꞌnhebꞌilkanayo yu ebꞌyaꞌ ischejabꞌ Komam Dios yet payat. Kaw xin chikawxi wanmahan yinh Komam Dios hakaꞌtikꞌa ebꞌnaj tiꞌ, yinh tato chiꞌitzitzbꞌikanh anma kamom, anma kꞌul yebꞌ xin anma txꞌojpaxoj. Yuton huneꞌ tuꞌ, yuxin kaw aynhetikꞌako yinh innabꞌalan inwatxꞌenan iskꞌulal yul sat Komam Dios yebꞌ yul sat anma.
»Lahwi hayebꞌ habꞌil wekꞌan yulaj konhobꞌ xin, inmeltzotojan yul inkonhobꞌan yunhe inkolwahan yinh anma mebꞌaꞌ yebꞌ xin waqꞌnipaxojan wofrendahan tet Komam Dios. Haꞌ hunteqꞌan tiꞌ lanhan inwatxꞌenan yet yapni hunteqꞌan ebꞌnaj Israel ay yul ismajul Asia yul Yatut Komam tuꞌ yet lahwi insajnhenkano hinbꞌahan hakaꞌ yalni koleyanh. Haywanhnhe ebꞌnaj ayikto yul Yatut Komam tuꞌ, kaw xin machi nichꞌano howal jaqꞌanh. Haꞌ xin ebꞌnaj ah Asia tuꞌ, yilal yul bꞌey tiꞌ yalno tzet inmulan, tato yeli aytikꞌa tzet chiyako ebꞌnaj inmulojan. Taka mach xin, yalabꞌ ebꞌnaj aykꞌo tiꞌ tzet hunu inmulan wakojan yet wokan yinh sat ebꞌnaj iswiꞌehal yeko yinh lahtiꞌ xol ebꞌnaj Israel. Makato yu walan yinh kaw ip xol ebꞌnaj hakaꞌ tiꞌ: “Tinanh chexok heyilaꞌ tzet chinelikojan yuto chiwaytojan yul wanmahan tato chiꞌitzitzbꞌikanh anma kamomxa, kinchihan,” xhi yaꞌ Pablo tuꞌ.
Wal naj Félix tuꞌ xin, kaw xatikꞌa yabꞌe naj kuybꞌanile yet Komam Jesucristo, yuxin hayet yabꞌen naj tzet yal yaꞌ Pablo tuꞌ, yalni naj:
—Hato yet chihul naj komandante Lisias, katto wabꞌenojan tzet kaw ye huneꞌ hehowal tiꞌ, xhi naj.
Yalni naj Félix tuꞌ tet naj capitán hakaꞌ tiꞌ:
—Wal istanhelax naj Pablo tiꞌ, yaj tato ay yamigo naj chul tuklenoj kat yaqꞌni hunu tzet ye tuꞌ tet naj, kaw machojabꞌ tzet chawala, xhi naj.
Yal yaꞌ Pablo Istzotiꞌ Komam Dios tet naj gobernador Félix
Lahwi hayebꞌ tzꞌayik xin, yapni naj Félix yebꞌ yixal, haꞌ ton ix Drusila, ix tuꞌ xin ah Israel ix. Yawtenpaxo naj yaꞌ Pablo, yok naj yabꞌeno tzet chute yalni yaꞌ Pablo tuꞌ yinh tzet chiyu janiko janma yinh Komam Jesucristo. Yaj hayet yalni yaꞌ Pablo tato kaw tohol chijute kobꞌeybꞌal, yebꞌ xin kokachni kobꞌa kowatxꞌen istxꞌojal, yebꞌ yet yalnipaxo yaꞌ yinh isyaꞌtajil chiyati Komam Dios yinh islahobꞌal tzꞌayik, isxiwkanh naj Félix tuꞌ, yalni naj hakaꞌ tiꞌ:
—Asiꞌ tinanh, haxa yet kaw matzet chiwuhan kat kaxhwawtenojan, xhi naj.
Wal naj Félix tuꞌ xin, yechma naj yalten yaꞌ Pablo hanikꞌo melyu tet naj yinh ewantaj, kat isbꞌejtzon naj yaꞌ Pablo tuꞌ yalni. Yuton huneꞌ tuꞌ yuxin kaw naunhe chiyawten naj yaꞌ Pablo tuꞌ, kat istzotel naj tet yaꞌ. Elto kabꞌ habꞌil haknhetikꞌa tuꞌ chiyute naj, lahwi tuꞌ xin yel naj Félix tuꞌ yinh gobernadoral, yokkano naj Porcio Festo selelo naj, yaj yunhe iskan naj Félix tuꞌ kꞌulal yul sat anma Israel, yuxin kankano yaꞌ Pablo yul preso yu naj.
Yet yok yaꞌ Pablo sata naj Festo
Lahwi tuꞌ xin, yapni naj Festo tuꞌ ischahnokano gobernadoral. Oxebꞌxa tzꞌayik ischahni naj gobernadoral yul konhobꞌ Cesarea tuꞌ isto naj yul konhobꞌ Jerusalén. Hayet ay naj bꞌey tuꞌ, yapni ebꞌnaj yahawil ebꞌnaj sacerdote yebꞌ ebꞌnaj iswiꞌehal yeko yinh konhobꞌ Israel aqꞌokꞌule yinh yaꞌ Pablo. Kaw xin ok ebꞌnaj isqꞌanaꞌ tet naj tato chito ilaxoti yaꞌ Pablo tuꞌ, kat yapni yaꞌ yul konhobꞌ Jerusalén. Wal xin kaw kꞌulxa ye yu ebꞌnaj tato chito ebꞌnaj ismajaꞌ yaꞌ yul bꞌeh, kat ispotxꞌni ebꞌnaj yaꞌ Pablo tuꞌ chiyute yalni. Yaj xin yal naj Festo tuꞌ tato majan yaꞌ Pablo bꞌey yul konhobꞌ Cesarea, yalnipaxo naj tato yinhxanhe howebꞌ tzꞌayik, kat ismeltzo naj bꞌey tuꞌ. Yalni naj hakaꞌ tiꞌ:
—Yuxin makex kaw iswiꞌehal heyekoj, kaw yilal heto wintajan bꞌey yul konhobꞌ Cesarea, tato ay ismul huneꞌ naj tuꞌ yakoj, haꞌ tuꞌ chisje heyalni wetan tzet ismul naj, xhi naj.
Wal naj Festo tuꞌ xin, waxajebꞌxanhe tzꞌayik ekꞌ naj yul konhobꞌ Jerusalén tuꞌ, ismeltzopaxto naj yul konhobꞌ Cesarea.
Haxa yet huneꞌxa tzꞌayik xin, yapni tzꞌonhno naj yul iskapil yanito naj yiqꞌomal yaꞌ Pablo.
Hayet yapni yaꞌ Pablo tuꞌ yinh sat naj, yok hoyno ebꞌnaj Israel ispeto yul konhobꞌ Jerusalén yinh yaꞌ. Hantanhe tzet istxꞌojal yako ebꞌnaj ismulo yaꞌ, yaj machi hunu tzet chiyeniloj tato kaw yeli. Hak tuꞌ xin yu yichiko yaꞌ Pablo iskolni isbꞌa, yalni yaꞌ hakaꞌ tiꞌ:
—Wal hinan, machi hunu inmulan wakojan yinh isley ebꞌnaj Israel yebꞌ yinh Yatut Komam Dios, yebꞌpaxo yinh naj jahaw ay yul konhobꞌ Roma, xhi yaꞌ.
Yaj yu iskan naj Festo tuꞌ kꞌulal yul sat ebꞌnaj Israel, yuxin isqꞌambꞌe naj tet yaꞌ Pablo tuꞌ hakaꞌ tiꞌ:
—¿Chimhawoche chaxhto yul konhobꞌ Jerusalén, haꞌ tuꞌ xin chiwilan tzet chaxhelikoj? xhi naj.
Istaqꞌwi yaꞌ Pablo:
—¡Machoj! Wal xin ayinxaktijan yul kapil ayko yalanh yip naj jahaw ay bꞌey Roma, haꞌ tuꞌ xin kaw yilal yil-lax tzet chinelikojan, kat yil-laxi tato ay inmulan hakaꞌ yalni ebꞌnaj Israel tiꞌ. Tato ay inmulan kaw chinaqꞌni kamojan, kaw mach chiwilojan winhan, kamojinan; yaj tato machi nichꞌano isyelal xol sunil inmulan chiyal ebꞌnaj tiꞌ, machi mak ay yip kinyanikojan yul isqꞌabꞌ ebꞌnaj, wal xin kaw chinqꞌanan tato haꞌ naj jahaw ay Roma, chiꞌilni tzet chinelikojan, xhi yaꞌ tet naj Festo.
Hak tuꞌ xin yu yok naj Festo islahtiꞌnhen isbꞌa yebꞌ ebꞌnaj yetbꞌi, lahwi islahtiꞌnhen isbꞌa ebꞌnaj tuꞌ xin, yalni naj hakaꞌ tiꞌ:
—Hach chawoche tato haꞌ naj jahaw Roma chiꞌilni tzet chaxhelikoj, wal tinanh xin, chaxhwatojan yinh sat naj, xhi naj.
Yet yok yaꞌ Pablo yinh sat naj rey Agripa
Lahwi hayebꞌ tzꞌayik xin, isto naj rey Agripa yebꞌ yixal, haꞌ ton ix Berenice, yul konhobꞌ Cesarea yilaꞌ naj Festo, yu xaꞌischah naj ismunil yok gobernadoral. Yaj yu txꞌiꞌal tzꞌayik ehayo naj yebꞌ yixal bꞌey tuꞌ, yuxin ok naj Festo tuꞌ yalaꞌ tet naj rey yinh tzet ye yaꞌ Pablo, yalni naj hakaꞌ tiꞌ:
—Ay huneꞌ naj bꞌey tiꞌ, aykaniko preso yu naj Félix.
»Yet inbꞌeykꞌojan yul konhobꞌ Jerusalén, isbꞌeykꞌo ebꞌnaj yahawil sacerdote yebꞌ ebꞌnaj iswiꞌehal yeko yinh ebꞌnaj Israel isqꞌanaꞌ yinh naj wetan tato chinchejan potxꞌlaxo naj.
»Yaj walan tet ebꞌnaj ta koley, hanhonh romano honh tiꞌ, chiyala tato mach chiyu ispotxꞌlax hunu anma yalanhto maxhto chiyiliko naj sat ebꞌnaj chiqꞌanni yinh, kat xin iskolni isbꞌa naj, kinchihan.
»Yuton huneꞌ tuꞌ, yuxin hayet yulikꞌo ebꞌnaj bꞌey tiꞌ machi tiempo inkꞌayan, wal xin yinh hunxa tzꞌayik kintohan yul inkapilan wanitojan yiqꞌomal naj Pablo tuꞌ. Haꞌ ebꞌnaj qꞌannhe yinh naj tuꞌ xin, kaw machi ismul naj kaw xiwkilta yal ebꞌnaj wetan, hakaꞌ innanihan. Kachannhe huneꞌ kaw chal ebꞌnaj ismulo naj tato txꞌoj istzotel naj yinh isreligión ebꞌnaj yalni. Yalnipaxo ebꞌnaj tato ay huneꞌ naj, Jesús isbꞌi, kamnaxa, yaj xin chal naj Pablo tuꞌ tato itzitz naj. Yaj yu machi nawi wuhan tzet chiyu inwatxꞌenan huneꞌ tuꞌ, yuxin inqꞌambꞌenan tet naj Pablo tuꞌ tato chiyoche naj chito naj yul konhobꞌ Jerusalén, yunhe haꞌ tuꞌ chiꞌil-laxi tzet chiꞌeliko naj yinh hunteqꞌan tuꞌ. Yajaꞌ yu yal naj tato haꞌ naj jahaw Augusto ay yul konhobꞌ Roma chiꞌilni tzet chiꞌeliko naj yalni, yuxin walan tato wal ismaji naj hayebꞌoxa tzꞌayik, bꞌaqꞌinhxanhetikꞌa xin chiyu wuhan, kat wanitojan naj tet naj jahaw tuꞌ, xhi naj Festo.
Yalni xin naj rey Agripa tuꞌ tet naj Festo hakaꞌ tiꞌ:
—Hakintuꞌan chiwochehan wabꞌeninojan tzet chiyal naj, xhi naj. Yalni naj Festo tuꞌ xin:
—Kꞌultikꞌa, yet hekal chawabꞌe tzet chal naj, xhi naj.
Haxa yet hunxa tzꞌayik xin, yapni naj rey Agripa yebꞌ yixal, haꞌ ton ix Berenice yul kapiltu, kaw nanxa islow yu yapni naj yebꞌ ix. Yapnipaxo ebꞌnaj yahawil soldado yebꞌ xin ebꞌnaj iswiꞌehal yeko yinh konhobꞌ tuꞌ. Lahwi tuꞌ xin, yanito naj Festo yiqꞌomal yaꞌ Pablo.
Yet ayxako yaꞌ yinh sat ebꞌnaj xin, yalni naj Festo:
—Hach tiꞌ mam rey Agripa, yebꞌ xin hex kutxanexiko tiꞌ, ay naj Pablo tiꞌ lah. Haꞌ naj tiꞌ chiyal sunil ebꞌnaj Israel tato ay ismul; ebꞌnaj Israel yul konhobꞌ Jerusalén, yebꞌpaxo ebꞌnaj yul konhobꞌ Cesarea tiꞌ. Kaw xin maxhtikꞌa chisbꞌej ebꞌnaj yeliko yaw winhan tato masan chikam naj. Yaj wal yul insatan, kaw machi ismul naj kaw xiwkilta chiqꞌanni kamikal yinh, yaj yu haꞌ naj halni tato haꞌ naj jahaw Augusto ay Roma chiꞌilni tzet chꞌeliko naj, yuxin maꞌel yinh inkꞌulan wanitojan naj tet naj.
»Yu matzet tzꞌaj waqꞌaꞌkojan ismulo naj yul teꞌ carta chito tet naj jahaw tuꞌ, yuxin mawitijan naj yinh hesat, yebꞌ yinh hasat mam rey Agripa. Wal tinanh xin, qꞌambꞌewelo tet naj, aytaxka ismul naj chiꞌilchalo heyu, hexxa xin cheyal wetan, kat intzꞌibꞌnhenayojan yul carta kat wanitojan tet naj jahaw tuꞌ. Yuto kaw maxhtaj ye chiwabꞌehan ta tonhe chiwatojan naj, machi xin nichꞌano ismul naj chiwaltojan, xhi naj.
Yet iskolni isbꞌa yaꞌ Pablo yinh sat naj rey Agripa
Lahwi tuꞌ xin, yalni naj rey Agripa tet yaꞌ Pablo hakaꞌ tiꞌ:
—Wal tinanh chisje hatzoteli yu hakolni habꞌa, xhi naj. Yanikanh isqꞌabꞌ yaꞌ Pablo tuꞌ, yok yaꞌ tzotelo hakaꞌ tiꞌ:
—Kaw chitzala inkꞌulan yuto chawaqꞌ hamanil wetan wokan tzotelo tawet, mam rey Agripa, kat inkolni hinbꞌahan yinh sunil tzet chiyal ebꞌnaj jet konhobꞌ Israel winhan. Yuto hach tiꞌ kaw hawohta koley hanhonh Israel honh tiꞌ, yebꞌ xin sunil tzettaj chikowatxꞌe. Yuxin kaw chinqꞌanan tawet tato kaw niman chawute hakꞌul hawabꞌen nino tzet chiwalan, xhi yaꞌ Pablo.
Yal yaꞌ Pablo isbꞌeybꞌal yet maxhto chischayto yaꞌ Komam yul yanma
Yalnipaxo yaꞌ Pablo:
—Kaw sunil ebꞌnaj Israel ohtanhe tzet inbꞌeybꞌalan yet inchꞌibꞌkanhan yul inkonhobꞌan yebꞌ xin yet ayinan yul konhobꞌ Jerusalén. Kaw xin yohtapaxo ebꞌnaj, yebꞌ xin ta chisje iskꞌul ebꞌnaj chisje yalni ebꞌnaj ta yettaxtikꞌa tzeh hinan, kaw fariseo hinan. Ebꞌnaj fariseo tuꞌ xin, ekꞌna kaw yijem ebꞌnaj yinh tzet chal koreligión. Tinanh xin makinyitijan ebꞌnaj sata ley tiꞌ, yuto chikawxi wanmahan yinh tzet haltebꞌilkano yu Komam tet ebꞌnaj jichmam tato chiꞌitzitzbꞌikanh anma kamom yu Komam. 12 (Kabꞌlahonhebꞌ) majan ye jet konhobꞌ Israel, chechma ebꞌnaj yijni isbꞌa tzet halbꞌilkano yu Komam; yuxin chiyiyo isbꞌa ebꞌnaj tet Komam hunun tzꞌayik yebꞌ hunun aqꞌbꞌal kat isyijen ebꞌnaj tzet chiyal Komam. Haꞌ yinh huneꞌ halbꞌil yu Komam tuꞌ, haꞌ bꞌay chikawxi wanmatiꞌan, mam rey Agripa, haꞌ xin chiyako ebꞌnaj Israel tiꞌ inmulojan tinanh. Wal xin hex Israel hex tiꞌ, ¿tzet yinh xin mach cheyayto yul heyanma tato chiꞌitzitzbꞌikanh anma kamom? xhi yaꞌ Pablo tuꞌ.
Yet yalni yaꞌ Pablo tzet yu istzumbꞌenikꞌo yaꞌ anma ayxako yul isqꞌabꞌ Komam
Yalnipaxo yaꞌ Pablo:
—Yet yalanhtokano tuꞌ, ok yinh innabꞌalan wokan inkachnojan anma yunhe mach chischayto Komam Jesús ah Nazaret yul yanma. Hak tuꞌ xin wutepaxojan yul konhobꞌ Jerusalén yu huneꞌ wipan aqꞌbꞌil yu ebꞌnaj yahawil sacerdote, yuxin hantanhe anma chahnhe Komam Jesucristo yul yanma, waktojan yul preso; kaw xin haꞌ huninan walan ta chipotxꞌlaxkamoj. Kaw txꞌiꞌal el wakojan anma tuꞌ yinh isyaꞌtajil yunhe yinilo isbꞌa yinh Komam. Hunteqꞌan tiꞌ inwatxꞌehan yul sunil iscapilla ebꞌnaj Israel. Kaw xin ayko inhowalan yinh yuxin kinbꞌeypaxojan yulaj nan konhobꞌal waqꞌaꞌkojan anma ayxako yul isqꞌabꞌ Komam yinh isyaꞌtajil, xhi yaꞌ Pablo.
Yet yalni yaꞌ Pablo hunelxa tzet yu ischahnayto yaꞌ Komam Jesús yul yanma
(Hch. 9:1-19; 22:6-16)
Yalnipaxo yaꞌ Pablo:
—Haꞌ ton huneꞌ tuꞌ kaw nabꞌil wuhan yuxin kintohan yul konhobꞌ Damasco, iqꞌbꞌil teꞌ carta wuhan, teꞌ yaqꞌ ebꞌnaj yahawil sacerdote Israel wetan, yunhe kaw ay wipan wekꞌan. Yaj haxa yul bꞌeh xin mam rey, yinhmi chuman tzꞌayik, yayilo jopna huneꞌ issajilqꞌinal yul satkanh wibꞌanhan yebꞌ ebꞌnaj tzujan wintajan. Kaw ekꞌna kaw ay yip isqꞌaqꞌal huneꞌ sajilqꞌinal tuꞌ yibꞌanh yoj tzꞌayik. Hak tuꞌ xin kaw kosunilanh konhaykꞌayanh sat txꞌotxꞌ. Wabꞌenan huneꞌ yul nuqꞌe halni wetan yul abꞌxubꞌal hebreo hakaꞌ tiꞌ: “Saulo, Saulo, ¿tzet yinh yuxin chinhatzumbꞌekꞌojan? Hach kaw hach, chawaqꞌ lahwo habꞌa hakaꞌ hunu noꞌ wakax chixanhwa yinh hunu te teꞌ qꞌaqꞌiꞌ iswiꞌ,” xhi wetan.
»Lahwi tuꞌ xin walnihan: “¿Mak anmahil hach, Mamin?” kinchihan. Yalni Komam wetan xin: “Hanintiꞌan, Jesús hinan, huneꞌ ayachiko hasaynikꞌoj. Wal xin ahanhlinhnoj. Manyekanh hinbꞌahan tawet yunhe hayijen tzet chiwalan kat xin hawalnikꞌo huneꞌ maxawil tiꞌ, yebꞌpaxo xin tzettaj chitoinyebꞌan tawet. Chaxhinkolan tet ebꞌnaj Israel, yebꞌ xin tet ebꞌnaj nan konhobꞌal bꞌay chaxhinchejtojan tinanh. Chaxhwatojan xol anma tuꞌ yunhe hato hawaqꞌno hajloho sat, yebꞌ xin yunhe matxa chislahiko isbꞌelwi xol qꞌejholo, to haxa xol issajilqꞌinal chꞌekꞌi. Yebꞌpaxo xin yunhe matxa chislahiko isyijen tzet chiyal naj matzwalil, haxa tzet chal Komam Dios haꞌ chiswatxꞌe, kat xin kinischahnaytojan yul yanma kat yaqꞌlax nimankꞌulal yinh ismul, kat ischahnipaxo ismajul xol anma saybꞌilxa yu Komam Dios,” xhi Komam Jesús wetan, xhi yaꞌ Pablo tuꞌ.
Yal yaꞌ Pablo tato isyije yaꞌ tzet yal Komam Jesús
Yalnipaxo yaꞌ Pablo:
—Yuxin mam rey Agripa, maxhtikꞌa inmanhkꞌohan huneꞌ tzotiꞌ tit wetan yul satkanh tuꞌ, yet isyeniko isbꞌa yinh insatan yinh sajsatil. To kaw bꞌabꞌel walikꞌojan Istzotiꞌ Komam xol anma ay yul konhobꞌ Damasco, lahwi tuꞌ intohan walnokꞌojan xol anma ay yul konhobꞌ Jerusalén yebꞌ yul ismajul Judea, yebꞌpaxo xol anma mach Israeloj, yunhe isbꞌejnikano isbꞌeybꞌal txꞌoj iqꞌbꞌiltikꞌa yu, kat ismeltzoko iswatxꞌen tzet chiyoche iskꞌul Komam Dios, kat yokpaxo anma tuꞌ iswatxꞌen iskꞌulal, haꞌ xin chiyeniloj tato helbꞌilxa isbꞌeybꞌal anma tuꞌ. Yuton huneꞌ tuꞌ, yuxin kinistzabꞌayojan ebꞌnaj Israel yul Yatut Komam Dios, kinyanikojan ebꞌnaj preso, kaw xin yoche ebꞌnaj kinispotxꞌoꞌan. Yaj yu iskolwal Komam Dios, yuxinto linhan intohan tinanh yinh walnikꞌojan Istzotiꞌ Komam tet sunil anma; tet anma komon yebꞌ xin tet anma kaw ay yelapno yehi. Kaw maxhtikꞌa hunelo inhelan tzet walan, to hanhechꞌan tzet yal ischejabꞌ Komam Dios yet payat yebꞌ xin jichmam Moisés; hunteqꞌan yilal yijni isbꞌa, haꞌ walikꞌojan, tato kaw yilal yabꞌen Komam Jesucristo Kokolomal isyaꞌtajil, yebꞌ xin ta chikampaxoj. Yebꞌ xin ta haꞌ bꞌabꞌel chiꞌitzitzbꞌikanh xol anma kamom, yunhe yalnikꞌoj tato ay iskolbꞌanil anma Israel yebꞌ xin anma mach Israeloj; haꞌ huneꞌ yal tuꞌ, haꞌ ton sajilqꞌinal, xhi yaꞌ Pablo.
Yal yaꞌ Pablo tet naj rey Agripa tato chischah naj Komam Jesucristo
Yet yalni yaꞌ Pablo hunteqꞌan tzotiꞌ tuꞌ iskolbꞌaniloj, yah yaw naj Festo hakaꞌ tiꞌ:
—¡Kaw loco hachxa hach Pablo! Yu tzetkꞌaxa chakuykanoj yuxin chaxhpakꞌi locohal, xhi naj.
Istaqꞌwikanh yaꞌ Pablo:
—Mach locohoj hinan mam Festo, wal xin haꞌ tzet chiwaltiꞌan kaw kꞌul, kaw yelpaxoj. Yaꞌ rey Agripa tiꞌ kaw yohta yaꞌ sunil hunteqꞌan tiꞌ, yuxin kaw sunil wanmahan chintzotelan yinh sat yaꞌ, yuto kaw wohtajan tato kaw yohta yaꞌ sunil tuꞌ yuto mach ewantajo yehi. ¿Chimhawayto yul hawanma mam rey Agripa hunteqꞌan yal ebꞌyaꞌ ischejabꞌ Komam Dios payat tuꞌ? Wal xin, kaw wohtajan tato chawayto yul hawanma, xhi yaꞌ Pablo tuꞌ.
Yalni naj rey Agripa tuꞌ xin:
—¿Ham hawalni ta yu nichꞌan tzet chawal tiꞌ chinokan Cristianohal hawu? xhi naj.
Istaqꞌwipaxo yaꞌ Pablo:
—Wal xin walka yu nichꞌan tzotiꞌ maka yu niman tzotiꞌ chiwalan teyet, tzettam saqꞌal tato chꞌel yinh iskꞌul Komam Dios, ta maxhnhetaj hach, to sunilojabꞌ anma lanhan yabꞌen tiꞌ chichahnayto yul yanma, kat yok hakaꞌ intiꞌan, yajaꞌ tanhe mach chikꞌal-laxayo yu chꞌen cadena hakaꞌ wetiꞌan, xhi yaꞌ Pablo.
Lahwi yalnikano yaꞌ Pablo hunteqꞌan tuꞌ xin, yah lemna naj rey Agripa, yebꞌ naj gobernador, yebꞌ ix Berenice, yebꞌ xin sunil anma tzꞌonhan bꞌey tuꞌ. Ishekꞌnilo isbꞌa ebꞌnaj tzotelo ischukil yinh huneꞌ tuꞌ, leyalni ebꞌnaj hakaꞌ tiꞌ:
—Huneꞌ naj tiꞌ kaw maxhtikꞌa nichꞌano ismul naj chiqꞌanni kamikal yinh, yebꞌ kaw mach yeto ay naj yokto yul teꞌ preso, xhi ebꞌnaj.
Yalni naj rey Agripa tuꞌ tet naj Festo:
—Chisje kobꞌejtzon naj tato maxhto chisqꞌanto isbꞌa naj yinh sat yaꞌ jahaw ay bꞌey Roma, yajaꞌ haꞌ tuꞌ choche naj chꞌil-laxi tzet chꞌeliko naj yalni, xhi naj.
Yet yalaxto yaꞌ Pablo yul konhobꞌ Roma yul ismajul Italia
Yet yok yinh isnabꞌal ebꞌnaj yanito yaꞌ Pablo bꞌey yul niman konhobꞌ Italia, yalaxiko yaꞌ yebꞌ hunteqꞌanxa ebꞌnaj presowom yul isqꞌabꞌ huneꞌ naj capitán, Julio isbꞌi, naj ayko yahawil yinh huneꞌ majan ebꞌnaj soldado chiyij Batallón Emperador Augusto. Joktojanh yul huneꞌ teꞌ barco tit bꞌey Adramitio, teꞌ barco tuꞌ xin chiꞌekꞌ teꞌ sunil yulaj puerto [k] ay yul ismajul Asia. Haꞌ hun xin juxhta Aristarco, ay bꞌey konhobꞌ Tesalónica ay yul ismajul Macedonia, to jintajanh.
Haxa yet hunxa tzꞌayik xin, japnihanh bꞌey puerto Sidón, bꞌay kaw kꞌul yute iskꞌul naj Julio yinh yaꞌ Pablo, yuto chahlaxikꞌo yaꞌ yilaꞌ yamigo yu naj, ischahnipaxo yaꞌ Pablo tuꞌ tzet chiꞌaqꞌlax tet. Yet jelanh bꞌey Sidón tuꞌ konhekꞌanh yinh ismotx txꞌotxꞌ Chipre ayayo xol haꞌ mar bꞌay chu kokolni kobꞌahanh tet jaqꞌeqꞌ, yuto mach toholo isbꞌelwi teꞌ barco yu jaqꞌeqꞌ tuꞌ. Lahwi tuꞌ xin kokulusnhenanh haꞌ mar yinh ismotxiko ej txꞌotxꞌ ay yul ismajul Cilicia yebꞌ Panfilia, japnipaxojanh yul konhobꞌ Mira ay yul ismajul Licia.
Haꞌ tuꞌ ilchayo huneꞌ teꞌ barco ah Alejandría yu naj capitán yinh ebꞌnaj soldado, istoxa teꞌ bꞌey Italia, konhokanh yul teꞌ, kotopaxojanh.
Kaw xin txꞌiꞌal tzꞌayik konhbꞌelwihanh yinh kaw nanhkꞌulal yuto kaw ay jaqꞌeqꞌ, kaw xin yaꞌta yu japnikanojanh iskawilal konhobꞌ Gnido. Yaj yu kaw ayto yip islow jaqꞌeqꞌ yinh teꞌ barco tuꞌ, yuxin konhekꞌanh iskawilal Salmón, kaw xin konhekꞌtojanh kohoyoꞌanh bꞌey ismotx txꞌotxꞌ Creta ayayo xol haꞌ mar tuꞌ. Kaw yaꞌtanhetikꞌa jaqꞌlehanh yet jekꞌanh yinh ismotx txꞌotxꞌ Creta yinh huneꞌ bꞌel tuꞌ, yuxin kaw lanho konhapnihanh bꞌey Buenos Puertos, ayko iskawilal konhobꞌ Lasea.
Kaw nimanxa tiempo chikokꞌaytojanh, yebꞌpaxo xin kaw txahulxa kobꞌelwihanh yibꞌanh haꞌ mar yuto kawilxa yeti yokbꞌal haꞌ nhabꞌ. Yuton huneꞌ tuꞌ, yuxin ok yaꞌ Pablo yalaꞌ tet ebꞌnaj yahawil yeko yinh teꞌ barco tuꞌ, yalni yaꞌ hakaꞌ tiꞌ:
—Hex wetbꞌi yinh huneꞌ kobꞌel tiꞌ, kaw txahulxa jeko chiwilan, yuto ay ismay yetaxto teꞌ barco tiꞌ, kat iskꞌayto jijatz, aypaxo ismay hanhhunonh chonhkami, xhi yaꞌ.
Wal naj capitán yinh ebꞌnaj soldado xin, kaw ekꞌna yabꞌeto naj tzet yal naj yahawil yeko yinh teꞌ barco, yebꞌ tzet yal naj chiꞌinikꞌo teꞌ barco tuꞌ sata tzet yal yaꞌ Pablo. Bꞌey huneꞌ Buenos Puertos tuꞌ xin, kaw machi bꞌay chiyu iskolni isbꞌa ebꞌnaj yinh huneꞌ nhabꞌil tuꞌ, yuxin etza sunil ebꞌnaj halni tato chonhelanh bꞌey tuꞌ, etzami chu japnikanojanh bꞌey Fenice, ay yul ismajul Creta. Huneꞌ txꞌotxꞌ tuꞌ xin kaw chismaj txꞌotxꞌ jaqꞌeqꞌ chitit bꞌay chiꞌahilo tzꞌayik, yuxin haꞌ tuꞌ chꞌelto huneꞌ nhabꞌil jibꞌanhanh, chiyute yalni ebꞌnaj.
	[k]27:2 Puerto, haꞌ ton bꞌay chiꞌok anma yul teꞌ barco istiꞌ haꞌ mar.

Huneꞌ niman jaqꞌeqꞌ ekꞌ yibꞌanh haꞌ mar
Lahwi tuꞌ xin yichiko yekꞌ jaqꞌeqꞌ yinh kaw nanhkꞌulal chitit yinh sur, yuxin ok yinh isnabꞌal ebꞌnaj isto yinh isbꞌel tuꞌ hunelxa, yinikanh ebꞌnaj chꞌen ancla, kotohanh xin. Kaw istiꞌlanhetikꞌa txꞌotxꞌ Creta ekꞌ teꞌ barco tuꞌ. [image: 110.TIF] 

Yaj hanikꞌixto chonhtohanh, yul huneꞌ niman jaqꞌeqꞌ tit yinh nordeste, ismaqꞌniko isbꞌa yinh teꞌ barco. Hak tuꞌ xin yu yichiko istenlaxto teꞌ yu jaqꞌeqꞌ, yaj yu matxa chiqꞌoji ebꞌnaj yinito teꞌ bꞌay chiyal yanma, yuxin toxanhe chijilanh konhyinitojanh teꞌ bꞌay kaw chito jaqꞌeqꞌ tuꞌ.
Konhekꞌanh yinh ismotx huneꞌ nichꞌan konhobꞌ ay xol haꞌ mar, Clauda isbꞌi, bꞌay matxa kaw yip yekꞌ jaqꞌeqꞌ. Wal teꞌ nichꞌan lancha tzujan yinta teꞌ barco tuꞌ kaw lanho yij isbꞌa yahkanto teꞌ yul teꞌ niman barco tuꞌ yu ebꞌnaj. Lahwi tuꞌ xin iskꞌalni ebꞌnaj teꞌ barco tuꞌ yu hunteqꞌan nimeta lasu yunhe yiqꞌni yip teꞌ. Yaj yu chixiw ebꞌnaj ta chálo iskawxikanayto teꞌ xol hunteqꞌan arena ayko yinh ismotx txꞌotxꞌ Libia, chiyij Sirte, yuxin isholayo ebꞌnaj qꞌap vela chismaqꞌiko jaqꞌeqꞌ yunhe nankꞌulalxa chito teꞌ.
Haxa yet huneꞌxa tzꞌayik xin, yu kaw ayto yip yekꞌ jaqꞌeqꞌ, yuxin ichiko ebꞌnaj yanayto ijatz ayko yul teꞌ barco tuꞌ yul haꞌ mar. Haxa yet iskabꞌwihalxa xin, haxa ismunlabꞌal teꞌ barco tuꞌ, istirayto ebꞌnaj xol haꞌ. Kaw txꞌiꞌal tzꞌayik matxatikꞌa chijilanh yinh tzꞌayik yebꞌ txꞌumel, yu huneꞌ niman jaqꞌeqꞌ chonhmaqꞌobꞌtanhen tuꞌanh, yuxin kaw kꞌaykanilo kokꞌulanh, kaw matxa chikonahanh tato chito konhkolchahanh.
Yaj yu kaw payxa matxa chonhwaꞌanh, yuxin ah linhno yaꞌ Pablo, yalni yaꞌ tet ebꞌnaj hakaꞌ tiꞌ:
—Hex wetbꞌi, majaltam heyije tzet walan. Kaw kꞌulmi tato machi konhel bꞌey Creta tuꞌ, machim kꞌayto hunteqꞌan ijatz yebꞌ hunteqꞌan munlabꞌal tiꞌ yebꞌ jabꞌen isyaꞌtajil tiꞌ.
»Wal tinanh xin, machi kabꞌkonkanh hekꞌul yuto machi hunujex chexkamoj, hanhkꞌanhe teꞌ barco tiꞌ chꞌetaxtoj, yuto mayati Komam Dios huneꞌ ángel tzotelo wetan may aqꞌbꞌal, Komam Dios ayinyetan yebꞌ bꞌay chinyijehan. Haꞌ huneꞌ ángel tuꞌ xin, mahalni wetan hakaꞌ tiꞌ: “Mach chaxhxiw hach Pablo, yuto kaw yilal hawapni yinh sat naj yahawil Roma, hawupaxoj yuxin chikolcha sunil anma ayikto yul teꞌ barco tiꞌ, machi hunu mak chikamoj,” xhi naj wetan. Yuxin tinanh hex wetbꞌi, aweko yip heyanma, yuto chikawxi inkꞌulan yinh Komam Dios ta kaw yilal yijni isbꞌa tzet mahulikꞌo naj ángel tuꞌ yalaꞌ wetan. Yaj chonhtirlaxolo istiꞌ haꞌ mar bꞌey huneꞌ txꞌotxꞌ ay xol haꞌ mar, xhi yaꞌ Pablo tuꞌ.
Yet huneꞌ aqꞌbꞌal xin, yinhxa 14 (iskanhlanhebꞌ) tzꞌayik jekꞌanh yibꞌanh haꞌ mar, japnihanh yibꞌanh haꞌ mar Adriático, bꞌay nanantaxanhe chito teꞌ barco yu jaqꞌeqꞌ. Kaw yinhmi chuman aqꞌbꞌal xin, isnahni ebꞌnaj chimunlakto yul teꞌ barco tato japnixahanh yinh txꞌo txꞌotxꞌ. Yok ebꞌnaj ismaleno hanta isnahatil yehayto yich haꞌ, kaw 36 (wajlahonhebꞌ iskawinaj) metro yehayto yich haꞌ tuꞌ. Kotohanh hanikꞌxa, yokpaxo ebꞌnaj ismalenoj, 25 (howebꞌ iskawinaj) metroxanhe yehayto yich haꞌ. Yaj yu chixiw ebꞌnaj ta chálo ay bꞌay chismaqꞌiko isbꞌa teꞌ yinh chꞌen nime chꞌen, yuxin isbꞌejtzoto ebꞌnaj kanhebꞌ chꞌen ancla yinta teꞌ barco tuꞌ. Kaw xin ayko ebꞌnaj isqꞌanni tet Komam Dios ta chisajbꞌinaloj.
Wal ebꞌnaj chimunla yul teꞌ barco tuꞌ, isnah ebꞌnaj yelkanh yul teꞌ, yuxin ok ebꞌnaj yaqꞌayto teꞌ lancha yul haꞌ, yaniko ebꞌnaj leqꞌtiꞌal tato chiyayto ebꞌnaj yaqꞌbꞌil chꞌen ancla sata teꞌ barco tuꞌ. Wal yaꞌ Pablo xin, kaw yinh anhe yal yaꞌ tet naj capitán yebꞌ tet ebꞌnaj soldado hakaꞌ tiꞌ:
—Tato chiꞌel ebꞌnaj yul teꞌ barco tiꞌ, kaw mach chexkolcha hex tiꞌ, xhi yaꞌ. Hak tuꞌ xin kaw yinh anhexanhe iskꞌupilo ebꞌnaj soldado tuꞌ txꞌanh lasu bꞌay tꞌunhan teꞌ lancha tuꞌ, isbꞌejtzonto ebꞌnaj teꞌ yul haꞌ.
Yet lanhanxa issajbꞌilo xin, yalni yaꞌ Pablo tet ebꞌnaj sunil tato yilal iswaꞌ ebꞌnaj, yalni yaꞌ:
—Kaw kabꞌxa semana mach chexwaꞌi yu heyilni tzet chextanhi. Yaj chiwalan teyet tato yilal hewaꞌi yunhe yok heyip. Kaw machi hunu mak chikam koxol tiꞌ, nitam hunkꞌitano xil hewiꞌ chikꞌaytoj, xhi yaꞌ.
Lahwi yalni yaꞌ Pablo huneꞌ tuꞌ xin, yinikanh yaꞌ huneꞌ ixim pan, yaqꞌni yaꞌ yuchꞌandiosal tet Komam Dios yinh sat ebꞌnaj sunil. Lahwi tuꞌ isqꞌaxpon yaꞌ ixim, yok yaꞌ iswahno ixim. Hayet yilni ebꞌnaj tuꞌ xin, yaqꞌlokanh iskꞌul ebꞌnaj, yokpaxo ebꞌnaj waꞌo sunil. Kaw 276 honhanh ayonhikojanh yul teꞌ barco tuꞌ. Yet islahwi iswaꞌkano sunil ebꞌnaj xin, isbꞌejtzonayto ebꞌnaj ixim trigo xol ha haꞌ yunhe ishanhqꞌo yijatz teꞌ barco tuꞌ.
Yet isto teꞌ barco xol haꞌ
Hayet issajbꞌilo xin, yilnito ebꞌnaj chimunla yul teꞌ barco tuꞌ txꞌo txꞌotxꞌ, yaj mach istxum ebꞌnaj bꞌaytuꞌwal ayonh tuꞌanh, yaj xin yil ebꞌnaj huneꞌ isqꞌabꞌ haꞌ mar tuꞌ, kaw nabꞌa arena-la-nhe istiꞌ, isnahni ebꞌnaj yinito teꞌ barco bꞌey tuꞌ. Hak tuꞌ xin yu iskꞌupnito ebꞌnaj txꞌanh lasu ayko yinh ancla tuꞌ iskankano xol haꞌ mar. Istoybꞌan ebꞌnaj istxꞌanhal remo chꞌokniko yinh yijbꞌan teꞌ barco tuꞌ. Lahwi tuꞌ xin yanikanh ebꞌnaj qꞌap vela yinh sat teꞌ yul isbꞌeh jaqꞌeqꞌ yunhe kꞌul isbꞌelwi teꞌ, hak tuꞌ xin yu ishitzniko ebꞌnaj teꞌ istiꞌ haꞌ. Yaj kꞌuxan yapni teꞌ yinh kabꞌebꞌ nixhte isqꞌabꞌ haꞌ, iskan txꞌapno teꞌ xol arena xol haꞌ tuꞌ. Haꞌ sata teꞌ kankano txꞌapno xol arena tuꞌ, matxatikꞌa chiyu isbꞌili, wal yinta teꞌ xin kaw uchkꞌakantoj yuto kaw ekꞌnaxa yip haꞌ chismaqꞌiko isbꞌa yinh teꞌ.
Haꞌ ebꞌnaj soldado tuꞌ xin yoche ebꞌnaj ispotxꞌoꞌ ebꞌnaj presowom, yunhe machi hunu ebꞌnaj chimaqꞌni haꞌ kat yelkanh. Wal naj iscapitán ebꞌnaj soldado tuꞌ, kaw yoche naj iskoloꞌ yaꞌ Pablo, yuxin mach chisje naj ispotxꞌlax ebꞌnaj presowom. Haꞌ yute naj, to yal naj tet ebꞌnaj ta mak yohta ismaqꞌni haꞌ, kaw yilal bꞌabꞌel chiꞌayto xol haꞌ yunhe yapni istiꞌ haꞌ. Wal mak mach chu ismaqꞌni haꞌ xin, yibꞌanh yaqꞌinteꞌal teꞌ barco uchkꞌato tuꞌ ok ebꞌnaj. Hak tuꞌ jutehanh, yuxin kosunilanh konhkolchahanh, japnihanh istiꞌ haꞌ. [image: 111.png] 

Yet yapni yaꞌ Pablo bꞌey isla Malta
Yet xakonhkolchahanh kosunilanh tet hunteqꞌan isyaꞌtajil tuꞌ xin, jabꞌenilojanh tato Malta isbꞌi huneꞌ isla bꞌay konhapni tuꞌanh. Ebꞌnaj ay bꞌey isla Malta tuꞌ kaw xahan konhyilanh ebꞌnaj, kaw xin yinh anhe yako ebꞌnaj huneꞌ niman qꞌaꞌ yunhe koqꞌaxhnihanh yuto kaw chew, kaw chiyaqꞌpaxo nhabꞌ.
Hak tuꞌ xin yu yok yaꞌ Pablo iskutxbꞌano kabꞌxa yaqꞌbꞌil teꞌ siꞌ kaw tajin, hayet yanikto yaꞌ teꞌ yul qꞌaꞌ xin, isxiwilti huneꞌ noꞌ labꞌa xol qꞌaꞌ, yul noꞌ ischino isqꞌabꞌ yaꞌ, yokkano tꞌunhno noꞌ yinh isqꞌabꞌ yaꞌ Pablo tuꞌ. Hayet yilni ebꞌnaj ah konhobꞌ tuꞌ ta tꞌunhaniko noꞌ labꞌa tuꞌ yinh isqꞌabꞌ yaꞌ, yalni ebꞌnaj tet hunun hakaꞌ tiꞌ:
—Huneꞌ naj tiꞌ kaw potxꞌom anmami naj, wal xin walka kaw yaꞌta mayu iskolcha naj yibꞌanh haꞌ mar, yaj kaw yilal istohlan naj ismul yuxin kaw chikamo naj, xhi ebꞌnaj. [image: 112.TIF] 

Wal yaꞌ Pablo tuꞌ xin, istzikayo yaꞌ isqꞌabꞌ yibꞌanh qꞌaꞌ, yaykꞌay noꞌ labꞌa tuꞌ, maxhtikꞌa xin nichꞌano tzet yu yaꞌ yu noꞌ. Kaw sunil ebꞌnaj chꞌechman ismalkanh isqꞌabꞌ yaꞌ Pablo tuꞌ, maka iskamayo yaꞌ. Kaw xin hunep ismaj ebꞌnaj tato ay chu yaꞌ Pablo tuꞌ, yajaꞌ yet yilni ebꞌnaj tato maxhtikꞌa tzet yu yaꞌ, ishelni ebꞌnaj isnabꞌal, yichiko ebꞌnaj yalni hakaꞌ tiꞌ:
—Huneꞌ naj tiꞌ kꞌuxan tato dios naj, xhi ebꞌnaj.
Iskawilal tuꞌ xin ay istxꞌotxꞌ naj iswiꞌehal yeko xol anma tuꞌ, Publio isbꞌi. Haꞌ naj xin konhchahnihanh yatut, kaw kꞌul konhyilanh naj yinh oxebꞌ tzꞌayik. Kꞌuxan ayto ismam naj Publio tuꞌ sat txꞌat yu huneꞌ niman qꞌaꞌ yebꞌ xin yu chiꞌkꞌul. Hak tuꞌ xin yu yokto yaꞌ Pablo istukleno naj bꞌay hilan tuꞌ, yok yaꞌ txahlo xin. Lahwi istxahli yaꞌ, yanayo yaꞌ isqꞌabꞌ yibꞌanh naj yaꞌay tuꞌ, iskawxikanh naj. Yu huneꞌ tzet yu tuꞌ xin sunil anma yaꞌay apni iskꞌatanh yaꞌ Pablo, iskawxikanh anma sunil. Kaw tzetkꞌa tzettaj ye tuꞌ salax jetanh yu anma tuꞌ. Haxa yet kotohanh yul barco xin yaqꞌnipaxo ebꞌnaj tzettaj ye tuꞌ chiꞌokniko juhanh yinh kobꞌelanh.
Yet yapni yaꞌ Pablo yul konhobꞌ Roma
Oxebꞌ ixahaw xin ayonhanh bꞌey huneꞌ isla Malta tuꞌ, lahwi tuꞌ xin jokanh yul huneꞌ teꞌ barco tonhe txajan yechman yekꞌ nhabꞌil, ah Alejandría teꞌ. Yinh sat teꞌ barco tuꞌ xin ayko yechel kabꞌebꞌ tioxh, Cástor isbꞌi huneꞌ, wal hunxa xin Pólux isbꞌi. Hak tuꞌ xin yu japnihanh bꞌey yul konhobꞌ Siracusa, jehayojanh bꞌey tuꞌ yinh oxebꞌ tzꞌayik. Lahwi tuꞌ xin kotopaxojanh, japnihanh yul konhobꞌ Regio. Haxa hunxa tzꞌayik xin, yichiko huneꞌ jaqꞌeqꞌ chitit yinh sur, haxa yinh iskabꞌ tzꞌayik japnihanh bꞌey konhobꞌ Puteoli. Haꞌ tuꞌ chahloyo hunteqꞌan ebꞌnaj ayxako yul isqꞌabꞌ Komam juhanh, yalni ebꞌnaj jetanh tato chonhkankanojanh huneꞌ semanahil iskꞌatanh ebꞌnaj. Lahwi tuꞌ xin kotopaxojanh yinh kobꞌelanh bꞌey konhobꞌ Roma.
Ebꞌnaj xachahni Komam yul yanma ay yul konhobꞌ Roma tuꞌ, kaw yohtaxa ebꞌnaj tato chonhapnihanh yuxin tit ebꞌnaj konhischahbꞌanh yul bꞌeh; ay ebꞌnaj hata bꞌey huneꞌ niman txonhbꞌal, Apio isbꞌi, konhyechmahanh. Aypaxo ebꞌnaj juxhta bꞌey bꞌay chihal-lax Oxebꞌ Waybꞌalil. Hayet yilni yaꞌ Pablo ebꞌnaj tuꞌ, yaqꞌni yaꞌ yuchꞌandiosal tet Komam Dios, yiqꞌni yip yanma yaꞌ.
Hayet japnihanh yul konhobꞌ Roma tuꞌ, yaniko naj capitán ebꞌnaj presowom yul isqꞌabꞌ naj yahawil ebꞌnaj soldado, wal yaꞌ Pablo xin nan alaxikto yaꞌ yul huneꞌ nha yebꞌ huneꞌ naj soldado chitanheni.
Yet yalni yaꞌ Pablo Istzotiꞌ Komam Dios yul konhobꞌ Roma
Iskabꞌwihalxa japnihanh xin, yawten yaꞌ Pablo ebꞌnaj iswiꞌehal yeko xol ebꞌnaj Israel ay yul konhobꞌ Roma tuꞌ, yet iskutxiko ebꞌnaj xin, yalni yaꞌ Pablo tuꞌ hakaꞌ tiꞌ:
—Hex wuxhtaj, walka kaw machi inmulan insayikojan yinh ebꞌnaj Israel yebꞌ yinh iskuywabꞌal ebꞌnaj ichamta jichmam, yaj xin kinyakojan ebꞌnaj yahawil Israel tiꞌ preso yul konhobꞌ Jerusalén; lahwi tuꞌ kinyanipaxikojan ebꞌnaj yul isqꞌabꞌ ebꞌnaj romano tiꞌ. Yajaꞌ yet isqꞌambꞌen ebꞌnaj ah Roma tuꞌ wetan tzet inmulan, kaw yoche ebꞌnaj kinisbꞌejtzoꞌan yuto kaw machi hunu inmulan wakojan chiqꞌanni kamikal winhan. Wal ebꞌnaj Israel xin kaw mach isje ebꞌnaj kinisbꞌejtzoꞌan, yuxin hinqꞌanti hinbꞌahan tet naj emperador, jahaw ay Roma tiꞌ, yunhe haꞌ naj chiꞌilni tzet chinelikojan. Wal hinan xin kaw matzet chiwakojan ismulo ebꞌnaj jet konhobꞌ tuꞌ. Yuton huneꞌ tiꞌ yuxin makexwawtehan, yunhe kexwilnihan kat walnihan teyet; yuto ay huneꞌ mak echmabꞌil yul ju hanhonh Israel honh tiꞌ, yuton huneꞌ tuꞌ yuxin kꞌalbꞌil hinan yu chꞌen cadena tiꞌ, xhi yaꞌ.
Yalni ebꞌnaj tet yaꞌ Pablo tuꞌ:
—Wal honhtiꞌanh maxhto hunu carta chihul jetanh yu ebꞌnaj ay yul ismajul Judea tuꞌ yinh tzet haweh hach tiꞌ, machipaxo hunu ebꞌnaj juxhta israelita ay bꞌey tuꞌ chul halno jetanh yinh hunu tzet ye tuꞌ txꞌoj tawinh. Wal tinanh chijochehanh jabꞌehanh tzet chꞌekꞌ yinh hanabꞌal, yuto kaw johtajanh tato kaw sunil bꞌay txꞌoj istzotel anma yinh huneꞌ kuybꞌanile tiꞌ, xhi ebꞌnaj tet yaꞌ Pablo tuꞌ.
Hak tuꞌ yu yalnikano ebꞌnaj tzet tzꞌayikal chiꞌapni ebꞌnaj iskꞌatanh yaꞌ Pablo tuꞌ. Hayet yapni istzꞌayikal tuꞌ xin, kaw tzetkꞌa yu yapni ebꞌnaj iskꞌatanh yaꞌ. Yichiko yaꞌ yalni Istzotiꞌ Komam Dios tet ebꞌnaj yinh sakꞌayalil masanta yinh qꞌejbꞌiyal. Tzotel yaꞌ tet ebꞌnaj yinh tzet tzꞌibꞌnhebꞌilkano yu yaꞌ Moisés yebꞌ tzet tzꞌibꞌnhebꞌilpaxkano yu ebꞌyaꞌ ischejabꞌ Komam Dios ekꞌlena yet payat, yunhe yanayto ebꞌnaj yul yanma, kat yaniko isbꞌa ebꞌnaj yul isqꞌabꞌ Komam Jesucristo.
Ay xin ebꞌnaj anayto yul yanma yinh tzet yal yaꞌ Pablo tuꞌ, aypaxo xin ebꞌnaj mach anayto yul yanma. Yaj yu mach lahano istxumni ebꞌnaj yinh tzet yal yaꞌ Pablo tuꞌ, istzabꞌniko ebꞌnaj istohi. Yuxin yal yaꞌ Pablo tet ebꞌnaj hakaꞌ tiꞌ:
—Kaw yeltikꞌa chiyal Komam Espíritu Santo yet yaqꞌni Komam yalaꞌ yaꞌ Isaías, ischejabꞌ Komam Dios, tet ebꞌnaj jichmam, yet yalni Komam tet yaꞌ hakaꞌ tiꞌ:
“As hal tet hunteqꞌan anma tiꞌ hakaꞌ tiꞌ:
‘Hex tiꞌ kaw yeli cheyabꞌe, yaj mach chitxumchalo heyu;
kaw cheyila, yaj mach chinachalo heyu,’ kachi.
Yuto haꞌ yanma sunil hunteqꞌan anma tiꞌ xakawbꞌiloj,
yuxin kaw mach chabꞌe iskꞌulal.
Kaw mutzꞌanpaxo sat; yuxin kaw mach chiyu yilni istoholal,
maxhtikꞌa chiyabꞌe yu istxikin.
Maxhtikꞌa chistxumpaxoninoj, maxhtikꞌa xin chisje ishelaꞌ isbꞌeybꞌal yu waqꞌni tanhojan ismul,” [*] xhi Komam Espíritu Santo tuꞌ.
»Tinanh xin kaw kam cheyabꞌekanoj tato yinh huneꞌ tiempo chijicheko tiꞌ, chihal-laxikꞌo huneꞌ kolbꞌanile chiyaqꞌ Komam Dios tiꞌ tet anma mach Israeloj, yajaꞌ ekꞌna chiyaqꞌayto anma yul yanma, xhi yaꞌ Pablo. Yet yalni yaꞌ Pablo huneꞌ tuꞌ, isto ebꞌnaj Israel, yok ebꞌnaj iskajlen isbꞌa yinh tzet yal yaꞌ.
Wal yaꞌ Pablo xin, kaw kabꞌ habꞌil kankano yaꞌ yul huneꞌ nha kꞌamnhebꞌil yu tuꞌ. Kaw xin chitzala iskꞌul yaꞌ chischahni yaꞌ anma chꞌapni tuklenoj. Yinh sunil yanma yaꞌ Pablo yalikꞌo Istzotiꞌ Komam Dios yinh tzet chu yok anma yul isqꞌabꞌ Komam, chiskuynipaxo yaꞌ anma yinh tzet yelapno ye Komam Jesucristo. Machi xin mak chihalni hunu tzet ye tuꞌ yinh tzet chal yaꞌ Pablo.

ROMISCARTA YAꞌ PABLO YATO TET MAKTA AYXAKO YUL ISQꞌABꞌ KOMAM DIOS BꞌEY ROMAYichebꞌanil iscarta yaꞌ Pablo
Hanin Pablo intiꞌan ismunlawom Komam Jesucristo wehan, awtebꞌilinan yu Komam Dios yu wokan ischejabꞌo Komam Jesucristo, yebꞌ xin saybꞌil hinan yu walnikꞌojan Tzotiꞌ Kꞌul yet Kolbꞌanile.
Huneꞌ Tzotiꞌ Kꞌul yet Kolbꞌanile tuꞌ, halbꞌilkano yu Komam Dios yet payat, tzꞌibꞌnhebꞌilkano yul Yum Komam yu ebꞌyaꞌ ischejabꞌ. Haꞌ hunteqꞌan kuybꞌanile tzꞌibꞌnhebꞌilkano tuꞌ, yinh Komam Jesucristo Jahawil chitzoteli, Komam Iskꞌahol Komam Dios. Komam Jesucristo tuꞌ yinh yuninal yaꞌ rey David titna Komam yet yulikꞌo yul sat yibꞌanhqꞌinal tiꞌ. Yajaꞌ yu Yespíritu Komam Dios ayko yinh, yebꞌ yu itzitzbꞌikanh Komam xol kamom, hak tuꞌ xin yu isyeni isbꞌa tato Iskꞌahol Komam Dios yehi yebꞌ xin kaw ay yip. Yu Komam Jesucristo yuxin xaꞌinchahan iskꞌulal. Kinyanikojan Komam Dios ischejabꞌo Komam Jesucristo yu walnikꞌojan Istzotiꞌ, haxinwal ay mak chichahnayto Komam yul yanma yul hunun konhobꞌ, kat isyijen yinh tzet chala. Xol hunteqꞌan mak tuꞌ ayexiko hex tiꞌ, awtebꞌilex yu heyok yul isqꞌabꞌ Komam Jesucristo.
Chintzꞌibꞌnhetojan huneꞌ carta tiꞌ teyet hex ay hex bꞌey yul konhobꞌ Roma. Kaw xahan ay hex yu Komam Dios, awtebꞌilexpaxo yu heyok iskonhobꞌo Komam. Yaqꞌabꞌ Komam Dios Mame yebꞌ Komam Jesucristo iskꞌulchꞌanil iskꞌul yebꞌ aqꞌankꞌulal teyet. [image: 113.TIF] 

Yoche yaꞌ Pablo isto ilwal yinh yuninal Komam Dios ay bꞌey Roma
Tinanh xin, yinh isbꞌi Komam Jesucristo chiwaqꞌan yuchꞌandiosal teyinh tet Komam Dios yuto sunil yulaj konhobꞌ chihal-laxi tato kaw ayko heyanma yinh Komam Dios. Kaw yohta Komam tato hunta el chintxahlihan chexinnatijan yinh intxahan. Yinh sunil wanmahan chinyijehan walnikꞌojan Istzotiꞌ Iskꞌahol Komam. Chinqꞌannihan tet Komam Dios tato chiꞌel yinh iskꞌul Komam chintohan kexwilaꞌan. Yuto kaw chiwochehan kexwilaꞌan yu inkolwahan hanikꞌo teyinh yinh yet Komam, haxinwal chiyiqꞌ yip heyanma yinh Komam. Hak tuꞌ xin chu jiptzelen kobꞌa hununonh, yuto hun lahanxa yeko janma yinh Komam.
Hex wuxhtaj hex wanabꞌ, chiwochehan cheyohtanheloj tato txꞌiꞌalxa el chiwochehan chintohan kexwilaꞌan, yajaꞌ maxhtotikꞌa chij isbꞌa intohan. Chiwochehan ta hayet chinapnihan texol, txꞌiꞌal mak chiꞌok yul isqꞌabꞌ Komam wuhan, hakaꞌtikꞌa chiwuhan yulaj hunun konhobꞌ bꞌay chinekꞌan xol anma mach Israeloj. Yuto inkꞌasan ye walnilojan Istzotiꞌ Komam Dios tet makxanhetikꞌa anmahil, tet anma ay iskuyu maka tet anma mach iskuyu, tet anma ay yitzꞌatil iswiꞌ maka tet anma machi yitzꞌatil iswiꞌ. Yuxin ayko yinh inkꞌulan intohan walnokꞌojan Tzotiꞌ Kꞌul yet Kolbꞌanile texol bꞌey Roma tuꞌ.
Yip Tzotiꞌ Kꞌul yet Kolbꞌanile
Wal hanintiꞌan, mach chintxꞌixwilojan yinh Tzotiꞌ Kꞌul yet Kolbꞌanile, yuto yip Komam Dios yehi; haꞌ chꞌaqꞌni kolbꞌanile tet sunil mak chiꞌanayto yul yanma. Yinh bꞌabꞌelal hal-lax jet hanhonh Israel honh tiꞌ, tzujan tuꞌ xin yal-lax tet anma mach Israeloj. Huneꞌ Tzotiꞌ Kꞌul yet Kolbꞌanile tiꞌ, haꞌ chiꞌaqꞌni johtanhelo yinh tzet chu jok kꞌulal yul sat Komam Dios, kachannhe yu kochahni Komam Jesucristo yul janma, hakaꞌ yalni yul Yum Komam Dios: «Haꞌ mak xakan kꞌulal yul sat Komam Dios yinhxanhe Komam ayko yanma, yuxin ay isqꞌinal mach istanhbꞌal,» [*] xhihayoj.

Ismul anma yul sat Komam Dios
Wal xin chati Komam Dios isyaꞌtajil yul satkanh yibꞌanh anma txꞌoj, anma maxhtikꞌa chiwatxꞌen istoholal. Yu istxꞌojal anma tuꞌ yuxin mach chiꞌohtanhelaxilo isyelal. Yinh tzet chu johtanhenilo Komam Dios kaw yohtaxa anma; mach ewano ye yul sat yuto haꞌtikꞌa Komam yenilo tet. Waxanhka mach chijiliko yinh Komam Dios, yajaꞌ chu johtanhenilo Komam yu tzet ye tuꞌ watxꞌebꞌilxa yu. Yuto yettaxtikꞌa iswatxꞌenkano Komam huneꞌ yul sat yibꞌanhqꞌinal tiꞌ isyenilo isbꞌa yinh kaw habꞌan tato kaw Dios Komam, yebꞌ ta kaw machi bꞌaqꞌinh chitanh yip. Yuxin hunteqꞌan anma tuꞌ matxa tzet tzꞌaj yalaꞌ yunhe iskolni isbꞌa. Waxanhka kaw yohta anma tato ay Komam Dios, yajaꞌ maxhtikꞌa yiyo isbꞌa anma tet Komam hakaꞌ kaw yehi. Maxhtikꞌa xin yaqꞌpaxo anma yuchꞌandiosal tet Komam, wal xin hanhkꞌanhetikꞌa issukal chiꞌekꞌ yinh isnabꞌal yu qꞌejholo ayko yinh isnabꞌal. Kaw tzꞌajan iskꞌul anma tuꞌ yalni, yajaꞌ kaw suk, yuto xaꞌisbꞌejkano anma Komam Dios kaw aykano ismay isqꞌaqꞌal yip, Komam maxhtikꞌa chikami. Haxa yechel anma kambꞌehal yehi, yebꞌ noꞌ chꞌik, yebꞌ noꞌ labꞌa yebꞌ yechel no noqꞌ kanhebꞌ yoj, haꞌ yako anma isdiosaloj. [*]
Yuxin alaxkaniko hunteqꞌan anma tuꞌ xol istxꞌojal yu Komam Dios, chiswatxꞌen tzet chal iskꞌul, kaw xin txꞌixobꞌal tzet chiswatxꞌe anma yinh hunun. Maxhtaj isyelal Komam Dios yayto anma yul yanma, wal xin to haꞌ leqꞌtiꞌal yayto yul yanma. Haꞌ xin tet hunteqꞌan tzet watxꞌebꞌil yu Komam Dios haꞌ bꞌay chiyo isbꞌa anma yebꞌ haꞌ chako anma ismay; maxhtaj tet Komam watxꞌenhe sunil tzet ye tuꞌ, Komam yet ay yaniko anma ismay yinh sunilbꞌal tiempo, ¡hakojabꞌ tuꞌ!
Yu huneꞌ tuꞌ yuxin bꞌejbꞌilkano anma yu Komam Dios, chiswatxꞌen tzet choche iskꞌul, hunteqꞌan kaw txꞌixobꞌal. Ebꞌix ix xaꞌisbꞌejkano ebꞌix hunteqꞌan iqꞌbꞌiltikꞌa yu yinh yochen isbꞌa yebꞌ yichamil, chiswatxꞌen ebꞌix hunteqꞌan tzet ye tuꞌ yebꞌ yet ixal mach yeto ay iswatxꞌeni. Hakpax tuꞌ ebꞌnaj winaj xaꞌisbꞌejkano ebꞌnaj hunteqꞌan tzet iqꞌbꞌiltikꞌa yu yinh yochen isbꞌa yebꞌ yixal, kaw chipalkꞌon ebꞌnaj iswatxꞌen istxꞌojal yinh hunun hakaꞌ tzet chal yanma, kaw xin txꞌixobꞌal tzet chiswatxꞌe ebꞌnaj yinh yet winajil. Haꞌtikꞌa xin isnimanil ebꞌnaj chichahni isyaꞌtajil ispajo istxꞌojal chiswatxꞌe tuꞌ.
Yajaꞌ yu machi yelapno Komam Dios yul sat anma, yuxin bꞌejbꞌilkano anma yu Komam yinh sunil istxꞌojal chiꞌekꞌ yinh isnabꞌal. Chiswatxꞌen anma tzet ye tuꞌ mach yeto ay iswatxꞌeni. Kaw nohnako sunil tzet ye tuꞌ mach kꞌulo yinh hunteqꞌan anma tuꞌ, hanhkꞌanhetikꞌa istxꞌojal nabꞌil yu iswatxꞌeni, hanhetikꞌa qꞌalomal ayko yinh iskꞌul issayni, kaw chitzala iskꞌul iswatxꞌen istxꞌojal. Tonhetikꞌa chichiwa iskꞌul yinh yet anmahil kat ispotxꞌwahi, aqꞌom howal, kat yaqꞌni subꞌchaho yet anmahil, txꞌojnhetikꞌa nabꞌil yu yinh yet anmahil, yebꞌ halom qꞌumal. Chishobꞌkanh leqꞌtiꞌal yinh yet anmahil, ayko ishowal yinh Komam Dios, chisyah yet anmahil, kaw chikanh isbꞌa, kaw loloꞌ, chisnakanh istxꞌojal, mach chisyije yinh tzet chal ismam ismiꞌ. Kaw lutꞌ chute isbꞌa, tzet haltebꞌil yu mach chisyije, matxa iskꞌulchꞌanil iskꞌul yinh yet anmahil, mach chaqꞌ nimankꞌulal, yebꞌ mach chitzꞌay iskꞌul yinh yet anmahil. Kaw yohta hunteqꞌan anma tuꞌ ta halbꞌilkano yu Komam Dios tato haꞌ mak chiwatxꞌen hunteqꞌan istxꞌojal tuꞌ chitokano yinh kamikal mach istanhbꞌal, yajaꞌ wal anma tuꞌ kaw chislahiko iswatxꞌen istxꞌojal, chitzalapaxoj tato ay mak chiwatxꞌen istxꞌojal.

Komam Dios chiꞌilni yinh istoholal yinh tzet chiꞌeliko anma
Yuxin matxa tzet tzꞌaj hawalaꞌ hach chaxhok hawilaꞌ yinh tzet chiswatxꞌe hawet anmahil, mach chiyok yinh mak anmahil hach, yet chaxhok hawilno tzet chiswatxꞌe hawet anmahil tuꞌ, hach hunach chawiti isyaꞌtajil tawibꞌanh yuto lahan tzet chawatxꞌepaxo yebꞌi. Yajaꞌ wal xin kaw johtaj tato haꞌ Komam Dios chiꞌilni yinh kaw isyelal yinh tzet chiꞌeliko mak chiwatxꞌen hakaꞌ tuꞌ, kat iskawxiko ismul yibꞌanh yu Komam. Wal hex chexok heyilaꞌ istxꞌojal chiswatxꞌe heyet anmahil, lahan xin chewatxꞌepaxo yebꞌi. ¿Ham heyalni tato chexkolcha tet isyaꞌtajil chati Komam Dios? ¿Mato cheyah iskꞌulchꞌanil iskꞌul Komam kaw ay yelapnoj? Ta hak tuꞌ machi xin chenaloj tato haꞌ iskꞌulchꞌanil iskꞌul Komam yebꞌ isnimankꞌulal Komam, haꞌ lanhan kexyinito yinh heyaniko hebꞌa yul isqꞌabꞌ Komam. Yajaꞌ yu iskawil heyanma yebꞌ yu mach cheje heyaqꞌaꞌko hebꞌa yul isqꞌabꞌ Komam Dios, kat hebꞌejnikano istxꞌojal, yu huneꞌ tuꞌ xin lanhan hekutxbꞌaniko ishowal Komam Dios teyibꞌanh yinh huneꞌ istzꞌayikal isyaꞌtajil, yet chilni Komam yinh kaw isyelal yinh tzet chiꞌeliko anma. Yinh huneꞌ tzꞌayik tuꞌ chaqꞌ Komam ispaj selel tet hunun anma hatatikꞌa tzet iswatxꞌe. Chaqꞌnipaxo Komam qꞌinale mach istanhbꞌal tet mak maxhtikꞌa isbꞌej iswatxꞌen iskꞌulal yuto choche ta kꞌulchꞌannhetikꞌa yul sat Komam Dios, yebꞌ ta ay yelapno yul sat Komam yebꞌ yu issayni tzet ye tuꞌ mach istanhbꞌal. Yajaꞌ xin chitit ishowal Komam kat yanayo isyaꞌtajil yibꞌanh mak hanhetikꞌa tzet choche iskꞌul chissayikꞌoj, mach choche isyije kuybꞌanile kaw yeli; hanhkꞌanhetikꞌa yinh istxꞌojal ayko yanma. Chitit isyaꞌtajil yibꞌanh, kat yekꞌyaꞌ yanma sunil anma chiwatxꞌen istxꞌojal; yinh bꞌabꞌelal yibꞌanh anma Israel, lahwi tuꞌ xin yibꞌanh anma mach Israeloj. Wal xin chaqꞌ Komam issaqꞌalil, yebꞌ ismay yebꞌ aqꞌankꞌulal tet mak chiwatxꞌen iskꞌulal; yinh bꞌabꞌelal tet anma Israel, tzujan tuꞌ xin tet anma mach Israeloj.
Yuto yul sat Komam Dios lahan anma sunil. Sunil mak mach ayoko yalanh isley yaꞌ Moisés yet yaniko ismul, maxhtaj ley tuꞌ chikawxeniko ismul yibꞌanh yu yay isyaꞌtajil yibꞌanh. Wal mak ayko yalanh ley tuꞌ xin yaniko ismul, haꞌtikꞌa yinh ley tuꞌ chiꞌil-laxi yinh tzet chiꞌelikoj. Yuto haꞌ anma chiꞌabꞌen ley machi xin chisyijepaxo tzet chala, haꞌ anma tuꞌ mach chikan kꞌulal yul sat Komam Dios, wal xin to haꞌ anma chiyijen yinh tzet chala, haꞌ anma tuꞌ chikan kꞌulal yul sat Komam Dios. Waxanhka mach ayokto anma mach Israelo yalanh isley yaꞌ Moisés, yajaꞌ ta chiswatxꞌe yul yet ischukil hakaꞌ chal ley tuꞌ, chalilo chal tuꞌ tato aytikꞌako huneꞌ ley tuꞌ yinh isnabꞌal ebꞌnaj. Yu isbꞌeybꞌal xin chisyeloj tato ayxako huneꞌ ley tuꞌ yinh yanma, chisyenipaxilo yinh tzet chu istxumni. Haꞌtikꞌa isnabꞌal ebꞌnaj chalni tet tato kꞌul maka txꞌoj tzet chiswatxꞌe. Hakaꞌ yalni Tzotiꞌ Kꞌul yet Kolbꞌanile chiwalikꞌotiꞌan chihul istzꞌayikal yet chilni Komam Dios yu Komam Jesucristo ismul anma ewanyehi.
Ebꞌnaj Israel yebꞌ isley yaꞌ Moisés
Ay hex cheyikanh hebꞌa yuto Israel hex, yinh isley yaꞌ Moisés tzujan hex, kaw xin loloꞌ cheyute hebꞌa yuto iskonhobꞌ Komam Dios heyehi. Heyohtaj bꞌaytet choche Komam Dios chewatxꞌe, haꞌ xin ley tuꞌ chexyeni hesayni iskꞌulal. Kaw chikawxi hekꞌul teyinh tato chu heyijbꞌanikꞌo mak maxhto ohtanhe Komam Dios hakaꞌ mak mach chu yilni, yebꞌ hakaꞌ issajilqꞌinal heyehiko yinh anma ayko xol qꞌejholo heyalni. Kaw xin chikawxipaxo hekꞌul teyinh ta chu hekuyni anma suk iskꞌul, yebꞌ ta ijbꞌalom hex yinh anma matzet yohtaj, yuto yu isley yaꞌ Moisés ayko yul heqꞌabꞌ yuxin kaw ay yitzꞌatil hewiꞌ yebꞌ heyohta isyelal, heyalni.
Yuxin tato chekuy hunuxa heyet anmahil, ¿tzet yinh xin maxhtaj hex chekuy hebꞌa bꞌabꞌel? Cheyala tato mach chu jelqꞌawi, yajaꞌ xin chexelqꞌawipaxoj. Ay hex cheyala ta mach chexixli, yajaꞌ xin chexixlipaxoj. Cheyah ej tioxh, yajaꞌ xin cheyelqꞌapaxilti tzet ayikto yul yatut tioxh tuꞌ. Kaw loloꞌ cheyute hebꞌa yinh isley yaꞌ Moisés aqꞌbꞌil teyet, yajaꞌ xin cheyilo ispixan Komam Dios yuto mach cheyije yinh tzet chala. Hakaꞌ tzꞌibꞌnhebꞌilkano yul Yum Komam Dios bꞌay chal hakaꞌ tiꞌ: «Anma mach Israeloj kaw txꞌoj istzotel yinh Komam Dios, yajaꞌ heyu hex tiꞌ,» [*] xhihayoj.
Kaw yeli, huneꞌ circuncisión ayko yinh henimanil, haꞌ chaliloj ta cheyije isley yaꞌ Moisés, yajaꞌ ta mach cheyije xin, lahan chaliloj hakaꞌtikꞌa mach huneꞌ circuncisión tuꞌ yinh henimanil. Wal ebꞌnaj machi circuncisión yinh xin yajaꞌ chiswatxꞌe hakaꞌ chal ley tuꞌ, ebꞌnaj tuꞌ hakaꞌtikꞌa ayxako circuncisión yinh. Ebꞌnaj mach ayoko circuncisión yinh isnimanil, yaj chisyije tzet chal ley tuꞌ, haꞌ chihalnilo ismul ebꞌnaj mach chiyijen ley tuꞌ waxanhka ayko circuncisión yinh, yebꞌ waxanhka yohta huneꞌ ley tzꞌibꞌnhebꞌil tuꞌ.
Maxhtaj haꞌ mak chihal-lax Israel yu anma, maka yu ayxako circuncisión yinh isnimanil, haꞌ kaw yeli israelita yul sat Komam Dios. Wal xin haꞌ mak kaw yeli Israel yul sat Komam Dios, haꞌ ton mak ayko yanma yinh Komam. Huneꞌ yechel circuncisión tuꞌ Yespíritu Komam chiꞌaniko yinh janma, maxhtaj yu ley tzꞌibꞌnhebꞌilkanoj. Mak hakaꞌ tuꞌ, maxhtaj anma chꞌaniko ismay, to haꞌ Komam Dios.
Yuxin, ¿tzet cheyute heyalni yinh huneꞌ chiwaltiꞌan? ¿Tom mach yelapno anma Israel yebꞌ huneꞌ circuncisión ayko yinh tuꞌ? Wal xin kaw ay chaliloj yuto kawxi iskꞌul Komam Dios yaqꞌni Istzotiꞌ tet anma Israel. Yajaꞌ, ¿tzet xin chiꞌelikoj tato ay anma Israel mach chiswatxꞌe yinh tzet chal Komam Dios? ¿Tom yu huneꞌ tuꞌ yuxin mach chisyijepaxo Komam Istzotiꞌ halbꞌilkano yu? ¡Machoj! Wal xin to hanhe isyelal chal Komam wal sunil anma kaw leqꞌtiꞌ, hakaꞌ yalni yul Yum Komam bꞌay chala:
«Yuxin chaxhhal-lax kꞌulal yu anma yu tzet chawala,
hayet chaxhyilwen anma machi nino istxꞌojal chiꞌilchalo tawinh,» [*] xhihayoj.
Wal xin ay mak chihalni hakaꞌ tiꞌ: «Ta yu istxꞌojal chikowatxꞌe chiꞌixtanhwiloj tato hanhe istoholal chiswatxꞌe Komam,» xhi. Yuxin ¿tzet cheyute heyalni hex tiꞌ? ¿Tom istxꞌojal chiswatxꞌe Komam yet chiyanayo isyaꞌtajil jibꞌanh yu istxꞌojal chikowatxꞌe? ¡Machoj! Kaw istoholal chiswatxꞌe Komam. Qꞌinaloj, ta maxhtaj istoholal chiswatxꞌe, machim chu yok Komam yilni yinh tzet chiꞌeliko anma yul sat yibꞌanhqꞌinal tiꞌ.
Ay mak chitxumni hakaꞌ tiꞌ: «Yet chiwanikojan leqꞌtiꞌal kaw ekꞌbꞌalto chisyelo isbꞌa isyelal yip Komam Dios, yajaꞌ ¿tzet yinh xin chiꞌil-laxi yinh tzet chinwatxꞌehan kat wal-laxan mulumal?» xhi anma tuꞌ. Ay mak chalni tato hak tuꞌ walnihan. Tato hak tuꞌ, ¿tzet yinh xin maxhtaj istxꞌojal chikowatxꞌe yunhe kaw yixtanhwilo iskꞌulchꞌanil iskꞌul Komam Dios? Ay anma txꞌoj isnabꞌal chalni ta hak tuꞌ inkuynihan anma. Haꞌ mak chihalni hakaꞌ tuꞌ, haꞌ ay yet yay isyaꞌtajil yibꞌanh yu Komam Dios.

Machi hunu mak kꞌul
Wal xin, ¿tom ekꞌbꞌal kꞌulonh hanhonh Israel honh tiꞌ sata anma mach Israeloj? ¡Machoj! Wal xin lahanonh kosunil. Xawalan teyet tato sunil anma Israel yebꞌ anma mach Israeloj ayikto yalanh yip mule. Hakaꞌ yalni yul Yum Komam Dios, bꞌay chala:
«Machi hunu mak kꞌul, nitam hunuj.
Machi hunu mak chitxumchalo yu, machi hunu mak chisaynilo Komam Dios.
Sunil mak chikꞌayikꞌoj, sunil mak xayetato isbꞌa. Machi hunu mak chiwatxꞌen iskꞌulal nitam hunuj. [*]
Kaw hanhetikꞌa istxꞌojal chiꞌelti yul istiꞌ anma, lahan hakaꞌ hunu bꞌay mujan kamom elna ismajil.
Kaw xin chaqꞌ subꞌchaho yet anmahil yinh leqꞌtiꞌal chala.
Hakaꞌ veneno ayikto yul istiꞌ noꞌ labꞌa,
hak tuꞌ ismachiswalilal tzet chiꞌelti yul istiꞌ anma. [*]
Hanhetikꞌa tzꞌaktiꞌ chiꞌelti yul istiꞌ anma, yebꞌ tzotiꞌ kaw txꞌoj. [*]
Kaw xin yinh anhe chito potxꞌwal yinh yet anmahil.
Bꞌajxanhetuꞌwal chꞌekꞌi chiꞌetaxto tzet ye tuꞌ yu,
bꞌiskꞌulalnhetikꞌa chiꞌekꞌ yaqꞌaꞌkanoj.
Mach yohtajo isbꞌelal yet aqꞌankꞌulal. [*]
Maxhtikꞌa yelapno Komam Dios yul sat,» xhihayo yul Yum Komam. [*]
Kaw johtaj tato sunil tzet tzꞌibꞌnhebꞌilkano yinh ley yet payat tuꞌ, haꞌ tet mak ayikto yalanh ley tuꞌ haꞌ tet chitzoteli, yunhe sunil mak chiskach istiꞌ, kat istaqꞌweniko ismul yibꞌanh tet Komam Dios. Yuto machi hunu mak chiꞌok kꞌulal yul sat Komam Dios yu isyijen yinh tzet chal ley, wal xin kachannhe ismunil huneꞌ ley tuꞌ haꞌ isyeniloj tato kaw mulumonh.

Chonhkolchahi yu janiko janma yinh Komam Jesucristo
Tinanh xin, xaꞌisyelo Komam Dios yinh tzet chu jok kꞌulal yul sat Komam, maxhtaj yu koyijen ley. Wal xin halbꞌilkano yu yaꞌ Moisés yebꞌ yu ebꞌyaꞌ ischejabꞌ Komam yet payat yinh tzet chu jok kꞌulal yul sat Komam. Yu janiko janma yinh Komam Jesucristo yuxin chonhok kꞌulal yul sat Komam Dios, hakpax tuꞌ xin sunil mak chiꞌanayto yul yanma yinh Komam chiꞌokkano kꞌulal yuto lahan anma sunil. Mulumonh kosunil yul sat Komam, yuxin nahat jehilo yinh issaqꞌalil Komam. Yaj xin, yu iskꞌulchꞌanil iskꞌul Komam yuxin chonhok kꞌulal yul sat, yaj yu kolbꞌilonhxa yu Komam Jesucristo, sunil tiꞌ aqꞌbꞌil matanil jet yu Komam Dios. Komam Jesucristo ok xahanbꞌalil yu Komam Dios. Ismalto ischikꞌil yu yaqꞌni nimankꞌulal yinh ismul anma. Chischah anma huneꞌ nimankꞌulal yu yaniko yanma yinh Komam. Hak tuꞌ chu isyeni Komam tato haꞌ istoholal chiswatxꞌe yet yaqꞌni nimankꞌulal yinh ismul anma yet payat. Hakpax tuꞌ tinanh, chisyelo Komam Dios tato haꞌ istoholal chiswatxꞌe, yebꞌ ta yexnheto iswatxꞌen istoholal yet chonhyalni Komam kꞌulal yu chijayto yul janma yinh Komam Jesucristo.
Ta hak tuꞌ chal tuꞌ, ¿tzettaxka xin chiꞌeliko huneꞌ heloloꞌal? Chitanhkanoj yuto maxhtaj yu koyijen isley yaꞌ Moisés yuxin chonhkolchahi, wal xin to yu janiko janma yinh Komam Jesucristo. Hakpax tuꞌ xin chu johtanhenkaniloj ta yu janiko janma yinh Komam Jesucristo yuxin chonhok kꞌulal yul sat Komam, maxhtaj yu koyijen ley.
¿Tom hanhkꞌanhe hanhonh Israel honh tiꞌ koDiosal ye Komam Dios? ¿Tom mach isDiosalopaxo anma mach Israelo ye Komam? Wal xin kaw yeli isDiosalpaxo anma mach Israelo ye Komam. Yuto huneꞌnhechꞌan Komam Dios, yuxin makta ayko circuncisión yinh, yebꞌ makta machi circuncisión yinh, chiꞌok kꞌulal yul sat Komam Dios, yaj yu yaniko yanma yinh Komam Jesucristo. Yet chijaniko janma yinh Komam, ¿tom lanhan jalni tato matxa tzet chal yelapno ley? ¡Machoj! Wal xin chikoyelo yinh tzet chal yelapno ley tuꞌ.
Kuybꞌanile yinh yaꞌ Abraham
Hakaꞌ jichmam Abraham, ¿tzet yu yok yaꞌ kꞌulal yul sat Komam Dios heyalni? Tato yu tzet iswatxꞌe yaꞌ yuxin ok yaꞌ kꞌulal yul sat Komam Dios, yimikanh isbꞌa yaꞌ, wal xin machoj. Chal yul Yum Komam Dios: «Yayto yaꞌ Abraham yul yanma yinh Komam Dios, yu huneꞌ tuꞌ yuxin ok yaꞌ kꞌulal yul sat Komam,» [*] xhihayoj.
Qꞌinalo tato ay hunu naj chimunla yinta hunu naj yahaw munil, chꞌaqꞌlax istohol naj. Haꞌ istohol naj tuꞌ xin, mach matanilo yehi, to kꞌasxa ye tet naj. Yajaꞌ mak mach yinho tzet chiswatxꞌe chikawxi iskꞌul, to chayto yul yanma yinh Komam chiꞌaqꞌni nimankꞌulal yinh ismul anma. Yu chako yanma huneꞌ mak tuꞌ yinh Komam Dios, haꞌ chiꞌaniko kꞌulal yul sat Komam.
Haꞌ kaw yaꞌ rey David halni tato kaw saqꞌal yet mak chal Komam Dios kꞌulal, maxhtaj yu tzet chiswatxꞌe, yet yalni hakaꞌ tiꞌ:
«Saqꞌal yet mak chꞌaqꞌlax nimankꞌulal yinh ismul yu Komam Dios,
kat isnahulnhenkanto Komam ismul tuꞌ.
Saqꞌal yet mak matxa bꞌaqꞌinhal chisnati Komam ismul,» [*] xhi yaꞌ David tuꞌ.
¿Mak xin kaw saqꞌal yet? ¿Tom hanhe mak ayko circuncisión yinh, mato haꞌpaxo mak machi circuncisión yinh? Wal xin xajalanh tato okkano yaꞌ Abraham kꞌulal yul sat Komam Dios yu yako yanma yaꞌ yinh Komam. ¿Bꞌaqꞌinh xin ok yaꞌ kꞌulal yul sat Komam Dios? ¿Tom yet ayxako circuncisión yinh yaꞌ? ¡Machoj! To yet maxhto chiꞌok circuncisión yinh yaꞌ. Wal xin tzujanilxa yok huneꞌ circuncisión tuꞌ yinh yaꞌ, haꞌ xin ok yecheloj tato ok yaꞌ kꞌulal yul sat Komam Dios yuto yayto yaꞌ yul yanma yinh Komam. Yuxin okkano yaꞌ mamehal yinh hunteqꞌan mak maxhto circuncisión yinh, yaj chayto yul yanma yinh Komam; hak tuꞌ xin chu yokkano kꞌulal yul sat Komam, hakaꞌ yaꞌ Abraham tuꞌ. Mamepaxo yaꞌ yinh sunil mak ayxako circuncisión yinh, yajaꞌ maxhtaj yinh huneꞌ yechel tuꞌ chikawxi iskꞌul, to chayto yul yanma yinh Komam, hakaꞌ yu yanayto yaꞌ Abraham yul yanma yinh Komam yet yalanhto maxhto chiꞌok huneꞌ yechel circuncisión yinh yaꞌ.

Haꞌ tzet haltebꞌilkanoj chij isbꞌa yu janiko janma yinh Komam
Yaltekano Komam Dios tet yaꞌ Abraham yebꞌ tet ej yuninal yaꞌ, tato chischah ismajul yul sat yibꞌanhqꞌinal tiꞌ, yajaꞌ maxhtaj yu yijem yaꞌ yinh ley, wal xin to yu yayto yaꞌ yul yanma yinh Komam. Qꞌinalo tato hanhe tet mak chiyijen ley chaqꞌ Komam Dios tzet haltebꞌilkanoj, ta hak tuꞌ machim tzet chal yelapno janiko janma yinh Komam Dios chal tuꞌ, machimpaxo tzet haltebꞌilkano yu Komam. Yuto haꞌ ismunil ley haꞌ yaniko isyaꞌtajil yibꞌanh anma. Qꞌinalo ta machi ley, machim mak chako ismul yinh ley tuꞌ.
Yuxin yaltekano Komam Dios huneꞌ tuꞌ tet yaꞌ Abraham yu yako yanma yaꞌ yinh Komam. Yuxin matanil chaqꞌ Komam tzet haltebꞌilkano yu, mach xin chishel isbꞌa to haktikꞌapax tuꞌ tet yuninal yaꞌ yinh tzujanilxa. Haꞌ chal yelapno tuꞌ to maxhnhetaj tet mak chiyijen ley bꞌay chaqꞌ Komam tzet yalte tuꞌ, to jetpaxo hanhonh chijayto yul janma yinh Komam Dios hakaꞌ yu yanayto yaꞌ Abraham yul yanma yinh Komam; yuxin okkano yaꞌ mamehal jinh hanhonh tiꞌ. Hakaꞌ yalni yul Yum Komam Dios bꞌay chala: «Chaxhwakanikojan mamehal yinh txꞌiꞌal ej konhobꞌ,» [*] xhi Komam tet yaꞌ. Yajaꞌ yaꞌ Abraham tuꞌ yako yanma yaꞌ yinh Komam, Komam chiꞌaqꞌni itzitzbꞌokanh kamom yebꞌ chiwatxꞌen tzet ye tuꞌ maxhto watxꞌebꞌiloj.
Yaꞌ Abraham kaw yayto yaꞌ yul yanma yinh Komam Dios, yok yaꞌ yechmano yinh tzet yalte Komam, waxanhka xin maxhto ixtanho yijni isbꞌa. Hak tuꞌ xin yu yok yaꞌ mamehal yinh txꞌiꞌal ej konhobꞌ, hakaꞌtikꞌa yu yalni Komam tet yaꞌ yet yalni hakaꞌ tiꞌ: «Hakaꞌ isbꞌisil txꞌumel, hak tuꞌ isbꞌisil anma chipohchakanh yinh ej hawuninal,» [*] xhi Komam. Maxhtikꞌa xin kabꞌkonkanh yanma yaꞌ yinh Komam, waxanhka kaw ichamxa, kaw etza cien habꞌilxa, hakpax tuꞌ yaꞌ Sara, kaw ixnamxa, matxa istiempohalo yuninwi.
Yajaꞌ xin maxhtikꞌa kabꞌkonkanh iskꞌul yaꞌ yinh tzet yalkano Komam, kaw machi yilo yanma yaꞌ yinh Komam. Wal xin to ip yanayto yaꞌ yul yanma yinh tzet yal Komam, yaqꞌni tzalaho iskꞌul yinh Komam. Kaw yohta yaꞌ tato ay yip Komam iswatxꞌen tzet yalte tet yaꞌ. Yu huneꞌ tuꞌ yuxin ok yaꞌ kꞌulal yul sat Komam Dios, yuto yayto yaꞌ yul yanma yinh Komam.
Yaj maxhnhetaj yinh yaꞌ Abraham tuꞌ tzꞌibꞌnhebꞌilkanoj ta ok kꞌulal yul sat Komam Dios yet yaniko yanma yaꞌ yinh Komam, wal xin to tzꞌibꞌnhebꞌilpaxkano jinh hanhonh xakonhok kꞌulal yu xajako janma yinh Komam, Komam aqꞌni itzitzbꞌokanh Komam Jesucristo Jahawil. Komam alaxiko yul isqꞌabꞌ kamikal yu komul, lahwi tuꞌ ispitzkꞌalaxkanh xol kamom, yunhe jokkano kꞌulal yul sat Komam Dios. [*]

Xakonhok kꞌulal yul sat Komam Dios
Tinanh xin xakonhok kꞌulal yul sat Komam Dios yu jako janma yinh Komam, yuxin ayonhxako yinh aqꞌankꞌulal yebꞌ Komam Dios yu Komam Jesucristo Jahawil. Yu Komam Jesucristo yuxin xakochah iskꞌulchꞌanil iskꞌul Komam Dios, yu jako janma yinh Komam. Kaw xin linhanonh yinh iskꞌulal Komam tuꞌ, yebꞌ kaw chonhtzalahi yuto ayko yipo janma tato chaqꞌ Komam Dios iskꞌulal jet, hakaꞌ iskꞌulchꞌanil Komam.
Maxhnhetaj yinh tuꞌ chonhtzalahi, to kaw chonhtzalapaxo yinh ej isyaꞌtajil chihul jibꞌanh, yuto kaw johtaj tato hayet chul isyaꞌtajil tuꞌ kaw ekꞌbꞌalto chikolinhbꞌa kobꞌa yinh Komam. Yet chikolinhbꞌan kobꞌa yinh Komam tuꞌ xin, kaw ekꞌbꞌalto chitzala Komam jinh, haꞌ huneꞌ tuꞌ chiꞌok yipo janma. Huneꞌ ayko yipo janma tuꞌ mach chonhyako yinh txꞌixwilal, yuto xayaqꞌ Komam iskꞌulchꞌanil iskꞌul jet yet yaqꞌni Komam Espíritu Santo yul janma.
Yet yalanhto, machi hunujonh konhqꞌoji kokolni kobꞌa, yajaꞌ apni istiempohal bꞌay halbꞌilkano yu Komam Dios, yul Komam Jesucristo, yaqꞌnikamo isbꞌa Komam yinh ismul anma. Kaw mach subꞌuta yaqꞌnikamo isbꞌa hunu anma yinh hunuxa maka, waxanhka kaw kꞌul huneꞌ mak tuꞌ, kachannhe tato chipalkꞌon iskꞌulchꞌanil iskꞌul hunu maka, wal tuꞌ aymi hunu mak chishin isbꞌa iskam seleloj. Yajaꞌ wal Komam Dios, kaw isyelo Komam iskꞌulchꞌanil iskꞌul jet, waxanhka kaw mulumonh, yajaꞌ yaqꞌkamo isbꞌa Komam Jesucristo jinh. Tinanh xin kꞌulonhxa yul sat Komam Dios yu iskamikal Komam Jesucristo, yuxin yinh sunil janma chijala tato haꞌ Komam chonhkolni yinh isyaꞌtajil chul yinh islahobꞌal tzꞌayik. Yet yalanhto ayko kohowal yinh Komam Dios yu komul, yajaꞌ xin konhalaxiko kꞌulal yu iskamikal Komam Jesucristo, Iskꞌahol Komam Dios. Tinanh xin kaw johtaj tato tꞌinhanxa kokolcha yu isqꞌinal Komam Jesucristo, yuto ayonhxako yinh aqꞌankꞌulal yebꞌ Komam Dios.
Maxhnhetaj tuꞌ, wal xin to kaw chonhtzala yinh Komam Dios yu Komam Jesucristo, yuto yu Komam Jesucristo yuxin ayonhxako yinh aqꞌankꞌulal yebꞌ Komam Dios.
Naj Adán initi kamikal wal Komam Jesucristo haꞌ chiꞌaqꞌni qꞌinale
Wal xin yu huneꞌ naj winaj, haꞌ ton naj Adán, yuxin hul mule yul sat yibꞌanhqꞌinal tiꞌ; yu mule tuꞌ yuxin hul kamikal. Haꞌ kamikal tuꞌ xin, yibꞌanh sunil anma titkanoj yuto sunil anma yako ismul. Yet yalanhtokanoj yet maxhto chiꞌaqꞌlax isley yaꞌ Moisés ayxatikꞌa mule yul sat yibꞌanhqꞌinal tiꞌ, yajaꞌ bꞌay machi ley mach ixtanho mule. Anma yinh istiempo naj Adán masanta yinh istiempohal yet yaqꞌlax ley tet yaꞌ Moisés, hul kamikal yibꞌanh anma yuto yako ismul, waxanhka xin mach lahano ismul anma tuꞌ hakaꞌ ismul naj Adán, yuto ismanhkꞌo naj huneꞌ chejbꞌanile yaqꞌ Komam Dios. Naj Adán tuꞌ yechel huneꞌ mak hul yinh tzujanilxa ye naj, yajaꞌ xin mach lahano tzet yaqꞌkano hunun jet.
Ismul naj Adán mach lahano yebꞌ iskꞌulchꞌanil iskꞌul Komam xayaqꞌ jet, yuto yu ismul naj yuxin hul kamikal jibꞌanh kosunil; yajaꞌ xin yu huneꞌxa mak, haꞌ ton Komam Jesucristo, yuxin xakochah iskꞌulchꞌanil iskꞌul Komam Dios matanil. Huneꞌ iskꞌulchꞌanil iskꞌul Komam tuꞌ kaw niman yelapnoj, yebꞌ chaqꞌ iskꞌulal tet txꞌiꞌal anma. Yu ismul naj Adán tuꞌ yuxin titkano isyaꞌtajil yibꞌanh anma sunil, yajaꞌ wal iskꞌulchꞌanil iskꞌul Komam Dios mach hako tuꞌ, wal xin to chaqꞌ nimankꞌulal yinh ismul anma, waxanhka kaw txꞌiꞌal. Hak tuꞌ xin johtaj ta yu ismul huneꞌ naj winaj yuxin okkano anma yul isqꞌabꞌ kamikal, yajaꞌ xin yu Komam Jesucristo yuxin chonhok kꞌulal yul sat Komam Dios, yu iskꞌulchꞌanil iskꞌul Komam chaqꞌ komatanoj. Yu Komam Jesucristo yuxin chikochah huneꞌ akꞌ qꞌinale yinh sunilbꞌal tiempo.
Yuto yu ismul naj Adán, yuxin kankano sunil anma yalanh isyaꞌtajil, yajaꞌ yu istoholal iswatxꞌe Komam Jesucristo, yuxin chonhkolcha yalanh isyaꞌtajil kat kochahni koqꞌinal. Yu ismanhkꞌomal huneꞌ naj yuxin mulum jukaniko yul sat Komam Dios kosunil, yajaꞌ xin yu isyijemal Komam Jesucristo yuxin konhkan kꞌulal yul sat Komam Dios.
Hayet yaqꞌlax isley yaꞌ Moisés kaw isyekanokanh isbꞌa ismul anma, hayet yahkanh mule tuꞌ kaw ekꞌbꞌalto isyekanilo Komam iskꞌulchꞌanil iskꞌul. Hakaꞌtikꞌa yu isyenilo isbꞌa yip mule yiniti kamikal jibꞌanh kosunil, hakpax tuꞌ yu isyenilo isbꞌa iskꞌulchꞌanil iskꞌul Komam Dios. Yu Komam Jesucristo yuxin konhok kꞌulal yul sat Komam Dios, yaqꞌnikano Komam koqꞌinal mach istanhbꞌal.
Matxa jeto ay kowatxꞌen istxꞌojal
¿Tzet konhchi yinh huneꞌ tiꞌ? ¿Tom chikolahiko janiko komul yunhe kam chisyelo Komam Dios iskꞌulchꞌanil iskꞌul? Wal xin machoj, hanhonh tiꞌ kamnajonhxalo yinh mule, matxa jeto ay janiko komul. ¿Tom mach heyohtajo xin tato yet yah haꞌ kowiꞌ hununonh, hunxanhe jukano yebꞌ Komam Jesucristo? Hak tuꞌ xin yu isyenilo isbꞌa tato hayet iskam Komam, kokampaxo yintaj. Yet yah haꞌ kowiꞌ isyenilo isbꞌa tato konhmuji yinta Komam Jesucristo, hak tuꞌ yu kokamleloj. Yuxin hakaꞌtikꞌa yu yitzitzbꞌikanh Komam Jesucristo xol kamom yu iskꞌulchꞌanil yip Komam Dios, hakxa tuꞌ chu jekꞌ yinh huneꞌ akꞌ qꞌinale.
Yuto yet iskam Komam Jesucristo kokampaxo yintaj, yuxin hakaꞌtikꞌa yu yitzitzbꞌikanh Komam tuꞌ, hak tuꞌ chu jitzitzbꞌikanh. Kaw johtaj tato huneꞌ koicham bꞌeybꞌal ahkano yinh kulus yinta Komam yunhe yelkano yip huneꞌ kobꞌeybꞌal kaw mulum tuꞌ, hak tuꞌ xin yu jelkanti yalanh yip mule matxa chikowatxꞌe. Yuto haꞌ mak xakami, matxa ayokto yalanh yip mule. Hanhonh tiꞌ xakonhkam yinta Komam Jesucristo, yuxin chikawxi kokꞌul tato chonheh iskꞌatanh Komam yinh hunelnhe. Kaw johtaj tato itzitzbꞌikanh Komam Jesucristo, matxa xin bꞌaqꞌinhal chikami. Huneꞌ kamikal tuꞌ matxa yip yibꞌanh Komam.
Yet iskam Komam Jesucristo, kam Komam hunelnhe yinh mule, matxa bꞌaqꞌinhal chikami. Tinanh xin itzitz Komam yinh hunelnhe yu iswatxꞌen tzet chal iskꞌul Komam Dios. Hakonhojabꞌ tuꞌ, konabꞌawetij tato kamnajonhxa yinh mule, yajaꞌ itzitzonhxa yu koyijen tet Komam Dios, yuto hunxa je yebꞌ Komam Jesucristo Jahawil.
Yuxin matxa chijaqꞌ hamanil tet mule islahniko yiqꞌni yip yinh konimanil yet kamikal ye tiꞌ, hak tuꞌ xin matxa chonhok kowatxꞌeꞌ tzettaj istxꞌojal choche kokꞌul kowatxꞌeꞌ. Matxa chijaqꞌ huneꞌ konimanil tiꞌ yinh mule, hakaꞌ hunu tzet ye tuꞌ chiꞌokniko yinh istxꞌojal. Wal xin jaqꞌaꞌweko kobꞌa kowatxꞌen yinh tzet choche Komam Dios, yuto kamnajonhxa yajaꞌ pitzkꞌabꞌilonhxakanh. Yuxin tinanh jaqꞌaꞌweko sunil konimanil yul isqꞌabꞌ Komam Dios, hakaꞌ tzet ye tuꞌ chiꞌokniko yinh iskꞌulal. Yuxin matxa tzet yok mule jinh yuto matxa ayonhiko yalanh isley yaꞌ Moisés, wal xin to yalanhxa iskꞌulchꞌanil iskꞌul Komam Dios ayonhikoj.
Haxa iskꞌulal ayonhiko koyijeni
¿Tzet xin cheyute heyalni? ¿Tom chonhok jaqꞌaꞌpaxiko komul yu matxataj yalanh ley ayonhikoj, to yalanhxa iskꞌulchꞌanil iskꞌul Komam Dios? ¡Wal xin machoj! Kaw heyohtaj tato hayet chijaniko kobꞌa yalanh yip hunu maka, kaw chonhokkano ischejabꞌo huneꞌ mak tuꞌ, kat koyijen tzet chala. Hakton tuꞌ xin tato haꞌ tet mule chijaqꞌ chejaꞌ kobꞌa, chonhokkano ischejabꞌo mule tuꞌ, huneꞌ chonhinito yinh kamikal. Yajaꞌ ta haꞌ tet Komam Dios chikoyije chonhokkano ischejabꞌo Komam, kat jokkano kꞌulal yul sat. Yet yalanhtokanoj kaw chejabꞌ heyehiko yinh mule, yajaꞌ yuchꞌandios tet Komam Dios yuto tinanh yinh kaw sunil heyanma cheyijen kuybꞌanile aqꞌbꞌilkano teyet. Yet heyelkanti yalanh yip mule tuꞌ heyokkano yijemal yinh istoholal.
Haꞌ hunteqꞌan tzet chiwaltojan teyet tiꞌ kaw komonnhe chu walnitojan yunhe mach yaꞌtajo istxumchalo heyu. Hakaꞌtikꞌa yu janiko konimanil yijemal yinh sunil istxꞌojal, kowatxꞌen isyahbꞌetajil yebꞌ ismachiswalilal yet yalanhtokanoj, hakojabꞌ tuꞌ xin chu janiko konimanil yijemal yinh iskꞌulal, hak tuꞌ xin hanhkꞌanhe tet Komam Dios chikoyije.
Hayet ayonhtoko yalanh yip mule mach yijemojonh yinh istoholal. Yajaꞌ, ¿tzet iskꞌulal jiqꞌ yinh hunteqꞌan istxꞌojal kowatxꞌe tuꞌ, hunteqꞌan bꞌay chonhtxꞌixwi tinanh? Wal xin hanhkꞌanhe yinh kamikal mach istanhbꞌal chonhyitoj. Yajaꞌ tinanh xin kolbꞌilonhxa yalanh ischejbꞌanil mule, ischejabꞌxa Komam Dios jehi. Haꞌ huneꞌ iskꞌulal chaqꞌ jet xin, haꞌ ton jok kowatxꞌen sunil tzet choche Komam Dios, kat yaqꞌnipaxo Komam koqꞌinal mach istanhbꞌal. Yuto haꞌ ispaj selel mule, haꞌ ton kamikal mach istanhbꞌal, wal issabꞌehal Komam Dios xayaqꞌ jet xin, haꞌ ton qꞌinale mach istanhbꞌal, yuto hunxanhe je yebꞌ Komam Jesucristo Jahawil.
Kuybꞌanile elna yinh mak mohyinaxa
Hex wuxhtaj hex wanabꞌ, hex tiꞌ heyohtaxa ley. Huneꞌ ley tuꞌ ay yip yibꞌanh anma, yajaꞌ hanhkꞌanhe yet aykꞌo yul sat yibꞌanhqꞌinal tiꞌ.
Qꞌinalo hunu ix ix mohyinaxa tinanh, hunbꞌabꞌilxa ix yebꞌ yichamil yu ley, yajaꞌ hanhkꞌanhe yet ayikꞌo naj yul sat yibꞌanhqꞌinal tiꞌ. Yajaꞌ ta chikam naj xin, chiꞌelkanti ix yalanh huneꞌ ley hunbꞌanhekano tuꞌ. Yuxin tato itzitzto yichamil ix kat ishunbꞌan isbꞌa ix yebꞌ hunuxa naj winaj, chako ismul ix yinh hakaꞌ tuꞌ. Wal ta xakam naj xin waxanhka chiqꞌ ix hunxa yichamil, matxa chako ix ismul yuto xaꞌelti ix yalanh huneꞌ ley mohbꞌanhe ix yebꞌ yichamil tuꞌ.
Hakonh tuꞌ hex wuxhtaj hex wanabꞌ, yet iskam Komam Jesucristo kokampaxo yebꞌi, yuxin yul sat Komam Dios kamomonhxa tet isley yaꞌ Moisés. Wal tinanh yetonhxa Komam Jesucristo, Komam pitzkꞌakanh xol kamom. Hak tuꞌ xin haxa tzet choche Komam Dios haꞌ chikowatxꞌe. Yet yalanhtokanoj yet ayonhtoko kowatxꞌen tzet choche iskꞌul huneꞌ konimanil tiꞌ, haꞌ huneꞌ ley tuꞌ aqꞌni yochekanh istxꞌojal choche konimanil tiꞌ, haꞌ hunteqꞌan tuꞌ xin konhinito yinh kamikal. Yajaꞌ wal tinanh xin kamnajonhxa yinh huneꞌ ley bꞌay ayonhikto yet yalanhtokano tuꞌ, hak tuꞌ xin yu jokkano yalanh yip huneꞌ akꞌ bꞌeybꞌale yet Komam Espíritu Santo, matxataj yalanh ischejbꞌanil ley tzꞌibꞌnhebꞌilkano yet payat ayonhikoj.
Istxꞌojal ayko jinh
¿Tzet cheyute hetxumni? ¿Tom txꞌoj isley yaꞌ Moisés tuꞌ, chal tuꞌ? ¡Machoj! Wal xin ta machi ley machim wohtajojan tzet chal-lax mulehal. Kaw machim wohtajojan ta txꞌoj jocheniko hunu tzet ye tuꞌ ta mach chal ley hakaꞌ tiꞌ: «Mach chu hawocheniko hunu tzet ye tuꞌ mach hawetoj,» [*] xhi. Yu huneꞌ ley tiꞌ, yuxin pitzkꞌa sunil istxꞌojal winhan, wilnilojan wochenikojan tzet ye tuꞌ mach kꞌuloj. Yuto ta machi ley, machim ixtanho mule. Yet maxhto wohtajojan ley tuꞌ kaw itzitz hinan, yajaꞌ yet wohtanhenilojan ley tuꞌ intxumnilojan ta kamominan yul sat Komam Dios. Huneꞌ ley tuꞌ aqꞌlaxi yu yaqꞌni qꞌinale, yajaꞌ xin haꞌ kamikal yiti wibꞌanhan. Yu huneꞌ ley tuꞌ yuxin yiqꞌ yip mule winhan, kinyaqꞌni subꞌchahojan, haꞌ xin initi kamikal wibꞌanhan yu inmulan.
Wal xin yinh kaw isyelal, huneꞌ ley tuꞌ yet Komam Dios yehi, yetpaxo Komam chejbꞌanile ayko yinh, kaw toholkanoj yebꞌ kaw kꞌul. ¿Tzet xin chu hetxumni? ¿Tom haꞌ huneꞌ ley kꞌul tuꞌ initi kamikal wibꞌanhan? ¡Machoj! Wal xin to yu isyenilo isbꞌa tato kaw txꞌojkano mule, yuxin hul kamikal wibꞌanhan yu huneꞌ mule. Haꞌ huneꞌ ley kꞌul tuꞌ, haꞌ yeniloj tato kaw mach chiswalilkano mule.
Kaw johtaj tato haꞌ Yespíritu Komam Dios anheti huneꞌ ley tuꞌ, yajaꞌ wal hinan ayinikojan yinh huneꞌ nimanile yet yul sat yibꞌanhqꞌinal tiꞌ, yuxin hakaꞌtanhe txonhbꞌil hinan ischejabꞌo mule. Haꞌ tzet chinwatxꞌehan mach chitxumcha wuhan, yuto haꞌ iskꞌulal chiwochehan inwatxꞌehan mach chinwatxꞌepaxojan. Wal xin haꞌ hunteqꞌan tzet yahbꞌil wuhan haꞌ chinwatxꞌepaxojan. Yuxin tato haꞌ istxꞌojal machi wochehan inwatxꞌehan haꞌ chinwatxꞌepaxojan, hak tuꞌ chu wohtanhenilojan tato maxhtaj ley tuꞌ txꞌoj, to kaw kꞌul. Yuto maxhtaj kawinan chinwatxꞌehan hunteqꞌan istxꞌojal tuꞌ, to haꞌ mule iqꞌbꞌiltikꞌa yu huneꞌ innimaniltiꞌan, haꞌ chiwatxꞌeni. Kaw wohtajan tato huneꞌ innimanilan kaw mulum tiꞌ, machi nino iskꞌulal ayko yinh, yuto hayet chiwochehan inwatxꞌenan iskꞌulal, mach chu inwatxꞌenan. Haꞌ iskꞌulal chiwochehan inwatxꞌeꞌan, mach chinwatxꞌepaxojan. Wal xin haꞌ istxꞌojal mach chiwochehan inwatxꞌehan, haꞌ chinwatxꞌepaxojan. Yuxin tato haꞌ tzet mach chiwochehan hinwatxꞌehan, haꞌ chinwatxꞌepaxojan, maxhtaj hinan chinwatxꞌehan hunteqꞌan tuꞌ, to haxa mule ayko winhan haꞌ chiꞌaqꞌni wubꞌan.
Kaw chiwilan tato hayet chinwatxꞌenan iskꞌulal walnihan, to haꞌ istxꞌojal chati isbꞌa yinh insatan. Wal wanmahan, kaw chitzala yinh isley Komam Dios, yajaꞌ xin ay huneꞌ tzet chikachni inyijenan huneꞌ ley bꞌay chintzala tuꞌan, haꞌ ton isley mule ayko winhan, yuxin hakaꞌ preso wehan yu huneꞌ mule chichejni wubꞌan istxꞌojal.
Kaw kꞌanchꞌaninan, ¿maktaxka chu kiniskolnihan yul isqꞌabꞌ huneꞌ innimaniltiꞌan chininitojan yinh kamikal? Wal xin hanhkꞌanhe Komam Dios chu kiniskolnihan, yajaꞌ yu Komam Jesucristo Jahawil; yuxin kaw chiwaqꞌan yuchꞌandiosal tet Komam. Yuxin chiwohtanhelojan tato wanmahan choche isyijeꞌ yinh tzet chal Komam Dios, yaj wal mule ayko winhan xin haꞌ chinijbꞌanan yinh istxꞌojal.

Kobꞌeybꞌal yet ayxako Komam Espíritu Santo jinh
Wal tinanh xin hunxa je yebꞌ Komam Jesucristo, yuxin matxa isyaꞌtajil chayo Komam Dios jibꞌanh yinh islahobꞌal tzꞌayik yuto matxa chikowatxꞌe tzet choche konimanil, to haꞌ tzet choche Komam Espíritu Santo. Haꞌ Komam Espíritu Santo tuꞌ chiꞌaqꞌni koqꞌinal mach istanhbꞌal yuto hunxa je yebꞌ Komam Jesucristo. Yu yip Komam Espíritu yuxin kolbꞌilonhxa yul isqꞌabꞌ mule yebꞌ tet kamikal. Yu mule ayko yinh konimanil machi yu koyijen isley yaꞌ Moisés, yuxin mach qꞌoji ley tuꞌ konhiskolni yalanh mule. Yajaꞌ wal Komam Dios yati Komam Iskꞌahol yul sat yibꞌanhqꞌinal tiꞌ, haꞌ xin isnimanil Komam Jesús lahan hakaꞌ huneꞌ konimanil yet yul sat yibꞌanhqꞌinal tiꞌ. Iskam Komam yinh komul, hak tuꞌ xin yu yaqꞌnikano tanho Komam komul yinh isnimanil. Iswatxꞌe Komam hakaꞌ tuꞌ yunhe kowatxꞌen istoholal hakaꞌ yalni ley. Yuto matxataj tzet chal huneꞌ konimanil tiꞌ chikowatxꞌe, to haxa tzet choche Komam Espíritu Santo.
Yuto haꞌ mak chibꞌeybꞌalnhen yinh tzet choche isnimanil, hanhechꞌan yinh tuꞌ bꞌay chiyako isnabꞌal. Wal mak chibꞌeybꞌalnhen yinh tzet choche Komam Espíritu Santo, haꞌ yinh tzet choche Komam tuꞌ bꞌay ayko isnabꞌal. Wal xin ta hanhe tzet choche konimanil ayko yinh konabꞌal kowatxꞌeni, huneꞌ tuꞌ chonhyito yinh kamikal mach istanhbꞌal, wal ta haꞌ tzet choche Komam Espíritu Santo ayko yinh konabꞌal kowatxꞌeni, chikochah koqꞌinal mach istanhbꞌal, kat konhyaniko yinh aqꞌankꞌulal yebꞌ Komam Dios.
Mak hanhkꞌanhe tzet choche isnimanil ayko yinh yanma iswatxꞌeni, kaw ayko ishowal yinh Komam Dios, yuto mach chisje iskꞌul isyije ischejbꞌanil Komam, yebꞌ xin mach chiqꞌoji isyijeni. Yuxin haꞌ mak hanhe tzet choche isnimanil chisbꞌeybꞌalnhe, mach chu iswatxꞌen tzet choche Komam Dios.
Yajaꞌ wal hex tiꞌ, matxa chebꞌeybꞌalnhe hakaꞌ tzet choche henimanil, to haxa huneꞌ akꞌ nabꞌale chaqꞌ Komam Espíritu Santo teyet haꞌ chebꞌeybꞌalnhe. Tato ay mak mach ayayto Komam Espíritu Santo yul yanma mach yeto Komam Jesucristo yehi. Ta ayxayto Komam Cristo yul heyanma, waxanhka kambꞌehal ye henimanil yu mule, wal heyanma xin ay isqꞌinal mach istanhbꞌal, yuto xakexkan kꞌulal yul sat Komam. Tato ayko Yespíritu Komam Dios teyinh, Komam pitzkꞌankanh Komam Jesucristo xol kamom, haꞌ Komam chiꞌaqꞌni huneꞌ akꞌ nimanile tet henimanil kambꞌehal yehi yu Yespíritu ayko teyinh.
Wal tinanh xin hex wuxhtaj hex wanabꞌ, yilal kobꞌeybꞌalnhen tzet choche Komam Espíritu, machojabꞌtaj istxꞌojal tzet chal konimanil. Yuto ta haꞌ tzet choche henimanil haꞌ chewatxꞌe, chexkam yul sat Komam Dios, yajaꞌ tato yu yip Komam Espíritu Santo chebꞌej hewatxꞌen tzettaj choche henimanil, ay heqꞌinal mach istanhbꞌal.
Sunil mak haꞌ Komam Espíritu Santo chiꞌijbꞌani, haꞌ hunteqꞌan mak tuꞌ yuninal Komam Dios yehi. Yuto Komam Espíritu Santo chabꞌilxa ju mach chonhyako yalanh ischejbꞌanil ley hunelxa kat koxiwpaxoj hakaꞌ yet yalanhtokanoj. Wal xin haꞌ Komam Espíritu tuꞌ chonhaniko yuninalo Komam Dios, yuxin yinh sunil janma chijal tet Komam Dios hakaꞌ tiꞌ: «Hach Inmaman,» konhchi. Haꞌtikꞌa Komam Espíritu Santo chalni tet janma tato yuninalxa Komam Dios jehi. Yu yuninalonhxa Komam Dios yuxin chikochah komajul tet Komam. Huneꞌ komajul tuꞌ hun chu kochahni yebꞌ Komam Jesucristo tato haꞌ hunonh chijaqꞌle isyaꞌtajil yinta Komam; ta hak tuꞌ hun chu kochahni iskꞌulal yebꞌ Komam.
Iskꞌulchꞌanil chikochah
Yinh kaw yeli sunil isyaꞌtajil lanhan jilni tinanh kaw matzet chaliloj yuto mach chu kolahbꞌan yebꞌ iskꞌulchꞌanil chaqꞌ Komam jet yinh huneꞌ tiempohal chul kosataj. Sunil tzet watxꞌebꞌil yu Komam Dios mach chitecha yu yilni bꞌaqꞌinh chaqꞌ Komam Dios ohtanhelaxoj tato yuninalxa Komam Dios jehi. Yuto sunil tzet watxꞌebꞌil yu Komam Dios etaxkantoj, yajaꞌ maxhtaj yu hak tuꞌ yoche, wal xin haꞌ Komam Dios chahni etaxotoj. Yajaꞌ ayko yipo janma, ta chikolcha tzet watxꞌebꞌil yu Komam yalanh yip isyaꞌtajil bꞌay aykoj, hakaꞌ chu kokolcha hanhonh yuninalonhxa Komam Dios tiꞌ, kat kochahni iskꞌulchꞌanil iskꞌul Komam.
Johtaj tato sunil tzet watxꞌebꞌil yu Komam Dios ayko yinh isyaꞌtajil. Kaw xin chiꞌel yaw hakaꞌ hunu ix ix chiꞌabꞌen isyaꞌil yet chiwatxꞌi iskꞌul, hak tuꞌ ye sunil tzet iswatxꞌe Komam tuꞌ tinanh. Maxhnhetaj hunteqꞌan tuꞌ lanhan yabꞌen isyaꞌtajil, wal xin to haꞌ hunonh hanhonh aqꞌbꞌilxa Komam Espíritu Santo jet hakaꞌ bꞌabꞌel sabꞌehal xol sunil tzet chꞌaqꞌlax jet, lanhan jabꞌenpaxo isyaꞌtajil masanto yet chiꞌapni istiempohal bꞌay chonhohtanhelaxi tato konhyuninalxa Komam Dios. Haꞌ to tuꞌ xin chikolcha huneꞌ konimanil tiꞌ tet mule. Yettax kochahni kokolbꞌanil yichiko iskawxi kokꞌul ta chonhkol-lax yinh sunil. Qꞌinalo tato xakochah tzet ayko yipo janma tuꞌ, ¿tom chito jechma yuli? ¡Machoj! Yuto bꞌaytet chijiliko yinh matxa chijechma. Wal xin kaw niman chijute kokꞌul jechman tzet ayko yipo janma tuꞌ, yuto maxhto chijiliko yinh.
Haꞌtikꞌapaxo xin Komam Espíritu Santo chikolwa jinh yinh tzet mach chonhqꞌoji kotxumni, yuto yet chonhtxahli mach johtajo yinh tzet chu koqꞌanni hakaꞌ chal iskꞌul Komam Dios, yajaꞌ xin Komam Espíritu chitzotel jinh tet Komam Dios. Haꞌ hunteqꞌan tzotiꞌ chal Komam Espíritu tuꞌ, machi tzotiꞌ tiꞌ chihalni jet tzet yoki. Yaj wal Komam Dios yohtanhe tzet chiꞌekꞌ yinh konabꞌal, chistxum Komam tzet chal Komam Espíritu tuꞌ, yuto haꞌ tzet choche iskꞌul Komam haꞌ chisqꞌan Komam Espíritu yinh istxah jinh hanhonh yetonhxa Komam tiꞌ.
Aqꞌbꞌilxa jip koqꞌoji yibꞌanh tzettaj ye tuꞌ
Johtaj tato sunil tzet ye tuꞌ chihul jibꞌanh hanhonh chijoche Komam Dios, to yu iskꞌulal jinh yuxin chul jibꞌanh hanhonh awtebꞌilonhxa yu Komam yunhe yijni isbꞌa tzet choche Komam jinh. Yuto yohtaxa Komam makta yet Komam yettaxtikꞌa payat, hatax tuꞌ konhissikꞌlenkano Komam jok yuninaloj, yunhe hakaꞌ Iskꞌahol Komam chonhelkanikoj. Hak tuꞌ yute Komam yunhe haꞌ Iskꞌahol Komam tuꞌ haꞌ chiꞌok bꞌabꞌel Kꞌahole xol txꞌiꞌal mak yuninal Komam Dios. [*]Hanhonh konhissayilo Komam yet payat tuꞌ, hanhonh konhyawtepaxo Komam. Hanhonh awtebꞌilonh yu Komam tuꞌ konhkankano kꞌulal sata Komam Dios, yaqꞌnipaxo Komam iskꞌulchꞌanil jet.
¿Tzet xin chijute jalni yinh hunteqꞌan tiꞌ? Tato ayko Komam Dios jetbꞌihoj, ¿maktaxka chu isqꞌoji jinh? Mach ismanhkꞌo Komam yaqꞌni Iskꞌahol yul isqꞌabꞌ kamikal jinh kosunil, ¿hatokꞌanabꞌ xin iskꞌulal mach chaqꞌ Komam jet yinta Iskꞌahol tuꞌ? Wal xin chaqꞌ Komam. Hanhonh saybꞌilonhxa yu Komam tiꞌ. ¿Tom ayto hunu mak chu yok aqꞌokꞌule jinh tet Komam Dios xin? Machi hunu maka yuto xakonhkan kꞌulal yul sat Komam Dios. ¿Maktaxka chu iskawxeniko hunu komul jibꞌanh? Machi maka, yuto kam Komam Jesús yu komul, yitzitzbꞌipaxokanh Komam. Tinanh xin ayko Komam yinh iswatxꞌqꞌabꞌ Komam Dios, lanhan istzotel jinh tet Komam. Kaw xahan ayonh yu Komam Cristo, ¿mak xin chu konhispohnilo yinh iskꞌulchꞌanil iskꞌul Komam tuꞌ? ¿Chimyu konhispohnilo isyaꞌtajil, maka bꞌiskꞌulal, maka yu chonhkajlax yu Istzotiꞌ Komam, maka yu wahil, maka yu manh xilqꞌapehal, maka hunu il, maka yu kamikal? Hakaꞌ yalni Istzotiꞌ Komam Dios bꞌay tzꞌibꞌnhebꞌilkanoj:
«Hawu yuxin ayonhnhetikꞌakojanh yul isqꞌabꞌ kamikal hunun tzꞌayik.
Hakaꞌ chiꞌutelax noꞌ meꞌ chiꞌilaxto kamoj, hak tuꞌ chonhutelaxanh,» [*] xhihayoj.
Yajaꞌ waxanhka chihul hunteqꞌan isyaꞌtajil tuꞌ jibꞌanh, chonhqꞌoji yinh yu iskolwal Komam xahan chonhilni. Yuxin kaw wohtajan tato machi hunu tiꞌ chu konhispohnilo yinh iskꞌulchꞌanil iskꞌul Komam Dios; mach yuho kamikal, mach yuho qꞌinale, mach yuho ebꞌnaj ángel, mach yuho hunteqꞌan espíritu matzwalil ay yip chiꞌekꞌi, mach yuho tzet chijiliko yinh, mach yuho tzet maxhto chihuli. Mach yuho tzet ay yul satkanh, mach yuho tzet ay sat yibꞌanhqꞌinal tiꞌ. Machi hunu tzet watxꞌebꞌil yu Komam Dios chu konhispohnilo yinh iskꞌulchꞌanil iskꞌul Komam, yuto ayonhxako yul isqꞌabꞌ Komam Jesucristo Jahawil.

Komam Dios saynhelo ebꞌnaj Israel
Wal hanintiꞌan, chabꞌilxa Komam Jesucristo wuhan yul wanmahan, yuxin haꞌ hunteqꞌan chiwalan teyet tiꞌ kaw yeli, mach leqꞌtiꞌaloj, yebꞌpaxo xin haꞌ Komam Espíritu Santo chiꞌaqꞌni intxumuꞌan tato kaw yel tzet chiwaltiꞌan. Ay huneꞌ inbꞌiskꞌulalan yinh wet konhobꞌ Israelan, huneꞌ bꞌiskꞌulal tiꞌ kaw yaꞌnhetikꞌa yeko yinh wanmahan hunun tzꞌayik. Qꞌinalo ta chikolcha ebꞌnaj wet konhobꞌ tuꞌan yu chinqꞌantijan isyaꞌtajil wibꞌanhan tet Komam Dios kat winilo hinbꞌahan yinh Komam Jesucristo, ta huneꞌ tuꞌ chikolwa yinh wet konhobꞌ tuꞌan, sunil inkꞌulan chinqꞌannihan. Yuto wet konhobꞌ Israel tuꞌan yako Komam Dios ebꞌnaj yuninaloj, isyeni Komam isqꞌaqꞌal yip xol ebꞌnaj, iswatxꞌen Komam istrato yebꞌ ebꞌnaj, yaqꞌnipaxo ischejbꞌanil tet ebꞌnaj, haꞌ ton isley yaꞌ Moisés. Isyeni Komam tet ebꞌnaj yinh tzet chu yinayo isbꞌa ebꞌnaj tet Komam, txꞌiꞌal xin tzet yaltekano Komam tet ebꞌnaj. Titna anma wet konhobꞌ tuꞌan yinh ebꞌyaꞌ jichmam sikꞌbꞌililo yu Komam Dios, istitpaxo Komam Cristo yinh ebꞌyaꞌ jichmam tuꞌ yet yul sat yibꞌanhqꞌinal tiꞌ. Haꞌ Komam Cristo tuꞌ Dios yehi, Yahaw yeko yibꞌanh sunil tzettaj ye tuꞌ, yuxin jaqꞌaꞌweko ismay Komam yinh sunilbꞌal tiempo. Hakojabꞌ tuꞌ.
Mach sunil ebꞌnaj tit yinh yuninal ebꞌnaj Israel iskonhobꞌ Komam Dios yehi, yuto mach sunil ebꞌnaj yijem yute isbꞌa yinh tzet yal Komam. Mach sunilo ebꞌnaj titna yinh yaꞌ Abraham, yuninal yaꞌ Abraham tuꞌ yul sat Komam Dios, yuto yal Komam tet yaꞌ Abraham hakaꞌ tiꞌ: «Yinhnhe yaꞌ Isaac chielto hawuninal sikꞌbꞌililo wuhan,» xhi Komam. Haꞌ chal yelapno tuꞌ maxhtaj yu yinh yaꞌ Abraham titna hunu maka yuxin yuninal Komam Dios yehi, wal xin to hanhkꞌanhe mak pitzkꞌana yalanh tzet haltebꞌilkano yu Komam Dios, hanhkꞌanhe hunteqꞌan mak tuꞌ chal Komam Dios yuninalo yaꞌ Abraham. Yuto yalte Komam tet yaꞌ Abraham hakaꞌ tiꞌ: «Yet chinhulan yet hunabꞌ hakaꞌ huneꞌ tiempohal tiꞌ ayxa nichꞌan iswinaj unin hawixal Sara tiꞌ,» xhi Komam.
Yajaꞌ xin maxhnhetaj huneꞌ tuꞌ, haꞌ ebꞌnaj kawanh yunin ix Rebeca huneꞌnhe ismam ebꞌnaj, haꞌ ton jichmam Isaac. Yajaꞌ yet maxhto chipitzkꞌa nixhte istioxh unin ix Rebeca tuꞌ, maxhto iskꞌulal maka istxꞌojal xaꞌiswatxꞌe, yalni Komam Dios tet ix Rebeca: «Naj bꞌabꞌel, chꞌok naj ischejabꞌo naj iskabꞌ,» xhi Komam. Huneꞌ tiꞌ chiꞌeliko hakaꞌ yalni yul Yum Komam Dios bꞌay chal hakaꞌ tiꞌ: «Yaꞌ Jacob sikꞌbꞌilxa wuhan, wal naj Esaú manhkꞌobꞌil naj wuhan,» xhihayoj. Hak tuꞌ chu isyenilo isbꞌa tato haꞌ Komam Dios chisikꞌlen mak chiꞌok yuninaloj. Maxhtaj yu tzet chiswatxꞌe hunu maka yuxin chako Komam Dios yuninaloj.
¿Tzet chu kotxumni huneꞌ tiꞌ? ¿Tom maxhtaj istoholal chiswatxꞌe Komam chal tuꞌ? machoj. Wal xin haꞌ istoholal chiswatxꞌe Komam. Yuto yal Komam Dios tet yaꞌ Moisés: «Chitzꞌay inkꞌulan yinh mak bꞌay chal inkꞌulan, kat waqꞌnipaxojan nimankꞌulal yinh mak bꞌay chal inkꞌulan,» xhi Komam. Yuxin waxanhka kaw chijoche maka chikowatxꞌe hunu tzet ye tuꞌ yu jok yuninalo Komam Dios, mach chuhi. Wal xin to haꞌ Komam chitzꞌay iskꞌul jinh yuxin chonhyako yuninaloj. Chalpaxo Istzotiꞌ Komam Dios tato yal Komam tet naj isreyal Egipto hakaꞌ tiꞌ: «Kaxhwakojan reyal yunhe isyenilo isbꞌa wipan tawinh yinh sunil tzet chawatxꞌe. Hak tuꞌ chu yohtanhenilo sunil anma yul sat yibꞌanhqꞌinal tiꞌ tato kaw ay wipan,» xhi Komam tet naj. Yuxin chitzꞌay iskꞌul Komam yinh mak bꞌay choche chitzꞌay iskꞌul, kat yaqꞌnipaxo kawbꞌo Komam yanma mak chal iskꞌul. Yajaꞌ ayexmi cheyal wetan; «Tato hak tuꞌ yehi, ¿tzet yinh xin chonhyal Komam txꞌojal tato machi hunu mak chipalkꞌon yibꞌanh tzet choche iskꞌul Komam iswatxꞌe?» kexchimi. Yajaꞌ hach wet anmahil, ¿tzet hawehi yuxin chaxhok haqꞌambꞌeꞌ tet Komam Dios yinh tzet chiswatxꞌe? ¿Tom chal txꞌotxꞌ xi tet mak watxꞌenhe hakaꞌ tiꞌ?: «¿Tzet yuxin hak tiꞌ makinhawutehan?» ¿Tom xhi txꞌotxꞌ? Wal xin to haꞌ naj tzꞌajom xi tuꞌ chiswatxꞌe naj txꞌotxꞌ hakaꞌ chal iskꞌul, ta choche naj chiswatxꞌe naj txꞌotxꞌ aykanh istohol, maka txꞌotxꞌ komon, yajaꞌ huneꞌnhetikꞌa txꞌotxꞌal bꞌay chiswatxꞌe naj txꞌotxꞌ iskabꞌ majanil.
Hakpax tuꞌ Komam Dios yebꞌ anma, waxanhka yoche Komam isyebꞌalo yip yebꞌ ishowal yinh mak chako ismul, yajaꞌ xin yaqꞌ techaho Komam yaqꞌni nimankꞌulal yinh makta yetxatikꞌa isto yinh isyaꞌtajil yebꞌ yinh kamikal. Hak tuꞌ xin chu isyenipaxilo Komam iskꞌulchꞌanil iskꞌul jinh, hanhonh konhissikꞌilo Komam yet yalanhtokanoj, yu jokkano yinh iskꞌulal. Wal xin haꞌ Komam Dios konhawteni, ay mak xol ebꞌnaj Israel, aypaxo mak xol anma mach Israelo yawte Komam yuninaloj. Hakaꞌ yu istzꞌibꞌnhenkano ischejabꞌ Komam Dios yet payat chiyij Oseas hakaꞌ tiꞌ:
«Haꞌ mak mach inkonhobꞌojan, chiwakojan inkonhobꞌojan.
Mak maxhtikꞌa xahano wilan, xahanxa chiwilan tinanh,» xhi Komam.
Haꞌtikꞌa bꞌay yal Komam huneꞌ tiꞌ:
«Hex tiꞌ, mach kexinkonhobꞌojan,» xhi Komam.
Haꞌtikꞌa tuꞌ chihal-laxpaxo anma yuninalo Komam, Komam Dios itzitz, [*] xhihayoj.
Hakpax tuꞌ yaꞌ Isaías ischejabꞌ Komam Dios yet payat, yalpaxo yaꞌ yinh anma Israel: «Waxanhka kaw tzetkꞌakano isbꞌisil anma chitit yinh yaꞌ Israel, hakaꞌ isbꞌisil arena ayayo istiꞌla haꞌ mar, yajaꞌ kaw haywanhnhe ebꞌnaj chikolchahi, yuto toxa chiyil Komam Dios yinh tzet chiꞌeliko anma ay yul sat yibꞌanhqꞌinal tiꞌ kat yanayo isyaꞌtajil yibꞌanh yu ismul,» xhihayoj. Yalpaxo yaꞌ Isaías:
«Haꞌ Komam Dios kaw aykano yip, ta mach issikꞌlekano Komam haywanho jikꞌal,
kaw lahanmi konheliko hakaꞌ konhobꞌ Sodoma yebꞌ konhobꞌ Gomorra,» [*] xhihayoj.

Mach yayto ebꞌnaj Israel yul yanma yinh Tzotiꞌ Kꞌul yet Kolbꞌanile
¿Tzet xin chu kotxumni huneꞌ tiꞌ? Wal xin to haꞌ anma mach Israeloj, hunteqꞌan mach ayoko yinh iskꞌul, iskan kꞌulal yul sat Komam Dios, haꞌ tzujcha apno yu yok kꞌulal sata Komam Dios yuto yayto yul yanma yinh Komam. Wal anma Israel ayko isyijeno isley yaꞌ Moisés yunhe iskan kꞌulal sata Komam Dios yalni, yaj xin mach tzujcha apno yu anma tuꞌ. Yajaꞌ, ¿tzet yinh yuxin hak tuꞌ elikoj? Wal xin yuto haꞌ yalni ta yu tzet chiswatxꞌe chikan anma kꞌulal sata Komam Dios, maxhtaj yu yaniko yanma yinh Komam Jesucristo. Yuxin hakaꞌ hunu chꞌen chꞌen bꞌay chonhtxaqꞌmohi, hak tuꞌ ye Komam Jesucristo yinh ebꞌnaj. Hakaꞌ yalni yul Yum Komam bꞌay chala:
«Yul konhobꞌ Sión chiwakojan huneꞌ mak [a] hakaꞌ chꞌen chꞌen bꞌay chitxaqꞌmo anma Israel, haꞌ xin chꞌen chiꞌaqꞌni aykꞌayoj.
Wal anma chayto yul yanma yinh huneꞌ mak tuꞌ, mach chikan yinh txꞌixwilal,» [*] xhihayoj.
Hex wuxhtaj hex wanabꞌ, haꞌ huneꞌ chiwochehan yebꞌ kaw ayinikojan inqꞌannihan tet Komam Dios ta chischah wet konhobꞌ Israelan iskolbꞌanil. Hanintiꞌan chiwako hinbꞌahan yinh walnihan tato kaw yijem ebꞌnaj tet Komam, kachannhe xin mach hakaꞌo yalni isyelal kuybꞌanile. Wal xin mach yohtajo ebꞌnaj yinh tzet chu iskan kꞌulal sata Komam Dios, yuto ischukil ebꞌnaj chisayni yok kꞌulal yul sat Komam, mach chisje ebꞌnaj yabꞌeto yinh tzet halbꞌilkano yu Komam yinh tzet chu iskan kꞌulal. Yuto isley yaꞌ Moisés kachnakano ismunil yinh Komam Cristo, yuxin makxanhetikꞌa chiꞌanayto Komam yul yanma chikankano kꞌulal yul sat Komam Dios.
Tzꞌibꞌnhebꞌilkano yu yaꞌ Moisés yul Yum Komam yinh tzet chu kokan kꞌulal yu ley, chalni: «Maknhetikꞌa tzꞌajan isyijen ley, chischah isqꞌinal yu ley tuꞌ,» [*] xhihayoj. Yajaꞌ wal yinh kokan kꞌulal yul sat Komam Dios yu janiko janma yinh Komam Jesucristo, tzꞌibꞌnhebꞌilkanayoj: «Machojabꞌ chꞌekꞌ yinh heyanma hakaꞌ tiꞌ: “¿Maktaxka chito yul satkanh?” tajka kexchi. (Haꞌ chal yelapno tuꞌ yunhe yok yinayti Komam Cristo.) Machojabꞌ chiꞌekꞌpaxo yul heyanma hakaꞌ tiꞌ: “¿Maktaxka chito yul kambꞌal?” tajka kexchi,» xhihayoj. (Haꞌ chal yelapno tuꞌ, chiꞌok yiqꞌati Komam Cristo xol kamom yalni.) ¿Tzet chute yalni chal tuꞌ? Wal xin chal Yum Komam Dios: «Hekawilal ayko Istzotiꞌ Komam Dios, yul hetiꞌ ayiktoj, yebꞌ yul heyanma aykoj,» xhi. Hunteqꞌan tzotiꞌ tuꞌ xin haꞌ ton kuybꞌanile yinh janiko janma yinh Komam Dios, huneꞌ chijalikꞌojanh. Ta chijal yu kotiꞌ tato haꞌ Komam Jesús haꞌ Jahawil, kat xin janayto yul janma tato yaqꞌ itzitzbꞌokanh Komam Dios Komam xol kamom, ay kokolbꞌanil chal tuꞌ. Wal xin chonhkan kꞌulal yul sat Komam Dios yu chijayto yul janma yinh Komam Jesús, yebꞌ yet chijalni yu kotiꞌ ta haꞌ Komam Jesús Jahawil, kat kokolchakanoj.
Yuto chal yul Yum Komam Dios: «Sunil mak chiꞌanayto yul yanma yinh Komam Dios mach chikan yinh txꞌixwilal,» [*] xhihayoj. Yuto chal yul Yum Komam Dios tato mach nano ye ebꞌnaj Israel, mach nano yepaxo ebꞌnaj mach Israeloj, wal xin lahannhe anma sunil sata Komam Dios; hanhe xin Komam Yahawil yinh sunil anma. Makxanhetikꞌa chiꞌawten Komam yinh chaqꞌ Komam iskꞌulal tet yinh kaw txꞌiꞌal. Yuto chal yul Yum Komam Dios: «Sunil mak chiꞌawten Komam Dios yinh, chikolchahi,» [*] xhihayoj. ¿Tzettaxka chu yawten anma Komam yinh tato maxhto chayto yul yanma yinh Komam? Yebꞌ xin, ¿tzettaxka chu yanayto yul yanma tato maxhto bꞌay chabꞌe anma yinh Komam? ¿Tzettaxka xin chu yabꞌen anma tato machi mak chihalni Istzotiꞌ Komam tuꞌ tet? ¿Tzettaxka xin chu yal-laxikꞌo Istzotiꞌ Komam ta machi mak chichejlaxto isto yalnokꞌoj? Hakaꞌ yalni yul Yum Komam Dios bꞌay chala: «Hanta issaqꞌalil yet mak chiꞌekꞌ halnokꞌo tzotiꞌ yet aqꞌankꞌulal yebꞌ Tzotiꞌ Kꞌul yet Kolbꞌanile,» [*] xhi.
Yajaꞌ mach sunilo mak choche yabꞌe huneꞌ Tzotiꞌ Kꞌul yet Kolbꞌanile, hakaꞌ yalni yaꞌ Isaías: «Mamin, mach chayto anma yul yanma yinh Hatzotiꞌ chijalikꞌojanh,» [*] xhi yaꞌ. Wal xin hayet chijabꞌeni, chipitzkꞌati janiko janma yinh Komam Dios, haꞌ xin tzet chijabꞌe tuꞌ haꞌ ton Istzotiꞌ Komam Cristo.
Yajaꞌ, ¿tzet cheyute heyalni? ¿Tom mach yabꞌe anma Israel huneꞌ Tzotiꞌ yet kolbꞌanile tiꞌ? ¡Wal xin kaw yabꞌe! Hakaꞌ yalni yul Yum Komam Dios bꞌay chala:
«Sunil yul sat yibꞌanhqꞌinal tiꞌ bꞌay chꞌabꞌelaxi masanta
bꞌay chikachnakan apno yul sat yibꞌanhqꞌinal tiꞌ,» [*] xhihayoj.
Chinqꞌambꞌepaxojan: ¿Tom xin mach yohtanhelo anma Israel huneꞌ tuꞌ? Wal xin haꞌ yaꞌ Moisés halni yinh bꞌabꞌelal yinh tzet chute yalni Komam Dios:
«Chiwaqꞌ chíwahojan hekꞌul yinh hunteqꞌan konhobꞌ machi yelapnoj kat waqꞌnitijan hehowal yu tzet chiwaqꞌan tet huneꞌ konhobꞌ ayko yinh sukal,» [*] xhihayoj.
Yalnipaxo yaꞌ Isaías yinh kaw habꞌan, yinh Tzotiꞌ yaqꞌ Komam Dios:
«Haꞌ mak mach kinsaynihan, kinilchalojan yu.
Inyenipaxo hinbꞌahan tet mak mach kinqꞌambꞌenan,» xhi Komam. [*]
Yajaꞌ wal yinh anma Israel yal yaꞌ Isaías yinh tzet yal Komam Dios: «Kaw sunilbꞌal tzꞌayik kinawihan tet anma Israel, yajaꞌ maxhtikꞌa isyije tzet walan, yuto kaw manhkꞌomnhetikꞌa,» xhi Komam, [*] xhi yaꞌ Isaías.

Ay haywanh ebꞌnaj Israel sikꞌbꞌililoj
Tinanh xin chinqꞌambꞌehan: ¿Tom xayintanhekanilto Komam Dios iskonhobꞌ, chal tuꞌ? ¡Machoj! Hanintiꞌan, Israel inpaxojan, yaꞌ Abraham wichmaman, yinh yaꞌ Benjamín titnaj hinan. Hataxtikꞌa yet yalanhtokanoj, yanikaniko Komam Dios ebꞌnaj Israel tuꞌ iskonhobꞌoj, tinanh xin mach yahbꞌilo anma Israel tuꞌ yu Komam. Chisje henaniti yinh tzet tzꞌibꞌnhebꞌilkano yul Yum Komam yinh yaꞌ Elías yet yalni yaꞌ tet Komam Dios yinh ej ismul yet konhobꞌ Israel: «Mamin, ebꞌnaj wet konhobꞌtiꞌan yaqꞌkamo ebꞌnaj ebꞌyaꞌ hachejabꞌ, yuchkꞌanpaxto ebꞌnaj bꞌay chiꞌaqꞌlax xahanbꞌal tawet. Haninxanhehan ayinikꞌojan, yajaꞌ chinispotxꞌpaxojan ebꞌnaj yalni,» [*] xhi yaꞌ.
Istaqꞌwi Komam Dios tet yaꞌ Elías tuꞌ: «Xaꞌinsikꞌilojan hujebꞌ mil ebꞌnaj winaj mach ay jahno sata tioxh Baal,» xhi Komam.
Hakpax tuꞌ tinanh, ay haywanh ebꞌnaj sikꞌbꞌililo yu iskꞌulchꞌanil iskꞌul Komam Dios. Yuto yu iskꞌulchꞌanil iskꞌul Komam yuxin issikꞌilo Komam ebꞌnaj, maxhtaj yu tzet iswatxꞌe ebꞌnaj. Yajaꞌ ta yu iskꞌulal iswatxꞌe ebꞌnaj yuxin issikꞌilo Komam ebꞌnaj, matxam tzet chal yelapno iskꞌulchꞌanil iskꞌul Komam chal tuꞌ.
¿Tzet xin eliko anma Israel? Wal xin issay ebꞌnaj yinh tzet yu iskan kꞌulal yul sat Komam Dios, yajaꞌ mach tzujcha apno yu ebꞌnaj. Hanhkꞌanhe ebꞌnaj issikꞌilo Komam kan kꞌulal sata Komam, wal hunteqꞌanxa ebꞌnaj Israel tuꞌ yaqꞌ kawbꞌolo Komam yanma ebꞌnaj. Hakaꞌ yalni yul Yum Komam Dios bꞌay chala: «Yaqꞌ kawbꞌo Komam Dios yanma ebꞌnaj. Waxanhka chil ebꞌnaj yip Komam, yajaꞌ mach chitxumcha yu ebꞌnaj. Waxanhka chabꞌe ebꞌnaj Istzotiꞌ Komam, yajaꞌ mach chitxumchapaxo yu ebꞌnaj yinh tzet chaliloj. Hak tuꞌ ye hunteqꞌan ebꞌnaj tuꞌ tinanh,» [*] xhihayo. Yalpaxo yaꞌ David:
«Haꞌtikꞌa isqꞌinh ebꞌnaj chiyekꞌtze, haꞌ chiꞌok latzꞌabꞌo yinh,
yunhe yaykꞌayi kat yalaxayo isyaꞌtajil yibꞌanh.
Hakaꞌtanhe chitanhilo ismujlubꞌal yuxin mach chu yilni.
Hakaꞌ hunu mak kꞌonhanxa ye yalanh ijatz,
hak tuꞌ chukano ebꞌnaj yinh sunilbꞌal ej tzꞌayik,» [*] xhi yaꞌ rey David.

Iskolbꞌanil anma mach Israeloj
Tinanh xin chinqꞌambꞌepaxojan: ¿Tom xin hayet yaykꞌay ebꞌnaj Israel tuꞌ yaykꞌaykano ebꞌnaj yinh hunelnhe? ¡Machoj! Yuto hayet ismanhkꞌon ebꞌnaj yinh tzet yal Komam Dios, istzujcha apno iskꞌulchꞌanil yu anma mach Israeloj yunhe hayet chilni ebꞌnaj Israel tuꞌ kat yocheniko ebꞌnaj iskꞌulal Komam. Yuxin tato hayet yaniko ismul ebꞌnaj Israel ischahnikano tzetkꞌa anma ay yul sat yibꞌanhqꞌinal tiꞌ iskꞌulal Komam Dios, yebꞌ tato yet yaykꞌay ebꞌnaj Israel tuꞌ ischahnikano anma mach Israelo iskꞌulal Komam, hajxam yet chimeltzoko sunil anma Israel yul isqꞌabꞌ Komam Dios, hantanhem iskꞌulal chischah sunil anma yul sat yibꞌanhqꞌinal tiꞌ.
Tinanh xin, ay huneꞌ tzet chiwalan teyet hex mach Israeloj. Haꞌ Komam anheinikojan ischejabꞌoj xol anma mach Israeloj, kaw xin niman yelapno ye huneꞌ munil tiꞌ yul insatan. Chiwochehan tato chil ebꞌnaj wet konhobꞌtiꞌan hekolchahi, kꞌuxantaxka ay ebꞌnaj chochekanh kat iskolchapaxoj. Tato hayet yintanhenkanilto Komam Dios anma Israel, yok anma mach Israelo yinh aqꞌankꞌulal yebꞌ Komam; nanxam yok iskꞌulal yet chichahlax ebꞌnaj Israel tuꞌ yu Komam hunelxa, lahanmi hakaꞌ yet chiꞌitzitzbꞌikanh anma yinh kamikal. Qꞌinalo hakaꞌ ixim bꞌabꞌel pan chiwatxꞌi yinh ixim harina, ta yet Komam ye ixim bꞌabꞌel, yetpaxo Komam ye sunil ixim harina tuꞌ, chal tuꞌ. Yebꞌpaxo xin hunu te teꞌ, tato yet Komam ye isxeꞌ teꞌ yettikꞌapaxo Komam ye isqꞌabꞌ teꞌ, chal tuꞌ.
Ay ebꞌnaj Israel tiꞌ hakaꞌ isqꞌabꞌ teꞌ olivo tzokꞌbꞌililoj, hak tuꞌ yehi, haxa hex tiꞌ xin lahan hex hakaꞌ isqꞌabꞌ teꞌ xoltelajil olivo tzakꞌbꞌiliko yinh yoj teꞌ kaw olivo isselelo ebꞌnaj. Hak tuꞌ yu heyetbꞌinhenkano hebꞌa yebꞌ teꞌ isxeꞌ olivo tuꞌ, heyiqꞌnikano heqꞌinal yinh teꞌ. Mach cheyala ta ekꞌbꞌal kꞌul hex sata teꞌ kaw isqꞌabꞌ olivo tuꞌ, ta cheyala ta ekꞌbꞌal kꞌul hex xin, nawetij tato maxhtaj hex iqꞌnhe teꞌ isxeꞌ olivo tuꞌ, to haꞌ teꞌ xeꞌ tuꞌ iqꞌnhe hex.
Yajaꞌ chimheyal hakaꞌ tiꞌ: «Tzokꞌlaxilto teꞌ isqꞌabꞌ tuꞌ yunhe kotzakꞌbꞌalaxiko yinh teꞌ yoj olivo tuꞌ,» kexchimi. Yeli hak tuꞌ yehi, anma Israel tuꞌ ilaxiloj yuto mach yayto yul yanma yinh Komam, wal hexpaxo xin yu heyayto yul heyanma yinh Komam, yuxin kexalaxiko isselelo ebꞌnaj; yuxin machojabꞌ cheyikanh hebꞌa, xiwanhwej.
Yuto ta mach yaqꞌ nimankꞌulal Komam Dios yinh ebꞌnaj Israel hakaꞌ isqꞌabꞌ teꞌ kaw olivo yehi, hajxamexpaxo chal tuꞌ, mach chaqꞌ nimankꞌulal Komam teyinh ta chebꞌej heyanayto yul heyanma yinh Komam. Txumweloj tato kaw kꞌulchꞌan iskꞌul Komam, yajaꞌ xin kaw howpaxoj. Kaw yiti Komam ishowal yinh ebꞌnaj yetato isbꞌa, wal teyinh xin kaw kꞌulchꞌan yute iskꞌul Komam, yajaꞌ tanhe yinhnhe iskꞌulchꞌanil iskꞌul Komam chelahiko iskawxi hekꞌul, ta mach xin haꞌ hunex chextzokꞌlaxiltoj. Yajaꞌ xin ta chimeltzo ebꞌnaj Israel kat yanayto ebꞌnaj yul yanma yinh Komam chiꞌalaxpaxiko ebꞌnaj yinh yoj teꞌ olivo hunelxa, yuto ay yip Komam yaniko ebꞌnaj isqꞌabꞌo teꞌ hunelxa. Hex mach Israelo hex tiꞌ, lahan hex hakaꞌ isqꞌabꞌ teꞌ xoltelajil olivo kextzokꞌlaxiloj heyalaxiko yinh teꞌ kaw olivo, hajxam ebꞌnaj Israel tiꞌ, to hakaꞌ kaw isqꞌabꞌ teꞌ olivo ye ebꞌnaj, yuxin chisje yalaxpaxiko ebꞌnaj yinh teꞌ hunelxa.
Chiꞌapni istiempohal bꞌay chikolcha ebꞌnaj Israel
Hex wuxhtaj hex wanabꞌ, chiwochehan cheyohtanhelo tzet ewan ye yu Komam Dios, yunhe machi hex cheyala tato kaw ay hehelanil. Ebꞌnaj wet Israelan etza sunil ebꞌnaj kawbꞌilo yanma, hak tuꞌ xin chukano ebꞌnaj masanta chiꞌokkano sunil anma mach Israelo yul isqꞌabꞌ Komam. Hayet chijni isbꞌa huneꞌ tuꞌ kat iskolcha ebꞌnaj wet konhobꞌan, hakaꞌ yalni yul Yum Komam Dios bꞌay chala:
«Bꞌey Sión chitit yaꞌ chiꞌaqꞌni kolbꞌanile kat yinilo yaꞌ istxꞌojal yinh ej yuninal yaꞌ Jacob. [*]
Haꞌ huneꞌ tiꞌ xin intratohan yebꞌ ebꞌnaj yet chintanhtzenkanilojan ismul ebꞌnaj yibꞌanh,» [*] xhi Komam.
Huneꞌ kuybꞌanile yet kolbꞌanile tiꞌ kaw ayko ishowal ebꞌnaj wet Israelan yinh, yunhe yaqꞌlax hamanil teyet, yajaꞌ mach chisbꞌej Komam yochen ebꞌnaj, yuto haꞌ Komam sikꞌlenkano yichmam ebꞌnaj. Yuto haꞌ tzet chaqꞌ Komam jet mach chilo Komam hunelxa, yebꞌ xin haꞌ mak awtebꞌil yu Komam mach chismanhkꞌoto Komam. Yet yalanhtokanoj kaw manhkꞌomex hex tiꞌ, yajaꞌ wal tinanh xatzꞌay iskꞌul Komam teyinh yu ismanhkꞌomal ebꞌnaj Israel tuꞌ. Yexnhetotikꞌa xin ismanhkꞌomal ebꞌnaj wet konhobꞌ Israelan tuꞌ tinanh, yajaꞌ yunhe yilni ebꞌnaj iskꞌulchꞌanil Komam chaqꞌ teyet, hak tuꞌ xin chitzujchapax apno iskꞌulchꞌanil iskꞌul Komam yu ebꞌnaj. Yuto yal Komam Dios tato lahan komanhkꞌomal kosunil, hak tuꞌ xin lahannhe istzꞌaypaxo iskꞌul Komam jinh kosunil.
¡Kaw mach isbꞌi hanta iskꞌulal Komam Dios, yebꞌ xin ishelanil, yebꞌpaxo isnabꞌal! Kaw machi hunu mak chiqꞌoji istxumni yinh tzet chiꞌekꞌ yinh isnabꞌal Komam yebꞌ xin yinh tzet chiswatxꞌe Komam. [*]
Hakaꞌ yalni yul Yum Komam Dios:
«¿Maktaxka hunu mak chiꞌohtanhenilo tzet chiꞌekꞌ yinh isnabꞌal Komam?
¿Maktaxka chu istzꞌajbꞌan iskꞌul Komam?
¿Mak hunu tiꞌ aqꞌnhe hunu tzet ye tuꞌ tet Komam bꞌabꞌel yunhe ischahni ispaj selel tet Komam?» [*] xhihayoj.
Wal xin sunil tzettaj ye tuꞌ, tet Komam chitita; yu Komam yuxin aya, ismaypaxo Komam ye sunil. ¡Yuxin alaxojabꞌiko ismay Komam yinh sunilbꞌal tiempo! ¡Hakojabꞌ tuꞌ! [*]

Yijemojabꞌ chijute kobꞌa tet Komam Dios
Hex wuxhtaj hex wanabꞌ, kaw chinqꞌanan teyet yu iskꞌulchꞌanil iskꞌul Komam Dios xayaqꞌ jet, tato cheyako hebꞌa yul isqꞌabꞌ Komam hakaꞌ hunu xahanbꞌal itzitz chiꞌaqꞌlax tet Komam. Ta chijako kobꞌa yul isqꞌabꞌ Komam hakaꞌ tuꞌ, yetxanhe Komam chiju, kaw chitzalapaxo Komam jinh. Hak tuꞌ chu jinayo kobꞌa tet Komam. Machojabꞌ chebꞌeybꞌalnhe hakaꞌ isnabꞌal anma yul sat yibꞌanhqꞌinal tiꞌ, wal xin helwe henabꞌal haxinwal chiꞌakꞌbꞌilo sunil hebꞌeybꞌal. Hak tuꞌ xin chu heyohtanhenilo tzet choche Komam; hunteqꞌan iskꞌulal yebꞌ hunteqꞌan chitzala Komam yinh, yebꞌ hunteqꞌan tzꞌajan lahan yehi.
Haꞌ Komam anheko huneꞌ munil tiꞌ yul inqꞌabꞌan yuxin chiwalan teyet tato machojabꞌ hunujex chexekꞌbꞌanli hetxumniko teyinh yibꞌanh tzet chaqꞌ Komam hetxumuꞌ. Wal xin to haꞌ heyet, txumwej tzet munilal xayaqꞌ Komam teyet hatatikꞌa yip heyanma chaqꞌ Komam. Hakaꞌtikꞌa ye konimanil tinanh, kaw txꞌiꞌal yiqꞌni isbꞌa, yajaꞌ nananta ismunil hunun. Hak tuꞌ xin je hanhonh tiꞌ yinh Komam, waxanhka kaw txꞌiꞌalonh, yajaꞌ huneꞌnhe nimanile je yinh Komam Jesucristo, yuxin jetbꞌixa kobꞌa yuto hunxanhe nimanile jehi.
Nanantanhe komunil yaqꞌ Komam Dios jet hununonh, hatatikꞌa munil el yinh iskꞌul Komam haꞌ yaqꞌ jet. Yuxin haꞌ mak bꞌay yaqꞌ Komam ismunil yalnikꞌo Istzotiꞌ, yalaꞌbꞌikꞌoj hatatikꞌa yip yanma chaqꞌ Komam. Yebꞌ haꞌ mak bꞌay yaqꞌ Komam ismunil yinh iskolwahi, kolwahojabꞌ yinh kaw kꞌul. Haxa mak aqꞌlax ismunil iskuywahi, yaqꞌabꞌiko yinh iskꞌul iskuywahi. Haxa mak aqꞌlax ismunil yinh yiptzeli, isyijeꞌabꞌ ismunil tuꞌ yinh yiptzeli. Haꞌ mak chiꞌaqꞌni hunu tzet ye tuꞌ tet yet anmahil, yaqꞌabꞌ yinh sunil yanma. Haxa mak aqꞌlax ismunil yijbꞌali, yinhojabꞌ sunil iskꞌul chiꞌijbꞌali. Haxa mak chikolwa yinh mak matzet aya, yinhojabꞌ tzalahilal chikolwahi.
Hunteqꞌan yilal isbꞌeybꞌalnhen yuninal Komam Dios
Xahanojabꞌ cheyil hebꞌa hunun hex, yajaꞌ yinh sunil heyanma. Yahwekano sunilal istxꞌojal kat helahniko hewatxꞌen sunil iskꞌulal. Xahanojabꞌ cheyil hebꞌa hunun hex, yuto yuninalxa Komam Dios heyehi, nimanojabꞌ yelapno ye ebꞌnaj juxhtaj yebꞌ ebꞌix janabꞌ yul hesat.
Helanojabꞌ hex, machojabꞌ isah cheyute hebꞌa, wal xin yijemojabꞌ cheyute hebꞌa tet Komam yinh sunil heyanma.
Tzalahanhwe sunilbꞌal tiempo yuto ay tzet ayko yipo heyanma. Aqꞌwe techaho sunil isyaꞌtajil chul teyibꞌanh yebꞌ xin mach chebꞌej hetxahli tet Komam Dios.
Kolwahanhwe yinh makta yetxa Komam matzet aya. Ta ay mak chiꞌekꞌ tekꞌatanh, kꞌulojabꞌ chu hechahni.
Qꞌanwe iskꞌulal Komam Dios yibꞌanh mak chiꞌaqꞌni ekꞌoyaꞌ heyanma, mach chetzꞌaktiꞌnhe, to haꞌ iskꞌulal cheqꞌan yibꞌanh.
Aqꞌwe tzalaho hekꞌul yinta mak tzalahilal yehi, yebꞌ xin okanhwe yinh bꞌiskꞌulal yinta mak bꞌiskꞌulal yehi.
Ayojabꞌ tzalahilal texol hunun hex. Mach cheyute hebꞌa loloꞌal, wal xin utewe hebꞌa hakaꞌ anma machi yelapnoj, mach cheyute hebꞌa hakaꞌ mak kaw ay ishelanil chute yalni.
Mach cheyaqꞌ istxꞌojal ispajo istxꞌojal chiswatxꞌe anma teyinh. Aweko yinh hekꞌul hewatxꞌen iskꞌulal sata sunil anma. Aqꞌwe heyanma heyehikꞌo yinh aqꞌankꞌulal yebꞌ sunil anma. Hex wuxhtaj hex wanabꞌ, hex xahan ay wuhan, machojabꞌ cheyaqꞌ istxꞌojal ispaj selel tet mak chiwatxꞌen istxꞌojal teyinh, wal xin awekano yul isqꞌabꞌ Komam Dios, haꞌ Komam chiꞌaqꞌni ispaj selel tet mak chiwatxꞌen istxꞌojal tuꞌ. Yuto chal yul Yum Komam Dios: «Haninnhehan chu wanayojan isyaꞌtajil yibꞌanh mak chiwatxꞌen istxꞌojal, haninnhehan chu inpajtzenan,» xhi Komam Dios Jahawil, xhihayoj. Chalnipaxo yul Yum Komam: «Tato chinhohcha hunu mak ayko ishowal tawinh, aqꞌ tzet chislo. Taka chitaj istiꞌ xin, aqꞌpaxo haꞌ yukꞌuꞌ, hak tuꞌ xin chitak iskꞌul kat istxꞌixwikanh,» xhihayoj. Machojabꞌ chiqꞌoji istxꞌojal teyinh, wal xin haꞌojabꞌ iskꞌulal chewatxꞌe, haxinwal chexqꞌoji yinh istxꞌojal.
Yijemojabꞌ cheyute hebꞌa hesunil yinh tzet chal ebꞌnaj alkal, yuto machmi ebꞌnaj alkal tato maxhtaj Komam Dios anheko ebꞌnaj yinh huneꞌ munil tuꞌ, wal xin haꞌ Komam anheko ebꞌnaj yinh ismunil. Yuxin haꞌ mak chimanhkꞌon yinh tzet chal ebꞌnaj, chismanhkꞌo yinh tzet aqꞌbꞌilkano yu Komam Dios. Haꞌ mak manhkꞌom tuꞌ xin chiꞌalaxayo isyaꞌtajil yibꞌanh. Ebꞌnaj alkal tuꞌ, mach ayoko ebꞌnaj yinh ismunil yu yaqꞌni xiwo ebꞌnaj anma chiwatxꞌen iskꞌulal, wal xin to yu yanayo ebꞌnaj isyaꞌtajil yibꞌanh mak txꞌoj chiswatxꞌe. Yuxin ta mach cheyoche chexaqꞌlax xiwoj, watxꞌewe istoholal, hak tuꞌ xin chitzala ebꞌnaj teyinh. Yuto ebꞌnaj alkal ayko ebꞌnaj isyijen huneꞌ munil aqꞌbꞌil yu Komam tuꞌ yu iskꞌulalo teyinh, yajaꞌ ta istxꞌojal chewatxꞌe xin yilaltikꞌa hexiwi, yuto aqꞌbꞌil ismunil ebꞌnaj yanayo isyaꞌtajil yibꞌanh anma txꞌoj chiswatxꞌe. Yu yanayo ebꞌnaj isyaꞌtajil yibꞌanh anma manhkꞌom, yuxin ayko ebꞌnaj yinh ismunil yu Komam. Yuxin yilal heyijen yinh tzet chal ebꞌnaj, maxhnhetaj yu chexxiw yay isyaꞌtajil teyibꞌanh, wal xin to yu hak tuꞌ choche Komam tato chikoyije. Yuxin yilal heyaqꞌni hetohlabꞌal yuto haꞌ Komam Dios aqꞌnhe huneꞌ munil tuꞌ tet ebꞌnaj, haꞌ xin lanhan isyijen ebꞌnaj.
Hayet chiqꞌanlax chꞌen tohlabꞌal, yilal heyaqꞌni chꞌen, yebꞌ xin chetohlawe heyornato maka hunu licencia hakaꞌ yalni ley. Haꞌ mak ay yet isyijelax tzet chala, yilal heyijen tet; haxa mak ay yelapnoj, ayojabꞌ yelapno yul hesat. Haꞌ mak yilal yalaxiko ismay, yilal heyaniko ismay.
Machojabꞌ hekꞌas tet hunu maka, wal xin haꞌojabꞌ hexahannhen hebꞌa hanhehojabꞌ chiꞌok hekꞌasoj, yuto haꞌ mak chixahannhe yet anmahil lanhan isyijen ischejbꞌanil Komam. [*]Yuto chal ischejbꞌanil Komam Dios: «Mach chaxhixli mach chaxhwinajli, mach chaxhpotxꞌwahi, mach chaxhelqꞌawi, mach chahobꞌkanh leqꞌtiꞌal yinh hawet anmahil,» [*] xhi. Hunteqꞌan chejbꞌanil tiꞌ yebꞌ hunteqꞌanxa, huneꞌxanhe chiꞌelikoj chalni hakaꞌ tiꞌ: «Xahan chawil hawet anmahil hakaꞌ hayaꞌilnhen habꞌa,» xhi. Haꞌ mak xahan ay yet anmahil yu, mach istxꞌojal chiswatxꞌe yinh yet anmahil tuꞌ, yuto hayet chisxahannhe yet anmahil, tzꞌajan lahan chisyije ischejbꞌanil Komam.
Yuxin kaw txumwe yinh huneꞌ tiempo bꞌay ayonh tiꞌ, istiempohalxa jinilo kowayanh, yuto tinanh kawilxa yeti kokolbꞌanil sata yet janayto yul janma yinh Komam. Tinanh xin kawilxa yeti tiempo, lahan hakaꞌ yet xaꞌekꞌto aqꞌbꞌal, lanhanxa issajbꞌiloj. Yuxin kobꞌejaꞌwekano sunil istxꞌojal yet qꞌejholo, kat kowatxꞌen kobꞌa jekꞌ yinh issajilqꞌinal Komam, hakaꞌ chu iswatxꞌen isbꞌa naj soldado, yet chaniko naj hunteqꞌan xilqꞌape yet howal. Kowatxꞌewe istoholal hakaꞌ tzet chiwatxꞌelax yet tzꞌayikal. Machojabꞌ chonhekꞌ yinh ukꞌu teꞌ, machojabꞌ chonhekꞌpaxo yinh peqꞌal maka yinh ixloj. Machojabꞌ chikoqꞌaytzeko istxꞌojal jinh, machojabꞌ chijaqꞌle howal koxol maka ischiwa kokꞌul jinh hununonh. Hakaꞌojabꞌ hunu naj soldado chiswatxꞌe isbꞌa chaniko hunteqꞌan xilqꞌape yet howal yinh, hakojabꞌ tuꞌ kowatxꞌen kobꞌa yinh yet Komam Jesucristo, machojabꞌ chijaqꞌ yubꞌ istxꞌojal tzet choche konimanil.

Machojabꞌ chijal isqꞌumal makta maxhto yip yanma yinh Komam Dios
Chahwe mak maxhto yip yanma yinh Komam texol. Mach chebꞌuch hebꞌa yebꞌi. Yuto ay mak yohtaj tato chu koloni sunil tzettaj ye tuꞌ, aypaxo xin ebꞌnaj juxhta chito kabꞌkon yanma islohni sunil tzettaj ye tuꞌ, yuxin itahnhe chislo. Wal xin haꞌ mak chiloni sunil tzettaj ye tuꞌ machojabꞌ chisyah mak mach chiloni sunil tzettaj ye tuꞌ. Haxa mak mach chiloni sunil tzettaj ye tuꞌ, machojabꞌ chal isqꞌumal mak chiloni sunil tzettaj ye tuꞌ, yuto haꞌ huneꞌ mak tuꞌ chabꞌilxa Komam yu. Qꞌinalo tinanh ta ay hunu naj chimunla yinta ispatrón, ¿tom ay jok jalni isqꞌumal naj munlawom tuꞌ? ¡Machoj! Wal xin hanhkꞌanhe naj ispatrón naj tuꞌ chalni ta kꞌul naj maka machoj. Hak tuꞌ je yul sat Komam Dios, kꞌul chonhelikoj yuto ay yip Komam konhiswatxꞌeniko yinh iskꞌulal.
Aypaxo xin mak tiꞌ chalni tato ay tzꞌayik ekꞌbꞌal yelapno yibꞌanh hunuxa tzꞌayik, aypaxo mak chalni tato lahannhe yelapno sunil tzꞌayik; wal xin tꞌinhanojabꞌ jekoj yinh tzet chikowatxꞌe. Yuxin haꞌ mak chiyijen hunu tzꞌayik haꞌ tet Komam chisyije, hakpax tuꞌ mak mach chiyijen hunu tzꞌayik, yu Komam yuxin mach chisyije. Hakpax tuꞌ xin mak chiloni sunil tzet ye tuꞌ, yu yaniko ismay Komam yuxin chislo, chaqꞌni yuchꞌandiosal tet Komam Dios yinh tzet chislo. Hakpax tuꞌ mak mach chiloni sunil tzet ye tuꞌ, yu yaniko ismay Komam yuxin mach chislo, chaqꞌnipaxo yuchꞌandiosal tet Komam.
Yulbꞌal yet itzitzonh, mach jeto kobꞌa kochukil, hakpax tuꞌ yet chonhkami mach jeto kobꞌa. Ta itzitzonh yul sat yibꞌanhqꞌinal tiꞌ to yu koyijen tzet chal Komam; taka chonhkam xin yettikꞌapaxo Komam jehi. Yuxin waxanhka itzitzonh maka chonhkami, yet Komam jehi. Yuxin kam Komam Jesucristo, yitzitzibꞌikanh hunelxa yu yok Komam Yahawil yinh anma kamom yebꞌ anma itzitz.
Yuxin mach chu jalni isqꞌumal maka koyahni hunu juxhtaj maka hunu janabꞌ, yuto kosunil chonhok sata Komam kat yilni Komam yinh tzet chonhelikoj. Chal yul Yum Komam Dios:
«Hanin Yahawintiꞌan, chiwaqꞌ bꞌinaho inbꞌihan yinh tzet chiwaltiꞌan tato sunil anma chihul insatajan,
yebꞌ sunil mak yilal yalni yu istiꞌ ta haninnhechꞌanan Dios hinan,» [*] xhihayoj. [image: 114.png] 

Yuxin sunilonh chonhok sata Komam Dios kat jalni yinh tzet kowatxꞌe hununonh.

Machojabꞌ chijaqꞌ somchaho isnabꞌal makta ayxako yul isqꞌabꞌ Komam
Yuxin mach chu heyalni heqꞌumal hunun hex, wal xin aweko yinh hekꞌul hewatxꞌen iskꞌulal, haxinwal machi hunu mak cheyaqꞌ aykꞌayoj, kat issomchakanto isnabꞌal heyu. Hanintiꞌan kaw wohtajan tato machi hunu tzet chilolax tiꞌ ayko istxꞌojal yinh, kaw tꞌinhan wehan yinh huneꞌ tiꞌ yuto yuninalxa Komam Jesucristo wehan. Yajaꞌ tato ay hunu mak chitxumni tato ayko istxꞌojal yinh hunu tzet ye tuꞌ, txꞌoj islohni chal tuꞌ. Yuxin ta yu tzet cheloh cheyaqꞌ tako iskꞌul hunu ebꞌnaj juxhtaj, haꞌ chal yelapno tuꞌ mach xahano cheyil hebꞌa. ¡Machojabꞌtaj yu tzet cheloh cheyaqꞌ aykꞌayo hunu maka, yuto haꞌ huneꞌ mak tuꞌ bꞌay yaqꞌkamo isbꞌa Komam Jesús! Machojabꞌ cheyaqꞌ yubꞌ anma istzotel teyinh yu tzet chewatxꞌe. Hanhonh ayonhxako yul isqꞌabꞌ Komam Dios mach chiyok yinh tzet chikolo maka tzet chijukꞌu, wal xin haꞌ jekꞌ yinh istoholal, yebꞌ jekꞌ yinh aqꞌankꞌulal, yebꞌ yinh tzalahilal yu Komam Espíritu Santo. Haꞌ mak chiyijen tet Komam Cristo hakaꞌ tuꞌ, chitzala Komam Dios yinh, kaw kꞌulpaxo huneꞌ mak tuꞌ yul sat anma.
Yuxin kolahaweko kowatxꞌen tzet chonhaniko yinh aqꞌankꞌulal, hak tuꞌ chu kokolwa jinh hununonh yinh kochꞌibꞌ yinh yet Komam. Machojabꞌ cheyaqꞌ etaxoto ismunil Komam Dios yu tzet cheloh. Yinh kaw isyelal sunil tzet chilolaxi mach istxꞌojal ayko yinh. Haꞌ istxꞌojal, haꞌ koloni hunu tzet ye tuꞌ chiꞌaqꞌni kabꞌkonokanh yanma hunu mak yinh Komam. Ekꞌbꞌalto kꞌul ta mach chikokꞌux noꞌ chibꞌe maka jukꞌni vino maka hunuxa tzet ye tuꞌ, sata jaqꞌni aykꞌayo hunuxa juxhtaj. Haꞌ tzet cheyayto yul heyanma, tꞌinhanojabꞌ heye yinh yul sat Komam Dios. ¡Saqꞌal yet mak mach chikabꞌkon iskꞌul yinh tzet chiswatxꞌe! Yajaꞌ wal mak chikabꞌkon yanma islohni hunu tzet ye tuꞌ, hayet chisloni chako ismul, yuto mach yinh sunilo yanma chisloni. Yuxin ta mach tꞌinhano jeko yinh tzet chikowatxꞌe, chijako komul.
Haꞌojabꞌ iskꞌulal chikowatxꞌe xol makta ayxako yul isqꞌabꞌ Komam
Hanhonh ayxa yip janma yinh Komam machojabꞌnhetaj hanhonh chijako kobꞌa yinh kokꞌul, wal xin yilal kokolwa yinh mak maxhto kaw tꞌinhano yekoj. Hununonh tiꞌ haꞌojabꞌ iskꞌulal chikowatxꞌe yinh makta ayxako yul isqꞌabꞌ Komam Dios, hak tuꞌ xin chitzala iskꞌul yinh Komam yebꞌ yunhe yiqꞌni yip yanma yinh yet Komam. Hakaꞌ Komam Jesucristo, maxhtaj tzet yoche Komam iswatxꞌe, wal xin to yij isbꞌa yinh Komam tzet tzꞌibꞌnhebꞌilkanoj bꞌay chala: «Hayet habꞌuchlaxi, haninan wabꞌehan isyaꞌil,» [*] xhihayoj. Sunil tzet tzꞌibꞌnhebꞌilkano yul Yum Komam Dios yet payat, kokuybꞌanil yu istzꞌibꞌnhelaxkanoj, chaqꞌni isnimanil kokꞌul yebꞌ yaqꞌlobꞌal janma, yunhe janiko Komam yipo janma. Haꞌojabꞌ Komam Dios, Komam chiꞌaqꞌni isnimanil kokꞌul yebꞌ yaqꞌlobꞌal janma chikolwa teyinh, haxinwal hunxanhe cheyute henabꞌal, hakaꞌ isnabꞌal Komam Jesucristo. Hak tuꞌ xin hunxanhe cheyute hebꞌa kat hebꞌitnhen isbꞌi Komam Dios, Ismam Komam Jesucristo Jahawil. [image: 115.TIF] 

Hal-lax Tzotiꞌ yet Kolbꞌanile tet anma mach Israeloj
Yuxin makta ayxako yul isqꞌabꞌ Komam Dios chahwe texol, hakaꞌ yu kexischahni Komam Cristo yu heyaniko ismay Komam Dios. Chiwalan huneꞌ tiꞌ teyet tato hul Komam Jesucristo yaqꞌaꞌko isbꞌa ischejabꞌo anma Israel, yunhe yijni isbꞌa tzet haltebꞌilkano yu Komam Dios tet jichmamanh. Hak tuꞌ yu isyenipaxilo Komam Cristo tato kaw chij isbꞌa tzet yalte Komam Dios. Yebꞌ xin hulpaxo Komam Cristo, yunhe yanipaxiko anma mach Israelo ismay Komam Dios yu iskꞌulchꞌanil iskꞌul Komam, hakaꞌ yalni yul Yum Komam bꞌay chala:
«Yuxin chiwalan kꞌul-la tzotiꞌ tawinh yu yok hamay yulaj iskonhobꞌ anma mach Israeloj, kat inbꞌitnhenan habꞌi,» [*] xhihayoj.
Ay huneꞌ bꞌay chalpaxo yul Yum Komam Dios:
«Tzalahanhwe hex mach Israelo hex tiꞌ yinta iskonhobꞌ Komam Dios,» [*] xhihayoj.
Ay huneꞌxa bꞌay chalpaxoj:
«Sunil nimeta konhobꞌ yebꞌ nixhte konhobꞌ bꞌay ay anma mach Israeloj,
bꞌitnhelaxojabꞌ Komam Dios yu,» [*] xhi.
Tzꞌibꞌnhebꞌilpaxkanayo yu yaꞌ Isaías:
«Chipitzkꞌa huneꞌ yaꞌ chitit yinh yuninal yaꞌ Isaí,
kat yok yahawo yinh anma mach Israeloj.
Yinh xin chikawxi iskꞌul anma tuꞌ,» [*] xhi.
Haꞌojabꞌ Komam Dios, Komam chꞌaqꞌni iskawxobꞌal kokꞌul, haꞌ chꞌaqꞌni tzalahilal yebꞌ aqꞌankꞌulal teyet, hex cheyayto yul heyanma yinh Komam; kat kam yaqꞌnipaxo Komam Espíritu Santo iskawxobꞌal hekꞌul.
Hex wuxhtaj hex wanabꞌ kaw wohtajan sikꞌlebꞌil ta kaw kꞌulchꞌan hekꞌul teyinh hunun hex, yebꞌ xin kaw aypaxo hehelanil, kaw xin heyohtapaxo hekuyni hebꞌa hunun hex. Yajaꞌ yinh huneꞌ carta tiꞌ ay hunteqꞌan tzet ye tuꞌ ayayo wuhan chiwaltojan teyet yinh sunil wanmahan yunhe mach chenahulnhetoj. Chiwaltojan hunteqꞌan tiꞌ teyet yuto haꞌ Komam Dios aqꞌnhe huneꞌ inmuniltiꞌan yu iskꞌulchꞌanil iskꞌul. Ischejabꞌ Komam Jesucristo wekojan xol anma mach Israeloj, haꞌ inmunilan xin haꞌ ton walnikꞌojan Tzotiꞌ Kꞌul yet Kolbꞌanile yunhe yok anma mach Israelo yul isqꞌabꞌ Komam, hakaꞌ hunu xahanbꞌal kaw chitzala Komam yinh, sajnhebꞌilxa yu Komam Espíritu Santo.
Wal xin yu kaw ayinxakojan yul isqꞌabꞌ Komam Jesucristo yuxin kaw chintzalahan yinh inmunilan aqꞌbꞌil yu Komam Dios. Mach chu walnihan yinh tzet chu ismunla hunuxa mak yinh ismunil Komam, to hanhkꞌanhe yinh tzet chu kinisqꞌannihan Komam Cristo yinh ismunil yinh winitijan anma mach Israelo yinh isyijen tzet chal Komam Dios, hanhe chiwalan. Huneꞌ tiꞌ yij isbꞌa yinh tzet walan yebꞌ yinh tzet inwatxꞌehan, yebꞌ yu yip tzettaj inyehan, yebꞌ yu yip kꞌaybꞌalkꞌule, yebꞌ yu yip Komam Espíritu Santo; hak tuꞌ yu inyijenan yinh walnikꞌojan Tzotiꞌ yet kolbꞌanile yinh Komam Cristo. Hata bꞌey yul konhobꞌ Jerusalén kinichikojan walnikꞌojan; kaw sunil bꞌay kinekꞌan walaꞌkꞌojan masanta kinapnihan yul ismajul txꞌotxꞌ Ilírico. Hak tuꞌ yu waniko yinh inkꞌulan walnikꞌojan Tzotiꞌ yet kolbꞌanile bꞌay maxhtotikꞌa chiꞌabꞌelax isbꞌina isbꞌi Komam Jesucristo, yunhe machi hunu mak chihalni ta toxanhe kinekꞌan inlahaꞌan munil tzabꞌilxakoj. Yul Yum Komam Dios tzꞌibꞌnhebꞌilkanoj:
«Chiyilaꞌ anma huneꞌ mak maxhtotikꞌa bꞌay chiꞌabꞌelax isqꞌumal.
Mak maxhtotikꞌa bꞌay chabꞌe istzotiꞌal, chitxumchalo yu,» [*] xhihayoj.

Yet yalnito yaꞌ Pablo ta chito yaꞌ ilwal yinh makta ayxako yul isqꞌabꞌ Komam bꞌey Roma
Yuxin maxhtotikꞌa chu intohan kexwilaꞌan, waxanhka xin txꞌiꞌalxa el chiwochehan intohan. Yajaꞌ wal tinanh xin xalahwi inmunilan yul hunteqꞌan konhobꞌ tiꞌ. Kaw txꞌiꞌalxa tiempo yichi wochenan intohan kexwilnojan. Yuxin hayet chintohan yinh inbꞌelan bꞌey España kat wekꞌan kexwilnojan, lahwi istzala wanmahan kexwilnihan yinh hayebꞌo tzꞌayik xin, chiwochehan tato chexkolwa winhan inlahnihan inbꞌel tuꞌan.
Yajaꞌ wal tinanh xin chintohan bꞌey Jerusalén waqꞌaꞌkanojan hanikꞌ chꞌen ofrenda chikolwa yinh ebꞌnaj juxhta ay bꞌey Jerusalén tuꞌ. Yuto ebꞌnaj juxhta yebꞌ ebꞌix janabꞌ ay bꞌey Macedonia yebꞌ bꞌey Acaya tiꞌ, el yinh iskꞌul iskutxbꞌanayo hanikꞌ chꞌen ofrenda, kat yilaxto chꞌen tet anma mebꞌaꞌ ayxako yul isqꞌabꞌ Komam bꞌey Jerusalén. Kaw kꞌul huneꞌ tiꞌ yuto hakaꞌtikꞌa yu yaqꞌni ebꞌnaj juxhta Israel iskꞌulal Komam tet ebꞌnaj mach Israeloj, hak tuꞌ xin chu ispajtzen ebꞌnaj yinh tzet ay tet ebꞌnaj juxhta Israel tuꞌ. Yuxin chito yijkano isbꞌa huneꞌ inchejbꞌaniltiꞌan intohan waqꞌnokanojan chꞌen ofrenda tuꞌ, lahwi tuꞌ kat wekꞌan kexwilnojan yet chintohan bꞌey España. Ayko yinh wanmahan ta hayet chinekꞌan texol, txꞌiꞌal iskꞌulal Komam Cristo chiyaqꞌkano jet.
Hex wuxhtaj hex wanabꞌ, kaw chinqꞌanan teyet yinh isbꞌi Komam Jesucristo yebꞌ yu iskꞌulchꞌanil iskꞌul Komam Espíritu Santo tato cheyako yinh hekꞌul hekolwa hetxahli winhan tet Komam Dios. Qꞌanwe tet Komam Dios, haxinwal chiniskolan Komam tet ebꞌnaj ah Judea mach chayto yul yanma yinh Komam, yebꞌpaxo xin yunhe kꞌul chu ischahni ebꞌnaj juxhta ay bꞌey Jerusalén huneꞌ kolwal chiwitotiꞌan. Qꞌanwepaxo tet Komam haxinwal ta hak tuꞌ chiꞌel yinh iskꞌul Komam chinapnihan kexwilaꞌan kat inxewninojan texol yinh tzalahilal. Haꞌojabꞌ Komam yahaw aqꞌankꞌulal chiꞌok heyetbꞌihoj. ¡Hakojabꞌ tuꞌ!
Yalto yaꞌ Pablo ta chil isbꞌa makta ayxako yul isqꞌabꞌ Komam ay bꞌey Roma
Kaw chintaqꞌetojan janabꞌ Febe teyet. Ix janabꞌ tiꞌ diaconisa ix, kaw munla ix xol anma ayxako yul isqꞌabꞌ Komam bꞌey konhobꞌ Cencrea. Kaw kꞌulojabꞌ chu hechahni ix yuto janabꞌ ix yinh Komam, chahwe ix hakaꞌ chu kochahni hunu mak ayxako yul isqꞌabꞌ Komam. Kolwahanhwe yinh tzet chiꞌokniko yu ix yuto kaw txꞌiꞌal mak bꞌay kolwa ix, kolwapaxo ix winhan.
Halwe tet janabꞌ Priscila yebꞌ tet juxhta Aquila ta chil isbꞌa yinh iskawil, kaw wet munlawomal hinbꞌahan yebꞌ ix yebꞌpaxo xin naj juxhta tuꞌ yinh ismunil Komam Jesucristo. Ix janabꞌ Priscila yebꞌ juxhta Aquila tuꞌ, kaw ishin isbꞌa iskam yu kiniskolnihan, maxhnhetajinan xin chiwaqꞌan yuchꞌandiosal tet naj yebꞌ tet ix, to haꞌ hunpaxo sunil mak ayxako yul isqꞌabꞌ Dios mach Israeloj ay yul hunun konhobꞌ chiꞌaqꞌnipaxo yuchꞌandiosal. Halwepaxo tet sunil mak ayxako yul isqꞌabꞌ Komam chiskutxbꞌa isbꞌa yul yatut janabꞌ yebꞌ juxhta tuꞌ ta chil isbꞌa.
Halwepaxo tet juxhta Epeneto tato chil isbꞌa, naj juxhta tuꞌ kaw xahan ay naj wuhan. Haꞌ naj bꞌabꞌel yako isbꞌa yul isqꞌabꞌ Komam Jesucristo yul ismajul Asia. Halwepaxo tet ix janabꞌ María ta chil isbꞌa, ix janabꞌ tuꞌ kaw xamunla ix texol. Halwepaxo tet ebꞌnaj wet konhobꞌan, naj juxhta Andrónico yebꞌ juxhta Junias ta chil isbꞌa. Ebꞌnaj kawanh tuꞌ hun yu wokan preso yebꞌ ebꞌnaj, kaw xin ay yelapno ebꞌnaj yul sat ebꞌyaꞌ ischejabꞌ Komam, bꞌabꞌel xin yako isbꞌa ebꞌnaj yul isqꞌabꞌ Komam Dios insatajan.
Halwe tet juxhta Amplias tato chil isbꞌa naj, kaw xahan ay naj wuhan yinh isbꞌi Komam. Halwe tet juxhta Urbano ta chil isbꞌa, naj juxhta tuꞌ kaw munla naj jintajanh yinh ismunil Komam, kat heyalnipaxo tet juxhta Estaquis ta chilpaxo isbꞌa, kaw xahan ay naj wuhan. Halwe tet naj juxhta Apeles ta chil isbꞌa, naj juxhta tuꞌ kaw xaꞌekꞌ ilwebꞌal yibꞌanh naj yu ayko yanma naj yinh Komam. Halwepaxo tet naj juxhta Aristóbulo yebꞌpaxo tet sunil mak ay bꞌey yatut naj ta chil isbꞌa. Halwepaxo tet naj wet konhobꞌan, naj juxhta Herodión ta chil isbꞌa. Halwepaxo tet juxhta Narciso yebꞌpaxo tet sunil mak ay bꞌey yatut naj ta chil isbꞌa yinh iskawil, yuto xayayto ebꞌnaj yul yanma yinh Komam.
Halwepaxo tet janabꞌ Trifena yebꞌ janabꞌ Trifosa ta chil isbꞌa. Ebꞌix janabꞌ tuꞌ kaw chimunla ebꞌix yinh ismunil Komam Dios; kat heyalnipaxo tet janabꞌ Pérsida, ix kaw xahan ay wuhan, ta chil isbꞌa. Ix janabꞌ tuꞌ kaw munlapaxo yinh ismunil Komam. Halwepaxo tet juxhta Rufo ta chil isbꞌa, naj juxhta tuꞌ kaw sikꞌbꞌililo naj yu Komam. Halwepaxo tet ismiꞌ juxhta tuꞌ ta chil isbꞌa, janabꞌ tuꞌ hakaꞌ inmiꞌan yepaxoj. Halwe tet juxhta Asíncrito yebꞌ juxhta Flegonte yebꞌ juxhta Hermas yebꞌ juxhta Patrobas yebꞌ juxhta Hermes ta chil isbꞌa ebꞌnaj yinh iskawil; yebꞌpaxo ebꞌnaj juxhta ay iskꞌatanh ebꞌnaj. Halwe tet juxhta Filólogo yebꞌ janabꞌ Julia yebꞌ tet juxhta Nereo, yebꞌ tet yanabꞌ naj, yebꞌ tet janabꞌ Olimpas, ta chil isbꞌa yebꞌpaxo tet sunil ebꞌnaj juxhtaj yebꞌ ebꞌix janabꞌ ay iskꞌatanh ebꞌnaj. [*]
Qꞌambꞌele hanikꞌ heye hunun hex yinh sunil heyanma yinh kaw tzalahilal. Chalnipaxto sunil yuninal Komam Dios ay yul hunun konhobꞌ ay bꞌey tiꞌ ta cheyil hebꞌa yinh hekawil.
Hex wuxhtaj hex wanabꞌ, kaw cheyil hebꞌa tet ebꞌnaj choche yaqꞌaꞌko pohlebꞌahil texol, yebꞌ choche kexyaqꞌaꞌ aykꞌayoj. Haꞌ hunteqꞌan chu ebꞌnaj tuꞌ mach chischah isbꞌa yebꞌ kuybꞌanile chabꞌilxa heyu. Hunteqꞌan ebꞌnaj tuꞌ mach chechah ebꞌnaj texol. Yuto maxhtaj tet Komam Jesucristo chisyije ebꞌnaj, wal xin to haꞌ tzet choche iskꞌul ebꞌnaj haꞌ chissayikꞌoj. Kaw kꞌulchꞌan chute istzotel ebꞌnaj yunhe yaqꞌni subꞌchaho ebꞌnaj anma mach kaw yitzꞌatil iswiꞌ. Kaw sunil mak ohtanhe tato kaw yijem hex, yuxin kaw chintzalahan teyinh. Chiwochehan ta helan cheyute hebꞌa yinh iskꞌulal, maxhtaj yinh istxꞌojal. Haꞌ Komam Dios yahaw aqꞌankꞌulal, chiꞌinayo naj matzwalil yinh lembꞌil, kat iskan naj yalanh heyoj. Haꞌojabꞌ Komam Jesucristo chiꞌanayo iskꞌulal teyibꞌanh.
Chalto naj juxhta Timoteo ta cheyil hebꞌa, naj juxhta tiꞌ kaw wet munlawomalan naj yinh ismunil Komam Dios. Chalnipaxto juxhta Lucio yebꞌ juxhta Jasón yebꞌ juxhta Sosípater ta cheyil hebꞌa; ebꞌnaj juxhta tiꞌ wet konhobꞌ hinbꞌahan yebꞌ ebꞌnaj.
Hakinpax tuꞌan hanin Tercio intiꞌan, chiwalpaxtojan ta cheyil hebꞌa yinh hekawil, yuto yetonhxa Komam. Haninan lanhan intzꞌibꞌnhentojan huneꞌ carta tiꞌ yu yaꞌ Pablo.
Chalnipaxto juxhta Gayo ta cheyil hebꞌa, yul yatut juxhta tiꞌ ayonhanh. Haꞌ bꞌey tiꞌ xin chikokutxbꞌapaxo kobꞌahanh yinh culto yebꞌ sunil makta ayxako yul isqꞌabꞌ Komam Jesucristo. Chalnipaxto juxhta Erasto ta cheyil hebꞌa, naj juxhta tiꞌ tesorero naj yul konhobꞌ tiꞌ. Chalnipaxto juxhta Cuarto ta cheyil hebꞌa. Yaqꞌabꞌayo Komam Jesucristo iskꞌulchꞌanil iskꞌul teyibꞌanh. ¡Hakojabꞌ tuꞌ!

Tzotiꞌ kꞌul yal yaꞌ Pablo yinh Komam Dios
Jaqꞌaꞌweko ismay Komam Dios, Komam chu kexislinhbꞌan hakaꞌ yalni Tzotiꞌ Kꞌul yet Kolbꞌanile walikꞌojan yinh Komam Jesucristo. Huneꞌ kuybꞌanile tiꞌ ewantikꞌa yehi yettaxtikꞌa maxhto chiwatxꞌi yul sat yibꞌanhqꞌinal tiꞌ yu Komam Dios. Yajaꞌ wal tinanh xin xayaqꞌ Komam ohtanhelaxoj yu tzet tzꞌibꞌnhebꞌilkano yu ebꞌyaꞌ ischejabꞌ Komam yet payat, hakaꞌtikꞌa yu yalni Komam, Komam aynhetikꞌa yinh sunilbꞌal tiempo. Huneꞌ Tzotiꞌ yet kolbꞌanile ewantikꞌa ye tiꞌ, xaꞌaqꞌlax yohtanhelo sunil anma yunhe yanayto yul yanma kat isyijeni.
Yu tzet iswatxꞌe Komam Jesucristo yuxin alaxojabꞌiko ismay Komam Dios yinh sunilbꞌal tiempo, Komam huneꞌnhechꞌan yebꞌ kaw ay ishelanil. ¡Hakojabꞌ tuꞌ!
1COISBꞌABꞌEL CARTA YAꞌ SAN PABLO YATO TET MAKTA AYXAKO YUL ISQꞌABꞌ KOMAM BꞌEY CORINTOYichebꞌanil iscarta yaꞌ Pablo
Hanin Pablo intiꞌan, awtebꞌil-inan wokan ischejabꞌo Komam Jesucristo, yuto hak tuꞌ el yinh iskꞌul Komam Dios. Haꞌ hun juxhta Sóstenes chitzꞌibꞌnhento huneꞌ carta tiꞌ wintajan teyet, hex ayexxako yul isqꞌabꞌ Komam yul konhobꞌ Corinto. Yu Komam Jesucristo yuxin ayexxako yul isqꞌabꞌ Komam Dios. Awtebꞌilexpaxo yu heyok iskonhobꞌo Komam, yebꞌ sunil mak bꞌayxanhetuꞌwal aya chiꞌawten isbꞌi Komam Jesucristo yinh, Komam Jahawil yebꞌ yahawilpaxo ebꞌnaj tuꞌ. Yaqꞌabꞌ Komam Dios yebꞌ Komam Jesucristo iskꞌulchꞌanil iskꞌul teyet, yebꞌ aqꞌankꞌulal yul heyanma.
Iskꞌulal chikochah yinh Komam Jesucristo
Maxhtikꞌa chinbꞌejan waqꞌnihan yuchꞌandiosal tet Komam Dios teyinh, yuto xahechah iskꞌulchꞌanil iskꞌul Komam, yu Komam Jesucristo. Yu huneꞌnhe heye yebꞌ Komam Jesucristo, yuxin xayako Komam Dios sunil iskꞌulchꞌanil yinh heyanma, hehelanil hetzoteli, yebꞌ yitzꞌatil hewiꞌ. Yuxin sunil tzet halbꞌil teyet yinh Komam Jesucristo kaw lanhan isyenilo isbꞌa teyinh. Tinanh xin machi hunu iskꞌulchꞌanil iskꞌul Komam Dios matzet teyinh yulbꞌal ayexikꞌo heyechman istzꞌayikal bꞌay chul Komam Jesucristo. Haꞌ Komam Dios chiꞌaqꞌni heyip helinhbꞌan hebꞌa masanto yet chihul islahobꞌal tzꞌayik, haxinwal machi istxꞌojal chiꞌilcha teyinh yet chul Komam Jesucristo Jahawil. Sunil tzet chalte Komam Dios masan kaw chij isbꞌa, haꞌ xin Komam kexawteniko yul isqꞌabꞌ Iskꞌahol, haꞌ ton Komam Jesucristo Jahawil.
Pohlebꞌahil xol anma ayxako yul isqꞌabꞌ Komam Jesucristo
Hex wuxhtaj, hex wanabꞌ, yinh isbꞌi Komam Jesucristo chiwaltojan teyet, hunxanhehojabꞌ cheyute henabꞌal, mach komono chepohleto hebꞌa. Wal xin ayojabꞌ aqꞌankꞌulal texol, hunxanhehojabꞌ tzet chiꞌekꞌ yinh henabꞌal yebꞌ yul heyanma. Chiwaltojan huneꞌ tiꞌ teyet, hex wuxhtaj, hex wanabꞌ, yuto xawabꞌehan heqꞌumal tato ay howal texol bꞌey tuꞌ, hak tuꞌ yalni yuninal juxhta Cloé wetan. Tolabꞌ ay hex cheyal hakaꞌ tiꞌ: «Hanhonhtiꞌanh, yinta juxhta Pablo ayonhikojanh,» yebꞌ ay hex cheyalpaxoj: «Yinta juxhta Apolos ayonhikojanh.» Ayexpaxo xin cheyala: «Hanhonhtiꞌanh yinta juxhta Pedro ayonhikojanh,» kexchi. Tolabꞌ ay hex cheyalpaxoj: «Hanhonhtiꞌanh yet Komam Jesucristo jehanh,» kexchi. ¿Tom pohbꞌilayo Komam Cristo heyalni? ¿Tom haninan kinalaxkanhan yinh kulus yu hekolchahi? yebꞌ ¿tom yinh inbꞌihan alaxkanh haꞌ hewiꞌ xin?
Wal xin chiwaqꞌan yuchꞌandios tet Komam Dios yuto machi hunujex tiꞌ wakanhan haꞌ hewiꞌ, kachannhe juxhta Crispo yebꞌ juxhta Gayo, yuxin mach chu heyalni ta yinh inbꞌihan alaxkanh haꞌ hewiꞌ. Wapaxokanhan haꞌ iswiꞌ yuninal juxhta Estéfanas, wal hunuxa maka, mach chitit yul hinkꞌulan tato ahna haꞌ iswiꞌ wuhan. [*]Mach chejbꞌilojinan wanikanhan haꞌ iswiꞌ anma yu Komam Cristo, wal xin to haꞌ inchejbꞌanilan haꞌ walnikꞌojan Tzotiꞌ yet kolbꞌanile. Yajaꞌ machi bꞌay kintzotelan yinh nimeta tzotiꞌ teyet yunhe heyaniko heyanma yinh, wal xin hanhe iskamikal Komam Jesucristo yinh kulus, haꞌ walikꞌojan.

Ayko yip yebꞌ ishelanil Komam Dios yinh Komam Jesucristo
Huneꞌ kuybꞌanile yinh iskamikal Komam Jesucristo yinh teꞌ kulus, sukal ye yul sat anma chikꞌaytoj. Wal yul kosat hanhonh xakonhkolcha xin, huneꞌ kuybꞌanile yet kolbꞌanile tiꞌ yip Komam Dios yehi. Hakaꞌ yalni yul Yum Komam Dios:
«Chintanhtzelojan ishelanil anma ay ishelanil sat yibꞌanhqꞌinal tiꞌ,
kat intanhtzenpaxilojan isnabꞌal anma ay yitzꞌatil iswiꞌ,» [*] xhihayoj.
¿Tzet xin tanhkano ebꞌnaj ay ishelanil yebꞌ ebꞌnaj kuywawom, yebꞌ ebꞌnaj kaw helan istzotel yinh huneꞌ yul sat yibꞌanhqꞌinal tiꞌ? Wal xin xaꞌismeltzoko Komam ishelanil anma tuꞌ yinh sukal. Yu ishelanil Komam Dios yuxin el yinh iskꞌul tato maxhtaj yu ishelanil yul sat yibꞌanhqꞌinal tiꞌ, yuxin chiꞌohtanhelaxilo Komam, wal xin el yinh iskꞌul Komam ta yu Istzotiꞌ chijalikꞌojanh, haꞌ chikolni anma chiꞌanayto yul yanma, waxanhka ay mak chalni tato sukalil ye huneꞌ Tzotiꞌ tiꞌ.
Anma Israel, haꞌ kꞌaybꞌalkꞌule choche yilaꞌ, wal ebꞌnaj griego xin, haꞌ yitzꞌatil iswiꞌ anma choche ebꞌnaj yabꞌeꞌ. Yajaꞌ wal hanhonhtiꞌanh haꞌ Komam Cristo alaxkanh yinh kulus, haꞌ chijalikꞌojanh. Yul sat anma Israel kaw txꞌoj huneꞌ tuꞌ, walpaxo yul sat anma mach Israelo xin sukal yehi. Wal hanhonh awtebꞌilonhxa yu Komam Dios tiꞌ xin, waxanhka Israel maka mach Israeloj johtaj tato yip yebꞌ ishelanil Komam Dios ayko yinh Komam Jesucristo. Hunteqꞌan sukal ye yinh Komam Dios yalni anma, haꞌ ekꞌbꞌal yelapno sata ishelanil anma. Haxa hunteqꞌan machi yip yinh Komam Dios yalni anma xin, haꞌ kaw ekꞌbꞌal yip sata yip anma.
Hex wuxhtaj, hex wanabꞌ, chimheyil texol hex awtebꞌilexxa yu Komam Dios tato kaw haywanhexchꞌan ay hehelanil hakaꞌ ishelanil anma. Haywanhexchꞌanpaxo yahaw hex, hakaꞌ ebꞌnaj iswiꞌehal konhobꞌ, yebꞌ haywanhexchꞌanpaxo hex yikꞌal anma aykano yelapnoj heyehi. Yuxin haꞌ mak machi nichꞌano tzet yohta yul sat anma, haꞌ issikꞌkanh Komam Dios yuninaloj yunhe yel istxꞌixobꞌal mak kaw ay ishelanil. Issikꞌnipaxokanh Komam mak machi yelapnoj yunhe yel istxꞌixobꞌal mak kaw ay yelapno yehi. Issikꞌkanh Komam anma yahbꞌil yebꞌ anma machi yelapno yul sat yibꞌanhqꞌinal tiꞌ, yunhe matxa yelapno chiꞌelkaniko mak kaw ay yelapno chabꞌe. Hak tuꞌ xin machi mak chu yalni isbꞌa kanhyehal yul sat Komam Dios.
Haꞌ Komam konhhunbꞌankano yinh Komam Jesucristo, yaqꞌnipaxo Komam ishelanil Komam Cristo kohelaniloj. Yu Komam Jesucristo yuxin chonhkan kꞌulal yul sat Komam Dios, yebꞌ yetxa Komam jehi, yupaxo Komam Cristo tuꞌ yuxin kolbꞌilonhxa. Hak tuꞌ chu yijni isbꞌa tzet tzꞌibꞌnhebꞌilkano yul Yum Komam Dios bꞌay chala: «Tato ay hunu mak choche yiqꞌaꞌkanh isbꞌa, haꞌojabꞌ Komam Cristo Jahawil chikanh,» xhihayoj. [*]

Iskamikal Komam Jesucristo yinh kulus haꞌ yalikꞌo yaꞌ Pablo
Hex wuxhtaj, hex wanabꞌ, yet kinbꞌeyan walnojan Istzotiꞌ Komam Dios yinh Komam Jesucristo texol, maxhtaj ishelanil yul sat yibꞌanhqꞌinal tiꞌ yebꞌ hunteqꞌan nimeta tzotiꞌ kaw nanxa yok walan teyet. Yet wekꞌan texol tuꞌ machi hunuxa tzet ye tuꞌ woche walaꞌan teyet hanhkꞌanhe kuybꞌanile yinh Komam Jesucristo, yinh iskamikal Komam yinh teꞌ kulus. Yet wekꞌan texol tuꞌ kinnanonan, inluylunpaxokanhan yu xiwkilal. Hayet walnihan Istzotiꞌ Komam Dios teyet, mach kexinmontehan yu ishelanil yul sat yibꞌanhqꞌinal tiꞌ, wal xin to haꞌ Komam Espíritu Santo yebꞌ yip Komam Dios, haꞌ anayto yul heyanma. Hak tuꞌ xin maxhtaj yu ishelanil ebꞌnaj winaj yuxin heyayto yul heyanma yinh Komam Dios, wal xin to yu yip Komam.
Haꞌ Komam Espíritu Santo chiꞌaqꞌni johtanhelo Komam Dios
Yajaꞌ wal tet ebꞌnaj ayxako yul isqꞌabꞌ Komam Dios, ebꞌnaj ayxa isnabꞌal yinh yet Komam, chonhtzotelanh yinh huneꞌ helanilehal tet ebꞌnaj, yajaꞌ maxhtaj helanilehal yet yul sat yibꞌanhqꞌinal tiꞌ. Maxhkatajpaxo ishelanil ebꞌnaj jahaw sat txꞌotxꞌal tiꞌ, yuto ebꞌnaj tuꞌ chitanhilo ebꞌnaj. Huneꞌ chiwaltiꞌan, haꞌ ton huneꞌ ishelanil Komam Dios ewanyehi, yunhe kaw kꞌul chonhelkaniko yu iskꞌulchꞌanil iskꞌul Komam. Huneꞌ tiꞌ nabꞌiltikꞌa yu Komam yet yalanhto maxhto chiwatxꞌi huneꞌ yul sat yibꞌanhqꞌinal tiꞌ. Huneꞌ tiꞌ maxhtikꞌa txumcha yu ebꞌnaj yahaw konhobꞌ yul sat yibꞌanhqꞌinal tiꞌ, yuto ta istxum ebꞌnaj machim yakanh ebꞌnaj Komam yinh kulus, Komam kaw aykano yelapno yehi. Wal xin tzꞌibꞌnhebꞌilkano yul Yum Komam Dios hakaꞌ tiꞌ:
«Ay hunteqꞌan tzet watxꞌebꞌilxa yu Komam Dios tet mak chiꞌochen Komam.
Huneꞌ tuꞌ maxhto hunu mak xaꞌilni, yebꞌ xaꞌabꞌeni,
maxhtopaxo mak xaꞌekꞌ isnabꞌal yinh,» xhihayoj.
Hunteqꞌan tzet ye tuꞌ tiꞌ xayaqꞌ Komam johtanhelo yu Yespíritu, haꞌ Yespíritu Komam tuꞌ ohtanhe sunil, yohtapaxo hunteqꞌan tzet ye tuꞌ yet Komam Dios yaꞌta kotxumni.
Hakaꞌ hunu mak tinanh, mach yohtajo tzet ayayto yul yanma hunuxa yet anmahil, wal xin kachannhe yanma huneꞌ mak tuꞌ ohtanhe. Hak tuꞌ ye Komam Dios, hanhkꞌanhe Yespíritu Komam ohtanhe tzet nabꞌil yu. Walonh tiꞌ xin maxhtaj yespíritu yul sat yibꞌanhqꞌinal tiꞌ chabꞌil ju, to haꞌ huneꞌ Espíritu chitit yinh Komam Dios. Hak tuꞌ xin chu kotxumni hunteqꞌan iskꞌulal chaqꞌ Komam jet.
Maxhtaj tzotiꞌ johtajanh yu kohelanilanh chijalanh, machoj, wal xin to haꞌ Tzotiꞌ chaqꞌ Komam Espíritu jetanh haꞌ chijalanh. Hak tuꞌ xin chu jalnilojanh yinh habꞌan hunteqꞌan yet Komam Espíritu Santo tet anma ayxako Yespíritu Komam Dios yinh.
Haꞌ mak maxhto Yespíritu Komam Dios yinh, mach chischah yabꞌeꞌ hunteqꞌan tzet ye tuꞌ yet Komam Espíritu Santo, yuto sukal ye yul sat, mach chitxumchapaxo yu, yuto hunteqꞌan tiꞌ hanhkꞌanhe Komam Espíritu Santo chiꞌaqꞌni kotxumuꞌloj. Wal mak ayko Yespíritu Komam Dios yinh xin, habꞌan istxumni sunil ej tzet ye tuꞌ, ta kꞌul maka machoj. Yajaꞌ wal komon anma xin, mach chiqꞌoji istxumni tzet ye mak ayko Yespíritu Komam yinh. Yuto chal yul Yum Komam Dios hakaꞌ tiꞌ:
«¿Mak hunu chu isnahnilo yinh tzet chiꞌekꞌ yinh isnabꞌal Komam Dios?
Yebꞌ xin ¿mak hunu chiꞌaqꞌni istzꞌajanbꞌal iskꞌul Komam?» xhihayoj.
Wal hanhonh tiꞌ xin, haꞌ Komam Espíritu Santo chiꞌaqꞌni johtanhelo isnabꞌal Komam Jesucristo.
Jet munlawomal kobꞌa yinh ismunil Komam Dios
Hex wuxhtaj, hex wanabꞌ, hayet kinekꞌan texol, mach kintzotelan teyet hakaꞌ tet mak kaw yijem tet Komam Espíritu Santo. Wal xin kintzotelan teyet hakaꞌ tet anma yet yul sat yibꞌanhqꞌinal tiꞌ, yebꞌ hakaꞌ mak uninto yinh yet Komam Dios. Yuxin yet inkuywahan texol kaw komonnhe yu intzotelan teyet, yuto hakaꞌto ye nixhte unin chitotxutxwi, maxhto chu yaqꞌlax itah tet, hak tuꞌ heyehi. Hakto tuꞌ xin heyepaxo tinanh, yuto hakaꞌ istxumni anma yet yul sat yibꞌanhqꞌinal tiꞌ, hakto tuꞌ hetxumni, yuto chichiwako hekꞌul teyinh hunun hex, ay howal texol yebꞌ pohlebꞌahil. Chal yelapno tuꞌ to haꞌ tzet chal heyanma haꞌ cheyije. Chebꞌeybꞌalnhenpaxo hakaꞌ tzet chiswatxꞌe anma maxhto ayoko yul isqꞌabꞌ Komam. Yuto texol hex tiꞌ ay hex cheyala: «Hanhonhtiꞌanh yinta juxhta Pablo ayonhikojanh.» Ay hex cheyalpaxoj: «Hanhonhtiꞌanh yinta juxhta Apolos ayonhikojanh,» kexchi. Yet cheyalni hakaꞌ tuꞌ to hakaꞌto anma yet yul sat yibꞌanhqꞌinal tiꞌ, hak tuꞌ hetxumni.
¿Tzet yelapno wehan hanin Pablo intiꞌan? yebꞌ ¿tzet yelapno ye juxhta Apolos tuꞌ? Wal xin ischejabꞌnhe Komam Dios jehanh, chejbꞌilonhikojanh texol yu Komam yunhe heyaniko heyanma yinh Komam Jesucristo. Haꞌ munil yakaniko Komam yul koqꞌabꞌanh hununonhanh haꞌ chikowatxꞌehanh. Yet wekꞌan texol hakaꞌtanhe haninan intzꞌunan hunu tzꞌunubꞌ texol. [a] Haxa yet yekꞌ yaꞌ Apolos texol xin hakaꞌtanhe haꞌ yaꞌ ekꞌ hayenoj. Yajaꞌ yinh kaw yeli, haꞌ Komam Dios chiꞌaqꞌni chꞌibꞌo huneꞌ tzꞌunubꞌ tuꞌ. Yuxin haꞌ naj chitzꞌunni yebꞌ naj chihayeni machi yelapno ebꞌnaj, kachannhe Komam Dios kaw aykano yelapno yehi, yuto haꞌ Komam chiꞌaqꞌni chꞌibꞌo huneꞌ tzꞌunubꞌ tuꞌ. Yuxin naj chitzꞌunni hunu hinhat yebꞌ naj chihayeni lahan ismunil ebꞌnaj, chischah ebꞌnaj ispaj selel ismunil tuꞌ tet Komam Dios hatatikꞌa hanta munil chiswatxꞌe hunun ebꞌnaj. Hanhonhtiꞌanh jet munlawomal kobꞌahanh yinh ismunil Komam Dios, wal hex tiꞌ xin hakaꞌ istzꞌunubꞌ Komam Dios heyehi.
Lahan hexpaxo hakaꞌ hunu nha lanhan iswatxꞌenkanh Komam Dios. Haxa hanintiꞌan xin, lahan hinan hakaꞌ hunu naj ijbꞌalom yinh watxꞌe nha yu iskꞌulal Komam Dios. Hakojtam haninan wayojan isxeꞌal huneꞌ nha tuꞌ, nanxa huneꞌ naj xin chiꞌanikanh islokꞌal. Yajaꞌ hunun mak chimunla yinh huneꞌ nha tuꞌ yilal kam chil yinh tzet chu ismunlahi. Wal xin machi hunuxa mak chu yanayo hunuxa isxeꞌal nha yibꞌanh huneꞌ ayxayo tuꞌ, yuto haꞌ huneꞌ ayxayo tuꞌ haꞌ ton Komam Jesucristo. Yibꞌanh huneꞌ xeꞌal nha tuꞌ xin, ay mak chiꞌaniko chꞌen oro, maka chꞌen plata, maka chꞌen chꞌen kaw kꞌulchꞌan jilni isxihaloj. Aypaxo mak chiꞌaniko te teꞌ, maka teꞌ chꞌim, maka xaj waleꞌ yichoj. Yajaꞌ yet islahobꞌal tzꞌayik yet chiꞌil-lax tzet chiꞌeliko anma, kat yilwelax komunil hununonh xol qꞌa qꞌaꞌ, yunhe yil-laxi ta kꞌul maka mach kꞌulo tzet chikowatxꞌe. Yuxin haꞌ mak kaw kꞌul ismunil iswatxꞌe, machi tzꞌato tzet iswatxꞌe tuꞌ yu qꞌa qꞌaꞌ. Haꞌ mak hakaꞌ tuꞌ chischah ispaj selel ismunil. Yajaꞌ wal mak mach kꞌulo ismunil chiswatxꞌe, chitzꞌato ismunil tuꞌ xol qꞌa qꞌaꞌ, chikꞌaywa huneꞌ mak tuꞌ yinh ismunil. Waxanhka xin chikolchahi, yajaꞌ hakaꞌxanhe iskol-laxilti hunu anma xol qꞌa qꞌaꞌ, hak tuꞌ chu iskolchahi.
¿Tom mach heyohtajo xin tato Yatut Komam Dios heyehi yebꞌ ayko Komam Espíritu Santo teyinh? Yuxin mak chitanhtzenilo Yatut Komam tuꞌ, chistanhtzelo Komam huneꞌ mak tuꞌ, yuto hanhkꞌanhe Komam ay yet huneꞌ nha tuꞌ. Huneꞌ Yatut Komam Dios chiwaltiꞌan, haꞌ ton hex hex tiꞌ.
Mach cheyute hebꞌa sukal, tato ay hunu mak texol kaw helan yinh tzet ay yul sat yibꞌanhqꞌinal tiꞌ chabꞌe, yutehojabꞌ isbꞌa hakaꞌ hunu mak matzet yohtaj haxinwal kaw helan chiꞌelkanikoj. Yuto haꞌ ishelanil anma yul sat yibꞌanhqꞌinal tiꞌ, kaw matzet chalilo yul sat Komam Dios. Hak tuꞌ yalni Istzotiꞌ Komam bꞌay chal hakaꞌ tiꞌ: «Haꞌ mak kaw ay ishelanil yalni, yinhtikꞌa ishelanil tuꞌ chitzabꞌchati yu Komam,» xhihayoj. Chalnipaxoj: «Yohta Komam Dios tato matzet chal yelapno yitzꞌatil iswiꞌ anma kaw helan yalni,» xhihayoj.
Yuxin mach chubꞌ heloloꞌnhen hebꞌa yu tzujan hex yinta hunu maka, yuto sunil aqꞌbꞌilxa teyet yu Komam Dios. Hakaꞌ hanin Pablo intiꞌan yebꞌ juxhta Apolos, yebꞌ juxhta Pedro, haꞌ Komam Dios konhanikojanh chejabꞌo texol, hakaꞌojtam heyet jehanh. Hakaꞌpaxo yul sat yibꞌanhqꞌinal tiꞌ, yebꞌ qꞌinale, yebꞌ kamikal, yebꞌ tzet ay tinanh, yebꞌ tzettaj chitohuli, heyet ye sunil tuꞌ. Haxa hex tiꞌ xin, yet Komam Cristo heyehi, Komam Cristo tuꞌ xin yet Komam Dios yehi.
	[a]3:6 Haꞌ chal yelapno huneꞌ tiꞌ, haꞌ ton Istzotiꞌ Komam Dios.

Ismunil ebꞌyaꞌ ischejabꞌ Komam Jesucristo
Kaw kꞌul tato mach jinhojanh cheyako heyanma, yuto ischejabꞌnhe Komam Jesucristo jehanh. Aqꞌbꞌil kochejbꞌanilanh jaqꞌnihanh ohtanhelaxo hunteqꞌan tzet ewan ye yu Komam Dios. Yuxin haꞌ mak bꞌay chiꞌaqꞌlax hunu chejbꞌanile yilal yijem chute isbꞌa. Wal intiꞌan xin, machi wokan yinh ta chexok heyilaꞌ yinh tzet chinwatxꞌehan, maka hunuxa mak chiꞌok ilnoj. Hakintuꞌan mach chinokan wilaꞌan yinh tzet chinwatxꞌehan. Walka xin machi hunu istxꞌojal chinwatxꞌehan, yajaꞌ maxhtaj yu huneꞌ tuꞌ yuxin chiwalan tato kꞌulinxahan, wal xin to hanhkꞌanhe Komam Dios Yahawil chu yalni yinh tzet chinwatxꞌehan.
Yuxin mach chexok heyalaꞌ tinanh yinh tzet heye hunun hex. Wal xin echmawe yul Komam Dios Jahawil, kat isyenilo Komam yinh kaw habꞌan tzet ewanyehi, kat yaqꞌni Komam ohtanhelaxolo tzet ayayto yul yanma hunun anma. Chaqꞌni Komam istzalabꞌal kokꞌul hatatikꞌa hanta tzet chikowatxꞌe.
Hex wuxhtaj, hex wanabꞌ, chiwalan hunteqꞌan tiꞌ yu iskꞌulalo teyinh. Ilweto inbꞌeybꞌalan, yebꞌ isbꞌeybꞌal juxhta Apolos, yuto chijako kobꞌahanh yecheloj yunhe hebꞌeybꞌalnhen kobꞌeybꞌalanh. Haꞌ hunteqꞌan tzet chikowatxꞌe tiꞌanh, haꞌ chiꞌok yecheloj yunhe mach chexpalkꞌon yibꞌanh tzet tzꞌibꞌnhebꞌilkanoj. Yebꞌpaxo yunhe mach cheloloꞌnhe hebꞌa heyaniko iswinajil hunuxa maka, kat heyintanhenkanilto hunuxa maka. Mach chu kololoꞌnhen kobꞌa walka kꞌulonh sata hunuxa maka, yuto sunil tzet chisje kowatxꞌeni haꞌ Komam Dios chiꞌaqꞌni jet. Yuxin mach chu jinikanh kobꞌa yu hunteqꞌan tuꞌ, to haꞌ Komam chiꞌaqꞌni jet.
Wal hex hex tiꞌ, kochnhe kaw qꞌalomexxa, yuto sunil tzet cheyoche ay teyet. Kaw xin hakaꞌxapaxo rey heye heyalni, matxa tzet chonhokanh heyu. Yajaꞌ tzettam saqꞌal ta rey hex, wal tuꞌ ayonhmikojanh teyintaj. Chintxuman hanintiꞌan tato hanhonh ischejabꞌonh Komam Dios tiꞌanh, konhyakojanh Komam yinh sat anma hakaꞌ hunu mak kaw islahobꞌalxa yehi, hakaꞌ hunu mak chipotxꞌlax yilaꞌ anma. Hakaꞌ hunu tzet ye tuꞌ tonhe chimatzꞌelaxi, hak tuꞌ jehanh yul sat anma yul sat yibꞌanhqꞌinal tiꞌ, yebꞌ yul sat ebꞌnaj ángel.
Hanhonhtiꞌanh chonhhal-laxanh sukal yu chijalikꞌojanh Istzotiꞌ Komam Jesucristo. Wal hex hex tiꞌ xin kaw helan hex yinh Komam Jesucristo heyalni. Hanhonhtiꞌanh kaw machi jipanh, wal hex xin kaw aykano heyip. Kaw matzet jelapnojanh yul hesat, wal hex xin kaw aykano heyelapnoj. Tinanh xin yexnhe jijlenanh wahil yebꞌ tajintiꞌal, yebꞌ manh xilqꞌapehal. Chonhmaqꞌlaxpaxojanh yu anma, yebꞌ machi jatutanh. Kaw xin chonhsikihanh komunlahanh, yuto yinh koqꞌabꞌanh kaw kokꞌulanh. Hayet chonhbꞌahlaxanh yu anma haꞌ iskꞌulal Komam chijalanh tet. Ay bꞌay chiꞌekꞌyaꞌ janmahanh yu anma, yajaꞌ chijaqꞌ techahojanh. Kaw txꞌoj istzotel anma jetanh, wal hanhonhanh xin kaw aqꞌankꞌulal chu kotzotelanh tet. Haktikꞌapax tuꞌ tinanh, hakaꞌ isqꞌalemal yebꞌ isyahbꞌenal tzet ay yul sat yibꞌanhqꞌinal, hak tuꞌ jehanh yul sat anma.
Maxhtaj yu kexwaqꞌni txꞌixwojan yuxin chintzꞌibꞌnhetojan hunteqꞌan tiꞌ teyet. Wal xin to yu waqꞌnihan hekuybꞌanil, hakaꞌojtam kaw wuninalan heyehi yuto kaw xahan ay hex wuhan. Waxanhka ay 10 (lahonhebꞌo) mil mak chexkuyni yinh Istzotiꞌ Komam Jesucristo, yajaꞌ hakaꞌtanhe huneꞌnhe hemam. Hanintiꞌan hakaꞌ hemam wehan, yuto haninan bꞌabꞌel walan Tzotiꞌ yet kolbꞌanile teyet, hak tuꞌ xin yu hechahni Komam Jesucristo yul heyanma. Yuxin kaw chiwalan teyet bꞌeybꞌalnhewe hakaꞌ inbꞌeybꞌalan.
Tinanh xin chinchejtojan juxhta Timoteo texol. Haꞌ naj tiꞌ, hakaꞌ inkꞌaholan ye naj, kaw xahan ay naj wuhan yebꞌ kaw yijem naj tet Komam Dios Jahawil. Haꞌ naj chinaniti inbꞌeybꞌalan teyet yinh Komam Jesucristo, hakaꞌtikꞌa chu inkuywahan xol anma ayxako yul isqꞌabꞌ Komam Dios yul hunun konhobꞌ bꞌay chinekꞌan.
Ay mak texol tuꞌ kaw chikanh isbꞌa, ham yalni tato matxa chinapnihan kexwilaꞌan. Wal xin ta xhi Komam ayxatikꞌako yinh inkꞌulan intohan kexwilnojan yinh anhe. Hato tuꞌ chiwilan tato kaw yeli helan hunteqꞌan ebꞌnaj loloꞌ tuꞌ, maka tonhe chitzotel ebꞌnaj xin. Yuto maxhtaj yu tzet chijala chiꞌixtanhwiloj tato ayonhxa yul isqꞌabꞌ Komam Dios, wal xin to yu chisyelo yip Komam jinh. Wal tinanh xin, ¿tzet cheyoche chinto wubꞌan texol? ¿Tom cheyoche chintohan kexinhateꞌan yu hetxꞌojal? mato ¿cheyoche ta kꞌulchꞌan chiwute inkꞌulan teyinh?
Il-lax yinh tzet eliko huneꞌ naj ay ismul
Xahul isqꞌumal wetan tato ay huneꞌ naj texol tuꞌ yiqꞌkanh iskabꞌ miꞌ, huneꞌ mule tuꞌ kaw nanxa islowi. Xol anma mach ohtanhe Komam Dios, machi bꞌay chijabꞌe yuni hakaꞌ tuꞌ. Yajaꞌ wal hex tiꞌ xin, kaw kanhheye cheyabꞌe, estam chiꞌok nino bꞌiskꞌulal yinh hekꞌul yu huneꞌ tuꞌ. Naj uten huneꞌ istxꞌojal tuꞌ kaw yilal heyinilo naj texol. Wal hanintiꞌan waxanhka machijinan texol, yaj hakaꞌojtam ayinikojan texol. Yuxin yinh isbꞌi Komam Jesucristo chiwalan yinh tzet chiꞌeliko naj. Yet chekutxbꞌan hebꞌa hewatxꞌen huneꞌ tuꞌ hakaꞌojtam ayinikojan texol yebꞌ aypaxiko yip Komam Jesucristo texol. Wal huneꞌ naj yako ismul tuꞌ awekanto naj yul isqꞌabꞌ naj matzwalil yunhe iskꞌaytzelaxilo isnimanil naj, kat iskolchakano yanma naj yet chihul Komam Jesucristo.
Hex tiꞌ mach kꞌuloj ta cheyikanh hebꞌa yu huneꞌ istxꞌojal iswatxꞌe naj tuꞌ texol. ¿Tom mach heyohtajo xin tato hanikꞌnhe yanhal ixim pan chiꞌok xol ixim harina, kaw xin sunil ixim chisipkꞌa yu? Wal xin bꞌejwekano sunil istxꞌojal chexetantoj. Hak tuꞌ xin lahanxa chexeliko hakaꞌ ixim pan lanhanto iswatxꞌi, machi yanhal aykoj, chiwahlax yinh qꞌinh Pascua. Hakexojabꞌ tuꞌ yul sat Komam Cristo, yuto haꞌ Komam yako isbꞌa xahanbꞌalil iskam yu komul, hakaꞌ chu ispotxꞌni ebꞌnaj Israel noꞌ meꞌ isxahanbꞌalo yinh qꞌinh Pascua. Yuxin konabꞌaweti iskamikal Komam Jesucristo yinh istoholal yebꞌ isyelal; mach yinho istxꞌojal yebꞌ mule, yuto hunteqꞌan istxꞌojal tuꞌ, lahan hakaꞌ yanhal pan.
Yinh huneꞌ incartahan watojan teyet waltojan tato mach chu hehunbꞌan hebꞌa yebꞌ mak chito ixli maka chito winajli. Yajaꞌ machi waltojan tato matxa chehunbꞌa hebꞌa yebꞌ anma mach ohtanheho Komam Dios, machoj, yuto haꞌ anma tuꞌ chito ixli maka chiwinajli, maka chito yocheko tzet ay yet anmahil, chiꞌelqꞌawi, chito ay jahno sata tioxh. Qꞌinalo tato haꞌ anma tuꞌ chiwalan, kaw yilalmi chexel yul sat yibꞌanhqꞌinal tiꞌ, chal tuꞌ. Wal xin haꞌ hunteqꞌan anma chiwaltojan teyet tiꞌ haꞌ ton mak chihalni ta ayxako yul isqꞌabꞌ Komam, yajaꞌ xin chito ixli maka chito winajli yebꞌ chito yocheko tzet ay yul isqꞌabꞌ hunu yet anmahil, yebꞌ chito ay jahno sata tioxh, yebꞌ chito bꞌahwahi yebꞌ chito ukꞌi, yebꞌ chito elqꞌawi. Hunteqꞌan mak hakaꞌ tuꞌ mach chu hehunbꞌan hebꞌa yebꞌi, nitam heyay tzꞌonhno waꞌo yebꞌi.
Hanintiꞌan mach chu walnihan yinh tzet chiꞌeliko anma maxhto ayoko yul isqꞌabꞌ Komam Dios, wal xin kachannhe Komam chu yalni tzet chiꞌelikoj. Yajaꞌ wal hex ayexxako yul isqꞌabꞌ Komam, chu heyilni yinh tzet chiꞌeliko hunu mak texol. Yuxin huneꞌ naj issay ismul tuꞌ iwelo naj texol.
Anma chisqꞌanle yinh tet naj alkal
Hayet ay howal texol, ¿tzet yinh yuxin haꞌ tet ebꞌnaj alkal yul sat yibꞌanhqꞌinal tiꞌ chextohi yu iswatxꞌenayo ebꞌnaj huneꞌ howal tuꞌ? ¿Tzet yinh xin maxhtaj tet yuninal Komam Dios chextohi? ¿Tom mach heyohtajo xin tato hanhonh ayonhxako yul isqꞌabꞌ Komam tiꞌ, hanhonh chonhok jilaꞌ yinh tzet chiꞌeliko anma ay yul sat yibꞌanhqꞌinal tiꞌ? Yuxin tato chonhok jilaꞌ yinh tzet chiꞌeliko anma yet bꞌaqꞌinh, ¿haꞌ tom xin nixhte howal chꞌah texol, mach chu hewatxꞌenayoj? ¿Tom xin maxhto heyohtajopaxoj tato hanhonh tiꞌ chonhok jilaꞌpaxo yinh tzet chiꞌeliko ebꞌnaj ángel yet bꞌaqꞌinh? Hajxam tzet ye tuꞌ yul sat yibꞌanhqꞌinal tiꞌ, ¿tom mach chu kowatxꞌenayo heyalni? Yuxin yet ay howal chꞌah texol, ¿tzet yinh xin sata ebꞌnaj machi yok yinh yuninal Komam Dios chexto hewatxꞌeyoj? Chiwaltojan huneꞌ tiꞌ teyet yunhe hetxꞌixwikanh. ¿Tom machi hunu mak texol chu iswatxꞌenayo howal chꞌah xol ebꞌnaj juxhtaj tuꞌ? Wal xin mach tonhe cheyaqꞌle howal, to cheqꞌanlepaxo teyinh sata ebꞌnaj alkal, ebꞌnaj yul sat yibꞌanhqꞌinal tiꞌ.
Hayet cheyaqꞌni howal teyinh hunun hex kaw txꞌoj huneꞌ tuꞌ yul sat Komam Dios. ¿Tzet yinh xin mach cheyaqꞌ techahoj tato ay hunu mak chiwatxꞌen istxꞌojal teyinh? ¿Tzet yinh xin mach cheyaqꞌ nimankꞌulal tato ay hunu mak chiꞌelqꞌanilo hunu tzet ye tuꞌ teyet? Wal xin to hextikꞌa chewatxꞌe tzet ye tuꞌ mach kꞌuloj, kat heyelqꞌawipaxo yinh ebꞌnaj juxhtaj.
¿Tom mach heyohtajo xin tato mak chiwatxꞌen istxꞌojal mach chu yok yul isqꞌabꞌ Komam Dios? Wal xin mach cheyaqꞌ subꞌchaho hebꞌa, yuto mak chiꞌixli yebꞌ mak chiwinajli, yebꞌ mak chisjahbꞌa isbꞌa sata tioxh, yebꞌ mak ay yixal kat issayni hunuxa ix, yebꞌ mak ay yichamil kat issayni hunuxa winaj, yebꞌ ebꞌnaj winaj chilauten mule yebꞌ yet winajil, yebꞌ xin mak elqꞌom, yebꞌ mak peqꞌ melyu, yebꞌ mak ukꞌum teꞌ, yebꞌ mak hobꞌomkanh tzotiꞌ yinh yet anmahil, yebꞌ mak chiꞌiqꞌni ismelyu yinh leqꞌtiꞌal, mach chu yok yul isqꞌabꞌ Komam Dios. Ay hex tiꞌ hak tuꞌ heyeko yet yalanhtokanoj, yajaꞌ wal tinanh sajxa ye heyanma yebꞌ yetxa Komam Dios heyehi. Xakexok kꞌulal yul sat Komam Dios yu Komam Jesucristo, yebꞌ yu Yespíritu Komam Dios.
Yetxa Komam Jesucristo ye konimanil
Ay mak chihalni, tato chisje kowatxꞌen sunil tzet chal kokꞌul, kaw yeli yajaꞌ matxa jeto ye kowatxꞌen sunil tzet ye tuꞌ. Hanintiꞌan chisje inwatxꞌenan sunil tzet chal inkꞌulan, yajaꞌ mach chiwaqꞌan hamanil tet hunteqꞌan tuꞌ yunhe mach chiꞌok kinyijbꞌaꞌan yinh tzet chala. Aypaxo mak chalni hakaꞌ tiꞌ: «Haꞌ tzet chikolo yet kokꞌul yehi, haꞌ kokꞌul tuꞌ xin yet tzet chikolo yehi,» xhi. Yeli hakton tuꞌ yehi, yajaꞌ tzet chikolo tuꞌ yebꞌ kokꞌul tuꞌ chiꞌapni istzꞌayikal bꞌay chitanhilo yu Komam Dios. Wal konimanil xin mach yeto ixloj maka winajlo yehi. Wal xin to yetxa Komam Jesucristo Jahawil ye konimanil tiꞌ, yetxapaxo konimanil ye Komam. Hakaꞌ yu yaqꞌni itzitzbꞌokanh Komam Dios Komam Jesucristo Jahawil xol kamom, hak tuꞌ chu konhyaqꞌni itzitzbꞌokanh Komam yu yip.
¿Tom mach heyohtajoj tato huneꞌ konimanil tiꞌ kaw yetbꞌixa isbꞌa yebꞌ isnimanil Komam Jesucristo? ¿Tom xin chu jinito isnimanil Komam tuꞌ kat kohunbꞌan yebꞌ isnimanil hunu ix ix txꞌoj ye iswiꞌ? ¡Machoj! ¿Tom mach heyohtajo xin, tato yet chishunbꞌan isnimanil hunu naj yebꞌ hunu ix ix txꞌoj ye iswiꞌ, hunxanhe anmahil chukano naj yebꞌ ix? Yuto chal yul Yum Komam Dios hakaꞌ tiꞌ: «Hunxanhe anmahil chukano iskawanhil,» [*] xhihayoj. Hayet chijaniko kobꞌa yul isqꞌabꞌ Komam Jahawil hunxanhe chijukano yebꞌ Komam.
Wal xin nannhe heyu, machojabꞌ cheyaqꞌ hamanil tet ixloj maka winajloj. Tzijxanhe mule chako hunu mak, maxhtaj isnimanil chetatoj, yajaꞌ wal mak chiꞌixli maka chiwinajli, kaw haꞌ yinh isnimanil chako ismul. ¿Tom mach heyohtajo xin, tato yatutxa Komam Espíritu Santo ye henimanil, Komam aqꞌbꞌil teyet yu Komam Dios yunhe yeh yul heyanma? Yuxin matxa heyeto hebꞌa hechukil. [*]Wal xin loqꞌbꞌil hexxa yu Komam Dios, yuxin watxꞌewe iskꞌulal yinh henimanil, haxinwal chiꞌok ismay Komam Dios heyu, yuto yetxa Komam heyehi.

Kuybꞌanile yinh mohyilal
Tinanh xin chiwatojan ispaj hunteqꞌan heqꞌambꞌebꞌal heyati yul hecarta wetan. Kꞌul tato mach chiqꞌ ebꞌnaj winaj yixal. Yajaꞌ yunhe mach chiꞌaykꞌay ebꞌnaj maka ebꞌix ix yinh mule, yuxin yilal yiqꞌni ebꞌnaj yixal, yebꞌ yiqꞌnipaxo ebꞌix ix yichamil. Naj ichamile yilal yochen naj yixal, hakpax tuꞌ ix ixale yilal yochen ix yichamil. Yuto ix ixale matxa yeto isbꞌa ix ischukil, wal xin to yetxa yichamil ix yehi. Hakpax tuꞌ naj ichamile, matxa yeto isbꞌa naj ischukil, to yetxa yixal naj yehi. Yuxin mach chu hemanhkꞌon heyochelen hebꞌa hunun hex, kachan tato lahtiꞌxa ye heyu hemanhkꞌon hebꞌa teyet hunun hex yinh hayebꞌo tzꞌayik yu hetxahli tet Komam Dios yinh sunil heyanma. Yajaꞌ xin yilal hehunbꞌanpaxo hebꞌa hunelxa, yuto kꞌuxantaxka mach chitecha heyu yinh tzet choche henimanil, kat yok naj matzwalil kexyilwenoj kat heyaykꞌayi kat heyaniko hemul.
Hunteqꞌan chiwaltotiꞌan mach kaw chejbꞌanile chukanikoj, wal xin tonhe chiwaltojan teyet yu heyilni tato chu heyijeni. Wal intiꞌan, ay walaꞌan sunil mak chikan hakaꞌ wetiꞌan, yajaꞌ nananta konabꞌal hununonh yu Komam Dios. Yuto ay mak mach choche chiqꞌ yixal, aypaxo mak mach chꞌekꞌ yu tato mach chiqꞌ yixal.
Chiwalan tet mak maxhto chimohyi, yebꞌ tet ebꞌix kamnaxa yichamil, kꞌul tato mach chiqꞌ yetbꞌi hakaꞌ wetiꞌan. Yajaꞌ ta ay mak mach chitecha yu ye ischukil chabꞌe, yilal ismohyi sata tonhe choche chiꞌekꞌ ixloj maka winajloj.
Yajaꞌ wal tet mak mohyinaxa xin, chiwaqꞌan hunteqꞌan chejbꞌanile tet, hunteqꞌan chejbꞌanile tiꞌ mach wetojan, to yet Komam Dios yehi. Hex ixale mach chepohle hebꞌa yebꞌ heyichamil. Yajaꞌ tato ay hunu ix ix chispohle isbꞌa yebꞌ yichamil, matxa chu yiqꞌni ix hunuxa winaj, kachannhe yebꞌ yichamil ix tuꞌ chisje ishunbꞌan isbꞌa hunelxa. Hakpax tuꞌ naj ichamile, mach chu ispohni isbꞌa naj yebꞌ yixal. [*]
Wal tet hunmajanxa xin chiwaltojan hunteqꞌan tiꞌ, yajaꞌ mach ischejbꞌanilo Komam Dios, to haninan chiwaltojan: Tato ay hunu naj juxhtaj maxhto chako isbꞌa yixal yul isqꞌabꞌ Komam Dios, yajaꞌ tato chitzala iskꞌul ix iskꞌatanh naj, huneꞌ naj juxhta tuꞌ, mach chu ispohni isbꞌa naj yebꞌ ix. Yebꞌ xin tato ay hunu ix janabꞌ, maxhto chako isbꞌa yichamil yul isqꞌabꞌ Komam, yajaꞌ chitzala iskꞌul naj yebꞌ ix, mach chu ispohni isbꞌa ix yebꞌ naj. Yuto waxanhka maxhto ayoko yichamil ix yul isqꞌabꞌ Komam, yajaꞌ hakojtam yetxa Komam Dios ye naj, yuto hunye naj yebꞌ huneꞌ ix ix ayxako yul isqꞌabꞌ Komam Dios. Hakpax tuꞌ ix maxhto ayoko yul isqꞌabꞌ Komam, hakojtam yetxa Komam Dios ye ix, yuto hunye ix yebꞌ huneꞌ naj ayxako yul isqꞌabꞌ Komam. Qꞌinalo ta maxhto yeto Komam ye iskawanhil, lahanmi chiꞌeliko yuninal hakaꞌ yuninal anma maxhto ayoko yul isqꞌabꞌ Komam Dios, wal xin to hakaꞌxa yuninal Komam Dios yehi. Yajaꞌ ta naj ichamile maka ix ixale maxhto ayoko yul isqꞌabꞌ Komam tuꞌ, choche ispohle isbꞌa yebꞌ yetbꞌi, ispohabꞌ isbꞌa. Yinh hakaꞌ tuꞌ chikankano naj juxhtaj maka ix janabꞌ tuꞌ yinh aqꞌankꞌulal, yuto choche Komam Dios tato chexekꞌ yinh aqꞌankꞌulal. Yuto hach ixale hach tiꞌ maxhto hawohtajoj tato chikolcha hawichamil tuꞌ yu iskꞌulal chabꞌeybꞌalnhe, maka hach ichamile hach tiꞌ maxhto hawohtajoj tato chikolcha hawixal tuꞌ yu iskꞌulal chabꞌeybꞌalnhe, wal xin kꞌul ta mach chepohle hebꞌa.
Wal hununonh xin, hakaꞌtikꞌa jehi yet konhyawten Komam Dios, hak tuꞌ chu koyijen yinh tzet xayaqꞌ Komam jet. Hak tuꞌ chejbꞌanil waqꞌan tet makta ayxako yul isqꞌabꞌ Komam yul hunun konhobꞌ.
Tato ay hunujex ayxako circuncisión yinh henimanil yet kexyawten Komam, mach chu heyebꞌan huneꞌ circuncisión tuꞌ. Maka tato maxhto circuncisión teyinh yet kexyawten Komam, matxa yilalo cheyaqꞌ circuncidar hebꞌa. Yuto haꞌ huneꞌ kaw yilal yehi haꞌ heyijen ischejbꞌanil Komam Dios, machi yok yinh ta ayxako circuncisión teyinh maka machoj.
Hakaꞌojabꞌ heye yet kexyawten Komam Dios yuninaloj, hakojabꞌ tuꞌ cheyukanoj. Tato ay hunu mak ayikto yalanh yip hunu maka yet yawtelax yu Komam, machojabꞌ chitak iskꞌul yinh huneꞌ tuꞌ, yajaꞌ tato ay tzet chu yelti yalanh yip huneꞌ mak tuꞌ kaw kꞌultopaxoj. Haꞌ mak ayikto yalanh yip hunu maka yet yawtelax yu Komam, tinanh xin yetxa isbꞌa ischukil yinh isyijen tzet chal Komam Dios. Hakpax tuꞌ xin mak mach chejabꞌo yehi yet yawtelax yu Komam, tinanh xin ischejabꞌxa Komam yehi. Wal xin kaw ay istohol aqꞌbꞌil hex yu Komam, yuxin mach cheyakto hebꞌa yalanh yip hunuxa maka. Tinanh xin, hex wuxhtaj hex wanabꞌ, haꞌ yul sat Komam Dios kꞌul kokankano hakaꞌtikꞌa jehi yet konhyawten Komam Dios yuninaloj.
Wal mak maxhto mohyinajoj machi chejbꞌanile yaqꞌkano Komam wetan yinh, wal hunteqꞌan chejbꞌanile tiꞌ, haninan chiwaltojan, yajaꞌ yilal kaw ay yelapno yul hesat, yuto yu iskꞌulal iskꞌul Komam Dios winhan yuxin yaqꞌ huneꞌ inmuniltiꞌan yinh inkuywahan. Yul wetan, tato ay hunu naj maxhto yixal, kꞌul ta mach chiqꞌ naj yixal, yuto hunteqꞌan tiempo bꞌay ayonh tinanh kaw yaꞌtaxa.
Haꞌ mak ayxa yixal, machojabꞌ chispoh isbꞌa yebꞌ yixal. Haꞌ mak maxhto yixal, kꞌul ta mach chissay yixal. Tato ay hex chexmohyi, mach muleho huneꞌ tuꞌ; taka hunu ix qꞌopo chimohyi xin, mach txꞌojopaxo huneꞌ tuꞌ. Yajaꞌ wal mak chimohyi kaw ay isyaꞌtajil chila. Ay walaꞌan mach chaqꞌle hunteqꞌan isyaꞌtajil tuꞌ.
Hex wuxhtaj, hex wanabꞌ, haꞌ chalilo hunteqꞌan chiwaltotiꞌan to hanikꞌxanhe tiempo ayonhikꞌoj, yuxin hex ay heyixal, machojabꞌnhetaj yinh heyixal cheyako henabꞌal, wal xin yilal heyaqꞌni hamanil yinh yet Komam. Haxa mak bꞌiskꞌulal ye xin, hakaꞌojtam mach bꞌiskꞌulalo yehi, haxa mak ayko yinh tzalahilal xin, hakaꞌojtam mach tzalahilalo yehi. Haꞌ mak chiloqꞌni hunu tzet ye tuꞌ hakaꞌojtam mach yeto tzet chisloqꞌ tuꞌ. Haxa mak chiꞌokniko tzet ay yul sat yibꞌanhqꞌinal tiꞌ yu, hakaꞌojtam mach lanhan yocheni yuto huneꞌ yul sat yibꞌanhqꞌinal tiꞌ chitanhiloj. [image: 116.TIF] 

Ay walaꞌan matzet cheyako yinh hekꞌul. Yet maxhto chiqꞌ yixal hunu naj tzeh, yinhnhe yet Komam ayko yanma naj, hanhe tzet chal Komam haꞌ chisyije naj. Wal hunu naj ayxa yixal xin, haxa yinh tzet ay yul sat yibꞌanhqꞌinal tiꞌ haꞌ chako yinh iskꞌul, yebꞌ yinh tzet chu yaqꞌni tzalaho iskꞌul yixal. Hakpax tuꞌ ebꞌix qꞌopo maxhto chimohyi yebꞌ ebꞌix maxhtikꞌa yichamil, haꞌ yinh yet Komam bꞌay ayko yanma ebꞌix yebꞌ sunil isnabꞌal. Wal ebꞌix ay yichamil xin, haꞌ tzet ay yul sat yibꞌanhqꞌinal tiꞌ, yebꞌ tzet choche yichamil, haꞌ ayko yinh iskꞌul ebꞌix iswatxꞌeni.
Chiwalan hunteqꞌan tiꞌ, yajaꞌ maxhtaj yu kexinkachnihan, to yu iskꞌulalo teyinh, yebꞌ yu hebꞌeybꞌalnhen hakaꞌ choche Komam Dios, kat hemunla yinh ismunil Komam yinh sunil heyanma.
Ta ay hunu naj juxhta choche chimohyi yebꞌ hunu ix janabꞌ yuto istiempohalxa yiqꞌni yixal, chisje ismohyi, mach txꞌojo huneꞌ tuꞌ. Yajaꞌ xin ta ay hunu mak mach chisje iskꞌul chiqꞌ yixal, chixin istꞌinhbꞌako yinh yanma yekꞌ yu ischukil, qꞌakꞌul ta mach chimohyi. Yuxin ta chimohyi huneꞌ mak tuꞌ, kꞌul, yajaꞌ ta mach chimohyi xin, ekꞌbꞌal kꞌultopaxoj.
Yet itzitzto yichamil hunu ix ix, aytokto ix yalanh ischejbꞌanil yichamil. Yajaꞌ ta chikam naj xin kaw yetxa isbꞌa ix ischukil, xaꞌisje ismohyi ix yebꞌ mak bꞌay chal iskꞌul, yajaꞌ tanhe yebꞌ hunu mak ayxako yul isqꞌabꞌ Komam. Yajaꞌ wal intxumnihan, ekꞌbꞌalto saqꞌal yet ix ta mach chiqꞌ yichamil ix. Hak tuꞌ chiwute walnihan yuto haꞌ hun Komam Espíritu Santo ayko wetbꞌihojan, haꞌ chꞌaqꞌni walaꞌan.

Noꞌ chibꞌe chiꞌaqꞌlax yinh xahanbꞌalil tet tioxh
Wal tinanh xin, chiwaltojan teyet yinh noꞌ chibꞌe chihaltelax tet ej tioxh. Hunteqꞌan tiꞌ kaw johta kosunil, yajaꞌ kohelanil tuꞌ ay ismay jinikanh kobꞌa yu. Wal ta xahan chijil kobꞌa hununonh, chonhchꞌibꞌ yinh yet Komam hakaꞌ tuꞌ. Tato ay hunu mak kaw ay isnabꞌal chute istxumni, maxhto isnabꞌal huneꞌ mak tuꞌ yinh hakaꞌ kaw yelapno yehi. Wal mak ayko yanma yinh Komam Dios, kaw ohtabꞌil yu Komam.
Wal yinh iskꞌuxlax noꞌ chibꞌe chiꞌaqꞌlax yinh xahanbꞌalil tet ej tioxh, kaw matzet chaliloj yuto hunteqꞌan tioxh tuꞌ kaw johtaj tato kaw machi yelapno ye yul sat yibꞌanhqꞌinal tiꞌ, yuto huneꞌnhechꞌan Komam Dios. Yajaꞌ waxanhka xin ay mak chihalni ta ay txꞌiꞌal dios satkanh, yebꞌ yul sat yibꞌanhqꞌinal tiꞌ, yinh hakaꞌ tuꞌ txꞌiꞌal dios yebꞌ txꞌiꞌal yahaw yul sat ebꞌnaj. Yajaꞌ wal hanhonh tiꞌ, huneꞌnhechꞌan koDiosal, haꞌ ton Komam Dios mame. Haꞌ Komam tuꞌ yichebꞌanil sunil tzet ye tuꞌ, yetpaxo Komam je hanhonh tiꞌ. Huneꞌnhechꞌanpaxo Jahawil, haꞌ ton Komam Jesucristo. Yu Komam tuꞌ, yuxin ay sunil tzet ye tuꞌ, yebꞌ yu Komam yuxin ayonh.
Yajaꞌ mach sunilo ebꞌnaj juxhta chinachalo huneꞌ tiꞌ yu. Yuto ay ebꞌnaj chitikꞌa yiyo isbꞌa tet tioxh yet yalanhtokanoj, yuxin yet chiskꞌuxni ebꞌnaj noꞌ chibꞌe haltebꞌilxa yinh xahanbꞌalil tet tioxh tuꞌ, chito kabꞌkon iskꞌul, chistxumni ebꞌnaj ta chꞌetaxto ebꞌnaj yu. Yajaꞌ maxhtaj yu tzet chikolo, yuxin chonhkan kꞌulal yul sat Komam Dios, maxhtaj yu kokꞌuxni noꞌ chibꞌe tuꞌ, yuxin chonhkꞌulbꞌiloj, maka yu mach chikolo yuxin chonhkan txꞌojal.
Kaw cheyil hebꞌa, tajka yu chisje heloni yuxin cheyaqꞌ aykꞌayo hunu mak maxhto yip yinh yet Komam. Tajka yu heyohtaxa ta mach txahulo hekꞌuxni noꞌ chibꞌe tuꞌ, yuxin chexay tzꞌonhno waꞌo yul yatut tioxh, yajaꞌ ta ay ebꞌnaj juxhta chexilni yinh hakaꞌ tuꞌ, mach ismunil hex kaw hex cheyijbꞌa ebꞌnaj iskꞌuxni noꞌ chibꞌe haltebꞌil tet tioxh tuꞌ. Ta hak tuꞌ cheyute, cheyaqꞌ aykꞌayo hunu mak maxhto yip yinh yet Komam, wal xin haꞌ yinh huneꞌ mak tuꞌ kampaxo Komam Jesús. Yuxin tato heyu yuxin chiꞌetaxto isnabꞌal hunu heyuxhta maxhto yip yinh Komam, cheyako hemul yinh hakaꞌ tuꞌ yul sat Komam Jesucristo. Yuxin ta yunhe inkꞌuxnihan noꞌ chibꞌe yuxin chiwaqꞌ aykꞌayojan hunu wuxhtajan, qꞌakꞌul tom mach chinkꞌuxan noꞌ chibꞌe tuꞌ, haxinwal machi hunu mak chako ismul wuhan.
Hunteqꞌan yinh bꞌay ay yok ebꞌyaꞌ ischejabꞌ Komam Jesucristo
Yinh kaw yeli hanintiꞌan ischejabꞌ Komam Jesucristo wehan yuto wilpaxojan Komam, yuxin lahan welapnojan hakaꞌ ebꞌyaꞌ ischejabꞌ Komam. Hex tiꞌ xin ayexxako yul isqꞌabꞌ Komam Jesucristo, yajaꞌ yu inmunilan texol. Waxanhka ay mak chalni tato mach ischejabꞌo Komam Jesucristo wehan, yajaꞌ wal hex tiꞌ xin kaw heyohtaj tato ischejabꞌ Komam wehan, yuto yu inmunilan texol yuxin ayexxako yul isqꞌabꞌ Komam. Haꞌ chalniloj tato kaw yeli ischejabꞌ Komam wehan.
Hak tiꞌ chu inpajtzenan tet ebꞌnaj chitzotel winhan. Hanintiꞌan ay wokan yinh inchahnihan tzet chinlohan yinh inmunilan texol. Qꞌinalo ta ay hunu ix janabꞌ chiꞌok wixalojan tinanh, ¿tom mach chu winikꞌojan ix wintajan hakaꞌ chu yaꞌ Pedro yebꞌ hunteqꞌanxa ebꞌyaꞌ ischejabꞌ Komam Jesucristo, yebꞌ ebꞌyaꞌ yuxhta Komam? ¿Tom haninxanhehan yebꞌ yaꞌ Bernabé mach chiꞌaqꞌlax tzet chiꞌokniko juhanh yet chonhmunlahanh yinh Istzotiꞌ Komam Dios? Hakaꞌ ebꞌnaj soldado tinanh, ¿tom yinh ebꞌnaj ayko tzet chiꞌokniko yu? Hakaꞌpaxo hunu naj chitzꞌunni teꞌ uva, ¿tom mach chislo naj hunu sat teꞌ xin? Hakaꞌpaxo hunu naj tanhem wakax, ¿tom mach chukꞌ naj yal yim noꞌ? Tajka chetxumu tato haninnhehan chiwalan huneꞌ tiꞌ, wal xin hak tuꞌ yalnipaxo yinh isley yaꞌ Moisés. Yinh ley tuꞌ tzꞌibꞌnhebꞌilkano hakaꞌ tiꞌ: «Mach cheyako tzꞌispa yinh istiꞌ noꞌ wakax yet chixanhwi trigo noꞌ,» [*] xhihayoj. Yajaꞌ maxhtaj noꞌ wakax ayko yinh iskꞌul Komam yet yalni huneꞌ tuꞌ. Wal xin hanhonh ayonhiko yinh iskꞌul Komam yet yalni huneꞌ tuꞌ. Yuxin hakaꞌ naj tꞌokom txꞌotxꞌ yebꞌ naj chixanhnilti ixim trigo, haꞌ ismunil ebꞌnaj tuꞌ ayko yipo yanma, yuto yinh ismunil ebꞌnaj tuꞌ chiꞌel tzet chislo. Hanhonhtiꞌanh kotzꞌunanh Istzotiꞌ Komam Dios texol, yuxin mach txꞌojoj ta cheyaqꞌ hanikꞌ tzet chiꞌokniko juhanh. Ta haꞌ hunmajanxa ebꞌnaj chiꞌekꞌ texol cheyaqꞌ tzet chiꞌokniko yu, hajonhxamanh ay yilal kochahni jetanh. [image: 117.TIF] 

Yajaꞌ xin machi hunelo koqꞌananh teyet, kaw tonhe jijlehanh yunhe mach chiꞌok linhno jalnikꞌojanh Istzotiꞌ Komam Jesucristo. Hex tiꞌ heyohtaj tato ebꞌyaꞌ chimunla yul Yatut Komam Dios, haꞌ tzet chihaltelax tet Komam yul yatut tuꞌ, haꞌ chiꞌaqꞌni ekꞌo yu ebꞌyaꞌ. Haꞌ chal yelapno tuꞌ, to yaꞌ sacerdote chiꞌaniko xahanbꞌal tet Komam Dios, ay yok yaꞌ yinh tzet lanhan yalten tuꞌ. Hakton tuꞌ ye ebꞌyaꞌ chimunla yinh yalnikꞌo Tzotiꞌ yet kolbꞌanile, halbꞌilkano yu Komam Dios tato yilal yaqꞌlax tzet chiꞌokniko yu ebꞌyaꞌ yinh huneꞌ munil bꞌay chimunlako tuꞌ. Wal hanintiꞌan xin, machi hunelo inqꞌanan teyet yinh tzet okniko wuhan waxanhka xin kaw yilal inchahnihan. Yajaꞌ maxhtaj yu heyaqꞌni yuxin chintzꞌibꞌnhetojan huneꞌ carta tiꞌ teyet, wal xin ay huneꞌ intzalahilalan yuto machi hunu tzet ye tuꞌ inqꞌanan teyet. Qꞌaꞌkꞌulmi chinkaman sata inqꞌannihan hunu tzet ye tuꞌ teyet.
Hanintiꞌan mach chinloloꞌnhe hinbꞌahan yu chiwalikꞌojan Tzotiꞌ yet kolbꞌanile tet anma, yuto chejbꞌil hinan walnikꞌojan. Kaw kꞌanchꞌaninan ta mach chiwalan Tzotiꞌ yet kolbꞌanile. Qꞌinalo ta yul wetan chiwitijan wekꞌan walnokꞌojan, kaw yilalmi inchahnipaxojan intoholan. Wal xin chiwalikꞌojan yuto haꞌ Komam Dios aqꞌnhe huneꞌ inmuniltiꞌan. Wal xin, haꞌ huneꞌ ispaj yet chinekꞌan walnokꞌojan Tzotiꞌ yet kolbꞌanile haꞌ ton tzalahilal. Machi intoholan chinqꞌanan, waxanhka yet ay inqꞌannihan intoholan yinh inmunil tuꞌan yu yekꞌ wuhan.
Mach ayinikojan yalanh yip hunu maka, yajaꞌ xawako hinbꞌahan hakaꞌ chejabꞌ tet sunil anma, yunhe kaw txꞌiꞌal anma chiꞌokkano yul isqꞌabꞌ Komam wuhan. Yet chinekꞌan xol ebꞌnaj wet konhobꞌ Israelan, hakaꞌ isbꞌeybꞌal ebꞌnaj tuꞌ hak tuꞌ chiwute inbꞌeybꞌalan, yunhe yok haywanho ebꞌnaj yul isqꞌabꞌ Komam, kat yelkanti ebꞌnaj yalanh ley, yuxin hakaꞌtanhe chiwakto hinbꞌahan yalanh isley yaꞌ Moisés. Yajaꞌ yinh kaw isyelal mach ayiniktojan yalanh ley tuꞌ. Hakpax tuꞌ yet chinekꞌan xol anma mach Israeloj, anma mach ayokto yalanh isley yaꞌ Moisés, hakaꞌ isbꞌeybꞌal ebꞌnaj tuꞌ hak tuꞌ chiwutepaxo hinbꞌahan, yunhe yok haywanho ebꞌnaj yul isqꞌabꞌ Komam. Yajaꞌ yinh kaw isyelal yalanh ischejbꞌanil Komam Dios ayiniktojan, yuto yijem hinan yinh ischejbꞌanil Komam Jesucristo.
Haxa yet ayinikojan xol ebꞌnaj maxhto bꞌin yip yinh yet Komam xin, hakaꞌtanhe hunu mak machi yip, hak tuꞌ chiwute hinbꞌahan, yunhe kaw yiqꞌni yip yanma ebꞌnaj yinh Komam. Wal xin wute hinbꞌahan hakaꞌ anma tuꞌ, yunhe ischahnikano iskolbꞌanil haywanho anma tuꞌ. Yu kuybꞌanile yet kolbꞌanile, yuxin hak tuꞌ wute hinbꞌahan, yunhe haꞌ huninan chinchahan iskꞌulal yu. [image: 118.png] 

Hakaꞌ yinh hunu anhe tinanh, txꞌiꞌal mak chaqꞌ anhe, yajaꞌ huneꞌnhe mak chiꞌiqꞌwahi. Tinanh xin, hakaꞌ chu ebꞌnaj chꞌaqꞌni anhe tuꞌ, hakojabꞌ tuꞌ cheyute hebꞌa yinh yet Komam, haxinwal chechah ispaj selel. Sunil ebꞌnaj chaqꞌ anhe, yet chiskuyni isbꞌa ebꞌnaj kaw kam chil ebꞌnaj ta machi hunu tzet ye tuꞌ chiꞌetanto isnimanil ebꞌnaj yunhe yiqꞌni ebꞌnaj ismatan yet chiyaqꞌni ebꞌnaj anhe. Yajaꞌ huneꞌ matan chiqꞌ ebꞌnaj tuꞌ pet chiꞌetaxtoj, wal huneꞌ matan chijiqꞌ hanhonh tiꞌ yinh ismunil Komam, machi bꞌaqꞌinh chiꞌetaxtoj. Hakaꞌ ebꞌnaj chaqꞌ anhe tuꞌ chaqꞌ yanma ebꞌnaj yapni bꞌay chiꞌaqꞌlax ismatan, hak tuꞌ wehan hanintiꞌan. Hakaꞌpaxo ebꞌnaj chiꞌalaxiko yaqꞌleno howal hakintuꞌan, mach nabꞌnheho chiꞌelto inqꞌabꞌan. Wal xin yinh kaw sunil wanmahan chinmunlahan yinh ismunil Komam Dios. Kaw chinkachan innimanilan, chiwanikojan isyijeno yinh tzet chiwochehan, yuto kꞌuxantaxka lahwi wawtenan anma yul isqꞌabꞌ Komam Dios, haxataxka chiꞌelikoj matxa chinchahan ispaj selel tzet tzumbꞌebꞌil wuhtiꞌan.

Mach chu jinayo kobꞌa tet ej tioxh
Hex wuxhtaj hex wanabꞌ, chiwochehan mach chenahulnheto yinh tzet yaqꞌle ebꞌnaj jichmam yet yijbꞌalaxikꞌo ebꞌnaj yu yaꞌ Moisés yet payat. Sunil ebꞌnaj bꞌelwi yalanh huneꞌ moyan, yebꞌ xin sunil ebꞌnaj ekꞌpaxto yiktabꞌal haꞌ Kajinh Mar. [*]Hakaꞌtanhe ahkano haꞌ iswiꞌ ebꞌnaj ishunikaniko yinta yaꞌ Moisés yu huneꞌ moyan tuꞌ, yebꞌ yet yekꞌto ebꞌnaj yiktabꞌal haꞌ mar tuꞌ, hakaꞌtanhe ahkano haꞌ iswiꞌ ebꞌnaj. Islohnipaxo ebꞌnaj hunteqꞌan tzet chilolax yati Komam Dios yul satkanh. [*]Yebꞌpaxo xin sunil ebꞌnaj ukꞌni ha haꞌ yaqꞌ Komam Dios elti yinh iskꞌul huneꞌ chꞌen chꞌen. Haꞌ huneꞌ chꞌen chꞌen tuꞌ yechel Komam Jesucristo ye chꞌen, haꞌ hun Komam tzujan yinta ebꞌnaj jichmam yinh isbꞌel. [*]Waxanhka yaqꞌ Komam Dios hunteqꞌan tuꞌ tet ebꞌnaj, yajaꞌ ay ebꞌnaj mach isyije yinh tzet yal Komam Dios, yuxin kaw txꞌiꞌal ebꞌnaj kami, iskankano pakꞌno isnimanil ebꞌnaj sat txꞌotxꞌ desierto yinh isbꞌel tuꞌ.
Sunil hunteqꞌan yu ebꞌnaj tuꞌ kokuybꞌanil yukanoj yunhe matxa chijocheko istxꞌojal hakaꞌ yu ebꞌnaj. Mach cheyiyo hebꞌa tet ej tioxh hakaꞌ yu txꞌiꞌal ebꞌnaj tuꞌ, hakaꞌ yekano istzotiꞌal ebꞌnaj yul Yum Komam Dios hakaꞌ tiꞌ: «Ay tzꞌonhno ebꞌnaj, yok ebꞌnaj waꞌoj yebꞌ ukꞌuj. Lahwi tuꞌ xin yah bꞌulna ebꞌnaj, yok ebꞌnaj kanhalwoj, yaqꞌni ebꞌnaj tzet chal iskꞌul,» [*] xhihayoj. Machojabꞌ chexixli hakaꞌ yu txꞌiꞌal ebꞌnaj tuꞌ. Yu huneꞌ tuꞌ yuxin tanhilo 23 (oxebꞌ iskawinaj) mil ebꞌnaj yinh huneꞌ tzꞌayik. Machojabꞌpaxo xin cheyako Komam Jesucristo yinh ilwebꞌal, hakaꞌ yu anma tuꞌ. Yu huneꞌ tuꞌ yuxin kaw txꞌiꞌal mak chilax yu noꞌ labꞌa, iskamiloj. [*]Machojabꞌ chexbꞌuchwa yinh Komam Dios hakaꞌ yu anma tuꞌ. Yu huneꞌ tuꞌ yuxin txꞌiꞌal mak kam yu naj ángel aqꞌomkamo anma.
Sunil hunteqꞌan tzet yu ebꞌnaj jichmam tuꞌ, kuybꞌanile yekano jinh tinanh, tzꞌibꞌnhebꞌilpaxkanayoj yunhe johtanheni ta mach chu kowatxꞌen istxꞌojal, yuto hanhonh tiꞌ ayonhxako yinh islahobꞌal tzꞌayik tiꞌ.
Yuxin haꞌ mak kaw kꞌul yeko chabꞌe, yilal kaw kam chil isbꞌa haxinwal mach chiꞌaykꞌayi. Tzijxanhe ilwebꞌal chilaay jibꞌanh, lahan hakaꞌ ilwebꞌal chiꞌay yibꞌanh sunil anma. Yajaꞌ chikawxi kokꞌul yinh Komam Dios tato mach chischayo Komam hunu ilwebꞌal jibꞌanh mach chitecha ju. Wal xin, hayet chiꞌapni ilwebꞌal jinh, haꞌ Komam chiyeni jet tzet chu kokolcha tet ilwebꞌal tuꞌ, hak tuꞌ xin chu istecha ju.
Tinanh xin hex wuxhtaj hex wanabꞌ, hex xahan ay wuhan, mach cheyiyo hebꞌa tet ej tioxh. Chiwaltojan hunteqꞌan tiꞌ teyet yuto kaw helanexxa, chisje heyok heyilnoj ta kꞌul hunteqꞌan chiwaltotiꞌan. Yet chijekꞌtzen santa cena chijaqꞌni yuchꞌandiosal yinh tzet ayayto yul chꞌen vaso kat jukꞌni, haꞌ chiyeniloj tato hunxanhe je yebꞌ Komam Jesucristo yu ischikꞌil. Haxa yet chikoqꞌaxponayo ixim pan kat kowahni ixim, haꞌ chꞌaqꞌni konabꞌaꞌ tato hunxanhe chonhelkaniko yinh Komam Jesucristo. Waxanhka kaw txꞌiꞌalonh, yajaꞌ huneꞌnhe haꞌ ixim pan chikowah kosunil, haꞌ chiyeniloj tato hunxanhe nimanile je kosunil.
Naweti yinh konhobꞌ Israel, hayet chiskꞌuxni ebꞌnaj noꞌ chibꞌe chiꞌaqꞌlax yinh xahanbꞌalil tet Komam Dios, hunxanhe chukano ebꞌnaj yinh Komam. Yaj mach lanhano walnihan tato ay yip tioxh, yebꞌ ta ay tzet chal yelapno noꞌ chibꞌe chihaltelax tet. Haꞌ chalilo huneꞌ chiwaltiꞌan, to hayet chaqꞌni ebꞌnaj mach Israelo isxahanbꞌal, maxhtaj tet Komam Dios chalte ebꞌnaj isxahanbꞌal tuꞌ, wal xin to haꞌ tet ebꞌnaj ischejabꞌ naj matzwalil chalte ebꞌnaj isxahanbꞌal. Haꞌ huneꞌ tiꞌ machojabꞌ cheyako hebꞌa yetbꞌiho ebꞌnaj ischejabꞌ naj matzwalil. Mach chu jukꞌni tzet ay yul isvaso Komam Dios kat jukꞌnipaxo tzet ay yul isvaso ebꞌnaj ischejabꞌ naj matzwalil. Mach chu jokpaxo tzꞌonhno waꞌo sat ismexha Komam Dios, chilahwi tuꞌ kat jokpaxo tzꞌonhno waꞌo sat ismexha ebꞌnaj ischejabꞌ naj matzwalil. Wal xin machojabꞌ chikowatxꞌe hunteqꞌan tuꞌ, haxinwal mach chijaqꞌtij ishowal Komam jinh yuto mach ekꞌbꞌalo jip yibꞌanh Komam.

Mach chu jetanto isnabꞌal hunuxa anma
Ay mak chihalni: «Chisje kowatxꞌen sunil tzet chal janma,» xhi. Kaw yeli, yajaꞌ hanhonh tiꞌ matxa jeto ay kowatxꞌen hunteqꞌan tuꞌ. Chu kowatxꞌen sunil tzet chal kokꞌul, yajaꞌ mach sunilo chikolwa jinh konhyaqꞌni chꞌibꞌo yinh yet Komam Dios. Machojabꞌnhetaj iskꞌulal jet chikosayikꞌoj, wal xin yilal kosayni iskꞌulal yinh jet anmahil.
Sunil noꞌ chibꞌe chitxonhlax yul txonhbꞌal chu hekꞌuxni noꞌ, mach yilalo cheqꞌambꞌe tzet ye noꞌ haxinwal mach chikabꞌkon heyanma hekꞌuxni noꞌ. Yuto huneꞌ yul yibꞌanhqꞌinal tiꞌ, yebꞌ sunil tzet ayayo sat, yet Komam Dios yehi.
Tato chexawtelax waꞌo yu hunu mak maxhto ayoko yul isqꞌabꞌ Komam, chu hetohi. Ta chisje hekꞌul, chu hekꞌuxni noꞌ chibꞌe chiꞌalaxayo yinh hesat. Mach cheqꞌambꞌe tzet ye noꞌ haxinwal mach chikabꞌkonkanh heyanma yet chekꞌuxni noꞌ. Yajaꞌ ta ay mak chalni hakaꞌ tiꞌ: «Noꞌ chibꞌe tiꞌ xaꞌaqꞌlax noꞌ yinh xahanbꞌalil tet tioxh,» ta xhi, mach chekꞌux noꞌ, yu iskꞌulalo yinh huneꞌ mak chalni tuꞌ. Chiwaltojan hunteqꞌan tiꞌ yunhe mach chiꞌetaxto isnabꞌal huneꞌ mak maxhto yip isnabꞌal tuꞌ, maxhtaj yu henabꞌal hex tiꞌ.
Yajaꞌ ayexmi chetxum hakaꞌ tiꞌ: «¿Tzet yinh yuxin chinkach hinbꞌahan inkꞌuxnihan noꞌ chibꞌe chiꞌaqꞌlax yinh xahanbꞌalil tuꞌ yu anma chinanon iskꞌul iskꞌuxni noꞌ? Ta chiwaqꞌan yuchꞌandiosal yinh noꞌ chibꞌe chinkꞌux tuꞌan, matxa mak chu yok bꞌuchwal yinh huneꞌ tuꞌ,» kexchimi.
Wal xin chiwalan teyet, ta ay hunu tzet ye tuꞌ cheloh yebꞌ cheyukꞌu, maka hunuxa tzet ye tuꞌ cheyu, haꞌojabꞌ ismay Komam Dios cheyako yinh tzet chewatxꞌe tuꞌ. Wal xin machojabꞌ cheyetato isnabꞌal ebꞌnaj Israel maka ebꞌnaj mach Israeloj, maka makta ayxako yul isqꞌabꞌ Komam Jesucristo yu tzet chewatxꞌe. Hakaꞌ hanintiꞌan, kaw chiwaqꞌ wanmahan inwatxꞌenan iskꞌulal sata anma, maxhtaj iskꞌulal wetan chinsayikꞌojan, to iskꞌulal yet anma, yunhe istzujcha apno iskolbꞌanil anma yu.
Okanhwe tzujno yinh inbꞌeybꞌaltiꞌan, hakaꞌ chiwute inbꞌeybꞌalnhehan isbꞌeybꞌal Komam Jesucristo.
Kuybꞌanile yinh ebꞌix ix yet ay culto
Hex wuxhtaj hex wanabꞌ, kaw chintzalahan teyinh, yuto yinh sunil tzet chewatxꞌe chinhenatijan, yebꞌpaxo kaw ayexiko heyijen hunteqꞌan kuybꞌanile waqꞌan teyet. Chiwochehan cheyohtanheloj ta Komam Jesucristo, haꞌ kaw ayko iswiꞌehalo ebꞌnaj winaj. Haxa naj ichamile xin, iswiꞌehal yeko naj yinh yixal, hakaꞌpaxo Komam Dios iswiꞌehal yeko Komam yinh Komam Jesucristo. Tato chako ebꞌnaj winaj yenhel iswiꞌ yet chitxahli ebꞌnaj, maka yet chalni ebꞌnaj tzotiꞌ chitit tet Komam Dios, yinh hakaꞌ tuꞌ chiyilo ebꞌnaj ispixan Komam Jesucristo, Komam ayko iswiꞌehalo yinh ebꞌnaj. Hakaꞌpaxo ebꞌix ix, ta ay hunu ix mach chahto yenhel iswiꞌ yet chitxahli, maka yet chalni tzotiꞌ chitit tet Komam Dios, yinh hakaꞌ tuꞌ, haꞌtikꞌa ix chiꞌinilo ispixan yichamil, naj ayko iswiꞌehalo yinh ix. Lahan chalilo hakaꞌtanhe xayaqꞌ elo ix xil iswiꞌ. Yuxin ta ay hunu ebꞌix ix, mach chahto yenhel iswiꞌ, kꞌulmi yaqꞌni ebꞌix elo xil iswiꞌ, yajaꞌ ta txꞌixobꞌal huneꞌ tuꞌ chabꞌe ebꞌix xin, yaqꞌabꞌahto ebꞌix yenhel iswiꞌ.
Wal hanhonh winajonh tiꞌ xin, mach kꞌuloj ta chijahto yenhel kowiꞌ, yuto yechel Komam Dios jehi yebꞌ hanhonh chikoyelo yip Komam Dios. Haxa ebꞌix ix xin, haꞌ ebꞌix chiyenilo yip ebꞌnaj winaj. Yuto yet iswatxꞌen Komam Dios naj winaj, mach yinho ix ix el naj yu Komam. Wal xin to haꞌ ix ix tuꞌ yinh naj winaj elna ix yu Komam. Maxhtaj yu ix ix yuxin iswatxꞌe Komam Dios naj winaj, wal xin to yu naj winaj yuxin iswatxꞌe Komam ix ix. Yu huneꞌ tuꞌ, yuxin yilal yanahto ebꞌix ix yenhel iswiꞌ yu isyenilo ebꞌix tato ayikto ebꞌix yalanh ischejbꞌanil yichamil, yuto tꞌanhaniko ebꞌnaj ángel jinh.
Yajaꞌ walxa yinh Komam Dios, machim naj winaj ta machi ix ix, machimpaxo ix ix ta machi naj winaj. Kaw yeli, yinh naj bꞌabꞌel winaj elna ix bꞌabꞌel ix. Walxa tinanh xin, yinhxa ix ix chipitzkꞌa naj winaj. Yajaꞌ sunil tuꞌ yu Komam Dios yuxin hak tuꞌ yehi.
Yuxin txumwej, ¿kꞌulmi istxahli hunu ix ix yet machi yenhel iswiꞌ ix chahtoj? Kaw johtaj tato kaw txꞌixobꞌal yaqꞌni chꞌibꞌo ebꞌnaj winaj xil iswiꞌ. Yajaꞌ wal ebꞌix ix xin, kaw istzan ebꞌix yaqꞌni chꞌibꞌo xil iswiꞌ, yuto xil iswiꞌ ebꞌix tuꞌ hakaꞌ yenhel iswiꞌ ebꞌix yekoj. Tato ay mak chiꞌok tzotelo yibꞌanhilo huneꞌ tiꞌ, yohtanhehojabꞌiloj tato hanhonhtiꞌanh yebꞌ sunil mak ayxako yul isqꞌabꞌ Komam Dios yul hunun konhobꞌ, mach chichahlax txahlo hunu ix ix ta machi yenhel iswiꞌ ix chahtoj.
Mach chiyijelax santa cena hakaꞌ kaw yelapno yehi
Yinh hunteqꞌan chiwaltojan teyet tiꞌ, mach chintzalahan teyinh, yuto hayet chekutxbꞌaniko hebꞌa, kaw machi nino iskꞌulal chechah, wal xin kaw tonhe cheyetato hebꞌa. Yinh bꞌabꞌelal chiwaltojan teyet ta xawabꞌehan ta hayet chekutxbꞌan hebꞌa yinh culto tolabꞌ chepohle hebꞌa, yajaꞌ yet chintxumnihan etzanhem kaw yel huneꞌ tuꞌ. Yajaꞌ etza kaw yilal chepohle hebꞌa, yunhe yixtanhwiloj mak kaw yel chala ayxako yul isqꞌabꞌ Komam Dios.
Wal xin yet chekutxbꞌan hebꞌa, matxataj santa cena cheyekꞌtze, yuto yet chiꞌapni yorahil hewaꞌi nanantaxanhe hebꞌabꞌikꞌo heloni tzet cheloh, yuxin ay hex mach chinoh hekꞌul, ayexpaxo xin chexukꞌikanokanh. ¿Tom machi heyatut bꞌay chexwaꞌ xin? ¿Tzet yinh xin cheyilo ispixan mak ayxako yul isqꞌabꞌ Komam Dios, kat heyanikaniko yinh txꞌixwilal mak matzet aya? ¿Chimkintzalahan yinh huneꞌ hebꞌeybꞌal tuꞌ heyalni? Wal xin kaw mach chu intzalahan yinh.
Issanta cena Komam Jesucristo
(Mt. 26:26-29; Mr. 14:22-25; Lc. 22:14-20)
Huneꞌ kuybꞌanil chiwapaxtojan teyet tiꞌ, haꞌ tet Komam Jesucristo Jahawil chabꞌilkano wuhan. Haꞌ yinh huneꞌ aqꞌbꞌal yet yalaxiko Komam yul isqꞌabꞌ kamikal, yikanh Komam ixim pan, lahwi yaqꞌni Komam yuchꞌandiosal yinh ixim, isqꞌaxponayo ixim, yalni Komam: «Chahwej kat hewahni, huneꞌ tiꞌ yechel innimanilan chiwaqꞌan yinh kamikal yu hekolchahi. Hunta el yet cheyekꞌtzen huneꞌ tiꞌ chinhenanitijan,» xhikano Komam. Lahwi tuꞌ yinipaxokanh Komam chꞌen vaso, yalni Komam: «Huneꞌ ayayto yul vaso tiꞌ yechel inchikꞌilan chimaltoj, haꞌ xin chitꞌinhbꞌankano huneꞌ akꞌ trato chaqꞌ Komam Dios. Huntaꞌel yet cheyukꞌni huneꞌ tiꞌ chinhenatijan,» xhi Komam. Yuxin hunta el yet chikowahni ixim pan tuꞌ, yebꞌ yet chijukꞌni tzet ayayto yul huneꞌ vaso tuꞌ, haꞌ iskamikal Komam Jesucristo chikoyeloj masanto yet chul Komam hunelxa.
Kuybꞌanile yinh yalanhto maxhto chikochah santa cena
Yuxin ta ay hunu mak matzet chal yelapno ixim pan tuꞌ yul sat yet chiswahni, yebꞌ yet chukꞌni tzet ayayto yul vaso yet Komam, chako ismul yinh isnimanil Komam Jesucristo, yebꞌ yinh ischikꞌil Komam. Yuxin hayet yalanhto maxhto chewah huneꞌ pan tuꞌ yebꞌ heyukꞌni tzet ayayto yul huneꞌ vaso tuꞌ, kaw yilal hetxumni yinh tzet heyeko hunun hex. Yuto ta chewah huneꞌ pan tuꞌ yebꞌ ta cheyukꞌ huneꞌ ayayto yul vaso tuꞌ, machi xin kꞌulo heyekoj, yebꞌ xin mach chenah ta hakaꞌ isnimanil Komam yehi, yinh hak tuꞌ chijiti isyaꞌtajil teyibꞌanh. Yu huneꞌ tuꞌ, yuxin ay mak yaꞌay texol, aypaxo mak tzꞌontanhe, yebꞌpaxo xin ay mak xakami. Wal xin ta chikotxum kobꞌa yinh tzet jeko hununonh, machim chiꞌay isyaꞌtajil jibꞌanh yu Komam Dios. Yajaꞌ ta mach chikotxum yinh tzet jeko yul sat Komam, chayo Komam isyaꞌtajil jibꞌanh, yunhe mach chonhto yinh isyaꞌtajil xol hunteqꞌan anma kꞌaynatoj.
Yuxin hex wuxhtaj hex wanabꞌ, yet chekutxbꞌan hebꞌa hechahni santa cena tuꞌ, yilal cheyechmale hebꞌa hewahni. Yajaꞌ ta ay hunu mak kaw xanhohchahi chisje iswaꞌkano bꞌey yatut, haxinwal mach chayo Komam isyaꞌtajil teyibꞌanh yinh tzet mach toholo chewatxꞌe yet chetkutxbꞌan hebꞌa tuꞌ. Wal yinh hunteqꞌanxa xin, yetto chinapnihan texol kat kexinwatxꞌenikojan yinh.
Munil chiꞌaqꞌlax jet hununonh yu Komam Espíritu Santo
Hex wuxhtaj hex wanabꞌ, chiwochehan cheyohtanhelo yinh hunteqꞌan komunil chiꞌaqꞌlax jet hununonh yu Komam Espíritu Santo.
Kaw heyohtaj ta yet maxhto chexok yul isqꞌabꞌ Komam Dios, kaw tzujan hexto yinta hunteqꞌan tioxh mach chitzoteli. Wal tinanh xin, chiwaqꞌan heyohtanheloj tato haꞌ mak chalni hakaꞌ tiꞌ: «Yaqꞌabꞌti ishowal Komam Dios yibꞌanh naj Jesús,» ta xhi. Haꞌ mak chalni hakaꞌ tuꞌ, maxhtaj Komam Espíritu Santo chiꞌaqꞌni yalaꞌ. Yajaꞌ wal mak chalni hakaꞌ tiꞌ xin: «Komam Jesús haꞌ wahawilan,» ta xhi. Huneꞌ mak tuꞌ haꞌ Komam Espíritu Santo chiꞌaqꞌni yalaꞌ.
Hanhonh tiꞌ nananta komunil hununonh yinh Komam, yajaꞌ huneꞌ mak chiꞌaqꞌni jet, haꞌ ton Komam Espíritu Santo. Kaw nananta komunil hununonh, yajaꞌ huneꞌnhe mak bꞌay chonhmunla kosunil, haꞌ ton Komam Jesucristo. Nananta tzet chikowatxꞌe hununonh, yajaꞌ huneꞌnhe Komam Dios chiꞌaqꞌni hunteqꞌan tuꞌ jubꞌ.
Chisyelo Komam Espíritu Santo tato ayko yul janma hununonh chaqꞌni Komam iskꞌulal jet, yu iskꞌulalo yinh ebꞌnaj juxhtaj yebꞌ ebꞌix janabꞌ. Yu yip Komam Espíritu Santo yuxin ay ebꞌnaj juxhta kaw ay ishelanil istzoteli, aypaxo mak kaw ay isnabꞌal iskuywahi, yajaꞌ yutikꞌapaxo Komam Espíritu. Yu Komam Espíritu Santo tuꞌ, yuxinto ay ebꞌnaj kaw chikawxi iskꞌul yinh Komam Dios, aypaxo ebꞌnaj chiꞌaqꞌlax yip yu Komam Espíritu Santo yaqꞌni kawxo makta yaꞌay. Ay ebꞌnaj chiꞌaqꞌlax yip isyeni kꞌaybꞌalkꞌule, aypaxo ebꞌnaj chiꞌaqꞌlax ishelanil yalnikꞌo tzotiꞌ chitit tet Komam Dios. Aypaxo ebꞌnaj xin chiꞌaqꞌlax ishelanil yohtanheniloj tato haꞌ Komam Espíritu Santo ayko yetbꞌiho hunu maka, maka tato yespíritu naj matzwalil ayko yetbꞌihoj. Ay ebꞌnaj chaqꞌpaxo Komam Espíritu Santo ishelanil yalni nan abꞌxubꞌal, aypaxo xin ebꞌnaj chaqꞌ Komam Espíritu Santo ishelanil istxumnilo hunteqꞌan nan abꞌxubꞌale tuꞌ. Sunil hunteqꞌan tiꞌ haꞌtikꞌa Komam Espíritu Santo chiꞌaqꞌni kowatxꞌeꞌ hununonh, hatatikꞌa tzet choche Komam yaqꞌaꞌ jet. Kaw xin hunchꞌannhe Komam Espíritu.
Kaw hunxanhe nimanilehal jehi
Hakaꞌ konimanil tiꞌ, waxanhka kaw txꞌiꞌal yiqꞌni isbꞌa, yajaꞌ huneꞌnhe nimanilehal yehi. Hak tuꞌ ye Komam Jesucristo. Haktikꞌapax tuꞌ je hanhonh tiꞌ, waxanhka Israel honh, maka mach Israelo honh, waxanhka chejabꞌonh, maka jet kobꞌa kochukil, huneꞌnhe Komam Espíritu Santo konhhunbꞌan yinh Komam Jesucristo, yuxin huneꞌxanhe nimanilehal jehi. Yaqꞌlax xin Komam Espíritu yul janma hununonh.
Hakaꞌ ye konimanil tinanh, kaw txꞌiꞌal yiqꞌni isbꞌa, yajaꞌ huneꞌnhe nimanilehal. Qꞌinalo ta chu istzotel joj kat yalni: «Hanintiꞌan manqꞌabꞌehojan, yuxin machi wokan yinh huneꞌ nimanile tiꞌ,» ta xhi. Waxanhka chal hakaꞌ tuꞌ, yajaꞌ yetbꞌinhetikꞌa isbꞌa yebꞌ konimanil tiꞌ. Maka ta chal kotxikin hakaꞌ tiꞌ: «Wal hanintiꞌan manbꞌaqꞌsatehojan, yuxin mach chiwokan yinh huneꞌ nimanile tiꞌ,» ta xhi. Waxanhka chal hakaꞌ tuꞌ, yaj kaw yetbꞌinhetikꞌa isbꞌa yebꞌ huneꞌ konimanil tiꞌ. Ta bꞌaqꞌ sate sunil konimanil tiꞌ, machim chu jabꞌeni, yebꞌ tato sunil konimanil tiꞌ txikinnhe, machim chu koxuqꞌxen sam hunu tzet ye tuꞌ.
Wal xin haꞌ Komam Dios watxꞌenhe hunun yetbꞌi konimanil tiꞌ, yaniko Komam bꞌay yal iskꞌul. Qꞌinaloj tato lahanxanhetikꞌa hunun yetbꞌi konimanil matxam chu jalni bꞌaytet konimanil, chal tuꞌ. Yinh kaw isyelal, waxanhka txꞌiꞌal yiqꞌni isbꞌa, yajaꞌ huneꞌnhe nimanilehal yehi.
Isbꞌaqꞌ kosat mach chu yalni tet koqꞌabꞌ hakaꞌ tiꞌ: «Matzet chaxhokniko wuhan,» mach xhihoj. Hakpax tuꞌ kowiꞌ, mach chu yalni tet joj: «Matzet chaxhokniko wuhan,» mach xhihoj.
Ay hunteqꞌan yetbꞌi konimanil tiꞌ kochnhe kaw machi ismunil chijabꞌe, yajaꞌ haꞌ kaw ekꞌna chꞌokniko ju. Aypaxo yetbꞌi konimanil tiꞌ, kochnhe matzet chal yelapnoj, yajaꞌ haꞌ ekꞌbꞌal chikoyaꞌilnhe. Haxa hunteqꞌan yetbꞌi konimanil mach kꞌulchꞌano jalni, haꞌ chijebꞌatoj, hak tuꞌ xin chu koyeniloj tato kaw ay yelapno yehi. Wal hunteqꞌan yetbꞌi konimanil kꞌulchꞌan yil-laxi mach yilalo chijako yenhel. Hak tuꞌ yu iswatxꞌenkano Komam Dios konimanil tiꞌ, yunhe haꞌ hunteqꞌan yetbꞌi konimanil machi yelapno tuꞌ, haꞌ kaw ay yelapnoj. Yuxinto mach chu iskajlenkanh isbꞌa ej yetbꞌi konimanil, hayet to lahannhe chisyaꞌilnhen isbꞌa hunun. Ta ay hunu yetbꞌi konimanil tiꞌ chilahwi, sunil konimanil chiꞌabꞌen isyaꞌil. Taka ay hunu yetbꞌi konimanil chitzantelaxi, sunil konimanil chitzalahi.
Yuxin hakaꞌ isnimanil Komam Jesucristo je kosunil, hununonh tiꞌ xin yetbꞌixa isnimanil Komam tuꞌ jehi. Yuxin koxol hanhonh ayonhxako yul isqꞌabꞌ Komam, ay komunil chaqꞌ Komam: bꞌabꞌel ay mak ischejabꞌ Komam Dios yehi, iskabꞌ ay mak chalni tzotiꞌ chitit tet Komam Dios, yinh yox ay mak kuywawom, aypaxo mak chaqꞌ Komam Dios ishelanil isyeni ej kꞌaybꞌalkꞌule, aypaxo mak chiꞌaqꞌlax ishelanil yaqꞌni kawxo makta yaꞌay, aypaxo mak chiꞌaqꞌlax ishelanil iskolwahi, aypaxo mak chiꞌijbꞌali, yebꞌ xin ay mak chu yalni nan abꞌxubꞌal. Yuxin mach sunilo mak ischejabꞌ Komam, mach sunilopaxo mak chihalni tzotiꞌ chitit tet Komam Dios, mach sunilopaxo mak chikuywahi, yebꞌ mach sunilo mak chu isyeni ej kꞌaybꞌalkꞌule. Mach sunilopaxo mak chiꞌaqꞌlax ishelanil yaqꞌni kawxo anma yaꞌay, mach sunilo mak chihalni nan abꞌxubꞌal, yebꞌ xin mach sunilo mak chitxumnilo yinh tzet chal yelapno nan abꞌxubꞌal tuꞌ. Yuxin hex tiꞌ, aweko yinh hekꞌul hesayni hunteqꞌan munil ekꞌbꞌalkano iskꞌulal chaqꞌ Komam texol.
Yajaꞌ ayto huneꞌxa tzet kaw ekꞌbꞌal kꞌul kowatxꞌeni, haꞌ bꞌay chintzotelan yibꞌanhilo teyet.
Koxahannhen kobꞌa hununonh
Qꞌinalo ta kaw helanonh jalni yabꞌxubꞌal anma yul sat yibꞌanhqꞌinal tiꞌ, maka yabꞌxubꞌal ebꞌnaj ángel, yajaꞌ ta mach xahano chijil jet anmahil, lahanonhnhe hakaꞌ hunu chꞌen campana tonhe chiqꞌanhi, yebꞌ chꞌen chꞌen paqꞌan yehi tonhe chitzꞌinhxi. Waxanhka chijal tzotiꞌ chitit tet Komam Dios, waxanhka xin chikotxum hunteqꞌan tzet ye tuꞌ ewan ye yu Komam, waxanhka johta sunil tzet ay yul sat yibꞌanhqꞌinal tiꞌ, yebꞌ waxanhka chu kohekꞌnilo hunu witz yul yehobꞌal yu ayko janma yinh Komam, yajaꞌ ta mach xahano chijil jet anmahil, yinh hakaꞌ tuꞌ machi yelapno jehi. Waxanhka xin chijitxqꞌato tzet ayonh yinh anma mebꞌaꞌ, waxanhka xin chijako kobꞌa yinh kamikal, kat yaqꞌlax tzꞌajoto konimanil xol qꞌa qꞌaꞌ, yajaꞌ ta mach xahano chijil jet anmahil, nabꞌnhe huneꞌ tuꞌ.
Wal xin ta yeli xahan chijil jet anmahil, ay konimankꞌulal yinh, chikoyelo iskꞌulchꞌanil kokꞌul tet, yebꞌ mach chichiwa kokꞌul yinh, yebꞌ mach chikololoꞌnhe kobꞌa, yebꞌ mach chijikanh kobꞌa. Machi xin chijilo istxꞌixobꞌal hunu jet anmahil, machnhetaj jet chijako yinh kokꞌul, mach chitit kohowal, wal xin chikonahulnheto istxꞌojal chiswatxꞌe jinh. Mach chonhtzala yinh istxꞌojal chiswatxꞌe hunu jet anmahil, wal xin to haꞌ yinh iskꞌulal chiswatxꞌe yinh chonhtzalahi. Yet xahan chijil jet anmahil tuꞌ chijaqꞌ janma istecha sunil tzet chiswatxꞌe jinh, chikawxi kokꞌul yinh tzet chala, ay konimankꞌulal jechmani, niman chijute kokꞌul yinh.
Haꞌ huneꞌ koxahannhen kobꞌa tuꞌ mach bꞌaqꞌinhal chitanhi, wal jalni tzotiꞌ chitit tet Komam Dios chiꞌapni istiempohal bꞌay matxa chihal-laxi. Chiꞌapnipaxo istiempohal bꞌay matxa chihal-laxpaxo nan abꞌxubꞌal, yebꞌ matxa yilalo ay kohelanil. Yuto kohelanil yebꞌ jalni tzotiꞌ chitit tet Komam Dios mach tzꞌajanoj, yuxin hunteqꞌan tuꞌ chilahwi ismunil yet chihul hunteqꞌan tzꞌajan yehi.
Yet nichꞌan intohan hakaꞌ istzotel nixhte unin, hak tuꞌ intzotelan. Hakaꞌ istxumnipaxo nixhte unin, hak tuꞌ intxumnipaxojan, hakaꞌpaxo isnabꞌal nixhte unin, hak tuꞌ innabꞌalan. Wal tinanh xin icham anma inxahan, xawakanojan tzet ye tuꞌ yet nixhte unin. Tinanh maxhto chonhqꞌoji kotxumnilo tzet ye tuꞌ hakaꞌ kaw yehi. Wal xin hakaꞌtanhe jilni kosat yul hunu chꞌen espejo qꞌejmutzꞌmunhe, hak tuꞌ je tinanh. Yajaꞌ chiꞌapni istzꞌayikal bꞌay chijil yinh kaw habꞌan, hakaꞌ konhyohtanhen Komam Dios.
Ay oxebꞌ tzet ye tuꞌ tiꞌ mach chitanhiloj, haꞌ ton janayto yul janma yinh Komam Dios, yebꞌ iskawxi kokꞌul yinh Komam, yebꞌpaxo koxahannhen jet anmahil. Yajaꞌ huneꞌ kaw ekꞌbꞌal yelapnoj xol oxebꞌ tiꞌ, haꞌ ton koxahannhen jet anmahil.
Hunteqꞌan nan abꞌxubꞌal
Machojabꞌ chebꞌej hexahannhen heyet anmahil, kat xin heyaqꞌni heyanma hesayni hunteqꞌan munil chaqꞌ Komam Espíritu Santo teyet. Yajaꞌ haꞌ huneꞌ kaw kꞌul, haꞌ heyalni tzotiꞌ chitit tet Komam Dios. Haꞌ mak chitzotel yinh nan abꞌxubꞌal, haꞌ tet Komam Dios chitzoteli, maxhtaj tet anma, yu machi mak chitxumni yinh tzet chala. Yu Komam Espíritu Santo yuxin chal tzotiꞌ machi mak ohtanhe. Wal mak chalni tzotiꞌ chitit tet Komam Dios xin, chichꞌibꞌ ebꞌnaj juxhtaj yebꞌ ebꞌix janabꞌ yinh yet Komam yu, kat yiptzelax yu, kat yaqꞌnipaxo yaqꞌlobꞌal yanma. Haꞌ mak chitzotel yinh nan abꞌxubꞌal, hanhkꞌanhe huneꞌ mak tuꞌ chichꞌibꞌ yinh yet Komam, yajaꞌ wal mak chihalni tzotiꞌ chitit tet Komam Dios, chaqꞌ chꞌibꞌo mak ayxako yul isqꞌabꞌ Komam.
Wochebꞌalan tato hesunil cheyal nan abꞌxubꞌal, yajaꞌ haꞌ huneꞌ ekꞌbꞌal chiwochehan to cheyalikꞌo tzotiꞌ chitit tet Komam Dios. Yuto ekꞌbꞌal kꞌul jalni tzotiꞌ chitit tet Komam Dios sata jalni hunuxa nan abꞌxubꞌal, kachannhe ta ay mak chalnilo tzet chal yelapno huneꞌ nan abꞌxubꞌale tuꞌ, ta hak tuꞌ xin chichꞌibꞌ makta ayxako yul isqꞌabꞌ Komam Dios yu. Yuxin hex wuxhtaj hex wanabꞌ, qꞌinalo tato chinapnihan kexwilaꞌan kat intzotelan yinh nan abꞌxubꞌal teyet, machmi tzet cheyiqꞌ yinh. Yajaꞌ ta hunu tzet chaqꞌ Komam Dios johtanhe, haꞌ chiwalan, maka helanile, maka ta chiwalan tzotiꞌ chitit tet Komam Dios, maka hunuxa kuybꞌanile; wal tuꞌ chitxumchalo heyu.
Qꞌinalo hunu teꞌ suꞌ maka hunu teꞌ arpa, machim chikotxum tzet bꞌital chiꞌalaxiko yinh teꞌ ta mach watxꞌebꞌilo yul isnuqꞌ teꞌ. Yebꞌ xin ta ay hunu howal kat yoqꞌtzelax chꞌen trompeta yu iskutxiko ebꞌnaj soldado, yajaꞌ ta mach habꞌano yoqꞌ chꞌen, machim chiskutxbꞌako isbꞌa ebꞌnaj isto yinh howal. Kaw xin hakonhmi tuꞌ, ta mach habꞌano tzet chijala yet chonhtzoteli, ¿tzettaxka chu istxumlaxilo tzet chijal tuꞌ? Kaw nabꞌnhem chonhtzotel yinh hakaꞌ tuꞌ. Yul sat yibꞌanhqꞌinal tiꞌ, kaw txꞌiꞌal abꞌxubꞌal, yajaꞌ hunun abꞌxubꞌal tuꞌ ay tzet chaliloj. Yajaꞌ ta mach wohtajojan yabꞌxubꞌal hunu mak chitzotel wetan, nan konhobꞌal hinan yul sat huneꞌ mak chitzotel tuꞌ, nanpaxo konhobꞌal naj yul insatan. Kaw wohtajan tato hex tiꞌ kaw cheyoche hunteqꞌan munil chaqꞌ Komam Espíritu Santo teyet, yajaꞌ haꞌ hunteqꞌan chꞌaqꞌni chꞌibꞌo mak ayxako yul isqꞌabꞌ Komam Dios, haꞌ bꞌay wal helahnikoj.
Yuxin tato ay mak chitzotel yinh nan abꞌxubꞌal, kaw yilal isqꞌanni ishelanil tet Komam Dios yunhe chu yalnilo yinh tzet chal yelapnoj. Ta chintxahlihan yinh nan abꞌxubꞌal, yinh kaw yeli hanhe wanmahan chitxahli, wal innabꞌalan xin, mach chitxumcha yu yinh tzet chiwal tuꞌan. Yuxin ¿tzet wal juten kobꞌa? Wal xin machnhehojabꞌtaj janma chitxahli, kaw yilal kotxahlipaxo yebꞌ konabꞌal. Yebꞌpaxo yet chonhbꞌitni, machnhehojabꞌtaj janma chibꞌitni, wal xin kaw yilal kobꞌitni yebꞌ konabꞌal. Ta ay hunujex cheyaqꞌ tzalaho hekꞌul yinh Komam Dios yinh hunu nan abꞌxubꞌal, hanhe heyanma chitzalahi, wal mak chiꞌabꞌen tzet cheyal tuꞌ xin, mach chu yalni: Hakojabꞌ tuꞌ yuto mach chitxumcha yu tzet cheyala. Yinh kaw yeli lanhan heyaqꞌni tzalaho heyanma yinh Komam Dios, yajaꞌ mak chiꞌabꞌen tuꞌ, mach chiqꞌ yip yanma heyu.
Hanintiꞌan chiwaqꞌan yuchꞌandiosal tet Komam Dios yuto ekꞌbꞌalto chiwalan nan abꞌxubꞌal tesataj. Yajaꞌ yet chikokutxbꞌan kobꞌa yinh culto, wochebꞌalan waxanhka howebꞌnhe tzotiꞌ chiwalan, yajaꞌ tanhe chiqꞌ anma kuybꞌanile yinh, sata walnihan 10 (lahonhebꞌ) mil tzotiꞌ yinh abꞌxubꞌal mach chitxumcha heyu.
Hex wuxhtaj hex wanabꞌ, machojabꞌ hakaꞌ istxumni nixhte unin, machojabꞌ hako tuꞌ hetxumni. Wal xin hakaꞌojabꞌ istxumni icham anma hakojabꞌ tuꞌ hetxumni, yajaꞌ wal yinh istxꞌojal, hakaꞌojabꞌ istxumni nixhte unin maxhto isnabꞌal, hakojabꞌ tuꞌ cheyute hebꞌa. Tzꞌibꞌnhebꞌilkano yul Yum Komam Dios bꞌay chala:
«Chintzotelan tet huneꞌ konhobꞌ tuꞌ yinh nan abꞌxubꞌal,
yebꞌ anma nan konhobꞌal chihalni intzotiꞌan,
yajaꞌ maxhtikꞌa chabꞌeto anma tzet chiwalan,» [*] xhi Komam, xhihayoj.
Yuxin hunteqꞌan nan abꞌxubꞌale tuꞌ yechel ye tet anma maxhto chako isbꞌa yul isqꞌabꞌ Komam Dios, maxhtaj tet anma ayxako yul isqꞌabꞌ Komam. Wal tzotiꞌ chihal-lax chitit tet Komam Dios xin, yechel ye tet anma ayxako yul isqꞌabꞌ Komam.
Qꞌinalo chekutxbꞌa hebꞌa kat heyichiko hesunil tzotelo yinh nan abꞌxubꞌal, kat yokapno hunu mak maxhto ayoko yul isqꞌabꞌ Komam, maka hunu mak mach ohtanhe huneꞌ tuꞌ, chimistxum huneꞌ mak tuꞌ ta matxa tzꞌajano ye yul hewiꞌ. Wal ta hesunil lanhan heyalni tzotiꞌ chitit tet Komam Dios xin, yet chiꞌokapno hunu mak maxhto ayoko yul isqꞌabꞌ Komam, maka hunu mak mach yohtajo tzet cheyu tuꞌ, wal tuꞌ chimistxum isbꞌa huneꞌ mak mulum tuꞌ, kat isnahni isbꞌa yu hunteqꞌan tzet cheyal tuꞌ. Hak tuꞌ xin chu yelkano yenhel tzet kꞌuwan yul yanma huneꞌ mak tuꞌ, kat yay jahnoj, kat yinayo isbꞌa tet Komam Dios, hak tuꞌ xin chu yohtanhen huneꞌ mak tuꞌ ta kaw yeli ayko Komam Dios heyetbꞌihoj.

Istxolal yinh yet ay culto
Yuxin hex wuxhtaj hex wanabꞌ, hayet chekutxbꞌan hebꞌa yinh culto ay hex chisje hebꞌitni, ayexpaxo xin chisje hekuywa yinh Istzotiꞌ Komam Dios, maka heyalni tzet chaqꞌ Komam Dios heyohtanheloj. Ayexpaxo xin chu hetzotel yinh nan abꞌxubꞌal, ay hex xin chu heyalni yinh tzet chal yelapno hunteqꞌan abꞌxubꞌal tuꞌ. Aweko hunteqꞌan tuꞌ yinh ismunil, yajaꞌ yunhe yiqꞌni yip heyanma yinh Komam. Yet chextzotel yul nan abꞌxubꞌal, kawanh, maka oxwanhnhe mak chitzoteli, yajaꞌ yinh hununtajil, ayojabꞌ mak xin chalnilo yinh tzet chal yelapno hunteqꞌan abꞌxubꞌal cheyal tuꞌ. Taka machi mak chitxumnilo yinh tzet chal yelapno xin, kꞌulmi ta mach cheyala, wal xin ischukilojabꞌ heyanma chitzotel tet Komam Dios.
Hakpax tuꞌ xin yet chihal-lax tzotiꞌ chitit tet Komam Dios, kawanh maka oxwanhnhe mak chitzoteli, wal ebꞌnaj juxhta xin tonhehojabꞌ chꞌok tukno yabꞌen yinh tzet kaw yehi. Yajaꞌ ta ay hunu tzet chaqꞌ Komam Dios yohtanhelo hunu mak tzꞌonhanayo texol tuꞌ, huneꞌ mak lanhan istzotel tuꞌ xin yilal istukbꞌan istzoteli, kat istzotel huneꞌxa mak tuꞌ. Hesunil chu heyalni tzotiꞌ chitit tet Komam Dios, yajaꞌ yinh hununtajil yunhe ay kuybꞌanil cheyiqꞌ yinh, kat yaniko yip heyanma. Haꞌ mak chalni tzotiꞌ chitit tet Komam Dios, chisje iskachni isbꞌa yet ay mak lanhan istzoteli, yuto mach choche Komam Dios tato toxanhe chonhwejchahi yet chikokutxbꞌan kobꞌa, wal xin hununtajil kotzotel yinh aqꞌankꞌulal.
Hakaꞌtikꞌa ye ischejbꞌanil anma ayxako yul isqꞌabꞌ Komam Dios ay yul hunun konhobꞌ, ebꞌix janabꞌ, mach chu yok ebꞌix tzotelo texol yet chekutxbꞌan hebꞌa yinh culto, yuto mach aqꞌbꞌil ischejbꞌanil ebꞌix istzoteli. Wal xin kaw yijemojabꞌ chute isbꞌa ebꞌix hakaꞌ yalni isley yaꞌ Moisés. Tato ay hunu tzet ye tuꞌ choche ebꞌix yohtanheloj, isqꞌambꞌehabꞌ ebꞌix tet yichamil bꞌey yatut, yuto mach kꞌuloj tato chitzotel ebꞌix yet kutxanexikoj.
Tajka chetxumu tato teyet bꞌabꞌel aqꞌlax Istzotiꞌ Komam Dios, yebꞌ tato hexnhe chabꞌilxa heyu. Tato ay hunu mak ischejabꞌ Komam Dios ye chabꞌe, maka ta iptzebꞌil yu Komam Espíritu Santo, yilal istxumni tato hunteqꞌan kuybꞌanile chintzꞌibꞌnhetotiꞌan, ischejbꞌanil Komam Dios yehi. Yajaꞌ tato machi yelapno hunteqꞌan kuybꞌanile tiꞌ yul sat, machojabꞌpaxo xin yelapno huneꞌ mak tuꞌ yul hesat.
Yuxin tinanh hex wuxhtaj hex wanabꞌ, ochewe heyalaꞌ tzotiꞌ chitit tet Komam Dios, yajaꞌ mach chekach yal-laxpaxo nan abꞌxubꞌal. Yajaꞌ kaw hakaꞌojabꞌ yehi, hak tuꞌ chewatxꞌe yebꞌ xin yinh istxolal.
Istzotiꞌal yet yitzitzbꞌikanh Komam Jesucristo
Tinanh xin, hex wuxhtaj hex wanabꞌ, chiwochehan chenati Tzotiꞌ yet kolbꞌanile halbꞌilkano teyet wuhan, huneꞌ chabꞌilxa heyu bꞌay linhan hex tinanh. Yuto yu huneꞌ Tzotiꞌ yet kolbꞌanile tuꞌ, yuxin kolbꞌilexxa, yaj tato mach linhanoj hex yinh, chal yelapnoj tato mach heyayto yul heyanma yinh kaw isyelal.
Haꞌ hunteqꞌan kuybꞌanile chabꞌilkano wuhan, haꞌ bꞌabꞌel walan teyet. Kexinkuynihan tato kam Komam Jesús yu komul, hakaꞌ yalni yul Yum Komam Dios. Lahwi tuꞌ ismujlax Komam, yajaꞌ yinh yox tzꞌayik yitzitzbꞌikanh xol kamom, hakaꞌtikꞌa yalni yul Yum Komam Dios. Isyeni isbꞌa Komam tet yaꞌ Pedro, isyenipaxo isbꞌa tet ebꞌyaꞌ ischejabꞌ. Lahwi tuꞌ xin, isyenipaxo isbꞌa Komam tet ekꞌbꞌal howebꞌ ciento ebꞌnaj juxhtaj. Txꞌiꞌal xin ebꞌnaj aytokꞌo tinanh, ay xin ebꞌnaj xakami. Isyenipaxo isbꞌa Komam tet yaꞌ Jacobo, lahwi tuꞌ xin isyenipaxo isbꞌa Komam tet ebꞌyaꞌ ischejabꞌ.
Haxa yinh istzujanilxa xin isyeni isbꞌa Komam wetan, yajaꞌ hakaꞌ hunu nichꞌan unin pitzkꞌana yalanhto maxhto istiempohalo ispitzkꞌahi, hak tuꞌ wehan. Yuxin kaw matzet welapnojan xol ebꞌyaꞌ ischejabꞌ Komam chiwabꞌehan, yuxin mach intzanojan yal-lax ischejabꞌ Komam Jesucristo winhan, yuto waqꞌ ekꞌojan yaꞌ yanma makta ayxako yul isqꞌabꞌ Komam Dios yet yalanhtokanoj. Yu iskꞌulchꞌanil iskꞌul Komam Dios, yuxin ayinikojan yinh huneꞌ munil tiꞌ, yajaꞌ mach nabꞌnheho huneꞌ iskꞌulchꞌanil iskꞌul Komam yaqꞌ wettuꞌan yuto ekꞌbꞌalto chinmunlahan sata ebꞌyaꞌ ischejabꞌ Komam. Yajaꞌ maxhtaj yu wipan, wal xin to haꞌ iskꞌulchꞌanil Komam chikolwa winhan. Yajaꞌ machi yok yinh mak chihalnikꞌo kuybꞌanile tuꞌ, waxanhka haninan, maka ebꞌyaꞌ ischejabꞌ Komam, haꞌ huneꞌ kaw yilal haꞌ jalnikꞌojanh kuybꞌanile tuꞌ, huneꞌ chabꞌilxa yul heyanma.
Chiꞌitzitzbꞌikanh anma kamnaxa
Haꞌ kuybꞌanile jalanh teyet chala tato itzitzbꞌikanh Komam Jesucristo, yajaꞌ ¿tzet yinh xin ay hex cheyala tato mach chiꞌitzitzbꞌikanh kamom? Ta mach chiꞌitzitzbꞌikanh anma kamnaxa, machim itzitzbꞌikanh Komam Jesucristo. Ta mach itzitzbꞌikanh Komam Jesucristo machim tzet chal yelapno kuybꞌanile jaqꞌanh teyet, nabꞌanhem chijako janma yinh Komam. Ta hak tuꞌ leqꞌtiꞌonhmi yinh Komam Dios, yuto chijala tato haꞌ Komam Dios aqꞌni itzitzbꞌokanh Komam Jesucristo. Machim yaqꞌ itzitzbꞌokanh Komam Dios Komam Jesucristo tato yeli mach chiꞌitzitzbꞌikanh kamom. Tato yeli mach chiꞌitzitzbꞌikanh anma kamnaxa, machmi itzitzbꞌikanh Komam Jesucristo. Ta mach itzitzbꞌikanh Komam tuꞌ xol kamom, nabꞌnhem chijako janma yinh Komam Dios, ayonhtomiko yinh komul. Hakmipax tuꞌ ebꞌnaj chabꞌilxa Komam Jesucristo yu yet iskami, kꞌaynamikanto ebꞌnaj yinh hunelnhe. Ta iskawxobꞌal kokꞌul yinh Komam Jesucristo yulnhe sat yibꞌanhqꞌinal tiꞌ yehi, maxhtikꞌam nichꞌano iskꞌulal jet yinh hakaꞌ tuꞌ.
Wal xin, yinh kaw yeli itzitzbꞌikanh Komam Jesucristo xol kamom, hakaꞌ bꞌabꞌel sat tzꞌunubꞌ chaqꞌa, hak tuꞌ yu isbꞌabꞌi yitzitzbꞌikanh, haꞌ chiyeni ta chiꞌitzitzbꞌipaxkanh kamom.
Yu huneꞌ naj, yuxin hul kamikal yibꞌanh anma yul sat yibꞌanhqꞌinal tiꞌ, yajaꞌ yu huneꞌxa naj xin, yuxin chiꞌitzitzbꞌikanh anma yinh kamikal. Hakaꞌtikꞌa chu iskamto anma yu ismul naj Adán, haktikꞌapax tuꞌ chu yulkanh iskꞌul anma yu Komam Jesucristo. Yuxin yinh istxolal aykoj, haꞌ Komam Jesucristo haꞌ bꞌabꞌel itzitzbꞌikanh, haxa yet chul Komam yet iskayel kat yitzitzbꞌikanh makta yetxa Komam.
Lahwi tuꞌ xin, kat yul islahobꞌal tzꞌayik bꞌay chiqꞌoji Komam yinh ebꞌnaj kanhyehi yebꞌ ebꞌnaj ayko yahawilo konhobꞌ, yebꞌ ischejabꞌ naj matzwalil chiꞌekꞌ xol jaqꞌeqꞌ yebꞌ yul yibꞌanhqꞌinal tiꞌ, katto yaniko Komam sunil tzet ay yul isqꞌabꞌ tet Komam Dios Mame. Yajaꞌ yet maxhto chako Komam Jesucristo sunil tiꞌ yul isqꞌabꞌ Komam Dios chꞌok Komam Yahawiloj masanto yet chiꞌok sunil mak ayko ishowal yinh Komam yalanh yoj. Haxa huneꞌ islahobꞌal bꞌay chiqꞌoji Komam xin, haꞌ ton yinh naj kamikal ayko ishowal yinh Komam. Tzꞌibꞌnhebꞌilkanoj tato sunil tzet ye tuꞌ chakto Komam Dios yalanh yoj Komam Jesucristo, yajaꞌ wal Komam Dios mach chiꞌokto yalanh yoj Komam Jesucristo, yuto haꞌ Komam Dios chiꞌaniko sunil yalanh yoj Komam Cristo. Yet chiꞌokkanto sunil yalanh yip Komam Jesucristo tuꞌ xin, haꞌ kaw Komam tuꞌ chakto isbꞌa yalanh ischejbꞌanil Ismam anheko sunil tzet ye tuꞌ yul isqꞌabꞌ, hak tuꞌ xin haxanhe Komam Dios Yahaw chukaniko yinh sunil tzet ye tuꞌ.
Yebꞌpaxo hunxa, hakaꞌ anma chiꞌah haꞌ iswiꞌ selelo anma kamnaxa, yajaꞌ ta mach chulkanh iskꞌul kamom, ¿tzet yinh xin chiꞌah haꞌ iswiꞌ anma selelo anma kamnaxa tuꞌ?
Ta machi itzitzbꞌikanh kamom, ¿tzet yinh xin chijaqꞌ janmahanh hanhonh ischejabꞌ Komam Dios honhtiꞌanh jijlenanh isyaꞌtajil chul jibꞌanhanh hunun tzꞌayik? Hex wuxhtaj hex wanabꞌ, hanintiꞌan kaw hunun tzꞌayik inhinni hinbꞌahan inkaman. Huneꞌ tiꞌ kaw yeli hakaꞌ huneꞌ tzalahilal chiwabꞌehan teyinh, yuto ayexxako yul isqꞌabꞌ Komam Jesucristo. Hanintiꞌan kaw ekꞌyaꞌ wanmahan bꞌey Efeso hakaꞌtanhe waqꞌlehan howal yebꞌ ej noꞌ howla noqꞌ. ¿Tzet xin chiwiqꞌan yinh huneꞌ tuꞌ tato mach chiꞌitzitzbꞌikanh kamom? Ta hak tuꞌ, haꞌmi ye yu anma chihalni hakaꞌ tiꞌ: «¡Waꞌojonhwe yinh kaw kꞌul, jaqꞌaꞌwe tzet choche janma, yuto kamomonhxataxka yet hekal!» xhi.
Hex wuxhtaj hex wanabꞌ, mach cheyaqꞌ subꞌchaho hebꞌa, kajxam yal-laxi: «Ta chijetbꞌinhe kobꞌa yebꞌ anma txꞌoj isbꞌeybꞌal, nixhtejalnhe kokuynito kowatxꞌen istxꞌojal tuꞌ,» xhi. Nachahojabꞌilo heyu yinh istxꞌojal bꞌay ayexikoj yebꞌ matxa cheyako hemul, yuto ay hex maxhto heyohtajo Komam Dios. Chiwalan huneꞌ tiꞌ yunhe hetxꞌixwikanh.
Yinh tzet chu yitzitzbꞌikanh anma kamnaxa
Aymi mak chiqꞌambꞌen hakaꞌ tiꞌ: «¿Tzettaxka chu yitzitzbꞌikanh anma kamnaxa? yebꞌ ¿tzettaxka jilni isnimanil yet chiꞌitzitzbꞌikanh?» xhimi. Haꞌ mak chalni hakaꞌ tuꞌ kaw suk. Qꞌinalo ta chikotzꞌun hunu ixim hinhat, kaw yilal isqꞌato huneꞌ hinhat tuꞌ, hakaꞌtanhe chikami, haxa yanma ixim xin chiꞌahiloj. Maxhtaj awalxa yehi chikotzꞌunni, wal xin to haꞌ hinhat tuꞌ chikotzꞌunu, hakaꞌ ixim hinhat trigo maka hunuxa nan hinhatil. Haxa Komam Dios xin chiꞌaqꞌni aholo ixim hinhat tuꞌ hakaꞌ choche iskꞌul, hatatikꞌa tzet hinhatil chikotzꞌunu haꞌ xin chiꞌahiloj.
Yuxin mach sunilo nimanile lahan, wal xin nantikꞌa isnimanil anma, nanpaxo isnimanil no noqꞌ kanhebꞌ yoj, nanpaxo isnimanil noꞌ chꞌik, nanpaxo isnimanil noꞌ kay.
Hakpax tuꞌ xin, ay nimanile yet satkanh yehi, aypaxo nimanilehal yet sat txꞌotxꞌal tiꞌ. Yajaꞌ xin nananta jilni iskꞌulchꞌanil isnimanil tzettaj ye tuꞌ ay satkanh, yebꞌ xin nan jilni iskꞌulchꞌanil isnimanil tzettaj ye tuꞌ ay sat txꞌo txꞌotxꞌ tiꞌ. Hakpax tuꞌ tzꞌayik, mach lahano isqꞌaqꞌal yebꞌ ixahaw, mach lahanpaxo yebꞌ txꞌumel, hakpax tuꞌ ej txꞌumel mach lahano isqꞌaqꞌal hunun.
Hak tuꞌ chu yitzitzbꞌikanh anma kamom. Huneꞌ nimanile chimujlaxi chiꞌetaxtoj, yajaꞌ nanxa nimanile chu ispitzkꞌakanh, matxa xin chiꞌetaxtoj. Chimujlax huneꞌ nimanile ayko istxꞌojal yinh, wal yet chiꞌitzitzbꞌikanh xin, kꞌulchꞌanxa jilni. Chimujlax huneꞌ nimanile machi yip, haxa yet chiꞌitzitzbꞌikanh kaw ayxa yip. Chimujlax huneꞌ nimanile yet yul sat yibꞌanhqꞌinal tiꞌ, haxa yet chiꞌitzitzbꞌikanh xin, yetxa espíritu yehi. Ay nimanile yet yul sat yibꞌanhqꞌinal tiꞌ, aypaxo nimanile yet espíritu.
Chal yul Yum Komam Dios hakaꞌ tiꞌ: «Haꞌ naj Adán, naj bꞌabꞌel winaj, anma yu iswatxꞌelax naj, aqꞌbꞌil isqꞌinal naj,» xhihayoj. Haxa naj iskabꞌ Adán, yet satkanh ye naj, haꞌ naj chiꞌaqꞌni qꞌinale mach istanhbꞌal. Wal xin bꞌabꞌel hul tzet ye tuꞌ yet yul sat yibꞌanhqꞌinal tiꞌ, tzujan tuꞌ xin, yul tzet ye tuꞌ yet espíritu. Naj bꞌabꞌel winaj, yinh txꞌo txꞌotxꞌ watxꞌelax naj, yuxin yet txꞌo txꞌotxꞌ ye naj. Wal naj iskabꞌ yet satkanh ye naj. Haꞌ nimanile yet yul sat yibꞌanhqꞌinal tiꞌ, lahan hakaꞌ isnimanil naj watxꞌebꞌil yinh txꞌo txꞌotxꞌ, wal nimanile yet satkanh xin, lahan hakaꞌ isnimanil naj tit yul satkanh.
Yulbꞌal yet ayonh yul sat yibꞌanhqꞌinal tiꞌ, lahan konimanil yebꞌ naj bꞌabꞌel winaj watxꞌebꞌil yinh txꞌo txꞌotxꞌ, wal yet bꞌaqꞌinh xin, lahan chiꞌeliko konimanil hakaꞌ naj yet satkanhil yehi.
Hex wuxhtaj hex wanabꞌ, chiwalan teyet tato huneꞌ konimanil tiꞌ, mach chu yapni iskꞌatanh Komam Dios, yuto chibꞌe yebꞌ bꞌaj; hunteqꞌan chiꞌetaxto tiꞌ, mach chu yapni bꞌay mach chiꞌetaxto tzet ye tuꞌ. Chiwochehan cheyohtanhelo huneꞌ tzet ye tuꞌ ewanyehi: Mach kosunilo chonhkami, yajaꞌ xin kosunil chihel-lax konimanil, yuto yinh kaw lembꞌil, hakaꞌnhe ismutzꞌla kosat, yet chiꞌoqꞌ chꞌen islahobꞌal trompeta, yet chiꞌoqꞌ chꞌen tuꞌ kat yitzitzbꞌikanh makta ayxako yul isqꞌabꞌ Komam xakami, matxa xin bꞌaqꞌinhal chikami. Walonh itzitzonh tiꞌ, chihel-lax konimanil. Yuto huneꞌ konimanil chiꞌetaxto tiꞌ, chihel-lax yinh huneꞌ nimanile mach chiꞌetaxtoj. Huneꞌ konimanil chikamto tiꞌ chihel-laxi, haꞌ huneꞌ satkanhil chiꞌaqꞌlax seleloj huneꞌ matxa bꞌaqꞌinh chitanhiloj.
Huneꞌ konimanil chiꞌetaxto tiꞌ, chiheli kat yok yinh huneꞌ nimanile machi etaxtoj. Chihel-lax konimanil chikamto tiꞌ yinh huneꞌ nimanile mach chikami. Hak tuꞌ chu yijni isbꞌa tzet tzꞌibꞌnhebꞌilkano yul Yum Komam Dios bꞌay chala:
«Chikꞌaytzelaxilo naj kamikal, ay huneꞌ mak chiqꞌoji yinh naj yinh hunelnhe.
Yuxin hach kamikal ¿bꞌaytuꞌwal ay hahelanil?
¿Bꞌaytuꞌwal ay hawip hapotxꞌwahi?» [*] xhihayoj.
Haꞌ mule chonhyaqꞌ kamoj, wal isley Komam Dios xin ip yaniko isyaꞌtajil jibꞌanh. ¡Yajaꞌ yuchꞌandios tet Komam Dios, yuto xakonhqꞌoji yinh naj kamikal, yaj yu Komam Jesucristo!
Yuxin hex wuxhtaj hex wanabꞌ, hex xahan ay wuhan, linhbꞌawe hebꞌa, machojabꞌ chexpax teyintaj. Kaw munlahanhwe yinh ismunil Komam Dios sunilbꞌal tiempo, yuto johtaj tato mach nabꞌnheho chonhmunla yinh ismunil Komam Jesucristo Jahawil.

Chꞌen kolwal chiꞌalaxto tet ebꞌnaj ayxako yul isqꞌabꞌ Komam Jesucristo
Wal chꞌen heyofrenda chikutxi texol, chꞌen chiꞌalaxto tet mak ayxako yul isqꞌabꞌ Komam Dios, chekutxbꞌawe chꞌen hakaꞌ yu walnihan tet makta ayxako yul isqꞌabꞌ Komam ay yul ismajul Galacia. Hunun domingo yinh semana, yilal hepohnilo hanikꞌo chꞌen melyu cheyiqꞌ yinh hemunil hunun hex, hatatikꞌa hanta chikolwa Komam teyinh, kat hekꞌubꞌantoj, haxinwal yet chinapnihan matxa yilalo chꞌah chꞌen texol. Hato yet chinapnihan texol kat wanitojan mak saybꞌilxa heyu, kat yinito ebꞌnaj hunu carta yebꞌ chꞌen hekolwal tuꞌ tet ebꞌnaj juxhtaj ay bꞌey Jerusalén. Yajaꞌ ta hankawinan chintohan xin, yilaltikꞌa chitopaxo ebꞌnaj wintajan.
Yalto yaꞌ Pablo tato chiꞌapni yaꞌ yilaꞌ makta ayxako yul isqꞌabꞌ Komam bꞌey Corinto
Hayet chintohan yinh inbꞌel tuꞌan yilal wekꞌan bꞌey Macedonia, lahwi tuꞌ xin kat wapnihan kexwilnojan bꞌey Corinto tuꞌ. Etzanhem chinkanan hanikꞌo tiempohal tekꞌatanh, maka xin haꞌ bꞌey tuꞌ ayinikꞌojan chiꞌekꞌ nhabꞌil; ta hak tuꞌ hexxa chexkolwa winhan yinh inbꞌelan yet chinelan texol. Mach chiwochehan tato yinh anhe chinekꞌan kexwilaꞌan, wal xin chiwochehan chinkanan hanikꞌo tiempohal texol, ta hak tuꞌ chiꞌel yinh iskꞌul Komam Dios.
Yajaꞌ xin yilalto inkanan bꞌey Efeso tiꞌ masanto yet chiꞌekꞌ qꞌinh pentecostés. Yuto kaw chalte isbꞌa munil yinh ismunil Komam Dios chiwilan, yuxin chinkanan waxanhka xin kaw ay mak ayko ishowal winhan.
Ta chiꞌapni naj Timoteo tekꞌatanh xahan cheyil naj, haxinwal chitzala iskꞌul naj texol, yuto chimunlapaxo naj yinh ismunil Komam Dios hakaꞌ intiꞌan. Tajka mach chikam hekꞌul yinh naj, wal xin kolwahanhwe yinh naj haxinwal chislah naj isbꞌel yinh tzalahilal kat yul naj kokꞌatanhanh, yuto chijechmahanh naj yebꞌ ebꞌnaj juxhtaj.
Wal juxhta Apolos, walan tet yaꞌ tato chito yaꞌ yinta ebꞌnaj to kexilnoj, yajaꞌ machisjeto yaꞌ, yettojabꞌ hunelxa chito yaꞌ yet ay ishamanil yaꞌ.
Yet istaqꞌlito yaꞌ Pablo tet makta ayxako yul isqꞌabꞌ Komam bꞌey Corinto
Hex wuxhtaj, hex wanabꞌ, kaw majwahanhwej, linhbꞌawe hebꞌa yinh huneꞌ bꞌay ayxako heyanma, kaw mach chexxiwi, aqꞌwe yip heyanma. Sunilojabꞌ tzet chewatxꞌe, ayojabꞌ iskꞌulchꞌanil hekꞌul yinh.
Hex wuxhtaj hex wanabꞌ, kaw heyohtaj tato naj juxhta Estéfanas yebꞌ yuninal haꞌ bꞌabꞌel yako isbꞌa yul isqꞌabꞌ Komam Dios bꞌey yul ismajul Acaya tuꞌ. Kaw xin hunelnhe yeko yanma naj iskolwa yinh mak ayxako yul isqꞌabꞌ Komam. Chiwochehan ta cheyije tet naj Estéfanas yebꞌ yuninal tuꞌ, yebꞌ tet sunil makta chikolwahi yebꞌ chimunla yinh ismunil Komam.
Kaw chintzalahan yuto hul naj Estéfanas yebꞌ naj Fortunato yebꞌpaxo naj Acaico bꞌey tiꞌ, yuto yet chiwilnihan yinh ebꞌnaj hakaꞌojtam hex chiwilikojan teyinh. Yinh kaw yeli ebꞌnaj tiꞌ yaqꞌ tzalaho ebꞌnaj inkꞌulan, hakaꞌ yu yaqꞌni tzalaho ebꞌnaj hekꞌul. Ebꞌnaj juxhta hakaꞌ ebꞌnaj tiꞌ, ayojabꞌ yelapno ebꞌnaj yul hesat.
Ebꞌnaj juxhta yebꞌ ebꞌix janabꞌ ayxako yul isqꞌabꞌ Komam Dios yul hunu konhobꞌ yul ismajul Asia tiꞌ, chalto ta cheyil hebꞌa. Hakpax tuꞌ naj juxhta Aquila yebꞌ ix janabꞌ Priscila yebꞌ ebꞌnaj juxhta chiskutxbꞌa isbꞌa yul yatut naj, chalpaxtoj ta cheyil hebꞌa. Hakpax tuꞌ ebꞌnaj juxhta ay bꞌey tiꞌ chalpaxto ebꞌnaj ta cheyil hebꞌa. Yebꞌ xin qꞌambꞌewepaxo teyet yinh tzalahilal hanikꞌ heye hunun hex.
Hanin Pablo intiꞌan hankawinan chintzꞌibꞌnhehan yul carta tiꞌ ta cheyil hebꞌa.
Ta ay hunu mak mach chiꞌochen Komam Jesucristo, tijabꞌ isyaꞌtajil yibꞌanh.
¡Mam Jesucristo Jahawil, hulanh!
Yaqꞌabꞌayo Komam Jesucristo iskꞌulchꞌanil iskꞌul teyibꞌanh.
Kaw xahan ay hex hesunil wuhan, hex ayexxako yul isqꞌabꞌ Komam Jesucristo. ¡Hakojabꞌ tuꞌ!
2COISKABꞌ CARTA YAꞌ SAN PABLO YATO TET MAKTA AYXAKO YUL ISQꞌABꞌ KOMAM BꞌEY CORINTOYichebꞌanil iscarta yaꞌ Pablo
Hanin Pablo intiꞌan, ischejabꞌ Komam Jesucristo wehan, yuto hak tuꞌ el yinh iskꞌul Komam Dios. Haninan yebꞌ naj juxhta Timoteo chikotzꞌibꞌnhetojanh huneꞌ carta tiꞌ teyet, hex ayexxako yul isqꞌabꞌ Komam Dios yul konhobꞌ Corinto, yebꞌ tet makta ayxako yul isqꞌabꞌ Komam yul ismajul Acaya. Yaqꞌabꞌayo Komam Dios Mame yebꞌ xin Komam Jesucristo Jahawil iskꞌulchꞌanil iskꞌul teyibꞌanh, yebꞌ xin aqꞌankꞌulal yul heyanma.
Hunteqꞌan isyaꞌtajil yaqꞌle yaꞌ Pablo
Jalaꞌwe tzotiꞌ kꞌul yinh Komam Dios, Ismam Komam Jesucristo, Komam chitzꞌay iskꞌul jinh yebꞌ koDios chiꞌaqꞌni yaqꞌlobꞌal janma. Hakaꞌojabꞌ yaqꞌni Komam yaqꞌlobꞌal janma yinh ej isyaꞌtajil chul jibꞌanh, hakojabꞌ tuꞌ chu jaqꞌni yaqꞌlobꞌal yanma makta chiꞌaqꞌlen isyaꞌtajil; chijaqꞌ yaqꞌlobꞌal yanma, hakaꞌtikꞌa kochahni yaqꞌlobꞌal janma tet Komam. Yuto hakaꞌtikꞌa chu islahniko jaqꞌlen nimeta isyaꞌtajil yinh Komam Cristo, haktikꞌapax tuꞌ chu islahniko Komam yaqꞌni yaqꞌlobꞌal janma. Ta chiꞌekꞌyaꞌ janmahanh yaj yu hechahnipaxo yaqꞌlobꞌal heyanma yebꞌ yunhe hekolchahi. Ta chaqꞌ Komam Dios yaqꞌlobꞌal janmahanh yunhe hechahnipaxo yaqꞌlobꞌal heyanma hex tiꞌ, hak tuꞌ xin ay heyip heyaqꞌni techaho isyaꞌtajil chul teyibꞌanh hakaꞌ hunteqꞌan isyaꞌtajil chijaqꞌletiꞌanh. Chikawxi kokꞌulanh yinh Komam Dios yuto chikolwa teyinh heyaqꞌni techaho isyaꞌtajil ayayo teyibꞌanh, yuto johtajanh tato lanhan heyaqꞌlen isyaꞌtajil hakaꞌ jaqꞌlehanh, hak tuꞌ chu hechahnipaxo yaqꞌlobꞌal heyanma chitit tet Komam Dios.
Wuxhtaj, wanabꞌ, chijaqꞌanh heyohtanheloj hanta isyaꞌtajil jaqꞌlehanh yul ismajul Asia. Haꞌ jalnihanh mach chitecha hunteqꞌan isyaꞌtajil tuꞌ juhanh, yuxin matxam chonhkolchahanh jalnihanh. Haꞌ jalnihanh to haꞌ bꞌey tuꞌ kaw konhkamanh. Haꞌ hunteqꞌan isyaꞌtajil tuꞌ haꞌ aqꞌni kotxumuꞌanh tato mach chu iskawxi kokꞌulanh jinhanh, wal xin to kaw yinhnhe Komam Dios bꞌay wal iskawxi kokꞌul, Komam chiꞌaqꞌni itzitzbꞌokanh anma kamom. Wal xin haꞌ Komam konhkolnihanh yul isqꞌabꞌ kamikal bꞌay etza konhkamanh, chixin kawxi kokꞌulanh yinh Komam ta chikolwapaxo jinhanh yinh isyaꞌtajil chul kosata tiꞌanh. Ta chexkolwa hetxahli jinhanh, yebꞌ xin ta txꞌiꞌal mak chitxahlipaxo jinhanh, txꞌiꞌaltikꞌapaxo mak chiꞌaqꞌni yuchꞌandiosal tet Komam yinh iskꞌulal chiyaqꞌ Komam jet.
Yal yaꞌ Pablo tzet yinh xin machi to yaꞌ bꞌey Corinto
Ay huneꞌ tzet chiꞌaqꞌni tzalaho kokꞌulanh yuto janmahanh chalni tato kꞌul kobꞌeybꞌalanh yinh sat sunil anma. Hakpax tuꞌ yet jekꞌanh texol kꞌul kobꞌeybꞌalanh, yajaꞌ maxhtaj yu istzꞌajanil kokꞌulanh yuxinto kꞌul chijute kobꞌahanh, machoj, wal xin to haꞌ iskꞌulchꞌanil iskꞌul Komam Dios chikolwa jinhanh. Yet chikotzꞌibꞌnhentojanh kocartahanh teyet, hanhechꞌan hunteqꞌan chisje heyilni yebꞌ hunteqꞌan habꞌan hetxumni, haꞌ chijayojanh. Haꞌ hunteqꞌan lanhan yichi hetxumni tuꞌ wochebꞌalan ta chetxumilo yinh kaw kꞌul, haxinwal yet chul Komam Jesucristo chextzala jinhanh, kat kotzalapaxojanh teyinh.
Haꞌ hunteqꞌan tuꞌ ayko iskawxobꞌalo inkꞌulan, yuxin ok yinh innabꞌalan tato bꞌabꞌel chinekꞌan kexwilaꞌan, haxinwal kayel chexwilan yinh inbꞌelan yu hechahni iskꞌulal Komam Dios. Yuto yet chintohan yul ismajul Macedonia walnihan kat xin wekꞌan kexwilnojan bꞌabꞌel, haxa yet chinmeltzohan xin kat wekꞌpaxojan kexwilnojan hunelxa, hexxa xin chexkolwa winhan yet chintohan bꞌey txꞌotxꞌ Judea.
Yet intxumnihan huneꞌ tiꞌ, ¿tom mach sunilo wanmahan walnihan heyalni? Tajka chetxumu ta chinetlihan teyinh hakaꞌ chute komon anma, yuto ta chiwalan ta chintohan kexwilaꞌan, tzujan tuꞌ xin mach chintopaxkanhan, wal xin mach hako tuꞌ intxumnihan. Kaw chil Komam Dios tato maxhto hunelo chiwalan teyet hakaꞌ tiꞌ: «Hoꞌ, kꞌultikꞌa,» kinchihan, lanhantotikꞌa xin kat walnihan «machoj.»
Komam Jesucristo, Iskꞌahol Komam Dios haꞌ walikꞌojan texol, yebꞌ naj juxhta Silvano, yebꞌ naj juxhta Timoteo. Haꞌ Komam tuꞌ machi bꞌay yal Komam «kꞌultikꞌa,» tzujan tuꞌ yalnipaxo Komam «machoj,» yuto haꞌ Komam Cristo hanhkꞌanhe isyelal yal Komam. Wal xin haꞌ yinh Komam Jesucristo chijkano isbꞌa sunil tzet haltebꞌilkano yu Komam Dios, yuxin yet chijaniko ismay Komam Dios chijalni: hakojabꞌ tuꞌ konhchi. Haꞌ xin Komam Dios konhsikꞌnikaniloj, konhyaniko yinh istꞌinhanil, jetbꞌinhenkano kobꞌa yebꞌ Komam Jesucristo. Haꞌ Komam Dios aniko Komam Espíritu Santo yul janma, haꞌ xin chiyeniloj tato yetonhxa Komam. Komam Espíritu Santo lahan hakaꞌ hunu sello, haꞌ chiyeniloj ta chikochah sunil hunteqꞌan tzet xayalte Komam jet.
Kaw yohta Komam Dios tato maxhto chintokojan bꞌey Corinto tuꞌ tekꞌatanh hakaꞌ nabꞌil wuhan, yunhe machi waqꞌ takojan hekꞌul. Matolo yu yahaw chiwute hinbꞌahan yinh tzet chu heyaniko heyanma yinh Komam Dios, machoj, yuto xaheyayto yul heyanma yinh Komam yuxin linhan hex yinh Komam. Wal xin to chijochehanh chonhkolwahanh teyinh, kat hechahni yaqꞌbꞌil tzalahilal yul heyanma.
Yuxin xaꞌintxumilojan tato mach chintohan ilwal teyinh yu wanikojan bꞌiskꞌulal texol. Yuto ta chintohan waqꞌaꞌkojan bꞌiskꞌulal teyinh, ¿maktaxka xin chu yaqꞌni tzalaho wanmahan? Wal xin mach chisje inkꞌulan waqꞌaꞌkojan bꞌiskꞌulal texol, yuto kaw hex cheyaqꞌ tzalahilal yul wanmahan. Yuxin watojan incartahan teyet yunhe mach cheyaqꞌ bꞌiskꞌulal wabꞌehan yet chinapnihan bꞌay ay hex tuꞌ. Haꞌ heyet to tzalahilal cheyaqꞌ wabꞌehan. Wal xin tꞌinhanxa wehan ta hesunil chextzalapaxoj, hakaꞌ huneꞌ tzalahilal ayko yinh wanmatiꞌan.
Hayet wanitojan huneꞌ incarta tuꞌan teyet, kaw wiqꞌ bꞌiskꞌulalan, kaw kinoqꞌan heyu, yaj maxhtaj yu yok bꞌiskꞌulal teyinh yuxin intzꞌibꞌnhetojan huneꞌ carta tuꞌ, wal xin to yunhe heyilni tato kaw xahan ay hex wuhan.
Yaqꞌ nimankꞌulal yaꞌ Pablo yinh huneꞌ naj yako ismul
Ay huneꞌ mak aniko bꞌiskꞌulal, yajaꞌ maxhnhetajinan wabꞌehan huneꞌ bꞌiskꞌulal tuꞌ, to hex heyabꞌepaxo nichꞌan. Nichꞌan kinchihan yuto mach chisje inkꞌulan tato chichꞌibꞌ isyaꞌtajil naj tuꞌ yibꞌanh. Haꞌ texol tuꞌ etza hesunil heyako isyaꞌtajil yibꞌanh naj, yajaꞌ kꞌuxanxa isyaꞌtajil heyako yibꞌanh naj tuꞌ. Haxa tinanh xin, aqꞌwe nimankꞌulal yinh naj, iptzewe naj haxinwal matxa chislahiko bꞌiskꞌulal yinh naj. Yuxin chiwalpaxtojan teyet ta chexahannhe naj hakaꞌtikꞌa yet yalanhtokanoj.
Yu huneꞌ tuꞌ, yuxin intzꞌibꞌnhetojan huneꞌ incarta tuꞌan teyet yunhe wilnihan ta yijem hex yinh tzet chiwalan teyet. Haꞌ mak cheyaqꞌ nimankꞌulal yinh yu hunu istxꞌojal chiswatxꞌe, chiwaqꞌpaxo nimankꞌulalan yinh, waxanhka mach wetojan yako ismul, yajaꞌ heyu yuxin chiwaqꞌan nimankꞌulal, yu iskꞌulalo teyinh sata Komam Jesucristo. Hak tuꞌ chijute haxinwal mach chiqꞌoji naj matzwalil jinh, yuto johtaxa tzet chu yok naj etlo jinh.
Mach tzala iskꞌul yaꞌ Pablo yet yekꞌ yaꞌ bꞌey Troas
Hayet wapnihan bꞌey konhobꞌ Troas yu walnikꞌojan Tzotiꞌ Kꞌul yet Kolbꞌanile yinh Komam Jesucristo, kaw yaqꞌ isbꞌa munil wetan yinh yet Komam. Yaj ok hanikꞌ bꞌiskꞌulal yinh wanmahan, yuto machi ilcha juxhta Tito wuhan bꞌey tuꞌ, yuxin kintaqꞌlikanojan tet ebꞌnaj juxhtaj ay bꞌey tuꞌ, intohan yul ismajul Macedonia.
Chonhqꞌoji yuto ayxako Komam Jesucristo jetbꞌihoj
Jaqꞌaꞌ yuchꞌandiosal tet Komam Dios yuto yu Komam Jesucristo yuxin sunilbꞌal tiempo chonhqꞌoji. Hanhonh xin chonhisqꞌan Komam yu jaqꞌni ohtanhelaxo Istzotiꞌ tet anma. Haꞌ huneꞌ Tzotiꞌ tuꞌ kaw sunil bꞌay chipujnatoj, hakaꞌ yekꞌ isxuqꞌal sam hunu tzet ye tuꞌ kaw xuqꞌ sam. Yul sat Komam Dios hakaꞌ isxuqꞌal sam pom hak tuꞌ je yinh Komam Cristo, yet chonhekꞌ jalno Istzotiꞌ Komam tet anma chikolchahi yebꞌ xin tet anma chikꞌaytoj. Haꞌ mak chikꞌaytoj yahbꞌeta sam huneꞌ Tzotiꞌ Kꞌul yet Kolbꞌanile yul sat yuto ayko yinh kamikal, walpaxo mak chikolcha xin, kaw xuqꞌ sam chabꞌe yuto chischah isqꞌinal tet Komam. ¿Maktaxka xin chiqꞌoji iswatxꞌen huneꞌ munil tiꞌ? Yuto hanhonhtiꞌanh maxhtaj yu jiqꞌnihanh melyu yuxin chonhekꞌanh jalaꞌkꞌojanh Istzotiꞌ Komam Dios hakaꞌ chute hunteqꞌanxa ebꞌnaj soman ye isnabꞌal. Wal xin kaw hakaꞌtikꞌa kaw ye yul sat Komam Dios, hak tuꞌ chu jalnikꞌojanh, yuto haꞌ Komam aqꞌnhe huneꞌ komunil tiꞌanh, yebꞌ hunxanhe jehanh yinh Komam Jesucristo.
Munlawomonhanh yinh huneꞌ akꞌ trato
Yet chijalnihanh hunteqꞌan tiꞌ teyet, ¿chimhetxumu tato lanhan jalni kobꞌahanh kꞌulal? Wal xin ¿tom chikoyehanh carta chonhabꞌenikojanh yul heqꞌabꞌ? maka ¿chikoqꞌananh carta chexabꞌeniko yul koqꞌabꞌanh hakaꞌ chute hunteqꞌanxa ebꞌnaj? ¡Machoj! Wal xin hexnhechꞌan kocartahanh, haꞌ xin chiꞌokniko juhanh. Huneꞌ carta chexabꞌeniko tuꞌ tzꞌibꞌnhebꞌil yinh janmahanh, huneꞌ carta tuꞌ sunil mak ohtanhe yebꞌ sunil mak chiꞌilni. Kaw xin ixtanh yehi, yuto hex tiꞌ hakaꞌ hunu carta tzꞌibꞌnhebꞌil yu Komam Cristo hak tuꞌ heyehi, hanhonhtiꞌanh xin chijikꞌojanh huneꞌ carta tuꞌ. Huneꞌ carta tuꞌ maxhtaj yu tinta tzꞌibꞌnhebꞌil, to yu Yespíritu Komam Dios itzitz. Machipaxotaj yinho chꞌen chꞌen tzꞌibꞌnhebꞌilikoj, wal xin yinh heyanma tzꞌibꞌnhebꞌilxakoj.
Yu Komam Cristo yuxin chikawxi kokꞌul sata Komam Dios tato hak tuꞌ ye hunteqꞌan tuꞌ. Hayet chijalnihanh huneꞌ tiꞌ mach lanhano jalnihanh tato chisje kowatxꞌenanh hunu tzet ye tuꞌ yul jetanh kochukilanh, wal xin sunil tzet chisje kowatxꞌenanh, yaj yu Komam Dios chikolwa jinhanh. Haꞌ Komam aqꞌni jipanh jokanh chejabꞌo yinh huneꞌ akꞌ trato, maxhtaj yinh huneꞌ ley tzꞌibꞌnhebꞌilkanoj. Huneꞌ iskabꞌ trato tiꞌ chij isbꞌa yu Yespíritu Komam Dios. Huneꞌ isley yaꞌ Moisés tzꞌibꞌnhebꞌilkano tuꞌ chonhyito yinh kamikal, wal Yespíritu Komam Dios chaqꞌ koqꞌinal mach istanhbꞌal.
Huneꞌ isley yaꞌ Moisés tzꞌibꞌnhebꞌilkaniko yinh chꞌen chꞌen, kaw ay isqꞌaqꞌal yip isjepla yet yuli, yuxin matxa yu isqꞌoji ismujliko ebꞌnaj Israel yinh yaꞌ Moisés yu istzejtzoni, yajaꞌ yekꞌbꞌanilnhe yehi. Yuxin ta haꞌ huneꞌ ley chonhaqꞌni kamoj kaw xiwkilta yu yaqꞌlax tet anma, ¡hajxampaxo xin huneꞌ iskabꞌ trato chij isbꞌa yu Komam Espíritu Santo, ekꞌbꞌalto iskꞌulchꞌanil chu yaqꞌlax istzotiꞌal! Haꞌ chal yelapno huneꞌ chiwaltiꞌan to ta kaw ay ismay yu yaqꞌlax istzotiꞌal huneꞌ ley chonhaniko yinh kamikal, hajxam xin jabꞌen iskꞌulchꞌanil istzotiꞌal tzet chonhaniko kꞌulal sata Komam Dios. Yuto waxanhka kaw ay yelapno huneꞌ isley yaꞌ Moisés yet yalanhto tuꞌ, yajaꞌ wal tinanh matxa yelapno ye yul sat huneꞌxa tiꞌ, yuto kaw ekꞌbꞌal iskꞌulchꞌanil. Ta kaw niman yelapno ye huneꞌ ley txannhe istiempohal tuꞌ, hajxam xin huneꞌ trato maxhtikꞌa istanhbꞌal, to kaw ekꞌnaxa iskꞌulchꞌanil.
Ayko huneꞌ tiꞌ yipo janmahanh, yuxin yinh sunil janmahanh chijalnikꞌojanh. Mach chijutehanh hakaꞌ yute yaꞌ Moisés, yuto yako yaꞌ huneꞌ qꞌap qꞌap yenhelo sat yunhe mach chil ebꞌnaj Israel istanhilo ismujli huneꞌ isqꞌaqꞌal yip Komam ayiko yinh sat yaꞌ tuꞌ.
Yajaꞌ mach istxum ebꞌnaj tato chitanhilo isqꞌaqꞌal huneꞌ tuꞌ, yebꞌpaxo xin tinanh yet chilni ebꞌnaj Istzotiꞌ Komam Dios bꞌay ayayo huneꞌ bꞌabꞌel trato, hakaꞌtotikꞌa ayko huneꞌ qꞌap qꞌap tuꞌ yenhelo isnabꞌal ebꞌnaj. Haꞌ xin mach chiꞌaqꞌni istxumulo ebꞌnaj tzet chala, yuto maxhto chiꞌaqꞌlax yohtanhelo ebꞌnaj tato yet yul Komam Cristo istanhkanilo bꞌabꞌel trato tuꞌ. Yuxin hayet chiyilni ebꞌnaj isley yaꞌ Moisés tinanh hakaꞌtanhe aytoko qꞌap qꞌap yenhelo isnabꞌal ebꞌnaj.
Yajaꞌ yet chaniko isbꞌa anma yul isqꞌabꞌ Komam Cristo Jahawil, chiꞌilaxilo huneꞌ yenhel isnabꞌal hakaꞌ qꞌap qꞌap tuꞌ. Yuto haꞌ Komam Cristo Jahawil, Espíritu ye Komam, yuxin yet ayxako Yespíritu Komam jinh habꞌanxa kotxumni tzet chal Yum Komam Dios, matxa ayonhokto yalanh yip huneꞌ bꞌabꞌel trato. Yuxin matxa huneꞌ hakaꞌ ismaj sate tuꞌ yinh kosat kosunil. Wal tinanh xin lahanonhxa hakaꞌ hunu chꞌen espejo bꞌay chiꞌil-lax isqꞌaqꞌal yip Komam, yuto haꞌ jinh chiꞌilchalo iskꞌulal Komam Cristo Jahawil. Yuxin lanhan ischꞌibꞌ konabꞌal hakaꞌ isnabꞌal Komam, yebꞌ xin lanhan istzꞌajnalo iskꞌulchꞌanil Komam jinh. Huneꞌ tiꞌ chij isbꞌa jinh yu yip Komam Espíritu.
Yuxin mach chipax jipanh, yuto yu iskꞌulchꞌanil iskꞌul Komam Dios yuxin yako huneꞌ munil tiꞌ yul koqꞌabꞌanh. Wal tinanh sunil tzet kaw txꞌixobꞌal chiswatxꞌe anma yinh ewantajil yahbꞌilxakano juhanh, machi mak chijaqꞌ subꞌchahojanh, mach chikosomanh Istzotiꞌ Komam Dios yebꞌ komon tzotiꞌ. Wal xin hanhe isyelal chijalanh sata anma yebꞌ sata Komam Dios, hak tuꞌ chu koyenilojanh tato huneꞌ komunil tiꞌanh ayko yinh istoholal.
Hayet chonhekꞌanh jalnokꞌojanh Tzotiꞌ Kꞌul yet Kolbꞌanile, ay mak tiꞌ mach chitxumchalo yu, haꞌ ton hunteqꞌan mak tuꞌ chikꞌaytoj. Yajaꞌ yu mach chayto yul yanma yinh Istzotiꞌ Komam; yuxin haꞌ naj yahawil yinh huneꞌ yul sat yibꞌanhqꞌinal tiꞌ, haꞌ naj machi aqꞌni yohtanhelo anma yunhe mach chu yilni istzejla isqꞌaqꞌal huneꞌ Tzotiꞌ yet kolbꞌanile, yet Komam Cristo kaw aykano yip, Komam yechel Komam Dios. Maxhtaj honhanh chijalikꞌo kobꞌahanh, wal xin to haꞌ Komam Jesucristo chijalikꞌojanh ta haꞌ Komam Jahawil. Wal hanhonhanh xajako kobꞌahanh hechejabꞌoj yuto chitzala janmahanh yinh Komam. Haꞌtikꞌa Komam Dios chejni ta chitzejla sajilqꞌinal xol qꞌejholo, haꞌpaxo Komam aqꞌni sajilqꞌinal yul janma yunhe johtanhenilo isqꞌaqꞌal yip Komam Dios, huneꞌ chitzejla yinh sat Komam Jesucristo.
Hanhkꞌanhe yinh Komam Dios bꞌay chu janiko janma
Hakaꞌ hunu qꞌalomal ayayto yul hunu txꞌotxꞌ xi, hak tuꞌ ye Istzotiꞌ Komam Dios yinh konimanil, yunhe isyenilo isbꞌa ta haꞌ Istzotiꞌ Komam kaw aykano yip; yinh Komam Dios chitita, mach jetojanh yehi.
Yuxin waxanhka hoybꞌilonhanh yu isyaꞌtajil, yajaꞌ mach chonhaykꞌayanh yul isqꞌabꞌ. Ay tzet ye tuꞌ chijako yinh kokꞌulanh, yajaꞌ mach chikabꞌkon kokꞌulanh yu. Chonhkajlaxanh, yajaꞌ mach bꞌejbꞌilonhkanojanh, chonhmaqꞌlaxkanhanh, yajaꞌ mach maqꞌbꞌilo kotanhilojanh yinh hunelnhe. Bꞌajxanhetuꞌwal chonhtohanh ayonhnhetikꞌakojanh yul isqꞌabꞌ kamikal, hakaꞌ yaqꞌle Komam Jesucristo, hak tuꞌ chu isyenilo isbꞌa jinhanh yinh tzettaj yaqꞌle Komam.
Hanhonhtiꞌanh waxanhka itzitzonhanh, yajaꞌ ayonhnhetikꞌakojanh yul isqꞌabꞌ kamikal sunilbꞌal tiempo yu chonhmunlahanh yinh ismunil Komam Cristo. Hak tuꞌ chu isyenilo isbꞌa tzettaj yaqꞌle Komam yinh huneꞌ konimanilanh kambꞌehal ye tiꞌ. Yuxin hanhonhtiꞌanh ayonhnhetikꞌakojanh yul isqꞌabꞌ kamikal yunhe hechahnikano heqꞌinal tet Komam.
Chal yul Yum Komam Dios hakaꞌ tiꞌ: «Xawaytojan yul wanmahan yuxin kintzotelan,» xhi. Hak tuꞌ jepaxojanh hanhonhtiꞌanh xajaytojanh yul janmahanh yinh Komam Dios, yuxin chonhtzotelanh. Hanhonhtiꞌanh johtajanh ta haꞌ Komam Dios aqꞌni itzitzbꞌokanh Komam Jesucristo Jahawil, haꞌtikꞌa Komam xin chonhaqꞌni itzitzbꞌokanh yuto yetonhxa Komam Jesucristo, hunxa xin chu konhyinito Komam iskꞌatanh. Kaw chijaqꞌlehanh hunteqꞌan isyaꞌtajil tiꞌ yu iskꞌulalo teyinh, yebꞌ yunhe txꞌiꞌal mak chichahni iskꞌulchꞌanil iskꞌul Komam Dios, haxinwal txꞌiꞌal mak chiꞌaqꞌnipaxo yuchꞌandiosal tet Komam, hak tuꞌ chu yok ismay Komam.
Yu huneꞌ tuꞌ, yuxin mach chikabꞌkon kokꞌulanh waxanhka lanhan ispax yip konimanilanh, yajaꞌ wal janmahanh xin hunun tzꞌayik yakꞌbꞌiloj. Sunilal isyaꞌtajil chijilanh yul sat yibꞌanhqꞌinal tiꞌ, yinh anhe chiꞌekꞌtoj yuto chiꞌapni istiempohal bꞌay chilahwi, yajaꞌ wal iskꞌulchꞌanil chaqꞌ Komam jet xin ekꞌbꞌal niman yelapnoj, yebꞌ xin mach istanhbꞌal. Hanhonhtiꞌanh, maxhtaj yinh hunteqꞌan tzet ye tuꞌ chijiliko yinh bꞌay chijako konabꞌalanh. Wal xin yinh hunteqꞌan tzet ye tuꞌ mach chijiliko yinh haꞌ bꞌay ayko konabꞌalanh, yuto sunil hunteqꞌan chijiliko yinh, yinh anhe chitanhiloj. Wal hunteqꞌan mach chijiliko yinh aynhetikꞌa yinh sunilbꞌal tiempo.
Huneꞌ konimanil tiꞌ, lahan hakaꞌ huneꞌ nichꞌan lexhpat chiꞌetaxtoj. Yajaꞌ johtaj ta ay huneꞌ nimanile kaw kꞌul watxꞌebꞌil yu Komam Dios yul satkanh, mach anmaho watxꞌenhe, yebꞌ xin machi bꞌaqꞌinhal chitanhiloj. Yuxin hayet ayonhtokꞌo yinh konimanil tiꞌ kaw chꞌah kokꞌul, jochebꞌal chiꞌaqꞌlaxna huneꞌ konimanil yet satkanh tuꞌ. Haꞌ huneꞌ tuꞌ chiꞌok xilo koqꞌap, yunhe mach tꞌilanojonh yet chonhapni. Hayet ayonhtokꞌo yinh konimanil tiꞌ kaw chiꞌah kokꞌul chijaqꞌlen isyaꞌtajil, ay jalaꞌ mach chonhkan tꞌilnoj, mach chijoche ta tonhe chiꞌilaxilo huneꞌ konimanil tiꞌ, wal xin to chijoche ta chiꞌaqꞌlax hunxa konimanil akꞌ, hak tuꞌ xin chitanhilo huneꞌ konimanil kambꞌehal ye tiꞌ, kat kochahni huneꞌ koqꞌinal mach istanhbꞌal. Yu huneꞌ tiꞌ yuxin konhiswatxꞌe Komam Dios, yaqꞌnipaxo Komam Espíritu Santo jet yu yaqꞌni johtanhelo yinh kaw istꞌinhanil tato chikochah huneꞌ tuꞌ.
Yuxin kaw sunilbꞌal tiempo chijako huneꞌ tuꞌ yipo janma, johtaj tato yet ayonhtoko yinh huneꞌ konimanil tiꞌ machijonh iskꞌatanh Komam Dios yul satkanh. Tinanh maxhto chijil huneꞌ tuꞌ, yajaꞌ yulbꞌal istiempohal ayonh yinh huneꞌ konimanil tiꞌ chijayto yul janma ta hak tuꞌ yehi. Yuxin kaw ayko Komam Dios yipo janma, jochebꞌal chikobꞌejkano huneꞌ konimanil tiꞌ kat japni iskꞌatanh Komam. Yuxin waxanhka ayonhikꞌojanh yebꞌ konimanil tiꞌanh, maka haxa iskꞌatanh Komam bꞌey satkanh, haꞌ tzet choche Komam Dios haꞌ ayko yinh kokꞌulanh kowatxꞌenanh yunhe istzala Komam jinhanh. Kaw kosunil chonhok sata Komam Jesucristo yul iskapil yunhe kochahni ispaj yinh tzettaj chikowatxꞌe hununonh yet ayonhikꞌo yul sat yibꞌanhqꞌinal tiꞌ, ta kꞌul maka istxꞌojal kowatxꞌe.
Ismunil yaꞌ Pablo yalnikꞌo yinh tzet chu yok anma yinh aqꞌankꞌulal yebꞌ Komam Dios
Wal honhtiꞌanh, haꞌ tet Komam Dios Jahawil bꞌay chonhxiwanh, yuxin ayko yinh kokꞌulanh jalnihanh tet anma ta chako isbꞌa yul isqꞌabꞌ Komam Dios. Kaw ohtabꞌil kobꞌeybꞌalanh yu Komam, hakexpax tuꞌ hantam saqꞌal ta heyohtapaxo kobꞌeybꞌalanh. Mach lanhano jalnihanh tato kaw kꞌulonhanh yul hesat. Wal xin jochebꞌalanh tato chextzala jinhanh yebꞌ yunhe kꞌul hekolni hebꞌa hepajtzen tet ebꞌnaj yinhnhe anma nime winaj chako yanma, maxhtaj iskꞌulal ayayto yul yanma anma bꞌay chitꞌanhxiko ebꞌnaj. Wal honhtiꞌanh, waxanhka chonhhal-laxanh locohal, yajaꞌ yu komunlahanh yinh yet Komam Dios, yajaꞌ ta mach locohoj honhanh cheyila yaj yu iskꞌulalo teyinh.
Wal xin sunil tzet chikowatxꞌehanh, haꞌ iskꞌulchꞌanil iskꞌul Komam Jesucristo, haꞌ chiꞌaqꞌni jubꞌanh, yuto johtajanh tato ay huneꞌ mak kam koselelo kosunil, yuxin kamnajonhxa yinh kobꞌeybꞌal yet yalanhtokanoj. Ju kosunil yuxin kam Komam Jesucristo yuxin hanhonh itzitzonh tiꞌ, matxahojabꞌ chonhekꞌ yinh tzet chal janma. Wal xin haxahojabꞌ tzet chal Komam haꞌ chikoyije; yuto kam Komam Jesucristo, lahwi tuꞌ yitzitzbꞌipaxokanh yu yaqꞌni iskꞌulal jet.
Yuxin hanhonhtiꞌanh matxa chonhokanh aqꞌokꞌule yinh ebꞌnaj juxhtaj, hakaꞌ chute anma yet yul sat yibꞌanhqꞌinal tiꞌ. Waxanhka yet yalanhto konhokanh aqꞌokꞌule yinh Komam Cristo, yajaꞌ wal tinanh xin, matxa hako tuꞌ konanihanh yinh Komam. Yuxin haꞌ mak chako isbꞌa yul isqꞌabꞌ Komam Jesucristo, akꞌ anmaxa chꞌelikoj. Haꞌ tzet iswatxꞌe yet yalanhtokanoj chitanhkaniloj, haxa tzet chiswatxꞌe tinanh xin akꞌtoxa.
Sunil hunteqꞌan chiwaltiꞌan, haꞌ Komam Dios chiwatxꞌeni. Hanhechꞌan yu Komam Jesucristo yuxin ayonhiko yinh aqꞌankꞌulal yebꞌ Komam Dios. Yaqꞌnipaxkano Komam komunilanh jalnikꞌojanh tzet chu yok anma yinh aqꞌankꞌulal yebꞌ Komam Dios. Haꞌ chal yelapno huneꞌ tuꞌ to ayko Komam Dios yinh Komam Cristo yet yulikꞌoj yunhe yok anma yinh aqꞌankꞌulal yebꞌ Komam, matxa xin chisnati Komam ismul. Haꞌ Komam aqꞌnhekano huneꞌ munil tiꞌ yul koqꞌabꞌanh jalnikꞌojanh yinh tzet chu yok anma yinh aqꞌankꞌulal yebꞌ Komam Dios.
Yuxin hanhonhtiꞌanh ischejabꞌ Komam Cristo jehanh yuxin hakojtam haꞌ Komam Dios chiꞌay sat teyet, yuxin yinh isbꞌi Komam Jesucristo chijalanh teyet ta chexok yinh aqꞌankꞌulal yebꞌ Komam Dios. Machi nino istxꞌojal Komam Jesucristo, yajaꞌ yibꞌanh Komam alaxkanto ismul sunil anma yu Komam Dios. Yuxin hayet chijaniko kobꞌa yul isqꞌabꞌ Komam Jesucristo chonhok kꞌulal yul sat Komam Dios.
Hanhonhtiꞌanh chonhkolwahanh komunlahanh yinh ismunil Komam Dios, yuxin chiꞌelto jawanh teyinh ta mach cheyintanhekanilto iskꞌulchꞌanil iskꞌul Komam Dios. Chal Komam Dios yul Yum hakaꞌ tiꞌ:
Yinh istiempohal kinhawawtehan tawinh,
wabꞌetojan tzet hawala;
yinh istzꞌayikal hawoche hakolbꞌanil kinkolwahan tawinh, [*] xhihayoj.
Yuxin tinanh istiempohalxa heyawten Komam teyinh, yebꞌ xin istzꞌayikalxa hechahni hekolbꞌanil.
Hanhonhtiꞌanh kaw kꞌul chijute kobꞌeybꞌalanh yunhe machi mak chijaqꞌ lektahojanh, yuto mach chisje kokꞌulanh tato ay mak chihalni isqꞌumal huneꞌ komunil tiꞌanh. Wal xin kaw chikoyehanh yinh tzet chikowatxꞌehanh ta kaw yeli ischejabꞌ Komam Dios jehanh, yuxin chijaqꞌ janmahanh jijlenanh isyaꞌtajil chihul jibꞌanhanh, yebꞌ manhtzetal, yebꞌpaxo yekꞌyaꞌ janmahanh. Ay bꞌay kaw konhmaqꞌlaxanh, ay bꞌay xin konhalaxikojanh preso, yebꞌ xin ay bꞌayah wejna anma jinhanh, ay bꞌay xin kaw konhekꞌyaꞌanh komunlahanh, aypaxo bꞌay xin el kowayanhanh, ay bꞌay jijlepaxojanh wahil. Chikoyenipaxilojanh tato ischejabꞌ Komam Dios jehanh yu iskꞌulal chikowatxꞌehanh, johtaxahanh bꞌaytet istꞌinhanil, yuxin chijaqꞌ nimankꞌulalanh yinh anma, kꞌulchꞌan chijutepaxo kokꞌulanh yuto ayko Komam Espíritu Santo yul janmahanh, kat kotzalapaxojanh yinh jet anmahil. Chikoyepaxilojanh tato ischejabꞌ Komam Dios jehanh yuto haꞌ kuybꞌanile kaw yel chijalanh, yebꞌ yu ayko yip Komam Dios jinhanh. Hakaꞌ hunu naj soldado chiskol isbꞌa yu ismunlabꞌal kat yaqꞌnipaxo naj howal yu ismunlabꞌal tuꞌ; hakonh tuꞌanh yuto haꞌ istoholal chijalikꞌojanh.
Ay bꞌay niman jelapnojanh yul sat anma, aypaxo bꞌay xin chiꞌilaxilo kopixananh. Ay bꞌay kꞌul istzotel anma jinhanh, ay bꞌay xin txꞌoj istzotel anma jinhanh. Ay bꞌay chonhhal-laxanh leqꞌtiꞌal, waxanhka xin haꞌ isyelal chijalanh.
Ay bꞌay chal-laxi tato mach konhyohtajojanh anma, waxanhka xin kaw ohtabꞌil honhanh yu. Kamomonhxahanh yalni anma, yajaꞌ itzitzonhanh, chiꞌalaxpaxayo isyaꞌtajil jibꞌanhanh, yajaꞌ mach chonhkamanh. Hakaꞌtanhe bꞌiskꞌulal jehanh, yajaꞌ wal xin tzalahilalnhetikꞌa jehanh. Waxanhka kaw mebꞌaꞌ honhanh, yajaꞌ tzetkꞌa mak qꞌalom yul sat Komam Dios juhanh. Waxanhka machi nichꞌano tzet ayonhanh, yajaꞌ yul sat Komam Dios tzꞌajan yeko sunil yul koqꞌabꞌanh.
Hex wuxhtaj, hex wanabꞌ, hex ay hex bꞌey Corinto, kaw chijaltojanh isyelal teyet yebꞌ sunil tzet ay yinh janmahanh. Kaw machi hunu tzet ye tuꞌ chijebꞌahanh teyet, wal hex tiꞌ xin ay hunteqꞌan tzet ye tuꞌ ewan ye jetanh heyu. Hakaꞌ yay sat hunu naj mame tet iskꞌahol, hak tuꞌ yay insatan teyet, chinqꞌannihan tato haꞌ kaw isyelal haꞌ cheyal wetan, hakaꞌ chu walnitojan tzet ay yul wanmahan teyet.

Hanhonh tiꞌ yatutonhxa Komam Dios itzitz
Mach chu heyetbꞌinhen hebꞌa yebꞌ anma maxhto chichahni Komam yul yanma, yuto ¿tom chu yetbꞌinhen isbꞌa iskꞌulal yebꞌ istxꞌojal? Yebꞌ xin ¿tom chu yetbꞌinhen isbꞌa sajilqꞌinal yebꞌ qꞌejholo? ¡Wal xin mach chuhi! Yebꞌ ¿tom chu islahbꞌan isnabꞌal Komam Jesucristo yebꞌ naj matzwalil? Yebꞌ xin hanhonh xakochah Komam Jesucristo yul janma, ¿tom chu kolahbꞌan konabꞌal yebꞌ mak maxhto chichahni Komam yul yanma? ¡Mach chuhi! ¿Tom ay yokbꞌalto tioxh yul Yatut Komam Dios? ¡Machoj! Yuto hanhonh tiꞌ Yatut Komam Dios itzitz jehi, hakaꞌ yalni yul Yum Komam Dios bꞌay chala:
«Hanintiꞌan chinehayojan xol ebꞌnaj kat xin wekꞌan yebꞌ ebꞌnaj,
haninan xin chinokan isDiosaloj, kat yok ebꞌnaj inkonhobꞌojan,» [*] xhi Komam.
Yu huneꞌ tuꞌ, yuxin yalpaxo Komam: «Elanhwe xol ebꞌnaj,
pohilo hebꞌa yinh ebꞌnaj. Mach chetzabꞌ hunteqꞌan tzet ye tuꞌ machiswalil,
hak tuꞌ xin chexinchahan inkꞌatanhan. [*]
Chinokan hemamoj, kat heyok inkꞌaholojan yebꞌ xin inkutzꞌinojan,» [*] xhi
Komam Dios Jahawil, Komam chisje iswatxꞌen sunil tzet ye tuꞌ.
Yuxin hex wuxhtaj hex wanabꞌ, hex xahan ay wuhan, yu hunteqꞌan xayaltekano Komam jet, yuxin yilal kopohnilo kobꞌa xol sunil tzet ye tuꞌ chiꞌetanto konimanil yebꞌ janma. Xiwojonhwe tet Komam Dios, jaqꞌakaniko kobꞌa yinh hunelnhe yinh tzet choche Komam.

Makta ayxako yul isqꞌabꞌ Komam Jesucristo bꞌey Corinto isyije yinh tzet yal yaꞌ Pablo
¡Aweyto yul heyanma yinh tzet chijalanh! Kaw machi hunujex bꞌay kowatxꞌehanh hunu istxꞌojal. Machi hunujex etaxnato henabꞌal juhanh. Machipaxo hunujex kexjaqꞌ subꞌchahojanh. Maxhtaj yu istak hekꞌul yuxin chiwaltojan hunteqꞌan tiꞌ teyet, wal xin hakaꞌtikꞌa walnihan teyet yet yalanhtokanoj, kaw ayexiko yinh wanmahan. Yuxin waxanhka itzitz hinan maka lanhanxa inkaman huneꞌnhetikꞌa haꞌ yeko wanmahan teyinh. Kaw yinh sunil wanmahan chintzotelan teyet yebꞌ xin kaw chintzalahan teyinh, waxanhka lanhan wilnihan isyaꞌtajil bꞌey tiꞌ, yaj kaw chiqꞌ yip wanmahan, yebꞌ kaw chiꞌokkano huneꞌ niman tzalahilal yinh wanmahan chiwabꞌehan.
Yettaxtikꞌa julanh bꞌey ismajul Macedonia tiꞌ, maxhtikꞌa nino aqꞌankꞌulal chijilanh. Bꞌajxanhetuꞌwal chonhekꞌanh haꞌ isyaꞌtajil chichahlo juhanh; haꞌ yichelax howal jinhanh haꞌ chu anma; haꞌ istakbꞌal kokꞌulanh haꞌ chꞌaqꞌlaxi. Yaj Komam Dios chiꞌiptzen anma bꞌiskꞌulal yehi, haꞌ Komam aqꞌni yaqꞌlobꞌal kokꞌulanh yet yul naj Tito bꞌey tiꞌ. Yajaꞌ maxhnhetaj yu hul naj yuxin chitzala kokꞌulanh, wal xin to yu jabꞌehanh ta heyaqꞌ yaqꞌlobꞌal iskꞌul naj yet isbꞌeykꞌo naj texol, yebꞌ yu cheyoche konhheyilaꞌanh. Yalnipaxo naj ta kaw bꞌiskꞌulal heyehi yinh tzet yu texol, yebꞌpaxo ta ayinikojan yinh hekꞌul. Hayet wabꞌenan hunteqꞌan tuꞌ kaw yiqꞌkano yip tzalahilal yul wanmahan.
Kaw tak inkꞌulan yet wabꞌenan ta ok bꞌiskꞌulal teyinh hayebꞌ tzꞌayik yet heyabꞌen tzet yal teꞌ carta watojan teyet, yajaꞌ wal tinanh xin matxa chiwiqꞌ bꞌiskꞌulalan yinh huneꞌ tuꞌ. Waxanhka heyiqꞌ bꞌiskꞌulal yaj chintzalahan yinh yuto hebꞌiskꞌulal tuꞌ haꞌ aqꞌni hetxumulo henani hebꞌa hakaꞌ choche Komam Dios. Machi xin nichꞌano tzet etanto henabꞌal yinh tzet yal teꞌ carta tuꞌ. Tato chijiqꞌ bꞌiskꞌulal hakaꞌ choche Komam Dios, huneꞌ bꞌiskꞌulal tuꞌ chiꞌaqꞌni kotxumuꞌloj ta yilal konani kobꞌa kat xin kokolchakanoj. Ta hak tuꞌ ye chal tuꞌ machojabꞌ chitak kokꞌul yu bꞌiskꞌulal. Ay huneꞌxa bꞌiskꞌulal yet yul sat yibꞌanhqꞌinal tiꞌ, huneꞌ bꞌiskꞌulal tuꞌ chonhyito yinh kamikal mach istanhbꞌal.
Yajaꞌ hex tiꞌ, xaheyiqꞌ bꞌiskꞌulal hakaꞌ choche Komam Dios, kaw xin txꞌiꞌalxa iskꞌulal chaqꞌ teyet, yuto haꞌ aniko yinh heyanma hewatxꞌenayo huneꞌ isyaꞌtajil yu texol tuꞌ, hak tuꞌ yu hekolni hebꞌa. Istit hehowal, ischiwakanh hekꞌul yu huneꞌ tzet yu texol tuꞌ, yuxin kaw txꞌiꞌal el heyoche ta ayinikꞌojan texol. Yajaꞌ xin heyayo isyaꞌtajil yibꞌanh naj yako ismul tuꞌ, hak tuꞌ yu heyeniloj ta maxhtaj hunex yinh huneꞌ ismul naj iswatxꞌe tuꞌ.
Yuxin huneꞌ carta intzꞌibꞌnhetojan tuꞌ maxhnhetaj yu naj ok ismul yuxin intzꞌibꞌnhetojan, maxhnhetajpaxo yu naj bꞌay ok ismul naj tuꞌ, wal xin to yunhe isyenilo isbꞌa yul sat Komam Dios ta kaw ayonhikojanh yipo hekꞌul.
Sunil hunteqꞌan tuꞌ aniko yip janmahanh, maxhnhetaj yu hunteqꞌan tuꞌ, wal xin kaw konhtzalakanhanh yet yalni naj Tito jetanh ta kaw saqꞌal yu hechahni naj yebꞌ ta kaw yaqꞌ tzalaho iskꞌul naj texol. Isyelal walan, yet walnihan tet naj Tito tato kaw kꞌul hex. Heyohtaj tato istꞌinhanilnhetikꞌa chiwalan, yebꞌpaxo xin mach leqꞌtiꞌalo eliko yinh tzet walan tet naj teyinh. Yuxin haꞌ tinanh, kaw ekꞌna xahan chexyil naj, yuto chitit yul iskꞌul naj tato kaw yijem heyute hebꞌa yet isbꞌeykꞌo naj texol, yebꞌ xin kaw xahan heyil naj yet ay naj tekꞌatanh. ¡Kaw chintzalahan teyinh yuto chisje hexwanikojan yipo wanmahan!
Jofrenda chijaqꞌ tet Komam Dios
Tinanh xin hex wuxhtaj hex wanabꞌ, chijaltojanh teyet yinh tzet yu isyeni isbꞌa iskꞌulchꞌanil iskꞌul Komam Dios yinh ebꞌnaj juxhtaj yebꞌ ebꞌix janabꞌ ay yul ismajul Macedonia tiꞌ.
Waxanhka kaw ay ilwebꞌal chihul yibꞌanh ebꞌnaj, yajaꞌ kaw chitzala yanma ebꞌnaj, yebꞌ xin waxanhka kaw mebꞌaꞌ ebꞌnaj, yajaꞌ kaw chipalkꞌon ebꞌnaj yaqꞌni yofrenda, hakaꞌtanhe kaw qꞌalom ebꞌnaj. Hanintiꞌan chiwaqꞌ hinbꞌahan walnihan ta kaw yinh sunil yanma ebꞌnaj chaqꞌ ebꞌnaj yofrenda, hatatikꞌa hanta ay yul isqꞌabꞌ ebꞌnaj, ay bꞌay tiꞌ xin chipalkꞌon yaqꞌni ebꞌnaj. Kaw ok ebꞌnaj yalaꞌ jetanh tato chikochahanh yofrenda ebꞌnaj, yuto choche ebꞌnaj chikolwa ebꞌnaj yinh ebꞌnaj juxhta ay bꞌey Jerusalén. Kaw ekꞌbꞌalkano yaqꞌ ebꞌnaj yibꞌanh hakaꞌ konanihanh. Yuto yinh bꞌabꞌelal ishin isbꞌa ebꞌnaj yinh ismunil Komam Dios Jahawil, lahwi tuꞌ xin yanipaxiko isbꞌa ebꞌnaj yijemal jetanh hakaꞌ choche Komam. Yuxin xajalanh tet naj Tito ta chito naj ilwal teyinh, kat ischahni naj hekolwal cheyaqꞌ yu iskꞌulchꞌanil hekꞌul, yuto haꞌ naj ichiko ischahni hekolwal yet bꞌabꞌelal. Hakaꞌojabꞌ ispalkꞌon iskawxi hekꞌul yinh Komam Dios yebꞌ hehelanil hetzoteli, yebꞌ yitzꞌatil hewiꞌ, yebꞌ yinh sunil heyanma chewatxꞌen hunu tzet ye tuꞌ, yebꞌ konhhexahannhenpaxojanh; hakojabꞌ tuꞌ ispalkꞌon heyaqꞌni heyofrenda tet Komam Dios.
Mach chejbꞌanile huneꞌ chiwaltiꞌan, wal xin tonhe chiwochehan chiwalan teyet yinh iskꞌulchꞌanil iskꞌul hunteqꞌanxa ebꞌnaj juxhtaj. Hakexpax tuꞌ yet cheyaqꞌni heyofrenda chohtanhelo ebꞌnaj bꞌay chiꞌaqꞌlax huneꞌ heyofrenda tuꞌ ta xahan cheyil ebꞌnaj. Hanhonh tiꞌ johtaj ta Komam Jesucristo kaw kꞌulchꞌankano iskꞌul. Kaw tzetkꞌa isqꞌalomal Komam ay bꞌey satkanh, yajaꞌ yute isbꞌa Komam mebꞌaꞌil yuto kaw xahan ayonh yu yunhe jok qꞌalomal yul sat Komam Dios.
Chiwaltojan teyet tzet chiꞌekꞌ yinh innabꞌalan yinh heyofrenda, yuto yettax hunbꞌi hex bꞌabꞌel kexichiko heyaqꞌni heyofrenda, kaw xin yinh sunil heyanma heyaqꞌa. Wal tinanh xin mach chebꞌej heyaqꞌni heyofrenda tuꞌ. Wal xin aqꞌwe yinh sunil heyanma hakaꞌojabꞌ yu heyichenikoj, hakojabꞌ tuꞌ xin cheyute tinanh, hatatikꞌa tzet ay hex. Yuto ta yinh sunil janma chijaqꞌ jofrenda, kaw chitzala Komam Dios jinh, hatatikꞌa tzet ay yul koqꞌabꞌ. Wal xin mach chisqꞌan Komam hunu tzet ye tuꞌ jet ta machi yul koqꞌabꞌ.
Mach chiwochehan ta chexkan yinh manhtzetal yu hekolwa yinh hunuxa maka. Yajaꞌ chiwochehan tato lahanojabꞌ tzet ayonh kosunil. Yuxin tinanh, hex ay tzet ay yul heqꞌabꞌ kolwahanhwe yinh ebꞌnaj matzet aya, haxinwal haxa yet matzet ay hex haxa ebꞌnaj chikolwa teyinh. Ta hak tuꞌ lahan chikokol-le kobꞌa. Hakaꞌ yalni yul Yum Komam Dios, bꞌay chala: «Haꞌ mak tzetkꞌa yet iskutxbꞌakanh, mach palkꞌonkanh yul isqꞌabꞌ. Haxa mak hanikꞌnhe yet iskutxbꞌakanh xin, kꞌuxannhe ekꞌ yu,» [*] xhihayoj.

Yet isto naj Tito yebꞌ hunteqꞌan ebꞌnaj juxhta bꞌey Corinto
Chiwaqꞌan yuchꞌandiosal tet Komam Dios, yuto haꞌ Komam aniko yul yanma naj Tito kexyaniko yinh iskꞌul, hakaꞌtikꞌa heyeko yinh inkꞌulan. Yuxin hayet walnihan tet naj tato chito naj ilwal teyinh, kaw yinh anhe istaqꞌwe naj istohi yuto ayko yinh iskꞌul naj isto kexyilnoj.
Ay xin huneꞌ naj juxhta tiꞌ chijatojanh yetbꞌiho naj Tito. Haꞌ huneꞌ naj tiꞌ kaw kꞌul istzotel ebꞌnaj juxhtaj yul hunteqꞌanxa konhobꞌ yinh naj, yuto kaw kꞌul ismunil naj yinh yalnikꞌo Tzotiꞌ Kꞌul yet Kolbꞌanile yinh Komam Jesucristo. Haꞌ naj xin saybꞌil yu ebꞌnaj juxhtaj yu yok naj jetbꞌihojanh, kat iskolwa naj jinhanh iskutxbꞌankanh chꞌen yofrenda ebꞌnaj juxhtaj. Hak tuꞌ xin chiꞌilchalo iskꞌulchꞌanil iskꞌul Komam Dios jinh, kat yilchapaxilo iskꞌulchꞌanil hekꞌul. Hak tuꞌ chijutehanh yunhe machi hunu mak chihobꞌnikanh leqꞌtiꞌal jinhanh yinh chꞌen kolwal kaw ay yelapno chikokutxbꞌakanh tuꞌanh. Yuxin chijako yinh kokꞌulanh ta kꞌul chijute kobꞌahanh yinh huneꞌ munil tiꞌ; maxhnhetaj sata Komam Dios, wal xin to kꞌul chijutepaxo kobꞌahanh sata anma.
Ay xin huneꞌxa naj juxhta chijatojanh yinta ebꞌnaj tiꞌ, huneꞌ naj juxhta tiꞌ txꞌiꞌalxa el chijilanh tato kaw chitzala naj iskolwahi bꞌajxanhetikꞌa yinh tzet ye tuꞌ. Yuxin tinanh kaw ekꞌbꞌalto chitzala naj yuto ayexiko yipo yanma naj. Ta ay mak chiqꞌambꞌen teyet tzet ye naj Tito, cheyala ta wetbꞌi hinbꞌahan yebꞌ naj, yuxin chinchejtojan naj yu iskolwa naj teyinh. Yebꞌ xin ta ay mak chiqꞌambꞌenpaxo yinh ebꞌnaj kawanh, cheyala tato chejbꞌilto ebꞌnaj yu ebꞌnaj juxhtaj ay yul hunteqꞌanxa konhobꞌ ay bꞌey tiꞌ. Ebꞌnaj tiꞌ kaw chisyelo ebꞌnaj iskꞌulchꞌanil Komam Cristo yu tzet chiswatxꞌe. Kaw chiwochehan tato kꞌul chu hechahni ebꞌnaj, haxinwal chil hunteqꞌanxa ebꞌnaj juxhtaj tato yeli kꞌul hex, hakaꞌ yu walnitojan teyinh.
Chꞌen kolwal chiꞌaqꞌlax tet makta ayxako yul isqꞌabꞌ Komam Jesucristo
Wal yinh chꞌen kolwal cheyaqꞌ tet makta ayxako yul isqꞌabꞌ Komam Jesucristo ay bꞌey Judea, mach yilalo chintzꞌibꞌnhetojan teyet. Yuto wohtajan tato kaw yinh sunil heyanma chexkolwahi, kaw chitzala inkꞌulan chiwalnihan tet ebꞌnaj juxhta ay bꞌey Macedonia tiꞌ tato kaw kꞌulchꞌan hekꞌul. Xawalan tato hex ayexxako yul isqꞌabꞌ Komam bꞌey yul ismajul Acaya hunbꞌitax kexichiko heyaqꞌni heyofrenda. Hayet yabꞌen ebꞌnaj ay bꞌey Macedonia huneꞌ tuꞌ, kaw txꞌiꞌal ebꞌnaj ok yinh iskꞌul yaqꞌni yofrenda. Tinanh xin chinchejtojan ebꞌnaj juxhtaj tiꞌ bꞌay ay hex tuꞌ, haxinwal chexyiptze ebꞌnaj hekutxbꞌankanh chꞌen ofrenda tuꞌ. Hak tuꞌ xin mach nabꞌnheho walan yinh iskꞌulchꞌanil hekꞌul. Yuto kꞌuxantaxka ay ebꞌnaj ah Macedonia tiꞌ tzujan wintajan yet chinapnihan kexwilnojan, txꞌixobꞌalmi ta maxhto heyofrenda tuꞌ kutxan heyu, yuto kaw sunil janmahanh chijalnihanh tato kaw kꞌulchꞌan hekꞌul. Yuxin chinnahan tato kaw yilal isbꞌabꞌito ebꞌnaj juxhta tiꞌ tekꞌatanh yunhe iskolwa ebꞌnaj teyinh hekutxbꞌankanh heyofrenda, chꞌen taqꞌebꞌilxa heyu heyaqꞌni. Haꞌ xin heyofrenda chikutxi tuꞌ, haꞌ chalniloj ta kaw kꞌulchꞌan hekꞌul, machi xin lanhbꞌiloj hex heyaqꞌni. [image: 119.png] 

¿Tom mach heyohtajo huneꞌ tiꞌ xin?: Haꞌ mak hanikꞌnhe yawal chakoj, hanikꞌnhetikꞌapaxo isnhal chishatxꞌpaxokanh. Walpaxo mak niman yawal chakoj kaw niman isnhal chishatxꞌkanh. Jaqꞌaꞌwe jofrenda hununonh, hatatikꞌa hanta chikotxum jaqꞌni, machojabꞌ yinho bꞌiskꞌulal chijaqꞌa, machojabꞌpaxo xin yinh lanhbꞌilal, yuto Komam Dios kaw chitzala Komam yinh mak kaw yinh tzalahilal chaqꞌ yofrenda. Yuto ay yip Komam yaqꞌni sunil isyaxil teyet, hak tuꞌ xin machi hunu tzet ye tuꞌ tiꞌ matzet teyet; wal xin chipalkꞌon yul heqꞌabꞌ yunhe hekolwa yinh tzet ye tuꞌ kꞌul. Chal yul Yum Komam Dios hakaꞌ tiꞌ:
«Saqꞌal yet mak chiꞌaqꞌni tzet ye tuꞌ tet anma mebꞌaꞌ, yu huneꞌ iskꞌulchꞌanil iskꞌul tuꞌ,
yuxin mach chito nahul huneꞌ mak tuꞌ yu Komam Dios,» [*] xhihayoj.
Komam Dios chiꞌaqꞌni ixim hinhat chitzꞌunlaxi, yebꞌpaxo sunil tzet chilolaxi. Haꞌ xin Komam chiꞌaqꞌnipaxo teyet tzet cheyaqꞌ yinh heyofrenda tet Komam. Hakaꞌtikꞌa hunu tzet ye tuꞌ chetzꞌunkanoj, chanayo Komam isyaxilal yibꞌanh, hak tuꞌ xin ye huneꞌ iskꞌulchꞌanil hekꞌul tuꞌ kaw tzetkꞌaxa chiꞌelkanikoj.
Hak tuꞌ xin kaw txꞌiꞌal tzet chijechabꞌ yunhe kaw txꞌiꞌal tzet cheyaqꞌpaxoj, hak tuꞌ xin tzetkꞌa ebꞌnaj juxhta chiꞌaqꞌni yuchꞌandiosal tet Komam Dios yet chischahni ebꞌnaj huneꞌ heyofrenda chijitojanh bꞌay ay ebꞌnaj tuꞌ.
Hunteqꞌan kolwal cheyaqꞌ tiꞌ maxhnhetaj chikolwa yinh tzet ye tuꞌ matzet yul isqꞌabꞌ ebꞌnaj, wal xin chiꞌiptzelipaxo yinh ebꞌnaj yaqꞌni yuchꞌandiosal tet Komam Dios. Chahnipaxiko ebꞌnaj ismay Komam, yuto cheyeloj tato yijem hex yinh Tzotiꞌ Kꞌul yet Kolbꞌanile yinh Komam Cristo, yebꞌpaxo chexkolwa yinh txꞌiꞌal ebꞌnaj juxhtaj. Ebꞌnaj juxhta chichahni hekolwal tuꞌ, chitxahli ebꞌnaj teyinh, kat kexisxahannhen ebꞌnaj yuto hex chexyaqꞌbꞌalnhe Komam Dios yinh heyenilo hunteqꞌan iskꞌulal iskꞌul Komam.
¡Jaqꞌaꞌwe yuchꞌandiosal tet Komam Dios yu huneꞌ komatan! (haꞌ ton Komam Jesucristo.) Kaw xin mach chonhqꞌoji kotxumni hanta iskꞌulchꞌanil iskꞌul Komam.

Ismunil yaꞌ Pablo haꞌ yalnikꞌo Istzotiꞌ Komam Dios
Hanin Pablo intiꞌan yet chinqꞌannihan hunu tzet ye tuꞌ teyet hakaꞌ iskꞌulchꞌanil iskꞌul Komam Cristo hak tuꞌ chu inqꞌannihan. Tolabꞌ chihal-laxikꞌoj tato yet ayinan texol kaw echo inxiwan, wal yet machijinan texol xin, tolabꞌ kaw kanh chiwute hinbꞌahan yalbꞌanil. Yajaꞌ chiwaltojan teyet ta hayet chinapnihan bꞌey tuꞌ machojabꞌ cheyaqꞌtij inhowalan yinh ebꞌnaj chalni tato lahan chijute kobꞌahanh hakaꞌ komon anma, yuto hanintiꞌan kaw hinaninan intzotelan yinh huneꞌ tuꞌ yebꞌ ebꞌnaj. Wal xin kaw yeli anma honhanh, yaj mach hakaꞌo chu yaqꞌni anma howal, mach hako tuꞌ jaqꞌni howalanh. Maxhtaj tzet ye tuꞌ yet yul sat yibꞌanhqꞌinal tiꞌ chijaqꞌbꞌalnhe yet chijaqꞌni howal, wal xin to haꞌ yip Komam Dios haꞌ chiqꞌoji istanhtzenilo sunil tzet ye tuꞌ kaw ay yip. Chiqꞌojipaxo yip Komam yinh sunil helanilehal yebꞌ loloꞌal mach chichahni ohtanhelaxo Komam Dios. Haxa komon nabꞌale xin chijakaniko sunil tuꞌ yul isqꞌabꞌ Komam Jesucristo, hak tuꞌ xin yijem chute isbꞌa. Hayet kaw kꞌul hexxa heyijeni, chijayojanh isyaꞌtajil yibꞌanh mak mach chisje iskꞌul isyijeꞌ.
Hex tiꞌ, hanhechꞌan tzet cheyil yu isbꞌaqꞌ hesat haꞌnhe chexok hetxumuꞌ. Ta tꞌinhanxa heyehi tato yet hexxa Komam Cristo, yilal heyohtanheniloj tato yetpaxo Komam Cristo jehanh. Waxanhka chiwikanh hanikꞌ hinbꞌahan yinh huneꞌ inmuniltiꞌan, yajaꞌ mach chintxꞌixwihan, yuto haꞌ Komam Dios aqꞌnhe huneꞌ inmuniltiꞌan yunhe helinhbꞌan hebꞌa yinh Komam, maxhtaj yu kexwetantojan. Yuxin mach chisje inkꞌulan ta chetxumu ta yu kexinxibꞌtenan yuxin hak tiꞌ chiwute walnitojan yul incartatiꞌan, wal xin machoj.
Yuto ay mak chalni hakaꞌ tiꞌ: «Haꞌ iscarta naj kaw how istzoteli, yebꞌ xin kaw yaꞌ chilowi, yajaꞌ haxa yet aykꞌo naj koxol xin machi yip tzet chiyal naj yebꞌ xin matzet chal yelapnoj,» xhi ebꞌnaj. Haꞌ mak hak tuꞌ yalni, yilal yohtanheni tato hakaꞌtikꞌa intzotelan yul incartatiꞌan, hak tuꞌ chu intzotelpaxojan yet ayinan texol.
Wal xin mach chu kolahbꞌan kobꞌahanh yebꞌ mak chisloloꞌnhe isbꞌa. Haꞌ hunteqꞌan ebꞌnaj tuꞌ chischahko ebꞌnaj sukal yinh yu chꞌok ebꞌnaj yilaꞌ hanta ishelanil hunun ebꞌnaj.
Hanhonhtiꞌanh mach chonhpalkꞌonanh jinikanh kobꞌahanh bꞌay yebꞌilkano jetanh, yuto haꞌ Komam Dios anhekaniko yechel bꞌay kachan komunlahanh. Hak tuꞌ xin el yinh iskꞌul Komam yuxin konhapnihanh texol bꞌey konhobꞌ Corinto tuꞌ. Qꞌinalo tato maxhtikꞌa hunelo konhapnihanh tekꞌatanh, machim chonhmunlahanh texol tinanh. Wal xin hanhonhanh konhapnihanh bꞌabꞌel texol, jalnihanh Tzotiꞌ Kꞌul yet Kolbꞌanile yinh Komam Cristo teyet. Mach chijikanh kobꞌahanh yinh ismunil hunuxa anma, yebꞌ xin mach lanhan kopalkꞌonanh komunlahanh yibꞌanh bꞌay yebꞌilonhkanojanh yu Komam Dios. Wal xin kaw chito jochehanh chonhmunlahanh yunhe ischꞌibꞌ komunil tuꞌanh bꞌay kachan komunlahanh, yunhe kam heyaniko heyanma yinh Komam.
Chijochepaxojanh chonhhitztojanh jalnojanh Tzotiꞌ yet kolbꞌanile yul hunteqꞌanxa konhobꞌ nahat yehilo yinh hekonhobꞌ tuꞌ. Yajaꞌ xin mach chijochehanh chonhmunlahanh bꞌay xaꞌichiko hunmajanxa ebꞌnaj ismunlahi, yuto machi jochehanh kololoꞌnhe kobꞌahanh yinh ismunil hunuxa maka. Ta ay hunu mak choche yiqꞌaꞌkanh isbꞌa, yiqꞌabꞌkanh isbꞌa yaj yinh tzet chiswatxꞌe Komam Dios, machojabꞌtaj yinh tzet chiswatxꞌe. [*]Yuto maxhtaj anma chiyal isbꞌa kꞌulal yul yet ischukil haꞌ kꞌul, machoj, wal xin to haꞌ mak chal Komam kꞌulal, haꞌ ton kꞌul.

Yaꞌ Pablo yebꞌ ebꞌnaj isbꞌaliko isbꞌa ischejabꞌo Komam Jesucristo
Hantam saqꞌal tato chitecha hunteqꞌan tzet chiwaltotiꞌan heyu, hakojtam mach innabꞌalan, yuxin hak tuꞌ intzotelan, yajaꞌ yilal heyaqꞌni techahoj. Kaw tzꞌeꞌ chiwute hinbꞌahan teyinh yuto xahan ay hex wuhan hakaꞌ isxahanil chexyil Komam Dios, yuto xawaqꞌ tratohan yebꞌ Komam Cristo tato chexwakojan yul isqꞌabꞌ, hakaꞌ hunu ix qꞌopo maxhto chiyiqꞌle hunu winaj. Yajaꞌ chinxiwan yuto hakaꞌtaxka yu yaqꞌni subꞌchaho noꞌ labꞌa ix Eva yu iskanhil yehi, haktaxka tuꞌ chu heyaqꞌlax subꞌchahoj, kat heyinilo heyanma yinh Komam Jesucristo, yebꞌ xin matxataxka toholo cheyute hebꞌa hakaꞌ choche Komam. Hex tiꞌ kaw niman cheyute hekꞌul heyabꞌen tzet chal ebꞌnaj chiꞌekꞌ halnokꞌo hunteqꞌanxa nan kuybꞌanile yinh Komam Jesucristo, mach hakaꞌo yu jalnihanh teyet. Lanhan hechahnipaxo huneꞌ nan espíritu, maxhtaj hakaꞌ huneꞌ chabꞌilxa heyu. Lanhan hechahnipaxo huneꞌ nan kuybꞌanile, maxhtaj hakaꞌ Tzotiꞌ Kꞌul yet Kolbꞌanile hechah yet jekꞌanh jalnokꞌojanh teyet.
Haꞌ hunteqꞌan ebꞌnaj ischejabꞌo Komam Jesucristo kaw niman yelapno ye chute yalni tuꞌ, mach ekꞌbꞌalo yelapno ebꞌnaj insatajan. Waxanhka mach kꞌulo intzotelan, yajaꞌ haꞌ tzet wohtajan kaw niman yelapnoj. Sunil tzet kinekꞌan inwatxꞌehan texol haꞌ chalniloj tato kaw ay inhelanilan.
Hayet wekꞌan walnokꞌojan Tzotiꞌ Kꞌul yet Kolbꞌanile texol machi nichꞌano tzet inqꞌanilojan teyet. ¿Tom wako inmulan yinh hakaꞌ tuꞌ? Wal xin wiyo hinbꞌahan yunhe heyinikanh hebꞌa. Hayet inmunlahan texol yet wekꞌan walnokꞌojan Tzotiꞌ Kꞌul yet Kolbꞌanile, haꞌ hunteqꞌanxa ebꞌnaj juxhta nan konhobꞌal, haꞌ ebꞌnaj kolwa winhan yunhe yekꞌ wuhan texol. Hayet wekꞌan texol, ay tiempo ay tzet ye tuꞌ tiꞌ kaw okniko wuhan, yajaꞌ machi hunujex bꞌay inqꞌanan nichꞌano tzet ye tuꞌ. Wal xin haꞌ ebꞌnaj juxhtaj ay bꞌey Macedonia apni inkꞌatanhan, haꞌ ebꞌnaj aqꞌni tzet okniko wuhan. Kaw machi hunujex bꞌay inqꞌanan hunu tzet ye tuꞌ, haktikꞌapax tuꞌ chiwute hinbꞌahan tinanh. Haꞌ isyelal Komam Jesucristo ayko winhan, yuxin chiwalan tato matzet inqꞌanan yet wekꞌan texol hex wuxhta ay yul ismajul Acaya; haꞌ huneꞌ tuꞌ ayko istzalabꞌalo inkꞌulan. Huneꞌ tzalahilal tuꞌ machi mak chiꞌinilo wetan. ¿Tom mach ayoko wanmahan teyinh yuxin hak tuꞌ walnihan? ¡Machoj! Wal xin yohta Komam Dios tato kaw ayko wanmahan teyinh. Yajaꞌ huneꞌnhetikꞌa haꞌ chiwutehan texol hakaꞌ yet yalanhtokanoj. Chiwutehan hakaꞌ tuꞌ yunhe mach chiwaqꞌan yubꞌ ebꞌnaj chihalni tato lahan komunilanh yebꞌi, kat yinikanh isbꞌa ebꞌnaj.
Haꞌ ebꞌnaj tuꞌ tonhe chisbꞌaliko isbꞌa ebꞌnaj ischejabꞌo Komam Jesucristo. Chaqꞌni subꞌchaho ebꞌnaj anma yinh tzet chala, chuteniko isbꞌa ebꞌnaj ischejabꞌo Komam Jesucristo. Yajaꞌ huneꞌ chiswatxꞌe ebꞌnaj tuꞌ mach chikꞌay kokꞌul jilni yuto hak tuꞌ chute naj matzwalil; chuteko isbꞌa naj kꞌulal hakaꞌ ebꞌnaj ángel. Yuxin mach chikꞌay kokꞌul ta chutepaxo isbꞌa ebꞌnaj tuꞌ hakaꞌ mak chikuyni istoholal, yuto ischejabꞌ naj matzwalil ye ebꞌnaj. Yajaꞌ chischah ebꞌnaj tuꞌ isyaꞌtajil hakaꞌtikꞌa istxꞌojal chiswatxꞌe.
Hunteqꞌan isyaꞌtajil hul yibꞌanh yaꞌ Pablo
Wal tinanh xin chiwalpaxtojan teyet hunelxa, mach locohoj hinan, yajaꞌ ta ay hex chetxumu tato loco hinan xin, chahwe heyabꞌeꞌ tzet chiwaltiꞌan. Hakaꞌ hunu mak mach chistxumu yinh tzet chala, hak tuꞌ chu winikanh hinbꞌahan nichꞌanoxa, hakaꞌ hunteqꞌan ebꞌnaj chikanh isbꞌa ischukil. Haꞌ hunteqꞌan chiwaltojan teyet tiꞌ, maxhtaj Komam Dios chiꞌaqꞌni walaꞌan. Hakaꞌojtam mach chintxuman yet chiwalnihan, yuto tonhe chiwikanh hinbꞌahan chiwalnitojan teyet. Tzetkꞌa ebꞌnaj chikanh isbꞌa yinh tzet chiswatxꞌe, hakintuꞌan chiwikanh hanikꞌo hinbꞌahan hakaꞌ chute ebꞌnaj tuꞌ. Kaw helan hex heyalni, yajaꞌ cheyaqꞌ techaho tzet chal ebꞌnaj mach kꞌulo tzet chiswatxꞌe teyinh. Ay ebꞌnaj chexlanhni yu heyaqꞌni chejaꞌ hebꞌa tet, kat yinikanikꞌo ebꞌnaj sunil tzet ay hex. Kaw yahawilxa chute isbꞌa ebꞌnaj teyinh, chexyaqꞌnipaxo subꞌchaho ebꞌnaj. Chexisyahni ebꞌnaj, chiꞌokpaxo yinh isnabꞌal ebꞌnaj ispaqꞌnilto hesat. Wal hex tiꞌ xin cheyaqꞌ techaho sunil tzet chexyute ebꞌnaj tuꞌ. Wal xin chintxꞌixwihan walnitojan teyet yuto hanhonhtiꞌanh kaw tzꞌon jute kobꞌahanh texol, mach hakaꞌ yute isbꞌa ebꞌnaj tuꞌ teyinh.
Yajaꞌ ta chikanh isbꞌa ebꞌnaj, hakinpax tuꞌan chiwipaxokanh hinbꞌahan. Hayet chiwalnihan huneꞌ tiꞌ, hakaꞌtanhe mach tzꞌajano yul inwiꞌan chiwalnihan.
Ebꞌnaj tuꞌ hebreo ebꞌnaj, hakinpax tuꞌan hebreo hinan; Israel ebꞌnaj, hakinpax tuꞌan, Israel hinan; yinh yaꞌ Abraham titna ebꞌnaj, hakinpax tuꞌan, yinh yaꞌ Abraham tuꞌ titnaj hinpaxojan.
Ischejabꞌ Komam Cristo ye ebꞌnaj yalni, wal hinan xin ekꞌbꞌalto ischejabꞌ Komam wehan sata ebꞌnaj. Hayet chiwalnitojan hunteqꞌan tiꞌ teyet hakaꞌojtam mach chintxuman yinh tzet chiwalan. Wal hanintiꞌan kaw ekꞌbꞌalxa chinmunlahan sata ebꞌnaj, txꞌiꞌalxa el chinalaxiktojan yul preso sata ebꞌnaj. Ekꞌbꞌalxapaxo el chinmaqꞌlaxan sata ebꞌnaj, txꞌiꞌalxa el xin chiꞌeliko inkaman. Howel kinismaqꞌan ebꞌnaj wet Israelan, 39 (bꞌalonhlahonhebꞌ iskawinaj) tzꞌum wijan yu ebꞌnaj hunta el. Oxel xin alaxayto teꞌ kꞌax winhan, hunel xin kinqꞌojlaxkanhan. Yet wekꞌan yinh inbꞌelan, oxel to teꞌ barco yich haꞌ yet ayinikojan yul teꞌ. Ay hunel tiꞌ xin, huneꞌ tzꞌayik yebꞌ huneꞌ aqꞌbꞌal ayinikojan yibꞌanh haꞌ mar yuto tokano teꞌ barco yich haꞌ. Mach isbꞌi hayel kinekꞌan yinh inbꞌelan. Ay bꞌay kinelikojan kinyijnitojan ha haꞌ, ay bꞌay kinelikojan inkaman yu ebꞌnaj elqꞌom, yebꞌ yul isqꞌabꞌ wet konhobꞌan, yebꞌpaxo yul isqꞌabꞌ anma nan konhobꞌal. Aypaxo bꞌay kinelikojan inkaman yulaj konhobꞌ yebꞌ yulaj bꞌeh, yebꞌ yibꞌanh haꞌ mar, yebꞌ xin kaw kinelikojan inkaman yul isqꞌabꞌ ebꞌnaj tonhe chisbꞌaliko isbꞌa juxhtajoj. Ay bꞌay kaw kinsikihan inmunlahan, waqꞌlenan isyaꞌtajil. Txꞌiꞌal el mach kinwayan, ay bꞌay wijlehan nhohchahilal, yebꞌ tajintiꞌal. Txꞌiꞌal el mach kinwaꞌan. Ay bꞌay xin wetapaxo inkꞌulan yu chew, yebꞌ txꞌiꞌal el kinkankanojan manh xilqꞌapehal.
Mach hanhkꞌanheho hunteqꞌan isyaꞌtajil tuꞌ waqꞌlenan, wal xin aynhetikꞌako yinh inkꞌulan yinh ebꞌnaj juxhtaj ay yul hunun konhobꞌ. Yuto ta ay hunu mak maxhto chiyiqꞌ yip yinh yet Komam kaw chiwiqꞌ bꞌiskꞌulalan yinh, hakaꞌtanhe maxhto chiwiqꞌpaxo wipan. Ta ay ebꞌnaj chiꞌetaxto isnabꞌal yu hunuxa maka, kaw chitak inkꞌulan.
Ta kaw ay isyilalil winikanh hinbꞌahan, chimwikanh hinbꞌahan yinh hunteqꞌan lanhan walnitiꞌan, yuto haꞌ hunteqꞌan tiꞌ chiyeniloj tato machi bꞌin wipan. Haꞌ Komam Dios, Ismam Komam Jesucristo, haꞌ ay yet yalaxiko ismay yinh sunilbꞌal tiempo, kaw yohta Komam tato kaw yel chiwalan. Yet hunel, yet ayinikꞌojan yul konhobꞌ Damasco, ischejni naj gobernador chimunla yinta naj rey Aretas tato chiꞌok ismajomal istiꞌ hunun ispultahil chꞌen kꞌubꞌ hoyaniko yinh konhobꞌ tuꞌ yunhe intzabꞌlaxayojan. Yajaꞌ kinalaxaytojan yul huneꞌ motx yu hunteqꞌan ebꞌnaj juxhtaj, walaxiltijan yul isventanahil chꞌen kꞌubꞌ tuꞌ. Hak tuꞌ yu inkolchahan yul isqꞌabꞌ naj gobernador tuꞌ.
Hunteqꞌan tzet isye Komam Dios tet yaꞌ Pablo
Matzet chiwiqꞌan yinh winikanh hinbꞌahan, yajaꞌ yilaltikꞌa walnihan hunteqꞌan yaqꞌ Komam Dios wilaꞌan, yebꞌ tzet yelax wetan yu Komam.
Ay huneꞌ naj ohtabꞌil wuhan, kaw ayko yanma naj yinh Komam Cristo. Kanhlanhebꞌxa habꞌil tinanh yilaxto naj satkanh bꞌay ay Komam Dios. Yajaꞌ mach wohtajojan ta bꞌeykꞌo naj yebꞌ isnimanil maka hanhkꞌanhe yanma naj, hanhechꞌan Komam yohtaj. Kaw wohtajan tato ilaxto huneꞌ naj tuꞌ, yajaꞌ haꞌ huneꞌ mach wohtajojan ta ilaxto naj yebꞌ isnimanil maka machoj, hanhechꞌan Komam Dios ohtanhe. Haꞌ huneꞌ wohtajan to ilaxto naj bꞌey paraíso; bꞌey tuꞌ yabꞌe naj hunteqꞌan tzotiꞌ machi mak ohtanhe, yebꞌ xin machi mak chisje yalnikꞌoj. Haꞌ huneꞌ naj tuꞌ chisje winikanhan, wal intiꞌan xin haꞌ yinh hunteqꞌan isyaꞌtajil chiwilan, haꞌ bꞌay chiwikanh hinbꞌahan. Qꞌinalo tato chiwochehan chiwikanh hinbꞌahan chitikꞌam isje yuto haꞌ isyelal chiwalan, mach sukoj hinan yinh hakaꞌ tuꞌ. Yajaꞌ mach chiwikanh hinbꞌahan yuto chiwochehan tato machi hunu mak chinani ta kaw ekꞌbꞌal welapnojan yibꞌanh tzet chil anma winhan, yebꞌ xin tzet chiyabꞌe anma walnihan.
Yajaꞌ yunhe machi ok loloꞌal winhan yu hunteqꞌan tzet kaw niman yelapno yelax wilaꞌ tuꞌan, yuxin aqꞌlax huneꞌ isyaꞌtajil wetan yu naj matzwalil, hakaꞌ hunu teꞌ txꞌix alaxiko yinh innimanilan, hak tuꞌ yu yaqꞌlax huneꞌ isyaꞌil tiꞌ winhan. Oxelxa chinqꞌanan tet Komam Dios ta chilo Komam huneꞌ isyaꞌtajil tiꞌ winhan.
Yajaꞌ taqꞌwi Komam wetan hakaꞌ tiꞌ: «Aqꞌ tzalaho hakꞌul yinh iskꞌulchꞌanil inkꞌulan xawaqꞌan tawet, yaj yu inhelanilan chitecha hawu. Hanhkꞌanhe huneꞌ tuꞌ xin chiꞌokniko hawu yuto kaw ekꞌna kaw kꞌul isyenilo isbꞌa wipan yinh isyaꞌtajil,» xhi Komam. Hak tuꞌ xin kaw chintzalahan yinh isyaꞌtajil chihul wibꞌanhan, yuto chisyelo isbꞌa yip Komam Cristo winhan. Yuxin kaw chintzalahan yinh ej isyaꞌtajil chihul wibꞌanhan, yuxin waxanhka chibꞌuchwa anma winhan, yebꞌ waxanhka matzet ayinan, yebꞌ waxanhka chinkajlaxan, yebꞌ waxanhka chihul isyaꞌtajil wibꞌanhan, yaj yu inmunlahan yinh yet Komam Jesucristo. Chintzalahan yuto hayet machi kaw wipan chiwabꞌehan, kaw chiwiqꞌkanokanh wipan, yajaꞌ yu Komam.
Ayko yinh iskꞌul yaꞌ Pablo yinh ebꞌnaj juxhtaj ah Corinto
Hakaꞌ hunu mak mach kꞌulo ye yul iswiꞌ, hak tuꞌ wute hinbꞌahan wanikojan inwinajilan, yajaꞌ hex ay hemul winhan yuto hex wal heyaniko inwinajilan, yuto mach ekꞌbꞌalo ebꞌnaj chisbꞌaliko isbꞌa ischejabꞌo Komam Jesucristo tuꞌ insatajan, haꞌ ebꞌnaj cheyabꞌeto tzet chala. Waxanhka mach chiyelapno wehan, yajaꞌ mach chu ispalkꞌon ebꞌnaj wibꞌanhan. Hayet wekꞌan texol kaw niman wute inkꞌulan teyinh. Inyehan kꞌaybꞌalkꞌule yebꞌ yechel yip Komam Dios texol; haꞌ xin chalniloj tato kaw yeli ischejabꞌ Komam Jesucristo wehan. Huneꞌxanhe tzet mach lahano kexwutehan hakaꞌ hunteqꞌanxa ebꞌnaj juxhtaj ay yul hunun konhobꞌ, yuto mach inqꞌanan yinh tzet okniko wuhan, yuxin aqꞌwe nimankꞌulal yinh huneꞌ inmul tuꞌan.
Tinanh xin toxa chintohan kexwilaꞌan yinh yet yoxel, yajaꞌ matzet chinqꞌanpaxojan teyet yinh tzet chu yekꞌ wuhan bꞌey tuꞌ. Yuto maxhtaj yinh tzet ay hex bꞌay ayko wanmahan, wal xin to hex ayexiko yinh inkꞌulan. Yuto hakaꞌ hunu naj mame tinanh yilal yaqꞌni naj tzet chiꞌokniko yu yuninal, maxhtaj yuninal naj tuꞌ chiꞌaqꞌni tzet chiꞌokniko yu. Hanintiꞌan, hinaninan inkꞌaytzenilojan sunil tzet ayinan yebꞌ innimaniltiꞌan yu iskꞌulalo teyinh. Yajaꞌ chiwilan, hayet ekꞌbꞌalto chiwako wanmahan teyinh, wal hex xin ip heyinilo heyanma winhan.
Yajaꞌ waxanhka ay ebꞌnaj yohtaj ta machi hunelo tiꞌ wako hinbꞌahan heyijatzo yinh tzet chiꞌokniko wuhan, yajaꞌ chal ebꞌnaj tato yu inhelanilan yinh istxꞌojal yuxin kexwaqꞌ subꞌchahojan inqꞌannihan tzet ye tuꞌ teyet.
¿Tom kexwaqꞌ subꞌchahojan yu ebꞌnaj juxhtaj watojan yu isto kexyilnoj? Inqꞌanan tet naj Tito tato chito naj kexyilaꞌ yebꞌ hunxa naj juxhta to yinta naj. ¿Tom kexyaqꞌ subꞌchaho naj Tito tuꞌ? ¡Machoj! Wal xin hakaꞌ innabꞌalan yebꞌ iskꞌulchꞌanil inkꞌulan, hak tuꞌ yute isbꞌa naj texol.
Hex wuxhtaj hex wanabꞌ, hex xahan ay juhanh, ham hetxumni tato lanhan kokolni kobꞌahanh yinh hesat yet chijalnihanh hunteqꞌan tiꞌ, ¡machoj! Wal xin yet Komam Cristo jehanh yuxin chonhtzotelanh yinh istꞌinhanil sata Komam yunhe hechꞌibꞌ yinh yet Komam Dios. Chinxiwan kꞌuxantaxka mach lanhano hewatxꞌen hakaꞌ chiwochehan yet chinapnihan ilwal teyinh, yebꞌpaxo ta mach chischah hewiꞌ yinh tzet chinwatxꞌehan. Chinxiwpaxojan wapnihan kꞌuxantaxka aytoko howal texol, maka ta chito chíwa hekꞌul teyinh hunun hex, maka ta ayko chichonkꞌulal texol, maka ta ay hex lanhan heyinikanh hebꞌa, maka ay hex cheyal txꞌoj tzotiꞌ yinh hunu ebꞌnaj juxhtaj, maka tato ay hex halo qꞌumal cheyu, maka ta ay hex cheloloꞌnhe hebꞌa, maka ta ay hex lanhan hewatxꞌen tzet ye tuꞌ mach toholoj. Yet chinapnihan kexwilaꞌan hunelxa, kꞌuxantaxka chintxꞌixwikanhan sata Komam Dios, kat wokan oqꞌo teyinh, hex maxhtikꞌa chebꞌejkano heyaniko hemul, heyixli maka hewinajli, yebꞌ hunteqꞌan istxꞌojal qꞌayna hextikꞌa hewatxꞌeni.
Istaqꞌeto yaꞌ Pablo yinh tzet wal yuten isbꞌa ebꞌnaj juxhtaj
Wal xin yinhxa yoxel chintohan kexwilaꞌan. Hayet chinapni tuꞌan tzijxanhe tzet mulehal chiꞌok lahtiꞌ yinh, yajaꞌ yilal yinh sat kawanh maka oxwanho testigo chikowatxꞌe. [*]Hayet inbꞌeykanikꞌojan kexwilnojan yinh iskayel ay hunteqꞌan tzet intaqꞌekanojan teyet, yajaꞌ chiwalpaxtojan hunelxa, waxanhka machijinan texol bꞌey tuꞌ yet chiwalnihan huneꞌ tiꞌ tet mak xayako ismul yet yalanhto tuꞌ, yebꞌ xin teyet hesunil. Hayet chinapnihan kexwilno tuꞌan xin mach chiwaqꞌ nimankꞌulalan teyinh.
Hak tuꞌ chu heyohtanheniloj tato haꞌ Komam Cristo chiꞌaqꞌni wipan intzotelan. Komam Cristo mach tzꞌono yaqꞌni Komam texol, wal xin to kaw chisyelo yip Komam texol. Hakaꞌ hunu mak machi yip, hak tuꞌ yu yalaxkanh Komam Jesucristo yinh teꞌ kulus, yajaꞌ itzitz Komam tinanh yu yip Komam Dios. Hak tuꞌ xin jehanh hanhonhtiꞌanh, tzꞌon chijute kobꞌahanh, yu hunxa jehanh yebꞌ Komam, yajaꞌ yu yip Komam yuxin itzitzonhanh yebꞌ yu komunlahanh texol.
Txumwe tzet heyeko hunun hex, tato kaw yeli ayko heyanma yinh Komam Jesucristo. Txumwepaxiloj tato lanhan hechꞌibꞌ yinh yet Komam. ¿Tom mach heyohtajo xin tato ayxako Komam Jesucristo teyinh hunun hex? mato tonhe chebꞌaliko hebꞌa yuninalo Komam Dios. Yajaꞌ chijochehanh ta cheyohtanheloj tato kꞌul konhelikojanh yet konhheyilwenanh, hak tuꞌ chu isyenilo isbꞌa tato yetxa Komam Jesucristo jehanh.
Kaw chintxahlihan teyinh tet Komam Dios haxinwal machi hunu istxꞌojal chewatxꞌe, maxhtaj yu kokananh kꞌulal, machoj, wal xin yu hewatxꞌen iskꞌulal, waxanhka xin chal-laxi ta mach kꞌulo konhelikojanh. Yuto mach chisje kowatxꞌenanh istxꞌojal yinh huneꞌ kuybꞌanile kaw yel chal tiꞌ, wal xin haꞌ jetanh kaw ayonhikojanh kolwal yinh. Yuxin chonhtzalahanh yet machi jipanh, wal hex xin kaw ay heyip, yuxin kaw chikolahikojanh kotxahlihanh teyinh, yunhe kaw tzꞌajan chexelkaniko yinh yet Komam.
Chiwatojan huneꞌ incartatiꞌan teyet yalanhto maxhto chintohan kexwilaꞌan, haxinwal hayet chinapni tuꞌan mach yilalo chinkachwahan teyinh yu wipan aqꞌbꞌil yu Komam. Mach yuho kexwetanan yuxin aqꞌbꞌil wip tuꞌan, wal xin to yunhe hechꞌibꞌ yinh yet Komam.
Wal tinanh hex wuxhtaj hex wanabꞌ, ayojabꞌiko tzalahilal yul heyanma. Kaw watxꞌeweko henabꞌal yinh istꞌinhanil. Iptzewe hebꞌa hunun hex yinh yet Komam. Hunxanhehojabꞌ henabꞌal. Ayojabꞌ aqꞌankꞌulal texol. Haꞌojabꞌ Komam kaw xahan ayonh yu yebꞌ chiꞌaqꞌni aqꞌankꞌulal yul janma chiꞌok heyetbꞌihoj.
Qꞌambꞌewej hanikꞌ heye hunun hex yinh sunil heyanma yinh tzalahilal. Chixin isqꞌambꞌeto ebꞌnaj juxhtaj ay bꞌey tiꞌ hanikꞌ heye bꞌey tuꞌ.
Yaqꞌabꞌ Komam Jesucristo iskꞌulchꞌanil iskꞌul teyet, yebꞌ xin chexxahannhe Komam Dios, yebꞌ haꞌojabꞌ Komam Espíritu Santo chiꞌok heyetbꞌihoj hesunil.

GALISCARTA YAꞌ SAN PABLO YATO TET MAKTA AYXAKO YUL ISQꞌABꞌ KOMAM BꞌEY GALACIAYichebꞌanil iscarta yaꞌ Pablo
Hanin Pablo intiꞌan, ischejabꞌ Komam Jesucristo wehan. Mach anmaho chejnhe hinan yebꞌ aqꞌnhe huneꞌ inmuniltiꞌan, to haꞌ Komam Jesucristo yebꞌ xin Komam Dios Mame, Komam aqꞌni itzitzbꞌokanh Komam Jesucristo xol kamom. Haꞌ hun ebꞌnaj juxhta aykꞌo inkꞌatanhan chitzꞌibꞌnhento huneꞌ carta tiꞌ wintajan teyet hex hunun majan ayexxako yul isqꞌabꞌ Komam yul ismajul txꞌotxꞌ Galacia.
Yaqꞌabꞌ Komam Dios Mame yebꞌ Komam Jesucristo iskꞌulchꞌanil iskꞌul yebꞌ aqꞌankꞌulal teyet. Yako isbꞌa Komam Jesucristo yinh kamikal yu komul, yunhe konhiskolni tet istxꞌojal huneꞌ yul sat yibꞌanhqꞌinal tiꞌ, yuto hak tuꞌ yoche iskꞌul Komam Dios Mame. Jalaꞌwe tzotiꞌ kꞌul yinh Komam yinh sunilbꞌal tiempo. ¡Hakojabꞌ tuꞌ!
Machi hunuxa tzotiꞌ kꞌul chꞌaqꞌni kolbꞌanile
Kaw chikꞌay inkꞌulan yuto pet heyilo hebꞌa yinh Komam Dios, Komam kexawten yu iskꞌulchꞌanil iskꞌul Komam Jesucristo, heyok tzujno yinta huneꞌxa kuybꞌanile nan chu yalni yinh tzet chu kokolchahi. Wal xin, matolo ay hunuxa kuybꞌanile bꞌay chonhkolchahi, machoj, wal xin to ay mak chiꞌaqꞌni etanoto henabꞌal, chishelni kuybꞌanile yet kolbꞌanile chiyaqꞌ Komam Jesucristo.
Yajaꞌ xin tato ay hunuxa mak chiꞌaqꞌni hunuxa nan kuybꞌanilehal teyet yinh tzet chu kokolchahi, mach lahano yebꞌ huneꞌ aqꞌbꞌilkano teyet juanh, kaw yaqꞌabꞌayo Komam Dios ishowal yibꞌanh, waxanhka hanhonhanh, maka hunu naj ángel ay yul satkanh. Wal xin xatikꞌa walan huneꞌ tiꞌ teyet, yaj chiwalpaxojan hunelxa, tato ay hunu mak chiꞌekꞌ halno hunuxa nan kuybꞌanile texol yinh tzet chu kokolchahi, mach lahano xin yebꞌ huneꞌ chabꞌilxa heyu, ayojabꞌ istzꞌaktiꞌ Komam Dios yibꞌanh huneꞌ mak leqꞌtiꞌ tuꞌ.
Yet chiwalnitojan huneꞌ tiꞌ, mach chiwokan yinh tato chitzala anma winhan maka mach xin, wal xin to haꞌ istzala Komam Dios winhan haꞌ chinsayan, yuto ta haꞌ istzala anma winhan haꞌ chinsayan, mach ischejabꞌo Komam Jesucristo wehan yinh hakaꞌ tuꞌ.
Yinh tzet yu yok yaꞌ Pablo ischejabꞌo Komam Jesucristo
Hex wuxhtaj hex wanabꞌ, chiwaqꞌkanojan heyohtanheloj tato huneꞌ kuybꞌanile yet kolbꞌanile chiwalikꞌojan, mach anmaho ay yet. Mach anmaho aqꞌnhe wetan, yebꞌ xin mach yinho hunu anma kuybꞌililo wuhan, wal xin haꞌ Komam Jesucristo aqꞌnhe wohtanhelojan.
Hex tiꞌ, heyabꞌemi yal-laxi tato yet yalanhtokanoj, yet ayintokojan yinh isreligión ebꞌnaj wet konhobꞌ Israelan, kaw ekꞌyaꞌ makta ayxako yul isqꞌabꞌ Komam Dios wuhan. Kaw xin waqꞌlenan intanhtzenilojan. Yinh isreligión ebꞌnaj wet konhobꞌ tuꞌan, haninan kaw ekꞌna ayinkanhan yibꞌanh sunil ebꞌnaj wet chꞌibꞌoman, yuto kaw ekꞌna chinyijehan sunil tzet iswatxꞌe ebꞌnaj jichmamanh.
Yaj xin, haꞌ issaqꞌalil iskꞌul Komam Dios kinsikꞌnilojan yet yalanhto maxhto chinpitzkꞌahan, kinyawtenikojan Komam munlaho yinh ismunil. Haxa yet yapni istiempohal hakaꞌtikꞌa chal iskꞌul Komam, yaqꞌni Komam iskꞌahol wohtanhelojan yunhe walnikꞌojan Tzotiꞌ yet kolbꞌanile xol anma mach Israeloj; yet hunel tuꞌ xin, machi hunu mak tet kinbꞌeyan inqꞌambꞌeꞌan. Mach kinbꞌeypaxikꞌojan bꞌey yul konhobꞌ Jerusalén inqꞌambꞌeꞌan tet ebꞌyaꞌ ischejabꞌ Komam Jesús bꞌabꞌel okna insatajan. Wal xin bꞌeh intohan yul ismajul txꞌotxꞌ Arabia, lahwi tuꞌ xin inmeltzohan yul ismajul txꞌotxꞌ Damasco hunelxa. [image: 120.TIF] 

Yet lahwi oxebꞌ habꞌil xin, intohan wilnojan yaꞌ Pedro yul konhobꞌ Jerusalén; holanhebꞌ tzꞌayik ayinan iskꞌatanh yaꞌ bꞌey tuꞌ. Yet hunel tuꞌ, machi hunuxa ebꞌyaꞌ ischejabꞌ Komam Jesús wilan yinh, kachannhechꞌan yaꞌ Jacobo, yaꞌ yuxhta Komam Jesús. Yinh sat Komam Dios chiwalan teyet tato kaw yel tzet chintzꞌibꞌnhetojan teyet tiꞌ.
Lahwi tuꞌ xin, intohan yulaj ismajul txꞌotxꞌ Siria yebꞌ yul ismajul txꞌotxꞌ Cilicia. Wal ebꞌnaj juxhta ay yul hunun konhobꞌ yul ismajul Judea tuꞌ, maxhto ohtabꞌilo hinan yu ebꞌnaj. Isqꞌumalixto chiyabꞌe ebꞌnaj hakaꞌ tiꞌ: «Huneꞌ naj kaw chikajwa jinh yet yalanhtokanoj, tinanh chiꞌekꞌ naj yalaꞌkꞌo kuybꞌanile yinh tzet chu janayto yul janma yinh Komam Dios, huneꞌ yoche iskꞌul naj istanhtzeloj,» xhi ebꞌnaj. Yu huneꞌ tuꞌ yuxinto ok ebꞌnaj yaqꞌaꞌ tzalaho iskꞌul yinh Komam Dios wuhan.
Yet ischahni ebꞌyaꞌ ischejabꞌ Komam Jesucristo yaꞌ Pablo yetbꞌihoj
Yinhxa 14 (iskanhlahonhebꞌ) habꞌil intohan bꞌey Jerusalén yebꞌ juxhta Bernabé, yebꞌpaxo juxhta Tito. Kinbꞌeykꞌojan, yuto Komam Dios halni wetan tato chintohan. Hayet ayinan bꞌey Jerusalén tuꞌ, kokutxbꞌanayo kobꞌahanh yebꞌ ebꞌyaꞌ chiꞌijbꞌali xol ebꞌnaj juxhtaj, walnihan tet ebꞌyaꞌ yinh kuybꞌanile yet kolbꞌanile chiwalikꞌojan xol anma mach Israeloj. Walan huneꞌ tiꞌ tet ebꞌyaꞌ yunhe isnahnilo ebꞌyaꞌ tato tꞌinhan wehikojan, yebꞌ xin ta mach nabꞌnheho chinmunlahan. Haꞌ hun juxhta Tito tzujan jintajanh waxanhka griego yikꞌal naj, yajaꞌ machi hunu mak ischilbꞌa yalni tato masan chiyaqꞌ circuncidar isbꞌa naj.
Waxanhka xin ay hunteqꞌan ebꞌnaj tonhe chal isbꞌa yuninalo Komam Dios, ok ebꞌnaj koxolanh yunhe yok ebꞌnaj yilno huneꞌ kokolbꞌanil yinh Komam Jesucristo; yuto yoche ebꞌnaj chonhmeltzohanh hunelxa yalanh isyaꞌtajil isley yaꞌ Moisés. Yaj xin, kaw maxhtikꞌa nino jabꞌetojanh tzet yal ebꞌnaj yuto kaw chijochehanh ta aynhetikꞌako isyelal huneꞌ Tzotiꞌ Kꞌul yet Kolbꞌanile tiꞌ teyinh.
Yet walnihan sunil kuybꞌanile tuꞌ, kaw machi hunuxa akꞌ aqꞌlaxkano inkuyuꞌan yu ebꞌyaꞌ ijbꞌalom tuꞌ. (Haꞌ tzet ye ebꞌyaꞌ yet yalanhtokanoj, kaw machi wokan yinh, yuto yul sat Komam Dios kaw lahanonhnhe kosunil.) Machi hunuxa nan kuybꞌanile ahti yul istiꞌ ebꞌyaꞌ, wal xin kaw istxum ebꞌyaꞌ tato haꞌ Komam Dios aqꞌnhe huneꞌ inmuniltiꞌan yinh walnikꞌojan Istzotiꞌ Komam Dios xol anma mach Israeloj, hakaꞌ yu yalaxiko yaꞌ Pedro munlaho xol wet konhobꞌ Israelan. Haꞌtikꞌa Komam Dios aqꞌnhe ishelanil yaꞌ Pedro yok kuywal xol anma Israel, haꞌtikꞌapaxo Komam aqꞌnhe inhelanilan wokan kuywal xol anma mach Israeloj.
Yuxin juxhta Jacobo, yebꞌ juxhta Pedro, yebꞌ xin juxhta Juan, ebꞌyaꞌ ayko ijbꞌalomal yinh makta ayxako yul isqꞌabꞌ Komam, kaw txumchalo yu ebꞌyaꞌ tato Komam Dios aqꞌnhe huneꞌ inmuniltiꞌan yinh weltojan walnokꞌojan Istzotiꞌ Komam Dios xol anma mach Israeloj. Haꞌ huneꞌ tiꞌ yeniloj tato konhischahanh ebꞌyaꞌ yetbꞌihoj. Yaqꞌni ebꞌyaꞌ isqꞌabꞌ wetan yebꞌ xin tet juxhta Bernabé, kaw xin chitzala iskꞌul ebꞌyaꞌ ta chonhmunlahanh xol anma mach Israeloj, walpaxo ebꞌyaꞌ xin xol anma Israel kankano ebꞌyaꞌ munil. Kachan huneꞌ tiꞌ yal ebꞌyaꞌ jetanh, tato yilal konanitijanh anma mebꞌaꞌ, huneꞌ tuꞌ nabꞌiltikꞌa wuhan inwatxꞌenan.
Yet iskachlax yaꞌ Pedro yu yaꞌ Pablo yul konhobꞌ Antioquía
Yet yapni juxhta Pedro yul konhobꞌ Antioquía, inkachan yaꞌ yinh sat sunil ebꞌnaj juxhtaj, yuto maxhtaj istoholal chiswatxꞌe juxhta tuꞌ. Yuto yet yalanhto maxhto chiꞌapni hunteqꞌan ebꞌnaj chejbꞌil yu juxhta Jacobo, yaꞌ Pedro tuꞌ chiwaꞌ xol ebꞌnaj ayxako yul isqꞌabꞌ Komam Dios mach Israeloj. Haxa yet yapni ebꞌnaj tuꞌ xin, nixhtejal ishitzilo yaꞌ, ispohnilo isbꞌa yaꞌ xol ebꞌnaj mach Israelo tuꞌ yu xiwkanh yaꞌ tet ebꞌnaj chalni ta yilal yaqꞌlax circuncidar ebꞌnaj mach Israeloj. Aypaxo xin ebꞌnaj juxhta Israel ok tzujno yinta tzet isbꞌeybꞌalnhe juxhta Pedro tuꞌ, hakpax tuꞌ juxhta Bernabé isbꞌeybꞌalnhepaxo yaꞌ huneꞌ sukal tuꞌ. Yuxin hayet wilnihan tato mach chisyije ebꞌyaꞌ hakaꞌ yalni Tzotiꞌ yet kolbꞌanile, walnihan tet juxhta Pedro yinh sat sunil ebꞌnaj kutxaniko tuꞌ: «Wal hach tiꞌ Israel hach, yajaꞌ chaxhekꞌ hakaꞌ anma mach Israeloj, yajaꞌ tinanh xin ¿tzet yinh yuxinto chawal tet ebꞌnaj mach Israeloj tato yilal chikꞌo ebꞌnaj isbꞌeybꞌal anma Israel?» kinchihan tet juxhta tuꞌ.
Sunil anma chischah iskolbꞌanil tato chako isbꞌa yul isqꞌabꞌ Komam Jesucristo
Wal hanhonh Israel jikꞌal tiꞌ, mach yikꞌalo hunteqꞌanxa nan konhobꞌal chihal-lax mulumal jehi. Yaj xin johtaj tato machi hunu mak chikan kꞌulal yul sat Komam Dios yu isley yaꞌ Moisés, [*] wal xin chikan anma kꞌulal, yajaꞌ kachannhe yu yaniko yanma yinh Komam Jesucristo. Hakonh tuꞌ hanhonh tiꞌ xajayto yul janma yinh Komam Jesucristo [*] yuxin xakonhkan kꞌulal yul sat Komam Dios, maxhtaj yu koyijen tzet chal ley. Wal xin kaw machi hunu mak chikan kꞌulal yul sat Komam Dios yu isyijen tzet chal isley yaꞌ Moisés.
Tato chikosay jok kꞌulal yul sat Komam Dios yu yip Komam Jesucristo, chal yelapnoj ta mulumonh hakaꞌ anma mach Israeloj. Yajaꞌ ¿tom haꞌ Komam Jesucristo chonhaniko mulumal? ¡Machoj! Qꞌinalo tato chinmeltzohan wintajan, kat wokan inwatxꞌenpaxojan sunil tzet bꞌejbꞌilkano wuhan yet payxa, hankawinan chiwako inmulan yinh hakaꞌ tuꞌ. Wal hanintiꞌan kamnajinxalojan yinh ley. Haꞌ huneꞌ ley tuꞌ kinaqꞌni kamojan yunhe kaw witzitzbꞌilojan yinh Komam Dios.
Wal tinanh, haꞌ yul sat Komam Dios, kinalaxkanhan yinh kulus yinta Komam Cristo, yuxin matxataj hinan itzitz hinan tinanh, haxa Komam Jesucristo itzitz winhan. [*] Haꞌ tzet chinwatxꞌehan tinanh xin kachannhe waniko wanmahan yinh Iskꞌahol Komam Dios, haꞌ chiwuhan. Kaw isyelo Komam ta xahan ayinan yu, yuto yaqꞌkamo isbꞌa winhan. Mach chikoyah iskꞌulchꞌanil iskꞌul Komam Dios. Wal xin ta yu koyijen ley yuxin chonhkan kꞌulal yul sat Komam Dios, kaw nabꞌnhem kam Komam Jesucristo chal tuꞌ.

Maxhtaj ley ayko yipo janma
Hex ah Galacia hex tiꞌ, kaw suk hex. ¿Mak aqꞌni etanoto henabꞌal yuxin mach cheyije kuybꞌanile kaw yeli? Hanhonhtiꞌanh xajalanh teyet yinh iskamikal Komam Jesucristo yinh teꞌ kulus hakaꞌojtam kaw heyil iskam Komam. Tinanh xin, hanhkꞌanhe huneꞌ tiꞌ chinqꞌambꞌehan teyet: ¿Tom hechah Yespíritu Komam Dios yu heyijen isley yaꞌ Moisés, mato yu heyayto huneꞌ kuybꞌanile yet kolbꞌanile yul heyanma? ¿Tom kaw hunelnhe machi hewiꞌ? Hayet heyok yul isqꞌabꞌ Komam Dios, haꞌ Komam Espíritu Santo haꞌ ok heyetbꞌihoj. Haxa tinanh xin ¿tom cheyoche hekolbꞌanil yu tzet chewatxꞌe cheyute heyalni? Kaw tzetkꞌa isyaꞌtajil heyil yu ayexxako yul isqꞌabꞌ Komam Jesucristo, yajaꞌ etza kaw nabꞌnhe. Hantam saqꞌal ta mach nabꞌnheho heyil isyaꞌtajil tuꞌ. Yaqꞌ Komam Dios Espíritu Santo jet, isyenipaxo kꞌaybꞌalkꞌule koxol; yajaꞌ ¿tzet yu cheyabꞌeko tiꞌ? Wal xin mach yuho koyijen isley yaꞌ Moisés; to yu janiko janma yinh Tzotiꞌ Kꞌul yet Kolbꞌanile aqꞌbꞌil jet.
Hakaꞌ icham Abraham, yayto icham yul yanma yinh Komam Dios, yuxinto ok icham kꞌulal yul sat Komam. Yuxin tinanh yilal heyohtanhenkaniloj mak yeli titna yinh yuninal icham Abraham, to hanhkꞌanhe mak chayto yul yanma yinh Komam Dios. [*]
Yet payat tiempo tuꞌ, tzꞌibꞌnhebꞌilkanayo yul Yum Komam Dios tato ebꞌnaj mach Israeloj chikan ebꞌnaj kꞌulal yul sat Komam Dios yuto chayto ebꞌnaj yul yanma yinh Komam. Yuxinto halbꞌilkano huneꞌ tzotiꞌ tiꞌ tet icham Abraham, bꞌay chala: «Hawu yuxinto kaw sunil anma yulajla konhobꞌ bꞌay chiwaqꞌan iskꞌulal inkꞌulan,» [*] xhihayoj. Yuxin maknhetikꞌa chichahnayto Istzotiꞌ Komam yul yanma, haꞌ hun chichahni iskꞌulchꞌanil iskꞌul Komam yinta icham Abraham, yuto haꞌ icham bꞌabꞌel chahnayto yul yanma yinh Komam.
Sunil hunteqꞌan anma ayko yanma yinh isley yaꞌ Moisés, chitit ishowal Komam Dios yinh, hakaꞌ yalni yul Yum Komam bꞌay chala: «Chitit ishowal Komam Dios yibꞌanh hunteqꞌan anma mach chiqꞌoji isyijen sunil ley tzꞌibꞌnhebꞌilkanayo yul Yum Komam,» xhihayoj. Yuxinto habꞌan kotxumni tato machi hunu anma chikankano kꞌulal yul sat Komam Dios yu isyijen tzet chal ley, yuto chal yul Yum Komam hakaꞌ tiꞌ: «Haꞌ mak xakan kꞌulal yul sat Komam Dios, yinhnhe Komam ayko yanma, yuxin ay isqꞌinal mach istanhbꞌal,» [*] xhihayoj. Wal isley yaꞌ Moisés tuꞌ, matzet chala tato yilal kochahnayto yul janma yinh kat kochahni koqꞌinal mach istanhbꞌal. To haꞌ koyijeni haꞌ chischilbꞌa yalni jet, yuto chal yul Yum Komam hakaꞌ tiꞌ: «Maknhetikꞌa chiyijen sunil tzet chal ley, ay isqꞌinal,» [*] xhihayoj.
Yajaꞌ xin Komam Jesucristo kolnhehonhilo yalanh isyaꞌtajil huneꞌ ley tuꞌ, yaniko isbꞌa Komam yalanh isyaꞌtajil koseleloj. Yuxinto chal yul Yum Komam Dios: «Kaw tzꞌaktiꞌnhebꞌil mak chiꞌah lokno yinh hunu teꞌ kulus,» [*] xhihayoj. Hak tuꞌ xin yaqꞌle Komam Jesucristo yunhe sunil anma mach Israeloj chichahnipaxo iskꞌulal iskꞌul Komam, huneꞌ haltebꞌil tet icham Abraham. Hak tuꞌ xin kosunil chikochah Yespíritu Komam Dios yu chijayto yul janma yinh Komam Jesucristo, huneꞌ haltebꞌilkano yu Komam.

Isley yaꞌ Moisés yebꞌ tzet haltebꞌilkano yu Komam Dios
Hex wuxhtaj, hex wanabꞌ, chiwakojan huneꞌ yechel tiꞌ teyet. Hakaꞌ yet ay hunu mak chiwatxꞌen hunu istrato, chako isbꞌi yinh yumal huneꞌ trato tuꞌ, hak tuꞌ xin kaw tꞌinhan chukanoj. Kaw matxa hunuxa mak chiyu yetantoj, yebꞌ xin machi hunu mak chiyu yanipaxiko yaqꞌbꞌil. Hak tuꞌ yu iswatxꞌenkano Komam Dios huneꞌ istrato tet jichmam Abraham yebꞌ tet iskꞌahol. Mach chal yul Yum Komam Dios hakaꞌ tiꞌ: «Tet sunil hakꞌahol,» mach xhihoj. Wal xin kaw mach txꞌiꞌalo yute yalni, haꞌ yute yal-laxkano tet icham Abraham tuꞌ tato huneꞌnhe, chalni hakaꞌ tiꞌ: «Hakꞌahol,» xhikanoj. Huneꞌ tuꞌ yinh Komam Jesucristo chitzoteli. [*]Haꞌ chal yelapno huneꞌ chiwaltiꞌan, to iswatxꞌe Komam Dios istrato yebꞌ icham Abraham, kaw xin tꞌinhan yutekano Komam. 430 habꞌilxa iswatxꞌenkano Komam huneꞌ istrato tuꞌ yul isley yaꞌ Moisés, yuxin kaw mach chu istanhtzenilo isley yaꞌ Moisés tuꞌ tzet haltebꞌilkano yu Komam, yebꞌ xin mach chu yinilo yip. Yaj tato yu koyijen ley, yuxinto yaqꞌ Komam Dios huneꞌ haltebꞌil jet, kaw machim chiyu jalni tato matanil ye huneꞌ tuꞌ. Wal xin haltebꞌil tet icham Abraham yu Komam yinh yaqꞌnikano ismatanoj.
Yuxin ¿tzet chiꞌokniko isley yaꞌ Moisés chal tuꞌ? Wal xin kaw tzujanxa aqꞌlax huneꞌ ley tuꞌ yunhe isyeniloj tato mach yijemo anma. Aqꞌlax huneꞌ ley tuꞌ masanto yet ispitzkꞌa huneꞌ mak titna yinh yuninal icham Abraham, huneꞌ mak ay yet ischahni tzet haltebꞌil yu Komam Dios. Huneꞌ ley tuꞌ, ángel ebꞌnaj aqꞌnhe tet yaꞌ Moisés yunhe yalnilto yaꞌ tet konhobꞌ Israel. Yajaꞌ matxa yilalo ay hunuxa mak chiꞌok xolbꞌal, yuto huneꞌxanhe mak yaqꞌkano istrato, haꞌ ton Komam Dios.

Ismunil isley yaꞌ Moisés
¿Tom xin kaw chikajwa isley yaꞌ Moisés yinh tzet haltebꞌilkano yu Komam Dios chal tuꞌ? ¡Machoj! Qꞌinalo tato chiqꞌoji ley tuꞌ yaqꞌni koqꞌinal, ¿chimyu jok kꞌulal yul sat Komam Dios yu koyijen tzet chal ley? Wal xin machoj. Chal yul Yum Komam Dios hakaꞌ tiꞌ: «Kaw sunil mak ayikto yalanh mule, yuxin makta chiyako yanma yinh tzet chal Komam Jesucristo chischah tzet haltebꞌil yu Komam Dios,» xhihayoj.
Yet yalanhto maxhto chihul huneꞌ mak bꞌay wal janiko janma, kaw yalanh yip ley ayonhiktoj, yet ayonhiko jechman isyelax mak bꞌay chijako janma. Yuxin haꞌ huneꞌ ley tuꞌ jilomalnhe yehi, hakaꞌ chu yilni hunu naj chejabꞌ hunu nichꞌan unin, hak tuꞌ konhisbꞌeytzenti ley tuꞌ iskꞌatanh Komam Jesucristo, yunhe janiko janma yinh Komam, kat xin jokkano kꞌulal yul sat Komam Dios. Yaj xin xajako janma yinh Komam tinanh, yuxin matxa ayonhoko yul isqꞌabꞌ huneꞌ ley chitikꞌa konhijbꞌani.
Yu xaheyako heyanma yinh Komam Jesucristo, yuxinto yuninalxa Komam Dios heye tinanh. Hayet yahkano haꞌ hewiꞌ hehunikaniko yinh Komam Jesucristo, haxa Komam ayko hakaꞌ xilqꞌapehal teyinh. Kaw xin machi yok yinh tato Israel maka mach Israeloj. Kaw matxa yok yinh ta winaj maka ix, yuto kaw hunxanhe je yinh Komam Jesucristo. Yuxin tato ayonhxako yul isqꞌabꞌ Komam Jesucristo, kaw hakaꞌ yuninal icham Abraham jehi, haꞌ hunonh chikochah tzet haltebꞌilkano yu Komam Dios tet icham Abraham tuꞌ.
Ay hunxa yechel chiwalan teyet. Qꞌinalo hunu nichꞌan unin chischah ismajul tet ismam, kaw yahawil chuko yinh tzet ay ismam tuꞌ, yaj xin yet nichꞌanto kaw maxhto yip yinh tzet chiꞌaqꞌlax ismajulo tuꞌ, to hakaꞌto chejabꞌ yehi. Yet nichꞌanto ay mak chitanheni, yebꞌ xin ilbꞌiltopaxo huneꞌ ismajul tuꞌ masanto yet chꞌapni istiempohal bꞌay halbꞌilkano yu ismam, kat yokkano yahawo yinh ismajul tuꞌ. Kaw xin hak tuꞌ je hanhonh tiꞌ; yet yalanhtokanoj ayonhayo yalanh yip sunil tzet chal anma. Haxa yet yijni isbꞌa yapni istiempohal xin, yaniti Komam Dios Iskꞌahol, pitzkꞌana yinh huneꞌ ix ix yalanh yip isley yaꞌ Moisés. Hul Komam yunhe konhyinilo yalanh ley, yebꞌ yunhe konhischahni Komam Dios yuninaloj.
Yunhe isyenilo Komam tato kaw yuninalxa Komam jehi, yuxin yati Komam Yespíritu Iskꞌahol yul janma. Yu Yespíritu Komam tuꞌ yuxinto chijal tet Komam Dios yinh sunil janma hakaꞌ tiꞌ: «Hach Inmaman,» konhchi. Wal tinanh xin, matxa chejabꞌo jehi, to kaw yuninalxa Komam jehi. Yu huneꞌ tuꞌ xin, kaw el yinh iskꞌul Komam Dios yaqꞌni huneꞌ komatan, yaj yu Komam Jesucristo, Iskꞌahol Komam tuꞌ.
Kaw ok yinh iskꞌul yaꞌ Pablo yinh ebꞌnaj ayxako yul isqꞌabꞌ Komam Jesucristo
Yet yalanhto tuꞌ yet maxhto cheyohtanhelo Komam Dios, kaw chejabꞌ heyehiko tet hunteqꞌan chal anma diosalil. Wal xin, kaw mach dioso hunteqꞌan tuꞌ. Tinanh xin, heyohtaxa Komam Dios, maka haꞌ chijute jalni, to kaw ohtabꞌilhexxa yu Komam. ¿Tzet yinh yuxinto chexmeltzopaxto yinh hunteqꞌanxa nan kuybꞌanilehal kaw mach tꞌinhano yehikoj, kat heyokpaxo ischejabꞌo hunelxa? wal hex hex tiꞌ, cheyije qꞌinh chiꞌekꞌtzelax yinh isbꞌi tzꞌayik, yebꞌ yinh isbꞌi ixahaw, yebꞌ yet chishelni isbꞌa tiempo, yebꞌ qꞌinh chiꞌekꞌtzelax yinh hunun habꞌil. ¡Kaw chiꞌok yinh inkꞌulan yet chinnanitijan, waqꞌaꞌ tato kaw nabꞌnhe kinmunlahan texol!
Hex wuxhtaj, hex wanabꞌ, kaw chiwalan teyet, lahanojabꞌ cheyute henabꞌal hakaꞌ innabꞌalan, yuto yet wekꞌan texol wute innabꞌalan hakaꞌ hex. Wal xin matolo yu ay hunu istxꞌojal heyute winhan yuxin hak tuꞌ walnitojan teyet, machoj. Wal xin kaw heyohtaxa ta hayet bꞌabꞌelal, yet walnikꞌojan kuybꞌanile yet kolbꞌanile teyet kaw yaꞌay hinan yu huneꞌ yabꞌil. Haꞌ huneꞌ yabꞌil tuꞌ, kaw ilwebꞌal teyinh, yajaꞌ mach kinhehinkꞌulnhehan, mach xin kinhemanhkꞌotojan yu huneꞌ yabꞌil tuꞌ. Wal xin kaw hakaꞌ hunu ischejabꞌ Komam Dios satkanh, hak tuꞌ yu kinhechahnihan, yebꞌ hakaꞌ kaw Komam Jesucristo. ¿Tzet yinh yuxin matxa huneꞌ tzalahilal tuꞌ yul heyanma tinanh? Chiwalan huneꞌ iskꞌulal tiꞌ teyinh, hex tiꞌ kaw heyoche heyilti isbꞌaqꞌ hesat heyaqꞌni wetan yu iskꞌulchꞌanil hekꞌul winhan. Wal tinanh xin, ¿tom ayko inhowalan teyinh yet chiwalnitojan isyelal tiꞌ teyet?
Haꞌ hunteqꞌan anma chexmonten tuꞌ, kaw ayko yanma ebꞌnaj teyinh, yajaꞌ xin kaw mach kꞌulo nabꞌil teyinh yu ebꞌnaj. Tonhe choche ebꞌnaj kexyiqꞌalo koxolanh yunhe heyaniko heyanma yinh ebꞌnaj. Kaw kꞌul janiko anma yinh kokꞌul, yajaꞌ tanhe kꞌul chikonako yinh, yebꞌ tato istoholal nabꞌil ju. Aytam saqꞌal ta hak tuꞌ chinheyutehan yinh hunun tzꞌayik, maxhnhetaj yet ayinan tekꞌatanh chinheyanikojan yinh hekꞌul. Hex tiꞌ kaw hakaꞌ wuninalan heyehi, lanhan yekꞌyaꞌ wanmahan hunelxa heyu, hakaꞌ hunu ix ix chiꞌabꞌen isyaꞌil yet chiwatxꞌi iskꞌul. Yaj mach chisbꞌej wabꞌenan huneꞌ isyaꞌtajil tiꞌ masanto chiwatxꞌikaniko Komam Jesucristo teyinh. Majal ayinan texol tinanh yunhe insaynihan hunuxa tzet chiyu intzotelan teyet. Wal xin kaw kꞌaynajilo inkꞌulan teyinh.
Kuybꞌanil yinh istzotiꞌal ix Agar yebꞌ xin yaꞌ Sara
Makex chexmeltzopaxto heyijen tzet chal isley yaꞌ Moisés heyalni, halwe wetan: ¿Tom kaw maxhto bꞌay cheyabꞌe tzet chal huneꞌ ley tuꞌ? Chal yul Yum Komam Dios tato ay kawanh iskꞌahol icham Abraham; huneꞌ naj yebꞌ ix Agar, ix chejabꞌ; huneꞌxa naj xin yebꞌ yaꞌ Sara, yaꞌ kaw yixal yaꞌ Abraham tuꞌ; yaꞌ Sara tuꞌ mach chejabꞌo yaꞌ. Naj Ismael, yunin ix Agar, mach kꞌaybꞌalokꞌule yu ispitzkꞌa naj. Wal yaꞌ Isaac, yunin yaꞌ Sara, kꞌaybꞌalkꞌule yu ispitzkꞌa yaꞌ yu Komam Dios, yuto kaw ixnamxa yaꞌ yet ispitzkꞌahi, yunhe yijni isbꞌa tzet haltebꞌilkano yu Komam Dios yinh yaꞌ.
Haꞌ kawanh ebꞌix tuꞌ, yechel kabꞌebꞌ istrato Komam Dios ye ebꞌix. Ix Agar, ix mebꞌaꞌ yehi, yechel huneꞌ trato iswatxꞌe Komam Dios bꞌey iswiꞌ witz Sinaí, yuxinto sunil makta ayko yinh huneꞌ trato tuꞌ, hakaꞌta pitzkꞌana yu yok chejabꞌoj. Ix Agar tuꞌ, yechel istrato Komam Dios yaqꞌ tet yaꞌ Moisés bꞌey witz Sinaí yul ismajul Arabia, yechelpaxo konhobꞌ Jerusalén ye ix. Anma ay yul konhobꞌ Jerusalén tuꞌ, ayko yalanh ley aqꞌbꞌil bꞌey iswiꞌ witz Sinaí. Wal huneꞌxa istrato Komam Dios xin, yechel yaꞌ Sara yixal icham Abraham yehi, yuto mach chejabꞌo ye yaꞌ yalanh ley. Yajaꞌ wal huneꞌ Jerusalén ay yul satkanh, mach ayoko yalanh chejbꞌanile, hanhonh tiꞌ xin yuninal jehi. Yuto chal yul Yum Komam Dios:
«Hach ix machi hawunin, yebꞌ maxhtikꞌa chil yinh hunu yunin, tzalahanh.
Awanh yinh tzalahilal hach maxhtikꞌa hawohtajo isyaꞌtajil ispitzkꞌa nixhte unin,
yuto haꞌ ix ix hinbꞌilkanoj kaw txꞌiꞌalto yunin ix sata ix ay yichamil,» [*] xhihayoj.
Hex wuxhtaj, hex wanabꞌ, hex tiꞌ hakaꞌ yaꞌ Isaac heyehi, uninale halbꞌilkano yu Komam Dios ta chipitzkꞌahi. Yet payxa tuꞌ naj mach kꞌaybꞌalkꞌule yu ispitzkꞌahi, kaw kaj yil naj yaꞌ pitzkꞌa yu yip Komam Espíritu Santo. Hakaꞌ yu iskajlax yaꞌ Isaac yu naj Ismael, hak tuꞌ xin yepaxo tinanh. Yajaꞌ ¿tzet xhi yul Yum Komam Dios? Wal xin chal hakaꞌ tiꞌ: «Tzumbꞌeto ix chejabꞌ yebꞌ yunin, yuto naj yunin ix tuꞌ, kaw mach chu yaqꞌni kabꞌo isbꞌa naj yinh tzettaj chischah naj yunin ix mach chejabꞌoj,» [*] xhihayoj.
Yuxin, hex wuxhtaj, hex wanabꞌ, wal hanhonh tiꞌ mach yuninalo ix chejabꞌ jehi, to yuninal ix mach chejabꞌoj.

Toholojabꞌ chijuteko kobꞌa yinh kokolbꞌanil
Komam Jesucristo kolnhehonhilo yalanh yip isley yaꞌ Moisés, yuxin kolbꞌilonhxa. Yuxin tinanh linhbꞌawe hebꞌa yinh hekolbꞌanil tuꞌ, kaw matxa chexmeltzo heyaqꞌakto hebꞌa yalanh ley tuꞌ hunelxa.
Wal hanin Pablo intiꞌan, kaw chiwalkanojan teyet tato cheyije hechahni huneꞌ circuncisión, kaw matzet chal yelapno Komam Jesucristo teyinh. Kaw chiwalpaxkanojan teyet, makxanhetikꞌa chiyijen ischahni huneꞌ circuncisión tuꞌ, kaw yilal isyijenpaxo sunil tzet chal isley yaꞌ Moisés. Makex chesayilo heyok kꞌulal yul sat Komam Dios yu heyijen tzet chal ley, xahehekꞌilo hebꞌa yinh Komam Cristo yebꞌ yinh iskꞌulchꞌanil iskꞌul Komam Dios.
Wal hanhonh tiꞌ, yu Yespíritu Komam Dios ayko jinh, yuxinto kaw chijako yinh janma tato chonhok kꞌulal yul sat Komam Dios, yu chijako janma yinh Komam. Yuto hanhonh ayonhxako yul isqꞌabꞌ Komam Jesucristo, kaw matxa tzet chaliloj ta ayko maka mach ayko huneꞌ circuncisión jinh, wal xin haꞌ huneꞌ kaw yilal haꞌ ton janayto yul janma yinh Komam, hak tuꞌ xin kaw xahan chijil jet anmahil.
Hex tiꞌ, kaw tꞌinhanxatikꞌa heyehikoj. ¿Mak ok aqꞌokꞌule teyet yuxinto matxa cheyije kuybꞌanile kaw yel chala? Haꞌ huneꞌ montebꞌal tuꞌ, mach yinho Komam Dios chitita, Komam awtenhe hex. Naweti huneꞌ chihal-lax hakaꞌ tiꞌ: «Kaw hanikꞌnhechꞌan yanhal ixim pan chiꞌaqꞌni sipkꞌaho sunil ixim harina,» xhi.
Hanintiꞌan chikawxi inkꞌulan yinh Komam Dios tato mach nano chiyu hetxumni kuybꞌanile chiwaltotiꞌan. Wal mak chiꞌok aqꞌokꞌule teyet yinh heyetanto hebꞌa tuꞌ xin, kaw chiꞌay isyaꞌtajil yibꞌanh yu Komam Dios, mach chiyok yinh makxanhetikꞌa anmahil.
Hex wuxhtaj, hex wanabꞌ, ta haꞌ jaqꞌni circuncidar kobꞌa chinekꞌan walaꞌkꞌojan, kaw machim ayoko ishowal ebꞌnaj Israel winhan. Yuto haꞌ iskamikal Komam Jesucristo yinh kulus, haꞌ chiꞌaqꞌni chíwaho iskꞌul ebꞌnaj, yuxin chiꞌok ebꞌnaj kajwal yinh. ¡Haꞌ ebꞌnaj chꞌekꞌ aqꞌokꞌule ta cheyaqꞌ circuncidar hebꞌa, qꞌaꞌkꞌulmi ta wiyom ishosnilo ebꞌnaj yetbꞌi isnimanil tuꞌ yinh hunelnhe!
Hex wuxhtaj, hex wanabꞌ, kaw awtebꞌil hex yu hekol-laxkanoj, yajaꞌ maxhtaj yu hewatxꞌen istxꞌojal choche henimanil. Haꞌ wal heyuten hebꞌa to cheyaqꞌle chejaꞌ hebꞌa teyet hunun hex, yunhe heyeniloj tato kaw xahan cheyil hebꞌa. Wal xin sunil tzet chal ley hunxanhechꞌan chejbꞌanilehal chukanoj, chalni hakaꞌ tiꞌ: «Xahan chawil hawet anmahil, hakaꞌ hayaꞌilnhen habꞌa,» xhihayoj. Kaw nannhe heyu, yuto ta chexok hechile hebꞌa kat hekꞌuxlenayto hebꞌa, hex kaw hex cheyetato hebꞌa yinh hakaꞌ tuꞌ.
Istxꞌojal tzet choche konimanil yebꞌ iskꞌulal choche Komam Espíritu Santo
Chiwalan teyet hex wuxhtaj, hex wanabꞌ, bꞌeybꞌalnhewe hakaꞌ tzet choche Komam Espíritu. Mach cheyaqꞌ yubꞌ istxꞌojal choche henimanil. Sunil istxꞌojal choche konimanil iswatxꞌeꞌ, chikajwa yinh tzet choche Komam Espíritu Santo, hakpax tuꞌ Komam Espíritu chikajwa yinh istxꞌojal choche konimanil iswatxꞌeꞌ. Yuxin chiskajle isbꞌa Komam Espíritu Santo yebꞌ sunil istxꞌojal choche konimanil iswatxꞌeꞌ. Chiskajle isbꞌa hunun, yuxinto mach chu hewatxꞌen tzet choche hekꞌul. Yaj tato haꞌ Komam Espíritu Santo chexijbꞌani, kaw matxa ayexokto yalanh yip ley chal tuꞌ.
Kaw ixtanh ye sunil istxꞌojal chitoiswatxꞌe anma tzujan yinta tzet choche isnimanil; chiꞌixli, chiwinajli, chiswatxꞌen tzettaj txꞌixobꞌal, chisqꞌaytzeniko istxꞌojal jinh. Chiꞌay jahno sata tioxh, chiskunnhe yet anmahil, machi aqꞌankꞌulal xol yebꞌ yet anmahil, howalnhetikꞌa chu, kaw tzꞌeꞌ yinh yetbꞌi, chako ishowal yinh yet anmahil. Txꞌojnhetikꞌa chu istxumni, chako pohlebꞌahil kat isbꞌosnilo isbꞌa. Mach choche yilaꞌ tzet ay yet anmahil, chismaqꞌkamo yet anmahil, ukꞌum teꞌ, istzannhetikꞌa yaniko isbꞌa xol hunteqꞌan qꞌinh machiswalil, yebꞌ peqꞌ chute isbꞌa. Kaw xin aytopaxo hunteqꞌan lahan yebꞌ hunteqꞌan tiꞌ chitoiswatxꞌe. Kaw xatikꞌa walan teyet yet yalanhtokanoj, mak chiꞌuten hunteqꞌan tiꞌ, mach chiꞌapni iskꞌatanh Komam Dios.
Wal sunil tzet chaqꞌ Komam Espíritu Santo kowatxꞌeꞌ; haꞌ koxahannhen kobꞌa, tzalahilal, aqꞌankꞌulal, nimankꞌulal, hunkuentanhe kokꞌul, iskꞌulchꞌanil kokꞌul, yebꞌ xin janayto yul janma yinh Komam. Jinayo kobꞌa, kokachni kobꞌa yinh istxꞌojal. Haꞌ hunteqꞌan tiꞌ machi ley chu iskachwa yinh. Yuxinto sunil mak ayxako yul isqꞌabꞌ Komam Jesucristo, kaw xaꞌisbꞌejkano bꞌeybꞌale iqꞌbꞌiltikꞌa yu, yebꞌ tzet choche yanma, yebꞌ sunil istxꞌojal choche isnimanil, hunteqꞌan tuꞌ xaꞌelkano yu iskamikal Komam yinh kulus. Wal xin yu ayxako Komam Espíritu Santo jinh, yuxin kaw ekꞌojonhwe hakaꞌ choche iskꞌul Komam.
Mach loloꞌo chijute kobꞌa, mach chonhbꞌuchwa jinh hununonh, yebꞌ xin machojabꞌ chichiwa kokꞌul jinh.
Kolwahanhwe teyinh hunun hex
Hex wuxhtaj, hex wanabꞌ, tato cheyila ta ay hunu ebꞌnaj juxhta chiꞌaykꞌay yinh hunu mule, haxa hex yijom hex tet Komam Espíritu Santo, kolwahanhwe yinh heyinikanh. Yaj chewchotanhe chu hetzotel tet, kaw nannhe heyu, kꞌuxantaxka heyalaxpaxiko yinh hunu ilwebꞌal. Wal xin kolwahanhwe teyinh yinh ej isyaꞌtajil chul teyibꞌanh, hak tuꞌ xin chu heyijen isley Komam Jesucristo.
Tato ay mak chihalni ta kaw ay yelapno yehi, yajaꞌ xin machi nino yelapnoj, kaw haꞌtikꞌa chaqꞌ subꞌchaho isbꞌa ischukil. Yuxin yilal jilni yinh tzet chikobꞌeybꞌalnhe hununonh, ta kꞌul tzet chikobꞌeybꞌalnhe tuꞌ jaqꞌaꞌ tzalaho kokꞌul, machojabꞌ tzet chaliko kokꞌul yinh hunuxa maka. Wal xin kaw nananta jalni tet Komam yinh tzet chikowatxꞌe hununonh.
Haꞌ mak chichahni kuybꞌanile yinh Istzotiꞌ Komam Dios, yaqꞌabꞌ hanikꞌo tzet ay yul isqꞌabꞌ tet mak chikuyni tuꞌ.
Mach cheyaqꞌ subꞌchaho hebꞌa, yuto machi hunu mak chu yetliko yinh Komam Dios. Haꞌ tzet chikotzꞌunu, haꞌ chikohatxꞌpaxoj. Tato haꞌ istxꞌojal tzet choche janma chikowatxꞌe, haꞌtikꞌa kamikal chikochah ispajoj. Wal tato haꞌ tzet chal Komam Espíritu Santo chikowatxꞌe, haꞌ qꞌinal mach istanhbꞌal chikochah tet Komam Espíritu. Yuxin kaw machojabꞌ chonhsikilo kowatxꞌen sunil iskꞌulal, yuto ta mach chonhpax jintaj kaw chitikꞌa kochah ispaj sunil iskꞌulal chikowatxꞌe. Yuxin kowatxꞌewe iskꞌulal yinh jet anmahil hatatikꞌa hanta chonhqꞌoji, yaj ekꞌbꞌalto yilal kokolwa yinh makta ayxako yul isqꞌabꞌ Komam Dios.
Kachannhe yinh iskamikal Komam Jesucristo yaqꞌ tzalaho iskꞌul yaꞌ Pablo
¡Ilwekꞌanabꞌi, hankawinan chintzꞌibꞌnhetojan ichamta tzꞌibꞌ tiꞌ teyet! Ebꞌnaj chischilbꞌa yalni teyet tato kaw yilal heyaqꞌni circuncidar hebꞌa, to yunhe yokkano ebꞌnaj kꞌulal yul sat anma yuxin chal ebꞌnaj, yebꞌ yunhe mach chiꞌaqꞌlax ekꞌoyaꞌ yanma ebꞌnaj yinta ebꞌnaj chihalnikꞌo iskamikal Komam Jesucristo. Ebꞌnaj chichahni circuncisión tuꞌ, kaw maxhtikꞌa chiqꞌoji ebꞌnaj isyijen tzet chal ley, yajaꞌ chischilbꞌa ebꞌnaj yalni teyet tato yilal heyaqꞌni circuncidar hebꞌa, yunhe yok iswinajil ebꞌnaj yet cheyijen yechel circuncisión yinh henimanil.
Wal hinan xin, kaw matxa hunuxa bꞌaytet yinh wal waniko inwinajilan, kachannhechꞌan yinh iskamikal Komam Jesucristo yinh teꞌ kulus. Yuxin kaw kamom inxahan yinh sunil ismachiswalilal yul sat yibꞌanhqꞌinal tiꞌ. Haxa huneꞌ sat yibꞌanhqꞌinal tiꞌ, kamnaxapaxilo winhan yu iskamikal Komam Cristo. Kaw matxa tzet chal yelapnoj ta chabꞌilxa circuncisión ju maka machoj, haꞌ huneꞌ kaw aykano yip to pitzkꞌanajonhxa yinh iskayelal yinh Komam Jesucristo.
Yaqꞌabꞌ Komam Dios aqꞌankꞌulal, yebꞌ xin tzꞌayojabꞌ iskꞌul Komam yinh sunil mak tzujan yinta huneꞌ kuybꞌanile tiꞌ, haꞌ ton hunteqꞌan mak tuꞌ kaw Israel, iskonhobꞌ Komam Dios yinh kaw isyelal. Wal yinh tiempo chito insatatiꞌan xin, matxa chiwochehan chinetalaxan, yuto ayxako islutꞌal innimanilan yu anma. Haꞌ xin chiyeniloj tato kaw ischejabꞌ Komam Jesucristo wehan.
Hex wuxhtaj, hex wanabꞌ, yaqꞌabꞌayo Komam Jesucristo iskꞌulchꞌanil iskꞌul teyibꞌanh hesunil. ¡Hakojabꞌ tuꞌ! [image: 121.TIF] 

EPHISCARTA YAꞌ SAN PABLO YATO TET MAKTA AYXAKO YUL ISQꞌABꞌ KOMAM BꞌEY EFESOYichebꞌanil iscarta yaꞌ Pablo
Hanin, Pablo intiꞌan, ischejabꞌ Komam Jesucristo wehan, yuto hak tuꞌ el yinh iskꞌul Komam Dios. Chintzꞌibꞌnhetojan huneꞌ hum tiꞌ teyet, hex yetexxa Komam Dios bꞌey yul konhobꞌ Efeso, hex yijem hex tet Komam Jesucristo. Yaqꞌabꞌayo Komam Dios Mame yebꞌ xin Komam Jesucristo iskꞌulchꞌanil iskꞌul yebꞌ aqꞌankꞌulal texol.
Chaqꞌ Komam Dios sunil iskꞌulal jet yu Komam Jesucristo
Jalaꞌwe tzotiꞌ kꞌul tet Komam Dios, Ismam Komam Jesucristo Jahawil, yuto kaw txꞌiꞌal iskꞌulal iskꞌul Komam xayaqꞌ jet, hunteqꞌan iskꞌulal chiyaqꞌ tet janma chitit yul satkanh yuto hunxa je yebꞌ Komam Jesucristo. Yet yalanhtokanoj yet maxhto chiwatxꞌi huneꞌ yul sat yibꞌanhqꞌinal tiꞌ, yok yinh isnabꞌal Komam Dios konhissikꞌnikanilo yu Komam Jesucristo, yunhe jokkano yeto Komam yebꞌ matxa nino komul yul sat. Kaw chonhyoche Komam Dios yuxinto kaw yettax payat konhissaynikanilo Komam yu konhyaniko yuninaloj yaj yu Komam Jesucristo; hakaꞌtikꞌa kaw el yinh iskꞌul Komam Dios. Yu huneꞌ tuꞌ yuxinto chijako ismay Komam Dios yu issaqꞌalil iskꞌulchꞌanil iskꞌul. Xayaqꞌ Komam iskꞌulal iskꞌul jet yu Iskꞌahol kaw xahan ay yu.
Yu iskꞌulchꞌanil iskꞌul Komam Dios yuxin ay kokolbꞌanil, yu ischikꞌil Iskꞌahol malto yinh teꞌ kulus yaqꞌnikano tanho sunil komul. Kaw isyelo Komam iskꞌulal iskꞌul jet yuto yaqꞌkano Komam kohelanil, yaqꞌnipaxo Komam konabꞌal. Kaw yaqꞌ Komam johtanhelo yinh tzet nabꞌil yu, huneꞌ ewantikꞌa yehi. Huneꞌ iskꞌulal tuꞌ kaw nabꞌilxatikꞌa yu Komam iswatxꞌen yinh Komam Jesucristo. Huneꞌ nabꞌiltikꞌa yu Komam Dios tuꞌ, tꞌinhan yijni isbꞌa yinh istzꞌayikal bꞌay halbꞌilkanoj yu Komam, tato chishunbꞌako Komam sunil tzet ay yul satkanh, yebꞌ sunil tzet ay yul sat yibꞌanhqꞌinal tiꞌ, kat iskankano yalanh yip Komam Jesucristo.
Yuxinto kaw yalanhto konhissikꞌlenkano Komam Dios, yunhe kochahni komajul yinta Komam Jesucristo, hakaꞌtikꞌa nabꞌil yu Komam Dios. Haꞌ Komam Dios tuꞌ, haꞌ kaw chiꞌaqꞌni yijaꞌ isbꞌa yinh ej tzet kaw chitikꞌa yal iskꞌul. Hak tuꞌ xin yute Komam yunhe hanhonh bꞌabꞌel kochayto Komam Jesucristo yul janma chikoyelo ishelanil yip Komam Dios.
Yebꞌpaxo hex tiꞌ, yet heyabꞌen isyelal kuybꞌanile yet kolbꞌanile heyanayto yul heyanma yinh Komam Jesucristo. Yaqꞌlax Komam Espíritu Santo yinh heyanma, Komam haltebꞌilkanoj. Haꞌ xin kaw chiyeniloj tato yetxa Komam Dios heyehi. Yu Komam Espíritu Santo ayxako jinh, yuxin johtaj tato kaw yeli chikochah komajul chaqꞌaꞌ Komam Dios jet. Yet chijni isbꞌa yaqꞌni Komam Dios iskolbꞌanil sunil anma yetxatikꞌa yehi, yu yalaxiko ismay Komam yu ishelanil.
Isqꞌan yaꞌ Pablo ishelanil ebꞌnaj juxhta tet Komam Dios
Abꞌebꞌilxa wuhan tato kaw ayko heyanma yinh Komam Jesucristo Jahawil, yebꞌ ta kaw xahan cheyil sunil makta yetxa Komam Dios yehi. Yuxin mach chinsikilojan waqꞌnihan yuchꞌandiosal tet Komam teyinh yet chintxahlihan. Kaw chinqꞌanan tet Komam isDiosal Jahawil Jesucristo, Komam Mame kaw ay ismay, tato chaqꞌ Komam hehelanil yu Komam Espíritu Santo yunhe hetxumni tzet chaqꞌ Komam heyohtanheloj, haxinwal cheyohtanhelo Komam yinh kaw kꞌul. Kaw chinqꞌanan tet Komam Dios tato chiyaqꞌ hajlo Komam henabꞌal, yunhe heyohtanhenilo huneꞌ iskawxobꞌal kokꞌul bꞌay awtebꞌilonh, kat hetxumnilo huneꞌ komatan chaqꞌ Komam jet, hanhonh ayonhxako yuninalo Komam. Chinqꞌanpaxojan tet Komam tato kaw cheyohtanheloj ta machi isbꞌi hanta yip Komam chimunlako jinh, hanhonh ayonhxako yul isqꞌabꞌ Komam, yebꞌ xin machi bꞌay kachankan apno yip. Huneꞌ yip Komam Dios tuꞌ kaw isyelo yinh sikꞌlebꞌil. Yet yaqꞌni itzitzbꞌokanh Komam Dios Komam Jesucristo xol anma kamom, yanipaxkaniko Komam Komam Jesucristo tuꞌ yinh iswatxꞌqꞌabꞌ yul satkanh. Yokpaxo Komam Jesús tuꞌ yahawilo yibꞌanh sunil mak ay yip, mak yahawil, mak ijbꞌalom, yebꞌ yibꞌanh mak yijebꞌil tzet chala. Maxhnhetaj yibꞌanh mak ay yul huneꞌ tiempohal tiꞌ, to yibꞌanhpaxo sunil yahawil yinh huneꞌxa tiempohal chihul kosataj. Kaw sunil tzettaj ye tuꞌ yakaniko Komam Dios yalanh yip Komam Jesucristo. Haꞌ Komam Dios anikaniko Komam Jesucristo iswiꞌehalo yinh sunil anma ayxako yul isqꞌabꞌ. Haꞌ yuninal Komam Dios, hakaꞌ isnimanil Komam Jesucristo yehi, yuxin kosunil istzꞌajanil Komam ayko jinh. Haꞌ Komam xin chiꞌaqꞌni tzꞌajnaho sunil tzettaj ye tuꞌ.
Kolbꞌilonhxa yu iskꞌulal iskꞌul Komam Dios
Wal xin, hex mach Israelo hex tiꞌ, yaqꞌkano Komam Dios heqꞌinal yu yip Komam Jesucristo, yuto yet yalanhtokanoj kamnajextikꞌa yu hemul yebꞌ yu istxꞌojal chewatxꞌe. Yet yalanhto tuꞌ hanhkꞌanhe yinta istxꞌojal tzet ayayo yul sat yibꞌanhqꞌinal tiꞌ bꞌay tzujan hex; heyijen tzet chal iskꞌul yespíritu naj chimunla xol jaqꞌeqꞌ, huneꞌ chiꞌaniko yip anma chimanhkꞌon tzet chal Komam Dios. Hakonhpax tuꞌanh, hanhonh Israel honhtiꞌanh, kaw hak tuꞌ jute kobꞌahanh yet payxa. Tzujan honhanh yinta tzet choche konimanilanh, chikoyijenanh tzet chal konimanil tiꞌanh, koyijenpaxojanh tzet chal konabꞌalanh. Kaw mulum yu kotitikojanh, yuxin haꞌ hunonhanh ayonhtikꞌaktojanh yalanh isyaꞌtajil chati Komam Dios, hakaꞌ anma mach ohtanheho Komam.
Yaj wal Komam xin, kaw hantakano chitzꞌay iskꞌul Komam jinh, yebꞌ kaw xahan ayonh yu. Yu iskꞌulchꞌanil iskꞌul Komam, yuxinto kochahkano huneꞌ kokolbꞌanil, hun xin yu yaqꞌnikano Komam koqꞌinal yebꞌ Komam Jesucristo yet ayonhtoko yul isqꞌabꞌ kamikal yu sunil komul. Kaw hun yu jitzitzbꞌikanh yinta Komam Jesucristo yu Komam Dios, hunpaxo yu konhistzꞌonhbꞌan Komam Dios yebꞌ Komam Jesucristo bꞌey yul satkanh. Yunhe isyenilo Komam yinh huneꞌ tiempohal chul kosataj tato kaw xahan ayonh yu, yebꞌ ta kaw hanta iskꞌulchꞌanil iskꞌul Komam jinh yu Komam Jesucristo.
Yuto yu iskꞌulal iskꞌul Komam Dios, yuxin kolbꞌilonh, yu jako janma yinh Komam. Maxhtajonh jichekanh huneꞌ tiꞌ, to haꞌ Komam Dios sanhe jet. Maxhtaj yu iskꞌulal chikowatxꞌe yuxinto chonhkolchahi, machoj, yuto ta hak tuꞌ chimjal kobꞌa kꞌulal. Wal xin haꞌ Komam Dios konhwatxꞌeni, konhyaniko yinh Komam Jesucristo yunhe kowatxꞌen sunil iskꞌulal; hunteqꞌan tꞌinhbꞌabꞌilkano yu Komam Dios yet yalanhtokanoj yu koyijeni.
Xakonhok yinh aqꞌankꞌulal yebꞌ Komam Dios yu Komam Jesucristo
Wal tinanh xin, nawetij ta hayet yalanhtokanoj hex mach Israelo hex tiꞌ chexhal-lax manhcircuncisiónal yu ebꞌnaj Israel. Ebꞌnaj tuꞌ chal isbꞌa ebꞌnaj circuncisiónal, yuto ayxako huneꞌ yechel circuncisión yinh isnimanil ebꞌnaj. Wal yet payxa tuꞌ kaw machijexiko yul isqꞌabꞌ Komam Jesucristo; machi heyok yinh konhobꞌ Israel, yebꞌ yinh huneꞌ trato aqꞌbꞌilkano yu Komam Dios, yebꞌ yinh tzet haltebꞌilkano yu Komam. Yuxinto machi bꞌaytet yinh chikawxi hekꞌul, machipaxo heDios yul sat yibꞌanhqꞌinal tiꞌ.
Yet payxa tuꞌ, nahat heyehilo yinh Komam Dios, wal tinanh xin ayexxako yul isqꞌabꞌ Komam Jesucristo, yuxinto kaw hitznajexiko iskꞌatanh Komam Dios yu iskamikal Komam Jesucristo.
Haꞌ iskamikal Komam aqꞌnikano aqꞌankꞌulal koxol hanhonh Israel honhtiꞌanh yebꞌ hex mach Israelo hex tiꞌ; hunxanhe konhobꞌal jukanoj. Istanhtzenkanilo Komam huneꞌ kajlebꞌahil hakaꞌ peyabꞌ yeko koxol, hanhonh Israel honhtiꞌanh yebꞌ hex mach Israelo hex tiꞌ. Yet iskam Komam Jesucristo istanhtzenkanilo huneꞌ isley yaꞌ Moisés iqꞌnhe chejbꞌanile yebꞌ yinh tzet chu isyijelaxi. Iswatxꞌenkanayo Komam huneꞌ akꞌ konhobꞌ yinh kabꞌebꞌ konhobꞌ tuꞌ, hunxanhe xin yukanayo yinh Komam, hak tuꞌ yu yanikaniko Komam aqꞌankꞌulal xol. Yu iskamikal Komam Jesucristo yinh teꞌ kulus yuxinto yaqꞌkano tanho Komam huneꞌ howal ayko koxol, konhyaniko Komam yinh aqꞌankꞌulal yebꞌ Komam Dios, hunxanhe nimanilehal konhyutekanayoj.
Komam Jesucristo hul aqꞌno Tzotiꞌ kꞌul yet aqꞌankꞌulal teyet, hex kaw nahattikꞌa heyehilo yinh Komam Dios, yebꞌ xin jetanh hanhonh kawiltikꞌa jekojanh yinh Komam. Yuton Komam Jesucristo, yuxin hanhonh Israel honhtiꞌanh yebꞌ hex mach Israelo hex tiꞌ, xayu kohitziko iskꞌatanh Komam Dios Mame, huneꞌnhe xin Komam Espíritu Santo chonhhitznikoj. Yuxin hex tiꞌ, kaw matxa nan konhobꞌalo hex tinanh, matxa tonhe chexekꞌ kolohi, ayxa heyok yinh iskonhobꞌ Komam Dios, ayexxapaxiko istzꞌajo yuninal Komam. Hex tiꞌ lahan hex hakaꞌ hunu teꞌ nha watxꞌebꞌilkanh yibꞌanh xeꞌal. Haxa hanhonhanh ischejabꞌ Komam Jesucristo jetiꞌanh xin yebꞌ ebꞌnaj chihalni tzotiꞌ chitit tet Komam Dios, hakaꞌ xeꞌ huneꞌ nha tuꞌ jehanh. Haxa Komam Jesucristo xin hakaꞌ chꞌen chꞌen kaw niman yelapno ayayto xeꞌo istxikin teꞌ nha, hak tuꞌ ye Komam. [*]Hakaꞌ hunu nha lanhan islatzꞌlaxkanh islokꞌal, kaw xin kꞌulchꞌan ischahlen isbꞌa islatzꞌbꞌanil masan chijkano isbꞌa iswatxꞌikanoj, hak tuꞌ je yinh Komam Jesucristo, yatutxa Komam jehi. Kaw yetonhxa, yuto hunxa je yebꞌi. [*]Haꞌ tinanh hunxanhe jehi yu xakexok yatuto Komam Dios yunhe yehikꞌo Komam Dios yul heyanma yu Komam Espíritu Santo. [*]

Ismunil yaꞌ Pablo haꞌ yalni Istzotiꞌ Komam Dios xol anma mach Israeloj
Yuton huneꞌ tuꞌ, yuxin chintxahlihan teyinh. Hanin Pablo intiꞌan, kaw preso wehan yu ismunil Komam Jesucristo, yu iskꞌulalo teyinh, hex mach Israelo hex tiꞌ. Wal xin heyohtaxa tato yu iskꞌulal iskꞌul Komam Dios, yuxin yaqꞌ huneꞌ inmuniltiꞌan yinh walnihan Istzotiꞌ Komam texol hex mach Israelo hex tiꞌ, yunhe hewatxꞌiko yinh iskꞌulal. Kaw isye Komam tzet nabꞌil yu wetan, yaqꞌni wohtanhelojan huneꞌ ewantikꞌa ye yet payat. Haꞌ xin tzꞌibꞌnhebꞌilxa nichꞌan teyet wuhan yul huneꞌ hum tiꞌ. Yet cheyilni xin kat istxumchalo heyu tato wohtajan tzet ewantikꞌa ye yinh Komam Jesucristo. Haꞌ huneꞌ tzet ewantikꞌa ye tuꞌ, maxhtikꞌa aqꞌlax yohtanhelo anma yet payat, yajaꞌ tinanh xin xayaqꞌ Komam Dios johtanhelojanh yu Yespíritu, hanhonh sikꞌbꞌilonhilojanh ischejabꞌo Komam Jesús, yebꞌ hunteqꞌanxa ebꞌyaꞌ ischejabꞌ Komam chihalni tzotiꞌ chitit tet Komam Dios. [*]Huneꞌ ewantikꞌa ye tuꞌ chala tato yu huneꞌ kuybꞌanile yet kolbꞌanile hex hunex mach Israelo hex tiꞌ, chechah huneꞌ hematan chikochahanh hanhonh Israel honhtiꞌanh. Hak tuꞌ xin hunxa je yinh Komam, kaw ay heyokpaxo yinh huneꞌ haltebꞌilkano jetanh yu Komam Dios yinh Komam Jesucristo.
Yu iskꞌulchꞌanil iskꞌul Komam Dios, yuxin yaqꞌ inmunilan walnikꞌojan Tzotiꞌ Kꞌul yet Kolbꞌanile xol anma yu yip Komam kaw munlako winhan. Haninan xin islahobꞌal wekanilojan xol anma ayxako yul isqꞌabꞌ Komam Dios, yaj xin yaqꞌ Komam iskꞌulchꞌanil iskꞌul wetan, yuxinto chinekꞌan walaꞌkꞌojan teyet, hex mach Israelo hex tiꞌ, tato hantanhekano iskꞌulal iskꞌul Komam Jesucristo chaqꞌkano jet. Komam Dios watxꞌenhe sunil sat yibꞌanhqꞌinal tiꞌ, haꞌ aqꞌnhe huneꞌ inmuniltiꞌan yunhe waqꞌnihan heyohtanhelo yinh tzet chiyu yijni isbꞌa tzet nabꞌil yu Komam, huneꞌ ewantikꞌa ye yet yalanhtokanoj. Yuxin tinanh, haꞌ yuninal Komam Dios chiꞌaqꞌni ohtanhelo sunilal ishelanil Komam tet ebꞌnaj yahawil yebꞌ ebꞌnaj ijbꞌalom ay yul satkanh. Yaj yijkano isbꞌa huneꞌ tiꞌ yinh Komam Jesucristo Jahawil, hakaꞌtikꞌa nabꞌil yu Komam Dios yettaxtikꞌa maxhto chiwatxꞌi yul sat yibꞌanhqꞌinal tiꞌ.
Yu hunxa je yebꞌ Komam Jesucristo, yuxinto xayu kohitziko iskꞌatanh Komam Dios yinh sunil kokꞌul, yuto xajayto yul janma yinh Komam. Kaw chiwalan teyet machojabꞌ chikabꞌkonkanh hekꞌul yinh huneꞌ bꞌay lanhan yekꞌyaꞌ wanmatiꞌan, to yu iskꞌulalo teyinh, yuxin hak tuꞌ chiwaqꞌlehan. Wal xin haꞌ kaw chiꞌaniko heyip.

Kaw xahan ayonh yu Komam Jesucristo
Yuton huneꞌ tiꞌ, yuxinto kaw chinay jahnojan yinh sat Komam Dios, Ismam Komam Jesucristo Jahawil. Haꞌ Komam Dios kaw Mame, haꞌ chiyeni isbꞌeybꞌal ebꞌnaj mame yul sat yibꞌanhqꞌinal tiꞌ yebꞌ yul satkanh. Chinqꞌanan tet Komam Dios ta yu hanta issaqꞌalil iskꞌul, chaqꞌ yip heyanma yinh Komam yu Komam Espíritu Santo, kat yehikꞌo Komam Jesucristo yul heyanma yu heyaniko heyanma yinh, yunhe ischꞌibꞌ hexahannhen Komam, haxinwal hakaꞌ isnahatil yehayto xeꞌ hunu te teꞌ yul txꞌotxꞌ, hak tuꞌ hexahannhen hebꞌa. Hak tuꞌ xin chu istxumchalo heyu, yebꞌ xin sunil anma yetxa Komam yehi, tato mach isbꞌi hantakano issaqꞌalil iskꞌul Komam Jesucristo. Chinqꞌanpaxojan tato cheyohtanhelo iskꞌulchꞌanil iskꞌul Komam tuꞌ. Huneꞌ iskꞌulchꞌanil iskꞌul Komam Jesucristo tuꞌ kaw ekꞌbꞌal yibꞌanh tzet chijohtanheloj. Hak tuꞌ xin kaw tzꞌajan chukaniko iskꞌulal Komam Dios teyinh.
Bꞌitnhelaxojabꞌ isbꞌi Komam yuto kaw ekꞌbꞌalto chiyu iswatxꞌen yibꞌanh nixhte tzet chikoqꞌan tet, yebꞌ tzet chikotxumu. Hak tuꞌ chute Komam yu ishelanil xayaqꞌ jet. Bꞌitnhelaxojabꞌ isbꞌi Komam Dios yinh sunilbꞌal tiempo yu sunil anma ayxako yul isqꞌabꞌ Komam Jesucristo. ¡Hakojabꞌ tuꞌ!
Hunxa je yu Komam Espíritu Santo
Yuton Komam Jesucristo yuxinto preso wehan. Kaw chiwaltojan teyet: kꞌul cheyute hebꞌa inqꞌanaꞌan hakaꞌ kaw yehi, yuto kaw awtebꞌilexxa yu Komam Dios. Chewojabꞌ cheyute hebꞌa, saqꞌalojabꞌ cheyute hekꞌul. Aqꞌwe techaho mak txꞌoj chute isbꞌa teyinh, niman cheyute hekꞌul teyinh hunun hex, xahanojabꞌ cheyil hebꞌa. Hunxanhehojabꞌ cheyute hebꞌa yu yip Komam Espíritu Santo, yuto haꞌ Komam kexhunbꞌankanoj, yanikaniko aqꞌankꞌulal texol. Hunxanhe nimanile je tinanh, yebꞌ xin hunnhepaxo Espíritu aqꞌbꞌil jet kosunil. Huneꞌnhe tzet ayko yipo janma huneꞌ bꞌay awtebꞌilonh yu Komam. Huneꞌnhe Komam Jahawil, huneꞌnhe mak bꞌay ayko janma; huneꞌnhepaxo mak yinh bꞌay ah haꞌ kowiꞌ. Kaw huneꞌnhechꞌan Komam Dios, haꞌ Mame yeko jinh kosunil. Haꞌ kaw yahawil yeko jinh, haꞌ chimunlako jinh, haꞌ ayko jinh kosunil.
Wal xin, kaw nananta komunil kochah yu Komam Jesucristo, hakaꞌtikꞌa tzet yoche iskꞌul Komam yaqꞌ jet. Yuxin chal yul Yum Komam Dios:
Yet isto Komam yul satkanh, txꞌiꞌal ebꞌnaj presowom yito Komam yintaj.
Yaqꞌnipaxkano Komam iskꞌulal tet anma, [*] xhihayoj.
¿Tzet chalilo huneꞌ yet isto Komam tuꞌ? Chaliloj tato bꞌabꞌel bꞌeyayto Komam yul txꞌotxꞌ. Haꞌ Komam bꞌeyayto yul txꞌotxꞌ, haꞌ Komam topaxo yul satkanh bꞌay kaw nahat yekanokanh yunhe isnohilo sunil bꞌayejtuꞌwal yu yip.
Haꞌ xin Komam aniko ismunil hunun mak yul isqꞌabꞌ, yuxin ay ebꞌyaꞌ ayko ischejabꞌo Komam Jesucristo, ay ebꞌyaꞌ xin chihalni tzotiꞌ chitit tet Komam Dios. Aypaxo ebꞌyaꞌ chihalnikꞌo Tzotiꞌ yet kolbꞌanile, ay ebꞌyaꞌ xin chiꞌijbꞌali yinh makta ayxako yul isqꞌabꞌ Komam Dios, aypaxo xin ebꞌyaꞌ kuywawom xol makta ayxako yul isqꞌabꞌ Komam.
Hakton tiꞌ xin yu yaqꞌlaxkano iskuybꞌanil makta yetxa Komam yehi, yunhe yok yinh ismunil Komam, yunhe ischꞌibꞌ isnimanil Komam Jesucristo. Huneꞌ isnimanil Komam tuꞌ hanhonhtoni. Yuxinto hunlahanxanhe iskawxi kokꞌul yinh Komam, yebꞌ xin kaw johtanhelo Iskꞌahol Komam Dios, hak tuꞌ xin chiyu yiqꞌni yip konabꞌal, kat istzujcha apno kotxumni hakaꞌ isnabꞌal Komam Jesucristo.
Hak tuꞌ xin matxa lahanojonh yebꞌ nixhte unin, kaw yinh anhe chishel isnabꞌal. Matxa komono chijato konabꞌal yinh hunuxa nan kuybꞌanile, yuto ay anma tiꞌ kaw helan yaqꞌni subꞌchaho anma yinh hunuxa nan kuybꞌanile, hakaꞌ chiyu yinito jaqꞌeqꞌ hunu tzet ye tuꞌ bꞌayejtuꞌwalil. Wal xin to haꞌ isyelal wal jalni, yajaꞌ yinh iskꞌulchꞌanil kokꞌul. Hak tuꞌ xin chu kochꞌibꞌi, haxinwal lahanxa chonheliko yebꞌ Komam Jesucristo, yuto iswiꞌehal ye Komam jinh. Hanhonh konhisnimanil Komam tiꞌ xin, kaw hunxa je yu Komam. Qꞌinalo hakaꞌ konimanil tiꞌ, kaw yetbꞌinhe isbꞌa sunil yu kotxꞌanhal, kaw xin kꞌul yekano iswatxꞌebꞌanil hunun majan. Hakton tuꞌ xin je yu Komam Jesucristo, haꞌ Komam chonhaqꞌni chꞌibꞌo yinh sunil, kat kolahniko koxahannhen kobꞌa.

Huneꞌ akꞌ bꞌeybꞌale yinh Komam Jesucristo
Kaw xin chiwalan yebꞌ chinqꞌanan teyet yinh isbꞌi Komam Jesús: kaw matxa chexekꞌ hakaꞌ anma mach ohtanheho Komam Dios. Hunteqꞌan anma tuꞌ, hanhkꞌanhe istxꞌojal chiꞌekꞌ yinh isnabꞌal, haꞌ chiswatxꞌe. Kaw xin qꞌejholo yekanilo isnabꞌal hunteqꞌan anma tuꞌ. Kaw mach chu ischahni huneꞌ akꞌ bꞌeybꞌale chaqꞌ Komam Dios yuto mach yohtajo tzettaj iskꞌulal chiswatxꞌe Komam, yuto kawkano yanma. Yuto hipbꞌikanilo ebꞌnaj, yuxin yakaniko isbꞌa yul isqꞌabꞌ istxꞌojal, matxatikꞌa xin yanma ebꞌnaj iswatxꞌen sunil ismachiswalilal.
Wal hex tiꞌ xin, mach hako tuꞌ yu hekuywi yinh yet Komam Jesucristo. Wal xin kaw heyabꞌe tzet hal-lax yinh Komam Jesucristo, hechahnikano hekuybꞌanil, hakaꞌtikꞌa isyelal yinh Komam. Kaw bꞌejwekano huneꞌ icham bꞌeybꞌal iqꞌbꞌiltikꞌa heyu yet yalanhtokanoj, huneꞌ bꞌeybꞌale etaxnatoj qꞌaytzenhexiko yinh istxꞌojal cheyoche.
Yilal hehelnikano heyanma yebꞌ henabꞌal, kat heyok heyiqꞌno huneꞌ akꞌ bꞌeybꞌale watxꞌebꞌil hakaꞌ choche Komam Dios, yunhe heyekꞌ yinh istoholal yebꞌ yinh isyelal.
Yuxin tinanh, kaw matxahojabꞌ cheyako leqꞌtiꞌal, hanhehojabꞌ isyelal cheyal teyet hunun hex, yuto kaw huneꞌxanhechꞌan nimanile je kosunil.
Tato ay bꞌay cheyaqꞌ chíwaho hekꞌul, machojabꞌ cheyako hemul. Machojabꞌ xin cheyako hehowal tuꞌ yinh hekꞌul yinh sunilbꞌal tzꞌayik. Machojabꞌ cheyaqꞌ yubꞌ naj matzwalil.
Mak qꞌaynatikꞌa yelqꞌawi, isbꞌejabꞌkano yelqꞌawi kat yok munil, kat iswatxꞌen yu isqꞌabꞌ tzet ye tuꞌ kꞌul, haxinwal chu iskolwapaxo yinh anma kaw machi nichꞌano tzet aya.
Machojabꞌ cheyal yajla abꞌix, to haꞌ tzotiꞌ kaw kꞌul yoki haꞌ cheyala, haxinwal chiswatxꞌeko isnabꞌal mak chiꞌabꞌeni, kat xin yaqꞌni iskꞌulal tet. Kaw mach cheyako bꞌiskꞌulal yinh Komam Espíritu Santo ayxako teyinh yu Komam Dios. Haꞌ huneꞌ tuꞌ aqꞌbꞌil teyet yu Komam yunhe yok yecheloj ta yetexxa Komam masanta chiꞌapni istzꞌayikal yet chonhiskolnikanilo Komam.
Bꞌejwekano ischiwa hekꞌul, yebꞌ istit hehowal, yebꞌ hekajtzakanh, yebꞌ hepohli yinh heyet anmahil. Bꞌejwepaxo hebꞌahwahi yebꞌ sunil tzettaj istxꞌojal chewatxꞌe. Wal xin kꞌulchꞌanojabꞌ cheyute hekꞌul, tzꞌayojabꞌ hekꞌul teyinh hunun hex. Cheyaqꞌnipaxo nimankꞌulal teyinh hunun hex, hakaꞌ yu yaqꞌni nimankꞌulal Komam Dios yinh hemul yu Komam Jesucristo.
Isbꞌeybꞌal makta yuninalxa Komam Dios
Hanhonh yuninalxa Komam Dios je tiꞌ, kaw xahan ayonh yu Komam, yuxin ekꞌojonhwe hakaꞌ isbꞌeybꞌal Komam. Xahannhewe hebꞌa hunun tzꞌayik hakaꞌ yu konhisxahannhen Komam Jesucristo; yaqꞌnikamo isbꞌa Komam jinh, hakaꞌ hunu xahanbꞌal kaw xuqꞌ chiꞌaqꞌlax tet Komam Dios.
Kaw yetonhxa Komam Dios, yuxin matxa jeto ay jalni tzotiꞌ yet ixloj, yebꞌ tzettaj chisyah Komam Dios, machojabꞌ xin chijocheto qꞌalomal. Mach chu heyalni tzotiꞌ kaw txꞌixobꞌal yoki, yebꞌ suk tzotiꞌ, yebꞌ xin maxil kaw machiswalil jabꞌeni; yuto hunteqꞌan tzotiꞌ tuꞌ, kaw matxa jeto ay jalni. Haꞌ jet, to jalaꞌ kꞌul-la tzotiꞌ yinh Komam Dios. Kaw heyohtaxa ta sunil mak chito ixli, maka chiwinajli, yebꞌ anma chiwatxꞌen tzettaj chisyah Komam Dios, mach chiꞌapni iskꞌatanh Komam Jesucristo yebꞌ iskꞌatanh Komam Dios. Yebꞌpaxo anma chito ocheniko qꞌalomal lahan yebꞌ anma chiꞌay jahno tet tioxh, haꞌ anma tuꞌ mach chiꞌapni iskꞌatanh Komam. Machojabꞌ mak chexaqꞌni subꞌchahoj yu tzotiꞌ kaw sukal yehi. Yuton sunil hunteqꞌan machiswalil tuꞌ, yuxinto chitit ishowal Komam Dios yibꞌanh anma mach chiyijen tzet chala. Yuxin kaw chiwalkanojan teyet, mach cheyako hebꞌa xol hunteqꞌan anma tuꞌ.
Yet yalanhtokanoj ayextoko xol qꞌejholo, yajaꞌ wal tinanh xin ayexxako xol sajilqꞌinal yuto hunxa heye yinh Komam Jesucristo Jahawil. Yuxin ekꞌanhwe yinh iskꞌulal yuto ayexxako xol issajilqꞌinal. Wal xin, yu ayexxako xol issajilqꞌinal tiꞌ, kaw kꞌulchꞌanojabꞌ cheyute heyanma. Toholojabꞌ sunil tzet chewatxꞌe, yebꞌ sunilojabꞌ tzet cheyala yelojabꞌi. Kaw chelahweko hewatxꞌen bꞌaytet choche iskꞌul Komam Dios. Mach cheyato hebꞌa xol hunteqꞌan tzet chiswatxꞌe anma xolto qꞌejholo ayko yanma, yuto haꞌ tzet chiswatxꞌe tuꞌ, kaw machi nichꞌano iskꞌulal. Wal xin halwej tet kat heyenilo tet ta machi nichꞌano kꞌulo tzet chiswatxꞌe tuꞌ. Kaw txꞌixobꞌal jalni yinh tzet chiswatxꞌe hunteqꞌan anma tuꞌ yinh ewantajil. Yuxin yet chiꞌel yenhel hunteqꞌan tuꞌ yu issajilqꞌinal, kaw habꞌan chukanoj. Haꞌ issajilqꞌinal chiꞌaniko sunil tzet ye tuꞌ yinh habꞌan. Yuxin chihal-lax hakaꞌ tiꞌ:
«Ilo hawayanh hach wayanhto chawu.
Ahanhwano xol kamom, kat xin yaqꞌni Komam Jesucristo issajilqꞌinal tawet,» xhi.
Yuxin kaw nannhe heyu yinh tzet chilahewatxꞌe. Mach chexekꞌ yinh sukal, wal xin tzꞌajanojabꞌ cheyute hekꞌul. Kaw mach nabꞌnhehojabꞌ chiꞌelto tiempo teyibꞌanh, yuto yinh huneꞌ tiempo tiꞌ kaw hantanhe tzet chonhinito yinh istxꞌojal. Machojabꞌtaj issukal cheyu, aqꞌwe heyip hetxumnilo bꞌaytet kaw choche iskꞌul Komam Dios Jahawil chewatxꞌe. Mach cheyukꞌ teꞌ ukꞌe yu chexyito teꞌ yinh sunil istxꞌojal. Wal xin haꞌojabꞌ Komam Espíritu Santo chinohayto yul heyanma. Cheyalni salmo teyet hunun hex, yebꞌ ej himno, yebꞌ bꞌit chitit yul heyanma, kat hebꞌitnhen isbꞌi Komam Dios, kat heyalni kꞌul-la tzotiꞌ yinh Komam yinh sunil heyanma. Aqꞌwe yuchꞌandiosal tet Komam Dios Mame yinh sunil tzettaj ye tuꞌ, yinh isbꞌi Komam Jesucristo.
Kuybꞌanile yinh naj ichamile yebꞌ yixal yebꞌ xin yuninal
Yijem cheyute hebꞌa teyet hunun hex, hak tuꞌ chu heyeniloj tato chexxiw tet Komam Dios.
Hex ixale, kaw yijewe tzet chal heyichamil teyet, hakaꞌtikꞌa chiyu heyijen tzet chal Komam Dios Jahawil. Yuto naj ichamile iswiꞌehal yehiko naj yinh yixal, hakaꞌtikꞌa yehiko Komam Jesucristo iswiꞌehalo yinh sunil anma ayxako yul isqꞌabꞌ; haꞌ Komam xin Iskolomal yuto kaw hakaꞌ isnimanil Komam yehi. Hakaꞌojabꞌ isyijemal anma ayxako yul isqꞌabꞌ Komam Jesucristo, hakojabꞌ tuꞌ chute isbꞌa ebꞌix ixale isyijen yinh sunil tzet chal yichamil.
Hex ichamile, xahan cheyil heyixal, hakaꞌ isxahanil chiyil Komam Jesucristo anma ayxako yul isqꞌabꞌ, yaqꞌnipaxo kamo isbꞌa Komam yinh. Hak tuꞌ yute isbꞌa Komam, yaqꞌkamo isbꞌa yunhe jok yeto Komam Dios; konhissajnhenkano yinh komul hakaꞌ konhistxꞌah yu ha haꞌ, yunhe yapni yuninal tuꞌ sataj yinh kaw kꞌulchꞌankanoj, kaw matxa nino istzꞌilal, machipaxo nino istxꞌojal maka hunuxa ismachiswalilal. Wal xin kaw yetxa Komam yehi, yebꞌ tzꞌajan lahanxa yehi. Hakaꞌtikꞌa isxahanil chil naj ichamile isnimanil, hakojabꞌ tuꞌ isxahanil chil naj yixal. Yuxin haꞌ mak xahan chil yixal, kaw xahan chilpaxo isbꞌa chal tuꞌ. Kaw machi hunu mak tiꞌ chiyahni isnimanil, wal xin chislotze isbꞌa kat isyaꞌilnhen isbꞌa, hakaꞌ chiyu isyaꞌilnhen Komam Jesucristo makta ayxako yul isqꞌabꞌ, yuto isnimanil Komam yehi; hanhonh tiꞌ yetbꞌixa isnimanil Komam jehi. Yuto chal Istzotiꞌ Komam Dios hakaꞌ tiꞌ: «Yuxin chákano naj winaj ismam ismiꞌ, kat xin ishunbꞌan isbꞌa naj yebꞌ yixal, hak tuꞌ xin kaw hunxanhe anmahil chukano iskawanhil,» [*] xhihayoj. Huneꞌ tiꞌ niman yelapnoj, yajaꞌ haꞌ huneꞌ chiwalan haꞌ ton yinh tzet ye Komam Jesucristo yebꞌ makta ayxako yul isqꞌabꞌ. Yajaꞌ hex ichamile hex tiꞌ, xahanojabꞌ cheyil heyixal hakaꞌ isxahanil ay henimanil heyu. Hakexpax tuꞌ hex ixale hex tiꞌ, yijewe tzet chal heyichamil.
Hex uninale, kaw yijemojabꞌ cheyute hebꞌa tet hemam hemiꞌ yuto ayexxako yul isqꞌabꞌ Komam Dios, huneꞌ tuꞌ kaw kꞌulkanoj. Huneꞌ bꞌabꞌel chejbꞌanile aqꞌbꞌilkano yu Komam Dios iqꞌbꞌil haltebꞌanil yu, chal hakaꞌ tiꞌ: «Ayojabꞌ yelapno ye hemam hemiꞌ yul hesat, haxinwal kꞌul cheyila, yebꞌpaxo xin chexnahatli yul sat yibꞌanhqꞌinal tiꞌ,» [*] xhihayoj.
Walpaxo hex mame miꞌe hex tiꞌ, kaw mach cheyaqꞌtij ishowal heyuninal, haꞌ heyet to kaw kꞌul chu hekuyni yebꞌ hekachni, haxinwal chixiw tet Komam Dios.
Wal hex kꞌamteꞌ hex xin, yijemojabꞌ cheyute hebꞌa tet hepatrón yul sat yibꞌanhqꞌinal tiꞌ. Ayojabꞌ yelapno ebꞌnaj yul hesat, xiwanhwe tet ebꞌnaj. Sunilojabꞌ heyanma chexmunlahi, hakaꞌojtam tet Komam Jesucristo cheyije. Wal xin machojabꞌnhetaj yet chexyilni ebꞌnaj hepatrón tuꞌ kat hemunlahi yunhe istzalako ebꞌnaj teyinh, machoj, wal xin munlahanhwe yinh sunil heyanma hakaꞌ choche Komam Dios, hakaꞌojtam tet Komam Jesucristo lanhan heyijeni. Kaw sunilojabꞌ heyanma chexmunlahi, hakaꞌojtam ismunil Komam lanhan hewatxꞌeni, maxhtaj ismunil anma. Heyohtaxa xin, waxanhka kꞌamteꞌonh, maka jet kobꞌa kochukil, kaw hakaꞌtikꞌa iskꞌulal chihulikꞌo jubꞌ yul sat yibꞌanhqꞌinal tiꞌ, hakpax tuꞌ xin ispaj chikochah tet Komam Dios.
Haxa hex yahaw munil hex xin, haktikꞌapax tuꞌ cheyutepaxo hebꞌa yinh ebꞌnaj hekꞌamteꞌ. Kaw mach howo cheyute hebꞌa yinh ebꞌnaj, yuto kaw lahan heyehiko yalanh yip Komam Dios Jahawil ay satkanh. Wal xin kaw machi hunu mak ekꞌbꞌal yelapno ye yibꞌanh hunuxa mak yul sat Komam.

Kuybꞌanile yinh hakaꞌ hunu naj soldado chito yinh howal
Wal tinanh hex wuxhtaj, hex wanabꞌ, yiqꞌabꞌ yip heyanma yinh Komam Jesucristo yuto kaw aykano ishelanil yip Komam. Chahwe tzet chaqꞌ Komam Dios teyet, hakaꞌ hunteqꞌan chiꞌokniko yu ebꞌnaj soldado aqꞌom howal, yunhe chu hepahni sunil isleqꞌtiꞌal naj matzwalil chaqꞌ teyet. Maxhtaj yebꞌ anma chijaqꞌ howal, wal xin lanhan jaqꞌni howal yinh yespíritu naj matzwalil chiꞌekꞌ satkanh xol jaqꞌeqꞌ. Hunteqꞌan espíritu tuꞌ kaw ay yip yebꞌ chonhischej kowatxꞌen istxꞌojal, yebꞌ yahaw yeko yinh istxꞌojal ay yul sat yibꞌanhqꞌinal tiꞌ. Yuxin chahwe hunteqꞌan yip Komam Dios chaqꞌ teyet, haxinwal yet chaqꞌni howal naj matzwalil teyinh chitecha heyu. Lahwi heyaqꞌni techaho tuꞌ xin kaw linhanojabꞌnhetikꞌa hex. [image: 122.TIF] 

Yuxin linhbꞌawe hebꞌa, káwxeweko isyelal yul heyanma, hakaꞌ chu iskawxeniko naj soldado issincho yinh yiktaj, yebꞌ xin heyekꞌ yinh istoholal, hakaꞌ chu yaniko naj soldado hunteqꞌan xilqꞌape nabꞌa chꞌen yinh istxam iskꞌul yu iskolwa yinh. Hakaꞌojabꞌ yaniko naj soldado isxanhabꞌ yinh yoj yu isto yinh howal, hakojabꞌ tuꞌ chu hekawxen hebꞌa heto heyalnokꞌo kolbꞌanile yet aqꞌankꞌulal. Hakaꞌ yiqꞌni naj soldado chꞌen escudo chipahni lanza yet ayko howal, hakojabꞌ tuꞌ heyaniko heyanma yinh Komam, yunhe chu hepahni hunteqꞌan isyaꞌtajil chati naj matzwalil teyinh. Hakaꞌ yahnato naj soldado chꞌen casco yinh iswiꞌ, hak tuꞌ xin chu hekolni hebꞌa yu huneꞌ hekolbꞌanil aqꞌbꞌilxa yu Komam. Hakaꞌtikꞌa yiqꞌni naj soldado yespada yet chito yinh howal, hakojabꞌ tuꞌ heyiqꞌni Istzotiꞌ Komam Dios chaqꞌ Komam Espíritu Santo jet.
Txahlanhwe yinh sunilbꞌal tiempo tet Komam Dios, ayojabꞌexnhetikꞌako heqꞌanni tet Komam tzettaj iskꞌulal choche Komam Espíritu Santo. Kaw nanojabꞌnhetikꞌa heyu, machojabꞌ chexpax teyintaj. Txahlanhwe yinh sunil mak ayxako yul isqꞌabꞌ Komam Dios. Txahlanhwepaxo winhan, haxinwal yet chintzotelan chaqꞌ Komam Dios inhelanilan yebꞌ xin wipan yunhe walnilojan tzet yelapno ye Tzotiꞌ Kꞌul yet Kolbꞌanile xayaqꞌ Komam Dios johtanheloj. Komam Dios anheintijan yunhe walnikꞌojan huneꞌ kuybꞌanile bꞌay chiꞌilcha kolbꞌanile, yuxin preso wehan. Chiwalan teyet tato kaw chextxahli winhan, haxinwal ay wipan walnihan huneꞌ kolbꞌanile tiꞌ xol anma.
Islahobꞌal iscarta yaꞌ Pablo
Haꞌ naj juxhta Tíquico, naj kaw xahan ay ju, yebꞌ kaw yijem iskolwa yinh ismunil Komam Jesucristo, haꞌ naj chiꞌinapno tzotiꞌ teyet yinh tzet kaw wehikojan, yebꞌ xin tzet lanhan wunihan bꞌey tiꞌ. Chiwatojan naj kexyilaꞌ, haꞌ naj chihalni teyet hanikꞌ jehanh, haxinwal chaqꞌ naj yaqꞌlobꞌal heyanma.
Yaqꞌabꞌ Komam Dios yebꞌ Komam Jesucristo aqꞌankꞌulal texol, yebꞌ hexahannhen hebꞌa hunun hex, yebꞌ xin yaqꞌbꞌil yip heyanma. Yaqꞌabꞌayo Komam iskꞌulal iskꞌul yibꞌanh sunil makta chiꞌochen Komam Jesucristo Jahawil yinh sunilbꞌal tiempo. ¡Hakojabꞌ tuꞌ!
PHPISCARTA YAꞌ SAN PABLO YATO TET MAKTA AYXAKO YUL ISQꞌABꞌ KOMAM DIOS BꞌEY FILIPOSYichebꞌanil iscarta yaꞌ Pablo
Hanin Pablo intiꞌan yebꞌ juxhta Timoteo, ischejabꞌ Komam Jesucristo jehanh. Chikotzꞌibꞌnhetojanh huneꞌ carta tiꞌ teyet hex yetexxa Komam Dios yebꞌ ayexxako yul isqꞌabꞌ Komam Jesucristo ay bꞌey konhobꞌ Filipos, yebꞌ tet ebꞌyaꞌ anciano yebꞌ tet ebꞌyaꞌ diácono. Yaqꞌabꞌ Komam Dios Mame yebꞌ xin Komam Jesucristo iskꞌulchꞌanil iskꞌul yebꞌ xin aqꞌankꞌulal teyet.
Istxah yaꞌ Pablo yinh makta ayxako yul isqꞌabꞌ Komam Jesucristo
Hunta el chextit yul inkꞌulan, kaw chiwaqꞌan yuchꞌandiosal tet Komam Dios teyinh. Yet chintxahlihan tet Komam Dios, kaw chitzalakano inkꞌulan inqꞌannihan iskꞌulal iskꞌul Komam teyibꞌanh hunun hex. Yuto haꞌ hunexpaxo chexkolwa hepujbꞌanikꞌo Tzotiꞌ yet kolbꞌanile jintajanh, yettaxtikꞌa heyaniko hebꞌa yul isqꞌabꞌ Komam Jesucristo masanta tinanh. Kaw tꞌinhan wehikojan tato hakaꞌ yu yicheniko Komam Dios ismunil teyinh, hak tuꞌ chu islahniko kexiswatxꞌeniko yinh iskꞌulal masanto yet chihul Komam Jesucristo hunelxa.
Kaw yilaltikꞌa innanihan hakaꞌ tiꞌ teyinh hesunil, yuto kaw xahan ay hex wuhan, yebꞌ xin haꞌ hunex chexkolwa winhan yinh huneꞌ munil aqꞌbꞌil wettiꞌan yu Komam, hak tuꞌ xin haꞌ hunex chechah iskꞌulchꞌanil iskꞌul Komam. Chexkolwa winhan waxanhka ayiniktojan yul preso maka yet chinokan sata ebꞌnaj yahawil yu inkolnihan huneꞌ tzotiꞌ yet kolbꞌanile tiꞌ kat walnihan ta kaw yeli. Kaw yohta Komam Dios ta kaw xahan ay hex wuhan hesunil, hakojtam Komam Jesucristo chexxahannheni.
Kaw chinqꞌanpaxojan tet Komam Dios yinh intxahan tato kaw ekꞌna xahan cheyil hebꞌa hunun hex yebꞌ ta kaw chiyaqꞌ Komam hehelanil yebꞌ henabꞌal. Yunhe heyohtanhen hesaynilo bꞌaytet kaw kꞌul, hak tuꞌ xin kaw kꞌulnhetikꞌa tzet chebꞌeybꞌalnhe, haxinwal machi istxꞌojal chiꞌilchalo teyinh yet chihul Komam Jesucristo. Yebꞌ xin sunil iskꞌulal chitit yinh Komam Jesucristo ayexiko hebꞌeybꞌalnheni yunhe isbꞌina Komam yebꞌ yu yokpaxo ismay Komam.
Matxa weto hinbꞌahan yetxa Cristo wehan
Hex wuxhtaj, hex wanabꞌ, chiwochehan cheyohtanheloj tato hunteqꞌan isyaꞌtajil chiwiltiꞌan chikolwa yinh ispujbꞌalaxikꞌo Tzotiꞌ yet kolbꞌanile. Kaw sunil mak ay yul palacio yebꞌ sunil anma ohtanheni ta ayinikojan preso isyayil ischejabꞌ Komam Jesucristo wehan. Hayet yil-laxi ta preso wehan, kaw tzetkꞌa ebꞌnaj juxhta yihti yanma ispujbꞌanilto Tzotiꞌ yet kolbꞌanile. Kaw matxa chixiw ebꞌnaj yalnikꞌoj yuto kaw yako ebꞌnaj Komam Dios Jahawil yipo yanma.
Walka xin yinh kaw yeli, ay mak chihalni Istzotiꞌ Komam Cristo yu chichiwa iskꞌul winhan, kat xin ispalkꞌon wibꞌanhan chiyute isnahni. Aypaxo xin ebꞌnaj juxhta tiꞌ kꞌul tzet nabꞌil yu yuxinto chiyalikꞌoj. Ay mak chihalnikꞌo Istzotiꞌ Komam Jesucristo yu ay tzet chiyochekoj, mach kaw yelo iskꞌul chiyalnikꞌoj, yuto choche yaqꞌaꞌko yaqꞌbꞌil isyaꞌtajil wibꞌanhan yulbꞌal ayiniktijan yul preso tiꞌ. Aypaxo mak xin chalikꞌo yinh sunil yanma, kaw xin yohtaj tato ayinikojan preso tiꞌ yu inkolnihan Tzotiꞌ yet kolbꞌanile yakano Komam Jesucristo koxol.
Yajaꞌ machi wokan yinh ta kꞌul nabꞌil yu ebꞌnaj maka mach xin, tanhe chihal-laxikꞌo Istzotiꞌ Komam Jesucristo; wal xin kaw chintzalahan yu chihal-laxikꞌo Istzotiꞌ Komam.
Yaj xin kaw ekꞌbꞌalto chintzalahan, yuto wohtajan tato yu chextxahli winhan yebꞌ yu iskolwal Yespíritu Komam Jesucristo winhan, hunteqꞌan tiꞌ chikolwa kiniskolnihan. Yajaꞌ haꞌ huneꞌ chiwochehan yebꞌ ayko yinh wanmahan, tato mach chinkanan yinh txꞌixwilal, wal xin to haꞌ intzotelan yinh sunil wanmahan hakaꞌtikꞌa yet yalanhtokanoj. Waxanhka itzitz hinan maka chinkaman chiwochehan ta chiꞌil-lax iskꞌulal Komam Jesucristo winhan. Yuto yulbꞌal yet itzitz hinan, hanhkꞌanhe ismunil Komam Cristo ayko yinh wanmahan inwatxꞌenan; taka chinkaman xin ekꞌbꞌal kaw kꞌul chinelikojan. Yuxin tato yet itzitz hinan yinh inchibꞌehaltiꞌan, chiyu inmunlahan ninoxa yinh ismunil Komam Jesucristo, yuxin kaw mach wohtajojan bꞌaytet wal insaynilojan xol kabꞌebꞌ tiꞌ; yuto ay walaꞌan tato chinkamnahan, kat intohan iskꞌatanh Komam Jesucristo, yuto ekꞌna kꞌul huneꞌ tuꞌ. Yajaꞌ xin, kaw yilal itzitz hinan hanikꞌoxa yul sat yibꞌanhqꞌinal tiꞌ yu inmunlahan texol.
Kaw xin tꞌinhan wehan yinh tiꞌ, tato chitokinehayojan texol yu inkolwahan teyinh hechꞌibꞌi, yebꞌ yunhe kam heyabꞌen tzalahilal, yu xaheyayto yul heyanma yinh Komam. Hayet chinapnihan tekꞌatanh hunelxa, cheyaqꞌ tzalaho hekꞌul yinh Komam Jesucristo.
Hach kachannhe chiwaltojan teyet tato cheyako yinh hekꞌul hebꞌeybꞌalnhen hakaꞌ kuybꞌanile aykano jet yu Komam Jesucristo. Hak tuꞌ xin waxanhka chintohan kexintukleꞌan maka machoj, chiwochehan wabꞌehan heqꞌumal hesunil tato kaw tohol heyehikoj, yebꞌ xin tato kaw hun chiyu hemunlahi, yebꞌpaxo xin lahan helahniko hesunil heyaniko heyanma yinh Tzotiꞌ yet kolbꞌanile, yebꞌ xin mach chexxiw tet ebꞌnaj kaj chexilni. Hak tuꞌ chiyu isyenilo isbꞌa tato chikꞌaykanto ebꞌnaj tuꞌ yinh hunelnhe, yebꞌpaxo xin hak tuꞌ chu heyeniloj tato ayxa hekolbꞌanil yu Komam Dios. Yu iskꞌulchꞌanil iskꞌul Komam Jesucristo xayaqꞌ jet, maxhnhetaj janiko janma yinh, haꞌ wal juni, wal xin yilal jaqꞌni kabꞌo kobꞌa jabꞌen isyaꞌtajil yinta Komam. Hex tiꞌ, hunlahan heyaqꞌni heyip helinhbꞌan hebꞌa xol isyaꞌtajil hakaꞌ intiꞌan. Kaw xaheyila tato kaw waqꞌ wanmahan inlinhbꞌan hinbꞌahan xol isyaꞌtajil texol, tinanh xin lanhan heyabꞌeni tato huneꞌnhe haꞌ waqꞌni wanmahan xol isyaꞌtajil.
Jiqꞌaweyo kobꞌa hakaꞌ yu yinayo isbꞌa Komam Jesucristo
Yuxin ta chexyiptze Komam Jesucristo, ta chaqꞌ Komam yaqꞌlobꞌal hekꞌul yu xahan ay hex yu, yebꞌ ta hunxanhe heye yu Komam Espíritu Santo, yebꞌ ta xahan cheyil heyet anmahil, kat istzꞌaypaxo hekꞌul yinh; ta hak tuꞌ, ayojabꞌ tzalahilal texol, hunlahannhehojabꞌ cheyute hexahannhen hebꞌa. Hunlahannhehojabꞌ cheyute heyanma yebꞌ hunxanhehojabꞌ tzet chiꞌekꞌ yinh henabꞌal; hak tuꞌ xin kaw chititkano tzalahilal yul wanmahan heyu.
Machojabꞌ yu hepalkꞌon yibꞌanh hunuxa mak, yebꞌ yu yok hewinajil yuxin chewatxꞌe hunu tzet ye tuꞌ, machoj, wal xin chewla winaj cheyute hebꞌa. Ekꞌbꞌalojabꞌ yelapno ebꞌnaj juxhta teyibꞌanh cheyabꞌe. Machojabꞌnhetaj iskꞌulal teyinh chesayikꞌoj, wal xin yilal henanipaxti ebꞌnaj juxhtaj.
Lahanojabꞌ cheyute henabꞌal hakaꞌ isnabꞌal Komam Jesucristo.
Waxanhka lahan Komam Jesucristo hakaꞌ Komam Dios,
yaj matzet yal iskꞌul Komam yinh yehobꞌal. [*]
Wal xin isbꞌejkano Komam sunil tzet yet Komam yehi,
yaniko isbꞌa Komam chejabꞌoj yet ispitzkꞌa yul sat yibꞌanhqꞌinal tiꞌ.
Anma yu yulikꞌo Komam koxol, yinayo isbꞌa,
kaw xin yijem yutepaxo isbꞌa Komam masanta yinh iskamikal,
waxanhka kaw txꞌixobꞌal huneꞌ kamikal yinh teꞌ kulus tuꞌ. [image: 123.TIF] 

Yuxin kaw aqꞌlaxkano yip, yilaxkanh yu Komam Dios,
yaniko Komam huneꞌ isbꞌi Komam Jesucristo tuꞌ ekꞌbꞌal yelapno yibꞌanh sunil bꞌihe.
Yuxin hayet chihal-lax isbꞌi Komam Jesucristo kaw chiꞌay jahno sunil mak ay yul satkanh,
yebꞌ mak ay yul sat yibꞌanhqꞌinal tiꞌ, yebꞌpaxo mak ayayto yalanh txꞌotxꞌ.
Kat xin yalni yu istiꞌ tato haꞌ Komam Jesucristo, haꞌ kaw Yahawil yekanikoj,
hak tuꞌ xin chu yok ismay Komam Dios Mame. [*]
	2:6 2:6 Jn. 1:1-3; Col. 1:15
	2:11 2:11 Is. 45:23

Anma ayxako yul isqꞌabꞌ Komam Jesucristo kaw hakaꞌxa issajilqꞌinal yehi
Yuxinto hex wuxhtaj hex wanabꞌ, hex kaw xahan ay wuhtiꞌan, yet ayinan texol kaw yijem cheyute hebꞌa, hakojabꞌ tuꞌ xin yet machijinan texol kaw ekꞌnahojabꞌ yijem cheyute hebꞌa. Aweko yinh heyanma hexiw tet Komam kat helinhbꞌan hebꞌa yinh hekolbꞌanil. Wal xin, haꞌ Komam chiꞌaqꞌni oko yinh heyanma tzettaj iskꞌulal wal heyuni, kat xin iskolwapaxo teyinh yunhe yijni isbꞌa hakaꞌ choche iskꞌul.
Watxꞌewe sunil yaj mach chexaqꞌwi kꞌule, machika xin tzet cheyalpaxoj yet chewatxꞌeni. Hak tuꞌ xin, machi mule yebꞌ istxꞌojal chiꞌilchalo teyinh yu anma, wal xin to kaw yuninal Komam Dios cheyute hebꞌa. Ekꞌanhwe yinh iskꞌulal xol anma machiswalil yebꞌ kaw txꞌojkanoj. Wal xin kaw chextzejla xol anma hakaꞌ istzejla txꞌumel xol qꞌejholo, yuto hex cheyalikꞌo Istzotiꞌ Komam Dios chiꞌaqꞌni qꞌinale tet anma. Hak tuꞌ xin yet chul Komam Jesucristo kaw chiwabꞌehan tzalahilal teyinh, yuto kaw wohtajan tato mach nabꞌnheho kinekꞌan texol, yebꞌ xin mach nabꞌnheho kinmunlahan texol.
Waxanhka xin kaw chiwako innimaniltiꞌan xahanbꞌalil, yunhe istzꞌajnakano xahanbꞌal cheyaqꞌ tet Komam Dios yu heyanma yinh Komam, kaw chintzalahan kat inpohniltojan huneꞌ tzalahilal tiꞌ texol. Tzalahanhwepaxo hex tiꞌ, aqꞌwe tzalaho hekꞌul wintajan yinh bꞌay chintzalakotiꞌan.
Yal yaꞌ Pablo ta chato yaꞌ naj Timoteo yebꞌ naj Epafrodito ilwal yinh ebꞌnaj juxhtaj
Tato kaw chiꞌel yinh iskꞌul Komam Jesucristo Jahawil chito naj Timoteo kexistukleꞌ yet hekal kabꞌe tiꞌ hakaꞌ chiwochehan, yunhe yilni naj hanikꞌ heyehikoj kat yiniti naj tzotiꞌ wetan. Hak tuꞌ chu istzalakanh inkꞌulan yet chiwabꞌehan hanikꞌ heyehi. Yuto hanhkꞌanhe naj Timoteo tiꞌ, lahan istxumni hakaꞌ intiꞌan, yebꞌ xin chako yinh iskꞌul iswatxꞌen iskꞌulal teyinh. Yaj wal hunteqꞌanxa ebꞌnaj xin, haꞌ tzet choche iskꞌul ebꞌnaj chissaya, maxhtaj tzet choche Komam Jesucristo. Wal hex hex tiꞌ, heyohtaxa hanta iskꞌulal chiyute isbꞌa naj Timoteo tiꞌ, yebꞌ xin ta kaw chikolwapaxo naj wintajan yinh jalnikꞌojanh Istzotiꞌ Komam Jesucristo. Hakaꞌ iskolwa hunu naj kꞌahole yinh ismam, hak tuꞌ iskolwa naj winhan. Yuxin toxanhe chiwechmahan tzet chinelikojan yinh huneꞌ isyaꞌtajil ayayo wibꞌanhtiꞌan, kat wanitojan naj kexistuklenoj. Yaj xin chikawxi inkꞌulan yinh Komam Dios tato chintopaxojan kexwilaꞌan yinh lembꞌil.
Chiꞌekꞌpaxo yinh innabꞌalan tato kaw yilal wanipaxtojan naj Epafrodito kexyilaꞌ. Naj juxhta tiꞌ, kaw chikolwa naj wintajan yinh ismunil Komam Jesucristo, yebꞌ haꞌ hun naj chiꞌaqꞌlen isyaꞌtajil wintajan. Naj juxhta tiꞌ, hex heyati naj kolwal winhan. Wal xin kaw choche naj isto kexyilaꞌ hesunil, kaw xin ayko yinh iskꞌul naj teyinh yuto heyabꞌeloj tato yabꞌiꞌay naj. Wal tuꞌ, kaw yeli yabꞌilni naj, hanikꞌxanhe mach kam naj. Yaj xin kaw oqꞌ iskꞌul Komam Dios yinh naj, iskawxikanh naj. Yaj kaw maxhnhetaj yinh naj oqꞌ yanma Komam, kaw tzꞌaypaxo iskꞌul Komam winhan, yunhe matxa kam chislahiko bꞌiskꞌulal winhan yu naj.
Yuxin matxa chiꞌekꞌayo yet inchejnitojan naj tekꞌatanh, haxinwal chextzalakanh yet cheyilni yapni naj hunelxa. Yu hetzalahilal yinh naj chipax hanikꞌ inbꞌiskꞌulalan. Chahwe naj yinh tzalahilal yuto kaw heyuxhta naj yinh Komam Jesucristo. Kaw xahanojabꞌ cheyil mak hakaꞌ naj tiꞌ. Yuto yu ismunil Komam Jesucristo, yuxin etza kam naj. Kaw ishin isbꞌa naj iskam winhan heseleloj, yuto kaw nahat ayexilo winhan.
Haꞌ tzet kaw ekꞌbꞌal yelapno yehi
Wal tinanh hex wuxhtaj, hex wanabꞌ, tzalahanhwe yinh Komam Jesucristo Jahawil. Hanintiꞌan, mach txꞌojo chiwabꞌehan intzꞌibꞌnhentojan tzettaj ye tuꞌ xatikꞌa intzꞌibꞌnhetojan teyet, wal xin kaw chꞌokniko heyu.
Kaw nannhe heyu tet ebꞌnaj kaw lahlonnhetikꞌa yekꞌ hakaꞌ metx txꞌiꞌ, hanhkꞌanhetikꞌa ismachiswalilal chiswatxꞌe, kat yalni ta kaw yilal chiꞌok huneꞌ circuncisión yinh konimanil. Hanhonh tiꞌ, yinh kaw yeli circuncidadoxa je yul sat Komam Dios, yuto chijiyo kobꞌa tet Komam Dios yu yip Komam Espíritu Santo. Chonhtzalahi yuto yetxa Komam Jesucristo jehi, maxhtaj yinh ej yechel chꞌok yinh konimanil bꞌay chikawxi kokꞌul.
Hanintiꞌan wal waniko wanmahan yinh hunteqꞌan chileyal ebꞌnaj tuꞌ, yuto kaw tzꞌajan inwatxꞌehan sunil tzet chal isley yaꞌ Moisés. Yuto waxajebꞌixto tzꞌayik inpitzkꞌahan waqꞌlax circuncidaran. Kaw Israel wichmaman, yinh yuninal yaꞌ Benjamín titnaj hinan, hebreo hinan, kaw hebreo inmaman yebꞌ inmiꞌan, fariseo inpaxojan yinh walnikꞌojan kuybꞌanile yinh isley yaꞌ Moisés. Kaw ayko wanmahan yinh kuybꞌanile tuꞌ, yuxin kinokan inkajaꞌan makta ayxako yul isqꞌabꞌ Komam Jesucristo, kaw xin inyijehan ley tuꞌ, kaw machi hunu mak chu yalni ta mach tzꞌajano yu inyijenan.
Yajaꞌ sunil hunteqꞌan aykano yelapno ye yul insatan yet yalanhtokano tuꞌ, tinanh matxa tzet chalilo yul insatan, yaj yu Komam Jesucristo. Yinh kaw isyelal, sunil hunteqꞌan tuꞌ, kaw matzet chiꞌokniko wuhan tinanh; haꞌ huneꞌ kaw aykano yelapno yehi, haꞌ yinh kaw wohtanhenilojan Komam Jesucristo Jahawil. Sunil hunteqꞌan bꞌejbꞌilkano wuhtuꞌan xin kaw hakaꞌxa qꞌalem ye yul insatan, yu inchahnihan huneꞌ inmajulan yinta Komam Jesucristo, hak tuꞌ xin hunxanhe chiwukanojan yebꞌ Komam. Tinanh xin, kꞌulinan yul sat Komam Dios, yuto wako wanmahan yinh Komam Jesucristo, mach yuho inyijenan tzet chal isley yaꞌ Moisés. Kachannhe yu janiko janma yinh Komam Jesucristo chonhok kꞌulal yul sat Komam Dios. Hak tuꞌ xin chiwohtanhehan Komam Jesucristo, kat wabꞌenan yip Komam Dios yinh wanmahan, huneꞌ yip Komam pitzkꞌankanh Komam Jesucristo xol kamom. Yebꞌ yu waqꞌlenan isyaꞌtajil hakaꞌ yaqꞌle Komam, yebꞌ inkaman hakaꞌ yu iskam Komam. Chikawxipaxo inkꞌulan ta chinitzitzbꞌikanhan xol kamom.
Yet chijinati janma japni yinh huneꞌ bꞌay nabꞌilto ju
Kaw mach lanhano walnihan tato kaw xatzujcha sunil hunteqꞌan tiꞌ wuhan maka kaw tohol inxahan, wal xin kaw lahbꞌiliko wuhan intohan insatajan. Ayko yinh wanmahan intzujnayojan hunteqꞌan nabꞌil winhan yu Komam Jesucristo yet kinistzujnayojan bꞌabꞌel. Hex wuxhtaj, hex wanabꞌ, mach lanhano walnihan tato xatzujcha apno hunteqꞌan tuꞌ wuhan, yajaꞌ haꞌ huneꞌ chiwutehan tinanh kaw matxa chinnatijan hunteqꞌan inwatxꞌehan yet yalanhtokanoj; chiwaqꞌni wanmahan intzujnayojan hunteqꞌan ayko insatajan. Hak tuꞌ xin chu istzujcha apno wuhan, kat yaqꞌlax huneꞌ matan wetan, huneꞌ bꞌay awtebꞌilonh yu Komam Dios, yuto hunxa je yebꞌ Komam Jesucristo.
Yuxin sunilonh ayxa yip janma yinh Komam, yilal kotxumni hakaꞌ tuꞌ, yajaꞌ ta ay hunujex nan chu hetxumniloj, haꞌ Komam Dios chiyenopaxilo teyet. Yajaꞌ haꞌ huneꞌ kaw yilal, ekꞌojonhwe yinh hunteqꞌan tzet xatzujcha apno ju.
Hex wuxhtaj, hex wanabꞌ, ilweto hewatxꞌen hakaꞌ inbꞌeybꞌalan yebꞌ isbꞌeybꞌal makta chibꞌelwi hakaꞌtikꞌa yu koyenikanojanh teyet. Ay huneꞌ tzet tiꞌ txꞌiꞌal elxa chiwalan teyet. Tinanh xin kaw chinoqꞌan chiwalnipaxtojan teyet tato kaw tzetkꞌa ebꞌnaj ayko ishowal yinh kuybꞌanile yinh iskamikal Komam Jesucristo yinh teꞌ kulus. Hunteqꞌan ebꞌnaj tuꞌ chitokano ebꞌnaj yinh isyaꞌtajil, kat istanhkaniloj, hanhkꞌanhe isnoh iskꞌul ayko yinh isnabꞌal, haꞌ xin kaw aykaniko isdiosalo ebꞌnaj. Kaw xin chitzala ebꞌnaj iswatxꞌen tzettaj kaw txꞌixobꞌal, yebꞌ xin hanhkꞌanhe tzettaj ye tuꞌ ay yul sat yibꞌanhqꞌinal tiꞌ ayko yinh isnabꞌal. Wal hanhonh tiꞌ xin yetxa satkanh jehi. Lanhan jechman yayilo Kokolomal yul satkanh, haꞌ ton Komam Jesucristo Jahawil. Haꞌ Komam chihelni huneꞌ konimanil machi yip tiꞌ, hakaꞌ xin iskꞌulchꞌanil isnimanil hak tuꞌ chonhelikoj. Yu ishelanil Komam yuxin chishel konimanil, haꞌ ton huneꞌ ishelanil tuꞌ chimunla yibꞌanh sunil tzet ay yul sat yibꞌanhqꞌinal tiꞌ.
Tzalahanhwe yinh Komam Jesucristo Jahawil
Yuxin hex wuxhtaj hex wanabꞌ, kaw xahan ay hex wuhan. Kaw ay walaꞌan chiwilikojan teyinh tinanh, kaw istzalabꞌal wanmahan heyehi, yebꞌ xin ispajpaxo inmunilan heyehi. Kaw chelahweko xin, toholojabꞌ cheyute hebꞌeybꞌal yinh Komam Jesucristo.
Chiwaltojan tet janabꞌ Evodia yebꞌ xin janabꞌ Síntique tato kaw yilal yok ebꞌix yinh aqꞌankꞌulal, yuto kaw isnohxa isbꞌa ebꞌix yinh Komam Jesucristo. Yebꞌpaxo xin, hach wuxhta wet munlawomal kaw yijem, chinqꞌanan tawet chaxhkolwa yinh ebꞌix janabꞌ tiꞌ, haxinwal chiꞌok ebꞌix yinh aqꞌankꞌulal, yuto kaw kolwa ebꞌix winhan yalnikꞌo Tzotiꞌ Kꞌul yet Kolbꞌanile xol anma; yebꞌpaxo juxhta Clemente kaw kolwa wintajan, yebꞌ hunteqꞌanxa ebꞌnaj juxhtaj. Ebꞌnaj tuꞌ tzꞌibꞌnhebꞌilxayo isbꞌi ebꞌnaj yul teꞌ hum bꞌay ayayo isbꞌi makta ayxa isqꞌinal mach istanhbꞌal yinh Komam Jesucristo.
Tzalahanhwe yinh Komam Jesucristo Jahawil sunilbꞌal tiempo. Chiwalnipaxojan hunelxa, ¡tzalahanhwej! Kaw kꞌulchꞌanojabꞌ hekꞌul yul sat sunil anma. Hanikꞌxanhe tiempohal kat yul Komam.
Machojabꞌ tzet kaw cheyako yinh hekꞌul. Halwe sunil tzet cheyoche tet Komam Dios yinh hetxah, qꞌanwe tet Komam kat xin heyaqꞌnipaxo yuchꞌandiosal tet Komam. Hak tuꞌ xin chiyu yaqꞌni Komam Dios aqꞌankꞌulal teyet. Huneꞌ aqꞌankꞌulal tuꞌ, kaw ekꞌbꞌal sata hanta tzet chiyu istxumchalo yu anma. Huneꞌ aqꞌankꞌulal tuꞌ, haꞌ chikꞌubꞌan heyanma yebꞌ xin henabꞌal, yuto kaw hunxa heye yebꞌ Komam Jesucristo.
Aweko henabꞌal yinh tzettaj kaw kꞌul
Tinanh xin, hex wuxhtaj hex wanabꞌ, aweko henabꞌal yinh sunil tzet kaw tꞌinhan yehi, yinh sunil tzet ay yelapno yul kosat, yinh sunil tzet kaw tohol, yinh tzet mach iskistalil, yebꞌ yinh sunil tzet kaw yeli, yebꞌ yinh sunil tzet chijoche jabꞌeꞌ, yebꞌpaxo yinh sunil tzet kaw kꞌul yul sat Komam Dios, yebꞌ hunteqꞌan kaw istzan yal-lax kꞌul-la tzotiꞌ yinh; haꞌ yinh hunteqꞌan tuꞌ cheyako henabꞌal. Yijewe hunteqꞌan kuybꞌanile yebꞌ chejbꞌanile waqꞌan teyet, yebꞌ hunteqꞌan tzet heyabꞌe walnihan, yebꞌ tzet heyil inwatxꞌenan. Ta chewatxꞌe hakaꞌ tuꞌ, chiꞌok Komam Dios heyetbꞌihoj, chiyaqꞌnipaxo Komam aqꞌankꞌulal teyet.
Hunteqꞌan kolwal yato ebꞌnaj juxhta tet yaꞌ Pablo
Wal tinanh xin, kaw chintzalahan yinh Komam Jesucristo Jahawil, yuto kinhenatijan heyaniti hekolwal wetan. Mach lanhano walnihan ta xakinhenahulnhetojan, ¡machoj! Wal xin ayinnhetikꞌakojan yinh henabꞌal, yaj tonheton yumi machi yu hekolwa winhan. Wal xin, maxhtaj yu kaw matzet ayinan yuxin chiwaltojan huneꞌ tiꞌ teyet, machoj; wal xin qꞌaynaj inxahan waqꞌni tzalaho wanmahan yinh tzet ay yul inqꞌabꞌan. Wohtajan wijlenan isyaꞌtajil, ay tiempo machi nichꞌano tzet ayinan, aypaxo tiempo kaw kꞌul chiꞌekꞌ wilaꞌan. Wohtajan wijlenan wahil, aypaxo tiempo nohnanhetikꞌa inkꞌulan, aypaxo tiempo ay inmelyuhan yebꞌ ay tiempo machipaxo inmelyuhan, yajaꞌ qꞌaynaj inxatikꞌahan yinh sunil. Sunil chisje wuhan, yuto haꞌ Komam Jesucristo chiꞌaqꞌni wipan. Yajaꞌ hex tiꞌ, kaw kꞌul tzet hewatxꞌe yuto kexkolwa winhan yet ayinikojan yinh huneꞌ isyaꞌtajil tiꞌ.
Yet welan yul ismajul Macedonia, yet wichenikojan walnikꞌojan Tzotiꞌ Kꞌul yet Kolbꞌanile yul hunteqꞌanxa nan konhobꞌal, hanhkꞌanhe hex ay yul isqꞌabꞌ Komam bꞌey yul konhobꞌ Filipos kexkolwa winhan. Haꞌ ton tuꞌ heyaqꞌ ispajo wetan, yuto hechah kolbꞌanile yu inmunilan texol. Wal hunmajanxa ebꞌnaj ayxako yul isqꞌabꞌ Komam yul hunteqꞌanxa konhobꞌ bꞌey tuꞌ, matzet yaqꞌa. Yebꞌpaxo yet ayinan bꞌey konhobꞌ Tesalónica, kayel oxel heyato hekolwabꞌal wetan, yu yok yinh tzet chiꞌokniko wuhan. Maxhnhetaj inchahnihan hekolwabꞌal ayko yinh innabꞌalan, wal xin kaw chintzalahan yuto ekꞌbꞌalto chiꞌaqꞌlax ispaj selel teyet yu Komam Dios.
Yuxin kaw nimanxa tzet chinchahan teyet, kaw xapalkꞌoni. Sunil tzet heyati wetan yinta naj Epafrodito, kꞌuxanxa. Kaw kꞌul huneꞌ tuꞌ yul sat Komam Dios, yuto hakaꞌ isxuqꞌal sam hunu xahanbꞌal chiꞌaqꞌlax tet Komam, kaw xin chitzala Komam yinh, hak tuꞌ issaqꞌalil huneꞌ hekolwabꞌal tuꞌ. Haꞌ Komam Dios xin chiꞌaqꞌni sunil tzet matzet yul heqꞌabꞌ, hakaꞌtikꞌa iskꞌulchꞌanil isqꞌalomal ay yinh Komam Jesucristo.
Ayojabꞌ yelapno isbꞌi Komam Dios yinh sunilbꞌal tiempo. Haꞌ ton Komam, Mame jinh kosunil. ¡Hakojabꞌ tuꞌ!
Yalto yaꞌ Pablo ta chil isbꞌa makta ayxako yul isqꞌabꞌ Komam
Chiwaltojan teyet cheyil hebꞌa yinh hekawil hesunil hex yet hexxa Komam Dios bꞌey tuꞌ, hex hunxa heye yinh Komam Jesucristo. Chalpaxto ebꞌnaj juxhtaj ay inkꞌatanhan ta cheyil hebꞌa yinh hekawil. Chalpaxto sunil mak yetxa Komam bꞌey tiꞌ ta cheyil hebꞌa yinh hekawil, yebꞌpaxo xin ebꞌnaj juxhta chimunla yinta naj yahaw Roma tiꞌ.
Yaqꞌabꞌayo Komam Jesucristo iskꞌulchꞌanil iskꞌul teyibꞌanh hesunil.
COLISCARTA YAꞌ SAN PABLO YATO TET MAKTA AYXAKO YUL ISQꞌABꞌ KOMAM DIOS BꞌEY COLOSASYichebꞌanil iscarta yaꞌ Pablo
Hanin Pablo intiꞌan, ischejabꞌ Komam Jesucristo wehan. Haꞌ Komam Dios aqꞌnhe huneꞌ inmuniltiꞌan, yuto hak tuꞌ el yinh iskꞌul. Haꞌ hun juxhta Timoteo chiwettzꞌibꞌnhentojan huneꞌ carta tiꞌ teyet hex wuxhtaj hex wanabꞌ, hex yet hexxa Komam Dios yebꞌ kaw yijem hex tet Komam, hex ay bꞌey yul konhobꞌ Colosas. Haꞌojabꞌ Komam Dios chiꞌaqꞌni aqꞌankꞌulal yebꞌ iskꞌulchꞌanil iskꞌul teyet hunun hex.
Txahli yaꞌ Pablo yinh makta ayxako yul isqꞌabꞌ Komam Jesucristo bꞌey Colosas
Hunta el yet chonhtxahlihanh teyinh kaw chijaqꞌanh yuchꞌandiosal tet Komam Dios, Ismam Komam Jesucristo, yuto jabꞌehanh isqꞌumal tato kaw ayko heyanma yinh Komam Jesucristo, yebꞌ xin tato kaw xahan cheyil sunil makta ayxako yul isqꞌabꞌ Komam. Hak tuꞌ cheyute, yuto ayexiko heyechman huneꞌ hematan ay bꞌey yul satkanh. Yettax heyabꞌen Tzotiꞌ Kꞌul yet Kolbꞌanile kaw yel chala, hatax tuꞌ heyichiko heyaniko huneꞌ tuꞌ yipo heyanma. Huneꞌ kuybꞌanile halbꞌilxa heyabꞌeꞌ, kaw lanhan ispujnakanh yabꞌelaxilo yul hunun konhobꞌ yul sat yibꞌanhqꞌinal tiꞌ. Kaw xin ay iskꞌulal chakanoj. Hakaꞌtikꞌa yu texol yet heyabꞌenilo iskꞌulchꞌanil iskꞌul Komam Dios, yebꞌ xin heyohtanheloj ta kaw yeli.
Haꞌ juxhta Epafras kexkuynikano yinh hunteqꞌan tuꞌ, kaw xahankano ay naj juhanh yuto kaw jet munlawomal kobꞌahanh yebꞌ naj. Kaw yijem chiyute isbꞌa naj ismunla yinh tzet chal Komam Jesucristo texol. Haꞌ naj halni jetanh tato kaw xahan cheyil hebꞌa yu Komam Espíritu Santo.
Yuxin hayet jabꞌenanh heqꞌumal tuꞌ, kaw mach chikobꞌejanh kotxahlihanh teyinh. Chikoqꞌannihanh tet Komam Dios tato kaw chiꞌaqꞌlax hehelanil yebꞌ henabꞌal yu Komam Espíritu Santo, kat heyohtanhenilo sunil tzet choche Komam teyinh. Hak tuꞌ xin chu hebꞌeybꞌalnhen tzettaj chisbꞌeybꞌalnhe makta yetxa Komam Dios Jahawil, yebꞌ hewatxꞌen tzet choche iskꞌul, yebꞌ hewatxꞌen sunilal iskꞌulal, yebꞌ xin heyohtanhenilo Komam yinh kaw kꞌul.
Kaw chonhtxahlihanh teyinh, haxinwal haꞌ Komam chꞌaqꞌni heyip helinhbꞌan hebꞌa yu huneꞌ yip Komam kaw aykano yelapnoj, hak tuꞌ xin kaw chexqꞌoji istecha sunil heyu, yebꞌ kaw ay henimankꞌulal. Yebꞌ xin cheyaqꞌ yuchꞌandiosal tet Komam Dios yinh kaw tzalahilal, yuto xayaqꞌ Komam toholbꞌoko konabꞌal yuxin ay jok yinh kochahni komajul yinta makta yetxa Komam Dios yehi, ayxako xol sajilqꞌinal. Haꞌ Komam kolnhehonhilo yul isqꞌabꞌ qꞌejholo, konhyaniko yul isqꞌabꞌ Komam Jesucristo, Iskꞌahol kaw xahan ay yu. Haꞌ Komam tuꞌ xin, kolnhehonhilo yet iskam yinh teꞌ kulus, yaqꞌnikano tanho komul yu iskamikal tuꞌ.
Ayonhxako yinh aqꞌankꞌulal yebꞌ Komam Dios
Waxanhka mach chijiliko yinh Komam Dios, yaj Komam Jesucristo Iskꞌahol Komam Dios tuꞌ yenhelo Komam jet, yuto kaw Diospaxo Komam Jesús. Haꞌ Komam bꞌabꞌel yebꞌ ekꞌbꞌal yelapno yibꞌanh sunil tzet watxꞌebꞌil yu Komam Dios. Yu Komam Jesucristo tuꞌ, iswatxꞌe Komam Dios sunil tzet ay yul satkanh yebꞌ sunil tzet ay yul sat yibꞌanhqꞌinal tiꞌ; sunil tzettaj chijiliko yinh, yebꞌ sunil tzettaj ye tuꞌ mach chijiliko yinh. Yu Komam, Iskꞌahol Komam Dios xin, iswatxꞌe Komam Dios sunil mak ayko yahawiloj, yebꞌ sunil mak kaw ay yip, yebꞌ sunil mak ayko iswiꞌehaloj. Yu Komam Jesucristo yuxin watxꞌi sunil tuꞌ. Ayxatikꞌa Komam Jesucristo yalanhto maxhto chiwatxꞌi sunil yul sat yibꞌanhqꞌinal tiꞌ, yinh xin Komam tzabꞌan sunil tzettaj ye tuꞌ. Iswiꞌehal yeko Komam jinh kosunil ayonhxako yul isqꞌabꞌ, yuxin isnimanil Komam jehi, haꞌ Komam yichebꞌanil. Haꞌ Komam bꞌabꞌel itzitzbꞌikanh xol anma kamom, yuxin ekꞌbꞌal yelapno ye Komam yibꞌanh sunil. Kaw sikꞌlebꞌil tzꞌajan yekaniko Komam Dios yinh Komam Jesucristo, yuto hak tuꞌ chiyoche iskꞌul Komam.
El yinh iskꞌul Komam Dios tato yu Komam Jesucristo hunxanhe chiyukano sunil tzettaj ye tuꞌ yinh Komam, sunil tzet ay yul satkanh yebꞌ tzet ay yul sat yibꞌanhqꞌinal tiꞌ. Yuto kam Komam Jesucristo yinh teꞌ kulus, yel ischikꞌil Komam, hak tuꞌ xin yu yokkano sunil yinh aqꞌankꞌulal yebꞌ Komam Dios.
Yet payxa, hex tiꞌ kaw nahat heyehilo yinh Komam Dios, yu istxꞌojal tzet chewatxꞌe, yuxin chikajtza heyanma yinh Komam. Yaj wal tinanh xin, ayexxako yinh aqꞌankꞌulal yebꞌ Komam yu iskamikal Komam Jesucristo, yet yaqꞌlax ekꞌoyaꞌ yanma yinh teꞌ kulus. Hak tuꞌ yute Komam yunhe hayet cheyeni hebꞌa yinh sat kaw matxa nino hetxꞌojal, yebꞌ matxapaxo nichꞌano hemul yuto kaw yetxa Komam heyehi. Yajaꞌ kaw yilal helinhbꞌan hebꞌa yinh kaw istoholal yinh huneꞌ chabꞌilxayto yul heyanma. Mach chepohilo hebꞌa yinh tzet ayxako yipo heyanma yu tzotiꞌal yet kolbꞌanile xaheyabꞌe. Haꞌ ton huneꞌ tzotiꞌ yet kolbꞌanile tuꞌ chihal-laxikꞌo sunil yul sat yibꞌanhqꞌinal tiꞌ. Hanin Pablo intiꞌan, haꞌ huninan chejbꞌil hinan walnikꞌojan.
Chejbꞌil yaꞌ Pablo yu Komam Dios ismunla xol anma ayxako yul isqꞌabꞌ Komam
Wal tinanh xin, kaw chintzalahan yu hanta chꞌekꞌyaꞌ wanmahan heyu, hakaꞌojtam lanhan intzꞌajbꞌanan yinh innimanilan hantato isyaꞌtajil mach yaqꞌle Komam Jesucristo yinh isnimanil. Yaqꞌle Komam Jesucristo isyaꞌtajil ju hanhonh ayonhxako yul isqꞌabꞌ tiꞌ, yuxin isnimanilxa Komam je tinanh. Haꞌ Komam anheinikojan munil xol anma ayxako yul isqꞌabꞌ, yunhe hewatxꞌiko yinh iskꞌulal, yebꞌ xin yunhe inpujbꞌanikꞌojan Istzotiꞌ Komam Dios yinh hakaꞌ kaw yelapno yehi. Haꞌ ton huneꞌ tzet mach ohtabꞌiloj huneꞌ ewan ye yu Komam Dios yettax maxhto yul sat yibꞌanhqꞌinal tiꞌ, yajaꞌ wal tinanh xin xayaqꞌ Komam johtanhelo hanhonh yetonhxa tiꞌ. Kaw el yinh iskꞌul Komam yaqꞌni ohtanhelaxo hanta issaqꞌalil isqꞌalomal iqꞌbꞌil yu huneꞌ ewantikꞌa ye teyet hex mach Israelo hex tiꞌ. Haꞌ huneꞌ tzet ewan tuꞌ, haꞌ ton Komam Jesucristo chiꞌehikꞌo teyinh, yuxin ayko yipo kokꞌul ta yu Komam Jesucristo chikochah iskꞌulal tet Komam Dios.
Yuxin haꞌ Komam Jesucristo kaw chijalikꞌojanh tet sunil anma kat kokuynihanh, kat jalnihanh sunil helanile tet. Yuto kaw chijochehanh tato chitoholbꞌiko isnabꞌal hunun anma yinh Komam Cristo. Yuton huneꞌ tiꞌ, yuxinto kaw chiwaqꞌ wanmahan inkuynikantojan sunil anma yu yip Komam Jesucristo chikolwa winhan.
Kaw chiwochehan cheyohtanheloj tato kaw lahbꞌiliko wuhan inmunlahan heyu, yebꞌ yu ebꞌnaj juxhta ay yul konhobꞌ Laodicea. Yebꞌpaxo yu makta ayxako yul isqꞌabꞌ Komam maxhto bꞌay chiliko winhan huneloj. Kaw chinmunlahan yunhe yiqꞌni yip heyanma, yebꞌ yunhe hunlahanxanhe hexahannhen hebꞌa hesunil. Chiwochehan kaw helan chexelkaniko yinh yet Komam Dios, yunhe kaw heyohtanhenkanilo mak huneꞌ mach ohtabꞌilo yet yalanhtokanoj, haꞌ ton xin Komam Jesucristo. Haꞌ yinh Komam Cristo chiꞌilchalo sunilal iskꞌulal helanilehal yebꞌ nabꞌale.
Chiwaltojan hunteqꞌan tiꞌ teyet yunhe machi mak chexaqꞌni subꞌchaho yu montebꞌal tzotiꞌ, yuto ay mak tiꞌ kaw helan chutekano isbꞌa. Waxanhka machijinan texol, yajaꞌ ayexiko yinh inkꞌulan, hakaꞌojtam ayinikojan texol. Kaw chintzalahan yet chiwabꞌenan tato kaw kꞌul hebꞌeybꞌalnhen tzet choche iskꞌul Komam, kaw cheyapaxiko heyanma yinh Komam Jesucristo.
Yuxin hakaꞌtikꞌa yu hechahni Komam Jesucristo yul heyanma, hak tuꞌ xin cheyutepaxo hebꞌeybꞌalnhen tzet chal Komam. Hakaꞌ hunu te teꞌ kaw kaw yekanayto xeꞌ yul txꞌotxꞌ saqꞌal ischꞌibꞌi hak tuꞌ cheyute hebꞌa yinh Komam Jesucristo, linhbꞌawe hebꞌa heyaniko heyanma yinh Komam hakaꞌ yu yaqꞌlaxkano hekuybꞌanil, kat xin heyaqꞌni yuchꞌandiosal tet Komam Dios yinh hunun tzꞌayik.
Huneꞌ koakꞌ qꞌinal yinh Komam Jesucristo
Cheyil hebꞌa xin, mach cheyaqꞌ subꞌchaho hebꞌa tet ebꞌnaj choche kexyaqꞌaꞌ subꞌchahoj, chalni ebꞌnaj helanile yet yul sat yibꞌanhqꞌinal tiꞌ, yebꞌ kuybꞌanile maxhtaj yekoj, yuto maxhtaj yinh Komam Jesucristo chilo ebꞌnaj hunteqꞌan tuꞌ. Wal xin hanhetikꞌa iskuywabꞌal yichmam ebꞌnaj chilayala, yebꞌ kuybꞌanile yet yul sat yibꞌanhqꞌinal tiꞌ.
Wal xin haꞌ sunil tzet ye Komam Dios, kaw tzꞌajan yekaniko yinh Komam Jesucristo, yuxin kaw tzꞌajan yekanayo iskꞌulal Komam Dios jibꞌanh tinanh, yuto hunxa je yebꞌ Komam Jesucristo. Haꞌ Komam ayko yahawilo yibꞌanh hunteqꞌan ayko yahawiloj yebꞌ ay yip, hunteqꞌan mach chijiliko yinh.
Yuxin kaw ayxako circuncisión teyinh tinanh, yuto kaw hunxa heye yebꞌ Komam Jesucristo. Yaj maxhtaj huneꞌ circuncisión chiꞌok yinh konimanil chiwalan, wal xin huneꞌ circuncisión chitit yinh Komam Jesucristo yinh konhiskolni yul isqꞌabꞌ istxꞌojal ayko jinh. Hayet yahkano haꞌ hewiꞌ, kaw hun yu hemujlax yebꞌ Komam Jesucristo yul sat Komam Dios. Yebꞌpaxo xin hun yu heyitzitzbꞌikanh yinta Komam, yuto kaw heyayto yul heyanma yinh Komam Dios aqꞌni itzitzbꞌikanh Komam Jesucristo.
Hayet yalanhtokanoj, kamnajexilo yul sat Komam Dios yu hetxꞌojal yebꞌ yu mach circuncidado heyehi. Yajaꞌ tinanh, kaw hun yu yaqꞌnikano Komam Dios heqꞌinal yebꞌ Komam Jesucristo. Yuxin yu Komam Jesucristo yuxin yaqꞌkano tanho Komam Dios sunilal komul. Ay huneꞌ tzet hakaꞌ kokꞌas ayko jibꞌanh yet yalanhtokanoj yuto machi koyije hunteqꞌan ley. Yajaꞌ Komam Dios aqꞌni tanho huneꞌ kokꞌas tuꞌ; yilo Komam jibꞌanh yuto pahlaxiko Komam yinh teꞌ kulus yu chꞌen lawuxh. Hayet iskam Komam Jesucristo yinh kulus tuꞌ xin, yaqꞌni aykꞌayo Komam hunteqꞌan yahawil yeko yu naj matzwalil. Isyenikanilo Komam yinh sat anma tato elkano ispixan hunteqꞌan tuꞌ yinh hunelnhe. Hak tuꞌ yu isyenilo Komam tato qꞌoji Komam yinh naj matzwalil.
Kaw yilal kosaynilo tzet ye tuꞌ ay satkanh
Yuxin, ta choche ebꞌnaj Israel cheyije isnabꞌal ebꞌnaj hakaꞌ yinh tzet chilolaxi, yebꞌ yinh tzet chiꞌukꞌlaxi, yebꞌ yinh tzꞌayik kaw txahul yul sat ebꞌnaj, maka yet chipitzkꞌa ixahaw, maka yinh tzꞌayik xewilal; kaw mach chechah heyabꞌe. Yuto sunil hunteqꞌan tuꞌ yechelnhe yinh tzet xahul koxol, haꞌ isyelal yechel tuꞌ, haꞌ ton Komam Jesucristo. Mach cheyaqꞌ hamanil hekachlax hechahni hematan chaqꞌ Komam Dios, yu heyabꞌento tzet chiyal ebꞌnaj teyet. Chal ebꞌnaj tuꞌ ta kaw yijem ebꞌnaj, chiyo isbꞌa ebꞌnaj tet ebꞌnaj ángel, chalni ebꞌnaj tato ay tzet chisyeko isbꞌa yinh sat ebꞌnaj. Kaw komonnhetikꞌa chisnime winajnhe isbꞌa ebꞌnaj yinh tzettaj chiꞌekꞌ yinh isnabꞌal. Haꞌ ebꞌnaj tuꞌ mach huneꞌnheho ye ebꞌnaj yebꞌ Komam Jesucristo, Komam iswiꞌehal yeko jinh. Haꞌ Komam Cristo chiꞌaqꞌni jip, chonhishunbꞌakano kosunil hakaꞌ hunu nimanile tzabꞌlebꞌil isbꞌa isxijil yu istxꞌanhal; chonhyaqꞌni chꞌibꞌo Komam, yuto hak tuꞌ chiꞌel yinh iskꞌul.
Wal hex hex tiꞌ, kamnaj hexxa yinta Komam Jesucristo yul sat Komam Dios, yuxin matxa ayexikto yalanh chejbꞌanile yet yul sat yibꞌanhqꞌinal tiꞌ. Yajaꞌ ¿tzet yinh yuxinto hakaꞌto anma yet yul sat yibꞌanhqꞌinal tiꞌ cheyute hebꞌa? Chebꞌeybꞌalnhen hunteqꞌan kuybꞌanile chalni hakaꞌ tiꞌ: «Txahul yokniko huneꞌ tiꞌ heyu, maka xahan heloni hunteqꞌan tiꞌ, maka hetzabꞌni hunteqꞌan tiꞌ,» xhi. Wal xin hunteqꞌan kuybꞌanile tuꞌ yet anmanhe yehi, nixhtejal istanhiloj yet chiꞌokniko yu anma. Yeli hunteqꞌan kuybꞌanile tuꞌ, kochantanhe haꞌ yehi, yuto chala ta chiko kach kobꞌa yinh ej tzet ye tuꞌ, yebꞌ ta chijiyo kobꞌa, kat kokachni konimanil yinh ej tzet ye tuꞌ, yajaꞌ mach chikolwa yinh janma yinilo istxꞌojal chocheto konimanil.
Wal tinanh, yu xakonhitzitzbꞌikanh yebꞌ Komam Jesucristo yul sat Komam Dios, yuxin kosayaꞌwelo kowatxꞌen tzet ye tuꞌ yet yul satkanh yehi, bꞌay tzꞌonhan Komam Jesucristo yinh iswatxꞌqꞌabꞌ Komam Dios. [*]Kaw yilal janiko konabꞌal yinh tzet ay yul satkanh, matxahojabꞌ chijako konabꞌal yinh tzettaj ye tuꞌ ay yul sat yibꞌanhqꞌinal tiꞌ. Hayet iskam Komam Jesucristo, hanhhunonh konhkampaxo yintaj, yuxin koakꞌ qꞌinal yebꞌ Komam Jesucristo kaw kꞌuwan yu Komam Dios. Haꞌ Komam Jesucristo koqꞌinal yekoj, yuto hayet chisyeno isbꞌa Komam, kat koyelaxpaxilo yinta Komam. Hak tuꞌ chiyu istzꞌajnakanilo kokꞌulal hakaꞌ iskꞌulal Komam.

Huneꞌ icham bꞌeybꞌale yebꞌ huneꞌ akꞌ bꞌeybꞌale
Wal tinanh xin, awekano sunil bꞌeybꞌale yet yul sat yibꞌanhqꞌinal tiꞌ, hakaꞌ ixloj, maka winajloj, yebꞌ sunil tzettaj kaw machiswalil, yebꞌ tzettaj istxꞌojal chilaheyochekoj. Mach cheyako heyanma yinh qꞌalomal, yuto huneꞌ tuꞌ chu yok hediosalo selelo Komam Dios. Mak chito watxꞌen hunteqꞌan tuꞌ, kaw chitit ishowal Komam Dios yibꞌanh, yuto mach chisyije yinh tzet chal Komam. Sunil hunteqꞌan tiꞌ hewatxꞌe yet yalanhtokanoj, yet ayextoko xol anma chilawatxꞌen hunteqꞌan tuꞌ. Yaj wal tinanh xin, bꞌejwepaxkano sunil hunteqꞌan tiꞌ; ischiwa hekꞌul, yebꞌ istit hehowal, yebꞌ henaniko istxꞌojal yinh hunuxa heyet anmahil, yebꞌ hebꞌuchwahi, yebꞌ tzotiꞌ txꞌoj chiꞌelti yul hetiꞌ.
Kaw mach cheyako leqꞌtiꞌal teyet hunun hex, wal xin kaw matxa ayexokto yalanh yip huneꞌ icham bꞌeybꞌal iqꞌbꞌiltikꞌa heyu yebꞌ hunteqꞌan istxꞌojal chewatxꞌe yet yalanhtokanoj. Yajaꞌ wal tinanh xin, haxa huneꞌ akꞌ bꞌeybꞌale iqꞌbꞌil heyu, lanhan istoholbꞌiko henabꞌal, yunhe lahanxa chexeliko yebꞌ Komam Dios, Komam konhwatxꞌeni, kat heyohtanhenilo Komam yinh kaw kꞌul. [*]Wal xin machi yok yinh mak anmahil, waxanhka Israel maka machoj, waxanhka chabꞌilxa circuncisión yinh isnimanil maka machoj. Waxanhka nan konhobꞌal, waxanhka xin mach kuywomoj, waxanhka yet isbꞌa ischukil, maka kꞌamteꞌ; kaw mach chiyok hunteqꞌan tuꞌ yinh, haꞌ huneꞌ kaw yilal to yetonhxa Komam Jesucristo kosunil, Komam ekꞌbꞌal niman yelapnoj, kaw xin ayko Komam yul janma.
Wal xin, kaw ochebꞌil hex yu Komam Dios, saybꞌil hex yu Komam yu heyokkano yeto Komam. Kaw tzꞌayojabꞌ hekꞌul yinh heyet anmahil, kaw kꞌulchꞌanojabꞌ cheyute hekꞌul, chewchotanhehojabꞌ cheyute hebꞌa, machojabꞌ chexhowbꞌi, ayojabꞌ henimankꞌulal. Kaw nimanojabꞌ cheyute hekꞌul teyinh hunun hex, aqꞌwe nimankꞌulal teyinh. Tato ay hex cheyako hemul teyet, hakaꞌojabꞌ yu yaqꞌni nimankꞌulal Komam Jesucristo Jahawil yinh sunilal komul, hakojabꞌ tuꞌ chu heyaqꞌnipaxo nimankꞌulal teyinh hunun hex.
Haꞌ huneꞌ kaw yilal yehi, xahan cheyil hebꞌa hunun hex, yuto haꞌ huneꞌ koxahannhen kobꞌa, haꞌ chonhhunbꞌanayo yinh iskꞌulal Komam. Haꞌojabꞌ huneꞌ aqꞌankꞌulal chiyaqꞌ Komam Cristo chiꞌijbꞌan heyanma, yuto yu huneꞌ tuꞌ yuxin awtebꞌil hex yu Komam Dios, yunhe huneꞌxanhe nimanile cheyukanoj. Aqꞌwe yuchꞌandiosal tet Komam Dios yinh hunun tzꞌayik.
Kaw chiwochehan tato kaw hunelnhe chukaniko Istzotiꞌ Komam Jesucristo yul heyanma. Yinhojabꞌ kaw helanil chekuylekanto hebꞌa, kat hekachni hebꞌa. Bꞌitnhewe isbꞌi Komam Dios yu Salmos, himnos yebꞌ bꞌit chipitzkꞌati yul heyanma. Sunil tzet chewatxꞌe yebꞌ sunil tzet cheyalpaxoj lahanojabꞌ hakaꞌ tzet choche Komam Jesucristo. Aqꞌwe yuchꞌandiosal tet Komam Dios yu Komam Jesucristo.

Yinh tzet wal isbꞌeybꞌalnhen makta ayxako yul isqꞌabꞌ Komam Dios
Hex ixale, yijewe tzet chal heyichamil, yuto kaw ayexxako yul isqꞌabꞌ Komam Jesucristo. Yebꞌpaxo hex ichamile, xahan cheyil heyixal, mach howo cheyute hebꞌa yinh ebꞌix.
Yebꞌpaxo hex uninale, yijewe yinh sunil tzet chal hemam hemiꞌ, yuto kaw chitzala Komam Dios yinh hakaꞌ tuꞌ. Hex mame miꞌe hex tiꞌ, mach cheyaqꞌtij ishowal heyuninal yinh isnabꞌnhehal, haxinwal machi kabꞌkonkanh iskꞌul.
Haxa hex kꞌamteꞌ hex, yijewe yinh sunil tzet chal heyahawil yul sat yibꞌanhqꞌinal tiꞌ. Machojabꞌnhetaj yet tꞌanhaniko ebꞌnaj teyinh saqꞌal hemunlahi, yunhe kaw kꞌul cheyukano yul sat ebꞌnaj. Wal xin sunilojabꞌ heyanma chexmunlahi, xiwanhwej yuto kaw chil Komam Jesucristo tzet chewatxꞌe. Sunilojabꞌ tzet chewatxꞌe, yinh sunil heyanma chewatxꞌeni, hakojtam haꞌ tet Komam bꞌay lanhan heyijeni, maxhtaj tet anma. Kaw johtaxa tato chiyaqꞌ Komam komatan hanhonh yuninalonhxa tiꞌ, yuto ayonhiko kowatxꞌen hakaꞌ tzet choche iskꞌul Komam Jesucristo, Komam Jahawil. Wal mak chiwatxꞌen istxꞌojal xin, chischah ispaj sunil tzet machiswalil chiswatxꞌe tuꞌ tet Komam Dios. Yuxin tzet chilaiswatxꞌe hunun anma, hak tuꞌ ispaj chiꞌaqꞌlax tet yu Komam Dios.
Hex yahaw munil kaw kꞌulojabꞌ cheyute hebꞌa, yebꞌ watxꞌewe istoholal yinh hekꞌamteꞌ. Nawepaxtij tato ay huneꞌ heYahawil ay bꞌey yul satkanh.
Txahlanhwe yinh hunun tzꞌayik, majwahanhwej, aqꞌwe yuchꞌandiosal tet Komam Dios. Txahlanhwepaxo jinhanh haxinwal chisye Komam bꞌaytuꞌwal chijalikꞌojanh Istzotiꞌ, huneꞌ Tzotiꞌ ewan ye yinh Komam Jesucristo. Yu Istzotiꞌ Komam tuꞌ yuxin ayinikojan preso. Txahlanhwepaxoj yunhe walnikꞌojan huneꞌ kuybꞌanile tiꞌ xol anma yinh kaw hakaꞌ yelapno yehi.
Kaw kꞌulojabꞌ cheyute hebꞌa xol mak maxhto ayoko yul isqꞌabꞌ Komam. Mach nabꞌnheho chiꞌekꞌ hetiempo. Hayet chextzotel tet anma, haꞌojabꞌ tzotiꞌ kaw kꞌul cheyal tet, hunteqꞌan tzotiꞌ kaw chiyoche yabꞌeꞌ, yebꞌ xin tzꞌajanojabꞌ cheyute hekꞌul hetxumnilo tzet chu heyaqꞌni ispaj isqꞌambꞌebꞌal chiyaqꞌ teyet.
Yalto yaꞌ Pablo ta chil isbꞌa ebꞌnaj juxhta ay bꞌey konhobꞌ Colosas
Naj juxhta Tíquico, kaw xahan ay naj wuhan, kaw yijemkano naj yebꞌ kaw chikolwa naj wintajan yinh jalnikꞌojanh Istzotiꞌ Komam Dios. Haꞌ naj chiꞌinipaxto tzotiꞌ teyet yinh hanikꞌ wehikojan bꞌey tiꞌ. Yuxin chiwatojan naj ilwal teyinh yunhe yalni naj teyet hanikꞌ jekojanh, kat xin kexyiptzenpaxo naj. Chitopaxo juxhta Onésimo yetbꞌiho naj, naj tiꞌ kaw xahan ay naj juhanh, kaw yijem naj yinh tzet chal Komam Dios, heyet konhobꞌpaxo naj. Haꞌ ebꞌnaj xin chihalni teyet tzettaj chiyu bꞌey tiꞌ.
Naj juxhta Aristarco ayko preso wintajan bꞌey tiꞌ, chiyalpaxto naj ta cheyil hebꞌa yinh hekawil yebꞌ xin juxhta Marcos, yaꞌ yuxhtato isbꞌa yebꞌ yaꞌ Bernabé. Xaheyabꞌe isqꞌumal yaꞌ Marcos tiꞌ, tato chiꞌapni yaꞌ kexistukleꞌ bꞌey tuꞌ, chahwe yaꞌ yinh kaw kꞌul. Chalpaxto juxhta Jesús ta cheyil hebꞌa yinh hekawil, naj chiyijpaxo Justo. Hanhkꞌanhe ebꞌnaj tiꞌ xol ebꞌnaj Israel ayxako yul isqꞌabꞌ Komam chikolwa wintajan yinh walnikꞌojan kuybꞌanile yinh tzet chu yok anma yul isqꞌabꞌ Komam Jesucristo. Kaw xin ayko ebꞌnaj tiꞌ yipo wanmahan.
Chalpaxto juxhta Epafras ta cheyil hebꞌa yinh hekawil, naj ischejabꞌ Komam Jesucristo, kaw heyet konhobꞌpaxo naj. Aynhetikꞌako naj istxahli teyinh yunhe kaw toholnhetikꞌa cheyute hebꞌa, yebꞌ xin yunhe tzꞌajan chiyij isbꞌa sunil tzet chal iskꞌul Komam Dios teyinh. Testigo hinan yinh tato ayko yinh iskꞌul juxhta Epafras teyinh yebꞌ yinh ebꞌnaj juxhta ay bꞌey yul konhobꞌ Laodicea, yebꞌ xin ebꞌnaj ay yul konhobꞌ Hierápolis.
Yebꞌpaxo xin juxhta Lucas anhlom, kaw xahan ay juhanh, chalpaxtoj ta cheyil hebꞌa yinh hekawil; hakpax tuꞌ juxhta Demas, chalpaxtoj ta cheyil hebꞌa.
Halwe tet ebꞌnaj juxhta yebꞌ ebꞌix janabꞌ ay bꞌey konhobꞌ Laodicea ta chil isbꞌa. Halwepaxo tet janabꞌ Ninfas ta chil isbꞌa, yebꞌ xin sunil makta ayxako yul isqꞌabꞌ Komam Jesucristo chiskutxbꞌa isbꞌa bꞌey yatut janabꞌ tuꞌ. Hayet chilahwi heyawten huneꞌ hum tiꞌ tet ebꞌnaj juxhta yebꞌ ebꞌix janabꞌ, kat xin heyanito teꞌ il-laxo bꞌey konhobꞌ Laodicea. Haktikꞌapax tuꞌ xin, cheyilpaxo teꞌ chati ebꞌnaj juxhta bꞌey tuꞌ. Halwe huneꞌ tiꞌ tet juxhta Arquipo: «Ako hawanma hayijen hamunil aqꞌbꞌil tawet yu Komam Jesús, Jahawil,» kexchi tet naj.
Hanin Pablo intiꞌan, hankawinan chintzꞌibꞌnhetojan ta cheyil hebꞌa yinh hekawil. Nawetij tato preso wehan. Yaqꞌabꞌayo Komam Dios issaqꞌalil iskꞌul texol bꞌey tuꞌ. ¡Hakojabꞌ tuꞌ!
1THISBꞌABꞌEL CARTA YAꞌ SAN PABLO YATO TET MAKTA AYXAKO YUL ISQꞌABꞌ KOMAM BꞌEY TESALÓNICAYichebꞌanil iscarta yaꞌ Pablo
Hanin Pablo intiꞌan, yebꞌ juxhta Silvano yebꞌ juxhta Timoteo, chikotzꞌibꞌnhetojanh huneꞌ carta tiꞌ teyet hesunil hex ayexxako yul isqꞌabꞌ Komam Dios bꞌey konhobꞌ Tesalónica, hex hunxa heye yinh Komam Dios Mame, yebꞌ yinh Komam Jesucristo. Yaqꞌabꞌ Komam iskꞌulchꞌanil iskꞌul yebꞌ aqꞌankꞌulal teyet.
Kaw kꞌul isbꞌeybꞌal anma ah Tesalónica ayxako yul isqꞌabꞌ Komam
Maxhtikꞌa chikobꞌejanh jaqꞌnihanh yuchꞌandiosal tet Komam Dios teyinh hesunil, kat kexkonanitijanh yinh kotxahanh tet Komam Dios. Ayonhnhetikꞌakojanh kexkonanitijanh yinh kotxahanh tet Komam Dios Mame yu hanta chexmunla yinh ismunil Komam, yuto xaheyayto yul heyanma yinh Komam, cheyijenpaxo yinh tzet chala, yuto kaw ayko heyanma yinh Komam. Cheyaqꞌnipaxo techaho sunil isyaꞌtajil chiꞌay teyibꞌanh, yuto kaw ayko Komam Jesucristo yipo hekꞌul.
Hex wuxhtaj, hex wanabꞌ, kaw ochebꞌil hex yu Komam Jesucristo, yebꞌ xin johtaj tato haꞌ Komam Dios sikꞌnhehexkanoj. Yet jalnihanh kuybꞌanile yet kolbꞌanile teyet, maxhnhetaj kotzotiꞌanh munlahi, to haꞌ hun yip Komam Espíritu Santo munla teyinh, kaw xin johtajanh tato huneꞌ kuybꞌanile tuꞌ kaw yel chalkanoj. Wal hex hex tiꞌ, heyohtaj tato kꞌul jute kobꞌahanh texol, kosaynihanh bꞌaytet iskꞌulalo teyinh. [image: 124.TIF] 

Haxa hex tiꞌ xin kexok tzujno yinh ej iskꞌulal koyekanojanh, yebꞌ xin isbꞌeybꞌal Komam Jesucristo, hechahnikano Istzotiꞌ Komam yinh kaw tzalahilal chiyaqꞌ Komam Espíritu Santo, waxanhka yet hechahni tuꞌ heyil isyaꞌtajil yu anma. Hak tuꞌ yu heyenilo iskꞌulal yinh sat sunil makta ayxako yul isqꞌabꞌ Komam ay bꞌey yul ismajul Macedonia yebꞌ ismajul Acaya. Yu huneꞌ hebꞌeybꞌal tuꞌ pujnakanh yabꞌelaxilo Istzotiꞌ Komam, yaj maxhnhetaj yul ismajul Macedonia yebꞌ Acaya, wal xin kaw sunil yulajla konhobꞌ ohtanhelaxiloj tato heyayto yul heyanma yinh Komam Dios, yuxin matxa tzet wal jalnihanh tet anma yinh huneꞌ tuꞌ. Haꞌ kaw anma tuꞌ chalni tzet yu kobꞌeykꞌojanh texol, yebꞌ xin ta kaw kꞌul yu konhhechahnihanh, yebꞌ yinh tzet yu hebꞌejni hetxahli tet hetioxh, heyok heyijen tzet chal Komam Dios itzitz, yebꞌ kaw Dios yinh kaw isyelal. Chiyalpaxo anma tuꞌ, tato kaw ayko yinh heyanma heyechman Iskꞌahol Komam Dios chitit yul satkanh, haꞌ ton Komam Jesucristo itzitzbꞌikanh xol kamom yu yip Komam Dios. Haꞌ xin chonhkolni xol huneꞌ niman isyaꞌtajil chihul yu Komam Dios.
Kuybꞌanile yinh tzet yu ismunla yaꞌ Pablo bꞌey yul konhobꞌ Tesalónica
Hex wuxhtaj hex wanabꞌ, kaw heyohtaj tato mach nabꞌanheho konhbꞌeykꞌojanh texol. Waxanhka yet yalanhto maxhto chexkotuklehanh konhbꞌahlaxanh, konhmaqꞌlaxpaxojanh bꞌey yul konhobꞌ Filipos hakaꞌ yu heyabꞌeni. Yaj maxhtikꞌa konhxiwanh yuto Komam Dios kolwa jinhanh. Hak tuꞌ yu kopujbꞌanikꞌojanh Tzotiꞌ Kꞌul yet Kolbꞌanile texol, waxanhka kaw howbꞌi anma jinhanh. Hanhonhtiꞌanh, maxhtaj tzotiꞌ mach yelo jalanh yet jekꞌ tuꞌanh, maxhtajpaxo istxꞌojal nabꞌil juhanh yebꞌ mach etalo nan juhanh.
Wal xin Komam Dios saynhehonhikojanh, yaqꞌnikano Komam huneꞌ komunil tiꞌanh yinh jalnikꞌojanh Tzotiꞌ Kꞌul yet Kolbꞌanile. Yuxinto maxhtaj tzet choche iskꞌul anma chikosayikꞌojanh, to haꞌ tzet choche iskꞌul Komam Dios, yuto yohta Komam tzet nabꞌil juhanh. Hex tiꞌ heyohtaj, yebꞌ xin yohtapaxo Komam Dios tato maxhtikꞌa hunelo kexkomontehanh yu tzotiꞌ kꞌulchꞌan yoki. Machipaxo tzotiꞌ aqꞌni ayo hekꞌul jalanh yunhe jinilojanh melyu teyinh. Maxhtaj yu heyaniko komayanh yuxin chonhekꞌanh, maka yu jal-laxanh nime anmahil yu anma. Waxanhka xin ay jipanh jalnihanh teyet tato konhheyilanh yuto ischejabꞌ Komam Jesucristo jehanh, yajaꞌ xin mach hako tuꞌ jutehanh. Haꞌ jetanh to kꞌulchꞌan jute kokꞌulanh teyinh hakaꞌ chiyu isyaꞌilnhen hunu ix miꞌe nixhte yunin. Kaw chexkoyaꞌilnhehanh, yuxinto maxhnhetaj Tzotiꞌ Kꞌul yet Kolbꞌanile jaqꞌanh teyet, wal xin kohin kobꞌahanh jaqꞌni kamo kobꞌahanh teyinh, yuto kaw chonhtzalahanh teyinh.
Hex wuxhtaj, hex wanabꞌ, tijabꞌ yul hekꞌul hanta konhsikihanh komunlahanh, kosaynihanh yinh tzet chu yekꞌ juhanh. Konhmunlahanh tzꞌayikal yebꞌ aqꞌbꞌalil, yunhe matzet chikoqꞌananh teyet yet jekꞌanh jalnokꞌojanh Tzotiꞌ Kꞌul yet Kolbꞌanile texol. Hex kaw hex chu heyalni yebꞌ xin testigo Komam Dios yinh tato kaw kꞌul jute kobꞌahanh, yebꞌ hanhkꞌanhe istoholal kowatxꞌehanh yet jekꞌanh texol hex ayexxako yul isqꞌabꞌ Komam. Machi xin hunu mak chu yalni ta txꞌoj kowatxꞌehanh texol. Heyohtapaxoj tato kaw kexjiptzehanh, jaqꞌnipaxojanh yaqꞌlobꞌal hekꞌul hakaꞌ chu hunu naj mame yinh yuninal. Jalnipaxojanh teyet hunun hex tato kꞌul cheyute hebꞌa, yuto ayexxako yul isqꞌabꞌ Komam Dios. Haꞌ Komam awtenhehonhiko yul isqꞌabꞌ yebꞌ yu kochahni sunil iskꞌulchꞌanil Komam.
Yu huneꞌ tuꞌ, chijaqꞌanh yuchꞌandiosal tet Komam Dios, yuto yet heyabꞌen Istzotiꞌ Komam jalanh teyet, hakaꞌ kaw Istzotiꞌ Komam yu hechahnikanoj, mach hakaꞌo komon tzotiꞌ chal anma. Yinh kaw yeli Istzotiꞌ Komam Dios huneꞌ tuꞌ, haꞌ xin chimunla yul heyanma hex xahechah Komam. Hex wuxhtaj, hex wanabꞌ, yet yaqꞌlax ekꞌoyaꞌ heyanma yu heyet konhobꞌ, kaw lahan heyaqꞌle yebꞌ yuninal Komam Dios ay yul ismajul Judea, hunteqꞌan mak yetxa Komam Jesucristo yehi, kaw kaj il-lax yu yet konhobꞌ Israel. Haꞌ ebꞌnaj israelita tuꞌ potxꞌnikamo Komam Jesucristo, hakaꞌtikꞌa yu ispotxꞌnikamo ebꞌnaj ebꞌyaꞌ ischejabꞌ Komam Dios ekꞌlena yettax payat, konhiskajnipaxojanh ebꞌnaj. Kaw machi nichꞌano iskꞌulal ebꞌnaj tuꞌ yul sat Komam Dios, yuto chiskaj ebꞌnaj sunil anma. Mach chisje ebꞌnaj ta chijalanh Tzotiꞌ yet kolbꞌanile tet anma mach Israeloj yunhe iskolchahi, hak tuꞌ chiyu yah sutsun ismul ebꞌnaj yibꞌanh. Yajaꞌ wal tinanh xin xahul niman isyaꞌtajil yibꞌanh hunteqꞌan anma tuꞌ yu Komam Dios.
Choche yaꞌ Pablo isto bꞌey konhobꞌ Tesalónica hunelxa
Hex wuxhtaj, hex wanabꞌ, yet jelanh texol hanikꞌ tiempohal, kaw ayexnhetikꞌako yul janmahanh, waxanhka xin mach chijilanh teyinh. Kaw xin jakojanh yinh kokꞌulanh kotohanh kexjilnojanh hunelxa. ¡Kaw jaqꞌlehanh kotohanh kexjilnojanh! Hanin Pablo intiꞌan txꞌiꞌal el wochehan intohan kexwilaꞌan, yajaꞌ yayo naj matzwalil isyaꞌtajil yuxin maxhtikꞌa yu kotohanh. ¿Mak yinh chikawxi kokꞌulanh? ¿Mak yinh chitzala janmahanh? Wal xin hexton ispaj komunilanh chiꞌaqꞌni tzalahilal. Teyinh kaw chitit kotzalahilalanh yul sat Komam Jesucristo yet chihuli. Yinh kaw yeli hex tiꞌ ayexiko kotzalahilalojanh, yebꞌ ayexiko komayojanh chiyute jabꞌenanh.
Kaw xin matxa chitecha juhanh jabꞌenanh tzet heyehikoj, yuxin ok yinh konabꞌalanh kokankanojanh kochukilanh bꞌey yul konhobꞌ Atenas. Janitojanh yaꞌ juxhta Timoteo kexistukleꞌ, yaꞌ ayko ischejabꞌo Komam Dios yinh yalnikꞌo Tzotiꞌ Kꞌul yet Kolbꞌanile yinh Komam Jesucristo. Jatojanh yaꞌ yunhe yaniko yaꞌ yip heyanma, yebꞌ yunhe kam hetoholbꞌanheniko hebꞌa yinh Komam. Haxinwal machi hunujex chikabꞌkonkanh hekꞌul yu isyaꞌtajil chihul teyibꞌanh. Wal xin heyohtaxa tato yilal yekꞌyaꞌ janma yu ej is isyaꞌtajil chihul jibꞌanh. Yuxin yet jekꞌanh texol, jalkanojanh teyet tato yilal chul isyaꞌtajil jibꞌanh, kaw xin cheyila tato hak tuꞌ elikoj. Kaw mach chitecha wuhan wabꞌenan hanikꞌ heyekoj, yuxin inchejtojan yaꞌ Timoteo kexistukleꞌ, yunhe yilni yaꞌ hanikꞌ yeko heyanma yinh Komam bꞌey tuꞌ. Yuto ayko yinh inkꞌulan kꞌuxantaxka kexyaqꞌ subꞌchaho naj matzwalil yinh ej istxꞌojal, yuto ta hak tuꞌ nabꞌnhem konhmunlahanh texol chal tuꞌ, yaj machoj.
Yajaꞌ wal tinanh xabꞌeykꞌo juxhta Timoteo kexistukleꞌ, haꞌ yaꞌ xin initi tzotiꞌ tato kaw huneꞌnhetikꞌa haꞌ yeko heyanma yinh Komam Dios, yebꞌpaxo xin ta kaw xahan cheyil hebꞌa hunun hex. Yal yaꞌ jetanh tato kaw chitzala hekꞌul jinhanh, chonhhenanitijanh yebꞌ xin ta kaw cheyoche konhheyilaꞌanh, hak tuꞌ heyepaxiko yinh kokꞌulanh, kaw chijochehanh kexjilaꞌpaxojanh. Wal tinanh, hex wuxhtaj, hex wanabꞌ, walka soman bꞌiskꞌulal yebꞌ soman isyaꞌtajil jehanh kaw aqꞌlo kokꞌulanh yet jabꞌenanh tato kaw huneꞌnhe haꞌ yehiko heyanma yinh Komam Jesucristo. Hayet jabꞌenanh tato tohol hebꞌelwi yinh Komam kaw okkano janmahanh yinh tzalahilal. Tinanh xin mach chitxumcha juhanh tzet chu jaqꞌnihanh yuchꞌandiosal tet Komam Dios teyinh yu huneꞌ icham tzalahilal chijabꞌehanh heyu sata Komam Dios. Wal xin, kaw hunun tzꞌayik yebꞌ hunun aqꞌbꞌal koqꞌannihanh tet Komam tato chiyaqꞌ Komam kohamanilanh kotohanh kexjilnojanh, yunhe kam hechꞌibꞌ yinh heyaniko heyanma yinh Komam Dios.
Haꞌojabꞌ Komam Dios Mame yebꞌ Komam Jesucristo, chikolwa jinhanh yunhe chiyu kotohanh kexjilnojanh. Haꞌojabꞌ Komam chexaqꞌni chꞌibꞌoj, yebꞌ yunhe kam xahan cheyil hebꞌa hunun hex, kat hexahannhen sunil anma, hakaꞌtikꞌa isxahanil chexjilanh hanhonhtiꞌanh. Chijochepaxojanh tato chiyaqꞌ Komam yip heyanma, haxinwal toholnhe chiyu hebꞌelwi. Machojabꞌ hemul chiꞌilchati yul sat Komam Dios Mame yet chihul Komam Jesucristo hunelxa yebꞌ sunil makta yetxa Komam yehi.
Huneꞌ bꞌeybꞌale hakaꞌ choche iskꞌul Komam Dios
Hex wuxhtaj, hex wanabꞌ, kaw hakaꞌtikꞌa yu koyenikanojanh teyet tato kꞌul chijute kobꞌeybꞌal yunhe istzala Komam Dios jinh, kaw hak tuꞌ cheyute tinanh. Yuxin chijaltojanh kat kotaqꞌentojanh teyet, hakojtam Komam Jesucristo chihalnito teyet tato chelahiko heyaqꞌni tzalaho iskꞌul Komam Dios. Heyohtaj bꞌaytet hekuybꞌanil aqꞌbꞌil teyet juhanh, yu ischejbꞌanil Komam Jesucristo.
Wal xin choche Komam Dios tato toholnhetikꞌa hebꞌeybꞌal yul sat Komam, machojabꞌ hunu mak chiꞌixli maka chiwinajli. Hunun hex tiꞌ, yilal heyohtanheni tato yinhnhe heyixal cheyako henabꞌal, ayojabꞌ yelapno ebꞌix yul hesat. Machojabꞌtaj tzet choche henimanil chiꞌekꞌ yinh henabꞌal, hakaꞌ chute isbꞌa anma mach ohtanheho Komam Dios. Mach cheyixnhe yixal hunuxa heyuxhtaj, yuto haꞌ mak chiꞌuten hunteqꞌan istxꞌojal tuꞌ chiꞌay isyaꞌtajil yibꞌanh yu Komam Dios, hakaꞌtikꞌa yu jalnikanojanh teyet yebꞌ hakaꞌ yu kexkokachnikanojanh. Yuto maxhtaj yu kowatxꞌen istxꞌojal yuxinto awtebꞌilonh yu Komam Dios, wal xin to yu kopohnilo kobꞌa xol istxꞌojal yuxin awtebꞌilonh. Maknhetikꞌa chiyahni hunteqꞌan kuybꞌanile chiwaltiꞌan, maxhtaj hunu anma lanhan isyahni, wal xin to haꞌ Komam Dios chisyaha, Komam aqꞌnhe Komam Espíritu Santo jet.
Wal yinh hexahannhen hebꞌa hunun hex mach yilalo chintzꞌibꞌnhetojan teyet, yuto kuybꞌilexxa yu Komam Dios hexahannhen hebꞌa hunun hex. Wohtajan tato kaw xahan cheyil sunil makta ayxako yul isqꞌabꞌ Komam ay yul ismajul Macedonia, yajaꞌ chijaltojanh teyet tato kam chelahiko hexahannhen hebꞌa. Chiwaltojan teyet, aweko yinh heyanma heye yinh aqꞌankꞌulal, haweko hemunil yinh hekꞌul. Munlahanhwej, hakaꞌtikꞌa jute jalnikanojanh teyet. Ta cheyije hakaꞌ tuꞌ, kꞌul istzotel anma maxhto ayoko yul isqꞌabꞌ Komam teyinh, yebꞌ mach yaꞌtajo chiꞌekꞌ heyu.
Kuybꞌanile yinh yet chihul Komam Jesucristo hunelxa
Hex wuxhtaj, hex wanabꞌ, chijochehanh tato cheyohtanhelo tzet chiyaqꞌle anma ayxako yul isqꞌabꞌ Komam xalekamtoj, haxinwal mach cheyiqꞌ bꞌiskꞌulal, hakaꞌ anma machi bꞌay chikawxi iskꞌul. Hakaꞌtikꞌa janayto yul janma tato kam Komam Jesucristo, yitzitzbꞌipaxokanh xol kamom hunelxa, haktikꞌapax tuꞌ janayto yul janma tato makta ayxako yul isqꞌabꞌ yet iskami chati Komam Dios yinta Komam Jesucristo yet chul Komam hunelxa.
Yuxinto chijalanh huneꞌ kuybꞌanile yet Komam Jesucristo tiꞌ teyet, tato hanhonh itzitzonh yet chul Komam hunelxa, mach chonhbꞌabꞌito sata makta xalekamtoj. Yuto hayet chꞌawi Komam Jesús yet chaqꞌni chejbꞌanile, kat yel yaw naj arcángel, kat yoqꞌ istrompeta Komam Dios, kat istit Komam yul satkanh; haꞌ makta ayxako yul isqꞌabꞌ Komam yet iskami haꞌ chiꞌitzitzbꞌikanh bꞌabꞌel. Wal hanhonh ayonhtokꞌo xin, chonhilaxkanh yebꞌ anma tuꞌ, kat jah xol moyan kochahno Komam xol jaqꞌeqꞌ. Hak tuꞌ chu japni iskꞌatanh Komam yinh hunelnhe. Yuxinto iptzewe hebꞌa hunun hex yu huneꞌ kuybꞌanile tiꞌ.
Wal yinh tzet tiempohal yebꞌ tzet orahil chiyu huneꞌ tuꞌ, hex wuxhtaj, hex wanabꞌ, mach yilalo walnitojan teyet. Hex tiꞌ heyohtaxa yinh istzꞌayikal yet chul Komam, lahan hakaꞌ yet chihul lemna hunu naj elqꞌom yet aqꞌbꞌalil, yet tona nahul ay anma, hak tuꞌ xin chiyu yul Komam. Yuxin hayet chiyalni anma hakaꞌ tiꞌ: «Wal tinanh aqꞌankꞌulalxa ye sunil,» xhi. Haꞌ ton tuꞌ yet chihul lemna kꞌayilal yibꞌanh anma, hakaꞌ yet chiꞌichiti isyaꞌil iskꞌul hunu ix ix, hak tuꞌ chiyaqꞌle anma, matxa chiyu iskolni isbꞌa.
Yaj wal hex tiꞌ wuxhtaj, wanabꞌ, matxa ayexoko xol qꞌejholo, yuxin mach tona nahul ay hex yet chihul lemna Komam, hakaꞌ anma tona nahul aya yet chihul lemna naj elqꞌom yinh. Wal hex tiꞌ, yetxa issajilqꞌinal heyehi, hakaꞌ mak chiꞌekꞌ tzꞌayikal hak tuꞌ heyehi, yuxin matxa yeto aqꞌbꞌal yebꞌ qꞌejholo heyehi. Yuxin machojabꞌ ayoko kowayanh hakaꞌ hunteqꞌan anma tuꞌ. Wal xin majwahojonhwe yinh yulbꞌal Komam, helanojabꞌ chijute kobꞌa. Johtaj ta yet aqꞌbꞌalil chiway anma, yebꞌpaxo aqꞌbꞌalil chiꞌukꞌi anma. Wal honhpaxo hanhonh tiꞌ yetonhxa issajilqꞌinal, yuxin toholojabꞌ chijute konabꞌal. Yilal janiko janma yinh Komam, yebꞌpaxo xahanojabꞌ chijil kobꞌa kosunil. Ta hak tuꞌ chijute lahanonh hakaꞌ ebꞌnaj soldado chiskol isbꞌa yu chꞌen chꞌen pichbꞌiliko yinh istxam iskꞌul. Hakaꞌojabꞌ yehato chꞌen casco yinh iswiꞌ ebꞌnaj soldado yu iskolni isbꞌa, hakojabꞌ tuꞌ iskawxi kokꞌul yinh kokolbꞌanil. [image: 125.TIF] 

Maxhtaj yu yaniti Komam Dios ishowal jibꞌanh yuxinto konhissikꞌiloj, wal xin to yu kochahni huneꞌ kokolbꞌanil tet Komam Jesucristo. Yuto Komam Jesucristo kam koseleloj, yuxin waxanhka itzitzonh maka kamomonhxa yet chihul Komam, hunxanhe chijukano yebꞌ Komam kosunil. Yuxin iptzewe hebꞌa hunun hex, kat helinhbꞌan hebꞌa, hakaꞌtikꞌa lanhan heyuten tuꞌ.
Kuywa yaꞌ Pablo yinh anma ayxako yul isqꞌabꞌ Komam
Hex wuxhtaj, hex wanabꞌ, chijaltojanh teyet tato yilal heyijen tzet chal ebꞌyaꞌ chimunla texol bꞌey tuꞌ, ebꞌyaꞌ chexijbꞌan yinh yet Komam, yebꞌ chiꞌaqꞌni hekuybꞌanil. Nimanojabꞌ yelapno ebꞌyaꞌ yul hesat, xahanojabꞌ cheyil ebꞌyaꞌ, yuto yinh yet Komam chimunla ebꞌyaꞌ. Ehanhwe yinh aqꞌankꞌulal, machojabꞌ howal texol hunun hex.
Hex wuxhtaj, hex wanabꞌ, chijalpaxtojanh teyet tato chekach mak mach chisje iskꞌul chimunlahi. Iptzewe mak etza chipax yintaj, kolwahanhwepaxo yinh mak machi yip yanma yinh Komam. Ayojabꞌ henimankꞌulal teyinh hesunil.
Kam cheyil hebꞌa, tajka chepajtze tet makta chiwatxꞌen istxꞌojal teyinh, wal xin haꞌ heyet aweko yinh hekꞌul hewatxꞌen iskꞌulal teyinh hunun hex, yaj maxhnhetaj teyinh, to yinhpaxo sunil anma.
Tzalahilalojabꞌnhetikꞌa heyehi. Txahlanhwe tet Komam Dios yinh hunun tzꞌayik. Aqꞌwe yuchꞌandiosal tet Komam Dios yinh sunil, yuto hak tuꞌ choche Komam teyinh, yuto ayxako heyanma yinh Komam Jesucristo.
Mach cheyilo yip Komam Espíritu Santo yul heyanma. Mach cheyah chejbꞌanile chitit tet Komam Dios chiyal ebꞌyaꞌ ischejabꞌ Komam. Kaw okanhwe hetxumuꞌ sunil tzet chihal-laxi, kat xin hekꞌubꞌankano yul heyanma bꞌaytet kꞌul. Pohwelo hebꞌa yinh sunil istxꞌojal.
Haꞌojabꞌ Komam Dios chiꞌaqꞌni aqꞌankꞌulal, haꞌ chexpohnikanilo xol istxꞌojal, kat iskꞌubꞌan heyanma, henabꞌal yebꞌ henimanil, hak tuꞌ xin machi nino istxꞌojal teyinh yet chul Komam Jesucristo. Komam konhawteni, kaw tohol Komam, masan chiyij isbꞌa sunil tiꞌ yu Komam.
Yalto yaꞌ Pablo ta chil isbꞌa makta ayxako yul isqꞌabꞌ Komam
Hex wuxhtaj, hex wanabꞌ, txahlanhwepaxo jinhanh hanhonhtiꞌanh.
Halwe tet sunil ebꞌnaj juxhtaj yebꞌ ebꞌix janabꞌ ta chil isbꞌa yinh iskawil yinh kaw tzalahilal, yuto yetxa Komam yehi.
Haꞌ Komam aqꞌnhe huneꞌ inmuniltiꞌan, yuxin chiwaltojan teyet tato cheyawte huneꞌ hum tiꞌ xol sunil ebꞌyaꞌ juxhtaj yebꞌ ebꞌix janabꞌ yetxa Komam Dios.
Haꞌojabꞌ Komam Jesucristo chiꞌanayo iskꞌulchꞌanil iskꞌul texol hesunil. ¡Hakojabꞌ tuꞌ!
2THISKABꞌ CARTA YAꞌ SAN PABLO YATO TET MAKTA AYXAKO YUL ISQꞌABꞌ KOMAM BꞌEY TESALÓNICAYichebꞌanil iscarta yaꞌ Pablo
Hanin Pablo intiꞌan, yebꞌ juxhta Silvano, yebꞌpaxo juxhta Timoteo, chijatojanh huneꞌ carta tiꞌ teyet hex ayexxako yul isqꞌabꞌ Komam Jesucristo bꞌey yul konhobꞌ Tesalónica, hex hunxa heye yinh Komam Dios yebꞌ yinh Komam Jesucristo. Yaqꞌabꞌayo Komam Dios yebꞌ Komam Jesucristo iskꞌulchꞌanil iskꞌul yebꞌ aqꞌankꞌulal texol hesunil.
Chiꞌilchati sunil anma yinh ismul yu Komam Dios yet chul Komam Jesucristo yet iskayelal
Hex wuxhtaj, hex wanabꞌ, kaw yilal chijaqꞌanh yuchꞌandiosal tet Komam Dios teyinh, hakaꞌ kaw yehi yuto hunun tzꞌayik ischꞌibꞌ heyaniko heyanma yinh Komam Dios, yebꞌpaxo xin kaw ekꞌbꞌalto chexahannhe hebꞌa hunun hex. Yuxin kaw chitzala janmahanh chijalnihanh hekꞌulal xol hunun majan makta ayxako yul isqꞌabꞌ Komam Jesucristo, yuto kaw niman hekꞌul, cheyanipaxiko heyanma yinh Komam Dios, waxanhka xin kaw chextzumbꞌelaxikꞌoj kat heyetalaxi.
Haꞌ ton tiꞌ chihalniloj tato yinh kaw istoholal chil Komam yinh tzet chiꞌeliko anma, kat yalni Komam teyet tato ay heyok yinh bꞌay chiꞌok Komam yahawiloj, yuto lanhan heyetan heyanma tinanh.
Wal xin kaw haꞌ istoholal chiswatxꞌe Komam Dios, yuxin yilal yanayo Komam isyaꞌtajil yibꞌanh hunteqꞌan anma chiꞌaqꞌni ekꞌoyaꞌ heyanma. Hex lanhan heyabꞌen isyaꞌtajil tinanh, chexyiqꞌalo Komam Dios xol isyaꞌtajil tuꞌ jintajanh yet chitit Komam Jesucristo yul satkanh yebꞌ ebꞌnaj ángel kaw aykano yip. Chul Komam xol qꞌa qꞌaꞌ yaqꞌaꞌ isyaꞌtajil tet anma mach chisje yohtanhelo Komam Dios, anma mach chiyoche yabꞌeꞌ istzotiꞌal kolbꞌanile aykano yu Komam Jesucristo. Chiꞌalaxkanto anma tuꞌ yinh isyaꞌtajil yinh hunelnhe, kat yilaxilo sata Komam Dios, hak tuꞌ xin matxa bꞌaqꞌinhal chiyil anma tuꞌ iskꞌulal Komam yebꞌ yip Komam.
Hayet huneꞌ tzꞌayikal yet chihul Komam tuꞌ, kaw niman yelapno ye Komam yul sat makta yetxa Komam yehi, yebꞌ mak xayayto yul yanma yinh Komam. Xol mak tuꞌ xin ayexiko hex tiꞌ, yuto heyako heyanma yinh huneꞌ tzotiꞌ halbꞌilkano juhanh.
Yuxinto kaw chonhtxahlihanh teyinh tet Komam Dios haxinwal kaw kꞌul hex yul sat, ay heyok yinh yawtebꞌal Komam. Chikoqꞌannipaxojanh ta chaqꞌ Komam yip teyet hewatxꞌen sunil iskꞌulal, yebꞌ yinh munil chewatxꞌe tet Komam, yuto ayko heyanma yinh Komam. Hak tuꞌ xin chiꞌalaxiko ismay Komam Jesucristo heyu, kat yalaxpaxiko hemay yu iskꞌulal Komam Dios yebꞌ xin Komam Jesucristo.
Kuybꞌanile yinh yet yalanhto maxhto chihul Komam Jesucristo
Tinanh hex wuxhtaj, hex wanabꞌ, yibꞌanhilo yet chul Komam Jesucristo, yebꞌ yet chonhiskutxbꞌaniko Komam iskꞌatanh; kaw chijaltojanh teyet machojabꞌ subꞌutajo hexiwkanh, yebꞌ henani hunuxa tzet ye tuꞌ ta chihal-lax teyet tato istiempohalxa yulbꞌal Komam Jesucristo. Waxanhka chihal-lax teyet ta ay tzet il-lax yinh hakaꞌ wayike, maka hunuxa tzotiꞌ, maka hunu carta chiꞌapni teyet hakojtam hanhonhanh chijatojanh chihalni tato ayxayo istzꞌayikal yulbꞌal Komam Jesucristo. Mach cheyaqꞌ subꞌchaho hebꞌa, yuto yet yalanhto maxhto chihul Komam, ay huneꞌ tiempohal bꞌay tzetkꞌa mak chipakꞌiko yinh Komam Dios, kat isyenikanh isbꞌa huneꞌ naj yahawil istxꞌojal. Haꞌ huneꞌ naj tuꞌ yilal yalaxto naj yinh isyaꞌtajil xol qꞌa qꞌaꞌ. Haꞌ ton huneꞌ naj tuꞌ chiyikanh isbꞌa kat yok naj howal yinh hunteqꞌan chihal-lax Diosal, maka hunteqꞌan bꞌay chiyiyo isbꞌa anma. Chanikto isbꞌa naj yul Yatut Komam Dios kat yalni naj tato haꞌ naj kaw dioskanoj.
¿Tom matxa chitit huneꞌ tiꞌ yul hekꞌul xin? Kaw walan teyet yet ayinan texol. Yajaꞌ heyohta mak chiꞌok majno sata naj yunhe mach chihul naj yalanhto istiempohal bꞌay halbꞌilkano yu Komam Dios.
Wal xin, chimunla naj yahawil istxꞌojal yinh ewantajil xol anma tinanh, kachanxanhe xin chechma naj yilaxilo huneꞌ mak mach chichahniti naj, kat yul lemna naj. Haꞌ to tuꞌ xin chisyekanh isbꞌa naj yahawil istxꞌojal tuꞌ, yajaꞌ hayet chihul Komam Jesucristo yebꞌ isqꞌaqꞌal yip kat isxuno kamo Komam naj. Naj yahawil istxꞌojal tuꞌ, haꞌ yip naj matzwalil ayko yinh naj. Kanh chute isbꞌa naj, kaw ay tzet chilaiswatxꞌe naj, chikꞌay iskꞌul anma yilni. Chisyenipaxo naj hunteqꞌan kꞌaybꞌalkꞌule yunhe issubꞌcha anma yu naj. Sunil yip ej istxꞌojal chimunla yu naj yahawil istxꞌojal tuꞌ, yunhe yaqꞌni subꞌchaho naj anma kat kam yetanto isbꞌa, kat istokano yinh isyaꞌtajil. Yuto hunteqꞌan anma tuꞌ matxatikꞌa choche iskꞌul ischabꞌ isyelal tzet chal Komam Dios, yuxin mach chischah iskolbꞌanil tet Komam. Yu mach chischah anma isyelal Komam Dios, yuxin tonhe chil Komam chiꞌaqꞌlax somchahoto isnabꞌal kat yanito isbꞌa xol hunteqꞌan leqꞌtiꞌal tuꞌ. Hak tuꞌ chu yalaxkanto anma tuꞌ yinh isyaꞌtajil yu machi yayto Istzotiꞌ Komam Dios yul yanma, yu ekꞌna chocheto sunil istxꞌojal.
Sikꞌbꞌilonhxalo yu Komam yu kochahni kokolbꞌanil
Hex wuxhtaj, hex wanabꞌ, kaw xahan ay hex yu Komam Jesucristo. Yilal jaqꞌnihanh yuchꞌandiosal tet Komam teyinh, yuto yet yalanhtokanoj kexissikꞌnilo Komam yunhe hekolchakano yu Komam Espíritu Santo, Komam kexpohnikanilo yeto Komam Dios, yebꞌ yu heyanayto yul heyanma yinh isyelal. Yu huneꞌ tuꞌ yuxin kexyawte Komam, yu istzotiꞌal kolbꞌanile konhekꞌanh jalaꞌkꞌojanh teyet yuxin ay heyok yinh issaqꞌalil ayko yinh Komam Jesucristo.
Yuxin hex wuxhtaj, hex wanabꞌ, toholojabꞌ cheyute hebꞌa yinh Komam, mach chekꞌayto kuybꞌanile halbꞌilkano teyet juhanh yebꞌ kuybꞌanile jatojanh teyet yul carta.
Kaw xahan ayonh yu Komam Jesucristo, yebꞌ yu Komam Dios Mame, haꞌ chiꞌaqꞌni yaqꞌlobꞌal janma yinh hunun tzꞌayik. Chaqꞌnipaxo huneꞌ iskꞌulchꞌanil jet bꞌay chikawxi kokꞌul. Haꞌojabꞌ Komam Dios chiꞌaqꞌni yip heyanma kat kexislinhbꞌani, haxinwal kꞌul tzet chewatxꞌe yul sat Komam yebꞌ tzet cheyala.
Txahlanhwe jinhanh
Wal tinanh, hex wuxhtaj, hex wanabꞌ, txahlanhwe jinhanh, haxinwal yinh anhe chiꞌapni Istzotiꞌ Komam Dios sunil bꞌaytajtuꞌwal, yebꞌ yunhe istzala iskꞌul anma ischahnikanoj, hakaꞌ yu istzala hekꞌul yet heyaniko hebꞌa yul isqꞌabꞌ Komam. Txahlanhwepaxoj yu konhiskolnilojanh Komam Dios yul isqꞌabꞌ anma machiswalil yebꞌ txꞌoj isnabꞌal, yuto mach sunilo anma chiꞌanayto yul yanma yinh Istzotiꞌ Komam Dios.
Wal Komam Dios chij isbꞌa sunil tzet chala, haꞌ Komam chexiptzeni, kat kexiskolni yul isqꞌabꞌ istxꞌojal. Chikawxi kokꞌulanh yinh Komam Dios tato ayexiko heyijen sunil tzet chijalanh teyet, yebꞌ ta kaw chelahiko heyijeni.
Haꞌojabꞌ Komam Jesucristo chikolwa teyinh, haxinwal cheyohtanhe ta xahan ay hex yu Komam Dios, kat xin istecha sunil isyaꞌtajil heyu yu yip Komam Jesucristo.
Sunil mak yilal ismunlahi
Hex wuxhtaj, hex wanabꞌ, yinh isbꞌi Kokolomal Jesucristo chijaltojanh huneꞌ chejbꞌanile tiꞌ teyet tato chepohilo hebꞌa yinh ebꞌnaj juxhta mach chisje iskꞌul munlahoj, yebꞌ mach chisyije kuybꞌanile halbꞌilkano teyet juhanh. Yuto heyohtaxatikꞌa tzet wal heyuni, hakaꞌ yebꞌil teyet juhanh. Hanhonhtiꞌanh yet ayonhanh texol machi hunu tzꞌayikal tiꞌ mach konhmunlahanh. Heyohtaj tato mach tonheho konhwaꞌanh texol, wal xin konhmunlahanh tzꞌayikal yebꞌ aqꞌbꞌalil yunhe matzet chikoqꞌananh teyet. Waxanhka xin ay jipanh koqꞌannihanh tzet chikolohanh teyet, yaj konhmunlahanh yunhe koyenikanojanh tato hak tuꞌ cheyutepaxoj. Yet ayonhanh texol tuꞌ, chijalnihanh huneꞌ kuybꞌanile tiꞌ: «Mak mach chisje iskꞌul chimunlahi, machojabꞌ chiwaꞌpaxoj,» konhchihanh.
Yaj xin xajabꞌepaxojanh tato ay mak texol tuꞌ tonhe chiꞌekꞌi, mach chimunlahi; tonhetikꞌa chato isbꞌa xol tzet ye tuꞌ machi yok yinh. Haꞌ tet hunteqꞌan anma tuꞌ chijaltojanh yu yip Komam Jesucristo tato munlahojabꞌ yinh aqꞌankꞌulal, haxinwal haꞌ kaw chiꞌiqꞌni tzet chislo.
Hex wuxhtaj, hex wanabꞌ, machojabꞌ chexsikilo hewatxꞌen iskꞌulal. Tato ay mak mach chiyijen tzet chijaltojanh yul huneꞌ hum tiꞌ, tonhehojabꞌ cheyila maka matxa xin chehunbꞌa hebꞌa yebꞌi haxinwal chitxꞌixwikanh. Yaj xin mach cheyako hehowal yinh, wal xin kuywe yinh istoholal, yuto juxhtapaxo yehi.
Yet yalnito yaꞌ Pablo ta chil isbꞌa makta ayxako yul isqꞌabꞌ Komam Dios
Haꞌojabꞌ Komam yahawil aqꞌankꞌulal chiꞌaqꞌni aqꞌankꞌulal teyet hesunil yinh hunun tzꞌayik. Tzalahojabꞌ hekꞌul, waxanhka ay bꞌiskꞌulal chiꞌay texol. Ayojabꞌnhetikꞌako Komam heyetbꞌiho hesunil.
Wal hanin Pablo intiꞌan, hankawinan chintzꞌibꞌnhetojan tato cheyil hebꞌa yinh hekawil. Inbꞌihan chiꞌok yinh huneꞌ hum tiꞌ hakaꞌ chu intzꞌibꞌnhentojan sunil ej incartahan.
Haꞌojabꞌ Komam Jesucristo chiꞌaqꞌni iskꞌulchꞌanil teyet hesunil. ¡Hakojabꞌ tuꞌ!
1TIISBꞌABꞌEL CARTA YAꞌ SAN PABLO YATO TET YAꞌ TIMOTEOYichebꞌanil iscarta yaꞌ Pablo
Hanin Pablo intiꞌan, ischejabꞌ Komam Jesucristo wehan. Aqꞌbꞌil inmunilan yu Komam Dios Kokolomal, yebꞌ yu Komam Jesucristo, Komam ayko yipo janma.
Chintzꞌibꞌnhetojan huneꞌ carta tiꞌ tawet wuxhta Timoteo; inkꞌaholan haweh yinh Komam, yuto wuhan yuxinto hachayto isyelal yul hawanma. Yaqꞌabꞌ Komam Dios Mame yebꞌ Jahawil Jesucristo iskꞌulal yebꞌ issaqꞌalil iskꞌul yebꞌ xin aqꞌankꞌulal tawet.
Yalto yaꞌ Pablo ta chikachwa yaꞌ Timoteo yinh anma chalni kuybꞌanile mach yeloj
Yet inbꞌeyan yul ismajul Macedonia, kaw inqꞌanan tawet tato chaxhkankano yul konhobꞌ Efeso yunhe hakachni ebꞌnaj chiꞌaqꞌni hunteqꞌan kuybꞌanile maxhtaj yekoj. Machojabꞌ chischah ebꞌnaj juxhtaj yebꞌ ebꞌix janabꞌ yabꞌeꞌ hunteqꞌan ikꞌtiꞌ yebꞌ tzotiꞌ mach istanhbꞌal yibꞌanhilo ebꞌnaj jichmam. Hunteqꞌan tuꞌ, kaw komon tzotiꞌ teyelenhe bꞌahil yehi, mach chikolwa jinh yinh koyijen tzet chal Komam Dios, yebꞌ janiko janma yinh Komam.
Haꞌ tzet yelapno chejbꞌanile chiwaltotiꞌan, haꞌ koxahannhen kobꞌa, huneꞌ koxahannhen kobꞌa chitit yul janma kaw saj, yebꞌ machi nichꞌano istxꞌojal nabꞌil yu, yebꞌ janayto yul janma yinh Komam yinh kaw isyelal. Wal xin, ay ebꞌnaj texol tuꞌ xayilo isbꞌa yinh hunteqꞌan iskꞌulal tuꞌ, haxa yinh hunteqꞌan issukal bꞌay chako isnabꞌal. Choche ebꞌnaj chꞌok ebꞌnaj kuywawomal yinh kuybꞌanile aykano yu yaꞌ Moisés, yaj mach chitxumcha yu ebꞌnaj yinh tzet chala, yebꞌpaxo yinh tzet chaqꞌ ebꞌnaj iskuyuꞌ anma, kaw xin chischilbꞌa ebꞌnaj yalni.
Johtaj tato kꞌul kuybꞌanile aykano yu yaꞌ Moisés, yajaꞌ ta hakaꞌ tzet choche Komam Dios yinh, haꞌ chijikꞌoj. Txumweloj tato mach aqꞌlax chejbꞌanile yu yaꞌ Moisés yu iskachwa yinh anma kꞌul chute isbꞌa; wal xin to yu iskachwa yinh anma manhkꞌom yinh tzet chal Komam Dios, yebꞌ mach yijemoj, yebꞌ hunteqꞌan machi Dios yul sat, kaw mulumpaxoj, hunteqꞌan anma machiswalil yanma, hunteqꞌan chiyahni sunil tzet chitit bꞌay ay Komam Dios, hunteqꞌan chipotxꞌni ismam maka ismiꞌ, yebꞌ sunil hunteqꞌan anma maqꞌom. Chikachwapaxo yinh makta ixlom yebꞌ makta winajlom, yebꞌ hunteqꞌan ebꞌnaj cheta isbꞌa yebꞌ yet winajil, yebꞌ mak chiꞌelqꞌanto yet anmahil, yebꞌ xin mak leqꞌtiꞌ, yebꞌ hunteqꞌan tonhetikꞌa chawte isbꞌi Komam Dios xol sukal tzotiꞌ chilayala, hakpax tuꞌ xin sunil hunteqꞌan anma chikajni kuybꞌanile kaw yel chala. Haꞌ huneꞌ kuybꞌanile kaw yel chala, haꞌ ton Tzotiꞌ Kꞌul yet Kolbꞌanile kaw saqꞌalkanoj. Huneꞌ yaqꞌkano Komam Dios wetan yunhe walnikꞌojan xol anma; kaw niman yelapno Komam Dios.
Chitzala yaꞌ Pablo yuto tzꞌay iskꞌul Komam Dios yinh yaꞌ
Chiwaqꞌan yuchꞌandiosal tet Komam Jesucristo Jahawil, yuto yaqꞌ Komam wipan, yu yijem hinan chil Komam, yuxinto kinyakojan Komam yinh ismunil, waxanhka xin walan tzotiꞌ txꞌoj yinh Komam yet yalanhtokanoj, yebꞌ kaw kaj wilan Komam, yebꞌ hinbꞌahan Komam. Yaj xin kaw tzꞌay iskꞌul Komam Dios winhan yuto mach wohtajojan tato machiswalil hunteqꞌan inwatxꞌeꞌ tuꞌan, yebꞌ xin maxhto chinchahan Komam Jesucristo yul wanmahan. Yajaꞌ kaw nimankano iskꞌulchꞌanil iskꞌul Komam yaqꞌ wetan, yebꞌ wanaytojan yul wanmahan yinh Komam, yaqꞌnipaxo iskꞌulchꞌanil iskꞌul wetan hakaꞌ huneꞌ chaqꞌ Komam tet mak hunxa ye yebꞌ Komam Jesucristo.
Huneꞌ chiwaltiꞌan kaw yelkanoj. Sunil anma yilal yanayto yul yanma tato hulikꞌo Komam Jesucristo yul sat yibꞌanhqꞌinal tiꞌ yunhe iskolni sunil anma mulum. Xol sunil hunteqꞌan anma mulum tuꞌ, hanintiꞌan ekꞌbꞌal mulum hinan. Yuxin tzꞌay iskꞌul Komam Dios winhan. Hak tuꞌ xin, winhan isyelo Komam Jesucristo sunil isnimankꞌulal chiyaqꞌ tet anma mulum. Yuxinto haninan ayinikojan yechelo sunil anma chichahnayto Komam Jesucristo yul yanma yunhe ischahnikano qꞌinale mach istanhbꞌal. Yuxin nimanojabꞌ yelapno Komam yul kosat, jaqꞌaꞌweko ismay Komam Dios yinh sunilbꞌal tiempo. Komam tuꞌ machi bꞌaqꞌinhal chikamiloj, yahawnhetikꞌa yehiko sunilbꞌal tiempo mach chijil yinh Komam yu kosat, haꞌnhe kaw Dios. ¡Hakojabꞌ tuꞌ!
Wuxhta Timoteo, inkꞌaholan yinh Komam. Chiwaltojan huneꞌ hachejbꞌanil tiꞌ, tato chawihti hawanma tawinh, hapahnito istxꞌojal hakaꞌ hunu naj soldado mach chixiw yaqꞌni howal. Hak tuꞌ chawute habꞌa, kꞌulojabꞌnhetikꞌa hanabꞌal hakaꞌ yalni hunteqꞌan ebꞌyaꞌ tawinh, Komam Espíritu aqꞌni yalaꞌ ebꞌyaꞌ. Aypaxo hunteqꞌanxa ebꞌnaj yu mach kꞌulo chiꞌekꞌ yinh isnabꞌal yuxinto yilo yanma yinh Komam. Hak tuꞌ yute isbꞌa naj Himeneo yebꞌ naj Alejandro; yuxin wakojan ebꞌnaj yul isqꞌabꞌ naj matzwalil yunhe yilni ebꞌnaj tato mach chu jalni tzotiꞌ txꞌoj yinh Komam Dios. [image: 126.png] 

Chejbꞌanile yibꞌanhilo bꞌaytet yinh yilal kotxahli
Wal tinanh, haꞌ hunteqꞌan tiꞌ chintaqꞌetojan teyet, tato cheqꞌan tet Komam Dios sunil tzet chilaokniko heyu. Yilal hetxahli tet Komam, kat heyaniko sunil tzet cheyoche yul isqꞌabꞌ Komam, kat heyaqꞌni yuchꞌandiosal tet Komam yinh sunil anma ay yul sat yibꞌanhqꞌinal tiꞌ.
Yilal kotxahli tet Komam Dios yinh ebꞌnaj yahaw konhobꞌ yebꞌ hunteqꞌanxa ebꞌnaj ayko jahawil, haxinwal mach isyaꞌtajil chihul koxol kat jekꞌ yinh aqꞌankꞌulal; haxinwal chu janiko janma yinh Komam Dios kat jekꞌ yinh istoholal. Hunteqꞌan kotxah tuꞌ kaw kꞌul, yebꞌ kaw saqꞌal yul sat Komam Dios, Kokolomal. Chiyoche Komam Dios tato sunil anma chikolchahi, kat yohtanhenilo isyelal. Yuto huneꞌnhechꞌan Komam Dios aya, yebꞌpaxo huneꞌnhechꞌan mak chitzotel jinh tet Komam, haꞌ ton Komam Jesucristo, Komam ok anmahil. Yako isbꞌa Komam Jesucristo yul isqꞌabꞌ kamikal yunhe istohlan ismul sunil anma. Huneꞌ tiꞌ isyelo isbꞌa yet yapni istiempohal. Yuxinto aqꞌlax inmunilan wokan ischejabꞌo Komam Jesucristo yunhe inpujbꞌanikꞌojan huneꞌ tuꞌ, kat inkuynikantojan anma mach Israeloj yinh isyelal, yebꞌ yinh janiko janma yinh Komam. Huneꞌ chiwaltiꞌan mach leqꞌtiꞌaloj, to kaw yeli.
Yuxinto chiwochehan tato chitxahli ebꞌnaj juxhta ay yul hunun konhobꞌ. Sajojabꞌ yanma ebꞌnaj yet chiyanikanh isqꞌabꞌ yet chitxahli. Machojabꞌ chichiwa iskꞌul, machojabꞌpaxo ishowal yinh hunuxa yet anmahil.
Wal ebꞌix janabꞌ, yaqꞌabꞌiko ebꞌix xil isqꞌap hakaꞌ kaw yehi yinh istoholal, machojabꞌ leqꞌtiꞌo chute isbꞌa yaniko xil isqꞌap. Machojabꞌ nanxa islow chute isxinito xil iswiꞌ maka yaniko yelawil hakaꞌ chꞌen oro maka chꞌen perla, maka xilqꞌape kaw aykanh istohol. Machojabꞌ hako tuꞌ chute isbꞌa ebꞌix, wal xin to haꞌ iskꞌulal haꞌ chissay ebꞌix iswatxꞌeꞌ, yuto ayxako ebꞌix yul isqꞌabꞌ Komam Dios. Tonhehojabꞌ tukan ebꞌix yabꞌen kuybꞌanile, yijemojabꞌ xin chute isbꞌa ebꞌix. Mach chisje inkꞌulan tato chikuywa ebꞌix ix xol ebꞌnaj winaj, maka xin chipalkꞌonpaxo ebꞌix yibꞌanh ebꞌnaj. Wal xin tonhehojabꞌ tukan ebꞌix yabꞌen yinh tzet chihal-laxi yet chꞌaqꞌlax kuybꞌanile. Yuto bꞌabꞌel iswatxꞌe Komam Dios naj Adán, tzujanxa iswatxꞌenpaxo Komam ix Eva. Maxhtaj naj Adán subꞌcha yu naj matzwalil, wal xin to haꞌ ix Eva, yaykꞌay ix yinh manhkꞌomal tet Komam Dios. Yajaꞌ ebꞌix tuꞌ, chikolcha ebꞌix yet chilni ebꞌix yinh nixhte yunin, [a]. yebꞌ ta chako yanma ebꞌix yinh Komam, yebꞌ ta chisxahannhe ebꞌix yet anmahil, yebꞌ ta toholnhetikꞌa yehiko ebꞌix yinh isyelal Komam Dios, yebꞌ ta chispohilo isbꞌa ebꞌix yinh istxꞌojal.
	[a]2:15 Waxanhka istzꞌaktiꞌnhe Komam Dios ix Eva yebꞌ sunil ebꞌix ix, ta kaw yaꞌta chipitzkꞌa yunin ebꞌix, yajaꞌ yet ispitzkꞌa Komam Jesús, yaqꞌni Komam Dios iskꞌulal tet sunil anma. Gn. 3:1-6,15-16,20

Kuybꞌanile yinh isbꞌeybꞌal ebꞌyaꞌ chiꞌok ijbꞌalomal
Yinh kaw yeli, ta ay hunu mak chiꞌok ijbꞌalomal xol yuninal Komam Dios, huneꞌ munil tuꞌ kaw saqꞌalkanoj. Yajaꞌ haꞌ mak chiꞌok ijbꞌalomal tuꞌ, machojabꞌ nino istxꞌojal sata anma, huneꞌnhehojabꞌ yixal. Toholojabꞌ chiyute isnabꞌal yebꞌ isbꞌeybꞌal, yilal yaqꞌni bꞌay chiway anma chiꞌekꞌ iskꞌatanh. Helanojabꞌ iskuywahi, yebꞌ xin ayojabꞌ yelapno yul sat anma. Machojabꞌ ukꞌum teꞌoj, machojabꞌ aqꞌom howal, yebꞌ machojabꞌ ayko yanma yinh chꞌen melyu. Wal xin kꞌulchꞌanojabꞌ iskꞌul yebꞌ xin chewla winaj chute isbꞌa. Yohtajojabꞌ yaqꞌni kuybꞌanile yul yatut haxinwal yijem chiꞌeliko yuninal, yebꞌ xin chixiw yuninal tet. Yajaꞌ ta mach chu iskuyni yuninal yul yatut, maxhtikꞌam chu yokpaxo ilwal yinh mak ayxako yul isqꞌabꞌ Komam.
Mak chꞌok ijbꞌalomal xol yuninal Komam Dios tuꞌ, machojabꞌtaj hunu mak tolto chahnhe Komam Jesucristo yul yanma, yuto ta hak tuꞌ subꞌuta isloloꞌnhen isbꞌa, kat yaykꞌay yinh isyaꞌtajil hakaꞌ yu yaykꞌay naj matzwalil. Wal xin, kꞌulojabꞌ isbꞌeybꞌal mak ijbꞌalom tuꞌ sata anma maxhto chako isbꞌa yul isqꞌabꞌ Komam, haxinwal machi mak chiꞌinilo ispixan, yebꞌ mach chiꞌaykꞌay yul isqꞌabꞌ naj matzwalil.
Kuybꞌanile yinh tzet chu ismunla ebꞌyaꞌ diácono
Hakpax tuꞌ mak chiꞌok diáconohal, isyelalojabꞌnhetikꞌa chiyala. Machojabꞌ nananta tzet chilayala, machojabꞌ chiꞌukꞌi. Machojabꞌ ayoko yanma yinh yiqꞌni ismelyu yu leqꞌtiꞌal. Yilal yaniko yanma yinh kuybꞌanile aqꞌbꞌilkano jet yu Komam Dios, huneꞌ kuybꞌanile chabꞌilxayto yul janma, yebꞌ xin sajojabꞌnhetikꞌa isnabꞌal. Yinh bꞌabꞌel, yilal yil-laxi ta mach ismul, lahwi tuꞌ xin kat yaqꞌlax ismunil yinh diáconohal.
Hakpax tuꞌ xin ebꞌix janabꞌ chiꞌok yinh huneꞌ munil tiꞌ, toholojabꞌ isbꞌeybꞌal ebꞌix yul sat anma. Machojabꞌ hobꞌom tzotiꞌ ebꞌix. Nanojabꞌnhetikꞌa yu ebꞌix yinh tzet chiswatxꞌe. Yijemojabꞌ chiyute isbꞌa ebꞌix yinh sunil.
Ebꞌyaꞌ juxhta chiꞌok diáconohal, huneꞌnhehojabꞌ yixal, yohtajojabꞌ iskuywa yul yatut yebꞌ yinh sunil yuninal. Yinh kaw yeli ebꞌyaꞌ diácono kꞌul chiyute isbꞌa yinh ismunil, niman yelapno chiꞌelkaniko yul sat yuninal Komam, yebꞌ xin chiqꞌ yip yanma istzotel yinh janayto yul yanma yinh Komam Jesucristo.
Yebꞌilxakano jet tzet ye kokuybꞌanil
Ayko yinh inkꞌulan intohan kaxhwilnojan yinh lembꞌil, yajaꞌ xin chintzꞌibꞌnhetojan huneꞌ hum tiꞌ tawet, yunhe ta chiꞌekꞌ tiempo wapnihan, hawohtaxa tzet chawatxꞌe xol yuninal Komam Dios. Hanhonh tiꞌ Yatut Komam Dios itzitz jehi, yuto hanhonh kaw chijalikꞌo huneꞌ kuybꞌanile yet isyelal, yebꞌ xin hanhonh chijako yip huneꞌ kuybꞌanile tiꞌ yinh sat anma.
Yinh kaw yeli chiwalkanojan, kaw aykano yelapno ye huneꞌ kokuybꞌanil chiꞌaqꞌlax tiꞌ, yuxin chiyal hakaꞌ tiꞌ:
«Yako isbꞌa Komam anmahil, yet yulikꞌo koxol.
Haxa Komam Espíritu Santo yeniloj tato tohol isnabꞌal.
Ilbꞌil Komam yu ebꞌnaj ángel.
Hal-laxikꞌo Istzotiꞌ Komam xol anma nan konhobꞌal.
Ay anma yul sat yibꞌanhqꞌinal tiꞌ kaw yako yanma yinh Komam.
Chahlax Komam yinh iskꞌulchꞌanil yul satkanh,» xhi.
Kuybꞌanile yinh anma chibꞌejnikano Istzotiꞌ Komam Dios
Yaj habꞌan yalni Komam Espíritu Santo tato yet chihul islahobꞌal tiempo, txꞌiꞌal anma chilo isbꞌa yinh Istzotiꞌ Komam Dios bꞌay yako yanma, kat isto yinta hunteqꞌan espíritu leqꞌtiꞌwom chiꞌaqꞌni subꞌchaho anma, yebꞌ yinh kuybꞌanile chitit yinh ebꞌnaj ischejabꞌ naj matzwalil. Chabꞌento anma tzet chal ebꞌnaj leqꞌtiꞌwom chal isbꞌa kꞌulal. Haꞌ hunteqꞌan ebꞌnaj tuꞌ kamnajilo isnabꞌal, matxa chiyabꞌeto tzet chal yanma. Hunteqꞌan ebꞌnaj tuꞌ chiskach ebꞌnaj ismohyi anma. Aypaxo hunteqꞌan tzet chilolax tiꞌ chiskach ebꞌnaj islolaxi; yajaꞌ xin haꞌ Komam Dios anhekano tzet chilolaxi. Hanhonh ayonhxako yul isqꞌabꞌ Komam tiꞌ, yu koloni yuxin aykano yu Komam. Hayet chikoloni xin chijaqꞌ yuchꞌandiosal yinh tet Komam Dios, yuto johtaxa isyelal. Sunil tzet watxꞌebꞌil yu Komam Dios kaw kꞌul, yuxin mach chu jalni ta ay hunu tzet tiꞌ machiswalil. Sunil chu koloni, kachannhe chijaqꞌ yuchꞌandiosal yinh tet Komam yet chikoloni. Yuto haꞌ Istzotiꞌ Komam Dios chihalni ta sunil tzet iswatxꞌe Komam kaw kꞌulkanoj, yebꞌpaxo kotxah chihalni kꞌulal sunil tzet chikolo.
Kuybꞌanile yinh ebꞌyaꞌ ischejabꞌ Komam Jesucristo kꞌul chute isbꞌa
Tato chakuykanto ebꞌnaj juxhtaj yebꞌ ebꞌix janabꞌ yinh hunteqꞌan tiꞌ, kꞌulach ischejabꞌo Komam Jesucristo chal tuꞌ, lanhan hachꞌibꞌ yinh kaw kꞌul yinh tzet chu janiko janma yinh Komam, yebꞌ yinh kuybꞌanile kaw kꞌul chitikꞌa hayije.
Wal xin, mach chachah hunteqꞌan yikꞌtiꞌal ebꞌnaj jichmam machi nino iskꞌulal chaqꞌ jet, yuto sukal tzotiꞌnhe yehi. Haꞌojabꞌ yet Komam Dios chaqꞌaytze habꞌa yinh. Yinh kaw yeli yet chikoqꞌaytzen kobꞌa jaqꞌni labꞌanbꞌo konimanil yinh hunu sajach chikolwa jinh, yajaꞌ ta chikoqꞌaytze kobꞌa yinh yet Komam Dios, ekꞌbꞌalto kꞌul, yuto chaqꞌ iskꞌulal jet yul sat yibꞌanhqꞌinal tiꞌ, yebꞌ yet ayonhxa yul satkanh. Haꞌ huneꞌ chiwaltiꞌan kaw yeli, sunil anma yilal yanayto yul yanma. Yuxin chꞌahilo kokꞌul jaqꞌni jip komunla yinh yet Komam Dios, yuto haꞌ Komam itzitz ayko yipo janma. Haꞌ Komam tuꞌ Iskolomal sunil anma, yuxin haꞌ mak chichahni yul yanma, chikolchahi.
Hunteqꞌan chiwaltiꞌan, haꞌ chawaqꞌ iskuyuꞌ anma, kat hawalni tet tato chisyije. Machojabꞌ mak chalni tato matzet hawohtaj yuto tzeh hachto. Wal xin toholojabꞌ chawute habꞌa haxinwal chayelo xol ebꞌnaj juxhtaj tato hak tuꞌ chiyutepaxo isbꞌa. Kꞌulojabꞌ hatzoteli, toholojabꞌ habꞌeybꞌal, yebꞌpaxo xin xahan chawil hawet anmahil, kꞌulojabꞌ hanabꞌal, yebꞌ xin hayenilo yinh tzet chu janayto yul janma yinh Komam Dios, kat hapohnilo habꞌa yinh istxꞌojal hakaꞌ yuninal Komam Dios. Hayet maxhto chinapnihan, ako yinh hakꞌul hawilni Istzotiꞌ Komam Dios yabꞌeꞌ ebꞌnaj juxhtaj yebꞌ ebꞌix janabꞌ. Chawiptzenpaxo ebꞌnaj yinh Istzotiꞌ Komam, kat hakuyni ebꞌnaj yinh. Kaw mach chahinkꞌulnhe huneꞌ hahelanil aqꞌbꞌil tawet yu Komam Dios, huneꞌ hal-laxilto yet yanayo isqꞌabꞌ ebꞌyaꞌ anciano tawibꞌanh.
Ako hawanma yinh sunil hunteqꞌan chiwaltiꞌan, haxinwal sunil mak chiꞌilni tato hunun tzꞌayik hawiqꞌni hawip yinh yet Komam. Chawil habꞌa yinh tzet chawu yebꞌ xin yinh tzet chiyu hakuywahi. Lahiko habꞌelwi yinh hunteqꞌan tiꞌ. Tato toholnhetikꞌa chawute habꞌa yinh chaxhkolcha yu, kat iskolcha sunil mak chiꞌabꞌen tzet chawal tuꞌ.
Kuybꞌanile yinh tzet chute isbꞌa yaꞌ Timoteo xol mak ayxako yul isqꞌabꞌ Komam Dios
Yet chaxhkachwa yinh ebꞌyaꞌ ichamtaxa, mach howo chu hatzotel tet ebꞌyaꞌ, wal xin haqꞌankꞌulal chaxhtzoteli, hakaꞌ chiyu hatzotel tet hamam. Haxapaxo tet ebꞌnaj tzehla winaj, aqꞌankꞌulal chaxhtzoteli, hakaꞌ hatzotel tet hunu kaw hawuxhtaj. Hakpax tuꞌ tet ebꞌix janabꞌ ixnamtaj, kꞌulchꞌanojabꞌ chiyu hatzotel tet ebꞌix, hakaꞌ chawute hatzotel tet hamiꞌ. Yebꞌpaxo tet ebꞌix qꞌopotaj, kꞌulojabꞌ chiyu hatzotel tet ebꞌix hakojtam tet hunu hawanabꞌ chaxhtzoteli. Machojabꞌ nino istxꞌojal nabꞌil hawu.
Kolwahanh yinh ebꞌix kamnaxa yichamil, ebꞌix machi bꞌay chikawxi iskꞌul. Ta ay ebꞌix hunix tuꞌ ay yunin, maka yuninal yuninal, haꞌ hunteqꞌan tuꞌ yet ay iskolwa yinh tzet chiꞌokniko yu ebꞌix. Yuto ebꞌnaj uninale yilal isyijen ebꞌnaj iskolwahi, yebꞌ ispajtzen tet ismam maka ismiꞌ, yuto kaw kꞌul huneꞌ tuꞌ yul sat Komam Dios, kaw chitzala Komam yinh.
Yaj wal hunu ix hunix kaw ischukilxanhe, matxa mak yinh chikawxi iskꞌul, kachannhe yinh Komam Dios chikawxi iskꞌul, yebꞌ xin mach chisbꞌej ix istxahli tet Komam chꞌekꞌ tzꞌayik, chꞌekꞌ aqꞌbꞌal, chu iskolwa yuninal Komam Dios yinh ix. Yaj tato ay hunu ix hunix chiꞌekꞌ yinh istxꞌojal tzet choche iskꞌul, mach chu iskolwa yuninal Komam yinh ix, yuto waxanhka itzitz isnimanil ix, yaj wal yul sat Komam Dios kamom ix. Halpaxo hunteqꞌan kuybꞌanile tiꞌ tet ebꞌnaj juxhtaj, yebꞌ tet ebꞌix janabꞌ, haxinwal machi hunu istxꞌojal chihal-laxiko yinh sat.
Ta ay hunu juxhtaj mach chikolwa yinh mak ayto yu isbꞌa yebꞌi, yebꞌ ta hak tuꞌ chutepaxo yul yatut, huneꞌ mak tuꞌ matxa chu yalni isbꞌa yuninalo Komam Dios, yebꞌ ekꞌna machiswalil sata anma maxhto chichahni Istzotiꞌ Komam yul yanma.
Haꞌ ix hunix bꞌay wal iskolwa yuninal Komam Dios, haꞌ ix tzꞌajanxa yinh 60 habꞌil yebꞌ xin ta mach issay ix hunuxa winaj yet aytokꞌo yichamil. Yebꞌ tato ohtabꞌil iskꞌulal iswatxꞌe ix yet yalanhtokanoj, ta kꞌul yu yaqꞌni chꞌibꞌo ix yunin, yebꞌ tato yaqꞌ ix bꞌay chiway anma ekꞌ iskꞌatanh, yebꞌ tato istxꞌah ix yoj yuninal Komam ekꞌ iskꞌatanh, yebꞌ xin ta kolwa ix yinh anma yaꞌta yekoj, yebꞌ xin ta iskꞌulalnhetikꞌa iswatxꞌe ix; ta hak tuꞌ chu iskolwa yuninal Komam Dios yinh ix.
Wal ebꞌix hunix qꞌopoto mach chu hawaniko ebꞌix yinh istxolal isbꞌi ebꞌix hunix, yuto ay ebꞌix haꞌ tzet choche iskꞌul haꞌ chiswatxꞌe, chisbꞌejnikano ebꞌix huneꞌ munil yet Komam Jesucristo, yuto haꞌ ismohyi ebꞌix haꞌ ayko yinh iskꞌul. Hak tuꞌ chu iskankano ebꞌix txꞌojal kat ismanhkꞌonkanh huneꞌ munil chabꞌilxa yu tuꞌ. Yebꞌ istiꞌlaxanhe nha chꞌekꞌ ebꞌix choche, kat isqꞌayilo ebꞌix isahil. Maxhnhetaj huneꞌ tuꞌ, wal xin chiqꞌaypaxilo ebꞌix halo qꞌumal, chanito isbꞌa ebꞌix xol tzettaj ye tuꞌ yebꞌ tzotiꞌ mach chiyok ebꞌix yinh. Yuxinto chiwochehan tato chimohyi ebꞌix hunix qꞌopoto, ayojabꞌ yunin ebꞌix kat yok ebꞌix yilno yatut; haxinwal machi bꞌay chikawxi anma chonhkajni yinh Istzotiꞌ Komam Dios. Chiwaltojan hunteqꞌan tiꞌ tawet yu ay ebꞌix hunix tiꞌ xameltzoto yintaj. Haxa tzet chal naj matzwalil lanhan isyijen ebꞌix tinanh.
Tato ay hunu juxhtaj maka hunu ix janabꞌ ay hunu ix hunix yul yatut, yilal iskolwa yinh ix. Machojabꞌ chiꞌok ix yijatzo yuninal Komam, haxinwal hanhe yinh ebꞌix yinh kaw yeli machi hunu mak bꞌay chikawxi iskꞌul, haꞌ bꞌay chikolwa yuninal Komam.
Haꞌ ebꞌyaꞌ anciano kꞌul yijbꞌali yinh yuninal Komam Dios, yilal niman yelapno ebꞌyaꞌ yul sat ebꞌnaj juxhtaj sunil. Haktikꞌapax tuꞌ ebꞌyaꞌ chipujbꞌanikꞌo Istzotiꞌ Komam Dios, yebꞌpaxo chikuywa yinh Istzotiꞌ Komam kaw ekꞌbꞌalojabꞌ niman yelapno [b] hak tuꞌ chalpaxo yelapno huneꞌ versículo tiꞌ. ye ebꞌyaꞌ. Yuto chal Istzotiꞌ Komam Dios hakaꞌ tiꞌ:
«Mach chubꞌ heyaqꞌaꞌko yet istiꞌ noꞌ wakax yet chixanhwi trigo noꞌ,» [*] xhihayoj.
Chalnipaxoj: «Haꞌ ebꞌnaj munlawom, yilal ischahni ebꞌnaj istohol,» [*] xhihayoj.
Mach tonhehojabꞌnhetikꞌa chawabꞌeto yinh tzet chal hunu mak chiꞌok aqꞌokꞌule tawet yinh hunu yaꞌ anciano, wal xin yilal ay kawanh maka oxwanh testigo chihalni ta yeli. Tato ay hunu juxhtaj maka hunu ix janabꞌ mach chisbꞌej yaniko ismul, yilal hakachni yinh sat sunil yuninal Komam Dios, haxinwal chixiw sunil yuninal Komam yaniko ismul.
Yinh sat Komam Dios yebꞌ xin yinh sat Komam Jesucristo yebꞌ xin yinh sat ebꞌnaj yángel Komam Dios, chintaqꞌetojan hunteqꞌan chejbꞌanile tiꞌ tawet tato kaw yilal hayijeni. Lahanojabꞌnhe chawute habꞌa yinh ebꞌnaj juxhta yebꞌ ebꞌix janabꞌ; machojabꞌ chawato habꞌa yinh hunu maka. Mach komono chawako ismunil hunu juxhta yul isqꞌabꞌ yinh anhe yalanhto maxhto chawil isbꞌeybꞌal, haxataxka chꞌelikoj hach hunach chawato habꞌa yinh istxꞌojal huneꞌ mak tuꞌ. Wal xin, machojabꞌ chawato habꞌa xol tzet ye tuꞌ machiswalil.
Chiwaltojan tawet yu huneꞌ yaꞌkꞌul naunhe chiꞌok tawinh, mach chiyu hawukꞌni ha haꞌ ischukil, wal xin kꞌul ta chawukꞌpaxo nixhtejo teꞌ vino anhil.
Wal yinh isbꞌeybꞌal anma, ay mak tiꞌ ixtanh jilni ismul yet yalanhto maxhto chiꞌil-laxi tzet chiꞌelikoj. Ay mak xin hato yet chꞌil-laxi tzet chiꞌelikoj katto yixtanhwi ismul. Hakpax tuꞌ ye anma chiꞌuten iskꞌulal, ixtanh yil-laxi, yaj ay mak tiꞌ mach ixtanho iskꞌulal lanhan iswatxꞌen tinanh, masantikꞌa chiꞌixtanhwiloj kat xin isyenilo isbꞌa, mach chikankano yinh ewantajil.

Iskuybꞌanil ebꞌnaj ayikto yalanh chejbꞌanile
Chiwaltojan tawet yinh ebꞌnaj loqꞌbꞌil yu ispatrón yu yok chejabꞌoj. Ayojabꞌ yelapno yahaw ebꞌnaj tuꞌ yul sat, haxinwal mach chibꞌuchlax isbꞌi Komam Dios yebꞌpaxo xin kuybꞌanile chijalanh. Yaj tato ay hunu mak ayxako ispatrón tuꞌ yul isqꞌabꞌ Komam Dios, machojabꞌtaj yu tuꞌ yuxin matxa yelapno naj yul sat, yu yuxhtaxa isbꞌa iskawanhil yinh Komam, wal xin kaw kꞌulojabꞌ chu ismunla naj chejabꞌ yul isqꞌabꞌ ispatrón, yuto naj chichahni huneꞌ munil tuꞌ ayxako yul isqꞌabꞌ Komam, juxhtaxa yehi, yebꞌ kaw xahan ay ju. Haꞌ hunteqꞌan tuꞌ, yilal hawok hakuyni kat hawalni tato yilal isyijelaxi.
Mach chu janiko janma yinh chꞌen melyu
Tato ay anma nan kuybꞌanile chiyalikꞌoj, mach lahano yebꞌ kuybꞌanile kaw kꞌul yet Komam Jesucristo, yebꞌ mach lahano yebꞌ kuybꞌanile chalni yinh tzet chu yaniko konabꞌal yinh Komam Dios, hunteqꞌan anma tuꞌ, kaw kanhye yalni, yaj xin kaw matzet yohtaj. Hunteqꞌan anma tuꞌ tonhe chiyoche isteyeꞌleko anma yinh tzet yelapno ye tzotiꞌ. Haꞌ ton yinh tuꞌ chiꞌichiko chichonkꞌulal, yebꞌ howal, yebꞌ bꞌuchwal, hak tuꞌ xin chu yok kabꞌkꞌulal. Matxatikꞌa chisbꞌej anma tuꞌ isteyelen isbꞌa, kaw matxatikꞌa kꞌulo yul iswiꞌ, matxa isyelal Istzotiꞌ Komam Dios ayko yinh. Haꞌ huneꞌ nabꞌil yu anma, haꞌ ton yiqꞌni niman melyu yinh kuybꞌanile chabꞌilxa ju. Mach chahunbꞌa habꞌa yebꞌ hunteqꞌan anma tuꞌ.
Yajaꞌ yinh kaw yeli, niman iskꞌulal chikochah yinh kuybꞌanil chabꞌilxa ju tuꞌ, yaj xin ta chijaqꞌ tzalaho kokꞌul yinh tzet ay yul koqꞌabꞌ. Wal xin, matzet iqꞌbꞌil ju yet kopitzkꞌa yul sat yibꞌanhqꞌinal tiꞌ, yebꞌ xin matzet chijipaxto jintaj yet chonhkamtoj. Yuxin ta ay tzet chikolo yebꞌ xin ta ay xil koqꞌap, jaqꞌaꞌ tzalaho kokꞌul. Yuto haꞌ mak choche chiꞌok qꞌalomal, chiꞌaykꞌay yul isqꞌabꞌ istxꞌojal, kat yochento tzettaj ye tuꞌ machi nino iskꞌulal chiswatxꞌe yinh, kat yochenpaxto ismachiswalilal. Hak tuꞌ chu yetaxkanto isnabꞌal, kat iskꞌaykantoj. Yuto haꞌ jochento chꞌen melyu, chonhyito kowatxꞌen sunil ismajanil istxꞌojal. Ay ebꞌnaj juxhta tiꞌ yu yako yanma yinh chꞌen melyu yilo yanma yinh Komam, istitkano niman isyaꞌtajil bꞌiskꞌulal yibꞌanh ebꞌnaj.
Kolinhbꞌawe kobꞌa yinh Komam Jesucristo
Wal hach tiꞌ wuxhta Timoteo, yet Komam Dios hawehi. Elanh tet hunteqꞌan istxꞌojal tuꞌ, haꞌ iskꞌulal chasayiloj. Qꞌan yip hawanma tet Komam Dios. Tohol chawute habꞌelwi yinh Komam yinh sat anma. Xahan chawil hawet anmahil, ijle isyaꞌtajil chiꞌay tawibꞌanh. Chewojabꞌ chawute habꞌa. Ako yinh hakꞌul halahniko hawaniko hawanma yinh Komam Dios, kaw yachyonhe chawuko yinh huneꞌ hasabꞌehal, haꞌ ton haqꞌinal mach istanhbꞌal. Yu huneꞌ tuꞌ, yuxin awtebꞌil hach yu Komam Dios, yebꞌ xin kaw kꞌul yu hataqꞌwen yinh sat txꞌiꞌal maka, tato haꞌ Komam Jesús, haꞌ Jahawil yehikoj.
Wal tinanh yinh sat Komam Dios, chiꞌaqꞌni isqꞌinal sunil tzettaj ye tuꞌ, yebꞌ xin yinh sat Komam Jesucristo, Komam halni isyelal sata naj Poncio Pilato, chiwaltojan hachejbꞌanil. Yilal hayijen hunteqꞌan kuybꞌanile tiꞌ. Machojabꞌ nino tzet chamanhkꞌo, haxinwal machi bꞌaytet yinh chaxhkachlaxi masanto yet chihul Komam Jesucristo hunelxa. Wal xin chihul huneꞌ tiempohal hakaꞌ chiyoche Komam Dios, kat yijni isbꞌa hunteqꞌan tiꞌ, yuto yul isqꞌabꞌ Komam Dios ay sunil. Kaw saqꞌal yet Komam, isreyal ebꞌnaj rey ye Komam, yahawilpaxo ebꞌnaj yahawil ye Komam. Hanhechꞌan Komam Dios machi bꞌaqꞌinhal chikami. Ay Komam xol huneꞌ issajilqꞌinal bꞌay machi hunu mak chiyu ishitziko iskꞌatanh. Maxhto hunu mak xaꞌilni yinh Komam, machipaxo mak chu isqꞌoji yilni Komam. ¡Bꞌitnhelaxojabꞌ isbꞌi Komam yu ishelanil yebꞌ yu yip ay yinh sunilbꞌal tiempo! ¡Hakojabꞌ tuꞌ!
Ebꞌnaj juxhta ay isqꞌalomal yul sat yibꞌanhqꞌinal tiꞌ, hal tet ebꞌnaj tato mach chisloloꞌnhe isbꞌa. Machojabꞌ xin chako yanma ebꞌnaj yinh isqꞌalomal, yuto huneꞌ qꞌalomal tuꞌ chitanhiloj. Wal xin yaqꞌabꞌiko yanma ebꞌnaj yinh Komam Dios. Komam chꞌaqꞌni sunil tzettaj ye tuꞌ jet yinh kaw niman yu iskꞌulalo jinh. Hal tet ebꞌnaj tato kaw kꞌul chute iskꞌul. Yaqꞌabꞌiko ebꞌnaj yinh iskꞌul iswatxꞌen iskꞌulal, kolwahojabꞌ ebꞌnaj yinh anma matzet aya, machojabꞌ chꞌoqꞌ ebꞌnaj yaqꞌni. Ta chisbꞌeybꞌalnhe ebꞌnaj iskꞌulal, ay isqꞌalomal ebꞌnaj lanhan iskutxbꞌan satkanh, kat xin ischahni huneꞌ qꞌinale mach istanhbꞌal.
Islahobꞌal chejbꞌanile yalto yaꞌ Pablo tet yaꞌ Timoteo
Hach Timoteo, kaw chawil habꞌa yinh tzet abꞌebꞌiliko yul haqꞌabꞌ. Mach chawabꞌeto hunteqꞌan txꞌoj tzotiꞌ machi nino iskꞌulal chaqꞌa. Mach chawabꞌepaxto hunteqꞌan helanile maxhtaj yekoj chal ebꞌnaj chonhkajni yu chijalikꞌo isyelal. Ebꞌnaj ok tzujno yinta hunteqꞌan kuybꞌanile tuꞌ, xaꞌishekꞌilo isbꞌa ebꞌnaj yinh isyelal.
Haꞌojabꞌ Komam Dios chiꞌaqꞌni aqꞌankꞌulal tawet. ¡Hakojabꞌ tuꞌ!
2TIISKABꞌ CARTA YAꞌ SAN PABLO YATO TET YAꞌ TIMOTEOYichebꞌanil iscarta yaꞌ Pablo
Hanin Pablo intiꞌan, ischejabꞌ Komam Jesucristo wehan, yuto hak tuꞌ el yinh iskꞌul Komam Dios, yu walnikꞌojan huneꞌ qꞌinale mach istanhbꞌal chiꞌilcha yinh Komam Jesucristo, hakaꞌ yu yaltenkano Komam Dios.
Chintzꞌibꞌnhetojan huneꞌ incartatiꞌan tawet wuxhta Timoteo, kaw xahan ayach wuhan, yuto inkꞌaholan haweh yinh Komam. Haꞌojabꞌ Komam Dios Mame yebꞌ xin Komam Jesucristo chiꞌaqꞌni iskꞌulchꞌanil iskꞌul yebꞌ aqꞌankꞌulal tawet, kat istzꞌay iskꞌul tawinh.
Jalaꞌkꞌo Istzotiꞌ Komam Jesucristo
Hayet chaxhinnanitijan yet chintxahlihan hunun tzꞌayik yebꞌ hunun aqꞌbꞌal chiwaqꞌan yuchꞌandiosal tet Komam Dios tawinh. Yinh istoholal innabꞌalan chinmunlahan yinh ismunil Komam Dios, hakaꞌ yu ismunla ebꞌyaꞌ wichmaman yet payat.
Chinnatijan yet hawoqꞌi yet hakankano wuhan. Chiwochehan chaxhwilan hunelxa yunhe kam yahkanokanh tzalahilal yul wanmahan. Chinnatijan tato yinh kaw yeli ayko hawanma yinh Komam Jesucristo. Hakaꞌ hamiꞌ ixnam Loida yebꞌ hamiꞌ Eunice, haꞌ bꞌabꞌel yako yanma yinh Komam, kaw xin wohtajan tato hak tuꞌ hawanipaxiko hawanma yinh Komam.
Yuxin chiwaltojan tawet tato ayachojabꞌnhetikꞌako hawaniko yip hahelanil yaqꞌkano Komam Dios tawet yet wanayo inqꞌabꞌan yibꞌanh hawiꞌ. Wal xin, huneꞌ Espíritu xayaqꞌ Komam Dios jet, mach chiyaqꞌ xiwkilal yul janma, wal xin to chaqꞌ yip janma, yebꞌ koxahannhen kobꞌa, yebꞌpaxo kokachni kobꞌa yinh ej istxꞌojal. Yuxin mach chaxhtxꞌixwi hawalnikꞌo Istzotiꞌ Komam Jesucristo, yebꞌ xin mach chaxhtxꞌixwipaxoj yuto ayinikojan preso tiꞌ yu Istzotiꞌ Komam. Wal xin yu hawip chaqꞌ Komam Dios yilal hachahni ej isyaꞌtajil chihul tawibꞌanh yu chawalikꞌo Istzotiꞌ Komam chiꞌaqꞌni kolbꞌanile. Wal tinanh kolbꞌil honhxa yu Komam, yebꞌ awtebꞌil honhxa yu jokkano yeto Komam. Yaj maxhtaj yu tzet chikowatxꞌe yuxin kolbꞌil honhxa, machoj; wal xin to yu nabꞌilxatikꞌa yu Komam yet yalanhto maxhto chiswatxꞌe yul sat yibꞌanhqꞌinal tiꞌ, yaqꞌnipaxo iskꞌulchꞌanil iskꞌul jet yu Komam Jesucristo. Isyelo Komam Dios iskꞌulchꞌanil iskꞌul tuꞌ yinh Komam Jesús yet yulikꞌo yul sat yibꞌanhqꞌinal tiꞌ. Yaqꞌnikano tanho yip huneꞌ kamikal jibꞌanh, yaqꞌni ohtanhelaxo huneꞌ qꞌinale mach istanhbꞌal yu kuybꞌanile yet kolbꞌanile.
Haꞌ Komam Dios aqꞌnhe inmunilan walnikꞌojan huneꞌ Tzotiꞌ yet kolbꞌanile tiꞌ, kinyanikojan ischejabꞌo Komam Jesucristo, yebꞌ kuywawomal xol anma mach Israeloj. Yuxin chiwilan hunteqꞌan isyaꞌtajil chiꞌay wibꞌanhtiꞌan, yajaꞌ machi nichꞌano chintxꞌixwihan, yuto wohtajan mak yinh ayko wanmahan. Wohtapaxojan ta tzet chiwaqꞌan iskꞌubꞌaꞌ Komam Dios, ay yip Komam iskꞌubꞌani masanto yet chꞌayilo islahobꞌal tzꞌayik.
Hunteqꞌan kuybꞌanile aqꞌbꞌil tawet wuhan, yinh kaw yeli yet Komam Dios yehi, haꞌ hunteqꞌan tuꞌ chawilto habꞌeybꞌalnheni. Tinanh hunxa je yebꞌ Komam Jesucristo, yuxin ako hawanma yinh Komam, yebꞌ xin xahan chawil hawet anmahil. Wal xin, yu yip Komam Espíritu Santo ayko jinh hununonh, yuxin kaw chayaꞌilnhe hunteqꞌan kuybꞌanile aqꞌbꞌil tawet yu Komam Dios.
Hawohtaj tato sunil ebꞌnaj ay bꞌey yul ismajul Asia bꞌejnhe inkanojan, xol ebꞌnaj tuꞌ ayko naj Figelo yebꞌ naj Hermógenes. Haꞌojabꞌ Komam Dios chiꞌanayo iskꞌulal yibꞌanh makta ay bꞌey yatut juxhta Onesíforo, yuto txꞌiꞌal el hulikꞌo yaꞌ yaqꞌaꞌ isnimanbꞌal inkꞌulan. Waxanhka ayiniktijan yul preso tiꞌ, yaj mach txꞌixwilo yaꞌ winhan. Wal xin hulnhe yaꞌ yul konhobꞌ Roma tiꞌ, yok yaꞌ kinissaynihan, masan kinilchahan yu yaꞌ. Haꞌojabꞌ Komam Dios chiꞌaqꞌni iskꞌulchꞌanil iskꞌul tet juxhta Onesíforo tuꞌ yinh islahobꞌal tzꞌayik. Hach tiꞌ kaw hawohtaj ta kolwa yaꞌ jinh yet ayonh yul konhobꞌ Efeso.
Huneꞌ ischejabꞌ Komam Jesucristo kaw kꞌul
Hach kaw inkꞌaholtiꞌan, kaw aqꞌ hawip hawatxꞌeniko habꞌa yinh iskꞌulchꞌanil iskꞌul Komam Dios chiyaqꞌ jet, yuto hunxa je yebꞌ Komam Jesucristo. Hunteqꞌan kuybꞌanile hawabꞌe walnikꞌojan xol anma, haꞌ chataqꞌe tet ebꞌnaj juxhtaj yijem chute isbꞌa, yebꞌ tzꞌajan chute iskꞌul ebꞌnaj iskuyni hunuxa yet anmahil.
Hach tiꞌ xin techahojabꞌ isyaꞌtajil hawu hakaꞌ hunu naj soldado, yuto ischejabꞌ Komam Jesucristo hawehi. Machi hunu naj soldado tiꞌ ayko soldadohal kat istopaxo iswatxꞌeno hunuxa nan munilal, yuto yilal isyijen naj tzet chal yahawil. Hakpax tuꞌ hunu naj chiꞌaqꞌni anhe, mach chischah naj ismatan ta mach chisyije naj yinh tzet chu istzujcha apno huneꞌ matan tuꞌ. Hakaꞌ hunu naj tzꞌunum awal, yilal ismunla naj bꞌabꞌel kat ischahni naj sat istzꞌunubꞌ tuꞌ. Ako hawanma yinh hunteqꞌan kuybꞌanile chiwalan tawet tiꞌ, haꞌ xin Komam chꞌaqꞌni kam hatxumuꞌ yinh tzet yehi.
Nati Komam Jesucristo, Komam pitzkꞌakanh xol kamom, Komam tit yinh yuninal yaꞌ jichmam David, hakaꞌ yalni Tzotiꞌ yet kolbꞌanile chiwalikꞌojan xol anma. Yu chiwalikꞌojan huneꞌ kuybꞌanile tiꞌ, yuxin chiwabꞌehan isyaꞌtajil. Kaw xin ayinikojan preso hakaꞌ hunu mak kaw xiwkilta ismul, yaj wal Tzotiꞌ yet kolbꞌanile xin mach ayoko preso. Yuxin, sunil chiwaqꞌtechahojan yu ayko wanmahan yinh makta sikꞌbꞌilxakanh yu Komam, yunhe ischahni iskolbꞌanil kaw kꞌulchꞌankanoj, mach istanhbꞌal, huneꞌ chiꞌaqꞌlax jet yu hunxa je yebꞌ Komam Jesucristo.
Huneꞌ kuybꞌanile tiꞌ kaw yel chala:
Tato xakonhkam yebꞌ Komam, chonhitzitzbꞌipaxokanh yebꞌ Komam.
Tato chijabꞌe isyaꞌtajil, chonhokpaxo yahawilo yebꞌ Komam.
Ta chijala ta mach johtajo Komam, chiyalpaxo Komam ta mach konhyohtajoj. [*]
Ta mach kꞌulo chijute kobꞌa, wal Komam Dios kꞌul Komam,
yuto mach chismanhkꞌo Komam yinh tzet chala.

Hakaꞌ hunu naj chejabꞌ kaw yijem, hak tuꞌ chijute kobꞌa
Nati hunteqꞌan tzet chiwaltiꞌan tet ebꞌnaj juxhta inqꞌanaꞌan. Kam taqꞌekano tet ebꞌnaj sata Komam Dios ta mach chꞌok ebꞌnaj isteyele isbꞌa yinh ej tzotiꞌ matzet chal yelapnoj, yuto matzet kꞌul chiswatxꞌe, tonhe chetato isnabꞌal makta chiꞌabꞌeni. Kaw ako yinh hakꞌul hawekꞌ yinh iskꞌulal sata Komam Dios, haxinwal chitzala Komam tawinh, hakaꞌ hunu munlawom matzet yinh wal istxꞌixwikanh, huneꞌ mak haꞌ kuybꞌanile kaw yel chalikꞌoj. Kaw mach chachah hawabꞌe hunteqꞌan txꞌojla tzotiꞌ chal anma, yebꞌ tzotiꞌ matzet kꞌul chaqꞌa, yuto haꞌ mak chihalni hunteqꞌan tzotiꞌ tuꞌ nixhtejal isto sutsun xol istxꞌojal. Hakaꞌ hunu txꞌak chiqꞌatoj kat yekꞌ lebꞌohi, hak tuꞌ chiyu yekꞌ lebꞌo hunteqꞌan tzotiꞌ chiyal ebꞌnaj tuꞌ. Hak tuꞌ yute isbꞌa naj Himeneo yebꞌ naj Fileto. Xaꞌisbꞌejkano ebꞌnaj huneꞌ kuybꞌanile kaw yel chala, chalni ebꞌnaj tato xapitzkꞌakanh ej kamom. Ay xin hunteqꞌan mak ayxako yanma yinh Komam chikabꞌkonkanh iskꞌul yu tzet chal ebꞌnaj.
Yajaꞌ wal Istzotiꞌ Komam Dios yaqꞌkano jet, kaw ay yip, lahan hakaꞌ hunu xeꞌ nha machi nino chibꞌili. Ayko huneꞌ sello yinh chalni hakaꞌ tiꞌ: «Yohta Komam Dios makta yetxa Komam yehi,» [*] xhi. Chalnipaxoj: «Makxanhetikꞌa anmahil chako isbꞌa yul isqꞌabꞌ Komam Jesucristo, yilal chisbꞌejkano sunil istxꞌojal,» xhi.
Qꞌinalo hunu niman nha tinanh, kaw tzetkꞌa qꞌuybꞌe ayikto yul; ay munlabꞌal nabꞌa oro yebꞌ nabꞌa plata ayikto yul. Aypaxo munlabꞌal nabꞌa teꞌnhe, aypaxo nabꞌa txꞌotxꞌnhe. Hunteqꞌan munlabꞌal tuꞌ ay ekꞌbꞌal yelapno ismunil, aypaxo xin komontanhe ismunil. Lahanonh hakaꞌ hunteqꞌan munlabꞌal tuꞌ. Tato sunil machiswalilal chikobꞌejkanoj, niman jelapno yul sat Komam Dios. Haxa Komam ayonh yet, xakonhokniko yu Komam yinh ismunil, helanonhxa kowatxꞌen sunil iskꞌulal.
Elanh tet sunil istxꞌojal choche ebꞌnaj hawet tzehal iswatxꞌe; wal xin okanh tzujno yinta istoholal. Kam lahiko hawaniko hawanma yinh Komam, xahan chawil hawet anmahil. Kaw ayojabꞌ aqꞌankꞌulal yul hawanma hakaꞌ sunil makta chiꞌawten Komam yinh.
Yaj mach chawabꞌeto tzotiꞌ machiswalil matzet chaliloj, yuto hawohtaj tato howal chíti hunteqꞌan tuꞌ. Yuto huneꞌ ischejabꞌ Komam Dios, mach chiyu yanito isbꞌa xol howal. Wal xin kꞌul chute isbꞌa yinh sunil anma, helanpaxo iskuywahi, yebꞌ xin niman chute iskꞌul. Aqꞌankꞌulal xin chiyu iskuywa yinh mak mach chischah kuybꞌanile, yuto chálo yaniko hunteqꞌan mak tuꞌ Komam Dios yinh iskꞌul kat ishelni isbꞌeybꞌal, kat yohtanhenilo huneꞌ kuybꞌanile kaw yeli, yunhe iskolchalo yul isqꞌabꞌ naj matzwalil bꞌay preso yeko yu naj; chiswatxꞌen bꞌaytet choche iskꞌul naj.

Isbꞌeybꞌal anma yinh islahobꞌal tzꞌayik
Yilal hawohtanheni tato yet islahobꞌal tzꞌayik kaw ay ej isyaꞌtajil chihuli. Ay anma tiꞌ hanhechꞌan chisxahannhe isbꞌa. Chaniko yanma yinh chꞌen melyu, chisloloꞌnhen isbꞌa kat yinipaxokanh isbꞌa, kat yok yalno tzotiꞌ txꞌoj yinh Komam Dios. Matxa chisyije tzet chal ismam ismiꞌ. Matxa chiyaqꞌ yuchꞌandiosal yinh tzet chiꞌaqꞌlax tet, matxa tzet chalilo kuybꞌanile yet Komam Dios yul sat. Mach choche yet anmahil, yebꞌ machi tzꞌay iskꞌul yinh hunuxa yet anmahil. Chisbꞌalkanh tzotiꞌ machiswalil yinh yet anmahil. Kaw mach chu istoholbꞌanheniko isbꞌa yinh iskꞌulal, hakaꞌ hunu no noqꞌ kaw how hak tuꞌ chute isbꞌa, chiskajpaxo iskꞌulal. Chipakꞌiko yinh yet anmahil, kaw mach chixiw iswatxꞌen istxꞌojal, nohna yu tzet ye tuꞌ matzet chaliloj. Haꞌ tzet ye tuꞌ choche isnimanil haꞌ chiswatxꞌe selelo tzet choche Komam Dios. Chiyalni tato ayko isnabꞌal yinh Komam Dios, yajaꞌ isbꞌeybꞌal chiyeniloj ta mach ayoko Komam Dios yinh isnabꞌal. Mach chawako habꞌa xol hunteqꞌan mak tuꞌ.
Yuto xol anma chiwaltiꞌan, ay ebꞌnaj chiꞌokto yul nha, kat yok ebꞌnaj ismonten ebꞌix ix yunhe issomchato iswiꞌ, yuto machi yip isnabꞌal ebꞌix yu nohna yanma ebꞌix yu istxꞌojal, chisyijento ebꞌix tzet choche iskꞌul. Hunteqꞌan ebꞌix tuꞌ xin, aynhetikꞌako ebꞌix iskuywi, yajaꞌ maxhtikꞌa chiqꞌoji ebꞌix istxumnilo huneꞌ kuybꞌanile kaw kꞌul. Hakaꞌ yu iskajwa naj Janes yebꞌ naj Jambres yinh yaꞌ Moisés, hak tuꞌ chu iskajwa hunteqꞌan ebꞌnaj tiꞌ yinh kuybꞌanile yel chala. Kaw etaxnalo isnabꞌal, mach yeloj ta kꞌul yeko yanma yinh Komam Dios.
Wal xin machi nahatli istxꞌojal ebꞌnaj tuꞌ, yuto chiꞌixtanhwoti issukal ebꞌnaj yu anma, hakaꞌ yu yixtanhwilo ebꞌnaj kajni yaꞌ Moisés.
Islahobꞌal chejbꞌanile yalto yaꞌ Pablo tet yaꞌ Timoteo
Yajaꞌ wal hach tiꞌ, kaw tzujan hach yinh kuybꞌanile walkanojan, yebꞌ sunil yinh inbꞌeybꞌalan yebꞌ innabꞌalan. Ilbꞌil hawu tzet wute waniko wanmahan yinh Komam Dios, yebꞌ innimankꞌulalan, yebꞌpaxo yinh inxahannhenan wet anmahilan. Waqꞌnipaxo techahojan sunil isyaꞌtajil. Hawilpaxo yet yaqꞌlax ekꞌoyaꞌ wanmahan, yebꞌ yet yul isyaꞌtajil wibꞌanhan. Hunteqꞌan waqꞌlehan yet wekꞌan yul konhobꞌ Antioquía, yebꞌ bꞌey konhobꞌ Iconio, yebꞌpaxo bꞌey konhobꞌ Listra. Yinh hunteqꞌan isyaꞌtajil wabꞌe tuꞌan, Komam Dios kinkolnilojan xol sunil. Yinh kaw yeli, maknhetikꞌa choche kꞌul chute isbꞌeybꞌal yu ayko yanma yinh Komam Jesucristo, kaw masan chabꞌe isyaꞌtajil yu yet anmahil. Wal ebꞌnaj matzwalil chute isbꞌa yebꞌ ebꞌnaj subꞌcham anma tuꞌ, ip islahniko yanito isbꞌa ebꞌnaj xol istxꞌojal, chetato ebꞌnaj isnabꞌal yet anmahil kat xin yetanpaxto isbꞌa ebꞌnaj.
Yaj wal hach tiꞌ, lahiko halinhbꞌan habꞌa yinh kuybꞌanil kuybꞌilxa hawu, huneꞌ hawayto yul hawanma. Hawohtaj mak kuynhe hach yinh. Hach tiꞌ nichꞌan hachto hakuyni kuybꞌanile yet Komam Dios. Huneꞌ kuybꞌanile chiꞌaqꞌni ishelanil hanabꞌal, kaxhyinito yinh kolbꞌanile yu hawayto yul hawanma yinh Komam Jesucristo. Sunilal tzet ayayo yul Yum Komam Dios yalanh ischejbꞌanil Komam watxꞌina yu ebꞌyaꞌ ischejabꞌ. Kaw xin chꞌokniko konhiskuyni yinh isyelal kat isyenilo bꞌay mach tꞌinhano jekoj, kat iskachwa jinh yinh kotxꞌojal, yebꞌ konhiskuyni yinh sunil istoholal. Yunhe tzꞌajan lahan chukano mak yetxa Komam Dios yehi, kaw helanxa chiꞌelkaniko iswatxꞌen sunil iskꞌulal.
Yinh sat Komam Dios yebꞌ yinh sat Komam Jesucristo, Komam chul Jahawiloj, yebꞌ chul ilno ismul makta itzitz yebꞌ makta kamomxa, chintaqꞌetojan ta chawalikꞌo kuybꞌanile yet Komam xol anma. Ta choche anma yabꞌeꞌ, maka mach choche anma yabꞌeꞌ, yajaꞌ masan chawalikꞌoj. Aqꞌ yohtanhelo yinh istxꞌojal chiswatxꞌe, kat xin hakachwa yinh. Chawiptzenpaxoj, yebꞌ niman chawute hakꞌul hakuynipaxo yinh kuybꞌanile. Yuto ay huneꞌ tiempohal chuli bꞌay matxa chischah yabꞌeꞌ anma kuybꞌanile kaw yel chala. Haxanhe komon tzotiꞌ choche yabꞌeꞌ. Yuxin hantanhe ebꞌnaj kuywawom chiskutxbꞌako anma, kat yok kuywal yinh anma tuꞌ, yajaꞌ kachannhe tzotiꞌ kaw choche iskꞌul anma tuꞌ chal ebꞌnaj. Anma tuꞌ chismajche istxikin yinh kuybꞌanile yel chala, yinhxanhe xin komon ikꞌtiꞌ bꞌay chako yanma. Yajaꞌ wal hach tiꞌ, toholojabꞌnhetikꞌa chawute hanabꞌal, techahojabꞌ isyaꞌtajil hawu, ekꞌanh hawalaꞌkꞌo Tzotiꞌ yet kolbꞌanile, yije hamunil tzabꞌiliko hawu.
Yaj wal hanintiꞌan toxa chinpotxꞌlaxan hakaꞌ hunu no noqꞌ chiꞌok yinh xahanbꞌalil, kaw kawilxa yeti istzꞌayikal bꞌay chinkaman. Hakaꞌ hunu mak chiꞌok yinh hunu anhe, hak tuꞌ yu waqꞌni wanmahan inmunlahan yinh ismunil Komam Dios. Tinanh xin xakinqꞌojihan inlahnihan inmunilan yinh kaw kꞌul, kaw inyaꞌilnhehan kuybꞌanile bꞌay ayko janma. Wal tinanh kꞌuwanxa huneꞌ sabꞌehal chiꞌaqꞌlax wetan ispaj selel inmunilan. Huneꞌ chaqꞌ Komam wetan yet chiꞌapni istzꞌayikal bꞌay chuli, Komam istoholalnhetikꞌa chiswatxꞌe, kat yilni yinh tzet chiꞌeliko anma. Maxhnhetajinan xin chinchahan inmatanan tet Komam, to chischahpaxo sunil anma yinh sunil iskꞌul chiꞌechmali yinh yulbꞌal Komam yet iskayelal.
Huneꞌ kolwal isqꞌan yaꞌ Pablo tet yaꞌ Timoteo
Chiwochehan ta chawako yinh hakꞌul hawul kinhawilnojan yinh anhe, yuto naj Demas xakinisbꞌejkanojan naj, xato naj bꞌey Tesalónica, yuto ekꞌbꞌal ayko yanma naj yinh tzet ay yul sat yibꞌanhqꞌinal tiꞌ. Wal juxhta Crescente xin, hata bꞌey Galacia to yaꞌ. Walpaxo juxhta Tito xin, hata bꞌey Dalmacia topaxoj. Kachanxanhe yaꞌ Lucas aykꞌo inkꞌatanhan. Wal xin ekꞌanh hawiqꞌaꞌ yaꞌ Marcos kat hawiniti yaꞌ tawintaj, yuto chiwochehan chikolwa yaꞌ wintajan yinh ismunil Komam Dios. Wal yaꞌ juxhta Tíquico, xaꞌinchejtojan yaꞌ bꞌey Efeso. Yet chaxhtita, chawiti huneꞌ inkapahan wakanojan bꞌey yatut juxhta Carpo, bꞌey konhobꞌ Troas, yebꞌ hunteqꞌan inlibrohan, yebꞌ hunteqꞌan wuman kaw yilal yehi.
Naj Alejandro, naj chakꞌom chꞌen, tzetkꞌaxa ismachiswalilal xaꞌiswatxꞌe naj winhan. Haꞌ Komam Dios chipajtzeno tet naj, hakaꞌtikꞌa ismachiswalilal naj tuꞌ. Chawil habꞌa tet naj, yuto kaw chiskaj naj kuybꞌanile chijalikꞌo tiꞌ.
Yet wokan bꞌabꞌel sata ebꞌnaj yahaw yu yil-laxi ta ay inmulan, kaw machi hunu mak kinkolnihan. Sunil ebꞌnaj kinbꞌejnikanojan; machojabꞌ xin chitit ishowal Komam Dios yibꞌanh ebꞌnaj yu huneꞌ tuꞌ. Yajaꞌ wal Komam Dios kolwa winhan, yaqꞌnipaxo wipan yunhe yijni isbꞌa walnikꞌojan kuybꞌanile yet kolbꞌanile xol sunil anma mach Israeloj, hak tuꞌ yu yabꞌenkantoj. Kaw kolwa Komam winhan hakaꞌtanhe kiniskolan yul isqꞌabꞌ noꞌ bꞌalam. Haꞌ Komam Dios chinkolnihan tet sunil ismachiswalilal, kat xin kiniskꞌubꞌanan yunhe kinyinitojan iskꞌatanh yul satkanh. ¡Alaxojabꞌiko ismay Komam Dios yinh sunilbꞌal tiempo! Hakojabꞌ tuꞌ.
Yet yalnito yaꞌ Pablo ta chil isbꞌa ebꞌyaꞌ juxhtaj
Chawal tet ix janabꞌ Prisca yebꞌ tet juxhta Aquila ta chil isbꞌa. Chawalpaxo tet sunil mak ay yul yatut juxhta Onesíforo ta chilpaxo isbꞌa. Wal yaꞌ juxhta Erasto wakanojan yaꞌ yul konhobꞌ Corinto, walpaxo juxhta Trófimo yabꞌiꞌay yaꞌ, yuxin wakanojan yaꞌ yul konhobꞌ Mileto. Chawako yinh hakꞌul hatit yinh anhe yalanhto maxhto chiꞌok haꞌ nhabꞌ. Chalto juxhta Eubulo yebꞌ juxhta Pudente yebꞌ juxhta Lino yebꞌ ix janabꞌ Claudia ta chawil habꞌa yinh hakawil. Yebꞌ sunil mak ayxako yul isqꞌabꞌ Komam bꞌey tiꞌ chalpaxtoj ta chawil habꞌa.
Haꞌojabꞌ Komam Jesucristo chiꞌok hawetbꞌihoj, kat xin yaqꞌni Komam iskꞌulchꞌanil iskꞌul teyet hesunil bꞌey tuꞌ. ¡Hakojabꞌ tuꞌ!
TITISCARTA YAꞌ SAN PABLO YATO TET YAꞌ TITOYichebꞌanil iscarta yaꞌ Pablo
Hanin Pablo intiꞌan, ismunlawom Komam Dios wehan, yebꞌpaxo ischejabꞌ Komam Jesucristo yu winitijan anma sikꞌbꞌilxalo yu Komam Dios, kat yaniko yanma yinh Komam Jesucristo, yunhe yohtanhenilo isyelal kuybꞌanile chonhinito kowatxꞌen tzet choche Komam Dios. Hakton tuꞌ inmunilan yunhe yaniko anma tuꞌ yinh iskꞌul ischahni qꞌinale mach istanhbꞌal haltebꞌilkano yu Komam Dios yettax maxhto chiwatxꞌikano sat yibꞌanhqꞌinal tiꞌ; wal xin kaw mach chako Komam leqꞌtiꞌal. Tinanh xin, xaꞌayilo istiempohal bꞌay isyelo Komam Istzotiꞌ jet. Haꞌ Komam Dios Kokolomal halnhe wetan ta yilal inyijenan walnikꞌojan Istzotiꞌ.
Chintzꞌibꞌnhetojan huneꞌ incartatiꞌan tawet wuxhta Tito. Yinh kaw isyelal inkꞌaholan hawehi yinh Komam bꞌay ayxako janma, yuto haninan walan Istzotiꞌ Komam hawabꞌeꞌ. Yaqꞌabꞌ Komam Dios yebꞌ xin Kokolomal Jesucristo iskꞌulal yebꞌ iskꞌulchꞌanil iskꞌul tawet yebꞌpaxo xin aqꞌankꞌulal.
Ismunil yaꞌ Tito yul ismajul txꞌotxꞌ Creta
Kaxhwakanojan bꞌey txꞌotxꞌ Creta tuꞌ yunhe hawatxꞌen sunil hunteqꞌan ayto iswatxꞌi, kat hasaynikano mak chiꞌok ancianohal xol ebꞌnaj juxhtaj yul hunun konhobꞌ bꞌey tuꞌ, hakaꞌ wute walnikanojan tawet. Haꞌ mak chiꞌok ancianohal tuꞌ, kꞌulojabꞌ isbꞌeybꞌal haxinwal machi mak chalni hunu tzet ye tuꞌ yinh. Huneꞌnhehojabꞌ yixal, yebꞌ xin ayojabꞌiko yuninal yul isqꞌabꞌ Komam Dios, machojabꞌ mak chalni yinh yuninal tuꞌ ta txꞌoj tzet chiswatxꞌe yebꞌ ta manhkꞌom.
Yuto ebꞌyaꞌ chiꞌok ijbꞌalomal yinh yuninal Komam Dios kꞌulojabꞌ isbꞌeybꞌal, yuto yilomal ismunil Komam Dios yehi. Machojabꞌ chiyikanh isbꞌa, yebꞌ machojabꞌ ishowal iswiꞌ. Machojabꞌ chukꞌpaxo teꞌ ukꞌe, yebꞌ machojabꞌ istzan yinh yaqꞌlen howal, yebꞌpaxo yiqꞌni ismelyu yinh tzet ye tuꞌ mach kꞌuloj. Wal xin mak chiꞌok ancianohal, yilal yaqꞌni bꞌay chiway makta chiꞌekꞌ iskꞌatanh. Hanhehojabꞌ iskꞌulal choche iswatxꞌeꞌ, toholojabꞌ isnabꞌal, yebꞌ hanhehojabꞌ istoholal chiswatxꞌe. Hanhkꞌanhehojabꞌ yinh yet Komam Dios chako isnabꞌal, yebꞌ iskachni isnimanil yinh tzet ye tuꞌ mach kꞌuloj. Yilalojabꞌ yaniko isnabꞌal yinh kuybꞌanile kaw yel chala, huneꞌ aqꞌbꞌil iskuyuꞌ. Hak tuꞌ xin chu yiptzen anma yu kuybꞌanile kaw yeli, kat yay iskꞌul makta ayko ishowal yinh Istzotiꞌ Komam Dios yu.
Wal xin kaw ay ebꞌnaj mach chischah yabꞌeꞌ istoholal kuybꞌanile, hanhe hunteqꞌan tzotiꞌ matzet chal yelapno chal ebꞌnaj, kat yaqꞌni subꞌchaho ebꞌnaj anma, haꞌ ton ebꞌnaj xin chalni ta yilal yaqꞌlax circuncidar makta ayxako yul isqꞌabꞌ Komam. Yilal chikachlax ebꞌnaj tuꞌ, yuto bꞌajxanhetuꞌwal chꞌekꞌ ebꞌnaj, kat yaqꞌni somchahoto ebꞌnaj isnabꞌal anma yu kuybꞌanile maxhtaj yehi chal ebꞌnaj. Chute ebꞌnaj hakaꞌ tuꞌ yunhe yiqꞌni ebꞌnaj ismelyu.
Ay huneꞌ naj ay bꞌey Creta tuꞌ, ay isnabꞌal ayko xol yet konhobꞌ, yal naj hakaꞌ tiꞌ: «Haꞌ ebꞌnaj wet konhobꞌtiꞌan, leqꞌtiꞌ ebꞌnaj, lahan ebꞌnaj hakaꞌ hunu no noqꞌ kaw how. Isah ebꞌnaj yebꞌpaxo xin kaw peqꞌ iswaꞌi,» xhi naj. Yel chal naj yuxin yilal hakachni ebꞌnaj tuꞌ sikꞌlebꞌil, haxinwal chiyako ebꞌnaj yinh yanma huneꞌ kuybꞌanile yel chala, yebꞌ yunhe mach chishajbꞌa istxikin ebꞌnaj yinh hunteqꞌan ikꞌtiꞌ chisnakanh ebꞌnaj ah Israel, yebꞌ xin yunhe mach chisyijeto ebꞌnaj tzet chal anma kaw machi yelapno ye sunil isyelal yul sat.
Wal hanhonh sajxa ye konabꞌal tiꞌ, sunil tzet ye tuꞌ kꞌul yul kosat. Walpaxo mak maxhto chiyako yanma yinh Komam Dios maxhto sajo ye isnabꞌal, kaw mach kꞌulo sunil tzet ye tuꞌ yul sat, yuto machiswalil tzet chiꞌekꞌ yinh isnabꞌal yebꞌ yinh yanma. Chal ebꞌnaj tato yohta ebꞌnaj Komam Dios, yajaꞌ tzet chiswatxꞌe ebꞌnaj chiyeniloj tato mach yohtajo ebꞌnaj Komam. Tonhetikꞌa chichiwa iskꞌul ebꞌnaj yinh anma, mach chisyijepaxo ebꞌnaj tzet chal Komam. Machi hunu tzet ye tuꞌ kꞌul chiswatxꞌe ebꞌnaj.
Kuybꞌanile yel chala
Wal hach hach tiꞌ, haꞌ bꞌaytet lahan yalni yebꞌ kuybꞌanile kaw tohol, haꞌ chawaqꞌ iskuyuꞌ anma. Chawal tet ebꞌyaꞌ juxhtaj ichamejxa, helanojabꞌ chute isnabꞌal. Ayojabꞌ yelapno ebꞌyaꞌ yul sat anma, machojabꞌ chato isbꞌa xol istxꞌojal. Kaw toholojabꞌ yeko yanma ebꞌyaꞌ yinh kuybꞌanile kaw yeli, yebꞌ xin xahanojabꞌ chil yet anmahil. Yaqꞌabꞌ yip yanma ebꞌyaꞌ istecha ilwebꞌal yu.
Haktikꞌapax tuꞌ ebꞌyaꞌ janabꞌ ixnamejxa, kꞌulojabꞌ chute isbꞌa yinh tzet chiswatxꞌe hakaꞌ chiyoche Komam Dios. Machojabꞌ halom qꞌumalo ebꞌyaꞌ, machojabꞌ chiꞌukꞌwipaxo teꞌ. Kꞌulojabꞌ isbꞌeybꞌal ebꞌyaꞌ chisye tet anma. Isyebꞌabꞌilo ebꞌix janabꞌ ixnamtaxa tuꞌ tet ebꞌix qꞌopotaj yinh tzet chute isxahannhen yichamil yebꞌ isyaꞌilnhen yunin. Yebꞌ ta kꞌulojabꞌ tzet chiꞌekꞌ yinh isnabꞌal, yebꞌ ta tohol chute isbꞌa, kat xin isyaꞌilnhen ebꞌix yatut. Kꞌulchꞌanojabꞌ chute iskꞌul ebꞌix yinh yet anmahil. Yijemojabꞌ chute isbꞌa ebꞌix tet yichamil, hak tuꞌ xin machi mak txꞌoj istzotel yinh Istzotiꞌ Komam Dios.
Iptze ebꞌnaj juxhta tzehtaj haxinwal toholnhetikꞌa isnabꞌal ebꞌnaj. Kꞌulojabꞌ sunil tzet chawatxꞌe sata ebꞌnaj yu yilnito ebꞌnaj habꞌeybꞌal, kuywahanh yinh sunil istoholal hawanma, yebꞌpaxo yinh aqꞌankꞌulal. Haꞌ tzotiꞌ kꞌul haꞌ chawala, haxinwal mach hunu mak chu yalni tato machiswalil kuybꞌanile chawal tuꞌ. Hak tuꞌ xin chitxꞌixwikanh ebꞌnaj ayko ishowal yinh kuybꞌanile tuꞌ, yuto machi hunu tzet tzꞌaj yalaꞌ ebꞌnaj tawinh.
Halpaxo tet ebꞌnaj munlawom, yijemojabꞌ chute isbꞌa ebꞌnaj tet ispatrón, kꞌulchꞌanojabꞌ chute iskꞌul ebꞌnaj. Machojabꞌ chistaqꞌwe ebꞌnaj istiꞌ ispatrón. Machojabꞌ chꞌelqꞌan ebꞌnaj yinh ispatrón. Toholojabꞌ chiyute isbꞌa ebꞌnaj, hak tuꞌ chu isyenilo ebꞌnaj tet anma tato kaw kꞌul kuybꞌanile yet Komam Dios Kokolomal.
Yuto Komam Dios xaꞌisyelo iskꞌulchꞌanil iskꞌul jet, haꞌ ton yinh xin ay iskolbꞌanil sunil anma ay yul sat yibꞌanhqꞌinal tiꞌ. Haꞌ iskꞌulchꞌanil Komam Dios tuꞌ, aqꞌni konabꞌaloj tato kaw yilal kobꞌejnikano sunil tzet machiswalil, yebꞌ sunil tzet mach kꞌulo chijocheko yul sat yibꞌanhqꞌinal tiꞌ. Haxa yinh istoholal konabꞌal chonhekꞌi, yebꞌ kowatxꞌen istoholal, yebꞌ yaniko janma yinh Komam Dios. Jechmawe huneꞌ tzet kaw nanxa yok iskꞌulal ayko yipo kokꞌul, huneꞌ tzꞌayik kaw kꞌulchꞌan bꞌay chisyekanh isbꞌa Kokolomal, haꞌ ton Komam Jesucristo, koDiosal kaw helan. Haꞌ Komam tuꞌ yaqꞌkamo isbꞌa koseleloj konhiskolnilo yinh istxꞌojal yul sat yibꞌanhqꞌinal tiꞌ. Konhissajnhe Komam yinh komul yunhe jok iskonhobꞌoj, yunhe haxanhe iskꞌulal chijoche kowatxꞌeꞌ. [*]
Haꞌ huneꞌ tiꞌ, yilal hawaqꞌni iskuyuꞌ makta ayxako yul isqꞌabꞌ Komam, chawaniko yip yanma. Tato ay ebꞌnaj machiswalil chute isbꞌa, sunil hawanma chakachni. Haꞌojabꞌ iskꞌulal chawatxꞌe haxinwal machi mak chalni ta machi hawelapnoj.

Haꞌ bꞌaytet yilal iswatxꞌen yuninal Komam Dios
Chanati tet ebꞌnaj juxhtaj, isyijeꞌabꞌ ebꞌnaj yinh tzet chal naj jahaw, yebꞌpaxo tet ebꞌnaj yahawil konhobꞌ. Yijemojabꞌ chute isbꞌa ebꞌnaj, hinanojabꞌ ebꞌnaj iswatxꞌen tzet ye tuꞌ kꞌul. Yebꞌ xin machojabꞌ txꞌojo istzotel ebꞌnaj yinh hunu maka, machojabꞌ aqꞌom howal ebꞌnaj, kꞌulchꞌanojabꞌ chiyute iskꞌul ebꞌnaj, chewchotanhehojabꞌ chute yanma ebꞌnaj yinh yet anmahil.
Yuto hayet yalanhtokanoj haꞌ hunonh ayonhiko yinh issukal, manhkꞌomonh yinh tzet chal Komam Dios, yebꞌ kꞌaynajonhtoj, ayonhiko yalanh yekꞌnajil janma yebꞌpaxo tzet choche konimanil. Hanhetikꞌa istxꞌojal kowatxꞌe yebꞌ ischiwa kokꞌul jinh hununonh. Konhyahlaxi, koyahnipaxo jet anmahil. Haxa yet isyeni Komam Dios Kokolomal iskꞌulchꞌanil iskꞌul, yebꞌ hanta isxahanil ay sunil anma yu, hak tuꞌ yu konhiskolni Komam. Maxhtaj yu iskꞌulal kowatxꞌe yuxin konhiskol Komam, machoj, to yu tzꞌay iskꞌul Komam jinh. [*] Konhistxꞌah Komam yinh komachiswalilal, haꞌ chaliloj tato konhitzitzbꞌikanh yinh iskayelal yet yaqꞌni Komam Espíritu Santo akꞌ qꞌinale jet. Yu Kokolomal Jesucristo xin, yaqꞌ Komam Dios Komam Espíritu Santo jet yinh isyaxilal. Kꞌulonhxa yul sat Komam, yaj yu iskꞌulchꞌanil iskꞌul, yuxin yaqꞌ Komam koqꞌinal aynhetikꞌa yinh hunelnhe, huneꞌ ayko yipo janma.
Hunteqꞌan kuybꞌanile tiꞌ kaw yeli, yuxin chiwochehan tato maxhtikꞌa chabꞌej hawalni, haxinwal haꞌ mak chiyako yanma yinh Komam Dios, chiyako yinh iskꞌul iswatxꞌen tzet kaw kꞌul. Hunteqꞌan kuybꞌanile tiꞌ kaw kꞌul, kaw chikolwa jinh kosunil. Yajaꞌ mach chawako habꞌa xol ebꞌnaj chilaisteyele isbꞌa yinh sukal tzotiꞌ, yebꞌ ebꞌnaj chiꞌichenti istzotiꞌal tzet yelapno ye ebꞌnaj ichmame. Mach chawapaxiko habꞌa xol ebꞌnaj komon chilayaqꞌle howal, yebꞌ chilaisteyele isbꞌa yinh isley yaꞌ Moisés. Matzet chal yelapno hunteqꞌan tuꞌ, matzet chiqꞌ ebꞌnaj yinh.
Ta ay mak chal pohnoto yuninal Komam Dios yu kuybꞌanile mach yeloj, chaxhkachwa yinh hunel maka kayel, yaj ta mach chabꞌe tzet chawala, chawilo texol. Haꞌ mak chiwatxꞌen hakaꞌ tuꞌ, hawohtaj tato xayetato isbꞌa, haꞌtikꞌa ismul chiswatxꞌe tuꞌ, haꞌ chiꞌaniko yinh isyaꞌtajil.

Ischejbꞌanil yaꞌ Tito yato yaꞌ Pablo
Hayet chinchejnitojan juxhta Artemas maka yuxhta Tíquico takꞌatanh, chawako yinh hakꞌul hato bꞌey konhobꞌ Nicópolis kinhawilaꞌan, yuto chiwochehan ta haꞌ bꞌey tuꞌ ayinan yet chiꞌekꞌ nhabꞌil. Hantatikꞌa chu hawu chaxhkolwa yinh juxhta licenciado Zenas yebꞌ juxhta Apolos islahni isbꞌel, yunhe mach chitanhayo tzet chiꞌokniko yu ebꞌyaꞌ. Hak tuꞌ xin chiqꞌayilo ebꞌnaj juxhta tuꞌ iswatxꞌen iskꞌulal, haxinwal yet ay tzet chꞌoknikoj yohtaxa ebꞌnaj iskolwahi, hak tuꞌ xin ay ismunil ebꞌnaj yul sat Komam Dios.
Yet yalnito yaꞌ Pablo ta chil isbꞌa ebꞌnaj juxhtaj
Sunil ebꞌnaj juxhta aykꞌo inkꞌatanhan bꞌey tiꞌ, chalto ebꞌnaj ta cheyil hebꞌa yinh hekawil. Chawal tet sunil ebꞌnaj ayxako yul isqꞌabꞌ Komam xahan chonhilnihanh bꞌey tuꞌ ta chil isbꞌa ebꞌnaj. Yaqꞌabꞌayo Komam Dios iskꞌulchꞌanil iskꞌul teyibꞌanh bꞌey tuꞌ. ¡Hakojabꞌ tuꞌ!
PHMISCARTA YAꞌ SAN PABLO YATO TET YAꞌ FILEMÓNYichebꞌanil iscarta yaꞌ Pablo
Hanin Pablo intiꞌan, ayinikojan preso yu walnikꞌojan Istzotiꞌ Komam Jesucristo.
Haninan yebꞌ juxhta Timoteo chikotzꞌibꞌnhetojanh huneꞌ carta tiꞌ tawet wuxhta Filemón; xahan ayach juhanh, jetbꞌipaxo kobꞌa yinh ismunil Komam Dios. Chikotzꞌibꞌnhepaxtojanh tet ix janabꞌ Apia, yebꞌpaxo tet yaꞌ juxhta Arquipo, yaꞌ kaw kolwa jinhanh yinh ismunil Komam Dios, yebꞌ tet sunil mak ayxako yul isqꞌabꞌ Komam Dios chiskutxbꞌa isbꞌa bꞌey hawatut. Haꞌojabꞌ Komam Dios Mame, yebꞌ Komam Jesucristo Jahawil chiꞌaqꞌni iskꞌulchꞌanil iskꞌul, yebꞌ aqꞌankꞌulal teyet.
Iskꞌulchꞌanil iskꞌul yaꞌ Filemón yebꞌ kaw ayko yanma yaꞌ yinh Komam Dios
Yet chintxahlihan tet Komam Dios hunta el, chaxhinnatijan, chiwaqꞌnihan yuchꞌandiosal tawinh tet Komam. Yuto xawabꞌehan tato kaw xahan chawil makta yetxa Komam yehi, yebꞌ ta kaw ayko hawanma yinh Komam Jesús, Jahawil. Kaw chinqꞌanan tet Komam Dios ta haꞌ anma xayako isbꞌa yul isqꞌabꞌ Komam Jesucristo, yu chila ta ayko hawanma yinh Komam Dios, kaw chistxumiloj tato hanhkꞌanhe Komam Jesucristo chiꞌaqꞌni iskꞌulal jet. Wuxhtaj, kaw chintzalahan yebꞌ xin kaw chiyiqꞌ yip wanmahan yu iskꞌulchꞌanil hakꞌul, yuto hawu yuxin xaꞌischah makta yetxa Komam Dios yaqꞌlobꞌal yanma.
Tzotelto yaꞌ Pablo yinh naj Onésimo tet yaꞌ Filemón
Hanintiꞌan ischejabꞌ Komam Jesucristo wehan, yuxin chu walnihan tawet bꞌaytet kaw yilal hawatxꞌeni. Yajaꞌ hakaꞌ chu yay kosat koqꞌanni hunu tzet ye tuꞌ, hak tuꞌ chu walnitojan tawet, yuto kaw xahan ayach wuhan. Hanin Pablo intiꞌan icham inxahan, kaw xin ayinikojan preso yu chiwalikꞌojan Istzotiꞌ Komam Jesucristo. Kaw chinokan inqꞌanaꞌan tawet yinh naj Onésimo, naj tiꞌ hakaꞌtanhe inkꞌaholan ye naj, yuto ischah naj Komam Jesucristo yul yanma yet ayinikojan preso tiꞌ.
Naj Onésimo tiꞌ, [a]. hakaꞌ hunu chejabꞌ kaw matzet chiꞌoknikoj, hak tuꞌ ye naj hawu yet yalanhtokanoj, yajaꞌ wal tinanh xin kaw chiꞌoknoko naj hawu, hakaꞌ yu yokniko naj wuhan bꞌey tiꞌ. Wal tinanh chiwatojan naj takꞌatanh hunelxa, kꞌul chu hachahni naj, hakaꞌojtam haninan chinhachahan. Wochebꞌalan chikankano naj inkꞌatanhan yu inchejnihan naj, haꞌojtam xin hach chaxhinchejan selelo naj yulbꞌal ayiniktijan yul preso tiꞌ yu Tzotiꞌ Kꞌul yet Kolbꞌanile. Yajaꞌ mach chisje inkꞌulan inwatxꞌehan hunu tzet ye tuꞌ yalanhto maxhto chiwabꞌehan tzet chawute hawalni, haxinwal huneꞌ chinqꞌanan tawet tiꞌ machojabꞌ lanhbꞌiloj, wal xin yinhojabꞌ hawanma chitita.
Naj Onésimo tiꞌ, el naj hanikꞌ tiempohal takꞌatanh, yajaꞌ yunhe ismeltzo naj takꞌatanh yinh hunelnhe, yajaꞌ matxa hakaꞌo hunu chejabꞌ, wal xin kaw nimanojabꞌxa yelapno naj yul hasat, hakaꞌ hunu juxhta kaw ochebꞌil ju. Wal hinan kaw xahan ay naj wuhan bꞌey tiꞌ, wal hachpaxo xin, ekꞌnahojabꞌ xahan chawil naj. Machnhehojabꞌtaj yu jet anmahil naj yuxin xahan chawil naj, wal xin to yu juxhtaxa naj yinh Komam Jesucristo.
Yuxin ta kaw juxhtaxa kobꞌa yinh Komam chawabꞌe, chah naj hakojtam haninan chinapnihan takꞌatanh. Tato ay hunu istxꞌojal iswatxꞌe naj tawinh, maka ta ay iskꞌas naj tawet, teye wetan. Hanin Pablo intiꞌan hankawinan chintzꞌibꞌnhetojan, tato ay iskꞌas naj tawet haninan chintohlahan, waxanhka xin chinnatijan tawet tato aypaxo hakꞌas wetan, yuto haninan walan Istzotiꞌ Komam Jesucristo tawet yet hachahni Komam yul hawanma. Hach wuxhtaj yije tzet chinqꞌanan tawet tiꞌ, yuto yuninalxa Komam Dios hawehi. Aqꞌ yaqꞌlobꞌal wanmahan, yuto juxhtaxa kobꞌa yinh Komam Jesucristo.
Chintzꞌibꞌnhetojan hunteqꞌan tiꞌ tawet yuto wohtajan tato kaw yijem hach, kaw wohtapaxojan tato ekꞌbꞌalto tzet chayije yibꞌanh tzet chiwaltotiꞌan. Chiwalnipaxtojan tawet, chasay nino bꞌay chinehan yet chinapnihan texol. Kaw xin chiwakojan yipo wanmahan ta yu chextxahli winhan tet Komam Dios, chiꞌel yinh iskꞌul Komam intohan kexwilnojan.

Islahobꞌal iscarta yaꞌ Pablo
Chalto juxhta Epafras ta chawil habꞌa bꞌey tuꞌ, ayko yaꞌ preso wintajan bꞌey tiꞌ yu yalnipaxikꞌo Istzotiꞌ Komam Jesucristo. Chalpaxto juxhta Marcos, juxhta Aristarco, juxhta Demas yebꞌ juxhta Lucas ta cheyil hebꞌa bꞌey tuꞌ; ebꞌyaꞌ tiꞌ wet munlawomalan yinh ismunil Komam Dios.
Haꞌojabꞌ Komam Jesucristo Jahawil chiꞌanayo iskꞌulchꞌanil iskꞌul teyibꞌanh bꞌey tuꞌ.
HEBCARTA ALAXTO TET ANMA HEBREO AYXAKO YUL ISQꞌABꞌ KOMAM DIOSTzotel Komam Dios tet anma yu Iskꞌahol
Yet yalanhtokanoj txꞌiꞌal el yebꞌ nanantanhe yu istzotel Komam Dios tet ebꞌyaꞌ jichmam yu ebꞌyaꞌ ischejabꞌ Komam. Yajaꞌ wal yinh islahobꞌal tiempo tiꞌ tzotel Komam Dios jet yu Iskꞌahol, haꞌ xin yul isqꞌabꞌ Iskꞌahol tuꞌ yakaniko sunil tzettaj ye tuꞌ; yuto yu Iskꞌahol yuxin iswatxꞌe Komam sunil tzet ay yul sat yibꞌanhqꞌinal tiꞌ. Haꞌ Iskꞌahol Komam tuꞌ chiyenilo isqꞌaqꞌal yip Komam Dios yebꞌ yechel Komam yehi. Haꞌ xin yip Istzotiꞌ Iskꞌahol tuꞌ iqꞌnhe sunil tzettaj ay yul sat yibꞌanhqꞌinal tiꞌ. Lahwi konhissajnhenkano Komam Kꞌahole yinh komul, yok tzꞌonhno yinh iswatxꞌqꞌabꞌ Komam Dios yul satkanh.
Kaw ekꞌbꞌal yelapno Iskꞌahol Komam Dios yibꞌanh ebꞌnaj ángel
Iskꞌahol Komam Dios, kaw ekꞌbꞌal yelapno ye yibꞌanh ebꞌnaj ángel; yuto haꞌ ismunil Komam ekꞌbꞌal yelapno ye yibꞌanh ismunil ebꞌnaj. Wal xin machi hunu ebꞌnaj ángel bꞌay yal Komam Dios hakaꞌ yu yalni tet Komam Cristo:
«Hach tiꞌ, hach Inkꞌaholan, chiwaqꞌkanojan hakawil yinh huneꞌ tzꞌayik tiꞌ,» [*] xhi Komam.
Maxhtaj yinh hunu ebꞌnaj ángel bꞌay yalpaxo Komam hakaꞌ tiꞌ:
«Haninan Ismam naj. Inkꞌaholan ye naj,» xhi.
Chalnipaxo yinh yet yaniti Komam Dios hunpilan Iskꞌahol yul sat yibꞌanhqꞌinal tiꞌ:
«Yiqꞌabꞌayo isbꞌa sunil ebꞌnaj yángel Komam Dios tet naj,» [*] xhihayoj.
Walpaxo yinh ebꞌnaj ángel chal hakaꞌ tiꞌ:
«Chuteko Komam Dios ebꞌnaj ángel hakaꞌ jaqꞌeqꞌ kat yutenpaxiko Komam ischejabꞌ hakaꞌ xaj qꞌa qꞌaꞌ,» [*] xhi.
Walpaxo yinh Iskꞌahol Komam tuꞌ chala:
«Hach Dios, yahaw hach yinh sunilbꞌal tiempo. Haꞌ istoholal xin chawatxꞌe yet ayachiko Yahawiloj.
Kaw chaxhtzala yinh iskꞌulal, wal istxꞌojal xin chayaha.
Yuxin sikꞌbꞌil hachilo yu Komam Dios haDiosal.
Kaw ekꞌbꞌal tzalahilal yaqꞌ tawet sata ebꞌnaj hawetbꞌi,» [*] xhi.
Chalnipaxoj:
«Hach tiꞌ Mam Wahawil yet yichebꞌanil hawatxꞌe txꞌo txꞌotxꞌ,
hawatxꞌenpaxo satkanh.
Sunil tzet watxꞌebꞌil hawu tuꞌ chitanhkaniloj.
Wal hach tiꞌ xin ayachnhetikꞌa yinh sunilbꞌal tiempo.
Sunil tzet watxꞌebꞌil tuꞌ chiꞌichambꞌiloj hakaꞌ chu isxilbꞌilo hunu xilqꞌape.
Chapajtzoyo hakaꞌ chu ispajtzolaxayo hunu qꞌap qꞌap, kat hahelni hakaꞌ chu ishelni hunu mak xil isqꞌap,
yajaꞌ wal hach xin huneꞌnhetikꞌa haꞌ hach yinh sunilbꞌal tiempo, machi bꞌaqꞌinhal chaxhtanhiloj,» [*] xhihayoj.
Machi hunu ebꞌnaj ángel bꞌay yal Komam Dios hakaꞌ yu yalni tet Iskꞌahol:
«Ayanh tzꞌonhno yinh inwatxꞌqꞌabꞌan masanta chiwaqꞌaꞌkojan makta ayko ishowal tawinh yalanh hawoj,» [*] xhi Komam.
Sunil ebꞌnaj ángel espíritu ebꞌnaj, ayko ebꞌnaj ischejabꞌo Komam Dios yu iskolwa yinh makta chischah iskolbꞌanil.

Huneꞌ kolbꞌanile kaw niman yelapnoj
Yuxin kaw yilal janiko konabꞌal yinh hunteqꞌan kuybꞌanile abꞌebꞌilxatikꞌa ju, haxinwal mach chikohekꞌilo kobꞌa yinh. Yuto ta hunteqꞌan chejbꞌanile yal ebꞌnaj ángel yet payxa kaw ay ismay yukanoj, yuxin haꞌ mak manhkꞌoni, ay isyaꞌtajil yibꞌanh hakaꞌ kaw yehi. Hajxamonh chal tuꞌ, ¿tzettaxka chu kokolcha tet isyaꞌtajil ta mach chikam kokꞌul yinh huneꞌ kokolbꞌanil kaw niman yelapnoj? Yuto haꞌ kaw Komam Jahawil halni huneꞌ Tzotiꞌ yet kolbꞌanile tiꞌ yinh bꞌabꞌelal, haxa ebꞌyaꞌ abꞌeni, haꞌ ebꞌyaꞌ aqꞌni johtanhelo yinh kaw isyelal. Yebꞌ xin haꞌtikꞌa Komam Dios yako isbꞌa testigohal yinh huneꞌ Tzotiꞌ Kꞌul yet Kolbꞌanile tiꞌ yu ej yechel yip Komam yebꞌ yu ej kꞌaybꞌalkꞌule, yebꞌ yu tzettaj aqꞌlax yubꞌ ebꞌyaꞌ yu Komam Espíritu Santo hakaꞌ el yinh iskꞌul Komam Dios.
Huneꞌ mak bꞌay tit kokolbꞌanil
Maxhtaj yalanh yip ebꞌnaj ángel yakto Komam Dios huneꞌ yul yibꞌanhqꞌinal bꞌay lanhan kotzotel tiꞌ, huneꞌ chitohuli. Yuto ay huneꞌ bꞌay chal yul Yum Komam Dios hakaꞌ tiꞌ:
«¿Tzet yelapno ye anma yuxin chanatij?
¿Tzet yelapno ye anma yuxin chawako yinh hakꞌul?
Paxna hanikꞌ hawute hawatxꞌen anma sata ebꞌnaj ángel.
Lahwi tuꞌ hayenilo ismay yebꞌ xin kaw ay yelapno elikoj.
Hawaniko sunil tzet watxꞌebꞌil hawu yalanh yip anma,» [*] xhihayoj.
Yet chalni tato sunil tzettaj ye tuꞌ kan yalanh yip anma, chaliloj tato machi hunu tzet ye tuꞌ tiꞌ mach kan yalanh yip, yajaꞌ maxhto ixtanho jilni ta ayko sunil yalanh yip anma. Yajaꞌ wal Komam Jesús, Komam paxna utelax hanikꞌ tiempohal sata ebꞌnaj ángel yu Komam Dios, aqꞌlax ismay yebꞌ kaw ay yelapno elikoj yu isyaꞌtajil kamikal, yuto yu iskꞌulchꞌanil iskꞌul Komam Dios yuxin yaqꞌ isbꞌa yinh kamikal yu iskꞌulalo jinh.
Komam Dios watxꞌenhe sunil tzettaj ye tuꞌ, yebꞌ yu Komam yuxin iswatxꞌe, choche tato sunil yuninal chischah ismajul satkanh kat yekꞌ yinh iskꞌulchꞌanil Komam; yu yaqꞌle Komam Jesucristo isyaꞌtajil, yuxin aqꞌlax ismunil yaqꞌni iskolbꞌanil anma. Sunilonh ayonhxako yuninalo Komam Dios tiꞌ huneꞌnhe Komam yebꞌ huneꞌ mak konhaniko yuninalo Komam tuꞌ, haꞌ ton xin Komam Jesucristo. Yu huneꞌ tuꞌ yuxin haꞌ Komam Iskꞌahol Komam Dios, mach chitxꞌixwi konhyalni yuxhtajoj, yebꞌ ebꞌix janabꞌ, mach chitxꞌixwi Komam yalni ebꞌix yanabꞌoj. Hakaꞌ yu yalni Komam Jesús tet Komam Dios bꞌay chala:
«Chaxhwalikꞌojan tet ebꞌnaj wuxhtajan yebꞌ tet ebꞌix wanabꞌan.
Chaxhinbꞌitnhepaxojan xol, yet chiskutxbꞌan isbꞌa,» [*] xhi.
Ay huneꞌxa bꞌay chala:
«Yinh Komam Dios chikawxi inkꞌulan,» xhi.
Ay huneꞌxa bꞌay chalpaxoj:
«Ayinikꞌojan bꞌey tiꞌ yebꞌ wuninalan xayaqꞌ Komam Dios wetan,» [*] xhi.
Yuxin haꞌ nimanile iqꞌbꞌil yu Komam Jesucristo lahan hakaꞌ isnimanil ebꞌnaj ayko yul isqꞌabꞌ Komam. Hayet iskam Komam xin isqꞌoji yinh yahaw kamikal, haꞌ ton naj matzwalil. Hak tuꞌ xin yu iskolni Komam sunil mak ayikto yalanh yip xiwkilal kamikal yinh sunilbꞌal ej habꞌil.
Yuto maxhtaj yinh ebꞌnaj ángel hul Komam kolwal, wal xin to haꞌ ebꞌnaj titna yinh yaꞌ Abraham hul Komam iskoloꞌ. Yuxin kaw yilal yuteko isbꞌa Komam hakaꞌ hanhonh yuxhtajonh tiꞌ, yu istzꞌay iskꞌul jinh yebꞌ yu yok tzotelo jinh tet Komam Dios, hakaꞌ hunu yaꞌ yahawil sacerdote kaw yijem, yaniko isbꞌa Komam xahanbꞌalil jinh yu yelkano komul jibꞌanh. Yuto ekꞌlena Komam Jesucristo yinh isyaꞌtajil yebꞌ yinh ilwebꞌal yuxin ay yip Komam iskolwa jinh yinh ej ilwebꞌal chul jibꞌanh.

Kaw ekꞌbꞌal yelapno Komam Jesús sata yaꞌ Moisés
Yuxin hex wuxhtaj hex wanabꞌ, hex yet hexxa Komam Dios, awtebꞌil hex yu Komam yu heyok yuninaloj. Kaw kam cheyako henabꞌal yinh Komam Jesucristo, Komam chejbꞌilti yu Komam Dios yebꞌ chitzotel jinh tet Komam hakaꞌ hunu yaꞌ yahawil sacerdote, haꞌ yinh Komam tuꞌ xin ayko janma.
Komam Jesucristo tuꞌ kaw yijem yute isbꞌa tet Komam Dios yinh huneꞌ ismunil aqꞌlax tet; hakpax tuꞌ yaꞌ Moisés, kaw yijem yute isbꞌa yaꞌ yinh ismunil aqꞌlax xol iskonhobꞌ Komam Dios. Yajaꞌ Komam Jesús, ekꞌbꞌal yelapno Komam sata yaꞌ Moisés tuꞌ. Hakaꞌ hunu naj chiꞌanikanh hunu teꞌ nha, ekꞌbꞌal yelapno naj yibꞌanh teꞌ nha chiswatxꞌe tuꞌ. Hakaꞌ hunu teꞌ nha tinanh, yilaltikꞌa ay hunu mak chiꞌanikanh teꞌ, hak tuꞌ xin ye sunil tzettaj ye tuꞌ, haꞌ Komam Dios watxꞌenhe.
Hak tuꞌ xin yaꞌ Moisés kaw yijem yute isbꞌa yaꞌ ismunla xol iskonhobꞌ Komam Dios yuto ischejabꞌ Komam Dios ye yaꞌ. Haꞌ xin ismunil yaꞌ haꞌ yalni tet konhobꞌ yinh tzet chal Komam Dios. Wal Komam Jesucristo Iskꞌahol Komam Dios yehi, kaw yijem yinh ismunil yul Yatut Komam Dios. Huneꞌ Yatut Komam tuꞌ xin haꞌ ton hanhonh tiꞌ, yajaꞌ ta tꞌinhan iskawxi kokꞌul yinh tzet ayko yipo janma yinh kaw tzalahilal.
Huneꞌ xewilal chaqꞌ Komam Dios tet iskonhobꞌ
Yuxin yul Yum Komam Dios chala ta yal Komam Espíritu hakaꞌ tiꞌ:
«Tato cheyabꞌe tzet chiwaltiꞌan hanin Dios intiꞌan,
mach cheyaqꞌ kawxo heyanma hakaꞌ yu yok anma manhkꞌomal wetan bꞌey txꞌotxꞌ desierto,
kinyanikojan yinh ilwebꞌal.
Haꞌ bꞌey tuꞌ kinyakojan heyichmam yinh ilwebꞌal,
waxanhka yil ebꞌnaj hunteqꞌan iskꞌulal inwatxꞌehan yulbꞌal 40 (kawinaj) habꞌil.
Yuxin tit inhowalan yinh hunteqꞌan anma tuꞌ, walnihan:
“Nanantanhetikꞌa bꞌay chato hunteqꞌan anma tuꞌ isnabꞌal,
maxhtikꞌa chohtanhelo inbꞌehan,” kinchihan.
Walnihan yu inhowalan hakaꞌ tiꞌ: “Hunteqꞌan anma tiꞌ maxhtikꞌa chischah huneꞌ xewilal chiwaqꞌan,” [*] kinchihan,» xhi Komam yul Yum.
Yuxin hex wuxhtaj hex wanabꞌ, kaw cheyil hebꞌa, machojabꞌ hunujex cheyaqꞌ kawxolo heyanma, machojabꞌ hunujex chebꞌej heyaniko heyanma yinh Komam, kat heyinilo hebꞌa yinh Komam Dios itzitz. Wal xin hununojabꞌ tzꞌayik heyiptzen hebꞌa hunun hex, yaqꞌ isbꞌa lanhan istzotel Komam jet hakaꞌ yalni yul Yum, yunhe machi hunujex chexsubꞌcha yu mule kat iskawbꞌilo heyanma. Yuxin ta linhanonh yinh sunilbꞌal tiempo yinh tzet jako yipo janma yet yalanhtokanoj, ay komajul iskꞌatanh Komam Jesucristo.
Yuto chal yul Yum Komam Dios:
«Tato cheyabꞌe tzet chiwalan tinanh hanin heDiosal intiꞌan,
mach cheyaqꞌ kawbꞌolo heyanma hakaꞌ yute anma manhkꞌon yinh tzet walan,» [*] xhihayoj.
¿Mak xin anmahil hunteqꞌan ebꞌnaj lahwi yabꞌen Istzotiꞌ Komam Dios ismanhkꞌon yinh tzet yal Komam tuꞌ? Haꞌ ton ebꞌnaj jet konhobꞌ Israel yilti yaꞌ Moisés yul konhobꞌ Egipto. ¿Mak yinh xin tit ishowal Komam Dios yulbꞌal 40 (kawinaj) habꞌil? Haꞌ ton hunteqꞌan mak yako ismul tet Komam bꞌey txꞌotxꞌ desierto, iskamkano bꞌey tuꞌ. Yebꞌ xin, ¿mak tet yaqꞌ bꞌinaho Komam isbꞌi yet yalni tato mach chiꞌokto yul huneꞌ xewbꞌal chaqꞌ Komam? Haꞌ ton tet makta manhkꞌon yinh tzet yal Komam. Hak tuꞌ chu kotxumni ta mach okto anma yinh huneꞌ xewbꞌal chaqꞌ Komam tuꞌ, yuto mach yayto yul yanma yinh Komam.
Yuxin yaqꞌ isbꞌa chito haltelax jok yinh huneꞌ xewilal chaqꞌ Komam Dios, huneꞌ haltebꞌilkano yu Komam, yuxin kaw yilal cheyil hebꞌa, tajka ay hex mach chexok yinh huneꞌ xewilal tuꞌ. Yuto hal-laxpaxo Tzotiꞌ yet kolbꞌanile jet hakaꞌ yu yal-lax tet ebꞌnaj jichmam tuꞌ, yajaꞌ xin matzet iswatxꞌe yinh ebꞌnaj yet yabꞌen ebꞌnaj, yuto mach yako yanma ebꞌnaj yinh. Wal hanhonh xajayto yul janma yinh Komam chonhok yinh huneꞌ xewilal chal Komam tuꞌ. Yu chal yul Yum Komam hakaꞌ tiꞌ:
«Waqꞌ bꞌinaho inbꞌihan, walnihan yu inhowalan tato maxhtikꞌa chiꞌokto hunteqꞌan anma tiꞌ yul huneꞌ xewbꞌal chiwaqꞌan,» xhi Komam. [*]
Yinh kaw yeli hataxtikꞌa yet iswatxꞌenkano Komam Dios sat yibꞌanhqꞌinal tiꞌ isxew Komam yinh ismunil, yuto chal yul Yum Komam Dios yinh ishuj tzꞌayik hakaꞌ tiꞌ:
«Xew Komam yinh ishuj tzꞌayik yinh sunil tzet iswatxꞌe,» [*] xhihayoj.
Chalnipaxo yul Yum Komam:
«Hunteqꞌan anma tiꞌ mach chiꞌokto yinh huneꞌ xewbꞌal chiwaqꞌan,» [*] xhihayoj.
Yajaꞌ yilal ayto mak chiꞌokto yinh huneꞌ xewilal tuꞌ tinanh, yuto tet ebꞌnaj Israel bꞌay bꞌabꞌel hal-lax Tzotiꞌ yet Kolbꞌanile, yajaꞌ mach okto ebꞌnaj yinh huneꞌ xewbꞌal tuꞌ yu ismanhkꞌomal. Yuxin ay huneꞌ tiempohal yebꞌilkano yu Komam Dios, haꞌ ton huneꞌ tiempohal bꞌay ayonh tiꞌ tinanh. Payxatax halbꞌilkano yinh huneꞌ xewbꞌal tiꞌ, yaqꞌnipaxo Komam yalaꞌ yaꞌ David yul Yum Komam, bꞌay chala:
«Tato cheyabꞌe tzet chiwalan tinanh hanin heDiosal intiꞌan,
mach hipo cheyute hebꞌa,» [*] xhihayoj.
Qꞌinalo ta ok ebꞌnaj Israel yinh huneꞌ xewbꞌal tuꞌ yu yaꞌ Josué machim tzotel Komam Dios yinh huneꞌ tiempohal bꞌay ayonh tiꞌ. Yuxin ay huneꞌ xewbꞌal chaqꞌ Komam tet makta yetxa Komam yehi. Yuxin makta chiꞌokto yul huneꞌ xewbꞌal chaqꞌ Komam tiꞌ chixewkano yinh sunil ismunil, hakaꞌ yu isxew Komam yet lahwi iswatxꞌenkano huneꞌ yul sat yibꞌanhqꞌinal tiꞌ. Yuxin jaqꞌaꞌweko yinh kokꞌul jokto yinh huneꞌ xewbꞌal chaqꞌ Komam, yunhe machi hunujonh chikobꞌeybꞌalnhe isbꞌeybꞌal ebꞌnaj manhkꞌom tuꞌ.
Yuto Istzotiꞌ Komam Dios kaw itzitz sunil chisje yu, chiqꞌaxpon yul janma hakaꞌ hunu chꞌen espada kabꞌebꞌ yeh. Istzotiꞌ Komam tuꞌ chiꞌapni yinh janma yebꞌ yinh konabꞌal yebꞌ yinh tzet jehi. Chisyenilo tzet chiꞌekꞌ yinh konabꞌal yebꞌ yinh janma, ta kꞌul maka mach kꞌuloj. Sunil tzet watxꞌebꞌil yu Komam Dios, machi hunu chu yebꞌan isbꞌa sata Komam. Sunil tzet ye tuꞌ habꞌan ye yul sat Komam, Komam bꞌay chijal tzettaj chikowatxꞌe.

Komam Jesús haꞌ chitzotel jinh tet Komam Dios
Komam Jesús Iskꞌahol Komam Dios, xameltzo satkanh, haꞌ chitzotel jinh tet Komam Dios, yuto yahawil sacerdote ye Komam. Yuxin yilal kolinhbꞌan kobꞌa yinh kuybꞌanil bꞌay ayko janma. Wal Komam yahawil sacerdote tuꞌ chu istzꞌay iskꞌul jinh yinh koyaꞌtajil, yuto hayet yekꞌ Komam yinh isnimanil koxol kaw txꞌiꞌal ilwebꞌal hul yibꞌanh hakaꞌ ej ilwebꞌal chul jibꞌanh, yajaꞌ machi bꞌay yako ismul Komam. Yuxin yinh sunilojabꞌ janma chonhhitziko iskꞌatanh Komam Dios Jahawil, Komam kaw xahan ayonh yu, haxinwal chitzꞌaypaxo iskꞌul jinh kat konhiskolnilo yinh ej isyaꞌtajil chihul jinh.
Yuto sunil ebꞌyaꞌ yahawil sacerdote saybꞌililo ebꞌyaꞌ xol anma, yaqꞌlax ismunil ebꞌyaꞌ istzotel yinh anma tet Komam Dios, yebꞌ yu yalten ofrenda yebꞌ xahanbꞌal tet Komam yinh ismul anma. Ebꞌyaꞌ yahawil sacerdote tuꞌ lahan ebꞌyaꞌ yebꞌ yet anmahil chihoyxipaxiko ilwebꞌal yinh ebꞌyaꞌ, yuxin chu istzꞌay iskꞌul ebꞌyaꞌ yinh makta machi isnabꞌal yebꞌ yinh makta kꞌaynatoj. Yuxin yilal yalten ebꞌyaꞌ xahanbꞌal yinh ismul bꞌabꞌel kat yaqꞌni ebꞌyaꞌ xahanbꞌal yinh ismul anma. Machi hunu ebꞌyaꞌ tonhe ok yinh huneꞌ munil kaw ay yelapno tuꞌ, wal xin to haꞌ Komam Dios saynheko ebꞌyaꞌ, hakaꞌ yu issaylaxiko yaꞌ Aarón. Hakpax tuꞌ Komam Cristo mach tonhe yako isbꞌa yahawilo sacerdote ischukil, wal xin haꞌ Komam Dios aqꞌnhe huneꞌ ismunil kaw ay yelapno tuꞌ, yuto haꞌ Komam Dios halnikano hakaꞌ tiꞌ:
«Hach tiꞌ Inkꞌaholan, haninan chiwaqꞌan hakawil yinh huneꞌ tzꞌayik tiꞌ,» [*] xhihayoj.
Yebꞌ xin ay huneꞌxa bꞌay halbꞌilkano yu Komam hakaꞌ tiꞌ:
«Hach tiꞌ sacerdote yinh sunilbꞌal tiempo,
hakaꞌ yaꞌ Melquisedec,» [*] xhihayoj.
Yet yehikꞌo Komam Jesucristo yul sat yibꞌanhqꞌinal tiꞌ kaw oqꞌi yebꞌ kaw ip txahli tet Komam Dios, isqꞌanni tet Komam Dios, Komam ay yip iskolni tet kamikal; yabꞌen Komam istxah yuto kaw yijem yute isbꞌa Komam. Waxanhka Iskꞌahol Komam Dios ye Komam Jesús, yajaꞌ hul isyaꞌtajil yibꞌanh kaw xin yijem yute isbꞌa tet Komam Dios yu ej ilwebꞌal hul yibꞌanh. Yu isyijemal Komam tuꞌ yuxin aqꞌlax ismunil yaqꞌni kolbꞌanile mach istanhbꞌal tet makta chiyijen tzet chal Komam. Haꞌ xin Komam Dios anheko Komam Jesús yahawilo sacerdotehal yu istzotel jinh tet Komam, hakaꞌ yaꞌ Melquisedec yet payat tiempo.

Kaw ay ismay ta chonhmeltzoto jintaj
Kaw tzetkꞌato tzet chiwochehan chiwalan teyet yinh hunteqꞌan tiꞌ, yajaꞌ yaꞌta kexkowatxꞌeniko yinh yuto kaw lanho chitxumcha heyu. Yuto hakaꞌxa istiempohal yichi heyabꞌen kuybꞌanile tiꞌ, kuywawom hexxam tinanh, yajaꞌ wal xin ayto yilal hekuylax yinh yakꞌtohal yinh hunteqꞌan bꞌabꞌel kuybꞌanile yet Komam. Kaw hakaꞌ ye nixhte neneꞌ, maxhto chu yaqꞌlax hunu tzet ye tuꞌ islobꞌ, to imeto chiꞌaqꞌlax tet, hak tuꞌ heyehi. Hunteqꞌan bꞌabꞌel kuybꞌanile tuꞌ yet mak maxhto chiqꞌoji istxumni yinh istoholal, yuto hakaꞌto nixhte unin imeto chiꞌaqꞌlax tet, hak tuꞌ yehi. Wal hunteqꞌan kuybꞌanile ayxakanh xin yet mak ayxa isnabꞌal yinh istoholal, xaqꞌoji istxumni bꞌaytet kꞌul yebꞌ bꞌaytet mach kꞌuloj; haꞌ mak hakaꞌ tuꞌ lahan hakaꞌ anma yihxa, chu islohni kawla tzet ye tuꞌ.
Wal tinanh xin, bꞌelwojonhwe kosataj, haxinwal kaw helan chonhelikoj. Kanojabꞌkano hunteqꞌan bꞌabꞌel kuybꞌanile jabꞌe yinh Komam Jesucristo, machojabꞌ chonhok kokayenhe, hakaꞌ kuybꞌanile chihalni yinh kobꞌejnikano kowatxꞌen hunteqꞌan tzet chiꞌiniti kamikal jibꞌanh, yebꞌ yinh tzet chu janiko janma yinh Komam Dios. Yebꞌ kuybꞌanile yinh yah haꞌ kowiꞌ, yebꞌ kuybꞌanil janayo koqꞌabꞌ yibꞌanh iswiꞌ mak chichahni ismunil tet Komam Dios, yebꞌ yinh tzet chu yitzitzibꞌikanh kamom, yebꞌ yinh isyaꞌtajil mach istanhbꞌal chaqꞌ Komam Dios tet anma. Wal tinanh xin haꞌ kuybꞌanile ayxakanh haꞌ chiwalan teyet ta hak tuꞌ chiꞌel yinh iskꞌul Komam Dios.
Haꞌ mak xachahni sajilqꞌinal yul yanma yebꞌ iskꞌulchꞌanil iskꞌul Komam Dios, yebꞌ xaꞌischah iskꞌulal Komam Espíritu Santo, yebꞌ xin xayabꞌe ischiꞌal Istzotiꞌ Komam Dios, yebꞌ yinh yip Komam chisye yinh hunteqꞌan chihuli. Hunteqꞌan mak tuꞌ ta chilo isnabꞌal yinh Komam Dios, ¿tzettaxka chu ismeltzo yul isqꞌabꞌ Komam hunelxa? Yuto lahan hakaꞌ lanhan yanikanh Iskꞌahol Komam Dios yinh kulus hunelxa, kat yaniko yinh txꞌixwilal sata sunil anma.
Qꞌinalo txꞌo txꞌotxꞌ tinanh, yet chilayaqꞌni haꞌ nhabꞌ kat yukꞌnito txꞌotxꞌ haꞌ; ta kꞌul tzꞌunubꞌ chaqꞌ txꞌotxꞌ tet naj chimunla sat txꞌotxꞌ, haꞌ chaliloj ta ayayo iskꞌulal Komam Dios yibꞌanh. Yajaꞌ ta txꞌixnhe teꞌ chaqꞌ txꞌotxꞌ yebꞌ teꞌ komon telaj, matzet chꞌok txꞌotxꞌ yinh hakaꞌ tuꞌ, chiꞌelto tzꞌaktiꞌ yibꞌanh txꞌotxꞌ yu Komam, haxa yinh islahobꞌal xin kat isnhuslaxkanto txꞌotxꞌ.
Kaw linhanojabꞌonhnhetikꞌa yinh tzet ayko yipo janma
Waxanhka hak tuꞌ kotzotelanh hex wuxhtaj hex wanabꞌ, hex xahan ay juanh, yajaꞌ kaw johtajanh tato hex tiꞌ ayxako iskꞌulchꞌanil Komam Dios teyinh, haꞌ xin chalniloj tato ayxa hekolbꞌanil. Yuto Komam Dios istoholal chiswatxꞌe, yuxin mach chisnahulnheto Komam iskꞌulal hewatxꞌe yebꞌ iskꞌulchꞌanil hekꞌul heye tet Komam yet hekolwa yinh mak yetxa Komam Dios yehi, huneꞌnhe haꞌ xin lanhan hewatxꞌenpaxo tinanh. Kaw xin chijochehanh tato hak tuꞌ chewatxꞌe yinh sunil heyanma yinh sunilbꞌal tiempo, haxinwal tzꞌajan chechah tzet ayko yipo heyanma.
Mach chijochehanh ta chexisabꞌilo yinh ismunil Komam; wal xin to bꞌeybꞌalnhewe isbꞌeybꞌal makta ayko yanma yinh Komam Dios yebꞌ ay isnimankꞌulal. Makta chisbꞌeybꞌalnhe hakaꞌ tuꞌ chischah tzet haltebꞌil yu Komam Dios.
Yet yaltenkano Komam Dios iskꞌulchꞌanil iskꞌul tet yaꞌ Abraham yebꞌ ta kaw hantanhe yuninal yaꞌ, haꞌ isbꞌi Komam yaqꞌ bꞌinahoj yet yaltenkanoj, yuto machi hunuxa mak ekꞌbꞌal yibꞌanh Komam. Yalni Komam hakaꞌ tiꞌ: «Yinh kaw isyelal, kaw txꞌiꞌal iskꞌulal chiwaqꞌan tawet, kat waqꞌni pohchahokanhan hawuninal,» xhi Komam. Kaw xin niman yute iskꞌul yaꞌ Abraham tuꞌ yechman yinh niman tiempo, lahwi tuꞌ ischahni yaꞌ tzet halbꞌilkano yu Komam tuꞌ.
Hayet chaqꞌni bꞌinaho anma isbꞌi hunu mak yinh hunu tzet ye tuꞌ, haꞌ isbꞌi hunu mak ekꞌbꞌal yibꞌanh haꞌ chaqꞌ bꞌinahoj; yuxin hayet chaqꞌni bꞌinaho anma isbꞌi hunu mak yinh hunu tzet ye tuꞌ tꞌinhan chukanoj, matxa hunu mak chu yok tzotelo yibꞌanhiloj. Hak tuꞌ yute Komam Dios, yaqꞌ bꞌinaho isbꞌi yinh tzet yaltekanoj, yunhe isyenilo Komam tet mak bꞌay yalte tuꞌ tato tꞌinhan yukano yu Komam, mach chiꞌekꞌto yet yijni isbꞌa yinh tzet yalte tuꞌ.
Hak tuꞌ xin, haꞌ kabꞌebꞌ tiꞌ, mach chu ishekꞌni isbꞌa yuto mach chu yaniko Komam leqꞌtiꞌal; haꞌ ton tzet yaltekano Komam, yebꞌ yaqꞌni bꞌinaho isbꞌi yinh tzet yalte. Hak tuꞌ chu konhyiptzen Komam yunhe iskawxi kokꞌul yinh tzet haltebꞌil jet yu, hanhonh saybꞌilonh yu Komam yu konhiskolni.
Haꞌ tzet ayko yipo janma tuꞌ, haꞌ chonhlinhbꞌani kat yaqꞌni istꞌinhanil janma, hakaꞌ chu islinhbꞌan chꞌen ancla teꞌ barco yibꞌanh haꞌ mar. Huneꞌ iskawxobꞌal kokꞌul xaꞌapni sata Komam Dios hakaꞌta xaqꞌaxponikꞌto yinta qꞌap velo aykanh yiktabꞌal Yatut Komam. Hak tuꞌ yu isbꞌabꞌikto Komam Jesucristo kosataj, ishajnikano kobꞌeh. Hak tuꞌ xin yu yokkano Komam tzotelo jinh tet Komam Dios; yahawil sacerdote yeko Komam jinh yinh sunilbꞌal tiempo, hakaꞌ yaꞌ Melquisedec yet payat tiempo. [*]
	6:20 6:20 Sal. 110:4

Sacerdote Komam Jesucristo hakaꞌ yaꞌ Melquisedec
Yaꞌ Melquisedec, haꞌ yaꞌ isreyal konhobꞌ Salem yet payat tiempo, yebꞌ xin issacerdote Komam Dios ye yaꞌ, Komam kaw aykano yip. Yet hunel xin yet isbꞌeykꞌo yaꞌ Abraham yinh huneꞌ howal, isqꞌoji yaꞌ yinh hunteqꞌan ebꞌnaj rey. Haxa yet ismeltzo yaꞌ Abraham, yul chalaxo yaꞌ yul bꞌeh yu yaꞌ Melquisedec; isqꞌanni yaꞌ iskꞌulal Komam Dios yibꞌanh yaꞌ Abraham tuꞌ. Yaqꞌni yaꞌ Abraham isdiezmohal sunil tzet yiqꞌ yaꞌ yinh howal tuꞌ tet yaꞌ. Huneꞌ bꞌihe Melquisedec chal yelapnoj: Yahawil yinh kaw istoholal, yebꞌ xin Yahawil yinh aqꞌankꞌulal, yuto yaꞌ Melquisedec tuꞌ yahaw konhobꞌ Salem ye yaꞌ, Salem chal yelapnoj: aqꞌankꞌulal. Yaꞌ Melquisedec tuꞌ mach ohtabꞌilo mak ismam yaꞌ yebꞌ mak ismiꞌ yaꞌ, yebꞌpaxo mak yichmam yaꞌ. Machipaxo mak chalni yinh yet ispitzkꞌa yaꞌ yebꞌpaxo yinh iskamikal yaꞌ yuxin yechel yeko yaꞌ yinh Komam Jesucristo Iskꞌahol Komam Dios, yuto machi isbꞌi bꞌaqꞌinh lahwi ismunil yaꞌ.
Tinanh xin txumweloj hanta niman yelapno ye yaꞌ Melquisedec tuꞌ, yuto haꞌ kaw jichmam Abraham aqꞌni isdiezmo tet yaꞌ yinh sunil tzet yiqꞌ yet isbꞌey yaꞌ yinh howal. Hakaꞌ yalni isley yaꞌ Moisés, ebꞌyaꞌ sacerdote titna yinh yaꞌ Leví, ay yip ebꞌyaꞌ isqꞌanni tet yet konhobꞌ isdiezmohal yinh sunil tzet aya, waxanhka xin yuxhta isbꞌa, yebꞌ yichmam ebꞌnaj ye yaꞌ Abraham. Yajaꞌ wal yaꞌ Melquisedec tuꞌ, mach titnajo yaꞌ yinh yaꞌ Leví, yajaꞌ yaqꞌ yaꞌ Abraham isdiezmo tet yaꞌ. Isqꞌannikano yaꞌ iskꞌulal Komam Dios yibꞌanh yaꞌ Abraham tuꞌ, yaꞌ bꞌay yalte Komam Dios iskꞌulal iskꞌul. Kaw johtaj tato haꞌ naj chiqꞌanni iskꞌulal Komam Dios yibꞌanh hunu maka, ekꞌbꞌal yelapno naj yibꞌanh huneꞌ mak tuꞌ.
Ebꞌnaj yuninal yaꞌ Leví qꞌanni isdiezmohal sunil tzet ye tuꞌ tet yet konhobꞌ, ebꞌnaj tuꞌ lekamto ebꞌnaj, yajaꞌ wal yaꞌ Melquisedec xin chal Yum Komam Dios tato itzitz yaꞌ, yuto machi bꞌay chal yinh iskamikal yaꞌ.
Chu jalni tato ebꞌnaj titna yinh yaꞌ Leví, ebꞌnaj qꞌanni chꞌen diezmo, haꞌ hun ebꞌnaj aqꞌni isdiezmo tet yaꞌ Melquisedec yet yaqꞌni yaꞌ Abraham isdiezmo. Yuto waxanhka maxhto yaꞌ Leví yul sat yibꞌanhqꞌinal tiꞌ yet yul chahlaxo yaꞌ Abraham yu yaꞌ Melquisedec, yajaꞌ ayxatikꞌa yaꞌ Leví yinh yaꞌ Abraham, yuto ichmame ye yaꞌ Abraham yinh yaꞌ Leví tuꞌ.
Qꞌinalo tato yu ebꞌyaꞌ sacerdote levita watxꞌiko anma Israel yul sat Komam Dios yuto yul isqꞌabꞌ ebꞌyaꞌ sacerdote tuꞌ ischah konhobꞌ Israel isley yaꞌ Moisés, matxam yilalo ok huneꞌxa mak tzotelo yinh anma, huneꞌ mak hakaꞌ yaꞌ Melquisedec mach hakaꞌo yaꞌ Aarón, yaꞌ titna yinh yaꞌ Leví. Yuxin tato chihel-lax hunmajan ebꞌyaꞌ sacerdote, yilal ishel-laxpaxo ley. Komam Jesucristo, Komam bꞌay chitzotel huneꞌ tiꞌ, mach yikꞌalo yaꞌ Leví yehi, wal xin to yinh hunmajanxa ebꞌnaj Israel bꞌay tit Komam, yinh yikꞌal Komam tuꞌ xin machi hunu mak oklena sacerdotehal. Kaw johtaj tato Komam Jesucristo yinh yaꞌ Judá titna Komam, yajaꞌ xin matzet yalkano yaꞌ Moisés tato ebꞌnaj chitit yinh yuninal yaꞌ Judá tuꞌ ay ebꞌnaj chiꞌok sacerdotehal xol anma Israel.
Yinh huneꞌ tiꞌ kaw habꞌanto kotxumni yuto huneꞌ mak alaxiko sacerdotehal jinh, lahan yebꞌ yaꞌ Melquisedec. Ok sacerdotehal yajaꞌ maxhtaj yu huneꞌ ley chalni tato yilal istit yinh huneꞌ majan ikꞌale, machoj, to yu yip isqꞌinal Komam mach istanhbꞌal. Yuto yal Komam Dios tet Komam Jesús:
«Hach tiꞌ sacerdote, chaxhok tzotelo yinh anma wetan yinh sunilbꞌal tiempo hakaꞌ yaꞌ Melquisedec,» [*] xhi Komam.
Hunteqꞌan chejbꞌanile aqꞌlax yu yaꞌ Moisés yet yalanhtokano tuꞌ xalahwi ismunil yuto machi yip yebꞌ xin matzet iswatxꞌe. Hunteqꞌan chejbꞌanile tuꞌ machi hunu mak ok kꞌulal yul sat Komam Dios yu, yajaꞌ ay huneꞌxa kaw kꞌul okkano seleloj, haꞌ ton Komam Jesucristo huneꞌ ayko yipo janma, yu huneꞌ tuꞌ yuxin chonhhitziko iskꞌatanh Komam Dios.
Huneꞌ ayko yipo janma tiꞌ, yaqꞌ bꞌinaho Komam Dios isbꞌi yinh yet yaltenkanoj. Ebꞌyaꞌ sacerdote Israel mach yaqꞌ bꞌinaho Komam Dios isbꞌi yet yaqꞌlaxkano ismunil ebꞌyaꞌ, wal Komam Jesucristo Jahawil yaqꞌ bꞌinaho Komam Dios isbꞌi yet yaqꞌnikano ismunil Komam, hakaꞌ yalni yul Yum Komam Dios bꞌay chala:
«Yaqꞌ bꞌinaho Komam Dios isbꞌi, machi xin chishel isbꞌa tzet chala yet yalni hakaꞌ tiꞌ:
“Hach tiꞌ sacerdote hach, chaxhok tzotelo yinh anma wetan yinh sunilbꞌal tiempo,
hakaꞌ yaꞌ Melquisedec,” xhihayoj.»
Yuxin haꞌ Komam Jesús tꞌinhbꞌankano huneꞌ iskabꞌ trato kaw ekꞌbꞌal kꞌul sata huneꞌ bꞌabꞌel.
Ebꞌyaꞌ sacerdote yet yalanhtokano tuꞌ machi yu iskankano ebꞌyaꞌ yinh ismunil yinh hunelnhe yuto chilakamto ebꞌyaꞌ, yuxin kaw txꞌiꞌal ebꞌyaꞌ ekꞌlena yinh huneꞌ munil tuꞌ.
Walpaxo Komam Jesucristo machi bꞌaqꞌinhal chikami, yuxin mach chiꞌekꞌto ismunil tuꞌ tet hunuxa maka, wal xin sacerdote Komam yinh sunilbꞌal tiempo. Yuxin chaqꞌ Komam kolbꞌanile mach istanhbꞌal tet makta chihitziko iskꞌatanh Komam Dios yu Komam Jesús. Haꞌ Komam xin chitzotel jinh tet Komam Dios yinh sunilbꞌal tiempo yu mach chikam Komam.
Haꞌ Komam Jesucristo tuꞌ hanhechꞌan chu yok tzotelo jinh tet Komam Dios; yahawil sacerdote Komam, kaw kꞌulkano Komam, machi nichꞌano ismul, machi nino istxꞌojal ayko yinh, pohbꞌililo isbꞌa xol anma mulum. Ilaxto Komam iskꞌatanh Komam Dios satato satkanh. Mach lahano Komam hakaꞌ ebꞌyaꞌ yahawil sacerdote titna yinh yuninal yaꞌ Leví, yuto ebꞌyaꞌ tuꞌ hunun tzꞌayik yalten ebꞌyaꞌ no noqꞌ yinh xahanbꞌalil. Yinh bꞌabꞌelal chaqꞌ ebꞌyaꞌ isxahanbꞌal yinh ismul, lahwi tuꞌ kat yalten ebꞌyaꞌ xahanbꞌal yinh ismul anma. Wal Komam Jesús hunelchꞌan yako isbꞌa Komam xahanbꞌalil yu komul. [*]Ebꞌyaꞌ aqꞌlax ismunil yok yahawil sacerdote yu isley yaꞌ Moisés masantikꞌa ay istxꞌojal ebꞌyaꞌ, yajaꞌ wal Iskꞌahol Komam Dios, huneꞌ mak bꞌay yaqꞌ bꞌinaho Komam isbꞌi yet yaqꞌni ismunil yok yahawil sacerdote yet tzujanilxa, Komam tuꞌ maxhtikꞌa nichꞌano istxꞌojal yinh sunilbꞌal tiempo.

Komam Jesús haꞌ chitzotel jinh tet Komam Dios yinh huneꞌ iskabꞌ trato
Haꞌ huneꞌ kaw yilal yinh hunteqꞌan chijal tiꞌ to ay huneꞌ mak yahawil sacerdote jinh, tzꞌonhan yinh iswatxꞌqꞌabꞌ Komam Dios yul satkanh. [*]Haꞌ ismunil haꞌ istzotel jinh yul Yatut Komam Dios, huneꞌ kaw yeli Yatut Komam, huneꞌ nha tuꞌ haꞌ kaw Komam Dios watxꞌenhe, mach anmahoj.
Sunil ebꞌyaꞌ yahawil sacerdote aqꞌbꞌil ismunil ebꞌyaꞌ yalten sabꞌehal yebꞌ xahanbꞌal tet Komam Dios, hakpax tuꞌ Komam Jesús yilaltikꞌa ay tzet chalte Komam tet Komam Dios. Ta aytokꞌo Komam yul sat yibꞌanhqꞌinal tiꞌ matxam yilalo chiꞌok Komam sacerdotehal, yuto ay ebꞌyaꞌ sacerdote aqꞌbꞌil ismunil yaqꞌni xahanbꞌal hakaꞌ yalni isley yaꞌ Moisés. Ismunil ebꞌyaꞌ sacerdote yul Yatut Komam Dios tuꞌ yechelnhe ye yinh tzettaj ay yul satkanh. Kaw johtaj tato yechelnhe yehi yuto hayet yalanhto maxhto chiswatxꞌe yaꞌ Moisés Yatut Komam Dios, yalni Komam tet yaꞌ hakaꞌ tiꞌ: «Abꞌe tzet chiwaltiꞌan, kaw hakaꞌ yechel inyehan tawet bꞌey iswiꞌ witz, hak tuꞌ chawute,» [*] xhi Komam. Yajaꞌ wal tinanh ayxako Komam Jesús yinh huneꞌ munil ekꞌbꞌal iskꞌulal sata ismunil ebꞌyaꞌ sacerdote, yuto haꞌ Komam chitzotel yinh anma tet Komam Dios yinh huneꞌ iskabꞌ trato ekꞌbꞌal iskꞌulal sata huneꞌ yet bꞌabꞌelal. Huneꞌ iskabꞌ trato tuꞌ kaw ekꞌbꞌal iskꞌulal chalte Komam Dios jet iqꞌbꞌil yu.
Qꞌinalo ta kan anma kꞌulal yu huneꞌ bꞌabꞌel trato matxam yilalo yaqꞌ Komam huneꞌ iskabꞌ trato tiꞌ. Yajaꞌ yil Komam Dios ta mach kꞌulo eliko hunteqꞌan anma tuꞌ yul sat, yuxin yalkano Komam yul Yum:
«Haꞌ Komam Dios Jahawil, chalni hakaꞌ tiꞌ:
Chul huneꞌ tiempohal bꞌay chiwaqꞌan huneꞌ iskabꞌ trato tet anma Israel yebꞌ tet anma Judá.
Haꞌ huneꞌ iskabꞌ trato tiꞌ mach lahano yebꞌ hakaꞌ huneꞌ waqꞌan tet yichmam ebꞌnaj yet winilojan yul txꞌotxꞌ Egipto,
hakaꞌtanhe xin inxekiltijan ebꞌnaj.
Yajaꞌ yu mach isyije ebꞌnaj intrato tuꞌan,
yuxin inbꞌejkanojan ebꞌnaj.
Haꞌ xin huneꞌ trato chiwaqꞌan tet anma Israel yinh tzujanilxa tuꞌ, haꞌ ton huneꞌ tiꞌ:
Chiwakojan inchejbꞌanilan yinh isnabꞌal kat intzꞌibꞌnhenikojan yinh yanma.
Haninan xin chinokan isDiosaloj kat yok inkonhobꞌojan.
Yinh huneꞌ tiempohal tuꞌ, matxa yilalo chiskuy hunu mak yet konhobꞌ,
maka hunu mak ayto yu isbꞌa yebꞌi yu kinyohtanhenan.
Wal xin sunil mak chinohtanhenan,
sunil nixhte unin yebꞌ ichamta anma.
Chiwaqꞌnikanojan nimankꞌulal yinh istxꞌojal,
matxa xin chinnatijan ismul,» [*] xhi Komam.
Hayet chalni Komam akꞌ yinh huneꞌ iskabꞌ trato lanhan yalni tato ichamxa huneꞌ bꞌabꞌel trato, yuto sunil tzet xaꞌichambꞌiloj chilahwi ismunil, hanikꞌxanhe xin kat istanhiloj.
	8:1 8:1 Sal. 110:1
	8:5 8:5 Ex. 25:40
	8:12 8:12 Jer. 31:31

Huneꞌ Yatut Komam Dios sat txꞌotxꞌal yebꞌ huneꞌ bꞌey satkanh
Huneꞌ bꞌabꞌel trato tuꞌ ay chejbꞌanile chihalni yinh tzet chu isyijen ebꞌyaꞌ sacerdote ismunil tet Komam Dios, yajaꞌ yul huneꞌ Yatut Komam sat txꞌotxꞌal tiꞌ. Huneꞌ Yatut Komam tuꞌ, hak tiꞌ yehi: Kabꞌebꞌ cuarto yul, pohbꞌilayo yu huneꞌ qꞌap qꞌap litxꞌankanh yiktabꞌal. Huneꞌ bꞌabꞌel cuarto chihal-lax Ehobꞌal Txahul, haꞌ tuꞌ ayikto chꞌen lámpara yebꞌ teꞌ mexha, yebꞌ ixim pan chihaltelax tet Komam Dios. Haxa huneꞌ cuarto yintakꞌto qꞌap litxꞌankanh tuꞌ Ehobꞌal ekꞌna kaw Txahul chihal-lax yinh. Haꞌ bꞌey tuꞌ ay huneꞌ altar nabꞌa oro bꞌay chinhuslax pom, yulikto cuarto tuꞌ aypaxikto teꞌ Kaxha yet Istrato Komam Dios, sunil yinh teꞌ ayko chꞌen oro. Yul teꞌ kaxha tuꞌ ayayto huneꞌ xhalu nabꞌa oro bꞌay ayayto maná, aypaxayto isqꞌojoch yaꞌ Aarón, huneꞌ teꞌ qꞌojoch elilo iswol; aypaxayto chꞌen chꞌen paqꞌan yehi bꞌay tzꞌibꞌnhebꞌiliko ley. Yibꞌanh teꞌ Kaxha tuꞌ ayahto yechel kawanh ebꞌnaj ángel chiyij querubín, haꞌ chaliloj ta ayayo isqꞌaqꞌal ismay Komam Dios bꞌey tuꞌ, leyanilto xikꞌ ebꞌnaj yibꞌanh ismajil teꞌ kaxha tuꞌ. Yajaꞌ wal tinanh, mach kaw yilalo chonhok jalaꞌ yinh tzet kaw ye hunteqꞌan tuꞌ.
Hakton tuꞌ ye iswatxꞌebꞌanil Yatut Komam Dios tuꞌ. Yul huneꞌ bꞌabꞌel cuarto hunun tzꞌayik yokto ebꞌyaꞌ sacerdote isyijeno ismunil tet Komam. Wal yul huneꞌ Ehobꞌal kaw ekꞌna Txahul xin, hanhkꞌanhe yaꞌ yahawil sacerdote chiꞌoktoj, yajaꞌ xin hunelnhechꞌan yulbꞌal habꞌil. Hayet chiꞌokto yaꞌ, iqꞌbꞌil ischikꞌil no noqꞌ yu yaꞌ yu yalten yinh ismul, yebꞌ yinh ismul sunil anma mach nano yu chaniko ismul. [image: 127.TIF] 

Hak tuꞌ chu yaqꞌni Komam Espíritu johtanheloj ta hayet yokniko huneꞌ bꞌabꞌel cuarto tuꞌ maxhto chihajlax bꞌeh japni yinh sat Komam Dios.
Huneꞌ bꞌabꞌel cuarto tuꞌ yechelnhe yinh huneꞌ tiempo bꞌay ayonh tiꞌ, yuto hunteqꞌan sabꞌehal yebꞌ xahanbꞌal chihaltelaxi, mach chiswatxꞌeko isnabꞌal anma chiyiyo isbꞌa bꞌey tuꞌ yinh istoholal. Hunteqꞌan chejbꞌanile tuꞌ yinhnhe tzet chilolaxi yebꞌ tzet chiꞌukꞌlax bꞌay chitzoteli, yinh issajnhelax tzettaj ye tuꞌ; hunteqꞌan tuꞌ yetnhe konimanil yehi. Okniko hunteqꞌan chejbꞌanil tuꞌ yinh ismunil masanto yet yapni istiempohal ishelni Komam tzettaj ye tuꞌ.
Yajaꞌ xahulikꞌo Komam Cristo, haꞌ Komam Yahawil sacerdote xayaqꞌ iskꞌulal jet, hunteqꞌan yilaltikꞌa yuli. Haxa huneꞌ Yatut Komam Dios bꞌay ayko Komam Jesús sacerdotehal kaw ekꞌbꞌal iskꞌulal yebꞌ tzꞌajan yehi, maxhtaj ebꞌnaj winaj watxꞌenhe, mach yeto yul sat yibꞌanhqꞌinal tiꞌ yehi. Xaꞌapni Komam Jesús sata Komam Dios satkanh, yajaꞌ maxhtaj ischikꞌil noꞌ chiw maka ischikꞌil noꞌ tzehla wakax yalte Komam, wal xin to haꞌ kaw ischikꞌil Komam yalte. Xaꞌapni Komam sata Komam Dios yinh hunelnhe yebꞌ yinh sunilbꞌal tiempo, hak tuꞌ yu isqꞌoji Komam yaqꞌnikano kolbꞌanile mach istanhbꞌal.
Yinh kaw yeli ischikꞌil noꞌ winaj wakax yebꞌ ischikꞌil noꞌ chiw yebꞌ istanhil noꞌ qꞌopo wakax chitxihlaxiko yibꞌanh anma mulum, ay yip issajnhenkano isnimanil anma yet payxa tuꞌ. Hajxam ischikꞌil Komam Jesucristo to kaw ekꞌbꞌalto ay yip issajnhen janma yinh istxꞌojal, yunhe koyijen yinh tzet chal Komam Dios, Komam itzitznhetikꞌa, yuto yu Komam Espíritu mach istanhbꞌal, yuxin yako isbꞌa Komam Cristo xahanbꞌalil tet Komam Dios, kaw xin machi nino istxꞌojal Komam.
Haꞌ iskamikal Komam Jesucristo aqꞌni tanho sunil mule alaxiko yalanh huneꞌ bꞌabꞌel trato yaqꞌ Komam Dios, yuxin tinanh haꞌ Komam Jesús chitzotel jinh tet Komam Dios yinh huneꞌ iskabꞌ trato tiꞌ, yunhe hanhonh awtebꞌilonh yu Komam chikochah komajul mach istanhbꞌal haltebꞌilkano yu Komam.
Hakaꞌ hunu testamento [a] watxꞌebꞌilkanoj, machi yip teꞌ tato maxhto chikam naj anhekano teꞌ. Machi yip huneꞌ testamento tuꞌ tato itzitzto naj anhekanoj, wal ta xakam naj wal tuꞌ ay yip.
Yuxin haꞌ huneꞌ bꞌabꞌel istrato Komam Dios yilal malto ischikꞌil no noqꞌ yijnikano isbꞌa. Yuto hayet lahwi yawten yaꞌ Moisés chejbꞌanil chal ley tet anma Israel, issomni yaꞌ ischikꞌil noꞌ tzehla wakax yebꞌ ischikꞌil noꞌ chiw xol ha haꞌ, yaniko yaꞌ noꞌ lana kaj yinh iswiꞌ isqꞌabꞌ teꞌ hisopo islabꞌanayto yaꞌ xol chikꞌ tuꞌ, istxihniko yaꞌ yinh yumal ley yebꞌ yibꞌanh sunil anma Israel. Yalni yaꞌ Moisés tuꞌ xin: «Haꞌ chikꞌ tiꞌ chitꞌinhbꞌankano istrato Komam Dios chaqꞌ teyet. Yilal xin heyijen tzet chala,» xhi yaꞌ. Istxihnipaxiko yaꞌ Moisés chikꞌ yinh Yatut Komam tuꞌ, yebꞌ yinh sunil munlabꞌal chiꞌokniko yu ebꞌyaꞌ sacerdote yul Yatut Komam tuꞌ. Hakaꞌ yalni ley ta sunil tzettaj ye tuꞌ masanto chikꞌ chisajnheni, machi xin nimankꞌulal yinh ismul anma ta machi chikꞌ chimaltoj. [image: 128.png] 

	[a]9:16 Testamento, haꞌ ton huneꞌ hum bꞌay chala tzettaj chiyakano naj mame tet yuninal yet yalanhto maxhto chikami.

Yako isbꞌa Komam Jesús xahanbꞌalil yinh komul
Hunteqꞌan yechelnhe ye yinh tzet ay yul satkanh yilal sajnhelax yu xahanbꞌal, yajaꞌ wal tzet ay satkanh choche xahanbꞌal ekꞌna kꞌul sata hunteqꞌan tuꞌ.
Yuto Komam Cristo maxhtaj yul huneꞌ Yatut Komam Dios watxꞌebꞌil yu ebꞌnaj winaj bꞌay oktoj, huneꞌ yechelnhe yeko yinh Yatut Komam ay yul satkanh, wal xin to kaw apni Komam sata Komam Dios yul satkanh, haꞌ xin Komam chitzotel jinh tet Komam Dios tinanh. Komam Jesucristo mach hayelta yalte isbꞌa xahanbꞌalil hakaꞌ chu yokto ebꞌyaꞌ yahawil sacerdote hunun habꞌil yul Ehobꞌal ekꞌna kaw Txahul, yu yalten ischikꞌil no noqꞌ xahanbꞌalil, maxhtaj ischikꞌil ebꞌnaj chalte. Ta hak tuꞌ, txꞌiꞌalxam el chikam Komam yichitax iswatxꞌi yul sat yibꞌanhqꞌinal tiꞌ. Wal xin haꞌ kaw yehi to haꞌ yinh islahobꞌal tiempo tiꞌ, haꞌ kaw Komam hul yaqꞌaꞌko isbꞌa xahanbꞌalil yinh hunelnhe yu yinilo Komam komul.
Yuto sunil anma yilal hunelchꞌan chikami, lahwi tuꞌ kat yil-lax yu Komam Dios yinh tzet chiꞌelikoj. Hak tuꞌ xin Komam Jesucristo hunelnhechꞌan yaqꞌ isbꞌa xahanbꞌalil yu yinilo Komam ismul tzetkꞌa anma. Wal xin chul Komam yinh iskayelal, yajaꞌ matxataj yu yinilo ismul anma, to yu iskolni Komam makta chiꞌechmani.
Yuto haꞌ hunteqꞌan xahanbꞌal chal isley yaꞌ Moisés yechelnhe yeko yinh hunteqꞌan iskꞌulal yilal yuli, maxhtaj hunteqꞌan tuꞌ tzet kaw ay yul satkanh. Hunteqꞌan xahanbꞌal chaltelax hunun habꞌil mach chu istzꞌajbꞌan iskꞌul anma choche ishitzako isbꞌa iskꞌatanh Komam Dios. Yuto ta hunteqꞌan xahanbꞌal chal isley yaꞌ Moisés tuꞌ chu issajnhenkano anma yinh ismul, chimisbꞌej yalten xahanbꞌal, yuto matxa ismul chabꞌe.
Wal xin haꞌ isxahanbꞌal anma chilayaqꞌ hunun habꞌil tuꞌ, haꞌ chꞌaqꞌni isnabꞌ anma isnahniti ismul. Yuto ischikꞌil noꞌ winaj wakax yebꞌ noꞌ chiw, mach chiqꞌoji yinilo ismul anma.
Yuxin yet yul Komam Jesucristo yul sat yibꞌanhqꞌinal tiꞌ yalni tet Komam Dios hakaꞌ tiꞌ:
«Matxa chisje hakꞌul chꞌaqꞌlax xahanbꞌal yebꞌ sabꞌehal tawet,
yuxin aqꞌbꞌil innimanilan hawu, haꞌ chiwaqꞌan yinh xahanbꞌalil tawet.
Mach chitzala hakꞌul yinh xahanbꞌal chinhuslaxi yebꞌ sabꞌehal chiꞌaqꞌlax tawet yu yinilo mule.
Yuxinto chiwalan tawet: Mamin, hach inDiosalan,
ayinan lah yu inyijenan tzet chawala,
hakaꞌ yu istzꞌibꞌnhelaxkano winhan yul Hawum,» [*] xhi Komam.
Yinh bꞌabꞌelal, yal Komam Cristo ta mach isje iskꞌul yebꞌ mach chitzala Komam Dios tato chiꞌaqꞌlax xahanbꞌal yebꞌ sabꞌehal tet, yebꞌ no noqꞌ chinhuslaxi yu yel ismul anma, waxanhka xin hak tuꞌ yalni ley. Lahwi tuꞌ yalnipaxo Komam: «Mamin, hach inDiosalan, ayinan lah yu inyijenan tzet chawala,» xhi Komam. Chal yelapnoj ta chilo hunteqꞌan bꞌabꞌel xahanbꞌal tuꞌ kat yaniko huneꞌ akꞌ. Xakonhyako Komam Dios yetoj yuto isyije Komam Jesucristo tzet yal iskꞌul Komam Dios yet yalten isbꞌa yinh xahanbꞌalil yinh hunelnhe.
Sunil ebꞌyaꞌ sacerdote Israel hununnhetikꞌa tzꞌayik ayko yinh ismunil yalten xahanbꞌal yebꞌ xin huneꞌnhetikꞌa haꞌ xahanbꞌal chalte, waxanhka xin mach chu yinilo mule. [*]Yajaꞌ wal Komam Cristo hunelnhechꞌan yako isbꞌa xahanbꞌalil yinh komul yinh sunilbꞌal tiempo, lahwi tuꞌ yok tzꞌonhno Komam yinh iswatxꞌqꞌabꞌ Komam Dios. Haꞌ tuꞌ ay Komam yechman yalaxiko sunil mak ayko ishowal yinh yalanh yoj. [*]Yuto huneꞌnhe xahanbꞌal yaqꞌ Komam konhyaniko yinh istoholal yinh hunelnhe hanhonh yetonhxa Komam tiꞌ. [image: 129.TIF] 

Chaqꞌpaxo isbꞌa Komam Espíritu Santo yinh hunteqꞌan tiꞌ yet chalni:
«Huneꞌ intratohan chiwaqꞌan tet anma Israel yet tzujanilxa, haꞌ ton huneꞌ tiꞌ:
Chiwakojan inchejbꞌanilan yul yanma yebꞌ yinh isnabꞌal,» [*] xhi.
Lahwi tuꞌ yalnipaxoj:
«Matxa bꞌaqꞌinhal xin chinnatijan ismul yebꞌ istxꞌojal,» [*] xhi Komam.
Yuxinto ayxa nimankꞌulal yinh mule, matxa yilalo chiꞌaqꞌlax xahanbꞌal hunelxa.

Hitzojonhweko sata Komam Dios yinh sunil janma
Yuxin tinanh hex wuxhtaj hex wanabꞌ, yinhxa sunil janma chonhapni yinh sat Komam Dios bꞌay ay yehobꞌal kaw ay yelapnoj, yaj yu ischikꞌil Komam Jesucristo. Chu japni yu huneꞌ akꞌ bꞌeh chiꞌaqꞌni qꞌinale iswatxꞌe Komam yet istzilmoyo qꞌap qꞌap aykanh yul Yatut Komam Dios yet iskam Komam Jesús.
Komam Jesús haꞌ chitzotel jinh hanhonh yuninalonhxa tiꞌ, sacerdote kaw niman yelapno Komam. Yuxin hitzojonhweko yinh sunil janma sata Komam Dios, jaqꞌaweyto yul janma yinh kaw isyelal yuto sajxa ye janma yu ischikꞌil Komam, matxa istxꞌojal chiꞌetanto konabꞌal; yebꞌ xin sajxa ye konimanil yu ha haꞌ kaw saj.
Kolinhbꞌawe kobꞌa yinh kuybꞌanile xajabꞌe tiꞌ, machojabꞌ chikabꞌkon kokꞌul yinh tzet ayko yipo janma, huneꞌ bꞌay tzujan honhikoj, yuto chij isbꞌa tzet haltebꞌil jet yu Komam Dios.
Kosayaꞌwe yinh tzet chu kokolwa jinh hununonh, haxinwal chikolahiko koxahannhen kobꞌa kat kowatxꞌen iskꞌulal jinh hununonh.
Machojabꞌ chikobꞌej kokutxbꞌan kobꞌa, hakaꞌ chute hunteqꞌan ebꞌnaj, wal xin jiptzewe kobꞌa hununonh, yuto lanhan isyenilo isbꞌa tato lanhan ishitzti tiempo bꞌay chihul Komam Jesucristo.
Yuto ta lahwi johtanhenilo isyelal huneꞌnhetikꞌa haꞌ xin janiko komul, matxa hunuxa xahanbꞌal chu yaqꞌni tanho komul chijako tuꞌ. Ta hak tuꞌ toxanhe chijechma yul huneꞌ niman isyaꞌtajil jibꞌanh yebꞌ qꞌa qꞌaꞌ toxanhe chinhilxi chitanhtzenilo sunil makta ayko ishowal yinh Komam Dios. Yet chismanhkꞌon hunu mak isley yaꞌ Moisés, ta ay xin kawanh maka oxwanh mak chalni tato yeli manhkꞌom huneꞌ mak tuꞌ, maqꞌbꞌil ismaqꞌlaxkamoj, matxa nimankꞌulal yinh. Hajxam mak chiyahni Iskꞌahol Komam Dios yebꞌ matzet chalilo ischikꞌil Komam yul sat, chinilo ispixan Komam Espíritu Santo, Komam chonhocheni. Hunteqꞌan mak tuꞌ kaw ekꞌbꞌalto isyaꞌtajil chiꞌay yibꞌanh, yuto haꞌ ischikꞌil Komam Jesucristo tꞌinhbꞌankano istrato Komam Dios, konhyanipaxiko yeto Komam. Kaw johtaj tato halbꞌilkano yu Komam Dios, hakaꞌ tiꞌ: «Haninnhehan chiwilan yinh tzet chiꞌeliko anma, haninan chiwaqꞌan ispaj selel tet,» [*] xhi Komam. Chalnipaxo yul Yum Komam: «Haꞌ Komam Dios Jahawil chiꞌilni yinh tzet chiꞌeliko iskonhobꞌ,» xhihayoj. ¡Kaw ay ismay yet chanayo Komam Dios itzitz isyaꞌtajil jibꞌanh!
Naweti yet yalanhtokanoj yet hechahni issajilqꞌinal yul heyanma kaw heyaqꞌ techaho isyaꞌtajil hul teyibꞌanh. Hex tiꞌ kexbꞌahlaxi, heyetalax sata anma, ay hex xin hul isyaꞌtajil teyibꞌanh yu kexkolwa yinh mak aqꞌlax ekꞌoyaꞌ yanma tuꞌ. Kaw tzꞌaypaxo hekꞌul yinh ebꞌnaj alaxikto yul preso, machi xin ok bꞌiskꞌulal yinh hekꞌul yet yilaxilo tzet ay hex yuto heyohtaj ta ekꞌbꞌalto iskꞌulal chiꞌaqꞌlax teyet yul satkanh, hunteqꞌan machi bꞌaqꞌinhal chilahwi. Yuxin machojabꞌ chebꞌej iskawxi hekꞌul, yuto niman ispaj selel chꞌaqꞌlax teyet. Kaw yilal niman cheyute hekꞌul heyaqꞌni techaho isyaꞌtajil, haxinwal chu hewatxꞌen tzet choche iskꞌul Komam Dios hak tuꞌ xin chechah tzet haltebꞌilkano yu Komam. Yuto chal yul Yum Komam Dios:
«Kaw hanikꞌxanhe bꞌay chul Komam,
Komam yilal yuli, kaw mach chiꞌekꞌto yet yuli.
Haꞌ mak xakan kꞌulal yul sat Komam Dios maxhtikꞌa chisbꞌej iskawxi iskꞌul yinh Komam,
yajaꞌ wal mak chimeltzo yintaj mach chitzala iskꞌul Komam yinh,» [*] xhi yul Yum Komam.
Yajaꞌ wal hanhonh tiꞌ mach chonhmeltzo jintaj hakaꞌ ebꞌnaj chimeltzo yintaj kat istokano yinh isyaꞌtajil. Wal hanhonh tiꞌ chikochah kokolbꞌanil yuto xajayto yul janma yinh Komam.

Ebꞌyaꞌ yayto yul yanma yinh Komam Dios
Hayet chijanayto yul janma yinh Komam Dios, haꞌ chal yelapnoj ta ayko yinh janma kochahni tzet echmabꞌil ju, yebꞌ xin tꞌinhan jekoj ta chijil yinh hunteqꞌan tzet maxhto chijiliko yinh. Ebꞌyaꞌ ischejabꞌ Komam ekꞌlena yet payxa kan ebꞌyaꞌ kꞌulal yu yayto ebꞌyaꞌ yul yanma yinh Komam.
Yu chijayto yul janma yinh Komam Dios, yuxin johtaj ta yu Istzotiꞌ Komam xin iswatxꞌe sunil tzet ay yul sat yibꞌanhqꞌinal tiꞌ yebꞌ satkanh. Yuxin sunil tzet watxꞌebꞌil chijil tinanh, mach yinho tzet watxꞌebꞌilxa titnaj.
Yu yayto naj Abel yul yanma yinh Komam Dios yuxin yalte huneꞌ xahanbꞌal ekꞌbꞌal kꞌul sata yet naj Caín. Hak tuꞌ yu iskankano naj kꞌulal yul sat Komam Dios, ischahni Komam isxahanbꞌal naj. Waxanhka kamnaxa naj Abel tuꞌ, yajaꞌ yexnhe istzotel naj jet yu yayto yul yanma yinh Komam Dios.
Yu yayto yaꞌ Enoc yul yanma yinh Komam Dios yuxin ilaxto yaꞌ satkanh yu Komam, mach yil yaꞌ kamikal, matxa xin hunu mak ilni yaꞌ. Chal yul Yum Komam Dios tato yet yalanhto maxhto chiꞌilaxto yaꞌ satkanh tuꞌ kaw tzala Komam Dios yinh tzet iswatxꞌe yaꞌ. Yuto ta machi jayto yul janma yinh Komam Dios mach chitzala Komam yinh tzet chikowatxꞌe, yuto haꞌ mak choche chihitziko iskꞌatanh Komam Dios yilal yanayto yul yanma tato ay Komam Dios yebꞌ ta chaqꞌ Komam ispaj tet makta yinh sunil yanma chisayni Komam.
Yu yayto yaꞌ Noé yul yanma yinh Komam Dios, yuxin hayet yalni Komam ta chaqꞌ huneꞌ niman yaxnhabꞌ isyijen yaꞌ tzet yal Komam, yok yaꞌ iswatxꞌeno huneꞌ barco bꞌay chikolcha yaꞌ yebꞌ yixal yebꞌ oxwanh iskꞌahol yebꞌ ebꞌix alibꞌe, waxanhka xin maxhto ixtanho huneꞌ nhabꞌ tuꞌ. Yu yayto yaꞌ Noé yul yanma yinh Komam Dios yuxin kolcha yaꞌ, wal anma xin tanhilo sunil. Iskankano yaꞌ kꞌulal yul sat Komam Dios, yu yayto yaꞌ yul yanma yinh Komam.
Yu yayto yaꞌ Abraham yul yanma yinh Komam Dios, yuxin hayet yawtenilo Komam yaꞌ, kaw yijem yute isbꞌa yaꞌ isto sat huneꞌ txꞌo txꞌotxꞌ halbꞌilkano yu Komam Dios ta chꞌaqꞌlax ismajuloj. Waxanhka xin mach yohtajo bꞌay chꞌapnikanoj, yajaꞌ isbꞌejkano yaꞌ iskonhobꞌ, isto yaꞌ. Kaw yayto yaꞌ yul yanma yinh Komam Dios, isto yaꞌ ehoyo sat txꞌo txꞌotxꞌ yalte Komam Dios; yajaꞌ hakaꞌ wayanhbꞌal yu yekꞌ yaꞌ sat txꞌotxꞌ, iswatxꞌen yaꞌ qꞌap mantiado yatutoj. Hakpax tuꞌ xin yaꞌ Isaac yebꞌ yaꞌ Jacob, yuto haꞌ hun ebꞌyaꞌ yinh tzet yalte Komam tuꞌ tet yaꞌ Abraham. Yuto yaꞌ Abraham tuꞌ haꞌ huneꞌ konhobꞌ kaw kꞌul yehayto isxeꞌ, haꞌ echmabꞌil yu yaꞌ. Huneꞌ konhobꞌ haꞌ kaw Komam Dios anayo ismalil, haꞌtikꞌa xin Komam watxꞌeni.
Hakpax tuꞌ yaꞌ Sara yayto yaꞌ yul yanma yinh Komam Dios, yuxin waxanhka kaw ixnamxa yebꞌ xin maxhtikꞌa hunu yunin, yajaꞌ aqꞌlax yip yaꞌ yuninwi. Ispitzkꞌa nichꞌan yunin yebꞌ yichamil yuto yayto yaꞌ yul yanma ta haꞌ tzet chalte Komam Dios masan chiyij isbꞌa. Waxanhka kaw ichamxa yaꞌ Abraham, yaj kaw hantanhe anma pohchakanh yinh. Kaw hakaꞌ isbꞌisil txꞌumel yebꞌ arena ay istiꞌ haꞌ mar, machi hunu mak chu isbꞌisni.
Sunil hunteqꞌan ebꞌyaꞌ tuꞌ mach ischah ebꞌyaꞌ tzet yalte Komam Dios, wal xin kamto ebꞌyaꞌ, yajaꞌ yayto ebꞌyaꞌ yul yanma yinh Komam; yuxinto hakaꞌtanhe yilto ebꞌyaꞌ yinh tzet haltebꞌilkano yu Komam tuꞌ yinh nahat, kaw xin tzala ebꞌyaꞌ yinh. Hak tuꞌ yu isyenilo ebꞌyaꞌ tato mach iskonhobꞌo ebꞌyaꞌ ye huneꞌ yul yibꞌanhqꞌinal tiꞌ, wal xin ekꞌomnhe ye ebꞌyaꞌ. Yuxin haꞌ mak chitxumni hakaꞌ tuꞌ, chisyeloj ta lanhan issayni huneꞌ yehobꞌal bꞌay chiꞌehi.
Yajaꞌ ta haꞌ bꞌay titna ebꞌyaꞌ haꞌ bꞌay ayko isnabꞌal, meltzomi ebꞌyaꞌ yintaj. Yajaꞌ wal xin, haꞌ huneꞌ ehobꞌal ekꞌna kꞌul ay yul satkanh, haꞌ ayko yinh isnabꞌal ebꞌyaꞌ. Yuxin mach chitxꞌixwi Komam Dios yet chalni ebꞌyaꞌ Komam isDiosaloj, yuto ay huneꞌ iskonhobꞌ ebꞌyaꞌ watxꞌebꞌil yu Komam.
Yu yayto yaꞌ Abraham yul yanma yinh Komam Dios, yuxin yito yaꞌ hunpilan iskꞌahol yu yaqꞌni yinh xahanbꞌalil, yet yilwelax yaꞌ yu Komam Dios; kaw hinan yaꞌ yalten yinh xahanbꞌalil, waxanhka xin halbꞌil tet yaꞌ yu Komam hakaꞌ tiꞌ: «Yinh yaꞌ Isaac chipohcha hawuninal,» xhi Komam. Yuto yohta yaꞌ Abraham tuꞌ ta ay yip Komam Dios ispitzkꞌankanh kamom, yuxin hakaꞌtikꞌa aqꞌbꞌil itzitzbꞌokanh yaꞌ Isaac, yaqꞌlax yaꞌ tet ismam.
Yu yayto yaꞌ Isaac yul yanma yinh Komam Dios, yuxin yalanhto yalni yaꞌ yinh hunteqꞌan iskꞌulal chischah yaꞌ Jacob yebꞌ naj Esaú yu Komam Dios.
Yu yayto yaꞌ Jacob yul yanma yinh Komam Dios, yuxin hayet toxa chikami, yalnikano yinh hunteqꞌan iskꞌulal chischah hunun ebꞌnaj iskꞌahol yaꞌ José, yay xulno yaꞌ yibꞌanh iswiꞌ isqꞌojoch, yaqꞌni tzalaho iskꞌul yinh Komam Dios.
Yu yayto yaꞌ José yul yanma yinh Komam Dios, yuxin yet yalanhto maxhto chikami, yalnikano yaꞌ tato ay huneꞌ tzꞌayikal tiꞌ bꞌay chiꞌel ebꞌnaj Israel sat txꞌotxꞌ Egipto. Yalnipaxkano yaꞌ tato chiyito ebꞌnaj Israel tuꞌ isbꞌajil isnimanil yaꞌ yet chiꞌel ebꞌnaj sat txꞌotxꞌ Egipto tuꞌ.
Yu yayto ismam yebꞌ ismiꞌ yaꞌ Moisés yul yanma yinh Komam Dios yuxin hayet ispitzkꞌa yaꞌ yebꞌalaxilo oxebꞌ ixahaw, yuto kaw kꞌulchꞌan jilni. Mach xin xiw ismam yebꞌ ismiꞌ tet chejbꞌanile yaqꞌ naj isreyal Egipto tato chipotxꞌlax nixhte winaj unin.
Yu yayto yaꞌ Moisés yul yanma yinh Komam Dios, yuxin hayet icham tzeh yaꞌ matxa yoche oko yunino ix iskutzꞌin naj rey Egipto tuꞌ. Wal xin to haꞌ yekꞌyaꞌ yanma yaꞌ yinta iskonhobꞌ Komam Dios, haꞌ issayilo yaꞌ sata yaqꞌni tzalaho yanma yaꞌ yinh hunteqꞌan tzalahilal yet yul sat yibꞌanhqꞌinal tiꞌ, hunteqꞌan pet chitanhiloj. Istxumnilo yaꞌ tato ekꞌbꞌalto kꞌul yekꞌyaꞌ yanma yaꞌ yu Komam Cristo sata yochen yaꞌ isqꞌalomal txꞌotxꞌ Egipto tuꞌ, yuto haꞌ yinh tzet chaqꞌ Komam ispajo tet yaꞌ, haꞌ bꞌay ayko yanma yaꞌ.
Yu yayto yaꞌ Moisés yul yanma yinh Komam Dios, yuxin el yaꞌ yebꞌ ebꞌnaj Israel sat txꞌotxꞌ Egipto, machi xin xiw yaꞌ ta chitit ishowal naj rey tuꞌ yinh yaꞌ. Kaw yinhnhe Komam Dios yako isnabꞌal, hakaꞌtanhe kaw yiliko yaꞌ yinh Komam, Komam machi jiliko yinh. Yu yayto yaꞌ Moisés yul yanma yinh Komam Dios, yuxin yekꞌtze yaꞌ qꞌinh Pascua, ischejni yaꞌ txihlaxoko ischikꞌil noꞌ meꞌ yinh iswiꞌ yebꞌ yinh iskꞌul ispultahil yatut ebꞌnaj Israel, yunhe mach ispotxꞌ naj ángel aqꞌomkamo anma isbꞌabꞌel kꞌahol ebꞌnaj Israel tuꞌ.
Yu yayto ebꞌnaj Israel yul yanma yinh Komam Dios, yuxin ispoh isbꞌa haꞌ Kajinh Mar, yekꞌto ebꞌnaj yiktabꞌal haꞌ, kaw xin tajin bꞌay ekꞌto ebꞌnaj. Haxa yet yekꞌto ebꞌnaj Egipto yalni, ishunbꞌan isbꞌa haꞌ, ishiqꞌnito ebꞌnaj haꞌ, iskamilo ebꞌnaj.
Yu yayto ebꞌnaj Israel yul yanma yinh Komam Dios, yuxin hayet lahwi hujebꞌ tzꞌayik yekꞌ hoyon ebꞌnaj yinh konhobꞌ Jericó yay wuyna iskꞌubꞌal huneꞌ konhobꞌ tuꞌ. Yu yayto ix Rahab, ix txꞌoj ye iswiꞌ, yul yanma yinh Komam Dios, yuxin mach kam ix yinta makta manhkꞌom, yuto kꞌul yu ischahni ix ebꞌnaj Israel bꞌeykꞌo ilwal yinh konhobꞌ tuꞌ. [*][image: 130.TIF] 

¿Maktaxka hunuxa chiwalan tinanh? Kaw matxam tiempo ta chinokan tzotelo yinh yaꞌ Gedeón, yaꞌ Barac, yaꞌ Sansón, yaꞌ Jefté, yaꞌ David yebꞌ yaꞌ Samuel yebꞌpaxo ebꞌyaꞌ ischejabꞌ Komam Dios yet payat. [*]Yu yayto ebꞌyaꞌ yul yanma yinh Komam Dios, yuxin ay ebꞌyaꞌ qꞌoji yinh nimeta konhobꞌ, aypaxo ebꞌyaꞌ watxꞌen istoholal yet yok yahawil, ay ebꞌyaꞌ ischah tzet haltebꞌil yu Komam Dios, ay ebꞌyaꞌ majchen istiꞌ noꞌ bꞌalam. Ay ebꞌyaꞌ qꞌoji isbꞌutni nimeta qꞌaꞌ, ay ebꞌyaꞌ kolcha tet chꞌen espada, ay ebꞌyaꞌ machi yip yaj hul yip, kaw xin kꞌul elkaniko ebꞌyaꞌ yinh howal, isqꞌoji ebꞌyaꞌ yinh ebꞌnaj aqꞌom howal tit yul huneꞌxa nan konhobꞌal. Aypaxo ebꞌix ix itzitzbꞌikanh yunin yu yayto yul yanma yinh Komam Dios.
Ay ebꞌyaꞌ kaw yaꞌta yu iskami, yu mach chisje ebꞌyaꞌ ismanhkꞌo tzet chal Komam Dios yuto choche ebꞌyaꞌ chiꞌaqꞌlax itzitzbꞌokanh yinh huneꞌ qꞌinale mach istanhbꞌal.
Ay ebꞌyaꞌ ekꞌyaꞌ isbꞌahlaxi ishatelaxpaxoj, ay ebꞌyaꞌ kꞌalbꞌalax yu chꞌen cadena, ay ebꞌyaꞌ alaxikto yul preso. Aypaxo ebꞌyaꞌ qꞌojlax kamoj, ay ebꞌyaꞌ kꞌuplaxayo yikta yu chꞌen serrucho, ay ebꞌyaꞌ alaxiko yinh ilwebꞌal, aypaxo ebꞌyaꞌ aqꞌlaxkamo yu chꞌen espada. Ay ebꞌyaꞌ nananta bꞌay ekꞌle, xil noꞌ meꞌ yebꞌ xil noꞌ chiw ayko xilo isqꞌap, yaqꞌlen mebꞌaꞌil yebꞌ isyaꞌtajil, isbꞌahlaxpaxoj. Anma yul sat yibꞌanhqꞌinal tiꞌ mach yeto ay ebꞌyaꞌ yekꞌ xol, machi hunu bꞌay kaw ehayo ebꞌyaꞌ, wal xin to haꞌ sat txꞌotxꞌ desierto ekꞌ ebꞌyaꞌ yebꞌ iswiꞌla witz yebꞌ yulaj chꞌen nhachꞌen, yebꞌ yulaj txꞌo txꞌotxꞌ holan ekꞌ ebꞌyaꞌ.
Sunil ebꞌyaꞌ tiꞌ, waxanhka kaw kꞌul isbꞌeybꞌal yu yayto ebꞌyaꞌ yul yanma yinh Komam Dios, yajaꞌ machi hunu ebꞌyaꞌ chahni tzet haltebꞌil yu Komam Dios. Yuto ayonhiko yinh isnabꞌal Komam Dios yinh huneꞌ tzet ekꞌbꞌal kꞌul tuꞌ, yuxin mach yij isbꞌa tzet nabꞌil yu Komam yinh ebꞌyaꞌ ischukil, wal xin to chihuniko ebꞌyaꞌ jinta yinh istoholal.

Yinhnhe Komam Jesús chijako konabꞌal
Yuxin kotxumuꞌloj ta hakaꞌ hoybꞌilonh yu sunil makta yayto yul yanma yinh Komam Dios, yuxin kobꞌejaꞌwekano sunil tzet chonhetantoj yebꞌ mule chonhaqꞌni aykꞌayoj; kat jaqꞌni janma kolahniko yinh huneꞌ anhe bꞌay ayonhikoj. Jaqꞌaꞌweko konabꞌal yinh Komam Jesús, yuto haꞌ Komam aqꞌni pitzkꞌaho janayto yul janma yinh Komam Dios, haꞌ Komam xin chitzꞌajbꞌanpaxkanoj. Yako isbꞌa Komam yul isqꞌabꞌ kamikal yinh teꞌ kulus, machi xin yok yinh waxanhka kaw txꞌixobꞌal huneꞌ kamikal tuꞌ, yuto yohta Komam ta lahwi yekꞌyaꞌ yanma tuꞌ kat ischahni tzalahilal. Tinanh xin tzꞌonhan Komam yinh iswatxꞌqꞌabꞌ Komam Dios.
Yuxin txumwe yinh tzet yu yaqꞌni techaho Komam Jesús isyaꞌtajil yu anma mulum, haxinwal mach chitibꞌayo heyu yebꞌ xin mach chexpax teyintaj. Waxanhka ayko ip heyu heqꞌoji yinh istxꞌojal, yajaꞌ maxhto hunujex tiꞌ cheyabꞌe isyaꞌil kamikal. Yajaꞌ xin xato nahul heyu yinh tzet chal Komam Dios jet yul Yum hanhonh konhyuninal, bꞌay chala:
«Kꞌahol, machojabꞌ chiskaj hawiꞌ yet chaxhiskuyni Komam Dios Jahawil.
Machojabꞌ xin chaxhmeltzo tawintaj yet chaxhiskachni Komam.
Yuto haꞌ mak xahan ay yu Komam chako Komam yinh istoholal.
Haxa mak chischah Komam yuninaloj chayo Komam isyaꞌtajil yibꞌanh yu iskuychahi,» [*] xhi yul Yum Komam.
Chahwe isyaꞌtajil chati Komam Dios teyibꞌanh yu hekuychahi, yuto kexyuninalxa Komam yuxin hak tuꞌ chexyute. ¿Tom ay hunu naj kꞌahole tiꞌ mach chikuylax yu ismam? Yajaꞌ ta mach chayo Komam isyaꞌtajil yu hekuychahi hakaꞌ chu Komam yinh makta yuninalxa, chal yelapno chal tuꞌ ta mach kexyuninaloj, lahan hex hakaꞌ nixhte unin machi ismam. Konabꞌawetij hakaꞌ yet nixhte uninonh, aqꞌlax kokachbꞌanil yu komam yebꞌ yu komiꞌ, kaw xin jabꞌe yinh tzet yala, ¿hatom xin tzet chal Komam Dios ay yul satkanh, mach chikoyije yunhe kochahni koqꞌinal?
Komam komiꞌ tuꞌ konhiskach hanikꞌ tiempohal hakaꞌ yoche iskꞌul, hajxam Komam Dios chonhiskach Komam yu iskꞌulalo jinh, yunhe jelkaniko hakaꞌ Komam, Komam machi nino istxꞌojal yinh. Yinh kaw yeli yet chihul isyaꞌtajil jibꞌanh yu kokuychahi, mach chitzala kokꞌul yet chihul jibꞌanh, wal xin to bꞌiskꞌulal chulo kokꞌul, yajaꞌ lahwi tuꞌ chaqꞌni istoholal jet yebꞌ aqꞌankꞌulal makonh bꞌay chiꞌalaxayo isyaꞌtajil tuꞌ.

Kaw ay ismay ta chikobꞌejkano jabꞌento tzet chal Komam Dios
Wal hex hakaꞌtanhe paxna yip heqꞌabꞌ yebꞌ heyoj, aqꞌwe heyanma yok yip heqꞌabꞌ yebꞌ heyoj tuꞌ. Saywelo huneꞌ bꞌeybꞌale kaw tohol haxinwal chiꞌanhcha heyoj, hak tuꞌ xin matxa kaw chiꞌahkanh iskotxqꞌahi.
Aweko yinh hekꞌul heyekꞌ yinh aqꞌankꞌulal yebꞌ sunil anma, machojabꞌ nino istxꞌojal teyinh, yuto haꞌ mak chibꞌeybꞌalnhen istxꞌojal mach chiyil yinh Komam Dios. Kaw cheyil hebꞌa, haxinwal machi hunujex chebꞌej hechahni iskꞌulchꞌanil iskꞌul Komam Dios chaqꞌ jet, yebꞌ yunhe mach chipitzkꞌa chichonkꞌulal texol yuto ta hak tuꞌ txꞌiꞌal hex chexetaxto yu, lahan hakaꞌ teꞌ howla telaj chikam anma yu. Machojabꞌ hunujex tiꞌ chexekꞌ yinh ixloj, yebꞌ xin machojabꞌ hunujex cheyah iskꞌulal chaqꞌ Komam Dios teyet hakaꞌ yute naj Esaú; ishelto naj issabꞌehal yet bꞌabꞌel kꞌahole yinh huneꞌ sekꞌ itah. Kaw heyohtaj ta haxa yet tzujanilxa yet yochen naj ischabꞌ ismajul yebꞌ iskꞌulal Komam Dios, hakaꞌ chiꞌaqꞌlax tet ebꞌnaj bꞌabꞌel kꞌahole, matxa aqꞌlax tet naj, waxanhka kaw oqꞌ naj sikꞌlebꞌil, yajaꞌ matxa tzet tzꞌaj yuteꞌ isbꞌa naj.
Hex tiꞌ mach hitznajexiko yinh hunu tzet ye tuꞌ chisje kotzabꞌni, hakaꞌ yu ishitziko ebꞌnaj jichmam Israel yinh witz Sinaí, huneꞌ witz bꞌay kaw ah xaj qꞌa qꞌaꞌ yinh, bꞌay kaw qꞌejholiloj yebꞌ bꞌay kaw nhirla kꞌuh. Machi xin heyabꞌe yoqꞌ chꞌen trompeta yebꞌ istzotelpaxo Komam Dios. Hayet yabꞌen ebꞌnaj istzotel Komam tuꞌ, yok ebꞌnaj yalnoj ta matxa chitzotel Komam, [*]yuto machi techa huneꞌ chejbꞌanile yu ebꞌnaj, huneꞌ chalni hakaꞌ tiꞌ: «Tato ay hunu mak chayo yoj yibꞌanh witz tiꞌ maka hunu no noqꞌ, yilal isqꞌojlaxkamoj maka chitejlaxkamo yu chꞌen lanza,» xhi. Kaw xiwkilta tzet yil ebꞌnaj tuꞌ, yuxin haꞌ hun yaꞌ Moisés halni hakaꞌ tiꞌ: «Kaw chinluylunkanhan yu xiwkilal,» xhi yaꞌ.
Wal hex tiꞌ xakexhitziko yinh witz Sión, haꞌ iskonhobꞌ Komam Dios itzitz, haꞌ ton huneꞌ Jerusalén ay satkanh. Xakexhitziko iskꞌatanh ismilal ebꞌnaj ángel kutxaniko yaniko ismay Komam Dios, yebꞌ iskꞌatanh makta bꞌabꞌel yuninal Komam Dios tzꞌibꞌnhebꞌil isbꞌi yul satkanh. Xakexhitziko iskꞌatanh Komam Dios, Komam juez yeko yinh sunil anma, yebꞌ bꞌay ay yanma anma kꞌulxa yebꞌ tzꞌajanxa ye yu Komam Dios. Xakexhitziko yinh Komam Jesús, Komam watxꞌenheyo iskabꞌ trato Komam Dios. Haꞌ ischikꞌil Komam Jesús tuꞌ konhsajnhen yinh komul, haꞌ chiqꞌanni nimankꞌulal jinh tet Komam Dios. Mach hakaꞌo ischikꞌil naj Abel, to haꞌ yanayo Komam isyaꞌtajil yibꞌanh mak potxꞌni naj, haꞌ isqꞌana.
Yuxin nannhe heyu tajka chemanhkꞌoto Komam Dios chitzotel jet, yuto ta hunteqꞌan mak manhkꞌonto Komam Dios yet istzotel tet sat txꞌo txꞌotxꞌ tiꞌ mach kolcha tet isyaꞌtajil, ¿haꞌ tom xin hanhonh chonhkolchahi ta chikomanhkꞌoto Komam Dios chitzotel jet yul satkanh? Yet istzotel Komam Dios yet payxa tuꞌ kaw bꞌili txꞌo txꞌotxꞌ, yajaꞌ tinanh xin chal Komam hakaꞌ tiꞌ: «Hunelxanhechꞌan chintzotelan maxhnhetaj xin txꞌo txꞌotxꞌ tiꞌ chiwaqꞌbꞌilojan, wal xin haꞌ hun satkanh chibꞌilipaxoj,» xhi Komam. Hayet chalni Komam, hunelxanhechꞌan, chal yelapnoj tato hunteqꞌan tzet chu ishekꞌlax yul yehobꞌal watxꞌebꞌil yu Komam Dios, chihekꞌlaxiloj kat istanhtzelaxiloj, yunhe iskankano hunteqꞌan tzet mach chu ishekꞌlaxi.
Hak tuꞌ tzet aqꞌbꞌil jet yu Komam Dios, huneꞌ yet jok yul isqꞌabꞌ, mach chu ishekꞌlaxi. Yuxin jaqꞌaꞌwe yuchꞌandiosal tet Komam Dios yinh huneꞌ tuꞌ, kat jinayo kobꞌa tet Komam yinh sunil janma, hakaꞌ kaw choche Komam. Xiwojonhwepaxo tet Komam. Yuto Komam Dios lahan hakaꞌ qꞌa qꞌaꞌ chitanhilo sunil tzet ye tuꞌ yu.

Hunteqꞌan yilal iswatxꞌen yuninal Komam Dios
Machojabꞌ chebꞌej hexahannhen hebꞌa hunun hex, yuto heyuxhtaxa hebꞌa yinh Komam. Machojabꞌ chenahulnheto heyaqꞌni bꞌay chiway mak chiꞌekꞌ tekꞌatanh, yuto ay mak tiꞌ aqꞌni bꞌay chiway yet anmahil, machi xin yohtajoj tato ángel ebꞌnaj ekꞌ iskꞌatanh.
Machojabꞌ chenahulnhepaxto ebꞌnaj ayikto yul preso, hakojtam haꞌ hunex ayexiko preso yinta ebꞌnaj. Nawepaxti makta chiꞌaqꞌlen isyaꞌtajil, hakojtam hex hunex cheyaqꞌlepaxo isyaꞌtajil yintaj.
Hayet cheyiqꞌni heyetbꞌi, ayojabꞌ yelapno mohyilal yul hesat; yinhnhehojabꞌ heyetbꞌi cheyako heyanma, yuto haꞌ mak chiꞌixli yebꞌ chiwinajli, chiꞌay isyaꞌtajil yibꞌanh yu Komam Dios. Yebꞌpaxo haꞌ mak maxhto chimohyi kat issayni ismul, chiꞌaypaxo isyaꞌtajil yibꞌanh yu Komam.
Machojabꞌ cheyako heyanma yinh chꞌen melyu. Aqꞌwe tzalaho hekꞌul yinh tzet ay yul heqꞌabꞌ, yuto chal Komam Dios yul Yum: «Machi bꞌaqꞌinhal chexinnahulnhetojan yebꞌ chexinbꞌejkanojan,» [*] xhi Komam. Yuxin sunil janma chijalni hakaꞌ tiꞌ:
«Haꞌ Komam Dios Jahawil chikolwa winhan,
yuxin mach chinxiwan yinh istxꞌojal choche anma iswatxꞌe winhan,» [*] konhchi.
Machojabꞌ chenahulnheto ebꞌyaꞌ ijbꞌali teyinh yebꞌ halni Istzotiꞌ Komam Dios teyet. Txumwekꞌanabꞌ yinh isbꞌeybꞌal ebꞌyaꞌ, hakaꞌojabꞌ yu yaniko yanma ebꞌyaꞌ yinh Komam Dios hakojabꞌ tuꞌ heyaniko heyanma yinh Komam.
Komam Jesucristo huneꞌnhetikꞌa haꞌ Komam, haꞌ Komam yet payxa, haꞌ Komam tinanh, haꞌpaxo Komam yinh sunilbꞌal tiempo. Mach cheyaqꞌ subꞌchaho hebꞌa tet hunteqꞌan nan kuybꞌanile mach ohtabꞌilo ju. Haꞌojabꞌ yinh iskꞌulchꞌanil iskꞌul Komam Dios chiyiqꞌ yip janma, maxhtaj yinh hunteqꞌan chejbꞌanile yinh tzet chilolaxi, yuto hunteqꞌan tuꞌ matzet chijiqꞌ yinh.
Hanhonh tiꞌ nanxa huneꞌ koxahanbꞌal; ebꞌyaꞌ sacerdote ayko yalanh isley yaꞌ Moisés, machi yok ebꞌyaꞌ yinh iskꞌuxni huneꞌ xahanbꞌal tiꞌ. Ebꞌyaꞌ yahawil sacerdote chikto ebꞌyaꞌ ischikꞌil no noqꞌ yul Ehobꞌal ekꞌbꞌal Txahul isbꞌi, haꞌ chaqꞌbꞌalnhe ebꞌyaꞌ yinh ismul anma; yajaꞌ wal isnimanil no noqꞌ tuꞌ istxam konhobꞌ chinhuslaxi. Hakpax tuꞌ yu Komam Jesús, kam Komam istxam konhobꞌ Jerusalén yunhe issajnhenkano Komam yanma anma yu ischikꞌil.
Yuxin elojonhweto hakaꞌ bꞌay ilaxilto Komam istxam konhobꞌ tuꞌ, haꞌ chal yelapnoj haꞌ hunonh chiꞌaqꞌlax elo kotxꞌixobꞌal yinta Komam. Yuto maxhtaj yul sat yibꞌanhqꞌinal tiꞌ ay huneꞌ kokonhobꞌ ay yinh hunelnhe, wal xin haꞌ huneꞌ kokonhobꞌ ay yinh sunilbꞌal tiempo haꞌ bꞌay ayto janma.
Yuxin jalaꞌwe kꞌul-la tzotiꞌ yinh Komam Dios sunilbꞌal tiempo yu Komam Jesucristo. Haꞌ huneꞌ koxahanbꞌal chijaqꞌ tet Komam, haꞌ ton kobꞌitnhen isbꞌi Komam yu kotiꞌ. Machojabꞌ chenahulnheto hewatxꞌen iskꞌulal yebꞌ hekolwa yinh tzet ay hex yinh heyet anmahil, yuto haꞌpaxo hunteqꞌan tuꞌ koxahanbꞌal tet Komam Dios, kaw xin chitzala Komam yinh.
Yijewe yinh tzet chal ebꞌyaꞌ chiꞌijbꞌali texol, watxꞌewe tzet chal ebꞌyaꞌ yuto haꞌ ebꞌyaꞌ chexiptzeni, yebꞌ xin haꞌ ebꞌyaꞌ chihalni tet Komam Dios yinh tzet chewatxꞌe. Yuxin aweko yinh hekꞌul hewatxꞌen iskꞌulal, haxinwal yinh tzalahilal chitaqꞌwi ebꞌyaꞌ teyinh tet Komam, mach yinho bꞌiskꞌulal, ta mach xin mach chechah iskꞌulal.
Hanhonhtiꞌanh kꞌul kobꞌeybꞌalanh, machi istxꞌojal nabꞌil juhanh. Txahlanhwe jinhanh yuto chijochehanh chonhekꞌanh yinh sunil iskꞌulal. Haꞌ huneꞌ kaw yilal chinqꞌanpaxojan teyet ta chextxahli winhan tet Komam Dios, haxinwal ta hak tuꞌ chiꞌel yinh iskꞌul Komam, chinapnihan kexwilaꞌan yinh anhe.

Qꞌanlax iskꞌulal yibꞌanh ebꞌnaj juxhtaj yebꞌ ebꞌix janabꞌ
Haꞌojabꞌ Komam Dios yahawil aqꞌankꞌulal yebꞌ aqꞌni itzitzbꞌokanh Komam Jesús xol kamom, Komam kotanhemal yebꞌ xin tꞌinhbꞌankano istrato Komam Dios mach istanhbꞌal yu ischikꞌil. Haꞌojabꞌ Komam Dios tuꞌ chiꞌaqꞌni hehelanil hewatxꞌen sunil iskꞌulal, haxinwal chewatxꞌe tzet chal iskꞌul Komam kat iswatxꞌen Komam tzet choche iskꞌul teyinh yu Komam Jesucristo. ¡Jaqꞌaꞌweko ismay Komam Dios yinh sunilbꞌal tiempo! Hakojabꞌ tuꞌ.
Hex wuxhtaj hex wanabꞌ, chinqꞌanan teyet niman cheyute hekꞌul hechahni hekuybꞌanil chiwaltojan teyet tiꞌ, hanikꞌnhe tzet xin chiwaltojan teyet yul huneꞌ incartatiꞌan. Chiwaltojan teyet ta xabꞌejtzolax juxhta Timoteo. Ta pet chul naj inkꞌatanhan chito naj wintajan yet chintohan kexwilnojan.
Halwe tet ebꞌyaꞌ chiꞌijbꞌali teyinh ta chil isbꞌa ebꞌyaꞌ yebꞌ sunil mak ayxako yul isqꞌabꞌ Komam. Ebꞌnaj juxhtaj yebꞌ ebꞌix janabꞌ ay yul ismajul Italia tiꞌ chalto ta cheyil hebꞌa yinh hekawil.
Yaqꞌabꞌayo Komam Dios iskꞌulchꞌanil iskꞌul teyibꞌanh hesunil. ¡Hakojabꞌ tuꞌ!
JASISCARTA YAꞌ SANTIAGOYichebꞌanil iscarta yaꞌ Santiago
Hanin Santiago intiꞌan, ischejabꞌ Komam Dios yebꞌ Komam Jesucristo wehan. Chinqꞌambꞌehan teyet hanikꞌ heyeh yinh hekawil, hex kabꞌlahonhebꞌ majan wet konhobꞌ Israel, hex pujanexto yul sat yibꞌanhqꞌinal tiꞌ.
Huneꞌ helanile chaqꞌ Komam Dios
Hex wuxhtaj, hex wanabꞌ, hayet chihul tzijxanhe ilwebꞌal teyibꞌanh, kaw aqꞌwe tzalaho hekꞌul sikꞌlebꞌil. Heyohtaj ta hayet chul ilwebꞌal teyibꞌanh yu yil-laxi ta ayko Komam Dios yipo heyanma, hak tuꞌ chu hekuyni istecha ilwebꞌal heyu. Yilal helahniko heyaqꞌni heyanma istecha heyu, hak tuꞌ chu hechꞌibꞌ yinh yet Komam Dios, yebꞌ xin tzꞌajan chexelkaniko yinh iskꞌulal Komam, hak tuꞌ xin matxa nichꞌano tzet mach tzꞌajanoj hex yinh yet Komam.
Tato ay hunujex maxhto tzꞌajano hehelanil, qꞌanwe tet Komam Dios, kat yaqꞌni Komam teyet, yuto mach chismale Komam yaqꞌni tet makta chiqꞌanni. Chaqꞌ Komam tet, yaj mach chaliko Komam yinh sat mak bꞌay chaqꞌ Komam huneꞌ tuꞌ. Hayet chikoqꞌanni kohelanil tet Komam, koqꞌanawe yinh sunil janma. Machojabꞌ chikabꞌkon janma, yuto haꞌ mak chikabꞌkon yanma, lahan hakaꞌ haꞌ mar chꞌekꞌ jobꞌla yu jaqꞌeqꞌ; nanantaxanhe bꞌay chitokanikoj. Haꞌ mak hak tuꞌ yekoj, tajka chꞌekꞌ yinh isnabꞌal ta ay tzet chischah tet Komam Dios Jahawil. Yuto nan chꞌekꞌ yinh isnabꞌal tinanh, nanxapaxo chꞌekꞌ yinh isnabꞌal hekal, hak tuꞌ xin mach tꞌinhano yeko yinh isbꞌeybꞌal.
Tato ay hunu juxhtaj maka hunu janabꞌ yaꞌta yehi, yilal yaqꞌni tzalaho yanma yinh Komam, yuto ay yelapno ye yul sat Komam Dios. Hakpax tuꞌ ebꞌnaj juxhta yebꞌ ebꞌix janabꞌ qꞌalom, tzalahojabꞌi yet chiꞌilaxayo yu Komam Dios, yuto haꞌ mak qꞌalom lahan hakaꞌ isxumakil teꞌ telaj machi nahatli. Yuto hayet chiꞌahilo tzꞌayik kat ispohkanh yip qꞌaꞌ, chitajilo teꞌ telaj, kat yay hona isxumakil teꞌ, hak tuꞌ xin matxa kꞌulchꞌano jilni teꞌ. Hakaꞌ ishowayo isxumakil teꞌ telaj tuꞌ, hak tuꞌ iskꞌayayo ebꞌnaj qꞌalom yet chiskutxbꞌan ebꞌnaj isqꞌalomal yul sat yibꞌanhqꞌinal tiꞌ.
Ilwebꞌal yebꞌ ej isyaꞌtajil
Saqꞌal yet mak chitecha ilwebꞌal yu, yuto hayet chilahwi istecha ilwebꞌal yu huneꞌ mak tuꞌ, chaqꞌ Komam huneꞌ ispaj selel tet, haꞌ ton huneꞌ isqꞌinal mach istanhbꞌal, haꞌ ton huneꞌ corona haltebꞌil yu Komam tet mak chitzala yinh Komam. Hayet chonhmontelax kowatxꞌen hunu istxꞌojal, machojabꞌ chijala ta haꞌ Komam Dios chonhmonten kowatxꞌen huneꞌ tuꞌ, yuto Komam mach chu konhismonten kowatxꞌen hunu istxꞌojal, machipaxo tzet chimonten Komam yu yaniko ismul. Wal xin, haꞌ istxꞌojal ayko jinh haꞌ chonhmonteni, kat konhyinito yinh istxꞌojal. Ta chijako janma yinh istxꞌojal aytikꞌako jinh, yinh chipitzkꞌati komul. Haxa yet chichꞌibꞌ huneꞌ istxꞌojal yul janma tuꞌ, kat yul huneꞌ kamikal jinh.
Wuxhtaj wanabꞌ, hex kaw xahan ay wuhan, mach cheyaqꞌ subꞌchaho hebꞌa. Sunil tzet kꞌul yebꞌ sunil tzet tzꞌajan yehi tet Komam Dios chikochah. Haꞌ Komam watxꞌenhe sunil tzet chimujli yul satkanh. Haꞌ hunteqꞌan tuꞌ xin chishel isbꞌa, wal Komam Dios, huneꞌnhetikꞌa haꞌ Komam. Yuto el yinh iskꞌul Komam yaqꞌni koqꞌinal mach istanhbꞌal yu Istzotiꞌ kaw yeli, huneꞌ yaqꞌ jet yet kochahni yul janma. Yu huneꞌ tuꞌ xin, hanhonh kaw bꞌabꞌelonh sata sunil tzet watxꞌebꞌil yu Komam Dios.
Yilal koyijen tzet chal Istzotiꞌ Komam Dios
Wuxhtaj wanabꞌ, hex xahan ay wuhan, hajbꞌawe hetxikin cheyabꞌeni, yajaꞌ machojabꞌ komono cheyal hunu tzet ye tuꞌ yinh anhe, mach komono chitit hehowal. Yuto yet chitit kohowal, maxhtaj istoholal tzet choche Komam chikowatxꞌe. Yuxin bꞌejwekano sunil istxꞌojal yebꞌ sunil ismachiswalilal kaw chipoh yul yibꞌanhqꞌinal tiꞌ. Kꞌulchꞌanojabꞌ chu hechahni Istzotiꞌ Komam Dios chal-lax teyet, huneꞌ tzꞌunbꞌilxa yul heyanma yu Komam, yuto haꞌ chexkolni tet sunil istxꞌojal.
Machojabꞌ tonhe cheyabꞌe Istzotiꞌ Komam, wal xin yilal heyijeni. Yaj tato tonhe cheyabꞌe tzet chala, mach cheyijepaxoj, hexkawex cheyaqꞌ subꞌchaho hebꞌa. Haꞌ mak chiꞌabꞌen Istzotiꞌ Komam Dios, mach chiswatxꞌepaxo tzet chala, lahan hakaꞌ hunu mak chiyil sat yul chꞌen espejo, yajaꞌ lahwi yilni sat tuꞌ, kaw yinh anhe chito nahul yu tzet yil-lax sat. Wal mak mach chito nahul Istzotiꞌ Komam Dios yu, to kaw chako yinh iskꞌul yinh huneꞌ tzet chabꞌe tuꞌ kat isyijeni, kaw saqꞌal yet; haꞌ Istzotiꞌ Komam tuꞌ chexbꞌejtzonilo yul isqꞌabꞌ ismachiswalilal.
Ta ay hunu mak yijem yinh tzet chal Komam Dios yalni, yaj ta mach chaqꞌ kachaꞌ istiꞌ yinh istxꞌojal, haꞌ huneꞌ anma tuꞌ chiyaqꞌ subꞌchaho isbꞌa ischukil. Hak tuꞌ xin nabꞌanhe chala tato yijem yinh tzet chal Komam Dios. Yaj ta chonhkolwa yinh nixhte mebꞌaꞌ unin, yebꞌ yinh ebꞌix hunix ayko yinh ej isyaꞌtajil, kat xin kopohnilo kobꞌa yinh istxꞌojal yul sat yibꞌanhqꞌinal tiꞌ, wal tuꞌ kaw lanhan koyijen tzet chal Komam Dios Mame.
Lahannhehojabꞌ koxahannhen anma
Hex wuxhtaj, hex wanabꞌ, hex xahechah Komam Jesucristo yul heyanma, Komam kaw ay yelapno yehi, lahannhehojabꞌ hexahannhen hebꞌa hesunil. Qꞌinalo ta kutxanexikoj kat yapni hunu naj qꞌalom, kaw nanxa islow jilni xil isqꞌap aykoj yinh yebꞌ ayko hunu isjolqꞌabꞌ nabꞌa oro, lahwi tuꞌ kat yokpaxapno hunu naj kaw mebꞌaꞌ, kaw xilxa xil isqꞌap aykoj. Kaw xin kꞌul chu hechahni naj nanxa islow jilni xil isqꞌap ayko yinh tuꞌ, kat heyalni tet naj: «Tzꞌonhyanh yibꞌanh huneꞌ xhila kaw kꞌul tiꞌ,» ta kexchi. Wal tet naj mebꞌaꞌ xin cheyal hakaꞌ tiꞌ: «Wal halinhi bꞌey tuꞌ,» maka «Ayanh tzꞌonhno sat txꞌotxꞌ,» ta kexchi. Ta hak tuꞌ cheyute, mach lahano chexahannhe ebꞌnaj juxhtaj yebꞌ ebꞌix janabꞌ. Haꞌ xin chalniloj ta chexok heyilaꞌ yinh tzet ye heyet anmahil, txꞌoj xin chenako yinh.
Hex wuxhtaj, hex wanabꞌ, txumweloj tato haꞌ Komam Dios sikꞌnikanh anma mebꞌaꞌ ay yul sat yibꞌanhqꞌinal tiꞌ yu yaqꞌni Komam isqꞌalomal tet yinh yanayto yul yanma yinh Komam, kat ischahnipaxo yehobꞌal bꞌay chꞌok Komam Yahawil, huneꞌ yalte Komam tet mak chꞌocheni. Wal hexpaxo xin cheyah ebꞌnaj mebꞌaꞌ, machi yelapno ebꞌnaj yul hesat. ¿Mak anmahil chexetani, kat kexyinito sata naj alkal? Haꞌ ton ebꞌnaj qꞌalom. ¿Tom mach heyohtajoj tato haꞌ ebꞌnaj tuꞌ txꞌoj istzotel yinh Komam Jesucristo ayxako yul janma?
Ta kaw yeli cheyije isley Komam Dios hakaꞌ yalni Yum Komam bꞌay chala: «Xahan cheyil heyet anmahil hakaꞌ heyaꞌilnhen hebꞌa,» xhikanoj. Ta hak tuꞌ cheyute kaw kꞌul heyekoj. Yaj ta mach lahano chexahannhe hebꞌa, cheyako hemul, kat hekanpaxkano txꞌojal tet isley Komam Dios.
Ta chijala ta sunil ley chikoyije, yajaꞌ ta ay hunuxa chejbꞌanile mach chikoyije, chijako komul yinh sunil ley hakaꞌ tuꞌ. Yuto haꞌtikꞌa Komam Dios halni: «Mach chexixli, mach chexpotxꞌwipaxo kamo anma,» xhi Komam. Yuxin ta ay mak mach chiꞌekꞌ ixloj, yajaꞌ ta chispotxꞌkamo yet anmahil, chiyako ismul tet ley hakaꞌ tuꞌ.
Yuxin nannhe heyu yinh tzet cheyalaꞌ, yebꞌ yinh tzet chewatxꞌe, yuto yilal yixtanhwiti yu huneꞌ ley yet Komam Jesucristo. Huneꞌ ley xakonhbꞌejtzoniko yinh kowatxꞌen tzet choche Komam Dios. Ta mach chitzꞌay kokꞌul yinh jet anmahil, mach chitzꞌaypaxo iskꞌul Komam jinh yinh huneꞌ tzꞌayik yet chiyilni Komam Dios yinh tzet chiꞌeliko anma. Yaj tato chitzꞌay kokꞌul yinh jet anmahil, chitzꞌaypaxo iskꞌul Komam jinh.
Mach tonhehojabꞌ chonhtzoteli yilal kowatxꞌen tzet chijala
Hex wuxhtaj, hex wanabꞌ, tzet chaliloj ta ay mak ayko yanma yinh Komam yalni, yaj ta machi nichꞌano iskꞌulal tzet chiswatxꞌe, ¿tom xin chikolchahi yu ayxa yanma yinh Komam yalni? ¡Machoj! Qꞌinalo ta ay hunu juxhtaj maka hunu janabꞌ machi xil isqꞌap, maka matzet chislo, kat heyalni tet: «Chawil habꞌa, kꞌul chawute haqꞌuxni habꞌa, waꞌanh yinh kaw kꞌul,» ta kexchi. Matzet xin cheyaqꞌpaxo tet, ¿tzettaxka chalilo huneꞌ tuꞌ?
Yuxin ta ay hex cheyala ta ayko heyanma yinh Komam, machi xin chewatxꞌe iskꞌulal, nabꞌnhe cheyala ta ayko heyanma yinh Komam Dios; matzet chalilo huneꞌ tuꞌ.
Qꞌinalo ta ay hunu mak chihalni: «Ayko wanmahan yinh Komam.» Haxa hunxa mak xin chalpaxoj: «Iskꞌulalnhe chinwatxꞌeꞌan.» Chiwalan teyet, mach ayoko Komam Dios yipo heyanma ta mach chewatxꞌe iskꞌulal. Wal xin chinyehan teyet ta ayko Komam Dios yipo wanmahan yu chinwatxꞌehan iskꞌulal.
Hex tiꞌ, cheyayto yul heyanma tato huneꞌnhechꞌan Komam Dios. Kaw kꞌul huneꞌ tuꞌ, yaj maxhnhetaj huneꞌ tuꞌ yilal yehi. Hakpax tuꞌ ebꞌnaj ischejabꞌ naj matzwalil, yohta ebꞌnaj tato huneꞌnhechꞌan Komam Dios. Kaw xin chiluylunkanh ebꞌnaj xiwkilal yet chisnaniti ebꞌnaj Komam. ¡Tzet hesukal! Cheyala ta ayko heyanma yinh Komam, machi xin chebꞌeybꞌalnhe tzet choche Komam. Haꞌ xin chalniloj ta machi heyanma yinh Komam.
Naweti yinh jichmam Abraham; isyije yaꞌ yinito iskꞌahol Isaac, yinh xahanbꞌalil. Yu tzet iswatxꞌe yaꞌ tuꞌ, yuxin okkano yaꞌ kꞌulal yul sat Komam Dios. Hak tuꞌ xin chu johtanheniloj ta yako yanma yaꞌ Abraham yinh Komam Dios, yuto isyije yaꞌ tzet aqꞌlax iswatxꞌe, hak tuꞌ xin yu isyenikanilo isbꞌa ta ayko yanma yaꞌ yinh Komam Dios. Hak tuꞌ yu yijni isbꞌa yinh tzet halbꞌilkano yul Yum Komam Dios bꞌay chala: «Kaw yako yanma yaꞌ Abraham yinh tzet yal Komam Dios, yu huneꞌ tuꞌ xin kankano yaꞌ kꞌulal yul sat Komam,» xhikanoj. Yuxin yakaniko Komam yaꞌ Abraham tuꞌ yamigohoj. Yuxin nachahojabꞌilo heyu tato chonhkankano kꞌulal yul sat Komam Dios yu tzet chikowatxꞌe, maxhnhetaj yu janiko janma yinh.
Hak tuꞌ yupaxo huneꞌ ix ix txꞌoj ye iswiꞌ, Rahab isbꞌi. Kankano ix kꞌulal yul sat Komam Dios yu yaqꞌ ix bꞌay way ebꞌnaj ischejabꞌ yaꞌ Josué, yebꞌ xin nanxa bꞌehal bꞌay ischejto ix ebꞌnaj yunhe mach chitzabꞌcha ebꞌnaj. Hakaꞌ hunu nimanile matxa yanma ayiktoj, kamomxa, hak tuꞌ ye hunu mak chihalni ta ayko yanma yinh Komam Dios, mach chisyijepaxo tzet chal Komam, nabꞌanhe huneꞌ tuꞌ.
Ismul jaqꞌ
Hex wuxhtaj, hex wanabꞌ, mach komono cheyocheko heyok kuywawomal, yuto heyohtaj ta hanhonh chonhkuywahi kaw ekꞌbꞌalto chiꞌil-lax yinh tzet chikowatxꞌe. Kosunil ayto nixhtexa kotxꞌojal yinh tzet chikowatxꞌe, yajaꞌ ta ay mak mach chꞌaykꞌay yinh istzoteli, haꞌ huneꞌ mak tuꞌ kaw kꞌul, yuto chupaxo isqꞌoji iskachni sunil isnimanil yinh ej istxꞌojal. [image: 131.TIF] 

Chijakto chꞌen freno yul istiꞌ noꞌ cheh yunhe isyijen noꞌ tzet chijoche. Hak tuꞌ xin sunil isnimanil noꞌ chito bꞌay chal kokꞌul. Haktikꞌapax tuꞌ teꞌ barco kaw nimej teꞌ yaj waxanhka chul tinhna jaqꞌeqꞌ yinh teꞌ yaj hanhechꞌan nichꞌan timón chisbꞌaqꞌo naj chiꞌinikꞌo teꞌ haꞌ bꞌay chisyije teꞌ, kat isto teꞌ bꞌay chal iskꞌul naj. Hak tuꞌ ye nichꞌan jaqꞌ tiꞌ, kaw nichꞌanchꞌan yaj kaw kanhye sikꞌlebꞌil, hakaꞌ hunu nichꞌan tzꞌitqꞌaꞌ chu isnhusnilo hunu niman qꞌebꞌtalaj. Hak tuꞌ ye jaqꞌ tiꞌ, lahan yebꞌ qꞌa qꞌaꞌ, mach isbꞌi hanta istxꞌojal ayko yinh; yetbꞌi konimanil yehi yuxin sunil konimanil chu yetaxto yu. Huneꞌ qꞌa qꞌaꞌ tuꞌ, hakaꞌtikꞌa yul huneꞌ niman qꞌaꞌ mach istanhbꞌal chitit isqꞌaqꞌal, hak tuꞌ xin chu yetaxkanto sunil kobꞌeybꞌal. [image: 132.TIF] 

Hanhonh anmahonh tiꞌ chonhqꞌoji kokuyni sunil ej noꞌ xoltelajil noqꞌ; noꞌ chꞌik, noꞌ labꞌa yebꞌ ej no noqꞌ ay xol haꞌ mar. Yajaꞌ wal jaqꞌ tiꞌ xin, mach chonhqꞌoji kokuyni. Lahan yebꞌ hunu istxꞌojal mach chaqꞌ kachaꞌ isbꞌa, lahan hakaꞌ veneno chonhaqꞌni kamoj. Haꞌtikꞌa jaqꞌ tiꞌ xin, chalni kꞌul-la tzotiꞌ yinh Komam Dios Mame, haꞌtikꞌa xin chihalni tzotiꞌ txꞌoj yinh jet anmahil watxꞌebꞌil yu Komam Dios. Haꞌ anma tuꞌ xin, yechel Komam yehi. Yul kotiꞌ chꞌelti tzotiꞌ kꞌul, yultikꞌapaxo kotiꞌ, chꞌelpaxti tzotiꞌ txꞌoj. Wal xin wuxhtaj, wanabꞌ, mach cheyute hebꞌa hakaꞌ tuꞌ. Hakaꞌ hunu isnuqꞌ ha haꞌ tinanh, mach chiꞌahilo ha haꞌ chiꞌ yebꞌ xin ha haꞌ kꞌah. Hakpax tuꞌ hunu yoj teꞌ higo, mach chu yaqꞌni teꞌ sat teꞌ aceituna, yebꞌ hunu yoj teꞌ uva mach chu yaqꞌni teꞌ sat teꞌ higo. Hakpax tuꞌ isnuqꞌ hunu ha haꞌ, mach chu yahilo ha haꞌ chiꞌ yebꞌ xin haꞌ kꞌachiꞌ.
Kohelanil chitit tet Komam Dios
Ta ay hunu mak texol kaw ay isnabꞌal yebꞌ xin kaw ay ishelanil, isyebꞌabꞌilo yinh iskꞌulal chiswatxꞌe, yiqꞌabꞌayo isbꞌa yu huneꞌ ishelanil tuꞌ. Yaj ta aynhetikꞌako chichonkꞌulal kaw kꞌah yul heyanma, yebꞌ xin ekꞌbꞌal cheyute hebꞌa yibꞌanh heyet anmahil, kat xin heyalnipaxo hebꞌa kꞌulal, wal xin kaw leqꞌtiꞌ hex. Matxataj tet Komam Dios chitit huneꞌ yitzꞌatil wiꞌe tuꞌ, to yetxa sat yibꞌanhqꞌinal tiꞌ yehi, yetxa anma ye huneꞌ yitzꞌatil hewiꞌ tuꞌ, yinh naj matzwalil chitita. Ta aytoko chichonkꞌulal jinh, yebꞌ xin ta hanhonhnhe chijoche chꞌok kowinajil, ta hak tuꞌ mach lanhano kobꞌelwi yinh istxolal, kaw xin ayto sunil istxꞌojal jinh.
Ta tet Komam Dios chitit kohelanil, matxa chonhekꞌ yinh istxꞌojal, wal xin chonhekꞌ yinh aqꞌankꞌulal. Kꞌulchꞌan chijute kokꞌul, kat istzꞌay kokꞌul yinh jet anmahil, lahanpaxo jet anmahil yul kosat, yebꞌ xin istꞌinhanilnhetikꞌa chijala. Ta aqꞌankꞌulal chikowatxꞌe, chikochah ispaj, haꞌ ton istoholal.
Mach chu heyetbꞌinhen hebꞌa yebꞌ istxꞌojal
¿Bꞌay chititiko nimeta howal yebꞌ xin nixhte howal texol? Wal xin yu hunteqꞌan istxꞌojal chimunla yul heyanma yuxin cheyaqꞌle howal. Hex tiꞌ tzijxanhe tzet ye tuꞌ cheyochekoj, yaj mach chexqꞌoji yinh, yu huneꞌ tuꞌ xin chiꞌekꞌ yul hewiꞌ hepotxꞌwahi, yebꞌ xin chichiwako hekꞌul yinh mak ay tzet aya. Yu mach chu yok heyetoj, yuxin chꞌah howal texol. Wal xin mach chꞌaqꞌlax teyet tzet cheyoche tuꞌ yu mach cheqꞌan tet Komam Dios. Waxanhka cheqꞌana, yaj mach chꞌaqꞌlax teyet yuto mach kꞌulo chu heqꞌanni, yuto yu heyetanto yinh istxꞌojal cheyoche.
Hex tiꞌ, kaw mach yijemo hex, yuto kaw cheyocheto heyok hewatxꞌeno tzet ye tuꞌ txꞌoj ay yul sat yibꞌanhqꞌinal tiꞌ. Yu huneꞌ tuꞌ xin, chexokkano howal yinh Komam Dios. Tajka chꞌekꞌ yinh henabꞌal tato machi nichꞌano tzet yelapno ye Istzotiꞌ Komam Dios tzꞌibꞌnhebꞌilkano yul Hum, bꞌay chala: «Haꞌ Komam Dios anhekaniko Komam Espíritu Santo jinh, Komam Espíritu tuꞌ xahan ayonh yu, yuxin choche Komam ta hanhe Komam chikoxahannhe,» [*] xhihayoj. Yu iskꞌulchꞌanil iskꞌul Komam, yuxin chikolwa Komam jinh. Chalnipaxo yul Yum Komam hakaꞌ tiꞌ: «Chitit ishowal Komam yinh anma kaw leqꞌtiꞌ chute isbꞌa. Walpaxo mak chiyo isbꞌa xin, kaw chitzala Komam Dios yinh,» [*] xhihayoj.
Yuxin yijemojabꞌ chijute kobꞌa tet Komam Dios, kat kopahnito naj matzwalil, hak tuꞌ xin chꞌelkanh naj jet. Hitzojonhweko iskꞌatanh Komam Dios, haxinwal chihitziko Komam kokꞌatanh. Hex mulum, takojabꞌ hekꞌul teyinh yu istxꞌojal chewatxꞌe. Hakaꞌ hexpaxo chito heyocheto yet yul sat yibꞌanhqꞌinal tiꞌ, kat hexahannhenpaxo Komam heyalni, kaw yilal hesajnhen heyanma yul sat Komam Dios. Okojabꞌ bꞌiskꞌulal yinh heyanma, takojabꞌ hekꞌul yet chenanitij. Oqꞌanhwe sikꞌlebꞌil yu hemul hex kaw xakextzebꞌi yu heyochen istxꞌojal. Okanhwe yinh oqꞌil hex kaw chextzala sikꞌlebꞌil yinh tzet chaqꞌ huneꞌ yul sat yibꞌanhqꞌinal tiꞌ, meltzanhweko yinh bꞌiskꞌulal. Iweyo hebꞌa tet Komam Dios, hak tuꞌ xin chexilaxkanh yu Komam.

Machojabꞌ cheyal-le heqꞌumal
Hex wuxhtaj, hex wanabꞌ, mach cheyal-le heqꞌumal hunun hex; yuto ta ay mak chihalni isqꞌumal yuxhtaj maka yanabꞌ, lanhan yalni isqꞌumal chejbꞌanile yet Komam Dios. Maka ta cheyala ta mach kꞌulo yeko hunu heyuxhtaj maka heyanabꞌ, lanhan heyalni tato chejbꞌanile yet Komam mach kꞌuloj. Hak tuꞌ xin lanhan heyaniko hebꞌa juesal yinh chejbꞌanile yet Komam tuꞌ, mach xin lanhano heyijeni. Haꞌ huneꞌ mak aqꞌnhe chejbꞌanile tuꞌ, haꞌtikꞌa xin ayko juesal. Haꞌ xin chu yaqꞌni kolbꞌanile yebꞌ xin chu konhyaniko yinh isyaꞌtajil. Wal hunujonh xin mach chu jok jilno tzet chiꞌeliko hunu juxhtaj maka janabꞌ, yuto hanhkꞌanhe Komam Dios chu yilni tzet chiꞌelikoj.
Mach johtajo tzet jeko hekal kabꞌe
Abꞌewekanoj hex cheyal hakaꞌ tiꞌ: «Yet hekal maka yet kabꞌe chonhto munil yul huneꞌ niman konhobꞌ yinh hunu habꞌil. Haꞌ bꞌey tuꞌ xin chijako hunu niman kotxonh, hak tuꞌ xin kaw niman komelyu chikokutxbꞌa,» kexchi. Yajaꞌ mach heyohta tzet heyeko yet hekal maka kabꞌe. Saqꞌal heyalni, yajaꞌ kokawil yul sat yibꞌanhqꞌinal tiꞌ, lahan yebꞌ nixhte moyan, tonhe chisye isbꞌa hunep kat iskꞌaykanh. Haꞌ huneꞌ wal heyalni: «Ta chiꞌel yinh iskꞌul Komam Dios Jahawil, aynhetikꞌa kokawil, chikowatxꞌe huneꞌ tiꞌ maka huneꞌxa tuꞌ,» haꞌ huneꞌ tuꞌ wal heyalni. Yajaꞌ hex tiꞌ, mach hako tuꞌ heyalni, to haꞌ huneꞌ cheyala: «Chikowatxꞌe huneꞌ tiꞌ, kat kowatxꞌen huneꞌxa tuꞌ,» kexchi yul heyet hechukil. Haꞌ xin chalniloj ta mach cheyiyo hebꞌa tet Komam Dios. Kaw xin txꞌoj huneꞌ tuꞌ yul sat Komam.
Ta johtaj ta kꞌul kowatxꞌen hunu tzet ye tuꞌ, tzujan tuꞌ xin mach chikowatxꞌepaxoj, chijako komul yul sat Komam Dios.
Tzet chꞌeliko ebꞌnaj qꞌalom
Hex qꞌalom hex tiꞌ, abꞌewekanoj. ¡Oqꞌanhwe yinh kaw ip teyinh yuto lanhan yul istiempohal bꞌay chꞌekꞌoyaꞌ heyanma! Sunil heqꞌalomal lanhan isqꞌatoj, haxa sunil xil heqꞌap lanhan iskꞌuxnito noꞌ ih. Sunil hemelyu tenbꞌabꞌil xin, ayxa isqꞌuxewal chꞌen, haꞌ chinhuswaho teyinh yul sat Komam Dios kat kexistanhtzeniloj, hakaꞌ istzꞌato hunu tzet ye tuꞌ yul qꞌaꞌ. Haꞌ heqꞌalomal tenbꞌabꞌil heyu tuꞌ, haꞌ chꞌoko aqꞌokꞌule teyinh yinh islahobꞌal tzꞌayik. Hanta istohol ebꞌnaj hemunlawom mach heyaqꞌ yinh hemunil. Haꞌ huneꞌ tuꞌ xin chitit istzꞌaktiꞌal teyibꞌanh, yuto xayabꞌe Komam Dios yel yaw ebꞌnaj munlawom tuꞌ, Komam yahawil yinh ebꞌnaj ángel ay satkanh. [image: 133.TIF] 

Hex qꞌalom hex tiꞌ, kaw xaheyaqꞌ yoche heyanma yul sat yibꞌanhqꞌinal tiꞌ, yinh sunil tzet cheyoche. Kaw bꞌaqꞌich hexxa, hakaꞌ noꞌ wakax kaw bꞌaqꞌich, lanhanxa yapni istiempohal ispotxꞌlaxi. Hex qꞌalom hex tiꞌ chekawxeko ismul anma yibꞌanh, hunteqꞌan iskꞌulalnhe chiswatxꞌe. Cheyaqꞌnipaxo kamo ebꞌnaj yu mach chu iskolni isbꞌa ebꞌnaj teyet.
Nimanojabꞌ cheyute hekꞌul masanta yet chul Komam Jesucristo
Hex wuxhtaj, hex wanabꞌ, niman cheyute hekꞌul masanto yet chul Komam Jesucristo; hakaꞌ chu hunu naj munlawom niman iskꞌul naj yechman yaqꞌni haꞌ bꞌabꞌel nhabꞌ yebꞌ haꞌ islahobꞌal nhabꞌ. Nimanpaxo chute iskꞌul naj yechman yelilo sat istzꞌunubꞌ. Hakojabꞌ tuꞌ cheyute, nimanojabꞌ cheyute hekꞌul. Linhbꞌawe hebꞌa yinh Komam, yuto toxa chul Komam Jahawil.
Wuxhtaj, wanabꞌ, mach chexok aqꞌokꞌule teyinh hunun hex, haxinwal yet chꞌapni istzꞌayikal yil-laxi tzet chexelikoj, mach hemul chꞌilcha yu Komam. Yuto haꞌ Komam alkal yekoj, kawilxa yeti Komam.
Wuxhtaj, wanabꞌ haꞌ ebꞌyaꞌ ischejabꞌ Komam Dios halni Istzotiꞌ Komam yet payat techa yu ebꞌyaꞌ yijlen isyaꞌtajil, kaw aypaxo isnimanil iskꞌul ebꞌyaꞌ; yuxin techahojabꞌ heyu hakaꞌ yaqꞌle ebꞌyaꞌ tuꞌ. Haꞌ mak ay isnimanil iskꞌul istecha isyaꞌtajil yu, chijalanh ta kaw saqꞌal yet. Hex tiꞌ xaheyabꞌe yinh tzet yu istecha isyaꞌtajil yu yaꞌ Job, heyabꞌenpaxoj tzet yu iskolwa Komam Dios yinh yaꞌ yet tzujanxa, yuto kaw kꞌul Komam Dios yebꞌ xin chitzꞌay iskꞌul Komam yinh anma.
Wal xin hex wuxhtaj hex wanabꞌ, ay huneꞌ kaw yilal yehi, ta ay tzet choche hekꞌul cheyala mach cheyaqꞌ bꞌinaho satkanh maka txꞌo txꞌotxꞌ maka hunuxa tzet ye tuꞌ yaqꞌni isbꞌa yinh tzet cheyala. Hayet cheyalni hoꞌ yelojabꞌ cheyala. Hayet cheyalni machoj, machojabꞌi; haxinwal mach chexyato Komam yinh isyaꞌtajil.
Ta ay hunujex bꞌiskꞌulal heyehi, okanhwe txahloj. Taka tzalahilal heye xin, bꞌitnhewe Komam Dios. Ta ay mak yaꞌay, yawtehabꞌ ebꞌyaꞌ anciano yet iglesia. Haxa ebꞌyaꞌ anciano tuꞌ xin, chitxahli yinh, kat ismasniko ebꞌyaꞌ aceite yinh mak yaꞌay tuꞌ yinh isbꞌi Komam Jesucristo Jahawil. Hayet chextxahli yinh sunil heyanma xin, chikawxikanh huneꞌ mak yaꞌay tuꞌ, haꞌ Komam Jahawil chiꞌinikanh, ta ay ismul xin, chaqꞌkano nimankꞌulal Komam yinh.
Yuxin yilal heyal-lenati hemul teyet hunun hex, kat hetxahli yinh ebꞌnaj juxhtaj yebꞌ ebꞌix janabꞌ tet Komam, kat heyanhchakanoj. Yuto ebꞌnaj tohol isbꞌeybꞌal yul sat Komam Dios, hayet chitxahli ebꞌnaj yinh sunil yanma, kaw niman isyaxil chaqꞌkano Komam yu istxah ebꞌnaj tuꞌ.
Hakaꞌ yaꞌ Elías ischejabꞌ Komam Dios yet payat, anma yaꞌ hakaꞌ hanhonh tiꞌ, yajaꞌ yinh sunil yanma yaꞌ txahli tet Komam Dios yunhe mach chaqꞌ haꞌ nhabꞌ. Yuxin mach yaqꞌ haꞌ nhabꞌ yikta iskanh habꞌil. Hato yet istxahlipaxo yaꞌ hunelxa yichipaxiko yaqꞌni nhabꞌ. Hak tuꞌ xin yaqꞌni sat tzꞌunubꞌ hunelxa.
Hex wuxhtaj, hex wanabꞌ, ta ay hunu mak texol chishekꞌilo isbꞌa yinh Istzotiꞌ Komam, aypaxo xin hunujex chexok tzotelo tet, kat ismeltzoko yul isqꞌabꞌ Komam hunelxa. Ohtanhewekaniloj tato haꞌ huneꞌ mak chꞌinilo hunu naj mulum yinh istxꞌojal bꞌay aykoj, lanhan iskolchalo huneꞌ mak mulum tuꞌ yul isqꞌabꞌ kamikal. Hak tuꞌ xin txꞌiꞌalpaxo ismul huneꞌ mak tuꞌ chitanhkano yul sat Komam Dios.
1PEISBꞌABꞌEL CARTA YAꞌ SAN PEDROYichebꞌanil iscarta yaꞌ Pedro
Hanin Pedro intiꞌan, ischejabꞌ Komam Jesucristo wehan. Chintzꞌibꞌnhetojan huneꞌ carta tiꞌ teyet hex ayexxako yul isqꞌabꞌ Komam pujanexto yul ismajul Ponto, yebꞌ Galacia, yebꞌ Capadocia, yebꞌ Asia, yebꞌ yul ismajul Bitinia. Hex tiꞌ sikꞌbꞌil hexxa yu Komam Dios Mame hakaꞌtikꞌa yu istxumni Komam yet kaw payat. Yu Yespíritu Komam, yuxin kexyakaniko yetoj, yunhe heyijen tzet chal Komam Jesucristo, kat hesajbꞌikano yu ischikꞌil Komam. Yaqꞌabꞌ Komam txꞌiꞌal iskꞌulchꞌanil iskꞌul yebꞌ aqꞌankꞌulal teyet.
Komam Jesucristo ayko yipo janma
Jalaꞌwe kꞌul-la tzotiꞌ yinh Komam Dios, ismam Komam Jesucristo. Yu iskꞌulchꞌanil iskꞌul Komam Dios jinh, yuxin konyaqꞌ pitzkꞌaho yinh iskayelal, yunhe iskawxi kokꞌul kochahni koqꞌinal mach istanhbꞌal. Huneꞌ tiꞌ xatzujcha ju yuto itzitzbꞌikanh Komam Jesucristo xol kamom yu yip Komam Dios. Xayaqꞌ Komam Dios koqꞌinal yu kochahni komajul kꞌubꞌabꞌil jet yu Komam yul satkanh. Huneꞌ tuꞌ, mach chiꞌetaxtoj, machi tzꞌil chihitziko yinh, yebꞌpaxo xin maxhtikꞌa chitajtoj. Yuto xajayto yul janma yinh Komam Dios, yuxin chonhiskꞌubꞌa Komam yu yip yunhe istzujcha apno kokolbꞌanil tꞌinhanxa ye yu Komam, huneꞌ chiyelax yet chꞌapni islahobꞌal tzꞌayik.
Yu huneꞌ tiꞌ, yuxin kaw chonhtzalahi, waxanhka yilal jekꞌ yinh txꞌiꞌal ej isyaꞌtajil hanikꞌoxa tiempohal. Hakaꞌ chꞌen oro, kaw yilal chiꞌilwelax chꞌen xol qꞌa qꞌaꞌ yunhe yilchaloj ta kaw kꞌul chꞌen maka ta mach kꞌulo chꞌen. Hakonhpax tuꞌ, kaw yilal chonhilwelaxi, kat yilchaloj tato kaw yeli ayko janma yinh Komam Dios maka mach xin. Hayet chitecha ilwebꞌal ju xin yu ayko janma yinh Komam, ekꞌbꞌal yelapno huneꞌ tuꞌ yul sat Komam Dios sata chꞌen oro chiꞌilwelax tuꞌ, waxanhka xin chitanhilo chꞌen. Yaj ta chitecha ilwebꞌal ju, kaw chitzala Komam Jesucristo jinh yet chihul Komam, kat yaqꞌni Komam issaqꞌalil iskꞌul jet, yebꞌ kaw ay yelapno chonhelkaniko yul sat.
Waxanhka matxa heyil Komam Jesucristo, yajaꞌ xahan ay Komam heyu. Waxanhka mach lanhano heyilni, yajaꞌ cheyayto yul heyanma yinh Komam, yuxin kaw chextzalakanoj. Haꞌ huneꞌ hetzalahilal tuꞌ, kaw kꞌulchꞌankanoj, machi tzotiꞌ chiqꞌoji yalnilo iskꞌulchꞌanil teyet. Yuto xatzujcha apno hekolbꞌanil heyu yu heyako heyanma yinh Komam.
Ebꞌyaꞌ ischejabꞌ Komam Dios ekꞌlena yet payxa, tzotel ebꞌyaꞌ yinh hanta iskꞌulchꞌanil Komam Dios chaqꞌ jet. Issayni ebꞌyaꞌ yinh nanhkꞌulal yinh kaw tzet yelapno ye kolbꞌanile tiꞌ. Haꞌ Yespíritu Komam Cristo ayko yinh ebꞌyaꞌ, haꞌ aqꞌni yohtanhelo ebꞌyaꞌ yinh tzet chu yekꞌyaꞌ yanma Komam Cristo, yebꞌ xin iskꞌulchꞌanil chihul yet chiyijni isbꞌa tuꞌ. Haꞌ ebꞌyaꞌ tuꞌ issay ebꞌyaꞌ yilaꞌ mak huneꞌ chal Yespíritu tuꞌ yebꞌ yinh tzet tiempohal chu hunteqꞌan tuꞌ. Yajaꞌ yaqꞌ Komam Dios yohtanhelo ebꞌyaꞌ tato haꞌ hunteqꞌan kuybꞌanil yal ebꞌyaꞌ tuꞌ, mach yeto ebꞌyaꞌ yehi; to jet ye hanhonh tiꞌ. Tinanh xin, xaꞌaqꞌlax heyohtanhelo yu ebꞌyaꞌ pujbꞌanikꞌo Tzotiꞌ yet kolbꞌanile yu ishelanil Komam Espíritu Santo alaxti yul satkanh. ¡Haꞌ hunteqꞌan tuꞌ xin, kaw yoche ebꞌnaj ángel yilaꞌ!
Choche Komam Dios tato kꞌul chijute kobꞌa
Yuxin helanojabꞌ cheyute hebꞌa, txumwe yinh tzet chewatxꞌe, kawxojabꞌ hekꞌul yinh iskꞌulchꞌanil iskꞌul Komam Dios chaqꞌ jet yet chul Komam Jesucristo hunelxa. Hex tiꞌ, yuninalxa Komam Dios heyehi kaw yijem hex tet Komam yuxin matxa chexekꞌ yinh heyochento tzettaj txꞌoj hewatxꞌe yet yalanhtokanoj, yet maxhto cheyohtanhelo Komam Dios. Wal xin ekꞌanhwe yinh sunil iskꞌulal, machojabꞌ nino istxꞌojal chewatxꞌe, yuto Komam Dios kexawtenheni, kaw machi nichꞌano istxꞌojal yinh Komam. Yuto chal Komam yul Yum hakaꞌ tiꞌ: «Ekꞌanhwe yinh iskꞌulal, machojabꞌ nino istxꞌojal teyinh yuto hanintiꞌan machi nichꞌano istxꞌojal winhan,» [*] xhi Komam.
Haꞌ Komam Dios tuꞌ, chiꞌilni tzet chiꞌeliko hunun anma hatatikꞌa tzet chiswatxꞌe. Kaw lahan chiꞌilchati anma yu Komam, machi hunu tiꞌ chebꞌaꞌto Komam ismul. Yuxin tato chijal Komam Dios Komamoj, ayojabꞌ yelapno Komam yul kosat yulbꞌal ayonhtokꞌo yul sat yibꞌanhqꞌinal tiꞌ. Komam Dios xakonhiskolilo yinh huneꞌ kobꞌeybꞌal matzet chaliloj, huneꞌ kochah tet komam komiꞌ. Johtaj ta kokolbꞌanil mach loqꞌbꞌilo yu tzet chitanhiloj yul sat yibꞌanhqꞌinal tiꞌ hakaꞌ chꞌen oro yebꞌ chꞌen plata. Wal xin haꞌ ischikꞌil Komam Jesucristo kaw niman yelapnoj, haꞌ qꞌoji isloqꞌni kokolbꞌanil. Aqꞌlaxkamo Komam yu yok xahanbꞌalil, hakaꞌ hunu noꞌ meꞌ machi nichꞌano isyabꞌil, machipaxo istzakaꞌil. Nabꞌilxatikꞌa huneꞌ tiꞌ yinh Komam yet maxhto chiwatxꞌi huneꞌ yul sat yibꞌanhqꞌinal tiꞌ yu Komam Dios. Yaj wal tinanh xin xaꞌisyekanh isbꞌa Komam Jesucristo yinh islahobꞌal tzꞌayik tiꞌ yu yaqꞌlax iskꞌulal jet. Yu Komam Jesucristo, yuxin xajako janma yinh Komam Dios. Haꞌ Komam Dios aqꞌni itzitzbꞌokanh Komam Jesucristo xol anma kamom, yaqꞌni iskꞌulchꞌanil iskꞌul tet. Yu Komam Jesús tuꞌ, yuxin chijako janma yinh Komam Dios, kat xin iskawxipaxo kokꞌul yinh Komam.
Wal tinanh xin yu xakoyije huneꞌ kuybꞌanil kaw yel chala, yuxin sajxa ye janma yu Komam Dios. Hak tuꞌ xin xahan chijil ebꞌnaj juxhtaj yebꞌ ebꞌix janabꞌ, yuxin kaw yilal koxahannhen kobꞌa yinh sunil janma yebꞌ xin yinh sunil jip. Yuto pitzkꞌanajonhxa yet iskayel yaj mach yinho komam komiꞌ kambꞌehal yehi, wal xin yu Istzotiꞌ Komam Dios pitzkꞌanajonhxa. Yuto haꞌ Istzotiꞌ Komam kaw itzitz, aynhetikꞌa yinh sunilbꞌal tiempo. Yuto chiyal yul Yum Komam Dios hakaꞌ tiꞌ:
«Sunil anma lahan hakaꞌ teꞌ telaj, haxa iskanhil ye xin,
lahan hakaꞌ isxumakil teꞌ telaj tuꞌ,
chitajilo teꞌ kat ishowayo isxumakil teꞌ.
Yaj wal Istzotiꞌ Komam Dios Jahawil,
aynhetikꞌakꞌo yinh sunilbꞌal tiempo,» [*] xhihayoj.
Haꞌ ton xin huneꞌ tiꞌ Tzotiꞌ Kꞌul yet Kolbꞌanile halbꞌilxa heyabꞌeꞌ.
Yuxin awekano sunil istxꞌojal; sunil etal, yebꞌ xin leqꞌtiꞌal, yebꞌ ischiwa hekꞌul, yebꞌ hehobꞌnikanh tzotiꞌ. Ta kaw yeli xaheyohtanhelo sikꞌlebꞌil ta kꞌul Komam Dios jinh, hakaꞌojabꞌ yochen hunu nichꞌan neneꞌ yim ismiꞌ, hakojabꞌ tuꞌ heyochen huneꞌ kuybꞌanile yet Komam Dios mach sombꞌiloj, hak tuꞌ xin cheyiqꞌ heyip yinh hekolbꞌanil.
	1:16 1:16 Lv. 11:44-45; 19:2
	1:25 1:25 Is. 40:6-8

Komam Cristo lahan hakaꞌ hunu chꞌen chꞌen niman yelapnoj chꞌayto xeꞌo nha
Hitzojonhweko iskꞌatanh Komam Jesucristo, kaw itzitz Komam. Komam Cristo tuꞌ lahan hakaꞌ hunu chꞌen chꞌen kaw niman yelapnoj ayayto xeꞌo nha. Yajaꞌ xin qꞌojbꞌilkanilo chꞌen yu ebꞌnaj watxꞌemkanh nha, yaj wal xin Komam Dios sikꞌnikanikoj yebꞌ kaw niman yelapno ye yul sat. Walonh xin itzitzonhpaxo yinh Komam Cristo, lahanonhpaxo hakaꞌ chꞌen chꞌen, yuxin jaqꞌaꞌwe hamanil tet Komam Dios kohuniko yinh Komam Cristo yatutoj, yebꞌ xin konhyapaxiko Komam sacerdotehal, yetxa Komam jehi. Yu Komam Jesucristo yuxin chu jaqꞌni kobꞌa xahanbꞌalil tet Komam yet chikoyijen tzet chala. Haꞌ huneꞌ tuꞌ, kaw kꞌul yul sat Komam Dios. Yuto chal yul Yum Komam Dios hakaꞌ tiꞌ:
«Yul konhobꞌ Sión wakojan huneꞌ mak hakaꞌ chꞌen chꞌen chꞌayto xeꞌo yipo nha.
Haꞌ huneꞌ chꞌen chꞌen tuꞌ sikꞌbꞌililo chꞌen wuhan, kaw niman yelapno ye chꞌen.
Haꞌ mak chako yanma yinh huneꞌ mak tuꞌ,
mach chikan yinh txꞌixwilal,» [*] xhihayoj.
Hanhonh chijayto yul janma yinh Komam Cristo, kaw niman yelapno ye Komam yul kosat, yaj wal mak mach chiyako yanma yinh Komam, haꞌ yinh hunteqꞌan tuꞌ tzꞌibꞌnhebꞌilkano yul Yum Komam bꞌay chal hakaꞌ tiꞌ:
«Haꞌ huneꞌ chꞌen chꞌen qꞌojbꞌilkanilo yinh ismunil yu ebꞌnaj watxꞌem nha,
haꞌ chꞌen kaw kꞌul yok xeꞌo nha,» [*] xhihayoj.
Chalpaxo yul Yum Komam hakaꞌ tiꞌ:
«Haꞌ huneꞌ chꞌen chꞌen tiꞌ,
haꞌ bꞌay chitxaqꞌmo anma kat yaykꞌayi,» [*] xhihayoj.
Chitxaqꞌmo anma yuto machi isyije tzet chal Istzotiꞌ Komam Dios; halbꞌilkanoj xin tato hak tuꞌ chiyu anma tuꞌ.

Iskonhobꞌxa Komam Dios je tinanh
Walonh tiꞌ, huneꞌ konhobꞌal anma sikꞌbꞌilxalo yu Komam Dios, hak tuꞌ jehi, sacerdotehonh yinh ismunil Komam Dios Jahawil, huneꞌ niman konhobꞌ nanxa yehiloj yu Komam. Pohbꞌil honhxa yu Komam yu jok yeto Komam yunhe jok kopujbꞌanikꞌo iskꞌulchꞌanil Komam. Xakonhyilo Komam Dios xol qꞌejholo, konhyaniko xol huneꞌ issajilqꞌinal kaw kꞌulkanoj. Yet payat mach iskonhobꞌo Komam Dios heyehi, yaj wal tinanh iskonhobꞌxa Komam heyehi. Yet payat tuꞌ, machi mak chitzꞌay iskꞌul teyinh, yajaꞌ tinanh chitzꞌay iskꞌul Komam Dios teyinh. [image: 134.png] 

Haꞌ koyijen tzet chal Komam Dios haꞌojabꞌ chiju
Hex wuxhtaj, hex wanabꞌ, hex xahan ay wuhtiꞌan, hanhonh tiꞌ mach kokonhobꞌo huneꞌ yul sat yibꞌanhqꞌinal tiꞌ, tonhe chonhekꞌi; yuxin chintaqꞌekantojan teyet, mach chebꞌeybꞌalnhe hunteqꞌan tzet chiyoche henimanil, yuto haꞌ hunteqꞌan istxꞌojal tuꞌ chiyaqꞌle howal yebꞌ janma. [*]Kꞌulojabꞌ cheyute hebꞌeybꞌal xol anma maxhto ohtanheho Komam Dios, waxanhka xin chexhal-lax txꞌojal tinanh hakaꞌtanhe kaw ay hemul, yajaꞌ yu iskꞌulal cheye, yuxin chal ebꞌnaj kꞌul-la tzotiꞌ yinh Komam Dios yet chiꞌilchati sunil anma yinh huneꞌ tzꞌayik yet chul Komam.
Yunhe mach chiꞌel ispixan Komam Dios heyu yijemojabꞌ cheyute hebꞌa tet ebꞌnaj ayikto yul kapil, haktikꞌapax tuꞌ tet naj jahaw, yuto ekꞌna aykanh yip ismunil naj. Kat heyijenpaxo tzet chal ebꞌnaj yahaw aqꞌbꞌil ismunil yu naj yaniko anma yinh isyaꞌtajil yet chiyaniko ismul, kat yalni ebꞌnaj kꞌul-la tzotiꞌ yinh mak kꞌul tzet chiswatxꞌe. Choche Komam Dios ta kaw kꞌul cheyute hebꞌeybꞌal, haxinwal matzet tzꞌaj yalaꞌ anma txꞌoj isnabꞌal teyinh yebꞌ ayko yinh issukal.
Ekꞌanhwe yinh iskꞌulal yuto kolbꞌilexxa. Yajaꞌ matolo yu xahechah hekolbꞌanil yuxin chexok hewatxꞌeꞌ istxꞌojal, ¡machoj! To ischejabꞌxa Komam Dios heyehi. Ayojabꞌ yelapno ye heyet anmahil yul hesat, kat xin hexahannhenpaxo anma ayxako yul isqꞌabꞌ Komam. Xiwanhwe tet Komam Dios; yebꞌpaxo naj jahaw, ayojabꞌ yelapno ye naj yul hesat.

Yabꞌe Komam Jesucristo isyaꞌtajil
Hex chejabꞌ heyehi, ayojabꞌ yelapno heyahaw yul hesat, yijewe tzet chiyal ebꞌnaj. Yaj maxhnhetaj tet ebꞌnaj kꞌul isnabꞌal, yebꞌ ebꞌnaj kaw kꞌul iskꞌul, wal xin yijewepaxo tet ebꞌnaj tonhe chichichon yanma. Yuxin ta yu ayko konabꞌal yinh Komam Dios, yuxin tonhe chonhetalaxi, machi xin komul, yaj ta chitecha ju, kaw chitzala Komam Dios jinh. Yajaꞌ ta yu hunu istxꞌojal chiju yuxin chonhok yinh isyaꞌtajil kat xin jaqꞌni techahoj, kaw matzet chaliloj yuto komultikꞌa yehi. Yaj ta yu hunu iskꞌulal chikowatxꞌe, kat yaqꞌlax isyaꞌtajil jilaꞌ, kat jaqꞌni techahoj, wal huneꞌ tuꞌ kaw niman tzet chalilo yul sat Komam Dios.
Yu huneꞌ tuꞌ yuxin konhyawte Komam. Hayet yekꞌyaꞌ yanma Komam Cristo ju, isyenikano Komam yinh tzet chu kobꞌeybꞌalnheni. Machi nino ismul Komam yakoj, machipaxo leqꞌtiꞌal yala. [*]Hayet isbꞌuchlax Komam, machi ispajtze. Hayet yalaxiko Komam yinh isyaꞌtajil, machi yalpaxo Komam howalil. Haꞌ huneꞌ yute Komam, tonhe yabꞌenheto isbꞌa yul isqꞌabꞌ Komam Dios, yuto yohta Komam tato haꞌ Komam Dios chiꞌilni tzet chꞌeliko yinh istoholal. [*]Haꞌ Komam Jesucristo ijnikanokanh komul yinh isnimanil yet iskam yinh teꞌ kulus. Hak tuꞌ xin matxa chu yaqꞌni kabꞌo isbꞌa istxꞌojal jinh, yuto kamnajonhxalo yinh mule, hak tuꞌ utebꞌilonhkano yu Komam, yuxin chu kowatxꞌeniko kobꞌeybꞌal yinh istoholal. Kaw yabꞌe Komam isyaꞌtajil yinh isnimanil ju yunhe kokolcha yul isqꞌabꞌ huneꞌ yabꞌil ayko yinh janma, haꞌ ton komul. [*]Hayet yalanhto tuꞌ, lahan hex hakaꞌ noꞌ meꞌ kꞌaynatoj, wal tinanh xin xakexmeltzoko yul isqꞌabꞌ Komam Cristo, yuxin haxa Komam chextanheni yebꞌ xin haꞌ chiꞌilni heyanma. [*]

Kuybꞌanile yinh anma mohyomxa
Hakpax tuꞌ hex ixale hex tiꞌ, yijem cheyute hebꞌa tet heyichamil, haxinwal ta ay hex tiꞌ maxhto chako yanma heyichamil yinh Istzotiꞌ Komam Dios, chistxum isbꞌa ebꞌnaj heyu, mach yechto txꞌiꞌal tzet cheyal tet ebꞌnaj. Yuto chiyil ebꞌnaj tato kaw tohol hebꞌeybꞌal, yebꞌ ta kaw yijem hex.
Kꞌulojabꞌ cheyute hebꞌa, maxhtaj hetzanten hebꞌa yinh loloꞌal hakaꞌ hemamen xil hewiꞌ yinh kaw nanxa islowi, maka heyaniko heyanma yinh chꞌen ome maka chꞌen uwe kaw aykanh istohol hakaꞌ chꞌen oro, yebꞌpaxo yinh xilqꞌape kaw aykanh istohol, yuto maxhtaj hunteqꞌan tuꞌ chexwatxꞌeniko yul sat Komam Dios. Wal xin haꞌojabꞌ iskꞌulchꞌanil heyanma haꞌ cheyil hewatxꞌeꞌ, haxinwal kaw kꞌulchꞌan hex yul sat Komam Dios. Haꞌ huneꞌ hekꞌulchꞌanil tuꞌ, haꞌ ton iskꞌulal hekꞌul yebꞌ aqꞌankꞌulal yul heyanma, haꞌ huneꞌ tuꞌ machi bꞌaqꞌinhal chiꞌetaxtoj, kaw ay yelapno ye yul sat Komam Dios. Hakpax tuꞌ hunteqꞌan ebꞌix ix yet Komam Dios yet payat, kaw kꞌulchꞌan yanma ebꞌix yul sat Komam yuto hanhechꞌan Komam yako ebꞌix yipo yanma, yebꞌ xin kaw yijem yute isbꞌa ebꞌix tet yichamil.
Hakaꞌ yaꞌ Sara, kaw yijem yute isbꞌa tet yaꞌ Abraham, yalni yaꞌ yinh yaꞌ hakaꞌ tiꞌ: «Mam,» xhi yaꞌ yinh yaꞌ. Yuxin kꞌul cheyute henabꞌal hex ixale hex tiꞌ. Machojabꞌ hunu tzet ye tuꞌ bꞌay chexxiwi. Ta chewatxꞌe hakaꞌ tuꞌ lahan henabꞌal hakaꞌ yaꞌ Sara.
Hakexpax tuꞌ hex ichamile hex tiꞌ, kꞌul cheyute heyanma yinh heyixal. Ohtanheweloj ta lahan ebꞌix hakaꞌ hunu vaso nabꞌ ispohi. Ayojabꞌ yelapno ye ebꞌix yul hesat yuto lahan koqꞌinal chikochah tet Komam yebꞌ ebꞌix. Yuxin kꞌul cheyute hebꞌa yinh ebꞌix yunhe matzet chꞌok hexolbꞌal yet chexok txahlo tet Komam.
Ay bꞌay chijil isyaꞌtajil yu kowatxꞌen iskꞌulal
Yebꞌpaxo xin chiwaltojan hunxa tiꞌ teyet, hunxanhehojabꞌ cheyute henabꞌal hesunil. Kꞌulchꞌanojabꞌ cheyute hekꞌul, xahanojabꞌ cheyil hebꞌa hunun hex yuto heyuxhtaxa hebꞌa, heyanabꞌxapaxo ebꞌix ix yinh Komam. Tzꞌayojabꞌ hekꞌul teyinh hunun hex, chewchotanhe cheyute hebꞌa. Mach chepajtze txꞌoj tet mak txꞌoj chiswatxꞌe teyinh. Machika chetzꞌaktiꞌnhe mak chextzꞌaktiꞌnheni, haꞌ heyet qꞌanwe iskꞌulal Komam Dios yibꞌanh anma, yuto awtebꞌil hexxa yu Komam yu hechahni iskꞌulchꞌanil iskꞌul. Yuto chal yul Yum Komam hakaꞌ tiꞌ:
«Tato ay mak choche isxahannhe iskawil, yebꞌ ta choche tzalahilalnhetikꞌa chꞌekꞌ hunun tzꞌayik yilaꞌ,
kaw yilal iskachni istiꞌ, machojabꞌ chal tzotiꞌ txꞌoj yebꞌ xin leqꞌtiꞌal.
Kaw yilal ispohnilo isbꞌa xol istxꞌojal, kꞌulojabꞌ tzet chiswatxꞌe,
issayaꞌbꞌilo aqꞌankꞌulal haꞌojabꞌnhetikꞌa xin chiswatxꞌe.
Yuto Komam Dios Jahawil, chitanhen mak kaw kꞌul isbꞌeybꞌal,
kat xin yabꞌenpaxo Komam istxah.
Walpaxo anma machiswalil chiyute isbꞌa xin, chiskaj Komam,» [*] xhihayoj.
Ta hanhe iskꞌulal chesaya, kat hebꞌelwi yinh kaw kꞌul, ¿maktikꞌa chiꞌuteniko istxꞌojal teyinh? Machi maka. Yaj tato cheyabꞌe isyaꞌtajil yu iskꞌulal chebꞌeybꞌalnhe ¡kaw saqꞌal heyet! yuxin mach chexxiw tet hunuxa mak anmahil. Mach cheyaqꞌ kabꞌkonokanh heyanma. Wal xin aqꞌwe tzalaho heyanma yinh Komam Cristo Jahawil, ayojabꞌ yelapno Komam yul hesat. Helan cheyute hebꞌa hetaqꞌwi tet mak chiqꞌambꞌen teyet yinh kuybꞌanile bꞌay ayko heyanma. Chewchotanhehojabꞌ chu heyalni tet, yebꞌ xin yinh aqꞌankꞌulal. Yuxin kꞌul cheyute hebꞌa, hak tuꞌ xin aqꞌankꞌulalnhetikꞌa ye henabꞌal, haxinwal makta txꞌoj istzotel teyinh yu iskꞌulal chewatxꞌe yu ayexxako yinh Komam Cristo, chitxꞌixwikanh yinh leqꞌtiꞌal chal teyinh.
Kaw kꞌul ta yu kowatxꞌen iskꞌulal yuxin chiꞌekꞌyaꞌ janma yaj ta hak tuꞌ chꞌel yinh iskꞌul Komam Dios, sata ta chꞌekꞌyaꞌ janma yu kowatxꞌen istxꞌojal, nabꞌnhe huneꞌ tuꞌ.
Yuto hak tuꞌ yu iskam Komam Cristo istohlan komul yinh hunelnhe. Kaw kꞌul Komam yaj ekꞌyaꞌ yanma jinh hanhonh mulumonh tiꞌ yu konhyinito Komam tet Komam Dios. Haꞌ isnimanil Komam kami, yajaꞌ yanma Komam machi kami. Hayet kamom Komam tuꞌ, bꞌeykꞌo yanma Komam yalaꞌ Istzotiꞌ Komam Dios tet anma kamom majan xol isyaꞌtajil. Haꞌ hunteqꞌan anma tuꞌ, manhkꞌon tzet yal Komam Dios yet payxa yulbꞌal istiempohal yaꞌ Noé. Yet huneꞌ tiempohal tuꞌ kaw niman yute iskꞌul Komam yinh anma yet yechman iswatxꞌen yaꞌ Noé teꞌ barco, yaj xin waxajwanhnhe anma kolchalo xol ha haꞌ yul teꞌ barco. Haꞌ huneꞌ ha haꞌ tuꞌ yechelnhe iqꞌbꞌil yu haꞌ tato chonhkolchahi. Haꞌ yelapno ye hun tuꞌ, chonhkolchahi, maxhtaj yu yel istzꞌilal konimanil yu haꞌ, to hayet chiꞌahkano haꞌ kowiꞌ chikoyeniloj tato kꞌulxa konabꞌal yul sat Komam yuto xaꞌitzitzbꞌikanh Komam Jesucristo. To Komam yul satkanh, tinanh ayko Komam yinh iswatxꞌqꞌabꞌ Komam Dios. Haꞌ xin ebꞌnaj ángel yebꞌ hunteqꞌan ay yelapnoj, yebꞌ hunteqꞌan ay iskanhil yehi, ayikto yalanh ischejbꞌanil Komam.

Munlajonhwe hakaꞌtikꞌa kohelanil aqꞌbꞌil yu Komam Dios
Yuxin hakaꞌ yu yabꞌen Komam Cristo isyaꞌtajil yinh isnimanil yet iskami, hak tuꞌ xin chu jabꞌen isyaꞌtajil, yuto xakonhkam yinta Komam hanhonh tiꞌ; haꞌ ebꞌnaj kamnaxa, matxa chako ismul ebꞌnaj. Hakojabꞌ tuꞌ chijute kobꞌa, koyijewe tzet choche Komam Dios yulbꞌal yet ayonh yul sat yibꞌanhqꞌinal tiꞌ. Matxahojabꞌ chikowatxꞌe hakaꞌ tzet chiyoche konimanil. Hayet yalanhto niman tiempo kexekꞌ hewatxꞌeꞌ tzet chiswatxꞌe anma mach ohtanheho Komam Dios, wal xin kanojabꞌkano hunteqꞌan tuꞌ tinanh. Yet yalanhto tuꞌ, hanhechꞌan istxꞌojal chewatxꞌe, cheyaqꞌni yubꞌ tzet yoche heyanma, chexekꞌpaxo yinh ukꞌu teꞌ, cheyekꞌtzen nimeta qꞌinh nanxa islowi, kaw niman ukꞌe cheyukꞌkanoj. Cheyinipaxayo hebꞌa tet ej tioxh, huneꞌ tuꞌ kaw chisyah Komam Dios.
Haꞌ ebꞌnaj mach ohtanheho Komam Dios tuꞌ, chikꞌay iskꞌul ebꞌnaj yuto matxa chebꞌeybꞌalnhe hunteqꞌan istxꞌojal chiswatxꞌe ebꞌnaj, yuxin chibꞌuchwa ebꞌnaj teyinh. Yaj wal hunteqꞌan anma tuꞌ, yilal istaqꞌwikanh yinh ismul yet chiꞌilchati yu Komam aqꞌbꞌilxa ismunil yilni tzet chꞌeliko mak itzitz yebꞌ mak kamnaxa. Wal xin hal-lax istzotiꞌal kolbꞌanile tet anma kamnaxa tuꞌ. Waxanhka xakami hakaꞌ iskam anma yul sat yibꞌanhqꞌinal tiꞌ yet yilchati yu Komam Dios, yajaꞌ yet yabꞌen huneꞌ kolbꞌanile, ischahnikano yanma anma tuꞌ isqꞌinal hakaꞌtikꞌa isqꞌinal Komam Dios.
Lanhanxa yul istiempohal bꞌay chitanhilo sunil tzet ye tuꞌ, yuxin helanojabꞌ cheyute hebꞌa, itzꞌatnhehojabꞌ henani hetxahli. Yebꞌ xin ay hunxa kaw yilal yehi, haꞌ hexahannhen hebꞌa yinh sunil heyanma, yuto yet xahan chijil kobꞌa chikonahulnheto txꞌiꞌal ismul jet anmahil. Hayet chꞌapni hunu juxhtaj maka hunu janabꞌ isqꞌanaꞌ bꞌay chiwayi, sunilojabꞌ heyanma chechahni, machojabꞌ chexok tzotelo yinh.
Aqꞌwe chejaꞌ hebꞌa teyet hunun hex hatatikꞌa tzet munilal aqꞌbꞌilxa teyet yu Komam Dios. Kꞌul cheyute hebꞌa yinh hemunil aqꞌbꞌilxa teyet yuto nananta hemunil aqꞌbꞌil yu iskꞌulchꞌanil iskꞌul Komam. Haꞌ mak chalnikꞌo Istzotiꞌ Komam Dios xol anma, yilalojabꞌ haꞌ kaw istꞌinhanil Istzotiꞌ Komam chiyala, yebꞌ xin haꞌ mak chaqꞌ chejaꞌ isbꞌa texol, iswatxꞌehojabꞌ yinh sunil yip aqꞌbꞌil yu Komam. Hak tuꞌ xin chihal-lax kꞌul-la tzotiꞌ yinh Komam Dios heyu yu tzet iswatxꞌe Komam Jesucristo. ¡Hal-laxojabꞌi ta kaw niman yelapno ye Komam Jesucristo! Hanhe Komam yet ay yalaxiko ismay yebꞌ yip yinh sunilbꞌal tiempo. ¡Hakojabꞌ tuꞌ!
Chꞌekꞌyaꞌ janma yuto ayonhxako yul isqꞌabꞌ Komam
Wuxhtaj wanabꞌ hex xahan ay wuhan, mach chikꞌay hekꞌul yu hunteqꞌan isyaꞌtajil xahul teyibꞌanh, tajkato chenah tato machi bꞌay wal istitiko hunteqꞌan tuꞌ. Wal xin, kaw tzalahanhwej, yuto haꞌ hunex cheyabꞌe isyaꞌtajil hakaꞌ yaqꞌle Komam Cristo. Yuxin hayet chul Komam yebꞌ isqꞌaqꞌal yip, kaw chiyiqꞌkanokanh yip tzalahilal yul heyanma.
Ta chibꞌuchwa anma teyinh yuto ayexxako yul isqꞌabꞌ Komam Cristo, kaw kꞌul heyet, yuto Yespíritu Komam Dios kaw niman yelapno ayxako teyinh. Haꞌ anma tuꞌ, chal tzotiꞌ txꞌoj yinh Komam, wal hexpaxo xin cheyal kꞌul-la tzotiꞌ yinh Komam. Ta ay hex chꞌekꞌyaꞌ heyanma, yajaꞌ tanhe mach yuho hunu potxꞌwal, maka xin yu eleqꞌ, makato yu hunu mule kaw txꞌoj, maka yu heyaniko hebꞌa xol hunu tzet ye tuꞌ mach cheyok yinh. Wal xin ta cheyil isyaꞌtajil yu ayexxako yul isqꞌabꞌ Komam Cristo, mach chextxꞌixwi, halwe kꞌul-la tzotiꞌ yinh Komam Dios yuto yetxa Cristo heyehi.
Yuto xaꞌichiko istiempohal bꞌay chiꞌil-lax tzet chiꞌeliko sunil anma, yajaꞌ to jinh hanhonh ayonhxako yul isqꞌabꞌ Komam Dios chiꞌichiko bꞌabꞌel, yuxin ta jinh chiꞌichikoj, ¿tzettaxka xin chꞌelpaxiko anma mach chiyijen Istzotiꞌ Komam yet kolbꞌanile? Ta kaw yaꞌta istzujcha kolbꞌanile yu mak kꞌulxa yul sat Komam Dios, hajxam anma kaw machi yelapno Komam yul sat, yebꞌ anma kaw txꞌoj isbꞌeybꞌal.
Yuxin hayet chihul isyaꞌtajil jibꞌanh, yaj ta hak tuꞌ chꞌel yinh iskꞌul Komam Dios, kaw yilal janiko janma yinh Komam, machojabꞌ chikobꞌej kowatxꞌen iskꞌulal, yuto haꞌ Komam tuꞌ watxꞌenhehonh, kaw xin chiyij isbꞌa yinh tzet chiyala.
Hunteqꞌan kuybꞌanile chiꞌaqꞌlax tet anma ayxako yul isqꞌabꞌ Komam
Tinanh xin chiwaltojan hunteqꞌan chejbꞌanile tiꞌ teyet hex anciano hex xol ebꞌnaj uxhtaje yul hunun konhobꞌ, yuto hanintiꞌan anciano inpaxojan hakaꞌ hex tuꞌ. Kaw wilan yaqꞌlen Komam Cristo isyaꞌtajil, yuxin ay waqꞌni kabꞌo hinbꞌahan inchahnihan iskꞌulchꞌanil teyintaj, huneꞌ chito isyebꞌalo isbꞌa. Tanhewe makta yetxa Komam Dios yehi, aqꞌbꞌiliko yul heqꞌabꞌ yu hetanheni, yuto hakaꞌ ismeꞌ Komam Dios yehi. Munlahanhwe yinh sunil heyanma, hakaꞌ choche iskꞌul Komam Dios, machojabꞌ yinh lanhbꞌilal, yebꞌ mach yunhe heyiqꞌni melyu yuxin chexmunlahi. Munlahanhwe yinh tzalahilal, elojabꞌ yinh heyanma hewatxꞌeni. Mach yahawo cheyute hebꞌa yinh makta chiꞌaqꞌlax hetanhe. Wal xin yewe kꞌul-la bꞌeybꞌale tet, haxinwal kaw kꞌul chutepaxo isbꞌeybꞌal. Hak tuꞌ xin hayet chihul Komam iswiꞌehal jinh hanhonh tanhem anmahonh tiꞌ, kat kochahni ispaj huneꞌ kaw nanxa yok iskꞌulchꞌanil, huneꞌ tuꞌ machi bꞌaqꞌinhal chilahwi.
Hakexpax tuꞌ hex tzehtaj, yijem cheyute hebꞌa tet ebꞌyaꞌ anciano. Chewchotanhehojabꞌ cheyute hebꞌa yet chexkolwa teyinh hunun hex, yuto chal yul Yum Komam Dios hakaꞌ tiꞌ:
«Chispahto Komam makta nime winaj chute isbꞌa,
walpaxo mak chiyo isbꞌa xin, chaqꞌ Komam iskꞌulchꞌanil iskꞌul tet,» [*] xhihayoj.
Wal xin iweyo hebꞌa yalanh yip Komam Dios, hak tuꞌ xin chexyikanh Komam yet chꞌapni istiempohal. Sunil hebꞌiskꞌulal chꞌok yachno yinh heyanma, aweko yul isqꞌabꞌ Komam yuto Komam aynhetikꞌako yinh iskꞌul konhyilni. [image: 135.TIF] 

Kaw helan cheyute hebꞌa, majwahanhwej yuto haꞌ naj matzwalil, naj ayko ishowal jinh, lahan naj hakaꞌ hunu noꞌ bꞌalam kaw chꞌel yaw yet chꞌekꞌ saywal yinh noꞌ meꞌ yu iskꞌuxnaytoj; hak tuꞌ yekꞌ naj saywal jinh. Yuxin lahweko heyaniko heyanma yinh Komam, hak tuꞌ xin chu hepahnito naj. Yuto heyohtaj tato haꞌ ebꞌnaj juxhta yinh Komam pujanto sunil yul sat yibꞌanhqꞌinal tiꞌ, lahan isyaꞌtajil chil ebꞌnaj hakaꞌ hex tuꞌ. Yajaꞌ hayet chilahwi jabꞌen isyaꞌtajil hanikꞌ tiempohal tiꞌ, kaw tzꞌajan chonhelkaniko yu Komam Dios, kat xin yaqꞌni Komam jip yebꞌ kolinhbꞌan kobꞌa, yebꞌ kaw tꞌinhan chonhyute Komam awtenhehonh yetbꞌihoj; yaqꞌnikano iskꞌulal iskꞌul jet yinh hunelnhe, yuto hunxa je yebꞌ Komam Jesucristo. Hal-laxojabꞌi ta kaw niman yelapno isbꞌi Komam Dios yinh sunilbꞌal tiempo. ¡Hakojabꞌ tuꞌ!

Chihal-laxtoj ta chil isbꞌa ebꞌnaj juxhta yinh iskawil
Huneꞌ incartahan chiwatojan teyet tiꞌ, haꞌ juxhta Silvano chiꞌinitoj. Yaꞌ juxhta tiꞌ kaw yijem yaꞌ sikꞌlebꞌil yul insatan. Hayebꞌ tzotiꞌ chiwaltotiꞌan haꞌ chexiptzeni, yebꞌ xin chiwaltojan teyet tato xahechah iskꞌulchꞌanil iskꞌul Komam Dios. Linhbꞌawe hebꞌa yinh iskꞌulchꞌanil iskꞌul Komam.
Ebꞌnaj juxhta ayxako yul isqꞌabꞌ Komam ay yul ismajul Babilonia sikꞌbꞌilxalo yu Komam Dios, hakaꞌ yu kexissikꞌniloj, chalto ebꞌnaj ta cheyil hebꞌa yinh hekawil. Yebꞌpaxo yaꞌ Marcos, yaꞌ inkꞌaholan yinh isbꞌi Komam, chalpaxto yaꞌ ta cheyil hebꞌa yinh hekawil. Qꞌambꞌewe hanikꞌ heye hunun hex yuto heyuxhtaxa hebꞌa.
Ayojabꞌ aqꞌankꞌulal yul heyanma hex ayexxako yul isqꞌabꞌ Komam Jesucristo. ¡Hakojabꞌ tuꞌ!
2PEISKABꞌ CARTA YAꞌ SAN PEDROYichebꞌanil iscarta yaꞌ Pedro
Hanin Simón Pedro intiꞌan, ismunlawom Komam Jesucristo yebꞌ xin ischejabꞌpaxo Komam wehan. Chintzꞌibꞌnhetojan huneꞌ carta tiꞌ teyet, hex xaheyayto yul heyanma yinh Komam Dios hakaꞌ hanhonhtiꞌanh. Haꞌ heyanma yinh Komam tuꞌ kaw kꞌulchꞌankanoj hakaꞌ janmahanh yinh Komam, yuto kaw hanhkꞌanhe istoholal chiswatxꞌe Komam Dios yebꞌ Kokolomal Jesucristo. Aqꞌlaxojabꞌ txꞌiꞌal iskꞌulchꞌanil iskꞌul Komam Dios yebꞌ aqꞌankꞌulal teyet yuto heyohtaxa Komam Dios yebꞌ Komam Jesucristo Jahawil.
Hakaꞌ tzet chu isbꞌeybꞌalnhen makta ayxako yul isqꞌabꞌ Komam Dios
Yu ishelanil yip Komam Dios, yuxin xayaqꞌ Komam sunil tzet chiꞌokniko ju yunhe ay koqꞌinal mach istanhbꞌal, yebꞌ xin yu koyijen tzet chal Komam. Yaqꞌ Komam huneꞌ tuꞌ jet yet johtanhenh Komam Jesucristo, Komam konhawten yu ishelanil yebꞌ yu iskꞌulchꞌanil isye Komam jet. Hak tuꞌ xin yu yaqꞌni Komam yaltebꞌanil jet, hunteqꞌan tzet kaw kꞌulchꞌankanoj yebꞌ kaw ay yelapno yehi. Yunhe yu hunteqꞌan tzet yalte Komam tuꞌ, yuxin chikochah koqꞌinal yinh isqꞌinal Komam, hak tuꞌ xin yu kokolchalo yul isqꞌabꞌ isyahbꞌetajil ay yul sat yibꞌanhqꞌinal tiꞌ yu istxꞌojal yanma anma. Yuxin maxhnhehojabꞌtaj janiko janma yinh Komam, wal xin kaw yilal janiko yinh kokꞌul kowatxꞌen kobꞌeybꞌal. Kaw yilalpaxo kochꞌibꞌ yinh ishelanil konabꞌal yinh Komam Dios, yebꞌ kokachni kobꞌa yinh tzet mach kꞌuloj, yebꞌ niman chijute kokꞌul jaqꞌni techaho isyaꞌtajil, yebꞌ koyijen tet Komam Dios. Chikoye iskꞌulchꞌanil kokꞌul yinh ebꞌnaj juxhtaj yebꞌ ebꞌix janabꞌ yebꞌ xin koxahannhen anma sunil.
Ta chiꞌilchalo hunteqꞌan tiꞌ jinh, yebꞌ ta lanhan kochꞌibꞌ yinh, ay chonhokniko yul sat Komam Dios chal tuꞌ, mach nabꞌnheho johtanhelo Komam Jesucristo Jahawil. Yaj wal mak mach chiꞌilchalo hunteqꞌan tiꞌ yinh xin, lahan hakaꞌtikꞌa mach chu ismujlito nahat, maka xin mach chu yilni. Xaꞌisnahulnhetoj tato txꞌahbꞌilxalo hanta ismul ayko yinh yet yalanhto tuꞌ. Yuxin wal tinanh wuxhtaj, wanabꞌ, xakexyawte Komam Dios, yebꞌ xakexissikꞌilo Komam yetoj, yuxin lahweko helinhbꞌan hebꞌa yinh hunteqꞌan tiꞌ. Ta hak tuꞌ chewatxꞌe, maxhtikꞌa chexaykꞌayi. Hak tuꞌ xin chꞌaqꞌlax sunil iskꞌulchꞌanil Komam jet, kat jokkano yinh hunelnhe yul isqꞌabꞌ Komam Jesucristo Jahawil, Kokolomalpaxoj.
Yuxin ayinnhetikꞌakojan walnihan teyet yunhe henaniti hunteqꞌan kuybꞌanile tiꞌ, waxanhka kaw yeli heyohtaj yebꞌ xin linhan hex yinh istꞌinhanil. Yaqꞌ isbꞌa itzitz intohan, haꞌ huneꞌ chintxuman tinanh, kaw yilal kexwiptzenkanojan yinh hunteqꞌan kuybꞌanile tiꞌ, yunhe mach chikꞌayto heyu. Yuto xayaqꞌ Komam Jesucristo Jahawil intxumulojan tato matxa nimano tzꞌayik ayinikꞌojan yul sat yibꞌanhqꞌinal tiꞌ. Yuxin chiwako yinh inkꞌulan intzꞌibꞌnhenkantojan hunteqꞌan kuybꞌanile tiꞌ teyet, hak tuꞌ xin chenati yinh sunilbꞌal tiempo yetxa kinelan yul sat yibꞌanhqꞌinal tiꞌ.
Haꞌ mak ilni isqꞌaqꞌal yip Komam Jesucristo
Huneꞌ kuybꞌanile aqꞌbꞌilxa teyet juhanh yinh tzet yelapno ye yip Komam Jesucristo, yebꞌ xin yinh tzet chu yul Komam hunelxa, kaw mach ikꞌtiꞌoj, mach tonhe nabꞌilkanh juhanh. Wal xin haꞌ kaw hanhonhanh jilanh yu isbꞌaqꞌ kosatanh isqꞌaqꞌal yip Komam. Jilanh yet yaniko Komam Dios Mame ismay Komam Jesucristo, ishelni isbꞌa yil-lax yinh Komam yet yelayti yaw xol moyan, yalni hakaꞌ tiꞌ: «Haꞌ naj tiꞌ Inkꞌaholan, kaw xahan ay wuhan, kaw chintzalahan yinh naj,» xhihaytij. Hanhkawonhanh jabꞌehanh hunteqꞌan tzotiꞌ ayilo yul satkanh tuꞌ yet ayonhanh yebꞌ Komam Jesús iswiꞌ huneꞌ witz kaw txahul. [a]
Haꞌ huneꞌ tuꞌ xin, kaw kam chꞌaqꞌni istꞌinhanil Istzotiꞌ Komam tzꞌibꞌnhebꞌilkano yu ebꞌyaꞌ ischejabꞌ Komam yet payxa. Yuxin kaw kꞌul yuto cheyako heyanma hekuyni hunteqꞌan tzotiꞌ tuꞌ, yuto hakaꞌ hunu lámpara saqꞌal ismujli xol qꞌejholo masanto yet lanhanxa issajbꞌiloj yet chꞌahilo sajbꞌes, hak tuꞌ xin yehi. Haꞌ huneꞌ tuꞌ chimujli yinh heyanma masanto chisajbꞌiloj. Haꞌ chal yelapno huneꞌ tuꞌ, haꞌ ton yet chul Komam Cristo. Haꞌ ebꞌyaꞌ ischejabꞌ Komam Dios yalanhtokanoj istzꞌibꞌnhenkano ebꞌyaꞌ yul Yum Komam yinh hunteqꞌan tzet kaw yilal yuli. Yaj kaw yilal johtanheniloj tato machi hunu mak chisje istxumni yul yet ischukil yinh tzet chiyal yelapno hunteqꞌan tzet tzꞌibꞌnhebꞌilkano tuꞌ. Yuto haꞌ ebꞌyaꞌ ischejabꞌ Komam tuꞌ kaw machi hunu tzet ye tuꞌ isnahti ebꞌyaꞌ yul yet ischukil yet istzꞌibꞌnhenkanoj, wal xin haꞌ Komam Dios aqꞌni yohtanhelo ebꞌyaꞌ yu Komam Espíritu Santo.
	[a]1:18 Huneꞌ witz, haꞌ ton bꞌay ishel yil-lax yinh Komam.

Ebꞌnaj leqꞌtiꞌ kuywawom
Xol anma Israel ekꞌle ebꞌnaj leqꞌtiꞌwom isbꞌaliko isbꞌa ischejabꞌo Komam Dios, haktikꞌapax tuꞌ texol hex tiꞌ, ay ebꞌnaj leqꞌtiꞌ kuywawom. Haꞌ ebꞌnaj tuꞌ, nixhtejal iskuywa ebꞌnaj texol yinh kuybꞌanile maxhtaj haꞌ yekoj, kuybꞌanile chiꞌetaxto henabꞌal yu. Hak tuꞌ chu ispakꞌiko ebꞌnaj yinh Komam Jahawil, Komam kami yu iskolni ebꞌnaj. Kaw hak tuꞌ chu yiniti ebꞌnaj kꞌayilal yibꞌanh yinh anhe. Tzetkꞌa anma chꞌok tzujno yinta istxꞌojal ebꞌnaj tuꞌ, yu ebꞌnaj yuxin chihal-lax txꞌoj tzotiꞌ yinh kuybꞌanile yet Komam, huneꞌ kaw isyelal. Yu ayko yanma ebꞌnaj yinh chꞌen melyu, yuxin kꞌulchꞌan chute yalni ebꞌnaj tzotiꞌ mach yelo teyet yu kexyaqꞌni subꞌchaho ebꞌnaj, kaw xin payxa ichi yechmalax yalaxkanto ebꞌnaj yinh isyaꞌtajil, mach chꞌekꞌto yet istanhtzelaxilo ebꞌnaj.
Konabꞌaweti yinh tzet eliko ebꞌnaj ángel yako ismul sata Komam Dios. Wal xin mach yaqꞌ nimankꞌulal Komam yinh ebꞌnaj. Haꞌ huneꞌ utelax ebꞌnaj, qꞌojlaxto ebꞌnaj bꞌey huneꞌ ehobꞌal nahat yich xol qꞌejholo bꞌay alaxiko cadena yinh masanto yet chiꞌapni istzꞌayikal yet chilni Komam tzet chiꞌeliko ebꞌnaj. [*]Mach yaqꞌpaxo Komam Dios nimankꞌulal yinh anma yet payxa yet yanayo Komam huneꞌ niman yaxnhabꞌ yibꞌanh sunil anma kaw txꞌoj yute isbꞌa. Hanhechꞌan yaꞌ Noé kolchahi yebꞌpaxo hujwanh yetbꞌi. Yaꞌ Noé tuꞌ, yalikꞌo yaꞌ tet anma yet yalanhto tato kꞌul chute isbꞌa, kat iswatxꞌenpaxiko isnabꞌal. [*]Yebꞌpaxo xin, yati Komam Dios isyaꞌtajil yibꞌanh anma ay bꞌey Sodoma yebꞌ anma ay bꞌey Gomorra, isnhusilo Komam kabꞌebꞌ konhobꞌ tuꞌ yinh hunelnhe, kaw tanhxanhe elkanikoj. Kankano huneꞌ tuꞌ kuybꞌanilehal tet anma machiswalil chute isbꞌa yinh tzujaniloxa. [*]Wal xin hanhechꞌan yaꞌ Lot kolchalo xol anma tuꞌ, yuto haꞌ istoholal iswatxꞌe yaꞌ. Kaw ok isyaꞌil yinh yanma yaꞌ yilni istxꞌojal hunteqꞌan anma tuꞌ.
Wal yaꞌ Lot tuꞌ xin, kaw kꞌul isbꞌeybꞌal yaꞌ, yajaꞌ hunun tzꞌayik haknhetikꞌa tuꞌ yilni yaꞌ yebꞌ xin yabꞌen yaꞌ istxꞌojal chiswatxꞌe anma tuꞌ. Yuxin bꞌiskꞌulalnhetikꞌa ye yaꞌ yu anma. Haktikꞌapax tuꞌ tinanh, yohta Komam Dios iskolni yinh ilwebꞌal makta ayko yanma yinh Komam, wal mak mach kꞌulo isnabꞌal chiꞌalaxayo isyaꞌtajil yibꞌanh yet chihul istzꞌayikal yet chilni Komam tzet chꞌeliko anma. Chayo Komam isyaꞌtajil yibꞌanh makta chisyijeto iswatxꞌen istxꞌojal chiyoche isnimanil, yebꞌ kaw machi nichꞌano yelapno Komam Dios Jahawil yul sat. Hunteqꞌan ebꞌnaj tuꞌ kaw lutꞌkanoj, yebꞌ kaw kanhye chute isbꞌa ebꞌnaj. Machi nino chixiw ebꞌnaj isbꞌahwa yinh hunteqꞌan kaw ay yelapno ye ay satkanh. Wal ebꞌnaj ángel waxanhka kaw ekꞌna ay ishelanil, yebꞌ xin kaw aqꞌbꞌil yip ebꞌnaj yul isqꞌabꞌ, yajaꞌ yet ayko hunteqꞌan mak ay ismul yinh sat Komam Dios Jahawil, mach maqꞌbꞌilo yok ebꞌnaj isqꞌanni isyaꞌtajil yibꞌanh.
Hunteqꞌan ebꞌnaj leqꞌtiꞌ tuꞌ tonhetikꞌa chibꞌuchwa ebꞌnaj yinh hunteqꞌan tzet ye tuꞌ mach yohtajoj, lahan ebꞌnaj hakaꞌ no noqꞌ machi isnabꞌal, pitzkꞌanahi yu istzabꞌlaxayoj kat yaqꞌlax kamoj. Chitanhtzelaxilo ebꞌnaj hakaꞌ no noqꞌ tuꞌ yuto machiswalil chiyute isbꞌa ebꞌnaj, hak tuꞌ chu ischahni ebꞌnaj ispaj selel isyaꞌtajil yaqꞌ tet hunuxa maka. Kaw xin chitzala ebꞌnaj chaqꞌni ebꞌnaj tzet choche yanma. Hak tuꞌ xin chu yinilo ebꞌnaj hepixan, chiniti ebꞌnaj txꞌixwilal texol yet chaqꞌni tzalaho yanma ebꞌnaj yu istxꞌojal chiswatxꞌe yet chehunbꞌan hebꞌa hewaꞌi.
Yaꞌxanhe yilnito ebꞌnaj ebꞌix ix, kat yocheniko ebꞌnaj ebꞌix. Kaw maxhtikꞌa chitibꞌayo yu ebꞌnaj yaniko ismul. Chaqꞌ subꞌchaho ebꞌnaj makta maxhto kaw yip yinh yet Komam; qꞌayna ebꞌnaj yocheniko tzet ye tuꞌ mach kꞌuloj. Kaw xin tzꞌaktiꞌnhebꞌilxa ebꞌnaj tuꞌ. Kꞌaynato ebꞌnaj yuto xaꞌishekꞌilo isbꞌa ebꞌnaj yul huneꞌ bꞌeh kaw tohol. Haꞌ isbꞌeybꞌal naj Balaam iqꞌbꞌil yu ebꞌnaj, iskꞌahol icham Beor. Naj Balaam tuꞌ ischejabꞌ Komam Dios naj yalni, yajaꞌ yako naj ismul yuto kaw yocheko naj chꞌen melyu haltelax tet, yaj yu iswatxꞌen naj istxꞌojal. Yajaꞌ maylax naj yu huneꞌ noꞌ burro yu istxꞌojal iswatxꞌe naj tuꞌ. Wal xin maxhtikꞌa bꞌay chijabꞌe istzotel hunu no noqꞌ, yaj tzotelkanh noꞌ hakaꞌ anma. Haꞌ noꞌ xin kachwahi yunhe mach chiswatxꞌe naj huneꞌ istxꞌojal tuꞌ. [*]
Haꞌ hunteqꞌan ebꞌnaj kuywawom machiswalil chute isbꞌa tuꞌ, lahan ebꞌnaj hakaꞌ hunu kꞌuh machi haꞌ yul, yebꞌ xin hakaꞌ moyan nanannhe bꞌay chikawyilaxto yu jaqꞌeqꞌ. Wal xin kaw tꞌinhanxa yeko yibꞌanh ebꞌnaj isto xol qꞌejholo, haꞌ tuꞌ xin chiꞌekꞌ ebꞌnaj yinh sunilbꞌal tiempo. Chikanh isbꞌa ebꞌnaj chalni ebꞌnaj tzotiꞌ machi yelapno yehi. Chismontento ebꞌnaj anma iswatxꞌen tzet choche isnimanil yebꞌ isqꞌaytzeniko istxꞌojal yinh; hunteqꞌan anma lanhanto iskolchalo xol makta aytoko yinh tzet ye tuꞌ mach tꞌinhano yehi.
Chal ebꞌnaj tato chikolcha makta chiꞌoktzujno yinta ebꞌnaj, yajaꞌ haꞌ hun ebꞌnaj maxhto chikolchalo yul isqꞌabꞌ istxꞌojal, yuto aytoko ebꞌnaj yaqꞌni chejaꞌ isbꞌa yinh tzet ye tuꞌ mach kꞌuloj. Yuto haꞌ mak chiwatxꞌen istxꞌojal, chejabꞌ yeko yinh istxꞌojal tuꞌ. Yuto haꞌ mak xatikꞌa kolcha tet istxꞌojal yul sat yibꞌanhqꞌinal tiꞌ, ohtabꞌilxa Komam Jesucristo Jahawil yu, Komam Kokolomal, yaj ta tzujanxa chiꞌaykꞌayi, chikankano yul isqꞌabꞌ istxꞌojal tuꞌ hunelxa; hak tuꞌ xin yelaꞌxa kaw machiswalil chiꞌeliko sata yet yalanhtokanoj. Ebꞌnaj tuꞌ, ekꞌbꞌaltomi kꞌul mach yohtanhelo huneꞌ bꞌeh kaw tohol, yuto yet lahwi yohtanhenilo ebꞌnaj isbꞌejnikano chejbꞌanile yet Komam Dios aqꞌbꞌilxa tet. Haꞌ yinh ebꞌnaj chij isbꞌa huneꞌ tzotiꞌ chal anma hakaꞌ tiꞌ: «Metx txꞌiꞌ chilahwi isxabꞌi metx, kat isto metx islohnokanh isxaw hunelxa,» [*] yebꞌ hunxa tiꞌ: «Noꞌ txitam, lahwi yaxhnhelax noꞌ, kat istopaxo noꞌ yinh anhe issomnoto isbꞌa xol tzꞌotzꞌew hunelxa,» xhi.

Yet chul Komam Jesucristo Jahawil
Hex wuxhtaj hex wanabꞌ, hex xahan ay wuhan, chꞌapni iskayel intzꞌibꞌnhentojan incartahan teyet. Chinnatijan teyet, kat kexwiptzenan heyaniko henabꞌal yinh istoholal, hakaꞌ walnitojan yinh bꞌabꞌel incartahan. Naweti tzet tzꞌibꞌnhebꞌilkano yu ebꞌyaꞌ ischejabꞌ Komam Dios yet payat, yebꞌ chejbꞌanile yal Komam Jesucristo Jahawil, Kokolomal, hunteqꞌan aqꞌbꞌilxakano teyet juhanh hanhonh ischejabꞌ Komam jetiꞌanh.
Kaw yilal heyohtanhenilo huneꞌ tiꞌ; yinh islahobꞌal tzꞌayik kaw ay anma chꞌok tzebꞌo yinh bꞌaytet yet Komam Dios yehi. Haꞌ hunteqꞌan anma tuꞌ chꞌekꞌ yinh istxꞌojal tzet choche yanma, kat xin yok anma tuꞌ isqꞌambꞌeni: «¿Tzet tanhkano huneꞌ halbꞌilkanoj tato chihul Komam Cristo hunelxa? Wal xin xalekamto ebꞌnaj jichmam, yaj huneꞌnhetikꞌa haꞌ xin ye hakaꞌ yet iswatxꞌi yul sat yibꞌanhqꞌinal tiꞌ,» [*] xhi ebꞌnaj.
Yaj mach isje iskꞌul ebꞌnaj tuꞌ istxumulo yinh tzet yu iswatxꞌen Komam Dios satkanh yebꞌ txꞌo txꞌotxꞌ yu Istzotiꞌ yet payat. Yu Istzotiꞌ Komam tuꞌ isyekanh isbꞌa txꞌo txꞌotxꞌ xol ha haꞌ, yokkano hoyno haꞌ yinh txꞌotxꞌ. [*]Haꞌtikꞌa ha haꞌ tuꞌ xin, tanhtzenilo yul sat yibꞌanhqꞌinal tiꞌ yet yaniti Komam huneꞌ niman yaxnhabꞌ yet payxa yinh istiempohal yaꞌ Noé. [*]Yaj wal satkanh yebꞌ xin txꞌo txꞌotxꞌ ay tinanh, yu Istzotiꞌ Komam Dios lanhan yechman isnhuslaxto yu qꞌa qꞌaꞌ yet chul tzꞌayik yet chiꞌil-lax tzet chꞌeliko anma, kat xin istanhtzenilo Komam Dios anma machi yelapno Komam Dios yul sat, yinh hunelnhe.
Yuxin hex xahan ay wuhtiꞌan, tajka chito nahul huneꞌ tiꞌ heyu, yuto huneꞌ tzꞌayik lahan hakaꞌ huneꞌ mil habꞌil yul sat Komam Dios Jahawil, huneꞌ mil habꞌil tuꞌ xin hakaꞌnhe huneꞌ tzꞌayik ye yul sat Komam. [*]Matolo chꞌekꞌto yet yijni isbꞌa yinh tzet haltebꞌil yu Komam Dios hakaꞌ isnahni hunmajan anma tuꞌ, ¡machoj! Wal xin niman iskꞌul Komam yechmali yuto mach chisje iskꞌul Komam ta ay mak chikꞌaykantoj; yuxin chechma Komam ta ayto mak chisbꞌejkano istxꞌojal kat iskolchahi. [*]
Yaj wal istzꞌayikal yet chul Komam Jesucristo Jahawil hunelxa xin, lahan hakaꞌ yet chul hunu naj elqꞌom yet tona nahul ayonh, hak tuꞌ chu yul lemna Komam. Kaw ay yip isnhirla yet chitanhilo satkanh, yebꞌ tzet iqꞌbꞌil yu sat yibꞌanhqꞌinal chitanhilo yu qꞌa qꞌaꞌ, yebꞌ xin chitanhpaxilo txꞌo txꞌotxꞌ yebꞌ sunil tzet ay sat txꞌotxꞌ. Yuxin tato hak tuꞌ chu istanhilo sunil hunteqꞌan tuꞌ, ayxikꞌa jekꞌ yinh iskꞌulal tzet choche Komam, kat kam janiko konabꞌal yinh Komam. Jechmawe yul huneꞌ tzꞌayik bꞌay chul Komam tuꞌ. Jaqꞌaꞌweko jip komunla yinh yet Komam, hak tuꞌ xin chu yul Komam yinh anhe. Haꞌ yinh huneꞌ tzꞌayik tuꞌ chitanhilo satkanh yu qꞌa qꞌaꞌ, yebꞌ xin sunil tzet ay satkanh tuꞌ chiꞌulikanh, kat istzꞌakantoj. Yajaꞌ hanhonh tiꞌ, lanhan jechman huneꞌ akꞌ satkanh yebꞌ huneꞌxa txꞌo txꞌotxꞌ kaw akꞌ haltebꞌilkano yu Komam Dios. Haꞌ bꞌey tuꞌ xin, sunilxanhe kaw tohol yebꞌ kaw kꞌul. [*]
Yuxin hex xahan ay wuhan, yulbꞌal ayexiko heyechman hunteqꞌan tzet ye tuꞌ chihuli, aweko yinh hekꞌul hewatxꞌen iskꞌulal, haxinwal hayet chul Komam ayexiko yinh aqꞌankꞌulal machi nino hemul yebꞌ istxꞌojal chiꞌilchalo teyinh. Nachahojabꞌilo heyu tato ayto isnimankꞌulal Komam Dios, yuxin maxhto chul Komam, yunhe ayto mak chikolchahi. Chisje konaniti yinh juxhta Pablo, yaꞌ kaw xahan ay ju, yuto haktikꞌapax tuꞌ yu istzꞌibꞌnhento yaꞌ teyet yu ishelanil yaꞌ aqꞌlax yu Komam Dios. Yul hunun iscarta yaꞌ haktikꞌa tuꞌ yu istzꞌibꞌnhento yaꞌ teyet. Kaw yeli, ay tzet yaꞌta kotxumnilo yul iscarta yaꞌ, yuxin haꞌ anma mach isnabꞌal yebꞌ maxhto kaw yip yanma yinh Komam, haꞌ ton xin chihekꞌni tzet chal teꞌ. Chishekꞌnipaxo ebꞌnaj hunteqꞌan tzet chal Yum Komam Dios. Yu huneꞌ istxꞌojal chiswatxꞌe ebꞌnaj tuꞌ, yuxin chikꞌaykanto ebꞌnaj.
Yuxin hex xahan ay wuhan, yalanhtokanoj cheyabꞌenkano hunteqꞌan tiꞌ, kaw cheyil hebꞌa tajka chexhatxlaxto yu isleqꞌtiꞌal ebꞌnaj istxꞌojalnhetikꞌa chiswatxꞌe, kat heyinilo hebꞌa yinh istꞌinhanil bꞌay ayexikoj. Wal xin kam ohtanhewelo Komam Jesucristo, Kokolomal. Ipojabꞌ xin hechꞌibꞌ yinh iskꞌulchꞌanil iskꞌul Komam hunun tzꞌayik. Yuxin kaw nimanojabꞌ yelapno ye Komam Kokolomal yul hesat tinanh, yebꞌ yinh sunilbꞌal tiempo. ¡Hakojabꞌ tuꞌ!

1JNISBꞌABꞌEL CARTA YAꞌ SAN JUANKomam Jesucristo haꞌ chiꞌaqꞌni koqꞌinal
Chintzꞌibꞌnhetojan huneꞌ carta tiꞌ teyet yunhe heyohtanhen tzet yelapno ye Komam Tzotiꞌ [*] chiꞌaqꞌni Koqꞌinal. Komam ayxatikꞌa yet maxhto hunu tzet ye tuꞌ chiwatxꞌi yul sat yibꞌanhqꞌinal tiꞌ. Wal xin hanhkawonhanh jabꞌehanh tzet kaw yal Komam tuꞌ, jilnipaxikojanh yinh Komam. Nahatil jil kobꞌahanh yebꞌ Komam, kotzabꞌnipaxojanh Komam. Komam chiꞌaqꞌni qꞌinale tiꞌ isye isbꞌa jetanh, jilnihanh yinh Komam, yuxin chijako kobꞌahanh jalnilojanh. Tinanh xin chijalanh teyet ta haꞌ Komam chiꞌaqꞌni koqꞌinal mach istanhbꞌal. Iskꞌatanh Komam Dios ay Komam, yaj xin hulikꞌo yul sat yibꞌanhqꞌinal tiꞌ isyeni isbꞌa jetanh. Yuxin Komam jil tuꞌanh yebꞌ jabꞌehanh tzet yala, haꞌ chijaltojanh teyet yunhe heyok jetbꞌihojanh, hak tuꞌ xin hunxanhe chijukano yinh Komam Dios Mame, yebꞌ yinh iskꞌahol Jesucristo. Yuxin chikotzꞌibꞌnhetojanh hunteqꞌan tzotiꞌ tiꞌ teyet yunhe kaw tzꞌajan chiyukaniko tzalahilal yinh janma.

Komam Dios issajilqꞌinal yehi
Wal tinanh xin, chijaltojanh teyet yinh kuybꞌanile yalkano Komam Jesucristo jetanh. Yal Komam tato Komam Dios kaw issajilqꞌinal yehi, machi nichꞌano qꞌejholo yinh. Tato chijala ta hunxa je yebꞌ Komam Dios, yaj ta chito kowatxꞌe istxꞌojal, chaliloj tato ayonhtoko xol qꞌejholo, kaw leqꞌtiꞌonh, mach chikobꞌeybꞌalnhe isyelal. Komam Dios issajilqꞌinal yehi, yuxinto tato yinh issajilqꞌinal Komam Dios tuꞌ chonhbꞌelwi, kaw jetbꞌixa kobꞌa hununonh. Haꞌ xin ischikꞌil Komam Jesús, Iskꞌahol Komam Dios, haꞌ chonhsajnhen yinh sunil komul.
Tato chijala ta machi komul, hanhkawonh chijaqꞌ subꞌchaho kobꞌa kochukil, mach xin ayonhiko yinh isyelal. Tato chijalati komul tet Komam Dios, chiyaqꞌkano tanho Komam komul jibꞌanh. Sunil komachiswalilal chiyikanilo Komam jinh, yuto istoholal chiswatxꞌe Komam, yebꞌ xin sunil tzet chal Komam masan chij isbꞌa. Tato chijala ta machi komul chijakoj, lanhan jalni ta leqꞌtiꞌ Komam Dios, kaw machi Istzotiꞌ Komam yinh janma hakaꞌ tuꞌ.
Komam Jesús haꞌ chitzotel jinh tet Komam Dios
Wal hex kaw xahan ay wuhtiꞌan, chintzꞌibꞌnhetojan hunteqꞌan tiꞌ teyet, yunhe mach cheyako hemul. Yajaꞌ tato ay hunujonh chijako komul, ay huneꞌ mak chaqꞌ isbꞌa yok tzotelo jinh tet Komam Dios. Huneꞌ mak tuꞌ, haꞌ ton Komam Jesucristo, Komam istoholalnhetikꞌa tzet chiswatxꞌe. Haꞌ iskamikal, haꞌ tohlankano sunilal komul. Maxhnhetaj xin komul hanhonh tiꞌ istohlakano Komam, to haꞌ hun ismul sunil anma ay yul sat yibꞌanhqꞌinal tiꞌ.
Ta chikoyije kuybꞌanile aqꞌbꞌilkano yu Komam Dios, chal yelapnoj huneꞌ tuꞌ ta xajohtanhelo Komam. Yajaꞌ tato chijala ta kaw johtaxa Komam Dios, yaj ta mach chikoyije kuybꞌanile aqꞌbꞌilkano jet yu Komam, kaw leqꞌtiꞌonh chal tuꞌ, mach isyelal ayko jinh. Wal tato kaw chikoyije tzet chal Komam tuꞌ xin, yinh kaw yeli hak tuꞌ chu isyenilo iskꞌulchꞌanil iskꞌul Komam jinh yinh istoholal. Hak tuꞌ xin chiyu johtanheniloj tato kaw hunxa je yebꞌ Komam. Ta chijala tato kaw hunxa je yebꞌ Komam Dios, kaw yilal kobꞌeybꞌalnhen hakaꞌ tzet iswatxꞌe Komam Jesucristo yet yekꞌ Komam yul sat yibꞌanhqꞌinal tiꞌ.
Huneꞌ chejbꞌanile kaw yilal yehi
Wuxhtaj, wanabꞌ, huneꞌ chejbꞌanile chiwaltojan teyet tiꞌ, kaw mach akꞌto heyabꞌeni. Kaw xatikꞌa hal-lax heyabꞌeꞌ yettaxtikꞌa heyaniko hebꞌa yul isqꞌabꞌ Komam Dios. Kaw xin heyohtaxa huneꞌ chejbꞌanile tiꞌ, huneꞌ chihalni tato kaw yilal koxahannhen kobꞌa hununonh. Walka xin payxa aqꞌbꞌilkano huneꞌ chejbꞌanile tiꞌ, yaj hakaꞌ hunu kaw akꞌto chiwute walnitojan teyet, yuto haꞌ Komam Jesucristo hul watxꞌenokano yinh kaw istꞌinhanil. Lanhanpaxo xin isyenilo isbꞌa huneꞌ kuybꞌanile tiꞌ texol, yuxin haxa huneꞌ issajilqꞌinal, haꞌxa chimujli yinh heyanma, hak tuꞌ xin chu yelkano qꞌejholo teyinh.
Tato chijala ta kaw ayxako issajilqꞌinal Komam Dios yinh janma, yaj ta chito chíwa kokꞌul yinh hunu juxhtaj maka janabꞌ, kaw aytoko qꞌejholo yinh janma. Wal tato kaw xahan chijil juxhtaj yebꞌ janabꞌ, kaw ayxako issajilqꞌinal yul janma, matxa tzet chonhaqꞌni aykꞌayoj. Yajaꞌ ta chichiwa kokꞌul jinh hununonh, chaliloj ta ayonhtoko xol qꞌejholo, yebꞌ ta lanhan kobꞌelwi xol qꞌejholo tuꞌ, mach johtajo bꞌay kaw kotokoj yuto qꞌejholo tuꞌ chiꞌaqꞌni tanho komujlubꞌal.
Hex xahan ay wuhtiꞌan, chintzꞌibꞌnhetojan hunteqꞌan tiꞌ teyet, yuto xaꞌel hemul teyibꞌanh yu Komam Dios yu Komam Jesucristo. Hex mame miꞌe, chintzꞌibꞌnhetojan huneꞌ tiꞌ teyet, yuto kaw heyohtaxa Komam ayxatikꞌa yet maxhto chiwatxꞌi yul sat yibꞌanhqꞌinal tiꞌ. Hakpax tuꞌ xin hex tzehtaj, kaw chintzꞌibꞌnhepaxtojan huneꞌ tiꞌ teyet, yuto kaw xakexqꞌoji yinh naj matzwalil. Wal hex akꞌto hex yinh Istzotiꞌ Komam Dios, kaw chintzꞌibꞌnhetojan huneꞌ tiꞌ teyet, yuto heyohtaxa Komam ay bꞌey yul satkanh.
Hex mame miꞌe, chintzꞌibꞌnhepaxtojan huneꞌ tiꞌ teyet, yuto kaw heyohtaxatikꞌa Komam ayxatikꞌa yet yalanhto maxhto chiwatxꞌi yul sat yibꞌanhqꞌinal tiꞌ. Hex tzehtaj, kaw chintzꞌibꞌnhepaxtojan huneꞌ tiꞌ teyet yuto kaw ay heyip heyaniko Istzotiꞌ Komam Dios yinh heyanma. Yu huneꞌ tuꞌ xin, kexqꞌoji yinh naj matzwalil.
Wal xin mach cheyako heyanma yinh huneꞌ yul sat yibꞌanhqꞌinal tiꞌ, yebꞌ sunil tzet ay sat. Tato cheyako heyanma yinh tzet ay sat yibꞌanhqꞌinal tiꞌ, mach ayoko heyanma yinh Komam Dios, chal tuꞌ. Yuto istxꞌojal chiyaqꞌ yul sat yibꞌanhqꞌinal tiꞌ, yettikꞌa yul sat yibꞌanhqꞌinal tiꞌ yehi, maxhtaj yinh Komam Dios chitita, haꞌ ton xin hunteqꞌan tiꞌ: Istxꞌojal tzet choche konimanil, yebꞌ istxꞌojal tzet choche kosat yilaꞌ, yebꞌpaxo kololoꞌnhen kobꞌa yinh tzettaj ay yul sat yibꞌanhqꞌinal tiꞌ. Huneꞌ yul sat yibꞌanhqꞌinal tiꞌ yebꞌ sunil istxꞌojal chaqꞌa, chiꞌapni istiempohal bꞌay chitanhiloj, yaj tato haꞌ tzet choche iskꞌul Komam Dios chikowatxꞌe, wal tuꞌ ay koqꞌinal mach istanhbꞌal.
Ebꞌnaj chisbꞌaliko isbꞌa Cristohal
Hex kaw xahan ay wuhtiꞌan chiwalan teyet, kaw ayonhxako yinh islahobꞌal tiempo. Hex tiꞌ xaheyabꞌe ta chihul naj Anticristo, naj ayko ishowal yinh Komam Jesucristo. Yajaꞌ tinanh xin txꞌiꞌalxa ebꞌnaj ayko ishowal yinh Komam xaꞌisyelo isbꞌa, yuxin chikonaloj tato kaw yinhxa islahobꞌal tiempo ayonh. Kaw koxol elna hunteqꞌan ebꞌnaj tuꞌ, yaj yinh kaw yeli mach jetbꞌiho kobꞌa yebꞌ ebꞌnaj. Qꞌinalo tato jetbꞌi kobꞌa yebꞌ ebꞌnaj, kaw machim ispohilo isbꞌa ebꞌnaj koxol, jetbꞌimi kobꞌa yebꞌ ebꞌnaj tinanh. Yaj kaw ispohilo isbꞌa ebꞌnaj koxol yunhe isyenilo isbꞌa tato kaw mach jetbꞌiho kobꞌa yebꞌ ebꞌnaj.
Wal xin xayaqꞌ Komam Jesucristo Komam Espíritu Santo jet, yuxin kaw kosunil johtaxa isyelal Komam Dios. Kaw chintzꞌibꞌnhetojan huneꞌ incartatiꞌan teyet, maxhtaj yu mach heyohtajoj bꞌaytet isyelal Komam Dios, to kaw heyohtaxa; kaw heyohtaxapaxoj tato machi hunu leqꞌtiꞌal chitit yinh kuybꞌanile isyelal chala.
Chiwalan teyet makta kaw leqꞌtiꞌwom tuꞌ, haꞌ ton mak chihalni tato Komam Jesús mach Cristohoj. Haꞌ ton mak tuꞌ ayko ishowal yinh Komam, yuto mach chiyayto yul yanma yinh Komam Dios, yebꞌ yinh Iskꞌahol Komam. Haꞌ mak chihalni tato mach Iskꞌaholo Komam Dios ye Komam Jesucristo, kaw mach ayayto Komam yul yanma. Walpaxo mak chihalni tato Iskꞌahol Komam Dios ye Komam Jesucristo, haꞌ huneꞌ mak tuꞌ yet Komam yehi.
Haꞌ huneꞌ kuybꞌanile jabꞌe yettax janiko kobꞌa yul isqꞌabꞌ Komam Dios, kaw xin yilal wal yeko yul janma. Tato kaw wal yeko huneꞌ kuybꞌanile tuꞌ yul janma, wal tuꞌ hunelnhe jeko yinh Komam Dios, yebꞌpaxo yul isqꞌabꞌ Iskꞌahol. Haꞌ tzet haltebꞌilkano jet yu Komam Jesucristo, haꞌ ton qꞌinal mach istanhbꞌal.
Kaw chintzꞌibꞌnhetojan hunteqꞌan tiꞌ teyet, yuto ay mak choche kexyaqꞌaꞌ subꞌchahoj. Wal hex hex tiꞌ, aqꞌbꞌilxa Komam Espíritu Santo teyet yu Komam Jesucristo, yuxinto mach yechelto ay mak chexkuyni; yuto haꞌ Komam Espíritu Santo chexkuyni yinh sunil tzettaj ye tuꞌ. Haꞌ xin kuybꞌanile chaqꞌ Komam Espíritu Santo kaw yeli, machi nino leqꞌtiꞌal ayko yinh. Yuxin kaw hunelnhehojabꞌ cheyutekaniko hebꞌa yul isqꞌabꞌ Komam Jesucristo, hakaꞌ chute yalni Komam Espíritu Santo jet.
Tinanh xin hex kaw xahan ay wuhtiꞌan, kaw hunelnhehojabꞌ jeko yinh Komam Jesucristo yunhe mach chonhxiw tet Komam yet chihul hunelxa yebꞌ mach chonhtxꞌixwikanh sataj yet chihul tuꞌ. Wal xin johtaxa tato istoholalnhetikꞌa tzet chiswatxꞌe Komam, yuxin tato kaw yinh istoholal chonhbꞌelwi, haꞌ chiyeniloj ta yuninal Komam jehi.
Kaw yuninalxa Komam Dios jehi
Wal xin txumweloj yinh ta mach isbꞌi hanta kaw isxahanil ayonh yu Komam Dios, yuxin chonhyal Komam Dios yuninaloj. Wal anma yet yul sat yibꞌanhqꞌinal tiꞌ, kaw mach chiqꞌoji istxumniloj tato yuninalxa Komam Dios jehi. Hakpax tuꞌ yaqꞌle Komam Jesucristo, maxhtikꞌa txumchalo yu anma tato Iskꞌahol Komam Dios ye Komam. Hex wuxhtaj, hex wanabꞌ, hex kaw xahan ay wuhtiꞌan, kaw yuninalxa Komam Dios jehi, yaj maxhto chisyelo isbꞌa sunil iskꞌulal Komam chiyaqꞌ jet. Kaw johtaj tato yet chihul Komam Jesucristo tuꞌ, kaw lahanxa chonheliko yebꞌi, yuto chijilaꞌ yinh Komam hakaꞌ kaw yehi. Sunilonh ayko huneꞌ tuꞌ yipo kokꞌul chikosajnhe janma yinh istxꞌojal, hakaꞌ Komam Jesucristo kaw machi nino istxꞌojal yinh.
Haꞌ mak chako ismul chismanhkꞌo kuybꞌanile yet Komam Dios, yuto yet chijaniko komul, chikomanhkꞌo kuybꞌanile aykano jet yu Komam. Johtaxa ta yu yinilo Komam Jesucristo mule, yuxin hulikꞌo yul sat yibꞌanhqꞌinal tiꞌ, machi xin nino ismul Komam. Yuxin hanhonh ayonhxako yul isqꞌabꞌ Komam matxa chikowatxꞌe istxꞌojal. Wal mak chito watxꞌen istxꞌojal, maxhto yohtajo Komam, maxhto chitxumchapaxo Komam yu. Hex xahan ay wuhtiꞌan, mach cheyaqꞌ subꞌchaho hebꞌa tet hunuxa maka. Tato haꞌ istoholal chikowatxꞌe, kaw kꞌulonhpaxo hakaꞌ Komam Jesucristo, yuto hanhkꞌanhe kaw istoholal iswatxꞌe Komam. Wal mak chito watxꞌen istxꞌojal, kaw yet naj matzwalil yehi, yuto kaw mulumtikꞌa naj matzwalil tuꞌ yettax iswatxꞌi yul sat yibꞌanhqꞌinal tiꞌ. Wal Komam Jesucristo Iskꞌahol Komam Dios, hulikꞌo yul sat yibꞌanhqꞌinal yunhe yetanto ismunil naj matzwalil tuꞌ.
Hanhonh pitzkꞌanajonhxa yinh Komam Dios, matxa chikowatxꞌe istxꞌojal, yuto ayxa isqꞌinal Komam yul janma, matxa xin chikowatxꞌepaxo istxꞌojal yuto yuninalxa Komam jehi. Hak tuꞌ xin, chiyu isyenilo isbꞌa mak yuninal Komam Dios, yebꞌ xin mak yuninal naj matzwalil, yuto haꞌ mak mach chiwatxꞌen iskꞌulal yebꞌ xin mach xahano chil yet anmahil, kaw mach yeto Komam Dios yehi.
Yilal koxahannhen kobꞌa hununonh
Huneꞌ kuybꞌanile tiꞌ heyabꞌe yettax heyaniko hebꞌa yul isqꞌabꞌ Komam Dios tato yilal koxahannhen kobꞌa hununonh. Mach chijutewe kobꞌa hakaꞌ yute isbꞌa naj Caín, naj tuꞌ yet naj matzwalil ye naj, yuto ismaqꞌkamo naj yuxhtaj. ¿Tzet yinh ismaqꞌkamo naj yuxhta tuꞌ? Yuto kaw iskꞌulal iswatxꞌe yuxhta naj, wal naj Caín tuꞌ machiswalil tzet iswatxꞌe naj. [*]
Hex wuxhtaj, hex wanabꞌ, mach cheyaqꞌ kꞌayo hekꞌul ta chichiwako iskꞌul anma yet sat yibꞌanhqꞌinal tiꞌ teyinh. Yet yalanhto, ayonhiko yul isqꞌabꞌ kamikal mach istanhbꞌal, wal tinanh xin, kaw xaꞌaqꞌlax huneꞌ koqꞌinal mach istanhbꞌal. Kaw johta huneꞌ tuꞌ yuto kaw xahan chijil kobꞌa hununonh. Tato mach xahano chijil kobꞌa hununonh, kaw ayonhtoko yul isqꞌabꞌ kamikal. Tato chichiwa kokꞌul jinh hununonh, kaw lahan yebꞌ maqꞌomkamo anmahonh. Wal hex hex tiꞌ xin, kaw heyohtaj ta mach hunu naj maqꞌomkamo anma chischah isqꞌinal tet Komam Dios. Johtaxa tzet chalilo koxahannhen kobꞌa, yuto yaqꞌkamo isbꞌa Komam Jesucristo jinh; hakonhpax tuꞌ hinanojabꞌonh jaqꞌni kamo kobꞌa yinh hunu juxhtaj.
Yajaꞌ qꞌinalo ta ay hunu mak ay tzet aya, tonhe xin chil yekꞌ yuxhta yinh manhtzetal, machi xin chikolwa yinh, chal yelapnoj tato kaw machi iskꞌulchꞌanil Komam Dios yul yanma. Hex kaw xahan ay hex wuhtiꞌan, kaw machnhehojabꞌtaj kotiꞌ chalni ta xahan chijil juxhtaj, kaw yilal kokolwa yinh, hak tuꞌ xin chiyu koyeniloj tato kaw xahan chijil kobꞌa hununonh yinh kaw isyelal.

Ayxako janma yinh Komam Dios
Hakton tuꞌ xin, chiyu johtanheniloj tato kaw yinh istꞌinhanil ayonhikoj, yuxin matxa chonhxiw yinh sat Komam Dios yet chitzotel janma tato ay hunu istxꞌojal ayko jinh, yuto ekꞌbꞌal Komam kosataj, yohta Komam sunil tzet chiꞌekꞌ yul janma.
Yajaꞌ xin hex wuxhtaj hex wanabꞌ, hex xahan ay wuhtiꞌan, tato kaw aqꞌankꞌulal ye janma, ta kaw machi kotxꞌojal chijabꞌe, kaw mach chonhxiw jok sata Komam Dios. Hak tuꞌ xin chaqꞌ Komam sunil tzet chikoqꞌan tet, yuto chikoyije sunil ischejbꞌanil Komam, yebꞌ chikowatxꞌe tzet choche iskꞌul. Haꞌ ischejbꞌanil Komam Dios halbꞌilkano jet, haꞌ ton janayto yul janma yinh Iskꞌahol Jesucristo, yebꞌ xin koxahannhen kobꞌa hununonh, hakaꞌ yute yalnikano Komam jet. Tato chikoyije tzet chal Komam, kaw ayxako Komam jetbꞌiho chal tuꞌ, yebꞌ ayonhxako yul isqꞌabꞌ Komam. Kaw xin johtaj tato ayko Komam Dios jinh, yu Komam Espíritu Santo xayaqꞌ Komam jet.
Anma yet Komam Dios yebꞌ anma yet naj matzwalil
Wuxhtaj wanabꞌ, tato ay ebꞌnaj chalni ta haꞌ tzet chalikꞌoj yet Komam Dios yehi, kaw mach tonheho cheyayto tzet chal ebꞌnaj tuꞌ yul heyanma. Kaw bꞌabꞌel cheyabꞌe istzotel ebꞌnaj tato Istzotiꞌ Komam Dios chal ebꞌnaj, yuto kaw txꞌiꞌal ebꞌnaj leqꞌtiꞌwom yul sat yibꞌanhqꞌinal tiꞌ chalni tato ischejabꞌ Komam Dios yehi. Hak tiꞌ chu hetxumniloj tato ayko Yespíritu Komam Dios yinh ebꞌnaj, ta chal ebꞌnaj hakaꞌ tiꞌ: «Kaw anma yute isbꞌa Komam Jesucristo yet yulikꞌo yul sat yibꞌanhqꞌinal tiꞌ,» ta xhi ebꞌnaj, wal tuꞌ ayko Yespíritu Komam yinh ebꞌnaj. Wal mak mach chihalni yinh Komam Jesús hakaꞌ tuꞌ xin, kaw mach ayoko Yespíritu Komam Dios yinh, haꞌ yespíritu naj chikajni Komam Jesucristo ayko yinh. Huneꞌ espíritu tuꞌ xaheyabꞌe tato chihuli, mach yetto bꞌaqꞌinh chihul hun tuꞌ, wal xin ayxakꞌo yul sat yibꞌanhqꞌinal tiꞌ tinanh. [*]
Hex xahan ay wuhan, kaw yetxa Komam Dios je tinanh. Wal xin xakonhqꞌoji yinh ebꞌnaj leqꞌtiꞌwom tuꞌ, yuto ekꞌna kaw ay yip Komam ayayto yul janma satapaxo naj ayko yul yanma anma yet yul sat yibꞌanhqꞌinal tiꞌ. Kaw yet yul sat yibꞌanhqꞌinal tiꞌ ye ebꞌnaj, yuxinto hanhkꞌanhe tzet ay yul sat yibꞌanhqꞌinal tiꞌ kaw chiyalobꞌtanhe ebꞌnaj. Wal anma yet yul sat yibꞌanhqꞌinal tiꞌ, kaw saqꞌal yabꞌento tzet chal ebꞌnaj. [*]Yaj walonh tiꞌ xin, yetxa Komam Dios jehi, yuxin haꞌ mak ohtanhenxa Komam Dios, haꞌ chiyabꞌeto tzet chijala, wal anma mach yeto Komam Dios xin, kaw mach chiyoche yabꞌeꞌ tzet chijala. Hak tuꞌ xin, chiyu johtanhenilo makta ayko isyelal Yespíritu Komam Dios yinh, yebꞌ xin mak ayko yespíritu naj yahawil leqꞌtiꞌal yinh.
	4:3 4:3 Mt. 7:15; 2Jn. 7
	4:5 4:5 Jn. 15:19

Kaw xahan ayonh yu Komam Dios
Hex xahan ay wuhtiꞌan, xahanojabꞌ chijil kobꞌa hununonh yuto yinh Komam Dios chitit huneꞌ koxahannhen kobꞌa tiꞌ. Tato kaw xahan chijil kobꞌa hununonh, chal yelapnoj tato ayonhxako yuninalo Komam Dios, johtaxa Komam. Yajaꞌ tato mach xahano chijil kobꞌa, kaw maxhto johtajo Komam Dios chal tuꞌ, yuto wal Komam Dios kaw xahan ay anma yu. Isyelo Komam tato kaw xahan ayonh yu, yuto yati hunpilan Iskꞌahol yul say yibꞌanhqꞌinal tiꞌ yunhe yaqꞌni koqꞌinal mach istanhbꞌal. Haꞌ xin chiyenilo tzet kaw yu konhyochen Komam Dios. Wal xin, kaw maxhtajonh bꞌabꞌel koyelo jochen Komam Dios, to haꞌ Komam konhochen bꞌabꞌel, yuxin yati Komam Iskꞌahol yaqꞌni isbꞌa yinh xahanbꞌalil, yaqꞌnikano tanho komul.
Hex wuxhtaj hex wanabꞌ, hex xahan ay wuhtiꞌan, yilal koxahannhen kobꞌa hununonh, yuto hak tuꞌ yu konhisxahannhen Komam. Waxanhka maxhto hunu mak chiꞌilni Komam Dios huneloj, yajaꞌ tato xahan chijil kobꞌa hununonh, kaw ayko Komam yul janma. Hak tuꞌ chu isyenilo iskꞌulal iskꞌul Komam Dios jinh yinh istoholal.
Hak tiꞌ chu johtanheniloj ta ayonhxako yul isqꞌabꞌ Komam Dios, yebꞌ ta aypaxiko Komam yul janma, yuto xayaqꞌ Komam Yespíritu jet. Yuto hanhkawonhanh jilanh yinh Iskꞌahol Komam Dios, yuxinto chijalanh tato haꞌ Komam Dios anheti Iskꞌahol iskolno anma ay yul sat yibꞌanhqꞌinal tiꞌ. Maknhetikꞌa chalni tato Iskꞌahol Komam Dios ye Komam Jesucristo, ayxako yul isqꞌabꞌ Komam Dios chal tuꞌ, yebꞌ ayxapaxiko Komam yul yanma. Hak tuꞌ xin chu johtanheniloj kat janipaxayto yul janma ta kaw chonhyoche Komam Dios.
Wal Komam Dios, kaw chiyoche Komam anma, yuxinto haꞌ mak chixahannhe yet anmahil, kaw ayko Komam Dios yul yanma, yebꞌ xin aypaxiko yinh Komam. Hak tuꞌ chu ischꞌibꞌ koxahannhen kobꞌa hununonh, yunhe yet chiꞌapni istzꞌayikal huneꞌ isyaꞌtajil chihuli, mach chonhxiwkanh, yuto kaw hakaꞌ ye Komam Jesucristo, hak tuꞌ jehikꞌo yul sat yibꞌanhqꞌinal tiꞌ. Hayet chijochen Komam Dios yinh kaw istꞌinhanil, wal tuꞌ machi bꞌay chalti isbꞌa xiwkilal, yuto yet chonhxiwi chonhnanon tet isyaꞌtajil. Yuxin ta ay mak chixiwi, yinh hak tuꞌ maxhto iskꞌulchꞌanil iskꞌul Komam yinh, yinh kaw istoholal.
Walonh hanhonh tiꞌ chijoche Komam Dios, yuto haꞌ Komam bꞌabꞌel konhocheni. Yajaꞌ tato ay hunujonh chijal hakaꞌ tiꞌ: «Wal hanintiꞌan kaw chiwochehan Komam Dios,» ta konhchi, yaj kaw kaj chijilpaxo juxhtaj, yinh hakaꞌ tuꞌ leqꞌtiꞌonh. Yuxin tato mach chikoxahannhe hunu juxhta chijiliko yinh, ¿tzet xin chiyu jochen Komam Dios mach chijiliko yinh? Komam Jesucristo aqꞌnhekano huneꞌ kuybꞌanile tiꞌ jet: «Haꞌ mak chiꞌochen Komam Dios, kaw yilal isxahannhenpaxo yuxhtaj,» xhi Komam.
Ta ayko janma yinh Komam Dios chonhqꞌoji yinh sunil istxꞌojal
Mak chiꞌanayto yul yanma tato Komam Jesús, haꞌ Cristo Kokolomal, kaw yuninal Komam Dios yehi. Tato chijoche Komam Dios Mame chijochepaxo Iskꞌahol. Hayet chijochen Komam Dios, kat xin koyijen tzet chala, kaw johtaj tato kaw xahan chijilpaxo sunil yuninal Komam. Tato chikoyije kuybꞌanile aykano jet yu Komam, haꞌ chalniloj ta chijoche Komam. Sunil kuybꞌanile yet Komam tuꞌ mach yaꞌtajo koyijeni. Yuxin sunil mak yuninalxa Komam Dios, chiqꞌoji yinh sunil istxꞌojal ay yul sat yibꞌanhqꞌinal tiꞌ, yuto yet chijaniko janma yinh Komam Dios chonhqꞌoji yinh istxꞌojal ay yul sat yibꞌanhqꞌinal tiꞌ. Haꞌ mak chiꞌanayto yul yanma tato haꞌ Komam Jesucristo kaw Iskꞌahol Komam Dios yehi, chiqꞌoji yinh sunil istxꞌojal ay yul sat yibꞌanhqꞌinal tiꞌ.
Oxebꞌ tzet chiyeniloj tato iskꞌahol Komam Dios ye Komam Jesús
Yet yulikꞌo Komam Jesucristo yul sat yibꞌanhqꞌinal tiꞌ, ah haꞌ iswiꞌ, yelpaxo ischikꞌil, haꞌ ton xin chiyeniloj tato Iskꞌahol Komam Dios yehi. Mach tonheho hulikꞌo yaqꞌaꞌ aho haꞌ iswiꞌ, to elpaxo ischikꞌil yet iskami. Haꞌ xin Komam Espíritu Santo testigo yinh huneꞌ tiꞌ, yuto Komam Espíritu tuꞌ isyelal chala. Haꞌ yul satkanh oxwanh mak chaqꞌ isbꞌa testigohal yinh huneꞌ tiꞌ, haꞌ ton Komam Dios Mame, yebꞌ Komam Tzotiꞌ isbꞌi, yebꞌ xin Komam Espíritu Santo. Haꞌ oxwanh tiꞌ huneꞌnhe yehi. Oxwanh mak xin chaqꞌpaxo isbꞌa testigohal sat txꞌo txꞌotxꞌ tiꞌ, haꞌ ton Komam Espíritu Santo, yebꞌ ha haꞌ yet yah haꞌ iswiꞌ Komam, yebꞌ chikꞌ maltoj yet iskam Komam. Chijabꞌeto yinh tzet chal komon anma, hajxam xin yinh tzet chal Komam Dios, to kaw ekꞌbꞌalto ay yelapno ye tzet chal Komam, wal xin haꞌ kaw Komam Dios chitzotel yinh Iskꞌahol. Mak chiꞌanayto yul yanma yinh Komam Dios, lanhan yalni Komam Espíritu Santo yul yanma tato yel chal Komam yinh Iskꞌahol. Wal mak mach chiꞌanayto yul yanma yinh Komam Dios xin, kaw leqꞌtiꞌ Komam yul sat, yuto mach chiyayto yul yanma yinh tzet chiyal Komam Dios yinh Iskꞌahol. Huneꞌ tzet chal Komam Dios, haꞌ ton koqꞌinal mach istanhbꞌal chaqꞌ Komam; kaw xin yinhnhe Iskꞌahol Komam ay huneꞌ qꞌinale tuꞌ. Yuxin haꞌ mak xaꞌischah Iskꞌahol Komam Dios yul yanma, kaw ay huneꞌ isqꞌinal mach chitanhi. Yaj wal mak machi Iskꞌahol Komam yul yanma xin, machi huneꞌ isqꞌinal tuꞌ.
Kaw johtaj tato ay huneꞌ koqꞌinal mach istanhbꞌal
Hex chabꞌilxa Iskꞌahol Komam heyu, chintzꞌibꞌnhetojan huneꞌ carta tiꞌ teyet yunhe heyohtanheniloj tato ay heqꞌinal mach istanhbꞌal.
Yuxin chikawxi kokꞌul yinh Komam Dios, yuto ta chikoqꞌan hunu tzet ye tuꞌ tet Komam hakaꞌ tzet choche iskꞌul, kaw chabꞌe Komam tzet chikoqꞌana. Yuxin ta kaw johtaj tato kaw chabꞌe Komam Dios tzet chijala yet chonhtxahli tet Komam, kaw johtapaxoj tato chiyaqꞌ Komam tzet chikoqꞌana.
Tato chijila ta ay hunu juxhtaj maka janabꞌ chako ismul, yaj mule mach chonhyito yinh kamikal mach istanhbꞌal, koqꞌanawe iskꞌulal iskꞌul Komam Dios yinh, kat xin yaqꞌni Komam iskawil. Wal xin ay mule chonhinito yul isqꞌabꞌ kamikal mach istanhbꞌal, yinh huneꞌ mule tuꞌ, kaw chiwalan teyet mach cheqꞌan iskꞌulal Komam Dios yibꞌanh mak chiwatxꞌeni, mach chiwalan teyet ta chextxahli yinh. Sunil ismachiswalilal, muletoni, yaj ay mule mach chonhinito yinh kamikal.
Kaw johtaj ta makta yuninalxa Komam Dios yehi, matxa chissay yaniko ismul, yuto haxa Iskꞌahol Komam Dios chitanheni. Yuxin kaw matxa chu yok naj matzwalil yetanoj.
Kaw johtaj ta yetonhxa Komam Dios. Wal anma yet yul sat yibꞌanhqꞌinal tiꞌ, kaw ayayo yalanh yip naj matzwalil.
Kaw johtapaxoj tato xahulikꞌo Iskꞌahol Komam Dios, haꞌ Komam aqꞌnhe konabꞌal johtanhenilo Komam Dios yinh kaw isyelal. Yuxinto hunxa je yinh Komam kaw yel chala, haꞌ ton Komam Jesucristo. Iskꞌahol Komam Dios tuꞌ, haꞌ Komam Dios yinh kaw isyelal, haꞌ chiꞌaqꞌni koqꞌinal mach istanhbꞌal.
Hex xahan ay wuhtiꞌan, kaw nannhe heyu, mach chexoktzujno yinta tioxh yebꞌ sunil hunteqꞌan bꞌay chiꞌay jahno anma. ¡Hakojabꞌ tuꞌ!
2JNISKABꞌ CARTA YAꞌ SAN JUANKuybꞌanile yinh isyelal koxahannhen kobꞌa
Hanin icham winaj [a], . intiꞌan, chintzꞌibꞌnhetojan huneꞌ carta tiꞌ tawet wanabꞌ, hach saybꞌilxa yu Komam Dios, yebꞌ tet ej hawuninal. Yinh kaw yeli kaw xahan ay hex wuhan, yaj maxhnhetajinan to haꞌ hunpaxo ebꞌnaj juxhtaj, yebꞌ ebꞌix janabꞌ kaw xaꞌohtanhen kuybꞌanile kaw yeli. Kaw xahan ay hex wuhan, yu isyelal ayko yinh janma. Aykꞌo xin isyelal tiꞌ kokꞌatanh sunilbꞌal tiempo. Haꞌojabꞌ Komam Dios yebꞌ Komam Jesucristo, Iskꞌahol Komam Dios chiꞌanayo iskꞌulchꞌanil iskꞌul teyibꞌanh, kat istzꞌay iskꞌul teyinh, kat yaqꞌnipaxo aqꞌankꞌulal teyet yinh isyelal, kat kexisxahannhen Komam.
Kaw tzalakanh inkꞌulan yet wilnihan haywanh hawunin kaw yijem yinh kuybꞌanile kaw yel chala, hakaꞌ yute yaqꞌnikano Komam Dios jet. Wal tinanh xin, kaw chinqꞌanan teyet tato kaw yilal xahan chijil kobꞌa hununonh. Huneꞌ chejbꞌanile chiwaltojan teyet tiꞌ, kaw mach akꞌtoho heyabꞌeni, kaw hataxtikꞌa yet jok yul isqꞌabꞌ Komam Dios, hatax tuꞌ yichi jabꞌeni. Tato chikoxahannhe kobꞌa chaliloj ta lanhan koyijen chejbꞌanile chal Komam Dios. Yuto haꞌ ischejbꞌanil Komam xajabꞌe yettax jok yul isqꞌabꞌ, haꞌ ton koxahannhen kobꞌa hununonh.
	[a]1 Icham winajyinh castilla haꞌ chalilo anciano

Ebꞌnaj chiꞌaqꞌni subꞌchaho anma
Wal tinanh xin, kaw txꞌiꞌalxa ebꞌnaj leqꞌtiꞌwom chiꞌekꞌ yul sat yibꞌanhqꞌinal tiꞌ. Chilan xin yalni ebꞌnaj ta mach hulikꞌo Komam Jesucristo yinh anmahil yinh kaw isyelal. Haꞌ hunteqꞌan ebꞌnaj tuꞌ chiꞌaqꞌni subꞌchaho anma. Kaw xin ayko ishowal ebꞌnaj yinh Komam. Kaw nannhe heyu xin, tajka kaw nabꞌnhe cheyu yinh hemunil yinh yet Komam. Wal xin kaw tzꞌajanojabꞌ chu hechahni ispaj selel hemunil tet Komam Dios.
Maknhetikꞌa chihelni kuybꞌanile aykano jet yu Komam Jesucristo kat isbꞌejnikanoj, chalilo chal tuꞌ ta machi Komam Dios yul yanma. Waltaka tzujan yinta kuybꞌanile aqꞌbꞌilkano yu Komam xin, wal tuꞌ kaw ayayto Komam Dios yebꞌ Iskꞌahol Komam yul yanma. Tato ay hunu mak chiꞌapni tekꞌatanh, nan xin kuybꞌanile iqꞌbꞌil yu, mach chechah yul heyatut, yebꞌ xin mach cheqꞌambꞌe hanikꞌ ye iskꞌul. Tato chexok heqꞌambꞌeꞌ hanikꞌ ye iskꞌul, chalilo chal tuꞌ ta haꞌ hunex yinh huneꞌ istxꞌojal chiswatxꞌe tuꞌ.
Islahobꞌal carta
Kaw hantanhe tzet chiwochehan chiwaltojan teyet, yaj mach chiwochehan chintzꞌibꞌnhetojan yinh hum tiꞌ, yuto toxanhe chiwechmahan intohan kexintuklenojan kat xin kotzoteli, hak tuꞌ kaw chitzꞌajna tzalahilal yul janma.
Haꞌ ej yuninal hanoh ay bꞌey tiꞌ, sikꞌbꞌililo yu Komam Dios, chiqꞌambꞌeni hanikꞌ haweh bꞌey tuꞌ. ¡Hakojabꞌ tuꞌ!
3JNISYOX CARTA YAꞌ SAN JUANKaw kꞌul istzotel yaꞌ Juan yinh juxhta Gayo
Hanin icham winaj intiꞌan, chintzꞌibꞌnhetojan huneꞌ carta tiꞌ tawet, wuxhta Gayo, yinh kaw yeli xahan ayach wuhan.
Wuxhtaj, hach xahan ay wuhan, kaw chinqꞌanan tet Komam Dios tato hakaꞌ iskꞌulal hawehiko yinh tzet yet Komam Dios, hak tuꞌ xin iskꞌulal chiꞌekꞌpaxo hawu. Chinqꞌannipaxojan ta kawachnhetikꞌapaxoj. Kaw kintzalahan yet wabꞌenan yalni ebꞌnaj juxhta hulikꞌoj tato kaw yijem hach yinh iskꞌulal Komam, yebꞌpaxo xin tzujan hach yinh isyelal. Kaw ekꞌna chitzalakano wanmahan yet chiwabꞌenan tato kaw yijem wuninalan.
Wuxhtaj, kaw kꞌulnhe hayijen munil yinh hakolwa yinh ebꞌnaj juxhtaj, hakpax tuꞌ xin yinh ebꞌnaj juxhta nan konhobꞌal chiꞌekꞌ takꞌatanh. Yet kutxanonhikojanh bꞌey tiꞌ yinh culto, yalni ebꞌnaj hulikꞌo tuꞌ tzet isxahanil ay ebꞌnaj hawu. Wal tinanh xin, kaw chiwalan tawet ta chalahiko hakolwa yinh ebꞌnaj yet chito ebꞌnaj yinh isbꞌel, hakaꞌ choche iskꞌul Komam Dios haꞌ chawatxꞌe. Ebꞌnaj juxhta tuꞌ, haꞌ Istzotiꞌ Komam Jesús chiꞌekꞌ ebꞌnaj yalaꞌkꞌoj, machi nino kolwal xin chisqꞌan ebꞌnaj tet anma maxhto ayoko yul isqꞌabꞌ Komam. Wal xin to kaw yilal kokolwa yinh ebꞌnaj, hak tuꞌ xin hakojtam hanhhunonh lanhan komunla yinta ebꞌnaj yet chiꞌekꞌ ebꞌnaj kuywal tuꞌ.
Hunteqꞌan machiswalil iswatxꞌe naj Diótrefes
Wuxhtaj, xatikꞌa watojan huneꞌ wuman teyet makex ayexxako yul isqꞌabꞌ Komam Dios bꞌey tuꞌ. Yaj wal naj Diótrefes xin, kaw chako isbꞌa naj iswiꞌehalo texol. Waxanhka hanta tzet chiwaltojan, yaj kaw machi yelapno ye yul sat naj. Yuxin hayet chinapnihan bꞌey tuꞌ, chintzotelan tet naj kat walnihan istxꞌojal naj tet, yuto chiꞌekꞌ naj yalaꞌ koqꞌumalanh chalni naj leqꞌtiꞌal jinhanh teyet. Maxhnhetaj tuꞌ, to mach chischahpaxo naj ebꞌnaj jetbꞌihanh chiꞌapni bꞌey tuꞌ, yaj tato ay ebꞌnaj juxhta chichahni ebꞌnaj xin, kaw chikachwa naj yinh, kat xin yinilo naj ebꞌnaj texol.
Hach wuxhtaj kaw xahan ayach wuhan, mach chawute habꞌa hakaꞌ anma kaw machiswalil chiswatxꞌe. Wal xin hakaꞌ ebꞌnaj juxhta kaw kꞌul isbꞌeybꞌal, hak tuꞌ chawute habꞌa. Yuto haꞌ mak hanhe iskꞌulal chiswatxꞌe, haꞌ chalniloj tato yetxa Komam Dios yehi. Wal mak machiswalil chiswatxꞌe xin, haꞌ chalniloj ta maxhto ohtabꞌilo Komam Dios yu.
Iskꞌulal iswatxꞌe naj Demetrio
Wal juxhta Demetrio, kaw sunil ebꞌnaj juxhta chalni tato kaw kꞌul isbꞌeybꞌal naj, chiyalnipaxoj tato kaw yijem chiyute isbꞌa naj yinh kuybꞌanile kaw yel chala. Hakonhpax tuꞌan chijalanh tato kaw kꞌul isbꞌeybꞌal naj yul kosatanh. Kaw heyohtaj tato haꞌ isyelal chijalanh.
Chalto yaꞌ Juan ta chil isbꞌa yaꞌ Gayo
Kaw hantanheto tzet kaw chiwoche walaꞌtojan tawet, yaj kaw mach chiwochehan chintzꞌibꞌnhetojan yul hum tiꞌ. Yuto kaw ayxako yinh inkꞌulan intohan kaxhintuklenojan, hato yet tuꞌ kat kam walnihan yaqꞌbꞌilxa tuꞌ tawet. Kaw chawil habꞌa bꞌey tuꞌ. Chisqꞌambꞌen ebꞌnaj juxhtaj ay bꞌey tiꞌ hanikꞌ haweh bꞌey tuꞌ yinh hakawil, kat xin hawalnipaxo tet ebꞌnaj juxhta bꞌey tuꞌ ta chil isbꞌa ebꞌnaj. Hal tet ebꞌnaj yinh hununtajil inqꞌanaꞌan.
JUDISCARTA YAꞌ SAN JUDASYichebꞌanil iscarta yaꞌ Judas
Hanin Judas intiꞌan, ischejabꞌ Komam Jesucristo wehan, yebꞌ xin wuxhta hinbꞌahan yebꞌ yaꞌ Jacobo, chiwatojan huneꞌ carta tiꞌ teyet hex wuxhtaj yebꞌ hex wanabꞌ. Kaw awtebꞌil hexxa yu Komam, yebꞌ kaw xahan ay hex yu Komam Dios Mame, yebꞌ xin kaw tanhebꞌil hex yu Komam Jesucristo. Tzꞌayojabꞌ iskꞌul Komam teyinh, yaqꞌabꞌ Komam aqꞌankꞌulal yebꞌ iskꞌulchꞌanil iskꞌul teyet yinh kaw niman.
Ebꞌnaj chꞌaqꞌni kuybꞌanil maxhtaj yehi
Hex wuxhtaj, hex wanabꞌ, kaw xahan ay hex wuhan. Kaw txꞌiꞌalxa el chiwochehan chiwatojan huneꞌ incartatiꞌan teyet yinh tzet ye kokolbꞌanil xakochah tet Komam Dios. Yaj wal tinanh xin, chitit yinh wanmahan ta yilal wanitojan huneꞌ carta tiꞌ teyet, yu kexyiptzen yinh heyinahti heyanma heyaꞌilnhen huneꞌ kuybꞌanil bꞌay ayko janma hanhonh yetonhxa Komam. Kaw yilal wanitojan huneꞌ carta tiꞌ yuto ay hunteqꞌan mak leqꞌtiꞌalnhe yu yok texol. Hunteqꞌan ebꞌnaj tuꞌ istxꞌojalnhe chiswatxꞌe ebꞌnaj; chal ebꞌnaj ta yu ayonhxako yinh iskꞌulchꞌanil Komam xaꞌisje kowatxꞌen sunil istxꞌojal. Chiyintanhekanilto ebꞌnaj Komam Jesucristo Jahawil, Komam hanhechꞌan ijbꞌalomal jinh. Haꞌ ton yinh hunteqꞌan ebꞌnaj tuꞌ tzꞌibꞌnhebꞌilkano yul Yum Komam Dios yet payat ta yilal istokano ebꞌnaj yinh isyaꞌtajil.
Waxanhka heyohtaxa huneꞌ chiwaltiꞌan yajaꞌ chinnapaxtijan teyet yinh ebꞌnaj Israel, iskonhobꞌ Komam Dios. Lahwi iskolnilo Komam ebꞌnaj yul konhobꞌ Egipto, istanhtzenilo Komam makta mach yayto yul yanma yinh tzet yal Komam. Yebꞌpaxo xin, naweti tzet eliko hunteqꞌan ebꞌnaj ángel mach kꞌulo yute isbꞌa yinh ismunil, isbꞌejnikano ebꞌnaj yehobꞌal aqꞌbꞌil tet yu Komam Dios. Wal tinanh xin, kꞌalan ebꞌnaj sikꞌlebꞌil yu chꞌen cadena, majan ebꞌnaj xol qꞌejholo yu Komam Dios yechman huneꞌ tzꞌayik kaw niman yelapnoj, bꞌay chul isyaꞌtajil yibꞌanh ebꞌnaj yu Komam yinh hunelnhe. Haktikꞌapax tuꞌ xin anma ay bꞌey Sodoma yebꞌ Gomorra yebꞌ hunteqꞌanxa konhobꞌ ayko yinhla ishoyanil, ok ebꞌnaj winaj ixloj, yokpaxo ebꞌix ix winajloj; iswatxꞌen tzet mach yeto ay isnimanil. Hunteqꞌan anma tuꞌ ischah isyaꞌtajil xol qꞌa qꞌaꞌ yinh hunelnhe. Sunil tuꞌ, kankano yechelo tet sunil anma yunhe istxumnilo tzet eliko anma watxꞌen istxꞌojal.
Waxanhka hak tuꞌ yute Komam Dios, yaqꞌni isyaꞌtajil tet hunteqꞌan anma yet payat tuꞌ, yajaꞌ hunteqꞌan ebꞌnaj ayko texol tinanh, chismanhkꞌo ebꞌnaj kuybꞌanile aykano yu Komam Dios. Yu isyijen ebꞌnaj tzet chal iswayik, chetan ebꞌnaj isnimanil. Chalnipaxo ebꞌnaj tzotiꞌ txꞌoj yinh ebꞌnaj ángel. Yaj konabꞌati yinh naj arcángel Miguel, yet yaqꞌlen howal naj yebꞌ naj matzwalil yinh isnimanil yaꞌ Moisés, waxanhka kaw aykanh yip naj Miguel tuꞌ, yaj machi yal naj tzotiꞌ txꞌoj chitzꞌaktiꞌnhen naj matzwalil tuꞌ, kachannhe yal naj hakaꞌ tiꞌ: «Haꞌojabꞌ Komam Dios chaxhmaynoj,» xhi naj tet naj. Wal ebꞌnaj chiwaltiꞌan, tonhetikꞌa chibꞌuchwa ebꞌnaj yinh hunu tzet ye tuꞌ mach yohtajoj. Lahan isnabꞌal ebꞌnaj hakaꞌ no noqꞌ, haꞌ tzet yohta ebꞌnaj mach chitxumcha yu ebꞌnaj, tonhetikꞌa chiswatxꞌe ebꞌnaj tzet choche iskꞌul. Haꞌ hunteqꞌan tuꞌ chiꞌetanto yanma ebꞌnaj sata Komam Dios, kat ischahni ebꞌnaj isyaꞌtajil.
Kaw kꞌanchꞌankano hunteqꞌan ebꞌnaj tuꞌ, yuto lahan tzet chiswatxꞌe ebꞌnaj hakaꞌ tzet iswatxꞌe naj Caín. Chiswatxꞌepaxo ebꞌnaj hakaꞌ tzet yute naj Balaam, yu chꞌen melyu iswatxꞌe naj istxꞌojal. Chiswatxꞌepaxo ebꞌnaj hakaꞌ iswatxꞌe naj Coré, kam naj yu mach isyije naj tzet yal Komam Dios; hak tuꞌ xin chu istanhtzelaxilo ebꞌnaj tiꞌ yu ismanhkꞌomal. Txꞌixobꞌal chuko ebꞌnaj texol yet chekutxbꞌan hebꞌa waꞌo yinh yet Komam. Maxhtikꞌa nino tzet chal iskꞌul ebꞌnaj yet chꞌok ebꞌnaj waꞌo texol yebꞌ machi nino chixiw ebꞌnaj. Lahan ebꞌnaj hakaꞌ hunu naj tanhem meꞌ, haꞌnhe ayko yinh iskꞌul istanhen isbꞌa. Lahanpaxo ebꞌnaj hakaꞌ hunu moyan machi nhabꞌ iqꞌbꞌil yu, tonhe chiꞌekꞌ ijon yu jaqꞌeqꞌ. Lahanpaxo ebꞌnaj hakaꞌ hunu te teꞌ machi satni; kayel tajnajiloj yebꞌ hokꞌbꞌilkanh yebꞌ sunil isxeꞌ. Lahan ebꞌnaj hakaꞌ yet chꞌah poqꞌla haꞌ mar kat yanilo haꞌ ishujuyal, hak tuꞌ chu jilni qꞌalem ayko xol haꞌ, hak tuꞌ xin chu isyenilo ebꞌnaj tzettaj txꞌixobꞌal chiswatxꞌe. Lahanpaxo ebꞌnaj yebꞌ txꞌumel xakꞌayto yinh isbꞌeh, haꞌ istxꞌojal ebꞌnaj tuꞌ chikawxento isto yinh hunelnhe xol qꞌejholo; huneꞌ qꞌejholo tuꞌ kaw xapalkꞌonkano isqꞌejholohal.
Yaꞌ Enoc, yaꞌ ishuj mame yinta naj Adán, yet payat, tzotel yaꞌ yu yip Komam Dios yinh hunteqꞌan ebꞌnaj tiꞌ: «¡Abꞌewej! Chihul Komam Dios Jahawil yebꞌ ismilalxa yángel yintaj. Chul Komam yilaꞌ yinh tzet iswatxꞌe sunil anma, kat yanikaniko isyaꞌtajil yibꞌanh mak kaw txꞌoj chiswatxꞌe yinh Komam; makta machi Komam yul sat yebꞌ hanta istxꞌojal tzotiꞌ chaliko yinh Komam,» xhi yaꞌ Enoc tuꞌ. Haꞌ ebꞌnaj ayko texol tuꞌ, aqꞌomkꞌule ebꞌnaj, bꞌuchwawompaxo ebꞌnaj. Hanhechꞌan yinh tzet choche isnimanil ebꞌnaj chako isnabꞌal. Nime winaj chute isbꞌa istzoteli. Kaw kꞌulchꞌan chutepaxo istzotel ebꞌnaj tet anma, yajaꞌ kabꞌebꞌ isnabꞌal ebꞌnaj. Hak tuꞌ chute ebꞌnaj yunhe kꞌul chꞌekꞌ yilaꞌ ebꞌnaj.
Hunteqꞌan kuybꞌanile yilal isyijen yuninal Komam Dios
Hex xahan ay wuhtiꞌan, tijabꞌ yinh hekꞌul yinh tzet halbꞌil yu ebꞌyaꞌ ischejabꞌ Komam Jesucristo yet payxa, yet yalni ebꞌyaꞌ hakaꞌ tiꞌ: «Hayet toxa chul islahobꞌal tzꞌayik, ay anma chitzebꞌi yinh tzet chal Komam Dios, kat iswatxꞌen istxꞌojal choche iskꞌul,» xhikano ebꞌyaꞌ. Haꞌ hunteqꞌan ebꞌnaj tuꞌ chiꞌaniko pohlebꞌahil texol. Hanhechꞌan yinh tzet choche isnimanil ebꞌnaj ayko isnabꞌal; machipaxo Komam Espíritu Santo yinh yanma ebꞌnaj.
Yajaꞌ hex kaw xahan ay wuhtiꞌan, linhbꞌawe hebꞌa yinh heyanayto yul heyanma yinh Komam, huneꞌ chitit tet Komam Dios. Txahlanhwe yu yip Komam Espíritu Santo. Hunelnhehojabꞌnhetikꞌa heyeko yinh iskꞌulchꞌanil iskꞌul Komam Dios. Hak tuꞌ chu heyechman istzꞌayikal bꞌay chaqꞌ Komam Jesucristo Jahawil huneꞌ koqꞌinal mach istanhbꞌal yu iskꞌulchꞌanil iskꞌul Komam. Tzꞌayojabꞌ hekꞌul yinh anma chikabꞌkon yanma yinh Komam, aqꞌwe meltzoho isnabꞌal yinh Komam. Yebꞌpaxo anma hakaꞌtanhe ayxato xol qꞌa qꞌaꞌ, tzakweltij, hak tuꞌ chu hekolni xol qꞌaꞌ. Kaw yilal istzꞌay hekꞌul yinh anma, yajaꞌ nannhehojabꞌ heyu yinh tzet chiswatxꞌe yuto ay ismay heyetaxto yu. Yahwe hunteqꞌan istxꞌojal chiswatxꞌe tuꞌ, hakaꞌ chiyu koyahni hunu xilqꞌape bꞌakbꞌiliko yal txꞌak yinh.
¡Jaqꞌaꞌwe tzalaho janma yinh Komam!
Haꞌ Komam Dios chu konhiskꞌubꞌani yunhe machi bꞌay chonhlektahi. Aypaxo yip Komam konhyaniko yinh iskꞌulchꞌanil bꞌay aya yinh tzalahilal, yuto matxa komul yul sat, yu sajxa je yu Komam. ¡Hal-laxojabꞌ kꞌul-la tzotiꞌ yinh Komam Dios, huneꞌnhechꞌan Komam yebꞌ kaw helan, Kokolomal ye Komam! Jalaꞌwej ta kaw ay yelapno ye Komam, kaw ay yip Komam, yebꞌ xin sunil tzet aya, ayko yul isqꞌabꞌ Komam yet payat, yebꞌ tinanh, yebꞌ yinh sunilbꞌal tiempo. ¡Hakojabꞌ tuꞌ!
REVYINH TZET AQꞌLAX YOHTANHELO YAꞌ SAN JUAN YU KOMAM JESUCRISTOHunteqꞌan tzet yaqꞌ Komam Jesucristo ohtanhelaxoj
Haꞌ huneꞌ tiꞌ yaqꞌ Komam Dios tet Komam Jesucristo yunhe isyeni tet ebꞌyaꞌ ischejabꞌ yinh hunteqꞌan tzet yilal yuni yebꞌ toxa chiyuhi. Ischejniti Komam Jesucristo yángel yaqꞌni wohtanhelojan, hanin Juan intiꞌan, ischejabꞌ Komam Jesucristo. Hanintiꞌan chiwalan isyelal yinh tzet wilan, testigo inpaxojan yinh Istzotiꞌ Komam Dios yij isbꞌa yu Komam Jesucristo.
Saqꞌal yet mak chiꞌilni yebꞌ mak chiꞌabꞌen hunteqꞌan tzet halbꞌilkano yu Komam yul huneꞌ Hum tiꞌ, kat isyijen hunteqꞌan tzet tzꞌibꞌnhebꞌilkano tiꞌ, yuto toxa chij isbꞌa.
Istzꞌibꞌnheto yaꞌ Juan iscarta tet hujebꞌ iglesia
Hanin Juan intiꞌan, chintzꞌibꞌnhetojan huneꞌ carta tiꞌ teyet hex huj majan ayexxako yul isqꞌabꞌ Komam Jesucristo, yul ismajul Asia. Chahwe aqꞌankꞌulal yebꞌ iskꞌulchꞌanil iskꞌul Komam Dios; Komam ay tinanh, Komam ayxatikꞌa yet yalanhtokanoj, Komam chihuli. Chahwepaxo aqꞌankꞌulal yebꞌ iskꞌulchꞌanil tet hujebꞌ espíritu [a] ayko sata bꞌay tzꞌonhan Komam. Chahwepaxo aqꞌankꞌulal yebꞌ iskꞌulchꞌanil iskꞌul Komam Jesucristo, Komam testigo kaw yijem. Komam Jesucristo tiꞌ bꞌabꞌel itzitzbꞌikanh xol kamom, aypaxo yip Komam yibꞌanh ebꞌnaj rey ay yul sat yibꞌanhqꞌinal tiꞌ. Kaw xahan ayonh yu Komam, kaw yikanilo Komam komul yu ischikꞌil malto yinh teꞌ kulus. Konhyaniko Komam yahawilal yebꞌ sacerdotehal [*] yu jokniko yu Komam Dios, ismam Komam Jesucristo. Hal-laxojabꞌ tzotiꞌ kꞌul yinh Komam, yebꞌ xin ta kaw ay yip Komam yinh sunilbꞌal tiempo. ¡Hakojabꞌ tuꞌ!
Abꞌewe huneꞌ tiꞌ; chul Komam Jesucristo xol moyan.
Sunil anma chiꞌilni yul Komam,
haꞌ hunpaxo ebꞌnaj potxꞌnikamo Komam chiꞌilni yuli.
Hayet chilni anma ay yul hunun konhobꞌ yul sat yibꞌanhqꞌinal tiꞌ
yul Komam chiꞌok yinh bꞌiskꞌulal,
kat yok oqꞌoj. Hoꞌ, hak tuꞌ chuhi. [*]
Yalni Komam: «Haninan bꞌabꞌel hinan yebꞌ islahobꞌal, hakaꞌ tzꞌibꞌ A yebꞌ Z,» [*] xhi Komam; Komam chisje iswatxꞌen sunil tzet ye tuꞌ, Komam ay tinanh, yebꞌ ayxatikꞌa yet yalanhtokanoj, yebꞌ chihuli. [*]
	[a]1:4 Hujebꞌ espíritu tuꞌ, chitzotel yinh Komam Espíritu Santo.
	1:6 1:6 Ap. 5:10; 20:6; 22:15
	1:7 1:7 Dn. 7:13; Mt. 24:30; Mr. 13:26; Lc. 21:27; Zac. 12:10
	1:8 1:8 Ex. 3:14
	1:8 1:8 Is. 41:4; 44:6

Yil yaꞌ Juan iskꞌulchꞌanil yip Komam Jesucristo
Hanin Juan intiꞌan, heyuxhta wehan, hanhun hinan chiwabꞌehan isyaꞌtajil yebꞌ hex, yebꞌ xin hanhun hinan chinchahan isnimanbꞌal inkꞌulan teyintaj. Huneꞌnhe xin chonheh yebꞌ Komam Dios yu ayonhxako yul isqꞌabꞌ Komam Jesucristo. Yet hunel, yet ayinan yul huneꞌ konhobꞌ chiyij Patmos, huneꞌ konhobꞌ ay xol haꞌ mar, kinalaxikojan preso yu Istzotiꞌ Komam Dios yebꞌ yu chiwalikꞌojan yinh tzet iswatxꞌe Komam Jesucristo. Yet hunel tuꞌ yinh tzꞌayik yet Komam, [b] kinokan yalanh ischejbꞌanil Komam Espíritu Santo, wabꞌenan huneꞌ yul nuqꞌe awi wintajan yinh kaw ip hakaꞌ yoqꞌ chꞌen trompeta. Yalni wetan hakaꞌ tiꞌ: «Tzꞌibꞌnheyo hunteqꞌan chawil tiꞌ yul hum, kat hawanito tet hujebꞌ majan anma ayxako yul inqꞌabꞌan ay yul ismajul Asia: tet Efeso, Esmirna, Pérgamo, Tiatira, Sardis, Filadelfia yebꞌ tet Laodicea,» [c]. xhi wetan.
Inmeltzon hinbꞌahan, intꞌanhxitojan yunhe wilnihan mak chitzotel wetan. Wilnihan hujebꞌ candelero nabꞌa oro bꞌay chiꞌalaxahto cantil. Xolbꞌal hujebꞌ candelero tuꞌ wilan huneꞌ mak [d]. Hijo de hombre xhi, yuteko isbꞌa Komam anmahil. hakaꞌ anma jilni. Kaw nimajal ishojayo istel xil isqꞌap ayikoj, masanta chiꞌayilo yinh yoj. Aypaxiko huneꞌ iscincho nabꞌa oro, nimajal ispaqꞌi sat chiꞌahapno istxam iskꞌul. Wal xil iswiꞌ kaw saj jilni hakaꞌ noꞌ saj lana yebꞌ hakaꞌ jilni chꞌen chew. Haxa isbꞌaqꞌ sat lahan jilni hakaꞌ xaj qꞌa qꞌaꞌ. Wal yoj xin chitzejtzoni, hakaꞌ jilni chꞌen bronce nhijbꞌilxalo istzꞌilal, nhusbꞌilxa yul horno. Wal yul isnuqꞌ xin kaw ay yip hakaꞌ jabꞌen isbꞌili haꞌ nimeta haꞌ. Yinh iswatxꞌqꞌabꞌ ayko hujebꞌ txꞌumel. Chixinelti huneꞌ chꞌen espada [e]. kaw xixiꞌ iswiꞌ yul istiꞌ. Huneꞌ chꞌen espada tuꞌ aypaxati yeh yichinh chꞌen. Wal issat lahan jilni hakaꞌ yet chitzejla tzꞌayik yet kaw hajan.
Yet wilnihan hunteqꞌan tuꞌ, waykꞌayan yich yoj, hakaꞌ kamom wukanilojan. Yanayo iswatxꞌqꞌabꞌ wibꞌanhan, yalni wetan: «Mach chaxhxiwi, hanintiꞌan yichebꞌanil yebꞌ islahobꞌal. Hanintiꞌan itzitz hinan, kinkaman yajaꞌ tinanh xin itzitz hinan yinh sunilbꞌal tiempo. Hanintiꞌan yahaw hinan yinh kamikal yebꞌpaxo yinh bꞌay chiꞌapni yanma anma chikami. Tzꞌibꞌnhekano hunteqꞌan maxawil tiꞌ, yebꞌ hunteqꞌan chawil tinanh, yebꞌ hunteqꞌan chawilaꞌ yet tzujaniloxa. Haꞌ hujebꞌ txꞌumel hawil yinh inwatxꞌqꞌabꞌan yebꞌ hujebꞌ candelero nabꞌa oro, hak tiꞌ chal yelapnoj: Haꞌ hujebꞌ txꞌumel tuꞌ, yechel hujwanh inchejabꞌan [f] chiꞌilni hujebꞌ majan anma ayxako yul inqꞌabꞌan, walpaxo hujebꞌ candelero nabꞌa oro yechel hujebꞌ majan anma ayxako yul inqꞌabꞌ tuꞌan,» xhi Komam.
	[b]1:10 Tzꞌayik yet Komam, haꞌ ton domingo.
	[c]1:11 «Hanintiꞌan bꞌabꞌel yebꞌ islahobꞌal.» Mach ayoko yinh sunil manuscrito, yajaꞌ chu hawilni yetbꞌi kuybꞌanil tiꞌ yinh Ap. 1:6,8,17
	[d]1:13 Huneꞌ mak hakaꞌ anma, haꞌ ton Komam Jesucristo, Dn. 7:13
	[e]1:16 Huneꞌ chꞌen espada chal yelapnoj, Tzotiꞌ Kꞌul yet Kolbꞌanile. Haꞌ mak mach chako isbꞌa yinh chitit ishowal Komam yibꞌanh, Ap. 2:12
	[f]1:20 Ebꞌnaj ischejabꞌ Komam, ay mak chalni ta yángel Komam Dios ye ebꞌnaj, aypaxo mak chalni tato haꞌ ebꞌnaj pastor.

Chejbꞌanile tet makta ayxako yul isqꞌabꞌ Komam Jesucristo ay bꞌey konhobꞌ Efeso
Yalnipaxo Komam Jesucristo: «Hak tiꞌ chu hatzꞌibꞌnhento tet inchejabꞌan chitanhen makta ayxako yul inqꞌabꞌan yul konhobꞌ Efeso: “Komam ayko hujebꞌ txꞌumel yinh iswatxꞌqꞌabꞌ, Komam chiꞌekꞌ xol hujebꞌ candelero nabꞌa oro bꞌay chiꞌahto cantil, haꞌ chalni hakaꞌ tiꞌ:
»”Kaw wohtajan sunil tzet chewatxꞌe, yebꞌ hanta chexekꞌyaꞌ hemunla yinh ismunil Komam Dios, niman cheyutepaxo hekꞌul heyaqꞌni techaho isyaꞌtajil, mach xin chextzala yinh anma chiwatxꞌen istxꞌojal. Wohtapaxojan tato xaheyilwe ebꞌnaj chisbꞌaliko isbꞌa inchejabꞌojan, yilchalo heyu ta tonhe chal ebꞌnaj, hak tuꞌ yu heyohtanheniloj tato leqꞌtiꞌ ebꞌnaj. Wohtajan ta kaw chexekꞌyaꞌ yu ayexiko yul inqꞌabꞌan, yaj xin kaw ay henimankꞌulal, mach chitibꞌayo heyu.
»”Yajaꞌ ay hanikꞌ mach chischah inwiꞌan, yuto matxa ayoko heyanma winhan hakaꞌ yet heyichikoj. Yuxin nawetij bꞌaytet yinh kexaykꞌayi, meltzoweko henabꞌal yinh Komam Dios, kat hewatxꞌen bꞌaytettikꞌa hewatxꞌe yet yichebꞌanil. Ta mach xin chintohan kexwilaꞌan yinh anhe, kat winilojan hecandelero yul yehobꞌal. Yajaꞌ xin ay huneꞌxa hekꞌulal yul insatan, yuto cheyah tzettaj chiswatxꞌe ebꞌnaj nicolaíta, [g]. Iskuybꞌanil naj Balaam, lahan yebꞌ iskuybꞌanil naj Nicolás yinh istiempohal yaꞌ Juan ischejabꞌ Komam. Naj Balaam tuꞌ ischejabꞌ Komam Dios ye naj, yaj leqꞌtiꞌ naj. Iskuyni naj ta kꞌul yaqꞌni anma isxahanbꞌal tet tioxh, kat yok ixloj. hakinpax tuꞌan chinyahan tzet chiswatxꞌe ebꞌnaj. Makex cheyabꞌe huneꞌ tiꞌ, kaw aqꞌwe heyanma hetxumnilo tzet chal Komam Espíritu tet makta ayxako yul inqꞌabꞌan. Haꞌ mak chiqꞌoji, chiwaqꞌan sat teꞌ lobꞌehal chiꞌaqꞌni qꞌinale islobꞌ, teꞌ ay yul yiktabꞌal isparaíso Komam Dios,” xhi,» [*] xhi Komam Jesús.
	[g]2:6 Ap. 2:6,10,14
	2:7 2:7 Gn. 2:9; Ap. 22:2; Ez. 28:13; 31:8

Chejbꞌanile tet makta ayxako yul isqꞌabꞌ Komam Jesucristo ay bꞌey konhobꞌ Esmirna
Yalnipaxo Komam: «Hak tiꞌ chu hatzꞌibꞌnhento tet inchejabꞌan chitanhen makta ayxako yul inqꞌabꞌan ay yul konhobꞌ Esmirna: “Komam yichebꞌanil yebꞌ islahobꞌal, Komam kami yajaꞌ itzitzbꞌikanh, haꞌ chalni hakaꞌ tiꞌ:
»”Hanintiꞌan kaw wohtajan tzet chewatxꞌe. Wohtajan hanta chꞌekꞌyaꞌ heyanma, yebꞌpaxo hemebꞌaꞌil, yajaꞌ yinh kaw yeli yul sat Komam Dios kaw qꞌalom hex. Kaw wohtajan tato txꞌoj istzotel ebꞌnaj chal isbꞌa Israelal teyinh, yajaꞌ hunteqꞌan ebꞌnaj tuꞌ yet naj matzwalil ye ebꞌnaj. Mach chexxiw yinh hunteqꞌan isyaꞌtajil chul teyibꞌanh. Ay hex tiꞌ chexalaxoko preso yu naj matzwalil yunhe heyilwelaxi. Yulbꞌal 10 (lahonhebꞌ) tzꞌayik cheyil isyaꞌtajil, wal xin kaw linhbꞌawe hebꞌa waxanhka chexaqꞌlaxkamoj, hak tuꞌ xin chiwaqꞌan qꞌinale mach istanhbꞌal ispaj selelo teyet hakaꞌ hunu corona. [h]¡Makex cheyabꞌe huneꞌ tiꞌ aqꞌwe heyanma hetxumnilo yinh tzet chal Komam Espíritu tet makta ayxako yul inqꞌabꞌan! Haꞌ mak chiqꞌoji mach chiꞌaqꞌlax ekꞌoyaꞌ yanma yinh huneꞌ iskabꞌ kamikal,” xhi,» [i], Ap. 20:6,14; 21:18 xhi Komam Jesús. [image: 136.png] 

	[h]2:10 Huneꞌ corona tuꞌ chal yelapnoj iskꞌulal chaqꞌ Komam jet, yebꞌ koqꞌinal mach istanhbꞌal.
	[i]2:11 Huneꞌ iskabꞌ kamikal; haꞌ ton isyaꞌtajil xol qꞌa qꞌaꞌ, huneꞌ chihal-lax lago de fuego.

Chejbꞌanile tet makta ayxako yul isqꞌabꞌ Komam Jesucristo ay bꞌey konhobꞌ Pérgamo
Yalnipaxo Komam: «Hak tiꞌ chu hatzꞌibꞌnhento tet inchejabꞌan chitanhen makta ayxako yul inqꞌabꞌan ay yul konhobꞌ Pérgamo: “Komam iqꞌnhe chꞌen espada kabꞌebꞌ yeh yebꞌ kaw xixiꞌ iswiꞌ, haꞌ chalni hakaꞌ tiꞌ:
»”Hanintiꞌan kaw wohtajan tzet chewatxꞌe. Kaw wohtajan tato ayexayo bꞌay kaw ay yip naj matzwalil, yajaꞌ huneꞌnhetikꞌa haꞌ heyijen wetan. Machi xin chebꞌej heyanayto yul heyanma winhan waxanhka heyil isyaꞌtajil yet iskam naj Antipas, naj kaw yijem yute isbꞌa yalnikꞌo intzotiꞌan bꞌay kaw ayayo yip naj matzwalil. Yajaꞌ xin ay hanikꞌ mach chischah inwiꞌan, yuto ay hex tiꞌ cheyako henabꞌal yinh iskuybꞌanil naj Balaam, naj ok aqꞌokꞌule tet naj rey Balac, yok naj yaqꞌno aykꞌayo ebꞌnaj Israel. Iskꞌuxni ebꞌnaj noꞌ chibꞌe chiꞌaqꞌlax xahanbꞌalil tet ej tioxh, [*] yokpaxo ebꞌnaj ixloj. Yebꞌ xin ay hex cheyako henabꞌal yinh iskuybꞌanil ebꞌnaj nicolaíta, hunteqꞌan yahbꞌil wuhan. Yuxin nawe hebꞌa, bꞌejwekano hunteqꞌan tuꞌ, ta mach xin chinapnihan yinh anhe, kat wokan howal teyinh yu chꞌen espada chiꞌelti yul intiꞌan. ¡Makex cheyabꞌe hunteqꞌan tiꞌ aqꞌwe heyanma hetxumni yinh tzet chal Komam Espíritu tet makta ayxako yul inqꞌabꞌan! Haꞌ mak chiqꞌoji, chiwaqꞌan maná islobꞌ, huneꞌ ewanyehi, [*] kat waqꞌnihan huneꞌ chꞌen chꞌen kaw sajhoponhe tet bꞌay tzꞌibꞌnhebꞌiliko huneꞌ bꞌihe [*] kaw akꞌto; machi mak ohtanhe, kachannhe huneꞌ mak chichahni tuꞌ chiꞌohtanheniloj,” xhi,» xhi Komam Jesús.
	2:14 2:14 Hch. 6:5; Ef. 2:6
	2:17 2:17 Sal. 78:24-25; Ex. 16:16-35
	2:17 2:17 Is. 62:2; 65:15

Chejbꞌanile tet makta ayxako yul isqꞌabꞌ Komam Jesucristo ay bꞌey Tiatira
Yalnipaxo Komam: «Hak tiꞌ chu hatzꞌibꞌnhento tet inchejabꞌan chitanhen makta ayxako yul inqꞌabꞌan ay bꞌey konhobꞌ Tiatira: “Komam Iskꞌahol Komam Dios, Komam lahan isbꞌaqꞌ sat hakaꞌ xaj qꞌa qꞌaꞌ, yebꞌ yoj hakaꞌ chꞌen bronce chitzejlahi, haꞌ chalni hakaꞌ tiꞌ:
»”Hanintiꞌan kaw wohtajan tzettaj chewatxꞌe, wohtajan tato ayko heyanma winhan. Wohtapaxojan hanta chexmunlahi, yebꞌ kaw ay isnimanil hekꞌul istecha isyaꞌtajil heyu. Wohtapaxojan tato ekꞌbꞌalto hemunil tinanh sata yet heyichikoj. Yajaꞌ xin ay hunteqꞌan tzet mach chischah inwiꞌan, yuto hex tiꞌ maxhtikꞌa nino tzet cheyal yinh ix Jezabel, [j]. ix isbꞌaliko isbꞌa ischejabꞌo Komam Dios. Chaqꞌni subꞌchaho ix ebꞌnaj inchejabꞌan yu iskuybꞌanil, chistubꞌtento ix ebꞌnaj ixloj, yebꞌ iskꞌuxni noꞌ chibꞌe chiꞌaqꞌlax yinh xahanbꞌalil. Kaw waqꞌan tiempo tet ix yunhe isnahni isbꞌa ix kat isbꞌejnikano istxꞌojal, yajaꞌ mach isbꞌej ix iswinajli. Yajaꞌ xin chiwaqꞌ ekꞌojan yaꞌ yanma ix, hakaꞌ hunu mak chito hilno sat txꞌat yu yabꞌil; kat wanipaxayojan isyaꞌtajil yibꞌanh ebꞌnaj chiꞌuten mule yebꞌ ix, ta mach chisnah isbꞌa ebꞌnaj isbꞌejnikano istxꞌojal, hakaꞌ istxꞌojal chiswatxꞌe ix, kat waqꞌni kamojan yunin ix. [k] Hak tuꞌ xin chu yohtanhenilo sunil mak ayxako yul inqꞌabꞌan tato hanintiꞌan wohtajan tzet chiꞌekꞌ yul heyanma yebꞌ yinh henabꞌal. Chiwaqꞌan ispaj selel teyet hatatikꞌa tzet chewatxꞌe hunun hex. Yajaꞌ wal hunmajan hexxa ay bꞌey Tiatira tuꞌ, hex mach heyako henabꞌal yinh iskuywabꞌal ix tuꞌ, yebꞌ xin mach heyabꞌeto huneꞌ chihal-lax kuybꞌanile yet naj matzwalil ewanyehi, chiwalan tato machi hunuxa chejbꞌanile chiwaltojan teyet, kachannhe huneꞌ tiꞌ, linhbꞌawe hebꞌa yinh tzet xatzujcha apno heyu masanto yet chinhulan. Haꞌ mak chiqꞌoji yebꞌ xin maxhtikꞌa chisbꞌej iswatxꞌen tzet chiwalan, chiwaqꞌan yip yok yahawo yibꞌanh ej konhobꞌ, [*]kaw ay yip chu yaqꞌni yahawil, hakaꞌ yu yaqꞌni Inmaman wipan. Hakaꞌ ismaqꞌlaxpoho hunu txꞌotxꞌ xi yu chꞌen vara nabꞌa hierro, hak tuꞌ chu yaqꞌlax isyaꞌtajil tet anma manhkꞌom. Chiwaqꞌnipaxojan txꞌumel sajbꞌes tet ebꞌnaj. [*]¡Makex cheyabꞌe huneꞌ tiꞌ, aqꞌwe heyanma hetxumnilo tzet chal Komam Espíritu tet ej mak ayxako yul inqꞌabꞌan!” xhi,» xhi Komam Jesús.
	[j]2:20 Ix Jezabel bꞌey tiꞌ, yechel yinh ix yixal yaꞌ rey Acab, chijil yinh 1Rey. 16:31; 2Rey. 9:22,30
	[k]2:23 Yunin ix, haꞌ ton mak chiꞌoktzujno yinta kuybꞌanile chaqꞌ ix.
	2:26 2:26 Sal. 2:8-9
	2:28 2:28 Ap. 2:28; Dn. 12:3; Ap. 22:16

Chejbꞌanile tet makta ayxako yul isqꞌabꞌ Komam Jesucristo ay yul konhobꞌ Sardis
Yalnipaxo Komam: «Hak tiꞌ chu hatzꞌibꞌnhento tet inchejabꞌan chitanhen makta ayxako yul inqꞌabꞌan ay yul konhobꞌ Sardis: “Komam ayko hujebꞌ Yespíritu Komam Dios yinh, yebꞌ iqꞌbꞌilkanh hujebꞌ txꞌumel yu, haꞌ chalni hakaꞌ tiꞌ:
»”Hanintiꞌan kaw wohtajan tzet chewatxꞌe. Kaw itzitz hex yalbꞌanil, yajaꞌ wal yul insatan kamom hex. Tinanh xin, iwelo hewayanh kat heyokpaxo hewatxꞌen hunteqꞌan tzet etza lanhan istanhiloj. Yuto chiwilan ta haꞌ tzet chewatxꞌe mach kꞌulo sata Komam Dios. Naweti hunteqꞌan kuybꞌanile chabꞌil heyu, lahweko heyijeni. Nawe hebꞌa, bꞌejwekano hetxꞌojal yuto ta mach lanhano hemajwahi, chinapni lemnahan kexwilaꞌan yet tona nahul ay hex, hakaꞌ chu yapni hunu naj elqꞌom yinh hunu mak tona nahul aya.
»”Yajaꞌ ay haywanh mak texol bꞌey Sardis tuꞌ mach yetato isbꞌa, hakaꞌ hunu mak mach istzꞌilnheto xil isqꞌap, yuxin hunteqꞌan mak tuꞌ yet ay yekꞌ wintajan, sajhoponhe xil isqꞌap. Haꞌ mak chiqꞌoji, chiꞌalaxiko xil isqꞌap kaw sajhoponhe yebꞌ xin mach chinhokanhan isbꞌi yul hum yet qꞌinale; kat walnihan sata Inmaman yebꞌ sata ebꞌnaj ángel ta wetan yehi. ¡Makex cheyabꞌe huneꞌ tiꞌ aqꞌwe heyanma hetxumni tzet chal Komam Espíritu tet ej mak ayxako yul inqꞌabꞌan!” xhi,» xhi Komam Jesús.
Chejbꞌanile tet makta ayxako yul isqꞌabꞌ Komam Jesucristo ay bꞌey Filadelfia
Yalnipaxo Komam: «Hak tiꞌ chu hatzꞌibꞌnhento tet inchejabꞌan chitanhen makta ayxako yul inqꞌabꞌan ay yul konhobꞌ Filadelfia: “Komam machi nino istxꞌojal yinh, yebꞌ isyelalnhetikꞌa chala, Komam iqꞌnhe islawe yaꞌ rey David. [l],  Komam hayet chishajni pulta machi hunu mak chu ispebꞌani, hayet chispebꞌan pulta, mach mak chu ishajni, chihalni hakaꞌ tiꞌ:
»”Hanintiꞌan wohtajan tzettaj chewatxꞌe. Ay huneꞌ pulta hajan teyet wuhan, machi hunu mak chu ispebꞌani. Waxanhka machi heyip yajaꞌ kaw yijem cheyute hebꞌa yinh intzotiꞌan. Machi xin chextxꞌixwilo winhan. Haꞌ hunteqꞌan ebꞌnaj chiyijen yinh tzet chal naj matzwalil, ebꞌnaj chisbꞌaliko isbꞌa Israelal chinchejtojan ebꞌnaj tekꞌatanh kat yay jahno ebꞌnaj tesataj, kat yohtanhenilo ebꞌnaj ta xahan ay hex wuhan. Kaw heyije inchejbꞌanilan, nimanpaxo hekꞌul heyaqꞌni techaho ilwebꞌal, yu huneꞌ tuꞌ yuxin chexinkolan yul isqꞌabꞌ huneꞌ isyaꞌtajil chihul sat yibꞌanhqꞌinal yunhe yilwelax anma ay sat txꞌo txꞌotxꞌ tiꞌ. Toxa chinhul-lemnahan, machojabꞌ chebꞌej hewatxꞌen tzet chitikꞌa hewatxꞌe, haxinwal machi hunu mak chiꞌinilo ispaj selel chiꞌaqꞌlax teyet. Haꞌ mak chiqꞌoji, chiwakojan hakaꞌ yoyal yatut Inmaman, machi xin bꞌaqꞌinh chiꞌilaxiloj; chintzꞌibꞌnhenikojan isbꞌi Inmaman yinh yebꞌ isbꞌi iskonhobꞌ Inmaman, huneꞌ akꞌ Jerusalén chitit yul satkanh bꞌay ay inDiosalan, kat intzꞌibꞌnhenikojan inbꞌihan akꞌ yinh. ¡Makex cheyabꞌe huneꞌ tiꞌ aqꞌwe heyanma hetxumnilo tzet chal Komam Espíritu tet makta ayxako yul inqꞌabꞌan!” xhi,» xhi Komam Jesús.
	[l]3:7 Komam iqꞌnhe islawe yaꞌ rey Davidhaꞌ chalilo tuꞌ ta ay yip Komam yaniko anma yul isqꞌabꞌ Komam Dios.

Chejbꞌanile tet makta ayxako yul isqꞌabꞌ Komam Jesucristo ay yul konhobꞌ Laodicea
Yalnipaxo Komam: «Hak tiꞌ chu hatzꞌibꞌnhento tet inchejabꞌan chitanhen makta ayxako yul inqꞌabꞌan bꞌey konhobꞌ Laodicea: “Komam istꞌinhanil chala, Komam testigo kaw yijem yebꞌ chalni isyelal, Komam watxꞌenhe sunil tzettaj ye tuꞌ yebꞌ Komam Dios, haꞌ chalni hakaꞌ tiꞌ:
»”Wohtajan tzet chewatxꞌe, wohtajan ta lahan hex hakaꞌ hunu tzet chiꞌukꞌlaxi mach chewoj, mach xin kajopaxoj, ayxikꞌa chew hex maka kaj hex. Yajaꞌ yu naman hex, mach chewoj hex mach kajohexpaxoj, yuxin chexinpuchꞌiltijan yul intiꞌan. Hex tiꞌ cheyala ta kaw qꞌalom hex, kaw kꞌul heyinhbꞌal yebꞌ kaw sunil ay yul heqꞌabꞌ heyalni. Mach xin heyohtajoj tato kaw kꞌanchꞌan hex yebꞌ kaw yaꞌta heyehi. Kaw mebꞌaꞌ hex, mach chu heyilni, tꞌilanexpaxoj. Wal xin chiwalan teyet loqꞌwe heoro wetan, chꞌen kaw kꞌul watxꞌebꞌilxalo xol qꞌa qꞌaꞌ. Hak tuꞌ xin chexok qꞌalomal yinh kaw isyelal, kat xin heloqꞌni xil heqꞌap kaw sajhoponhe wetan, kat heyaniko teyinh yunhe mach chiꞌel hetxꞌixobꞌal yuto tꞌilan hex. Cheloqꞌnipaxo yanhal isbꞌaqꞌ hesat wetan yunhe chu heyilni. Hanintiꞌan chinkachan yebꞌ chiwaqꞌan isyaꞌtajil yibꞌanh mak xahan ay wuhan. Wal xin aweko heyanma winhan, nawe hebꞌa, bꞌejwekano istxꞌojal. [*]Hanintiꞌan linhan inikojan sat pulta kat wawiktojan, haꞌ mak chiꞌabꞌen yul innuqꞌan kat ishajni yatut wetan, chinoktojan iskꞌatanh kat inwaꞌan yebꞌi kat iswaꞌpaxo yebꞌ hinan. Haꞌ mak chiqꞌoji isyijeni chiwaqꞌan huneꞌ yehobꞌal bꞌay tzꞌonhan hinan, hakaꞌ yu inqꞌojihan, wok tzꞌonhnojan iskꞌatanh Inmaman bꞌay ay istzꞌonhobꞌal. ¡Makex cheyabꞌe huneꞌ tiꞌ, aqꞌwe heyanma hetxumniloj tzet chal Komam Espíritu tet ej makta ayxako yul inqꞌabꞌan!” xhi,» xhi Komam Jesús. [image: 137.png] 

	3:19 3:19 Pr. 3:12

Alaxiko ismay Komam Dios yul satkanh
Lahwi tuꞌ, wilnihan huneꞌ pulta hajan yul satkanh, haꞌ xin huneꞌ yul nuqꞌe wabꞌehan yet bꞌabꞌelal, huneꞌ hakaꞌ yoqꞌ chꞌen trompeta halni wetan: «Ahanhti bꞌey tiꞌ kat inyenihan tawet hunteqꞌan tzet chiyubꞌ yintajilo tiꞌ,» xhi wetan.
Yinhnhena tuꞌ wokan yalanh yip Komam Espíritu, wilnihan huneꞌ tzꞌonhobꞌal yul satkanh, yul huneꞌ tzꞌonhobꞌal tuꞌ tzꞌonhan huneꞌ mak. [m] yinh Komam Dios yuto mach chisje ebꞌnaj ta chihal-lax isbꞌi Komam Dios, yuto txahul yul sat ebꞌnaj.Komam tzꞌonhan tuꞌ, lahan jilni istzejla hakaꞌ chꞌen jaspe yebꞌ hakaꞌ jilni chꞌen cornalina. Yinh ishoyanil istzꞌonhobꞌal Komam tuꞌ aykanh huneꞌ noꞌ chꞌer chitzejla hakaꞌ chꞌen esmeralda. [*]Wilnipaxojan 24 (kanhebꞌ iskawinaj) tzꞌonhobꞌal yinhla ishoyanil istzꞌonhobꞌal Komam, yul hunteqꞌan tzꞌonhobꞌal tuꞌ tzꞌonhanayo 24 (kanhebꞌ iskawinaj) ebꞌnaj anciano, [n] saj xil isqꞌap ayko yebꞌ ayahto corona nabꞌa oro yinh iswiꞌ ebꞌnaj. Yul istzꞌonhobꞌal Komam tuꞌ chiꞌelti jepla yoj kꞌuh, kaw ay yip isnhirlahi. Haxa sata tzꞌonhobꞌal tuꞌ kaw chiꞌah xaj qꞌaꞌ yinh hujebꞌ antorcha, [*] haꞌ ton hujebꞌ Yespíritu Komam Dios. Sata tzꞌonhobꞌal tuꞌ aypaxo huneꞌ hakaꞌ haꞌ mar jilni, chiqꞌaxpon komujlubꞌal yul hakaꞌ chꞌen vidrio. [*]
Haxa yiktabꞌal bꞌay ay tzꞌonhobꞌal tuꞌ yebꞌ yinh ishoyanil ay kanhwanh ebꞌnaj querubín. Kaw txꞌiꞌalkano isbꞌaqꞌ sat ebꞌnaj, ay isbꞌaqꞌ sat ayko sataj, aypaxo isbꞌaqꞌ sat ebꞌnaj yintaj. Naj bꞌabꞌel querubín lahan jilni naj hakaꞌ noꞌ bꞌalam, naj iskabꞌ hakaꞌ noꞌ toro, naj yox hakaꞌ sat anma, hak tuꞌ jilni sat naj, haxa naj iskanh hakaꞌ noꞌ tꞌiw leyanilto xikꞌ chiꞌekꞌ satkanh, hak tuꞌ jilni naj. [*]Ebꞌnaj kanhwanh querubín tuꞌ wajata xikꞌ hunun ebꞌnaj, nohnako bꞌaqꞌ sate yalanh yebꞌ yibꞌanh isxikꞌ ebꞌnaj. Tzꞌayikal yebꞌ aqꞌbꞌalil maxhtikꞌa chisbꞌej ebꞌnaj yalni hakaꞌ tiꞌ:
«Mach istxꞌojal Komam Dios Jahawil, mach istxꞌojal,
mach istxꞌojal Komam; Komam kaw aykano yip,
Komam ayxatikꞌa yet yalanhtokanoj,
yebꞌ ay tinanh, yebꞌ chihuli,» [*] xhi ebꞌnaj.
Chalni ebꞌnaj querubín tuꞌ ta kaw ay ismay, yebꞌ ta kaw ay yelapno Komam, Komam tzꞌonhan yul yehobꞌal, yebꞌ xin chaqꞌni ebꞌnaj yuchꞌandiosal tet Komam aynhetikꞌa yinh sunilbꞌal tiempo. Hunta el yet chalni ebꞌnaj hakaꞌ tuꞌ chiꞌay jahno ebꞌnaj 24 (iskanh iskawinaj) anciano sata Komam, chanayo ebꞌnaj iscorona sata Komam, chalni ebꞌnaj:
«Mam Dios Jahawil, hatzan yal-laxi ta kaw ay hamay,
yebꞌ ta kaw ay yelapno hawehi, yebꞌ ta kaw ay hawip,
yuto hach watxꞌenhe sunil tzet ye tuꞌ,
yuto hak tuꞌ el yinh hakꞌul yuxin aya; hach xin watxꞌenhekanoj,» xhi ebꞌnaj.
	[m]4:2 Yinh abꞌxubꞌal griego chihal-lax huneꞌ mak
	[n]4:4 Chal-laxi tato ebꞌnaj veinticuatro anciano, yechel yeko ebꞌnaj yinh mak ayxako yul isqꞌabꞌ Komam Dios.
	4:3 4:3 Ez. 1:26-28; 10:1
	4:5 4:5 Ex. 19:16; Ez. 1:13; Zac. 4:2
	4:6 4:6 Ez. 1:22
	4:7 4:7 Ez. 1:5-10
	4:8 4:8 Ez. 1:18

Komam Meꞌ isbꞌi yebꞌ huneꞌ teꞌ hum
Wilnihan Komam tzꞌonhan yul istzꞌonhobꞌal tuꞌ, ayko huneꞌ teꞌ hum yul isqꞌabꞌ, ayayo tzꞌibꞌ yul teꞌ yebꞌ yinta teꞌ. Kaw chulbꞌilayo teꞌ, ayiko hujebꞌ sello yinh teꞌ. [*]Wilnihan huneꞌ naj ángel kaw aykano yip, isqꞌambꞌen naj yinh kaw ip: «¿Maktaxka ay yelapno yok yinilo issellohal teꞌ hum tiꞌ, kat isholnito teꞌ?» xhi naj. Yajaꞌ nitam satkanh yebꞌ yul sat yibꞌanhqꞌinal tiꞌ yebꞌ yalanh txꞌo txꞌotxꞌ ilcha hunu mak chu isholnito teꞌ, nitam yilni tzet ayayo yul teꞌ.
Kaw xin chinoqꞌan yuto mach ilcha mak ay yelapno yok ishajni teꞌ, nitam yilni tzet chal teꞌ.
Yalni huneꞌ naj anciano wetan: «Mach chaxhoqꞌi, ay huneꞌ mak xaqꞌoji, Bꞌalam isbꞌi, titna yinh yaꞌ Judá, titnapaxo yinh yaꞌ rey David. [*] Haꞌ chu istzilnilo hujebꞌ sello tuꞌ, kat isholnito teꞌ,» xhi naj wetan.
Wilnihan huneꞌ mak hakaꞌ meꞌ linhankanh yiktabꞌal tzꞌonhobꞌal, yebꞌ yiktabꞌal ebꞌnaj kanhwanh querubín, yebꞌ xolbꞌal ebꞌnaj anciano. Huneꞌ mak tuꞌ hakaꞌtanhe xaꞌalaxiko yinh xahanbꞌalil, [*] hujebꞌ yukꞌaꞌ yebꞌ hujebꞌ isbꞌaqꞌ sat, [*] haꞌ ton hujwanh Yespíritu Komam Dios alaxti yul sat yibꞌanhqꞌinal tiꞌ. Komam Meꞌ isbꞌi, haꞌ inilo teꞌ hum ayko yul iswatxꞌqꞌabꞌ Komam tzꞌonhanayo yul istzꞌonhobꞌal. Hayet yinilo Komam teꞌ, yay jahno ebꞌnaj kanhwanh querubín yebꞌ ebꞌnaj 24 (iskanh iskawinaj) anciano sata Komam Meꞌ isbꞌi tuꞌ. Sunil ebꞌnaj iqꞌbꞌil yarpa, yebꞌ isvaso nabꞌa oro nohna yu pom. Haꞌ pom tuꞌ yechel istxah anma yetxa Komam yehi. [*][image: 138.png] 

Yaniko ebꞌnaj huneꞌ akꞌ bꞌit, chalni hakaꞌ tiꞌ:
«Mamin, hachnhechꞌan chu hachahni huneꞌ teꞌ hum tiꞌ, kat hatzilnilo issellohal teꞌ,
yuto hach tiꞌ kaxhok xahanbꞌalil, ismalto hachikꞌil, yu haloqꞌni anma yeto Komam Dios,
tzijxanhe anmahil, nananta yabꞌxubꞌal, nixhte konhobꞌ yebꞌ nimeta konhobꞌ. [*]
Hawaniko anma tuꞌ reyalil yebꞌ sacerdotehal yu isyijen tzet chal Komam Dios,
kat yok yahawilo yul sat yibꞌanhqꞌinal tiꞌ,» [*] xhi ebꞌnaj.
Lahwi tuꞌ, wilnihan hayebꞌtam millón ebꞌnaj ángel hoyaniko yinh istzꞌonhobꞌal Komam yebꞌ yinh ebꞌnaj kanhwanh querubín yebꞌ ebꞌnaj anciano. Wabꞌenan yul isnuqꞌ ebꞌnaj ángel tuꞌ, chalni ebꞌnaj yinh kaw ip hakaꞌ tiꞌ:
«Komam Meꞌ isbꞌi, Komam ok xahanbꞌalil, yet ay yal-lax yinh ta Yahawil, [*]
ta ay isqꞌalomal, ta ay ishelanil, ta ay yip, ta ay yelapnoj,
ta ay ismay yebꞌ yal-lax tzotiꞌ kꞌul yinh,» xhi ebꞌnaj.
Wabꞌenpaxojan yalni tzet watxꞌebꞌil yu Komam Dios yul satkanh yebꞌ tzet ay sat txꞌo txꞌotxꞌ yebꞌ yalanh txꞌo txꞌotxꞌ, yebꞌ tzet ay xol haꞌ mar, chalni hakaꞌ tiꞌ:
«Hal-laxojabꞌ tzotiꞌ kꞌul yinh Komam tzꞌonhanayo yul istzꞌonhobꞌal,
yebꞌ yinh Komam Meꞌ isbꞌi.
Hal-laxojabꞌi ta kaw ay yelapnoj, ta kaw ay ismay,
ta kaw ay yip yinh sunilbꞌal tiempo,» xhi.
Yalnipaxo ebꞌnaj kanhwanh querubín: «Hakojabꞌ tuꞌ,» xhi ebꞌnaj. Haxa ebꞌnaj 24 (iskanh iskawinaj) anciano ay jahno ebꞌnaj, yalni ebꞌnaj tzotiꞌ kꞌul yinh Komam.

Hujebꞌ sello
Lahwi tuꞌ, wilnihan istzilnilo Komam ok xahanbꞌalil huneꞌ bꞌabꞌel sello, wabꞌenan yalni naj bꞌabꞌel querubín yinh kaw ip hakaꞌ isbꞌili kꞌuh, yalni naj: «¡Kata!» xhi naj.
Hayet inhakxitojan wilnihan huneꞌ noꞌ cheh sajinh, ayahto huneꞌ naj yibꞌanh noꞌ, iqꞌbꞌil xin huneꞌ teꞌ litꞌ yu naj, yaqꞌlax huneꞌ corona tet naj. Isto naj yinh howal, chilannhetikꞌa xin isqꞌoji naj.
Haxa yet istzilnilo Komam ok xahanbꞌalil iskabꞌ sello, wabꞌenan yalni naj iskabꞌ querubín: «¡Kata!» xhi naj.
Wilnipaxojan huneꞌ noꞌ cheh kajinh, yaqꞌlax yip naj ayahto yibꞌanh noꞌ yinilo aqꞌankꞌulal yul sat yibꞌanhqꞌinal tiꞌ. Yunhe yok anma ispotxꞌleno isbꞌa; yaqꞌlax huneꞌ niman espada tet naj.
Haxa yet istzilnilo Komam ok xahanbꞌalil isyox sello, wabꞌenan yalni naj yox querubín hakaꞌ tiꞌ: «¡Kata!» xhi naj.
Wilnihan huneꞌ noꞌ cheh qꞌejinh, haꞌ naj ayahto yibꞌanh noꞌ iqꞌbꞌil huneꞌ chꞌen libra malbꞌal yu naj. Xol ebꞌnaj kanhwanh querubín tuꞌ wabꞌehan huneꞌ yul nuqꞌe halni: «Kabꞌnhe libra trigo maka wajebꞌ libra cebada chiqꞌ naj munlawom yinh tzꞌayik. Mach xin cheyetato teꞌ aceite yebꞌ teꞌ vino,» [*] xhi.
Haxa yet istzilnilo Komam ok xahanbꞌalil iskanh sello, wabꞌenan yalni naj iskanh querubín: «¡Kata!» xhi naj.
Wilnipaxojan huneꞌ noꞌ cheh qꞌaninh, haꞌ xin naj ayahto yibꞌanh noꞌ, kamikal isbꞌi naj, yinta naj xin tzujan naj yahawil bꞌay ay kamom. Yaqꞌlax yip ebꞌnaj istanhtzenilo huneꞌ iskanh majan anma ay yul sat yibꞌanhqꞌinal tiꞌ yu ej howal, wahil, yebꞌ ej yabꞌil yebꞌpaxo yu ej noꞌ howla noqꞌ ay sat txꞌo txꞌotxꞌ tiꞌ.
Haxa yet istzilnilo Komam ok xahanbꞌalil ishoꞌ sello, wilnihan huneꞌ mexha bꞌay chꞌaqꞌlax xahanbꞌal, yalanh huneꞌ mexha tuꞌ wilan yanma ebꞌnaj potxꞌbꞌilkamo yu yalnikꞌo Istzotiꞌ Komam Dios, yebꞌ yu yaqꞌ isbꞌa ebꞌnaj testigohal yinh. Chalni ebꞌnaj yinh kaw ip: «Mam Jahawil, Mam mach istxꞌojal ayko tawinh, wal xin isyelalnhetikꞌa chawala. ¿Bꞌaqꞌinh chawil yinh tzet chꞌeliko anma ay yul sat yibꞌanhqꞌinal kat hawaqꞌni ispaj tet mak konhpotxꞌnikamojanh?» xhi.
Yaqꞌlax hunteqꞌan xil isqꞌap ebꞌnaj kaw saj jilni, yal-lax tet ebꞌnaj ta chito xew ebꞌnaj hanikꞌoxa tiempo masanto chitzꞌajna isbꞌisil ebꞌnaj juxhta yilal yaqꞌlax kamoj, yu chaqꞌ chejaꞌ isbꞌa tet Komam Cristo.
Haxa yet istzilnilo Komam ok xahanbꞌalil iswaj sello, yekꞌ huneꞌ niman txixkabꞌ, isqꞌejholilo tzꞌayik hakaꞌ hunu qꞌap qꞌap qꞌej, iskajponhilo ixahaw hakaꞌ chikꞌ. Yaykꞌay ejti txꞌumel satkanh hakaꞌ yay hona sat teꞌ higuera yu hunu niman jaqꞌeqꞌ yet yaxto teꞌ. Iskꞌaykanh satkanh, hakaꞌ chu ischul-laxayo hunu xaj hum. Sunil witz yebꞌ ej txꞌo txꞌotxꞌ ay xol haꞌ mar ishekꞌilo isbꞌa yul yehobꞌal.
Sunil ebꞌnaj rey yul yibꞌanhqꞌinal tiꞌ yebꞌ ebꞌnaj winaj kaw ay yelapnoj, yebꞌ ebꞌnaj qꞌalom, yebꞌ ebꞌnaj yahawil soldado, yebꞌ ebꞌnaj kaw aykano yip, yebꞌ ebꞌnaj chejabꞌ, yebꞌ ebꞌnaj yet isbꞌa ischukil, yebꞌato isbꞌa ebꞌnaj yulaj chꞌen nhachꞌen yebꞌ xolaj chꞌen chꞌen ay iswiꞌla witz. Chalni ebꞌnaj tet ej witz yebꞌ tet chꞌen nimeta chꞌen hakaꞌ tiꞌ: [image: 139.TIF] 

«¡Titanhwe wuyna jibꞌanhanh, kat konhheyebꞌantojanh yinh sat Komam tzꞌonhan yul yehobꞌal, yebꞌ tet ishowal Komam ok xahanbꞌalil, yuto mahul istzꞌayikal bꞌay chihul isyaꞌtajil yu Komam Dios, mach xin mak chiqꞌoji istecha huneꞌ isyaꞌtajil tiꞌ yu!» xhi ebꞌnaj.
	6:6 6:6 Mt. 20:29

Ebꞌnaj 144 mil Israel alaxiko yechel
Lahwi tuꞌ xin, wilnihan kanhwanh ebꞌnaj ángel linhankanh yinhla iskanhebꞌal istxikin txꞌo txꞌotxꞌ. Chispahnito ebꞌnaj jaqꞌeqꞌ yunhe mach chꞌekꞌ yibꞌanh txꞌo txꞌotxꞌ yebꞌ yibꞌanh haꞌ mar, yebꞌ yibꞌanh ej teꞌ qꞌebꞌtaj. [*]Wilnihan yahilo huneꞌxa naj ángel bꞌay chiꞌahilo tzꞌayik, iqꞌbꞌil xin issello Komam Dios yu naj, Komam itzitznhetikꞌa. Yahwi naj yinh kaw ip tet ebꞌnaj kanhwanh aqꞌlax yip yetanto tzet ay sat txꞌo txꞌotxꞌ yebꞌ tzet ay xol haꞌ mar, yebꞌ ej teꞌ qꞌebꞌtaj, yalni naj hakaꞌ tiꞌ: «¡Maxhtonhe cheyetato tzet ay sat txꞌo txꞌotxꞌ yebꞌ tzet ay xol haꞌ mar, yebꞌ ej teꞌ qꞌebꞌtaj masanto chiꞌok issello [*] Komam Dios yinh ispalanh ebꞌnaj ischejabꞌ [o] koDiosal!» xhi naj.
Wabꞌenan ta xol ebꞌnaj 12 (kabꞌlahonhebꞌ) majan Israel 144 mil ebꞌnaj alaxiko yechel. Yinh ebꞌnaj titna yinh yuninal yaꞌ Judá 12 (kabꞌlahonhebꞌ) mil ebꞌnaj alaxiko yechel, yebꞌ 12 (kabꞌlahonhebꞌ) mil ebꞌnaj titna yinh yuninal yaꞌ Rubén, yebꞌ 12 (kabꞌlahonhebꞌ) mil ebꞌnaj titna yinh yuninal yaꞌ Gad. 12 (Kabꞌlahonhebꞌ) milpaxo ebꞌnaj titna yinh yuninal yaꞌ Aser, 12 (kabꞌlahonhebꞌ) mil ebꞌnaj titna yinh yuninal yaꞌ Neftalí, 12 (kabꞌlahonhebꞌ) mil ebꞌnaj titna yinh yuninal yaꞌ Manasés. 12 (Kabꞌlahonhebꞌ) mil ebꞌnaj titna yinh yuninal yaꞌ Simeón, 12 (kabꞌlahonhebꞌ) mil ebꞌnaj titna yinh yuninal yaꞌ Leví, 12 (kabꞌlahonhebꞌ) mil ebꞌnaj titna yinh yuninal yaꞌ Isacar. 12 (Kabꞌlahonhebꞌ) mil ebꞌnaj titna yinh yuninal yaꞌ Zabulón, 12 (kabꞌlahonhebꞌ) mil ebꞌnaj titna yinh yuninal yaꞌ José, yebꞌ xin 12 (kabꞌlahonhebꞌ) mil ebꞌnaj titna yinh yuninal yaꞌ Benjamín.
	[o]7:3 Chejabꞌ chaliloj sunil mak ayxako yul isqꞌabꞌ Komam.

Kaw tzetkꞌa anma saj xil isqꞌap aykoj
Lahwi tuꞌ, wilnihan kaw hantanhe anma ayko sata istzꞌonhobꞌal Komam Dios, yebꞌ sata Komam ok xahanbꞌalil. Xol anma tuꞌ ay anma nananta konhobꞌal, nananta yichmam, nananta yabꞌxubꞌal, kaw xin hantanhekano anma tuꞌ, machi mak chiqꞌoji isbꞌisni, kaw saj xil isqꞌap anma aykoj, iqꞌbꞌil xin xaj teꞌ chꞌibꞌ yu. Chalni anma tuꞌ yinh kaw yip:
«¡Komam Dios tzꞌonhan yul istzꞌonhobꞌal yebꞌ Komam ok xahanbꞌalil,
haꞌ aqꞌni kokolbꞌanil!» xhi anma.
Sunil ebꞌnaj ángel linhaniko yinh ishoyanil bꞌay tzꞌonhan Komam Dios, yebꞌ yinh ebꞌnaj anciano yebꞌ yinh ebꞌnaj kanhwanh querubín, ay jahno ebꞌnaj, yay xulno sat txꞌotxꞌ sata Komam tzꞌonhan yul istzꞌonhobꞌal; yalni ebꞌnaj kꞌul-la tzotiꞌ yinh Komam. Yalni ebꞌnaj hakaꞌ tiꞌ:
«¡Hakojabꞌ tuꞌ! Hanhehojabꞌ yinh Komam Dios chal-lax tzotiꞌ kꞌul,
yebꞌ ta kaw ay ismay, yebꞌ ta kaw ay yitzꞌatil iswiꞌ.
Hanhehojabꞌ tet Komam Dios chiꞌaqꞌlax yuchꞌandiosal,
hanhe Komam kaw ay yelapnoj yebꞌ kaw ay yip,
yebꞌ kaw ay ishelanil yinh sunilbꞌal tiempo.
¡Hakojabꞌ tuꞌ!» xhi ebꞌnaj.
Isqꞌambꞌen huneꞌ naj anciano wetan: «¿Mak anmahil hunteqꞌan saj xil isqꞌap tiꞌ yebꞌ bꞌay titnakoj?» xhi naj wetan.
Intaqꞌwihan tet naj: «Mamin, hach hawohtaj, wal hinan mach wohtajojan,» kinchihan. Yalni naj wetan: «Haꞌ hunteqꞌan mak chawil tiꞌ ispeto xol huneꞌ niman isyaꞌtajil, xatxꞌahlaxilo ismul yu ischikꞌil Komam ok xahanbꞌalil, hakaꞌta xaꞌistxꞌah xil isqꞌap, kaw xin saj elkanikoj.
Yuxin ayko anma tuꞌ sata Komam ayko yul istzꞌonhobꞌal,
chixinmunla yul Yatut Komam tzꞌayikal aqꞌbꞌalil.
Haꞌ xin Komam tzꞌonhan yul istzꞌonhobꞌal chitanhen anma tuꞌ
yuto ayko Komam Dios yetbꞌihoj.
Matxa xin chaqꞌle anma wahil yebꞌ tajintiꞌal,
yebꞌ matxa chaqꞌle anma qꞌaꞌ nitam chitzꞌato yu yoj tzꞌayik. [*]
Yuto Komam ok xahanbꞌalil ayko yiktabꞌal bꞌay tzꞌonhan Komam Dios,
haꞌ Komam chitanheni, hakaꞌ chu istanhelax noꞌ meꞌ kat yilaxto noꞌ ukꞌu haꞌ,
hak tuꞌ xin chu yinito Komam anma tuꞌ yinh huneꞌ ha haꞌ chiꞌaqꞌni qꞌinale.
Haxa Komam tuꞌ chisunilo yal sat anma,» [*] xhi naj.

Huneꞌ ishuj sello
Haxa yet istzilnilo Komam ok xahanbꞌalil ishuj sello ayko yinh teꞌ hum tuꞌ, aymi yiktajo hora matxa tzet bꞌili yul satkanh. Lahwi tuꞌ wilnihan hujwanh ebꞌnaj ángel linhankanh sata Komam Dios, yaqꞌlax hujebꞌ chꞌen trompeta tet ebꞌnaj. [image: 140.png] 

Lahwi tuꞌ yul huneꞌxa naj ángel iqꞌbꞌil huneꞌ chꞌen lesen nabꞌa oro yu naj, yok linhno naj sata mexha ayko sata istzꞌonhobꞌal Komam Dios, kaw xin txꞌiꞌal pom aqꞌlax tet naj. Yok naj isnhusno yibꞌanh mexha nabꞌa oro, yalten naj tet Komam Dios yebꞌ istxah anma yetxa Komam yehi. Chixin ah topton isnhubꞌal pom yul isqꞌabꞌ naj, yapni isxuqꞌal sam sata Komam Dios yebꞌ istxah anma yetxa Komam. [image: 141.TIF] 

Lahwi tuꞌ, isnohtzen naj ángel chꞌen lesen yu tzaqꞌaqꞌ ayahto yibꞌanh mexha, isqꞌojnayto naj yibꞌanh txꞌo txꞌotxꞌ; yinhnhena tuꞌ xin isbꞌili kꞌuh, isnhirlahi isjepla kꞌuh yekꞌpaxo txixkabꞌ.
Yet yoqꞌtzelax chꞌen trompeta
Iswatxꞌen isbꞌa ebꞌnaj hujwanh ángel yunhe yoqꞌtzen ebꞌnaj istrompeta.
Hayet yoqꞌtzen naj bꞌabꞌel ángel istrompeta, yalaxti chꞌen sajbꞌat yebꞌ qꞌa qꞌaꞌ soman ye yebꞌ chikꞌ yibꞌanh txꞌo txꞌotxꞌ, istzꞌato huneꞌ isyox majan txꞌo txꞌotxꞌ yebꞌ huneꞌ isyox majan te teꞌ, istzꞌapaxkanto sunil ej teꞌ telaj kaw yax.
Haxa yet yoqꞌtzen naj iskabꞌ ángel istrompeta, isqꞌojlaxayto huneꞌ hakaꞌ witz ayko qꞌaꞌ yinh xol haꞌ mar; hak tuꞌ xin huneꞌ yox majan haꞌ mar tuꞌ meltzoko chikꞌal. Hanikꞌxanhe mach yiktajo no noqꞌ ay xol haꞌ mar tuꞌ kamiloj. Hanikꞌxanhepaxo mach yiktajo teꞌ barco etaxtoj.
Haxa yet yoqꞌtzen naj yox ángel istrompeta, yaykꞌayti huneꞌ niman txꞌumel yul satkanh, ayko qꞌaꞌ yinh hakaꞌ hunu antorcha. Huneꞌ txꞌumel tuꞌ, hanikꞌxanhe mach yiktajo ha haꞌ bꞌay aykꞌayi yebꞌpaxo yibꞌanh isnuqꞌ ha haꞌ.
Huneꞌ txꞌumel tuꞌ Kꞌah isbꞌi, hanikꞌxanhe mach yiktajo haꞌ kꞌahbꞌilo yu, kaw xin hantanhe anma kamilo yu haꞌ yuto kꞌahbꞌilo haꞌ.
Haxa yet yoqꞌtzen naj iskanh ángel istrompeta, kaw etza hanikꞌxanhe mach yiktajo ismujlubꞌal tzꞌayik tanhiloj yebꞌpaxo xin ixahaw yebꞌ ej txꞌumel. Hak tuꞌ xin hanikꞌxanhe mach yiktajo tzꞌayikal mujli tzꞌayik, yebꞌpaxo xin etza yiktaxanhe aqꞌbꞌalil mujli ixahaw yebꞌ ej txꞌumel.
Lahwi tuꞌ wilnihan yekꞌ huneꞌ naj ángel hakaꞌ noꞌ tꞌiw satkanh, wabꞌenan yel yaw yinh kaw ip: «¡Kꞌanchꞌan anma ay yul sat yibꞌanhqꞌinal yuto oxebꞌto isyaꞌtajil chihuli yet chiyoqꞌtzen ebꞌnaj oxwanh ángel istrompeta!» xhi naj.
Haxa yet yoqꞌtzen naj ishoꞌ ángel istrompeta, wilnihan yaykꞌayti huneꞌ txꞌumel satkanh, yaqꞌlax islawehal huneꞌ niman xabꞌ tet txꞌumel tuꞌ. Ishajni txꞌumel tuꞌ istiꞌ huneꞌ niman xabꞌ tuꞌ, yichiko yahti topton nhubꞌ yebꞌ jaqꞌeqꞌ yul, hakaꞌ yelti nhubꞌ yul hunu horno, isqꞌejholilo yul sat yibꞌanhqꞌinal tiꞌ. Xol nhubꞌ tuꞌ xin ahilo hunteqꞌan no noqꞌ hakaꞌ noꞌ qꞌul, ispujnato noꞌ yul sat yibꞌanhqꞌinal tiꞌ. Yaqꞌlax yip noꞌ ischiwa yinh anma; hakaꞌ istzahwal noꞌ kꞌolotx, hak tuꞌ istzahwal noꞌ. Yal-lax tet noꞌ ta mach chetato noꞌ teꞌ telaj ay sat txꞌo txꞌotxꞌ yebꞌ ej yaxla tzꞌunubꞌ, yebꞌ ej te teꞌ. Kachannhe anma mach ayoko issello Komam Dios yinh ispalanh, haꞌ cheta noꞌ. Yajaꞌ hal-lax tet noꞌ ta mach maqꞌbꞌil ispotxꞌni noꞌ anma, to tonhe chꞌaqꞌlax ekꞌoyaꞌ yanma anma yulbꞌal howebꞌ ixahaw; haꞌ xin isyaꞌil chichiwa noꞌ lahan isyaꞌil hakaꞌ bꞌay chitzahwa noꞌ kꞌolotx. Yinh huneꞌ tiempohal tuꞌ chissay anma yinh tzet chu iskami, yajaꞌ matxa naj kamikal, yebꞌ waxanhka kaw choche chikami yajaꞌ mach chikami.
Hunteqꞌan noꞌ qꞌul tuꞌ, lahan jilni noꞌ hakaꞌ noꞌ cheh istoxa yinh howal, ayahto hunun corona nabꞌa oro yinh iswiꞌ noꞌ, lahan xin jilni sat noꞌ yebꞌ anma. Haxa xil iswiꞌ noꞌ lahan jilni hakaꞌ xil iswiꞌ ebꞌix ix, haxa yeh noꞌ lahan hakaꞌ yeh noꞌ bꞌalam. Ayko hunteqꞌan chꞌen chꞌen nabꞌa hierro yet howal yinh istxam iskꞌul noꞌ. Hakaꞌ xin isnhirnhon txꞌiꞌal teꞌ carruaje iqꞌbꞌil yu noꞌ cheh chiyaqꞌ anhe yet chito noꞌ yinh howal, hak tuꞌ isbꞌili isxikꞌ noꞌ. Wal isnhe noꞌ lahan jilni hakaꞌ isnhe noꞌ kꞌolotx, nohnako istzahwal noꞌ yinh. Haꞌ xin isnhe noꞌ tuꞌ ay yip yaqꞌni ekꞌoyaꞌ yanma anma yulbꞌal howebꞌ ixahaw. Haꞌ naj yahawil yinh hunteqꞌan no noqꞌ tuꞌ, haꞌ naj aypaxiko yahawilo yinh huneꞌ niman xabꞌ tuꞌ, Abadón [p]. isbꞌi naj yinh abꞌxubꞌal hebreo, haxa yinh abꞌxubꞌal griego Apolión isbꞌi naj. [*]
Ekꞌto huneꞌ bꞌabꞌel isyaꞌtajil, yajaꞌ ayto kabꞌebꞌxa.
Hayet yoqꞌtzen naj iswaj ángel istrompeta, wabꞌenan yahwi xolbꞌal kanhebꞌ yukꞌaꞌ huneꞌ mexha nabꞌa oro ayko sata Komam Dios. Yalni huneꞌ yul nuqꞌe tet naj iswaj ángel yoqꞌtze istrompeta tuꞌ: «As puhilo ebꞌnaj kanhwanh ángel kꞌalan bꞌey istiꞌ haꞌ Éufrates,» xhi. Ispuhlaxilo ebꞌnaj kanhwanh ángel tuꞌ yunhe istanhtzenilo ebꞌnaj huneꞌ yox majan anma ay yul sat yibꞌanhqꞌinal tiꞌ. Tꞌinhanxatikꞌa ye ebꞌnaj iswatxꞌen huneꞌ tuꞌ yinh huneꞌ hora tuꞌ, yinh huneꞌ tzꞌayik tuꞌ, yinh huneꞌ ixahaw tuꞌ, yebꞌ yinh huneꞌ habꞌil tuꞌ. Wabꞌenan yal-laxi tato kabꞌ cien millón isbꞌisil ebꞌnaj aqꞌom howal ayahto yibꞌanh cheh.
Wilnihan noꞌ cheh tuꞌ. Haꞌ xin ebꞌnaj ayahto yibꞌanh noꞌ ayko hunteqꞌan chꞌen xilqꞌape yet howal yinh istxam iskꞌul ebꞌnaj. Haꞌ chꞌen tuꞌ kaj jilni chꞌen hakaꞌ qꞌa qꞌaꞌ, yaxmutzꞌmunhe jilnipaxo chꞌen hakaꞌ chꞌen azufre, qꞌan jilnipaxo chꞌen hakaꞌ chꞌen bronce. Wal noꞌ cheh tuꞌ, lahan jilni iswiꞌ noꞌ hakaꞌ iswiꞌ noꞌ bꞌalam, Chixinelti qꞌa qꞌaꞌ yebꞌ nhubꞌ yebꞌ azufre yul istiꞌ noꞌ. Kaw xin huneꞌ yox majan anma kamilo yul sat yibꞌanhqꞌinal tiꞌ yu oxebꞌ isyaꞌtajil tiꞌ, haꞌ ton qꞌa qꞌaꞌ, yebꞌ nhubꞌ, yebꞌ azufre chiꞌelti yul istiꞌ noꞌ cheh tuꞌ. Yuto yinh istiꞌ noꞌ yebꞌ yinh isnhe noꞌ aqꞌbꞌil yip; isnhe noꞌ tuꞌ ay iswiꞌ hakaꞌ iswiꞌ labꞌa, haꞌ xin isnhe noꞌ chiꞌaqꞌni ekꞌoyaꞌ yanma anma.
Yajaꞌ hunteqꞌan anma mach kam yu hunteqꞌan isyaꞌtajil tuꞌ, maxhtikꞌa isbꞌejkano istxꞌojal, yebꞌ maxhtikꞌa xin isbꞌej yinayo isbꞌa tet ischejabꞌ naj matzwalil, yebꞌ tet ej tioxh watxꞌebꞌil yinh chꞌen oro, chꞌen plata, chꞌen bronce, yebꞌ yinh ej chꞌen chꞌen yebꞌ yinh te teꞌ. Hunteqꞌan tioxh tuꞌ mach chu yilni, mach chabꞌe, yebꞌ mach chu yekꞌi. Maxhtikꞌa xin isbꞌejpaxkano anma ispotxꞌwahi, iskunli, yixli yebꞌ iswinajli, yebꞌ xin yelqꞌawi.
	[p]9:11 Huneꞌ bꞌihe Abadón, yebꞌ Apolión, chal yelapnoj chiꞌetantoj

Naj ángel iqꞌnhe huneꞌ teꞌ nichꞌan hum
Lahwi tuꞌ, wilnihan huneꞌ naj ángel kaw ay yip, tit yul satkanh xol moyan, aykanh xin huneꞌ noꞌ chꞌer yibꞌanh iswiꞌ naj. Kaw xin chitzejla sat naj hakaꞌ istzejla tzꞌayik, haxa yoj naj xin hakaꞌ xaj qꞌa qꞌaꞌ chiꞌah joplahi, hak tuꞌ jilni. Ay xin huneꞌ teꞌ nichꞌan hum iqꞌbꞌil yu naj, leyanto teꞌ; yanayo naj huneꞌ yoj yinh iswatxꞌqꞌabꞌ yibꞌanh haꞌ mar, haxa hunxa yoj naj yinh ismekqꞌabꞌ yayo yibꞌanh txꞌo txꞌotxꞌ. Yahwi naj yinh kaw ip hakaꞌ yel yaw noꞌ bꞌalam. Hayet yahwi naj isnhirla hujebꞌ kꞌuh, yalni tzotiꞌ. Hayet lahwi istzotel hujebꞌ kꞌuh tuꞌ, wokan intzꞌibꞌnhenojan walnihan; yajaꞌ wabꞌehan huneꞌ yul nuqꞌe satkanh halni hakaꞌ tiꞌ: «Tonhe chakꞌubꞌakano hunteqꞌan maxawabꞌe tiꞌ, mach chatzꞌibꞌnhekanoj,» xhi wetan.
Naj ángel ayayo yoj yibꞌanh haꞌ mar yebꞌ yibꞌanh txꞌo txꞌotxꞌ wiltuꞌan, yikanh naj iswatxꞌqꞌabꞌ satkanh, yaniko naj Komam testigohal, Komam itzitznhetikꞌa yinh sunilbꞌal tiempo, Komam watxꞌenhe satkanh yebꞌ sunil tzet ay satkanh, Komam watxꞌenhe txꞌo txꞌotxꞌ yebꞌ sunil tzet ay sat txꞌotxꞌ, Komam watxꞌenhe haꞌ mar yebꞌ sunil tzet ay xol haꞌ, yalni naj hakaꞌ tiꞌ: «Tinanh matxa chiꞌekꞌ tiempo, yuto hayet choqꞌtzeno naj ishuj ángel istrompeta kat yijnokano isbꞌa tzet ewanyehi, hunteqꞌan nabꞌiltikꞌa yu Komam Dios, hakaꞌtikꞌa yu yalni Komam tet ebꞌnaj ischejabꞌ yet payat,» [*] xhi naj.
Huneꞌ yul nuqꞌe wabꞌetikꞌahan yul satkanh, tzotelpaxayti wetan, yalni hakaꞌ tiꞌ: «As ilo huneꞌ nichꞌan hum leyanayo yul isqꞌabꞌ naj ángel linhankanh yibꞌanh haꞌ mar yebꞌ yibꞌanh txꞌo txꞌotxꞌ,» xhi wetan.
Intohan inqꞌannolojan huneꞌ nichꞌan hum tuꞌ tet naj, [*] istaqꞌwi naj wetan: «Ay teꞌ lah, loto teꞌ, hayet chalono teꞌ kaw chiꞌ chiꞌeloko yul hatiꞌ yu teꞌ, hakaꞌ ischiꞌal noꞌ kabꞌ, wal yul hakꞌul xin kaw kꞌah chiꞌelikoj,» xhi naj wetan.
Inchahnilojan teꞌ tet naj ángel tuꞌ, inlonitojan teꞌ, kaw xin chiꞌeliko yul intiꞌan yu teꞌ, wal yul inkꞌulan xin kaw kꞌah elikoj yet lahwi inlonihan teꞌ. Lahwi tuꞌ yal-laxpaxo wetan: «Kaw yilal hawalni hunelxa yinh tzet chute yalni Komam Dios yinh txꞌiꞌal ej nixhte konhobꞌ yebꞌ nimeta konhobꞌ, yebꞌ txꞌiꞌal abꞌxubꞌal yebꞌ yinh ebꞌnaj rey,» xhi wetan.
	10:7 10:7 Ex. 20:11; Dt. 32:40; Dn. 12:7; Am. 3:7

Ebꞌnaj kawanh yaqꞌ isbꞌa yalni Istzotiꞌ Komam Dios
Lahwi tuꞌ yaqꞌlax huneꞌ teꞌ ah wetan hakaꞌ hunu teꞌ malbꞌal. Yal-lax wetan hakaꞌ tiꞌ: «Ahanhwanoj kat hawok hamalen Yatut Komam Dios yebꞌpaxo mexha yet xahanbꞌal, kat habꞌisni hanta mak ayikto yinoyo isbꞌa tet Komam. Yajaꞌ wal yamaqꞌil yebꞌ yinhla ishoyanil mach chamale yuto chiꞌaqꞌlax tet ebꞌnaj nan konhobꞌal, kat isxanhnayo ebꞌnaj iskonhobꞌ Komam Dios yulbꞌal 42 (iskabꞌ yoxkꞌal) ixahaw. Chiwatijan kawanh inchejabꞌan chaqꞌ isbꞌa yalnilo intzotiꞌan yulbꞌal 1,260 tzꞌayik. Ayko hunteqꞌan xilqꞌape yet bꞌiskꞌulal yinh ebꞌnaj,» xhi wetan.
Yechel ebꞌnaj kawanh tiꞌ ye teꞌ kabꞌebꞌ yoj olivo yebꞌ chꞌen kabꞌebꞌ candelero [*] bꞌay chiꞌahto cantil ayko sata Komam Dios, Komam yahaw txꞌo txꞌotxꞌ. Ta ay mak choche chiꞌok etloko yinh ebꞌnaj kawanh tiꞌ chiꞌelti qꞌaꞌ yul istiꞌ ebꞌnaj, kat isnhusnikanto ebꞌnaj mak chichiwa iskꞌul yinh ebꞌnaj. Hak tuꞌ chu iskamkanilo makta chiwatxꞌen istxꞌojal yinh ebꞌnaj. Aypaxo yip ebꞌnaj ismajchen satkanh yunhe matxa chaqꞌ haꞌ nhabꞌ yulbꞌal tzꞌayik bꞌay chal ebꞌnaj Istzotiꞌ Komam. Aypaxo yip ebꞌnaj yaniko ha haꞌ chikꞌal, yebꞌpaxo xin ay yip ebꞌnaj yaqꞌni ekꞌoyaꞌ yanma anma ay sat txꞌo txꞌotxꞌ yu ej isyaꞌtajil, hantatikꞌa el choche iskꞌul ebꞌnaj.
Hayet chilahwi yalnikꞌo ebꞌnaj kawanh tuꞌ Istzotiꞌ Komam Dios, ay huneꞌ naj Noqꞌ isbꞌi chiꞌahilo yul huneꞌ niman xabꞌ; chako naj howal yinh ebꞌnaj kawanh tuꞌ kat isqꞌoji naj yinh ebꞌnaj, kat ispotxꞌlax ebꞌnaj yu naj Noqꞌ isbꞌi tuꞌ. Chikankano pakꞌno isnimanil ebꞌnaj yul iscallehal huneꞌ niman konhobꞌ bꞌay alaxkanh Komam Jesucristo yinh teꞌ kulus, Komam Yahawil ebꞌnaj. [*] Huneꞌ konhobꞌ tuꞌ chal-lax Sodoma yebꞌ Egipto yinh, haꞌ chalniloj ta txꞌoj tzet chiswatxꞌe. Sunil anma nananta konhobꞌal, nananta anmahil, nananta yabꞌxubꞌal, nananta nime konhobꞌal chiꞌilni isnimanil ebꞌnaj yulbꞌal yikta iskanh tzꞌayik; mach chisje anma ta chimujlax ebꞌnaj. Yuxin sunil anma yul sat yibꞌanhqꞌinal tiꞌ kaw ok yinh tzalahilal yu iskamikal ebꞌnaj. Yaqꞌni anma sabꞌehal tet hunun yu tzalahilal, yuto ebꞌnaj kawanh ischejabꞌ Komam tuꞌ kaw yaqꞌ ebꞌnaj ekꞌoyaꞌ yanma anma.
Lahwinhe yikta iskanh tzꞌayik tuꞌ, yulkanh iskꞌul ebꞌnaj kawanh tuꞌ yu Komam Dios, yahwano ebꞌnaj. Haꞌ xin sunil anma ilni huneꞌ tuꞌ kaw okkano xiwkilal yinh. Yabꞌen ebꞌnaj kawanh tuꞌ huneꞌ yul nuqꞌe awi yinh kaw ip yul satkanh, yalni hakaꞌ tiꞌ: «Ahanhweti bꞌey tiꞌ,» xhi tet ebꞌnaj.
Isto ebꞌnaj satkanh xol huneꞌ moyan, sunil ebꞌnaj ayko ishowal yinh ebꞌnaj ilni huneꞌ tuꞌ. Yinhnhena tuꞌ yekꞌ huneꞌ niman txixkabꞌ istanhilo huneꞌ 10 (islahonhebꞌ) majan teꞌ nha yul huneꞌ niman konhobꞌ tuꞌ, hujebꞌ mil anma kam yu huneꞌ txixkabꞌ tuꞌ. Wal anma mach kami kaw xiwi, yaniko ismay Komam Dios ay yul satkanh.
Hak tuꞌ yu yekꞌto iskabꞌ isyaꞌtajil; tinanh xin yichixapaxiko huneꞌ isyox isyaꞌtajil.

Yet yoqꞌtzelax chꞌen ishuj trompeta
Hayet yoqꞌtzen naj ishuj ángel istrompeta yabꞌelax hunteqꞌan yul nuqꞌe awi yinh kaw ip yul satkanh, yalni:
«Sunil tzet ay yip yul sat yibꞌanhqꞌinal tiꞌ chiꞌokkano yul isqꞌabꞌ Komam Dios Jahawil
yebꞌ yul isqꞌabꞌ Komam Jesucristo,
kat yokkano yahawil yinh sunilbꞌal tiempo,» xhi.
Wal ebꞌnaj 24 (iskanh iskawinaj) anciano tzꞌonhan yul istzꞌonhobꞌal sata Komam Dios ay jahno ebꞌnaj, yay xulno ebꞌnaj, yaniko ebꞌnaj ismay Komam. Yalni ebꞌnaj:
«Mam Jahawil, hach tiꞌ koDiosalanh, kaw aykano hawip.
Ayach tinanh, ayach yet yalanhtokanoj yebꞌ yinh sunilbꞌal tiempo.
Chijaqꞌanh yuchꞌandiosal tawet yuto chaxhok hayébꞌaloj ta kaw aykano hawip,
yebꞌ xin kaxhichiko hawok yahawil.
Kaw tit ishowal ej konhobꞌ tawinh,
yajaꞌ maꞌapni istiempohal hawanayo isyaꞌtajil yibꞌanh anma.
Maꞌapnipaxo istiempohal hawilni yinh tzet chiꞌeliko ej kamom,
kat hawaqꞌni ispaj selel tet ebꞌnaj hachejabꞌ halni Hatzotiꞌ.
Chawaqꞌnipaxo ispaj selel tet sunil mak hawetxa yehi yebꞌ makta chixiw tawet,
makta ay yelapnoj, yebꞌ makta mach yelapnoj,
kat hatanhtzenkanilo makta chiꞌetanto txꞌo txꞌotxꞌ,» xhi ebꞌnaj.
Lahwi tuꞌ, ishajni isbꞌa Yatut Komam Dios yul satkanh, chixin jilikto huneꞌ Kaxha yet istrato Komam ayikto yul yatut tuꞌ. Yichiko isjepla kꞌuh, isqꞌanhi satkanh, isnhirlapaxoj, yekꞌ huneꞌ txixkabꞌ, yaqꞌnipaxo huneꞌ niman sajbꞌat.
Huneꞌ ix ix yebꞌ huneꞌ mak hakaꞌ noꞌ dragón
Lahwi tuꞌ xin, isyeni isbꞌa huneꞌ niman yechel yul satkanh. Wilnihan huneꞌ ix ix hoyaniko isqꞌaqꞌal tzꞌayik yinh hakaꞌ xilqꞌape, ayayo ixahaw yalanh yoj ix, ayko xin kabꞌlahonhebꞌ txꞌumel iscoronaho ix yinh iswiꞌ. Huneꞌ ix tuꞌ ayxa tzet ye ix, kaw xin chiꞌawi ix yu isyaꞌil yuto iswatxꞌixa iskꞌul ix. Isyenipaxokanh isbꞌa huneꞌxa yechel yul satkanh, wilnihan huneꞌ mak hakaꞌ noꞌ nimeta dragón kajinh, hujebꞌ iswiꞌ yebꞌ xin 10 (lahonhebꞌ) yukꞌaꞌ, ayahto xin corona yinh hunun iswiꞌ noꞌ. Huneꞌ xin isyox majan txꞌumel isnhikꞌti noꞌ yu isnhe, isqꞌojnayti noꞌ sat txꞌo txꞌotxꞌ tiꞌ. Islinhbꞌakanh isbꞌa noꞌ sata ix iswatxꞌixa iskꞌul tuꞌ yunhe iskꞌuxnayto noꞌ nichꞌan unin tuꞌ yet chipitzkꞌahi. Lahwi tuꞌ ispitzkꞌa nichꞌan iswinaj unin ix. Haꞌ naj tuꞌ xin chiꞌok yahawilo sunil ej konhobꞌ, ayko xin huneꞌ isvara naj nabꞌa hierro yul isqꞌabꞌ; yaj ilaxilo nichꞌan yunin ix tuꞌ, yilaxto tet Komam Dios bꞌay ay istzꞌonhobꞌal. Wal ix tuꞌ elkanh ix, isto ix bꞌey txꞌotxꞌ desierto. Haꞌ bꞌey tuꞌ kꞌulxa ye huneꞌ yehobꞌal ix yu Komam, yaqꞌlax tzet chislo ix yulbꞌal 1,260 tzꞌayik.
Lahwi tuꞌ yok huneꞌ niman howal yul satkanh. Naj ángel Miguel yebꞌ ebꞌnaj ángel tzujan yintaj, yaqꞌle ebꞌnaj howal yebꞌ noꞌ dragón yebꞌ yángel noꞌ. Yajaꞌ xin mach qꞌoji noꞌ dragón tuꞌ yebꞌ yángel, matxapaxo xin hamanil tet noꞌ yebꞌ yángel yul satkanh. Hak tuꞌ xin yu yilaxilti noꞌ dragón tuꞌ yul satkanh. Haꞌ ton huneꞌ mak tuꞌ yuteko isbꞌa labꞌahil yet payat, chihal-lax Diablohal yebꞌ Satanás, haꞌ xin chꞌaqꞌni subꞌchaho anma ay yul sat yibꞌanhqꞌinal tiꞌ. Qꞌojlaxayti noꞌ dragón tuꞌ yebꞌ yángel [q] sat txꞌo txꞌotxꞌ.
Lahwi tuꞌ, wabꞌenan huneꞌ yul nuqꞌe yul satkanh yinh kaw ip, yalni hakaꞌ tiꞌ:
«Wal tinanh mahul kolbꞌanile, chisyelo Komam Dios yip kat yok yahawil,
kat isyelaxpaxilo yip Komam Cristo,
yuto xaqꞌojlaxayto naj aqꞌomkꞌule yinh ebꞌnaj juxhtaj yebꞌ yinh ebꞌix janabꞌ,
naj aytikꞌako aqꞌokꞌule hunun tzꞌayik yebꞌ hunun aqꞌbꞌal tet Komam Dios. [*]
Xaqꞌoji ebꞌnaj juxhta yinh naj yu ischikꞌil Komam ok xahanbꞌalil,
yebꞌ yu Istzotiꞌ Komam yalikꞌo ebꞌnaj.
Mach xiw ebꞌnaj yaniko isbꞌa yul isqꞌabꞌ kamikal, to kaw ishin isbꞌa ebꞌnaj iskami.
¡Yuxin tzalahojabꞌ satkanh yebꞌ mak ay yul satkanh!
Yajaꞌ kꞌanchꞌan hex ay hex sat txꞌo txꞌotxꞌ yebꞌ tzet ay xol haꞌ mar,
yuto sunil ishowal naj matzwalil maꞌayapno texol,
yuto yohta naj ta hanikꞌxanhe tiempo aykꞌo naj,» xhihaytij.
Hayet yilni noꞌ dragón tuꞌ ta qꞌojlaxayti noꞌ sat txꞌotxꞌ, yok noꞌ istzumbꞌenokꞌo ix pitzkꞌa nichꞌan iswinaj unin tuꞌ. Yajaꞌ xin aqꞌlax kabꞌebꞌ isxikꞌ ix kaw nimej hakaꞌ xikꞌ noꞌ tꞌiw, yah ix satkanh, isto ix bꞌey txꞌotxꞌ desierto bꞌay ay huneꞌ yehobꞌal ix yu Komam, yunhe nahat chiꞌelkano ix tet noꞌ dragón tuꞌ. Haꞌ tuꞌ xin aqꞌlax tzet chislo ix yulbꞌal yikta iskanh tiempo. [*]Wal noꞌ dragón tuꞌ yalti noꞌ huneꞌ niman haꞌ yul istiꞌ yunhe yijlaxto ix yu haꞌ niman haꞌ tuꞌ. Yajaꞌ xin kolwa txꞌo txꞌotxꞌ yinh ix, yuto yukꞌto txꞌotxꞌ haꞌ yalti noꞌ yul istiꞌ. Kaw tit ishowal noꞌ dragón tuꞌ yinh ix, isto noꞌ yanoko howal yinh hunteqꞌan yunin ix, haꞌ ton mak chiyijen ischejbꞌanil Komam Dios yebꞌ ebꞌnaj chibꞌeybꞌalnhe iskuybꞌanil Komam Jesucristo. [r]
	[q]12:9 Yángel noꞌ dragón, haꞌ chaliloj ischejabꞌ naj matzwalil.
	[r]12:17 Ay manuscrito bꞌay ay versículo 18, ay bꞌay xin lahan kuybꞌanile chiꞌichiko 13:1.

Kawanh ebꞌnaj Noqꞌ isbꞌi
Lahwi tuꞌ isto noꞌ dragón islinhbꞌanokanh isbꞌa xol arena istiꞌ haꞌ mar.
Wilnihan yahilo huneꞌ mak Noqꞌ isbꞌi [*] xol haꞌ mar tuꞌ, hujebꞌ iswiꞌ, 10 (lahonhebꞌ) xin yukꞌaꞌ. Ayahto hunun iscorona hunun yukꞌaꞌ mak Noqꞌ isbꞌi tuꞌ. Yinh hunun iswiꞌ tuꞌ tzꞌibꞌnhebꞌiliko huneꞌ bꞌihe, txꞌoj istzotel yinh Komam Dios. Huneꞌ mak Noqꞌ isbꞌi wiltuꞌan, lahan jilni yebꞌ noꞌ nime tzꞌibꞌinh bꞌalam, [*] wal yoj xin lahan jilni yebꞌ yoj noꞌ oso, haxa istiꞌ lahan jilni hakaꞌ istiꞌ noꞌ bꞌalam. Yaqꞌni noꞌ dragón tuꞌ sunil yip yebꞌ istzꞌonhobꞌal, yebꞌ iskanhil ye tet huneꞌ mak Noqꞌ isbꞌi tuꞌ. Ay xin huneꞌ iswiꞌ mak Noqꞌ isbꞌi tuꞌ, ayko huneꞌ islahwilal chiꞌaqꞌnikamoj, yajaꞌ xin anhcha islahwilal. Kaw xin kꞌayilo iskꞌul sunil anma ay yul sat yibꞌanhqꞌinal tiꞌ yu huneꞌ tuꞌ. Yok tzujno anma yinta huneꞌ mak Noqꞌ isbꞌi tuꞌ. Yok anma yinoyo isbꞌa tet noꞌ dragón yuto haꞌ aqꞌnhe yip naj Noqꞌ isbꞌi. Yokpaxo anma yinoyo isbꞌa tet naj Noqꞌ isbꞌi tuꞌ, chalni anma hakaꞌ tiꞌ: «¿Mak hunu chu islahbꞌan isbꞌa yebꞌ huneꞌ mak Noqꞌ isbꞌi tiꞌ, yebꞌ maktaxka chu yaqꞌlen howal yebꞌi?» xhi anma.
Huneꞌ mak Noqꞌ isbꞌi tuꞌ chahlax tzoteloj, isloloꞌnhen isbꞌa yalni nimeta tzotiꞌ, yalnipaxo tzotiꞌ txꞌoj yinh Komam Dios. Yaqꞌlaxpaxo yip yok yahawilo yulbꞌal 42 (iskabꞌ yoxkꞌal) ixahaw. Yok yalno tzotiꞌ txꞌoj yinh Komam Dios, [*] isbꞌahwapaxo yinh isbꞌi Komam, yebꞌ yinh Yatut Komam, yebꞌ yinh mak ay yul satkanh. Ischahlaxpaxo yaniko naj howal yinh sunil makta yetxa Komam Dios, isqꞌoji naj yinh. [*] Yaqꞌlaxpaxo yip naj yibꞌanh sunil anma, yibꞌanh ej konhobꞌ, yibꞌanh ej anma nananta yabꞌxubꞌal, yebꞌ yibꞌanh ej nime konhobꞌ. Yinayo isbꞌa sunil anma ay yul sat yibꞌanhqꞌinal tiꞌ tet naj Noqꞌ isbꞌi tuꞌ, haꞌ ton mak yettaxtikꞌa iswatxꞌi yul sat yibꞌanhqꞌinal tiꞌ mach ayoyo isbꞌi yul teꞌ hum yet qꞌinale [*] yet Komam ok xahanbꞌalil.
Makex cheyabꞌe huneꞌ tiꞌ aqꞌwe heyanma hetxumniloj:
Mak yetxatikꞌa isto preso, chiꞌilaxto preso,
mak yetxatikꞌa ispotxꞌlax yu chꞌen espada,
chipotxꞌlax yu chꞌen espada. [*]
Yuxin hanhonh yuninal Komam Dios honh tiꞌ, kaw yilal janiko janma yinh Komam, yebꞌ niman chijute kokꞌul jaqꞌni techaho isyaꞌtajil.
Lahwi tuꞌ xin wilnihan yahilo huneꞌxa mak hakaꞌ hunu noꞌ niman noqꞌ yul txꞌotxꞌ. Huneꞌ no noqꞌ tuꞌ ay kabꞌebꞌ yukꞌaꞌ noꞌ lahan jilni yebꞌ yukꞌaꞌ noꞌ Meꞌ. Hakaꞌ xin istzotel noꞌ dragón hak tuꞌ istzotel noꞌ. Kaw xin lahan yip noꞌ yebꞌ noꞌ bꞌabꞌel, chisyenilo noꞌ yip yunhe isyijelax tet noꞌ bꞌabꞌel tuꞌ. Hak tuꞌ xin sunil anma yul sat yibꞌanhqꞌinal tiꞌ chiyo isbꞌa tet noꞌ bꞌabꞌel tuꞌ, noꞌ anhcha huneꞌ islahwilal. Chisyeni noꞌ iskabꞌ tuꞌ hunteqꞌan nimeta kꞌaybꞌalkꞌule, yebꞌ chu yinayti noꞌ qꞌa qꞌaꞌ satkanh yibꞌanh txꞌo txꞌotxꞌ yinh sat sunil anma. Hak tuꞌ xin chu yaqꞌni subꞌchaho noꞌ anma yu hunteqꞌan kꞌaybꞌalkꞌule chiꞌaqꞌlax iswatxꞌeꞌ noꞌ yinh sat noꞌ bꞌabꞌel tuꞌ. Ischejni noꞌ iskabꞌ tuꞌ sunil anma ay sat txꞌo txꞌotxꞌ iswatxꞌeno huneꞌ yechel noꞌ lahwina yu chꞌen espada, yaj itzitztopaxoj. Yaqꞌlax yip noꞌ iskabꞌ tuꞌ yaqꞌni isqꞌinal yechel noꞌ bꞌabꞌel tuꞌ yunhe istzoteli yebꞌ yu yaqꞌnikamo makta mach chiyo isbꞌa tet yechel noꞌ bꞌabꞌel tuꞌ. Ischejni noꞌ yalaxoko yechel anma yinh iswatxꞌqꞌabꞌ maka yinh ispalanh. Kaw sunil anma okkano yechel, nixhte unin yebꞌ ichamta anma, anma qꞌalom yebꞌ anma mebꞌaꞌ, anma chejabꞌ yebꞌ anma yet isbꞌa ischukil. Machi xin hunu mak chu isloqꞌwi yebꞌ istxonhwi ta mach ayoko yechel noꞌ yinh, huneꞌ yechel tuꞌ haꞌ ton isbꞌi noꞌ, maka isnumerohal isbꞌi noꞌ.[image: 142.TIF] 

Huneꞌ tiꞌ choche yitzꞌatil wiꞌe. Haꞌ mak ay yitzꞌatil iswiꞌ, istxumabꞌilo yinh tzet yelapno isnumerohal mak Noqꞌ isbꞌi. Huneꞌ numero tuꞌ isnumero anma yehi, haꞌ ton numero 666.

Huneꞌ akꞌ bꞌit yako ebꞌnaj 144 mil
Lahwi tuꞌ wilnihan Komam ok xahanbꞌalil linhankanh yibꞌanh iswiꞌ witz Sión; ayko 144 mil anma iskꞌatanh. Tzꞌibꞌnhebꞌiliko isbꞌi Komam ok xahanbꞌalil yebꞌ isbꞌi Ismam Komam ok xahanbꞌalil tuꞌ yinh ispalanh hunteqꞌan anma tuꞌ. Wabꞌenan huneꞌ yul nuqꞌe yul satkanh hakaꞌ isbꞌili haꞌ nime haꞌ, yebꞌ hakaꞌ isnhirla kꞌuh, yebꞌ hakaꞌ yet kaw txꞌiꞌal mak chiꞌaniko teꞌ arpa. Chaniko huneꞌ akꞌ bꞌit sata istzꞌonhobꞌal Komam Dios, yebꞌ sata ebꞌnaj kanhwanh querubín, yebꞌ sata ebꞌnaj anciano. Kaw xin machi hunu mak chu iskuyni huneꞌ bꞌit tuꞌ, kachannhe ebꞌnaj 144 mil kolchalo xol anma ay yul sat yibꞌanhqꞌinal tiꞌ. Hunteqꞌan ebꞌnaj tuꞌ, maxhtikꞌa hunu ix yiqꞌ ebꞌnaj, machi hunu mule iswatxꞌe ebꞌnaj yebꞌ hunu ix. Kaw tzujannhetikꞌa ebꞌnaj yinta Komam ok xahanbꞌalil bꞌayxanhetuꞌwal chꞌekꞌ Komam. Ebꞌnaj tuꞌ kolchalo ebꞌnaj xol anma, yuxin lahan ebꞌnaj hakaꞌ bꞌabꞌel sat tzꞌunubꞌ chiꞌaqꞌlax tet Komam Dios yebꞌ tet Komam ok xahanbꞌalil. Kaw machi nichꞌano leqꞌtiꞌal ilchalo yinh ebꞌnaj, kaw machi nichꞌano ismul ebꞌnaj sata Komam Dios.
Chejbꞌanile yal ebꞌnaj oxwanh ángel
Lahwi tuꞌ wilnihan huneꞌxa naj ángel chiꞌekꞌ yiktabꞌal satkanh, iqꞌbꞌil Tzotiꞌ yet kolbꞌanile mach istanhbꞌal yu naj yu yalnikꞌo naj tet anma ay yul sat yibꞌanhqꞌinal tiꞌ; tzijxanhe nime konhobꞌal, tzijxanhe anmahil, tzijxanhe abꞌxubꞌal chala, yebꞌ tzijxanhe nixhte konhobꞌal. Chalni naj ángel tuꞌ yinh kaw ip: «Xiwanhwe tet Komam Dios kat heyaniko ismay, yuto maꞌapni yorahil yilni Komam yinh tzet chiꞌeliko anma. Iweyo hebꞌa tet Komam watxꞌenhe satkanh yebꞌ txꞌo txꞌotxꞌ yebꞌ haꞌ mar yebꞌ ej isnuqꞌ ha haꞌ,» xhi naj.
Tzujan huneꞌxa naj ángel yinta naj bꞌabꞌel tuꞌ, yalni naj iskabꞌ tuꞌ: «Wal tinanh maꞌaykꞌay niman konhobꞌ Babilonia, yuto haꞌ ok ukꞌtzenokanh sunil ej konhobꞌ yu istxꞌojal iswiꞌ yinh ixloj yebꞌ yinh winajloj,» xhi naj.
Tzujanxa xin yalni huneꞌxa naj yox ángel yinh kaw ip: «Ta ay mak chiyiyo isbꞌa tet naj Noqꞌ isbꞌi yebꞌ tet yechel naj, kat ischahniko yechel isbꞌi naj yinh ispalanh maka yinh isqꞌabꞌ, chitit huneꞌ niman isyaꞌtajil yibꞌanh yu Komam Dios. Hakaꞌ vino kaw how chiꞌukꞌlaxi kaw machi nino issomil ayayto xol, hak tuꞌ ishowal Komam Dios chiꞌay yibꞌanh hunteqꞌan anma tuꞌ. Chiꞌaqꞌlax ekꞌoyaꞌ yanma xol qꞌa qꞌaꞌ yebꞌ azufre yinh sat sunil ebꞌnaj yángel Komam Dios, yebꞌ yinh sat Komam ok xahanbꞌalil. Huneꞌ bꞌay chiꞌaqꞌlax ekꞌoyaꞌ yanma ebꞌnaj tuꞌ aynhetikꞌako yah isnhubꞌal yinh sunilbꞌal tiempo. Tzꞌayik, aqꞌbꞌal machi nino xewilal chiꞌaqꞌlax tet makta chiyo isbꞌa tet naj Noqꞌ isbꞌi tuꞌ yebꞌ chiyo isbꞌa tet yechel naj, yebꞌ chichahni yechel isbꞌi naj yinh ispalanh maka yinh isqꞌabꞌ,» xhi naj.
Yuxin sunil makta yetxa Komam Dios yehi, makta chiyijen ischejbꞌanil Komam yebꞌ chako yanma yinh Komam Jesús, yilal niman chute iskꞌul yaqꞌni techahoj.
Lahwi tuꞌ wabꞌenan huneꞌ yul nuqꞌe awi yul satkanh, yalni wetan hakaꞌ tiꞌ:
—Tzꞌibꞌnhekano huneꞌ tiꞌ: “Saqꞌal yet mak chikam yinh ismunil Komam Dios yinh tzꞌayik chihul kosata tiꞌ,” xhi. Yalnipaxo Komam Espíritu hakaꞌ tiꞌ: “Hoꞌ kaw yeli, hunteqꞌan anma chikam tuꞌ chixew yinh sunil ismunil. Sunil iskꞌulal iswatxꞌe yul sat yibꞌanhqꞌinal tiꞌ chiꞌaqꞌlax ispaj selel tet yu Komam Dios,” xhi Komam Espíritu, xhi yul satkanh.
Huneꞌ hakaꞌ yet chiꞌilaxkanh sat tzꞌunubꞌ chu sat txꞌo txꞌotxꞌ tiꞌ
Lahwi tuꞌ wilnihan huneꞌ moyan kaw saj, tzꞌonhanayo huneꞌ mak hakaꞌ anma jilni yibꞌanh huneꞌ moyan tuꞌ. Ayahto huneꞌ corona nabꞌa oro yinh iswiꞌ, iqꞌbꞌil huneꞌ chꞌen kꞌupbꞌal trigo yu, kaw ayahti yeh. Lahwi tuꞌ yelti huneꞌxa naj ángel yul Yatut Komam Dios, yahwi naj yinh kaw ip tet mak tzꞌonhanayo yibꞌanh huneꞌ moyan tuꞌ hakaꞌ tiꞌ: «Okanh hakꞌupukanh ixim trigo, yuto qꞌanxa ixim, istiempohalxa iskꞌuplaxkanh ixim sat txꞌo txꞌotxꞌ,» xhi naj. Yinhnhena tuꞌ yanikto huneꞌ mak tzꞌonhanayo yibꞌanh moyan tuꞌ iskꞌupom trigo xol ixim, iskꞌupnikanh naj ixim trigo sat txꞌo txꞌotxꞌ tiꞌ. Lahwi tuꞌ yelilo huneꞌxa naj ángel yul Yatut Komam Dios yul satkanh, yetbꞌipaxo naj huneꞌ chꞌen kꞌupbꞌal uva kaw ay yeh. Yelpaxilo huneꞌxa naj ángel bꞌay ay mexha yet xahanbꞌal, huneꞌ naj ángel tuꞌ ay yip naj yibꞌanh qꞌa qꞌaꞌ. Yahwi naj yinh kaw ip tet naj iqꞌnhe chꞌen kꞌupom uva: «Akto haꞌ kꞌupom uva xol teꞌ uva ay sat txꞌo txꞌotxꞌ kat hakꞌupnilo teꞌ, yuto qꞌanxa teꞌ,» xhi naj.
Yok naj ángel tuꞌ iskꞌupno sunil teꞌ uva ay sat txꞌo txꞌotxꞌ tiꞌ, yanayto naj teꞌ yul huneꞌ niman bꞌay chixanhlaxilti yal teꞌ. Huneꞌ tiꞌ chal yelapno yinh huneꞌ niman isyaꞌtajil chitit yu Komam Dios. Haꞌ xin istxam konhobꞌ xanhlaxilti yal teꞌ uva tuꞌ, yelilo chikꞌ bꞌay yatzꞌlax yal teꞌ, isto lehno chikꞌ tuꞌ, kaw nahat ah ispimal, ahapno yinh istiꞌ noꞌ cheh bꞌay kachan yekꞌ isfreno noꞌ, wal bꞌay to lehno chikꞌ tuꞌ aymi hunu 80 (iskanhwinaj) legua yukoj.
Ebꞌnaj ángel iqꞌnhe hujebꞌ majan islahobꞌal isyaꞌtajil
Wilnihan huneꞌxa yechel yul satkanh, kaw ay yelapnoj yebꞌ kaw kꞌaybꞌalkꞌule jilni. Wilan hujwanh ebꞌnaj ángel iqꞌnhe hujebꞌ majan islahobꞌal isyaꞌtajil, haꞌ yinh hunteqꞌan isyaꞌtajil tuꞌ bꞌay chiyijkano isbꞌa ishowal Komam Dios.
Wilnipaxojan huneꞌ hakaꞌ haꞌ mar leyantoj, hakaꞌ chꞌen vidrio jilni, soman ye yebꞌ qꞌa qꞌaꞌ. Ay xin hunteqꞌan anma linhankanh yibꞌanh huneꞌ hakaꞌ haꞌ mar tuꞌ, iqꞌbꞌil yarpa aqꞌbꞌil yu Komam Dios. Hunteqꞌan anma tuꞌ haꞌ ton sunil mak qꞌoji yinh naj Noqꞌ isbꞌi yebꞌ yinh yechel naj, yebꞌ yinh isnumerohal isbꞌi naj. Chaniko anma tuꞌ isbꞌit yaꞌ Moisés ischejabꞌ Komam Dios, yebꞌ isbꞌit Komam ok xahanbꞌalil, chalni anma hakaꞌ tiꞌ:
«Hach Jahawil, yebꞌ hach koDiosalanh kaw sunil tzettaj ye tuꞌ chisje hawatxꞌeni.
Kaw aykano yelapno sunil tzet ye tuꞌ watxꞌebꞌil hawu yebꞌ chikꞌay kokꞌul jilni.
Kaw tohol yebꞌ kaw tꞌinhankano habꞌeybꞌal. Hach tiꞌ Rey hach yinh sunil ej konhobꞌ.
Mam Jahawil, kaw sunil anma chixiw tawet kat yaniko hamay,
yuto hachnhechꞌan kaw kꞌulach, machi nichꞌano istxꞌojal tawinh.
Chitit anma yul hunun konhobꞌ kat yinayo isbꞌa tasataj,
yuto maxawil yinh istoholal yinh tzet chiꞌeliko anma,» [*] xhi anma tuꞌ.
Lahwi tuꞌ wilnihan ishajni isbꞌa Yatut Komam Dios yul satkanh, huneꞌ bꞌay kꞌuwan istrato Komam Dios. Yul Yatut Komam tuꞌ elilo hujwanh ebꞌnaj ángel yebꞌ hujebꞌ majan isyaꞌtajil. Kaw saj ye qꞌap lino ayko xilo isqꞌap ebꞌnaj, kaw xin chitzejtzoni, yebꞌ xin nabꞌa oro issincho ebꞌnaj aykoj, nime ispaqꞌo sat chiꞌahapno yalanh istxam iskꞌul ebꞌnaj. Huneꞌ naj xol ebꞌnaj kanhwanh querubín aqꞌni hunun vaso nabꞌa oro tet hunun ebꞌnaj hujwanh ángel tuꞌ. Hunteqꞌan vaso tuꞌ nohna yu ishowal Komam Dios, Komam itzitznhetikꞌa yinh sunilbꞌal tiempo. Kaw nohilo yul Yatut Komam Dios tuꞌ yu nhubꞌ yu isqꞌaqꞌal yip Komam. Machi xin hunu mak chu yokto bꞌey tuꞌ masanta chijkano isbꞌa hujebꞌ majan isyaꞌtajil iqꞌbꞌil yu ebꞌnaj hujwanh ángel tuꞌ. [image: 143.png] 

Hunteqꞌan vaso bꞌay ayayto ishowal Komam Dios
Lahwi tuꞌ wabꞌenan yelilti yaw huneꞌ yul nuqꞌe yinh kaw ip yul Yatut Komam Dios, yalni tet ebꞌnaj hujwanh ángel: «As jobꞌweyo ishowal Komam Dios ayayto yul hunun vaso tiꞌ yibꞌanh txꞌo txꞌotxꞌ,» xhi.
Isto naj bꞌabꞌel ángel isjobꞌnoyo ishowal Komam ayayto yul isvaso yibꞌanh txꞌo txꞌotxꞌ. Yelilo hunteqꞌan yabꞌil kaw how yebꞌ kaw txꞌoj yinh isnimanil anma ayko yechel naj Noqꞌ isbꞌi yinh, yebꞌ makta yiyo isbꞌa tet yechel naj.
Lahwi tuꞌ isjobꞌnayo naj iskabꞌ ángel ishowal Komam ayayto yul isvaso yibꞌanh haꞌ mar, yinhnhena tuꞌ xin, iskajponhilo haꞌ hakaꞌ ischikꞌil hunu mak chipotxꞌlaxkamoj. Iskamilo sunil no noqꞌ itzitz ay xol haꞌ.
Lahwi tuꞌ isjobꞌnayo naj yox ángel ishowal Komam Dios ayayto yul isvaso yibꞌanh ej haꞌ nimeta haꞌ, yebꞌ yibꞌanh isnuqꞌ ha haꞌ, ismeltzoko haꞌ chikꞌal. Wabꞌenan yalni naj yahawil ha haꞌ:
«Mamin, hach tiꞌ Dios hach, machi nino istxꞌojal ayko tawinh.
Ayach tinanh yebꞌ xin ayachxatikꞌa yet yalanhtokanoj.
Hach tiꞌ kaw istoholal chawatxꞌe, yuto maxawil yinh tzet chiꞌeliko anma tiꞌ.
Yuto haꞌ hunteqꞌan anma tiꞌ malnito ischikꞌil hunteqꞌan
mak hawetxa yehi yebꞌ ebꞌnaj hachejabꞌ halni hatzotiꞌ.
Tinanh xin yet ay anma tiꞌ hawaqꞌni chikꞌ yukꞌuꞌ,» xhi naj.
Wabꞌenpaxojan yal-lax bꞌay ay ismexhahil xahanbꞌal hakaꞌ tiꞌ: «Hoꞌ Mamin, sunil chu hawu. Hach tiꞌ xin chawil yinh istoholal yebꞌ isyelal yinh tzet chiꞌeliko anma,» xhi.
Isjobꞌnayo naj iskanh ángel ishowal Komam Dios ayayto yul isvaso yibꞌanh tzꞌayik, yaqꞌlax yip yoj tzꞌayik tuꞌ isnhusnito anma. Kaw tzꞌato anma yu isqꞌaqꞌal tzꞌayik tuꞌ, yajaꞌ maxhtikꞌa isnah isbꞌa, yebꞌ maxhtikꞌa yiyo isbꞌa tet Komam Dios. Wal xin ok anma bꞌuchwal yinh Komam, Komam ay yip yibꞌanh hunteqꞌan isyaꞌtajil tiꞌ.
Isjobꞌnayo naj ishoꞌ ángel ishowal Komam Dios ayayto yul isvaso yibꞌanh bꞌay tzꞌonhan naj Noqꞌ isbꞌi, iskan sunil tzet ayko yalanh yip naj yinh qꞌejholo. Kaw xin chiskachꞌ yaqꞌ anma yu isyaꞌtajil; yajaꞌ maxhtikꞌa isbꞌejkano anma iswatxꞌen istxꞌojal. Wal xin ok anma yalaꞌ tzotiꞌ txꞌoj yinh Komam Dios yu isyaꞌil isyaꞌtajil, yebꞌ yu hunteqꞌan howla yabꞌil elilo yinh.
Isjobꞌnayo naj iswaj ángel ishowal Komam Dios yayto yul isvaso yibꞌanh haꞌ niman Éufrates. Istajkanh haꞌ yunhe iskankano isbꞌeh haꞌ isbꞌeho ebꞌnaj rey chitit bꞌay chiꞌahilo tzꞌayik.
Wilnihan oxwanh espíritu kaw machiswalil hakaꞌ jilni noꞌ pahtzaꞌ. Huneꞌ elti yul istiꞌ naj chiyij dragón, huneꞌxa elti yul istiꞌ naj Noqꞌ isbꞌi, huneꞌxa xin elti yul istiꞌ naj chisbꞌaliko isbꞌa ischejabꞌo Komam Dios. Hunteqꞌan espíritu tuꞌ yet naj matzwalil yehi, chisye hunteqꞌan kꞌaybꞌalkꞌule. Isto hunteqꞌan espíritu tuꞌ yul sat yibꞌanhqꞌinal, yok iskutxbꞌaniko sunil ebꞌnaj rey yinh howal yinh huneꞌ tzꞌayik kaw ay yelapno yet Komam Dios, Komam kaw aykano yip.
Yalni Komam ok xahanbꞌalil hakaꞌ tiꞌ: «Abꞌewe tzet chiwalan, chinapni lemnahan hakaꞌ chiyu yapni hunu elqꞌom. Saqꞌal yet mak chimajwahi yebꞌ chisyaꞌilnhe xil isqꞌap yunhe mach chiꞌekꞌ tꞌiltꞌoni kat yel istxꞌixobꞌal sata anma,» xhi Komam.
Hunteqꞌan espíritu machiswalil tuꞌ haꞌ kutxbꞌaniko ebꞌnaj rey sat huneꞌ txꞌo txꞌotxꞌ chiyij Armagedón yinh abꞌxubꞌal hebreo. [*]
Isjobꞌnayo naj ishuj ángel ishowal Komam Dios ayayto yul isvaso xol jaqꞌeqꞌ. Wabꞌenan huneꞌ yul nuqꞌe yinh kaw ip elti yul Yatut Komam Dios bꞌay ay istzꞌonhobꞌal, yalni hakaꞌ tiꞌ: «Wal tinanh mayijkano isbꞌa sunil,» xhi. Lahwi tuꞌ isjeplahi, isnhirlapaxoj, isqꞌanhipaxoj, isbꞌili txꞌo txꞌotxꞌ yu huneꞌ niman txixkabꞌ. Maxhtotikꞌa xin hunu txixkabꞌ chiꞌekꞌ hakaꞌ huneꞌ tuꞌ yichitax ispitzkꞌa anma yul sat yibꞌanhqꞌinal tiꞌ. Wal huneꞌ niman konhobꞌ kaw oxebꞌ ayikoj, yaykꞌay sunil ej konhobꞌ ay yul sat yibꞌanhqꞌinal tiꞌ. Isnahniti Komam Dios niman konhobꞌ Babilonia istit ishowal Komam yinh, yaniti Komam isyaꞌtajil yibꞌanh hakaꞌtanhe aqꞌlax vino kaw how yukꞌuꞌ. [*]Sunil konhobꞌ ayayo xol haꞌ mar yebꞌ xin ej witz kꞌaykanokanh. Istit nimeta sajbꞌat yul satkanh yibꞌanh anma, aymi hunu quintal yalil hunun chꞌen. Yok anma istzꞌaktiꞌnhen Komam Dios yu chꞌen sajbꞌat tuꞌ, yuto kaw aqꞌlax ekꞌoyaꞌ yanma anma.

Isyaꞌtajil aqꞌlax tet ix ix txꞌoj ye iswiꞌ
Lahwi tuꞌ yul huneꞌ naj ángel inkꞌatanhan, huneꞌ naj yetbꞌi ebꞌnaj hujwanh iqꞌbꞌil isvaso, yalni naj wetan: «Kata chinyehan isyaꞌtajil chiꞌalaxayo yibꞌanh ix ix txꞌoj ye iswiꞌ tawet, ix tzꞌonhanayo yibꞌanh ej ha haꞌ. Sunil ebꞌnaj yahawil konhobꞌ yul sat yibꞌanhqꞌinal tiꞌ, xaꞌaykꞌay yinh mule yebꞌ ix, haxa anma ay yul sat yibꞌanhqꞌinal tiꞌ xin, hakaꞌtanhe xayukꞌtzekanh ix yinh mule yu istxꞌojal iswiꞌ,» xhi naj.
Yinh huneꞌ isye Komam Espíritu wettuꞌan, wilan kinyinitojan naj ángel tuꞌ bꞌey txꞌotxꞌ desierto. Wilnihan huneꞌ ix ix ayahto yibꞌanh huneꞌ noꞌ niman noqꞌ. Huneꞌ no noqꞌ tuꞌ kajinh yinh noꞌ, hantanhe xin hunteqꞌan bꞌihe txꞌoj istzotel yinh Komam Dios ayko yinh noꞌ, hujebꞌ xin iswiꞌ noꞌ, yebꞌ 10 (lahonhebꞌ) yukꞌaꞌ noꞌ. Huneꞌ ix ix tuꞌ kajmutzꞌmunhe yebꞌ kajyolyonhe jilni xil isqꞌap ix, hantanhe xin yelawil aykoj; ayko chꞌen oro yebꞌ chꞌen perla yelawiloj, yebꞌ hunteqꞌan chꞌen chꞌen kꞌulchꞌan jilni. Iqꞌbꞌil xin huneꞌ chꞌen vaso nabꞌa oro yu ix, nohna yu sunil isyahbꞌetajil yebꞌ mule chiswatxꞌe ix. Tzꞌibꞌnhebꞌiliko huneꞌ bꞌihe yinh ispalanh ix, machi mak ohtanhe, chalni hakaꞌ tiꞌ: «Huneꞌ niman konhobꞌ Babilonia, miꞌe yinh sunil ebꞌix txꞌoj ye iswiꞌ yebꞌ sunil tzet machiswalil ay yul sat yibꞌanhqꞌinal tiꞌ,» xhikoj. Haxa wilnihan xin kaw ukꞌum ix yu ischikꞌil ebꞌnaj yetxa Komam Dios potxꞌbꞌilkamoj, yebꞌ yu ischikꞌil ebꞌnaj yaqꞌ isbꞌa testigohal yinh Komam Jesús. [image: 144.TIF] 

Kaw xin kꞌayilo inkꞌulan yet wilnihan ix. Yalni naj ángel wetan: «¿Tzet yinh xin kaw chikꞌayilo hakꞌul hawilni ix? Wal xin chiwalan tawet yinh tzet yelapno ye huneꞌ ix tiꞌ yebꞌ no noqꞌ hujebꞌ iswiꞌ yebꞌ 10 (lahonhebꞌ) yukꞌaꞌ ayikto yalanh ix. No noqꞌ maxawil tuꞌ, haꞌ ton huneꞌ naj aytikꞌa yet payxa, yajaꞌ matxa naj aykꞌo tinanh, yaj chiꞌahilo naj yul huneꞌ niman xabꞌ yet yalanhto maxhto chitokano naj yinh isyaꞌtajil. Haxa anma ay sat txꞌo txꞌotxꞌ tiꞌ, hunteqꞌan mach ayayo isbꞌi yul teꞌ hum yet qꞌinale mach istanhbꞌal yettaxtikꞌa iswatxꞌi huneꞌ yul sat yibꞌanhqꞌinal tiꞌ, kaw chikꞌay iskꞌul yilni naj Noqꞌ isbꞌi tuꞌ, naj aytikꞌa payxa, yajaꞌ machi naj tinanh, yajaꞌ xin chihulupaxoj.
»Mak ay yitzꞌatil iswiꞌ, istxumabꞌilo huneꞌ tiꞌ: Haꞌ hujebꞌ iswiꞌ noꞌ tuꞌ, yechel hujebꞌ witz bꞌay tzꞌonhan ix ix tuꞌ, yechelpaxo hujwanh ebꞌnaj yahawil konhobꞌ yehi. Howanh ebꞌnaj yahawil tuꞌ xatanhiloj, huneꞌ naj xin ayko yahawil tinanh, hunxa naj xin chiꞌok naj yahawilo tzujanilxa, yajaꞌ xin hanikꞌxanhe tiempohal. Haxa huneꞌ naj Noqꞌ isbꞌi, naj aytikꞌa payxa, yajaꞌ machi tinanh, yet chihul naj tuꞌ haꞌ naj chiꞌok yahawilo yinhxa iswaxajwanh, yuto yetbꞌi isbꞌa naj yebꞌ ebꞌnaj hujwanh. Hayet chiꞌok naj yahawilo tuꞌ bꞌehxa isto naj yinh isyaꞌtajil yinh hunelnhe.
»Haxa 10 (lahonhebꞌ) yukꞌaꞌ noꞌ hawil tuꞌ, yechel yinh 10 (lahonhwanh) ebꞌnaj rey maxhto chiꞌok yahawiloj, yaj xin hun chu yaqꞌlax yip ebꞌnaj yebꞌ naj Noqꞌ isbꞌi yok yahawil yinh hanikꞌ tiempohal. Ebꞌnaj 10 (lahonhwanh) tuꞌ, hunlahanxanhe chute ebꞌnaj isnabꞌal kat yaqꞌni ebꞌnaj yip yebꞌ yahawilal tet naj Noqꞌ isbꞌi, kat yaniko ebꞌnaj howal yinh Komam ok xahanbꞌalil. Yajaꞌ chiqꞌoji Komam yinh ebꞌnaj, yuto haꞌ Komam tuꞌ, Yahawil yinh ebꞌnaj yahawil yebꞌ xin Rey Komam yinh ebꞌnaj rey. Wal makta awtebꞌil yu Komam yebꞌ mak sikꞌbꞌililoj, yebꞌ makta yijem tet Komam, ayko iskꞌatanh yet chiqꞌoji Komam yinh ebꞌnaj tuꞌ,» xhi naj ángel.
Yalnipaxo naj ángel tuꞌ wetan: «Wal hunteqꞌan ha haꞌ hawil bꞌay tzꞌonhanayo ix ix txꞌoj ye iswiꞌ tuꞌ, yechel ej anma, yebꞌ ej nime konhobꞌ yebꞌ nixhte konhobꞌ, yebꞌ ej anma nananta yabꞌxubꞌal. Haꞌ 10 (lahonhebꞌ) yukꞌaꞌ naj Noqꞌ isbꞌi hawil tuꞌ yechel ebꞌnaj rey, haꞌ ebꞌnaj chiyahnikanh ix txꞌoj ye iswiꞌ tuꞌ kat istꞌilbꞌalax ix kat isbꞌejlaxkano ix. Chikꞌuxlaxto isnimanil ix kat isnhuslaxto xol qꞌa qꞌaꞌ. Komam Dios aniko yinh iskꞌul ebꞌnaj rey tuꞌ iswatxꞌen hakaꞌ tzet choche Komam yuxin hunlahan yute ebꞌnaj isnabꞌal, yaqꞌni ebꞌnaj sunil yip tet naj Noqꞌ isbꞌi masanta chij isbꞌa tzet halbꞌilxatikꞌa yu Komam Dios. Wal huneꞌ ix ix hawil tuꞌ, yechel huneꞌ niman konhobꞌ ay yip yibꞌanh sunil ebꞌnaj rey ay yul sat yibꞌanhqꞌinal tiꞌ ye ix,» xhi naj ángel.
Tanhtzelaxilo niman konhobꞌ Babilonia
Lahwi tuꞌ xin wilnihan yayilo huneꞌ naj ángel yul satkanh kaw ay yip. Kaw xin sajbꞌilo sat txꞌo txꞌotxꞌ tiꞌ yu isqꞌaqꞌal naj. Yalni naj yinh kaw ip:
«¡Maꞌaykꞌay niman konhobꞌ Babilonia,
wal tinanh maꞌaykꞌaykanoj!
Maꞌok yatuto ebꞌnaj ischejabꞌ naj matzwalil yebꞌ yehobꞌalo espíritu txꞌoj,
yebꞌ yatuto noꞌ chꞌik yahbꞌetaj, yebꞌ mach kꞌuloj.
Yuto sunil ej konhobꞌ xaꞌaykꞌay yinh mule yu istxꞌojal huneꞌ konhobꞌ tuꞌ,
hakaꞌtanhe kaw xaꞌiskamtzekanilo iswiꞌ hunteqꞌan konhobꞌ tuꞌ yu istxꞌojal.
Haxa ebꞌnaj rey ay yul sat yibꞌanhqꞌinal tiꞌ xaꞌaykꞌay ebꞌnaj yinh ixloj yu huneꞌ konhobꞌ tuꞌ.
Sunil ebꞌnaj txonhwom ay yul sat yibꞌanhqꞌinal tiꞌ,
xaꞌok ebꞌnaj qꞌalomal yu istxonhni tzettaj ye tuꞌ kaw ay istohol,
yuto huneꞌ konhobꞌ tuꞌ kaw loloꞌ isqꞌaptzen isbꞌa yebꞌ yekꞌtzen qꞌinh,» [*] xhi naj ángel tuꞌ.
Lahwi tuꞌ wabꞌenpaxojan huneꞌxa yul nuqꞌe satkanh, halni hakaꞌ tiꞌ:
«Hex wetxahan, elanhwe yul huneꞌ konhobꞌ tiꞌ
yunhe mach cheyilto hewatxꞌen istxꞌojal chiswatxꞌe,
yebꞌ yunhe maxhtaj hunex chechah isyaꞌtajil chul yibꞌanh.
Huneꞌ konhobꞌ tiꞌ kaw xaꞌahtenno ismul,
xaꞌahilo satkanh,
yajaꞌ wal tinanh xin manalaxti ismul yu Komam Dios.
Hakaꞌtikꞌa yute yaqꞌni tet anma, hak tuꞌ chu heyaqꞌni tet,
kayelto ekꞌbꞌal ispaj selel cheyaqꞌ tet.
Hunteqꞌan howla tzet ye tuꞌ ayayto yul isvaso yaqꞌ yukꞌuꞌ anma, pajtzewe tet,
yaj kayelto ekꞌna kaw how cheyute.
Hakaꞌtikꞌa yu isloloꞌnhen isbꞌa yebꞌ yaqꞌni tzet yoche yanma,
hak tuꞌ chu heyaqꞌni ekꞌoyaꞌ yanma kat heyaqꞌni isyaꞌtajil tet,
yuto chal huneꞌ konhobꞌ Babilonia [*] tuꞌ hakaꞌ tiꞌ:
“Hanintiꞌan kaw reina hinan,
tzꞌonhan hinan yul intzꞌonhobꞌalan,
man hunixojan, mach bꞌaqꞌinhal chiꞌekꞌyaꞌ wanmahan,” xhi.
Yuxinto huneꞌnhe tzꞌayikal chihul sunil isyaꞌtajil yibꞌanh,
chihul kamikal, oqꞌil, wahil, kat isnhuslaxto xol qꞌa qꞌaꞌ,
yuto ay yip Komam Dios Jahawil yanayo isyaꞌtajil yibꞌanh huneꞌ konhobꞌ tuꞌ,» [*]
xhi huneꞌ yul nuqꞌe tuꞌ.
Wal sunil ebꞌnaj rey ay yul sat yibꞌanhqꞌinal tiꞌ, ebꞌnaj yako ismul yebꞌ yaqꞌ yoche tzet chal isnimanil yebꞌ huneꞌ konhobꞌ [s]. tuꞌ, kaw chꞌoqꞌ ebꞌnaj yebꞌ kaw chitzꞌay iskꞌul ebꞌnaj yilni yah isnhubꞌal yet chitzꞌatoj. Nahat xin chikankano linhno ebꞌnaj yu xiwkilal yilni isyaꞌtajil chiꞌay yibꞌanh konhobꞌ tuꞌ, chalni ebꞌnaj:
«¡Ay, kaw kꞌanchꞌan niman konhobꞌ Babilonia,
huneꞌ konhobꞌ kaw aykano yip!
Yuto kaw yinh anhe mahul isyaꞌtajil yibꞌanh,» [*] xhi ebꞌnaj.
Hakpax tuꞌ ebꞌnaj txonhwom ay yul sat yibꞌanhqꞌinal tiꞌ, kaw chitzꞌay iskꞌul ebꞌnaj, yebꞌ kaw chiꞌoqꞌ ebꞌnaj yuto matxa mak chiloqꞌni tzet chistxonh ebꞌnaj. Yuto kaw yijatzilxa chistxonh ebꞌnaj chꞌen oro, chꞌen plata, yebꞌ ej chꞌen chꞌen kꞌulejchꞌan jilni, yebꞌ chꞌen perla. Chistxonhnipaxo ebꞌnaj qꞌap lino kaw ay istohol, qꞌap qꞌap kajmutzꞌmunhe jilni, yebꞌ qꞌap seda, yebꞌ qꞌap qꞌap kaj jilni. Chistxonhnipaxo ebꞌnaj sunil ej te teꞌ xuqꞌ sam, yebꞌ tzettaj ye tuꞌ watxꞌebꞌil yinh istxꞌiꞌeh noꞌ elefante, [t] yinh castilla. yebꞌ yinh ej te teꞌ kaw ay istohol, yebꞌ yinh chꞌen bronce, yinh chꞌen hierro yebꞌ yinh chꞌen mármol. Chistxonhnipaxo ebꞌnaj teꞌ canela yebꞌ yanhal itah kaw xuqꞌ sam, yebꞌ teꞌ pom, yebꞌ mirra, yebꞌ anh kaw xuqꞌ sam, yebꞌ teꞌ vino, yebꞌ teꞌ aceite, yebꞌ ixim harina kaw ay istohol, yebꞌ ixim trigo. Chistxonhnipaxo ebꞌnaj noꞌ wakax, noꞌ meꞌ yebꞌ noꞌ cheh, yebꞌ teꞌ carruaje. Chistxonhnipaxo ebꞌnaj anma chejabꞌo tet huneꞌ konhobꞌ tuꞌ. Chalni ebꞌnaj txonhwom tet huneꞌ konhobꞌ tuꞌ:
«¡Matxa chiꞌapni teꞌ lobꞌehal tawet tinanh,
hunteqꞌan teꞌ kaw chawoche halobꞌ.
Kaw makꞌaykanilo haloloꞌal yebꞌ haqꞌalomal,
matxa bꞌaqꞌinhal chawil yinh!» xhi ebꞌnaj.
Ebꞌnaj txonhwom kaw okkano qꞌalomal yu huneꞌ konhobꞌ tuꞌ, nahat kan linhno ebꞌnaj yu xiwkilal yilni isyaꞌtajil chiꞌay yibꞌanh konhobꞌ tuꞌ, kaw xin chiꞌoqꞌ ebꞌnaj yebꞌ chitzꞌay iskꞌul ebꞌnaj yinh konhobꞌ tuꞌ. Chalni ebꞌnaj:
«¡Ay, kaw kꞌanchꞌan huneꞌ niman konhobꞌ tiꞌ!
Huneꞌ konhobꞌ tiꞌ lahantikꞌa hakaꞌ hunu ix ix chiꞌaniko qꞌap lino kaw ay istohol xilo isqꞌap,
yebꞌ hunteqꞌan xilqꞌape kajmutzꞌmunhe yebꞌ kaj jilni,
aypaxiko chꞌen oro yebꞌ chꞌen perla yebꞌ chꞌen chꞌen kaw ay istohol yelawiloj,
yajaꞌ xin yinh kaw hunepnhe matanhkanilo isqꞌalomal,» xhi ebꞌnaj.
Sunil ebꞌnaj yahaw barco yebꞌ anma ayikto yul barco tuꞌ, yebꞌ ebꞌnaj chibꞌaqꞌon teꞌ, yebꞌ hunteqꞌanxa mak chimunla yibꞌanh haꞌ mar, nahat kankano linhnoj. Yet yilni ebꞌnaj yah isnhubꞌal huneꞌ konhobꞌ tuꞌ yah yaw ebꞌnaj, yalni ebꞌnaj: «Kaw machi hunuxa konhobꞌ hakaꞌ huneꞌ niman konhobꞌ tiꞌ,» xhi ebꞌnaj. Yanahto ebꞌnaj pojoj xol xil iswiꞌ yu bꞌiskꞌulal, kaw xin chꞌoqꞌ ebꞌnaj, yebꞌ kaw chitzꞌay iskꞌul ebꞌnaj yinh konhobꞌ tuꞌ, chalni ebꞌnaj:
«¡Ay, kaw kꞌanchꞌan huneꞌ niman konhobꞌ!
Yu isqꞌalomal yuxin qꞌalombꞌikanh ebꞌnaj ay isbarco xol haꞌ mar.
¡Yajaꞌ xin yinh kaw hunepnhechꞌan matanhiloj!» [*] xhi ebꞌnaj.
Yuxin tzalahanhwe hex ay hex yul satkanh yu maꞌaykꞌay huneꞌ konhobꞌ tuꞌ. [*]
Tzalahanhwepaxo hex yet hexxa Komam Dios,
hex ischejabꞌ Komam yet payat yebꞌ hex ischejabꞌ Komam Jesús,
yuto hakaꞌ yu yaqꞌni huneꞌ konhobꞌ tuꞌ ekꞌoyaꞌ heyanma,
hak tuꞌ yu yaqꞌlax ekꞌoyaꞌ yanma yu Komam Dios.
Lahwi tuꞌ wilnihan yinikanh huneꞌ naj ángel kaw ay yip, huneꞌ chꞌen niman chꞌen hakaꞌ chꞌen molino yet trigo, isqꞌojnayto naj chꞌen xol haꞌ mar, yalni naj:
«Hak tiꞌ chu isqꞌojlaxayo huneꞌ niman konhobꞌ Babilonia,
matxa bꞌaqꞌinhal xin chiꞌil-laxi.
Matxa bꞌaqꞌinhal chiꞌabꞌelax yok teꞌ arpa,
yebꞌ teꞌ suꞌ yebꞌ chꞌen trompeta yulaj iscallehal konhobꞌ tuꞌ. [*]
Matxa xin hunu naj munlawom chiꞌil-lax ismunla yinh tzettaj munilal,
yebꞌ matxa chiꞌabꞌelax yok chꞌen molino yul konhobꞌ tuꞌ.
Matxa xin chiꞌil-lax isqꞌaqꞌal hunu cantil,
matxa xin chiꞌabꞌelax iswejcha anma yinh mohyilal. [*]
Matxa xin chiꞌil-lax ebꞌnaj txonhwom yul konhobꞌ tuꞌ
waxanhka xin kaw ay yelapno ye ebꞌnaj sata anma yul sat yibꞌanhqꞌinal tiꞌ.
Yaqꞌnipaxo subꞌchaho huneꞌ konhobꞌ tuꞌ sunil anma yul sat yibꞌanhqꞌinal tiꞌ yu isnawalil.
»Alaxpaxayo huneꞌ niman isyaꞌtajil yibꞌanh konhobꞌ Babilonia tuꞌ yuto haꞌ bꞌey tuꞌ ilcha ischikꞌil ebꞌyaꞌ ischejabꞌ Komam Dios potxꞌbꞌilkamoj, yebꞌ ischikꞌil makta yetxa Komam yehi, yebꞌ ischikꞌil ebꞌnaj potxꞌlax yul sat yibꞌanhqꞌinal tiꞌ,» xhi naj ángel tuꞌ.
Lahwi tuꞌ wabꞌenan yul isnuqꞌ txꞌiꞌal anma yul satkanh yalni yinh kaw ip:
«¡Kaw niman yelapno Komam Dios Jahawil,
Komam bꞌay chitit kolbꞌanile!
Hanhkꞌanhe Komam Dios ay ismay yebꞌ kaw ay yip.
Yuto yinh kaw isyelal yebꞌ yinh kaw istoholal chil Komam yinh tzet chiꞌeliko anma.
Mayayo Komam isyaꞌtajil yibꞌanh ix txꞌoj ye iswiꞌ,
ix ayko yechelo konhobꞌ Babilonia,
ix etanto anma ay yul sat yibꞌanhqꞌinal tiꞌ yu istxꞌojal chiswatxꞌe,
yebꞌ yaqꞌ Komam Dios ispaj selel tet ix yu ebꞌnaj ischejabꞌ Komam potxꞌbꞌil yu ix,» [*] xhi.
Yalnipaxo hunteqꞌan yul nuqꞌe tuꞌ hakaꞌ tiꞌ:
«Kaw niman yelapno Komam Dios Jahawil.
Huneꞌ ix ix tuꞌ maxhtikꞌa chisbꞌej yah isnhubꞌal,» xhi.
Wal ebꞌnaj 24 (iskanh iskawinaj) anciano yebꞌ ebꞌnaj kanhwanh querubín ay jahno ebꞌnaj, yay xulno ebꞌnaj, yaniko ebꞌnaj ismay Komam Dios, Komam tzꞌonhan yul istzꞌonhobꞌal. Yalni ebꞌnaj: «Hakojabꞌ tuꞌ, kaw niman yelapno Komam Dios Jahawil,» xhi ebꞌnaj.
Wabꞌenan huneꞌ yul nuqꞌe elti bꞌay tzꞌonhan Komam Dios, yalni hakaꞌ tiꞌ:
«Aweko ismay Komam Dios sunil hex yijem hex tet Komam yebꞌ hex chexxiw tet Komam,
walka ay heyelapnoj maka machi heyelapnoj,» [*] xhi.

Isqꞌinhal ismohyilal Komam ok xahanbꞌalil
Wabꞌenpaxojan hantanhe yul nuqꞌe hakaꞌ ishaxon txꞌiꞌal ej ha haꞌ yebꞌ hakaꞌ isnhirla kꞌuh, chalni hakaꞌ tiꞌ:
«Kaw niman yelapno isbꞌi Komam Dios Jahawil,
yuto Komam kaw aykano yip maschahko yok yahawil.
Tzalajonhwej, kaw jaqꞌaꞌwe tzala kokꞌul,
kat janiko ismay Komam Dios yuto maꞌapni istzꞌayikal ismohyi Komam ok xahanbꞌalil.
Haꞌ mak chiꞌok yixalo Komam tuꞌ kaw watxꞌebꞌilxa isbꞌa.
Yuto xahal-laxi ta chako ix xil isqꞌap,
qꞌap lino kaw aykanh istohol yebꞌ kaw saj yehi,
yebꞌ kaw chitzejtzoni.
Huneꞌ xilqꞌape tuꞌ yechel istoholal chisbꞌeybꞌalnhe makta yetxa Komam Dios yehi,» [*] xhi.
Yalni huneꞌ naj ángel wetan:
—Tzꞌibꞌnhe huneꞌ tiꞌ: “Saqꞌal yet makta awtebꞌil yinh ismohyilal Komam ok xahanbꞌalil,” xhi naj. Yalnipaxo naj:
—Hunteqꞌan tzotiꞌ tiꞌ yet Komam Dios yehi, isyelal chala, xhi naj.
Lahwi tuꞌ way jahnojan sata naj ángel tuꞌ yu winayo inbꞌahan sata naj walnihan, yajaꞌ xin yal naj wetan:
—Mach chaxhay jahno yinh insatan yuto ischejabꞌ Komam Dios wehan hakaꞌ hach tiꞌ, yebꞌ hakaꞌ ebꞌnaj hawuxhta chaqꞌ isbꞌa yalnilo Istzotiꞌ Komam Jesús. Wal xin kachannhe tet Komam Dios bꞌay chawiyo habꞌa. Yuto haꞌ Istzotiꞌ Komam Jesús, haꞌ chiꞌiptzen ebꞌnaj ischejabꞌ Komam, xhi naj.

Huneꞌ mak ayahto yibꞌanh huneꞌ noꞌ sajinh cheh
Lahwi tuꞌ ishajni isbꞌa satkanh, wilnihan huneꞌ noꞌ cheh sajinh, ayahto huneꞌ mak yibꞌanh noꞌ. Huneꞌ mak tuꞌ xin Yijem yebꞌ Isyelal isbꞌi, yuto yinh kaw istoholal [*] chil yinh tzet chiꞌeliko anma, chaqꞌnipaxo howal yinh istoholal. Wal isbꞌaqꞌ sat lahan hakaꞌ xaj qꞌa qꞌaꞌ, hantanhe xin corona ayahto yinh iswiꞌ. Tzꞌibꞌnhebꞌiliko xin huneꞌ bꞌihe yinh, huneꞌ bꞌihe tuꞌ hanhkꞌanhe huneꞌ mak tuꞌ ohtanhe. Wal xil isqꞌap xin bꞌakbꞌiliko chikꞌ yinh. Huneꞌ mak tuꞌ Istzotiꞌ Komam Dios isbꞌi. Tzujan xin ebꞌnaj ángel aqꞌom howal yintaj, ayko qꞌap lino kaw ay istohol xilo isqꞌap ebꞌnaj, yebꞌ kaw saj jilni, machi nichꞌano tzꞌil ayko yinh. Ayahto ebꞌnaj yibꞌanh hunun noꞌ cheh sajinh. Chixinelti huneꞌ chꞌen espada kaw ay yeh yul istiꞌ huneꞌ mak tuꞌ, haꞌ chꞌen xin chaqꞌbꞌalnhe yinhej konhobꞌ. Chꞌok yahawiloj yebꞌ sunil yip, yebꞌ huneꞌ isvara nabꞌa hierro. Hakaꞌ chu isxanhlaxilti yal teꞌ uva yunhe yok teꞌ vinohal, hak tuꞌ chu yanayo isyaꞌtajil yibꞌanh ej konhobꞌ yu ishowal Komam Dios, Komam kaw aykano yip. Wal yinh xil isqꞌap yebꞌ yinh isbꞌul tzꞌibꞌnhebꞌiliko huneꞌ bꞌihe hakaꞌ tiꞌ: Yahawil yinh ebꞌnaj yahaw, Iswiꞌehal yinh ebꞌnaj ayko iswiꞌehaloj, xhikoj.
Lahwi tuꞌ wilnihan huneꞌ naj ángel linhankanh yibꞌanh tzꞌayik, yalni naj tet ej noꞌ chꞌik chiꞌekꞌ yiktabꞌal satkanh hakaꞌ tiꞌ: «Katawej, kutxbꞌaweti hebꞌa, kat hekꞌuxni chibꞌe chaqꞌ Komam Dios teyet. Kꞌuxwe ischibꞌehal ebꞌnaj rey, yebꞌ ebꞌnaj yahawil soldado, yebꞌ ischibꞌehal ebꞌnaj kaw kanhyehi, yebꞌ ischibꞌehal ej noꞌ cheh yebꞌ ebꞌnaj chiꞌahto yibꞌanh noꞌ. Kꞌuxwe ischibꞌehal tzijxanhe anmahil, anma yet isbꞌa ischukil, anma chejabꞌ, anma machi yelapnoj, yebꞌ anma ay yelapnoj,» [*] xhi naj.
Wilnihan naj Noqꞌ isbꞌi yebꞌ sunil ebꞌnaj rey ay yul sat yibꞌanhqꞌinal tiꞌ, yebꞌ sunil issoldado, kutxanxako ebꞌnaj yu yaniko howal yinh huneꞌ mak ayahto yibꞌanh noꞌ cheh yebꞌ yinh ebꞌnaj aqꞌom howal tzujan yintaj. Istzabꞌlaxayo naj Noqꞌ isbꞌi yebꞌ naj isbꞌaliko isbꞌa ischejabꞌo Komam Dios, naj yeni nimeta kꞌaybꞌalkꞌule sata naj Noqꞌ isbꞌi. Yu hunteqꞌan nimeta kꞌaybꞌalkꞌule isye naj yaqꞌ subꞌchaho naj anma yunhe yalaxiko yechel naj Noqꞌ isbꞌi tuꞌ yinh, yinipaxayo isbꞌa anma tet yechel naj. Kaw xin itzitz naj Noqꞌ isbꞌi, yebꞌ naj isbꞌaliko isbꞌa ischejabꞌo Komam Dios isqꞌojlaxto ebꞌnaj xol huneꞌ niman qꞌaꞌ chiꞌah xaj yu azufre. Wal sunilxa ebꞌnaj xin potxꞌlax ebꞌnaj yu chꞌen espada chiꞌelti yul istiꞌ mak ayahto yibꞌanh noꞌ cheh. Kaw xin sunil noꞌ chꞌik tuꞌ nohkano iskꞌul iskꞌuxnito ischibꞌehal sunil anma tuꞌ.

Chiꞌok Komam Jesús yahawilo yulbꞌal mil habꞌil
Lahwi tuꞌ, wilnihan yayilo huneꞌ naj ángel yul satkanh, iqꞌbꞌil islawehal huneꞌ niman xabꞌ yu naj, iqꞌbꞌilpaxo huneꞌ niman cadena yu naj. Istzabꞌnayo naj huneꞌ mak chiyij dragón, haꞌ ton noꞌ payat labꞌa chihal-lax Diablohal yebꞌ Satanás, iskꞌalbꞌanayo naj ángel tuꞌ naj yulbꞌal mil habꞌil. Isqꞌojlaxayto naj yul huneꞌ niman xabꞌ, ismajchenkano naj ángel tuꞌ istiꞌ. Yaniko naj issellohal yunhe mach chꞌahti naj dragón tuꞌ yaqꞌaꞌ subꞌchaho ej konhobꞌ. Haxa yet chiꞌekꞌto mil habꞌil tuꞌ kat isbꞌejtzolax naj hanikꞌxa tiempohal.
Lahwi tuꞌ wilnihan hunteqꞌan tzꞌonhobꞌal bꞌay tzꞌonhan ebꞌnaj aqꞌlax yip yu yilni yinh tzet chiꞌeliko anma. Wilnipaxojan yanma ebꞌnaj ilaxilo iswiꞌ [*] yu yaqꞌ isbꞌa testigohal yinh Komam Jesús, yebꞌ yu yalikꞌo Istzotiꞌ Komam Dios. Haꞌ ton ebꞌnaj tuꞌ mach yiyo isbꞌa tet mak Noqꞌ isbꞌi, mach xin aypaxo jahno tet yechel. Mach xin ischahpaxiko ebꞌnaj yechel mak Noqꞌ isbꞌi tuꞌ yinh ispalanh maka yinh isqꞌabꞌ. Wilnihan yitzitzbꞌikanh ebꞌnaj tuꞌ, yok ebꞌnaj yahawilo yinta Komam yulbꞌal mil habꞌil. Haꞌ ton hunteqꞌan ebꞌnaj tuꞌ bꞌabꞌel pitzkꞌakanh, wal hunteqꞌanxa kamom xin mach pitzkꞌakanh masanto chiꞌelto mil habꞌil tuꞌ, kat ispitzkꞌakanh. ¡Saqꞌal yet mak bꞌabꞌel chipitzkꞌakanh yuto yetxa Komam yehi! Matxa xin chiqꞌoji iskabꞌ kamikal yinh, wal xin chiꞌok sacerdotehal yinh ismunil Komam Dios yebꞌ Komam Jesucristo, chiꞌokpaxo yahawilo yinta Komam yulbꞌal mil habꞌil.
Lahwi yekꞌto mil habꞌil xin kat isbꞌejtzolax naj matzwalil bꞌay majan, kat xin yahti naj yaqꞌno subꞌchaho anma ay yul sat yibꞌanhqꞌinal tiꞌ yebꞌpaxo xin Gog yebꞌ Magog [*] kat iskutxbꞌaniko naj yinh howal. Haꞌ xin isbꞌisil ebꞌnaj aqꞌom howal chikutxiko tuꞌ lahan hakaꞌ yarenahil istiꞌ haꞌ mar. Yet chito ebꞌnaj yinh howal tuꞌ chismajto ebꞌnaj sunil sat txꞌo txꞌotxꞌ tiꞌ kat ishoynoyo ebꞌnaj iscampamento ebꞌnaj yetxa Komam Dios yehi yebꞌ huneꞌ niman konhobꞌ xahan ay yu Komam; yajaꞌ chati Komam qꞌa qꞌaꞌ yibꞌanh ebꞌnaj kat istzꞌakanto ebꞌnaj sunil. Wal naj matzwalil aqꞌni subꞌchaho anma tuꞌ qꞌojlaxayto naj xol huneꞌ niman qꞌaꞌ chiꞌah xaj yu azufre, huneꞌ bꞌay qꞌojlaxayto mak Noqꞌ isbꞌi yebꞌ naj isbꞌaliko isbꞌa ischejabꞌo Komam Dios. Haꞌ bꞌey tuꞌ xin chiꞌaqꞌlax ekꞌoyaꞌ yanma ebꞌnaj tzꞌayik aqꞌbꞌal yinh sunilbꞌal tiempo.

Yet chilni Komam Dios yinh tzet chiꞌeliko sunil anma
Lahwi tuꞌ, wilnihan huneꞌ niman tzꞌonhobꞌal saj jilni yebꞌ huneꞌ mak tzꞌonhanayo yul huneꞌ tzꞌonhobꞌal tuꞌ. Yinhnhena tuꞌ iskꞌaykanh txꞌo txꞌotxꞌ yebꞌ satkanh [*] sata mak tzꞌonhan tuꞌ, wiyom xin iskꞌaykaniloj. Wilnihan anma kamnaj linhankanh sata Komam, anma niman yelapnoj yebꞌ anma mach yelapnoj. Ishajlax hunteqꞌan teꞌ hum, yil-lax yinh tzet chiꞌeliko anma kamom tuꞌ hatatikꞌa tzet iswatxꞌe hunun, hakaꞌ yehayo yul hunteqꞌan teꞌ hum tuꞌ. Ishajlaxpaxo teꞌ hum bꞌay ayayo isbꞌi anma ayxa isqꞌinal yinh hunelnhe. [*]Yaniko haꞌ mar sunil mak kamna yul haꞌ tet Komam, hakpax tuꞌ naj kamikal yebꞌ kambꞌal yapaxiko sunil kamom tet Komam. Yilni Komam yinh tzet elikoj hatatikꞌa tzet iswatxꞌe hunun. Lahwi tuꞌ isqꞌojlaxayto naj kamikal yebꞌ kambꞌal xol huneꞌ niman qꞌaꞌ. Huneꞌ qꞌa qꞌaꞌ tuꞌ, haꞌ ton iskabꞌ kamikal. Haxa mak mach ayayo isbꞌi yul teꞌ hum yet qꞌinale qꞌojlaxayto xol huneꞌ niman qꞌaꞌ tuꞌ.

Huneꞌ akꞌ satkanh yebꞌ huneꞌ txꞌo txꞌotxꞌ akꞌ
Lahwi tuꞌ xin, wilnihan huneꞌ akꞌ satkanh yebꞌ huneꞌ txꞌo txꞌotxꞌ akꞌ, [*] yuto haꞌ bꞌabꞌel satkanh yebꞌ txꞌotxꞌ bꞌabꞌel txꞌotxꞌ kꞌaykanh, hakpax tuꞌ xin haꞌ mar kꞌaykanh haꞌ. Hanin Juan intiꞌan wilan iskonhobꞌ Komam Dios, haꞌ ton akꞌ Jerusalén, wilan istit yul satkanh bꞌay ay Komam Dios. [*] Kaw kꞌul yehi, hakaꞌ hunu ix ix watxꞌebꞌilxa isbꞌa yuto yokxa yinh mohyilal yebꞌ naj chiꞌiqꞌni. Wabꞌenan huneꞌ yul nuqꞌe elti bꞌay tzꞌonhan Komam, yalni yinh kaw ip: «Wal tinanh ayxako Komam Dios xol anma, chixin kankano Komam xol, iskonhobꞌxa Komam chukanikoj. Chiꞌehayo Komam xol anma, kat yokkano Komam isDiosaloj. Haꞌ Komam xin chisunilo yal sat anma, matxa kamikal, matxa oqꞌil, matxa mak chiꞌah iskꞌul, matxa isyaꞌtajil, yuto sunil tzet aytikꞌa yet yalanhtokanoj, xatanhiloj,» xhi.
Yalni Komam tzꞌonhan yul istzꞌonhobꞌal wetan: «Hanintiꞌan chiwaqꞌ akꞌbꞌojan sunil tzettaj ye tuꞌ,» xhi Komam. Yalnipaxoj: «Tzꞌibꞌnhekano hunteqꞌan tzotiꞌ tiꞌ yuto isyelal yehi, yebꞌ chu iskawxi iskꞌul anma yinh,» xhi. Lahwi tuꞌ yalnipaxo Komam wetan: «Sunil watxꞌebꞌilxa. Hanintiꞌan yichebꞌanil yebꞌ islahobꞌal, hakaꞌ tzꞌibꞌ A yebꞌ Z. Makta chitaj istiꞌ, chiwaqꞌan ha haꞌ matanil yukꞌuꞌ, huneꞌ ha haꞌ chiꞌaqꞌni qꞌinale. Haꞌ mak chiqꞌoji, chiwaqꞌan sunil hunteqꞌan tuꞌ ismajuloj. Haninan xin chinokan isDiosaloj, kat yok wuninalojan. Yajaꞌ wal mak chixiw yaniko isbꞌa yul inqꞌabꞌan, yebꞌ mak mach chayto yul yanma winhan, yebꞌ mak chiwatxꞌen isyahbꞌetajil, yebꞌ makta potxꞌom anma, yebꞌ makta chiꞌixli yebꞌ chiwinajli, yebꞌ makta chikunnhen yet anmahil, yebꞌ makta chiꞌay jahno sata tioxh, yebꞌ sunil makta leqꞌtiꞌwom, [*] haꞌ hunteqꞌan mak tuꞌ chiꞌalaxto xol huneꞌ niman qꞌaꞌ chiꞌah xaj yu azufre, haꞌ ton iskabꞌ kamikal,» xhi Komam.

Huneꞌ akꞌ Jerusalén
Lahwi tuꞌ yul naj ishuj ángel inkꞌatanhan, naj iqꞌnhe chꞌen ishuj vaso bꞌay ayayto islahobꞌal isyaꞌtajil, yalni naj wetan: «Kata, chinyehan tawet mak chiꞌok yixalo Komam ok xahanbꞌalil,» xhi naj. Yinh huneꞌ isye Komam Espíritu wettuꞌan wilan kinyinitojan naj ángel tuꞌ yinh iswiꞌ huneꞌ niman witz kaw nahat yekanh. [*] Isyeni naj niman konhobꞌ Jerusalén wetan, iskonhobꞌ Komam Dios. Huneꞌ konhobꞌ tuꞌ wilan istit yul satkanh bꞌay ay Komam Dios. Kaw xin chitzejlako isqꞌaqꞌal Komam yinh konhobꞌ tuꞌ, lahan hakaꞌ istzejla chꞌen chꞌen kꞌulchꞌan jilni yebꞌ hakaꞌ istzejla chꞌen jaspe, chiqꞌaxpon kosat yul hakaꞌ chꞌen cristal. Huneꞌ konhobꞌ tuꞌ hoyaniko huneꞌ niman kꞌubꞌ yinh kaw xin nahat yekanh, 12 (kabꞌlahonhebꞌ) ispultahil aykoj, 12 (kabꞌlahonhwanh) ebꞌnaj ángel ayko istanhenoj, hunun ebꞌnaj yinh istiꞌ hunun pulta tuꞌ. Yinh hunun pulta tuꞌ tzꞌibꞌnhebꞌiliko hunun isbꞌi ebꞌnaj 12 (kabꞌlahonhebꞌ) majan Israel. Oxebꞌ ispultahil ayko yinh yetkꞌulal bꞌay chiꞌahilo tzꞌayik, oxebꞌpaxo xin ayko yinh yetkꞌulal bꞌay chito tzꞌayik, oxebꞌ xin ayko yinh norte, oxebꞌpaxo xin ayko yinh sur. Huneꞌ niman kꞌubꞌ tuꞌ ayko 12 (kabꞌlahonhebꞌ) chꞌen chꞌen isxeꞌoj, ayko xin isbꞌi hunun ebꞌnaj 12 (kabꞌlahonhwanh) ischejabꞌ Komam ok xahanbꞌalil yinh hunun chꞌen.
Naj ángel tzotel wettuꞌan iqꞌbꞌil huneꞌ vara nabꞌa oro yu naj yunhe ismalen naj huneꞌ konhobꞌ tuꞌ yebꞌ ispultahil yebꞌpaxo iskꞌubꞌal. Huneꞌ niman konhobꞌ tuꞌ kanhebꞌ istxikin, lahan xin yeko ismalil hunun istxikin tuꞌ. Hayet ismalen naj ángel huneꞌ konhobꞌ tuꞌ 600 legua yekoj. Huneꞌ konhobꞌ tuꞌ hakaꞌ yeko ismalil ispakꞌul hak tuꞌ yeko ismalil istxikin, hak tuꞌ yepaxokanh istel. Haxa yet ismalen naj iskꞌubꞌal konhobꞌ tuꞌ 65 (howebꞌ iskanhwinaj) metro elikoj. Huneꞌ malbꞌal yako naj tuꞌ lahan hakaꞌ ismalbꞌal anma.
Huneꞌ kꞌubꞌ tuꞌ, chꞌen jaspe ayko ischꞌenaloj. Wal huneꞌ konhobꞌ tuꞌ kaw nabꞌa oro, hakaꞌ istzejla chꞌen vidrio hak tuꞌ istzejlahi. Chꞌen chꞌen ayko isxeꞌalo iskꞌubꞌal konhobꞌ tuꞌ sunil ej chꞌen chꞌen kaw kꞌulchꞌan jilni ayko yelawiloj. Chꞌen bꞌabꞌel jaspe chꞌen, chꞌen iskabꞌ zafiro, chꞌen isyox ágata, chꞌen iskanh esmeralda. Chꞌen ishoꞌ ónice, chꞌen iswaj cornalina, chꞌen ishuj crisólito, chꞌen iswaxaj berilo, chꞌen isbꞌalonhebꞌ topacio, chꞌen 10 (islahonhebꞌ) crisopraso, chꞌen 11 (ishunlahonhebꞌ) jacinto, haxa chꞌen 12 (iskabꞌlahonhebꞌ) xin amatista; haꞌ sunil chꞌen tiꞌ ayko yelawiloj. Kabꞌlahonhebꞌ ispultahil iskꞌubꞌal konhobꞌ tuꞌ, haꞌ ton 12 (kabꞌlahonhebꞌ) chꞌen perla, hunun pulta tuꞌ hunun chꞌen perla ayko yinh. Wal huneꞌ niman calla chiꞌekꞌto yiktabꞌal konhobꞌ tuꞌ nabꞌa oronhe, chiqꞌaxpon kosat yul hakaꞌ vidrio.
Machi xin Yatut Komam Dios wilan yul huneꞌ konhobꞌ tuꞌ, yuto haꞌ Komam Dios kaw aykano yip, yebꞌ Komam ok xahanbꞌalil, ayko xol anma tuꞌ. Huneꞌ konhobꞌ tuꞌ matxa chiꞌokniko yoj tzꞌayik yebꞌ yoj ixahaw yu, wal xin to haꞌ isqꞌaqꞌal yip Komam Dios haꞌ ayayo xol anma, yebꞌ xin haꞌ issajilqꞌinal Komam ok xahanbꞌalil haꞌ chitzejnheni. Yinhxa issajilqꞌinal huneꞌ konhobꞌ tuꞌ chibꞌelwi ej konhobꞌ kolbꞌilxa; [*] yebꞌ xin sunil ebꞌnaj rey ay yul sat yibꞌanhqꞌinal tiꞌ chato isqꞌalomal tet huneꞌ konhobꞌ tuꞌ. Maxhtikꞌa chipebꞌalax ispultahil hunun tzꞌayik yuto matxa aqꞌbꞌal bꞌey tuꞌ. Haꞌ tet huneꞌ konhobꞌ tuꞌ chiꞌalaxto sunil isqꞌalomal yebꞌ yip sunil ej konhobꞌ. Maxhtikꞌa nino istxꞌojal chiꞌokto bꞌey tuꞌ, mach hunu mak chiwatxꞌen tzettaj chisyah Komam Dios chiꞌapni yul huneꞌ konhobꞌ tuꞌ, yebꞌ matxa leqꞌtiꞌal. Wal xin hanhkꞌanhe mak tzꞌunbꞌilayo isbꞌi yul hum yet qꞌinale yet Komam ok xahanbꞌalil, haꞌ chiꞌokto yul huneꞌ konhobꞌ tuꞌ.
Lahwi tuꞌ isyeni naj ángel huneꞌ ha haꞌ kaw saj wetan, haꞌ chiꞌaqꞌni qꞌinale. Kaw xin chiqꞌaxpon kosat yul haꞌ hakaꞌ vidrio. Huneꞌ ha haꞌ tuꞌ, haꞌ bꞌay ay istzꞌonhobꞌal Komam Dios yebꞌ Komam ok xahanbꞌalil, haꞌ tuꞌ chitit haꞌ. Yiktabꞌal huneꞌ niman calla yul huneꞌ niman konhobꞌ tuꞌ chiꞌekꞌ haꞌ. Haꞌ xin isqꞌaxqꞌepal istiꞌla haꞌ aykanh te teꞌ chiꞌaqꞌni qꞌinale, hunun ixahaw xin yaqꞌni sat teꞌ, 12 (kabꞌlahonhel) chisatni teꞌ yulbꞌal habꞌil. Wal xaj teꞌ xin haꞌ chiꞌokniko anhil yu anma ay yulaj txꞌotxꞌ konhobꞌ. [*]Sunil tzettaj ay bꞌey tuꞌ matxa chiꞌay ishowal Komam Dios yibꞌanh. Yul huneꞌ konhobꞌ tuꞌ ay istzꞌonhobꞌal Komam Dios yebꞌ Komam ok xahanbꞌalil. Sunil ischejabꞌ Komam xin chiyiyo isbꞌa tet, kat yilniko yinh Komam, kat yinikꞌo isbꞌi Komam yinh ispalanh. Bꞌey tuꞌ matxa aqꞌbꞌal, matxa yilalo chiꞌokniko cantil yebꞌ yoj tzꞌayik, yuto haxa isqꞌaqꞌal Komam Dios chitzejnheni, kat yok yahawilo yinh sunilbꞌal tiempo.
	21:10 21:10 Ez. 40:2
	21:24 21:24 Is. 60:3
	22:2 22:2 Ez. 47:12

Kawilxa yeti yulbꞌal Komam Jesucristo
Yalnipaxo naj ángel wetan: «Hunteqꞌan tzotiꞌ tiꞌ kaw yeli, iskawxobꞌal iskꞌul anma yehi. Komam Dios Jahawil, Komam chiꞌiptzen ischejabꞌ chalni Istzotiꞌ, haꞌ chejniti yángel yalno tet ej ischejabꞌ yinh hunteqꞌan tzet toxa chiyuhi,» xhi naj.
Chal Komam Jesús hakaꞌ tiꞌ: «¡Kaw toxa chinhulan! ¡Saqꞌal yet mak chiyijen Istzotiꞌ Komam Dios halbꞌilkano yul huneꞌ hum tiꞌ!» xhi Komam.
Hanin Juan intiꞌan, haninan kaw wilan yebꞌ wabꞌehan hunteqꞌan tiꞌ. Hayet wilnihan yebꞌ yet wabꞌenan way jahnojan sata naj ángel yeni hunteqꞌan tuꞌ wetan. Yajaꞌ yal naj ángel tuꞌ wetan: «Mach chaxhay jahno insatajan yuto ischejabꞌ Komam Dios wehan hakaꞌ hach tiꞌ, yebꞌ hakaꞌ ebꞌnaj hawuxhta chihalnikꞌo Istzotiꞌ Komam, yebꞌpaxo sunil makta chiyijen tzet tzꞌibꞌnhebꞌil yul huneꞌ hum tiꞌ. Wal xin haꞌojabꞌnhe tet Komam Dios chawiyo habꞌa,» xhi naj.
Yalnipaxo naj wetan: «Mach chawebꞌato tzettaj tzꞌibꞌnhebꞌilkano yul huneꞌ hum tiꞌ, yuto toxa chiyij isbꞌa yinh tzettaj tzꞌibꞌnhebꞌilkano tiꞌ. Haꞌ mak chiwatxꞌen istxꞌojal, islahabꞌiko iswatxꞌen istxꞌojal; haxa mak chiwatxꞌen isyahbꞌetajil xin, islahabꞌiko iswatxꞌen isyahbꞌetajil tuꞌ. Haꞌ mak chiwatxꞌen istoholal, islahabꞌiko iswatxꞌen istoholal. Haꞌ mak yetxa Komam Dios yehi, islahabꞌiko isyijen tzet chal Komam,» xhi naj ángel.
Chalnipaxo Komam Jesús: «Yinh kaw yeli toxa chinhulan, iqꞌbꞌil ispaj selel tzettaj iswatxꞌe hunun mak wuhan, hatatikꞌa tzet iswatxꞌe. Hanintiꞌan yichebꞌanil yebꞌ islahobꞌal, hakaꞌ tzꞌibꞌ A yebꞌ Z.
»Saqꞌal yet mak txꞌahbꞌilxa ismul, hakaꞌtanhe xaꞌistxꞌah xil isqꞌap yuto ay yok yinh te teꞌ chiꞌaqꞌni qꞌinale, yebꞌ xin chu yokto yul ispultahil huneꞌ konhobꞌ tuꞌ. Yajaꞌ wal mak chiwatxꞌen isyahbꞌetajil chikankano yintalto huneꞌ konhobꞌ tuꞌ, yebꞌ makta kunlum, yebꞌ makta ixlom yebꞌ winajlom, yebꞌ makta potxꞌwawom, yebꞌ makta chisjahbꞌa isbꞌa sata tioxh, yebꞌpaxo sunil mak choche yalaꞌ leqꞌtiꞌal.
»Hanin Jesús intiꞌan, inchejtijan wángelan yalno sunil hunteqꞌan tiꞌ tet sunil mak ayxako yul inqꞌabꞌan. Hanintiꞌan titnaj hinan yinh yuninal yaꞌ rey David, hakaꞌ hunu teꞌ xeꞌ teꞌ xawolni, hak tuꞌ wehan. Lahan hinpaxojan hakaꞌ txꞌumel sajbꞌes chiꞌahilo yinh sakꞌayalil,» xhi Komam.
Chal Komam Espíritu Santo yebꞌ yixal Komam ok xahanbꞌalil hakaꞌ tiꞌ: «¡Hulanh!» xhi.
Haꞌ mak chiꞌabꞌen huneꞌ tiꞌ yalabꞌpaxoj: «¡Hulanh!» xhihojabꞌi.
Haꞌ mak chitaj istiꞌ, tijabꞌi kat yukꞌni ha haꞌ yinh matanil, haꞌ chiꞌaqꞌni qꞌinale mach istanhbꞌal.
Sunil mak chiꞌabꞌen Istzotiꞌ Komam Dios tzꞌibꞌnhebꞌilkano yul huneꞌ hum tiꞌ, kaw chintaqꞌekanojan hunteqꞌan tiꞌ tet: Ta ay mak chiꞌaniko yaqꞌbꞌil hunteqꞌan tzet tzꞌibꞌnhebꞌilkano tiꞌ, chati Komam Dios hunteqꞌan isyaꞌtajil tzꞌibꞌnhebꞌilkano yul huneꞌ hum tiꞌ yibꞌanh. Yebꞌ ta ay mak chiꞌinilo yaqꞌbꞌil tzet halbꞌilkano yul huneꞌ hum tiꞌ, chilo Komam Dios ismajul yinh te teꞌ chiꞌaqꞌni qꞌinale, yebꞌ ismajul yul huneꞌ konhobꞌ yet Komam Dios yehi, hakaꞌ yalni yul huneꞌ hum tiꞌ.
Komam chalni tzettaj ayayo yul huneꞌ Hum tiꞌ, haꞌ chalni hakaꞌ tiꞌ: «Hoꞌ toxa chinhulan,» xhi Komam.
Hakojabꞌ tuꞌ. ¡Hulanh Mam Jesús Jahawil!
Yaqꞌabꞌayo Komam Jesús iskꞌulchꞌanil iskꞌul teyibꞌanh hesunil.

